بہارِ شریعت
اس متن کی پروف ریڈنگ نہیں کی گئی ہے، اسے کسی الفاظی فہرست کے لئے استعمال نہ کیا جائے۔
امجد علی اعظمی رضوی

    بِسْمِ اللّٰہِ الَّرحْمٰنِ الَّرحِیْم


اَلْحَمْدُ الِلّٰہِ الَّذِی اَنْزَل القرآن O   وھدٰنا بہ الی عقائد الایمان واظھر ھٰذا الدین القویم علی سائر الادیان O والصلاٰۃ والسلام ‮الاتمان فی کل حین واٰن O علی سید ولد عدنان O سید الانس والجان O الذی جعلہ اللہ تعالیٰ مطلعاً علی الغیوب فعلم ما یکون وما کان O وعلی اٰٰلہ وصحبہ و ابنہ و حزبہ ومن تبعھم باحسان O و اجعلنا منھم یا رحمٰن یا منّان 
فقیر بارگاہ قادری ابواالعلا امجد علی اعظمی رضوی عرض کرتا ہے  کہ زمانہ کی حالت نے  اس طرف متوجہ کیا کہ عوام بھائیوں کے  لئے  صحیح مسائل کا ایک سلسلہ عام فہم زبان میں  لکھا جائے  جس میں  ضروری روزِ مرّہ کے  مسائل ہوں  باوجود بے  فرصتی اور بے  مائیگی کے‮‮‮‮‮‮‮‮‮‮‮‮  توکلاً علی اللہ اس کام کو شروع کیا ایک حصہ لکھنے  پایا تھا کہ یہ خیال ہوا کہ اعمال کی درستی عقائد کی صحت پر متفرّع ہے  اور بہیترے  مسلمان ایسے  ہیں  کہ اُصول مذہب سے  آگاہ نہیں  ایسوں  کے  لئے  کہ گندم نما جَو  فروش بکثرت ہیں  کہ اپنے  آپ کو مسلمان کہتے  بلکہ عالم کہلاتے  ہیں  اور حقیقتہً اسلام سے  ان کو کچھ علاقہ نہیں ۔ عام نا واقف مسلمان ان کے  دامِ تزویر میں  آکر مذہب اور دین سے  ہاتھ دھو بیٹھتے  ہیں  لہٰذا اس حصہ یعنی کتابُ الطّہارۃ کو اس سلسلہ کا حصہ دوم کیا اور ان بھائیوں  کے  لئے  اس سے  پہلے  حصہ میں  اسلامی سچے  عقائد بیان کئے ۔ اُمید ہے  کہ برادرانِ اسلام اس کتاب کے  مطالعہ سے  ایمان تازہ کریں  اور اس فقیر کے  لئے  عفو و عافیت دارین اور ایمان و مذہب اہلسنت پر خاتمہ کی دعا فرمائیں ۔ 

اَللّٰھُمَّ ثَبِتْ قُلُوْبِنَا عَلَی الاِیْمَانْ وَ تَوَفَّنَا عَلَی الاَسْلاَمِ وَ ارْزُقْنَا شَفَاعَتہ خَیْرِ الاْنَامِ عَلَیْہِ الصّٰلاَۃُ وَالسَّلاّمُ وَادْ خِلْنَا بجاھِہِ عِنْدَکَ دَارَالسَّلاَمِ اٰمِیْن یَا اَرْحَمَ الرَّاحِمِیْنَ وَالْحَمْدُ َللّٰہِ رَبِّ الْعٰلَمِیْنَ ۔ 
    باب ۱    عقائد متعلقہ ذات و صفاتِ الٰہی جَلّ  جلالہٗ
 عقیدہ ۱ :
اللہ ایک ہے  کوئی اس کا شریک نہیں  نہ ذات میں  نہ صفات میں  نہ افعال میں  نہ احکام میں  نہ اسما میں ۔ ( قرآن کریم اصول بزددیص ۲۸ و مسامرہص ۴۴ و سایرہ المعتمدص ۴) کے  واجب الوجود ہے  یعنی اس کا وجود ضروری ہے  عدم محال قدیم ہے  یعنی ہمیشہ سے  ہے  ازلی کے  بھی یہی معنی ہیں  ۔ یعنی ہمیشہ رہے  گا اور اسی کو ابدی بھی کہتے  ہیں ۔ ( کتاب الاربعینص ۳۹ ، شرح عقائد نسفیص ۲۳ وص ۲۶، مسامرہص ۲۲ وص ۲۴)  وہی اس کا مستحق ہے  کہ اس کا عبادت و  پرستسش کی جائے ۔ (قرآن کریم)۔ 
 عقیدہ ۲ :
وہ بے  پرواہ ہے  کسی کا محتاج نہیں  اور تمام جہان اس کا محتاج ہے ۔ (قرآن کریم سورہ اخلاص)

عقیدہ ۳ :   
اس کی ذات کا اور اک عقلاً محال کو جو چیز سمجھ میں  آتی ہے  عقل اس کو محیط ہوتی ہے  ارس اس کو کوئی احاطہ نہیں  کر سکتا البتہ اس کے  افعال کے  ذریعے  سے  اجمالاً ا س کی صفات پھر ان صفات کے  ذریعے  سے  معرفت ذات حاصل ہوتی ہے ۔ (شرح عقائدص ۲۰۳ )

 عقیدہ ۴ :
اس کی صفتیں  نہ عین ہیں  یہ غیر یعنی صفات اسی ذات ہی کا نام ہو ایسا نہیں  اور نہ اس سے  کسی طرح نحوِ وجود میں  جدا ہو سکیں  کہنفس ذات کی مقتدیٰ  ہیں  اور عین ذات کو لازم۔ (نبراسص ۱۹۱، شرح عقائدص ۳۴،ص ۳۵ ، المعتمدص ۵۱،)

عقیدہ ۵ : 
جس طرح اس کی ذات قدیم ازلی ابدی ہے ۔ صفات بھی قدیم ازلی ابدی ہیں  (شرح عقائدص ۳۳،ص ۳۵)

عقیدہ ۶ : 
اس کی صفات نہ مخلوق ہیں  نہ زیر قدرت داخل۔ ( نبراسص ۱۹۱)

عقیدہ ۷ :
ذات و صفات کے  سرا سب چیزیں  حاذت ہیں  یعنی پہلے  نہ تھیں  پھر موجود  ہوئیں ۔ (شرح عقائدص ۳۳۔ ۳۵)

عقیدہ ۸ :
صفاتِ الٰہی کو جو مخلوق کہے  یا حادث بتائے  گمراہ ہ و بد دین ہے ۔  

 عقیدہ ۹ :
جو عالم میں  سے  کسی شے  کو قدیم مانے  یا اس کے  حددث میں  شک کرے  کافر ہے ۔ 
عقیدہ ۱۰ :
نہ وہ کسی کا باپ ہے  نہ بیٹا نہ اس کے  لئے  جو اس کا باپ یا بیٹا بتائے  یا اس کے  لئے  بی بی ثابت کرے  کافر ہے  بلکہ جو ممکن بھی کہے  گمراہ بد دین ہے ۔ (قرآن کریم)۔ 
عقیدہ ۱۱ : 
وہ حّی ہے  یعنی خود زندہ ہے  اور سب کی زندگی اس کے  ہاتھ میں  ہے  جسے  جب چاہے  زندہ کرے  اور جب چاہے  موت دے ۔ (قرآن کریم)۔ 
عقیدہ ۱۲ :
جو چیز محال ہے  اللہ عزّوجل س سے  پاک ہے  کہ اس کی قدرت اسے  شامل ہو کہ محال اسے  کہتے  جو موجود نہ ہو سکے  اور جب مقدور ہو گا تو موجود ہو سکے  گا۔ پھر محال نہ رہا۔ اسے  یوں  سمجھو کہ دوسرا خدا محال ہے  یعنی نہیں  ہو سکتا تو نہ اگر زیرِ قدرت ہو تو موجود ہو سکے  گا تو محال نہ رہا اور اس کہ محال نہ ماننا وحدانیت کا انکار ہے  یونہی فنائے  باری محال ہے ۔ اگر تحتِ قدرت ماننا اللہ کی اُلوہیت سے  ہی انکار کرنا ہے ۔ (مسامرہص ۳۹۳)۔ 
عقیدہ ۱۳ :
ہر مقدور کے  لئے  ضروری نہیں  کہ موجود ہو البتہ ممکن ہونا ضروری ہے  اگرچہ کبھی موجود نہ ہے ۔ (المعتمدص ۲۶،  المنتقدص ۶۶)۔ 
عقیدہ ۱۴ :
وُہ ہر کمال و خوبی کا جامع ہے  اور ہر ا س چیز سے  جس میں  عیب و نقصان سے  پاک ہے  یعنی عیب و نقصان  کا اس میں  ہونا محال ہے  بلکہ جس بات میں  نہ کمال ہو نہ نقصان وہ بھی اس کے  لئے  محال مثلاً جھوٹؔ،  دغا ؔ، خیانت ؔ،  ظلمؔ، جہلؔ، بے  حیائیؔ  و غیر ھا عیوب اس پر قطعّاً محال ہیں  ارس نہ کہنا کہ جھوٹ پر قدرت ہے  بایں  معنی کہ وہ خود جھو ٹ بول سکتا ہے ۔ محال کو ممکن ٹھہرانا ارس خدا کو عیبی ٹھہرانا خدا سے  انکار کرنا ہے  اور نہ سمجھنا کہ محالات پر قادر نہ ہو گا تو قدرت ناقص ہو جائے  گا باطل محض ہے ۔ (اصول بزددیص ۲۰)  کہ اس میں  قدرت کا کیا نقصان ، نقصان تو اس محال کا ہے  کہ تعلق قدرت کی اس میں  صلاحیت نہیں ۔ 
عقیدہ ۱۵ :  
حیات، قدرت، سننا، دیکھنا، کلام، علم، ارادہ  اس کے  صفاتِ ذاتیہ ہیں  مگر کانؔ،  آنکھ ؔ، زبان ؔ سے  اس کا سننا دیکھنا ، کلام کرنا نہیں  کہ یہ سب اجسام ہیں  اور یہ سب اجسام ہیں  اور اجسام سے  وہ پاک ہر پستؔ سے  پست آواز کو سننا  ہے  ہر باریک سے  باریک کو کہ خوردبین سے  محسوس نہ ہو۔ وہ دیکھتا ہے  بلکہ اس کا دیکھنا اور سننا انہی چیزوں  پر منحصر نہیں  ہر موجود کو دیکھتا ہے  اور ہر موجود کو سنتا ہے ۔ (شرح عقائدص ۳۸)۔ 
عقیدہ ۱۶ :
مثل دیگر صفات کے  کلام بھی قدیم ہے  حادث و مخلوق نہیں  جو قرآن عظیم کو مخلوق مانے  ہمارے  امام اعظم و دیگر ائمہ رضی اللہ تعالیٰ عنہم نے  اسے   کافر کہا بلکہ صحابہ رضی اللہ تعالیٰ عنہم سے  اس کی تکفیر ثابت ہے ۔ (شرح عقائد و علی ا لقاریص ۴۱مع حاشیہ، نبراسص ۲۲۳ مع حاشیہ)۔ 
عقیدہ ۱۷ :
اس کا کلام آواز سے  پاک ہے  اور یہ قرآن عظیم جس کو ہم اپنی زبان سے  تلاوت کرتے  مصاحف میں  لکھتے  ہیں اسی کا کلام بلا صوت ہے  اور یہ ہمارا پڑھنا لکھنا اور یہ آواز حادث یعنی ہمارا پڑھنا حادث ہے  اور جو ہم نے  پڑھا قدیم اور ہمارا لکھنا حادث ہے  اور جو ہم نے  لکھا قدئم ہمارا سننا ہے   اور جو ہم نے  سنا قدیم ہمارا حفظ کرنا حادث ہے  اور جو ہم نے  حفظ کیا قدیم یعنی متجلی قدیم ہے  اور تجلی حادث ہے ۔ (شرح عقائدص ۴۲)۔ 
عقیدہ ۱۸ :
اس  کا علم ہر شے  کو محیط یعنی جزئیات کلیات موجودات معدودات ممکنات محالات سب کو ازل میں  جانتا تھا اور اب جانتا ہے  اور ابد تک جانے  گا اشیا  بدلتی ہیں  اور اس کا علم نہیں  بدلتا۔ دلوں  کے  خطروں  اور وسوسوں  پر اس کو خبر ہے  اور اس کے  علم کی کوئی انتہا نہیں  ہے ۔ (مسامرہص ۲۶، شرح عقائدص ۴۲، شرح مواقفص ۸)۔ 
عقیدہ ۱۹ :
وہ غیب اور شہادۃ سب کو جانتا ہے  علم ذاتی اس کا خاصہ ہے  جو شخص علم ذاتی غیب خواہ شہادت کا غیر خدا کے  لئے  ثابت کرے  کافر ہے ۔ علم ذاتی کا یہ معنی کہ بے  خدا کے  دیئے  خود حاصل ہو۔ 
عقیدہ ۲۰ :
وہی ہر شے  کا خالق ہے  ذوات ہوں  خواہ افعال سب اسی کے  پیدا کئے  ہوئے  ہیں ۔ خالق کل شیئٍ قرآن کریم۔ 
عقیدہ ۲۱ :
حقیقتاً روزی پہچانے  والا وہی ہے  ملائکہ وغیرہم و سائل و دسائط ہیں ۔ (قرآن کریم)۔ 
عقیدہ ۲۲ :
ہر بھلائی اس نے  اپنے  علمِ ازلی کے  موافق مقدّر فرما دی ہے  جیسا ہونے  والا تھا اور جیسا کرنے  والا تھا اور اپنے  علم سے  جانا اور وہی لکھ لیا تو یہ نہیں  کہ جیسا اس نے  لکھ دیا ویسا ہم کو کرنا پڑتا ہے  بلکہ جیسا ہم کرنے  والے  تھے  ویسا اس نے  لکھ دیا۔  زید کے  ذمے  برائی لکھی اس لئے  کہ زید برائی کرنے  والا تھا اگر زید بھلائی کرنے  والا ہوتا وہ اس کے  لئے  بھلائی لکھتا تو اس کے  علم یا اس کے  لکھ دینے  نے  کسی کو مجبور نہیں  کر دیا۔ (المنتقد وغیرہص ۳۳ کتب عقائد)  تقدیر کے  انکار کرنے  والوں  کو نبی ﷺ کے  اس اُمت کا مجوس بتایا۔ 
عقیدہ ۲۳ :
قضا تین قسم ہے ۔ 

۱) مبرم ؔ حقیقی کہ علم الٰہی میں  سے  کسی شے  پر معلّق نہیں ۔ اور


۲) معلّق محض کہ صحف ملائکہ میں  کسی شے  پر اس کا معلّق ہونا ظاہر فرما دیا گیا ہے ۔ اور 


۳)  معلّق  شبیہ بہ مبرم کہ صحف ملائکہ میں  اس کی تعلیق مذکورہ نہیں  اور علم الٰہی میں   تعلیق ہے ۔ وہ جو مبرم و حقیقی ہے  اس کی تبدیلی نا ممکن ہے  اکابر محبو بانِ خدا اگر اتفاقاً اس بارے  میں  عرض کرتے  ہیں  تو انہیں  اس خیال سے  واپس فرما دیا جاتا ہے ۔ ملائکہ قومِ لوط پر عذاب کے  کر آئے  تو انہیں  سیدّنا ابراہیم خلیل اللہ علی نبینا الکریم وعلیہ افضل الصّلو ۃ والتسلیم کہ رحمتِ محضہ تھے  ان کا نام پاک ہی ابراہیم ہے   یعنی اب رحیم مہربان باپ ان کافروں  کے  بارے  میں  اتنے  ساعی ہوئے  کہ اپنے  رب سے  جھگڑنے  لگے ۔ ان کا رب فرماتا ہے 
                        یُجَادِلُنَا فِیْ قَوْمِ لُوْطٍ


ہم سے  جھگڑنے  لگا قومِ لوط کے  بارے  میں  یہ قرآن عظیم نے  ان بے  دینوں  کا رد فرمایا۔ جو محبوبانِ خدا کو بارگاہِ عزّت میں  کوئی وجاہت نہیں  مانتے  اور کہتے  ہیں  اس کے  حضور کوئی دم نہیں  مار سکتا حالانکہ ان کا رب عزوجل ان کی وجاہت اپنی بارگاہ میں ظاہر فرمانے  کو خود ان لفظوں  سے  ذکر فرماتا ہے  کہ ہم سے  جھگڑنے  لگا قومِ لوط کے  مارے  میں  حدیث میں  ہے  شبِ معراج حضورِ اقدس ﷺ نے  ایک آواز سنی کہ کوئی شخص اللہ عزوجل کے  ساتھ بہت تیزی اور بلند آواز سے  گفتگو کر رہا ہے  حضورِ اقدس ﷺ نے  جبریل امین علیہ الصلاۃ والسلام سے  دریافت فرمایا کہ یہ کون ہیں  عرض کی موسیٰ علیہ الصلاۃ والسلام۔ فرمایا کیا اپنے  رب پر تیز ہو کر گفتگو  کرتے  ہیں  عرض کی ان کا رب جانتا ہے  کہ ان کے  مزاج میں  تیزی ہے   جب آیۂ کریمہ وَلَسَوْفَ یُعْطیْکَ فَتَرْضیٰ نازل ہوئی کہ( بیشک عنقریب تمہیں  تمہارا رب اتنا عطا  فرمائے   گا  کہ تم راضی ہو جاؤ گے )۔ 
 
حضوُرِ سّیدالمحبوبین ﷺ نے  فرمایا۔ 
                                                                                   اِذاًلّا ارْضیٰ وَ وَا حِدٌمِّنْ اُمَّتیِ فِیْ النَّارِ                                        

(ایسا ہے  تو میں  راضی نہ ہوں  گا اگر میرا ایک اُمتی بھی آگ میں  ہو)۔ 

 یہ تو شانیں  رفیع ہیں  جن پر رفعت عزت وجاہت ختم ہے  صلوات اللہ تعالیٰ و سلامہ علیہم مسلمان ماں  باپ کا کچّا بچہ جو حمل سے  گر جاتا ہے  اس کے  لئے  حدیث میں  فرمایا کہ روزِ قیامت اللہ عزوجل سے  اپنے  ماں  باپ کی بخشش کے  لئے  ایسا جھگڑے  گا جیسا قرض خواہ کسی قرض دار سے  یہاں  تک کے  فرمایا جائے  گا۔ 
                   ایُّھَا اسِّقْطُ المرَ ا غِمُ رَبَّہٗ


اے   کچے  بچے  اپنے  رب سے  جھگڑنے  والے  اپنے  ماں  باپ کا ہاتھ پکڑ لے  اور جنت میں  چلا جا۔ 

خیر یہ تو جملہ معترضہ تھا مگر ایمان والوں  کے  لئے  بہت نافع اور شیاطین الانس کی خباثت کا دافع تھا کہنا بہ ہے  کہ قومِ لوط پر عذاب قضائے  مبرم حقیقی تھا۔ خلیل اللہ علیہ الصّلاۃ والسُسلام اس میں  جھگڑے  تو انہیں  ارشاد ہوا  

یآٰ اِبرَْاہِیْمُ اَعْرِضْ عَنْ ھَذَا اِنَّھمْ اٰ تِیھم عَذاَبٌ غَیرُ مَرْدُوْدٍ
 (  اے  ابراہیم اس خیال میں  نہ پڑو بیشک ان پر وہ عذاب آنے  والا ہے  جو پھرنے  کا نہیں )

  
اور وہ جو ظاہر قضائے  معلق ہے  اس تک اکثر اولیاء کی رسائی ہوتی ہے  ان کی دُعا سے  اُن کی ہمت سے  ٹل جاتی ہے  اور اور وہ جو متوسط حالت میں  ہے  جسے  صُحفِ ملائکہ کے  اعتبار سے  مبرم بھی کہہ سکتے  ہیں  اس تک خالص اکابر کی رسائی ہوتی ہے  حضور سیدنا غوثِ اعظم رضی اللہ تعالیٰ عنہ اسی کو فرماتے  ہیں  قضائے  مبرم کو رد کر دیتا ہوں  اور اسی کی نسبت حدیث میں  ارشاد ہوا :

اِنَّ الدُّعأ ءَ یَرُدُّ  القَضَا ءَ بَعدَمَا اُْبرِمَ  


بے  شک دُعا قضائے  مُبرم  کو ٹال دیتی ہے ۔ (القرآن و الحدیث)۔ 
مسئلہ ۱ :
قضا و قدر کے  مسائل عام عقلوں میں  نہیں  آسکتے   ان میں  زیادہ غور و فکر کرنا سب ہلاکت ہے  صدیق و فاروق رضی اللہ تعالیٰ عنہما اس مسئلہ میں  بحث کرنے سے  منع  فرمائے  گئے ۔ (شرے  عقائد مع نبراس) ما شما گنتی ہیں ۔ اتنا سمجھ لو کہ اللہ تعالیٰ نے  آدمی کو مثل پتھر اور دیگر جمادات کے  بے  جس و حرکت نہیں  پیدا کیا بلکہ اس کو ایک نوع اختیار دیا ہے  کہ ایک کام چاہے  کرے  نہ کرے  اور اس کے  ساتھ ہی عقل بھی دی ہے  کہ بھلے  بُرے  نفع کو نقصان کو پہچان سکے  اور ہر قسم کے  سامان اور اسباب مہیا کر دیئے  کہ جب کوئی کام کرنا چاہتا ہے  اسی قسم کے  سامان مہیا ہو جاتے  ہیں  اور اسی بنا پر اس پر مواخذہ ہے  اپنے   آپ کو بالکل مجبور یا بالکل مختارسمجھنا دونوں  گمراہی ہیں ۔ 
مسئلہ ۲ :
بُرا کام کر کے  تقدیر کی طرف نسبت کرنا اور مشیت الٰہی کے  حوالہ کرنا بہت بُری بات ہے  بلکہ حکم یہ ہے  کہ اچھا کام کرے  اسے  منجانب اللہ کہے  اور جو برائی سر زد ہو اس کو شامت نفس تصور کرے ۔ 
عقیدہ ۲۴ :
اللہ تعالیٰ جہت و زمان و حرکت و سکون و شکل و صورت جمیع حوادث سے  پاک ہے  (مسامرہ و مسایرہ ص ۳۱۔ص ۳۹۳)۔ 
عقیدہ ۲۵ :
دنیا کی زندگی میں  اللہ عزوجل کا دیدار نبی ﷺ کے  لئے  خاص ہے  (المنتقد ۶۱) اور آخرت میں  ہرسنی مسلمان کے  لئے  ممکن بلکہ واقع رہا قلبی دیدار ہا خواب میں  یہ دیگر انبیا علیہم السلام بلکہ اولیاء کے لئے  بھی حاصل ہے ۔ ہمارے  امام اعظم رضی اللہ تعالیٰ عنہ کو خواب میں  سو بار زیارت ہوئی۔ (المنتقد ص ۶۱، ۶۲)۔ 
عقیدہ ۲۶ :
اس کا دیدار بلا کیف ہے  یعنی دیکھیں  کے  اور یہ نہیں  کہہ سکتے  کہ کیسے  دیکھیں   گے  جس چیز کو دیکھتے  ہیں  اس سے  کچھ فاصلہ مسافت کا ہوتا ہے  نزدیک یا دور وہ دیکھنے  والے  سے  کسی جہت میں  ہوتی ہے  اوپر یا نیچے  دہنے  یا بائیں  آگے  یا پیچھے  اس کا دیکھنا اس سب باتوں  سے  پاک ہو گا پھر رہا یہ کہ کیونکر ہو گا یہی تو کہا جاتا ہے  کہ کیونکر کو یہاں  دخل نہیں  انشاء اللہ تعالیٰ جب دیکھیں  گے  اس وقت بتائیں  گے  اس کی سب باتوں  کا خلاصہ یہ ہے  کہ جہاں  تک عقل پہنچتی ہے  وہ خدا نہیں  اور جو خدا ہے  اس تک عقل رسانہیں  اور وقت دیدار نگاہ اس کو احاطہ کرے  یہ محال ہے ۔ 
عقیدہ ۲۷ :
وہ جو چاہے  جیسا چاہے  کرے  کسی کو اس پر قابو نہیں  اور کوئی اس کے  ارادے  سے  اسے  باز رکھنے  والا۔ اس کو نہ اُونگھ آئے  نہ نیند، تمام جہان کا نگاہ رکھنے  والا نہ تھکے  نہ اُکتائے  تمام عالم کا پالنے  والا ماں باپ سے  زیادہ مہربان  حلم والا اسی کی رحمت ٹوٹے  ہوئے  دلوں  کا سہارا اسی کے  لئے  برائی اور عظمت ہے  ماؤں کے  پیٹ میں  جیسی چاہے  صورت بنانے  والا۔  یصور کم فی الارحام کیف یشاءُ  گناہوں  کو بخشنے  والا توبہ قبول کرنے  والا۔ قہر و غضب فرمائے  والا اس کی پکڑ نہایت سخت ہے  جس سے  بے  اس کے  چھڑائے   کوئی چھوٹ نہیں  سکتا۔ فعال لمایرید و یفعل اللہ مایشاء یہ عقائد سب قران کریم اور اسمائے  الہیہ کا ماحصل ہیں  جو حدیث صحیح میں  درج ہیں ۔ وہ چاہے  تو چھوٹی چیز کو وسیع کر دے  اور وسیع کو سمیٹ دے  جس کہ چاہے  بلند کر دے  اور جس کو چاہے  پست ذلیل کو عزت دے  دے  اور عزت والے  کو ذلیل کر دے  جس کو چاہے  سیدھی راہ سے  الگ کر دے  جسے  چاہے  اپنا نزدیک بنا لے  اور جسے  چاہے  مردود کر دے  جس کو چاہے دے  اور جو چاہے  چھین لے  وہ جو کچھ کرتا ہے  ہا کرے  گا عدل و انصاف ہے  ظلم سے  پاک و صاف ہے  نہایت بلند ہ بالا ہے  وہ سب کو محیط ہے  اس کا کا کئی احاطہ نہیں  کر سکتا۔ نفع و ضرر یسی کے  ہاتھ میں  ہیں  مظلوم کی فریاد کو پہنچتا اور ظالم سے  بدلا لیتا ہے  اس کی مشیت اور ارادہ کے  بغیر کچھ نہیں  ہو سکتا مگر اچھے  پر خوش ہوتا ہے  اور بُرے  سے  ناراض۔ اس رحمت ؔ ہے  کہ ایسے  کام کا حکم نہیں  فرماتا جو طاقت سے  باہر ہے  اللہ عز و جل پر ثواب یا عذاب یا بندے  کے  ساتھ لطف یا اس کے  ساتھ وہ کرنا جو اُ س کے  حق میں  بہتر ہو اس پر کچھ واجب نہیں مالک علی الطلاق ہے  جو چاہے  کرے  اور جو چاہے  حکم دے  ہاں  اس نے  اپنے  کرم سے  وعدہ فرما لیا ہے  کہ مسلمانوں  کو جنت میں  داخل فرمائے  گا اور اس نے  وعدہ فرما لیا ہے  کہ کفر کے  سوا ہر چھوٹے  بڑے  گناہ کو  جسے  چاہے  معاف فرما دے  گا۔ 
عقیدہ ۲۸ :
اس کے  ہر فعل میں  کثیر حکمتیں  ہیں  جو فاعل کی طرف رجوع کرے  نہ اُس فعل کے  لئے  غایت کہ غایت کا حاصل بھی وہی غرض ہے  اور نہ اس کے  افعال علّت و سبب کے  محتاج، اس نے  اپنی حکمتِ بالغہ کے  مطابق عالم اسباب میں  مسّبیات کو اسباب سے  ربط فرما دیا ہے  آنکھ دیکھتی ہے  کان سنتا ہے  آگ جلاتی ہے  پانی پیاس بجھاتا ہے  وہ چاہے  تو آنکھ سُنے  کان دیکھے  پانی جلائے  آگ پیاس بجھائے  نہ چاہے  تو لاکھ آنکھیں  ہون دن کو پہاڑ نہ سُوجھے ، کروڑ آگیں  ہوں  ایک تنکے  پر داغ نہ آئے  کس قہر کی آگ تھی جس میں  ابراہیم علیہ الصّلاۃ والسلام کو کافروں  نے  ڈالا۔ کوئی پاس نہ جا سکتا تھا۔ گو پھن میں  رکھ کے  پھینکا جب آگ کے  مقابل پہنچے  جبریل امین علیہ الصلاۃ والسلام حاضر ہوئے  اور عرض کی کہ ابراہیم کچھ حاجت ہے  فرمایا :

عِلْمُہٗ بِحَالِیْ کَفَانِیْ عَنْ سُوئَ ا لِیْ


احتیاج خوک آنجاچہ حاجت است 

ارشاد ہوا :
یاٰ نَار کُوْ نِیْ بَرْداً وً سَلٰماً عَلیٰ اِبرَاھِْیمْ

( اے  آگ ٹھنڈی ہو جا ابراہیم پر )


اس ارشاد کو سُن کر روئے  زمین پر جتنی آگیں  تھیں  سب ٹھنڈی ہو گئیں  کہ شاید مجھی سے  فرمایا جاتا ہو اور یہ تو ایسی ٹھنڈی ہوئی کہ علماء فرماتے  ہیں  کہ اگر اس کے  ساتھ وَّسلمٰاً کا لفظ نہ فرما دیا جاتا کہ ابراہیم پر ٹھنڈی اور سلامتی ہو جا تو اتنی ٹھنڈی ہو جاتی کہ اس کی ٹھنڈک ایذا دیتی۔ 
  باب ۲              عقائد متعلّقۂ نبوت


مسلمان کے  لئے  جس طرح ذات و صفات کا جاننا ضروری ہے  کہ کسی ضروری کا انکار نہ محال کا اثبات اسے  کافر نہ کر دے  اسی طرح نہ جاننا بھی ضروری ہے  کہ نبی کے  لئے  کہا جائز ہے  اور کیا واجب اور کیا محال کہ واجب کا انکار اور محال کا اقراس موجب کُفر ہے  اور بہت ممکن ہے  کہ آسمیک نادانی سے  خلاف عقیدہ رکھے  ہا خلاف بات زبان سے  نکالے  اور ہلاک ہو جائے ۔ (المعتمد ص ۱۰۰ ، ۱۶۰)۔ 
عقیدہ ۱  :
نبی اس بشر کو کہتے  ہیں  جسے  اللہ تعالیٰ نے  ہدایت کے  لئے  وحی بھیجی اور رسول بشر ہی کے  ساتھ خاص نہیں  بلکہ ملائکہ میں  بھی رسہل ہیں ۔ (الاربعین ص ۳۳، شرح عقائد ص ۹۴)۔ 
عقیدہ ۲  :    
انبیاء سب بشر تھے  اور مرد جن نبی ہوا نہ عورت (قرآن کریم سورہ جن ص ۲۹ شرح عقائد)۔ 
عقیدہ ۳  :
اللہ عزوجل پر نبی کا بھیجنا واجب نہیں  اس نے  اپنے  فضل و کرم سے  لوگوں  کی ہدایت کے  لئے  انبیاء بھیجے ۔ (اصول بزددی ص ۱۲۶)۔ 
عقیدہ ۴  :
نبی ہونے  کے  لئے  اس پر وحی ہونا ضروری ہے  خواہ فرشتہ کی معرفت ہو یا بلا واسطہ۔ (تمہید ص ۱۲۶)۔ 
عقیدہ ۵  :
بہت سے نبیوں  پر اللہ تعالیٰ نے  صحیفے  اور آسمانی کتابیں  اتاریں ۔ ان میں  سے  چار کتابیں  بہت مشہور ہیں ۔ تورات حضرت موسیٰ علیہ السلام پر، زبور حضرت داؤد علیہ السلام پر، انجیل حضرت عیسیٰ علیہ السلام پر، قرآن عظیم کہ سب سے  افضل کتاب ہے  سب سے  افضل رسول حُضور پُر نور احمد مجتبیٰ محمدِ مصطفیٰ ﷺ پر۔ کلامِ الٰہی میں  بعض کا بعض سے  افضل ہونا اس کے  یہ معنی ہیں  کہ ہمارے  لئے  اس میں  ثواب زائد ہے   ورنہ اللہ ایک اس کا کلام ایک اس میں  افضل و مفضول کی گنجائش نہیں ۔ (شرح عقائد و نبراسص ۱۰۰، ۴۶۵)۔ 
عقیدہ ۶  :
سب آسمانی کتابیں  اور صحیفے  حق ہیں  اور سب کلامُ اللہ ہیں  اور ان میں  جو کچھ ارسشاد ہوا سب پر ایمان ضروری ہے  مگر یہ بات البتہ ہوئی کہ اگلی کتابوں  کی حفاظت اللہ تعالیٰ نے  اُمّت کے  سپرس کی تھی ان سے  اس کا حفظ نہ ہو سکا کلامِ الٰہی جیسا اُترا تھا اد کے  ہاتھوں  میں  ویسا ہی باقی نہ رہا بلکہ شریروں  نے  یہ کیا کہ ان میں  تحریفیں  کر دیں  یعنی اپنی خواہش کے  مطابق گھٹا بڑھا دیا لہذا جب کوئی بات ان کتابوں  کی ہمارے  سامنے  پیش ہو تو اگر وہ ہماری کتاب کے  مطابق ہے  ہم اس کی تصدیق کریں  گے  اور اگر مخالف ہے  تو یقین جانیں  گے  کہ ان کی تحریفات سے  ہے  اور اگر موافقت مخالفت کچھ معلوم نہیں  تو حکم ہے  کہ ہم اس بات نے نہ تصدیق نہ تکذیب بلکہ ہوں  کہیں  کہ :

            اٰمَنْتُ بِاللَّہ ِ وَ مَلاٰئِکتَہ وَ کُتُبِہ وَ رُسُلِہ

(اللہ اوراس کے  فرشتوں  اور اس کی کتابیں  اور اس کے  رسولوں  پر ہمارا ایمان ہے ) 

(حدیث صحیح،  نبراس ص ۳۶۵)


عقیدہ  ۷ :
چونکہ نہ دین ہمیشہ رہنے  والا ہے  لہٰذا قرآن عظیم کی حفاظت اللہ عزوجل نے  اپنے  ذمہ رکھی فرماتا ہے ۔ 
اِنَّا نَحْنُ نَزَّلنَا الِّذکْرَ وَ اِ نَّا لَحَافِظُوْنَ   (قرآن کریم)

(بے  شک ہم نے  اتارا اور بے  شک ہم اس کے  ضرور نگہبان ہیں )


لہٰذا اس میں  کسی حرف با نقطہ کی کمی بیشی محال ہے  اگرچہ تمام دنیا اس کے  بدلنے  پر جمع ہو جائے  تو جو یہ کہے  کہ اس میں  کے  کچھ پارے  یا سورتیں  یا آیتیں  بلکہ ایک حرف بھی کسی نے  کم کر دیا یا بدل دیا قطعاً کافر ہے  کہ اُس نے  آیت کا انکار کیا جو ہم نے  ابھی لکھّی۔ 
عقیدہ  ۸ :
قرآن مجید کتابُ اللہ ہونے  پر اپنے  آپ دلیل ہے  کہ خود اعلان کے  ساتھ کہہ رہا ہے ۔ 
وَاِنْ کُنْتُمْ فَیْ رَْیبٍ مِمَّا نَزَّلنَا عَلیٰ عَبْدِنَا فَاتُوْ بِسُوْرَۃٍ مِنْ ِمّثلِہص وَادْعُوْا شُھَدَآء کُمْ مِنْ دُوْنْالَّلہِ اِنْ کُنتُمْ صٰدِقِیْنَ ْ فَاِنْ لَّمْ تَفعَلُوْا  وَلَنْتَفعَلُوْافَاتَّقُو النَّارَ الّتیِ وَقُوْدُھَاالنَّاسُ وَالْحِجَارَۃُ ج  اُعِدَّتْ لِلکٰفِرِیْنَ ْ   

(اگر تم کو اس کتاب میں  جو ہم نے  اپنے   سب سے  خاص بندے  [محمد ﷺ] پر اُتاری کوئی شک ہو تو اس کی مثل کوئی چھوٹی سی سُورت کہہ لاؤ  اور اللہ کئے  سوا اپنے  سب حمایتیوں  کو بلا لو اگر تم سچے  ہو تو اگر نہ کرسکو اور ہم کہہ دیتے  ہیں  ہرگز اہسا نہ کر سکو گے  تو اس آگ سے  ڈرو جس کا ایندھن آدمی اور پتھر ہیں  جو کافروں  کے  لئے  تیار کی گئی ہے  لہٰذا کافروں  نے اس کے  مقابلہ میں  جی توڑ کوششیں  کیں  مگر اس کی مشل ایک سطر نہ بنا سکے  نہ بناسکیں گے ۔ )

مسئلہ  :
اگلی کتابیں  انبیاء ہی کو زبانی یاد ہوتیں  قرآن عظیم کا معجزہ ہے  کہ مسلمانوں  کا بچہ بچہ یاد کر لیتا ہے ۔ 
عقیدہ ۹ :
قرآن عظیم کی سات قرأتیں  سب سے  مشہور اور متواتر ہیں  ان میں  معاذ اللہ کہیں  اختلاف معنی نہیں  وہ سب حق ہیں  اس میں  اُمّت کے  لئے   آسانی نہ ہے  کہ جس کے  لئے  جو قرأت آسان ہو وہ پڑھے  اور حکم یہ ہے  کہ جس ملک میں  جو قرأت رائج ہو عوام کے  سامنے  وہی پڑہی جائے  جیسے  ہمارے  ملک میں  قرأت عاصم بروایت حفص کہ لوگ ناواقفی سے  انکار کریں  گے  اور وہ معاذ اللہ کلمہ کفر ہو گا۔ 
عقیدہ ۱۰  :

قرآن مجید نے  اگلی کتابوں  کے  بہت سے  احکام منسو خ کر دیئے  ہیں  قرآن مجید کی بعض آیتوں  نے  بعض آیات کو منسوخ کر دیا۔ 
عقیدہ ۱ ۱ :
نسخ کا مطلب یہ ہے  کہ بعض احکام کسی خاص وقت کت کے  لئے  ہوتے  ہیں  مگر یہ ظاہر نہیں  کہا جاتا کہ یہ حکم فلاں  وقت تک کیلئے  ہے  جب میعاد پوری ہو جاتی ہے  تو دوسرا حکم نازل ہو جاتا ہے  جس سے  بظاہر یہ معلوم ہوتا ہے  کہ پہلا حکم اٹھا دیا گیا اور حقیقتاً دیکھا جائے  تو اُس کے  وقت کا ختم ہو جانا بتایا گیا۔  منسوخ کے  معنی بعض لوگ باطل ہونا کہتے  ہیں  نہ بہت سخت بات ہے  احکامِ الہیہ سب حق ہیں  باطل کی رسائی کہاں ۔ 
عقیدہ ۱۲  :
قرآن کی بعض باتیں  محکم ہیں  کہ ہماری سمجھ میں  آتی ہیں  اور بعض متشابہ کہ ان کا پورا مطلب اللہ اور اللہ کے  حبیب کے  سوا کوئی نہیں  چابتا۔ متشابہ کی تلاش اور اس کے  معنی کی کنکاس وہی کرتا ہے  جس کے  دل میں  کجی ہو۔ 
عقیدہ ۱۳  :
وحی نبہت انبیاء کے  لئے  خاص ہے  جو اسے  کسی غیر نبی کے  لئے  مانے  کافر ہے  نبی کو خواب میں  جو چیز بتائی جائے  وہ بھی وحی ہے  اپس کے  جھوٹے  ہونے  کا احتمال نہیں  ولی کے  دل میں  بعض وقت سوتے  یا جاگتے  میں  کوئی بات القا من جانب شیطان ہو نہ کاہن ساحر اور دیگر کفّار و فساق کے  لئے  ہوتی ہے  (قرآن مجید و معتقد ص ۱۱۷)۔ 
عقیدہ ۱۴  :
نبوت ایسی نہیں  کہ آدمی عبادت و ریاضت کے  ذرہو سے  حاصل کر سکے  بلکہ محض عطائے  الٰہی ہیہ کہ جسے  چاہتا ہے  اپنے  فضل سے  دیتا ہے  ہاں  دیتا اسی کو ہے  جسے  اس منصبِ عظیم کے  قابل بناتا ہے  جو قبل حصولِ نبوت کر چکتا ہے  اور اپنے  نسب و جسم و قول و فعل و حرکات و سکنات میں  ہرایسی بات سے  منزّہ ہوتا ہے  جو باعثِ نفرت ہو اسے  عقل کامل عطا کی جاتی ہے  جو اوروں  کے  عقل سے  بدرجہا زائد ہے  کسی حکیم اور کسی فلسفی  کی عقل اس کے  لاکھوں  حصّہ تک نہیں  پہنچ سکتی۔ 
                   اللُّہ یَعلَمُ حَیْثُ یَجْعَلُ رِسٰلَتَہُ ذَالِکَ فَضْلُ اللّہِ یؤتِیہِ مَنْ یَّشآ ءُ وَاللَّہ ُ ذُوْ الفَضْلِ العَظِیْمِ   


اور جو اسے  طرح مانے  کہ آدمی اپنے  کسب و ریاضت سے  منصب نبوت تک پہنچ سکتا ہے  کافر ہے ۔ (المنتقد ص ۱۱۴، مسایرہ و مسامرہ ص ۲۲۶ تمہید و معتقد ص ۱۱۷)۔ 
عقیدہ ۱۵  :
جو شخص نبی سے  نبوت کا زوال جائز جانے  کافر ہے ۔ (اربعین ص ۳۲۹)۔ 
عقیدہ ۱۶  :
نبی کا معصوم ہونا ضروری ہے  اور یہ عصمت نبی اور ملک کا خاصہ ہے  کہ نبی اور فرشستہ کیھ سوا کوئی معصوم نہیں  اماموں  کو انبیاء کی طرح معصوم سمجھنا گمراہی اور بد دینی ہے ۔ عصمت انبیاء کے  یہ معنی ہیں  کہ ان کے  لئے  حفظ الٰہی کا وعدہ ہو لیا ہے  بخلاف ائمہ و اکابر اولیاء کے  کہ اللہ عزوجل انہیں  محفوظ رکھتا ہے  ان سے  گناہ ہوتا نہیں   مگر ہو تو شرعاً محال جس کے  سبب ان سے  صدورِ گناہ شرعاً محال بھی نہیں ۔ (اربعین ص ۳۲۹)۔ 
عقیدہ ۱۷  :
انبیاء  علیہم السلام شفت و کفر اور ہرایسے  امر سے  جو خلق کے  لئے  باعثِ نفرت ہو جعسے  کذب و خیانت و جہل و غیر ہا صفات ذمیمہ سے  نیز ایسے  افعال سے  جو وجائت اور مرّوت کے  خلاف ہیں  قبل نبوت اور بعد نبوت بالاجماع معصوم ہیں  اور کبائر سے  بھی مطلقاً معصوم ہیں  اور حق یہ ہے  کہ تعمداً صغائر سے  بھی قبل نبوت اور بعد نبوت معصوم ہیں ۔ (اصول بزددی ص ۱۶۷)۔ 
عقیدہ ۱۸  :
اللہ تعالیٰ نے  انبیاء علیہم السلام پر بندوں  کے  لئے  جتنے  احکام نازل فرمائے  انہوں  نے  وہ سب پہنچا دیے  جو یہ کہے  کہ کسی حکم کو کسی نبی نے  چھپا رکھا تقیّہ یعنی خوف کی وجہ سے  یا اور کسی وجہ سے  نہ پہچانا کافر ہے ۔ (منتقد ص ۱۲۱)۔ 
عقیدہ ۱۹  :

احکام تبلیغیہ میں  انبیاء  سے  سہو دنسیان محال ہے ۔ (مسامرہ ص۲۳۶)۔ 
عقیدہ ۲۰ :
ان کے  جسم کا برص و جذام وغیرہ ایسے  امراض ہے  جن سے  تنفّر ہوتا ہے  پاک ہونا ضروری ہے ۔ (منتقد و مسامرہ ص ۱۲۳، ۲۲۶)۔ 
عقیدہ ۲۱  :
اللہ عزوجل نے  انبیاء علیہم السلام کو اپنے  غیوب پر اطلاع دی زمین و آسمان کا ہر ذرّہ ہر نبی کے  پیشِ نظر ہے  مگر یہ علم غیب کہ ان کو ہے  اللہ کے  دیے  سے  ہے  لہذا ان کا علم عطائی ہو اور علم عطائی اللہ عزوجل کے  لئے  محال ہے  کہ اس  کی کوئی صفت کوئی کسی کا دیا ہوا نہیں  ہو سکتا بلکہ ذاتی ہے  جو لوگ انبیاء بلکہ سید الانبیاء ﷺ سے  مطلق علم غیب کی نفی کرتے  ہیں  وہ قرآنِ عظیم کی اس آیت کے  مصداق ہیں ۔ 
  اَفَتُوئُ مِنُوْنَ  بِبَعْضِ الکَتٰبِ وَ تَکْفُرُونَ بِبَعْضٍْ
(قرآنِ عظیم کی بعض باتیں  مانتے  ہیں  اور بعض کے  ساتھ کُفر کرتے  ہیں )


کہ آیت نفی دیکھتے  ہیں  اور ان آیتوں  سے  جن باتیں  مانتے  ہیں  اور بعض دے  ساتھ کُفر عطا کیا جانا بیان کیا گیا ہے  انکار کرتے  ہیں  حالانکہ نفی و اثبات دونوں  حق ہیں  کہ نفی علم ذاتی کی ہے  کہ یہ خاصہء اُلوہیت ہے  اثبات عطائی کاہے  کہ یہ انبیاء کی شایانِ شان ہے  اور منافی اُلوہیت ہے  اور نہ کہنا کہ ہر ذرہ کا علم نبی کے  لئے  مانت نائے  تو خالق و مخلوق کی مساات لازم آئے  گی باطل محض ہے  کہ مساوات تو جب لازم آئے  کہ اللہ عزوجل کیلئے  بھی اتنا ہی علم ثابت کیا جائے  اور نہ نہ کہے  گا مگر کافر، ذرّات والم متناہی ہیں  اور اس کا علم غیر متنایہ ورنہ جہل لازم آئے  گا اور یہ محال کہ خدا جہل سے  پاک نیز ذاتیؔ و عطائی کا فرق بیان کرچے  پر بھی مساوات کا الزام دینا صراحتہً  ایمان  و  اسلام کے  خلاف ہے  کہ اس فرق کے  ہوتے  ہوئے  مساوات ہو جایا کرے  تو کازم کہ ممکن و واجب میں  معاذاللہ مساوی ہو جائیں  کہ ممکن بھی موجود ہے  اور واجب بھی موجود اور موجود میں  مساوی کہنا صریح کُفر کھلا شرک ہے ۔ انبیاء علیہ السّلام غیب کی خبر دینے  کے  لئے  آتے  ہیں  کہ جنت و نارو حشر و نشر و عذاب و ثواب غیب نہیں  تو اور کیا ہیں  ان کا منصب ہی یہ ہے  کہ وہ باتیں  ارشاد فرمائیں  جن تک عقل و حواس کی رسائی نہیں  اور اسی کا نام غیب ہے  اولیاء کو بھی علمِ غیب عطائی ہوتا ہے  مگر بواسطہ انبیاء کے ۔ 
عقیدہ ۲۲ :
انبیائے  کرام تمام مخلوق یہاں  تک کہ رسل ملائکہ سے  افضل ہیں ۔ ولی کتنا ہی بڑے  مرتبہ والا ہو کسی نبی کے  برابر نہیں  ہو سکتا جو کسی غیر نبی کو نبی سے  افضل یا برابر بتائے  کافر ہے ۔ 
عقیدہ ۲۳ :
نبی کی تعظیم فرضِ عین بلکہ اصل تمام فرائض ہے  کسی نبی کی ادنیٰ توہین یا تکذیب کفر ہے ۔ 
عقیدہ ۲۴ :
حضرت آدم علیہ السلام سے  ہمارے  حضور سیّد عالم ﷺ تک اللہ تعالیٰ نے  بہت سے  نبی بھیجے  بعض کا صریح ذکر قرآن مجید میں  ہے  اور بعض کا نہیں  جن کے  اسمائے  طیّبہ بالتصریح قرآن مجید میں  ہیں  وہ یہ ہیں  حضرت آدم علیہ السّلام، حضرت نوح علیہ السّلام، حضرت ابراہیم علیہ السّلام ، حضرت اسماعیل علیہ السّلام، حضرت اسحاق علیہ السّلام، حضرت یعقوب علیہ السّلام، حضرت یوسف علیہ السّلام، حضرت موسیٰ علیہ السّلام، حضرت ہارون علیہ السّلام، حضرت شعیب علیہ السّلام، حضرت لُوط علیہ السّلام، حضرت ہود علیہ السّلام، حضرت داؤد علیہ السّلام، حضرت سلیمان علیہ السّلام، حضرت ایّوب علیہ السّلام، حضرت الیاس علیہ السّلام، حضرت الیسع علیہ السّلام، حضرت یحیٰ علیہ السّلام، حضرت عیسیٰ علیہ السّلام، حضرت یُونس علیہ السّلام، حضرت ادریس علیہ السّلام، حضرت ذوالکفل علیہ السّلام، حضرت صالح علیہ السّلام، حضورِ سیّد المرسلین محمد ﷺ۔  (قرآنِ مجید)۔ 
 عقیدہ ۲۵ : 
حضرت آدم علیہ السلام کو اللہ تعالیٰ نے  بے  ماں  باپ کے  مٹی سے  پیدا کیا اور اپناا خلیفہ کیا اور تمام اسماء مسمئات کا علم دیا۔ ملائکہ کو حکم دیا کہ ان کو سجدہ کریں  سب نے  سجدہ کیا شیطان کہ از قسم جِنّ تھا مگر بہت بڑا عابد زاہد تھا یہاں  تک کہ گر وہ ملائکہ میں  اس کا شمارتھا۔ باانکار پیش آیا  ہمیشہ کے  لئے  مردود ہوا۔ (قرآن کریم)۔ 
عقیدہ ۲۶ :
حضرت آدم علیہ السلام سے  پہلے  انسان کا وجود نہ تھا بلکہ سب انسان ان کی اولاد ہیں  اسی وجہ سے  انسان کو آدمی کہتے  ہیں  یعنی اولاد ِ آدم اور حضرت آدم  علیہ السلام کو ابوالبشر کہتے  ہیں  یعنی سب انسانوں  کے  باب۔ 
عقیدہ ۲۷ :
سب سے  پہلے  نبی حضرت آدم علیہ السلام ہوئے ۔ اور سب میں  پہلے  رسول جو کُفار پر بھیجے  گئے  حضرت نوح علیہ السلام ہیں انہوں  نے  ساڑھے  نہ سو برس ہدایت فرمائی اد کے  زمانہ کے  کفّار بہت سخت تھے  ہر قسم کی تکلیفیں  پہنچاتے  استہزاء  کرتے  اتنے  عرصے  میں  گنتی کے  لوگ مسلمان ہوئے   باقیوں  کو جب ملاحظہ فرمایا کہ ہرگز اصلاح پذیر نہیں  ہٹ دھرمی اور کُفر سے  باز نہ آئیں  گے  مجبور ہو کر اپنے  رب کے  حضور ان کے  ہلاک کی دُعا کی۔ طوفان آیااور ساری زمین ڈوب گئی صرف وہ گنتی کے  مسلمان اور ہر جانور کا ایک ایک جوڑا جو کشتی میں  لے  لیا تھا بچ گیا۔ (قرآن کریم)۔ 
عقیدہ ۲۸ :
انبیاء کی کوئی تعداد معین کرنا جائز نہیں  کہ خبریں  اس باب میں  مختلف ہیں  اور تعداد معین پر یعمان رکھنے  میں  نبی کو نبوت سے  خارج ماننے  یا غیر ئنی کو نبی جاننے  کا احدمال ہے  اور یہ داتوں  باتیں  کفر ہیں ۔ لہذاٰ یہ اعتقاد چاہیے  کہ اللہ کیہر نبی پر ہمارا ایمان ہے ،

عقیدہ ۲۹ :

نبیوں  کے  مختلف درنے  ہیں  بعض کو بعض پر فضیلت ہے  اور سب میں  افضل ہمارے  آقا و مولیٰ سیدالمرسلین ﷺ ہیں  حضور کے  بعد سب سے  بڑا مرتبہ حضرت ابراہیم علیہ السلام کا ہے  پھر حضرت موسیٰ علیہ السلام پھر حضرت عیسیٰ علیہ السلام اور حضرت نوح علیہ السلام کا ان حضرات کو مرسلین الوالعزم کہتے  ہیں  اور پانچوں  حضرات باقی تمام ینبیاء و مرسلین انس و انس و جن و جمیع مخلوقاتِ الٰہی سے  افضل ہیں  جس طرح حضور تمام رسولوں  کے  سردار اور سب سے  افضل ہیں  بلا تشبیہ حضور کے  صدقہ میں  حضور کی امّت تمام امتّوں  سے  افضل۔ 
عقیدہ ۳۰ :
تمام انبیاء اللہ عزوجل کے  حضور عظیم وجاہے  و عزت والے  ہیں ۔ ان کو اللہ تعالیٰ کے  نزدیک معاذااللہ چوڑے  چمار کی مثل کہنا کُھلی گستاخی اور کلمہ کفر ہے ۔ 
عقیدہ ۳۱ :
نبی کے  دعویٰ نبوت میں  سچے  ہونی کی ایک دلیل یہ ہے  کہ نبی اپنے  صدق کا اعلسنیہ دعویٰ فرماکر محالاتِ عادیہ کے  ظاہر کرنے  کا ذمہ لیتا ہے  اور منکروں  کو اس کی مثل کی طرف بلاتا ہے  اللہ عزوجل اس کے  دعویٰ کے  مطابق امر محال عادی ظاہر فرما دیتا ہے ۔ اور منکرین سب عاجز رہتے  ہیں  کہ اسی کو معجزہ کہتے  ہیں ۔ (شرح عقائدص ۹۴) جیسے  حضرت صالح علیہ السلام کا ناقہ۔ حضرت موسیٰ علیہ السلام کا عصا کا سانپ ہو جانا اور یدِبیضا اور حضرت عیسیٰ علیہ السلام کا مُردوں  کو جلا دینا اور مادر زاد اندھے  اور کوڑھی کو اچھا کر دینا۔  اور ہمارے  حضور کے  معجزے  تو بہت ہیں ۔ 
عقیدہ ۳۲ :
جو شخص نبی نہ ہو اور نبوت کا دعویٰ کرے  وہ کوئی محال عادی اپنے  دعویٰ کے  مابق ظاپر نہیں  کر سکتا ورنہ جُھوٹے  سچے  میں  فرق نہ رہے  گا۔ فائدہ نبی سے  جو بات خلافِ عادت قبل نبوت ظاہر ہو اس کو ارہاص کہتے  ہیں  اور ولی سے  جو ایسی بات صادر ہو اس کو کرامت کہتے  ہیں  اور عام مومنین سے  جو صادر ہو اس معونت کہتے  ہیں  اور بیباک فجّار یا کفّار سے  جو اُن کے  موافق ظاہر ہو یس کو استدراج کہتے  ہیں  اور ان کے  خلاف ظاہر ہو تو اہانت ہے  (خیالیص ۱۴۲)۔ 
عقیدہ ۳۳ :
انبیاء علیہم السلام اپنی اپنی قبروں  میں  اسی طرح بحیاتِ حقیقی زندہ ہیں  جیسے  دنیا میں  تھے  کھاتے  پیتے  ہیں  جہاں  چاہیں  آتے  جاتے  ہیں  وعدہ اللیہ کے  لئے  ایک آن کو ان پر موت طاری ہوئی پھر بدستور زندہ ہو گئے  ان کی حیات، حیاتِ شہدا سے  بہت ارفع و اعلیٰ ہے ۔ فلہذا شہید کا ترکہ تقسیم ہو گا اس کی بی بی بعد قدت نکاح کس سکتی ہے  بخلاف انبیاء کے  کہ وہاں  نہ جائز نیں  یہاں  تک جو عقائد بیان ہوئے  ہیں  اُن میں  تمام انبیاء علیہم السلام شریک ہیں  اب بعض وہ اُمور جو نبی ْﷺ کے  خصائص میں  ہیں  بیان کئے  جاتے  ہیں ۔ 
عقیدہ ۳۴ :
اور انبیاء کی بعثت خاص کسی قوم کو طرف ہوئی۔ حضور اقدس ﷺ تمام مخلوق انسان وجن بلکہ ملائکہ حیوانات جمادات سب کی طرف مبعوث ہوئے  ہیں  جس طرح انسان کے  ذمہ حضور کی اطاعت فرض ہے  ہو ہیں  ہر مخلوق پر حضور کی فرماں  برداری ضروری۔ (تمہیدص ۷۶، مسامرہص ۲۳۶،  المنتقدص ۱۳۷، ۱۲۶)۔ 
عقیدہ ۳۵ :

حضورِ اقدس ﷺ ملائکہ و انس و جن و حُور غلمان و حیوانات و جمادات غرض تمام عالم کے  لئے  رحمت ہیں  اور مسلمانوں  پر تو نہائت ہی مہربان۔ (قرآن کریم)۔ 
                                                      وما ارسلنٰک الا رحمتہ العالمین                 


عقیدہ ۳۶ :

حضور خاتم النبیین ہیں  یعنی اللہ عزوجل نے  سلسہ نبوت حضور پر ختم کر دیا کہ حضور کے  زمانہ میں  یا بعد کوئی نیا نبی نہیں  ہو سکتا جو حضور کے  زمانہ میں  یا حضور کو بعد کسی کو نبوت  ملنا مانے  یا جائز جانے  کافر ہے ۔ (قرآن کریم ما کان محمد الایتہ و مسامرہص ۲۳۷ و شرح عقائدص ۵۷)۔ 
عقیدہ ۳۷ :
حضور افضل جمیع مخلوق الٰہی ہیں  کہ اوروں  کو فرداً جو کمالات عطا ہوئے  حضور میں  ہو سب جمع کر دیے  گئے  اور اد کے  علاوہ حضور کو وہ کمالات ملے  جن  میں  کسی کا حصہ نہیں  بلکہ اوروں  کہ جو کچھ ملا حضور کے  طفیل میں  بلکہ حضور کے  دستِ اقدس سے  ملا بلکہ کمال اس کئے  کمال ہوا کہ حضور کی صفت ہے  اور حضور اپنے  رب کے  کسم سے  اپنے  نفس ذات میں  کامل و اکمل ہیں  حضور کا کمال کسی وصف سے  نہیں  بلکہ اس وصف کا کمال ہے  کہ کامل صفت بن کر خود کمال و کامل و مکمل ہو گیا کہ جس میں  پایا جائے  اس کو کامل بنادے ۔ (المنتقدص ۱۲۹)۔ 
عقیدہ ۳۸ :
محال ہے  کہ کوئی حضور کا مثل ہو جو کسی صفت خاصہ میں  کسی کو حضور کا مثل بتائے  گمراہ ہے  یا کافر (المعتقدص ۱۳۳)۔ 
عقیدہ ۳۹ :
حضور کو اللہ عزوجل نے  مرتبہ محبوبیتِ کبریٰ سے  سرفراز فرمایا کہ تمام خلو جو جویائے  رضائے  مولا ہے  اور اللہ عزوجل طالب رضائے  مصطفیٰ ﷺ  (آیت معراج)۔ 
عقیدہ ۴۰ :
حضور کے  خصائص سے  معراج ہے  کہ مسجد حرام سے  اقصیٰ تک اور وہاں  سے  ساتوں  آسمان اور کُرسی و عرش تک بلکہ بالائے  عرش رات کے  ایک خفیف حصہ میں  مع جسم تشریف لے  گئے  اور وہ قرب حاصل ہوا کہ کسی بشر و ملک کو کبھی نہ حاصل ہوا،  نہ ہو اور جمال الٰہی بچشمِ سر دیکھا اور کلام ِ الٰہی بلاواسطہ سنا اور تمام ملکوت السمٰوات والارض کو بالتفصیل ذرّہ ذرّہ کی نیاز مند ہے  یہاں  تک کہ حضرت ابراہیم خلیل اللہ علیہ السلام (مسلمص ۱۰۱)۔ 
عقیدہ۴۱  :
قیامت کے  دن مرتنہ شفاعت کبریٰ حضور کے  خصائص سے  ہے  کہ جب تک حضور فتح باب شفاعت نہ فرمائیں  گے  کسی کو مجالِ شفاعت نہ ہو گی بلکہ حقیقتہً جتنے  شفاعت کرنے  والے  ہیں  حضور کے  دربار میں  شفاعت لائیں  گے  اور اللہ عزوجل کے  حضور مخلوقات میں  صرف حضور شفیع ہیں  اور یہ شفاعت کُبریٰ مومن کافر مطیع عاصی سب کے  لئے  ہے  کہ وہ انتظٓر حساب جو سخت جانگزا ہو گا جس کے  لئے  کوگ تمنائیں  کریں  گے  کہ کاش جہنم میں  پھینک دیے  جاتے  اور اس انتظار سے  نجات پاتے  اس بلا سے  چھٹکارا کفّار کو بھی حضور کی بدولت ملے  گا جس پر اوّلین و آخرین موافقین و مخالفین مومنین و کافرین سب حضور کی حمد کریں  تے  اسی کا نام مقامِ محمود ہے  اور شفاعو کے  اور اقسام بھی ہئں  مثلاً بہتوں  کی بلا حساب جنت میں  گے  جن میں  چار ارب نوّے  کروڑ کی تعداد معلوم ہے  اس سے  بہت زائد اور ہیں  جو اللہ و رسول کے  علم میں  ہئں  بہیترے  وہ ہوں  گے  جن کا حساب ہو چکا ہے  اور مستحق جہنم ہو چکے  ان کو جہنم سے  بچائیں  گے  اوربعضوں  کی شفاعت فرماکرجہنم سے  نکالیں  گے  اور بعضوں  کے  درجات بلند فرمائیں  گے  اور بعضون سے  تخفیف عذاب فرمائیں  گے ۔ 
عقیدہ ۴۲ :

ہر قسم کی شفاعت حضور کے  لئے  ثابت ہے  شفاعت بالو جاہتہ، شفاعت بالمحیتہ، شفاعت بِالْاِذْن ان میں  سے  کا انکار وہی کرے  گا جو گمراہ ہے ۔ 
عقیدہ ۴۵ :
منصبِ شفاعت حضور کو دیا جا چکا ہے  حضور فرماتے  ہیں  ﷺ  اُعْطِیْتُ الشُّفاعَتَہ اور ان کا رب فرماتا ہے 
                                         وَاسْتَغْفِرْ لِذَنْبکَ وَلِلْمُوئْ مِنِیْیْنَ وَالْمُوئُ مِنَا تِ



   (مغفرت چاہو اپنے  خاصوں  کے  گناہوں  اور عام مومنین و مومنات کے  گناہوں  کی)


اور کس کا نام ہے 
(اَللَّھُمَّ ارْزُقْنَا شَفَاعَتَہ حَبِیْبِکَ الْکَرِیْمِ یَوْمَ لا یَنْفَعُ مَالٌ وَلا بَنُوْنَ اإلَّا مَنْ اَتَی اللہ َ بِقَلْبٍ سَلِیْمٍ)
شفاعت کے  بعض احوال نیز دیگر خصائص جو قیامت کے  دن ظاہر ہوں  گے  احوالِ آخرت میں  انشاء اللہ تعالیٰ بیان ہوں  گے ۔ 
عقیدہ ۴۶ :
حضور کی اطاعت میں  اطاعتِ الٰہی ہے  طاوتِ الٰہی بے  طاوت حضور ناممکن ہے  یہاں  تک کہ آدمی اگر فرض نماز میں  ہو اور حضور اسے  یاد فرمائیں  فوراً جواب دے  اور حاضر خدمت ہو اور نہ شخص کتنی ہی دیر تک حضور سے  کلام کرے  بدستور نماز میں  ہے  اس سے  نماز میں  کوئی خلل نہیں ۔ 
عقیدہ ۴۷ :
حضور اقدس ﷺ کی تعظیم یعنی اعتقاد عظمت جزو ایمان ورکنِ ایمان ہے  اور فعل تعظیم ایمان ہر فرض سے  مقدم ہے  اس کی اہمیت کا پتہ اس حدیث سے  چلتا ہے  کہ غزوہ خیبر سے  واپسی میں  منزل صہبا پر نبی ﷺ نے  نماز عصر پڑھی تھی آنکھ سے  دیکھ رہے  تھے  کہ وقت جارہا ہے  مگر اس خیال سے  کہ زانہ سر کاؤں  تو شاید خواب مبارک میں  خلل آئے  زانہ نہ ہٹایا یہاں  تک کہ آفتاب غروب ہو گیا جب چشمِ اقدس کھلی مولیٰ علی نے  اپنی نماز کا حال عرض کیا حضور نے  حکم دیا ڈوبا ہوا آفتاب پلٹ آیا۔ مولیٰ علی نے  نمار ادا کی پھر ڈوب گیا اس سے  اس سے  ثابے  ہوا کہ افضل العبادت نماز اور وہ بھی صلوٰۃ وسطی نمازِ عصر مولیٰ علی نے  حضور کی نیند پر قربان کر دی کہ عبادتیں  بھی ہمیں  حضور ہی کے  صدقہ میں  ملیں  دوسری حدیث اسکی تائید میں  یہ ہے  کہ غارِ ثور میں  پہلے  صدیق اکبر رضی اللہ تعالیٰ عنہ گئے  اپنے  کپڑے  پھاڑ پھاڑ کر اس کے  سوراخ بند کر دئیے  ایک سوراخ باقی رہ گیا اس میں  پاؤں  کا انگوٹھا رکھ دیا پھر حضور اقدس ﷺ کو بلایا تشریف لے  گئے  اور ان کے  زانو پر سرِاقدس رکھ کر آرام فرمایا اس غارمیں  ایک سانپ مشتاق زیارت رہتا تھا اس نے  اپنا سَر صدیق اکبر کے  پاؤں  پر مَلا انہوں  نے  اس خیال سے  کہ حضور کی نیند میں  فرق نہ آئے  پاؤں  نہ ہٹایا آخر اس نے  پاؤں  میں  کاٹ لیں  جب صدیق اکبر کے  آنسو چہرہ انور پر گرے  چشمِ مبارک کھلی تو عرض کیا حضور نے  لعاب دہن لگا کیا فوراً آرام آگیا ہر سال وہ زہر عود کرتا باہ برس بعد  اسی سے  شہادت پائی۔ 
ثابت ہوا کہ جملہ فرائض فروع ہیں 
اصل الاصول بندگی اس تاجور کی ہے 
عقیدہ ۴۸ :
حضور کی تعظیم و توقیر جس طرح اس وقت تھی کہ حضور اس عالم میں  ظاہری نگاہوں  کے  سامنے  تشریف فرماتھے  اب بھی اسی طرح فرض اعظم ہے  جب حضور کا ذکر آئے  تو بکمالِ خشوع و خضوع و انکسار باادب سُنے  اور نام پاک سُنتے  ہی درود شریف پڑھنا واجب ہے ۔ 
اَللَّھُمَّ صَلِّ عَلیٰ سَیّدِنَا وَ مَوْلٰنَا مُحَمَّدٍ مَعْدِنِ الجُوْدِ وَالْکَرَمِ وَ اٰلَہِ وَ صَحْبِہِ الْعَظَامِ وَ بَارِکْ وَسَلَّمْ


اور حضور سے  محبت کی علامت یہ ہے  کہ بکثرت ذکر کرے  اور درود شریف کی کثرت کرے  اور نامِ پاک لکھے  تو اس کے  بعد ﷺ لکھے  بعض لوگ براہِ اختصار صلعم یاص لکھتے  ہیں  یہ محض ناجائز و حرام ہے  اور محبت کی یہ بھی  علامت ہے  کہ آل و اصحاب و مہاجرین و انصار و جمیع متعلقین و متوسلین سے  محبت رکھے  اور حضور کے  دشمنوں  سے  عداوت رکھے  اگرچہ وہ اپنا باپ یا بیٹا یا بھائی یا کُنبہ کے  کیوں  نہ ہوں  اور جو ایسا نہ کرے  وہ اس دعویٰ میں  جھوٹٓ ہے  کیا تم کع نہیں  معلوم کہ صحابہ کرام نے  حضور کی محبت میں  اپنے  سب عزیزعں  قریبوں  پاب بھائیوں  اور وطن کو چھوڑا اور یہ کعسے  ہو سکتا ہے  کہ اللہ و رسول سے  بھی محبت ہو اور ان کے  دشمنوں  سے  بھی اُلفت۔ ایک کو اختیار کر کہ ضدین جمع نہیں  ہو سکتیں  چاہے  جنت کی راہ چل یا جہنم کو جا۔ نیز علامتِ محبت یہ ہے  کہ شانِ اقدس میں  جو الفاظ استعمال کئے  جائیں  ادب میں  ڈوبے  ہوئے  ہوں  کوئی ایسا لفظ جس میں  کم تعظیمی کی بُو بھی ہو کبھی زبان پر نہ لائے  اگر حضور کو پکارے  تو نامِ پاک کے  ساتھ ندا نہ کرے  کہ نہ جائز نہیں  بلکہ یُوں  کہے  :

یٰا نَبیَّ  یَا رَسُوْلَ اللہ ِ یَا حَبِیْبَ اللَّہ ِ



اگر مدینہ طیبہ کی حاضری نصیب ہو تو روضہ شریف کے  سامنے  چار ہاتھ کے  فاصلہ سے  دست بستہ جیسے  نماز میں  کھڑا ہوتا ہے  کھڑا ہو کر سَر جُھکا ئے  ہوئے  صلاۃ و سلام عرض کرے  بہت قریب نہ جائے  نہ اِدھر اُدھر دیکھے  اور خبردار خبردار آواز نہ کرنا کہ عمر بھر کا سارا کیا دھرا اکارت جائے  اور محبت کی یہ نشانی بھی ہے  کہ حضور کے  اقوال و افعال و احوال لوگوں  سے  دریافت کرے  اور ان کی پیروی کرے ۔ 
 عقیدہ ۴۹ :
حضور کے  کسی قول و فعل و عمل و حالت کو جو بہ نظر حقارت دیکھے  کافر ہے ۔ 
عقیدہ ۵۰ :
حضور اقدس ﷺ اللہ عزوجل کے  نائب مطلق ہیں  تمام جہان حضور کے  تحت تصرف کر دیا گیا جو چاہیں  کریں  جسے  چاہیں  دیں  جس سے  جو چاہیں  واپس لیں ۔ تمام جہان میں  ان کے  عکم کا پھیرنے  والا کوئی نہیں  تمام جہان ان کا محکوم ہے  اور وہ اپنے  رب کے  سوا کسی کے  محکوم نہیں ۔ تمام آدمیوں  کے  مالک ہیں  جو انہیں  اپنا مالک نہ جانے  حلاوتِ سنت سے  محروم ہے ۔ تمام زمین ان کی ملک ہے  تمام جنت ان کی جاگیر ہے  ملکوت السٰوٰاتِ الارض حضور کے  زیرِ فرمان جنت و جار کی کنجیاں  دستِ اقدس میں  دے  دی گئیں  رزقؔ و خیر اور ہر قسم کی عطائیں  حضور ہی کے  دربار سے  تقسیم ہوتی ہیں  دنیاؔ و آخرت حضور کی عطا کا ایک حصہ ہے  احکامِؔ تشریعیہ حضور کے  قبصہ میں  کر دئیے  گئے  کہ جس پر جو چاہیں  حرام فرمادیں  اور جس کے  لئے  جو چاہیں  حلال کر دیں  اور جو فرض چاہیں  معاف فرمادیں ۔ 
عقیدہ ۵۱ :
سب سے  پہلے  مرتبہ نبوت حضور کو مِلا روز میثاق تمام انبیاء سے  حضور پر ایمان لائے  اور حضور کی نصت کرنے  کا عہد لیا گیا اور اسی شرط پر یہ منصبِ  اعظم ان کو دیا گیا۔ حضور نبی الانبیاء ہیں  اور تمام انبیائے  کرام حضور کے  اُمتی سب نے  اپنے  اپنے  عہد کریم میں  حضور کی نیابت میں  کام  کیا اللہ عزوجل نے  حضور کو اپنی ذات کا مظہر بنایا  اور حضور کے  نُور سے  تمام عالم کو منور فرمایا معنی ہر جگہ حضور تشریف فرماہیں ؎

کالشمس فی وسط السمائِ و نُورِھا

یغشی البلاد مشارقاً و مغارباً


مگر کورِ باطن کا کیا علاج ؎

گر نہ بنید بروز شپرچشم

چشمہ آفتاب راچہ گناہ

مسئلہ ضروریہ:
انبیائے  کرام علیہم الصلاۃ والسلام سے  جو لغزشیں  واقع ہوئیں  انکار ذکر تلاوتِ قرآن و روایت حدیث دے  سوا حرام اور سخت حرام ہے  اوروں  کو ان سرکاروں  میں  لب کشائی کی کیا مجال۔ مولیٰ عزوجل ان کا مالک ہے  جس محل پر جس طرح چاہے  تعبیر فرمائے  وہ اس کے  پیارے  بندے  ہیں  اپنے  رب کے  لئے  جس قدرچاہئیں  تواضع فرمائیں دوسرا ان کلماتگ کو سند نہیں  بنا سکتا اور خود ان کا اطلاق کرے  گا تو  مردودِ  بارگاہ ہو گا پھر اُنکے  یہ افعال جن کو ذلت و لغزش آدم علیہ الصلاۃ والسلام کو دیکھے  اگر وہ نہ ہوتی جنت سے  نہ اترتے  دنیا آباد نہ ہوتی نہ کتابیں  اترتیں  نہ رسول آتے  نہ جہاد ہوتے  لاکھوں  کروڑوں  مثوبات کے  درواچے  بند رہتے  ان سے  کا فتح یاب ایک لغزش آدم کا نتیجہ مبارکہ و ثمرہ طیبہ ہے  بالجملہ انبیاء علیہم الصلاۃ والسلام کی لغزش من و تو کس شمار میں  ہیں ۔ صدیقین کی حسنات سے  افضل و اعلیٰ ہے ۔ 
حسَناَتُ اْلاَبْرارَِسیاَّتِ المُقْرِِِبِینَ


تیسرا باب  :             ملائکہ کا بیان

عقیدہ  ۱  :
فرشتے  اجسام نوری ہیں  اللہ تعالیٰ نے  ان کو یہ طاقت دی ہے  کہ جو شکل چاہیں  نب جائیں  کبھی وہ انسان کی شکل میں  ظاہر ہوتے  ہیں  اور کبھی دوسری شکل میں ۔ ( الیواقیتص ۴۹ )

عقیدہ  ۲  :
وہ ہی کرتے  ہیں  جو حکم الٰہی ہے  خدا کے  حکم کے  خلاف کچھ نہیں  کرتے  نہ قصداً نہ خطائً وہ اللہ کے  معصم بندے  ہیں  ہر قسم کے  صغائر و کبائر سے  پاک ہیں ۔ ( قرآن کریم و یفعلون ما یوم ذن)،( تمہیدص ۱۵، شرح عقائدص ۹۹، اربعینص ۳۳۵)  

عقیدہ  ۳  :
ان کو مختلف خدمتیں  سپرد ہیں  بعض کے  ذمہ حضرت انبیاء کرام کی خدمت میں  وحی لانا کسی کے  متعلق بدنِ انسان کے  اندر تصرف کرنا کسی کے  متعلق ذاکعین کا مجمع تلاش کرکے  اس میں  حاضر ہونا کسی کے  متعلق انسان کے  نامہ اعمال لکھنا بہتوں  کا دربارِ رسالت میں  حاضر ہونا کسی کے  متعلق سرکار میں  مسلمانوں  کی صلاۃ و سلام پہنچانا بعضوں  کے  متعلق مردوں  سے  سوال کرنا کسی کے  ذمہ قبض روح کرنا بعضوں  کے  ذمہ عذاب کرنا کسی کے  متعلق صور پھینکنا اور ان کے  علاوہ اور بہت سے  کام ہیں  جو ملائکہ انجام دیتے  ہیں ۔  (قرآن کریم)۔ 
عقیدہ  ۴  :
فرشتے  نہ مرد ہیں  نہ عورت (شرح عقائد و قرآن کریم کی مختلف آیات)

عقیدہ  ۵  :
ان کو ماننا یا خالق جاننا کُفر ہے  (قرآن کریم، شرح عقائدص ۹۹)۔ 
عقیدہ  ۶  :
انکی تعداد وہی جانے  جس نے  پیدا کیا اور اس کے  بتائے  سے  اس کا رسول۔ چار فرشتے  بہت مشہور ہیں ، جبریل و میکائیل و اسرافیل و عزرائیل علیہم السلام اور یہ سب ملائکہ پر فضیلت رکھتے  ہیں ۔ (تمہیدص ۱۴)

عقیدہ  ۷  :
کسی فرشتہ کے  ساتھ ادنیٰ گستاخی کُفر ہے ، جاہل لوگ اپنے  کسی دشمن یا مبغوض کو دیکھ کر کہتے  ہیں  کہ ملک الموت یا عزرائیل آگیا یہ قریب بکلمہ کُفر ہے ۔ (تمہیدص ۱۵)

عقیدہ  ۸  :
فرشتوں  کے  وجود کا انکار یا یہ کہنا کہ فرشتہ نیکی کی                                   قوت کو کہتے  ہیں  اور اس کے  سوا کچھ نہیں  یہ دونوں  باتیں  کُفر ہیں ۔  (حدیث مسلم و نبراسص ۴۶۰)

چوتھا باب :             جِنّ کا بیان

عقیدہ  ۱  :
یہ ٓاگ سے  پیدا کئے  گئے  ہیں  ان میں  بھی بعض کو یہ طاقت دی گئی ہیں  کو جو شکل چاہیں  بن جائیں  ان کی عمریں  بہت طویل ہوتی ہیں  ان کے  شریروں  کو شیطانکہتے  ہیں  یہ سب انسان کی طرح ذی عقل اور ارواح و اجسام والے  ہیں  ان میں  توالدوتناسل ہوتا ہے  کھاتے  پیتے  جیتے  مرتے  ہیں ۔ (قرآن کریم و حدیث و الاربعینص ۳۳۷)۔ 
عقیدہ  ۲  :
ان میں  مسلمان بھی ہیں  کافر بھیمگر ان کے  کفار انسان کی بہ نسبت بہت زیادہ ہیں  اور ان میں  کے  مسلمان نیک بھی ہیں  اور فاسق بھی سنی بھی ہیں  بد مذہب بھی اور ان میں  فاسقوں  کی تعداد بہ نسبت انسان کے  زائد ہے ۔ (قرآن و حدیث)۔ 
عقیدہ  ۳  :
ان کے  وجود کا انکار یا بدی کی قوت کا نام جن یا شیطان رکھنا کُفر ہے ۔ 
ْپانچواں  بیان :           عالمِ برزخ کا بیان

          
دنیا اور آخرت کے  درمیان ایک اور عالم ہے  جس کع برزخ کہتے  ہیں  (پ ۱۸۔ س  المومنون۔ آیہ ۱۰۰) مرنے  کے  بعد اور قیامت سے  پہلے  انس و جن کو حسبِ مراتب اس میں  رہنا ہوتا ہے  اور یہ عالم اس دنیا سے  بہت بڑا ہے ۔ دنیا کے  ساتھ برزخ کووہی نسبت ہے  جو ماں  کے  پیٹ کے  ساتھ دنیا کو برزخمیں  کسی کوآرام ہے  اور کسی کو تکلیف۔ 
عقیدہ  ۱  :
ہر شخص کو جتنی زندتی مقرر ہے  اس میں  نہ زیادتی ہو سکتی ہے  نہ کمی۔ (قرآن کریم  اعراف آیت ۱۳۴) ، جب زندگی کا قت پورا ہو جاتا ہے  اس وقت حضرت عزرائیل الیہ السلام قبضِ روح کے  لئے  آتے  ہیں ۔  (السجدہ ۱۱ ص ۲۱، ۲)  اور اس شخص کے  دہنے  یا بائیں  جہاں  تک نگاہ کام کرتی ہے  فرشتے  دکھائی دیتے  ہیں  مسلمان کے  آس پاس رحمت کے  فرشتے  ہوتے  ہیں  (مشکوٰۃص ۱۴۲) اور کافر کے  دہنے  بائیں  عذاب کے ۔ اس وقت ہر شخص پر اسلام کی حقانیت آفتاب سے  زیادہ روشن ہو جاتی ہے  مگر اس وقت کا ایمان معتبر نہیں  اس لئے  کہ حکم ایمان بالغیب ہے  اور اب نہ رہا بلکہ یہ چیزیں  مشاہدہ ہو گئیں ۔ 
عقیدہ  ۲  :
مرنے  کے  بعد روح کا تعلق بدنِ انسان کے  ساتھ باقی رہتا ہے  اگرچہ روح بدن سے  جُدا ہو گئی مگر بدن پر جو گزرے  گی رُوح ضرور اس سے  آگاہ و متاثر ہو گی جس طرح حیاتِ دنیا ہیں  ہوتی ہے  بلکہ اس سے  زائد دنیا میں  ٹھنڈا پانی سرد ہوا نرم فرش لذیذ کھانا سب باتیں  جسم پروار ہوتی ہیں ۔ مگر راحت و لذت روح کو پہنچتی ہے  اور ان کے  عکس بھی جسم ہی پر وارد ہوتے  ہیں  اور کُلف و اذیت روح پاتی ہے  اور روح کے  لئے  خاص اپنی راحت و الم کے  الگ اسباب ہیں  جن سے  سرور یا غم پیدا ہے  بعینہ یہی سب حالتیں  برزخ میں  ہیں ۔ 
عقیدہ  ۳  :
 مرنے  کے  بعد مسلمان کی روح حسبِ مرتبہ مختلف مقاموں  میں  رہتی ہے  بعض کی قبر پر بعض کی چاہ زمزم شریف ہیں ، بعض کی آسمان و زمین کے  دسمیان بعض کی پہلے  دوسرے  ساتویں  آسمان تک اور بعض کی آسمانوں  سے  بھی بلند اور بعض کی روحیں  زیر عرش قندیلوں  میں اور بعض کی اعلیٰ عیلین  میں  مگر کہیں  ہوں  اپنے  جسم سے  ان کو تولق بدستون سہتا ہے  جو کوئی قبر پر آئے  اسے  دیکھتے  پہچانتے  اس کی بات سنتے  ہیں  بلکہ روح کا دیکھنا قُرب قبر ہی سے  مخصوص نہیں  اس کی مثال حدیث میں  یہ فرمائی ہے  کہ ایک طائر پہلے  قفس میں  بند تھا اوع اب آزاد کر دیا گیا اور ائمہ کرام فرماتے  ہیں ۔ 
                ِانَّا الُّنُفوْ سُ القُدْسِیَّتَہ اِزَا تَجَرَّتْ عنِ الْعَلاَئِقِ الْبَدْنِیتَّہ

ِ                                 الصِّلَتْ بِاْلمَلاِ الاَعْلیٰ وَ تَریٰ وَ تَسْمَعُ الکُلُّ کاَلْمَشَاھِدِ

       (بیشک پاک جانیں  جب بدن کے  علاقوں  سے  جدا ہوتی ہیں  عالمِ بالا سے  مل جاتی ہیں  اور سب کچھ ایسا دیکھتی سنتی ہیں  جیسے  یہاں  حاضر ہیں )۔ 
        حدیث میں  فرمایا:

اِذَا مَا تَ الْمُوْ مِنُ یُخَّلیٰ سَرْبُہٗ یَسْرَحُ حَیْثُ شآئَ

       (جب مسلمان مرتا ہے  اس کی راہ کھول دی جاتی ہے  جہاں  چاہے  جائے )


شاہ عبدالعزیز صاحب لکھتے  ہیں  روح واقرب ہ بعدِ مکانی یکساں  است کافروں  کی خبیث روحیں  کی اُن کے  مرگھٹ یا قبر میں  رہتی ہے  بعض کی چاہ برہوت میں  کریمن میں  ایک نالہ ہے  بعض کی پللیل دوسری ساتویں  زمین تک بعض کی اس کے  بھی نیچے  سجّین میں  اور وہ کہیں  بھی ہو جو اس کی قبر یا مرگھٹ پر گزرے  اسے  دیکھتے  پہچانتے  بات سُنتے  ہیں  مگر کہیں  جاتے  آنے  کا اختیار نہیں  کہ قید ہیں ۔ 
عقیدہ  ۴  :
یہ خیال کہ وہ رعح کسی دوسرے  بدن میں  چلی جاتی ہے  خواہ وہ آدمی کا بدک ہو یا کسی جانور کا جس تناسخ اور آواگون کہتے  ہیں ۔ محض باطل اور اس کا ماننا کُفر ہے ۔ 
عقیدہ  ۵  :
موت کے  معنی روح کا جسم سے  جدا ہو جانا ہیں  نہ یہ کہ روح مر جاتی ہو جو روح کو فنا ماتے  بد مذہب ہے ۔ 
عقیدہ  ۶  :
مردہ کلام بھی کرتا ہے  اور اُس کے  کللام کو عوام جن اور انسان کے  سوا اور تمام حیوانات وغیرہ سنتے  ہیں  (بخاری جلد ۱ص ۱۸۴)۔ 
عقیدہ  ۷  : 
جب مردہ کو قبر میں  دفر کرتے  ہیں  اس وقت اس کہ قبر دباتی ہے  اگر وہ مسلمان ہے  تو اس کا دبانا ایسا ہوتا ہے  کہ جیسے  ماں  پیار میں  اپنے  بچے  کو زور سے  چپٹا لیتے  ہے ۔ (حدیث شریف) اور اگر کافر ہے  تو اس کی اس زور سے   دباتی ہے  کہ اِدھر کی پسلیاں  اُدھر اور اُدھر کی اَدھر ہو جاتی ہیں ۔ (ّشرح عقائد مع نبراسص ۳۱۵ تا ۳۲۱)۔ 
عقیدہ  ۸  :
جب دفن کرتے  والے  دفن کرکے  وہاں  سے  چلتے  ہیں  وہ ان کے  جوتوں  کی آواز سُنتا ہے  ( حاشیہ نبراس بحوالہ علامہ سیوطیص ۳۱۶) اس وقت اس کے  پاس دو فرشتے  اپنے  دانتوں  سے  زمین چیرتے  ہوئے  آتے  ہیں  ان کی شکلیں  نہایت ڈراؤنی اور ہیبت ناک ہوتی ہیں  ان کے  بدن کا رنگ سیاہ اور آنکھیں  سیاہ اور نیلی اور ویگ کے  برابر اور شعلہ زن یں  اور ان کے  مہئب بال سر سے  پاؤں  تک اور ان کے  دانت کئی ہاتھ کے  جن سے  زمین چیرتے  ہوئے  آئیں  گے ۔ ان میں  ایک کو منکر دوسرے  کو نکیر کہتے  ہیں ۔ مردے  کو جھنجھوڑتے   اور جھڑک کر اُٹھاتے  اور نہایت سختی کے  ساتھ کرخت آواز میں  سوال کرتے  ہیں  پہلا سوال کرتے  ہیں  :

        مَنْ رَّبُکَ

          (تیرا رب کون ہے )


دوسرا سوال :


مَا دِیْنُکَ

                                   
(تیرا دین کیا ہے )



تیسرا سوال :


مَا کُنْتُ تَقُولُ فِیْ ھَذَا الَّرجُلِ 

       (ان کے  بارے  میں  تُو کیا کہا کرتا تھا )


 
مردہ مسلمان ہے  تو پہلے  سوال کا جواب دے  گا:


رَبَیَّ اللہ ُ

      (میرا رب اللہ ہے )



اور دوسرے  سوال کا جواب دے  گا :



دِینَْیَ اْلاِسْلاَمُ 

          (میرا دین اسلام ہے )



تیسرے  سوال کا جواب دے  گا:



ھُوَر سُوْلُ االلّٰہِ ﷺ 


        (وہ تو رسول ﷺ ہیں )



وہ کہیں  گے  تجھے  کس نے  بتایا کہے  گا میں نے  اللہ کی کتاب پڑھی اس پر 


ایمان لایا اور تصدیق کی بعض روایتوں  میں  آیا ہے  کہ سوال کا جواب پا کر کہیں  

گے  کہ ہمیں  ہو معلوم تھا تو یہی کہے  گا اس وقت آسمان سے  ایک منادی ندا 



کرے  گا کہ میرے  بندہ نے   سچ کہا اس کے  لئے  جنت کا بچھونا بچھاؤ اور جنت 
 


کا لباس پہناؤ اور اس کیلئے  جنت کی طرف ایک دروازہ کھول دو جنت  کی 

نسیم اور خوشبو اس کے  پاس آتی رہے  گی اور جہاں  تک نگاہ پھیلے  گی وہاں  تک 
اس کی قبر کشادہ کی جائے  گی اور اس سے  کہا جائے  گا کہ تو سو جیسے  دُولہا 

سوتا ہے  (مشکوٰۃص ۲۵، ترمذی ص۱۷۳)  یہ خواص کے  لئے  عموماً ہے  



اور عوام میں  ان کے  لئے  جن کو وہ چاہے  ورنہ وسعتِ قبر حسبِ مراتب 
مخلتلف ہے  بعض کیلئے  ستّر ستّر ہاتھ لمبی چوڑی بعض کے  لئے  جتنی وہ چاہے  
زیادو حتیٰ کہ جہاں  تک نگاہ پہنچے  اور عصاۃ میں  بعض پر عذاب بھی ہو گا ان 
کی معصیت کے  دائق پھر ان کے  پیران عظام یا مذہب کیھ امام یس اور اولیائے  کرام کی شفاعت یا محض رحمت سے  جب وہ چاہے  گا نجات پائیں  گے  اور بعض نے  کہا کہ مومن عاصی پر عذابِ قبر شبِ جمعہ آنے  تک ہے  اس کے  آتے  ہی اٹھا لیا جائے  گا۔ (نبراسص ۳۱۶ بحوالہ ترمذی، واللہ تعالیٰ علم) ہاں  یہ حدیث سے  ثابت ہے  کہ جو مسلمان شبِ جمعہ یا روزِ جمعہ یا مفضانِ مبارت کے  کسی دن رات میں  مرے  گا سوال نکیرین و عذابِ قبر سے  محفوظ رہے  گا۔ (نبراسص ۱۳۶ بحوالہ ترمذی) اور یہ جو ارسشاد ہوا کہ اس کے  لئے  جبت کی کھڑکی کھول دیں  گے  یہ یوں  ہو گا کی پہلے  اس کے  بائیں  ہاتھ کی طرف جہنم کی کھڑکی کھولیں  گے  اس کے  بعد دہنی طرف سے  جنت کی کھڑکی کھولیں  گے  جس کی لپٹ اور جلن اسع گرم ہو اور سخت بدبو آئے  گی اور معاً بند کر کیں  گے  اس کے  بعد دہنی طرف سے  جبت کی کھڑکی کھولیں  گے  اسع اس سے  کہا جائے  گا کہ اگر تہ ان سوالوں  کے  صحیح جواب نہ دیتا تو تیسے  واسطے  وہ تھی اور اب ی ہے  تاکہ وہ اپنے  رب کی نعمت کی قدس جانے  کہ کیسی بلائے  عظیم سے  بچا کر کیسی نعمتِ عظمیٰ عطا فرمائی اور منافق کے  لئے  اس کا عکس ہو گا پہلے  جنت کی کھڑکی کھولیں  گے  کہ اس کی خوشبو ٹھنڈک راحت نعمت جھلک دیکھے  گا اور معاً بند کر دیں  گے  اور دوزخ کی کھڑکی کھول دیں  تاکہ اس پر اس بلائے  عظیم کے  ساتھ حسرتِ عظیم بھی ہو کہ حضور اقدس ﷺ کو نہ مان کر یا ان کی شانِ رفیع میں  ادنیٰ گستاخی کرکے  کیسی نعمت کھوئی اور کیسی آفت پائی اور اگر مُردہ منافق ہے  تو سب سوالوں کے  فواب میں  یہ کہے  گا  ھاہ ھاہ لا اَدْرِیْ  افسوس مجھے  تو کچھ معلوم نہیں ۔ 
کُنْتُ اَسْمَعُ الناَّسَ یَقوَلوُْنَ شیاَئً فاَقوُْلُ 



میں  لوگوں  کو کہتے  سنتا تھا خود بھی کہتا تھا اس وقت ایک پکارنے  والا آسمان 
سے  پکارے  گا کہ یہ جھوٹا ہے  اس کے  لئے  آگ کا بچھونا بچھاؤ اور آگ کا لباس پہناؤ اور جہنم کی طرف ایک دروازہ کھول دو اس کی گرمی اور لپِٹ سے  اس کی پہنچے  گی اور اس پر عذاب دینے  کے  لئے  دو فرشتے  مقرر ہوں  گے  جو اندھے  اور بہرے  ہوں  گے  ان کے  ساتھ لوہے  کا گزر ہو گا کہ پہاڑ پر اگر مارا جائے  تو خاک ہو جائے  اور ہتھوڑے  سے  اس کو مارتے  رہیں  کے ۔ ( مشکوٰۃص ۲۵، ۲۶، بروائیت براء بن عاذب متفق علیہ و ااحمد ابو داؤد ) نیز  سانپ اور بچھو اسے  عذاب پہنچاتے  رہیں  گے  نیز اعمال اپنے  مناسب شکل پر متشکل ہو کر کتّا یا بھڑیا یا اور شکل کے  اس کو ایذا پہنچائیں  گے  اور نیکیوں  کے  اعمال حسنہ مقبول و محبوب صورت پر متشکل ہو کر اُنس دیں  گے ۔ 
عقیدہ  ۹  :
عذابِ قبر حق ہے  اور ہو ہیں  تغیمِ قبر حق ہے  اور دونوں  جسم و روح پر ہیں  جیسا کہ اوپر گزرا جسم اگرچہ گَل جائے  جل جائے  خاک ہو جائے  مفر اس کے  اجزائے  اصلیہ قیامت تک باقی رہیں  گے  وہ موردِ عذاب و ثواب ہوں  گے  اور انہیں  روزِ قیامت دوبارہ ترکیبِ جسم فرمائی جائے  گی وہ کچھ ایسے  باریک اجزاء ہیں  ریڑھ کی ہڈی میں  جس کو عجبُ الذنب کہتے  ہیں  کہ نہ کسی خوردبین سے  نظر آسکتے  ہیں  نہ انہیں  آگ جلا سکتی ہے  نہ زمین انہیں  گلا سکتی ہے  وہ تخم جسم کو نہیں  بدلتا جیسا بچہ کتنا چھوٹا پیدا ہوتا ہے  پھر کتنا بڑا ہو جاتا ہے  قدی ہیکل جوان میماری میں  گُھل کر کتنا حقیر رہ جاتا ہے  پھر نیا گوشت پوشت آکر مشلِ سابق ہو جات اہے  ان تبدیلیوں  سے  کوئی نہیں  کہہ سکتا کہ شخص بدل گیا ہوہیں  روزِ قیامت کا عود ہے  وہی گوشت اور ہڈیاں  کہ خاک یا راکھ ہو گئے  ہوں  ان کے  ذرّے  کہیں  بھی منتشر ہو ھئے  ہوں  رب عزّوجل انہیں  جمع فرماکر اس پہلی ہیات پر لاکر انہیں  پہلے  اجزائے  اصلیہ پر کہ محفوظ ہیں  ترکیب دے  گا اور ہر رُوح کو اسی جسم سابق میں  بھیجے  گا اس کا نام حشر ہے  عذاب و تغیم قبر کا انکار وہی کرے  گا جو گمراہ ہے ۔ 
عقیدہ  ۱۰  :
مردہ اگر قبر میں  دفر نہ کیا جائے  تو جہاں  پڑا رہ گیا یا پھینک دیا گیا غرض کہیں  ہو اس سے  وہیں  سوالات ہوں  گے  اور ویں  ثواب یا عذاب اسے  پہنچے  گا۔ 
مسئلہ  ۱   :
انبیاء علیہم السَّلام اور اولیائے  کرام و علمائے  دین و شہداء و حافظانِ قرآن کہ قرآن مجید پر عمل کررے  ہوں  اور وہ جو منصبِ  محبت پر فائز ہیں  اور وہ جسم جس نے  کبھی اللہ عزّوجل کی معصیت نہ کی اور وہ کہ اپنے  اوقات درود شریف میں  مستغرق رکھتے  ہیں  ان کے  بدن کو مٹی نہیں  کھا سکتی جو شخص انبیائے  کرام علیہم السَّسلام کی شان میں  یہ خبیث کلمہ کہے  کہ مرکے  مٹی میں  مل گئے  گمراہ بددین خبیث مرتکبِ توہین ہے ۔ 

چھٹا باب  

معاد و حشر کا بیان       

    (۱)    
بیشک زمین و آسمان اور جن و انس و ملک سب ایک دن فنا ہونے  والے  ہیں  صرف ایک اللہ ہی کے  لئے  ہمیشگی و بقا ہے  دنیا کے  فنا ہونے  سے  پہلے  چند نشانیاں  ظاہر ہوں  گی تین خسف ہوں  یعنی آدمی زمین میں  دھنس جائیں  گے  ایک مشرق میں  دوسرا مغرب میں  تیسرا جزیرۂ عرب میں  (مسلم جلد ۲ص۳۹۳۔ )

   (,۲)
علم اٹھ جائے  گا یعنی علماء اٹھالئے  جائیں  گے  یہ مطلب نہیں  کہ علماء تو باقی رہیں  اور ان کے  دلوں  سے  علم محو کردیا جائے  گا۔ (بخاری شریف ص۲۰ مسلم ص۳۹۰ مشکوٰۃ ص۴۶۹)

   (۳)
جہل کی کثرت ہوگی۔ 
   (۴)

زنا کی زیادتی ہوگی اور اس بے  حیائی کے  ساتھ زنا ہوگا جیسے  گدھے  جفتی کرتے  ہیں  بڑے  چھوٹے  کسی کا لحاظ پاس نہ ہوگا (بخاری و مسلم عن انس)

   (۵)

مرد کم ہوں  گے  اور عورتیں  زیادہ یہاں  تک کہ ایک مرد کی سرپرستی میں  پچاس عورتیں  ہوں  گی۔ 
   (۶)
علاوہ اس بڑے  دجال کے  اور تیس دجال ہوں  گے  کہ وہ سب دعویٰ نبوت کریں  گے  حالانکہ نبوت ختم ہوچکی (مسلم ص۳۹۷)

   (۷)
مال کی کثرت ہوگی نہر فرات اپنے  خزانے  کول دے  گی کہ وہ سونے  کے  پہاڑ ہوں  گے  (مشکوٰۃ ص۴۶۹)

   (۸)
ملک عرب میں  کھیتی اور باغ اور نہریں  جاری ہوجائیں  گی۔ 
   (۹)
دین پر قائم رہنا اتنا دشوار ہوگا جیسے  مٹھی میں  انگارا لینا یہاں  تک کہ آدمی قبرستان میں  جاکر تمنا کرے  گا کہ کاش میں  اس میں  ہوتا (مشکوٰۃ ص۴۶۹)

   (۱۰)
وقت میں  برکت نہ ہوگی یہاں  تک کہ سال مثل مہینے  کے  اور مہینہ مثل ہفتہ کے  اور ہفتہ مثل دن کے  اور دن ایسا ہوجائے  گا جیسے  کسی چیز کو آگ لگی اور جلد بھڑک کر ختم ہوگئی۔ یعنی بہت جلد جلد وقت گزرے  گا۔ 
    (۱۱)
زکوٰۃ دینا لوگوں  پر گراں  ہوگا کہ اس کو تاوان سمجھیں  گے ۔ 
   (۱۲)
علم دین پڑھیں  گے  مگر دین کے  لئے  نہیں ۔ 
   (۱۳)
مرد اپنی عورت کا مطیع ہوگا۔ 
   (۱۴)
ماں  باپ کی نافرمانی کرے  گا۔ 
   (۱۵)
اپنے  احباب سے  میل جول رکھے  گا اور باپ سے  جدائی۔ 
   (۱۶)
مسجد میں  لوگ چلائیں  گے ۔ 
   (۱۷)
 گانے  باجے  کی کثرت ہوگی۔ 
   (۱۸)
اگلوں  پر لوگ لعنت کریں  گے  ان کو برا کہیں  گے  (مسلم ج۲ ص۳۹۴)

   (۱۹)
درندے  جانور آدمی سے  کلام کریں  گے ۔ کوڑے  کی پھنچی جوتے  کا تسمہ کلام کرے  گا۔ اس کے  بازار جانے  کے  بعد جو کچھ گھر میں  ہوا بتائے  گا بلکہ خود انسان کی ران اسے  خبر کردے  گی۔ (مشکوٰۃ ص۴۷۱ بردایت ترمذی )

   (۲۰)
 ذلیل لوگ جن کو تن کا کپڑا پاؤں  کی جوتیاں  نصیب نہ تھیں  بڑے  بڑے  محلوں  میں  فخر کریں  گے  (مسلم ص۲۹؍۲۷)

   (۲۱)
 دجاّل کا ظاہر ہونا کہ چالیس دن میں  حرمین طیبین کے  سوا تمام روئے  زمین کا گشت کرے  گا۔ چالیس دن میں  پہلا دن سال بھر کے  برابر ہوگا اور دوسرا دن مہینے  بھر کے  برابر اور تیسرا ہفتہ کے  برابر اور باقی دن چوبیس گھنٹے  کے  ہوں  گے  اور وہ بہت تیزی کے  ساتھ سیر کرے  گا جیسے  بادل جس کو ہوا اڑاتی ہو اس کا فتنہ بہت شدید ہوگا ایک باغ اور ایک آگ اس کے  ہمراہ ہوں  گی جن کا نام جنت و دوزخ رکھے  گا جہاں  جائے  گا یہ بھی جائے  گی مگر وہ جو دیکھنے  میں  جنت معلوم ہوگی وہ حقیقیۃً آگ ہوگی اور جو جہنم دکھائی دے  گا وہ آرام کی جگہ ہوگی اور وہ خدائی کا دعویٰ کرے  گا جو اس پر ایمان لائے  گا اسے  اپنی جنت میں  ڈالے  گا اور جو انکار کرے  گا اسے  جہنم میں  داخل کرے  گا۔ (مشکوٰۃ ص۷۴۳ و مسلم ج ۲ ص۴۰۱؍۴۰۳)



مردے  جلائے  گا زمین کو حکم دے  گا وہ سبزے  اگائے  گی آسمان سے  پانی 
برسائے  گا اور ان کے  لوگوں  کے  جانور لمبے  چوڑے  خوب تیار اور دودھ والے  ہوجائیں  گے  اور ویرانے  میں  جائے  گا تو وہاں  کے  دفینے  شہد کی مکھیوں  کی طرح دَل کے  دَل اس کے  ہمراہ ہوجائیں  گے ۔ اسی قسم کے  بہت سے  شعبدے  دکھائے  گا اور حقیقت میں  یہ سب جادو کے  کرشمے  ہوں  گے  اور شیاطین کے  تماشے  جن کو واقعیت سے  کچھ تعلق نہیں  اسی لئے  اس کے  وہاں  سے  جاتے  ہی لوگوں  کے  پاس کچھ نہ رہے  گا حرمین شریفین میں  جب جانا چاہے  گا ملائکہ اس کا منہ پھیردیں  گے  (مشکوٰۃ ص۴۷۵) البتہ مدینہ طیبہ میں  تین زلزلے  آئیں  گے  (مسلم ص۲۰۵؍ج۲) کہ وہاں  جو لوگ بظاہر مسلمان بنے  ہوں  گے  اور دل میں  کافر ہوں  گے  اور وہ خود علم الٰہی میں  دجال پر ایمان لاکر کافر ہونے  والے  ہیں  ان زلزلوں  کے  خوف سے  شہر سے  باہر بھاگیں  گے  اور اس کے  فتنہ میں  مبتلا ہوں  گے  دجال کے  ساتھ یہود کی فوجیں  ہوں  گی اس کی پیشانی پر لکھا ہو گا ک فر یعنی کافر( مشکوٰۃ ص۴۷۵) جس کو ہر مسلمان پڑھے  گا اور کافر کو نظر نہ آئے  گا جب وہ ساری دنیا میں  پھر پھر ا کر ملک شام کو جائے  گا اس وقت حضرت مسیح علیہ السَّسلام آسمان سے  جامع مسجد دمشق کے  شرقی مینارہ پر نزول فرمائیں  گے  صبح کا وقت ہو گا نماز فجر کے  لئے  اقامت ہو چکی ہو گی حضرت امام مہدی کو کہ اس جماعت میں  موجود ہو گے  امامت کا حکم دیں  گے ۔ حضرت امام مہدی رضی اللہ تعالیٰ عنہ پڑھائیں  گے ۔  وہ لعین دجّال حضرت عیسیٰ علیہ السَّلام کی سانس کی خوشبو سے  پگھلنا شروع ہو گا جیسے  پانی میں  نمک گھلتا ہے  اور ان کی سانس کی خوشبو حدّ ِ  بصر تک پہنچے  گی وہ بھاگے  گا یہ تعاقب فرمائیں  گے  اور اس کی پیٹھ میں  نیزہ ماریں  گے  اس سے  وہ جہنم واصل ہوگا۔ (مشکوٰۃص ۴۷۳ و ابن ماجہص ۲۹۸، ۲۹۹)



  (۲۲)

حضرت عیسیٰ علیہ السَّلام کا آسمان سے  نرول فرمانا اسمختصر کیفیت اوپر معلوم 




ہو چکی آپ کے  زمانہ میں  مال کی کثرت ہو گی یہاں  تک کہ اگر کوئی شخص 
دوسرے  کو مال دے  گا تو وہ قبول نہ کرے  گا نیز اس زمانہ میں  عساوت و بغض و حسد آپس میں بالکل نہ ہو گا اور عیسیٰ علیہ الصلاۃ واالسلام صلیب توڑیں  گے  اور خنزیر کو قتل کریں  گے  تمام اہلِ کتاب جو قتل سے  بچیں  گے  سب ان پر ایمان لائیں  گے  ( مشکوٰۃص ۴۷۹) تمام جہان میں  ایک دین اسلام ہو گا اور ایک مذہب اہلِ سنّت۔ ایک بچے  ساپب سے  کھیلیں  گے  اور شیر اور بکری ایک ساتھ چریں  گے  چالیس پرس تک اقامت فرمائیں  گے  نکاح کریں  گے  اولاد بھی ہو گی بعد وفات ظاہر ہونا اس کا اجماکی واقعہ ہے  کہ دنیا میں  جب سب فگہ کفر کا تسلط ہو گا اس وقت تمام ابدال بلکہ تمام اولیاء سب جگہ سے  سمٹ کر حرمین شریف کو ہجرت کر جائیں  گے  صرف وہیں  اسلام رہے  گا اور ساری زمین کفرستان ہو جائے  گی رمضان شریف کا مہینہ ہو گا ابدال طواف میں  مصروف ہوں  گے  اور حضرت امام مہدی بھی وہاں  ہوں  گے  اولیاء انہیں  پہچانیں  گے  ان سے  درخواست بیعت کریں  گے  وہ انکار کریں  گے  دفعتہ غیب سے  ایک آواز آئے  گی :

ھٰذَا خَلِیْفَتُہ اللّٰہِ المَھْدِیُّ فاسْمَعُوْ لَہٗ وَاطِیْعُو وْہ 

یہ اللہ کا خلیفہ مہدی ہے  اس کی بات سُنو اور اس کا حکم مانو



تمام لوگ ان کے  دستِ مبارک پر بیعت کریں  گے   (مشکوٰۃص ۴۷۱) وہاں  سے  سب کو اپنے  ہمراہ لے  کر ملک شام کو تشریف لے  جائیں  گے  بعد قتلِ دجّال حضرت عیسیٰ ولیہ السلام کو حکمِ الٰہی ہو گا کہ مسلمانوں  کو کوہِ طور پر لے  جاؤ اس لئے  کہ کچھ ایسے  لوگ ظاہر کئے  جائیں  گے  جن سے  لڑنے  کی کسی کوطاقت نہیں  (مسلم ج ۲ص ۲۴)۔ 
  (۲۴)
یاجُوج و ماجُوج کا خروج مسلمانوں  کے  کوہِ طور پر جانے  کے  بعد یاجُوج ماجُوج ظاہر ہوں  گے  یہ اس قدر کثیر ہوں  کے  کہ ان کی پہلی جماعت بیحرہ طبریہ پر (جس کا طول دس میل ہو گا) جب گزرے  کع اس کا پانی پی کر اس طرح سو کھاوے  گی کہ دوسری جماعت بعد والی جب آئے  گی تو کہے  گی کہ یہاں  پانی نہ تھا فساد و قتل و غارت سے  جب فرصت پائیں  گے  تو کہیں  گے  کہ زمیںن والوں  کو تو قتل کر لیا آؤ اب آسمان والوں  کو قتل کیں  یہ کہہ کر اپنے  تیر آسمان کی طرف پھینکیں  گے  خدا کی  قدرت کہ ان دے  تیر اوپر سے  خون آلودہ کریں  گے  ( مسلم ج ص ۴۰۲، ترمذیص ۳۲۵)  یہ اپنی انہی حرکتوں  میں  مشغول ہوں  گے  اور وہاں  پر حضرت عیسیٰ علیہ السلام مع اپنے  ساتھیں  کے  محصور ہوں  گے  یہاں  تک کہ ان کے  نزدیک گائے  کے  سر کی وہ وقعت ہو گی جو آج تمہارے  نردیک سو اشرفیوں  کی نہیں  اس وقت حضرت عیسیٰ ولیہ السلام مع اپنے  ہمراہیوں  کے  دُعا فرمائیں  گے  اللہ تعالیٰ ان کی گردنوں  میں  ایک قسم کے  کیڑے  پیدا کر دے  گا کہ ایک دم میں ہو سب کے  سب مر جائیں  گے ۔ ان کے  مرنے  کے  بعد حضرت عیسیٰ علیہ السلام پہاڑ سے  اتریں  گے  دیکھیں  گے  کہ تمام زمین ان کی لاشوں  اور بدبُو سے  بھری پڑی ہے  ایک بالشت بھی زمین خالی نہیں  اس وقت حضرت عیسیٰ علیہ السلام مع اپنے  ہمراہیوں  کے  پھر دُعا کریں  گے  اللہ تعالیٰ ایک قسم کے  پرند بھیجے  گا کہ وہ انکی لاشوں  کو جہاں  اللہ چائے  گا پھینک آئیں  گے  اور ان کے  تیر و کمان و ترکش کو مسلمان سات برس تک جلائیں  گے  پھر اس کے  بعد بارش ہو گی کہ زمین کو ہموار کر چھوڑے  گی اور زمین کو حکم ہو گا کہ اپنے  پھلوں  کو اُگا اور اپنی برکتیں  اگل دے  اور آسمان کو حکم ہو گا کہ اپنی برکتیں  انڈیل دے  تو یہ حالت ہو گی کہ ایک انا کو ایک جماعت کھائے  گی اور اس کے  چھلکے  کے  سایہ میں  دس آدمی بیٹھیں  گے  اوردودھ میں  یہ برکت ہو گی کہ ایک اونٹنی کا دودھ جماعت کو کافی ہو گا اور ایک گائے  کا دودھ قبیلہ بھر کو اور ایک بکری کا خاندان بھر کو کفایت کرے  گا  ( مسلم ج ۲ص ۴۰۳، ترمذیص ۳۲۵)۔ 
  (۲۵)
دھواں  ظاہر ہو گا جس سے  زمین سے  آسمان تک اندھیرا ہو جائے  گا  (ترمذی دخانص ۳۱۸)۔ 
  (۲۶)

دابتہُ الارض کا نکلنا یہ ایک جانور ہے  اس کے  ہاتھ میں  عصائے  موسیٰ اور انگشتری سلیمان علیہ السلام ہو گی۔ عصا سیھ ہر مسلمان کی پیشانی پر ایک نورانی نشان بنائے  گا اور انگشتری سے  ہر کافر کی پیشانی پر ایک سخت سیاہ دھبا اس وقت تمام مسلم و کافر علانیہ ظاہر ہوں  گے  یہ علامت کبھی نہ بدلے  گی جو کافر ہے  ہر گز ایمان نہ لائے  گا اور جو مسلمان ہے  ہمیشہ ایمان پر قائم رہے  گا ( ابن ماجہص ۲۹۵)۔ 
  (۲۷)
آفتاب کا مغرب سے  طلو ع ہونا۔ اس نشانی کے  ظاہر ہوتے  ہی توبہ کا دروازہ بند ہو جائے  گا اس وقت کا اسلام معتبر نہیں  (مسلم ج ۲ص ۴۰۴، مشکوٰۃص ۴۶۵)۔ 
  (۲۸)
وفات سیّدنا عیسیٰ علیہ الصلاۃ والسلام کے  ایک زمانہ کے  بعد جب قیام قیامت کو صرف چالیس برس رہ جائیں  گے  (مسلم ج ۲ص ۴۰۲) ایک خوشبو دار ٹھنڈی ہوا چلے  گی جو لوگوں  کی بغلو ں  کے  نیچے  سے  گزرے  گی جس کا اثر یہ      ہو گا کہ مسلمان کی روح قبض ہو جائے  گی اور کافر ہی کافر رہ جائیں  گے  اور انہیں  پر قیامت قائم ہو گی۔ یہ چند نشانیاں  بیان کی گئیں  ان میں  بعض واقع وہ چکیں  اور کبچھ باقی ہیں  جب نشانیاں  پوری ہو لیں  گی اور مسلمانوں  کی بغلوں  لے  نیچے  سے  وہ خوشبودار ہوا گزرے  گی جس سے  تمام مسلمانوں  کی وفات ہو جائے  گی (مشکوٰۃص ۴۸۱ بروایت مسلم، مشکوٰۃص ۴۸۴ و مسلم ج ۲ص ۴۰۲)  اس کے  بعد چالیس برس کا زمانہ ایسا گزرے  گا کہ اس میں  کسی کے  اولاد نہ ہو گی یعنی چالیس برس سے  کم عُمر کا کو ئی نہ رہے  گا اور دنیا میں  کافر ہی کافر ہوں  گے ۔ اللہ کہنے  والا کوئی نہ ہو گا کوئی اپنی دیوار لیستا ہو گا کہ کوئی کھانا کھاتا ہو گا غرض لوگ اپنے  اپنے  کاموں  میں  مشغول ہوں  گے  کہ دفعتہ حضرت اسرافیل علیہ السلام کو صور پھونکنے  کا حکم ہو گا۔ شروع شروع میں  اس کی آواز بہت باریک ہو گی اور رفتہ رفتہ بہت بلند ہو جائے  گی لوگ کان لگا کر اس کی آواز سنیں  گے  اور بے  ہوش ہو کر گِر پڑیں  گے  اور مر جائیں  گے   (مشکوٰۃص ۴۸۰انس)  آسمان زمین پہاڑ یہاں  تک کہ صور اور اسرافیل اور تمام ملائکہ فنا ہو جائیں  گے  اس وقت اس واحد حقیقی کیھ کوئی نہ ہو گا وہ فرمائے  گا :

          لِمَنِ الْمُلکُ الْیَوْمَ



آج کس کی بادشاہت ہے  کہاں  ہیں  جبّارین کہاں  ہیں  متکبرین مگر ہے  جون جو جواب دے ۔ مگر پھر خود ہی فرمائے  گا۔ 
لِلّٰہِ الْوَاحِدُ القھَّارُ 



         صرف اللہ واحد قہار کی سلطنت ہے  



پھر جب اللہ تعالیٰ چاہے  گا اسرافیل کو زندہ فرمائے  گا اور صور کو پیدا کرکے  دوبارہ پھونکھنے  کا حکم دے  گا۔  صور پھونکھتے  ہی تمام اولین و آخرین ملائکہ انس و جن و حیوانات موجود ہو جائیں  گے  سب سے  پہلے  حضور انور ﷺ قبر مبارک سے  ہوں  برآمد ہونگے  کہ داہنے  ہاگھ میں  صدیق اکبر کا ہاتھ، بائیں  ہاتھ میں  فاروقِ اعظم کا ہاتھ رضی اللہ تعالیٰ عنہما پھر مکہ معظمہ و مدینہ طیبہ کے  مقابر میں  جتنے  مسلمان دفن ہیں  سب کو اپنے  ہمراہ لے  فر میدانِ حشر میں  تشریف لے  جائیں  گے ۔ 
عقیدہ  ۱  :
قیامت بیشک قائم ہو گی اس کا انکار کرنے  والا کافر ہے ۔ 
 عقیدہ  ۲  :
حشر صرف رُوح کا نہیں  بلکہ روح و جسم دونوں  کا ہے  جو کہے  صرف روحیں  اٹھیں  گی جسم زندہ نہ ہوں  گے  وہ بھی کافر ہے ۔ 
عقیدہ  ۳  :
دنیا میں  جو رُوح جس جسم کے  ساتھ متعلق تھی اس رُوح کا حشر اسی جسم میں  ہو گا یہ نہیں  کہ کوئی نیا جسم پیدا کر کے  اس کے  ساتھ روح متعلق کر دی جائے ۔ 
عقیدہ  ۴  :
جسم کے  اجزاء اگرچہ مرنے  کے  بعد متفرق ہو گئے  اور مختلف جانوروں  کی غذا ہو گئے  ہوں مگر اللہ تعالیٰ ان سب اجزاء کو جمع فرماکر قیامت کے  دن اٹھائے  گا قیامت کت دن لوگ اپنی اپنی قبروں  سے  ننگے  بدن ننگے  پاؤں  ناختنہ شدہ اٹھیں  گے  کوئی پیدل کوئی سوار اور ان میں  بعض تنہا سوار ہوں  گے  اور کسی سواری پر دو کسی پر تین کسی پر چار کسی پر دس ہوں  گے ۔ (مشکوٰۃص ۴۸۳ ابو ہریرہ ابن عباس)  کافر منہ کے  بل چلتا ہوا میدانِ حشر کو جائے  گا کسی کو ملائکہ گھسیٹ کر لے  جائیں  گے ۔ کسی کو آگ جمع کرے  گی یہ میدانِ حشر ملک شام کی زمین پر قائم ہو گا۔ زمین ایسی ہموار ہو گی کہ اس کنارہ پر رائی کا دانہ گر جائے  تہ دوسرے  کنارے  سے  دکھائی دے  اس دن زمین تانبے  کی ہو گی (مشکوٰۃص ۴۸۳ بروایت مسلم) آفتاب ایک میل کے  فاصلہ پر ہو گا ، راوی حدیث نے  فرمایا ، معلوم نہیں  میل سے  مراد سرمہ کی سلائی  ہے  یا میں  مسافت اگر میل مسافت بھی ہو تو کیا بہت فاصلہ ہے  کہ اب چار ہزار برس کی راہ کے  فاصلہ پر ہے  اور اس طرف آفتاب کی پھیٹھ ہے   پھر بھی جب سر کے  مقابل آجاتا ہے   گھر سے  باہر نکلنا دشوار ہو جاتا ہے  اس وقت کہ ایک میل کے  فاصلہ پر ہو گا اور اس کا منہ اس طرف ہو گا اس ی تپش کون بیان کر سکے ۔ اللہ پناہ میں  رکھے ، بھیجے  کھولتے  ہوں  گے  اور اس کثرت سے  پسینہ نکلے  گا کہ ستّر گز زمین میں  جذب ہو جائے  گا پھر جو پسینہ زمین نہ پی سکے  گی وہ اوپر چڑھے  گا کسی کے  ٹخنوں  تک ہو گا کسی کے  گھٹنوں  تک کسی کے  کمر ، کسی کے  سینے ، کسی کے  گلے  تک اور کافر کے  تو منہ تک چڑھ کر مثل لگام کے  جکڑ جائے  گا جس میں  وہ ڈبکیاں  کھائے  گا  اس میں  گرمی کی حالت میں  پیاس کی جو کیفیت ہو گی محتاجِ بیان نہیں  ، زبانیں  سوکھ کر کانٹا ہو جائیں  گی بعضوں  کی زبانیں  منہ سے  باہر نکل کر آئیں  گی ، دل اُبل کت گلے  کو آجائیں  گے ، ہر مُبتلا بقدرِ گناہ تکلیف میں  مبتلا کیا جائے  گا (مشکوٰۃص ۴۸۳) جس نے  چاندی سونے  کی زکوٰۃ نہ دی ہو گی اس مال کو خوب گرم کرکے  اس کی کروٹ اور پیشانی اور پیٹھ پر داغ کریں  گے  جس نے  جانوروں  کی زکوٰۃ نہ دی وہ گی اس کے  جانور قیامت کے  دن خوب تیار ہو کر آئیں  گے  اور اس شخص کو وہاں  لٹائیں  گے  اور وہ جانور اپنے  سینگھوں سے  مارتے  اور پاؤں  سے  روندرے  اس پر گزریں  گے  جب سب اسی طرح گزر جائیں  گے  پھر اُسھر سے  واپس آکر ہوہیں  اس پر گزریں  گے  اسی طرح کرتے  رہیں  گے  یہاں  تک کہ لوگوں  کا حساب ختم ہو (مسلم ج ۱ص ۱۱۷ بروایت ابی سعید الحذری)  وعلی ہذا القیاس پھر باوجود ان مصیبتوں  کے  کوئی کسی کا پرسانِ حال نہ ہو گا۔ بھائی سے  بھائی بھاگے  گا ماں  باپ اولاد سے  پیچھا چھڑائیں  گے  بی بی بچے  الگ جان چڑائیں  گے   (قرآن کریم عبس پ ۳۰  آیت ۳۴،۳۵،۳۶) ہر ایک اپنی اپنی مصیبت میں  گرفتار کون کس کا مدد گار ہو گا۔  حضرت آدم علیہ السلام کو حکم ہو تا اے  آدم دوزخیوں  کی جماعت الگ کر۔ عر ض کرینگے  کتنے  میں  سے  کتنے ۔ ارشاد ہو گا ہر ہزار سے  نو سو ننانوے  یہ وقت ہو ہو گا کہ بچے  مارے  غم کے  بُوڑھے  ہو جائیں  گے ۔ حمل والی کا حمل ساقط ہو جائے  گا۔ لوگ ایسے  دکھائی دیں  گے  کہ نشہ میں  ہیں  حالانکہ نشہ میں  نہ ہوں  گے  و لیکن اللہ کا عذاب بہت سخت ہے  (مشکوٰۃص ۴۸۳)  غرض کہ کس مصیبت کا بیان کیا جائے  ایک ہو، دو ہوں ، سو ہوں ، ہزار ہوں  تو کوئی بیان بھی کرے  ہزار یا مصائب وہ بھی ایسے  شدید کہ الاماں  الاماں  اور یہ سب تکلیفیں  دو چار گھنٹے  دو چار دن دو چار ماہ کی نہیں  بلکہ قیامت کا دن کہ پچاس ہزار برس کا ایک دن ہو گا۔ (بخاریص ۶۴۲۔ ۹۷۱ حدیث شفاعت) قریب آدھے  کے  گزر چکا ہے  اور ابھی تک اہلِ محشر اسی حالت میں  ہیں  (بخاریص ۱۱۰۱، ۱۱۰۷  بروایت انس و مشکوٰۃص ۴۸۸) یہ اب آپس میں  مشورہ کریں  گے  کہ کوئی اپنا سفارشی ڈھونڈنا چاہیے  کہ ہم کو ان مصیبتوں  سے  رہائی دلائے  ابھی تک تو یہی پتہ چلتا تھا کہ آخر  کدھر کو جانا ہے  یہ بات مشورے  سے  قرار پائے  کی کہ حضرت آدم علیہ السلام ہم سب کے  باپ ہیں  اللہ تعالیٰ نے  ان کو اپنے  دستِ قدرت سے  بنایا اور جنت میں  رہنے  کو جگہ دی اور مرتبہ نبوت سے  سرفراز فرمایا انکی خدمت میں  حاضر ہونا چاہیے  وہ ہم کو اس مصیبت سے  نجات دلائیں  گے  غرض اُفتاں  و خیزاں  کس کس مشکل سے  ان سے  پاس حاضر ہو ں  گے ۔ (بخاریص ۶۸۴ برادیہ ابوہریرہ ) اور عرض کریں  گے  اس آدم آپ ابو البشر ہیں  اللہ عزوجل نے  آپ کع اپنے  دستِ قدرت سے  بنایا اور اپنی چنی ہوئی روح اس میں  ڈالی اور ملائکہ سے  آپ کو سجدہ کرایا اور جنت میں  آپ کو رکھا تمام چیزوں  کے  نام آپ کو سکھائے  آپ کو صفی کیا آپ دیکھتے  نہیں  کہ یم کس حالت میں  ہیں  آپ ہماری شفاعت کیجیے  اور اللہ تعالیٰ ہمیں  اس سے  نجات دے  فرمائیں  گے  میرا یہ مر تبہ نہیں  مجھے  آج اپنی جان کی فکر ہے  آج ربّ عزوجل نے  ایسا غضب فرمایا ہے  کہ نہ پہلے  کبھی ایسا غضب فرمایا نہ آئندہ فرمائے  تم کسی اور کے  پاس جاؤ لوگ عرض کریں  گے  آخر کس کے  پاس ہم جائیں ۔ فرمائیں  گے  نُوح کے  پاس جاؤ کہ وہ پہلے  رسول ہیں  کہ زمین پر ہدایت کے  لئے  بھیجے  گئے  لوگ اسی  حالت میں  حضرت نُوح علیہ السلام کی خدمت میں  حاضر ہوں  گے  اور ان کے  فضائل بیان کرکے  عرض کریں  گے  کہ آپ اپنے  ربّ کے  حضور ہماری شفاعت کیجے  کہ وہ ہمارا فیصلہ کر دے  یہاں  سے  بھی وہی جواب ملے  گا کہ میں  اس لائق نہیں  مجھے  اپنی پڑی ہے   تم کسی اور کے  پاس جاؤ عرض کریں  گے  کہ آپ ہمیں  کس کے  پاس بھیجتے  ہیں  فرمائیں  گے  تم ابراہیم خلیل اللہ کے  پاس جاؤ۔ کہ ان کو اللہ تعالیٰ نے  مرتبہ خلُت سے  سرفراز فرمایا ہے  لوگ یہاں حاضر ہو ں  گے  وہ بھی یہی جواب دیں  گے  کہ میں  اس کے  قابل نہیں  مجھے  اپنا اندیشہ ہے  مختصر یہ کہ حضرت موسیٰ علیہ السلام ، حضرت عیسیٰ علیہ الصلاۃو السلام کے  پاس بھیجیں  گے  وہ بھی  یہی فرمائیں  گے  کہ میرے  کرنے  کا یہ کام نہیں ۔ آج میرے  رب نے  وہ غضب فرمایا ہے  کہ ایسا مہ کبھی فرمایا نہ فرمائے  مجھے  اپنی جان کا ڈر ہے  تم کسی دوسرے  کے  پاس جاؤ۔ لوگ عرض کریں  گے  آپ ہمیں  کس کے  پاس بھیجتے  ہیں  فرمائیں  گے  تم ان کے  حضور حاضر ہو جن کے  ہاتھ پر فتح رکھی گئی جو آج بے  خوف ہیں  اور وہ تمام اولادِ آدم لے  سردار ہیں ۔ تم محمد ﷺ کی خدمت میں  حاضر ہو وہ خاتم النبین ہیں  وہ آج تمہاری شفاعت فرمائیں  گے ۔ انہیں  کے  حضور حاضر ہو وہ یہاں  تشریف فرماہیں ۔ اب لوگ پھرتے  پھراتے  ٹھوکریں  کھاتے  رو تے  چلاتے  دُہائی دیتے  حاضر دربار بے  کس پناہ ہو کر عرض کریں  گے  اے  محمد ﷺ اے  اللہ کے  نبی حضور کے  ہاتھ اللہ عزوجل نے  گعح باب رکھا ہے  آج مطمئن ہیں  ان کے  علاوہ اور بہت سے  فضائل بیان کرکے  عرض کریں  گے  حضور ملاحضہ تو فرمائیں  ہم کس مصیبت میں  ہیں  اور کس حال کو پہنچے  حضور بارگاہ خداوندی میں  ہماری شفاعت فرمائیں  اور یم کو اس آفت سے  نبات دلوائیں  جاب میں  ارشاد فرمائیں  گے    اَنَا لَھَا  میں  اسی کام کے  لئے  ہوں  اَنَا صَاحِبُکُمْ  میں  ہی وہ ہوں  جسے  تم تمام جگہ ڈھونڈ آئے  یہ فرماکر بارگاہِ عزت میں  حاضر ہوں  گے  اور سجدہ کریں  گے  ارشاد ہوگا:

مُحَمَّدُ اِرْفَعْ رَاسَکَ وَ قُلْ تُسْمَعْ وَ سَلْ تُعْظَہ وَا شْفَعْ تُشَفَّعْ



(اے  محمد ﷺ سر اٹھاؤ اور کہو تمہاری بات سنی جائے  گی اور جو کچھ مانگو گے  


ملے  گا اور شفاعت کرو تمہاری شفاعت قبول ہے )۔ 




دوسری روایات میں  ہے  :

وَقُلْ تُطَعْ

(فرماؤ تمہاری اطاعت کی جائے )



تو شفاعت کا سلسہ شروع ہو جائے  گا یہاں  تک کہ جس کے  دل میں  رائی کے  دانہ سے  کم سے  کم بھی ایمان ہو گا اس کے  لئے  شفاعت فراکر اسے  جہنم سے  نکالیں  گے  یہاں  تک کہ جو سچے  دل سے  مسلمان ہ اگرچہ اس کے  پاس کوئی کعک عمل نہیں  ہے  اسے  بھی دوزخ سے  نکالیں  گے ۔ اب تمام انبیاء اپنی امت کی شفاعت فرمائیں  گے ۔ اولیائے  کرام، شہدا، علمائ، حفّاظ حجاج بلکہ ہر وہ شخص جس کو کوئی منصبِ دینی عنایت ہو اپنے  اپنے  متعلقین کی شفاعت کرے  گا نابالغ بچے  جو مر گئے  ہیں  اپنے  مان  باپ کی شفاعت کریں   گے  یہاں  تک کہ علماء کے  پاس کچھ لوگ آکر عرض کریں  گے  ہم نے  آپ کے  وضو کے  لئے  فلاں  وقت پانی بھر دیا تھا کوئی کہے  گا کہ میں  نے  آپ کو استنجے  کے  لئے  ڈھیلا دیاتھا علماء ان تک کی شفاعت کریں  گے  (بخاریص ۱۱۰۷، ۱۱۰۸ ، ابی سعید خدری مشکوٰۃص ۴۸۹ بروایتہ ابو ہریرہ متفق علیہ ، بخاری  ۴۷۰ بروایت ابی ہریرہ و مسلم ج اوّلص ۱۱۱، ۱۱۲ مشکوٰۃص ۴۹۴ مع حاشیہ ۸ بروایتہ انس و ابن ماجہص ۳۲۰)۔ 
عقیدہ  ۱  :
حساب حق ہے  اعمال کا حساب ہونے  والا ہے ۔ 
عقیدہ  ۲  :
حساب کا منکر کافر ہے  کسی سے  تو  اس طرح حساب لیا جائے  گا کہ خفیتہً اس سے  پوچھا جائے  گا تو نے  یہ کیا اوریہ کیا  عرض کرے  گا  ہاں  اے  رب یہاں  تک کہ گمام گناہوں  کا اقرار لے  لے  گا اب یہ اپنے  دل میں  سمجھے  گا کہ اب گئے ۔ فرمائے  گا کہ ہم نے  دنیا میں  تیرے  عیب چھپائے  اور اب بخشتے  ہیں  اور کسی سے  سختی کے  ساتھ ایک ایک بات کی باز پرس ہو گی جس سے   یوں  سوال ہوا کہ وہ ہلاک ہوا۔ کسی سے  فرمائے  گا اے  فلاں  کیا میں  نے  تجھے  عزت نہ دی تجھے  سردار نہ بنایا اور تیرے  لئے  گھوڑے  اور اونٹ وغیرہ کو مسخّر نہ کیا ان کے  علاسہ تعمتیں  یاد دلائے  گا عر ض کرے  گا ہاں  تو نے  سب کچھ دیا تھا پھر فرمائے  گا تو کیا تیراخیال  تھا کہ مجھ سے  ملنا ہے  عرض کرے  گا کہ نہیں  فرمائے  گا تو جیسے  تو نے  ہمیں  یاد نہ کیا ہم بھی تجھے  عذاب میں  چھوڑتے  ہیں  (مشکوٰۃص ۴۸۵) بعض کافر ایسے  بھی ہوں  گے  کہ جب نعمتیں  یاد دلا کر فرمائے  گا کہ تو نے  کیا کیا عرض کرے  گا تجھ پر اور تیری کتاب پر اور تیرے  رسولوں  پر ایمان لایا  نماز پڑھی روزے  رکھے  صدقہ دیا اور ان کے  علاوہ جہاں  تک ہو سکے  گا نیک کاموں  کا ذکر کر جائے  گا ارشاد ہو گا تو اچھا تو ٹھہر جا تجھ پر گواہ پیش کئے  جائیں  گے  یہ اپنے  جی میں  سوچے  گا مجھ پر کون گواہی دیگا اس وقت اس کے  منہ پرمہرکر دی جائے  گیااور اعضا کو حکم ہو گا بو ل چلو اس وقت اس کی ران اور ہاتھ پاؤں  گوشت ہڈیاں  سب گواہی دیں  گے  کہ یہ تو ایسا تھا ایسا تھا وہ جہنم میں  ڈال دیا جائے  گا (مشکوٰ ۃص ۴۸۶ بروایتہ احمد و رترمذی و ابن ماجہ) نبی ﷺ نے  فرمایا میری اُمت سے  ستر ہزار بے  حساب جبت میں  داخل ہوں  گے  اور ان کے  طفیل میں  ہر ایک کے  ساتھ ہزار اور رب عزوجل ان کے  ساتھ تین جماعتیں  اور دے  گا معلوم نہیں  ہر جماعت میں  کتنے  ہوں  گے  اس کا شما وہی جانے  تہجد پڑھنے  والے  بلا حساب جنت میں  جائیں  گے  اس امت میں  وہ شخص بھی ہو گا جس کے  ننانوے  دفتر گناہوں  کے  ہوں  گے  ارر ہر دفتر اتنا ہو گا جہاں  تک نگاہ پہنسچے  وہ سب کھولے  جائیں  گے  رب عزوجل فرمائے  گا ان میں  سے  کسی امر کا تجھے  انکار تو نہیں  ہے  میرے  فرشتوں  کراماً تاتبین نیھ تجھ پر ظلم تو نہیں  کیا کیا عرض کرے  گا نہیں  اے  رب پھر فرمائے  گا تیرے  پاس کوئی عذر ہے  عرض کرے  گا نہیں  اے  رب۔ فرمائے  گا تیری ایک نیکی ہمارے  حضور ہیں  ہے  اور تجھ پر آج ظلم نہ ہو گا اس وقت ایک پرچہ جس میں  اَشْھَدُ اَنْ لاَّ اِلَہَ اِلاَّ الّٰلہُ وَاشْھَدُ اَنْ مُحَمَّداً عَبْدُہٗ وَ رَسُوْلَہٗ ہو گا نکالا جائے  گا اور حکم ہو تا جا تُلوا عرض کرے  گا اے  ابّ یہ پرچہ ان دفتروں  کے  سامنے  کیا ہے  ؟ فرمائے  گا تجھ پر ظلم نہ ہو گا پھر ایک پلّے  پر یہ سب دفتر رکھے  جائیں  گے  اور ایک میں  وہ۔ وہ پرچہ ان دفتروں  سے  بھاری ہو جائے  گا (مشکوٰۃص ۴۸۶) بالجملہ اس کی رحمت کی کوئی انتہا نہیں ۔ جس پر رحم فرمائے  تھوڑی چیز بھی بہت کثیر ہے ۔ (عن عبداللہ بن عمر)۔ 
عقیدہ  ۳  :
قیامت کے  دن ہر شخص کو اس کانامہ اعمال دیا جائے  گا نیکوں  کے  دہنے  ہاتھ میں  اور بدوں  کے  بائیں  ہاتھ میں ۔ کافر کو سینہ توڑ کر اُس کا بایاں  ہاتھ اس سے  پسِ پشت نکال کر پیٹھ کے  پیچھے  دیا جائے  گا۔ (مشکوٰۃص ۴۸۶ عن عائشہ)۔ 
عقیدہ  ۴  :
حوضِ کوثر کہ نبی ﷺ کو مرحمت ہوا حق ہے  اس حوض کی مسافت ایک مہینہ کی راہ ہے  اس کے  کناروں  پر موتی کے  قبّے  میں  چاروں  گوشے  برابر زاویہ قائمہ ہیں  اس کی مٹی نہایت خوشبودار مشک کی ہے  اس کا پانی دُودھ سے  زیادہ سفید شہد سے  زیادہ میٹھا اور مشک سے  زیادہ پاکیزہ اور اس پر برتن ستاروں  سے  بھی گنتی میں  زیادہ جو اس کا پانی پئے  گا کبھی پیاسا نہ ہو گا ام میں  جنت سے  دو پر نالے  ہر وقت گرتے  ہیں  ایک سونے  کا دوسرا چاندی کا (مشکوٰۃص ۵۸۷)۔ 
عقیدہ  ۵  :
میزاں  حق ہے  اس پر لوگوں  کے  اعمال نیک ہ بک تولے  جائیں  تے  نیکی کا پلّہ بھاری ہونے  کہ یہ معنی ہیں  کہ اوپر اُٹھنے  دینا کا سا معاملہ نہیں  کو جو بھاری ہوتا ہے  نیچے  کو جھکتا ہے ۔ 
عقیدہ  ۶  :
حضور علیہ السلام کو اللہ عزوجل مقامِ محمود عطا فرمائے  گا کہ تمام اوّلین و آخرین حضور کی حمد و ستائش کریں  گے ۔ 
عقیدہ  ۷  :
حضورِ اقدسﷺ کو ایک جھنڈا مرحمت ہو گا جس کو لواء الحمد کہتے  ہیں  تمام مومنین حضرت آدم علیہ السلام سے  آخر تک سب اسی کے  نیچے  ہوں  گے  (مشکوٰۃص ۴۹۰ متفق علیہ)۔ 
عقیدہ  ۸  :
صراط حق ہے  یہ ایک پُل ہے  کہ پشت جہنم پر نصب کیا جائے  گا پال سے  زیادہ باریک اور تلوار سے  زیادہ تیز ہو گا۔  جنت میں  جانے  کا یہی راستہ ہے  سب سے  پہلے  نبی ﷺ گزر فرمائیں  گے  پھر اور انبیاء و مرسسلین پھر یہ امت پھر اور امتیں  گزریں  گی اور حسبِ اختلاف اعمال پُل صراط پر لوگ مختلف طرح سے  گزریں  گے  بعض تو ایسے  تیزی کے  ساتھ گزریں  گے  جیسے  بجلی کا کوندا کہ ابھی چمکا اور ابھی غائب ہو گیا اور بعض تیز ہوا کی طرح کوئی ایلے  جیسے  پرند اڑتا ہے  اور بعض جیسے  گھوڑا دوڑتا ہے  اور بعض جیسے  آدمی دوڑتا ہے  یہاں  تک کہ بعض شخص سُرین پر گھسٹتے  ہوئے  اور کوئی چیونٹی کی چال جائے  گا اور پُل صراط کے  دونوں  جانب بڑے  بڑے  آنکڑے  ( اللہ ہی جانے  کہ وہ کتنے  بڑے  ہونگے )  لٹکتے  ہوں  گے  جس شخص کے  بارے  میں  حکم ہو گا اُسے  پکڑلیں  گے  مگر بعض تو زخمی ہو کرنجات پا جائیں  گے  اور بعض کو جہنم میں  گرا دیں  گے  اور یہ ہلاک ہوا۔ یہ تمام اہلِ محشر تہ پُل پر سے  گزرنے  میں  مشغول مگر وہ بے  گناہ گناہگاروں  کا شفیع پُل کے  کنارے  کھڑا نہ کمال گریہ و زاری اپنی امّت عاصی کی نجات کی فکر میں  اپنے  رب سے 


دُعا کر رہا ہے ۔ رَبَّ سَلِّمْ سَلِّمْ الٰہی ان گناہگاروں  کو بچالے  بچالے  اور ایک اسی جگہ کیا حضور اس دن تمام مواطن میں  دورہ فرماتے  رہیں  گے  کبھی میزان  تشریف لے  جائیں  گے  اور فوراً ہی دیکھو تو حوضِ کوثر پر جلوہ فرما ہیں  (مشکوٰۃص ۴۹۳ بروائتہ ترمذی) پیاسوں  کو سیراب فرمارہے  ہیں  اور وہاں  سے  پُل پر رونق افروز ہوئے  اور گرتوں  کو بچایا غرض ہر جگہ انہیں  کی دوہائی ہر شخص انہیں  کو پکارتا انہیں  سے  فریا دکرتا ہے  اور ان کے  سوا کسی کوپکارے  کہ ہر ایک تو اپنی فکر میں  ہے  دوسروں  کو کیا پُوچھے  صرف ایک یہی ہیں  جنہیں  اپنی کچھ فکر نہیں  اور تمام عالم کا بار ان کے  ذمّے  صَلی الّٰلہ تعالیٰ وَعلیٰ آلِہِ و۔ اَصْحَابِہِ وَ بارک وَسَلّم اَلَّلھُمَّ نَجَِّنَا مَنْ اَھْوَالِ الْمَحْشَرِ بَجَاہِ ھٰذَا النَّبِی الْکَرِیْمِ عَلَیْہِ وَعَلیٰٰ اَلِہِ وَ اَ صْحَابِہِ اَفْضَلْ الصَّلاَۃِ وَالتَّسْلَیْمِ اٰمِیْنَ  یہ قیامت کا دن کہ حقیقتہً قیامت کا دن ہے  جو پچاس ہزار برس کا دن ہو گا جس کے  مصائب بے  شما ہوں  گے  مولیٰ عزوجل کے  جو خاص بندے  ہیں  ان کے  لئے  اتنا ہلکا کر دیا جائے  گا کہ معلوم ہوگا اس میں  اتنا وقت صرف ہوا جتنا ایک وقت کی نماز فرض میں  صرف ہوتا ہے  بلکہ اس سے  بھی کم یہاں  تک کہ بعضوں  کے  لئے  تو پلک جھپکنے  میں  سارا دن طے  ہو جائے  گا  وَمَا اَمْرُ السَّاعَتِہ اِلاَّ کَلَمْحِ الْبَصَرِ اَوْھُوَ اَقْرَبُ  قیامت کا معاملہ نہیں  مگر جیسے  پلک جھپکنا بلکہ اس سے  بھی کم سب سے  اعظم و اعلیٰ جو مسلمانوں  کہ اس روزِ نعمت ملے  گی وہ اللہ عزوجل کا دیدار ہے  (مشکوٰۃص ۴۹۰ ترمذی) کہ اس نعمت کے  برابر کوئی نعمت نہیں  جسے  ایک باس دیدار میسر ہو گا ہمیشہ ہمیشہ اس کے  ذوق میں  مستغرق رہے  گا کبھی نہ بھولے  گا اور سب سے  پہلے  دیدار حضور اقدس ﷺ کو ہو گا یہاں  تک تو حشرکے  اہوال و احوال مختصراً بیان کئے  گئے  ان تمام مرحلوں  کے  بعد اب اسے  ہمیشگی کے  گھر میں  جانا ہے  کسی کو آرام کا گھر ملے  گا جس کی آسائش کو کوئی انتہا نہیں  اس کو جنت کہتے  ہیں  یا تکلیف کے  گھر جانا پڑے  جس کی تکلیف کی کوئی حد نہیں  اسے  جہنم کہتے  ہیں ۔ 
 عقیدہ  ۹  :
جنت دوزخ کو بنے  ہوئے  ہزار سال ہوئے  اور وہ اب موجود ہیں  یہ نہیں  کہ اس وقت تک مخلوق نہ ہوئیں  قیامت کے  دن بنائی جائیں  گی۔ 
عقیدہ  ۱۰ :
جنت دوزخ حق ہیں ۔ ان کا انکار کرنے  والا کافر ہے ۔ (قرآن کریم و احادیث)۔ 
عقیدہ  ۱۱  :
قیامت و بعث و حشر و حساب و ثواب و عذاب و جنت و دوزخ سب کے  وہی معنی ہیں  جو مسلمانوں  میں  مشہور ہیں  جو شخص ان چیزوں  کو تو حق کہے  مگر ان کے  نئے  معنہ گھڑے  ( مثلاً ثواب کے  معنی اپنے  حسنات کو دیکھ کر خوش ہونا اور عذاب اپنے  بُرے  اعمال کا دیکھ کر غم گین ہونا یا حشرفقط روحوں  کا ہونا وہ حقیقتہً ان چیزوں  کا منکر ہے  اور ایسا شخص کافر ہے )۔ اب جنت دوزخ کی مختصر کیفیت بیان کی جاتی ہے ۔ 
   ساتواں  بیان                 جنّت کا بیان



جنت ایک مکان ہے  کہ اللہ تعالیٰ نے  ایمان والوں  کے  لئے  بنایا ہے  اس میں  وہ نعمتیں  مہیا کی ہیں  جن کو نہ آنکھوں  نے  دیکھا نہ کانوں  نے  سنا نہ کسی ؔ(۱) آدمی کے  دل پر ان کا خطرہ گزرا (مشکوٰۃص ۴۵۹ مقفق علیہ و بخاری) جو کوئی مثال اس کی تعریف دء جائے  سمجھانے  کے  لئے  ہے  ورنہ دینا کی اعلیٰؔ (۲) سے  سے  اعلیٰ شے  کو جنت کی کسی چیز کے  ساتھ کچھ مناسبت نہیں  وہاں  کی کوئی عورت اگر زمین کی طرف جھانکے  ہو زمین سے  آسمان تک فوشن ہو جائے  اور خوشبو سے  بھر جائے  (مشکوٰۃص ۴۹۵) اور ایک روایت میں  یوں  ہے  کہ اگر حور اپنی ہتھیلی زمین و آسمان کے  درمیان نکالے  تو اس کے  حسن کی وجہ سے  خلائق فتنہ میں  پڑ جائیں  اور اگر اپنا دوپٹہ ظاہر کرے  تو اسکی خوبصورتی سے  آگے  کے  آفتاب ایسا ہو جائے  جیسے  آفتاب کے  سامنے  چراغ اور اگر جنت کی کوئی ناخن بھرچیز دنیا میں  ظاہر ہے  تو تمام آفتاب و زمین اس سے  آراستہ ہو جائیں  اور اگرجنتی کا کنگن ظاہر ہو تو  آفتاب کی روشنی مٹادے  جیسے  آفتاب ستاروں  کی روشنی مٹا دیتا ہے  ( مشکوٰۃص ۴۹۷) جنت کی اتنی جگہ میں  کوڑا رکھ سکیں  دنیا و مافیہا سے  بہتر ہے  جنت کتنی وسیع ہے  اس کو اللہ و رسول ہی جانیں ۔ اجمالی بیان یہ ہے  کہ اس میں  سو درجے  ہیں  ہر دو درجوں  میں  وہ مسافت ہے  جو آسمان و زمین کے  درمیان ہے  رہا یہ کہ خود ایک فرجہ کی کیا مسافت ہے  اس کے  متعلق کوئی بھی روایت خیال میں  نہیں  البتہ ایک حدیث ترمذی کی یہ ہے  کہ اگر تمام عالم ایک درجہ میں  جمع ہو تو سب کے  لئے  وسیع ہے  جنت میں ایک درخت ہے  جس کے  سایہ میں  سو برس تک تیز گھوڑے  پر سوار چلتا رہے  او رختم نہ ہو (مشکوٰۃص ۴۹۵، ۴۵۶) ۷۹۷ جنت کے  دروازے  اتنے  وسیع ہوں  گے  کہ ایک بازو سے  دوسرے  تک تیز گھوڑے  کی ستّر برس کی راہ ہو گی پھر بھی جانے  والوں  کی وہ کثرت ہو گی کہ مونڈھے  سے  مونڈھا چھلتا ہو گا بلکہ بھیڑ کی وجہ سے  دروازہ چرچرانے  لگے  گا اس میں  قسم قسم کے  جواہر کے  محل ہیں  ایسے  صاف و شفاف کہ اندر کا حصہ باہر سے  اور باہس کا اندر سے  دکھائی دے ۔ جنت کی دیواریں  سونے  اور چاندی کی اینٹوں  اور مُشک کے  گارے  سے  بنے  ہیں  ایک اینٹ سونے  کی اتک چاندی کی زمین زعفان کی کنکریوں  کی جگہ موتی اور یاقوت (مشکوٰۃص ۷۹۷)ا ور ایک روایت میں ہے  کہ جنتِ عدن کی ایک اینٹ سفید موتی کی ہے  ایک یاقوت سرخ کی ایک زبرجد سبز کی اور مشک کا گارا ہے  اور کھاس کی جگہ زعفران ہے  موتی کی کنکریاں  عنبر کی مٹی جنت میں  ایک ایک معتہ کا خیمہ ہو گا جس کی بلندی ساٹھ میل ( مشکوٰۃص ۴۹۶) جنت  میں  چار دریا ہیں  ایک پانی کا دوسرا دودھ کا تیسرا شہد کا چوتھا شراب کا پھر ان سے  نہریں  نکل کو ہر ایک کے  مکان میں  جارہی ہیں  ( مشکوٰۃص ۵۰۰) وہاں  کی نہریں  زمین کھود کر نہیں  بہتیں  بلکہ زمین کے  اوپر رواں  ہیں  نہروں  کا ایک کنارہ موتی کا دوسرا یاقت کا اور نہروں  کی زمین خالص مشک کی وہاں  کی شراب دنیا کی سی نہیں  جس میں  بدبُو اور کڑواہٹ اور نشہ ہوت اہے  اور پینے  والے  بے  عقل ہو جاتے  ہیں  آپے  سے  باہر ہو کر بیہودہ بکتے  ہیں   وہ پاک شراب ان سب باتوں  سے  پاک و منزہ ہے  جنتیوں  کو جنت میں  ہر قسم  کے  لذیذ کھانے  ملیں  گے  جو چاہیں  گے  فوراً ان کے  سامنے  موجود ہو گا اگار کسی پرند کو دیکھ کر اس کے  گوشت کھانے  کو نی ہو تہ اُسی وقت بُھنا ہو گوشت اُنکے  پاس آجائے  گا اگر پانی وغیرہ کی خواہش ہو تو کوزے  خود ہاتھ میں  آجائیں  گے  ان میں  ٹھیک اندازے  کے  موافق پانی دودھ شراب شہد ہو گا کہ ان کی خواہس سے  ایک قطرہ کم نہ زیادہ بعد پینے  کے  خودبخود جہاں  سے  آئے  تھے  چلے  جائیں  گے  وہاں  نجاست ؔ گندگیؔ پاخانہؔ پیشابؔ تھوکؔ رینٹھؔ کانؔ کا میل اصلاً نہ ہوں  گے  ( مشکوٰۃص ۴۹۶) ایک خوشبو دار فرحت بخش ڈکار آئے  گی۔ خوشبو دار فرحت بخش بسینہ نکلے  گا سب کھانا ہضم ہو جائے  گا اور ڈکار اور پسینے  سے  مشک کی خوشبو نکلے  گی ہر شخص کو سو آدمیوں  کے  کھانے  پینے  جماع کی طاقت دی جائے  گی ( مشکوٰۃص ۴۹۷) ہر وقت زبان سے  تسبیح و تکبیر بہ قصد اور بلا قصد مثل سانس کے  جاری ہو گی کم سے  کم ہر شخص کے  سرہانے  دس ہزار خادم کھڑے  ہونگے  خادموں  میں  ہر ایک کے  ہاتھ میں  چاندی کا پیالہ ہو گا اور دوسرے  ہاتھ میں  ہاتھ سونے  کا اور ہر پیالے  میں  نئے  نئے  رنگ کی نعمت ہو گی جتنا کھاتا جائے  گا لذت میں  کمی نہ ہو گی بلکہ زیادبی ہو گی ہر نوالے  میں  ستّر ہزار مزے  ہوں  گے  ہر مزہ دوسرے  سے  ممتاز وہ معاً محسوس ہوں  گے  ایک کا احساس دوسرے  سے  مانع نہ ہو گا۔ جنتیوں  کے  نہ لباس پرانے  پڑیں  گے  نہ ان کی جوانی فنا ہو گی ( مشکوٰۃص ۴۹۶) پہلا اگر وہ جو جنت میں  ججائے  گا ان کے  چہرے  ایسے  روشن ہوں  گے  جیسے  چودہویں  رات کا چاند اور دوسرا اگر وہ جعسے  کوئی نہایت روشن ستاوہ جنتی سب ایک دل ہوں  گے  ان کے  آپس میں  کوئی اختلاف و بغض نہ ہو گا ان میں  ہر ایک کو حور عین میں  کم سیھ کم دوہییاں  ایسی لمیؓ گی کہ ستّر ستّر جوڑے  پہنے  ہوں  گی پھر بھی ان لباسوں  اور گوشت کے  باہر سے  ان کی پنڈلیوں  کا مغز دکھائی دے  گا (مشکوٰۃص ۴۹۷) جعسے  شیشے  میں  شراب سُرخ دکھائی دیتی ہے  اور یہ اس وجہ سے  کہ اللہ عزوجل نے  انہیں  یاقوت سے  تشبیہ دی اور یاقوت میں  سوراخ کرکے  اگر ڈورا ڈالا جائے  توضرور پاہر سے  دکھائی دے  گا۔ آدمی اپنے  چہرے  کو اس کے  رُخسار میں  آئینہ سے  زیادہ صاف دیکھے  گا اور اس پر ادنیٰ درجے  کا جو موتی ہوگا وہ ایسا ہو گا کہ مشرق سے  مغرب تک روشن کر دے  ( مشکوٰۃص ۵۰۰) اور ایک روایت میں ہے  کہ مرد اپنا ہاتھ اس کے  شانوں  کے  درمیان رکھے  گا تو سینہ کی طرف سے  کپڑے  اور جلد گوشت کے  باہر سے  دکھائی دے  گا۔ اگر جنت کا کپڑا دنیا میں  پہنا جائے  تو جو دیکھے  بے  ہوش ہو جائے  اور کوگوں  کی نگا ہیں  اس کا تحمل نہ کر سکیں  مردؔ جب اس کے  پاس جائے  گا اسے  باہر کواری پائے  گا مگر اس کی وجہ سے  مرد و عورت کسی کو کوئی تکلیف نہ ہو گی اگر کوئی حوف سمندر میں  تھوک دے  تو اس کے  تھوک کی شرینی کع وجہ سے  سمندر شیریں  ہو جائے  اور ایک روایت ہے  کہ اگر جنت کی عورت سات سمندروں  میں  تھوکے  تو شہد سے  زیادہ شیریں  ہو جائے  جب کوئی بندہ جنت میں  جائے  گا تو اس کے  سرہانے  اور پانتی دو حوریں  نہایت اچھی آواز سے  گائیں  گی مگر ان کا گانا یہ شیطانی مرامیر نہیں  بلکہ اللہ عزوجل کی حمد و پاکی ہو گا وہ ایسی خوش گلو ہوں  گی کہ مخلوق نے  ویسی آواز کبھی نہ سنی ہو گی اور نہ بھی گائیں  گی کہ ہم ہمیشہ رہنے  والیاں  ہیں  کبھی نہ مریں  گی ہم چین والیاں  ہیں  کبھی تکلیف میں  نہ پڑیں  گی ہم راضی ہیں  ناراض نہ ہوں  گئے  مبارکؔ باد اس کے  لئے  جو ہمارا اور ہم اس کے  ہوں  ( مشکوٰۃص ۵۰۰) سر کے  بال اور پلکوں  اور بھوؤں  کے  سوا جنتی کے  بدن پر کہیں  بال نہ ہوں  گے  سب سے  بے  ریش ہوں  گے  سرمگیں  آنکھیں  تیس برس کی عمر کے  معلوم ہوں  گے  کبھی اس سے  زیادہ معلوم نہ ہوں  گے  (مشکوٰۃص ۴۹۸) ادنیٰ جنتی کے  لئے  اسیّ ہزار خادم اور بہتر بیبیاں  ہوں  گی اور انکو ایسے  تاج ملیں  گے  اس میں  کا ادنیٰ موتی مشرق و مغرب کے  درمیان روشن کر دے  ( مشکوٰۃص ۴۹۹) اور اگر مسلمان اولاد کی خواہش کرے  تو اس کا حمل اور وضع اور پوری عمر ( یعنی تیس سال کی) خواہش کرتے  ہی ایک ساعت میں  ہو جائے  گی (مشکوٰۃص ۵۰۰) جنت میں  نیندنہیں  کہ نیند ایک قسم کی موت ہے  اور جنت میں  موت نہیں  جتنی جب جنت میں  جائیں  تے  ہر ایک اپنے  اعمال کی مقدار سے  پائے  گا اور اس کے  فضل کی حد نہیں  پھر انہیں  دنیا کی ایک ہفتہ کی مقدار کے  بعد اجازت دی جائے  گی کہ اپنے  پروردگار عزوجل کی زیارت کریں  اور عرشِ الٰہی ظاہر ہو گا اور رب عزوجّل کے  باغوں  میں  سے  ویک باغ میں  تجلّی فرمائے  گا اور جنتیوں  کے  لئے  منبر بچھائے  جائیں  گے ۔ نورکے  منبر۔ موتی کے  منبر یاقوت کے  منبر۔ زبر حد کے  منبر۔ سونے  کے  منبر۔ چاندی کے  منبر اور ان میں  ادنیٰ مشک و کافور کے  ٹعلے  پر بیٹھے  گا اور ان میں  ادنیٰ کوئی نہیں  اپنے  گمان میں  کرسی والوں  کو کچھ اپنے  سے  بڑھ کر نہ سمجھیں  گے  اور خدا کا دیدار ایسا ہو گا جیسے  آفتاب اور چودھویں  رات کے  چاند کو ہر ایک اپنی اپنی جگہ سے  دیکھتا ہے  کہ ایک کا دیکھنا دسرے  کے  لئے  مانع نہیں  اور اللہ عزوجّل ہر ایک پر تجلّی فرمائے  گا ان میں  سے  کسی کو فرمائے  گا اے  فلاں   ابن فلاں  تجھے  یاد ہے  جس دن تو نے  ایسا ایسا کیا تھا دنیا کے  بعض معاصی یاد دلائے  گا تو بندہ عرض کرے  گا اے  رب کیا تو نے  مجھے  بخش نہ دیا فرمائے  گا ہاں  میری مغفرت کی وسعت کی وجہ سے  تو اس  مرتبہ کو پہنچا وہ سب اسی حالت میں  ہونگے  کہ ابر چھائے  گا اور ان پر خوشبو برسائے  گا کہ اس کی سی خوشبو اُن لوگوں  نے  کبھی نہ پائے  تھی اور اللہ عزوجّل فرمائے  گا کہ جاؤ اس کی طرف جو میں  نے  تمہارے  لئے  عزت تیار کر رکھی ہے  جو چاہو لو پھر لوگ ایک بازار میں  جائیں  گے  جسے  ملسئکہ گھیرے  ہوئے  ہیں  اس مین وہ چیزیں  ہوں  گی کہ ان کی مثل نہ آنکھوں  نے  دیکھی نہ کانوں  نے  سنی نہ قلوب پر ان کا خطرہ گزرا اس میں  سے  جو چاہیں  گے  ان کے  ساتھ کر دی جائے  گی اور خریدوفروخت نہ ہو گی اور جنتی اس بازار میں  باہم ملیں  گے  چھوٹے  مرتبہ والا بڑے  مرتبے  والے  کو دیکھے  گا اس کا لباس پسند کرے  گا ہنوز گفتگو ختم بھی نہ ہو گی کہ خیال کرے  گا میرا لباس اس سے  اچھا ہے  اور نہ اس وجہ سے  کہ جنت میں  کسی کے  لئے  غم نہیں  پھر وہاں  سے  اپنے  اپنے  مکانوں  کو واپس آئیں  گے  ان کا بیبیاں  استقبال کریں  گی اور مبافر باد دے  کر کہیں  گی کہ آپ واپس ہرئے  اور آپ کا جمال اس سے  بہت زائد ہے  کہ ہمارے  پاس سے  آپ گئے  تھے  جواب دیں  گے  کہ پروردگار جبّار کے  حضور بیٹھنا ہمیں  نصیب ہوا تو ہمیں  ایسا ہی ہو جانا سزاوارتھا (مشکوٰۃص ۴۹۹) جنتی باہم ملنا چاہیں  گے  تو ایک کا تخت دوسرے  کے  پاس چلا جائے  گا اور ایک روایت میں  ہے  کہ ان کے  پاس نہایت اعلیٰ درجہ کی سواریاں  اور گھوڑے  لائے  جائیں  گے  اور ان پر سوار کو کر جہاں  چاہیں  گے  جائیں  گے  سب سے  کم درجہ کا جو جنتی ہے  اس کے  باغات اور بیبیاں  اور نعیم و خدّام اور تخت ہزار برس کی مسافت تک ہوں  گے  اور ان میں  اللہ عزوجّل کے  نزدیک سب میں  معزز وہ ہے  جہ اللہ تعالیٰ کے  وجہ کریم کے  دیدار سے  ہر صبح و شام مشرف ہو گا۔ جب جنتی جنت میں  جالیں  گے  اللہ عزوجّل ان سے  فرمائے  گا کچھ اور چاہتے  ہو جو تم کو دوں  عرض کریں  گے  تُو نے  ہمارے  منہ روشن کئے  جنت میں  داخل میا جہنم سے  نجات دی اس وقت پر پردہ کہ مخلوق پر تھا اٹھ جائے  گا تو دیدارِ الٰہی سے  بڑھ کر انہیں  کوئی چیز نہ ملی ہو گی۔ 
اَلَّلھُمَّ ارْزُقْنَا زِیَارَۃ وَجْھِکَ الْکَرِیْمِ بِجَاہِ حَبِیْبِکَ الرَّوُفِ الَّرحِیْمِ عَلَیْہِ الصَّلاَۃُ وَالسَّلامُ اٰمین

  آٹھواں  بیان           دوزخ کا بیان




یہ ایک مکان ہے  کہ اس قدر قہار و جبّار ہے  کے  جلال و قہر کا مظہر ہے  جسطرح اس کی رحمت و نعمت کی انتہا نہیں  کہ انسانی خیالات تصوّرات جہاں  تک پہنچیں  وہ ایک شمہ ہے  اس کی بے  شمار سے  اسی طرح کے  غضب وقہر کی کوئی حد نہیں  کہ ہر وہ تکلف و اذیت کہ اور اک کی جائے  ایک ادنیٰ  حصہ ہے  اس کے  بے  انتہا  عذاب کا قرآن مجید وا حادیث میں  جو اس کی سختیاں  مذکور ہیں  ان میں  سے  کچھ اجمالاً بیان کرتا ہوں  کہ مسلمان دیکھیں  اور اس سے  پناہ مانگیں  اور ان اعمال سے  بچیں جن کی جزا جہنم ہے  حدیث میں  ہے  کہ جو بندہ جہنم سے  پناہ مانگتا ہے  اے  رب یکہ مجھ سے  پناہ مانگتا ہے  تو اسے  کو پناہ دے ۔ قرآن مجید میں  بکثرت ارشاد ہوا کہ جہنم سے  بچو۔ دوزخ سے  ڈرو ہمارے  آقا و مولیٰ ﷺ  ہم کو سکھانے  کے  لئے  کثرت کے  ساتھ اس سے  پناہ مانگتے  جہنم کے  شرارے  (پھول) اونچے  اونچے  محلوں  کی برابر اُڑیں  گے  گویا زرد اونٹوں  کی قطار کہ پیہم آتے  رہیں  گے  آدمی اور پتھر اس کا ایندھن ہے  (مشکوٰۃص ۵۰۲) جو دنیا کی آگ ہے  اس آگ کے  سّتر جزُوں  میں  سے  ایک جُز ہے  جس کو سب سے  کم درجہ کا عذاب ہو گا اسے   آک کی جُوتیاں  پہنا دی جائیں  گی جس سے  اس کا  دماغ ایسا کھولے  گا جیسے  تاننے  کی پتیلی کھولتی ہے  وہ سمجھے  گا کہ سب سے  زیادہ عذاب اس پر ہو رہا ہے  حلانکہ اس پر سب سے  ہلکا ہے  (مشکوٰۃص ۵۰۲) سب سے  ہلکے  درجے  کا جس پر عذاب ہو گا اس سے  اللہ عزّوجّل پوچھے  گا کہ اگرساری زمین تیری ہو جائے  تو کیا اس عذاب سے  بچنے  کے  لئے  تو سب فدیہ میں  دے  دے  گا عرض کرے  گا ہاں  فرمائے  گا کہ جب تُو پُشتِ آدم میں  تھا تو ہم نے  اس سے  بہت آسان چیز کا حکم دیا تھا کہ کفر نہ کرنا مگر تو نے  نہ مانا (مشکوٰۃص ۵۰۲) جہنم کی آگ ہزار برس تک دھکائی گئی یہاں  تک کہ سُرخ ہو گئی پھر ہزار برس اور یہاں  تک کہ سفید ہو گئی پھر ہزار برس اور یہاں  تک کہ سیاہ ہو گئی تو اب وہ نری سیاہ ہے  (مشکوٰۃص ۵۰۳) جس میں  روشنی کا نام نہیں  جبرئیل علیہ السَّلام نے  نبی ﷺ سے  قسم کھا کر عرض کہ اگر جہنم سے  سوئی کے  ناکے  کی برابر کھول دیا جائے  تو تمام زمین والے  سب کے  سب اسی گرمی سے  مر جائیں  اور قسم کھا کر کہا کہ اگر جہنم کا داروغہ اہلِ دنیا پر ظاہر ہو تو زمین کے  رہنے  والے  کُل کے  کُل اس کی ہیبت سے  مر جائیں  اور بقسم بیان کیا کہ اگر جہنمیوں  کی زنجیر کی ایک کڑی دنیا کے  پہاڑوں  پررکھ دی جائے  تو کانپنے  لگیں اور انہیں  قرار نہ ہو یہاں  تک کہ نیچے  کی زمین تک دھنس جائیں  یہ دنیا کی آگ (جس کی گرمی اور تیزی سے  کون واقف نہیں  کہ بعض  موسم میں  تو اس کے  قریب جانا شاق ہوتا ہے  پھر بھی یہ آگ)  خدا سے  دعا کرتی ہے  کہ اسے  جہنم میں  پھر نہ لے  جائے  مگر تعجب ہے  انسان سے  کہ جہنم میں  جانے  کا کام کرتا ہے  کہ اس آگ سے  نہیں  ڈرتا جس سے  آگ بھی ڈرتی اور پناہ مانگتی ہے   دوزخ کو گہرائی کو خدا جائے  کہ کتنی گہری ہے  حدیث میں  ہے  کہ اگر پتھر کی چٹان جہنم کے  کنارے  سے  اس میں  پھینکی جائے  تو ستّر برس میں  بھی تہ تک نہ پہنچے  گی اور اگر انسان کے  سر برابر سیسہ کا گولا آسمان سے  زمین کو پھینکا جائے  تو رات آنے  سے  پہلے   زمین تک پہنچے  گا (مشکوٰۃص ۵۰۴ ترمذی) حالانکہ یہ پانسو برس کی راہ ہے  پھر اس میں  مختلف طبقات و وادی اور کنوئیں  ہیں  بعض وادی ایسی ہیں  کہ جہنم بھی ہر روز ستّر مرتنہ یا زیادہ ان سے  پناہ مانگتا ہے  یہ خود اس مقام کی حالت ہے  اگر اس میں  کچھ عذاب نہ ہوتا یہی کیا کم تھا کفّار کی سرزنش کے  لئے  اور طرح طرح کے  عذاب مہیا کئے  لوہے  کے  ایسے  بھاری گزروں  سے  فرشتے  ماریں  گے  اگر کوئی گز زمین پر رکھ کیا جائے  تو تمام جن و انس جمع ہو گی اس کی اٹھا نہیں  سکتے  بختے ؔ ( ایک قسم کے  اونٹ ہیں  جو سب سے  بڑے  ہوتے  ہیں ) اونٹ کی گردن برابر بچھُو اور اللہ جانے  کس قدر بڑے  سانپ کہ اگرایک مرتبہ کاٹ لیں  تو اس کی سوزش ، درد، بے  چینی ہزار برس تک رہے  گی (مشکوٰۃص ۵۰۳ ترمذی) تیل کی جلی ہوئی تلچھٹ کی مثل سخت کھولتا ہوا پانی پینے  کو دیا جائے  گا کہ منہ کے   قریب ہوتے  ہی اس کی تیزی سے  چہرے  کی کھال گِر جائے  گی سَر پر گرم پانی بہایا جائے  گا۔ جہنمیوں  کے  بدن سے  جو پیپ بہے  گی ہو پلائی جائے  گی خاردار تھوہڑ کھانے  کو دیا جائے  گا وہ ایسا ہو گا کہ اگر اس کا ایک قطرہ دنیا میں  آئے  تو اس کی سوزش و بدبو تمام اہلِ دنیا کی معیشت برباد کر دے  اور وہ گلے  میں  جا کر پھندا ڈالے  گا اس کے  اتارنے  کیلئے  پانی مانگیں  گے  ان کو وہ کھولتا پانی دیا جائے  گا کہ منہ کے  قریب آتے  ہی منہ کی ساری کھال  گل کر اس میں  گِر پڑے  گی اور پیٹ میں  جاتے  ہی آنتوں کو ٹکڑے  ٹکڑے  کر دے  گا اور وہ شوربے  کی طرح بہہ کر قدموں  کی طرف نکلیں  گی پیاس اس بلا کی ہو گی کہ اس پانی پر ایسے  گریں  گے  جیسے  تونس کے  مارے  ہوئے  اونٹ پھر کفّار جان سے  عاجز آکر بہم مشورہ کر کے  مالک علیہ الصلاۃ والسَّلام داروغہ جہنم کو پکاریں  گے  (مشکوٰۃص ۵۰۵) ا ے  مالک ( علیہ الصلاۃ والسَّلام) تیرا اب ہمارا قصہ تمام کر دے ۔ مالک علیہ الصلاۃ والسَّلام ہزار برس تک جواب نہ دیں  گے  ہزار برس تک رب العزّت کو اس کی رحمت کے  ناموں  سے  پکاریں  گے  وہ ہزار برس تک جواب نہ دے  گا اس کے  بعد فرمائے  گا ،  دور ہو جا جہنم میں  پڑے  رہو مجھ سے  پات نہ کرو۔ اس وقت کفّار ہر قسم کی خیر سے  نا امید ہو جائیں  گے  اور گدھے  کی آواز کی طرح چلّا کر روئیں  گے  ابتداً آنسو نکلیں  گے  جب آنسو ختم ہو جائیں  گے  تو خون روئیں  گے  روتے  روتے  گالوں  میں  خندقوں  کی مثل گڑھے  پڑ ج ائیں  گے  رونے  کا خون اور ییپ اس قدر ہو گا کہ اگر اس میں  کشتیاں  ڈالی جائیں  تو طلنے  لگیں  (جہنمیوں  کی شکلیں  ایسی کریہہ ہوگی کہ اگر دینا میں  کوئی جہنمی اسی صورت پر لایا جائے  تو تمام لوگ اس می بدصورتی اور بدبُو کی وجہ سے  مر جائیں  اور جسم ان کا ایسا بڑا کر دیا جائے  گا کہ ایک شانہ سے  دعسرے  تک تیز سوار کے  لئے  تین دن کی راہ ہے  ایک ایک داڑھ اُحد پہاڑ برابر ہو گی کھال کی موٹائی بیالیس دراع کی ہو گی زبان ایک کوس دو کوس تک منہ سے  باہر گھسٹتی ہو گی کہ لوگ اس کو رعندیں  گے  بیٹھنے  کی جگہ انتی ہو گی جیسے  مکّہ سے  مدینہ تک (مشکوٰۃص ۵۰۳) اور وہ جہنم میں  منہ سکوڑے  ہوں  گے  کہ اوپر کا ہونٹ سمٹ کربیط سر کو پہنچ جائے  گا اور نیچے  کا لٹک کر ناف کو آلگے  گا ان مضامین سے  یہ معلوم ہوتا ہے  کہ کفّار کی شکل جہنم میں  انسانی شکل نہ ہو گی کہ یہ شکل احسن التقویم ہے  اور یہ اللہ عزوجّل کی محبوب ہے  کہ اس کے  محبوب کی شکل سے  مشابہ ہے  بلکہ جہنمیوں  کا وہ حُلیہ ہے  جو اوپر مذکور ہوا۔ پھر آخر میں  کفاّر کے  لئے  یہ ہو گا کہ اس کے  قد کے  برابر آگے  آگ کے  صندوق میں  اُسے  بند کریں  گے  پھر اس میں  آگ بھڑکائیں  گے  اور آگ کا قُفل لگایا جائے  گا پھر یہ صندوق آگ کے  دوسرے  صندوق میں  رکھا جائے  گا اور ان دونوں  کے  درمیان آگ جلائی جائے  گی اور اس میں  بھی آگ کا قفل لگایا جائے  گا پھر اسی طرح اس کو ایک اور صندوق میں  رکھ کر اور آگ کا قفل لگا کر آگ میں  ڈال  دیا جائے  گا تو اب ہر کافر یہ سمجھے  گا کہ اس مے  سوا اب کوئی آگ میں  نہ رہا اور یہ عذاب بالائے  عذاب ہے  اور اب ہمیشہ اس کے  لئے  عذاب ہے  جب سب جنتی جنت میں  داخل ہولیں  گے  اور جہنم میں  صرف وہی رہ جائیں  گے  جن کو ہمیشہ کے  لئے  اس میں  رہنا ہے  اس وقت جنت و دوزخ کے  درمیان موت کو مینڈھے  کی طرح لا کر کھڑا کریں  گے  پھر منادی جنت والوں  کو پکارے  گا وہ دوڑتے  ہوئے  جھانکیں  گے  کہ کہیں  ایسا نہ ہو کہ یہاں  سے  نکلنے  کا حکم ہو پھر جہنمیوں  کو پکارے  گا وہ خوش ہوتے  ہوئے  جھانکیں  گے  کہ شاید اس مصیبت سے  رہائی ہو جائے  پھر اس سب سے  پوچھے  گا کہ اسے  پہچانتے  ہو سب کہیں  گے  ہاں  یہ کوت ہے  وہ ذبح کر دی جائے  گی اور کہے  گا اے  اہلِ جنت ہمیشگی ہے  اب مرنا نہیں  اور اے  اہلِ نار ہمیشگی ہے  اب موت نہیں  اس وقت ان کے  لئے  خوشی پر خوشی ہے  اور ان کے  لئے  غم بالائے  غم۔ 
نِسْئُالُ اللّٰہَ الْعَفْوَ وَ الْعَافِیَتَہ فَی الدِّیْنِ وَ الدُّنیْاَ وَاْلاَخِرَۃِ۔ 
نواں  بیان         ایمان و کفر کا بیان



ایمان اسے  کہتے  ہیں  کہ سچے  دل سے  ان سب باتوں  کی تصدیق کرے  جو ضروریات دین میں  ہیں  اور کسی ایک ضرورت دینی کے  انکار کو کفر کہتے  ہیں  (شامی ج ۳ص ۳۹۱) اگرچہ باقی تمام ضروریات کی تصدیق کرتا ہو۔ ضروریاتِ دین وہ مسائل ہیں  جن کو ہر خاص و عام جائتے  ہیں ۔ جیسے  اللہ عزوجّل کی وحدانیت، انبیاء کی نبوت، جنت و نار،  حشر و نشر وغیرہا مثلاً یہ اعتقاد کہ حضور اقدس ﷺ خاتم النبیین ہیں ۔  حضور کے  بعد کوئی نیا نبی نہیں  ہو سکتا۔ عوام سے  مراد وہ مسلمان ہیں  جو طبقہ علماء میں  شریک کئے  جاتے  ہوں ۔ مگر علماء کی صحبت سے  شرفیاب ہوں ۔ اور مسائل علمیہ سے  ذوق رکھتے  ہوں  نہ وہ کہ کوروہ اور جنگل اور پہاڑوں  کے  رہنے  والے  ہوں  جو کلمہ بھی صحیح نہیں  پڑھ سکتے  نہ ایسے  لوگوں  کا ضروریاتِ دین سے  ناواقف ہونا اس میں  ضروری نہ کر دے  گا۔ البتہ ان کے  مسلمان ہونے  کے  لئے  ضروری ہے  کہ ضروریاتِ دین کے  منکر نہ ہوں  اور یہ اعتقاد رکھتے  ہوں  کہ اسلام میں  جو کچھ ہے  حق ہے ۔ ان سب پر اجمالاً ایمان لائے  ہوں  (شامی ج ۳ص ۳۹۱ بحوالہ شرح مقاصد و شرح التحریر)۔ 
عقیدہ  ۱ :
اصل ایمان  صرف تصدیق کا نام ہے ۔ اعمال بدن تو اصلاً جز و ایمان نہیں  رہا اقرار اس میں  تفصیل یہ ہے  کہ اگر تصدیق کے  بعد اس کو اظہار کا موقع نہ ملا تو عنداللہ مومن ہے  اور اگر موقع ملا اور اس سے  مطالبہ کیا گیا اور اقرار نہ کیا تو کافر ہے  اور اگر مطالبہ نہ کیا گیا تو احکام دنیا میں  کافر سجھا جائے  گا نہ اس کے  جنازہ کی نماز پڑھیں  گے  نہ مسلمانوں  کے  قبرستان میں  دفن کریں  گے ۔ مگر عنداللہ مومن ہے ۔ اگر کوئی امر خلافِ اسلام ظاہر نہ کیا ہو (شامی ج ۳ص ۳۹۲)۔ 
عقیدہ  ۲ :
مسلمان ہونے  کے  لئے  یہ بھی شرط ہے  کہ زبان سے  کسی ایسی چیز کا انکار نہ کرے ، جو ضروریاتِ دین سے  ہے  اگرچہ باقی باتوں  کا اقرار کرتا ہو۔ اگرچہ ہو یہ کہے  کہ صرف زبان سے  انکار ہے ۔ دل میں  انکار نہیں  (فتاویٰ عالمگیریص ۳۶۲) کہ بلا اکراہ شرعی مسلمان کلمہ کفر صادر نہیں  کر سکتا وہی شخص ایسی بات منہ پر لائے  گا جس کے  دل میں  اتنی ہی وقعت ہے  کہ جب چاہا انکار کر دیا اور ایمان تو ایسی تصدیق ہے  جس کے  خلاف کی اصلاً گنجائش نہیں ۔ 
مسئلہ  ۱  :
اگر معاذاللہ کلمہ کفر جاری کرنے  پر کوئی شخص مجبور کیا گیا یعنی اسے  مار ڈالنے  یا اس کا عضو کاٹ ڈالنے  کی صحیح دھمکی کی گئی کہ یہ دھمکانے  والے  کو اس بات کے  کرنے  پر قادر سمجھے  تو ایسی حالت میں  اس کو رخصت دی گئی (شامی ج ۳ص ۳۹۴) مگر یہ شرط یہ ہے  دل میں  وہی اطمنیان ایمانی ہو جو پیشتر تھا مگر افضل جب بھی یہی ہے  کہ قتل ہو جائے  اور کلمہ کفر نہ کہے ۔ 
مسئلہ  ۲  :
عمل جوارح داخل ایمان نہیں  البتہ بعض اعمال جو قطعاً منافی ایمان ہوں  ان کے  مرتکب کو کافر کہا جائے  گا جیسے  بُت یا چاند سورج کو سجدہ کرنا اور قتل نبی یا نبی کی توہین یا مصحف شریف یا کعبہ معظمہ می توہین اور کسی سنت کو ہلکا بتانا یہ باتیں  یقینا کُفر ہیں  (شامی ج ۳ص ۳۹۲ بحوالہ شرح مقاصد) یونہی بعض کفر کی علامت ہیں  جیسے  زنّار باندھنا، سر پر چوٹیاں  رکھنا، قشقہ لگانا  ایسے  افعال کے  مرتکب کو فقہائے  کرام کافر کہتے  ہیں  تو جب ان اعمال سے  کفر لازم ہوتا ہے  تو ان کے   مرتکب کو ازسزِنو اسلام لانے  اور اس کے  بعد اپنی عورت سے  تجدید نکاح کا حکم دیا ہے  (فتاویٰ عالمگیریہص ۲۷۲)۔ 
عقیدہ  ۳ :
جس چیز کی حلّت نص قطعی سے  ثابت ہو اس کو حرام کہنا اور جس ی حرمت یقینی ہو اسے  حلال بتانا کفر ہے  جب یہ حکم ضرویاتِ دین سے  ہو یا منفر اس حکم قطعی سے  آگا ہ ہو۔ 
مسئلہ  ۴  :
اصول عقائک میں  تقلید جائز نہیں  بلکہ جو بات ہو یقین قطعی کے  ساتھ ہو خواہ وہ یقین کسی طرح بھی حاصل ہو اس کے  اصول میں  بالخصوص علم استدلالی کی حاجت نہیں  ہاں  بعض فورع عقئد میں  تقلید ہو سکتی ہے  اسی بنا پر خود اہلِ سنت میں  دو گروہ ہیں  ماقرید کہ کہ امام الہدیٰ حضرت ابو منصور ماتریدی  رضہ اللہ تعالیٰ ونہ کے  متبع ہوئے  اور اشاعرہ کے  حضرت امام شیخ ابوا الحسن اشعری رحمتہ اللہ تعالیٰ علیہ کے  تابع ہیں  دونوں  جماعتیں  اہلِ سنت ہی کی ہیں  اور دونوں  حق پر ہیں  آپس میں  صرف بعض فروع کا اختلاف ہے  ان کا اختلاف حنفی شافع کا سا ہے  کہ دونوں  اہلِ حق ہیں  کوئی کسی کی تذلیل و تفسیق نہیں  کر سکتا۔ 
مسئلہ  ۴  :
ایمان قابل زیادتی و بقصان نہیں  اس لئے  کہ کمی  بیشی اس میں  ہو تی ہے  جو مقدار لمبائی چوڑائی موٹائی یا گنتی تکھتا ہو اور ایمان تصدیق ہے  اور تصدیقِ کیف یعنی ایک حالت اذعانیہ بعض آیات میں  ایمان کا زیادہ ہونا جو فرمایا ہے  اس سے  مراد مُومن بہ و مصدّق ہے  یعنی جس پر ایمان لایا گیا اور جس کی تصدیق کی گئی کہ زمانہ نشول قرآن میں  اس کی کوئی حد معین نہ تھی بلکہ احکام نازل ہوتے  رہتے  اور جو حکم نازل ہوتا اس پر ایمان لازم ہوتا کہ کہ خود جفس ایمان بڑھ گھٹ جاتا ہو البتہ ایمان قابل شدت و ضوف ہے  کہ یہ کیف کے  عارض سے  ہیں  حضرت صدیق اکبر رضی اللہ تعالیٰ عنہ کا تنہا ایمان اس امت کے  تمام افرد کیکے  مجموع ایمانوں  پر غالب ہے ۔ 
عقیدہ  ۴  :
ایمان و کفر میں  واسطہ نہیں  یعنی آدمی یا مسلمان ہو گا یا کافر، تیسری صورت کوئی نہیں  کہ نہ مسلمان ہو نہ کافر۔ 
مسئلہ   ۵  :
نفاق کہ زبان سے  دعویٰ اسلام کرتا اور دل میں  اسلام سے  انکار یہ خالص کفر ہے  بلکہ ایسے  لوگوں  کے  لئے  جہنم کا سب سے  نیچے  کا طبقہ ہے ۔ حضور اقدس ﷺ کے  زمانہ اقدس میں  کچھ لوگ اس صفت کے  اس نام کے  ساتھ مشہور جہوئے  کہ ان کے  کفر باطنی پر قرآن ناطق ہوا نیز نبی ﷺ نے  اپنے  وسیع علم سے  ایک ایک کو پہچانا اور فرمادیا کہ یہ منافق ہے  اب اس میں  زمانہ میں  کسی خاص شخص کی نسبت قطع کے  ساتھ منافق نہیں  کہا جاسکتا کہ ہمارے  سامنے  جو دعویٰ اسلام کرے  ہم اس کو مسلمان ہی سمجھیں  گے ، جب تک اس سے  وہ قول یا فعل جو منافی ایمان ہے  نہ صادرہو۔ البتہ نفاق کی ایک شاخ اس زمانہ میں  پائی جاتی ہے  کو بہت سے  بد مذہب اپنے  آپ کو مسلمان کہتے  ہیں  اور دیکھا جاتا ہے  تو دعویٰ اسلام کے  ساتھ ضروریات دین کا انکار بھی ہے ۔ 
عقیدہ  ۵  :
شرک کے  معنی غیر خدا کو واجب الوجود یا مستحق عبادت جاننا یعنی الوُ ہیت میں  دوسرے  کو شریک کرنا۔ (شرح عقائدص ۵۶) اور یہ کفر کیس سب سب بد تر قسم ہے  اس کے  سوا کوئی بات اگرچہ کیسی یہ شدید کفر ہو حقیقتہً شرک نہیں  و لہذٰا شرع مطہر نے  اہلِ کتان کفّار کے  احکام مشرکین کے  احکام سے  جدا فرمائے ۔ کتابی کا ذبیحہ حلال، مشرک کا مُردار۔ کتابیہ سے  نکاح ہو سکتا ہے ۔ مشرکہ سے  نہیں  ہو سکتا۔ ( قرآن کریم مائدہ طُعام )

اَلَّذَیْنَ اُوْقُو الْکِتَاَب حَلٌ لَّکُمْ الآیہ (۵)



امام شافعی کے  بزدیک کتابی سے  جزیہ لیا جائے  گا مشرک سے  نہ لیا جائے  گا وہ اس معنی پر ہے  یعنی اصلا کسی کفر کی مغفرت نہ ہو گی۔ باقی سب گناہ اللہ عزّوجل کی مشیت پر ہے  جسے  چاہے  بخش دے ۔ (شرح عقائدص ۷۷،۸۰)۔ 
عقیدہ  ۶  :
مرتکب کبیرہ مسلمان ہے  اور جنت میں  جائے  گا خواہ اللہ عزّوجل اپنے  محض فضل سے  اس کی  مغفرت فرما دے  یا حضور اقدس ﷺ کی شفاعت کے  بعد یا اپنے  کئے  کی سزا پا کر اس کے  بعد کبھی جنت سے  نہ نکلے  گا 

مسئلہ  ۶  :
جو کسی کافر کے  لئے  اس کے  مرنے  کے  بعد مغفرت کی دعا کرے  یا کسی  مردہ مُرتد کو مرحوم یا مغفوریا کسی مُردہ ہندو کو بیکنٹھ باشی کہے  وہ کافر ہے ۔ 
عقیدہ  ۷  :
مسلمان کو مسلمان کافر کو کافر جاننا ضروریاتِ دین سے  ہے ۔ اگرچہ کسی خاص شخص کی نسبت یہ یقین نہیں  کیا جاسکتا کہ اس کا خاتمہ ایمان یا معاذاللہ کفر پر ہوا۔ تاوقتیکہ اس کے  خاتمہ کا حال دلیلِ شرعی سے  ثابت نہ ہو مگر اس سے  یہ نہ ہو گا کہ جس شخص نے  قطعاً کفر کیا ہو اس کے  کُفر میں شک کیا جائے  کو قطعی کافر کے  کفر میں  شک بھی آدمی کو کافر بنا دیتا ہے  خاتمہ پر بنا روز قیامت اور ظاہر پر مدار حکمِ شرع ہے  اس کی یوں  سمجھو کہ کوئی کافر مثلاً یہودی یا نصرانی یا بت پرست مر گیا تو یقین کے  ساتھ یہ نہیں  کہا جاسکتا کہ کفر پر مرا مگر ہم کو اللہ و رسول کا حکم یہی ہے  کہ اسے  کافر ہی جانیں  اس کی زندگی میں  اور موت کے  بعد تمام وہی معاملات اس کے  ساتھ کریں  جو کافروں  کے  لئے  ہیں  مثلاً میل جول شادی بیاہ، نمازِ جنازہ، کفن دفن جب اس نے  کفر کیا تو فرض ہے  کہ ہم اسے  کافر ہی جانیں  اور خاتمہ ایمان نہ ہو فرض ہے  کہ ہم اسے  مسلمان ہی مانیں  اگرچہ ہمیں  اس کے  خاتمہ کا بھی حال معلوم نہیں  اس زماناہ میں  بعض لوگ یہ کہتے  ہیں  کو میاں  جتنے  دیر اسے  کافر کہو گے  اتنی دیر اللہ اللہ کرو یہ ثواب کی بات ہے  اس کا جواب یہ ہے  کہ ہم کب کہتے  ہیں  کہ کافر کافر کا وظیفہ کرلو مقصود ہی ہے  کہ اسے  کافر جانو اور پوچھا جائے  تو قطعاً کافر کہو یہ نہ کہ اپنی صلح کل سے  اس کے  کُفر پر پردہ ڈالو۔ 
تنبیہ ضروری:
حدیث میں  ہے :

                         َسَتَفْتَرِقُ اُمَّتِیْ ثَلٰثاً وَ سَبْعِیْنَ فَرْقَۃً کُلُّھُمْ فَی النَّارِ الاَّ وَاحِدۃً



     (ابو داؤد ج ۲ص ۶۳۱)



یہ امُت تہتّر فرقے  ہو جائے  گی ایک فرقہ جنتی ہو گا باقی سب جہنمی۔ صحابہ نے  عرض کی:

مَنْ ھُمْ یَا رَسُوْلَ الّٰلہِ

(وہ ناجی فرقہ کون ہے  یا رسول اللہ)



فرمایا:

مَا اَنَا عَلَیْہِ وَ اَصْحَابیِْ 

(وہ جس پر میں  اور میرے  صحابہ ہیں )  



یعنی سنّت کے  پیر و دوسری روایت میں  ہے ۔ فرمایا:

ھُمُ الْجَمَاعَۃُ 

(وہ جماعت ہے )



یعنی مسلمانوں  کا بڑا گروہ ہے  جسے  سوادِ اعظم فرمایا اور فرمایا جو اس سے  الگ ہوا جہنم میں  الگ ہوا اسی وجہ سے  اس ناجی فرقہ کا نام اہلِ سنت و جماعت ہوا ان گمراہ فرقوں  میں  بہت سے  پیدا ہو کر ختم ہو گئے ، بعض ہندوستان میں  نہیں ، ان فرقوں  کے  ذکر کی ہمیں  کیا حاجت کہ نہ وہ ہیں  نہ ان کا فتنہ پھر ان کے  تذکرہ سے  کیا مطلب جو ہندوستان اور پاکستان میں  ہیں  مختصراً ان کے  عقائدکا ذکر کیا جاتا ہے  کہ ہمارے  عوام بھائی ان کے  فرعب میں  نہ آئیں  کہ حدیث میں  ارشا ہوتا ہے  :

وَ اِیَّاھُمْ لاَ  یَضِلُّوْنَ کُمْ وَلاَ یَفْتَنُوْنَ کُمْ

(اپنے  کو ان سے  دور دکھو اور انہیں  اپنے  سے  دور کرو کہیں  وہ تمہیں  گمراہ نہ کر دیں  کہیں  وہ تمہیں  فرقہ میں  نہ ڈال دیں )

(۱)

قادیانی کہ مرزا غلام احم قادیانی کے  پیرو ہیں  اس شخص نے  اپنے  نبوت کا دعوعٰ کیا اور انبیائے  کرام علیہم السَّلام کی شان میں  نہایت بیباکی کے  ساتھ گستاخیاں  کیں  خصوصاً حضرت عیسیٰ روح اللہ وکلمتہ اللہ علیہ الصلاۃ والسّلام اور ان کی والدہ ماجدہ طیبہ طاہرہ صدیقہ مریم کی شانِ جلیل میں  تو وہ بیہودہ کلمات استعمال کئے  جن کے  ذکر سے  مسلمانوں  کے  دل ہل جائے  ہیں  مگر ضرورتِ زمانہ مجبور کر رہی ہے  کہ لوگوں  کے  سامنے  ان میں  کے  چند نمونہ ذکر کئے  جائیں ، خود مدعی نبوّت بننا کافر ہونے  اور ابد الا باد جہنم میں  رہنے  کے  لئے  کافی تھا کہ قرآنِ مجید کا انکار اور حضورِ خاتم النبیین ﷺ کو خاتم النبیین نہ ماننا ہے  کگر اس نے  اتنی ہی بات پر اکتفا نہ کیا بلکہ انبیاء علیہم الصلاۃ والسّلام کی تکذیب و توہین کا وبال بھی اپنے  سر لیں  اور یہ صدیا کُفر کا مجموعہ ہے  کہ ہر نبی کی تکذیب مستقلاً کفر ہے  اگرچہ باقی انبیاء و دیگر ضروریات کا قائل بنتا ہو بلکہ کسی ایک نبی کی تکذیب سب کی تکذیب ہے  چنانچہ آیہ :

                 کَذَّبَتْ قَوْمُ نُوْحِن الْمُرْسَلِیْنَ





وغیرہ اس کی شاہد ہیں  اور اس نے  تو صدہا کی تکذیب کی اور اپنے  کو نبی سے  بہتر بنایا ایسے  شخص اور اس کے  متّبِعین کے  کافر ہونے  میں  مسلمانوں  کو ہرگز شک نہیں  ہو سکتا بلکہ ایسے  کی تکفیر میں  اس کے  اقوال پر مطلع ہو کر جو شک جرے  خود کا فاب اس کے  اقوال سینئے ۔ ( ازالہ اوہام صفحہ ۵۳۳) خدا تعالیٰ نے  براہین احمدیہ میں  اس کا عاجز کا نام اُمتی بھی رکھا اور نبی بھی۔  (انجام آتھم صفحہ ۵۲ میں  ہے ) اے  احمد تیرا نام پورا ہو جائے  گا قبل اس کے  جو میرا نام پورا ہو۔ (صفحہ ۵۵ میں  ہے ) تجھے  خوشخبری ہو اے  احمد تو میری مراد ہے  اور میرے  ساتھ ہے ۔ رسول اللہ ﷺ کی شانِ اقدس میں  جو آئتیں  تھیں  انہیں  اپنے  اوپر جما لیا۔ (انجام صفحہ ۷۸ میں  کہتا ہے ) 

وَمَا اَرْسَلْنَاکَ اَلاَّ رَحْمَۃً الَلْعَالَمِیْنَ

(تجھ کو تمام جہان کے  واسطے  روانہ کیا) 



نیز یہ آیہ کریمہ  وَمُبَشِّراً بِرَسُوْلٍ یَاتی مَنْ بَعْدِ اِسْمُہُ اَحْمَدُ سے  اپنی مراد لیتا ہے  (دافع البلاء صفحہ ۶ میں  ہے )  مجھ کو اللہ تعالیٰ فرماتا ہے  :

  اَنْتَ مَنِّی بِمَنْزِلَۃِ اَوْلاَدِیْ اَنْتَ مِنِّی وَاَنَا مِنْکَ

(یعنی اے  غلام احمد تو میری جگہ ہے  تو مجھ سے  اور میں  تجھ سے  ہوں )



(ازالہ اوہام صفحہ ۶۸۸ میں  ہے ) حضرتِ رسُول ﷺ کے  الہام و وحی غلط تھیں ۔ (صفحہ ۸ میں  ہے ) حضرت مُوسیٰ کی پیش گوئیاں  بھی اس صورت پر ظہور پذیر نہیں  ہوئیں  جس صورت پر حضرت مُوسیٰ نے  اپنے  دل میں  امید باندھی تھی غٓیت مّانی الباب یہ ہے  کہ حضرت مسیح کی پیش گوئیاں  زیادہ  غلط نکلیں ۔ (ازالہ اوہام صفحہ ۷۷۵ میں  ہے ) سورہ بقر میں  جو ایک قتل کا ذکر ہے  کہ گائے  کی بوٹیاں  نعش پر مارنے  سے  وہ مقتول زندہ ہو گیا تھا اور اپنے  قاتل کا پتہ دے  دیا  تھا یہ محض موسیٰ علیہ السلام کی دھمکی تھی اور علم مسمریزم تھا۔ (اسی کے  صفحہ ۵۵۳ میں لکھتا ہے ) حفرت ابراہیم علیہ السَّلام کا چار پرندے  معجزے  کا ذکر جو قرآن شریف میں  ہے  وہ بھی ان کا مسمریزم کا عمل تھا (صفحہ ۲۶۹ میں  ہے ) ایک باشاہ کے  وقت میں  چار سو نبی نے  اس کے  فتح کے  بارے  میں  پیشگوئی کی اور وہ جھوٹے  نکلے  اوع باشاہ کی شکست ہوئی بلکہ وہ اسی میدان میں مر گیا۔ (اسی کے  صفحہ ۲۸، ۲۶ میں  لکھتا ہے ) قرآن شریف میں  گندی گالیاں  بھی ہیں  اوعر قرآن عظیم سخت زبانی کے  طریق کو استعمال کر رہا ہے ۔ (اور اپنی براہین احمدیہ کی نسبت ازالہ اوہام صفحہ ۵۳۳ میں  لکھتا ہے ) براہین احمد یہ خدا کا کلام ہے  (اربعین نمبر ۲ صفحہ ۱۳ پر لکھا ) کامل مہدی نہ موسیٰ تھا نہ عیسیٰ علیہ الصلاۃ والسّلام کی شان میں  جو گستاخیاں  کیں  ان میں  سے  چند یہ ہیں  (معیار کی صفحہ ۱۳) اے  عیسائی مشنریو اب ربنا المسیح مت کہو اور دیکھو کہ آج تم میں  ایک ہے  جو اس مسیح سے  بڑھ کر ہے  (صفحہ ۱۳ ور ۱۴ میں  ہے ) خدا نے  اس امت میں  سے  مسیح موعود بھیجا جو اس کے  پہلے  مسیح سے  اپنی تمام شان میں  بہت بڑھ کر ہے  اور اس نے  اس دوسرے  مسیح کا نام غلام احمد دکھاتا یہ اشارہ ہو کہ عیسائیوں  کا مسیح کیسا خدا ہے  وہ احمد کے  ادنیٰ غلام سے  بھی مقابلہ نہیں  کر سکتا یعنی ہو کیسا مسیح ہے  جو اپنے  قرب اور شفاعت کے  مرتبہ میں  احمد کے  غلام سے  بھی کمتر ہے  (کشتی صفحہ ۱۳ میں  ہے ) مثیل موسیٰ موسیٰ سے  بڑھ کر اور مثیل ابنِ مریم سے  بڑھ کر۔ (نیز صفحہ ۱۶ میں  ہے ) خدا نے  مجھے  خبر دی ہے  کہ مسیح محمدی مسیح موسوی سے  افضل ہے ۔  (دافع البلا صفح ۲۰ میں  ہے )  اب خدا بتلاتا ہے  کہ دیکھو میں  اس کا ثانی پیدا کروں  گا جو اس سے  بھی بہتر ہے  جو غلام احمد ہے  یعنی احمد کا غلام ؎

ابنِ مریم کے  ذکر کو چھوڑو

    اس سے  بہتر غلام احمد ہے 




یہ باتیں  شاعرانہ نہیں  بلکہ واقعی ہیں  اور اگر تجربہ کی رو سے  خدا کی تائید مسیح ابن مریم سے  بڑھ کر میرے  ساتھ نہ ہو تو میں  جھوٹا ہوں ۔ (دافع البلاص ۱۵ ) خدا تو یہ پابندی اپنے  وعدوں  کے  ہر چیز پر قادر ہے  لیکن ایسے  شخغ کو دوبارہ کسی طرح دنیا میں  نہیں  لا سکتا جس کے  پہلے  فتنہ نے  ہی دینا کو تباہ کر دیا ہے ۔ (انجام آتھمص ۴۱ میں  لکھتا ہے ) مریم کا بیٹا کشلیا کے  بیٹے  سے  کچھ زیادت نہیں  رکھتا۔ (کشتیص ۵۶ میں  ہے  مجھے  قسم ہے  اس ذات کی جس کے  ہاتھ میں  میری جان ہے  کہ اگر مسیح ابنِ مریم میرے  زمانہ میں  ہوتا تو وہ کلام جو میں  کر سکتا ہوں  وہ ہر گز نہ کر سکتا اور وہ نشان جو مجھ سے  ظاہر ہو رہے  ہیں  وہ ہر گز دکھلا نہ سکتا۔ (اعجاز احمدیص ۱۳) یہود تو حضرت عیسیٰ کے  معاملہ میں  اور ان کی پیشگوئیوں  کے  بارے  میں  ایسے  قوی اعتراض رکھتے  ہیں  کہ ہم بھی جواب میں  حیران ہیں  بغیر اس کے  کہ یہ کہہ دیں  کہ ضرور عیسیٰ نبی ہیں  کیونکہ قرآن نے  اس کو نبی قرار دیا ہے  اور کوئی دلیل ان کی نبوت پر قائم نہیں  ہو سکتی بلکہ ابطالِ نبوت پر کئی دلائل قائم ہیں ۔ اس کلام میں  یہودیوں  کے  اعتراض صحیح ہونا بتایا اور قرآن عظیم پر بھی ساتھ لگے  یہ اعتراض جما دیا کہ قرآن ایسی بات کی تعلیم دے  رہا ہے  جس کے  بطلان پر دلیلیں  قائم ہیں ۔ (ص ۱۴ میں  ہے ) عیسائی تو ان کی خدائی کو روتے  ہیں  مگر یہاں  نبوت بھی ان کی ثابت نہیں ۔ (اسی کتاب کے ص ۲۴ میں  لکھا) کبھی آپ کو شیطانی الہام بھی ہوتے  تھے  مسلمانو، تمہیں  معلوم ہے  کہ شیطانی الہام کس کو ہوتا ہے ۔ قرآن فرماتا ہے :

تَنَزَّلُ عَلیٰ کُلِّ افَاَّکٍ اٰثِیْمٍ

                  
(بڑے  بہتان والے  سخت گناہ گار پر شیطان اترتے  ہیں  )



  (اسی صفحہ میں  لکھا) ان کی اکثر پیش گوئیاں  غلطی سے  پُر ہیں  ( صفحہ ۱۳ میں  ہے  ) افسوس سے  کہنا پڑتا ہے  کہ ان کی پیش گوئیوں  پر یہودیوں  کے  سخت اعتراض ہیں  جو ہم کسی طرح ان کو دفع نہیں  کر سکتے  ( صفحہ ۱۴ ) ہائے  کس کے  آگے  یہ ماتم لے  جائیں  کہ حضرت عیسیٰ علیہ السّلام کی تین پیش گوئیاں  صاف طور پر جھوٹی نکلیں ۔ اس سے  ان کی نبوت کا انکار ہے  (چنانچہ اپنی کتاب کشتی نوحص ۵ میں  لکھتا ہے  ) ممکن نہیں  کہ نبیوں  کی پیش گوئیاں  ٹل جائیں ۔ (دافع الوساوسص ۳ و ضمیمہ انجام آتھمص ۲۷ پر اس کو سب رسوائیوں  سے  بڑھ کر رسوائی اور ذلت کہا ہے ۔ (دافع البلا ٹائیٹل پیج صفحہ ۳ پر لکھتا ہے ) ہم مسیح کو بیشک ایک راست باز آدمی جانتے  ہیں  کہ اپنے  زمانہ کے  اکثر لوگوں  کا بھی فیصلہ کر دیا کہتا ہے ۔ یہ ہمارا بیان نیک ظنی کے  طور پر ہے  ممکن ہے  کہ عیسیٰ کے  وقت میں  بعض راست باز اپنی راست بازی میں  عیسیٰ سے  بھی اعلیٰ ہوں ۔ (اسی کے  صفحہ ۴ میں  لکھا)  مسیح کی راست بازی اپنے  زمانہ میں  دوسرے  راست بازوں  سے  بڑھ کر نہیں  ثابت ہوتی بلکہ یحییٰ ٰ کو اس پر فضیلت ہے  کیونکہ وہ( یحییٰ) شراب نہ پیتا تھا اور کبھی نہ سنا کہ کسی فاحشہ عورت نے  اپنی کمائی کے  مال سے  اس کے  سر پر  عطر ملا تھا یا ہاتھوں  اور اپنے  سر کے  بالوں  سے  اس کے  بدن کو چّھوا تھا یا کوئی بے  تعلق جان عورت اس کی خدمت کرتی تھی اسی وجہ سے  خدا نے  قرآن میں  یحییٰ کا نام حضور رکھا مگر مسیح کا نہ رکھا کیونکہ ایسے  قصّے  اس نام کے  رکھنے  سے  مانع تھے ۔ (ضمیمہ انجام آتھمص ۷ میں  لکھا) آپ کا کنجریوں  سے  میلان اور صحبت بھی شائد اسی وجہ سے  ہو کہ جدی مناسبت درمیان ہے ۔ ورنہ کوئی پرہیزگار انسان ایک جوان کنجری کو کہ موقع نہیں  دے  سکتا کہ وہ اس کے  سر پر اپنے  ناپاک ہاتھ لگا دے  اور زناکاری کی کمائی کا پلید عطر اس کے  سر پر ملے  اور اپنے  بالوں  کو اس کے  پیروں  پر ملے  سمجھنے  والے  یہ سمجھ لیں  کہ ایسا انسان کس چلن کا آدمی ہوسکتا ہے ۔ نیز اس رسالہ میں  اس مقدس و برگزیدہ رسول پر اور نہایت سخت سخت حملے  کئے  مثلاً شریر، مکاّر، بدعقل، فحش گوِ بدزبان، جھوٹا، چور، خلل دماغ والا، بدقسمت نرا فریبی، پیرو شیطان، حدیہ کہ صفحہ ۷ پر لکھا آپ کا خاندان بھی نہایت پاک ومطہر ہے  تین وادیاں  اور نافرمانیاں  آپ کی زناکاری اورکیسی عورتیں  تھیں  جن کے  خون سے  آپ کا وجود ہوا۔ ہر شخص جانتا ہے  کہ دادی باپ کی ماں  کو کہتے  ہیں  تو اس نے  حضرت عیسیٰ علیہ السّلام کے  لئے  باپ کا ہونا بیان کیا جو قرآن کے  خلاف ہے  اور دوسری جگہ یعنی کشتی صفحہ ۱۶ میں  تصریح کر دی۔ یسعع مسیح کے  چار بھائی اور دو بہنیں  تھیں  یہ سب یسوع کے  حقیقی بھائی اور حقیقی بہنیں  تھیں  یعنی یوسف اور مریم کی اولاد تھے ۔ حفرت مسیح علیہ الصلاۃ والسّلام کے  معجزات سے  ایک دم صاف انکار کر بیٹھا۔ انجام آتھم صفحہ ۶ میں  لکھتا ہے  حق بات یہ ہے  کہ آپ سے  کوئی معجزہ نہ ہوا۔ صفحہ ۷ پر لکھا۔ اس زمانہ میں  ایک تالاب سے  بڑے  بڑے  جشان ظاہر ہوتے  تھے  آب سے  کوئی معجزہ ہوا بھی تو وہ آپ کا نہیں  اس تالاب کا ہے  آپ کے  ہاتھ میں  سوا مکروفریب کا کچھ نہ تھا۔ ازالہ ادہام کے  صفحہ ۴ میں  ہے  ماسوائے  اس کے  اگر مسیح کے  اصلی کاموں  کو ان حواشی سے  الگ کرکے  دیکھا نائے  جو محض افتراء یا غلط فہمی سے  گھڑے  ہیں  تو کوئی عجوبہ نظر نہیں  آتا بلکہ مسیح کے  معجزات پر جس قدر اعتراض ہیں  میں  نہیں  سمجھ سکتا کہ کسی اور نبی کے  خوارق پر شہادت ہوں  کیا تالاب کا قصّہ مسیح معجزات کی رونق نہیں  دور کرتا۔ کہیں  ان کے  معجزہ کو کل کا کھلونا بناتا ہے  کہیں  مسمریزم بتا کر کہتا ہے ۔ اگر یہ عاجز اس عمل کو مکروہ اور قابل نفرت نہ سمجھتا تو ان عجوبہ نمائیوں  میں  ابنِ مریم سے  کم نہ رہتا۔ اور مسمریزم کا خاصہ یہ بتایا کہ جو اپنے  تئیں  اس مشغولی میں  ڈالے  وہ رُوحانی، تاثیروں  میں  جو روحانی بیماریوں  کو دور کرتی ہیں  بہت ضعیف اور نکمّا ہو جات ہے  یہی وجہ ہے  کہ گو مسیح جسمانی بیماریوں  کو اس عمل کے  ذریعہ سے  اچھا کرتے  رہے  مگر  ہدایت و توحید اور دینی استقامتوں  کے  دلوں  میں  قائم کرنے  میں  اُن کا نمبر ایسا کم رہا کہ قریب قریب ناکام رہے ۔ غرض اس دجّال قادیانی کے   مزخرفات کہاں  تک گنائے  جائیں  اس کے  لئے  دفتر چاہیے  مسلمان ان چند خرافات سے  اس کے  حالات بخوبی سمجھ سکتے  ہیں  کہ اس نبی اوالوالعزم کے  فضائل جو قرآن میں  مذکور ہیں  ان پر یہ کیسے  گندے  حملے  کر رہا ہے  تعجب ہے  ان سادہ لوحوں  پر کہ ایسے  دجّال کے  متبع ہو رہے  ہیں  یا کم از کم مسلمان جانتے  ہیں  اور سب سے  زیادہ تعجب ان پڑھے  لکھے  کٹ بگڑوں  سے  کہ جان بوجھ کر اس کے  ساتھ جہنم کے  گڑھوں  میں  گر رہیہ ہیں  کیا ایسے  شخص کے  کافر مرتد بے  دین ہونے  میں  کسی مسلمان کو شک ہو دکتا ہے ۔ 
حَاشَ لَلّٰہِ مَنْ شَکَّ فِیْ عَذَابِہِ وَکُفْرِہِ فَقَدْ کَفَرَ

( جو ان خباثتوں  سے  مطلع ہو کر اس کے  عذاب و کفر میں  شک کرے  خود کافر ہے ) 

   (۲)

رافضی ان کے  مذہب کی کچھ تفصیل اگر کوئی دیکھنا چاہے  تو تحفہ اثنا عشریہ دیکھے  چند مختصر باتیں  یہاں  گزارش کرتا ہوں  صحابہ کرام رضی اللہ تعالیٰ عنہم  کی شان میں  یہ فرقہ نہایت گستاخ ہے  یہاں  تک کہ ان پر سبّ و شتم ان کا عام شیوہ ہے  بلکہ باستشنائے  چند سب کو معاذ اللہ کافر و منافق قرار دیتا ہے  حضرات خلفائے  ثلثہ رضی اللہ تعالیٰ عنہ نے  جو ان حضرات کی خلافتیں  تسلیم کیں  اور ان کے  مدائح و فضائل بیان کئے  اس کو تقیہ و بُزدلی پر محمول کرتا ہے  کیا معاذاللہ منافقین و کافرین کے  ہاتھ پر بیعت کرنا اور عمر بھی ان کی مدح و ستائش سے  رطبُ و اللسان رہنا شیرِ خدا کی شان ہو سکتی ہیہ سب سے  بڑھ کر یہ کہ قرآن مجید ان کو ایسے  جلیل و مقدّس خطابات سے  یاد فرماتا ہے  وُہ تو وہ ان کے  اتباع کرنے  والوں  کی نسبت فرماتا ہے  کہ اللہ ان سے  راضی وہ اللہ سے  راضی کیا کافروں  منافقوں  سے  اللہ عزّ وجّل کے  ایسے  ارشادات ہو سکتے  ہیں  پھر نہایت شرم کی بات ہے  کہ مولیٰ علی کرم اللہ وجہہ الکریم تو اپنی صاحبزادی فاروقِ اعظم رضی اللہ تعالیٰ عنہ کے  نکاح میں  دیں  اور یہ فرقہ کہے  تقیتہً ایسا کیا۔ کیا جان بوجھ کر کوئی مسلمان اپنی بیٹي کافر کو دے  سکتے  ہیں  نہ کہ مقدس حضرات جنہوں  نے  اسلام کے  لئے  اپنی جانیں  وقف کر دیں  اور حق گوئی اور اتباع حق میں  لاَ یَخَافُوْنَ لَوْمَۃَ لاَئَمٍ  کے  سچے  مصداق تھے  پھر خود سید المرسلین ﷺ کی دو شاہزادیاں  یکے  بعد دیگرے  حضرت عثمان ذی النورین رضی اللہ تعالیٰ عنہ کے  نکاح میں  آئیں  اور صدیق و فاروق رضی اللہ تعالیٰ عنہما کی صاحب زادیاں  شرف زوجیت سے  مشرف ہوئیں  کیا حضور کے  ایسے  تعلقات جن سے  ہوں  ان کی نسبت وہ ملعون الفاظ کوئی ادنیٰ عقل والا ایک لمحہ کے  لئے  جاہز رکھ سکتا ہے ۔ ہرگز نہیں  ہرگز نہیں  اس فرقہ کا ایک عقیدہ یہ ہے  کہ اللہ عزّوجّل پر صلح واجب ہے  یعنی جو کام بندے  کے  حق میں  نافع ہو اللہ عزّوجّل پر واجب ہے  کہ وہی کرے  اسے  کرنا پڑے  گا۔ ایک عقیدہ یہ ہے  کہ ائمہ اطہار رضی اللہ تعالیٰ عنہم ، انبیاء علیہم السّلام سے  افضل ہیں  اور یہ بالاجماع کفر ہے  کہ غیر نبی کو نبی سے  افضل کہنا ہے ۔ ایک عقیدہ یہ ہے  کہ قرآن مجید محفوظ نہیں  بلکہ اس میں  سے  کچھ پارے  یا سورتیں  یا آئیتیں  یا الفاظ امیر الموئمنین عثمان غنی رضی اللہ تعالیٰ عنہ یا دیگر صحابہ رضوان اللہ تعالیٰ علیہم نے  نکال دئیے  مگر تعجب ہے  کہ مولیٰ علی کرم اللہ تعالیٰ وجہہ نے  بھی اسے  جاقص ہی چھوڑا۔ اور یہ عقیدہ بھی بالاجماع کُفر ہے  کہ قرآن مجید کا انکار ہے ۔ ایک عقیدہ یہ ہے  کہ اللہ عزّوجّل کوئی حکم دیتا ہے  پھر یہ معلوم کر کے  کہ مصلحت اس کے  غیر میں  ہے  پچتاتا ہے  اور یہ بھی کفر ہے  کہ خدا کو جاہل بتانا ہے ۔ ایک عقیدہ یہ ہے  کہ نیکیوں  کا خالق اللہ ہے  اور برائیوں  کے  خالق یہ خود ہیں  مجوس نے  دو ہی خالق مانے  تھے  ، یزدان خالق، اہرمن خالقِ شر۔ ان کے  خالقوں  کی گنتی ہی نہ رہی اربوں  سنکھوں  خالق ہیں ۔ 
  (۳)        وہابی
ایک نیا فرقہ ہے  جو ۱۲۰۹ھ؁ میں  پیدا ہوا اس مذہب کا بانی محمد بن عبدالوہاب نجدی تھا جس نے  تمام عرب خصوصاً حرمین شریفین میں  بہت شدیک فتنے  پھیلائے  علماء کو قتل کیا صحابہ کرام و ائمہ علماء و شہداء کی قبریں  کھود ڈالیں ۔ روضہ انور کا نام معاذاللہ صنمِ اکبر رکھا تھا یعنی بڑا بت اور طرح طرح کے  ظلم کئے  (شامی ج ۳ص ۴۲۷) جیسا کہ صحیح حدیث میں  حضور اقدس ﷺ نے  خبر دی تھی کہ نجد سے  فتنے  اٹھیں  گے  اور شیطان کا گروہ نکلے  گا وہ گروہ بارہ سو برس بعد یہ ظاہر ہوا۔ علامّہ شامی رحمتہ اللہ تعالیٰ نے  اسے  خارجی بتایا اس عبدالوہاب کے  بیٹے  نے  ایک کتاب لکھی جس کا نام کتاب التوحید رکھا اس کا ترجمہ ہندوستان میں  اسماعیل دہلوی نے  کیا جس کا نام تقویۃ الایمان رکھا اور ہندوستان میں  اسی نے  وہابیت پھیلائی ان کا وہابیہ کا ایک بہت بڑا عقیدہ یہ ہے  کہ جو ان کے  مذہب پر نہ ہو وہ کافر مشرک ہے  یہی وجہ ہے  کہ بات بات پر محض بلاوجہ مسلمان پر حکم شرک و کفرلگایا کرتے  اور تمام دینا کو مشرک بتاتے  ہیں ۔ چنانچہ تقویۃ الایمان صفحہ ۴۵ میں  وہ حدیث لکھ کر آخر زمانہ میں  اللہ تعالیٰ ایک ہوا بھیجے  گا جو ساری دینا سے  مسلمانوں  کو اٹھا لے  گی اس کے  بعد صاف لکھ دیا سو پیغمبرِ خدا کے  فرمانے  کے  موافق ہوا یعنی وہ ہوا چل تھی اور کوئی مسلمان روئے  زمین پر نہ رہا۔ مگر یہ نہ سمجھا کہ اس صورت میں  خود بھی تو کافر ہو گیا اس مذہب کا رکن اعظم اللہ کی توہین اور محبوبانِ خدا کی تذلیل ہے ۔ ہر امر میں  وہی پہلو اختیار کریں  گے  جس سے  منفعت نکلتی ہو اس مذہب کے  سرگروہوں  کے  بعض اقوال نقل کرنا مناسب معلوم ہوتا ہے  کہ ہمارے  عوام بھائی ان کی قلبی خباثتوں  پر مطلع ہوں  اور ان کے  دامِ تزویر سے  بچیں  اور ان کے  جبّہ و دستار پر نہ جائیں ۔ برادرانِ اسلام بغور سُنیں  اور میزان ایمان میں  تولیں کہ ایمان سے  زیادہ عزیز مسلمان کے  نزدیک کوئی چیز نہیں  اور ایمان اللہ و رسول کی محبت و تعظیم ہی کا نام ہے ۔ ایمان کے  ساتھ جس میں  جتنے  فضائل پائے  جائیں  وہ اسی قدر زیادہ فضیلت رکھتا ہے  اور ایمان نہیں ۔ تو مسلمانوں  کے  نزدیک وہ کچھ وقعت نہیں  رکھتا اگرچہ کتنا ہی بڑا عالم و زاہد و تارک الدنیا وغیرہ بنتا ہو مقصود یہ ہے  کہ ان کے  مولوی اور عالم فاضل ہونے  کی وجہ سے  انہیں  ہم اپنا پیشوا نہ سمجھو جب کہ وہ اللہ و رسول کے  دشمن ہیں  تو کیا تم ان کو اپنا پیشوا تسلیم کرسکتے  ہو ہرگز نہیں  اسی طرح یہ لامذہب ہ بد مذہب تمہارے  کسی طرح مقتدا نہیں  ہو سکتے ۔ ایضاح الحق صفحہ ۳۵،۳۶ مطبع فاروقی میں  ہے  تنزیہ او تعالیٰ اززمان ومکان وجہت و اثبات رویت بلاجہت و محاذات ہمہ از قبیل بدعات حقیقتہً است اگر صاحبِ آں  اعتقاداتِ مذکورہ را از جنسِ عقائد دینیہ مے  شمار داس میں  صاف تصریح ہے  کہ اللہ تعالیٰ کو زمان ہ مکان و جہت سے  پاک جاننا اور اس کا دیدار بلا کیف ماننا بدعت و گمراہی ہے  حالانکہ یہ تمام اہلِ سنت کا عقیدہ ہے  تو اس قائل نے  تمام پیشوایان، اہلسنت کو گمراہ و بدعتی بتایا بحرالرائق درمختار عالمگیری میں  ہے  کہ اللہ تعالیٰ کے  لئے  جو مکان ثابت کرے  کافر ہے ۔ تقویۃ الایمان صفحہ ۲۰ میں  یہ حدیث :

اَرَائَیْتَ لَوْ مَرَرْتَ بِقَبْرِیْ اُکُنْتَ تَسْجُدْ لَہٗ


نقل کر کے  ترجمہ کیا کہ



بھلا خیال تو کر جو تو گزرے  میری قبر پر کیا سجدہ کرے  تو اس کو اس کے  بعد (ف) لکھ کر یہ فائدہ جڑ دیا یعنی میں  بھی ایک دن مر کر مٹی میں  ملنے  والا ہوں ۔ حالانکہ نبی ﷺ فرماتے  ہیں :۔ 
اِنَ الّٰلہَ حَرَّمَ عَلَی الْارْضِ اِنْ تَاْکُلَ اَجْسَارَ اَلانْبِیَائِ


(اللہ تعالیٰ نے  اپنے  انبیاء علیہم السّلام لے  اجسام کھانا زمین پر حرام کر دیا ہے  )



فَنَسْبِیُّ اللّٰہِ حَیٌّ یُّرْزَقُ

           (نبی زندہ ہیں  روزی دیئے  جاتے  ہیں  )



اسی تقویۃ الایمان صفحہ ۱۹ میں  ہے  ہمارا جب خالق اللہ ہے  اور اس نے  ہم کو پیدا کیا تو ہم کو بھی چاہئے  کو اپنے  ہر کاموں  پر اسی کو پکاریں  اور کسی سے  ہم کو کیا کام جیسے  جو کوئی ایک باسشاہ کا غلام ہو چکا تو وہ اپنے  ہر کام کا علاقہ اسی سے  رکھتا ہے  دوسرے  بادسشاہ سے  بھی نہیں  رکھتا اور جسی چوہڑے  چمار کا تو کیا ذکر۔ انبیائے  کرام و اولیائے  عظام کی شان میں  ایسے  ملعون الفاظ استعمال کرنا کیا مسلمان کی شان ہو سکتی ہے  صراطِ مسعقیم صفحہ ۹۵ بمقضائے  ظُلُمٰتٌ بَعْضُھَا فَوْقَ بَعْضِ ازوسوسہ زنا خیال مجامعت زوجہ خود بہتراست و صفر ہمت بسوئے  شیخ و امثال آں  از معظمین گو جنابِ رسالت مآب باشند بچندیں  مرتبہ تر از استغراق و رصورت گاؤ خر خودست مسلمانو ! یہ ہیں  امام الو ہابیہ کے  کلمات خبیثات اور کس کی شان میں  حضور اقدس ﷺ کی شان میں  جس کے  دل میں  رائی برابر بھی ایمان ہے  وہ ضروریہ کہے  گا کہ اس قول میں  گستاخی ضروف ہے  تقویۃ الایمان صفحہ ۱۰ روزی کی کشائش اور تنگی کرنی اور تندرست و بیمار کر دینا اقبال وادبار کر دینا حاجتیں  بر لانی بلائیں  ٹالنی مشکل میں  دست گیری کرنی یہ سب اللہ ہی کی شان ہے  اور کسی انبیاء اولیاء بھوت بری کی یہ شان نہیں  کو جو کسی کو ایسا تصرف ثابت کرے  اور اس سے  مانگیں  اور مصیبت کے  وقت اس کو پکارے  سو وہ مشرک ہو جاتا ہے  پھر خواہ ہوں  سمجھے  کہ ان کاموں  کی طاقت ان کو خودبخود ہے  خواہ ہوں  سمجھے  کہ اللہ نے  ان کو قدرت بخشی ہے  ہر طرح شرک ہے ۔ قرآن مجید میں  ہے :

اَغْنَاھُمُ اللّٰہُ وَ رَسُوْلَہٗمَنْ فَضْلِہِ 

(ان کو اللہ و رسول نے  غنی کر دیا اپنے  فضل سے )



قرآن تو کہتا ہے  کہ نبی ﷺ نے  دولت مند کر دیا اور یہ کہتا ہے  جو کسی کو ایسا تصرف ثابت کرے  مشرک ہے  تو اس کے  ضور پر قرآن مجیید شرک کی تعلیم دیتا ہے ۔ قرآن عظیم میں  ارشاد ہے :

وَتُبْرِیُ الاَکْمَہَ وَالْابْرَصَ بِاِذْنِیْ 


(ای عیسیٰ تو میرے  حکم سے  مادرزاد اندھے  اور سفید داغ والے  کو اچھا کر دیتا ہے )



اور دوسری جگہ ہے  :

اُبْریئُ الْاَکْمَہَ وَالْاَبْرَصَ وَاُحِیْ الْمَوْتیٰ بِاِذْنِ الّٰلہِ




عیسیٰ علیہ الصلاۃ والسّلام فرماتے  ہیں  میں  اچھا کرتا ہوں  مادر زاد اندھے  اور سفید داغ والے  کو اور مردوں  کو جلا دیتا ہوں  اللہ کے  حکم سے  اب  قرآن کا تو یہ  حکم ہے  اور وہابیہ کہتے  ہیں  کہ تندرست کرنا اللہ ہی کی شان ہے  جو کسی کو ایسا تصّرف ثابت کرے  مشرک ہے  ادب وہابی بتائیں  کہ اللہ تعالیٰ نے  ایسا تصرف حضرت عیسیٰ علیہ الصالۃ والسّلام کے  لئے  ثابت کیا تو اس پر حکم لگاتے  ہو اور لُطف یہ ہے  کو اللہ عزّوجل نے  اگر ان کو قدرت بخشی ہے  جب بھی شرک ہے  تو معلوم نہیں  کہ ان کے  یہاں  اسلام کس چیز کا نام ہے ۔ (تقویۃ الایمان صفحہ ۱۱) گردوپیش کے  جنگل کا ادب کرنا یعنی وہاں  شکار نہ کرنا۔ درخت نہ کاٹنا یہ کام اللہ نے  اپنی عبادت کے  لئے  بنائے  ہیں  پھر جو کوئی کسی پیغمبر یا بھوت کے  مکاروں  کے  گردوپیش کے  جنگل کا ادب کرے  اس پر شرک ثابت ہے  خواہ یوں  سمجھے  کہ یہ آپ ہی اس تعظیم کے  لائق ہیں  یا یوں  کہ ان کی اس تعظیم سے  اللہ خو ش ہوتا ہے  ہر طرح شرک ہے ۔ متعدد صحیح حدیثوں  میں  ارشاد فرمایا کہ ابراہیم نے  مکّہ کو حرم بنایا اور میں  نے  مدینے  کو حرم کیا اس کے  ببول کے  درخت نہ کاٹے  جائیں  اور اس کا شکار نہ کیا جائے  مسلمانو : ایمان سے  دیکھنا کہ اس شرک فروش کا شرک کہاں  تک پہنچتا ہے  تم نے  یہ دیکھا اس گُستگاخ نے  نبی ﷺ پر کیا حکم جڑا۔ (تقویۃ الایمان صفحہ ۸) پیغمبر خدا کے  وقت میں  کافر بھی اپنے  بتوں  کو اللہ کے  برابر نہیں  جانتے  تھے  مگر یہی پکارنا اور منتیں  ماننی اور نذر و نیاز کرنی اور ان کو اپنا وکیل و سفارشی سمجھنا یہی ان کا کفر و شرک تھا سو جو کوئی کسی سے  یہ معاملہ کرے  گو اس کو اللہ کا بندہ مخلوق ہی سمجھے  سوا ابو جہل کے  برابرمشرک ہے  یعنی جو نبی ﷺ کی شفاعت مانے  کہ حضور اللہ عزّوجل کے  دربار میں  ہماری سفارش فرمائیں  گے  تو معاذاللہ اس کے  رزدیک وہ ابہ جہل کے  برابر مشرک ہے  مسئلہ شفاعت کا صرف انکار ہی نہیں  بلکہ اس کہ شرک ثابت کیا اور تمام مسلمانوں  صحابی و تابعین و ائمہ دین و الیاء و صالحین سب کو مشرک و ابو جہل بنا دیا۔ (تقویۃ الایمان صفحہ ۵۸) کوئی شخص کہے  فلانے  درخت میں  کتنے  پتے  ہیں  تو اس کے  جواب میں  یہ نہ کہے  کہ اللہ و رسول جانے  کیونکہ غیب کی بات اللہ ہی جانتا ہے  رسول کو کیا خبر۔ سبحان اللہ : خدائی اسی کا نام رہ گیا کہ کسی پیڑ کے  پتوں  کی تعداد جان لی جائے ۔  (تقویۃ الایمان صفحہ۷)  اللہ صاحب نے  کسی کو عالم میں  تصرف کرنے  کی قدرت نہیں  دی اس میں  انبیائے  کرام کے  معجزات اور اولیاء عظام کی کرامت کا صاف انکار ہے ۔ اللہ تعالیٰ فرماتا ہے  :

وَالْمَدَبَّرَاتِ اَمْراً

(قسم فرشتوں  کی جو کاموں  میں  تدبیر کرتے  ہیں )



یہ قرآن کریم کی صاف رد کر رہا ہے ۔ (صفحہ ۲۲ )جس کا نام محمد یا علی ہے  وہ کسی چیز کا مختار نہیں  تعجب ہے  کہ وہابی صاحب تو اپنے  گھر کی تمام چیزوں  کا اختیار رکھیں  اورمالک ہر دوسرا ﷺ کسی چیز کے  مختار نہیں  اس گروہ کا ایک مشہور عقیدہ یہ ہے  کہ اللہ تعالیٰ جھوٹ بول سکتا ہے  بلکہ ان کے  ایک سرغنہ نے  تو اپنے  ایک فتویٰ میں  لکھ دیا کہ وقوع کذب کے  معنی درست ہو گئے  جو یہ کہے  کہ اللہ تعالیٰ جھوٹ بول چکا۔ ایسے  کو تضلیل و تفسیق سے  مامون کرنا چاہئے ؟ سبحان اللہ: خدا کو جھوٹ مانا پھر بھی اسلام و سنیت و صلاح کسی بات میں  فرپ نہ آیا معلوم نہیں  ان لوگوں  نے  کس چیز کو خدا ٹھہرایا لیا ہے ۔ ایک عقیدہ ان کا یہ ہے  کہ نبی ﷺ کو خاتم انبیین بمعني آخر الانبیاء نہیں  مانتے  ااور یہ صریح کفر ہے ۔ چنانچہ (تحذیر الناسص ۲ میں  ہے ) عوام کے  خیال میں  تو رسول اللہ صلعم (ہم کہتے  ہیں  صلی اللہ علیہ وسلم) کا خاتم ہونا بایں  معنی ہے  کہ آپ کا زمانہ انبیائے  سابق کے  بعد اور آپ سب میں  آخر نبی ہیں مگر اہلِ فہم پر روشن ہو گا کہ تقدّم یا تاخّر بالذاتاً ؔ(پہلے  تو بالذات کا پردہ رکھا تھا پھر کھیل کھیلا کہ اسے  مقامِ مدح میں  ذکر کرنا کسی طرح صحیح نہیں  تو ثابت ہوا کہ وہ اصلاً کوئی فضیلت نہیں )۔ کچھ فضیلت نہیں  پھر مقامِ مدح میں وَلٰکَنْ رَّسُوْلَ اللّٰہِ وَ خَاتَمَ النَّبِیِیِنَ  فرمانا اس صورت میں  کیونکر صحیح ہو سکتا ہے  ہاں  اگر اس وصف اوصافِ مدح نہ کہیے  اور اس مقام کو مقامِ مدح نہ قرار دیجیے  تو البتہ خاتمیت باعتبار تاخر زمانی صحیح ہو سکتی ہے ۔ پہلے  تو اس قائل نے  خاتم النبیین کے  معنی تمام انبیاء سے  زماناً متاخرّ ہونے  کو خیال عوام کہا اور یہ کیا کہ اہلِ فہم پر روشن ہے  کہ اس میں  بالذات کچھ فضیلت نہیں  حالانکہ حضور اقدس ﷺ نے  خاتم النبیین کے  یہی معنی بکثرت فہم سے  خارج کیا۔ پھر اس نے  ختم زمانی کو مطلقاً فضیلت سے  خارج کیا حالانکہ اسی تاخّر زمانی کو حضور نے  مقامِ مدح میں  ذکر فرمایا پھر  ( صفحہ ۴ پر لکھا) آپ موصوف  بوصفِ  نبوّت  بالذّات ہیں  اور سوا  آپ کے  اور نبی موصوف وصفِ نبوت بالعرض۔ (صفحہ ۱۶ پر لکھا)  بلکہ بالفرض آپ کے  زمانے  میں  بھی کہیں  اور کہیں  نبی ہو جب بھی آپ کا خاتم ہونا بدستور باقی رہتا ہے ۔ (صفحہ ۳۳) بلکہ اگر بالفرض بعد زمانہ نبوی بھی کوئی نبی پیدا ہو تو بھی خاتمیت محمدی میں  کچھ فرق نہ آئے  گا چہ جائے  کہ آپ کے  معاصر کسی اور زمیں  میں  یا فرض کیجئے  اسی زمانہ میں  کوئی اور نبی تجویز کیا جائے ۔ لطف یہ اس قائل نے  ان تمام خرافات کا ایجاد بندہ ہونا خود تسلیم کر لیا (صفحہ ۳۴ پر ہے ) اگر بوجہ التفاتی بڑوں  کا فہم کسی مضمون تک نہ پہنچا تو ان کی شان میں  کیا نقصان آگیا اور کسی طفلِ نادان نے  کوئی ٹھکانے  کی بات کہ دی کیا اتنی بات سے  وہ عظیم الشان ہو گیا ؎



گاہ باشد کہ دکِ نادان



بغلط بر ہدف زند تیرے  




ہاں  بعد وضوح اگر فقط اس وجہ سے  کہ یہ بات میں  نے  کہی اور وہ اگلے  کہ گئے  تھے  میری نہ مائیں  اور وہ پرانی بات گائے  جائیں  تو قطع نظر اس کے  قانونِ محبت نبوی ﷺ سے  یہ بات بہت بعید ہے  ویسے  بھی اپنی عقل و فہم کی خوبی پر گواہی دینی ہے  یہی سے  ظاہر ہو گیا جو معنی اس نے  تراشے  ہیں  سلف میں  کہیں  اس کاپتہ نہیں  اور نبی ْﷺ کے  زمانہ سے  آج تک جو سب سمجھے  ہوئے  تھے  اس کو خیالِ عوام بتا کر رد کر دیا کہ اس میں  کچھ فضیلت نہیں  اس قائل پر علمائے  حرمین طیبین نے  جو فتویٰ دیا وہ حسام الحرمین کے  مطالعہ سے  ظاہر اور اس نے  خود بھی اس کتاب کے  صفحہ ۴۶ میں  اپنے  اسلام برائے  نام تسلیم کیا۔  ع



مدعی لاکھ پہ بھاری ہے  گواہی تیری



ان نام کے  مسلمانوں  سے  اللہ بچائے  اسی کتاب کے  صفحہ ۵ پر ہے  انبیاء اپنی امّت سے  ممتاز ہوتے  ہیں  تو علوم ہی ممتاز ہوتے  ہیں  باقی رہا عمل اس میں  بسا اوقات بظاہر امتی مساوی ہو جاتے  ہیں  بلکہ بڑگ جاتے  ہیں  اور سنئے  ان قائل صاحب نے  حضور کی نبوت کو قدیم اور دیگر انبیاء کی نبوت کو حادث بتایا۔ (صفحہ ۷ میں  ہے  کیونکہ فرق قدم نبوّت اور حدوث نبوّت باوجود اتحاد نوعی خوب جب ہی چسپاں  ہو سکتا ہے  کیا ذاب و صفاتِ الٰہی کے  سوا مسلمانوں  کے  بزدیک کوئی اور چیز بھی قدیم ہے ۔ نبوّت صفت ہے  اور صفت کا وجود بے  موصوف محال جب حضورِ اقدس ﷺ کی نبوت قدیم غیر حادث ہوئی تو ضرور نبی ﷺ بھی حادث نہ ہوئے  بلکہ ازلی ٹھہرے  اور جو اللہ و صفاتِ الٰہیہ کو سوا کسی کو قدیم مانے  باجماع مسلمین کافر ہے  اس ؔ گروہ کا یہ عام شیوہ ہے  کو جس امر میں  محبوبانِ خدا کی فضیلت ظاہر ہو طرح طرح کو جھوٹی تاویلات سے  اسے  باطل کرنا چاہیں  گے  اور وہ امر ثابت کریں  گے  جس میں  تنقیص ہو مثلاً براہین قاطعہ صفحہ ۵۱ میں  لکھ دیا کہ نبی ﷺ کو دیوار پیچھے  کا بھی علم نہیں  اور اس کو شیخ محدّث دہلوی رحمتہ اللہ علیہ کی طرف منسوب کر دیا بلکہ اُسی صفحہ پر وسعت علم نبی ﷺ کی بابت یہاں  تک لکھ دیا کہ الحاصل غور کرنا چاہیے  کہ شیطان و ملک الموت کا حال دیکھ کر علمِ محیطزمین کا فخر عالم کو خلاف نصوص قطعیہ کے  بلادلیل محج قیاس باسدہ سے  ثابت کرنا شرک نہیں  تو کون سا ایمان کا حصہ ہے  کہ شیطان و ملک الموت کو یہ وسعت نص سے  ثابت ہوئی فخر عالم کی وسعت علم کی کون سی نص قطعی ہے  کہ جس سے  تمام نصوص کو رد کر کے  ایک شرک ثابت کر تا ہے ۔ شرک نہیں  تو کون سا حصہ ایمان کا ہے ؟ جس وسعت علم کو شیطان کے  لئے  ثابت کرتا اور اس پر جص بونا بیان کرتا ہے  اسی کو نبی ﷺ لے  لئے  شرک بتانا تو شیطان کے  بندے  شیطان کو مستقل خدا نہیں  تو خدا کا شریک کہنے  سے  بھی گئے  گزرے  ہر مسلمان اپنے  ایمان کی آنکھوں  سے  دیکھے  کہ اس قائل نے  ابلیس لعین کے  علم کو نبی ﷺ سے  زائد بتایا نہیں  ضرور زائد بتایا  یا نہیں  ضرور زائد بتایا اور شیطان کو خدا کا شریک مانا یا نہیں  ضرور مانا اور پھر اس شرک کو نص سے  ثابت کیا یہ تینوں  امر صریح کفر اور قائل یقینی کافر ہے  کون مسلمان اس کے  کافر ہونے  میں  شک کرے  گا۔ حفظ الایمان صفحہ ۷ میں  حضور کے  علم کی نسبت یہ تقریر کی۔ آپ کی ذات مقدسہ پر علم غیب کا حکم کیا جانا اگر بقول زید صحیح ہو تا دریافت طلب یہ امر ہے  کہ اس غیب سے  مراد بعض غیب ہے  ، یا کل غیب اگر بعض علوم غیبیہ مراد ہیں  تو اس میں  حضور کی کیا تخصیص ہے  ایسا علم غیب تو زید و ومر بلکہ ہر صبی و مجنوں  بلکہ جمیع حیوانات و بہام کے  لئے  حاصل ہے ۔ مسلمانو: غور کور کہ اس شخص نے  نبی ﷺ کی شان میں  کیسی گستاخی کی کہ حضور جیسا علم زید و عمر و ہر بچے  اور پاگل بلکہ تمام جانوروں  اور چوپایوں  کے  لئے  حاصل ہونا کہا۔ کیا ایمان قلب ایسے  شخص کے  کافر ہونے  میں  شک کر سکتے  ہیں  ہر گز نہیں  اس قوم کا یہ عام طریقہ ہے  کہ جس چیز کو اللہ و رسول نے  منع نہیں  کیا بلکہ قرآن و حدیث سے  اس کا فواز ثابت اس کی ممنوع کہنا تو درکنار اس پر شرک و بدعت کا حکم لگا دیتے  ہیں  مثلاً مجلس میلاد شریف اور قیام و ایصال و زیارتِ قبور و حاضری باگاہ بیکس پناہ سرکارِ مدینہ طیبہ و عُرسِ بزرگانِ دین و فاتحہ سوم و چہلم و استمداد و بارحِ انبیاء و اولیاء اور مصیبت کے  وقت انبیاء و اولیاء کو پکارنا وغیرہا بلکہ میدال شریف کی نسبت تو براہین قاطعہ صفحہ ۴۸ میں  یہ ناپاک لفظ لکھے  پس یہ ہر روز اعادہ ولادت کا تو مثل ہنود کے  کو سانگ کنہیا کی ولادت کا ہر سال کرتے  ہیں  یا مثل روافض کے  کہ نقلِ شہادت اہلبیت ہر سال بناتے  ہیں  معاذ اللہ سانگ آپ کی ولادت کا ٹھہر اور خود حرکتِ قبیحہ قابل لوم و حرام و فسق ہے  بلکہ یہ لوگ اس قوم سے  بڑھ کر ہوئے ۔ وہ تاریخ معین پر کرتے  ہیں  ان کے  یہاں  کوئی قید ہی نہیں  جب چاہیں  یہ خرافات فرضی مناتے  ہیں ۔ 
 (۴)

غیر مقلدین یہ بھی وہابیت ہی کی ایک شاخ ہے  وہ چند باتیں  جو حال میں  وہابیہ نے  اللہ عزّوجل اور نبی ﷺ کی شان میں  بکی ہیں   غیر مقلدین سے  ثابت نہیں  باقی تمام عقائد میں  دونوں  شریک ہیں  اور ان حال کے  اشدد دیو بندی کفروں  میں  بھی وہ یوں  شریک ہیں  کہ ان پر ان قائلوں  کو کافر نہیں  جانتے  اور ان کی نسبت حکم ہے  کہ جو ان کے  کفر میں  سک کرے  وہ بھی کافر ہیہ ایک نمبر ان کا زائد یہ ہے  کہ چاروں  مذہبوں  سے  جدا تمام مسلمانوں  سے  الگ انہوں  نے  ایک راہ نکالی کہ تقلید کو حرام و بدعت کہتے  اور ائمہ دین کو سبّ و شتم سے  یاد کرتے  ہیں  مگر حقیقہً تقلید سے  خالی نہیں  ائمہ دین کی تقللید تو نہیں  کرتے  مگر شیطان لعین کے  ضرور مقلد میں  یہ لوگ قیاس کے  منکر ہیں  اور قیاس کا مطلقاً انکار کفر۔ 
مسئلہ  ۱  :
مطلق تقلید فرض ہے  اور تقلید شخص واجب۔ 
ٖضروری تنبیہ:
وہابیوں  کے  یہاں  بدعت کا بہت خرچ ہے  جس چیز کو دیکھئے  بدعت ہے  لہٰذا بدعت کسے  کہتے  ہیں  اسے  بیان کر دینا مناسب معلوم ہوتا ہے ۔ بدعت مذمعمہ و قبیحہ وہ ہے  جو کسی سنت کے  مخالف و مزاحم ہو اور یہ مکروہ یا حرام ہے  اور مطلق بدعت تو مستحب بلکہ سنت بلکہ واجب تک ہوتی ہے ۔ حضرت امیر المومنیین عمر فاروق رضی اللہ تعالیٰ عنہ تراویح کی نسبت فرماتے  ہیں  :

نَعْمَۃِ الْبِدْعَۃِ ھٰذَہِ

یہ اچھی بدعت ہے )



حالانکہ تراویح سنتِ موکدہ ہے  جس امر کی اصل شرع شریف سے  ثابت ہو وہ ہرگز بدعتِ قبیحہ نہیں  ہو سکتا ورنہ خود ہابیہ کے  مدارس اور ان کے  وعظ کے  جلسے  اس ہیات خاصہ کے  ساتھ ضرور بدعت ہوں  گے  پھر انہیں  کیوں  نہیں  موقوف کرتے  مگر ان کے  یہاں  تو یہ ٹھہری ہے  کہ محبوبانَ خدا کی عظمت کے  جتنے  امور میں  سب سے  بدعت اور جس میں  ان کا مطلب ہو ہو حلال و سنت۔ 
       وَلاَ حَوْلَ وَلاَ قُوَّۃَ اَلاَّ بَاللّٰہِ


 دسواں  بیان            امامت کا بیان






امامت دو قسم ہے :



 ۱) صغریٰ



۲) کبریٰ
  



   امامت صغریٰ امامت نمار ہے  اس کا بیان انشاء اللہ تعالیٰ کتابُ الصلاۃ میں  آئے  گا۔ امامت کبریٰ نبی ﷺ کی نیابت سے  مسلمانوں  کے  تمام امورِ دینی و دنیوی میں  حسبِ شرع تصرف عام کا اختیار رکھے  اور غیر معصیت میں  اس کی اطاعت تمام جہان کے  مسلمانوں  پر فرض ہو اس امام کے  لئے  مسلمان ؔ، آزادؔ، عاقل،ؔ بالغؔ، قادرؔ، قرشیؔ ہونا شرط ہے ۔ ہاشمیؔ، علویؔ، معصوم ہونا اس کی شرط نہیں ۔ ان کا شرط کرنا وافض کا مذہب ہے  جس سے  ان کا یہ  مقصد ہے  کہ برحق امرائے  مومنین خلفائے  ثلثٰہ ابوبکر صدیق و عمر فاروق و عثمان رضی اللہ تعالیٰ عنہم کا اجماع ہے  مولیٰ ولی کرم اللہ وجہہ کریم و حضرات حسنین رضی اللہ تعالیٰ عنہما سے  خارج کر دیا مولیٰ علی علوی کیسے  ہو سکتے  ہیں ۔ رہی عصمت یہ انبیاء و ملائکہ کا خاصہ ہے  جس کو ہم پہلے  بیان کر آئے  امام کا معصوم ہونا روافض کا مذہب ہے ۔ 
مسئلہ  ۱  :
محض مستحق امامت ہونا (شامی ج۳ص ۴۲۸ ؟بحوالہ شرح مقاصد) امام ہونے  کے  لئے  کافی نہیں  بلکہ ضروری ہے  کہ اہل حل و عقد نے  اسے  امام مقرر کیا ہو یا امامِ سابق نے  (شامی ج ۳ص ۴۲۸ بحوالہ شرح مقاصد)۔ 
مسئلہ  ۲  :
امام کی اطاعت مطلقاً ہر مسلمان پر فرض ہے  جب کہ اس کا حکم شریعت کے  خلاف نہ ہو۔ خلاف شریعت میں  کسی کی اطاعت نہیں ۔ 
مسئلہ  ۳  :
امام ایسا شخص مقرر کیا جائے  جو شجاع اور عالم ہو یا علماء کی مدد سے  کام کرے ۔ 
مسئلہ  ۴  :
عورت اور نابالغ کی امامت جائز نہیں  اور اگر نابالغ کو امام سابق نے  امام مقرر کر دیا ہو تو اس کے  بلوغ تک کے  لئے  لوگ ایک والی مقرر کریں  کہ وہ احکام جاری کرے  اور یہ نابالغی صرف رسمی امام ہو گا اور حقیقۃً اس وقت تک وہ والی امام ہے ۔ 
عقیدہ  ۱  :
نبی ﷺ کے  بعد خلیفہ برحق و امام مطلق حضرت سیدنا ابو بکر صدیق پھر حضرت عمر فاروق پھر حضرت عثمان پھر حضرت مولیٰ علی پھر چھہ مہینے  کے  لئے  حضرت امام حسن مجتبیٰ رضی اللہ تعالیٰ عنہم ہوئے  ان حضرات کو خلفائے  راشدین اور ان کی خلافت کو خلافتِ راشدہ کہتے  ہیں  کہ انہوں  نے  حضور کی سچی نیابت کا پورا حق ادا فرمایا۔ (فتاویٰ عالمگیریہص ۲۶۴) پر ان خلفاء راشدین کی خلافت کے  انکار پر کفر کا حکم لگایا گیا ہے ۔ 
عقیدہ  ۲ :
بعد انبیاء و مرسلین تمام مخلوقاتِ الٰہی انس و جن و ملک سے  افضل صدیق اکبر ہیں  پھر عمر فاروق اعظم پھر عثمان غنی پھر مولیٰ علی رضی اللہ تعالیٰ عنہم۔ جو شکص مولیٰ علی کرم اللہ تعالیٰ وجہہ الکریم کو صدیق یا فاروق رضی اللہ تعالیٰ عنہما سے  افضل بتائے  گمراہ بدمذہب ہے ۔ (فتاویٰ عالمگیریہص ۲۶۴)۔ 
عقیدہ  ۳  :
افضل کے  یہ معنی ہیں  کہ اللہ عزّوجل کے  یہاں  زیادہ عزت و منزلت والا ہو۔ اسی کو کثرتِ ثواب سے  بھی تعبیر کرتے  ہیں  نہ کہ کثرت اجر کہ بار ہا مفضول کے  لئے  ہوتی ہے  حدیث میں  ہمراہیان سیدنا امام مہدی کی نسبت آیا کہ ان میں  ایک کے  لئے  پچاس کا اجر ہے  صحابہ نے  عرض کی ان میں  کے  پچاس کا یا ہم میں کے  فرمایا بلکہ تم میں  کے  تو اجر ان کا زائد ہوا کگر فضیلت میں  وہ صھابہ کے  ہمسر نہیں  ہو سکتے  زیادت درکنار۔ کہاں  امام مہدی کی رفاقت اور کہاں  حضور سیّد عالم ﷺ کی صحابیت اس کی نظیر بلا تشبیہ یوں  سمجھیے  کہ سلطان نے  کسی مہم پر وزیر اور بعض دیگر افسروں  کو بھیجا اس کی گتح پر  ہر افسر کو لاکھ لاکھ روپے  انعام دیئے  اور وزیر کو خالی پروانہ خوسشنودی مزاج دیا تہ انعام انہیں  کو زیادہ ملا مگر کہاں  وہ اور کہاں  وزیر اعظم کا اعزاز۔ 
عقیدہ  ۴  :
ان کی خلافت برترتیت افضل ہے  یعنی جو عنداللہ افضل و اعلیٰ و اکرام تھا وہی پہلے  خلافت پاتا گیا نہ کہ افضلیت برترتیب خلافت یعنی افضل یہ کہ ملک داری و ملک گیری میں  زیادہ سلیقہ جیسا آج کل سُنّي بننے  والے  تفصیل کہتے  ہیں  ہوں  ہوتا تو فاروق اعظم رضی اللہ تعالیٰ عنہ سب سے  افضل ہوتے  کہ ان کی  خلافت کو فرمایا :

لَمْ اَرَعَقْبَرِیّا یَّفْرِیٰ کَفْرَ یْہِ حَتّیٰ ضَرَبَ النَّاسُ بِعَطَنٍ

 

اور صدیق اکبر کی خلافت کو فرمایا:

فِیْ نَزْحِہِ ضَعْفٌ وَاللّٰہُ یَغْفَرْلَہُ


عقیدہ  ۵  :
خلفائے  اربعہ راشدین کے  بعد بقیہ عشرہ مبشرہ و حضرات حسنین و اصحابِ بدر و اصحاب بیعۃ الرضوان کے  لئے  افضلیت ہے  اور یہ سب قطعی جنتی ہیں ۔ 
عقیدہ  ۶  :
تمام صحابہ کرام رضی اللہ  تعالیٰ عنہم اہل خیر و صلاح ہیں  اور عادل۔ ان کا جب ذکر کیا جائے  تو خیر ہی کے  ساتھ ہونا فرض ہے ۔ 
عقیدہ  ۷  :
کسی صحابی کے  ساتھ سوئٍ عقیدت بدمذہبی و گمراہی و استحقاق جہنم ہے  کہ وہ  حضورِ اقدس ﷺ کے  ساتھ بغض ہے  ایسا شخص رافضی ہے  اگرچہ چاروں  خلفاء کو مانے  اور اپنے  آپ کو سُنّي کہے  مثلاً حضرت ایم معاویہ اور ان کے  والد ماجد حضرت ابو سفیان اور والدہ ماجدہ حضرت ہندہ اسی طرح حضرت سیدنا عمرو بن عاص و حضرت مغیرہ بن شعبہ و حضرت ابو موسیٰ اشعری رضی اللہ تعالیٰ عنہ حتی کہ حضرت وحشی رضی اللہ تعالیٰ عنہ جنہوں  نے  قبل اسلام حضرت سیدنا سیدالشہداء حمزہ رضی اللہ تعالیٰ عنہ کو شہید کیا اور بعد 
اسلام اخبث الناس خبیث مسلیمہ کذّاب ملعون کو واصل جہنم کیا وہ خود فریا کرتے  تھے  کہ میں  نے  خیر النّاس و شرالنّاس کو قتل کیا ان میں  سے  کسی کی شان میں  گستاخی تبرّا ہے  اور اس کا قائل رافضی اگرچہ حضرات شیخین رضی اللہ تعالیٰ عنہما کی توہین کو مثل نہیں  ہو سکتی کہ ان کی توہین بلکہ ان کی خلافت سے  انکار ہی فقہائے  کرام کے  نزدیک کُفر ہے ۔ 
عقیدہ  ۸  :
کوئی ولی کتنے  ہی بڑے  مرتبہ کے  باہم جو واقعات ہوئے  ان میں  پڑنا حرام و سخت حرام ہے  مسلمانوں  کو تو یہ دیکھنا چاہیے  کہ وہ سب حضرات آقائے  دو عالم ﷺ کے  جاں  نثار اور سچے  غلام ہیں ۔ 
عقیدہ  ۹  :
تمام صحابہ کرام اعلعٰ و ادنیٰ (اور ان میں  ادنیٰ کوئی نہیں ) سب جنتی ہیں  وہ جہنم کی بھیک نہ بنیں  گے  اور ہمیشہ اپنی من مانتی مرادوں  میں  رہیں گے ۔ محشر کی وہ بڑی گھبراہٹ انہیں  غمگین نہ کرے  گی فرشتے  ان کا استقبال کریں  گے  کہ یہ ہے  وہ دن جس کا تم سے  وعدہ تھا۔ یہ سب مضمون قرآنِ عظیم کا ارشاد ہے ۔ 
عقیدہ  ۱۰ :
صحابہ کرام رضی اللہ تعالیٰ عنہم، انبیاء نہ تھے  فرشتہ نہ تھے  کہ معصوم ہوں  ان میں  بعض کے  لئے  لغزشیں  ہوئیں  مگر ان کی کسی بات پر گرفت اللہ و  رسول کے  خلاف ہے ۔ اللہ عزّوجل نے  سورہ حدید میں  جہاں  صحابہ کی دو قسمیں  فرمائیں ۔ مومنین قبل فتح مکہ اور بعد فتح مکہ اور ان کو ان پت تفصیل دی اور فرما دیا :

وَکُلاَّ وَّعْدَاللّٰہِ الْحُسْنٰي

                  (سب سے  اللہ نے  بھلائی کا وعدہ فرما لیا)






ساتھ ہی ارشاد فرما دیا :

وَاللّٰہُ بِمَا یَعْلَمُوْنَ خَبِیْرٌ

                    (اللہ خوب جانتا ہے  جو کچھ تم کرو گے )






تو جب اس نے  ان کے  تمام اعمال جان کر حکم فرما دیا کہ  ان سب سے  ہم جنت بے  عذاب و کرامت و ثواب کا وعدہ فرماچکے  تو دوسرے  کو کیا حق رہا کہ ان کی کسی بات پر  طعن کرے  کیا طعن کرنے  والا اللہ سے  جدا اپنی مستقل حکومت قائم کرنا چاہتا ہے ۔ 
عقیدہ 
۱۱  :
امیر معاویہ رضی اللہ تعالیٰ عنہ نے  حدیث صحیح بخاری میں  بیان فرمایا ہے  مجتہد کی شان نہیں  اور خطا دونوں  صادر ہوتے  ہیں ۔ خطا دو قسم ہے :



۱) خطا ء اجتہادی ہے  جس سے  سے  دین میں  کوئی فتنہ نہ پیدا ہوتا ہو جیسے  ہمارے  نزدیک مقتدی کا امام کے  پیچھے  سورہ فاتحہ پڑھنا۔ 


۲) دوسری خطاء منکر یہ ہے  وہ خطاء اجتہادی ہے  جس کے  صاحب پر انکار کیا جائے  گا کہ اس کی  خچاء کا باعث فتنہ ہے  حضرت امیر معاویہ رضی اللہ تعالیٰ عنہ کا رحضرت سیدنا امیرالمومنین علی مرتضی کرم اللہ وجہہ الکریم سے  خلاف اسی قسم کاکی خطاء کا تھا اور فیصلہ وہ جو خود رسول ﷺ نے  فرمایا کہ مولیٰ علی کی ڈگری اور امیر معاویہ کی مغفرت رضی اللہ تعالیٰ عنہ اجمعین۔ 
مسئلہ  ۵  :
یہ جو بعض جاہل کہا کرتے  ہیں  کہ جب حضرت مولیٰ علی کرم اللہ وجہہ الکریم کے  ساتھ امیر معاویہ رضی اللہ تعالیٰ عنہ کا نام لیا جائے  تو رضی اللہ تعالیٰ عنہ نہ کہا جائے  محض باطل و بے  اصل ہے  علمائے  کرام نے  صحابہ کے  اسمائے  طیبہ کے  اسمائے  ساتھ مطقاً رضی اللہ تعالیٰ عنہ کہنے  کا حکم دیا ہے  یہ استشناء نئی شریعت گھڑنا ہے ۔ 
عقیدہ  ۱۲  :
منہاج نبوت برخلافت حقہ راشدہ تیس سال رہی کہ سیّدنا امام حسن رضی اللہ عنہ کی خدافتِ راشدہ ہوئی اور آخر زمانہ میں  حضرت امام مہدی رضی اللہ تعالیٰ عنہ ہوں  گے ۔ امیر معاویہ  رضی اللہ تعالیٰ عنہ اوّل ملوک اسلام ہیں  اسی کع طرف تو راتِ مقدّس میں  ارشاد ہے  کہ 

مَوْلِدُہٗ بِمَکَّۃَ وَ مُھَاجَرُہٗ وَ مُلْکُہٗ بِالشَّامِ


(وہ نبی آخر الزماں  ﷺ مکہ میں  پیدا ہو گا اور مدینہ کو ہجرۃ فرمائے  گا اور اس کی سلطنت شام میں  ہو گی)




تو امیر معاویہ کی بادشائی اگرچہ سلطنت ہے  مگر کس کی محمد ﷺ کی سلطنت ہے ۔ سیدنا امام حسن مجتبیٰ رضی اللہ تعالیٰ عنہ نے  تیک فوج جرار جان نثار کے  ساتھ عین معدان میں  بالقصد و بالاختیار ہتھیار رکھ دئے  اور خلافت ایم معاویہ کے  سپرد کر دی اور انکے  ہاتھ بیعت فرمالی اور اس صُلح کو حضور ِاقدس ﷺ نے  پسند فرمایا اور اس کی بشارت دی کہ امام حسن کی نسبت فرمایا :

اِنَّ ابْنِی ھٰذَاسَیِّدٌ لَعَلَّ اللّٰہَ اَنْ یُّصْلِحَ بِہِ بَیْنَ فِئَتَیْنِ عَظْیْمَتَیْنِ مِنَ الْمَُسْلِمِیْنَ



(میرا بیٹا سیّد ہے  میں  امید فرماتا ہوں  کہ اللہ عزّوجل اس کے  باعث دو بڑے  گروہ اسلام میں  صلح کرداے )

 

تو امیر معاویہ پر معاذ اللہ فِسق وغیرہ کا طعن کرنے  والا حقیقۃً حضرت امام حسن مجتبیٰ بلکہ حضور سید عالم ﷺ بلکہ حضرت عزّوجل وعلاء پر طعن کرتا ہے ۔ 
عقیدہ  ۱۳  :
ام المومنین صدیقہ رضی اللہ تعالیٰ عنہما قطعی جنتی اور یقینا آخرت میں  بھی محمد رسول اللہﷺ کی محبوبہ عُروس ہیں  جو انہیں  ایذا دیتا ہے  رسول اللہ ﷺ کو ایذا دیتا ہے  اور حضرت طلحہ و حضرت زبیر رضی اللہ تعالیٰ عنہما تو عشرہ مبشرہ سے  ہیں  ان صاحبوں  سے  بھی بمقابلہ امیر المومنین مولی کرم اللہ تعالیٰ وجہہ الکرم خطاء اجتہادی واقع ہوئی مگر ان سب نے  بالآخر رجوع فرمائی۔ عرف شرع میں  بغاوت مطلقاً بمقابلہ امام برحق کو کہتے  ہیں  عناداً ہو خواہ اجتہاداً ان حضرات پر بوجہ رجوع اس کا اطلاق نہیں  ہو سکتا گر وہ امیر معاویہ رضی اللہ تعالیٰ عنہ پر حسب اصطلاح شرع اطلاق فۂ باغیہ آیا ہے  مگر اب کہ باغی بمعني مفسسد و معاند و سرکش ہو گیا اور دشمنام سمجھا جاتا ہے  اب کسی صحابی پر اس کا اطلاق جائز نہیں ۔ 
عقیدہ  ۱۴  :
 ام المومنین حضرت صدیقہ بنت الصدیق محبوبہء محبوب رب العالمین جلّ و علا و ﷺ پر معاذاللہ تہمتِ ملعونہ افک سے  اپنی ناپاک زبان آلودہ کرنے  والا قطعاً یقینا کافر مرتد ہے ۔ (فتاویٰ عالمگیریہص ۲۶۴) اور اس کے  سوا اور طعن کرنے  والا رافضی تبّرائی بک دین جہنمی۔ 
عقیدہ  ۱۵  :
حضرت حسنین رضی اللہ تعالیٰ عنہما یقینا اعلیٰ درجہ شہدائے  کرام سے  ہیں  ان میں  کسی کی شہادت کا منکر گمراہ بد دین خاسر ہے ۔ 
عقیدہ  ۱۶  :
یزید پلید فاشق فاجر مرتکبِ کبائر تھا معاذاللہ اس سے  اور ریحانہء رسول ﷺ سیدنا امام حسین رضی اللہ تعالیٰ عنہ سے  کیا نسبت آج کل جو بعض گمراہ کہتے  ہیں  کہ ہمیں  ان کے  مقابلہ میں  کیا دخل ہے  ہمارے  وہ بھی شہزادے  وہ بھی شہزادے  ایسا بکنے  والا مردود خارجی ناصبی مستحق جہنم ہے  ہاں  یزید کو کافر کہنے  اور اس پر لعنت کرنے  میں  علمائے  اہلِ سنت کے  تین قول ہیں  اور ہمارے  امام اعظم رضی اللہ تعالیٰ عنہ کا مسلک سکوت یعنی ہم اسے  فاسق فاجر کہنے  کے  سوا نہ کافر کہیں  نہ مسلمان۔ 
عقیدہ  ۱۷  :
اہلِ بیت کرام رضی اللہ تعالیٰ عنہم مقتدایان اہلِ سنت ہیں  جو ام سے  محبت نہ رکھے  مردود ملعون خارجی ہے ۔ 
عقیدہ  ۱۸  :
ام المومنین خدیجۃ الکبریٰ و ام المومنین عائشہ صدیقہ و حضرت سیّدہ رضی اللہ تعالیٰ عنہن قطعی جنتی ہیں  اور انہیں  اور بقیہ بنات مکرمات و ازواج مطہرات رضی اللہ تعالیٰ عنہن کو تما صحابیات پر فضیلت ہے ۔ 
عقیدہ  ۱۹  :
ان کی طہارت کو گواھی قرآن عظیم نے  دی۔ سورۃ الاحزاب :

       لیذھب عنکم الرجس اھل البیت و یطھرکم تطھیراہ

( پ ۲۲  آیہ ۳۳  س الاحزاب) 

  گیارھواں  باب           ولایت کا بیان



ولایت ایک قرب خاص ہے  کہ مولانا عزّوجل اپنے  برگزیدہ بندوں  کو محض اپنے  فضل و کرم سے  عطا فرماتا ہے ۔ 
مسئلہ  ۱  :
ولایت وہبی شے  ہے  کہ نہ یہ کے  اعمال شاقہ سے  آدمی خود حاصل کرے  البتہ غالباً اعمال حسنہ اس عطیہ الٰہی کے  لئے  ذریعہ ہوتے  ہیں  اور بعضوں  کو ابتدائً مل جاتی ہے ۔ 



مسئلہ  ۲  :
ولایت بے  علم کو نہیں  ملتی خواہ علم بطورِ ظاہر حاصل کیا ہو یا اس مرتبہ پر پہنچنے  سے  پیشتر اللہ عزّوجل نے  اس  پر علوم منکشف کر دئیے  ہوں ۔ 
 عقیدہ  ۱  :
تمام اولیائے  اوّلین و آخرین سے  اولیائے  محمدیین یعنی اس اُمّت کے  اولیاء افضل ہیں  اور تمام محمدیین میں  سب سے  زیادہ معرفت و قرب الٰہی میں  خلفائے  اربعہ رضی اللہ تعالیٰ عنہم ہیں  اور ان میں   ترتیب وہی ترتیب افضلیت ہے ۔ سب سے  زیادہ معرفت و قرب صدیق اکبر کو ہے  پھر فاروقِ اعظم پھر ذو النورین پھر مولیٰ مرتضی کو رضی اللہ تعالیٰ عنہم اجمعین ہاں  مرتبہ تکمیل پر حضر اقدس ﷺ نے  جانب کمالات نبوتِ شیخین کو قائم فرمایا اور جانب کمالات ولایت حضرت مولیٰ مشکل کشا کو تو جملہ اولیائے  ما بعد نے  مولیٰ علی ہی کے  گھر سے  نعمت پائی اور انہیں  کے  دستِ نگر تھے  اور ہیں  اور رہیں  گے ۔ 
عقیدہ  ۲  :
طریقت منافی شریعت نہیں  وہ شریعت ہی کا باطنی حصہ ہے  بعض جاہل متصوف جو یہ کہہ دیا کرتے  ہیں  کہ طریقت اور ہے  شریعت اور محض گمراہی ہے  اور اس زعم باطل کے  باعث اپنے  آپ کو شریعت سے  آزاد سمجھنا صریح کُفر و الحاد۔ 
مسئلہ  ۳  :
احکامِ شرعیہ کی پابندی سے  کوئی ولی کیسی ہی عظیم ہو سُبکدوش نہیں  ہو سکتا۔ بعض جہاں  جو یہ بَک دیتے  ہیں  کہ شریعت راستہ ہے  راستہ کی حاجت ان کو جو  مقصود تک نہ پہنچے  ہوں  ہم تو پہنچ گئے ۔ سید الطاف الطائفہ حضرت جُنید بغدادی رضی اللہ تعالیٰ عنہ نے  انہیں  فرمایا :

 صَدَقُوْ الَقَدْ وَصَلُو وَلاَ کِنْ اِلیٰ اَیْنَ اِ لَی النّّارِ

(وہ سچ کہتے  ہیں  بیشک پہنچے  مگر کہاں ۔ جہنم کو)



البتہ اگر مجذد بیت سے  عقل تکلیفی زائل ہو گئی ہو جیسے  غشی والا تو اس سے  قلمِ شریعت اُٹھ جائے  گا مگر یہ بھی سمجھ لو جو اس قسم کا ہو گا اس کی ایسی باتیں  کبھی نہ ہوں  گی شریعت کا مقابلہ کبھی نہ کرے  گا۔ 
مسئلہ  ۴  :
اولیائے  کرام کو اللہ عزّوجل نے  بہت بڑی طاقت دی ہے  ان میں  جو اصحابِ خدمت ہیں  ان کو تصرت کا اختیار دیا جاتا ہے ۔ سیاہ سفید کے  مختار بنا دیئے  جاتے  ہیں  یہ حضرات نبی ﷺ کو سچے  نائب ہیں  ان کو اختیارات و تصرفات حضور کی نیابت میں  ملتے  ہیں ۔ علوم غیبیہ ان پر منکشف ہوتے  ہیں  ان میں  بہت کو ماکان و مایکون اور تمام لوح محفوظ پر اطلاع دیتے  ہیں  مگر یہ سب حضورِ اقدس ﷺ کو واسطہ و عطا سے  ہے  بے  وساطت رسول کوئی غیر نبی کسی غیب پر مطلع نہیں  ہو سکتا۔ 
عقیدہ  ۳  :
کرامت ِ اولیاء حق ہے  اس کا منکر گمراہ ہے ۔ 
مسئلہ  ۵  :
مُردہ زندہ کرنا مادر زاد اندھے  اور کوڑھی کو شفا دینا مشرق سے  مغرب تک ساری زمین ویک قدم میں  طے  کر جانا غرض تمام خوارق عادات اولیاء سے  ممکن ہیں  سوائے  اس معجزہ کے  جس کی بابت دوسروں  کے  لئے  ممانعت ثابت ہو چکی ہے  جیسے  قرآنِ مجید کے  مثل کوئی سورت لے  آیا یا دنیا میں  بیداری میں  اللہ عزّوجل کے  دیدار یا کلام حقیقی مشرف ہونا اس کا جو اپنے  یا کسی ولی کے  لئے  دعویٰ کرے  کافر ہے ۔ 
مسئلہ  ۶  :
ان سے  استمداد و استعانت محبوب ہے  یہ مدد مانگنے  والے  کی مدد فرماتے  ہیں  جب چاہے  وہ کسی جائز لفظ کے  ساتھ ہو۔ رہا ان کو فاعل مستقل جاننا یہ وہابیہ کافر فریب ہے  مسلمان بھی ایسا خیال نہیں  کرتا مسلمان کے  فعل کو خواہ مخواہ قبیح پر ڈھالنا وہابیت کا خاصہ ہے ۔ 
مسئلہ  ۷  :
ان کے  مزارات پر حاضری مسلمان کے  لئے  سعادت و باعث برکت ہے ۔ 
مسئلہ  ۸  :
ان کو دور و نزدیک سے  پکارنا سلف صالح کا طریقہ ہے ۔ 
مسئلہ  ۹  :
اولیائے  کرام اپنی قبروں  میں  حیاتِ ابدی کے  ساتھ زندہ ہیں ۔ ان کے  علم و ادراک و سمع و بصر پہلے  کی نسبت بہت زیادہ قوی ہیں ۔ 
مسئلہ  ۱۰  :
انہیں  ایصالِ ثواب نہایت شرعی نہیں  جیسے  بادشاہ کو نذر دینا ان میں  خصوصاً گیارھویں  شریف کی فاتحہ نہایت عظیم برکت کی چیز ہے ۔ 
مسئلہ  ۱۱  :
عرسِ اولیائے  کرام یعنی قرآن خوانی و فاتحہ خوانی و نعت خوانی و ایصالِ ثواب اچھی چیز ہے ۔ رہے  منہیات شرعیہ وہ تو ہر حالت میں  مذموم ہیں  اور مزاراتِ طیبہ کے  پاس اور زیادہ مذموم۔ 
تنبیہ    :
چونکہ عموماً مسلمانوں  کو بحمدہِ تعالیٰ اولیائے  کرام سے  نیاز مندی اور مشائخ کے  ساتھ انہیں  ایک خاص عقیدت ہوتی ہے  ان کے  سلسلہ میں  منسلک ہونے  کو اپنے  لئے  فلاحِ دار دین تصوّر کرے  اسی وجہ سے  زمانہ حال کے  وہابیہ نے  لوگوں  کو گمراہ کرنے  کے  لئے  یہ جال پھیلا رکھا ہے  کہ پیری بھی شروع کر دی۔ حالانکہ اولیاء کہ یہ منکر ہیں  لہٰذا جب مرید ہونا ہو تو اچھی تفتیش کر لیں  ورنہ اگر بدمذہب ہو تو ایمان سے  بھی ہاتھ دھو بیٹھیں  گے ؎

             اے  بسا ابلیس آدم روئے  ہست

              پس بہر دستے  نبا ید دا دوست



پیری کے  لئے  چار شرطیں  ہیں  قبل از بیعت ان کا لحاظ فرض ہے  اول سنی صحیح العقیدہ ہو ، دوم اتنا علم رکھتا ہو کہ اپنی ضروریات کے  مسائل کتابوں  سے  نکال سکے ، سوم فاسق نہ ہو، چہارم اس کا سلسہ نبی ﷺ تک متصل ہو۔ 
                             نسال اللّٰہُ العفو والعافیۃ فیِ الدّین والدُنیا و الاخرۃ وَالاستقامۃ علی الشرعیۃ الطاھرۃ وما توفیقی اِلاَّباللہ علیہ توکلت الیہ انیب و صلی الَّلہ تعالیٰ علیٰ حبیبہِ والٰہِ وصحبہِ و ابنہِ وحزبہِ ابد الا بدین والحمدللّٰہِ رَبِّ العالمین۔ 



                       

بَسْمَ اللّٰہَ الَّرحْمٰنِ الَّرحِیْمْ



الحمد للہ الواحد الاحد الصمد۔ المنفرد فی ذاتہ و صفاتہ فلا مثل لہ ولا ضد لہ ولم یکن لہ کفوا احد۔ والصَّلاۃ والسلام الاتمان الاکملان علی رسولہ و حبیبہ سیّد الانس والجان۔ الّذی انزل علیہ القرآن۔ ھدی للنّاس و بینات من الھدی والفرقان وعلی اٰلہ وصحبہ ما تعاقب الملوان۔ وعلیٰ من تبعھم باحسان الیٰ یوم الدین لاسیما الائمۃ المجتھدین خصوصاً علیٰ افضلھم و اعلمھم الامام الاعظم۔ والمھمام الافحتم۔ الذی سبق فی مضمار الاحتھاد کل فارس۔ وصدق علیہ لو کان العلم عند الثر لنا لہ رجل من ابناء فارس۔ سیدنا ابی حنیفۃ النعمان بن ثابت۔ ثبتنا اللہ بہ بالقول الثابت فی الحیوۃ الدنیا وفی الاخرۃ واعطانا الحسنیٰ و زیادۃ فاخرۃ و علینا لھہ و بھم یا ارحم الراحمین والحمد للّٰہِ رب العٰلمین۔ 


تمہید  :
ایک وہ زمانہ تھا کہ ہر مسلمان اتنا علم رکھتا جو اس کی ضروریات کو کافی ہو بفضلہِ تعالیٰ علماء بکثرت موجود تھے  جو نہ معلوم ہوتا ان سے  بآسانی دریافت کر لیتے  حتیٰ کہ حضرت فاروق اعظم رضی اللہ تعالیٰ عنہ نے  حکم فرمادیا تھا کہ ہمارے  بازار میں  وہی خریدوفروخت کریں  جو دین میں  فقیہہ ہوں ۔ اس حدیث کو امام ترمذی نے  روایت کیا پھر جس قدرعہدِ نبوت سے  بُعد ہوتا گیا اسی قدر علم کی کمی ہوتی رہی اب وہ زمانہ آگیا کہ عوام تو عوام بہت سے  وہ جو علماء کہلاتے  ہیں  روزمرہ کے  ضروری جزئیات حتیٰ کہ فرائض و واجبات سے  ناواقف اور جتنا جانتے  ہیں ا س پر بھی عمل سے  منحرف کہ ان کو دیکھ کر عوام کو سیکھنے  اور عمل کا موقع ملتا اسی قلّتِ علم و بے  پروائی کا نتیجہ ہے  کہ بہت سے  ایسے  مسائل کا جن سے  واقف نہیں  انکار کر بیٹھتے  ہیں  حالانکہ نہ خود علم رکھتے  ہیں  کہ جان سکیں  نہ سیکھنے  کا شوق کہ جاننے  والوں  سے  دریافت کریں  نہ علماء کی خدمت میں  حاضر رہتے  کہ ان کی صحبت باعثِ برکت بھی ہے  اور مسائل جاننے  کا ذریعہ بھی اور اُردو میں  کوئی ایسی کتاب کہ سلیس عام فہم قابل اعتماد ہو اب تک شائع نہ ہوئی
بعض میں  بہت تھوڑے  مسائل کہ روزمرّہ کی ضروری باتیں  بھی ان میں  کافی طور پر نہیں  اور بعض میں  اغلاط کی کثرت لاجرم ایک ایسی کتاب کی بے  حد ضرورت ہے  کہ کم پڑھے  اس سے  فائدہ اٹھائیں ۔ لہٰذا فقیر بہ نظرِ خیر خواہی مسلمانان اور بمقتضائے  الدین النصح لکل مسلم دین ہر مسلمان کو نصیحت کرتا  ہے ۔ اللہ تعالیٰ پر بھروسہ کر کے  اس امر اہم و اعظم کی طرف متوجہ ہوا۔ حالانکہ میں  خوب جانتا ہوں  کہ نہ میرا یہ منصب نہ میں  اس کام کے  لائق نہ اتنی فرصت کہ پورا وقت صرف کرکے  اس کام کو انجام دوں ۔ 
 

 وحسنا اللہ و نعم الوکیل ولا حول ولا قوۃ الا باللّٰہ العلی العظیم
(اللہ ہم کو کافی ہے  اور کوئی طاقت اور قوت نہیں  مگر اللہ بزرگ و برتر ہے )

 (۱)

اس کتاب میں  حتی الوسیع یہ کوشش ہو گی کہ عبارت بہت آسان ہو کہ سمجھنے  میں  وقت نہ ہو اور کم علم اور عورتیں  اور بچے  بھی اس سے  فائدہ حاصل کر سکیں ۔ پھر بھی علم بہت مشکل چیز ہے  یہ ممکن نہیں  کہ علمی دشواریاں  بالکل جائیں  رہیں  ضرور بہت مواقع ایسے  بھی ہوں  گے  کہ اہلَ علم سے  سمجھنے  کی حاجت ہوگی کم از کم اتنا نفع ضرور ہو گا کہ اس کا بیان انہیں  متنبہ کرے  گا اور نہ سمجھنا سمجھ والوں  کی طرف رجوع کی توجہ دلائے  گا۔ 
 (۲)

اس کتاب میں  مسائل کی دلیلیں  نہ لکھی جائیں  گی کہ اوّل تو دلیلوں کا سمجھنا ہر شخص کا کام نہیں  دوسرے  دلیلوں  کی وجہ سے  اکثر الجھن پڑ جاتی ہے  کہ نفس مسئلہ سمجھنا دشوار ہو جاتا ہے  لہٰذا ہر مسئلے  میں  خالص منقع حکم بیان کر دیا جائے  گا اور اگر کسی صاحب کو دلائل کا شوق ہو تو فتاویٰ رضویہ شریف کا مطالعہ کریں  کہ اس میں  ہر مسئلہ کی ایسی تحقیق کی گئی ہے  جس کی نظیر آج دنیا میں  موجود نہیں  اور اس میں  ہزار ہا ایسے  مسائل ملیں  گے  جن سے  علماء کے  کان بھی آشنا نہیں ۔ 
 (۳)

اس کتاب میں  حتی الوسع اختلافات کا بیان نہ ہوگا کہ عوام کے  سامنے  جب دو مختلف باتیں  پیش ہوں  تو ذہن متحیر ہو گا کہ عمل کس پر کریں  اور بہت سے  خواہش کے  بندے  ایسے  بھی ہوتے  ہیں  کہ جس میں  اپنا فائدہ دیکھتے  ہین اسے  اختیار کر لیتے  ہیں  یہ سمجھ کر نہیں  کہ یہی حق ہے  بلکہ یہ خیال کر کے  کہ اس میں  اپنا مطلب حاصل ہو تا ہے  پھر جب کبھی دوسرے  میں  اپنا فائدہ دیکھا تو اسے  اختیار کر لیا اور یہ ناجائز ہے  کہ اتباع شریعت نہیں  بلکہ اتباع نفس ہے  لہٰذا ہر مسئلے  میں  مفتیٰ بہ صحیح اصح راجح قول بیان کیا جائے  گا کہ بلا دِقت ہر شخص عمل کر سکے ۔ اللہ تعالیٰ توفیق دے  اور مسلمانوں  کی اس سے  فائدہ پہنچائے  اور اس بے  بضاعت کی کوشش قبول فرمائے ۔ (اٰمین)



 وما توفیقی الا باللّٰہ علیہ توکلت والیہ انیب و صلی اللّٰہ تعالیٰ علیہ حبیبہ المختار والہ الاطھار و صحبہ المھاجرین والانصار۔ وخلفاۂ الاختان منھم والامھار۔ والحمد للّٰہ العزیز الغفار۔ وھا انا اشرع فی لمقصود بتوفیق الملک المعبود۔ 




(اور میری توفیق نہیں  مگر ساتھ اللہ کے  اسی پر میں  نے  بھروسہ کیا اور اسی کی طرف رجوع لاتا ہوں  اور درُود نازل ہو اللہ کا اس کے  پسندیدہ محبوب پر اور ان کی پاکیزہ آل پر اور ان کے  اصحابہ و مہاجرین و انصار پر اور ان کے  خلفاء دامادوں  اور خسروں  پر۔ حمد ہے  اللہ کی جو عزیز اور گناہ معاف کرنے  والا ہے ۔ اور اب میں  مقصد کو شروع کرتا ہوں  بادشاہ معبود کی توفیق سے )۔ 





      اللہ عزّوجل ارشاد فرماتا ہے :





                                        وما خلقت الجن والانس الا لیعبدون






(جن اور آدمی میں  نے  اس لئے  پیدا کئے  کہ وہ میری عبادت کریں )

ہر تھوڑی سی عقل والا بھی جانتا ہے  کہ جو چیز جس کام کے  لئے  بنائی جائے  اگر اس کام میں  نہ آئے  تو بے  کار ہے  تو جو انسان اپنے  خالق و مالک کو نہ پہچانے  اس کی بندگی و عبادت نہ کرے  وہ نام کا آدمی ہے  اور حقیقۃً  آدمی نہیں  بلکہ ایک بے  کار چیز ہے  تو معلوم ہوا کہ عبادت ہی سے  آدمی آدمی ہے  اور اسی فلاح دینوی و نجات اخروی ہے  لہٰذا ہر انسان کے  لئے  عبادت کے  اقسام و ارکان و شرائط و احکام کا جاننا ضروری ہے  کہ بے  علم عمل ناممکن اسی وجہ سے  علم سیکھنا فرض ہے ۔ عبادات کی اصل ایمان ہے  بغیر ایمان عبادت بے  کار کہ جڑ ہی نہ رہی تو نتائج کہاں  سے  مترتب ہوں ۔ درخت اسی وقت پھول پھل لاتا ہے  کہ اس کی جڑ قائم ہو جڑ جکا ہونے  کے  بعد آگ کی خوراک ہو جاتا ہے ۔ اسی طرح کافر لاکھ عبادت کرے  اس کا سارا کیا دھرا برباد اور وہ جہنم کا ایندھن۔ اللہ تعالیٰ نے  فرمایا :۔ 



وَقَدِمْنَا اِلیٰ مَا عَمِلُوْ مِنْ عَمَلٍ فَجَعَلْنَاْ ھَبَآئً مَنْثُوراً


(کافروں  نے  جو کچھ کیا ہم اس کے  ساتھ یوں  پیش آئے  کہ اسے  بکھرے  ہونے  ذرّے  کیطرح کر دیا)۔ 





جب آدمی مسلمان ہو لیا تو اس کے  ذمہ دو قسم کی عبادتیں  فرض ہوئیں  ایک وہ کہ اعضائے  بدن سے  متعلق ہے  دوسری جس کا تعلق قلب سے  ہے ۔ قسم دوم کے  احکام و اصناف علم سلوک میں  بیان ہوتے  ہیں  اور قسم اول سے  فقہ بحث کرتا ہے  اور میں  اس کتاب میں  بالفعل قسم اول ہی کو بیان کرناچاہتا ہوں  پھر جس کو اعضائے  بدن یعنی ظاہر بدی سے  تعلق ہے  دو قسم ہے  یا وہ معاملہ کہ بندے  اور خاص اس کے  رب کے  درمیان ہے  بندوں  کے  باہمی کسی کام کا بگاڑ نہیں  عام ازیں  کہ ہرشخص اس کی ادا میں  مستقل ہو جیسے  نماز پنجگانہ و روزہ کہ ہر ایک بلا شرکت غیرے  انہیں  ادا کر سکتا ہے  خواہ ووسروں  کی شرکت کی ضرورت ہو جسے  نماز جماعت و جمعہ و عیدین میں  کہ بے  جماعت نا ممکن ہیں  مگر اس سے  سب کا مقصودمحض عبادتِ معبود ہے  نہ کہ آپس کے  کسی کام کا بنانا۔ دوسری قسم وہ کہ بندوں  کے  باہمی تعلقات ہی کی اصلاح اس میں  مدّنظر ہے  جیسے  نکاح یا خریدوفروخت وغیرہا۔ پہلی قسم کو عبادات دوسری کو معاملات کہتے  ہیں ۔ پہلی قسم میں  اگرچہ کوئی دینوی نفع بہ ظاہر مترتب نہ ہو اور معاملات میں  ضرور دینوی فائدے  ظاہر موجود ہیں  بلکہ یہی پہلو غالب ہے  مگر عبادت دونوں  ہیں  کہ معاملات بھی اگر خدا و رسول کے  حکم کے  موافق کئے  جائیں  تو استحقاق ثواب ہے  ورنہ گناہ اور سبب عذاب۔ قسم اول عینی عبادات چار ہیں ۔ نمازؔ، روزہؔ، حجؔ، زکوۃؔ ان سب میں  اہم و اعظم نماز ہے  اور یہ عبادات اللہ عزّوجل کو بہت محبوب ہے  لہٰذا ہم کو چاہیے  کہ سب سے  پہلے  اسی کو بیان کریں  مگر نماز پڑھنے  سے  پہلے  نمازی کا طاہر اور پاک ہو لینا ضرور ہے  کہ طہارت نماز کی کنجی ہے  لہٰذا پہلے  طہارت کے  مسائل بیان کئے  جائیں  اس کے  بعد نماز کے  مسائل بیان ہوں  گے ۔ 









     پہلا بیان              پاکی کا بیان




نماز کے  لئے  طہارت ایسی ضروری چیز ہے  کہ بے  اس کے  نماز ہوتی ہی نہیں  بلکہ جان بوجھ کر بے  طہارت نماز ادا کرنے  کو علماء کفر لکھتے  ہیں  اور کیوں  نہ ہو کہ اس بے  وضو یا بے  غسل نماز پڑھنے  والے  نے  عبادت کی بے  ادبی اور توہین کی۔ نبی ﷺ فرماتے  ہیں  کہ جنت کی کنجی نماز ہے  اور رماز کی کنجی طہارت۔ اس حدیث کو امام احمد نے  جابر رضی اللہ تعالیٰ عنہ سے  روایت کیا کہ ایک روز نبی ﷺ صبح کی نماز میں  سورہ روم پڑھتے  تھے  اور  متشا بہ لگا۔  بعد نماز ارشاد فرمایا کیا حال ہے ۔ ان لوگوں  کا جو ہمارے  ساتھ نماز پڑھتے  ہیں  اور اچھی طرح طہارت نہیں  کرتے  انہیں  وجہ سے  امام کو قراء ت میں  شبہ پڑتا ہے ۔ اس حدیث کو نسائی نے  شبیب بن ابی روح سے  انہوں  نے  ایک صحابی سے  روایت کیا جب بغیر کامل طہارت نماز پڑھنے  کا یہ وبال ہے  تو بے  طہارت نماز پڑھنے  کی نحوست کا کیا پوچھنا۔ ایک حدیث میں  فرمایا۔ طہارت نصف ایمان ہے ۔ اس حدیث کو ترمذی نے  روایت کیا اور کہا کہ یہ حدیث حسن ہے ۔ طہارت کی دو قسمیں  ہیں ۔ 


۱)  صغریٰ







۲)  کبریٰ







صغریٰ وضو ہے  اور کبریٰ غسل۔ جن چیزوں  سے  صرف وضو لازم ہوتا ہے  ان کو حدث ِاصغر کہتے  ہیں  اور جن سے  غسل فرض ہو ان کو حدثِ اکبر۔  ان سب کا اور ان کے  متعلقات کاتفصیلاً ذکر کیا جائے  گا۔ 



تنبیہ :
چند ضروری اصطلاحات قابل ذکر ہیں  کہ ان سے  ہر جگہ کام پڑتا ہے ۔ 


فرض اعتقادی جودلیل قطعی سے  ثابت ہو (یعنی ایسی دلیل ہے  جس میں  کوئی شبہہ نہ ہو) اس کا انکار کرنے  والا ائمہ حنفیہ کے  نزدیک مطلقاً کافر ہے  اور اگر اسکی فرضیت دین ِ اسلام کا عام خاص پر روشن واضح مسئلہ ہو جب تو اس کے  منکر  کے  کفر پر اجماع قطعی ہے  ایسا کہ جو اس منکر کے  کفر میں  شک کرے  خود کافر ہے  اور بہرحال جو کسی فرض اعتقادی کو بلا عذر صحیح شرعی قصداً ایک بار بھی چھوڑدے  فاسق و مرتکب کبیرہ و مستحق ِ عذاب نار ہے  جیسے  نماز ، رکوع، سجود۔ 


فرض عملی وہ جس کا ثبوت تو ایسا قطعی نہ ہو مگر نظر مجتہد میں  بحکمِ دلائل شرعیہ جزم ہے  کہ بے  اس کے  لئے  آدمی بری الذمہ نہ ہو گا یہاں  تک کہ اگر وہ کسی عبادت کے  اندر فرض ہے  تو وہ عبادت بے  اس کے  باطل و کالعدم ہو گی اس کا بے  وجہ انکار فسق و گمراہی ہے  ہاں  اگر کوئی شخص کہ دلائل شرعیہ میں  نظرکا اہل ہے  دلیل شرعی سے  اس کا انکار کرے  تو کر سکتا ہے ۔ ائمہ مجتہدین کے  اختلافات کہ ایک امام کسی چیز کو فرض کہتے  ہیں  اور دوسرے  نہیں  مثلاً حنفیہ کے  نزدیک وضو میں  بسم اللہ کہنا اور نیت سنت ہے  اور حنبلیہ و شافعیہ کے  نزدیک فرض اور اس کے  سوا اور بہت سی مثالیں  ہیں  اس فرض علمی میں  ہر شخص اس کی پیروی کرے  جس کا مقلّد ہے  اپنے  امام کے  خلاف بلا ضرورت ِ شرعی دوسروں  کی پیروی جائز نہیں ۔ 


واجب اعتقادی وہ کہ دلیل ظنی سے  اس کی ضرورت ثابت ہو۔ فرض عملی و واجب عملی اسی کی دو قسمیں  ہیں  اور وہ انہیں  دو میں  منحصر۔ 
 

واجب عملی وہ واجب اعتقادی کہ بے  اس کے  کئے  بھی بری الذمہ ہونے  کا احتمال ہو مگر غالب ظن اس ضرورت پر ہے  اور اگر کسی عبادت میں  اس کا بجا لانا درکار ہو تو عبادت بے  اس کے  ناقص رہے  مگر ادا ہو جائے  تو مجتہد شرعی سے  واجب کا انکار کر سکتا ہے  اور کسی واجب کا ایک با بھی قصداً چھوڑنا گناہ صغیرہ ہے  اور چند بار ترک کرنا کبیرہ۔ 




سنت موکدہ وہ کہ جس کو حضور اقدس ﷺ نے  ہمیشہ کیا ہو البتہ بیان جواز کے  واسطے  بھی ترک بھی فرمایا ہو یا وہ کہ اس کے  کرنے  کی تاکید فرمائی مگر جانب ترک بالکل مسدود نہ فرمائی ہو اس کا ترک اساء ت اور کرنا ثواب اور نادراً ترک پر عتاب اور اس کی عادت پر استحقاق عذاب ہو۔ 

سنت غیرموکدہ وہ کہ نظرِ شرعی میں  ایسی مطلوب ہو کہ اس کے  ترک کو ناپسند رکھے  مگر نہ اس حد تک کہ اس پر وعید عذاب فرمائے  عام ازیں  کہ حضور سیّد عالم ﷺ نے  اس پر مداومت فرمائی یا نہیں  اس کا کرنا ثواب اور نہ کرنا اگرچہ عادۃً ہو مو جب عتاب نہیں ۔ 


مستحب وہ کہ نظر شرع میں  پسند ہو مگر ترک پر کچھ ناپسندی نہ ہو خواہ خود  حضور اقدس ﷺ نے  اسے  کیا یا اس کی ترغیب دی یا علمائے  کرام نے  پسند فرمایا اگرچہ احادیث میں  اس کا ذکر نہ آیا۔ اس کا کرنا ثواب اور نہ کرنے  پر مطلقاً کچھ نہیں ۔ 










مباح وہ جس کا کرنا اور نہ کرنا یکساں  ہو۔ 



حرامِ قطعی 
یہ فرض کا مقابل ہے  اس کا ایک بار بھی قصداً کرنا گناہ کبیرہ و فسق ہے  اور بچنا فرض و ثواب۔ 





مکروہ تحریمی یہ واجب کا مقابل ہے  اس کے  کرنے  سے  عبادت ناقص ہو جاتی ہے  اور کرنے  والا گناہ گار ہوتا ہے  اگرچہ اس کا کرنا گناہ حرام سے  کم ہے  اور چند بار اس کا ارتکاب کبیرہ ہے ۔ 




اساء ت جس کا کرنا برا ہو اور نادراً کرنا والا مستحق عتاب اور التزام فعل پر استحقاق عذاب یہ سنت موکدہ کے  مقابل ہے ۔ 
 


مکروہ تنزیہی جس کا کرنا شرع کو پسند نہیں  مگر نہ اس حد تک کہ اس پر وعید عذاب فرمائے  یہ سنت غیر موکدہ کے  مقابل ہے ۔ 


خلاف اولیٰ وہ کہ نہ کرنا بہتر تھا۔ کیا کچھ مضائقہ و عتاب نہیں  یہ مستحب کا مقابل ہے ۔ ان کے  بیان میں  عبارتیں  مختلف ملیں  گی مگر یہی عطر تحقیق ہے ۔ 







 وللّٰہ الحمداًکثیراً مبارکاً فیہ مبارکاً علیہ کما یحب ربنا و یرضیٰ
(اور اللہ کے  لئے  حمد ہے  بہت حمد جس میں  برکت ہے  جس پر برکت ہے  جیسا کہ ہمارا رب پسند فرمائے  اور خوش ہو۔ )




   دوسرا بیان             وضو کا بیان




اللہ عزّوجل فرماتا ہے :

           یَآاَیُّھاَ الَّذِیْنَ اٰمَنُوآ اِذَا قُمْتُمْ اِلیٰ الصَّلٰوۃِ فَاغْسِلُوْ وُجُوھَکُمْ وَ اَیْدِیَکُمْ اِلیٰ الْمَرَافِقِ وَا مْسَحُوْ بِرَئُ وْ سِکُمْ وَاَرْجُلَکُمْ اِلَی الْکَعْبَیْنِ : 

(اے  ایمان والوں  جب تم نماز پڑھنے  کا ارادہ کرو (اور وضو نہ ہو) تو اپنے  منہ اور کہنیوں  تک ہاتھوں  کو دھوؤ اور سروں  کا مسح کرہ اور ٹخنوں  تک پاؤں  دھوؤ)۔ 








مناسب معلوم ہوتا ہے  کہ فضائل وضو میں  چند احادیث ذکر کی جائیں  پھر اس کے  متعلق احکام فقہی کا بیان ہو۔ 
حدیث  ۱ :
امام بخاری وا مام مسلم ابوہریرہ رضی اللہ تعالیٰ عنہ سے  راوی حضور اقدس ﷺ ارشاد فرماتے  ہیں  قیامت کے  دن میری امت اس حالت میں  بلائی جائے  گی کہ منہ اور ہاتھ پاؤں  آثار وضوسے  چمکتے  ہوں  تے  تو جس سے  ہو سکے  چمک زیادہ کرے ۔ 
حدیث  ۲  :
صحیح مسلم میں  ابوہریرہ رضی اللہ تعالیٰ عنہ سے  مردی ہے  کہ حضور سیّد عالم ﷺ نے  صحابہ کرام سے  ارشاد کیا میں  تمہیں  ایسی چیز نہ بتاؤں  جس کے  سبب اللہ تعالیٰ خطائیں  محو فرما دے  اور درجات بلند کرے ۔ عرض کی ہاں   یا رسول اللہ۔ فرمایا :  جس وقت وضو ناگوار ہوتا ہے  اس وقت وضوئے  کامل کرنا اور مسجدوں  کی طرف قدموں  کی کثرت اور ایک نماز کے  بعد دوسری نماز کا انتظار اس کا انتظار اس کا ثواب ایسا ہے  جیسا کفار کی سرحد پر حمایت بلا اسلام لے  لئے  گھوڑا باندھنے  کا۔ 
حدیث ۳ :
امام مالک و نسائی عبداللہ صنابحی رضی اللہ تعالیٰ عنہ سے  راوی کہ رسول اللہ ﷺ  نے  فرمایا کہ مسلمان بندہ جب وضو کرتا ہے  تو کلی کرنے  سے  منہ کے  گناہ گر جاتے  ہیں  اور جب ناک میں  پانی ڈال کر صاف کیا تو ناد کے  گناہ نکل گئے  اور جب منہ دھویا تو اس کے  چہرہ کے  گناہ نکلے  یہاں  تک پلکوں  کے  نکلے  اور جب ہاتھ دھوئے  تو ہاتھوں  کے  گناہ نکلے  یہاں  تک کہ کانوں  سے  نکلے  اور جب پاؤں  دھوئے  تو پاؤں  کی خطائیں  نکلیں  یہاں  تک کہ ناخنوں  سے  پھر اس کا مسجد جانا اور نماز مزید براں ۔ 
حدیث ۴ :
بزاز نے  باسناد حسن روایت کی کہ حضرت عثمان غنی رضی اللہ تعالیٰ عنہ نے  اپنے  غلام حمران سے  وضو کیلئے  پانی مانگا اور سردی کی  رات میں  باہر جانا چاہتے  تھے  حمران کہتے  ہیں  پانی لایا انہوں  نے  منہ ہاتھ دھوئے  تو میں  نے  کہا کہ اللہ آپ کو کفایت کرے  رات تو بہت ٹھنڈی ہے  اس پر فرمایا کہ میں  نے  رسول اللہ ﷺ سے  سنا ہے  کہ جو بندہ وضوئے  کامل کرتا ہے  اللہ تعالیٰ اس کے  اگلے  پچھلے  گناہ بخش دیتا ہے ۔ 
حدیث ۵ :
طبرانی نے  اوسط میں  حضرت امیر المومنین مولیٰ علی کرم اللہ تعالیٰ وجہہ سے  وایت کی حضور سیّد عالم ﷺ نے  فرمایا جو سخت سردی میں  کامل وضو کرئے  اس کے  لئے  دونا ثواب 

حدیث ۶ :
امام احمد بن حنبل نے  انس رضی اللہ تعالیٰ سے  روایت کی کہ حضور سید عالم ﷺ نے  فرمایا جو ایک ایک بار وضو کرے  تو یہ ضروری بات ہے  اور جو دوبارہ وضوکرے  اس کو دونا ثواب اور جو تین تین بار دھوئے  تو میرا اور اگلے  نبیوں  کا وضو ہے ۔ 
حدیث ۷ :
صحیح مسلم میں  عقبہ بن عامر رضی اللہ تعالیٰ عنہ سے  مروی کہ رسول اللہ ﷺفرماتے  ہیں  جو مسلمان وضو کرے  اور اچھا وضو کرے  پھر کھڑا ہو اور باطن و ظاہرسے  متوجہ ہو کر دو دکعت نماز  پڑھے  اس کے  لئے  جنت واجب ہوتی ہے ۔ 
حدیث ۸ :
مسلم میں  حضرت امیر المومنین فاروقِ اعظم عمر بن خطاب رضی اللہ تعالیٰ عنہ سے  روایت ہے  رسول اللہ ﷺ نے  فرمایا تم میں  سے  جو کوئی وضو کرے  اور کامل وضو کرے  پھر پڑھے ۔ اَشْھَدُ اَنْ لآ اِلٰہَ الِاَّ اللّٰہُ وَحْدَہُ لَا شَرِیْکَ لَہْ وَاشْھَدُ اَنْ مُحَمَّداً عَبْدُہٗ وَ رَسُوْلُہٗ  اس کے  لئے  جنت کے  آٹھوں  دروازے  کھول دیے  جاتے  ہیں  جس دروازے  سے  چاہے  داخل ہو۔ 
حدیث ۹ : 
ترمذی نے  حضرت عبداللہ بن عمر رضی اللہ تعالیٰ عنما سے  روایت کی رسول اللہ ﷺ نے  فرمایا جو شخص وضو پر وضو کرے  اس کے  لئے  دس نیکیاں  لکھی جائیں  گی۔ 
حدیث ۱۰ :
ابن خزیمہ اپنی صحیح میں  راوی کہ عبداللہ بن بریدہ اپنے  والد سے  وایت کرتے  ہیں  ایک دن صبح کو حضور اقدس ﷺ نے  حضرت بلال کوبلایا اور فرمایا اے  بلال کس عمل کے  سبب جنت میں  تو کچھ سے  آگے  آگے  جارہا تھا میں  رات جنت میں  گیا  تو تیرے  پاؤں  کی آہٹ اپنے  آگے  پائی۔ بلال رضی اللہ تعالیٰ عنہ نے  عرض کی یا رسول اللہ ﷺ میں  جب اذان کہتا اس کے  بعد دو درکعت نماز پڑھ لیتا اور میرا جب بھی وضو ٹوٹتا وضو کر لیا کرتا۔ حضور ﷺ نے  فرمایا اس سبب سے ۔ 
حدیث ۱۱ :
ترمذی و ابن ماجہ سعید بن زید رضی اللہ تعالیٰ عنہم سے  راوی رسول اللہ ﷺ نے  فرمایا جس نے  بسم اللہ پڑگی اس کا وضو نہیں  یعنی وضوئے  کامل نہیں  اس کے  معنے  وہ ہیں  جو دوسری حدیث میں  ارشاد فرمایا۔ 
حدیث ۱۲ :
دار قطني اور بیہقی اپنی سنن میں  عبداللہ بن مسعود رضی اللہ تعالیٰ عنہ سے  راوی کہ حضور ﷺ نے  ارشاد فرمایا کہ جس نے  بسم اللہ کہہ کر وضو کیا سر سے  پاؤں  تک اس کا سارا بدن پاک ہو گیا اور جس نے  بغیر بسم اللہ وضو کیا اس کا اتنا ہی بدن پاک ہو گا جتنے  پر پانی گزرا۔ 
حدیث ۱۳ :
امام و بخاری و مسلم ابو ہریرہ رضی اللہ تعالیٰ عنہ سے  راوی رسول اللہ ﷺ فرماتے  ہیں  جب کوئی خواب سے  بیدار ہو تو وضو کرے  اور تین بار ناک صاف کرے  کہ شیطان اس کے  نتھنے  پر رات گذارتا ہے ۔ 
حدیث ۱۴ :
طبرانی باسناد حسن حضرت علی رضی اللہ تعالیٰ عنہ سے  راوی حضور اقدس ﷺ نے  فرمایا اگر یہ بات نہ ہوتی کہ میرں  امت پر شاق ہو گا تو میں  ان کو ہر وضو کے  ساتھ مسواک کرنے  کا امر فرما دیتا (یعنی فرض کر دیتا اور بعض روایتوں  میں  لفظ فرض بھی آیا ہے ۔ 
حدیث ۱۵ :
اسی طبرانی کی ایک روایت میں  ہے  کہ سیّد عالم ﷺ کسی نماز لے  لئے  تشریف نہ لے  جاتے  تاوقتیکہ مسواک نہ فرمالیتے ۔ 
حدیث ۱۶ :
صحیح مسلم میں  عائشہ رضی اللہ تعالیٰ عنہما سے  مروی کہ حضور ﷺ باہر سے  جب گھر میں  تشریف لاتے  تو سب سے  پہلا کام مسواک کرنا ہوتا۔ 
حدیث ۱۷ :
امام احمد ابن عمر رضی اللہ تعالیٰ عنہما سے  راوی کہ رسول اللہ ﷺ نے  فرمایا کہ مسواک  کا التزام رکھو کہ وہ سبب ہے  مونہہ کی صفائی اور رب تبارک تعالیٰ کی رضا کا۔ 
حدیث ۱۸ :
ابو نعیم جابر رضی اللہ تعالیٰ عنہ سے  راوی رسول اللہ ﷺ نے  فرمایا  جو دو رکعتیں  جو مسواک کر کے  پڑھی جائیں  افضل ہیں  بے  مسواک کی ستّر رکعتوں  سے ۔ 
حدیث ۱۹ :
اور ایک روایت میں  ہے  کہ جو نماز مسواک کر کے  پڑھی جائے  وہ اس نماز سے  کہ بے  مسواک کئے  پڑھی گئی ستّر حصے  افضل ہے ۔ 
حدیث ۲۰ :
مشکوٰۃ میں  عائشہ رضی اللہ تعالیٰ عنہما سے  مردی کہ دس چیزیں  فطرت سے  ہیں  ( یعنی ان کا حکم ہر شریعت میں  تھا) مونچھیں ؔ کترانا، داڑھیؔ بڑھانا، مسواکؔ کرنا، ناکؔ میں  پانی ڈالنا، ناخنؔ تراشنا، انگلیوں ؔ کی چنٹیں  دھونا، بغلؔ کے  بال دور کرنا، موئے  زیرؔناف مونڈنا، استنجاؔ کرنا، کلیؔ کرنا۔ 
حدیث ۲۱ :
حضرت علی رضی اللہ تعالیٰ عنہ سے  مروی ہے  رسول اللہ ﷺ نے  فرمایا کہ بندہ جب مسواک کرلیتا ہے  پھر نماز کو کھڑا ہوتا ہے  تو فرشتہ اس کے  پیچھے  کھڑا ہو کر قراء ت سنتا ہے  پھر اس سے  قریب ہوتا ہے  یہاں  تک کہ اپنا منہ اس کے  منہ پر رکھ دیتا ہے ۔ مشائخ کرام فرماتے  ہیں  کہ جو شخص مسواک کا عادی ہو مرتے  وقت اسے  کلمہ پڑھنا بصیب ہو گا اور جو افیون کھاتا ہو مرتے  وقت اسے  کلمہ نصیب نہ ہو گا۔ 
تیسرا بیان :          وضو کے  احکام فقہی    

وضو کے  فرائض:
 احکام فقہی وہ آیۂ کریمہ جو اوپر لکھی گئی اس سے  یہ ثابت کہ وضو میں  چار فرض ہیں ۔ 


۱) منہ دھونا



۲) کہینیوں  سمیت دونوں  ہاتھوں  کا دھونا



۳) سر کا مسح کرنا



۴)  ٹخنوں  سمیت دونوں  پاؤں  کو دھونا

فائدہ :

کسی عضو کے  دھونے  کے  یہ معنی ہیں  کہ اس عضو کے  ہرحصہ پر کم سے  کم دو بوند پانی بہہ جائے ۔ بھیگ جانے  یا تیل کی طرح پانی چپڑ لینے  یا ایک آدھ بوند بہہ جانے  کو دھونا نہیں  کہیں  گے  نہ اس سے  وضو یا غسل ادا ہوگا اس امر کا لحاظ بہت ضروری ہے  لوگ اس کی طرف توجہ نہیں  کرتے  اور نمازیں  اکارت جاتی ہیں ۔ بدن میں  بعض جگہیں  ایسی ہیں  کہ جب تک ان کاخاص کیال نہ کیا جائے  ان پر پانی نہ بہے  گا جس کی تشریح ہر عضو میں  بیان کی جائے  گی کسی جگہ موضع حدث پر  (جس کا مسح ضروری ہو) تری پہنچنے  کو مسح کہتے  ہیں ۔ 
 ۱۔ منہ دھونا :
شروع پیشانی سے  یعنی جہاں  سے  بال جمنے  کی انتہا ہو ٹھوڑی تک طویل میں  اور عرض میں  ایک کان سے  دوسرے  کان تک منہ ہے  اس حد کے  اندر جلد کے  ہر حصہ پر ایک مرتبہ پانی بہانا فرض ہے ۔ 
مسئلہ ۱  :
جس کے  سر کے  اگلے  حصے  کے  بال گر گئے  یا جمتے  نہیں  اس پر وہیں  تک منہ دھونا فرض ہے  جہاں  تک عادۃً بال ہوتے  ہیں  اور اگر عادۃً جہاں  تک بال ہوتے  ہیں  اس سے  نیچے  تک کسی کے  بال جمے  تو ان زائد بالوں  کا جڑ تک دھونا فرض ہے ۔ 
مسئلہ ۲  :
مونچھوں  یا بھوؤں  یا بچی کے  بال گھنے  ہوں  کہ کھال بالکل نہ دکھائی دے  تو جلد کا دھونا فرض نہیں  بالوں  کا دھونا فرض ہے  اور اگر ان جگہوں  کے  بال گھنے  نہ ہوں  تو جلد کا دھونا بھی فرض ہے ۔ (شامی ج۱ص ۹۴، صغیریص ۸)۔ 
مسئلہ ۳  :
اگر مونچھیں  بڑھ کر لبوں  کو چھپالیں  تو اگرچہ گھنی ہون مونچھیں  ہٹا کر لب کا دھونا فرض ہے ۔ (شامی ج ۱ص ۹۴)۔ 
مسئلہ ۴  :
داڑھی کے  بال اگر گھنے  نہ ہوں  تو جلد کا دھونا فرض ہے  اور اگر گھنے  ہوں  تو گلے  کی طرف دبانے  سے  جس قدر چہرے  کے  گردے  میں  آئیں  ان کا دھونا فرض ہے  اور جڑوں  کا دھونا فرض نہیں  اور جو حلقے  سے  نیچے  ہوں  انکا دھونا ضروری نہیں  اور اگر کچھ حصہ میں  گھنے  ہوں  اور کچھ چھدرے  تو جہاں  گھنے  ہوں  وہاں  بال اور جہاں  چھدرے  ہوں  اس جگہ جلد کا دھونا فرض ہے ۔ 
مسئلہ ۵  :
لبوں  کو وہ حصہ جو عادۃً لب بند کرنے  کے  بعد ظاہر رہتا ہے  اس کا دھونا فرض ہے  تو اگر کوئی خوب زور سے  لب بند کرے  کہا سم یں  کچھ حصہ چھپ گیا کہ اس پر پانی نہ پہنچا۔ نہ کلی کی کہ دُھل جاتا تو وضو نہ ہوا۔ ہاں  وہ حصہ جو عادۃً منہ بند کرنے  میں  ظاہر نہیں  ہوتا اس کا دھونا فرض نہیں ۔ (عالمگیری ج ۱ص ۴)۔ 
مسئلہ ۶  :
رخسار اور کان کے  بیچ میں  جو جگہ ہے  جسے  کنپٹی کہتے  ہیں  اس کا دھونا فرض ہے  ہاں  اس میں  حصہ میں  جتنی جگہ داڑھی کے  گھنے  بال ہوں  وہاں  بالوں  کا اور جہاں  بال نہ ہوں  یا گھنے  نہ ہوں  تو جلد کا دھونا فرض ہے ۔ (درمختار شامی ج ۱ص ۹۰،  عالمگیری ج۱ص ۴)۔ 
مسئلہ ۷  :
نتھ کا سوراخ اگر بند نہ ہو تا اس میں  پانی بہانا فرض ہے  اگر تنگ ہو تو پانی ڈالنے  میں  نتھ کو حرکت دے  ورنہ ضروری نہیں ۔ 
مسئلہ ۸  :
آنکھوں  کے  ڈھیلے  اور پپوٹوں  کی اندرونی سطح کا دھونا کچھ درکار نہیں  بلکہ نہ چائیے  کہ مُضر ہے ۔ (عالمگیری ج۱ص ۴)۔ 
مسئلہ ۹  :
منہ دھونے  وقت آنکھیں  زور سے  میچ لیں  کہ پلک کے  متصل ایک خفیف سی تحریر بند ہو گئی اور اس پر پانی نہ بہا اور وہ عادۃً بند کرنے  سے  ظاہر رہتی ہو تو وضو ہو جائے  گا مگر ایسا کرنا نہیں  چاہیئے  اور اگر کچھ زیادہ دھلنے  سے  رہ گیا تو وضو نہ ہو گا۔ 
مسئلہ ۱۰  :
آنکھ کے  گوشے  پر پانی بہانا فرض ہے  مگر سرمہ کا جسم گوشے  یا پلک میں  رہ گیا اور وضو کرلیا اور اطلاع نہ ہوئی اور نماز پڑھ لی تو حرض نہیں  نماز ہو گئی۔ وضو بھی ہو گیا اور اگر معلوم ہے  تو اسے  چھڑا کر پانی بہانا ضروری ہے ۔ (ّدرمختار و شامی ج ۱ ص۹۰)۔ 
مسئلہ ۱۱  :
پلک کا ہر بال پورا دھونا فرض ہے  اگر اس میں  کیچڑ وغیرہ کوئی سخت چیز جم گئی ہو تو چھڑا نا فرض ہے ۔ 
۲۔ ہاتھ دھونا :اس حکم میں  کہینیاں  بھی داخل ہیں ۔ 
مسئلہ ۱۲  :
اگر کہینیوں  سے  ناخن تک کوئی جگہ ذرّہ بھر بھی دھلنے  سے  رہ جائے  گی تو وضو نہ ہو گا۔ 
مسئلہ ۱۳  :
ہر قسم کے  جائز ، ناجائز گھنے  چھلّے ، انگوٹھیاں ، پہنچیاں ، کنگن، کانچ لاکھ وغیرہ کی چوڑیاں ، ریشم کے  لچھّے  وغیرہ اگر اتنے  تنگ ہوں  تو نیچے  پانی نہ پہنچے  تو اتار کر دھونا فرض ہے  اور اگر ہلا کر دھونے  سے  پانی بہہ جاتا ہو تو حرکت دینا ضروری ہے  اور اگر ڈیلے  ہوں  کہ بے  ہلائے  بھی نیچے  پانی بہہ جائے  گا تو کچھ ضروری نہیں ۔ 
مسئلہ ۱۴  :
ہاتھوں  کی آٹھوں  گھائیاں  انگلیوں  کی کروٹیں  ناخنوں  کے  اندر جو جگہ خالی ہے  کلائی کا بال جڑ سے  نوک تک ان سب پر پانی بہہ جانا ضروری اگر کچھ بھی رہ کیا یا بالوں  کی جڑوں  پر پانی بہہ گیا کسی ایک بال کی نوک پر نہ بہا وضو نہ ہوا مگر ناخنوں  کے  اندر کا میل معاف ہے ۔ 
 مسئلہ ۱۵  :
بجائے  پانچ کے  چھ انگلیاں  ہیں  تو سب کا دھونا فرض ہے  اور اگر ایک مونڈے  پر دو ہاتھ نکلے  تو جو پورا ہے  اس کا دھونا فرض ہے  اور دوسرے  کا فرض نہیں  مستحب ہے  مگر اس کا وہ حصہ کہ اس ہاتھ کے  موض فرض سے  متصل ہے  اتنے  کا دھونا فرض نہیں ۔ (درمختار ج ۱ص ۹۵، عالمگیری ج ۱ص ۴)۔ 



۳۔ سرکا مسح کرنا :



  
 چوتھائی سر کا مسح فرض ہے ۔ (عالمگیری ج ۱ص ۴۔ 
مسئلہ ۱۶  :
مسح کرنے  کے  لئے  ہاتھ تر ہونا چاہیئے  خواہ ہاتھ میں  تری اعضا کے  دھونے  کے  بعد رہ گئے  ہو یا نئے  پانی سے  ہاتھ کر کر لیا ہو۔ (درمختار ج ۱ص ۹۲، عالمگیری ج ۱ص ۶)۔ 
مسئلہ ۱۷  :
کسی عضو کے  مسح کے  بعد جو ہاتھ میں  تری باقی رہ جائے  گی وہ دوسرے  عضو کے  مسح کے  لئے  کافی نہ ہوگی۔ (شامی ج ۱ص ۹۲، عالمگیری ج ۱ص ۶)۔ 
مسئلہ ۱۸  :
سر پر بال نہ ہوں  تہ جلد کی چوتھائی اور جو بال ہوں  تو خاص سر کے  بالوں  کی چوتھائی کا مسح فرض ہے  اور سر کا مسح اسی کو کہتے  ہیں ۔ 
مسئلہ ۱۹  :
عمامے  ٹوپی دوپٹے  پر مسح کافی نہیں ۔ ہاں  اگر ٹوپی دوپٹہ اتنا باریک ہو کہ تری پھٹ کر چوتھائی سر کو تر کر دے  تو مسح ہو جائے  گا۔ (عالمگیری ج  ص۶)

مسئلہ ۲۰  :
 سر سے  جو بال لٹک رہے  ہوں  ان پر مسح کرنے  سے  مسح نہ ہوگا۔ (عالمگیری ج ۱ص ۶)۔ 
۴۔ پاؤں  کو گٹوں  سمیت ایک دفعہ دھونا :






مسئلہ ۲۱  :
چھلے  اور پاؤں  کے  گہنوں  کا وہی حکم ہے  جو اوپر بیان کیا گیا ہے ۔ 
مسئلہ ۲۲  :
بعض لوگ کسی بیماری کی وجہ سے  پاؤں  کے  انگوٹھوں  میں  اس قدر کھینچ کر دھاگا باندھ دیتے  ہیں  کہ پانی کا بہنا درکنار تاگے  کے  نیچے  تر بھی نہیں  ہوتا ان کو اس سے  بچنا لازم ہے  کہ اس صورت میں  وضو نہیں  ہوتا۔ 
مسئلہ ۲۳  :
گھائیاں  اور انگلیوں  کی کروٹیں  تلوے  ایریاں  کونچیں  سب کا دھونا فرض ہے ۔ 
مسئلہ۲۴  :
جن اعضا کا دھونا فرض ہے  ان پر پانی بہہ جانا شرط ہے  یہ ضروری نہیں  کہ قصداً پانی بہائے  بلا قصدو اختیار بھی ان پر پانی بہہ جائے  (مثلاً بارش برسا اور اعضائے  وضو کے  ہر حصے  سے  دو دو قطرے  بارش کے  بہہ گئے  وہ اعضا دُھل گئے  اور سر کا چوتھائی حصہ نم ہو گیا۔ 
مسئلہ ۲۵  :
جس چیز کی آدمی کو عموماً یا خصوصاً ضرورت پڑتی رہتی ہے  اور اس کی نگہداشت و احتیاج میں  حرج ہو ناخنوں  کے  اندر یا اوپر اور کسی دھونے  کی جگہ پر اس کے  لگے  رہ جانے  سے  اگرچہ جسم دار اس کے  نیچے  نہ پہچے  اگرچہ سخت چیز نہ ہو وضو ہو جائے  گا جیسے  پکانے  گوندھے  والوں  کے  لئے  آٹا۔ رنگریز کے  لئے  رنگ کا جرم۔ عورتوں  کے  لئے  مہندی کا جرم۔ لکھنے  والوں  کے  لئے  روشنائی کا جرم۔  مزدور کے  لئے  گارا مٹی۔ عام لوگوں  کیلئے  کوئے  یا پلک میں  سرمہ کا جرم۔ اسی طرح بدن کا میلؔ، مٹیؔ، غبارؔ، مکھیؔ، مچھر ؔ کی بیٹ وغیرہا۔ 
مسئلہ ۲۶  :
کسی جگہ چھالا تھا اور وہ سوکھ گیا اس کی کھال جدا نہ ہوئی تو کھال جدا کر کے  پانی بہانا ضروری نہیں  بلکہ اسی چھالے  کی کھال پر پانی بہالینا کانی ہے ۔ پھر اس کو جدا کر دیا تو اب بھی اس پر پانی بہانا ضروری نہیں ۔ 
 مسئلہ ۲۷  :
مچھلی کا سِنّا اعضائے  وضو پر چپکا رہ گیا وضو نہ ہو گا کہ پانی اس کے  نیچے  نہ بہے  گا۔ 
وضو کی سنتیں :

مسئلہ  ۲۸  :
و ضو پر ثواب پا لینے  کے  لئے  حکم الٰہی بجا لانے  کی نیت سے  وضو کرنا ضروری ہے  ورنہ وضو ہو جائے  گا ثواب نہ پائے  گا۔ 
مسئلہ ۲۹  :
بسم اللہ سے  شروع کرے  اور اگر وضوسے  پہلے  استنجاء کرے  تو قبل استنجے  کے  بھی بسم اللہ کہے  مگر پاخانہ میں  جانے  یا بدن کھولنے  سے  پہلے  کہے  کہ نجاست کی جگہ اور بعد ستر کھولنے  کے  زبان سے  ذکرِ الٰہی منع ہے ۔ (درمختار و شامی ج ۱ص ۱۰۱، عالمگیری ج ۱ص ۶)۔ 
مسئلہ ۳۰  :
اور شروع یوں  کرے  کہ پہلے  ہاتھوں  کو گٹنوں  تک تین تین بار دھوئے ۔ (درمختارو شامیص ۱۰۲، ہندیہ ج ۱ص ۶)۔ 
مسئلہ ۳۱  :
اگر پانی برتن میں  ہو اور کوئی چھوٹا برتن بھی نہیں  کہ اس میں  پانی انڈیل کر ہاتھ دھوئے  تو اسے  چاہئے  کہ نائیں  ہاتھ کی انگلیاں  ملا کر صرف تین بار دھوئے  پھر داہنے  ہاتھ کو جہاں  تک دھویا ہے  بلا تکلف پانی میں  ڈال سکتا ہے  اور اس سے  پانی نکال کر بایاں  ہاتھ دھوئے ۔ (درمختار و شامی ج ۱ص ۱۰۴، ہندیہ ج ۱ص ۶)۔ 
مسئلہ ۳۲  :
یہ اس صورت میں  ہے  کہ ہاتھ میں  کوئی نجاست نہ لگی ہو ورنہ کسی طرح ہاتھ ڈالنا جائز نہیں  ہاتھ ڈالے  گا تو پانی ناپاک ہو جائے  گا۔ (ہندیہ ج ۱ص ۶)۔ 
مسئلہ ۳۳  :
اگر چھوٹے  برتن میں  پانی ہے  یا پانی تو بڑے  برتن میں  ہے  مگر وہاں  کو چھوٹا برتن بھی موجود ہے  اور اس نے  بے  دھویا یا ہاتھ پانی میں  ڈال دیا بلکہ انگلی کا پورا ناخن ڈالا تو وہ سارا پانی وضو کے  قابل نہ رہا مائے  مستعمل ہو گیا۔ 
مسئلہ ۳۴  :
یہ اس وقت کی بات ہے  جتنا ہاتھ پانی میں  پہنچا اس کا کوئی حصہ بے  دھلا ہو ورنہ اگر پہلے  ہاتھ دھو چکا اور اس کے  بعد حدث نہ ہوا تو جس قدرحصہ دھلا ہو ہو اتنا پانی میں  ڈالنے  سے  مستعمل نہ ہو گا اگرچہ کہنی تک ہاتھ دھولیا تو اس کے  بعد بغل تک ڈال سکتا ہے  کہ اب اس کے  ہاتھ پر کوئی حدث باقی نہیں  ہاں  جنب کہنی سے  اوپر اتنا حصہ ڈال سکتا ہے  جتنا دھو چکا ہے  کہ اس کے  سارے  بدن پر حدث ہے ۔ 
مسئلہ ۳۵  :
جب سو کر اٹھے  تو پہلے  ہاتھ دھوئے  استنجے  کے  قبل بھی اور بعد بھی۔ (درمختار و شامی ج ۱ص ۱۰۲)۔ 
مسئلہ ۳۶  :
کم سے  کم تین تین مرتبہ داہنے  بائیں  اوپر نیچے  کے  دانتوں  میں  مسواک کرے  اور ہر مرتبہ مسواک کو دھوئے  اور مسواک نہ بہت نرم ہو نہ سخت اور پیلو یا زیتون یا نیم وغیرہ کڑوی لکڑی ہو۔ میوے  یا خوشبودار پھول کے  درخت کی نہ ہو۔ چھنگلیا کے  برابر موٹی اور زیادہ سے  زیادہ ایک بالشت لمبی اور اتنی چھوٹی بھی نہ ہو کہ مسواک کرنا دشوار ہو۔ جو مسواک ایک بالشت سے  زیادہ ہو اس پر شیطان بیٹھتا ہے ۔ مسواک جب قابلِ استعمال نہ رہے  تو اسے  دفن کر دیں  یا کسی جگہ احتیاط سے  رکھ دیں  کہ کسی ناپاک جگہ نہ گرے  کہ ایک تو وہ آلہء ادائے  سنت ہے  اس کی تعظیم چاہئے  دوسرے  آب دہن مسلم ناپاک جگہ ڈالنے  سے  خود محفوظ رکھنا چاہئے  اسی لئے  پاخانہ میں  تھوکنے  کو علماء نے  نامناسب لکھا ہے ۔ (درمختار وشامی ج ۱ص ۱۰۶، ۱۰۷)۔ 
مسئلہ ۳۷  :
مسواک داہنے  ہاتھ دے  کرے  اور اس طرح ہاتھ میں  لے  کر چھنگلیاں  مسواک کے  نیچے  اور بیچ کی تین انگلیاں  اوپر اور انگوٹھا سرے  پر نیچے  ہو اور مٹھی نہ باندھے ۔ (درمختار و شامی ج ۱ص ۱۰۶)۔ 
مسئلہ ۳۸  :
دانتوں  کی چوڑائی میں  مسواک کرے  لمبائی میں  نہیں ۔ چت لیٹ کر مسواک نہ کرے ۔ (درمختارو شامی ج ۱ص ۱۰۷، ہندیہ ج ۱ص ۷)

مسئلہ ۳۹  :
پہلے  داہنی جانب کے  اوپر کے  دانت مانجے  پھر بائیں  جانب کے  اوپر کے  دانت پھر داہنی جانب کے  نیچے  کے  پھر بائیں  جانب کے  نیچے  کے ۔ (شامی ج ۱ص ۱۰۶، ہندیہ ج ۱ص ۷)۔ 
مسئلہ ۴۰  :
جب مسواک کرنا ہو تا اسے  دھولے  یوہین ؔفارغ ہونے  کے  بعد دھو ڈالے  اور زمین پر پڑی نہ چھوڑ دے  بلکہ کھڑی رکھے  اور ریشہ کی جانب اوپر ہو۔ 
مسئلہ ۴۱  :
اگر مسواک نہ ہو تو انگلی یا سنگین کپڑے  سے  دانت مانج لے  یوہیں  اگر دانت نہ ہوں  تو انگلی یا کپڑی مسوڑوں  پر پھیر لے ۔ 
مسئلہ ۴۲  :
مسواک نماز کے  لئے  سنت نہیں  بلکہ وضو کے  لئے ۔ تو جو ایک وضو سے  چند نمازیں  پڑگے  اس سے  ہر نماز کے  لئے  مسواک کا مطالبہ نہیں  جب تک تغیر رائمہ منہ میں  بدنو نہ ہو ا ہو ورنہ اس کے  دفع کے  لئے  مستقل سنب ہے  البتہ اگر وضو میں  مسواک نہ کی تھی تو اب نماز کے  وقت کر لے ۔ (درمختار و شامی ج ۱ص ۱۰۵)۔ 
مسئلہ ۴۳  :
پھر تین چُلّو سے  پانی سے  تین کلیاں  کرے  کہ ہر بار منہ کے  ہر پرزے  پر پانی بہہ جائے  اور روزہ دار نہ ہو تو غرغرہ کرے ۔ (درمختار و شامی ج ۱ص ۱۰۸)۔ 
مسئلہ ۴۴  :
پھر تین چُلّو سے  تین بار ناک میں  پانی چڑھائے  کہ جہاں  تک نرم گوشت ہوتا ہے  ہر بار اس پر پانی بہ جائے  اور روزہ دار نہ ہو تو ناک کی جڑ تک پانی پہنچائے  اور نہ دونوں  کام داہنے  ہاتھ سے  کرے  پھر بائیں  ہاتھ سے  ناک صاف کرے ۔ (شامی ج ۱ص ۱۰۸)۔ 
مسئلہ ۴۵  :
منہ دھوتے  وقت داڑھی کا خلال کرے  بشرطیکہ احرام نہ باندھے  ہوں  یوں  کہ انگلیوں  کو گردن کی طرف سے  داخل کرے  اور سامنے  نکالے ۔ (درمختار و شامی ج ۱ص ۱۰۹)۔ 
مسئلہ ۴۶  :
ہاتھ پاؤں  کی انگلیوں  کا خلال کرے  پاؤں  کی انگلیوں  کا خلال بائیں  ہاتھ کی چھنگلیا سے  کرے  اس طرح داہنے  پاؤں  میں  چھنگلیا سے  شروع کرے  اور انگوٹھے  پر ختم کرے  اور بائیں  پاؤں  میں  انگوٹھے  سے  شروع کرکے  چھنگلیا پر ختم کرے  اور اگر بے  خلال کئے  پانی انگلیوں  کے  اندر سے  نہ بہتا ہو تو خلا فرض ہے  یعنی پانی پہنچانا اگرچہ بے  خلال ہو مثلاً گھائیاں  کھول کر اوپر سے  پانی ڈال دیا یا پاؤں  حوض میں  ڈال دیا۔ (درمختار و شامی ج ۱ص ۱۱۰، ہندیہ ج ۱وسص ۷)۔ 
مسئلہ ۴۷  :
 جو اعضا دھونے  کے  ہیں   ان کو تین بار دھوئے  ہر مرتبہ اس طرح دھوئے  کہ کوئی حصہ نہ رہ جائے  ورنہ سنت ادا نہ ہو گی (درمختار و شامی ج ۱ص ۱۱۰)



اگر یوں  کیا کہ پہلی مرتبہ کچھ دھل گیا اور دوسری بار کچھ اور تیسری دفعہ کچھ کہ تینوں  بار میں  پورا عضو دھل گیا تو یہ ایک ہی بار دھونا ہو گا اور وضو ہو جائے  گا مگر خلاف سنت۔ اس میں  چلوؤں  کی گنتی ہے  کہ وہ تین مرتبہ ہو اگرچہ کتنے  ہی چلوؤں  سے ۔ (درمختار ج ۱ص ۱۱۰)

مسئلہ ۴۸  :
پورے  سر کا ایک بار مسح کرنا اور کانوں  کا  مسح کرنا اور ترتیب کہ پہلے  منہ پھر ہاتھ دھوئیں   پھر سر کا مسح کریں  پھر پاؤں  دھوئیں  اگر خلاف ِترتیب وضو کیا یا کوئی اور سنت چھوڑ گیا تو وضو ہو جائے  گا مگر ایک دفعہ ایسا کرنا برا ہے  اور ترک سنت موکدہ کی عادت ڈالی تو گنہگار ہے  اور داڑھی کے  جو بال منہ کے  دائرے  سے  نیچے  ہیں  انکا مسح سنت ہے  اور دھونا مستحب ہے  اور اعضا کو اس طرح دھونا کہ پلے  والا عضو سوکھنے  نہ پائے ۔ 
وضو کے  مستحبات :



بہت سے  مستحبات ضمناً اوپر ذکر ہو چکے  بعض باقی رہ گئے  وہ لکھے  جاتے  ہیں ۔ 
مسئلہ ۴۹  :


(۱)

داہنی جانب سے  ابتدا کریں  مگر

(۲)

 دونوں  رخسارے  کہ ان دونوں  کی ساتھ ہی ساتھ دھوئیں  گے  ایسے  ہی 

(۳)

دونوں  کانوں  کی مسح کرنا ساتھ ہی ساتھ ہو گا۔ ہاں  اگر کسی کے  ایک ہی ہاتھ ہو 

(۴)

منہ دھونے  اور

(۵)

 مسح کرنے  میں  بھی داہنے  کو مقدم کرے 
(۶)

 انگلیوں  کی پشت سے 
(۷)

 گردن کا مسح کرنا وضو کرتے  وقت

(۸)

 کعبہ رو 

(۹)

اونچی جگہ

(۱۰)

 بیٹھنا۔ 
(۱۱)

 وضو کا پانی پاک جگہ گرانا اور

(۱۲)

 پانی بہاتے  وقت اعضا پر ہاتھ پھیرنا خاص کر جاڑے  میں ۔ 
ّ۱۳)

پہلے  تیل کی طرح پانی چپیڑ لینا خصوصاً جاڑے  میں ۔ 
(۱۴)

 اپنے  ہاتھ سے  پانی بھرنا۔ 
 (۱۵)

دوسرے  وقت کے  لئے  پانی بھر کر رکھ چھوڑنا۔ 
(۱۶)

 وضو کرنے  میں  بغیر ضرورت دوسرے  سے  مدد نہ لینا۔ 
(۱۷)

 انگوٹھی کو حرکت دینا جب کہ ڈھیلی ہو کہ اس کے  نیچے  پانی بہہ جانا معلوم ہو ورنہ فرض ہو گا۔ 
(۱۸)

 صاحب عذن نہ ہو تو وقت سے  پہلے  وضو کر لینا۔ 
(۱۹)

اطمینان سے  وضو کرنا۔ عوام میں  جو مشہور ہے  کہ وضو جوان کا سا نماز بوڑھوں  کی سی یعنی وضو جلد کریں ۔ ایسی جلدی نہ چاہئے  جس سے  کوئی سنت یا مستحب ترک ہو۔ 
(۲۰)

 کپڑوں  کو ٹپکتے  قطروں  سے  محفوظ رکھنا۔ 
(۲۱)

 کانوں  کا مسح کرتے  وقت بھیگی چھنگلیا کانوں  کے  سوراخ میں  داخل کرنا

(۲۲)

 جو وضو کامل طور پر کرنا ہو کہ کوئی جگہ باقی نہ رہ جاتی ہو اسے  کوؤں ، ایڑیوں ، تلوؤں ، کونچوں ، گھائیوں ، کہنیوں  کابالتخصیص خیال رکھنا مستحب ہے  اور بے  خیالی کرنے  والوں  کو تو فرض ہے  کہ اکثر دیکھا گیا ہے  کہ یہ مواضع خشک رہ جاتے  ہیں  یہ نتیجہ ان کی بے  خیالی کا ہے ۔ ایسی بے  خیالی حرام ہے  اور خیال رکھنا فرض۔ 
(۲۳)

وضو کا برتن مٹی کا ہو تانبے  وغیرہ کا ہو تو بھی حرج نہیں  مگر

(۲۴)

قلعی کیا ہوا۔ اگر وضو کا برتن لوٹے  کی  قسم سے  ہو تو 

۲۵)

بائیں  جانب رکھے  اور طشت کی قسم سے  ہو تو

(۲۶)

 داہنی جانب آفرابہ میں  دستہ لگا ہوس تو

(۲۷)

دستہ کو تین بار دھو لیں  اور ہاتھ اس کے 
(۲۸)

 دستہ پر رکھیں  اس کے  منہ پر نہ رکھیں 
(۲۹)

داہنے  ہاتھ سے  کلی کرنا ناک میں  پانی ڈالنا 

(۳۰) 

بائیں  ہاتھ سے  ناک صاف کرنا

(۳۱)

ہاتھ سے  کی چھنگلیا ناک میں  ڈالنا

(۳۲)

پاؤں  کو بائیں  ہاتھ سے  دھونا

(۳۳)

منہ دھوتے  میں  ماتھے  کے  سرے  پر ایسا پھیلا کر پانی ڈالنا کہ اوپر کا بھی کچھ حصہ دھل جائے ۔ 
تنبیہ:

بہت سے  لوگ یوں  کرتے  ہیں  کہ ناک یا آنکھ یا بھوؤں  پر چلّو ڈال کر سارے  منہ پر ہاتھ پھیرلیتے  ہیں  اور یہ سمجھتے  ہیں  کہ منہ دھل گیا حالانکہ پانی کا اوپر چڑھنا کوئی معنی نہیں  رکھتا اس طرح دھونے  میں  منہ نہیں  دُھلتا اور وضو نہیں  ہوگا

(۳۴)

دونوں  ہاتھ منہ دھونا

(۳۵)

ہاتھ پاؤں  دھونے  میں  انگلیوں  سے  شروع کرنا

(۳۶)

چہرے  اور 

(۳۷)

ہاتھ پاؤں  کی روشنی وسیع کرنا یعنی جتنی جگہ پر پانی بہانا فرض ہے  اس کے  اطراف میں  کچھ بڑھانا مثلاً نصف بازو نصف پنڈلی تک دھونا

(۳۸)

مسح سی میں  مستحب طریقہ یہ ہے  کہ انگوٹھے  اور کلمے  کی انگلی کے  سوا ایک ہاتھ کی باقی انگلیوں  کا سرا دوسرے  ہاتھ کی تینوں  انگلیوں  کے  سرے  سے  ملائے  اور پیشانی کے  بال یا کھال پر رکھ کر گدی تک اس طرح لے  جائے  کہ ہتھیلیاں  سر سے  جدا رہیں  وہاں  سے  ہتھیلیوں  سے  مسح کرنا واپس لائے  اور 

(۳۹)

کلمہ کی انگلی کے  پیٹ سے  کان کے  اندرونی حصہ کا مسح کرے  اور 

(۴۰)

انگوٹھے  کے  پیٹ سے  کان کی بیرونی سطح کا اور انگلیوں  کی پشت سے  گردن کا مسح 

(۴۱)

ہر عحو دھو کر اس پر ہاتھ پھیردینا چاہئیے  کہ بوندیں  بدن یا کپڑے  پر نہ ٹپکیں  خصوصاً جب مسجد میں  جانا ہو کہ قطروں  کا مسجد میں  ٹپکنا مکروہ تحریمی ہے  

(۴۲)

بہت بھاری برتن سے  وضو نہ کرے  خصوصاً کمزور کہ پانی بے  احتیاطی سے  گرے  گا

(۴۳)

زبان سے  یہ کہہ لینا کہ وضو کرتا ہوں  

(۴۴)

ہر عضو کے  دھونے  یا مسح کرتے  وقت نیتِ وضو حاضر رہنا اور 

(۴۵)

بسم اللہ اور 

(۴۶)

درود اور

(۴۷)

اَشْھَدُ اَنْ لاَّ اِلٰہَ اِلاَّ اللّٰہُ وَحْدَہُ لاَ شَرِیْکَ لَہٗ وَاشْھَدُ اَنَّ سَیَّدَنَا مُحَمَّداً عَبْدُہٗ وَ رَسُوْلُہٗ (صلی اللّٰہ تعالیٰ علیہ وسلّم)



(میں  گواہی دیتا ہوں  کہ اللہ کے  سوا کوئی معبود نہیں  وہ اکیلا ہے  اس کا کوئی شریک نہیں  اور گواہی دیتا ہوں  کہ ہماے  سردار محمد ﷺ اس کے  بندے  اور رسول ہیں )ٰ

(۴۸)

کلی کرتے  وقت اَللّٰھُمَّ اَعِنِّی عَلیٰ تِلاَوَۃِ الْقُرْاٰنِ وَذِکْرِکَ وَشُکْرِکَ وَحُسْنِ عِبَادَتِکَ اور 



(اے  اللہ تو میری مدد کر کہ قرآن کی تلاوت اور تیرا ذکر و شکر کروں  اور تیری اچھی عبادت کروں )

(۴۹)

اور ناک میں  پانی ڈالتے  وقت اَللّٰھُمَّ اَرِحْتِیْ رَائِحۃَ الْجَنَّۃِ وَلاَ تُرِحْنِيْ رَائِحَۃَ النَّار



(اے  اللہ تو مجھ کو جنت کی خوشبو سُونگھا اور جہنم کی بُو سے  بچا)

(۵۰)

اور منہ دھوتے  وقت اَللّٰھُمَّ بَیِّضْ یَوْمَ تَبْیَضُّ وُجُوْہٌ وَ تَسْوَدُّ وَجُوْہٌ



(اے  اللہ تو میرے  چہرے  کو اجالا کر جس دن کہ کچھ منہ سفید ہوں  گے  اور کچھ سیاہ)

(۵۱)

اور داہنا دھوتے  وقت اَللّٰھُمَّ اَعْطِنِي وَکِتَابِی بِیَمِیِْنيِ وَحَاسِبْنِيحِسَاباً یَّسِیْراً



(اے  اللہ میرا نامۂ اعمال داہنے  ہاتھ میں  دے  اور مجھ سے  آسان حساب کرنا)

(۵۲)

اور بایاں  ہاتھ دھوتے  وقت اَللّٰھُمَّ لاَ تُعْطِنِی کِتَابِیْ بٍشَمَالِیْ وَلاَ مِنْ وَرَائِ ظَھْرِیْ  اور  



(اے  اللہ میرا نامۂ اعمال نہ بائیں  ہاتھ میں  دے  اور نہ پیٹھ کے  پیچھے  سے )

 (۵۳)

اور سر کا مسح کرتے  وقت اَللّٰھُمَّ اَظِلَّنَیْ تَحْتَ عَرْشِکَ یَوْمَ لاَ ظِلَّ الِاَّ ظِلَّ عَرْشِکَ



اے  اللہ تو مجھے  اپنے  عرش کے  سایہ میں  رکھ جس دن تیرے  عرش کے  
سایہ کے   سوا کہیں سا یہ  نہ ہو گا)

(۵۴)

اور کانوں  کو مسح کرتے  وقت اَلّٰلھُمَّ اجْعَلْنِیْ مِنَ الَّذِیْنَ یَسْتَمِعُوْنَ الْقَوْلَ فَیَتَّبِعُوْنَ اَحْسَنَہٗ اور



(اے  اللہ مجھے  ان میں  کر دے  جو بات سنتے  ہیں  اور اچھی بات پر عمل کرتے  ہیں )

(۵۵)

 اور گردن کا مسح کرتے  وقت اَللّٰھُمَّ اَعْتِقْ رَقْبَتِی مِنْ النَّارِ اور



(اے  اللہ میری گردن آگ سے  آزاد کر دے )

(۵۶)

 اور داہنا پاؤں  دھوتے  وقت اَللّٰھُمَّ ثَبِّتْ قَدَمِیْ عَلَی الِصَّراطِ یَوْمَ تَزِّلُّ الْاَقْدَامُ  اور



(اے  اللہ میرا قدم پل صراط پر ثابت قدم رکھ جس دن کہ اس پر قدم لغزش کریں  گے )

(۵۷)

اور بایاں  پاؤں  دھوتے  وقت اَللّٰھُمَّ اجْعَلْ ذَنْبِیْ مَغْفُوْراً وَّسَعْيِْ مَشْکُوراً وَّ تِجَارَتِی لَنْ تَبُوْرَ پڑھے  یا سب جگہ دُرود شریف ہی پڑھے  اور یہی افضل ہے  اور 



(اے  اللہ میرے  گناہ بخش دے  اور میری کوشش بار آور کر دے  اور میری تجارت ہلاک نہ ہو)

(۵۸)

وضو سے  فارغ ہوتے  ہی یہ پڑھے  اَللّٰھُمَّ اجْعَلْنِي مِنَ التَّوَّابِیْنَ وَاجْعَلْنِیْ مِنَ اْلمُتَطَھِّریْنَ  اور



(الٰہی تو مجھے  توبہ کرنے  والوں  اور پاک لوگوں  میں  کر دے )

(۵۹)

اور بچا ہوا پانی کھڑے  ہو کر تھوڑا پی لے  کہ شفائے  امراض ہے  اور

(۶۰)

 آسمان کی طرف منہ کرکے  سُبْحَانَکَ اللّٰھُمَّ وَبِحَمْدِکَ اَشْھَدُ اَنْ لَّا اِلٰہَ اِلَّا اَنْتَ اَسْتَغْفِرُکَ وَ اَتُوْبُ اِلَیْکَ (تو پاک ہے  اے  اللہ اور میں  تیری حمد کرتا ہوں  میں  گواہی دیتا ہوں  کہ تیرے  سوا کوئی معبود نہیں  تجھ سے  معافی چاہتا ہوں  اور تیری طرف توبہ کرتا ہوں ) اور کلمہ شہادت اور سورہ اِنَّا اَنْزَلْنَا  پڑھے ۔ 
(۶۱)

اعضاء بغیر ضرورت نہ پونچھے  اور پونچھے  تو بے  ضرور خشک نہ کرے ۔ 
(۶۲)

قدرے  نمی باقی رہنے  دے  کہ روزِ قیامت پلہء حسنات میں  رکھی جائے  گی 

(۶۳)

اور ہاتھ نہ جھٹکے  کہ شیطان کا پنکھا ہے  بعد وضو میانی پر پانی چھڑک لے  

(۶۴)

اور مکروہ وقت نہ ہو تو دو رکعت نماز نفل پڑھے  اس کو تحیۃ الوضو کہتے  ہیں ۔ (درمختار و شامیص ۱۱۵ تا ۱۲۲ ہندیہ ج ۱ص ۸۔ ۹)۔ 
وضو میں  مکروہات:

(۱)

عورت کے  غسل یا وضو کے  بچے  ہوئے  پانی سے  وضو کرنا۔ 
(۲)

وضو کے  لئے  نجس جگہ بیٹھنا۔ 
(۳)

جگہ وضو کا پانی گرانا۔ 
(۴)

مسجد کے  اندر وضو کرنا۔ 
(۵)

اعضائے  وضو سے  لوٹے  وغیرہ میں  قطرہ ٹپکانا۔ 
(۶)

پانی میں  رینٹھ یا کھنکار ڈالنا۔ 
(۷)

قبلہ کی طرف گھوک یا کھنکار ڈالنا یا کلی کرنا۔ 
(۸)

بے  ضرورت دنیا کی بات کرنا۔ 
(۹)

زیادہ پانی خرچ کرنا۔ 
(۱۰)

اتنا کم خرچ کرنا کہ سنت ادا نہ ہو۔ 
(۱۱)

منہ پر پانی مارنا یا 

(۱۲)

منہ پر پانی ڈالتے  وقت پھونکنا۔ 
(۱۳)

ایک ہاتھ سے  منہ دھونا کہ رافضیوں  دشمنانِ صحابہ و ہنود کا شعار ہے ۔ 
(۱۴)

گلے  کا مسح کرنا۔ 
(۱۵)

بائیں  ہاتھ سے  کلی کرنا یا ناک میں  پانی ڈالنا۔ 
(۱۶)

داہنے  ہاتھ سے  ناک صاف کرنا۔ 
(۱۷)

اپنے  لئے  کوئی لوٹا وغیرہ خاص کر لینا۔ 
(۱۸)

تین جدید پانیوں  سے  تین بار سر کا مسح کرنا

(۱۹)

جس کپڑے  سے  استنجے  کا پانی خشک کیا ہو اس سے  اعضائے  وضو پونچھنا۔ 
(۲۰)

دھوپ کے  گرم پانی سے  وضو کرنا۔ ہونٹ یا آنکھیں  زور سے  بند کرنا اور اگر کچھ سوکھا رہ جائے  تو وضو ہی نہ ہو گا۔ ہر سنت کا ترک مکروہ ہے  ہونہی ہر مکروہ کا ترک سنت۔ (درمختار و شامی ج ۱ص ۱۲۲ تا ۱۲۴)۔ 
وضو کے  متفرق مسائل:

مسئلہ ۴۹  :
اگر وضو نہ ہو تو نماز اور سجدہ تلاوت اور نماز جنازہ اور قرآن عظیم چھونے  کے  لئے  وضو کرنا فرض ہے ۔ 
مسئلہ ۵۰ :
طواف لے  لئے  وضو واجب ہے ۔ 
مسئلہ ۵۱ :
غسل جنابت سے  پہلے  اور جنب (جس پر وضو فرض ہو صحبت کی وجہ سے ) کو کھانے ، پینے ۔ ، سونے  اور اذان و اقامت اور خطبہ جمعی و عیدین اور روضہء مبارکہ رسول اللہ ﷺ کی زیارت اور وقوف عرفہ اور صفا و مروہ کے  درمیان سعی کے  لئے  وضو کر لینا سنت ہے ۔ 
مسئلہ ۵۲ :
سونے  کے  لئے  اور سونے  کے  بعد اور میت کے  نہلانے  یا اٹھانے  کے  بعد اور جماع سے  پہلے  اور جب غصہ آجائے  اس وقت اور زبانی قرآن عظیم پڑھنے  کے  لئے  اور حدیث اور علمِ دین پڑھنے  پڑھانے  اور علاسہ جمعہ و عیدین باقی خطبوں  کے  لئے  اور کتب دینیہ چھونے  کے  لئے  اور بعد ستر غلیظ چھونے  اور جھوٹ بولنے  ، گالی دینے ، فحش لفظ نکالنے ، کافر سے  بدن چھو جائے ، صلیب یا بُت چھونے  کوڑھی یا سپید داغ والے  سے  مس کرنے  بغل کھجانے  سے  جب کہ اس میں  بدبو ہو، غیبت کرنے ، قہقہ لگانے ، لغو اشعار پڑھنے  اور اونٹ کا گوشت کھانے ، کسی عورت کے  بدن سے  اپنا بدن بے  حائل مس ہو جائے  سے  اور باوضو شخص کے  نماز پڑھنے  کے  لئے  ان سب صورتوں  میں  وضو مستحب ہے ۔ 
مسئلہ ۵۳ :
جب وضو جاتا رہے  وضو کرلینا مستحب ہے ۔ 
مسئلہ ۵۴ :
نابالغ پر وضو فرض نہیں  مگر ان سے  وضو کرانا چاہئے  تاکہ عادت ہو اور وضو کرنا آجائے  اور مسائل وضو سے  آگاہ ہو جائیں ۔ 
مسئلہ ۵۵ :
لوٹے  کی ٹونٹی نہ ایسی تنگ ہو کہ پانی بدّقت گرے  نہ اتنی فراخ کہ حاجت سے  زیادہ گرے  کہ متوسط ہو۔ 
مسئلہ ۵۶ :
چلّو میں  پانی لیتے  وقت خیال رکھیں  کہ پانی نہ گرے  کہ اسراف ہو گا۔ ایس ہی جس کام کے  لئے  چلو میں  پانی لیں  اس کا اندازہ رکھیں ۔ ضرورت سے  زیادہ نہ لیں  مثلاً ناک میں  پانی ڈالنے  کے  لئے   آدھا چلّو کافی ہے  تو پورا چلّو نہ لے  کہ اسراف ہو گا۔ 
مسئلہ ۵۷ :
ہاتھ پاؤں  سینہ پر بال ہوں  تو ہڑتال وغیرہ سے  صاف کر ڈالے  یا ترشوانے  نہیں  تو پانی زیادہ خرچ ہو گا۔ 
فائدہ :

لہان ایک شیطان کا نام ہے  جو وضو میں  وسوسہ ڈالتا ہے  اس کے   وسوسہ سے  بچنے  کے  لئے   بہتیرین تدابیر یہ ہیں :۔ 
(۱)

رجوع الیٰ اللّٰہ

(۲)

وَاَعُوْذُ بِاللّٰہِ وَلاَ حَوْلَ وَلَا قُوَّۃَ اِلَّا بِاللّٰہِ 



(۳)

سورہ ناس

(۴)

اٰمَنْتُ بِاللّٰہ وَ رَسُوْلِہِ 

(۵)

ھُوَاْلاَوَّلُ وَاْلاَخِرُ وَالْظَّاھِرُ وَالْبَاطِنُ وَھُوَ بِکُلِ شَیْئٍ عَلِیْمٍ

(۶)

سُبْحَانَ الْملَکِ الْخَلَّاقِ اِنْ یَّشأ یُذْہِبْکُمْ وَیَأت بِخَلْقٍ جَدِیْدٍ وَمَا ذٰلِکَ عَلَی اللّٰہِ بِعَزِیْزٍ ط

(۷)

 وسوسہ کا بالکل خیال نہ کرنا بلکہ اس کے  خلاف کرنا بھی دافعِ وسوسہ ہے ۔ 
چوتھا بیان :       وضو توڑنے  والی چیزوں  کا بیان

مسئلہ ۱  :
پاخانہ، پیشاب، ودی، مذی، منی، کیڑا، پتھری مرد یا عورت کے  آگے  یا  پیچھے  سے  نکلیں  وضو جاتا رہے  گا (ہندیہ ج ۱ص ۹، درمختار وشامی ج ۱ص ۱۲۴)۔ 
مسئلہ ۲  :
اگر مرد کا ختنہ نہیں  ہوا ہے  اور سوراخ سے  ان چیزوں  میں  سے  کوئی چیز نکلی ابھی ختنہ کی کھال کے  اندر ہی ہے  جب بھی وضو ٹوٹ گیا۔ (ہندیہ ج ۱ص ۱۰)۔ 
مسئلہ ۳  :
یونہی عورت کے  سوراخ سے  نکلی مگر ہنوز اہپر والی کھان کے  اندر ہی ہے  جب بھی وضو جاتا رہا۔ (ہندیہ ج ۱ص ۱۰)۔ 
مسئلہ ۴  :
اسی طرح عورت کے  آگے  سے  جو خالص رطوبت بے  آمیزش خون نکلتی ہے  ناقص وضو نہیں  اگر کپڑے  میں  لگ جائے  تو کپڑا پاک ہے ۔ 
مسئلہ ۵
 :
مرد یا عورت سے  پیچھے  سے  ہوا خارج ہوئی وضو جاتا رہا (ہندیہ ج ۱ص ۹، درمختار ج ۱ص ۱۲۶)۔ 
مسئلہ ۶  :
مرد یا عورت کے  آگے  سے  ہوا نکلی یا پیٹ میں  ایسا زخم ہوگیا کہ جھلی تک پہنچا تو اس سے  ہوا نکلی تو وضو نہیں  جائے  گا۔ 
مسئلہ ۷  :
عورت کے  دونوں  مقام پردہ پھٹ کر ایک ہوگئے  اسے  جب ریح آئے  احتیاط یہ ہے  کہ وضو کرلے  اگرچہ یہ احتمال ہو کہ آگے  سے  نکلی ہو گی۔ (درمختارو شامی ج ۱ص ۱۲۶)۔ 
مسئلہ ۸  :
اگر مرد نے  پیشاب کے  سوراخ میں  کوئی چیز ڈالی پھر وہ اس میں  سے  لوٹ آتی تو وضو نہیں  جائے  گا (ہندیہ ج ۱ص ۱۰)۔ 
مسئلہ ۹  :
حقنہ لیا اور دوا باہر آگئی یا کوئی چیز پاخانہ کے  مقام میں  ڈال اور باہر نکل آئی تو وضو ٹوٹ گیا (ہندیہ ج ۱ص ۱۰)۔ 
مسئلہ ۱۰ :
مرد نے  سوراخ ِ ذکر میں  روئی رکھی اور وہ اوپر سے  خشک ہے  جب نکالی تو تر نکلی تو نکالتے  ہی وضو ٹوٹ گیا یونہی عورت نے  کپڑا رکھا اور فرج خارج میں  اس کپڑے  پر کوئی اثر نہیں  مگر جب نکالا تو خون یا کسی اور جناست سے  تر نکلا اب وضو جاتا رھا (ہندیہ ج ۱ص ۱۰)۔ 
مسئلہ ۱۱ :
خون یا پیپ یا درد پانی کہیں  سے  نکل کی بہا ااور اس بہنے  میں  ایسی جگہ پہنچنے  کی صلاحیت تھی جس کا وضو یا غسل میں  دھونا فرض ہے  تو  وضو جاتا رہا مگر صرف چمکا یا ابرا اور بہا نہیں  جعسے  سوئی کی نوک یا چاقہ کا کنارہ لگ جاتا ہے  اور خون ابھر یا چمک جاتا ہے  یا خلال کیا یا مسواک کی انگلی سے  دانت مانجھے  یا دانت سے  کوئی چیز کاٹی اس پر خون کا اثر پایا، ناک میں  انگلی ڈالی اور اس پر خون کی سُرخی آگئی مگر وہ بہنے  کے  قابل نہ تھا وضو نہیں  ٹوٹا (ہندیہ ج ۱ص ۱۰)۔ 
مسئلہ ۱۲ :
اور اگر بہا مگر ایسی جگہ بہہ کر نہیں  آیا جس کا دھون رفض ہو تا وضو نہیں  ٹوٹا۔ مثلاً آنکھ میں  دانہ تھا اور ٹوٹ کر آنکھ کے  اندر ہی پھیل گیا باہر نہیں  نکلا یا کان کے  اندر دانہ ٹوٹا اور اس کا پانی سوراخ سے  باہر نہ نکلا تو ان صورتوں  میں  وجو باقی ہے ۔ 
مسئلہ ۱۳ :
زخم پر گڑھا بڑ گیا اور اس میں  سے  کوئی رطوبت چمکی مگر ہی نہیں  تو وضو نہیں  ٹوٹا۔ 
مسئلہ ۱۴ :
زخم سے  خون وغیرہ نکلتا رہا اور یہ بار بار پونچھتا رہا کہ بہنے  کی نوبت یہ آئی تو غور کرے  کہ اگر نہ پونچھتا تہ بہہ جاتا یا نہیں  اگر بہہ جاتا تو وضو ٹوٹ گیا ورنہ نہیں  یونہی اگر مٹی یا راکھ ڈال ڈال کر سکھاتا رہا اس کابھی وہی حکم ہے  (درمختار و شامی ج ۱ص ۱۲۵، ہندیہ ج ۱ص ۱۱)۔ 
مسئلہ ۱۵ :
آنکھ، کان، ناف، پستان وغیرہا میں  دانا یا ناسور یا کوئی  بیماری ہو ان وجوہ سے  جو آنسو یا پانی بہے  وضو توڑ دے  گا (ہندیہ ج ۱ص ۱۰)۔ 
مسئلہ ۱۶ :
زخم یا ناک یا کان یا منہ سے  کیڑا یا زخم سے  کوئی گوشت کا ٹکڑا (جس پر خون یا پیپ کوئی نجس رطوبت قابل سیلان نہ تھی) کٹ کر گرا وضو نہیں  ٹوٹے  گا۔ (درمختار و شامی ج ۱ص ۱۲۷)۔ 
مسئلہ ۱۷ :
کان میں  تیل ڈالا تھا اور ایک دن بعد کان یا ناک سے  نکلا وضو نہ جائے  گا (یونہی اگر منہ سے  نکلا جب بھی ناقص وضو نہیں  ہاں  اگر یہ معلوم ہو کہ دماغ سے  اتر کر معدہ میں  گیا اورم عدے  سے  آیا ہے  تو وضو ٹوٹ گیا۔ (عالمگیری ج ۱ص ۱۰)۔ 
مسئلہ ۱۸ :
چھالا نوچ ڈالا مگر اس میں  کا پانی بہہ گیا وضو جاتا رہا ورنہ نہیں ۔ (ہندیہ ج۱ص ۱۱)۔ 
مسئلہ ۱۹ :
منہ سے  خون نکلا اگر تھوک پر غالب ہے  وضو توڑ دے  گا ورنہ نہیں ۔ 
فائدہ   :
غلبہ کی شناخت یوں  ہے  کہ تھوک کا رنگ اگر سرخ ہو جائے  تو خون غالب سمجھا جائے  اور گر زرد ہو تو مغلوب۔ (درمختار و شامی ج ۱ص ۱۲۸، ہندیہ ج ۱ص ۱۱)۔ 
مسئلہ ۲۰ :
جونک یا بری کلّی نے  خون چوسا اور اتنا پی لیا کہ اگر خود نکلتا تو بہہ جاتا وضو ٹوٹ گیا ورنہ نہیں ۔ (ہندیہ ج ۱ص ۱۲)۔ 
مسئلہ ۲۱ :
اگر چھوٹی کلّی یا جوں  یا کھٹمل، مچھر، مکھی، پُسو نے  خون چُوسا تو وضو نہیں  جائے  گا۔ (ہندیہ ج ۱ص ۱۱)۔ 
مسئلہ ۲۲ :
ناک صاف کی اس میں  سے  جما ہوا خون نکلا وضو نہیں  ٹوٹا۔ (ہندیہ ج ۱ص ۱۱)۔ 
مسئلہ ۲۳ :
نادر (ایک قسم کا زخم ہوتا ہے  جس میں  لمبے  کیڑے  پڑ جاتے  ہیں ) سے  رطوبت بہے  وضو جاتا رہے  گا اور ڈورا نکلا تو وضو باقی ہے ۔ 
مسئلہ ۲۴ :
اندھے  کی آنکھ سے  جو رطوبت بوجہِ مرض نکلتی ہے  ناقص وضو ہے ۔ 
مسئلہ ۲۵ :
منہ بھر قے  یا پانی یا صفرا کی وضو توڑ دیتی ہے  

فائدہ    :
منہ بھر کے  یہ معنی ہیں  کہ اسے  بے    تکلّف نہ روک سکتا ہو (ہندیہ ج ۱ص ۱۱، درمختار و شامی ج ۱ص ۱۲۷)۔ 
مسئلہ ۲۶ :
بلغم کی قے  وضو نہیں  توڑتی جتنی بھی ہو۔ (ہندیہ ج ۱ص ۱۱)۔ 
مسئلہ ۲۷ :
بہتے  خون کی قے  وضو تور دیتی ہے  جب تھوک سے  مغلوب نہ ہو اور اگر جما ہوا خون ہے  تو وضو نہیں  جائے  گا جب تک منہ بھر نہ ہو۔ (درمختار و شامی ج ۱ص ۱۲۷، ہندیہ ج ۱ص ۱۱)۔ 
مسئلہ ۲۸ :
پانی پیا اور معدے  میں  اتر گیا اب وہی پانی صاف شفاف قے  میں  آیا اگر منہ بھر ہے  وضو ٹوٹ گیا اور وہ پانی نجس ہے  اور اگر سینہ تک پہنچا تھا کہ اچھو لگا اور نکل آیا تو نہ وہ ناپاک ہے  نہ اس سے  وض کیا جائے ۔ (ہندیہ ج ۱ص ۱۱)

مسئلہ ۲۹ :
اگر تھوری تھوڑی چند بار قے  آئی کہ اس کا مجموعہ منہ بھر ہے  تو اگر ایک ہی متلی سے  ہے  تو وضو توڑدے  گی اور اگر متلی جاتی رہی اور اس کا کوئی اثر نہ ہرا پھر نئے  سرے  سے  متلی شروع ہوئی اور قے  آئی اور دونوں  مرتبہ کی علحیدہ علحیدہ منہ بھر نہیں  دونوں  جمع کی جائیں  تو منہ بھر ہو جائیں  تو یہ ناقص وضو نہیں  پھر اگر ایک ہی مجلس میں  ہے  تو وضو کر لینا بہتر ہے ۔ (ہندیہ ج ۱ص ۱۱، درمختار و شامی ج ۱ص ۱۳)۔ 
مسئلہ ۳۰ :
قے  میں  صرف کیڑے  یا سانپ نکلے  تو وضو نہ جائے  گا اور اگر اس کے  ساتھ کچھ رطوبت بھی ہے  تو دیکھیں  گے  کہ منہ بھر ہے  یا نہیں ۔ منہ بھر ہے  تو ناقص ہے   ورنہ نہیں ۔ (درمختار و شامی ج ۱ص ۱۲۸)۔ 
مسئلہ ۳۱ :
سو جانے  سے  وضو جاتا رہتا ہے  بشرطیکہ دونوں  سیرین خوب نہ جمے  ہوں  اور نہ ایسی ہیّات پر سویا ہو جو غاجل ہو کر نیند آنے  کو مانع ہو مثلاً افڑوں  بیٹھ کر سویا یا چت یا پٹ یا کروٹ پر لیٹ کر یا ایک کہنی پر تکیہ لگا کو سویا مگر ایک کروٹ کو جھکا ہو کہ ایک یا دونوں  سرین اٹھے  ہوئے  ہیں  یا ننگی پیٹھ پر سوار ہے  اور جانور ڈھال میں  اتر رہا ہے  یا دو زانو بیٹھا اور پیٹھ رانوں  پر رکھا کہ دونوں  سرین جمے  نہ رہے  یا چار زانو ہے  اور سر زانو یا پنڈلیوں  پر ہے  یا جس طرح عورتیں  سجدہ کرتی ہیں  اسی ہیات پر سوگیا ان سب صورتوں  میں  وضو جاتا رہا اور اگر نماز میں  ان صورتوں  پر قصداً سویا تو وضو بھی گیا نماز بھی گئی وضو کر کے  سرے  سے  نیت باندھے  اور اگر بلا قصد دویا تو وضو جاتا رہا نماز نہیں  گئی۔ وضو کر کے  جس رکن میں  سویا تھا وہاں  سے  ادا کرلے  اور ازسرِنو پڑھنا بہتر ہے ۔ (درمختار ج ۱ص ۱۳۱،۱۳۲، ہندیہ ج ۱ص ۱۲)۔ 
مسئلہ ۳۲ :
دونوں  سرین زمین یا کرسی یا بیچ پر ہیں  اور دونوں  پاؤں  ایک طرف پھیلے  ہوئے  یا دونوں  سرین پر بیٹھا ہے  اور گھٹنے  کھڑے  ہیں  اور ہاتھ پنڈلیوں  پر محیط ہوں  خواہ زمین پر ہوں ۔ دو زانو سیدھا ہو یا چار زانو پالتی مارے  یا زین پر سوار ہو یا ننگی پیٹھ پر سوار ہے  مگر جانور چڑھائی پر چڑھ رہا ہے  یا راستہ ہموار ہے  یا کھڑے  کھڑے  سو گیا یا رکوع کی صورت پر یا مردوں  کے  سجدہ مسنونہ کی شکل پر تو ان سب صورتوں  میں  وضو نہیں  جائے  گا اور نماز میں  اگر یہ صورتیں  پیش آئیں  تو نہ وضو جائے  گا نہ نماز۔ ہاں  اگر پورا رکن سوتے  ہی ادا کیا تو اس کا اعادہ ضروری ہے  اوراگر جاگتے  میں  شروع کی اور پھر سو گیا تو اگر جاگتے  میں  بقدرے  کفایت ادا کر چکا ہے  تو وہی کافی ہے  ورنہ پورا کرے ۔ (ہندیہ ج ۱ص ۱۲۔ )

مسئلہ ۳۳ :
اگر اس شکل پر سویا جس میں  وضو نہیں  جاتا اور نیند کے  اندر وہ ہیات پیدا ہو گئی جس سے  وضو جاتا رہتا ہے  تو اگر فوراً بلا وقفہ جاگ اٹھا وضو نہ گیا ورنہ جاتا رہا۔ (ہندیہ ج ۱ص ۱۲)۔ 
مسئلہ ۳۴ :
گرم تنور کے  کنارے  پاؤں  لٹکائے  بیٹھ کر سو گیا تو وضو کر لینا مناسب ہے ۔ (ہندیہ ج ۱ص ۱۲)۔ 
مسئلہ ۳۵ :
بیمارلیٹ کر نماز پڑھتا تھا نیند آگئی وضو جاتا رہا۔ (ہندیہ ج ۱ص ۱۲)۔ 
مسئلہ ۳۶ :
اونگھنے  یا بیٹھے  بیٹھے  جھونکے  لینے  سے  وضو نہیں  جاتا۔ 
مسئلہ ۳۷ :
جُھوم کر گر پڑا اور فوراً آنکھ کھل گئی وضو نہ گیا۔ (درمختار ج ۱ص ۱۳۲، ہندیہ ج ۱ص ۱۲)۔ 
مسئلہ ۳۸ :
نماز وغیرہ کے  انتظار میں  بعض مرتبہ نیند کا غلبہ ہوتا ہے  اور یہ دفع کرنا چاہتا ہے  تو بعض وقت ایسا غافل ہو جاتا ہے  کہ اس وقت جو باتیں  ہوئیں  ان کی اسے  بالکل خبر نہیں  بلکہ دو تین آواز میں  آنکھ کھلی اور اپنے  خیال میں  یہ سمجھتا ہے  کہ سویا نہ تھا اس کے  اس خیال کا اعتبار نہیں  اگر معتبر شخص کہے  کہ تُو غافل تھا۔ پکارا ، جواب نہ دیا یا باتیں  پوچھی جائیں  اور وہ بتا نہ سکے  تو اس پر وضو لازم ہے ۔ 
فائدہ  :
انبیاء علیم السلام کا سونا ناقض نہیں  ان کی آنکھیں  سوتی ہیں ۔ دل جاگتے  ہیں ۔ علاوہ نیند کے  اور ناقض سے  انبیاء علیم السلام کا وضو جاتا ہے  یا نہیں  اس میں  اختلاف صحیح یہ ہے  کہ جاتا رہتا ہے  بوجہ ان کی عظمت شان کے  نہ بسبب نجاست کے  کہ انکے  فضلات شریفہ طیّب و طاہر ہیں  جن کا کھانا پینا ہیں  حلال اور باعث برکت۔ (شامی ج ۱ص ۱۳۵)۔ 
مسئلہ ۳۹ :
بیہوشی اور جنوں  اور غشی اور اتنا نشہ کہ چلنے  میں  پاؤں  لڑکھڑائیں  ناقض وضو ہیں ۔ (درمختار ج ۱ص ۱۳۳)۔ 
مسئلہ ۴۰ :
بالغ کا قہقہہ یعنی آواز سے  ہنسی کہ آس پاس والے  سنیں  اگر جاگنے  میں  رکوع سجدہ والی نماز میں  ہو وض ٹوٹ جائے  گا اور نماز فاسد ہو جائے  گی۔ (شامی ج ۱ص ۱۳۰۔ ۱۳۴)۔ 
مسئلہ ۴۱ :
اگر نماز کے  اندر سوتے  میں  یا نماز جنازہ یا سجدہ تلاوت میں  قہقہ لگایا تو وضو نہیں  جائے  گا وہ نماز یا سجدہ فاسد ہے ۔ (عالمگیری ج ۱ص ۱۲)۔ 
مسئلہ ۴۲ :
اور اگر اتنی آواز سے  ہنسا کو خود اس نے  سنا، پاس والوں  نے  نہ سنا تو وضو نہیں  جائے  گا نماز جاتی رہے  گی۔ (عالمگیری ج ۱ص ۱۲)۔ 
مسئلہ ۴۳ :
اگر مسکرایا کہ دانت نکلے  اور آواز بالکل نہیں  نکلی تو اس سے  نہ نماز جائے  گی نہ وضو۔ (عالمگیری ج ۱ص ۱۲)۔ 
مسئلہ ۴۴ :
مباشرت فاحشہ یعنی مرد اپنے  آلہ کو تندی کی حالت میں  عورت کی شرمگاہ یا کسی مرد کی شرمگاہ سے  ملائے  یا عورت عورت باہم ملائیں  بشرطیکہ کوئی شے  حائل نہ ہو ناقض وضو ہے ۔ (درمختار و شامی ج۱ص ۱۳۶)۔ 
مسئلہ ۴۵ :
اگر مرد نے  اپنے  آلہ سے  عورت کی شرمگاہ کو مس کیا اور انتشار آلہ نہ تھا عورت کا وضو اس حالت میں  بھی جاتا رہے  گا اگرچہ مرد کا وضونہ جائے  گا۔ (شامی ج ۱ص ۱۳۶، عالمگیری ج ۱ص ۱۳)۔ 
مسئلہ ۴۶ :
بڑا استنجا ڈھیلے  سے  کرکے  وضو کیا اب یاد آیا کہ پانی سے  نہ کیا تھا اگر پانی سے  استنجا مسنون طریق پر یعنی پاؤں  پھیلا کر سانس کا زور نیچے  کو دے  کر کرے  گا وضو جاتا رہے  گا اور ویسے  کرے  گا تو نہ جائے  گا مگر وض کر لینا مناسب ہے ۔ 
مسئلہ ۴۷ :
پھڑ یا بالکل اچھی ہو گئی اس کا مُردہ پوست باقی ہے  جس میں  اوپر منہ اور اندر خلا ہے  اگر اس میں  پانی بھر گیا پھر دبا کر نکالا تو نہ وضو جائے  گا نہ وہ پانی ناپاک ہاں  اگر اس کے  اندر کچھ تری خون وغیرہ کی باقی ہے  تو وضو بھی جاتا رہے  گا اور وہ پانی بھی نجس ہے ۔ 
مسئلہ۴۸ :
عوام میں  مشہور ہے  کہ گھٹناپا ستر کھلنے  یا اپنا پرایا ستر دیکھنے  سے  وضو جاتا رہتا ہے  محض بے  اصل بات ہے ۔ ہاں  وضو کے  آدب سے  ہے  کہ ناف سے  زانو کے  نیچے  تک سب ستر چھپا ہو بلکہ استنجا کے  بعد فوراً ہی چھپا لینا چاہیئے  کہ بغیر ضرورت ستر کھلا رہنا منع ہے  اور دوسروں  کے  ستر کھولنا حرام ہے ۔ 
فائدہ  :
ستر عورت کھلنے  سے  وضو نہیں  ٹوٹتا۔ 
پانچواں  بیان :           متفرق مسائل 





جو رطوبت بدن انسان سے  نکلے  اور وضو نہ توڑے  وہ نجس نہیں  مثلاً خون بہہ کر نہ نکلے  یا تھوڑی قے  کہ منہ بھر نہ ہو پاک ہے ۔ 
مسئلہ ۱  :
خارش یا پھڑیوں  میں  جب کہ بہنے  والی رطوبت نہ ہو بلکہ صرف چپک ہو کپڑا اس سے  بار بار چھو کر اگرچہ کتنا ہی سن جائے  پاک ہے ۔ 
مسئلہ ۲  :
سوتے  میں  رال جو منہ سے  گرے  اگرچہ پیٹ سے  آئے  بدبودار ہو پاک ہے ۔ 
مسئلہ ۳  :
مردے  کے  منہ سے  جو پانی بہے  نجس ہے ۔ 
مسئلہ ۴  :
آنکھ دکھنے  میں  جو آنسو بہتا ہے  نجس و ناقض وضو ہے  اس سے  احتیاط ضروری ہے ۔ 
مسئلہ ۵  :
شیر خوار بچے  نے  دودھ ڈال دیا اگر وہ منہ بھر ہے  نجس ہے   درہم سے  زیادہ جگہ میں  جس چیز کو لگ جائے  ناپاک کر دے  گا لیکن اگر یہ دودھ معدہ سے  نہیں  آیا بلکہ سینہ تک پہنچ کر پلٹ آیا تو پاک ہے ۔ 
مسئلہ ۶  :
درمیان وضو میں  اگر ریح خارج ہو یا کوئی ایسی بات ہو جس سے  وضو جاتا ہے  تو نئے  سرے  سے  پھر وضو کرے  وہ پہلے  دھلے  ہوئے  بے  دُھلے  ہو گئے ۔ 
مسئلہ ۷  :
چلّو میں  پانی لینے  کے  بعد حدش ہوا وہ پانی بے  کار ہو گیا کسی عضو کے  دھونے  میں  نہیں  کام آسکتا۔ 
مسئلہ ۸  :
منہ سے  اتنا خون نکلا کہ تھوک سرخ ہو گیا اگر لوٹے  یا کٹورے  کہ منہ سے  لگا کہ کلی کو پانی لیا تو لوٹا کٹورا اور کل پانی نجس ہو جائے  گا۔ چلّو سے  پانی لے  کر کلی کرے  اور پھر ہاتھ دھو کر کلی کے  لئے  پانی لے ۔ 
مسئلہ ۹  :
اگر درمیان وضو میں  کسی عضو کے  دھونے  میں  شک واقع ہوا اور یہ زندگی کا پہلا واقعہ ہے  تو اس کو دھولے   اور اگر اکثر شک پڑا رہتا ہے  تو اسکی طرف التفات نہ کرے  یونہی اگر بعد وضو کے  شک ہو تا اس کا کچھ خیال نہ کرے ۔ (درمختار و شامی ج ۱ص ۱۳۹)۔ 
مسئلہ ۱۰ :
جو باوضو تھا اب اسے  شک ہے  کہ وضو ہے  یا ٹوٹ گیا تو وضو کرنے  کی اسے  ضرورت نہیں ۔ ہاں  کر لینا بہتر ہے  جب کہ یہ شبہہ بطور وسوسہ نہ ہوا کرتا ہو اور اگر وسوسہ ہے  تو اسے  ہرگز نہ مانے  اس صورت میں  احتیاط سمجھ کر وضو کرنا احتیاط نہیں  بلکہ شیطان لعین کی اطاعت ہے ۔ 
مسئلہ ۱۱ :
اور اگر بے  وضو تھا اب اسے  شک ہے  کہ میں  نے  وضو کیا یا نہیں  تو وہ بلا وضو ہے  اس کو وضو کرنا ضروری ہے ۔ 
مسئلہ ۱۲ :
یہ معلوم ہے  کہ وضو کے  لئے  بیٹھا تھا اور یہ یاد نہیں  کہ وضو کیا یا نہیں  تو اسے  وضو کرنا ضروری نہیں ۔ 
مسئلہ ۱۳ :
یہ یاد ہے  کہ پاخانہ یا پیشاب لے  لئے  بیٹھا تھا مگریہ یاد نہیں  کہ پھرا بھی یا نہیں  تو اس پر وضو فرض ہے ۔ 
مسئلہ ۱۴ :
یہ یاد ہے  کہ کوئی عضو دھونے  سے  رہ گیا مگر معلوم نہیں  کہ کون سا عضو تھا تو بایاں  پاؤں  دھولے ۔ (درمختار و شامی ج ۱ص ۱۳۹)۔ 
مسئلہ ۱۵ :
میانی میں  تری دیکھی مگر یہ معلوم نہیں  کہ پانی ہے  یا پیشاب تو اگر عمر کا پہلے  واقعہ ہے  تو وضو کرلے  اور اس جگہ کو دھولے  اور اگر بار ہا ایسے  شبے  پڑتے  ہیں  تو اس کی طرف توجہ نہ کرے  شیطانی وسوسہ ہے ۔ 
چھٹا بیان :


   غسل کا بیان




اللہ عزّوجل فرماتا ہے :



            وَاِنْ کُنْتُمْ جُنُباً فَاطَّھَّرُوْا 




 
(اگر تیم جنب ہو تو خوب پاک ہو جاؤ)



یعنی غسل کرو اور فرماتا ہے  :

  




حَتّیٰ یَطْھُرْنَ



(یہاں  تک کہ وہ حیض والی عورتیں  اچھی طرح پاک ہو جائیں )



اور فرماتا ہے  :



یٰآاَیُّھَاالَّذِیْنَ اٰمَنُوْلَاْ تَقْرَبُوْ الصَّلوٰۃَ وَ اَنْتُمْ سُکٰریٰٰ حَتّیٰ تَعْلَمُوْا مَا تَقُوْلُوْنَ          

وَلَاْ جُنُباًاِلَّاعَابِرِیْ سَبِیْلٍ حَتّیٰ تَغْتَسِلُوْا

 

(اے  ایمان والو نشہ کی حالت میں  نماز کے  قریب نہ جاؤ یہاں  تک کہ سمجھنے  لگو جو کہتے  ہیں  اور نہ حالت جنابت میں  جب تک غسل نہ کرلو مگر سفر کی حالت میں  کہ وہاں  پانی نہ ملے  تو بجائے  غسل تیمم ہے )



حدیث  ۱  :
صحیح بخاری و صحیح مسلم میں  حضرت عائشہ صدیقہ رضی اللہ تعالیٰ عنہما سے  مروی ، رسول اللہ ﷺ جب جبابت کا غسل فرماتے  تو ابتدا یوں  کرتے  کہ پہلے  ہاتھ دھوتے  پھر نماز کا سا وضو کرتے  پھر انگلیاں  پانی میں  ڈال کر ان سے  بالوں  کی جڑیں  تر فرماتے  پھر سر پر تین لپ پانی ڈالتے  پھر تمام جلد پر پانی بہاتے ۔ 
حدیث  ۲ :
انہیں  کتابوں  میں  ابن عباس رضی اللہ تعالیٰ عنہما سے  ہے ، ام المومنین حضرت میمونہ رضی اللہ تعالیٰ عنہا نے  فرمایا کہ نبی ﷺ کے  نہانے  کے  لئے  میں  نے  پانی رکھا اور کپڑے  سے  پردہ کیا ، حضور نے  ہاتھ پر پانی ڈالا اور ان کو دھویا پھر پانی ڈال کر ہاتھوں  کو دھویا پھر داہنے  ہاتھ سے  پائیں  پر پانی ڈالا پھر استنجا فرمایا پھر زمین پر مار کر ملا اور دھویا پھر کلی کی اور ناک میں  پانی ڈالا اور منہ ہاتھ دھوئے  پھر سر پر پانی ڈالا اور تمام بدن پر بہایا پھر اس جگہ سے  الگ ہو کر پائے  مبارک دھوئے  اس کے  بعد میں  نے  (بدن پونچھنے  کے  لئے ) ایک کپڑا دیا تو حضور نے  نہ لیا اور ہاتھوں  کو جھاڑتے  ہوئے  تشریف لے  گئے ۔ 
حدیث  ۳  :
بخاری و مسلم میں  بروایت اُم المومنین عائشہ صدیقہ رضی اللہ تعالیٰ عنہا سے  مروی کہ انصار کی ایک عورت نے  رسول اللہ ﷺ سے  حیض کے  بعد نہانے  کا سوال کیا اس کو کیفیت غسل کی تعلیم فرمائی پھر فرمایا کہ مشک آلودہ ایک ٹکڑا لے  کر اس سے  طہارت کر۔ عرض کی کیسے  اس سے  طہارت کروں  فرمایا اس سے  طہارت کر۔ عرض کی کیسے  طہارت کروں ، فرمایا سبحان اللہ اس سے  طہارت کر۔ ام المومنین فرماتی ہیں  میں  نے  اسے  اپنی طرف کھینچ کر کہا اس سے  خون کے  اثر کو صاف کرو۔ 
حدیث  ۴  :
امام مسلم نے  ام المومنین ام سلمہ رضی اللہ تعالیٰ عنہا سے  روایت کی فرماتی ہیں  میں  نے  عرض کی۔ یا رسول اللہ میں  اپنے  سر کی چوٹی مضبوط گوندھتی ہوں  تو کیا غسلِ جنابت کے  لئے  اس کھول ڈالوں ۔ فرمایا نہیں  تجھ کو صرف یہی کفایت کرتا ہے  کہ سر پر تین لب پانی ڈالے  پھر اپنے  اوپر پانی بہالے  پاک ہو جائے  گی (یعنی جب کہ بالوں  کی جڑیں  تر ہو جائیں  اور اگر اتنی سخت گوندھی ہو کہ جڑوں  تک پانی نہ پہنچے  تو کھولنا فرض ہے )۔ 
حدیث ۵  :
ابو داؤد ترمذی و ابن ماجہ ابوہریرہ رضی اللہ تعالیٰ عنہ سے  راوی ، رسول اللہ ﷺ فرماتے  ہیں ۔ ہر بال کے  نیچے  جنابت ہے  تو بال دھوؤ اور جلد کو صاف کرو۔ 
حدیث ۶  :
نیز ابو داؤد نے  حضرت علی رضی اللہ تعالیٰ عنہ سے  روایت کی ، رسول اللہ ﷺ فرماتے  ہیں ۔ ج و شخص غسل جنابت میں  ایک بال کی جگہ بے  دھوئے  چھوڑ دے  گا اس کے  ساتھ آگ سے  ایسا ایسا کیا جائے  گا (یعنی عذاب دیا جائے  گا) حضرت علی رضی اللہ تعالیٰ عنہ فرماتے  ہیں  اسی وجہ سے  میں  نے  اپنے  سر کے  ساتھ دشمنی کر لی۔ تین بار یہی فرمایا (یعنی سر کے  بال منڈوا ڈالے  کہ بالوں  کی وجہ سے  کوئی جگہ نہ رہ جائے )۔ 
حدیث ۷  :
اصحاب سنن اربعہ نے  اُمّ المومنین عائشہ صدیقہ رضی اللہ تعالیٰ عنہا سے  روایت کی۔ فرماتی ہیں  کہ نبی ﷺ غسل کے  بعد وضو نہیں  فرماتے ۔ 
حدیث ۸  :
ابو داؤد نے  حضرت یَعلی رضی اللہ تعالیٰ عنہ سے  روایت کی کہ رسول اللہ ﷺ نے  ایک شخص کو میدان میں  نہاتے  ملاحظہ فرمایا پھر منبر پر تشریف لے  جا کر حمد الٰہی و ثنا کے  بعد فرمایا۔ اللہ تعالیٰ حیا فرمانے  والا اور پردہ  پوش ہے  حیا اور پردہ کرنے  والے  کو دوست رکھتا ہے  ، جب بھی تم میں  کوئی نہائے  تو اسے  پردہ کرنا لازم ہے ۔ 
حدیث ۹  :
متعدد کتابوں  میں  بکثرت صحابہ کرام رضی اللہ تعالیٰ عنہ سے  مروی،  حضور ﷺ فرماتے  ہیں  جو اللہ اور پچھلے  دن (قیامت) پر ایمان  لایا حمام میں  بغیر تہبند کے  نہ جائے  اور جو اللہ اور پچھلے  دن پر ایمان لایا اپنی بی بی کو حمام میں  نہ بھیجے ۔ 
حدیث ۱۰ :
ام المومنین صدیقہ رضی اللہ تعالیٰ عنہا نے  حمام میں  جانے  کا سوال کیا۔ فرمایا، عورتوں  کے  لئے  حمام میں  خیر نہیں  عرض کی تہبند باندھ کر جاتی ہیں  فرمایا اگرچہ تہبند اور کُرتے  اور اوڑھنی کے  ساتھ جائیں ۔ 
حدیث ۱۱ :
صحیح بخاری و مسلم میں  روایت ہے  کہ ام المومنین ام سلمہ رضی اللہ تعالیٰ عنہا فرماتی ہیں  کہ ام سلیم رضی اللہ تعالیٰ عنہا نے  عرض کی یا رسول اللہ ﷺ اللہ تعالیٰ حق بیان کرنے  سے  حیا نہیں  فرماتا تو کیا جب عورت کو احتلام ہوتو اس پر نہانا ہے  فرمایا ہاں  جب کہ پانی (منی) دیکھے  ام سلمہ رضی اللہ تعالیٰ عنہا نے  منہ ڈھانک لیا اور عرض کی یا رسول اللہ کیا عورت کو احتلام ہوتا ہے  فرمایا ہاں  ایسا نہ ہو تو کسی وجہ سے  بچہ ماں  کیھ مشابہ ہوتا ہے ۔ 
فائدہ  ؛
امہات المومنین کو اللہ عزّوجل نے  حاضری خدمت سے  پیشتربھی احتلام سے  محفوظ رکھا تھا اس لئے  کہ احتلام میں  شیطان کی مداخلت ہے  اوسر شیطانی مداخلتوں  سے  ازواجِ مطہرات پاک ہیں  اسی لئے  ان کو حضرات اُمّ سلیم کے  اس سوال کا تعجب ہوا۔ 
حدیث ۱۲ :
ابو داؤد ترمذی عائشہ رضی اللہ تعالیٰ عنہا سے  راوی کہ رسول اللہ ﷺ سے  سوال ہو ا کہ مرد تری پائے  اور احتلام یا نہ ہو فرمایا غسل کرے  اور اس شخص کے  بائے  میں  سوال ہوا کہ خواب کا یقین ہے  اور تری (اثر) نہیں  پاتا  فرمایا اس پر غسل نہیں ۔ ام سلیم نئے  عرض کی عورت اس کو دیکھے  تو اس پر غسل ہے ۔ فرمایا ہاں  عورتیں  مردوں  کی مثل ہیں ۔ 
 حدیث ۱۳ :
ترمذی میں  انہیں  سے  مروی کہ رسول اللہ ﷺ فرماتے  ہیں  جب مرد کے  ختنہ کی جگہ (حشفہ) عورت کے  مقام میں  غائب ہو جائے  غسل واجب ہو جائے  گا۔ 
حدیث ۱۴ :
صحیح بخاری و مسلم میں  عبد اللہ بن عمر رضی اللہ تعالیٰ عنہما سے  مردی کہ حضرت عمر رضی اللہ تعالیٰ عنہ نے  رسول اللہ ﷺ سے  عرض کی کہ ان کو رات میں  نہانے  کی ضرورت ہو جاتی ہے ۔ فرمایا،  وضو کر لو اور عضو تناسل کو دھولو پھر سو رہو۔ 
حدیث ۱۵ :
صحیینمیں  عائشہ رضی اللہ تعالیٰ عنہا سے  مروی ، فرماتی ہیں ، نبی ﷺ جب جنب ہوتے  اور کھانے  اور سونے  کا ارادہ فرماتے  تو نماز کا سا وضو فرماتے ۔ 
حدیث  ۱۶ :
مسلم میں  ابو سعید خدری رضی اللہ تعالیٰ عنہ سے  مردی ، رسول اللہ ﷺ فرماتے  ہیں  جب تم میں  کوئی اپنی بی بی کے  پاس جا کر دوبارہ جانا چاہے  تو وضو کرلے ۔ 
حدیث ۱۷ :
ترمذی ابن عمر رضی اللہ تعالیٰ عنہما سے  راوی کہ رسول اللہ ﷺ نے  فرمایا کہ حیض والی اور جنب قرآن سے  کچھ نہ پڑھیں ۔ 
حدیث ۱۸ :
ابو داؤد نے  ام المومنین رضی اللہ تعالیٰ عنہا سے  روایت کی رسول اللہ ﷺ فرماتے  ہیں  کہ ان گھروں  کا رُخ مسجد سے  پھیر دہ کہ میں  مسجد کو حائض اور جنب کے  لئے  حلال نہیں  کرتا۔ 
حدیث ۱۹ :
ابو داؤد نے  حضرت علی رضی اللہ تعالیٰ عنہ سے  روایت کی ، رسول اللہ ﷺ فرماتے  ہیں  کہ ملائکہ اس گھر میں  نہیں  جاتے  جس گھرمیں  تصویر اور کُتّا اور جنب ہو۔ 
حدیث ۲۰ :
ابو داؤد عمار بن یاسر رضی اللہ تعالیٰ عنہما سے  راوی ، رسول اللہ ﷺ نے  فرمایا ، تین شخصوں  سے  قریب نہیں  ہوتے :



۱)
کافر کا مردہ اور



۲)
خلوق میں  لتھڑا ہوا اور



۳)
جنب مگر یہ کہ وضو کرلے ۔ 
حدیث ۲۱ :
امام مالک نے  روایت کی کہ رسول اللہ ﷺ نے  جو خط عمر بن حزم کو لکھا تھا اس میں  یہ تھا کہ قرآن نہ چھوئے  مگر پاک شخص۔ 
حدیث ۲۲ :
امام و بخاری و امام مسلم نے  ابن عمر رضی اللہ تعالیٰ عنہما سے  روایت کی ، رسول اللہ ﷺ نے  فرمایا جو جمعہ کو آئے  اسے  چاہیے  کہ نہالے ۔ 
ساتواں  بیان :           غسل کے  مسائل 



  غسل کے  فرض ہونے  کے  اسباب بعد میں  لکھے  جائیں  گے  پہلے  غسل کی حقیقت بیان کی جاتی ہے ۔  غسل کے  تین جز ہیں  اگر ان میں  ایک بھی کمی ہوئی غسل نہ ہو گا ، چاہے  یوں کہو کہ غسل میں  تین فرض ہیں ۔ 
 

(۱)

 کُلّی کہ منہ کے  ہر پرزے  گوشت ہونٹ سے  حلق کی جڑ تک ہر جگہ پانی بہہ جائے ۔ اکثر لوگ یہ جانتے  ہیں کہ تھوڑا سا پانی منہ میں  لے  کر اُگل دینے  کو کُلّی کہتے  ہیں  اگرچہ زبان کی جڑ اور حلق کے  کنارے  تک نہ پہنچے  یوں  غسل نہ ہو گا نہ اس طرح نہانے  کے  بعد نماز جائز بلکہ فرض ہے  کہ داڑھوں  کے  پیچھے  گالوں  کی تہہ میں  دانتوں  کی جڑ اور کھڑکیوں  میں  زبان کی ہر کروٹ میں  حلق کے  کنارے  تک پانی بہے ۔ 




مسئلہ ۱  :
دانتوں  کی جڑوں  یا کھڑکیوں  میں  کوئی ایسی چیز جو بہنے  سیھ روکے  جمی ہو تو اس کا چھڑانا ضروری ہے  اور گر چھڑانے  میں  ضرر اور حرج نہ ہو جیسے  چھالیا کے  دانے  گوشت کے  ریشے  اگر چھڑانے  میں  ضرر اور حرج ہو جیسے  بہت پان کھانے  سے  دانتوں  کی جڑوں  میں  چونا جم جاتا ہے  یا عورتوں  کے  دانتوں  میں  مسی کی ریخیں  کہ ان کے  چھیلنے  میں  دانتوں  یا مسوڑھوں  کی مضرّت کا اندیشہ ہے  تو معاف ہے ۔ (عالمگیری ج ۱ص ۱۳)۔ 
مسئلہ ۲  : 
یونہی ہلتا ہوا دانت تار  سے  یا اکھڑا ہوا دانت کسی مصالحے  وغیرہ سے  جمایا گیا اور پانی تار یا مسالے  کے  نیچے  نہ پہنچے  تو معاف ہے  یا کھانے  یا پان کے  ریزے  دانتوں  میں  رہ گئے  کہ اس کی نگہداشت میں  حرج ہے ۔ ہاں  بعد معلوم ہونے  کے  اس کو جدا کرنا اور دھونا ضروری ہے  جب کہ پانی پہنچنے  سے  مانع ہو۔ (عالمگیری ج ۱ص ۱۳)۔ 
(۲)

ناک میں  پانی ڈالنا یعنی دونوں  نتھنوں  کا جہاں  تک نرم جگہ ہے  دھلنا کہ پانی کو سونگھ کر اوپر چڑھائے  بال برابر جگہ بھی دھلنے  سے  رہ جائے  ورنہ غسل ہو گا۔ ناک کے  اندر رینٹھ سوکھ تھی ہے  تو اس کا چھڑانا فرض ہے ۔ نیز ناک کے  بالوں  کا دھونا بھی فرض ہے ۔ 
مسئلہ ۳  :
بلاق کا سوراخ اگر بند ہو تو اس میں  پانی پہنچانا ضروری ہے  پھر اگر تنگ ہے  تو حرکت دینا ضروری ہے  ورنہ نہیں ۔ 
(۳)

تمام ظاہر بدن یعنی سر کے  بالوں  سے  پاؤں  کے  تلوؤں  تک جسم کے  ہر پُرزے  ہیں  اور سمھتے  ہیں  کہ غسل ہو گیا حالانکہ بعض ایسے  ہیں  کہ جب تک ان کی خاص طور پر احتیاط نہ کی جائے  نہیں  دھلیں  گے  اور غسل نہ ہوگا ان کو یہاں  بھی لحاظ ضروری ہے  اور ان کے  علاوہ خاص غسل کی ضروریات یہ ہیں ۔ سر کے  بال گندھے  نہ ہوں  تو ہر بال پر جڑ سے  نوک تک پانی بہنا اور گندھے  ہرئے  ہوں  تو مرد پر فرض ہے  کہ ان کو کھول کر جڑ سے  نوک تک پانی بہائے  اورعورت پر صرف جڑ تر کرنا ضروری ہے ۔ ہاں  اگر چوٹی اتنی سخت گندھی ہو کہ بے  کھولے  جڑین تر نہ ہوں  گی تو کھولنا ضروری ہے ۔ کانوں میں  بالی وغیرہ زیوروں  کے  سوراخ کا بھی وہی حکم ہے  جو ناک میں  نتھ کے  سوراخ کا حکم وضو کے  بینا میں  ہوا۔ بھوؤوں  اورمونچھوں  اور داڑھی کے  بال کا جڑ سے  نوک تک اور ان کے  نیچے  کھال کا دھلنا۔ کان کا ہر پرزہ اور اس کے  سوراخ کا منہ کا کانوں  کے  پیچھے  کے  بال ہٹا کر پانی بہائے ۔  ٹھوری اور گلے  کا جوڑ کہ بے  منہ اٹھائے  نہ دھلے  گا۔ بغلیں  بے  ہاتھ اٹھائے  نہ دھلیں  گی۔ بازو کا ہر پہلو پیٹھ کا ہرذرہ پیٹ بلٹیں  اٹھا کر دھوئیں  ناف کو انگلی ڈال کر دھوئیں  جب کہ پانی بہنے  میں  شک ہو۔ جسم کا ہر ونگٹا جڑ سے  نوک تک ران اور پیڑو کا جوڑ ران اور پنڈلی کا جوڑ جب بیٹھ کر نہائیں  دونوں  سریں  کے  ملنے  کی جگہ خصوصاً جب کھڑے  ہر کر نہائیں ۔ رانوں  کی گولائی پنڈلیوں  کی کروٹیں  ذکر و انثیین کے  ملنے  کی سطحیں  بے  جدا کئے  نہ دھلیں  گی۔ انثیین کی سطح زیریں  جوڑ تک انثیین کے  نیچے  کی جگہ جڑ تک جس کا ختنہ نو ہوا ہو اگر کھال چڑھ سکتی ہو تو چرھا کر دھوئے  اور کھال کے  اند پانی چڑھائے ۔ عورتوں  پر خاص یہ احتیاطیں  ضروری ہیں ۔ ڈھلکی پستان کو اٹھا کر دھونا۔ پستان و شکم کے  جوڑ کی تحریر و فرج خارک کا ہر گوشہ ہر ٹکڑا نیچے  اوپر خیال سے  دھویا جائے ۔ ہاں  فرجم یں  انگلی ڈال کر دھونا واجب نہیں  مستحب ہے ۔ یونہی اگر حیض و نفاس سے  فارغ ہو کر غسل کرتی ہے  تو ایک پرانے  کپڑے  سے  فرج داخل کے  اندر سے  خون کا اثر صاف کر لیں ا مستحب ہے ۔ ماتھے  پر افشاں  چنی ہو تو چھڑانا ضروری ہے ۔ 
مسئلہ ۴  :
بال میں  گرہ پڑ جائے  تو گرہ کھول کر اس پر پانی بہانا ضروری نہیں ۔ 
مسئلہ۵  :
کسی زخم پر پٹی وغیرہ بندھی ہو کہ اس کے  کھولنے  میں  ضرر یا حرج ہو یا کسی جگہ مرض یا درد سے  سبب پانی بہنا ضرر کرے  گا تو اس پوچے  عضو کو مسح کریں  اور نہ ہو دکے  تو پٹی پر مسح مافی ہے  اور پٹی موضع حاجت سے  زیادہ نہ رکھی جائے  ورنہ مسح کافی نہ ہوگا اور اگر پٹی موضع حاجت ہی پر بندھی ہے  مثلاً بازو پر ایک طرف زخم ہے  اور پٹی باندھنے  کے  لئے  بازو کی اتگنی ساری گولائی پر ہونا اس کا ضرور ہے  تو اس کے  نیچے  بدک کا وہ حصہ بھی آجائے  گا جسے  پانی ضرر نہیں  کرتا تو اگر کھولنا ممکن ہو کھول کر اس حصہ کا دھونا فرض ہے  اور اگر ناممکن ہے  اگرچہ یونہی کھول کر پھر ویسی نہ باندھ سکے  گا اور اس میں  ضرر کا اندیشہ ہے  تو ساری پٹی پر مسح کرلے  گافی ہے ۔ بدن کا وہ اچھا حصہ بھی دھونے  سے  معاف ہو جائے  گا۔ 
مسئلہ ۶  :
  زکام یا آشوبِ چشم وغیرہ ہو اور یہ گمان صحیح ہو کہ سر سے  نہانے  میں  مرض میں  زیادتی یا اور مرض پیدا ہو جائیں گے  تو کُلّی کرلے  ناک میں  پانی ڈالے  اور اگر گردن سے  نہالے  اور سر کے  ہر ذرّہ پر بھیگا ہاتھ پھرے ، غسل ہو جائے  گا بعدصحت سر دھو ڈالے  باقی غسل کے  اعادہ کی حاجت نہیں ۔ (عالمگیری ج ۱ص ۱۳)۔ 
مسئلہ ۷  :
پکانے  والے  کے  ناخن میں  آٹا، لکھنے  والے  کے  ناخن وغیرہ پر سیاہی کا جرم، عام لوگوں  کے  لئے  مکّھی مچھر کی بیٹ اگر لگی ہو تو غسل ہو جائیگا۔ ہاں  بعد معلوم ہونے  کے  جدا کرنا اور اس جگہ دھونا ضروری ہے  پہلے  جو نماز پڑھی ہو گئی۔ 
غسل کی سنتیں  :

(۱)

غسل کی نیت کر کے  پہلے 
(۲)

دونوں  ہاتھ گٹوں  تک تین مرتبہ دھوئے  پھر

(۳)

استنجے  کی جگہ دھوئے ۔ خواہ نجاست ہو یا نہ ہو پھر

(۴)

بدن پر جہاں  نجاست ہو اس کو دور کرے  پھر

(۵)

نماز کا سا وضو  کرے  مگر پاؤں  نہ دھوئے  اگر چوکی یا تختے  پر نہائے  تو پاؤں  بھی دھولے  پھر

(۶)

بدن پر تیل کی طرح پانی چپڑ لے  خصوصا ً جاڑے  میں  پھر

(۷)

تین مرتبہ داہنے  مونڈے  پر پانی بہائے  پھر

(۸)

بائیں  مونڈھے  پر تین مرتبہ پھر

(۹)

سر پر اور تمام بدن پر تین بار پھر

(۱۰)

جائے  غسل سے  الگ ہو کر وضو کرنے  میں  پاؤں  نہیں  دھوئے  تھے  تو اب دھولے  اور

(۱۱)

نہانے  میں  قبلہ رُخ نہ ہو اور

(۱۲)

تمام بدن پر ہاتھ پھیرے  او

(۱۳)

اور ملے 
اور

(۱۴)

ایسی جگہ نہائے  کہ کوئی نہ دیکھے  اور اگر یہ نہ ہو سکے  تو تو ناف سے  گھٹنے  گک کے  اعضا کا ستر تو ضروری ہے  اگر اتنا بھی ممکن نہ ہو تو تیمم کر لے  مگر یہ احتمال بہت بعید ہے  اور 

 (۱۵)

کسی قسم کا کلام نہ کرے  نہ کوئی دعا پڑھے 
(۱۶)

بعد نہانے  کے  رومال سے  بدن پونچھ ڈالے  تو حرج نہیں ۔ (عالمگیری ج ۱ص ۱۴)۔ 
مسئلہ ۸  :
اگر غسل خانہ کی چھت نہ ہو یا ننگے  بدن نہائے  بشرطیکہ موضع احتیاط ہو تو کوئی حرج نہیں ۔ ہاں  عورتوں  کو بہت زیادہ احتیاط کی ضرورت ہے  اور 

(۱۷)

عورتوں  کو بیٹھ کر نہانا بہتر ہے  

(۱۸)

نہانے  کے  فوراً کپڑے  پہن لے  اور وضو سنن و مستحبات غسل کے  لئے  سنن و مستحبات ہیں  اگر ستر کھلا ہو تو قبلہ کو منہ کرنا نہ چاہئے  اور تہبند باندھے  تو حرج نہیں ۔ 
مسئلہ ۹  :
اگر بہتے  پانی مثلاً دریا یا نہر میں  نہایا تو تھوڑی دیر اس میں  رکنے  سے  تین باد دھونے  اور ترتیب اور وضو یہ سب سنتیں  ادا ہو گئیں  اس کی بھی ضرورت نہیں کہ اعضاء کو تین بار حرکت دے  اور تالاب وغیرہ ٹھہرے  پانی میں  نہایا تو اعضاء کو تین بار حرکت دینے  یا جگہ بدلنے  سے  تثلیث یعنی تین بار دھونے  کی سنت ادا ہو جائے  گی۔ مینہ میں  کھڑا ہو گیا تو یہ بہے  پانی میں  کھڑے  ہونے  کے  حکم میں  ہے ۔ بہتے  پانی میں  وضو کیا تو وہی تھوڑی دیر اس وضو کو رہنے  دینا اور ٹھرے  پانی میں  حرکت دینا تین بار دھونے  کے  قائم مقام ہے ۔ 









مسئلہ ۱۰ :
سب کے  لئے  غسل یا وضو میں  پانی کی ایک مقدار معین نہیں  جس طرح عوام میں  مشہور ہے  محض باطل ہے  ایک لمبا چوڑا ،دوسرا دبل پتلا۔ ایک کے  تمام اعضا پر بال، دوسرے  کا بدن صاف، ایک گھنی داڑھی والا، دوسرا بے  ریش ، ایک کے  سر پر بڑے  بڑے  بال، دوسرے  کا سر منڈا، وعلی ہٰذا القیاس سب کے  لئے  ایک مقدار کیسے  ممکن ہے ۔ 
مسئلہ ۱۱ :
عورت کو حمام میں  جانا مکروہ ہے  اور مرد جا سکتا ہے  مگر ستر کا لحاظ ضروری ہے ۔ لوگوں  کے  سامنے  ستر کھول کر نہانا حرام ہے ۔ 
مسئلہ ۱۲ :
بغیر ضرورت صبح تڑکے  کے  حمام کو نہ جائے  کہ ایک مخفی امر لوگوں  پا ظاہر کرنا ہے ۔ (درمختار ج ۱ص ۱۴۱ عب)

آٹھواں  بیان :    غسل کن چیزوں  سے  فرض ہوتا ہے 



(۱)

منی کا اپنی جگہ سے  شہوت کے  ساتھ جدا ہوکر عضو سے  نکلنا سبب فرضیت غسل ہے ۔ (درمختار و شامی ج ۱ص ۱۴۸)۔ 
مسئلہ ۱۳ :
اگر شہوت کے  ساتھ اپنی جگہ سے  جدا نہ ہوئی بلکہ بوجھ اٹھانے  یا بلندی سے  گرنے  کے  سبب نکلی تو غسل واجب نہیں ۔ (شامی ج ۱ص ۱۴۸)۔ 
مسئلہ ۱۴ :
اگر اپنے  ظرف سے  شہوت کے  ساتھ جدا ہوئی مگر اس شخص نے  اپنے  آلہ کو زور سے  پکڑلیا کہ باہر نہ ہو سکی پھر جب شہوت جاتی رہی چھوڑدیا اب منی باہر ہوئی تو اگرچہ باہر نکلنا شہوت سے  نہ ہوا مگر چونکہ اپنی جگہ سے  شہوت کے  ساتھ جدا ہوئی لہٰذا غسل واجب ہوا اسی پر عمل ہے ۔ (عالمگیری ج ۱ص ۱۴)

مسئلہ ۱۵  :
اگر منی کچھ نگلی اور قبل پیشاب کرنے  یا سونے  یا چالیس قدم چلنے  کے  نہا لیا اور نماز پڑھ لی اب بقیہ منی خارج ہوئی تو غسل کرے  کہ یہ اس منی کا حصہ ہے  جو اپنے  محل سے  شہوت کے  ساتھ جدا ہوئی تھی اور پہلے  جو نماز پڑھی تھی ہو گئی اس کے  اعادہ کی حاجت نہیں  اور اگر چالیس قدم چلنے  یا پیشاب کرنے  یا سونے  کے  بعد غسل کیا پھر منی بلا شہوت نکلی تو غسل ضروری نہیں  اور یہ پہلی کابقیہ نہیں  کہی جائے  گی۔ (عالمگیری ج ۱ص ۱۴)۔ 
مسئلہ ۱۶  :
اگر منی پتلی پڑ گئی کہ پیشاب کے  وقت یا ویسے  ہی کچھ قطرے  بلا شہوت نکل آئیں  تو غسل وانب نہیں  البتہ وضو ٹوٹ جائے  گا۔ (عالمگیری ج ۱ص ۱۴)

(۲)

احتلام یعنی سوتے  سے  اٹھا اور بدن یا کپڑے  پر تری پائی اور اس تری کے  منی یا مذی ہونے  کا یقین یا احتمال ہو تو غسل واجب ہے  اگرچہ خواب یاد نہ ہو اور اگریقین ہے  کہ یہ نہ منی ہے  نہ مذی بلکہ پسینہ یا پیشاب یا ودی یا کچھ اورہے  تو اگرچہ احتلام یاد ہو اور لذّتِ انزال خیال میں  ہو غسل واجب نہیں  اور اگر منہ نہ ہونے  پر یقین کرتا ہے  اور مذی کا شک ہے  تو اگر  خواب مین احتلام ہونا یاد نہیں  تو غسل نہیں  ورنہ ہے ۔ (عالمگیری ج ۱ص ۱۵)۔ 
مسئلہ ۱۷  :
اگر احتلام یا ہے  مگر اس کا کوئی اثر کپڑے  وغیرہ پر نہیں  غسل واجب نہیں ۔ (عالمگیری ج ۱ص ۱۵)۔ 
مسئلہ ۱۸  :
اگر سونے  سے  پہلے  شہوت تھی آلہ قائم تھا اب جاگا اور اس کا اثر پایا اور مذی ہونا غالب گمان ہے  اور احتلام یا نہیں  تو غسل واجب نہیں  جب تک اس کے  کنی ہونے  کا ظن غالب نہ ہو اور اگرسونے  سے  پہلے  شہوت ہی نہ تھی مگر سونے  سے  قبل دب چکی تھی اور جو خارج ہوا تھا صاف کر چکا تھا تو منی کے  ظن غالب کی ضرورت نہیں  بلکہ محض احتمال منی سے  غسل واجب ہو جائے  گا۔ یہ مسئلہ کثیر الوقوع ہے  اور لوگ اسے  سے  غافل ہیں ۔ اس کا خیال ضرور چاہئے ۔ (درمختار و شامی ج ۱ص ۱۵۲، عالمگیری ج ۱ص ۱۵)۔ 
مسئلہ ۱۹  :
بیماری وغیرہ سے  آیا یا نشہ میں  بیہوش ہوا۔ ہوش آنے  کے  بعد کپڑے  یا بند پر مذی ملی تو وضو واجب ہو جائے  گا غسل نہیں  اور سونے  کے  بعد ایسا دیکھے  تو غسل واجب مگر اسی شرط پر کہ سونے  سے  پہلے  شہوت نہ تھی۔ (عالمگیری ج ۱ص ۱۵)۔ 
مسئلہ ۲۰  :
کسی کو خواب ہوا اور منی باہر نکلی تھی کہ آنکھ کُھل گئی اور آلہ کو پکڑ لیا کہ منی باہر نہ ہو پھر جب تندی جاتی رہی چھوڑ دیا اب نکلی تو غسل واجب ہو گیا۔ 
مسئلہ ۲۱  :
نماز میں  شہوت تھی اور منی اترتی ہوئی معلوم ہوئی مگر ابھی باہر نہ نکلی تھی کہ نماز پوری کرلی اب خارج ہوئی غسل واجب ہو گا مگر نماز ہو گئی۔ (ہندیہ ج ۱ص ۱۵)۔ 
مسئلہ ۲۲  :
کھڑے  یا بیٹھے  یا چلتے  ہوئے  سو گیا آنکھ کھلی تو مذی پائی ، غسل واجب ہے ۔ (ہندیہ ج ۱ص ۱۵)۔ 
مسئلہ ۲۳  :
رات کو احتلام ہوا جاگا تو کوئی اثر نہ پایا وضو کے  نماز پڑھ لی اب اس کے  بعد منی نکلی غسل اب واجب ہوا اور وہ نماز ہو گئی۔ (عالمگیری ج ۱ص ۱۵)۔ 
مسئلہ ۲۴  :
عورت کو خواب ہوا تو جب تک منی فرج داخل سے  نہ نکلے  غسل واجب نہیں ۔ (عالمگیری ج ۱ص ۱۵)۔ 
مسئلہ ۲۵  :
مرد عورت کایک چارپائی پر سوئے  بعد بیداری بستر پر منی پائی گئی اور ان میں  ہر ایک احتلام کا منکرہے ۔ احتیاط یہ ہے  بہرحال دونوں  غسل کریں  اور یہی صحیح ہے ۔ (عالمگیری ج ۱ص ۱۵، درمختار و شامی ج ۱ص ۱۵۲)۔ 
مسئلہ ۲۶  :
لڑکے  کا بلوغ اور احتلام کے  ساتھ ہوا س پر غسل واجب ہے ۔ (ہندیہ ج ۱ص ۱۶)۔ 
(۳)

حشفہ یعنی سر ذکر کا عورت کے  آگے  یا پیچھے  یا مرد کے  پیچھے  داخل ہونا دونوں  پر غسل واجب کر تا ہے  شہوت کے  ساتھ ہو یا بغیر شہوت انزال ہو یا نہ ہو بشرطیکہ دونوں  مکلّف ہوں  اور اگر ایک بالغ ہے  تو اس پر بالغ کا فرض ہے  اور نابالغ پر اگرچہ غسل فرض نہیں  مگر غسل کا حکم دیا جائے  گا۔ (عالمگیری ج ۱ص ۱۵)۔ 
مسئلہ ۲۷  :
اگر حشفہ کاٹ ڈالا ہے  تو باقی عضو تناسل میں  کا اگر حشفہ کی قدر داخل ہو گیا جب بھی وہی حکم ہے  جو حشفہ میں  داخل ہونے  کا ہے ۔ (عالمگیری ج ۱ص ۱۵)۔ 
مسئلہ ۲۸  :
اگرچہ چوپایہ یا مردہ ایسی چھوٹی لڑکی ہے  جس کی مثل سے  صحبت نہ کی جا  سکتی ہو وطی کی تو جب تک انزال نہ ہو غسل واجب نہیں  ۔ (درمختار ج ۱ص ۱۵۴، عالمگیری ج ۱ص ۱۵)۔ 
مسئلہ ۲۹  :
عورت کی ران میں  جماع کیا اور انزال کے  بعد منی فرج میں  گئی یا کنواری سے  جماع کیا اور انزال بھی ہو گیا مگر بکارت زائل یہ ہوئی تو عورت پر غسل واجب نہیں ۔ ہاں  اگر عورت کے  حمل رہ جائے  تو اب غسل واجب ہونے  کا حکم دیا جائے  گا اور عقت مجامعت سے  جب تک غسل نہیں  کیا ہے  تمام نمازوں  کا اعادہ کرے ۔ (درمختار ج ۱ص ۱۵۴، عالمگیری ج ۱ص ۱۵)۔ 
مسئلہ ۳۰  :
عورت نے  اپنی فرج میں  انگلی یا جانور یا مردے  کا ذکر یا کوئی چیز یا ربڑ یا مٹی وغیرہ کی مثل ذکر کے  بنا کر داخل کی تو جب تک انزال نہ ہو غسل واجب نہیں ۔ اگر جن آدمی کی شکل بن کر آیا اور عورت سے  جماع کیا تو حشفہ کے  غائب ہونے  ہی سے  غسل واجب ہو گیا۔ آدمی کی شکل نہ نہ ہو تو جب تک  عورت کو انزال نہ ہو غسل واجب نہیں ۔ یونہی اگر مرد نے  پری سے  جماع کیا اور وہ اس وقت انسانی شکل میں  نہیں  بغیر انزال وجوب غسل نہ ہو گا اور شکل انسنی میں  ہے  تو  صرف غیبت حشفہ سے  واجب ہو جائے  گا۔ (درمختار ج ۱ص ۵۳)۔ 
مسئلہ ۳۱  :
غسل جماع کے  بعد عورت کے  بدن سے  مرد کی بقیہ منی نکلی تو اس سے  غسل واجب نہ ہو گا البتہ وضو جاتا رہے  گا۔ (عالمگیری ج ۱ص ۱۴)۔ 
فائدہ  :
ان تینوں  وجوہ سے  جس پر نہانا فرض ہو اس کو جنب اور ان اسباب کو جنابت کہتے  ہیں ۔ 
(۴)

حیض سے  فارغ ہونا۔ 
(۵)

نفاس کا ختم ہونا۔ 
مسئلہ ۳۲  :
بچہ پیدا ہوا اور خون بالکل نہ آیا تو صحیح ہے  کہ غسل واجب ہے ۔ (شامی ج ۱ص ۱۵۵، ہندیہ ج ۱ص ۱۶) حیض و نفاس کی کافی تفصیل انشاء اللہ الجلیل حیض کے  بیان میں  آئے  گی۔ 
مسئلہ ۳۳  :
کافر مرد یا عورت جنب ہے  یا حیض و نفاس والی کافرہ اب عورت اب مسلمان ہوئی اگرچہ اسلام سے  پہلے  حیض و نفاس سے  فراغت ہو چکی صحیح یہ ہے  کہ ان پر غسل واجب ہے ۔ ہاں  اگر اسلام لانے  سے  پہلے  غسل کر چکے  ہوں  یا کسی طرح تمام بدن پر پانی بہہ گیا ہو تو صرف ناک میں  نرم بانسے  تک پانی چڑھانا کافی ہو گا کہ یہی وہ چیز ہے  جو کفار سے  ادا نہیں  ہوتی۔ پانی کے  بڑے  بڑے  گھونٹ پینے  سے  کُلّی کا فرض ادا ہو جاتا ہے  اور اگر یہ بھی باقی رہ گیا تو اسے  بھی بجالائیں  غرض جتنے  بھی اعضاء کا دھلنا غسل میں  فرض ہے ۔ جماع وغیرہ اسباب کے  بعد اگر وہ سب بحالبِ کفر ہی دھل چکے  تھا تو بعد اسلام اعادہ ضرور نہیں  ورنہ جتنا حصہ باقی ہوا اتنے  کا دھولینا فرض ہے  اور مستحب تو یہ ہے  کہ بعد اسلام پورا غسل کرے ۔ 
مسئلہ ۳۴  :
مسلمان میت کو نہلانا مسلمانوں  پر فرض کفایہ ہے  اگر ایک نے  نہلا دیا سب کے  سر سے  اُتر گیا اور اگر کسی نے  نہیں  نہلایا سب گنہگار ہوں  گے ۔ (درمختار و شامی ج ۱ص ۱۵۵)۔ 
مسئلہ ۳۵  :
پانی میں  مسلمان کا مردہ ملا اس کا بھی نہلانا فرض ہے  پھر اگر نکالنے  والے  نے  غسل کے  ارادے  سے  نکالتے  وقت اس کو غوطہ دے  دیا غسل ہو گیا ورنہ اب نہلائیں ۔ 
مسئلہ ۳۶  :
جمہ، عید، بقرعید، عرفہ کے  دن اور احرام باندھتے  وقت نہانا سنت ہے  اور وقوف عرفات و وقوف مزدلفہ و حاضری حرم و حاضری سرکار اعظم و طوافِ دوخول ، منیٰ اور جمروں  پر کنکریاں  مارنے  کے  لئے  تینوں  اور شب برات اور  شب قدر اور عرفہ کی رات اور مجلس میلاد شریف اور دیگر مجالس خیر کی حاضری کے  لئے  اور مردہ نہلانے  کے  بعد اور مجنون کی جنون جانے  کے  بعد اور غشی سے  افاقہ کے  بعد اور نشہ جاتے  رہنے  کے  بعد اور گناہ سے  توبہ کرنے  اور نیا کپڑا پہننے  کے  لئے  اور سفر سے  آنے  والے  کے  لئے  استحاضہ کا خون بند ہونے  کے  بعد، نماز کسوف و خسوف و استسقا اور خوف و تاریکی اور سخت آندھی کے  لئے  اور بدن پر نجاست لگی اور یہ معلوم نہ ہوا کہ کس جگہ سے  ہے  ان سب کے  لئے  غسل مستحب ہے ۔ (درمختاروشامی ج ۱ص ۱۵۷،۱۵۸)۔ 
مسئلہ ۳۷  :
حج کرنے  والے  پر دسویں  ذی الحجہ کو پانچ غسل ہیں  :۔ 


(۱)
وقوف مزدلفہ



(۲)
و خول



(۳)
منیٰ جمرہ پر کنکریاں  مارنا۔ 


(۴)
وخول مکّہ



(۵)
طواف جب کہ یہ تین پچھلی باتیں  بھی دسویں  ہی کو کرے  اور جمعہ 

کا دن ہے  تو غسل بھی یونہی اگر عرفہ یا عید جمعہ کے  دن پڑھے  تو 

یہاں  والوں  پر دو غسل ہوں  گے ۔ (شامی ج ۱ص ۱۵۷)۔ 
مسئلہ ۳۸  :
جس پر چند غسل ہوں  سب کی نیت سے  ایک غسل کرلیا سب ادا ہوگئے  اور سب کا ثواب ملے  گا۔ (درمختار و شامی ج ۱ص ۱۵۷)۔ 
مسئلہ۳۹  :
عورت جنب ہوئی اور ابھی غسل نہیں  کیا تھا کہ حیض شروع ہو گیا تو چاہیے  کہ اب نہالے  یا بعد حیض ختم ہونے  کے ۔ 
مسئلہ ۴۰  :
جنب نے  جمعہ یا عید کے  دن غسل جنابت کیا اور جمہ یا عید وغیرہ کی نیت بھی کرلی سب ادا ہو گئے  اگر اُسی غسل سے  جمعہ اور عید کی نماز ادا کرے ۔ 
مسئلہ ۴۱  :
عورت کو نہانے  یا وضو کے  لئے  پانی مول لینا پڑے  تو اس کی قیمت شوہر کے  ذمے  ہے  بشرطیکہ غسل و وضو واجب 
ہوں  یا بدن سے  میل دور کرنے  کے  لئے  نہائے ۔ (درمختار و شامی ج ۱ص ۱۵۸)۔ 
مسئلہ ۴۲  :
جس پر غسل وجب ہے  اسے  چاہئے  کہ نہانے  میں  تاخیر نہ کرے ۔ حدیث میں  ہے  جس گھر مین جنب ہو اس میں  رحمت کے  فرشتے  نہیں  آتے  اور اگر اتنی دیر کر چکا کہ نماز کا آخر وقت آگیا تو اب فوراً نہانا فرض ہے  اب تاخیر کرے  گا گناہگار ہو گا اور کھانا کھانا یا عورت سے  جماع کرنا چاہتا ہے  تو وضو کرلے  یا ہاتھ منہ دھولے  کلی کرلے  اور اگر ویسے  ہی کھا پی لیا تو گناہ نہیں  مگر مکروہ ہے  اور محتاجی لاتا ہے  اور بے  نہائے  یا بے  وضو کئے  جماع کر لیا تو بھی کچھ گناہ نہیں  مگرجس کو احتلام ہوا بے  نہائے  اس عورت کے  پاس جانا نہ چاہئیے ۔ (شامی ج ۱ص ۱۶۳)۔ 
مسئلہ ۴۳  :
رمضان میں  اگر جنب ہوا تو یہی بہتر ہے  کہ قبل طلوع فجر نہالے  کہ روزے  کا ہر حصہ ہی جنابت سے  خالی ہو اور اگر نہیں  نہایا تو بھی روزہ میں  کچھ نقصان نہیں  مگر مناسب یہ ہے  کہ غرغرہ اور ناک میں  جڑ تک پانی چڑھانا یہ دو کام طلوع فجر سے  پہلے  کر لے  کہ پھر روزے  میں  نہ ہو سکیں  گے  اور اگر نہانے  میں  اتنی تاخیر کی کہ دن نکل آیا اور نماز قضا کر دی تو یہ اور دِنوں  میں  بھی گناہ ہے  اور رمضان میں  زیادہ۔ 
مسئلہ ۴۴  :
جس کو نہانے  کی ضرورت ہو اس کو مسجد میں  جانا، طواف کرنا، قرآن مجید چھونا اگرچہ اس کا سادہ حاشیہ یا جلد یا چولی چُھوئے  یا بے  چُھوئے  دیکھ کر یا زبانی پڑھنا یا کسی آیت کا لکھنا یا آیت کا تعویز لکھنا یا ایسا تعویز چھونا یا ایسی انگوٹھی چھونا یا پہننا جیسے  مقطعات کی انگوٹھی حرام ہے ۔ 
مسئلہ ۴۵  :
اگر قران عطیم جزدان میں  ہو تو جزدان پر ہاتھ لگانے  میں  حرج نہیں  یونہی رومال وغیرہ کسی ایسے  کپڑے  سے  پکڑنا جو نہ اپنا تابع ہو نہ قرآن مجید کا تو جائز ہے ، کُرتے  کی آستین دوپٹے  کے  آنچل سے  یہاں  تک کہ چادر کا ایک کونا اس کے  مونڈھے  پر ہے  دوسرے  کونے  سے  چھُونا حرام ہے  کہ سب اس کے  تابع ہیں  جیسے  چولی قرآن مجید کے  تابع تھی۔ (شامی ج ۱ص ۱۶۱)۔ 
مسئلہ ۴۶  :
اگر قرآن کی آیت دُعا کی نیت سے  یا تبرّک کے  لئے  جیسے  بِسْمِ اللّٰہِ الَّرحْمٰنِ الرَّحِیْمِ یا ادائے  شکر کو یا چھینک کے  بعد اَلْحَمْدُ لِلّٰہِ رَبِّ الْعٰلَمِیْنَ  یا خبر ِ پریشان پر اِنَّا لِلّٰہِ وَاِنَّا اَلَیْہِ رَاجِعُوْنَ کہا کہ بہ نیت ثنا پوری سورہ فاتحہ یا آیۃ الکرسی یا سورہ حشر کی پچھلی تین آیتیں  ھُوَاللّٰہُ الَّذِیْ لآّ اِلٰہَ اِلَّا ھُوَ  سے  آخر تک پڑھیں  اور ان سب صورتوں  میں  قرآن کی نیت نہ ہو تو کچھ حرج نہیں  یونہی تینوں  قل بلا لفظ قل بہ نیت ثنا پڑھ سکتا ہے  اور لفظ قل کے  ساتھ نہیں  پڑھ سکتا اگرچہ بہ نیت ثنا ہی کو کہ اس صورت میں  ان کا قرآن ہونا متعین ہے ۔ نیت کو کچھ دخل نہیں ۔ 
مسئلہ ۴۷  :
بے  وضو قرآن مجید یا اس کی کسی آیت کو چھونا حرام ہے ۔ بے  چھوئے  زبانی 


دیکھ کر پڑھے  تو کوئی حرج نہیں ۔ 
مسئلہ ۴۸  : 
روپیہ پر آیت لکھی ہو تو ان سب کو (یعنی بے  وضو اور جنب اور حیض و نفاس والی کو) اس کا چھونا حرام ہے  ہاں  اگر تھیلی میں  ہو تھیلی اٹھانا جائز ہے ۔ یونہی جس برتن یا  گلاس پر سورہ یا آیت لکھی ہو تو اس کا چھونا بھی ان کو حرام ہے  اور اس کا استعمال سب کو مکروہ مگر جب کہ خاص بہ نیت شفا ہو۔ 
مسئلہ ۴۹  :
قرآن کا ترجمہ فارسی یا اردو یا کسی اور زبان میں  ہو اس کے  چھونے  اور پڑھنے  میں  قرآن مجید ہی کا سا حکم ہے ۔ 
مسئلہ ۵۰  :
قرآن مجید دیکھنے  میں  اب سب پر کچھ حرج نہیں  اگرچہ حروف پر نظر پڑے  اور الفاظ سمجھ میں  آئیں  اور خیال میں  پڑھتے  جائیں ۔ (درمختار ج ۱ص ۱۶۱)۔ 
مسئلہ ۵۱  :
ان سب کو فقہ و حدیث و تفسیر کی کتابوں  کا چھونا مکروہ ہے  اور اگر ان کو کسی کپڑے  سے  چُھوا اگرچہ اس کو پہنے  یا اوڑھے  ہوئے  ہو تو حرج نہیں  مگر موضع آیت پر ان کتابوں  میں  ہاتھ رکھنا حرام ہے ۔ (شامیص ۱۶۳)۔ 
مسئلہ ۵۲  :
ان سب کو تورات، انجیل، زبور کو چھونا مکروہ ہے ۔ 
مسئلہ ۵۳  :
درود شریف اور دعاؤں  کے  پڑھنے  میں  انہیں  حرج نہیں  مگر بہتر یہ ہے  کہ  وضو یا کُلی کرکے  پڑھیں ۔ 
مسئلہ ۵۴  :
ان سب کو اذان کا جواب دینا جائز ہے ۔ 
مسئلہ ۵۵  :
مصحف شریف اگر ایسا ہو جائے  کہ پڑھنے  کے  کام میں  نہ آئے  تو اسے  کفنا کر لحد کھود کر اسی جگہ دفن کر دیں  جہاں  پاؤں  پڑنے  کا احتمال نہ ہو۔ (درمختارو شامی ج ۱ص ۱۶۴)۔ 
مسئلہ ۵۶  :
کافر کو مصحف چُھونے  نہ دیا جائے  بلکہ مطلقاً حروف اس سے  بچائیں ۔ (درمختار ج ۱ص ۱۶۴)۔ 
مسئلہ ۵۷  :
قرآن سب کتابوں  کے  اوپر رکھیں  پھر تفسیر پھر حدیث پھر باقی دینیات علیٰ حسب مراتب۔ (درمختارص ۱۶۴)۔ 
مسئلہ ۵۸  :
کتاب پر کوئی دوسری چیز نہ رکھی جائے  حتیٰ کہ قلم دوات حتیٰ کہ وہ صندوق جس میں  کتاب ہو اس پر کوئی چیز نہ رکھی جائے ۔ (درمختار ج ۱ص ۱۶۴)۔ 
مسئلہ ۵۹  :
مسائل یا دینیات کے  اوراق میں  پُڑیا یا باندھنا، جس دسترخوان پر اشعار وغیرہ کچھ تحریر ہو اس کو کام میں  لانا یا بچھونے  پر لکھا ہوا اس کا استعمال منع ہے ۔ (درمختار ج ۱ص ۱۶۵)۔ 
باب نواں  :               پانی کا بیان



اللہ عزّوجل فرماتا ہے :






وَاَنْزَلْنَا مِنَ السَّمٓائٍ مَائً طَھُوْراً





(یعنی آسمان سے  ہم نے  پاک کرنے  والا پانی اُتارا)



اور فرماتا ہے  :







وَیُنَزِّلُ عَلَیْکُمْ مِّنَ السَّمَآئٍ مَآئً لِّیُطَھِّرَکُمْ بِہٖ وَیُذْھِبَ عَنْکُمْ رِجْزَ الشَّیْطٰنِ
(یعنی آسمان سے  تم پر پانی اُتارتا ہے  کہ تمہیں  اس سے  پاک کرے  اور شیطان کی پلیدی تم سے  دور کرے )





حدیث ۱  :
امام مسلم نے  ابوہریرہ رضی اللہ تعالیٰ عنہ سے  روایت کی رسول اللہ ﷺ نے  فرمایا : تم میں  سے  کوئی شخص حالتِ جنابت میں  رُکے  ہوئے  پانی میں  نہ نہائے  (یعنی تھوڑے  پانی میں  جو دَہ در دَہ نہ ہو کہ وہ دَہ در دَہ بہتے  پانی کے  حکم میں  ہے ) لوگوں  نے  کہا تو اے  ابوہریرہ کیسے  کرے ۔ کہا : اس میں  سے  لے  لے ۔ 
حدیث ۲  :
سنن ابو داؤد ترمذی و ابن ماجہ میں  حکم بن عمر رضی اللہ تعالیٰ عنہ سے  مروی کہ رسول اللہ ﷺ نے  منع فرمایا کہ عورت کی طہارت سے  بچے  ہوئے  پانی سے  مرد وضو کرے ۔ 
حدیث ۳  :
امام مالک و ابو داؤد ترمذی ابوہریرہ رضی اللہ تعالیٰ عنہ سے  راوی کہ ایک شخص نے  رسول اللہ ﷺ سے  پوچھا ہم دریا کا سفر کرتے  ہیں  اور اپنے  ساتھ تھوڑا سا پانی لے  جاتے  ہیں  توا گر اس سے  وضو کریں  پیاسے  رہ جائیں  تو کیا سمندر کے  پانی سے  ہم وضو کریں ۔  فرمایا : اس کا پانی پاک ہے  اور اس کا جانور مرا ہوا حلال یعنی مچھلی۔ 
حدیث ۴  :
امیر المومنین فاروقِ اعظم رضی اللہ تعالیٰ عنہ نے  فرمایا کہ دھوپ کے  گرم پانی سے  غسل نہ کرو کہ وہ برص پیدا کرتا ہے ۔ 
باب دسواں  :   کس پانی سے  وضو جائز ہے  اور کس سے  نہیں 


تنبیہ :

جس پانی سے  وضو جائز ہے  اس سیغسل بھی جائز ہے  اور جس سے  وضو ناجائز غسل بھی ناجائز۔ 
 مسئلہ ۱  :
مینہ، ندی، نالے ، چشمے ، سمندر، دریا، کنوئیں  اور برف اولے  کے   پانی سے  وضو جائز ہے ۔ (درمختار ج ۱ص ۱۶۶)۔ 





 مسئلہ ۲  :
جس پانی میں  کوئی چیز مل گئی کہ بول چال میں  اسے  پانی نہ کہیں  بلکہ اس کا کوئی اور نام ہو گیا جیسے  شربت یا پانی کوئی ایسی چیز ڈال کر پکائیں  جس سے  مقصود میل کاٹنا نہ ہو جیسے  شوربا،چائے ، گلاب یا عرق اس سے  وضو و غسل جائز نہیں ۔ (درمختار و شامی ج۱ص ۱۶۷، ۱۶۸)۔ 
مسئلہ ۳  :
اگر ایسی چیز ملائیں  یا ملا کر پکائیں جس سے  مقصود میل کاٹنا ہے  جیسے  صابون سے  بیری کے  پتے  تو وضو جائزہے  جب تک اس کی رقت زائل نہ کر دے  اور اگر ستُّو کی مثل گاڑھا ہو گیا تو وضو جائز نہیں ۔ 
مسئلہ ۴  :
اور اگر کوئی پاک چیز نہ ملی جس سے  رنگ و بو مزے  میں  فرق آگیا مگر اس کا پتلا پن نہ گیا جیسے  ریتا، چونا یا تھوڑی، زعفران تو وضو جائز جہے  اور جو زعفران کا رنگ اتنا آجائے  کہ کپڑا رنگنے  کے  قابل ہو جائے  تو وضو جائز نہیں ۔ یونہی پڑیا کا رنگ اور اگر اتنا دودھ مل گیا کہ دودھ کا رنگ غالب نہ ہوا تو وضو جائز ہے  ورنہ نہیں ۔ غالب مغلوب کی پہچان یہ ہے  کہ جب تک کہیں  کہ پانی میں  کچھ دودھ مل گیا تو وضو جائز ہے  اور جب اسے  لسّی کہیں  تو وضو جائز نہیں  اور اگر پتے  گرنے  یا پرانے  ہونے  کے  سبب بدلے  تو کچھ حرج نہیں  مگر جب کہ پتے  اسے  گاڑھا کر دیں ۔ (درمختار و شامی ج ۱ص ۱۷۲)۔ 
مسئلہ ۵  :
بہتا پانی کہ اس میں  تنکا ڈال دیں  توع بہالے  جائے  پاک اور پاک کرنے  والا ہے  نجاست پڑنے  سے  ناپاک نہ ہو گا جب تک ہو نجس اس کے  رنگ یا بو یا مزہ کو نہ بدل دے  اگر نجس چیز سے  رنگ یا بو یا مزہ بدل گیا تو ناپاک ہو گیا اب یہ اس وقت پاک ہو گا کہ نجاست تر نشین ہو کر اس کے  اوصاف ٹھیک ہو جائیں  یا پاک پانی اتنا ملے  کہ نجاست کو بہالے  جائے  یا پانی کے  رنگ مزہ بُو ٹھیک ہو جائیں  اور اگر پاک چیز نے  رنگ بُو مزہ کو بدل دیا تو وضو غسل اس سے  جائز ہے  جب تک چیز دیگر نہ ہو جائے ۔ (شا میص ۱۶۸، ۱۶۹)۔ 
مسئلہ۶  :
مردہ جانور نہر کی چوڑائی اس میں  پڑا ہے  اور اس کے  اوپر سے  پانی بہتا ہے  تو عام ازیں  کہ جتنا پانی اسے  سے  کل کر بہتا ہے  اس سے  کم ہے  جو اس کے  اوپر سے  بہتا ہے  یا زائد ہے  یا برابر مطلقاً ہر جگہ سے  وضو جائز ہے  یہاں  تک کہ موقع نجاست سے  بھی جب تک نجاست کے  سبب کسی وصف میں  تغیر نہ آئے  یہی صحیح ہے  اور اسی پر اعتماد ہے ۔ (درمختار ج ۱ص ۱۷۳، ہندیہ ج ۱ص ۱۷)۔ 
 مسئلہ ۷  :
چھت کے  پرنالے  سے  پانی گرے  وہ پاک ہے  اگرچہ چھت پر جابجا نجاست پڑی ہو اگرچہ نجاست پرنالے  کے  منہ پر ہو اگرچہ نجاست سے  مل کر جو پانی گرتا ہو وہ نصف سے  کم یا برابر یا زیادہ ہو جب تک نجاست سے  پانی کے  کسی وصف میں  تغیر نہ آئے  یہی صحیح ہے  اور اسی پر اعتماد ہے  اور اگر مینہ رک گیا اور پانی کا بہنا موقوف ہو گیا تو اب ٹھہرا پانی اور جو چھت سے  ٹپکے  نجس ہے ۔ (ہندیہ ج ۱ص ۱۷)۔ 
مسئلہ ۸  :
یونہی نالیوں  سے  برسات کا بہتا ہوا پانی پاک ہے  جب تک نجاست کا رنگ یا بو یا مزہ اس میں  ظاہر نہ ہو رہا اس سے  وضو کرنا اگر اس پانی میں  نجاست مریۂ کے  اجزا ایسے  بہتے  جارہے  ہوں  کہ جو چُلّو لیا جائے  گا اس میں  ایک آدھ ذرّہ اس کا بھی ضرور ہو جب تو ہاتھ میں  لیتے  ہی ناپاک ہو گیا وضو اس سے  حرام ورنہ جائز ہے  اور بچنا بہتر۔ 
مسئلہ ۹  :
نالی کا پانی کہ بعد بارش کیٹھہر گیا اگر اس میں  نجاست کے  اجزا محسوس ہوں  یا اس کا رنگ و بُو محسوس ہو تو ناپاک ہے  ورنہ پاک۔ (ہندیہ ج ۱ص ۱۷)۔ 
مسئلہ ۱۰ :
دس ہاتھ لمبا دس ہاتھ چوڑا جو حوض ہو اسے  دَہ در دَہ اور بڑا حوض کہتے  ہیں ۔ یونہی بیس ہاتھ لمبا یا پانچ یاتھ چوڑا یا پچیس ہاتھ لمبا ، چار ہاتھ چوڑا غرض کل لمبائی چوڑائی سو ہاتھ ہو اور اگر گولی ہو تا اس کی گولائی تقریباً ساڑھے  پینتیس ہاتھ ہو اور سو ہاتھ لمبائی نہ ہو تو چھوٹا حوض ہے  اور اس کے  پانی کو تھوڑا کہیں  گے  اگرچہ کینا ہی گہرا ہو۔ 
تنبیہ  :

حوض کے  بڑے  چھوٹے  ہونے  میں  خود اس حوض کی پیمائش کا اعتبار ہے  نہیں  بلکہ اس میں  جو پانی ہے  اس کی بالائی سطح دیکھی جائے  گی تو اگر حوض بڑا ہے  مگر اب پانی کم ہو کر دَہ در دَہ نہ رہا تو وہ اس حالت میں  بڑ ا حوض نہیں  کہا جائے  گا۔ نیز حوض اسی کو نہیں  کہیں  گے  جو مسجدوں  ، عیدگاہوں  میں  بنائے  جاتے  ہیں  بلکہ وہ ہر گڑھا جس کی پیمائش سو ہاتھ ہے  بڑا حوض ہے  اس سے  کم ہے  تو چھوٹا۔ 
مسئلہ ۱۱ :
دَہ در دَہ حوض میں  صرف اتنا دَل درکار ہے  کہ اتنی ساحت میں  زمین کہیں  سے  کھلی نہ ہو اور بہت کتابوں  میں  فرمایا ہے  کہ لَپ یا چُلّو میں  پانی لینے  سے  زمین نہ کُھلے  اس کی حاجت اس کے  کثیر رہنے  کے  لئے  ہے  کہ وقت استعمال اگر پانی اٹھانے  سے  زمین کھل گئی تو اس وقت پانی سے  ناپاک نہ ہو گا جب  تک نجاست سے  رنگ یا بُو یا مزہ نہ بدلے  اور ایسا حوض اگرچہ نجاست پڑنے  سے  نجس نہ ہو گا مگر قصداً اس میں  نجاست ڈالنا منع ہے ۔ 
مسئلہ ۱۲ :
بڑے  حوض کے  نجس نہ ہونے  کی یہ شرط ہے  کہ اس کا پانی متصل ہو تا ایسے  حوض میں  اگر لٹھے  یا کڑیاں  گاڑی گئی ہوں  تو اُن لٹھوں  کڑیوں  ے  علاوہ باقی جگہ اگر سو ہاتھ ہے  تو بڑا ہے  ورنہ نہیں ۔ البتہ پتلی پتلی چیزیں  جیسے  گھاس، نرکل کھیتی اس کے  اتصال کو مانع نہیں ۔ 
مسئلہ ۱۳ :
بڑے  حوض میں ایسی نجاست پڑی کہ دکھائی نہ دے  جیسے  شراب، پیشاب تو اس کی ہر جانب سے  وضو جائز ہے  اور اگر دیکھنے  میں  آتی ہو جیسے  پاخانہ، کوئی مرا ہوا جانور تو جس طرف سے  وہ نجاست ہو اس طرف وضو نہ کرنا بہتر ہے ۔ دوسری طرف وضو کرے ۔ 
تنبیہ  :

جس نجاست دکھائی دیتی ہے  اس کو مریۂ اور جو نہیں  دکھائی دیتی اسے  غیر مریۂ کہتے  ہیں ۔ 
مسئلہ ۱۴ :
ایسے  حوض پر اگر بہت سے  لوگ جمع ہو کر وضو کریں  تو بھی کچھ حرج نہیں  اگرچہ وضو کا پانی اس میں  گرتا ہو۔ ہاں  اس میں  کلی کرنا یا ناک سنکنا نہ چاہیئے  کہ نظافت کے  خلاف ہے ۔ 
مسئلہ ۱۵ :
تالاب یا بڑا حوض اوپر سے  جم گیا مگر برف کے  نیچے  پانی کی لمبائی یا چوڑائی متصل بقدر دہ در دہ ہے  اگر سوراخ کرکے  اس سے  وضو کیا جائز ہے  اگرچہ اس میں  نجاست پڑ جائے  اور اگر متصل دہ در دہ نہیں  اور اس میں  نجاست پڑی تو ناپاک ہے  پھر نجاست پڑنے  سے  پہلے  اس میں  سوراخ کر دیا اور اس سے  پانی اُبل پڑا تو اگر بقدر دہ در دہ پھیل گیا تو اب نجاست پڑنے  سے  بھی پاک رہے  گا اور اس میں  دَل کا وہی حکم ہے  جو اوپر گزرا۔ 
مسئلہ ۱۶ :
اگر تالاب خشک میں  نجاست پڑی ہو اور مینہ برسا اور اس میں  بہتا ہوا پانی پاک اس قدر آیا کہ بہاؤ رکنے  سے  پہلے  ہی وہ دہ در دہ ہو گیا تو وہ پانی پاک ہے  اوراگر اس مینہ سے  وہ در دہ دہ سے  کم رہا، دوبارہ بارش سے  وہ در دہ دہ ہوا تو سب پانی نجس ہے ۔ ہاں  اگر وہ بھر کہ بہ جائے  تو پاک ہو گیا اگرچہ ہاتھ دو ہاتھ ہو۔ 
مسئلہ ۱۷ :
وہ دہ در دہ پانی میں  نجاست اب بھی اس میں  باقی ہو اور دکھائی دیتی ہو تو اب ناپاک ہو گیا اب جب تک بھر کر نہ رہ جائے  پاک نہ ہو گا۔ (عالمگیری ج ۱ص ۱۷)۔ 
مسئلہ ۱۸ :
چھوٹا حوض ناپاک ہو گیا پھر اس کا پانی پھیل کر دہ در دہ ہو گیا تو اب بھی ناپاک ہے  مگر پاک پانی اسے  بہا دے  تو پاک ہو جائے  گا۔ 
مسئلہ ۱۹ :
کوئی حوض ایسا کہ اوپر سے  تنگ اور نیچے  کشادہ ہے  یعنی ناپاک ہے  پھر اس کا پانی گھٹ گیا اور وہ دہ در دہ ہو گیا تو پاک ہو گیا۔ (عالمگیریص ۱۹)۔ 
مسئلہ ۲۰ :
 حقہ کا پانی پاک ہے  اگرچہ اس کے  رنگ و بو و مزے  میں  تغیر آجائے  اس سے  وضو جائز ہے ۔ بقدر کفایت اس کے  ہوتے  ہوئے  تیمم جائز نہیں ۔ 
مسئلہ ۲۱ :
جو پانی وضو یاغسل کرنے  میں  بدن سے  گرا وہ پاک ہے  مگر اس سے  وضو اور غسل جائز نہیں ۔ یونہی اگر بے  وضو شخص کا ہاتھ یا انگلی یا پورا ناخن یا بدن کا کوئی ٹکڑا جو وضو میں  دھویا جاتا ہو بقصد یا بلا قصد دہ در دہ سے  کم پانی میں  بے  دھوئے  ہوئے  پڑ جائے  تو وہ پانی وضو اور غسل کے  لائق نہ رہا۔ اسی طرح جس شخص پر نہانا فرض ہے  اس کے  جسم کا کوئی بے  دُھلا حصہ پانی سے  چھو جائے  تو وہ پانی وضو اور غسل کے  کام نہ رہا۔ اگر دھلا ہوا ہاتھ یا بدن کا کوئی حصہ پڑ جائے  تو حرج نہیں ۔ 


مسئلہ ۲۲ :
اگر ہاتھ دھلا ہوا ہے  مگر پھر دھونے  کی نیت سے  ڈالا اور یہ دھونا ثواب کا کام ہوجیسے  کھانے  کے  لئے  یا و ضو کے  لئے  تو یہ پانی مستعمل ہو گیا یعنی وضو کے  کام کا نہ رہا اور اس کا پینا بھی مکروہ ہے ۔ 
مسئلہ ۲۳ :
اگر بضرورت ہاتھ پانی میں  ڈالا جیسے  بڑے  برتن میں  ہے  کہ اسے  جھکا نہیں  سکتا نہ کوئی چھوٹا برتن ہے  کہ اس کے  نکالے  تو ایسی صورت میں  بقدر ضرورت ہاتھ پانی میں  ڈال کر اس سے  پانی دھو کر گُھسے  تو اس صورت میں  اگر پاؤں  ڈال کر ڈول رسّی نکالے  سکتا اور پانی بھی نہیں  کہ ہاتھ پاؤں  سے  دھو کر گُھسے  تو اس صورت میں  اگرپاؤں  ڈال کر ڈول رسّی نکالے  گا مستعمل نہ ہو گا ان مسئلوں  سے  بہت کم لوگ واقف ہیں ۔ خیال رکھنا چاہیے ۔ 
مسئلہ ۲۴ :
مستعمل پانی اگر اچھے  پانی میں  مل جائے  مثلاً وضو یا غسل کرتے  وقت قطرے  یا لوٹے  یا گھڑے  میں  ٹپکتے  تو اگر اچھا پانی زیادہ ہے  تو یہ وضو اورغسل کے  کام کا ہے  ورنہ سب بے  کار ہے ۔ 
مسئلہ ۲۵ :
پانی میں  ہاتھ پڑگیا اور کسی طرح مستعمل ہو گیا اور یہ چاہیں  کہ یہ کام کا ہو جائے  تو اچھا پانی اس سے  زیادہ اس میں  کلا دیں ۔ نیز اس کا یہ طریقہ بھی ہے  کہ اس میں  ایک طرف سے  پانی ڈالیں  کہ دوسری طرف بہہ جائے  سب کام کا ہو جائے  گا۔ یونہی ناپاک پانی کو بھی پاک کر سکتے  ہیں ۔ یونہی ہر بہتي ہوئی چیز اپنی جنس یا پانی سے  اُبال دینے  سے  پاک ہو جائے  گی۔ 
مسئلہ ۲۶ :
کسی درخت یا پھل کے  نچوڑے  ہوئے  پانی سے  وضو جائز نہیں  جیسے  کیلے  کا پانی یا انگور اور انار اور تربوز کا پانی اور گنّے  کا رس۔ 
مسئلہ ۲۷ :
جو پانی گرم ملک میں  گرم موسم میں  سونے  چاندی کے  سوا کسی اور دھات کے  برتن میں  دھوپ میں  گرم ہو گیا تو جب تک گرم ہے  اس سے  وضو اور غسل نہ چاہیے  نہ اس کو پینا چاہیے  بلکہ بدن کو کسی طرح پہنچنا نہ چاہیئے ۔ یہاں  تک کہ اگر اس سے  کپڑ ا بھیگ جائے  تو جب تک ٹھنڈا نہ ہو لے  اس کے  پہننے  سے  بچیں  کہ اس پانی کے  استعمال میں  اندیشہ برص ہے  پھر بھی اگر وضو یا غسل کر لیا تو ہو جائے  گا۔ 
مسئلہ ۲۸ :
چھوٹے  چھوٹے  گھڑوں  میں  پانی ہے  اور اس میں  نجاست پڑنا معلوم نہیں  تو اس سے  وضو جائز ہے ۔ 
مسئلہ ۲۹ :
کافر کی خبر کہ یہ پانی پاک ہے ، ناپاک مانی نہ جائے  گی۔ دونوں  صورتوں  میں  پاک رہے  گا کہ یہ اس کی اصل حالت ہے ۔ 
مسئلہ ۳۰ :
نابالغ کا بھرا ہوا پانی کہ شرعاً اس کی ملک ہو جائے  اسے  پینا یا وضو یا غسل یا کسی اور کام میں  لانا اس کے  ماں  باپ یا جس کا وہ نوکر ہے  اس کے  سوا کسی کو جائز نہیں  اگرچہ وہ اجازت بھی دے  دے  اگر وضو بھی کر لیا تو وضو ہو جائے  گا اور گناہگار ہو گا یہاں  سے  معلمین کو سبق لینا چاہیے  کہ اکثر وہ نابالغ بچوں  سے  پانی بھروا کر اپنے  کام میں  لایا کرتے  ہیں ۔ اسی طرح بالغ کا بھرا ہوا بغیر اجازت کرنا بھی حرام ہے ۔ 
مسئلہ ۳۱ :
نجاست نے  پانی کا مزہ بُو رنگ بدل دیا تو اس کو اپنے  استعمال میں  بھی لانا ناجائز اور جانوروں  کو پلانا بھی گارے  وغیرہ کے  کام میں  لاسکتے  ہیں  مگر اس گارے  مٹی کو مسجد کی دیوار وغیرہ میں  صرف کرنا جائز نہیں ۔ 
گیارھواں  باب  :

      کوئیں  کا بیان

مسئلہ ۱  :
کوئیں  میں  آدمی یا کسی جانور کا پیشاب یا بہتا ہوا خون یا تاڑی یا سیندھی یا کسی قسم کا شراب کا قطرہ یا ناپاک لکڑی یا نجس کپڑا یا اور کوئی ناپاک چیز گری اُس کا کل پانی نکالا جائے  گا۔ 
مسئلہ ۲  :
جن چوپایوں  کا گوشت نہیں  کھایا جاتا اس کے  پاخانہ پیشاب سے  ناپاک ہو جائے  گا۔ یونہی مرغی اور ربط کی بیٹ سے  ناپاک ہو جائے  گا ان سب صورتوں  میں  کل پانی نکالا جائے  گا۔ 
مسئلہ ۳ :
مینگیاں  اور گوبر اور لید اگرچہ ناپاک ہیں  مگر کنویں  میں  گر جائیں  تو بوجہ ضرورت ان کا قلیل معاف رکھا گیا ہے  پانی کی ناپاکی کا حکم نہ دیا جائے  گا اور اڑنے  والے  حلال جانور کبوتر چڑیا کی بیٹ یا شکاری، پرند، چیل، شِکرا، باز کی بیٹ گر جائے  تو ناپاک نہ ہو گا یونہی چُوہے  اور چمگادڑ کے  پیشاب سے  بھی ناپاک نہ ہو گا۔ (ہندیہ ج ۱ص ۱۹)۔ 
مسئلہ ۴ :
پیشاب کی بہت باریک بندکیاں  مثل سوئی کی جوک کے  اور نجس غبار پڑنے  سے  ناپاک نہ ہو گا۔ 
مسئلہ ۵ :
جس کوئیں  کا پانی ناپاک ہو گیا اس کا ایک قطرہ بھی پاک کنوئیں  میں  پڑ جائے  تو یہ بھی ناپاک ہو گیا جو حکم اس کا تھا وہی اس کو ہو گیا۔  یونہی ڈول رسی گھڑا جن میں  ناپاک کنوئیں  کا پانی لگا تھا  پاک کنوئیں  میں  پڑے  وہ پاک بھی ناپاک ہو جائے  گا۔ (ہندیہ ج ۱ص ۲۰)۔ 
مسئلہ ۶ :
کنویں  میں  آدمی بکری یا کتا یا کوئی اور دموی جانور ان کے  برابر یا ان سے  بڑا گر کر مر جائے  تو کُل پانی نکالا جائے  گا۔ (ہندیہ ج ۱ص ۱۹)۔ 
مسئلہ ۷ :
مرغا، مرغی، بلّی چوہا یا اور کوئی دموئی جانور (جس میں  بہتا ہوا خون ہو) اس میں  مر کر پُھول جائے  یا پھٹ جائے  کل پانی نکالا جائے ۔ 
مسئلہ ۸ :
اگر یہ سب باہر مرے  پھر کوئیں  میں  گر گئے  جب بھی یہی حکم ہے ۔ (ہندیہ ج ۱ص ۲۰)۔ 
مسئلہ ۹ :
چھپکلی یا چوہے  کی دم کٹ کر کوئیں  میں  گری اگرچہ پھولی پھٹی نہ ہو کل پانی نکالا جائے  گا مگراس کی جڑ میں  اگر موم لگا ہو تو بیس ڈول نکالا جائے ۔ (ہندیہ ج ۱ص ۲۰)۔ 
مسئلہ ۱۰:
بلّی نے  چوہے  کو دبوچا اور زخمی ہو گیا پھر اس سے  چھوٹ کر کوئیں  میں  گِرا کُل پانی نکالا جائے ۔ 
مسئلہ ۱۱:
چوہا، چھچوندر، چڑیا، چھپکلی، گرگٹ یا ان کے  برابر یا ان سے  چھوٹا کوئی جانور دموی کنویں  میں  گر کر مر گیا تو بیس (۲۰) ڈول سے  تیس (۳۰) ڈول تک نکالا جائے ۔ (ہندیہ ج ۱ص ۱۹)۔ 
مسئلہ ۱۲:
کبوتر،  مرغی، بلّی گر کر مرے  تو چالیس (۴۰) سے  ساٹھ (۶۰) تک۔ (ہندیہ ج ۱ص ۱۹)۔ 
مسئلہ ۱۳ :
آدمی کا بچہ جو زندہ پیدا ہو حکم میں  آدمی کے  ہے  بکری کا چھوٹا بچہ حکم میں  بکری کے  ہے ۔ (ہندیہ ج ۱ص ۱۹، درمختار و شامی ج ۱ص ۱۹۹)۔ 
مسئلہ ۱۴:
دو چوہے  گر کر مر جائیں  تو وہی بیس سے  تیس ڈول نکالا جائے ۔ دو تین یا چار یا پانچ ہوں  تو چالیس سے  ساٹھ تک اور چھ ہوں  تو کُل پانی۔ 
مسئلہ ۱۵:
دو بلّیاں  مر جائیں  تو سب نکالا جائے ۔ 
مسئلہ ۱۶:
مسلمان مردہ بعد غسل کے  کنویں  میں  گر جائے  تو اصلاً  پانی نکالنے  کی ضرورت نہیں  اور شہید گر جائے  اور بدن پر خون نہ لگا ہوتو بھی کچھ حاجت نہیں  اور اگر خون لگا ہے  اور قابل بہنے  کے  نہ تھا تو بھی کچھ حاجت نہیں  اگرچہ وہ خون اسے  بدن دھل کر پانی میں  مِل جائے  اور اگربہنے  کے  قابل خون اس کے  بدن دھل کر پانی میں  مل جائے  اور اگر بہنے  کے  قابل خون اس کے  بدن پر لگا ہوا ہے  اور خشک ہو گیا اور شہید کے  گرنے  سے  اس کے  بدن سے  جدا ہو پانی میں  نہ ملا جب بھی پانی پاک رہے  گا کہ شہید کا خون پانی میں  کل گیا تو اب ناپاک ہو گیا۔ (درمختار و شامی ج ۱ص ۱۹۵، ہندیہ ج۱ ص۱۹)

مسئلہ ۱۷:
کافر مردہ اگرچہ سو بار دھویا گیا ہو کنویں  میں  گر جائے  یا اس کی انگلی یا باخن پانی لگ جائے  تو پانی نجس ہو جاے  گا کل پانی نکالا جائے ۔ (ہندیہ ج ۱ ص۱۹، درمختار و شامی ج ۱ص ۱۹۵)۔ 
مسئلہ ۱۸:
کچا بچہ یا مردہ پیدا ہوا کنوئیں  میں  گر جائے  تو سب پانی نکالا جائے  اگرچہ گرنے  سے  پلے  نہلا دیا گیا ہو۔ (عالمگیریص ۱۹)۔ 
مسئلہ ۱۹:
بے  وضو اور جس شخص پر غسل فرض ہو اگر بلا ضرورت کنویں  میں  اتریں  اور ان کے  بدن پر نجاست نہ لگی ہو تو بیس ڈول نکالا جائے  اور اگر ڈول نکالنے  کے  لئے  اترا تو کچھ نہیں ۔ (درمختار و شامی ج ۱ص ۱۹۷)۔ 
مسئلہ ۲۰:
سوّر کنویں  میں  گر گیا اگرچہ نہ مرے  پانی نجس ہو گیا کُل نکالا جائے  گا۔ (ہندیہ ج ۱ص ۱۹)۔ 
مسئلہ ۲۱:
سوّر کے  سوا کوئی جانور کنویں  میں  گرا اور زندہ نکل آیا اور اس کے  جسم میں  نجاست یقینی معلوم نہ ہو اور پانی میں  اس کا منہ نہ پڑا تو پانی پاک ہے  اس کا استعمال جائز مگر احتیاط بیس ڈول نکالنا بہترہے  اور اس کے  بدن پن نجاست لگی ہونا یقینی معلوم ہو تو کُل پانی نکالا جائے  اور اگر اس کا منہ پانی میں  پڑا تو اس کا لعاب اور جھوٹے  کا جو حکم ہے  وہی اس پانی کا ہے  اگر جھوٹا ناپاک ہے  یا مشکوک تو کُل پانی نکالا جائے  اور اگر مکروہ ہے  تو چوہے  وغیرہ میں  بیس ڈول نکالنا بہتر ہے  مثلاً بکری گری اور زندہ نکل آئی بیس ڈول نکال ڈالیں ۔ (ہندیہ ج ۱ص ۱۹)۔ 
مسئلہ ۲۲:
کنویں  میں  وہ جارور گرا جس کا جھٹا پاک ہے  یا مکروہ اور پانی کچھ نہ نکالا اور وضو کر لیا تو وضو ہو جائے  گا۔ 
مسئلہ ۲۳:
جوتا یا گیند کوئیں  میں  گر گئی اور نجس ہونا یقینی ہے  کُل پانی نکالا جائے  ورنہ بیس ڈول نجس ہونے  کے  خیال معتبر نہیں ۔ 
مسئلہ ۲۴:
پانی کا جانور یعنی وہ جا پانی میں  پیدا ہوتا ہے  اگر کنویں  میں  مر جائے  یا مرا ہوا  اگر گر جائے  تو ناپاک نہ ہو گا۔ اگرچہ پھولا پھٹا ہو مگر پھٹ کر اس کے  اجزا پانی میں  مل گئے  تو اس کا پینا حرام ہے ۔ (ہندیہ ج ۱ص ۲۴)۔ 
مسئلہ ۲۵:
خشکی اور پانی کے  مینڈک کا ایک حکم ہے  یعنی اس کے  مرنے  کے  بعد سڑنے  سے  پانی نجس نہ ہو گا مگر جنگل کا بڑا مینڈک جس میں  بہنے  کے  قابل خون ہوتا ہے  اس کا حکم چوہے  کی مثل ہے ۔ پانی کے  مینڈک کی انگلیوں  کے  درمیان جھلی ہوتی ہے  اور خشکی کے  نہیں ۔ (عالمگیری ج ۱ص ۲۴)۔ 
مسئلہ ۲۶:
جس کی پیدائش پانی کی نہ ہو  مگر پانی میں  رہتا ہو جیسے  بط اس کے  مر جانے  سے  پانی نجس ہو جائے  گا۔ 
مسئلہ ۲۷:
بچّہ یا کافر نے  پانی میں  ہاتھ ڈال دیا تو اگر ان کیک ہاتھ کا نجس ہونا معلوم ہے  جب تو ظاہر ہے  کہ پانی نجس ہو گیا ورنہ نجس تو نہ ہوا مگر دوسرے  پانی سے  وضو کرنا بہتر ہے ۔ 
مسئلہ ۲۸:
جن جانوروں  کا بہتا ہوا خون نہیں  ہوتا جیسے  مچھر، مکھی وغیرہ ان کے  مرنے  سے  پانی نجس نہ ہو گا۔ (عالمگیری ج ۱ص ۲۴)۔ 
فائدہ :

مکھی سالن وغیرہ میں  گر جائے  تو اسے  غوطہ دے  کر پھینک دیں  اور سالن کو کام میں  لائیں ۔ 
مسئلہ ۲۹:
مردار کی ہڈی جس میں  گوشت یا چکنائی لگی ہو پانی میں  گر جائے  تو وہ پانی ناپاک ہو گیا کُل نکالا جائے  اور اگر گوشت یا چکنائی نہ لگی ہو تو پاک ہے  مگر سُوّر کی ہڈی سے  مطلقاً ناپاک ہو جائے  گا۔ (عالمگیری ج ۱ص ۲۴)۔ 
مسئلہ ۳۰:
جس کنوئیں  کا پانی ناپاک ہو گیا اس میں  سے  جتنا پانی نکالنے  کا حکم ہے  نکال لیا گیا تو اب وہ رسی ڈول جس سے  پانی نکالا ہے  پاک ہو گیا ، دھونے  کی ضرورت نہیں ۔ (ہندیہ ج ۱ص ۲۰)۔ 
مسئلہ ۳۱:
کُل پانی نکالنے  سے  کے  یہ معنی ہیں  کہ اتنا پانی نکال لیا جائے  کہ اب ڈول ڈالیں  تو آدھا بھی نہ بھرے  اس کی مٹی نکالنے  کی ضرورت نہیں  نہ دیوار کو دھونے  کی حاجت کہ وہ پاک ہو گئی۔ 
مسئلہ ۳۲:
یہ جو حکم دیا گیا ہے  کہ اتنا پانی نکالا جائے  اس کا مطلب یہ ہے  کہ وہ جو چیز اس میں  گری ہے  اس کو اس میں  سے  نکال لیں  پھر اتنا پانی نکالیں  اگر وہ اسی میں  پڑی رہے  تو کتنا ہی پانی نکالیں  بیکار ہے ۔ (ہندیہ ج ۱ص ۱۹)۔ 
مسئلہ ۳۳:
اور اگر وہ گل سڑ کر مٹی ہو گئی یا وہ چیز خود نجس نہ تھی بلکہ کسی نجس چیز کے  لگنے  سے  نجس ہو گئی ہے  جیسے  نجس کپڑا اور اس کا نکالنا مشکل ہے  تو اب فقط پانی نکالنے  سے  پاک ہو جائے  گا۔ 
مسئلہ ۳۴:
جس کنویں  کا ڈول معین ہو تو اسی کا اعتبار ہے  اس کے  چھوٹے  بڑے  ہونے  کا کچھ اعتبار نہیں  اور اگر اس کا کوئی خاص ڈول نہ ہو تو ایسا ہو کہ ایک صاع اس میں  آجائے ۔ 
مسئلہ ۳۵:
ڈول بھرا ہوا نکلنا ضرور نہیں  اگر کچھ پانی چھلک کر گر گیا یا ٹپک گیا مگر جتنا بچا اور آدھے  سے  زیادہ ہے  تو وہ پورا ہی ڈول شمار کیا جائے  گا۔ 
مسئلہ ۳۶:
ڈول معین ہے  مگر جس ڈول سے  پانی نکالا وہ اس سے  چھوٹا یا بڑا ہے  یا ڈول معین نہیں  اور جس سے  نکالا وہ ایک صاع سے  کم و بیش ہے  تو ان صورتوں  میں  حساب کرکے  اس کو معین یا ایک صاع کے  برابر کر لیں ،

مسئلہ ۳۷:
کنویں  سے  مرا ہوا جانور نکلا تو اگر اس کے  گرنے  مرنے  کا وقت معلوم ہے  تو اسی وقت سے  پانی نجس ہے  اس کے  بعد اگر کسی نے  اس سے  وضو یا غسل کیا تو نہ وضو ہوا نہ غسل اس وضو اورغسل سے  جتنی نمازیں  پڑھیں  سب کو پھیرے  کہ وہ نمازیں  نہ ہوئیں ۔ یونہی اس پانی سے  کپڑے  سے  دھوئے  یا کسی اور طریق سے  اس کے  بدن یا کپڑے  میں  لگا تو کپڑے  اور بدن کا پاک کرنا ضروری ہے  اور ان سے  جو نمازیں  پڑھیں  ان کا پھیرنا فرض ہے  اور اگر وقت معلوم نہیں  تو جس وقت دیکھا گیا س وقت سے  نجس قرار پائے  گا۔ اگرچہ پھولا پھٹا ہو اس سے  قبل پانی نجس نہیں  اور پہلے  جو وضو یا غسل کیا یا کپڑے  دھوئے  کچھ حرج نہیں  تیسیراً اسی پر عمل ہے ۔ (ہندیہ ج ۱ص ۲۰)۔ 
مسئلہ ۳۸:
جو کنواں  ایسا ہو کہ اس کا پانی ٹوٹتا ہی نہیں  چاہے  کتنا ہی نکالیں  اور اس میں  نجاست پڑ گیء یا اس میں  کوئی ایسا جانور مر گیا جس میں  کُل پانی نکالنے  کا حکم ہے  تو ایسی حالت میں حکم یہ ہے  کہ معلوم کر لیں  کہ اس میں کتنا پانی ہے  وہ سب نکال لیا جائے ۔ نکالتے  وقت جتنا ہوتا گیا اس کا کچھ لحاظ نہیں  اور یہ معلوم کر لینا کہ اس وقت کتنا پانی ہے  اس کا طریقہ یہ ہے  کہ دو مسلمان پرہیزگار جن کو یہ مہارت ہو کہ پانی کی چوڑائی گہرائی دیکھ کر بتا سکیں  کہ اس کنویں  میں  اتنا پانی ہے  وہ جتنے  ڈول بتائیں  اتنے  نکالے  جائیں  اور دوسرا طریقہ یہ ہے  کہ اس پانی کی گہرائی کسی لکڑی یا رسّی سے  صحیح طور پر ناپ لیں  اور چند شخص بہت پھرتی سے  سو (۱۰۰) ڈول مثلاً نکالیں  پھر پانی ناپیں  جتنا کم ہو اسی حساب سے  پانی نکال لیں  کنواں  پاک ہو جائے  گا۔ اسکی مثال یہ ہے  کہ پہلی مرتبہ ناپنے  سے  معلوم ہوا کہ پانی مثلاً دس ہاتھ ہے  پھر سو ڈول نکالنے  کے  بعد ناپا تو نو (۹) ہاتھ رہا تو معلوم ہوا کہ سو (۱۰۰) ڈول میں  ایک ہاتھ کم ہوا تو دس ہاتھ میں  دس سو یعنی ایک ہزار ڈول ہوئے ۔  (ہندیہ ج ۱ص ۱۹)۔ 
مسئلہ ۳۹:
جو کنواں  ایسا ہے  کہ اس کا پانی ٹوٹ جائے  جتنا اس وقت اس کے  پھٹ جائے  وغیرہ نقصانات کا گما ہے  تو بھی اتنا ہی پانی نکالا جائے  جتنا اس وقت اس میں  موجود ہے ۔ پانی توڑنے  کی حاجت نہیں ۔ 
مسئلہ ۴۰:
کنویں  سے  جتنا پانی نکالنا ہے  اس میں  اختیار ہے  کہ ایک دم سے  اتنا نکالیں  یا تھوڑا کر کے  دونوں  صورتوں  میں  پاک ہو جائے  گا۔ 
مسئلہ ۴۱:
مرغی کا انڈا جس پر ہنوز رطوبت لگی ہو پانی میں  پڑ جائے  تو نجس نہ ہو گا۔ یونہی بکری کا بچہ پیدا ہوتے  ہی پانی میں  گرا اور مرا نہیں  جب بھی ناپاک نہ ہو گا۔ (عالمگیری ج ۱ص ۲۴)۔ 
بارہواں  بیان :   آدمی اور جانوروں  کے  جھوٹے  کا بیان

مسئلہ ۱ :
آدمی چاہے  جنب ہو یا حیض و نفاس والی عورت اس کا جھوٹا پاک ہے ۔ کافر کا جھوٹا بھی پاک ہے  مگر اس سے  بچنا چاہیئے  جیسے  تھوک، رینٹھ، کھنکار کہ پاک ہیں  مگر ان سے  آدمی گِھن کرتا ہے  اس سے  بدتر کافر کے  جھوٹے  کو سمجھنا چاہیئے ۔ (عالمگیری ج ۱ص ۲۳)۔ 
مسئلہ ۲ :
کسی کے  منہ سے  اتنا خون نکلاکہ تھوک میں  سرخی آگئی اور اس نے  فوراً پانی پیا تو یہ جھوٹا ناپاک ہے  اور سرخی جاتی رہنے  کے  بعد اس پر لازم ہے  کہ کُلی کرکے  منہ پاک کرے  اور اگر کُلی نہ کی اور چند تھوک کا گزر موضع نجاست پر ہوا خواہ نگلنے  میں  یا تھوکنے  میں  یہاں  تک کہ نجاست کا اثر نہ رہا تو طہارت ہو گئی اس کے  بعد اگر پانی پئے  گا تو پاک رہے  گا اگرچہ ایسی صورت میں  تھوک نگلنا سخت ناپاک بات اور گناہ ہے ۔ 
مسئلہ ۳ :
معاذاللہ شراب پی کر فوراً پانی پیا تو نجس نہ ہو گیا اور اگر اتنی دیر ٹھہرا کہ شراب کے  اجزا تھوک میں  مل کر حلق سے  اتر گئے  تو ناپاک نہیں  مگر شرابی اور اس کے  جھوٹے  سے  بچنا ہی چاہیے ۔ (عالمگیری ج ۱ص ۲۳)۔ 
مسئلہ ۴ :
شراب خور کی مونچھیں  بڑی ہیں  کہ شراب مونچھوں  میں  لگی تو جب تک ان کو پاک نہ کرے  جو پانی پیے  گا وہ پانی اور برتن دونوں  ناپاک ہو جائیں  گے ۔ (ہندیہ ج ۱ص ۲۳(۔ 
مسئلہ ۵ :
مرد کو غیر عورت اور عورت کو غیر مرد کا جھوٹا اگر معلوم ہو کہ فلانی یا فلاں  کا جھوٹا ہے  بطور لذّت پینا مکروہ ہے  مگرا س کھانے ، پانی میں  کوئی کراہت نہیں  آئی اور اگر معلوم نہ ہو کہ کس کا ہے  یا لذّت کے  طور پرکھاایا پیا نہ گیا تو کوئی حرج نہیں  بلکہ بعض صورتوں  میں  بہتر ہے  جیسے  با شرع عالم  یا دیندار پیر کا جھوٹا کہ اسے  تبرّک جان کر لوگ کھاتے  پیتے  ہیں ۔ (ہندیہ ج۱ ص۲۳)۔ 
مسئلہ ۶ :
جن جانوروں  کا گوشت کھایا جاتا ہے  چوپائے  ہوں  یا پرند ان کو جھوٹا پاک ہے  اگرچہ نر ہوں  جیسے  گائے ، بیل، بھینس، بکری، کبوتر، تیتر وغیرہ۔ (عالمگیری ج ۱ص ۲۳)۔ 
مسئلہ ۷ :
جو مرغیچُھوٹی پھرتی اور غلیظ پر منہ ڈالتی ہو اس کا جھوٹا مکروہ ہے  اور بند رہتی ہو تو پاک ہے ۔ (عالمگیری ج ۱ص ۲۳)۔ 
مسئلہ ۸ :
یونہی بعض گائیں  جن کی عادت غلیظ کھانے  کی ہوتی ہے  ان کا جھوٹا مکروہ ہے  اور اگر ابھی نجاست کھائی اور اس کے  بعد کوئی ایسی بات نہ پائی گئی جس سے  اس کے  منہ کی طہارت ہو جائے (مثلاً آبِ جاری میں  پانی پینا یا غیر جاری میں  تین جگہ سے  پینا اور اسی حالت میں پانی میں  منہ ڈال دیا تو ناپاک ہو گیا۔ اسی طرح اگر بیل، بھینس، بکرے  نروں  نے  حسبِ عادت مادہ کا پیشاب سُونکھا اور اس سے  ان کا منہ ناپاک ہوا اور نگاہ سے  غائب نہ ہوئے  نہ اتنی دیر گزری جس میں  طہارت ہو جاتی تو ان کا جھوٹا ناپاک ہے  اور اگر چار پانیوں  میں  منہ ڈالیں  تو پہلے  تین ناپاک چوتھا پاک۔ 
مسئلہ ۹ :
گھوڑے  کا جھوٹا پاک ہے ۔ (عالمگیری ج ۱ص ۲۳)۔ 
مسئلہ ۱۰:
 سُوّر ، کتا، شیر، چیتا، بھیڑیا، گیدڑ اور دوسرے  درندوں  کا جھوٹا ناپاک ہے ۔ (عالمگیری ج ۱ص ۲۴)۔ 
مسئلہ ۱۱:
کُتّے  نے  برتن میں  منہ ڈالا تو اگر وہ چینی یا دھات کا ہے  یا مٹی کا روغنی یا استعمالی چکنا تو تین بار دھونے  سے  پاک ہو جائے  گا ورنہ ہر بار سُکھا کر۔ ہاں  چینی میں  بال ہو یا اور برتن میں  دراڑ ہو تو تین بار سُکھا کر پاک ہو گا فقط دھونے  سے  پاک نہ ہو گا۔ (عالمگیری ج ۱ص ۲۴)۔ 
مسئلہ ۱۲:
اڑنے  والے  شکاری جانور جیسے  شکرا، باز، بہری، چیل وغیرہ کا جھوٹا مکروہ ہے  اور یہی حکم کوّے  کا ہے  اور اگر ان کو شکار کے  لئے  پاک کر سِکھالیا ہو اور چونچ میں  نجاست نہ لگی ہو تو ان کا جھوٹا پاک ہے ۔ (ہندیہ ج ۱ص ۲۴)۔ 
مسئلہ ۱۳:
گھر میں  رہنے  والے  جانور جیسے  بلّی، چوہا، سانپ، چھپکلی کا جھوٹا مکروہ ہے ۔ (عالمگیری ج ۱ص ۲۴)۔ 
مسئلہ ۱۴:
اگر کسی کا ہاتھ بلّی نے  چاٹنا شروع کیا تو چاہیے  کہ فوراً کھینچ لے  یونہی چھوڑ دینا کہ چاٹتی رہے  مکروہ ہے  اور چاہیے  کہ ہاتھ دھو ڈالے  بے  دھوئے  اگر نماز پڑھ لی تو ہو گئی مگر خلافِ اولیٰ ہوئی۔ (عالمگیری ج ۱ص ۲۴)۔ 
مسئلہ ۱۵:
بلّی نے  چوہا کھایا اور فوراً برتن میں  منہ ڈال دیا تو ناپاک ہو گیا اور اگر زبان سے  منہ چاٹ لیا کہ خون کا اثر جاتا رہا تو ناپاک نہیں ۔ (عالمگیری ج ۱ص ۲۴)۔ 
مسئلہ ۱۶:
پانی کے  رہنے  والے  جانور کا جھوٹا پاک ہے  خواہ ان کی پیدائش پانی میں  ہو یا نہیں ۔ (عالمگیری ج ۱ص ۲۴)۔ 
مسئلہ ۱۷:
گدھے  خچر کا جھوٹا مشکوک ہے  یعنی اس کے  قابل وضو ہونے  میں  شک ہے  لہٰذا اس سے  وضو نہیں  ہو سکتا کہ حدث متیقن طہارت مشکوک سے  زائل نہ ہو گا۔ (ہندیہ ج ۱ص ۲۴)۔ 
مسئلہ ۱۸:
جو جھوٹا پانی پاکی ہے  اس سے  وضو غسل جائز ہیں  مگر جنب نے  بغیر کُلی کیے  پانی پیا تو اس جھوٹے  پانی سے  وضو ناجائز ہے  کہ وہ مستعل ہو گیا۔ 
مسئلہ ۱۹:
اچھا پانی ہوتے  ہوئے  مکروہ پانی سے  وضو و غسل مکروہ اور اگر اچھا پانی موجود نہیں  تو کوئی حرج نہیں  اسی طرح مکروہ جھوٹے  کا کھانا پینا بھی مالدار کو مکروہ ہے ۔ غریب محتاج کو بلا کراہت جائز۔ (عالمگیری ج ۱ص ۲۴)۔ 
مسئلہ ۲۰:
اچھا پانی ہوئے  ہوئے  مشکوک سے  وضو و غسل جائز نہیں  اور اگر اچھا پانی نہ ہو تو اسی سے  وضو و غسل کرے  اور تیمم بھی اور بہتر یہ ہے  کہ وضو پہلے  کر لے  اور اگر عکس کیا یعنی پہلے  تیمم کیا پھر وضو جب بھی حرج نہیں  اور اس صورت مین وضو اور غسل میں  نیت کرنی ضروری اور اگر وضو کیا اور تیمم نہ کیا یا تیمم کیا اور وضو نہ کیا تو نماز نہ ہو گیْ (عالمگیری ج ۱ص ۲۴)۔ 
مسئلہ ۲۱:
مشکوک جھوٹے  کا کھانا پینا نہیں  چاہیے ۔ 
مسئلہ ۲۲:
مشکوک پانی اچھے  پانی میں  مل گیا تو اگر اچھا زیادہ ہے  تو اس سے  وضو ہو سکتا ہے  ورنہ نہیں ۔ (ہندیہ ج ۱ص ۲۴)۔ 
مسئلہ ۲۳:
جس کا جھوٹا ناپاک ہے  اس کا پسینہ اور لعاب بھی ناپاک ہے  اور جس کا جھوٹا پاک اس کا پسینہ اور لعاب بھی پاک اور جس کا جھوٹا مکروہ اس کا لعاب اور پسینہ بھی مکروہ۔ (عالمگیری ج ۱ص ۲۳)۔ 
مسئلہ ۲۴:
گدھے  کا خچر کا پسینہ اگر کپڑے  مین لگ جائے  تو کپڑا پاک ہے  چاہے  کتنا ہی زیادہ لگا ہو۔ (عالمگیری ج ۱ص ۲۳)۔ 
تیرھواں  بیان :

    تیمم کا بیان



اللہ عزّوجل ارشاد فرماتا ہے :



و َاِنْ کُنْتُمْ مَرضیٰ اَوْ عَلیٰ سَفَرٍ اَوْ جَآئَ اَحَدٌ مِّنْکُمْ مِنَ الْغَائِطِ اَوْ لٰمَسْتُمُ النِّسَآئَ فَلَمْ تَجِدُوْامَآئً فَتَیَمَّمُوْاصَعِیْداًطَیِّباً فَامْسَحُوابِوُجُوْھِکُمْ وَاَیْدِیَکُمْ 




(یعنی اگر تم بیمار ہو یا سفر میں  ہو یا تم میں  کوئی پاخانہ سے  آیا یا عورتوں  سے  مباشرت کی (جماع کیا) اور پانی نہ پاؤ تو پاک مٹی کا قصد کرو تو اپنے  منہ اور ہاتھوں  کا اس سے  مسح کرو)۔ 
حدیث  ۱:
صحیح بخاری میں  بروایت اُم المومنین صدیقہ رضی اللہ تعالیٰ عنہما مروی: فرماتی ہیں ، کہ ہم رسول اللہ ﷺ ے  ساتھ ایک سفر مین گئے  یہاں  تک کہ جب بیدا یا ذات الجیش میں  ہوئے ۔ میری ہیکل ٹوٹ گئی۔ رسول اللہ ﷺ نے  اس کی تلاش کے  لئے  اقامت فرمائی اور لوگوں  نے  بھی حضور کے  ساتھ اقامت کی اور نہ وہاں  پانی تھا نہ لوگوں  کے  ساتھ پانی تھا۔ لوگوں  نے  حضرت ابوبکر صدیق رضی اللہ تعالیٰ عنہ کے  پاس آ کر عرض کی کیا آپ نہیں  دیکھتے  کہ صدیقہ نے  کیا کیا حضور کو اور سب کو ٹھہرا لیا اورنہ یہاں  پانی ہے  نہ لوگوں  کے  ہمراہ ہے ۔ فرماتی ہیں  کہ ابو بکر رضی اللہ تعالیٰ عنہ آئے  اور حضور اپناسر مبارک میرے  زانو پر رکھ کر آرام فرمارہے  تھے  اور فرمایا تو نے  رسول اللہ ﷺ اور لوگوں  کو روک لیا۔ حالانکہ نہ یہاں  پانی ہے  نہ لوگوں  کے  ہمراہ ہے ۔ اُم المومنین فرماتی ہیں  کہ مجھ پر عتاب کیا اور جو چاہا اللہ نے  انہوں  نے  کہا اور اپنے  ساتھ سے  میری کوکھ میں  کونچنا شروع کیا اور مجھے  حرکت کرنے  سے  کوئی چیز مانع نہ تھی مگر حضور کا میرے  زانو پر آرام فرمانا تو جب صبح ہوئی ایسی جگہ جہاں  پانی نہ تھا حضور اٹھے  اللہ تعالیٰ نے  تیمم کی آیت نازل فرمائی اور لوگوں  نے  تیمم کیا اس پر اُسید بن حضیر رضی اللہ تعالیٰ عنہ نے  کہا کہ اے  اُل ابوبکر یہ تمہاری پہلی برکت نہیں  (یعنی ایسی برکتیں  تم سے  ہوتی ہی رہتی ہیں ) فرماتی ہیں  جب میری سواری کا اونٹ اٹایا گیا وہ ہیکل اس کے  نیچے  سے  ملی۔ 
حدیث  ۲:
مسلم شریف میں  بروایت حذیفہ رضی اللہ تعالیٰ عنہ مروی: حضور اقدس ﷺ ارشاد فرماتے  ہیں  منجملہ ان باتوں  کے  جن سے  ہم کو لوگوں  پر فضیلت دی گئی یہ تین باتیں  ہیں ۔ 
 

 (۱)
صفیں  ملائکہ کی صفوں  کی مثل کی گئیں  اور



(۲)
ہمارے  لئے  تمام زمین کو مسجد کر دی گئی اور


(۳)
جب ہم پانی نہ پائیں  زمین کی خاک ہمارے  لئے  پاک کرنے  والی بنائی 
گئی ہے ۔ 
حدیث  ۳:
امام احمد ابو داؤد رترمذی ابو ذر رضی اللہ تعالیٰ عنہ سے  راوی: حضور سیّد عالم ﷺ نے  فرمایا کہ پاک مٹی مسلمان کا وضو ہے  اگرچہ دس (۱۰) برس پانی نہ پائے  اور جب پانی پائے  تو اپنے  بدن کو پہنچائے  (غسل و وضو کرے ) کہ یہ اس کے  لئے  بہتر ہے ۔ 
حدیث  ۴:
ابو داؤد دارمی نے  ابو سعید خدری رضی اللہ تعالیٰ عنہ سے  روایت کی فرماتے  ہیں ۔ دو شخص سفر میں  گئے  اور نماز کا وقت آیا ان کے  ساتھ پانی نہ تھا۔ پاک مٹی پر تیمم کرکے  نماز پڑھ لی پھر وقت کے  اندر پانی مل گیا ان میں  ایک صاحب نے  وضو کر کے  نماز کا اعادہ کیا اور دوسرے  نے  اعادہ نہ کیا پھر جب خدمتِ اقدس میں  حاضر ہوئے  اس کا ذکر کیا تو جس نے  اعادہ نہ کیا تھا اس سے  فرمایا کہ تو سنت کو پہنچا اور تیری نماز ہو گئی اور جس نے  وضو کرکے  اعادہ کیا اس سے  فرمایا تجھے  دونا ثواب ہے ۔ 
حدیث  ۵:
صحیح بخاری و صحیح مسلم مین عمران رضی اللہ تعالیٰ عنہ سے  مروی: فرماتے  ہیں  کہ ہم ایک سفر میں  نبی ﷺ کے  ہمراہ تھے  حضور نے  نماز پڑھائی جب نماز سے  فارغ ہوئے  ملاحظہ فرمایا کہ ایک شخص لوگوں  سے  الگ بیٹھا ہوا ہے  جس نے  قوم کے  ساتھ نماز نہ پڑھی۔ فرمایا اے  شخص تجھے  قوم کے  ساتھ نماز پڑھنے  سے  کیا شے  مانع آئی۔ عرض کی مجھے  نہانے  کی حاجت ہے  اور پانی نہیں  ہے ۔ ارشاد فرمایا، مٹی کولے  وہ تجھے  کافی ہے ۔ 
حدیث  ۶:
صحیحین میں  ابو جہیم بن حارث رضی اللہ تعالیٰ عنہ سے  مروی : نبی ﷺ بیر جمل کی جانب سے  تشریف لا رہے  تھے  ایک شخص نے  حضور کو سلام کیا اس کا جواب نہ دیا یہاں  تک کہ ایک دیوا کی جانب متوجہ ہوئے  اور منہ اور ہاتھوں  کا مسح فرمایا پھر اس کے  سلام کا جواب دیا۔ 
چودھواں  باب :

    تیمم کے  مسائل




مسئلہ  ۱ :
جس کا وضو نہ ہو یا نہانے  کی ضرورت ہو اور پانی پر قدرت نہ رکھتا ہو تو وضو و غسل کی جگہ تیمم کرے ۔ پانی پر قدرت نہ ہونے  کی چند صورتیں  ہیں :۔ 
(۱)
ایسی بیماری ہو کہ وضو یا غسل سے  اس کے  زیادہ ہونے  یا دیر میں  

اچھا ہونے  کا صحیح اندیشہ ہو خواہ یوں  کہ اس نے  خود آزمایا ہو کہ 

جب وضو یا غسل کرتا ہے  تو بیماری بڑھتی ہے  یا کوں  کہ کسی 

مسلمان اچھے  لائق حکیم نے  جو ظاہراً فاسق نہ ہو کہہ دیا ہو کہ پانی 

نقصان کرے  گا۔ (عالمگیری ج ۱ص ۲۸)۔ 




مسئلہ  ۲ :
محض خیال ہی خیال بیماری بڑھنے  کا ہو تو تیمم جائز نہیں ۔ یوں  ہی کافر یا فاسسق یا معمولی طبیب کے  کہنے  کا اعتبار نہیں ۔ (عالمگیری ج ۱ص ۲۸)۔ 
مسئلہ  ۳ :
اور اگر پانی بیماری کو نقصان نہیں  کرتا مگر وضو یا غسل کے  لئے  حرکت ضرر کرتی ہو یا خود وضو نہیں  کر سکتا اور کوئی ایسا بھی نہیں  جو وضو کرا دے  تو بھی تیمم کرے  یونہی کسی کے  ہاتھ پھٹ گئے  کہ خود وضو نہیں  کر سکتا اور جوئی ایسا بھی نہیں  جو وضو کرا دے  تو تیمم کرے ۔ (عالمگیری ج ۱ص ۲۸)۔ 
مسئلہ  ۴ :
بے  وضو کے  اکثر اعضائے  وضو میں  یا جنب کے  اکثر بدن میں  زخم ہو یا چچک نکلی ہو تو تیمم کرے  ورنہ جو حصہمسح کرے  اور مسح بھی ضرور کرے  تو اس عضو پر کپڑا ڈال کر اس پر مسح کرے  (عالمگیری ج ۱ص ۲۸)۔ 
مسئلہ  ۵ :
بیماری میں  اگر ٹھنڈا پانی نقصان کرتا ہے  اور گرم پانی نقصان نہ کرے  تو گرم پانی سے  وضو اور غسل ضروری ہے  تیمم جائز نہیں ۔ ہاں  اگر ایسی جگہ ہو کہ گرم پانی نہ مل سکے  تو تیمم کرے  یونہی اگر ٹھنڈے  وقت میں  وضو یا غسل نقصان کرتا ہے  اور گرم وقت میں  نہیں  تو ٹھنڈے  وقت تیمم کرے  پھر جب گرم وقت آئے  تو آئندہ نماز کے  لئے  وضو کرلینا چاہیے  جو نماز اس تیمم سے  پڑھ لی اس کے  اعادہ کی ضروت نہیں ۔ (عالمگیری ج ۱ص ۲۸)۔ 
مسئلہ  ۶ :
اگر سر پر پانی نقصان کرتا ہے  تو گلے  سے  نہائے  اور پورے  سر کا مسح کرے ۔ 


(۲)
وہاں  چاروں  طرف ایک ایک میل تک پانی کا پتہ نہیں ۔ 
مسئلہ  ۷ :
اگر یہ گمان ہو کہ ایک میل کے  اندر پانی ہو گا تلاش کر لینا ضروری ہے ۔ بلا تلاش کئے  تیمم جائز نہیں  پھر بغیر تلاش کے  تیمم کر کے  نماز پڑھ لی اور تلاش کرنے  پر پانی مل گیا تو وضو کرکے  نماز کا اعادہ لازم ہے  اور اگر نہ ملا تو ہو گئی۔ (عالمگیری ج ۱ص ۲۹)۔ 
مسئلہ  ۸ :
اگر غالب گمان یہ ہے  کہ میل کے  اندر پانی نہیں  ہے  تو تلاش کرنا ضروری ہے  پھر اگر تیمم کرکے  نماز پڑھ لی اور تلاش نہ کیا نہ کوئی ایسا ہے  جس سے  پُوچھے  اور بعد کو معلوم ہوا کہ پانی یہاں  سے  قریب ہے  تو نماز کا اعادہ نہیں  مگر یہ تیمم اب جاتا رہا اور اگر کوئی ہواں  تھا مگر اس نے  پوچھا نہیں  اور بعد کو معلوم ہوا کہ پانی قریب ہے  تو اعادہ چاہیے ۔ (عالمگیری ج ۱ص ۲۹)۔ 
مسئلہ  ۹ :
اور اگر قریب یں  پانی ہونے  اور نہ ہونے  کسی کا گمان نہیں  تو تلاش کرلینا مستحب ہے  اور بغیر تلاش کئے  تیمم کرکے  نماز پڑھ لی ہو گئی۔ (عالمگیری ج ۱ص ۲۹)۔ 
مسئلہ  ۱۰ :
ساتھ میں  زم زم شریف ہے  جو لوگوں  کے  لئے  تبرکاً لیے  جا رہا ہے  یا بیمار کو پلانے  کے  لئے  اور ا تنا ہے  کہ وضو ہو جائے  گا تو تیمم جائز نہیں ۔ (عالمگیری ج ۱ص ۳۱)۔ 
مسئلہ  ۱۱:
اگر چاہے  کہ زمزم شریف سے  وضونہ کرے  اور تیمم جائز ہو جائے  تو اس کا طریقہ یہ ہے  کہ کسی ایسے  شخص کو جس پر بھروسہ ہو کہ دے  دے  گا وہ پانی ہبہ کر دے  اور اس کا کچھ بدلہ ٹھہرائے  تو اب تیمم جائز ہو جائے  گا۔ 
مسئلہ  ۱۲ :
جو نہ آبادی میں  ہو نہ آبادی کے  قریب اور اس کے  ہمراہ پانی موجود ہے  اور یاد نہ رہا اور تیمم کرکے  نماز پڑھ لی ہو گئی اور اگر آبادی یا آبادی کے  قریب میں  ہو تو اعادہ کرے ۔ (عالمگیری ج ۱ص ۲۹)۔ 
مسئلہ  ۱۳ :
اگر اپنے  ساتھی کے  پاس پانی ہے  اور یہ گمان ہے  کہ مانگے  سے  دے  دے  گا تو مانگنے  سے  پہلے  تیمم جائز نہیں  پھر اگر نہیں  مانگا اور تیمم کرکے  نماز پڑھ لی اور بعد نماز مانگا اس نے  دے  دیا یا بے  مانگے  اس نے  خود دے  دیا تو وضو کرکے  نماز کا اعادہ ہ لازم ہے  اور اگر مانگا اور نہ دیا تو نماز ہو گئی اور اگر بعد کو بھی نہ مانگا جس سے  دینے  نہ دینے  کا حال کُھلتا اور نہ اس نے  خود دیا تو نماز ہو گئی اور اگر دینے  کاگمان غالب نہیں  اور تیمم کر کے  نماز پڑھ لی جب بھی یہی صورتوں  ہیں  کہ بعد کو پانی دے  دیا تو وضو کرکے  نماز کا اعادہ کرے  ورنہ ہو گئی۔ (عالمگیری ج ۱ص ۲۹)۔ 
مسئلہ  ۱۴ :
نماز پڑھتے  میں  کسی کے  پاس پانی دیکھا اور گمان غالب ہے  کہ دے  دیگا تو چاہیے  کہ نماز توڑ دے  اور اس سے  پانی مانگے  اور اگر نہیں  مانگا اور پوری کرلی اب اس نے  خود یا اس کے  مانگنے  پر دے  دیا تو اعادہ لازم ہے  اور نہ دے  تو ہو گئی اور اگر دینے  کا گمان نہ تھا اور نماز کے  بعد اس نے  خود دے  دیا یا مانگنے  سے  سے  دیا جب بھی اعادہ کرے  اور اگر اس نے  خود نہ دیا یا نہ اس نے  مانگا کہ حال معلوم ہوتا تو نماز ہو گئی اور اگر نماز پڑھتے  ہیں  تو اس نے  خود کہا کہ پانی لو وضو کر لو اور کہنے  والا مسلمان ہے  تو نماز جاتی رہی توڑ دینا فرض ہے  اور کہنے  والا کافر ہے  تو نہ توڑے  پھر نماز کے  بعد اگر اس نے  پانی دے  دیا تو وضو کرکے  اعادہ کرلے ۔ (عالمگیری ج ۱ص ۲۹)۔ 
مسئلہ  ۱۵ :
اور اگر یہ گمان ہے  کہ میل کے  اندر تو پانی نہیں  مگر ایک میل سے  کچھ فاصلہ پر مل جائے  گا تو مستحب ہے  کہ نماز کے  آخر وقت مستحت تک تاخیر کرے  یعنی عصر و مغرب و عشاء میں  اتنی دیر نہ کرے  کہ وقتِ کراہت آجائے ۔ اگر تاخیر نہ کی اور تیمم کرکے  پڑھ لی تو ہو گئی۔ 


(۳)
اتنی سردی ہو کہ نہانے  کے  بعد مر جانے  یا بیمار ہونے  قوی اندیشہ 

ہو اور لحاف وغیرہ کوئی ایسی چیز اس کے  پانی نہیں  جسے  نہانے  کے  

بعد اوڑھے  اور سردی کے  ضرر سے  بچے  نہ آگ ہے  جسے  تاپ سکے  

تو تیمم جائز ہے ۔ 


(۴)
دشمن کا خوف کہ اگر اس نے  دیکھ لیا تو مار ڈالے  گا یا مال چھین لے  

گا یا اس غریب نادار کا قرض خواہ ہے  کہ اسے  قید کر ادے  گا یا اس 

طرف سانپ ہے  وہ کاٹ کھائے  گا یا شیر ہے  کہ پھاڑ کھائے  گا یا کوئی 
بدکار شخص ہے  اور یہ عورت ہے  یا مرد ہے  جسے  اپنی بے  آبروئی کا 

گمان صحیح ہے  تیمم جائز ہے ۔ (عالمگیری ج ۱ص ۲۸)۔ 
مسئلہ  ۱۶ :
اگر ایسا دشمن ہے  کہ ویسے  اس سے  کچھ نہ بولے  مگر کہتا ہے  کہ وضو کے  لئے  پانی لو گے  تو مار ڈالوں  گا یا قید کرادوں  گا یاتو اس صورت میں  حکم یہ ہے  کہ تیمم کرکے  نماز پڑھ لے  پھر جب موقع ملے  تو وضو کرکے  اعادہ کر لے ۔ (عالمگیری ج ۱ص ۲۸)۔ 
مسئلہ  ۱۷ :
قیدی کو قید خانے  والے  وضو نہ کرنے  دیں  تو تیمم کرکے  پڑھ لے  اور اعادہ کرے  اور اگر وہ دشمن یا قید خانہ والے  نماز بھی نہ پڑھنے  دیں  تو اشارہ سے  پڑھے  پھر اعادہ کرے ۔ 


 (۵)
جنگل میں  ڈول رسی نہیں  کہ پانی بھرے  تو تیمم جائز ہے ۔ 

(عالمگیری ج ۱ص ۲۸)۔ 
مسئلہ  ۱۸ :
اگر ہمراہی کے  پاس ڈول رسّی ہے  وہ کہتا ہے  کہ ٹہر جا میں  پانی بھر کر فارغ ہو کر تجھے  دوں  تو مستحب ہے  کہ انتظار کرے  اور اگر انتظار نہ کیا اور تیمم کرکے  پڑھ لی ہو گئی۔ (عالمگیری ج ۱ص ۲۸)۔ 
مسئلہ  ۱۹ :
رسّی چھوٹی ہے  کہ پانی تک نہیں  پہنچتی مگر اس کے  پاس کوئی کپڑا (رومال، عمامہ، دوپٹہ وغیرہ) ایسا ہے  کہ اس کے  جوڑنے  سے  پانی مل جائے  گا تو تیمم جائز نہیں ۔ (عالمگیری ج ۱ص ۲۸)۔ 


(۶)
پیاس کا خوف یعنی اس کے  پاس پانی ہے  مگر وضو یا غسل صرف میں  

لائے  تو خود یا دوسرا مسلمان یا اپنا اس کا جانور اگرچہ وہ کتّا جس کا پالنا 

جائز ہے  پیاسا رہ جائے  گا اور اپنی یا ان میں  سے  کسی کی پیاس خواہ فی 

الحال موجود ہو یا آئندہ اس کا صحیح اندیشہ ہو کہ وہ راہ ایسی ہے  کہ 

وہاں  تک پانی کا پتہ نہیں  تو تیمم جائز ہے ۔ (عالمگیری ج ۱ص 

۲۸)۔ 
مسئلہ  ۲۰ :
پانی موجود ہے  مگر آٹا گوندھنے  کی ضرورت ہے  جب بھی تیمم جائز ہے  شوربے  کی بے  ضرورت کیلئے  جائز نہیں ۔ (عالمگیری ج ۱ص ۲۸)۔ 
مسئلہ  ۲۱ :
بدن یا کپڑا اس قدر نجس ہے  جو مانع جواز نماز ہے  اور پانی صرف اتنا ہے  کہ چاہے  وضو کرے  یا اُس کا پاک کرلے  دونوں  کام نہیں  ہو سکتے  تو پانی سے  اس کو پاک کرلے  پھر تیمم کرے  اور اگر پہلے  تیمم کر لیا اس کے  بعد پاک کیا تو اب پھر تیمم کرے  کہ پہلا تیمم نہ ہوا۔ (عالمگیری ج ۱ص ۲۹)۔ 
مسئلہ  ۲۲ :
مسافر کو راہ میں  کہیں  رکھا ہوا پانی ملا تو اگر کوئی وہاں  ہے  تو اس سے  دریافت کرلے  اگر وہ کہے  کہ صرف پینے  کے  لئے  ہے  تو تیمم کرے  وضو جائز نہیں  کتنا ہی ہو اور اگر اس نے  کہا کہ پینے  کے  لئے  بھی ہے  اور وضو کے  لئے  بھی تو تیمم جائز نہیں  اور اگر کوئی ایسا نہیں  جو بتا سکے  اور پانی تھوڑا ہو تو تیمم کرے  اور زیادہ ہو تو وضو کر ے ۔ 


(۷)
پانی گراں  ہونا یعنی وہاں  کے  حساب سے  جو قیمت ہونی چاہئیے  اس 

سے  دو چند مانگنا ہے  تو تیمم جائز ہے  اور اگر قیمت میں  اتنا فرق نہیں  

تو تیمم جائز نہیں  ہے ۔ (عالمگیری ج ۱ص ۲۹)۔ 
مسئلہ  ۲۳ :
پانی مول ملتا ہے  اور اس کے  پاس حاجتِ ضروریہ سے  زیادہ دام نہیں  تو تیمم جائز ہے ۔ 


(۸)
یہ گمان کہ پانی تلاش کرنے  میں  قافلہ نظروں  سے  غائب ہو جائے  

گا یا ریل چھوٹ جائے  گی۔ اور



(۹)
یہ گمان کہ وضو یا غسل کرنے  میں  عیدین کی نماز جاتی رہے  گی خواہ 

یوں  کہ امام پڑھ کر فارغ ہو جائے  گا یا زوال کا وقت آجائے  گا دونوں  
صورتوں  میں  تیمم جائز ہے ۔ 
مسئلہ  ۲۴ :
وضو کرکے  عیدین کی نماز پڑھ رہا تھا اثنائے  نماز میں  بے  وضو ہو گیا اور وضو کرے  گا تو وقت جاتا رہے  گا یا جماعت ہو چکے  گی تو تیمم کرکے  نماز پڑھ لے ۔ (عالمگیری ج ۱ص ۳۱)۔ 
مسئلہ  ۲۵ :
گہن کی نماز کے  لئے  بھی تیمم جائز ہے  جب کہ وضو کرنے  میں  گہن کھل جائے  یا جماعت ہو جائے  کا اندیشہ ہو۔ 
مسئلہ  ۲۶ :
وضو میں  مشغول ہو گا تو ظہر یا مغرب یا عشاء یا جمعہ کی پچھلی سُنّتوں  کا یا نماز کا یا نماز چاشت کا وقت جاتا رہے  گا تو تیمم کرکے  پڑھ لے ۔ 


(۱۰)
غیر ولی کو نماز جنازہ فوت ہو جانے  کا خوف ہو تو تیمم جائز ہے  ولی کو نہیں  کہ اس کا لوگ انتطار کریں  گے  اور لوگ بے  اس کی اجازت کے  پڑھ بھی لیں  تو یہ دوبارہ پڑھ سکتا ہے ۔ (عالمگیری ج ۱ص ۳۱)۔ 
مسئلہ  ۲۷ :
ولی جس کو نماز پڑھانے  کی اجازت دی ہو اسے  تیمم جائز نہیں  اور ولی کو اس صورت میں  اگر نماز فوت ہو جائے  کا خوف ہو تو تیمم جائز ہے  یونہی اگر دوسرا ولی اس سے  بڑھ کر موجود ہے  تو اس کے  لئے  تیمم جائز ہے ۔ خوف فوت ہونے  کے  معنی یہ ہیں  کہ چاروں  تکبیریں  جاتی رہنے  کا اندیشہ ہو اور اگر یہ معلوم ہو کہ ایک تکبیر بھی مل جائے  گی تو تیمم جائز نہیں ۔ (عالمگیری ج ۱ص ۳۱)۔ 
مسئلہ  ۲۸ :
ایک جنازہ کے  لئے  تیمم کیا اور نماز پڑھی پھر دوسرا جنازہ آیا اگر درمیان میں  اتنا وقت ملا کہ وضو کرتا تو کر لیتا مگر نہ کیا اور اب وضو کرے  تو نماز ہو چکے  گی تو اس کے  لئے  اب دوبارہ تیمم کرے  اور اگر اتنا وقفہ نہ ہو وضو کر سکے  تو وہی پہلا تیمم کافی ہے ۔ (عالمگیری ج ۱ص ۳۱)۔ 
مسئلہ  ۲۹ :
سلام کا جواب دینے  یا درود شریف وغیرہ وظائف پڑھنے  یا سونے  یا بے  وضو مسجد میں  جانے  یا زبانی قرآن پڑھنے  کے  لئے  تیمم جائز ہے  اگرچہ پانی پر قدرت ہو۔ (عالمگیری ج ۱ص ۲۶)۔ 
مسئلہ  ۳۰ :
جس پر نہانا فرض ہے  اسے  بغیر ضرورت مسجد میں  جائے  کے  لئے  تیمم جائز نہیں  ہاں  اگر مجبوری ہو جیسے  ڈول رسّی مسجد میں  ہو اور کوئی ایسا نہیں  جو لا دے  تو تیمم کر کے  جائے  اور جلد سے  جلد لے  کر نکل آئے ۔ 
مسئلہ  ۳۱ :
مسجد میں  سویا تھا اور نہانے  کی ضرورت پڑگئی تو آنکھ کھلتے  ہی جہاں  سویا تھا وہیں  فوراً تیمم کر کے  نکل آئے  تاخیرحرام ہے ۔ 
مسئلہ  ۳۲ :
قرآن مجید چھونے  کے  لئے  یا سجدہ تلاوت یا سجدہ شکر کے  لئے  تیمم جائز نہیں جب کہ پانی پر قدرت ہو۔ (عالمگیری ج ۱ص ۲۶)۔ 
مسئلہ  ۳۳ :
وقت اتنا تنگ ہو گیا کہ وضو یا غسل کرے  گا تو نماز قضا ہو جائے  گی تو چاہیے  کہ تیمم کرکے  نماز پڑھ لے  پھر وضو یا غسل کر کے  اعادہ کرنا لازم ہے ۔ (ہندیہ ج ۱ص ۳۱)۔ 



مسئلہ  ۳۴ :
عورت حیض و نفاس سے  پاک ہوئی اور پانی پر قادر نہیں  تو تیمم کرے ۔ (عالمگیری ج ۱ص ۳۰)۔ 
مسئلہ  ۳۵ :
مُردے  کواگر غسل نہ دے  سکیں  خواہ اس وجہ سے  کہ پانی نہیں  یا ااس وجہ سے  کہ اُس کے  بدن کو ہاتھ لگانا جائز نہیں  ج یسے  اجنبی عورت یا اپنی عورت کہ مرنے  کے  بعد اسے  چھو نہیں  سکتا تو اسے  تیمم کرایا جائے  غیر محرم کو اگرچہ شوہر عورت کو تیمم کرانے  میں  کپڑا حائل ہونا چاہئیے ۔ 
مسئلہ  ۳۶ :
جنب اور حائض اور میّت اور بے  وضو یہ سے  ایک جگہ ہیں  اور کسی نے  اتنا پانی جو غسل کے  لئے  کافی ہے  لاکر کہا جو چاہے  خرچ کرے  تو بہتر یہ ہے  کہ جنب اس سے  نہائے  اور مردے  کو تیمم کرایا جائے  اور دوسرے  بھی تیمم کریں  اور اگر کہا کہ اس میں  تم سب کا حصہ ہے  اور ہر ایک کو اس میں  اتنا حصہ ملا جو اس کے  کام کے  لئے  پورا نہیں  تو چاہیے  کہ مُردے  کے  غسل کے  لئے  اپنا حصہ دے  دیں  اور سب تیمم کریں ۔ (عالمگیری ج ۱ص ۳۰)۔ 
مسئلہ  ۳۷ :
دو شخص بیٹے  اور باپ ہیں  اور کسی نے  اتنا پانی دیا کہ اس سے  ایک کا وضو ہو سکتا ہے  تو وہ پانی باپ کے  صرف میں  آنا چاہیے ۔ (عالمگیری ج ۱ص ۳۰)۔ 
مسئلہ  ۳۸ :
اگر کوئی ایسی جگہ ہے  نہ نہ پانی ملتا ہے  نہ پاک مٹی کہ تیمم کرے  تو اسے  چاہیے  کہ وقت نماز میں  نماز کی سی صورت بنائے  یعنی تمام حرکات نماز بلا نیت نماز بجا لائے ۔ 
مسئلہ  ۳۹ :
کوئی ایسا ہے  کہ وضو کرتا تو پیشاب کے  قطرے  ٹپکتے  ہیں  اور تیمم کرے  تو نہیں  تو اسے  لازم ہے  کہ تیمم کرے ۔ (عالمگیری ج ۱ص ۳۱)۔ 
مسئلہ  ۴۰ :
اتنا پانی ملا جس سے  وضو ہو سکتا ہے  اور اسے  نہانے  کی ضرورت ہے  تو اس پانی سے  وضو کر لینا چاہیے  اور غسل کے  لئے  تیمم کرے ۔ 
مسئلہ  ۴۱ :
تیمم کا طریقہ یہ ہے  کہ دونوں  ہاتھ کی انگلیاں  کشادہ کر کے  کسی ایسی چیز جو زمین کی قسم سے  ہو مار کر لوٹ لیں  اور زیادہ گرد لگ جائے  تو جھاڑ لیں  اور اس سے  سارے  منہ کا مسح کریں  پھر دوسری مرتبہ یونہی کریں  اور دونوں  ہاتھوں  کا ناخن سے  کہینوں  سمیت مسح کر یں ۔ 
مسئلہ  ۴۲ :
وضو اور غسل کا دونوں  کا تیمم ایک ہی طرح ہے ۔ (عالمگیریص ۲۶)۔ 
مسئلہ  ۴۳ :
تیمم میں  تین فرض ہیں :۔ 





(۱) 
نیّت: اگر کسی نے  ہاتھ مٹی پر مار کر اور ہاتھ منہ پر پھیر لیا اور 

نیت نہ کی تو تیمم نہ ہو گا۔ 





مسئلہ  ۴۴ :
کافر نے  اسلام لانے  کے  لئے  تیمم کیا اس سے  نماز جائز نہیں  کہ وہ اس وقت نیت کا اہل نہ تھا بلکہ اگر قدرت پانی پر نہ ہو تو سِرے  سے  تیمم کرے ۔ (عالمگیری ج ۱ س ۲۶)۔ 
مسئلہ  ۴۵ :
نماز اس تیمم سے  جائز ہو گی جو پاک ہونے  کی نیت یا کسی ایسی عبادت مقصود کے  لئے  کیا گیا ہے  جو بلاطہارت جائز نہ ہو تو اگر مسجد میں  جانے  یا نکلنے  یا قرآن مجید چھونے  یا اذان و اقامت (یہ سب عبادتیں  مقصود نہیں ) یا سلام کرنے  یا سلام کا جواب دینے  یا زیارت قبُور یا دفن میت یا بے  وضو نے  قرآن مجید پڑھنے  کے  لئے  تیمم کیا (ان سب کے  لئے  طہارت شرط نہیں ) ہو تو اس سے  نماز جائز نہیںن بلکہ جس کے  لئے  کیا گیا ہے  اس کے  سوا کوئی عبادت بھی جائز نہیں ۔ (عالمگیری ج ۱ص ۲۶)۔ 
مسئلہ  ۴۶ :
جنب نے  قرآن مجید پڑھنے  کے  لئے  تیمم کیا ہو تو اس سے  نماز پڑھ سکتا ہے  سجدہ شکر کی نیت سے  جو تیمم کیا ہو اس سے  نماز نہ ہو گی۔ (عالمگیری ج ۱ص ۲۶)۔ 
مسئلہ  ۴۷ :
دوسرے  کو تیمم کا طریقہ بتانے  کے  لئے  جو تیمم کیا اس سے  بھی نماز جائز نہیں ۔ (عالمگیری ج ۱ص ۲۶)۔ 
مسئلہ  ۴۸ :
نماز جنازہ یا  عیدین یا سنتوں  کے  لئے  اس غرض سے  تیمم کیا ہو کہ وضو میں  مشغول ہو گا تو نہ نمازیں  فوت ہو جائیں  گی تو اس تیمم سے  اس خاص نماز کے  سوا کوئی دوسری نماز جائز نہیں ۔ (عالمگیری ج ۱ص ۳۱)۔ 
مسئلہ  ۴۹ :
نماز جنازہ یا عیدین کے  لئے  تیمم اس وجہ سے  کیا کہ بیمار تھا یا پانی موجود نہ تھا تو اس سے  نماز فرض اور دیگر عبادتیں  سب جائز ہیں ۔ (عالمگیری ج ۱ص ۲۶)۔ 
مسئلہ ۵۰ :
سجدہ تلاوت کے  تیمم سے  بھی نمازیں  جائز ہیں ۔ (عالمگیری ج ۱ص ۲۶)۔ 
مسئلہ ۵۱ :
جس پر نہانا فرض ہے  اسے  یہ ضرر نہیں  کہ غسل اور وضو دونوں  کے  لئے  تیمم بلکہ ایک ہی دونوں  کی نیت کرلے  دونوں  ہو جائیں  گے  اور اگر صرف غسل یا وضو کی نیت کی جب بھی کافی ہے ۔ (عالمگیری ج ۱ص ۲۶)۔ 
مسئلہ ۵۲ :
بیمار یا بے  دست و پا اپنے  آپ تیمم نہیں  کر سکتا تو اسے  کوئی دوسرا شخص تیمم کرا دے  اور اس وقت تیمم کرانے  کی نیت کا اعتبار نہیں  بلکہ اس کی نیت چاہئے  جسے  کرایا جارہا ہے ۔ (عالمگیری ج ۱ص ۲۶)۔ 


(۲) سارے  منہ پر ہاتھ پھیرنا اس طرح کہ کہ کوئی حصہ باقی نہ رہ جائے  اگر بال برابر بھی جگہ رہ گئی تو تیمم نہ ہوا۔ (عالمگیری ج ۱ص ۲۶)۔ 
مسئلہ ۵۳ :
ڈارھی اور مونچھوں  اور بھوؤں  کے  بالوں  پر ہاتھ پھیرا جانا ضروری ہے ۔ منہ کہاں  سے  کہاں  تک ہے  اس کو ہم نے  وضو میں  بیان کر دیا بھوؤں  کے  نیچے  اور آنکھوں  کے  اوپر جو جگہ ہے  اور ناک کے  حصہ زیریں  کا خیال رکھیں  اگر خیال نہ رکھیں  گے  تو ان پر ہاتھ نہ پھیرے  گا اور تیمم نہ ہو گا۔ (عالمگیری ج ۱ص ۲۶)۔ 
 مسئلہ ۵۴ :
عورت ناک میں  پھول پہنے  ہو تو نکال دے  ورنہ پھول کی جگہ باقی رہ جائے  گی اور نتھ پہنے  ہو جب بھی خیال رکھے  کہ نتھ کی وجہ سے  کوئی جگہ باقی تو نہیں  رہی۔ 
مسئلہ ۵۵ :
نتھنوں  کے  اندر مسح کرنا کچھ درکار نہیں ۔ 
مسئلہ ۵۶ :
ہونٹ کا وہ حصہ جو عادۃً منہ بند ہونے  کی حالت میں  دکھائی دیتا ہے  اس پر بھی مسح ہو جانا ضروری ہے  تو اگر کسی نے  ہاتھ پھیرتے  وقت ہونٹوں  کو زور سے  دبالیا کہ کچھ حصہ باقی رہ گیا تیمم نہ ہوا۔ یونہی اگر زور سے  آنکھیں  بند کرلیں  جب بھی تیمم نہ ہو گا۔ 
مسئلہ ۵۷ :
مونچھ کے  بال اتنے  بڑھ گئے  کہ ہونٹ چھپ گیا تو ان بالوں  کو اٹھا کر ہونٹ پر ہاتھ پھیرے ، بالوں  پر ہاتھ پھیرنا کافی نہیں ۔ 


(۳) دونوں  ہاتھ کا کہینوں  سمیت مسح کرنا اس میں بھی یہ خیال رکھے  کہ ذرّہ برابر باقی نہ رہے  ورنہ تیمم نہ ہو گا۔ 
مسئلہ ۵۸ :
انگوٹھی چھلّے  پہنے  ہو تو انہیں  اتار کر ان کے  نیچے  ہاتھ پھیرنا فرض ہے ۔ عورتوں  کو اس میں  بہت احتیاط کی ضرورت ہے ۔ کنگن چوڑیاں  جتنے  زیور ہاتھ میں  پہنے  ہو سب کو ہٹا کر یا اتار کر جلد کے  ہر حصہ پر ہاتھ پہنچائے  اس کی احیتاطیں  وضو سے  بڑھ کی ہیں ۔ (عالمگیری ج ۱ص ۲۶)۔ 
مسئلہ ۵۹ :
تیمم میں  سر اور پاؤں  کا مسح نہیں ۔ 
مسئلہ ۶۰ :
ایک ہی مرتبہ ہاتھ مار کر منہ اور ہاتھوں  کا مسح کر لیا تیمم نہ ہوا ہاں  اگر ایک ہاتس سے  سارے  منہ کا مسح کر کیا اور دوسرے  سے  ایک ہاتھ کا اور ایک ہاتھ جو بچ رہا اُس کے  لئے  پھر ہاتھ مارا اور اس پر مسح کر یا تو تو گیا مگر خلاف سنت ہے ۔ (عالمگیری ج ۱ص ۲۶)۔ 
مسئلہ ۶۱ :
جس کے  دونوں  ہاتھ یا ایک نیچے  سے  کٹا ہو تو کہینوں  تک باقی رہ گیا اس پر مسح کرے  اور اگر کہینوں  سے  اوپر تک کٹ گیا تو اسے  بقیہ ہاتھ پر مسح کرنے  کی ضرورت نہیں  پھر بھی اگر اس جگہ پر جہاں  سے  کٹ گیا ہے  مسح کرلے  تو بہتر ہے ۔ (عالمگیری ج ۱ص ۲۶)۔ 
مسئلہ ۶۲ :
کوئی لنجھا ہے  یا اس کے  دونوں  ہاتھ کٹے  ہیں  اور کوئی ایسا نہیں  جو اسے  تیمم کرادے  تو وہ اپنے  ہاتھ اور رخسار جہان تک ممکن ہو زمین یا دیوار سے  مس کرے  اور نماز پڑھے  مگر وہ ایسی حالت میں  امامت نہیں  کر سکتا ہاں  اس جیسا کوئی اور بھی ہے  تو اس کی امامت کر سکتا ہے ۔ (عالمگیری ج ۱ص ۲۶)۔ 
مسئلہ ۶۳ :
تیمم کے  ارادے  سے  زمین پر لوٹا اور منہ اور ہاتھ پر جہاں  تک ضرورت ہے  ہر ذرّہ پر گرد لگ گئی تو ہو گیا ورنہ نہیں  اور اس صورت میں  منہ اور ہاتھوں  پر ہاتھ پھیر لینا چاہیئے ۔ (عالمگیری ج ۲ص ۲۶)۔ 
تیمم کی سنتیں  :۔ 









(۱)

بسم اللہ کہنا۔ 







(۲)

ہاتھوں  کو زمین پر مارنا۔ 
(۳)

انگلیان کھلی ہوئی رکھنا۔ 
(۴)

ہاتھوں  کو جھاڑ لینا یعنی ایک ہاتھ کے  انگوٹھے  کی جڑ کو دوسرے  ہاتھ کے  انگوٹھے  کر جڑ پر مارنا نہ اس طرح کہ تالی کی آواز نکلے ۔ 
(۵)

زمین پر ہاتھ مار کر لوٹ دینا۔ 
(۶)

پہلے  منہ کا پھر ہاتھ کا مسح کرنا۔ 
(۷)

دونوں  کا مسح پے  درپے  ہونا۔ 
(۸)

پہلے  داہنے  ہاتھ پھر بائیں  کا مسح کرنا۔ 
(۹)

ڈاڑھی کا خلال کرنا اور

(۱۰)

انگلیوں  کا خلال جب کہ غبار پہنچ گیا ہو اور اگر غبار نہ پہنچا مثلاً پتھر وغیرہ کسی ایسی چیز پر ہاتھ مارا جس پر غبار نہ ہو تو خلال فرض ہے ۔ ہاتھوں  کے  مسح میں  بہتر طریقہ یہ ہے  کہ بائیں  ہاتھ کے  انگوٹھے  کے  علاوہ چار انگلیوں  کا پیٹ داہنے  ہاتھ کی پشت رکھے  اور انگلیوں  کے  سروں  سے  کہتی تک لے  جائے  اور پھر وہاں  سے  بائیں  ہاتھ کی ہتھیلی سے  داہنے  کے  پیٹ کو مس کرنا ہوا گٹے  تک لائے  اور بائیں  انگوٹھے  کو پیٹ سے  داہنے  انگوٹھے  کی پشت کا مسح کرے  یونہی داہنے  ہاتھ سے  بائیں  کا مسح کرے  اور ایک دم سے  پوری ہتھیلی اور انگلیوں  سے  مسح کرلیا تیمم ہو گیا خواہ کہنی سے  انگلیوں  کی طرف لایا یا انگلیوں  سے  کہنی کی طرف کے  گیا مگر پہلی صورت میں  خلاف سنت ہے ۔ (عالمگیریص ۳۰)۔ 
مسئلہ ۱ :
اگر مسح کرنے  میں  صرف یتن انگلیاں  کام میں  لایا جب بھی ہو گیا اور اگر ایک یا دہ سے  مسح یا تیمم نہ ہوا اگرچہ تمام عضو پر ان کو پھیر لیا ہو۔ (عالمگیری ج ۱ص ۳۰)۔ 
مسئلہ ۲ :
تیمم ہوتے  ہوئے  دوبارہ تیمم نہ کرے ۔ 
مسئلہ ۳ :
خلال کے  لئے  ہاتھ مارنا ضروری نہیں ۔ 
پندرھواں  باب :  کس چیز سے  تیمم جائز ہے  اور کس سے  نہیں 


مسئلہ ۱ :
تیمم اسی چیز سے  ہو سکتا ہے  جو جنس زمین سے  ہو اور جو چیز زمین کی جنس سے  نہیں  اس سے  تیمم جائز نہیں ۔ (عالمگیری ج ۱ص ۲۷)۔ 
مسئلہ ۲ :
جس مٹی سے  تیمم کیا جائے  اس کا پاک ہونا ضروری ہے  یعنی نہ اس پر کسی نجاست کا اثر ہو نہ یہ کہ محض خشک ہونے  سے  اثر نجاست جاتا رہا ہو۔ 
مسئلہ ۳ :
جس چیز پر نجاست گری اور سوکھ گئی اس سے  تیمم نہیں  کر سکتے  اگرچہ نجاست کا اثر باقی نہ ہو البتہ نماز اس پر پڑھ سکتے  ہیں ۔ (عالمگیری ج ۱ص ۲۷)۔ 
مسئلہ ۴ :
یہ وہم کہ کبھی نجس ہوئی ہو گی فضول ہے  اس کا اعتبار نہیں ۔ 
مسئلہ ۵ :
جو آگ سے  جل کر راکھ ہوتی ہے  نہ پگھلتی ہے  نہ نرم ہوتی ہے  وہ زمین کی جنس سے  ہے  اس سے  تیمم جائز ہے ۔ ریتا، چونا، سرمہ، ہڑتال، گندھک، مروہ سنگ، گیرو پتھر، زبرجد، فیروزہ، عقیق زمرد وغیرہ جواہر سے  تیمم جائز ہے  اگرچہ ان پر غبار نہ ہو۔ (عالمگیری ج ۱ص ۲۶)۔ 
مسئلہ ۶ :
پکّی اینٹ چینی یا مٹی کے  برتن سے  جس پر کسی چیز کی رنگت ہو جنس زمین سے  ہے ۔  گیرو کھڑ یا مٹی یا وہ چیز جس کی رنگت ہے  جنس زمین سے  تو نہیں  مگر برتن پر اس کا جرم نہ ہو تو ان صورتوں  میں  اس سے  تیمم جائز ہے  اور اگر جنس زمین سے  نہ ہو اور اس کا جرم برتن پر ہو تو جائز نہیں ۔ (عالمگیری ج ۱ص ۲۷)۔ 
مسئلہ ۷ :
شورہ جو ہنوز پانی میں  ڈال کر صاف نہ کیا گیا ہو اس سے  تیمم جائز ہے  ورنہ نہیں ۔ (عالمگیری ج ۱ص ۲۷)۔ 
مسئلہ ۸ :
جو نمک پانی سے  بنتا ہے  اس سے  تیمم جائز نہیں  اور جو کان سے  نکلتا ہے  جیسے  سیندھا نمک اس سے  جائز ہے ۔ (عالمگیری ج ۱ص ۲۷)۔ 
مسئلہ ۹ :
جو چیز آگ سے  جل کر راکھ ہو جاتی ہو جیسے  لکڑی، گھاس وغیرہ یا پگھل جاتی یا نرم ہو جاتی ہو جیسے  سونا، چاندی، تانبا، پیتل، لوہا وغیرہ دھاتیں  وہ زمین کی جنس سے  نہیں  اس سے  تیمم جائز نہیں ۔ ہاں  یہ دھاتیں  اگر کان سے  نکال کر پگھلائی نہ گئیں  کہ ان پر مٹی کے  اجزا ہنوز باقی ہیں  تو ان سے  تیمم جائز ہے  اور اگر پگھلا کر صاف کر لی گئیں  اور ان پر اتنا غبار ہے  کہ ہاتھ مارنے  سے  اس کا اثر ہاتھ میں  ظاہر ہوتا ہے  تو اس غبار سے  تیمم جائز ہے  ورنہ نہیں ۔ (عالمگیری ج ۱ص ۲۷)۔ 
مسئلہ ۱۰ :
غلہ، گہیوں ، جو اور لکڑی اور گھاس اور شیشہ پر غبار ہو تو اس غبار سے  تیمم جائز ہے  جب کہ اتنا ہو کہ ہاتھ میں  لگ جاتا ہو ورنہ نہیں ۔ (عالمگیری ج ۱ص ۲۷)۔ 
مسئلہ ۱۱ :
مشک و  عنبر، کافور، لوبان سے  تیمم جائز نہیں ۔ (عالمگیری ج ۱ص ۲۷)۔ 
مسئلہ ۱۲ :
موتی اور سیپ اور گھونگے  سے  تیمم جائز نہیں  اگرچہ پسے  ہوں  اور ان چیزوں  کے  چُونے  سے  بھی ناجائز۔ (عالمگیری ج ۱ص ۲۷)۔ 
مسئلہ ۱۳ :
راکھ اور سونے  چاندی فولاد وغیرہ کے  کشتوں  سے  بھی جائز نہیں ۔ (عالمگیری ج ۱ص ۲۷)۔ 
مسئلہ ۱۴ :
زمین پر پتھر جل کر سیاہ ہو جائے  اس سے  تیمم جائز ہے  یونہی اگر پتھر جل کر راکھ ہو جائے  اس سے  بھی جائز ہے ۔ (عالمگیری ج ۱ص ۲۷)۔ 
مسئلہ ۱۵ :
اگر خاک میں  راکھ مل جائے  اور خاک زیادہ ہو تو تیمم جائز ہے  ورنہ نہیں ۔ (عالمگیری ج ۱ص ۲۷)۔ 
مسئلہ ۱۶ :
زرد، سرخ، سبز، سیاہ رنگ کی مٹی سے  تیمم جائز ہے  مگر جب رنگ چھوٹ کر ہاتھ منہ کو رنگین کر دے  تو بغیر ضرورت شدیدہ اس سے  تیمم کرنا جائز نہیں  اور کر لیا تو ہو گیا۔ (عالمگیری ج ۱ص ۲۷)۔ 
مسئلہ ۱۷ :
بھیگی مٹی سے  تیمم جائز ہے  جب کہ مٹی غالب ہو۔ (عالمگیری ج ۱ص ۲۷)۔ 
مسئلہ ۱۸ :
مسافر کا ایسی جگہ گزر ہوا کہ سب طرف کیچڑ ہی کیچڑ ہے  اور پانی نہیں  پاتا  کہ وضو یا غسل کرے  اور کپڑے  میں  بھی غبار نہیں  تو اسے  چاہیے  کہ کپڑا کیچڑ میں  سان کر سکھالے  اور اس سے  تیمم کرے  اور اگروقت جاتا ہو تو مجبوری کوکیچڑ ہی سے  تیمم کرلے  جب کہ مٹی غالب ہو۔ (عالمگیری ج ۱ص ۲۷)۔ 
مسئلہ ۱۹ :
گدّے  اور دری وغیرہ میں  غبار ہے  تو اس سے  تیمم کر سکتا ہے  اگرچہ وہاں  مٹی موجود نہ ہو جب کہ غبار اتنا ہو کہ ہاتھ پھیرنے  سے  انگلیوں  کا نشان بن جائے ۔ 
مسئلہ ۲۰ :  
نجس کپڑے  میں  غبار ہو اس سے  تیمم جائز نہیں  ہاں  اگر اس کے  سُوکھنے  کے  بعد غبار پڑھے  تو جائز ہے ۔ (عالمگیری ج ۱ص ۲۷)۔ 
مسئلہ ۲۱ :
مکان بنانے  یا گرانے  میں  یا کسی اور صورت سے  منہ اور ہاتھوں  پر گرد پڑی اور تیمم کی نیّت سے  منہ اور ہاتھوں  پر مسح کر لیا تیمم ہو گیا۔ (عالمگیری ج ۱ص ۲۷)۔ 
مسئلہ ۲۲:
گچ کی دیوار پر تیمم جائز ہے ۔ (عالمگیریص ۲۶)۔ 
مسئلہ ۲۳:
مصنوعی مُردہ سنگ سے  تیمم جائز نہیں ۔ 
مسئلہ ۲۴:
مونگے  یا اس کی راکھ سے  تیمم جائز نہیں ۔ 
مسئلہ ۲۵ :
جس جگہ سے  ایک نے  تیمم کیا دوسرا بھی کر سکتا ہے  یہ جو مشہور ہے  کہ مسجد کی دیوار یا زمین سے  تیمم ناجائز یا مکروہ ہے  غلط ہے ۔ 
مسئلہ ۲۶ :
تیمم کے  لئے  ہاتھ زمین پر مارا اور مسح سے  پہلے  ہی تیمم ٹوٹنے  کا کوئی سبب پایا گیا تو اس سے  تیمم نہیں  کر سکتا۔ (عالمگیری ج ۱ص ۲۶)۔ 
سولھواں  باب:

تیمم کن چیزوں  سے  ٹوٹتا ہے 


مسئلہ ۱ :
جن چیزوں  سے  وضو ٹوٹتا ہے  یا غسل واجب ہوتا ہے  ان سے  تیمم بھی جاتا رہے  گا اور علاوہ ان کے  پانی پر قادر ہونے  سے  بھی تیمم ٹوٹ جائے  گا۔ (عالمگیری ج ۱ص ۲۹)۔ 
مسئلہ ۲ :
مریض نے  غسل کا تیمم کیا تھا اور اب اتنا تندرست ہو گیا کہ غسل سے  ضرر نہ پہنچے  گا تیمم جاتا رہا۔ 
مسئلہ ۳ :
کسی نے  غسل اور وضو دونوں  کے  لئے  ایک ہی تیمم کیا تھا پھر وضو توڑنے  والی کوئی چیز پائی گئی یا اتنا پانی پایا کہ جس سے  صرف وضو کر سکتا ہے  یا بیمار تھا اور اب تندرست ہو گیا کہ وضو نقصان نہ کرے  گا اور غسل سے  ضرر ہو گا تو صرف وضو کے  حق میں  تیمم جاتا رہا غسل کے  حق میں  باقی ہے ۔ 
مسئلہ ۴ :
جس حالت میں  تیمم ناجائز تھا اگر وہ بعد تیمم پائی گئی تیمم ٹوٹ گیا جیسے  تیمم والے  کا ایسی جگہ گذر ہوا کہ وہاں  سے  ایک میل کے  اندر پانی ہے  تو تیمم جاتا رہا۔ یہ ضرور نہیں  کہ پانی کے  پاس ہی پہنچ جائے ۔ 
مسئلہ ۵ :
اتنا پانی ملا کہ وضو کے  لئے  کافی نہیں  ہے  یعنی ایک مرتبہ منہ اور ایک ایک مرتبہ دونوں  ہاتھ پاؤں  نہیں  دھوسکتا تو وضو کا تیمم نہیں  ٹوٹا اور اگر ایک ایک مرتبہ دھو سکتا ہے  تو جاتا رہا یونہی غسل کے  تیمم کرنے  والے  کو اتنا پانی ملا جس سے  غسل نہیں  ہو سکتا تو تیمم نہیں  گیا۔ 
مسئلہ ۶ :
ایسی جگہ گذر ہوا کہ وہاں  سے  پانی قریب ہے  مگر پانی کے  پاس شیر یا سانپ یا دشمن ہے  جس سے  جان یا مال یا آبرو کا صحیح اندیشہ ہے  یا قافلہ انتظار نہ کرے  گا اور نظروں  سے  غائب ہو جائے  گا یا سواری سے  اتر نہیں  سکتا جیسے  ریل یا گھوڑا کہ اس کے  روکے  نہیں  رُکتا یا گھوڑا ایسا ہے  کہ اُترنے  تو دے  مگر پھر چڑھنے  نہ دے  گا یا اتنا کمزور ہے  کہ پھر چڑھ نہ سکے  گا یا کنوئیں  میں  پانی ہے  اور اس کے  پاس ڈول رسّی نہیں  تو ان سب صورتوں  میں  تیمم نہیں  ٹوٹا۔ (عالمگیری ج ۱ص ۳۰)۔ 
مسئلہ ۷ :
پانی کے  پاس سے  سوتا ہوا گذرا تیمم نہیں  ٹوٹا۔ ہاں  اگر تیمم کا وضو تھا اور نیند اس کی حد ہے  جس سے  وضو جاتا رہے  تو بیشک تیمم جاتا رہا مگر نہ اس وجہ سے  کہ پانی پر گذرا بلکہ سو جانے  سے  اور اگر اونگھتا ہوا پانی سے  گذرا اور پانی کی اطلاع ہو گئی تو ٹوٹ گیا ورنہ نہیں ۔ (عالمگیری ج ۱ص ۳۰)۔ 
مسئلہ ۸ :
پانی پر گذرا اور اپنا تیمم یاد نہیں  جب بھی تیمم جاتا رہا۔ (عالمگیری ج ۱ص ۳۰)

مسئلہ ۹ :
نماز پڑھتے  میں  گدھے  خچر کا جھوٹا پانی دیکھا تو نماز پوری کرلے  پھر اس سے  وضو کرے  پھر تیمم کرے  اور نماز لوٹائے ۔ 
مسئلہ ۱۰ :
نماز پڑھتا تھا اور دور سے  ریتا چمکتا ہوا دکھائی دیا اور اُسے  پانی سمجھ کر ایک قدم بھی چلا پھر معلوم ہوا ریتا ہے  نماز فاسد ہو گئی مگر تیمم نہ گیا۔ 
مسئلہ ۱۱ :
چند شخص تیمم کئے  ہوئے  تھے  کسی نے  ان کے  پاس ایک وضو کے  لائق پانی لا کر کہا جس کا جی چاہے  اس سے  وضو کرلے  سب کا تیمم جاتا رہے  گا اور اگر وہ نماز میں  تھے  تو نماز بھی سب کی گئی اور اگر یہ کہا کہ تم سب اس سے  وضو کرلو تو کسی کا بھی تیمم نہ ٹوٹے  گا۔ یونہی اگر یہ کہا کہ میں  نے  تم سب کو اس پانی کا مالک کیا جب بھی تیمم نہ گیا۔ (عالمگیری ج ۱ص ۳۰)۔ 
مسئلہ ۱۲ :
پانی نہ ملنے  کی وجہ سے  تیمم کیا تھا اب پانی ملا تو ایسا بیمار ہو گیا کہ پانی نقصان کرے  گا تو پہلا تیمم جاتا رہا اب بیماری کی وجہ سے  پھر تیمم کرے  یونہی بیماری کی وجہ سے  تیمم کیا اب اچھا ہو گیا تو پانی نہیں  ملتا جب بھی نیا تیمم کرے ۔ 
مسئلہ ۱۳ :
کسی نے  غسل کیا مگر تھوڑا سا بدن سوکھا رہ گیا یعنی اس پر پانی نہ بہا اور پانی بھی نہیں  کہ اسے  دھو لے  اب غسل کا تیمم کیا پھر بے  وضو ہوا اور وضو کا بھی تیمم کیا پھر اسے  اتنا پانی ملا کہ وضو بھی کرلے  اور وہ سوکھی جگہ بھی دھولے  تو دونوں  تیمم وضو اور غسل کے  جاتے  رہے  اور اگر پانی ملا کہ نہ اس سے  وضو ہو سکتا ہے  نہ وہ جگہ دُھل سکتی ہے  تو دونوں  تیمم باقی ہیں  اور اس پانی کو اس خشک حصہ کے  دھونے  میں  صرف کرے  جتنا دُھل سکے  اور اگر اتنا ملا کہ وضو ہو سکتا ہے  اور خشکی کے  لئے  کافی نہیں  تو وضو کا تیمم جاتا رہا اس سے  وضو کرے  اور اگر صرف خشک حصہ کو دھو سکتاہے  اور وضو نہیں  کر سکتا تو غسل کا تیمم جاتا رہا وضو کا باقی ہے  اس پانی کو اس کے  دھونے  میں  صرف کرے  اور اگر ایک کر سکتا ہے  چاہے  اسے  دھولے  تو غسل کا تیمم جاتا رہا اس سے  جگہ کو دھولے  اور وضو کا تیمم باقی ہے ۔ (عالمگیری ج ۱ص ۲۹)۔ 
سترھواں  باب :

  موزوں  پر مسح کا بیان




حدیث ۱ :
امام احمد و ابو داؤد نے  مغیرہ رضی اللہ تعالیٰ عنہ سے  روایت کی فرماتے  ہیں  کہ رسول اللہ ﷺ نے  موزوں  پر مسح کیا میں  نے  عرض کی یا رسول اللہ ﷺ حضور بھول گئے  فرمایا بلکہ تُو بھولا میرے  رب عزوجل نے  اسی کا حکم دیا۔ 
حدیث ۲ :
دارقطنی نے  ابوبکر رضی اللہ تعالیٰ عنہ سے  روایت کی رسول اللہ ﷺ نے  مسافر کو تین دن تین راتیں  اور مقیم کو ایک دن رات موزوں  پر مسح کرنے  کی اجازت دی جب کہ طہارت کے  ساتھ پہنے  ہوں ۔ 
حدیث ۳ :
ترمذی و نسائی صفوان بن عسال رضی اللہ تعالیٰ عنہ سے  راوی جب ہم مسافر ہوتے  رسول اللہ ﷺ حکم فرماتے  کہ تین دن رات ہم موزے  نہ اتاریں  گے  مگر بوجہ جنابت کے  لیکن پاخانہ اور پیشاب اور سوتے  کے  بعد نہیں ۔ 
حدیث ۴ :
ابو داؤد نے  روایت کی کہ حضرت علی رضی اللہ تعالیٰ عنہ فرماتے  ہیں  اگر دین اپنی رائے  سے  ہوتا تو موزے  کا تلابہ نسبت اوپر کے  مسح میں  بہتر ہوتا۔ 
حدیث ۵ :
ابوداؤد و ترمذی راوی کہ مغیرہ بن شعبہ رضی اللہ تعالیٰ عنہ کہتے  ہیں  کہ نبی ﷺ کو دیکھا موزوں  کی پُشت پر مسح فرماتے ۔ 
اٹھارواں  بیان :
موزوں  پر مسح کرنے  کے  مسائل



جو شخص موزہ پہنے  ہوئے  ہو وہ اگر وضو میں  بجائے  دھونے  کے  مسح کرے  جائز ہے  اور بہتر پاؤں  دھونا ہے  بشرطیکہ مسح جائز سمجھے  اور اس کے  جواز میں  بکثرت حدیثیں  آئی ہیں  جو قریب قریب تواتر کے  ہیں  اسی لئے  امام کرخی رحمۃ اللہ تعالیٰ فرماتے  ہیں  جو اسے  جائز نہ جانے  اس کے  کافر ہو جانے  کا اندیشہ ہے ۔ امام شیخ الاسلام فرماتے  ہیں  جو اسے  جائز نہ مانے  گمراہ ہے ۔ ہمارے  امام اعظم رضی اللہ تعالیٰ عنہ سے  اہلسنت و جماعت کی علامت دریافت کی گئی فرمایا:۔ 






تَفْصِیْلُ الشَّیْخَیْنِ وَحُبُّ الْخَتْنَیْنِ وَمَسَحُ الْخُفَّیْنِ


(یعنی حضرت امیر المومنین ابوبکر صدیق و امیر المومنین فاروق اعظم رضی اللہ تعالیٰ عنہما کو تمام صحابہ سے  بزرگ جاننا اور امیر المومنین عثمان غنی اور امیر المومنین علی مرتضی رضی اللہ تعالیٰ عنہما سے  محبت رکھنا اور موزوں  پر مسح کرنا)۔ اور







 ان تینوں  باتوں  کی تخصیص اس لئے  فرمائی کہ حضرت کوفہ میں  تشریف فرما تھے  اور وہاں  رافضیوں  ہی کی کثرت تھی تو وہی علامات ارشاد فرمائیں  جو ان کا رد ہیں ۔ اس روایت کے  یہ معنی نہیں  کہ صرف ان تین باتوں  کا پایا جانا سُنّی ہونے  کے  لئے  کافی ہے ۔ علامت شے  میں  پائی جاتی ہے ، شے  لازم علامت نہیں  ہوتی جیسے  حدیث بخاری شریف میں  وہابیہ کی علامت فرمائی:۔ 
سِیْمَا ھُمُ التَّحْلِیْقُ  (ان کی علامت سر منڈانا ہے )



اس کے  یہ معنی نہیں  کہ سر منڈانا ہی وہابی ہونے  کے  لئے  کافی ہے  اور امام احمد بن حنبل رحمۃ اللہ تعالیٰ فرماتے  ہیں  کہ میرے  دل میں  اس کے  جواز پر کچھ خدشہ نہیں  کہ اس میں  چالیس صحابہ سے  مجھ کو حدیثیں  پہنچیں ۔ 
مسئلہ ۱ :
جس پر غسل فرض ہے  وہ موزوں  پر مسح نہیں  کر سکتا۔ 
مسئلہ ۲ :
عورتیں  بھی مسح کر سکتی ہیں  مسح کرنے  کے  لئے  چند شرطیں  یہ ہیں :۔ 
(۱) موزے  ایسے  ہوں  کہ ٹخنے  چھپ جائیں  اس سے  زیادہ ہونے  کی ضرورت نہیں  اورا گر وُہ  ایک اُنگل کم ہو جب بھی مسح درست ہے  ایڑی نہ کھلی ہو۔ 







(۲) پاؤں  سے  چپٹا ہو کہ اس کو پہن کر آسانی کے  ساتھ خوب چل پھر سکیں ۔ 












(۳) چمڑے  کا ہو یا صرف تلا چمڑے  کا اور باقی کسی اور دبیز چیز کا جیسے  کرمچ وغیرہ۔ (عالمگیری ج ۱ص ۳۲)۔ 
مسئلہ ۳ :
 ہندوستان میں  جو عموماً سوتی یا اونی موزے  پہنے  جاتے  ہیں  اُن پر مسح جائز نہیں  ان کو اتار کر پاؤں  دھونا فرض ہے ۔ 
     

 (۴) وضو کرکے  پہنا ہو یعنی پہننے  کے  بعد اور حدث سے  پہلے  ایک ایسا وقت ہو کہ اس وقت میں  وہ شخص با وضو ہو خواہ پورا وضو کرکے  پہنے  یا صرف پاؤں  دھو کر پہنے  بعد میں  وضو پورا کر لیا۔ 





مسئلہ ۴ :
اگر پاؤں  دھو کر موزے  پہن لئے  اور حدث سے  پہلے  منہ ہاتھ دھو لئے  اور سر کا مسح کر لیا تو بھی مسح جائز ہے  اور اگر صرف پاؤں  دھو کر پہنے  اور بعد پہننے  کے  وضو پورا نہ کیا اور حدث ہو گیا تو اب وضو کرتے  وقت مسح جائز نہیں ۔ 
مسئلہ ۵ :
بے  وضو موزہ پہن کر پانی میں  چلا کہ پاؤں  دُھل گئے  اب اگر حدث سے  پیشتر باقی اعضاء دھو لئے  اور سر کا مسح کر لیا تو مسح جائز ہے  ورنہ نہیں ۔ (عالمگیری ج ۱ص ۳۳)۔ 
مسئلہ ۶ :
وضو کرکے  ایک ہی پاؤں  میں  موزہ پہنا یہاں  تک کہ حدث ہوا تو اس ایک پر بھی مسح جائز نہیں  دونوں  پاؤں  کا دھونا فرض ہے ۔ 
مسئلہ ۷ :
تیمم کرکے  موزے  پہنے  گئے  تو مسح جائز نہیں ۔ (عالمگیری ج ۱ص ۳۳)۔ 
مسئلہ ۸ :
معذور کو صرف اس ایک وقت کے  اندر مسح جائز ہے  جس وقت میں پہنا ہو۔ ہاں  اگر پہننے  کے  بعد اور حدث سے  پہلے  عذر جاتا رہا تو اس کے  لئے  وہ مدت ہے  جو تندرست کے  لئے  ہے ۔ 




(۵)  نہ حالتِ جنابت میں  پہنا نہ بعد پہننے  کے  جنب ہوا ہو۔ 
مسئلہ ۹ :
جنب نے  جنابت کا تیمم اور وضو کرکے  موزہ پہنا تو مسح کر سکتا ہے  مگر جب جنابت کا تیمم جاتا رہا تو اب مسح جائز نہیں ۔ (عالمگیری ج ۱ص ۳۳)۔ 
مسئلہ ۱۰:
جنب نے  غسل کیا مگر تھوڑا سا بدن خشک رہ گیا اور موزے  پہن لئے  اور قبل حدث کے  اس جگہ کو دھوڈالا تو مسح جائز ہے  اور اگر وہ جگہ اعضائے  وضو میں  دھونے  سے  رہ گئی تھی اور قبل دھونے  کے  حدث ہوا تو مسح جائز نہیں ۔ 








(۶)  مدّت کے  اندر ہو اور اس کی مدت مقیم کے  لئے  ایک دن رات اور مسافر کے  واسطے  تین دن اور تین راتیں ۔ (عالمگیری ج ۱ص ۳۳)۔ 
مسئلہ ۱۱:
موزہ پہننے  کے  بعد پہلی مرتبہ جو حدث ہوا اس وقت اسے  اس کا شمار ہے  مثلاً صبح کے  وقت موزہ پہنا اور ظہر کے  وقت پہلی بار حدث ہوا تو مقیم دوسرے  دن کی ظہر تک مسح کرے  اور مسافر چوتھے  دن کی ظہر تک۔ (عالمگیری ج ۱ص ۳۳)۔ 
مسئلہ ۱۲:
مقیم کو ایک دن رات پورا نہ ہوا تھا کہ سفر کیا تو اب ابتدائے  حدث سے  تین دن تین راتوں  تک مسح کر سکتا ہے  اور مسافر نے  اقامت کی نیت کرلی تو اگر ایک دن رات پورا کر چکا ہے  مسح جاتا رہا اور پاؤں  دھونا فرض ہو گیا۔ اور نماز میں  تھا تو نماز جاتی رہی اور اگر چوبیس گھنٹے  پورے  نہ ہوئے  تو جتنا باقی ہے  پورا کر لے ۔ 






(۷)  کوئی موزہ پاؤں  کی چھوٹی تین انگلیوں  کے  برابر پھٹا نہ ہو یعنی چلتے  میں  تین اُنگل بدن ظاہر نہ ہوتا ہو اور اگر تین انگلی پھٹا ہوا اور بدن تین اُنگل سے  کم دکھائی دیتا ہے  تو بھی مسح جائز ہے  اور اگر دونوں  تین تین اُنگل سے  کم پھٹے  ہوں  اور مجموعہ تین اُنگل یا زیادہ ہے  تو بھی مسح کر سکتا ہے ۔ سلائی کھل جائے  جب بھی یہی حکم ہے  کہ ہر ایک میں  تین انگلی سے  کم ہے  تو جائز ورنہ نہیں ۔ (عالمگیری ج ۱ص ۳۴)۔ 
 




مسئلہ ۱۳:
موزہ پھٹ گیا یا سیون کھل گئی اور ویسے  پہنے  رہنے  کی حالت میں  تین انگل پاؤں  ظاہر نہیں  ہوتا مگر چلنے  میں  تین انگل دکھائی دے  تو اس پر مسح جائز نہیں ۔ (عالمگیری ج ۱ص ۳۴)۔ 
مسئلہ ۱۴:
ایسی جگہ پھٹی یا سیون کھلی کہ انگلیاں  خود دکھائی دیں  تو چھوٹی بڑی کا اعتبار نہیں  بلکہ تین انگلیاں  ظاہر ہوں ۔ (عالمگیری ج ۱ص ۳۴)۔ 
مسئلہ۱۵:
ایک موزہ چند جگہ سے  کم از کم اتنا پھٹ گیا ہو کہ اس میں  سو تالی جا سکے  اور ان سب کا مجموعہ تین انگل سے  کم ہے  تو مسح جائز ہے  ورنہ نہیں ۔ (عالمگیری ج ۱ص ۳۵)۔ 
مسئلہ ۱۶:
ٹخنے  سے  اوپر کتنا ہی پھٹا ہو اس کا اعتبار نہیں ۔ (عالمگیری ج ۱ص ۳۴)۔ 
مسح کا طریقہ:



یہ ہے  کہ داہنے  ہاتھ کی تین انگلیاں  داہنے  پاؤں  کے  سرے  پر اور بائیں  ہاتھ کی انگلیاں  بائیں  پاؤں  کی پشت پر رکھ کر پنڈلی کی طرف کم سے  کم بقدر تین انگل کے  کھینچ لی جائے  اور سنّت یہ ہے  کہ پنڈلی تک پہنچائے ۔ (عالمگیری )

مسئلہ ۱۷:
انگلیوں  کا تر ہونا ضروری ہے  ہاتھ دھونے  کے  بعد جو تری باقی رہ گئی اس سے  مسح جائز ہے  اور سر کا مسح کیا اور ہنوز ہاتھ میں  تری موجود ہے  تو یہ کافی نہیں  بلکہ پھر نئے  پانی سے  ہاتھ تر کرے  کچھ حصہ ہتھیلی کا بھی شامل ہو تو حرج نہیں ۔ 
مسح کے  فرائض:

مسئلہ ۱۸:
مسح میں  فرضد و ہیں :۔ 


(۱)  ہر موزہ کا مسح ہاتھ کی چھوٹی تین انگلیوں  کے  برابر ہونا ہے ۔ 


(۲)  موزے  کی پیٹھ پر ہونا۔ 
مسئلہ ۱۹:
ایک پاؤں  کا مسح بقدر دو انگلیوں  کے  کیا اور دوسرے  کا چار انگل تو مسح نہ ہوا۔ (عالمگیری ج ۱ص ۳۲)۔ 
مسئلہ ۲۰:
موزے  کے  تلے  یا کروٹوں  یا ٹخنے  یا پنڈلی یا ایڑی پر مسح کیا تو مسح نہ ہوا۔ (عالمگیری ج ۱ص ۳۲)۔ 
مسئلہ ۲۱:
پوری تین انگلیوں  کے  پیٹ سے  مسح کرنا اور پنڈلی تک کھینچنا اور مسح کرتے  وقت انگلیاں  کھلی رکھنا سنت ہے ۔ (عالمگیری ج ۱ص ۳۲)۔ 
مسئلہ ۲۲:
اگر ایک ہی انگلی سے  تین بار نئے  پانی سے  ہر مرتبہ تر کرکے  تین جگہ مسح کیا جب بھی ہو گیا مگر سنت ادا نہ ہوئی اور اگر ایک ہی جگہ مسح ہر بار کیا یا ہر بار تر نہ کیا تو مسح نہ ہوا۔  (عالمگیری ج ۱ص ۳۳)۔ 
مسئلہ ۲۳:
انگلیوں  کی نوک سے  مسح کیا تو اگر ان میں  اتنا پانی تھا کہ تین انگل تک برابر ٹپکتا رہا تو مسح ہوا ورنہ نہیں ۔ 
مسئلہ ۲۴:
موزے  کی نوک کے  پاس کچھ جگہ کہ وہاں  پاؤں  کا کوئی حصہ نہیں  اس خالی جگہ کا مسح کیا تو مسح نہ ہوا اور اگر بہ تکلف وہاں  تک انگلیاں  پہنچا دیں  اور اب مسح کیا تو ہو گیا مگر جب وہاں  سے  پاؤں  ہٹے  گا تو فوراً مسح جاتا رہے  گا۔ 
مسئلہ ۲۵:
مسح میں  نہ نیت ضروری ہے  نہ تین بار کرنا سنت ، ایک بار کر لینا کافی ہے ۔ (عالمگیری ج ۱ص ۳۶)۔ 
مسئلہ ۲۶:
موزے  پر پائتا بہ پہنا اور اس پائتا بہ پر مسح کیا گیا تو اگر موزے  تک تری پہنچ گئی مسح ہو گیا ورنہ نہیں ۔ 
مسئلہ ۲۷:
موزے  پہن کر شبنم میں  چلایا اس پر پانی گر گیا یا مینہ  کی بوندیں  پڑیں  اور جس جگہ مسح کیا جاتا ہے  بقدر تین انگل کے  تر ہو گیا تو مسح ہو گیا ہاتھ پھیرنے  کی بھی حاجت نہیں ۔ 
مسئلہ ۲۸:
انگریزی بوٹ جوتے  پر مسح جائز ہے  اگر ٹخنے  اس سے  چھپے  ہوں ۔ عمامہ اور برقعہ اور نقاب اور دستانوں  پر مسح جائز نہیں ۔ 
انیسواں  باب :
مسح کن چیزوں  سے  ٹوٹتا ہے 
مسئلہ ۱:

(۱) جن چیزوں  سے  وضو ٹوٹتا ہے  ان سے  مسح بھی جاتا رہتا ہے ۔ (عالمگیری ج ۱ص ۳۴)۔ 
مسئلہ ۲:
(۲) مدت پوری ہوجانے  سے  مسح جاتا رہتا ہے  اوراس صورت میں  صرف پاؤں  دھولینا کافی ہے  پھر سے  پورا وضو کرنے  کی حاجت نہیں  اور بہتریہ ہے  کہ پورا وضو کرے ۔ 
مسئلہ ۳:
مسح کی مدت پوری ہو گئی اور قوی اندیشہ ہے  کہ موزے  اتارنے  میں  سردی کے  سبب پاؤں  جاتے  رہیں  گے  تو نہ اتارے  اور ٹخنوں  تک پورے  موزے  کا (نیچے  اوپر اغل بغل اور ایڑیوں  پر) مسح کرے  کہ کچھ نہ رہ جائے ۔ (عالمگیری ج ۱ص ۳۴)۔ 
مسئلہ ۴:
(۳) موزے  اتار دینے  سے  مسح ٹوٹ جاتا ہے  اگرچہ ایک ہی اتارا ہو یونہی اگر ایک پاؤں  آدھے  سے  زیادہ موزے  سے  باہر ہو جائے  تو جاتا رہا۔ موزہ اتارنے  یا پاؤں  کا اکثر حصہ باہر ہونے  میں  پاؤں  کا وُہ حصہ معتبر ہے  جو گٹوں  سے  پنجوں  تک ہے  پنڈلی کا اعتبار نہیں  ان دونوں  صورتوں  میں  پاؤں  کا دھونا فرض ہے ۔ 
مسئلہ ۵:
موزہ ڈھیلا ہے  کہ چلنے  میں  موزے  سے  ایڑی نکل جاتی ہے  تو مسح نہ گیا۔ ہاں ،




(۵) اگر اتارنے  کی نیتسے  باہر کی تو پھر ٹوٹ جائے  گا۔ (عالمگیری ج ۱ص ۳۴)۔ 
مسئلہ ۲:
موزے  پہن کر پانی میں  چلا کہ ایک پاؤں  کا آدھے  سے  زیادہ حصہ دھل گیا یا اور کسی طرح سے  موزے  میں  پانی چلا گیا اور آدھے  سے  زیادہ پاؤں  دھل گیا تو مسح جاتا رہا۔ 
مسئلہ ۷:
پائتا بوں  پر اسی طرح مسح کیا کہ مسح کی تری موزوں  تک پہنچی تو پائتا بوں  کے  اتارنے  سے  مسح نہ جائے  گا۔ 
مسئلہ ۸:
اعضائے  وضو اگر پھٹ گئے  ہوں  یا ان میں  پھوڑا یا اور کوئی بیماری ہو اور ان پر پانی بہانا ضرر کرتا ہو تو یا تکلیف شدید ہو تو بھیگا ہاتھ پھیر لینا کافی ہے  اور اگر یہ بھی نقصان کرتا ہو تو اس پر کپڑا ڈال کر کپڑے  پر مسح کرے  اور جو یہ بھی مضر ہو تو معاف ہے  اور اگر اس میں  کوئی دوا بھر لی تو اس کا نکالنا ضروری نہیں  اس پر سے  پانی بہادینا کافی ہے ۔ (عالمگیری ج ۱ص ۳۵)۔ 
مسئلہ ۹:
کسی پھوڑے  یا زخم یا فصد کی جگہ پر پٹی باندھی ہو کہ اس کو کھول کر پانی بہانے  سے  یا اس جگہ مسح کرنے  سے  یا کھولنے  سے  ضرر ہو یا کھولنے  والا باندھنے  والا نہ ہو تو اس پٹی پر مسح کر لے  اور اگر پٹی کھول کر پانی بہانے  میں  ضرر نہ ہو تو دھونا ضروری ہے  یا خود عضو پر مسح کر سکتے  ہوں  تو پٹی کرنا جائز نہیں  اور زخم کے  گرد اگرد پانی بہانا ضرر نہ کرتا ہو تو دھونا ضروری ہے  ورنہ اس پر مسح کر لیں  اور اگر اس پر بھی مسح نہ کر سکتے  ہوں  تو پٹی پر مسح کر لیں  اور پوری پٹی پر مسح کر لیں  تو بہتر ہے  اور اکثر حصہ پر ضروری ہے  اور ایک بار مسح کافی ہے  تکرار کی حاجت نہیں  اور اگر پٹی پر بھی مسح نہ کر سکتے  ہوں  تو خالی چھوڑ دیں  جب اتنا آرام ہو جائے  کہ پٹی پر مسح کرنا ضرر نہ کرے  تو فوراً مسح کر لیں  پھر جب اتنا آرام ہو جائے  کہ پٹی پر سے  پانی بہانے  میں  نقصان نہ ہو تو پانی بہائیں  پھر جب اتنا آرام ہو جائے  خاص عضو پر مسح کر سکتا ہو تو فوراً مسح کرلے  پھر جب اتنی صحت ہو جائے  کہ عضو پر پانی بہا سکتا ہو تو بہائے  غرض اعلیٰ پر جب قدرت حاصل ہو اور جتنی حاصل ہوتی جائے  ادنیٰ پر اکتفا جائز نہیں ۔ (عالمگیری ج ۱ص ۳۵)۔ 
مسئلہ ۱۰:
ہڈی کے  ٹوٹ جانے  سے  تختی باندھی گئی ہو اس کا بھی یہی حکم ہے ۔ 
مسئلہ ۱۱:
تختی یا پٹی کھل جائے  اورہنوز باندھنے  کی حاجت ہو تو پھر دوبارہ مسح نہیں  کیا جائے  گا وہی پہلا مسح کافی ہے  اور جو پھر باندھنے  کی ضرورت نہ ہو تو مسح ٹوٹ گیا اور اب اس جگہ کو دھو سکیں  تو دھو لیں  ورنہ مسح کر لیں ۔ (عالمگیری ج ۱ص ۳۶)۔ 
بیسواں  باب:

  حیض کا بیان



اﷲ عزوجل ارشاد فرماتا ہے :۔ 





یَسْئَلُوْنَکَ عَنِ الْمَحِیْضِ قُلْ ھُوْاَذَیً فَاعْتَزِلُوا النِّسَائَ فِیْ الْمَحِیْضِ وَلَا تَقْرَبُوْھُنَ حَتّیٰ یُطْھُرْنَ فَاِذَاتَطَھَّرْنَ فَاْئُتْوُھُنَّ مِنْ حَیْثُ اَمَرَکُمُ اللّٰہُ اِنَّ اللّٰہَ یُحِبُّ التَّوَّابِیْنَ وَ یُحِبُّ الْمُتَطَھِّرِیْنَ  ط





(اے  محبوب تم سے  حیض کے  بارے  میں  لوگ سوال کرتے  ہیں  تم فرمادو وہ گندی چیز ہے  تو حیض میں  عورتوں  سے  بچو اور ان سے  قربت نہ کرو جب تک پاک نہ ہولیں  تو جب تک پاک ہو جائیں  ان کے  پاس اس جگہ سے  آؤ جس کا اللہ نے  تمہیں  حکم دیا بیشک اللہ دوست رکھتا ہے  توبہ کرنے  والوں  کو اور دوست رکھتا ہے  پاک ہونے  والوں  کو)۔ 
حدیث ۱ :
صحیح مسلم میں  انس بن مالک رضی اللہ تعالیٰ عنہ سے  مروی فرماتے  ہیں  کہ یہودیوں  میں  جب کسی عورت کو حیض آتا تو اسے  نہ اپنے  ساتھ کھلاتے  نہ اپنے  ساتھ گھروں  میں  رکھتے ۔ صحابہ کرام نے  نبی ﷺ سے  سوال کیا اس پر اللہ تعالیٰ نے  یہ آیہ وَ یَسْئَلُوْنَکَ عَنِ الْمَحِیْضِ نازل فرمائی تو رسول اللہ ﷺ نے  ارشاد فرمایا جماع کے  سوا ہر شے  کرو اس کی خبر یہود کو پہنچی تو کہنے  لگے  کہ یہ (نبی ﷺ ) ہماری ہر بات کا خلاف کرنا چاہتے  ہیں  اُسید بن حُضیر اور عباد بن بشر رضی اللہ تعالیٰ عنہما نے  آکر عرض کی کہ یہود ایسا ایسا کہتے  ہیں  تو کیا ہم ان سے  جماع نہ کریں  (کہ پوری مخالفت ہو جائے ) رسول اللہ ﷺ کا روئے  مبارک متغیر ہو گیا یہاں  تک کہ ہم کو گمان ہوا کہ ان دونوں  پر غضب فرمایا وہ دونوں  چلے  گئے  اور ان کے  آگے  دودھ کا ہدیہ نبی ﷺ کے  پاس آیا حضور نے  آدمی بھیج کر ان کو بلوایا اور پلوایا تو وہ سمجھے  کہ حضور نے  ان پر غضب نہیں  فرمایا تھا۔ 
 حدیث ۲ :
صحیح بخاری میں  ہے  ام المومنین صدیقہ رضی اللہ تعالیٰ عنہا فرماتی ہیں  ہم حج کے  لئے  نکلے  جب سرف میں  پہنچے  مجھے  حیض آیا تو میں  رو رہی تھی کہ رسو ل اللہ ﷺ میرے  پاس تشریف لائے  فرمایا تجھے  کیا ہوا کیا تو حائض ہوئی عرض کی ہاں ۔ فرمایا یہ ایک ایسی چیز ہے  جس کو اللہ تعالیٰ نے  بناتِ آدم پر لکھ دیا ہے  تو سوائے  خانہ کعبہ کے  طواف کے  سب کچھ ادا کر جیسے  حج کرنے  والا ادا کرتا ہے  اور فرماتی ہیں  حضور نے  اپنی ازواجِ مطہرات کی طرف سے  ایک گائے  قربانی کی۔ 
حدیث ۳ :
صحیح بخاری میں  ہے  عروہ سے  سوال کیا گیا حیض والی عورت میری خدمت کر سکتی ہے  اور جنب عورت مجھ سے  قریب ہو سکتی ہے  عروہ نے  جواب دیا یہ سب مجھ پر آسان ہیں  اور یہ سب میری خدمت کر سکتی ہیں  اور کسی پر اس میں  کوئی حرج نہیں  مجھے  ام المومنین عائشہ رضی اللہ تعالیٰ عنہا نے  خبر دی کہ وہ حیض کی حالت میں  رسول اللہ ﷺ کے  کنگھا کرتیں  اور حضور معتکف تھے  اپنے  سر مبارک کو ان سے  قریب کر دیتے  اور یہ اپنے  حجرے  ہی میں  ہوتیں ۔ 
حدیث ۴ :
صحیح مسلم میں  ام المومنین صدیقہ رضی اللہ تعالیٰ عنہا سے  ہے  فرماتی ہیں  کہ زمانۂ حیض میں ، میں  پانی پیتی پھر حضور کو دے  دیتی جو جس جگہ میرا منہ لگا تھا حضور وہیں  دہن مبارک رکھ کر پیتے  اور حالت حیض میں  ہڈی سے  گوشت نوچ کر کھاتی پھر حضور کو دے  دیتی حضور اپنا دہن شریف اس جگہ پر رکھتے  جہاں  میرا منہ لگا تھا۔ 
حدیث ۵ :
صحیحین میں  انہی سے  ہے  کہ میں  حائض ہوتی اور حضور میری گود میں  تکیہ لگا کر قرآن پڑھتے ۔ 
حدیث۶ :
صحیح مسلم میں  انہیں  سے  مروی فرماتی ہیں  کہ حضور نے  مجھ سے  فرمایا کہ ہاتھ بڑھا کر مسجد سے  مصلیٰ اٹھا دینا عرض کی میں حائض ہوں ۔ فرمایا، کہ تیرا حیض تیرے  ہاتھ میں  نہیں ۔ 
حدیث ۷ :
صحیحین میں  ام المومنین میمونہ رضی اللہ تعالیٰ عنہا سے  مروی فرماتی ہیں  کہ رسول اللہ ﷺ ایک چادر میں نمازپڑھتے  تھے  جس کا کچھ حصہ مجھ پر تھا اور کچھ حضور پر اور میں  حائض تھی۔ 
حدیث ۸ :
ترمذی و ابن ماجہ ابوہریرہ رضی اللہ تعالیٰ عنہ سے  راوی کہ رسول اللہ ﷺ نے  فرمایا کہ جو شخص حائض والی سے  یا عورت کے  پیچھے  کے  مقام میں  جماع کرے  یا کاہن کے  پاس جائے  اس نے  کفران کیا اس چیز کا جو محمد ﷺ پر اُتاری گئی۔ 
حدیث۹ :
رزین کی روایت ہے  کہ معاذ بن جبل رضی اللہ تعالیٰ عنہ نے  عرض کی یا رسول اللہ ﷺ میری عورت حائض ہو تو میرے  لئے  کیا چیز اس سے  حلال ہے ۔ فرمایا، تہبند (ناف) سے  اوپر اور اس سے  بھی بچنا بہتر ہے ۔ 
حدیث ۱۰:
اصحاب سنن اربعہ نے  ابن عباس رضی اللہ تعالیٰ عنہما سے  روایت کی رسول اللہ ﷺ نے  فرمایا جب کوئی شخص اپنی بیوی سے  حائض میں  جماع کرے  تو نصف دینار صدقہ کرے ۔ ترمذی کی دوسری روایت انہیں  سے  یوں  کہ فرمایا جب سُرخ خون ہو تو ایک ایک دینار اور جب زرد ہو تو نصف دینار۔ 
حیض کی حکمت :



عورت بالغہ کے  بدن میں فطرتاً ضرورت سے  کچھ زیادہ خون پیدا ہوتا ہے  کہ حمل کی حالت میں  وہ خون بچے  کی غذا میں  کام آئے  اور بچے  کے  دودھ پینے  کے  زمانہ میں  وہی خون دودھ ہو جائے  اور ایسا نہ ہو تو حمل اور دودھ پلانے  کے  زمانہ میں  اس کی جان پر بن جائے  یہی وجہ ہے  کہ حمل اور ابتدائے  شیر خوارگی میں  خون نہیں  آتا اور جس زمانہ میں  نہ حمل ہو نہ دودھ پلانا وہ خون اگر بدن سے  نہ نکلے  تو قسم قسم کی بیماریاں  ہو جائیں ۔ 


اکیسواں  باب: 

   حیض کے  مسائل



مسئلہ ۱ :
بالغہ عورت کے  آگے  کے  مقام سے  جو خون عادی طور پر نکلتا ہے  اور بیماری،  بچہ پیدا ہونے  کے  سبب سے  نہ ہوا اُسے  حیض کہتے  ہیں  اور بیماری سے  ہو تو استحاضہ اور بچہ ہونے  کے  بعد ہو تو نفاس کہتے  ہیں ۔ (عالمگیری ج ۱ص ۳۶)۔ 
مسئلہ ۲ :
حیض کی مدت کم سے  کم تین دن تین راتیں  یعنی پورے  ۷۲ گھنٹے ۔ ایک منٹ بھی اگر کم ہے  تو حیض نہیں  اور زیادہ سے  زیادہ دس دن دس راتیں  ہیں ۔ (عالمگیری ج ۱ص ۳۶)۔ 
مسئلہ ۳ : 
۷۲ گھنٹے  سے  ذرا بھی پہلے  ختم ہو جائے  تو حیض نہیں  بلکہ استحاضہ ہے  ہاں  اگر کرن چمکی تھی کہ شروع ہوا اور تین دن تین راتیں  ہو کر کرن چمکنے  ہی کے  وقت ختم ہوا تو حیض ہے  اگرچہ دن بڑھنے  کے  زمانہ میں  طلوع روز بروز پہلے  اور غروب بعد کو ہوتا رہے  گا اور دن چھوٹے  ہونے  کے  زمانہ میں  آفتاب کا نکلنا بعد کو اور ڈوبنا پہلے  ہوتا رہے  گا جس کی وجہ سے  ان تین دن رات کی مقدار ۷۲ بہتّر گھنٹے  ہونا ضرور نہیں  مگر عین طلوع سے  طلوع اور غروب سے  غروب تک ضرر ایک دن رات ہے ۔ ان کے  سوا اگر اور کسی وقت شروع ہوا تو وہی چوبیس ۲۴ گھنٹے  پورے  ایک دن رات لیا جائے  گا۔ مثلاً آج صبح کو ٹھیک ۹ بجے  شروع ہوا اور اس وقت پورا پہرون چڑھا تھا تو کل ٹھیک ۹ بجے  ایک دن رات ہو گا اگرچہ ابھی پورا پہرون نہ آیا جب کہ آج کا طلوع کل کے  طلوع سے  بعد کو ہو یا پہر بھر سے  زیادہ دن آگیا ہو جب کہ آج کا طلوع کل کے  طلوع سے  پہلے  ہو۔ 






مسئلہ ۴ :
دس دن رات سے  کچھ بھی زیادہ خون آیا تو اگر یہ حیض پہلی مرتبہ اسے  آیا تو دس دن تک حیض ہے  بعد کا استحاضہ اور اگر پہلے  اُسے  حیض آچکے  ہیں  اور عادت دس دن سے  کم کی تھی تو عادت سے  جتنا زیادہ ہوا استحاضہ ہے  اور اگر اسے  یوں  سمجھو کہ اس کو پانچ دن کی عادت تھی اب آیا دس دن تو کل حیض ہے  اور بارہ دن آیا تو پانچ دن حیض کے  باقی سات دن استحاضہ کے  اور ایک حالت مقرر نہ تھی بلکہ کبھی چار دن کبھی پانچ دن تو پچھلی بار جتنے  دن وہی اب بھی حیض کے  ہیں  باقی استحاضہ۔ (عالمگیری ج ۱ص ۳۷)۔ 
مسئلہ ۵ :
یہ ضروری نہیں  کہ مدت میں  ہر وقت خون جاری رہے  جبھی حیض ہو بلکہ اگر بعض بعض وقت بھی آئے  گا جب بھی حیض ہے ۔ (عالمگیری ج ۱ص ۳۶)۔ 
مسئلہ ۶ :
کم سے  کم نو (۹) برس کی عمر سے  حیض شروع ہو گا اور انتہائی عمر حیض آنے  کی پچپن (۵۵) سال ہے ۔ اس عمر والی عورت کو آئسہ  اور اس عمر کو سن ایاس کہتے  ہیں ۔ (عالمگیری ج ۱ص ۳۶)۔ 
مسئلہ ۷ :
نو برس کی عمر سے  پیش تر جو خون آئے  استحاضہ ہے  یونہی پچپن (۵۵) سال کی عمر کے  بعد جو خون آئے  ہاں  پچھلی صورت اگر خالص خون آئے  یا جیسا پہلے  آتا تھا اسی رنگ کا آیا تو حیض ہے ۔ (عالمگیری ج ۱ص ۳۶)۔ 
مسئلہ ۸ :
حمل والی کو جو خون آیا استحاضہ ہے  یونہی بچہ ہوتے  وقت جو خون آیا اور ابھی آدھے  سے  زیادہ بچہ باہر نہیں  نکلا وہ استحاضہ ہے ۔ 
مسئلہ ۹ :
دو حیضوں  کے  درمیان کم سے  کم پورے  پندرہ دن کا فاصلہ ضروری ہے  یونہی نفاس و حیض کے  درمیان بھی پندرہ دن کا فاصلہ ضروری ہے  تو اگر نفاس ختم ہونے  کے  بعد پندرہ دن پورے  نہ ہوئے  تھے  کہ خون آیا تو یہ استحاضہ ہے ۔ 
مسئلہ۱۰ :
حیض اس وقت سے  شمار کیا جائے  گا کہ خون فرج خارج میں  آگیا تو اگر کوئی کپڑا رکھ لیا ہے  جس کی وجہ سے  فرج خارج میں  نہیں  آیا داخل ہی میں  رُکا ہوا ہے  تو جب تک کپڑا نہ نکالے  گی حیض والی نہ ہو گی۔ نماز پڑھے  گی، روزہ رکھے  گی۔ (عالمگیری ج ۱ص ۳۶)۔ 
مسئلہ ۱۱:
حیض کے  چھ (۶) رنگ ہیں ۔ 





(۱)  
سیاہ







(۲)  
سرخ 







(۳)
سبز







(۴)
زرد







(۵)
گدلا







(۶)
مٹیلا







(۷)
سفید







رنگ کی رطوبت حیض نہیں ۔ (عالمگیری ج ۱ص ۳۶)۔ 
مسئلہ ۱۲:
دس دن کے  اندر رطوبت میں  ذرہ بھی میلا پن ہے  تو حیض ہے  دس دن رات کے  بعد بھی میلا پن باقی ہے  تو عادت والی کے  لئے  جو دن عادت کے  ہیں  حیض ہو اور عادت سے  بعد والے  استحاضہ اور کچھ عادت نہیں  تو دس دن رات تک حیض باقی استحاضہ۔ (عالمگیری ج ۱ص ۳۷)۔ 
مسئلہ ۱۳:
گدّی جب تر تھی تو اس میں  زردی یا میلا پن تھا بعد سوکھ جانے  کے  سفید ہو گئی تو مدت حیض میں  حیض ہی ہے  اور اگر جب دیکھ تھا سفید تھی سوکھ کر زرد ہو گئی تو یہ حیض نہیں ۔ (عالمگیری ج ۱ص ۳۶)۔ 
مسئلہ ۱۴ :
جس عورت کو پہلی مرتبہ خون آیا اور اس کا سلسلہ مہینوں  یا برسوں  برابر جاری کہ بیچ میں  پندرہ دن کے  لئے  بھی نہ رُکا تو جس دن سے  خون آنا شروع ہوا اس روز سے  دس (۱۰) دن تک حیض اور بیس (۲۰) دن استحاضہ کے  سمجھے  اور جب تک خون جاری رہے  یہی قاعدہ برتے ۔ 
 مسئلہ ۱۵ :
اور اگر اس سے  پیشتر حیض آچکا تو اس سے  پہلے  جتنے  دن حیض کے  تھے  ہر تیس (۳۰) دن میں  اتنے  دن حیض کے  سمجھے  باقی جو دن بچیں  استحاضہ۔ 
مسئلہ ۱۶ :
جس عورت کو عمر بھر میں  خون آیا ہی نہیں  یا آیا مگر تین دن سے  کم آیا تو عمر بھر وہ پاک ہی رہی اور ایک ہی بار تین دن رات خون آیا پھر کبھی نہ آیا وہ تو فقط تین دن رات حیض کے  ہیں  باقی ہمیشہ کے  لئے  پاک۔ 
مسئلہ ۱۷ :
جس عورت کو دس دن خون آیا اس کے  بعد سال بھر پاک رہی پھر برابر خون جاری رہا تو اس زمانہ میں  نماز، روزے  کے  لئے  ہر مہینہ میں  دس دن حیض کے  سمجھے  بیس دن استحاضہ۔ 
مسئلہ ۱۸ :
کسی عورت کو ایک بار حیض آیا اس کے  بعد کم سے  کم پندرہ دن تک پاک رہی پھر خون برابر جاری رہا اور یہ یاد نہیں  کہ پہلے  کتنے  دن حیض کے  تھے  اور کتنے  طہر کے  مگر یہ یاد ہے  کہ مہینے  میں  ایک مرتبہ ہی حیض آیا تھا تو اس مرتبہ جب سے  خون شروع ہوا تین دن تک نماز چھوڑ دے  پھر سات دن تک ہر نماز کے  وقت میں  غسل کرے  اور نماز پڑھے  اور ان دسوں  دن شوہر کے  پاس نہ جائے  پھر بیس (۲۰) دن ہر نمازکے  وقت تازہ وضو کر کے  نماز پڑھے  اور دوسرے  مہینہ انیس (۱۹) دن وضو کرکے  نماز پڑھے  اور ان بیس (۲۰) یا انیس (۱۹) دن میں  شوہر اس کے  پاس جا سکتا ہے  اور جو یہ بھی یاد نہ ہو کہ مہینے  میں  ایک بار آیا تھا یا دو بار تو شروع کے  تین دن میں  نماز نہ پڑھے  پھر سات دن تک ہر وقت غسل کر کے  نماز پڑھے  پھر آٹھ دن تک ہر وقت میں  وضو کرکے  نماز پڑھے  اور صرف آٹھ دنوں  میں  شوہر اس کے  پاس جاسکتا ہے  اور ان آٹھ دن کے  بعد بھی تین دن تک وضوکرکے  نماز پڑھے  اور یہی سلسلہ ہمیشہ جاری رکھے  اگر طہارت کے  دن یاد ہیں  مثلاً پندرہ دن تھے  اور باقی یاد نہیں  تو شروع کے  تین دن تک نمازنہ پڑھے  پھر سات دن تک ہر وقت غسل کرکے  نماز پڑھے  پھر آٹھ دن وضو کرکے  نماز پڑھے  اس کے  بعد پھر تین دن اور وضو کرکے  نماز پڑھے  پھر چودہ (۱۴) دن تک ہر وقت غسل کرکے  نماز پڑھے  پھر ایک دن وضو ہر وقت میں  کرے  اور نماز پڑھے  پھر ہمیشہ کے  لئے  جب تک خون آتا رہے  ہر وقت غسل کرے  اور اگر حیض کے  دن یاد ہیں  مثلاً تین دن تھے  اور طہارت کے  دن یاد نہ ہوں  تو شروع سے  تین دنوں  میں  نماز چھوڑدے  پھر اٹھارہ (۱۸) دن تک ہر وقت وضو کرکے  نماز پڑھے  جن میں  پندرہ (۱۵) پہلے  تو یقینی طُہر ہیں  اور تین دن پچھلے  مسشکوک پھر ہمیشہ ہر وقت غسل کرکے  نماز پڑھے  اور اگر یاد ہے  کہ مہینے  میں  ایک بار حیض آیا تھا اور یہ کہ وہ تین دن تھا مگر یاد نہیں  کہ وہ کیا تاریخیں تھیں  تو ہر ماہ کے  ابتدائی تین دنوں  میں  وضو کرکے  نما پڑھے  اور ستائیس (۲۷) دن تک ہر وقت غسل کرے  یونہی چار دن یا پانچ دن حیض کے  ہونا یاد ہوں  تو ان چار پانچ دنوں  میں  وضو کرے  باقی دنوں  میں  غسل اور اگر یہ معلوم ہو کہ آخر مہینے  میں  حیض آتا تھا اور تاریخیں  بھول گئیں  تو ستائیس (۲۷) دن وضو کرکے  نماز پڑھے  اور تین دن نہ پڑھے  پھر مہینہ ختم ہونے  پر ایک بار غسل کرے  اور اگر یہ معلوم ہے  کہ اکیس (۲۱) سے  شروع ہوتا تھا اور یہ یاد نہیں  کہ کتنے  دن تک آتا تھا تو بیس دن کے  بعد تین دن نماز چھوڑدے  اس کے  بعد سات دن جو رہ گئے  ان میں  ہر وقت غسل کرکے  نماز پڑھے  اور اگر یہ یاد رہے  کہ فلاں  پانچ تاریخوں  میں  تین دن آیا تھا مگر یہ یاد نہیں  کہ ان پانچ میں  وہ کون کون دن ہیں  تو دو پہلے  دنوں  میں  وضو کرکے  نماز پڑھے  اور ایک دن بیچ کا چھوڑدے  اور اس کے  بعد کے  دو دنوں  میں  ہر وقت غسل کرکے  پڑھے  اور چار دن میں  تین دن تو پہلے  دن وضو کرکے  پڑھے  اور چوتھے  دن ہر وقت غسل کرکے  اور بیچ کے  دو دنوں  میں نہ پڑھے  اور اگر چھ دنوں  میں  تین دن ہوں  تو پہلے  تین دنوں  میں  وضو کر کے  پڑھے  پچھلے  تین دنوں  میں  ہر وقت غسل کرے  اور اگر سات یا آٹھ یا نو اور دس دن میں  تین دن ہوں  تو پہلے  تین دنوں  میں  ہر وقت غسل کرے ۔ خلاصہ یہ کہ جن دنوں  میں  حیض کا یقین ہو اور ٹھیک طرح سے  یہ یاد نہ ہو کہ ان میں  وہ کون سے  دن ہیں  تو یہ دیکھنا چاہیئے  کہ یہ دن حیض کے  دنوں  سے  دونے  ہیں  یا دونے  سے  کم یا دونے  سے  زیادہ اگر دونے  سے  کم ہیں  تو ان میں  یقینی حیض ہونے  کے  ہوں  تو ان میں  وضو کرکے  نماز پڑھے  اور اگر دونے  یا دونے  سے  زیادہ ہوں  تو حیض کے  دنوں  کے  برابر شروع کے  دنوں  میں  وضو کرکے  نماز پڑھے  پھر ہر وقت غسل کرے  اور اگر یاد نہ ہوں  کہ کتنے  دن حیض کے  تھے  اور کتنے  طہارت کے  نہ یہ کہ مہینے  کے  شروع کے  دس دنوں  مین تھا یا بیچ کے  دس یا آخر کے  دس دنوں  میں  تو جی میں  سوچے  جو پہلے  جمے  اس پر پابندی کرے  اور اگر کسی بات پر طبعیت نہیں  جمتی تو ہر نماز کے  لئے  غسل کرے  اور فرض و واجب و سنت موکدہ پڑھے  مستحب اور نفل نہ پڑھے  اور فرض روزے  رکھے  نفل روزے  نہ رکھے  اور ان کے  علادہ اور جتنی باتیں  حیض والی کو جائز نہیں  اس کو بھی ناجائز ہیں  جیسے  قرآن پڑھنا یا چھونا یا مسجد میں  جانا، سجدہ تلاوت وغیرہا۔ 
مسئلہ ۱۹ :
جس عورت کو نہ پہلے  حیض کے  دن یاد نہ یہ یاد کہ کن تاریخوں  میں  آیا تھا اب تین دن یا زیادہ خون آکر بند ہو گیا پھر طہارت کے  پندرہ دن پورے  نہ ہوئے  تھے  کہ پھر خون جاری ہوا اور ہمیشہ کو جاری ہو گیا تو اس کا وہی حکم ہے  جیسے  کسی کو پہلی پہل خون آیا اور ہمیشہ کو جاری ہو گیا کہ دس حیض کے  شمار کرے  پھر بیس دن طہارت کے ۔ 
مسئلہ ۲۰ :
جس کی ایک عادت مقرر نہ ہو بلکہ کبھی مثلاً چھ دن حیض کے  ہوں  اور کبھی سات اب جو خون آیا تو بند ہوتا ہی نہیں  تو اس کے  لئے  نماز، روزے  کے  حق میں  کم مدت یعنی چھ دن حیض کے  قرار دیئے  جائیں  گے  اور ساتویں  روز نہا کر نماز پڑھے  اور روزہ رکھے  مگر سات دن پورے  ہونے  کے  بعد پھر نہانے  کا حکم ہے  اور ساتویں  دن جو فرض روزہ رکھا ہے  اس کو قضا کرے  اور عدت گزرنے  یا شوہر کے  پاس رہنے  کے  بارے  میں  زیادہ مدت یعنی سات دن حیض کے  مانے  جائیں  گے  یعنی ساتویں  دن اس سے  قربت جائز نہیں ۔ 
مسئلہ ۲۱ :
کسی کو ایک دن خون آکر بند ہو گیا اور دس دن پورے  نہ ہوئے  کہ پھر خون آیا دسویں  دن بند ہو گیا تو یہ دسوں  دن حیض کے  ہیں  اور اگر دس دن کے  بعد جاری رہا تو اگر عادت پہلے  کی معلوم ہے  تو عادت کے  دنوں  میں  حیض ہے  باقی استحاضہ ورنہ دس دن حیض کے  باقی استحاضہ۔ 
مسئلہ ۲۲ :
کسی کی عادت تھی کہ فلاں  تاریخ میں  حیض ہو اب اس سے  ایک دن پیشتر خون آکر بند ہو گیا پھر دس دن تک نہیں  آیا اور گیارھویں  دن پھر آگیا تو خون نہ آنے  کے  جو یہ دس دن ہیں  ان میں  سے  اپنی عادت کے  دنوں  کے  برابر حیض قرار دے  اور اگر تاریخ تو مقرر تھی مگر حیض کے  دن معین نہ تھے  تو یہ دسوں  دن خون کے   نہ آنے  کے  حیض ہیں ۔ 
مسئلہ ۲۳ :
جس عورت کو تین دن سے  کم خون آکر بند ہو گیا اور پندرہ دن پورے  نہ ہوئے  کہ پھر آگیا تو پہلی مرتبہ جب سے  خون آنا شروع ہوا ہے  اب اگر اس کو کوئی عادت ہے  عادت کے  برابر حیض کے  دن شمار کرلے ۔ ورنہ شروع سے  دس دن تک حیض اور پچھلی مرتبہ کا خون استحاضہ۔ 
مسئلہ ۲۴ :
کسی کو پورے  تین دن رات خون آکر بند ہو گیا اور اس کی عادت اس سے  زیادہ کی تھی پھر تین دن رات کے  بعد سفید رطوبت عادت کے  دنوں  تک آتی رہی تو اس کے  لئے  صرف وہی تین دن رات حیض کے  ہیں  اور عادت بدل گئی۔ 
مسئلہ ۲۵ :
تین دن رات خون آیا پھر پندرہ دن تک پاک رہی پھر تین رات سے  کم آیا تو نہ پہلی مرتبہ کا حیض  ہے  نہ یہ بلکہ دونوں  استحاضہ ہیں ۔ 
 بائیسواں  بیان:

    نفاس کا بیان




نفاس کس کو کہتے  ہیں  یہ ہم پہلے  بیان کر آئے  اب اس کے  متعلق مسائل بیان کرتے  ہیں :

مسئلہ ۱ :
نفاس میں کمی کی جانب کوئی مدت مقرر نہیں  نصف سے  زیادہ بچہ نکلنے  کے  بعد ایک آن بھی خون آیا تو وہ نفاس ہے  اور زیادہ سے  زیادہ اس کا زمانہ چالیس دن رات ہے   اور نفاس کی مدت کا شمار اس مدت سے  ہو گا کے  آدھے  سے  زیادہ بچہ نکل آیا اور اس بیان میں  جہاں  بچہ پیدا ہونے  کا لفظ آئے  گا اس کا مطلب آدھے  سے  زیادہ بچہ باہر آجانا ہے ۔ (عالمگیری ج ۱ص ۳۷)۔ 
مسئلہ ۲: 
کسی کو چالیس دن سے  زیادہ خون آیا تو اگر اس کے  پہلی بار پیدا ہوا ہے  یا یہ یاد نہیں  کہ اس سے  پہلے  بچہ پیدا ہونے  میں  کتنے  دن خون آیا تھا تو چالیس دن رات نفاس ہے  باقی استحاضہ اور جو پہلی عادت معلوم ہو تو عادت کے  دنوں  تک نفاس ہے  اور جتنا زیادہ ہے  وہ استحاضہ جیسے  عادت تیس دن کی تھی اور اس بار پینتالیس (۴۵)  دن آیا تو تیس دن نفاس کے  ہیں  اور پندرہ دن استحاضہ کے ۔ (عالمگیری ج۱ص ۳۷)۔ 
مسئلہ ۳ :
بچہ پیدا ہونے  سے  پیشتر جو خون آیا نفاس نہیں  بلکہ استحاضہ ہے  اگرچہ آدھا باہر آگیا ہو۔ 
مسئلہ۴ :
حمل ساقط ہو گیا اور اس کا کوئی عضو بن چکا ہے  جیسے  ہاتھ پاؤں  یا انگلیاں  تو یہ خون نفاس ہے  ورنہ اگر تین دن رات تک رہا اور اس سے  پہلے  پندرہ دن پاک رہنے  کا زمانہ گذر چکا ہے  تو حیض ہے  اور جو تین دن سے  پہلے  ہی بند ہو گیا یا ابھی پندرہ دن پورے  طہارت کے  نہیں  گذرے  ہیں  تو استحاضہ ہے ۔ (عالمگیری ج ۱ص ۳۷)۔ 
مسئلہ ۵ :
پیٹ سے  بچہ کاٹ کر نکالا گیا تو اس کے  آدھے  سے  زیادہ نکالنے  کے  بعد نفاس ہے ۔ (عالمگیری ج ۱ص ۳۷)۔ 
مسئلہ ۶ :
حمل ساقط ہونے  سے  پہلے  کچھ خون آیا کچھ بعد کو تو پہلے  والا استحاضہ ہے  بعد والا نفاس یہ اس صورت میں  ہے  جب کوئی عضو بن چکا ہو ورنہ پہلے  والا اگر حیض ہو سکتا ہے  تو حیض ہے  نہیں  تو استحاضہ۔ (عالمگیری ج ۱ص ۳۷)۔ 
مسئلہ ۷ :
حمل ساقط ہوا اور یہ معلوم نہیں  کہ کوئی عضو بنا تھا یا نہیں  نہ یہ یاد کہ حمل کتنے  دن کا تھا کہ اسی سے  عضو کا بننا نہ بننا معلوم ہو جاتا یعنی ایک سو بیس دن ہو گئے  ہیں  تو عضو بن جانا قرار دیا جائے  گا اور بعد اسقاط کے  خون ہمیشہ کو جاری ہو گیا تو اسے  حیض کے  حکم میں  سمجھے  کہ حیض کی جو عادت تھی اس کے  گزرنے  کے  بعد نہا کر نماز شروع کردے  اور عادت نہ تھی تو دس کے  بعد اور باقی وہی احکام ہیں  جو حیض کے  بیان میں  مذکور ہوئے ۔ 
مسئلہ ۸ :
جس عورت کے  دو بچے  جوڑواں  پیدا ہوئے  یعنی دونوں  کے  درمیان چھ مہینے  سے  کم زمانہ ہے  تو پہلا ہی بچہ پیدا ہونے  کے  بعد سے  نفاس سمجھا جائے  گا پھر اگر دوسرا چالیس دن کے  اندر پیدا ہوا اور خون آیا تو پہلے  سے  چالیس دن تک نفاس ہے  پھر استحاضہ اور اگر چالیس دن کے  بعد پیدا ہوا تو اس پچھلے  کے  بعد جو خون آیا استحاضہ ہے  نفاس نہیں  مگر دوسرے  کے  پیدا ہونے  کے  بعد بھی نہانے  کا حکم دیا جائے  گا۔ (عالمگیری ج ۱ص ۳۷)۔ 
مسئلہ ۹ :
جس عورت کے  تین بچے  پیدا ہوئے  کہ پہلے  اور دوسرے  میں  چھ مہینے  سے  کم فاصلہ ہے  یونہی دوسرے  اور تیسرے  میں  اگرچہ تیسرے  اور پہلے  میں  چھ مہینے  کا فاصلہ ہو جب بھی نفاس پہلے  ہی سے  ہے  پھر اگر چالیس دن کے  اندر یہ دونوں  بھی پیدا ہو گئے  تو پہلے  کے  بعد سے  زیادہ سے  زیادہ چالیس دن تک نفاس ہے  اور اگر چالیس دن کے   بعد ہیں  تو ان کے  بعد جو خون آئے  گا استحاضہ ہے  مگر ان کے  بعد بھی غسل کا حکم ہے ۔ (عالمگیری ج ۱ص ۳۷)۔ 
مسئلہ ۱۰:
اگر دونوں  میں  چھ مہینے  یا زیادہ کا فاصلہ ہے  تو دوسرے  کے  بعد بھی نفاس ہے ۔ (عالمگیری ج ۱ص ۳۷)۔ 
مسئلہ ۱۱:
چالیس دن کے  اندر کبھی خون آیا کبھی نہیں  تو سب نفاس ہی ہے  اگرچہ پندرہ دن کا فاصلہ ہو جائے ۔ (عالمگیری ج ۱ص ۳۷)۔ 
مسئلہ ۱۲:
اس کے  رنگ کے  متعلق وہی احکام ہیں  جو حیض میں  بیان ہوئے ۔ 
تیئسواں  باب:
   حیض و نفاس کے  متعلق احکام



مسئلہ ۱:

حیض و نفاس والی عورت کو قرآن مجید پڑھنا دیکھ کر یا زبانی اور اس کا چھونا اگرچہ اس کی جلد یا چولی یا حاشیہ کو ہاتھ یا انگلی کی نوک یا بدن کو کئی حصہ لگے  یہ سب حرام ہیں ۔ 
مسئلہ ۲:
کاغذ کے  پرچے  پر کوئی سورہ یا آیت لکھی اس کا بھی چھونا حرام ہے ۔ 
مسئلہ ۳:
جزدان میں  قرآن مجید ہو تو اس جزدان کے  چھونے  میں  حرج نہیں ۔ 
مسئلہ ۴:
اس حالت میں  کُرتے  کے  دامن یا دوپٹے  کے  آنچل یا کسی ایسے  کپڑے  سے  جس کو پہنے  اوڑھے  ہوئے  ہے  قرآن مجید چُھونا حرام ہے  غرض اس حالت میں  قرآن مجید و کتب دنییہ پڑھنے  اور چھونے  کا متعلق وہی سب احکام ہیں  جو اس شخص کے  بارے  میں  ہیں  جس پر نہانا فرض ہے  جس کا بیان غسل کے  بارے  میں  گزرا۔ 
مسئلہ ۵:
معلمہ کو حیض یا نفاس ہوا تو ایک ایک کلمہ سانس توڑ توڑ کر پڑھائے  اور ہجے  کرانے  میں  کوئی حرج نہیں ۔ (عالمگیری ج ۱ص ۳۸)۔ 
مسئلہ ۶:
دعائے  قنوت پڑھنا اس حالت میں  مکروہ ہے ۔ اَلّٰلھُمَّ اِنَّا نَسْتَعِیْنُکَ سے  بِالْکُفَّارِ مُلْحِقٌ تک دعائے  قنوت ہے ۔ 


مسئلہ ۷:
قرآن مجید کے  علاوہ اور تمام اذکار کلمہ شریف، درود شریف وغیرہ پڑھنا بلا کراہت جائز بلکہ مستحب ہے  اور ان چیزوں  کو وضو یا کُلی کرکے  پڑھنا بہتر اور ویسے  بھی پڑھ لیا جب بھی حرج نہیں  اور ان کو چھونے  میں  بھی حرج نہیں ۔ 
مسئلہ ۸:
ایسی عورت کو اذان کا جواب دینا جائز ہے ۔ (عالمگیری ج ۱ص ۳۸)۔ 
مسئلہ ۹:
ایسی عورت کو مسجد میں  جانا حرام ہے ۔ (عالمگیری ج ۱ص ۳۸)۔ 
مسئلہ ۱۰:
اگر چور یا درندے  سے  ڈر کر مسجد میں  چلی گئی تو جائز ہے  مگر اسے  چاہئے  کہ تیمم کرلے  یونہی مسجد میں   پانی رکھا ہے  یا کنواں  ہے  اور کہیں  پانی نہیں  ملتا تو تیمم کر کے  جانا جائز ہے ۔ (عالمگیری ج ۱ص ۳۸)۔ 
مسئلہ ۱۱:
عید گاہ کے  اندر جانے  میں  حرج نہیں ۔ (عالمگیری ج ۱ص ۳۸)۔ 
مسئلہ ۱۲:
ہاتھ بڑھا کر کوئی چیز مسجد سے  لینا جائز ہے ۔ 
مسئلہ ۱۳:
خانہ کعبہ کے  اندر جانا اور اس کا طواف کرنا اگرچہ مسجد حرام کے  باہر سے  ہو انکے  لئے  حرام ہے ۔ (عالمگیری ج ۱ص ۳۸)۔ 
مسئلہ ۱۴:
اس حالت میں  روزہ رکھنا اور نماز پڑھنا حرام ہے ۔ (عالمگیری ج ۱ص ۳۸)۔ 
مسئلہ ۱۵:
ان دِنوں  میں  نمازیں  معاف ہیں  ان کی قضا بھی نہیں  اور روزوں  کی قضا اور دنوں  میں  رکھنا فرض ہے ۔ (عالمگیری ج ۱ص ۳۸)۔ 
مسئلہ ۱۶:
نماز کا آخر وقت ہو گیا اور ابھی تک نماز نہیں  پڑھی کہ حیض آیا یا بچہ پیدا ہوا تو اس وقت کی نماز معاف ہو گئی اگرچہ اتنا تنگ وقت ہو گیا ہو کہ اس نماز کی گنجائش نہ ہو۔ 
مسئلہ ۱۷:
نماز پڑھنے  میں  حیض آگیا یا بچہ پیدا ہوا تو وہ نماز معاف ہے  البتہ اگر نفل نماز تھی تو اس کی قضا واجب ہے ۔ (عالمگیری ج ۱ص ۳۸)۔ 
مسئلہ ۱۸:
نماز کے  وقت میں  وضو کرکے  اتنی دیر تک ذکر الٰہی ، درود شریف اور دیگر وظائف پڑھ لیا کرے  جتنی دیر تک نماز پڑھا کرتی تھی کہ عادت رہے ۔ (عالمگیری ج ۱ص ۳۸)۔ 
مسئلہ ۱۹:
حیض والی کو تین دن سے  کم خون آکر بند ہو گیا تو روزے  رکھے  اور وضو کرکے  نماز پڑھے  نہانے  کی ضرورت نہیں  پھر اس کے  بعد اگر پندرہ دن کے  اندر خون آیا تو اب نہائے  اور عادت کے  دن نکال کر باقی دنوں  کی قضا پڑھے  اور جس کی کوئی عادت نہیں  وہ اس دن کے  بعد کی نمازیں  قضا کرے  ہاں  اگر عادت کے  دنوں  کے  بعد یا بے  عادت والی نے  دس دن کے  بعد غسل کر لیا تھا تو ان دنوں  کی نمازیں  ہو گئیں  قضا کی حاجت نہیں  اور عادت کے  دنوں  سے  پہلے  کے  روزوں  کی قضا کرے  اور بعد کے  روزے  ہر حال میں  ہو گئے ۔ 
مسئلہ ۲۰:
جس عورت کو تین دن رات کے  بعد حیض بند ہو گیا اور عادت کے  دن ابھی پورے  نہ ہوئے  یا نفاس کا خون عادت پوری ہونے  سے  پہلے  بندہو گیا تو بند ہونے  کے  بعد ہی غسل کرکے  نماز پڑھنا شروع کردے ۔ عادت کے  دنوں  کا انتظار نہ کرے ۔ 
مسئلہ ۲۱:
عادت کے  دنوں  سے  خون متجاوز ہو گیا تو اب سے  نہا دھوکر نماز پڑھے  اور جو اس مدت کے  بعد بھی جاری رہا تو نہائے  اور عادت کے  بعد باقی دنوں  کی قضا کرے ۔ 
مسئلہ ۲۲:
حیض یا نفاس عادت کے  دن پورے  ہونے  سے  پہلے  ہو گیا تو آخر وقتِ مستحب تک انتظار کرکے  نہا کر نماز پڑھے  اور جو عادت کے  دن پورے  ہو چکے  تو انتظار کی کچھ حاجت نہیں ۔ 
مسئلہ ۲۳:
حیض پورے  دس دن پر اور نفاس پورے  چالیس دن پر ختم ہوا اور نماز کے  وقت میں  اگر اتنا بھی باقی ہو کہ اللہ اکبر کا لفظ کہے  تو اس وقت کی نماز اس پر فرض ہو گئی نہا کر اس کی قضا کرے  اور اگر اس سے  کم میں  بند ہوا اور اتنا وقت ہے  کہ جلدی سے  نہا کر اور کپڑے  پہن کر ایک بار اللہ اکبر کہہ سکتی ہے  تو فرض ہو گئی قضا کرے  ورنہ نہیں ۔ 
مسئلہ ۲۴:
اگر پورے  دس دن پر پاک ہوئی اور اتنا وقت رات کا باقی نہیں  کہ ایک بار اللہ اکبر کہہ لے  تو اس دن کا روزہ اس پر واجب ہے  اور جو کم پاک ہوئی اور اتنا وقت ہے  کہ صبح صادق ہونے  سے  پہلے  نہا کر کپڑے  پہن کر اللہ اکبر کہہ سکتی ہے  تو روزہ فرض ہے  اگر نہالے  تو بہتر ہے  ورنہ بے  نہائے  نیت کرلے  اور صبح کو نہالے  اور جو اتنا وقت بھی نہیں  اس دن کا روزہ فرض نہ ہوا البتہ روزہ داروں  کی طرح رہنا واجب ہے  کوئی بات ایسی جو روزے  کے  خلاف ہو مثلاً کھانا ، پینا حرام ہے ۔ 
مسئلہ ۲۵:
روزے  کی حالت میں  حیض یا نفاس شروع ہو گیا تو وہ روزہ جاتا رہا اس کی قضا رکھے  فرض تھا تو قضا فرض ہے  اور نفل تھا تو قضا واجب ہے ۔ (عالمگیری ج ۱ص ۳۸)۔ 
مسئلہ۲۶:
حیض و نفاس کی حالت میں  سجدہ شکر و سجدہ تلاوت حرام ہے  اور آیت سجدہ سننے  سے  اس پر سجدہ واجب نہیں ۔ (عالمگیری ج ۱ص ۳۸)۔ 
مسئلہ ۲۷:
سوتے  وقت پاک تھی اور صبح سو کر اٹھی تو اثر حیض کا تھا تو اسی وقت سے  حیض کا حکم دیا جائے  گا۔ عشاء کی نماز نہیں  پڑھی تھی تو پاک ہونے  پر اس کی قضا فرض ہے ۔ 
مسئلہ ۲۸:
حیض والی سو کر اٹھی اور گدی پر کوئی نشان حیض کا نہیں  تو رات ہی سے  پاک ہے  نہا کر عشاء کی قضا پڑھے ۔ 
مسئلہ ۲۹:
ہم بستری یعنی جماع، اس حالت میں  حرام ہے ۔ (عالمگیری ج ۱ص ۳۸)۔ 
مسئلہ ۳۰:
ایسی حالت میں  جماع جائز جاننا کفر ہے  اور حرام سمجھ کر کر لیا تو سخت گناہ گار ہوا اس پر توبہ فرض ہے  اور آمد کے  زمانہ میں  کیا تو ایک دینار اور قربِ ختم کے  کیا تو نصف دینار خیرات کرنا مستحب ہے ۔ (عالمگیری ج ۱ص ۳۹)۔ 
مسئلہ ۳۱:
اس حالت میں  ناف سے  گھٹنے  تک عورت کے  بدن سے  مرد کا اپنے  کسی عضو سے  چھونا جائز نہیں  جب کہ کپڑا وغیرہ حائل نہ ہو شہوت سے  یا بے  شہوت اور اگر ایسا حائل ہو کہ بدن کی گرمی محسوس نہ ہوگی تو حرج نہیں ۔ 
مسئلہ ۳۲:
ناف سے  اوپر اور گھٹنے  سے  نیچے  چھونے  یا کسی طرح کا نفع لینے  میں  کوئی حرج نہیں  یونہی بوس وکنار بھی جائز ہے ۔ (عالمگیری ج ۱ص ۳۹)۔ 
مسئلہ ۳۳:
اپنے  ساتھ کھلانا یا ایک جگہ سونا جائز ہے  بلکہ اس وجہ سے  ساتھ نہ سونا مکروہ ہے ۔ 
مسئلہ ۳۴:
اس حالت میں  عورت مرد کے  ہر حصہ بدن کو ہاتھ لگا سکتی ہے ۔ 
مسئلہ ۳۵:
اگر ہمراہ سونے  میں  غلبہ شہوت اور اپنے  کو قابو میں  نہ رکھنے  کا احتمال ہو تو ساتھ نہ سوئے  اور اگر گمان غالب ہو تو ساتھ سونا گناہ۔ 
مسئلہ ۳۶:
پورے  دس دن پر ختم ہوا تو پاک ہوتے  ہی اس سے  جماع جائز ہے  اگرچہ اب تک غسل نہ کیا ہو مگر مستحب یہ ہے  کہ نہانے  کے  بعد جماع کرے ۔ (عالمگیری ج ۱ص ۳۹)۔ 
مسئلہ۳۷:
دس دن میں  کم سے  پاک ہوئی تاوقتے  کہ غسل نہ کرلے  یا وہ وقت نماز جس میں  پاک ہوئی گذر نہ جائے  جماع جائز نہیں  اور اگر وقت اتنا نہیں  تھا کہ اس میں  نہا کر کپڑے  پہن کر اللہ اکبر کہہ سکے  تو اس کے  بعد کا وقت گذر جائے  یا غسل کرلے  تو جائز ہے  ورنہ نہیں ۔ (عالمگیری ج ۱ص ۳۹)۔ 
مسئلہ ۳۸:
عادت کے  دن پورے  ہونے  سے  پہلے  ختم ہو گیا تو اگرچہ غسل کرلے  جماع ناجائز ہے  تاوقتیکہ عادت کے  دن پورے  نہ ہولیں ۔ جیسے  کسی کی عادت چھ دن کی تھی اور اس مرتبہ پانچ ہی روز آیا تو اسے  حکم ہے  کہ نہا کر نماز شروع کردے  مگر جماع کے  لئے  ایک دن اور انتظار کرنا واجب ہے ۔ (عالمگیری ج ۱ص ۳۹)۔ 
مسئلہ ۳۹:
حیض سے  پاک ہوئی اور پانی پر قدرت نہیں کہ غسل کرے  اور غسل کا تیمم  کیا اس سے  صحبت جائز نہیں  جب تک اس تیمم سے  نماز پڑھ لے ۔ نماز پڑھنے  کے  بعد اگر پانی پر قادر ہو کہ غسل نہ کیا صحبت جائز ہے ۔ (عالمگیری ج ۱ص ۳۹)۔ 
فائدہ:

ان باتوں  میں  نفاس کے  وہی احکام ہیں  جو حیض کے  ہیں ۔ 
مسئلہ ۴۰:
نفاس میں  عورت کو زچہ خانہ سے  نکلنا جائز ہے  اس کو ساتھ کھلانے  یا اس کا جھوٹا کھانے  میں  حرج نہیں ۔ ہندوستان میں  عورتیں  جو بعض جگہ ان کے  برتن تک الگ کر دیتی ہیں  بلکہ ان برتنوں  کو مثل نجس کے  جانتی ہیں  یہ ہندؤں  کی رسمیں  ہیں  ایسی بے  ہودہ رسموں   سے  احتیاط لازم۔ اکثر عورتوں  میں  رواج ہے  کہ جب تک چلّہ پورا نہ ہولے  اگرچہ نفاس ختم ہو گیا ہو نہ نماز پڑھیں نہ اپنے  کو قابلِ نماز کے  جانیں  یہ محض جہالت ہے  جس وقت نفاس ختم ہو اسی وقت سے  نہا کر نماز شروع کردیں  اگر نہانے  سے  بیماری کا پورا ندیشہ ہو تو تیمم کرلیں ۔ 
مسئلہ ۴۱:
بچہ ابھی آدھے  سے  زیادہ پیدا نہیں  ہوا اور نماز کا وقت جارہا ہے  اور یہ گمان ہے  کہ آدھے  سے  زیادہ باہر ہونے  سے  پیشتر وقت ختم ہو جائے  گا تو اس وقت کی نماز جس طرح ممکن ہو پڑھے  اور اگر قیام رکوع سجود نہ ہو سکے ، وضو نہ کرسکے  تیمم سے  پڑھے  اور اگر نہ پڑھی تو گناہ گار ہوئی توبہ کرلے  اور بعد طہارت قضا پڑھے ۔ 
چوبیسواں  بیان:
        استحاضہ کا بیان

حدیث ۱ :
صحیحین میں  ام المومنین صدیقہ رضی اللہ تعالیٰ عنہا سے  مروی کہ فاطمہ بنت ابی جیس رضی اللہ تعالیٰ عنہا نے  عرض کی یا رسول اللہ مجھے  استحاضہ آتا ہے  اور پاک نہیں  رہتی تو کیا نماز چھوڑ دوں ۔ فرمایا، نہ یہ تو رَگ کا خون ہے  حیض نہیں  ہے  تو جب حیض کے  دن آئیں  نماز چھوڑ دے  اور جب جاتے  رہیں  خون دھو اور نماز پڑھ۔ 
حدیث ۲ :
ابو داؤد نسائی کی روایت میں  فاطمہ بنت ابی جیش رضی اللہ تعالیٰ عنہا سے  یوں  ہے  کہ ان سے  رسول اللہ ﷺ نے  فرمایا کہ جب حیض کا خون ہو تو سیاہ ہو گا شناخت میں  آئے  گا جب یہ ہو نماز سے  باز رہ اور جب دوسری قسم کا ہو تو وضو کر اور نماز پڑھ کہ وہ رَگ کا خون ہے ۔ 
حدیث ۳ :
امام مالک و ابو داؤد و دارمی کی روایت ہے  کہ ایک عورت کے  خون بہتا رہتا ہے  اس کے  لئے  ام المومنین ام سلمہ رضی اللہ تعالیٰ عنہا نے  حضور سے  فتویٰ پوچھا۔ ارشاد فرمایا کہ اس بیماری سے  پیشتر مہینے  میں  جتنے  دن راتیں   حیض آتا تھا ان کی گنتی شمار کرکے  مہینے  میں  انہیں  کی مقدار نماز چھوڑ دے  اور جب وہ دن جاتے  رہیں  تو نہائے  اور لنگوٹ باندھ کر نماز پڑھے ۔ 
حدیث ۴ :
ابو داؤد و ترمذی کی روایت ہے  ارشاد فرمایا جن دنوں  میں  حیض آتا تھا ان میں  نمازیں  چھوڑ دے  پھر نہائے  اور ہر نماز کے  وقت وضو کرے  اور روزہ رکھے  اور نماز پڑھے ۔ 
پچیسواں  باب:

   استحاضہ کے  مسائل

مسئلہ ۱: 
استحاضہ میں  نہ نماز معاف ہے  نہ روزہ نہ ایسی عورت سے  صحبت حرام۔ (عالمگیری ج ۱ص ۳۹)۔ 
مسئلہ ۲:
استحاضہ اگر اس حد تک پہنچ گیا کہ اس کو اتنی مہلت نہیں  ملتی کہ وضو کرکے  فرض نماز ادا کر سکے  تو نماز کا پورا ایک وقت شروع سے  آخر تک اسی حالت میں  گذر جانے  پر اس کو معذور کہا جائیگا ایک وضو سے  اس وقت میں  جتنی نمازیں  چاہے  پڑھے ، خون آنے  سے  اس کا و ضو نہ جائے  گا۔ 
مسئلہ ۳:
اگر کپڑا رکھ کر اتنی دیر تک خون روک سکتی ہے  کہ وضو کرکے  فرض پڑھ لے  عذر ثابت نہ ہو گا۔ 
مسئلہ ۴:
ہر وہ شخص جس کو کوئی ایسی بیماری ہے  کہ ایک وقت پورا ایسا گذر گیا کہ وضو کے  ساتھ نماز فرض ادا نہ کرسکا تو معذور ہے  اس کا بھی یہی حکم ہے  کہ وقت میں  وضو کرلے  اور آخر وقت تک جتنی نمازیں  چاہے  اس وضو سے  پڑھے  اس بیماری سے  اس کا وضو نہیں  جاتا جیسے  قطرے  کا مرض یا دست آنا یا ہوا خارج ہونا یا دُکھتی آنکھ سے  پانی گرنا یا پھوڑے  یا ناسور سے  ہر وقت رطوبت بہنا یا کان ، ناف ، پستان سے  پانی نکلنا کہ یہ سب بیماریاں  وضو توڑنے  والی ہیں  ان میں  جب پورا ایک وقت ایسا گذر گیا کہ ہر چند کوشش کی مگر طہارت کے  ساتھ نماز نہ پڑھ سکا تو عذر ثابت ہو گیا۔ 
مسئلہ ۵:
جب عذر ثابت ہو گیا تو جب تک ہر وقت میں  ایک ایک بار بھی وہ چیز پائی جائے  معذور ہی رہے  گا۔ مثلاً عورت کو ایک وقت تو استحاضہ نے  طہارت کی مہلت نہیں  دی اب اتنا موقع ملتا ہے  کہ وضو کرکے  نماز پڑھ لے  مگر اب بھی ایک آدھ دفعہ ہر وقت میں  خون آجاتا ہے  تو اب بھی معذور ہے  یونہی تمام بیماریوں  میں  اور جب پورا وقت گذر گیا اور خون نہیں  آیا اب معذورنہ رہی جب پھر کبھی پہلی حالت پیدا ہو جائے  تو پھر معذور ہے  اس کے  بعد پھر اگر پورا وقت خالی گیا تو عذر جاتا رہا۔ 
مسئلہ ۶: 
نماز کا کچھ وقت ایسی حالت میں  گذرا  کہ عذر نہ تھا اور نماز نہ پڑھی اور اب پڑھنے  کا ارادہ کیا تو استحاضہ یا بیماری سے  وضو جاتا رہتا ہے  غرض یہ باقی وقت یونہی گذر گیا اور اسی حالت میں  نماز پڑھ لی گو اب اس کے  بعد کا وقت بھی پورا اگر اسی استحاضہ یا بیماری میں  گزر گیا تو وہ پہلی بھی ہو گئی اور اگر اس وقت اتنا موقع ملاکہ وضو کرکے  فرض پڑھ لے  تو پہلی نماز کا اعادہ کرلے ۔ 
مسئلہ۷:
خون بہتے  میں  وضو کیا اور وضوکے  بعد خون بند ہو گیا اور اسی وضو سے  نماز پڑھی اور اس کے  بعد جو دوسرا وقت آیا وہ بھی پورا گزر گیا خون نہ آیا تو پہلی نماز کا اعادہ کرے  یونہی اگر نماز میں  بند ہوا اور اس کے  بعد دوسرے  میں  بالکل نہ آیا جب بھی اعادہ کرے ۔ 
مسئلہ ۸:
فرض نماز کا وقت جانے  سے  معذور کا وضو ٹوٹ جاتا ہے  جیسے  کسی نے  عصر کے  وقت وضو کیا تھا ظہر کا وقت ختم نہ ہو وضو نہ جائے  گا کہ ابھی تک کسی فرض نماز کا وقت نہیں  گیا۔ 
مسئلہ ۹:
وضو کرتے  وقت وہ چیز نہیں  پائی گئی جس کے  سبب معذور ہے  اور وضو کے  بعد بھی نہ پائی گئی یہاں  تک پورا وقت نماز کا خالی گیا تو وقت کے  جانے  سے  وضو نہیں  ٹوٹا یونہی اگر وضو سے  پیشتر پائی گئی مگر نہ وضو کے  بعد باقی وقت میں  پائی گئی نہ اس کے  بعد دوسرے  وقت میں  تو وقت جانے  سے  وضو ٹوٹ جائے  گا۔ 
مسئلہ ۱۰:
اور اگر اس وقت میں  وضو سے  پیشتر وہ چیز پائی گئی اور وضو کے  بعد بھی وقت میں  پائی یا وضو کے  اندر پائی گئی اور وضو کے  بعد اس وقت میں  نہ پائی گئی مگر بعد والے  میں  پائی گئی تو وقت ختم ہونے  پر وضو جاتا رہے  گا اگرچہ وہ حدث نہ پایا جائے ۔ 
مسئلہ ۱۱:
معذورکا وضو اس چیز سے  نہیں  جاتا جس کے  سبب معذور ہے  اگر کوئی دوسری چیز توڑنے  ولی پائی گئی تو وضو جاتا رہا۔ مثلاً جس کو قطرے  کا مرض ہے  ہوا نکلنے  سے  اس کا وضو جاتا رہے  گا اور جس کو ہوا نکلنے  کا مرض ہے  قطرے  سے  وضو جاتا رہا گا۔ 
مسئلہ ۱۲:
معذور نے  کسی حدث کے  بعد وضو کیا اور وضو کرتے  وقت وہ چیز نہیں  ہے  جس کے  سبب معذور ہے  پھر وضو کے  بعد وہ عذر والی چیز پائی گئی تو وضو جاتا رہا جیسے  استحاضہ والی نے  پاخانہ پیشاب کے  بعد وضو کیا اور وضو کرتے  وقت خون بند تھا بعد وضو کے  آیا تو وضو ٹوٹ گیا اور اگر وضو کرتے  وقت وہ عذر والی چیز بھی پائی جاتی تھی تو اب وضو کی ضرورت نہیں ۔ 
مسئلہ ۱۳:
معذور کے  نتھنے  سے  خون آرہا تھا وضو کے  بعد دوسرے  نتھنے  سے  آیا وضو جاتا رہا یا ایک زخم بہ رہا تھا اب دوسرا بہا یہاں  تک کہ چیچک کے  ایک دانہ سے  پانی آرہا تھا اب دوسرے  دانہ سے  آیا وضو ٹوٹ گیا۔ 
مسئلہ ۱۴:
اگر کسی ترکیب سے  عذر جاتا رہے  یا اس میں  کمی کی جائے  تو اس ترکیب کا کرنا فرض ہے  مثلاً کھڑے  ہو کر پڑھنے  سے  خون بہتا ہے  اور بیٹھ کر پڑھے  تو نہ بہے  گا تو بیٹھ کر پڑھنا فرض ہے ۔ 
مسئلہ ۱۵:
معذور کو ایسا عذر ہے  جس کے  سبب کپڑے  نجس ہو جاتے  ہیں  تو اگر درہم سے  زیادہ نجس ہو گیا اور جانتا ہے  کہ اتنا موقع ہے  کہ اسے  دھو کر یا کپڑوں  سے  نماز پڑھ لوں  گا تو دھو کر پڑھنا فرض ہے  اور کہ نماز پڑھتے  پڑھتے  پھر اتنا ہی نجس ہو جائے  گا تو دھونا ضروری نہیں  اسی سے  پڑھے  اگرچہ مصلیٰ بھی آلودہ ہو جائے  کچھ حرج نہیں  اور اگر درہم کے  برابر ہے  تو پہلی صورت میں  دھونا واجب اور درہم سے  کم ہے  تو سنت اور دوسری صورت میں  مطلقاً نہ دھونے  میں  کوئی حرج نہیں ۔ 
مسئلہ ۱۶:
استحاضہ والی اگر غسل کرکے   ظہر کی نماز آخر وقت میں اور عشاء کی وضو کرکے  اوّل وقت میں  پڑھے  اور فجر کی بھی غسل کرکے  پڑھے  تو بہتر ہے  اور عجب نہیں  کہ یہ ادب جو حدیث میں  ارشاد ہوا ہے  اس کی رعایت کی برکت سے  اس کے  مرض کو بھی فا ئدہ پہنچے ۔ 
مسئلہ ۱۷:
کسی زخم سے  ایسی رطوبت نکلے  کہ بہے  نہیں  تو نہ اس کی وجہ سے  وضو ٹوٹے  نہ معذور ہو نہ وہ رطوبت ناپاک۔ 
چھبیسواں  باب:
     
نجاستوں  کا بیان

حدیث ۱ :
صحیح بخاری و مسلم میں  اسماء بنت ابو بکر رضی اللہ تعالیٰ عنہما سے  مروی کہ ایک عورت نے  عرض کی یا رسول اللہ ہم میں  جب کسی کپڑے  کو حیض کا خون لگ جائے  تو کیا کرے ۔ فرمایا ، جب تم میں  سے  کسی کا کپڑا حیض کے  خون سے  آلودہ ہو جائے   تو اسے  کُھرچے  پھر پانی سے  دھوئے  تب اس میں  نماز پڑھے ۔ 
حدیث ۲ :
 صحیحین میں  ہے  ام المومنین صدیقہ رضی اللہ تعالیٰ عنہا فرماتی ہیں  کہ رسول اللہ ﷺ کے  کپڑ ے  سے  منی کو میں  دھوتی پھر حضور نماز کو تشریف لے  جاتے  اور دھونے  کا نشان اس میں  ہوتا۔ 
حدیث ۳ :
صحیح مسلم میں  ہے  فرماتی ہیں  کہ میں  رُسول اللہ ﷺ کے  کپڑے  سے  منی کو مل ڈالتی پھر حضور اس میں  نماز پڑھتے ۔ 
حدیث ۴ :
صحیح مسلم میں  عبداللہ بن عباس رضی اللہ تعالیٰ عنہما سے  مروی رسول اللہ ﷺ فرماتے  ہیں  چمڑا جب پکا لیا جائے ، پاک ہو جائے  گا۔ 
حدیث ۵ :
امام مالک ام المومنین صدیقہ رضی اللہ تعالیٰ عنہا سے  راوی رسول اللہ ﷺ نے  حکم فرمایا کہ مردار کی کھالیں  جب پکالی جائیں  تو انہیں  کام میں  لایا جائے ۔ 
حدیث ۶ :
امام احمد بن ابو داؤد و نسائی نے  روایت کی رسول اللہ ﷺ نے  درندوں  کی کھال سے  منع فرمایا۔ 
حدیث ۷ :
دوسری روایت میں  ہے  ان کو پہننے  اور ان پر بیٹھنے  سے  منع فرمایا۔ 
ستائیسواں  بیان:
   نجاستوں  کے  متعلق احکام



نجاست دو قسم ہے  ایک کا حکم سخت ہے  اس کو غلیظہ کہتے  ہیں  دوسری وہ جس کا حکم ہلکا ہے  اس کو خفیفہ کہتے  ہیں ۔ 




مسئلہ ۱:

نجاست غلیظہ کا حکم یہ ہے  کہ اگر کپڑے  یا بدن میں  ایک درہم سے  زیادہ لگ جائے  تو اس کا پاک کرنا فرض ہے  بے  پاک کئے  نماز پڑھ لی تو ہو گی ہی نہیں  اور قصداً پڑھی تو گناہ بھی ہو اور اگر بہ نیت استخفاف ہے  تو کفر ہے  اور اگر درہم کے  برابر ہے  تو پاک کرنا واجب ہے  کہ بے  پاک کئے  نماز پڑھی تو مکروہ تحریمی ہوئی یعنی ایسی نماز کا اعادہ واجب ہے  اور قصداً پڑھی تو گناہگار بھی ہو اور اگر درہم سے  کم ہے  تو پاک کرنا سنت ہے  کہ بے  پاک کئے  نماز ہو گئی مگر خلافِ سنت ہوئی اور اس کا اعادہ بہتر ہے ۔ 




مسئلہ ۲:
اگر نجاست گاڑھی ہے  جیسے  پاخانہ، لید، گوبر ہو تو درہم کے  برابر یا کم یا زیادہ کے  معنی یہ ہیں  کہ وزن میں  اس کے  برابر یا کم یا زیادہ ہو اور درہم کا وزن  شریعت میں  اس جگہ ساڑھے  چار ماشے  اور زکوٰۃ میں  تین ماشہ 1/5  1ارتی ہے  اور اگر پتلی ہو جیسے  آدمی کا پیشاب اور شراب تو درہم سے  مراد اس کی لمبائی چوڑائی ہے  اور شریعت نے  اس کی مقدار ہتھیلی کی گہرائی کے  برابر بتائی یعنی خوب پھیلا کر ہموار رکھیں  اور اس پر آہستہ سے  اتنا پانی ڈالیں  کہ اس سے  زیادہ پانی نہ رک سکے  اب پانی کا جتنا پھیلاؤ ہے  اتنا بڑا درہم سمجھا جائے  اور اس کی مقدار یہاں  کے  روپے  کے  برابر ہے ۔ 
مسئلہ ۳:
نجس تیل کپڑے  پر گرا اور اسوقت درہم کے  برابر نہ تھا پھر پھیل کر درہم کے  برابر ہو گیا تو اس میں علماء کو بہت اختلاف ہے  اور راحج یہ ہے  کہ اب پاک کرنا واجب ہو گیا۔ (عالمگیری ج ۱ص ۴۷)۔ 
مسئلہ ۴:
نجاست خفیفہ کا یہ حکم ہے  کہ کپڑے  کے  حصہ یا بدن کے  جس عضو میں  لگی ہے  اگر اس کی چوتھائی سے  کم ہے  (مثلاً دامن میں  لگی ہے  تو دامن کی چوتھائی سے  کم آستین میں  اس کو چوتھائی سے  کم یوں  ہاتھ میں  ہاتھ کی چوتھائی سے  کم ہے  تو معاف ہے  کہ اس سے  نماز ہو جائے  گی اور پوری چوتھائی میں  ہو تو بے  دھوئے  نماز نہ ہو گی)۔ (عالمگیری ج ۱ص ۴۶)۔ 
مسئلہ ۵:
نجاست خفیفہ اور غلیظہ کے  جو الگ الگ حکم بتائے  گئے  یہ اُسی وقت ہیں  کہ بدن یا کپڑے  میں  لگے  اور کسی پتلی چیز جیسے  پانی یا سرکہ میں  گرے  تو چاہے  غلیظہ ہو یا خفیفہ کُل ناپاک ہو جائے  گی اگرچہ ایک قطرہ گرے  جب تک وہ پتلی  چیز کثرت پر یعنی دہ در دہ نہ ہو۔ 
مسئلہ ۶:
انسان کے  بدن سے  جو ایسی چیز نکلے  کہ اس سے  غسل یا وضو واجب ہو تو نجاست غلیظہ ہے  جیسے  پاخانہ، پیشاب، بہتا خون، پیپ، منہ بھر قے ، حیض و نفاس و استحاضہ کا خون، مذی ، ودی۔ (عالمگیری ج ۱ص ۴۶)۔ 
مسئلہ ۷:
شہیدِ فقہی کا خون جب تک اس کے  بدن سے  جدا نہ ہو پاک ہے ۔ (عالمگیری ج ۱ص ۴۶)۔ 
مسئلہ ۸:
دُھکتی آنکھ سے  جو پانی نکلے  نجاست غلیظہ ہے  یونہی ناف، پستان سے  درد کے  ساتھ پانی نکلے  نجاستِ غلیظہ ہے ۔ 
مسئلہ ۹:
بلغمی رطوبت ناک یا منہ سے  نکلے  نجس نہیں  اگرچہ پیٹ سے  چڑھے  اگرچہ بیماری کے  سبب ہو۔ 
مسئلہ۱۰:
دودھ پیتے  لڑکے  یا لڑکی کا پیشاب نجاستِ غلیظہ ہے  یہ جو اکثر عوام میں  مشہور ہے  کہ دودھ پیتے  بچوں  کا پیشاب پاک ہے  محض غلط ہے ۔ (عالمگیری ج ۱ص ۴۶)۔ 
مسئلہ ۱۱:
شیر خوار بچے  نے  دودھ ڈال دیا مگر بھر منہ ہے  نجاستِ غلیظہ ہے ۔ 
مسئلہ ۱۲:
خشکی کے  ہر جانور کا بہتا خون مردار کا گوشت اور چربی (یعنی وہ جانور جس میں  بہتا ہوا خون ہوتا ہے  اگر بغیر ذبح شرعی کے  مر جائے  مردار ہے  اگرچہ ذبح کیا گیا ہوجیسے  مجوسی یابت پرست یا مرتد کا ذبیحہ اگرچہ اس نے  حلال جانور مثلاً بکری وغیرہ کو ذبح کیا ہو اس کا گوشت پوشت سب ناپاک ہے  اور اگر حرام جانور ذبح شرعی سے  ذبح کر لیا گیا تو اس کا گوشت پاک ہو گیا اگرچہ کھانا حرام ہے  سوا خنزیر کے  وہ نجس العین ہے  کسی طرح پاک نہیں  ہو سکتا) حرام چوپائے  جیسے  کتا، شیر، لومڑی، بلّی، چوہا، گدھا، خچر، ہاتھی، سور کا پاخانہ، پیسشاب اور گھوڑے  کی لید اور ہر حلال چوپایہ کا پاخانہ جیسے  گائے ، بھینس کا گوبر، بکری، اونٹ کی مینگنی اور جو پرند کہ اونچا نہ اُڑے  اس کی بیٹ جیسے  مرغی، بط چھوٹی ہو خواہ بڑی اور ہر قسم کی شراب اور نشہ لانے  والی تاڑی اور سیندھی اور سانپ کا پاخانہ پیشاب اور اس جنگلی سانپ اور مینڈک کا  گوشت جن میں  بہتا خون ہوتا ہے  اگرچہ ذبح کئے  گئے  ہوں ، یوں  ہی ان کی کھال اگرچہ پکالی گئی ہو اور سُور کا گوشت اور ہڈی اور بال اگرچہ ذبح کیا گیا ہو یہ سب نجاستِ غلیظہ ہیں ۔ 
مسئلہ ۱۳:
چھپکلی یا گرگٹ کا خون نجاستِ غلیظہ ہیں ۔ 
مسئلہ ۱۴:
انگور کا شیرہ کپڑے  پر پڑا تو اگرچہ کئی دن گذر جائیں  کپڑا پاک ہے ۔ 
مسئلہ ۱۵:
ہاتھی کی سونڈ کی رطوبت اور شیر، کتے ، چیتے  اور دوسرے  درندے  چوپایوں  کا لعاب نجاستِ غلیظہ ہے ۔ (عالمگیری ج ۱ص ۴۸)۔ 
مسئلہ ۱۶:
جن جانوروں  کا گوشت حلال ہے  (جیسے  گائے ، بیل، بھینس، بکری، اونٹ وغیرہا) ان کی پیشاب نیز گھوڑے  کا پیشاب اور جس پرند کا گوشت حرام ہے  خواہ شکاری ہو یا نہیں  (جیسے  کوّا، چیل، شکرا، باز، بہری) اس کی بیٹ نجاستِ خفیفہ ہے ۔ (عالمگیری ج ۱ص ۴۶)۔ 
مسئلہ ۱۷:
چمگادڑ کی بیٹ اور پیشاب دونوں  پاک ہیں ۔ 
مسئلہ ۱۸:
جو پرند حلال اونچے  اُڑتے  ہیں  جیسے  کبوتر، مینا، مرغابی، قاز ان کی بیٹ پاک ہے ۔ (عالمگیری ج ۱ص ۴۶)۔ 
مسئلہ ۱۹:
ہر چوپائے  کی جوگالی  کا وہی حکم ہے  جو اس کے  پاخانہ کا۔ 
مسئلہ ۲۰:
ہر جانور کے  پتّے  کا وہی حکم ہے  جو اس کے  پیشاب کا۔ حرام جانوروں  کا پتّا نجاستِ غلیظہ اور حلال جانوروں  کا نجاستِ خفیفہ ہے ۔ 
مسئلہ ۲۱:
نجاستِ غلیظہ، خفیفہ میں  مِل جائے  تو کُل غلیظہ ہے ۔ 
مسئلہ ۲۲:
مچھلی اور پانی کی دیگر جانوروں  اورکھٹمل اور مچھر کا خون اور خچر اور گدھے  کا لعاب اور پسینہ پاک ہے ۔ 
مسئلہ ۲۳:
پیشاب کی نہایت باریک چھینٹیں سوئی کی نوک برابر کی بدن یا کپڑے  پر پڑ جائیں  تو کپڑا اور بدن پاک رہے  گا۔ (عالمگیری ج ۱ص ۴۶)۔ 
مسئلہ ۲۴:
جس کپڑے  پر پیشاب کی ایسی ہی باریک چھینٹیں  پڑ گئیں  اگر وہ کپڑا پانی میں  پڑ گیا تو پانی بھی ناپاک نہ ہو گا۔ 
مسئلہ ۲۵:
جو خون زخم سے  بہا نہ ہو پاک ہے ۔ 
مسئلہ ۲۶:
گوشت، تلی، کلیجی میں  جو خون باقی رہ گیا پاک ہے  اور اگر یہ چیزیں  بہتے  خون میں  سَن جائیں  تو ناپاک ہیں  بغیر دھوئے  پاک نہ ہوں  گی۔ (عالمگیری ج ۱ص ۴۶)۔ 
مسئلہ ۲۷:
جو بچہ مُردا پیدا ہوا اس کو گود میں  لے  کر نماز پڑھی اگرچہ اس کو غسل دے  لیا ہو نماز نہ ہو گی اور اگر زندہ پیدا ہو کر مر گیا اور بے  نہلائے  گود میں  لے  کر نماز پڑھی جب بھی نہ ہو گی ہاں  غسل دے  کر گود میں  لے  لیا تھا تو ہو جائے  گی مگر خلاف مستحب ہے  یہ احکام اس وقت ہیں  کہ مسلمان کا بچہ ہو اور کافر کا مُر دہ بچہ ہے  تو کسی حال میں  نماز نہ ہو گی غسل دیا ہو یا نہیں ۔ 
مسئلہ ۲۸:
اگر نماز پڑھی اور جیب وغیرہ میں  شیشی ہے  اور اس میں  پیشاب یا خون یا شراب ہے  تو نماز نہ ہو گی اور جیب میں  انڈا ہے  اور اس کی زردی خون ہو چکی ہے  تو نماز ہو جائے  گی۔ 
مسئلہ ۲۹:
روئی کا کپڑا اُدھیڑا گیا اور اس کے  اندر چوہا سوکھا ہوا ملا تو اس میں  سوراخ ہے  تو تین دن راتوں  کی نمازوں  کا اعادہ کرلے  اور سوراخ نہ ہو تو جتنی نمازیں  اس سے  پڑھی ہیں  سب کا اعادہ کرے ۔ 
مسئلہ ۳۰:
کسی کپڑے  یا بدن پر چند جگہ نجاستِ غلیظہ لگی اور کسی جگہ درہم کے  برابر نہیں  مگر مجموعہ درہم کے  برابر ہے  تو درہم کے  برابر سمجھی جائے  گی اور زائد ہے  تو زائد نجاست خفیفہ میں  بھی مجموعہ ہی پر حکم دیا جائے  گا۔ 
مسئلہ ۳۱:
حرام جانوروں  کا دودھ نجس ہے  البتہ گھوڑی کا دودھ پاک ہے  مگر کھانا جائز نہیں ۔ 
مسئلہ ۳۲:
چُوہے  کی مینگنی گیہوں  میں  مل کر پِس گئی یا تیل میں  پڑ گئی تو آٹا اور تیل پاک ہے  ہاں  اگر مزے  میں  فرق آجائے  تو نجس ہے  اور اگر روئی کے  اندر ملی تو اس کے  آس پاس سے  تھوڑی سی الگ کردیں  باقی میں  کچھ حرج نہیں  ہے ۔ (عالمگیری ج ۱ص ۴۶)۔ 
مسئلہ ۳۳:
ریشم کے  کیڑے  کی بیٹ اور اس کا پانی پاک ہے ۔ (عالمگیری ج ۱ص ۴۶)۔ 
مسئلہ ۳۴:
ناپاک کپڑے  میں  پاک کپڑا یا پاک کپڑے  میں  ناپاک کپڑا لپٹا اور اس ناپاک کپڑے  سے  یہ پاک کپڑا نم ہو گیا تو ناپاک نہ ہو گا بشرطیکہ نجاست کا رنگ یا بو اس کپڑے  میں  ظاہر نہ ہو ورنہ نم ہو جانے  سے  بھی ناپاک ہو جائے  گا ہاں  اگر بھیگ جائے  تو ناپاک ہو جائے  گا اور یہی صورت اس میں  ہے  کہ وہ ناپاک کپڑا پانی سے  تر ہوا ہو اور اگر پیشاب یا شراب کی تری اس میں  ہے  تو وہ پاک کپڑا نم ہو جانے  سے  بھی نجس ہو جائے  گا اور اگر ناپاک کپڑا سوکھا تھا اورپاک تر تھا اور اس کی تری سے  وہ ناپاک تر ہو گیا اور اس ناپاک کو اتنی تری پہنچی کہ اس سے  چُھوٹ کر اس پاک کو لگی تو یہ ناپاک ہو گیا ورنہ نہیں ۔ (عالمگیری ج ۱ص ۴۷)۔ 
مسئلہ ۳۵:
بھیگے  ہوئے  پاؤں  نجس زمین یا بچھونے  پر رکھے  تو ناپاک نہ ہوں  گے  اگرچہ پاؤں  کی تری کا  اس پر دھبہ محسوس ہو۔ ہاں  اگر اس زمین یا بچھونے  کو اتنی تری پہنچی کہ اس کی تری پاؤں  کو لگی تو پاؤں  نجس ہو جائیں  گے ۔ 
مسئلہ ۳۶:
بھیگی ہوئی ناپاک زمین یا نجس بچھونے  پر سوکھے  ہوئے  پاؤں  رکھے  اور پاؤں  میں  تری آگئی تو نجس ہو گئے  اور سیل ہے  تو نہیں ۔ (عالمگیری ج ۱ص ۴۷)۔ 
مسئلہ ۳۷:
جس جگہ کو گوبر سے  لیسا اور وہ سوکھ گئی بھیگا ہوا کپڑا اس پر رکھنے  سے  نجس نہ وہ گا جب تک کپڑے  کی تری اسے  اتنی نہ پہنچے  کہ اس سے  چھوٹ کر کپڑے  کو لگے ۔ (عالمگیری ج ۱ص ۴۷)۔ 
مسئلہ ۳۸:
نجس کپڑا پہن کر یا نجس بچھونے  پر سویا اور پسینہ آگیا اگر پسینہ سے  وہ ناپاک جگہ بھیگ گئی پھر اُس سے  بدن تر ہو گیا تو ناپاک ہو گیا ورنہ نہیں ۔ (عالمگیری ج ۱ص ۴۷)۔ 
مسئلہ ۳۹:
ناپاک چیز پر ہوا ہو کر گزری اور بدن یا کپڑے  کو لگی تو ناپاک نہ ہو گا۔ (عالمگیری ج ۱ص ۴۷)۔ 
مسئلہ ۴۰:
میانی تر تھی اور ہوا نکلی تو کپڑا نجس نہ ہو گا۔ (عالمگیری ج ۱ص ۴۷)۔ 
مسئلہ ۴۱:
ناپاک چیز کا دھواں  کپڑے  یا بدن کو لگے  تو ناپاک نہیں  یونہی ناپاک چیز کے  جلانے  سے  جو بخارات اٹھیں  ان سے  بھی نجس نہ ہو گا اگرچہ ان سے  پورا کپڑا ہی بھیگ جائے  ہاں  اگر نجاست کا اثر اس میں  ظاہر ہو تو نجس ہو جائے  گا۔ (عالمگیری ج ۱ص ۴۷)۔ 
مسئلہ ۴۲:
اُپلے  کا دُھواں  روٹی میں  لگا تو روٹی ناپاک نہ ہوئی۔ 
مسئلہ ۴۳:
کوئی نجس چیز دَہ ددر دَہ پانی میں  پھینکی اور اس کے  پھینکنے  کی وجہ سے  پانی کی  چھینٹیں   کپڑے  پر پڑیں  تو نجس نہ ہو گا ہاں  اگر معلوم ہو کہ یہ چھینٹیں  اس نجس شے  کی ہیں  تو اس صورت میں  نجس ہو جائے  گا۔ (عالمگیری ج ۱ص ۴۷)۔ 
مسئلہ ۴۴:
پاخانہ پر سے  مکھیاں  اُڑ کر کپڑے  پر بیٹھیں  کپڑا نجس نہ ہو گا۔ (عالمگیری ج ۱ص ۴۷)۔ 
مسئلہ ۴۵:
راستہ کی کیچڑ پاک ہے  جب تک اس کا نجس ہونا معلوم نہ ہو تو  اگر پاؤں  یا کپڑے  میں  لگی اور بے  دھوئے  نماز پڑھ لی ہو گئی مگر دھو لینا بہتر ہے ۔ (عالمگیری ج ۱ص ۴۷)۔ 
مسئلہ ۴۶:
سڑک پر پانی چھڑکا جارہا تھا زمین سے  چھینٹیں  اُڑ کر کپڑے  پر پڑیں  تو کپڑا نجس نہ ہوا مگر دھولینا بہتر ہے ۔ 
مسئلہ ۴۷:
آدمی کی کھال اگرچہ ناخن برابر تھوڑے  پانی (یعنی دَہ در دَہ سے  کم) میں  پڑ جائے  تو وہ پانی ناپاک ہو گیا اور خود ناخن گر جائے  تو ناپاک نہیں ۔ 
مسئلہ ۴۸:
بعد پاخانہ پیشاب کے  ڈھیلوں  سے  استنجا کر لیا پھر اس جگہ سے  پسینہ نکل کر کپڑے  یا بدن میں  لگا تو بدن اور کپڑے  ناپاک نہ ہوں  گے ۔ (عالمگیری ج ۱ص ۴۷)۔ 
مسئلہ ۴۹:
پاک مٹی میں  ناپاک پانی ملا تو نجس ہو گیا۔ (عالمگیری ج ۱ص ۴۷)۔ 
مسئلہ ۵۰:
مٹی میں  ناپاک بھس ملایا اگر تھوڑا ہو تو مطلقاً پاک ہے  اور جو زیادہ ہو تو جب تک خشک نہ ہونا پاک ہے ۔ (عالمگیری ج ۱ص ۴۷)۔ 
مسئلہ ۵۱:
کتّا بدن یا کپڑے  سے  چھو جائے  تو اگرچہ اس کا جسم تر ہو بدن اور کپڑٓ پاک ہے  ہاں  اگر اس کے  بدن پر نجاست لگی ہو تو اور بات ہے  یا اس کا لعاب لگے  تو ناپاک کر دے  گا۔ (عالمگیری ج ۱ص ۴۸)۔ 
مسئلہ ۵۲:
کتّے  وغیرہ کسی ایسے  جانور نے  جس کا لُعاب ناپاک ہے  آٹے   میں  منہ ڈالا اور اگر گندھا ہوا تھا تو جہاں  اس کا منہ پْڑا اس کو علیحدہ کردے  باقی پاک ہے  اور سُوکھا تھا تو جتنا تر ہو گیا وہ پھینک دے ۔ 
مسئلہ ۵۳:
آب مستعمل پاک ہے  نوسا در پاک ہے ۔ 
مسئلہ ۵۴:
سوا سؤر کے  تمام جانوروں  کی وہ ہڈی جس پر مردار کی چکنائی نہ لگی ہو اور بال اور دانت پاک ہیں ۔ 
مسئلہ ۵۵:
عورت کے  پیشاب کے  مقام سے  جو رطوبت نکلے  پاک ہے  کپڑے  یا بدن میں  لگے  تو دھونا کچھ ضروری نہیں  ہاں  دھولینا بہتر ہے ۔ 
مسئلہ ۵۶:
جو گوشت سڑ گیا یا بدبُو لے  آیا اس کا کھانا حرام ہے  اگرچہ نجس نہیں ۔ 
اٹھائیسواں  بیان:
نجس چیزوں  کے  پاک کرنے  کا طریقہ



جو چیزیں  ایسی ہیں  کہ وہ خودبخود نجس نہیں  (جن کو ناپاکی اور نجاست کہتے  ہیں ) جیسے  شراب۔ ایسی چیزیں  جب تک اپنی اصل کو چھوڑ کر کچھ اور نہ ہوجائیں  پاک نہیں  ہو سکتیں ۔ شراب جب تک شراب ہے  نجس ہی رہی گی اور سرکہ   ہو جائے  تو اب پاک ہے ۔ (عالمگیری ج ۱ص ۴۵)۔ 
مسئلہ ۱:

جس برتن میں  شراب تھی اور سرکہ ہو گئی وہ برتن بھی اندر سے  اتنا پاک ہو گیا جہاں  تک اس وقت سرکہ ہے  اگر اوپر شراب کی چھینٹیں  پڑی تھیں  تو وہ شراب کے  سرکہ ہونے  سے  پاک نہ ہو گی اگر شراب مثلاً منہ تک بھری تھی پھر کچھ گِر گئی کہ برتن تھوڑا خالی ہو گیا تو یہ اوپر کا حصہ جو پہلے  ناپاک ہو چکا تھا پاک نہ ہو گا۔ اگر سرکہ اس سے  انڈیلا جائے  تو وہ سرکہ بھی ناپاک ہو جائے  گا ہاں  اگر پلی وغیرہ سے  نکال لیا جائے  تو پاک ہے  اور پیاز، لہسن شراب میں  پڑ گئے  تھے  سرکہ ہونے  کے  بعد پاک ہو گئے ۔ (عالمگیری ج ۱ص ۴۴)۔ 
مسئلہ ۲:
شراب میں  چوہا گِر کر پھول پھٹ گیا تو سرکہ ہونے  کے  بعد بھی پاک نہ ہو گا اور اگر پھولا پھٹا نہیں  تو اگر سرکہ ہونے  سے  پہلے  نکال کر پھینک دیا اس کے  بعد سرکہ ہوئی تو پاک ہے  اور اگر سرکہ ہونے  کے  بعد نکال کر پھینکا تو سرکہ بھی ناپاک ہے ۔ (عالمگیری ج ۱ص ۴۵)۔ 
مسئلہ ۳:
شراب میں  پیشاب کا قطرہ گِر گیا یا کُتّے  نے  منہ ڈال دیا یا ناپاک سرکہ ملا دیا تو سرکہ ہونے  کے  بعد بھی حرام و نجس ہے ۔ (عالمگیری ج ۱ص ۴۵)۔ 
مسئلہ ۴:
شراب کا خریدنا یا منگانا یا اٹھانا یا رکھنا حرام ہے  اگرچہ سرکہ کرنے  کی نیت سے  ہو۔ 
مسئلہ ۵:
نجس جانور نمک کی کان میں  گِر کر نمک ہو گیا تو وہ نمک پاک و حلال ہے ۔ (عالمگیری ج ۱ص ۴۵)۔ 
مسئلہ ۶:
اُپلے  کی راکھ پاک ہے  ور اگر راکھ ہونے  سے  قبل بُجھ گیا تو ناپاک۔ (عالمگیری ج ۱ص ۴۵)۔ 
مسئلہ ۷:
جو چیزیں  بذا تہٖ نجس نہیں  بلکہ کسی نجاست کے  لگنے  سے  ناپاک ہوئیں  ان کے  پاک کرنے  کے  مختلف طریقے  ہیں ۔ پانی اور ہر رقیق بہنے  والی چیز سے  (جس سے  نجاست دور ہو جائے ) دھو کر نجس چیز کو پاک کر سکتے  ہیں ۔ مثلاً سرکہ اور گلاب کہ ان سے  نجاست کو دور کر سکتے  ہیں ۔ 
فائدہ:

بغیر ضرورت گلاب اور سرکہ وغیرہ سے  پاک کرنا ناجائز ہے  کہ فضول خرچی ہے ۔ 
مسئلہ ۸:
مستعمل پانی اور چائے  سے  دھوئیں  پاک ہو جائے  گا۔ 
مسئلہ ۹:
تھوک سے  اگر نجاست دور ہو جائے  تو پاک ہو جائے  گا جیسے  بچے  نے  دودھ پی کر پستان پر قے  کی پھر کئی بار دودھ پیا یہاں  تک کہ اس کا اثر جاتا رہا پاک ہو گئی اور  شرابی کے  منہ کا مسئلہ اوپر گزرا۔ (عالمگیر ی ج ۱ص ۴۵)۔ 
مسئلہ ۱۰:
دودھ اور شوربہ اور تیل سے  دھونے  سے  پاک نہ ہو گا کہ ان سے  نجاست دور نہ ہو گی۔ 
مسئلہ ۱۱:
نجاست اگر دلدار ہو (جیسے  پاخانہ، گوبر، خون وغیرہ) تو دھونے  میں  گنتی کی کوئی شرط نہیں  بلکہ اس کو دور کرنا ضروری ہے  اگر ایک بار دھونے  سے  دور ہو جائے  تو ایک ہی مرتبہ دھونے  سے  پاک ہو جائے  گا اور اگر چار پانچ مرتبہ دھونے  سے  دور ہو تو چار پانچ مرتبہ دھونا پڑے  گا ہاں  اگر تین سے  کم میں  نجاست دور ہو جائے  تو تین بار پورا کرلینا مستحب ہے ۔ 
مسئلہ ۱۲:
اگر نجاست دور ہو گئی مگر اس کا کچھ اثر رنگ یا بُو باقی ہے  تو اسے  بھی زائل کرنا لازم ہے  ہاں  اگر اس کا اثر بدقت جائے  تو اثر دور کرنے  کی ضرورت نہیں  تین مرتبہ دھولیا پاک ہو گیا۔  صابون یا کھٹائی یا گرم پانی سے  دھونے  کی حاجت نہیں ۔ 
مسئلہ ۱۳:
کپڑے  یا ہاتھ میں  نجس رنگ لگا یا ناپاک مہندی لگائی تو اتنی مرتبہ دھوئیں  کہ صاف پانی گرنے  لگے  پاک ہو جائے  گا اگرچہ ہاتھ یا کپڑے  پر رنگ باقی ہو۔ 
مسئلہ ۱۴:
زعفران یا رنگ کپڑے  کے  لئے  گھولا تھا اس میں  کسی بچے  نے  پیشاب کر دیا یا اور کوئی نجاست پڑ گئی اس سے  اگر کپڑا رنگ لیا تو تین مرتبہ دھو ڈالیں  پاک ہو جائے  گا۔ 
مسئلہ ۱۵:
گود ناکہ  سوئی چبھو کر اس جگہ سرمہ بھر دیتے  ہیں  تو اگر خون اتنا نکلا کہ بہنے  کے  قابل ہو تو ظاہر ہے  کہ وہ خون ناپاک ہے  اور سُرمہ کو اس پر ڈالا گیا وہ بھی ناپاک ہو گیا پھر اس جگہ کو دھو ڈالیں  پاک ہو جائے  گی اگرچہ ناپاک سُرمہ کا رنگ بھی باقی رہے  یوں  ہی زخم پر راکھ بھر دی پھر دھو لیا پاک ہو گیا اگرچہ رنگ باقی ہو۔ 
مسئلہ ۱۶:
کپڑے  یا بدن میں  ناپاک تیل لگا تھا تین مرتبہ دھو لینے  سے  پاک ہو جائے  گا اگرچہ تیل کی چکنائی موجود ہو اس تکلیف کی ضرورت نہیں  کہ صابون یا گرم پانی سے  دھوئے  لیکن اگر مردار کی چربی لگی تھی تو جب تک اس کی چکنائی نہ جائے  پاک نہ ہو گا۔ 
مسئلہ ۱۷:
اگر نجاست رقیق ہو تو تین مرتبہ دھونے  اور تینوں  مرتبہ بقوت نچوڑنے  سے  پاک ہو گا اور قوت کے  ساتھ نچوڑنے  کے  یہ معنی ہیں  کہ وہ شخص اپنی طاقت بھر اس طرح نچوڑے  کہ اگر پھر نچوڑے  تو اس سے  قطرہ نہ ٹپکے  اگر کپڑے  کا خیال کر کے  اچھی طرح نہیں  نچوڑا تو پاک نہ ہو گا۔ (عالمگیری ج ۱ص ۴۶)۔ 
مسئلہ ۱۸:
اگر دھونے  والے  نے  اچھی طرح نچوڑ لیا مگر ابھی ایسا ہے  کہ اگر کوئی دوسرا شخص جو طاقت میں  اس سے  زیادہ ہے  نچوڑے  تو دو ایک بوند ٹپک سکتی ہے  تو اس کے  حق میں  پاک اور دوسرے  کے  حق میں  ناپاک ہے ۔ اس دوسرے  کی طاقت کا اعتبار نہیں  ہاں  اگر یہ دھوتا اور اسی قدر نچوڑتا تو پاک نہ ہوتا۔ (عالمگیری ج ۱ص ۴۶)۔ 
مسئلہ ۱۹:
پہلے  یا دوسری بار ہاتھ پاک نہیں  کیا اور اس کی تری سے  کپڑے  کا حصہ بھیگ گیا تو یہ بھی ناپاک ہو گیا۔ پھر اگر پہلی بار کے  نچوڑنے  کے  بعد بھیگا ہے  تو اسے  دو (۲) مرتبہ دھونا چاہئیے  اور دوسری مرتبہ نچوڑنے  کے  بعد ہاتھ کی تری سے  بھیگاا ہے  تو ایک مرتبہ دھویا جائے ۔ یونہی اگر اس کپڑے  سے  جو ایک مرتبہ دھو کر نچوڑ لیا گیا ہے  کوئی پاک کپڑا بھیگ جائے  تو یہ دوبارہ دھویا جائے  اور اگر دوسری مرتبہ نچوڑنے  کے  بعد اس سے  وہ کپڑا بھیگا تو ایک بار دھونے  سے  پاک ہو جائے  گا۔ 
مسئلہ ۲۰:
کپڑے  کو تین مرتبہ دھو کر ہر مرتبہ خوب نچوڑ لیا ہے  کہ اب نچوڑنے  سے  نہ ٹپکے  گا پھر اس کو لٹکا دیا اور اس سے  پانی ٹپکا تو یہ پانی پاک ہے  اور اگر خوب نہیں  نچوڑا تھا تو یہ پانی ناپاک ہے ۔ 
مسئلہ ۲۱:
دودھ پیتے  لڑکے  اور لڑکی کا ایک ہی حکم ہے  کہ ان کا پیشاب کپڑے  یا بدن میں  لگا ہے  تو تین بار دھونا اور نچوڑنا پڑے  گا۔ 
مسئلہ ۲۲:
جو چیز نچوڑنے  کے  قابل نہیں  ہے  (جیسے  چٹائی، برتن، جُوتا وغیرہ) اس کو دھو کر چھوڑ دیں  کہ پانی ٹپکنا موقوف ہو جائے  یونہی دو مرتبہ اور دھوئیں  تیسری مرتبہ جب پانی ٹپکنا بند ہو گیا وہ چیز پاک ہو گئی اسے  ہر مرتبہ کے  بعدسُوکھانا ضروری نہیں  یونہی جو کپڑا اپنی نازکی کے  سبب نچوڑنے  کے  قابل نہیں  اسے  بھی یونہی پاک کیا جائے ۔ 
مسئلہ ۲۴:
ناپاک برتن کو مٹی سے  مانج لینا بہتر ہے ۔ 
مسئلہ ۲۵:
پکایا ہوا چمڑا ناپاک ہو گیا تو اگر اسے  نچوڑ سکتے  ہیں  تو نچوڑ دیں  ورنہ تین مرتبہ دھوئیں اور ہر مرتبہ اتنی دیر تک چھوڑ دیں  کہ پانی ٹپکنا موقوف ہو جائے ۔ (عالمگیری ج ۱ص ۴۳)۔ 
مسئلہ ۲۶:
دری یا ٹاٹ یا کوئی ناپاک کپڑا بہتے  پانی میں  رات بھر پڑا رہنے  دیں  پاک ہو جائے  گا اور اصل یہ ہے  کہ جتنی دیر میں  یہ ظن غالب ہو جاوے  کہ پانی نجاست کو بہالے  گیا پاک ہو گیا کہ بہتے  پانی سے  پاک کرنے  میں  نچوڑنا شرط نہیں ۔ (عالمگیری ج ۱ص ۴۳)۔ 
مسئلہ ۲۷:
کپڑے  کا کوئی حصہ ناپاک ہو گیا اور یہ یاد نہیں  کہ کون سی جگہ ہے  تو بہتر یہی ہے  کہ پورا ہی دھو ڈالیں  (یعنی جب بالکل نہ معلوم ہو اس حصہ میں   ناپاکی لگی ہے  اور اگر یہ معلوم ہے  کہ مثلا آستین یا کلی نجس ہو گئی مگر یہ معلوم نہیں  کہ آستین یا کلی کا کونسا حصہ ہے  تو آستین یا کلی کا دھونا ہی پورے  کپڑے  کا دھونا ہے ) اور اگر اندازے  سے  سوچ کر اس کا کوئی حصہ دھولے  جب بھی پاک ہو جائے  گا اور جو بلا سوچے  ہوئے  کوئی ٹکڑا دھولیا جب بھی پاک ہے  مگر اس صورت میں  اگر چند نمازیں  پڑھنے  کے  بعد معلوم ہو کہ نجس حصہ نہیں  دھو یا گیا تو پھر دھوئے  اور نمازوں  کا اعادہ کی حاجت نہیں ۔ (عالمگیری ج ۱ص ۴۳)۔ 
مسئلہ ۲۸:
یہ ضروری نہیں  کہ ایک دم تینوں  بار دھوئیں  بلکہ اگر مختلف وقتوں  بلکہ مختلف دنوں  میں  یہ تعداد پوری کی جب بھی پاک ہو جائے  گا۔ ( عالمگیری ج ۱ص ۴۳)۔ 
مسئلہ ۲۹:
لوہے  کی چیز جیسے  چُھری، چاقو، تلوار وغیرہ جس میں  نہ زنگ ہو   نہ نقش و نگار نجس ہو جائے  تو اچھی طرح پونچھ ڈالنے  سے  پاک ہو جائے  گی اور اس صورت میں  نجاست کی دلدار یا پتلی ہونے  میں  کچھ فرق نہیں ۔ یونہی چاندی، سونے ، پیتل، گلٹ اور ہر قسم کی دھات کی چیزیں  پونچھنے  سے  پاک ہو جاتی ہیں  بشرطیکہ نقشی نہ ہوں  اور اگر نقشی ہوں  یا لوہے  میں  زنگ ہو تو دھونا ضروری ہے  پونچھنے  سے  پاک نہ ہوں  گی۔ (عالمگیری ج ۱ص ۴۳)۔ 
 مسئلہ ۳۰: 
آئینہ اورشیشے  کی تمام چیزیں  اور چینی کے  برتن یا مٹی کے  روغنی برتن یا پالش کی ہوئی لکڑی غرض وہ تمام چیزیں  جن میں  مسام نہ ہوں  کپڑے  یا پتے  سے  اس قدر پونچھ لی جائیں  کہ اثر بالکل جاتا رہے  پاک ہو جاتی ہیں ۔ (عالمگیری ج ۱ص ۴۳)۔ 
مسئلہ ۳۱:
منی کپڑے  میں  لگ کر خشک ہو گئی تو فقط مَل کر جھاڑنے  اور صاف کرنے  سے  کپڑا پاک ہو جائے  گا اگر بعد مَلنے  کے  کچھ اس کا اثر کپڑے  پر باقی رہ جائے  اس سلسلہ میں  عورت و مرد انسان و حیوان و تندرست و مریض جریان سب کی منی کا ایک حکم ہے ۔ (عالمگیری ج ۱ص ۴۳)۔ 
مسئلہ ۳۲:
بدن میں  اگر منی لگ جائے  تو بھی اسی طرح پاک ہو جائے  گا۔ 
مسئلہ ۳۳:
پیشاب کر کے  طہارت نہ کی پانی سے  نہ ڈھیلے  سے  اور منی اس جگہ پر گذری جہاں  پیشاب لگا ہوا ہے  تو یہ مَلنے  سے  پاک نہ ہو گی بلکہ دھونا ضروری ہے  اور طہارت کر چکا تھا یا منی جست کرکے  نکلی کہ اس موضع نجاست پر نہ گذری تو مَلنے  سے  پاک ہو جائے  گی۔ (عالمگیری ج ۱ص ۴۴)۔ 
مسئلہ ۳۴:
جس کپڑے  کو مَل کر پاک کر لیا اگرہ وہ پانی سے  بھیگ جائے  تو ناپاک نہ ہو گا۔ (عالمگیری ج ۱ص ۴۴)۔ 
مسئلہ ۳۵:
اگر منی کپڑے  میں  لگی ہے  اور اب تک تر ہے  تو دھونے  سے  پاک ہو گا مَلنا کافی نہیں ۔  (عالمگیری ج ۱ص ۴۴)۔ 
مسئلہ ۳۶:
موزے  یا جوتے  میں  دلدار نجاست لگی جیسے  پاخانہ گوبر منی تو اگرچہ وہ نجاست تر ہو کھرچنے  اور رگڑنے  سے  پاک ہو جائیں  گے ۔ (عالمگیری ج ۱ص ۴۴)۔ 
مسئلہ ۳۷:
اور اگر مثل پیشاب کے  کوئی پتلی نجاست لگی ہو اور اس پر مٹی یا راکھ یا ریتا وغیرہ ڈال کر رگڑ ڈالیں  تو جب بھی پاک ہو جائیں  گے  اور اگر ایسا نہ کیا یہاں  تک کہ نجاست سوکھ گئی تو اب بے  دھوئے  پاک نہ ہوں  گے ۔ (عالمگیری ج ۱ص ۴۴)۔ 
مسئلہ ۳۸:
ناپاک زمین اگر خشک ہو جائے  اور نجاست کا اثر یعنی رنگ و بو جاتا رہے  پاک ہو گئی خواہ وہ ہوا سے  سوکھی یا دھوپ یا آگ سے  مگر اس سے  تیمم کرنا جائز نہیں ، نماز اس پر پڑھ سکتے  ہیں ۔ (عالمگیری ج ۱ص ۴۴)۔ 
مسئلہ ۳۹:
جس کنوئیں  میں  ناپاک پانی ہو پھر وہ کنواں  سوکھ جائے  تو پاک ہو جائے ۔ 
مسئلہ ۴۰:
درخت اور گھاس اور دیوار اور ایسی اینٹ جو زمین میں  جڑی ہو یہ سب خشک ہو جانے  سے  پاک ہو گئے  اور اینٹ جڑی ہوئی نہ ہو تو خشک ہونے  سے  پاک نہ ہو گی بلکہ دھونا ضروری ہے  یونہی درخت یا گھاس سوکھنے  کے  پیشتر کاٹ لیں  تو طہارت کے  لئے  دھونا ضروری ہے ۔ (عالمگیری ج ۱ص ۴۴)

مسئلہ ۴۱:
اگر پتھر ایسا ہو جو زمین سے  جدا نہ ہو سکے  تو خشک ہونے  سے  پاک ہے  ورنہ دھونے  کی ضرورت ہے ۔ (عالمگیری ج ۱ص ۴۴)۔ 
مسئلہ ۴۲:
چکی کا پتھر خشک ہونے  سے  پاک ہو جائے  گا۔ 
مسئلہ ۴۳:
کنکری جو زمین کے  اوپر ہے  خشک ہونے  سے  پاک نہ ہو گی اور جو زمین میں  وصل ہے  زمین کے  حکم میں  ہے ۔ (عالمگیری ج ۱ص ۴۴)۔ 
مسئلہ ۴۴:
جو چیز زمین سے  متصل تھی اور نجس ہو گئی پھر خشک ہونے  کے  بعد الگ کی گئی تو اب بھی پاک ہے ۔ 
مسئلہ ۴۵:
ناپاک مٹی سے  برتن بنائے  تو جب تک کچّے  ہیں  ناپاک ہیں  بعد پختہ کرنے  کے  پاک ہو گئے ۔ (عالمگیری ج ۱ص ۴۴)۔ 
مسئلہ ۴۶:
تنور یا توے  پر ناپاک پانی کا چھینٹا ڈالا اور آنچ سے  اس کی تری جاتی رہی اب روٹی لگائی گئی پاک ہے ۔ (عالمگیری ج ۱ص ۴۴)۔ 
مسئلہ ۴۷:
اُپلے  جلا کر کھانا پکانا جائزہے ۔ (عالمگیری ج ۱ص ۴۴)۔ 
مسئلہ ۴۸:
جو چیز سوکھنے  یا رگڑنے  وغیرہ سے  پاک ہو گئی اس کے  بعد بھیگ گئی تو ناپاک نہ ہو گی۔ (عالمگیری ج ۱ص ۴۴)۔ 
مسئلہ ۴۹:
سُور کے  سوا ہر جانور حلال ہو یا حرام جب کہ ذبح کہ قابل ہوا اور بسم اللہ کہہ کہ ذبح کیا گیا تو اس کا گوشت اور کھال پاک ہے  کہ نمازی کے  پاس اگرہو گوشت ہے  یا اس کی کھال پر نماز پڑھی تو نماز ہو جائے  گی مگر حرام جانور ذبح سے  حلال نہ ہو گا حرام ہی رہے  گا۔ 
مسئلہ ۵۰:
سُور کے  سوا ہر جانور کی کھال سکھانے  سے  پاک ہو جاتی ہے  خواہ اس کو کھاری نمک وغیرہ کسی دوا سے  پکایا ہو یا فقط دھوپ یا ہوا میں  سکھالیا ہو اس کی تمام رطوبت فنا ہو کر بدبو جاتی رہی ہو دونوں  صورتوں میں  پاک ہو جائے  گی۔ اس پر نماز درست ہے ۔ 
مسئلہ ۵۱:
درندے  کی کھال اگرچہ پکالی گئی ہو نہ اس پر بیٹھنا چاہیے  نہ نما زپڑھنی چاہیے  کہ مزاج میں  سختی اورتکبر پیدا ہوتا ہے  بکری اور مینڈھے  کی کھال پر بیٹھنے  اور پہننے  سے  مزاج میں  نرمی اور انکسار پیدا ہوتا ہے  کّتے  کی کھال اگرچہ پکالی گئی ہو یا وہ ذبح کر لیا گیا ہو استعمال میں  نہ لانا چاہیئے  کہ آئمہ کے  اختلافات اور عوام کی فطرت سے  بچنا مناسب ہے ۔ 
مسئلہ ۵۲:
روئی کا اگر اتنا حصہ نجس ہے  جس قدر دھننے  سے  اُڑ جانے  کا گمان صحیح ہو تو دھننے  سے  پاک ہو جائے  گا ورنہ بغیر دھوئے  پاک نہ ہو گی ہاں  اگر معلوم نہ ہو کہ نجس ہے  تو بھی دھننے  سے  پاک ہو جائے  گی۔ 
مسئلہ ۵۳:
غلّہ جب پَیر میں  ہو اور اس کی مالش کے  وقت بیلوں  نے  اس پر پیشاب کیا تو اگر چند شریکوں  میں  تقسیم ہوا یا اس میں  سے  مزدوری دی گئی یا خیرات کی گئی تو سب پاک ہو گیا اور اگر کل بجنسہٖ موجود ہے  تو ناپاک ہے  اگر اس میں  سے  اس قدر جس میں  احتمال ہو سکے  کہ اس سے  زیادہ نجس نہ ہو گا دھوکر پاک کر لیں  تو سب پاک ہو جائے  گا۔ (عالمگیری ج ۱ص ۴۵)۔ 
مسئلہ ۵۴:
رانگ، سیسہ پگھلانے  سے  پاک ہو جاتا ہے ۔ 
مسئلہ ۵۵:
جمے  ہوئے  گھی میں  چوہا گِر کر مر گیا تو چوہے  کے  آس پاس سے  نکال ڈالیں باقی پاک ہے  کھا سکتے  ہیں  اور اگر پتلا ہے  تو سب ناپاک ہو گیا اس کا کھانا جائز نہیں  البتہ اس کام میں  لا سکتے  ہیں  جس میں  استعمال نجاست ممنوع نہ ہو تیل کا بھی یہی حکم ہے ۔ (عالمگیری ج ۱ص ۴۵)۔ 
مسئلہ ۵۶:
شہد ناپاک ہو جائے  تو اس کے  پاک کرنے  کا طریقہ یہ ہے  کہ اس سے  زیادہ اس میں  پانی ڈال کر اتنا جوش دیں  کہ جتنا تھا اتنا ہی ہو جائے  تین مرتبہ یونہی کریں  پاک ہو جائے  گا۔ (عالمگیری ج ۱ص ۴۲)۔ 
مسئلہ ۵۷:
ناپاک تیل کے  پاک کرنے  کا طریقہ یہ ہے  کہ اتنا ہی پانی ڈال کر خوب ہلائیں  پھر اوپر سے  تیل نکال لیں  اور پانی پھینک دیں  یونہی تین بار کریں  یا اس برتن میں  نیچے  سوراخ کر دیں  کہ پانی بہہ جائے  اور تیل رہ جائے ۔ یوں  بھی تین مرتبہ پاک ہو جائے  گا ، یا یوں  کریں  کہ اتنا ہی پانی ڈال کر اس تیل کو پکائیں  یہاں  تک کہ پانی جل جائے  اور تیل رہ جائے  ایسا ہی تین دفعہ میں  پاک ہو جائے  گا اور یوں  بھی کہ پاک تیل یا پانی دوسرے  برتن میں  رکھ کر اس ناپاک اور اس پاک دونوں  کی دھارملا کر اوپر سے  گرائیں  مگرا س میں  یہ ضرور خیال رکھیں  کہ ناپاک کی دھار اس کی دھار سے  کسی وقت جدا نہ ہو اس برتن میں  کوئی قطرہ ناپاک کا پہلے  سے  پہنچا ہو نہ بعد کو ورنہ پھر ناپاک ہو جائے  گا۔ بہتی ہوئی عام چیزیں  گھی وغیرہ کے  پاک کرنے  کے  بھی یہی طریقے  ہیں  اور اگر گھی جما ہوتو اسے  پگھلا کر انہیں  طریقوں  میں  سے  کسی طریقہ پر پاک کریں  اور ایک طریقہ ان چیزوں  کے  پاک کرنے  کا یہ بھی ہے  کہ پرنالے  کے  نیچے  کوئی برتن رکھیں  اور چھت پر سے  اسی جنس کی پاک چیز یا پانی کے  ساتھ اس طرح ملا کر بہائیں  کہ پرنالے  سے  دونوں  دھاریں  ایک ہو کر گریں  سب پاک ہو جائے  گا یا اسی جنس یا پانی سے  اُبال لیں  پاک ہو جائے  گا۔ (عالمگیری ج ۱ص ۴۲)۔ 
مسئلہ ۵۸:
جا نماز میں  ہاتھ پاؤں  پیشانی اور ناک رکھنے  کی جگہ کا نماز پڑھنے  میں  پاک ہونا ضروری ہے  باقی جگہ اگر نجاست ہو نماز میں  حرج نہیں  ہاں  نماز میں  نجاست کے  قریب سے  بچنا چاہیے ۔ 
مسئلہ ۵۹:
کسی کپڑے  میں  نجاست لگی اور وہ نجاست اسی طرف رہ گئی دوسری جانب اس نے  اثر نہیں  کیا تو اس کو لوٹ کر دوسری طرف جدھر نجاست نہیں  لگی ہے  نماز نہیں  پڑھ سکتے  اگرچہ کتنا ہی موٹا ہو مگر جب کہ وہ نجاست مواضع سجود سے  الگ ہو۔ 
مسئلہ ۶۰:
جو کپڑا اودتہ کا ہو اگر ایک تہ اس کی نجس ہو جائے  توا گر دونوں  ملا کر سی لئے  ہوں  تو دوسری تہ پر نماز جائز نہیں  اور اگر سلے  نہ ہوں  تو جائز ہے ۔ 
مسئلہ ۶۱:
لکڑی کا تختہ ایک رخ سے  نجس ہو گیا تو اگر اتنا موٹا ہے  کہ موٹائی میں  چِر سکے  تو لوٹ کر اس میں  نماز پڑھ سکتے  ہیں  ورنہ نہیں ۔ 
 مسئلہ ۶۲:
جو زمین گوبر سے  لیسی گئی اگرچہ سوکھ گئی ہو اس پر نماز جائز نہیں  ہاں  اگر وہ سوکھ گئی اور اس پر کوئی موٹا کپڑا بچھا لیا تو اس کپڑے  پر نماز پڑھ سکتے  ہیں  اگرچہ کپڑے  میں  تری ہو مگر اتنی تری نہ ہو کہ زمین بھیگ کر اس کو تر کردے  کہ اس صورت میں  یہ کپڑا نجس ہو جائے  گا اور نماز نہ ہو گی
۔ 
مسئلہ ۶۳:
آنکھوں  میں  ناپاک سرمہ یا کاجل لگایا اور پھیل گیا تو دھونا واجب ہے  اور اگر آنکھوں  کے  اندر ہی ہو  باہر نہ لگا ہو تو معاف ہے ۔ 
مسئلہ ۶۴:
کسی دوسرے  مسلمان کے  کپڑے  میں  نجاست لگی دیکھی اور غالب گمان ہے  کہ اس کو خبر کرے  گا تو پاک کر لے  گا تو خبر کرنا واجب ہے ۔ 
مسئلہ ۶۵:
فاسقوں  کے  استعمالی کپڑے  جن کا نجس ہونا معلوم نہ ہو پاک سمجھے  جائیں  گے  مگر بے  نمازی کے  پاجامے  وغیرہ میں  احتیاط یہی ہے  کہ رمالی پاک کرلی جائے  کہ اکثر بے  نمازی پیشاب کر کے  ویسے  ہی پاجامہ باندھ لیتے  ہیں  اور کفّار کے  ان کپڑوں  کے  پاک کر لینے  میں  تو بہت خیال کرنا چاہیے ۔ 
 اُنتیسواں  بیان:
     
استنجے  کا بیان



اللہ عزوجل فرماتا ہے :۔ 






فِیْہِ رِجَالٌ یُحِبُّوْنَ اَنْ یَّتَطَھَّرُوْا وَاللّٰہُ یُحِبُّ الْمُطَّھِّرِیْنَ


(اس مسجد یعنی مسجد قبا شریف میں  ایسے  لوگ ہیں  جو پاک ہونے  کو پسند رکھتے  ہیں  اور اللہ دوست رکھتا ہے  پاک ہونے  والوں  کو)



حدیث ۱:
سنن ابن ماجہ میں  ابو ایوب و جابر و انس رضی اللہ تعالیٰ عنہم سے  مروی کہ جب یہ آیہ کریمہ نازل ہوئی رسول اللہ ﷺ نے  فرمایا اے  گروہ انصار اللہ تعالیٰ نے  طہارت کے  بارے  میں  تمہاری تعریف کی تو تمہاری طہارت کیا ہے  عرض کی نماز کے  لئے  ہم وضو کرتے  ہیں  اور جنابت سے  غسل کرتے  ہیں  اور پانی سے  استنجا کرتے  ہیں  فرمایا تو وہ یہی ہے  اس کا التزام رکھو۔ 
حدیث ۲:
ابو داؤد ابن ماجہ زید بن ارقم رضی اللہ تعالیٰ عنہ سے  راوی رسول اللہ ﷺ فرماتے  ہیں  یہ پاخانے  جِنّ اور شیاطین کے  حاضر رہنے  کی جگہ ہے  تو جب  بیت الخلا کوئی جائے  یہ پڑھ لے ۔ 





اَعْوْذُ باِللّٰہِ مِنَ الْخُبْثِ وَالْخَبَائِثِ


حدیث ۳:
صحیحین میں  یہ دعا یوں  ہے ۔ 


اَللّٰھُمَّ اِنِّی اَعُوْذِبِکَ مِنَ الْخُبْثِ وَالْخَبَائِثِ




(اے  اللہ میں  تیری پناہ مانگتا ہوں  پلیدی اورشیاطین سے )

حدیث ۴:
ترمذی کی روایت امیر المومنین علی رضی اللہ تعالیٰ عنہ سے  یوں  ہے  کہ جن کی آنکھوں  اوربنی آدم کی ستر میں  پردہ یہ ہے  کہ جب پاخانے  کو جائے  تو بِسْمِ اللّٰہِ کہہ لے ۔ 
حدیث ۵:
ترمذی و ابن ماجہ و دارمی ام المومنین صدیقہ رضی اللہ تعالیٰ عنہا سے  راوی ہے  کہ رسول اللہ ﷺ جب بیت الخلا سے  باہر آتے  یوں  فرماتے :۔ 

غُفْرَانَکَ 







(اللہ عزوجل سے  مغفرت کا سوال کرتا ہوں )



حدیث ۶:
ابن ماجہ کی روایت انس رضی اللہ تعالیٰ عنہ سے  یوں  ہے  کہ جب بیت الخلا سے  تشریف لاتے  تو یہ فرماتے :۔ 




اَلْحَمْدُ لِلّٰہِ الَّذِیْ اَذْھَبَ عَنِّی الْاذَیٰ وَعَا فَانِیْ



(حمد ہے  اللہ کے  لئے  جس نے  اذیت کی چیز مجھ سے  دور کر دی اور مجھے  عافیت دی)۔ 
حدیث ۷:
حصن حصین میں  یوں  فرماتے :۔ 


اَلْحَمْدُ لِلّٰہِ الَّذِیْ اَخْرَجَ مِنْ بَطْنِیْ مَا یَضُرُّنِیْ وَابْقیٰ فِیْہِ مَا یَنْفَعَنِیْ

(حمد ہے  اللہ کے  لئے  جس نے  میرے  شکم سے  وہ چیز نکال دی جو مجھے  ضرر دیتی اور وہ چیز باقی رکھی جو مجھے  نفع دے  گی)۔ 
حدیث ۸:
متعدد کتب میں  بکثرت صحابہ کرام رضی اللہ تعالیٰ عنہم سے  مروی کہ رسول اللہ ﷺ نے  فرمایا کہ جب پاخانے  کو جاؤ تو قبلہ کو نہ منہ کرو نہ پیٹھ اور عضو تناسل کو داہنے  ہاتھ سے  چھونے  اور داہنے  ہاتھ سے  استنجا کرنے  سے  منع فرمایا۔ 
حدیث۹:
ابو داؤد ترمذی و نسائی انس رضی اللہ تعالیٰ عنہ سے  راوی رسول اللہ ﷺ جب بیت الخلا کو جاتے  انگوٹھی اتار لیتے  کہ اس میں  نام مبارک کندہ تھا۔ 
حدیث ۱۰:
ابو داؤد ترمذی نے  انہیں  سے  روایت کہ جب قضائے  حاجت کا ارادہ فرماتے  تو کپڑا نہ ہٹاتے  تاوقتیکہ زمین سے  قریب نہ ہوجائیں ۔ 
حدیث ۱۱:
ابو داؤد جابر رضی اللہ تعالیٰ عنہ سے  راوی کہ حضور جب قضائے  حاجت کو تشریف لے  جاتے  تو اتنی دور جاتے  کہ کوئی نہ دیکھے ۔ 
حدیث ۱۲:
حضرت عبداللہ بن مسعود رضی اللہ تعالیٰ عنہ سے  ترمذی و نسائی نے  روایت کی حضور اقدس ﷺ نے  فرمایا کہ گوبر اور ہڈیوں  سے  استنجا نہ کرو کہ وہ تمہارے  بھائیوں  جن کی خوراک ہے  اور ابوداؤد کی ایک روایت میں  کوئلے  سے  بھی ممانعت فرمائی۔ 
حدیث ۱۳:
ابوداؤد ترمذی و نسائی عبداللہ بن مغفل رضی اللہ تعالیٰ عنہ سے  راوی رسول اللہ ﷺ نے  فرمایا کہ کوئی غسل خانہ میں  پیشاب نہ کرے  پھر اس میں  نہائے  یا وضو کرے  کہ اکثر وسوسے  اس سے  ہوتے  ہیں ۔ 
حدیث ۱۴:
ابوداؤد و نسائی عبداللہ بن سرجس رضی اللہ تعالیٰ عنہ سے  راوی کہ حضور نے  سوراخ میں  پیشاب کرنے  سے  ممانعت فرمائی۔ 
حدیث ۱۵:
ابوداؤد ابن ماجہ معاذ رضی اللہ تعالیٰ عنہ سے  راوی کہ حضور نے  فرمایا کہ تین چیزیں  جو سبب لعنت ہیں  ان سے  بچو۔ گھاٹ پر اور بیچ راستہ اور درخت کے  سایہ میں  پیشاب کرنا۔ 
حدیث ۱۶:
امام احمد و ترمذی و نسائی ام المومنین صدیقہ رضی اللہ تعالیٰ عنہا سے  راوی فرماتی ہیں  کہ جو شخص یہ کہے  کہ نبی ﷺ کھڑے  پیشاب کرتے  تھے  تو تم اسے  سچا نہ جانو حضور نہیں  پیشاب فرماتے  مگر بیٹھ کر۔ 
حدیث ۱۷:
امام احمد و ابو داؤد و ابن ماجہ ابو سعید رضی اللہ تعالیٰ عنہ سے  راوی رسول اللہ ﷺ فرماتے  ہیں  دو شخص پاخانہ کو نہ جائیں  اور ستر کھول کر باتیں  کریں  تو اس پر اللہ تعالیٰ غضب فرماتا ہے ۔ 
حدیث۱۸:
صحیح بخاری و صحیح مسلم میں  عبد اللہ بن عباس رضی اللہ تعالیٰ عنہما سے  مروی کہ رسول اللہ ﷺ نے  دو قبروں  پر گذر فرمایا تو یہ فرمایا کہ ان دونوں  کو عذاب ہوتا ہے  اور کسی بڑی بات میں  ( جس سے  بچنا دشوار ہو) معذب نہیں  ہیں  ان میں  سے  ایک پیشاب کی چھینٹ سے  نہیں  بچتا تھا اور دوسرا چغلی کھاتا تھا پھر حضور نے  کھجور کی ایک تر شاخ لے  کر اس کے  دو حصے  کئے  ہر قبر پر ایک ایک ٹکڑا نصب فرمادیا۔ صحابہ نے  عرض کی یا رسول اللہ یہ کیوں  فرمایا اس امید پر کہ جب تک یہ خشک نہ ہوں  ان پر عذاب میں  تخفیف ہو۔ 
تیسواں  بیان:

استنجے  کے  متعلق مسائل

مسئلہ ۱:

جب پاخانہ پیشاب کو جائے  تو مستحب ہے  کہ پاخانہ سے  باہر یہ پڑھ لے ۔ 
 بِسْمِ اللّٰہِ اَللّٰھُمَّ اِنِّی اَعُوْذِبِکَ مِنَ الْخُبْثِ وَالْخَبَائِثِ


پھر بایاں  قدم پہلے  داخل کرے  اور نکلتے  وقت پہلے  داہنا پاؤں  باہر نکالے  اور 
غُفْرَانَکَ ا َلْحَمْدُ لِلّٰہِ الَّذِیْ اَذْھَبَ عَنِّی مَا یُؤذِیْنِیْ وَاَمْسَکَ عَلیَّ ماَ یَنْفَعُنِیْ  کہے ۔ (عالمگیری ج ۱ص ۵۰)۔ 



مسئلہ ۲:
پاخانہ یا پیشاب پھرتے  وقت یا طہارت کرنے  میں  نہ قبلہ کی طرف منہ ہو نہ پیٹھ اور یہ حکم عام ہے  چاہے  مکان کے  اندر ہو یا میدان میں  اور اگر بھول کر قبلہ کی طرف منہ یا پُشت کر کے  بیٹھ گیا تو یاد آتے  ہی فوراً رُخ بدلے  اس میں  امید ہے  کہ فوراً اس کے  لئے  مغفرت فرمادی جائے ۔ (عالمگیری ج ۱ص ۵۰)۔ 
مسئلہ ۳:
بچّے  کو پاخانہ پیشاب پھرانے  والے  کو مکروہ ہے  کہ اس بچّے  کا منہ قبلہ کو ہو یہ پھرانے  والا گناہگار ہو گا۔ (عالمگیری ج ۱ص ۵۰)۔ 
مسئلہ ۴:
پاخانہ پیشاب کرتے  وقت سورج اور چاند کی طرف نہ منہ ہو نہ پیٹھ یوں  ہی ہوا کے  رُخ پیشاب کرنا ممنوع ہے ۔ (عالمگیری ج ۱ص ۴۸)۔ 
مسئلہ ۵:
کنوئیں  یا حوض یا چشمے  کے  کنارے  یا پانی میں  اگرچہ بہتا ہوا ہو یا گھاٹ پر یا پھلدار درخت کے  نیچے  یا اس کھیت میں  جس میں  زراعت موجود ہو یا سایہ میں  جہاں  لوگ اٹھتے  بیٹھتے  ہوں  یا مسجد اور عید گاہوں  کے  پہلو میں  یا قبرستان یا راستہ میں  جس جگہ مویشی بندھے  ہوں  ان سب جگہوں  میں  پیشاب پاخانہ مکروہ ہے  یوں  ہی جس جگہ وضو یا غسل کیا جاتا ہو وہاں  پیشاب کرنا مکروہ ہے ۔ (عالمگیری ج ۱ص ۵۰)۔ 
مسئلہ۶:
خود نیچی جگہ بیٹھنا اور پیشاب کی دھار اونچی جگہ گرے  یہ ممنوع ہے ۔ (عالمگیری ج ۱ص ۵۰)۔ 
مسئلہ ۷:
ایسی سخت زمین پر جس سے  پیشاب کی چھینٹں  اڑ کر آئیں  پیشاب کرنا ممنوع ہے  ایسی جگہ کو کرید کر نرم کر لے  یا گڑھا کھود کر پیشاب کرے ۔ (عالمگیری ج ۱ص ۵۰)۔ 
مسئلہ ۸:
کھڑے  ہو کر یا لیٹ کر یا ننگے  ہو کر پیشاب کرنا مکروہ ہے  نیز ننگے  سر پاخانہ پیشاب کو جانا یا اپنے  ہمراہ ایسی چیز لے  جانا جس پر کوئی دُعا یا اللہ و رسول یا کسی بزرگ کا نام لکھا ہو ممنوع ہے  یونہی کلام کرنا مکروہ ہے ۔ (عالمگیری ج ۱ص ۵۰)۔ 
مسئلہ ۹:
جب تک بیٹھنے  کے  قریب نہ ہو کپڑا بدن سے  نہ ہٹاے  اور نہ حاجت سے  زیادہ بدن کھولے  پھر دونوں  پاؤں  کشادہ کرکے  بائیں  پر زور دے  کر بیٹھے  اور کسی مسئلہ دینی پر غور نہ کرے  یہ باعثِ محرومی ہے  اور چھینک یا سلام یا  اذان کا جواب زبان سے  نہ دے  اور اگر چھینکے  تو زبان سے  الحمد للہ نہ کہے  دل میں  کہے  اور بغیر ضرورت اپنی شرمگاہ کی طرف نظر نہ کرے  اور نہ اس نجاست کو دیکھے  جو اس کے  بدن سے  نکلی ہے  اور دیر تک نہ بیٹھے  کہ اس سے  بواسیر کا اندیشہ ہے  اور پیشاب میں  نہ تھوکے  نہ ناک صاف کرے  نہ بلا ضرورت کھنکارے  نہ بار بار اِدھر اُدھر دیکھے  نہ بیکار بدن چھوئے  نہ آسمان کی طرف نگاہ کرے  بلکہ شرم کے  ساتھ سر جھکائے  رہے ۔ (عالمگیری ج ۱ص ۵۰) جب فارغ ہو جائے  تو مرد بائیں  ہاتھ سے  اپنے  آلہ کو جڑ کی طرف سے  سر کی طرف سونتے  کہ جو قطرے  رُکے  ہوئے  ہیں  نکل جائیں  پھر ڈھیلوں  سے  صاف کرکے  کھڑا ہو جائے  اور سیدھے  کھڑے  ہونے  سے  پہلے  تین تین بار دونوں  ہاتھ دھولے  اور طہارت خانہ میں  یہ دُعا پڑھ کر جائے ۔ 

بِسْمِ اللّٰہِ الْعَظِیْمِ وَ بِحَمْدِہٖ وَ الْحَمْدُ لِلّٰہِ عَلیٰ دِیْنِ الِاسْلاَمِ الَلّٰھُمَّ اجْعَلْنِیْ مِنَ التَّوَّابِیْنَ وَاجْعَلْنِیْ مِنَ الْمُتَطَھِّرِیْنَ الَّذِیْنَ لَاخُوْفُ عَلَیْھِمْ وَلَا ھَمْ یَحْزَنُوْنَ   ط






(شروع کرتا ہوں  اللہ کے  نام سے  جو بہت بڑا اور اسی کی حمد ہے  خدا کا شکر کہ میں  دین اسلام پر ہوں ۔ اے  اللہ تُو مجھے  توبہ کرنے  والوں  اور پاک لوگوں  میں  سے  کر دے  جن پر نہ خوف ہے  اور نہ وہ غم کریں  گے )۔ 


پھر داہنے  ہاتھ سے  پانی بہائے  اور بائیں  ہاتھ سے  دھوئے  اور پانی کا لوٹا اونچا رکھے  کہ چھینٹں  نہ پڑیں  اور پہلے  پیشاب کا مقام دھوئے  پھر پاخانہ کا مقام سانس کے  زور سے  نیچے  کو دبا کر ڈھیلا رکھیں  اور خوب اچھی طرح دھوئیں  کہ دھونے  کے  بعد ہاتھ میں  بُو باقی نہ رہ جائے  پھر کسی پاک کپڑے  سے  پونچھ ڈالیں  اور اگر کپڑا پاس نہ ہو تو بار بار ہاتھ سے  پونچھیں  کہ برائے  نام تری رہ جائے  اور اگر وسوسہ کا غلبہ ہو تو رومالی پر پانی چھڑک لیں  پھر اس جگہ سے  باہر آکر یہ دُعا پڑھیں ۔ 





اَلْحَمْدُ لِلّٰہِ الَّذِیْ جَعَلَ الْمَائَ طَھُوْراًوَّالْاِسْلَامَ نُوْراً وَّ قَاِعدَ وَّ دَلِیْلاً اِلیٰ اللّٰہِ وَاِلیٰ جَنَّاتِ النَّعِیْمِ اَللّٰھُمَّ حَصِّنْ فَرْجِیْ وَطَھِّرْ قَلْبِیْ وَامْحِصْ ذُنُوْبِیْ



(حمد ہے  اللہ تعالیٰ کے  لئے  جس نے  پانی کو پاک کرنے  والا اور اسلام کو نور اور خدا تک پہنچانے  والا اور جنت کا راستہ بتانے  والا کیا اے  اللہ تو میری شرم گاہ کو محفوظ رکھ اور میرے  دل کو پاک کر اور میرے  گناہ دُور کر)

مسئلہ ۱۰:
آگے  یا پیچھے  سے  جب نجاست نکلے  تو ڈھیلوں  سے  استنجا کرنا سنت ہے  اور اگر صاف پانی ہی سے  طہارت کرلی تو بھی جائز ہے  مگر مستحب یہ ہے  کہ ڈھیلے  لینے  کے  بعد پانی سے  طہارت کر ے ۔ (عالمگیری ج ۱ص ۴۸)۔ 
مسئلہ ۱۱:
آگے  یا پیچھے  سے  پیشاب پاخانہ کے  سوا کوئی نجاست مثلاً خون، پیپ وغیرہ نکلے  یا اس جگہ خارج سے  نجاست لگ جائے  تو ڈھیلے  سے  صاف کر لینے  سے   طہارت ہو جائے  گی جب کہ اس موضع سے  باہر نہ ہو مگر دھو ڈالنا مستحب ہے ۔ (عالمگیری ج ۱ص ۴۸)۔ 
مسئلہ ۱۲:
ڈھیلوں  کی کوئی تعداد معین سنت نہیں  بلکہ جتنے  سے  صفائی ہو جائے  تو اگر ایک سے  صفائی ہو گئی سنت ادا ہو گئی اور اگر تین ڈھیلے  لئے  اور صفائی نہ ہوئی سنت ادا نہ ہوئی البتہ مستحب یہ ہے  کہ طاق ہوں  اور کم سے  کم یتن ہوں  اور اگر ایک یا دو سے  صفائی ہو گئی تو تین کی گنتی پوری کرے  اور اگر چار سے  صفائی ہو تو ایک اور لے  کہ طاق ہو جائیں ۔ (عالمگیری ج ۱ص ۴۸)۔ 
مسئلہ ۱۳:
ڈھیلوں  سے  طہارت اس وقت ہو گی کہ نجاست سے  مخرج کے  آس پاس کی جگہ ایک درہم سے  زیادہ آلودہ نہ ہو اور اگر درہم سے  زیادہ سَن جائے  تو دھونا فرض ہے  مگر ڈھیلے  لینا اب بھی سنت رہے  گا۔ (عالمگیری ج ۱ص ۴۸)۔ 
مسئلہ ۱۴:
کنکر، پتھر، پھٹا ہوا کپڑا یہ سب ڈھیلے  کے  حکم میں ہیں  ان سے  بھی صاف کر لینا بلا کراہت جائز ہے  دیوار سے  بھی استنجا سکھا سکتا ہے ۔ 
مسئلہ ۱۵:
پرانی دیوار سے  استنجے  کے  ڈھیلے  لینا جائز نہیں  اگرچہ وہ مکان اس کے  کرایہ میں  ہو۔ 
مسئلہ ۱۶:
ہڈی اور کھانے  اور گوبر اور پکی اینٹ اور ٹھیکری اور شیشہ اور کوئلے  اور جانور کے  چارہ سے  اور ایسی چیز سے  جس کی کچھ قیمت ہو اگرچہ ایک آدھ یپسہ سہی ان چیزوں  سے  استنجا کرنا مکروہ ہے ۔ (عالمگیری ج ۱ص ۵۰)۔ 
مسئلہ ۱۷:
کاغذ سے  استنجا منع ہے  اگرچہ اس پر کچھ لکھا نہ ہو یا ابو جہل ایسے  کافر کا نام لکھا ہو۔ (عالمگیری ج ۱ص ۵۰)۔ 
مسئلہ ۱۸:
داہنے  ہاتھ سے  استنجا کرنا مکروہ ہے  اگر کسی کا بایاں  ہاتھ بیکار ہو گیا تو اسے  داہنے  ہاتھ سے  جائز ہے ۔ (عالمگیری ج ۱ص ۵۰)۔ 
مسئلہ۱۹:
آلہ کہ داہنے  ہاتھ سے  چھونا یا داہنے  ہاتھ سے  ڈھیلا لے  کر اس پر گذارنا مکروہ ہے ۔ (عالمگیری ج ۱ص ۴۹)۔ 
مسئلہ ۲۰:
جس ڈھیلے  سے  ایک بار استنجا کر لیا اسے  دوبارہ کام میں  لانا مکروہ ہے  مگر دوسری کروٹ اس کی صاف ہو تو اس سے  کر سکتے  ہیں ۔ (عالمگیری ج ۱ص ۵۰)۔ 
مسئلہ ۲۱:
پاخانہ کے  بعد مرد کے  لئے  ڈھیلوں  کے  استعمال کا مستحب طریقہ یہ ہے  کہ گرمی کے  موسم میں  پہلا ڈھیلا آگے  سے  پیچھے  کو لے  جائے  اور دوسرا پیچھے  سے  آگے  کی طرف اور تیسرا آگے  سے  پیچھے  کو اور جاڑوں  میں  پہلاپیچھے  سے  آگے  کو اور دوسرا آگے  سے  پیچھے  کو اور تیسر اپیچھے  سے  آگے  کو لے  جائے ۔ (عالمگیری ج ۱ص ۴۸)۔ 
مسئلہ ۲۲:
عورت ہر زمانہ میں  اسی طرح ڈھیلے  لے  جیسے  مرد سردیوں  میں ۔ (طحطاوی علی الحراقی ج ۱ص ۱۶۵)۔ 
مسئلہ ۲۳:
پاک ڈھیلے  داہنی جانب رکھنا اور بعد کام میں  لانے  کے  بائیں  طرف ڈال دینا اس طرح پر کہ جس رُخ میں  نجاست لگی ہو نیچے  ہو مستحب ہے ۔ 
مسئلہ ۲۴:
پیشاب کے  بعد جس کو یہ احتمال ہے  کہ کوئی قطرہ باقی رہ گیا یا پھر آئے  گا اس پر استبراء (یعنی پیشاب کرنے  کے  بعد ایسا کام کرنا کہ اگر قطرہ رُکا ہوا ہو تو گِر جائے ) واجب ہے  استبراء ٹہلنے  سے  ہوتا ہے  یا زمین پر زور سے  پاؤں  مارنے  یا داہنے  پاؤں  کو بائیں  اور بائیں  کو داہنے  پر رکھ کر زور کرنے  یا بلندی سے  نیچے  اترنے  یا نیچے  سے  بلندی پر چڑھنے  یا کھنکارنے  یا بائیں  کروٹ پر لیٹنے  سے  ہوتا ہے  اور استبراء اس وقت تک کرے  کہ دل کو اطمنیان ہو جائے  ٹہلنے  کی مقدار بعض علماء نے  چالیس قدم رکھی مگر صحیح یہ ہے  کہ جتنے  میں  اطمنیان ہو جائے  اور یہ استبراء کا حکم مردوں  کے  لئے  ہے ۔ عورت بعد فارغ ہونے  کے  تھوڑی دیر وقفہ کرکے  طہارت کرے ۔ (عالمگیری ج ۱ص ۴۹)۔ 
مسئلہ ۲۵:
پاخانہ کے  بعد پانی سے  استنجے  کا مستحب طریقہ یہ ہے  کہ کشادہ ہو کر بیٹھے  اور آہستہ آہستہ پانی ڈالے  اور انگلیوں  کے  پیٹ سے  دھوئے  انگلیوں  کا سرا نہ لگے  اور پہلے  بیچ کی انگلی اونچی رکھے  پھر جو اس سے  متصل ہے  اس کے  بعد چھنگلیا اونچی رکھے  اور خوب مبالغہ کے  ساتھ دھوئے  تین انگلیوں  سے  زیادہ سے    طہارت نہ کرے  اور آہستہ آہستہ ملے  یہاں  تک کہ چکنائی جاتی رہے ۔ (عالمگیری ج ۱ص ۴۹)۔ 
مسئلہ ۲۶:
ہتھیلی سے  دھونے  سے  بھی طہارت ہو جائے  گی۔ (عالمگیری ج ۱ص ۴۹)۔ 
مسئلہ ۲۷:
عورت ہتھیلی سے  دھوئے  بہ نسبت مرد کے  زیادہ پھیل کر نہ بیٹھے ۔ (عالمگیری ج ۱ص ۴۹)۔ 
مسئلہ ۲۸:
طہارت کے  بعد ہاتھ پاک ہوئے  مگر پھر دھونا بلکہ مٹی لگا کر دھونا مستحب ہے ۔ (عالمگیری ج ۱ص ۴۹)۔ 
مسئلہ ۲۹:
جاڑوں  میں  بہ نسبت گرمیوں  کے  دھونے  میں  زیادہ مبالغہ کرے  اور اگر جاڑوں  میں  گرم پانی سے  طہارت کرے  تو اسی قدر مبالغہ کرے  جتنا گرمیوں  میں  مگر گرم پانی سے  طہارت کرنے  میں  اتنا ثواب نہیں  جتنا سرد پانی سے  اور مرض کا بھی احتمال ہے ۔ (عالمگیری ج ۱ص ۴۹)۔ 
مسئلہ ۳۰:
روزے  کے  دنوں  نہ زیادہ پھیل کر بیٹھیے  نہ مبالغہ کرے ۔ (عالمگیری ج ۱ص ۴۹)۔ 
مسئلہ ۳۱:
مرد لُنچا ہو تو اس کی بی بی استنجا کرادے  اور عورت ایسی ہو تو اس کا شوہر اور بی بی نہ ہو یا عورت کا شوہر نہ ہو تو کسی اور رشتہ دار بیٹی بیٹا بھائی بہن سے  استنجا نہیں  کراسکتے  بلکہ معاف ہے ۔ (عالمگیری ج ۱ص ۵۰)۔ 
مسئلہ ۳۲:
زمزم شریف سے  استنجا پاک کرنا مکروہ ہے  اور ڈھیلا نہ لیا ہو تو ناجائز۔ 
مسئلہ ۳۳:
وضو کے  بقیہ پانی سے  طہارت کرنا خلافِ اولیٰ ہے ۔ 
مسئلہ ۳۴:
طہارت کے  بچے  ہوئے  پانی سے  وضو کر سکتے  ہیں  بعض لوگ جو اس کو پھینک دیتے  ہیں  یہ نہ چاہئیے  اسراف میں  داخل ہے ۔ 


قَد تَمَّ بحمد اللّٰہ سبحٰنہ و تعالی ھٰذا الجزئُ فی مسائل الطھارۃ ولہ الحمد اولاً و اٰخراً و باطناً و ظاھراً کما یحب ربنا و یرضیٰ وھُو بکل شیٍ علیہم ولا حول ولا قوۃ الا باللّٰہ العلی العظیم و صلی اللّٰہ علیٰ خیرِ خلْقہٖ سیدنا و مولانا محمد و اٰلہِ وصحبہ و ا بنہ و ذریتہ و علماء



 ملتہ و اولیاء امتہ اجمعین والحمد للّٰہ رب العٰلمین و انا الفقیر المفتقر الی اللّٰہ الغنی ابو العلا  امجد علی الاعظمی غفر اللّٰہ لہ والوالدیہ۔ اٰمین








                       


بِسْمِ اللّٰہِ الرَّحْمٰنِ الرَّ حِیْمِ



          

نَحْمَدُہٗ وَ نُصَلّی عَلیٰ رَسُوْلِہِ الْکَرِیْمِ ط

          




نماز کا بیان

 

ایمان و تصحیح عقائد مطابق مذہب اہل سنت و جماعت کے  بعد نماز تمام فرائض میں  نہایت اہم واعظم ہے  قرآن مجید و احادیث نبی کریم علیہ الصلٰوۃ والتسلیم اس کی اہمیت سے  مالا مال ہیں  جا بجا اس کی تاکید آئی اور اس کے  تارکین پر وعید فرمائی چند آئیتیں  اور حدیثیں  ذکر کی جاتی ہیں  کہ مسلمان اپنے  رب عزوجل اور پیارے  نبی ﷺ کے  ارشادات سنیں  اور اس کی توفیق سے  ان پر عمل کریں ۔ 


 اﷲ عزوجل فرماتا ہے :۔ 


ھُدًی لِلْمُتَّقِیْنَ الَّذِیْنَ یُؤْمِنُوْنَ بِالْغَیْبِ وَ یُقِیْمُوْنَ الصَّلٰوۃَ وَمِمَّا رَزَقَنٰھُمْ یُنْفِقُونَ۔ 
(یہ کتاب پرہیز گاروں  کو ہدایت ہے  جو غیب پر ایمان لاتے  اور نماز قائم رکھتے  اور ہم نے  جو دیا اس میں  سے  ہماری راہ میں  خرچ کرتے  ہیں )۔ 




اور فرماتا ہے :۔ 


اَقِیْمَوالصَّلٰوۃَ وَا ٰتُوالزَّکوٰۃَ وَارْکَعُوْ مَعَ الرَّاکِعِیْن





(نماز قائم کرو اور زکوٰۃ دو اور رکوع کرنے  والوں  کے  ساتھ نماز پڑھو)




یعنی مسلمانوں  کے  ساتھ کہ رکوع ہماری شریعت میں  ہے ۔ نماز باجماعت ادا کرو اور فرماتا ہے :۔ 


حَافِظُوْ عَلَی الصَّلٰوۃِ وَالصَّلٰوۃِ الوُسْطیٰ وَقُوْمُوْ لِلّٰہِ قَانِتِیْنَ



(تمام نمازوں  خصوصاً بیچ والی نماز (عصر) کی محافظت رکھو اور اﷲ کے  حضور ادب سے  کھڑے  رہو)



 اور فرماتا ہے :۔ 


وَاِنَّھَا لَکِبْیَرۃٌ الِاَّ عَلَی الْغَاشِعِیْنْ



(نماز شاق ہے  مگر خشوع کرنے  والوں  پر)



 نماز کا مطلقاً ترک تو سخت ہولناک چیز ہے  اسے  قضا کرکے  پڑھنے  والوں  کو فرماتا ہے :۔ 


فَوَیْلٌ لِلْمُصَلِّیْنَ الَّذِیْنَ ھُمْ عَنْ صَلٰوتِھِمْ سَاھُوْنَ



(خرابی ہے  ان نمازیوں  کے  لئے  جو اپنی نماز سے  بے  خبر ہیں  وقت گذار کر پڑھنے  اٹھتے  ہیں )



 جہنم میں  ایک وادی ہے  جس کی سختی سے  جہنم بھی پناہ مانگتا ہے  اس کا نام ویل ہے  قصداً نماز قضا کرنے  والے  اس کے  مستحق ہیں اور فرماتا ہے :۔ 


فَخَلَفَ مِنْم بَعْدِھِمْ خَلْفٌ اَضَاعُوا الصَّلٰوۃَ وَاتَّبَعُوا الشَّھَوَاتِ فَسَوْفَ یَلْقَوْنَ غَیّاً۔ 


(ان کے  بعد کچھ ناخلف پیدا ہوئے  جنہوں  نے  نمازیں  ضائع کر دیں  اور نفسانی خواہشوں  کا اتباع کیا عنقریب انہیں  سخت عذاب طویل و شدید سے  ملنا ہو گا)۔ 
غیّ جہنم میں  ایک وادی ہے  جس کی گرمی اور گہرائی سب سے  زیادہ ہے  اس میں  ایک کنواں  ہے  جس کا نام ہبہب ہے  جب جہنم کی آگ بجھنے  پر آتی ہے ۔ اﷲ عزوجل اس کنوئیں  کو کھول دیتا ہے  جس سے  و ہ بدستور بھڑکنے  لگتے  ہیں ۔ قال اﷲ تعالیٰ:۔ 


کُلَّمَا خَبَتْ زِدْنٰھُمْ سَعِیْراً۔ 


(جب بجھنے  پر آئے  گی ہم انہیں  اور بھڑک زیادہ کریں  گے )۔ 


یہ کنواں  بے  نمازیوں   اور زانیوں  اور شرابیوں  اور سود خوروں  اور ماں  باپ کو ایذا دینے  والوں  کے  لئے  ہے ۔ نماز کی اہمیت کا اس سے  بھی پتہ چلتا ہے  کہ اﷲ عزوجل نے  سب احکام اپنے  حبیب ﷺ کو زمین پر بھیجے  جب نماز فرض کرنی منظور ہوئی تو حضور کو اپنے  پاس عرشِ عظیم پر بلا کر اسے  فرض کیا اور شب اسراء میں  یہ تحفہ دیا۔ 
حدیث ۱:
صحیح بخاری و مسلم میں  ابن عمر رضی اﷲ تعالیٰ عنہ سے  مروی رسول اﷲ ﷺ ارشاد فرماتے  ہیں  اسلام کی بنیاد پانچ چیزوں  پر ہے  اس امر کی شہادت دینا کہ اﷲ کے  سوا کوئی معبود نہیں  اور محمد ﷺ اس کے  خاص بندے  اور رسول ہیں  اور نماز قائم کرنا اور زکوٰۃ دینا اور حج کرنا اور ماہِ رمضان کا روزہ رکھنا۔ 





حدیث ۲:
امام احمد و ترمذی و ابن ماجہ روایت کرتے  ہیں  کہ معاذ رضی اﷲ تعالیٰ عنہ کہتے  ہیں  میں  نے  رسول اﷲ ﷺ سے  سوال کیا وہ عمل ارشاد ہو کہ مجھے  جنت میں  لے  جائے  اور جہنم سے  بچائے ۔ فرمایا اﷲ تعالیٰ کی عبادت کر اور اس کے  ساتھ کسی کو شریک نہ کر اور نماز قائم رکھ اور زکوٰۃ دے  اور رمضان کا روزہ رکھ اور بیت اﷲ کا حج کر اور اس حدیث میں  یہ بھی ہے  کہ اسلام کا ستون نماز ہے ۔ 
حدیث ۳:
صحیح مسلم میں  ابو ہریرہ رضی اﷲ تعالیٰ عنہ سے  مروی ہے  کہ رسول اﷲ ﷺ نے  فرمایا پانچ نمازیں  اور جمعہ سے  جمعہ تک اور رمضان سے  رمضان تک ان تمام گناہوں  کو مٹا دیتے  ہیں  جو ان کے  درمیان ہوں  جب کہ کبائر سے  بچا جائے ۔ 
حدیث ۴:
صحیحین میں  ابو ہریرہ رضی اﷲ تعالیٰ عنہ سے  مروی ہے  کہ حضور ﷺ نے  ارشاد فرمایا بتاؤ تو کسی کے  دروازہ پر نہر ہو وہ اس میں  ہر روز پانچ بارغسل کرے  کیا اس کے  بدن پر میل رہ جائے  گا عرض کی نہ۔ فرمایا یہی مثال پانچوں  نمازوں  کی ہے  کہ اﷲ تعالیٰ ان کے  سبب خطاؤں  کو محو فرمادیتا ہے ۔ 
حدیث ۵:
صحیحین میں  ابن مسعود رضی اﷲ تعالیٰ عنہ سے  مروی کہ ایک صاحب سے  ایک گناہ صادر ہوا حاضر ہو کر عرض کی اُس پر یہ آیت نازل ہوئی۔ 


اَقِمِ الصَّلٰوۃَ طَرَفِیِ النَّھَارِ وَزُلْفاً مِّنَ اللَّیْلِ اِنَّ الْحَسَنٰتِ یُذْھِبْنَ السَّیِّاٰتِ ذٰلِکَ ذِکْریٰ لِلْذَّاکِرِیْنَ



(نماز قائم کر۔ دن کے  دونوں  کناروں  اور رات کے  کچھ حصہ میں  بے  شک نیکیاں  گناہوں  کو دور کرتی ہیں  یہ نصحیت ہے  نصحیت ماننے  والوں  کے  لئے )



 انہوں  نے  عرض کی یا رسول اﷲ ﷺ کیا یہ خاص میرے  لئے  ہے  فرمایا میری سب اُمت والوں  کے  لئے ۔ 
حدیث ۶:
صحیح بخاری و مسلم میں  ہے  کہ عبداﷲ بن مسعود رضی اﷲ تعالیٰ عنہ کہتے  ہیں  میں  نے  رسول اﷲ ﷺ سے  سوال کیا اعمال میں  اﷲ تعالیٰ کے  نزدیک سب سے  زیادہ محبوب کیا ہے ، فرمایا، وقت کے  اندر نماز۔  پھر فرمایا، ماں  باپ کے  ساتھ نیکی کرنا۔ میں  نے  عرض کی پھر کیا، فرمایا، راہِ خدا میں  جہاد۔ 
حدیث ۷:
بیہقی نے  عمر رضی اﷲ تعالیٰ عنہ سے  روایت کی کہ ایک صاحب نے  عرض کی یا رسول اﷲ ﷺ اسلام میں  سب سے  زیادہ اﷲ کے  نزدیک محبوب کیا چیز ہے  فرمایا وقت میں  نماز پڑھنا اور جس نے  نماز چھوڑ دی اس کا کوئی دین نہیں ۔ نماز دین کا ستون ہے ۔ 
حدیث ۸:
ابو داؤد نے  بطریق عمرو بن شعیب عن ابیہ عن جدّہ روایت کی کہ حضور ﷺ نے  فرمایا جب تمہارے  بچّے  سات برس کے  ہوں  تو انہیں  نماز کا حکم دو اور جب دس برس کے  ہو جائیں  تو مار کے  پڑھاؤ۔ 
حدیث ۹:
امام احمد روایت کرتے  ہیں  کہ ابو ذر رضی اﷲ تعالیٰ عنہ فرماتے  ہیں  نبی ﷺ جاڑوں  میں  باہر تشریف لے  گئے  پت جھاڑ کا زمانہ تھا دو ٹہنیاں  پکڑ لیں  پتّے  گرنے  لگے  فرمایا اے  ابو ذر میں  نے  عرض کی لبیک یا رسول اﷲ ﷺ فرمایا مسلمان بندہ اﷲ کے  لئے  نماز پڑھتا ہے  تو اس سے  گناہ ایسے  گرتے  ہیں  جیسے  اس درخت سے  یہ پتّے ۔ 
حدیث ۱۰:
صحیح مسلم شریف میں  ابو ہریرہ رضی اﷲ تعالیٰ عنہ سے  مروی کہ حضور ﷺ نے  فرمایا جو شخص اپنے  گھر میں  طہارت (وضو وغسل) کرکے  فرض ادا کرنے  کے  لئے  مسجد کو جاتا ہے  تو ایک قدم پر ایک گناہ محو ہوتا ہے  دوسرے  پر ایک درجہ بلند ہوتا ہے ۔ 
حدیث ۱۱:
امام احمد زید بن خالد جہنی رضی اﷲ تعالیٰ عنہ سے  راوی کہ حضور نے  فرمایا جو دو رکعت نما زپڑھے  اور ان میں  سہو نہ کرے  تو جو کچھ پیشتر اس کے  گناہ ہوئے  ہیں  اﷲ تعالیٰ معاف فرمادیتا ہے  یعنی صغائر۔ 
حدیث ۱۲:
طبرانی ابو امامہ رضی اﷲ تعالیٰ عنہ سے  راوی کہ حضور ﷺ نے  فرمایا بندہ جب نماز کے  لئے  کھڑا ہوتا ہے  اس کے  لئے  جنتوں  کے  دروازے  کھول دیئے  جاتے  ہیں  اور اس کے  اور پروردگار کے  درمیان حجاب ہٹا دیئے  جاتے  ہیں  اور حُورعین اس کا استقبال کرتی ہیں  جب تک نہ ناک سِنکے  نہ کھنکارے ۔ 
حدیث ۱۳:
طبرانی اوسط میں  اور ضیاء نے  انس رضی اﷲ تعالیٰ عنہ سے  روایت کی کہ حضور ﷺ نے  فرمایا سب سے  پہلے  قیامت کے  دن بندہ سے  نماز کا حساب  لیا جائے  گا اگر یہ درست ہوئی تو باقی اعمال بھی ٹھیک رہیں  گے  اور یہ بگڑی تو سبھی بگڑے  اور ایک روایت میں  کہ وہ خائب و خاسر ہوا۔ 
حدیث ۱۴:
امام احمد ابو داؤد و نسائی و ابن ماجہ کی روایت تمیم داری رضی اﷲ تعالیٰ عنہ سے  یوں  ہے  اگر نماز پوری کی ہے  تو پوری لکھی جائے  گی اور پوری نہیں  کی (یعنی اس میں  نقصان) ہے  تو ملائکہ سے  فرمائے  گا دیکھو میرے  بندہ کے  نوافل ہوں  تو ان سے  فرض پورے  کر دو پھر زکوٰۃ کا اسی طرح حساب ہو گا پھر یونہی باقی اعمال۔ 
حدیث ۱۵:
ابو داؤد و ابن ماجہ ابی ہریرہ رضی اﷲ تعالیٰ عنہ سے  راوی کہ حضور ﷺ نے  فرمایا (جو مسلمان جہنم میں  جائے  گا والعیاذ باﷲ تعالیٰ) اس کے  پورے  بدن کو آگ کھائے  گی سوائے  اعضاء سجود کے ۔ اﷲ تعالیٰ نے  ان کا کھانا آگ پر حرام کر دیا ہے ۔ 
حدیث ۱۶:
طبرانی اوسط میں  راوی کہ حضور ﷺ نے  فرمایا اﷲ تعالیٰ کے  نزدیک بندہ کی یہ حالت سب سے  زیادہ پسند ہے  کہ اسے  سجدہ کرتا دیکھے  کہ منہ خاک پر رگڑ رہا ہے ۔ 
حدیث ۱۷:
طبرانی اوسط میں  انس رضی اﷲ تعالیٰ عنہ سے  راوی کہ حضور ﷺ نے  فرمایا کہ کوئی صبح و شام نہیں  مگر زمین کا ایک ٹکڑا  دوسرے  کو پکارتا ہے  آج تجھ پر کوئی نیک بندہ گذرا جس نے  تجھ پر نماز پڑھی یا ذکرِ الٰہی کیا اگر وہ ہاں  کہے  تو اس کیلئے  اس سبب سے  اپنے  اوپر بزرگی تصور کرتا ہے ۔ 
حدیث ۱۸:
صحیح مسلم میں  جابر رضی اﷲ تعالیٰ عنہ سے  مروی کہ حضور ﷺ نے  فرمایا جنت کی کنجی نماز ہے  اور نماز کی کنجی طہارت۔ 
حدیث ۱۹:
ابو داؤد میں  ابو امامہ رضی اﷲ تعالیٰ عنہ سے  روایت کہ حضور ﷺ نے  فرمایا جو طہارت کرکے  اپنے  گھر سے  فرض نما زکے  لئے  نکلا اس کا اجر ایسا ہے  جیسا حج کرنے  والے  محرم کا اور جو چاشت کے  لئے  نکلا اس کا اجر عمرہ کرنے  والے  کی مثل ہے  اور ایک نماز دوسری نماز تک کہ دونوں  کے  درمیان میں  کوئی لغویات نہ ہو علیّین میں لکھی ہوئی ہے  یعنی درجہ قبول کو پہنچتی ہے ۔ 
حدیث ۲۰،۲۱:امام احمد و نسائی و ابن ماجہ نے  ابو ایوب انصاری و عقبہ بن عامر رضی اﷲ تعالیٰ عنہما سے  روایت کی کہ حضور ﷺ نے  فرمایا جس نے  وضو کیا جیسا حکم ہے  اور نماز پڑھی جیسی نماز کا حکم ہے  تو جو کچھ پہلے  کیا ہے  معاف ہو گیا۔ 
حدیث ۲۲:
امام احمد ابو ذر رضی اﷲ تعالیٰ عنہ سے  راوی کہ حضور ﷺ نے  فرمایا جو اﷲ کے  لئے  ایک سجدہ کرتا ہے  اس کے  لئے  ایک نیکی لکھتا ہے  اور ایک گناہ معاف کرتا ہے  اور ایک درجہ بلند کرتا ہے ۔ 
حدیث ۲۳:
کنز العمال میں  ہے  کہ حضور ﷺ نے  فرمایا جو تنہائی میں  دو رکعت نماز پڑھے  کہ اﷲ اور فرشتوں  کے  سوا کوئی نہ دیکھے  اس کے  لئے  جہنم سے  برأت لکھ دی جاتی ہے ۔ 
حدیث ۲۴:
منیتہ المصلِّی میں  ہے  کہ ارشاد فرمایا ہر شے  کے  لئے  ایک علامت ہوتی ہے  ایمان کی علامت نماز ہے ۔ 
حدیث ۲۵:
مینۃ المصلِّی میں  ہے  فرمایا نماز دین کا ستون ہے  جس نے  اسے  قائم رکھا دین کو قائم رکھا اور جس نے  اسے  چھوڑ دیا دین کو ڈھا دیا۔ 
حدیث ۲۶:
امام احمد و ابو داؤد عبادہ بن صامت رضی اﷲ تعالیٰ عنہ سے  راوی کہ حضور ﷺ نے  فرمایا پانچ نمازیں  اﷲ تعالیٰ نے  فرض کیں  جس نے  اچھی طرح وضو کیا اور وقت میں  پڑھیں  اور رکوع و خشوع کو پورا کیا تو اس کے  لئے  اﷲ تعالیٰ نے  اپنے  ذمہ کرم کا عہد کر لیا ہے  کہ اسے  بخش دے  اور جس نے  نہ کیا اس کے  لئے  عہد نہیں  چاہے  بخش دے  چاہے  عذاب کرے ۔ 
حدیث ۲۷:
حاکم نے  اپنی تاریخ میں  ام المومنین صدیقہ رضی اﷲ تعالیٰ عنہا سے  روایت کی حضور ﷺ فرماتے  ہیں  کہ اﷲ عزوجل فرماتا ہے  اگر وقت میں  نماز قائم رکھے  تو میرے  بندے  کا میرے  ذمہ کرم پر عہد ہے  کہ اسے  عذاب نہ دوں  اور بے  حساب جنت میں  داخل کروں ۔ 




حدیث ۲۸:
ویلمی ابو سعید رضی اﷲ تعالیٰ عنہ سے  راوی کہ حضور ﷺ نے  فرمایا کہ اﷲ تعالیٰ نے  کوئی ایسی چیز فرض نہ کی جو توحید و نماز سے  بہتر ہو۔ اگر اس سے  بہتر کوئی چیز ہوتی تو وہ ضرور ملائکہ پر فرض کرتا ان میں  کوئی رکوع میں  ہے  کوئی سجدے  میں ۔ 
حدیث ۲۹:
ابو داؤد طیالسی ابو ہریرہ رضی اﷲ تعالیٰ عنہ سے  راوی کہ حضور ﷺ نے  فرمایا جو بندہ نماز پڑھ کر اس جگہ جب تک بیٹھا رہتا ہے ، فرشتے  اس کے  لئے  استغفار کرتے  رہتے  ہیں  اس وقت تک کہ بے  وضو ہو جائے  یا اٹھ کھڑا ہو، ملائکہ کا استغفار اس کے  لئے  یہ ہے :۔ 


اَللّٰھُمَّ اغْفِرْلَہٗ
(اے  اﷲ تو اس کو بخش دے )






اَللّٰھُمَّ الرَّحْمَہُ    ( اے  اﷲ تو اس پر رحم کر)



اَللّٰھُمَّ تُبْ عَلَیہ   ( اے  اﷲ تو اس کی توبہ قبول کر)






اور متعدد حدیثوں  میں  آیا ہے  کہ جب تک نماز کی انتظار میں  ہے  اس وقت تک وہ نماز ہی میں  ہے ، یہ فضائل مطلق نماز کے  ہیں  اور خاص خاص نمازوں  کے  متعلق جو احادیث وارد ہوئیں  ، ان میں  بعض یہ ہیں ۔ 
حدیث ۳۰:
طبرانی ابن عمر رضی اﷲ تعالیٰ عنہ سے  راوی کہ حضور ﷺ ارشاد فرماتے  ہیں  جو صبح کی نماز پڑھتا ہے  وہ شام تک اﷲ کے  ذمہ ہے  دوسری روایت میں  ہے  تو اﷲ کا ذمہ نہ توڑو جو اﷲ کا ذمہ توڑے  گا اﷲ تعالیٰ اسے  اوندھا کرکے  دوزخ میں  ڈال دے  گا۔ 
حدیث ۳۱:
ابن ماجہ سلطان فارسی رضی اﷲ تعالیٰ عنہ سے  راوی کہ حضور ﷺ نے  فرمایا جو صبح کی نماز کو گیا ایمان کے  جھنڈے  کے  ساتھ گیا اور جو صبح بازار گیا ابلیس کے  جھنڈے  کے  ساتھ گیا۔ 
حدیث ۳۲:
بیہقی نے  شعب الایمان میں  عثمان رضی اﷲ تعالیٰ عنہ سے  موقوفاً روایت کی کہ جو نماز صبح کے  لئے  گیا طالب ثواب ہو کر حاضر ہوا گویا اس نے  تمام رات قیام کیا (عبادت کی) اور جو نماز عشاء کے  لئے  حاضر ہوا گویا اس نے  نصف قیام کیا۔ 
حدیث ۳۳:
خطیب نے  انس رضی اﷲ تعالیٰ عنہ سے  روایت کی کہ حضور ﷺ نے  فرمایا جس نے  چالیس دن نماز فجر و عشاء باجماعت پڑھی اس کو اﷲ تعالیٰ دو برائتیں  عطا فرمائے  گا ایک نار سے  دوسری نفاق سے ۔ 
حدیث ۳۴:
امام احمد ابو ہریرہ رضی اﷲ تعالیٰ عنہ سے  راوی کہ حضور ﷺ فرماتے  ہیں  رات اور دن کے  ملائکہ نماز فجر و عصر میں  جمع ہوتے  ہیں  جب وہ جاتے  ہیں  تو اﷲ عزوجل ان سے  فرماتا ہے  کہاں  سے  آئے  حالانکہ وہ جانتا ہے ۔ عرض کرتے  ہیں  تیرے  بندوں  کے  پاس سے  جب ہم ان کے  پاس گئے  تو وہ نماز پڑھ رہے  تھے  اور انہیں  نماز پڑھتا چھوڑ کر تیرے  پاس حاضر ہوئے ۔ 
حدیث ۳۵:
ابن ماجہ ابن عمر رضی اﷲ تعالیٰ عنہ سے  راوی کہ حضور ﷺ فرماتے  ہیں  جو مسجد میں  باجماعت چالیس راتیں  نماز عشاء پڑھے  کہ رکعت اولیٰ فوت نہ ہو اس کے  لئے  دوزخ سے  آزادی لکھ دیتا ہے ۔ 
حدیث ۳۶:
طبرانی نے  عبد اﷲ بن مسعود رضی اﷲ تعالیٰ عنہ سے  روایت کی کہ حضور ﷺ فرماتے  ہیں  سب نمازوں  میں  زیادہ گراں  منافقین پر نماز عشاء و فجر ہے   اور جو ان میں  فضیلت ہے  اگر جانتے  تو ضرور حاضر ہوتے  اگرچہ سرین کے  بل گھسٹتے  ہوئے  یعنی جیسے  بھی ممکن ہوتا۔ 
حدیث ۳۷:
بزار نے  ابن عمر رضی اﷲ تعالیٰ عنہ سے  روایت کی کہ حضور ﷺ فرماتے  ہیں  جو نماز عشاء سے  پہلے  سوئے  اﷲ اس کی آنکھ کو نہ سلائے ۔ 


نماز نہ پڑھنے  پر جو وعیدیں  آئیں  ان میں  سے  بعض یہ ہیں ۔ 




حدیث ۳۸:
صحیحین میں  نوفل بن معاویہ رضی اﷲ تعالیٰ عنہ سے  مروی کہ حضور اقدس ﷺ فرماتے  ہیں  جس کی نماز فوت ہوئی گویا اس کے  اہل و مال جاتے  رہے ۔ 
حدیث ۳۹:
ابو نعیم ابو سعید رضی اﷲ تعالیٰ عنہ سے  راوی کہ حضور ﷺ نے  فرمایا جس نے  قصداً نماز چھوڑی جہنم کے  دروازے  پر اس کا نام لکھ دیا جاتا ہے ۔ 
حدیث ۴۰:
امام احمد امام ایمن رضی اﷲ تعالیٰ عنہ سے  راوی کہ حضور ﷺ نے  فرمایا قصداً نماز ترک نہ کرو کہ جو قصداً نماز ترک کرتا ہے  اﷲ عزوجل و رسول ﷺ اس سے  بری الذمہ ہیں ۔ 
حدیث ۴۱:
شیخین نے  عثمان نے  ابو العاص رضی اﷲ تعالیٰ عنہ سے  روایت کی کہ حضور ﷺ فرماتے  ہیں  جس دین میں  نماز نہیں  اس میں  کوئی خیر نہیں ۔ 
حدیث ۴۲:
بیہقی حضرت عمر رضی اﷲ تعالیٰ عنہ سے  راوی کہ حضور ﷺ فرماتے  ہیں  جس نے  نماز چھوڑی اس کا کوئی دین نہیں ۔ نماز دین کا ستون ہے ۔ 
حدیث ۴۳:
بزار نے  ابو ہریرہ رضی اﷲ تعالیٰ عنہ سے  روایت کی کہ حضور ﷺ فرماتے  ہیں  اسلام میں  اس کا کوئی حصہ نہیں  جس کے  لئے  نماز نہ ہو۔ 
حدیث ۴۴:
امام احمد و دوارمی و بیہقی شعب الایمان میں  راوی کہ حضور ﷺ نے  فرمایا جس نے  نماز پر محافظت (مداومت) کی قیامت کے  دن وہ نماز اس کے  لئے  نور و برہان و نجات ہو گی اور جس نے  محافظت نہ کی اس کے  لئے  نور نہ ہے  نہ برہان نہ نجات اور قیامت کے  دن قارون و فرعون و ہامان و ابی بن خلف کے  ساتھ ہو گا۔ 
حدیث ۴۵:
بخاری و مسلم و امام مالک نافع رضی اﷲ تعالیٰ عنہ سے  راوی کہ حضرت امیر المومنین فاروق اعظم رضی اﷲ تعالیٰ عنہ نے  اپنے  صوبوں  کے  پاس فرمان بھیجا کہ تمہارے  سب کاموں  سے  اہم میرے  نزدیک نماز ہے  جس نے  اس کا حفظ کیا اور اس پر محافظت کی اس نے  اپنا دین محفوظ رکھا اور جس نے  اسے  ضائع کیا وہ اوروں  کو بدرجہ اولیٰ ضائع کر ے  گا۔ 
حدیث ۴۶:
ترمذی عبداﷲ بن شفیق رضی اﷲ تعالیٰ عنہ سے  راوی کہ صحابہ کرام رضی اﷲ تعالیٰ عنہم کسی کے  عمل کے  ترک کو کفر نہیں  جانتے  سوا نماز کے  بہت سی ایسی حدیثیں  آئیں  جن کا ظاہر یہ ہے  کہ قصداً نما زکا ترک کرنا کفر ہے  اور بعض صحابہ کرام رضی اﷲ عنہم مثلاً امیر المومنین حضرت فاروق اعظم و عبدالرحمن بن عوف و عبداﷲ بن مسعود و عبداﷲ بن عباس و جابر بن عبداﷲ و معاذ بن جبل و ابو ہریرہ و ابوالدردأ رضی اﷲ تعالیٰ عنہم کا یہی مذہب تھا اور بعض ائمہ مثلاً امام احمد بن حنبل و اسحاق بن راہویہ و عبداﷲ بن مبارک و امام نخعی کا بھی یہی مذہب تھا اگرچہ ہمارے  امام اعظم و دیگر آئمہ نیز بہت سے  صحابہ کرام رضی اﷲ تعالیٰ عنہم اس کی تکفیر نہیں  کرتے  پھر بھی یہ کیا تھوڑی بات ہے  کہ ان جلیل القدر حضرات کے  نزدیک ایسا شخص کافر ہے ۔ 





   احکام فقہیہ

مسئلہ ۱:

ہر مکلّف یعنی عاقل بالغ پر نماز فرض عین ہے  اس کی فرضیت کا منکر کافر اور جو قصداً چھوڑ دے  اگرچہ ایک ہی وقت کی وہ فاسق ہے  اور جو نماز نہ پڑھتا ہو قید کیا جائے  یہاں  تک کہ توبہ کرے  اور نماز پڑھنے  لگے  بلکہ ائمہ ثلاثہ مالک و شافعی و احمد رضی اﷲ تعالیٰ عنہم کے  نزدیک سلطانِ اسلام کو اس کے  قتل کا حکم ہے ۔ (درمختار ج ۱ص ۳۲۶)۔ 
مسئلہ ۲:
بچّہ کی جب سات برس کی عمر ہو تو اسے  نماز پڑھنا سکھایا جائے  اور جب دس برس کا ہو جائے  تو مار کر پڑھوانا چاہئے ۔ (ابوداؤد و ترمذی، شامی ج ۱ص ۳۲۶)۔ 
مسئلہ ۳:
نماز خالص عبادتِ بدنی ہے  اس میں  نیابت جاری نہیں  ہو سکتی یعنی ایک کی طرف سے  دوسرا نہیں  پڑھ سکتا نہ یہ ہو سکتا ہے  کہ زندگی میں  نماز کے  بدلے  کچھ مال بطورِ فدیہ ادا کر دے  البتہ اگر کسی پر کچھ نمازیں  رہ گئی ہیں  اور انتقال کر گیا اور وصیت کر گیا کہ اس کی نمازوں  کا فدیہ ادا کیا جائے  تو امید ہے  کہ انشاء اﷲ تعالیٰ قبول ہو اور بے  وصیت بھی وارث اس کی طرف سے  دے  کہ امید قبول و عفو ہے ۔ (درمختار، ردالمحتار و دیگر کتب، ج ۱ص ۳۲۹)۔ 
مسئلہ ۴:

فرضیت نماز کا سبب حقیقی امر الٰہی ہے  اور سبب ظاہری وقت ہے  کہ اوّل وقت سے  آخر وقت تک جب ادا کرے  ادا ہو جائے  گی اور فرض ذمّہ سے  ساقط ہو جائے  گا اور اگر ادا نہ کی یہاں  تک کہ وقت کا ایک خفیف جز باقی ہے  تو یہی جز و اخیر سبب ہے  تو اگر کوئی مجنوں  یا بے  ہوش ہوش میں  آیا یا حیض و نفاس والی پاک ہوئی یا صبی بالغ ہوا یا کافر مسلمان ہوا اور وقت صرف اتنا ہے  کہ اﷲ اکبر کہہ لے  تو ان سب پر اس وقت کی نماز فرض ہو گئی اور جنون و بے  ہوشی پانچ وقت سے  زائد کو مستغرق نہ ہوں  تو اگرچہ تکبیر تحریمہ کا بھی وقت نہ ملے  نماز فرض ہے  قضا کرے ۔ (درمختار و شامی ج ۱ص ۳۳۰) حیض و نفاس والی میں  تفصیل ہے  جو باب الحیض میں  مذکور ہوئی۔ 
مسئلہ ۵:

نابالغ نے  وقت میں  نماز پڑھی تھی اور اب آخر وقت میں  بالغ ہوا تو اس پر فرض ہے  کہ اب پھر پڑھے  یونہی اگر معاذ اﷲ کوئی مرتد ہو گیا پھر آخر وقت میں  اسلام لایا اس پر اس وقت کی نماز فرض ہے  اگرچہ اوّل وقت میں  قبل ار تداد نماز پڑھ چکا ہو۔ (درمختار و شامی ج ۱ص ۳۳۰)۔ 
مسئلہ ۶:

نابالغ عشاء کی نماز پڑھ کر سویا تھا اس کو احتلام ہوا اور بیدار نہ ہوا یہاں  تک کہ فجر طلوع ہونے  کے  بعد آنکھ کھلی تو عشاء کا اعادہ کرے  اور اگر طلوع فجر سے  پیشتر آنکھ کھلی تو اس پر عشاء کی نماز بالاجماع فرض ہے ۔ (بحرالرائق)۔ 
مسئلہ ۷:
کسی نے  اوّل وقت میں  نماز پڑھی تھی اور آخرت وقت میں  کوئی ایسا عذر ہو گیا کہ جس سے  نماز ساقط ہو جاتی ہے  مثلاً آخر وقت میں  حیض و نفاس ہو گیا یا جنون یا بے  ہوشی طاری ہو گئی تو اس وقت کی نماز معاف ہو گئی اس کی قضا بھی ان پر نہیں  ہے  مگر جنون و بے  ہوشی میں  فرض ہے  کہ علی الاتصال پانچ نمازوں  سے  زائد کو گھیر لیں  ورنہ قضا لازم ہو گی۔ (عالمگیری ، درمختار و شامی ج ۱ص ۳۳۰)۔ 
مسئلہ ۸:

یہ گمان تھا کہ ابھی وقت نہیں  ہوا نماز پڑھ لی بعد نماز معلوم ہوا کہ وقت ہو گیا تھا نماز نہ ہوئی۔ (درمختار و شامی ج ۱ص ۳۴۳)۔ 
 بیان ۲ :

نماز کے  وقتوں  کا بیان



قال اﷲ تعالیٰ:۔ 


اِنَّ الصَّلٰوۃَ کَانَتْ عَلَی الْمُؤْمِنِیْنَ کِتَاباً مَّوْقُوْتاً



(بے  شک نماز ایمان والوں  پر فرض ہے  وقت باندھا ہوا )



اور فرماتا ہے :۔ 


فَسُبْحٰنَ اللّٰہِ حِیْنَ تُمْسُوْنَ وَ حِیْنَ تُصْبِحُوْنَ وَلَہُ الْحَمْدُ فِی السَّمٰوٰتِ وَالْاَرْضِ وَ عَشِیّاً وَّ حِیْنَ  تُظْھِرُوْنَ



(اﷲ کی تسبیح کرو جس وقت تمہیں  شام ہو (نماز مغرب و عشائ) اور جس وقت صبح ہو (نماز فجر) اور اسی کی حمد ہے  آسمانوں  اور زمین میں  اور پچھلے  پہر کو (نماز عصر) اور جب تمہیں  دن ڈھلے  (نماز ظہر)۔ 



               احادیث 


حدیث ۱:
حاکم نے  عباس رضی اﷲ تعالیٰ سے  روایت کی نبی ﷺ فرماتے  ہیں  فجر دو ہیں  ایک وُہ جس میں  کھانا حرام یعنی روزہ دار کے  لئے  اور نماز حلال دوسری وہ کہ اس میں  (فجر) حرام اور کھانا حلال۔ 
حدیث ۲:
نسائی ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جس شخص نے  فجر کی ایک رکعت قبل طلوع آفتاب پالی تو اس نے  نماز پا لی (اس پر فرض ہو گئی اور) جسے  ایک رکعت عصر کی قبل غروب آفتاب مل گئی اس نے  نماز پا لی یعنی اس کی نماز ہو گئی اور یہاں  جگہ رکعت سے  تکبیر تحریمہ مرا دلی جائے  گی یعنی عصر کی نیت باندھ لی تکبیر تحریمہ کہہ لی اس وقت تک آفتاب نہ ڈوبا تھا پھر ڈوب گیا نماز ہو گئی اور کافر مسلمان ہوا یا بچّہ بالغ ہوا اس وقت کہ آفتاب طلوع ہونے  تک تکبیر تحریمہ کہہ لینے  کا وقت باقی تھا اس فجر کی نماز اس پر فرض ہو گئی قضا پڑھے  اور طلوع آفتاب کے  بعد مسلمان بالغ ہوا تو وہ نماز  اس پر فرض نہ ہوئی۔ 
حدیث ۳:
ترمذی رافع بن خدیج رضی اﷲ تعالیٰ عنہ سے  راوی کہ فرماتے  ہیں  ﷺ فجر کی نماز اجالے  میں  پڑھو کہ اس میں  بہت عظیم ثواب ہے ۔ 
حدیث ۴:
ویلمی کی روایت انس رضی اﷲ تعالیٰ عنہ سے  ہے  کہ اس سے  تمہاری مغفرت ہو جائے  گی اور ویلمی کی دوسری روایت انھیں  سے  ہے  کہ جو فجر کو روشن کرکے  پڑھے  گا اﷲ تعالیٰ اس کی قبر اور قلب کو منور کرے  گا اور اس کی نماز قبول فرمائے  گا۔ 
حدیث ۵:
طبرانی اوسط میں  ابوہریرہ رضی اﷲ تعالیٰ عنہ سے  راوی کہ حضور ﷺ فرماتے  ہیں  میری امت ہمیشہ فطرت یعنی دینِ حق پر رہے  گی جب تک فجر کو اجالے   میں  پڑھے  گی۔ 
حدیث ۶:
امام احمد و ترمذی ابوہریرہ رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  نما زکے  لئے  اوّل و آخر ہے  اوّل وقت ظہر کا اس وقت ہے  کہ آفتاب ڈھل جائے  اور آخر وقت عصر کا اس وقت کہ آفتاب کا قرص زرد ہو جائے  اور اوّل وقت مغرب کا اس وقت کہ آفتاب ڈوب جائے  اور اس کا آخر وقت جب شفق ڈوب جائے  اور اوّل وقت عشاء جب شفق ڈوب جائے  اور آخر وقت جب آدھی رات ہو جائے  (یعنی مباح بلا کراہت)۔ 
حدیث ۷:
بخاری و مسلم ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ ظہر کو ٹھنڈا کرکے  پڑھو کہ سخت گرمی جہنم کے  جوش سے  ہے ۔ دوزخ نے  اپنے  رب کے  پاس شکایت کی کہ میرے  بعض اجزاء بعض کو کھائے  لیتے  ہیں  اسے  دو مرتبہ سانس کی اجازت ہوئی ایک جاڑے  میں  اور ایک گرمی میں ۔ 
حدیث ۸:
صحیح بخاری شریف باب الاذان للمسافرین میں  ہے  ابوذر رضی اﷲ تعالیٰ عنہ کہتے  ہم رسول اﷲ ﷺ کے  ساتھ ایک مرتبہ سفر میں  تھے  موذن نے  اذان کہنی چاہی فرمایا ٹھنڈا کر پھر ارادہ کیا فرمایا ٹھنڈا کر پھر قصد کیا فرمایا ٹھنڈا کر یہا ں  تک کہ سایہ ٹیلوں  کے  برابر ہو گیا۔ 
حدیث ۹۔ ۱۰:
امام احمد و ابوداؤد، ابو ایوب و عقبہ بن عامررضی اﷲ تعالیٰ عنہما سے  راوی کہ فرماتے  ہیں  ﷺ میری امت ہمیشہ فطرت پر رہے  گی جب تک مغرب میں  اتنی تاخیر نہ کریں  کہ ستارے  گُتھ جائیں ۔ 
حدیث ۱۱:
ابوداؤد نے  عبدالعزیز بن رفیع رضی اﷲ تعالیٰ عنہ سے  روایت کی کہ فرماتے  ہیں  ﷺ دن کی نماز (عصر) ابر کے  دن میں  جلدی پڑھو اور مغرب میں  تاخیر کرو۔ 
حدیث ۱۲:
امام احمد ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ اگر یہ بات نہ ہوتی کہ میری امت پر مشقت ہو جائے  گی تو میں  ان کو حکم فرمادیتا کہ ہر وضو کے  ساتھ مسواک کریں  اور عشاء کی نماز تہائی یا آدھی رات تک موخر کر دیتا کہ رب تبارک و تعالیٰ آسمان پر خاص تجّلی رحمت فرماتا ہے  اور صبح تک فرماتا رہتا ہے  کہ ہے  کوئی سائل کہ اسے  دوں ، ہے  مغفرت چاہنے  والا کہ اس کی مغفرت کروں ، ہے  کوئی دُعا کرنے  والا کہ قبول کروں ۔ 
حدیث ۱۳:
طبرانی اوسط میں  ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جب فجر طلوع کر آئے  تو کوئی (نفل) نماز نہیں سوا دو رکعت فجر کے ۔ 
حدیث ۱۴:
بخاری و مسلم میں  ابو سعید خدری رضی اﷲ تعالیٰ عنہ سے  مروی کہ فرماتے  ہیں  ﷺ بعد صبح نماز نہیں  تاوقتے  کہ آفتاب بلند ہو جائے  اور عصر کے  بعد نما زنہیں  یہاں  تک کہ غروب ہو جائے ۔ 
حدیث ۱۵:
صحیحین میں  عبداﷲ صنابحی رضی اﷲ تعالیٰ عنہ سے  مروی فرماتے  ہیں  ﷺ آفتاب شیطان کے  سینگ کے  ساتھ طلوع کرتا ہے  جب بلند ہو جاتا ہے  تو جدا ہو جاتا ہے  پھر جب سر کی سیدھ پر آتا ہے  تو شیطان اس سے  قریب ہو جاتا ہے  جب ڈھل جاتا ہے  تو ہٹ جاتا ہے  پھر جب غروب ہونا چاہتا ہے  شیطان اس سے  قریب ہو جاتا ہے  جب ڈوب جاتا ہے  جُدا ہو جاتا ہے  تو ان تینوں  وقتوں  میں  نماز نہ پڑھو۔ 





   مسائلِ فقہیہ





مسئلہ ۱:

وقت فجر طلوع صبح صادق سے  آفتاب کی کرن چمکنے  تک ہے ۔ (متون)۔ 


فائدہ:

صبح صادق ایک روشنی ہے  کہ پورب کی جانب جہاں  سے  آج آفتاب طلوع ہونے  والا ہے  اس کے  اوپر آسمان کے  کنارے  میں  دکھائی دیتی ہے  اور بڑھتی جاتی ہے  یہاں  تک کہ تمام آسمان پر پھیل جاتی اور زمین پر اجالا ہو جاتا ہے  اور اس سے  قبل بیچ آسمان میں  ایک دراز سپیدی ظاہر ہوتی ہے  جس کے  نیچے  سارا اُفق سیاہ ہوتا ہے  صبح صادق اس کے  نیچے  سے  پھوٹ کر جنوباً شمالاً دونوں  پہلوؤں  پر پھیل کر اوپر بڑھتی ہے  یہ دراز سپیدی اس میں  غائب ہو جاتی ہے  اس کو صبح کاذب کہتے  ہیں  اس سے  فجر کا وقت نہیں  ہوتا یہ جو بعض نے  لکھا کہ صبح کاذب کی سپیدی جاکر بعد کو تاریکی ہو جاتی ہے  محض غلط ہے  صحیح وہ ہے  جو ہم نے  بیان کیا۔ 




مسئلہ ۲:

مختار یہ ہے  کہ نماز فجر میں  صبح صادق کی سپیدی چمک کر ذرہ پھیلنی شروع ہو اس کا اعتبار کیا جائے  اور عشاء اور سحری کھانے  میں  اس کے  ابتدائے  طلوع کا اعتبار ہو۔ (عالمگیری ج ۱ص ۵۱)

فائدہ:

 صبح صادق چمکنے  سے  طلوع آفتاب تک ان بلاد میں  کم از کم ایک گھنٹہ اٹھارہ منٹ ہے  اور زیادہ سے  زیادہ تک ایک گھنٹہ پینتیس (۳۵) منٹ نہ اس سے  کم ہو گا نہ اس سے  زیادہ اکیس (۲۱) مارچ کو ایک گھنٹہ اٹھارہ منٹ ہوتا ہے  پھر بڑھتا رہتا ہے  یہاں  تک کہ ۲۲ جون کو پورا ایک گھنٹہ ۳۵ منٹ ہوجاتا ہے  یہاں  تک کہ بائیس (۲۲) دسمبر کو ایک گھنٹہ ۲۴ منٹ ہوتا ہے  پھر کم ہوتا رہتا ہے  یہاں  تک کہ ۲۱ مارچ کو وہی ایک گھنٹہ اٹھارہ منٹ ہو جاتا ہے  جو شخص وقت صحیح نہ جانتا ہو اسے  چاہئے  کہ گرمیوں  میں  ایک گھنٹہ ۴۰ منٹ باقی رہنے  پر سحری چھوڑ دے  خصوصاً جون جولائی میں  اور جاڑوں  میں  ڈیڑھ گھنٹہ رہنے  پر خصوصاً دسمبر جنوری میں  مارچ و ستمبر کے  اواخرمیں  جب دن رات برابر ہوتا ہے  تو سحری ایک گھنٹہ ۲۴ منٹ پر چھوڑ دے  اور سحری چھوڑنے  کا جو وقت بیان کیا گیا اس کے  آٹھ دس منٹ بعد اذان کہی جائے  تاکہ سحری اور اذان دونوں  طرف احتیاط رہے  بعض ناواقف آفتاب نکلنے  سے  دو پونے  دو گھنٹے  پہلے  اذان کہہ دیتے  ہیں  پھر اسی وقت سنت بلکہ فرض بھی بعض دفعہ پڑھ لیتے  ہیں  نہ یہ اذان ہو نہ نماز بعضوں  نے  رات کا ساتواں  حصہ وقتِ فجر سمجھ رکھا ہے  یہ ہرگز صحیح نہیں  ماہِ جون و جولائی میں  جب کہ دن بڑا ہوتا ہے  اور رات تقریباً دس (۱۰) گھنٹے  کی ہوتی ہے  ان دنوں  تو البتہ وقت صبح رات کا ساتواں  حصہ یا اس سے  چند منٹ پہلے  ہو جاتا ہے  مگر دسمبر جنوری میں  جب کہ رات چودہ گھنٹے  کی ہوتی ہے  اسوقت فجر کا وقت نواں  حصہ بلکہ  اس سے  بھی کم ہو جاتا ہے ۔ ابتدائے  وقت فجر کی شناخت دشوار ہے  خصوصاً جب کہ گرد و غبار ہو یا چاندنی رات ہو لہٰذا ہمیشہ طلوع آفتاب کا خیال رکھے  کہ آج جس وقت طلوع ہوا دوسرے  دن اسی حساب سے  وقت متذکرہ بالا کے  اندر اندر اذان و نماز فجر ادا کی جائے  (از افاداتِ رضویہ، عالمگیری ج ۱ص ۵۱)




وقت ظہر و جمعہ:  آفتاب ڈھلنے  سے  اس وقت تک ہے  کہ ہر چیز کا سایہ علاوہ اصلی کے  دو چند ہو جائے  (متون)۔ 
فائدہ:

 ہر دن کا سایہ اصلی وہ سایہ ہے  کہ اس دن آفتاب کے  خط نصف النہار پر پہنچنے  کے  وت ہوتا ہے  اور وہ موسم اور بلاد کے  مختلف ہونے  سے  مختلف ہوتا ہے  دن جتنا گھٹتا ہے  سایہ بڑھتا جاتا ہے  اور دن جتنا بڑھتا ہے  سایہ کم ہوتا جاتا ہے  یعنی جاڑوں  میں  زیادہ ہوتا ہے  اور گرمیوں  میں  کم اور ان شہروں  میں  کہ خطِ استوا کے  قرب میں  واقع ہیں کم ہوتا ہے  بلکہ بعض جگہ بعض موسم میں  بالکل ہوتا ہی نہیں  جب آفتاب   بالکل سمت راس میں  ہوتا ہے  چنانچہ موسم سرما ماہِ دسمبر میں  ہمارے  ملک کے  عرض بلد پر کہ ۲۸ درجہ کے  قرب پر واقع ہے  ساڑھے  آٹھ قدم سے  زیادہ یعنی سوائے  کے  قریب سایہ اصلی ہو جاتا ہے  اور مکہ معظمہ میں  جو۲۱ درجہ پر واقع ہے  ان دنوں  میں  سات قدم سے  کچھ ہی زائد ہوتا ہے  اس سے  زائد پھر نہیں  ہوتا اسی طرح موسم گرما میں  مکہ معظمہ میں  ۲۷ مئی سے  ۳۰ مئی تک دوپہر کے  وقت بالکل سایہ نہیں  ہوتا اس کے  بعد پھر وہ سایہ الٹا ظاہر ہوتا ہے  یعنی سایہ جو شمال کو پڑتا تھا اب مکہ معظمہ میں  جنوب کو ہوتا ہے  اور ۲۲ جون تک پاؤ قدم تک بڑھ کر پھر گھٹتا ہے  یہاں  تک کہ پندرہ جولائی سے  اٹھارہ جولائی تک پھر معدوم ہو جاتا ہے  اس کے  بعد پھر شمال کی طرف ظاہر ہوتا ہے  اور ہمارے  ملک میں  نہ کبھی جنوب میں  پڑتا ہے  نہ کبھی معدوم ہوتا ہے  بلکہ سب سے  کم سایہ ۲۲ جون کو نصف قدم باقی رہتا ہے  (ازافاداتِ رضویہ)۔ 
فائدہ:

 آفتاب ڈھلنے  کی پہچان یہ ہے  کہ برابر زمین میں  ہموار لکڑی اس طرح سیدھی نصب کریں  کہ مشرق یا مغرب کو اصلاً نہ جھکی ہو آفتاب جتنا بلند ہوتا جائے  گا اس لکڑی کا سایہ کم ہوتا جائے  گا جب کم ہونا موقوف ہو جائے  تو اس وقت خط نصف النہار پر پہنچا اور اس وقت کا سایۂ اصلی ہے  اس کے  بعد بڑھنا شروع ہو گا اور یہ دلیل ہے  کہ خط نصف النہار سے  متجاوز ہوا اب ظہر کا وقت ہوا یہ ایک تخمینہ ہے  اس لئے  کہ سایہ کا کم و بیش ہونا خصوصاً موسم گرما میں  جلد متمیز نہیں  ہوتا اس سے  بہتر طریقہ خط نصف النہار کا ہے  ہموار زمین میں  نہایت صحیح کمپاس سے  سوئی کی سیدھ پر خط نصف النہار کھینچ دیں  اور ان ملکوں  میں  اس خط کے  جنوبی کنارے  پر کوئی مخروطی شکل کی نہایت باریک نوک دار لکڑی خوب سیدھی نصب کریں  کہ شرق یا غرب کو اصلاً نہ جھکی ہو اور وہ خط نصف النہار اس کے  قاعدے  کے  عین وسط میں ۔ جب اس کی نوک کا سایہ اس خط پر منطبق ہو ٹھیک دوپہر ہو گیا جب بال پر پورب کو جھکے  دوپہر ڈھل گیا ظہر کا وقت آگیا۔ 






وقت عصر: بعد ختم ہونے  ظہر کے  یعنی سوا سایۂ اصلی کے  دو مثل سایہ ہونے  سے  آفتاب ڈوبنے  تک ہے ۔ (عالمگیری ج ۱ص ۵۱) (متون)

فائدہ:

ان بلاد میں  عصر کم از کم ایک گھنٹہ ۳۵ منٹ اور زیادہ سے  زیادہ دو گھنٹے  ۶ منٹ ہے  اس کی تفصیل یہ ہے  ۲۴ اکتوبر تحویل عقرب سے  آخر ماہ تک ایک گھنٹہ ۳۶ منٹ پھر یکم نومبر سے  اٹھارہ فروری یعنی پونے  چار مہینے  تک تقریباً ایک گھنٹہ ۳۵ منٹ سال میں  یہ سب سے  چھوٹا وقت عصر ہے  ان بلاد میں  عصر کا وقت کبھی اس سے  کم نہیں  ہوتا پھر ۱۹ فروری تحویل حوت سے  ختم ماہ تک ایک گھنٹہ ۳۶ منٹ پھر مارچ کے  ہفتہ اوّل میں  ایک گھنٹہ ۳۷ منٹ ہفتہ دوم میں  ایک گھنٹہ ۳۸ منٹ ہفتہ سوم میں  ایک گھنٹہ ۴۰ منٹ پھر ۲۱ مارچ حمل سے  آخر ماہ تک ایک گھنٹہ ۴۱ منٹ پھر اپریل کے  ہفتہ اوّل میں  ایک گھنٹہ ۳۴ منٹ دوسرے  ہفتہ میں  ایک گھنٹہ ۴۵ منٹ تیسرے  ہفتہ میں  ایک گھنٹہ ۴۸ منٹ پھر ۲۰، ۲۱ اپریل تحویل ثور سے  آخر ماہ تک ایک گھنٹہ ۵۰ منٹ پھر مئی کے  ہفتہ اول میں  ایک گھنٹہ ۵۳ منٹ ہفتہ دوم میں  ایک گھنٹہ ۵۵ منٹ ہفتہ سوم ایک گھنٹہ ۵۸ منٹ پھر ۲۲، ۲۳ مئی تحویل جواز سے  آخر ماہ تک دو گھنٹے  ایک منٹ پھر جون کے  پہلے  ہفتے  میں   دو گھنٹے  ۳ منٹ ہفتہ دوم میں  دو گھنٹے  ۴ منٹ ہفتہ سوم میں  دو گھنٹے  چار منٹ پھر ۲۲ جون تحویل سرطان سے  آخر ماہ تک دو گھنٹے  ۶ منٹ ہفتہ اوّل جولائی میں  دو گھنٹے  ۵ منٹ دوسرے  ہفتہ میں  دو گھنٹے  ۴ منٹ تیسرے  ہفتہ میں دو گھنٹے  دو منٹ پھر ۲۳ جولائی تحویل اسد کو دو گھنٹے  ایک منٹ آخر ماہ تک دو گھنٹے  پھر اگست کے  پہلے  ہفتہ میں  ایک گھنٹہ ۵۸ منٹ دوسرے  ہفتہ میں  ایک گھنٹہ ۵۵ منٹ تیسرے  ہفتہ میں  ایک گھنٹہ ۵۱ منٹ پھر ۲۳، ۲۴ اگست تحویل سنبلہ کو ایک گھنٹہ ۵۰ منٹ پھر اس کے  بعد سے  آخر ماہ تک ایک گھنٹہ ۴۸ منٹ پھر ہفتہ اول ستمبر میں  ایک گھنٹہ ۴۶ منٹ دوسرے  ہفتہ میں  ایک گھنٹہ ۴۴ منٹ  تیسرے  ہفتہ میں  ایک گھنٹہ ۴۲ منٹ پھر ۲۳، ۲۴ ستمبر تحویل میزان میں  ایک گھنٹہ ۴۱ منٹ پھر اس کے  بعد آخر ماہ تک ایک گھنٹہ ۴۰ منٹ پھر ہفتہ اوّل (اکتوبر میں  ) ایک گھنٹہ ۳۹ منٹ ہفتہ دوم میں  ایک گھنٹہ ۳۸ منٹ ہفتہ سوم ۲۳ اکتوبر تک ایک گھنٹہ ۳۷ منٹ غروب آفتاب سے  پیشتر وقت عصر شروع ہوتا ہے ۔ (از افاداتِ رضویہ)



وقت مغرب: غروب آفتاب سے  غروب شفق تک ہے ۔ (عالمگیری ج ۱ص ۵۱) (متون)۔ 
مسئلہ ۳:
شفق ہمارے  مذہب میں  اس سپیدی کا نام ہے  جو جانب مغرب میں  سُرخی ڈوبنے  کے  بعد جنوباً شمالاً صبح صادق کی طرح پھیلی ہوئی رہتی ہے  (ہدایہ شرح وقایہ عالمگیری افادات رضویہ) اور یہ وقت ان شہروں  میں  کم سے  کم ایک گھنٹہ اٹھارہ منٹ اور زیادہ سے  زیادہ ایک گھنٹہ ۳۵ منٹ ہوتا ہے ۔ (فتاویٰ رضویہ) فقیر نے  بھی اس کا بکثرت تجربہ کیا۔ 
:فائدہ:

 ہر روز کے  صبح اور مغرب دونوں  کے  وقت برابر ہوتے  ہیں ۔ 


وقت عشاء اور وتر: غروب سپیدی مذکور سے  طلوع فجر تک ہے  اس جنوباً شمالاً پھیلی ہوئی سپیدی کے  بعد جو سپیدی شرقاً غرباً باقی رہتی ہے  اس کا کچھ اعتبار نہیں  وہ جانب شرق میں  صبح کاذب کی مثل ہے ۔ (عالمگیری ج ۱ص ۵۱)۔ 
مسئلہ ۴:

اگرچہ عشاء و وتر کا وقت ایک ہے  مگر باہم ان میں  ترتیب فرض ہے  کہ عشاء سے  پہلے  وتر کی نماز پڑھ لی تو ہوگی ہی نہیں  البتہ بھول کر اگر وتر پہلے  پڑھ لئے  یا بعد کو معلوم ہوا کہ عشاء کی نماز بے  وضو پڑھی تھی اور وتر وضو کے  ساتھ تو وتر ہو گئے ۔ (درمختار و شامی ج ۱ص ۳۳، عالمگیری ج ۱ص ۵۱)۔ 
مسئلہ ۵:

جن شہروں  میں  عشاء کا وقت ہی نہ آئے  کہ شفق ڈوبتے  ہی یا ڈوبنے  سے  پہلے  فجر طلوع کر آئے  (جیسے  بلغاریہ و لندن کہ ان جگہوں  میں  ہر سال چالیس راتیں  ایسی ہوتی ہیں  کہ عشاء کا وقت آتا ہی نہیں  اور بعض دنوں  میں  سیکنڈوں  اور منٹوں  کے  لئے  ہوتا ہے ) تو وہاں  والوں  کو چاہیے  کہ ان دنوں  کی عشاء و وتر کی قضا پڑھیں ۔ ( درمختار ردالمحتار، درمختار و شامی ج ۱ص ۳۳۵)۔ 


اوقات مستحبہ: فجر میں  تاخیر مستحب ہے  (یعنی اسفار میں  جب خوب اُجالا ہو یعنی زمین روشن ہو جائے ) شروع کرے  مگر ایسا وقت ہونا مستحب ہے  کہ چالیس سے  ساٹھ آیت تک ترتیل کے  ساتھ پڑھ سکے  پھر سلام پھیرنے  کے  بعد اتنا وقت باقی رہے  کہ اگر نماز میں  فساد ظاہر ہو تو طہارت کرکے  ترتیل کیساتھ چالیس سے  ساٹھ آیت تک دوبارہ پڑھ سکے  اور اتنی تاخیر مکروہ ہے  کہ طلوع آفتاب کا شک ہو جائے ۔ (درمختار و شامی ج ۱ص ۳۳۹) ، (درمختار، ردالمحتار، عالمگیری ج ۱ص ۵۲)

 مسئلہ ۶:

حاجیوں  کے  لئے  مزدلفہ میں  نہایت اوّل وقت میں  فجر پڑھنا مستحب ہے ۔ (عالمگیری ج ۱ص ۵۲)۔ 
 مسئلہ ۷:
عورتوں  کے  لئے  ہمیشہ فجر کی نماز غلس (یعنی اوّل وقت میں  مستحب ہے  اور باقی نمازوں  میں  بہتر یہ ہے  کہ مردوں  کی جماعت کا انتظار کریں  جب جماعت ہو چکے  تو پڑھیں ۔ (درمختار ج ۱ص ۳۴۰)۔ 
 مسئلہ ۸:
جاڑوں  کی ظہر میں  جلدی مستحب ہے  گرمی کے  دنوں  میں  تاخیر مستحب ہے  خواہ تنہا پڑھے  یا جماعت کے  ساتھ گرمیوں  میں  ظہر کی جماعت اوّل وقت میں  ہوتی ہو تو مستحب وقت کے  لئے  جماعت کا ترک جائز نہیں  موسم ربیع جاڑوں  کے  حکم میں  ہے  اور خریف گرمیوں  کے  حکم میں  (درمختار و شامی ج ۱ص ۳۴۰)، (درمختار ردالمحتار ، عالمگیری ج ۱ص ۵۲)۔ 
 مسئلہ ۹:

جمعہ کا وقت مستحب وہی ہے  جو ظہر کے  لئے  ہے ۔ (درمختار ج ۱ص ۳۴۰ (بحر)۔ 
 مسئلہ ۱۰:
عصر کی نماز میں  ہمیشہ تاخیر مستحب ہے  مگر نہ اتنی تاخیر کہ خود قرص آفتاب میں  زردی آجائے  کہ اس پر بے  تکلّف بے  غبار و بخار نگاہ قائم ہونے  لگے  دھوپ کی زردی کا اعتبار نہیں ۔ (درمختار ج ۱ص ۳۴۱، عالمگیری ج ۱ص ۵۲، درمختار وغیرہما)۔ 
 مسئلہ ۱۱:
بہتر یہ ہے  کہ ظہر مثل اوّل میں  پڑھیں  اور عصر مثل ثانی کے  بعد (غنیہ)۔ 
 مسئلہ ۱۲:
تجربہ سے  ثابت ہوا کہ قرص آفتاب میں  یہ زردی اس وقت آجاتی ہے  جب غروب میں  بیس منٹ باقی رہتے  ہیں  تو اسی قدر وقتِ کراہت ہے  یونہی بعد طلوع بیس منٹ کے  بعد جواز نماز کا وقت ہو جاتا ہے  (فتاویٰ رضویہ)۔ 
 مسئلہ ۱۳:
تاخیر سے  مراد یہ ہے  کہ وقت مستحب کے  دو حصے  کئے  جائیں  پچھلے  حصہ میں  ادا کریں  (بحرالرائق)۔ 
 مسئلہ ۱۴:
عصر کی نماز وقت مستحب میں  شروع کی تھی مگر اتنا طول دیا کہ وقت مکروہ آگیا تو اس میں  کراہت نہیں ۔ (عالمگیری ج ۱ص ۵۲، درمختار ج ۱ص ۳۴۲ بحر)۔ 
 مسئلہ ۱۵:
روز ابر کے  سوا مغرب میں  ہمیشہ تعجیل مستحب ہے  اور دو رکعت سے  زائد کی تاخیر مکروہِ تنزیہی اور اگر بغیر عذر سفر و مرض وغیرہ اتنی تاخیر کہ ستارے  گُتھ گئے  تو وہ مکروہ ِتحریمی۔ (عالمگیری ج ۱ص ۵۲،د رمختار ج ۱ص ۳۴۲، فتاویٰ رضویہ)۔ 
 مسئلہ ۱۶:
عشاء میں  تہائی رات تک تاخیر مستحب ہے  اور آدھی رات تک تاخیر مباح یعنی جب کہ آدھی رات ہونے  سے  پہلے  فرض پڑھ چکے  اور اتنی تاخیر کہ رات ڈھل گئی مکروہ ہے  کہ باعثِ تقلیل جماعت ہے ۔ (بحر درمختار)۔ 
 مسئلہ ۱۷:
نماز عشاء سے  پہلے  سونا اور بعد نماز عشاء دنیا کی باتیں  کرنا قصے  کہانی کہنا سننا مکروہ، ضروری باتیں  اور تلاوت قرآن مجید اور ذکر اور دینی مسائل اور صالحین کے  قصے  اور مہمان سے  بات چیت کرنے  میں  حرج نہیں  یونہی طلوع آفتاب تک ذکرِ الٰہی کے  سوا ہر بات مکروہ ہے ۔ (درمختار ردالمحتار ج ۱ص ۳۵۴)۔ 
 مسئلہ ۱۸:
جو شخص جاگنے  پر اعتماد رکھتا ہو اس کو آخر رات میں  وتر پڑھنا مستحب ہے  ورنہ سونے  سے  قبل پڑھ لے  پھر اگر پچھلے  کو آنکھ کھلی تو تہجد پڑھے  وتر کا اعادہ جائز نہیں ۔ (درمختار ردالمحتار ج ۱ص ۳۴۲)۔ 
 مسئلہ ۱۹:
ابر کے  دن عشاء و عصر میں  تعجیل مستحب ہے  باقی نمازوں  میں  تاخیر۔ (درمختار ج ۱ص ۳۴۲) (متون)۔ 
 مسئلہ ۲۰:
سفر وغیرہ کسی عذر کی وجہ سے  دو نمازوں  کا ایک ہی وقت میں  جمع کرنا حرام ہے  خواہ یوں  ہو کہ دوسری کو پہلی ہی کے  وقت میں  پڑھے  یا یوں  کہ پہلی کو اس قدر موخر کرے  کہ اس کا وقت جاتا رہے  اور دوسری کے  وقت میں  پڑھے  مگر اس دوسری صورت میں  پہلی نماز ذمہ سے  ساقط ہو گئی کہ بصورت قضا پڑھ لی اگرچہ نماز کے  قضا کرنے  کا گناہِ کبیرہ سر پر ہوا اور پہلی صورت میں  تو دوسری نماز ہو گی ہی نہیں  اور فرض ذمہ پر باقی ہے ۔ ہاں  اگر عذر سفر و مرض وغیرہ سے  صورتاً جمع کرے  کہ پہلی کو اس کے  آخر وقت میں  اور دوسری کو اس کے  اوّل وقت میں  پڑھے  کہ حقیقتاً دونوں  اپنے  اپنے  وقت میں  واقع ہوں  تو کوئی حرج نہیں ۔ (عالمگیری ج ۱ص ۵۲ مع زیادۃ التفضیل)۔ 
 مسئلہ ۲۱:
عرفہ و مزدلفہ اس حکم سے  مستشنیٰ ہیں  کہ عرفہ میں  ظہر و عصر وقت ظہر میں  پڑھی جائیں  اور مزدلفہ میں  مغرب و عشاء میں ۔ (عالمگیری ج ۱ص ۵۲)



اوقاتِ مکروہہ: طلوع و غروب و نصف النہار ان تینوں  وقتوں  میں  کوئی نماز جائز نہیں  نہ فرض نہ واجب نہ نفل نہ ادا نہ قضا یونہی سجدہ تلاوت و سجدہ سہوہ بھی ناجائز البتہ اس روز اگر عصر کی نماز نہیں  پڑھی تو اگرچہ آفتاب ڈوبتا ہو پڑھ لے  مگر اتنی تاخیر کرنا حرام ہے ۔ حدیث میں  اس کو منافق کی نماز فرمایا طلوع سے  مراد آفتاب کا کنارہ ظاہر ہونے  سے  اس وقت تک ہے  کہ اس پر نگاہ خیرہ ہونے  لگے  جس کی مقدار کنارہ چمکنے  سے  ۲۰ منٹ تک ہے  اور اس وقت سے  آفتاب پر نگاہ ٹھہرنے  لگے  ڈوبنے  تک غروب ہے  یہ وقت بھی ۲۰ منٹ ہے  نصف النہار سے  مراد نصف النہار شرعی سے  نصف النہار حقیقی یعنی آفتاب  ڈھلنے  تک ہے  جس کو ضحوہ کبریٰ کہتے  ہیں  یعنی طلوع فجر سے  غروب آفتاب تک آج جو وقت ہے  اس کے  برابر دو حصے  کریں  پہلے  حصے  کے  ختم پر ابتدائے  نصف النہار شرعی ہے  اور اس وقت سے  آفتاب ڈھلنے  تک وقت استواء ممانعت ہر نماز ہے ۔ (عالمگیری ج ۱ص ۵۲، درمختار و شامی ج ۱ص ۳۴۴، فتاویٰ رضویہ)

 مسئلہ ۲۲:
عوام اگر صبح کی نماز آفتاب نکلنے  کے  وقت پڑھیں  تو منع نہ کیا جائے ۔ (درمختار ج ۱ص ۳۴۴)۔ 
 مسئلہ ۲۳:
جنازہ اگر اوقاتِ ممنوعہ میں  لایا گیا تو اسی وقت پڑھیں  کوئی کراہت نہیں  کراہت اس صورت میں  ہے  کہ پیشتر سے  تیار موجود ہے  اور تاخیر کی یہاں  تک کہ وقتِ کراہت آگیا۔ (عالمگیری ردمختار و شامی ج ۱ص ۳۴۷)۔ 
 مسئلہ ۲۴:
ان اوقات میں  آیت سجدہ پڑھی تو بہتر یہ ہے  کہ سجدہ میں  تاخیر کرے  یہاں  تک کہ وقتِ کراہت جاتا رہے  اور اگر وقت مکروہ ہی میں  کر لیا تو بھی جائز ہے  اور اگر وقتِ غیر مکروہ میں  پڑھی تھی تو وقتِ مکروہ میں  سجدہ کرنا  مکروہ تحریمی ہے ۔ (عالمگیری ج ۱ص ۵۲)۔ 
 مسئلہ ۲۵:
ان اوقات میں  قضا نماز ناجائز ہے  اور اگر قضا شروع کر لی تو واجب کہ توڑ دے  اور وقتِ غیر مکروہ میں  پڑھے  اور توڑی نہیں  اور پڑھ لی تو فرض ساقط ہو جائے  گا اور گناہگار ہو گا۔ (عالمگیری ج ۱ص ۵۲، درمختارص ۵۲)۔ 
 مسئلہ ۲۶:
کسی نے  خاص ان اوقات میں  نماز پڑھنے  کی نذر مانی یا مطلقاً نماز پڑھنے  کی منت مانی دونوں  صورتوں  میں  ان اوقات میں  اس نذر کا پورا کرنا جائز نہیں  بلکہ وقت کامل میں  اپنی منت پوری کرے ۔ (درمختار ج ۱ص ۳۴۷، عالمگیریص ۵۲)۔ 
 مسئلہ ۲۷:
ان وقتوں  میں  نفل شروع کی تو وہ نما زواجب ہو گئی مگر اس وقت پڑھنا جائز نہیں  لہٰذا واجب ہے  کہ توڑ دے  اور وقت کامل میں  قضا کرے  اور اگر پوری کر لی تو گنہگار ہوا اور اب قضا واجب نہیں ۔ (درمختار و شامی ج ۱ص ۳۴۷، غنیہ درمختار)۔ 
 مسئلہ ۲۸:
جو نماز وقت مباح یا مکروہ میں  شروع کرکے  فاسد کر دی تھی اس کو بھی ان اوقات میں  پڑھنا ناجائز ہے ۔ (درمختار)

 مسئلہ ۲۹:
ان اوقات میں  تلاوتِ قرآن مجید بہتر نہیں  بہتر یہ ہے  کہ ذکر و درود شریف میں  مشغول رہے ۔ (درمختار ج ۱ص ۳۴۷)۔ 
 مسئلہ ۳۰:
بارہ(۱۲) وقتوں  میں  نوافل پڑھنا منع ہے  اور ان کے  بعض یعنی ۶، ۱۲ میں  فرائض و واجبات و نمازِ جنازہ و سجدہ تلاوت کی بھی ممانعت ہے ۔ 
(۱)

 طلوع فجر سے  طلوع آفتا ب تک کہ اس درمیان میں  سوا دو رکعت سنت فجر کے  کوئی نفل نماز جائز نہیں ۔ 
 مسئلہ ۳۱:
اگر کوئی شخص طلوع فجر سے  پیشتر نماز نفل پڑھ رہا تھا ایک رکعت پڑھ چکا تھا کہ فجر طلوع کر آئی تو دوسری بھی پڑھ کر پوری کرلے  اور یہ دونوں  رکعتیں  سنت فجر کے  قائم مقام نہیں  ہو سکتیں  اور اگر چار رکعت کی نیت کی تھی اور ایک رکعت کے  بعد طلوع فجر ہوا اور چاروں  رکعتیں  پوری کر لیں  تو پچھلی رکعتیں  سنت فجر کے  قائم مقام ہو جائیں  گی۔ (عالمگیری ج ۱ص ۵۲)۔ 
 مسئلہ ۳۲:
نمازِ فجر کے  بعد سے  طلوع آفتاب تک اگرچہ وقت وسیع باقی ہو اگرچہ سنت فجر فرض سے  پہلے  نہ پڑھی تھی اور اب پڑھنا چاہتا ہو جائز نہیں ۔ (عالمگیری ج ۱ص ۵۳، ردالمحتار)۔ 
 مسئلہ ۳۳:
فرض سے  پیشتر سنت فجر شروع کرکے  فاسد کر دی تھی اور اب فرض کے  بعد اس کی قضا پڑھنا چاہتا ہے  یہ بھی جائز نہیں ۔ (عالمگیریص ۵۲)۔ 
(۲)

 اپنے  مذہب کی جماعت کے  لئے  اقامت ہوئی تو اقامت سے  ختم جماعت تک نفل و سنت پڑھنا مکروہ تحریمی ہے  البتہ اگر نماز فجر قائم ہو چکی اور جانتا ہے  کہ سنت پڑھے  گا جب بھی جماعت مل جائے  گی اگرچہ قعدہ میں  شرکت ہو گی تو حکم ہے  کہ جماعت سے  الگ اور دور سنت فجر پڑھ کر شریک جماعت ہو اور جو جانتا ہے  کہ سنت میں  مشغول ہو گا تو جماعت جاتی رہے  گی اور سنت کے  خیال سے  جماعت ترک کی یہ ناجائز و گناہ ہے  اور باقی نمازوں  میں  اگرچہ جماعت ملنا معلوم ہو سننتیں  پڑھنا جائز نہیں ۔ (عالمگیری ج ۱ص ۵۲، درمختار)۔ 
(۳)

 نمازِ عصر سے  آفتاب زرد ہونے  تک نفل منع ہے  نفل نما زشروع کرکے  توڑ دی تھی اس کی قضا بھی اس وقت منع ہے  اور پڑھ لی تو ناکافی ہے  قضا اس کے  ذمہ سے  ساقط نہ ہوئی۔ (درمختار عالمگیریص ۵۳)۔ 
 (۴)

غروب آفتاب سے  فرض مغرب تک۔ (عالمگیری ج ۱ص ۵۳، درمختار)مگر امام ابن الہام نے  دو رکعت خفیف کا استثناء فرمایا۔ 
 (۵)

جس وقت امام اپنی جگہ خطبہ جمعہ کے  لئے  کھڑا ہو اس وقت سے  فرض جمعہ ختم ہونے  تک نماز نفل مکروہ ہے  یہاں  تک کہ جمعہ کی سنتیں  بھی۔ (درمختار)۔ 
 (۶)

عین خطبہ کے  وقت اگرچہ پہلا ہو یا دوسرا اور جمعہ کا ہو یا خطبہ عیدین یا کسوف و استسقا و حج و نکاح کا ہو ہر نماز حتیٰ کہ قضا بھی ناجائز ہے  مگر صاحب ترتیب کے  لئے  خطبہ جمعہ کے  وقت قضا کی اجازت ہے ۔ (درمختار)

 مسئلہ ۳۴:
جمعہ کی سنتیں  شروع کی تھیں  کہ امام خطبہ کے  لئے  اپنی جگہ سے  اٹھا چاروں  رکعتیں  پوری کر لے ۔ (عالمگیری ج ۱ص ۵۳)۔ 
 (۷)

نماز عیدین سے  پیشتر نفل مکروہ ہے  جب کہ عید گاہ یا مسجد میں ۔ (عالمگیری ج ۱ص ۵۳، درمختار)۔ 
 (۸)

نما زعیدین کے  بعدنفل مکروہ ہے  جب کہ عید گاہ یا مسجد میں  پڑھے ۔ گھرمیں  پڑھنا مکروہ نہیں ۔ (عالمگیری ج ۱ص ۵۳، درمختار)۔ 
 (۹)

عرفات میں جو ظہر و عصر ملا کر پڑھتے  ہیں  ان کے  درمیان میں  اور بعد میں  بھی نفل و سنت مکروہ ہے ۔ 
 (۱۰)

مزدلفہ میں  جو مغرب و عشاء جمع کئے  جاتے  ہیں  فقط ان کے  درمیان نفل و سنت پڑھنا مکروہ ہے  بعدمیں  مکروہ نہیں ۔ (عالمگیری ج ۱ص ۵۳، درمختار)۔ 
 (۱۱)

فرض کا وقت تنگ ہو تو ہر نماز یہاں  تک کہ سنت فجر و ظہر مکروہ ہے 
 (۱۲)

جس بات سے  دل بٹے  اور دفع کر سکتا ہو اسے  بے  دفع کئے  ہر نماز مکروہ ہے  مثلاً پاخانے  یا پیشاب یا ریاح کا غلبہ ہو مگر جب وقت جاتا ہو تو پڑھ لے  پھر پھیرے ۔ (عالمگیریص ۵۳ وغیرہ) یونہی کھانا سامنے  آگیا اور اس کی خواہش ہو (غرض کوئی ایسا امر درپیش ہو جس سے  دل ہٹے  خشوع میں  فرق آئے ) ان وقتوں  میں  بھی نماز پڑھنا مکروہ ہے ۔ (درمختار ج ۱ص ۳۵۱ وغیرہ)۔ 
مسئلہ ۳۵:
فجر اور ظہر کے  پورے  وقت اوّل سے  آخر تک بلا کراہت ہیں  (بحرالرائق) یعنی یہ نمازیں  اپنے  وقت کے  جس حصے  میں  پڑھی جائیں  اصلاً مکروہ نہیں ۔ 
باب ۳ 
:

   اذان کا بیان



قال اﷲ تعالیٰ:۔ 


وَمَنْ اَحْسَنُ قَوْلاً مِّمَنْ دَعَا اِلَی اللّٰہ وَعَمِلَ صَالِحاً وَّ قَالَ اِنَّنِی مِنَ الْمُسْلِمِیْنَ۔ 


(اس سے  اچھی کس کی بات جو اﷲ کی طرف بلائے  اور نیک  کام کرے  اور یہ کہے  کہ میں  مسلمانوں  میں  ہوں )۔ 


امیر المومنین فاروقِ اعظم اور عبداﷲ بن زید بن عبد ربہٖ رضی اﷲ تعالیٰ عنہما کو اذان خواب میں  تعلیم ہوئی حضور اقدس ﷺ نے  فرمایا یہ خواب حق ہے  اور عبد اﷲ بن زید رضی اﷲ تعالیٰ عنہ سے  فرمایا جاؤ بلال کو تلقین کرو وہ اذان کہیں  کہ وہ تم سے  زیادہ بلند آواز ہیں ، اس حدیث کو ابو داؤد ترمذی و ابن ماجہ و دارمی نے  روایت کیا رسول اﷲ ﷺ نے  بلال رضی اﷲ تعالیٰ عنہ کو حکم فرمایا کہ اذان کے  وقت کانوں  میں  انگلیاں  کر لو کہ اس کے  سبب آواز بلند ہو گی اس حدیث کو ابن ماجہ نے  عبدالرحمٰن بن سعد رضی اﷲ تعالیٰ عنہ سے  روایت کیا اذان کہنے  کی بہت بڑی بڑی فضیلتیں  احادیث میں  مذکور ہیں  بعض فضائل ذکر کئے  جاتے  ہیں ۔ 
حدیث ۱:
مسلم و احمد و ابن ماجہ معاویہ رضی اﷲ تعالیٰ عنہ سے  راوی فرماتے  ہیں  ﷺ مو ٔذنوں  کی گردنیں  قیامت کے  دن سب سے  زیادہ دراز ہوں  گی۔ علامہ عبدالرؤف مناوی تیسیر میں  فرماتے  ہیں  یہ حدیث متواتر ہے  اور حدیث کے  معنی یہ بیان فرماتے  ہیں  کے  مؤذن رحمتِ الٰہی کے  بہت امیدوار ہوں  گے  کہ جس کو جس چیز کی امید ہوتی ہے  اس کی طرف گردن دراز کرتا ہے  یا اس کے  یہ معنی ہیں  کہ ان کو ثواب بہت ہے  اور بعضوں  نے  کہا یہ کنایہ ہے  اس سے  کہ شرمندہ نہ ہوں  گے  اس لئے  کہ جو شرمندہ ہوتا ہے  اس کی گردن جھک جاتی ہے ۔ 
حدیث۲:
امام احمد ابوہریرہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  مؤذن کی جہاں  تک آواز پہنچتی ہے  اس کے  لئے  بخشش کر دی جاتی ہے  اور جس نے  ہر تر و خشک اس کی آواز سنی اس کی تصدیق کرتا ہے  اور ایک روایت میں  ہے  کہ ہر تر و خشک جس نے  آواز سنی اس کے  لئے  گواہی دے  گا دوسری روایت میں  ہے  ہر ڈھیلا اور پتھر اس کے  لئے  گواہی دے  گا۔ 
حدیث ۳:
بخاری و مسلم و مالک و ابوداؤد ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جب اذان کہی جاتی ہے  شیطان گوز مارتا ہوا بھاگتا ہے  یہاں  تک کہ اذان کی آواز اسے  نہ پہنچے  جب اذان پوری ہو جاتی ہے  چلا آتا ہے  پھر جب اقامت کہی جاتی ہے  بھاگ جاتا ہے  جب پوری ہو لیتی ہے  آجاتا ہے  اور خطرہ ڈالتا ہے  کہتا ہے  فلاں  بات یاد کر وہ جو پہلے  یاد نہ تھی یہاں تک کہ آدمی کو یہ نہیں  معلوم ہوتا کہ کتنی پڑھی۔ 
حدیث ۴:
صحیح مسلم میں  جابر رضی اﷲ تعالیٰ عنہ سے  مروی کہ حضور ﷺ فرماتے  ہیں  شیطان جب اذان سنتا ہے  اتنی دور بھاگتا ہے  جیسے  روحا اور روحا مدینہ سے  ۳۶ میل کے  فاصلہ پر ہے ۔ 
حدیث ۵:
طبرانی عمر رضی اﷲ تعالیٰ عنہ سے  راوی کہ فرماتے  ہیں  ﷺ اذان دینے  والا کہ طالبِ ثواب ہے  اس شہید کی مثل ہے  کہ خون میں  آلودہ ہے  اور جب مرے  گا قبر میں  اس کے  بدن میں  کیڑے  نہ پڑیں  گے ۔ 
حدیث ۶:
امام بخاری اپنی تاریخ میں  انس رضی اﷲ تعالیٰ عنہ سے  راوی کہ فرماتے  ہیں  ﷺ جب مؤذن اذان کہتا ہے  رب عزوجل اپنا دستِ قدرت اس کے  سر پر رکھتا ہے  اور یونہی رہتا ہے  یہاں  تک کہ اذان سے  فارغ ہو اور اس کی مغفرت کر دی جاتی ہے  جہاں  تک آواز پہنچے  جب وہ فارغ ہو جاتا ہے  رب عزوجل فرماتا ہے  میرے  بندہ نے  سچ کہا اور تو نے  حق گواہی دی لہٰذا تجھے  بشارت ہو۔ 
حدیث ۷:
طبرانی صغیر میں  انس رضی اﷲ تعالیٰ عنہ سے  راوی کہ فرماتے  ہیں  ﷺ جس بستی میں  اذان کہی جائے  اﷲ تعالیٰ اپنے  عذاب سے  اس دن اسے  امن دیتا ہے ۔ 
حدیث ۸:
طبرانی معقل بن یسار رضی اﷲ تعالیٰ عنہ سے  راوی کہ فرماتے  ہیں  ﷺ جس قوم میں  صبح کو اذان ہوئی ان کے  لئے  اﷲ کے  عذاب سے  شام تک امان ہے  اور جن میں  شام کو اذان ہوئی ان کے  لئے  اﷲ کے  عذاب سے  صبح تک امان ہے ۔ 
حدیث ۹:
ابو یعلی مسند میں  اُبی رضی اﷲ تعالیٰ عنہ سے  راوی کہ فرماتے  ہیں  ﷺ میں  جنت میں  گیا اس میں  موتی کے  گنبد دیکھے  اس کی خاک مشک کی ہے  فرمایا، اے  جبریل یہ کس کے  لئے  ہے  عرض کی حضور کی اُمّت کے  مؤذنوں  اور اماموں  کے  لئے ۔ 
حدیث ۱۰:
امام احمد ابو سعید رضی اﷲ تعالیٰ عنہ سے  راوی کہ فرماتے  ہیں  ﷺ اگر لوگوں  کو معلوم ہوتا کہ اذان کہنے  میں  کتنا ثواب ہے  تو اس پر باہم تلوار چلتی۔ 
حدیث ۱۱:
ترمذی و ابن ماجہ ابن عباس رضی اﷲ تعالیٰ سے  راوی کہ فرماتے  ہیں  ﷺ جس نے  سات برس ثواب کیلئے  اذان کہی اﷲ تعالیٰ اس کے  لئے  نار سے  برأت لکھ دے  گا۔ 
حدیث ۱۲:
ابن ماجہ و حاکم ابن عمر رضی اﷲ تعالیٰ عنہ سے  راوی کہ فرماتے  ہیں  ﷺ جس نے  بارہ برس اذان کہی اس کے  لئے  جنت واجب ہو گئی اور ہر روز اس کی اذان کے  بدلے  ساٹھ نیکیاں  اور اقامت کے  بدلے  ۳۰ نیکیاں  لکھی جائیں  گی۔ 
حدیث ۱۳:
بیہقی کی روایت ثوبان ثوری رضی اﷲ تعالیٰ عنہ سے  یوں  ہے  کہ فرماتے  ہیں  ﷺ جس نے  سال بھر اذان پر محافظت کی اس کے  لئے  جنت واجب ہو گئی۔ 
حدیث ۱۴:
بیہقی نے  ابوہریرہ رضی اﷲ تعالیٰ عنہ سے  روایت کی کہ فرماتے  ہیں  ﷺ جس نے  پانچ نمازوں  کی اذان ایمان کی بنا پر ثواب کے  لئے  کہی اس کے  جو گناہ پہلے  ہوئے  ہیں  معاف ہو جائیں  گے  اور جو اپنے  ساتھیوں  کی پانچ نمازوں  میں  امامت کرے  ایمان کی بنا پر ثواب کے  لئے  اس کے  جو گناہ پیشتر ہوئے  معاف کر دئیے  جائیں  گے ۔ 
حدیث ۱۵:
ابن عساکر انس رضی اﷲ تعالیٰ عنہ سے  راوی کہ فرماتے  ہیں  ﷺ جو سال بھر اذان کہے  اور اس پر اجرت طلب نہ کرے  قیامت کے  دن بلایا جائے  گا اور جنت کے  دروازہ پرکھڑا کیا جائے  گا اور اس سے  کہا جائے  گا جس کے  لئے  تُو چاہے  شفاعت کر۔ 
حدیث ۱۶:
خطیب و ابن عساکر انس رضی اﷲ تعالیٰ عنہ سے  راوی کہ فرماتے  ہیں  ﷺ مؤذنوں  کا حشر یوں  ہو گا کہ جنت کی اونٹنیوں  پر سوار ہوں  گے  ان کے  آگے  بلال رضی اﷲ تعالیٰ عنہ ہوں  گے  سب کے  سب بلند آواز سے  اذان کہتے  آئیں  گے  لوگ ان کی طرف نظر کریں  گے  پوچھیں  گے  یہ کون لوگ ہیں  کہا جائے  گا یہ اُمّت محمد ﷺ کے  مؤذن ہیں  لوگ خوف میں  ہیں  اور ان کو خوف نہیں  لوگ غم میں  ہیں  اور ان کو غم نہیں ۔ 
حدیث ۱۷:
ابوالشیخ انس رضی اﷲ تعالیٰ عنہ سے  روایت کرتے  ہیں  فرماتے  ہیں  ﷺ جب اذان کہی جاتی ہے  آسمان کے  دروازے  کھول دئیے  جاتے  ہیں  اور دُعا قبول ہوتی ہے  جب اقامت کا وقت ہوتا ہے  دُعا رد نہیں  کی جاتی ابو داؤد ترمذی کی روایت انہیں  سے  ہے  کہ رسول اﷲ ﷺ نے  فرمایا کہ اذان و اقامت کے  درمیان دُعا رد نہیں  کی جاتی۔ 
حدیث ۱۸:
دارمی و ابوداؤد نے  سہل بن سعد رضی اﷲ تعالیٰ عنہ سے  روایت کی حضور اقدس ﷺ فرماتے  ہیں  دو دُعائیں  رد نہیں  ہوتیں  یا بہت کم رد ہوتی ہیں  اذان کے  وقت اور جہاد کی شدّت کے  وقت۔ 
حدیث ۱۹:
ابو الشیخ نے  روایت کی کہ فرماتے  ہیں  ﷺ اے  ابن عباس اذان کو نماز سے  تعلق ہے  تو تم میں  کوئی شخص اذان نہ کہے  مگر حالتِ طہارت میں ۔ 
حدیث ۲۰:
ترمذی ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ لَا یُوْذَنُ اِلَّا مُتَوَضِّیٌٔ (کوئی شخص اذان نہ کہے  مگر با وضو)۔ 
حدیث ۲۱:
بخاری و ابو داؤد و ترمذی و نسائی و ابن ماجہ احمد جابر رضی اﷲ تعالیٰ عنہ سے  راوی کہ فرماتے  ہیں  ﷺ جو اذان سُن کر یہ دُعا پڑھے ۔ اَلّٰلھُمَّ رَبَّ ھٰذِہِ الدَّعْوَۃِ التَّامَّۃِ وَالصَّلٰوۃِ الْقَائِمَۃِ اٰتِ مُحمَّدَنِ الْوَسِیْلَۃَ وَالْفَضِیْلَۃَ وَابْعَثْہُ مَقَامً مَّحْمُوْدَن الَّذِیْ وَعَدْتَّہٗ۔ اس کے  لئے  میری شفاعت واجب ہو گئی۔ 
حدیث ۲۲:
امام احمد و ابو داؤد و ترمذی و نسائی کی روایت ابن عمر رضی اﷲ تعالیٰ عنہ سے  ہے  کہ مؤذن کا جواب دے  پھر مجھ پر درود پڑھے  پھر وسیلہ کا سوال کرے ۔ 
حدیث ۲۳:
طبرانی کی روایت میں  ابن عباس رضی اﷲ تعالیٰ عنہ سے  وَجَعَلْنَا فِیْ شَفَاعَتِہٖ یَوْمَ القِیَامَۃِ  بھی ہے ۔ 
حدیث ۲۴:
طبرانی کبیر میں  کعب بن عجرہ رضی اﷲ تعالیٰ عنہ سے  روایت کرتے  ہیں  حضور ﷺ نے  فرمایا جب تُو اذان سُنے  تو اﷲ کے  داعی کا جواب دے ۔ 
حدیث ۲۵:
ابن ماجہ ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جب موذّن کو اذان کہتے  سنو تو وہ جو  کہتا ہے  تم بھی کہو۔ 
حدیث ۲۶:
فرماتے  ہیں  ﷺ مومن کو بدبختی و نامرادی کے  لئے  کافی ہے  کہ موذّن کو تکبیر کہتے  سنے  تو اجابت نہ کرے ۔ 
حدیث ۲۷:
فرماتے  ہیں  ﷺ ظلم ہے  پورا ظلم اور کفر ہے  اور نفاق ہے  یہ کہ اﷲ کے  منادی کو اذان کہتے  سُنے  اور نہ حاضر ہو یہ دونوں  حدیثیں  طبرانی نے  معاذ بن انس رضی اﷲ تعالیٰ عنہ سے  روایت کی اذان کے  جواب کا نہایت عظیم ثواب ہے ۔ 
حدیث ۲۸:
ابوالشیخ کی روایت مغیرہ بن شعبہ رضی اﷲ تعالیٰ عنہ سے  ہے  اس کی مغفرت ہو جائے  گی۔ 
حدیث ۲۹:
ابن عساکر نے  روایت کی کہ رسول اﷲ ﷺ نے  فرمایا اے  گروہ زنان جب تم بلال کو اذان و اقامت کہتے  سنو تو جس طرح وہ کہتا ہے  تم بھی کہو کہ اﷲ تعالیٰ تمہارے  لئے  ہر کلمہ کے  بدلے  ایک لاکھ نیکی لکھے  گا اور ہزار درجے  بلند فرمائے  گا اور ہزار گناہ محو کرے  گا عورتوں  نے  عرض کی یہ تو عورتوں  کے  لئے  ہے  مردوں  کے  لئے  کیا ہے  فرمایا مردوں  کے  لئے  دُونا۔ 
حدیث ۳۰:
طبرانی کی روایت میمونہ رضی اﷲ تعالیٰ عنہا سے  ہے  کہ عورتوں  کے  لئے  ہر کلمہ کے  مقابل دس لاکھ درجے  بلند کئے  جائیں  گے  فاروقِ اعظم رضی اﷲ تعالیٰ عنہ نے  عرض کی یہ عورتوں  کے  لئے  ہے  مردوں  کے  لئے  کیا ہے  فرمایا مردوں  کے  لئے  دُونا۔ 
حدیث ۳۱:
حاکم و ابو نعیم ابو ہریرہ رضی اﷲ تعالیٰ عنہ سے  راوی کہ حضور ﷺ نے  فرمایا مؤذن کو نماز پڑھنے  والے  پر دوسو بیس حسنہ زیادہ ہے  مگر وہ جو اس کی مثل کہے  اور اگر اقامت کہے  تو ایک سو چالیس نیکی ہے  مگر وہ جو اس کی مثل کہے ۔ 
حدیث ۳۲:
صحیح مسلم میں  امیرالمومنین حضرت عمر رضی اﷲ تعالیٰ عنہ سے  راوی کہ فرماتے  ہیں  ﷺ جب موذن اذان دے  تو جو شخص اس کی مثل کہے  اور جب حَیَّ عَلَی الصَّلٰاۃِ حَیَّ عَلَی الْفَلَاحِ کہے  تو یہ لَا حَوْلَ وَلَا قُوَّۃَ اِلَّا بِاللّٰہِ کہے  جنت میں  داخل ہو گا۔ 
حدیث ۳۳:
ابو داؤد و ترمذی و ابن ماجہ نے  روایت کی زیاد بن حارث رضی اﷲ تعالیٰ عنہ کہتے  ہیں  نماز فجر میں  رسول اﷲ ﷺ نے  اذان کہنے  کا مجھے  حکم دیا میں  نے  اذان کہی بلال رضی اﷲ تعالیٰ عنہ نے  اقامت کہنی چاہی فرمایا صدائی نے  اذان کہی اور جو اذان دے   وہی اقامت کہے ۔ 
مسائل فقہیہ:
اذان عرف شرع میں  ایک خاص قسم کا اعلان ہے  جس کے  لئے  الفاظ مقرر ہیں  الفاظِ اذان یہ ہیں :۔ 


اَللَّہُ اَکْبَرُ اَللّٰہُ اَکْبَرُ



اَللّٰہُ اَکْبَرُ اَللّٰہُ اَکْبَرُ



اَشْھَدُ اَنْ لَّا اِلٰہَ اِلَّا اللّٰہُ 



اَشْھَدُ اَنْ لَّا اِلٰہَ اِلَّا اللّٰہُ



اَشْھَدُ اَنْ مُحَمَّدً رَّسُوْلُ اللَّہِ



اَشْھَدُ اَنْ مُحَمَّدً رَّسُوْلُ اللَّہِ



حَیَّ عَلَی الصَّلٰاۃِ



حَیَّ عَلَی الصَّلٰاۃِ



حَیَّ عَلَی الْفَلَاحِ



حَیَّ عَلَی الْفَلَاحِ



اَللّٰہُ اَکْبَرُ اَللّٰہُ اَکْبَرُ



لَا اِلٰہَ اِلَّا اللّٰہُ

مسئلہ ۱:

فرض پنج گانہ کہ انہیں  میں  جمعہ بھی ہے  جب جماعت مستحبہ کے  ساتھ مسجد میں  وقت پر ادا کئے  جائیں  تو ان کے  لئے  اذان سنت مؤکدہ ہے  اور اس کا حکم مثل واجب ہے  کہ اگر اذن نہ کہی تو وہاں  کے  سب لوگ گنہگار ہوں  گے  یہاں  تک کہ امام محمد رحمۃ اﷲ تعالیٰ نے  فرمایا اگر کسی شہر کے  سب لوگ اذان ترک کردیں  تو میں  ان سے  قتال کروں  گا اور اگر ایک شخص چھوڑ دے  تو اسے  ماروں  گا اور قید کروں  گا۔ (خانیہ و ہندیہ و درمختار و ردالمحتار و شامی ج ۱ص ۳۵۷)۔ 
مسئلہ ۲:

مسجد میں  بلا اذان و اقامت جماعت پڑھنا مکروہ ہے ۔ (عالمگیری ) 

مسئلہ ۳:
قضا نماز مسجد میں  پڑھے  تو اذان نہ کہے  اگر کوئی شخص شہرمیں  گھر میں  نماز پڑھے  اور اذان نہ کہے  تو کراہت نہیں  کہ وہاں  کی مسجد میں  اذان اس کے  لئے  کافی ہے  اور کہہ لینا مستحب ہے ۔ (ردالمحتار ج ۱ص ۳۵۷)

مسئلہ ۴:

گاؤں  میں  مسجد ہے  کہ اس میں  اذن و اقامت ہوتی ہے  تو وہاں  گھر میں  نماز پڑھنے  والے  کا وہی حکم ہے  جو شہر میں  ہے  اور مسجد نہ ہو تو اذان و اقامت میں  اس کا حکم مسافر کا سا ہے ۔ (عالمگیری ج ۱ص ۵۴)



مسئلہ ۵:

اگر بیرون شہر و قریہ باغ یا کھیتی وغیرہ میں  ہے  اور وہ جگہ قریب ہے  تو گاؤں  یا شہر کی اذان کفایت کرتی ہے  پھر بھی اذان کہہ لینا بہتر ہے  اور جو قریب نہ ہو تو کافی نہیں  قریب کی حد یہ ہے  کہ یہاں  کی اذان کی آواز وہاں  تک پہنچتی ہو (عالمگیری ج ۱ص ۵۴)

مسئلہ ۶:

لوگوں  نے  مسجد میں  جماعت کے  ساتھ نماز پڑھی بعد کو معلوم ہوا کہ وہ نماز صحیح نہ ہوئی تھی اور وقت باقی ہے  تو اسی مسجد میں  جماعت سے  پڑھیں  اور اذان کا اعادہ نہیں  اور فصل طویل نہ ہو تو اقامت کی بھی حاجت نہیں  اور زیادہ وقفہ ہو تو اقامت کہے  اور وقت جاتا رہا تو غیر مسجد میں  اذان و اقامت کے  ساتھ پڑھیں ۔ (ردالمحتار عالمگیری ج ۱ص ۵۵ مع افاداتِ رضویہ)


مسئلہ ۷:
جماعت بھر کی نماز قضا ہو گئی تو اذان و اقامت سے  پڑھیں  اور  اکیلا بھی قضا کے  لئے  اذان و اقامت کہہ سکتا ہے  جب کہ جنگل میں  تنہا ہو ورنہ قضا کا اظہار گناہ ہے  و لہٰذا مسجد میں  قضا پڑھنا مکروہ ہے  اور اگر پڑھے  تو اذان نہ کہے  اور وتر کی قضا میں  دعأ قنوت کے  وقت رفع یدین نہ کرے  ہاں  اگر ایسے  سبب سے  قضا ہو گئی جس میں  وہاں  کے  تمام مسلمان مبتلا ہو گئے  تو اگرچہ مسجد میں  پڑھیں  اذان کہیں ۔ (عالمگیری درمختار ردالمحتار مع تنقیح از افادات رضویہ)۔ 
مسئلہ ۸:

اہل جماعت سے  چند نمازیں  قضا ہوئیں  تو پہلی کے  لئے  اذن و اقامت دونوں  کہیں  اور باقیوں  میں  اختیار ہے  خواہ دونوں  کہیں  یا صرف اقامت پر اکتفا کریں  اور دونوں  کہنا بہتر۔ یہ اُس صورت میں  ہے  کہ ایک مجلس میں  وہ سب پڑھیں  اور اگر مختلف اوقات میں  پڑھیں  تو ہر مجلس میں  پہلی اذان کہیں ۔ (عالمگیری ج ۱ص ۵۵)

مسئلہ ۹:

وقت ہونے  کے  بعد اذان کہی جائے  قبل از وقت کہی گئی یا وقت ہونے  سے  پہلے  شروع ہوئی اور اثنائے  اذان میں  وقت آگیا تو اعادہ کی جائے ۔ (درمختار متون)

مسئلہ ۱۰:
اذان کا وقت مستحب وہی ہے  جو نماز کا ہے  یعنی فجر میں  روشنی پھیلنے  کے  بعد اور مغرب اور جاڑوں  کی ظہر میں  اوّل وقت اور گرمیوں  میں  ظہر اور ہر موسم کی عصر و عشاء میں  نصف وقت گذارنے  کے  بعد مگر عصر میں  اتنی تاخیر نہ ہو کہ نماز پڑھتے  پڑھتے  وقت مکروہ آجائے  اور اگر اوّل وقت اذان ہوئی اور آخر وقت میں  نماز ہوئی تو بھی سنت اذان ادا ہو گئی۔ (درمختار ردالمحتار)

مسئلہ ۱۱:

فرائض کے  سوا باقی نمازوں  میں  مثلاً وتر، جنازہ، عیدین، نذر، سنن، رواتب، تراویح، استسقا، چاشت، کسوف، خسوف، نوافل میں  اذان نہیں ۔ (عالمگیری ج ۱ص ۵۳ ع )

مسئلہ ۱۲:
بچّے  اور مغموم کے  کان میں  اور مرگی والے  اور غضب ناک اور بد مزاج  آدمی یا جانور کے  کان میں  اور لڑائی کی شدّت اور آتش زدگی کے  وقت اور بعد دفن میت اور جن کی سرکشی کے  وقت اور مسافر کے  پیچھے  اور جنگل میں  جب راستہ بھول جائے  اور کوئی بتانے  والا نہ ہو اس وقت اذان مستحب ہے ۔ (ردالمحتار ج ۱ص ۳۵۷) وبا کے  زمانے  میں  بھی مستحب ہے  (فتاویٰ رضویہ)

مسئلہ ۱۳:
عورتوں  کو اذان و اقامت کہنا مکروہ تحریمی ہے  کہیں  گی تو گناہ گار ہوں  گی اور اعادہ کی جائے ۔  (عالمگیری ج ۱ص ۵۳، ردالمحتار ج ۱ص ۳۶۴)

مسئلہ ۱۴:
عورتیں  اپنی نماز ادا پڑھتی ہوں  یا قضا اس میں  اذان و اقامت مکروہ ہے  اگرچہ جماعت سے  پڑھیں  (ردالمحتار) کہ ان کی جماعت خود مکروہ ہے  (متون)

مسئلہ ۱۵:
خنثیٰ و فاسق اگرچہ عالم ہی ہو اور نشہ والے  اور پاگل اور نا سمجھ بچّے  اور جنب کی اذان مکروہ ہے  ان سب کی اذان کا اعادہ کیا جائے ۔ (درمختار)

مسئلہ ۱۶:
سمجھ والا بچّہ اور غلام اور اندھے  اور ولدالزنا اور بے  وضو کی اذان صحیح ہے ۔ (درمختار ج ۱ص ۳۱۴) مگر بے  وضو اذان کہنا مکروہ ہے ۔ (مراقی الفلاح)

مسئلہ ۱۷:
جمعہ کے  دن شہر میں  ظہر کی نماز کے  لئے  اذان ناجائز ہے ۔ ا گرچہ ظہر پڑھنے  والے  معذور ہوں  جن پر جمعہ فرض نہ ہو۔ (درمختار و شامی ج ۱ص ۳۶۳،  ردالمحتار)

مسئلہ ۱۸:
اذان کہنے  کا اہل وہ ہے  جو اوقاتِ نماز پہچانتا ہو اور وقت نہ پہچانتا ہو تو اس ثواب کا مستحق نہیں  جو اذان کیلئے  ہے ۔ (عالمگیری ج ۱ص ۵۳ غنیہ)

مسئلہ ۱۹:
 مستحب یہ ہے  کہ موذن مرد، عاقل، صالح، پرہیزگار، عالم بالسنّہ ذی وجاہت لوگوں  کے  احوال کا نگران اور جو جماعت سے  رہ جانے  والے  ہوں  ان کو زجر کرنے  والا ہو اذان پر مداومت کرتا ہو اور ثواب کے  لئے  اذان کہتا ہو یعنی اذان پر اجرت نہ لیتا ہو اگر موذّن نابینا ہو اوروقت بتانے  والا کوئی ایسا ہے  کہ صحیح بتا دے  تو اس کا اور آنکھ والے  کا اذان کہنا یکساں  ہے ۔ (عالمگیری ج ۱ص ۵۳)

مسئلہ ۲۰:
اگر موذن ہی امام بھی ہو تو بہتر ہے ۔ (درمختار ج ۱ص ۳۷۲)

مسئلہ ۲۱:
ایک شخص کی ایک وقت میں  دو مسجدوں  میں  اذان کہنا مکروہ ہے ۔ (درمختارص ۳۷۲)

مسئلہ ۲۲:
اذان و امامت کی ولایت بانیٔ مسجد کو ہے  وہ نہ ہو تو اس کے  کنبہ والوں  کو اور اگر اہلِ محلہ نے  کسی ایسے  کو موذن یا امام کیا جو بانی کے  موذن و امام سے  بہتر ہے  تو وہی بہتر ہے ۔ (ردالمحتار، درمختار وشامی ج ۱ص ۳۷۲)

مسئلہ ۲۳:
اگر اثنائے  اذان میں  موذن مر گیا یا اسکی زبان بند ہو گئی یا رُک گیا اور کوئی بتانے  والا نہیں  یا اس کو وضو ٹوٹ گیا اور وضو کرنے  چلا گیا یا بے  ہوش ہو گیا تو ان سب صورتوں  میں  سرے  سے  اذان کہی جائے  وہی کہے  خواہ دوسرا۔ (ردالمحتار و  درمختار)


مسئلہ ۲۴:
اذان کے  بعد معاذا ﷲ مُرتد ہو گیا تو اعادہ کی حاجت نہیں  اور بہتر اعادہ ہے  اور اگر اذان کہتے  میں  مُرتد ہو گیا تو بہتر ہے  کہ دوسرا شخص سرے  سے  کہے  اور اگر اسی کو پورا کر لے  تو بھی جائز ہے ۔ (عالمگیری ج ۱ص ۵۴) یعنی دوسرا شخص باقی کو پورا کر لے  نہ یہ کہ وہ بعد ارتداد اس کی تکمیل کرے  کہ کافر کی اذان صحیح نہیں  اور اذان متجزی نہیں  تو فسادِ بعض فسادِ کل ہے  جیسے  نماز کی پچھلی رکعت میں  فساد ہو تو سب فاسد ہے  (افاداتِ رضویہ)

مسئلہ ۲۵:
بیٹھ کر اذان مکروہ ہے  اگر کہی اعادہ کر لے  مگر مسافر اگر سواری پر اذان کہہ لے  تو مکروہ نہیں  اور اقامت مسافر بھی اتر کر کہے  اگر نہ اترا اور سواری پر ہی کہہ لی تو ہو جائے  گی۔ (عالمگیری ج ۱ص ۵۴، ردالمحتار)

مسئلہ ۲۶:
اذان کہنے  کی حالت میں  بلا عذر کھنکارنا مکروہ ہے  اور اگر گلا پڑ گیا یا آواز صاف کرنے  کے  لئے  کھنکارا تو حرج نہیں ۔ (عالمگیری ج ۱ص ۵۵ غنیہ)

مسئلہ ۲۷:
موذن کو حالت اذان میں  چلنا مکروہ ہے  اور اگر کوئی چلتا جائے  اور اسی حالت میں  اذان کہتا جائے  تو اعادہ کریں ۔ (غنیہ ردالمحتار)

مسئلہ ۲۸:
اثنائے  اذان میں  بات چیت کرنا منع ہے  اگر کلام کیا تو پھر سے  اذان کہے ۔ (صغیری)

مسئلہ ۲۹:
کلمات اذان میں  لحن حرام ہے  مثلاً اﷲ اکبر کے  ہمزے  کو مد ّ کے  ساتھ آﷲ یا آکبر پڑھنا یونہی اکبر میں  بے  کے  بعد الف بڑھانا حرام ہے ۔ (درمختار عالمگیری وغیرہما)

مسئلہ ۳۰:
یونہی کلمات اذان کو قواعد موسیقی پر گانا بھی لحن و ناجائز ہے ۔ (ردالمحتار)

مسئلہ ۳۱:
سنت یہ ہے  کہ اذان بلند جگہ کہی جائے  کہ پڑوس والوں  کو خوب سنائی دے  اور بلند آواز سے  کہے ۔ (بحر ج ۱ص ۵۵)

مسئلہ ۳۲:
طاقت سے  زیادہ آواز بلند کرنا مکروہ ہے ۔ (عالمگیری ج ۱ص ۵۴)

مسئلہ ۳۳:
اذان منذنہ پر کہی جائے  یا خارج مسجد اور مسجد میں  اذان نہ کہے ۔ (عالمگیری ج ۱ص ۵۴) مسجد میں  اذان کہنا  مکروہ ہے ۔ (غایۃ البیان فتح القدیر نظم و تدوسی طہطوی علی المراقی) یہ حکم ہر اذان کے  لئے  ہے  فقہ کی کسی کتاب میں  کوئی اذان اس کے  مستشنیٰ نہیں ۔ اذانِ ثانی جمعہ بھی اس میں  داخل ہے ۔ امام اتقافی و امام ابن الہمام نے  یہ مسئلہ خاص باب جمعہ میں  لکھا ہاں  اس میں  ایک بات البتہ زائد ہے  کہ خطیب کے  محاذی ہو یعنی سامنے  باقی مسجد کے  اندر منبر سے  ہاتھ دو ہاتھ کے  فاصلہ پر جیسا کہ ہندوستان میں  اکثر رواج پڑ گیا ہے  اس کی کوئی سند کسی کتاب میں  نہیں  حدیث و فقہ دونوں  کے  خلاف ہے ۔ 
مسئلہ ۳۴:
اذان کے  کلمات ٹھہر ٹھہر کر کہے  اﷲ اکبر اﷲ اکبر دونوں  مل کر ایک کلمہ ہیں  دونوں  کے  بعد سکتہ کرے  اور درمیان میں  نہیں  اور سکتہ کی مقدار یہ ہے  کہ جواب دینے  والا جواب دے  لے  اور سکتہ کا ترک مکروہ ہے  اور ایسی اذان کا اعادہ مستحب ہے ۔ (درمختار ردالمحتار عالمگیری ج ۱ص ۵۴)

مسئلہ ۳۵:
اگر کلماتِ اذان یا اقامت میں  کسی جگہ تقدیم و تاخیر ہو گئی تو اتنے  کو صحیح کر لے ۔ سرے  سے  اعادہ کی حاجت نہیں  اور اگر صحیح نہ کئے  اور نماز پڑھ لی تو نماز کے  اعادہ کی حاجت نہیں ۔ (عالمگیری ج ۱ص ۵۴)

مسئلہ ۳۶:
حَیَّ عَلَی الصّٰلوٰۃِ داہنی طرف منہ کر کے  کہے  اور حَیَّ عَلَی الْفَلَاحِ  بائیں  جانب اگرچہ اذان کے  لئے  نہ ہو بلکہ مثلاً بچے  کے  کان میں  یا اور کسی لئے  کہی یہ پھیرنا فقط منہ کا ہے  سارے  بدن سے  نہ پھرے ۔ (متون درمختار)

مسئلہ ۳۷:
اگر منارہ پر اذان کہے  تو داہنی طرف کے  طاق سے  سر نکال کر حَیَّ عَلَی الصّٰلوٰۃ کہے  اور بائیں  جانب کے  طاق سے  حَیَّ عَلَی الْفَلَاح۔ (شرح وقایہ) یعنی جب بغیر اس کے  آواز پہنچنا پورے  طور پر نہ ہو۔ (ردالمحتار) یہ وہیں  ہو گا کہ مینار بند ہے  اور دونوں  طرف طاق کھلے  ہیں  اور کھلے  مینارہ پر ایسا نہ کرے  بلکہ وہیں  صرف منہ پھیرنا ہو اور قدم ایک جگہ قائم رہے ۔ (عالمگیری ج ۱ص ۵۶)

مسئلہ ۳۸:
صبح کی اذان میں  فلاح کے  بعد اَلصَّلوٰۃُ خَیْرٌ مِّنَ النَّوْمِ کہنا مستحب ہے ۔ (عامہ کتب)

مسئلہ ۳۹:
اذان کہتے  وقت کانوں  کے  سوراخ میں  انگلیاں  ڈالے  رہنا مستحب ہے  اور اگر دونوں  ہاتھ کانوں  پر رکھ لئے  تو بھی اچھا ہے ۔ (درمختار ردالمحتار) اور اوّل احسن ہے  کہ ارشاد حدیث کے  مطابق ہے  اور بلندی آواز میں  زیادہ معین۔ کان جب بند ہوتے  ہیں  تو آدمی سمجھتا ہے  کہ ابھی پوری آواز نہ ہوئی زیادہ بلند کرتا ہے ۔ (افاداتِ رضویہ) 

مسئلہ ۴۰:
اقامت مثل اذان ہے  یعنی احکام مذکورہ اس کے  لئے  بھی ہیں  صرف بعض باتوں  میں  فرق ہے  اس میں  بعد فلاح کے  قَدْقَامَۃِ الصَّلوٰۃُ دو بار کہیں  اس میں  بھی آواز بلند ہو گی مگر نہ اذان کی مثل بلکہ اتنی کہ حاضرین تک آواز پہنچ جائے  اور اس کے  کلمات جلدی جلدی کہیں  درمیان میں  سکتہ نہ کریں  نہ کانوں  پر ہاتھ رکھنا ہے  نہ کانوں  میں  انگلیاں  رکھنا اور صبح کی اقامت میں  اَلصَّلوٰۃُ خَیْرٌ مِّنَ النَّوْم نہیں  اقامت بلند جگہ یا مسجد میں  باہر ہونا سنت نہیں  اگر امام نے  اقامت کہی تو قَدْقَامَۃِ الصَّلوٰۃُ کے  وقت آگے  بڑھ کر مصلیٰ پرچلا جائے ۔ (درمختار ردالمحتار عالمگیری غنیہ وغیرہا)

مسئلہ ۴۱:
اقامت میں  بھی حَیَّ عَلَی الصّٰلوٰۃ حَیَّ عَلَی الْفَلَاحِ کے  وقت داہنے  بائیں  منہ پھیرے ۔ (درمختار)

مسئلہ ۴۲:
اقامت کی سنیّت اذان کی بہ نسبت زیادہ مؤکد ہے ۔ (درمختار)

مسئلہ ۴۳:
جس نے  اذان کہی اگر موجود نہیں  تو جو چاہے  اقامت کہہ لے  اور بہتر امام ہے  اور موذن موجود ہے  تو اس کی اجازت سے  دوسرا کہہ سکتا ہے  کہ یہ اسی کا حق ہے  اور بے  اجازت کہی اور موذن کو ناگوار ہو تو مکروہ ہے ۔ (عالمگیری ج ۱ص ۵۴)

مسئلہ ۴۴:
جنب و محدث کی اقامت مکروہ ہے  مگر اعادہ نہ کی جائے  گی۔ بخلاف اذان کے  جب جنبی اذان کہے  تو دوبارہ کہی جائے  اس لئے  کہ اذان کی تکرار مشروع ہے  اور اقامت دوبارہ نہیں ۔ (درمختار)

مسئلہ ۴۵:
اقامت کے  وقت کوئی شخص آیا تو اسے  کھڑے  ہو کر انتظار کرنا مکروہ ہے  بلکہ بیٹھ جائے  جب مکبرحَیَّ عَلَی الْفَلَاحِ پر پہنچے  اس وقت کھڑا ہو۔ یوہیں  جو لوگ مسجد میں  موجود ہیں  وہ بیٹھے  رہیں  اس وقت اٹھیں  جب مکبرحَیَّ عَلَی الْفَلَاحِ پر پہنچے  یہی حکم امام کے  لئے  ہے ۔ (عالمگیری ج ۱ص ۵۷) آج کل اکثر جگہ رواج پڑ گیا کہ وقت اقامت سب لوگ کھڑے  رہتے  ہیں  بلکہ اکثر جگہ تو یہاں  تک ہے  کہ جب تک امام مصلے  پر کھڑا نہ ہو اس وقت تک تکبیر نہیں  کہی جاتی یہ خلاف سنت ہے ۔ 
مسئلہ ۴۶:
مسافر نے  اذان و اقامت دونوں  نہ کہی یا اقامت نہ کہی تو مکروہ ہے  اور اگر صرف اقامت پر اکتفا کیا تو کراہت نہیں  مگر اولیٰ یہ ہے  کہ اذان بھی کہے  اگرچہ تنہا ہو یا اس کے  سب ہمراہی وہیں  موجود ہوں ۔ (درمختار، ردالمحتار)

مسئلہ ۴۷:
بیرونِ شہر کسی میدان میں  جماعت قائم کی اور اقامت نہ کہی تو مکروہ ہے  اور اذان نہ کہی تو حرج نہیں  مگر خلافِ اولیٰ ہے ۔ (خانیہ)

مسئلہ ۴۸:
مسجد محلہ یعنی جس کے  لئے  امام و جماعت معین ہو کہ وہی جماعت اُولیٰ قائم کرتا ہو اس میں  جب جماعت اُولیٰ بطریق مسنون ہو چکی تو دوبارہ اذان کہنا مکروہ ہے  اور بغیر اذان اگر دوسری جماعت قائم کیجائے  تو امام محراب میں  کھڑا نہ ہو بلکہ داہنے  یا بائیں  ہٹ کر کھڑا ہو کہ امیتاز رہے ۔ اس امام جماعت ثانیہ کو محراب میں  کھڑا ہونا مکروہ ہے  او مسجد محلہ نہ ہو جیسے  سڑک، بازار، اسٹیشن، سرائے  کی مسجدیں  جن میں  چند اشخاص آتے  ہیں  اور پڑھ کر چلے  جاتے  ہیں  پھر کچھ اور آئے  اور پڑھی وعلیٰ ہذا تو اس مسجد میں  تکرار اذان مکروہ نہیں  بلکہ افضل یہی ہے  کہ ہر گروہ کہ نیا  آئے  جدید اذان و اقامت کے  ساتھ جماعت کرے  ایسی مسجد میں  ہر امام محراب میں  کھڑا ہو۔ (درمختار عالمگیری ج ۱ص ۵۵، فتاویٰ قاضی خان بزاریہ) محراب سے  مراد وسط مسجد ہے  یہ طاق معروف ہو یا نہ ہو جیسے  مسجد الحرام شریف جس میں  یہ محراب اصلاً نہیں  یا ہرمسجد صیفی یعنی صحن مسجد اس کا وسط محراب ہے  اگرچہ وہاں  عمارت اصلاً نہیں  ہوتی محراب حقیقی یہی ہے  اور وہ شکل طاق محراب صوری کہ زمانہ رسالت و زمانہ خلفائے  راشدین میں  نہ تھی ولید بادشاہ مردانی کے  زمانہ میں  حادث ہوئی۔ (فتاویٰ رضویہ) بعض لوگوں  کے  خیال میں  ہے  کہ دوسری جماعت کا امام پہلے  کے  مصلے  پر نہ کھڑا ہو لہٰذا مصلے  ہٹا کر وہیں  کھڑے  ہوتے  ہیں  جو امام اوّل کے  قیام کی جگہ ہے  یہ جہالت ہے  اس جگہ سے  دہنے  بائیں  ہٹنا چاہیے  مصلے  اگرچہ وہی ہو۔ (افاداتِ رضویہ)

 مسئلہ ۴۹:
مسجد محلہ میں  بعض اہل محلہ نے  اپنی جماعت پڑھ لی ان کے  بعد امام اور باقی لوگ آئے  تو جماعت اُولیٰ انہیں  کی ہے  پہلوں  کے  لئے  کراہت۔ یونہی اگر غیر محلہ والے  پڑھ گئے  ان کے  بعدمحلہ کے  لوگ آئے  تو جماعت اُولیٰ یہی ہے  اور امام اپنی جگہ کھڑا ہو گا۔ (عالمگیری ج ۱ص ۵۴)

مسئلہ ۵۰:
اگر اذان آہستہ ہوئی تو پھر اذان کہی جائے  اور پہلی جماعت ، جماعت اُولیٰ نہیں ۔ (قاضی خان)

مسئلہ ۵۱:
اثنائے  اقامت میں  موذن کو سلام کرنا ناجائز ہے  جس طرح اذان میں ۔ (عالمگیری ج ۱ص ۵۵)

مسئلہ ۵۲:
اثنائے  اذان و اقامت میں  اس کو کسی نے  سلام کیا تو جواب نہ دے  بعد ختم بھی جواب دینا واجب نہیں ۔ (عالمگیری)

مسئلہ ۵۳:
جب اذان سُنے  تو جواب دینے  کا حکم ہے  یعنی موذن جو کلمہ کہے  اس کے  بعد سُننے  والا بھی وہی کلمہ کہے  مگر حَیَّ عَلَی الصّٰلوٰۃ حَیَّ عَلَی الْفَلَاحِ کے  جواب میں  لَا حَوْلَ وَلَا قْوَّۃَ اِلَّا بِاللّٰہِ کہے  اور بہتر یہ ہے  کہ دونوں  کہے  بلکہ اتنا لفظ اور ملا لے  مَا شَائَ اللّٰہُ کَانَ وَمَا لَمْ یَشَاء لَمْ یَکُنْ (جو اﷲ نے  چاہا ہوا جو نہیں  چاہا نہیں  ہوا) (درمختار، ردالمحتار عالمگیری ج ۱ص ۵۷)

مسئلہ ۵۴: 
اَلصَّلوٰۃُ خَیْرٌ مِّنَ النَّوْم کے  جواب میں  صَدَقْتَ وَ بَرَرْتَ وَبِالْحَقِّ نَطَقْتَ (تو سچا اور نیکو کار ہے  اور تو نے  حق کہا ہے ) کہے ۔ (عالمگیری ج ۱ص ۵۷، درمختار، ردالمحتار)

مسئلہ ۵۵:
جُنب بھی اذان کا جواب دے ۔ حیض نفاس والی عورت اور خطبہ سننے  والے  اور نمازِ جنازہ پڑھنے  والے  اور جماع میں  مشغول یا قضائے  حاجت میں  ہوں  ان پر جواب نہیں ۔ (درمختار)

مسئلہ ۵۶:
جب اذان ہو تو اتنی دیر کے  لئے  سلام کلام اور جواب سلام تمام اشغال موقوف کر دے  یہاں  تک کہ قرآن مجید کی تلاوت میں  اذان کی آواز آئے  تو تلاوت موقوف کر دے  اور اذان کو غور سے  سُنے  اور جواب دے  یونہی اقامت میں ۔ (درمختار، عالمگیری ج ۱ص ۵۷) جو اذان کے  وقت باتوں  میں  مشغول رہے  اس پر معاذ اﷲ خاتمہ برا ہونے  کا خوف ہے ۔ (فتاویٰ رضویہ)

مسئلہ ۵۷:
راستہ پر چل رہا تھا کہ اذان کی آواز آئی تو اتنی دیر کھڑا ہو جائے  سُنے  اور جواب دے ۔ (عالمگیری بزازیہ)

مسئلہ ۵۸:
اقامت کا جواب مستحب ہے  اس کا جواب بھی اسی طرح۔ فرق اتنا ہے  قَدْقَامَتِ الصَّلوٰۃ کے  جواب میں  اَقَامَھَا اللّٰہُ وَ اَدَامَھَا مَا دَامَتِ السَّمٰوٰتِ وَالْاَرْضُ ( اﷲ اس کو قائم رکھے  اور ہمیشہ رکھے  جب تک آسمان اور زمین ہیں )کہے ۔ (عالمگیری ج ۱ص ۵۷) یا اَقَامَھَا اللّٰہُ وَ اَدَامَھَا وَجَعَلْنَا مِنْ صَالِحِیْ اَھْلِھَا اَحْیائً وَ اَمْوَاتاً (اﷲ اس کو قائم رکھے  اور ہم کو زندگی اور مرنے  کے  بعد اس کے  نیک لوگوں میں  رکھے ) (افاداتِ رضویہ)

مسئلہ ۵۹:
اگر چند اذانیں  سُنے  تو اس پر پہلی ہی کا جواب ہے  اور بہتر یہ ہے  کہ سب کا جواب دے ۔ (درمختار، ردالمحتار)

مسئلہ ۶۰:
اگر بوقتِ اذان جواب نہ دیا تو اگر زیادہ دیر نہ ہوئی جواب دے  لے ۔ (درمختار)

مسئلہ ۶۱:
خطبہ کی اذان کا جواب زبان سے  دینا مقتدیوں  کو جائز نہیں ۔ (درمختار)

مسئلہ ۶۲:
جب اذان ختم ہو جائے  تو مؤذن اور سامعین درود شریف پڑھیں  اس کے  بعد یہ دُعا اَللّٰھُمَّ رَبَّ ھٰذِہِ الدَّعْوَۃِ التَّامَۃِ وَالصَّلوٰۃِ الْقَائِمَۃِ اٰتِ سَیَّدَنَا مْحَمَّدَنِ الْوَسِیْلَۃَ وَالْفَضِیْلَۃَ وَالدَّ رَجَۃَ الرَّفِیْعَۃَ وَابْعَثْہُ مَقَاماً مَّحْمُوْدَنِ الَّذِیْ وَعَدْتَّہٗ وَجَعَلْنَا فِیْ شَفَاعَتِہٖ یَوْمَ الْقِیٰمَۃِ اِنَّکَ لَا تُخْلِفُ الْمِیْعَادَ 



(اے  اﷲ اس دعائے  تام اور نماز  برپا ہونے  والی کے  مالک تو ہمارے  سردار محمد ﷺ کو وسیلہ اور فضیلت اور بلند درجہ عطا کر اور ان کو مقام محمود میں  کھڑا کر جس کا تو نے  وعدہ کیا ہے  بیشک تو وعدہ کے  خلاف نہیں  کرتا)(ردالمحتار غنیہ)

مسئلہ ۶۳:
جب موذن اَشْھَدُ اَنَّ مُحَمَّداً رَّسُوْلُ اللّٰہِ کہے  تو سُننے  والا درود شریف پڑھے  اور مستحب ہے  کہ انگوٹھوں  کو بوسہ دے  کر آنکھ سے  لگا لے  اور کہے  قُرَّۃُ عَیْنِیْ بِکَ یَا رَسُوْلَ اللّٰہِ اِللّٰھُمَّ مَتِّعْنِیْ بِالسَّمْعِ وَالْبَصَرِ ( یا رسول اﷲ میری آنکھوں  کی ٹھنڈک حضور سے  ہے  اے  اﷲ شنائی اور بینائی کے  ساتھ مجھے  متمع کر)(ردالمحتار)

مسئلہ ۶۴:
اذان نماز کے  علاوہ اور اذانوں  کا جواب بھی دیا جائے  گا جیسے  بچے  کے  کان کی اذان۔ (ردالمحتار)

مسئلہ ۶۵:
اگر اذان کہی گئی مثلاً لحن کے  ساتھ تو اس کا جواب نہیں  بلکہ ایسی اذان سُنے  بھی نہیں ۔ (ردالمحتار)

مسئلہ ۶۶:
متاخرین نے  تثویب مستحسن رکھی ہے  یعنی اذان کے  بعد نماز کیلئے  دوبارہ اعلان کرنا اور اس کیلئے  شرع نے  کوئی خاص الفاظ مقرر نہیں  کئے  بلکہ وہاں  کا عرف مثلاً  اَلصَّلوٰۃُ اَلصَّلوٰۃُ یَا قَامَتْ قَامَتْ یَا اَلصَّلوَۃُ وَالسَلَامُ عَلَیْکَ یَا رَسُوْلَ اللّٰہِ (عالمگیری ج ۱ص ۵۶، درمختار وغیرہ)

مسئلہ ۶۷: 
 مغرب کی اذان کے  بعد تثویب نہیں  ہوتی۔ (عنایہ) اور دوبارہ کہہ لیں  تو کوئی حرج نہیں ۔ (درمختار)

مسئلہ ۶۸:
اذان و اقامت کے  درمیان وقفہ کرنا سنت ہے ۔ اذان کہتے  ہی اقامت کہہ دینا مکروہ ہے  مگر مغرب میں  وقفہ تین چھوٹی آیتوں  یا ایک بڑی کے  برابر ہو باقی نمازوں  میں  اذان و اقامت کے  درمیان اتنی دیر تک ٹھہرے  کہ جو لوگ پابند جماعت ہیں  آجائیں  مگر اتنا انتظار نہ کیا جائے  کہ وقت کراہت آجائے ۔ (درمختار، عالمگیری ج ۱ص ۵۷)

مسئلہ ۶۹:
جن نمازوں  سے  پیشتر سنت یا نفل ہے  ان میں  اُولیٰ یہ ہے  کہ موذن بعد اذان سنن و نوافل پڑھے  ورنہ بیٹھا رہے ۔ (عالمگیری ج ۱ص ۵۷)

مسئلہ ۷۰:
رئیس محلہ کا اس کی ریاست کے  سبب انتظار مکروہ ہے  ہاں  اگر وہ شریر ہے  اور وقت میں  گنجائش ہے  تو انتظار کر سکتے  ہیں ۔ (درمختار)

مسئلہ ۷۱:
متقدمین نے  اذان پر اجرت لینے  کو حرام بتایا مگر متاخرین نے  لوگوں  میں  سستی دیکھی تو اجازت دی اور اب اسی پر فتویٰ ہے  مگر اذان کہنے  پر احادیث میں  جو ثواب ارشاد ہوئے  وہ انہیں  کے  لئے  ہیں  جو اجرت نہیں  لیتے ۔ خالصاً اﷲ عزوجل اس خدمت کو انجام دیتے  ہیں  ہاں  اگر لوگ بطورِ خود موذن کو صاحب حاجت سمجھ کر دے  دیں  تو یہ بلاتفاق جائز بلکہ بہتر ہے  اور یہ اُجرت نہیں ۔ (غنیہ) جب کہ المعھود کالمشروط کی حد تک نہ پہنچ جائے  (افاداتِ رضویہ)

 

     


  نماز کی شرطوں  کا بیان

تنبیہ:

اس بات میں  جہاں  یہ حکم دیا گیا ہے  کہ نماز صحیح ہے  یا ہو جائے  گی یا جائز ہے  اس سے  مراد فرض ادا ہونا ہے  یہ مطلب نہیں  کہ بلا کراہت و مما نعت و گناہ صحیح و جائز ہو گی کہ اکثر جگہیں ایسی ہیں  کہ مکروہ تحریمی و ترک واجب ہو گا اور کہا جائے  گا کہ نماز ہو گئی کہ یہاں  اس سے  بحث نہیں  اس کو باب مکروہات میں  انشاء اﷲ تعالیٰ بیان کیاجائے  گا۔ یہاں  شروط کا بیان ہے  کہ بے  اُن کے  ہو گی ہی نہیں ۔ صحت نماز کی چھ شرطیں  ہیں :۔ 


۱) طہارت



۲) ستر عورت







۳) استقبال قبلہ







۴) وقت







۵) نیت











۶) تکبیر تحریمہ




(۱) طہارت: یعنی مصّلی کے  بدن کا حدث اکبر و اصغر اور نجاست حقیقیہ قدر مانع سے  پاک ہونا نیز اس کے  کپڑے  اور اس جگہ جس پر نماز پڑھے  نجاست حقیقیہ قدر مانع سے  پاک ہونا۔ (متون)



حدثا اکبر یعنی موجبات غسل اور حدث اصغریعنی نواقص وضو اور ان سے  پاک ہونے  کا طریقہ و غسل و وضو کے  بیان میں  گذرا اور نجاست حقیقیہ سے  پاک کرنے  کا بیان باب الانجاس مین مذکور ہوا یہ باتیں  وہاں  سے  معلوم کی جائیں ۔ شرطِ نماز اس قدر نجاست سے  پاک ہونا ہے  کہ بغیر پاک کئے  نماز ہو گی ہی نہیں  مثلاً نجاست غلیظہ درہم سے  زائد اور خفیفہ کپڑے  یا بدن کے  اس حصہ کی چوتھائی سے  زیادہ جس میں  لگی ہو اس کا نام قدر مانع ہے  اور اگر اس سے  کم ہے  تو اس کا زائل کرنا سنت ہے  یہ امور بھی باب الانجاس میں ذکر کئے  گئے ۔ 





مسئلہ ۱:

کسی شخص نے  اپنے  کو بے  وضو گمان کیا اور اسی حالت میں  نما زپڑ ھ لی بعد کو ظاہر ہوا کہ بے  وضو نہ تھا نماز نہ ہوئی۔ (درمختار)




مسئلہ ۲:

مصلّی اگر ایسی چیز کو اٹھائے  ہو کہ اس کی حرکت سے  وہ بھی حرکت کرے  اگر اس میں  نجاست قدر مانع ہو تو جائز نہیں  مثلاً چاندنی کا ایک سرا اوڑھ کر نماز پڑھی اور دوسرے  سرے  میں  نجاست ہے  اگر رکوع و سجود و قیام و قعود میں  اس کی حرکت سے  اس جائے  نجاست تک حرکت پہنچتی ہے  نماز نہ ہو گی ورنہ ہو جائے  گی۔ یونہی اگر گود میں  اتنا چھوٹا بچہ لے  کر نماز پڑھی کہ خود اس کی گود میں  اپنی سکت سے  نہ رُک سکے  بلکہ اس کے  روکنے  سے  تھما ہوا ہو اور اس کا بدن یا کپڑا بقدر مانع نماز ناپاک ہے  تو نما زنہ ہو گی کہ یہی اسے  اْٹھائے  ہوئے  ہے  اور اگر وہ اپنی سکت سے  رُکا ہوا ہو اس کے  روکنے  کا محتاج نہیں  تو نماز ہو جائے  گی کہ اب یہ اسے  اُٹھائے  ہوئے  نہیں  پھر بھی بے  ضرورت کراہت سے  خالی نہیں  اگرچہ اس کے  بدن اور کپڑوں  پر نجاست بھی نہ ہو۔ (درمختار عالمگیری رضا)

مسئلہ ۳:
اگر نجاست قدر مانع سے  کم ہے  جب بھی مکروہ  ہے  پھر نجاست غلیظہ بقدر درہم ہے  تو مکروہ تحریمی اور اس سے  کم تو خلاف سنت۔ (درمختار، عالمگیری ج ۱ص ۵۸ )

مسئلہ ۴:

چھت، خیمہ، سائبان اگر نجس ہوں  اور مصلّی کے  سر سے  کھڑے  ہونے  میں  لگیں  جب بھی نماز نہ ہو گی۔ (ردالمحتار) یعنی اگر اس کی نجس جگہ بقدر مانع اس کے  سر کو بقدر ادائے  رکن لگے ۔ (افاداتِ رضویہ)

مسئلہ ۵:

اگر اس کا کپڑا یا بدن اثنائے  نماز میں  بقدر مانع ناپاک ہو گیا اورتین تسبیح کا وقفہ ہوا نماز نہ ہوئی اور اگر نماز شروع کرتے  وقت کپڑا ناپاک تھا یا کسی ناپاک چیز کو لئے  ہوئے  تھا اور اسی حالت میں  شروع کرلی اور اﷲ اکبر کہنے  کے  بعد جُدا کیا تو نماز منعقد ہی نہ ہوئی۔ (ردالمحتار)

مسئلہ ۶:

مصلّی کا بدن جنب یا حیض و نفاس والی عورت کے  بدن سے  ملا رہا یا انہوں  نے  اس کی گود میں  سر رکھا تو نماز ہو جائے  گی۔ (درمختار)

مسئلہ ۷:
مصلّی کے  بدن پر نجس کبوتر بیٹھا نماز ہو جائے  گی۔ (بحر)

مسئلہ ۸:

جس جگہ نماز پڑھے  اس کے  طاہر ہونے  سے  مراد موضع سجود و قدم کا پاک ہونا ہے  جس چیز پر نماز پڑھتا ہو اس کے  سب حصہ کا پاک ہونا شرط صحت نماز نہیں ۔ (درمختار)

مسئلہ ۹:

مصلّی کے  ایک پاؤں  کے  نیچے  قدر درہم سے  زیادہ نجاست ہو، نماز نہ ہوگی۔ یونہی اگر دونوں  پاؤں  کے  نیچے  تھوڑی نجاست ہے  کہ جمع کرنے  سے  ایک درہم ہو جائے  گی اور اگر ایک قدم کی جگہ پاک تھی اور دوسرا قدم جہاں  رکھے  گا ناپاک ہے  اس نے  اس پاؤں  کو اٹھا کر نماز پڑھی ہوگئی ہاں  بے  ضرورت ایک پاؤں  پر کھڑے  ہو کر نماز پڑھنا مکروہ ہے ۔ (درمختار)

مسئلہ ۱۰:
یپشانی پاک جگہ ہے  اور ناک نجس جگہ تو نماز ہو جائے  گی کہ ناک درہم سے  کم جگہ پر لگی ہے  اور بلا ضرورت یہ بھی مکروہ۔ (ردالمحتار)

مسئلہ ۱۱:

سجدہ میں  ہاتھ یا گھٹنا نجس جگہ ہونے  سے  صحیح مذہب میں  نماز نہ ہوگی۔ (ردالمحتار) اور اگر ہاتھ نجس جگہ ہو اور ہاتھ پر سجدہ کیا تو بالاجماع نماز نہ ہوگی۔ (درمختار)

مسئلہ ۱۲:
آستین کے  نیچے  نجاست ہے  اور اسی آستین پر سجدہ کیا نماز نہ ہوگی۔ (درمختار) اگرچہ نجاست ہاتھ کے  نیچے  نہ ہو بلکہ چوڑی آستین کے  خالی حصے  کے  نیچے  ہو یعنی آستین فاصل نہ سمجھی جائے  گی اگرچہ دبیز ہو کہ اس کے  بدن کی تابع ہے  بخلاف اور دبیز کپڑے  کے  کہ نجس جگہ بچھا کر پڑھی اور اس کی رنگت یا بُو محسوس نہ ہو تو نماز ہو جائے  گی کہ یہ کپڑا نجاست و مصلّی  میں  فاصل ہو جائے  گا کہ بدن مصلّی کا تابع نہیں  یونہی اگر چوڑی آستین کا خالی حصہ سجدہ کرنے  میں  نجاست کی جگہ پڑے  اور وہاں  نہ ہاتھ ہو نہ پیشانی تو نماز ہو جائے  گی اگرچہ آستین باریک ہو کہ اب اس نجاست کو بدن مصلّی سے  کوئی تعلق نہیں ۔ (افاداتِ رضویہ) 



مسئلہ ۱۳:
اگر سجدہ کرنے  میں  دامن وغیرہ نجس زمین پر پڑتے  ہوں  تو مضر نہیں ۔ (ردالمحتار)

مسئلہ ۱۴:
اگر نجس جگہ پر اتنا باریک کپڑا بچھا کر نماز پڑھی جو ستر کے  کام میں  نہیں  آسکتا یعنی اس کے  نیچے  کی چیز جھلکتی ہو نما زنہ ہوئی اور اگر شیشہ پر نماز پڑھی اور اس کے  نیچے  نجاست ہے  اگرچہ نمایاں  ہو نماز ہو گئی۔ (ردالمحتار)



(۲) ستر عورت:  یعنی بدن کا وہ حصہ جس کا چھپانا فرض ہے  اس کو چھپانا۔ اﷲ عزوجل فرماتا ہے :۔ 






خُذُوْا زِیْنَتَکُمْ عِنْدَ کُلِّ مَسْجِدٍ



(ہر نماز کے  وقت کپڑے  پہنو)





اور فرماتا ہے :۔ 







وَلَا یُبْدِیْنَ زِیْنَتَھُنَّ اِلَّا مَا ظَھَرَ مِنْھَا







(عورتیں  زینت یعنی مواضع زینت کو ظاہر نہ کریں  مگر وہ کہ ظاہر ہیں )



کہ ان کے  کھلے  رہنے  پر بروجہ جائز عادت جاری ہے ۔ 
حدیث ۱:
ابن عدی نے  کامل میں  ابن عمر رضی اﷲ تعالیٰ عنہ سے  روایت کیا کہ فرماتے  ہیں  ﷺ جب نماز پڑھو تہبند باندھ لو اور چادر اوڑھ لو اور یہودیوں  کی مشابہت نہ کرو۔ اور

حدیث ۲:
ابو داؤد و ترمذی و حاکم ابن خزیمہ ام المومنین صدیقہ رضی اﷲ تعالیٰ عنہا سے  عرض کی۔ کیا بغیر ازار پہنے  کُرتے  اور دوپٹے  میں  عورت نماز پڑھ سکتی ہے ۔ ارشاد فرمایا جب کُرتہ پورا ہو کہ پشت قدم کو چھپالے ۔ اور

حدیث ۳:
دارقطنی بروایت عمرو بن شعیب عنہ ابیہ عن جدّہ راوی کہ فرماتے  ہیں  ﷺ ناف کے  نیچے  سے  گھٹنے  تک عورت اور

حدیث ۴:
 ترمذی نے  عبداﷲ بن مسعود رضی اﷲ تعالیٰ عنہ سے  روایت کی فرماتے  ہیں  ﷺ عورت چھپانے  کی چیز ہے  جب نکلتی ہے  شیطان اس کی طرف جھانکتا ہے ۔ 
مسئلہ ۱۵:
ستر عورت ہر حال میں  واجب ہے  خواہ نماز میں  ہو یا نہیں  تنہا ہو یا کسی کے  سامنے  بلا کسی غرض صحیح کے  تنہائی میں  بھی کھولنا جائز نہیں  اور لوگوں  کے  سامنے  یا نماز میں  ستر بالاجماع فرض ہے ۔ یہاں  تک کہ اگر اندھیرے  مکان میں  نماز پڑھی اگرچہ وہاں کوئی نہ ہو اور اس کے  پاس اتنا کپڑا موجود ہے  کہ ستر کا کام دے  اور ننگے  پڑھی بالاجماع نہ ہو گی۔ مگر عورت کے  لئے  خلوت میں  جب کہ نماز میں  نہ ہو تو سارا بدن چھپانا واجب نہیں  بلکہ صرف ناف سے  گھٹنے  تک اور محرم کے  سامنے  پیٹ اور پیٹھ کا چھپانا بھی واجب اور غیر محرم کے  سامنے  اور نماز کے  لئے  اگر تنہا اندھیری کوٹھڑی میں  ہو تمام بدن سوا پانچ عضو کے  جن کا بیان آئے  گا چھپانا فرض ہے  بلکہ جوان عورت کو غیر مردوں  کے  سامنے  منہ کھولنا بھی منع ہے ۔ (درمختار، ردالمحتار)

مسئلہ ۱۶:
اتنا باریک کپڑا جس سے  بدن چمکتا ہے  ستر کیلئے  کافی نہیں  اس نے  نماز پڑھی تو نہ ہوئی۔ (عالمگیری ج ۱ص ۵۸) یونہی اگر چادر میں  سے  عورت کے  بالوں  کی سیاہی چمکے  نماز نہ ہو گی۔ (افاداتِ رضویہ) بعض لوگ باریک ساڑھیاں  تہبند باندھ کر نماز پڑھتے  ہیں  کہ ران چمکتی ہے  ان کی نمازیں  نہیں  ہوتیں  اور ایسا کپڑا پہننا جس سے  ستر عورت نہ ہو سکے  علاوہ نماز کے  بھی حرام ہے ۔ 
مسئلہ ۱۷:
دبیز کپڑا جس سے  بدن کا رنگ نہ چمکتا ہو مگربدن سے  بالکل ایسا چپکا ہوا ہے  کہ دیکھنے  سے  عضو کی ۂیت معلوم ہوتی ہے  ایسے  کپڑے  سے  نماز ہو جائے  گی مگر اس عضو کی طرف دوسروں  کو نگاہ کرنا جائز نہیں ۔ (ردالمحتار) اور ایسا کپڑا لوگوں  کے  سامنے  پہننا بھی منع ہے  اور عورتوں  کے  لئے  بدرجہ اُولیٰ ممانعت۔ بعض عورتیں  جو بہت چست پاجامے  پہنتی ہیں  اس مسئلہ سے  سبق لیں ۔ 
مسئلہ ۱۸:
نماز میں  ستر کے  لئے  پاک کپڑا ہونا ضروری ہے  یعنی اتنا نجس نہ ہو جس سے  نماز نہ ہو سکے  تو اگر پاک کپڑے  پر قدرت ہے  اور ناپاک پہن کر نماز پڑھی  نماز نہ ہوئی۔ (عالمگیری)

مسئلہ ۱۹:
اس کے  علم میں  کپڑا ناپاک ہے  اور اس میں  نماز پڑھی پھر معلوم ہوا کہ پاک تھا نماز نہ ہوئی۔ (درمختار)

مسئلہ ۲۰:
غیر نماز میں  نجس کپڑا پہنا تو حرج نہیں  اگرچہ پاک کپڑا موجود ہو اور جو دوسرا نہیں  تو اُسی کو پہننا واجب ہے ۔ (ردالمحتار، درمختار) یہ اس وقت ہے  کہ اس کی نجاست خشک ہو چھوٹ کر بدن کو نہ لگے  ورنہ پاک کپڑا ہوتے  ہوئے  ایسا کپڑا پہننا مطلقاً منع ہے  کہ بلا وجہ بدن ناپاک کرنا ہے ۔ (افاداتِ رضویہ)

مسئلہ ۲۱:
مرد کے  لئے  ناف کے  نیچے  سے  گھٹنوں  سے  نیچے  تک عورت یعنی اس کا چھپانا فرض ہے ۔ ناف اس میں  داخل نہیں  اور گھٹنے  داخل ہیں ۔ (درمختار، ردالمحتار) اس زمانے  میں  بہتیرے  ایسے  ہیں  کہ تہبند پاجامہ اس طرح پہنتے  ہیں  کہ پیڑو کا کچھ حصہ کھلا رہتا ہے  اور اگر کُرتے  وغیرہ سے  اس طرح چھپا ہو کہ جلد کی رنگت نہ چمکے  تو خیر ورنہ حرام ہے  اور نماز میں  چوتھائی کی مقدار کھلا رہا تو نماز نہ ہوگی اور بعض بے  باک ایسے  ہیں  کہ لوگوں  کے  سامنے  گھٹنے  بلکہ ران تک کھولے  رکھتے  ہیں  یہ بھی حرام ہے  اور اس کی عادت ہے  تو فاسق ہیں ۔ 
مسئلہ ۲۲:
آزاد عورتوں  اورخنثیٰ شکل کے  لئے  سارا بدن عورت ہے  سوا منہ کی ٹکلی اور ہتھیلیوں  اور پاؤں  کے  تلووں  کے  سر کے  لٹکے  ہوئے  بال اور گردن اور کلائیاں  بھی عورت ہیں  ان کا چھپانا بھی فرض ہے ۔ (درمختار)

مسئلہ ۲۳:
اتنا باریک دوپٹہ جس سے  بال کی سیاہی چمکے  عورت نے  اوڑھ کر نماز پڑھی نہ ہو گی جب تک اس پر کوئی ایسی چیز نہ اوڑھے  جس سے  بال وغیرہ کا رنگ چھپ جائے ۔ (عالمگیری ج ۱ص ۵۹)

مسئلہ ۲۴:
باندی کے  لئے  سارا پیٹ اور پیٹھ اور دونوں  پہلو اور ناف سے  گھٹنوں  سے  نیچے  تک عورت ہے  خنثيٰ شکل رقیق ہو تو اس کا بھی یہی حکم ہے ۔ (درمختار)

مسئلہ ۲۵:
باندی سر کھولے  نماز پڑھ رہی تھی اثنائے  نماز میں  مالک نے  اسے  آزاد کر دیا اگر فوراً عمل قلیل یعنی ایک ہاتھ سے  اس نے  سر چھپا لیا نماز ہو ئی ورنہ نہیں  خواہ اسے  اپنے  آزاد ہونے  کا علم ہوا یا نہیں  ہاں  اگر اس کے  پاس کوئی ایسی چیز ہی نہ تھی جس سے  سر چھپائے  تو ہو گئی۔ (درمختار، عالمگیری ج ۱ص ۵۹)

مسئلہ ۲۶:
جن اعضاء کا ستر فرض ہے  ان میں  کوئی عضو چوتھائی سے  کم کھل گیا نماز ہو گئی اور اگر چوتھائی عضو کھل گیا اور فوراً چھپا لیا جب بھی ہو گئی اور اگر بقدر ایک رکن یعنی تین مرتبہ سبحان اﷲ کہنے  کے  کھلا رہا یا بالقصد کھولا اگرچہ فوراً چھپا لیا نماز جاتی رہی۔ (عالمگیری ردالمحتار)

مسئلہ ۲۷:
اگر نماز شروع کرتے  وقت عضو کی چوتھائی کھلی ہے  یعنی اسی حالت پر اﷲ اکبر کہہ لیا تو نماز منعقد نہ ہوئی۔ (ردالمحتار)

مسئلہ ۲۸:
اگر چند اعضاء میں  کچھ کچھ کھلا رہا کہ ہر ایک اس عضو کی چوتھائی سے  کم ہے  مگر مجموعہ ان کا اُن کے  کھلے  ہوئے  اعضاء میں  سب سے  چھوٹا ہے  اس کی چوتھائی کی برابر ہے  نماز نہ ہوئی مثلاً عورت کے  کان کا نواں  حصہ اور پنڈلی کا نواں  حصہ کھلا رہا تو مجموعہ دونوں  کا کان کی چوتھائی کی قدر ضرور ہے  نماز جاتی رہی۔ (عالمگیری، ردالمحتار ج ۱ص ۵۸)

مسئلہ ۲۹:
عورتِ غلیظ یعنی قبل و دبر اور ان کے  آس پاس کی جگہ اور عورتِ خفیفہ کہ ان کے  ماسوا اور اعضاء عورت ہیں  اس حکم میں  سب برابر ہیں  غلظت و خفت باعتبار حرمت نظر کے  ہے  کہ غلیظ کی طرف دیکھنا زیادہ حرام ہے  کہ اگر کسی کو گھٹنا کھولے  ہوئے  دیکھے  تو نرمی کیساتھ منع کرے  اگر باز نہ آئے  تو اس سے  جھگڑا نہ کرے  اور اگر ران کھولے  ہوئے  ہے  تو سختی سے  منع کرے  اگر باز نہ آیا تو مارے  نہیں  اور اگرعورتِ غلیظ کھولے  ہوئے  ہے  تو جو مارنے  پر قادر ہو مثلاً باپ یا حاکم وہ مارے ۔ (ردالمحتار)

مسئلہ ۳۰:
ستر کے  لئے  ضروری نہیں  کہ اپنی نگاہ بھی ان اعضاء پر نہ پڑے  تو اگر کسی نے  لمبا کُرتہ پہنا اور اس کا گریبان کھلا ہے  کہ اگر گریبان سے  نظر کرے  تو اعضاء دکھائی دیتے  ہیں  نماز ہو جائے  گی بالقصد ادھر نظر کرنا مکروہ تحریمی ہے ۔ (درمختار)

مسئلہ ۳۱:
اوروں  سے  ستر فرض کے  یہ معنی ہیں  کہ اِدھراُدھر سے  نہ دیکھ سکیں  تو معاذاﷲ کسی شریر نے  نیچے  جھک کر اعضاء کو دیکھ لیا تو نماز نہ گئی۔ (عالمگیری ج ۱ص ۵۸)

مسئلہ ۳۲: 
مرد میں  اعضائے  عورت نو ہیں ۔ آٹھ علامہ ابراہیم حلبی و علامہ شامی و علامہ طہطہاوی وغیرہم نے  گنے ۔ (۱) ذکر مع اپنے  سب اجزا حشفہ و قصبہ و قلفہ کے  (۲) انیثین یہ دونوں  مل کر ایک عضو ہیں  ان میں  فقط ایک چوتھائی کی کھلنا مفسد نماز نہیں ۔ (۳) دبر یعنی پاخانہ کا مقام بھی۔ (۴،۵)ایک سرین جدا عورت ہے ۔ (۶،۷) ہر ران جدا عورت ہے ۔ چڈھے  سے  گھٹنے  تک ران ہے ۔ گھٹنا بھی اس میں  داخل ہے  الگ عضو نہیں  تو اگر پورا گھٹنا بلکہ دونوں  کھل جائیں  نماز ہو جائے  گی کہ دونوں  مل کر بھی ایک ران کی چوتھائی کو نہیں  پہنچے ۔ (۸) ناف کے  نیچے  سے  عضو تناسل کی جڑ تک اور اس کی سیدھ میں  پشت اور دونوں  کروٹوں  کی جانب سب مل کر ایک عورت ہے ۔ اعلیٰ حضرت مجدد مائتہ حاضرہ نے  یہ تحقیق فرمائی کہ (۹) دبرو انیثین کے  درمیان کی جگہ بھی ایک مستقل عورت ہے  اور ان اعضاء کا شمار اور انکے  تمام احکام کو چار شعروں  میں  جمع فرمایا ؎

ستر عورت بمرد نہ عضو است

از تہِ ناف تاتہ زانو

ہر چہ ربعش بقدر کن کشود

یا کشودی دے  نماز مجو

ذکر و انیثین و حلقہ پس


دوسرین ہر فخذ بہ زانوئے  اد

ظاہر افضل انیثین و دبر

باقی زیر ناف از ہر سو

مسئلہ ۳۳: 
آزاد عورتوں  کے  لئے  باستشناء پانچ عضو کے  جن کا بیان گزرا سارا بدن عورت ہے  اور وہ تیس اعضاء پر مشتمل کہ ان میں  جس کی چوتھائی کھل جائے  نماز کا وہی حکم ہے  جو اوپر بیان ہوا۔ (۱) سر یعنی پیشانی کے  اوپر سے  شروع گردن تک اور ایک کان سے  دوسرے  کان تک یعنی عادۃً جتنی جگہ پر بال جمتے  ہیں ۔ (۲) بال جو لٹکے  ہوں ۔ (۳،۴) دونوں  کان، (۵) گردن اس میں  گلا بھی داخل ہے ۔ (۶،۷) دونوں  شانے ، (۸،۹) دونوں  بازو ان میں  کہینیاں  بھی داخل ہیں ۔ (۱۰،۱۱) دونوں  کلائیاں  یعنی کہینی کے  بعد سے  گٹوں  کے  نیچے  تک (۱۲) سینہ یعنی گلے  کے  جوڑ سے  دونوں  پستانوں  کی حد زیریں  تک۔ (۱۳،۱۴) دونوں  کی پشت، (۱۵،۱۶) دونوں  پستانیں  جب کہ اچھی طرح اٹھ چکی ہوں  اگر بالکل نہ اٹھی ہوں  یا خفیف اُبھری ہوں کہ سینہ سے  جدا عضو کی ہئیات نہ پیدا ہوئی ہو تو سینہ کی تابع ہیں  جدا عضو نہیں  اور پہلی صورت میں  بھی ان کے  درمیان کی جگہ سینہ ہی میں  داخل ہے  جدا عضو نہیں ۔ (۱۷) پیٹ یعنی سینہ کی حد مذکور سے  ناف کے  کنارہ زیریں تک یعنی ناف کا بھی پیٹ میں  شمار ہے ۔ (۱۸) پیٹھ یعنی پیجھے  کی جانب سینہ کے  مقابل سے  کمر تک دونوں  شانوں میں  بیچ میں  جو جگہ ہے  بغل کے  نیچے  سینہ کی حد زیریں  تک دونوں  کروٹوں  میں  جو جگہ ہے  اس کا اگلا حصہ سینہ میں  اور پچھلا شانوں  یا پیٹھ میں  شامل ہے  اور اس کے  بعد سے  دونوں  کروٹوں  میں  کمر تک جو جگہ ہے  اس کا اگلا حصہ پیٹ میں  اور پچھلا پیٹھ میں  داخل ہے  (۱۹،۲۰)دونوں  سرین (۲۱) فرج و (۲۲) دبر (۲۳،۲۴) دونوں  رانیں  گھٹنے  بھی اس میں  شامل ہیں  (۲۵،۲۶) ناف کے  نیچے  پیڑو میں  اس کے  متصل جو جگہ ہے  اور انکے  مقابل پشت کی جانب سب مل کر ایک عورت ہے ۔ (۲۷،۲۸) دونوں  پنڈلیاں  ٹخنوں  سمیت (۲۹،۳۰) دونوں  تلوے  اور بعض علماء نے  پشتِ دست اور تلوؤں  کی عورت میں  داخل نہیں  کیا۔ (عالمگیری ج ۱ص ۵۵)

مسئلہ ۳۴:
عورت کا چہرہ اگرچہ عورت نہیں  مگر بوجہ فتنہ غیر محرم کے  سامنے  منہ کھولنا منع ہے  یونہی اس کی طرف نظر کرنا غیر محرم کے  لئے  جائز نہیں  اور چھونا تو اور زیادہ منع ہے ۔ (درمختار)

مسئلہ ۳۵:
اگر کسی مرد کے  پاس ستر کے  لئے  جائز کپڑا نہ ہو اور ریشمی کپڑا ہے  تو فرض ہے  کہ اسی سے  ستر کر لے  اور اسی میں  نماز پڑھے  البتہ اور کپڑا ہوتے  ہوئے  مرد کو ریشمی کپڑا پہننا حرام ہے  اور اس میں  نما زمکروہ تحریمی۔ (درمختار، ردالمحتار)

مسئلہ ۳۶:
کوئی شخص برہنہ اگر سارا جسم مع سر کے  کسی ایک کپڑے  میں  چھپا کر نماز پڑھے  نماز نہ ہو گی اور اگر سر اس سے  باہر نکال لے  نماز ہو جائے  گی۔ (ردالمحتار)

مسئلہ ۳۷:
کسی کے  پاس بالکل کپڑا نہیں  تو بیٹھ کر نماز پڑھے ۔ دن ہو یا رات گھر میں  ہو یا میدان میں  خواہ ویسے  بیٹھے  جیسے  نماز میں  بیٹھتے  ہیں  یعنی مرد مردوں  کی طرح اور عورت عورتوں  کی طرح یا پاؤں  پھیلا کر اور عورت غلیظہ پر ہاتھ رکھ کر۔ یہ بہتر ہے  کہ رکوع و سجود کی جگہ اشارہ کرے  اور یہ اشارہ رکوع و سجود سے  اس کے  لئے  افضل ہے  اور یہ بیٹھ کر پڑھنا کھڑے  ہو کر پڑھنے  سے  افضل خواہ قیام میں  رکوع و سجود کیلئے  اشارہ کرے  یارکوع و سجود کرے ۔ (درمختار، ردالمحتار)

مسئلہ ۳۸:
ایسا شخص برہنہ نماز پڑھ رہا تھا کسی نے  عاریتہ اس کو کپڑا دیا یا مباح کر دیا نماز جاتی رہی۔ کپڑا پہن کر سرے  سے  پڑھے ۔ (ردمختار ردالمحتار)

مسئلہ ۳۹:
اگر کپڑا دینے  کا کسی نے  وعدہ کیا تو آخر وقت تک انتظار کرے  جب دیکھے  نماز جاتی رہے  گی تو برہنہ ہی پڑھ لے ۔ (ردالمحتار)

مسئلہ ۴۰:
اگر دوسرے  کے  پاس کپڑا ہے  اور غالب گمان ہے  کہ مانگنے  سے  دے  دے  گا تو مانگنا واجب ہے ۔ (ردالمحتار) 

مسئلہ ۴۱:
اگر کپڑا مول ملتا ہے  اور اس کے  پاس دام حاجت اصلیہ سے  زائد ہیں  تو اگر اتنے  دام مانگتا ہو جو اندازہ کرنے  والوں  کے  اندازے  سے  باہر نہ ہوں  تو خریدنا واجب۔ (ردالمحتار) یونہی اگر اُدھار دینے  پر راضی ہو جب بھی خریدنا واجب ہونا چاہئے ۔ 
مسئلہ ۴۲:
اگر اس کے  پاس کپڑا ایسا ہے  کہ پورا نجس ہے  تو نماز میں  اسے  نہ پہنے  اور اگر ایک چوتھائی پاک ہے  تو واجب ہے  کہ اسے  پہن کر پڑھے  برہنہ جائز نہیں  یہ سب اس وقت ہے  کہ ایسی چیز نہیں  کہ کپڑا پاک کر سکے  یا اس کی نجاست قدر مانع سے  کم کر سکے  ورنہ واجب ہو گا کہ پاک کرے  یا تقلیل نجاست کرے ۔ (درمختار)

مسئلہ ۴۳:
چند شخص برہنہ ہیں  تو تنہا تنہا دُور دُور نمازیں  پڑھیں  اگر جماعت کی تو امام بیچ میں  کھڑا ہو۔ (عالمگیری ج ۱ص ۵۹)

مسئلہ ۴۴:
برہنہ شخص کو چٹائی یا بچھونا مل جائے  تو اسی سے  ستر کرے  ننگا نہ پڑھے  یوں  ہی گھاس یا پتوں  سے  ستر کر سکتا ہے  تو یہی کرے ۔ (عالمگیری)

مسئلہ ۴۵:
اگر پورے  ستر کے  لئے  کپڑا نہیں  اور اتنا ہے  کہ بعض اعضاء کا ستر ہو جائے  گا تو اس سے  ستر واجب ہے  اور اس کپڑے  سے  عورت غلیظ یعنی قبل و دبر کو چھپائے  اور اتنا ہو کہ ایک ہی کو چھپا سکتا ہے  تو ایک ہی کو چھپائے ۔ (درمختار)

مسئلہ ۴۶:
جس نے  ایسی مجبوری میں  برہنہ نماز پڑھی تو بعد نماز کپڑا ملنے  پر اعادہ نہیں  نماز ہو گئی۔ (درمختار)

مسئلہ ۴۷:
اگر ستر کا کپڑا یا اس کے  پاک کرنے  کی چیز نہ ملنا بندوں  کی جانب سے  ہو تو نماز پڑھے  اور پھر اعادہ کرے ۔ (درمختار)



(۳)  استقبال قبلہ :  یعنی نما زمیں  قبلہ یعنی کعبہ کی طرف منہ کرنا۔ 


اﷲ عزوجل فرماتا ہے :۔ 


سَیَقُوْلُ السُّفَھَآئُ مِنَ النَّاسِ مَا وَلّٰھُمْ عَنْ قِبْلَتِھِمُ الَّتِیْ کَانُوْا عَلَیْھَا قُلْ لِلّٰہِ الْمَشْرِقُ وَالْمَغْرِبُ یَھْدِیْ مَنْ یَّشَآئُ اِلیٰ صِرَاطٍ مُّسْتَقِیْمٍ  ط



(بے  وقوف لوگ کہیں  گے  کہ جس قبلہ پر مسلمان لوگ تھے  انہیں  کسی چیزنے  اس سے  پھیر دیا تم فرماؤ اﷲ ہی کے  لئے  مشرق و مغرب ہے  جسے  چاہتا ہے  سیدھے  راستے  کی طرف ہدایت فرماتا ہے )۔ 


حضور اقدس ﷺ نے  سولہ یا سترہ مہینے  تک بیت المقدس کی طرف نماز پڑھی اور حضور ﷺ کو پسند یہ تھا کہ کعبہ قبلہ ہو اس پر یہ آیت کریمہ نازل ہوئیکما ھو مروی فی صحیح البخاری وغیرہٖ من الصحاح  اور فرماتا ہے :۔ 


وَمَاجَعَلْنَا الْقِبْلَۃَ الَّتِیْ کُنْتَ عَلَیْھَا اِلَّا لِنَعْلَمَ مَنْ یَّتَّبِعُ الرَّسُوْلَ مِمَنْ یَّنْقَلِبُ عَلیٰ عَقِبَیْہِ وَاِنْ کَانَتْ لَکَبِیْرَۃٌ اِلَّا عَلَی الَّذِیْنَ ھَدَی اللّٰہُ وَمَا کَانَ اللّٰہُ لِیُضِیْعُ اِیْمَانَکُمْ اِنَّ اللّٰہُ بِالنَّاسِ لَرَؤُفٌ رَّحِیْمٌ قَدْ نَرَیٰ تَقَلُّبَ وَجْھِکَ فِے  السَّمَآئِ فَلَنُوَلِّیَنَّکَ قِبْلَۃً تَرْضٰھَا فَوَلِّ وَجْھَکَ شَطْرَ الْمَسْجِدِ الْحَرَامِ وَ حَیْثُ مَا کُنْتُمْ فَوَلُّوْا وُجُوْھَکُمْ شَطْرَہٗ وَاِنَّ الَّذِیْنَ اُوْتُو الْکِتٰبَ لَیَعْلَمُوْنَ اَنَّہُ الْحَقُّ مِنْ رَّبِھِمْ وَمَا اللَّہ بِغَافِلٍ عَمَّا یَعْمَلُوْنَ



( جس قبلہ پر تم پہلے  تھے  ہم نے  پھر وہی اس لئے  مقرر کیا کہ رسول کی اتباع کرنے  والے  ان سے  متمیز ہوجائیں  جو ایڑیوں  کے  بل لوٹ جاتے  ہیں  اور یہ بے  شک یہ شاق ہے  مگر ان پر جن کو اﷲ نے  ہدایت کی اور اﷲ تمہارا ایمان ضائع نہ کرے  گا، بیشک اﷲ لوگوں  پر بڑا مہربان رحم کرنے  والا ہے ۔ اے  محبوب آسمان کی طرف تمہارا بار بار منہ اٹھانا ہم دیکھتے  ہیں  تو ضرور ہم تمہیں  اسی قبلہ کی طرف پھیر دیں  گے  جسے  تم پسند کرتے  ہو تو اپنا منہ (نماز میں ) مسجد حرام کی طرف پھیرو اور اے  مسلمانوں  تم جہاں  کہیں  ہو اسی کی طرف (نماز میں ) منہ کرو اور بے  شک جنہیں  کتاب دی گئی وہ ضرور جانتے  ہیں  کہ وہی حق ہے ، ان کے  رب کی طرف سے  اور اﷲ ان کے  کوتکوں  سے  غافل نہیں )

مسئلہ ۴۸:
نماز اﷲ ہی کے  لئے  پڑھی جائے  اور اسی کے  لئے  سجدہ ہو نہ کہ کعبہ کو اگر کسی نے  معاذ اﷲ کعبہ کے  لئے  سجدہ کیا حرم و گناہ کبیرہ کیا اگر عبادت کعبہ کی نیت کی جب تو کھلا کافر ہے  کہ غیر خدا کی عبادت کفر ہے ۔ (درمختار افاداتِ رضویہ)۔ 
مسئلہ ۴۹:
استقبال قبلہ عام ہے  کہ بعینہِ کعبہ معظمہ کی طرف منہ ہو جیسے  مکہ مکرمہ والوں  کے  لئے  یا اس جہت کو منہ ہو جیسے  اوروں  کے  لئے  (درمختار) یعنی تحقیق یہ ہے  کہ جو عین کعبہ کی سمت خاص تحقیق کر سکتا ہے  اگرچہ کعبہ آڑ میں  ہو جیسے  مکہ معظمہ کے  مکانوں  میں  جب کہ چھت پر چڑھ کر کعبہ کو دیکھ سکتے  ہیں  تو عین کعبہ کی طرف منہ کرنا فرض ہے  جہت کافی نہیں  اور جسے  یہ تحقیق نا ممکن ہو اگرچہ خاص مکہ معظمہ میں  ہواس کے  لئے  جہت کعبہ کو منہ کرناکافی ہے ۔ (افاداتِ رضویہ)

مسئلہ ۵۰:
کعبہ کے  اندر نماز پڑھی تو جس رُخ چاہے  پڑھے  کعبہ کی چھت پر بھی نماز ہو جائے  گی مگر اس کی چھت پر چڑھنا ممنوع ہے  (غنیہ وغیرہا) 

مسئلہ ۵۱:
اگر صرف حطیم کی طرف منہ کیا کہ کعبہ معظمہ محاذات میں  نہ آیا نماز نہ ہوئی۔ (غنیہ)

مسئلہ ۵۲:
جہت کعبہ کو منہ ہونے  کے  یہ معنی ہیں  کہ منہ کی سطح کا کوئی جز کعبہ کی سمت میں  واقعہ ہو تو اگر قبلہ سے  کچھ انحراف ہے  مگر منہ کا کوئی جز کعبہ کے  مواجہہ میں  ہے  نماز ہو جائے  گی اس کا مقدار ۴۵ درجہ رکھی گئی ہے  تو اگر ۴۵ درجے  سے  زائد انحراف ہے  استقبال نہ پایا گیا نماز نہ ہوئی مثلاً  ا، ب، ایک خط ہے  اس پر ہ، ج، عمود ہے  اور فرض کرو کہ کعبہ معظمہ عین نقطہ ج کے  محاذی ہے  دونوں  قائمے  ا، ہ، ج اور ج ، ہ ب کی تنصیب کرتے  ہوئے  خطوط  ہ ر  ہ  ج خطوط کھینچے  تو یہ زاویہ ۴۵،۴۵ درجے  کے  ہوئے  کہ قائمہ ۹۰ درجے  ہے  اب جو شخص مقام ہ پر کھڑا ہے  اگر نقطہ ج کی طرف منہ کرلے  تو اگرعین کعبہ کو منہ ہے  اور اگر داہنے  بائیں ر یا ح کی طرف جھکے  تو جب تکر  ج یا ج ح کے  اندر ہے  جہت کعبہ میں  ہے  جبر سے  بڑھ کر ا یا ح سے  گذر کر ب کی طرف کچھ بھی قریب ہو گا تو اب جہت سے  نکل گیا نماز نہ ہو گی۔ (درمختار افاداتِ رضویہ)  

مسئلہ ۵۳:
قبلہ بنائے  کعبہ کا نام نہیں  بلکہ وہ فضاہے  اس بنا کی محاذات میں  ساتویں  زمین سے  عرش تک قبلہ ہی ہے  تو اگروہ عمارت وہاں  سے  اٹھا کر دوسری جگہ رکھ دی جائے  اور اب اس عمارت کی طرف منہ کرکے  نماز پڑھی نہ ہوگی یا کعبہ معظمہ کسی ولی کی زیارت کو گیا اور اس فضا کی طرف نماز پڑھی ہو گئی یونہی اگر بلند پہاڑ یا کنوئیں  کے  اندر نماز پڑھی اور قبلہ کی طرف منہ کیا نماز ہو گئی کہ فضا کی طرف توجہ پائی گئی گو عمارت کی طرف نہ ہو۔ (ردالمحتار ج ۱ص ۴۰۱)

مسئلہ ۵۴:
جو شخص استقبال قبلہ سے  عاجز ہو مثلاً مریض ہے  کہ اس میں  اتنی قوت نہیں کہ ادھر رُخ بدلے  اور وہاں کوئی ایسا نہیں  جو متوجہ کردے  یا اس کے  پاس اپنا یا امانت کا مال ہے  جس کے  چوری جانے  کا اندیشہ ہو یا کشتی کے  تختہ پر بہتا جا رہا ہے  اور صحیح اندیشہ ہے  کہ استقبال کرے  تو ڈوب جائے  گا یا شریر جانور پر سوار ہے  کہ اترنے  نہیں  دیتا یا اتر جائے  مگر بے  مددگار سوار نہ ہونے  دے  گا یا یہ بوڑھا ہے  کہ پھر خود سوار نہ ہو سکے  گا اور ایسا کوئی نہیں  جو سوار کرا دے  تو ان سب صورتوں  میں  جس رُخ نماز پڑھ سکے  پڑھ لے  اور اعادہ بھی نہیں  ہاں  سواری کے  روکنے  پر قادر ہو تو روک کر پڑھے  اور ممکن ہو تو قبلہ کو منہ کرے  ورنہ جیسے  بھی ہو سکے  اور اگرروکنے  میں  قافلہ نگاہ سے  مخفی ہو جائے  گا تو سواری ٹھہرانا بھی ضروری نہیں  یونہی روانی میں  پڑھے ۔ (ردالمحتار ج ۱ص ۴۰۲)

مسئلہ ۵۵:
چلتی کشتی میں  نماز پڑھے  تو بوقت تحریمہ قبلہ کو منہ کرے  اور جیسے  وہ گھومتی جائے  یہ بھی قبلہ کو منہ پھیرتا رہے  اگرچہ نفل نماز ہو۔ (غنیہ)

مسئلہ ۵۶:
مصلّی کے  پاس مال ہے  اور اندیشہ صحیح ہے  کہ استقبال کرے  گا تو چوری ہو جائے  گی ایسی حالت میں  کوئی ایسا شخص مل گیا جو حفاظت کرے  اگرچہ باجرت مثل استقبال فرض ہے ۔ (ردالمحتار ج ۱ص ۴۰۲) یعنی جب کہ وہ اجرت حاجتِ اصلیہ سے  زائد اس کے  پاس ہو یا محافظ آئندہ لینے  پر راضی ہو اور اگر وہ نقد مانگتا ہے  اور اس کے  پاس نہیں  یا ہے  مگر حاجتِ اصلیہ سے  زائد نہیں  یا وہ اجرت مثل سے  بہت زیادہ مانگتا ہے  تو اجیر کرنا ضرور نہیں  یونہی پڑھے ۔ (افاداتِ رضویہ)

مسئلہ ۵۷:
کوئی شخص قید میں  ہے  اور وہ لوگ اسے  استقبال سے  مانع ہیں  تو جیسے  بھی ہو سکے  نماز پڑھ لے  پھر جب موقعہ ملے  وقت میں  یا بعد میں  تو اس نماز کا ا عادہ کرے ۔ (ردالمحتار ج ۱ص ۴۰۳)

مسئلہ ۵۸:
اگر کسی شخص کو کسی جگہ قبلہ کی شناخت نہ ہو نہ کوئی ایسا مسلمان ہے  جو بتادے  نہ وہاں  مسجد میں محرابیں  ہیں  نہ چاند سورج ستارے  نکلے  ہوں  یا ہو مگر اس کو اتنا علم نہیں  کہ ان سے  معلوم کر سکے  تو ایسے  کے  لئے  حکم ہے  کہ تحرّی کرے  (سوچے  جدھر قبلہ ہونا دل پر جمے  ادھر ہی منہ کرے  اس کے  حق میں  وہی قبلہ ہے )۔ (عامہ کتب)  (ردالمحتار ج ۱ص ۴۰۱)

مسئلہ ۵۹:
تحرّی کر کے  نماز پڑھی بعد کو معلوم ہوا کہ قبلہ کی طرف نماز نہیں  پڑھی ہو گئی اعادہ کی ضرورت نہیں ۔ (تنویر الابصار وغیرہ) (درمختار ج ۱ص ۴۰۳)

مسئلہ ۶۰:
ایسا شخص اگر بے  تحرّی کسی طرف منہ کرکے  نماز پڑھے  نماز نہ ہوئی اگرچہ واقع میں  قبلہ ہی کی طرف منہ کیا ہو (ہاں  اگر قبلہ کی طرف منہ ہونا بعد نماز یقین کے  ساتھ معلوم ہوا ہو گئی) اورا گر بعد نماز اس کا جہت قبلہ ہونا گمان ہو یقین نہ ہو یا اثنائے  نماز میں  اسی کا قبلہ ہونا معلوم ہو اگرچہ یقین کے  ساتھ تو نماز نہ ہوئی۔ (درمختار ردالمحتار، ج ۱ص ۴۰۵)

مسئلہ ۶۱:
اگر سوچا اور دل میں  کسی طرف قبلہ ہونا ثابت ہوا اگر اس کے  خلاف دوسری طرف اس نے  منہ کیا نماز نہ ہوئی اگرچہ واقع میں  وہی قبلہ تھا جدھر منہ کیا اگرچہ بعد کو یقین کیساتھ اسی کا قبلہ ہونا معلوم ہو۔ (درمختار ج ۱ص ۴۰۵)

مسئلہ ۶۲:
اگر کوئی جاننے  والا موجود ہے  اس سے  دریافت نہیں  کیا خود غور کرکے  کسی طرف پڑھ لی تو اگر قبلہ ہی کی طرف منہ تھا ہو گئی ورنہ نہیں ۔ (ردالمحتار ج ۱ص ۴۰۱)

مسئلہ ۶۳:
جاننے  والے  سے  پوچھا اس نے  نہیں  بتایا اس نے  تحرّی کرکے  نماز پڑھ لی اب بعد نماز اس نے  بتایا نماز ہو گئی اعادہ کی حاجت نہیں ۔ (غنیہص ۴۰۱)

مسئلہ ۶۴:
اگر مسجدیں  اور محرابیں  وہاں  ہیں  مگر ان کا اعتبار نہ کیا بلکہ اپنی رائے  سے  ایک طرف کو متوجہ ہو لیا یا تارے  وغیرہ موجود ہیں  اور اس کو علم ہے  کہ ان کے  ذریعہ سے  معلوم کرلے  اور نہ کیا بلکہ سوچ کر پڑھ لی دونوں  صورتوں  میں  نہ ہوئی اگر خلاف جہت کی طرف پڑھی۔ (ردالمحتار ج ۱ص ۴۰۳)

مسئلہ ۶۵:
اگر ایک شخص تحرّی کرکے  (سوچ کر) ایک طرف پڑھ رہا ہے  تو دوسرے  کو اس کا اتباع جائز نہیں  بلکہ اسے  بھی تحرّی کا حکم ہے  اگر اس کا اتباع کیا تحرّی نہ کی اس کی نماز نہ ہوئی۔ (ردالمحتار ج ۱ص ۴۰۳) اگر تحرّی کرکے  نماز پڑھ رہا تھا اور اثنائے  نماز میں  اگرچہ سجدہ سہو میں  رائے  بدل گئی یا غلطی معلوم ہوئی تو فرض ہے  کہ فوراً گھوم جائے  اور پہلے  جو پڑھ چکا ہے  اس میں  خرابی نہ آئے  گی۔ اسی طرف اگر چاروں  رکعتیں  چار جہات میں  پڑھیں  جائز ہے  اور اگر فوراً نہ پھرا یہاں  تک کہ ایک رکن یعنی تین سبحان اﷲ کہنے  کا وقفہ ہوا نماز نہ ہوئی۔ (درمختار ردالمحتار ج ۱ص ۴۰۳) 

مسئلہ ۶۶:
نابینا غیر قبلہ کی طرف نماز پڑھ رہا تھا کوئی بینا آیا اس نے  اسے  سیدھا کر کے  اس کی اقتدا کی تو اگر کوئی شخص وہاں ایسا تھا جس سے  قبلہ کا حال نابینا دریافت کر سکتا تھا مگرنہ پوچھا دونوں  کی نمازیں  نہ ہوئیں  اور اگر ایسا کوئی نہ تھا تو نابینا کی ہو گئی اور مقتدی کی نہ ہوئی۔ (خانیہ ہندیہ ردالمحتار ج ۱ص ۴۰۳)

مسئلہ ۶۷:
تحرّی کرکے  غیر قبلہ کو نماز پڑھ رہا تھا بعد کو اسے  اپنی رائے  کی غلطی معلوم ہوئی اور قبلہ کی طرف پھر گیا تو جس دوسرے  شخص کو اس کی پہلی حالت معلوم ہو اگر یہ بھی اسی قسم کا ہے  کہ اس نے  بھی پہلے  وہی تحرّی کی تھی اور اب اس کو بھی غلطی معلوم ہوئی تو اس کی اقتدا کر سکتا ہے  ورنہ نہیں ۔ (ردالمحتار ج ۱ص ۴۰۴)

مسئلہ ۶۸:
اگر امام تحرّی کر کے  ٹھیک جہت میں  پہلے  ہی سے  پڑھ رہا ہے  تو اگرچہ مقتدی تحرّی کرنے  والوں  میں  نہ ہو اس کی اقتدا کر سکتا ہے ۔ (درمختار ج ۱ص ۴۰۴)

مسئلہ ۶۹:
اگر امام و مقتدی ایک جہت کو تحرّی کرکے  نماز پڑھ رہے  تھے  اور امام نے  نماز پوری کر لی اور سلام پھیر دیا اب مسبوق ولاحق کی رائے  بدل گئی تو مسبوق گھوم جائے  اور لاحق سرے  سے  پڑھے ۔ (درمختار ج ۱ص ۴۰۴)

مسئلہ ۷۰:
اگر پہلے  ایک طرف کو رائے  ہوئی اور نماز شروع کی پھر دوسری طرف کو رائے  پلٹی پلٹ گیا پھر تیسری یا چوتھی بار وہی رائے  ہوئی جو پہلی مرتبہ تھی تو اسی طرف پھرجائے  سرے  سے  پڑھنے  کی حاجت نہیں ۔ (درمختارص ۴۰۴، ۷۰۰)

مسئلہ ۷۱:
تحرّی کر کے  ایک رکعت پڑھی دوسری میں  رائے  بدل گئی اب یاد آیا کہ پہلی رکعت کا ایک سجدہ رہ گیا تھا تو سرے  سے  نماز پڑھے ۔ (درمختار ج ۱ص ۴۰۵)


مسئلہ ۷۲:
اندھیری رات ہے  چند شخص نے  جماعت سے  تحرّی کرکے  مختلف جہتوں  میں  نماز پڑھی مگر اثنائے  نماز میں  یہ معلوم نہ ہوا کہ اس کی جہت امام کی جہت کے  خلاف ہے  نہ یہ کہ امام سے  آگے  ہے  نماز ہو گئی اور اگر بعد نماز معلوم ہوا کہ امام کے  خلاف جہت تھی کچھ حرج نہیں  اور اگر امام کے  آگے  ہونا معلوم ہوا نماز میں  یا بعد کو تو نماز نہ ہوئی۔ (درمختار ردالمحتار ج ۱ص ۴۰۶)




مسئلہ ۷۳:
مصلّی نے  قبلہ سے  بلا عذر قصداً سینہ پھیر دیا اگرچہ فوراً ہی قبلہ کی طرف ہو گیا نماز فاسد ہو گئی اور اگر بلا قصد پھر گیا اور بقدر تین تسبیح کے  وقفہ نہ ہوا تو ہو گئی۔ (منیہ بحر)

مسئلہ ۷۴:
اگر صرف منہ قبلہ سے  پھیرا تو اس پر واجب ہے  کہ فوراً قبلہ کی طرف منہ کر لے  اور نماز نہ جائے  گی مگر بلا عذر مکروہ ہے ۔ (منیہ بحر)



(۴) وقت : اس کے  مسائل اوپر مستقل باب میں  بیان ہوئے 


(۵) نیت :  اﷲ عزوجل فرماتا ہے  :۔ 


وَمَا اُمِرُوْٓا اِلَّا لِیَعْبُدُو اللّٰہَ مُخْلِصِیْنَ لَہُ الدِّیْنَ



(انہیں  تو یہ حکم ہوا کہ اﷲ کی عبادت کریں  اسی کے  لئے  دین کو خالص رکھتے  ہوئے )



 حضور اقدس ﷺ   فرماتے  ہیں :۔ 


اِنَّمَا الْاَعْمَالُ بِالنِّیَّاتِ وَلِکُلِّ امْرِئٍ مَانَویٰ 




(اعمال کا دارومدار نیت پر ہے  اور ہر شخص کے  لئے  وہ ہے  جو اس نے  نیت کی)



اس حدیث کو بخاری و مسلم اور دیگر محدثین نے  امیر المومنین عمر بن خطاب رضی اﷲ تعالیٰ عنہ سے  روایت کیا۔ 
مسئلہ ۷۵:
نیت میں  زبان کا اعتبار نہیں  یعنی اگر دل میں  مثلاً ظہر کا قصد کیا اور زبان سے  لفظ عصر نکلا ظہر کی نماز ہو گئی۔ (درمختار ردالمحتار ج ۱ص ۳۸۶)

مسئلہ ۷۶:
نیت کا ادنیٰ درجہ یہ ہے  کہ اگر کوئی پوچھے  کون سی نماز پڑھتا ہے  تو فوراً بلا تامّل بتا دے  اگر حالت ایسی ہے  کہ سوچ کر بتائے  گا تو نماز نہ ہو گی۔ (درمختار ج ۱ص ۳۸۶)

مسئلہ ۷۷:
زبان سے  کہہ لینا مستحب ہے  اور اس میں  کچھ عربی کی تخصیص نہیں  فارسی وغیرہ میں  بھی ہو سکتی ہے  اور تلفظ میں  ماضی کا صیغہ ہو مثلاً نَوَیْتُ یا نیت کی میں  نے ۔ (درمختار ج ۱ص ۳۸۶)

مسئلہ ۷۸:
احوط یہ ہے  کہ اﷲ اکبر کہتے  وقت نیت حاضر ہو۔ (منیہ) (درمختار ج ۱ص ۳۸۷)  


مسئلہ ۷۹:
تکبیر سے  پہلے  نیت کی اور شروع نماز اور نیت کے  درمیان کوئی امر اجنبی مثلاً کھانا پینا کلام وغیرہ وہ امور جو نماز سے  غیر متعلق ہیں  فاصل نہ ہوں  نماز ہو جائے  گی اگرچہ تحریمہ کے  وقت نیت حاضر نہ ہو۔ (درمختار ج ۱ص ۳۸۷)

مسئلہ ۸۰:
وضو سے  پیشتر نیت کی تو وضو کرنا فاصل اجنبی نہیں  نماز ہو جائے  گی۔ یونہی وضو کے  بعد نیت کی اس کے  بعد نماز کے  لئے  چلنا پایا گیا تو نماز ہو جائے  گی اور یہ چلنا فاصل اجنبی نہیں ۔ (غنیہ ج ۱ص ۳۸۷ شامی)

مسئلہ ۸۱:
اگر شروع کے  بعد نیت پائی گئی اس کا اعتبار نہیں  یہاں  تک کہ اگر تحریمہ میں  اﷲ کہنے  کے  بعد اکبر سے  پہلے  نیت کی نماز نہ ہو گی۔ (درمختار ردالمحتار ج ۱ص ۳۸۷)

مسئلہ ۸۲:
اصح یہ ہے  کہ نفل و سنت و تراویح میں  مطلق نماز کی نیت کافی ہے  مگر احتیاط یہ ہے  کہ تراویح میں  تراویح یا سنت وقت یا قیام اللیل کی نیت کرے  اور باقی سنتوں  میں  سنت یا نبی ﷺ کی متابعت کی نیت کرے  اس لئے  کہ بعض مشائخ ان میں  مطلق نیت کرنا کافی قرار دیتے  ہیں ۔ (منیہ)

مسئلہ ۸۳:
نفل نماز کے  لئے  مطلق نماز کی نیت کافی ہے  اگرچہ نفل نیت میں  نہ ہو۔ (درمختار
ج ۱ص ۳۸۸)

مسئلہ ۸۴:
فرض نماز میں  نیت فرض بھی ضروری ہے  مطلق نماز یا نفل وغیرہ کی نیت کافی نہیں  اگر فرضیت جانتا ہی نہ ہو مثلاً پانچوں  وقت نماز پڑھتا ہے  مگر ان کی فرضیت علم میں  نہیں  نماز نہ ہو گی اور اس پر ان تمام نمازوں  کی قضا فرض ہے  مگر جب امام کے  پیچھے  ہو اور یہ نیت کرے  کہ امام جو نماز پڑھاتا ہے  وہی میں  پڑھتا ہوں  تو یہ نماز ہو جائے  گی اور اگر جانتا ہو مگر فرض کو غیر فرض سے  متمیّز نہ کیا تو دو صورتیں  ہیں  اگر سب میں  فرض ہی کی نیت کرتا ہے  تو نماز ہو جائے  گی مگر جن فرضوں  سے  پیشتر سنتیں  پڑھ چکا ہے  تو امامت نہیں  کر سکتا کہ سنتیں  بہ نیت فرض پڑھنے  سے  اس کا فرض ساقط ہو چکا مثلاً ظہر کے  پیشتر چار رکعت سنتیں  بہ نیت فرض پڑھیں  تو اب فرض نماز میں  امامت نہیں  کر سکتا کہ یہ فرض پڑھ چکا دوسری صورت میں  یہ کہ نیتِ فرض کسی میں  نہ کی تو نماز ِ فرض ادا نہ ہوئی۔ (درمختار ردالمحتار ج ۱ص ۳۸۸)


مسئلہ ۸۵:
فرض میں  یہ بھی ضرور ہے  کہ اس خاص نماز مثلاً ظہر یا عصر کی نیت کرے  یا مثلاً آج کی ظہر یا فرضِ وقت کی نیت وقت میں  کریں  مگر جمعہ میں  فرض وقت کی نیت کافی نہیں  خصوصیت جمعہ کی نیت ضروری ہے ۔ (تنویر الابصار ج ۱ص ۳۹۱)

مسئلہ ۸۶:
اگر وقت نماز ختم ہو چکا اور اس نے  فرض وقت کی نیت کی فرض نہ ہوئے  خواہ وقت کا جاتا رہنا اسکے  علم میں  ہو یا نہیں ۔ (ردالمحتار)

مسئلہ ۸۷:
نماز فرض میں  یہ نیت کہ آج کے  فرض پڑھتا ہوں  کافی نہیں  جبکہ کسی نماز کو معین نہ کیا مثلاً آج کی ظہر یا آج کی عشائ۔ (ردالمحتار ج ۱ص ۳۹۱)

مسئلہ ۸۸:
اولیٰ یہ ہے  کہ یہ نیت کرے  کہ آج فلاں  نماز کہ اگرچہ وقت خارج ہو گیا ہو نماز ہو جائے  گی خصوصاً اس کے  لئے  جسے  وقت خارج ہونے  میں  شک ہو۔ (درمختار ، عالمگیری ج ۱ص ۳۹۲)

مسئلہ ۸۹:
اگر کسی نے  اس دن کو دوسرا دن گمان کر لیا مثلاً وہ دن پیر کا ہے  اور اس نے  اسے  منگل کی ظہر کی نیت کی بعد کو معلوم ہوا کہ پیر تھا نماز ہو جائے  گی۔ (غنیہ) یعنی جبکہ آج کا دن نیت میں  ہو کہ اس تعیین کے  بعد پیر یا منگل کی تخصیص بے  کار ہے  اور اس میں  غلطی مضر نہیں  ہاں  اگر صرف دن کے  نام ہی سے  نیت کی اور آج کے  دن کا قصد نہ کیا مثلاً منگل کی ظہر پڑھتا ہوں  تو نماز نہ ہو گی اگرچہ وہ دن منگل ہی کا ہو کہ منگل بہت ہیں ۔ (افاداتِ رضویہ)

مسئلہ ۹۰:
نیت میں  تعداد رکعت کی ضرورت نہیں  البتہ افضل ہے  تو اگر تعداد رکعات میں  خطا واقع ہوئی مثلاً تین رکعتیں  ظہر یا چار مغرب کی نیت کی تو نماز ہو جائے  گی۔ (درمختار ردالمحتار ج ۱ص ۳۹۰)

مسئلہ ۹۱:
فرض قضا ہو گئے  تو ان میں  تعیین نماز ضروری ہے  مثلاً فلاں  دن کی فلاں  نماز مطلقاً ظہر وغیرہ یا مطلقاً نماز قضا نیت میں  ہونا کافی نہیں ۔ (درمختار ج ۱ص ۳۸۹)


مسئلہ ۹۲:
اگر اس کے  ذمہ ایک ہی نماز قضا ہو تو دن معین کرنے  کی حاجت نہیں  (مثلاً میرے  ذمہ فلاں  نماز ہے  کافی ہے )۔ (ردالمحتار ج ۱ص ۳۸۹)

مسئلہ ۹۳:
اگر کسی کے  ذمہ بہت سی نمازیں  ہیں  اور دن تاریخ بھی یاد نہ ہو تو اس کے  لئے  آسان طریقہ نیت کا یہ ہے  کہ سب میں  پہلی یا سب میں  پچھلی جو فلاں  نماز میرے  ذمہ ہے ۔ (درمختار ج ۱ص ۳۸۹)

مسئلہ ۹۴:
کسی کے  ذمہ اتوار کی نماز تھی مگر اس کو گمان ہوا کہ ہفتہ کی ہے  اور اس کی نیت سے  نماز پڑھی بعد کو معلوم ہوا کہ اتوار کی تھی ادا نہ ہوئی۔ (غنیہ)

مسئلہ ۹۵:
قضا یا ادا کی نیت کی کچھ حاجت نہیں  اگرقضا بہ نیت ادا پڑھی یا ادا بہ نیت قضا تو نماز ہو گئی یعنی مثلاً وقت ظہر باقی ہے  اور اس نے  گمان کیا کہ جاتا رہا اور اس دن کی نماز ظہر بہ نیت قضا پڑھی یا وقت جاتا رہا اور اس نے  گمان کیا کہ باقی ہے  اوربہ نیت ادا پڑھی ہو گئی اور اگر یوں  نہ کیا بلکہ وقت باقی ہے  اور اس نے  ظہر کی قضا پڑھی مگر اس دن کے  ظہر کی نیت نہ کی تو نہ ہوئی یونہی اس کے  ذمہ کسی دن کی نماز ظہر تھی اور بہ نیت ادا پڑھی نہ ہوئی۔ (درمختار ردالمحتار ج ۱ص ۳۹۲)

مسئلہ ۹۶:
مقتدی کو اقتداء کی نیت بھی ضروری ہے  اور امام کو نیت امامت مقتدی کی نماز صحیح ہونے  کے  لئے  ضروری نہیں  یہاں  تک کہ اگر امام نے  یہ قصد کر لیا کہ فلاں  کا امام نہیں  ہوں  اور اس نے  اس کی اقتداء کی نماز ہو گئی مگر امام نے  امامت کی نیت نہ کی تو ثواب جماعت نہ پائے  گا اور ثواب جماعت حاصل ہونے  کے  لئے  مقتدی کی شرکت سے  پیشتر نیت کر لینا ضروری نہیں  بلکہ وقت شرکت سے  بھی نیت کر سکتا ہے ۔ (عالمگیری، درمختار ج ۱ص ۳۹۴)

مسئلہ ۹۷:
ایک صورت میں  امام کو نیت امامت بالاتفاق ضروری ہے  کہ مقتدی عورت ہو وہ کسی مرد کے  محاذی کھڑی ہو جائے  اور وہ نماز، نمازِ جنازہ نہ ہو تو اس صورت میں  اگر امام نے  امامت زناں  کی نیت نہ کی تو اس عورت کی نماز نہ ہوئی۔ (درمختار ج ۱ص ۳۹۵) اور امام کی یہ نیت شروع نماز کے  وقت درکار ہے  بعد کو اگر نیت کر بھی لے  صحت اقتدائے  زن کے  لئے  کافی نہیں ۔ (ردالمحتار ج ۱ص ۳۹۵)

مسئلہ ۹۸:
جنازہ میں  تو مطلقاً خواہ مرد کے  محاذی ہو یا نہ ہو امامت زناں  کی نیت بالاجماع ضروری نہیں  اور اصح یہ ہے  کہ جمعہ و عیدین میں  بھی حاجت نہیں  باقی نمازوں  میں  اگر محاذی مرد لئے  نہ ہوئی تو عورت کی نماز ہو جائے  گی اگرچہ امام نے  امامت زناں  کی نیت نہ کی ہو۔ (درمختار ج ۱ص ۳۹۵)

مسئلہ ۹۹:
مقتدی نے  اگر صرف نماز امام یا فرض امام کی نیت کی اور اقتداء کا قصد نہ کیا نماز نہ ہوئی۔ (عالمگیری ج ۱ص ۶۶)

مسئلہ ۱۰۰:
مقتدی نے  بہ نیت اقتداء یہ نیت کی کہ جو نماز امام کی وہی نماز میری تو جائز ہے ۔ (عالمگیری ج ۱ص ۶۶)

مسئلہ ۱۰۱:
مقتدی نے  یہ نیت کی کہ وہ نماز شروع کرتا ہوں  جو اس امام کی نماز ہے  اور اگر امام نماز شروع کر چکا ہے  جب تو ظاہر کہ اس کی نیت سے  نماز صحیح ہے  اور اگر امام نے  اب تک نماز شروع نہ کی تو دو صورتیں  ہیں  اگر مقتدی کے  علم میں  ہو کہ امام نے  ابھی نماز شروع نہ کی تو بعد شروع وہی نیت کافی ہے  اور اگر اس کے  گمان میں  ہے  کہ شروع کر لی ہے  اور واقع میں  شروع نہ کی ہو تو وہ نیت کافی نہیں ۔ (عالمگیری ج ۱ص ۶۷)

مسئلہ ۱۰۲:
مقتدی نے  نیت اقتداء کی مگر فرضوں  میں  تعیین فرض نہ کی تو فرض ادا نہ ہوا۔ (غنیہ) یعنی جب تک یہ نیت نہ ہو کہ نماز امام میں  اس کا مقتدی ہوتا ہوں ۔ 
مسئلہ ۱۰۳:
جمعہ میں  بہ نیت اقتداء نماز امام کی نیت کی ظہر یا جمعہ کی نیت نہ کی نماز ہو گئی خواہ امام نے  جمعہ پڑھا ہو یا ظہر اور اگر بہ نیت اقتداء ظہر کی نیت کی اور امام کی نما جمعہ تھی تو نہ جمعہ ہوا نہ ظہر۔ (عالمگیری ج ۱ص ۶۷)

مسئلہ ۱۰۴:
مقتدی نے  امام کو قعدہ میں  پایا اور یہ معلوم نہ ہو کہ قعدہ اولیٰ ہے  یا اخیرہ اور اس نیت سے  اقتداء کی کہ اگر یہ قعدہ اولیٰ ہے  تو میں  نے  اقتداء کی ورنہ نہیں  تو اگرچہ قعدہ اولیٰ ہو اقتداء صحیح نہ ہوئی اور اگر بہ ایں  نیت اقتداء کی کہ قعدہ اولیٰ ہے  تو میں  نے  فرض میں  اقتداء کی ورنہ نفل میں  تو اس اقتداء سے  فرض ادا نہ ہو گا اگرچہ قعدہ اولیٰ ہو۔ (عالمگیری ج ۱ص ۶۷)

مسئلہ ۱۰۵:
یونہی اگر امام کو نما زمیں  پایا اور یہ نہیں  معلوم کہ عشاء پڑھتا یا تراویح اور یوں  اقتداء کی کہ اگر فرض ہے  تو اقتداء کی تراویح ہے  تو نہیں  تو عشاء ہو خواہ تراویح اقتداء صحیح نہ ہوئی۔ (عالمگیری ج ۱ص ۶۷)  اس کو چاہئے  کہ فرض کی نیت کرے  کہ اگر فرض کی جماعت تھی تو فرض ورنہ نفل ہو جائیں گے ۔ (درمختار)

مسئلہ ۱۰۶:
امام جس وقت جائے  امامت پر گیا اس وقت مقتدی نے  نیت اقتداء کر لی بوقت تکبیر نیت حاضر نہ ہو اقتداء صحیح ہے  بشرطیکہ اس درمیان میں  کوئی عمل منافی نماز نہ پایا گیا ہو۔ (غنیہ)

مسئلہ ۱۰۷:
نیت اقتداء میں یہ علم ضرور نہیں  کہ امام کون ہے  زید ہے  یا عمرو اگر یہ نیت کی کہ اس امام کے  پیچھے  اور اس کے  علم میں  وہ زید ہے  بعد کو معلوم ہوا کہ عمرو ہے  اقتداء صحیح ہے  اور اگر اس شخص کی نیت نہ کی بلکہ یہ کہ زید کی اقتداء کرتا ہوں  بعد کو معلوم ہوا کہ عمرو ہے  تو صحیح نہیں ۔ (عالمگیری غنیہ ج ۱ص ۶۷)

مسئلہ ۱۰۸:
جماعت کثیر ہو تو مقتدی کو چاہئے  کہ نیت اقتداء میں  امام کا تعیین نہ کرے  یونہی جنازہ میں  یہ نیت نہ کرے  کہ فلاں  میت کی نماز۔  (عالمگیریص ۶۷)

مسئلہ ۱۰۹:
نماز جنازہ کی یہ نیت ہے  نماز اﷲ کے  لئے  اور دُعا اس میت کے  لئے ۔ (درمختار ج ۱ص ۳۹۳)

مسئلہ ۱۱۰:
مقتدی کو شبہہ ہو کہ میت مرد ہے  یا عورت تو کہہ لے  کہ امام کے  ساتھ نماز پڑھتا ہوں  جس پر امام نماز پڑھتا ہے ۔ (درمختار ج ۱ص ۳۹۳)

مسئلہ ۱۱۱:
اگر مرد کی نیت کی بعد کو عورت ہونا معلوم ہوا یا بالعکس جائز نہ ہوئی بشرطیکہ جنازہ حاضر کی طرف اشارہ نہ ہو یونہی اگر زید کی نیت کی بعد کو اس کا عمرو ہونا معلوم ہوا صحیح نہیں  اور اگر یوں نیت کی کہ اس جنازہ کی اور اس کے  علم میں  وہ زید ہے  بعد کو معلوم ہوا کہ عمرو ہے  تو ہو گئی۔ (درمختار ردالمحتار ج ۱ص ۳۹۴)  یونہی اگر اس کے  علم میں  وہ مرد ہے  بعد کو عورت ہونا معلوم ہوا یا بالعکس تو نماز ہو جائے  گی جب کہ اس میت پر نماز نیت میں  ہے ۔ (ردالمحتار ج ۱ص ۳۹۴)

مسئلہ ۱۱۲:
چند جنازے  ایک ساتھ پڑھے  تو ان کی تعداد معلوم ہونا ضروری نہیں  اور اگر اس نے  تعداد معین کر لی اور اس سے  زائد تھے  تو کسی جنازہ کی نہ ہوئی۔ (درمختار ج ۱ص ۳۹۴) یعنی جب کہ نیت میں  اشارہ نہ ہو صرف اتنا ہو کہ دس (۱۰)  میتوں  کی نماز اور وہ تھے  گیارہ (۱۱)  تو کسی پر نہ ہوئی اور اگر نیت میں  اشارہ تھا مثلاً ان دس (۱۰)  میتوں  پر نماز اور وہ ہوں  بیس (۲۰) تو سب کی ہو گئی یہ احکام امامِ نمازِ جنازہ کے  ہیں  اور مقتدی کے  بھی اگر اس نے  یہ نیت نہ کی جن پر امام پڑھتا ہے  ان کے  جنازہ کی نماز کہ اس صورت میں  اگر اس نے  ان کو دس (۱۰)  سمجھا اور وہ ہیں  زیادہ تو اس کی نماز بھی سب پر ہو جائے  گی۔ (ردالمحتار ج ۱ص ۳۹۴)

مسئلہ ۱۱۳:
نماز واجب میں  واجب کی نیت کرے  اور اسے  معین بھی کرے  مثلاً نماز عیدالفطر، عیدالضحیٰ، نذر، نماز بعد طواف یا نفل جس کو قصداً فاسد کیا ہو کہ اس کی قضا بھی واجب ہو جاتی ہے  یونہی سجدہ تلاوت میں  نیت تعیین ضرور ہے  مگر جب کہ نماز میں  فوراً کیا جائے  اور سجدہ شکر اگرچہ نفل ہے  مگر اس میں  بھی نیت تعیین درکار ہے  یعنی یہ نیت کہ شکر کا سجدہ کرتا ہوں  اور سجدہ سہو کو درمختار میں  لکھا کہ اس میں  نیت تعیین ضروری نہیں  مگر نہرالفائق میں  ضروری سمجھی اور یہی ظاہر تر ہے ۔ (ردالمحتار ج ۱ص ۳۸۹، ۳۹۰) اور نذریں  متعدد ہوں  تو ان میں  بھی ہر ایک کی الگ تعیین درکار ہے  اور وتر میں  فقط وتر کی نیت کافی ہے  اگرچہ اس کے  ساتھ نیت وجوب نہ ہوں  ہاں  نیت واجب اولیٰ ہے  البتہ اگر نیت عدم وجوب ہے  تو کافی نہیں ۔ (درمختار ردالمحتار ج ۱ص ۳۸۹، ۳۹۰)

مسئلہ ۱۱۴:
یہ نیت کہ منہ میرا قبلہ کی طر ف ہے  شرط نہیں ۔ ہاں  یہ ضرور ہے  کہ قبلہ سے  اعراض کی نیت نہ ہو۔ (درمختارردالمحتار ج ۱ص ۳۹۵)

مسئلہ ۱۱۵:
نماز بہ نیت فرض شروع کی پھر درمیان نماز میں یہ گمان کیا کہ نفل ہے  اور بہ نیت نفل نماز پوری کی تو فرض ادا ہوئے  اور اگر بہ نیت نفل شروع کی اور درمیان میں  فرض کا گمان کیا اور اسی گمان کے  ساتھ پوری کی تو نفل ہوئی۔ (عالمگیری ج ۱ص ۶۶)

مسئلہ ۱۱۶:
ایک نماز شروع کرنے  کے  بعد دوسرے  کی نیت کی تو اگر تکبیر جدید کے  ساتھ ہے  تو پہلی جاتی رہی اور دوسری شروع ہو گئی ورنہ وہی پہلی ہے  خواہ دونوں  فرض ہوں  یا پہلی فرض، دوسری نفل یا پہلی نفل دوسری فرض۔ (عالمگیری ج ۱ص ۶۶ غنیہ) یہ اس وقت میں ہے  کہ دوبارہ نیت زبان سے  نہ کرے  ورنہ پہلی بہرحال جاتی رہی۔ (ہندیہ ج ۱ص ۶۶)

مسئلہ ۱۱۷:
ظہر کی ایک رکعت کے  بعد پھر بہ نیت اسی ظہر کے  تکبیر کہی تو یہ وہی  نماز ہے  اور پہلی رکعت بھی شمار ہو گی لہٰذا اگر قعدہ اخیر کیا تو ہو گئی ورنہ نہیں  ہاں  اگر زبان سے  بھی نیت کا لفظ کہا تو پہلی نماز جاتی رہی اور وہ رکعت شمار میں  نہیں ۔ (عالمگیری  غنیہ ج ۱ص ۶۶)

مسئلہ ۱۱۸:
اگر دل میں  نماز توڑنے  کی نیت کی مگر زبان سے  کچھ نہ کہا تو وہ بدستور نماز میں  ہے ۔ (درمختار ج ۱ص ۴۱۰)

مسئلہ ۱۱۹:
دو نمازوں  کی ایک ساتھ نیت کی اس میں  چند صورتیں  ہیں ۔ (۱) ان میں  ایک فرض عین ہے  دوسری جنازہ تو فرض کی نیت ہوئی اور (۲) دونوں  فرض عین ہیں  تو ایک اگر وقتی ہے  اور دوسری کا وقت نہیں  آیا تو وقتی ہوئی اور (۳) ایک وقتی ہے  دوسری قضا اور وقت میں  وسعت نہیں  جب بھی وقتی ہوئی اور وقت میں  وسعت ہے  تو کوئی نہ ہوئی اور(۴)  دونوں  قضا ہوں  تو صاحب ترتیب کے  لئے  پہلی ہوئی اور صاجب ترتیب نہیں  تو دونوں  باطل اور ایک (۵) فرض دوسری نفل تو فرض ہوئے  اور (۶) دونوں  نفل ہیں  تو دونوں  ہوئیں  اور (۷) ایک نفل دوسری نماز جنازہ تو نفل کی نیت رہی۔ (درمختار ردالمحتار علیہ ج ۱ص ۴۱۰)

مسئلہ ۱۲۰:
نماز خالصاً ﷲ شروع کی پھر معاذ اﷲ ریا کی آمیزش ہو گئی تو شروع کا اعتبار کیا جائے  گا۔ (درمختار ج ۱ص ۴۰۷، عالمگیری ج ۱ص ۶۷)

مسئلہ ۱۲۱:
پورا ریاء یہ ہے  کہ لوگوں  کے  سامنے  ہے  اس وجہ سے  پڑھ لی ورنہ پڑھتا ہی نہیں  اور اگر یہ صورت ہے  کہ تنہائی میں  پڑھتا تو مگر اچھی نہ پڑھتا اور لوگوں  کے  سامنے  خوبی کے  ساتھ پڑھتا ہے  تو اس کو اصل نماز کا ثواب ملے  گا اور اس خوبی کا ثواب نہیں ۔ (درمختار ج ۱ص ۴۰۷، عالمگیری ج ۱ص ۷۶)  اور ریا کا استحقاق عذاب بہرحال ہے ۔ 
مسئلہ ۱۲۲:
نماز خلوص کے  ساتھ پڑھ رہا تھا لوگوں  کو دیکھ کر یہ خیال ہوا کہ ریا کی مداخلت ہو جائے  گی یا شروع کرنا چاہتا تھا کہ ریاء کی مداخلت کا اندیشہ ہوا تو اس کی وجہ سے  ترک  نہ کرے  نماز پڑھے  اور استغفار کرے ۔ (درمختار ردالمحتار ج ۱ص ۴۰۸)



(۶)  تکبیر تحریمہ: اﷲ عزوجل فرماتا ہے :۔ 


وَذَکَرَ اسْمَ رَبِّہِ فَصَلّیٰ
(اپنے  رب کا نام لے  کر نماز پڑھی)



اور احادیث اس بارے  میں  بہت ہیں  کہ حضور اقدس ﷺ اَللّٰہُ اَکْبَرْ سے  نماز شروع کرتے ۔ 
مسئلہ ۱۲۳:
نماز جنازہ میں  تکبیر تحریمہ رکن ہے ۔ باقی نمازوں  میں  شرط۔ (درمختار ج ۱ص ۴۱۱)

مسئلہ ۱۲۴:
غیر نماز جنازہ میں  اگر کوئی نجاست لئے  ہوئے  تحریمہ باندھے  اور اﷲ اکبر ختم کرنے  سے  پیشتر پھینک دے  نماز منعقد ہو جائے  گی یونہی بر وقت ابتدائے  تحریمہ ستر کھلا ہوا تھا یا قبلہ سے  منحرف تھا یا آفتاب خط نصف النہار پر تھا اور تکبیر سے  فارغ ہونے  سے  پہلے  عمل قلیل کے  ساتھ ستر چھپا لیا یا قبلہ کو منہ کر لیا یا نصف النہار سے  آفتاب ڈھل گیا تو نماز منعقد ہو جائے  گی۔ یوہیں  معاذ اﷲ بے  وضو شخص دریا میں  گر پڑا اور اعضائے   وضو پر پانی بہنے  سے  پیشتر تکبیر تحریمہ شروع کی مگر ختم سے  پہلے  اعضا دھل گئے  نماز منعقد ہو گئی۔ (ردالمحتار ج ۱ص ۴۱۳، ۴۱۴)

مسئلہ ۱۲۵:
فرض کی تحریمہ پر نفل نماز کی بنا کر سکتا ہے  مثلاً عشاء کی چاروں  رکعتیں  پوری کر کے  بے  سلام پھیرے  سنتوں  کے  لئے  کھڑا ہو گیا لیکن قصداً ایسا کرنا مکروہ و منع ہے  اور اگر قصداً نہ ہو تو حرج نہیں  مثلاً ظہر کی چار رکعت پڑھ کر قعدہ اخیرہ کر چکا تھا اب خیال ہو کہ دو ہی پڑھیں  اٹھ کھڑا ہوا اور پانچوں  رکعت کا سجدہ بھی کر لیا اب معلوم ہوا کہ چار ہو چکی تھیں  تو یہ رکعت نفل ادا ہوئی اب ایک اور پڑھ لے  کہ دو رکعتیں  ہو جائیں  تو یہ بنا بقصد نہ ہوئی لہٰذا اس میں  کوئی کراہت نہیں ۔ (درمختار ردالمحتار ج ۱ص ۴۱۲)

مسئلہ ۱۲۶:
ایک نفل پر دوسری نفل کی بنا کر سکتا ہے  اور ایک فرض کی دوسرے  فرض یا نفل پر بنا نہیں  ہو سکتی۔ (درمختار ج ۱ص ۴۱۲)




 

 نماز پڑھنے  کا طریقہ

حدیث ۱:
بخاری و مسلم ابو ہریرہ رضی اﷲ تعالیٰ عنہ سے  راوی کہ ایک شخص مسجد میں  حاضر ہوئے  اور رسول اﷲ ﷺ مسجد کی ایک جانب تشریف فرما تھے ۔ انہوں  نے  نماز پڑھی پھر خدمت اقدس میں  حاضر ہو کر سلام عرض کیا فرمایا وعلیک السلام جاؤ نماز پڑھو کہ تمہاری نماز نہ ہوئی وہ گئے  اور نماز پڑھی پھر حاضر ہو کر سلام عرض کیا فرمایا وعلیک السلام جاؤ نماز پڑھو کہ تمہاری نماز نہ ہوئی تیسری بار یا اس کے  بعد عرض کی یا رسول اﷲ مجھے  تعلیم فرمائیے  ارشاد فرمایا جب نماز کو کھڑے  ہونا چاہو تو کامل وضو کرو پھر قبلہ کی طرف منہ کر کے  اﷲ اکبر کہو پھر قرآن پڑھو جتنا میسر آئے  پھر رکوع کرو یہاں  تک کہ رکوع میں  تمہیں  اطمینان ہو پھر اٹھو یہاں  تک کہ سیدھے  کھڑے  ہو جاؤ پھر سجدہ کرو یہاں  تک کہ سجدہ میں  اطمینان ہو جائے  پھر اٹھو یہاں  تک کہ بیٹھنے  میں  اطمینان ہو پھر سجدہ کرو یہاں  تک کہ سجدہ میں  اطمینان ہو جائے  پھر اٹھو اور سیدھے  کھڑے  ہو جاؤ پھر اسی طرح پوری نماز میں  کرو۔ 
حدیث ۲:
صحیح مسلم شریف میں  ام المومنین صدیقہ رضی اﷲ تعالیٰ عنہا سے  مروی کہ رسول اﷲ ﷺ اﷲ اکبر سے  نماز شروع کرتے  اور اَلْحَمْدُ لِلّٰہِ رَبِّ الْعٰلِمِیْنَ سے  قراء ت اور جب رکوع کرتے  سر کو نہ اٹھائے  ہوتے  نہ جھکائے   بلکہ متوسط حالت میں  رکھتے  اور جب رکوع سے  سر اٹھاتے  تو سجدہ کو نہ جاتے  تاوقتیکہ سیدھے  کھڑے  نہ ہو لیں  اور سجدہ سے  اٹھکر سجدہ نہ کرتے  تاوقتیکہ سیدھے  نہ بیٹھ لیں  اور ہر دو رکعت پر التحیات پڑھتے  اور بایاں  پاؤں  بچھا تے  اور داہنا کھڑا رکھتے  اور شیطان کی طرح بیٹھنے  سے  منع فرماتے  اور درندوں  کی طرح کلائیاں  بچھانے  سے  منع فرماتے  (یعنی سجدے  میں  مردوں کو) اور سلام کے  ساتھ نماز ختم کرتے ۔ 
حدیث ۳:
صحیح بخاری شریف میں  سہل بن سعد رضی اﷲ تعالیٰ عنہ سے  مروی کہ لوگوں  کو حکم کیا جاتا کہ نماز میں  مرد داہنا ہاتھ بائیں  کلائی پر رکھے ۔ 
حدیث ۴:
امام احمد ابوہریرہ رضی اﷲ تعالیٰ عنہ سے  راوی کہ حضور ﷺ نے  ہم کو نماز پڑھائی اور پچھلی صف میں ایک شخص تھا جس نے  نماز میں  کچھ کمی کی جب سلام پھیرا تو اسے  پکارا اے  فلاں  تو اﷲ سے  نہیں  ڈرتا کیا تو نہیں  دیکھتا کہ کیسے  نماز پڑھتا ہے  تم یہ گمان کرتے  ہو گے  کہ جو تم کرتے  ہو اس میں  سے  کچھ مجھ پر پوشیدہ رہ جاتا ہو گا۔ خدا کی قسم پیچھے  سے  ویسا ہی دیکھتا ہوں  جیسا سامنے  سے ۔ 
حدیث ۵۔ ۶:
ابوداؤد نے  روایت کی ابّی بن کعب رضی اﷲ تعالیٰ عنہ سے  بیان کیا گیا سمرہ بن جندب رضی اﷲ تعالیٰ عنہ نے  دو مقام پر رسول اﷲ ﷺ کا سکتہ فرمانا یاد کیا ایک اس وقت جب تکبیر تحریمہ کہتے ۔ دوسرا جب غَیْرِ الْمَغْضُوْبِ عَلَیْھِمْ وَلَالضَّآلِّیْنَ پڑھ کر فارغ ہوتے  ابّی بن کعب رضی اﷲ تعالیٰ عنہ نے  اس کی تصدیق کی۔ ترمذی و ابن ماجہ و دارمی نے  بھی اس کے  مثل روایت کی۔ اس حدیث سے  آمین کا آہستہ کہنا ثابت ہوتا ہے ۔ 
حدیث ۷:
امام بخاری ابو ہریرہ رضی اﷲ تعالیٰ عنہ سے  راوی کہ حضور اقدس ﷺ ارشاد فرماتے  ہیں  کہ جب امام غَیْرِ الْمَغْضُوْبِ عَلَیْھِمْ وَلَالضَّآلِّیْنَ  کہے  تو آمین کہو کہ جس کا قول ملائکہ کے  قول کے  موافق ہو اس کے  اگلے  گناہ بخش دیئے  جائیں  گے ۔ 
حدیث ۸:
صحیح مسلم میں  ابو موسیٰ اشعری رضی اﷲ تعالیٰ عنہ سے  مروی کہ ارشاد فرماتے  ہیں  ﷺ جب تم نماز پڑھو تو صفیں  سیدھی کر لو پھر تم میں  سے  جو کوئی امامت کرے  وہ جب تکبیر کہے  تم بھی تکبیر کہو اور جب غَیْرِ الْمَغْضُوْبِ عَلَیْھِمْ وَلَالضَّآلِّیْنَ  کہے  تو  آمین کہو اﷲ تعالیٰ تمہاری دُعا قبول فرمائے  گا اور جب وہ اﷲ اکبر کہے  اور رکوع کرے  تم بھی تکبیر کہو اور رکوع کرو کہ امام تم سے  پہلے  رکوع کرے  گا اور تم سے  پہلے  اٹھے  گا رسول اﷲ ﷺ نے  فرمایا تو یہ اس کا بدلہ ہو گیا اور جب وہ سَمِعَ اللّٰہُ لِمَنْ حَمِدَہٗ کہے  تم اَللَّھُمَّ رَبَّنَا لَکَ الْحَمْدُ کہو اﷲ تمہاری سُنے  گا۔ 
حدیث ۹۔ ۱۰:
ابوہریرہ رضی اﷲ تعالیٰ عنہما سے  اسی صحیح مسلم میں  ہے  جب امام قراء ت کرے  تم چُپ رہو اس حدیث اور اس کے  پہلے  جو حدیث ہے  دونوں  سے  ثابت ہوتا ہے  کہ آمین آہستہ کہی جائے  کہ اگر زور سے  کہنا ہوتا تو امام کے  آمین کہنے  کا پتہ اور موقع بتانے  کی کیا حاجت ہوتی کہ جب وہ وَلَالضَّآلِّیْنَ کہے  تو آمین کہو اور اس سے  بہت صریح ترمذی کی روایت شعبہ سے  ہے  وہ علقمہ سے  وہ ابی وائل سے  روایت کرتے  ہیں  فَقَال اٰمِیْن وَخَفَضَ بِھَا صَوْتَہٗ آمین کہی اور اس میں  آواز پست کی نیز ابوہریرہ و قتادہ رضی اﷲ تعالیٰ عنہما کی روایت سے  یہ بھی ثابت ہوتا ہے  کہ امام کے  پیچھے  مقتدی قراء ت نہ کرے  بلکہ چُپ رہیں  اور یہی قرآن عظیم کا بھی ارشاد ہے  کہ وَ اِذَا قْرِیَٔ الْقُرْاٰنُ فَاسْتَمِعُوْا لَہٗ وَ اَنْصِتُوْ لَعَلَّکُمْ تُرْحَمُوْنَ (جب قرآن پڑھا جائے  تو سُنو اور چُپ رہو اس امید پر کہ رحم کئے  جاؤ)  


حدیث ۱۱:
ابو داؤد ونسائی و ابن ماجہ ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا کہ امام تو اس لئے  بنایا گیا ہے  کہ اس کی اقتدا کی جائے  جب تکبیر کہے  تم بھی تکبیر کہو اور جب قراء ت کرے  تم چُپ ہو۔ 
حدیث ۱۲:
ابوداؤد ترمذی علقمہ سے  راوی کہ عبد اﷲ بن مسعود رضی اﷲ تعالیٰ عنہ فرماتے  ہیں ، کیا تمہیں  وہ نماز نہ پڑھاؤں  جو رسول اﷲ ﷺ کی نماز تھی پھر نماز پڑھی اور ہاتھ نہ اٹھائے  مگر پہلی بار یعنی تکبیر تحریمہ کے  وقت اور ایک روایت میں  یوں  ہے  کہ پہلی مرتبہ ہاتھ اٹھاتے  پھر نہیں ۔ ترمذی نے  کہا یہ حدیث حسن ہے ۔ 
حدیث ۱۳:
دارقطنی و ابن عدی کی روایت انہیں  سے  ہے  کہ عبداﷲ بن مسعو رضی اﷲ تعالیٰ عنہ فرماتے  ہیں ۔ میں  نے  رسول اﷲ ﷺ اور ابوبکر و عمر رضی اﷲ تعالیٰ عنہما کے  ساتھ نماز پڑھی تو ان حضرات نے  ہاتھ نہ اٹھائے  مگر نماز شروع کرتے  وقت۔ 


حدیث ۱۴:
مسلم و احمد جابر بن سمرہ رضی اﷲ تعالیٰ عنہ سے  راوی کہ فرماتے  ہیں  ﷺ یہ کیا بات ہے  کہ تمہیں  ہاتھ اٹھائے  دیکھتا ہوں  جیسے  چینچل گھوڑے  کی دُمیں  نماز میں  سکون کے  ساتھ رہو۔ 
حدیث ۱۵:
ابوداؤد اور امام احمد نے  علی رضی اﷲ تعالیٰ عنہ سے  روایت کی کہ سنت سے  ہے  کہ نماز میں  ہاتھ ناف کے  نیچے  رکھے  جائیں  اور ان اُمور کے  متعلق اور بکثرت احادیث و آثار موجود ہیں  تبرکاً چند حدیثیں  ذکر کیں  کہ یہ مقصود نہیں  کہ افعالِ نماز احادیث سے  ثابت کئے  جائیں  کہ ہم نہ اس کے  اہل نہ اس کی ضرورت کہ آئمہ کرام نے  یہ مرحلے  طے  فرما دیئے  ہمیں  تو ان کے  ارشادت بس ہیں  کہ وہ ارکان شریعت ہیں  وہ وہی فرماتے  ہیں  جو حضور اقدس ﷺ کے  ارشاد سے  ماخوذ ہے ۔ 


نماز پڑھنے  کا طریقہ یہ ہے  کہ باوضو قبلہ رُو دونوں  پاؤں  کے  پنجوں  میں  چار انگلی کا فاصلہ کر کے  کھڑا ہو اور دونوں  ہاتھ کان تک لے  جائے  کہ انگوٹھے  کان کی لَو سے  چُھو جائیں  اور انگلیاں  نہ ملی ہوئی رکھے  نہ خوب کھولے  ہوئے  بلکہ اپنی حالت پر ہوں  اور ہتھیلیاں  قبلہ کو ہوں  نیت کر کے  اﷲ اکبر کہتا ہوا ہاتھ نیچے  لائے  اور ناف کے  نیچے  باندھ لے  یوں  کہ داہنی ہتھیلی کی گدی بائیں  کلائی کے  سرے  سے  ہو اور بیچ کی تین انگلیاں  بائیں  کلائی کی پشت پر اور انگوٹھا اور چھنگلیا کلائی کے  اغل بغل اور ثناء پڑھے ۔ 


 سُبْحَانَکَ اللّٰھُمَّ وَ بِحَمْدِکَ وَ تَبَارَکَ اسْمُکَ وَتَعَالیٰ جَدُّکَ وَلَا اِلَہَ غَیْرُکَ 



(پاک ہے  تو اے  اﷲ اور میں  تیری حمد کرتا ہوں  تیرا نام برکت والا ہے  اور تیری عظمت بلند ہے  اور تیرے  سوا کوئی معبود نہیں )



پھر تعوذ یعنی 



اَعُوْذُ بِاللّٰہِ مِنَ الشَّیْطٰنِ الرَّجِیْمِ  



پڑھے  پھر تسمیہ یعنی 



بِسْمِ اللّٰہِ الرَّحْمٰنِ الرَّحِیْمْ کہے  پھر الحمد پڑھے  اور ختم پر آمین آہستہ کہے  اس کے  بعد کوئی سورت یا تین آیتیں  پڑھے  یا ایک آیت کہ تین کے  برابر ہو اور اب اﷲ اکبر کہتا ہوا رکوع میں  جائے  اور گھٹنوں  کو ہاتھ سے  پکڑے  اس طرح کہ ہتھیلیاں  گھٹنے  پر ہوں  اور انگلیاں  خوب پھیلی ہوں  نہ یوں  کہ سب انگلیاں  ایک طرف ہوں  اور نہ یوں  کہ چار انگلیاں  ایک طرف، ایک طرف فقط انگوٹھا اور پیٹھ بچھی ہو اور سر پیٹھ کے  برابر ہو اور اونچا نیچا نہ ہو اور کم سے  کم تین بار 



سُبْحَانَ رَبِّیَ الْعَظِیْمِ کہے  پھر 



سَمِعَ اللّٰہُ لِمَنْ حَمِدَہٗ کہتا ہوا سیدھا کھڑا ہو جائے  اور منفرد ہو تو اس کے  بعد



 اَللَّھُمَّ رَبَّنَا لَکَ الْحَمْدُ کہے  پھر اﷲ اکبر کہتا ہوا سجدے  میں  جائے  یوں  کہ پہلے  گھٹنیں  زمین پر رکھے  پھر ہاتھ پھر دونوں  ہاتھوں کے  بیچ میں  سر رکھے  نہ یُوں  کہ صرف پیشانی چُھو جائے  اور ناک کی نوک لگ جائے  بلکہ پیشانی اور ناک کی ہڈی جمائے  اور بازوؤں  کو کروٹوں  اور پیٹ کو رانوں  اور رانوں  کو پنڈلیوں  سے  جُدا رکھے  اور دونوں  پاؤں  کی سب انگلیوں  کے  پیٹ قبلہ رُو جمے  ہوں  اور ہتھیلیاں  بچھی ہوں  اور انگلیاں  قبلہ کو ہوں  اور کم از کم تین بار سْبَحَانَ رَبیِّ الَاعْلیٰ کہے  پھر سر اٹھائے  پھر ہاتھ اور داہنا قدم کھڑا کر کے  اس کی انگلیاں  قبلہ رُخ کرے  اور بایاں  قدم بچھا کر اس پر خوب سیدھا بیٹھ جائے  اور ہتھیلیاں  بچھا کر رانوں  پر گھٹنوں  کے  پاس رکھے  اور دونوں  ہاتھ کی انگلیاں  قبلہ کو ہوں  پھر اﷲ اکبر کہتا ہوا سجدے  کو جائے  اور اسی طرح سجدہ کرے  پھر سر اٹھائے  پھر ہاتھ کو گھٹنے  پر رکھ کر پنجوں  کے  بل کھڑا ہو جائے  اب صرف بِسْمِ اللّٰہِ الرَّحْمٰنِ الرَّحِیْمْ  پڑھ کر قراء ت شروع کر دے  پھر اسی طرح رکوع اور سجدہ کر کے  داہنا قدم کھڑا کر کے  بایاں  قدم بچھا کر بیٹھ جائے  اور اَلتَّحِیَّاتُ لِلّٰہِ وَالصَّلَوٰاتُ وَالطَّیِبَاتُ اَلسَّلامُ عَلَیْکَ اَیُّھَا النَّبِیُّ وَرَحْمَۃُ اللّٰہِ وَ بَرکَاتُہٗ اَلسَّلَامُ عَلَیْنَا وَعَلیٰ عِبَادِ اللّٰہِ الصَّالِحِیْنَ اَشْھَدُ اَنْ لَا اِلٰہَ اِلَّا اللّٰہُ وَاَشْھَدُ اَنَّ مُحَمَّداً عَبْدُہٗ وَ رُسُوْلُہٗ


(تمام تحیتیں  اور نمازیں  اور پاکیزگیاں  اﷲ کے  لئے  ہیں  سلام حضور پر اے  نبی اﷲ کی رحمتیں  اور برکتیں  ہم پر اور اﷲ کے  نیک بندوں  پر سلام میں  گواہی دیتا ہوں  کہ اﷲ کے  سوا کوئی معبود نہیں  اور گواہی دیتا ہوں  کہ محمد ﷺ اس کے  بندہ اور رسول ہیں )

 

پڑھے  اور اس میں  کوئی حرف کم و بیش نہ کرے  اور اس کو تشہد کہتے  ہیں  اور جب کلمہ لَا کے  قریب پہنچے  داہنے  ہاتھ کی بیچ کی انگلی اور انگوٹھے  کا حلقہ بنائے  اور چھنگلیا اور اس کے  پاس والی کو ہتھیلی سے  ملا دے  اور لفظ لَا پر کلمہ کی انگلی اٹھائے  مگر اس کو جنبش نہ دے  اور کلمہ اِلَّا پر گرا دے  اور سب انگلیاں  فوراً سیدھی کر لے  اور اگر دو سے  زیادہ رکعتیں  پڑھنی ہیں  تو اٹھ کھڑا ہو اور اسی طرح پڑھے  مگر فرضوں  کی ان رکعتوں  میں  الحمد کے  ساتھ سورہ ملانا ضرور نہیں  اب پچھلا قعدہ جس کے  بعد نماز ختم کرے  گا اس میں  تشہد کے  بعد درود شریف 



اَللّٰھُمَّ صَلِّ عَلیٰ سَیِّدِنَا مُحَمَّدٍ وَّ عَلیٰ اٰلِ سَیِّدِنَا مُحَمَّدٍ کَمَا صَلَّیْتَ عَلیٰ سَیِّدِنَا اِبْرَاھِیْمَ وَعَلیٰ اٰلِ سَیِّدِنَا اِبْرَاھِیْمَ اِنَّکَ حَمِیْدٌ مَّجِیْدٌ اَللّٰھُمَّ بَارِکْ عَلیٰ سَیِّدِنَا مُحَمَّدٍ وَّ عَلیٰ اٰلِ سَیِّدِنَا مُحَمَّدٍ کَمَا بَارَکْتَ عَلیٰ سَیِّدِنَا اِبْرَاھِیْمَ وَعَلیٰ اٰلِ سَیِّدِنَا اِبْرَاھِیْمَ اِنَّکَ حَمِیْدٌ مَّجِیْدٌ  



(اے  اﷲ درود بھیج ہمارے  سردار محمد پر اور ان کی آل پر جس طرح تو نے  درود بھیجی سیدنا ابراہیم اور انکی آل پر بیشک تو سراہا ہوا بزرگ ہے  اے  اﷲ برکت نازل کر ہمارے  سردار محمد پر اور انکی آل پر جس طرح تو نے  برکت نازل کی سیدنا ابراہیم پر اور انکی آل پر بیشک تو سراہا ہوا بزرگ ہے )پھر



 اَللّٰھُمَّ اغْفِرْلِی وَلِوَالِدَیَّ وَلِمَنْ تَوَالَدَوَلِجَمِیْعِ الْمُؤْمِنِیْنَ وَالْمُومِنَاتِ وَالْمُسْلِمِیْنَ وَالْمُسْلِمَاتِ الْاَحْیَائِ مِنْھُمْ وَالْاَمْوَأت اِنَّکَ مُجِیْبُ الدَّعْوَاتِ بِرَحْمَتِکَ یٰا اَرْحَمَ الرَّحِمِیْنَ 



(اے  اﷲ تو بخش دے  مجھ کو اور میرے  والدین کو اور اس کو جو پیدا ہوا اور تمام مومنین و مومنات اور مسلمین و مسلمات کو بیشک تو دعاؤں  کا قبول کرنے  والا ہے  اپنی رحمت سے  اے  سب مہربان سے  زیادہ مہربان)

 

یا اور کوئی دُعا ماثورہ پڑھے 


اَللّٰھُمَّ اِنِّی ظَلَمْتُ نَفْسِیْ ظُلْماً کَثِیراً وَّ اِنَّہٗ لَا یَغْفِرُ الذُّنُوْبَ اِلَّا اَنْتَ فَاغْفِرْلِی مَغْفِرَۃً مِّنْ عِنْدِکَ وَارْحَمْنِیْ اِنَّک اَنْتَ الْغَفُوْرُ الرَّحِیْمُ  



(اے  اﷲ میں  نے  اپنی جان پر بہت ظلم کیا اوربیشک تیرے  سوا گناہوں  کا بخشنے  والا کوئی نہیں  ہے  تو اپنی طرف سے  میری مغفرت فرمااور مجھ پر رحم کر بیشک تو ہی بخشنے  والا مہربان ہے )



یا یہ دُعا پڑھے  



اَللّٰھُمَّ اِنِّی اَسْئَلُکَ مِنَ الْخَیْرِ کُلِّہِ مَا عَلِمْتُ مِنْہُ وَمَا لَمْ اَعْلَمُ وَاَعُوْذِبِکَ مِنَ الشِّرِ کُلِّہِ مَا عَلِمْتُ مِنْہُ وَمَا لَمْ اَعْلَمْ 



(اے  اﷲ میں  تجھ سے  ہر قسم کی خیر کا سوال کرتا ہوں  جس کو میں  جانتا ہوں  اور جس کو نہیں  جانتا اور ہر قسم کے  شر سے  تیری پناہ مانگتا ہوں  جس کو میں  نے  جانا اور جس کو نہیں  جانا)



یا یہ پڑھے  



اَللّٰھُمَّ اِنِّی اَعُوْذِبِکَ مِنْ عَذَابِ الْقَبْرِ وَ اَعُوْذِبِکَ مِنْ فِتْنَۃِ الْمَسِیْحِ الدَّجَّالِ وَ اَعُوْذِبِکَ مِنْ فِتْنَۃِ الْمَحْیَائِ وَ فِتْنَۃِ الْمَمَاتِ اَللّٰھُمَّ اِنِّی اَعُوْذِبِکَ مِنَ الْمَاْثَمِ وَمِنَ الْمَغْرَمِ وَ اَعُوْذِبِکَ مِنْ غَلْبَۃِ الدَّیْنِ وَ قَھْرَ الرِّجَال



(اے  اﷲ تیری پناہ مانگتا ہوں  مسیح دجّال کے  فتنہسے  اور تیری پناہ مانگتا ہوں  زندگی اور موت کے  فتنہ سے  اے  اﷲ تیری پناہ مانگتا ہوں  گناہ اور تاوان سے  اور تیری پناہ مانگتا ہوں  دین کے  غلبہ اور مَردوں  کے  قہر سے )


 
یا یہ پڑھے   



اَللّٰھُمَّ رَبَّنَا اٰتِنَا فِی الدُّنْیَا حَسَنَۃً وَّ فِی الْاٰخِرَۃِ حَسَنَۃً وَّ قِنَا عَذَابَ النَّارِ 



(اے  اﷲ ہمارے  پروردگار تو ہم کو دنیا میں  نیکی دے  اور آخرتمیں  نیکی دے  اور ہم کو جہنم کے  عذاب سے  بچا)



اور اس کو بغیر اَللّٰھُمَّ کے  نہ پڑھے  پھر داہنے  شانے  کی طرف منہ کر کے  اَلسَّلاَمُ عَلَیْکُمْ وَ رَحْمَۃُ اللّٰہِ   کہے  پھر بائیں  طرف یہ طریقہ کہ مذکور ہوا، امام یا تنہا مرد کے  پڑھنے  کا ہے  مقتدی کے  لئے  اس میں  کی بعض بات جائز نہیں  مثلاً امام کے  پیچھے  فاتحہ یا اور کوئی سورت پڑھنا۔ عورت بھی بعض اُمور میں  مستثنیٰ مثلاً ہاتھ باندھنے  اور سجدہ کی حالت اور قعدہ کی صورت میں  فرق ہے  جس کو ہم بیان کریں  گئے  ان مذکورات میں  بعض چیزیں  فرض ہیں  کہ اس کے  بغیر نماز ہو گی ہی نہیں  اور بعض واجب کہ اس کا ترک قصداً گناہ اور نماز واجب الاعادہ اور سہواً ہو تو سجدہ سہو واجب۔ بعض سنت مؤکدہ کہ اس کے  ترک کرنے  کی عادت گناہ اور بعض مستحب کہ کریں  تو ثواب نہ کریں  تو گناہ نہیں ۔ 
 



فرائض نماز:



سات چیزیں  نماز میں  فرض ہیں :۔ 


(۱)
تکبیر تحریمہ



(۲)
قیام



(۳)
قراء ت



(۴)
رکوع



(۵)
سجدہ



(۶)
قعدہ اخیرہ



(۸)
خروج بصنعہ



(۱) تکبیر تحریمہ:۔ 


حقیقۃ یہ شرائط نماز سے  ہے  مگر چونکہ افعال نماز سے  اس کو بہت زیادہ اتصال ہے  اس وجہ سے  فرائض نماز میں  اس کا شمار ہوا۔ 
مسئلہ ۱:

نماز کے  شرائط یعنی طہارت و استقبال و ستر عورت و وقت۔ تکبیر تحریمہ کے  لئے  شرائط ہیں  یعنی قبل ختم تکبیر ان شرائط کا پایا جانا ضروری ہے  اگر اﷲ اکبر کہہ چکا اور کوئی شرط مفقود ہے  نماز نہ ہو گی۔ (درمختار ردالمحتار ج ۱ص ۴۲۱)

مسئلہ ۲:

جن نمازوں  میں  قیام فرض ہے  ان میں  تکبیر تحریمہ کے  لئے  قیام فرض ہے  تو اگر بیٹھ کر اﷲ اکبر کہا پھر کھڑا ہو گیا نماز شروع ہی نہ ہوئی۔ (درمختار ج ۱ص ۴۲۱، عالمگیری ج ۱ص ۶۸)

مسئلہ ۳:
امام کو رکوع میں  پایا اور تکبیر تحریمہ کہتا ہوا رکوع میں  گیا یعنی تکبیر اس وقت ختم کی کہ ہاتھ بڑھائے  تو گھٹنے  تک پہنچ جائے  نماز نہ ہوئی۔ (عالمگیری ج ۱ص ۶۹، ردالمحتار ج ۱ص ۴۲۱)

مسئلہ ۴:

نفل کے  لئے  تکبیر تحریمہ رکوع میں  کہی نماز نہ ہوئی اور بیٹھ کر کہتا تو ہو جاتی۔ (ردالمحتار ج ۱ص ۴۴۹)

مسئلہ ۵:

مقتدی نے  لفظ اﷲ امام کے  ساتھ کہا مگر اکبر کو امام سے  پہلے  ختم کر چکا نماز نہ ہوئی۔ (درمختار ج ۱ص ۴۴۸)

مسئلہ ۶:

امام کو رکوع میں  پایا اور اﷲ اکبر کھڑے  ہو کر کہا مگر اس تکبیر سے  تکبیر رکوع کی نیت کی نماز شروع ہو گئی اور یہ نیت لغو ہے ۔ (درمختار ج ۱ص ۴۴۹)

مسئلہ ۷:
امام سے  پہلے  تکبیر تحریمہ کہی اگر اقتدا کی نیت ہے  نماز میں  نہ آیا ورنہ شروع ہو گئی مگر امام کی نماز میں  شرکت نہ ہوئی بلکہ اپنی الگ۔ (عالمگیری ج ۱ص ۶۹)



مسئلہ ۸:

امام کی تکبیر کا حال معلوم نہیں  کہ کب کہی تو اگر غالب گمان ہے  کہ امام سے  پہلے  کہی نہ ہوئی اور اگر غالب گمان ہے  کہ امام سے  پہلی نہیں  کہی تو ہو گئی اور اگر کسی طرف غالب گمان نہ ہوا تو احتیاط یہ ہے  کہ قطع کرے  اور پھر سے  تحریمہ باندھے ۔ (درمختار ردالمحتار ج ۱ص ۴۴۹)

مسئلہ ۹:

جو شخص تکبیر کے  تلفظ پر قادر نہ ہو مثلاً گونگا ہو یا کسی اور وجہ سے  زبان بند ہو اس پر تلفظ واجب نہیں  دل میں  ارادہ کافی ہے ۔ (درمختار ج ۱ص ۴۴۹)

مسئلہ ۱۰:
اگر بطور تعجب اﷲ اکبر کہا یا موذن کے  جواب میں  کہا اور اسی تکبیر سے  نماز شروع کر دی نماز نہ ہوئی۔ (درمختار ج ۱ص ۴۴۹)

مسئلہ ۱۱:

اﷲ اکبر کی جگہ کوئی اور لفظ جو خاص تعظیم الٰہی کے  لفظ ہوں  مثلاً



اَللّٰہُ اَجَلُّ  یا اَللّٰہُ اَعْظَمُ  یا اَللّٰہُ کَبِیْرٌ  یا اَللّٰہُ الْاَکْبَرُ  یا اَللّٰہُ الْکَبِیْرُ  یا 
اَلرَّحْمٰنُ اَکْبَرُ یا اَللّٰہُ اِلٰہٌ  یا لَا اِلٰہَ اِلَا اللّٰہُ  یا سُبْحَانَ اللّٰہِ  یا اَلْحَمْدُ لِلّٰہِ  یا لَا اِلٰہَ غَیْرُہٗ یا تَبَارَکَ اللّٰہُ   وَغَیْرھاالفاظ تعظیمی کہے  تو ان سے  بھی ابتدا ہو جائے  گی مگر یہ تبدیلی مکروہ تحریمی ہے  اور اگر دُعا یا طلب حاجت کے  لفظ ہوں  مثلاً



اَللّٰھُمَّ اغْفَرْلِیْ
اَللّٰھُمَّ ارْحَمْنِیْ
اَللّٰھُمَّ ارْزُقْنِیْ



وغیرہا الفاظ دُعا کہے  تو نماز منعقد نہ ہوئی یونہی اگر صرف اکبر یا اجلّ کہا اس کے  ساتھ لفظ اَللّٰہُ نہ ملایا جب بھی نہ ہوئی یونہی اگر 



اَسْتَغْفَرُاللّٰہَ  یا



اَعُوْذُ بِاللّٰہِ  یا



اِنَّا لِلّٰہِ  یا



لَا حَوْلَ وَلَا قُوَّۃَ اِلَّا بِاللّٰہِ  یا



مَاشَائَ اللّٰہُ کَانَ  یا



بِسْمِ اللّٰہِ الرَّحْمٰنِ الرَّحِیْمِ 



کہا تو منعقد نہ ہوئی اور اگر صرف اَللّٰہُ  کہا  یا  یَا اَللّٰہُ  یا  اَللّٰھُمَّ  کہا ہو جائے  گی۔ (درمختار،ردالمحتار ج ۱ص ۴۵۱،عالمگیری ج ۱ص ۶۸)

مسئلہ ۱۲:
لفظ اَللّٰہُ کو اٰللّٰہُ یا اَکْبَرْ کو اٰکْبَرْ یا اَکْبَارْ کہا نماز نہ ہو گی بلکہ اگر اُن کے  معانی فاسدہ سمجھ کر قصداً کہے  تو کافر ہے ۔ (درمختار ج ۱ص ۴۴۸)

مسئلہ ۱۳:
پہلی رکعت کا رکوع مل گیا تو تکبیر اولیٰ کی فضیلت پا گیا۔ (عالمگیری ج ۱ص ۶۹)



(۲) قیام:



قیام کی جانب حد یہ ہے  کہ ہاتھ پھیلائے  تو گھٹنوں  تک نہ پہنچیں  اور پورا قیام یہ ہے  کہ سیدھا کھڑا ہو۔ (درمختار ردالمحتار ج ۱ص ۴۱۴)

مسئلہ ۱۴:
قیام اتنی دیر تک ہے  جتنی دیر تک قرأ ت ہے  یعنی بقدر قرأ ت فرض قیام فرض اور بقدر واجب واجب اوربقدر سنت سنت۔ (درمختار ج ۱ص ۴۱۴) یہ حکم پہلی رکعت کے  سوا اور رکعتوں  کا ہے  رکعت اُولیٰ میں  قیام فرض میں  مقدار تکبیر تحریمہ بھی شامل ہو گی اور قیام مسنون میں  مقدار ثنا و تعوذ و تسمیہ بھی۔ (افاداتِ رضویہ)

مسئلہ ۱۵:
قیام و قرأت کا واجب و سنت ہونا  بایں معنی ہے  کہ اس کے  ترک پر ترک واجب و سنت کا حکم دیا جائے  گا ورنہ بجا لانے  میں  جتنی دیر تکقیام کیا اور جو کچھ قرأت کی سب فرض ہی ہے  فرض کا ثواب ملے  گا۔ (درمختار ردالمحتار ج ۱ص ۴۱۴)

مسئلہ ۱۶:
فرض و وتر و عیدین و سنت فجر میں  قیام فرض ہے  کہ بلا عذر صحیح بیٹھ کر یہ نمازیں  پڑھے  گا نہ ہوں  گی۔ (درمختار ردالمحتار ج ۱ص ۴۱۴)

مسئلہ ۱۷:
ایک پاؤں  پر کھڑا ہونا یعنی دوسرے  کو زمین سے  اٹھالینا مکروہ تحریمی ہے  اور اگر عذر کی وجہ سے  ایسا کیا تو حرج نہیں ۔ (عالمگیری ج ۱ص ۶۹)

مسئلہ ۱۸:
اگر قیام پر قادر ہے  مگر سجدہ نہیں  کر سکتا تو اسے   بہتر یہ ہے  کہ بیٹھ کر اشارے  سے  پڑھے  اور کھڑے  ہو کر بھی پڑھ سکتا ہے ۔ (درمختار ج ۱ص ۴۱۵)

مسئلہ ۱۹:
جو شخص سجدہ تو کر سکتا ہے  مگر سجدہ کرنے  سے  زخم بہتا ہے  جب بھی اسے  بیٹھ کر اشارے  سے  پڑھنا مستحب ہے  اورکھڑے  ہو کر اشارے  سے  پڑھنا بھی جائز ہے ۔ (درمختارص ج ۱ ۴۱۵ )

مسئلہ ۲۰:
جس شخص کو کھڑے  ہونے  سے  قطرہ آتا ہے  یا زخم بہتا ہے  اور بیٹھنے  سے  نہیں  تو اسے  فرض ہے  کہ بیٹھ کر پڑھے  اگر اور طور پر اس کی روک نہ کر سکے ۔ یونہی کھڑے  ہونے  سے  چوتھائی ستر کُھل جائے  گا یا قرأت بالکل نہ کر سکے  گا تو بیٹھ کر پڑھے  اور اگر کھڑے  ہو کر بھی کچھ پڑھ سکتا ہے  تو فرض ہے  کہ جتنے  پر قادر ہو کھڑے  ہو کر پڑھے  باقی بیٹھ کر۔ (درمختار ردالمحتار ج ۱ص ۴۱۵)

مسئلہ ۲۱:
اگر اتنا کمزور ہے  کہ مسجد میں  جماعت کے  لئے  جانے  کے  بعد کھڑے  ہو کر نہ پڑھ سکے  گا اور گھر میں  پڑھے  تو کھڑا ہو کر پڑھ سکتا ہے  تو گھر میں  پڑھے  جماعت میسر ہو تو جماعت سے  ورنہ تنہا۔ (درمختار ردالمحتار ج ۱ص ۴۱۵)

مسئلہ ۲۲:
کھڑے  ہونے  سے  محض کچھ تکلیف ہونا عذر نہیں  بلکہ قیام اس وقت ساقط ہو گا کہ کھڑا نہ ہو سکے  یا سجدہ نہ کر سکے  یا کھڑے  ہونے  یا سجدہ کرنے  میں  زخم بہتا ہے  یا کھڑے  ہونے  میں  قطرہ آتا ہے  یا چوتھائی ستر کھلتا ہے  یا قرأت سے  مجبور محض ہو جاتا ہے  یوہیں  کھڑا ہو سکتا ہے  مگر اس سے  مرض میں  زیادتی ہوتی ہے  یا دیر میں  اچھا ہو گا یا ناقابلِ برداشت تکلیف ہو گی تو بیٹھ کر پڑھے ۔ (غنیہ)

مسئلہ ۲۳:
اگر عصا یا خادم یا دیوار پر ٹیک لگا کر کھڑا ہو سکتا ہے  تو فرض ہے  کہ کھڑا ہو کر پڑھے ۔ (غنیہ)

مسئلہ ۲۴:
اگر کچھ دیر بھی کھڑا ہو سکتا ہے  اگرچہ اتنا ہی کہ کھڑا ہو کر اﷲ اکبر کہہ لے  تو فرض ہے  کہ کھڑا ہو کر اتنا کہہ لے  پھر بیٹھ جائے ۔ (غنیہ)

تنبیہ ضروری:
آج کل عموماً یہ بات دیکھی جاتی ہے  کہ جہاں  ذرا بخار آیا یا خفیف سی تکلیف ہوئی بیٹھ کر نماز شروع کر دی حالانکہ وہی لوگ اسی حالت میں  دس دس پندرہ پندرہ منٹ بلکہ اس سے  بھی زیادہ کھڑے  ہو کر اِدھر اُدھر کی باتیں  کر لیا کرتے  ہیں  ان کو چاہیے  کہ ان مسائل سے  متنبہ ہوں  اور جتنی نمازیں  باوجود قدرت قیام بیٹھ کر پڑھی ہوں  انکا اعادہ فرض ہے  یوں  ہی اگر ویسے  کھڑا نہ ہو سکتا تھا مگر عصاء یا دیوار یا آدمی کے  سہارے  کھڑا ہونا ممکن تھا تو نمازیں  بھی نہ ہوئیں  ان کا پھیرنا فرض۔ اﷲ تعالیٰ توفیق عطا فرمائے ۔ 
مسئلہ ۲۵:
کشتی پر سوار ہے  اور وہ چل رہی ہے  تو بیٹھ کر اس پر نماز پڑھ سکتا ہے ۔ (غنیہ) یعنی جب کہ چکر آنے  کا گمان غالب ہو اور کنارے  پر اُتر نہ سکتا ہو۔ 


(۳) قرأت:



قرأت اس کا نام ہے  کہ تمام حروف مخارج سے  ادا کئے  جائیں  کہ ہر حرفِ غیر سے  صحیح طور پر ممتاز ہو جائے  اور آہستہ پڑھنے  میں  بھی اتنا ضروری ہے  کہ خود سنے  اگر حروف کی تصحیح تو کی مگر اس قدر آہستہ کہ خود نہ سنا اور کوئی مانع مثلاً شور و غل یا ثقل سماعت نہیں  تو نماز نہ ہوئی۔ (عالمگیری ج ۱ص ۶۹)

مسئلہ ۲۶:
یوہیں  جس جگہ کچھ پڑھنا یا کہنا مقرر کیا گیا ہے  اس سے  یہی مقصد ہے  کہ کم سے  کم اتنا خود سن سکے  مثلاً طلاق دینے ، آزاد کرنے ، جانور ذبح کرنے  میں ۔ (عالمگیری ج ۱ص ۶۹)

مسئلہ ۲۷:
مطلقاً ایک آیت پڑھنا فرض کی دو رکعتوں  میں  اور وتر و نوافل کی ہر رکعت میں  امام و منفردپر فرض ہے  اور مقتدی کو کسی نماز میں  قرأت جائز نہیں  نہ فاتحہ نہ آیت نہ آہستہ کی نماز میں  نہ جہر کی میں ۔ امام کی قرأت مقتدی کے  لئے  بھی کافی ہے ۔ (عامہ کتب، عالمگیریہ ج ۱ص ۶۹)

مسئلہ ۲۸:
فرض کی کسی رکعت میں  قرأت نہ کی فقط ایک میں  کی نماز فاسد ہو گئی۔ (عالمگیری ج ۱ص ۶۹)

مسئلہ ۲۹:
چھوٹی آیت جس میں  دو یا دو سے  زائد کلمات ہوں  پڑھ لینے  سے  فرض ادا ہو جائے  گا اور اگر ایک ہی حرف کی آیت ہو جیسے  صٓ، نٓ، قٓ، کہ بعض قرأتوں  میں  ان کو آیت مانا ہے  تو اس کے  پڑھنے  سے  فرض ادا نہ ہو گا اگرچہ اس کی تکرار کرے ۔ (عالمگیری ج ۱ص ۶۹، ردالمحتار ج ۱ص ۵۰۱) رہی ایک کلمہ کی آیت مُدْھَا مَّتَانٍ اس میں  اختلاف ہے  اور بچنے  میں احتیاط۔ 
مسئلہ ۳۰:
سورتوں  کے  شروع میں  بسم اﷲ الرحمن الرحیم ایک پوری آیت ہے  مگر صرف اس کے  پڑھنے  سے  فرض ادا نہ ہو گا۔ (درمختار ج ۱ص ۴۵۸) قرأت شاذہ سے  فرض ادا نہ ہو گا یوہیں  بجائے  قرأت آیت کی ہجے  کی نماز نہ ہوگی۔ (درمختار ج ۱ص ۴۵۳)

(۴)

رکوع:



اتنا جھکنا کہ ہاتھ بڑھائے  تو گھٹنے  کو پہنچ جائیں  یہ رکوع کا ادنیٰ درجہ ہے ۔ (درمختار ج ۱ص ۴۱۶) اور پورا یہ کہ پیٹھ بچھا دے ۔ 
مسئلہ ۳۱:
کُوزہ پشت کہ اس کا کُب حد رکوع کو پہنچ گیا ہو رکوع کے  لئے  سر سے  اشارہ کرے ۔ (عالمگیری ج ۱ص ۷۵)



(۵) سجود:



حدیث میں  ہے  کہ سب سے  زیادہ قرب بندہ کو خدا سے  اس حالت میں  ہے  کہ سجدہ میں ۔ لہٰذا دُعا زیادہ کرو۔ اس حدیث کو مسلم نے  ابوہریرہ رضی اﷲ تعالیٰ عنہ سے  روایت کیا۔ پیشانی کا زمین پر جمنا سجدہ کی حقیقت ہے  اور پاؤں  کی ایک انگلی کا پیٹ لگنا شرط۔ تو اگر کسی نے  اس طرح سجدہ کیا کہ دونوں  پاؤں  زمین سے  اٹھے  رہے  نماز نہ ہوئی بلکہ اگر صرف انگلی کی نوک زمین سے  لگی جب بھی نہ ہوئی اس مسئلہ سے  بہت لوگ غافل ہیں ۔ (درمختار ج ۱ص ۴۱۶، فتاویٰ رضویہ ج ۱ص ۴۱۶)

مسئلہ ۳۲:
اگر کسی عذر کے  سبب پیشانی زمین پر نہیں  لگا سکتا تو صرف ناک سے  سجدہ کرے  پھر بھی فقط ناک کی نوک لگنا کافی نہیں  بلکہ ناک کی ہڈی زمین پر لگنا ضرور ہے ۔ (عالمگیری ج ۱ص ۷۰، ردالمحتار ج ۱ص ۴۶۵)

مسئلہ ۳۳:
رخسار یا ٹھوڑی زمین پر لگانے  سے  سجدہ نہ ہو گا خواہ عذر کے  سبب ہو یا بلاعذر اگر عذر ہو تو اشارہ کا حکم ہے ۔ (عالمگیری ج ۱ص ۷۵)

مسئلہ ۳۴:
ہر رکعت میں  دو بار سجدہ فرض ہے ۔ (عالمگیری ج ۱ص ۷۹)

مسئلہ ۳۵:
کسی نرم چیز مثلاً  گھاس، روئی، قالین وغیرہا پر سجدہ کیا تو اگر پیشانی جم گئی یعنی اتنی دبی کہ اب دبانے  سے  نہ دبے  تو جائز ہے  ورنہ نہیں ۔ (عالمگیری ج ۱ص ۷۵) بعض جگہ جاڑوں  میں  مسجد میں  پیال بچھاتے  ہیں  ان لوگوں  کو سجدہ کرنے  میں  اس کا لحاظ بہت ضروری ہے  کہ اگر پیشانی خوب نہ دبے  تو نماز ہی نہ ہوئی اور ناک ہڈی تک نہ دبی تو مکروہ تحریمی واجب الاعادہ ہوئی کمانی دار گدّے  پر سجدے  میں  پیشانی خوب نہیں  دبتی لہٰذا نماز نہ ہوگی ریل کے  بعض درجوں  میں  بعض گاڑیوں  میں  اسی قسم کے  گدّے  ہوتے  ہیں  اس گدّے  سے  اتر کر نماز پڑھنی چاہیے ۔ 
مسئلہ ۳۶:
دو پہیہ گاڑی یکّہ وغیرہ پر سجدہ کیا تو اگر اس کا جُوا یا بم بیل اور گھوڑے  پر ہے  تو سجدہ نہ ہوا اور زمین پر رکھا ہے  تو ہو گیا۔ (عالمگیری ج ۱ص ۷۰) بہلی کا کھٹولا اگر بالوں  سے  بنا ہوا ہو تو اتنا سخت بنا ہو کہ سر ٹھہر جائے  دبانے  سے  اب نہ دبے  ورنہ نہ ہو گی۔ 
مسئلہ ۳۷:
جوار، باجرہ وغیرہ چھوٹے  دانوں  پر جن پر پیشانی نہ جمے  سجدہ نہ ہو گا البتہ اگر بوری وغیرہ میں  خوب کس کر بھر دئیے  گئے  کہ پیشانی جمنے  سے  مانع نہ ہوں  تو ہو جائے  گا۔ (عالمگیری ج ۱ص ۷۰)

مسئلہ ۳۸:
اگر کسی عذر مثلاً اژدہام کی وجہ سے  اپنی ران پر سجدہ کیا جائز ہے  اور بلاعذر باطل اور گھٹنے  پر عذر و بلاعذر کسی حالت میں  نہیں  ہو سکتا۔ (درمختار ج ۱ص ۴۶۹، عالمگیری ج ۱ص ۷۰)

مسئلہ ۳۹:
اژدہام کی وجہ سے  دوسرے  کی پیٹھ پر سجدہ کیا اور وہ اس نماز میں  اس کا شریک ہے  تو جائز ہے  ورنہ ناجائز خواہ وہ نماز ہی میں  نہ ہو یا نماز میں  تو ہے  مگرا اس کا شریک نہ ہو یعنی دونوں  اپنی اپنی پڑھتے  ہوں ۔ (عالمگیری ج ۱ص ۷۰ وغیرہ)

مسئلہ ۴۰:
ہتھیلی یا آستین یا عمامہ کے  پیچ یا کسی اور کپڑے  پر جسے  پہنے  ہوئے  ہے  سجدہ کیا اورنیچے  کی جگہ ناپاک ہے  تو سجدہ نہ ہوا ہاں  ان سب صورتوں  میں  جب کہ پھر پاک جگہ پر سجدہ کر لیا تو ہو گیا۔ (منیہ، درمختار ج ۱ص ۴۶۸)

مسئلہ ۴۱:
عمامہ کے  پیچ پر سجدہ کیا اگر ماتھا خوب جم گیا سجدہ ہو گیا اور ماتھا نہ جما بلکہ فقط چھو گیا کہ دبانے  سے  دبے  گا یا سر کا کوئی حصہ لگا تو نہ ہوا۔ (درمختار ج ۱ص ۴۶۸)

مسئلہ ۴۲:
ایسی جگہ سجدہ ہوا کہ قدم کی بہ نسبت بارہ اُنگلی سے  زیادہ اونچی ہے  سجدہ نہ ہوا ورنہ ہو گیا۔ (درمختار ج ۱ص ۴۷۰)

مسئلہ ۴۳:
کسی چھوٹے  پتھر پر سجدہ کیا اگر زیادہ حصہ پیشانی کا لگ گیا تو ہو گیا ورنہ نہیں ۔ (عالمگیری ج ۱ص ۷۰)

(۶)

قعدہ اخیرہ:



نماز کی رکعتیں  پوری کرنے  کے  بعد اتنی دیر تک بیٹھنا کہ پوری التحیات یعنی رسولہ تک پڑھ لی جائے  فرض ہے ۔ (عالمگیری ج ۱ص ۷۰)

مسئلہ ۴۴
چار رکعت پڑھنے  کے  بعد بیٹھا پھر یہ گمان کرکے  تین ہی ہوئیں کھڑا ہو گیا پھر یاد کرکے  چار ہو چکیں  بیٹھ کر سلام پھیر دیا اگر دونوں  کا بیٹھنا مجموعتہً بقدر تشہد ہو گیا فرض ادا ہو گیا ورنہ نہیں ۔ (درمختار ج ۱ص ۴۱۸)

مسئلہ ۴۵:
پورا قعدہ اخیرہ سوتے  میں  گزر گیا بعد بیداری بقدر تشہد بیٹھنا فرض ہے  ورنہ نماز نہ ہوگی یوہیں  قیام، قرأت، رکوع و سجود میں  اوّل سے  آخر تک سوتا ہی رہا تو بعد بیداری ان کا اعادہ فرض ہے  ورنہ نماز نہ ہو گی اور سجدہ سہو بھی کرے  لوگ اس میں  غافل ہیں  خصوصاً تراویح میں  خصوصاً گرمیوں  میں ۔ (منیہ ردالمحتار ج ۱ص ۴۲۴)

مسئلہ ۴۶
پوری رکعت سوتے  میں  پڑھ لی تو نماز فاسد ہو گئی۔ (ردالمحتار ج ۱ص ۴۲۴)

مسئلہ ۴۷:
چار رکعت والے  فرض میں  چوتھی رکعت کے  بعد قعدہ نہ کیا تو جب تک پانچویں  کا سجدہ نہ کیا ہو بیٹھ جائے  اور پانچویں  کا سجدہ کر لیا یا فجر میں  دوسری پر نہیں  بیٹھا اور تیسری کا سجدہ کر لیا یا مغرب میں  تیسری پر نہ بیٹھا اور چوتھی کا سجدہ کر لیا تو ان سب صورتوں  میں  فرض باطل ہو گئے ۔ مغرب کے  سوا اور نمازوں  میں  ایک رکعت اور ملا لے ۔ (غنیہ)

مسئلہ ۴۸:
بقدر تشہد بیٹھنے  کے  بعد یاد آیا کہ سجدہ تلاوت یا نماز کا کوئی سجدہ کرنا ہے  اور کر لیا تو فرض ہے  کہ سجدہ کے  بعد پھر بقدر تشہد بیٹھے  وہ پہلا قعدہ جاتا رہا قعدہ نہ کرے  گا تو نماز نہ ہو گی۔ (منیہ)

مسئلہ ۴۹:
سجود سہو کرنے  سے  پہلا قعدہ باطل نہ ہو گا مگر تشہد واجب ہے  یعنی اگر سجدہ سہو کر کے  سلام پھیر دیا تو فرض ادا ہو گیا مگر گناہ گار ہوا۔ اعادہ واجب ہے ۔ (ردالمحتار ج ۱ص ۴۳۲)



(۷) خروج بصنعہ:



یعنی قعدہ اخیرہ کے  بعد سلام و کلام وغیرہ کوئی ایسا فعل جو منافی نماز ہو بقصد کرنا مگر سلام کے  علاوہ کوئی دوسرا منافی قصداً پایا گیا تو نماز واجب الاعادہ ہوئی اور بلاقصد کوئی منافی پایا گیا تو نماز باطل۔ مثلاً تشہد کے  بعد تیمم والا پانی پر قادر ہو یا موزہ پر مسح کئے  ہوئے  تھا اور مدت پوری ہو گئی یا عمل قلیل کے  ساتھ موزہ اتار دیا یا بالکل بے  پڑھا تھا اور کوئی آیت بے  کسی کے  پڑھائے  محض سننے  سے  یاد ہو گئی یا ننگا تھا اب پاک کپڑ ا بقدر ستر کسی نے  لا کر دے  دیا جس سے  نماز ہو سکے  یعنی بقدر مانع اس میں  نجاست نہ ہو یا ہو تو اس کے  پاس کوئی چیز ایسی ہے  جس سے  پاک کر سکے  یا یہ بھی نہیں  مگر اس کپڑے  کی چوتھائی یا زیادہ پاک ہے  یا اشارہ سے  پڑھ رہا ہے  اب رکوع و سجود پر قادر ہو گیا یا صاحب ترتیب کو یاد آیا کہ اس سے  پہلے  کی نماز نہیں  پڑھی ہے  اگر وہ صاحب ترتیب امام ہے  تو مقتدی کی بھی گئی یا امام کو حدث ہوا اور امّی کو خلیفہ کیا اور تشہد کے  بعد خلیفہ کیا تو نماز ہو گئی یا نماز فجر میں  آفتاب طلوع کر آیا یا نماز جمعہ میں  عصر کا وقت آگیا یا عیدین میں  نصف النہار شرعی ہو گیا یا پٹی پر مسح کئے  ہوئے  تھا اور زخم اچھا ہو کر وہ گر گئی یا صاحب عذر تھا اب عذر جاتا رہا یعنی اس وقت سے  وہ حدث موقوف ہوا یہاں  تک کہ اس کے  بعد کا دوسرا پورا وقت خالی رہا یا نجس کپڑے  میں  نماز پڑھ رہا تھا اور اسے  کوئی چیز مل گئی جس سے  طہارت ہو سکتی ہے  یا قضا پڑھ رہا تھا اور وقت مکروہ آگیا یا باندی سر کھولے  نماز پڑھ رہی تھی اور آزاد ہو گئی اور فوراً سر نہ ڈھانکا ان سب صورتوں  میں  نماز باطل ہو گئی۔ (عامہ کتب)

مسئلہ ۵۰:
مقتدی اُمّی تھا اور امام قاری اور نماز میں  اسے  کوئی آیت یاد آگئی تو نماز باطل نہ ہو گی۔ (درمختار)

مسئلہ ۵۱:
قیام و رکوع و سجود و قعدہ اخیرمیں  ترتیب فرض ہے  اگر قیام سے  پہلے  رکوع کر لیا پھر قیام کیا تو وہ رکوع جاتا رہا اگر بعد قیام پھر رکوع کرے  گا نماز ہو جائیگی ورنہ نہیں یوہیں  رکوع کرنے  سے  پہلے  سجدہ کرنے  کے  بعد اگر رکوع پھر سجدہ کر لیا ہو جائے  گی ورنہ نہیں ۔ (ردالمحتار ج ۱ص ۴۱۹)

مسئلہ ۵۲:
جو چیزیں  فرض ہیں  ان میں  امام کی متابعت مقتدی پر فرض ہے  یعنی ان میں  کا کوئی فعل امام سے  پیشتر ادا کر چکا اور امام کے  ساتھ یا امام کے  ادا کرنے  کے  بعد ادا نہ کیا تو نماز نہ ہو گی مثلاً امام سے  پہلے  رکوع یا سجدہ کر لیا اور امام رکوع یا سجدہ میں  ابھی آیا بھی نہ تھا کہ اس نے  سر اٹھا لیا تو اگر امام کے  ساتھ یا بعدکو ادا کر لیا ہو گئی ورنہ نہیں ۔ (درمختار ردالمحتار ج ۱ص ۴۱۹)

مسئلہ ۵۳:
مقتدی کے  لئے  یہ بھی فرض ہے  کہ امام کی نماز کو اپنے  خیال میں  صحیح تصور کرتا ہو اور اگر اپنے  نزدیک امام کی نماز باطل سمجھتا ہے  تو اس کی نہ ہوئی۔ اگرچہ امام کی نماز صحیح ہو۔ (درمختار ج ۱ص ۴۲۰)



واجباتِ نماز:



(۱)تکبیر تحریمہ میں  لفظ اﷲ اکبر ہونا



(۲۔ ۸)الحمد پڑھنا یعنی اسکی ساتوں  آیتیں  کہ ہر ایک آیت مستقل واجب ہے  ان میں  ایک آیت بلکہ ایک لفظ کا ترک بھی ترک واجب ہے  (۹) سورہ ملانا یعنی ایک چھوٹی سورت اِنَّا اَعْطَیْنٰکَ الْکَوْثَرَ یا تین چھوٹی آیتیں  جیسے  ثُمَّ نَظَرَہٗثُمَّ عَبَسَ وَ بَصَرَہٗ ثُمَّ اَدْبَرَ وَ اسْتَکْبَرَ یا ایک یا دو آیتیں  تین چھوٹی کے  برابر پڑھنا۔ 


(۱۰،۱۱) نماز فرض میں  دو پہلی رکعتوں  میں  قرأت واجب ہے ۔ 


(۱۲۔ ۱۳) الحمد اور اس کے  ساتھ سورۃ ملانا فرض کی دو پہلی رکعتوں  میں  اور نفل و وتر کی ہر رکعت میں  واجب ہے ۔ 


(۱۴) الحمد کا سورۃ سے  پہلے  ہونا



(۱۵) ہر رکعت میں  سورۃ سے  پہلے  ایک ہی بار الحمد پڑھنا 



(۱۶) الحمد و سورۃ کے  درمیان کسی اجنبی کا فاصل نہ ہونا۔ آمین تابع الحمد ہے  اور بسم اﷲ تابع سورۃ یہ اجنبی نہیں ۔ 


(۱۷) قرأت کے  بعد متصلاً رکوع کرنا



(۱۸) ایک سجدہ کے  دوسرا سجدہ ہونا کہ دونوں  کے  درمیان کوئی رکن فاصل نہ ہو۔ 


(۱۹) تعدیل ارکان یعنی رکوع و سجود و قومہ و جلسہ میں  کم از کم ایک بار سبحان اﷲ کہنے  کی قدر ٹھہرنا یوہیں 


(۲۰) قومہ یعنی رکوع سے  سیدھا کھڑا ہونا



(۲۱) جلسہ یعنی دو سجدوں  کے  درمیان سیدھا بیٹھنا



(۲۲) قعدہ اولیٰ اگرچہ نماز نفل ہو اور



(۲۳)  فرض و وتر و سنن رواتب میں  قعدہ اولیٰ میں  تشہد پر کچھ نہ بڑھانا



(۲۴،۲۵) دونوں  قعدوں  میں  پورا تشہد پڑھنایوہیں  جتنے  قعدے  کرنے  پڑیں  سب میں  پورا تشہد واجب ہے  ایک لفظ بھی چھوڑے  گا ترک واجب ہو گا اور لفظ اَلسَّلاَمُ دو بار اور لفظ عَلَیْکُمْ واجب نہیں  اور 



(۲۸)  وتر میں  دعائے  قنوت پڑھنا اور



(۲۹) تکبیر قنوت اور



(۳۰۔ ۳۵) عیدین کی چھؤں تکبیریں  اور 



(۳۶) عیدین میں  دوسری رکعت کی تکبیر رکوع اور



(۳۷) اس تکبیر کے  لئے  لفظ اﷲ ہونا اور 



(۳۸) ہر جہری نماز میں  امام کو جہر سے  قرأت کرنا اور 



(۳۹) غیر جہری میں  آہستہ





(۴۰)  ہر واجب و فرض کا اس کی جگہ پر ہونا 



(۴۱) رکوع کا ہر رکعت میں  ایک ہی بار ہونا اور



(۴۲) اور سجود کا دو ہی بار ہونا



(۴۳) دوسری سے  پہلے  قعدہ نہ کرنا اور



(۴۴) چار رکعت والی میں  تیسری پر قعدہ نہ ہونا 



(۴۵) آیت سجدہ پڑھی ہو تو سجدہ تلاوت کرنا



(۴۶) سہو ہوا ہو تو سجدہ سہو کرنا



(۴۷) دو فرض یا دو واجب یا واجب فرض کے  درمیان تین تسبیح کی قدر وقفہ نہ ہونا



(۴۸) امام جب قرأت کرے  بلند آواز سے  ہو خواہ آہستہ اس وقت مقتدی کا چپ رہنا



(۴۹) سوا قرأت کے  تمام واجبات میں  امام کی متابعت کرنا۔ 
مسئلہ ۵۴:
کسی قعدہ میں  تشہد کا کوئی حصہ بھول جائے  تو سجدہ سہو واجب ہے ۔ (درمختار ج ۱ص ۴۳۴)

مسئلہ ۵۵:
آیت سجدہ پڑھی اور سجدہ میں  سہواً تین آیت یا زیادہ کی تاخیر ہوئی تو سجدہ سہو کرے ۔ (غنیہ)

مسئلہ ۵۶:
سورت پہلے  پڑھی اس کے  بعد الحمد یا الحمد و سورت کے  درمیان دیر تک یعنی تین بار سبحان اﷲ کہنے  کی قدر چپکا رہا سجدہ سہو واجب ہے ۔ (درمختار ج ۱ص ۴۲۸)

مسئلہ ۵۷:
الحمد کا ایک لفظ بھی رہ گیا تو سجدہ سہو کرے ۔ (درمختار ج ۱ص ۴۲۶)

مسئلہ ۵۸:
جو چیزیں  واجب ہیں  مقتدی پر واجب ہے  کہ امام کے  ساتھ انہیں  ادا کرے  بشرطیکہ کسی واجب کا تعارض نہ پڑے  اور تعارض ہو تو اسے  فوت نہ کرے  بلکہ اس کو ادا کرکے  متابعت کرے  مثلاً امام تشہد پڑھ کر کھڑا ہو گیا اور مقتدی نے  ابھی پورا نہیں  پڑھا تو مقتدی کوواجب ہے  کہ پورا کر کے  کھڑا ہو اور سنت میں  متابعت سنت ہے  بشرطیکہ تعارض نہ ہو اور تعارض ہو تو اس کو ترک کرے  اور امام کی متابعت کرے  مثلاً رکوع یا سجدہ میں  اس نے  تین بار تسبیح نہ کہی تھی کہ امام نے  سر اُٹھا لیا تو یہ بھی اُٹھا ئے ۔ (ردالمحتار ج ۱ص ۴۳۸)

مسئلہ ۵۹:
ایک سجدہ کسی رکعت کا بھول گیا تو جب یاد آئے  کرلے  اگرچہ سلام کہے  بعد بشرطیکہ کوئی فعل منافی نہ صادرہوا ہو اور سجدہ سہو کرے ۔ (درمختار ج ۱ص ۴۳۲)

مسئلہ ۶۰:
ایک رکعت میں  تین سجدے  کئے  یا دو رکوع یا قعدہ اولیٰ بھول گیا تو سجدہ سہو کرے ۔ (درمختار ج ۱ص ۴۳۸)

مسئلہ ۶۱:
الفاظ تشہد سے  ان کے  معانی کا قصد اور انشاء ضروری ہے  گویا اﷲ عزوجل کے  لئے  تحیت کرتا ہے  اور نبی ﷺ اور اپنے  اوپر اور اولیاء اﷲ پر سلام بھیجتا ہے  نہ یہ کہ واقع معراج کی حکایت مدنظر ہو۔ (عالمگیری ج ۱ص ۷۳، درمختار ج ۱ص ۴۷۶)

مسئلہ ۶۲:
فرض و وتر و وسنن رواتب کے  قعدہ اولیٰ میں  اگر تشہد کے  بعد اتنا کہہ لیا اَللّٰھُمَّ صَلِّ عَلیٰ مُحَمَّدٍ ،  اَللّٰھُمَّ صَلِّ عَلَی سَیِّدِنَا تو اگر سہواً ہو سجدہ سہو کرے  اور عمداً ہو تو اعادہ واجب ہے ۔ (درمختار ج ۱ص ۴۷۶)

مسئلہ ۶۳:
مقتدی قعدہ اولیٰ میں  امام سے  پہلے  تشہد پڑھ چکا تو سکوت کرے  دُرود و دُعا کچھ نہ پڑھے  اور مسبوق کو چاہیے  کہ قعدہ اخیر میں  ٹھہر ٹھہر کر پڑھے  کہ امام کے  سلام کے  وقت فارغ ہو اور سلام سے  پیشتر فارغ ہو گیا تو کلمہ شہادت کی تکرار کرے ۔ (درمختار ج ۱ص ۴۷۷)



سنن نماز:



(۱) تحریمہ کے  لئے  ہاتھ اٹھانا اور



(۲)  ہاتھوں  کی انگلیاں  اپنے  حال پر چھوڑنا۔ یعنی نہ بالکل ملائے  نہ بہ تکلف کشادہ رکھے  بلکہ اپنے  حال پر چھوڑ دے ۔ 


(۳)  ہتھیلیوں  اور انگلیوں  کے  پیٹ کا قبلہ رُو ہونا 



(۴)  بوقتِ تکبیر سر نہ جھکانا 



(۵) تکبیر سے  پہلے  ہاتھ اٹھانا یوہیں 


(۶) تکبیر قنوت اور 



(۷) تکبیرات عیدین میں  کانوں  تک ہاتھ لے  جانے  کے  بعد تکبیر کہے  اور ان کے  علاوہ کسی جگہ نماز میں  ہاتھ اٹھانا سنت نہیں ۔ 
مسئلہ ۶۴:
اگر تکبیر کہہ لی اور ہاتھ نہ اٹھایا تو اب اٹھائے  اور اﷲ اکبر پورا کہنے  سے  پیشتر یاد آگیا تو اٹھائے  اور اگر اس موضع مسنون تک ممکن نہ ہو تو جہاں  تک ہو سکے  اٹھائے ۔ (عالمگیری ج ۱ص ۷۳)

مسئلہ ۶۵:
عورت کے  لئے  سنت یہ ہے  کہ مونڈھوں  تک ہاتھ اٹھائے ۔ (ردالمحتار ج ۱ص ۴۵۰)

مسئلہ ۶۶:
کو ئی شخص ایک ہاتھ اٹھا سکتا ہے  تو ایک ہی اٹھائے  اور اگر ہاتھ موضع مسنون سے  زیادہ کرے  جب ہی اٹھتا ہے  تو اٹھائے ۔ (عالمگیری ج ۱ص ۷۳)



(۹) امام کا بلند آواز سے  اﷲ اکبر اور



(۱۰) سَمِعَ اللّٰہُ لِمَنْ حَمِدَہٗ اور





(۱۱) سلام کہنا جس قدر بلند آواز کی حاجت ہو اور بلا حاجت بہت زیادہ بلند آواز کرنا مکروہ ہے ۔ 
مسئلہ ۶۷:
امام کو تکبیر تحریمہ اور تکبیرات انتقال سب میں  جہر مسنون ہے ۔ (ردالمحتار ج ۱ص ۴۴۳)

مسئلہ ۶۸:
اگر امام کی تکبیر کی آواز تمام مقتدیوں  کو نہ پہنچتی ہو تو بہتر ہے  کہ کوئی مقتدی بھی بلند آواز سے  تکبیر کہے  کہ نماز شروع ہونے  اور انتقالات کا حال سب کو معلوم ہو جائے  اور بلا ضرورت مکروہ و بدعت ہے ۔ (ردالمحتار ج ۱ص ۴۴۴)

مسئلہ ۶۹:
تکبیر تحریمہ سے  اگر تحریمہ مقصود نہ ہو بلکہ محض اعلان مقصود ہو تو نماز ہی نہ ہوگی۔ یوں  ہونا چاہئے  کہ نفس تکبیر سے  تحریمہ مقصود ہو اور جہر سے  اعلان یوہیں  آواز پہنچانے  والے  کو قصد کرنا چاہیے  اگر اس نے  فقط آواز پہنچانے  کا قصد کیا تو نہ اس کی نماز ہو نہ اس کی جو اس کی آواز پر تحریمہ باندھے  اور علاوہ تکبیر تحریمہ کے  اور تکبیرات یا سَمِعَ اللّٰہُ لِمَنْ حَمِدَہٗ یا رَبَّنَا لَکَ الْحَمْدَ میں  اگر محض اعلان قصد ہو تو نماز فاسد نہ ہو گی البتہ مکروہ ہو گی کہ ترک سنت ہے ۔ (ردالمحتار ج ۱ص ۴۴۴)

مسئلہ ۷۰:
مکبّر کو چاہئے  کہ اس جگہ سے  تکبیر کہے  جہاں  سے  لوگوں  کو اس کی حاجت ہے  پہلی یا دوسری صف میں  جہاں  تک امام کی آواز بلا تکلف پہنچتی ہے  یہاں  سے  تکبیر کہنے  کا کیا فائدہ۔ نیز یہ بہت ضروری ہے  کہ امام کی آواز کے  ساتھ تکبیر کہے  امام کے  کہہ لینے  کے  بعد تکبیر ختم ہونے  کا انتظار نہ کریں  بلکہ تشہد وغیرہ پڑھنا شروع کر دیں  یہاں  تک کہ اگر امام تکبیر کہنے  کے  بعد اس کے  انتظار میں  تین بار سبحان اﷲ کہنے  کے  برابر خاموش رہا اس کے  بعد تشہد شروع کیا ترک واجب ہوا نماز واجب الاعادہ ہے ۔ 
مسئلہ ۷۱:
مقتدی و منفرد کو جہر کی حاجت نہیں  صرف اتنا ضروری ہے  کہ خود سنیں ۔ (درمختار ج ۱ص ۴۴۳، بحر ج ۱ص ۳۳۶)



(۱۲) بعد تکبیر فوراً ہاتھ باندھ لینا یوں  کہ مرد ناف کے  نیچے  داہنے  ہاتھ کی ہتھیلی بائیں  ہاتھ کی کلائی کے  جوڑ پر رکھے  چھنگلیا اور انگوٹھا کلائی کے  اغل بغل رکھے  اور باقی انگلیوں  کو بائیں  کلائی کی پشت پر بچھائے  اور عورت و خنثیٰ بائیں  ہتھیلی سینہ پر چھاتی کے  نیچے  رکھ کر اس کی پشت پر دہنی ہتھیلی کو رکھے ۔ (غنیہ وغیرہ) بعض لوگ تکبیر کے  بعد ہاتھ سیدھے  لٹکا لیتے  ہیں  پھر باندھتے  ہیں  یہ نہ چاہئیے  بلکہ ناف کے  نیچے  لا کر باندھ لے ۔ 
مسئلہ ۷۲:
بیٹھے  یا لیٹے  نماز پڑھے  جب بھی یوہیں  ہاتھ باندھے ۔ (ردالمحتار ج ۱ص ۴۵۴)

مسئلہ ۷۳:
جس قیام میں  ذکر مسنون ہو اس میں  ہاتھ باندھنا سنت ہے  تو ثنا اور دُعائے  قنوت پڑھتے  وقت اور جنازہ میں  تکبیر تحریمہ کے  بعد چوتھی تکبیر تک ہاتھ باندھے  اور رکوع سے  کھڑے  ہونے  اور تکبیرات عیدین میں  ہاتھ نہ باندھے ۔ 
(ردالمحتار ج ۱ص ۴۵۵)



(۱۳) ثناء و 



(۱۴) تعوذ و



(۱۵) تسمیہ و



(۱۶) آمین کہنا اور



(۱۷) ان سب کا آہستہ ہونا پہلے  ثناء پڑھے  پھر تعوذ پھر تسمیہ اور ہر ایک کے  بعد دوسرے  کو فوراً پڑھے  وقفہ نہ کرے  تحریمہ کے  بعد فوراً ثناء پڑھے  اور ثناء میں  وَجَلَّ ثَنَاؤُکَ غیر جنازہ میں  نہ پڑھے  اور دیگر اذکار جو احادیث میں  وارد ہیں  وہ سب نفل کے  لئے  ہیں ۔ 


مسئلہ ۷۴:
امام نے  بالجہر قرأت شروع کر دی تو مقتدی ثناء نہ پڑھے  اگرچہ بوجہ دُور ہونے  یا بہرے  ہونے  کے  امام کی آواز نہ سنتا ہو جیسے  جمعہ و عیدین میں  پچھلی صف کے  مقتدی کہ بوجہ دُور ہونے  کے  قرأت نہیں سنتے ۔ (عالمگیری ج ۱ص ۷۳، غنیہ) امام آہستہ پڑھتا ہو تو پڑھ لے ۔ (ردالمحتار ج ۱ص ۴۵۶)

مسئلہ ۷۵:
امام کو رکوع یا پہلے  سجدہ میں  پایا تو اگر غالب گمان ہے  کہ ثناء پڑھ کر پالے  گا تو پڑھے  اور قعدہ یا دوسرے  سجدہ میں  پایا تو بہتریہ ہے  کہ بغیر ثناء پڑھے  شامل ہو جائے ۔ (درمختار ردالمحتار ج ۱ص ۴۵۶)




مسئلہ ۷۶:
نماز میں  اعوذ باﷲ قرأت کے  تابع ہیں  اور مقتدی پر قرأت نہیں  لہٰذا تعوذ و تسمیہ بھی ان کے  لئے  مسنون نہیں  ہاں  جس مقتدی کو کوئی رکعت جاتی رہی ہو تو جب وہ اپنی باقی رکعت پڑھے  اس وقت ان دونوں  کو پڑھے ۔ (درمختار ج ۱ص ۴۵۷)



مسئلہ ۷۷:
تعوذ صرف پہلی رکعت میں  ہے  اور تسمیہ ہر رکعت کے  اوّل میں  مسنون ہے  فاتحہ کے  بعد اگر اوّل سورت شروع کی تو سورت پڑھتے  وقت بسم اﷲ پڑھنا مستحسن ہے  قرأت خواہ سری ہو یا جہری مگر بسم اﷲ بہرحال آہستہ پڑھی جائے ۔ (درمختار ردالمحتار ج ۱ص ۴۵۷)

مسئلہ ۷۸:
اگر ثناء و تعوذ و تسمیہ پڑھنا بھول گیا اور قرأت شروع کر دی تو اعادہ نہ کرے  کہ ان کا محل ہی فوت ہو گیا یوہیں  اگر ثناء پڑھنا بھول گیا اور تعوذ شروع کر دیا تو ثناء کا اعادہ نہیں ۔ (ردالمحتار ج ۱ص ۴۵۶)

مسئلہ ۷۹:
مسبوق شروع میں  ثناء نہ پڑھ سکا تو جب اپنی باقی رکعت پڑھنا شروع کر ے  اس وقت پڑھ لے ۔ (غنیہ)

مسئلہ ۸۰:
فرائض میں  نیت کے  بعدتکبیر سے  پہلے  یا بعد اِنیِّ وَجْھت الخ نہ پڑھے  اور پڑھے  تو اس کے  آخر میں  وانا اول المسلمین کی جگہ وانا من المسلمین کہے ۔ (غنیہ)

 مسئلہ ۸۱:
عیدین میں  تکبیر تحریمہ ہی کے  بعد ثناء کہہ لے  اور ثناء پڑھتے  وقت ہاتھ باندھ لے  اور اعوذباﷲ چوتھی تکبیر کے  بعد کہے ۔ (درمختار ج ۱ص ۴۵۷)

مسئلہ ۸۲:
آمین کو تین طرح پڑھ سکتے  ہیں  مد کہ الف کو کھینچ کر پڑھیں  اور قصر کہ الف کو دراز نہ کریں  اور امالہ کہ مد کی صورت میں  الف کو یا کی طرح مائل کریں ۔ (درمختار ج ۱ص ۴۵۹)

مسئلہ ۸۳:
اگر مد کے  ساتھ میم کو تشدید پڑھی یا یا کو گرا دیا تو بھی نماز ہو جائے  گی مگر خلاف سنت ہے  اور اگر مد کے  ساتھ میم تشدید پڑھی اور یا کو حذف کر دیا یا قصر کے  ساتھ تشدید یا حذف یا ہو تو ان صورتوں  میں  نماز فاسد ہو جائے  گی۔ (درمختار ج ۱ص ۴۵۹)

مسئلہ ۸۴:
امام کی آواز اس کو نہ پہنچی مگر اس کے  برابر والے  دوسرے  مقتدی نے  آمین کہی اور اس نے   آمین کی آواز سن لی اگرچہ اس نے  آہستہ کہی ہے  تو یہ بھی آمین کہے  غرض یہ کہ امام کا وَلَا الضَّآلِیْنْ کہنا معلوم ہو تو  آمین کہنا سنت ہو جائے  گا امام کی آواز سُنے  یا کسی مقتدی کے  آمین کہنے  سے  معلوم ہوا ہو۔ (درمختار ج ۱ص ۴۶۰)

مسئلہ ۸۵:
سرّی نمازوں  میں  امام نے  آمین کہی اور یہ اس کے  قریب تھا کہ امام کی آواز سن لی تو یہ بھی کہے ۔ (درمختار ج ۱ص ۴۶۰) اور 



(۲۴) رکوع میں  تین بار سُبْحَانَ رَبِّیَ الْعَظِیْمکہنا اور 



(۲۵) گھٹنوں  کو ہاتھ سے  پکڑنا اور



(۲۶) انگلیاں  خوب کھلی رکھنا یہ حکم مردوں  کے  لئے  ہے  اور



(۲۷) عورتوں  کے  لئے  سنت گھٹنوں  پر ہاتھ رکھنا اور انگلیاں  کشادہ نہ کرنا ہے  آج کل اکثر مرد رکوع میں  محض ہاتھ رکھ دیتے  اور انگلیاں ملا کر رکھتے  ہیں  یہ خلاف سنت ہے ۔ 

 
(۲۹) حالت رکوع میں  ٹانگیں  سیدھی ہونا اکثر لوگ کمان کی طرح ٹیڑھی کر لیتے  ہیں  یہ مکروہ ہے ۔ 


(۳۰) رکوع کے  لئے  اﷲ اکبر کہنا

مسئلہ ۸۶:
اگر "ظ" ادا نہ کر سکے  تو سبحان ربی العظیم کی جگہ سبحان ربی الکریم کہے ۔ (ردالمحتار ج ۱ص ۴۲۶)

مسئلہ ۸۷:
بہتر یہ ہے  کہ اﷲ اکبر کہتا ہوا رکوع کو جائے  یعنی جب رکوع کے  لئے  جھکنا شروع کرے  تو اﷲ اکبر شروع کرے  اور ختم رکوع پر تکبیر ختم کرے ۔ (عالمگیری ج ۱ص ۷۴) اس مسافت کے  پورا کرنے  کے  لئے  اﷲ کے  لام کو بڑھائے  اکبر کی ب وغیرہ کسی حرف کو نہ بڑھائے ۔ 
مسئلہ ۸۸:
ہر تکبیر میں  اﷲ اکبر کی "ر"  کو جزم پڑھے ۔ (عالمگیری ج ۱ص ۷۴)

مسئلہ ۸۹:
آخر سورت میں  اﷲ عزوجل کی ثناء ہو تو افضل یہ کہ قرأت کو تکبیر سے  وصل کرے  جیسے  وَکَبِّرْہُ تَکْبِیْرَنِ اللّٰہُ اَکْبَرُ  وَاَمَّا بِنَعْمَۃِ رَبِّکَ فَحَدِّثِ اللّٰہُ اَکْبَرُ ثؔ کو کسرہ پڑھے  اور اگر آخر میں کوئی لفظ ایسا ہے  جس کا اسم جلالت کے  ساتھ ملانا پسند ہو تو فصل بہتر ہے  یعنی ختم قرأت پر ٹھہرے  پھر اﷲ اکبر کہے  جیسے  اِنَّ شَاْنِئَکَ ھُوَ الْاَبْتَرُ میں  وقف و فصل کرے  پھر رکوع کے  لئے  اﷲ اکبر کہے  اور اگر دونوں  نہ ہو تو فصل و وصل دونوں  یکساں  ہیں ۔ (ردالمحتار ج ۱ص ۶۴۰، فتاویٰ رضویہ)




مسئلہ ۹۰:
کسی آنے  والے  کی وجہ سے  رکوع یا قرأت میں  طول دینا مکروہ تحریمی ہے  جب کہ اسے  پہنچانتا ہو یعنی اس کی خاطر ملحوظ ہو اور نہ پہنچانتا ہو تو طویل کرنا افضل ہے  کہ نیکی پر اعانت ہے  مگر اس قدر طول نہ دے  کہ مقتدی گھبرا جائیں ۔ (ردالمحتار ج ۱ص ۴۶۲)

مسئلہ ۹۱:
مقتدی نے  ابھی تین بار تسبیح نہ کہی تھی کہ امام نے  رکوع یا سجدہ سے  سر اٹھالیا تو مقتدی پر لوٹنا واجب ہے  نہ لوٹے  گا تو کراہت تحریم کا مرتکب ہو گا گناہ گار ہو گا۔ (درمختار ج ۱ص ۴۶۳، ردالمحتار ج ۱ص ۴۶۳)

مسئلہ ۹۲:
(۳۳) رکوع میں  پیٹھ خوب بچھی رکھے  یہاں  تک کہ اگر پانی کا پیالہ اس کی پیٹھ پر رکھ دیا جائے  تو ٹھہر جائے ۔ (فتح القدیر،عالمگیری ج ۱ص ۷۴)

مسئلہ ۹۳:
رکوع میں  سر نہ جھکائے  نہ اونچا ہو بلکہ پیٹھ کے  برابر ہو (ہدایہ) حدیث میں ہے  اس شخص کی نماز ناکافی ہے  (یعنی کامل نہیں ) جو رکوع و سجود میں  پیٹھ سیدھی نہیں  کرتا یہ حدیث ابو داؤترمذی و نسائی و ابن ماجہ و دارمی نے  ابو مسعود رضی اﷲ تعالیٰ عنہ سے  روایت کی اور ترمذی نے  کہا یہ حدیث حسن صحیح ہے  اور فرماتے  ہیں  ﷺ رکوع و سجود کو پورا کرو کہ خدا کی قسم میں  تمہیں  اپنے  پیچھے  سے  دیکھتا ہوں  اس حدیث کو بخاری و مسلم نے  انس رضی اﷲ تعالیٰ عنہ سے  روایت کیا۔ 
مسئلہ ۹۴:
(۳۴) عورت رکوع میں  تھوڑا جھکے  یعنی صرف اس قدر کہ ہاتھ گھٹنوں  تک پہنچ جائیں  پیٹھ سیدھی نہ کرے  اور گھٹنوں  پر زور نہ دے  بلکہ محض ہاتھ رکھ دے  اور ہاتھوں  کی انگلیاں  ملی ہوئی رکھے  اور پاؤں  جھکے  ہوئے  رکھے  مردوں  کی طرح خوب سیدھے  نہ کر دے ۔ (عالمگیری ج ۱ص ۷۴)

مسئلہ ۹۵:
تین بار تسبیح ادنیٰ درجہ ہے  کہ اس سے  کم سنت ادا نہ ہو گی اور تین بار سے  زیادہ کہے  تو افضل ہے  مگر ختم طاق عدد پر ہو ہاں  اگر یہ امام ہے  اور مقتدی گھبراتے  ہوں  تو زیادہ نہ کرے  (فتح القدیر) حلیہ میں  عبداﷲ بن مبارک رضی اﷲ تعالیٰ عنہ وغیرہ سے  ہے  کہ امام کے  لئے  تسبیحات پانچ بار کہنا مستحب ہے  حدیث میں ہے  کہ فرماتے  ہیں ﷺ جب کوئی رکوع کرے  اور تین بار سُبْحَانَ رَبِّیَ الْعَظِیْمکہے  تو اس کا رکوع تمام ہو گیا اور یہ ادنیٰ درجہ ہے  اس کو ابوداؤد اور ترمذی و ابن ماجہ نے  عبداﷲ بن مسعود رضی اﷲ تعالیٰ عنہ سے  روایت کیا۔ 






مسئلہ ۹۶:
(۳۴) رکوع سے  جب اٹھے  تو ہاتھ نہ باندھے  لٹکا ہوا چھوڑ دے ۔ (عالمگیری ج ۱ص ۷۳)

مسئلہ ۹۷:
(۳۵) سَمِعَ اللّٰہُ لِمَنْ حَمِدَہٗ کی ہ کو ساکن پڑھے  اس پر حرکت ظاہر نہ کرے  نہ دال کو بڑھائے ۔ (عالمگیری ج ۱ص ۷۵) 



(۳۶) رکوع سے  اٹھنے  میں  امام کے  لئیسَمِعَ اللّٰہُ لِمَنْ حَمِدَہٗ کہنا اور 



(۳۷) مقتدی کے  لئے  اَللّٰھُمَّ رَبَّنَا وَلَکَ الْحَمْد کہنا اور 



(۳۸) منفرد کو دونوں  کہنا سنت ہے ۔ 
مسئلہ ۹۸:
رَبَّنَا لَکَ الْحَمْدُ سے  بھی سنت ادا ہو جاتی ہے  مگر واو ہونا بہتر ہے  اور اَللّٰھُمَّ ہونا اس سے  بہتر اور سب میں  بہتر یہ ہے  کہ دونوں  ہوں ۔ (درمختار ج ۱ص ۴۶۴) حضور اقدس ﷺ ارشاد فرماتے  ہیں  جب امام سَمِعَ اللّٰہُ لِمَنْ حَمِدَہٗ کہے  تو  اَللّٰھُمَّ رَبَّنَا لَکَ الْحَمْدُ کہو کہ جس کا قول فرشتوں  کے  قول کے  موافق ہو اس کے  اگلے  گناہ کی مغفرت ہو جاے  گی اس حدیث کو بخاری و مسلم نے  ابوہریرہ رضی اﷲ تعالیٰ عنہ سے  روایت کیا۔ 


مسئلہ ۹۹:
منفرد سَمِعَ اللّٰہُ لِمَنْ حَمِدَہٗ  کہتا ہوا رکوع سے  اٹھے  اور سیدھا کھڑا ہو کر  کہے  اَللّٰھُمَّ رَبَّنَا وَ لَکَ الْحَمْدُ۔ (درمختار ج ۱ص ۴۶۴)



(۳۹) سجدہ کے  لئے  اور 



(۴۰) سجدہ سے  اٹھنے  کے  لئے  اﷲ اکبر کہنا اور 



(۴۱) سجدہ میں  کم از کم تین بار سُبْحَانَ رَبِّیَ الْاَعْلیٰ کہنا اور 



(۴۲) سجدہ میں  ہاتھ زمین پر رکھنا

مسئلہ ۱۰۰:
(۴۳) سجدہ میں  جائے  تو زمین پر پہلے  گھٹنے  رکھے  پھر



(۴۴) ہاتھ پھر



(۴۵) ناک پھر



(۴۶) پیشانی اور جب سجدہ سے  اٹھے  تو اس کا عکس کرے  یعنی



(۴۷) پہلے  پیشانی اٹھائے  پھر



(۴۸) ناک پھر



(۴۹) ہاتھ پھر



(۵۰) گھٹنے ۔ (عالمگیری ج ۱ص ۷۵) 




رسول اﷲ ﷺ جب سجدہ کو جاتے  توپہلے  گھٹنے  رکھتے  پھر ہاتھ اور جب اٹھتے  تو پہلے  ہاتھ اٹھاتے  پھر گھٹنے ۔ اصحاب سُنن اربعہ اور دارمی نے  اس حدیث کو وائل بن حجر رضی اﷲ تعالیٰ عنہ سے  روایت کیا۔ 




مسئلہ ۱۰۱:
مرد کے  لئے  سجدہ میں  سنت یہ ہے  کہ (۵۱) بازو کروٹوں  سے  جدا ہوں  اور (۵۲) پیٹ رانوں  سے  اور (۵۳) کلائیاں  زمین پر نہ بچھائے  مگر جب صف میں  ہو تو بازو کروٹوں  سے  جدا نہ ہوں  گے  (ہدایہ عالمگیری ج ۱ص ۷۵، درمختار ج ۱ص ۴۷۵) حدیث میں  ہے  جس کو بخاری و مسلم نے  انس رضی اﷲ تعالیٰ عنہ سے  روایت کیا کہ فرماتے  ہیں  ﷺ سجدہ میں  اعتدال کرے  اور (۵۴)کُتے  کی طرح کلائیاں  نہ بچھائے  اور صحیح مسلم میں  براء بن عازب رضی اﷲ تعالیٰ عنہ سے  مروی کہ حضور فرماتے  ہیں  جب تو سجدہ کرے  تو ہتھیلی کو زمین پر نہ رکھ دے  اورکہنیاں  اٹھالے  ابو داؤد نے  اُم المومنین میمونہ رضی اﷲ تعالیٰ عنہا سے  روایت کی کہ جب حضور سجدہ کرتے  تو دونوں  ہاتھ کروٹوں  سے  دُور رکھتے  یہاں  تک کہ ہاتھوں  کے  نیچے  سے  اگر بکری کا بچہ گزرنا چاہتا تو گزر جاتا اور مسلم کی روایت بھی اسے  کے  مثل ہے  دوسری روایت بخاری و مسلم کی عبداﷲ بن مالک ابن بجنیہ سے  یوں ہے  کہ ہاتھوں  کو کشادہ رکھتے  یہاں  تک کہ بغل مبارک کی سفیدی ظاہر ہوتی۔ 
مسئلہ ۱۰۲:
عورت سمٹ کر سجدہ کرے  یعنی بازو کروٹوں  سے  ملا دے  اور (۵۶) پیٹ ران سے  اور ران کو (۵۷) پنڈلیوں  سے  اور (۵۸) پنڈلیاں  زمین سے  (عالمگیری ج ۱ص ۷۵ وغیرہ)

مسئلہ ۱۰۳:
دونوں  گھٹنے  ایک ساتھ زمین پر رکھے  اور کسی عذر سے  ایک ساتھ نہ رکھ سکتا ہو تو پہلے  داہنا رکھے  پھر بایاں  (ردالمختار ج ۱ص ۴۶۵)

مسئلہ ۱۰۴:
اگر کوئی کپڑا بچھا کر اس پر سجدہ کرے  تو حرج نہیں  اور جو کپڑا پہنے  ہوئے  ہے  اس کا کونا بچھا کر سجدہ کیا یا ہاتھوں  پر سجدہ کیا تو اگر عذر نہیں  ہے  تو مکروہ ہے  اور اگر وہاں  کنکریاں  ہیں  یا زمین سخت گرم یا سخت سرد ہے  تو مکروہ نہیں  اور ہاں  دھول ہو اور عمامہ کو گرد سے  بچانے  کے  لئے  پہنے  ہوئے  کپڑے  پر سجدہ کیا تو حرج نہیں  اور چہرے  کو خاک سے  بچانے  کے  لئے  کیا تو مکروہ ہے ۔ (درمختار ج ۱ص ۴۶۹)

مسئلہ ۱۰۵:
اچکن وغیرہ بچھا کر نماز پڑھے  تو اس کا اوپر کا حصّہ پاؤں  کے  نیچے  رکھے  اور دامن پر سجدہ کرے  (درمختار ج ۱ص ۴۶۹)

مسئلہ ۱۰۶:
سجدہ میں  ایک پاؤں  اٹھاہوا رکھنا مکروہ و ممنوع ہے  (درمختار ج ۱ص ۴۷۰) (۶۰) دونوں  سجدوں  کے  درمیان مثل تشہد کے  بیٹھنا یعنی بایاں  قدم بچھانا اور داہنا کھڑا رکھنا اور (۶۱) ہاتھوں  کا رانوں  پر رکھنا (۶۲) سجدوں  میں  انگلیاں  قبلہ رُو ہونا (۶۳) ہاتھوں  کی انگلیاں  ملی ہوئی ہوئی چاہئیں ۔ 
مسئلہ ۱۰۷:
سجدہ میں  دونوں  پاؤں  کی دسوں  انگلیاں  کے  (۶۴) پیٹ زمین پر لگنا سنت ہے  اور ہر پاؤں  کی تین تین انگلیوں  کے  پیٹ زمین پر لگنا واجب اور (۶۵)  دسوں  کا قبلہ رُو ہونا سُنت ہے ۔ (فتاویٰ رضویہ)

مسئلہ ۱۰۸:
جب دونوں  سجدے  کرلے  تو دوسری رکعت کے  لئے  پنچوں  کے   بل (۶۶) گھٹنوں  پر ہاتھ رکھ کر اُٹھے  یہ سُنت ہے  ہاں  کمزوری وغیرہ عذر کے  سبب اگر زمین پر ہاتھ رکھ کر اُٹھا جب بھی حرج نہیں ۔ (درمختار ردالمحتار ج ۱ص ۴۷۳) اب دوسری رکعت میں  ثناء و تعوذ نہ پڑھے ۔ دوسری رکعت کے  سجدوں  سے  فارغ ہونے  کے  بعد (۶۷) بایاں  پاؤں  بچھا کر (۶۸) دونوں سرین اس پر رکھ کر بیٹھنا اور (۶۹) داہنا قدم کھڑا رکھنا اور (۷۰) داہنے  پاؤں  کی انگلیاں  قبلہ رُخ کرنا یہ مرد کے  لئے  ہے  اور (۷۱) عورت دونوں  پاؤں  داہنی جانب نکال دے  اور (۷۲) بائیں  سرین پر بیٹھے  اور (۷۳) داہنا ہاتھ دہنی ران پر رکھنا اور (۷۴) بایاں  بائیں  پر اور (۷۵) انگلیوں  کو اپنی حالت میں  چھوڑنا کہ نہ کھلی ہوئی ہون نہ ملی ہوئی اور (۷۶) انگلیوں  کے  کنارے  گھٹنوں  کے  پاس ہونا گھٹنے  پکڑنا نہ چاہیے  (۷۷) شہادت پر اشارہ کرنا یوں  کہ چھنگلیا اور اس کے  پاس والی کو بند کرلے  اور انگوٹھے  اور بیچ کی اُنگلی کا حلقہ باندھے  اور لا پر کلمہ کی انگلی اٹھائے  اور اِلَّا پررکھ دے  اور سب اُنگلیاں  سیدھی کر لے  حدیث میں  ہے  جس کو ابو داؤد و نسائی نے  عبداﷲ بن زبیر رضی اﷲ تعالیٰ عنہما سے  روایت کیا کہ نبی ﷺ جب دُعا کرتے  (تشہد میں  کلمہ شہادت پر پہنچتے ) تو انگلی سے  اشارہ کرتے  اور حرکت نہ دیتے  نیز ترمذی و نسائی و بیہقی ابوہریرہ رضی اﷲ تعالیٰ عنہ سے  راوی کہ ایک شخص کو دو انگلیوں  سے  اشارہ کرتے  دیکھا تو فرمایا توحید کر۔ توحید کر (ایک انگلی سے  اشارہ کر)۔ 
مسئلہ ۱۰۹:
(۷۸) قعدہ اُولیٰ کے  بعد تیسری رکعت کے  لئے  اُٹھے  تو زمین پر ہاتھ رکھ کر نہ اُٹھے  بلکہ گھٹنوں  پر زور دے  کہ ہاں  اگر عذر ہے  تو حرج نہیں  (غنیہ)

مسئلہ ۱۱۰:
نماز فرض کی تیسری رکعت اور چوتھی رکعت میں  افضل سورہ فاتحہ پڑھنا ہے  اور سبحان اﷲ کہنا بھی جائز ہے  اور بقدر تین تسبیح کے  چُپکا کھڑا رہا تو بھی نماز ہو جائے  گی مگر سکوت نہ چاہیے ۔ (درمختار ج ۱ص ۴۷۸)

مسئلہ ۱۱۱:
دوسرے  قعدہ میں  بھی اس طرح بیٹھے  جیسے  پہلے  میں  بیٹھا تھا اور تشہد بھی پڑھے ۔ (درمختار ج ۱ص ۴۷۸) بعد تشہد دوسرے  قعدہ میں  دُرود شریف پڑھنا افضل اور وہ دُرود ہے  جو پہلے  مذکور ہوا۔ 
مسئلہ ۱۱۲:
دُرود شریف میں  حضور سید عالم ﷺ اور حضور سیدنا ابراہیم علیہ الصلوۃ والسلام کے  اسمائے  طیبہ کے  ساتھ لفظ سیّدنا کہنا بہتر ہے ۔ (درمختار ردالمحتار ج ۱ص ۴۷۹) 



فضائل دُرود شریف



دُرود شریف پڑھنے  کے  فضائل میں  احادیث بکثرت وارد ہیں  تبرکاً بعض ذکر کی جاتی ہیں ۔ 
حدیث ۱:
صحیح مسلم میں  ابو ہریرہ رضی اﷲ تعالیٰ عنہ سے  مروی کہ فرماتے  ہیں  ﷺ جو مجھ پر ایک بار دُرود بھیجے  گا اﷲ تعالیٰ اس پر دس بار دُرود ناز ل فرمائے  گا۔ 
حدیث ۲:
نسائی کی روایت انس رضی اﷲ تعالیٰ عنہ سے  یوں  ہے  کہ فرماتے  ہیں  جو مجھ پر ایک بار دُرود بھیجے  اﷲ عزوجل اس پر دس دُرودیں  نازل فرمائے  گا اور اس کی دس خطائیں  محو فرمائے  گا اور دس درجے  بلند فرمائے  گا۔ 
حدیث ۳:
امام احمد عبداﷲ بن عمر رضی اﷲ تعالیٰٗ عنہما سے  راوی کہ فرماتے  ہیں  جو نبی ﷺ پر ایک بار دُرود بھیجے  اور اﷲ عزوجل اور فرشتے  اس پر ستر بار دُرود بھیجتے  ہیں ۔ 
حدیث ۴:
درمختار میں  بروایت اصبہائی اِنس رضی اﷲ تعالیٰ عنہ سے  ہے  کہ رسول اﷲ ﷺ نے  فرمایا جو مجھ پر ایک بار دُرود بھیجے  اور وہ قبول ہو جائے  تو اﷲ تعالیٰ اس کے  اَسّی (۸۰) برس کے  گناہ معاف فرما دیگا۔ 
حدیث ۵:
ترمذی عبداﷲ بن مسعود رضی اﷲ تعالیٰ عنہ سے  راوی کہ فرماتے  ہیں  ﷺ قیامت کے  دن مجھ سے  سب میں  زیادہ قریب وہ ہو گا کہ جس نے  سب سے  زیادہ مجھ پر دُرود بھیجا ہے ۔ 
حدیث ۶:
نسائی و دارمی اُنھیں  سے  راوی کہ حضورِ اقدس ﷺ فرماتے  ہیں  کہ اﷲ کے  کچھ فارغ فرشتے  ہیں  جو زمین میں  سیر کرتے  رہتے  ہیں ۔ میری اُمّت کا سلام مجھ تک پہنچاتے  ہیں ۔ 
حدیث ۷:
ترمذی میں  انہیں  سے  ہے  کہ فرماتے  ہیں  ﷺ اس کی ناک خاک میں  ملے  جس کے  سامنے  میرا ذکر ہو اور مجھ پر دُرود نہ بھیجے  اور اس کی ناک خاک میں  ملے  جس کو رمضان کا مہینہ آیا اور اس کی مغفرت سے  پہلے  چلا گیا اور اس کی ناک خاک میں  ملے  جس نے  ماں  باپ دونوں  یا ایک کو ان کے  بڑھاپے  میں  پایا اور انہوں  نے  اس کو جنت میں  داخل نہ کیا (یعنی ان کی خدمت و اطاعت نہ کی کہ جنت کا مستحق ہو جاتا)۔ 
حدیث ۸:
ترمذی نے  حضرت علی رضی اﷲ تعالیٰ عنہ سے  روایت کی کہ حضور فرماتے  ہیں  پورا بخیل وہ ہے  جس کے  سامنے  میرا ذکر ہوا اور مجھ پر دُرود نہ بھیجے ۔ 
حدیث ۹:
نسائی و دارمی نے  روایت کی کہ ابو طلحہ رضی اﷲ تعالیٰ عنہ کہتے  ہیں  کہ ایک دن حضور تشریف لائے  اور بشاشت چہرۂ اقدس پر نمایاں  تھی فرمایا میرے  پاس جبریل علیہ السّلام آئے  اور کہا آپ کا ربّ فرماتا ہے  کہ آپ راضی نہیں  کہ آپ کی اُمّت میں  جو کوئی آپ پر سلام بھیجے  میں  اس پر دس بار دُرود بھیجوں  گا اور آپ کی اُمّت میں  جو کوئی آپ پر سلام بھیجے  میں  اس پر دس بار سلام بھیجوں  گا۔ 
حدیث ۱۰:
ترمذی شریف میں ہے  ابی بن کعب رضی اﷲ تعالیٰ عنہ کہتے  ہیں  میں  نے  عرض کی یا رسول اﷲ ﷺ میں  بکثرت دُعا مانگتا ہوں  تو اس میں  سے  حضور پر دُرود کے  لئے  کتنا وقت مقرر کروں  فرمایا جو تم چاہو عرض کی چوتھائی فرمایا جو تم چاہو اور اگر زیادہ کرو تو تمہارے  لئے   بہتری ہے  میں  نے  عرض کی نصف فرمایا جو تم چاہو اور زیادہ کرو تو تمہارے  لئے  بھلائی ہے ۔ میں  نے  عرض کی دو تہائی فرمایا جو تم چاہو اگر زیادہ کرو تو تمہارے  لئے  بہتری ہے  میں  نے  عرض کی تو کُل دُرود ہی کے  لئے  مقرر کروں  تو فرمایا ایسا ہے  تو تمہارے  کاموں  کی اﷲ کفایت فرمائے  گا اور تمہارے  گناہ بخش دے  گا۔ 
حدیث ۱۱:
امام احمد ردیفع رضی اﷲ تعالیٰ عنہ سے  راوی کہ حضور فرماتے  ہیں  جو دُرود پڑھے  اور یہ کہے  اَللَّھُمَّ اَنْزِلْہُ الْمَقْعَدَ الْمُقَرَّبَ عِنْدَکَ یَوْمَ الْقِیٰمَۃِ (اے  اﷲ تو اپنے  محبوب کو قیامت کے  دن ایسی جگہ میں  اتار جوتیرے  نزدیک مقرب ہے )



اس کے  لئے  میری شفاعت واجب ہوگئی۔ 
حدیث ۱۲:
ترمذی نے  روایت کی کہ امیر المومنین فاروق اعظم رضی اﷲ تعالیٰ عنہ فرماتے  ہیں  دُعا آسمان اور زمین کے  درمیان معلّق ہے  چڑھ نہیں  سکتی جب تک نبی ﷺ پر دُرود نہ بھیجے ۔ 
مسئلہ ۱۱۳:
عمر میں ایک بار دُرود شریف پڑھنا فرض ہے  اور ہر جلسۂ ذکر میں  دُرود شریف واجب خواہ نام اقدس لے  یا دوسرے  سے  سُنے  اور اگر مجلس میں  سو بار ذکر آئے  تو ہر بار دُرود شریف پڑھنا چاہیے  اگر نام اقدس سُنا اور دُرود شریف اس وقت نہ پڑھا تو کسی دوسرے  وقت میں  اس کے  بدلے  کا پڑھ لے ۔ (درمختار ج ۱ص ۴۸۰ وغیرہ)

مسئلہ ۱۱۴:
گاہک کو سودا دکھاتے  وقت تاجر کا اس غرض سے  دُرود شریف پڑھنا یا سبحان اﷲ کہنا کہ اس چیز کی عمدگی خریدار پر ظاہر کرے  ناجائز ہے  یوہیں  کسی بڑے  کو دیکھ کر دُرود شریف پڑھنا اس نیت سے  کہ لوگوں  کو اس کے  آنے  کی خبر ہو جاے  اس کی تعظیم کو اُٹھیں  اور جگہ چھوڑ دیں  ناجائز ہے ۔ (درمختار ردالمحتار ج ۱ص ۴۸۳)

مسئلہ ۱۱۵:
جہاں  تک ممکن ہو دُرود شریف پڑھنا مستحب ہے  اور خصوصیت کے  ساتھ ان جگہوں  میں  (۱) روز جمعہ (۲) شبِ جمعہ(۳،۴) صبح و شام (۵)مسجد میں  جاتے  (۶) مسجد سے  نکلتے  (۷) بوقت بوقت زیارت روضہ اطہر (۸،۹) صفا و مروہ پر خطبہ میں  (۱۰) جو اب اذان کے  بعد(۱۱)  بوقت اقامت (۱۲) دُعا کے  اول آخر بیچ میں  (۱۳) دُعائے  قنوت کے  بعد (۱۴) حج میں  لبیک سے  فارغ ہونے  کے  بعد (۱۵) اجتماع و فراق کے  وقت (۱۶) وضو کرتے  وقت (۱۷) جب کوئی چیز بھول جائے  اس وقت (۱۸،۱۹،۲۰) وعظ کہنے  اور پڑھنے  اور پڑھانے  کے  وقت خصوصاً حدیث شریف پڑھنے  کے  اول آخر (۲۱،۲۲) سوال و فتویٰ لکھتے  وقت (۲۳) تصنیف کے  وقت (۲۴،۲۵) نکاح اور منگنی اور جب کوئی بڑا کام کرنا ہو۔ نام اقدس لکھے  تو دُرود ضرور لکھے  کہ بعض علماء کے  نزدیک اس وقت دُرود شریف لکھنا واجب ہے ۔ (درمختار ردالمحتار ج ۱ص ۴۸۳)

مسئلہ ۱۱۶:
اکثر لوگ آج کل دُرود شریف کے  بدلے  صلعم ، عم، ص،   ؑ لکھتے  ہیں  یہ ناجائز و سخت حرام ہے  یوہیں  رضی اﷲ تعالیٰ عنہ کی  ؓ  رحمتہ اﷲ تعالیٰ کی جگہ   ؒ   لکھتے  ہیں  یہ بھی نہ چاہیے  جن کے  نام محمد، احمد، علی حسن حسین وغیرہ ہوتے  ہیں  ان ناموں  پر  ؐ   ؑ بناتے  ہیں  یہ بھی ممنوع ہے  کہ اس جگہ تو یہ شخص مراد ہے  اس پر دُرود کا اشارہ کیا معنی (طحطاوی وغیرہ)

مسئلہ ۱۱۷:
قعدہ اخیرہ کے  علاوہ فرض نماز میں  دُرود شریف پڑھنا نہیں  اور (۸۰) نوافل کے  قعدہ اُولیٰ میں  بھی مسنون ہے ۔ (درمختار ج ۱ص ۴۸۴)  (۸۱) دُرود کے  بعد دُعا پڑھنا۔ 
مسئلہ ۱۱۸
(۸۲) دُعا عربی زبان میں  پڑھے  غیر عربی میں  مکروہ ہے ۔ (درمختار ج ۱ص ۴۸۶)

مسئلہ ۱۱۹ :
اپنے  اور اپنے  والدین و اساتذہ کے  لئے  جب کہ مسلمان ہوں  اور تمام مومنین و مومنات کے  لئے  دُعا مانگے  خاص اپنے  ہی لئے  نہ مانگے ۔ (درمختار، ردالمحتار ج ۱ص ۴۸۶، عالمگیری ج ۱ص ۷۶)

مسئلہ ۱۲۰ :
ماں  باپ اور اساتذہ کے  لئے  مغفرت کی دُعا حرام ہے  جب کہ کافر ہوں  اور مر گئے  ہوں  تو دُعائے  مغفرت کو فقہاء نے  کُفر تک لکھا ہے  ہاں  اگر زندہ ہوں  تو ان کے  لئے  ہدایت و توفیق کی دُعاکرے ۔ (درمختار، ردالمحتار ج ۱ص ۴۸۷)

مسئلہ ۱۲۱ :
محالات عادیہ و محالات شرعیہ کی دُعا حرام ہے ۔ (درمختار ج ۱ص ۴۸۷)

مسئلہ ۱۲۲ :
وہ دُعائیں  کہ قرآن و حدیث میں  ہیں  ان کے  ساتھ دُعا کرے  مگر ادعیہ قرآنیہ بہ نیت قرآن اس موقع پر پڑھنا جائز نہیں  بلکہ قیام کے  علاوہ نماز میں  کسی جگہ قرآن پڑھنے  کی اجازت نہیں ۔ (ردالمحتار ج ۱ص ۴۸۸)

مسئلہ ۱۲۳ :
نماز میں  ایسی دُعائیں  جائز نہیں  جن میں  ایسے  الفاظ ہوں  جو آدمی ایک دوسرے  سے  کہا کرتا ہے  مثلاً  اَللَّھُمَّ زوّجْنِیْ (عالمگیری ج ۱ص ۷۶)

مسئلہ ۱۲۴ :
مناسب یہ ہے  کہ نماز میں  جو دُعا یاد ہو وہ پڑھے  اور غیر نماز میں  بہتر یہ ہے  کہ جو دُعا کرے  وہ حفظ سے  نہ ہو بلکہ وہ جو قلب میں  حاضر ہو۔ (ردالمحتار ج ۱ص ۴۸۹)

مسئلہ ۱۲۵ :
مستحب یہ ہے  کہ آخر نماز میں  بعد اذکار یہ دُعا پڑھے ۔ 


رَبِّ اجْعَلْنِیْ مُقِیْمَ الصَّلوٰۃِ وَمِنْ ذُرِیَّتِیْ رَبَّنَا وَ تَقَّبَلْ دُعَآ ط رَبَّنَا اغْفِرْلِیْ وَلِوَالِدَیَّ وَلِلْمُوْمِنِیْنَ یَوْمَ یَقُوْمُ الْحِسَابُ ط



(اے  میرے  پروردگار تو مجھ کو اور میری ذریت کو نماز قائم کرنے  والا بنا اور اے  رب تو میری دُعا قبول فرما اے  رب تو میری اور میرے  والدین اور ایمان والوں  کی قیامت کے  دن مغفرت فرما)



(عالمگیری ج ۱ص ۷۶)



(۸۳) مقتدی کے  تمام انتقالات امام کے  ساتھ ساتھ ہونا (۸۴،۸۵) اَلسَّلاَمُ عَلَیْکُمْ وَ رَحْمَۃُ اللّٰہِ دو بار کہنا (۸۶) پہلے  دہنی طرف پھر (۸۷) بائیں  طرف۔ 
مسئلہ ۱۲۶ :
دہنی طرف سلام میں  منہ اتنا پھیرے  کہ دہنا رخسار دکھائی دے  اور بائیں  میں  بایاں ۔ (عالمگیری ج ۱ص ۷۶)

مسئلہ ۱۲۷ :
علیکم السَّلام کہنا مکروہ ہے  یوہیں  آخر میں  وَ بَرکاتُہٗ ملانا بھی نہ چاہیے ۔ (درمختار ج ۱ص ۴۹۱)

مسئلہ ۱۲۸ :
(۸۸) سُنّت یہ ہے  کہ امام دونوں  سلام بلند آواز سے  کہے  (۸۹) مگر دوسرا بہ نسبت پہلے  کے  کم آواز سے  ہو۔ (درمختار ج ۱ص ۴۹۱)

 


مسئلہ ۱۲۹ :
اگر پہلے  بائیں  طرف سلام پھیر دے  تو جب تک کلام نہ کیا ہو دوسرا دہنی طرف پھیر لے  پھر بائیں  طرف سلام کے  اعادہ کی حاجت نہیں  اور اگر پہلے  میں  کسی طرف منہ پھیرا تو دوسرے  میں  بائیں  طرف منہ کرے  اور اگر بائیں  طرف سلام پھیرنا بھول گیا تو جب تک قبلہ کو پیٹھ نہ ہو یا کلام نہ کیا ہو کہہ لے ۔ (درمختار ج ۱ص ۴۹۰، عالمگیری ردالمحتار ج ۱ص ۴۹۰)

مسئلہ ۱۳۰ :
امام نے  جب سلام پھیرا تو وہ مقتدی بھی سلام پھیر دے  جس کی کوئی رکعت نہ گئی ہو البتہ اگر اس نے  تشہد پورا نہ کیا تھا کہ امام نے  سلام پھیر دیا تو امام کا ساتھ نہ دے  بلکہ واجب ہے  کہ تشہد پورا کر کے  سلام پھیرے ۔ (درمختار ج ۱ص ۴۹۰)

مسئلہ ۱۳۱ :
امام کے  سلام پھیر دینے  سے  مقتدی نما زسے  باہر نہ ہوا جب تک یہ خود بھی سلام نہ پھیرے  یہاں  تک کہ اگر اس نے  امام کے  سلام کے  بعد اور اپنے  سلام کے  پیشتر قہقہہ لگایا وضو جاتا رہے  گا۔ (درمختار ج ۱ص ۴۹۰)

مسئلہ ۱۳۲ :
مقتدی کو امام سے  پہلے  سلام پھیرنا جائز نہیں مگر بضرورت مثلاً خوفِ حدث ہو یا اندیشہ ہو کہ آفتاب طلوع کر آئے  گا یا جمعہ یا عیدین میں  وقت ختم ہو جائے  گا۔ (ردالمحتار ج ۱ص ۴۹۰)

مسئلہ ۱۳۳:
پہلی بار لفظ سلام کہتے  ہی امام نماز سے  باہر ہو گیا اگرچہ علیکم نہ کہا ہو اس وقت اگر کوئی شریکِ جماعت ہوا تو اقتدأ صحیح نہ ہوئی اگر سلام کے  بعد سجدہ سہو کیا تو اقتدأ صحیح ہو گئی۔ (ردالمحتار ج ۱ص ۴۹۰)

مسئلہ ۱۳۴ :
امام داہنے  سلام میں  خطاب سے  ان مقتدیوں  کی نیت کرے  جو داہنی طرف میں  اور بائیں  سے  بائیں  طرف والوں  کی مگر عورت کی نیت نہ کرے  اگرچہ شریکِ جماعت ہوں  نیز دونوں  سلاموں  میں  کراماً کاتبین اور ان ملائکہ کی نیت کرے  جن کو اﷲ عزوجل نے  حفاظت کے  لئے  مقرر کیا ور نیت میں  کوئی عدد معین نہ کرے ۔ (درمختار ج ۱ص ۴۹۲)

مسئلہ ۱۳۵ :
مقتدی بھی ہر طرف کے  سلام میں  اس طرف والے  مقتدیوں  اور ملائکہ کی نیت کرے  نیز جس طرف امام ہو اس طرف کے  سلام میں  امام کی بھی نیت کرے  اور امام اس کے  محاذی ہو تو دونوں  سلاموں  میں  امام کی بھی نیت کرے  اور منفرد صرف اُن فرشتوں  ہی کی نیت کرے ۔ (درمختار ج ۱ص ۴۹۴)

مسئلہ ۱۳۶ :
سلام کے  بعد سُنّت یہ ہے  کہ امام داہنے  یا بائیں  کو انحراف کرے  اور داہنی طرف افضل ہے  اور مقتدیوں  کی طرف بھی منہ کر کے  بیٹھ سکتا ہے  جب کہ کوئی مقتدی اس کے  سامنے  نماز میں  نہ ہو اگرچہ وہ کسی پچھلی صف میں  نماز پڑھتا ہو۔ (حلیہ وغیرہ)

مسئلہ ۱۳۷ :
منفر بغیر انحراف اگر وہیں  دُعا مانگے  تو جائز ہے ۔ (عالمگیری ج ۱ص ۷۷)

مسئلہ ۱۳۸ :
ظہر، مغرب، عشاء کے  بعد مختصر دُعاؤں  پر اکتفا کر کے  سُنّت پڑھے  زیادہ طویل دُعاؤں  میں  مشغول نہ ہو۔ (عالمگیری ج ۱ص ۷۷)

مسئلہ ۱۳۹ :
فجر و عصر کے  بعد اختیار ہے  جس قدر اذکار اور اورادعیہ پڑھنا چاہے  پڑھے  مگر مقتدی اگر امام کے  ساتھ مشغول بہ دُعا ہوں  اور ختم کے  منتظر ہوں  تو امام اس قدر دُعا طویل نہ کرے  کہ گھبرا جائیں ۔ (فتاویٰ رضویہ)

مسئلہ ۱۴۰ :
سنتیں  وہیں  نہ پڑھے  بلکہ داہنے  بائیں  آگے  پیچھے  ہٹ کر پڑھے  یا گھر جا کر پڑھے ۔ (عالمگیری ج ۱ص ۷۷، درمختار ج ۱ص ۴۹۶)

مسئلہ ۱۴۱ :
جن فرضوں  کے  بعد سنتیں  ہیں  ان میں  بعد فرض کلام نہ کرنا چاہیے  اگرچہ سنتیں  ہو جائیں  گی مگر ثواب کم ہو گا اور سنتوں  میں  تاخیر بھی مکروہ ہے  یوہیں  بڑے  بڑے  وظائف و اوراد کی بھی اجازت نہیں ۔ (غنیہ، ردالمحتار ج ۱ص ۴۹۵)

مسئلہ ۱۴۲ :
افضل یہ ہے  کہ نماز فجر کے  بعد بلندی آفتاب تک وہیں  بیٹھا رہے ۔ (عالمگیری)



مستحبات 

  



(۱) حالت قیام میں  موضع سجدہ کی طرف نظر کرنا (۲) رکوع میں  پُشت قدم کی طرف (۳) سجدہ میں  ناک کی طرف (۴) قعدہ میں  گود کی طرف (۵) پہلے  سلام میں  داہنے  شانہ کی طرف (۶) دوسرے  میں  بائیں  کی طرف (۷) جماہی آئے  تو منہ بند کئے  رہنا اور نہ رُکے  تو دانت ہونٹ کے  نیچے  دبائے  اور اس سے  بھی نہ رُکے  تو قیام میں  داہنے  ہاتھ کی پُشت سے  منہ ڈھانک لے  اور غیر قیام میں  بائیں  کی پُشت سے  یا دونوں  میں  آستین سے  اور بلا ضرورت ہاتھ یا کپڑے  سے  منہ ڈھانکنا مکروہ ہے ۔ جماہی روکنے  کا مجرّب طریقہ یہ ہے  کہ دل میں  خیال کرے  کہ انبیاء علیہم  السلام کو جماہی نہیں  آتی تھی (۸) مرد کے  لئے  تکبیر تحریمہ کے  وقت ہاتھ کپڑے  سے (۹)  باہر نکالنا عورت کے  لئے  کپڑے  کے  اندر بہتر ہے  (۱۰) جہاں  تک ممکن ہو کھانسی دفعہ کرنا (۱۱) جب مکبّر حَیَّ عَلَی الْفَلَاحِ کہے  تو مقتدی و امام سب کا کھڑا ہو جانا (۱۲) مکبّر قَدْ قَامَتِ الصَّلٰوۃُ کہہ لے  تو نماز شروع کر سکتا ہے  مگر بہتر یہ ہے  کہ ا قامت پوری ہونے  پر شروع کرے  (۱۳) دونوں  پنجوں  کے  قیام میں  چار اُنگل کا فاصلہ ہونا (۱۴) مقتدی و امام کے  ساتھ شروع کرنا (۱۵) سجدہ زمین پر بلا حائل ہونا۔ 


نماز کے  بعد کے  ذکر و دُعا



نماز کے  بعد جو اذکار طویلہ احادیث میں  وارد ہیں  وہ ظہر و مغرب و عشاء میں  سنتوں  کے  بعد پڑھے  جائیں  قبل سُنّت مختصر دُعا پر قناعت چاہیے  ورنہ سنتوں  کا ثواب کم ہوجائے  گا۔ (ردالمحتارص ۴۹۵)

تنبیہ:

احادیث میں  کسی دُعا کی نسبت جو تعداد وارد ہے  اس سے  کم زیادہ نہ کرے  کہ جو فضائل ان اذکار کے  لئے  ہیں  وہ اسی عدد کے  ساتھ مخصوص ہیں  ان میں  کم و زیادہ کرنے  کی مثال یہ ہے  کہ کوئی قفل کسی خاص قسم کی کنجی سے  کھلتا ہے  اگر کنجی میں  دندانے  کم یا زیادہ کر دیں  تو اس سے  نہ کھلے  گا البتہ اگر شمار میں  شک واقع ہو تو زیادہ کر سکتا ہے  اور یہ زیادت نہیں  بلکہ اتمام ہے ۔ (ردالمحتار ج ۱ص ۴۹۵) ہر نماز کے  بعد تین بار استغفار کرے  اور آیت الکرسی تینوں  قُل ایک ایک بار پڑھے  اور سُبْحَانَ اللّٰہِ ۳۳ بار اَلْحَمُدُلِلّٰہ، ۳۳ بار اَللّٰہُ اَکْبَرْ ۳۳ بار اور لَا اَلٰہَ اِلَّا اللّٰہُ وَحْدَہٗ لَا شَرِیْکَ لَہْ لَہُ الْمُلْکُ وَلَہُ الْحَمْدُ وَھْوَ عَلیٰ کُلِّ شَییٍٔ قَدِیْرٌ ایک بار اس کے  گناہ بخش دیئے  جائیں  گے  اگرچہ سمندر کے  جھاگ کے  برابر ہوں  اور عصراور فجر کے  بعد بغیر پاؤں  بدلے  بغیر کلام کئے  
 



لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہْ لَہُ الْمُلْکُ وَلَہُ الْحَمْدُ بِیَدِہِ الْخَیْرُ یُحْیِیْ وَ یُمِیْتُ وَھْوَ عَلیٰ کُلِّ شَییٍٔ قَدِیْرٌ 



(اﷲ کے  سوا کوئی معبود نہیں  وہ تنہا ہے  اس کا کوئی شریک نہیں  اس کے  لئے  ملک و حمد ہے  اسی کے  ہاتھ میں  خیر ہے  وہ زندہ کرتا ہے  اور موت دیتا ہے  اور ہر شے  پر قادر ہے )



دس دس بار پڑھے  بعد ہر نماز پیشانی یعنی سر کے  اگلے  حصّے  پر ہاتھ رکھ کر پڑھے ۔ 


بِسْمِ اللّٰہِ الْذِیْ لَا اِلٰہَ اِلَّا ھُوَ الرَّحْمٰنُ الرَّحِیْمُ اَللّٰھُمَّ اذْھَبْ عَنِّی الْھَمَّ وَالْحُزْنَ 



(اﷲ کے  نام کی برکت سے  کہ اس کے  سوا کوئی معبود نہیں  وہ رحمن و رحیم ہے  اے  اﷲ تو مجھ سے  غم و رنج کو دور کردے )




اور ہاتھ کھینچ کر ماتھے  تک لائے ۔ 
حدیث ۱:
ابو داؤد انس رضی اﷲ تعالیٰ عنہ سے  راوی کہ حضور اقدس ﷺ ارشاد فرماتے  ہیں  نماز فجر کے  بعد طلوع آفتاب تک اور عصر کے  بعد غروب تک ذکر کرنا اس سے  بہتر ہے  کہ چار چار غلام بنی اسماعیل سے  آزاد کئے  جائیں ۔ 
حدیث ۲:
ترمذی انہیں  سے  راوی ارشاد ہوا کہ فجر کی نماز جماعت سے  پڑھ کر آفتاب نکلنے  تک ذکر کرے  پھر بلندی آفتاب دو رکعت نماز پڑھے  تو ایسا ہے  جیسے  حج و عمرہ کیا پورا پورا پورا۔ 
حدیث ۳:
بخاری و مسلم وغیرہما مغیرہ بن شعبہ رضی اﷲ تعالیٰ عنہ سے  راوی کہ حضور اقدس ﷺ ہر نماز فرض کے  بعد یہ دُعا پڑھتے ۔ 

 
 لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہْ وَھْوَ عَلیٰ کُلِّ شَییٍٔ قَدِیْرٌ اَللّٰھُمَّ لَا مَانِعَ لِمَا اَعْطَیْتَ وَلَا مُعْطِیَ لِمَا مَنَعْتَ وَلَا رَآد لِمَا قَضَیْتَ وَلَا یَنْفَعُ ذَاالْمجَدِّ مِنْکَ الْجَدُّ



(اﷲ کے  سوا کوئی معبود نہیں  وہ تنہا اس کا کوئی شریک نہیں  اور وہ ہر شے  پر قادر ہے  اے  اﷲ جسے  تو عطا کرے  کوئی روکنے  والا نہیں اور جسے  تو روک دے  کوئی دینے  والا نہیں  اور تیری قضا کو کوئی پھیرنے  والا نہیں  اور تیرے  عذاب سے  مالدار کو اس کا مال نفع نہیں  دیتا)

حدیث ۴:
صحیح مسلم میں  عبداﷲ بن زبیر رضی اﷲ تعالیٰ عنہما سے  مروی ہے  کہ حضور سلام پھیر کر بلند آواز سے  یہ دُعا پڑھتے ،



لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہْ لَہُ الْمُلْکُ وَلَہُ الْحَمْدُ وَھْوَ عَلیٰ کُلِّ شَییٍٔ قَدِیْرٌ لَا حَوْلَ وَلَا قُوَّۃَ اِلَّا بِاللّٰہِ لَا اِلٰہَ اِلَّا اللّٰہُ وَلَا نَعْبُدُ اِلَّا اِیَّاہُ لَہُ النِعْمَۃُ وَلَہُ الْفَضْلُ وَلَہُ الثَّنَائُ الْحُسْنُ لَا اِلٰہَ اِلَّا اللّٰہُ مُخْلِصِیْنَ لَہُ الدِّیْنَ وَلَوْ کَرِہَ الْکٰفِرُوْنَ



(گناہ سے  باز رہنے  اور نیکی کی طاقت اﷲ ہی سے  ہے  اﷲ کے  سوا کوئی معبود نہیں  ہم اس کی عبادت کرتے  ہیں  اسی کے  لئے  نعمت و فضل ہے  اور اسی کے  لئے  سچی تعریف ہے  اﷲ کے  سوا کوئی معبود نہیں  ہم اسی کے  لئے  دین خالص کرتے  ہیں  اگرچہ کافر بُرا مانیں )

حدیث ۵:
صحیح بخاری و مسلم میں  مروی کہ فقرائے  مہاجرین حاضر خدمت اقدس ہونے  اور عرض کی کہ مال داروں  نے  بڑے  بڑے  درجے  اور لازوال نعمت حاصل کی ارشاد فرمایا کیا سبب لوگوں  نے  عرض کی جیسے  ہم نماز پڑھتے  ہیں  وہ بھی پڑھتے  ہیں  اور جیسے  ہم روزہ رکھتے  ہیں  وہ بھی رکھتے  ہیں  اور وہ صدقہ کرتے  ہیں  ہم نہیں  کر سکتے  اور غلام آزاد کرتے  ہیں  ہم نہیں  کر سکتے  ارشاد فرمایا کیا تمہیں  ایسی بات نہ سکھا دوں  جس سے  ان لوگوں  کو پالو جو تم سے  آگے  بڑھ گئے  اور بعد والوں  پر سبقت لے  جاؤ اورتم سے  کوئی افضل نہ ہو مگر وہ جو تمہاری طرح کے  لوگوں  نے  عرض کی ہاں  یا رسول اﷲ فرمایا کہ ہر نماز کے  بعد تینتیس تینتیس مرتبہ  سُبْحَانَ اللّٰہِ  اَللّٰہُ اَکْبَرْ  اَلْحَمُدُلِلّٰہ،  کہہ لیا کرو ابو صالح کہتے  ہیں  کہ پھر فقرائے  مہاجرین حاضر ہوئے  اور عرض کی ہم نے  جو کیا اس کو ہماے  بھائی مال داروں  نے  سُنا تو انہوں  نے  بھی ویسا ہی کیا ارشاد فرمایا یہ اﷲ کا فضل ہے  جسے  چاہتا ہے  دیتا ہے  ابو صالح کا کلام صرف مسلم میں ہے ۔ 
حدیث ۶:
صحیح مسلم میں  کعب بن عجرہ رضی اﷲ تعالیٰ عنہ سے  مروی کہ ارشاد فرماتے  ہیں  ﷺ کچھ اذکار نماز کے  بعد ہیں  جس کا کہنے  والا نا مراد نہیں  رہتا۔ ہر فرض نماز کے  بعد  سُبْحَانَ اللّٰہِ ۳۳ بار اَلْحَمُدُلِلّٰہ ۳۳ بار اَللّٰہُ اَکْبَرْ ۳۴ بار۔ 
حدیث ۷:
صحیح مسلم میں  ابو ہریرہ رضی اﷲ تعالیٰ عنہ سے  مروی کہ فرماتے  ہیں  ﷺ جو ہر نمازکے  بعد سُبْحَانَ اللّٰہِ ۳۳ بار اَلْحَمُدُلِلّٰہ ۳۳ بار اَللّٰہُ اَکْبَرْ ۳۳ بارکہے  کہ یہ کُل نناوے  ہوئے  اور یہ کلمہ کہہ کر سو پورا کر لے  لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہْ لَہُ الْمُلْکُ وَلَہُ الْحَمْدُ وَھْوَ عَلیٰ کُلِّ شَییٍٔ قَدِیْرٌ
تو اس کی تمام خطائیں  بخش دی جائیں  گی اگرچہ دریا کی جھاگ کے  مثل ہوں ۔ 
حدیث ۸:
بیہقی شعب الایمان میں  راوی کہ حضرت علی رضی اﷲ تعالیٰ عنہ فرماتے  ہیں  میں نے  رسول اﷲ ﷺ کو اس منبر پر فرماتے  سنا جو ہر نماز کے  بعد آیۃ الکرسی پڑھ لے  اسے  جنت میں  داخل ہونے  سے  کوئی چیز مانع نہیں  سوا موت کے  یعنی مرتے  ہی جنت میں  چلا جائے  اور لیٹتے  وقت جو اسے  پڑھے  اﷲ تعالیٰ اس کے  اور اس کے  پڑوسی کے  گھر کو اور آس پاس کے  گھر والوں  کو شیطان اور چور سے  امن دے  گا۔ 
حدیث ۹:
امام احمد عبدالرحمن بن غنم سے  اور ترمذی ابو ذر رضی اﷲ تعالیٰ عنہما سے  راوی فرماتے  ہیں  ﷺ مغرب اور صبح کے  بعد بغیر جگہ بدلے  اور پاؤں  موڑے  دس بار یہ دُعا پڑھ لے ،



لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہْ لَہُ الْمُلْکُ وَلَہُ الْحَمْدُ بِیَدِہِ الْخَیْرُ یُحْیِیْ وَ یُمِیْتُ وَھْوَ عَلیٰ کُلِّ شَییٍٔ قَدِیْرٌ 



اس کے  لئے  ہر ایک کے  بدلے  دس نیکیاں  لکھی جائیں  اور دس گناہ محو کئے  جائیں  گے  اور دس درجے  بلند کئے  جائیں  گے  اور یہ دُعا اس کے  لئے  ہر برائی اور شیطان رجیم سے  حفظ ہے  اور کسی گناہ کو حلال نہیں  کہ اسے  پہنچے  سوا شرک کے  اور وہ سب سے  عمل میں  اچھا ہے  مگر وہ جو اس سے  افضل کہے  تو یہ بڑھ جائے  گا دوسری روایت میں  فجر و عصر آیا ہے  اور حنفیہ کے  مذہب سے  زیادہ مناسب یہی ہے ۔ 
حدیث ۱۰:
امام احمد ابو داؤد و نسائی روایت کرتے  ہیں  معاذ بن جبل رضی اﷲ تعالیٰ عنہ کہتے  ہیں  کہ حضور اقدس ﷺ نے  میرا ہاتھ پکڑ کر ارشاد فرمایا اے  معاذ میں  تجھے  محبوب رکھتا ہوں  میں  نے  عرض کی یا رسول اﷲ میں  بھی حضور کو محبوب رکھتا ہوں  فرمایا تو ہر نماز کے  بعد اسے  کہہ لینا چھوڑنا نہیں ۔ 


رَبِّ اَعِنیِّ عَلیٰ ذِکْرِکَ وَ شُکْرِکَ وَحُسْنِ عِبَادَتِکَ




(اے  پروردگار تو اپنے  ذکر و شکر اور حسن عبادت پر میری مددفرما)

حدیث ۱۱:
ترمذی امیر المومنین عمر بن خطاب رضی اﷲ تعالیٰ عنہ سے  راوی ہیں  کہ حضور نے  نجد کی جانب لشکر بھیجا وہ جلد واپس ہوا اور غنیمت بہت لایا ایک صاحب نے  کہا اس لشکر سے  بڑھ کر ہم نے  کوئی لشکرنہیں  دیکھا جو جلد واپس ہوا اور غنیمت زیادہ لایا ہو اس پر نبی ﷺ نے  ارشاد فرمایا کہ کیا وہ قوم نہ بتاؤں  جو غنیمت اور واپسی میں  ان سے  بڑھ کر ہیں  جو لوگ نماز صبح میں  حاضر ہوئے  پھر بیٹھے  اﷲ کا ذکر کرتے  رہے  یہاں  تک کہ آفتاب طلوع کر آئے  وہ جلد واپس ہونے  والے  اور زیادہ غنیمت والے  ہیں ۔ 


قرآن مجید پڑھنے  کا بیان










اﷲ عزوجل فرماتا ہے :۔ 


فَاقْرَئُ وْمَا تَیسَّرَ مِنَ الْقُرْاٰنِ








(قرآن سے  جو میّسر آئے  پڑھو)





اور فرماتا ہے :۔ 


وَاِذَا قُرِیَٔ الْقُرْاٰنُ فَاسْتَمِعُوْا لَہٗ وَاَنْصِتُوْا لَعَلَّکُمْ تُرْحَمُوْنَ



(جب قرآن پڑھا جائے  اسے  سُنو اور چپ رہو اس امید پر کہ رحم کئے  جاؤ)

حدیث۱تا۳:
امام بخاری و مسلم نے  عبادہ بن ضامت رضی اﷲ تعالیٰ عنہ سے  روایت کی حضور اقدس ﷺ ارشاد فرماتے  ہیں جس نے  سورہ فاتحہ نہ پڑھی اس کی نماز نہیں  یعنی نماز کامل نہیں  چنانچہ دوسری روایت صحیح مسلم شریف میں  ابوہریرہ رضی اﷲ تعالیٰ عنہ سے  ہے  فَھِیَ خِدَاجٌ وہ نماز ناقص ہے  یہ حکم اس کے  لئے  ہے  جو امام ہو یا تنہا پڑھتا ہو اور مقتدی کو خود پڑھنا نہیں  بلکہ امام کی قرأت اس کی قرأت ہے  کہ اس حدیث کو امام احمد اور ترمذی و حاکم نے  جابر رضی اﷲ تعالیٰ عنہ سے  روایت کیا اور اسی کے  مثل امام احمد نے  اپنی مسند میں  روایت کی امام حلبی نے  فرمایا کہ یہ حدیث بخاری و مسلم کی شرط پر صحیح ہے ۔ 
حدیث۴تا۶:
امام ابو جعفر شرح معانی الآثار میں  روایت کرتے  ہیں  کہ حضرت عبداﷲ بن عمر و زید بن ثابت و جابر بن عبد اﷲ رضی اﷲ تعالیٰ عنہم سے  سوال ہوا ان سب حضرات نے  فرمایا۔ امام کے  پیچھے  کسی نماز میں  قرأت نہ کر۔ 
حدیث۷:
امام محمد رضی اﷲ تعالیٰ عنہ نے  موطا میں  روایت کی کہ عبداﷲ بن مسعود رضی اﷲ تعالیٰ عنہ سے  امام کے  پیچھے  قرأت کے  بارے  میں  سوال ہوا فرمایا خاموش رہ کہ نماز میں  شغل ہے  اور امام کی قرأت تجھے  کافی ہے ۔ 
حدیث۸:
سعد بن ابی وقاص رضی اﷲ تعالیٰ عنہ نے  فرمایا میں  دوست رکھتا ہوں  کہ جو امام کے  پیچھے  قرأت کرتا ہے  اس کے  منہ میں  انگارا ہو۔ 
حدیث۹:
امیر المومنین عمر فاروق اعظم رضی اﷲ تعالیٰ عنہ فرماتے  ہیں  جو امام کے  پیچھے  قرأت کرتا ہے  کاش اس کے  منہ میں  پتھر ہو۔ 
حدیث۱۰:
حضرت علی رضی اﷲ تعالیٰ عنہ سے  منقول ہے  کہ فرمایا جس نے  امام کے  پیچھے  قرأت کی اس نے  فطرت سے  خطا کی۔ 


احکام فقہیہ



یہ تو معلوم ہو چکا کہ قرأت میں  اتنی آواز درکار ہے  کہ اگر کوئی مانع نہ ہو مثل ثقل سماعت شور وغل تو خود سُن سکے  اگر اتنی آواز بھی نہ ہو تو نماز نہ ہو گی۔ اسی طرح جن معاملات میں  نطق کو دخل ہے  سب میں  اتنی آواز ضروری ہے  مثلاً جانور ذبح کرتے  وقت بسم اﷲ کہنا، طلاق، عتاق ، استشنائ، آیت سجدہ پڑھنے  پر سجدۂ تلاوت واجب ہونا۔ 
مسئلہ۱:

فجر و مغرب و عشا ء کی دو پہلی میں  اور جمعہ و عیدین و تراویح اور وتر رمضان کی سب میں  امام پر جہر واجب ہے  اور مغرب کی تیسری اور عشاء کی تیسری چوتھی یا ظہر و عصر کی تمام رکعتوں  میں  آہستہ پڑھنا واجب ہے ۔ (درمختار ج ۱ص ۴۹۷ وغیرہ)

مسئلہ۲:

جہر کے  یہ معنیٰ ہیں  کہ دوسرے  لوگ یعنی وہ کہ صفِ اوّل میں  سُن سکیں  یہ اولیٰ درجہ ہے  اور اعلیٰ کے  لئے  کوئی حد مقرر نہیں  اور آہستہ یہ خود سُن سکے ۔ (عامہ کتب)

مسئلہ۳:

اس طرح پڑھنا کہ فقط دو آدمی جو اس کے  قریب ہیں  سُن سکیں  جہر نہیں  بلکہ آہستہ ہے ۔ (درمختار ج ۱ص ۴۹۸)

مسئلہ۴:

حاجت سے  زیادہ اس قدر بلند آواز سے  پڑھنا کہ اپنے  یا دوسرے  کے  لئے  باعثِ تکلیف ہو مکروہ ہے ۔ (ردالمحتار ج ۱ص ۴۹۷)

مسئلہ۵:

آہستہ  پڑھ رہا تھا کہ دوسرا شخص شامل ہو گیا تو جو باقی ہے  اُسے  جہر سے  پڑھے  اور جو پڑھ چکا ہے  اس کا اعادہ نہیں ۔ (ردالمحتار ج ۱ص ۴۹۷)

مسئلہ۶:

ایک بڑی آیت جیسے  آیت الکرسی یا آیت مدائنہ اگر ایک رکعت میں  اس میں  کا بعض پڑھا اور دوسری میں بعض تو جائز ہے  جب کہ ہر رکعت میں  جتنا پڑھا بقدر تین آیت کے  ہو۔ (عالمگیری ج ۱ص ۶۹)

مسئلہ۷:

دن کے  نوافل میں  آہستہ پڑھنا واجب ہے  اور رات کے  نوافل میں  اختیار ہے  اگر تنہا پڑھے  اور جماعت سے  رات کے  نفل پڑھے  تو جہر واجب ہے ۔ (درمختار ج ۱ص ۴۹۸)

مسئلہ۸:

جہری نمازوں  میں  منفرد کو اخیتار ہے  اور افضل جہر ہے  جب کہ ادا پڑھے  اور جب قضا ہے  تو آہستہ پڑھنا واجب ہے ۔ (درمختار ج ۱ص ۴۹۸)

مسئلہ۹:

جہری کی قضا اگرچہ دن میں  ہو امام پر جہر واجب ہے  اور سرّی کی قضا میں  آہستہ پڑھنا واجب ہے  اگرچہ رات میں  ادا کرے ۔ (عالمگیری ج ۱ص ۷۳، درمختار ج ۱ص ۴۹۷)

مسئلہ۱۰:

چار رکعتی فرض کی پہلی دونوں  رکعتوں  میں  سورت بھول گیا تو پچھلی رکعتوں  میں  پڑھنا واجب ہے  اور ایک میں  بھول گیا ہے  تو تیسری یا چوتھی میں  پڑھے  اور مغرب کی پہلی دونوں  میں  بھول گیا تو تیسری میں  پڑھے  اور ایک رکعت کی قرأت سورت جاتی رہی اور ان سب صورتوں  میں  فاتحہ کے  ساتھ پڑھے  جہری نماز ہو تو فاتحہ و سورت جہراً پڑھے  ورنہ آہستہ ان سب صورتوں  میں  سجدۂ سہو کرے  اور قصداً چھوڑی تو اعادہ کرے ۔ (درمختا، ردالمحتار ج ۱ص ۵۰۰)

مسئلہ۱۱:

سور ت ملانا بھول گیا رکوع میں  یاد آیا تو کھڑا ہو جائے  اور سورت ملائے  پھر رکوع کرے  اور اخیر میں  سجدۂ سہو کرے  اگر دوبارہ رکوع نہ کرے  تو نماز نہ ہوگی۔ (درمختار ج ۱ص ۵۰۰)

مسئلہ۱۲:

فرض کی پہلی رکعتوں  میں  فاتحہ بھول گیا تو پچھلی رکعتوں  میں  اس کی قضا نہیں  اور رکوع سے  پیشتر یاد آیا تو فاتحہ پڑھ کر پھر سورت پڑھے  یوہیں  اگر رکوع میں  یاد آیا تو قیام کی طرف عود کرے  اور فاتحہ و سورت پڑھے  پھر رکوع کرے  اگر دوبارہ رکوع نہ کرے  گا نماز نہ ہوگی۔ (درمختار، ردالمحتار ج۱ص ۵۰۰)

مسئلہ۱۳:
ایک آیت کا حفظ کرنا ہر مسلمان مکلّف پر فرض عین ہے  اور پورے  قرآن مجید کا حفظ کرنا فرض کفایہ اور سورۂ فاتحہ اور ایک دوسری چھوٹی سورت یا  اس کی مثل تین چھوٹی آیتیں  یا ایک بڑی آیت کا حفظ واجب عین ہے ۔ (درمختار ج ۱ص ۵۰۲)

مسئلہ۱۴:
بقدر ضرورت مسائل فقہ کا جاننا فرض عین ہے  اور حاجت سے  زائد سیکھنا حفظ جمیع قرآن سے  افضل ہے ۔ (ردالمحتار ج ۱ص ۵۰۲)

مسئلہ۱۵:
سفر میں  اگر امن و قرار ہو تو سنت یہ ہے  کہ فجر و ظہر میں  سورۂ بروج یا اس کی مثل سورتیں  پڑھیں  اور عصر و عشاء میں  اس سے  چھوٹی اور مغرب میں  قصار مفصّل کی چھوٹی سورتیں  اور جلدی ہو تو ہر نماز میں  جو چاہے  پڑھے ۔ (عالمگیری ج ۱ص ۷۷)

مسئلہ۱۶:
اضطراری حالت میں  مثلاً وقت جاتے  رہنے  یا دشمن یا چور کا خوف ہو تو بقدر حال پڑھے  خواہ سفر میں  ہو یا حضر میں  مثلاً فجر کا وقت اتنا تنگ ہے  کہ صرف ایک ایک آیت پڑھ سکتا ہے  تو یہی کرے ۔ (درمختار، ردالمحتار ج ۱ص ۵۰۴) مگر بعد بلندی آفتاب اس نماز کا اعادہ کرے ۔ 
مسئلہ۱۷:
سنت فجر میں  جماعت جانے  کو خوف ہو تو صرف واجبات پر اقتصار کرے  ثنا و تعوذ کو ترک کرے  اور رکوع و سجود میں  ایک بار تسبیح پر اکتفا کرے ۔ (ردالمحتار ج ۱ص ۵۰۴)

مسئلہ۱۸:
حضر میں  جب کہ وقت تنگ نہ ہو تو سنت یہ ہے  کہ فجر و ظہر میں  طوال مفصل پڑھے  اور عصر و عشاء میں  اوساط مفصل اور مغرب میں  قصار مفصل اور ان سب صورتوں  میں  امام و منفرد دونوں  کا ایک ہی حکم ہے ۔ (درمختار ج ۱ص ۵۰۴ وغیرہ)

فائدہ:

حجرات سے  آخر تک قرآن مجید کی سورتوں  کو مفصل کہتے  ہیں  اس کہ یہ تین حصّے  ہیں  سورہ حجرات سے  بروج تک طوال مفصل اور بروج سے  لم یکن تک اوساط مفصل اور لم یکن سے  آخر تک قصار مفصل۔ 
مسئلہ۱۹:

عصر کی نماز وقت مکروہ میں  ادا کرے  جب بھی صواب یہ ہے  کہ قرأت مسنونہ کو پورا کرے  جب کہ وقت میں  تنگی نہ ہو۔ (عالمگیری ج ۱ص ۷۷)

مسئلہ۲۰:
وتر میں  نبی ﷺ نے  پہلی رکعت میں  سَبِّحِ اسْمَ رَبِّکَ الْاَعْلیٰ دوسری میں  قُلْ یٰااَیُّھَا الْکَفِرُوْنَ اور تیسری میں  قُلْ ھُوَ اللّٰہُ اَحَدٌ پڑھی ہے  لہٰذا کبھی تبرکاً انہیں  پڑھے ۔ (عالمگیری ج ۱ ص۸ ۷) اور کبھی پہلی رکعت میں  سورہ اعلیٰ کی جگہ اِنَّا اَنْزَلْنَا۔ 
مسئلہ۲۱:

قرأت مسنونہ پر زیادت نہ کرے  جب کہ مقتدیوں  پر گراں  ہو اور شاق نہ ہو تو زیادت قلیلہ میں  حرج نہیں ۔ (ردالمحتار ج ۱ص ۵۰۵)

مسئلہ۲۲:
فرضوں  میں  ٹھہر ٹھہر کر قرأت کرے  اور تراویح میں  متوسط انداز پر اور رات کے  نوافل میں  جلد پڑھنے  کی اجازت ہے  مگر ایسا پڑھے  کہ سمجھ میں  آسکے  یعنی کم از کم مد کا جو درجہ قاریوں  نے  رکھا ہے  اس کو ادا کرے  ورنہ حرام ہے  اس لئے  کہ ترتیل سے  قرآن پڑھنے  کا حکم ہے ۔ (درمختار، ردالمحتار ج ۱ص ۵۰۵) آج کل کے  اکثر حفاظ اس طرح پڑھتے  ہیں  کہ مد کا ادا ہونا بڑی بات ہے  یَعْلَمُوْنَ تَعْلَمُوْنَ کے  سوا کسی لفظ کا پتہ بھی نہیں  چلتا نہ تصحیح حروف ہوتی بلکہ جلدی میں  لفظ کے  لفظ کھا جاتے  ہیں  اور تفاخر ہوتا ہے  کہ فلاں  اس قدر جلد پڑھتا ہے  حالانکہ اس طرح قرآن مجید پڑھنا سخت حرام ہے ۔ 
مسئلہ۲۳:
ساتوں  قرائتیں  جائز ہیں  مگر اولیٰ یہ ہے  کہ عوام جس سے  نا آشنا ہوں  وہ نہ پڑھے  کہ اس میں  ان کے  دین کا تحفظ ہے  جیسے  ہمارے  یہاں  قرأت امام عاصم بروایت حفص رائج ہے  لہٰذا یہی پڑھے ۔ (درمختار، ردالمحتار ج ۱ص ۵۰۵)

مسئلہ۲۴:
فجر کی پہلی رکعت کو بہ نسبت دوسری کے  دراز کرنا مسنون ہے  اور اس کی مقدار یہ رکھی گئی ہے  کہ پہلی میں  دو تہائی دوسری میں  ایک تہائی۔ (عالمگیری ج ۱ص ۷۸)

مسئلہ۲۵:
اگر فجر کی پہلی رکعت میں  طول فاحش کیا مثلاً پہلی میں  چالیس (۴۰) آیتیں  دوسری میں  تین تو بھی مضائقہ نہیں ۔ (ردالمحتار ج ۱ص ۵۰۶)

مسئلہ۲۶:
بہتر یہ ہے  کہ اور نمازوں  میں  بھی پچھلی رکعت کی قرأت دوسری سے  قدرے  زیادہ ہو یہی حکم جمعہ و عیدین کا بھی ہے ۔ (عالمگیری ج ۱ص ۷۸)

مسئلہ۲۷:
سنن و نوافل میں  دونوں  رکعتوں  میں  برابر کی سورتیں  پڑھے ۔ (مینہ)

مسئلہ۲۸:
دوسری رکعت کی قرأت پہلی سے  طویل کرنا مکروہ ہے  جبکہ بیّن فرق معلوم ہوتا ہو اس کی مقدار یہ ہے  کہ اگر دونوں  سورتوں  کی آیتیں  برابر ہوں  تو تین آیت کی زیادتی سے  کراہت ہے  اور چھوٹی بڑی ہوں  تو آیتوں  کی تعداد کا اعتبار نہیں  بلکہ حروف کلمات کا اعتبار ہے  اگر کلمات و حروف میں  بہت تفادت ہو کراہت ہے  اگرچہ آیتیں  گنتی میں  برابر ہوں  مثلاً پہلی میں  اَلَمْ نَشْرَحْ بڑھی اور دوسری میں  لم یکن تو کراہت ہے  اگرچہ دونوں  میں  آٹھ آٹھ آیتیں  ہیں ۔ (درمختار و ردالمحتار ج ۱ص ۵۰۶)

مسئلہ۲۹:
جمعہ و عیدین کی پہلی رکعت میں  سبّح اسم دوسری میں  ھَل اتٰک پڑھنا سنت ہے  کہ نبی ﷺ سے  ثابت ہے  یہ اس قاعدہ سے  مستشنیٰ ہے ۔ (درمختار ج ۱ص ۵۰۷ ردالمحتار)

مسئلہ۳۰:
سورتوں  کا معین کرلینا کہ اس نماز میں  ہمیشہ وہی سورت پڑھا کرے  مکروہ ہے  مگر جو سورتیں  احادیث میں  وارد ہیں  ان کو کبھی کبھی پڑھ لینا مستحب ہے  مگر مداومت نہ کرے  کہ کوئی واجب نہ گمان کر لے ۔ (درمختار ج ۱ص ۵۰۸،ردالمحتار)

مسئلہ۳۱:
فرض نماز مین آیت ترغیب (جس میں  ثواب کا بیان ہے ) و ترہیب (جس میں  عذاب کا ذکر ہے ) پڑھے  تو مقتدی و امام اس کے  ملنے  اور اس سے  بچنے  کی دُعا نہ کریں  نوافل با جماعت کا بھی یہی حکم ہے  ہاں  نفل تنہا پڑھتا ہو تو دُعا کر سکتا ہے ۔ (درمختارص ۵۰۹، ردالمحتار)

مسئلہ۳۲: 
دونوں  رکعتوں  میں  ایک ہی سورت کی تکرار مکروہ تنزیہی ہے  جب کہ کوئی مجبوری نہ ہو اور مجبوری ہو تو بالکل کراہت نہیں  مثلاً پہلی رکعت میں  پوری قُلْ اَعُوْذُ بِرَبِّ النَّاسِ پڑھی تو اب دوسری میں  بھی یہی پڑھے  یا دوسری بلاقصد وہی پہلی سورت شروع کر دی یا دوسری سورت یاد نہیں  آتی تو وہی پہلی پڑھے ۔ (ردالمحتار ج ۱ص ۵۱۰)

مسئلہ۳۳:
نوافل کی دونوں  رکعتوں  میں  ایک ہی سورت کو مکرر پڑھنا یا ایک رکعت میں  اسی سورت کو باربار پڑھنا بلا کراہت جائز ہے ۔ (غنیہ)


مسئلہ۳۴:
ایک رکعت میں  پورا قرآن مجید ختم کر لیا تو دوسری میں  فاتحہ کے  بعد الٓم سے  شروع کرے ۔ (عالمگیری ج ۱ص ۷۹)




مسئلہ۳۵:
فرائض کی پہلی رکعت میں  چند آیتیں  پڑھیں  اور دوسری میں  دوسری جگہ سے  چند آیتیں  پڑھیں  اگرچہ اسی سورت کی ہوں  تو اگر درمیان میں  دو یا زیادہ آیتیں  رہ گئیں  تو کوئی حرج نہیں  مگر بلا ضرورت ایسا نہ کرے  اور اگر ایک ہی رکعت میں  چند آیتیں  پڑھیں  پھر کچھ چھوڑ کر دوسری جگہ سے  پڑھا تو مکروہ ہے  اور اگر بھول کر ایسا ہوا تو لوٹے  اور چھوٹی ہوئی آیتیں  پڑھے ۔ (ردالمحتار ج ۱ص ۵۱۰)

مسئلہ۳۶:
پہلی رکعت میں  کسی سورت کا آخر پڑھا اور دوسری میں  کوئی چھوٹی سورت مثلاً پہلی میں  اَفَحَسِبْتُمْ دوسری میں  قُلْ ھُوَ اللّٰہُ اَحَدٌ تو حرج نہیں ۔ (عالمگیری ج ۱ص ۷۸)


مسئلہ۳۷:
فرض کی ایک رکعت میں  دو سورت نہ پڑھے  اور منفرد پڑھ لے  تو حرج بھی نہیں  بشرطیکہ ان دونوں  سورتوں  میں  فاصل نہ ہو اور اگر بیچ میں  ایک یا چند سورتیں  چھوڑدیں  تو مکروہ ہے ۔ (ردالمحتار ج ۱ص ۵۱۰)

مسئلہ۳۸:
پہلی رکعت میں  کوئی سورت پڑھی اور دوسری میں  ایک چھوٹی سورت درمیان سے  چھوڑ کر پڑھی تو مکروہ ہے  اور اگر وہ درمیان کی سورت بڑی ہے  کہ اس کو پڑھے  تو دوسری کی قرأت پہلی سے  طویل ہو جائے  گی تو حرج نہیں  ہے  وَالتِّینِ کے  بعد اِنَّا اَنْزَلْنَا پڑھنے  میں  کوئی حرج نہیں  اور اِذَا جَآء کے  بعد قُلْ ھُوَ اللّٰہُ نہ پڑھنا چاہیے ۔ (درمختار ج ۱ص ۵۱۰ وغیرہ) 


مسئلہ۳۹:
قرآن مجید اُلٹا پڑھنا کہ دوسری رکعت میں  پہلی والی سے  اوپر کی سورت پڑھے  یہ مکروہ تحریمی ہے  مثلاً پہلی میں  قُلْ یٰااَیُّھَا الْکَفِرُوْنَ پڑھی اور دوسری میں  اَلَمْ تَرَ کَیْفَ (درمختار ج ۱ص ۵۱۰) اس کے  لئے  سخت وعید آئی ہے  عبداﷲ بن مسعود رضی اﷲ تعالیٰ عنہ فرماتے  ہیں  جو قرآن اُلٹ کر پڑھتا ہے  کیا خوف نہیں  کرتا کہ اﷲ اس کا دل اُلٹ دے  اور بھول کر ہو تو نہ گناہ نہ سجدۂ سہو۔ 
مسئلہ۴۰:
بچوں  کی آسانی کے  لئے  پارہ عم خلاف ترتیب قرآن مجید پڑھنا جائز ہے ۔ (ردالمحتار ج ۱ص ۵۱۰)

مسئلہ۴۱:
بھول کر دوسری رکعت میں  اوپر کی سورت شروع کر دی یا ایک چھوٹی سورت کا فاصلہ ہو گیا پھر یاد آیا تو جو شروع کر چکا ہے  اسی کو پورا کرے  اگرچہ ابھی ایک ہی حرف پڑھا  ہو مثلاً پہلی میں  قُلْ یٰااَیُّھَا الْکَفِرُوْنَ پڑھی اور دوسری میں  اَلَمْ تَرَ کَیْفَ  یا تَبَّتْ شروع کر دی اب یاد آنے  پر اسی کو ختم کرے  چھوڑ کر اِذَاجآئَ پڑھنے  کی اجازت نہیں ۔ (درمختار ج ۱ص ۵۱۰ وغیرہ)


مسئلہ۴۲:
بہ نسبت ایک بڑی آیت کے  تین چھوٹی آیتوں  کا پڑھنا بہتر ہے  اور جز و سورت اور پوری سورت میں  افضل وہ ہے  جس میں  زیادہ آیتیں  ہوں ۔ (درمختار ج ۱ص ۵۱۱)

مسئلہ۴۳:
رکوع کے  لئے  تکبیر کہی مگر ابھی بھی رکوع میں  نہ گیا تھا یعنی گھٹنوں  تک ہاتھ پہنچنے  کے  قابل نہ جُھکا تھا کہ اور زیادہ پڑھنے  کا ارادہ ہوا تو پڑھ سکتا ہے  کچھ حرج نہیں ۔ (عالمگیری ج ۱ص ۷۹)



مسائل قرأت بیرون نماز

مسئلہ۴۴:
قرآن مجیددیکھ کر پڑھنا، زبانی پڑھنے  سے  افضل ہے  کہ پڑھنا بھی ہے  اور دیکھنا اور ہاتھ سے  اس کا چھونا بھی یہ سب عبادت ہے ۔ 
مسئلہ۴۵:
مستحب یہ ہے  کہ با وضو قبلہ رو اچھے  کپڑے  پہن کر تلاوت کرے  اور شروع تلاوت میں  اعوذ پڑھنا واجب ہے  اور ابتدائے  سورت میں  بسم اﷲ سنت ورنہ مستحب اور اگر جو آیت پڑھنا چاہتا ہے  تو اس کی ابتداء میں  ضمیر مولا تعالیٰ کی طرف راجع ہے  جیسے  ھُوَ اللّٰہُ الَّذِیْ لَا اِلٰہَ اِلَّا ھُوْ تو اس سورت میں  اعوذ کے  بعد بسم اﷲ پڑھنے  کا استحباب مؤکدہ ہے  درمیان میں  کوئی دنیوی کام کرے  تو اعوذباﷲ بسم اﷲ پھر پڑھ لے  اور دینی کام کیا مثلاً سلام یا اذان کا جواب دیا یا سبحان اﷲ اور کلمہ طیّبہ وغیرہ اذکار پڑھے  اعوذ باﷲ پھر پڑھنا اس کے  ذمے  نہیں ۔ (غنیہ وغیرہ)

مسئلہ۴۶:
سورۂ براء ت سے  اگر تلاوت شروع کی تو اعوذباﷲ بسم اﷲ کہہ لے  اور جو اس کے  پہلے  سے  تلاوت شروع کی اور سورت براء ت آگئی تو تسمیہ پڑھنے  کی حاجت نہیں  (غنیہ) اور اس کی ابتداء میں  نیا تعوذ جو آج کل کے  حافظوں  نے  نکالا ہے  بے  اصل ہے  اور یہ جو مشہور ہے  کہ سورۂ توبہ ابتداً بھی پڑھے  جب بھی بسم اﷲ نہ پڑھے  یہ محض غلط ہے ۔ 
مسئلہ۴۷:
گرمیوں  میں  صبح کو قرآن مجید ختم کرنا بہتر ہے  اور جاڑوں  میں  اوّل شب کوکہ حدیث میں  ہے  جس نے  شروع دن میں  قرآن ختم کیا شام تک فرشتے  اس کے  لئے  استغفار کرتے  ہیں  اور جس میں  ابتدائے  شب میں  ختم کیا صبح تک استغفار کرتے  ہیں  اس حدیث کو دارمی نے  سعد بن وقاص رضی اﷲ تعالیٰ عنہ سے  روایت کیا تو گرمیوں  میں  چونکہ دن بڑا ہوتا ہے  تو صبح کے  ختم کرنے  میں  استغفار ملائکہ زیادہ ہو گی اور جاڑوں  میں  راتیں  بڑی ہوتی ہیں  تو شروع رات میں  ختم کرنے  سے  استغفار زیادہ ہو گی۔ (غنیہ)

مسئلہ۴۸:
تین دن سے  کم میں  قرآن کا ختم خلاف اولیٰ ہے  کہ نبی کریم ﷺ نے  فرمایا جس نے  تین رات سے  کم میں  قرآن پڑھا اس نے  سمجھا نہیں  اس حدیث کو ابو داؤد و ترمذی و نسائی نے  عبداﷲ بن عمر و بن عاص رضی اﷲ تعالیٰ عنہما سے  روایت کیا۔ 
مسئلہ۴۹:
جب ختم ہو تو تین بار قل ھو اﷲ احد پڑھنا بہتر ہے  اگرچہ تراویح میں  ہو البتہ اگر فرض نماز میں  ختم کرے  تو ایک بار سے  زیادہ نہ پڑھے ۔ (غنیہ وغیرہ)


مسئلہ۵۰:
لیٹ کر قرآن پڑھنے  میں  حرج نہیں  جب کہ پاؤں  سمٹے  ہوں  اور منہ کھلا ہو یوہیں  چلنے  اور کام کرنے  کی حالت میں  بھی تلاوت جائز ہے  جبکہ دل نہ بٹے  ورنہ مکروہ ہے ۔ (غنیہ)

مسئلہ۵۱:
غسل خانہ اور مواضع نجاست میں  قرآن مجید پڑھنا ناجائز ہے ۔ (غنیہ)

مسئلہ۵۲:
جب بلند آواز سے  قرآن پڑھا جائے  تو تمام حاضرین پر سُننا فرض ہے  جب کہ وہ مجمع بغرض سُننے  کے  حاضر ہو ورنہ ایک کا سُننا کافی ہے  اگرچہ اور اپنے  کام میں  ہوں ۔ (غنیہ، فتاویٰ رضویہ)



مسئلہ۵۳:
مجمع میں  سب لوگ بلند آواز سے  پڑھیں  یہ حرام ہے  اکثر تیجوں  میں  سب بلند آواز سے  پڑھتے  ہیں  یہ حرام ہے  اگر چند شخص پڑھنے  والے  ہوں  تو حکم ہے  کہ آہستہ پڑھیں ۔ (درمختار وغیرہ)

مسئلہ۵۴:
بازاروں  اور جہاں  لوگ کام میں  مشغول ہوں  بلند آواز سے  پڑھنا ناجائز ہے  لوگ نہ سُنیں  گے  تو گناہ پڑھنے  والے  پر ہے  اگر کام میں  مشغول ہونے  سے  پہلے  اس نے  پڑھنا شروع کر دیا ہو اور اگر وُہ جگہ کام کرنے  کے  لئے  مقرر نہ ہو تو اگر پہلے  پڑھنا اس نے  شروع کیا اور لوگ نہیں  سنتے  تو لوگوں  پر گناہ اور اگرکام شروع کرنے  کے  بعد اس نے  پڑھنا شروع کیا تو اس پر گناہ۔ (غنیہ)

مسئلہ۵۵:
جہاں  کوئی شخص علم دین پڑھا رہا ہے  یا طالب علم علمِ دین کی تکرار کرتے  یا مطالعہ دیکھتے  ہوں  وہاں  بھی بلند آواز سے  پڑھنا منع ہے ۔ (غنیہ)

مسئلہ۵۶:
قرآن مجید سُننا تلاوت کرنے  اور نفل پڑھنے  سے  افضل ہے ۔ (غنیہ)

مسئلہ۵۷:
تلاوت کرنے  میں  کوئی شخص معظم دینی بادشاہ اسلام یا عالم دین یا پیر یا استاد یا باپ آجائے  تو تلاوت کرنے  والا اس کی تعظیم کو کھڑا ہو سکتا ہے ۔ (غنیہ)

مسئلہ۵۸:
عورت کو عورت سے  پڑھنا غیر محرم نابینا سے  پڑھنے  سے  بہتر ہے  کہ اگرچہ وہ اسے  دیکھتا نہیں  مگر آواز تو سنتا ہے  اور عورت کی آواز بھی عورت ہے  یعنی غیرمحرم کو بلا ضرورت سُنانے  کی اجازت نہیں ۔ (غنیہ)

مسئلہ۵۹:
قرآن پڑھ کر بھلا دینا گناہ ہے  حضور اقدس ﷺ فرماتے  ہیں  میری امت کے  ثواب مجھ پر پیش کئے  گئے  یہاں  تک کہ تنکا جو مسجد سے  آدمی نکال دیتا ہے  اور میری امت کے  گناہ مجھ پر پیش ہوئے  تو اس سے  بڑھ کر کوئی گناہ نہیں  دیکھا کہ آدمی کو سورت یا آیت دی گئی اور اس نے  بھلا دیا اس حدیث کو ابو داؤد و ترمذی نے  روایت کیا دوسری روایت میں  ہے  جو قرآن مجید پڑھ کر بھول جائے  قیامت کے  دن کو کوڑھی ہو کر آئے  گا اس حدیث کو ابوداؤد و دارمی و نسائی نے  روایت کیا اور قرآن مجید میں  ہے  کہ اندھا ہو کر اُٹھے  گا۔ 
مسئلہ۶۰:
جو شخص غلط پڑھتا ہو تو سُننے  والے  پر واجب ہے  کہ بتا دے  بشرطیکہ بتانے  کی وجہ سے  کینہ و حسد پیدا نہ ہو۔ (غنیہ) اسی طرح اگر کسی کا مصحف شریف اپنے  پاس عاریت ہے  اگر اس میں  کتابت کی غلطی دیکھی بتا دینا واجب ہے ۔ 
مسئلہ۶۱:
قرآن مجید نہایت باریک قلم سے  لکھ کر چھوٹا کر دینا جیسا کہ آج کل تعویذی قرآن چھپتے  ہیں  مکروہ ہے  کہ اس میں  تحقیر کی صورت ہے  (غنیہ) بلکہ حمائل بھی نہ چاہیے ۔ 
مسئلہ۶۲:
قرآن مجید بلند آواز سے  پڑھنا افضل ہے  جب کہ کسی نمازی یا مریض یا سوتے  کو ایذا نہ پہنچے  (غنیہ)

مسئلہ۶۳:
دیواروں  اور محرابوں  پر قرآن مجید لکھنا اچھا نہیں  اور مصحف شریف کو مطلا کرنے  میں  حرج نہیں  (غنیہ) بلکہ بہ نیّت تعظیم مستحب ہے ۔ 


قرأت میں  غلطی ہونے  کا بیان



اس باب میں  قاعدہ کلیہ یہ ہے  کہ اگر ایسی غلطی ہوئی جس سے  معنی بگڑ گئے  نماز فاسد ہو گئی ورنہ نہیں ۔ 
مسئلہ۱:

اعرابی غلطیاں  اگر ایسی ہوں  جن سے  معنی نہ بگڑتے  ہوں  تو مفسد نہیں  مثلاً تَرْفَعُوْا اَصْوَاتُکُمْ نَعْبَدُ اور اگر اتنا تغّیر ہو کہ اس کا اعتقاد اور قصداً پڑھنا کفر ہو تو احوط یہ ہے  کہ اعادہ کرے  مثلاً عَصیٰ اٰدَمُ رَبَّہٗ میں  میم کو زبر اور بے  کو پیش پڑھ دیا اور اِنَّمَا یَخْشَی اللّٰہَ مِنْ عِبَادِہِ الْعُلَمَآئُ میں  جلالت کو رفع اور العلما کو زبر پڑھا اور فَسَآئَ مَطَرُ الْمُنْذَرِیْنَ میں  ذال کو زیر پڑھا اِیَّاکَ نَعْبُدُ میں  کاف زیر پڑھا اور اَلْمُصَّوِرُ کے  واؤ کو زبر پڑھا۔ (ردالمحتار ج ۱ص ۵۹۰،عالمگیری ج ۱ص ۸۱)

مسئلہ۲:

تشدید کو مخفف پڑھا جیسے  اِیَّاکَ نَعْبُدُ وَ اِیَّاکَ نَسْتَعِیْنُ میں  سے  تشدید نہ پڑھی اَلْحَمْدُ لِلّٰہِ رَبِّ الْعٰلَمِیْنَ میں  ب تشدید نہ پڑھی قُتِّلُوْا تَقْتِیْلاً میں  ت پر تشدید نہ پڑھی نماز ہو گئی۔ (عالمگیری ج ۱ص ۸۱، ردالمحتار ج ۱ص ۵۹۰)


مسئلہ۳:

مخفف کو مشدد پڑھا جیسے  وَمَنْ اَظْلَمُ مِمَّنْ کَذَبَ عَلَی اللّٰہِ میں  ذال کو تشدید کے  ساتھ پڑھا یا ترکِ ادغام کیا جیسے  اِھْدِنَا الصِّرَاطَ میں  لام ظاہر کیا نماز ہو جائے  گی۔ (عالمگیری ج ۱ص ۸۱، ردالمحتار ج ۱ص ۵۹۱)

مسئلہ۴:

حرف زیادہ کرنے  سے  اگر معنی نہ بگڑیں  نماز فاسد نہ ہوگی جیسے  وَانْھیٰ عَنِ الْمُنکَرِ میں ر کے  بعد ی زیادہ کی ھُمُ الَّذِیْنَ میں  میم کو جزم کرکے  الف ظاہر کیا اور اگر معنی فاسد ہو جائیں  جیسے  زَرَابِیُّ  کو زَرَابِیْبَ  مثانی کو مثانین پڑھا تو نماز فاسد ہو جائیگی۔ (عالمگیری ج ۱ص (۷۹، ۸۰ا)

مسئلہ۵:

کسی حرف کو دوسرے  کلمہ کے  ساتھ وصل کر دینے  سے  نماز فاسد نہیں  ہوتی جیسے  اِیَّاکَ نَعْبُدُ یوہیں  کلمہ کے  بعض حروف کو قطع کرنا بھی مفسد نہیں  یوہیں  وقف و ابتداء کابے  موقع ہونا بھی مفسد نہیں  اگرچہ وقف لازم ہو مثلاً اِنَّ الَّذِیْنَ اٰمَنُوْا وَعَمِلُوا الصَّلِحٰتِ پر وقف کیا پھر پڑھا اُوْلٰئِکَ ھُمْ خَیْرُ الْبَرِیَّۃِ ط یا اَصْحٰبُ النَّارِ پر وقف نہ کیا اور اَلَّذِیْنَ یَحْمِلُوْنَ الْعَرْشَ پڑھ دیا اور شَھِدَ اللّٰہُ اَنَّہٗ لَٓا اِلٰہَ پر وقف کر کے  اِلَّا ھُوَ پڑھا ان سب صورتوں  میں  نماز ہو جائے  گی مگر ایسا کرنا بہت قبیح ہے ۔ (عالمگیری ج ۱ص ۸۱ وغیرہ) 

مسئلہ۶:

کوئی کلمہ زیادہ کر دیا تووہ کلمہ قرآن میں ہے  یا نہیں  اور بہر صورت معنی کا فساد ہوتا ہے  یا نہیں  اگر معنی فاسد ہو جائیں  گے  نماز جاتی رہے  گی جیسے  اِنَّ الَّذِیْنَ اٰمَنُوْا وَ کَفَرُوْا بِاللّٰہِ وَرَسُوْلِہِ اُوْلٰئِک ھُمُ الصِّدِّیْقُوْنَ اور اِنَّمَا نُمْلِیْ لَھُمْ لِیَزْدَاْدُوْ اِثْماً وَّ جَمَالاً اور اگر معنی متغیر نہ ہوں  تو فاسد نہ ہوگی اگرچہ قرآن میں  اس کا مثل نہ ہو جیسے  اِنَّ اللّٰہَ بِعِبَادِہِ خَبِیْراً بَصِیْراً اور فِیْھَا فَاکِھَۃٌ وَّ نَخْلٌ وَّ تُفَّاحٌ وَّ رُمَانٌ (عالمگیری ج ۱ص ۸۰ وغیرہ)



مسئلہ۷:

کسی کلمہ کو چھوڑ گیا اور معنی فاسد نہ ہوئے  جیسے  جَزَائُ سَیِّئَۃٍ سَیِّئَۃٌ مِثْلُھَامیں  دوسریسَیِّئَۃٌ کو نہ پڑھا تو نماز فاسد نہ ہوئی اور اگر اس کی وجہ سے  معنی فاسد ہوں  جیسے  فَمَا لَھُمْ لَا یُؤْمِنُوْنَ میں  لَا نہ پڑھا جائے  تو نماز فاسد ہو گئی۔ (ردالمحتار ج ۱ص ۵۹۱، ۵۹۲)

مسئلہ۸:

کوئی حرف کم کر دیا اور معنی فاسد ہوں  جیسے  خَلَقْنَا بلا خ کے  اور جَعَلْنَا بغیر ج کے  تو نماز فاسد ہو جائے  گی اور اگر معنی فاسد نہ ہوں  مثلاً بروجہ ترخیم شرائط کے  ساتھ حذف کیا جیسے  یَا مَالِکُ میں  یَا مَالُ پڑھا تو فاسد نہ ہوگی یوہیں  تَعَالیٰ جَدُّ رَبِّنَا میں  تعالی حذفِ یاء کے  ساتھ پڑھا ہو جائے  گی۔ (عالمگیری ج ۱ص ۸۹، ردالمحتار ج ۱ص ۵۹۲)

مسئلہ۹:

ایک لفظ کے  بدلے  میں  دوسرا لفظ پڑھا اگر معنی فاسد نہ ہوں  نماز ہو جائے  گی جیسے  عَلِیْمٌ کی جگہ حَکِیْمٌ اور اگر معنی فاسد ہوں  نماز نہ ہوگی جیسے  وَعْداً عَلَیْنَا اِنَّا کُنَّا فٰعِلِیْنَ میں فَاعِلِیْنَ کی جگہ غَافِلِیْنَ پڑھا اگر نسب میں  غلطی کی اور منسوب الیہ قرآن میں  نہیں  ہے   نماز فاسد ہو گئی جیسے  مَرْیَمُ ابْنَۃُ غَیْلَانَ پڑھا اور قرآن میں  ہے  تو فاسد نہ ہوئی  جیسے  مَرْیَمُ ابْنَۃُ لُقْمَانَ (عالمگیری ج ۱ص ۸۰) حروف کی تقدیم و تاخیر میں  بھی اگر معنی فاسد ہوں  نماز فاسد ہے  ورنہ نہیں  جیسے  قَسْوَرَۃٍ کو قَوْسَرَۃٍ پڑھا عَصْفٍ کی جگہ عَفْصٍ پڑھا فاسد ہو گئی اور اِنْفَجَرَتْ کو اِنْفَرَجَتْ۔ پڑھا تو نہیں  یہی حکم کلمہ کی تقدیم تاخیر کا ہے  جیسے  لَھُمْ فِیْھَا زَفِیْرٌ وَّ شَھِیْقٌ میں  شَھِیْقٌ کو زَفِیْرٌ پر مقدم کیا فاسد نہ ہوئی اور اِنَّ الْاَبْرَارَ لَفِیْ جَحِیْمٍ وَاِنَّ الْفُجَّارَ لَفِیْ نَعِیْمٍ پڑھا فاسد ہو گئی۔ (عالمگیری ج ۱ص ۸۰)

مسئلہ۱۰:

ایک آیت کو دوسری جگہ پڑھا اگر پورا وقف کر چکا ہے  تو نماز فاسد نہ ہوئی جیسے  وَالْعَصْرِ اِنَّ الْاِنْسَانَ پر وقف کر کے  اِنَّ الْاَبْرَارَ لَفِیْ  نَعِیْمٍ پڑھا یا اِنَّ الَّذِیْنَ اٰمَنُوْا وَعَمِلُوا الصَّلِحٰتِ پر وقف کیا پھر پڑھا اُوْلٰئِکَ ھُمْ شَرُّ الْبَرِیَّۃِ نماز ہو گئی اور اگر وقف نہ کیا تو معنی متغیر ہونے  کی صورت میں  نماز فاسد ہو جائے  گی جیسے  یہی مثال ورنہ نہیں  جیسے  اِنَّ الَّذِیْنَ اٰمَنُوْا وَعَمِلُوا الصَّلِحٰتِ    کَانَتْ لَھُمْ جَنّٰتُ الْفِرْدُوْسِ کی جگہ جَزَآؤْنِ لْحُسْنیٰ پڑھا نماز ہو گئی۔ (عالمگیری ج ۱ص ۸۱،۸۲)

مسئلہ۱۱:

کسی کلمہ کو مکرّر پڑھا تو معنی فاسد ہونے  میں  نماز فاسد ہوگی جیسے  رَبِّ رَبِّ الْعٰلَمِیْنَ مٰلِکِ مٰلِکِ یَوْمِ الدِّیْنِ  جب کہ بقصد اضافت پڑھا یعنی رب کا رب مالک کا مالک اور اگر بقصد تصحیح مخارج مکرّر کیا یا بغیر قصد زبان سے  مکرّر ہو گیا یا کچھ بھی قصد نہ کیا تو ان سب صورتوں  میں  نماز فاسد نہ ہوگی۔ (ردالمحتار ج ۱ص ۵۹۲)

مسئلہ۱۲:

ایک حرف کی جگہ دوسرا حرف پڑھنا اگر اس وجہ سے  ہے  کہ اس کی زبان سے  وہ حرف ادا نہیں  ہوتا تو مجبور ہے  اس پر کوشش کرنا ضروری ہے  اگر لاپروائی سے  ہے  جیسے  آج کل کے  اکثر حفاظ و علماء کہ ادا ہونے  پر قادر ہیں  مگر بے  خیالی میں  تبدیل حرف کر دیتے  ہیں  تو اگر معنی فاسد ہوں  نماز نہ ہوئی اس قسم کی جتنی نمازیں  پڑھی ہوں  ان کی قضا لازم اس کی تفصیل باب الامامۃ میں  مذکور ہو گی۔ (عالمگیری ج ۱ص ۷۹، درمختار ج ۱ص ۵۹۲)

مسئلہ۱۳:
ط ت، س ث ص، ذز ظ، ا ء ع، ہ ح، ض ذ ظ، ان حرفوں  میں  صحیح طور پر امیتاز رکھیں  ورنہ معنی فاسد ہونے  کی صورت میں  نماز نہ ہو گی اور بعض تو س ش،ز ج، ق ک میں  بھی فرق نہیں  کرتے ۔ 
مسئلہ۱۴:
مد، غنہ، اظہار، اخفائ، امالہ بے  موقع پڑھا یا جہاں  پڑھنا ہے  نہ پڑھا تو نماز ہو جائے  گی۔ (عالمگیری ج ۱ص ۸۱)

مسئلہ۱۵:
لحن کے  ساتھ قرآن پڑھنا حرام ہے  اور سُننا بھی حرام مگر مد و لین میں  لحن ہوا تو نماز فاسد نہ ہو گی۔ (عالمگیری ج ۱ص ۸۲) اگر فاحش نہ ہو کہ تان کی حد تک پہنچ جائے ۔ 
مسئلہ۱۶:
اﷲ عزوجل کے  لئے  مؤنث کے  صیغے  یا ضمیر ذکر کرنے  سے  نماز جاتی رہتی ہے ۔ (عالمگیری ج ۱ص ۸۲)



امامت کا بیان

 حدیث۱:
ابود اؤد ابن عباس  رضی اﷲ تعالیٰ عنہما سے  راوی کہ رسول اﷲ ﷺ نے  فرمایا تم میں  کے  اچھے  لوگ اذان کہیں  اور قُرّا امامت کریں  (کہ اس زمانہ میں  جو زیادہ قرآن پڑھا ہوتا وہی علم میں  زیادہ ہوتا)

 حدیث۲:
صحیح مسلم کی روایت ابو سعید خدری رضی اﷲ تعالیٰ عنہ سے  ہے  کہ فرمایا امامت کا زیادہ مستحق اقرٔ ہے  یعنی قرآن زیادہ پڑھا ہوا۔ 
 حدیث۳:
ابوالشیخ کی روایت ابوہریرہ رضی اﷲ تعالیٰ عنہ سے  ہے  کہ فرمایا امام و موذن کو ان سب کے  برابر ثواب ہے  جنہوں  نے  ان کے  ساتھ نماز پڑھی ہے ۔ 
 حدیث۴:
ابوداؤد و ترمذی روایت کرتے  ہیں  کہ ابو عطیہ عقیلی کہتے  ہیں  کہ مالک بن حویرث رضی اﷲ تعالیٰ عنہ ہمارے  یہاں  آیا کرتے  تھے  ایک دن نماز کا وقت آگیا ہم نے  کہا آگے  بڑھیے  نماز پڑھائیے  فرمایا اپنے  میں  سے  کسی کو آگے  کرو کہ نماز پڑھائے  اور بتا دوں  گا کہ کیوں  نہیں  پڑھاتا میں  نے  رسول اﷲ ﷺ سے  سُنا ہے  کہ فرماتے  ہیں  جو کسی قوم کی ملاقات کو جائے  تو اُن کی امامت نہ کرے  اور یہ چاہیے  کہ انہیں  میں  کا کوئی امامت کرے ۔ 
 حدیث۵:
ترمذی ابو امامہ رضی اﷲ تعالیٰ عنہ سے  راوی کہ حضور نے  فرمایا کہ تین شخصوں  کی نماز کانوں  سے  متجاوز نہیں  ہوتی ،بھاگا ہوا غلام یہاں  تک کہ واپس آئے  اور جو عورت اس حالت میں  رات گذارے  کہ اس  کا شوہر اس پر ناراض ہے  اور کسی گروہ کا امام کہ وہ لوگ اس کی امامت سے  کراہیّت  کرتے  ہوں  (یعنی کسی شرعی قباحت کی وجہ سے )

 حدیث۶:
ابن ماجہ کی روایت ابنِ عباس رضی اﷲ تعالیٰ عنہما سے  یوں  ہے  کہ تین شخصوں  کی نماز سر کے  ایک بالشت بھی اوپر نہیں  جاتی ایک وہ شخص کہ قوم کی امامت کرے  اور وہ لوگ اس کو بُرا جانتے  ہیں  اور وہ عورت جس نے  اس حالت میں  رات گذاری کہ اس کا شوہر اس پر ناراض ہے  اور وہ مسلمان بھائی باہم جو ایک دوسرے  کو کسی دنیاوی وجہ سے  چھوڑے  ہوں ۔ 
 حدیث۷:
ابوداؤد و ابن ماجہ ابن عمر رضی تعالیٰ عنہما سے  راوی کہ فرماتے  ہیں  ﷺ تین شخصوں  کی نماز قبول نہیں  ہوتی جو شخص قوم کے  آگے  یعنی امام ہو اور وہ لوگ اس سے  کراہت کرتے  ہیں 
اور وہ شخص کہ نماز کو پیٹھ دے  کر آئے  یعنی نماز فوت ہونے  کے  بعد پڑھے  اور وہ شخص جس نے  آزاد کو غلام بنایا۔ 
 حدیث۸:
امام احمد و ابن ماجہ سلامہ بنت الحر رضی اﷲ تعالیٰ عنہما سے  راوی کہ فرماتے  ہیں  ﷺ قیامت کی علامت سے  ہے  کہ باہم اہل مسجد امامت ایک دوسرے  پر ڈالیں  گے  کسی کو امام نہیں  پائیں  گے  کہ ان کی نماز پڑھا دے  (یعنی کسی میں  امامت کی صلاحیت نہ ہو گی)

 حدیث۹:
بخاری کے  علاوہ صحاح ستہ میں  عبداﷲ ابن مسعود رضی اﷲ تعالیٰ عنہ سے  مروی کہ فرماتے  ہیں  ﷺ کسی کے  گھر یا اسکی سلطنت میں  امامت نہ کی جائے  نہ اس کی مسند پر بیٹھا جائے  مگر اس کی اجازت سے ۔ 
 حدیث۱۰:
بخاری و مسلم وغیرہما ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جب کوئی اوروں  کو نماز پڑھائے  تو تخفیف کرے  کہ ان میں  بیمار اور کمزور اور بوڑھا ہوتا ہے  اور جب اپنی پڑھے  تو جس قدر چاہے  طول دے ۔ 
 حدیث۱۱:
امام بخاری ابو قتادہ رضی اﷲ تعالیٰ عنہ سے  راوی کہ حضور فرماتے  ہیں  کہ میں  نماز میں  داخل ہوتا ہوں  اور طویل کرنے  کا ارادہ رکھتا ہوں  کہ بچّہ کی رونے  کی آواز سنتا ہوں  لہٰذا میں  اختصار کر دیتا ہوں  کہ اس کے  رونے  سے  اس کی ماں  کو غم لاحق ہوتا ہے ۔ 
 حدیث۱۲:
صحیح مسلم میں  ہے  انس رضی اﷲ تعالیٰ عنہ کہتے  ہیں  کہ ایک دن رسول اﷲ ﷺ نے  نماز پڑھائی جب پڑھ چکے  ہماری طرف متوجہ ہو کر فرمایا اے  لوگو میں  تمہارا امام ہوں  رکوع و سجود و قیام اور نماز سے  پھرنے  میں مجھ پر سبقت نہ کرو کہ میں  تم کو آگے  اور پیچھے  سے  دیکھتا ہوں ۔ 
 حدیث۱۳:
امام مالک کی روایت انہیں  سے  اس طرح ہے  کہ فرمایا جو امام سے  پہلے  اپنا سر اُٹھاتا اور جھکاتا ہے  اس کی پیشانی کے  بال شیطان کے  ہاتھ میں  ہیں ۔ 
 حدیث۱۴:
بخاری و مسلم وغیرہما ابوہریرہ رضی اﷲ تعالیٰ عنہ سے  راوی کہ حضور فرماتے  ہیں  کیا جو شخص امام سے  پہلے  سر اُٹھاتا ہے  اس سے  نہیں  ڈرتا کہ اﷲ تعالیٰ اس کا سر گدھے  کا سر کر دے ۔ بعض محدثین سے  منقول ہے  کہ امام نووی رحمۃ اﷲ تعالیٰ حدیث لینے  کے  لئے  ایک بڑے  مشہور شخص کے  پاس دمشق میں  گئے  اور ان کے  پس بہت کچھ پڑھا مگر وہ پردہ ڈال کر پڑھاتے  مدتوں  تک ان کے  پاس بہت کچھ پڑھا مگر ان کا منہ نہ دیکھا جب زمانہ دراز گذرا اور انہوں  نے  دیکھا کہ ان کو حدیث کی بہت خواہش ہے  تو ایک روز پردہ ہٹا دیا دیکھتے  کیا ہیں  کہ اُن کا منہ گدھے  کا سا ہے  انہوں  نے  کہا صاحب زادے  امام پر سبقت کرنے  سے  ڈرو کہ یہ حدیث جب مجھ کو پہنچی میں  نے  اسے  مستبعد جانا اور میں  نے  امام پر قصداً سبقت کی تو میرا منہ ایسا ہو گیا جو تم دیکھ رہے  ہو۔ 
 حدیث۵۱:
ابوداؤد ثوبان رضی اﷲ تعالیٰ عنہ سے  راوی کہ حضور فرماتے  ہیں  کہ تین باتیں  کسی کو حلال نہیں  جو کسی قوم کی امامت کرے  تو ایسا کر ے  کہ خالص اپنے  لئے  دُعا کرے  اُنہیں  چھوڑ دے  ایسا کیا تو ان کی خیانت کی اور کسی کے  گھر کے  اندر بغیر اجازت نظر نہ کرے  اور ایسا کیا تو ان کی خیانت کی اور پاخانہ پیشاب روک کر نماز نہ پڑھے  بلکہ ہلکا ہولے  یعنی فارغ ہولے ۔ 


احکام فقہیہ



امامت کبریٰ کابیان حصّہ عقائد میں  مذکور ہوا۔ اس باب میں  امامتِ صغریٰ یعنی امامت نماز کے  مسائل بیان کئے  جائیں  گے  امام کے  یہ معنی ہیں  کہ دوسرے  کی نماز کا اس کی نماز کے  ساتھ وابستہ ہونا۔ 


چھ شرائط امامت

مسئلہ۱:

مرد غیرمعذور کے  امام کے  لئے  چھ شرطیں  ہیں :۔ 


(۱) اسلام (۲) بلوغ (۳) عاقل ہونا (۴) مرد ہونا (۵) قرأت (۶) معذور نہ ہونا۔ (ردالمحتار ج ۱ص ۵۱۳)

مسئلہ۲:

عورتوں  کے  امام کے  لئے  مرد ہونا شرط نہیں  عورت بھی امام ہو سکتی ہے  اگرچہ مکروہ ہے ۔ (ردالمحتار ج ۱ ْس ۵۱۳، عامہ کتب)

مسئلہ۳:

نابالغوں  کے  امام کے  لئے  بالغ ہونا شرط نہیں  بلکہ نابالغ بھی نابالغوں  کی امامت کر سکتا ہے  اگر سمجھ دار ہو۔ (ردالمحتار ج ۱ص ۵۱۳)

مسئلہ۴:

معذوراپنے  مثل یا اپنے  سے  زائد عذر والے  کی امامت کر سکتا ہے  کم عذر والے  کی امامت نہیں  کر سکتا اور اگر امام و مقتدی دونوں  کو دو قسم کے  عذر ہوں  مثلا ایک کو ریاح کا مرض ہے  دوسرے  کو قطرہ آنے  کا تو ایک دوسرے  کی امامت نہیں  کر سکتا۔ (عالمگیری ج ۱ص ۸۴، ردالمحتار ج ۱ص ۵۱۳)

مسئلہ۵:

طاہر معذور کی اقتداء نہیں  کر سکتا جبکہ حالت وضو میں  حدث پایا گیا بعد وضو وقت کے  اندر طاری ہوا اگر نماز کے  بعد ہو اور اگرنہ وضو کے  وقت حدث تھا نہ ختم وقت تک اس نے  عود کیا تو یہ نماز جو اس نے  انقطاع پر پڑھی اس میں  تندرست اس کی اقتداء کر سکتا ہے (درمختار ج ۱ص ۵۴۱)

مسئلہ۶:

معذور اپنے  مثل معذور کی اقتداء کر سکتا ہے  اور ایک عذر والا دو عذر والے  کی اقتداء نہیں  کر سکتا نہ ایک عذر والا دوسرے  عذر والے  کی اور دو عذر والا ایک عذر والے  کی اقتداء کر سکتا ہے  جب کہ وہ ایک عذر اسی کے  دو میں  سے  ہو۔ (درمختار ج ۱ص ۵۴۱ وغیرہ)

مسئلہ۷:

معذور نے  اپنے  مثل دوسرے  معذور اور صحیح کی امامت کی صحیح کی نہ ہو گی اوروں  کی ہو جائے  گی۔ (درمختار ج ۱ص ۵۴۲)

مسئلہ۸:

وہ بد مذہب جس کی بد مذہبی حد کفر کو پہنچ گئی ہو جیسے  رافضی اگرچہ صرف صدیق اکبر رضی اﷲ تعالیٰ عنہ کی خلافت یا صحبت سے  انکار کرتا ہو یا  شیخین رضی اﷲ تعالیٰ عنہما کی شانِ اقدس میں  تبرّا کہتا ہے ۔ قدری، جہمی، مشبہ اور وہ جو قرآن کو مخلوق بتاتا ہے  اور وہ جو شفاعت یا دیدار الٰہی یا عذابِ قبر یا کراماً کاتبین کا انکار کرتا ہے  ان کے  پیچھے  نماز نہیں  ہو سکتی۔ (عالمگیری ج ۱ص ۸۴، غنیہ) اس سے  سخت تر حکم وہابیہ زمانہ کا ہے  کہ اﷲ عزوجل و نبی ﷺ کی توہین کرتے  یا توہین کرنے  والوں  کو اپنا پیشوا  یا کم از کم مسلمان ہی جانتے  ہیں ۔ 
 مسئلہ۹:

جس بد مذہب کی بد مذہبی حد کفر کو نہ پہنچی ہو جیسے  تفضیلیہ اس کے  پیچھے  نماز مکروہ تحریمی ہے ۔ (عالمگیری ج ۱ص ۸۴)



اقتداء کی تیرہ (۱۳) شرطیں  ہیں :۔ 


(۱) نیت (۲) اقتداء اور اس نیت اقتداء کا تحریمہ کے  ساتھ ہونا یا تحریمہ پر مقدم ہونا بشرطیکہ صورت تقدم میں  کوئی اجنبی نیت و تحریمہ میں  فاصل نہ ہو۔ (۳) امام و مقتدی دونوں  کا ایک مکان میں  ہونا (۴) دونوں کی نماز ایک ہو یا امام کی نماز نماز مقتدی کو متضمن ہو(۵) امام کی نماز کا مذہبِ مقتدی پر صحیح ہونا اور (۶) امام و مقتدی دونوں  کا اسے  صحیح سمجھنا (۷) عورت کا محاذی نہ ہونا ان شروط کے  ساتھ جو مذکور ہوں  گی (۸) مقتدی کا امام سے  مقدم نہ ہونا (۹) امام کے  انتقالات کا علم ہونا (۱۰) امام کا مقیم یا مسافر ہونا معلوم ہو (۱۱) ارکان کی ادا میں  شریک ہونا (۱۲) ارکان کی ادا میں  مقتدی امام کے  مثل ہو یا کم (۱۳) یوہیں  شرائط میں  مقتدی کا امام سے  زائد نہ ہونا۔ 
 مسئلہ۱۰:
سوار نے  پیدل کی یا پیدل نے  سوار کی اقتداء کی یا مقتدی و امام دونوں  دو سواریوں  پر ہیں  ان تینوں  صورتوں  میں  اقتداء نہیں  ہوتی کہ دونوں  کے  مکانات مختلف ہیں ۔ اور اگر دونوں  ایک سواری پر سوار ہوں  تو پیچھے  والا اگلے  کی اقتداء کر سکتا ہے  کہ مکان ایک ہے ۔ (ردالمحتار ج۱ص ۵۱۴، ۵۴۴)

 مسئلہ۱۱:

امام و مقتدی کے  درمیان اتنا چوڑا راستہ ہو جس میں  بیل گاڑی جاسکے  تو اقتداء نہیں  ہو سکتی اگر بیچ میں  نہر ہو جس میں  کشتی یا بجرا چل سکے  تو اقتداء صحیح نہیں  اگرچہ وہ نہر بیچ مسجد میں  ہو اور اگر بہت تنگ نہرہو جس میں  بجرا بھی نہ تیر سکے  تو اقتداء صحیح ہے ۔ (درمختار ج ۱ص ۵۴۷)

 مسئلہ۱۲:
بیچ میں  حوض دَہ در دَہ ہے  تو اقتداء نہیں  ہو سکتی مگر جب کہ حوض کے  گرد صفیں  برابر متصل ہوں  اور اگر چھوٹا حوض ہے  تو اقتداء صحیح ہے ۔ (ردالمحتار ج ۱ص ۵۴۷)

 مسئلہ۱۳:
بیچ میں  چوڑا راستہ ہے  مگر اس راستہ میں  صف قائم ہو گئی مثلاً کم سے  کم تین شخص کھڑے  ہو گئے  تو ان کے  پیچھے  دوسرے  لوگ امام ک اقتداء کر سکتے  ہیں  بشرطیکہ ہر دو صف اور صف ِ اوّل و امام کے  درمیان بیل گاڑی نہ جا سکے  یعنی اگر راستہ زیادہ چوڑا ہو کہ ایک سے  زیادہ صفیں  اس میں  ہو سکتی ہیں  تو اتنی ہو لیں  کہ دو صفوں کے  درمیان بیل گاڑی نہ جا سکے  تو یوہیں  اگر راستہ لمبا ہو یعنی مثلاً ہمارے  ملکوں  میں  یورپ پچھم ہو تو بھی ہر دو صفوں  میں  امام و مقتدی میں  وہی شرط ہے ۔ (درمختار ردالمحتار ج ۱ص ۵۴۸، ۵۴۷)

 مسئلہ۱۴:
نہر پر پُل ہے  اور اس پر صفیں  متصل ہوں  تو امام اگرچہ نہر کے  اس طرف ہے  اس طرف والا اس کی اقتداء کر سکتا ہے ۔ (ردالمحتار ج ۱ص ۵۴۸)

 مسئلہ۱۵:
میدان میں  جماعت قائم ہو ئی مگر امام و مقتدی کے  درمیان اتنی جگہ خالی ہے  کہ اس میں  دو صفیں  قائم ہو سکتی ہیں  تو صحیح نہیں  بڑی مسجد مثلاً مسجد قدس کا بھی یہی حکم ہے ۔ (درمختار ج ۱ص ۵۴۷)

 مسئلہ۱۶:
بڑا مکان میدان کے  حکم میں  ہے  اور اس مکان کو بڑا کہیں  گے  جو چالیس ہاتھ ہو۔ (ردالمحتار ج ۱ص ۵۴۸)

 مسئلہ۱۷:
مسجدِ عید گاہ میں  کتنا ہی فاصلہ امام و مقتدی میں  ہومانع اقتداء نہیں  اگرچہ بیچ میں  دو یا زیادہ صفوں  کی گنجائش ہو۔ (عالمگیری ج ۱ص ۸۶)

 مسئلہ۱۸:
میدان میں  جماعت قائم ہوئی پہلی دو صفوں  نے  ابھی اﷲ اکبر نہ کہا تھا کہ تیسری صف نے  امام کے  بعد تحریمہ باندھ لیا اقتداء صحیح ہو گئی۔ (ردالمحتار ج ۱ص ۵۴۸)

 مسئلہ۱۹:
میدان میں  جماعت ہوئی اور صفوں  کے  درمیان بقدر حوض دَہ در دَہ کے  خالی چھوڑا کہ اس میں  کوئی کھڑا نہ ہو توا اگر اس خالی جگہ کے  آس پاس یعنی داہنے  بائیں  متصل ہیں  تو اس جگہ کے  بعد والے  کی اقتداء صحیح ہے  ورنہ نہیں  اور دَہ در دَہ سے  کم جگہ خالی بچی ہے  تو پیچھے  والے  کی اقتداء صحیح ہے ۔ (ردالمحتار ج ۱ص ۵۴۸)

 مسئلہ۲۰:
دو کشتیاں  باہم باندھی ہوں  ایک پر امام ہے  دوسری پر مقتدی تو اقتداء صحیح ہے  اور جدا ہوں  تو نہیں  اور اگر کشتی کنارے  پر رُکی ہوئی ہے  اور امام کشتی پر ہے  اور مقتدی خشکی میں  تو اگر درمیان میں  راستہ ہو یا بڑی نہر کے  برابر فاصلہ ہو تو ا قتداء صحیح نہیں  ورنہ ہے ۔ (درمختار، ردالمحتار ج ۱ص ۸۱۴) یعنی جب امام اُترنے  پر قادر نہ ہو اس لئے  جو شخص کشتی سے  اُتر کر خشکی میں  پڑھ سکتا ہے  اس کی کشتی پر نماز ہو گی ہی نہیں  ہاں  اگر کشتی زمین پر بیٹھ گئی تو اس پر بہرحال نماز صحیح ہے  کہ اب وہ تخت کے  حکم میں ہے ۔ 
 مسئلہ۲۱:
جو مسجد بہت بڑی نہ ہو اس میں  امام اگرچہ محراب میں  ہو مقتدی منتہائے  مسجد میں  اس کی اقتداء کر سکتا ہے ۔ (عالمگیری ج ۱ص ۸۸)

 مسئلہ۲۲:
امام و مقتدی کے  درمیان کوئی چیز حائل ہو تو اگر امام کے  انتقالات مشتبہ نہ ہوں  مثلاً اس کی یا مکبّر کی آواز سنتا ہو یا اس کے  یا اس کے  مقتدیوں  کے  انتقالات دیکھتا ہے  تو حرج نہیں  اگرچہ اس کے  لئے  امام تک پہنچنے  کا راستہ نہ ہو مثلاً دروازہ میں  جالیاں  ہیں  امام کو دیکھ رہا ہے  مگر کھلا نہیں  ہے  کہ جانا چاہے  تو جا سکے ۔ (درمختار ج ۱ص ۵۴۸)

 مسئلہ۲۳:
امام و مقتدی کے  درمیان ممبر حائل ہونا مانع اقتداء نہیں  جب کہ امام کا حال مشتبہ نہ ہو۔ (ردالمحتار ج ۱ص ۵۴۹)

 مسئلہ۲۴:
جس مکان کی چھت مسجد سے  بالکل متصل ہو کہ بیچ میں  راستہ نہ ہو تو اس چھت پر سے  اقتداء ہو سکتی ہے  اور اگر راستہ کا فاصلہ ہو تو نہیں ۔ (ردالمحتار ج ۱ص ۵۴۹)

 مسئلہ۲۵:
مسجد کے  متصل کوئی دالان ہے  اس میں  مقتدی اقتداء کر سکتا ہے  جبکہ امام کا حال مخفی نہ ہو۔ (ردالمحتار ج ۱ص ۵۴۸)

 مسئلہ۲۶:
 مسجد سے  باہر چبوترہ ہے  اور امام مسجد میں  ہے  مقتدی اس چبوترے  پر اقتداء کر سکتا ہے  جب کہ صفیں  متصل ہوں ۔ (عالمگیری ج ۱ص ۸۸)

 مسئلہ۲۷:
وقت نماز میں  تو یہی معلوم تھا کہ امام کی نماز صحیح ہے  بعد کو معلوم ہوا کہ صحیح نہ تھی مثلاً مسحِ موزہ کی مدّت گزر چکی تھی یا بھول کر بے  وضو نماز پڑھائی تو مقتدی کی نماز بھی نہ ہوئی۔ (ردالمحتار ج ۱ص ۵۵۳)

 مسئلہ۲۸:
امام کی نماز خود اس کے  گمان میں  صحیح ہے  اورمقتدی کے  گمان میں  صحیح نہ ہو تو جب بھی اقتداء صحیح نہ ہوئی مثلاً شافعی المذہب امام کے  بدن سے  خون نکل کر بہہ گیا جس سے  حنفیہ کے  نزدیک وضو ٹوٹتا ہے  اور بغیر وضو کئے  امامت کی حنفی اس کی اقتداء نہیں  کر سکتا اگر کرے  گا نماز باطل ہو گی اور اگر امام کی نماز خود اس کے  طور پر صحیح نہ ہو مگر مقتدی کے  طور پر صحیح ہو تو اس کی اقتداء صحیح ہے  جب کہ امام کو اپنی نماز کا فساد معلوم نہ ہو مثلاً شافعی امام نے  عورت یا عضو تناسل چھونے  کے  بعد بغیروضو کئے  بھول کر امامت کی حنفی اس کی اقتداء کر سکتا ہے  اگرچہ اس کو معلوم ہو کہ اس سے  ایسا واقعہ ہوا تھا اور اس نے  وضو نہ کیا۔ (ردالمحتار ج ۱ص ۵۱۴، ۵۵۳)

 مسئلہ۲۹:
شافعی یا دوسرے  مقلد کی اس وقت اقتداء کر سکتے  ہیں  جب وہ مسائل طہارت و نماز میں  ہمارے  فرائض مذہب کی رعایت کرتا ہو یا معلوم ہو کہ اس نماز میں  رعایت کی ہے  یعنی اس کی طہارت ایسی نہ ہو کہ حنفیہ کے  طور پر غیر طاہر کہا جائے  نہ نماز اس قسم کی ہو کہ ہم اُسے  فاسد کہیں  پھر بھی حنفی کو حنفی کی اقتداء افضل ہے  اور اگر معلوم نہ ہو کہ ہماے  مذہب کی رعایت کرتا ہے  نہ یہ کہ اس نماز میں  رعایت کی ہے  تو جائز ہے  مگر مکروہ اور اگرمعلوم ہو کہ اس نماز میں  رعایت نہیں  کی ہے  تو باطل محض ہے ۔ (عالمگیری ج ۱ص ۸۴، غنیہ، ردالمحتار ج ۱ص ۵۲۶)



 مسئلہ۳۰:
عورت کا مرد کے  برابر کھڑا ہونا اس وقت مرد کے  لئے  مانع ہے  جب کہ کوئی چیز ایک ہاتھ اونچی حائل نہ ہو نہ مرد کے  قد برابر بلندی پر عورت کھڑی ہو۔ (درمختار ج ۱ص ۵۴۶، عالمگیری ج ۱ص ۸۸)

 مسئلہ۳۱:
ایک عورت مرد کے  برابر کھڑی ہو تو تین مردوں  کی نماز جاتی رہے  گی دو داہنے  بائیں  اور ایک پیچھے  والے  کی۔ دو عورتیں  ہوں  تو چار مرد کی نماز فاسد ہو جائے  گی دو داہنے  بائیں  دو پیچھے  اور تین ہوں  تو دو داہنے  بائیں  اور پیچھے  کی ہر صف سے  تین شخص کی اور اگر عورتوں  کی پوری صف ہو تو پیچھے  جتنی صفیں  ہیں  ان سب کی نماز فاسد ہو گی۔ (ردالمحتار ج ۱ص ۵۴۶)

 مسئلہ۳۲:
مسجد میں  بالا خانہ ہے  اس پر عورتوں  نے  امام مسجد کی اقتداء کی اور بالا خانے  کے  نیچے  مردوں  نے  اسی کی اقتداء کی اگرچہ مرد عورتوں  سے  پیچھے  ہوں  نماز فاسد نہ ہوگی اور عورتوں  کی صف نیچے  ہو اور مرد بالا خانہ پر تو ان میں  جتنے  مرد عورتوں  کی صف سے  پیچھے  ہوں  گے  ان کی نماز فاسد ہو جائے  گی۔ (عالمگیری ج ۱ص ۸۷، ردالمحتار ج ۱ص ۵۴۶)

 مسئلہ۳۳:
ایک ہی صف میں  ایک طرف مرد کھڑے  ہوئے  دوسری طرف عورتیں  تو صرف ایک مرد کی نماز نہیں  ہو گی جو درمیان میں  ہے  باقیوں  کی ہو جائے  گی۔ (عالمگیری ج ۱ص ۸۷، ۸۸)

 مسئلہ۳۴:
اس وجہ سے  کہ مقتدی کے  پاؤں  امام سے  بڑ ے  ہیں  اس کی اُنگلیوں  سے  اس کی اُنگلیاں  آگے  ہیں  مگر ایڑیاں  برابر ہوں  تو نماز ہو جائے  گی۔ (ردالمحتار ج ۱ص ۵۳۰)

 مسئلہ۳۵:
سب سے  زیادہ مستحق امامت وہ شخص ہے  جو نماز و طہارت کے  احکام کو سب سے  زیادہ جانتا ہو اگرچہ باقی علوم میں  پوری دستگاہ نہ رکھتا ہو بشرطیکہ  اتنا قرآن یاد ہو کہ بطور مسنون پڑھے  اور صحیح پڑھتا ہو یعنی حروف مخارج سے  ادا کر سکتا ہو اور مذہب کی کچھ خرابی نہ رکھتا ہو اور فواحش سے  بچتا ہو اس کے  بعد وہ شخص جو (تجوید) قرأت کا زیادہ علم رکھتا ہو اور اس کے  موافق ادا کرتا ہو۔  اگر کئی شخْْص ان باتوں  میں  برابر ہوں  تو وہ کہ زیادہ ورع رکھتا ہو یعنی حرام تو حرام شبہات سے  بھی بچتا ہو اس میں  بھی برابر ہوں  تو جس کے  اخلاق زیادہ اچھے  ہوں  اس میں  بھی برابر ہوں  تو زیادہ وجاہت والا یعنی تہجد گزار کہ تہجد کی کثرت سے  آدمی کا چہرہ زیادہ خوبصورت ہو جاتا ہے  پھر زیادہ خوبصورت پھر زیادہ حسب والا پھر وہ کہ باعتبار نسب کے  زیادہ شریف ہو پھر زیادہ مالدار پھر زیادہ عزت والا پھر وہ جس کے  کپڑے  زیادہ ستھرے  ہوں  غرض چند شخص برابر کے  ہوں  تو ان میں  جو شرعی ترجیح رکھتا ہو زیادہ حق دار ہے  اور اگر ترجیح نہ ہو تو قرعہ ڈالا جائے  جس کے  نام کا قرعہ نکلے  وہ امامت کرے  یا ان میں سے  جماعت جس کو منتخب کرے  وہ امام ہو اور جماعت میں  اختلاف ہو تو جس طرف زیادہ لوگ ہوں  وہ امام ہو اور اگر جماعت نے  غیرہ اولیٰ کو امام بنا دیا تو بُرا کیا مگر گنہ گار نہ ہوئے ۔ (درمختار ج ۱ص ۵۱۰ تا ۵۲۲ وغیرہ )

 مسئلہ۳۶:
امام معین ہی امامت کا حق دار ہے  اگرچہ حاضرین میں  کوئی اس سے  زیادہ علم اور زیادہ تجوید والا ہو۔ (درمختار ج ۱ص ۵۲۲) یعنی جب کہ وہ امام جامع شرائط امام ہو ورنہ وہ امامت کا اہل ہی نہیں  بہتر ہونا درکنار۔ 
 مسئلہ۳۷:
کسی کے  مکان میں  جماعت قائم ہوئی اور صاحب خانہ میں  اگر شرائط امامت پائے  جائیں  تو وہی امامت کے  اولیٰ ہے  اگرچہ اور کوئی اس سے  علم وغیرہ میں  بہتر ہوں  ہاں  افضل یہ ہے  کہ صاحب خانہ ان میں  سے  بوجہ فضیلت علم کسی کو مقدم کرے  کہ اس میں  اس کا اعزاز ہے  اور اگر وہ مہمان خود ہی آگے  بڑھ گیا تو بھی نماز ہو جائے  گی۔ (عالمگیری ج ۱ص ۸۳، ردالمحتار ج ۱ص ۵۲۲)

 مسئلہ۳۸:
کرایہ کا مکان ہے  اس میں  مالک مکان اور کرایہ دار اور مہمان تینون موجود ہیں  تو کرایہ دارکا حق ہے  وہی اجازت دے  گا اور اسی سے  اجازت لی جائے  گی یہی حکم اس کا ہے  کو بطور ِعاریت مکان میں  رہتا ہو کہ یہی احق ہے ۔ (عالمگیری ج ۱ص ۸۳)

 مسئلہ۳۹:
سلطان و امیر و قاضی کسی کے  گھر مجتمع ہوئے  تو احق سلطان ہے  پھر امیر پھر  قاضی پھر صاحب خانہ۔ (ردالمحتار ج۱ص ۵۲۲)

 مسئلہ۴۰:
کسی شخص کی امامت سے  لوگ کسی وجۂ شرعی سے  ناراض ہوں  تو اس کا امام بننامکروہ تحریمی ہے  اور اگر ناراضی کی وجۂ شرعی سے  نہ ہو تو کراہت نہیں  بلکہ اگر وہی احق ہو تو اسی کو امام ہونا چاہیے ۔ (درمختار ج ۱ص ۵۲۲)

 مسئلہ۴۱:
کوئی شخص صالح امامت ہے  اور اپنے  محلّہ کی امامت نہیں  کرتا اور وہ ماہِ رمضان میں  دوسرے  محلّہ والوں  کی امامت کرتا ہے  اسے  چاہیے  کہ عشاء کا وقت آنے  سے  پہلے  چلا جائے  وقت ہو جانے  کے  بعد جانا مکروہ ہے ۔ (عالمگیری ج ۱ص ۸۶)

 مسئلہ۴۲:
امام کو چاہیے  کہ جماعت کی رعایت کرے  اور قدر مسنون سے  زیادہ طویل قرأت نہ کرے  کہ یہ مکروہ ہے ۔ (عالمگیری ج ۱ س ۸۷)

 مسئلہ۴۳:
بد مذہب کہ جس کی بد مذہبی حد کفر کو نہ پہنچی ہو اور فاسق ملعن جیسے  شرابی، جواری، زناکار، سود خوار، چغل خور، وغیرہم جو کبیرہ گناہ بِلا خفاء کرتے  ہیں  ان کو امام بنانا اور ان کے  پیچھے  نماز پڑھنا مکروہ تحریمی واجب الاعادہ ہے ۔ (درمختار ردالمحتار ج ۱ص ۵۲۳ تا ۵۲۵ وغیرہما)

 مسئلہ۴۴:
غلام، دہقانی، اندھے ، ولدالزنا، امرد، کوڑھی، فالج کی بیماری والے ، برص والے  کی جس کا برص ظاہر ہو، سفیہ(یعنی بے  وقوف کہ تصّرفات مثلاً بیع و شرأ میں  دھوکے  کھاتا ہو) اس کی امامت مکروہ تنزیہی ہے  اور کراہیت اس وقت ہے  کہ جماعت میں  اور کوئی ان سے  بہتر ہو اور اگر یہی مستحق امامت ہیں  تو کراہت نہیں  اور اندھے  کی امامت میں  تو بہت خففیف کراہت ہے ۔ (درمختار ج ۱ص ۵۲۵ غنیہ)

 مسئلہ۴۵:
جس کو کم سوجھتا ہو وہ بھی اندھے  کے  حکم میں  ہے ۔ (درمختار ج ۱ص ۵۲۳)

 مسئلہ۴۶:
فاسق کی اقتداء نہ کی جائے  مگر صرف جمعہ میں  کہ اس میں  مجبوری ہے  باقی نمازوں  میں  دوسری مسجد میں  چلا جائے  اور جمعہ اگر شہر میں  چند جگہ ہوتا ہو تو اس میں  بھی اقتداء نہ کی جائے  دوسری مسجد میں  جا کر پڑھیں ۔ (غنیہ، ردالمحتار ج ۱ص ۵۲۳ فتح القدیر)

 مسئلہ۴۷:
عورت، خنثیٰ، نابالغ لڑکے  کی اقتداء مرد بالغ کسی نماز میں  نہیں  کر سکتا یہاں  تک کہ نماز جنازہ و تراویح و نوافل میں  اور مرد بالغ ان سب کا امام ہو سکتا ہے  مگر عورت بھی اس کی مقتدی ہو تو امامتِ عورت کی نیت کرے  سوا جمعہ و عیدین کے  کہ ان میں  اگرچہ امام نے  امامت عورت کی نیت نہ کی اقتداء ہو سکتی ہے  اور عورت و خنثیٰ عورت کے  امام ہو سکتے  ہیں  مگر عورت کو مطلقاً امام ہونا مکروہ تحریمی ہے  فرائض ہوں  یا نوافل پھر بھی اگر عورت عورتوں  کی امامت کرے  تو امام آگے  نہ ہو بلکہ بیچ میں  کھڑی ہو اور آگے  کھڑی ہو گی جب بھی نماز فاسد نہ ہو گی اور خنثہ کے  لئے  یہ شرط ہے  کہ صف سے  آگے  ہو ورنہ نما زہو گی نہیں  خنثیٰ خنثیٰ کا بھی امام نہیں  ہو سکتا۔ (ردالمحتار ج ۱ص ۵۲۸، ۵۳۹)

 مسئلہ۴۸:
نماز جنازہ صرف عورتوں  نے  پڑھی کہ عورت ہی امام اور عورتیں  ہی مقتدی تو اس جماعت میں  کراہت نہیں ۔ (عالمگیری ج ۱ص ۸۵، درمختار ج ۱ص ۵۲۸) بلکہ اگر عوررت نماز جنازہ میں  مردوں  کی امامت کرے  گی جب بھی نماز جنازہ ہو جائے  گی اگرچہ مردوں  کی نماز نہ ہو گی۔ 
 مسئلہ۴۹:
مجنون غیر حالت افاقہ میں  امام نہیں  ہو سکتا اور جب ہوش میں  ہو اور معلوم بھی ہو تو ہو سکتا ہے  یوہیں  جس کو نشہ ہے  اس کی امامت صحیح نہیں  اور معتوہ (مدہوش) اپنے  مثل کے  لئے  امام ہو سکتا ہے  اوروں  کے  لئے  نہیں ۔ (درمختار، ردالمحتار ج ۱ص ۵۴۱، عالمگیری ج ۱ص ۸۵)

 مسئلہ۵۰:
جس کو کچھ آیت یاد ہو اگرچہ ایک ہی آیت ہو وہ اُمّی کی (یعنی اس کو جس کو کوئی آیت یاد نہیں ) اقتداء نہیں  کر سکتا اور اُمّی اُمّی کے  پیچھے  پڑھ سکتا ہے  جس کو کچھ آیتیں  یاد ہیں  مگر حروف صحیح ادا نہیں  کرتا جس کی وجہ سے  معنی فاسد ہو جائے  ہیں  وہ بھی اُمّی کے  مثل ہے ۔ (درمختار ردالمحتار ج ۱ص ۵۳۲)

 مسئلہ۵۱:
اُمّی گونگے  کی اقتداء نہیں  کر سکتا گونگا اُمّی کی کر سکتا ہے  اور اگر اُمّی صحیح طور پر تحریمہ بھی باندھ نہیں  سکتا تو گونگے  کی اقتداء کر سکتا ہے ۔ (درمختار،ردالمحتار ج ۱ص ۵۳۲)

 مسئلہ۵۲:
اُمّی نے  اُمّی اور قاری کی (یعنی اس کی کہ بقدر فرض قرآن صحیح پڑھ سکتا ہے ) امامت کی تو کسی کی نماز نہ ہو گی۔ اگرچہ قاری درمیان نماز شریک ہوا ہو یوہیں  اگر قاری نے  اُمّی کو خلیفہ بنایا ہو اگرچہ تشہد میں ۔ (ردالمحتار ج ۱ص ۵۵۴، ۵۳۲ وغیرہ)

 مسئلہ۵۳:
اُمّی پر واجب ہے  کہ رات دن کوشش کرے  یہاں  تک کہ بقدر فرض قرآن مجید یاد کرلے  ورنہ عنداﷲ تعالیٰ معذور نہیں ۔ (عالمگیری ج ۱ص ۸۶)

 مسئلہ۵۴:
جس سے  حرف صحیح ادا نہیں  ہوتے  اس پر واجب ہے  کہ تصحیح حروف میں  دن رات پوری کوشش کرے  اور اگر صحیح خواں  کی اقتداء کر سکتا ہو جہاں  تک ممکن ہو اس کی اقتداء کرے  یا وہ آیتیں  پڑھے  جس کے  حرف صحیح ادا کر سکتا ہو اور یہ دونوں  صورتیں  نا ممکن ہوں  تو زمانہ ٔ کوشش میں  اس کی اپنی نماز ہو جائے  گی اور اپنی مثل دوسرے  کی امامت بھی کر سکتا ہے  یعنی اس کی کہ وہ بھی اسی حرف کو صحیح نہ پڑھتا ہو جس کو یہ اور اس سے  جو حرف ادا نہیں  ہوتا دوسرا اس کو ادا کر لیتا ہے  مگر کوئی دوسرا حرف اس سے  ادا نہیں  ہوتا تو ایک دوسرے  کی امامت نہیں  کر سکتا اور اگر کوشش بھی نہیں  کرتا تو اس کی خود بھی نہیں  ہوتی دوسرے  کی اس کے  پیچھے  کیا ہو گی۔ آج کل عام لوگ اس میں  مبتلا ہیں  کہ غلط پڑھتے  اور کوشش نہیں  کرتے  ان کی نمازیں  خود باطل ہیں  امامت درکار ہکلا جس سے  حروف مکرّر ادا ہوتے  ہیں  اس کا بھی یہی حکم ہے  یعنی اگر صاف پڑھنے  والے  کے  پیچھے  پڑھ سکتا ہے  توا س کے  پیچھے  پڑھنا لازم ہے  ورنہ اس کی اپنی ہو جائے  گی اور اپنے  مثل یا اپنے  سے  کمتر کی امامت بھی کر سکتا ہے ۔ (درمختار، ردالمحتار ج۱ص ۵۴۵)

 مسئلہ۵۵:
قاری نماز پڑھ رہا تھا اُمّی آیا اور شریک نہ ہوا اور اپنی الگ پڑھی تو اس کی نماز نہ ہوئی۔ (عالمگیری ج ۱ص ۸۵)

 مسئلہ۵۶:
قاری کوئی دوسری نماز پڑھ رہا ہے  تو اُمّی کو جائز ہے  کہ اپنی پڑھ لے  اور انتظار نہ کرے ۔ (عالمگیری ج ۱ص ۸۶)


 مسئلہ۵۷:
اُمّی مسجد میں  نماز پڑھ رہا ہے  اور قاری مسجد کے  دروازے  پر ہے  یا مسجد کے  پڑوس میں  تو اُمّی کی نماز ہو جائے  گی۔ (عالمگیری ج ۱ص ۸۶)

 مسئلہ۵۸:
جس کا ستر کُھلا ہوا ہے  وہ ستر چھپانے  والے  کا امام نہیں  ہو سکتا ستر کُھلے  ہوؤں  کا امام ہو سکتا ہے  اور اگر بعض مقتدی اس قسم کے  ہیں  بعض ویسے  تو ستر چھپانے  والوں  کی نماز نہ ہو گی کُھلے  ہوؤں  کی ہو جائے  گی اور جن کے  پاس ستر کے  لائق کپڑا نہ ہو اُن کیلئے  افضل یہ ہے  کہ تنہا تنہا بیٹھ کر اشارے  سے  دُرو دُور پڑھیں  جماعت سے  پڑھنا مکروہ ہے  اور اگر جماعت سے  پڑھیں  تو امام بیچ میں  ہو آگے  نہ ہو۔ (درمختار ج ۱ص ۵۴۲، عالمگیری ج ۱ص ۸۶) ستر کُھلے  ہوئے  سے  مراد یہ ہے  کہ جس کے  پاس کپڑا ہی نہیں  کہ چُھپائے ۔ ہوتے  ہوئے  نہ چُھپایا تو نہ اس کی ہو نہ اس کے  پیچھے  کسی اور کی جیساکہ شروط الصلوۃ میں  بیان ہوا۔ 
 مسئلہ۵۹:
جو رکوع و سجود سے  عاجز ہے  یعنی وہ کہ کھڑے  یا بیٹھے  رکوع و سجود کی جگہ اشارہ کرتا ہو اس کے  پیچھے  اس کی نماز نہ ہو گی جو رکوع وسجود پر قادر ہے  اگر بیٹھ کر رکوع و سجود کر سکتا ہو تو اس کے  پیچھے  کھڑے  ہو کر پڑھنے  والے  کی ہو جائے  گی۔ (درمختار، ردالمحتار ج ۱ص ۵۲۲)

مسئلہ۶۰:
فرض نماز نفل پڑھنے  والے  کے  پیچھے  اور ایک فرض والے  کی دوسرے  فرض پڑھنے  والے  کے  پیچھے  نہیں  ہو سکتی خواہ دونوں  کے  فرض دو نام کے  ہوں  مثلاً ایک ظہر پڑھتا ہو دوسرا عصر یا صفت میں  جُدا ہوں  مثلاً ایک آج کی ظہر پڑھتا ہو دوسرا کل کی اور اگر دونوں  کی ایک ہی دن کے  ایک ہی وقت کی قضا ہو گئی ہے  تو ایک دوسرے  کے  پیچھے  پڑھ سکتا ہے  یوہیں  اگر امام نے  عصر کی نماز غروب سے  پہلے  شروع کی دو رکعتیں  پڑھیں  کہ آفتاب غروب ہو گیا اب دوسرا شخص جس کی اسی دن کی نماز عصر جاتی رہی پچھلی رکعتوں  میں  اس کی اقتداء کر سکتا ہے  البتہ اگر یہ مقتدی مسافر تھا تو اس کی اقتداء نہیں  کر سکتا مگر غروب سے  پہلے  نیت اقامت کر لی تو ہو سکتا ہے ۔ (درمختار، ردالمحتار ج ۱ص ۵۴۲، عالمگیری ج ۱ص ۸۵، ۸۶)

مسئلہ۶۱:
دو شخصوں  نے  باہم یوں  نماز پڑھی کہ ہر ایک نے  امامت کی نیت کی نماز ہو گئی اور اگر ہر ایک نے  اقتداء کی نیت کی تو دونوں  کی نہ ہوئی۔ (عالمگیری ج ۱ص ۸۶)

مسئلہ۶۲:
جس نے  کسی نماز کی منت مانی اس نماز کو نہ فرض پڑھنے  والے  کے  پیچھے  پڑھ سکتا ہے  نہ نفل والے  کے  نہ اس کے  پیچھے  جومنت کی نماز پڑھتا ہے  ہاں  اگر ایک کی نذر ماننے  کے  بعد دوسرے  نے  یوں  نذر کی کہ اس نماز کی منت مانتاہو جو فلاں  نے  مانی ہے  تو ایک دوسرے  کے  پیچھے  پڑھ سکتا ہے ۔ (درمختار ج ۱ص ۵۴۲، عالمگیری ج ۱ص ۸۶)

مسئلہ۶۳:
ایک شخص نے  نفل پڑھنے  کی قسم کھائی منت والا منت کی نماز اس کے  پیچھے  نہیں  پڑھ سکتا اور یہ قسم کھانے  والا فرض اورنفل اور نذر اور دوسرے  قسم کھانے  والے  کے  پیچھے  پڑھ سکتا ہے ۔ (درمختار ج ۱ص ۵۴۳، ۵۴۲)

مسئلہ۶۴:
لاحق نہ مسبوق کی اقتداء کر سکتا ہے  نہ لاحق کی یوں  ہی مسبوق نہ لاحق کی نہ مسبوق کی نہ ان دونوں  کی کوئی دوسرا شخص اقتداء کر سکتا ہے ۔ (درمختار ، ردالمحتار ج ۱ص ۵۴۳)

مسئلہ۶۵:
دو شخص نفل ایک ساتھ پڑھ رہے  تھے  اور فاسد کر دی تو ایک دوسرے  کے  پیچھے  پڑھ سکتا ہے  اور تنہا تنہا پڑھ رہے  تھے  اور فاسد کر دیں  تو اقتداء نہیں  ہو سکتی۔ (درمختار ج ۱ص ۵۴۳)

مسئلہ۶۶:
جن نمازوں  میں  قصر ہے  وقت گذر جانے  کے  بعد ان میں  مسافر مقیم کی اقتداء نہیں  کر سکتا خواہ مقیم نے  وقت ختم ہونے  پر شروع کی ہو یا وقت میں  شروع کی اور نماز پوری ہونے  سے  پہلے  وقت ختم ہو گیا البتہ اگر مسافر نے  مقیم کے   پیچھے  تحریمہ باندھ لیا اور بعد تحریمہ وقت ختم ہو گیا تو اقتداء صحیح ہے ۔ (درمختار ج ۱ص ۵۴۳)

مسئلہ۶۷:
محل اقامت یعنی شہر یا گاؤں  میں  جو شخص چار رکعت والی نماز پڑھائے  اور دو پر سلام پھیر دے  تو ضرور ہے  کہ مقتدی کو اس کا مقیم یا مسافر ہونا معلوم ہو خواہ مقتدی خود مقیم ہو یا مسافر اگر امام نے  نہ نماز سے  پہلے  اپنا مسافر ہونا بتایا نہ بعد کو اورچلا گیا نہ اس کا حال معلوم ہوا تو مقتدی اپنی پھر پڑھیں  ہاں  اگر جنگل میں  یا منزول پر دو پڑھ کر چلا گیا تو ان کی نماز ہو جائے  گی یہی سمجھا جائے  گا کہ مسافر تھا۔ (خانیہ ج ۹۶ بحر علے  الہندیہ)

مسئلہ۶۸:
جہاں  بوجہ شرط مفقود ہونے  کے  اقتداء صحیح نہ ہو تو وہ نماز سرے  سے  شروع ہی نہ ہو گی اور اگر مختلف ہونیکی وجہ سے  اقتداء صحیح نہ ہو تو اس کے  نفل ہو جائیں  گے  مگر اس نفل کے  توڑ دینے  سے  قضا واجب نہ ہو گی۔ (درمختار ج ۱ص ۵۴۵)

مسئلہ۶۹:
جس نے  وضو کیا ہے  تیمم والے  کی اور پاؤں  دھونے  والا موزہ پر مسح کرنے  والے  کی اور اعضائے  وضو کا دھونے  والا پٹی پر مسح کرنے  والے  کی اقتداء کر سکتا ہے ۔ (عالمگیری ج ۱ص ۸۴)

مسئلہ۷۰:
کھڑا ہو کر نماز پڑھنے  والا بیٹھنے  والے  کی اور کوزہ پشت کی اقتداء کر سکتا ہے  اگرچہ اس کا کُب حد رکوع کو پہنچا ہو جس کے  پاؤں  میں  ایسا لنگ ہے  کہ پورا پاؤں  زمین پر نہیں  جمتا اوروں  کی امامت کر سکتا ہے  مگر دوسرا شخص اولیٰ ہے ۔ (عالمگیری ج ۱ص ۸۵)

مسئلہ۷۱:
نفل پڑھنے  والا فرض پڑھنے  والے  کی اقتداء کر سکتا ہے  اگرچہ مفترض پچھلی رکعتوں  میں  قرأت نہ کرے ۔ (عالمگیری ج ۱ص ۸۵)

مسئلہ۷۲:
متنفل نے  مفترض کی اقتداء کی پھر نما زفاسد کر دی پھر اسی نماز میں  اس فوت شدہ کی قضا کی نیت سے  اقتداء کی صحیح ہے ۔ (عالمگیری ج ۱ص ۸۵)

 مسئلہ۷۳:
اشارے  سے  پڑھنے  والا اپنے  مثل کی اقتداء کر سکتا ہے  مگر جب کہ امام لیٹ کر اشارہ سے  پڑھتا ہو اور مقتدی کھڑے  یا بیٹھے  تو نہیں ۔ (درمختار ج ۱ص ۵۵۲)

مسئلہ۷۴:
جن نے  امامت کی اقتداء صحیح ہے  اگر انسانی صورت میں  ظاہر ہو۔ (درمختار، ردالمحتار ج ۱ص ۵۱۷)

مسئلہ۷۵:
امام نے  اگر بلا طہارت نماز پڑھائی یا کوئی شرط یا رکن نہ پایا گیا جس سے  اس کی امامت صحیح نہ ہو تو اس پر لازم ہے  کہ اس امر کی مقتدیوں  کی خبر دے  جہاں  تک بھی ممکن ہو خواہ خود کہے  یا کہلا بھیجے  یا خط کے  ذریعہ سے  اور مقتدی اپنی اپنی نماز کا اعادہ کریں ۔ (درمختار ج ۱ص ۵۵۳)

مسئلہ۷۶:
امام نے  اپنا کافر ہونا بتایا تو پیشتر کے  بارے  میں  اس کاقول نہیں  مانا جائے  گا اور جو نمازیں  اس کے  پیچھے  پڑھیں  اُنکا اعادہ نہیں  ہاں  اب وہ بے  شک مرتد ہو گیا۔ (درمختار ج ۱ص ۵۵۴) مگر جب کہ یہ کہے  کہ اب تک کافر تھا اب مسلمان ہوا۔ 
مسئلہ۷۷:
پانی نہ ملنے  کے  سبب امام نے  تیمم کیا تھا اور مقتدی نے  وضو کیا اور اثنائے  نماز میں  مقتدی نے  پانی دیکھا امام کی نماز صحیح ہو گئی اور مقتدی کی باطل۔ (شامی ج ۱ص ۵۵۰) جب کہ اس کے  گمان میں  ہو کہ امام نے  بھی پانی پر اطلاع پائی بہت کتابوں  میں  یہ حکم مطلق ہے  اور ظاہر تریہ تقیید  واﷲ اعلم بالصواب۔ 


جماعت کا بیان








حدیث ۱:
بخاری و مسلم و مالک و ترمذی و نسائی ابن عمر رضی اﷲ تعالیٰ عنہما سے  راوی ہیں کہ رسول اﷲ ﷺ فرماتے  ہیں  نماز جماعت تنہا پڑھنے  سے  ستائیس (۲۷) درجہ بڑھ کر ہے ۔ 
حدیث ۲:
مسلم و ابو داؤد و نسائی و ابن ماجہ نے  روایت کی کہ عبداﷲ بن مسعود رضی اﷲ تعالیٰ عنہ کہتے  ہیں  ہم نے  اپنے  کو اس حالت میں  دیکھا کہ نماز سے  پیچھے  نہیں  رہتا مگر کھلا منافق یا بیمار اور بیمار کی یہ حالت ہوئی کہ دو شخصوں  کے  درمیان چلا کر نماز کو لاتے  اور فرماتے  کہ رسول اﷲ ﷺ نے  ہم کو سنن الہُدیٰ کی تعلیم فرمائی اور جس مسجد میں  اذان ہوتی ہے  اس میں  نماز پڑھنا سنن الہُدیٰ ہے  اور ایک روایت میں  یوں  ہے  کہ جسے  یہ اچھا معلوم ہو کہ کل خدا سے  مسلمان ہونے  کی حالت میں  ملے  تو پانچوں ہی نمازوں  پر محافظت کرے  جب ان کی اذان کہی جائے  کہ اﷲ تعالیٰ نے  تمہارے  نبی کے  لئے  سنن الہُدیٰ مشروع فرمائی اور یہ سنن الہُدیٰ سے  ہے  اور اگر تم نے  اپنے  گھروں  میں  پڑھ لی جیسے  یہ پیچھے  رہ جانے  والا اپنے  گھروں  میں  پڑھ لیا کرتا ہے  تو تم نے  اپنے  نبی کی سُنت چھوڑ دی اور اپنے  نبی کی سُنت کو چھوڑو گے  تو گمراہ ہو جاؤ گے  اور ابو داؤد کی روایت میں  ہے  کافر ہو جاؤ گے  اور جو شخص اچھی طرح طہارت کرے  پھرمسجد کو جائے  تو جو قدم چلتا ہے  ہر قدم کے  بدلے  اﷲ تعالیٰ نیکی لکھتا ہے  اور درجہ بلند کرتا ہے  اور گناہ مٹا دیتا ہے ۔ 
حدیث ۳:
نسائی و ابن خزیمہ اپنی صحیح میں  عثمان رضی اﷲ تعالیٰ عنہ سے  راوی کہ فرماتے  ہیں  ﷺ جس نے  کامل وضو کیا پھر نماز فرض کے  لئے  چلا اور امام کے  ساتھ پڑھی اس کے  گناہ بخش دئیے  جائیں  گے ۔ 
حدیث ۴:
طبرانی ابو امامہ رضی اﷲ تعالیٰ عنہ سے  راوی کہ حضور فرماتے  ہیں  اگر یہ نماز جماعت سے  پیچھے  رہ جانے  والا جانتا کہ اس رہ جانے  والے  کے  لئے  کیا ہے  تو  گھسٹتا ہوا حاضر ہوتا۔ 



حدیث ۵،۶:
ترمذی انس رضی اﷲ تعالیٰ عنہ سے  راوی کہ فرماتے  ہیں  ﷺ جو اﷲ کے  لئے  چالیس (۴۰) دن جماعت پڑھے  اور تکبیر اُولیٰ پائے  اس کے  لئے  دو آزادیاں  لکھ دی جائیں  گی ایک نار سے  دوسری نفاق سے  ابن ماجہ کی روایت حضرت عمر بن خطاب رضی اﷲ تعالیٰ عنہ سے  ہے  کہ فرماتے  ہیں  جو شخص چالیس راتیں  مسجد میں  جماعت کے  ساتھ پڑھے  کہ عشاء کی تکبیر اُولیٰ فوت نہ ہو اﷲ تعالیٰ اس کے  لئے  دوزخ سے  آزادی لکھ دے  گا۔ 
حدیث ۷:
ترمذی ابن عباس رضی اﷲ تعالیٰ عنہما سے  راوی فرماتے  ہیں  ﷺ رات میرے  رب کی طرف سے  ایک آنے  والا آیا اور ایک روایت میں  ہے  میں  نے  اپنے  رب کو نہایت جمال کے  ساتھ تجلّی فرماتے  ہوئے  دیکھا اس نے  فرمایا اے  محمد میں  نے  عرض کی لَبَّیْکَ وَسَعْدَیکَ اس نے  فرمایا تجھے  معلوم ہے  ملاء اعلی (یعنی ملائکہ مقر بیں ) کس امر میں  بحث کرتے  ہیں  میں  نے  عرض کی نہیں  جانتا اس نے  اپنا دستِ قدرت میرے  شانوں  کے  درمیاں  رکھا یہاں  تک کہ اس کی ٹھنڈک میں  نے  اپنے  سینے  میں  پائی تو جو کچھ آسمانوں  اور زمین میں  ہے  میں  نے  جان لیا اور ایک روایت میں ہے  جو کچھ مشرق و مغرب کے  درمیان ہے  جان لیا فرمایا اے  محمد جانتے  ہو ملاء اعلیٰ کس چیز میں  بحث کرتے  ہیں  میں  نے  عرض کی ہاں  درجات و کفارات اور جماعتوں  کی طرف چلنے  اور سخت سردی میں  پورا وضو کرنے  اور نماز کے  بعد دوسری نماز کے  انتظار میں ۔ اور جس نے  ان پر محافظت کی خیر کے  ساتھ زندہ رہے  گا اور خیر کے  ساتھ مرے  گا اور اپنے  گناہوں  سے  ایسا پاک ہو گیا جیسے  اس دن کہ اپنی ماں  کے  پیٹ سے  پیدا ہوا تھا اس نے  فرمایا اے  محمد میں  نے  عرض کی لَبَّیْکَ وَسَعْدَیکَ   فرمایا جب نماز پڑھو تو یہ کہہ لو۔ 


 اَللَّھُمَّ اِنِّی اَسْئَالُکَ فِعْلَ الْخَیْرَاتِ وَ تَرْکَ الْمُنْکَرَاتِ وَحُبَّ الْمَسَاکِیْنِ فَاِذَا اَرَدْتَّ بِعِبَادِکَ فِتْنَۃً فَاَقْبِضْنِیْ اِلَیْکَ غَیْرَ مَفْتُوْنٍ ط 



(اے  اﷲ میں  تجھ سے  سوال کرتا ہوں  کہ اچھے  کام کروں  اور بُری باتوں  سے  باز رہوں  اور مساکین سے  محبت رکھوں  اور جب تو اپنے  بندوں  پر فتنہ کرنا چاہے  تو مجھے  اس کے  قبل اُٹھا لے ) 



فرمایا اور درجات یہ ہیں  سلام عام کرنا اور کھانا کھلانا اور رات میں  نماز میں  پڑھنا جب لوگ سوتے  ہیں ۔ 
حدیث ۸،۹:
امام احمد و ترمذی نے  معاذ بن جبل رضی اﷲ تعالیٰ عنہ سے  یوں  روایت کی ہے  کہ ایک دن صبح کی نماز کو تشریف لانے  میں  دیر ہوئی یہاں  تک کہ قریب تھا کہ ہم آفتاب کو دیکھیں  کہ جلدی کرتے  ہوئے  تشریف لائے  اقامت ہوئی اور مختصر نماز پڑھی سلام پھیر کر بلند آواز سے  فرمایا سب اپنی جگہ رہو میں  تمہیں  خبر دوں  گا کہ کس چیز نے  صبح کی نماز میں  آنے  سے  روکا میں  رات میں  اٹھا وضو کیا اور جو مقدر تھا نماز پڑھی پھر میں  نماز میں  اونگھا ( اس کے  بعد اُسی کے  مثل واقعات بیان فرمائے  اور اس روایت میں  یہ ہے ) اس کے  دستِ قدرت رکھنے  سے  ان کی خنکی میں  نے  اپنے  سینہ میں  پائی تو مجھ پر ہر چیز روشن ہو گئی اور میں  نے  پہچان لی اور اس روایت میں  یہ بھی ہے  کہ اﷲ عزوجل نے  فرمایا کفارات کیا ہیں  میں  نے  عرض کی جماعت کی طرف چلنا اور مسجدوں  میں  نمازوں  کے  بعد بیٹھنا اور سختیوں  کے  وقت کامل وضو کرنا اس کے  آخر میں  رسول اﷲ ﷺ نے  فرمایا یہ حق ہے  اسے  پڑھو اور سیکھو ترمذی نے  کہا یہ حدیث صحیح ہے  اور میں  نے  محمد بن اسماعیل یعنی بخاری سے  اس حدیث کے  متعلق سوال کیا تو جواب دیا کہ یہ حدیث صحیح ہے  اور اسی کے  مثل دارمی و ترمذی نے  عبدالرحمن عائش رضی اﷲ تعالیٰ عنہ سے  روایت کی۔ 
حدیث۱۰:
ابوداؤد و نسائی و حاکم ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جو اچھی طرح وضو کر کے  مسجد کو جائے  اورلوگوں  کو اس حالت میں  پائے  کہ نماز پڑھ چکے  تو اﷲ تعالیٰ اسے  بھی جماعت سے  پڑھنے  والوں  کی مثل ثواب دے  گا اور ان کے  ثواب سے  کچھ کم نہ ہو گا حاکم نے  کہا یہ حدیث مسلم کی شرط پر صحیح ہے ۔ 
حدیث۱۱:
امام احمد و ابوداؤد و نسائی و حاکم اور ابن خزیمہ و ابن حبان اپنی صحیح میں  ابی بن کعب رضی اﷲ تعالیٰ عنہ سے  راوی کہ ایک دن صبح کی نماز پڑھ کر ﷺ نے  ارشاد فرمایا آیا فلاں  حاضر ہے  لوگوں  نے  عرض کی نہیں  فرمایا فلاں  حاضر ہے  لوگوں  نے  عرض کی نہیں  فرمایا یہ دونوں  نمازیں  منافقین پر بہت گراں  ہے  اگر جانتے  کہ ان میں  کیا (ثواب) ہے  تو گھٹنوں  کے  بل گِھسٹتے  آتے  اور بے  شک پہلی صف فرشتوں  کی صف کے  مثل ہے  اور اگر تم جانتے  کہ اس کی فضیلت کیا ہے  تو اس طرف سبقت کرتے  مرد کی ایک مرد کے  ساتھ نماز بہ نسبت تنہا کے  زیادہ پاکیزہ ہے  اور دو کے  ساتھ بہ نسبت ایک کے  زیادہ اچھی اور جتنے  زیادہ ہوں  اﷲ عزوجل کے  نزدیک زیادہ محبوب ہیں ۔ یحییٰ بن معین اور ذہلی کہتے  ہیں  یہ حدیث صحیح ہے ۔ 
حدیث۱۲: 
صحیح مسلم میں  حضرت عثمان رضی اﷲ تعالیٰ عنہ سے  مروی کہ فرماتے  ہیں  ﷺ جس نے  باجماعت عشاء کی نماز پڑھی گویا آدھی رات قیام کیا اور جس نے  فجر کی نماز باجماعت پڑھی گویا پوری رات قیام کیا اسی کے  مثل ابو داؤد و ترمذی و ابن خزیمہ نے  روایت کی۔ 
حدیث۱۳:
بخاری و مسلم ابوہریرہ رضی اﷲ تعالیٰ عنہ سے  راوی فرماتے  ہیں  ﷺ منافقین پر سب سے  زیادہ گراں  نماز عشاء و فجر ہے  اور جانتے  کہ اس میں  کیا ہے  تو گھسٹتے  ہوئے  آتے  اور بیشک میں  نے  قصد کیا کہ نماز قائم کرنے  کا حکم دوں  پھر کسی کو امر فرماؤں  کہ لوگوں  کو نماز پڑھائے  میں  اپنے  ہمراہ کچھ لوگوں  کو جن کے  پاس لکڑیوں  کے  گٹھے  ہوں  اس کے  پاس لے  کر جاؤں  جو نماز میں  حاضر نہیں  ہوتے  اور ان کے  گھر اُن پر آگ سے  جلادوں  امام احمد نے  انہیں  سے  روایت کی کہ فرماتے  ہیں  اگر گھروں  میں  عورتوں  اور بچے  نہ ہوتے  تو نماز عشاء قائم کرتا اور جوانوں  کو حکم دیتا کہ جو کچھ گھروں  میں  ہے  آگ سے  جلا دیں ۔ 
حدیث۱۴:
امام مالک نے  ابو بکر سلیمان رضی اﷲ تعالیٰ عنہما سے  روایت کی کہ امیر المومنین فاروقِ اعظم رضی اﷲ تعالیٰ عنہ نے  صبح کی نماز میں  سلیمان بن ابی حثمہ رضی اﷲ تعالیٰ عنہ کو نہیں  دیکھا بازار تشریف لے  گئے  راستہ میں  سلیمان کا گھر تھا ان کی ماں شفاء کے  پاس تشریف لے  گئے  اور فرمایا کہ صبح کی نماز میں  نے  سلیمان کو نہیں  پایا انہوں  کے  کہا رات میں  نماز پڑھتے  رہے  پھر نیند آگئی اور فرمایا کہ صبح کی نماز جماعت سے  پڑھوں  یہ میرے  نزدیک اس سے  بہتر ہے  کہ رات میں  قیام کروں ۔ 
حدیث۱۵:
ابو داؤد و ابن ماجہ و ابن حبان ابن عباس رضی اﷲ تعالیٰ عنہما سے  راوی کہ فرماتے  ہیں  ﷺ جس نے  اذان سُنی اور حاضر نہ ہوا اور آنے  سے  کوئی عذر مانع نہیں  اس کی وہ نماز مقبول نہیں  لوگوں  نے  عرض کی عذر کیا ہے  فرمایا خوف یا مرض اور ایک روایت ابن حبان و حاکم کی انہیں  سے  ہے  جو اذان سُنے  اور بلا عذر حاضر نہ ہو اس کی نماز ہی نہیں  حاکم نے  کہا یہ حدیث صحیح ہے ۔ 
حدیث۱۶:
احمد و ابوداؤد و نسائی و ابن خزیمہ و ابن حبان و حاکم ابودردا رضی اﷲ تعالیٰ عنہ سے  راوی کہ فرماتے  ہیں  ﷺ کسی گاؤں  یا بادیہ میں  تین شخص ہوں  اور نماز قائم نہ کی گئی مگر ان پر شیطان مسلّط ہو گیا تو جماعت کو لازم جانو کہ بھیڑیا اس ہی بکری کو کھاتا ہے  جو ریوڑ سے  دور ہو۔ 
حدیث۱۷تا۲۰
ابوداؤد و نسائی نے  روایت کی کہ عبداﷲ بن ام مکتوم رضی اﷲ تعالیٰ عنہ نے  عرض کی یارسول اﷲ ﷺ مدینہ میں  موذی جانور بکثرت ہیں  اور میں  نابینا ہوں  تو کیا مجھے  رخصت ہے  کہ گھر پر پڑھ لُوں  فرمایا حیّ علی الصلوٰۃ حیّ علی الفلاح سُنتے  ہو عرض کی ہاں  فرمایا تو حاضر ہو اسی کے  مثل مسلم نے  ابوہریرہ سے  اور طبرانی نے  کبیر میں  ابو امامہ سے  اور احمد و ابو یعلی اور طبرانی نے  اوسط میں  اور ابن حبان نے  جابر رضی اﷲ تعالیٰ عنہم سے  روایت کی۔ 
حدیث۲۱:
ابوداؤد و ترمذی ابو سعید خدری رضی اﷲ تعالیٰ عنہ سے  راوی کہ ایک صاحب مسجد میں  حاضر ہوئے  اس وقت کہ رسول اﷲ ﷺ نماز پڑھ چکے  تھے  فرمایا ہے  کوئی اس پر صدقہ کرے  (یعنی اس کے  ساتھ نماز پڑھ لے  کہ اسے  جماعت کا ثواب مل جائے ) ایک صاحب (یعنی ابوبکر صدیق رضی اﷲ تعالیٰ عنہ) نے  ان کے  ساتھ نماز پڑھی۔ 
حدیث۲۲:
ابن ماجہ ابو موسیٰ اشعری رضی اﷲ تعالیٰ عنہ سے  راوی کہ فرماتے  ہیں  دو (۲) اور دو (۲) سے  زیادہ جماعت ہے ۔ 
حدیث۲۳:
بخاری و مسلم ابوہریرہ رضی اﷲ تعالیٰ عنہ سے  راوی کہ حضور فرماتے  ہیں  اگر لوگ جانتے  کہ اذان اور صفِ اوّل میں  کیا ہے  پھر بغیر قرعہ ڈالے  نہ پاتے  تو اس پر قرعہ اندازی کرتے ۔ 
حدیث۲۴:
امام احمد و طبرانی ابوامامہ رضی اﷲ تعالیٰ عنہ سے  راوی کہ حضور فرماتے  ہیں  کہ اﷲ اور اس کے  فرشتے  صفِ اوّل پر درود بھیجتے  ہیں  لوگوں نے  عرض کی اور دوسری صف پر فرمایا اﷲ اور اس کے  فرشتے  صفِ اوّل پر درود بھیجتے  ہیں   لوگوں  نے  عرض کی فرمایا اور دوسری پر اور فرمایا صفوں  کو برابر کرو اور مونڈیوں  کو مقابل کرو اور اپنے  بھائیوں  کے  ہاتھوں  میں  نرم ہو جاؤ اور کشادیوں  کو بند کرو کہ شیطان بھیڑ کے  بچے  کی طرح تمہارے  درمیان داخل ہو جاتا ہے ۔ 
حدیث۲۵:
بخاری کے  علاوہ دیگر صحاح ستّہ میں  مروی نعمان بن بشیر رضی اﷲ تعالیٰ عنہما کہتے  ہیں  کہ رسول اﷲ ﷺ ہماری صفیں  تیر کی طرح سیدھی کرتے  یہاں  تک کہ خیال فرمایا کہ اب ہم سمجھ لئے  پھر ایک دن تشریف لائے  اور کھڑئے  ہوئے  اور قریب تھا کہ تکبیر کہیں  کہ ایک شخص کا سینہ جماعت سے  نکلا دیکھا فرمایا اے  اﷲ کے  بندو صفیں  برابر کرو یا تمہارے  اندر اﷲ تعالیٰ اختلاف ڈال دے  گا بخاری نے  بھی اس حدیث کے  جزاخیر کو روایت کیا۔ 
حدیث۲۶:
بخاری و مسلم و ابن ماجہ وغیرہم انس رضی اﷲ تعالیٰ عنہ سے  راوی فرماتے  ہیں  صفیں  برابر کرو کہ صفیں  برابر کرنا اتمام نماز سے  ہے ۔ 
حدیث۲۷:
امام احمد و ابو داؤد و نسائی و ابن خزیمہ و حاکم ابن عمر رضی اﷲ تعالیٰ عنہما سے  راوی کہ حضور فرماتے  ہیں  جو صف کو ملائے  گا اﷲ تعالیٰ اسے  ملائے  گا اور جو صف کو قطع کرے  گا اﷲ تعالیٰ اسے  قطع کرے  گا حاکم نے  کہا برشرط مسلم یہ حدیث صحیح ہے ۔ 
حدیث۲۸:
مسلم و ابو داؤد و نسائی و ابن ماجہ جابر بن سمرہ رضی اﷲ تعالیٰ عنہ سے  راوی کہ حضور فرماتے  ہیں  کیوں  نہیں  اس طرح صف باندھتے  ہو جیسے  ملائکہ اپنے  ربّ کے  حضور باندھتے  ہیں  عرض کی یا رسول اﷲ کس طرح ملائکہ اپنے  ربّ کے  حضور صف باندھتے  ہیں  فرمایا اگلی صفیں  پوری کرتے  ہیں  اور صف میں  مِل کر کھڑے  ہوتے  ہیں ۔ 
حدیث۲۹:
امام احمد و ابن ماجہ و ابن خزیمہ و ابن حبان و حاکم ام المؤمنین صدیقہ رضی اﷲ تعالیٰ عنہا سے  راوی حضور فرماتے  ہیں  اﷲ اور اس کے  فرشتے  ان لوگوں  پر درود بھیجتے  ہیں  جو صفیں  باندھتے  ہیں  حاکم نے  کہا یہ حدیث بشرط مُسلم صحیح ہے ۔ 
حدیث۳۰:
ابن ماجہ ام المؤمنین صدیقہ رضی اﷲ تعالیٰ عنہا سے  راوی کہ فرماتے  ہیں  جو کشادگی کو بند کرے  اﷲ تعالیٰ اس کے  بدلے  ایک گھر بنائے  گا۔ 
حدیث۳۱:
سنن ابوداؤد و نسائی و صحیح ابن خزیمہ میں  براء بن عازب رضی اﷲ تعالیٰ عنہ سے  روایت ہے  کہ رسول اﷲ ﷺ صف کے  ایک کنارے  سے  دوسرے  کنارے  تک جاتے  اور ہماے  مونڈھے  یا سینے  پر ہاتھ پھیرتے  اور فرماتے  مختلف کھڑے  نہ ہو کہ تمہارے  دل مختلف ہو جائیں  گے ۔ 
حدیث۳۲تا۳۴:طبرانی ابن عمر سے  اور ابوداؤد براء بن عاذب رضی اﷲ تعالیٰ عنہم سے  راوی کہ فرماتے  ہیں  اس قدم سے  بڑھ کر کسی کا قدم ثواب نہیں  جو ا س لئے  چلا کہ صف میں  کشادگی کو بند کر دے  بزاز باسناد حسن ابو حجیفہ رضی اﷲ تعالیٰ عنہ سے  راوی کہ جو صف کی کشادگی بند کرے  اس کی مغفرت ہو جائے  گی۔ 
حدیث۳۵:
ابو داؤد و ابن ماجہ باسناد حسن ام المؤمنین صدیقہ رضی اﷲ تعالیٰ عنہا سے  راوی کہ فرماتے  ہیں  اﷲ اور اس کے  فرشے  صف کے  داہنے  والوں  پر دُرود بھیجتے  ہیں ۔ 
حدیث۳۶:
طبرانی کبیر میں  ابن عباس رضی اﷲ تعالیٰ عنہما سے  راوی کہ حضور فرماتے  ہیں  جو مسجد کی بائیں  جانب کو اس لئے  آباد کرے  کہ اُدھر لوگ کم ہیں  اسے  دُونا ثواب ہے ۔ 
حدیث۳۷:
مسلم و ابوداؤد و ترمذی و نسائی ابوہریرہ رضی اﷲ عنہ سے  راوی کہ فرماتے  ہیں  ﷺ مردوں  کی سب صفوں  میں  بہتر پہلی صف ہے  اور سب میں  کم تر پچھلی اور عورتوں  کی سب صفوں  میں  بہتر پچھلی ہے  اور کم تر پہلی۔ 
حدیث۳۸،۳۹
ابو داؤد و ابن ماجہ و ابن حبان ام المؤمنین صدیقہ سے  اور مسلم و ابو داؤد و نسائی و ابن ماجہ ابو سعید خدری رضی اﷲ تعالیٰ عنہما سے  راوی کہ فرماتے  ہیں  ﷺ ہمیشہ صف اوّل سے  لوگ پیچھے  ہوتے  رہیں  گے  یہاں  تک کہ اﷲ تعالیٰ انہیں  اپنی رحمت سے  مؤخر کرکے  نار میں  ڈال دیگا۔ 
حدیث۴۰:
ابو داؤد انس رضی اﷲ تعالیٰ عنہ سے  راوی فرماتے  ہیں  صف مقدم کو پورا کرو پھر اس کو جو اس کے  بعد ہو اگر کچھ کمی ہو تو پچھلی میں  ہو۔ 
حدیث۴۱:
ابوداؤد عبداﷲ بن مسعود رضی اﷲ تعالیٰ عنہ سے  راوی کہ فرماتے  ہیں  ﷺ عورت کا دالان میں  نماز پڑھنا صحن میں  پڑھنے  سے  بہتر ہے  اور کوٹھری میں  دالان سے  بہتر ہے ۔ 
حدیث۴۲:
ترمذی ابوموسیٰ اشعری رضی اﷲ تعالیٰ عنہ سے  راوی کہ فرماتے  ہیں  ﷺ ہر آنکھ زنا کرنے  والی ہے  (یعنی جو اجنبی کی طرف نظر کرے ) اور بے  شک عورت عطر لگا کر مجلس میں  جائے  تو ایسی اور ایسی ہے ، یعنی زانیہ ہے  ابوداؤد و نسائی میں  بھی اسی کی مثل ہے ۔ 
حدیث۴۳:
صحیح مسلم میں  عبداﷲ بن مسعور رضی اﷲ تعالیٰ عنہ سے  مروی کہ حضور فرماتے  ہیں  تم میں  سے  عقل مند لوگ میرے  قریب ہوں  پھر وہ جوان کے  قریب ہوں  (اسے  تین بار فرمایا) اور بازاروں  کی چیخ پکار سے  بچو۔ 


احکام فقہیہ

مسئلہ۱:

عاقل و بالغ، حر، قادر پر جماعت واجب ہے  بلاعذر ایک بار بھی چھوڑنے  والا گنہگار اور مستحق سزا ہے  اور کئی بار ترک کرے  تو فاسق مردود الشہادت اور اس کو سخت سزا دی جائے  گی اگر پڑوسیوں  نے  سکوت کیا تو وہ بھی گنہگار ہوئے ۔ (درمختار ردالمحتار ج ۱ص ۵۱۸ تا ۵۱۵ غنیہ)

مسئلہ۲:

جمعہ و عیدین میں  جماعت شرط ہے  اور تراویح میں  سُنت کفایہ کہ محلہ کے  سب لوگوں  نے  ترک کی سب نے  بُرا کیا اور کچھ لوگوں  نے  قائم کر لی تو باقیوں  کے  سر سے  جماعت ساقط ہو گئی اور رمضان کے  وتر میں  مستحب ہے  نوافل اور علاوہ رمضان کے  وتر میں  اگر تداعی کے  طور پر ہو تو مکروہ ہے ۔ تداعی کے  یہ معنی ہیں  کہ تین سے  زیادہ مقتدی ہو۔ سورج گہن میں  جماعت سنت ہے  اور چاند گہن میں  تداعی کے  ساتھ مکروہ ہے ۔ (درمختار، ردالمحتار ج ۱ص ۵۱۶ تا ۵۱۵، عالمگیری )

مسئلہ۳:

جماعت میں  مشغول ہونا کہ اس کی کوئی رکعت فوت نہ ہو وضو میں  تین تین بار اعضاء دھونے  سے  بہتر ہے  اور تین تین بار اعضاء دھونا تکبیرۂ اُولیٰ پانے  سے  بہتر یعنی اگر وضو میں  تین تین بار اعضاء دھوتا ہے  تو رکعت جاتے  رہے  گی تو افضل یہ ہے  کہ تین تین بار نہ دھوئے  اور رکعت نہ جانے  دے  اور اگر جانتا ہے  کہ رکعت تو مِل جائے  کی مگر تکبیرۂ اُولیٰ نہ ملے  گی تو تین تین بار دھوئے ۔ (صغیری)

مسئلہ۴:

مسجد محلہ میں  جس کے  لئے  امام مقرر ہو امام محلہ نے  اذان و اقامت کے  ساتھ بطریق مسنون جماعت پڑھ لی ہو تو اذان و اقامت کے  ساتھ ۂیات اُولی پر دوبارہ جماعت قائم کرنا مکروہ ہے  اور اگر بے  اذان جماعتِ ثانیہ ہوئی تو حرج نہیں  جب کہ محراب سے  ہٹ کر ہو اور اگر پہلی جماعت بغیر اذان ہوئی یا آہستہ اذان ہوئی یا غیروں  نے  جماعت قائم کی تو پھر جماعت قائم کی جائے  اور یہ جماعت جماعتِ ثانیہ نہ ہو گی۔ ۂیات بدلنے  کے  لئے  امام کا محراب سے  داہنے  یا بائیں  ہٹ کر کھڑا ہونا کافی ہے  شارع عام کی مسجد جس میں  لوگ جوق جوق آتے  اور پڑھ کر چلے  جاتے  ہیں  یعنی اس کے  نمازی مقرر نہ ہوں  اس میں  اگرچہ اذان و اقامت کے  ساتھ جماعتِ ثانیہ قائم کی جائے  کوئی حرج نہیں  بلکہ یہی افضل ہے  کہ جو گروہ آئے  نئی اذان و اقامت سے   جماعت کرے  یوہیں  اسٹیشن و سرائے  کی مسجدیں ۔ (درمختار، ردالمحتار ج ۱ص ۵۱۶ وغیرہا)

مسئلہ۵:

جس کی جماعت جاتی رہی اس پر یہ واجب نہیں  کہ دوسری مسجد میں  جماعت تلاش کرکے  وہاں  پڑھے  ہاں  مستحب ہے  البتہ جس کی مسجد حرم شریف یا مسجد نبوی اور مسجد اقصیٰ کی جماعت فوت ہوئی اس پر مستحب بھی نہیں  کہ دوسری جگہ تلاش کرے ۔ (درمختار ج ۱ص ۵۱۸)

مسئلہ۶:

(۱) مریض جسے  مسجد تک جانے  میں  مُشقّت ہو (۲) اپاہج جس کا (۳) پاؤں  کٹ گیا ہو (۴) جس پر فالج گرا ہو ا (۵) اتنا بوڑھا کہ مسجد تک جانے  سے  عاجز ہو (۶) اندھا اگرچہ اندھے  کے  لئے  کوئی ایسا ہو جو ہاتھ پکڑ کر مسجد تک پہنچا دے  (۷) سخت بارش اور (۸) شدید کیچڑ کا حائل ہونا (۹) سخت سردی (۱۰) سخت تاریکی (۱۱) آندھی (۱۲) مال یا کھانے  کے  تلف ہونے  کا اندیشہ ہے  (۱۳) قرض خواہ کا خوف ہے  اور یہ تنگ دست ہے  (۱۴) ظالم کا خوف (۱۵) پاخانہ (۱۶) پیشاب (۱۷) ریاح کی حاجت شدید ہے  (۱۸) کھانا حاضر ہے  اور نفس کو اس کی خواہش ہو (۱۹) قافلے  چلے  جانے  کا اندیشہ ہے  (۲۰) مریض کی تیمارداری کہ جماعت کے  لئے  جانے  سے  اس کو تکلیف ہو گی اور گھبرائے  گا یہ سب ترک جماعت کے  لئے  عذر ہیں ۔ 
(درمختارج ۱ص ۵۲۰ تا ۵۱۹)

مسئلہ۷:

عورتوں  کو کسی نماز میں  جماعت کی حاضری جائز نہیں  دن کی نماز ہو یا رات کی جمعہ ہو یا عیدین خواہ وہ جوان ہوں  یا بڑھیاں  یوہیں  وعظ کی مجالس میں  بھی جانا نا جائز ہے ۔ (درمختار ج ۱ص ۵۲۹)

مسئلہ۸:

جس گھر میں  عورتیں  ہی عورتیں  ہوں  اس میں  مرد کو ان کی امامت ناجائز ہے  ہاں  اگر ان عورتوں  میں  اس کی نسبی محارم ہوں  یا بی بی یا وہاں  کوئی مرد بھی ہو تو ناجائز نہیں ۔ (درمختار ج ۱ص ۵۲۹)

مسئلہ۹:

اکیلا مقتدی مرد اگرچہ لڑکا امام کے  برابر داہنی جانب کھڑا ہو، بائیں  طرف یا پیچھے  کھڑا ہونا مکروہ ہے  دو مقتدی ہوں  تو پیچھے  کھڑے  ہوں  برابر کھڑا ہونا مکروہ تنزیہی ہے  دو سے  زائد کا امام کے  برابر کھڑا ہونا مکروہ تحریمی۔ (درمختار ج ۱ص ۵۲۹ تا ۵۳۱)

مسئلہ۱۰:

دو(۲) مقتدی ہیں  ایک مرد اور ایک لڑکا تو دونوں  پیچھے  کھڑے  ہوں  اگر اکیلی عورت مقتدی ہے  تو پیچھے  کھڑی ہو زیادہ عورتیں  ہوں  جب بھی یہی حکم ہے  دو (۲) مقتدی ہوں  ایک مرد ایک عورت تو مرد برابر کھڑا ہو اور عورت پیچھے  دو (۲) مرد ہوں  ایک عورت تو مرد امام کے  پیچھے  کھڑے  ہوں  اور عورت ان کے  پیچھے ۔  (عالمگیری ج ۱ص ۸۸ بحر)

مسئلہ۱۱:

ایک شخص امام کے  برابر کھڑا ہو اور پیچھے  صف ہے  تو مکروہ ہے ۔ (درمختار ج ۱ص ۵۳۱)

مسئلہ۱۲:

امام کی برابر کھڑے  ہونے  کے  یہ معنی ہیں  کہ مقتدی کا قدم امام سے  آگے  نہ ہو یعنی اس کے  پاؤں  کا گِٹا اُس کے  گِٹے  سے  آگے  نہ ہو سر کے  آگے  پیچھے  ہونے  کا کچھ اعتبار نہیں  تو اگر امام کے  برابر کھڑا ہوا اور چونکہ مقتدی امام سے  دراز قد ہے  لہٰذا سجدے  میں  مقتدی کا سر امام سے  آگے  ہوتا ہے  مگر پاؤں  کا گِٹا گِٹے  سے  آگے  نہ ہو تو حرج نہیں  یوہیں  اگر مقتدی کے  پاؤں  بڑے  ہوں  کہ اُنگلیاں  امام سے  آگے  ہیں  جب بھی حرج نہیں  جب کہ گِٹا آگے  نہ ہو۔ (درمختار ج ۱ص ۵۳۰)

مسئلہ۱۳:
اشارے  سے  نماز پڑھتا ہو تو قدم کی محاذات معتبر نہیں  بلکہ شرط یہ ہے  کہ اس کا سر امام کے  سر سے  آگے  نہ ہو اگرچہ مقتدی کا قدم امام کے  قدم سے  آگے  ہو خواہ امام رکوع و سجود سے  پڑھتا ہو یا اشارے  سے  بیٹھ کر یا لیٹ کر قبلہ کی طرف پاؤں  پھیلا کر اور اگر امام کروٹ پر لیٹ کر اشارے  سے  پڑھتا ہو تو سر کے  محاذات نہیں  لی جائے  گی بلکہ شرط یہ ہے  کہ مقتدی امام کے  پیچھے  لیٹا ہو۔ (ردالمحتار ج ۱ص ۵۳۰)

مسئلہ۱۴:
مقتدی اگر ایک قدم پر کھڑا ہے  تو محاذات میں  اسی قدم کا اعتبار ہے  اور دونوں  پر کھڑا ہو اگر ایک برابر ہے  اور ایک پیچھے  تو صحیح ہے  اور ایک برابر ہے  اور ایک آگے  تو نماز صحیح نہ ہونا چاہیے ۔ (ردالمحتار ج ۱ص ۵۳۰)

مسئلہ۱۵:
ایک شخص امام کے  برابر کھڑا تھا پھر ایک اور آیا تو امام آگے  بڑھ جائے  اور وہ آنے  والا اس مقتدی کے  برابر کھڑا ہو جائے   یا وہ مقتدی پیچھے  ہٹ جائے  خود یا آنے  والے  نے  اس کو کھینچا خواہ تکبیر کے  بعد یا پہلے  یہ سب صورتیں  جائز ہیں  جو ہو سکے  کرے  اور سب ممکن ہے  تو اختیار ہے  مگر مقتدی جبکہ ایک ہو تو اس کا پیچھے  ہٹنا افضل ہے  اور دو ہوں  تو امام کا  آگے  بڑھنا اگر مقتدی کے  کہنے  سے  امام آگے  بڑھا یا مقتدی پیچھے  ہٹا اس نیت سے  کہ یہ کہتا ہے  اس کی مانو تو نماز فاسد ہو جائے  گی اور حکم شرع بجالانے  کے  لئے  ہو تو کچھ حرج نہیں ۔ (ردالمحتار ج۱ص ۵۳۱ وغیرہ)   

مسئلہ۱۶:
مرد اور بچے  اور خنثیٰ اور عورتیں  جمع ہوں  تو صفوں  کی ترتیب یہ ہے  کہ پہلے  مردوں  کی صف ہو پھر بچوں  کی پھر خنثیٰ کی پھر عورتوں  کی اور بچہ تنہا ہو تو مردوں  کی صف میں  داخل ہو جائے ۔ (درمختار ج ۱ص ۵۳۴ تا ۵۳۱)

مسئلہ۱۷:
صفیں  مل کر کھڑی ہوں  کہ بیچ میں  کشادگی نہ رہ جائے  اور سب کے  مونڈھے  برابر ہوں ۔ (درمختار ج ۱ص ۵۳۱)

مسئلہ۱۸:
امام کو چاہیے  کہ وسط میں  کھڑا ہو اگر داہنی یا بائیں  جانب کھڑا ہوا تو خلافِ سنت کیا۔ (عالمگیری ج ۱ص ۷۹)

مسئلہ۱۹:

مردوں  کی صف کہ امام سے  قریب ہے  دوسری سے  افضل ہے  اور دوسری تیسری سے  وعلیٰ ہذا لقیاس۔ (عالمگیری ج ۱ص ۷۹) مقتدی کے  لئے  افضل جگہ یہ ہے  کہ امام سے  قریب ہو اور دونوں  طرف برابر ہوں  تو داہنی طرف افضل ہے ۔ (عالمگیری ج ۱ص ۸۹)

مسئلہ۲۰:
صف مقدم کا افضل ہونا غیر جنازہ میں  ہے  اور جنازہ میں  آخر صف افضل ہے ۔ (عالمگیری)

مسئلہ۲۱:

امام کو ستونوں  کے  درمیان کھڑا ہونا مکروہ ہے ۔ (ردالمحتار ج ۱ص ۵۳۱)

مسئلہ۲۲:
پہلی صف میں  جگہ ہو اور پچھلی صف بھر گئی ہو تو اس کو چیر کر جائے  اور خالی جگہ میں  کھڑا ہو اس کے  لئے  حدیث میں  فرمایا کہ جو صف میں  کشادگی دیکھ کر اسے  بند کر دے  اس کی مغفرت ہو جائے  گی۔ (عالمگیری ج ۱ص ۷۹) اور یہ وہاں  ہے  جہاں  فتنہ فساد کا احتمال نہ ہو۔ 
مسئلہ۲۳:
صحن میں  جگہ ہوتے  ہوئے  صف کے  پیچھے  کھڑا ہونا ممنوع ہے ۔ (درمختار ج ۱ص ۵۳۳)

مسئلہ۲۴:
عورت اگر مرد کے  محاذی ہو تو مرد کی نماز جاتی رہے  گی۔ اس کیلئے  چند شرطیں  ہیں :۔ 


(۱) عورت مشتہاۃ ہو یعنی اس قابل ہو کہ اس سے  جماع ہو سکے  اگرچہ نابالغہ ہو اور مشتہات میں  سن کا اعتبار نہیں  نو برس کی ہو یا اس سے  کچھ کم کی جب کہ اُس کا جُثہ اس قابل ہو اور اگر اس قابل نہیں  تو نماز فاسد نہ ہو گی اگرچہ نماز پڑھنا جانتی ہو۔ بڑھیا بھی اس مسئلے  میں  مشتہاۃ ہے  وہ عورت اگر اس کی زوجہ ہو یا محارم میں  ہو جب بھی نماز فاسد ہو جائے  گی(۲) کوئی چیز اُنگلی برابر موٹی اور ایک ہاتھ اونچی حائل نہ ہو نہ دونوں  کے  درمیان اتنی جگہ خالی ہو کہ ایک مرد کھڑا ہوسکے  نہ عورت اتنی بلندی پر ہو کہ مرد کا کوئی عضو اس کے  کسی عضو سے  محاذی ہو (۳) رکوع و سجود والی نماز میں  یہ محاذات واقع ہو اگر نماز جنازہ میں  محاذات ہوئی تو نماز فاسد نہ ہو گی (۴) وہ نماز دونوں   میں  تحریمۃً مشترک ہو یعنی عورت نے  اس کی اقتداء کی ہو یا دونوں  نے  کسی امام کی اگرچہ شروع سے  شرکت نہ ہو تو اگر دونوں  اپنی اپنی پڑھتے  ہوں  تو فاسد نہ ہو گی مکروہ ہو گی (۵) ادا میں  مشترک ہو کہ اس میں  مرد اس کا امام ہو یا ان دونوں  کا کوئی دوسرا امام ہو جس کے  پیچھے  ادا کر رہے  ہیں  حقیقۃً یا حکماً مثلاً دونوں  لاحق ہوں  کہ بعد فراغ امام اگرچہ امام کے  پیچھے  نہیں  مگر حکماً امام کے  پیچھے  ہی ہیں  اور مسبوق امام کے  پیچھے  نہ حقیقۃً ہے  نہ حکماً بلکہ وہ منفرد ہیں  (۶) دونوں  ایک ہی جہت کو متوجہ ہوں  اگر جہت بدل جائے  جیسے  تاریک شب میں  کہ پتہ نہ چلتا ہو ایک طرف امام کا منہ ہے  اور دوسری طرف مقتدی کا یا کعبہ معظمہ میں  پڑھی اور جہت بدلی ہو تو نماز ہو جائے  گی (۷) عورت عاقلہ ہو مجنونہ کی محاذات میں  نماز فاسد نہ ہو گی  (۸) امام نے  امامت زناں  کی نیّت کر لی ہو اگرچہ شروع کرتے  وقت عورتیں  شریک نہ ہوں  اور اگر امامت کی نیت نہ ہو تو عورت ہی کی فاسد ہو گی مرد کی نہیں  (۹) اتنی دیر تک محاذات رہے  کہ ایک کامل رکن ادا ہوجائے  یعنی بقدر تین تسبیح کے  (۱۰)  دونوں  نماز پڑھنا جانتے  ہوں  (۱۱) مرد عاقل و بالغ ہو۔ 


(درمختار ردالمحتار ج ۱ص ۵۳۶ تا ۵۳۴، عالمگیری ج ۱ص ۸۹ وغیرہا)

مسئلہ۲۵:
مرد کے  لئے  شروع کرنے  کے  بعد عورت آکر برابر کھڑی ہو گئی اور اس نے  امامت عورت کی نیت بھی کر لی مگر شریک ہوتے  ہی پیچھے  ہٹنے  کو اشارہ کیا مگر نہ ہٹی تو عورت کی نماز جاتی رہے  گی مرد کی نہیں  یوہیں  اگر مقتدی کے  برابر کھڑی اور اشارہ کر دیا اور نہ ہٹی تو عورت ہی کی نماز فاسد ہو گی۔ (ردالمحتار ج ۱ص ۵۳۸)

مسئلہ۲۶:
خنثیٰ مشکل کی محاذات مفسد نماز نہیں ۔ (عالمگیری  ج ۱ص ۹۰)

مسئلہ۲۷:
مرد خوبصورت مشتہی کا مرد کے   برابر کھڑا ہونا مفسد نماز نہیں ۔ (ردالمحتار ج ۱ص ۵۳۹)

مسئلہ۲۸:
مقتدی کی چار قسمیں  ہیں :۔ 


(۱) مدرک (۲) لاحق (۳) مسبوق (۴) لاحق مسبوق



مدرک اسے  کہتے  ہیں  جس نے  اوّل رکعت سے  تشہد تک امام کے  ساتھ پڑھی اگرچہ پہلی رکعت میں  امام کے  ساتھ رکوع میں  شریک ہوا ہو۔ 


لاحق وہ کہ امام کے  ساتھ پہلی رکعت میں  اقتداء کی مگر بعد اقتداء اس کی کل رکعتیں  یا بعض فوت ہو گئیں  خواہ عذر سے  فوت ہوں  جیسے  غفلت یا بھیڑ کی وجہ سے  رکوع و سجود کرنے  نہ پایا نماز میں  اسے  حدث ہو گیا یا مقیم نے  مسافر کے  پیچھے  اقتداء کی یا نماز خوف میں  پہلے  گروہ کو جو رکعت امام کے  ساتھ نہ ملی خواہ بلا عذر فوت ہوں  جیسے  امام سے  پہلے  رکوع و سجود کر لیا پھر اس کا اعادہ بھی نہ کیا تو امام کی دوسری رکعت  اس کی پہلی رکعت ہو گی اور تیسری دوسری اور چوتھی تیسری اور آخر میں  ایک رکعت پڑھنی ہو گی۔ 


مسبوق وہ ہے  کہ امام کی بعض رکعتیں  پڑھنے  کے  بعد شامل ہوا اور آخر تک شامل رہا۔ 


لاحق مسبوق وہ ہے  جس کی رکعتیں  شروع کی نہ ملیں  پھر شامل ہونے  کے  بعد لاحق ہو گیا۔ 


(شامی ج ۱ص ۵۶۹ تا ۵۵۵)

مسئلہ۲۹:
لاحق مدرک کے  حکم میں  ہے  کہ جب اپنی فوت شدہ پڑھے  گا تو اس میں  نہ قرأت کرے  گا نہ سہو سے  سجدہ سہو کرے  گا اور اگر مسافر تھا تو نماز میں  نیتِ اقامت سے  اس کا فرض متغیر نہ ہو گا کہ دو سے  چار ہو جائے  اور فوت شدہ کو پہلے  پڑھے  گا یہ نہ ہو گا کہ امام کے  ساتھ پڑھے  جب امام فارغ ہو جائے  تو اپنی پڑھے  مثلاً اس کو حدث ہوا اور وضو کرکے  آیا تو امام قعدہ اخیر میں  پایا تو یہ قعدہ میں  شریک نہ ہو گا بلکہ جہاں  سے  باقی ہے  وہاں  سے  پڑھنا شروع کرے  اس کے  بعد اگر مام کو پا لے  تو ساتھ ہو جائے  اور اگر ایسا نہ کیا بلکہ ساتھ ہو لیا پھر امام کے  سلام پھیرنے  کے  بعد فوت شدہ پڑھی تو ہو گئی مگر گناہ گار ہوا۔ (درمختار ردالمحتار ج ۱ص ۵۵۷) 

مسئلہ۳۰:
تیسر ی رکعت میں  سو گیا اور چوتھی میں  جاگا تو اسے  حکم ہے  کہ تیسری بلا قرأت پڑھے  پھر اگر امام کو چوتھی میں  پائے  تو ساتھ ہو لے  ورنہ اُسے  بھی بلا قرأ ت تنہا پڑھے  اور ایسا نہ کیا بلکہ چوتھی امام کے  ساتھ پڑھ لی پھر بعد میں  تیسری پڑھی تو ہو گئی اور گنہگار ہوا۔ (ردالمحتار ج ۱ص ۵۵۷)

مسئلہ۳۱:
مسبوق کے  احکام ان امور میں  لاحق کے  خلاف ہیں  کہ پہلے  امام کے  ساتھ ہو لے  پھر امام کے  سلام پھیرنے  کے  بعد اپنی فوت شدہ پڑھے  اور اپنی فوت شدہ میں  قرأت کرے  گا اور اس میں  سہو ہو تو سجدہ سہو کرے  گا اورنیت اقامت سے  فرض متغیر ہو گا۔ (ردالمحتار ج ۱ص ۵۵۷)

مسئلہ۳۲:
مسبوق اپنی فوت شدہ کی ادا میں  منفرد ہے  کہ پہلے  ثنا نہ پڑھی تھی اس وجہ سے  کہ امام بلند آواز سے  قرأ ت کررہا تھا یا امام رکوع میں  تھا اور ثنا پڑھتا تو اسے  رکوع نہ ملتا یا امام قعدہ میں  تھا غرض کسی وجہ سے  پڑھی نہ تھی تو اب پڑھے  اور قرأت سے  پہلے  تعوذ پڑھے ۔ (عالمگیری ج ۱ص ۹۱ ، ردالمحتار ص ۵۷۷)

مسئلہ۳۳:
مسبوق نے  اپنی فوت شدہ پڑھ کر امام کی متابعت کی تو نماز فاسد ہو گئی۔ (درمختار ج ۱ص ۵۵۸)

مسئلہ۳۴:
مسبوق نے  امام کو قعدہ میں  پایا تو تکبیر تحریمہ سیدھے  کھڑے  ہونے  کی حالت میں  کر لے  پھر دوسری تکبیر کہتا ہوا قعدہ میں  جائے ۔ (عالمگیری ج ۱ص ۹۱) رکوع و سجود میں  پائے  جب بھی یوہیں  کرے  اگر پہلی تکبیر کہتا ہوا جھکا اور حد رکوع تک پہنچ گیا تو سب صورتوں  میں  نماز نہ ہوگی۔ 
مسئلہ۳۵:
مسبوق نے  جب امام کے  فارغ ہونے  کے  بعد جب اپنی شروع کی تو حق قرأت میں  یہ رکعت اوّل قرار دی جائے  گی اور حق تشہد میں  پہلی نہیں  بلکہ دوسری تیسری چوتھی جو شمار میں  آئے  مثلاً تین یا چار رکعت والی نماز میں  ایک اسے  ملی تو حق تشہد میں  یہ جو اب پڑھتا ہے  دوسری ہے  لہٰذا ایک رکعت فاتحہ و سورت کے  ساتھ پڑھے  اور قعدہ کرے  اور اگر واجب یعنی فاتحہ یا سورت ملانا ترک کیا تو اگر عمداً ہے  اعادہ واجب ہے  اور سہواً ہو تو سجدہ سہو پھر اس کے  بعد والی میں  بھی فاتحہ کے  ساتھ سورت ملائے  اور اس میں  نہ بیٹھے  پھر اس کے  بعد والی میں  فاتحہ پڑھ کر رکوع کر دے  اور تشہد وغیرہ پڑھ کر ختم کر دے  دو (۲) ملی ہیں  دو (۲) جاتی رہیں  تو ان دونوں  میں قرأت کرے  ایک میں  بھی فرض قرأت ترک کیا نماز نہ ہوئی۔ (درمختار ج ۱ص ۵۵۸ وغیرہ) 

مسئلہ۳۶:
چار باتوں  میں  مسبوق مقتدی کے  حکم میں  ہے  (۱) اس کی اقتداء نہیں  کی جاسکتی مگر امام اسے  اپنا خلیفہ بنا سکتا ہے  مگر خلیفہ ہونے  کے  بعد سلام نہ پھیرے  گا اس کے  لئے  دوسرے  کو خلیفہ بنائے  گا (۲) بالاجماع  تکبیرات تشریق کہے  گا (۳) اگر نئے  سرے  سے  نماز پڑھنے  اور اس نماز کے   قطع کرنے  کی نیت سے  تکبیر کہے  تو نماز قطع ہو جائے  گی بخلاف منفرد کے  کہ اس کی نماز قطع نہ ہو گی (۴) اپنی فوت شدہ پڑھنے  کے  لئے  کھڑا ہو گیا اور امام کو سجدہ سہو کرنا ہے  اگرچہ اس کی اقتداء کے  پہلے  ترک وا جب ہوا ہو تو اُسے  حکم ہے  کہ لوٹ آئے  اگر اپنی رکعت کا سجدہ نہ کر چکا ہو اور نہ لوٹا تو آخر میں  یہ دو سجدۂ سہو کرے ۔ (درمختار ج ۱ص ۵۵۹ تا ۵۵۸)

مسئلہ۳۷:
مسبوق کو چاہیے  کہ امام کے  سلام پھیرتے  ہی فوراً کھڑا نہ ہو جائے  بلکہ اتنی دیر صبر کرے  کہ معلوم ہو جائے  کہ امام کو سجدہ سہو نہیں  کرنا ہے  مگر جب کہ وقت میں  تنگی ہو۔ (درمختار ج ۱ص ۵۵۹)

مسئلہ۳۸:
امام کے  سلام پھیرنے  سے  پہلے  مسبوق کھڑا ہو گیا تو اگر امام کے  بقدر تشہد بیٹھنے  سے  پہلے  کھڑا ہو گیا تو یہ قرأت کافی نہیں  اور نماز نہ ہوئی اور بعد میں  بقدر ضرورت پڑھ لیا تو ہو جائے  گی اور اگر امام کے  بقدر تشہد بیٹھنے  کے  بعد اور سلام سے  پہلے  کھڑا ہو گیا تو جو ارکان ادا کر چکا ان کا اعتبار ہو گا مگر بغیر ضرورت سلام سے  پہلے  کھڑا ہونا مکروہ تحریمی ہے  پھر اگر امام کے  سلام سے  پہلے  فوت شدہ ادا کر لی اور سلام میں  شریک ہو گیا تو بھی صحیح ہو جائے  گی اور قعدہ اور تشہد میں  متابعت کرے  گا تو فاسد ہو جائے  گا۔ (درمختار ج ۱ص ۵۵۹)

مسئلہ۳۹:
امام کے  سلام سے  پہلے  مسبوق کسی عذر کی وجہ سے  کھڑا ہو گیا مثلاً سلام کے  انتظار میں  خوف حدث ہو یا فجر و جمعہ و عیدین کے  وقت ختم ہو جانے  کا اندیشہ ہے  یا وہ مسبوق معذور ہے  اور وقت نماز ختم ہو جانے  کا گمان ہے  یا موزہ پر مسح کیا ہے  اور مسح کی مدت پوری ہو جائے  گی ان سب صورتوں  میں  کراہت نہیں ۔ (درمختار ج ۱ص ۵۵۹)

مسئلہ۴۰:
اگر امام سے  نماز کا کو ئی سجدہ رہ گیا اور مسبوق کے  کھڑے  ہونے  کے  بعد یاد آیا تو اس میں  مسبوق کو امام کی متابعت فرض ہے  اگر نہ لوٹا تو  اس کی نماز ہی نہ ہوئی اور اگر اس صورت میں  رکعت پوری کر کے  مسبوق نے  سجدہ بھی کر لیا ہے  تو مطلقاً نماز نہ ہو گی اگرچہ امام کی متابعت کرے  امام کو سجدہ سہو یا تلاوت کرنا ہے  اور اس نے  اپنی رکعت کا سجدہ کر لیا تو اگر متابعت کرے  گا فاسد ہو جائے  گی ورنہ نہیں ۔ (درمختار ج ۱ص ۵۶۰ تا ۵۵۹)

مسئلہ۴۱:
مسبوق نے  امام کے  ساتھ قصداً سلام پھیرا یہ خیال کر کے  کہ مجھے  بھی امام کے  ساتھ سلام پھیرنا چاہیے  نماز فاسد ہو گئی اور بھول کر امام کے  سلام کے  بعد سلام پھیرا تو سجدہ سہو لازم ہے  اور اگر بالکل ساتھ ساتھ پھیرا تو نہیں ۔ (درمختار ردالمحتار ج ۱ص ۵۶۰)

مسئلہ۴۲:
بھول کر امام کے  ساتھ سلام پھیر دیا پھر گمان کر کے  نماز فاسد ہو گئی نئے  سرے  سے  پڑھنے  کی نیت سے  اﷲ اکبر کہا تو فاسد ہو گئی۔ (عالمگیری ج ۱ص ۹۱)

مسئلہ۴۳:
امام قعدہ اخیرہ کے  بعد بُھول کر پانچویں  رکعت کے  لئے  اُٹھا اگر مسبوق امام کی قصداً متابعت کرے  نماز جاتی رہے  گی اور اگر امام نے  قعدہ اخیرہ نہ کیا تھا تو جب تک پانچویں  رکعت کا سجدہ نہ کرے  گا فاسد نہ ہوگی۔ (درمختار ج ۱ص ۵۶۰)

مسئلہ۴۴:
امام نے  سجدہ سہو کیا مسبوق نے  اس کی متابعت کی جیسا کہ اسے  حکم ہے  پھر معلوم ہوا کہ امام پر سسجدہ سہو نہ تھا مسبوق کی نماز فاسد ہو گئی۔ (درمختار ج ۱ص ۵۶۰)

مسئلہ۴۵:
دو مسبوقوں  نے  ایک ہی رکعت میں  امام کی اقتداء کی پھر جب اپنی پڑھنے  لگے  تو ایک کو اپنی رکعتیں  یاد نہ رہیں  دوسرے  کو دیکھ دیکھ کر جتنی اس نے  پڑھی اس نے  بھی پڑھی اگر اس کی اقتداء کی نیت نہ کی ہو گئی۔ (درمختار ج ۱ص ۵۵۸)

مسئلہ۴۶:
لاحق مسبوق کا یہ حکم ہے  کہ جن رکعتوں  میں  لاحق ہے  ان کو امام کی ترتیب سے  پڑھے  اور ان میں  لاحق کے  احکام جاری ہوں  گے  ان کے  بعد امام کے  فارغ ہونے  کے  بعد جن میں  مسبوق ہے  وہ پڑھے  اور ان میں  مسبوق کے  احکام جاری ہوں  گے  مثلاً چار رکعت والی نماز کی دوسری رکعت میں  ملا پھر دو (۲) رکعتوں  میں  سوتا رہ گیا تو پہلے  یہ رکعتیں  جن میں  سوتا رہا بغیر قرأت ادا کرے  صرف اتنی دیر خاموش رہے  جتنی دیر میں  سورۃ فاتحہ پڑھی جاتی ہے  پھر امام کے  ساتھ جو کچھ مل جائے  اس میں  متابعت کرے  پھر وہ فوت شدہ مع قرأت پڑھے ۔ (درمختار ج ۱ص ۵۵۷ ،  ردالمحتار)

مسئلہ۴۷:
دو رکعتوں  میں  سوتا رہا اور ایک میں  شک ہے  کہ امام کے  ساتھ پڑھی ہے  یا نہیں  تو اس کو آخر نماز میں  پڑھے ۔ (عالمگیری ج ۱ص ۹۲)

مسئلہ۴۸:
قعدہ اُولیٰ میں  امام تشہد پڑھ کر کھڑا ہو گیا اور بعض مقتدی تشہد پڑھنا بھول گئے  وہ بھی امام کے  ساتھ کھڑے  ہو گئے  تو جس نے  تشہد نہیں  پڑھا تھا وہ بیٹھ جائے  اور تشہد پڑھ کر امام کی متابعت کرے  اگرچہ رکعت فوت ہو جائے ۔ (عالمگیری ج ۱ص ۹۰)


مسئلہ۴۹:
رکوع یا سجدے  سے  امام کے  پہلے  مقتدی نے  سر اُٹھا لیا تو اسے  لوٹنا واجب ہے  اور یہ دو رکوع دو سجدے  نہیں  ہوں  گے  بلکہ ایک بنے  گا۔ (عالمگیری ج ۱ص ۹۰)

مسئلہ۵۰:
امام نے  طویل سجدہ کیا مقتدی نے  سر اُٹھایا اور یہ خیال کیا کہ ا مام دوسرے  سجدہ میں  ہے  اس نے  بھی اس کے  ساتھ سجدہ کیا توا گر سجدہ اُولیٰ کی نیت کی یا کچھ نیت نہ کی یا ثانیہ اور متابعت کی نیت کی تو اُولیٰ ہوا اور اگر صرف ثانیہ کی نیت کی تو ثانیہ ہوا پھر اگر وہ اسی سجدے  میں  تھا کہ امام نے  بھی سجدہ کیا اور مشارکت ہو گئی تو جائز ہے  اور امام کے  دوسرا سجدہ کرنے  سے  پہلے  اگر اس نے  سر اُٹھالیا تو جائز نہ ہوا اور اس پر اس سجدہ کا اعادہ ضروری ہے  اگر اعادہ نہ کرے  گا نماز فاسد ہو جائے  گی۔ (عالمگیری ج ۱ص ۹۰)

مسئلہ۵۱:
مقتدی نے  سجدہ میں  طُول کیا یہاں  تک کہ امام پہلے  سجدہ سے  سر اُٹھا کر دوسرے  میں  گیا اب مقتدی نے  سر اٹھایا اور یہ گمان کیا کہ امام ابھی پہلے  ہی سجدے  میں  ہے  اور سجدہ کیا تو یہ دوسرا سجدہ ہو گا اگرچہ صرف پہلے  ہی سجدہ کی نیت کی ہو۔ (عالمگیری ج ۱ص ۹۰)

مسئلہ۵۲:
پانچ چیزیں  وہ ہیں  کہ امام چھوڑ دے  تو مقتدی بھی نہ کرے  اور امام کا ساتھ دے ۔ (۱) تکبیرات عیدین (۲) قعدہ اُولیٰ (۳) سجدہ تلاوت (۴) سجدہ سہو (۵) قنوت جب کہ رکوع فوت ہونے  کا اندیشہ نہ ہو ورنہ قنوت پڑھ کر رکوع کرے ۔ (عالمگیری ج ۱ص ۹۰ ، صغیری) مگر قعدہ اُولیٰ نہ کیا اور ابھی سیدھا کھڑا نہ ہُوا تو مقتدی ابھی اس کے  ترک میں  متابعت امام کی نہ کرے  بلکہ اسے  بتائے  تاکہ وہ واپس آئے  اگر واپس آگیا فبہا اور اگر سیدھا کھڑا ہو گیا تو اب نہ بتائے  کہ نماز جاتی رہے  گی بلکہ خود بھی قعدہ چھوڑ دے  اور کھڑا ہو جائے ۔ 
مسئلہ۵۳:
چار چیزیں  وہ ہیں  کہ امام کرے  تو مقتدی اس کا ساتھ نہ دے ۔ (۱) نماز میں   کوئی زائد سجدہ کیا (۲) تکبیرات عیدین میں  اقوال صحابہ پر زیادتی کی (۳) جنازہ میں  پانچ تکبیریں  کہیں  (۴) پانچویں  رکعت کے  لئے  بھول کر کھڑا ہو گیا پھر اگر اس صورت میں  اگر قعدہ اخیر ہ کر چکا ہے  تو اس کا انتظار کرے  اگر پانچویں  کے  سجدہ سے  پہلے  لوٹ آیا تو مقتدی بھی اس کا ساتھ دے  اس کے  ساتھ سلام پھیرے  اور اس کے  ساتھ سجدہ سہو کرے  اور اگر پانچویں  کا سجدہ کر لیا تو مقتدی تنہا سلام پھیر دے  اور اگر قعدہ اخیرہ نہیں  کیا تھا اور پانچویں  رکعت کا سجدہ کر لیا تو سب کی نماز فاسد ہو گئی اگرچہ مقتدی نے  تشہد پڑھ کر سلام پھیر لیا ہو۔ (عالمگیری ج ۱ص ۹۰)

مسئلہ۵۴:
نو چیزیں  ہیں  کہ امام اگر نہ کرے  تو مقتدی اس کی پیروی نہ کرے  بلکہ بجا لائے  (۱)  تکبیر تحریمہ میں  ہاتھ اُٹھانا (۲) ثناء پڑھنا جبکہ امام فاتحہ میں  ہو اور آہستہ پڑھتا ہو (۳،۴) رکوع، سجود کی تکبیرات و (۵) تسبیحات (۶) تسمیع (۷) تشہد پڑھنا (۸) سلام پھیرنا (۹) تکبیرات تشریق۔ (عالمگیری صغیری ج ۱ص  ۹۰)

مسئلہ۵۵:
مقتدی نے  سب رکعتوں  میں  امام سے  پہلے  رکوع سجود کر لیا تو ایک رکعت بعد کو بغیر قرأت پڑھے ۔ (عالمگیری ج ۱ص ۹۰)

مسئلہ۵۶:
امام سے  پہلے  سجدہ کیا مگر اس کے  سر اٹھانے  سے  پہلے  امام بھی سجدہ میں  پہنچ گیا تو سجدہ ہو گیا مگر مقتدی کو ایسا کرنا حرام ہے ۔ (عالمگیری ج ۱ص ۹۰)

مسئلہ۵۷:
امام اور مقتدیوں  میں  اختلاف ہوا، مقتدی کہتے  ہیں  تین پڑھیں  امام کہتا ہے  چار پڑھیں  تو اگر امام کی یقین ہو اعادہ نہ کرے  ورنہ کرے  اور اگر مقتدیوں  میں  باہم اختلاف ہوا تو امام جس طرف ہے  اس کا قول لیا جائے  گا۔ ایک شخص کو تین رکعتوں  کا یقین ہے  اور ایک کو چار کا باقی مقتدیوں  اور امام کو شک ہے ، تو ان لوگوں  پر کچھ نہیں  اور جسے  کمی کا یقین ہے  اعادہ کرے  اور امام کو تین رکعتوں  کا یقین ہے  اور ایک شخص کو پوری ہونے  کا یقین ہے  تو امام و قوم اعادہ کریں  اور اس یقین کرنے  والے  پر اعادہ نہیں ۔ ایک شخص کو کمی کا یقین ہے  اور امام و جماعت کو شک ہے  تو اگر وقت باقی ہے  اعادہ کریں  ورنہ ان کے  ذمہ کچھ نہیں ۔ ہاں  اگر دو عادل یقین کے  ساتھ کہتے  ہوں  تو بہرحال اعادہ ہے ۔ (عالمگیری ج ۱ص ۹۳)



نماز میں  بے  وضو ہونے  کا بیان



ابو داؤد اُم المومنین عائشہ صدیقہ رضی اﷲ تعالیٰ عنہا سے  راوی کہ رسول اﷲ ﷺ فرماتے  ہیں  جب کوئی نماز میں  بے  وضو ہو جائے  تو ناک پکڑے  اور چلا جائے  ابن ماجہ و دار قطنی کی روایت انہیں  سے  ہے  کہ فرماتے  ہیں  رسول اﷲ ﷺ جس کو قے  آئے  یا نکسیر پھوٹے  یا مذی نکلے  تو چلا جائے  اور وضو کر کے  اسی پر بنا کرے  بشرطیکہ کلام نہ کیا ہو اور بہت سے  صحابہ کرام مثلاً صدیق اکبر و فاروقِ اعظم و مولیٰ علی و عبداﷲ بن عمر و سلیمان فارسی اور تابعین عظام مثلاً علقمہ و طاؤس و سالم بن عبداﷲ و سیعد بن جبیر و شعبی و ابراہیم نخعی و عطا و مکحول و سیعد بن المسیب رضوان اﷲ تعالیٰ اجمعین کا یہی قول ہے ۔ 


احکام فقہیہ

مسئلہ ۱:

نماز میں  جس کا وضو جاتا رہے  اگرچہ قعدہ اخیرہ میں  تشہد کے  بعد سلام سے  پہلے  تو وضو کر کے  جہاں  سے  باقی ہے  وہیں  سے  پڑھ سکتا ہے  اس کو بنا کہتے  ہیں  مگر افضل یہ ہے  کہ سرے  سے  پڑھے  اس استیناف کہتے  ہیں  اس حکم میں  عورت مرد کا ایک ہی حکم ہے ۔ (عامہ کتب ج ۱ص ۹۳، عالمگیری ج ۱ص ۹۳)

مسئلہ ۲:

جس رکن میں  حدث واقع ہو اُس کا اعادہ کرے ۔ (عالمگیری ج ۱ص ۹۳)

مسئلہ ۳:
بنا کے  لئے  تیرہ (۱۳) شرطیں  ہیں  اگر ان میں  ایک شرط بھی معدوم ہو بنا جائز نہیں ۔ 


(۱) حدث مُوجب وُضو ہو،(۲))  اُس کا وجود نا درنہ ہو(۳) وہ حدث سماوی ہو یعنی نہ وہ بندہ کے  اختیار سے  ہو نہ اس کا سبب (۴)  وہ حدث اس کے  بدن سے  ہو (۵) اس حدث کے  ساتھ کوئی رکن ادا نہ کیا ہو (۶) نہ بغیر عذر بقدر ادائے  رکن ٹھہرا ہو  (۷) نہ چلتے  میں  رکن ادا کیا ہو(۸) کوئی  فعل منافی نماز جس کی اسے  اجازت نہ تھی نہ کیا ہو (۹) کوئی ایسا فعل کیا ہو جس کی اجازت تھی تو بغیر ضرورت بقدر منافی نہ کیا ہو (۱۰) اس حدث سماوی کے  بعد حدث سابق ظاہر نہ ہوا ہو (۱۱) حدث کے  بعد صاحبِ ترتیب کو قضا نہ یاد آئی ہو (۱۲) مقتدی ہو تو امام کے  فارغ ہونے  سے  پہلے  دوسری جگہ ادا نہ کی ہو (۱۳) امام تھا تو ایسے  کو خلیفہ نہ بنایا ہو جو لائق امامت نہیں ۔ (درمختار ج ۱ص ۵۶۰ تا ۵۶۱، عالمگیری ج ۱ص ۹۳ تا ۹۴) 



ان شرائط کی تفریعات:۔ 
مسئلہ ۴:

نماز میں  موجب غسل پایا گیا مثلاً تفکر وغیرہ سے  انزال ہو گیا تو بنا نہیں  ہو سکتی سرے  سے  پڑھنا ضروری ہے ۔ (عالمگیری ج ۱ص ۹۴ وغیرہ)

مسئلہ ۵:

اگر وہ حدث نادرالوجود ہو جیسے  قہقہہ و بے  ہوشی و جنون تو بنا نہیں  کر سکتا۔ (عالمگیری ج ۱ص ۹۴)

مسئلہ ۶:

اگر وہ حدث سماوی نہ ہو خواہ اس مُصلّی کی طرف سے  ہو کہ قصداً اس نے  اپنا وضو توڑ دیا (مثلاً منہ بھر قے  کر دی یا پھڑیا دبادی کہ اس سے  مواد بہا یا گھٹنے  میں  پُھڑیا تھی اور سجدہ میں  گھٹنوں  پر زور دیا کہ بہی) خواہ دوسرے  کی طرف سے  ہو مثلاً کسی نے  اس کے  سر پر پتھر مارا کہ خون نکل کہ بہ گیا یا کسی نے  اس کی پھڑیا دبادی اور خون بہ گیا یا چھت سے  اس پر پتھر گرا اور اس کے  بدن سے  خون بہا وہ پتھر خودبخود گرا یا کسی کے  چلنے  سے  تو ان سب صورتوں  میں  سرے  سے  پڑھے  بنا نہیں  کر سکتا۔ یوہیں  اگر درخت سے  پھل گِرا جس سے  یہ زخمی ہو گیا اور خون بہا یا پاؤں  میں  کانٹا چُھبا یا سجدہ میں  پیشانی میں  چُبھا اور خون بہا یا بھڑنے  کاٹا اور خون بہا تو بنا نہیں  ہو سکتی۔ (عالمگیری ج ۱ص ۹۳ تا ۹۴، ردالمحتار ج ۱ص ۵۶۱)

مسئلہ ۷:
بلااختیار منہ بھر قے  ہوئی تو بنا کر سکتا ہے  اور قصداً کی تو بنا نہیں  کرسکتا، نماز میں  سو گیا اور حدث واقع ہوا اور دیر کے  بعد بیدار ہوا تو بنا کر سکتا ہے  اور بیداری میں  توقف کیا تو نماز فاسد ہو گئی، چھینک یا کھانسی سے  ہوا خارج ہو گئی یا قطرہ آگیا تو بنا نہیں  کر سکتا۔ (عالمگیری ج ۱ص ۹۴ تا ۹۳ وغیرہ)

مسئلہ ۸:

کسی نے  اس کے  بدن پر نجاست ڈال دی یا کسی طرح اس کا کپڑا یا بدن ایک درم سے  زیادہ نجس ہو گیا تو اُسے  پاک کرنے  کے  بعد بنا نہیں  کر سکتا اور اگر اُسی حدث کے  سبب نجس ہوا تو بنا کر سکتا ہے  اور اگر خارج و حدث دونوں  سے  ہے  تو بنا نہیں  ہو سکتی۔ (عالمگیری ج ۱ص ۹۵)

مسئلہ ۹:

کپڑا ناپاک ہو گیا دوسرا پاک کپڑا موجود ہے  کہ فوراً بدل سکتا ہے  تو اگر فوراً بدل لیا ہو گئی اور دوسرا کپڑا نہیں  کہ بدلے  یا اسی حالت میں  ایک رکن ادا کیا یا وقفہ کیا نماز فاسد ہو گئی۔ (عالمگیری ج ۱ص ۹۵)

مسئلہ ۱۰:
رکوع یا سجدہ میں  حدث ہوا اور بہ نیت ادائے  رکن سر اُٹھایا یعنی رکوع سے  سَمِعَ اللّٰہُ لِمَنْ حَمِدَہٗ اور سجدہ سے  اﷲ اکبر کہتے  ہوئے  اُٹھایا وضو کے  لئے  جانے  یا واپسی میں  قرأت کی نماز فاسد ہو ئی بنا نہیں  کر سکتا، سُبْحَانَ اللّٰہِ یا لَا اِلٰہَ اِلَّا اللّٰہ کہا تو بنا میں  حرج نہیں ۔ (عالمگیری ج ۱ص ۹۴، ردالمحتار ج ۱ص ۵۷۲)

مسئلہ ۱۱:

حدث سماوی کے  بعد قصداً حدث کیا تو اب بنا نہیں  ہو سکتی۔ (ردالمحتار ج ۱ص ۵۶۱، عالمگیری ج ۱ص ۹۴)

مسئلہ ۱۲:
حدث ہوا اور بقدر وضو پانی موجود ہے  اسے  چھوڑ کر دور جگہ گیا بنا نہیں  کر سکتا یوہیں  بعد حدث کلام کیا یا کھایا یا پیا تو بنا نہیں  ہوسکتی۔ (عالمگیری ج ۱ص ۹۴، ردالمحتار ج ۱ص ۵۶۱)

مسئلہ ۱۳:
وضو کے  لئے  کنوئیں  سے  پانی بھرنا پڑا تو بنا ہو سکتی ہے  اور بلا ضرورت ہو تو نہیں ۔ (عالمگیری ج ۱ص ۹۴)

مسئلہ ۱۴:
وضو کرنے  میں  ستر کھل گیا یا بضرورت ستر کھولا مثلاً عورت نے  وضو کے  لئے  کلائی کھولی تو نماز فاسد نہ ہوئی اور بلا ضرورت ستر کھولا تو نماز فاسد ہو گئی مثلاً عورت نے  وضو کے  لئے  ایک ساتھ دونوں  کلائیاں  کھول دیں  تو نماز باطل ہو گئی۔ (عالمگیری ج ۱ص ۹۴)

مسئلہ ۱۵:
کنواں  نزدیک ہے  مگر پانی بھرنا پڑے  گا اور رکھا ہو ا پانی دُور ہے  تو اگر پانی بھر کر وضو کیا تو سرے  سے  پڑھے ۔ (عالمگیری ج ۱ص ۹۴)

مسئلہ ۱۶:
نماز میں  حدث ہوا اور اس کا گھر حوض کی بہ نسبت قریب ہے  اور گھر میں  پانی موجود ہے  مگر حوض پر وضو کے  لئے  گیا اور حوض و مکان میں  دو (۲) صف سے  کم فاصلہ ہو تو نماز فاسد نہ ہو گی اور زیادہ فاصلہ ہو تو فاسد ہو گئی اور اگر گھر میں  پانی ہونا یاد نہ رہا اور اس کی عادت بھی حوض سے  وضو کی ہے  تو بنا کر سکتا ہے ۔ (عالمگیری ج ۱ص ۹۴ تا ۹۵)

مسئلہ ۱۷:
حدث کے  بعد وضو کے  لئے  گھر گیا، دروازہ بند پایا اسے  کھولا اور وضو کیا اگرچہ چور کا خوف ہو تو واپسی میں  بند کر دے  ورنہ کھلا چھوڑ دے ۔  (عالمگیری ج ۱ص ۹۵)

مسئلہ ۱۸:
وضو کرنے  میں  سُنن و مستحبات کے  ساتھ وضو کرے  البتہ اگر تین تین بار کی جگہ چار چار بار دھویا تو سرے  سے  پڑھیں  گے ۔ (عالمگیری ج ۱ص ۹۴)

مسئلہ ۱۹:
حوض میں  جو جگہ زیادہ نزدیک ہو وہاں  وضو کرے  بلا عذر اسے  چھوڑ کر دوسری جگہ دو (۲) صف سے  زائد ہٹا نماز فاسد ہو گئی اور وہاں  بھیڑ تھی تو فاسد نہ ہوئی۔ (عالمگیری ج اص ۹۵)

مسئلہ ۲۰:
اگر وضو میں  مسح بھول گیا تو جب تک نماز میں  کھڑا نہ ہوا جا کر مسح کر آئے  اور نماز میں  کھڑے  ہونے  کے  بعد یاد آیا تو سرے  سے  پڑھے  اور اگر وہاں  کپڑا بھول آیا تھا اور جا کر اٹھا لیا تو سرے  سے  پڑھے ۔ (عالمگیری ج ۱ص ۹۵)

مسئلہ ۲۱:
مسجد میں  پانی ہے  اس سے  وضو کر کے  ایک ہاتھ سے  برتن نماز کی جگہ اٹھا لایا تو بنا کر سکتا ہے  دونوں  ہاتھ سے  اٹھایا تو نہیں  یُونہی برتن سے  لوٹے  میں  پانی لے  کر ایک ہاتھ سے  اٹھایا تو بنا کر سکتا ہے  دونوں  ہاتھ سے  اٹھایا تو نہیں ۔ (عالمگیری ج ۱ص ۹۵)

مسئلہ ۲۲:
موزہ پر مسح کیا تھا نماز میں  حدث ہوا وضو کے  لئے  گیا اثنائے  وضو میں  مسح کی مدت ختم ہو گئی یا تیمم سے  نماز پڑھ رہا تھا اور حدث ہوا اور پانی پایا یا پٹی پر مسح کیا تھا حدث کے  بعد زخم اچھا ہو کر پٹی کھل گئی تو ان سب صورتوں  میں  بنا نہیں  کر سکتا۔ (عالمگیری ج ۱ص ۹۵)

مسئلہ ۲۳:
بے  وضو ہو جانے  کا گمان کر کے  مسجد سے  نکل گیا اب معلوم ہوا کہ وضو نہ گیا تھا تو سرے  سے  پڑھے  اور مسجد سے  باہر نہ ہوا تھا تو مابقی پڑھ لے  (ہدایہ) عورت کو ایسا گمان ہوا تو مُصلّے  سے  ہٹتے  ہی فاسد ہو گئی۔ (عالمگیری ج ۱ص ۹۷)

مسئلہ ۲۴:
اگر یہ گمان ہوا کہ بے  وضو شروع کی تھی یا موزے  پر مسح کیا تھا اور گمان ہوا کہ مدت ختم ہو گئی یا صاحبِ ترتیب ظہر کی نماز میں  تھا اور گمان ہوا کہ فجر کی نہیں  پڑھی یا تیمم کیا تھا اور سراب پر نظر پڑی اور اُسے  پانی گمان کیا یا کپڑے  پر رنگ دیکھا نجاست گمان کیا ان سب صورتوں  میں  نماز چھوڑنے  کے  خیال سے  ہٹا ہی تھا کہ معلوم ہوا گمان غلط ہے  تو نماز فاسد ہو گئی۔ (عالمگیری ج ۱ص ۹۷)

مسئلہ ۲۵:
رکوع یا سجدہ میں  حدث ہوا اگر ادا کے  ارادہ سے  سر اٹھایا نماز باطل ہو گئی۔ اس پر بنا نہیں  کر سکتا۔ (درمختار ج ۱ص ۵۷۲)



خلیفہ کرنے  کا بیان

مسئلہ ۱:

نماز میں  امام کو حدث ہوا تو ان شرائط کے  ساتھ جو اوپر مذکور ہوئیں  دوسرے  کو خلیفہ کر سکتا ہے  (اس کو استخلاف کہتے  ہیں ) اگرچہ وہ نماز جنازہ ہو۔ (درمختار ج ۱ص ۵۶۲)

مسئلہ ۲:

جس موقع پر بنا جائز ہے  وہاں  استخلاف صحیح ہے  اور جہاں  بنا صحیح نہیں  وہاں  استخلاف بھی صحیح نہیں ۔ (عالمگیری ج ۱ص ۹۵)

مسئلہ ۳:
جو شخص اس محدث کا امام ہو سکتا ہے  وہ خلیفہ بھی ہو سکتا ہے  اور جو امام نہیں  بن سکتا وہ خلیفہ بھی نہیں  ہو سکتا۔ (عالمگیری ج ۱ص ۹۵)

مسئلہ ۴:

جب امام کو حدث ہو جائے  تو ناک بند کرکے  (کہ لوگ نکسیر گُمان کریں ) یپٹھ جُھکا کر پیچھے  ہٹے  اور اشارے  سے  کسی کو خلیفہ بنائے  خلیفہ بنانے  میں  بات نہ کرے ۔ (عالمگیری ج ۱ص ۹۵، ردالمحتار ج ۱ص ۵۶۲)

مسئلہ ۵:

میدان میں  نماز ہو رہی ہے  تو جب تک صفوں  سے  باہر نہ گیا خلیفہ بنا سکتا ہے  اور مسجد میں  ہے  تو جب تک مسجد سے  باہر نہ ہو استخلاف ہو سکتا ہے ۔ (عالمگیری ج ۱ص ۹۵)

مسئلہ ۶:

مسجد کے  باہر تک برابر صفیں  ہیں  امام نے  مسجد میں  کسی کو خلیفہ نہ بنایا بلکہ باہر والے  کو خلیفہ بنایا یہ استخلاف صحیح نہ ہوا قوم اور امام سب کی نمازیں  گئیں  اور آگے  بڑھ گیا تو اس وقت تک خلیفہ بنا سکتا ہے  کہ سُترہ یا موضع سجود سے  متجاوز نہ ہوا ہو۔ (درمختار ج ۱ص ۵۶۲، عالمگیری ج ۱ص ۹۵)

مسئلہ ۷:
مکان اور چھوٹی عید گاہ مسجد کے  حکم میں  ہیں  بڑی مسجد اور بڑا مکان اور بڑی عید گاہ میدان کے  حکم میں  ہیں ۔ (ردالمحتار ج ۱ص ۵۶۳)

مسئلہ۸:

امام نے  کسی کو خلیفہ نہ کیا بلکہ قوم نے  بنا دیا، یا خود ہی امام کی جگہ نیت امام کر کے  کھڑا ہو گیا تو یہ خلیفہ امام ہو گیا اور محض امام کی جگہ پر چلے  جانے  سے  امام نہ ہو گا جب تک نیت امامت نہ کرے ۔ (ردالمحتار ج ۱ص ۵۶۳، ۵۶۲)

مسئلہ ۹:

مسجد و میدان میں  خلیفہ بنانے  کے  لئے  جو حد مقرر کی گئی ہے  اس سے  بھی متجاوز نہ ہوا نہ خود کوئی خلیفہ بنا نہ جماعت نے  کسی بنایا تو امام کی امامت قائم ہے  یہاں  تک کہ اس وقت بھی اگر اس کی اقتدا کوئی شخص کر لے  تو ہو سکتی ہے ۔ (ردالمحتار ج ۱ص ۵۶۳)

مسئلہ ۱۰:
امام کو حدث ہوا پچھلی صف میں  سے  کسی کو خلیفہ کر کے  مسجد سے  باہر ہو گیا اگر خلیفہ نے  فوراً ہی امامت کی نیت کر لی تو جتنے  مقتدی اس خلیفہ سے  آگے  ہیں  سب کی نمازیں  فاسد ہو گئیں  اس صف میں  جو داہنے  بائیں  ہیں  یا اس صف سے  پیچھے  ان کی اور امام اوّل کی فاسد نہ ہوئی اور اگر خلیفہ نے  یہ نیت کی کہ امام کی جگہ پہنچ کر امام ہو جاؤں  گا اور امام کی جگہ پہنچنے  سے  پہلے  امام باہر ہو گیا تو سب کی نمازیں  فاسد ہو گئیں ۔ (عالمگیریص ۹۶)

مسئلہ ۱۱:

امام کے  لئے  اولیٰ یہ ہے  کہ مسبوق کو خلیفہ نہ بنائے  بلکہ کسی اور کو اور جو مسبوق ہی کو خلیفہ بنائے  تو اسے  چاہیے  کہ قبول نہ کرے  اور قبول کر لیا تو ہو گیا۔ (عالمگیری ج ۱ص ۹۶)

مسئلہ ۱۲:
مسبوق کو خلیفہ بنا ہی دیا تو جہاں  سے  امام نے  ختم کیا ہے  مسبوق وہیں  سے  شروع کرے  ، رہا یہ کہ مسبوق کو کیا معلوم کہ کیا باقی ہے  لہٰذا امام اسے  اشارے  سے  بتا دے  مثلاً ایک رکعت باقی ہے  تو ایک اُنگلی سے  اشارہ کرے  دو (۲) ہیں  تو دو (۲) سے  رکوع کرنا ہو تو گھٹنے  پر ہاتھ رکھ دے ، سجدہ کے  لئے  پیشانی پر،قرأت کے  لئے  مُنہ پر سجدۂ تلاوت کے  لئے  پیشانی و زبان پر سجدہ سہو کے  لئے  سینہ پر رکھے  اور مسبوق کو معلوم ہو تو اشارے  کی کوئی حاجت نہیں ۔ (درمختار ج۱ص ۵۲۶، عالمگیری ج ۱ص ۹۶)

مسئلہ ۱۳:
چار رکعت والی نماز میں  ایک شخص نے  اقتدا کی پھر امام کو حدث ہوا اور اسے  خلیفہ بنایا اور اسے  معلوم نہیں  کہ امام نے  کتنی پڑھی ہے  اور کیا باقی ہے  تو یہ چار رکعت پڑھے  اور ہر رکعت پر قعدہ کرے ۔ (عالمگیری ج ۱ص ۹۶)

مسئلہ ۱۴:
مسبوق کو خلیفہ کیا تو امام کی نماز پوری کرنے  کے  بعد سلام پھیرنے  کے  لئے  کسی مدرک کو مقدم کر دے  کہ وہ سلام پھیر دے ۔ (عالمگیری ج ۱ص ۹۶ وغیرہ)

مسئلہ ۱۵:
چار یا تین رکعت والی میں  اس مسبوق کو خلیفہ کیا جس کو دو رکعتیں  نہ ملی تھیں  تو اس خلیفہ پر دو(۲) قعدے  فرض ہیں  ایک امام کا قعدہ اخیرہ اور ایک اس کا اور اگر امام نے  اشارہ کر دیا کہ پہلی رکعتوں  میں  قرأت نہ کی تھی چار رکعت والی نماز میں  چاروں  میں  اس پر قرأت فرض ہے ۔ (درمختار ج ۱ص ۵۷۱)

مسئلہ ۱۶:
مسبوق نے  امام کی نماز پوری کرنے  کے  بعد قہقہہ لگایا یا قصداً حدث کیا یا کلام کیا یا مسجد سے  باہر ہو گیا تو خود اس کی نماز جاتی رہی اور قوم کی ہو گئی رہا امام اوّل وہ اگر ارکانِ نماز سے  فارغ ہو گیا تو اس کی بھی ہو گئی ورنہ گئی۔ (عالمگیری ج ۱ص ۹۶)

مسئلہ ۱۷:
لاحق کو خلیفہ بنایا تو اُسے  حکم ہے  کہ جماعت کی طرف اشارہ کرے  کہ اپنے  حال پر سب لوگ رہیں  یہاں  تک کہ جو اس کے  ذمہ ہے  اسے  پورا کر کے  نماز امام کی تکمیل کرے  اور اگر پہلے  امام کی نماز پوری کر دی تو جب سلام کا موقعہ آئے  کسی کو سلام پھیرنے  کے  لئے  خلیفہ بنایا اور خود اپنی پوری کرے ۔ (عالمگیری ج ۱ص ۹۶)

مسئلہ ۱۸:
امام نے  ایک کو خلیفہ بنایا اور اس خلیفہ نے  دوسرے  کو خلیفہ کر دیا تو اگر امام کے  مسجد کے  باہر ہونے  اور خلیفہ کے  امام کی جگہ پہنچنے  سے  پہلے  یہ ہوا تو جائز ہے  ورنہ نہیں ۔ (عالمگیری ج ۱ص ۹۶)

مسئلہ ۱۹:
تنہا نماز پڑھ رہا تھا حدث واقع ہوا اور ابھی مسجد سے  باہر نہ ہوا کہ کسی نے  اس کی اقتدا کی تو یہ مقتدی خلیفہ ہو گیا۔ (عالمگیری ج ۱ص ۹۶)

مسئلہ ۲۰:
مسافروں  نے  مسافر کی اقتدا کی اور امام کوحدث ہوا اُس نے  مقیم کو خلیفہ کیا مسافروں  پر چار رکعتیں  پوری کرنا لازم نہیں  اور خلیفہ کو چاہیے  کہ کسی مسافر کو مقدم کر دے  کہ وہ سلام پھیرے  اور مقتدیوں  میں  اور بھی مقیم تھے  تو وہ تنہا تنہا دو دو رکعت بلا قرأت پڑھیں  اب اگر اس خلیفہ کی اقتدا کریں  گے  تو ان سب کی نماز باطل ہو گئی۔ (ردالمحتار ج ۱ص ۵۷۱)

مسئلہ ۲۱:
امام کو جنون ہو گیا یا بے  ہوشی طاری ہوئی یا قہقہہ لگایا یا کوئی موجب غسل پایا گیا مثلاً سو گیا اور احتلام ہوا یا تفکر کرنے  یا شہوت کے  ساتھ نظر کرنے  یا چھونے  سے  منی نکلی تو ان سب صورتوں  میں  نماز فاسد ہو گئی سرے  سے  پڑھے ۔ (درمختار ج ۱ص ۵۶۴)

مسئلہ ۲۲:
اگر شدّت سے  پاخانہ پیشاب معلوم ہوا کہ نماز پوری نہیں  کر سکتا تو استخلاف جائز نہیں ۔ یوہیں  اگر پیٹ میں  درد شدید ہوا کہ کھڑا نہیں  رہ سکتا تو بیٹھ کر پڑھے  کہ استخلاف جائز نہیں ۔ (درمختار، ردالمحتار ج ۱ص ۵۶۵)

مسئلہ ۲۳:
اگر شرم یا رعب کی وجہ سے  قرأت سے  عاجز ہے  تو استخلاف جائز ہے  اور بالکل نسیان ہو گیا تو ناجائز۔ (درمختار ج ۱ص ۵۶۵)

مسئلہ ۲۴:
امام کو حدث ہوا اور کسی کو خلیفہ بنایا اور خلیفہ نے  ابھی نماز پوری نہیں  کی ہے  کہ امام وضو سے  فارغ ہو گیا تو اس پر واجب ہے  کہ واپس آئے  یعنی اتنا قریب ہو جائے  کہ اقتدا کر سکے  اور خلیفہ پوری کر چکا ہے  تو اسے  اختیار ہے  کہ وہیں پوری کرے  یا موضع اقتدا میں  آئے  یوہیں  منفرد کو اختیار ہے  اور مقتدی کو حدث ہو تو واجب ہے  کہ واپس آئے ۔ (درمختار ج ۱ص ۵۷۶)

مسئلہ ۲۵:
نماز میں  امام کا انتقال ہو گیا اگرچہ قعدہ اخیرہ میں  تو مقتدیوں  کی نماز باطل ہو گئی سرے  سے  پڑھنا ضروری ہے ۔ (ردالمحتار ج ۱ص ۵۶۴)



نماز فاسد کرنے  والی چیزوں  کا بیان

حدیث ۱:
صحیح مسلم میں  معاویہ بن الحکم سے  مروی کہ حضور اقدس ﷺ فرماتے  ہیں  نماز میں  آدمیوں  کا کائی کلام درست نہیں  وہ تو نہیں  مگر تسبیح و تکبیر و قرأت قرآن۔ 
حدیث۲:
صحیح بخاری و مسلم میں  ہے  عبداﷲ بن مسعود رضی اﷲ تعالیٰ عنہ کہتے  ہیں  کہ حضور نماز میں  ہوتے  اور ہم حضور کو سلام کیا کرتے  اور حضور جواب دیتے  جب نجاشی کے  یہاں  سے  ہم واپس ہوئے  سلام عرض کیا جواب نہ دیا عرض کی یا رسول اﷲ ہم سلام کرتے  تھے  اور حضور جواب دیتے  تھے  (اب کیا بات ہے  کہ جواب نہ ملا) فرمایا نماز میں  مشغولی ہے  اور ابوداؤد کی روایت میں  ہے  فرمایا کہ اﷲ عزوجل اپنا حکم جو چاہتا ہے  ظاہر فرماتا ہے  اس میں  سے  یہ ہے  کہ نماز میں  کلام نہ کرو اس کے  بعد سلام کا جواب دیا اور فرمایا نماز قرأت قرآن اور ذکر خدا کے  لئے  ہے  تو جب نماز میں  ہو تو تمہاری یہی شان ہونی چاہیے ۔ 
حدیث ۳:
امام احمد و ابوداؤد و ترمذی و نسائی و ابوہریرہ رضی اﷲ تعالیٰ عنہ سے  راوی کہ حضور فرماتے  ہیں  دو سیاہ چیزیں  سانپ اور بچھو کو نماز میں  قتل کرو۔ 


احکام فقہیہ






مسئلہ ۱:

کلام مفسد نماز ہے  عمداً ہو یا خطاً یا سہواً سوتے  میں  ہو یا بیداری میں  اپنی خوشی سے  کلام کیا کسی نے  کلام کرنے  پر مجبور کیا یا اس کو یہ معلوم نہ تھا کہ کلام کرنے  سے  نماز جاتی رہتی ہے ۔ خطا کے  معنی یہ ہیں  کہ قرأت وغیرہ اذکارِ نماز کہنا چاہتا تھا غلطی سے  کوئی بات زبان سے  نکل گئی اور سہو کے  یہ معنی ہیں  کہ اسے  اپنا نماز میں  ہونا یاد نہ رہا۔ (درمختار ج ۱ص ۵۷۴، ۵۷۵)

مسئلہ ۲:

کلام میں  قلیل و کثیر کا فرق نہیں  اور یہ بھی فرق نہیں کہ وہ کلام اصلاح نماز کے  لئے  ہو یا نہیں  مثلاً امام کو بیٹھنا تھا کھڑا ہو گیا مقتدی نے  بتانے  کو کہا بیٹھ جا یا ہوں  کہا نماز جاتی رہی۔ (درمختار ج ۱ص ۵۷۴، عالمگیری ج ۱ص ۹۸)

مسئلہ ۳:
قصداً کلام سے  اسی وقت نماز فاسد ہو گی جب بقدر تشہد نہ بیٹھ چکا ہو اور بیٹھ چکا ہے  تو نماز پوری ہو گئی البتہ مکروہ تحریمی ہوئی۔ (درمختار ج ۱ص ۵۷۳)

مسئلہ ۴:

کلام وہی مفسد ہے  جس میں  اتنی آواز ہو کہ کم از کم وہ سُن سکے  اگر کوئی مانع نہ ہو اور اگر اتنی آواز بھی نہ ہو بلکہ صرف تصحیح حروف ہو تو نماز فاسد نہ ہو گی۔ (عالمگیری ج ۱ص ۹۸)

مسئلہ ۵:

نماز پوری ہونے  سے  پہلے  بھول کر سلام پھیر دیا تو حرج نہیں  اور قصداً پھیرا تو نماز جاتی رہی۔ (درمختار ج ۱ص ۵۷۵ وغیرہ)

مسئلہ ۶:

کسی شخص کو سلام کیا عمداً ہو یا سہواً نماز فاسد ہو گئی اگرچہ بھول کر السّلام کہا تھا کہ یاد آیا کہ سلام کرنا نہ چاہیئے  اور سکوت کیا۔ (عالمگیری ج ۱ص ۹۸)

مسئلہ ۷:
مسبوق نے  یہ خیال کر کے  کہ امام کے  ساتھ سلام پھیرنا چاہیئیسلام پھیر دیا نماز فاسد ہو گئی۔ (عالمگیری ج ۱ص ۹۸)

مسئلہ ۸:

عشاء کی نماز میں  یہ یاد کر کے  تراویح ہے  دو رکعت پر سلام پھیر دیا۔ ظہر کو جمعہ تصوّر کر کے  دو رکعت پر سلام پھیرا یا مقیم نے  اپنے  کو مسافر خیال کر کے  دو رکعت پر سلام پھیرا نماز فاسد ہو گئی اس پر بنا بھی جائز نہیں ۔ (عالمگیری ج ۱ص ۹۸)

مسئلہ ۹:

دوسری رکعت کو چوتھی سمجھ کر سلام پھیر دیا پھر یاد آیا تو نماز پوری کرکے  سجدہ سہو کرلے ۔ (عالمگیری ج ۱ص ۹۸)

مسئلہ ۱۰:
زبان سے  سلام کا جواب دینابھی نماز کو فاسد کرتا ہے  اور ہاتھ کے  اشارے  سے  دیا تو مکروہ ہوئی، سلام کی نیت سے  مصافحہ کرنا بھی نماز کو فاسد کر دیتا ہے ۔ (درمختار ج ۱ص ۵۷۶، عالمگیری ج ۱ص ۹۸)

مسئلہ ۱۱:

مُصلّی سے  کوئی چیز مانگی یا کوئی بات پوچھی اس نے  سر یا ہاتھ سے  ہاں  یا نہیں  کا اشارہ کیا نماز فاسد نہ ہوئی البتہ مکروہ ہوئی۔ (عالمگیری ج ۱ص ۹۸)

مسئلہ ۱۲:
کسی کوچھینک آئی اس کے  جواب میں  نمازی نے  یَرْحَمُکَ اللّٰہ کہا نماز فاسد ہو گئی اور خود اس کو چھینک آئی اور اپنے  کو مخاطب کرکے  یَرْحَمُکَ اللّٰہ کہا نماز فاسد نہ ہوئی اور کسی اور کو چھینک آئی اس مصلّی نے  اَلْحَمْدُلِلّٰہ کہا نماز ہو گئی اور جواب کی نیت سے  کہا تو جاتی رہی۔ (عالمگیری ج ۱ص ۹۸)


مسئلہ ۱۳:
نماز میں  چھینک آئی کسی دوسرے  نے  یَرْحَمُکَ اللّٰہ کہا اور اس نے  جواب میں  کہا آمین نماز فاسد ہو گئی۔ (عالمگیری ج ۱ص ۹۸)

مسئلہ ۱۴:
نما زمیں  چھینک آئے  تو سکوت کرے  اور الحمدﷲ کہہ لیا تو بھی نماز میں  حرج نہیں  اور اگر اس وقت حمد نہ کی تو فارغ ہو کر کہے ۔ (عالمگیری ج ۱ص ۹۸)

مسئلہ ۱۵:
خوشی کی خبر سن کر جواب میں  الحمد ﷲ کہا نماز فاسد ہو گئی اور اگر جواب کی نیت سے  نہ کہا بلکہ یہ ظاہر کرنے  کے  لئے  کہ نماز میں  ہے  تو فاسد نہ ہوئی یونہی کوئی چیز تعجب خیز سن کر بقصد جواب سُبْحَانَ اللّٰہ یا لَا اِلٰہَ اِلَّا اللّٰہُ یا اَللّٰہُ اَکْبَر کہا نماز فاسد ہو گئی ورنہ نہیں ۔ (عالمگیری ج ۱ص ۹۹)


مسئلہ ۱۶:
کسی نے  آنے  کی اجازت چاہی اس نے  یہ ظاہر کرنے  کو کہ نماز میں  ہوں  زور سے  الحمد ﷲ یا اﷲ اکبر کہا یا سبحان اﷲ پڑھا نماز فاسد نہ ہوئی۔ (غنیہ)

مسئلہ ۱۷:
بُری خبر سُن کر اِنَّا لِلّٰہِ وَ اِنَّا اِلَیْہِ رَاجِعُوْنَ کہا یا الفاظ قرآن سے  کسی کو جواب دیا نماز فاسد ہو گئی مثلاً کسی نے  پوچھا کیا خدا کے  سوا دوسرا خدا ہے  اس نے  جواب دیالَا اِلٰہَ اِلَّا اللّٰہ یا پوچھا کہ تیرے  کیا کیا مال ہیں  اس نے  جواب میں کہا اَلْخَبْلُ وَالْبِغَالُ وَالْحَمِیْرُ یا پوچھا کہاں  سے  آئے  کہا وَبِئْرٍ مُّعَطَّلَۃٍ وَّ قَصْرٍ مَّشِیْدٍ یونہی اگر کسی کو الفاظ قرآن سے  مخاطب کیا مثلاً اس کا نام یحییٰ ہے  اس سے  کہا یَا یَحْییٰ خُذِ الْکِتٰبَ بِقُوَّۃٍ موسیٰ نام ہے  اس سے  کہا وَمَا تِلْکَ بِیَمِیْنِکَ یَا مُوْسیٰ نماز فاسد ہو گئی۔ (درمختار ج ۱ص ۵۸۱،۵۸۰) 

مسئلہ ۱۸:
اﷲ عزوجل کا نام مبارک سُن کر جل جلالہ کہا یا نبی ﷺ کا اسم مبارک سُن کر درود پڑھا یا امام کی قرأت سُن کر صَدَقَ اللّٰہُ وَ صَدَقَ رَسُوْلُہٗ کہا تو ان سب صورتوں  میں  نماز جاتی رہی جب کہ بقصد جواب کہا ہو اور اگر جواب میں  نہ کہا تو حرج نہیں  یونہی اگر اذان کا جواب دیا نماز فاسد ہو جائے  گی۔ (درمختار، ردالمحتار ج۱ص ۵۸۱)



مسئلہ ۱۹:
شیطان کا ذکر سُن کر اس پر لعنت بھیجی نماز جاتی رہی دفع وسوسہ کے  لئے  لاحول پڑھی اگر امور دنیا کے  لئے  ہے  نماز فاسد ہو جائے  گی اور امور آخرت کے  لئے  ہے  تو نہیں ۔ (عالمگیری ج ۱ص ۹۹،۱۰۰)

مسئلہ ۲۰:
چاند کو دیکھ کرر بِّی وَ رَبُّکَ اللّٰہ کہا یا بخار وغیرہ کی وجہ سے  کچھ قرآن پڑھ کر دم کیا نماز فاسد ہو گئی بیمار نے  اٹھتے  بیٹھتے  تکلیف اور درد پر بسم اﷲ کہی تو نماز فاسد نہ ہوئی۔ (عالمگیری ج ۱ص ۹۹)

مسئلہ ۲۱:
کوئی عبارت بوزن شعر کہ قرآن مجید میں  بترتیب پائی جاتی ہے  بہ نیت شعر پڑھی نماز فاسد ہو گئی جیسے  وَالْمُرْسَلٰتِ عُرْفاً فَالْعٰصِفٰتِ عَصْفاً اور اگر نماز میں  شعر موزوں  کیا مگر زبان سے  کچھ نہ کہا تو اگرچہ نماز فاسد نہ ہوئی مگر گناہ ہوا۔ (عالمگیری ج ۱ص ۱۰۰)

مسئلہ ۲۲:
نماز میں  زبان پر نعم یا ارے  یا ہاں  جاری ہو گیا اگر یہ لفظ کہنے  کا عادی ہے  فاسد ہو گئی ورنہ نہیں ۔ (درمختار ج ۱ص ۵۸۲ وغیرہ)

مسئلہ ۲۳:
مصلّی نے  اپنے  امام کے  سوا دوسرے  کو لقمہ دیا نماز جاتی رہی جس کو لقمہ دیا ہے  وہ نماز میں  ہو یا نہ ہو مقتدی ہو یا منفرد یا کسی اور کا امام۔ (درمختار ج ۱ص ۵۸۱ وغیرہ)

مسئلہ ۲۴:
اگر لقمہ دینے  کی نیت سے  نہیں  پڑھا بلکہ تلاوت کی نیت سے  تو حرج نہیں ۔ (درمختار ج ۱ص ۵۸۱)

مسئلہ ۲۵:
اپنے  مقتدی کے  سوا دوسرے  کا لقمہ لینا بھی مفسد نماز ہے  البتہ اگر اس کے   بتاتے  وقت اسے  خود یاد آگیا اس کے  بتانے  سے  نہیں  یعنی اگر وہ نہ بتاتا جب بھی اسے  یاد آجاتا اس کے  بتانے  کو دخل نہیں  تو اس کا پڑھنا مفسد نہیں ۔ (درمختار، ردالمحتار ج ۱ص ۵۸۱، ۵۸۳) 


مسئلہ ۲۶:
اپنے  امام کو لقمہ دینا اور امام کا لقمہ لینا مفسد نہیں  ہاں  اگر مقتدی نے  دوسرے  سے  سُن کر جو نماز میں  اس کا شریک نہیں  ہے  لقمہ دیا اور امام نے  لے  لیا تو سب کی نماز گئی اور امام نے  نہ لیا تو صرف اس مقتدی کی گئی۔ (درمختار ج ۱ص ۵۸۲)

مسئلہ ۲۷:
لقمہ دینے  ولا قرأت کی نیت نہ کرے  بلکہ لقمہ دینے  کی نیت سے  وہ الفاظ کہے ۔ (عالمگیری ج ۱ص ۹۹ وغیرہ)

مسئلہ ۲۸:
فوراً ہی لقمہ دینا مکروہ ہے  تھوڑا توقف چاہیے  کہ شاید امام خود نکال لے  مگر جب کہ اس کی عادت اسے  معلوم ہو کہ رُکتا ہے  تو بعض ایسے  حروف نکلتے  ہیں  جن سے  نماز فاسد ہو جاتی ہے  تو فوراً بتائے  یوہیں  امام کو مکروہ ہے  کہ مقتدیوں  کو لقمہ دینے  پر مجبور کرے  بلکہ کسی دوسری سورت کی طرف منتقل ہو جائے  یا دوسری آیت شروع کر دے  بشرطیکہ اس کا وصل مفسد نماز نہ ہو اور اگر بقدر حاجت پڑھ چکا ہے  تو رکوع کرے  مجبور کرنے  کے  یہ معنی ہیں  کہ بار بار پڑھے  یا ساکت کھڑا رہے ۔ (عالمگیری ج ۱ص ۹۹، ردالمحتار ج ۱ص ۵۸۲) مگر وہ غلطی اگر ایسی ہے  جس میں  فساد معنی تھا تو اصلاح نماز کیلئے  اس کا اعادہ لازم تھا اور یاد نہیں  آتا تو مقتدی کو آپ ہی مجبور کر ے  گا اور وہ بھی نہ بتا سکے  تو گئی۔ 



مسئلہ ۲۹:
لقمہ دینے  والے  کے  لئے  بالغ ہونا شرط نہیں  مراہق بھی لقمہ دے  سکتا ہے ۔ (عالمگیری ج ۱ص ۹۹)  بشرطیکہ نماز جانتا ہو اور نماز میں  ہو۔ 
مسئلہ ۳۰:
ایسی دعا جس کا سوال بندے  سے  نہیں  کیا جا سکتا جائز ہے  مثلاً اَللّٰھُمَّ عَافِنِی اَللّٰھُمَّ اغْفِرْلِیْ اور جس کا سوال بندوں  سے  کیا جا سکتا ہے  مفسد نماز ہے  مثلااًللّٰھُمَّ اَطْعِمْنِیْ یا اَللّٰھُمَّ زَوِّجْنِیْ۔ (عالمگیری ج ۱ص ۱۰۰)

مسئلہ ۳۱:
آہ، اوہ، اُف، تف یہ الفاظ درد یا مصیبت کی وجہ سے  نکلے  یا آواز سے  رویا اور حروف پیدا ہوئے  ان سب صورتوں  میں  نماز جاتی رہی اور اگر رونے  میں  صرف آنسو نکلے  آواز و حروف نہیں  نکلے  تو حرج نہیں ۔ (عالمگیری ج ۱ص ۱۰۰، ۱۰۱، درمختار ج ۱ص ۵۷۹)

مسئلہ ۳۲:
مریض کی زبان سے  بے  اختیار آہ نکلی یا اوہ نکلی نماز فاسد نہ ہوئی یوہیں  چھینک کھانسی جماہی ڈکار میں  جتنے  حروف مجبورانہ نکلتے  ہیں  معاف ہیں ۔ (درمختار ج ۱ص ۵۷۸)

مسئلہ ۳۳:
جنت و دوزخ کی یاد میں  اگر یہ الفاظ کہے  تو نماز فاسد نہ ہوئی۔ (درمختار ج ۱ص ۵۷۹)

مسئلہ ۳۴:
امام کا پڑھنا پسند آیا اس پر رونے  لگا ارے ۔ نعم۔ ہاں  زبان سے  نکلا کوئی حرج نہیں  کہ یہ خشوع کے  باعث ہے  اور اگر خوش گلوئی کے  سبب کہا تو نماز جاتی رہی۔ (درمختار ، ردالمحتار ج ۱ص ۵۷۹)

مسئلہ۳۵:
اگر پھونکنے  میں  آواز پیدا نہ ہو تو وہ مثل سانس کے  ہے  مفسد نہیں  مگر قصداً کرنا مکروہ ہے  اور اگر دو حروف پیدا ہوں  جیسے  اف، تف تو مفسد ہے ۔ (عالمگیری ج ۱ص ۱۰۱ ، غنیہ)

مسئلہ ۳۶:
کھنکارنے  میں  جب دو حروف ظاہر ہوں  جیسے  اخ مفسد نما زہے  جب کہ نہ عذر ہو نہ کوئی صحیح غرض،ا گر عذر سے  ہو مثلاً طبیعت کا تقاضا ہو یا کسی صحیح غرض کے  لئے  مثلاً آواز صاف کرنے  کے  لئے  یا امام سے  غلطی ہو گئی ہے  اس لئے  کھنکارتا ہے  کہ دوسرے  شخص کو اس کا نماز میں  ہونا معلوم ہو تو ان سب صورتوں  میں  نماز فاسد نہیں  ہوتی۔ (درمختار ج ۱ص ۵۷۸ وغیرہ)

مسئلہ ۳۷:
نماز میں  مصحف شریف سے  دیکھ کر قرآن پڑھنا مطلقاً مفسد نما زہے  ہاں  اگر یاد پر پڑھتا ہو مصحف یا محراب پر فقط نظر ہے  تو حرج نہیں ۔ (درمختار ، ردالمحتار ج ۱ص ۵۸۳)

مسئلہ ۳۸:
کسی کاغذ پر قرآن مجید لکھا ہوا دیکھا اور اسے  سمجھا نماز میں  نقصان نہ آیا یونہی اگر فقہ کی کتاب دیکھی اورسمجھی نماز فاسد نہ ہوئی خواہ سمجھنے  کے  لئے  اسے  دیکھا یا نہیں  ہاں  اگر قصداً دیکھا اور بقصدسمجھا تو مکروہ ہے  اور بلا قصد ہوا تو مکروہ بھی نہیں ۔ (عالمگیری ج ۱ص ۱۰۱)

مسئلہ ۳۹:
یہی حکم ہر تحریر کا ہے  اور جب غیر دینی ہو تو کراہت زیادہ۔ (عالمگیری ج  ۱ص ۱۰۱)

مسئلہ ۴۰:
صرف تورات و انجیل کو نماز میں  پڑھا تو نماز نہ ہوئی، قرآن پڑھنا جانتا ہے  یا نہیں ۔ (عالمگیری) اور اگر بقدر حاجت قرآن شریف پڑھ لیا اور کچھ آیات تورات و انجیل کی جن میں  ذکرِ الٰہی ہے  پڑھیں  تو حرج نہیں  مگر نہ چاہیے ۔ (ھامش الاصلی عالمگیری ج ۱ص ۱۰۱)

مسئلہ ۴۱:
عملِ کثیر کہ نہ اعمال نماز سے  ہو نہ نما زکی اصلاح کیلئے  کیا گیا ہو نماز فاسد کر دیتا ہے  عمل قلیل مفسد نہیں  جس کام کے  کرنے  والے  کو دُور سے  دیکھ کر نماز میں  نہ ہونے  کا شک نہ رہے  بلکہ گمان غالب ہو کہ نماز میں  نہیں  تو عملِ کثیر ہے  اور اگر دُور سے  دیکھنے  والے  کو شبہ و شک ہو کہ نماز میں  ہے  یا نہیں  تو عملِ قلیل ہے ۔ (درمختار ج۱ص ۵۸۳،۵۸۴ وغیرہ)

مسئلہ ۴۲:
کرتا یا پاجامہ پہنا یا تہبند باندھا نماز جاتی رہی۔ (غنیہ)


مسئلہ ۴۳:
ناپاک جگہ پر بغیر حائل کے  سجدہ کیا نماز فاسد ہو گئی اگرچہ اس سجدہ کو پاک جگہ اعادہ کرے ۔ (درمختار ج ۱ص ۵۸۵) یونہی گھٹنے  یا ہاتھ ناپاک جگہ پر رکھے  نماز فاسد ہو گئی۔ (ردالمحتار ج ۱ص ۵۸۵)

مسئلہ ۴۴:
ستر کھولے  ہوئے  یا بقدر مانع نجاست کے  ساتھ پورا رکن ادا کرنا یا تین تسبیح کا وقت گزر جانا مفسد نماز ہے ۔ یوہیں  بھیڑ کی وجہ سے  اتنی دیر تک عورتوں  کی صف میں  پڑ گیا یا امام سے  آگے  ہو گیا تو نماز جاتی رہی۔ (درمختار ج ۱ص ۵۸۵ وغیرہ) اور قصداً ستر کھولنا مطلقاً مفسد نماز ہے  اگرچہ معاً ڈھانک لے  اس میں  وقفہ کی بھی حاجت نہیں ۔ (ردالمحتار ج ۱ص ۵۸۵)

مسئلہ۴۵:
دو (۲) کپڑے  ملا کر سیے  ہوں  ان میں  استر ناپاک ہے  اور ابرا پاک تو ابرے  کی طرف بھی نماز نہیں  ہو سکتی جب کہ نجاست بقدر مانع مواضع سجود میں  ہو اور سِلے  نہ ہوں  تو ابرے  پر جائز ہے  جب کہ اتنا باریک نہ ہو کہ استر چمکتا ہو۔ (درمختار، ردالمحتار ج ۱ص ۵۸۵، ۵۸۶)

مسئلہ ۴۶:
نجس زمین پر چونہ مٹی خوب بچھا دیا اب اس پر نماز پڑھ سکتے  ہیں  اور اگر معمولی طرح سے  خاک چھڑک دی ہے  کہ نجاست کی بُو آتی ہے  تو ناجائز ہے  جب کہ مواضع سجود پر نجاست ہو۔ (منیہ شامی ج ۱ص ۵۸۶)

مسئلہ ۴۷:
نماز کے  اندر کھانا پینا مطلقاً نماز کو فاسد کر دیتا ہے ۔ قصداً ہو یا بھول کر تھوڑا ہو یا زیادہ یہاں  تک کہ اگر تل چبائے  نگل لیا یا کوئی قطرہ اُس کے  منہ میں  گرا اور اس نے  نگل لیا نماز جاتی رہی۔ (درمختار، ردالمحتار ج ۱ص ۵۸۲) 

مسئلہ ۴۸:
دانتوں  کے  اندر کھانے  کی کوئی چیز رہ گئی تھی اس کو نگل گیا اگر چنے  سے  کم ہے  نماز فاسد نہ ہوئی مکروہ ہوئی اور چنے  برابر ہے  تو فاسد ہو گئی۔ دانتوں  سے  خون نکلا اگر تھوک غالب ہے  تو نگلنے  سے  فاسد نہ ہو گی ورنہ فاسد ہو جائے  گی۔ (درمختار ج ۱ص ۵۸۲، عالمگیری ج ۱ص ۱۰۲) غلبہ کی علامت یہ ہے  کہ حلق سے  خون کا مزہ محسوس ہو نماز توڑنے  میں  مزے  کا اعتبار ہے  اور وضو توڑنے  میں  رنگ کا۔ 
مسئلہ ۴۹:
نماز سے  پیشتر کوئی چیز میٹھی کھائی تھی اس کے  اجزا نگل لئے  تھے  صرف لعاب دہن میں  کچھ مٹھاس کا اثر رہ گیا اُس کے  نگلنے  سے  نماز فاسد نہ ہو گی۔ منہ میں  شکر وغیرہ ڈالی کہ گھل کر حلق میں  پہنچتی ہے  نماز فاسد ہو گئی۔ گوند منہ میں  ہے  اگر چبایا اور بعض اجزا حلق سے  اتر گئے  نماز جاتی رہی۔ (عالمگیری ج ۱ص ۱۰۲)

مسئلہ ۵۰:
سینہ کوقبلہ سے  پھیرنا مفسد نما زہے  جب کہ کوئی عذر نہ ہو یعنی اتنا پھیرے  کہ سینہ خاص جہت کعبہ سے  پینتالیس (۴۵) درجے  ہٹ جائے  اور اگر عذر سے  ہو تو مفسد نہیں  مثلاً حدث کا گمان ہوا اور منہ پھیرا ہی تھا کہ گمان کی غلطی ظاہر ہوئی تو مسجد سے  اگر خارج نہ ہوا ہو نما زفاسد نہ ہو گی۔ (درمختار ج ۱ص ۵۸۶ وغیرہ)


مسئلہ ۵۱:
قبلہ کی طرف ایک صف کی قدر چلا پھر ایک رکن کی قدر ٹھہر گیا پھر چلا ٹھہرا اگرچہ متعدد بار ہو جب تک مکان نہ بدلے  نماز فاسد نہ ہو گی مثلاً مسجد سے  باہر ہو جائے  یا میدان میں  نماز ہو رہی تھی اور یہ شخص صُفوف سے  متجاوز ہو گیا کہ دونوں  ہی صورتیں  مکان بدلنے  کی ہیں  اور ان میں  نماز فاسد ہو جائے  گی یوہیں  اگر ایکدم دو صف کی قدر چلا نماز فاسد ہو گئی۔ (درمختار، ردالمحتار ج ۱ص ۵۸۶)

مسئلہ ۵۲:
صحرا میں  اگر اس کے  آگے  صفیں  نہ ہوں  بلکہ یہ امام ہو اور موضع سجود سے  متجاوز ہوا تو اگر اتنا آگے  بڑھا جتنا اس کے  اور سب سے  قریب والی صف کے  درمیان فاصلہ تھا تو فاسد نہ ہوئی اور اس سے  زیادہ ہٹا تو فاسد ہو گئی اور اگر منفرد ہے  تو موضع سجود کا اعتبار ہے  یعنی اتنا ہی فاصلہ آگے  پیچھے  دائیں  بائیں  کہ اس سے  زیادہ ہٹنے  میں  نماز جاتی رہے  گی۔ (شامی ج ۱ص ۵۸۶)

مسئلہ ۵۳:
کسی کو چوپایہ نے  ایک دم بقدر تین قدم کے  کھینچ لیا یا دھکیل دیا تو نماز فاسد ہو گئی۔ (درمختار ج ۱ص ۵۸۷)

مسئلہ ۵۴:
ایک نماز سے  دوسری کی طرف تکبیر کہہ کر منتقل ہوا پہلی نماز فاسد ہو گئی مثلاً ظہر پڑھ رہا تھا عصر یا نفل کی نیت سے  اﷲ اکبر کہا ظہر کی نماز جاتی رہی پھر اگر صاحبِ ترتیب ہے  اور وقت میں  گنجائش ہے  تو عصر کی بھی نہ ہو گی بلکہ دونوں  صورتوں  میں  نفل ہے  ورنہ عصر کی نیت ہے  تو عصر اور نفل کی نیت ہے  تو نفل یوہیں  اگر تنہا نماز پڑھتا تھا اب اقتداء کی نیت سے  اﷲ اکبر کہا یا مقتدی تھا اور تنہا پڑھنے  کی نیت سے  اﷲ اکبر کہا تو نماز فاسد ہو گئی یوہیں  اگر نماز جنازہ پڑھ رہا تھا اور دوسرا جنازہ لایا گیا دونوں  کی نیت سے  اﷲ اکبر کہا یا دوسرے  کی نیت سے  تو دوسرے  جنازہ کی نماز شروع ہوئی اور پہلے  کی فاسد ہو گئی۔ (درمختار شامی ج ۱ص ۵۸۳)

مسئلہ ۵۵:
عورت نماز پڑھ رہی تھی بچہ نے  اس کی چھاتی چوسی اگر دودھ نکل آیا نماز جاتی رہی۔ (شامی ج ۱ص ۵۸۷)

مسئلہ ۵۶:
عورت نماز میں  تھی مرد نے  بوسہ لیا یا شہوت کے  ساتھ اس کے  بدن کو ہاتھ لگایا نماز جاتی رہی ہاں  اگرہاتھ میں  تیل لگا ہوا ہے  اس کو سر یا بدن میں  کسی جگہ پونچھ دیا تو نماز فاسد نہ ہوئی۔ (منیہ، غنیہ، شامی ج ۱ص ۵۸۷، ۵۸۸)

مسئلہ ۵۷:
کسی آدمی کو نماز پڑھتے  میں  طمانچہ یا کوڑا مارا نماز جاتی رہی اور جانور پر سوار نماز پڑھ رہا تھا دو ایک بار ہاتھ یا ایڑی سے  ہانکنے  میں  نماز فاسد نہ ہوگی، تین بار پے  در پے  کرے  گا تو جاتی رہے  گی۔ ایک پاؤں  سے  ایڑ لگائی اگر پے  در پے  تین بار ہو نماز جاتی رہی ورنہ نہیں  اور دونوں  پاؤں  سے  لگائی تو فاسد ہو گئی لیکن اگر آہستہ پاؤں  ہلائے  کہ دوسرے  کو بغور دیکھنے  سے  پتہ چلے  تو فاسد نہ ہوئی۔ (منیہ، غنیہ، عالمگیری ج ۱ص ۱۰۳)

مسئلہ ۵۸:
گھوڑے  کو چابک سے  راستہ بتایا اور مارا بھی نماز فاسد ہو گئی نماز پڑھتے  میں  گھوڑے  پر سوار ہو گیا نماز جاتی رہی اور سواری پر نماز پڑھ رہا تھا اتر آیا فاسد نہ ہوئی۔ ۰منیہ، قاضیخاں ،عالمگیری ج ۱ص ۱۰۳)

مسئلہ ۵۹:
تین کلمے  اس طرح لکھنا کہ حروف ظاہر ہوں  نما زفاسد کرتا ہے  اور اگر حروف ظاہر نہ ہوں  مثلاً پانی پر یا ہوا میں  لکھا تو عبث ہے  نماز مکروہ تحریمی ہوئی۔ (غنیہ، عالمگیری ج ۱ص ۱۰۳)

مسئلہ ۶۰:
نماز پڑھنے  والے  کو اٹھا لیا پھر وہیں  رکھ دیا اگر قبلہ سے  سینہ نہ پھرا تو فاسد نہ ہوئی اور اگر اس کو اٹھا کرسواری پر رکھ دیا نماز جاتی رہی۔ (عالمگیری ج ۱ص ۱۰۳)

مسئلہ ۶۱:
موت و جنون و بے  وہوشی سے  نماز جاتی رہتی ہے  اگر وقت میں  ا فاقہ ہوا تو ادا کرے  ورنہ قضا بشرطیکہ ایک دن رات سے  متجاوز نہ ہو۔ (درمختار ردالمحتار ج ۱ص ۵۸۹)

مسئلہ ۶۲:
قصداً وضو توڑا یا کوئی موجب غسل پایا گیا یا کسی رکن کو ترک کیا جبکہ اس نماز میں  اس کو ادا نہ کر لیا ہو بلا عذر شرط کو ترک کیا یا مقتدی نے  امام سے  پہلے  رکن ادا کر لیا اور امام کے  ساتھ یا بعد میں  پھر اس کو ادا نہ کیا یہاں  تک کہ امام کیساتھ سلام پھیر دیا مسبوق نے  فوت شدہ رکعت کا سجدہ کر کے  امام کے  سجدہ سہو میں  متابعت کی یا قعدہ اخیرہ کے  بعد سجدہ نماز یا سجدہ تلاوت یاد آیا اور اس کے  ادا کرنے  کے  بعد پھر قعدہ نہ کیا یا کسی رکن کو سوتے  میں  ادا کیا تھا اس کا اعادہ نہ کیا ان سب صورتوں  میں  نماز فاسد ہو گئی۔ (درمختار ج ۱ص ۵۸۹ وغیرہ)

مسئلہ ۶۳:
سانپ بچھو مارنے  سے  نماز نہیں  جاتی جب کہ نہ تین قدم چلنا پڑے  نہ تین ضرب کی حاجت ہو ورنہ جاتی رہے  گی مگر مارنے  کی اجازت ہے  اگرچہ نماز جاتی رہے ۔ (عالمگیری ج ۱ص ۱۰۳، غنیہ)

مسئلہ ۶۴:
سانپ بچھو کو نماز میں  مارنا اس وقت مباح ہے  کہ سامنے  سے  گذرے  اور ایذا دینے  کا خوف ہو اور اگر تکلیف پہنچانے  کا اندیشہ نہ ہو تو مکروہ ہے ۔ (عالمگیری ج ۱ص ۱۰۳)

مسئلہ ۶۵:
پے  در پے  تین بال اکھیڑے  یا تین جوئیں  ماریں  یا ایک ہی جوں  کو تین بار مارا نماز جاتی رہی اور پے  در پے  نہ ہو تو نماز فاسد نہ ہوئی مکروہ ہے ۔ (عالمگیری ج ۱ص ۱۰۳، غنیہ)

مسئلہ ۶۶:
موزہ کشادہ ہے  اسے  اتارنے  سے  نماز فاسد نہ ہوگی اور موزہ پہننے  سے  نماز جاتی رہے  گی۔ (عالمگیری ج ۱ص ۱۰۳)

مسئلہ ۶۷:
ایک رکن میں  تین بار کھجلانے  سے  نماز جاتی رہتی ہے  یعنی یوں  کہ کھجا کر ہاتھ ہٹا لیا پھر کھجایا پھر ہاتھ اٹھا یا وعلیٰ ہذا اور اگر ایک بار ہاتھ رکھ کر چند مرتبہ حرکت دی تو ایک مرتبہ کھجانا کہا جائے  گا۔ (عالمگیری ج ۱ص ۱۰۴، غنیہ)

مسئلہ ۶۸:
تکبیرات انتقال میں  اﷲ یا اکبر کے  الف کو دراز کیا آﷲ یا آکبر کہا یا بے  کے  بعد الف بڑھایا اﷲ اکبار کہا نماز فاسد ہو جائے  گی اور تحریمہ میں  ایسا ہوا تو نماز شروع ہی نہ ہوئی۔ (درمختار ج ۱ص ۵۸۹) وغیرہ) قرأت یا اذکارِ نماز میں  ایسی غلطی جس سے  معنی فاسد ہو جائیں  نما زفاسد کر دیتی ہے  اس کے  متعلق مفصّل بیان گذر چکا۔ 
مسئلہ ۶۹:
نمازی کے  آگے  سے  بلکہ موضع سجود سے  کسی کا گذرنا نماز کو فاسد نہیں  کرتا خواہ گذرنے  والا مرد یا عورت کُتّا ہو یا گدھا۔ (عامہ کتب، شامی ج ۱ص ۵۹۳، عالمگیری ج ۱ص ۱۰۴)

مسئلہ ۷۰:
مصلّی کے  آگے  سے  گزرنا بہت سخت گناہ ہے  حدیث میں  فرمایا کہ اس میں  جو کچھ گناہ ہے  اگر گزرنے  والا جانتا تو چالیس (۴۰) تک کھڑے  رہنے  کو گزرنے  سے  بہتر جانتا، راوی کہتے  ہیں  میں  نہیں  جانتا کہ چالیس (۴۰) دن کہے  یا چالیس مہینے  یا چالیس برس یہ حدیث صحاح ستہ میں  ابو جہیم رضی اﷲ تعالیٰ عنہ سے  مروی ہے  اور بزاز کی روایت میں  چالیس (۴۰) برس کی تصریح ہے  اور ابن ماجہ کی روایت ابی ہریرہ رضی اﷲ تعالیٰ عنہ سے  یہ ہے  کہ رسول ﷲ ﷺ نے  فرمایا کہ اگر کوئی جانتا کہ اپنے  بھائی کے  سامنے  سے  نماز میں  آڑے  ہو کر گزرنے  میں  کیا ہے  تو سو برس کھڑا رہنا اس قدم چلنے  سے  بہتر سمجھتا۔ امام مالک نے  روایت کیا کہ کعب احباب فرماتے  ہیں  نمازی کے  سامنے  گزرنے  والا اگر جانتا کہ اس پر کیا گناہ ہے  تو زمین میں  دھنس جانے  کو بہتر جانتا گزرنے  سے ۔ امام مالک سے  روایت صحیح مسلم میں  ہے  ابو حجیفہ رضی اﷲ تعالیٰ عنہ کہتے  ہیں  میں  نے  رسول اﷲ ﷺ کو مکّہ میں  دیکھا حضور ابطح میں  چمڑے  کے  ایک سُرخ قبہ کے  اندر تشریف فرما ہیں  اور بلال رضی اﷲ تعالیٰ عنہ نے  حضور کے  وضو کا پانی لیا اور لوگ جلدی جلدی اسے  لے  رہے  ہیں  جو اس میں  سے  کچھ پا جاتا اسے  منہ اور سینہ پر ملتا اور جو نہیں  پاتا وہ کسی اور کے  ہاتھ ے  تری لے  لیتا پھر بلالر ضی اﷲ تعالیٰ عنہ نے  ایک نیزہ نصب کر دیا اور رسول اﷲ ﷺ سُرخ دھاری دار جوڑا پہنے  تشریف لائے  اورنیزہ کی طرف منہ کر کے  دو رکعت نما زپڑھائی اور میں  نے  آدمیوں  اور چوپاؤں  کو نیزے  کے  اُس طرف سے  گزرتے  دیکھا۔ 
مسئلہ ۷۱:
میدان میں  اور بڑی مسجد میں  مصلّی کو قدم سے  موضع سجود تک گزرنا ناجائز ہے ۔ موضع سجود سے  مراد یہ ہے  کہ قیام کی حالت سجدہ کی جگہ کی طرف نظر کرے  تو جتنی دور تک نگاہ پھیلے  وہ موضع سجود ہے  اس کے  درمیان سے  گزرنا ناجائز ہے  مکان اور چھوٹی مسجد میں  قدم سے  دیوار قبلہ تک کہیں  سے  گزرناجائز نہیں  اگر سترہ نہ ہو۔ (عالمگیری ج ۱ص ۱۰۴، درمختار ج ۱ص ۵۹۳)

مسئلہ ۷۲:
کوئی شخص بلندی پر پڑھ رہا ہے  اس کے  نیچے  سے  گزرنا بھی جائز نہیں  جبکہ گزرنے  والے  کو کوئی عضو نمازی کے  سامنے  ہو چھت یا تخت پر نماز پڑھنے  والے  کے  آگے  سے  گزرنے  کا بھی یہی حکم ہے  اور اگر ان چیزوں  کی اتنی بلندی ہو کہ کسی عضو کا سامنا نہ ہو تو حرج نہیں ۔ (درمختار ج ۱ص ۵۹۳، ۵۹۴)

مسئلہ ۷۳:
مصلّی کے  آگے  سے  گھوڑے  وغیرہ پر سوار ہو کر گزرا، اگر گزرنے  والے  کا پاؤں  وغیرہ نیچے  کا بدن مصلّی کے  سر کے  سامنے  ہو تو ممنوع ہے ۔ (ردالمحتار ج ۱ص ۵۹۴)

مسئلہ ۷۴:
مصلّی کے  آگے  ستُرہ ہو یعنی کوئی چیز سے  آڑ ہو جائے  تو سُترہ کے  بعد سے  گزرنے  میں  کوئی حرج نہیں ۔ (عامہ کتب، عالمگیری ج ۱ص ۱۰۴)

مسئلہ ۷۵:
سُترہ بقدر ایک ہاتھ کے  اونچا اور انگلی برابر موٹا ہو اور زیادہ سے  زیادہ تین ہاتھ اونچا ہو۔ (درمختار، ردالمحتار ج ۱ص ۵۹۵، ۵۹۶)

مسئلہ ۷۶:
امام و منفرد جب صحرا میں  یا کسی ایسی جگہ نماز پڑھیں  جہاں  سے  لوگوں  کے  گزرنے  کا اندیشہ ہو تو مستحب ہے  کہ سُترہ گاڑیں  اور سُترہ نزدیک ہونا چاہیے  سُترہ بالکل ناک کی سیدھ پر نہ ہو بلکہ داہنے  یا بائیں  بھوؤں  کی سیدھ پر ہونا افضل ہے ۔ (درمختار ج ۱ص ۵۹۶، ۵۹۷ وغیرہ)

مسئلہ ۷۷:
اگر نصب کرنا نا ممکن ہو تو وہ چیز لمبی رکھ دے  اور اگر کوئی ایسی چیز بھی نہیں  رکھ سکے  تو خط کھینچ دے  خواہ طول میں  ہو یا محراب کی مثل۔ (درمختار ج ۱ص ۵۹۶، عالمگیری ج ۱ص ۱۰۴)

مسئلہ ۷۸:
اگر سُترہ کیلئے  کوئی چیز نہیں  ہے  اور اس کے  پاس کتاب یا کپڑا موجود ہے  تو اسی کو سامنے  رکھ لے ۔ (ردالمحتار ج۱ص ۵۹۶)

مسئلہ ۷۹:
امام کا سُترہ مقتدی کے  لئے  سُترہ ہے  اس کو جدید سُترہ کی حاجت نہیں  تو اگر چھوٹی مسجد میں  بھی مقتدی کے  آگے  سے  گذر جائے  جب کہ امام کے  آگے  سے  نہ ہو حرج نہیں ۔ (ردالمحتار ج ۱ص ۵۹۷ وغیرہ)

مسئلہ ۸۰:
درخت اور جانور اور آدمی وغیرہ کا بھی سُترہ ہو سکتا ہے  کہ ان کے  بعد گزرنے  میں  کچھ حرج نہیں ۔ (غنیہ) مگر آدمی کو اس حالت میں  سُترہ کیا جائے  جب کہ اس کی پیٹھ مصلّی کی طرف ہو کہ مصلّی کی طر ف منہ کرنا منع ہے ۔ 
مسئلہ ۸۱:
سوار اگر مصلّی کے  آگے  گذرنا چاہتا ہے  تو اس کا حیلہ یہ ہے  کہ جانور کو آگے  کر لیا اور اس طرف سے  گذر جائے ۔ (عالمگیری ج ۱ص ۱۰۴)

مسئلہ ۸۲:
دو شخص برابر امام کے  آگے  سے  گذر گئے  تو مصلّی سے  جو قریب ہے  وہ گناہ گار ہوا اور دوسرے  کے  لئے  یہی سُترہ ہو گیا۔ (عالمگیری ج ۱ص ۱۰۴)

مسئلہ ۸۳:
مصلّی کے  آگے  سے  گذرنا چاہتا ہے  تو اگر اس کے  پاس کوئی چیز سُترے  کے  قابل ہو تو اسے  اس کے  سامنے  رکھ کر گذر جائے  پھر اسے  اٹھالے  اگر دو شخص گذرنا چاہتے  ہیں  اور سُترہ کو کوئی چیز نہیں  تو ایک ان میں  سے  نمازی کے  سامنے  بیٹھ کر کھڑا ہو جائے  اور دوسرا اس کی آڑ پکڑ کر گذر جائے  پھر وہ دوسرا اس کی پیٹھ کے  پیچھے  نمازی کی طرف پشت کر کے  کھڑا ہو جائے  اور یہ گذر جائے  پھر وہ دوسرا جدھر سے  اس وقت آیا اسی طرف ہٹ جائے ۔ (عالمگیری، ردالمحتار ج ۱ص ۵۹۵)

مسئلہ ۸۴:
اگر اس کے  پاس عصا ہے  مگر نصب نہیں  کر سکتا تو اسے  کھڑا کر کے  مصلّی کے  آگے  سے  گزرنا جائز ہے  جب کہ اس کو اپنے  ہاتھ سے  چھوڑ کر گرنے  سے  پہلے  گذر جائے ۔ (شامی ج ۱ص ۵۹۵)

مسئلہ ۸۵:
اگلی صف میں  جگہ تھی اسے  خالی چھوڑ کر پیچھے  کھڑا ہوا تو آنے  والا شخص اس کی گردن پھلانگتا ہوا جا سکتا ہے  کہ اس نے  اپنی حُرمت اپنے  آپ کھوئی۔ (درمختار ج ۱ص ۵۹۵)

مسئلہ ۸۶:
جب آنے  جانے  والوں  کا اندیشہ نہ ہو نہ سامنے  راستہ ہو تو سُترہ نہ قائم کرنے  میں  بھی حرج نہیں ، پھر بھی اُولیٰ سُترہ قائم کرنا ہے ۔ (درمختار ج ۱ص ۵۹۷)

مسئلہ ۸۷:
نمازی کے  سامنے  سُترہ نہیں  اور کوئی شخص گزرنا چاہتا ہے  یا سُترہ ہے  مگر وہ شخص مصلّی اور سُترہ کے  درمیان سے  گذرنا چاہتا ہے  تو نمازی کو رخصت ہے  کہ اسے  گُذرنے  سے  روکے  خواہ سبحان اﷲ کہے  یا جہر کے  ساتھ قرأت کرے  یا ہاتھ یا سر یا آنکھ کے  اشارے  سے  منع کرے  اس سے  زیادہ کی اجازت نہیں  مثلاً کپڑا پکڑ کر جھٹکنا یا مارنا بلکہ اگر عملِ کثیر ہو گیا تو نماز ہی جاتی رہی۔ (ردالمحتار، درمختار ج ۱ص ۵۹۶، ۵۹۷)

مسئلہ ۸۸:
تسبیح و اشارہ دونوں  کو بلا ضرورت جمع کرنا مکروہ ہے  عورت کے  سامنے  سے  گذرے  تو تصفیق سے  منع کرے  یعنی داہنے  ہاتھ کی انگلیاں  بائیں  کی پشت پر مارے  اور اگر مرد نے  تصفیق  کی اور عورت نے  تسبیح کہی تو بھی نماز فاسد نہ ہوئی مگر خلافِ سُنّت ہوا۔ (درمختار ج ۱ص ۵۹۷)

مسئلہ ۸۹:
مسجد الحرام شریف میں  نماز پڑھتا ہو تو اُس کے  آگے  طواف کرتے  ہوئے  لوگ گذر سکتے  ہیں ۔ (ردالمحتار ج ۱ص ۵۹۴)



مکروہات کا بیان

حدیث ۱:
بخاری و مسلم ابوہریرہ رضی اﷲ تعالیٰ عنہ سے  راوی ہیں  کہ حضور اقدس ﷺ نے  نماز میں  کمر پر ہاتھ رکھنے  سے  منع فرمایا۔ 
حدیث ۲:
شرح سنہ میں  حضرت ابن عمر رضی اﷲ تعالیٰ عنہما سے  مروی ہے  کہ حضور فرماتے  ہیں  کمر پر نماز میں  ہاتھ رکھنا جہنمیوں  کی راحت ہے ۔ 
حدیث ۳:
بخاری و مسلم و ابوداؤد و نسائی روایت کرتے  ہیں  کہ ام المومنین صدیقہ رضی اﷲ تعالیٰ عنہا فرماتی ہیں  میں  نے  رسول اﷲ ﷺ سے  نماز کے  اندر اِدھر اُدھر دیکھنے  کے  بارے  میں  سوال کیا فرمایا یہ اُچک لینا ہے  کہ بندہ کی نماز میں  سے  شیطان اُچک لے  جاتا ہے ۔ 
حدیث ۴:
امام احمد و ابو داؤد و نسائی و ابن خزیمہ و حاکم بافادہ تصحیح ابو ذر رضی اﷲ تعالیٰ عنہ سے  راوی ہیں  فرماتے  ہیں  ﷺ جو بندہ نماز میں  ہے  اﷲ عزوجل کی رحمتِ خاصہ اس کی طرف متوجہ رہتی ہے  جب تک اِدھر اُدھر نہ دیکھے  اس نے  منہ پھیرا اس کی رحمت بھی پھر جاتی ہے ۔ 
حدیث ۵:
امام احمد باسناد حسن ابو یعلیٰ سے  روایت کرتے  ہیں  کہ حضرت ابو ہریرہ رضی اﷲ تعالیٰ عنہ کہتے  ہیں  مجھے  میرے  خلیل ﷺ نے  تین باتوں  سے  منع فرمایا مُرغ کی ٹھونگ مارنے  اور کتّے  کی طرح بیٹھنے  اور اِدھر اُدھر لومڑی کی طرح دیکھنے  سے ۔ 
حدیث ۶:
بزاز نے  جابر بن عبداﷲ رضی اﷲ تعالیٰ عنہ سے  روایت کی کہ فرماتے  ہیں  حضور ﷺ جب آدمی نماز کو کھڑا ہوتا ہے  اﷲ عزوجل اپنی خاص رحمت کے  ساتھ اس کی طرف متوجہ ہوتا ہے  اور جب اِدھر اُدھر دیکھتا ہے  فرماتا ہے  اے  ابنِ آدم کس طرف التفات کرتا ہے  کیا مجھ سے  کوئی بہتر ہے  جس کی طرف التفات کرتا ہے  پھر جب دوبارہ التفات کرتا ہے  ایسا ہی فرماتا ہے  پھر جب تیسری بار التفات کرتا ہے  اﷲ عزوجل اپنی اس رحمتِ خاص کو اس سے  پھیر لیتا ہے ۔ 
حدیث ۷:
ترمذی باسناد حسن روایت کرتے  ہیں  کہ حضور نے  انس بن مالک رضی اﷲ تعالیٰ عنہ سے  فرمایا اے  لڑکے  نماز میں  التفات سے  بچ کہ نماز میں  التفات ہلاکت ہے ۔ 
حدیث ۸تا۱۲:
بخاری و ابوداؤد و نسائی و ابن ماجہ انس بن مالک رضی اﷲ تعالیٰ عنہ سے  راوی فرماتے  ہیں  کیا حال ہے  اُن لوگوں  کا جو نماز میں  آسمان کی طرف آنکھ اٹھاتے  ہیں  اس سے  باز رہیں  یا ان کی نگاہیں  اُچک لی جائیں  گی اسی مضمون کے  قریب قریب ابن عمر و ابوہریرہ و ابوسعید خدری و جابر بن سمرہ رضی اﷲ تعالیٰ عنہم سے  روایتیں  کتب احادیث میں  موجود ہیں ۔ 
حدیث ۱۳:
امام احمد و ابو داؤد و ترمذی با فادہ تحسین و نسائی و ابن ماجہ و ابن حبان و ابن خزیمہ ابی ہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جب کوئی تم میں  کا نماز کو کھڑا ہو تو کنکری نہ چھوئے  کہ رحمت اس کے  مواجہہ میں  ہے ۔ 
حدیث ۱۴:
صحاح ستہ میں  معیقیب رضی اﷲ تعالیٰ عنہ سے  مروی ہے  کہ حضور فرماتے  ہیں  کنکری نہ چھو اور اگر تجھے  ناچار کرنا ہی ہے  تو ایک بار۔ 
حدیث ۱۵:
صحیح ابن خزیمہ میں  مروی ہے  کہ جابر رضی اﷲ تعالیٰ عنہ کہتے  ہیں  میں  نے  حضور سے  نماز میں  کنکری چھونے  کا سوال کیا فرمایا ایک بار اور اگر تُو اس سے  بچے  تو یہ سو (۱۰۰) اونٹنیوں  سیاہ آنکھ والیوں  سے  بہتر ہے ۔ 
حدیث ۱۶،۱۷:
مسلم ابو سعید خدری رضی اﷲ تعالیٰ عنہ راوی فرماتے  ہیں  ﷺ جب نماز میں  کسی کو جماہی آئے  تو جہاں  تک ہو سکے  روکے  کہ شیطان منہ میں  داخل ہو جاتا ہے  اور صحیح بخاری کی روایت ابو ہریرہ رضی اﷲ تعالیٰ عنہ سے  ہے  کہ فرماتے  ہیں  جب نماز میں  کسی کو جماہی آئے  تو جہاں  تک ہو سکے  روکے  "ھا نہ" کہے  یہ شیطان کی طرف سے  ہے  شیطان اس سے  ہنستا ہے   اور ترمذی و ابن ماجہ کی روایت انہیں  سے  ہے  اس کے  بعد فرمایا کہ منہ پر ہاتھ رکھ دے ۔ 
حدیث ۱۸۔ ۱۹:
امام احمد و ابو داؤد و ترمذی و نسائی و دارمی کعب بن عجرہ رضی اﷲ تعالیٰ عنہ سے  راوی ہیں  کہ فرماتے  ہیں  حضور ﷺ جب کوئی اچھی طرح وضو کر کے  مسجد کے  قصد سے  نکلے  تو ایک ہاتھ کی انگلیاں  دوسرے   ہاتھ میں  نہ ڈالے  کہ وہ نماز میں  ہے  اور اسی کے  مثل ابوہریرہ رضی اﷲ تعالیٰ عنہ سے  بھی مروی ہے ۔ 


حدیث ۲۰:
صحیح بخاری و شفیق سے  مروی کہ حذیفہ رضی اﷲ تعالیٰ عنہ نے  ایک شخص کو دیکھا کہ رکوع و سجود پورا نہیں  کرتا جب اس نے  نماز پڑھ لی تو بُلایا اور کہا تیری نماز نہ ہوئی راوی کہتے  ہیں  کہ میرا گمان یہ ہے  کہ یہ بھی کہا کہ اگر تو مرا تو فطرت محمد ﷺ کے  غیر پر مرے  گا۔ 
حدیث ۲۱تا۲۴:بخاری تاریخ میں  اور ابن خزیمہ وغیرہ خالد بن ولید و عمرو بن عاص و یزید بن ابی سفیان و شرجیل بن حسنہ رضی اﷲ تعالیٰ عنہم سے  راوی کہ حضور نے  ایک شخص کو نماز پڑھتے  ملاحظہ فرمایا کہ رکوع تمام نہیں  کرتا اور سجدہ میں  ٹھونگ مارتا ہے  حکم فرمایا کہ پورا رکوع کرے  اور فرمایا یہ اگر اس حالت میں  مرا تو ملّت محمد ﷺ کے  غیر پر مرے  گا پھر فرمایا جو رکوع پورا نہیں  کرتا اور سجدہ میں  ٹھونگ مارتا ہے  اس کی مثال اس بھوکے  کی ہے  کہ ایک دو کھجوریں  کھا لیتا ہے  جو کچھ کام نہیں  دیتیں ۔ 
حدیث ۲۵:
امام احمد ابو قتادہ رضی اﷲ تعالیٰ عنہ سے  راوی کہ فرماتے  ہیں  ﷺ سب سے  بُرا وہ چور ہے  جو اپنی نماز سے  چراتا ہے  صحابہ نے  عرض کی یارسول اﷲ نماز سے  کیسے  چُراتا ہے  فرمایا کہ رکوع و سجود پورا نہیں  کرتا۔ 
حدیث ۲۶:
امام مالک و احمد نعمان بن مرہ رضی اﷲ تعالیٰ عنہ سے  راوی کہ رسول اﷲ ﷺ نے  حدود نازل ہونے  سے  پہلے  صحابہ کرام سے  فرمایا کہ شرابی اور زانی اور چور کے  بارے  میں  تمھارا کیا خیال ہے  سب نے  عرض کی اﷲ و رسول خوب جانتے  ہیں  فرمایا یہ بہت بُری باتیں  ہیں  اور ان میں  سزا ہے  اور سب میں  بُری چوری وہ ہے  کہ اپنی نماز سے  چرائے ۔ عرض کی یا رسول اﷲ نماز سے  کیسے  چُرائے  گا فرمایا یوں  کہ رکوع و سجود تمام نہ کرے  اس کی مثل دارمی کی روایت میں  بھی ہے ۔ 
حدیث ۲۷:
امام احمد نے  طلق بن علی رضی اﷲ تعالیٰ عنہ سے  روایت کی کہ حضور نے  فرمایا کہ اﷲ عزوجل بندہ کی اس نماز کی طرف نظر نہیں  فرماتا جس میں  رکوع و سجود کے  درمیان پیٹھ سیدھی نہ کرے ۔ 
حدیث ۲۸:
ابوداؤد ترمذی باسناد حسن روایت کرتے  ہیں  انس رضی اﷲ تعالیٰ عنہ فرماتے  ہیں  رسول اﷲ ﷺ کے  زمانہ میں  دروں  میں  کھڑے  ہونے  سے  بچتے  تھے  دوسری روایت میں  ہے  ہم دھکا دے  کر ہٹائے  جاتے ۔ 
حدیث ۲۹:
ترمذی نے  روایت کی کہ ام المومنین ام سلمہ رضی اﷲ تعالیٰ عنہا کہتی ہیں  ہمارا ایک غلام افلح نامی جب سجدہ کرتا تو پھونکتا فرمایا اے  افلح اپنا منہ خاک آلود کر۔ 
حدیث ۳۰:
ابن ماجہ نے  امیر المومنین حضرت علی رضی اﷲ تعالیٰ عنہ سے  روایت کی کہ حضور فرماتے  ہیں  جب تُو نماز میں  ہو تو انگلیاں  نہ چٹکا بلکہ ایک روایت میں  ہے  جب مسجد میں  انتظارِ نماز میں  ہو اس وقت انگلیاں  چٹکانے  سے  منع فرمایا۔ 
حدیث ۳۱:
صحاح ستّہ میں  مروی کہ حضور فرماتے  ہیں  کہ مجھے  حکم ہوا ہے  کہ سات اعضا پر سجدہ کروں  اور بال یا کپڑا نہ سمیٹوں ۔ 
حدیث ۳۲:
صحیحین میں  ابن عباس رضی اﷲ تعالیٰ عنہما سے  مروی کہ فرماتے  ہیں  ﷺ مجھے  حکم ہوا کہ سات ہڈیوں  پر سجدہ کروں ، منہ اور دونوں  ہاتھ اور دونوں  گھٹنے  اور دونوں  پنجے  اور یہ حکم ہوا کہ کپڑے  اور بال نہ سمیٹوں ۔ 
حدیث ۳۳:
ابو داؤد و نسائی و دارمی عبدالرحمن بن شبل رضی اﷲ تعالیٰ عنہ سے  راوی کہ رسول اﷲ ﷺ نے  کوّے  کی طرح ٹھونک مارنے  اور درندے  کی طرح پاؤں  پھیلانے  سے  منع فرمایا اور اس سے  منع فرمایا کہ مسجد میں  کوئی شخص جگہ مقرر کرے  جیسے  اونٹ جگہ مقرر کر لیتا ہے ۔ 
حدیث ۳۴:
ترمذی نے  حضرت علی رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا اے  علی میں  اپنے  لئے  جو پسند کرتا ہوں  تمہارے  لئے  پسند کرتا ہوں  اور اپنے  لئے  جو مکروہ جانتا ہوں  تمہارے  لئے  مکروہ جانتا ہوں ۔ دونوں  سجدوں  کے  درمیان اقعا نہ کرنا (یعنی اس طرح نہ بیٹھنا کہ سرین زمین پر ہوں  اور گھٹنے  کھڑے )۔ 
حدیث ۳۵:
ابو داؤد اور حاکم نے  مستدرک میں  بریدہ رضی اﷲ تعالیٰ عنہ سے  روایت کی کہ حضور نے  اس سے  منع فرمایا کہ مرد صرف پاجامہ پہن کر نماز پڑھے  اور چادر نہ اوڑھے ۔ 
حدیث ۳۶:
صحیحین میں  ابوہریرہ رضی اﷲ تعالیٰ عنہ سے  مروی کہ حضور  فرماتے  ہیں  تم میں  کوئی ایک کپڑا پہن کرا س طرح ہرگز نماز نہ پڑھے  کہ مونڈھوں  پر کچھ نہ ہو۔ 
حدیث ۳۷:
صحیح بخاری میں  انہیں  سے  مروی فرماتے  ہیں  جو ایک کپڑے  میں  نماز پڑھے  یعنی وہی چادر وہی تہبند ہو تو اِدھر کا کنارہ اُدھر اور اُدھر کا اِدھر کر لے ۔ 
حدیث ۳۸:
عبدالرزاق نے  مصنف میں  روایت کی کہ ابن عمر رضی اﷲ تعالیٰ عنہما نے  نافع کو دو کپڑے  پہننے  کو دئیے  اور یہ اس وقت لڑکے  تھے  اس کے  بعد مسجد میں  گئے  اور ان کو ایک کپڑے  میں  لپٹے  ہوئے  نماز پڑھتے  دیکھا اس پر فرمایا تمہارے  پاس دو کپڑے  نہیں  کہ اسے  پہنتے  عرض کی ہاں  ہیں ۔ فرمایا بتاؤ اگر مکان سے  باہر تمہیں  بھیجوں  تو دونوں  پہنو گے  عرض کی ہاں  فرمایا اﷲ عزوجل کے  دربار کے  لئے  زینت زیادہ مناسب ہے  یا آدمیوں  کے  لئے  ،عرض کی اﷲ کے  لئے ۔ 
حدیث ۳۹:
امام احمد کی روایت ہے  کہ ابی بن کعب رضی اﷲ تعالیٰ عنہ نے  کہا کہ ایک کپڑے  میں  نماز سُنت یعنی جائز ہے  کہ ہم حضور کے  زمانہ میں  ایسا کرتے  اور ہم پر اس بارے  میں  عیب نہ لگایا جاتا عبداﷲ بن مسعود رضی اﷲ تعالیٰ عنہ نے  فرمایا یہ اس وقت ہے  کہ کپڑوں  میں  کمی ہو اور جو اﷲ تعالیٰ نے  وسعت دی ہو تو دو کپڑوں  نماز زیادہ پاکیز ہ ہے ۔ 
حدیث ۴۰:
ابوداؤد عبداﷲ بن مسعود رضی اﷲ تعالیٰ عنہ سے  روایت کی کہ حضور نے  فرمایا جو شخص نماز میں  تکبر سے  تہبند لٹکائے  اسے  اﷲ کی رحمت حل میں  ہے  نہ حرم میں ۔ 
حدیث ۴۱:
ابو داؤد ابوہریرہ رضی اﷲ تعالیٰ عنہ سے  راوی کہ ایک صاحب تہبند لٹکائے  پڑھ رہے  تھے  ارشاد فرمایا جاؤ وضو کرو وہ گئے  اور وضو کر کے  واپس آئے  کسی نے  عرض کی یا رسول اﷲ کیا ہوا کہ حضور نے  وضو کا حکم فرمایا ارشاد فرمایا وہ تہبند لٹکائے  نماز پڑھ رہا تھا اور بے  شک اﷲ تعالیٰ نے  اس شخص کی نماز قبول نہیں  فرماتا
جو تہبند لٹکائے  ہوئے  ہو (یعنی اتنا نیچا کہ پاؤں  کے  گِٹے  تک چھپ جائیں ) شیخ محقق محدث دہلوی رحمۃ اﷲ تعالیٰ لمعات میں  فرماتے  ہیں  کہ وضو کا حکم اس لئے  دیا گیا کہ انہیں  معلوم ہو کہ یہ معصیت ہے  کہ سب لوگوں  کو بتا دیا تھا کہ وضو گناہوں کا کفارہ ہے  اور گناہ کے  اسباب کا زائل کرنے  والا۔ 
حدیث ۴۲:
ابوداؤد و ابوہریرہ رضی اﷲ تعالیٰ عنہ سے  راوی کہ حضور نے  ارشاد فرمایا جب کوئی نماز پڑھے  تو داہنی طرف جوتیاں  نہ رکھے  اور بائیں  طرف بھی نہیں  کہ کسی اور کی دائیں  جانب ہوں  گی مگر اس وقت کہ بائیں  جانب کوئی نہ ہو بلکہ جوتیاں  دونوں  پاؤں  کے  درمیان رکھے ۔ 


احکام فقہیہ

مسئلہ ۱:

کپڑے  یا داڑھی یا بدن کے  ساتھ کھیلنا کپڑا سمیٹنا مثلاً سجدہ میں  جاتے  وقت آگے  یا یپچھے  سے  اٹھا لینا اگرچہ گرد سے  بچانے  کے  لئے  کیا ہو اور اگر بلا وجہ ہو تو اور زیادہ مکروہ کپڑا لٹکانا مثلاً سر یا مونڈھے  پر اس طرح ڈالنا کہ دونوں  کنارے  لٹکتے  ہوں  یہ سب مکروہ تحریمی ہے ۔ (عامہ کتب، شامی ج ۱ص ۵۹۷، ۵۹۹)

مسئلہ ۲:

اگر کُرتے  وغیرہ کی آستین میں  ہاتھ نہ ڈالے  بلکہ پیٹھ کی طرف پھینک دی جب بھی یہی حکم ہے ۔ (مستفاد من اﷲ)

مسئلہ ۳:
رومال یا شال یا رضائی یا چادر کے  کنارے  دونوں  مونڈھوں  سے  لٹکتے  ہوں  یہ ممنوع و مکروہ تحریمی ہے  اور ایک کنارہ دوسرے  مونڈھے  پر ڈال دیا اور دوسرا لٹک رہا ہے  تو حرج نہیں  اور اگر ایک مونڈھے  پر ڈالا اس طرح کہ ایک کنارہ پیٹھ پر لٹک رہا ہے  دوسرا پیٹ پر جیسے  عموماً اس زمانہ میں  مونڈھوں  پر رومال رکھنے  کا طریقہ ہے  تو یہ بھی مکروہ ہے ۔ (درمختار ردالمحتار ج ۱ص ۵۹۸)

مسئلہ ۴:

کوئی آستین آدھی کلائی سے  زیادہ چڑھی ہوئی ہو یا دامن سیمٹے ، نماز پڑھنا بھی مکروہ تحریمی ہے  خواہ پیشتر سے  چڑھی ہو یا نماز میں  چڑھائی۔ (درمختار ج ۱ص ۵۹۸)

مسئلہ ۵:

شدت کا پائخانہ پیشاب معلوم ہوتے  وقت یا غلبہ ریاح کے  وقت نماز پڑھنا مکروہ تحریمی ہے  حدیث میں  ہے  جب جماعت قائم کی جائے  اور کسی کو بیت الخلا جانا ہو تو پہلے  بیت الخلا کو جائے  اس حدیث کو ترمذی نے  عبداﷲ ابن ارقم رضی اﷲ تعالیٰ عنہ سے  روایت کیا اور ابوداؤد و نسائی و مالک نے  بھی اس کی مثل روایت کی ہے ۔ (شامی ج ۱ص ۶۰۰)

مسئلہ ۶:

نماز شروع کرنے  سے  پیشتر اگر ان چیزوں  کا غلبہ ہو تو وقت میں  وسعت ہوتے  ہوئے  شروع ہی ممنوع و گناہ ہے  قضائے  حاجت مقدم ہے  اگرچہ جماعت جاتی رہنے  کا اندیشہ ہو اور اگر دیکھتا ہے  کہ قضائے  حاجت اور وضو کے  بعد وقت جاتا رہے  گا تو وقت کی رعایت مقدم ہے  نماز پڑھ لے  اور اگر اثنائے  نماز میں  یہ حالت پیدا ہو جائے  اور وقت میں  گنجائش ہو تو توڑ دینا واجب ہے  اور اگر اسی طرح پڑھ لی تو گناہ گار ہوا۔ (ردالمحتار ج۱ص ۶۰۰)

مسئلہ ۷:
جوڑا باندھے  ہوئے  نماز پڑھنا مکروہ تحریمی اور نماز میں  جوڑا باندھا تو فاسد ہو گئی۔ (درمختار ج ۱ص ۶۰۰)

مسئلہ ۸:

کنکریاں  ہٹانا مکروہ تحریمی ہے  مگر جس وقت کہ پورے  طور پر بروجہ سُنت سجدہ ادا نہ ہوتا ہو ایک بار کی اجازت ہے  اور بچنا بہتر ہے  اور اگر بغیر ہٹائے  واجب ادا نہ ہو تو ہٹانا واجب ہے  اگرچہ ایک بار سے  زیادہ کی حاجت پڑے ۔ (درمختار ردالمحتار ج ۱ص ۶۰۰)

مسئلہ ۹:

اُنگلیاں  چٹکانا انگلیوں  کی قینچی باندھنا یعنی ایک ہاتھ کی انگلیاں  دوسرے  ہاتھ کی انگلیوں  میں  ڈالنا مکروہ تحریمی ہے ۔ (درمختار ج ۱ص ۶۰۰ وغیرہ)

مسئلہ ۱۰:
نما زکے  لئے  جاتے  وقت اور نماز کے  انتظار میں  بھی یہ دونوں  چیزیں  مکروہ ہیں  اور اگر نہ نماز میں  ہے  نہ توابع نماز میں  تو کراہت نہیں  جب کہ کسی حاجت کے  لئے  ہوں ۔ (درمختار ج ۱ص ۶۰۰،۶۰۱ وغیرہ)

مسئلہ ۱۱:

کمر پر ہاتھ رکھنا مکروہ تحریمی ہے  نماز کے  علاوہ بھی کمر پر ہاتھ رکھنا نہ چاہیے ۔ (درمختار ج ۱ص ۶۰۱)





مسئلہ ۱۲:
اِدھر اُدھر منہ پھیر کر دیکھنا مکروہ تحریمی ہے  کل چہرہ پھر گیا ہو یا بعض اور اگر منہ نہ پھیرے  صرف کنکھیوں  سے  اِدھر اُدھر بِلا حاجت دیکھے  تو کراہت تنزیہی ہے  اورنادراً کسی غرض صحیح سے  ہو تو اصلاً حرج نہیں  نگاہ آسمان کی طر ف اٹھانا بھی مکروہ تحریمی ہے ۔ (عالمگیری ج ۱ص ۱۰۶)

مسئلہ ۱۳:
تشہد یا سجدوں  کے  درمیان میں  کُتّے  کی طرح بیٹھنا یعنی گھٹنوں  کو سینہ سے  ملا کر دونوں  ہاتھوں  کو زمین پر رکھ کر سرین کے  بل بیٹھنا۔ مرد کا سجدہ میں  کلائیوں  کو بچھانا کسی شخص کے  منہ کے  سامنے  نما زپڑھنا مکروہ تحریمی ہے  یوہیں  دوسرے  شخص کو مصلّی کی طرف منہ کرنا بھی ناجائز و گناہ ہے  یعنی اگر مصلّی کی جانب سے  ہو تو کراہت مصلّی پر ہے  ورنہ اس پر۔ (درمختارج ۱ص ۶۰۱،۶۰۲)

مسئلہ ۱۴:
اگر مصلّی اور اس کے  درمیان جس کا منہ مصلّی کی طر ف ہے  فاصلہ ہو جب بھی کراہت ہے  مگر جب کہ کوئی شے  درمیان میں  حائل ہو کہ قیام میں  بھی سامنا نہ ہوتا ہو توحرج نہیں  اور اگر قیام میں  مواجہہ ہو قعود میں  نہ ہو مثلاً دونوں  کے  درمیان میں  ایک شخص مصلّی کی طرف پیٹھ کر کے  بیٹھ گیا کہ اس صورت میں  قعود میں  مواجہہ نہ ہو گا مگر قیام میں  ہو گا تو اب بھی کراہت ہے ۔ (ردالمحتار ج ۱ص ۶۰۲)

مسئلہ ۱۵:
کپڑے  میں  اس طرح لپٹ جانا کہ  ہاتھ بھی باہر نہ ہو مکروہ تحریمی ہے  علاوہ نماز کے  بھی بے  ضرورت اس طرح کپڑے  میں  لپٹنا نہ چاہیے  اور خطرہ کی جگہ سخت ممنوع ہے ۔ (درمختار ج ۱ص ۶۱۰)

مسئلہ ۱۶:
اعتجار یعنی پگڑی اس طرح باندھنا کہ بیچ میں  سر پر نہ ہو مکروہ تحریمی ہے  نماز کے  علاوہ بھی اس طرح عمامہ باندھنا مکروہ ہے ۔ یوہیں  ناک اور منہ کو چُھپانا اور بے  ضرورت کھنکار نکالنا یہ سب مکروہ تحریمی ہیں ۔ (درمختار ج ۱ص ۶۱۰، ۶۱۱)

مسئلہ ۱۷:
نما زمیں  بالقصد جماہی لینا مکروہ تحریمی ہے  اور خود آئے  تو حرج نہیں  مگر روکنا مستحب ہے  اور روکے  سے  نہ رُکے  تو ہونٹ کو دانتوں  سے  دبائے  اور اس پر بھی نہ رُکے  تو داہنا یا بایاں  ہاتھ منہ پر رکھ دے  یا آستین سے  منہ چھپا لے  قیام میں  داہنے  ہاتھ سے  ڈھانکے  اور دوسرے  موقع پر بائیں  سے ۔ (عالمگیری ج ۱ص ۱۰۷، درمختار ج ۱ص ۴۴۶، ۶۰۳، مراقی الفلاح)

فائدہ:

انبیاء علیہم الصلوۃ وا لسّلام اس سے  محفوظ ہیں  اس لئے  کہ اس میں  شیطانی مداخلت ہے  نبی ﷺ نے  فرمایا کہ جماہی شیطان کی طرف سے  ہے  جب تم میں  سے  کسی کو جماہی آئے  تو جہاں  تک ممکن ہو روکے  اس حدیث کو امام بخاری و مسلم نے  صحیحین میں  روایت کیا بلکہ بعض روایتوں  میں  ہے  کہ شیطان منہ میں  گُھس جاتا ہے  بعض میں  ہے  شیطان دیکھ کر ہنستا ہے  اور جو قاہ قاہ کی آواز آتی ہے  وہ شیطان کا قہقہہ ہے  کہ اس میں  منہ بگڑا دیکھ کر ٹھٹھا لگاتا ہے  اور وہ جو رطوبت ہے  وہ شیطان کا تھوک ہے  اس کے  روکنے  کی بہتر ترکیب یہ ہے  کہ جب آتی معلوم ہو تو دل میں  خیال کرے  کہ انبیاء علیہم الصلوۃ والسّلام اس سے  محفوظ ہیں  فوراً رُک جائے  گی۔ (ردالمحتار ج ۱ص ۴۴۶، ۶۰۳)

مسئلہ ۱۸:
جس کپڑے  پر جاندار کی تصویر ہو اسے  پہن کر نما زپڑھنا مکروہ تحریمی ہے ۔ نماز کے  علاوہ بھی ایسا کپڑا پہننا ناجائز ہے  یوہیں  مصلّی کے  سر پر یعنی چھت پر ہو یا معلّق ہو یا محل سجود میں  ہو کہ اس پر سجدہ واقع ہو تو نماز مکروہ تحریمی ہو گی۔ یوہیں  مصلّی کے  آگے  یا داہنے  یا بائیں  تصویر کا ہونا مکروہ تحریمی ہے  اور پس پُشت ہونا بھی مکروہ ہے  اگرچہ ان تینوں  صورتوں  میں  کراہت اس وقت ہے  کہ تصویر آگے  پیچھے  داہنے  بائیں  معلق ہو یا نصب ہو یا دیوار ہو یا دیوار وغیرہ میں  منقوش ہو اگر فرش میں  ہو اور اس پر سجدہ نہیں  تو کراہت نہیں ۔ اگر تصویر غیر جاندار کی ہے  جیسے  دریا پہاڑ وغیرہا کی تو اس میں  کچھ حرج نہیں ۔ (عامہ کتب، درمختار ج ۱ص ۶۰۵ تا ۶۰۸، عالمگیری ج ۱ص ۱۰۷)

مسئلہ ۱۹:
اگر تصویر ذلت کی جگہ ہو مثلاً جوتیان اُتارنے  کی جگہ یا اور کسی جگہ فرش پر کہ لوگ اسے  روندتے  ہوں  یا تکیے  پر کہ زانو وغیرہ کے  نیچے  رکھا جاتا ہو تو ایسی تصویر مکان میں  ہونے  سے  کراہت نہیں  نہ اس سے  نماز میں  کراہت آئے  جب کہ سجدہ اس پر نہ ہو۔ (درمختارج ۱ص ۶۰۶ وغیرہ)

مسئلہ ۲۰:
جس تکیہ میں  تصویر ہو اسے  منصوب کرنا پڑا ہوا نہ رکھنا اعزاز تصویر میں  داخل ہو گا اور اس طرح ہونا نماز کو بھی مکروہ کردے  گا۔ (درمختار ج ۱ص ۶۰۶)

مسئلہ ۲۱:
اگر ہاتھ میں  یا کسی جگہ بدن پر تصویر ہو مگر کپڑوں  سے  چھپی ہو یا انگوٹھی پر چھوٹی تصویر منقوش ہو یا آگے  پیچھے  داہنے  بائیں  اوپر نیچے  کسی جگہ چھوٹی تصویر ہو یعنی اتنی کہ اس کو زمین پر رکھ کر کھڑے  ہو کر دیکھیں  تو اعضا کی تفصیل نہ دکھائی دے  یا پاؤں  کے  نیچے  یا بیٹھنے  کی جگہ ہو تو ان سب صورتوں  میں  نماز مکروہ نہیں ۔ (درمختار ج ۱ص ۶۰۶، ۶۰۷)

مسئلہ ۲۲:
تصویر سر بریدہ یا جس کا چہرہ مٹا دیا ہو مثلاً کاغذ یا کپڑے  یا دیوار پر ہو تو اس پر روشنائی پھیر دی ہو یا اس کے  سر یا چہرے  کو کھرچ ڈالا یا دھو ڈالا ہو کراہت نہیں  ۔ (ردالمحتار ج ۱ص ۶۰۷)

مسئلہ ۲۳:
اگر تصویر کا سر کاٹا ہو مگر سر اپنی جگہ پر لگا ہوا ہے  ہنوز جدا نہ ہوا تو بھی کراہت ہے ۔ مثلاً کپڑے  پر تصویر تھی اس کی گردن پر سلائی کر دی کہ مثل طوق کے  بن گئی۔ (ردالمحتار ج ۱ص ۶۰۷)

مسئلہ ۲۴:
مٹانے  میں  صرف چہرے  کا مٹانا کراہت سے  بچنے  کے  لئے  کافی ہے  اگر آنکھ یا بھؤوں  یا ہاتھ پاؤں  جُدا کر لئے  گئے  تو اس سے  کراہت دفع نہ ہوئی۔ (ردالمحتار ج ۱ص ۶۰۷)

مسئلہ ۲۵:
تھیلی یا جیب میں  تصویر چھپی ہوئی ہو تو نماز میں  کراہت نہیں ۔ (درمختار ج ۱ص ۶۰۷)

مسئلہ ۲۶:
تصویر والا کپڑا پہنے  ہوئے  ہے  اور اس پر کوئی دوسرا کپڑا اور پہن لیا کہ تصویر چھپ گئی تو اب نماز مکروہ نہ ہو گی۔ (ردالمحتار ج ۱ص ۶۰۷)

مسئلہ ۲۷:
یوں  تو تصویر جب چھوٹی نہ ہو اور موضع اہانت میں  نہ ہو اس پر پردہ نہ ہو تو ہر حالت میں  اس کے  سبب نماز مکروہ تحریمی ہوتی ہے  مگر سب سے  بڑھ کر کراہت اس صورت میں  ہے  جب تصویر مصلّی کے  آگے  قبلہ کو ہو پھر وہ کہ سر کے  اوپر ہو اس کے  بعد وہ کہ داہنے  بائیں  دیوار پر ہو پھر وہ کہ پیچھے  ہو دیوار یا پردہ پر۔ (ردالمحتار ج ۱ص ۶۰۶)

مسئلہ ۲۸:
یہ احکام تو نماز کے  ہیں  رہا تصویروں  کا رکھنا اس کی نسبت صحیح حدیث میں  ارشاد ہوا کہ جس گھر میں  کُتّا یا تصویر ہو اس میں  رحمت کے  فرشتے  نہیں  آتے  جب کہ توہین کے  ساتھ نہ ہوں  اور نہ اتنی چھوٹی تصویریں  ہوں ۔ (ردالمحتار ج ۱ص ۶۰۸)

مسئلہ ۲۹:
روپے  اشرفی اور دیگر سکّے  کی تصویریں  بھی فرشتوں  کے  داخل ہونے  سے  مانع ہیں  یا نہیں  امام قاضی عیاض رحمۃ اﷲ تعالیٰ علیہ فرماتے  ہیں  کہ نہیں  اور ہمارے  علمائے  کرام کے  کلمات سے  بھی یہی ظاہر ہے ۔ (درمختار، ردالمحتار ج ۱ص ۶۰۸)

مسئلہ ۳۰:
یہ احکام تو تصویر کے  رکھنے  میں  ہیں  کہ صورت اہانت و ضرورت وغیرہما مستثنیٰ  ہیں  رہا تصویر بنانا یا بنوانا بہرحال حرام ہے ۔ (ردالمحتار ج ۱ص ۶۰۸) خواہ دستی ہو یا عکسی دونوں  کا ایک حکم ہے ۔ 
مسئلہ ۳۱:
اُلٹاقرآن مجید پڑھنا، کسی و اجب کو ترک کرنا مکروہ تحریمی ہے  مثلاً رکوع و سجود میں  پیٹھ سیدھی نہ کرنا یوہیں  قومہ اور جلسہ میں  سیدھے  ہونے  سے  پہلے  سجدہ کو چلے  جانا، قیام کے  علاوہ اور کسی موقع پر قرآن مجید پڑھنا یا رکوع میں  قرأت ختم کرنا، امام سے  پہلے  مقتدی کا رکوع و سجود وغیرہ میں  جانا اس سے  پہلے  سر اٹھانا۔ (عالمگیری ج ۱ص ۱۰۹ تا ۱۰۶)

مسئلہ ۳۲:
صرف پاجامہ یا تہبند باندھ کر نماز پڑھی اور کُرتہ یا چادر موجود ہے  تو نماز مکروہ تحریمی ہے  اور جو دوسرا کپڑا نہیں  تو معافی ہے ۔ (عالمگیری ج ۱ص ۵۹ غنیہ)

مسئلہ ۳۳:
امام کو کسی آنے  والے  کی خاطر نماز کا طول دینا مکروہ تحریمی ہے  اگر اس کو پہچانتا ہو اور اس کی خاطر مد نظر ہو اور اگر نماز پر اس کی اعانت کے  لئے  بقدر ایک دو تسبیح کے  طول دیا تو کراہت نہیں ۔ (عالمگیری ج ۱ص ۱۰۸) جلدی میں  صف کے  پیچھے  ہی سے  اﷲ اکبر کہہ کر شامل ہو گیا پھر صف میں  شامل ہوا یہ مکروہ تحریمی ہے ۔ (عالمگیری ج ۱ص ۱۰۸)

مسئلہ ۳۴:
زمین مغضوب یا پرائے  کھیت میں  جس میں  زراعت موجود ہے  یا جتے  ہوئے  کھیت میں  نماز پڑھنا مکروہ تحریمی ہے  قبر کا سامنے  ہونا اور مصلّی و قبر کے  درمیان کوئی چیز حائل نہ ہو تو مکروہ تحریمی ہے ۔ (درمختار ج۱ص ۳۵۲، ۳۵۴، عالمگیری ج ۱ص ۱۰۷ تا ۱۰۹)

مسئلہ ۳۵:
کفار کے  عبادت خانوں  میں  نماز پڑھنا مکروہ ہے  کہ وہ شیاطین کی جگہ اور ظاہر کراہت تحریم بلکہ ان میں  جانا بھی ممنوع ہے ۔ (ردالمحتار ج ۱ص ۳۵۳)

مسئلہ ۳۶:
اُلٹا کپڑا پہن کر یا اوڑھ کر  نماز پڑھنا مکروہ ہے  اور ظاہر تحریم یوہیں  انگرکھے  کے  بند نہ باندھنا اور اچکن وغیرہ کے  بٹن نہ لگانا اگر اس کے  نیچے  کرتا وغیرہ نہیں  اور سینہ کھلا رہا تو ظاہر کراہت تحریم ہے  اور نیچے  کرتہ وغیرہ ہے  تو مکروہ تنزیہی یہاں  تک تو وہ مکروہات بیان ہوئے  جن کا مکروہ تحریمی ہونا کتب معتبرہ میں  مذکور ہے  بلکہ اس پر اعتماد کیا ہے  اب بعض دیگر مکروہات بیان کئے  جاتے  ہیں  کہ ان میں  اکثر کا مکروہ تنزیہی ہونا مصرح ہے  اور بعض میں  اختلاف ہے  مگر راجح تنزیہی ہے  سجدہ یا رکوع میں  بلا ضرورت تین تسبیح سے  کم کہنا حدیث میں  اسی کو مرغ کی سی ٹھونگ مارنا فرمایا ہاں  تنگی وقت یا ریل چلے  جانے  کے  خوف سے  ہو تو حرج نہیں  اور اگر مقتدی تین تسبیحیں  نہ کہنے  پایا تھا کہ امام نے  سر اٹھا لیا تو امام کا ساتھ دے ۔ 
مسئلہ ۳۷:
کام کاج کے  کپڑوں  سے  نماز پڑھنا مکروہ تنزیہی ہے  جب کہ اس کے  پاس اور کپڑے  ہوں  ورنہ کراہت نہیں ۔ (درمختار ج ۱ص ۵۹۹ متون)

مسئلہ ۳۸:
منہ میں  کوئی چیز لئے  ہوئے  نما زپڑھنا مکروہ ہے  جب کہ قرأت سے  مانع نہ ہو اور اگر مانع قرأت ہو مثلاً  آواز ہی نہ نکلے  یا اس قسم کے  الفاظ نکلیں  کہ قرآن کے  نہ ہوں  تو نماز فاسد ہو جائے  گی۔ (درمختارردالمحتارج ۱ص ۵۹۹)

مسئلہ ۳۹:
سُستی سے  ننگے  سر نماز پڑھنا یعنی ٹوپی پہننا بوجھ معلوم ہوتا ہو یا گرمی معلوم ہوتی ہو تو مکروہ تنزیہی ہے  اور اگر تحقیر نماز مقصود ہے  مثلاً نماز کوئی ایسی مہتم بالشاں  چیز نہیں  جس کے  لئے  ٹوپی، عمامہ پہنا جائے  تو یہ کفر ہے   اور خشوع خضوع کے  لئے  سر برہنہ پڑھی تو مستحب ہے ۔ (درمختار ردالمحتار ج ۱ص ۵۹۹)

مسئلہ ۴۰:
نماز میں  ٹوپی گِر پڑی تو اٹھا لینا افضل ہے  جب کہ عمل کثیر کی حاجت نہ پڑے  ورنہ نماز فاسد ہو جائے  گی اور بار بار اٹھانی پڑے  تو چھوڑ دے  اور نہ اٹھانے  سے  خضوع مقصود ہو تو نہ اٹھانا افضل ہے ۔ (درمختار ردالمحتار ج ۱ص ۶۰۰)

مسئلہ ۴۱:
یپشانی سے  خاک یا گھاس چھڑانا مکروہ ہے  جب کہ ان کی وجہ سے  نماز میں  تشویش نہ ہو اور تکبّر مقصود ہو تو کراہت تحریمی ہے  اور اگر تکلیف دہ ہوں  یا خیال بٹتا ہو حرج نہیں  اور نماز کے  بعد چھڑانے  میں  مطلقاً مضائقہ نہیں  بلکہ چاہیے  تاکہ ریا نہ آنے  پائے ۔ (عالمگیری ج ۱ص ۱۰۵)

مسئلہ ۴۲:
یوہیں  حاجت کے  وقت پیشانی سے  پسینہ پوچھنا بلکہ ہر وہ عمل قلیل کہ مصلّی کیلئے  مفید ہو جائز ہے  اور جو مفید نہ ہو مکروہ ہے ۔ (عالمگیری ج ۱ص ۱۰۵)

مسئلہ ۴۳: 
نماز میں  ناک سے  پانی بہا اس کو پونچھ لینا زمین پر گرنے  سے  بہتر ہے  اور اگر مسجد میں  ہے  تو ضروری ہے ۔ (عالمگیری ج ۱ص ۱۰۵)

مسئلہ۴۴:
نماز میں  اُنگلیوں  پر آیتوں  اور سورتوں  اور تسبیحات کا گننا مکروہ ہے   نماز فرض ہو خواہ نفل اور دل میں  شمار رکھنا پوروں  کو دبانے  سے  تعداد محفوظ رکھنا اور سب اُنگلیاں  بطورِ مسنون اپنی جگہ پر ہوں  اس میں  کچھ حرج نہیں  مگر خلافِ اُولیٰ ہے  کہ دل دوسری طرف متوجہ ہو گا اور زبان سے  گِننا مفسد نماز ہے ۔ (درمختار ج ۱ص ۸۰۴ وغیرہ)


مسئلہ ۴۵:
نماز کے  علاوہ انگلیوں  پر شمار کرنے  میں  کوئی حرج نہیں  بلکہ بعض احادیث عقدِ نامل کا حکم ہے  اور یہ کہ اُنگلیوں  سے  سوال ہو گا اور بولیں  گی۔ (ردالمحتار ج ۱ص ۶۰۸، ۶۰۹)

مسئلہ ۴۶:
تسبیح رکھنے  میں  حرج نہیں  جب کہ ریا کیلئے  نہ ہو۔ (ردالمحتار ج ۱ص ۶۰۹)

مسئلہ ۴۷:
ہاتھ یا سر کے  اشارے  سے  سلام کا جواب دینا مکروہ ہے ۔ (درمختار ج ۱ص ۶۰۲)

مسئلہ ۴۸:
نماز میں  بغیر عذر چار زانو بیٹھنا مکروہ ہے  اور عذر ہو تو حرج نہیں  اور علاوہ نماز کے  اس نشست میں  کوئی حرج نہیں ۔ (درمختار ج ۱ص ۶۰۳)

مسئلہ ۴۹:
دامن یا آستین سے  اپنے  کو ہوا پہنچانا مکروہ ہے ۔ (عالمگیری ج ۱ص ۱۰۷) جب کہ دو ایک بار ہو (مراقی الفلاح) یہ اس کی بنا پر کہ ایک رکن میں  تین بار حرکت کو مفسد نماز کہا اور پنکھا جھلنا مفسد نماز ہے  کہ دور سے  دیکھنے  والا سمجھے  گا کہ نماز میں  نہیں  (منتقے  ذخیرہ، محیط رضوی، طحطاوی علی مراقی الفلاح)

مسئلہ ۵۰:
اسسبال یعنی کپڑا حد معتاد سے  بافراط دراز رکھنا منع ہے  نبی ﷺ نے  فرمایا جب نماز پڑھو تو لٹکتے  کپڑے  کو اٹھا لو کہ اس میں  سے  جو شے  زمین کو پہنچے  گی وہ نار میں  ہے  اس حدیث کو بخاری نے  تاریخ میں  طبرانی نے  کبیر میں  ابن عباس رضی اﷲ تعالیٰ عنہما سے  روایت کیا۔ دامنوں  اور پائچوں  میں  اسبال یہ ہے  کہ ٹخنوں  سے  نیچے  ہوں  اور آستینوں  میں  انگلیوں  سے  نیچے  عمامہ میں  یہ کے  بیٹھنے  میں  دبے ۔ 
مسئلہ ۵۱:
انگڑائی لینا اور بالقصد کھانسنا یا کھنکارنا مکروہ ہے  اور اگر طبیعت دفع کر رہی ہے  تو حرج نہیں  اور نماز میں  تھوکنا مکروہ ہے ۔ (عالمگیری ج ۱ص ۱۰۷) طحطاوی علی مراقی الفلاح میں  انگڑائی کو فرمایا ظاہراً مکروہ تنزیہی ہے ۔ 
مسئلہ ۵۲:
صف میں  منفرد کو کھڑا ہونا مکروہ ہے  کہ قیام و قعود وغیرہ افعال لوگوں  کے  مخالف ادا کرے  گا۔ یوہیں  مقتدی کو صف کے  پیچھے  تنہا کھڑا ہونا مکروہ ہے  جب کہ صف میں  جگہ موجود ہو اور اگر صف میں  جگہ نہ ہو تو حرج نہیں  اور اگر کسی کو صف میں  سے  کھینچ لے  اور اس کے  ساتھ کھڑا ہو تو بہتر ہے  مگر یہ خیال رہے  کہ جس کو کھینچے  وہ اس مسئلہ سے  واقف ہو کہ کہیں  اس کے  کھیچنے  سے  اپنی نماز نہ توڑ دے ۔ (عالمگیری ج ۱ص ۱۰۷) اور چاہیے  کہ یہ کسی کو اشارہ کرے  اور اسے  یہ چاہیے  کہ پیچھے  نہ ہٹے  اس پر سے  کراہت دفع ہو گئی۔ (فتح القدیر)

مسئلہ ۵۳:
فرض کی ایک رکعت میں  کسی آیت کو بار بار پڑھنا حالت اختیار میں  مکروہ ہے  اور عذر سے  ہو تو حرج نہیں  یوہیں  ایک سورت کو بار بار پڑھنا بھی مکروہ ہے ۔ (عالمگیری ج ۱ص ۱۰۷، غنیہ)

مسئلہ ۵۴:
سجدہ کو جاتے  وقت گھٹنے  سے  پہلے  ہاتھ رکھنا اور اٹھتے  وقت ہاتھ سے  پہلے  گھٹنے  اٹھانا بلا عذر مکروہ ہے ، (عالمگیری ج ۱ص ۱۰۷)

مسئلہ ۵۵:
رکوع میں  سر کو پشت سے  اونچا نیچا کرنا مکروہ ہے ۔ (عالمگیری ج ۱ص ۱۰۷)

مسئلہ ۵۶:
بسم اﷲ و تعوذ و ثنا اور آمین زور سے  کہنا اذکار کو ان کی جگہ سے  ہٹا کر پڑھنا مکروہ۔ (غنیہ، عالمگیری ج ۱ص ۱۰۷)



مسئلہ ۵۷:
بغیر عذر دیوار پر یا عصا پر ٹیک لگانا مکروہ ہے  اور عذر ہو تو حرج نہیں  بلکہ فرض و واجب و سنت فجر کے  قیام میں  اس پر لگا کر کھڑا ہونا فرض ہے  جب کہ بغیر اس کے  قیام نہ ہو سکے  جیسا کہ بحث قیام میں  ذکر ہوا۔ (غنیہ، شامی ج ۱ص ۶۱۲ وغیرہ)

مسئلہ ۵۸:
رکوع میں گھٹنوں  پر اور سجدوں  میں  زمین پر ہاتھ نہ رکھنا مکروہ ہے ۔ (عالمگیری ج ۱ص ۱۰۹)

مسئلہ ۵۹:
عمامہ کو سر سے  اتار کر زمین پر رکھ دینا یا زمین سے  اٹھا کر سر پر رکھ لینا مفسد نماز نہیں  البتہ مکروہ ہے ۔ (عالمگیری ج ۱ص ۱۰۸)

مسئلہ ۶۰:
آستین کوبچھا کر سجدہ کرنا تاکہ چہرہ پر خاک نہ لگے  مکروہ ہے  اور براہِ تکبّر ہو تو کراہت تحریم اور گرمی سے  بچنے  کے  لئے  کپڑے  پر سجدہ کیا تو حرج نہیں ۔ (عالمگیری ج ۱ص ۱۰۸)

مسئلہ ۶۱:
آیت رحمت پر سوال کرنا اور آیت عذاب پر پناہ مانگنا منفرد پڑھنے  والے  کے  لئے  جائز ہے  امام و مقتدی کو مکروہ ہے ۔ (عالمگیری ج ۱ص ۱۰۸) اور اگر مقتدیوں  پر ثقل کا باعث ہو تو امام کو مکروہ تحریمی۔ 
مسئلہ ۶۲:
داہنے  بائیں  جھومنا مکروہ ہے  اور تراوح یعنی کبھی ایک پاؤں  پر زور دیا کبھی دوسرے  پر یہ سُنّت ہے ۔ (حلیہ)

مسئلہ ۶۳:
اٹھتے  وقت آگے  پیچھے  پاؤں  اٹھانا مکروہ ہے  اور سجدہ کو جاتے  وقت داہنی جانب زور دینا اور اٹھتے  وقت بائیں  پر زور دینا مستحب ہے ۔ (عالمگیری ج ۱ص ۱۰۸)

مسئلہ ۶۴:
نماز میں  آنکھ بند رکھنا مکروہ ہے  مگر جب کھلی رہنے  میں  خشوع نہ ہوتا ہو تو بند کرنے  میں  حرج نہیں  بلکہ بہتر ہے ۔ (درمختار ردالمحتار ج ۱ص ۶۰۳)

مسئلہ ۶۵:
سجدہ وغیرہ میں  قبلہ سے  انگلیوں  کو پھیر دینا مکروہ ہے ۔ (عالمگیری ج ۱ص ۱۰۸ وغیرہ)

مسئلہ ۶۶:
جوں  یا مچھر جب ایذا پہنچاتے  ہوں  تو پکڑ کر مار ڈالنے  میں  حرج نہیں ۔ (غنیہ، شامی ج ۱ص ۶۱۱) یعنی جب کہ عمل کثیر کی حاجت نہ ہو۔ 
مسئلہ ۶۷:
امام کو تنہا محراب میں  کھڑا ہونا مکروہ ہے  اور اگر باہر کھڑا ہو سجدہ محراب میں  کیا یا وہ تنہا نہ ہو بلکہ اس کے  ساتھ کچھ مقتدی بھی محراب کے  اندر ہوں  تو حرج نہیں  یوہیں  اگر مقتدیوں  پر مسجد تنگ ہو تو بھی محراب میں  کھڑا ہونا مکروہ نہیں ۔ (درمختار ج ۱ص ۶۰۵،۶۰۴، عالمگیری ج ۱ص ۱۰۸)

مسئلہ ۶۸:
امام کو دروں  میں  کھڑا ہونا بھی مکروہ ہے  یوہیں  امام جماعت اولیٰ کو مسجد کے  زاویہ و جانب میں  کھڑا ہونا مکروہ،  اسے  سُنّت یہ ہے  کہ وسط میں  کھڑا ہو اور اسی وسط کا نام محراب ہے  خواہ وہاں  طاق معروف ہو یا نہ ہو تو اگر وسط چھوڑ کر دوسری جگہ کھڑا ہو اگرچہ اس کے  دونوں  طرف صف کے  برابر حصے  ہوں  مکروہ ہے ۔ (ردالمحتار ج ۱ص ۶۰۴)

مسئلہ ۶۹:
امام کا تنہا بلند کھڑا ہونا مکروہ ہے  بلندی کی مقدار یہ ہے  کہ دیکھنے  میں  اس کی اونچائی ظاہر ممتاز ہو۔ پھر بلندی اگر قلیل ہو تو کراہت تنزیہہ ورنہ ظاہر تحریم۔ امام نیچے  ہو اور مقتدی بلند جگہ پر یہ بھی مکروہ و خلافِ سُنت ہے ۔ (درمختار ج ۱ص ۶۰۴)

مسئلہ ۷۰:
کعبہ معظمہ او مسجد کی چھت پر نما زپڑھنا مکروہ ہے  کہ اس میں  ترک تعظیم ہے ۔ (عالمگیری ج ۱ص ۱۰۸)

مسئلہ ۷۱:
مسجد میں  کوئی جگہ اپنے  لئے  خاص کر لینا کہ وہیں  نماز پڑھے  مکروہ ہے ۔ (عالمگیری ج ۱ص ۱۰۸ وغیرہ)

مسئلہ ۷۲:
کوئی شخص کھڑا بیٹھا باتیں  کر رہا ہے  اس کے  پیچھے  نماز پڑھنے  میں  کراہت نہیں  جب کہ باتوں  سے  دل بٹنے  کا خوف نہ ہو۔ مصحف شریف اور تلوار کے  پیچھے  اور سونے  والے  کے  پیچھے  نماز پڑھنا مکروہ نہیں ۔ (درمختار، ردالمحتار ج ۱ص ۶۱۰)

مسئلہ ۷۳:
تلوار و کمان وغیرہ حائل کئے  ہوئے  نماز پڑھنا مکروہ ہے  جب کہ ان کی حرکت سے  دل بٹے  ورنہ حرج نہیں ۔ (عالمگیری ج ۱ص ۱۰۹)

مسئلہ ۷۴:
جلتی آگ نمازی کے  آگے  ہونا باعث کراہت ہے  شمع یا چراغ میں  کراہت نہیں ۔ (عالمگیری ج ۱ص ۱۰۸)

مسئلہ ۷۵:
ہاتھ میں  کوئی ایسا مال ہو جس کے  روکنے  کی ضرورت ہوتی ہے  اس کو لئے  ہوئے  نماز پڑھنا مکروہ ہے  مگر جب ایسی جگہ ہو کہ بغیر اس کے  حفاظت نا ممکن ہو، سامنے  پاخانہ وغیرہ نجاست ہونا یا ایسی جگہ نماز پڑھنا کہ وہ مظنٔہ نجاست ہو مکروہ ہے ۔ (عالمگیری ج ۱ص ۱۰۸،۱۰۷، ردالمحتار ج ۱ص ۶۱۲)

مسئلہ ۷۶:
سجدہ میں  ران کو پیٹ سے  چپکا دینا یا ہاتھ سے  بغیر عذر مکھی پسو اڑانا مکروہ ہے ۔ (عالمگیری ج ۱ص ۱۰۹) مگر عورت سجدہ میں  ران پیٹ سے  مِلا دے  گی۔ 
مسئلہ ۷۷:
قالین اور بچھونے  پر نماز پڑھنے  میں  حرج نہیں  جب کہ اتنے  نرم اور موٹے  نہ ہوں  کہ سجدہ میں  پیشانی نہ ٹھہرے  ورنہ نما زنہ ہو گی۔ (غنیہ)

مسئلہ ۷۸:
ایسی چیز کے  سامنے  جو دل کو مشغول رکھے  نماز مکروہ ہے  مثلاً زینت اور لہو و لعب وغیرہ۔ (درمختار ج ۱ص ۶۱۲)

مسئلہ ۷۹:
نماز کے  لئے  دوڑنا مکروہ ہے ۔ (ردالمحتار ج ۱ص ۶۱۲)

مسئلہ ۸۰:
عام راستہ، کوڑا ڈالنے  کی جگہ، مذبح، قبرستان، غسل خانہ، حجام، نالا، مویشی خانہ خصوصاً اونٹ باندھنے  کی جگہ، اصطبل، پاخانہ کی چھت اور صحرا میں  بلا سُترہ کے  جب کہ خوف ہو کہ آگے  سے  گزریں  گے  ان مواضع میں  نماز مکروہ ہے ۔ (درمختار ج ۱ص ۳۵۲ تا ۳۵۴ وغیرہ)

مسئلہ ۸۱:
مقبرہ میں  جو جگہ نماز کے  لئے  مقرر ہو اور اس میں  قبر نہ ہو تو وہاں  نماز میں  حرج نہیں  اور کراہت اس وقت ہے  کہ قبر سامنے  ہو اور قبر اور مصلّی کے  درمیان کوئی شے  سُترہ کی قدر حائل نہ ہو ورنہ اگر قبر داہنے  بائیں  یا پیچھے  ہو یا بقدر سُترہ کے  کوئی چیز حائل ہو تو کچھ بھی کراہت نہیں ۔ (عالمگیری ج ۱ص ۱۰۷)

مسئلہ ۸۲:
ایک زمین مسلمان کی ہو دوسری کافر کی تو مسلمان کی زمین پر نماز پڑھے  اگر کھیتی نہ ہو ورنہ راستہ پر پڑھے  کافر کی زمین پر نہ پڑھے  اور اگر زمین میں  زراعت ہے  مگر اس میں  اور مالک زمین میں  دوستی ہے  کہ اسے  ناگوار نہ ہو گا تو پڑھ سکتا ہے ۔ (ردالمحتار ج ۱ص ۳۵۴)

مسئلہ ۸۳:
سانپ وغیرہ کے  مارنے  کے  لئے  جب کہ ایذا کا اندیشۂ صحیح ہو یا کوئی جانور بھاگ گیا اس کے  پکڑنے  کے  لئے  یا بکریوں  پر بھیڑیے  کے  حملہ کرنے  کے  خوف سے  نماز توڑ دینا جائز ہے ۔ یوہیں  اپنے  یا پرائے  کے  ایک درہم کے  نقصان کا خوف ہو مثلاً دُودھ اُبل جائے  گا یا گوشت ترکاری روٹی وغیرہ جل جانے  کا خوف ہو یا ایک درہم کی کوئی چیز چور اُچکا لے  بھاگا۔ ان صورتوں  میں  نماز توڑ دینے  کی اجازت ہے ۔ (درمختار ج ۱ص ۵۱۲، عالمگیری ج ۱ص ۱۰۹)

مسئلہ ۸۴:
پیشاب پاخانہ معلوم ہوا یا کپڑے  یا بدن میں  اتنی نجاست لگی دیکھی کہ مانع نماز نہ ہو یا اس کو کسی اجنبی عورت نے  چھو دیا تو نماز توڑ دینا مستحب ہے  بشرطیکہ وقت و جماعت نہ فوت ہو، اور پاخانہ پیشاب کی حاجت شدید معلوم ہونے  میں  تو جماعت کے  فوت ہو جانے  کا بھی خیال نہ کیا جائے  گا البتہ فوت وقت کا لحاظ ہو گا۔ (درمختار، ردالمحتار ج ۱ص ۶۱۲ تا ۶۱۳)

مسئلہ ۸۵:
کوئی مصیبت زدہ فریاد کر رہا ہو۔ اسی نمازی کو پُکار رہا ہو یا مطلقاً کسی شخص کو پُکارتا ہو یا کوئی ڈوب رہا ہو یا آگ سے  جل جائے  گا یا اندھا راہ گیر کنوئیں  میں  گرا چاہتا ہے  تو ان سب صورتوں  میں  توڑ دینا واجب ہے  جب کہ اس کے  بچانے  پر قادر ہو۔ (درمختار، ردالمحتار ج ۱ص ۶۱۳)

مسئلہ ۸۶:
ماں  باپ، دادا دادی وغیرہ اصول کے  محض بلانے  سے  نماز قطع کرنا جائز نہیں  البتہ اگر ان کا پُکارنا بھی کسی بڑی مصیبت کے  لئے  ہو جیسے  اوپر مذکور ہوا، تو توڑ دے  یہ حکم فرض کا ہے  اور اگر نفل نماز ہے  اور ان کو معلوم ہے  کہ نماز پڑھتا ہے  تو ان کے  معمولی پُکارنے  سے  نماز نہ توڑے  اور اس کا نماز پڑھنا انہیں  معلوم نہ ہو اور پُکارا تو توڑ دے  اور جواب دے  اگرچہ معمولی طور سے  بلائیں ۔ (درمختار ج ۱ص ۶۱۳)



نوٹ : مسئلہ ۳۳، ۳۴، ۸۰، ۸۲ شامی کے  اوقات مکروھہ کی بحث میں  دیکھے  جائیں ۔ (مفتی محمد رفیق حسنی عفی عنہ۱۲)



احکام مسجد کا بیان



اﷲ عزوجل فرماتا ہے :۔ 


اِنَّمَا یَعْمُرُ مَسَاجِدَ اللّٰہِ مَنْ اٰمَنَ باللّٰہِ وَالْیَوْمِ الْاٰخِرِ وَاَقَامَ الصَّلٰوۃَ وَ اٰتَی الزَّکوٰۃَ وَلَمْ یَخْشَ اِلَّا اللّٰہَ فَعَسیٰ اُولٰئِکَ اَنْ یَّکُوْنُوْا مِنَ الْمُھْتَدِیْنَ۔ 


(مسجدیں  وہی آباد کرتے  ہیں  جو اﷲ اور پچھلے  دن پر ایمان لائے  اور نماز قائم کی اور زکوٰۃ دی اور خدا کے  سوا کسی سے  نہ ڈرے  بے  شک وہ راہ پانے  والوں  سے  ہونگے )

حدیث ۱ تا ۴:
بخاری و مسلم و ابو داؤد وترمذی و ابن ماجہ ابوہریرہ رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  مرد کی نماز مسجد میں  جماعت کے  ساتھ گھر اور بازار میں  پڑھنے  سے  پچیس درجے  زائد ہے  اور یہ یُوں  ہے  کہ جب اچھی طرح وضو کر کے  مسجد کے  لئے  نکلا تو جو قدم چلتا ہے  اس سے  درجہ بلند ہوتا ہے  اور گناہ مٹتا ہے  اور جب نماز پڑھتا ہے  تو ملائکہ برابر اس پر دُرود بھیجتے  رہتے  ہیں  جب تک اپنے  مصلّے  پر ہے  اور ہمیشہ نماز میں  ہے  جب تک نماز کا انتظار کر رہا ہے  امام احمد و ابو یعلیٰ وغیرہ کی روایت عقبہ بن عامر رضی اﷲ تعالیٰ عنہ سے  ہے  کہ حضور فرماتے  ہیں  ہر قدم کے  بدلے  دس نیکیاں  لکھی جاتی ہیں  اور جب سے  گھر سے  نکلتا ہے  واپسی تک نماز پڑھنے  والوں  میں  لکھا جاتا ہے  انہیں  روایتوں  کے  قریب قریب ابن عمر و ابن عباس رضی اﷲ تعالیٰ عنہم سے  بھی مروی ہے ۔ 
حدیث ۵:
نسائی نے  حضرت عثمان رضی اﷲ تعالیٰ عنہ سے  روایت کی کہ حضور فرماتے  ہیں  جو اچھی طرح وضو کر کے  فرض نماز کو گیا اور مسجد میں  نماز پڑھی اس کی مغفرت ہو جائے  گی۔ 
حدیث ۶:
مسلم وغیرہ نے  روایت کی کہ جابر رضی اﷲ تعالیٰ عنہ کہتے  ہیں  مسجد نبوی کے  گرد کچھ زمینیں خالی ہوئیں  بنی سلمہ نے  چاہا کہ مسجد کے  قریب آجائیں  یہ خبر نبی ﷺ کو پہنچی تو فرمایا مجھے  خبر پہنچی ہے  کہ تم مسجد کے  قریب اٹھ آنا چاہتے  ہو عرض کی یا رسول اﷲ ﷺ ہاں  ارادہ تو ہے  فرمایا اے  بنی سلمہ اپنے  گھروں  ہی میں  رہو تمہارے  قدم لکھے  جائیں  گے  دوبارہ اس کو فرمایا بنی سلمہ کہتے  ہیں  لہٰذا ہم کو گھر بدلنا پسند نہ آیا۔ 
حدیث ۷:
ابن ماجہ نے  باسناد جید روایت کی کہ ابن عباس رضی اﷲ تعالیٰ عنہما کہتے  ہیں  انصار کے  گھر مسجد سے  دُور تھے  انہوں  نے  قریب آنا چاہا اس پر یہ آیت نازل ہوئی:۔ 
ٍٍ

وَنَکْتُبُ مَا قَدَّمُوْ ا وَاٰثَارَھُمْ

 

(جو انہوں  نے  نیک کام آگے  بھیجے  وُہ اور ان کے  نشانِ قدم ہم لکھتے  ہیں )

حدیث ۸:
بخاری و مسلم نے  ابو موسیٰ اشعری رضی اﷲ تعالیٰ عنہ سے  روایت کی کہ حضور فرماتے  ہیں  سب سے  بڑھ کر نماز میں  اس کا ثواب ہے  جو زیادہ دور سے  چل کر آئے ۔ 
حدیث ۹:
مسلم وغیرہ کی روایت ہے  ابی بن کعب رضی اﷲ تعالیٰ عنہ کہتے  ہیں  ایک انصاری کا گھر مسجد سے  سب سے  زیادہ دُور تھا اور کوئی نماز ان کی خطا نہ ہوتی ان سے  کہا گیا کاش تم کوئی سواری خرید لو کہ اندھیرے  اور گرمی میں  اس پر سوار ہو کر آؤ جواب دیا میں  چاہتا ہوں  کہ میرا مسجد کو جانا اور پھر گھر کو واپس آنا لکھا جائے  اس پر نبی ﷺ نے  فرمایا اﷲ نے  تجھے  یہ سب جمع کر کے  دے  دیا۔ 
حدیث ۱۰:
بزازد ابو یعلیٰ باسناد حسن حضرت علی رضی اﷲ تعالیٰ عنہ سے  راوی کہ حضور فرماتے  ہیں  تکلیف میں  پورا وضو کرنا اور مسجد کی طرف چلنا اور ایک نماز کے  بعد دوسری کا انتظار کرنا گناہوں  کو اچھی طرح دھو دیتا ہے ۔ 
حدیث ۱۱:
طبرانی ابو امامہ رضی اﷲ تعالیٰ عنہ سے  راوی کہ حضور فرماتے  ہیں  صبح و شام مسجد کو جانا از قسم جہاد فی سبیل اﷲ ہے ۔ 
حدیث ۱۲:
صحیحین وغیرہ میں  ابو ہریرہ رضی اﷲ تعالیٰ عنہ سے  مروی کہ حضور فرماتے  ہیں  جو صبح یا شام کو جائے  اﷲ تعالیٰ اس کے  لئے  جنت میں  مہمانی تیار کرتا ہے  جتنی بار جائے ۔ 
حدیث ۱۳تا۲۳:ابوداؤد و ترمذی بریدہ رضی اﷲ تعالیٰ عنہ سے  اور ابن ماجہ انس رضی اﷲ تعالیٰ عنہ سے  راوی کہ حضور فرماتے  ہیں  جو لوگ اندھیروں  میں  مساجد کو جانے  والے  ہیں  انہیں  قیامت کے  دن کامل نور کی خوشخبری سُنا دے  اور اسی کے  قریب قریب ابودردا و ابو ہریرہ و ابو امامہ و سہل بن سعد ساعدی و ابن عباس و ابن عمر و ابی سعید خدری و زید بن حارث و ام المومنین صدیقہ رضی اﷲ تعالیٰ عنہ سے  مروی ہے ۔ 
حدیث ۲۴:
ابوداؤد و ابن حبان ابو امامہ رضی اﷲ تعالیٰ عنہ سے  راوی کہ حضور فرماتے  ہیں  کہ تین شخص اﷲ عزوجل کی ضمان میں  ہیں  اگر زندہ رہیں  تو روزی دے  اور کفایت کرے  مر جائیں  تو جنت میں  داخل کرے  جو شخص گھر میں  داخل ہو اور گھر والوں  پر سلام کرے  وہ اﷲ کی ضمان میں  ہے  اور جو مسجد کو جائے  اﷲ کی ضمان میں  ہے  اور جو اﷲ کی راہ میں  نکلا اﷲ کی ضمان میں  ہے ۔ 
حدیث ۲۵:
طبرانی کبیر میں  باسناد جید اور بیہقی باسناد صحیح موقوفاً سلمان فارسی رضی اﷲ تعالیٰ عنہ سے  راوی کہ فرماتے  ہیں  جس نے  گھر میں  اچھی طرح وضو کیا پھر مسجد میں  آیا وہ اﷲ کا زائر ہے  اور جس کی زیارت کی جائے  اس پر حق ہے  کہ زائر کا اکرام کرے ۔ 
حدیث ۲۶:
ابن ماجہ ابو سعید خدری رضی اﷲ تعالیٰ عنہ سے  راوی کہ فرماتے  ہیں  ﷺ جو گھر سے  نماز کو جائے  اور یہ دُعا پڑھے :۔ 




اَللّٰھُمَّ اَسْئَلُکَ بِحَقِّ السَّائِلِیْنَ عَلَیْکَ وَ بِحَقِّ مَمْشَایَ ھٰذَا فَاِنِّی لَمْ اَخْرُجْ اَشِراً وَّلَا بَصْراً وَّلَا رِیَائً وَّلَا سُمْعَۃٌ وَخَرَجْتُ اِتِقَائَ سَخَطِکَ وَابْتِغَآئَ مَرْضَاتِکَ فَاَسْئَلُکَ اَنْ تُعِیْذَنِیْ مِنَ النَّارِ وَاَنْ تَغْفِرْلِیْ ذُنُوْبِیْ اِنَّہٗ لَا یَغْفِرُ الذُّنُوْبَ اِلَّا اَنْتَ



(اے  اﷲ میں  تُجھ سے  سوال کرتا ہوں  اس حق سے  کہ تُو نے  سوال کرنے  والوں  کا ذمہ کرم پر رکھا ہے  اور اپنے  چلنے  کے  حق سے  کیونکہ تکبر و فخر کے  طور پر گھر سے  نہیں  نکلا اور نہ دکھانے  اور سنانے  کے  لئے  نکلا میں  تیری ناراضگی سے  بچنے  اور تیری رضا کے  طلب میں  نکلا لہٰذا میں  تجھ سے  سوال کرتا ہوں  کہ جہنم سے  مجھے  پناہ دے  اور میرے  گناہوں  کو بخشدے  تیرے  سوا کوئی گناہوں  کا بخشنے  والا نہیں )



اس کی طرف اﷲ عزوجل اپنے  وجہہ کریم کے  ساتھ متوجہ ہوتا ہے  اور ستّر ہزار فرشتے  اس کے  لئے  استغفار کرتے  ہیں ۔ 
حدیث ۲۷تا۲۹:صحیح مسلم میں  ابو سعید رضی اﷲ تعالیٰ عنہ سے  مروی کہ حضور فرماتے  ہیں  جب کوئی مسجد میں  جائے  تو کہے :۔ 


اَللّٰھُمَّ افْتَحْ لِیْ اَبْوَابَ رَحْمَتِک



(اے  اﷲ تو اپنی رحمت کے  دروازے  میرے  لئے  کھول دے )



اور جب نکلے  تو کہے  کہ:۔ 


اَللّٰھُمَّ اِنِّی اَسْئَلُکَ مِنْ فَضْلِکَ



(اے  اﷲ میں  تجھ سے  تیرے  فضل کا سوال کرتا ہوں )



اور ابوداؤد کی روایت عبداﷲ بن عمر و بن العاص رضی اﷲ تعالیٰ عنہما سے  ہے  جب حضور مسجد میں  جاتے  تو یہ کہتے :۔ 


اَعُوْذُ بِاللّٰہِ الْعَظِیْمِ وَ بِوَجْھِہِ الْکَرِیْمِ وَسُلْطَانِہِ الْقَدِیْمِ مِنَ الشَّیْطَانِ الرَّجِیْمِ



(پناہ مانگتا ہوں  اﷲ عظیم کی اور اس کے  وجہ کریم کی اور سلطان قدیم کی شیطان مردود سے )



اسے  کہہ لو تو شیطان کہتا ہے  مجھ سے  تمام دن محفوظ رہا اور ترمذی کی روایت حضرت فاطمہ زہرا رضی اﷲ تعالیٰ عنہا سے  ہے  جب مسجد میں  حضور داخل ہوتے  تو دُرود پڑھتے  اور کہتے :۔ 


رَبِّ اغْفِرْلِیْ ذُنُوْبِیْ وَافْتَحْ لِیْ اَبْوَابَ رَحْمَتِکَ 



(اے  پروردگار تُو میرے  گناہوں  کو بخش دے  اور میرے  لئے  اپنی رحمت کے  دروازے  کھول دے )



اور جب نکلتے  تو دُرود پڑھتے  اور کہتے 


رَبِّ اغْفِرْلِیْ ذُنُوْبِیْ وَافْتَحْ لِیْ اَبْوَابَ فَضْلِکَ



(اے  رب تو میرے  گناہ بخش دے  اور اپنے  فضل کے  دروازے  میرے  لئے  کھول دے )



امام احمد و ابن ماجہ کی روایت میں  ہے  کہ جاتے  اور نکلتے  وقت بِسْمِ اللّٰہِ وَالسّٰلاَمُ عَلیٰ رَسُوْلِ اللّٰہِ کہتے  اس کے  بعد وہ دُعا پڑھتے ۔ 
حدیث ۳۰تا۳۳:صحیح مسلم شریف میں  ابوہریرہ رضی اﷲ تعالیٰ عنہ سے  مروی کہ حضور فرماتے  ہیں  اﷲ عزوجل کو سب جگہ سے  زیادہ محبوب مسجدیں  ہیں  اور سب سے  زیادہ مبغوض بازار ہیں  اور اسی کے  مثل جبیر بن مطعم و عبداﷲ بن عمر و انس بن مالک رضی اﷲ تعالیٰ عنہم سے  مروی ہے  اور بعض روایات میں  ہے  کہ یہ قول اﷲ عزوجل کے  ہے ۔ 
حدیث ۳۴:
بخاری و مسلم وغیرہما انہیں  سے  راوی کہ حضور فرماتے  ہیں  سات شخص ہیں  جن پر اﷲ عزوجل سایہ کرے  گا اس دن کے  اس کے  سایہ کے  سوا کوئی سایہ نہیں ۔ (۱) امام عادل اور (۲) وہ نوجوان جس کی نشوونما اﷲ عزوجل کی عبادت سے  ہوئی اور (۳) وہ شخص جس کا دل مسجد میں  لگا ہوا اور (۴) وہ دو شخص کہ باہم اﷲ کے  لئے  دوستی رکھتے  ہیں  اسی پر جمع ہوئے  اسی متفرق ہوئے  اور (۵) وہ شخص جسے  کسی عورت صاحبِ منصب و جمال نے  بلایا اس نے  کہہ دیا میں  اﷲ سے  ڈرتا ہوں  اور (۶) وہ شخص جس نے  کچھ صدقہ کیا اور اسے  اتنا چھپایا کہ کہ بائیں  کو خبر نہ ہوئی کہ داہنے  نے  کیا خرچ کیا اور (۷) وہ شخص جس نے  تنہائی میں  اﷲ کو یاد کیا اور آنکھوں  سے  آنسو بہے ۔ 
حدیث ۳۵:
ترمذی ابن ماجہ و ابن خزیمہ و ابن حبان و حاکم ابو سعید خدری رضی اﷲ تعالیٰ عنہ سے  راوی کہ حضور فرماتے  ہیں  کہ تم جب کسی کو دیکھو کہ مسجد کا عادی ہے  تو اس کے  ایمان کے  گواہ ہو جاؤ کہ اﷲ عزوجل فرماتا ہے  کہ مسجدیں  وہی آباد کرتے  ہیں  جو اﷲ اور پچھلے  دین پر ایمان لائے ۔ ترمذی نے  کہا یہ حدیث حسن غریب سے  ہے  اور حاکم نے  کہا صحیح الاسناد۔ 
حدیث ۳۶:
صحیحین میں  انس رضی اﷲ تعالیٰ عنہ سے  مروی کہ حضور فرماتے  ہیں  مسجد میں  تھوکنا خطا ہے  اور اس کا کفارہ زائل کر دینا ہے ۔ 
حدیث ۳۷:
صحیح مسلم میں  ابو ذر رضی اﷲ تعالیٰ عنہ سے  مروی کہ حضور فرماتے  ہیں  کہ مجھ پر میری اُمت کے  اعمال اچھے  بُرے  سب پیش کئے  گئے  نیک کاموں  میں  اذیت کی چیز کا راستہ سے  دُور کرنا پایا اور بُرے  اعمال میں  مسجد میں  تھوک کہ زائل نہ کیا گیا۔ 
حدیث ۳۸۔ ۳۹:ابوداؤد و ترمذی و ابن ماجہ انس رضی اﷲ تعالیٰ عنہ سے  راوی کہ حضور فرماتے  ہیں  مجھ پر میری اُمت کے  ثواب پیش کئے  گئے  یہاں  تک کہ تنکا جو مسجد سے  کوئی باہر کر دے  اور گناہ پیش کئے  گئے  تو اس سے  بڑھ کر کوئی گناہ نہیں  دیکھا کہ کسی کو آیت یا سورت قرآن دی گئی اور اس نے  بھلا دی اور ابن ماجہ ایک روایت ابو سعید خدری رضی اﷲ تعالیٰ عنہ سے  مروی ہے  کہ حضور فرماتے  ہیں  جو مسجد سے  اذیت کی چیز نکالے  اﷲ تعالیٰ اس کے  لئے  ایک گھر جنت میں  بنائے  گا۔ 
حدیث ۴۰تا۴۲:ابن ماجہ و اثلہ ابن اسقع سے  اور طبرانی ان سے  اور ابوداؤد ابو امامہ رضی اﷲ تعالیٰ عنہم سے  راوی کہ حضور فرماتے  ہیں  مساجد کو بچوں  اور پاگلوں  اور بیع و شرا اور جھگڑے  اور آواز بلند کرنے  اور حدود قائم کرنے  اور تلوار کھیچنے  سے  بچاؤ۔ 
حدیث ۴۳:
ترمذی و دارمی ابوہریرہ رضی اﷲ تعالیٰ عنہ سے  راوی کہ حضور فرماتے  ہیں  جب کسی کو مسجد میں  خرید یا فروخت کرتے  دیکھو تو کہو خدا تیری تجارت میں  نفع نہ دے ۔ 
حدیث ۴۴:
بیہقی شعب الایمان میں  حسن بصری سے  مرسلاً راوی کہ حضورفرماتے  ہیں  کہ ایک ایسا زمانہ آئے  گا کہ مساجد میں  دنیا کی باتیں  ہوں  گی تم ان کے  ساتھ نہ بیٹھو کہ ان کو خدا سے  کچھ کام نہیں ۔ 
حدیث ۴۵:
ابن خزیمہ ابو سعید خدری رضی اﷲ تعالیٰ عنہ سے  راوی کہ حضور نے  ایک دن مسجد میں  قبلہ کی طرف تھوک دیکھا اسے  صاف کیا پھر لوگوں  کی طرف متوجہ ہو کر فرمایا کیا تم میں  اس بات کو کوئی پسند کرتا ہے  کہ اس کے  سامنے  کھڑا ہو کر کوئی شخص اس کے  منہ کی طرف تھوک دے ۔ 
حدیث ۴۶،۴۷:ابوداؤد و ابن خزیمہ و ابن حبان ابوسعید خدری رضی اﷲ تعالیٰ عنہ سے  راوی کہ حضور فرماتے  ہیں  جو قبلہ کی جانب تھوکے  قیامت کے  دن اس طرح آئے  گا کہ اس کا تھوک دونوں  آنکھوں  کے  درمیان ہو گا اور امام احمد کی روایت ابو امامہ رضی اﷲ تعالیٰ عنہ سے  ہے  کہ فرمایا مسجد میں  تھوکنا گناہ ہے ۔ 
حدیث ۴۸:
صحیح بخاری شریف میں  ہے  سائب بن یزید رضی اﷲ تعالیٰ عنہما کہتے  ہیں  میں  مسجد میں  سویا تھا ایک شخص نے  مجھ پر کنکری پھینکی دیکھا تو امیر المومنین فاروقِ اعظم رضی اﷲ تعالیٰ عنہ ہیں  فرمایا جاؤ ان دونوں  شخصوں  کو میرے  پاس لاؤ میں  ان دونوں  کو حاضر لایا فرمایا تم کس قبیلہ کے  ہو یا کہاں  کے  رہنے  والے  ہو انہوں  نے  عرض کی ہم طائف کے  رہنے  والے  ہیں  فرمایا اگر تم اہلِ مدینہ سے  ہوتے  تو تمہیں  میں  سزا دیتا (کہ وہاں  کے  لوگ آداب سے  واقف تھے ) مسجد رسول اﷲ ﷺ میں  آواز بلند کرتے  ہو۔ 


احکام فقہیہ

مسئلہ ۱:

قبلہ کی طرف بلاعذر پاؤں  پھیلانا مکروہ ہے  سوتے  میں  ہو یا جاگتے  میں  یوہیں  مصحف شریف و کتب شرعیہ کی طرف بھی پاؤں  پھیلانا مکروہ ہے  ہاں  اگر کتابیں  اونچے  پر ہوں  کہ پاؤں  کی محاذات اُن کی طرف نہ ہو تو حرج نہیں  یا بہت دور ہوں  کہ عرفاً کتاب کی طرف پاؤں  پھیلانا نہ کہا جائے  تو بھی معاف ہے ۔ (درمختار ج ۱ص ۶۱۴، ۶۱۳)

مسئلہ ۲:

نابالغ کا پاؤں  قبلہ رُخ کر کے  لٹا دیا یہ بھی مکروہ ہے  اور کراہت اس لٹانے  والے  پر عائد ہو گی۔ (ردالمحتار ج ۱ص ۶۱۳)

مسئلہ ۳:
مسجد کا دروازہ بند کرنا مکروہ ہے  البتہ اگر اسباب مسجد جاتے  رہنے  کا خوف ہو تو علاوہ اوقات نماز بند کرنے  کی اجازت ہے ۔ (درمختار ج ۱ص ۶۱۴، عالمگیری ج ۱ص ۱۰۹)

مسئلہ ۴:

مسجد کی چھت پر وطی دبول و براز حرام ہے  یوہیں  جنب و حیض و نفاس والی کو اس پر جانا حرام ہے  کہ وہ بھی مسجد کے  حکم میں  ہے ۔ مسجد کی چھت پر بلا ضرورت چڑھنا مکروہ ہے ۔ (درمختار، ردالمحتار ج ۱ص ۶۱۴)

مسئلہ ۵:

مسجد کو راستہ بنانا یعنی اس میں  سے  ہو کر چڑھنا ناجائز ہے  اگر اس کی عادت کرے  تو فاسق ہے  اگر کوئی اس نیت سے  مسجد میں  گیا وسط میں  پہنچا کہ نادم ہوا تو جس دروازہ سے  اس کو نکلنا تھا اس کے  سوا دوسرے  دروازہ سے  نکلے  یا وہیں  نماز پڑھے  پھر نکلے  اور وضو نہ ہو تو جس طرف سے  آیا واپس جائے ۔ (درمختار ، ردالمحتار ج ۱ص ۶۱۴)


مسئلہ ۶:

مسجد میں  نجاست لے  کر جانا اگرچہ اس سے  مسجد آلودہ نہ ہو یا جس کے  بدن پر نجاست لگی اس کو مسجد میں  جانا منع ہے ۔ (ردالمحتار ج ۱ص ۶۱۴)

مسئلہ ۷:
ناپاک روغن مسجد میں  جلانا یا نجس گارا مسجد میں  لگانا منع ہے ۔ (درمختار ج ۱ص ۶۱۴)

مسئلہ ۸:

مسجد میں  کسی برتن کے  اندر پیشاب کرنا یا فصد کا خون لینا بھی جائز نہیں ۔ (درمختار ج ۱ص ۶۱۴)

مسئلہ ۹:

بچے  اور پاگل کو جن سے  نجاست کا گمان ہو مسجد میں  لے  جانا حرام ہے  ورنہ مکروہ جو لوگ جوتیاں  مسجد کے  اندر لے  جاتے  ہیں  ان کو اس کا خیال کرنا چاہیے  کہ اگر نجاست لگی ہو تو صاف کر لیں  اور جوتا پہنے  مسجد میں  چلے  جانا سؤ ادب ہے ۔ (ردالمحتار ج ۱ص ۶۱۵)

مسئلہ ۱۰:
عیدگاہ یا وہ مقام کہ جنازہ کی نماز کیلئے  بنایا ہو اقتدا کے  مسائل میں  مسجد کے  حکم میں  ہے  کہ اگرچہ امام و مقتدی کے  درمیان کتنی ہی صفوں  کی جگہ فاصل ہو اقتدا صحیح ہے  اور باقی احکام مسجد کے  اس پر نہیں  اس کا مطلب یہ نہیں  کہ اس میں  پیشاب پاخانہ جائز ہے  بلکہ یہ مطلب کہ جنب اور حیض و نفاس والی کو اس میں  آنا جائز فنائے  مسجد اور مدرسہ و خانقاہ و سرائے  اور تالابوں  پر جو چبوترہ وغیرہ نماز پڑھنے  کے  لئے  بنا لیا کرتے  ہیں  اُن سب کے  یہی احکام ہیں  جو عید گاہ کے  لئے  ہیں ۔ (درمختار ج ۱ص ۶۱۵)

مسئلہ ۱۱:

مسجد کی دیوار میں  نقش و نگار اور سونے  کا پانی پھیرنا منع نہیں  کہ جب کہ بہ نیت تعظیم مسجد ہو مگر دیوار قبلہ میں  نقش و نگار حرام ہے  اگر متولّی نے  کرایا یا سفیدی کی تو تاوان دے  ہاں  اگر واقف نے  یہ فعل خود بھی کیا یا اُس نے  متولّی کو اختیار دیا ہو تو مال وقف سے  یہ خرچ دیا جائے  گا۔ (درمختار ج ۱ص ۶۱۶)

مسئلہ ۱۲:
مسجد کا مال جمع ہے  اور خوف ہے  کہ ظالم ضائع کر ڈالیں  گے  تو ایسی حالت میں  نقش و نگار میں  صرف کر سکتے  ہیں ۔ (شامی ج ۱ص ۶۱۶، عالمگیری ج ۱ص ۱۰۹)

مسئلہ ۱۳:
مسجد کی دیواروں  اور محرابوں  پر قرآن مجید لکھنا اچھا نہیں  کہ اندیشہ ہے  وہاں  سے  گرے  اور پاؤں  کے  نیچے  پڑے  اسی طرح مکان کی دیواروں  پر کہ علّت مشترک ہے ۔ یوہیں  جس بچھونے  یا مصلے  پر اسمائے  الٰہی لکھے  ہوئے  اس کا بچھانا یا کسی اور استعمال میں  لانا جائز نہیں  اور یہ بھی ممنوع ہے  کہ اپنی ملک میں  سے  اِسے  جُدا کر دے  کہ دوسرے  کہ استعمال نہ کرنے  کا کیا اطمنیان لہٰذا واجب ہے  کہ اس کو سب سے  اوپر کسی ایسی جگہ رکھیں  کہ اس سے  اوپر کوئی چیز نہ ہو۔ (عالمگیری ج ۱ص ۱۰۹، ۱۱۰) یوہیں  بعض دستر خوان پر اشعار لکھتے  ہیں  ان کا بچھانا اور ان پر کھانا ممنوع ہے ۔ 
مسئلہ۴ ۱:
مسجد میں  وضو کرنا اور کُلی کرنا اور مسجد کی دیواروں  یا چٹائیوں  پر یا چٹائیوں  کے  نیچے  تھوکنا اور ناک سنکنا ممنوع اور چٹائیوں  کے  نیچے  ڈالنا اوپر ڈالنے  سے  زیادہ بُرا ہے  اور اگر ناک سنکنے  یا تھوکنے  کی ضرورت ہی پڑ جائے  تو کپڑے  میں  لے  لے ۔ (عالمگیری ج ۱ص ۱۱۰)

مسئلہ ۱۵:
مسجد میں  کوئی جگہ وضو کے  لئے  ابتدا ہی سے  بانی مسجد نے  قبل تمام مسجدیت بنائی ہے  جس میں  نماز نہیں  ہوتی تو وہاں  وضو کر سکتا ہے  یوہیں  طشت وغیرہ کسی برتن میں  بھی وضو کر سکتا ہے  مگر بشرط کمال احتیاط کہ کوئی چھینٹ مسجد میں  نہ پڑے ۔ (عالمگیری ج ۱ص ۱۱۰) بلکہ مسجد کو ہر گھن کی چیز سے  بچانا ضروری ہے ۔ آج کل اکثر دیکھا جاتا ہے  کہ وضو کے  بعد منہ اور ہاتھ سے  پانی پونچھ کر مسجد میں  جھاڑتے  ہیں  یہ ناجائز ہے ۔ 
مسئلہ ۱۶:
کیچڑ سے  پاؤں  سنا ہوا ہے  اس کو مسجد کی دیوار یا ستون سے  پونچھنا ممنوع ہے  یوہیں  پھیلے  ہوئے  غبار سے  پونچھنا بھی ناجائز ہے  اور کوڑا جمع ہے  تو اس سے  پونچھنا جائز ہے  یوہیں  مسجد میں  کوئی لکڑی پڑی ہوئی ہے  کہ عمارت مسجد میں  داخل نہیں  اس سے  بھی پونچھ سکتے  ہیں  چٹائی کے  بے  کار ٹکڑے  جس پر نماز نہ پڑھتے  ہوں  پونچھ سکتے  ہیں  مگر بچنا افضل ہے ۔ (عالمگیری ج ۱ص ۱۱۰، صغیری ج ۱ص ۳۰۱)

مسئلہ ۱۷:
مسجد کا کوڑا جھاڑ کر کسی ایسی جگہ نہ ڈالیں  جہاں  بے  ادبی ہو۔ (درمختار)

مسئلہ ۱۸:
مسجد میں  کنواں  نہیں  کھودا جا سکتا اور اگر قبل مسجد وہ کنواں  تھا اور اب مسجد میں  آگیا تو باقی رکھا جائے  گا۔  (عالمگیری ج ۱ص ۱۱۰)

مسئلہ ۱۹:
مسجد میں  پیڑ لگانے  کی اجازت نہیں  ہاں  مسجد کو اس کی حاجت ہے  کہ زمین میں  تری ہے  ستون باقی نہیں  رہتے  تو اس تری کو جذب کرنے  کے  لئے  پیڑ لگا سکتے  ہیں ۔ (عالمگیری ج ۱ص ۱۱۰ وغیرہ)

مسئلہ ۲۰:
قبل تمام مسجدیت مسجد کے  اسباب رکھنے  کے  لئے  مسجد میں  حجرہ وغیرہ بنا سکتے  ہیں ۔ (عالمگیری ج ۱ص ۱۱۰)

مسئلہ ۲۱:
مسجد میں  سوال کرنا حرام ہے  اور اس سائل کو دینا بھی منع ہے  مسجد میں  گم شدہ چیز تلاش کرنا منع ہے  حدیث میں  ہے  جب دیکھو کہ گُمی ہوئی چیز مسجد میں  تلاش کرتا ہے  تو کہو خدا اس کو تیرے  پاس واپس نہ کرے  کہ مسجدیں  اس لئے  نہیں  بنیں  اس حدیث کو مسلم نے  ابو ہریرہ رضی اﷲ تعالیٰ عنہ سے  روایت کیا۔ (درمختار ج ۱ص ۶۱۷ وغیرہ)

مسئلہ ۲۲:
مسجد میں  شعر پڑھنا ناجائز ہے  البتہ اگر وہ شعر حمد و نعت و منقبت و وعظ و حکمت کا ہو تو جائز ہے ۔ (درمختار ج ۱ص ۶۱۷)

مسئلہ۲۳:
مسجد میں  کھانا پینا سونا معتکف اور پردیسی کے  سوا کسی کو جائز نہیں  لہٰذا جب کھانے  پینے  وغیرہ کا ارادہ ہو تواعتکاف کی نیت کر کے  مسجد میں  جائے  کچھ ذکر و نماز کے  بعد اب کھا پی سکتا ہے  اور بعضوں  نے  صرف معتکف کا استثناء کیا اور یہی راجح لہٰذا غریب الوطن بھی نیت اعتکاف کرے  کہ خلاف سے  بچے ۔ (درمختار ج ۱ص ۶۱۹، صغیری ج ۱ص ۳۰۲)

مسئلہ ۲۴:
مسجد میں  کچا لہسن پیاز کھا کر جانا جائز نہیں  جب تک بو باقی ہو کہ فرشتوں  کو اس سے  تکلیف ہوتی ہے  حضور اقدس ﷺ ارشاد فرماتے  ہیں  جو اس بدبودار درخت سے  کھائے  وہ ہماری مسجد کے  قریب نہ آئے  کہ ملائکہ کو اس چیز سے  ایذا ہوتی ہے  جس سے  آدمی کو ہوتی ہے  اس حدیث کو بخاری و مسلم نے  جابر رضی اﷲ تعالیٰ عنہ سے  روایت کیا یہی حکم ہر اس چیز کا ہے  جس میں  بدبُو ہو۔ جیسے  گندنا، مولی،کچا گوشت، مٹی کا تیل، وہ دیا سلائی جس کے  رگڑنے  میں  بُو اُڑتی ہے ، ریاح خارج کرنا وغیرہ جس کو گندہ دہنی کا عارضہ ہو یا کوئی بدبُودار زخم ہو یا کوئی دوا بدبُودار لگائی ہو تو جب تک بُو منقطع نہ ہو اس کو مسجد میں  آنے  کی ممانعت ہے  یوہیں  قصاب (یعنی گوشت بیچنے  والا) اور مچھلی بیچنے  والے  اور کوڑھی اور سفید داغ والے  اور اس شخص کو جو لوگوں  کو زبان سے  ایذا دیتا ہو مسجد سے  روکا جائے  گا۔ (درمختار، ردالمحتار ج ۱ص ۶۱۹ وغیرہ)

مسئلہ۲۵:
بیع و شرا وغیرہ ہر عقد مبادلہ مسجد میں  منع ہے  صرف معتکف کو اجازت ہے  جب کہ تجارت کے  لئے  خریدتا بیچتا نہ ہو بلکہ اپنی اور بال بچوں  کی ضرورت سے  ہو اور وہ شے  مسجد میں  نہ لائی گئی ہو۔ (درمختار ج ۱ص ۶۱۹)

مسئلہ ۲۶:
مباح باتیں  بھی مسجد میں  کرنے  کی اجازت نہیں  اور نہ آواز بلند کرنا جائز۔ (درمختار ج ۱ص ۶۱۸، ۶۱۹ صغیریص ۳۰۲) افسوس کہ اس زمانے  میں  مسجدوں  کو لوگوں  نے  چوپال بنا رکھا ہے  یہاں  تک کہ بعضوں  کو مسجدوں  میں  گالیاں  بکتے  دیکھا جاتا ہے  والعیاذ باﷲ تعالیٰ۔ 
مسئلہ ۲۷:
درزی کو اجازت نہیں  کہ مسجد میں  بیٹھ کر کپڑے  سیئے  ہاں  اگر بچوں  کو روکنے  اور مسجد کی حفاظت کے  لئے  بیٹھا تو حرج نہیں  یوہیں  کاتب کو مسجد میں  بیٹھ کرلکھنے  کی اجازت نہیں  جب کہ اُجرت پر لکھتا ہو اور بغیر اُجرت کے  لکھتا ہو تو اجازت ہے  جب کہ کتاب کوئی بُری نہ ہو یوہیں  معلّم اجیر کو مسجد میں  بیٹھ کر تعلیم کی اجازت نہیں  اور اجیر نہ ہو تو اجازت ہے ۔ (عالمگیری ج ۱ص ۱۱۰)

مسئلہ ۲۸:
مسجد کا چراغ گھر نہیں  لے  جا سکتا اور تہائی رات تک چراغ جلا سکتے  ہیں  اگرچہ جماعت ہو چکی ہو اس سے  زیادہ کی اجازت نہیں  ہاں  اگر واقف نے  شرط کر دی ہو یا وہاں  تہائی رات سے  زیادہ جلانے  کی عادت ہو تو جلا سکتے  ہیں  اگرچہ شب بھر کی ہو۔ (عالمگیری ج ۱ص ۱۱۰)

مسئلہ ۲۹:
مسجد کے  چراغ سے  کتب بینی اور درس و تدریس تہائی رات تک تو مطلقاً کر سکتا ہے  اگرچہ جماعت ہو چکی ہو اور اس کے  بعد اجازت نہیں  مگر جہاں  اس کے  بعد تک جلنے  کی عادت ہو۔ (عالمگیری ج ۱ص ۱۱۰)

مسئلہ ۳۰:
چمگادڑ اور کبوتر وغیرہ کے  گھونسلے  مسجد کی صفائی کے  لئے  نوچنے  میں  حرج نہیں ۔ (درمختار ج ۱ص ۶۲۰)

مسئلہ ۳۱:
جس نے  مسجد بنوائی تو مرمت اور لوٹے  چٹائی چراغ بتی وغیرہ کا حق اُسی کو ہے  اور اذان و اقامت کا اہل ہے  تو اس کا بھی وہی مستحق ہے  ورنہ اس کی رائے  سے  ہو یوہیں  اس کے  بعد اس کی اولاد اور کنبے  والے  غیروں  سے  اولیٰ ہیں ۔ (عالمگیری ج ۱ص ۱۱۰)

مسئلہ ۳۲:
بانی مسجد نے  ایک کو امام و موذن کیا اور اہل محلہ نے  دوسرے  کو تو اگر وہ افضل ہے  جسے  اہل محلہ نے  پسند کیا ہے  تو وہی بہتر ہے  اور اگر برابر ہوں  تو جسے  بانی نے  پسند کیا وہ ہو گا۔ (غنیہ)

مسئلہ ۳۳:
سب مسجدوں  سے  افضل مسجد حرام شریف ہے  پھر مسجد نبوی پھر قدس پھر مسجد قبا پھر اور جامع مسجدیں  پھر مسجد محلّہ پھر مسجد شارع۔ (ردالمحتار ج ۱ص ۶۱۷، ۶۱۶)

مسئلہ ۳۴:
مسجد محلہ میں  نماز پڑھنا اگرچہ جماعت قلیل ہو مسجد جامع سے  افضل ہے  اگرہ وہاں  بڑی جماعت ہو بلکہ اگر مسجد محلہ میں  جماعت نہ ہوئی تو تنہا جائے  اور اذان و اقامت کہے  نماز پڑھے  وہ مسجد جامع کی جماعت سے  افضل ہے ۔ (صغیری ج۱ص ۳۰۲ وغیرہ)

مسئلہ ۳۵:
جب چند مسجدیں  برابر ہوں  تو وہ مسجد اختیار کرے  جس کا امام زیادہ علم و صلاح والا ہو۔ (صغیری ج ۱ص ۳۰۲) اور اگر اس میں  برابر ہوں  تو جو زیادہ قدیم ہو اور بعضوں  نے  کہا جو زیادہ قریب ہو اور زیادہ راجح یہی معلوم ہوتا ہے ۔ (صغیری ج ۱ص ۳۰۲)

مسئلہ ۳۶:
مسجد محلہ میں  جماعت نہ ملی تو دوسری مسجد میں  بجماعت پڑھنا افضل ہے  اور جو دوسری مسجد میں  بھی جماعت نہ ملے  تو محلہ ہی کی مسجد میں  اولیٰ ہے  اور اگر مسجد محلہ میں  تکبیر اولیٰ یا ایک دو رکعت فوت ہو گئی اور دوسری جگہ مل جائے  گی تو اس کے  لئے  دوسری مسجد میں  نہ جائے  یوہیں  اگر اذان کہی اور جماعت میں  سے  کوئی نہیں  تو موذن تنہا پڑھ لے  دوسری مسجد میں  نہ جائے ۔ (صغیری ج ۱ص ۳۰۲)

مسئلہ ۳۷:
جو ادب مسجد کا ہے  وہی مسجد کی چھت کا ہے ۔ (غنیہ)

مسئلہ ۳۸:
مسجد محلہ میں  امام اگر معاذ اﷲ زانی یا سود خوار ہو یا اس میں  اور کوئی ایسی خرابی ہو جس وجہ سے  اس کے  پیچھے  نماز منع ہو تو مسجد چھوڑ کر دوسری مسجد کو جائے ۔ (صغیری ج ۱ص ۳۰۲) اور اگر اس سے  ہو سکتا ہو تو معزول کر دے ۔ 
مسئلہ۳۹:
آذان کے  بعد مسجد سے  نکلنے  کی اجازت نہیں  حدیث میں  فرمایا کہ اذان کے  بعد مسجد سے  نہیں  نکلتا مگر منافق لیکن وہ شخص کہ کسی کام کے  لئے  گیا اور واپسی کا ارادہ رکھتا ہے  یعنی قبل قیام جماعت یوہیں  جو شخص دوسری مسجد جماعت کا منتظم ہو تو اسے  چلا جانا چاہیے ۔ (عامہ کتب، صغیری ج ۱ص ۳۰۳)

مسئلہ ۴۰:
اگر اس وقت کی نماز پڑھ چکا ہے  تو اذان کے  بعد مسجد سے  جا سکتا ہے  مگر ظہر و عشا میں  اقامت ہو گئی تو نہ جائے  نفل کی نیت سے  شریک ہو جانے  کا حکم ہے ۔ (عامہ کتب، صغیری ج ۱ص ۳۰۳) اور باقی تین نمازوں  میں  اگر تکبیر ہوئی اور یہ تنہا پڑھ چکا ہے  تو باہر نکل جانا واجب ہے ۔ 


قَدْتَمَّ ھٰذا الْجُزْئُ بِحَمْدِلِلّٰہِ سُبْحَانَہٗ وَ تَعَالیٰ وَ صَلَّی اللّٰہُ تَعَالیٰ عَلیٰ حَبِیْبِہٖ وَ اٰلِہٖ وَصَحْبِہِ وَ حِزْبِہٖ اَجْمَعِیْنَ وَالْحَمْدُ لِلّٰہِ رَبِّ الْعٰلَمِیْنَ

وتر کا بیان

حدیث ۱:

صحیح مسلم شریف میں  ہے  عبداﷲ بن عباس رضی اﷲ تعالیٰ عنہما کہتے  ہیں  رسول اﷲ ﷺ کے  یہاں  میں  سویا تھا حضور بیدار ہوئے  مسواک کی اور وضو کیا اور اسی حالت میں  آیہ اِنَّ فِیْ خَلْقِ السَّمٰوٰتِ وَالْاَرْضِ ط ختم سورہ تک پڑھی پھر کھڑے  ہو کر دو رکعتیں  پڑھیں  جن میں  قیام و رکوع و سجود طویل کیا پھر پڑھ کر آرام فرمایا یہاں  تک کہ سانس کی آواز آئی یونہی تین بار میں  چھ رکعتیں  پڑھیں  ہر بار مسواک و وضو کرتے  اور ان آیتوں  کی تلاوت فرماتے  پھر وتر کی تین رکعتیں  پڑھیں ۔ 
حدیث ۲:
نیز اُسی میں  عبداﷲ بن عمر رضی اﷲ تعالیٰ عنہما سے  مروی ہے  کہ فرماتے  ہیں  رسول اﷲ ﷺ رات کی نمازوں  کے  آخر میں  وتر پڑھو اور فرماتے  ہیں  صبح سے  پیشتر وتر پڑھو۔ اﷲ

حدیث ۳:
مسلم و ترمذی و ابن ماجہ وغیرہم جابر رضی اﷲ تعالیٰ عنہ سے  روایت ہے  کہ فرماتے  ہیں رسول اﷲ ﷺ جسے  اندیشہ ہو کہ پچھلی رات نہ اٹھے  گا و ہ وتر اوّل میں  پڑھ لے  اور جسے  امید ہو کہ وہ پچھلی رات کو اٹھے  گا وہ پچھلی رات میں  پڑھے  کہ آخر شب کی نماز مشہور ہے  (یعنی اُس میں  ملائکہِ رحمت حاضر ہوتے  ہیں ) اور یہ افضل ہے ۔ 
حدیث ۴تا۶:
ابوداؤد و ترمذی و نسائی و ابن ماجہ مولیٰ علی رضی اﷲ تعالیٰ عنہ سے  راوی کہ رسول اﷲ ﷺ نے  فرمایا اﷲ وتر ہے ۔ وتر کو محبوب رکھتا ہے ۔ لہٰذا اے  قرآن والو وتر پڑھو اور اسی کی مثل جابر و ابو ہریرہ رضی اﷲ تعالیٰ عنہما سے  مروی ہے ۔ 
حدیث ۷تا۱۱:
ابوداؤد و ترمذی و ابن ماجہ خارجہ بن حذافہ رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ اﷲ تعالیٰ نے  ایک نماز سے  تمہاری مدد فرمائی کہ وہ سُرخ اونٹوں  سے  بہتر ہے  وہ وتر ہے  اﷲ تعالیٰ نے  اُسے  عشاء و طلوع فجر کے  درمیان رکھا ہے  یہ حدیث دیگر صحابہ رضی اﷲ تعالیٰ عنہم سے  بھی مروی ہے  معاذ بن جبل وعبداﷲ بن عمر وا بن عباس و عقبہ بن عامر جہنی رضی اﷲ تعالیٰ عنہم۔ 
حدیث ۱۲:
ترمذی زید بن اسلم سے  مرسلاً راوی کہ رسول اﷲ ﷺ نے  فرمایا جو وتر سے  سو جائے  تو صبح کو پڑھ لے ۔ 
حدیث ۱۳تا۱۶:
امام احمد ابی بن کعب سے  اور دارمی ابن عباس اور ابوداؤد ترمذی ام المومنین عائشہ صدیقہ رضی اﷲ تعالیٰ عنہا سے  اور نسائی عبدالرحمن بن ابریٰ عن ابیہ رضی اﷲ تعالیٰ عنہم سے  راوی رسول اﷲ ﷺ وتر کی پہلی رکعت میں  سَبِّحِ اسْمَ رَبِّکَ الْاَعْلیٰ اور دوسری میں  قُلْ یٰااَیُّھَا الْکٰفِرُوْنَ اور تیسری میں  قُلْ ھُوَ اللّٰہُ اَحَدٌ پڑھتے ۔ 


حدیث ۱۷:
احمد و ابوداؤد و حاکم بافادٔہ تصحیح بریدہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا وتر حق ہے  جو وتر نہ پڑھے  وہ ہم میں  سے  نہیں ۔ 
حدیث۱۸:
ابوداؤد و ترمذی و ابن ماجہ ابو سعید خدری رضی اﷲ تعالیٰ عنہ سے  راوی کہ حضور نے  فرمایا جو وتر سے  سو جائے  یا بھول جائے  تو جب بیدار ہو یا یاد آئے  پڑھ لے ۔ 
حدیث ۱۹،۲۰:
احمد و نسائی دار قطنی بروایت عبدالرحمن ابن ابزٰے  عن ابیہ اور ابوداؤد و نسائی ابی بن کعب رضی اﷲ تعالیٰ عنہم سے  راوی کہ حضور اقدس ﷺ جب وتر میں  سلام پھیرتے  تو تین بار سُبْحَانَ الْمَلِکِ الْقُدُّوْسِ ط کہتے  اور تیسری بار بلند آواز سے  کہتے ۔ 




مسائل فقہیّہ




مسئلہ ۱:

وتر واجب ہے  اگر سہواً یا قصداً نہ پڑھا تو قضا واجب ہے  اور صاحبِ ترتیب کے  لئے  اگر یہ یادہے  کہ نماز وتر نہیں  پڑھی اور وقت میں  گنجائش بھی ہے  تو فجر کی نماز فا سد ہے  خواہ شروع سے  پہلے  یاد ہو یا درمیان میں  یاد آجائے ۔ (درمختار ج ۱ص ۶۲۲ وغیرہ)

مسئلہ ۲:

وتر کی نماز بیٹھ کر یا سواری پر بغیر عذر نہیں  ہو سکتی۔ (درمختار ج ۱ص ۶۲۲)

مسئلہ ۳:

نماز وتر میں  تین رکعت ہے  اور اس میں  قعدۂ اُولیٰ واجب ہے  اور قعدۂ اُولیٰ صرف التحیات پڑھ کر کھڑا ہوجائے  نہ درود پڑھے  نہ سلام پھیرے  جیسے  مغرب میں  کرتے  ہیں  اُسی طرح کرے  اور اگر قعدۂ اُولیٰ بھول کر کھڑا ہو گیا تو لوٹنے  کی اجازت نہیں  بلکہ سجدۂ سہو کرے ۔ (درمختار ، ردالمحتار ج ۱ص ۶۲۲، ۶۲۳)

مسئلہ ۴:

وتر کی تین رکعتوں  میں  مطلقاً قرأت فرض ہے  اور ہر ایک رکعت میں  بعد فاتحہ سورت ملانا واجب اور بہتر یہ ہے  کہ پہلی میں  سبح اسم ربک الاعلیٰ یا انا انزلنا دوسری میں  قل یاایھا الکفرون تیسری میں  قل ھو اﷲ احد پڑھے  اور کبھی کبھی اور سورتیں  بھی پڑھے  تیسری رکعت میں  قرأت سے  فارغ ہو کر رکوع سے  پہلے  کانوں  تک ہاتھ اُٹھا کر اﷲ اکبر کہے  جیسے  تکبیر تحریمہ میں  کرتے  ہیں  پھر ہاتھ باندھ لے  اور دعائے  قنوت پڑھے  دعائے  قنوت کا پڑھنا واجب ہے  اور اس میں  کسی خاص دعا کا پڑھنا ضروری نہیں  بہتر وہ دعائیں  ہیں  جو نبی ﷺ سے  ثابت ہیں  اور ان کے  علاوہ کوئی اور دعا پڑھے  جب بھی حرج نہیں  سب سے  زیادہ مشہوردُعا یہ ہے ۔ 


اَللّٰھُمَّ اِنَّا نَسْتَعِیْنُکَ وَ نَسْتَغْفِرُکَ وَ نُؤْمِنُ بِکَ وَ نَتَوَکَّلُ عَلَیْکَ وَنُثْنِیْ عَلَیْکَ الْخَیْرَ وَ نَشْکُرُکَ وَلَا نَکْفُرُکَ وَ نَخْلَعُ وَ نَتْرُکُ مَنْ یَّفْجُرُکَ ط اَللّٰھُمَّ اِیَّاکَ نَعْبُدُوَ لَکَ نُصَلِّی وَ نَسْجُدُ اِلَیْکَ نَسْعیٰ وَ نَحْفِدُ وَ نَرْجُوْ رَحْمَتَکَ وَ نَخْشیٰ عَذَابَکَ اِنَّ عَذَابَکَ بِالْکُفَّارِ مُلْحِقٌ



(الٰہی ہم تجھ سے  مدد طلب کرتے  ہیں  اور مغفرت چاہتے  ہیں ا ور تجھ پر ایمان لاتے  ہیں  اور تجھ پر توکل کرتے  ہیں  اور ہر بھلائی کے  ساتھ تیری ثناء کرتے  ہیں  اور ہم تیرا شکر کرتے  ہیں  ناشکری نہیں  کرتے  اور ہم جدا ہوتے  ہیں  اور اس شخص کو چھوڑتے  ہیں  جو تیرا گناہ کرے ۔ اے  اﷲ ہم تیری عبادت کرتے  ہیں  اور تیرے  ہی لئے  نماز پڑھتے  ہیں  اور سجدہ کرتے  ہیں  اور تیری ہی طرف دوڑتے  اور سعی کرتے  ہیں  اور تیری رحمت کے  امیدوار ہیں  اور تیرے  عذاب سے  ڈرتے  ہیں  بے  شک تیرا عذاب کافروں  کو پہنچنے  والا ہے )




اور بہتر یہ ہے  کہ اس دعا کے  ساتھ وہ بھی پڑھے  جو حضور اقدس ﷺ نے  امام حسن رضی اﷲ تعالیٰ عنہ کو تعلیم فرمائی وہ یہ ہے ۔ 


اَللّٰھُمَّ اھْدِنِیْ فِیْ مَنْ ھَدَیْتَ وَ عَافِنِیْ فِیْ مَنْ عَافَیْتَ وَ تَوَلَّنِیْ فِیْ مَنْ تَوَلَّیْتَ وَ بَارِکْ لِیْ فِیْ مَا اَعْطَیْتَ وَقِنِیْ شَرَّ مَا قَضَیْتَ فَاِنَّکَ تَقْضِیْ وَلَا یُقْضیٰ عَلَیْکَ اِنَّہٗ لَا یَذِّلُ مَنْ وَّالَیْتَ وَلَا یَعِزُّ مَنْ عَادَیْتَ تَبَارَکْتَ وَ تَعَالَیْتَ سُبْحَانَکَ رَبَّ الْبَیْتَ وَ صَلَّی اللّٰہُ عَلَی النَّبِیِّ وَاٰ لِہٖ 



(الٰہی تو مجھے  ہدایت دے  ان لوگوں میں  جن کو تُو نے  ہدایت دی اور عافیت دے  ان کے  زمرہ میں  جن میں  تو نے  عافیت دی اور میرا ولی ہو۔ اُن میں  جن کا تو ولی ہوا اور جو کچھ تو نے  دیا اُس میں  برکت دے  اور جو کچھ تو نے  فیصلہ دیا اس کے  شر سے  مجھے  بچا بیشک تو حکم کرتاہے  اور تجھ پر حکم نہیں  کیا جاتا بیشک تیرا دوست ذلیل نہیں  ہوتا اور تیرا دشمن عزت نہیں  پاتا تُو برکت والا ہے  تو پاک ہے  اے  بیت (کعبہ) کے  مالک اور اﷲ درود بھیج نبی پر اور ان کی آل پر)



اور ایک دُعا وہ ہے  جو مولیٰ علی رضی اﷲ تعالیٰ عنہ سے  مروی ہے  کہ نبی ﷺ آخر وتر میں  پڑھتے ۔ 
ٍ

اَللّٰھُمَّ اِنِّی اَعُوْذُ بِرَضَاکَ مِنْ سَخَطِکَ وَ بُمَعا فَاتِکَ مِنْ عُقُوْ بَتِکَ وَ اَعُوْذِبِکَ مِنْکَ لَا اُحْصِیْ ثَنَآئً عَلَیْکَ اَنْتَ کَمَا اَثْنَیْتَ عَلیٰ نَفْسِکَ 



(اے  اﷲ میں  تیری خوشنودی کا طالب ہوں اور مانگتا ہوں  پناہ تیری ناخوشی سے  اور تیری عافیت کی تیرے  عذاب سے  اور تیری پناہ مانگتا ہوں  تجھ سے  (تیرے  عذاب سے ) میں  تیری پوری ثناء نہیں  کر سکتا ہوں  جیسی تُو نے  اپنی ثناء کی)



اور حضرت عمر رضی اﷲ تعالیٰ عنہ عَذَابَکَ الْجِدَّبِالْکُفَارِ مُلْحِقٌ کے  بعد یہ پڑھتے  تھے ۔ 


اَللّٰھُمَّ اغْفِرْلِیْ وَ لِلْمُوْمِنِیْنَ وَ الْمُؤْمِنَاتِ وَ الْمُسْلِمِیْنَ وَالْمُسْلِمَاتِ وَاَلِّفْ بَیْنَ قُلُوْبِھِمْ وَاَصْلِحْ ذَاتَ بَیْنِھِمْ وَانْصُرْھُمْ عَلیٰ عَدُوِّکَ وَ عَدُوِّھِمْ اَللّٰھُمَّ الْعَنْ کَفْرَۃَ اَھْلِ الْکِتَابِ الَّذِیْنَ یُکَذِّبُوْنَ رُسُلَکَ وَ یُقَاتِلُوْنَ اَوْلِیَآئَکَ اَللّٰھُمَّ خَالِفْ بَیْنَ کَلِمَتِھِمْ وَزَلْزِلْ اَقْدَامَھُمْ وَ اَنْزِلْ عَلَیْھِمْ بَائْسَکَ الَّذِیْ لَمْ یُرَدُّعَنِ الْقَوْمِ الْمُجْرِمِیْنَ



(اے  اﷲ تو مجھے  بخش دے  اور مومنین و مومنات و مسلمین و مسلمات ان کے  دلوں  میں  اُلفت پیدا کر دے  اور ان کے  آپس کی حالت درست کر دے  اور اُن کو تُو اپنے  دشمن اور خود ان کے  دشمن پر مدد کر دے  اے  اﷲ تو کفار اہل کتاب پر لعنت کرجو تیرے  رسولوں  کی تکذیب کرتے  ہیں  اور تیرے  دوستوں  سے  لڑتے  ہیں  الٰہی تو ان کی بات میں  مخالفت ڈال دے  اور ان کے  قدموں  کو ہٹا دے  اور ان پر اپنا وہ عذاب نازل کر جو قوم مجرمین سے  واپس نہیں  ہوتا)



دُعائے  قنوت کے  بعد درود شریف پڑھنا بہتر ہے ۔ (غنیہ، ردالمحتار ج ۱ص ۶۲۳ تا ۶۲۴ وغیرہما)

مسئلہ ۵:

دعائے  قنوت آہستہ پڑھے  امام ہو یا منفرد یا مقتدی، ادا ہو یا قضا، رمضان میں  ہو یا اور دنوں  میں ۔ (ردالمحتار ج ۱ص ۶۲۵ تا ۶۲۴)

مسئلہ ۶:

جو دعائے  قنوت نہ پڑھ سکے  یہ پڑھے ۔ 


رَبَّنَا اٰتِنَا فِی الدُّنْیَا حَسَنَۃً وَّ فِیْ اٰلْاٰخِرَۃِ حَسَنَۃً وَّ قِنَا عَذَابَ النَّارِ



(اے  ہمارے  پروردگار تو ہم کو دنیا میں  بھلائی دے  اور ہم کو جہنم کے  عذاب سے  بچا)



(عالمگیری ج ۱ص ۱۱۱)

مسئلہ ۷:

اگر دعائے  قنوت پڑھنا بھول گیا اور رکوع میں  چلا گیا تو نہ قیام کی طرف لوٹے  نہ رکوع میں  پڑھے  اور اگر قیام کی طرف لوٹ آیا اور قنوت پڑھا اور رکوع نہ کیا تو نماز فاسد نہ ہو گی مگر گناہگار ہو گا اور اگر صرف الحمد پڑھ کر رکوع میں  چلا گیا تھا تو لوٹے  اور قنوت و سورت پڑھے  پھر رکوع کرے  اور آخر میں  سجدہ سہو کرے  یونہیں  اگر الحمد بھول گیا اور سورت پڑھ لی تھی تو لوٹے  اور فاتحہ و سورت و قنوت پڑھ کر پھر رکوع کرے ۔ (عالمگیری ج ۱ص ۱۱۱)

مسئلہ ۸:

امام کو رکوع میں  یاد آیا کہ دعائے  قنوت نہیں  پڑھی تو قیام کی طرف عود نہ کرے  پھر بھی اگر کھڑا ہو گیا اور دُعا پڑھی تو رکوع کا اعادہ نہ چاہیے  اور اگر اعادہ کر لیا اور مقتدیوں  نے  پہلے  رکوع میں  امام کا ساتھ نہ دیا اور دوسرا امام کے  ساتھ کیا یا پہلا رکوع امام کے  ساتھ کیا دوسرا نہ کیا دونوں  حال میں  ان کی نماز بھی فاسد نہ ہو گی۔ (عالمگیری ج ۱ص ۱۱۱)

مسئلہ ۹:

قنوت وتر میں  مقتدی امام کی متابعت کرے  اگر مقتدی قنوت سے  فارغ نہ ہوا تھا کہ امام رکوع میں  چلا گیا تو مقتدی بھی امام کا ساتھ دے  اور اگر امام نے  بے  قنوت پڑھے  رکوع کر دیا اور مقتدی نے  ابھی کچھ نہ پڑھا تھا تو مقتدی کو اگر رکوع فوت ہونے  کا اندیشہ ہو جب تو رکوع کرے  ورنہ قنوت پڑھ کر رکوع میں  جائے  اور اُس خاص دعا کی حاجت نہیں  جو دعائے  قنوت کے  نام سے  مشہور ہے  بلکہ مطلقاً کوئی دُعا جسے  قنوت کہہ سکیں  پڑھ لے ۔ (عالمگیری ج ۱ص ۱۱۱، ردالمحتار ج ۱ص ۶۲۷)


مسئلہ ۱۰:

اگر شک ہو کہ یہ رکعت پہلی ہے  یا دوسری یا تیسری تو اس میں  بھی قنوت پڑھے  اور قعدہ کرے  پھر اور دو رکعتیں  پڑھے  اور ہر رکعت میں  قنوت بھی پڑھے  اور قعدہ کرے  یوہیں  دوسری اور تیسری ہونے  میں  شک واقع ہو تو دونوں  میں  قنوت پڑھے ۔ (درمختار ج ۱ص ۲۶۸، عالمگیری ج ۱ص ۱۱۱)

مسئلہ ۱۱:

بُھول کر پہلی یا دوسری میں  دعائے  قنوت پڑھ لی تو تیسری میں  پھر پڑھے  یہی راجح ہے ۔ (شامی ج ۱ص ۶۲۸، غنیہ حلیہ بحر)

مسئلہ ۱۲:

وتر کی نماز شافعی المذہب کے  پیچھے  پڑھ سکتا ہے  بشرطیکہ دوسری رکعت کے  بعد سلام نہ پھیرے  ورنہ صحیح نہیں  اور اس صورت میں  قنوت امام کے  ساتھ پڑھے  یعنی تیسری رکعت کے  رکوع سے  کھڑے  ہونے  کے  بعد جب وہ شافعی امام پڑھے ۔ (عامہ کتب ج ۱ص ۶۲۵، ۶۲۶)

مسئلہ ۱۳:

فجر میں  اگر شافعی المذہب کی اقتداء کی اور اس نے  اپنے  مذہب کے  موافق قنوت پڑھا تو یہ نہ پڑھے  بلکہ ہاتھ لٹکائے  ہوئے  اتنی دیر چپ کھڑا رہے ۔ (درمختار وغیرہ ج ۱ص ۶۲۶)

مسئلہ ۱۴:

وتر کے  سوا اور کسی نماز میں  قنوت نہ پڑھے ۔ ہاں  اگر حادثۂ عظیمہ واقع ہو تو فجر میں  بھی پڑھ سکتا ہے  اور ظاہر یہ ہے  کہ رکوع کے  قبل قنوت پڑھے ۔ (درمختارج ۱ص ۶۲۸ وحموی)

مسئلہ ۱۵:

وتر کی نماز قضا ہو گئی تو قضا پڑھنی واجب ہے  اگرچہ کتنا ہی زمانہ ہو گیا ہو قصداً قضا کی ہو یا بھولے  سے  قضا ہو گئی اور جب قضا پڑھے  تو اس میں  قنوت بھی پڑھے ۔ البتہ قضا میں  تکبیر قنوت کے  لئے  ہاتھ نہ اٹھائے  جب کہ لوگوں  کے  سامنے  پڑھتا ہو کہ لوگ اس کی تقصیر پر مطلع ہوں  گے ۔ (عالمگیری ج ۱ص ۱۱۱، ردالمحتار)

مسئلہ ۱۶:

رمضان شریف کے  علاوہ اور دنوں  میں  وتر جماعت سے  نہ پڑھے  اور اگر تداعی کے  طور پر ہو تو مکروہ ہے ۔ (درمختار ج ۱ص ۶۶۳)

مسئلہ ۱۷:

جسے  آخر شب جاگنے  پر اعتماد ہو تو بہتر یہ ہے  کہ پچھلی رات میں  وتر پڑھے  ورنہ بعد عشاء پڑھ لے ۔ (حدیث)

مسئلہ ۱۸:

اوّل شب میں  وتر پڑھکر سو رہا پھر پچھلے  پہر کو جاگا تو دوبارہ وتر پڑھنا جائز نہیں  اور نوافل جتنے  چاہے  پڑھے ۔ (غنیہ)

مسئلہ ۱۹:

وتر کے  بعد دو رکعت نفل پڑھنا بہتر ہے  اس کی پہلی رکعت میں  اِذَا زُلْزِلَتِ دوسری میں  قُلْ یٰااَیُّھَا الْکٰفِرُوْنَ پڑھنا بہتر ہے  حدیث میں  ہے  کہ رات میں  نہ اُٹھا تو یہ تہجد کے  قائم مقام ہو جائیں  گی یہ مضامین احادیث سے  ثابت ہیں ۔ 



سنن و نوافل کا بیان

حدیث ۱:

صحیح بخاری شیریف میں  ابو ہریرہ رضی اﷲ تعالیٰ عنہ سے  مروی حضور اقدس ﷺ فرماتے  ہیں  کہ اﷲ تعالیٰ نے  فرمایا جو میرے  کسی ولی سے  دشمنی کرے  اس سے  میں  نے  لڑائی کا اعلان کر دیا اور میرا بندا کسی شے  سے  اُس قدر تقرب حاصل نہیں  کرتا جتنا فرائض سے  ہوتا ہے  اور نوافل کے  ذریعہ سے  ہمیشہ قرب حاصل کرتا رہتا ہے  یہاں  تک کہ اسے  محبوب بنا لیتا ہوں  اور اگر وہ مجھ سے  سوال کرے  تو اسے  دوں  گا اور پناہ مانگے  تو پناہ دوں  گا۔ (الحدیث)

حدیث ۲،۳:
مسلم و ابوداؤد و ترمذی و نسائی ام المومنین ام حبیبہ رضی اﷲ تعالیٰ عنہا سے  راوی حضور اقدس ﷺ فرماتے  ہیں  جو مسلمان بندہ اﷲ کے  لئے  ہر روز فرض کے  علاوہ تطوّع (نفل) کی بارہ رکعتیں  پڑھے  اﷲ تعالیٰ اس کے  لئے  جنت میں  ایک مکان بنائے  گا چار (۴) ظہر سے  پہلے  اور دو (۹۲ ظہر کے  بعد اور دو (۲) بعد مغرب اور دو (۲) بعد عشاء اور دو (۲) قبل نماز فجر اور رکعات کی تفصیل صرف ترمذی میں  ہے ۔ ترمذی و نسائی و ابن ماجہ کی روایت ام المومنین عائشہ صدیقہ رضی اﷲ تعالیٰ عنہا سے  یہ ہے  کہ جو ان پر محافظت کرے  گا جنت میں  داخل ہو گا۔ 
حدیث ۴:
ترمذی میں  عبداﷲ بن عباس رضی اﷲ تعالیٰ عنہما سے  مروی کہر سول اﷲ ﷺ نے  فرمایا۔ ادبار نجوم فجر کے  پہلے  کی دو (۲) رکعتیں  ہیں  اور ادبار سجود مغرب کے  بعد کی دو(۲)۔ 
حدیث ۵:
مسلم و ترمذی ام المومنین عائشہ صدیقہ رضی اﷲ تعالیٰ عنہا سے  راوی کہ فرماتے  ہیں  ﷺ فجر کی دو رکعتیں  دنیا و مافیہا سے  بہتر ہیں ۔ 
حدیث ۶:
بخاری و مسلم و ابوداؤد و نسائی انہیں  سے  راوی، کہتی ہیں  حضور ان کی جتنی محافظت فرماتے  کسی اور نفل نماز کی نہیں  کرتے ۔ 
حدیث ۷:
طبرانی عبداﷲ بن عمر رضی اﷲ تعالیٰ عنہما سے  راوی کہ ایک صاحب نے  عرض کی یارسول اﷲ کوئی ایسا عمل ارشاد فرمائیے  اﷲ تعالیٰ مجھے  اُس سے  نفع دے  فرمایا فجر کی دونوں  رکعتوں  کولازم کر لو ان میں  بڑی فضیلت ہے ۔ 
حدیث ۸:
ابویعلیٰ باسناد حسن انہیں  سے  راوی کہ فرماتے  ہیں  رسول اﷲ ﷺ قُلْ ھُوَ اللّٰہُ اَحَدٌ تہائی قرآن کے  برابر ہے  قُلْ یٰااَیُّھَا الْکٰفِرُوْنَ چوتھائی قرآن کے  برابر اور دونوں  کو فجر کی سنتوں  میں  پڑھتے  اور یہ فرماتے  کہ ان میں  زمانہ کی رغبتیں  ہیں ۔ 
حدیث ۹:

ابوداؤد ابوہریرہ رضی اﷲ تعالیٰ عنہ سے  روایت کرتے  ہیں  کہ فرماتے  ہیں  رسول اﷲ ﷺفجر کی سنتیں  نہ چھوڑو اگرچہ تم پر دشمنوں کے  گھوڑے  آ پڑیں ۔ 
حدیث ۱۰:
احمد و ابوداؤد و ترمذی و نسائی و ابن ماجہ ام المومنین ام حبیبہ رضی اﷲ تعالیٰ عنہا سے  راوی کہ فرماتے  ہیں  رسول اﷲ ﷺجو شخص ظہر سے  پہلے  چار اور بعد میں  چار رکعتوں  پر محافظت کرے ۔ اﷲ تعالیٰ اس کو آگ پر حرام فرما دے  گا۔ ترمذی نے  اس حدیث کو حسن صحیح غریب کہا۔ 
حدیث ۱۱:
ابوداؤد ابن ماجہ ابو ایّوب انصاری رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ ظہر سے  پہلے  چار رکعتیں  جن کے  درمیان سلام نہ پھیرا جائے  ان کے  لئے  آسمان کے  دروازے  کھولے  جاتے  ہیں ۔ 
حدیث ۱۲:
احمد و ترمذی، عبداﷲ بن سائب رضی اﷲ تعالیٰ عنہ سے  راوی حضور اقدس ﷺ آفتاب ڈھلنے  کے  بعد نماز ظہر سے  پہلے  چار رکعتیں  پڑھتے  اور فرماتے  یہ ایسی ساعت ہے  کہ اس میں  آسمان کے  دروازے  کھولے   جاتے  ہیں  لہٰذا میں  محبوب رکھتا ہوں  کہ اس میں  میرا کوئی عمل صالح بلند کیا جائے ۔ 
حدیث ۱۳:
بزار نے  ثوبان رضی اﷲ تعالیٰ عنہ سے  روایت کی کہ دوپہر کے  بعد چار رکعت پڑھنے  کو حضور محبوب رکھتے  ہیں  ام المؤمنین عائشہ صدیقہ رضی اﷲ تعالیٰ عنہا سے  عرض کی یارسول اﷲ میں  دیکھتی ہوں  کہ اس وقت میں  حضور نماز کو محبوب رکھتے  ہیں فرمایا اس وقت آسمان کے  دروازے  کھولے  جاتے  ہیں  اور اﷲ تبارک و تعالیٰ مخلوق کی طرف نظرِ رحمت فرماتے  ہے  اور اس نماز پر آدم و نوح و ابراہیم و موسیٰ و عیسیٰ علیہم الصلاۃ والسلام محافظت کرتے ۔ 
حدیث ۱۴،۱۵:
طبرانی براء بن عازب رضی اﷲ تعالیٰ عنہ  سے  راوی کہ فرماتے  ہیں  رسول اﷲ ﷺ جس نے  ظہر کے  پہلے  چار رکعتیں  پڑھیں  گویا اس نے  تہجد کی چار رکعتیں  پڑھیں  اور جس نے  عشاء کے  بعد چار پڑھیں  تو یہ شب قدر میں  چار کے  مثل ہیں  حضرت عمر فاروق اعظم و بعض دیگر صحابہ کرام رضی اﷲ تعالیٰ عنہم سے  بھی اسی کی مثل مروی ہے ۔ 
حدیث ۱۶:
احمد و ابوداؤ و ترمذی بافادۂ تحسین عبداﷲ بن عمر رضی اﷲ تعالیٰ عنہما سے  راوی فرماتے  ہیں  رسول اﷲ ﷺ اﷲ تعالیٰ اس شخص پر رحم کرے  جس نے  عصر سے  پہلے  چار رکعتیں  پڑھیں ۔ 
حدیث ۱۷:
ترمذی مولیٰ علی رضی اﷲ تعالیٰ عنہ سے  راوی کہ حضور عصر سے  پہلے  چار رکعتیں  پڑھا کرتے  اور ابوداؤد کی روایت میں  ہے  کہ دو پڑھتے  تھے ۔ 
حدیث ۱۸،۱۹:
طبرانی  کبیر میں  ام المومنین سلمہ رضی اﷲ تعالیٰ عنہا سے  راوی کہ رسول اﷲ ﷺ فرماتے  ہیں  جو عصر سے  پہلے  چار رکعتیں  پڑھے  اﷲ اس کے  بدن کو آگ پر حرام فرمادے  گا دوسری روایت طبرانی  کی عمر و بن عاص رضی اﷲ تعالیٰ عنہ سے  ہے  کہ حضور نے  مجمع صحابہ میں  جس میں  امیر المؤمنین عمر بن خطاب رضی اﷲ تعالیٰ عنہ بھی تھے  فرمایا جو عصر سے  پہلے  چار رکعتیں  پڑھے  اُسے  آگ نہ چُھوئے  گی۔ 
حدیث ۲۰،۲۱:
رزین نے  مکحول سے  مُرسلاً روایت کی کہ فرماتے  ہیں  جو شخص بعد مغرب کلام کرنے  سے  پہلے  دو رکعتیں  پڑھے  اُس کی نماز علیّین میں  اٹھائی جاتی ہے  اور ایک روایت میں  چار رکعت ہے  نیز انہیں  کی روایت حذیفہ رضی اﷲ تعالیٰ عنہ سے  راوی کہ فرماتے  ہیں  کہ اس میں  اتنی بات زیادہ ہے  کہ فرماتے  تھے  کہ مغرب کے  بعد کی دونوں  رکعتیں  جلد پڑھو کہ وہ فرض کے  ساتھ پیش ہوتی ہیں ۔ 
حدیث ۲۲:
ترمذی و ابن ماجہ ابوہریرہ رضی اﷲ تعالیٰ عنہ سے  راوی کہ فرماتے  ہیں  جو شخص مغرب کے  بعد چھ رکعتیں  پڑھے  اور ان کے  درمیان میں  کوئی بُری بات نہ کہے  تو بارہ برس کی عبادت کے  برابر کی جائیں  گی۔ 
حدیث ۲۳:
طبرانی کی عمّار بن یاسر رضی اﷲ تعالیٰ عنہما سے  ہے  کہ فرماتے  ہیں  جو شخص مغرب کے  بعد چھ رکعتیں  پڑھے  اس کے  گناہ بخش دیئے  جائیں  گے  اگرچہ سمندر کے  جھاگ برابر ہوں ۔ 
حدیث ۲۴:
ترمذی کی روایت ام المومنین عائشہ صدیقہ رضی اﷲ تعالیٰ عنہا سے  ہے  جو مغرب کے  بعد بیس رکعتیں  پڑھے  اﷲ تعالیٰ اس کے  لئے  جنت میں  ایک مکان بنائے  گا۔ 
حدیث ۲۵:
ابوداؤد کی روایت انہیں  سے  ہے  کہ فرماتی ہیں  عشاء کی نماز پڑھ کر نبی کریم ﷺ میرے  مکان میں  تشریف لاتے  تو چار یا چھ رکعتیں  پڑھتے ۔ 


مسائل فقہیّہ



سنتیں  بعض مؤکدہ ہیں  کہ شریعت میں  اس پر تاکید آئی ہے ۔ بلاعذر ایک بار بھی ترک کرے  تو مستحق ملامت ہے  اورترک کی عادت کرے  تو فاسق مردود الشہادۃ مستحق نار ہے  اور بعض ائمہ نے  فرمایا کہ گمراہ ٹھہرایا جائے  گا اور گناہ گار ہے  اگرچہ اس کا گناہ واجب کے  ترک سے  کم ہے  تلویح میں  ہے  اس کا ترک قریب حرام کے  ہے ۔ اس کا تارک مستحق ہے  کہ معاذ اﷲ شفاعت سے  محروم ہو جائے  کہ حضور اقدس ﷺ نے  فرمایا جو میری سنت کو ترک کرے  گا اسے  میری شفاعت نہ ملے  گی۔ سنت مؤکدہ کو سنن الہدی بھی کہتے  ہیں ۔ 


دوسری قسم غیر مؤکدہ ہے  جس کو سنن الزوائد کہتے  ہیں  اس پر شریعت میں  تاکید نہیں  آئی کبھی اس کو مستحب اور مندوب بھی کہتے  ہیں  اور نفل عام ہے  کہ سنت پر بھی اس کا اطلاق آیا ہے  اور اس کے  غیر کو بھی نفل کہتے  ہیں  یہی وجہ ہے  کہ فقہائے  کرام باب النّوافل میں  سنن کا بھی ذکر کرتے  ہیں  کہ نفل ان میں  بھی شامل ہے ۔ (ردالمحتار ج ۱ص ۴۳۲، ۹۵، ۹۶) لہٰذا نفل کے  جتنے  احکام بیان ہو ں  گے  وہ سنتوں  کو بھی شامل ہوں  گے  البتہ اگر سنتوں  کے  لئے  کوئی خاص بات ہو گی تو اس مطلق حکم سے  اس کو الگ کیا جائے  گا جہاں  استثناء نہ ہو اسی مطلق حکم میں  نفل شامل سمجھیں ۔ 
مسئلہ ۱:

سنت مؤکدہ یہ ہیں ۔ 


(۱) دو  رکعت نما زفجر سے  پہلے  (۲) چار ظہر کے  پہلے  دو بعد (۳) دو مغرب کے  بعد (۴) دو عشاء کے  بعد اور (۵) چار جمعہ سے  پہلے  چار جمعہ کے  بعد یعنی جمعہ کے  دن جمعہ پڑھنے  والے  پر چودہ رکعتیں  ہیں  اور علاوہ جمعہ کے  باقی دنوں  میں  بارہ رکعتیں ۔ (عامہ کتب،شامی ج ۱ص ۶۳۰)

مسئلہ ۲:

افضل یہ ہے  کہ جمعہ کے  بعد چار پڑھے  پھر دو کہ دونوں  حدیثوں  پر عمل ہو جائے ۔ (غنیہ)

مسئلہ ۳:

جو سنتیں  چار رکعتی ہیں  مثلاً جمعہ و ظہر کی چاروں  تو ایک سلام سے  پڑھی جائیں  گی یعنی چاروں  پڑھ کر چوتھی کے  بعد سلام  پھیریں  یہ نہیں  کہ دو دو رکعت پر سلام پھیریں  اور اگر کسی نے  ایسا کیا تو سنتیں  ادا نہ ہوئیں  یوہیں  اگر چار رکعت کی منت مانی اور دو دو کرکے  چار پڑھیں  تو منت پوری نہ ہوئی بلکہ ضروری ہے  کہ ایک سلام کے  ساتھ چاروں  پڑھے ۔ (درمختار ج ۱ص ۶۳۰ وغیرہ)

مسئلہ ۴:

سب سنتوں  میں  قوی تر سنت فجر ہے  یہاں  تک کہ بعض اس کو واجب کہتے  ہیں  اور اس کی مشروعیت کا اگر کوئی انکار کرے  تو اگر شبہۃً یا براہ جہل ہو تو خوف کُفر ہے  اور اگر دانستہ بلا شُبہ ہو تو اس کی تکفیر کی جائے  گی و لہٰذا یہ سنتیں  بلا عذر نہ بیٹھ کر ہو سکتی ہیں  نہ سواری پر نہ چلتی گاڑی پر ان کا حکم ان  باتوں  میں  بالکل مثل وتر ہے  ان کے  بعد پھر مغرب کی سنتیں  پھر ظہر کے  بعد کی پھر عشاء کے  بعد کی پھر ظہر سے  پہلے  کی سنتیں  اور اصح یہ ہے  کہ سنت فجر کے  بعد ظہر کی پہلی سنتوں  کا مرتبہ ہے  کہ حدیث میں  خاص ان کے  بارے  میں  فرمایا کہ جو انہیں  ترک کرے  گا اُسے  میری شفاعت نہ پہنچے  گی۔ (ردالمحتار ج ۱ص ۶۳۱، ۶۳۲ وغیرہ)

مسئلہ ۵:

اگر کوئی عالم مرجع فتویٰ ہو کہ فتویٰ دینے  میں  اسے  سنت پڑھنے  کا موقع نہیں  ملتا تو فجر کے  علاوہ باقی سنتیں  ترک کر سکتا ہے  کہ اس وقت اگر موقع نہیں  ہے  تو موقوف رکھے  اگر وقت کے  اندر موقع ملے  پڑھ لے  ورنہ معاف ہیں  اور فجر کی سنتیں  اس حالت میں  بھی ترک نہیں  کر سکتا۔ 
مسئلہ ۶:

فجر کی نماز قضا ہو گئی اور زوال سے  پہلے  پڑھ لی تو سنتیں  بھی پرھے  ورنہ نہیں  علاوہ فجر کے  اور سنتیں  قضا ہو گئیں  تو ان کی قضا نہیں ۔ (ردالمحتار ج ۱ص ۶۳۲)

مسئلہ ۷:

دو رکعت نفل پڑھے  اور یہ گمان تھا کہ فجر طلوع نہ ہوئی بعد کو معلوم ہوا کہ طلوع ہو چکی تھی تو یہ رکعتیں  سنت فجر کے  قائم مقام ہو جائیں  گی اور چار رکعت کی نیت باندھی اور ان میں  دو پچھلی طلوع فجر کے  بعد واقع ہوئیں  تو یہ سنت فجر کے  قائم مقام نہ ہوں  گی۔ (ردالمحتار ج ۱ص ۶۳۲)

مسئلہ ۸:

طلوع فجر سے  پہلے  سنت فجر جائز نہیں  اور طلوع میں  شک ہو جب بھی ناجائز اور طلوع کے  ساتھ ساتھ شروع کی تو جائز ہے ۔ (عالمگیری)

مسئلہ ۹:

ظہر یا جمعہ کے  پہلے  کی سنت فوت ہو گئی اور فرض پڑھ لئے  تو اگر وقت باقی ہے  بعد فرض کے  پڑھے  افضل یہ ہے  کہ پچھلی سنتں  پڑھ کر ان کو پڑھے ۔ (فتح القدیر ج ۱ص ۶۷۲، ۶۷۳، درمختار ، ردالمحتار)

مسئلہ ۱۰:

فجر کی سنت قضا ہو گئی اور فرض پڑھ لئے  تو اب سنتوں  کی قضا نہیں  البتہ امام محمد رحمۃ اﷲ تعالیٰ فرماتے  ہیں  کہ طلوع آفتاب کے  بعد پڑھ لے  تو بہتر ہے ۔ (غنیہ) اور طلوع سے  پیشتر بالاتفاق ممنوع ہے ۔ (ردالمحتار ج ۱ص ۶۷۲) آج کل عوام  بعد فرض فوراً پڑھ لیا کرتے  ہیں  یہ ناجائز ہے  پڑھنا ہو تو آفتاب بلند ہونے  کے  بعدزوال سے  پہلے  پڑھیں ۔ 
مسئلہ ۱۱:

قبل طلوع آفتاب سنت فجر قضا پڑھنے  کے  لئے  یہ حیلہ کرنا کہ شروع کرکے  توڑ دے  پھر ادا کرے  یہ ناجائز ہے ۔ سنت فجر پڑھ لی اور فرض قضا ہو گئے  تو قضا پڑھنے  میں  سنت کا اعادہ کرلے ۔ (غنیہ ج ۱ص ۶۷۱،۶۷۲درمختار، شامی)

مسئلہ ۱۲:

فرض تنہا پڑھے  جب بھی سنتوں کا ترک جائز نہیں  ہے ۔ (عالمگیری ج ۱ص ۱۱۲) سنت فجر کی پہلی رکعت میں  الحمد کے  بعد سورۂ کافرون اور دوسری میں  قل ھو اﷲ پڑھنا سنت ہے ۔ (عالمگیری ج ۱ص ۱۱۲، غنیہ وغیرہ)

مسئلہ ۱۳:

جماعت قائم ہونے  کے  بعد کسی نفل کا شروع کرنا جائز نہیں  سوا سنت فجر کے  اگر یہ جانے  کہ سنت پڑھنے  کے  بعد جماعت مل جائے  گی اگرچہ قعدہ ہی میں  شامل ہو گا تو سنت پڑھ لے  مگر صف کے  برابر پڑھنا جائز نہیں  بلکہ اپنے  گھر پڑھے  یا بیرون مسجد کوئی جگہ قابل نماز ہو تو وہاں  پڑھے  اور یہ ممکن نہ ہو تو اگر اندر کے  حصہ میں جماعت ہوتی ہو تو باہر کے  حصہ میں  پڑھے ۔ باہر کے  حصہ میں  ہو تو اندر اور اگر مسجد میں  اندر باہر دو درجے  نہ ہوں  تو ستون یا پیڑ کی آڑ میں  پڑھے  کہ اس میں  اور صف میں  حائل ہو جائے  اور صف کے  پیچھے  پڑھنا بھی ممنوع ہے  اگرچہ صف میں  پڑھنا زیادہ بُرا ہے  آج کل اکثر عوام اس کا بالکل خیال نہیں کرتے  اور اسی صف میں  گھس کر شروع کر دیتے  ہیں  یہ ناجائز ہے  اور اگر ہنوز جماعت شروع نہ ہوئی ہو تو جہاں  چاہے  سنتیں  شروع کرے  خواہ کوئی سنت ہو۔ (درمختار،ردالمحتار ج ۱ص ۶۷۱، ۶۷۰، غنیہ) مگر جانتا ہو کہ جماعت جلد قائم ہونے  والی ہے  اور یہ اُس وقت تک سنتوں  سے  فارغ نہ ہو گا تو ایسی جگہ نہ پڑھے  کہ اس کے  سبب صف قطع ہو۔ 
مسئلہ ۱۴:

اگر وقت میں  گنجائش ہو اور اس وقت نوافل مکروہ نہ ہوں  تو جتنے  چاہے  پڑھے  اور اگر نما زفرض یا جماعت جاتی رہے  گی تو نوافل میں  مشغول ہونا ناجائز ہے ۔ (درمختار ج ۱ص ۶۷۴)

مسئلہ ۱۵:

سنت و فرض کے  درمیان کلام کرنے  سے  اصح یہ ہے  کہ سنت باطل نہیں  ہوگی البتہ ثواب کم ہو جاتا ہے  یہی حکم ہر اُس کام کا ہے  جو منافی تحریمہ ہے  (تنویر) اگر بیع و شراء یا کھانے  میں  مشغول ہو تو اعادہ کرے  ہاں  سنتِ بعدیہ میں  اگر کھانا لایا گیا اور بدمزہ ہونے  کا اندیشہ ہے  تو کھانا کھالے  پھر سنت پڑھے  مگر وقت جانے  کا اندیشہ ہو تو پڑھنے  کے  بعد کھائے  اور بلا عذر سنتِ بعدیہ کی بھی تاخیر مکروہ ہے  مگر ادا ہو جائے  گی۔ (ردالمحتار ج ۱ص ۶۳۷،۶۳۶)

مسئلہ ۱۶:

عشاء و عصر کے  پہلے  نیز عشاء کے  بعد چار رکعتیں  ایک سلام سے  پڑھنا مستحب ہے  اور یہ بھی اختیار ہے  کہ عشاء کے  بعد دو ہی پڑھے  مستحب ادا ہو جائے  گا یوہیں  ظہر کے  بعد چار رکعت پڑھنا مستحب ہے  کہ حدیث میں  فرمایا جس نے  ظہر سے  پہلے  چار اور بعد میں  چار پر محافظت کی اﷲ تعالیٰ اُس پر آگ حرام فرما دے  گا۔ (درمختار ج ۱ص ۶۳۰،۶۳۱) علامہ سید طحطاوی فرماتے  ہیں  کہ سرے  سے  آگ میں  داخل ہی نہ گا اور اُس کے  گناہ مٹا دیئے  جائیں  گے  اور جو اس پر مطالبات ہیں  اﷲ تعالیٰ اُس کے  فریق کو راضی کر دے  گا یا یہ مطلب ہے  کہ اسے  ایسے  کاموں  کی توفیق دے  گا جن پر سزا نہ ہو اور علامہ شامی فرماتے  ہیں  کہ اُس کے  لئے  بشارت ہے  کہ سعادت پر اس کا خاتمہ ہو گا اور دوزخ میں  نہ جائے  گا۔ (شامی ج ۱ص ۶۳۱)

مسئلہ ۱۷:

سنت کی منت مانی اور پڑھی سنت ادا ہو گئی۔ یوہیں  اگر شروع کرکے  توڑ دی پھر پڑھی جب بھی سنت ادا ہو گئی۔ (درمختار، ردالمحتار ج ۱ص ۶۳۸،۶۳۷)

مسئلہ ۱۸:

نفل نما زمنت مان کر پڑھنا بغیر منت سے  بہتر ہے  جب کہ منت کسی شرط کے  ساتھ نہ ہو مثلاً فلاں  بیمار صحیح ہو جائے  گا تو اتنی نماز پڑھوں  گا اور سنتوں  میں  منت نہ ماننا افضل ہے ۔ (ردالمحتار ج ۱ص ۶۳۸)

مسئلہ ۱۹:

بعد مغرب چھ رکعتیں  مستحب ہیں  ان کو صلوٰۃ الاوّابین کہتے  ہیں  خواہ ایک سلام سے  سب پڑھے  یا دو سے  یا تین سے  اور تین سلام سے  یعنی ہر دو رکعت میں  سلام پھیرنا افضل ہے ۔ (درمختار، ردالمحتار ج ۱ص ۶۳۱)

مسئلہ ۲۰:

ظہر و مغرب و عشاء کے  بعد جو مستحب ہے  اس میں  عام سنت مؤکدہ داخل ہے  مثلاً ظہر کے  بعد چار پڑھیں  تو مؤکدہ و مستحب دونوں  ادا ہو گئیں  اور یوں  بھی ہو سکتا ہے  کہ مؤکدہ و مستحب دونوں  کو ایک سلام کے  ساتھ ادا کرے  یعنی چار رکعت پر سلام پھیرے ۔ (شامی درمختار ج ۱ص ۶۳۱ فتح القدیر)

مسئلہ ۲۱:

عشاء کے  قبل کی سنتیں  جاتی رہیں  تو ان کی قضا نہیں  پھر بھی اگر بعد میں  پڑھے  تو نفل مستحب ہے  وہ سنت مستحبہ جو فوت ہوئی ادا نہ ہوئی۔ (درمختار، ردالمحتار ج ۱ص ۶۷۳)

مسئلہ ۲۲:

دن کے  نفل میں  ایک سلام کے  ساتھ چار رکعت سے  اور رات میں  آٹھ رکعت سے  زیادہ پڑھنا مکروہ ہے  اور افضل یہ ہے  کہ دن ہو یا رات ہو چار رکعت پر سلام پھیرے ۔ (درمختار ج ۱ص ۶۳۳،۶۳۲)

مسئلہ ۲۳:
جو سنت مؤکدہ چار رکعتی ہے  اس کے  قعدہ اولیٰ میں  صرف التحیات پڑھے  اگر بھول کر درود شریف پڑھ لیا تو سجدہ سہو کرے  اور ان سنتوں  میں  جب تیسری رکعت کے  لئے  کھڑا ہو تو سُبْحٰنَکَ اور اَعُوْذُ بھی نہ پڑھے  اور ان کے  علاوہ اور چار رکعت والے  نوافل کے  قعدہ اولیٰ میں  بھی درود شریف پڑھے  اور تیسری رکعت میں سُبْحٰنَکَ اور اَعُوْذُ بھی پڑھے ۔ بشرطیکہ دو رکعت کے  بعد قعدہ کیا ہو ورنہ پہلاسُبْحٰنَکَ اور اَعُوْذُ کافی ہے  منت کی نماز میں  بھی قعدہ اولیٰ میں  درود پڑھے  اور تیسری میں  ثنا و تعوذ۔ (درمختار ج ۱ص ۶۳۳)

مسئلہ ۲۴
:
چار رکعت نفل پڑھے  اور قعدۂ اولیٰ فوت ہو گیا بلکہ قصداً بھی ترک کر دیا تو نماز باطل نہ ہوئی اور بھول کر تیسری رکعت کے  لئے  کھڑا ہو گیا تو عود نہ کرے  ورنہ فاسد ہو جائے  گی۔ (عالمگیری ج ۱ص ۱۱۳)

مسئلہ ۲۵:
نماز میں  قیام طویل ہونا کثرت رکعات سے  افضل ہے  یعنی جب کہ کسی وقت معین تک نماز پڑھنا چاہیے  مثلاً دو رکعت میں  اتنا وقت صرف کر دینا چار رکعت پڑھنے  سے  افضل ہے ۔ (درمختار، ردالمحتار ج ۱ص ۶۳۳،۶۳۵)

مسئلہ ۲۶:

نفل نماز گھر میں  پڑھنا افضل ہے  مگر (۱) تراویح و (۲) تحیۃ المسجد اور (۳) واپسی کا سفر کے  دو نفل کہ ان کو مسجد میں  پڑھنا بہتر ہے  اور (۴) احرام کی دو رکعتیں  کہ میقات کے  نزدیک کوئی مسجد ہو تو اس میں  پڑھنا بہتر ہے  اور (۵) طواف کی دو رکعتیں  کہ مقامِ ابراہیم کے  پاس پڑھے  اور (۶) معتکف کے  نوافل اور (۷) سورج گہن کی نماز کو مسجد میں  پڑھے  اور اگر (۸) یہ خیال ہو کہ گھر جا کر کاموں  میں  مشغولی کے  سبب نوافل فوت ہو جائیں  گے  یا گھر میں  جی نہ لگے  گا اور خشوع کم ہو جائے  گا تو مسجد ہی میں  پڑھے ۔ (ردالمحتار ج ۱ص ۶۳۹،۶۳۸)

مسئلہ ۲۷:
نفل کی ہر رکعت میں  امام و منفرد پر قرأت فرض ہے  اور اگر مقتدی ہو اگرچہ فرض پڑھنے  والے  کے  پیچھے  اقتداء کی ہو تو امام کی قرأت اس کے  لئے  بھی کافی ہے  اس پر خود پڑھنا نہیں ۔ (درمختار، ردالمحتار ج ۱ص ۶۴۵)

مسئلہ ۲۸:
نفل نماز قصداً شروع کرنے  سے  واجب ہو جاتی ہے  کہ اگر توڑ دے  گا قضا پڑھنی ہو گی اور اگر قصداً شروع نہ کی تھی مثلاً یہ گمان تھا کہ فرض پڑھنا ہے  اور فرض کی نیت سے  شروع کیا پھر یادآیا کہ پڑھ چکا تھا تو اب یہ نفل ہے  اور توڑ دینے  سے  قضا واجب نہیں  بشرطیکہ یاد آتے  ہی توڑ دے  اور یاد آنے  پر اس نماز کو پڑھنا اختیار کیا تو توڑ دینے  سے  قضا واجب ہو گئی۔ (درمختار، ردالمحتار ج ۱ص ۶۴۵،۶۴۶)

مسئلہ ۲۹:

اگر بلا قصد نماز فاسدہو گئی جب بھی قضا واجب ہے  مثلاً تیمم سے  پڑھ رہا تھا اور اثنائے  نماز میں  پانی پر قادر ہوا یوہیں  نفل پڑھنے  میں  عورت کو حیض ا ٓگیا تو قضا واجب ہو گئی بعد طہارت قضا پڑھے ۔ (درمختار، ردالمحتار ج ۱ص ۶۴۷)

مسئلہ ۳۰:
شروع کرنے  کی دو صورتیں  ہیں  ایک یہ کہ تحریمہ باندھے  دوسری یہ کہ تیسری رکعت کے  لئے  کھڑا ہو گیا بشرطیکہ شروع صحیح ہو اور اگر شروع صحیح نہ ہو مثلاً اُمّی یا عورت کے  پیچھے  اقتداء کی یا بے  وضو ناپاک کپڑوں  میں  شروع کر دی تو قضا واجب نہ ہو گی۔ (درمختار ج ۱ص ۶۴۵، ۶۴۶، عالمگیری ج ۱ص ۱۱۴)

مسئلہ ۳۱:

فرض پڑھنے  والے  کے  پیچھے  نفل کی نیت سے  شروع کی پھر یاد آیا کہ یہ فرض مجھے  پڑھنا ہے  اور توڑ کر اسی فرض کی نیت سے  اقتداء کی جو پڑھ رہاتھا یا توڑ کر دوسرے  نفل کی نیت کر کے  شامل ہوا تو اُس نفل کی قضا واجب نہیں ۔ (درمختار ج ۱ص ۶۴۶،۶۴۵)

مسئلہ ۳۲:
طلوع و غروب نصف النہار کے  وقت نماز نفل شروع کی تو واجب ہے  کہ توڑ دے  اور وقت غیر مکروہ میں  قضا پڑھے  اور دوسرے  وقت مکروہ میں  قضا پڑھی جب بھی ہو گئی مگر گناہ گار ہوا اور پوری کر لی تو ہو گئی مگر وقت مکروہ میں  پڑھنے  کا گناہ ہوا بلاوجہ شرعی نفل شروع کر کے  توڑ دینا حرام ہے ۔ (ردالمحتار ج ۱ص ۶۴۶ وغیرہ)

مسئلہ ۳۳:
نفل نماز شروع کی اگرچہ چار رکعت کی نیت باندھی جب بھی دو ہی رکعت شروع کرنے  والا قرار دیا جائے  گا کہ نفل کا ہر شفع (یعنی ہر دو روکعت) علیحدہ علیحدہ نماز ہے ۔ (عالمگیری ج ۱ص ۱۱۳)

مسئلہ ۳۴:
چار رکعت نفل کی نیت باندھی اور شفع اوّل یا ثانی میں  توڑ دی تو دو رکعت قضا واجب ہو گی مگر شفع ثانی توڑنے  سے  دو رکعت قضا واجب ہونے  کی شرط یہ ہے  کہ دوسری رکعت پر قعدہ کر چکا ہو ورنہ چار قضا کرنی ہوں  گی۔ (درمختار ج ۱ص ۶۴۸،۶۴۷)

مسئلہ ۳۵:
سنت موٌکدہ اور سنت کی نماز اگرچہ چار رکعتی ہو تو توڑنے  سے  چار قضا کرے  یوہیں  اگر چار رکعتی فرض پڑھنے  والے  کے  پیچھے  نفل کی نیت باندھی اور توڑ دی تو چار کی قضا واجب ہے ۔ پہلے  شفع میں  توڑ دی یا دوسرے  میں ۔ (درمختار، ردالمحتار ج ۱ص ۶۴۸،۶۴۷ وغیرہ)

مسئلہ ۳۶:
چار رکعت کی نیت باندھی اور چاروں  میں  قرأت نہ کی یا پچھلی دو میں  یا پہلی دو میں  سے  ایک رکعت میں  نہ کی یا پچھلی دو میں  سے  ایک رکعت میں  نہ کی یا پہلی دونوں  اور پچھلی میں  سے  ایک میں  قرأت چھوڑ دی تو ان چھ صورتوں  میں  دو رکعت قضا واجب ہے ۔ (درمختار ج ۱ص ۶۴۹، عامہ کتب) اور اگر پہلی دو میں  سے  ایک اور پچھلی دو میں  سے  ایک یا پہلی دو میں  سے  ایک میں  اور پچھلی کی دونوں  میں  قرأت چھوڑ دی تو ان صورتوں  میں  چار رکعت قضا واجب ہے ۔ (عامہ کتب، درمختار ج ۱ص ۶۵۰)

مسئلہ ۳۷:
اگر دو رکعت پر بقدر تشہد بیٹھا پھر توڑ دی تو اس صورت میں  بالکل قضا نہیں  بشرطیکہ تیسری کے  لئے  کھڑا نہ ہوا ہو اور پہلی دونوں  میں  قرأت کر چکا ہو۔ (درمختار ج ۱ص ۶۵۱)  مگر بوجہ ترک واجب اس کے  اعادہ کا حکم دیا جائے  گا۔ (ردالمحتار ج ۱ص ۶۴۸)

مسئلہ ۳۸:
نفل پڑھنے  والے  نے  نفل پڑھنے  والے  کی اقتداء کی اگرچہ تشہد میں  جو جو حال امام کا ہے  وہی مقتدی کا ہے  یعنی جتنی کی قضا امام پر واجب ہو گی مقتدی پر بھی واجب۔ (درمختار ج ۱ص ۶۹۱)

مسئلہ ۳۹:
کھڑے  ہو کر پڑھنے  کی قدرت ہو جب بھی بیٹھ کر نفل پڑھ سکتے  ہیں  مگر کھڑے  ہو کر پڑھنا افضل ہے  کہ حدیث میں  فرمایا بیٹھ کر پڑھنے  والے  کی نماز کھڑے  ہو کر پڑھنے  والے  کی نصف ہے  اور عذر کی وجہ سے  بیٹھ کر پڑھے  تو ثواب میں  کمی نہ ہو گی یہ آج کل عام رواج پڑ گیا ہے  کہ نفل بیٹھ کر پڑھا کرتے  ہیں  بظاہر یہ معلوم ہوتا ہے  کہ شائد بیٹھ کر پڑھنے  کو افضل سمجھتے  ہیں  ایسا ہے  تو ان کا خیال غلط ہے ۔ وتر کے  بعد جو دو رکعت نفل پڑھتے  ہیں  ان کا بھی یہی حکم ہے  کہ کھڑے  ہو کر پڑھا افضل ہے  اور اس میں  اُس حدیث سے  دلیل لانا کہ حضور اقدس ﷺ وتر کے  بعد بیٹھ کر نفل پڑھتے  صحیح نہیں  کہ یہ حضور کے  مخصوصات میں  سے  ہے  چنانچہ صحیح مسلم شریف کی حدیث عبداﷲ بن عمر رضی اﷲ تعالیٰ عنہما سے  مروی ہے  فرماتے  ہیں  مجھے  خبر پہنچی ہے  کہ حضور اقدس ﷺ نے  فرمایا ہے  کہ بیٹھ کر پڑھنے  والے  کی نماز کھڑے  ہو کر پڑھنے  والے  کی نماز سے  آدھی ہے ۔ اس کے  بعد میں  حاضر خدمت اقدس ہوا تو حضور کو بیٹھ کر نماز پڑھتے  ہوئے  پایا سر اقدس پر میں  نے  ہاتھ رکھا (کہ بیمار تو نہیں ) ارشاد فرمایا کیا ہے  اے  عبداﷲ عرض کی یا رسول اﷲ حضور نے  ایسا فرمایا ہے  اور حضور بیٹھ کرنماز پڑھتے  ہیں  فرمایا ہاں  لیکن میں  تم جیسا نہیں  امام ابراہیم حلبی و صاحب درمختار و صاحب ردالمحتار نے  فرمایا کہ یہ حکم حضور کے  خصائص سے  ہے  اور اسی حدیث سے  استناد کیا۔ (درمختار وشامی ج ۱ص ۶۵۳،۶۵۲)

مسئلہ ۴۰:

اگر رکوع کی حد تک جُھک کر نفل کا تحریمہ باندھا تو نماز نہ ہو گی۔ (ردالمحتار ج ۱ص ۶۵۲)

مسئلہ ۴۱:

لیٹ کر نمازجائز نہیں جب کہ عذر نہ ہو اور عذر کی وجہ سے  ہو تو یہ جائز ہے ۔ (درمختار ج ۱ص ۶۵۲)

مسئلہ ۴۲:
کھڑے  ہو کر شروع کی تھی پھر بیٹھ گیا یا بیٹھ کر شروع کی تھی پھر کھڑا ہو گیا دونوں  صورتیں  جائز ہیں  خواہ ایک رکعت کھڑے  ہو کر پڑھی اور ایک رکعت بیٹھ کر یا ایک ہی رکعت کے  ایک حصہ کو کھڑے  ہو کر پڑھا اور کچھ حصہ بیٹھ کر۔ (درمختار، ردالمحتار ج ۱ص ۶۵۲) مگر دوسری صورت یعنی کھڑے  ہو کر شروع کی پھر بیٹھ گیا اس میں  اختلاف ہے  لہٰذا بچنا اولیٰ ہے ۔ 
مسئلہ ۴۳:
کھڑے  ہو کر نفل پڑھتا تھا اور تھک گیا تھا تو عصا یا دیوار پر ٹیک لگا کر پڑھنے  میں  حرج نہیں ۔ (عالمگیری ج ۱ص ۱۱۴) اور بغیر تھکے  بھی اگر ایسا کرے  تو کراہت ہے  نماز ہو جائے  گی۔ 
مسئلہ ۴۴:
نفل بیٹھ کر پڑھے  تو اسی طرح بیٹھے  جیسے  تشہد میں  بیٹھا کرتے  ہیں  مگر قرأت کی حالت میں  ناف کے  نیچے  ہاتھ باندھے  رہے  جیسے  قیام میں  باندھتے  ہیں ۔ (درمختار، ردالمحتار ج ۱ص ۶۵۴)

مسئلہ ۴۵:
بیرون شہر سواری پر بھی نفل پڑھ سکتا ہے  اور اس صورت میں  استقبالِ قبلہ شرط نہیں  بلکہ سواری جس رُخ کو جا رہی ہو اِدھر ہی مُنہ ہو اور اگر اُدھر منہ نہ ہو تو نماز جانز نہیں  اور شروع کرتے  وقت بھی قبلہ کی طرف منہ ہونا شرط نہیں  بلکہ سواری جدھر جارہی ہے  اُس طرف ہو اور رکوع و سجود اشارہ سے  کرے  اور سجدہ کا اشارہ بہ نسبت رکوع کے  پست ہو۔ (درمختار، ردالمحتار ج ۱ص ۶۵۴)

مسئلہ ۴۶:
سواری پر نفل پڑھنے  میں  اگر ہانکنے  کی ضرورت ہو اور عمل قلیل سے  ہانکا مثلاً ایک پاؤں  سے  ایڑ لگائی یا ہاتھ میں  چابک ہے  اُس سے  ڈرایا تو حرج نہیں  اور بلا ضرورت جائز نہیں ۔ (درمختار ج ۱ص ۶۵۵)

مسئلہ ۴۷:
سواری پر نما زشروع کی پھر عمل قلیل کے  ساتھ اتر آیا تو اسی پر بناء کرسکتا ہے  خواہ کھڑے  ہو کر پڑھے  یا بیٹھ کر مگر قبلہ کو منہ کرنا ضروری ہے  اور زمین پر شروع کی تھی پھر سوار ہوا تو بناء نہیں  کر سکتا نماز جاتی رہی۔ (درمختار ج ۱ص ۶۵۵)

مسئلہ ۴۸:
گاؤں  یا خیمہ کا رہنے  والا جب گاؤں  یا خیمہ سے  باہر ہوا تو سواری پر نفل پڑھ سکتا ہے ۔ (ردالمحتار ج ۱ص ۶۵۴)

مسئلہ ۴۹:
بیرون شہر سواری پر نفل شروع کی تھی پڑھتے  پڑھتے  شہر میں  داخل ہو گیا تو جب تک گھر نہ پہنچے  سواری پر پوری کر سکتا ہے ۔ (درمختار ج ۱ص ۶۵۵)

مسئلہ ۵۰:

محمل پر فرض نماز اُس وقت جائز ہے  کہ اترنے  پر قادر نہ ہو ہاں  اگر ٹھہرا ہوا ہو اور اس کے  نیچے  لکڑیاں  لگا دیں  کہ زمین پر قائم ہو گیا تو جائز ہے ۔ (درمختار ج ۱ص ۶۵۶، ۶۵۵)

مسئلہ ۵۱:

گاڑی کا جوا جانور پر رکھا ہو گاڑی کھڑی ہو یا چلتی اُس کا حکم وہی ہے  جو جانور پر نماز پڑھنے  کا ہے  یعنی فرض و واجب و سنت فجر بلاعذر جائز نہیں  اور اگر جوا جانور پر نہ ہو اور رُکی ہوئی ہو تو نماز جائز ہے ۔ (درمختار، ردالمحتار ج ۱ص ۶۵۶) یہ حکم اس گاڑی کا ہے  جس میں  دو پہیّے  ہوں  چار پہیّے  والی جب رُکی ہو تو صرف جوا جانور پر ہو گا اور گاڑی زمین پر مستقر ہو گی لہٰذا جب ٹھہری ہوئی ہو اس پر نماز جائز ہو گی جیسے  تخت پر۔ 
مسئلہ ۵۲:
گاڑی اور سواری پر نماز پڑھنے  کے  لئے  یہ عذر ہیں ۔ (۱) مینہ برس رہا ہے  (۲) اس قدر کیچڑ ہے  کہ اُتر کر پڑھے  گا تو مُنہ دھنس جائے  گا یا کیچڑ میں  سن جائے  گا یا جو کپڑا بچھایا جائے  گا وہ بالکل لتھڑ جائے  گا اور اس صورت میں  سواری نہ ہوتو کھڑے  کھڑے  اشارے  سے  پڑھے  (۳) ساتھی چلے  جائیں  گے  یا (۴) سواری کا جانور شریر ہے  کہ سوار ہونے  میں  دشواری ہو گی مددگار کی ضرورت ہو گی اور مدد گار موجود نہیں  یا وہ بوڑھا ہے  کہ بغیر مددگار کے  اُتر چڑ ھ نہ سکے  گا اور مددگار موجود نہیں  اور یہی حکم عورت کا ہے  یا (۵) مرض میں  زیادتی ہو گی (۶ تا ۸) جان یا مال یا عورت کو آبرو اندیشہ ہو۔ (درمختار، ردالمحتار ج ۱ص ۶۵۶) چلتی ریل گاڑی پر بھی فرض و واجب و سنت فجر نہیں  ہو سکتی اور اس کو جہاز اور کشتی کے  حکم میں  تصور کرنا غلطی ہے  کہ کشتی اگر ٹھہرائی بھی جائے  جب بھی زمین پر نہ ٹھہرے  گی اور ریل گاڑی ایسی نہیں  اور کشتی پر بھی اس وقت نماز جائز ہے  جب وہ بیچ دریا میں  ہو کنارے  پر ہو اور خشکی پر آسکتا ہو تو اس پر بھی جائز نہیں  ہے  لہٰذا جب اسٹیشن پر گاڑی ٹھہرے  اُس وقت یہ نمازیں  پڑھے  اور دیکھے  کہ وقت جاتا ہے  تو جس طرح بھی ممکن ہو پڑھ لے  پھر جب موقع ملے  اعادہ کرلے  کہ جہاں  مِن جہۃ العباد کوئی شرط یا رکن مفقود ہو اُس کا یہی حکم ہے ۔ 
مسئلہ ۵۳:
محمل میں  ایک طرف خود سوار ہے  دوسری طرف اس کی ماں  یا زوجہ یا اور کوئی محارم میں  ہے  جو خود سوار نہیں  ہو سکتی اور یہ خود اُتر چڑھ سکتا ہے  مگر اس کے  اُتر جانے  میں  محمل گر جانے  کا اندیشہ ہے  اسے  بھی اُسی پر پڑھنے  کا حکم ہے ۔ (درمختار ج ۱ص ۶۵۷)

مسئلہ ۵۴:
جانور اور چلتی گاڑی پر اور اس گاڑی پر جس کا جوا جانور پر ہو بلاعذر شرعی فرض و سنتِ فجر و تمام واجبات جیسے  وتر و نذر اور نفل جس کو توڑ دیا ہو اور سجدۂ تلاوت جب کہ آیت سجدہ زمین پر تلاوت کی ہو ادا نہیں  کر سکتا اور اگر عذر کی وجہ سے  ہو تو اُن سب میں  شرط یہ ہے  کہ اگر ممکن ہو تو قبلہ رُو کھڑا کر کے  ادا کرے  ورنہ جیسے  بھی ممکن ہو۔ (درمختار ج ۱ص ۶۵۷)

مسئلہ ۵۵:
کسی نے  منت مانی کہ دو رکعتیں  بغیرطہارت پڑھے  گا یا ان میں  قرأت نہ کرے  گا یا ننگا پڑھے  گا یا ایک یا آدھی رکعت کی منت مانی تو ان سب صورتوں  میں  اُس پر دو رکعت طہارت و قرأت و ستر کے  ساتھ واجب ہو گئیں  اور تین کی مانی تو چار واجب ہوئیں ۔ (درمختار، ردالمحتار ج ۱ص ۶۵۸)

مسئلہ ۵۶:
منت مانی کہ فلاں  مقام پر نماز پڑھے  گا اور اس کے  کم درجہ کے  مقام پر ادا کی، ہو گئی۔ مثلاً مسجد حرام میں  پڑھنے  کی منت مانی اور مسجد قُدس یا گھر کی مسجد میں  ادا کی۔ عورت نے  منت مانی کہ کل نماز پڑھے  گی یا روزہ رکھے  گی دوسرے  دن حیض آگیا تو قضا کرے  اور اگر یہ منت مانی کہ حالت حیض میں  دو رکعت پڑھے  گی تو کچھ نہیں ۔ (درمختار ج ۱ص ۶۵۸)

مسئلہ ۵۷:
منت مانی کی آج دو رکعت پڑھے  گا اور آج نہ پڑھی تو اس کی قضا نہیں  بلکہ کفارہ دینا ہو گا۔ (عالمگیری ج ۱ص ۱۱۵)

مسئلہ ۵۸:
مہینہ بھر کی نماز کی منت مانی تو ایک مہینے  کے  فرض و وتر کی مثل اس پر واجب ہے  سنت کی مثل نہیں  مگر وتر و مغرب کی جگہ چار رکعات پڑھے  یعنی ہر روز بائیس رکعتیں ۔ (عالمگیری ج ۱ص ۱۱۵)

مسئلہ ۵۹:
اگر کھڑے  ہو کر پڑھنے  کی منت مانی تو کھڑے  ہو کر پڑھنا واجب ہے  اور مطلق نماز کی منت ہے  تو اختیار ہے ۔ (عالمگیری ج ۱ص ۱۱۵)

تنبیہ:

نوافل تو بہت کثیر ہیں  اوقاتِ ممنوعہ کے  سوا آدمی جتنے  چاہے  پڑھے  مگر ان میں  سے  بعض جو حضور سید المرسلین ﷺ و آئمہ دین رضی اﷲ تعالیٰ عنہم سے  مروی ہیں ، بیان کئے  جاتے  ہیں ۔ 


تحیۃ المسجد




تحیۃ المسجد جو شخص مسجد میں  آئے  اُسے  دو رکعت نماز پڑھنا سنت ہے  بلکہ بہتر یہ ہے  کہ چار پڑھے  بخاری و مسلم ابو قتادہ رضی اﷲ تعالیٰ عنہ راوی کہ حضور اقدس ﷺ فرماتے  ہیں  جو شخص مسجد میں  داخل ہو بیٹھنے  سے  پہلے  دو رکعت پڑھ لے ۔ (درمختار ج ۱ص ۶۳۵)

مسئلہ ۶۰:

ایسے  وقت مسجد میں  آیا جس میں  نفل نماز مکروہ ہے  مثلاً بعد طلوع فجر یا بعد نماز عصر وہ تحیۃ المسجد نہ پڑھے  بلکہ تسبیح و تہلیل و درود شریف میں  مشغول ہو حق مسجد ادا ہو جائے  گا۔ (ردالمحتار ج ۱ص ۶۳۵)

مسئلہ ۶۱:

فرض یا سنت یا کوئی نماز مسجد میں  پڑھ لی تحیۃ المسجد ادا ہو گئی اگرچہ تحیۃ المسجد کی نیت نہ کی ہو۔ اس نماز کا حکم اس لئے  ہے  جو بہ نیت نماز نہ گیا بلکہ درس و ذکر وغیرہ کے  لئے  گیا ہو۔ اگر فرض یا اقتدا کی نیت سے  مسجد میں  گیا تو یہی قائم مقام تحیۃ المسجد ہے  بشرطیکہ داخل ہونے  کے  بعد ہی پڑھے  اور اگر عرصہ کے  بعد پڑھے  گا تو تحیۃ المسجد پڑھے ۔ (ردالمحتار ج ۱ص ۶۳۵)

مسئلہ ۶۲:

بہتر یہ ہے  کہ بیٹھنے  سے  پہلے  تحیۃ المسجد پڑھ لے  اور بغیر پڑھے  بیٹھ گیا ساقط نہ ہوئی اب پڑھے ۔ (درمختار ج ۱ص ۶۳۶)

مسئلہ ۶۳:
ہر روز ایک تحیۃ المسجد کافی ہے  ہر بار ضرورت نہیں  اور اگر کوئی شخص بے  وضو مسجد میں  گیا یا اور وجہ ہے  کہ تحیۃ المسجد نہیں  پڑھ سکتا تو چار بار سُبْحَانَ اللّٰہِ وَالْحَمْدُلِلّٰہِ وَلَا اِلٰہَ اِلَّا اللّٰہُ وَاللّٰہُ اَکْبَرْ کہے  (درمختار ج ۱ص ۶۳۶)



تحیۃ الوضو

مسئلہ ۶۴:
وضو کے  بعداعضاء خشک ہونے  سے  پہلے  دو رکعت نماز پڑھنا مستحب ہے  صحیح مسلم میں  ہے  نبی کریم ﷺ نے  فرمایا جو شخص وضو کرے  اور اچھا وضو کرے  اور ظاہر و باطن کے  ساتھ متوجہ ہو کر دو رکعت پڑھے  اس کے  لئے  جنت واجب ہو جاتی ہے ۔ (ردالمحتار ج ۱ص ۶۳۹)

مسئلہ ۶۵:
غسل کے  بعد بھی دو رکعت نماز مستحب ہے  وضو کے  بعد فرض وغیرہ پڑھے  تو قائم مقام تحیۃ الوضو کے  ہو جائیں  گے ۔ (ردالمحتار ج ۱ص ۶۳۹)



نمازِ اشراق



ترمذی انس رضی اﷲ تعالیٰ عنہ سے  راوی کہ فرماتے  ہیں رسول اﷲ ﷺ جو فجر کی نماز جماعت سے  پڑھ کر ذکر خدا کرتا رہا یہاں  تک کہ آفتاب بلند ہو گیا پھر دو رکعتیں  پڑھیں  تو اُسے  پورے  حج اور عمرہ کا ثواب ملے  گا۔ 


نمازِ چاشت



نماز چاشت مستحب ہے  کم از کم دو اور زیادہ سے  زیادہ چاشت کی بارہ رکعتیں  ہیں  اور افضل بارہ ہیں  کہ 

حدیث ۱:

حدیث میں  ہے  جس نے  چاشت کی  بارہ رکعتیں  پڑھیں  اﷲ تعالیٰ اس کے  لئے  جنت میں  سونے  کا محل بنائے  گا اس حدیث کو ترمذی و ابن ماجہ نے  انس رضی اﷲ تعالیٰ عنہ سے  روایت کیا۔ 
حدیث ۲،۳:
صحیح مسلم شریف میں  ابو ذر رضی اﷲ تعالیٰ عنہ سے  مروی فرماتے  ہیں  ﷺ آدمی پر اس کے  ہر جوڑ کے  بدلے  صدقہ ہے  (اور کل تین سو ساٹھ جوڑ ہیں ) ہر تسبیح صدقہ ہے  اور ہر حمد صدقہ ہے  اور لَا اِلٰہَ اِلَّا اللّٰہْ کہنا صدقہ ہے  اور اَللّٰہُ اَکْبَرُ کہنا صدقہ ہے  اور اچھی بات کا حکم کرنا صدقہ ہے  اور بری بات سے  منع کرنا صدقہ ہے  اور ان سب کی طرف سے  دو رکعتیں  چاشت کی کفایت کرتی ہیں ۔  

حدیث ۴،۵:
ترمذی ابوداؤد و ابوذر سے  اور ابو داؤد دارمی نعیم بن حمار سے  اور احمد ان سب سے  راوی رضی اﷲ تعالیٰ عنہم کہ فرماتے  ہیں  ﷺ اﷲ عزوجل فرمایا ہے  اے  ابن آدم شروع دن میں  میرے  لئے  چار رکعتیں  پڑھ لے  آخر دن تک میں  تیری کفایت فرماؤں  گا۔ طبرانی ابوداؤد رضی اﷲ تعالیٰ عنہ سے  راوی کہ فرماتے  ہیں  ﷺ جس نے  دو رکعتیں  چاشت کی پڑھیں  غافلین میں  نہیں  لکھا جائے  گا اور جو چار پڑھے  عابدین میں  لکھا جائے  گا اور جو چھ پڑھے  اس دن اُس کی کفایت کی گئی اور جو آٹھ پڑھے  اﷲ تعالیٰ اسے  قانتین میں  لکھے  گا اور جو بارہ پڑھے  اﷲ تعالیٰ اُس کے  لئے  جنت میں  ایک محل بنائے  گا اور کوئی دن یا رات نہیں  جس میں  اﷲ تعالیٰ بندوں  پر احسان و صدقہ نہ کرے  اور بندہ پر اس سے  بڑھ کر کسی پر احسان نہ کیا جسے  اپنا ذکر الہام کیا۔ احمد و ترمذی و ابن ماجہ ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ جو چاشت کی دو رکعتوں  پر محافظت کرے  اس کے  گناہ بخش دیئے  جائیں  گے  اگرچہ سمندر کے  جھاگ کے  برابر ہوں ۔ 
مسئلہ ۶۶:
اس کا وقت آفتاب بلند ہونے  سے  زوال یعنی نصف النہار شرعی تک ہے  اور بہتر یہ ہے  کہ چوتھائی دن چڑھے  پڑھے ۔ (عالمگیری ، ردا لمحتار ج ۱ص ۶۳۹)



نماز سفر



نماز سفر کہ سفر میں  جاتے  وقت دورکعتیں  اپنے  گھر میں  پڑھ کر جائے  طبرانی کی حدیث میں  ہے  کہ کسی نے  اپنے  اہل کے  پاس دو رکعتوں  سے  بہتر نہ چھوڑا جو بوقت ارادۂ سفر ان کے  پاس پڑھیں ۔ 


نماز واپسی سفر  کہ سفر سے  واپس ہو کر دو رکعتیں  مسجد میں  ادا کرے  صحیح مسلم میں  کعب بن مالک رضی اﷲ تعالیٰ عنہ سے  مروی کہ رسول اﷲ ﷺسفر کے  دوران میں  چاشت کے  وقت تشریف لاتے  اور ابتداً مسجد میں  جاتے  اور دو رکعتیں  اُس میں   نماز پڑھتے  پھر وہیں  مسجد میں  تشریف رکھتے ۔ (ردالمحتار ج ۱ص ۶۴۰)

مسئلہ ۶۷:
مسافر کو چاہیے  کہ منزل میں  بیٹھنے  سے  پہلے  دو رکعت نفل پڑھے  جیسے  حضور اقدس ﷺ کیا کرتے  تھے ۔ (ردالمحتار ج ۱ص ۶۴۰)



صلوٰۃ اللّیل







رات میں  بعد نماز عشاء جو نوافل پڑھے  جائیں  ان کو صلوٰۃ اللّیل کہتے  ہیں  اور رات کے  نوافل دن کے  نوافل سے  افضل ہیں  کہ 

حدیث ۱:

صحیح مسلم شریف میں  مرفوعاً ہے  فرضوں  کے  بعد افضل نماز رات کی نماز ہے  اور 

حدیث ۲:
طبرانی نے  مرفوعاً روایت کی ہے  کہ رات میں  کچھ نماز ضروری ہے  اگرچہ اتنی ہی دیر جتنی دیر میں  بکری دُوہ لیتے  ہیں  اور فرض عشاء کے  بعد جو نماز پڑھی وہ صلوٰۃ اللّیل ہے ۔ (ردالمحتار ج ۱ص ۶۴۰)



نمازِ تہجد

مسئلہ ۶۸:
اسی صلوٰۃ اللّیل کی ایک قسم تہجّد ہے  کہ عشاء کے  بعد رات میں  سو کر اُٹھیں اور نوافل پڑھیں  سونے  سے  قبل جو کچھ پڑھیں  وہ تہجّد نہیں ۔ (ردالمحتار ج ۱ص ۶۴۰)

مسئلہ ۶۹:

تہجد نفل کا نام ہے  اگر کوئی عشاء کے  بعد سو رہا پھر اٹھ کر قضاپڑھی تو اُس کو تہجد نہ کہیں  گے ۔ (ردالمحتار ج ۱ص ۶۴۱)

مسئلہ ۷۰:
کم سے  کم تہجد کی دو رکعتیں  ہیں  اور حضور اقدس ﷺ سے  آٹھ تک ثابت ہیں ۔ 
حدیث ۳:
 نبی ﷺ نے  فرمایا جو شخص رات میں  بیدار ہوا اور اپنے  اہل کو جگائے  پھر دونوں  دو دو رکعت پڑھیں  تو کثرت سے  یاد کرنے  والوں  میں  لکھے  جائیں  گے  اس حدیث کو نسائی و ابن ماجہ نے  اپنی سنن میں  اور ابن حبّان نے  اپنی صحیح میں  اورحاکم نے  مستدرک میں  روایت کیا اور منذری نے  کہا یہ حدیث بر شرط شیخین صحیح ہے ۔ (ردالمحتار ج ۱ص ۶۴۱)

مسئلہ ۷۱:

جو شخص دو تہائی رات سونا چاہے  اور ایک تہائی عبادت کرنا اُسے  افضل یہ ہے  کہ پہلی اور پچھلی تہائی میں  سوئے  اور بیچ کی تہائی میں  عبادت کرے  اور اگر نصف شب میں  سونا چاہتا ہے  اور نصف جاگنا تو پچھلی نصف میں  عبادت افضل ہے  کہ

حدیث ۴:
 صحیح بخاری و مسلم میں  ابوہریرہ رضی اﷲ تعالیٰ عنہ سے  مروی حضور نے  ارشاد فرمایا کہ رب عزّوجل ہر رات میں  جب پچھلی تہائی باقی رہتی ہے  آسمان دنیا پر تجلّی خاص فرماتا ہے  اور فرماتا ہے  ، ہے  کوئی دُعا کرنے  والا کہ اس کی دُعا قبول کروں  اور فرمایا ہے  کوئی مغفرت چاہنے  والا کہ اس کی بخشش کر دوں  اور سب بڑھ کر تو نماز داؤد ہے  کہ 

حدیث ۵:
بخاری و مسلم عبداﷲ بن عمر رضی اﷲ تعالیٰ عنہما سے  راوی کہ حضور نے  فرمایا سب نمازوں  میں  اﷲ عزّوجل کو زیادہ محبوب نماز داؤد ہے  کہ آدھی رات سوتے  اور تہائی رات عبادت کرتے  پھر چھٹے  حِصّہ میں  سوتے ۔ (ردالمحتار ج ۱ص ۶۴۱)

مسئلہ ۷۲:
جو شخص تہجد کا عادی ہو بلا عذر اُسے  چھوڑنا مکروہ ہے  کہ

حدیث ۶:
 صحیح بخاری و مسلم وغیرہما کی حدیث میں  ہے  کہ حضور اقدس ﷺ نے  عبداﷲ بن عمر رضی اﷲ تعالیٰ عنہما سے  ارشاد فرمایا اے  عبداﷲ تو فلاں  کی طرح نہ ہونا کہ رات میں  اُٹھا کرتا تھا پھر چھوڑ دیا نیز 

حدیث ۷:
بخاری و مسلم وغیرہما میں  ہے  فرمایا کہ اعمال میں  زیادہ پسند اﷲ عزّوجل کو وہ ہے  جو ہمیشہ ہو اگرچہ تھوڑا ہو۔ (ردالمحتار ج ۱ص ۶۴۱)

مسئلہ ۷۳:
عیدین اور پندرھویں  شعبان کی راتوں  اور رمضان کی اخیر دس راتوں  اور ذی الحجہ کی پہلی دس راتوں  میں  شب بیداری مستحب ہے  اکثر حصہ میں  جاگنا بھی شب بیداری ہے ۔ (درمختار ج ۱ص ۵۴۲،۵۴۱) عیدین کی راتوں  میں  شب بیداری یہ ہے  کہ عشاء و فجر دونوں  جماعت اولیٰ سے  ہوں  کہ 

حدیث ۸:
صحیح حدیث میں  فرمایا جس نے  عشاء کی نماز جماعت سے  پڑھی اُس نے  آدھی رات عبادت کی اور جس نے  نماز فجر جماعت سے  پڑھی اس نے  ساری رات عبادت کی اور ان راتوں  میں  اگر جاگے  گا تو نماز عید و قربانی وغیرہ میں  دقت ہو گی۔ لہٰذا اسی پر اکتفا کرے  اور اگر ان کاموں  میں  فرق نہ آئے  گا تو جاگنا بہت بہتر۔ (ردالمحتار ج ۱ص ۶۴۳)

مسئلہ ۷۴:
ان راتوں  میں  تنہا نفل پڑھنا اور تلاوت قرآن مجید اور حدیث پڑھنا اور سُننا اور درود شریف پڑھنا شب بیداری ہے  نہ کہ خالی جاگنا۔ (ردالمحتار ج ۱ص ۶۴۳) صلوٰۃ اللّیل کے  متعلق آٹھ حدیثیں  ضمناً ابھی مذکور ہوئیں  اس کے  فضائل کی بعض حدیثیں  اور سنیئے ۔ 
حدیث ۹:

ترمذی و ابن ماجہ و حاکم برشرط شیخین عبداﷲ بن سلام رضی اﷲ تعالیٰ عنہ سے  راوی کہتے  ہیں  رسول اﷲ ﷺ جب مدینہ میں  تشریف لائے  تو کثرت سے  لوگ حاضرِ خدمت ہوئے  میں  بھی حاضر ہوا جب میں  نے  حضور کے  چہرہ کو غور سے  دیکھا پہچان لیا کہ مونہہ جھوٹوں  کا منہ نہیں  کہتے  ہیں  پہلی بات جو میں  نے  حضور سے  سُنی یہ ہے  فرمایا اے  لوگو سلام شائع کرو اور کھانا کھلاؤ اور رشتہ داروں  سے  نیک سلوک کرو اور رات میں  نماز پڑھو جب لوگ سوتے  ہوں سلامتی کے  ساتھ جنت میں  داخل ہو گے ۔ 
حدیث ۱۰:
حاکم نے  بافادۂ تصحیح روایت کی کہ ابو ہریرہ رضی اﷲ تعالیٰ عنہ نے  سوال کیا تھا کوئی ایسی چیز ارشاد ہو کہ اُس پر عمل کروں  تو جنت میں  داخل ہوں  اُس پر بھی وہی ارشاد ہوا۔ 
حدیث ۱۱،۱۲:
طبرانی کبیر میں  باسناد حسن و حاکم بافادۂ تصحیح برشرط شیخینعبداﷲ بن عمر رضی اﷲ تعالیٰ عنہما سے  راوی حضور فرماتے  ہیں  جنت میں  ایک بالا خانہ ہے  کہ باہر کا اندر سے  دکھائی دیتا ہے  اور اندر کا باہر سے  ابو مالک اشعری نے  عرض کی یا رسول اﷲ وہ کس کے  لئے  ہے  فرمایا اُس کے  لئے  جو اچھی بات کرے  اور کھانا کھلائے  اور رات میں  قیام کرے  جب لوگ سوتے  ہوں  اور اسی کے  مثل ابو مالک اشعری رضی اﷲ تعالیٰ عنہ سے  بھی مروی ہے ۔ 
حدیث ۱۳:
بیہقی کی ایک روایت میں  اسماء بنتِ یزید رضی اﷲ تعالیٰ عنہا سے  ہے  کہ حضور ارشاد فرماتے  ہیں  قیامت کے  دن لوگ ایک میدان میں  جمع کئے  جائیں  گے  اس وقت منادی پکارے  گا کہاں  ہیں  وہ جن کی کروٹیں  خواب گاہوں  سے  جدا ہوتی تھیں  وہ لوگ کھڑے  ہوں  گے  اور تھوڑے  ہوں  گے  یہ جنت میں  بغیر حساب داخل ہوں  گے  پھر اور لوگوں  کے  لئے  حساب کا حکم ہو گا۔ 
حدیث ۱۴:
صحیح مسلم میں  جابر رضی اﷲ تعالیٰ عنہ سے  مروی کہ حضور ارشاد فرماتے  ہیں  رات کی ایک ایسی ساعت ہے  کہ مرد مسلمان اُس ساعت میں  اﷲ تعالیٰ سے  دنیا و آخرت کی جوبھلائی مانگے  وہ اسے  دے  گا اور یہ ہر رات میں  ہے ۔ 
حدیث ۱۵،۱۶:
ترمذی ابو امامہ باہلی رضی اﷲ تعالیٰ عنہ سے  راوی کہ فرماتے  ہیں  قیام اللّیل کو اپنے  اوپر لازم کر لو کہ یہ اگلے  نیک لوگوں  کا طریقہ ہے  اور تمہارے  رب کی طرف قربت کا ذریعہ اور سیّآت کا مٹانے  والا اور گناہ سے  روکنے  والا ہے  اور سلمان فارسی رضی اﷲ تعالیٰ عنہ کی روایت میں  یہ بھی ہے  کہ بدن سے  بیماری دفع کرنے  والا ہے ۔ 
حدیث ۱۷:
صحیح بخاری میں  عبادہ بن صامت رضی اﷲ تعالیٰ عنہ سے  مروی فرماتے  ہیں  رسول اﷲ ﷺ جو رات میں  اُٹھے  اور یہ دُعا پڑھے ۔ 


لَا اِلٰہَ اِلَّا اللّٰہُ وَحْدَہٗ لَا شَرِیْکَ لَہٗ لَہُ الْمُلْکُ وَلَہُ الْحَمْدُ وَھُوَ عَلیٰ کُلِّ شَیْیٍٔ قَدِیْرٌ وَ سُبْحٰنَ اللّٰہِ وَالْحَمْدُلِلّٰہِ وَلَآ اِلٰہَ اِلَّا اللّٰہُ وَاللّٰہُ اَکْبَرُ وَلَا حَوْلَ وَلَا قُوَّۃَ اِلَّا بِاللّٰہِ رَبِّ اغْفِرْلِیْ



(اﷲ کے  سوا کوئی معبود نہیں  وہ تنہا ہے  اُس کا کوئی شریک نہیں  اس کے  لئے  ملک ہے  اور اسی کے  لئے  حمد ہے  اور وہ ہر شے  پر قادر ہے  اور پاک ہے  اﷲ اور حمد ہے  اﷲ کے  لئے  اور اﷲ کے  سوا کوئی معبود نہیں  اور اﷲ بڑا ہے  اور نہیں  ہے  گناہ سے  پھرنا اور نہ نیکی کی طاقت مگر اﷲ کے  ساتھ اے  میرے  پروردگار تُو مجھے  بخش دے )



جو دُعا کرے  مقبول ہو گی اور اگر وضو کر کے  نماز پڑھے  تو اس کی نماز مقبول ہو گی۔ 
حدیث ۱۸:
صحیح بخاری و صحیح مسلم میں  عبداﷲ بن عباس رضی اﷲ تعالیٰ عنہ سے  مروی ہے  کہ نبی ﷺ رات کو تہجد کے  لئے  اٹھتے  تو یہ دُعا پڑھتے ۔ 





اَللّٰھُمَّ لَکَ الْحَمْدُ اَنْتَ قَیِّمُ السَّمٰوٰتِ وِالْاَرْضِ وَمَنْ فِیْھِنَّ وَلَکَ الْحَمْدُ اَنْتَ نُوْرُ السَّمٰوٰتِ وَالْاَرْضِ وَمَنْ فِیْھِنَّ وَلَکَ الْحَمْدُ اَنْتَ مَلِکُ السَّمٰوٰتِ وَالْاَرْضِ وَمَنْ فِیْھِنَّ وَلَکَ الْحَمْدُ اَنْتَ الْحَقُّ وَ وَعَدُکَ الْحَقُّ وَ لِقَائُ کَ حَقٌ وَالْجَنَّۃُ وَالنَّارُ حَقٌ وَّ النَّبِیُّوْنَ حَقٌ وَّمُحَمَّدٌ حَقٌ وَّالسَّاعَۃُ حَقٌ اَللّٰھُمَّ لَکَ اَسْلَمْتُ وَ بِکَ اٰمَنْتُ وَعَلَیْکَ تَوَکَّلْتُ وَاِلَیْکَ اَنَبْتُ وَبِکَ خَاصَمْتُ وَاِلَیْکَ حَاکَمْتُ فَاغْفِرْلِیُ مَا قَدَّمْتُ وَمَا اَخَّرْتُ وَمَا اَسْرَرْتُ وَمَا اَعْلَنْتُ وَمَا اَنْتَ اَعلَمُ بِہٖ مِنِّیْ اَنْتَ الْمُقَدِّمُ وَاَنْتَ الْمُؤَخِّرُ لَا اِلٰہَ اِلَّا اَنْتَ وَلَا اِلٰہَ غَیْرُکَ



(الٰہی تیرے  لئے  حمد ہے  آسمان و زمین اور جو کچھ ان میں  ہے  سب کا رکھنے  والا ہے  اور تیرے  ہی لئے  حمد ہے  آسمان و زمین اور جو کچھ ان میں  ہے  سب کا نور ہے  اور تیرے  ہی لئے  حمد ہے  تو حق ہے  اورتیرا وعدہ حق ہے  اور تجھ سے  ملنا (قیامت) حق ہے  اور جنت حق ہے  اور دوزخ حق ہے  اور انبیاء حق ہیں  اور محمد (ﷺ) حق ہیں  اور قیامت حق ہے  اے  اﷲ تیرے  لئے  میں  اسلام لایا اور تجھ پر ایمان لایا اور تجھی پر توکّل کیا اور تیری ہی طرف رجوع کی اور تیری ہی مدد سے  خصومت کی اور تیری ہی طرف فیصلہ لایا پس تُو بخش دے  میرے  لئے  وہ گناہ جو میں  نے  پہلے  کیا اور پیچھے  کیا اور چھپا کر کیا اور اعلانیہ کیا اور وہ گناہ جس کو تو مجھ سے  زیادہ جانتا ہے  تُو ہی آگے  بڑھانے  والا ہے  اور تو ہی پیچھے  ہٹانے  والا ہے  تیرے  سوا کوئی معبود نہیں ) 




یہ ایک دُعا اور چند حدیثیں  ذکر کر دی گئیں  اور اُن کے  علاوہ اس نماز کے  فضائل میں  بکثرت احادیث وارد ہیں  جسے  اﷲ عزّوجل توفیق عطا فرمائے  اس کے  لئے  یہی بس ہیں ۔ 


نماز استخارہ



حدیث صحیح جس کو مسلم کے  سوا جماعت محدثین نے  جابر بن عبداﷲ رضی اﷲ تعالیٰ عنہما سے  روایت کیا فرماتے  ہیں  رسول اﷲ ﷺ ہم کو تمام امور میں  استخارہ کی تعلیم فرماتے  جیسے  قرآن کی سُورت تعلیم فرماتے  ہیں  جب کوئی کسی امر کا قصد کرے  تو دو رکعت نفل پڑھے  پھر کہے ۔ 


اَللّٰھُمَّ اِنِّیْ اَسْتَخِیْرُکَ بِعِلْمِکَ وَاَسْتَقْدِرُکَ بِقُدْرَتِکَ وَاَسْئَلُکَ مِنْ فَضْلِکَ الْعَظِیْمِ فَاِنَّکَ تَقْدِرُ وَلَا اَقْدِرُ تَعْلَمُ وَلَا اَعْلَمُ وَاَنْتَ عَلَّامُ الْغُیُوْبِ اَللّٰھُمَّ اِنْ کُنْتَ تَعْلَمُ اَنَّ ھٰذَا الْاَمْرُخَیْرٌ لِّیْ فِیْ دِیْنِیْ وَمَعَاشِیْ وَعَاقِبَۃِ اَمْرِیْ اَوْقَالَ عَاجِلِ اَمْرِی وَاٰجِلِہٖ فَاقْدِرْہُ لِیْ وَیَسِّرْہُ لِیْ ثُمَّ بَارِکْ لِیْ فِیْہِ اِنْ کُنْتُ تَعْلَمُ اَنَّ ھٰذَا الَاَمْرُ شَرٌ لِّیْ فِیْ دِیْنِیْ وَمَعَاِشْی وَعَاقِبَۃِ اَمْرِیْ اَوْ قَالَ عَاجِلِ اَمْرِیْ وَاٰجِلِہٖ فَاصْرِفْہُ عَنِّیْ وَاصْرِفْنِیِ عَنْہُ وَاقْدِرْلِیْ الْخَیْرَ حَیْثُ کَانَ ثُمَّ رَضِّنِیْ بِہٖ



 (اے  اﷲ میں  تجھ سے  استخارہ کرتا ہوں  تیرے  علم کے  ساتھ اور تیری قدرت کے  ساتھ طلب قدرت کرتا ہوں  اور تجھ سے  تیرے  فضل عظیم کا سوال کرتا ہوں  اس لئے  کہ تو قادر ہے  اور میں  قادر نہیں  اور تو جانتا ہے  میں  نہیں  جانتا اور تو غیبوں  کا جاننے  والا ہے  اے  اﷲ اگر تیرے  علم میں  یہ ہے  کہ یہ کام میرے  لئے  بہتر ہے  میرے  دین و معیشت اور انجام کار میں  فرمایا اس وقت اور آئندہ میں  تُو اس کو میرے  لئے  مقدر کر دے  اور آسان کر پھر میرے  لئے  اس میں  برکت دے  اور اگر تو جانتا ہے  کہ میرے  لئے  یہ کام برا ہے  میرے  دین و معیشت اور انجام کار میں  یا فرمایا اس وقت میں  اور آئندہ میں  تو اس کو مجھ سے  پھیر دے  اور مجھ کو اس سے  پھیر اور میرے  لئے  خیر کو مقرر فرما جہاں  بھی ہو پھر مجھے  اُس سے  راضی کر)



 اور اپنی حاجت کا ذکر کرے  خواہ بجائے  ھٰذَا الْاَمْرَ کے  حاجت کا نام لے  یا اُس کے  بعد۔ (ردالمحتار ج ۱ص ۶۴۲)



اَوْ قَالَ عَاجِلِ اَمْرِیْ میں  اَوْ  شک راوی ہے  فقہا فرماتے  ہیں  جمع کرے  یعنی یوں  کہے ۔ 


وَعَاقِبَۃِ اَمْرِیْ وَعَاجِلِ اَمْرِی وَاٰجِلِہٖ 
(غنیہ)



مسئلہ ۷۵:
حج اور جہاد اور دیگر نیک کاموں  میں  نفس فعل کے  لئے  استخارہ نہیں  ہو سکتا ہاں  تعیین وقت کے  لئے  کر سکتے  ہیں ۔ (درمختار ج ۱ س ۶۴۲، غنیہ)

مسئلہ ۷۶:
مستحب یہ ہے  کہ اس دُعا کے  اوّل آخر الحمدللہ اور درود شریف پڑھے  اور پہلی رکعت میں  قُلْ یٰآاَیُّھَاالْکَافِرُوْنَ اور دوسری میں  قُلْ ھُوَ اللّٰہُ پڑھے  اور بعض فرماتے  ہیں  کہ پہلی میں  وَرَبُّکَ یَخْلُقُ مَا یَشَآئُ وَیَخْتَارُ یُعْلِنُوْنَ تک اور دوسری میں  وَمَا کَانَ لِمُؤْمِنٍ وَّلَا مُؤْمِنَۃٍ  آخر آیت تک بھی پڑھے ۔ (ردالمحتار ج ۱ص ۶۴۲)


مسئلہ ۷۷:
بہتر یہ ہے  کہ سات بار استخارہ کرے  کہ ایک حدیث میں  ہے  اے  انس جب تو کسی کام کا قصد کرے  تو اپنے  رب سے  اس میں  سات بار استخارہ کر پھر نظر کر تیرے  دل میں کیا گزرا کہ بیشک اُسی میں  خیر ہے  اور بعض مشائخ سے  منقول ہے  کہ دُعائے  مذکورہ پڑھ کر با طہارت قبلہ رُو سو رہے  اگر خواب میں  سپیدی یا سبزی دیکھے  تو وہ کام بہتر ہے  اور سیاہی یا سُرخی دیکھے  تو بُرا ہے  اس سے  بچے ۔ (ردالمحتار ج ۱ص ۶۴۳) استخارہ کا وقت اس وقت تک ہے  کہ ایک طرف رائے  پوری جم نہ چکی ہو۔ 


صلوٰۃ التسبیح



اس نماز میں  بے  انتہا ثواب ہے  بعض محققین فرماتے  ہیں  اس کی بزرگی سن کر ترک نہ کرے  گا مگر دین میں  سُستی کرنے  والا۔ نبی ﷺ نے  حضرت عباس رضی اﷲ تعالیٰ عنہ سے  فرمایا اے  چچا کیامیں  تم کو عطا نہ کروں ۔ کیا میں  تم کو بخشش نہ کروں  کیا میں  تم کو نہ دوں  کیا تمہارے  ساتھ احسان نہ کروں  دس خصلتیں  ہیں  کہ جب تم کرو تو اﷲ تعالیٰ تمہارے  گناہ بخش دے  گا۔ اگلا پچھلا پُرانا نیا جو بھول کرکیا اور جو قصداً کیا چھوٹا اور بڑا پوشیدہ اور ظاہرہ۔ اس کے  بعد صلوٰۃ التسبیح کی ترکیب تعلیم فرمائی پھر فرمایا کہ اگر تم سے  ہو سکے  ہر روز ایک بار پڑھو تو کرو اور اگر روز نہ کرو تو ہر جمعہ میں  ایک بار اور یہ بھی نہ کرو تو ہر مہینہ میں  ایک بار اور یہ بھی نہ کرو تو عمر میں  ایک بار اور اس کی ترکیب ہمارے  طور پر وہ ہے  جو سنن ترمذی شریف میں  بروایت عبداﷲ بن مبارک رضی اﷲ تعالیٰ عنہ مذکور ہے  فرماتے  ہیں  کہ اﷲ اکبر کہہ کر سُبْحَانَکَ اللّٰھُمَّ وَبِحَمْدِکَ وَتَبَارَکَ اسْمُکَ وَتَعَالیٰ جَدُّکَ وَلٓا اِلٰہَ غَیْرُکَ پڑھے  پھر یہ پڑھے  سُبْحَانَ اللّٰہِ وَالْحَمْدُلِلّٰہِ وِلَٓا اِلٰہَ اِلَّا اللّٰہُ وَاللّٰہُ اَکْبَرُ پندرہ بار پھر اَعُوْذُ اور بِسْمِ اللّٰہِ اور الحمد اور سورت پڑھ کر دس یہی تسبیح پڑھے  پھر رکوع کرے  اور رکوع میں  دس بار پڑھے  پھر رکوع سے  سر اٹھائے  اور بعد تسمیع و تحمید دس بار کہے  پھر سجدہ کو جائے  اور اس میں  دس مرتبہ پڑھے  پھر سر اٹھائے  اور جلسہ میں  دس بار پڑھے  پھر دوسرے  سجدہ میں  تسبیح کے  بعد دس بار پڑھے  یونہی چار رکعت پڑھے  ہر رکعت میں  ۷۵ بار تسبیح اور چاروں  میں  تین سو ہوئیں  اور رکوع و سجود میں  سُبْحَانَ رَبِّیَ الْعَظِیْمِ، سبُحْاَنَ رَبِّی الْاَعْلیٰ کہنے  کے  بعد یہ تسبیحات پڑھے ۔ (شامی ج ۱ص ۶۴۳۔ غنیہ وغیرہا)

مسئلہ ۷۸:
ابن عباس رضی اﷲ تعالیٰ عنہما سے  پوچھا گیا کہ آپ کو معلوم ہے  اس نماز میں  کون سی سورت پڑھی جائے  فرمایا سورۂ تکاثر والعصر اور قل یایہا الکفرون اور قل ھو اﷲ اور بعض نے  کہا سورۂ حدید اور حشر اور صف اور تغابن۔ (ردالمحتار ج ۱ص ۶۴۳)


مسئلہ ۷۹:
اگر سجدہ سہو واجب ہوا اور سجدے  کرے  تو ان دونوں  میں  تسبیحات پڑھی جائیں  اور اگر کسی جگہ بھول کر دس بار سے  کم پڑھی ہیں  تو دوسری جگہ پڑھ لے  کہ وہ مقدار پوری ہو جائے  اور بہتر یہ ہے  کہ اس کے  بعد جو دوسرا موقع تسبیح کا آئے  وہیں  پڑھ لے  مثلاً قومہ کی سجدہ میں  کہے  اور رکوع میں  بھولا تو اسے  بھی سجدہ ہی میں  کہے  نہ قومہ میں  کہ قومہ کی مقدار تھوڑی ہوتی ہے  اور پہلے  سجدہ میں  بھولا تو دوسرے  میں  کہے  جلسہ میں  نہیں ۔ (ردالمحتار ج ۱ص ۶۴۳)

مسئلہ ۸۰:
تسبیح اُنگلیوں  میں  نہ گنے  بلکہ ہو سکے  تو دل میں  شمار کرے  ورنہ اُنگلیاں  دبا کر۔ (درمختار ج ۱ص ۶۴۳)

مسئلہ ۸۱:

ہر وقتِ غیر مکروہ میں  یہ نماز پڑھ سکتا ہے  اور بہتر یہ ہے  کہ ظہر سے  پہلے  پڑھے ۔ (عالمگیری ج ۱ص ۱۱۳، ردالمحتار ج ۱ص ۶۴۳)

مسئلہ ۸۲:
ابن عباس رضی اﷲ تعالیٰ عنہما سے  مروی کہ اس نماز میں  سلام سے  پہلے  یہ دُعا پڑھے :۔ 


اَللّٰھُمَّ اِنِّیْ اَسْئَلُکَ تَوْفِیْقَ اَھْلَ الھُدیٰ وَ اَعْمَالَ اَھْلَ الْیَقِیْنِ وَمَنَامَحَۃَ اَھْلِ التَّوْبَۃِ وَعَزَمَ اَھْلِ الصَّبْرِ وَجِدَّ اَھْلِ الْخَشْیَۃِ وَطَلَبَ اَھْلِ الرَّغْبَۃِ وَتَعَبُّدَ اَھْلِ الْوَرَعِ وَعِرْفَانَ اَھْلِ الْعِلْمِ حَتّیٰ اَخَافَکَ اَللّٰھُمَّ اِنِّی اَسْئَلُکَ مَخَافَۃً تَحْجُزُنِیْ عَنْ مَعَاصِیَتِکَ حَتّیٰ اَعْمَلَ بِطَاعَتِکَ عَمَلاً اَسْتَحِقُّ بِہٖ رِضَاکَ وَحَتّیٰ اُنَاصِحَکَ بِالتَّوْبَۃِ خَوْفاً مِّنْکَ وَحَتّیٰ اُخْلِصَ لَکَ النَّصِیْحَۃَ حُباً لَّکَ وَحَتّیٰ اَ تَوَکَّلَ وَحَتّیٰ عَلَیْکَ فِیْ الْاُمُوْرِ حُسْنَ ظَنٍّ بِکَ سُبْحَانَ خَالِقِ النُّوْرِ



(اے  اﷲ میں  تجھ سے  سوال کرتا ہوں  ہدایت والوں  کی توفیق اور یقین والوں  کے  اعمال اور اہل توبہ کی خیر خواہی اور اہل صبر کا عزم اور خوف والوں  کی کوشش اور رغبت والوں  کی طلب اور پرہیزگاروں  کی عبادت اور اہل علم کی معرفت تاکہ میں  تجھ سے  ڈروں  اے  اﷲ میں  تجھ سے  ایسا خوف مانگتا ہوں  جو مجھے  تیری نافرمانیوں  سے  روکے  تاکہ میں  تیری طاعت کے  ساتھ ایسا عمل کروں  جس کی وجہ سے  تیری رضا کا مستحق ہو جاؤں  اور تاکہ تیرے  خوف سے  خالص توبہ کروں  اور تاکہ تیری محبت کی وجہ سے  خیر خواہی کو تیرے  لئے  خالص کروں  اور تاکہ تمام امور میں  تجھ پر توکّل کروں  تجھ پر نیک گمان کرتے  ہوئے  پاک ہے  نور کا پیدا کرنے  والا)



(ردالمحتار ج ۱ص ۶۴۴)



نمازِ حاجت



ابوداؤد حذیفہ رضی اﷲ تعالیٰ عنہ سے  راوی کہتے  ہیں  جب حضور اقدس ﷺ کو کوئی امر اہم پیش آتا تو نماز پڑھتے  اس کے  لئے  دو رکعت یا چار ؟؟؟ حدیث میں  ہے  پہلی رکعت میں  سورۂ فاتحہ اور تین بار آیۃ الکرسی پڑھے  اور باقی تین رکعتوں  میں  سورۂ فاتحہ اور قل ھو اﷲ اور قل اعوذ برب الفلق اور قل اعوذ برب الناس ایک بار پڑھے  تو یہ ایسی ہیں  جیسے  شبِ قدر میں  چار رکعتیں  پڑھیں  مشائخ فرماتے  ہیں  کہ ہم نے  یہ نماز پڑھی اور ہماری حاجتیں  پوری ہوئیں ۔ (درمختار ج ۱ص ۶۴۴) ایک حدیث میں  ہے  جس کو ترمذی و ابن ماجہ نے  عبداﷲ بن  ابی اوفیٰ رضی اﷲ تعالیٰ عنہ سے  روایت کیا کہ حضور اقدس ﷺ فرماتے  ہیں  جس کی کوئی حاجت اﷲ کی طرف ہو یا کسی بنی آدم کی طرف تو اچھی طرح وضو کرے  پھر دو رکعت نماز پڑھ کر اﷲ عزّوجل کی ثناء کرے  اور نبی ﷺ پر درود بھیجے  پھر یہ پڑھے :۔ 


لَٓا اِلٰہَ اِلَّا اللّٰہُ الْحَلِیْمُ الْکَرِیْمُ سُبْحَانَ اللّٰہِ رَبِّ الْعَرْشِ الْعَظِیْمِ َالْحَمْدُلِلّٰہِ رَبِّ الْعَالَمِیْنَ اَسْئَلُکَ مُوْجِبَاتِ رَحْمَتِکَ وَعَزَائِمَ مَغْفِرَتِکَ وَالْغَنِیَمَۃَ مِنْ کُلِّ بِرٍّ وَّالسَّلاَمَۃَ مِنْ کُلِّ اِثْمٍ لَّا تَدَعُ لِیْ ذَنْباً اِلَّا غَفَرْتَہٗ وَلَا ھَمّاً اِلَّا فَرَّجْتَہٗ وَلَا حَاجَۃً ھِیَ لَکَ رِضاً اِلَّا قَضَیْتَھَا یَا اَرْحَمَ الرَّاحِمِیْنَ



(اﷲ کو سوا کوئی معبود نہیں  جو حلیم و کریم ہے  پاک ہے  اﷲ مالک ہے  عرشِ عظیم کا حمد ہے  اﷲ کے  لئے  جو رب تمام جہان کا میں  تجھ سے  تیری رحمت کے  اسباب مانگتا ہوں  اور طلب کرتا ہوں  تیری بخشش کے  ذرائع اور ہر نیکی سے  غنیمت اور ہر گناہ سے  سلامتی کو میرے  لئے  کوئی گناہ بغیر مغفرت نہ چھوڑ اور ہر غم کو دور کر دے  اور جو حاجت تیری رضا کے  موافق ہے  اسے  پورا کر دے  اے  سب مہربانوں  سے  زیادہ مہربان)



( ج ۱ص ۴۶۶)



ترمذی بافادۂ تحسین و تصحیح ابن ماجہ و طبرانی وغیرہم عثمان بن حنیف رضی اﷲ تعالیٰ عنہ سے  راوی کہ ایک صاحب نابینا حاضر اقدس ہوئے  اور عرض کی اﷲ سے  دُعا کیجئے  کہ مجھے  عافیت دے  ارشاد فرمایا اگر تو چاہے  تو دُعا کروں  اور چاہے  صبر کر اور یہ تیرے  لئے  بہتر ہے  انہوں  نے  عرض کی حضور دُعا کریں  انہیں  حکم فرمایا کہ وضو کرو اوراچھا وضو کرو اور دو رکعت نماز پڑھ کر یہ دُعا پڑھو:۔ 


اَللّٰھُمَّ اِنِّی اَسْئَلُکَ اَتَوَسَّلُ وَاتَوَجَّہُ اِلَیْکَ بِنَبِیِّکَ مُحَمَّدٍ نَّبِیّ الرَّحْمَۃِ یَارَسُوْلَ اللّٰہِ اِنِّی تَوَجَّھْتُ بِکَ اِلیٰ رِبِّی فِیْ حَاجَتِیْ ھٰذِہٖ لِتُقْضیٰ لِیْ اَللّٰھُمَّ فَشَفِّعْہُ فِیَّ



(اے  اﷲ میں  تجھ سے  سوال کرتا ہوں  اور توسل کرتا ہوں  اور تیری طرف متوجہ ہوتا ہوں  تیرے  نبی محمد ﷺ کے  ذریعہ سے  جو نبی رحمت ہیں  یا رسول اﷲ میں  حضور کے  ذریعہ سے  اپنے  رب کی طرف حاجت کے  بارہ میں  متوجہ ہوتا ہوں  تاکہ میری حاجت پوری ہو۔ الٰہی ان کی شفاعت میرے  حق میں  قبول فرما)



عثمان بن حنیف رضی اﷲ تعالیٰ عنہ فرماتے  ہیں  خدا کی قسم ہم اٹھنے  بھی نہ پائے  تھے  باتیں  ہی کر رہے  تھے  کہ وہ ہمارے  پاس آئے  گویا کبھی اندھے  تھے  ہی نہیں  نیز قضائے  حاجت کیلئے  ایک مجرب نماز جو علما ہمیشہ پڑھتے  آئے  یہ ہے  کہ امام اعظم رضی اﷲ تعالیٰ عنہ کے  مزار پر جا کر دو رکعت نماز پڑھے  اور امام کے  وسیلہ سے  اﷲ عزّوجل سے  سوال کرے  امام شافعی رحمۃ اﷲ تعالیٰ فرماتے  ہیں  کہ میں  ایسا کرتا ہوں  تو بہت جلد میری حاجت پوری ہو جاتی ہے ۔ (خیرات الحسان) 



صلوٰۃ الاسرار



نیز اس کے  لئے  ایک مجرب نماز صلوۃ الاسرار ہے  جو امام ابوا لحسن نور الدین علی بن جرید لخمی شطنوفی بہجۃ الاسرار میں  اور مُلّا علی قاری و شیخ عبدالحق محدّث دہلوی رضی اﷲ تعالیٰ عنہم حضور سیدنا غوث اعظم رضی اﷲ تعالیٰ عنہ سے  روایت کرتے  ہیں  اس کی ترکیب یہ ہے  کہ بعد نماز مغرب سنتیں  پڑھ کردو رکعت نماز نفل پڑھے  اور بہتر یہ ہے  کہ الحمد کے  بعد ہر رکعت میں  گیارہ گیارہ بار قل ہو اﷲ پڑھے  سلام کے  بعد اﷲ عزّوجل کی حمد و ثناء کرے  پھر نبی ﷺ پر گیارہ گیارہ بار درود و سلام عرض کرے  اور گیارہ بار کہے :۔ 


یَا رَسُوْلَ اللّٰہِ یَا نَبِیَّ اللّٰہِ اَغِثْنِیْ وَامْدُوْنِیْ فِیْ قَضَائِ حَاجَتِیْ یَا قَاضِیَ الْحَاجَات 



(اے  اﷲ کے  رسول اے  اﷲ کے  نبی میری فریاد کو پہنچئے  اور میری مدد کیجئے  میری حاجت پوری ہونے  میں  اے  تمام حاجتوں  کے  پورا کرنے  والے )




پھر عراق کی جانب گیارہ قدم چلے  پر یہ کہے :۔ 


یَا غَوْثَ الثَّقْلَیْنَ وَ یَا کَرِیْمَ الطَّرَفَیْنِ اَغِثْنِیْ وَامْدُوْنِیْ فِیْ قَضَائِ حَاجَتِیْ یَا قَاضِیَ الْحَاجَات 




(اے  جن و انس کے  فریاد رس اور اے  دونوں  طرف سے  (ماں  باپ) سے  میری فریاد کو پہنچئے  اور میری مدد کیجئے  میری حاجت پوری ہونے  میں  اے  حاجتوں  کو پورا کرنے  والے )



پھر حضور کے  توسل سے  اﷲ عزّوجل سے  دُعا کرے ۔ 


نمازِ توبہ



ابوداؤد و ترمذی و ابن ماجہ و ابن حبان اپنی صحیح میں  ابوبکر صدیق رضی اﷲ تعالیٰ عنہ سے  راوی کہ حضور فرماتے  ہیں  جب کوئی بندہ گناہ کرے  پھر وضو کر کے  نماز پڑھے  پھر استغفار کرے  اﷲ تعالیٰ اس کے  گناہ بخش دے  گا پھر یہ آیت پڑھے ۔ 




وَالَّذِیْنَ اِذَا فَعَلُوْا فَاحِشَۃً اَوْ ظَلَمُوْ اَنْفُسَھُمْ ذَکَرُوا اللّٰہُ فَاسْتَغْفَرُوْا لِذُنُوْبِھِمْ وَمَنْ یَّغْفِرْ الذُّنُوْبَ اِلَّا اللّٰہُ وَلَمْ یُصِرُّوْا عَلَی مَا فَعَلُواْ وَھُمْ یَعْلَمُوْنَ



(جنہوں  نے  بے  حیائی کا کوئی کام کیا یا اپنی جانوں  پر ظلم کیا پھر اﷲ کو یاد کیا اور اپنے  گناہوں  کی بخشش مانگی او کون گناہ بخشے  اﷲ کے  سوا اور اپنے  کئے  پر دانستہ ہٹ نہ کی حالانکہ وہ جانتے  ہیں )

مسئلہ ۸۳:
صلوٰۃ الرغائب کہ رجب کی پہلی شب جمعہ اور شعبان کی پندرھویں  شب اور شبِ قدر میں  جماعت کے  ساتھ نفل نماز بعض لوگ ادا کرتے  ہیں  فقہا اسے  ناجائز مکروہ و بدعت کہتے  ہیں  اور لوگ اس بارے  میں  جو حدیث بیان فرماتے  ہیں  محدثین اسے  موضوع بتاتے  ہیں ۔ ( ج ۱ص ۶۴۴،۶۶۴) لیکن اجلۂ اکابر اولیا سے  باسانید صحیحہ مروی ہے  تو اس کے  منع میں  غلو نہ چاہیے  اور جماعت میں  تین سے  زائد مقتدی نہ ہوں  جب تو اصلاً کوئی حرج نہیں ۔ 


(نوٹ:  مسئلہ ۹، ۱۰، ۱۱، ۱۳، ۱۴، ۲۱ ادراک الفریضہ کے  باب میں  دیکھیں ۔ از رفیق حسنی)



تراویح کا بیان



مسائلِ فقہیّہ

مسئلہ ۱:

تراویح مرد و عورت سب کے  لئے  بالاجماع سنت مؤکدہ ہے  اس کا ترک جائز نہیں ۔ (درمختار ج ۱ص ۶۵۹ وغیرہ) اس پر خلفائے  راشدین رضی اﷲ تعالیٰ عنہم نے  مداومت فرمائی اور نبی ﷺ کا ارشاد ہے  کہ میری سنت و سنت خلفائے  راشدین کو اپنے  اوپر لازم سمجھو اور خود حضور نے  بھی تراویح پڑھی اور اسے  بہت پسند فرمایا صحیح مسلم میں  ابو ہریرہ رضی اﷲ تعالیٰ عنہ سے  مروی ارشاد فرماتے  ہیں  جو رمضان میں  قیام کرے  ایمان کی وجہ اور ثواب طلب کرنے  کے  لئے  اس کے  اگلے  سب گناہ  بخش دیئے  جائیں  گے  یعنی صغائر۔ پھر اس اندیشہ سے  کہ امت پر فرض نہ ہو جائے  کہ ترک فرمائی پھر فاروق اعظم رضی اﷲ تعالیٰ عنہ رمضان میں  ایک رات مسجد کو تشریف لے  گئے  اور لوگوں  کو متفرق طور پر نماز پڑھتے  پایا کوئی تنہا پڑھ رہا ہے  کسی کے  ساتھ کچھ لوگ پڑھ رہے  ہیں  فرمایا میں  مناسب جانتا ہوں کہ ان سب کو ایک امام کے  ساتھ جمع کر دوں  تو بہتر ہو سب کو ایک امام ابی بن کعب رضی اﷲ تعالیٰ عنہ کے  ساتھ اکٹھا کر دیا پھر دوسرے  دن تشریف لے  گئے  ملاحظہ فرمایا کہ لوگ اپنے  امام کے  پیچھے  نماز پڑھتے  ہیں  فرمایا نِعْمَتِ الْبِدْعَۃُ ھٰذِہٖ یہ اچھی بدعت ہے ۔  رواہ اصحاب السنن۔ 
مسئلہ ۲:

جمہور کا مذہب یہ ہے  کہ تراویح کی بیس رکعتیں  ہیں  (ج ۱ص ۶۶۰) اور یہی احادیث سے  ثابت ہے  بیہقی نے  بسند صحیح سائب بن یزید رضی اﷲ تعالیٰ عنہما سے  روایت کی کہ لوگ فاروقِ اعظم رضی اﷲ تعالیٰ عنہ کے  زمانہ میں  بیس رکعتیں  پڑھا کرتے  تھے  اور عثمان و علی رضی اﷲ تعالیٰ عنہما کے  عہد میں  بھی یُونہیں  تھا اور موطا بن یزید بن رومان سے  روایت ہے  کہ عمر رضی اﷲ تعالیٰ عنہ کے  زمانہ میں  لوگ تیئس (۲۳) رکعتیں  پڑھتے ۔ بیہقی نے  کہا اس میں  تین رکعتیں  وتر کی ہیں  اور مولیٰ علی رضی اﷲ تعالیٰ عنہ نے  ایک شخص کو حکم فرمایا کہ رمضان میں  لوگوں  کو بیس (۲۰) رکعتیں  پڑھائے  نیز اس کے  بیس (۲۰) رکعت میں  یہ حکمت ہے  کہ فرائض و واجبات کی اس سے  تکمیل ہوتی ہے  اور کل فرائض و واجبات کی ہر روز بیس رکعتیں  ہیں لہٰذا مناسب تھا کہ یہ  بھی بیس ہوں  کہ مکمل و برابر عشاء ہوں ۔ 
مسئلہ ۳:

اس کا وقت فرض عشاء کے  بعد سے  طلوع فجر تک ہے  وتر سے  پہلے  بھی ہو سکتی ہے  اور بعد بھی تو اگر کچھ رکعتیں  اس کی باقی رہ گئیں  کہ امام وتر کو کھڑا ہو گیا تو امام کے  ساتھ و تر پڑھ لے  پھر باقی ادا کرے  جب کہ فرض جماعت سے  پڑھے  ہوں  اور یہ افضل ہے  اوراگر تراویح پوری کر کے  وتر تنہا پڑھے  تو بھی جائز ہے  اور اگر بعد میں  معلوم ہوا کہ نماز عشاء بغیر طہارت پڑھی تھی اور تراویح و وتر طہارت کے  ساتھ تو عشاء و تراویح پھر پڑھے  وتر ہو گیا۔ (درمختار، ردالمحتار ج ۱ص ۶۵۹، عالمگیری ج ۱ص ۱۱۵)

مسئلہ ۴:

مستحب یہ ہے  کہ تہائی رات تک تاخیر کریں  ہواور آدھی رات کے  بعد پڑھیں  تو بھی کراہت نہیں ۔ (درمختار ج ۱ص ۶۵۹)

مسئلہ ۵:

تراویح اگر فوت ہوجائیں  تو ان کی قضا نہیں  اور اگر قضا تنہا پڑھ لی تو تراویح نہیں  بلکہ نفل مستحب ہیں  جیسے  مغرب و عشاء کی سنتیں ۔ (درمختار، ردالمحتار ج ۱ص ۶۶۰)

مسئلہ ۶:

تراویح کی بیس رکعتیں  دس سلام سے  پڑھے  یعنی ہر دو رکعت پر سلام پھیرے  اور اگر کسی نے  بیسوں  پڑھ کر آخر میں  سلام پھیرا تو اگر ہر دو رکعت پر قعدہ کرتا رہا تو ہو جائے  گی مگر کراہت کے  ساتھ اور اگر قعدہ نہ کیا تھا تو دو رکعت کے  قائم مقام ہوئیں ۔ (درمختار ج ۱ص ۶۶۰)

مسئلہ ۷:

احتیاط یہ ہے  کہ جب دو رکعت پر سلام پھیرے  تو ہر دو رکعت پر الگ الگ نیت کرے  اور اگر ایک ساتھ بیسوں  رکعت کی نیت کر لی تو بھی جائز ہے ۔ (ردالمحتار ج ۱ص ۶۵۹)

مسئلہ ۸:

تراویح میں  ایک بار قرآن مجید ختم کرنا سنت مؤکدہ ہے  اور دو مرتبہ فضیلت اور تین مرتبہ افضل۔ لوگوں  کی سستی کی وجہ سے  ختم کو ترک نہ کرے ۔ (درمختار ج ۱ص ۶۶۲)

مسئلہ ۹:

امام و مقتدی ہر دو رکعت پر ثناء پڑھیں  اور بعد تشہد دُعا بھی ہاں  اگر مقتدیوں  پر گرانی ہو تو تشہد کے  بعد اَللّٰھُمَّ صَلِّ عَلیٰ مُحَمَّدٍ وَاٰلِہٖ پر اکتفا کرے ۔ (درمختار، ردالمحتار ج ۱ص ۶۶۲۔ ۶۶۳)

مسئلہ ۱۰:

اگر ایک ختم کرنا ہو تو بہتر یہ ہے  کہ ستائیسویں  (۲۷) شب میں  ختم ہو پھر اگر اس رات میں  یا اس کے  پہلے  ختم ہوا تو تراویح آخر رمضان تک برابر پڑھتے  رہیں  کہ سنت مؤکدہ ہیں ۔ (عالمگیری ج ۱ص ۱۱۸)

مسئلہ ۱۱:

افضل یہ ہے  کہ تمام شفعوں  میں  قرأت برابر ہو اور اگر ایسا نہ کیا جب بھی حرج نہیں  یُونہیں  ہر شفع کی پہلی رکعت اور دوسری کی قرأت مساوی ہو دوسری کی قرأت پہلی سے  زیادہ نہ ہونا چاہئیے ۔ (عالمگیری ج ۱ص ۱۱۷)

مسئلہ ۱۲:

قرأت اور ارکان کی ادا میں  جلدی کرنا مکروہ ہے  اور جتنی ترتیل زیادہ ہو بہتر ہے  یونہی تعوذ و تسمیہ و طمانیت و تسبیح کا چھوڑ دینا بھی مکروہ ہے ۔ (عالمگیری ج ۱ص ۱۱۸۔ درمختار ج ۱ص ۶۶۳)

مسئلہ ۱۳:

ہر چار رکعت پر اتنی دیر تک بیٹھنا مستحب ہے  جتنی دیر میں  چار رکعت پڑھیں  پانچویں  ترویحہ اور وتر کے  درمیان اگر بیٹھنا لوگوں  پر گراں  ہو تو نہ بیٹھے ۔ (عالمگیری ج ۱ص ۱۱۵)

مسئلہ ۱۴:

اس بیٹھنے  میں  اسے  اختیار ہے  کہ چپکا بیٹھا رہے  یا کلمہ پڑھے  یا تلاوت کرے  یا درود شریف یا چار رکعتیں  تنہا نفل پڑھے  جماعت سے  مکروہ ہے  یا یہ تسبیح پڑھے :۔ 


سُبْحَانَ ذِیْ الْمُلْکِ وَالْمَلَکُوْتِ سُبْحَانَ ذِیْ الْعِزَّۃِ وَالْعَظْمَۃِ وَالْھَیْبَۃِ وَالْقُدْرَۃِ وَالْکِبْرِیَائِ وَالْجَبْرُوْتِ۔ سُبْحَانَ الْمَلِکِ الْحَیِّ الَّذِیْ لَا یَنَامُ وَلَا یَمُوْتُ سُبُّوْحٌ قُدُوْسٌ رَبُّنَا وَرَبُّ الْمَلٰئِکَۃِ وَالرُّوْحِ لَٓا اِلٰہَ اِلَّا اللّٰہُ نَسْتَغْفِرُاللّٰہَ نَسْئَلُکَ الْجَنَّۃَ وَنَعُوْذِبِکَ مِنَ النَّارِ
 



(پاک ہے  ملک و موت والا پاک ہے  عزت و بزرگی اور بڑائی والا اور جبروت والا پاک ہے  بادشاہ جوزندہ ہے  جو نہ سوتا ہے  نہ مرتا ہے  پاک مقدس ہے ۔ پاک مقدس ہے  فرشتوں  اور روح کا مالک اﷲ کے  سوا کوئی معبود نہیں  اﷲ سے  ہم مغفرت چاہتے  ہیں تجھ سے  جنت کا سوال کرتے  ہیں  اور جہنم سے  تیری پناہ مانگتے  ہیں )



(غنیہ، ردالمحتار ج ۱ص ۶۶۱ وغیرہما)

مسئلہ ۱۵:

ہر دو رکعت کے  بعد دو (۲) رکعت پڑھنا مکروہ ہے  یُونہیں  دس رکعت کے  بعد بیٹھنا بھی مکروہ ہے ۔ (درمختار ج ۱ص ۶۶۲، عالمگیری ج ۱ص ۱۱۵)

مسئلہ ۱۶:

تراویح میں  جماعت سنتِ کفایہ ہے  کہ اگر مسجد محلّہ کے  سب لوگ چھوڑ دیں  تو سب گناہگار ہوں  گے  اور اگر کسی ایک نے  گھر میں  تنہا پڑھ لی گناہگار نہیں  مگر جو شخص مقتدا ہو کہ اس کے  ہونے  سے  جماعت بڑی ہوتی ہے  اور چھوڑ دے  گا تو لوگ کم ہو جائیں  گے  اسے  بلا عذر جماعت چھوڑنے  کی اجازت نہیں ۔ (عالمگیری ج ۱ص ۱۱۶)

مسئلہ ۱۷:

تراویح مسجد میں  باجماعت پڑھنا افضل ہے  اگر گھر میں  جماعت سے  پڑھی تو جماعت کے  ترک کا گناہ نہ ہوا مگر وہ ثواب نہ ملے  گا جو مسجد میں  پڑھنے  کا تھا۔ (عالمگیری ج ۱ص ۱۱۶)

مسئلہ ۱۸:

اگر عالم حافظ بھی ہو تو افضل یہ ہے  کہ خود پڑھے  دوسرے  کی اقتداء نہ کرے  اور اگر امام غلط پڑھتا ہو تو مسجد محلہ چھوڑ کر دوسری مسجد میں  جانے  میں  حرج نہیں  یُونہیں  اگر دوسری جگہ کا امام خوش آواز ہو یا ہلکی قرأت پڑھتا ہو یا مسجد محلہ میں  ختم نہ ہو گا تو دوسری مسجد میں  جانا جائز ہے ۔ (عالمگیری ج ۱ص ۱۱۶)

مسئلہ ۱۹:

خوش خواں  کو امام بنانا نہ چاہیے  بلکہ درست خواں  کو بنائیں ۔ (عالمگیری ج ۱ص ۱۱۶) افسوس صد افسوس کہ اس زمانہ میں  حفّاظ کی حالت نہایت ناگفتہ بہ ہے  اکثر تو ایسا پڑھتے  ہیں  یَعْلَمُوْنَ تَعْلَمُوْنَ کہ سوا کچھ پتہ نہیں  چلاتا الفاظ و حروف کھا جایا کرتے  ہیں  جو اچھا پڑھنے  والے  کہے  جاتے  ہیں  اُنہیں  دیکھیئے  تو حروف صحیح ادا نہیں  کرتے  ہمزہ الف عین اور ذ، ز، ظ اور ث، س،ص، ت، ط وغیرہا حروف میں  فرق نہیں  کرتے  جس سے  قطعاً نماز ہی نہیں  ہوتی فقیر کو انہیں  مصیبتوں  کی وجہ سے  تین سال ختم قرآن مجید سننا نہ ملا۔  مولا عزّوجل مسلمان بھائیوں  کو توفیق دے  کہ مَا اَنْزَلَ اللّٰہُ پڑھنے  کی کوشش کریں ۔ 
مسئلہ ۲۰:

آج کل اکثر رواج ہو گیا ہے  کہ حافظ کو اُجرت دے  کر تراویح پڑھواتے  ہیں  یہ ناجائز ہے  دینے  والا اور لینے  والا دونوں  گناہ گار ہیں  اُجرت صرف یہی نہیں  کہ پیشتر مقرر کر لیں  یہ دیں  گے  بلکہ اگر معلوم ہے  کہ یہاں  کچھ ملتا ہے  اگر اس سے  طے  نہ ہوا ہو  یہ بھی ناجائز ہے  کہ اَلْمَعْرُوْفُ کَالْمَشْرُوْطِ ہاں  اگر کہہ دے  کہ کچھ نہیں  دوں  گا یا نہیں  لُوں  گا پھر پڑھے  اور حافظ کی خدمت کریں  تو اس میں  حرج نہیں  کہ الصَّریح فوق الدلالۃ۔ 
مسئلہ ۲۱:

ایک امام دو مسجدوں  میں  تراویح پڑھاتا ہے  اگر دونوں  میں  پوری پوری پڑھائے  تو ناجائز ہے  اور مقتدی نے  دو مسجدوں  میں  پوری پوری پڑھی تو حرج نہیں  مگر دوسری میں  وتر پڑھنا جائز نہیں  جب کہ پہلی میں  پڑھ چکا ہو اور اگر گھر میں  تروایح پڑھ کر مسجد میں  آیا اور امامت کی تو مکروہ ہے ۔ (عالمگیری ج ۱ص ۱۱۶)

مسئلہ ۲۲:

لوگوں  نے  تراویح پڑھ لی اب دوبارہ پڑھنا چاہتے  ہیں  تو تنہا پڑھ سکتے  ہیں  جماعت کی اجازت نہیں ۔ (عالمگیری ج ۱ص ۱۱۶)

مسئلہ ۲۳:
افضل یہ ہے  ایک امام کے  پیچھے  تراویح پڑھیں  اور دو کے  پیچھے  پڑھنا چاہیں  تو بہتر یہ ہے  کہ پورے  ترویحہ پر امام بدلیں  مثلاً آٹھ ایک کے  پیچھے  اور بارہ دوسرے  کے  پیچھے ۔ (عالمگیری ج ۱ص ۱۱۶)

مسئلہ ۲۴:
نابالغ کے  پیچھے  بالغین کی تراویح نہ ہو گی یہی صحیح ہے ۔ (عالمگیری ج ۱ص ۱۱۷)

مسئلہ ۲۵:
رمضان شریف  میں  وتر جماعت کے  ساتھ پڑھنا افضل ہے  خواہ اُسی امام کے  پیچھے  جس کے  پیچھے  عشاء و تراویح پڑھی یا دوسرے  کے  پیچھے ۔ (عالمگیری ج ۱ص ۱۱۶، درمختار ج ۱ص ۶۶۴)

مسئلہ ۲۶:

اگر سب لوگوں  نے  عشاء کی جماعت ترک کر دی تو تراویح بھی جماعت سے  نہ پڑھیں  ہاں  عشاء جماعت سے  ہوئی اور بعض کو جماعت نہ ملی۔ تو یہ جماعت تراویح میں  شریک ہوں ۔ (درمختار ج ۱ص ۶۶۳)

مسئلہ ۲۷:
یہ جائز ہے  کہ ایک شخص عشاء و وتر پڑھائے  دوسرا تراویح جیسا کہ حضرت عمر رضی اﷲ تعالیٰ عنہ عشاء و وتر کی امامت کرتے  تھے  اور ابی بن کعب رضی اﷲ تعالیٰ عنہ تراویح کی۔ (عالمگیری ج ۱ص ۱۱۶)

مسئلہ ۲۸:
اگر عشاء جماعت سے  پڑھی اور تراویح تنہا تو وتر کی جماعت میں  شریک ہو سکتا ہے  اگر عشاء تنہا پڑھ لی اگرچہ تراویح باجماعت پڑھی تو وتر تنہا پڑھے ۔ (درمختار، ردالمحتار ج ۱ص ۶۶۳)

مسئلہ ۲۹:

عشاء کی سنتوں  کا سلام نہ پھیرا اسی میں  تراویح ملا کر شروع کی تو تراویح نہیں  ہوئی۔ (عالمگیری ج ۱ص ۱۱۷)

مسئلہ ۳۰:
تراویح بیٹھ کر پڑھنا بلا عذر مکروہ ہے  بلکہ بعضوں  کے  نزدیک تو ہو گی ہی نہیں ۔ (عالمگیری ج ۱ص ۱۱۷)

مسئلہ ۳۱:

مقتدی کو یہ جائز نہیں  کہ بیٹھا رہے  جب امام رکوع کرنے  کو ہو تو کھڑا ہو جائے  کہ یہ منافقین سے  مشابہت ہے  اﷲ عزّوجل ارشاد فرماتا ہے :۔ 


اِذَا قَامُواْ اِلیَ الصَّلٰوۃِ قَامُوْا کُسٰلیٰ 



(منافق جب نماز کو کھڑے  ہوتے  ہیں  تو تھکے  جی سے )



(ردالمحتار ج ۱ص ۶۶۳ غنیہ وغیرہا)


مسئلہ ۳۲:
امام سے  غلطی ہوئی کوئی سورت یا آیت چھوٹ گئی تو مستحب یہ ہے  کہ اسے  پڑھ کر پھر آگے  بڑھے ۔ (عالمگیری ج ۱ص ۱۱۸)

مسئلہ۳۳:
دو رکعت پر بیٹھنا بھول گیا کھڑا ہو گیا تو جب تک تیسری کا سجدہ نہ کیا ہو بیٹھ جائے  اور سجدہ کر لیا ہو تو چار پوری کر لے  مگر یہ دو شمار کی جائیں  گی اور جو دو پر بیٹھ چکا ہے  تو چار ہوئیں ۔ (عالمگیری ج ۱ص ۱۱۸)

مسئلہ ۳۴:
تین رکعت پڑھ کر سلام پھیرا اگر دوسری پر بیٹھا نہ تھا تو نہ ہوئیں  ان کے  بدلے  کی دو رکعت پھر پڑھے ۔ (عالمگیری ج ۱ص ۱۱۸)

مسئلہ ۳۵:
قعدہ میں  مقتدی سو گیا امام سلام پھیر کر اور دو رکعت پڑھ کر قعدہ میں  آیا اب یہ بیدار ہو گیا  تو سلام پھیر کر شامل ہو جائے  اور امام کے  سلام پھیرنے  کے  بعد جلد پوری کر کے  امام کے  ساتھ ہو جائے ۔ (عالمگیری ج ۱ص ۱۱۹)

مسئلہ ۳۶:
وتر پڑھنے  کے  بعد لوگوں  کو یاد آیا کہ دو رکعتیں  رہ گئیں  تو جماعت سے  پڑھ لیں  اور آج یاد آیا کہ کل دو رکعتیں  رہ گئی تھیں  تو جماعت سے  پڑھنا مکروہ ہے ۔ (عالمگیری ج ۱ص ۱۱۷)

مسئلہ ۳۷:
سلام پھیرنے  کے  بعد کوئی کہتا ہے  دو ہوئیں  کوئی کہتا ہے  تین تو امام کے  علم میں  جو ہو اُس کا اعتبار ہے  اور امام کو کسی بات کا یقین نہ ہو جس کو سچا جانتا ہو اُس کے  قول پر اعتبار کرے  اگر اس میں  لوگوں  کو شک ہو کہ بیس ہوئیں  یا اٹھارہ تو دو رکعت تنہا پڑھیں ۔ (عالمگیری ج ۱ص ۱۱۷)

مسئلہ  ۳۸:
اگر کسی وجہ سے  تراویح فاسد ہو جائے  تو جتنا قرآن مجید ان رکعتوں  میں  پڑھا ہے  اعادہ کریں  تاکہ ختم میں  نقصان نہ رہے ۔ 
مسئلہ ۳۹:
اگر کسی وجہ سے  ختم نہ ہو تو سورتوں  سے  تراویح پڑھیں  اور اس کے  لئے  بعضوں  نے  یہ طریقہ رکھا ہے  کہ الم تر کیف سے  آخر تک دو با رپڑھتے  میں  بیس رکعیتں  ہو جائیں  گی۔ (عالمگیری ج ۱ص ۱۱۸)


مسئلہ ۴۰:

ایک بار بسم اﷲ شریف جہر سے  پڑھنا سنت ہے  اور ہر سورت کی ابتداء میں  آہستہ پڑھنا مستحب اور یہ جو آج کل بعض جہّال نے  نکالا ہے  کہ ایک سو چودہ بار بسم اﷲ جہر سے  پڑھی جائے  ورنہ ختم نہ ہو گا مذہب حنفی میں  بے  اصل ہے ۔ 
مسئلہ ۴۱:

متاخرین نے  ختم تراویح میں  تین بار قل ھو اﷲ پڑھنا مستحب کہا اور بہتر یہ ہے  کہ ختم کے  دن پچھلی رکعت میں  الم سے  مفلحون تک پڑھے ۔ 


مسئلہ ۴۲:
شبینہ کہ ایک رات کی تراویح میں  پورا قرآن پڑھا جاتا ہے  جس طرح آج کل رواج ہے  کہ کوئی بیٹھا باتیں  کر رہا ہے  کچھ لوگ لیٹے  ہیں  کچھ لوگ چائے  پینے  میں  مشغول ہیں  کچھ لوگ مسجد کے  باہرحقہ نوشی کر رہے  ہیں  اور جب جی آیا ایک آدھ رکعت میں  شامل ہو گئے  یہ ناجائز ہے ۔ 
فائدہ:

ہمارے  امام اعظم رضی اﷲ تعالیٰ عنہ رمضان شریف میں  اکسٹھ ختم کیا کرتے  تھے ۔ تیس دن اور تیس رات میں  اور ایک تراویح میں  اور پینتالیس (۴۵) برس عشاء کے  وضو سے  نماز فجر پڑھی ہے ۔ 




منفرد کا فرضوں  کی جماعت پانا





حدیث ۱،۲:
امام مالک و نسائی روایت کرتے  ہیں  کہ ایک صحابی محجن نامی رضی اﷲ تعالیٰ عنہ حضور اقدس ﷺ کے  ساتھ ایک مجلس میں  حاضر تھے  اذان ہوئی حضور کھڑے  ہوئے  اور نماز پڑھی وہ بیٹھے  رہ گئے  ارشاد فرمایا جماعت کے  ساتھ نماز پڑھنے  سے  کیا چیز مانع ہوئی کیا تم مسلمان نہیں ۔ عرض کی یا رسول اﷲ ہوں  تو مگر میں  نے  گھر پڑھ لی تھی ارشاد فرمایا جب نماز پڑھ کر مسجد میں  آؤ اور نماز قائم کی جائے  تو لوگوں  کے  ساتھ پڑھ لو اگرچہ پڑھ چکے  ہو اسی کے  مثل یزید بن عامر رضی اﷲ تعالیٰ عنہ کا واقعہ ہے  جو ابوداؤد میں  مروی ہے ۔ 
حدیث ۳:
امام مالک نے  روایت کی کہ عبداﷲ بن عمر رضی اﷲ تعالیٰ عنہما فرماتے  ہیں  جو مغرب یا صبح کی نماز پڑھ چکا ہے  پھر جب امام کے  ساتھ پائے  اعادہ نہ کرے ۔ 
مسئلہ ۱:

تنہا فرض نماز شروع ہی کی تھی یعنی ابھی پہلی رکعت کا سجدہ نہ کیا تھا کہ جماعت قائم ہوئی تو توڑکر جماعت میں  شامل ہو جائے ۔ (درمختار ج ۱ص ۶۶۷،۶۶۶،۶۶۵)

مسئلہ ۲:

فجر یا مغرب کی نماز ایک رکعت پڑھ چکا تھا کہ جماعت قائم ہوئی تو فوراً نماز توڑ کر جماعت میں  شامل ہو جائے  اگرچہ دوسری رکعت پڑھ رہا ہو البتہ دوسری رکعت کا سجدہ کر لیا تو اب ان دو نمازوں  میں  توڑنے  کی اجازت نہیں  اور نماز پوری کرنے  کے  بعد بہ نیت نفل بھی ان میں  شریک نہیں  ہو سکتا کہ فجر کے  بعد نفل جائز نہیں  اور مغرب میں  اس وجہ سے  کہ تین رکعتیں  نفل کی نہیں  اور مغرب میں  اگر شامل ہو گیا تو برا کیا امام کے  سلام پھیرنے  کے  بعد ایک رکعت اور ملا کر چار کرے  اور اگرامام کے  ساتھ سلام پھیر دیا تو نماز فاسد ہو گئی چار رکعت قضا کرے ۔ (عالمگیری ج ۱ص ۱۱۹)

مسئلہ ۳:

مغرب پڑھنے  والے  کے  پیچھے  نفل کی نیت سے  شامل ہو گیا۔ امام نے  چوتھی رکعت کو تیسری گمان کیا اور کھڑا ہو جس مقتدی نے  اُس کا اتباع کیا اس کی نماز فاسد ہو گئی تیسری پر امام نے  قعدہ کیا ہو یا نہیں ۔ (عالمگیری ج ۱ص ۱۱۹)

مسئلہ ۴:

چار رکعت والی نماز شروع کر کے  ایک رکعت پڑھ لی یعنی پہلی رکعت کا سجدہ کر لیا تو واجب ہے  کہ ایک اور پڑھ لے  اور توڑ دے  کہ یہ دو رکعتیں  نفل ہو جائیں  اور دو پڑھ لی ہیں  تو ابھی توڑ دے  یعنی تشہد پڑھ کر سلام پھیر دے  اور تین پڑھ لی ہیں  تو واجب ہے  کہ نہ توڑے ۔ توڑے  گا تو گناہگار ہو گا بلکہ حکم یہ ہے  کہ پوری کر کے  نفل کی نیت سے  جماعت میں  شامل ہو۔ جماعت کا ثواب پالے  گا مگر عصر میں  شامل نہیں  ہو سکتا کہ عصر کے  بعد نفل جائز نہیں ۔ (درمختار، ردالمحتار ج ۱ص ۶۶۸،۶۶۷)

مسئلہ ۵:

جماعت قائم ہونے  سے  مؤذن کا تکبیر کہنا مراد نہیں  بلکہ جماعت شروع ہو جانا مُراد ہے ۔ مؤذن کے  تکبیر کہنے  سے  قطع نہ کرے  گا اگرچہ پہلی رکعت کا ہنوز سجدہ نہ کیا ہو۔ (ردالمحتار ج ۱ص ۶۶۶)

مسئلہ ۶:

جماعت قائم ہونے  سے  نماز قطع کرنا اس وقت ہے  کہ جس مقام پر یہ نماز پڑھتا ہو وہیں  جماعت قائم ہو اگر یہ گھر میں  نماز پڑھتا ہے  اور مسجد میں  جماعت قائم ہوئی یا ایک مسجد میں  یہ پڑھتا ہے  دوسری مسجد میں  جماعت قائم ہوئی تو توڑنے  کا حکم نہیں  اگرچہ پہلی کا سجدہ کیا ہو۔ (ردالمحتار ج ۱ص ۶۶۶)

مسئلہ ۷:

نفل شروع کئے  تھے  اور جماعت قائم ہوئی تو قطع نہ کرے  بلکہ دو رکعت پوری کر لے  اگرچہ پہلی کا سجدہ بھی نہ کیا ہو اور تیسری پڑھتا ہو تو چار پوری کرے ۔ (درمختار، ردالمحتار ج ۱ص ۶۶۸)

مسئلہ ۸:

جمعہ اور ظہر کی سنتیں  پڑھنے  میں  خطبہ یا جماعت شروع ہوئی تو چار پوری کرلے ۔ (درمختار ج ۱ص ۶۶۸)

مسئلہ ۹:

سنت یا قضا نماز شروع کی اور جماعت قائم ہوئی تو پوری کرکے  شامل ہو ہاں  قضا شروع کی اگر بعینہٖ اُسی قضا کے  لئے  جماعت قائم ہوئی تو توڑ کر شامل ہو جائے ۔ (ردالمحتار ج ۱ص ۶۶۵)

مسئلہ ۱۰:

نماز توڑنا بغیر عذر ہو تو حرام ہے  اور مال کے  تلف کا اندیشہ ہو تو مباح اور کامل کرنے  کے  لئے  ہو تو مستحب ہے  اور جان بچانے  کے  لئے  ہو تو واجب۔ (ردالمحتار ج ۱ص ۶۶۶)

مسئلہ ۱۱:

نماز توڑنے  کے  لئے  بیٹھنے  کی حاجت نہیں  کھڑا کھڑا ایک طرف سلام پھیر کر توڑ دے ۔ (عالمگیری ج ۱ص ۱۱۹)

مسئلہ ۱۲:

جس شخص نے  نماز نہ پڑھی ہو اسے  مسجد سے  اذان کے  بعد نکلنا مکروہ تحریمی ہے  ابن ماجہ عثمان رضی اﷲ تعالیٰ عنہ سے  راوی کہ حضور ﷺ نے  فرمایا اذان کے  بعد جو مسجد سے  چلا گیا اور کسی حاجت کے  لئے  نہیں  گیا اور نہ واپس ہونے  کا ارادہ ہے  وہ منافق ہے  امام بخاری کے  علاوہ جماعت محدثین نے  روایت کی کہ ابوالشعشا کہتے  ہیں  ہم ابوہریرہ رضی اﷲ تعالیٰ عنہ کے  ساتھ مسجد میں  تھے  جب مؤذن نے  عصر کی اذان کہی اُس وقت ایک شخص چلا گیا اس پر فرمایا کہ اس نے  ابوالقاسم ﷺ کی نافرمانی کی۔ (درمختار ، ردالمحتار ج ۱ص ۶۶۹،۶۶۸)

مسئلہ ۱۳:

اذان سے  مراد وقت نماز ہو جانا ہے  خواہ ابھی اذان ہو یا نہیں ۔ (درمختار ج ۱ص ۶۶۹)

مسئلہ ۱۴:

جو شخص کسی دوسری مسجد کی جماعت کا منتظم ہو مثلاً امام یا مؤذن ہو کہ اُس کے  ہونے  سے  لوگ ہوتے  ہیں  ورنہ متفرق ہو جاتے  ہیں  ایسے  شخص کو اجازت ہے  کہ یہاں  سے  اپنی مسجد میں  چلا جائے  اگرچہ یہاں  اقامت بھی شروع ہو گئی مگر جس مسجد کا منتطم ہے  اگر وہاں  اذان ہو چکی تو اب یہاں  سے  جانے  کی اجازت ہے  جب کہ ظن غالب ہو کہ جماعت سے  پہلے  واپس آجائیگا۔ (درمختار، ردالمحتار ج ۱ص ۶۶۹)

مسئلہ ۱۵:

جس نے  ظہر یا عشاء کی نماز تنہا پڑھ لی ہو اسے  مسجد سے  چلے  جانے  کی اجازت کی ممانعت اُس وقت ہے  کہ اقامت شروع ہو گئی اقامت سے  پہلے  جا سکتا ہے  اور جب اقامت شروع ہو گئی تو حکم ہے  کہ جماعت میں  بہ نیت نفل شریک ہو جائے  اور مغرب و فجر و عصر میں  اُسے  حکم ہے  کہ مسجد سے  باہر چلا جائے  جب کہ پڑھ لی ہو۔ (درمختار ج ۱ص ۶۶۹،۶۷۰)

مسئلہ ۱۶:

مقتدی نے  دو سجدے  کئے  اور امام ابھی پہلے  ہی میں  تھا تو دوسرا سجدہ نہ ہوا۔ (درمختار ج ۱ص ۶۷۶)

مسئلہ ۱۷:

چار رکعت والی نماز میں  جسے  ایک رکعت امام کے  ساتھ ملی تو اُس نے  جماعت نہ پائی۔ اُس کو جماعت کا ثواب ملے  گا اگرچہ قعدۂ اخیرہ میں  شامل ہوا ہو بلکہ جسے  تین رکعتیں  ملیں  اس نے  بھی جماعت نہ پائی جماعت کا ثواب ملے  گا مگر جس کی کوئی رکعت جاتی رہی اُسے  اتنا ثواب نہ ملے  گا جتنا اوّل سے  شریک ہونے  والے  کو ہے  اس مسئلہ کا محصل یہ ہے  کہ کسی نے  قسم کھائی فلاں  نماز جماعت سے  پڑھے  گا اور کوئی رکعت جاتی رہی تو قسم ٹوٹ گئی کفارہ دینا ہو گا تین اور دو رکعت والی نماز میں  بھی ایک رکعت نہ ملی تو جماعت نہ ملی اور لاحق کا حکم پوری جماعت پانے  والے  کا ہے ۔ (درمختار، رالمحتار ج ۱ص ۶۷۴،۶۷۳)

مسئلہ ۱۸:

امام رکوع میں  تھا کسی نے  اُس کی اقتداء کی اور کھڑا رہا یہاں  تک کہ امام نے  سر اٹھالیا تو وہ رکعت نہیں ملی لہٰذا امام کے  فارغ ہونے  کے  بعد اس رکعت کو پڑھ لے  اور اگر امام کو قیام میں  پایا اور اس کے  ساتھ ہو لیا پھر امام کے  فارغ ہونے  کے  بعد رکوع کیا تو بھی ہو جائے  گی مگر بوجہ ترک واجب گناہگار ہوا۔ (درمختار ج ۱ص ۶۷۵)

مسئلہ ۱۹:

اس کے  رکوع کرنے  سے  پیشتر امام نے  سر اٹھالیا کے  اسے  رکعت نہ ملی تو اس صورت میں  نماز توڑ دینا جائز نہیں  جیسا بعض جاہل کرتے  ہیں  بلکہ اس پر واجب ہے  کہ سجدہ میں  امام کی متابعت کرے  اگرچہ سجدے  رکعت میں  شمار نہ ہوں  گے ۔ یونہی اگر سجدہ میں  ملا جب بھی ساتھ دے   پھر بھی اگر سجدے  نہ کئے  تو نماز فاسد نہ ہو گی یہاں  تک کہ اگر امام کے  سلام کے  بعد اس نے  اپنی رکعت پڑھ لی نماز ہو گئی مگر ترک واجب کا گناہ ہوا۔ (درمختار ج ۱ص ۶۷۶)

مسئلہ ۲۰:

امام سے  پہلے  رکوع کیا مگر اس کے  سر اٹھانے  سے  پہلے  امام نے  بھی رکوع کیا تو رکوع ہو گیا بشرطیکہ اس نے  اُس وقت رکوع کیا ہو کہ امام بقدر فرض قرأت کر چکا ہو ورنہ رکوع نہ ہوا اور اس صورت میں  امام کے  ساتھ یا بعد اگر دوبارہ رکوع کر لے  گا ہو جائے  گی ورنہ نماز جاتی رہی اور امام سے  پہلے  رکوع خواہ کوئی رکن ادا کرنے  میں  گناہگار بہرحال ہو گا۔ (درمختار، ردادلمحتار ج ۱ص ۶۷۵،۶۷۶)

مسئلہ ۲۱:

امام رکوع میں  تھا اور یہ تکبیر کہہ کر جھکا تھا کہ امام کھڑا ہو گیا تو اگر حد رکوع میں  مشارکت ہو گئی اگرچہ قلیل تو رکعت مل گئی۔ (عالمگیری ج ۱ص ۱۳۰)

مسئلہ ۲۲:

مقتدی نے  تمام رکعتوں  میں  رکوع و سجود امام سے  پہلے  کیا تو سلام کے  بعد ضروری ہے  کہ ایک رکعت بغیر قرات پڑھے  نہ پڑھی تو نماز نہ ہوئی اور اگر امام کے  بعد رکوع و سجود کیا تو نماز ہو گئی اور اگر رکوع پہلے  کیا اور سجدہ ساتھ تو چاروں  رکعتیں  بغیر قرأت پڑھے  اور اگر رکوع ساتھ کیا اور سجدہ پہلے  تو دو رکعت بعد میں  پڑھے ۔ (عالمگیری ج ۱ص ۱۳۱،۱۳۰)






قضا نماز کا بیان

 




غزوۂ خندق میں  حضور اقدس ﷺ کی نمازیں  مشرکین  کی وجہ سے  جاتی رہیں  یہاں  تک کہ رات کا کچھ حصہ چلا گیا بلال رضی اﷲ تعالیٰ عنہ کو حکم فرمایا انہوں  نے  اذان و اقامت کہی حضور نے  ظہر کی نماز پڑھی پھر اقامت کہی تو عصر کی پڑھی پھر اقامت کہی تو مغرب کی پڑھی پھر اقامت کہی تو عشاء کی پڑھی۔ 
حدیث ۱:

 امام احمد نے  ابی جمعہ حبیب بن سباع سے  روایت کی کہ غزوۂ احزاب میں  مغرب کی نماز پڑھ کر فارغ ہوئے  تو فرمایا کسی کومعلوم ہے  میں  نے  عصر کی پڑھی ہے ؟ لوگو ں  نے  عرض کی نہیں  پڑھی مؤذن کو حکم فرمایا اُس نے  اقامت کہی حضور نے  عصر کی پڑھی مغرب کا اعادہ کیا۔ 
حدیث ۲:
 طبرانی و بیہقی ابن عمر رضی اﷲ تعالیٰ عنہما سے  راوی فرمایا جو شخص کسی نماز کو بھول جائے  اور یاد اُس وقت آئے  کہ امام کے  ساتھ ہو تو پوری کر لے  پھر بھولی ہوئی پڑھے  پھر اُسے  پڑھے  جس کو امام کے  ساتھ پڑھا۔ 
حدیث ۳:
صحیح بخاری و مسلم میں  ہے  کہ فرماتے  ہیں  رسول اﷲ ﷺ جو نماز سے  سو جائے  یا بھول جائے  تو جب یاد آئے  پڑھ لے  کہ وُہی اُس کا وقت ہے ۔ 
حدیث ۴:
صحیح مسلم کی روایت میں  یہ بھی ہے  کہ سوتے  میں  (اگر نماز جاتی رہی) تو قصور نہیں  قصور تو بیداری میں  ہے ۔ 
مسئلہ ۱:

بلا عذر شرعی نماز قضا کر دینا بہت سخت گناہ ہے  اُس پر فرض ہے  کہ اُس کی قضا پڑھے  اور سچے  دل سے  توبہ کرے  توبہ یا حج مقبول سے  گناہِ تاخیر معاف ہو جائے  گا۔ (درمختار ج ۱ص ۶۷۶)

مسئلہ ۲:

توبہ جب ہی صحیح ہے  کہ قضا پڑھ لے ۔ اُس کو تو ادا نہ کرے  توبہ کہے  جائے  تو یہ توبہ نہیں  کہ وہ نماز جو اس کے  ذمہ تھی اس کا پڑھنا تو اب بھی باقی ہے  اور جب گناہ سے  باز نہ آیا تو توبہ کہاں  ہوئی۔ (ردالمحتار ج ۱ص ۶۷۶) حدیث میں  فرمایا گناہ پر قائم رہ کر استغفار کرنے  والا اس کے  مثل ہے  جو اپنے  رب سے  ٹھٹھا کرتا ہے ۔ 
مسئلہ ۳:

دشمنی کا خوف نما زقضا کر دینے  کے  لئے  عذر ہے  مثلاً مسافر کو چور اور ڈاکوؤں  کا صحیح اندیشہ ہے  تو اس کی وجہ سے  وقتی نماز قضا کر سکتا ہے  بشرطیکہ کسی طرح نماز پڑھنے  پر قادر نہ ہو اور اگر سوار ہے  اور سواری پر پڑھ سکتا ہے  اگرچہ چلنے  ہی کی حالت میں  یا بیٹھ کر پڑھ سکتا ہے  تو عذر نہ ہوا یونہی اگر قبلہ کو منہ کرتا ہے  تو دشمن کا سامنا ہوتا ہے  تو جس رُخ بن پڑھے  پڑھ لے  ہو جائے  گی ورنہ نماز قضا کرنے  کا گناہ ہوا۔ (ردالمحتار ج ۱ص ۶۶۷)

مسئلہ ۴:

جنائی نماز پڑھے  گی تو بچہ مر جانے  کا اندیشہ ہے  نماز قضا کرنے  کے  لئے  یہ عذر ہے  بچہ کا سر باہر آگیا اور نفاس سے  پیشروقت ختم ہو جائے  گا تو اس حالت میں  بھی اس کی ماں  پر نماز پڑھنا فرض ہے  نہ پڑھے  گی تو گناہگار ہو گی کسی برتن میں  بچہ کا سر رکھ کر جس سے  اس کو صدمہ نہ پہنچے  نماز پڑھے  مگر اس ترکیب سے  پڑھنے  میں  بھی بچہ کے  مر جانے  کا اندیشہ ہو تو تاخیر معاف ہے  بعد نفاس نماز کی قضا پڑھے ۔ (ردالمحتار ج ۱ص ۶۶۷)

مسئلہ ۵:

جس چیز کابندوں  پر حکم ہے  اسے  وقت میں  بجا لانے  کو ادا کہتے  ہیں  اور وقت کے  بعد عمل میں لانا قضا ہے  اور اگر اس حکم کے  بجالانے  میں  کوئی خرابی پیدا ہو جائے  تو دوبارہ وُہ خرابی دفعہ کرنے  کے  لئے  کرنا اعادہ ہے ۔ (درمختار ج ۱ص ۶۷۶تا۶۷۹)

مسئلہ ۶:

وقت میں  اگر تحریمہ باندھ لی تو نماز قضا نہ ہوئی بلکہ ادا ہے ۔ (درمختار ج ۱ص ۶۷۷) مگر نماز فجر و جمعہ و عیدین کہ ان میں  سلام سے  پہلے  بھی اگر وقت نکل گیا تو نماز جاتی رہی۔ 
مسئلہ ۷:

سوتے  میں  یا بھولے  سے  نماز قضا ہو گئی تو اس کی قضا پڑھنی فرض ہے  البتہ قضا کا گناہ اس پر نہیں  مگر بیدار ہونے  اور یاد آنے  پر اگر وقت مکروہ نہ ہو تو اُسی وقت پڑھ لے  تاخیر مکروہ ہے  کہ حدیث میں  ارشاد فرمایا جو نماز سے  بھول جائے  یا سو جائے  تو یاد آنے  پر پڑھ لے  کہ وہی اس کا وقت ہے ۔ (عالمگیری ج ۱ص ۱۲۱) مگر دخول وقت کے  بعد سو گیا پھر وقت نکل گیا تو قطعاً گناہگار ہوا جب کہ جاگنے  پر صحیح اعتماد یا جگانے  والا موجود نہ ہو بلکہ فجر میں  دخول وقت سے  پہلے  بھی سونے  کی اجازت نہیں  ہو سکتی جب کہ اکثر حصہ رات کا جاگنے  میں گزرا اور ظن ہے  کہ اب سو گیا تو وقت میں  آنکھ نہ کُھلے  گی۔ 
مسئلہ ۸:

کوئی سو رہا ہے  یا نماز پڑھنا بھول گیا تو جسے  معلوم ہو اس پر واجب ہے  کہ سوتے  کو جگا دے  اور بُھولے  کو یاد دلا دے ۔ (ردالمحتار)

مسئلہ ۹:

جب یہ اندیشہ ہو کہ صبح کی نماز جاتی رہے  تو بلا ضرورت شرعیہ اُسے  رات میں  دیر تک جاگنا ممنوع ہے ۔ (ردالمحتار)

مسئلہ ۱۰:

فرض کی قضا فرض ہے  اور واجب کی قضا واجب اور سنت کی قضا سنت  یعنی وہ سنتیں  جن کی قضا ہے  مثلاً فجر کی سنتیں  جبکہ فرض بھی فوت ہو گیا اور ظہر کی پہلی سنتیں  جب کہ ظہر کا وقت باقی ہو۔ (درمختار، ردالمحتار ج ۱ص ۶۸۰)

مسئلہ ۱۱:

قضا کے  لئے  کوئی وقت معین نہیں  عمر میں  جب بھی پڑھے  گا بری الذّمہ ہو جائے  گا مگر طلوع و غروب اور زوال کے  وقت کہ ان وقتوں  میں  نماز جائز نہیں ۔ 
مسئلہ ۱۲:

مجنوں  کی حالت جنوں  میں  جو نمازیں  فوت ہوئیں  اچھے  ہونے  کے  بعد ان کی قضا واجب نہیں جبکہ جنون نماز کے  چھ وقت کامل تک برابر رہاہو۔ (عالمگیری ج ۱ص ۱۲۱)

مسئلہ ۱۳:

جو شخص معاذ اﷲ مرتد ہو گیا پھر اسلام لایا تو زمانہ ارتداد کی نمازوں  کی قضا نہیں  اور مرتد ہونے  سے  پہلے  زمانہ اسلام میں  جو نماز یں  جاتی رہی تھیں  ان کی قضا واجب ہے ۔ (ردالمحتار ج ۱ص ۶۸۹،۶۸۸)

مسئلہ ۱۴:

دارالحرب میں کوئی شخص مسلمان ہو اور احکام شرعیہ، نماز، روزہ زکوٰۃ وغیر ہا کی اس کو اطلاع نہ ہوئی تو جب تک وہاں  رہا ان دِنوں  کی قضا اس پر واجب نہیں  اور جب دارالاسلام میں  آگیا تو اب جو نماز قضا ہو گی اسے  پڑھنا فرض ہے  کہ دارالسلام میں  احکام کا نہ جاننا عذر نہیں  اور کسی ایک شخص نے  بھی اسے  نماز فرض ہونے  کی اطلاع دے  دی اگرچہ فاسق یا بچہ یا عورت نے  یا غلام نے  تو اب جتنی نہ پڑھے  گا ان کی قضا واجب ہے  دارالسلام میں مُسلمان ہوا تو جو نماز فوت ہوئی اس کی قضا واجب ہے  اگرچہ کہے  کہ مجھے  اس کا علم نہ تھا۔ (ردالمحتار ج ۱ص ۶۸۸)

مسئلہ ۱۵:

ایسا مریض کہ اشارہ سے  بھی نماز نہیں  پڑھ سکتا اگر یہ حالت پورے  چھ وقت تک رہی تو اس حالت میں  جو نمازیں  فوت ہوئیں  ان کی قضا واجب نہیں ۔ (عالمگیری ج ۱ص ۱۲۱)

مسئلہ ۱۶:

جو نماز جیسی فوت ہوئی اس کی قضا ویسی ہی پڑھی جائے  گی مثلاً سفر میں  قضا ہوئی تو چار رکعت والی دو ہی پڑھی جائے  گی اگرچہ اقامت کی حالت میں  پڑھے  اور حالت اقامت میں  فوت ہوئی تو چار رکعت والی کی قضا چار رکعت ہے  اگرچہ سفر میں  پڑھے ۔ البتہ قضا پڑھنے  کے  وقت کوئی عذر ہے  تو اس کا اعتبار کیا جائے  مثلاً جس وقت فوت ہوئی تھی اس وقت کھڑا ہو کر پڑھ سکتا تھا اور اب قیام نہیں  کر سکتا تو بیٹھ کر پڑھے  یا اس وقت اشارہ ہی سے  پڑھ سکتا ہے  تو اشارے  سے  پڑھے  اور صحت کے  بعد اس کا اعادہ نہیں ۔ (عالمگیری ج ۱ص ۱۲۱، درمختار ج ۱ص ۶۸۹،۶۹۰)

مسئلہ ۱۷:

لڑکی نماز عشاء پڑھ کر یا بے  پڑھے  سوئے  آنکھ کُھلی تو معلوم ہوا کہ پہلا حیض آیا تو اس پر وہ عشاء فرض نہیں  اور اگر احتلام سے  بالغ ہوئی تو اس کا حکم وہ ہے  جو لڑکے  کا ہے ، پَو پھٹنے  سے  پہلے  آنکھ  کھلی تو اُس وقت کی نماز فرض ہے  اگرچہ پڑھ کر سوئی اور پَو پھٹنے  کے  بعد آنکھ کھلی تو عشاء کا اعادہ کرے  اور عمر سے  بالغ ہوئی یعنی اس کی عمر پورے  پندرہ سال کی ہو گئی تو جس وقت پندرہ سال کی ہوئی اس وقت کی نماز اس پر فرض ہے  اگرچہ پہلے  پڑھ چکی ہو۔ (عالمگیری ج ۱ص ۱۲۱)

مسئلہ ۱۸:

پانچوں  فرضوں  میں  باہم اور فرض و وتر میں  ترتیب ضروری ہے  کہ پہلے  فجر پھر ظہر پھر عصر پھر مغرب پھر عشاء پھر وتر پڑھے  خواہ یہ سب قضا ہوں  یا بعض ادا بعض قضا مثلاً ظہر کی قضا ہو گئی تو فرض ہے  کہ کہ اسے  پڑھ کر عصر پڑھے  یا وتر قضا ہو گیا تو اُسے  پڑھ کر فجر پڑھے  اگر یاد ہوتے  ہوئے  عصر یا فجر کی پڑھ لی تو ناجائز ہے ۔ (عالمگیری ج ۱ص ۱۲۱ وغیرہ)

مسئلہ ۱۹:

اگروقت میں  گنجائش نہیں  کہ وقتی اور قضائیں  سب پڑھ لے  تو وقتی اور قضا نمازوں  میں  جس کی گنجائش ہو پڑھے  باقی میں  ترتیب ساقط ہے  مثلاً نماز عشاء و وتر قضا ہو گئے  اور فجر کے  وقت میں  پانچ رکعت کی گنجائش ہے  تو وتر و فجر پڑھے  اور چھ رکعت کی وسعت ہے  تو عشاء و فجر پڑھے ۔ (شرح وقایہ)

مسئلہ ۲۰:

ترتیب کے  لئے  مطلق وقت کا اعتبار ہے ، مستحب وقت ہونے  کی ضرورت نہیں  تو جس کی ظہر کی نماز قضا ہو گئی اور آفتاب زرد ہونے  سے  پہلے  ظہر سے  فارغ نہیں  ہو سکتا مگر آفتاب ڈوبنے  سے  پہلے  دونوں  پڑھ سکتا ہے  تو پہلے  ظہر پڑھ لے  پھر عصر۔ (ردالمحتار ، عالمگیری ج ۱ص ۱۲۳)

مسئلہ ۲۱:

اگر وقت میں  گنجائش ہے  کہ مختصر طور پر پڑھے  تو دونوں  پڑھ سکتا ہے  اور عمدہ طریقہ سے  پڑھے  تو دونوں  نمازوں  کی گنجائش نہیں  تو اس صورت میں  بھی ترتیب فرض ہے  اور بقدر جواز جہاں  تک اختصار کر سکتا ہے  کرے ۔ (عالمگیری ج ۱ص ۱۲۲)

مسئلہ ۲۲:

وقت کی تنگی سے  ترتیب ساقط ہونا اس وقت ہے  کہ شروع کرتے  وقت تنگ ہو، اگر شروع کرتے  وقت ادا یا وقتی کی گنجائش تھی اور یہ یاد تھا کہ اس وقت سے  پیشتر کی نماز قضا ہو گئی ہے  اور نماز میں  طول دیا کہ اب وقت تنگ ہو گیا تو یہ نماز نہ ہو گی ہاں  اگر توڑ کر پھر سے  پڑھے  تو ہو جائے  گی۔ اور اگر قضا یاد نہ تھی اور وقتی نماز میں  طول دیا کہ وقت تنگ ہو گیا اب یاد آئی تو ہو گئی قطع نہ کرے ۔ (عالمگیری ج ۱ص ۱۲۲)

مسئلہ ۲۳:
وقت تنگ ہونے  نہ ہونے  میں  اس کے  گمان کا اعتبار نہیں  بلکہ یہ دیکھا جائے  گا کہ حقیقتاً وقت تنگ تھا یا نہیں  مثلاً جس کی نمازِ عشاء قضا ہو گئی اور فجر کا وقت تنگ ہونا گمان کر کے  فجر پڑھ لی پھر یہ معلوم ہوا کہ وقت تنگ نہ تھا تو نمازِ فجر نہ ہوئی اب اگر دونوں  کی گنجائش ہو تو عشاء پڑھ کر پھر فجر پڑھے ، ورنہ فجر پڑھ لے  اگر دوبارہ پھر غلطی معلوم ہوئی تو وہی حکم ہے  یعنی دونوں  پڑھ سکتا ہے  تو دونوں  پڑھے  ورنہ صرف فجر پڑھے  اور اگر فجر کا اعادہ نہ کیا، عشاء پڑھنے  لگا اور بقدر تشہد بیٹھنے  نہ پایا تھا کہ آفتاب نکل آیا تو فجر کی نماز جو پڑھی تھی ہو گئی۔ یونہی اگر فجر کی نماز قضا ہو گئی اور ظہر کے  وقت میں  دونوں  نمازوں  کی گنجائش اس کے  گمان میں  نہیں  ہے  اور ظہر پڑھ لی پھر معلوم ہوا کہ گنجائش ہے  تو ظہر نہ ہوئی، فجر پڑھ کر ظہر پڑھے  یہاں  تک کہ اگر فجر پڑھ کر ظہر کی ایک رکعت پڑھ سکتا ہے  تو فجر پڑھ کر ظہر شروع کرے ۔ ( عالمگیری ج ۱ص ۱۲۳،۱۲۲)

مسئلہ ۲۴:
جمعہ کے  دن فجر کی نماز قضا ہو گئی اگر فجر پڑھ کر جمعہ میں  شریک ہوتا ہے  تو فرض ہے  کہ پہلے  فجر پڑھے  اگرچہ خطبہ ہوتا ہو اور اگر جمعہ نہ ملے  گا مگر ظہر کا وقت باقی رہے  گا جب بھی فجر پڑھ کر ظہر پڑھے  اور اگر ایسا ہے  کہ فجر پڑھنے  میں  جمعہ بھی جاتا رہے  گا اور جمعہ کے  ساتھ وقت بھی ختم ہو جائے  گا توجمعہ پڑھ لے  پھر فجر پڑھ لے  اس صورت میں  ترتیب ساقط ہے ۔ (عالمگیری ج ۱ص ۱۲۲)

مسئلہ ۲۵:
اگر وقت کی تنگی کے  سبب ترتیب ساقط ہو گئی اور وقتی نماز پڑھ رہا تھا کہ اثنائے  نماز میں  وقت ختم ہو گیا تو ترتیب عود نہ کرے  گی یعنی وقتی نماز ہو گئی۔ (عالمگیری ج ۱ص ۱۲۳) مگر فجر و جمعہ میں  کہ وقت نکل جانے  سے  یہ خود ہی نہیں  ہوئی۔ 
مسئلہ ۲۶:

قضا نماز یاد نہ رہی اور وقتیہ پڑھ لی پڑھنے  کے  بعد یاد آئی تو وقتیہ ہو گئی اور پڑھنے  میں  یاد آئی تو نہ ہوئی۔ (عامہ کتب)

مسئلہ ۲۷:
آپ نے  اگر باوضو گمان کر کے  ظہر پڑھی پھر وضو کر کے  عصر پڑھی پھر معلوم ہوا کہ ظہر میں  وضو نہ تھا تو عصر کی ہو گئی صرف ظہر کا اعادہ کرے ۔ (عالمگیری ج ۱ص ۱۲۳)

مسئلہ ۲۸:
فجر کی نماز قضا ہو گئی اور یاد ہوتے  ہوئے  ظہر کی پڑھ لی پھر فجر کی پڑھی تو ظہر کی نہ ہوئی، عصر پڑھتے  وقت ظہر کی یاد تھی مگر اپنے  گمان میں  ظہر کو جائز سمجھا تھا تو عصر کی ہو گئی غرض یہ ہے  کہ فرضیّت ترتیب سے  جو ناواقف ہے  اس کا حکم بھولنے  والے  کی مثل ہے  کہ اس کی نماز ہو جائے  گی۔ (درمختار ج ۱ص ۶۸۳)

مسئلہ ۲۹:

چھ نمازیں  جس کی قضا ہو گئیں  کہ چھٹی کا وقت ختم ہو گیا اس پر ترتیب فرض نہیں  اب اگرچہ باوجود وقت کی گنجائش اور یادکے  وقتی پڑھے  گا ہو جائے  گی خواہ وہ سب ایک ساتھ قضا ہوئیں  مثلاً ایک دم سے  چھ وقتوں  کی نہ پڑھیں  یا متفرق طور پر قضا ہوئیں  مثلاً چھ دن فجر کی نماز نہ پڑھی اور باقی نمازیں  پڑھتا رہا۔ مگر ان کے  پڑھتے  وقت وہ قضائیں  بھول ہوا تھا خواہ وہ سب پرانی ہوں  یا بعض نئی بعض پرانی مثلاً ایک مہینہ کی نماز نہ پڑھی پھر پڑھنی شروع کی پھر ایک وقت کی قضا ہو گئی تو اس کے  بعد کی نماز قضا ہو جائے  گی اگرچہ اس کا قضا ہونا یاد ہو۔ (درمختار ج ۱ص ۶۸۲،ر دالمحتار ج ۱ص ۶۸۲) 

مسئلہ ۳۰:
جب چھ نمازیں  قضا ہونے  کے  سبب ترتیب ساقط ہو گئی تو ان میں  سے  اگربعض پڑھ لی کہ چھ سے  کم رہ گئی تو وہ ترتیب عود نہ کرے  گی یعنی ان میں  سے  اگر دو باقی ہوں  تو باوجود یاد کے  وقتی نماز ہو جائے  گی البتہ اگر سب قضائیں  پڑھ لیں  تو اب صاحب ترتیب ہو گیا کہ اب اگر کوئی نماز قضا ہو گی تو بشرائط سابق اسے  پڑھ کر وقتی پڑھے  ورنہ نہ ہو گی۔ (درمختار، ردالمحتار ج ۱ص ۶۸۴)

مسئلہ ۳۱:

یونہی اگر بھولنے  یا تنگیٔ وقت کے  سبب ترتیب ساقط ہو گئی تو وہ بھی عود نہ کرے  گی مثلاً بھول کر نماز پڑھ لی اب یاد آیا تو نماز کا اعادہ نہیں  اگرچہ وقت میں  بہت کچھ گنجائش ہو۔ (درمختار ج ۱ص ۶۸۴)

مسئلہ ۳۲:
باوجود یاد اور گنجائش وقت کے  وقتی نماز کی نسبت جوکہا گیا ہے  کہ نہ ہو گی اس سے  مراد یہ ہے  کہ وہ نماز موقوف ہے  اگر وقتی پڑھتا گیا اور قضا رہنے  دی توجب دونوں  مل کر چھ ہو جائیں   گی یعنی چھٹی کا وقت ختم ہو جائے  گا تو سب صحیح ہو گئیں  اور اگر اس درمیان میں  قضا پڑھ لی تو سب گئیں  یعنی نفل ہو گئیں  سب کو پھر سے  پڑھے ۔ (درمختار ج ۱ص ۶۸۴،۶۸۵) 

مسئلہ ۳۳:
بعض نماز پڑھتے  وقت قضا یاد تھی اور بعض میں  یاد نہ رہی تو جن  میں  قضا یاد ہے  ان میں  پانچویں  کا وقت ختم ہو جائے  یعنی قضا سمیت چھٹی کا وقت ہو جائے  تو اب سب ہو گئیں  اور جن کے  ادا کرتے  وقت قضا کی یاد نہ تھی ان کا اعتبار نہیں ۔ (ردالمحتار ج ۱ص ۶۸۵)

مسئلہ ۳۴:
عورت کی ایک نماز قضا ہوئی اس کے  بعد حیض آیا تو حیض سے  پاک ہو کر پہلے  قضا پڑھ  لے  پھر وقتی پڑھ لے  اور اگر قضا یاد ہوتے  ہوئے  وقتی پڑھے  گی نہ ہو گی جب کہ وقت میں  گنجائش ہو۔ (عالمگیری ج ۱ص ۱۲۴)

مسئلہ ۳۵:
جس کے  ذمہ قضا نمازیں  ہوں  اگرچہ ان کا پڑھنا جلد سے  جلد واجب ہے  مگر بال بچوں  کی خورد و نوش اور اپنی ضروریات کی فراہمی کے  سبب تاخیر جائز ہے  تو کاروبار بھی کرے  اور جو وقت فرصت کا ملے  اس میں  قضا پڑھتا رہے  یہاں  تک کہ پوری ہو جائیں ۔ (درمختار ج ۱ص ۶۸۸)

مسئلہ ۳۶:
قضا نمازیں  نوافل سے  اہم ہیں  یعنی جس وقت نفل پڑھ سکتا ہے  انہیں  چھوڑ کر ان کے  بدلے  قضائیں  پڑھے  کہ بری الذمہ ہو جائے  البتہ تراویح اور بارہ رکعتیں  سنت موٌکدہ کی نہ چھوڑ دے ۔ (ردالمحتار ج ۱ص ۶۸۸)

مسئلہ ۳۷:
منّت کی نماز میں  کسی خاص وقت یا دن کی قید لگائی تو اسی وقت یا دن میں  پڑھنی واجب ہے  ورنہ قضا ہو جائے  گی اور وقت یا دن معین نہیں  تو گنجائش ہے ۔ (درمختار ج ۱ص ۶۸۸)

مسئلہ ۳۸:
کسی شخص کی ایک نما زقضا ہو گئی اور یاد نہیں  کہ کونسی نماز تھی تو ایک دن کی نمازیں  پڑھے  یونہی اگر دونمازیں  دو دن میں  قضا ہوئیں  تو دونوں  دنوں  کی سب نمازیں  پڑھے  یونہی تین دن کی تین نمازیں  اور پانچ دن کی پانچ نمازیں ۔ (عالمگیری ج ۱ص ۱۲۴)

مسئلہ ۳۹:
ایک دن عصر کی اور ایک دن ظہر کی قضا ہو گئی اور یہ یاد نہیں  کہ پہلے  دن کی کون سی نماز ہے  تو جدھر طبیعت جمے  اسے  پہلی قرار دے  اور کسی طرف دل نہیں  جمتا تو جو چاہے  پہلے  پڑھے  مگر دوسری پڑھنے  کے  بعد جو پہلے  پڑھی ہے  پھیرے ، اور بہتر یہ ہے  کہ پہلے  ظہرپڑھے  پھر عصر کا اعادہ کرے  اور  اگر پہلے  عصر پڑھی پھر ظہر پھر عصر کا اعادہ کیا تو بھی حرج نہیں ۔ (عالمگیری ج ۱ص ۱۲۴)  

مسئلہ ۴۰:

عصر کی نماز پڑھنے  میں  یاد آیا کہ نماز کا سجدہ رہ گیا مگر یہ یاد نہیں  کہ اسی نماز کا رہ گیا یا ظہر کا تو جدھر دل جمے  اس پر عمل کرے  اور کسی طرف نہ جمے  تو عصر پوری کر کے  آخر میں  ایک سجدہ کرلے  پھر ظہر کا اعادہ کرے  پھر عصر کا اور اعادہ نہ کیا تو بھی حرج نہیں ۔ (عالمگیری ج ۱ص ۱۲۴)

مسئلہ ۴۱:

جس کی نمازیں  قضا ہو گئیں  اور انتقال ہو گیا تو اگر وصیّت کر گیا اور مال بھی چھوڑا تو اس کی تہائی سے  ہر فرض و وتر کے  بدلے  نصف صاع گیہوں  یا ایک صاع جَو تصدّق کرے  اور مال نہ چھوڑا اور ورثا ء فدیہ دینا چاہیں  تو کچھ اپنے  پاس سے  یا قرض لے  کر مسکین پر تصدّق کرکے  اس کے  قبضہ میں  دیں  اور مسکین اپنی طرف سے  اسے  ہبہ کر دے  اور یہ قبضہ بھی کر لے  پھر مسکین کو دے  یونہی لوٹ پھیر کرتے  رہیں  یہاں  تک کہ سب کا فدیہ ادا ہو جائے  اوراگر مال چھوڑا مگر وہ ناکافی ہے  جب بھی یہی کریں  اور اگر وصیّت نہ کی اور ولی اپنی طرف سے  بطور احسان فدیہ دینا چاہے  تو دے  اور اگر مال کی تہائی بقدر کافی ہے  اور وصیّت یہ کی کہ اس میں  سے  تھوڑا لے  کر لوٹ پھیر کر فدیہ پورا کر لیں  اور باقی کو ورثاء یا اور کوئی لے  لے  تو گنہگار ہوا۔ (درمختار، ردالمحتار ج ۱ص ۶۸۷)

مسئلہ ۴۲:
میت نے  ولی کو اپنے  بدلے  نماز پڑھنے  کی وصیّت کی اور ولی نے  پڑھ بھی لی تو یہ ناکافی ہے  یونہی اگر مرض کی حالت میں  نماز کا فدیہ دیا تو ادا نہ ہوا۔ (درمختار ج ۱ص ۶۸۷)

مسئلہ ۴۳:
بعض ناواقف یوں  فدیہ دیتے  ہیں  کہ نمازوں  کے  فدیہ کی قیمت لگا کر سب کے  بدلے  قرآن مجید دیتے  ہیں  اس طرح کل فدیہ ادا نہیں  ہوتا یہ محض بے  اصل بات بلکہ صرف اتنا ہی ادا ہو گا جس قیمت کا مصحف شریف ہے ۔ 
مسئلہ ۴۴:
شافعی المذہب کی نماز قضا ہوئی اس کے  بعد حنفی ہو گیا تو حنفیوں  کے  طور پر قضا پڑھے ۔ (عالمگیری ج ۱ص ۱۲۴)

مسئلہ ۴۵:
جس کی نمازوں  میں  نقصان و کراہت ہو وہ تمام عمر کی نمازیں  پھیرے  تو اچھی بات ہے  اور کوئی خرابی نہ ہو تو نہ چاہئیے  اور کرے  تو فجر و عصر کے  بعد نہ پڑھے  اور تمام رکعتیں  بھری پڑھے  اور وتر میں  قنوت پڑھ کر تیسری کے  بعد قعدہ کرے  پھر ایک اور ملائے  کہ چار ہوجائیں ۔ (عالمگیری ج ۱ص ۱۲۴)

مسئلہ ۴۶:
قضائے  عمری کہ شبِ قدر یا اخیر جمعۂ رمضان میں  جماعت سے  پڑھتے  ہیں  اور یہ سمجھتے  ہیں  کہ عمر بھر کی قضائیں  اسی ایک نماز سے  ادا ہوگئیں ،  یہ باطل محض ہے ۔ 




سجدۂ سہو کا بیان


حدیث ۱:

حدیث میں ہے  ایک بار حضور ﷺ دو رکعت پڑھ کر کھڑے  ہو گئے  بیٹھے  نہیں  پھر سلام کے  بعد سجدۂ سہو کیا اس حدیث کو ترمذی نے  مغیرہ بن شعبہ رضی اﷲ تعالیٰ عنہ سے  روایت کیا اور فرمایا کہ یہ حدیث حسن صحیح ہے ۔ 
مسئلہ ۱:

واجبات نماز میں  کوئی واجب بھولے  سے  رہ جائے  ت اس کی تلافی لے  لئے  سجدۂ سہو     واجب ہے  اس کا طریقہ یہ ہے  کہ التحیّات کے  بعد دہنی طرف سلام پھیر کر دو (۲)سجدے  کرے   پھر تشہد وغیرہ پڑھ کر سلام پھیر ے ۔ (عامہ کتب، درمختار ج ۱ص ۶۹۱،۶۹۲)

مسئلہ ۲:

اگر بغیر سلام پھیرے  سجدے  کر لئے  کافی ہیں  مگر ایسا کرنا مکروہ تنزیہی ہے ۔ (عالمگیری ج ۱ص ۱۲۵، درمختار ج ۱ص ۶۹۱)

مسئلہ ۳:

قصداً واجب ترک کیا تو سجدۂ سہو سے  وہ نقصان دفع نہ ہو گا بلکہ اعادہ واجب ہے  یونہی اگر سہواً واجب ترک ہوا اور سجدۂ سہو نہ کیا جب بھی اعادہ واجب ہے ۔ (درمختار ج ۱ص ۶۹۳،۴۶۵ وغیرہ)

مسئلہ ۴:

کوئی ایسا واجب ترک ہوا جو واجباتِ نماز سے  نہیں  بلکہ اس کا وجوب امر سے  خارج ہو تو سجدہ سہو واجب نہیں  مثلاً خلافِ ترتیب قرآن پڑھنا ترک واجب ہے  مگر موافق ترتیب پڑھنا واجباتِ تلاوت سے  ہے  واجباتِ نماز سے  نہیں  لہٰذا سجدۂ سہو نہیں ۔ (ردالمحتار ج ۱ص ۶۹۳)

مسئلہ ۵:

فرض ترک ہو جانے  سے  نماز جاتی رہتی ہے  سجدۂ سہو سے  اس کی تلافی نہیں  ہو سکتی لہٰذا پھر پڑھے  اور سنن و مستحبات مثلاً تعوذ، تسمیہ، آمین، تکبیراتِ انتقالات، تسبیحات کے  ترک سے  بھی سجدہ سہو نہیں  بلکہ نماز ہو گئی۔ (ردالمحتار ج ۱ص ۶۹۳ غنیہ) مگر اعادہ مستحب ہے  سہواً ترک کیا ہو یا قصداً۔ 
مسئلہ ۶:

سجدۂ سہو اس وقت واجب ہے  کہ وقت میں  گنجائش ہو اور اگر نہ ہو مثلاً نماز فجر میں  سہو واقع ہوا اور پہلا سلام پھیرا اور سجدہ ابھی نہ کیا کہ آفتاب طلوع کر آیا تو سجدۂ سہو ساقط ہو گیا۔ یونہی اگر پڑھتا تھا اور سجدہ سے  پہلے  قرص آفتاب زرد ہو گیا سجدہ ساقط ہو گیا۔ جمعہ یا عید کاوقت جاتا رہے  گا جب بھی یہی حکم ہے ۔ (عالمگیری ج ۱ص ۱۲۵، ردالمحتار ج ۱ص ۶۹۲)

مسئلہ ۷:

جو چیز مانع بنا ہے ، مثلاً کلام وغیرہ منافی نماز، اگرسلام کے  بعد پائی گئی تو اب سجدہ سہو نہیں  ہو سکتا۔ (عالمگیری ج ۱ص ۱۲۵، ردالمحتار ج ۱ص ۶۹۲)

مسئلہ ۸:

سجدۂ سہو کا ساقط ہونا اگر اس کے  فعل سے  ہے  تو اعادہ واجب ہے  ورنہ نہیں ۔  (ردالمحتار ج ۱ص ۶۹۲)

مسئلہ ۹:

فرض و نفل دونوں  کا ایک ہی حکم ہے  یعنی نوافل میں  بھی واجب ترک ہونے  سے  سجدۂ سہو واجب ہے ۔ (عالمگیری ج ۱ص ۱۲۶)

مسئلہ۱۰:

نفل کی دو رکعتیں  پڑھیں  اور ان میں  سہو ہوا پھر اسی پر بنا کر کے  اور پڑھیں  تو سجدۂ سہو کرے  اور فرض میں  سہو ہوا تھا اور اس پر قصداً نفل کی بنا کی تو سجدۂ سہو نہیں  بلکہ فرض کا اعادہ کرے  اور اگر اس فرض کے  ساتھ سہواً نفل ملایا ہو ا مثلاً چار رکعت پر قعدہ کر کے  کھڑا ہو گیا اور پانچویں  کا سجدہ کر لیا تو ایک رکعت اور ملائے  کہ یہ دو نفل ہو جائیں  اور ان میں  سجدۂ سہو کرے ۔ (ردالمحتار ج ۱ص ۶۹۲،۶۹۳)

مسئلہ ۱۱:

سجدۂ سہو کے  بعد بھی التحیّات پڑھنا واجب ہے  التحیات پڑھ کر سلام پھیرے  اور بہتر یہ ہے  کہ دونوں  قعدوں  میں  درود شریف بھی پڑھے ۔  (عالمگیری ج ۱ص ۱۲۵) اور یہ بھی اختیار ہے  کہ پہلے  قعدہ میں  التحیات و درود پڑھے  اور دوسرے  میں  صرف التحیات۔ 
مسئلہ ۱۲:

سہو سے  وہ پہلا قعدہ باطل نہ ہوا مگر پھر قعدہ کرنا واجب ہے  اور اگر نماز کا کوئی سجدہ باقی رہ گیا تھا قعدہ کے  بعد اس کو کیا یا سجدۂ تلاوت کیا تو وہ قعدہ جاتا رہا۔ اب پھر قعدہ فرض ہے  کہ بغیر قعدہ نماز ختم کر دی تو نہ ہوئی اور پہلی صورت میں  ہو جائے  گی مگر واجب الاعادہ ہو گی۔ (درمختار ج ۱ص ۶۹۲ وغیرہ)

مسئلہ ۱۳:

ایک نماز میں  چند واجب ترک ہوئے  تو وہی دو سجدے  سب کے  لئے  کافی ہیں ۔ (ردالمحتار ج ۱ص ۶۹۳ وغیرہ)



واجباتِ نماز کا مفصّل بیان پیشتر ہو چکا ہے  مگر تفصیلِ ا حکام کے  لئے  اعادہ بہتر ہے  واجب کی تاخیر رکن کی تقدیم یا تاخیر یا اس کو مکرر کرنا واجب میں  تغیر یہ سب بھی ترک واجب ہیں ۔ 
مسئلہ ۱۴:

فرض کی پہلی دو رکعتوں  میں  اور نفل و وتر کی کسی رکعت میں  سورۂ الحمد کی ایک آیت بھی رہ گئی یا سورت سے  پیشتر دو بار الحمد پڑھی یا سورت ملانا بھول گیا یا سورت کو فاتحہ پر مقدم کیا یا الحمد کے  بعد ایک یا دو چھوٹی آیتیں  پڑھ کر رکوع میں  چلا گیا پھر یاد آیا اور لوٹا اور تین آیتیں  پڑھ کر رکوع کیا تو ان سب صورتوں  میں  سجدۂ سہو واجب ہے ۔ (درمختار ج ۱ص ۴۶۵،۴۶۹، عالمگیری ج ۱ص ۱۲۶)

مسئلہ ۱۵:

الحمد کے  بعد سورت پڑھی اس کے  بعد پھر الحمد پڑھی تو سجدہ سہو واجب نہیں ، یونہی فرض کی پچھلی رکعتوں  میں  فاتحہ کی تکرار سے  مطلقاً سجدہ سہو واجب نہیں  اور اگر پہلی رکعتوں  میں  الحمد کا زیادہ حصہ پڑھ لیا تھا۔  پھر اعادہ کیا تو سجدہ سہو واجب ہے ۔ (عالمگیری ج ۱ص ۱۲۶)


مسئلہ ۱۶:

الحمد پڑھنا بھول گیا اور سورت شروع کر دی اور بقدر ایک آیت کے  پڑھ لی اب یاد آیا تو الحمد پڑھ کر سورت پڑھے  اور سجدہ واجب ہے  یونہی اگر سورت کے  پڑھنے  کے  بعد یا رکوع میں  یا رکوع سے  کھڑے  ہونے  کے  بعد یاد آیا تو پھر الحمد پڑھ کر سورت پڑھے  اور رکوع کا اعادہ کرے  اور سجدۂ سہو کرے ۔ (عالمگیری ج ۱ص ۱۲۶)

مسئلہ ۱۷:

فرض کی پچھلی رکعتوں  میں  سورت ملائی اور قصداً ملائی جب بھی حرج نہیں  مگر امام کو نہ چاہیے  یونہی اگر پچھلی میں  الحمد نہ پڑھی جب بھی سجدۂ سہو نہیں  اور رکوع و سجدہ و قعدہ میں  قرآن پڑھا تو سجدہ واجب ہے ۔ (عالمگیری ج ۱ص ۱۲۶)

مسئلہ ۱۸:

آیت سجدہ پڑھی اور سجدہ کرنا بھول گیا تو سجدہ تلاوت ادا کرے  اور سجدہ سہو کرے ۔ (عالمگیری ج ۱ص ۱۲۷،۱۲۶)

مسئلہ ۱۹:

جو فعل نماز میں  مکرر ہیں  ان میں  ترتیب واجب ہے  لہٰذا خلاف ترتیب فعل واقع ہو تو سجدہ سہو کرے  مثلاً قرأت  سے  پہلے  رکوع کر دیا اور رکوع کے  بعد قرأ ت نہ کی تو نماز فاسد ہو گئی کہ فرض ترک ہو گیا اور اگر رکوع کے  بعد قرأت کی مگر پھر رکوع نہ کیا تو فاسد ہو گئی کہ قرأت کی وجہ سے  رکوع جاتا رہا اور اگر بقدر فرض قرأت کر کے  رکوع کیا مگر واجبِ قرأت ادا نہ ہوا مثلاً الحمد نہ پڑھی یا سورت نہ ملائی تو حکم یہی ہے  کہ لوٹے  اور الحمد و سورت پڑھ کر رکوع کرے  اور سجدہ سہو کرے  اور اگر دوبارہ رکوع نہ کیا تو نماز جاتی رہی کہ پہلا رکوع جاتا رہاتھا۔ (ردالمحتار ج ۱ص ۳۴۰،۴۲۹)

مسئلہ ۲۰:

کسی رکعت کا کوئی سجدہ رہ گیا آخر میں  یاد آیا تو سجدہ کر لے  پھر التحیّات پڑھ کر سجدہ سہو کرے  اور سجدہ کے  پہلے  جو افعال نماز ادا کئے  باطل نہ ہوں  گے  ہاں  اگر قعدہ کے  بعد نماز والا سجدہ کیا تو صرف وہ قعدہ جاتا رہا۔ (عالمگیری ج ۱ص ۱۲۷، درمختار ج ۱ص ۴۳۲)

مسئلہ ۲۱:

تعدیل ارکان بھول گیا سجدہ سہو واجب ہے ۔ (عالمگیری ج ۱ص ۱۲۷)

مسئلہ ۲۲:

فرض میں  قعدۂ اولیٰ بھول گیا توجب تک سیدھا کھڑا نہ ہو، لوٹ آئے  اور سجدۂ سہو نہیں  اور اگر سیدھا کھڑا ہو کر لوٹے  تو فوراً کھڑا ہو اجائے ۔ (درمختار ج ۱ص ۶۹۷،۶۹۶، غنیہ)

مسئلہ ۲۳:
اگر مقتدی بھول کر کھڑا ہو گیا تو ضروری ہے  لوٹ کے  آوے  تاکہ امام کی مخالفت نہ ہو۔ (درمختار ج ۱ص ۶۹۸)

مسئلہ ۲۴:
قعدۂ اخیرہ بھول گیا تو جب تک اس رکعت کا سجدہ نہ کیا ہو لوٹ آئے  اور سجدۂ سہو کرے  اور اگر قعدۂ اخیرہ میں  بیٹھا تھا ، مگر بقدر تشہد نہ ہوا تھا کہ کھڑا ہو گیا تو لوٹ آئے  اور جو پہلے  کچھ دیر تک بیٹھا تھا محسوب ہو گا یعنی لوٹنے  کے  بعد جتنی دیر تک بیٹھا یہ اور پہلے  کا قعدہ دونوں  مل کر اگر بقدر تشہد ہو گئے  فرض ادا ہو گیا مگر سجدۂ سہو اس صورت میں  بھی واجب ہے  اور اگر اس رکعت کا سجدہ کر لیا تو سجدہ سے  سر اٹھاتے  ہی وہ فرض نفل ہو گیا لہٰذا اگر چاہے  تو علاوہ مغرب کے  اور نمازوں  میں  ایک رکعت اور ملائے  کہ شفع پورا ہو جائے  اور طاق رکعت نہ رہے  اگرچہ وہ نماز فجر یا عصر ہو مغرب میں  نہ ملائے  کہ چار پوری ہو گئیں ۔ (درمختار، ردالمحتار ج ۱ص ۶۹۸،۶۹۹)

مسئلہ ۲۵:
نفل کا ہر قعدہ قعدۂ اخیرہ یعنی فرض ہے  اگر قعدہ نہ کیا اور بھول کر کھڑا ہو گیا تو جب تک اس رکعت کا سجدہ نہ کر لے 
 لوٹ آئے  اور سجدۂ سہو کرے  اور واجب نماز مثلاً وتر فرض کے  حکم میں  ہے ۔ لہٰذا وتر کا قعدۂ اولیٰ بھول جائے  تو وہی حکم ہے  جو فرض کے  قعدۂ اولیٰ بھول جانے  کا ہے ۔ (درمختار ج ۱ص ۶۹۶)

مسئلہ ۲۶:

اگر بقدر تشہد قعدۂ اخیرہ کر چکا ہے  اور کھڑا ہو گیا تو جب تک اس رکعت کا سجدہ نہ کیا ہو لوٹ آئے  اور سجدہ سہو کر کے  سلام پھیر دے  اور اگر قیام ہی کی حالت میں  سلام پھیر دیا تو بھی نماز ہو جائے  گی مگر سنت ترک ہوئی اور اس صورت میں  اگر امام کھڑا ہو گیا تو مقتدی اس کا ساتھ نہ دیں  بلکہ بیٹھے  ہوئے  انتظار کریں  اگر لوٹ آیا ساتھ ہولیں  اور نہ لوٹا اور سجدہ کر لیا تو مقتدی سلام پھیر دیں  اور امام ایک رکعت اور ملائے  کہ یہ دو نفل ہو جائیں  اور سجدہ سہو کر کے  سلام پھیرے  اور یہ دو رکعتیں  سنت ظہر یا عشاء کے  قائم مقام نہ ہوں  گی اور اگر ان دو رکعتوں  میں  کسی نے  امام کی اقتداء کی یعنی اب شامل ہوا تو یہ مقتدی بھی چھ(۶) پڑھے  اور اگر اس نے  توڑ دی تو دو(۲) رکعت کی قضا پڑھے  اور اگر امام چوتھی پر نہ بیٹھا تھا تو یہ مقتدی چھ رکعت کی قضا پڑھے ۔ اور اگر امام نے  ان رکعتوں  کو فاسدکر دیا تو اس پر مطلقاً قضا نہیں ۔ (درمختار، ردالمحتار ج ۱ص ۷۰۰،۷۰۱)

مسئلہ ۲۷:
چوتھی پر قعدہ کر کے  کھڑا ہو گیا اور کسی فرض پْڑھنے  والے  نے  اس کی اقتداء کی تو صحیح نہیں  اگرچہ لوٹ آیا اور قعدہ نہ کیا تھا تو جب تک پانچویں  کا سجدہ نہ کیا اقتداء کر سکتا ہے  کہ ابھی تک فرض ہی میں  ہے ۔ (ردالمحتار ج ۱ص ۷۰۱)

مسئلہ ۲۸:
دو رکعت کی نیت تھی اور ان میں  سہو ہوا اور دوسری کے  قعدہ میں  سجدۂ سہو کر لیا تو اس پر نفل کی بنا مکروہ تحریمی ہے ۔ (درمختار ج ۱ص ۷۰۱)

مسئلہ ۲۹:

مسافر نے  سجدۂ سہو کے  بعد اقامت کی نیت کی توچار پڑھنا فرض ہے  اور آخر میں  سجدۂ سہو کا اعادہ کرے ۔ (درمختار ج ۱ص ۷۰۲)

مسئلہ ۳۰:
قعدۂ اولیٰ میں  تشہد کے  بعد اتنا پڑھا اَللّٰھُمَّ صَلِّ عَلیٰ مُحَمَّدٍ تو سجدۂ سہو واجب ہے  اس وجہ سے  نہیں  کہ درود شریف پڑھا بلکہ اس وجہ سے  کہ تیسری کے  قیام میں  تاخیر ہوئی تو اگر اتنی دیر تک سکوت کیا جب بھی سجدۂ سہو واجب ہے  جیسے  قعدہ و رکوع و سجود میں  قرآن پڑھنے  سے  سجدۂ سہو واجب ہے ۔ حالانکہ وہ کلام الٰہی ہے ۔ امام اعظم رضی اﷲ تعالیٰ عنہ نے  نبی ﷺ کو خواب میں  دیکھا، حضور ﷺ نے  ارشاد فرمایا، درود پڑھنے  والے  پر تم نے  کیوں  سجدہ واجب بتایا، عرض کی اس لئے  کہ اس نے  بُھول کر پڑھا۔ حضور ﷺ نے  تحسین فرمائی۔ (درمختار، ردالمحتار ج ۱ص ۶۹۴ وغیرہما)


مسئلہ ۳۱:

کسی قعدہ میں  اگر تشہد میں  سے  کچھ رہ گیا، سجدۂ سہو واجب ہے ، نماز نفل ہو یا فرض۔ (عالمگیری ج ۱ص ۱۲۷)

مسئلہ ۳۲:
پہلی دو رکعتوں  کے  قیام میں  الحمد کے  بعد تشہد پڑھا سجدۂ سہو واجب ہے  اور الحمد سے  پہلے  پڑھا تو نہیں ۔ (عالمگیری ج ۱ص ۱۲۷)

مسئلہ ۳۳:
پچھلی رکعتوں کے  قیام میں  تشہد پڑھا تو سجدہ واجب نہ ہوا اور اگر قعدۂ اولیٰ میں  چند بار تشہد پڑھا سجدہ واجب ہو گیا۔ (عالمگیری ج ۱ص ۱۲۷)

مسئلہ ۳۴:
 رکوع کی جگہ سجدہ کیا یا سجدہ کی جگہ رکوع یا کسی ایسے  رُکن کو دوبارہ کیا جو نماز میں  مکرر مشروع نہ تھا یا کسی رُکن کو مقدم یا مؤخر کیا تو ان سب صورتوں  میں  سجدۂ سہو واجب ہے ۔ (عالمگیری ج ۱ص ۱۲۷)

مسئلہ ۳۵:
قنوت یا تکبیر قنوت یعنی قرأت کے  بعد قنوت کے  لئے  تکبیر کہی جاتی ہے  بھول گیا سجدۂ سہو کرے ۔ (عالمگیری ج ۱ص ۱۲۸)

مسئلہ ۳۶:
عیدین کی سب تکبیریں  یا بعض بھول گیا یا زائد کہیں یا غیرمحل میں  کہیں  ان سب صورتوں  میں  سجدۂ سہو واجب ہے ۔ (عالمگیری ج ۱ص ۱۲۸)


مسئلہ ۳۷:
امام تکبیراتِ عیدین بھول گیا اور رکوع میں  چلا گیا تو لوٹ آئے  اور مسبوق رکوع میں  شامل ہوا تو رکوع ہی میں  تکبیریں  کہہ لے ۔ (عالمگیری ج ۱ص ۱۲۸) عیدین میں  دوسری رکعت کی تکبیرِ رکوع  بھول گیا تو سجدۂ سہو واجب ہے  اور پہلی رکعت کی تکبیرِ رکوع بُھولا تو نہیں ۔ (عالمگیری ج ۱ص ۱۲۸)

مسئلہ ۳۸:
جمعہ و عیدین میں  سہو واقع ہوا اور جماعت کثیر ہو تو بہتر یہ ہے  سہو نہ کرے ۔ (عالمگیری ج ۱ص ۱۲۸)

مسئلہ ۳۹:
امام نے  جہری نماز میں  بقدر جواز نماز یعنی ایک آیت آہستہ پڑھی یا سرّی میں  جہر سے  تو سجدۂ سہو واجب ہے  اور ایک کلمہ آہستہ سے  یا جہر سے  پڑھا تو معاف ہے ۔ (عالمگیری ج ۱ص ۱۲۸، ردالمحتار ج ۱ص ۶۹۴،۶۹۶، غنیہ)

مسئلہ ۴۰:

منفرد نے  سِرّی نماز میں  جہر سے  پڑھا تو سجدہ واجب ہے  اور جہری میں  آہستہ تو نہیں ۔ (درمختار ج ۱ص ۶۹۶)

مسئلہ ۴۱:

ثناء و دُعا و تشہد بلند آواز سے  پڑھا تو خلاف سنت ہوا مگر سجدۂ سہو واجب نہیں ۔ (ردالمحتار ج ۱ص ۶۹۵)




مسئلہ ۴۲:
قرأت وغیرہ کسی موقع پر سوچنے  لگا کہ بقدر ایک رکن یعنی تین سبحان اﷲ کہنے  کا وقفہ ہوا سجدۂ سہو واجب ہے ۔ (ردالمحتار ج ۱ص ۷۰۶)

مسئلہ ۴۳:
امام سے  سہو ہوا اور سجدۂ سہو کیا تو مقتدی پر بھی سجدہ واجب ہے  اگرچہ مقتدی سہو واقع ہونے  کے  بعد جماعت میں  شامل ہوا اور اگر امام سے  سجدہ ساقط ہو گیا تو مقتدی سے  بھی ساقط ہوا پھر اگر امام سے  ساقط ہونا اس کے  فعل کے  سبب ہو تو مقتدی پر بھی نماز کا اعادہ واجب ہے  جیسے  امام پر ورنہ معاف۔ (ردالمحتار ج ۱ص ۶۹۵)

مسئلہ ۴۴:
اگر مقتدی سے  بحالتِ اقتداء سہو واقع ہوا تو سجدہ واجب نہیں ۔ (عامہ کتب، شامی ج ۱ص ۶۹۵)

مسئلہ ۴۵:
مسبوق امام کے  ساتھ سجدۂ سہو کرے  اگرچہ اس کے  شریک ہونے  سے  پہلے  سہو ہوا ہو اور اگر امام کے  ساتھ سجدہ نہ کیا اور مابقی پڑھنے  کھڑا ہو گیا تو آخر میں  سجدۂ سہو کرے  اور اگر اس مسبوق سے  اپنی نماز میں  بھی سہو ہوا تو آخر کے  یہی سجدے  اس سہو امام کے  لئے  بھی کافی ہیں ۔ (عالمگیری ج ۱ص ۱۲۸، ردالمحتار ج ۱ص ۶۹۶)

مسئلہ ۴۶:
مسبوق نے  اپنی نماز بچانے  کیلئے  امام کے  ساتھ سجدۂ سہو نہ کیا یعنی جانتا ہے  کہ اگر سجدہ کرے  گا تو نماز جاتی رہے  گی مثلاً نمازِ فجر میں  آفتاب طلوع ہو جائے  گا یا جمعہ کے  وقت عصر آجائے  گا یا معذور ہے  اور وقت ختم ہو جائے  گا یا موزہ پر مسح کی مدّت گذر جائے  گی تو ان صورتوں  میں  امام کے  ساتھ سجدہ نہ کرنے  میں  کراہت نہیں ۔ بلکہ بقدر تشہد بیٹھنے  کے  بعد کھڑا ہو جائے ۔ (غنیہ)

مسئلہ ۴۷:
مسبوق نے  امام کے  سہو میں  امام کے  ساتھ سجدۂ سہو کیا پھر جب اپنی پڑھنے  کھڑا ہوا اور اس میں  بھی سہو ہوا تو اس میں  سجدۂ سہو دوبارہ کرے ۔ (درمختار ج ۱ص ۶۹۶ وغیرہ)

مسئلہ ۴۸:
مسبوق کو امام کے  ساتھ سلام پھیرنا جائز نہیں  اگر قصداً پھیرے  گا نماز جاتی رہے  گی اور اگر سہواً پھیرا تو سلام امام کے  ساتھ معاً بلا وقفہ تھا تو سجدۂ سہو اس پر نہیں  اور اگر سلام امام کے  کچھ بھی بعد پھیرا تو کھڑا ہو جائے  اپنی نماز پوری کر کے  سجدۂ سہو کرے ۔ (ردالمحتار ج ۱ص ۶۹۶ وغیرہ)

مسئلہ ۴۹:
امام کے  ایک سجدہ کرنے  کے  بعد شریک ہوا تو دوسرا سجدہ امام کے  ساتھ نہ کرے  اور پہلے  کی قضا کرے  اور اگر دونوں  سجدوں  کے  بعد شریک ہوا تو امام کے  سہو کا اس کے  ذمہ کوئی سجدہ نہیں ۔ (ردالمحتار ج ۱ص ۶۹۶)

مسئلہ ۵۰:

امام نے  سلام پھیر دیا اور مسبوق اپنی نماز پوری کرنے  کھڑا ہوا اب امام نے  سجدۂ سہو کیا تو جب تک مسبوق نے  اس رکعت کا سجدہ نہ کیا ہو لوٹ آئے  اور امام کے  ساتھ سجدہ کرے  جب امام سلام پھیرے  تو اب اپنی پڑھے  اور پہلے  جو قیام و قرأت و رکوع کر چکا ہے  اس کا شمار نہ ہو گا بلکہ اب پھر سے  وہ افعال کرے  اور نہ لوٹا اور اپنی پڑھ لی تو آخر میں  سجدۂ سہو کرے  اور اگر اس رکعت کا سجدہ کر چکا ہے  تو نہ لَوٹے ،  لَوٹیگاتو نماز فاسد ہو جائیگی۔ (عالمگیری ج ۱ص ۱۲۸)

مسئلہ ۵۱:

امام کے  سہو سے  لاحق پر بھی سجدۂ سہو واجب ہے  مگر لاحق اپنی آخر نماز میں  سجدۂ سہو کرے  گا اور امام کے  ساتھ اگر سجدہ کیا تو آخر میں  اعادہ کرے ۔ (درمختار ج ۱ص ۶۹۶)

مسئلہ ۵۲:
اگر تین رکعت میں  مسبوق ہوا اور ایک رکعت میں  لاحق تو ایک رکعت بلا قرأت پڑھ کر بیٹھے  اور تشہد پڑھ کر سجدہ ٔ سہو کرے  پھر ایک رکعت بھری پڑھ کر بیٹھے  کہ یہ اس کی دوسری رکعت ہے  پھر ایک بھری اور ایک خالی پڑھ کر سلام پھیر دے  اور اگر ایک میں  مسبوق ہے  اور تین میں  لاحق تو تین پڑھ کر سجدۂ سہو کرے  پھر ایک ہی بھری پڑھ کر سلام پھیر دے ۔ (ردالمحتار ج ۱ص ۶۹۶)

مسئلہ ۵۳:
مقیم نے  مسافر کی اقتدا کی اور امام سے  سہو ہوا تو امام کے  ساتھ سجدۂ سہو کرے  پھر اپنی دو (۲) پڑھے  اور ان میں  بھی سہو ہوا تو آخر میں  پھر سجدہ کرے ۔ (ردالمحتار ج ۱ص ۶۹۶)

مسئلہ ۵۴:
امام سے  صلوٰۃ الخوف میں  (جس کا بیان اور طریقہ انشااﷲ تعالیٰ مذکور ہو گا) سہو ہوا تو امام کے  ساتھ دوسرا گروہ سجدۂ سہو نہ کرے  اور پہلا گروہ اسوقت کرے  جب اپنی نماز ختم کر چکے ۔ (عالمگیری ج ۱ص ۱۲۸)

مسئلہ ۵۵:
امام کو حدث ہوا اور پیشتر سہو بھی واقع ہو چکا ہے  اور اس نے  خلیفہ بنایا اور اگرخلیفہ کو بھی حالتِ خلافت میں  سہو ہوا تو وہی سجدے  کافی ہیں  اور اگر امام سے  تو سہو نہ ہوا مگر خلیفہ سے  اس حالت میں  سہو واجب ہوا تو امام پر بھی سجدۂ سہو واجب ہے  اور خلیفہ کا سہو خلافت سے  پہلے  ہو تو سجدہ واجب نہیں  نہ اس پر نہ امام پر۔ (عالمگیری ج ۱ص ۱۳۰)

مسئلہ ۵۶:
جس پر سجدۂ سہو واجب ہے  اگر سہو ہونا یاد نہ تھا اور بہ نیت قطع سلام پھیر دیا تو ابھی نماز سے  باہر نہ ہوا بشرطیکہ سجدہ کرلے  لہٰذا جب تک کلام یا حدث عمد، یا مسجد سے  خروج یا کوئی اور فعل منافی نماز نہ کیا ہو اسے  حکم ہے  کہ سجدہ کر لے  اور اگر سلام کے  بعد سجدۂ سہو نہ کیا تو سلام پھیرنے  کے  وقت سے  نماز سے  باہر ہو گیا۔ لہٰذا سلام پھیرنے  کے  بعد اگر کسی نے  اقتداء کی اور امام نے  سجدۂ سہو کر لیا توا قتداء صحیح ہے  اور سجدہ نہ کیا تو صحیح نہیں  اور اگر یاد تھا کہ سہو ہوا ہے  اور بہ نیت قطع سلام پھیر دیا تو سلام پھیر تے  ہی نماز سے  باہر گیا اور سجدۂ سہو نہیں  کر سکتا۔ اعادہ کرے  اور اگر اس نے  غلطی سے  سجدہ کیا اور اس میں  شریک ہو تو اقتداء صحیح نہیں ۔ (درمختار، ردالمحتار ج ۱ص ۷۰۲،۷۰۴)

مسئلہ ۵۷:
سجدہ تلاوت باقی تھا یا قعدۂ اخیرہ میں  تشہد نہ پڑھا تھا مگر بقدر تشہد بیٹھ چکا تھا اور یہ یاد ہے  کہ سجدۂ تلاوت یا تشہد باقی ے  مگر قصداً سلام پھیر دیا تو سجدہ ساقط ہو گیا اور نماز سے  باہر ہو گیا، نماز فاسد نہ ہوئی کہ تمام ارکان ادا کر چکا ہے  مگر بوجہ ترک واجب مکروہ تحریمی ہوئی یونہی اگر اس کے  ذمہ سجدۂ سہو و سجدۂ تلاوت ہیں  اور دونوں  یاد ہیں  یا صرف سجدۂ تلاوت یاد ہے  اور قصداً سلام پھیر دیا تو دونوں  ساقط ہو گئے  اگر سجدۂ نماز اور سجدۂ سہو دونوں  باقی تھے  یا صرف سجدۂ نماز رہ گیا تھا اور سجدۂ نماز یاد ہوتے  ہوئے  سلام پھیر دیا تو نماز فاسد ہو گئی اور اگر سجدہ ٔ نماز و سجدۂ تلاوت باقی تھے  اور سلام پھیرتے  وقت دونوں  یاد تھے  یا ایک، جب بھی نماز فاسد ہو گئی۔ (ردالمحتار ج ۱ص ۷۰۴)

مسئلہ ۵۸:
سجدۂ نماز یا سجدۂ تلاوت باقی تھا یا سجدۂ سہو کرنا تھا اور بھو کر سلام پھیرا تو جب تک مسجد سے  باہر نہ ہوا کر لے  اور میدان میں  ہو تو جب تک صفوں  سے  متجاوز نہ ہوا یاآگے  کو سجدہ کی جگہ سے  گزرا کر لے ۔ (درمختار، ردالمحتار ج ۱ص ۷۰۴)

مسئلہ ۵۹:
رکوع میں  یاد آیا کہ نماز کا کوئی سجدہ رہ گیا ہے   اور وہیں  سے  سجدہ کو چلا گیا یا سجدہ میں  یاد آیا اور سر اٹھا کر وہ سجدہ کر لیا تو بہتر یہ ہے  کہ اس رکوع و سجود کا اعادہ کرے  اور سجدۂ سہو کرے  اور اگر اس قت نہ کیا بلکہ آخر نماز میں  کیا تو اس رکوع و سجود کا اعادہ نہیں  سجدۂ سہو کرنا ہو گا۔ (درمختار)

مسئلہ ۶۰:

ظہر کی نماز پڑھتا تھا اور یہ خیال کر کے  کہ چار پوری ہو گئیں  دو (۲) رکعت پر سلام پھیر دیا تو چار پوری کر لے  اور سجدۂ سہو کرے  اور اگر یہ گمان کیا کہ مجھ پر دو (۲) ہی رکعتیں  ہیں  مثلاً اپنے  کو مسافر تصور کیا یا یہ گمان ہوا کہ نماز جمعہ ہے  یا نیا مسلمان ہے  سمجھا کہ ظہر کے  فرض دو ہی ہیں  یا نماز عشا کو تراویح تصور کیا تو نماز جاتی رہی یونہی اگر کوئی رکن فوت ہو گیا اور یاد ہوتے  ہوئے  سلام پھیر دیا، تو نماز گئی۔ (درمختار ج ۱ص ۷۰۴)

مسئلہ ۶۱:

جس کو شمار رکعت میں  شک ہو مثلاً تین ہوئیں  یا چار اور بلوغ کے  بعد یہ پہلا واقعہ ہے  تو سلام پھیر کر یا کوئی عمل منافی نماز کر کے  توڑ دے  یا غالب گمان کہ بموجب پڑھ لے  مگر بہر صورت اس نماز کو سرے  سے  پڑھے  محض توڑنے  کی نیت کافی نہیں  اور اگر یہ شک پہلی بار نہیں  بلکہ پیشتر بھی ہو چکا ہے  تو اگر غالب گمان کسی طرف ہو تو اس پر عمل کرے  ورنہ کم کی جانب کو اخیتار کرے  یعنی تین اور چار میں شک ہو تو تین قرار دے  دو اور تین میں  شک ہو تو دو۔ علی ھذا القیاس۔ اور تیسری چوتھی دونوں  میں  قعدہ کرے  کہ تیسری رکعت کا چوتھی ہونا متحمل ہے  اور چوتھی میں قعدہ کے  بعد سجدۂ سہو کر کے  سلام پھیرے  اور گمان غالب کی صورت میں  سجدۂ سہو نہیں  مگر جبکہ سوچنے  میں  بقدر ایک رکن کے  وقفہ کیا ہو تو سجدہ واجب ہو گیا۔ (درمختار ج ۱ص ۷۰۷،۷۰۵، ہدایہ وغیرہ)

مسئلہ ۶۲:

نماز پوری کرنے  کے  بعد شک ہو تو اس کا کچھ اعتبار نہیں  اور اگر نماز کے  بعد یقین ہے  کہ کوئی فرض رہ گیا مگر اس میں شک ہے  کہ وہ کیا ہے  تو پھر سے  پڑھنا فرض ہے ۔ (فتح ، ردالمحتار ج ۱ص ۷۰۵)

مسئلہ ۶۳:
ظہر پڑھنے  کے  بعد ایک عادل شخص نے  خبر دی کہ تین رکعتیں  پڑھیں  تو اعادہ کرے  اگرچہ اس کے  خیال میں  یہ خبر غلط ہو اور اگر کہنے  والا عادل نہ ہو تو اس کی خبر کا اعتبار نہیں  اور اگر مصلّی کو شک ہو اور دو عادل نے  خبر دی تو ان کی خبر پر عمل کرنا ضروری ہے ۔ (عالمگیری ج ۱ص ۱۳۱ وغیرہ)

مسئلہ ۶۴:
اگر تعداد رکعات میں  شک نہ ہو مگر خود اس نماز کی نسبت شک ہے  مثلاً ظہر کی دوسری رکعت میں  شک ہوا کہ یہ عصر کی نماز پڑھتا ہوں  اور تیسری میں  نفل کا شبہ ہو اور چوتھی میں  ظہر کا تو ظہر ہی ہے ۔ (ردالمحتار ج ۱ص ۷۰۵)

مسئلہ ۶۵:
تشہد کے  بعد یہ شک ہو اکہ تین ہوئیں  یا چار اور ایک رکن کی قدر خاموش رہا اور سوچتا رہا۔ پھر یقین ہوا کہ چار ہو گئیں  تو سجدۂ سہو واجب ہے  اور اگر ایک طرف سلام پھیرنے  کے  بعد ایسا ہوا تو کچھ نہیں  اور اگر اسے  حدث ہوا اور وضو کر نے  گیا تھا کہ شک واقع ہوا اور سوچنے  میں  وضو سے  کچھ دیر تک رُک رہا تو سجدۂ سہو واجب ہے ۔ (عالمگیری ج ۱ص ۱۲۸)

مسئلہ ۶۶:
یہ شک واقع ہوا کہ اس وقت کی نماز پڑھی یا نہیں ۔ اگر وقت باقی ہے  اعادہ کرے  ورنہ نہیں ۔ (عالمگیری ج ۱ص ۱۳۰)

مسئلہ ۶۷:
شک کہ سب صورتوں  میں  سجدۂ سہو واجب ہے  اور غلبہ ظن میں  نہیں  مگر جب کہ سوچنے  میں  ایک رُکن کا وقفہ ہو گیا تو واجب ہو گیا۔ (درمختار ج ۱ص ۷۰۶،۷۰۷)

مسئلہ ۶۸:
بے  وضو ہونے  یا مسح نہ کرنے  کا یقین ہو اور اسی حالت میں  ایک رُکن ادا کر لیا تو نئے  سرے  سے  نماز پڑھے  اگرچہ پھر یقین ہوا کہ وضو تھا اور مسح کیا تھا۔ (عالمگیری ج ۱ص ۱۳۱)

مسئلہ ۶۹:

نماز میں  شک ہوا کہ مقیم ہے  یا مسافر ہے  تو چار پڑھے  اور دوسری کے  بعد قعدہ ضروری ہے ۔ (عالمگیری ج ۱ص ۱۳۱)

مسئلہ ۷۰:
وتر میں  شک ہوا کہ دوسری ہے  یا تیسری تو اس میں  قنوت پڑھ کر قعدہ کرلے  ایک رکعت اور پڑھے  اور اس میں  بھی قنوت پڑھے  اور سجدۂ سہو کرے ۔ (عالمگیری ج ۱ص ۱۳۱)

مسئلہ۷۱:

امام نماز پڑھ رہا ہے  دوسری میں  شک ہوا کہ پہلی ہے  یا دوسری یا چوتھی اور تیسری میں  شک ہوا اور مقتدیوں  کی طرف نظر کی کہ وہ کھڑے  ہوں  تو کھڑا ہوجاؤں  بیٹھیں  تو بیٹھ جاؤں  تو اس میں  حرج نہیں  اور سجدۂ سہو واجب نہ ہوا۔ (عالمگیری ج ۱ص ۱۳۱)



مسئلہ ۲، ۱۲، ۱۷ شامی کے  واجبات الصلوٰۃ میں  دیکھیں ۔ محمد رفیق حسنی عفی عنہ

نماز مریض کا بیان

حدیث ۱:

حدیث میں  ہے  عمران بن حصین رضی اﷲ تعالیٰ عنہ بیمار تھے  حضور اقدس ﷺ سے  نماز کے  بارے  میں  سوال کیا فرمایا کھڑے  ہو کر پڑھو اگر استطاعت نہ ہو تو بیٹھ کر اور اس کی بھی استطاعت نہ ہو تو لیٹ کر اﷲ تعالیٰ کسی نفس کو تکلیف نہیں  دیتا۔ مگر اتنی کہ اس کی وسعت ہو۔ اس حدیث کو مسلم کے  سوا جماعت محدثین نے  روایت کیا۔ 
حدیث ۲:
 بزاز مسند میں  اور بیہقی معرفہ میں  جابر رضی اﷲ تعالیٰ عنہ سے  راوی کہ نبی ﷺ ایک مریض کی عیادت  کو تشریف لے  گئے  دیکھا کہ تکیہ پر نماز پڑھتا ہے  یعنی سجدہ کرتا ہے  اسے  پھینک دیا، اس نے  لکڑی لی کہ اس پر نماز پڑھے  ، اسے  بھی پھینک دیا اور فرمایا زمین پر نماز پڑھے  اگر استطاعت ہو ورنہ اشارہ کرلے  اور سجدہ کو رکوع سے  پست کرے ۔ 
مسئلہ ۱:

 جو شخص بوجہ بیماری کے  کھڑے  ہو کر نما زپڑھنے  پر قادر نہیں  کہ کھڑے  ہو کر پڑھنے  سے  ضرر لاحق ہو گا یا مرض بڑھ جائے  گا یا دیر میں  اچھا ہو گا یا چکّر آتا ہے  یا کھڑے  ہو کر پڑھنے  سے  قطرہ آئے  گا یا بہت شدید درد ناقابل برداشت پیدا ہو جائے  گا تو ان سب صورتوں  میں  بیٹھ کر رکوع و سجود کے  ساتھ نماز پڑھے ۔ (درمختار ج۱ص ۷۰۸،۷۰۹) اس کے  متعلق بہت سے  مسائل فرائض نماز میں  مذکور ہوئے ۔ 
مسئلہ ۲:

اگر اپنے  آپ بیٹھ بھی نہیں  سکتا مگر لڑکا یا غلام یا خادم یا کوئی اجنبی شخص وہاں  ہے  کہ بٹھا دے  گا تو بیٹھ کر پڑھنا ضروری ہے  اور اگربیٹھا نہیں  رہ سکتا تو تکیہ یا دیوار یا کسی شخص پر ٹیک لگا کر پڑھے  یہ بھی نہ ہو سکے  تو لیٹ کر پڑھے  اور بیٹھ کر پڑھنا ممکن ہو تو نماز  نہ ہو گی۔ (عالمگیری ج ۱ص ۱۳۶،درمختار، ردالمحتار ج ۱ص ۷۱۱)

مسئلہ ۳:

بیٹھ کر پڑھنے  میں کسی خاص طور پر بیٹھنا ضروری نہیں  بلکہ مریض پر جس طرح آسانی ہو اس طرح بیٹھے ۔ ہاں  دو زانو بیٹھنا آسان ہو یا دوسری طرح بیٹھنے  کے  برابر ہو تو دو زانو بہتر ہے  ورنہ جو آسان ہو اختیار کرے ۔ (عالمگیری ج ۱ص ۱۳۶ وغیرہ)

مسئلہ ۴:

نفل نماز میں  تھک گیا تو دیوار یا عصاپر ٹیک لگانے  میں  حرج نہیں  ورنہ مکروہ ہے  اور بیٹھ کر پڑھنے  میں  کچھ حرج نہیں ۔ (درمختار ج ۱ص ۷۱۳)

مسئلہ ۵:

 چار رکعت والی نماز بیٹھ کر پڑھی،قعدۂ اخیرہ کے  موقع پر تشہد پڑھنے  سے  پہلے  قرأت شروع کر دی اور رکوع بھی کیاتو اس کا وہی حکم ہے  کہ کھڑا ہو کر پڑھنے  والا چوتھی کے  بعد کھڑا ہو جاتا ہے  لہٰذا اس نے  جب تک پانچویں  کا سجدہ نہ کیا ہو تشہد پڑھے  اور سجدۂ سہو کرے  اورپانچویں  کا سجدہ کر لیا تو نماز جاتی رہی۔ (عالمگیری ج ۱ص ۱۳۷)

مسئلہ ۶:

بیٹھ کر پڑھنے  والا دوسری کے  سجدہ سے  اٹھااور قیام کی نیت کی مگر قرأت سے  پہلے  یاد آگیا تو تشہد پڑھے  اور نماز پوری ہو گئی اور سجدۂ سہو بھی نہیں ۔ (عالمگیری ج ۱ص ۱۳۷)

مسئلہ ۷:

مریض نے  بیٹھ کر نماز پڑھی چوتھی کے  سجدہ سے  اٹھا تو یہ گمان کر کے  کہ تیسری ہے  قرأت کی اور اشارہ سے  رکوع و سجود کیا نماز جاتی رہی اور دوسری کے  سجدہ کے  بعد یہ گمان کر کے  کہ دوسری ہے  قرأت شروع کی پھر یاد آیا تو تشہد کی طرف عود نہ کرے  بلکہ پوری کرے  اور آخر میں  سجدۂ سہو کرے ۔ (عالمگیری ج۱ص ۱۳۷)

مسئلہ ۸:

کھڑا ہو سکتا ہے  مگر رکوع و سجود نہیں  کر سکتا یا صرف سجدہ نہیں  کر سکتا مثلاً حلق وغیرہ میں  پھوڑا ہے  کہ سجدہ کرنے  سے  بہے  گا تو بھی بیٹھ کر اشارہ سے  پڑھ سکتا ہے  بلکہ یہی بہتر ہے  اور اس صورت میں  یہ بھی کرسکتا ہے  کہ کھڑے  ہو کر پڑھے  اور رکوع کے  لئے  اشارہ کرے  یا رکوع پر قادر ہو تو رکوع کرے  پھر بیٹھ کر سجدہ کے  لئے  اشارہ کرے ۔ (عالمگیری ج ۱ص ۱۳۶، ردالمحتار ج ۱ص ۷۱۰)

مسئلہ ۹:

اشارہ کی صورت میں  سجدہ کا اشارہ رکوع سے  پست ہونا ضروری ہے  مگر یہ ضرور نہیں  کہ سر کو بالکل زمین سے  قریب کر دے  سجدہ کے  لئے  تکیہ وغیرہ کوئی چیز پیشانی کے  قریب اٹھا کراس پر سجدہ کرنا مکروہ تحریمی ہے  خواہ خود اسی نے  وہ چیز اٹھائی ہو یا دوسرے  نے ۔ (درمختار ج ۱ص ۷۱۱ وغیرہ)

مسئلہ ۱۰:

اگر کوئی چیز اٹھا کر اس پر سجدہ کیا اور سجدہ میں  بہ نسبت رکوع کے  زیادہ سر جھکا لیا، جب بھی سجدہ ہو گیا مگر گناہگار ہوا اور سجدہ کے  لئے  سر نہ جھکایا تو ہوا ہی نہیں ۔ (درمختار ج ۱ص ۷۱۱، عالمگیری ج ۱ص ۱۳۶)

مسئلہ۱۱:

اگر کوئی اونچی چیز زمین پر رکھی ہوئی ہے  اُس پر سجدہ کیا اور رکوع کے  لئے  صرف اشارہ نہ ہوا بلکہ پیٹھ بھی جھکائی تو صحیح ہے  بشرطیکہ سجدہ کے  شرائط پائے  جائیں  مثلاً اس چیز کا سخت ہونا جس پر سجدہ کیا۔ کہ اس قدر پیشانی دب گئی ہو کہ پھر دبانے  سے  نہ دبے  اور اس کی اونچائی بارہ (۱۲) اُنگل سے  زیادہ نہ ہو۔ ان شرائط کے  پائے  جانے  کے  بعد حقیقۃً رکوع و سجود پائے  گئے  اشارہ سے  پڑھنے  والا اسے  نہ کہیں   گے  اور کھڑا ہو کر پڑھنے  والا اس کی اقتدا کر سکتا ہے  اور یہ شخص جب اس طرح رکوع و سجود کر سکتا ہے  اور قیام پر قادر ہے  تو اس پر قیام فرض ہے  یا اثنائے  نماز میں  قیام پر قارر ہو گیا تو جو باقی ہے  اسے  کھڑے  ہو کر پڑھنا فرض ہے  لہٰذا جو شخص زمین پر سجدہ نہیں  کر سکتا مگر شرائط مذکور کے  ساتھ کوئی چیز زمین پر رکھ کر سجدہ کر سکتا ہے  اس پر فرض ہے  کہ اسی طرح سجدہ کرے  اشارہ جائز نہیں  اور اگر وہ چیز جس پر سجدہ کیا ایسی نہیں  تو حقیقۃً سجود نہ پایا گیابلکہ سجدہ کے  لئے  اشارہ ہوا لہٰذا کھڑا ہونے  والا اس کی اقتداء نہیں  کر سکتا اور اگر یہ شخص اثنائے  نماز میں  کھڑا ہونے  پر قادر ہو ا تو نئے  سرے  سے  پڑھے ۔ (ردالمحتار ج ۱ص ۷۱۱)

مسئلہ ۱۲:

پیشانی میں  زخم ہے  کہ سجدہ کے  لئے  ماتھا نہیں  لگا سکتا تو ناک پر سجدہ کرے  اور ایسا نہ کیا بلکہ اشارہ کیا نماز نہ ہوئی۔ (عالمگیری ج ۱ص ۱۳۶)

مسئلہ ۱۳:

اگر مریض بیٹھنے  پر بھی قادر نہیں  تو لیٹ کر اشارہ سے  پڑھے  خواہ داہنی یا بائیں  کروٹ پر لیٹ کر قبلہ کو منہ کرے  خواہ چت لیٹ کر قبلہ کو پاؤں  کرے  مگر پاؤں  نہ پھیلائے  کہ قبلہ کو پاؤں  پھیلانا مکروہ ہے  بلکہ گھٹنے  کھڑے  رکھے  اور سر کے  نیچے  تکیہ وغیرہ رکھ کر اونچا کر لے  کہ منہ قبلہ کو ہو جائے  اور یہ صورت یعنی چت لیٹ کر پڑھنا افضل ہے ۔ (درمختار ج ۱ص ۷۱۱،۷۱۲ وغیرہ)

مسئلہ ۱۴:

اگر سر سے  اشارہ بھی نہ کر سکے  تو نماز ساقط ہے ۔ اس کی ضرورت نہیں  کہ آنکھ یا بھوں  یا دل کے  اشارہ سے  پڑھے  پھر اگر چھ (۶) رکعت اسی حالت میں  گزر گئے  تو ان کی قضا بھی ساقط فدیہ کی بھی حاجت نہیں  ورنہ بعد صحت ان نمازوں  کی قضا لازم ہے  اگرچہ اتنی ہی صحت ہو کہ سر کے  اشارہ سے  پڑھ سکے ۔ (درمختار ج ۱ص ۷۱۲ وغیرہ)

مسئلہ ۱۵:

مریض اگر قبلہ کی طر ف نہ اپنے  آپ منہ کر سکتا ہے  نہ دوسرے  کے  ذریعہ سے  تو ویسے  ہی پڑھ لے  اور صحت کے  بعد اس نماز کا اعادہ نہیں  اور اگر کوئی شخص موجود ہے  کہ اس کے  کہنے  سے  قبلہ رُو کردے  گا مگر اس نے  اس سے  نہ کہا تو نہ ہوئی۔ اشارہ سے  جونمازیں  پڑھی ہیں صحت کے  بعد ان کا بھی اعادہ نہیں ۔ یونہی اگر زبان بند ہو گئی اور گونگے  کی طرح نماز پڑھی پھر زبان کُھل گئی تو ان نمازوں  کا اعادہ نہیں ۔ (درمختار، ردالمحتار ج ۱ص ۷۱۳، ۷۱۲) 

مسئلہ ۱۶:

مریض اس حالت کو پہنچ گیا کہ رکوع و سجود کی تعداد یاد نہیں  رکھ سکتا تو ا س پر ادا ضروری نہیں ۔ (درمختار ج ۱ص ۷۱۳)

مسئلہ ۱۷:

تندرست شخص نماز پڑھ رہا تھا، اثنائے  نماز میں  ایسا مرض پیدا ہو گیا کہ ارکان کی ادا  پر قدرت نہ رہی تو جس طرح ممکن ہو بیٹھ کر لیٹ کر نماز پوری کرلے ۔ نئے  سرے  سے  پڑھنے  کی حاجت نہیں ۔ (درمختار ج ۱ص ۷۱۳، عالمگیری ج ۱ص ۱۳۷)

مسئلہ ۱۸:

بیٹھ کر رکوع و سجود سے  نماز پڑھ رہا تھا اور اثنائے  نماز میں  قیام پر قادر ہو گیا تو جو باقی ہے  کھڑا ہو کر پڑھے  اور اشارہ سے  پڑھتا تھا۔ اور نماز میں  رکوع و سجود پر قادر ہو گیا تو نئے  سرے  سے  پڑھے ۔ (عالمگیری ج ۱ص ۱۳۷، درمختارج ۱ص ۷۱۳)

مسئلہ ۱۹:

رکوع و سجود پر قادر نہ تھا کھڑے  یا بیٹھے  نماز شروع کی رکوع و سجود کے  اشارہ کی نوبت نہ آئی تھی کہ اچھا ہو گیا تو اسی نماز کو پورا کرے  نئے  سرے  سے  پڑھنے  کی حاجت نہیں  اوراگر لیٹ کر نماز شروع کی تھی اور اشارہ سے  پہلے  کھڑے  یا بیٹھ کر رکوع و سجود پر قادر ہو گیا تو نئے  سرے  سے  پڑھے ۔ (ردالمحتار، درمختار ج ۱ص ۸۱۳)

مسئلہ ۲۰:

چلتی ہوئی کشتی یا جہاز میں  بلا عذر بیٹھ کر نماز صحیح نہیں  بشرطیکہ اتر کر خشکی میں  پڑھ سکے  اور زمین پر بیٹھ گئے  ہوں  تو اترنے  کی حاجت نہیں  اور کنارے  پر بندھی ہو اور اتر سکتا ہو تو اتر کر خشکی میں پڑھے  ورنہ کشتی ہی میں  کھڑے  ہو کر اور بیچ دریا میں  لنگر ڈالے  ہوئے  ہے  تو بیٹھ کر پڑھ سکتے  ہیں  اگر ہوا کے  تیز جھونکے  لگتے  ہوں  کہ کھڑے  ہونے  میں  چکر کا غالب گمان ہو اور اگر ہوا سے  زیادہ حرکت نہ ہو تو بیٹھ کرنہیں  پڑھ سکتے  اور کشتی پر نماز پڑھنے  میں  قبلہ رُو ہونا لازم ہے  اور جب کشتی گھوم جائے  تو نمازی بھی گھوم کر قبلہ کو منہ کر لے  اوراگر اتنی تیز گردش ہو کہ قبلہ کو منہ کرنے  سے  عاجز ہے  تو اس وقت ملتوی رکھے  ہاں  اگر وقت جاتا دیکھے  تو پڑھ لے ۔ (غنیہ، درمختار، ردالمحتار ج ۱ص ۷۱۴،۷۱۳)

مسئلہ ۲۱:

جنون یا بے  ہوشی اگر پورے  چھ (۶) وقت کو گھیرلے  تو ان نمازوں  کی قضا نہیں  اگرچہ بے  ہوشی آدمی یا درندے  کے  خوف سے  ہو اور اس سے  کم ہو تو قضا واجب ہے ۔ (درمختار ج ۱ص ۷۱۴)

مسئلہ ۲۲:

اگر کِسی کِسی وقت ہوش ہو جاتا ہے  اگر اس کا وقت مقرر ہے  اور اس سے  پہلے  پورے  چھ (۶) وقت نہ گزرے  تو قضا واجب اور وقت مقرر نہ ہو بلکہ دفعتہً ہوش آجاتا ہے  پھر وہی حالت پیدا ہو جاتی ہے  تو اس اِفاقہ کا اعتبار نہیں  یعنی سب بے  ہوشیاں  متصل سمجھی جائیں  گی۔ (عالمگیری ج ۱ص ۱۳۷، درمختار ج ۱ص ۷۱۴)

مسئلہ ۲۳:
شراب یا بھنگ پی اگرچہ دوا کی غرض سے  اور عقل جاتی رہی تو قضا واجب ہے  اگرچہ بے  عقلی کتنے  ہی زیادہ زمانہ تک ہو یونہی دوسرے  نے  مجبور کر کے  شراب پلا دی جب بھی قضا مطلقاً واجب ہے ۔ (عالمگیری ج ۱ص ۱۳۷، ۱۳۸،د رمختار ج ۱ص ۷۱۵)


  

مسئلہ ۲۴:
سوتا رہا جس کی و جہ سے  نماز جاتی رہی تو قضا فرض ہے  اگرچہ نیند پورے  چھ (۶) وقت کو گھیر لے ۔ (درمختار ج ۱ص ۷۱۵)

مسئلہ ۲۵:
اگر یہ حالت ہو کہ روزہ رکھتا ہیے  تو کھڑے  ہو کر نماز نہیں  پڑھ سکتا اور نہ رکھے  تو کھڑے  ہو کر پڑھ سکے  گا تو روزہ رکھے  اور نماز بیٹھ کرپڑھے ۔ (عالمگیری ج ۱ص ۱۳۸)

مسئلہ ۲۶:

مریض نے  وقت سے  پہلے  نماز پڑھ لی اس خیال سے  کہ وقت میں  نہ پڑھ سکے  گا تو نماز نہ ہوئی اور بغیر قرأت بھی نہ ہو گی مگر جبکہ قرأت سے  عاجز ہو تو ہو جائے  گی۔ (عالمگیری ج ۱ص ۱۳۸)

مسئلہ ۲۷:
عورت بیمار ہو تو شوہر پر فرض نہیں  کہ اسے  وضو کرا دے  اور غلام بیمار ہو تو وضو کرا دینا مولیٰ کے  ذمّہ ہے ۔ (عالمگیری ج ۱ص ۱۳۸)

مسئلہ ۲۸:
چھوٹے  سے  خیمہ میں  ہے  کہ کھڑا نہیں  ہو سکتا اور باہر نکلتا ہے  تو مینہ اور کیچڑ ہے  تو بیٹھ کر پڑھے ، یونہی کھڑے  ہونے  میں  دشمن کا خوف ہے  تو بیٹھ کر پڑھ سکتا ہے ۔ (عالمگیری ج ۱ص ۱۳۸)

مسئلہ ۲۹:

بیمار کی نمازیں  قضا ہو گئیں  اب اچھا ہو کر انہیں  پڑھنا چاہتا ہے  تو ویسے  پڑھے  جیسے  تندرست پڑھتے  ہیں  اس طرح نہیں  پڑھ سکتا جیسے  بیماری میں  پڑھتا مثلاً بیٹھ کر یا اشارہ سے  اگر اسی طرح پڑھیں  تو نہ ہوئیں  اور صحت کی حالت میں  قضا ہوئیں  بیماری میں  انہیں  پڑھنا چاہتا ہے  تو جس طرح پڑھ سکتا ہے  پڑھے  ہو جائے  گی، صحت کی سی پڑھنا اس وقت واجب نہیں ۔ (عالمگیری ج ۱ص ۱۳۸)

مسئلہ ۳۰:
پانی میں  ڈوب رہا ہے  اگر اس وقت بھی بغیر عمل کثیر اشارے  سے  پڑھ سکتا ہے  مثلاً تیراک ہے  یا لکڑی وغیرہ کا سہارا پا جائے  تو پڑھنا فرض ہے  ورنہ معذور ہے  بچ جائے  تو قضا پڑھے ۔ (درمختار، ردالمحتار ج ۱ص ۷۱۵)

مسئلہ ۳۱:

آنکھ بنوائی اورطبیب حاذق مسلمان مستور نے  لیٹے  رہنے  حکم دیا تو لیٹ کر اشارے  سے  پڑھے ۔ (درمختار، ردالمحتار ج ۱ص ۷۱۵)

مسئلہ ۳۲:
مریض کے  نیچے  نجس بچھونا بچھا ہے  اور حالت یہ ہو کہ بدلا بھی جائے  تونماز پڑھتے  پڑھتے  بقدر مانع ناپاک ہو جائے  تو اسی پر نماز پڑھے ، یونہی اگر بدلا جائے  تو اس قدر جلد نجس نہ ہو گا مگر بدلنے  میں  اسے  شدید تکلیف ہو گی تو اسی نجس ہی پر پڑھ لے ۔ (عالمگیری ج ۱ص ۱۳۷، درمختار، ردالمحتار ج ۱ص ۷۱۵)

تنبیہ ضروری:
مسلمان اس باب کے  مسائل دیکھیں  تو انہیں  بخوبی معلوم ہو جائے  کہ شرع مطہرہ نے  کسی حالت میں  بھی سوا بعض نادر صورتوں  کے  نما زمعاف نہیں  کی بلکہ یہ حکم دیا کہ جس طرح ممکن ہو پڑھے ۔ آج کل جو بڑے  نمازی کہلاتے  ہیں  ان کی یہ حالت دیکھی جا رہی ہے  کہ بخار آیا ذرا شدت ہوئی نماز چھوڑ دی شدت کا درد ہوا نماز چھوڑ دی کوئی پھڑیا نکل آئی نماز چھوڑ دی۔ یہاں  تک کہ نوبت پہنچ گئی ہے  کہ دردِ سر و زکام میں  نماز چھوڑ بیٹھتے  ہیں  حالانکہ جب تک اشارے  سے  بھی پڑھ سکتا ہو اور نہ پڑھے  تو انہیں  وعیدوں  کا مستحق ہے  جو شروع کتاب میں  تارک الصلوٰۃ کے  لئے  احادیث سے  بیان ہوئیں  والعیاذ باﷲ تعالیٰ۔ 







اَللّٰھُمَّ اجْعَلْنَا مِنْ مُّقِیْمِیْ الصَّلٰوۃِ وَمِنْ صَالِحٖی اَھْلِھَا اَحْیَآئً وَ اَمْوَاتاً وَ ارْزُقْنَا اِتّبَاعَ شَرِیْعَۃِ حَبِیْبِکَ الْکَرِیْمِ عَلَیْہِ اَفْضَلُ الصَّلٰوۃِ وَالتَّسْلِیْمِ اٰمِیْن لا



(اے  اﷲ تو ہم کو نماز قائم کرنے  والوں  میں  اور زندگی اور مرنے  کے  بعد اچھے  نماز والوں  میں  کر اور اپنے  حبیب کریم کی شریعت کی پیروی کی توفیق دے  اور روزی میں  فراخی کر ان پر بہتر درود و سلام)  اٰمین




سجدہ تلاوت کا بیان



صحیح مسلم شریف میں  ابوہریرہ رضی اﷲ تعالیٰ عنہ سے  مروی حضور اقدس ﷺ ارشاد فرماتے  ہیں  جب ابن آدم آیت سجدہ پڑھ کر سجدہ کرتا ہے  شیطان ہٹ جاتا ہے  اور رو کر کہتا ہے  ہائے  بربادی میری،  ابن آدم کو سجدہ کا حکم ہوا اس نے  سجدہ کیا اس کیلئے  جنت ہے  اور مجھے  حکم ہوا میں  نے  انکار کیا میرے  لئے  دوزخ ہے ۔ 
مسئلہ ۱:

سجدہ کی چودہ آیتیں  ہیں ۔ (ج ۱ص ۷۱۶)  وہ یہ ہیں :۔ 


(۱) سورۂ اعراف کی آخری آیت 



 اِنَّ الَّذِیْنَ عِنْدَ رَبِّکَ لَا یَسْتَکْبِرُوْنَ عَنْ عِبَادَتِہٖ وَ یُسَبِّحُوْنَہٗ وَلَہٗ یَسْجُدُوْنَ



(۲) سورۂ رعد میں  یہ آیت 



وَلِلّٰہِ یَسْجُدُ مَنْ فِیْ السَّمٰوٰتِ وَالْاَرْضِ طَوْعاً وَّ کَرْھاً وَّ ظِلٰلُھُمْ بِالْغُدُوِّ وَالْاٰصَالِ 



(۳) سورۂ نحل میں  یہ آیت



وَلِلّٰہِ یَسْجُدُ مَا فِیْ السَّمٰوٰتِ وَالْاَرْضِ طَوْعاً وَّ کَرْھاً وَّ ظِلٰلُھُمْ بِالْغُدُوِّ وَالْاٰصَالِ 



(۴) سورۂ بنی اسرائیل میں  یہ آیت 






اِنَّ الَّذِیْنَ اُوْتُوا الْعِلْمَ مِنْ قَبْلِہٖ اِذَا یُتْلیٰ عَلَیْھِمْ یَخِرُّوْنَ لِلْاَذْقَانِ سُجَّداً لا سُبْحٰنَ رَبِّنَا اِنْ کَانَ وَعْدُ رَبِّنَا لَمَفْعُوْلَا ط وَ یَخِرُّوْنَ لِلْاَذْقَانِ یَبْکُوْنَ وَ یَزِیْدُھُمْ خُشُوْعاً


(۵) سورۂ مریم میں  یہ آیت



اِذَا تُتْلیٰ عَلَیْھِمْ ایٰٰتُ الرَّحْمٰنِ خَرُّوا سُجَّداً وَّ بُکِیَّاہ 



(۶) سورۂ حج میں  پہلی جگہ جہاں  سجدہ کا ذکر ہے  یعنی یہ آیت



اَلَمْ َتَر اَنَّ اللّٰہَ یَسْجُدُ لَہٗ مَنْ فِی السَّمٰوٰتِ وَمَنْ فِیْ الْاَرْضِ وَالشَّمْسُ وَالْقَمَرُ وَالنَّجُوْمُ وَالْجِبَالُ وَالشَّجَرُوَا وَالدَّوَابُّ وَکَثِیْرٌ مِّنَ النَّاِس ط وَکَثِیْرٌ حَقَّ عَلَیْہِ الْعَذَابُ وَمَنْ یُّھِنِ اللّٰہُ فَمَا لَہٗ مِنْ مُّکْرِمٍ ط اِنَّ اللّٰہُ یَفْعَلُ مَا یَشَآء ہ



(۷)سورۂ فرقان میں  یہ آیت



وَاِذَا قِیْلَ لَھُمْ اسْجُدُوْا لِلرَّحْمٰنِ قَالُوْا وَمَا الرَّحْمٰنُ ق اَنَسْجُدُ لِمَا تَامُرُنَا وَ زَادَھُمْ نُفُوْراً ہ 



(۸) سورۂ نمل میں  یہ آیت 



اَلَّا یَسْجُدُوْا لِلّٰہِ الَّذِیْ یَخْرُجُ الْخَبْئً فِی السَّمٰوٰتِ وَالْاَرْضِ وَیَعْلَمُ مَا تُخْفُوْنَ وَمَا تُعْلِنُوْنَ ہ اَللّٰہُ لَا اِلٰہَ اِلَّا ھُوَ رَبُّ الْعَرْشِ الْعَظِیْمِ ہ 



(۹) سورۂ الٓمٓ تنزیل میں  یہ آیت



اِنَّمَا یُؤْمِنُ بِایٰٰتِنَا الَّذِیْنَ اِذَا ذُکِّرُوا بِھَا خَرُّواْ سُجَّدً وَّ سَبَّحُوْا بِحَمْدِ رَبِّھِمْ وَھُمْ یَسْتَکْبِرُوْنَ ہ 



(۱۰) سورۂ صٓ میں  یہ آیت



فَاسْتَغْفَرَ  رَبَّہٗ وَخَرَّرَ اکِعاً وَّ اَنَابَ ہ فَغَفَرْنَا لَہٗ ذٰلِکَ ط وَاِنَّا لَہٗ عِنْدَنَا لَزُلْفیٰ وَحُسْنَِ مَاٰبَ ہ



(۱۱) سورۂ حٰمٓ السّجدۃ میں  یہ آیت 



 وَمِنْ ایٰٰتِہِ اللَّیْلُ وَالنَّھَارُ وَالشَّمْسُ وَالْقَمَرُ ط لَا تَسْجُدُوا لِلشَّمْسِ وَلَا لِلْقَمَرِ وَاسْجُدُوْا لِلّٰہِ الَّذِیْ خَلَقَھُنَّ اِنْ کُنْتُمْ اِیَّاہُ تَعْبُدُوْنَ ہ فَاِنِ اسْتَکْبَرُوْا فَالَّذِیْنَ عِنْدَ رَبِّکَ یُسَبِّحُوْنَ لَہٗ بِالَّیْلِ وَالنَّھَارِ وَھُمْ لَا یَسْئَامُوْنَ ہ 



(۱۲) سورۂ نجم 



فَاسْجُدُوْا لِلّٰہِ وَاعْبُدُوْا



(۱۳) سورۂ انشقاق میں  یہ آیت



فَمَا لَھُمْ لَا یُؤْمِنُوْنَ وَاِذَا قُرِیَٔ عَلَیْھِمُ الْقُرْاٰنُ لَا یَسْجُدُوْنَ ہ



(۱۴) سورۂ اقراء میں  یہ آیت



وَاسْجُدُ وَا قْتَرِبْ ہ 



(عالمگیری ج ۱ص ۱۳۲)


مسئلہ ۲:

آیت سجدہ پڑھنے  یا سننے  سے  سجدہ واجب ہو جاتا ہے  پڑھنے  میں  یہ شرط ہے  کہ اتنی آواز میں  ہو کہ اگر کوئی عذر نہ ہو تو خود سُن سکے ، سننے  والے  کے  لئے  یہ ضرور نہیں  کہ بالقصد سنی ہو بلا قصد سُننے  سے  بھی سجدہ واجب ہو جاتا ہے ۔ (ہدایہ عالمگیری ج ۱ص ۱۳۲، درمختار ج ۱ص ۷۱۵،۷۱۷ وغیرہما)

مسئلہ ۳:

سجدہ واجب ہونے  کے  لئے  پوری آیت پڑھنا ضروری نہیں  بلکہ وہ لفظ جس میں  سجدہ کا مادہ پایا جاتا ہے  اور اس کے  ساتھ قبل یا بعد کا کوئی لفظ ملا کر پڑھنا کافی ہے ۔ ( ردالمحتار ج۱ص ۷۱۵)

مسئلہ ۴:

اگر اتنی آواز سے  آیت پڑھی کہ سن سکتا تھا مگر شور و غل یا بہرے  ہونے  کی وجہ سے  نہ سنی تو سجدہ واجب ہو گیا اور اگر محض ہونٹ ہلے  آواز پیدا نہ ہوئی تو واجب نہ ہوا۔ (عالمگیری ج ۱ص ۱۳۲)

مسئلہ ۵:

قاری نے  آیت پڑھی مگر دوسرے  نے  نہ سُنی تو اگرچہ اسی مجلس میں  ہو اس پر سجدہ واجب نہ ہوا۔ البتہ نماز میں  امام نے  آیت پڑھی تو مقتدیوں  پر واجب ہو گیا۔ اگرچہ نہ سنی ہو بلکہ اگرچہ آیت پڑھتے  وقت وہ موجود بھی نہ تھا، بعد پڑھنے  کے  سجدہ سے  پیشتر شامل ہوا،  اگر امام سے  آیت سنی مگر امام کے  سجدہ کرنے  کے  بعد اسی رکعت میں  شامل ہوا تو امام کا سجدہ اس کے  لئے  بھی ہے  اور دوسری رکعت میں  شامل ہوا تو نماز کے  بعد سجدہ کرے  یونہی اگر شامل ہی نہ ہوا جب بھی سجدہ کرے ۔ (عالمگیری ج ۱ص ۱۳۳)

مسئلہ ۶:

سورۂ حج کی آخر آیت جس میں  سجدہ کا ذکر ہے  اس کے  پڑھنے  یا سننے  سے  سجدہ واجب نہیں  کہ اس میں  سجدے  سے  مراد نماز کا سجدہ ہے  البتہ اگر شافعی المذہب امام کی اقتدا کی اور اس نے  اس موقع پر سجدہ کیا تو اس کی متابعت میں  مقتدی پر بھی واجب ہے ۔ (ردالمحتار ج ۱ص ۷۱۶، ۷۱۷)

مسئلہ ۷:

امام نے  آیت سجدہ پڑھی اور سجدہ نہ کیا تو مقتدی بھی اس کی متابعت میں  سجدہ نہ کرے  گا اگرچہ آیت سُنی ہو۔ (غنیہ)

مسئلہ ۸:

مقتدی نے  آیت سجدہ پڑھی تو نہ خود اس پر سجدہ واجب ہے  نہ امام پر نہ اور مقتدیوں  پر نہ نماز میں  نہ بعد میں  البتہ اگر دوسرے  نمازی نے  کہ اس کے  ساتھ نماز میں  شریک نہ تھا آیت سُنی خواہ وہ منفرد ہو یا دوسرے  امام کا مقتدی یا دوسرا امام ان پر بعد نماز سجدہ واجب ہے  یونہی اس پر واجب ہے  جو نماز میں  نہ ہو۔ (عالمگیری ج ۱ص ۱۳۳، درمختار، ردالمحتار ج ۱ص ۷۱۷)

مسئلہ ۹:

جو شخص نماز میں  نہیں  اور آیت سجدہ پڑھی اور نمازی نے  سُنی تو بعد نماز سجدہ کرے  نماز میں  نہ کرے  اور نماز ہی میں  کر لیا تو کافی نہ ہو گا، بعد نماز پھر کرنا ہو گا مگر نماز فاسد نہ ہو گی ہاں  اگر تلاوت کرنے  والے  کے  ساتھ سجدہ کیا اور اتباع کا قصد بھی کیا تو نماز جاتی رہی۔ (غنیہ، عالمگیری ج ۱ص ۱۳۳)
 

مسئلہ ۱۰:

جو شخص نماز میں  نہ تھا، آیت سجدہ مقتدی سے  سن کر نما زمیں  شامل ہو گیا تو سجدہ ساقط ہو گیا۔ (درمختار ج ۱ص ۷۱۸)

مسئلہ ۱۱:

رکوع یا سجود میں  آیت سجدہ پڑھی تو سجدہ واجب ہو گیا اور اسی رکوع یا سجود سے  بھی ادا ہو گیا اور تشہد میں  پڑھی تو سجدہ واجب ہو گیا لہٰذا سجدہ کرے ۔ (ردالمحتار ج۱ص ۷۱۸)

مسئلہ ۱۲:

آیت سجدہ پڑھنے  والے  پر اس وقت سجدہ واجب ہوتا ہے  ک وہ وجوب نماز کا اہل ہو یعنی ادا یا قضا کا اسے  حکم ہو لہٰذا اگر کافر یا مجنوں  یا نابالغ یا حیض و نفاس والی عورت نے  آیت پڑھی تو ان پر سجدہ واجب نہیں  اور مسلمان عاقل بالغ اہل نماز نے  ان سے  سُنی تو اس پر واجب ہو گیا اور جنون اگر ایک دن رات سے  زیادہ نہ ہو تو مجنوں  پر پڑھنے  یا سننے  سے  واجب ہے ، بے  وضو یا جنب نے  آیت پڑھی یا سنی تو سجدہ واجب ہے  نشہ والے  نے  آیت پڑھی یا سنی تو سجدہ واجب ہے  یونہی سوتے  میں  آیت پڑھی بعد بیداری اسے  کسی نے  خبر دی تو سجدہ کرے  نشہ والے  یا سونے  والے  نے  آیت پڑھی تو سننے  والے  پر سجدہ واجب ہو گیا۔ (عالمگیری ج ۱ص ۱۳۲، درمختار ج ۱ص ۷۲۱، ۷۱۹)

مسئلہ ۱۳:

عورت نے  نماز میں  آیت سجدہ پڑھی اور سجدہ نہ کیا یہاں  تک کہ حیض آگیا تو سجدہ ساقط ہو گیا۔ (عالمگیری ج ۱ص ۱۳۲)

مسئلہ ۱۴:

نفل پڑھنے  والے  نے  آیت پڑھی اور سجدہ بھی کر لیا پھر نماز فاسد ہو گئی تو اس کی قضا میں  سجدہ کا اعادہ نہیں  اور نہ کیا تھا تو بیرونِ نماز کرے ۔ (عالمگیری ج ۱ص ۱۳۲، درمختار ج ۱ص ۷۲۳)

مسئلہ ۱۵:

فارسی یا کسی اور زبان میں  آیت کا ترجمہ پڑھا تو پڑھنے  والے  اور سننے  والے  پر سجدہ واجب ہو گیا، سننے  والے  نے  یہ سمجھا ہو یا نہیں  کہ آیت سجدہ کا ترجمہ ہے  البتہ یہ ضرور ہے  کہ اسے  معلوم ہو تو بتا دیا گیا ہو کہ یہ آیت سجدہ کا ترجمہ تھا اور آیت پڑھی گئی ہو تو اس کی ضرورت نہیں  کہ سننے  والے  کو آیت سجدہ ہونا بتایا گیا ہو۔ (عالمگیری ج ۱ص ۱۳۳)

مسئلہ ۱۶:

چند شخصوں  نے  ایک ایک حرف پڑھا کہ سب کا مجموعہ آیت سجدہ ہو گیاتو کسی پر سجدہ واجب نہ ہوا، یونہی آیت کے  ہجے  کرنے  یا ہجے  سننے  سے  بھی واجب نہ ہو گا ، یونہی پرند سے  آیت سجدہ سُنی یا جنگل اور پہاڑ وغیرہ میں  آواز گونجی اور بجنسہٖ آیت کی آواز کان میں  آئی تو سجدہ واجب نہیں ۔ (عالمگیری ج ۱ص ۱۳۲، ۱۳۳)

مسئلہ ۱۷:

آیت سجدہ پڑھنے  کے  بعد معاذاﷲ مرتد ہو گیا پھر مسلمان ہوا تو وہ سجدہ واجب نہ رھا۔ (عالمگیری ج۱ص ۱۳۳)

مسئلہ ۱۸:

آیت سجدہ لکھنے  یا اس کی طرف دیکھنے  سے  سجدہ واجب نہیں ۔ (عالمگیری ج۱ص ۱۳۳)

مسئلہ ۱۹:

سجدۂ تلاوت کے  لئے  تحریمہ کے  سوا تمام وہ شرائط ہیں  جو نماز کے  لئے  ہیں  مثلاً طہارت ،ا ستقبال قبلہ، نیت، وقت اس معنی پر کہ آگے  آتا ہے ، ستر عورت ، لہٰذا اگر پانی پر قادر ہے ، تیمم کر کے  سجدہ کرنا جائز نہیں ۔ (درمختار ج۱ص ۷۱۸ وغیرہ)

مسئلہ ۲۰:

اس کی نیت میں  یہ شرط نہیں  کہ فلاں  آیت کا سجدہ ہے  بلکہ سجدۂ تلاوت کی نیت کافی ہے ۔ (درمختار، ردالمحتار ج۱ص ۷۱۸)

مسئلہ ۲۱:

جو چیزیں  نماز کو فاسدس کرتی ہیں  ان سے  سجدہ بھی فاسد ہو جاتا ہے  مثلاً حدث عمد وکلام، قہقہہ۔ (درمختارج۱ص ۷۱۸وغیرہ)

مسئلہ ۲۲:

سجدہ کا مسنون طریقہ یہ ہے  کہ کھڑا ہو کر اَللّٰہُ اَکْبَرُ کہتا ہوا سجدہ میں  جائے  اور کم سے  کم تین بار سُبْحَانَ رَبِّیَ الْاَعْلیٰ کہے  پھر اَللّٰہُ اَکْبَرُ کہتا ہوا کھڑا ہو جائے ، پہلے  پیچھے  دونوں  بار اَللّٰہُ اَکْبَرُکہنا سنت ہے  اور کھڑے  ہو کر سجدہ میں  جانا اور سجدہ کے  بعد کھڑا ہونا یہ دونوں  قیام مستحب۔ (عالمگیری ج۱ص ۱۳۵، درمختار ج۱ص ۷۱۹ وغیرہ)


مسئلہ ۲۳:
مستحب یہ ہے  کہ تلاوت کرنے  والا آگے  اور سننے  والا اس کے  پیچھے  صف باندھ کر سجدہ کریں  اور یہ بھی مستحب ہے  کہ سامعین اس سے  پہلے  سر نہ اٹھائیں  اور اگر اس کے  خلاف کیا مثلاً اپنی اپنی جگہ پر سجدہ کیا اگرچہ تلاوت کرنے  والے  کے  آگے  یا اس سے  پہلے  سجدہ کیا یا سر اٹھالیا یا تلاوت کرنے  والے  نے  اس وقت سجدہ نہ کیا اور سامعین نے  کر لیا تو حرج نہیں  اور تلاوت کرنے  والے  کا سجدہ فاسد ہو جائے  تو ان کے  سجدوں  پر اس کا کچھ اثر نہیں  کہ یہ حقیقۃً اقتدا نہیں  لہٰذا عورت نے  اگر تلاوت کی تو مردوں  کی امام یعنی سجدہ میں  آگے  ہو سکتی ہے  اور عورت مرد کے  محاذی ہو جائے  تو فاسد نہ ہو گا۔ (غنیہ، عالمگیری ج۱ص ۱۳۴)

مسئلہ ۲۴:
اگر سجدہ سے  پہلے  یا بعد میں  کھڑا نہ ہوا یا  اَللّٰہُ اَکْبَرُنہ کہا یا سُبْحَانَ نہ پڑھا تو ہو جائے  گا مگر تکبیر



 چھوڑنا نہ چاہیئے  کہ سلف کے  خلا ف ہے ۔ (عالمگیری ج۱ص ۱۳۵، ردالمحتار ج ۱ص ۷۱۹)



مسئلہ ۲۵:
اگر تنہا سجدہ کرے  تو سنت یہ ہے  کہ اتنی آواز سے  تکبیر کہے  کہ خود سُن لے  اور دوسرے  لوگ بھی اس کے  ساتھ ہوں  تو مستحب یہ ہے  کہ اتنی آواز سے  کہے  کہ دوسرے  بھی سنیں ۔ (ردالمحتار)

مسئلہ ۲۶:

یہ جو کہا گیا ہے  کہ سجدہ تلاوت میں  سُبْحَانَ رَبِّیَ الْاَعْلیٰ پڑھے  یہ فرض نماز میں  ہے  اور نفل نماز میں  سجدہ کیا تو چاہے  یہ پڑھے  یا اور دُعائیں  جو احادیث میں  وارد ہیں  وہ پڑھے  مثلاً



سَجَدَ وَجْھِیَ لِلَّذِیْ خَلَقَہٗ وَصَوَّرَہٗ وَشَقَّ سَمْعَہٗ وَبَصَرَہٗ بِحَوْلِہٖ وَقُوَّتِہٖ فَتَبَارَکَ اللّٰہُ اَحْسَنُ الْخَالِقِیْنَ 



(میرے  چہرے  نے  سجدہ کیا اس کے  لئے  جس نے  اسے  پیدا کیا اور اس کی صورت بنائی اور اپنی طاقت وقوت سے  کان اور آنکھ کی جگہ پھاڑی برکت والا ہے  اﷲ جوا چھا پیدا کرنے  والا ہے ) یا
 



اَللّٰھُمَّ اکْتُبْ لِیْ عِنْدَکَ بِھَا اَجْراً وَّ رَفَعَ عنَیِّ بِھَا وِزْراً وَّاجْعَلْھَا لِیْ عِنْدَکَ زُخْراً وَّ تَقَبَّلُھَا مِنِّی کَمَا تَقَبَّلْتَھَا مِنْ عَبْدِکَ دَاوْدَ 



(اے  اﷲ اس سجدہ کی وجہ سے  تو میرے  لئے  اپنے  نزدیک ثواب لکھ اور اس کی وجہ سے  مجھ سے  گناہ کو دور کر اور اسے  تو میرے  لئے  اپنے  پاس ذخیرہ بنا اور اس کو مجھ سے  قبول کر جیسا تو نے  اپنے  بندے  داؤد علیہ السلام سے  قبول کیا) یا



سُبْحَانَ رَبِّنَا اِنْ کَانَ وَعْدُ رَبِّنَا لَمَفْعُوْلاً ط



(پاک ہے  ہمارا رب بے  شک ہمارے  پروردگار کا وعدہ ہو کر رہے  گا)



اور اگر بیرون نماز ہو تو چاہے  یہ پڑھے  یا صحابہ و تابعین سے  جو آثار مروی ہیں  وہ پڑھے  مثلاً ابن عمر رضی اﷲ تعالیٰ عنہما سے  مروی ہے  وہ کہتے  تھے :۔ 


اَللّٰھُمَّ لَکَ سَجَدَ سَوَادِیْ رَبِّکَ اٰمَنَ فَوَادِیْ اَللّٰھُمَّ ارْزُقْنِیْ عِلْماً یَنْفَعُنِیْ وَعَمَلاً یَّرْفَعُنِیْ 



(اے  اﷲ میرے  جسم نے  تجھے  سجدہ کیا اور میرا دل تجھ پر ایمان لایا۔ اے  اﷲ تو مجھ کو علم نافع اور عمل روزی کر )



(غنیہ، ردالمحتار ج ۱ص ۷۱۹)

مسئلہ ۲۷:
سجدۂ تلاوت کے  لئے  اَللّٰہُ اَکْبَرکہتے  وقت نہ ہاتھ اٹھانا نہ اس میں  تشہد ہے  نہ سلام۔ (تنویر الابصار ج ۱ص ۷۱۹)

مسئلہ ۲۸:
آیت سجدہ بیرون نماز پڑھی تو فوراً سجدہ کر لینا واجب نہیں  ہاں  بہتر ہے  کہ فوراً کر لے  اور وضو ہو تو تاخیر مکروہ تنزیہی۔ (درمختار ج۱ص ۷۲۱)

مسئلہ ۲۹:

اُس وقت اگر کسی وجہ سے  سجدہ نہ کر سکے  تو تلاوت کرنے  والے  سامع کو یہ کہہ لینا مستحب ہے ۔ 


سَمِعْنَا وَاَطَعْنَا غُفْرَانَکَ رَبَّنَا وَاِلَیْکَ الْمَصِیْرُ



(ہم نے  سنا اور حکم مانا تیری مغفرت کا سوال کرتے  ہیں  اے  پروردگارتیری ہی طرف پھیرنا ہے )



(ردالمحتار ج ۱ص ۷۲۱)

مسئلہ ۳۰:
سجدۂ تلاوت نماز میں  کرنا واجب ہے  تاخیر کرے  گا گناہگار ہو گا اور سجدہ کرنا بھول گیا تو جب تک حرمت نماز میں  ہے  کر لے  اگرچہ سلام پھیر چکا ہو اور سجدہ سہو کرے ۔ (درمختار، ردالمحتار ج۱ص ۷۲۲) تاخیر سے  مراد تین آیت سے  زیادہ پڑھ لینا ہے  کم میں  تاخیر نہیں  مگر آخر سورت میں  اگر سجدہ واقع ہے  مثلاً اَتَّتْ تو سورت پوری کر کے  سجدہ کرے  گا جب بھی حرج نہیں ۔ (ردالمحتار ج ۱ص ۷۲۳)

مسئلہ ۳۱:

نماز میں  آیت سجدہ پڑھی تو اس کا سجدہ نماز ہی میں  واجب ہے  بیرون نماز نہیں  ہو سکتا۔ اور قصداً نہ کیا تو گناہگار ہوا تو بہ لازم ہے  بشرطیکہ آیت سجدہ کے  بعد فوراً رکوع و سجود نہ کیا ہو، نماز میں  آیت سجدہ پڑھی اور سجدہ نہ کیا پھر وہ نماز فاسد ہو گئی یا قصداً فاسد کی تو بیرونِ نماز سجدہ کر لے  اور سجدہ کر لیا تھا تو حاجت نہیں ۔ (درمختار ج ۱ص ۷۲۳، ۷۲۲)

مسئلہ ۳۲:
اگر آیت پڑھنے  کے  بعد فوراً نماز کا سجدہ کر لیا یعنی آیت سجدہ کے  بعد تین آیت سے  زیادہ نہ پڑھا اور رکوع کر کے  سجدہ کیا تو اگرچہ سجدۂ تلاوت کی نیت نہ ہو ادا ہو جائے  گا۔ (عالمگیری ج ۱ص ۱۳۴، ۱۳۳، درمختار ج ۱ص ۷۲۴)

مسئلہ ۳۳:
نماز کا سجدۂ تلاوت سجدہ سے  بھی ادا ہو جاتا ہے  اور رکوع سے  بھی۔ مگر رکوع سے  جب ادا ہو گا کہ فوراً کرے ، فوراً نہ کیا تو سجدہ کرنا ضروری ہے  اور جس رکوع سے  سجدۂ تلاوت ادا کیا خواہ وہ رکوع رکوع نماز ہو یا اس کے  علاوہ۔ اگر رکوعِ نماز ہے  تو اس میں  ادائے  سجدہ کی نیت کر لے  اور اگر خاص سجدہ ہی کے  لئے  یہ رکوع کیا تو اس رکوع کے  اٹھنے  کے  بعد مستحب یہ ہے  کہ دو تین آیتیں  یا زیادہ پڑھ کر رکوعِ نماز کرے  فوراً نہ کرے ۔ اور اگر آیت سجدہ سورت ختم ہے  اور سجدہ کے  لئے  رکوع کیا تو دوسری سورت کی آیتیں  پڑھ کر رکوع نماز کرے ۔ (غنیہ، عالمگیری ج ۱ص ۱۳۳، درمختار، ردالمحتار ج۱ص ۷۲۳، ۷۲۴)

مسئلہ ۳۴:
آیت سجدہ بیچ سورت میں  ہے  تو افضل یہ ہے  کہ اسے  پڑھ کر سجدہ کرے  پھر کچھ اور آیتیں  پڑھ کر رکوع کرے  اور اگر سجدہ نہ کیا اور رکوع کر لیا اور اس رکوع میں  ادائے  سجدہ کی بھی نیت کر لی تو کافی ہے  اور اگر سجدہ نہ کیا نہ رکوع کیا بلکہ سورت ختم کر کے  رکوع کیا توا گرچہ نیت کرے  ناکافی ہے  اور جب تک نماز میں  ہے  سجدہ کی قضا کر سکتا ہے ۔ (عالمگیری ج ۱ص ۱۳۳)

مسئلہ ۳۵:
سجدہ پر سورت ختم ہے  اور آیت سجدہ پڑھکر سجدہ کیا تو سجدہ سے  اٹھنے  کے  بعد دوسری سورت کی کچھ آیتیں  پڑھ کر رکوع کرے  اور بغیر پڑھے  رکوع کر دیا تو بھی جائز ہے ۔ (عالمگیری ج ۱ص ۱۳۳)

مسئلہ ۳۶:
اگر آیت سجدہ کے  بعد ختم سورت میں  دو تین آیتیں  باقی ہیں  تو چاہے  فوراً رکوع کر دے  یا سورت ختم کرنے  کے  بعد یا فوراً سجدہ کر لے  یا باقی آیتیں  پڑھ کر رکوع میں  جائے  تو سورت ختم کر کے  سجدہ میں  جائے  سب طرح اختیار ہے  مگر اس سورت اخیرہ میں  سجدہ سے  اٹھ کر کچھ آیتیں  دوسری سورت کی پڑھ کر رکوع کرے ۔ (غنیہ، عالمگیری ج ۱ص ۱۳۳)

مسئلہ ۳۷:
رکوع جاتے  وقت سجدہ کی نیت نہیں  کی بلکہ رکوع میں  یا اٹھنے  کے  بعد کی تو یہ نیت کافی نہیں ۔ (عالمگیری ج ۱ص ۱۳۳)

مسئلہ ۳۸:
تلاوت کے  بعد امام رکوع میں  گیا اور نیت سجدہ کر لی مگر مقتدی نے  نہ کی تو ان کا سجدہ ادا نہ ہوا لہٰذا امام جب سلام پھیرے  تو مقتدی سجدہ کر کے  قعدہ کر یں  اور سلام پھیریں  اور اس قعدہ میں  تشہد واجب ہے  اگر قعدہ نہ کیا تو نماز فاسد ہو گئی کہ قعدہ جاتا رہا۔ یہ حکم جہری نماز کا ہے  سری میں  چونکہ مقتدی کو علم نہیں  لہٰذا معذور ہے  اور اگر امام نے  رکوع سے  سجدہ تلاوت کی نیت نہ کی تو اسی سجدۂ نماز سے  مقتدیوں  کا بھی سجدۂ تلاوت ادا ہو گیا۔ اگرچہ نیت نہ ہو لہٰذا امام کو چاہیے  کہ رکوع میں  سجدہ کی نیت نہ کرے  کہ مقتدیوں  نے  اگر نیت نہ کی تو ان کا سجدہ ادا نہ ہو گا اور رکوع کے  بعد جب امام سجدہ کرے  گا تو اس سے  سجدہ تلاوت بہرحال ادا ہو جائے  گا نیت کرے  یا نہ کرے  پھر نیت کی کیا حاجت۔ (عالمگیری ج ۱ص ۱۳۴، ۱۳۳، درمختار، ردالمحتار ج ۱ص ۷۲۴)

مسئلہ ۳۹:
جہری نماز میں  امام نے  آیت سجدہ پڑھی تو سجدہ کرنا اولیٰ ہے  اور سری میں  رکوع کرنا کہ مقتدیوں  کو دھوکا نہ لگے ۔ (ردالمحتار ج ۱ص ۷۲۴)

مسئلہ ۴۰:

امام نے  سجدۂ تلاوت کیا مقتدیوں  کو رکوع کا گمان ہو اور رکوع میں  گئے  تو رکوع توڑ کر سجدہ کریں  اور جس نے  رکوع اور ایک سجدہ کیا جب بھی ہو گیا اور رکوع کر کے  دو سجدے  کر لئے  تو اس کی نماز فاسد ہو گئی۔ (درمختار ج۱ص ۷۲۴)

مسئلہ ۴۱:

مصلّی سجدہ تلاوت بھول گیا۔ رکوع یا سجدہ یا قعدہ میں  یاد آیا تو اسی وقت سجدہ کرلے  پھر جس رکن میں  تھا اس کی طرف عود کرے  یعنی رکوع میں  تھا تو سجدہ کر کے  رکوع میں  واپس ہو۔ وعلی ہذا لقیاس۔ اور اگر اس رکن کا اعادہ نہ کیا جب بھی نماز ہو گئی۔ (عالمگیری ج ۱ص ۱۳۴) مگر قعدۂ اخیرہ کا اعادہ فرض ہے  کہ سجدہ سے  قعدہ باطل ہو جاتا ہے ۔ 
مسئلہ ۴۲:
ایک مجلس میں  سجدہ کی ایک آیت کو بار بار پڑھا یا سنا تو ایک ہی سجدہ واجب ہو گا، اگرچہ چند شخصوں  نے  سنا یونہی اگر آیت پڑھی اور وہی آیت دوسرے  سے  سنی جب بھی ایک ہی سجدہ واجب ہو گا۔ (درمختار، ردالمحتار ج ۱ص ۷۲۶)

مسئلہ ۴۳:
پڑھنے  والے  نے  کئی مجلسوں  میں  ایک آیت بار بار پڑھی اور سننے  والے  کی مجلس نہ بدلی تو پڑھنے  والا جنتی مجلسوں  میں  پڑھ گا اس پر اتنے  ہی سجدے  واجب ہوں  گے  اور سننے  والے  پر ایک، اور اگر اس کا عکس ہے  یعنی پڑھنے  والا ایک مجلس میں  بار بار پڑھتا رہا اور سننے  والے  کی مجلس بدلتی رہی تو پڑھنے  والے  پر ایک سجدہ واجب ہو گا اور سننے  والے  پر اتنے  جتنی مجلسوں  میں  سُنا۔ (عالمگیری ج ۱ص ۱۳۴)

مسئلہ ۴۴:
مجلس میں  آیت پڑھی یا سُنی اور سجدہ کر لیا پھر اسی مجلس میں  وہی آیت پڑھی یا سُنی تو وہ پہلا سجدہ کافی ہے ۔ (درمختار،ردالمحتار ج ۱ص ۷۲۶)

مسئلہ ۴۵:
ایک مجلس میں  چند بار آیت پڑھی یا سُنی اور آخر میں  اتنی ہی بار سجدہ کرنا چاہے  تو یہ بھی خلاف مستحب ہے  بلکہ ایک ہی بار کرے  بخلاف دُرود شریف کے  نام اقدس لیا یا سنا تو ایک بار دُرود شریف واجب اور ہر بار مستحب۔ 
مسئلہ ۴۶:
دو ایک لقمہ کھانے  دو ایک گھونٹ پینے  کھڑے  ہو جانے ، دوایک قدم چلنے ، سلام کا جواب دینے ، دو ایک بات کرنے  مکان کے  ایک گوشہ سے  دوسرے  کی طرف چلے  جانے  سے  مجلس نہ بدلے  گی ہاں  اگر مکان بڑا ہے  جیسے  شاہی محل تو ایسے  مکان میں  ایک گوشہ سے  دوسرے  میں  جانے  سے  مجلس بدل جائے  گی۔ کشتی میں  ہے  اور کشتی چل رہی ہے  مجلس نہ بدلے  گی ریل کا بھی یہی حکم ہونا چاہیے ، جانور پر سوار ہے  اور وہ چل رہا ہے  تو مجلس بدل رہی ہے  ہاں  اگر سواری پر نماز پڑھ رہا ہے  تو نہ بدلے  گی، تین لقمے  کھانے ، تین گھونٹ پینے ، تین کلمے  بولنے ، تین قدم میدان میں  چلنے ، نکاح یا خرید و فروخت کرنے ، لیٹ کر سو جانے  سے  مجلس بدل جائے  گی۔ (عالمگیری ج ۱ص ۱۳۴، غنیہ، درمختار ج ۱ص ۷۲۷ وغیرہا)

مسئلہ ۴۷:
سواری پر نما زپڑھتا ہے  اور کوئی شخص ساتھ چل رہا ہے  یا وہ بھی سوار ہے  مگر نماز میں  نہیں ۔ ایسی حالت میں  اگر آیت بار بار پڑھی تو اس پر ایک سجدہ واجب ہے  اور ساتھ والے  پر اتنے  جتنی بار سُنا۔ (درمختار ج ۱ص ۷۲۹، ۷۲۸ وغیرہما)

مسئلہ ۴۸:
تانا تننا، نہر یا حوض میں  تیرنا، درخت کی ایک شاخ سے  دوسری پر جانا، ہل جوتنا، دائیں  چلانا، چکی کے  بیل کے  پیچھے  پھرنا، عورت کا بچہ کودُودھ پلانا، ان سب صورتوں  میں  مجلس بدل جاتی ہے  جتنی بار پڑھے  گا یا سُنے  گا اتنے  سجدے  واجب ہوں  گے ۔ (غنیہ، درمختار ج ۱ص ۷۲۸، ۷۲۷ وغیرہما) یہی حکم کولھو کے  بیل کے  پیچھے  چلنے  کا ہونا چاہیے ۔ 
مسئلہ ۴۹:
ایک جگہ بیٹھے  بیٹھے  تانا تن رہا ہے  تو مجلس بدل رہی ہے  اگرچہ فتح القدیر میں  اس کے  خلاف لکھا۔ اس لئے  کہ یہ عملِ کثیر ہے ۔ (ردالمحتار ج ۱ص ۷۲۸)

مسئلہ ۵۰:

کسی مجلس میں  دیر تک بیٹھنا قرأت، تسبیح، تہلیل، درس وعظ میں  مشغول ہونا مجلس کو نہیں  بدلے  گا اور اگر دونوں  بار پڑھنے  کے  درمیان کوئی دنیا کا کام کیا مثلاً کپڑا سینا وغیرہ تو مجلس بدل گئی۔ (ردالمحتار ج ۱ص ۷۲۸)

مسئلہ ۵۱:

آیت سجدہ بیرونِ نماز تلاوت کی اور سجدہ کر کے  پھر نماز شروع کی اور نماز میں  پھر وہی آیت پڑھی تو اس کے  لئے  دو بارہ سجدہ کرے  اور اگر پہلے  نہ کیا تو یہی اس کے  بھی قائم مقام ہو گیا بشرطیکہ آیت پڑھنے  اور نماز کے  درمیان کوئی اجنبی فعل فاصل نہ ہوا اور اگر نہ پہلے  سجدہ کیا نہ نماز میں  تو دونوں  ساقط ہو گئے  اور گناہگار ہوا، توبہ کرے ۔ (درمختار، ردالمحتار ج ۱ص ۷۲۵)

مسئلہ ۵۲:
ایک رکعت میں  بار بار وہی آیت پڑھی تو ایک ہی سجدہ کافی ہے ۔ خواہ چند بار پڑھ کر سجدہ کیا یا ایک بار پڑھکر سجدہ کیا پھر دوبارہ سہ بارہ آیت پڑھی۔ یونہی اگر ایک نماز کی سب رکعتوں  میں  یا دو تین میں  وہی آیت پڑھی تو سب کے  لئے  ایک سجدہ کافی ہے ۔ (عالمگیری ج ۱ص ۱۳۵)

مسئلہ ۵۳:
نماز میں  آیت سجدہ پڑھی اور سجدہ کر لیا پھر سلام کے  بعد اسی مجلس میں  وہی آیت پڑھی تو اگر کلام نہ کیا تھا تو وہی نماز والا سجدہ اس کے  قائم مقام بھی ہے  اور کلام کر لیا تھا تو دوبارہ سجدہ کرے  اور اگر نماز میں  سجدہ نہ کیا تھا پھر سلام پھیرنے  کے  بعد وہی آیت پڑھی تو ایک سجدہ کرے ، نماز والا ساقط ہو گیا۔ (مانیہ، غنیہ، عالمگیری ج ۱ص ۱۳۵، ردالمحتار ج ۱ص ۷۲۶)

مسئلہ ۵۴:
نماز میں  آیت سجدہ پڑھی اور سجدہ کیا پھر بے  وضو ہوا اور وضو کر کے  بنا کی پھر وہی آیت پڑھی تو دوسرا سجدہ واجب نہ ہوا اور اگر بنا کے  بعد دوسرے  سے  وہی آیت سُنی تو دوسرا واجب ہے  اور یہ دوسرا سجدہ نماز کے  بعد کرے ۔ (عالمگیری ج ۱ص ۱۳۵)

مسئلہ ۵۵:
ایک مجلس میں  سجدہ کی چند آیتیں  پڑھیں  تو اتنے  ہی سجدے  کرے  ایک کافی نہیں ۔ (عامہ کتب)

مسئلہ ۵۶:
پوری سورت پڑھنا اور آیت سجدہ چھوڑ دینا مکروہ تحریمی ہے  اور صرف آیت سجدہ کے  پڑھنے  سے  کراہت نہیں ، مگر بہتر یہ ہے  کہ دو ایک آیت پہلے  یا بعد کی ملالے ۔ (درمختار ج ۱ص ۷۲۹)

مسئلہ ۵۷:
سامعین نے  سجدہ کا تہیّہ کیا ہو اور سجدہ ان پر بار نہ ہو تو آیت بلند آواز سے  پڑھنا اولیٰ ہے  ورنہ آہستہ اور سامعین کا حال معلوم نہ ہو کہ آمادہ ہیں  یا نہیں  جب بھی آہستہ پڑھنا بہتر ہے ۔ (ردالمحتار ج ۱ص ۷۳۰)

مسئلہ ۵۸:
آیت سجدہ پڑھی گئی مگر کام میں  مشغولی کے  سبب نہ سنی تو اصح یہ ہے  کہ سجدہ واجب نہیں  مگر بہت سے  علماء کہتے  ہیں  کہ اگرچہ نہ سُنی سجدہ واجب ہو گیا۔ (درمختار، ردالمحتار ج ۱ص ۷۳۰)

فائدۂ اھم:
جس مقصد کے  لئے  ایک مجلس میں  سجدہ کی سب آیتیں  پڑھ کر سجدے  کرے  اﷲ عزوجل اس کا مقصد پورا فرمائے  گا۔ خواہ ایک ایک آیت پڑھ کر اس کا سجدہ کرتا جائے  یہ سب کو پڑھ کر آخر میں  چودہ سجدے  کر لے ۔ (غنیہ، درمختار ج ۱ص ۷۳۰ وغیرہما)

مسئلہ ۵۹:
زمین پر آیت سجدہ پڑھی تو یہ سجدہ سواری پر نہیں  کر سکتا مگر خوف کی حالت میں  ہو سکتا ہے  اور سواری پر آیت پڑھی تو سفر کی حالت میں  سواری پر سجدہ کر سکتا ہے ۔ (عالمگیری ج ۱ص ۱۳۵)

مسئلہ ۶۰:

مرض کی حالت میں  اشارہ سے  بھی سجدہ ادا ہو جائے  گا یونہی سفر میں  سواری پر اشارہ سے  ہو جائے  گا۔ (عالمگیری ج ۱ص ۱۳۵، وغیرہ)

مسئلہ ۶۱:

جمعہ و عیدین اور سِرّی نمازوں  میں  اور جس نماز میں  جماعتِ عظیم ہو آیت سجدہ امام کو پڑھنا مکروہ ہے ۔ ہاں  اگر آیت کے  بعد فوراً رکوع و سجود کر دے  اور رکوع میں  نیت نہ کرے  تو کراہت نہیں ۔ (غنیہ، درمختار، ردالمحتار ج ۱ص ۷۲۱)

مسئلہ ۶۲:

منبر پر آیت سجدہ پڑھی تو خود اُس پر اور سننے  والوں  پر سجدہ واجب ہے  اور جنہوں  نے  نہ سُنی ان پر نہیں ۔ (درمختار، ردالمحتار ج ۱ص ۷۳۲)


مسئلہ ۶۳:
سجدۂ شکر مثلاً اولاد پیدا ہوئی یا مال پایا یا گُمی ہوئی چیز مل گئی یا مریض نے  شفا پائی یا مُسافر واپس آیا غرض کسی نعمت پر سجدہ کرنا مستحب ہے  اور اس کا طریقہ وہی ہے  جو سجدۂ تلاوت کا ہے ۔ (عالمگیری ج ۱ص ۱۳۶، ردالمحتار ج۱ص ۷۳۱)

مسئلہ ۶۴:
سجدہ بے  سبب جیسا کہ اکثر عوام کرتے  ہیں  نہ ثواب ہے  نہ مکروہ۔ (عالمگیری ج ۱ص ۱۳۶)



نمازِ مسافر کا بیان






اﷲ عزّوجل فرماتا ہے :۔ 


وَاِذَا ضَرَبْتُمْ فِی الْاَرْضِ فَلَیْسَ عَلَیْکُمْ جُنَاحٌ اَنْ تَقْصُرُوْا مِنْ الصَّلٰوۃِ اِنْ خِفْتُمْ اَنْ یَّفْتِنَکُمُ الَّذِیْنَ کَفَرُوْا



(جب تم  زمین میں  سفر کرو تو تم پر اس کا گناہ نہیں  کہ نماز میں  قصر کرو اگر خوف ہو کہ کافر تمہیں  فتنہ میں  ڈالیں  گے ) 

حدیث ۱:

صحیح مسلم شریف میں  ہے ، یعلی بن امیہ رضی اﷲ تعالیٰ عنہ کہتے  ہیں  امیر المؤمنین فاروقِ اعظم رضی اﷲ تعالیٰ عنہ سے  میں  نے  عرض کی کہ اﷲ عزّوجل نے  تو یہ فرمایا:۔ 


اَنْ تَقْصُرُوْا مِنْ الصَّلٰوۃِ اِنْ خِفْتُمْ اَنْ یَّفْتِنَکُمُ الَّذِیْنَ کَفَرُوْا



اور اب تو گ امن میں  ہیں (یعنی امن کی حالت میں  قصر نہ ہونا چاہیئے ) فرمایا اس کا مجھے  تعجب ہوا تھا میں  نے  رسول اﷲ ﷺ سے  سوال کیا ارشاد فرمایا یہ ایک صدقہ ہے  کہ اﷲ تعالیٰ نے  تم پر تصّدق فرمایا اس کا صدقہ قبول کرو۔ 
حدیث ۲:
صحیح بخاری و صحیح مسلم میں  مروی کہ حارثہ بن وہب خزاعی رضی اﷲ تعالیٰ عنہ کہتے  ہیں  رسول اﷲ ﷺ نے  منیٰ میں  دو رکعت نماز پڑھائی حالانکہ نہ ہماری اتنی زیادہ تعداد کبھی تھی نہ اس قدر امن۔ 
حدیث ۳:
صحیحین میں  انس رضٰ اﷲ تعالیٰ عنہ سے  مروی کہ رسول اﷲ ﷺ نے  مدینہ میں  ظہر کی چار رکعتیں  پڑھیں  اور ذی الحلفیہ میں  عصر کی دو رکعتیں ۔ 
حدیث ۴: 
ترمذی شریف میں  عبداﷲ بن عمر رضی اﷲ تعالیٰ عنہما سے  مروی کہتے  ہیں  میں  نے  نبی ﷺ کے  ساتھ حضر و سفر دونون میں  نمازیں  پڑھیں ، حضر میں  حضور کے  ساتھ ظہر کی چار رکعتیں  پڑھیں  اور اس کے  بعد دو رکعت اور سفر میں  ظہر کی دو اس کے  بعد دو رکعت اور عصر کی دو۔ اور اس کے  بعد کچھ نہیں  اور مغرب کی حضر و سفر میں  برابر تین رکعتیں ، سفر وحضر کی نمازِ مغرب میں  قصر نہ فرماتے  اور اس کے  بعد دو رکعت۔ 
حدیث ۵:
صحیحین میں  ام المؤمنین صدیقہ رضی اﷲ تعالیٰ عنہا سے  مروی فرماتے  ہیں  نماز دو رکعت فرض کی گئی پھر جب حضور ﷺ نے  ہجرت فرمائی تو چار فرض کر دی گئی اور سفر کی نماز اسی پہلے  فرض پر چھوڑی گئی۔ 
حدیث ۶:
صحیح مسلم شریف میں  عبداﷲ بن عباس رضی اﷲ تعالیٰ عنہما سے  مروی کہتے  ہیں  کہ اﷲ عزّوجل نے  نبی ﷺ کی زبانی حضر میں  چار رکعتیں  فرض کیں  اور سفر میں  دو اور خوف میں  ایک یعنی امام کے  ساتھ۔ 
حدیث ۷:
ابن ماجہ نے  عبداﷲ بن عمر رضی اﷲ تعالیٰ عنہما سے  روایت کی کہ رسول اﷲ ﷺ نے  نمازِ سفر کی دو (۲) رکعتیں  مقرر فرمائیں  اور یہ پوری ہے  کم نہیں ۔ یعنی اگرچہ بظاہر دو رکعتیں  کم ہو گئیں  مگر ثواب میں  یہ دو ہی چار کے  برابر ہیں ۔ 


مسائل فقہیّہ

مسئلہ ۱:

شرعاً وہ شخص مسافر ہے  جو تین دن کی راہ تک جانے  کے  ارادہ سے  بستی سے  باہر ہوا۔ (متون، درمختار ج۱ص ۷۳۲، ۷۳۳)




مسئلہ ۲:

دن سے  مراد سال کا سب سے  چھوٹا دن اور تین دن کی راہ سے  یہ مراد نہیں  کہ صبح سے  شام تک چلے  کہ کھانے  پینے ، نماز اور دیگر ضروریات کے  لئے  ٹھہرنا تو ضروری ہے  بلکہ مراد دن کا اکثر حصہ ہے  مثلاً شروع صبح صادق سے  دوپہر ڈھلتے  تک چلا پھر ٹھہر گیا پھر ددسرے  اور یتسرے  دن یونہی کیا تو اتنی دور تک کی راہ کو مسافت سفرکہیں  گے  دوپہر کے  بعد تک چلنے  میں  بھی برابر چلنا مراد نہیں  بلکہ عادۃً جتنا آرام لینا چاہے  اس قدر درمیان میں  ٹھہرتا بھی جائے  اور چلنے  سے  مراد معتدل چال ہے  کہ تیز نہ ہو نہ سُست خشکی میں  آدمی اور اونٹ کی درمیانی چال کا اعتبار ہے  اور پہاڑی راستہ میں  اسی حساب سے  جو اس کے  لئے  مناسب ہو اور دریا میں  کشتی کی چال اس وقت کی کہ ہوا نہ بالکل رُکی ہو نہ تیز۔ (درمختار ج ۱ص ۷۳۵، ۷۳۴، عالمگیری ج۱ص ۱۳۸ وغیرہما)

مسئلہ ۳:

سال کا چھوٹا دن اس جگہ کا معتبر ہے  جہاں  دن رات معتدل ہوں  یعنی چھوٹے  دن کے  اکثر حصہ میں  منزل طے  کر سکتے  ہوں  لہٰذا جن شہروں  میں  بہت چھوٹا دن ہوتا ہے  جیسے  بلغار کہ وہاں  بہت چھوٹا دن ہوتا ہے  لہٰذا وہاں  کے  دن کا اعتبار نہیں ۔ (ردالمحتار ج ۱ص ۱۳۴)

مسئلہ ۴:

کوس کا اعتبار نہیں  کہ کوس کہیں  چھوٹے  ہوتے  ہیں  کہیں  بڑے  بلکہ اعتبار تین             منزلوں  کا ہے  اور خشکی میں  میل کے  حساب سے  اس کی مقدار 57 3/8میل ہے ۔ (فتاویٰ رضویہ)

مسئلہ ۵:

کسی جگہ جانے  کے  دو راستے  ہیں  بلکہ ایک سے  مسافتِ سفرہے  دوسرے  سے  نہیں  تو جس راستہ سے  یہ جائے  گا اس کا اعتبار ہے ، نزدیک والے  راستے  سے  گیا تو مسافر نہیں  اور دور والے  سے  گیا تو ہے  اگرچہ اس راستہ کے  اختیار کرنے  میں  اس کی کوئی غرض صحیح نہ ہو۔ (عالمگیری ج۱ص ۱۳۸، درمختار، ردالمحتار ج۱ص ۷۳۵)

مسئلہ ۶:

کسی جگہ جانے  کے  دو راستے  ہیں  یا ایک دریا کا دوسرا خشکی کا، ان میں  ایک دو دن کا ہے ، دوسرا تین دن کا، تین دن والے  سے  جائے  تو مسافر ہے  ورنہ نہیں ۔ (درمختار، عالمگیری ج۱ص ۱۳۸)

مسئلہ ۷:

تین دن کی راہ کو کسی ولی نے  اپنی کرامت سے  بہت تھوڑے  زمانہ میں  طے  کیا تو ظاہر یہی ہے  کہ مسافر کے  احکام اس کے  لئے  ثابت ہوں  مگر امام ابن ہمام نے  اس کا مسافر ہونا مستبعد فرمایا۔ (ردالمحتار ج ۱ص ۷۳۵)

مسئلہ ۸:

محض نیت سفر سے  مسافر نہ ہو گا بلکہ مسافر کا حکم اس وقت سے  ہے  کہ بستی کی آبادی سے  باہر ہو جائے  شہرمیں  ہے  تو شہر سے ،  گاؤں  میں  ہے  تو گاؤں  اور شہر والے  کے  لئے  یہ بھی ضرور ہے  کہ شہر کے  آس پاس جو آبادی شہر سے  متصل ہے  اس سے  بھی باہر ہو جائے ۔ (درمختار، ردالمحتار ج ۱ص ۷۳۳)

مسئلہ ۹:

فنائے  شہر سے  جو گاؤں  متصل ہے  شہر والے  کے  لئے  اس گاؤں  سے  باہر ہو جانا ضرور نہیں  یونہی شہر کے  متصل باغ ہوں  اگرچہ ان کے  نگہبان اور کام کرنے  والے  ان میں  رہتے  ہوں  ان باغوں  سے  نکل جانا ضروری نہیں ۔ (ردالمحتار ج ۱ص ۷۳۲)

مسئلہ ۱۰:

فنائے  شہر سے  باہر جو جگہ شہر کے  کاموں  کے  لئے  ہو مثلاً قبرستان، گھوڑ دوڑ کا میدان، کوڑا پھینکنے  کی جگہ اگر یہ شہر سے  متصل ہو تو اس سے  باہر ہو جانا ضروری ہے ۔ اور اگرشہر و فنا کے  درمیان فاصلہ ہو تو نہیں ۔ (ردالمحتار ج۱ص ۷۳۲)

مسئلہ ۱۱:

آبادی سے  باہر ہونے  سے  مراد یہ ہے  کہ جدھر جا رہا ہے  اس طرف آبادی ختم ہو جائے  اگرچہ اس کی محاذات میں  دوسری طرف ختم نہ ہوئی ہو۔ (غنیہ)

مسئلہ ۱۲:

کوئی محلہ پہلے  شہر سے  ملا ہوا تھا مگر اب جدا ہو گیا تو اس سے  باہر ہونا بھی ضروری ہے  اور جو محلہ ویران ہو گیا خواہ شہر سے  پہلے  متصل تھا یا اب بھی متصل ہے  اس سے  باہر ہونا شرط نہیں ۔ (غنیہ، ردالمحتار ج ۱ص ۷۳۳)


مسئلہ ۱۳:

اسٹیشن جہاں  آبادی سے  باہر ہوں  تو اسٹیشن پر پہنچنے  سے  مسافر ہو جائے  گا جبکہ مسافت سفر تک جانیکا ارادہ ہو۔ 
مسئلہ ۱۴:

سفر کے  لئے  یہ بھی ضروری ہے  کہ جہاں  سے  چلا وہاں  سے  تین دن کی راہ کا ارادہ ہو اور  اگر دو دن کی راہ کے  ارادہ سے  نکلا وہاں  پہنچ کر دوسری جگہ کا ارادہ ہوا کہ وہ بھی تین دن سے  کم کا راستہ ہے  یونہی ساری دنیا گھوم کر آئے  مسافر نہیں ۔ (غنیہ، درمختار ج ۱ص ۷۳۳)

مسئلہ۱۵:

یہ بھی شرط ہے  کہ تین دن کا ارادہ متصل سفر کا ہو،ا گر یوں  ارادہ کیا کہ مثلاً دو دن کی راہ پر پہنچ کر کچھ کام کرنا ہے  وہ کر کے  پھر ایک دن کی راہ جاؤں  گا تو یہ تین دن کی راہ کا متصل ارادہ نہ ہوا مسافر نہ ہوا۔ (فتاویٰ رضویہ)

مسئلہ ۱۶:

مسافر پر واجب ہے  کہ نماز میں  قصر کرے  یعنی چار رکعت والے  فرض کو دو پڑھے  اس کے  حق میں  دو ہی رکعتیں  پوری نماز ہے  اور قصداً چار پڑھیں  اور دو پر قعدہ کیا تو فرض ادا ہو گئے  اور پچھلی دو رکعتیں  نفل ہو گئیں  مگر گناہگار و مستحق نار ہے  کہ واجب ترک کیا لہٰذا تو بہ کرے  اور دو رکعت پر قعدہ نہ کیا تو فرض ادا نہ ہوئے  اور وہ نفل ہوگئی ہاں  اگر تیسری رکعت کا سجدہ کرنے  سے  پیشتر اقامت کی نیت کر لی تو فرض باطل نہ ہوں  گے  مگر قیام و رکوع کا اعادہ کرنا ہو گا اور تیسری کے  سجدہ میں  نیت کی تو اب فرض جاتے  رہے  یونہی اگر پہلی دونوں  یا ایک میں  قرأت نہ کی نماز فاسد ہو گئی۔ (ہدایہ، عالمگیری ج۱ص ۱۳۹، درمختار ج ۱ص ۷۳۵، ۷۳۹، ۷۴۰ وغیرہا)

مسئلہ ۱۷:

یہ رخصت کہ مسافر کے  لئے  مطلق ہے  اس کا سفر جائز کام کے  لئے  ہو یا ناجائز کے  لئے  بہرحال مسافر کے  احکام اس کے  لئے  ثابت ہوں  گے ۔ (عامہ کتب، ردالمحتار ج ۱ص ۷۳۶)

مسئلہ ۱۸:

کافر تین دن کی راہ کے  کے  ارادہ سے  نکلا دو دن کے  بعد مسلمان ہو گیا تو اس کے  لئے  یہ قصر ہے  اور نابالغ تین دن کی راہ کے  قصد سے  نکلا اور راستہ میں  بالغ ہو گیا، اب سے  جہاں  جاننا ہے  تین دن کی راہ نہ ہو تو پوری پڑھے  حیض والی پاک ہوئی اور اب سے  تین دن کی راہ نہ ہو تو پوری پڑھے ۔ (درمختار ج ۱ص ۷۴۶)

مسئلہ ۱۹:

بادشاہ نے  رعایا کی تفتیشِ حال کے  لئے  مُلک میں  سفر کیا تو قصر نہ کرے  جبکہ پہلا ارادہ متصل تین منزل کا نہ ہوا اور اگر کسی اور غرض کے  لئے  ہو اور مسافتِ سفر ہو تو قصر کرے ۔ (درمختار، ردالمحتار ج ۱ص ۷۴۶)

مسئلہ ۲۰:

سُنتوں  میں  قصر نہیں  بلکہ پوری پڑھی جائیں  گی البتہ خوف اور رواداری کی حالت میں  معاف ہیں  اور امن کی حالت میں  پڑھی جائیں  گی۔ (عالمگیری ج ۱ص ۱۳۹)

مسئلہ ۲۱:

مسافر اس وقت تک مسافر ہے  جب تک اپنی بستی میں  نہ پہنچ جائے  یا آبادی میں  پورے  پندرہ دن ٹھہرنے  کی نیت نہ کر لے  یہ اس وقت ہے  جب تین دن کی راہ چل چکا ہو اور اگر تین منزل  پہنچنے  سے  پیشتر واپسی کا ارادہ کر لیا تو مسافر نہ رہا اگرچہ جنگل میں  ہو۔ (عالمگیری ج ۱ص ۱۳۹، درمختار ج ۱ص ۷۳۶، ۷۳۷)

مسئلہ ۲۲:

نیتِ اقامت صحیح ہونے  کے  لئے  چھ (۶) شرطیں  ہیں :۔ 


(۱) چلنا ترک کرے  اگرچلنے  کی حالت میں  اقامت کی نیت کی تو مقیم نہیں ۔ 


(۲) وہ جگہ اقامت کی صلاحیت رکھتی ہو جنگل یا دریا غیر آباد ٹاپُو میں  اقامت کی نیت کی مقیم نہ ہوا۔ 


(۳) پندرہ دن ٹھہرنے  کی نیت ہو اس سے  کم ٹھہرنے  کی نیت سے  مقیم نہ ہو گا۔ 


(۴) یہ نیت ایک ہی جگہ ٹھہرنے  کی ہو اگر دو موضعوں  میں  پندرہ دن ٹھہرنے  کا ارادہ ہو مثلاً ایک میں  دس دن دوسرے  میں  پانچ دن کا تو مقیم نہ ہو گا۔ 


(۵) اپنا ارادہ مستقل رکھنا یعنی کسی کا تابع نہ ہو۔ 


(۶) اس کی حالت اس کے  ارادہ کے  منافی نہ ہو۔ 


(عالمگیری ج ۱ص ۱۳۹، ردالمحتار ج ۱ص ۷۳۹)

مسئلہ ۲۳:
مسافر جا رہا ہے  اور ابھی شہر یا گاؤ ں  میں  پہنچا نہیں  اور نیت اقامت کی کر لی تو مقیم نہ ہوا۔ اور پہنچنے  کے   بعد نیت کی تو ہو گیا اگرچہ ابھی مکان وغیرہ کی تلاش میں  پھر رہا ہو۔ (عالمگیری ج ۱ص ۱۳۹)

مسئلہ ۲۴:
مسلمانوں  کا لشکر کسی جنگل میں  پڑاؤ ڈال دے  اور ڈیرہ خیمہ نصب کر کے  پندرہ دن ٹھہرنے  کی نیت کر لے  تو مقیم نہ ہوا اور جو لوگ جنگل میں  رہتے  ہیں  وہ اگر جنگل میں  خیمہ ڈال کر پندرہ دن کی نیت سے  ٹھہریں  مقیم ہو جائیں  گے ۔ بشرطیکہ وہاں  پانی اور گھاس وغیرہ دستیاب ہوں  کہ ان کے  لئے  جنگل ویسا ہی ہے  جیسا ہماے  لئے  شہر اور گاؤں ۔ (عالمگیری ج ۱ص  ۱۳۹)

مسئلہ ۲۵:
دو (۲) جگہ پندرہ دن ٹھہرنے  کی نیت کی اور دونوں  مستقل ہوں  جیسے  مکّہ و منیٰ تو مقیم نہ ہوا اور ایک دوسرے  کی تابع ہو جیسے  شہر اور اس کی فنا تومقیم ہو گیا۔ (عالمگیری ج ۱ص ۱۴۰، درمختار ج ۱ص ۷۳۷)

مسئلہ ۲۶:

یہ نیت کی کہ ان دو بستیوں  میں  پندرہ روز ٹھہرے  گا ایک جگہ دن میں  رہے  گا اور دوسری جگہ رات میں  تو اگر پہلے  وہاں  گیا جہاں  دن میں  ٹھہرنے  کا ارادہ ہے  تو مقیم نہ ہوا اور اگر پہلے  وہاں  گیا جہاں  رات میں  رہنے  کا قصد ہے  تو مقیم ہو گیا۔ پھر وہاں  سے  دوسری  بستی میں  گیا جب بھی مقیم ہے ۔ (عالمگیری ج ۱ص ۱۴۰، ردالمحتار ج ۱ص ۷۳۸) 

مسئلہ ۲۷:
مسافر اگر اپنے  ارادہ میں مستقل نہ ہو تو پندرہ دن کی نیت سے  مقیم نہ ہو گا مثلاً عورت جس کا مہر معجل شوہر کے  ذمّہ باقی نہ ہو کہ شوہر کی تابع ہے  اس کی اپنی نیت بیکار ہے  اور غلام غیر مکاتب کہ اپنے  مالک کا تابع ہے  اور لشکری جس کو بیت المال یا بادشاہ کی طرف سے  خوراک ملتی ہے  کہ یہ اپنے  سردار کا تابع ہے  اور نوکر کہ یہ اپنے  آقا کا تابع ہے  اور قیدی کہ قید کرنے  والے  کا تابع ہے  اور جس مالدار پر تاوان لازم آیا اور شاگرد جس کو استاد کے  یہاں  سے  کھانا پینا ملتا ہے  کہ یہ اپنے  استاد کا تابع ہے  اور نیک بیٹا اپنے  باپ کا تابع ہے  ان سب کی اپنی نیت بے  کار ہے  بلکہ جن کے  تابع ہیں  ان کی نیتوں  کا اعتبار ہے  ان کی نیت اقامت کی ہے  تو تابع بھی مقیم ہیں  ان کی نیت اقامت کی نہیں  تو یہ بھی مسافر ہیں ۔ (درمختار، ردالمحتار ج ۱ص ۸۳۴، ۸۳۵،عالمگیری ج ۱ص ۱۴۱)

مسئلہ ۲۸:
عورت کا مہر معجل باقی ہے  اسے  اختیار ہے  کہ اپنے  نفس کو روک لے  لہٰذا اس وقت تابع نہیں  یونہی مکاتب غلام کو بغیر مالک کی اجازت کے  سفر کا اختیار ہے  لہٰذا تابع نہیں  ا ور جو سپاہی بادشاہ یا بیت المال سے  خوراک نہیں  لیتا وہ تابع نہیں  اور اجیر جو ماہانہ یا برسی پر نوکر نہیں  بلکہ روزانہ اس کا مقرر ہے  وہ  دن پر کام کرنے  کے  بعد اجارہ فسخ کر سکتا ہے  لہٰذا تابع نہیں  اور جس مسلمان کو دشمن نے  قید کیا اگر معلوم ہے  کہ تین دن کی راہ کو لے  جائے  گا تو قصر کرے  اور معلوم نہ ہو تو اس سے  دریافت کرے  جو بتائے  اس کے  موافق عمل کرے  اور نہ بتایا تو اگر معلوم ہے  کہ وہ دشمن مقیم ہے  تو پوری پڑھے  اور مسافر ہے  تو قصر کرے  اور یہ بھی معلوم نہ ہو سکے  تو جب تک تین دن کی راہ طے  نہ کر لے ، پوری پڑھے  اور اس پر تاوان لازم آیا وہ سفر میں  تھا اور پکڑا گیا اگر نادار ہے  تو قصر کرے  اور مالدار ہے  اور پندرہ دن کے  اندر دینے  کا ارادہ ہے  یا کچھ ارادہ نہیں  جب بھی قصر کرے  اور یہ ارادہ ہے  کہ نہیں  دے  گا تو پوری پڑھے ۔ (ردالمحتار ج ۱ص ۷۴۴، ۷۴۵)

مسئلہ ۲۹:

تابع کو چاہیے  کو متبوع سے  سوال کرے  وہ جو کہے  اس کے  بموجب عمل کرے  اور اگر اس نے  کچھ نہ بتایا تو دیکھے  کہ مقیم ہے  یا مسافر اگر مقیم ہے  تو اپنے  کو مقیم سمجھے  اور مسافر ہے  تو مسافر اور یہ بھی معلوم نہ ہو تو تین دن کی راہ طے  کرنے  کے  بعد قصر کرے  اس سے  پہلے  پوری پڑھے ۔ اور اگر سوال نہ کرے  تو وہی حکم ہے  کہ سوال کیا کچھ جواب نہ ملا۔ (ردالمحتار ج ۱ص ۷۴۵)

مسئلہ ۳۰:
اندھے  کے  ساتھ کوئی پکڑ کر لے  جانے  والا ہے  اگر یہ اس کا نوکر ہے  تو نابینا کی اپنی نیت کا اعتبار ہے  اور اگر محض احسان کے  طور پر اس کے  ساتھ ہے  تو اس کی نیت کا اعتبار ہے ۔ (ردالمحتار ج ۱ص ۷۴۵)

مسئلہ ۳۱:

جو سپاہی سردار کا تابع ہے  اور لشکر کو شکست ہوئی اورمتفرق ہو گئے  تو اب تابع نہیں  بلکہ اقامت و سفر میں  خود اس کی اپنی نیت کا لحاظ ہے ۔ (ردالمحتار ج ۱ص ۷۴۵)

مسئلہ ۳۲:
غلام اپنے  مالک کے  ساتھ سفر میں  تھا۔ مالک نے  کسی مقیم کے  ہاتھ اسے  بیچ ڈالا اگر نماز میں  اسے  اس کا علم تھا اور دو پڑھیں  تو پھر پڑھے  یونہی اگر غلام نماز میں  تھا اور مالک نے  اقامت کی نیت کر لی۔ اگر جان کر دو پڑھیں  تو پھر پڑھے ۔ (ردالمحتار ج۱ص ۷۴۵)

مسئلہ ۳۳:
غلام دو شخصوں  میں  مشترک ہے  اور وہ دونوں  سفر میں  ہیں  ایک نے  اقامت کی نیت کی دوسرے  نے  نہیں  تو اگر اس غلام سے  خدمت لینے  میں  باری مقرر ہے  تو مقیم کی باری کے  دن دو۔ اور باری مقرر نہ ہو تو ہر روز چار پڑھے  اور دو رکعت پر قعدہ فرض ہے ۔ (عالمگیری ج ۱ص ۱۴۱)

مسئلہ ۳۴:
جس نے  اقامت کی نیت کی مگر اس کی حالت بتاتی ہے  کہ پندرہ دن نہ ٹھہرے  گا تو نیت صحیح نہیں  مثلاً حج کرنے  گیا اور شروع ذوالحجہ میں  پندرہ دن مکّہ معظمہ میں  ٹھہرنے  کا ارادہ کیا تو یہ نیت بیکار ہے  کہ جب حج کا ارادہ ہے  تو عرفات و منیٰ میں  ضرور جائے  گا پھر اتنے  دنوں  مکّہ معظمہ میں  کیونکر ٹھہر سکتا ہے  اور منیٰ سے  واپس ہو کر نیت کرے  تو صحیح ہے ۔ (عالمگیری ج۱ص ۱۴۰، درمختار ج ۱ص ۷۳۷)

مسئلہ ۳۵:
جو شخص کہیں  گیا اوروہاں  پندرہ دن ٹھہرنے  کا اردہ نہیں  کیا مگر قافلہ کیساتھ جانے  کا ارادہ ہے  اور یہ معلوم ہے  کہ پندرہ دن کے  بعد جائے  گا تو وہ مقیم ہے  اگرچہ اقامت کی نیت نہیں ۔ (درمختار ج ۱ص ۷۳۷)

مسئلہ ۳۶:
مسافر کسی کام کے  لئے  یا ساتھیوں  کے  انتظار میں  دو چار روز یا تیرہ چودہ دن کی نیت سے  ٹھہرا یا یہ ارادہ ہے  کہ کام ہو جائے  گا تو چلا جائیگا اور دونوں  صورتوں  میں اگر آجکل آجکل کرتے  برسیں  گزر جائیں  جب بھی مسافر ہی ہے  نماز قصر پڑھے ۔ (عالمگیری ج۱ص ۱۳۹)

مسئلہ ۳۷:
مسلمانوں  کا لشکر دارالحرب کو گیا یا دارالحرب میں  کسی قلعہ کا محاصرہ کیا تو مسافر ہی ہے  اگرچہ پندرہ دن کی نیت کر لی ہو اگرچہ ظاہر غلبہ ہو یونہی اگر دارالسلام میں  باغیوں  کا محاصرہ کیا ہو تو مقیم نہیں  اور جو شخص دارالحرب میں  امان لے  کر گیا اور پندرہ دن کی اقامت کی نیت کی تو چار پڑھے ۔ (غنیہ، درمختار ج ۱ص ۷۳۸)

مسئلہ ۳۸:
دارالحرب کا رہنے  والا وہیں  مسلمان ہو گیا اور کفار اس کے  مار ڈالنے  کی فکر میں  ہوئے  وہ وہاں  سے  تین دن کی راہ کا ارادہ لے  کر بھاگا تو نماز قصر کرے  اور اگر کہیں  دو ایک ماہ کے  ارادہ سے  چھپ گیا جب بھی قصر پڑھے  اور اگر اسی شہر میں  چھپا تو پوری پڑھے  اور اگر مسلمان دارالحرب میں  قید تھا وہاں  سے  بھاگ کر کسی غار میں  چھپا تو قصر پڑھے  اگرچہ پندرہ دن کا ارادہ ہو اور اگر دارالحرب کے  کسی شہر کے  تمام رہنے  والے  مسلمان ہو جائیں  اور حربیوں  نے  ان سے  لڑنا چاہا تو وہ سب مقیم ہی ہیں  یونہی اگر کفاران کے  شہر پر غالب آئے  اور یہ لوگ شہر چھوڑ کر ایک دن کی راہ کے  ارادہ سے  چلے  گئے  جب بھی مقیم ہیں  اور تین دن کی راہ کا ارادہ ہو تو مسافر پھر اگر واپس آئے  اور کفار نے  ان کے  شہر پر قبضہ نہ کیا تو مقیم ہو گئے  اور اگر مشرکوں  کا شہر پر تسلّط ہو گیا اور وہاں  رہے  بھی مگر مسلمانوں  کے  واپس آنے  پر چھوڑ دیا تو اگر یہ لوگ وہاں  رہنا چاہیں  تو دارالسلام ہو گیا، نمازیں  پوری کریں  اور اگر وہاں  رہنے  کا ارادہ نہیں ، بلکہ صرف ایک آدھ مہینہ رہ کر دارالسلام کو چلے  جائیں  گے  تو قصر کریں ۔ (عالمگیری ج۱ص ۱۴۰، ۱۴۱)

مسئلہ ۳۹:
مسلمانوں  کو لشکر دارالحرب میں  گیا اور غالب آیا اور اس شہر کو دارالسلام بنایا تو قصر نہ کریں  اور اگر محض دو ایک ماہ رہنے  کا ارادہ ہے  تو قصر کریں ۔ (عالمگیری ج ۱ص  ۱۴۰)

مسئلہ ۴۰:

مسافر نے  نماز کے  اندر اقامت کی نیت کی تو یہ نماز پوری پڑھے  اور اگر یہ صورت ہوئی کہ ایک رکعت پڑھی تھی کہ وقت ختم ہوگیا اور دوسری میں  اقامت کی نیت کی تو یہ نماز دو ہی رکعت پڑھے  اس کے  بعد کی چار رکعت پڑھے  یونہی اگر مسافر لاحق تھا اور امام بھی مسافر تھا امام کے  سلام کے  بعد نیتِ اقامت کی تو دو ہی پڑھے  اور امام کے  سلام سے  پیشتر نیت کی تو چار پڑھے ۔ (درمختار، ردالمحتار ج ۱ص ۷۳۶، ۷۳۷)

مسئلہ ۴۱:

ادا و قضا دونوں  میں مقیم مسافر کی اقتدا کر سکتا ہے  اور امام کے  سلام کے  بعد اپنی باقی دو (۲) رکعتیں  پڑھ لے  اور ان رکعتوں  میں  قرأت بالکل نہ کرے  بلکہ بقدر فاتحہ چپ چاپ کھڑا رہے ۔ (درمختار ج ۱ص ۷۴۰ وغیرہ)

مسئلہ ۴۲:
امام مسافر ہے  اور مقتدی مقیم، امام کے  سلام سے  مقتدی کھڑا ہو گیا اور سلام سے  پہلے  امام نے  اقامت کی نیت کر لی تو اگر مقتدی نے  تیسری کا سجدہ نہ کیا ہو تو امام کے  ساتھ ہو لے ، ورنہ نماز جاتی رہی اورتیسری کے  سجدہ کے  بعد امام نے  اقامت کی نیت کی تو متابعت نہ کرے  ،متابعت کرے  گا تو نماز جاتی رہے  گی۔ (ردالمحتار ج ۱ص ۷۴۰)

مسئلہ ۴۳:
یہ پہلے  معلوم ہو چکا ہے  کہ حکم صحت اقتدا کے  لئے  شرط ہے  کہ امام کا مقیم یا مسافر ہونا معلوم ہو خواہ نماز شروع کرتے  وقت معلوم ہو یا بعد میں ، لہٰذا امام کو چاہیئے  کہ شروع کرتے  وقت اپنا مسافر ہونا ظاہر کر دے  اور شروع میں  نہ کہا تو بعد نماز کہہ دے  کہ اپنی نمازیں  پوری کر لو میں  مسافر ہوں ۔ (درمختار ج۱ص ۷۴۰، ۷۴۱) اور شروع میں  کہہ دیا ہے  جب بھی بعد میں  کہہ دے  کہ جو لوگ اس قت موجود نہ تھے  انہیں  بھی معلوم ہو جائے ۔ 
مسئلہ ۴۴:
وقت ختم ہونے  کے  بعد مسافر مقیم کی اقتدا نہیں  کر سکتا  وقت میں  کر سکتا ہے  اور اس صورت میں  مسافر کے  فرض بھی چار ہوں  گے  یہ حکم چار رکعتی نماز کا ہے  اور جن نمازوں  میں  قصر نہیں  ان میں  وقت و بعدِ وقت دونوں  صورتوں  میں  اقتدا کر سکتا ہے  وقت میں  اقتدا کی نماز پوری کرنے  سے  پہلے  وقت ختم ہو گیا جب بھی اقتدا صحیح ہے ۔ (درمختار،ردالمحتار ج ۱ص ۷۴۱)

مسئلہ ۴۵:
مسافر نے  مقیم کی اقتدا کی اور امام کے  مذہب کے  موافق وہ نماز قضاہے  اور مقتدی کے  مذہب پر ادا مثلاً امام شافعی المذہب ہے  مقتدی حنفی اور ایک مثل کے  بعد ظہر کی نماز اس نے  اس کے  پیچھے  پڑھی تو اقتدا صحیح ہے ۔ (ردالمحتار ج ۱ص ۷۴۰)

مسئلہ ۴۶:
مسافر نے  مقیم کے  پیچھے  شروع کر کے  فاسد کر دی تو اب دو ہی پڑھے  گا یعنی جبکہ تنہا پڑھے  یا کسی مسافر کی اقتدا کرے  اور اگر پھر مقیم کی اقتدا کی تو چار پڑھے ۔ (ردالمحتار ج ۱ص ۱۴۱)

مسئلہ ۴۷:
مسافر نے  مقیم کی اقتدا کی تو مقتدی پر بھی قعدہ ٔ اولیٰ واجب ہو گیا فرض نہ رہا تو اگر امام نے  قعدہ نہ کیانماز فاسد نہ ہوئی اور مقیم نے  مسافر کی اقتدا کی تو مقتدی پر بھی قعدۂ اولیٰ فرض ہو گیا۔ (ردالمحتار، درمختار ج ۱ص ۷۴۰، ۷۴۱)

مسئلہ ۴۸:
قصر اور پوری پڑھنے  میں  آخر وقت کا اعتبار ہے  جبکہ پڑھ نہ چکا ہو، فرض کرو کسی نے  نماز نہ پڑھی تھی اور وقت اتنا باقی رہ گیا ہے  کہ اﷲ اکبر کہہ لے  اب مسافر ہو گیا تو قصر کرے  اور مسافر تھا اسوقت اقامت کی نیت کی تو چار پڑھے ۔ (درمختار ج ۱ص ۷۴۲)

مسئلہ ۴۹:
ظہر کی نماز وقت میں  پڑھنے  کے  بعد سفر کیا اور عصر کی دو پڑھیں  پھر کسی ضرورت سے  مکان پر واپس آیا اور ابھی عصر کا وقت باقی ہے ، اب معلوم ہوا کہ دونوں  نمازیں  بے  وضو ہوئیں  تو ظہر کی دو پڑھے  اور عصر کی چار اور اگر ظہر و عصر کی پڑھ کر آفتاب ڈوبنے  سے  پہلے  سفر کیا اور معلوم ہوا کہ دونوں  نمازیں  بے  وضو پڑھی تھیں  تو ظہر کی چار پڑھے  اور عصر کی دو۔ (عالمگیری ج ۱ص ۱۴۲، ۱۴۱، ردالمحتار ج ۱ص ۷۴۲)

مسئلہ ۵۰:

مسافر کو سہو ہوا اور دو رکعت پر سلام پھیرنے  کے  بعد نیتِ اقامت کی اس نماز کے  حق میں  مقیم نہ ہوا اور سجدۂ سہو ساقط ہو گیا اور سجدہ کرنے  کے  بعد نیت کی تو صحیح ہے  اور چار رکعت پڑھنا فرض۔ اگرچہ ایک ہی سجدہ کے  بعدنیت کی۔ (عالمگیری ج ۱ص ۱۴۱)

مسئلہ ۵۱:

مسافر نے  مسافروں  کی امامت کی، اثنائے  نماز میں  امام بے  وضو ہوا اور کسی مسافر کو خلیفہ کیا، خلیفہ نے  اقامت کی نیت کی تو اس کے  پیچھے  جو مسافر ہیں  ان کی نمازیں  دو ہی رکعت رہیں  گی یونہی اگر مقیم کو خلیفہ بنایا جب بھی مقتدی مسافر دوہی پڑھیں  گے  اور اگر امام نے  حدث کے  بعد مسجد سے  نکلنے  سے  پہلے  اقامت کی نیت کی چار پڑھیں ۔ (عالمگیری ج ۱ص ۱۴۲) 


مسئلہ ۵۲:
وطن دو قسم ہے  (۱) وطن اصلی (۲) وطن اقامت 



وطن اصلی وہ جگہ ہے  جہاں  اس کی پیدائش ہے  یا اس کے  گھر کے  لوگ وہاں  رہتے  ہیں  یا وہاں  سکونت کر لی اور یہ وہ ہے  کہ وہاں  سے  نہ جائے  گا۔ 


وطن اقامت وہ جگہ کہ مسافر نے  پندرہ دن یا اس سے  زیادہ ٹھہرنے  کا وہاں  ارادہ کیا ہو۔ (عالمگیری ج ۱ص ۱۴۵)

مسئلہ ۵۳:
مسافر نے  کہیں  شادی کر لی اگرچہ وہاں  پندرہ دن ٹھہرنے  کا ارادہ نہ ہو، مقیم ہو گیا اور دو شہروں  میں  اس کی دو عورتیں  رہتی ہوں  تو دونوں  جگہ پہنچتے  ہی مقیم ہو جائے  گا۔ (ردالمحتار ج ۱ص ۷۴۲)

مسئلہ ۵۴:
ایک جگہ آدمی کا وطنِ اصلی ہے ، اب اس نے  دوسری جگہ وطن بنایا اگر پہلی جگہ بال بچے  موجود ہوں  تو دونوں  اصلی ہیں  ورنہ پہلا اصلی نہ رہا، خواہ ان دونوں  جگہوں  کے  درمیان مسافتِ سفر ہو یا نہ ہو۔ (درمختار ج ۱ص ۷۴۲ وغیرہ)

مسئلہ ۵۵:
وطنِ اقامت دوسرے  وطنِ اقامت کو باطل کر دیتا ہے  یعنی ایک جگہ پندر دن کے  ارادہ سے  ٹھہرا پھر دوسری جگہ اتنے  ہی دن کے  ارادہ سے  ٹھہرا تو پہلی جگہ اب وطن نہ رہی۔ دونوں  کے  درمیان مسافتِ سفر ہو یا نہ ہو۔ یوہیں  وطنِ اقامت وطنِ اصلی و سفر سے  باطل ہو جاتا ہے ۔ (درمختار ج ۱ص ۷۴۳ وغیرہ)

مسئلہ ۵۶:
اگر اپنے  گھر کے  لوگوں  کو لے  کر دوسری جگہ چلا گیا اور پہلی جگہ مکان و اسباب وغیرہ باقی ہیں  تو وہ بھی وطنِ اصلی ہے ۔ (عالمگیری ج ۱ص ۱۴۲)

مسئلہ ۵۷:
وطنِ اقامت کے  لئے  یہ ضرور نہیں  کہ تین دن کے  سفر کے  بعد وہاں  اقامت کی ہو بلکہ مدّتِ سفر طے  کرنے  سے  پیشتر اقامت کر لی وطنِ اقامت ہو گیا۔ (عالمگیری ج ۱ص ۱۴۲، درمختار، ردالمحتار ج۱ص ۷۴۳)

مسئلہ ۵۸:
بالغ کے  والدین کسی شہر میں  رہتے  ہیں  اور وہ شہر اس کی جائے  ولادت نہیں  نہ اس کے  اہل وہاں  ہوں  تو وہ جگہ اس کے  لئے  وطن نہیں ۔ (ردالمحتار ج ۱ص ۷۴۲)

مسئلہ ۵۹:
مسافر جب وطن اصلی میں  پہنچ گیا، سفر ختم ہو گیا اگرچہ ا قامت کی نیت نہ کی ہو۔ (عالمگیری ج ۱ص ۱۴۲)




مسئلہ ۶۰:

عورت بیاہ کر سُسرال گئی اور یہیں  رہنے  سہنے  لگے  تو میکا اس کے  لئے  وطنِ اصلی نہ رہا یعنی اگر سُسرال تین منزل پر ہے  وہاں  سے  میکے  آئی اور پندرہ دن ٹھہرنے  کی نیت نہ کی تو قصر پڑھے  اور اگر  میکے  رہنا نہیں  چھوڑا بلکہ سُسرال عارضی طور پر گئی تو میکے  آتے  ہی سفر ختم ہو گیا نماز پوری پڑھے ۔ 
مسئلہ ۶۱:

عورت کو بغیر محرم کے  تین دن یا زیادہ کی راہ جانا ناجائز ہے  بلکہ ایک دن کی راہ جانا بھی۔ نابالغ بچہ یا معتدہ کے  ساتھ بھی سفر نہیں  کرسکتی ، ہمراہی میں  بالغ محرم یا شوہر کا ہونا ضروری ہے ۔ (عالمگیری ج ۱ص ۱۴۲ وغیرہ) محرم کے  لئے  ضرور ہے  کہ سخت فاسق بے  باک غیر مامون نہ ہو۔ 
 جمعہ کا بیان



اﷲ عزوجل فرماتا ہے :۔ 


یٰااَیَّھَا الَّذِیْنَ اٰمَنُوْا اِذَا نُوْدِیَ لِلصَّلٰوۃِ مِنْ یَّوْمِ الْجُمْعَۃِ فَاسْعَوْ اِلیٰ ذِکْرِ اللّٰہِ وَ ذَرُو الْبَیْعَ ذَالِکُمْ خَیْرُ لَّکُمْ  اِنْ کُنْتُمْ تَعْلَمُوْنَ



(اے  ایمان والوں  جب نما زکے  لئے  جمعہ کے  دن اذان دی جائے  تو ذکر خدا کی طرف دوڑو اور خرید و فروخت چھوڑ دو یہ تمہارے  لئے  بہتر ہے  اگر تم جانتے  ہو) 



فضائل ِ روزِ جمعہ 

حدیث ۱،۲:
صحیحین میں  ابو ہریرہ رضی اﷲ تعالیٰ عنہ سے  مروی حضور اقدس ﷺ فرماتے  ہیں  ہم پچھلے  ہیں  یعنی دنیامیں  آنے  کے  لحاظ سے  اور قیامت کے  دن پہلے  سوا اس کے  کہ انہیں  ہم سے  پہلے  کتاب ملی اور ہمیں  ان کے  بعد یہی جمعہ وہ دن ہے  کہ ان پر فرض کیا گیا یعنی یہ کہ اس کی تعظیم کریں  وہ اس کے  خلاف ہو گئے  اور ہم کو اﷲ تعالیٰ نے  بتا دیا دوسرے  لوگ ہمارے  تابع ہیں  یہود نے  دوسرے  کو وہ دن مقرر کیا یعنی ہفتہ کو اور نصاریٰ نے  تیسرے  دن کو یعنی اتوار کو اور مسلم کی روایت انہیں  سے  اور حذیفہ رضی اﷲ تعالیٰ عنہ سے  یہ ہے  فرماتے  ہیں  ہم اہل دنیا سے  پیچھے  ہیں  اور قیامت کے  دن پہلے  کہ تمام مخلوق سے  پہلے  ہمارے  لئے  فیصلہ ہو جائے  گا۔ 
حدیث ۳:
مسلم و ابوداؤد و ترمذی و نسائی ابوہریرہ رضی اﷲ تعالیٰ عنہ سے  راوی فرماتے  ہیں  رسول اﷲ  ﷺ بہتر دن کہ آفتاب نے  اس پر طلوع کیا جمعہ کا دن ہے  اسی میں  آدم علیہ الصّلوٰۃ والسلام پیدا کئے  گئے  اور اس میں  جنت میں  داخل کئے  گئے  اور اسی میں  جنت سے  اترنے  کا انہیں  حکم ہوا۔ اور قیامت جمعہ ہی کے  دن قائم ہو گی۔ 
حدیث ۴،۵:
ابوداؤد و نسائی و ابن ماجہ و بیہقی اَوس بن اَوس رضی اﷲ تعالیٰ عنہ سے  راوی کہ فرماتے  ہیں  رسول اﷲﷺ تمہارے  افضل دنوں  سے  جمعہ کا دن ہے  اسی میں  آدم علیہ السلام پیدا کئے  گئے  اور اسی میں  انتقال کیا اور اسی میں  نفخہ ہے  (دوسری بار صور پھونکا جانا) اور اسی میں  صعقہ ہے  (پہلی بار پھونکا جانا) اس دن میں  مجھ پر دُرود کی کثر ت کرو کہ تمہارا دُرود مجھ پر پیش کیا جاتا ہے  لوگوں  نے  عرض کی یا رسول اﷲ ﷺ اس وقت حضور ﷺ پر ہمارا دُرود کیونکر پیش کیا جائے  گا جب حضور ﷺ انتقال فرما چکے  ہوں  گے  فرمایا کہ اﷲ تعالیٰ نے  زمین پر انبیاء کے  جسم کھانا حرام کر دیا ہے  اور ابن ماجہ کی روایت میں  ہے  کہ فرماتے  ہیں جمعہ کے  دن مجھ پر دُرود کی کثرت کرو کہ یہ دن مشہود ہے  اس میں  فرشتے  حاضر ہوتے  ہیں  اور مجھ پر جودُرود پڑھے  گا پیش کیا جائے  گا۔ ابو داؤد رضی اﷲ تعالیٰ عنہ کہتے  ہیں  میں  نے  عرض کی اور موت کے  بعد۔ فرمایا بے  شک اﷲ نے  زمین پر انبیاء کے  جسم کھانا حرام کر دیا ہے  اﷲ کا نبی زندہ ہے ، روزی دیا جاتا ہے ۔ 
حدیث ۶،۷:
ابن ماجہ ابو لبابہ بن عبدالمنذر اور احمد سعد بن معاذ رضی اﷲ تعالیٰ عنہما سے  راوی کہ فرماتے  ہیں  رسول اﷲ ﷺ جمعہ کا دن تمام دنوں  کا سردار ہے  اور اﷲ کے  نزدیک سب سے  بڑا ہے  اور وہ اﷲ کے  نزدیک عیدالضحیٰ و عید الفظر سے  بڑا ہے  اور اس میں  پانچ خصلتیں  ہیں ۔ (۱) اﷲ تعالیٰ نے  اسی میں  آدم علیہ السلام کو یپدا کیا (۲) اور اسی میں زمین پر انہیں  اتارا (۳) اور اسی میں  انہیں  وفات دی (۴) اور اس میں  ایک ساعت ایسی ہے  کہ بندہ اس وقت جس چیز کا سوال کرے  وہ اسے  دے  گا جب تک حرام کا سوال نہ کرے  (۵) اور اسی دن میں  قیامت قائم ہو گی۔ کوئی فرشتۂ مقرب و آسمان و زمین اور ہوا اور پہاڑ اور دریا ایسا نہیں  کہ جمعہ کے  دن سے  ڈرتا نہ ہو۔ 
حدیث ۸ تا۱۰:
بخاری و مسلم ابوہریرہ رضی اﷲ تعالیٰ عنہ سے  راوی فرماتے  ہیں  ﷺ جمعہ میں  ایک ساعت ایسی ہے  کہ مسلمان بندہ اگر اسے  پالے  اور اس وقت اﷲ تعالیٰ سے  بھلائی کا سوال کرے  تو وہ اسے  دے  گا اور مسلم کی روایت میں  یہ بھی ہے  کہ وہ وقت بہت تھوڑا ہے  رہا یہ کہ وہ کون سا وقت ہے  اس میں  روایتیں  بہت ہیں  ان میں  دو قوی ہیں  ایک یہ کہ امام کے  خطبہ کے  لئے  بیٹھنے  سے  ختم نماز تک ہے  اس حدیث کو مسلم ابوبردہ بن ابی موسیٰ سے  وہ اپنے  والد سے  وہ حضور اقدس ﷺ سے  روایت کرتے  ہیں ۔ اور دوسری یہ کہ وہ جمعہ کی پیچھلی ساعت ہے  ، امام مالک و ابو داؤد و ترمذی و نسائی و احمد ابوہریرہ رضی اﷲ تعالیٰ عنہ سے  راوی وہ کہتے  ہیں  میں  کوہِ طور کی طرف گیا اور کعب احبار سے  ملا ان کے  پاس بیٹھا، انہوں  نے  مجھے  توریت کی روایتیں  سنائیں  اور میں  نے  ان سے  رسول اﷲ ﷺ کی حدیثیں  بیان کیں  ان میں  ایک حدیث یہ بھی تھی کہ رسول اﷲ ﷺ نے  فرمایا بہتر دن کہ آفتاب نے  اس پر طلوع کیا جمعہ کا دن ہے  اسی میں  آدم علیہ السلام پیدا کئے  گئے  اور اسی میں  انہیں  اترنے  کا حکم ہوا اور اسی میں  ان کی توبہ قبول ہوئی اور اسی میں  ان کا انتقال ہوا اور اسی میں  قیامت قائم ہو گی اور کوئی جانور ایسا نہیں  کہ جمعہ کے  دن صبح کے  وقت آفتاب نکلنے  تک قیامت کے  ڈر سے  چینختا نہ ہو سوا آدمی اور جنّ کے ، اور اس میں  ایک ایسا وقت ہے  کہ مسلمان بندہ نماز پڑھنے  میں  اسے  پا لے  تو اﷲ تعالیٰ سے  جس شے  کا سوال کرے  وہ اسے  دے  گا کعب نے  کہا سال میں  ایسا ایک دن ہے  میں  نے  کہا بلکہ ہر جمعہ میں  ہے  کعب نے  توریت پڑھ کر کہا رسول اﷲ ﷺ نے  سچ فرمایا۔ ابوہریرہ رضی اﷲ تعالیٰ عنہ کہتے  ہیں  پھر میں  عبداﷲ بن سلام رضی اﷲ تعالیٰ عنہ کہتے  ہیں ۔ پھر میں  عبداﷲ بن سلام سے  ملا اور کعب احبار کی مجلس اور جمعہ کے  بارے  میں  جو حدیث بیان کی تھی اس کا ذکر کیا اور یہ کہ کعب نے  کہا تھا یہ ہر سال میں  ایک دن ہے  عبد اﷲ بن سلام نے  کہا کعب نے  غلط نے  کہا میں  نے  کہا پھر کعب نے  توریت پڑھ کر کہا بلکہ وہ ساعت ہر جمعہ میں  ہے  کہا کعب نے  سچ کہا پھر عبداﷲ بن سلام نے  کہا تمہیں  معلوم ہے  یہ کون سی ساعت ہے  میں  نے  کہا مجھے  بتاؤ اور بُخل نہ کرو کہا جمعہ کے  دن کی پچھلی ساعت ہے ، میں  نے  کہا پچھلی ساعت کیسے  ہو سکتی ہے  حضور نے  تو فرمایا ہے  مسلمان بندہ نماز پڑھنے  میں  اسے  پائے  اور وہ نماز  کا وقت نہیں  عبداﷲ بن سلام نے  کہا کیا حضور ﷺ نے  یہ نہیں  فرمایا ہے  کہ جو کسی مجلس میں  انتظار نماز میں  بیٹھے  وہ نماز میں  ہے  میں  نے  کہا ہاں  فرمایا تو ہے ، کہا تو وہ یہی ہے  یعنی نماز پڑھنے  سے  نماز کا انتظار مراد ہے ۔ 
حدیث ۱۱:
ترمذی رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ جمعہ کے  دن جس ساعت کی خواہش کی جاتی ہے  اسے  عصر کے  بعد سے  غروب آفتاب تک تلاش کرو۔ 
حدیث ۱۲:
طبرانی اوسط میں  بسندِ حسن انس بن مالک رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ اﷲ تبارک و تعالیٰ کسی مسلمان کو جمعہ کے  دن بے  مغفرت کئے  نہ چھوڑے  گا۔ 
حدیث ۱۳:
ابو یعلی سے  راوی کہ حضور ﷺ فرماتے  ہیں  جمعہ کے  دن اور رات میں  چوبیس گھنٹے  ہیں  کوئی گھنٹہ ایسا نہیں  جس میں  اﷲ تعالیٰ جہنم سے  چھ لاکھ آزاد نہ کرتا ہو جن پر جہنم واجب ہو گیا تھا۔ 


جمعہ کے  دن یا رات میں  مرنے  کے  فضائل

حدیث ۱۴:
احمد و ترمذی عبداﷲ بن عمر رضی اﷲ تعالیٰ عنہما سے  راوی کہ حضور ﷺ فرماتے  ہیں  جو مسلمان جمعہ کے  دن یا جمعہ کی رات مرے  گا اﷲ تعالیٰ اسے  فتنۂ قبر سے  بچالے  گا۔ 
حدیث ۱۵:
ابو نعیم نے  جابر رضی اﷲ تعالیٰ عنہ سے  روایت کی کہ حضور ﷺ فرماتے  ہیں ، جو جمعہ کے  دن یا جمعہ کی رات مرے  گا عذابِ قبر سے  بچا لیا جائے  گا اور قیامت کے  دن اس طرح آئے  گا کہ اس پر شہیدوں  کی مہر ہو گی۔ 
حدیث ۱۶:
حمید نے  ترغیب میں  ایاسن بن بکیر سے  روایت کی کہ فرماتے  ہیں  جو جمعہ کے  دن مرے  گا اس کے  لئے  شہید کا اجر لکھا جائے  گا اور فتنۂ قبر سے  بچا لیا جائے  گا۔ 
حدیث ۱۷:
عطا سے  مروی کہ حضور ﷺ فرماتے  ہیں  جو مسلمان مرد یا مسلمان عورت جمعہ کے  دن یا جمعہ کی رات میں  مرے  عذابِ قبر اور فتنۂ قبر سے  بچا لیا جائے  گا اور خدا سے  اس حال میں  ملے  گا کہ اس پر کچھ حساب نہ ہو گا اور اس کے  ساتھ گواہ ہوں  گے  کہ اس کے  لئے  گواہی دیں  گے  یا مُہر ہو گی۔ 
حدیث ۱۸:
بیہقی کی روایت انس رضی اﷲ تعالیٰ عنہ سے  ہے  کہ حضور ﷺ فرماتے  ہیں  جمعہ کی رات روشن رات ہے  اور جمعہ کا دن چمکدار دن۔ 
حدیث ۱۹:
ترمذی ابن عباس رضی اﷲ تعالیٰ عنہما سے  راوی کہ انہوں  نے  یہ آیت پڑھی:۔ 


اَلْیَوْمَ اَکْمَلْتُ لَکُمْ دِیْنَکُمْ وَاَتَمَمْتُ عَلَیْکُمْ نِعْمَتِیْ وَرَضِیْتُ لَکُمْ الْاِسْلَامَ دِیْناً  




(آج میں  نے  تمہارا دین کامل کر دیا اور تم پر اپنی نعمت پوری کر دی اور تمہارے  لئے  اسلام کو دین پسند فرمایا)






ان کی خدمت میں  ایک یہودی حاضر تھا اس نے  کہا یہ آیت ہم پر نازل ہوتی تو ہم اس دن کو عید مناتے ، ابن عباس رضی اﷲ تعالیٰ عنہما نے  فرمایا یہ آیت دو عیدوں  کے  دن اُتری جمعہ اور عرفہ کے  یعنی ہمیں  اس دن کو عید بنانے  کی ضرورت نہیں  کہ اﷲ عزوجل نے  جس دن یہ آیت اتاری اس دن دوہری عید تھی کہ جمعہ و عرفہ یہ دونوں  دن مسلمانوں  کے  عید کے  ہیں  اور اس دن یہ دونوں  جمع تھے  کہ جمعہ کا دن تھا اور نویں  ذی الحجہ۔ 

     فضائل نمازِ جمعہ

حدیث ۲۰:
مسلم و ابوداؤد وترمذی و ابن ماجہ ابوہریرہ رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  جس نے  اچھی طرح وضو کیا پھر جمعہ کو آیا اور (خطبہ) سنا اور چپ رہا اس کے  لئے  مغفرت ہو جائے  گی ان گناہوں  کی جو اس جمعہ اور دوسرے  جمعہ کے  درمیان ہیں  اور تین دن اور جس نے  کنکری چُھوئی اس نے  لغو کیا یعنی خطبہ سننے  کی حالت میں  اتنا کام بھی لغو میں  داخل ہے  کہ کنکری پڑی ہو اسے  ہٹا دے ۔ 


حدیث ۲۱:
طبرانی کی روایت ابو مالک اشعری رضی اﷲ تعالیٰ عنہ سے  ہے  کہ حضور ﷺ فرماتے  ہیں  جمعہ کفّارہ ہے  ان گناہوں  کے  لئے  جو اس جمعہ اور اس جمعہ کے  بعد والے  جمعہ کے  درمیان ہیں  اور تین دن زیادہ اور یہ اس وجہ سے  کہ اﷲ عزوجل فرماتا ہے  جو ایک نیکی کرے  اس کے  لئے  دس مثل ہیں ۔ 
حدیث ۲۲:
ابن حبان اپنی صحیح میں  ابو سعید رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ پانچ چیزیں  جو ایک دن میں  کرے  گا اﷲ تعالیٰ اس کو جنتی لکھ دے  گا۔ (۱) مریض کو پوچھنے  جائے  (۲) جنازے  میں  حاضر ہو اور (۳) روزہ رکھے  اور (۴) جمعہ کو جائے  اور (۵) غلام آزاد کرے ۔ 
حدیث ۲۳:
ترمذی بافادۂ تصحیح و تحسین راوی کہ یزید بن ابی مریم کہتے  ہیں  میں  جمعہ کو جاتا تھا عبایہ بن رفاعہ بن رافع ملے ، انہوں  نے  کہا تمہیں  بشارت ہو کہ تمہارے  یہ قدم اﷲ کی راہ میں  ہیں ، میں  نے  ابو عبس کو کہتے  سُنا کہ رسول اﷲ ﷺ نے  فرمایا جس کے  قدم اﷲ کی راہ میں  گرد آلود ہوں  گے  وہ آگ پر حرام ہیں  اور بخاری کی روایت میں  یوں  ہے  کہ عبایہ کہتے  ہیں  میں  جمعہ کو جا رہا تھا ابو عبس رضی اﷲ تعالیٰ عنہ ملے  اور حضور کا ارشاد سنایا۔ 


جمعہ چھوڑنے  پر وعیدیں 
حدیث ۲۴ تا۲۶:مسلم ابوہریرہ و ابن عمر سے  اور نسائی و ابن ماجہ ابن عباس و ابن عمر رضی اﷲ تعالیٰ عنہم سے  راوی کہ حضور اقدس ﷺ فرماتے  ہیں  لوگ جمعہ چھوڑنے  سے  باز آئیں  گے  یا اﷲ تعالیٰ انکے  دلوں  پر مہر کر دے  گا پھر غافلین میں  ہو جائیں  گے ۔ 
حدیث ۲۷ تا۳۱:فرماتے  ہیں  جو تین جمعے  سُستی کی وجہ سے  چھوڑے  اﷲ تعالیٰ اس کے  دل پر مہر کر دے  گا، اس کو ابوداؤد و ترمذی و نسائی و ابن ماجہ و دارمی و ابن خزیمہ و ابن حبان و حاکم ابوالجعد ضمری سے  اور امام مالک نے  صفوان بن سلیم سے  اور امام احمد نے  ابو قتادہ رضی اللہ تعالیٰ عنہ سے  روایت کیا ترمذی نے  کہا یہ حدیث حسن ہے  اور حاکم نے  کہا صحیح برشرط مسلم ہے  اور ابن خزیمہ و حبان کی ایک روایت میں  ہے  جو تین جمعے  بلاعذر چھوڑے  وہ منافق ہے  اور زین کی روایت میں  ہے  وہ اﷲ سے  بے  علاقہ ہے  اور طبرانی کی روایت اسامہ رضی اﷲ تعالیٰ عنہ سے  ہے  وہ منافقین میں  لکھ  دیا گیا اور امام شافعی رضی اﷲ تعالیٰ عنہ کی روایت عبداﷲ بن عباس رضی اﷲ تعالیٰ عنہما سے   ہے  وہ منافق لکھ دیا گیا اس کتاب میں  جو نہ محو ہو نہ بدلی جائے ، اور ایک روایت میں  ہے  جو تین جمعے  پے  درپے  چھوڑ ے  اس نے  اسلام کو پیٹھ کے  پیچھے  پھینک دیا،ا س کو ابو یعلی نے  ابن عباس رضی اﷲ تعالیٰ عنہما سے  بسند صحیح روایت کیا۔ 
حدیث ۳۲:
احمد و ابوداؤد و ابن ماجہ، سمرہ بن جندب رضی اﷲ تعالیٰ عنہ سے  راوی کہ حضور ﷺ فرماتے  ہیں  جو بغیر عذر جمعہ چھوڑے  ایک دینار صدقہ دے  اور اگر نہ پائے  تو آدھا دینار اور یہ دینار تصدق کرنا شاید اس لئے  ہو کہ قبول توبہ کے  لئے  معین ہو ورنہ حقیقۃً تو توبہ کرنا فرض ہے ۔ 
حدیث ۳۳:
صحیح مسلم شریف میں  ابن مسعود رضی اﷲ تعالیٰ عنہ سے  مروی فرماتے  ہیں  رسول اﷲ ﷺ میں  نے  قصد کیا کہ ایک شخص کو نماز پڑھانے  کا حکم دوں  اور جو لوگ جمعہ سے  پیچھے  رہ گئے  ان کے  گھروں  کو جلا دوں ۔ 
حدیث ۳۴:
ابن ماجہ نے  جابر رضی اﷲ تعالیٰ عنہ سے  روایت کی کہ رسول اﷲ ﷺ نے  خطبہ فرمایا اے  لوگو: مرنے  سے  پہلے  اﷲ کی طرف توجہ کرو اور مشغول ہونے  سے  پہلے  نیک کاموں  کی طرف سبقت کرو اور یادِ خدا کی کثرت اور ظاہر و پوشیدہ صدقہ کی کثرت سے  جو تعلقات تمہارے  اور تمہارے  رب کے  درمیان ہیں  ملاؤ۔ ایسا کروگے  تو تمہیں  روزی دی جائے  گی اور تمہاری مدد کی جائے  گی اور تمہاری شکستگی دور فرمائی جائے  گی اور جان لو کہ اس جگہ اس دن اس سال میں  قیامت تک کے  لئے  اﷲ نے  تم پر جمعہ فرض کیا جو شخص میری حیات میں  یا میرے  بعد ہلکا جان کر اور بطور انکار جمعہ چھوڑے  اور اس کے  لئے  کوئی امام یعنی حاکم اسلام ہو عادل ہو یا ظالم تو اﷲ تعالیٰ نہ اس کی پراگندگی کو جمع فرمائے  گا نہ اس کے  کام میں  برکت دے  گا، آگاہ ہو اس کے  لئے  نہ نماز ہے  نہ زکوٰۃ نہ حج نہ روزی نہ نیکی جب تک توبہ نہ کرے  اور جو توبہ کرے  اﷲ اس کی توبہ قبول فرمائے  گا۔ 
حدیث ۳۵:
دارقطنی انہیں  سے  راوی کہ فرماتے  ہیں  رسول اﷲ ﷺ جو اﷲ اور پچھلے  دن پر ایمان لاتا ہے  اس پر جمعہ کے  دن (نماز) جمعہ فرض ہے  مگر مریض یا مسافر یا عورت یا بچہ یاغلام پر اور جو شخص کھیل یا تجارت میں  مشغول رہا تو اﷲ اس سے  بے  پرواہ ہے  اور اﷲ غنی و حمید ہے ۔ 


جمعہ کے  دن نہانے  اور خوشبو لگانے  کا بیان

حدیث ۳۶تا۳۸:صحیح بخاری میں  سلمان فارسی رضی اﷲ تعالیٰ عنہ سے  مروی فرماتے  ہیں  رسول اﷲ ﷺ جو شخص جمعہ کے  دن نہائے  اور جس کو طہارت کی استطاعت ہو کرے  اور تیل لگائے  اور گھر میں  جو خوشبو ہو ملے  پھر نماز کو نکلے  اور دو شخصوں  میں  جدائی نہ کرے  یعنی دوشخص بیٹھے  ہوئے  ہوں  انہیں  ہٹا کر بیچ میں  نہ بیٹھے  اور جو نماز اس کے  لئے  لکھی گئی ہے  پڑھے  اور امام جب خطبہ پڑھے  تو چپ رہے  اس کے  لئے  ان گناہوں  کی جو اس جمعہ اور دوسرے  جمعہ کے  درمیان ہیں  مغفرت ہو جائے  گی اور اسی کے  قریب قریب ابوسعید خدری و ابوہریرہ رضی اﷲ تعالیٰ عنہما سے  بھی متعدد طرق سے  روایتیں  آئیں ۔ 
حدیث ۳۹،۴۰:احمد ابوداؤد و ترمذی بافادۂ تحسین و نسائی و ابن ماجہ و ابن خزیمہ و ابن حبان و حاکم بافادۂ اَوس بن اَوس اور طبرانی اوسط میں  ابن عباس رضی اﷲ تعالیٰ عنہم سے  راوی کہ فرماتے  ہیں  ﷺ جو نہلائے  اور نہائے  اور اوّل وقت آئے  اور شروع خطبہ میں  شریک ہو اور چل کر آئے  سواری پر نہ آئے  اور امام سے  قریب ہو اور کان لگا کر خطبہ سُنے  اور لغو کام نہ کرے  اس کے  لئے  ہر قدم کے  بدلے  سال بھر کا عمل ہے  ایک سال کے  دنوں  کے  روزے  اور راتوں  کے  قیام کا اس کے  لئے  اجر ہے  اور اسی کے  مثل دیگر صحابہ کرام رضی اﷲ تعالیٰ عنہم سے  بھی روایتیں  ہیں ۔ 
حدیث ۴۱:
بخاری و مسلم ابوہریرہ رضی اﷲ تعالیٰ عنہ سے  راوی فرماتے  ہیں  رسول اللہ ﷺ ہرمسلمان پر سات دن میں  ایک غسل ہے  اور اس دن میں  سر دھوئے  اور بدن۔ 
حدیث ۴۲:
احمد و ابوداؤد و ترمذی و نسائی و دارمی سمرہ بن جندب رضی اﷲ تعالیٰ عنہ سے  راوی کہ فرماتے  ہیں  جس نے  جمعہ کے  دن وضو کیا فبہا اور اچھا ہے  اور جس نے  غسل کیا تو غسل افضل ہے ۔ 
حدیث ۴۳:
ابوداؤد و عکرمہ سے  راوی کے  عراق سے  کچھ لوگ آئے  انہوں  نے  ابن عباس رضی اﷲ تعالیٰ عنہما سے  سوال کیا کہ جمعہ کے  دن آپ غسل واجب جانتے  ہیں  فرمایا نہ۔ ہاں  یہ زیادہ طہارت ہے  اور جو نہائے  اس کے  کے  لئے  بہتر ہے  اور جو غسل نہ کرے  تو اس پر واجب نہیں ۔ 
حدیث ۴۴:
ابن ماجہ بسند حسن ابن عباس رضی اﷲ تعالیٰ عنہما سے  راوی کہ حضور ﷺ فرماتے  ہیں  اس دن  کو اﷲ نے  مسلمانوں  کے  لئے  عید کیا تو جو جمعہ کو آئے  وہ نہائے  اور خوشبو ہو تو لگائے ۔ 
حدیث ۴۵:
احمد و ترمذی بسند حسن براء رضی اﷲ تعالیٰ عنہ سے  راوی کہ حضور و فرماتے  ہیں  مسلمان پر حق ہے  کہ جمعہ کے  دن نہائے  اور گھر میں  جو خوشبو ہو لگائے  اور خوشبو نہ پائے  تو پانی یعنی نہانا بجائے  خوشبو ہے ۔ 
حدیث ۴۶،۴۷:طبرانی کبیرو اوسط میں  صدیق اکبر و عمران بن حصین رضی اﷲ تعالیٰ عنہما راوی کہ فرماتے  ہیں  جو جمعہ کے  دن نہائے  اس کے  گناہ اور خطائیں  مٹا دی جاتی ہیں  اور جب چلنا شروع کیا تو ہر قدم پر بیس (۲۰) نیکیاں  لکھی جاتی ہیں  او ردوسری روایت میں  ہے  ہر قدم پر بیس (۲۰) سال کا عمل لکھا جاتا ہے  اور جب نماز سے  فارغ ہو تو اسے  دو سو (۲۰۰) برس کے  عمل کا اجر ملتا ہے ۔ 
حدیث ۴۸:
طبرانی کبیر میں  بروایت ثقاث ابو امامہ رضی اﷲ تعالیٰ عنہ سے  راوی کہ فرماتے  ہیں  جمعہ کا غسل بال کی جڑوں  سے  خطائیں  کھینچ لیتا ہے ۔ 


جمعہ کے  لئے  اوّل جانے  کا ثواب اور گردن پھلانگنے  کی ممانعت

حدیث ۴۹:
بخاری و مسلم و ابوہریرہ و ترمذی و مالک و نسائی و ابن ماجہ ابوہریرہ رضی للہ تعالیٰ عنہ سے  راوی فرماتے  ہیں  رسول اﷲ ﷺ جو شخص جمعہ کے  دن غسل کرے ، جیسے  جنابت کا غسل ہے  پھر پہلی ساعت میں  جائے  گا تو گویا اس نے  اونٹ کی قربانی کی اور جو دوسری ساعت میں  گیا اس نے   گائے  کی قربانی کی اور جو تیسری ساعت میں  گیا اس نے  سینگ والے  مینڈھے  کی قربانی کی اور جو چوتھی ساعت میں  گیا گویا اس نے  مرغی نیک کام میں  خرچ کی اور جو پانچویں  ساعت گیا گویا انڈا خرچ کیا ، پھر جب امام خطبہ کو نکلا ملائکہ ذکر سننے  حاضر ہوجاتے  ہیں ۔ 
حدیث ۵۰تا۵۲:بخاری و مسلم و ابن ماجہ کی دوسری روایت انہیں  سے  ہے  حضور ﷺ فرماتے  ہیں  جب جمعہ کا دن ہوتا ہے  فرشتے  مسجد کے  دروازہ پھر کھڑے  ہوتے  ہیں  اور حاضر ہونے  والے  کو لکھتے  ہیں  سب میں  پہلا پھر اس کے  بعد والا، اس کے  بعد وہی ثواب جو اوپر کی روایت میں  مذکور ہوئے  ذکر کئے  پھر امام جب خطبہ کو نکلا فرشتے  اپنے  دفتر لپیٹ لیتے  ہیں  اور ذکر سنتے  ہیں  اسی کے  مثل سمرہ بن جندب و ابو سعید خدری رضی اﷲ تعالیٰ عنہما سے  بھی روایت ہے ۔ 
حدیث ۵۳:
امام احمد و طبرانی کی روایت ابوامامہ رضی اﷲ تعالیٰ عنہ سے  ہے  جب امام خطبہ کو نکلتا ہے  تو فرشتے  دفتر طے  کر لیتے  ہیں  کسی نے  ان سے  کہا تو جو شخص امام کے  نکلنے  کے  بعد آئے  اس کا جمعہ نہ ہوا  کہا ہاں  ہوا تو لیکن وہ دفتر میں  نہیں  لکھا گیا۔ 
حدیث ۵۴:
جس نے  جمعہ کے  دن لوگوں  کی گردنیں  پھلانگیں  اس نے  جہنم کی طرف پُل بنایا اس حدیث کو ترمذی و ابن ماجہ معاذ بن انس جہنی سے  وہ اپنے  والد سے  روایت کرتے  ہیں  اور ترمذی نے  کہ یہ حدیث غریب ہے  اور تمام اہل علم کے  نزدیک اسی پر عمل ہے ۔ 
حدیث ۵۵:
احمد و ابوداؤد و نسائی عبداﷲ بن بسر رضی اﷲ تعالیٰ عنہ سے  راوی کہ ایک شخص لوگوں  کی گردنیں  پھلانگتے  ہوئے  آئے  اور حضور ﷺ خطبہ فرما رہے  تھے  ارشاد فرمایا بیٹھ جا تو نے  ایذا پہنچائی۔ 
حدیث ۵۶:
ابوداؤد و عمر بن عاص رضی اﷲ تعالیٰ عنہ سے  راوی کہ فرماتے  ہیں  جمعہ میں  تین قسم کے  لوگ حاضر ہوتے  ہیں  ایک وہ کہ لغو کے  ساتھ حاضر ہوا (یعنی کوئی ایسا کام کیا جس سے  ثواب جاتا رہا مثلاً خطبہ کے  وقت کلام کیا یا کنکریاں  چُھوئیں ) تو اس کا حصّہ جمعہ سے  وہی لغو ہے  اور ایک وہ شخص کے  اﷲ سے  دُعا کی تُو اگر چاہے  دے  اور چاہے  نہ دے  اور ایک وہ کہ سکوت و انصات کے  ساتھ حاضر ہوا اور کسی مسلمان کی گردن نہ پھلانگی نہ کسی کو ایذا دی تو جمعہ اس کے  لئے  کفارہ ہے  آئندہ جمعہ اور تین دن تک۔ 


مسائلِ فقہیّہ



جمعہ فرض عین ہے  اور اس کی فرضیّت ظہر سے  زیادہ مؤکد ہے  اور اس کا منکر کافر ہے ۔ (درمختار ج ۱ص ۷۴۸ وغیرہ)

مسئلہ ۱:

جمعہ پڑھنے  کے  لئے  چھ شرطیں  ہیں  کہ ان میں  سے  ایک شرط بھی مفقود ہو تو ہو گا ہی نہیں ۔ 


(۱) مصر یا فنائے  مصر 



مصر وہ جگہ ہے  جس میں  متعدد کُوچے  اور بازار ہوں  اور وہ ضلع یا پر گنہ ہو کہ اس کے  متعلق دیہات گنے  جاتے  ہوں  اور وہاں  کوئی حاکم ہو کہ اپنے  دبدبہ و سطوت کے  سبب مظلوم کا انصاف ظالم سے  لے  سکے  یعنی انصاف پر قدرت کافی ہے  اگرچہ نا انصافی کرتا اور بدلہ نہ لیتا ہو اور مصرے  کے  آس پاس کی جگہ جو مصر کی مصلحتوں  کے  لئے  ہو اسے  فنائے  مصر کہتے  ہیں  جیسے  قبرستان، گھوڑ دوڑ کا میدان، فوج کے  رہنے  کی جگہ، کچہریاں ، اسٹیشن کہ یہ چیزیں  شہر سے  باہر ہوں  تو فنائے  مصر کا ان کا شمار ہے  اور وہاں  جمعہ جائز (غنیہ وغیرہ) لہٰذا جمعہ شہر میں  پڑھا جائے  یا قصبہ میں  یا ان کی فنا میں  اور گاؤں  میں  جائز نہیں ۔ (غنیہ)

مسئلہ ۲:

جس شہر پر کفار کا تسلط ہو گیا وہاں  بھی جمعہ جائز ہے  جب تک دارالسلام رہے ۔ (ردالمحتار ج ۱ص ۷۴۸)

مسئلہ ۳:

مصر کے  لئے  حاکم کا وہاں  رہنا ضرور ہے  اگر بطور دورہ وہاں  آگیا تو وہ جگہ مصر نہ ہو گی نہ وہاں  جمعہ قائم کیا جائے  گا۔ (ردالمحتار ج ۱ص ۷۴۸)

مسئلہ ۴:

جو جگہ شہر سے  قریب ہے  مگر شہر کی ضرورتوں  کے  لئے  نہ ہو اور اس کے  اور شہر کے  درمیان کھیت وغیرہ فاصل ہو تو وہاں  جمعہ جائز نہیں  اگرچہ اذان جمعہ کی آواز وہاں  تک پہنچتی ہو۔ (عالمگیری ج ۱ص ۱۴۵)  مگر اکثر آئمہ کہتے  ہیں  کہ اگر اذان کی آواز پہنچتی ہو تو ان لوگوں  پر جمعہ پڑھنا فرض ہے  بلکہ بعض نے  تو یہ فرمایا کہ اگر شہر سے  دور جگہ ہو مگر بلا تکلیف واپس باہر جا سکتا ہے  تو جمعہ پڑھنا فرض ہے ۔ (درمختار ج ۱ص ۷۶۲) لہٰذا جو لوگ شہر کے  قریب گاؤں  میں  رہتے  ہیں  انہیں  چاہیئے  کہ شہر میں  آکر جمعہ پڑھ جائیں ۔ 
مسئلہ ۵:

گاؤں  میں  رہنے  والے  شہر میں  آیا اور جمعہ کے  دن یہیں  رہنے  کا ارادہ ہے  تو جمعہ فرض ہے  اور اسی دن واپسی کا ارادہ ہو تو زوال سے  پہلے  یا بعد تو فرض نہیں  مگرپڑھے  تو مستحقِ ثواب ہے ، یونہی مسافر شہر میں  آیا اور نیتِ اقامت نہ کی تو جمعہ فرض نہیں ،  گاؤں  والا جمعہ کے  کے  لئے  شہر آیا اور کوئی دوسرا کام بھی مقصود ہے  تو اس سعی (یعنی جمعہ کے  لئے  آنے ) کا بھی ثواب پائے  اور جمعہ پڑھا تو جمعہ کا بھی۔ (عالمگیری ج ۱ص ۱۴۵، درمختار، ردالمحتار ج ۱ص ۷۷۲، ۷۷۱)

مسئلہ ۶:

حج کے  دنوں  میں  منیٰ میں  جمعہ پڑھا جائے  گا جبکہ خلیفہ یا امیر حجاز یعنی حجاز مکّہ وہاں  موجود ہو اور امیر موسم یعنی وہ کہ حاجیوں  کے  لئے  حاکم بنایا گیا ہے  جمعہ نہیں  قائم کر سکتا حج کے  علاوہ اور دنوں  میں  منیٰ میں  جمعہ نہیں  ہو سکتا اور عرفات میں  مطلقاً نہیں  ہو سکتا نہ حج کے  دنوں  میں  نہ اور دنوں  میں ۔ (عالمگیری ج ۱ص ۱۴۵)

مسئلہ ۷:

شہر میں  متعدد جگہ جمعہ ہو سکتا ہے  خواہ وہ شہر چھوٹا ہو یا بڑا اور جمعہ دو مسجدوں  میں  ہو یا زیادہ۔ (درمختار ج ۱ص ۷۵۵ وغیرہ) مگر بلا ضرورت بہت سی جگہ جمعہ قائم نہ کیا جائے  کہ جمعہ شعار اسلام سے  ہے  اور جامع جماعات ہے ، اور بہت سی مسجدوں  میں  ہونے  سے  وہ شوکت اسلامی باقی نہیں  رہتی جو اجتماع میں  ہوتی ہے  نیز دفع حرج کے  لئے  تو تعدد جائز رکھا گیا ہے  تو خواہ مخواہ جماعت پراگندہ کرنا اور محلہ محلہ جمعہ قائم کرنا نہ چاہیئے  نیز ایک بہت ضروری امر جس کی طرف عوام کو بالکل توجہ نہیں  یہ ہے  کہ جمعہ کو اور نمازوں  کی طرح سمجھ رکھا ہے  کہ جس نے  چاہا نیا جمعہ قائم کر لیا اور جس نے  چاہا پڑھا دیا یہ ناجائز ہے  اس لئے  کہ جمعہ قائم کرنا بادشاہِ اسلام یا اس کے  نائب کا کام ہے  اس کا بیان آگے  آتا ہے  اور جہاں  اسلامی سلطنت نہ ہو وہاں  جو سب سے  بڑا فقیہہ سُنی صحیح العقیدہ ہو احکام شرعیہ جاری کرنے  میں  سُلطان اسلام کے  قائم مقام ہے  لہٰذا وہی جمعہ قائم کرے  بغیر اس کی اجازت کے  نہیں  ہو سکتا اور یہ بھی نہ ہو تو عام لوگ جس کو امام بنائیں ، عالم کے  ہوتے  ہوئے  عوام بطور خود کسی کو امام نہیں  بنا سکتے  نہ یہ ہو سکتا ہے  کہ دو چار شخص کسی کو امام مقرر کر لیں  ایسا جمعہ کہیں  سے  ثابت نہیں ۔ 
مسئلہ ۸:

ظہراحتیاطی ( کہ جمعہ کے  بعد چار رکعت نماز اس نیت سے  کہ سب سے  پچھلی ظہر جس کا وقت پایا اور نہ پڑھی ) خاص لوگوں  کے  لئے  ہے  جس کو فرض جمعہ ادا ہونے  سے  شک نہ ہو اور عوام کہ اگر ظہر احتیاطی پڑھیں  تو جمعہ کے  ادا ہونے  میں  انہیں  شک ہو گا وہ نہ پڑھیں  اور اس کی چار رکعتیں  بھری پڑھی جائیں  اور بہتر یہ ہے  کہ جمعہ کی پچھلی چار سنتیں  پڑھ کر ظہر احتیاطی پڑھیں  پھر دو سنتیں  اور ان چھ سنتوں  میں  سنت وقت کی نیت کریں ۔ (عالمگیری ج ۱ص ۱۴۵، صغیری، ردالمحتار ج ۱ص ۷۵۷ وغیرہا)



(۲) سلطان اسلان یا اس کا نائب جسے  جمعہ قائم کرنے  کا حکم دیا

مسئلہ ۹:

سُلطانِ عادل ہو یا ظالم جمعہ قائم کر سکتا ہے  یونہیں  اگر زبردستی بادشاہ بن بیٹھا یعنی شرعاً اس کو حق امامت نہ ہو مثلاً قرشی نہ ہو یا اور کوئی شرط مفقود ہو تو یہ بھی جمعہ قائم کر سکتا ہے  یونہی اگر عورت بادشاہ بن بیٹھی تو اس کے  حکم سے  جمعہ قائم ہو گا یہ خود نہیں  قائم کر سکتی۔ (درمختار، ردالمحتار ج ۱ص ۷۵۹، ۷۵۰ وغیرہما)

مسئلہ ۱۰:

بادشاہ نے  جسے  جمعہ کا امام مقرر کر دیا وہ دوسرے  سے  بھی پڑھوا سکتا ہے  اگرچہ اسے  اس کا اختیار نہ دیا کہ دوسرے  سے  پڑھوا دے ۔ (درمختار ج ۱ص ۷۵۰)

مسئلہ ۱۱:

امام جمعہ کی بلا اجازت کسی نے  جمعہ پڑھایا یا اگر امام یا وہ شخص جس کے  حکم سے  جمعہ قائم ہوتا ہے  شریک ہو گیا تو ہو جائے  گی ورنہ نہیں ۔ (درمختار، ردالمحتار ج ۱ص ۷۵۲)

مسئلہ ۱۲:

حاکم شہر کا انتقال ہو گیا یا فتنہ کے  سبب کہیں  چلا گیا اور اس کے  خلیفہ (ولی عہد) یا قاضی ماذون نے  جمعہ قائم کیا جائز ہے ۔ (درمختار وغیرہ)

مسئلہ ۱۳:

کسی شہر میں  بادشاہ اسلام وغیرہ جس کے  حکم سے  جمعہ قائم ہوتا ہے  نہ ہو تو عام لوگ جسے  چاہیں  امام بنا دیں  یونہی اگر بادشاہ سے  اجازت نہ لے  سکتے  ہوں  جب بھی کسی کو مقرر کر سکتے  ہیں ۔ (عالمگیری ج ۱ص ۱۴۶، درمختار ج ۱ص ۷۵۴)

مسئلہ ۱۴:

حاکمِ شہر نابالغ یا کافر ہے  اور اب وہ نابالغ بالغ ہوا یا کافر مسلمان ہوا تو اب بھی جمعہ قائم کرنے  کا ان کو حق نہیں  البتہ اگر جدید حکم ان کے  لئے  آیا یا بادشاہ نے  کہہ دیا تھا کہ بالغ ہونے  یا اسلام لانے  کے  بعد جمعہ قائم کرنا تو قائم کر سکتا ہے ۔ (عالمگیری ج۱ص ۱۴۶)

مسئلہ ۱۵:

خطبہ کی اجازت جمعہ کی اجازت ہے  اور جمعہ کی اجازت خطبہ کی اجازت ہے  اگر کہہ دیا ہو کہ خطبہ پڑھنا اور جمعہ نہ قائم کرنا۔ (عالمگیری ج ۱ص ۱۴۶)

مسئلہ ۱۶:

بادشاہ لوگوں  کو جمعہ قائم کرنے  سے  منع کر دے  تو لوگ خودقائم کر لیں  اور اگر اس نے  کسی شہر کی شہریت باطل کر دی تو لوگوں  کو اب جمعہ پڑھنے  کا اختیار نہیں ۔ (ر دالمحتار ج ۱ص ۷۵۴) یہ اس وقت ہے  کہ بادشاہِ اسلام نے  شہریت باطل کی ہو اور کافر نے  باطل کی تو پڑھیں ۔ 
مسئلہ ۱۷:

امام جمعہ کو بادشاہ نے  معزول کر دیا تو جب تک معزولی کا پروا نہ نہ  آئے  یا خود بادشاہ نہ آئے  معزول نہ ہو گا۔ (عالمگیری ج ۱ص ۱۴۶)

مسئلہ ۱۸:

بادشاہ سفر کر کے  اپنے  ملک کے  کسی شہر میں  پہنچا تو وہاں  جمعہ خود قائم کر سکتا ہے ۔ (عالمگیری ج ۱ص ۱۴۶)



(۳) وقت ظہر 



یعنی وقت ظہر میں  نماز پوری ہو جائے  تو اگر اثنائے  نماز میں  اگرچہ تشہد کے  بعد عصر کا وقت آگیا جمعہ باطل ہو گیا ظہر کی قضا پڑھیں ۔ (عامہ کتب، عالمگیری ج ۱ص ۱۴۶)

مسئلہ ۱۹:

مقتدی نماز میں  سو گیا تھا آنکھ اس وقت کھلی کہ امام سلام پھیر چکا ہے  تو اگر وقت باقی ہے  جمعہ پورا کر لے  ورنہ ظہر کی قضا پڑھے  یعنی نئے  تحریمہ سے ۔ (عالمگیری ج ۱ص ۱۴۶ وغیرہ) یونہی اگر اتنی بھیڑ تھی کہ رکوع و سجود نہ کر سکا یہاں  تک کہ امام نے  سلام پھیر دیا تو اس میں  وہی صورتیں  ہیں ۔ (درمختار ج ۱ص ۷۵۷)



(۴) خطبہ

مسئلہ ۲۰:

خطبہ جمعہ میں  شرط یہ ہے  کہ (۱) وقت میں  ہو اور (۲) نماز سے  پہلے  اور (۳) ایسی جماعت کے  سامنے  ہو جو جمعہ کے  لئے  شرط ہے  یعنی کم سے  کم خطیب کے  سوا تین مرد اور (۴) اتنی آواز سے  ہو کہ پاس والے  سُن سکیں  اگر کوئی امر مانع نہ ہو تو اگر زوال سے  پیشتر خطبہ پڑھ لیا یا نماز کے  بعد پڑھایا تنہا پڑھا یا عورتوں  بچوں  کے  سامنے  پڑھا ان سب صورتوں  میں  جمعہ نہ ہوا اور اگر بہروں  یا سونے  والوں  کے  سامنے  پڑھایا حاضرین دور ہیں  کہ سنتے  نہیں  یا مسافر یا بیماروں  کے  سامنے  پڑھا جو عاقل بالغ مرد ہیں  تو ہو جائے  گا۔ (درمختار، ردالمحتار ج۱ص ۷۵۷، ۷۵۸)

مسئلہ ۲۱:

خطبہ ذکر الٰہی کا نام ہے  اگرچہ صرف ایک بار اَلْحَمْدُلِلّٰہِ یا سُبْحٰنَ اللّٰہِ یا  لَا اِلٰہَ اِلَّا اللّٰہُ کہا اسی قدر سے  فرض ادا ہو گیا مگر اتنے  ہی پر اکتفا مکروہ ہے ۔ (درمختار ج ۱ص ۷۵۸ وغیرہ)

مسئلہ ۲۲:

چھینک آئی اور اس پر الحمداﷲ کہا یا تعجب کے  طور پر سبحن اﷲ یا لا الہ الا اﷲ کہا تو فرض ادا نہ ہوا۔  (عالمگیری ج ۱ص ۱۴۶)

مسئلہ۲۳:
خطبہ و نماز میں  اگر زیادہ فاصلہ ہو جائے  تو وہ خطبہ کافی نہیں ۔ (درمختار ج ۱ص ۷۶۰)

مسئلہ ۲۴:
سنت یہ ہے  کہ دو خطبے  پڑھے  جائیں  اور بڑے  بڑے  نہ ہوں  اگر دونوں  مل کر طوال مفصّل سے  بڑھ جائیں  تو مکروہ ہے  خصوصاً جاڑوں  میں ۔ (درمختار ج۱ص ۷۵۸، غنیہ) 

مسئلہ ۲۵:
جمعہ میں  یہ چیزیں  سنت ہیں :۔ 


(۱) خطیب کا پاک ہونا (۲) کھڑا ہونا (۳) خطبہ سے  پہلے  خطیب کا بیٹھنا (۴) خطیب کا منبر پر ہونا اور(۵) سامعین کی طرف منہ اور (۶) قبلہ کو پیٹھ کرنا اور بہتر یہ ہے  کہ منبر محراب کے  بائیں  جانب ہو (۷) حاضرین کا متوجہ بامام ہونا (۸) خطبہ سے  پہلے  اَعُوْذُ بِاللّٰہِ آہستہ پڑھنا (۹) اتنی بلند آواز سے  خطبہ پڑھنا کہ لوگ سُنیں  (۱۰) الحمد سے  شروع کرنا (۱۱) اﷲ عزوجل کی ثنا کرنا (۱۲) اﷲ عزوجل کی وحدانیت اور رسول اﷲ ﷺ کی رسالت کی شہادت دینا (۱۳) حضور ﷺ پر درود بھیجنا (۱۴) کم سے  کم ایک آیت کی تلاوت کرنا (۱۵) پہلے  خطبہ میں  وعظ و نصیحت کرنا (۱۶) دوسرے  میں  حمد و ثنا شہادت و درود کا اعاہ کرنا (۱۷) دوسرے  میں  مسلمانوں  کے  لئے  دُعا کرنا (۱۸) دونوں  خطبے  ہلکے  ہونا (۱۹) دونوں  کے  درمیان بقدر تین آیت پڑھنے  کے  بیٹھنا۔ مستحب یہ ہے  کہ دوسرے  خطبہ میں  آواز بہ نسبت پہلے  کے  پست ہو اور خلفائے  راشدین و عمین مکرمین حضرت حمزہ و حضرت عباس رضی اﷲ تعالیٰ عنہم کا ذکر ہو بہتریہ ہے  کہ دوسرا خطبہ اس سے  شروع کریں :۔ 


اِلْحَمْدُ لِلّٰہِ نَحْمَدُہٗ وَنَسْتَعِیْنَہٗ وَنَسْتَغْفِرُہٗ وَنُؤْمِنُ بِہٖ وَنَتَوَکَّلُ عَلَیْہِ وَنَعُوْذُ بِاللّٰہِ مِنْ شُرُوْرِ اَنْفُسِنَا وَمِنْ سَیِّاٰتِ اَعْمَالِنَا مِنْ یَّھْدِیْ اللّٰہُ فَلَا مُضِّلَ لَہٗ وَمَنْ یُّضْلِلْہُ فَلَا ھاَدَیَ لَہٗ 



(حمد ہے  اﷲ کے  لئے  ہم اس کی حمد کرتے  ہیں  اور اس سے  مدد طلب کرتے  ہیں  اور مغفرت چاہتے  ہیں  اور اس پر ایمان لاتے  ہیں  اور اس پر توکل کرتے  ہیں  اور اﷲ کی پناہ مانگتے  ہیں  اپنے  نفسوں  کی برائی سے  اور اپنے  اعمال کی بدی سے  جسکو اﷲ ہدایت کرے )



(۲۰) مرد اگر امام کے  سامنے  ہو تو امام کی طرف منہ کرے  اور داہنے  بائیں  ہو تو امام کی طرف مڑ جائے  اور (۲۱) امام سے  قریب ہونا افضل ہے  مگر یہ جائز نہیں  کہ امام سے  قریب ہونے  کے  لئے  لوگوں  کی گردنیں  پھلانگے  البتہ اگر امام ابھی خطبہ کو نہیں  گیا ہے  اور آگے  جگہ باقی ہے  تو آگے  جاسکتا ہے  اور خطبہ شروع ہونے  کے  بعد مسجد میں  آیا تو مسجد کے  کنارے  ہی بیٹھ جائے  (۲۲) خطبہ سننے  کی حالت میں  دو زانو بیٹھے  جیسے  نماز میں  بیٹھتے  ہیں ۔ (عالمگیری ج ۱ص ۱۷۶،۱۴۷، درمختار ج ۱ص ۷۵۸ تا ۷۶۰، غنیہ وغیرہا)

مسئلہ ۲۶:

بادشاہِ اسلام کی ایسی تعریف جو اس میں  نہ ہو حرام ہے  مثلاً مالکِ رقاب الامم، کہ یہ محض جھوٹ اور حرام ہے ۔ (درمختار ج ۱ص ۷۵۹)

مسئلہ ۲۷:
خطبہ میں  آیت نہ پڑھنا یا دونوں  خطبوں  کے  درمیان جلسہ نہ کرنا یا اثنائے  خطبہ میں  کلام کرنا مکروہ ہے  البتہ اگر خطیب نے  نیک بات کا حکم کیا یا بُری بات سے  منع کیا تو اسے  اس کی ممانعت نہیں ۔ (عالمگیری ج ۱ص ۱۴۷)

مسئلہ ۲۸:
غیر عربی میں  خطبہ پڑھنا یا عربی کے  ساتھ دوسری زبان میں  خطبہ خلط کرنا خلاف سنت متوارثہ ہے  یونہی خطبہ میں  اشعار پڑھنا بھی نہ چاہیئے  اگرچہ عربی ہی کے  ہوں  ہاں  دو ایک شعر پندونصائح کے  اگر کبھی پڑھ لے  تو حرج نہیں ۔ 


(۵) جماعت یعنی امام کے  علاوہ کم سے  کم تین مرد

مسئلہ ۲۹:

اگر تین غلام یا مسافر یا بیمار یا گونگے  یا اَن پڑھ مقتدی ہوں  تو جمعہ ہو جائے  گا اور صرف عورتیں  یا بچے  ہوں  تو نہیں ۔ (عالمگیری ج ۱ص ۱۴۸، ردالمحتار ج ۱ص ۷۶۱)

مسئلہ ۳۰:
خطبہ کے  وقت جو لوگ موجود تھے  وہ بھاگ گئے  اور دوسرے  تین آگئے  تو انکے  ساتھ امام جمعہ پڑھے  یعنی جمعہ کی جماعت کے  لئے  انہیں  لوگوں  کا ہونا ضروری نہیں  جو خطبہ کے  وقت حاضر تھے  بلکہ ان کے  غیر سے  بھی ہو جائے  گا۔ (درمختار ج ۱ص ۷۶۱)

مسئلہ ۳۱:

پہلی رکعت کا سجدہ کرنے  سے  پیشتر سب مقتدی بھاگ گئے  یا صرف دو رہ گئے  تو جمعہ باطل ہو گیا سرے  سے  ظہر کی نیت باندھے  اور اگر سب بھاگ گئے  مگر تین مرد باقی ہیں  یا سجدے  کے  بعد بھاگے  اور امام نے  دوسرے  تین مردوں  کے  ساتھ جمعہ پڑھا تو ان سب صورتوں  میں  جمعہ جائز ہے ۔ (درمختار،ردالمحتار ج ۱ص ۷۶۱)

مسئلہ ۳۲:
امام نے  جب اﷲ اکبر کہا اس وقت مقتدی باوضو تھے  مگر انہوں  نے  نیت نہ باندھی پھر یہ سب بے  وضو ہو گئے  اور دوسرے  لوگ آگئے  یہ چلے  گئے  تو ہو گیا اور اگر تحریمہ ہی کے  وقت سب مقتدی بے  وضو تھے  پھر اور لوگ آگئے  تو امام سرے  سے  تحریمہ باندھے ۔ (عالمگیری ج۱ص ۱۴۸)



(۶) اذن عام



 یعنی مسجد کا دروازہ کھول دیا جائے  کہ جس مسلمان کا جی چاہے  آئے  کسی کی روک ٹوک نہ ہو اگر جامع مسجد میں  جب لوگ جمع ہو گئے  دروازہ بند کر کے  جمعہ پڑھا نہ ہوا۔ (عالمگیری ج ۱ص ۱۴۸)

مسئلہ ۳۳:
بادشاہ نے  اپنے  مکان میں  جمعہ پڑھا اور دروازہ کھول دیا لوگوں  کو آنے  کی عام اجازت ہے  تو ہو گیا تو لوگ آئیں  یا نہ آئیں  اور دروازہ بند کر کے  پڑھا یا دربانوں  کو بٹھا دیا کہ لوگوں  کو آنے  نہ دیں  تو جمعہ نہ ہوا۔ (عالمگیری ج ۱ص ۱۴۸)

مسئلہ ۳۴:
عورتوں  کو اگر مسجد جامع سے  روکا جائے  تو اذن عام کے  خلاف نہ ہو گا کہ ان کے  آنے  میں  خوفِ فتنہ ہے ۔ (ردالمحتار ج ۱ص ۷۶۱) 



جمعہ واجب ہونے  کے  لئے  گیارہ شرطیں  ہیں  ان میں  سے  ایک بھی معدوم ہو تو فرض نہیں  پھر اگر پڑھے  گا تو ہو جائے  گا بلکہ مرد عاقل بالغ کے  لئے  جمعہ پڑھنا افضل ہے  اور عورت کے  لئے  ظہرافضل ہاں  عورت کا مکان اگر مسجد سے   بالکل متصل ہے  کہ گھر میں  امام مسجد کی اقتدا کر سکے  تو اس کے  لئے  بھی جمعہ افضل ہے  اور نابالغ نے  جمعہ پڑھا تو نفل ہے  کہ اس پر نماز فرض ہی نہیں ۔ (درمختار، ردالمحتار ج ۱ص ۷۶۴)

 

(۱) شہر میں  مقیم ہونا (۲) صحت یعنی مریض پر جمعہ فرض نہیں  مریض سے  مراد وہ ہے  کہ مسجد جمعہ تک نہ جاسکتا ہو یا چلا جائے  گا مگر مرض بڑھ جائے  گا یا دیر میں  اچھا ہو گا (غنیہ) شیخ فانی مریض کے  حکم میں  ہے ۔ (درمختار ج ۱ص ۷۶۳) 

مسئلہ ۳۵:
جو شخص مریض کا تیماردار ہو، جانتا ہے  کہ جمعہ کو جائے  گا تو مریضد قّتوں  میں  پڑ جائے  گا اور اس کا کوئی پرسانِ حال نہ ہو گا تو اس تیماردار پر جمعہ فرض نہیں ۔ (درمختار ج ۱ص ۷۶۳) 



(۳) آزاد ہونا۔ غلام پر جمعہ فرض نہیں  اور اس کا آقا منع کر سکتا ہے ۔ (عالمگیری ج ۱ص ۱۴۴)

مسئلہ ۳۶:
 مکاتب غلام پر جمعہ واجب ہے  یونہی جس غلام کا کچھ حصہ آزاد ہو چکا ہو باقی کے  لئے  سعایت کرتا ہو یعنی بقیہ آزاد ہونے  کے  لئے  کما کر اپنے  آقا کو دیتا ہو اس پر بھی جمعہ فرض ہے ۔ (عالمگیری ج ۱ص ۱۴۴، درمختار ج ۱ص ۷۶۳)

مسئلہ ۳۷:
جس غلام کو اس کے  مالک نے  تجارت کرنے  کی اجازت دی ہو یا اس کے  ذمہ کوئی خاص مقدار کما کر لانا کیا ہو اس پر جمعہ واجب نہیں ۔ (عالمگیری ج ۱ص ۱۴۴)

مسئلہ ۳۸:
مالک اپنے  غلام کو ساتھ لے  کر، مسجد جامع کو گیا اور غلام کو دروازہ پر چھوڑا کہ سواری کی حفاظت کرے  تو اگر جانور کی حفاظت میں  خلل نہ آئے  پڑھ لے ۔ (عالمگیری ج ۱ص ۱۴۴)

مسئلہ ۳۹:
مالک نے  غلام کو جمعہ پڑھنے  کی اجازت دے  دی جب بھی واجب نہ ہوا اور بلااجازت مالک اگر جمعہ یا عید کو گیا اگر جانتا ہے  کہ مالک ناراض نہ ہو گا تو جائز ہے  ورنہ نہیں ۔ (ردالمحتار ج ۱ص ۷۶۳)

مسئلہ ۴۰:

نوکر اور مزدور کو جمعہ پڑھنے  سے  نہیں  روک سکتا البتہ اگر جامع مسجد دور ہے  تو جتنا حرج ہوا ہے  اس کی مزدوری میں  کم کر سکتا ہے  اور مزدور اس کا مطالبہ بھی نہیں  کر سکتا۔ (عالمگیری ج ۱ص ۱۴۴)



(۴) مرد ہونا (۵) بالغ ہونا (۶) عاقل ہونا۔ یہ دونوں  شرطیں  خاص جمعہ کے  نہیں  بلکہ ہر عبادت کے  وجوب میں  عقل و بلوغ شرط ہے ۔ (ردالمحتار ج ۱ص ۷۶۳)



(۷) انکھیارا ہونا۔ 
مسئلہ ۴۱:

یک چشم اور جس کی نگاہ کمزور ہو اس پر جمعہ فرض ہے  اور یونہی جو اندھا مسجد میں  اذان کے  وقت با وضو ہو اس پر جمعہ فرض ہے  اور وہ نابینا جو خود مسجد جمعہ تک بلا تکلّف نہ جا سکتا ہو اگرچہ مسجد تک کوئی لے  جانے  والا ہو، اُجرتِ مثل پر لے  جائے  یا بلااجرت اس پر جمعہ فرض نہیں ۔ (درمختار، ردالمحتار ج ۱ص ۷۶۳)

مسئلہ ۴۲:
بعض نابینا بلا تکلّف بغیر کسی مدد کے  بازاروں  راستوں  میں  چلتے  پھرتے  ہیں  اور جس مسجد میں  چاہیں  بلا پُوچھے  جا سکتے  ہیں  اس پر جمعہ فرض ہے ۔ (ردالمحتار ج ۱ص ۷۶۴)



(۸) چلنے  پر قادر ہونا۔ 
مسئلہ ۴۳:
اپاہج پر جمعہ فرض نہیں  اگرچہ کوئی ایسا کہ اسے  اٹھا کر مسجد میں  رکھ آئے  گا۔ (ردالمحتار ج ۱ص ۷۶۴)

مسئلہ ۴۴:
جس کا ایک پاؤں  کٹ گیا ہو یا فالج سے  بیکار ہو گیا ہو اگر مسجد تک جا سکتا ہو تو اس پر جمعہ فرض ہے  ورنہ نہیں ۔ (درمختار ج ۱ص ۷۶۴ وغیرہ)



(۹) قید میں  نہ ہونا مگر جب کسی دَین کی وجہ سے  قید کیا گیا اور مالدار ہے  یعنی ادا کرنے  پر قادر ہے  تو اس پر فرض ہے ۔ (ردالمحتار ج۱ص ۷۶۴)



(۱۰) بادشاہ یا چور وغیرہ کسی ظالم کو خوف نہ ہونا، مفلس قرضدار کو اگر قید کا اندیشہ ہوتو اس پر فرض نہیں ۔ (ردالمحتار ج۱ص ۷۶۴)



(۱۱) مینہ یا آندھی یا اولے  یا سردی کا خوف نہ ہونا یعنی اسقدر کہ ان سے  نقصان کا خوف صحیح ہو۔ (شامی ج ۱ص ۷۶۴)

مسئلہ ۴۵:
جمعہ کی امامت ہر مرد کر سکتا ہے  جو اور نمازوں  میں  امام ہو سکتا ہے  اگرچہ اس پر جمعہ فرض نہ ہو جیسے  مریض مسافر غلام (درمختار ج ۱ص ۷۶۴) یعنی جبکہ سلطان اسلام یا اس کا نائب یا جس کو اس نے  اجازت دی بیمار ہو یا مسافر تو یہ سب نمازجمعہ پڑھا سکتے  ہیں  یا انہوں  نے  کسی مریض یا مسافر یا غلام یا کسی لائق امامت کو اجازت دی ہو یا بالضّرورت عام لوگوں  نے  کسی ایسے  کو امام مقرر کیا ہو جو امامت کر سکتا ہو یہ نہیں  کہ بطور خود جس کا جی چاہے  جمعہ پڑھا دے  کہ یوں  جمعہ نہ ہوگا۔ 
مسئلہ ۴۶:
جس پر جمعہ فرض ہے  اسے  شہر میں  جمعہ ہو جانے  سے  پہلے  ظہر پڑھنا مکروہ تحریمی ہے  بلکہ امام ابن ہمام رضی اﷲ تعالیٰ عنہ نے  فرمایا حرام ہے  اور پڑھ لیا جب بھی جمعہ کیلئے  جانا فرض ہے  اور جمعہ ہو جانے  کے  بعد ظہر پڑھنے  میں  کراہت نہیں  بلکہ اب تو ظہر ہی پڑھنافرض ہے  اگر جمعہ دوسری جگہ نہ مل سکے  مگر جمعہ ترک کرنے  کا گناہ اس کے  سر رہا۔ (ردالمحتار ج ۱ص ۷۶۵، ۷۶۴)

مسئلہ ۴۷:
یہ شخص کہ جمعہ ہونے  سے  پہلے  ظہر پڑھ چکا تھا نادم ہو کر گھر سے  جمعہ کی نیت سے  نکلا اگر اس وقت امام نماز میں  ہو تو نماز ظہر جاتی رہی جمعہ مل جائے  تو پڑھ لے  ورنہ ظہر کی نماز پھر پڑھے  اگرچہ مسجد دور ہونے  کے  سبب جمعہ نہ ملا ہو۔ (درمختار ج ۱ص ۷۶۵)

مسئلہ ۴۸:
مسجد جامع میں  یہ شخص ہے  جس نے  ظہر کی نماز پڑھ لی ہے  اور جس جگہ نماز پڑھی وہیں  بیٹھا ہے  تو جب تک جمعہ شروع نہ کرے  ظہر باطل نہیں  اور اگر بقصد جمعہ وہاں  سے  ہٹا تو باطل ہو گئی۔ (درمختار، ردالمحتار ج ۱ص ۷۶۵)

مسئلہ ۴۹:
یہ شخص اگر مکان سے  نکلا ہی نہیں  یا کسی اور ضرورت سے  نکلا یا امام کے  فارغ ہونے  کے  بعد نکلا یا اس دن جمعہ پڑھا ہی نہ گیا یا لوگوں  نے  جمعہ پڑھنا تو شروع کیا تھا مگر کسی حادثہ کے  سبب پورا نہ کیا، تو ان سب صورتوں  میں  ظہر باطل نہیں ۔ (عالمگیری ج ۱ص ۱۴۹)

مسئلہ ۵۰:

جن صورتوں  میں  ظہر باطل ہونا کہا گیا اس سے  مراد فرض جاتا رہا کہ یہ نماز اب نفل ہو گئی۔ (درمختار ج ۱ص ۷۶۵ وغیرہ)

مسئلہ ۵۱:

جس پر جمعہ فرض تھا اس نے  ظہر کی نماز میں  امامت کی پھر جمعہ کو نکلا اس کے  فرض باطل نہ ہوئے ۔ (درمختار ج ۱ص ۷۶۵)

مسئلہ ۵۲:
جس پر کسی عذر کے  سبب جمعہ فرض نہ ہو وہ اگر ظہر پڑھ کر جمعہ کے  لئے  نکلا تو اس کی نماز بھی جاتی رہی ان شرائط کے  ساتھ جو اوپر مذکور ہوئیں ۔ (درمختارج ۱ص ۷۶۶)

مسئلہ ۵۳:
مریض یا مسافر یا قیدی یا کوئی اور جس پر جمعہ فرض نہیں  ان لوگوں  کو بھی جمعہ کے  دن شہر میں  جماعت کے  ساتھ ظہر پڑھنا مکروہ تحریمی ہے  خواہ جمعہ ہونے  سے  پیشر جماعت کریں  یا بعد میں  یونہیں  جنہیں  جمعہ نہ ملا وہ بھی بغیر اذان و اقامت ظہر کی نماز تنہا تنہا پڑھیں  جماعت ان کے  لئے  بھی ممنوع ہے ۔ (درمختار ج ۱ص ۷۶۶)

مسئلہ ۵۴:
علما فرماتے  ہیں  جن مسجدوں  میں  جمعہ نہیں  ہوتا انہیں  جمعہ کے  دن ظہر کے  وقت بند رکھیں ۔ (درمختار ج ۱ص ۷۶۶)

مسئلہ۵۵:
گاؤں  میں  جمعہ کے  دن بھی ظہر کی نماز اذان و اقامت کے  ساتھ باجماعت پڑھیں ۔ (عالمگیری ج ۱ص ۱۴۹)

مسئلہ ۵۶:
معذور اگر جمعہ کے  دن ظہر پڑھے  تو مستحب یہ ہے  کہ نماز جمعہ ہو جانے  کے  بعد پڑھے  اور تاخیر نہ کی تو مکروہ ہے ۔ (درمختار ج ۱ص ۷۶۷)




مسئلہ ۵۷:
جس نے  جمعہ کا قعدہ پا لیا یا سجدہ ٔ سہو کے  بعد شریک ہوا اسے  جمعہ مل گیا۔ لہٰذا اپنی دو ہی رکعتیں  پوری کرے ۔ (عالمگیری ج ۱ص ۱۴۹)

مسئلہ ۵۸:
نماز جمعہ کے  لئے  پیشتر سے  جانا اور مسواک کرنا اور اچھے  اور سفید کپڑے  پہننا اور تیل اور خوشبو لگانا اور پہلی صف میں  بیٹھنا مستحب ہے  اور غسل سنت۔ (عالمگیری ج ۱ص ۱۴۹)

مسئلہ ۵۹:
جب امام خطبہ کے  لئے  کھڑا ہو اس وقت سے  ختم نماز تک نماز و اذکار اور ہر قسم کا کلام منع ہے  البتہ صاحب ترتیب اپنی قضا پڑھ لے  یونہی جو شخص سنت یا نفل پڑھ رہا ہے  جلد جلد پوری کر لے ۔ (درمختار ج ۱ص ۷۶۷،۷۶۸)

مسئلہ ۶۰:

جو چیزیں  نماز میں  حرام ہیں  مثلاً کھانا پینا، سلام و جواب وغیرہ یہ سب خطبہ کی حالت میں  بھی حرام ہیں  یہاں  تک کہ امر بالمعروف ہاں  خطیب امر بالمعروف کر سکتا ہے  جب خطبہ پڑھے ، تو تمام حاضرین پر سننا اور چپ رہنا فرض ہے  جو لوگ امام سے  دور ہوں  کہ خطبہ کی آواز ان تک نہیں  پہنچتی انہیں  بھی چپ رہنا واجب ہے  اگر کسی کو بری بات کرتے  دیکھیں  تو ہاتھ یا سر کے  اشارے  سے  منع کر سکتے  ہیں  زبان سے  ناجائز ہے ۔ (درمختار ج ۱ص ۷۶۸)

مسئلہ ۶۱:

خطبہ سننے  کی حالت میں  دیکھا کہ اندھا کنوئیں  میں  گرا چاہتا ہے  یا کسی کو بچّھو وغیرہ کاٹنا چاہتا ہے  تو زبان سے  کہہ سکتے  ہیں  اگر اشارہ یا دبانے  سے  بتا سکتے  ہیں  تو اس صورت میں  بھی زبان سے  کہنے  کی اجازت نہیں ۔ (درمختار، ردالمحتار ج ۱ص ۷۶۸)

مسئلہ ۶۲:

خطیب نے  مسلمانوں  کے  لئے د عا کی توسامعین کو ہاتھ اٹھانا یا آمین کہنا منع ہے  کریں  گے  گنہگار ہوں  گے  خطبہ میں  دُرور شریف پڑھتے  وقت خطیب کا داہنے  بائیں  منہ کرنا بدعت ہے ۔ (ردالمحتار ج ۱ص ۷۶۸)

مسئلہ ۶۳:
حضور اقدس ﷺ کا نام پاک خطیب نے  لیا تو حاضرین دل میں  دُرود شریف پڑھیں  زبان سے  پڑھنے  کی اسوقت اجازت نہیں  یونہی صحابہ کرام  کے  ذکر پر اس وقت رضی اﷲ تعالیٰ عنہم زبان سے  کہنے  کی اجازت نہیں ۔ (درمختار ج ۱ص ۷۶۹،۷۶۸ وغیرہ)

مسئلہ ۶۴:
خطبہ جمعہ کے  علاوہ اور خطبوں  کا سننا بھی واجب ہے  مثلاً خطبہ عیدین و نکاح وغیرہما۔ (درمختار ج ۱ص ۷۶۹)

مسئلہ ۶۵:
پہلی اذان کے  ہوتے  ہی سعی واجب ہے  اور بیع وغیرہ ان چیزوں  کا جو سعی وغیرہ کے  منافی ہوں  چھوڑ دینا واجب یہاں  تک کہ راشتے  چلتے  ہوئے  اگر خرید و فروخت کی تو یہ بھی ناجائز اور مسجد میں  خرید و فروخت تو سخت گناہ ہے  اور کھانا کھا رہا تھاکہ اذان کی آواز آئی اگر یہ اندیشہ ہے  کہ کھائے  گا تو جمعہ فوت ہو جائے  گا تو کھانا چھوڑ دے  اور جمعہ کو جائے ،جمعہ کے  لئے  اطمنیان و وقارکے  ساتھ جائے ۔ (عالمگیری ج ۱ص ۱۹، درمختار ج ۱ص ۷۷۰،۷۷۲)

مسئلہ ۶۶:
خطیب جب منبر پر بیٹھے  تو اس کے  سامنے  دوبارہ اذان دی جائے ۔ (متون، شامی، درمختار ج ۱ص ۷۷۰) یہ ہم اوپر بیان کر آئے  کہ سامنے  سے  یہ مراد نہیں  کہ مسجد کے  اندر منبر سے  متصل ہو کر مسجد کے  اندر اذان کہے  کیونکہ اس کو فقہائے  کرام مکروہ فرماتے  ہیں ۔ 
مسئلہ ۶۷:
اکثر جگہ دیکھا گیا کہ اذان ثانی پست آواز سے  کہتے  ہیں ،یہ نہ چاہیئے  بلکہ اسے  بھی بلند آواز سے  کہیں  کہ اس سے  بھی اعلان مقصود ہے  اور جس نے  پہلی نہ سُنی  اسے  سُن کر حاضر ہو۔ (بحر وغیرہ)

مسئلہ ۶۸:
خطبہ ختم ہو جائے  تو فوراً اقامت کہی جائے  خطبہ و اقامت کے  درمیان دنیا کی بات کرنا مکروہ ہے ۔ (درمختار ج ۱ص ۷۷۱)

مسئلہ ۶۹:

جس نے  خطبہ پڑھا وہی نماز پڑھائے  دوسرا نہ پڑھائے  اور اگر دوسرے  نہ پڑھا دی جب بھی ہو جائے  گی جبکہ وہ ماذُون ہو یونہی اگر نابالغ نے  بادشاہ کے  حکم سے  خطبہ پڑھا اور بالغ نے  نماز پڑھائی جائز ہے ۔ (درمختار،ردالمحتار ج ۱ص ۷۷۱)

مسئلہ ۷۰:
نماز جمعہ میں  بہتر یہ ہے  کہ پہلی رکعت میں  سورۂ جمعہ اور دوسری میں  سورۂ منافقون یا پہلی میں  سَبِّحِ اسْمَ اور دوسری میں  ھَلْ اَتٰکَ پڑھے  مگر ہمیشہ انہیں  کو نہ پڑھے  کبھی کبھی اور سورتیں  بھی پڑھے ۔ (ردالمحتار)

مسئلہ ۷۱:

جمعہ کے  دن اگر سفر کیا اور زوال سے  پہلے  آبادی شہر سے  باہر ہو گیا تو حرج نہیں  ورنہ ممنوع ہے ۔ (درمختار ج ۱ص ۷۷۱ وغیرہ)

مسئلہ ۷۲:
حجامت بنوانا اور ناخن ترشوانا جمعہ کے  بعد افضل ہے ۔ (درمختار ج ۱ص ۷۷۲)

مسئلہ ۷۳:
سوال کرنے  والا اگر نمازیوں  کے  آگے  سے  گزرتا ہو یا گردنیں  پھلانگتا ہو یا بلا ضرورت مانگتا ہو تو سوال بھی ناجائز ہے  اور ایسے  سائل کو دینا بھی ناجائز۔ (ردالمحتار ج ۱ص ۷۷۲) بلکہ مسجد میں  اپنے  لئے  مطلقاً سوال کی اجازت نہیں ۔ 
مسئلہ ۷۴:
جمعہ کے  دن یا رات میں  سورۂ کہف کی تلاوت افضل ہے  اور زیادہ بزرگی رات میں  پڑھنے  کی ہے  نسائی بیقی بسند صحیح ابو سعید خدری رضی اﷲ تعالیٰ عنہ سے  راوی کہ فرماتے  ہیں  جو شخص کہف جمعہ کے  دن پڑھے  اس کے  لئے  دونوں  جُمعوں  کے  درمیان  نور روشن ہو گا اور دارمی کی روایت میں  ہے  جو شب جمعہ میں  سورۂ کہف پڑھے  اس کے  لئے  وہاں  سے  کعبہ تک نور روشن ہو گا اور ابو بکر ابن مردویہ کی روایت ابن عمر رضی اﷲ تعالیٰ عنہما سے  ہے  کہ فرماتے  ہیں  جو جمعہ کے  دن سورۂ کہف پڑھے  اس کے  قدم سے  آسمان تک نور بلند ہو گا جو قیامت کو اس کے  لئے  روشن ہو گا اور دو جمعوں  کے  درمیان جو گناہ ہوئے  بخش دیئے  جائیں  گے ، اس حدیث کو اسناد میں  کوئی حرج نہیں ۔ حَمٓ الدُّخَانْ پڑھنے  کی بھی فضیلت آئی ہے  طبرانی نے  ابو امامہ رضی اﷲ تعالیٰ عنہ سے  روایت کی کہ حضور ﷺ نے  فرمایا جو شخص جمعہ کے  دن یا رات میں  حَمٓ الدُّخَانْ پڑھے  اس کے  لئے  اﷲ تعالیٰ جنت میں  ایک گھر بنائے  گا اور ابوہریرہ رضی اﷲ تعالیٰ عنہ سے  مروی کہ اس کی مغفرت ہو جائے  گی اور ایک روایت میں  ہے  جو کسی رات میں حَمٓ الدُّخَانْ پڑھے  اس کے  لئے  ستر ہزار فرشتے  استغفار کریں  گے ، جمعہ کے  دن یا رات میں  جو سورۂ یٰسین پڑھے  اس کی مغفرت ہو جائے  گی۔ 
فائدہ:

جمعہ کے  دن روحیں  جمع ہوتی ہیں  لہٰذا اس میں  زیارتِ قبور کرنی چاہیئے  اور اس روز جہنم نہیں  بھڑکایا جاتا۔ (درمختار ج ۱ص ۷۷۳)






عیدین کا بیان



اﷲ عزوجل فرماتا ہے :



وِلِتُکْمِلُوْا الْعِدَّۃَ وَلِتَکَبِّرُو اللّٰہَ عَلیٰ ما ھَدیٰ کُمْ 



(روزوں  کی گنتی پوری کرو اور اﷲ کی بڑائی بولو کہ اس نے  تمہیں  ہدایت فرمائی)



فَصَلِّ لِرَبِّکَ وَانْحَرُ



(اپنے  رب کے  لئے  نماز پڑھ اور قربانی کر)



حدیث ۱:

ابن ماجہ ابو امامہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  جو عیدین کی راتوں  میں  قیام کرے  اس کا دل نہ مرے  گا جس دن لوگو ں  کے  دل مریں  گے ۔ 
حدیث ۲:
اصبہانی معاذ بن جبل رضی اﷲ تعالیٰ عنہ سے  راوی کہ فرماتے  ہیں  جو پانچ راتوں  میں  شب بیداری کرے  اس کے  لئے  جنت واجب ہے ، ذی الحجہ کی آٹھویں ، نویں ، دسویں  راتیں  اور عیدالفطر کی رات اور شعبان کی پندرھویں  یعنی شب برأت۔ 
حدیث ۳:
ابوداؤد و انس رضی اﷲ تعالیٰ عنہ سے  راوی کہ حضور اقدس ﷺ جب مدینہ میں  تشریف لائے  اس زمانہ میں  اہل مدینہ سال میں  دو دن خوشی کرتے  تھے  (مہرگان دیروز) فرمایا یہ کیا دن ہیں  لوگوں  نے  عرض کی جاہلیت میں  ہم ان دنوں  خوشی کرتے  تھے  فرمایا اﷲ تعالیٰ نے  ان کے  بدلے  میں  ان سے   بہتر دو دن تمہیں  دیئے ، عیدالضحیٰ وعیدالفطر کے  دن۔ 
حدیث ۴،۵:
ترمذی و ابن ماجہ و دارمی بریدہ رضی اﷲ تعالیٰ عنہ سے  راوی کہ حضور اقدس ﷺ عیدالفطر کے  دن کچھ کھا کر نماز کے  لئے  تشریف لے  جاتے  اور عیدالضحیٰ کو نہ کھاتے ، جب تک نماز نہ پڑھ لیتے  اور بخاری کی روایت انس رضی اﷲ تعالیٰ عنہ سے  ہے  کہ عیدالفطر کے  دن تشریف نہ لے  جاتے  جب تک چند کھجوریں  نہ تناول فرمالیتے  اور طاق ہوتیں ۔ 
حدیث ۶:
ترمذی و دارمی نے  ابوہریرہ رضی اﷲ تعالیٰ عنہ سے  روایت کی کہ عید کو ایک راستہ سے  تشریف لے  جاتے  اور دوسرے  سے  واپس ہوتے ۔ 
حدیث ۷:
ابوداؤد و ابن ماجہ کی روایت انہیں  سے  ہے  کہ ایک مرتبہ عید کے  دن بارش ہوئی تو مسجد میں  حضور نے  عید کی نماز پڑھی۔ 
حدیث ۸:
صحیحین میں  ابن عباس رضی اﷲ تعالیٰ عنہما سے  مروی کہ حضور ﷺ نے  عید کی نماز دو رکعت پڑھی ، نہ اس کے  قبل نماز پڑھی نہ بعد۔ 
حدیث ۹:
صحیح مسلم شریف میں  ہے  جابر بن سمرہ رضی اﷲ تعالیٰ عنہ کہتے  ہیں  میں  نے  حضور ﷺ کے  ساتھ عید کی نماز پڑھی ایک دو مرتبہ نہیں  (بلکہ بارہا) نہ اذان ہوئی نہ اقامت۔ 


مسائلِ فقہیّہ



مسئلہ ۱:

عیدین کی نماز واجب ہے  مگر سب پر نہیں  بلکہ انہیں  پر جن پر جمعہ واجب ہے  اور اس کی ادا کی وہی شرطیں  ہیں  جو جمعہ کے  لئے  ہیں  صرف اتنا فرق ہے  کہ جمعہ میں  خطبہ شرط ہے  اور عیدین میں  سنت اگر جمعہ میں  خطبہ نہ پڑھا تو جمعہ نہ ہوا اور اس میں  نہ پڑھا تو نماز ہو گئی مگر بُرا کیا ، دوسرا فرق یہ ہے  کہ جمعہ کا خطبہ قبل نماز ہے  اور عیدین کا بعد نماز، اگر پہلے  پڑھ لیا تو بُرا کیا، مگر نماز ہو گئی لوٹائی نہیں  جائے  گی اور خطبہ کا بھی اعادہ نہیں  اور عیدین میں  نہ اذان ہے  نہ اقامت صرف دوبار اتنا کہنے  کی اجازت ہے ۔ الصلوٰۃ جامعہ۔ (عالمگیری ج ۱ص ۱۵۰، درمختار ج ۱ص ۷۷۵،۷۷۴ وغیرہما)

مسئلہ ۲:

گاؤں  میں  عیدین کی نماز پڑھنا مکروہ تحریمی ہے ۔ (درمختار ج ۱ص ۷۷۵)



روزِ عید کے  مستحبات

مسئلہ ۳:

عیدکے  دن یہ امور مستحب ہے :۔ 


(۱) حجامت بنوانا (۲) ناخن ترشوانا (۳) غسل کرنا (۴) مسواک کرنا (۵) اچھے  کپڑے  پہننا نیا ہو تو نیا ورنہ دُھلا (۶) انگوٹھی پہننا (۷) خوشبو لگانا (۹) صبح کی نماز مسجد محلّہ میں  پڑھنا (۹) عیدگاہ جلد چلا جانا (۱۰) نماز سے  پہلے  صدقہ فطر ادا کرنا (۱۱) عیدگاہ کو پیدل جانا (۱۲) دوسرے  راستہ سے  واپس آنا (۱۳) نماز کو جانے  سے  پیشتر چند کھجوریں  کھا لینا۔ تین، پانچ، سات یا کم و بیش مگر طاق ہوں ، کھجوریں  نہ ہوں  تو کوئی میٹھی چیز کھا لے ، نماز سے  پہلے  کچھ نہ کھایا تو گنہگار نہ ہوا مگر عشاء تک نہ کھایا تو عتاب کیا جائے  گا۔ (کتب کثیرہ، عالمگیری ج ۱ص ۱۴۹، ۱۵۰، درمختار ج ۱ص ۷۷۶)

مسئلہ ۴:

سواری پر جانے  میں  بھی حرج نہیں  مگر جس کو پیدل جانے  پر قدرت ہو اس کے  لئے  پیدل جانا افضل ہے  اور واپسی پر سواری پر آنے  میں  حرج نہیں ۔ (جوہرہ، عالمگیری ج ۱ص ۱۴۹)

مسئلہ ۵:

عیدگاہ کو نماز کے  لئے  جانا سنت ہے  اگرچہ مسجد میں  گنجائش ہو اور عید گاہ میں  منبر بنانے  یا منبر لے  جانے  میں  حرج نہیں ۔ (درمختار،ردالمحتار ج ۱ص ۷۷۷،۷۷۶ وغیرہ)

مسئلہ ۶:

(۱۴) خوشی ظاہر کرنا (۱۵) کثرت سے  صدقہ کرنا (۱۶) عیدگاہ کو اطمنیان و وقار اور نیچی نگاہ کئے  جانا (۱۷) آپس میں  مبارک باد دینا مستحب ہے  اور راستہ میں  بلند آواز سے  تکبیر نہ کہے ۔ (درمختار،ر دالمحتار ج ۱ص ۷۷۷)

مسئلہ ۷:

نماز عید سے  قبل نفل نماز مطلقاً مکروہ ہے  عیدگاہ میں  ہو یا گھر میں  اس پر عید کی نماز واجب ہو یا نہیں  یہاں  تک کہ عورت اگر چاشت کی نماز گھر میں  پڑھنا چاہے  تو نماز ہو جانے  کے  بعد پڑھے  اور نماز عید کے  بعد عید گاہ میں  نفل پڑھنا مکروہ ہے  گھر میں  پڑھ سکتا ہے  بلکہ مستحب ہے  کہ چار رکعتیں  پڑھے  یہ احکام خواص کے  ہیں  عوام اگر نفل پڑھیں  اگرچہ نماز عید سے  پہلے  اگرچہ عیدگاہ میں  انہیں  منع نہ کیا جائے ۔ (درمختار، ردالمحتار ج ۱ص ۷۷۷،۷۷۹)

مسئلہ ۸:

نماز کا وقت بقدر ایک نیزہ آفتاب بلند ہونے  سے  ضحوۂ کبریٰ یعنی نصف النہار شرعی تک ہے  مگر عیدالفطر میں  دیر کرنا اور عیدالضحیٰ میں  جلد پڑھ لینا مستحب ہے  اور سلام پھیرنے  کے  پہلے  زوال ہو گیا ہو تو نماز جاتی رہی۔  (درمختار ج ۱ص ۷۷۹ وغیرہ) زوال سے  مراد نصف النہار شرعی ہے  جس کا بیان باب الاوقات میں  گزرا۔ 


نماز عید کا طریقہ



نماز عید کا طریقہ یہ ہے  کہ دو رکعت واجب عیدالفطر یا عیدالضحیٰ کی نیت کر کے  کانوں  تک ہاتھ اٹھائے  اور اﷲ اکبر کہہ کر ہاتھ باندھ لے  پھر ثناء پڑھے ،  پھر کانوں  تک ہاتھ اٹھائے  اور اﷲ اکبر کہتا ہوا ہاتھ چھوڑ دے  پھر ہاتھ اٹھائے  اور اللہ اکبر کہہ کر ہاتھ چھوڑ دے  پھر ہاتھ اٹھائے  اور اللہ اکبر کہہ کر ہاتھ باندھ لے  یعنی پہلی تکبیر میں  ہاتھ باندھ لے ، اس کے  بعد دو تکبیروں  میں  ہاتھ لٹکائے ، پھر چوتھی تکبیر میں  باندھ لے ، اس کو یوں  یاد رکھئے  کہ جہاں  تکبیر کے  بعد کچھ پڑھنا ہے  وہاں  ہاتھ باندھ لئے  جائیں  اورجہاں  پڑھنا نہیں  وہاں  ہاتھ چھوڑ دیئے  جائیں  پھر امام اعوذ اور بسم اﷲ آہستہ پڑھ کر جہر کے  ساتھ الحمد اور سورت پڑھے  پھر رکوع کرے ، دوسری رکعت میں  پہلے  الحمد و سورت پڑھے  پھر تین بار کان تک ہاتھ لے  جا کر اﷲ اکبر کہے  اور ہاتھ نہ باندھے  اور چوتھی بار بغیر ہاتھ اٹھائے  اﷲ اکبر کہتا ہوا رکوع میں  جائے ، اس سے  معلوم ہو گیا کہ عیدین میں  زائد تکبیریں  چھ ہوئیں ، تین پہلی قرأت سے  پہلے  اور تکبیر تحریمہ کے  بعد اور تین دوسری میں  قرأت کے  بعد، اور تکبیر رکوع سے  پہلے  اور ان چھوؤں  تکبیروں  میں  ہاتھ اٹھائے  جائیں  گے  اور ہر دو تکبیروں  کے  درمیان تین تسبیح کی قدر سکتہ کرے  اور عیدین میں  مستحب یہ ہے  کہ پہلی میں  سورۂ جمعہ اور دوسری میں  سورۂ منافقون پڑھے  یا پہلی میں  سَبِّحِ اسْمَ اور دوسری میں  ھَلْ اَتٰکَ (درمختار ج ۱ص ۷۷۹ وغیرہ)

مسئلہ ۹:

امام نے  چھ تکبیروں  سے  زیادہ کہیں  تو مقتدی بھی امام کی پیروی کرے  مگر تیرہ سے  زیادہ میں  امام کی پیروی نہیں ۔ (درمختار ج ۱ص ۷۸۰)

مسئلہ ۱۰:

پہلی رکعت میں  امام کے  تکبیر کہنے  کے  بعد مقتدی شامل ہوا تو اسی وقت تین تکبیریں  کہہ لے  اگرچہ امام نے  قرأت شروع کر دی ہو اور تین ہی کہے  اگرچہ امام نے  تین سے  زیادہ کہی ہوں  اور اگراس نے  تکبیریں  نہ کہیں  کہ امام رکوع میں  چلا گیا تو کھڑے  کھڑے  تکبیریں  نہ کہے  بلکہ امام کے  ساتھ  رکوع میں  جائے  اور رکوع میں  تکبیر کہہ لے  اور اگر امام کو رکوع میں  پایا اور غالب گمان ہے  کہ تکبیریں  کہہ کر امام کو رکوع میں  پا لے  گا تو کھڑے  کھڑے  تکبیریں  کہے  پھر رکوع میں   جائے  ورنہ اﷲ اکبر کہہ کر رکوع میں  جائے  اور رکوع میں  تکبیریں  کہے  پھر اگر اس نے  رکوع میں  تکبیریں  پوری نہ کی تھیں  کہ امام نے  سر اٹھا لیا تو باقی ساقط ہوگئیں  اور اگر امام کے  رکوع سے  اٹھنے  کے  بعد شامل ہوا تو اب تکبیریں  نہ کہے  بلکہ جب اپنی پڑھے  اس وقت کہے  اور رکوع میں  جہاں  تکبیر کہنا بتایا گیا،  اس میں  ہاتھ نہ اٹھائے  اور اگر دوسری رکعت میں  شامل ہوا تو پہلی رکعت کی تکبیریں  اب نہ کہے  بلکہ جب اپنی فوت شدہ پڑھنے  کھڑا ہو اس وقت کہے  اور دوسری رکعت کی تکبیریں  اگر امام کے  ساتھ پا جائے  فبہا ورنہ اس میں  بھی وہی تفصیل ہے  جو پہلی رکعت کے  بارے  میں  مذکور ہوئی۔ (عالمگیری ج ۱ص ۱۵۱، شامی ج ۱ص ۷۸۲،۷۸۱ وغیرہما)

مسئلہ ۱۱:

جو شخص امام کے  ساتھ شامل ہو گیا پھر سو گیا یا اس کا وضو جاتا رہا اور اس نے  بنا کی تو اب جو پڑھے  تو تکبیریں  اتنی کہے  جتنی امام نے  کہیں ۔ اگرچہ اس کے  مذہب میں  اتنی نہ تھیں ۔ (عالمگیری ج ۱ص ۱۵۱)

مسئلہ ۱۲:

امام تکبیر کہنا بھول گیا اور رکوع میں  چلا گیا تو قیام کی طرف نہ لوٹے  نہ رکوع میں  تکبیر کہے ۔ (ردالمحتار ج ۱ص ۷۸۲)

مسئلہ ۱۳:

پہلی رکعت میں  امام تکبیریں  بھول گیا اور قرأت شروع کر دی تو قرأت کے  بعد کہہ لے  اور قرأت کا اعادہ نہ کرے ۔ (غنیہ، عالمگیری ج ۱ص ۱۵۱)

مسئلہ ۱۴:

امام نے  تکبیراتِ زوائد میں  ہاتھ نہ اٹھائے  تو مقتدی اس کی پیروی نہ کرے  بلکہ ہاتھ اٹھائے ۔ (عالمگیری ج ۱ص ۱۵۱)

مسئلہ ۱۵:

نماز کے  بعد امام دو خطبے  پڑھے  اور خطبۂ جمعہ میں  جو چیزیں  سنت ہیں  اس میں  بھی سنت ہیں  اور جو وہاں  مکروہ یہاں  بھی مکروہ صرف دو باتوں  میں  فرق ہے  ایک یہ کہ جمعہ کے  پہلے  خطبہ سے  پیشتر خطیب کا بیٹھنا سنت ہے  اور اس میں  نہ بیٹھنا سنت ہے  دوسرے  یہ کہ اس میں  پہلے  خطبہ سے  پیشتر نو (۹) بار اور دوسرے  کے  پہلے  سات (۷) بار اور منبر سے  اترنے 
 کے  پہلے  چودہ (۱۴) بار اﷲ اکبر کہنا سنت اور جمعہ میں  نہیں ۔ (عالمگیری ج ۱ص ۷۸۳،۷۸۲ وغیرہما)


مسئلہ ۱۶:

عیدالفطر کے  خطبہ میں  صدقۂ فطر کے  احکام کی تعلیم کرے  وہ پانچ ہیں :۔ 


(۱) کس پر واجب ہے  (۲) اور کس کے  لئے  (۳) اور کب (۴) اور کتنا (۵) اور کس چیز سے ۔ 
 

بلکہ مناسب یہ ہے  کہ عید سے  پہلے  جو جمعہ پڑھے  اس میں  بھی یہ احکام بتا دئیے  جائیں  کہ پیشتر سے  لوگ واقف ہو جائیں  اور عیدالضحیٰ کے  خطبہ میں  قربانی  کے  احکام اور تکبیرات تشریق کی تعلیم کی جائے ۔ (درمختار ج ۱ص ۷۸۳،۷۸۴  عالمگیری ج ۱ص ۱۵۰)

مسئلہ ۱۷:

امام نے  نماز پڑھ لی اور کوئی شخص باقی رہ گیا خواہ وہ شامل ہی نہ ہوا تھا یا شامل تو ہوا مگر اس کی نماز فاسد ہو گئی تو اگر دوسری جگہ مل جائے  پڑھ لے  ورنہ نہیں  پڑھ سکتا ہاں  بہتر یہ ہے  کہ یہ شخص چار رکعت چاشت کی نماز پڑھے ۔ (درمختار ج۱ص ۷۸۶)

مسئلہ ۱۸:

کسی عذر کے  سبب عید کے  دن نماز نہ ہو سکی (مثلاً سخت بارش ہوئی یا ابر کے  سبب چاند نہیں  دیکھا گیا اور گواہی ایسے  وقت گزری کہ نماز نہ ہو سکی یا ابر تھا ور نماز ایسے  وقت ختم ہوئی کہ زوال ہو چکا تھا تو دوسرے  دن پڑھی جائے  اور دوسرے  دن بھی نہ ہوئی تو عیدالفطر کی نماز  تیسرے  دن نہیں  ہو سکتی اور دوسرے  دن بھی نماز کا وہی وقت ہے  جو پہلے  دن تھا یعنی ایک نیزہ آفتاب بلند ہونے  سے  نصف النہار شرعی تک اور بلاعذر عیدالفطر کی نماز پہلے  دن نہ پڑھی تو دوسرے  دن نہیں  پڑھ سکتے ۔ (عالمگیری ج ۱ص ۱۵۱،۱۵۲، درمختار ج ۱ص ۷۸۳ وغیرہما)

مسئلہ ۱۹:

عیدالضحیٰ تمام احکام میں  عیدالفطر کی طرح ہے  صرف بعض باتوں  میں  فرق ہے  اس میں  مستحب یہ ہے  کہ نماز سے  پہلے  کچھ نہ کھائے  اگرچہ قربانی نہ کرے  اور کھا لیا تو کراہت نہیں  اور راستہ میں  بلند آواز سے  تکبیر کہتا جائے  اور عید الضحیٰ کی نماز عذر کی وجہ سے  بارہویں  تک بلا کراہت مؤخر کر سکتے  ہیں  بارہویں  کے  بعد پھر نہیں  ہو سکتی اور بلاعذر دسویں  کے  بعد مکروہ ہے ۔ (عالمگیری ج ۱ص ۱۵۲)

مسئلہ ۲۰: 

قربانی کرنی ہو تو مستحب یہ ہے  کہ پہلی سے  دسویں  ذی الحجہ تک حجامت نہ بنوائے  نہ  ناخن ترشوائے ۔  (ردالمحتار ج ۱ص ۷۸۷)

مسئلہ ۲۱:

عرفہ کے  دن یعنی نویں  ذی الحجہ کا لوگوں  کا کسی جگہ جمع ہو کر حاجیوں  کی طرح وقوف کرنا اور ذکر و دُعا میں  مشغول رہنا صحیح ہے  کہ کچھ مضائقہ نہیں  جبکہ لازم و واجب نہ جانے  اور اگر کسی دوسری غرض سے  جمع ہوئے  مثلاً نماز استسقا پڑھنی ہے  جب تو بلا اختلاف جائز ہے  اصلاً حرج نہیں ۔ (درمختار، شامی ج ۱ص ۷۸۴ وغیرہ)

مسئلہ ۲۲:

بعد نمازِ عید مصافحہ و معانقہ کرنا جیسا عموماً مسلمانوں  میں  رائج ہے  بہتر ہے  کہ اس میں  اظہارِ مسرّت ہے ۔ (وشاح الجید)

مسئلہ ۲۳:
نویں  ذی الحجہ کی فجر سے  تیرہویں  کی عصر تک ہر نماز فرض پنجگانہ کے  بعد جو جماعت مستحبہ کے  ساتھ ادا کی گئی ایک بار تکبیر بلند آواز سے  کہنا واجب ہے  اور تین بار افضل اسے  تکبیر تشریق کہتے  ہیں  وہ یہ ہیں :۔ 


اَللّٰہُ اَکْبَرُاَللّٰہُ اَکْبَرُ لَآ اَلٰہَ اِلَّا اللّٰہُ وَاَللّٰہُ اَکْبَرْاَللّٰہُ اَکْبَرْ وَلِلّٰہِ الْحَمْدُ ط



(تنویر الابصار ج ۱ص ۷۸۴ تا ۷۸۷ وغیرہ )

مسئلہ ۲۴:
تکبیر تشریق سلام پھیرنے  کے  فوراً بعد واجب ہے  یعنی جب تک کوئی ایسا فعل نہ کیا ہو کہ اس نماز پر بنا نہ کر سکے ، اگر مسجد سے  باہر ہو گیا یا قصداً وضو توڑ دیا یا کلام کیا اگرچہ سہواً تو تکبیر ساقط ہو گئی اور بلا قصد وضو ٹوٹ گیا تو کہہ لے ۔ (درمختار، ردالمحتار ج ۱ص ۷۸۶)

مسئلہ ۲۵:
تکبیر تشریق اس پر واجب ہے  جو شہر میں  مقیم ہو یا جس نے  اس کی اقتدا کی اگرچہ عورت یا مسافر یا گاؤں  میں  رہنے  والا ہو اور اگر اس کی اقتدا نہ کریں  تو ان پر واجب نہیں ۔  (درمختار، شامی ج ۱ص ۷۸۶)

مسئلہ ۲۶:

نفل پڑھنے  والے  نے  فرض والے  کی اقتدا کی تو امام کی پیروی اس مقتدی پر بھی واجب ہے  اگرچہ امام کے  ساتھ اس نے  فرض نہ پڑھے  اور مقیم نے  مسافر کی اقتدا کی تو مقیم پر واجب ہے  اگرچہ امام پر واجب نہیں ۔ (درمختار،ردالمحتار ج۱ص ۷۸۶)

مسئلہ ۲۷:
غلام پر تکبیر تشریق واجب ہے  اور عورتوں  پر واجب نہیں  اگرچہ جماعت سے  نماز پڑھی ہاں  اگر مرد کے  پیچھے  عورت نے  پڑھی اور امام نے  اس کے  امام ہونے  کی نیت کی تو عورت پر بھی واجب ہے  مگر آہستہ کہے ، یونہی جن لوگوں  نے  برہنہ نماز پڑھی ان پر بھی واجب نہیں ،  اگرچہ جماعت کریں  ان کی جماعت جماعتِ مستحبہ نہیں ۔ (درمختار ج ۱ص  ۷۸۶، جوہرہ وغیرہما)

مسئلہ ۲۸:
نفل و سنت و وتر کے  بعد تکبیر واجب نہیں  اور جمعہ کے  بعد واجب ہے  اور نماز عید کے  بعد بھی کہہ لے ۔ (ردالمحتار ج ۱ص ۷۸۶)

مسئلہ ۲۹:

مسبوق و لاحق پر تکبیر واجب ہے  مگر جب خود سلام پھیریں  اس وقت کہیں  اور امام کے  ساتھ کہہ لی تو نماز فاسد نہ ہوئی اور نماز ختم کرنے  کے  بعد تکبیر کا اعادہ بھی نہیں ۔ (درمختار، ردالمحتار ج ۱ص ۷۸۷)

مسئلہ ۳۰:
اور دِنوں  میں  نماز قضا ہو گئی تھی ایّام تشریق میں  اس کی قضا پڑھی تو تکبیر واجب نہیں  یونہی ان دنوں  کی نمازیں  اور دنوں  میں  پڑھیں  جب بھی واجب نہیں  یونہی سال گذشتہ کے  ایام تشریق کی قضا نمازیں  اس سال کے  ایّام تشریق میں  پڑھے  جب بھی واجب نہیں  ہاں  اگر اسی سال کے  ایّام تشریق کی قضا نمازیں  اسی سال کے  انہیں  دنوں  میں  جماعت سے  پڑھے  تو واجب ہے ۔ (ردالمحتار ج ۱ص ۷۸۶)

مسئلہ ۳۱:

منفرد پر تکبیر واجب نہیں ۔ (جوہرہ نیرہ) مگر منفرد بھی کہہ لے  کہ صاحبین کے  نزدیک اس پر بھی واجب ہے ۔ 
مسئلہ ۳۲:
امام نے  تکبیر نہ کہی جب بھی مقتدی پر کہنا واجب ہے  اگرچہ مقتدی مسافر یا دیہاتی یا عورت ہو۔ (درمختار،ردالمحتار ج۱ص ۷۸۷)

مسئلہ ۳۳:
ان تاریخوں  میں  اگر عام لوگ بازاروں  میں  بالاعلان تکبیریں  کہے  تو انہیں  منع نہ کیا جائے ۔ (درمختار ج ۱ص ۷۸۷)



گہن کی نمازکا بیان

حدیث ۱:

صحیحین میں  ابو موسیٰ اشعری رضی اﷲ تعالیٰ عنہ سے  مروی کہ حضور اقدس ﷺ کے  عہد کریم میں  ایک مرتبہ آفتاب میں  گہن لگا، مسجد قبا میں  تشریف لائے  اور بہت طویل قیام و رکوع و سجود کے  ساتھ نماز پڑھی کہ میں  نے  کبھی ایسا کرتے  نہ دیکھا اور یہ فرمایا کہ اﷲ عزّوجل کسی کی موت و حیات کے  سبب اپنی یہ نشانیاں  ظاہر نہیں  فرماتا و لیکن ان سے  اپنے  بندوں  کو ڈراتا ہے  لہٰذا جب ان میں  سے  کچھ دیکھو تو ذکر و دُعا و استغفار کی طرف گھبرا کر اٹھو۔ 
حدیث ۲:
نیز انہیں  میں  ابن عباس رضی اﷲ تعالیٰ عنہما سے  مروی کہ لوگوں  نے  عرض کی یارسول اﷲ ﷺ ہم نے  حضور کو دیکھا کہ کسی چیز کے  لینے  کا قصد فرماتے  ہیں  پھر پیچھے  ہٹتے  دیکھا فرمایا میں  نے  جنت کو دیکھا اور اس سے  ایک توشہ لینا چاہا اورا گر لے  لیتے  تو جب تک دنیا باقی رہتی تم اس سے  کھاتے  اور دوزخ کو دیکھا اور آج کے  مثل کوئی خوفناک منظر کبھی نہ دیکھا اور میں  نے  دیکھا کہ اکثر دوزخی عورتیں  ہیں  ، عرض کی کیوں  یارسول اﷲ فرمایا کہ کفر کرتی ہیں  عرض کی گئی اﷲ کے  ساتھ کفر کرتی ہیں  فرمایا شوہر کی ناشکری کرتی ہیں  اور احسان کا کفران کرتی ہیں  تو اگر تو اس کے  ساتھ عمر بھر احسان کرے  پھر کوئی بات بھی (خلاف مزاج) دیکھے  کہے  گی میں  نے  کبھی بھلائی تم سے  دیکھی ہی نہیں ۔ 
حدیث ۳:
صحیح بخاری شریف میں  حضرت اسما بنت صدیق رضی اﷲ تعالیٰ عنہما سے  مروی فرماتی ہیں  حضور ﷺ نے  آفتاب گہنے  میں  غلام آزاد کرنے  کا حکم فرمایا۔ 
حدیث ۴:
سُنن اربعہ میں  سمرہ بن جنذب رضی اﷲ تعالیٰ عنہ سے  مروی کہتے  ہیں  حضور ﷺ نے  گہن کی نماز پڑھائی اور ہم حضور ﷺ کی آواز نہیں  سنتے  تھے ، یعنی قرأت آہستہ کی۔ 


مسائل فقہیّہ

مسئلہ ۱:

سورج گہن کی نماز سنت مؤکدہ ہے  اور چاند گہن کی مستحب، سورج گہن کی نماز جماعت سے  پڑھنا مستحب ہے  اور تنہا تنہا بھی ہو سکتی ہے  اور جماعت سے  پڑھی جائے  تو خطبہ کے  سوا تمام شرائط جمعہ اس کے  لئے  شرط ہیں  وہ شخص اس کی جماعت قائم کر سکتا ہے  جو جمعہ کی کر سکتا ہے ، وہ نہ ہو تو تنہا تنہا پڑھیں  گھر میں  یا مسجد میں ۔ (درمختار، ردالمحتار ج ۱ص ۷۹۰،۷۸۸)

مسئلہ ۲:

گہن کی نماز اسی وقت پڑھیں  جب آفتاب گہنا ہو، گہن چھوٹنے  کے  بعد نہیں ، اور گہن چھوٹنا شروع ہو گیا مگر ابھی باقی ہے  اس وقت بھی شروع کر سکتے  ہیں  اور گہن کی حالت میں  اس پر ابر آجائے  جب بھی نماز پڑھیں ۔ (جوہرہ نیرہ ، شامی ج ۱ص ۷۸۹)

مسئلہ ۳:

ایسے  وقت گہن لگا کہ اس وقت نماز ممنوع ہے  تو نماز نہ پڑھیں  بلکہ دُعا میں  مشغول رہیں  اور اسی حالت میں  ڈوب جائے  تو دُعا ختم کر دیں  اور مغرب کی نماز پڑھیں ۔ (جوہرہ، ردالمحتار ج ۱ص ۷۸۸)

مسئلہ ۴:

یہ نماز اور نوافل کی طرح دو رکعت پڑھیں  یعنی ہر دو رکعت میں  ایک رکوع اور دو (۲) سجدے  کریں  نہ اس میں  اذان ہے  نہ اقامت نہ بلند آواز سے  قرأت۔ اور نمازکے  کے  بعد دُعا کریں  یہاں  تک کہ آفتاب کھل جائے  اور دو (۲) رکعت سے  زیادہ بھی پڑھ سکتے  ہیں  خواہ دو (۲) دو (۲) رکعت پر سلام پھیریں  یا چار پر۔ (درمختار، ردالمحتار ج ۱ص ۷۸۹،۷۸۸)

مسئلہ ۵:

اگر لوگ جمع نہ ہوئے  تو ان لفظوں  سے  پکاریں ، اَلصَّلٰوۃُ جَامِعَۃٌ۔ (درمختار ج ۱ص ۷۸۹)

مسئلہ۶:

افضل یہ ہے  کہ عید گاہ یا جامع مسجد میں  اس کی جماعت قائم کی جائے  اور اگر دوسری جگہ قائم کریں  جب بھی حرج نہیں ۔ (عالمگیری ج ۱ص ۱۵۳)

مسئلہ ۷:

اگر یاد ہو تو سورۂ بقرہ اور آل عمران کی مثل بڑی سورتیں  پڑھیں  اور رکوع و سجود میں  بھی طول دیں  اور بعد نماز دُعا میں  مشغول رہیں  یہاں  تک کہ پورا آفتاب کھل جائے  اور یہ بھی جائز ہئے  کہ نماز میں  تخفیف کریں  اور دُعا میں  طول، خواہ امام قبلہ رُو دُعا کرے  یا مقتدیوں  کی طرف منہ کر کے  کھڑا ہو کر اور یہ بہتر ہے  اور سب مقتدی آمین کہیں  اگر دُعا کے  وقت عصا یا کمان پر ٹیک لگا کر کھڑا ہو تو یہ بھی اچھا ہے  دُعا کے  لئے  منبر پر نہ جائے ۔ (درمختار ج ۱ص ۷۸۹ وغیرہ)

مسئلہ۸:

سورج گہن اور جنازہ کا اجتماع ہو تو پہلے  جنازہ پڑھے ۔ (جوہرہ)

مسئلہ ۹:

چاند گہن کی نماز میں  جماعت نہیں  امام موجود ہو یا نہ ہو بہرحال تنہا تنہا پڑھیں ۔ (درمختار، شامی ج ۱ص ۷۹۰ وغیرہ) امام کے  علاوہ دو تین آدمی جماعت کر سکتے  ہیں ۔ 
مسئلہ ۱۰:

تیز آندھی آئے  یا دن میں  سخت تاریکی چھا جائے  یا رات میں  خوفناک روشنی ہو یا لگاتار کثرت سے  مینہ برسے  یا بکثرت اولے  پڑیں  یا آسمان سُرخ ہو جائے  یا بجلیاں  گریں  یہ بہ کثرت تارے  ٹوٹیں  یا طاعون وغیرہ وبا پھیلے  یا زلزلے  آئیں  یا دشمن کا خوف ہو یا اور کوئی دہشت ناک امر پایا جائے  ان سب کیلئے  دو رکعت نما زمستحب ہے ۔ (عالمگیری ج ۱ص ۱۵۳، درمختار ج ۱ص ۷۹۰ وغیرہما) 



چند حدیثیں  جن میں  آندھی وغیرہ کا ذکر ہے  اس موقع پر بیان کر دینا مناسب معلوم ہوتا ہے  کہ مسلمان ان پر عمل کریں  (وبااﷲ التوفیق)

 حدیث ۱:

ام المؤمنین صدیقہ رضی اﷲ تعالیٰ عنہا سے  صحیح بخاری و صحیح مسلم وغیرہما میں  مروی فرماتی ہیں ۔ جب تیز ہوا چلتی تو حضور یہ دُعا پڑھتے :۔ 


اَللّٰھُمَّ اِنِّی اَسْئَلُکَ خَیْرَھَا وَخَیْرَمَا فِیْھَا وَخَیْرَمَا اُرْسِلَتْ بَہٖ وَاَعُوْذُبِکَ مِنْ شَرِّھا وَشَرِّمَا فِیْھَا وَشَرِّمَا اُرْسِلَتُ بِہٖ



(اے  اﷲ میں  تجھ سے  اس کے  خیر کا سوال کرتا ہوں  اور اس کے  خیر کا جو اس میں  ہے  اور اس کے  خیر کا جس کے  ساتھ بھیجی گئی اور تیری پناہ مانگتا ہوں  اس کے  شر سے  اور اس چیز کے  شر سے  جو اس میں  ہے  اور اس کے  شر سے  جس کے  ساتھ بھیجی گئی)

حدیث ۲:
امام شافعی و ابوداؤد و ابن ماجہ و بیقی نے  دعوات کبیر میں  روایت کی کہ فرماتے  ہیں  ﷺ ہَوا اﷲ تعالیٰ کی رحمت سے  ہے  رحمت و عذاب لاتی ہے  اسے  بُرا نہ کہو اور اﷲ سے  اس کے  خیر کا سوال کرو اور اس کے  شر سے  پناہ مانگو۔ 
 حدیث ۳:
ترمذی میں  عبداﷲ بن عباس رضی اﷲ تعالیٰ عنہما سے  مروی کہ ایک شخص نے  حضور ﷺ کے  سامنے  ہوا پر لعنت بھیجی۔ فرمایا ہوا پر لعنت نہ بھیجو کہ وہ مامور ہے  اور جو شخص کسی شے  پر لعنت بھیجے  اور وہ لعنت کا مستحق نہ ہو تو وہ لعنت اسی بھیجنے  والے  پر لوٹ آتی ہے ۔ 
حدیث ۴:
ابوداؤد و نسائی و ابن ماجہ و امام شافعی نے  ام المؤمنین رضی اﷲ تعالیٰ عنہا سے  روایت کی کہتی ہیں  جب آسمان پر ابر آتا تو حضور ﷺ کلام ترک فرما دیتے  اور اس کی طرف متوجہ ہو کر یہ دُعا پڑھتے :۔ 


اَللّٰھُمَّ اِنِّی اَعُوْذِبِکَ مِنْ شَرِّ مَا فِیْھَا



(اے  اﷲ میں  تیری پناہ مانگتا ہوں  اس چیز کے  شر سے  جو اس میں  ہے )




اگر کھل جاتا تو حمد کرتے  اور برستا تو یہ دُعا پڑھتے :۔ 


اَللّٰھُمَّ سَقَیْاً نَافِعاً ط



(اے  اﷲ ایسا پانی برسا جو نفع پہنچائے )




 حدیث ۵:
امام احمد و ترمذی نے  عبداﷲ بن عمر رضی اﷲ تعالیٰ عنہما سے  روایت کی کہ حضور ﷺ جب بادل کی گرج اور بجلی کی کڑک سنتے  تو یہ کہتے :۔ 


اَللّھُمَّ لا تَقْتُلْنَا بِغَضَبِکَ وَلَا تَھْلِکْنَا بَعَذَابِکَ وَعَافِنَا قَبْلَ ذٰلِکَ



(اے  اﷲ اپنے  غضب سے  تو ہم کو قتل نہ کر اور اپنے  عذاب سے  ہم کو ہلاک نہ کر اور اس سے  قبل ہم کو عافیت میں  رکھ)





حدیث ۶:
امام مالک نے  عبداﷲ بن زیبر رضی اﷲ تعالیٰ عنہما سے  روایت کی کہ حضور ﷺ جب بادل کی آوز سنتے  تو کلام ترک فرما دیتے  اور کہتے :۔ 


سُبْحَانَ الَّذِیْ یُسَبِّحُ الرَّعْدُ بَحَمْدِہٖ وَالْمَلٰئِکَۃُ مِنْ خِیْفَتَہٖ اِنَّ اللّٰہَ عَلیٰ کُلِّ شَیٍٔ قَدِیْرٌ



(پاک ہے  وہ حمد کے  ساتھ رعد اس کی تسبیح کرتا ہے  اور فرشتے  اس کے  خوف سے  بے  شک اﷲ ہر چیز پر قادر ہے )






حدیث ۷:
فرماتے  ہیں  جب بادل کی گرج سُنو تو اﷲ کی تسبیح کرو۔ تکبیر نہ کہو۔ 


نماز استسقا کا بیان



اﷲ عزوجل فرماتا ہے :۔ 


وَمَا اَصَابَکُمْ مِنْ مَّصِیْبَۃٍ فَبِمَا کَسَبَتْ اَیْدِیْکُمْ وَ یَعْفُوْعَنْ کَثِیْرٍ



(تمہیں  جو پہنچتی(مصیبت ) وہ تمہارے  ہاتھوں  کے  کرتوت سے  ہے  اور بہت سی معاف فرما دیتا ہے )



 یہ قحط بھی ہمارے  ہی معاصی کے  سبب ہے  لہٰذا ایسی حالت میں  کثرت استغفار کی بہت ضرورت ہے  اور یہ بھی اس کا مفصل ہے  کہ بہت سے  معاف فرما دیتا ہے  ورنہ اگر سب باتوں  پر موأخذہ کرے  تو کہاں  ٹھکانہ۔ فرماتا ہے :۔ 


 لَوْ یُؤَاخِذُاللّٰہُ النَّاسَ بِمَا کَسَبُوْا مَا تَرَکَ عَلیٰ ظَھْرٍھَا مِنْ دَآبَّۃٍ 



(اگر لوگوں  کو ان کے  فعلوں  پر پکڑتا تو زمین پر کوئی چلنے  والا نہ چھوڑتا)





اور فرماتا ہے :۔ 


اِسْتَغْفِرُوْا رَبَّکُمْ اِنَّہٗ کَانَ غَفَّاراً ہ یُرْسِلُ السَّمَآئَ عَلَیْکُمْ مِدْرَارً وَّ یُمْدِدْکُمْ بِاَمْوَالٍ وَّ بَنِیْنَ وَیَجْعَلَ لَکُمْ جَنّٰتٍ وَّ یَجْعَلَ لَکُمْ اَنْھَاراً ہ 



(اپنے  رب سے  استغفار کرو بے  شک وہ بڑا بخشنے  والا ہے  مُوسلادھار پانی تم پر بھیجے  گا اور مالوں  اور بیٹوں  سے  تمہاری مدد کرے  گا اور تمہیں  باغ دے  گا اور تمہیں  نہریں  دے  گا)



حدیث ۱:

ابن ماجہ کی روایت ابن عمر رضی اﷲ تعالیٰ عنہما سے  ہے  کہ فرماتے  ہیں  رسول اﷲ ﷺ جو لوگ ناپ اور تول میں  کمی کرتے  ہیں وہ قحط اور شدت موت میں  اور ظلم بادشاہ میں  گرفتار ہوتے  ہیں  اگر چوپائے  نہ ہوتے  توان پر بارش نہ ہوتی۔ 
حدیث ۲:
صحیح مسلم شریف میں  ابوہریرہ رضی اﷲ تعالیٰ عنہ سے  مروی حضور اقدس ﷺ فرماتے  ہیں  قحط اسی کا نام نہیں  کہ بارش نہ ہو بڑا قحط تو یہ ہے  کہ بارش ہو اور زمین پر کچھ نہ اُگائے ۔ 
حدیث ۳:
صحیحین میں  ہے  انس رضی اﷲ تعالیٰ عنہ کہتے  ہیں  حضور اقدس ﷺ کسی دُعا میں  اس قدر ہاتھ نہ اٹھاتے  جتنا استسقا میں  اٹھاتے  یہاں  تک بلند فرماتے  کہ بغلوں  کی سپیدی ظاہر ہوتی۔ 
حدیث ۴:
صحیح مسلم شریف میں  آیس سے  مروی کہ حضور ﷺ نے  بارش کے  لئے  دُعا کی اور پشتِ دست سے  آسمان کی طرف اشارہ کیا (یعنی اور دعاؤں  میں  تو قاعدہ یہ ہے  ہتھیلی کی آسمان کی طرف ہو اس میں  ہاتھ لوٹ دیں  کہ حال بدلنے  کی فال ہو)۔ 
حدیث ۵:
سُنن اربعہ میں  ابن عباس رضی اﷲ تعالیٰ عنہما سے  مروی کہتے  ہیں  رسول اﷲ ﷺ پرانے  کپڑے  پہن کر استسقا کے  لئے  تشریف لے  گئے  تواضع و خشوع و تضّرع کے  ساتھ۔ 
حدیث ۶:
ابوداؤد نے  ام المؤمنین صدیقہ رضی اﷲ تعالیٰ عنہا سے  روایت کی کہتی ہیں  لوگوں  نے  حضور ﷺ کی خدمت میں  قحط باراں  کی شکایت پیش کی حضور ﷺ نے  منبر کے  لئے  حکم فرمایا، عیدگاہ میں  رکھا گیا اور لوگوں  سے  ایک دن کا وعدہ فرمایا کہ اس روز سب چلیں ، جب آفتاب کا کنارہ چمکا اس وقت حضور ﷺ تشریف لے  گئے  اور منبر پر بیٹھے ، تکبیر کہی اور حمد الٰہی بجا لائے  پھر فرمایا تم لوگوں  نے  اپنے  ملک کے  قحط کی شکایت کی اور یہ کہ مینہ اپنے  وقت سے  مؤخر ہو گیا اور اﷲ عزوجل نے  تمہیں  حکم دیا ہے  کہ اس سے  دُعا کرو اور اس نے  وعدہ کر دیا ہے  کہ تمہاری دُعا قبول فرمائے  گا اس کے  بعد فرمایا:۔ 


اَلْحَمْدُلِلّٰہِ رِبِّ الْعٰلَمِیْنَ الرَّحْمٰنِ الرَّحِْیمِ مَالِکِ یَوْمِ الدَّیْنِ لِا اِلٰہَ اَلَّا اللّٰہُ یَفْعَلُ مَا یُرِیْدُ اَللّٰھُمَّ اَنْتَ اَللّٰہُ لَا اِلٰہَ اِلَّا اَنْتَ الْغَنِیُّ وَنَحْنُ الْفُقَرَأ اَنْزِلْ عَلَیْنَا الْغَیْثَ وَاجْعَلْ مَا اَنْزَلَتْ قُوَّۃً وَّ بَلَاغاً اِلیٰ حِیْنٍ ہ



(حمد ہے  اﷲ کیلئے  جو رب ہے  سارے  جہان کا رحمن و رحیم ہے  قیامت کے  دن کا مالک ہے  اﷲ کے  سوا کوئی معبود نہیں  جو چاہتا ہے  کرتا ہے  یا اﷲ تُو ہی معبود ہے  تیرے  سوا کوئی معبود نہیں  تو غنی ہے  اور ہم محتاج ہیں  ہم پر مینہ اُتار اور جو کچھ اُتارے  اسے  ہمارے  لئے  قوت اور ایک وقت تک پہنچنے  کا سبب کر دے )



پھر ہاتھ بلند فرمایا یہاں  تک کہ بغل کی سپیدی ظاہر ہوئی پھر لوگوں  کی طرف پشت کی اور ردائے  مبارک لوٹ دی پھر لوگوں  کی طرف متوجہ ہوئے  اور منبر سے  اتر کر دو (۲) رکعت نماز پڑھی اﷲ تعالیٰ نے  اسی وقت ابر پیدا کیا وہ گرجا اور چمکا اور برسا۔ اور حضور ﷺ ابھی مسجد سے  تشریف بھی نہ لائے  تھے  کہ نالے  بہہ گئے ۔ 
حدیث ۷:
امام مالک و ابوداؤد بروایت عمرو بن شعیب عن ابیہ عن جدہ راوی کہ حضور استسقا کی دُعا میں  یہ کہتے :۔ 


اَللّٰھُمَّ اسْقِ عِبَادَکَ وَ بَھِیْمَتَکَ وَانْشُرْ رَحْمَتِکَ وَاَحْیِ بَلَدَکَ الْمَیِّتَ



(اے  اﷲ تُو اپنے  بندوں  اور چوپایوں  کو سیراب کر اور اپنی رحمت کو پھیلا اور اپنے  شہرِمردہ کو زندہ کر)


حدیث ۸:
سنن ابوداؤد میں  جابر رضی اﷲ تعالیٰ عنہ سے  مروی کہتے  ہیں  میں  نے  رسول اﷲ ﷺ کو دیکھا کہ ہاتھ اٹھا کر یہ دُعا کی:۔ 








اَللّٰھُمَّ اسْقِنَا غَیْثاً مُّغِیْثاً مُّرِیْٔاً مَّرِیْعَاناً غیَرْ ُمِدْرَارٍعَاجِلاً اٰجِلِ



(اے  اﷲ ہم کو سیراب کر پوری بارش سے  جو خوشگوار تازگی لانے  والی ہو نافع ہو ضرر نہ کرے  جلد میں  ہو دیر میں  نہ ہو)






حضور ﷺ نے  دُعا پڑھی تھی کہ آسمان گھر آیا۔ 
حدیث ۹:

صحیح بخاری شریف میں  انس رضی اﷲ تعالیٰ عنہ سے  مروی کہتے  ہیں  جب لوگ قحط میں  مبتلا ہوتے  تو امیر المومنین فاروقِ اعظم رضی اﷲ تعالیٰ عنہ حضرت عباس رضی اﷲ تعالیٰ عنہ کے  توّسل سے  طلبِ باراں  کرتے ، عرض کرتے  اے  اﷲ تیری طرف ہم اپنے  نبی کا وسیلہ کیا کرتے  تھے  اور تو برساتا تھا اب ہم تیری طرف نبی ﷺ کے  عم مکرم کو وسیلہ کرتے  ہیں  تو بارش بھیج، انس رضی اﷲ تعالیٰ عنہ کہتے  ہیں  جب یوں  کرتے  تو بارش ہوئی یعنی حضور اقدس ﷺ کی حیات ظاہری میں  حضور ﷺ آگے  ہوتے  اور ہم حضور ﷺ کے  پیچھے  صفیں  باندھ کر دُعا کرتے ۔ اب کہ یہ میّسر نہیں  حضور ﷺ کے  چچا کو آگے  کر کے  دُعا کرتے  ہیں  یہ بھی تو سل حضور ﷺ سے  ہیں  صورۃ میسر نہیں  تو معنیً۔ 


مسائلِ فقہیّہ

مسئلہ ۱:

استسقاء دُعا و استغفار کا نام ہے ، استسقا کی نماز جماعت سے  جائز ہے  مگر جماعت اس کیلئے  سنت نہیں  چاہیں  جماعت سے  پڑھیں  یا تنہا تنہا دونوں  اختیار ہے ۔ (درمختار ج ۱ص ۷۹۰، ۷۹۱ وغیرہ)

مسئلہ ۲:

استسقا کے  لئے  پرانے  یا پیوند لگے  کپڑے  پہن کر تذلّل و خشوع و خضوع و تواضع کے  ساتھ سَر برہنہ پیدل جائیں  اور پا برہنہ ہوں  تو بہتر اور جانے  سے  پیشتر خیرات کریں ۔ کفّار کو اپنے  ساتھ نہ لے  جائیں  کہ جاتے  ہیں  رحمت کے  لئے  اور کافر پر لعنت اترتی ہے ۔ تین دن پیشتر سے  روزے  رکھیں  اور توبہ و استغفار کریں  پھر میدان میں  جائیں  اور وہاں  توبہ کریں  اور زبانی توبہ کافی نہیں  بلکہ دل سے  کریں  اور جن کے  حقوق اس کے  ذمہ ہیں  سب ادا کرے  یا معاف کرائے ، کمزوروں  بُوڑھوں  بچوں  کے  توسّل سے  دُعا کرے  اور سب آمین کہیں  کہ صحیح بخاری شریف میں  ہے  حضور اقدس ﷺ نے  ارشاد فرمایا تمہیں  روزی اور مدد کمزوروں  کے  ذریعہ سے  ملتی ہے  اور ایک روایت میں  ہے  اگر جوان خشوع کرنیوالے  اور چوپائے  چرنے  والے  اور بوڑھے  رکوع کرنیوالے  اور بچے  دودھ پینے  والا نہ ہوتے  تو تم پر شدّت سے  عذاب کی بارش ہوتی اس وقت بچے  اپنی ماؤں  سے  جدا رکھے  جائیں  اور مویشی بھی ساتھ لے  جائیں ۔ غرض یہ کہ توجہ کے  تمام اسباب مہیّا کریں  اور تین دن متواتر جنگل کو جائیں  اور دُعا کریں  اور یہ بھی ہو سکتا ہے  کہ امام دو (۲) رکعت کے  ساتھ نماز پڑھائے  اور بہتر یہ ہے  کہ پہلی میں  سبح اسم اور دوسری میں  ھل اتک پڑھے  اور نماز کے  بعد زمین پر کھڑا ہو کر خطبہ پڑھے  اور دونوں  خطبوں  کے  درمیان جلسہ کرے  اور یہ بھی ہو سکتا ہے  کہ ایک ہی خطبہ پڑھے  اور خطبہ میں  دُعا و تسبیح و استغفار کرے  اور اثنائے  خطبہ میں  چادر لوٹ دے  یعنی اوپر کا کنارہ نیچے  اور نیچے  کا اوپر کر دے  کہ حال بدلنے  کی فال ہو خطبہ سے  فارغ ہو کر لوگوں  کیطرف پیٹھ اور قبلہ کو منہ کر کے  دُعا کرے ۔ بہتر وہ دُعائیں  جو احادیث میں  وارد ہیں  اور دُعا میں  ہاتھوں  کو خوب بلند کرے  اور پشتِ دست جانب آسمان رکھے ۔ (عالمگیری ج ۱ص ۱۵۴،۱۵۳، غنیہ، درمختار شامی ج ۱ص ۷۹۱،۷۹۲ جوہرہ وغیرہا)

مسئلہ ۳:

اگر جانے  سے  پیشتر بارش ہو گئی جب بھی جائیں  اور شکر الٰہی بجالائیں  اور مینہ کے  وقت حدیث میں  جو دُعا ارشاد ہوئی پڑھے  اور بادل گرجے  تو اس کی دُعا پڑھے  اور بارش میں  کچھ دیر ٹھہرے  کہ بدن پر پانی پہنچے ۔ (درمختار،ر دالمحتار ج ۱ص ۷۹۲)

مسئلہ ۴:

کثرت سے  بارش ہو کہ نقصان کرنے  والی معلوم ہو تو اس کے  روکنے  کی دُعا کر سکتے  ہیں  اور اس کی دُعا حدیث میں  یہ ہے :۔ 


اَللّٰھُمَّ حَوَالَیْنَا وَلَا عَلَیْنَا اَللّٰھُمَّ عَلَی الْاکامِ وَالطِّوابِ وَبُطُوْنِ الْاَوْدِیَۃِ وَمَنَابِت الشَّجَرِ 



(اے  اﷲ ہمارے  آس پاس برسا۔ ہمارے  اوپر نہ برسا۔ اے  اﷲ بارش کو برسا)ٹیلوں  اور پہاڑوں  اور نالوں  میں  اور جہاں  درخت اُگتے  ہیں )



اس حدیث کو بخاری و مسلم نے  انس رضی اﷲ تعالیٰ عنہ سے  روایت کیا۔ 


نمازِ خوف کا بیان



اﷲ عزوجل فرماتا ہے :۔ 


فَاِنْ خِفْتُمْ فَرِجَالاً اَوْرَکْبَاناً ج فَاِذَا اَمِنْتُمْ فَاذْکُرُوْا اللَّہَ کَمَا عَلَّمَکُمْ مَا لَمْ تَکُوْنُوْ تَعْلَمُوْنَ 



(اگر تمہیں  خوف ہو تو پیدل یا سواری پر نماز پڑھو پھر جب خوف جاتا رہے  تو اﷲ کو اس طرح یاد کرو جیسا اُس نے  سکھایا وہ کہ جو تم نہیں  جانتے  تھے )



اور فرماتا ہے :۔ 


وَاِذَا کُنْتَ فِیْھِمْ فَاَقَمْتَ لَھُمُ الصَّلٰوۃَ فَلْتَقُمْ طَائِفَۃٌ مِّنْھُمْ مَعَکَ وَلْیَاْخُذُوْا اَسَلِحَتَھُمْ قف فَاِذَا سَجَدُوْا فَلَیَکُوْنُوْا مِنْ وَّرَائِ کُمْ وَالْتَأت طَائِفَۃٌ اُخْریٰٰ لَمْ یُصَلُّوْا فَلْیُصَلُّوْا مَعَکَ وَلْیَاْخُذُوْا حِذْرَھُمْ وَاسْلِحَتَھُمْ ج وَدَّالَّذِیْنَ کَفَرُوْا لَوْ تَغْفُلُوْنَ عَنْ اَسْلِحَتِکُمْ وَاَمْتِعَتِکُمْ فَیَمِیْلُوْنَ عَلَیْکُمْ مَیْلَۃً وَّاحِدَۃً ط وَلَا جُنَاحَ عَلَیْکُمْ اِنْ کَانَ بِکُمْ اَذَیً مِّنْ مَّطَرٍ اَوْ کُنْتُمْ مَرْضیٰ اَنْ تَضَعُوْا اَسْلِحَتِکُمْ وَخُذُوْا حِذْرَکُمْ ط اِنَّ اللّٰہَ اَعَدَّ لِلْکٰفِرِیْنَ عَذَاباً مُّھَیْنَا ہ فَاِذَا قَضَیْتُمْ الصَّلٰوۃَ فَاذْکُرُوْا للّٰہَ قِیَاماًوَّقُعُوْداً وَعَلیٰ جُنُوْبِکُمْ ج فَاِذَا اَطْمَاْنَنْتُمْ فَاَقِیْمُوا الصَّلٰوۃَ ج اِنَّ الصَّلٰوۃَ کَانَتْ عَلَی الْمُوْمِنِیْنَ کِتَاباً مَّوْقُوْتاً ہ 







(اور جب تم ان میں  ہو اور نماز قائم کر لو تو ان میں  کا ایک گروہ تمہارے  ساتھ کھڑا ہو اور انہیں  چاہیئے  کہ اپنے  ہتھیار لئے  ہوں  پھر جب ایک رکعت کا سجدہ کر لیں  تو وہ تمہارے  پیچھے  نہ ہوں  ، اور اب دوسرا گروہ آئے  جس نے  تمہارے  ساتھ نہ پڑھی تھی،  وہ تمہارے  ساتھ پڑھے  اور اپنی پناہ اور اپنے  ہتھیار لئے  ہوں ،  کافروں  کی تمنا ہے  کہ کہیں  تم اپنے  ہتھیاروں  اور اپنے  اسباب سے  غافل ہو جاؤ،  تو ایک ساتھ تم پر جھک پڑیں ۔ اور تم پر گناہ کچھ نہیں  اگر تمہیں  مینہ سے  تکلیف ہو یا بیمار ہو کہ اپنے  ہتھیار رکھ دو، مگر پناہ کی چیز لئے  رہو بیشک اﷲ نے  کافروں  کے  لئے  ذلّت کا عذاب تیار کر رکھا ہے ، پھر جب نماز پوری کر چکو تو اﷲ کو یاد کرو کھڑے  اور بیٹھے  اور کروٹوں  پر لیٹے ، پھر جب اطمینان سے  ہو جاؤ تو نماز حسب دستور قائم کرو، بے  شک نماز مسلمانوں  پر وقت باندھا ہوا فرض ہے )

حدیث ۱:

ترمذی و نسائی میں  بروایت ابوہریرہ رضی اﷲ تعالیٰ عنہ مروی رسول اﷲ ﷺ عسفان و ضبحنان کے  درمیان اترے ، مشرکین نے  کہا ان کے  لئے  نماز ہے  جو باپ اور بیٹوں  سے   بھی زیادہ پیاری ہے  اور وہ نماز عصر ہے  لہٰذا اسب کام ٹھیک رکھو، جب نماز کو  کھڑے  ہوں  ایک دم حملہ کرو، جبریل علیہ الصلوۃ والسلام نبی ﷺ کی خدمت میں  حاضر ہوئے  اور عرض کی کہ حضور ﷺ اپنے  اصحاب کے  دو حصے  کریں  ایک گروہ کے  ساتھ نماز پڑھیں  اور دوسرا گروہ ان کے  پیچھے  سپر اوراسلحہ لئے  کھڑا رہے  تو ان کی ایک ایک رکعت ہو گی (یعنی حضور ﷺ کے  ساتھ) اور رسول اﷲ ﷺ کی دو (۲) رکعتیں ۔ 
حدیث ۲:
 صحیح بخاری و صحیح مسلم میں  جابر رضی اﷲ تعالیٰ عنہ سے  مروی کہتے  ہیں  ہم رسول اﷲ ﷺ کے  ساتھ گئے  جب ذات الرقاع میں  پہنچے  ایک سایہ دار درخت حضور ﷺ کے  لئے  چھوڑ دیا اس پر حضور ﷺ نے  اپنی تلوار لٹکا دی تھی ایک مشرک آیا اور تلوار لے  لی اور کھینچ کر کہنے  لگا۔ آپ مجھ سے  ڈرتے  ہیں  فرمایا نہ، اس نے  کہا تو آپ کو کون مجھ سے  بچائے  گا،فرمایا، اﷲ، صحابہ کرام نے  جب دیکھا تو اسے  ڈرایا، اس نے  میان میں  تلوار رکھ کر لٹکا دی اس کے  بعد اذان ہوئی حضور ﷺ نے  ایک گروہ کے  ساتھ دو رکعت نماز پڑھی پھر یہ پیچھے  ہٹا اور دوسرے  کے  ساتھ دو رکعت پڑھی تو حضور ﷺ کی چار ہوئیں  اور لوگوں  کی دو (۲) دو (۲) یعنی حضور ﷺ کے  ساتھ۔ 


مسائلِ فقہیّہ

مسئلہ ۱:

 نمازِ خوف جائز ہے  جبکہ دشمنوں  کا قریب میں  ہونا یقین کے  ساتھ معلوم ہو اور اگر یہ گمان تھا کہ دشمن قریب میں  ہیں  اور نماز خوف پڑھی بعد کوگمان کی غلطی ظاہر ہوئی تو مقتدی نماز کا اعادہ کریں  یونہی اگر دشمن دور ہوں  تو یہ نماز جائز نہیں  یعنی مقتدی کی نہ ہو گی اور امام کی ہو جائے  گی۔ 


نمازِ خوف کا طریقہ یہ ہے  کہ جب دشمن سامنے  ہوں  اور یہ اندیشہ ہو کہ سب ایک ساتھ نماز پڑھیں  گے  تو حملہ کر دیں  گے  ایسے  وقت امام جماعت کے  دو حصے  کرے  اور اگر کوئی گروہ اس پر راضی ہو کہ ہم بعدکو پڑھ لیں  گے  تو اسے  دشمن کے  مقابل کرے  اور دوسرے  گروہ کے  ساتھ نماز پڑھ لے  پھر جس گروہ نے  نماز نہیں  پڑھی اس میں  کوئی امام ہو جائے  اور یہ لوگ اس کے  ساتھ باجماعت پڑھ لیں  اور اگر دونوں  میں  سے  بعد کو پڑھنے  پر کوئی راضی نہ ہو تو امام ایک گروہ کو دشمن کے  مقابل کرے  اور دوسرا امام کے  پیچھے  نماز پڑھے ، جب امام اس گروہ کے  ساتھ ایک رکعت پڑھ چکے  یعنی پہلی رکعت کے  دوسرے  سجدے  سے  سر اُٹھائے  تو یہ لوگ دشمن کے  مقابل چلے  جائیں  اور جو لوگ وہاں  تھے  وہ چلے  آئیں  اب ان کے  ساتھ امام ایک رکعت پڑھے  اور تشہد پڑھ کر سلام پھیر دے  مگر مقتدی سلام نہ پھیریں  بلکہ یہ لوگ دشمن کے  مقابل چلے  جائیں  یا یہیں  اپنی نماز پوری کر کے  جائیں  اور وہ لوگ آئیں  اور ایک رکعت بغیر قرأت پڑھ کر تشہدکے  بعد کر سلام پھیریں ، اور یہ بھی ہو سکتا ہے  کہ یہ گروہ یہاں  نہ آئے  بلکہ وہیں  اپنی نماز پوری کر لے  اور دوسرا گروہ اگر نماز پوری کر چکا ہے ، فبہا، ورنہ اب پوری کرے  خواہ وہیں  یا یہاں  آکر اور یہ لوگ قرأت کے  ساتھ اپنی ایک رکعت پڑھیں  اور تشہد کے  بعد سلام پھیریں ۔ یہ طریقہ دو (۲) رکعت والی نماز کا ہے  خواہ نماز ہی دو (۲) رکعت کی ہو، جیسے  فجر و عید و جمعہ یا سفر کی وجہ سے  چار کی دو ہو گئیں  اور چار رکعت والی نماز ہو تو ہر گروہ کے  ساتھ امام دو (۲) دو (۲) رکعت پڑھے  اور مغرب میں  پہلے  گروہ کے  ساتھ دو (۲) اور دوسرے  گروہ کے  ساتھ ایک پڑھے ، اگر پہلے  کے  ساتھ ایک پڑھی اور دوسرے  کے  ساتھ دو تو نماز جاتی رہی۔ (درمختار ج ۱ص ۷۹۴،۷۹۲، عالمگیری ج۱ص ۱۵۵،۱۵۴ وغیرہما)

مسئلہ ۲:

یہ سب احکام اس صورت میں  ہیں  جب امام و مقتدی سب مقیم ہوں  یا سب مسافر یا امام مقیم ہیں  اور مقتدی مسافر اور اگر امام مسافر ہو اور مقتدی مقیم تو امام ایک گروہ کے  ساتھ ایک رکعت پڑھے  اور دوسرے  کے  ساتھ ایک پڑھ کر سلام پھیر دے  پھر پہلا گروہ آئے  اور تین رکعتیں  بغیر قرأت کے  پڑھے  پھر دوسرا گروہ آئے  اور تین پڑھے ، پہلی میں  فاتحہ و سورت پڑھے  اور اگر امام مسافر ہے  اور مقتدی بعض مقیم ہیں  بعض مسافر تو مقیم مقیم کے  طریقہ پر عمل کریں  اور مسافر مسافر کے ۔ (عالمگیری ج ۱ص ۱۵۵ وغیرہ)







مسئلہ ۳:

ایک رکعت کے  بعد دشمن کے  مقابل جانے  سے  مراد پیدل جانا ہے  سواری پر جائیں  گے  تو نماز جاتی رہے  گی۔ (ردالمحتار ج ۱ص ۷۹۳)

مسئلہ ۴:

اگر خوف بہت زیادہ ہو کہ سواری سے  اتر نہ سکیں  تو سواری پر تنہا تنہا اشارہ سے ، جس طرف بھی منہ کر سکیں  اسی طرف نماز پڑھیں  سواری پر جماعت سے  نہیں  پڑھ سکتے  ہاں  اگر ایک گھوڑے  پر دو سوار ہوں  تو پچھلا اگلے  کی اقتدا کر سکتا ہے  اور سواری پر فرض نماز اسی وقت جائز ہو گی کہ دشمن ان کا تعاقب کر رہے  ہوں  اور اگر یہ دشمن کے  تعاقب میں  ہوں  تو سواری پر نماز نہیں  ہو گی۔ (جوہرہ، درمختار ج ۱ص ۷۹۴)

مسئلہ ۵:

نماز خوف میں  صرف دشمن کے  مقابل جانا اور وہاں  سے  امام کے  پاس صف میں  آنا یا وضو جاتا رہا تو وضو کے  لئے  چلنا معاف ہے ، اس کے  علاوہ چلنا نماز کو فاسد کر دے  گا، اگر دشمن نے  اسے  دوڑایا یا اس نے  دشمن کو بھگایا تو نماز جاتی رہی، البتہ پہلی صورت میں  اگر سواری پر ہو تو معاف ہے ۔ (درمختار،ردالمحتار ج ۱ص ۷۹۴)

مسئلہ ۶:

سواری پر نہیں  تھا اثنائے  نماز میں  سوار ہو گیا نماز جاتی رہی خواہ کسی غرض سے  سوار ہوا ہو اور لڑنا بھی نماز کو فاسد کر دیتا ہے  مگر ایک تیر پھینکنے  کی اجازت ہے ۔ (درمختار ج ۱ص ۷۹۴) یونہی آج کل بندوق کا ایک فَیر کرنے  کی اجازت ہے ۔ 
مسئلہ ۷:

دریا میں  تیرنے  والا اگر کچھ دیر بغیر اعضا کو حرکت دیئے  رہ سکے  تو اشارہ سے  نماز پڑھے  ور نہ نماز نہ ہو گی۔ (درمختار ج ۱ص ۷۹۴)

مسئلہ۸:

جنگ میں  مشغول ہے  مثلاً تلوار چلا رہا ہے  اور وقت نماز ختم ہوا چاہتا ہے  تو نماز کو مؤخر کرے  اور لڑائی سے  فارغ ہو کر نماز پڑھے ۔ (ردالمحتار ج ۱ص ۷۹۴)

مسئلہ ۹:

باغیوں  اور اس شخص کیلئے  جس کا سفر کسی معصیت کے  لئے  ہو صلاۃ الخوف جائز نہیں ۔ (درمختار ج ۱ص ۷۹۴)

مسئلہ ۱۰:

نماز خوف ہو رہی تھی اثنائے  نماز میں  خوف جاتا رہا یعنی دشمن چلے  گئے  تو جو باقی ہے  وہ امن کی سی پڑھیں ، اب خوف کی پڑھنا جائز نہیں ۔ (عالمگیری ج ۱ص ۱۵۶)

مسئلہ ۱۱:

دشمنوں  کے  جانے  کے  بعد کسی نے  قبلہ سے  سینہ پھیرا نماز جاتی رہی۔ (عالمگیری ج ۱ص ۱۵۶)

مسئلہ ۱۲:

نمازِ خوف میں  ہتھیار لئے  رہنا مستحب ہے  اور خوف کا اثر صرف اتنا ہے  کہ ضرورت کے  لئے  چلنا جائز ہے  باقی محض خوف سے  نماز میں  قصر نہ ہو گا۔ (عالمگیری ج ۱ص  ۱۵۶، درمختار ج ۱ص ۷۹۴)

مسئلہ ۱۳:

نمازِ خوف جس طرح دشمن کے  ڈر کے  وقت جائز ہے  یونہی درندہ اور بڑے  سانپ سے  خوف ہو جب بھی جائز ہے ۔ (درمختار ج ۱ص ۷۹۳)



کتاب الجنائز



بیماری کا بیان



بیماری بھی ایک بہت بڑی نعمت ہے  اس کے  منافع بے  شمار اگرچہ آدمی۱ کو بظاہر اس سے  تکلیف پہنچتی ہے  مگر حقیقۃً راحت و آرام کا ایک بہت بڑا ذخیرہ ہاتھ آتا ہے ۔ یہ ظاہری بیماری جس کو آدمی بیماری سمجھتا ہے ، حقیقت میں  روحانی بیماریوں  کا ایک بڑا زبردست علاج ہے  حقیقی بیماری امراض روحانیہ کہ یہ البتہ بہت خوف کی چیز ہے  اور اسی کو مرض مہلک سمجھنا چاہیئے ۔ بہت موٹی سی بات ہے  جو ہر شخص جانتا ہے  کہ کوئی کتنا ہی غافل ہو مگر جب مرض میں  مبتلا ہوتا ہے  تو کس قدر خداکو یاد کرتا اور توبہ و استغفار کرتا ہے  اور یہ تو بڑے  رتبہ والوں  کی نشانی ہے  کہ تکلیف کا بھی اسی طرح استقبال کرتے  ہیں  جیسے  راحت کا، ع آنچہ از دوست میر سد نیکوست۔ 


مگر ہم جیسے  کم سے  کم اتنا تو کریں  کہ صبر و استقلال سے  کام لیں  اور جزع و فزع کرکے  آتے  ہوئے  ثواب کو ہاتھ سے  نہ دیں  اور اتنا تو ہر شخص جانتا ہے  کہ بے  صبری سے  آئی ہو ئی مصیبت جاتی نہ رہے  گی پھر اس بڑے  ثواب سے  محرومی دوہری مصیبت ہے ۔ بہت سے  نادان بیماری میں  نہایت بے  جا کلمے  بول اٹھتے  ہیں  بلکہ بعض کفر تک پہنچ جاتے  ہیں  معاذ اﷲ ، اﷲ عزوجل کی طرف ظلم کی نسبت کر دیتے  ہیں  یہ تو بالکل ہی خَسِرَ الدُّنْیَا وَالْاٰخِرَۃَ ط کے  مصداق بن جاتے  ہیں  اب ہم اس کے  بعض فوائد جو احادیث میں  وارد ہیں  بیان کرتے  ہیں کہ مسلمان اپنے  پیارے  اور برگزیدہ رسول کے  ارشادات بگوش دل سنیں  اور ان پر عمل کریں ، اﷲ عزوجل توفیق عطا فرمائے ۔ 
حدیث ۱،۲:
صحیح بخاری ومسلم میں  ابوہریرہ و ابو سعید رضی اﷲ تعالیٰ عنہما سے  مروی حضور اقدس ﷺ فرماتے  ہیں  مسلمان کو جو تکلیف و ہم وحزن و اذیت و غم پہنچے  یہاں  تک کہ کانٹا جو اس کو چُبھے ، اﷲ تعالیٰ ان کے  سبب اس کے  گناہ مٹا دیتا ہے ۔ 
حدیث ۳:
صحیحین میں  عبداﷲ بن مسعود رضی اﷲ تعالیٰ عنہ سے  مروی کہ حضور ﷺ فرماتے  ہیں  مسلمان کو جو اذیت پہنچتی ہے  مرض یا اس کے  سوا کچھ اور۔ اﷲ تعالیٰ اس کے  سیّآت کو گرا دیتا ہے  جیسے  درخت سے  پتے  جھڑتے  ہیں ۔ 
حدیث ۴،۵:
صحیح مسلم شریف میں  جابر رضی اﷲ تعالیٰ عنہ سے  مروی حضور اقدس ﷺ ام السائب کے  پاس تشریف لے  گئے  فرمایا تجھے  کیا ہوا ہے  جو کانپ رہی ہے  عرض کی بخار ہے  خدا اس میں  برکت نہ کرے  فرمایا بخار کو برا نہ کہہ کہ وہ آدمی کی خطاؤں  کو اس طرح دور کرتا ہے  جیسے  بھٹی لوہے  کے  مَیل کو، اسی کی مثل سنن ابن ماجہ میں  ابوہریرہ رضی اﷲ تعالیٰ عنہ سے  بھی مروی۔ 
حدیث ۶:
صحیح بخاری شریف میں  انس رضی اﷲ تعالیٰ عنہ سے  مروی حضور ﷺ فرماتے  ہیں  کہ اﷲ عزوجل فرماتا ہے  جب اپنے  بندہ کی آنکھیں  لے  لوں  پھر وہ صبر کرے  تو آنکھوں  کے  بدلے  اسے  جنت دوں  گا۔  

حدیث ۷:
ترمذی شریف میں  ہے  امیہ نے  صدیقہ رضی اﷲ تعالیٰ عنہا سے  ان دو آیتوں  کا مطلب دریافت کیا:۔ 


اِنْ تُبْدُوْا مَا فِیْ اَنْفُسِکُمْ اَوْ تُخْفُوْہُ یُحَاسِبْکُمْ بَہٖ اللّٰہُ  
 




(جو تمہارے  نفس میں  ہے  اسے  ظاہر کرودیا چھپاؤ۔ اﷲ تم سے  اس کا حساب لے  گا)اور



مَنْ یَّعْمَلْ سُوٓئً یُّجْذَبِہٖ



(جو کسی قسم کی برائی کرے  گا اس کا بدلہ دیا جائے  گا)



(کہ جب ہر برائی کی جزا ہے  اور جو خطرہ دل میں  گزرے  اس کا بھی حساب ہے  تو بڑی مشکل ہے  کہ اس سے  کون بچے  گا)



صدیقہ رضی اﷲ تعالیٰ عنہا نے  فرمایا جب سے  میں  نے  اس کا سوال حضور ﷺ سے  کیا کسی نے  بھی مجھ سے  نہ پوچھا۔ حضور ﷺ نے  فرمایا اس سے  مراد عتاب ہے  کہ اﷲ تعالیٰ بندوں  پر کرتا ہے  کہ اسے  بخار اور تکلیف پہنچاتا ہے  یہاں  تک کہ مال جو کُرتے  کی آستین میں  ہو اور گم جائے  اور اس کی وجہ سے  گھبرا جائے  ان امور کی وجہ سے  گناہوں  سے  ایسا نکل جاتا ہے  جیسے  بھٹی سے  سرخ سونا نکلتا ہے  (یعنی گناہوں  سے  ایسا پاک صاف ہو جاتا ہے  جیسا بھٹیسے  سونا مَیل سے  پاک ہو کر نکلتا ہے ) 

حدیث ۸:
ترمذی و ابو موسیٰ رضی اﷲ تعالیٰ عنہ سے  مروی کہ فرماتے  ہیں  رسول اﷲ ﷺ بندہ کوکوئی تکلیف کم و بیش نہیں پہنچتی مگر گناہ کے  سبب اور جو اﷲ تعالیٰ معاف فرما دیتا ہے  وہ بہت زیادہ ہے  اور یہ آیت پڑھی :۔ 


وَمَا اَصَابَکُمْ مِنْ مُّصِیْبَۃٍ فَبِمَا کَسَبَتْ اَیْدِیْکُمْ وَیَعْفُوْ عَنْ کَثِیْرٍ ط 



(جو تمہیں  مصیبت پہنچی وہ اس کا بدلہ ہے  جو تمہارے  ہاتھوں  نے  کیا اور بہت سی معاف فرما دیتا ہے )
 

حدیث ۹،۱۰:
شرح سنت میں عبداﷲ بن عمر رضی اﷲ تعالیٰ عنہما سے  مروی کہ فرماتے  ہیں  رسول اﷲ و بندہ جب عبادت کے  اچھے  طریقہ پر ہو پھر بیمار ہو جائے  تو جو فرشتہ اس پر مؤکل ہے  اس سے  فرمایا جاتا ہے  اس کے  لئے  ویسے  ہی اعمال لکھ جب مرض میں  مبتلا نہ تھا یہاں  تک کہ میں  اسے  مرض سے  رہا کروں  یا اپنی طرف بلالوں ، یعنی موت دوں ، اور انس رضی اﷲ تعالیٰ عنہ کی روایت میں  ہے  کہ حضور ﷺ فرماتے  ہیں  جب مسلمان کسی بلائے  بدن میں  مبتلا ہوتا ہے  فرشتہ کو حکم ہوتا ہے  لکھ جو نیک کام پہلے  کیا کرتا تھا تو اگر شفا دیتا ہے  تو دھو دیتا اور پاک کر دیتا ہے  اور موت دیتا ہے  تو بخش دیتا ہے  اور رحم فرماتا ہے ۔ 
حدیث ۱۱:
ترمذی بافادٔہ تصحیح و تحسین و ابن ماجہ و دارمی سعد رضی اﷲ تعالیٰ عنہ سے  راوی حضور سے  سوال ہوا کس پر بلا زیادہ سخت ہوتی ہے  فرمایا انبیاء پر پھر جو بہتر ہیں ۔ آدمی جتنا دین دار ہوتا ہے  اسی کے  اندازہ سے  بلا میں  مبتلا کیا جاتا ہے  اگر دین میں  قوی ہے  بلا بھی اس پر سخت ہو گی اور دین میں  ضعیف ہے  تو اس پر آسانی کی جاتی ہے  تو ہمیشہ بلا میں  مبتلا کیا جاتا ہے  یہاں  تک کہ زمین پر یوں  چلتا ہے  اس پر کوئی گناہ نہ رہا۔ 
حدیث ۱۲:
ترمذی و ابن ماجہ انس رضی اﷲ تعالیٰ عنہ سے  راوی کہ حضور ﷺ فرماتے  ہیں  جتنی بلا زیادہ اتنا ہی ثواب زیادہ اور اﷲ عزوجل جب کسی قوم کو محبوب رکھتا ہے  تو اسے  بلا میں  ڈالتا ہے  جو راضی ہوا اس کے  لئے  رضا ہے  اور جو ناراض ہوا اس کے  لئے  ناخوشی، اور دوسری روایت ترمذی کی انہیں  سے  یوں  ہے  کہ فرماتے  ہیں  رسول اﷲ ﷺ جب اﷲ تعالیٰ اپنے  بندہ کے  ساتھ خیر کا ارادہ رکھتا ہے  تو اُسے  دنیا میں  سزا دیتا ہے  اور جب شرکا ارادہ فرماتا ہے  تو اسے  گناہ کا بدلہ نہیں  دیتا اور قیامت کے  دن اسے  پورا بدلہ دے  گا۔ 
حدیث ۱۳:
امام مالک و ترمذی و ابوہریرہ رضی اﷲ تعالیٰ عنہ سے  راوی فرماتے  ہیں  رسول اﷲ ﷺ مسلمان مرد و عورت کے  جان و مال و اولاد میں ہمیشہ بلا رہتی ہے  یہاں  تک کہ اﷲ تعالیٰ سے  اس حال میں  ملتا ہے  کہ اس پر خطا کچھ نہیں ۔ 
حدیث ۱۴:
احمد و ابوداؤد بروایت محمد بن خالد عن ابیہ عن جدہ راوی کہ فرماتے  ہیں  رسول اﷲ ﷺ بندہ کے  لئے  علم الٰہی میں  کوئی مرتبہ مقرر ہوتا ہے  اور وہ اعمال کے  سبب اس رتبہ کو نہ پہنچا تو بدن یا مال یا اولاد میں  اس کا ابتلا فرماتا ہے  پھر اسے  صبر دیتا ہے  یہاں  تک کہ اسے  اس مرتبہ کو پہنچا دیتا ہے  جو اس کے  لئے  علم الٰہی میں  ہے ۔ 
حدیث ۱۵:
ترمذی نے  جابر رضی اﷲ تعالیٰ عنہ سے  روایت کی کہ حضور ﷺ فرماتے  ہیں  جب قیامت کے  دن اہل بلا کو ثواب دیا جائے  گا تو عافیت والے  تمنا کریں  گے  کاش دنیا میں قینچیوں  سے  ان کی کھالیں  کاٹی جاتیں ۔ 
حدیث ۱۶:
ابوداؤد و عامر الرام رضی اﷲ تعالیٰ عنہ سے  راوی کہ رسول اﷲ ﷺ نے  بیماریوں  کا ذکر فرمایا کہ مومن جب بیمار ہو پھر اچھا ہو جائے  کہ اس کی بیماری گناہوں  سے  کفارہ ہو جاتی ہے  اور آئندہ کے  لئے  نصیحت اورمنافق جب بیمار ہوا پھر اچھا ہوا، اس کی مثال اونٹ کی ہے  کہ مالک نے  اسے  باندھا پھر کھول دیا تو نہ اسے  یہ معلوم کہ کیوں  باندھا نہ یہ کہ کیوں کھولا، ایک شخص نے  عرض کی یا رسول اﷲ ﷺ بیماری کیا چیز ہے  میں  تو کبھی بیمار نہ ہوا، فرمایا ہمارے  پاس سے  اٹھ جا توہم میں  سے  نہیں ۔ 
حدیث ۱۷:
امام احمدشداد بن اَوس رضی اﷲ تعالیٰ عنہ سے  کہ حضور ﷺ فرماتے  ہیں  اﷲ عزوجل فرماتا ہے  جب میں  اپنے  مومن بندہ کو بلا میں  ڈالوں  اور وہ اس ابتلا پر میری حمد کرے  تو وہ اپنی خواب گاہ سے  گناہوں  سے  ایسا پاک ہوکر اٹھے  گا جیسے  اس دن کہ اپنی ماں  سے  پیدا ہوا اور رب تبارک و تعالیٰ فرماتا ہے ۔ میں  نے  اپنے  بندہ کو مقید اور مبتلا کیا، اس کے  لئے  عمل ویسا ہی جاری رکھو جیسا صحت میں  تھا۔ 


 مریض کی عیادت کو جانا سنت ہے ۔ احادیث میں  اس کی بہت فضیلت آئی ہے ۔ 


عیادت کے  فضائل







حدیث ۱:

بخاری ومسلم و ابو داؤد و ا بن ماجہ ابوہریرہ رضی اﷲ تعالیٰ عنہ سے  راوی حضور اقدس ﷺ فرماتے  ہیں  مسلمان پر مسلمان کے  پانچ حق ہیں :۔ 


(۱) سلام کا جواب دینا (۲) مریض کے  پوچھنے  جانا (۳) جنازے  کے  ساتھ جانا (۴) دعوت قبول کرنا (۵) چھینکنے  والے  کا جواب دینا (جب الحمدلِلّٰہ کہے )

حدیث ۲:
صحیحین میں  ہے  برأبن عازب رضی اﷲ تعالیٰ عنہ کہتے  ہیں  ہمیں  سات باتوں  کا حضور ﷺ نے  حکم فرمایا (یہ پانچ باتیں ذکر کر کے  فرمایا ) (۶) قسم کھانے  والے  کی قسم پوری کرنا (۷) مظلوم کی مدد کرنا۔ 
حدیث ۳:
بخاری و مسلم ثوبان رضی اﷲ تعالیٰ عنہ سے  راوی حضور اقدس ﷺ فرماتے  ہیں  مسلمان جب اپنے  مسلمان بھائی کی عیادت کو گیا تو واپس ہونے  تک ہمیشہ جنت کے  پھل چننے  میں  رہا۔ 
حدیث۴:
صحیح مسلم شریف میں  ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  اﷲ عزوجل روزِ قیامت فرمائے  گا اے  ابن آدم میں  بیمار ہوا تُو نے  میری عیادت نہ کی عرض کرے  گا، تیری عیادت کیسے  کرتا تُو رب العالمین ہے  (یعنی خدا کیسے  بیمار ہو سکتا ہے  کہ اس کی عیادت کی جائے ) فرمائے  گا تجھے  نہیں  معلوم کہ میرا فلاں  بندہ بیمار ہوا اور اس کی تُو نے  عیادت نہ کی کیا تُو نہیں  جانتا کہ اگر اس کی عیادت کو جاتا تو مجھے  اس کے  پاس پاتا اور فرمائے  گا اے  ابنِ آدم میں  نے  تجھ سے  کھانا طلب کیا تُو  نے  نہ دیا عرض کرے  گا تجھے  کس طرح کھانا دیتا تُو رب العالمین ہے ، فرمائے  گا کیا تجھے  نہیں  معلوم کہ اگر تُو نے  دیا ہوتا تو اس کو (یعنی اس کے  ثواب کو) میرے  پاس پاتا، فرمائے  گا اے  ابنِ آدم میں  نے  تجھ سے  پانی طلب کیا تُو نے  نہ دیا عرض کرے  گا تجھے  کیسے  پانی دیتا تُو تو رب العالمین ہے ، فرمائے  گا میرے  فلاں  بندہ نے  تجھ سے  پانی مانگا تُو نے  اسے  نہ پلایا اگر پلایا ہوتا تو میرے  یہاں  پاتا۔ 
حدیث۵:
صحیح بخاری شریف میں  ابن عباس رضی اﷲ تعالیٰ عنہما سے  مروی حضور اقدس ﷺ اعرابی کی عیادت کو تشریف لے  گئے  اور عادت کریمہ یہ تھی کہ جب کسی مریض کی عیادت کو تشریف لے  جاتے  تویہ فرماتے :۔ 


لَا بَاْسَ طُھُوْراً اِنْشَائَ اللّٰہُ ط



(یعنی کوئی حرج کی بات نہیں  انشاء اﷲ تعالیٰ یہ مرض گناہوں  سے  پاک کرنے  والا ہے )

اس اعرابی سے  بھی یہی فرمایا
لَا بَاْسَ طُھُوْراً اِنْشَائَ اللّٰہُ تعالیٰ


حدیث۶:

ابوداؤد و ترمذی امیر المومنین علی رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  جو مسلمان کسی مسلمان کی عیادت کے  لئے  صبح کو جائے  تو شام تک اس کے  لئے  ستّر ہزار فرشتے  استغفار کرتے  ہیں  اور شام کو جائے  تو صبح تک ستّر ہزار فرشتے  استغفار کرتے  ہیں  اور اسی کے  لئے  جنت میں ایک باغ ہو گا۔ 
حدیث۷:
ابوداؤد نے  انس رضی اﷲ تعالیٰ عنہ سے  روایت کی حضور فرماتے  ہیں  جو اچھی طرح وضو کر کے  بغرض ثواب اپنے  مسلمان بھائی کی عیادت کو جائے  جہنم سے  ساٹھ برس کی راہ دور کر دیا گیا۔ 
حدیث۸:
ترمذی بافادٔہ تحسین و ابن ماجہ ابوہریرہ رضی اﷲ  تعالیٰ عنہ سے  راوی کہ حضور ﷺ فرماتے  ہیں  جو شخص مریض کی عیادت کو جاتا ہے  آسمان سے  منادی ندا کرتا ہے ، تو اچھا ہے  اور تیرا چلنا اچھا اور جنت کی ایک منزل کو تُو نے  ٹھکانا بنایا۔ 
حدیث۹:

ابن ماجہ امیر المومنین فاروق اعظم رضی اﷲ تعالیٰ عنہ راوی کہ حضور ﷺ نے  فرمایا جب تُو مریض کے  پاس جائے  تو اس سے  کہہ کہ تیرے  لئے  دُعاکرے  کہ اس کی دُعا دُعائے  ملائکہ کی مانند ہے ۔ 
حدیث۱۰:
بیہقی نے  سعید بن المسیب سے  مرسلا روایت کی کہ فرماتے  ہیں  افضل عیادت یہ ہے  کہ جلد اٹھے ۔ اور اسی کی مثل انس رضی اﷲ تعالیٰ عنہ سے  بھی مروی۔ 
حدیث۱۱:

ترمذی و ابن ماجہ ابو سعید رضی اﷲ تعالیٰ عنہ سے  راوی کہ حضور ﷺ فرماتے  ہیں  جب مریض کے  پاس جاؤ تو عمر کے  بارے  میں  دل خوش کن بات کرو کہ یہ کسی چیز کو رد نہ کرے  گا اور اس کے  جی کو اچھا معلوم ہو گا۔ 
حدیث۱۲:
ابن حبان اپنی صحیح میں  انہیں  سے  راوی کہ حضور ﷺ فرماتے  ہیں  پانچ چیزیں  جو ایک دن میں  کرے  گا اور اﷲ تعالیٰ اس کو جنتیوں  میں لکھ دیگا۔ (۱) مریض کی عیادت کرے  (۲) جنازہ میں  حاضر ہو (۳)  روزہ رکھے  (۴) جمعہ کو جائے  (۵) غلام کو آزاد کرے ۔ 
حدیث۱۳،۱۴:
احمد و طبرانی و ابو یعلی و بن خزیمہ و ابن حبان معاذ بن جبل اور داؤد و ابوامامہ رضی اﷲ تعالیٰ عنہما سے  راوی کہ حضور ﷺ فرماتے  ہیں  پانچ چیزیں  ہیں  کہ جو ان میں ایک بھی کرے  اﷲ عزوجل کے  ضمان میں  آجائے  گا۔ (۱) مریض کی عیادت کرے  (۲)جنازہ کے  ساتھ جائے  (۳) یا غزوہ کو جائے  (۴) یا امام کے  پاس اس کی تعظیم و توقیر کے  ارادہ سے  جائے  (۵) یا اپنے  گھر میں  بیٹھا ہے  کہ لوگ اس سے  سلامت رہیں  اور وہ لوگوں  سے ۔ 
حدیث۱۵:
ابن خزیمہ اپنی صحیح میں  ابوہریرہ رضی اﷲ تعالیٰ عنہ سے  راوی کہ حضور اقدس ﷺ نے  فرمایا آج تم میں  کون روزہ دار ہے  ، ابوبکر رضی اﷲ تعالیٰ عنہ نے  عرض کی، میں  نے  فرمایا آج تم میں  سے  کس نے  مسکین کو کھانا کھلایا عرض کی میں  نے ، فرمایا کون آج جنازہ کے  ساتھ گیا عرض کی میں ، فرمایا کس نے  آج مریض کی عیادت کی عرض کی میں  نے ، فرمایا یہ خصلتیں  کسی میں  کبھی نہ ہوں  گی مگر جنت میں  داخل ہو گا۔ 
حدیث۱۶:
ابوداؤد و ترمذی عبداﷲ بن عباس رضی اﷲ تعالیٰ عنہما سے  راوی کہ فرماتے  ہیں  ﷺ جب کوئی مسلمان کسی مسلمان کی عیادت کو جائے  تو سات بار یہ دُعا پڑھے :۔ 


اَسئَالُ اللّٰہَ الْعَظِیْمَ رَبَّ الْعَرْشِ الْکَرِیْمِ اَنْ یَّشْفِیْکَ 



(اﷲ عظیم سے  سوال کرتا ہوں  جو عرشِ کریم کامالک ہے  اس کا کہ تجھے  شفا دے )



اگر موت نہیں  آئی ہے  تو اُسے  شفا ہو جائے  گی۔ 






موت آنے  کا بیان



دنیا گزشتنی و گزاشتنی ہے  آخر ایک دن موت آنی ہے  جب یہاں  سے  کوچ کرنا ہی ہے  تو وہاں  کی تیاری چاہیئے  جہاں  ہمیشہ رہنا ہے  اور اس وقت کو ہر وقت پیشِ نظر رکھنا چاہیئے ، حضور اقدس ﷺ نے  عبداﷲ بن عمر رضی اﷲ تعالیٰ عنہ سے  فرمایا،دنیا میں  ایسے  رہو جیسے  مسافر بلکہ راہ چلتا۔ تو مسافر جس طرح ایک اجنبی شخص ہوتا ہے  اور راہ گیر راستہ کے  کھیل تماشوں  میں  نہیں  لگتا کہ راہ کھوٹی ہو گی اور منزل مقصود تک پہنچنے  میں  ناکامی ہو گی اسی طرح مسلمان کو چاہیئے  کہ دنیا میں  نہ پھنسے  اور نہ ایسے  تعلقات پیدا کرے  کہ مقصود اصلی کے  حاصل کرنے  میں  آڑے  آئیں  اور موت کو کثرت سے  یاد کرے  کہ اس کی یاد دنیوی تعلقات کی بیخ کنی کرتی ہے ۔ حدیث میں  ارشاد فرمایا:۔ 


اَکْثِرُوْ ذِکْرَ ھَاذِمِ اللَّذَاتِ الْمَوْتِ



(لذتوں  کی توڑ دینے  والی موت کو کثرت سے  یاد کرو) 







مگر کسی مصیبت پرموت کی آرزو نہ کرے  کہ اس کی ممانعت آئی ہے  اور ناچار کرنی ہی ہے  تو یوں  کہے ، الٰہی مجھے  زندہ رکھ جب تک میری زندگی میرے  لئے  خیر ہو، اور موت دے  جب میرے  لئے  بہتر ہو کما ھو فی حدیث الصحیحین عن انس رضی اﷲ تعالیٰ عنہ اور مسلمان کو چاہیئے  کہ اﷲ عزّوجل سے  نیک گمان رکھے ، اس کی رحمت کا امیدوار رہے ۔ حدیث میں  فرمایا کوئی نہ مرے  گا مگر اس حال میں  کہ اﷲ عزوجل سے  نیک گمان رکھتا ہو کہ ارشادِ الٰہی ہے  :۔ 






اَنَا عِنْدَ ظَنِّ عَبْدِیْ بِیْ ط 



(میرا بندہ مجھ سے  جیسا گمان رکھتا ہے  میں اسی طرح اس کے  ساتھ پیش آتا ہوں )



ایک جو ان کے  پاس تشریف لے  گئے  اور وہ قریب الموت تھا فرمایا تو اپنے  کو کس حال میں  پاتا ہے  عرض کی یارسول اﷲ، اﷲ سے  امید ہے  اور اپنے  گناہوں سے  ڈر، فرمایا یہ دونوں  خوف و رجا اس موقع پر جس بندہ کے  دل میں  ہوں  گے  اﷲ اسے  وہ دے  گا جس کی امید رکھتا ہو اور اس سے  ، امن میں  رکھے  گا جس سے  خوف کرتا ہے  رُوح قبض ہونے  کا وقت بہت سخت وقت ہے  کہ اسی پر سارے  عمل کا دارومدار ہے  بلکہ ایمان کے  نتائج اُخروی اسی پر مرتب کہ اعتبار خاتمہ ہی کا ہے  اور شیطان لعین ایمان لینے  کی فکر میں ہے  جس کو اﷲ تعالیٰ اس کے  مکر سے  بچائے  اور ایمان پر خاتمہ نصیب فرمائے  وہ مراد کو پہنچا۔ 


اِنَّمَا الْعِبْرَۃُ بِالْخَوَاتِیْمِ 
(اعتبار خاتمہ ہی کا ہے )




اَللّٰھُمَّ ارْزُقْنَا حُسْنَ الخاتِمَہِ 



ارشاد فرماتے  ہیں  رسول اﷲ ﷺ جس کا آخر کلام لَا الِٰہِ اِلَّا اللّٰہُ ہوا یعنی کلمہ طیبہ وہ جنت میں  داخل ہوا۔ 






مسائلِ فقہیّہ

مسئلہ ۱:

جب کا وقت قریب آئے  اور علامتیں  پائی جائیں  توسنت یہ ہے  کہ دہنی کروٹ پر لٹا کر قبلہ کی طرف منہ کر دیں  اور یہ بھی جائز ہے  کہ چت لٹائیں  اور قبلہ کو پاؤں  کریں  کہ یوں  بھی قبلہ کو منہ ہو جائے  گا مگر اس صورت میں سر کو قدرے  اونچا رکھیں  اور قبلہ کو منہ کرنا دشوار ہو کہ اس کو تکلیف ہوتی ہو توجس حالت پر ہے  چھوڑ دیں ۔ (درمختار ج ۱ص ۷۹۵ وغیرہ)

مسئلہ ۲:

جان کنی کی حالت میں  جب تک روح گلے  کو نہ آئے  اسے  تلقین کریں  یعنی اس کے  پاس بلند آواز سے  پڑھیں  اَشْھَدُ اَنْ لَّا اِلٰہَ اِلَّا اللّٰہُ وَاشْھَدُ اَنَّ مُحَمَّداً رَّسُوْلُ اللّٰہِ مگر اسے  اس کے  کہنے  کا حکم نہ کریں ۔ (عامہ کتب، عالمگیری ج ۱ص ۱۵۷)

مسئلہ ۳:

جب اس نے  کلمہ پڑھ لیا تو تلقین موقوف کر دیں  ہاں  اگرکلمہ پڑھنے  کے  بعد اس نے  کوئی بات کی تو تلقین کریں  کہ اس کا آخر کلام لَا اِلٰہَ اِلَّا اللّٰہُ مُحَمَّدُ رَّسُوْلُ اللّٰہِ ہو۔ (عالمگیری ج ۱ص ۱۵۷)

مسئلہ ۴:

تلقین کرنے  والا کوئی نیک شخص ہو،ایسا نہ ہو جس کو اس کے  مرنے  کی خوشی ہو،اور اس کے  پاس اس وقت نیک اور پرہیزگار لوگوں  کا ہونا بہت اچھی بات ہے  اور اس وقت وہاں  سورۃ یٰسین کی تلاوت اور خوشبو ہونا مستحب مثلاً لوبان یا اگربتیاں  سُلگا دیں ۔ (عالمگیری ج ۱ص ۱۵۷)

مسئلہ ۵:

موت کے  وقت حیض و نفاس والی عورتیں  اس کے  پاس حاضر ہو سکتی ہیں ۔ (عالمگیری ج ۱ص ۱۵۷) مگر حیض و نفاس منقطع ہو گیا اور ابھی غسل نہیں کیا اسے  اور جنب کو آنا نہ چاہیئے  اور کوشش کرے  کہ مکان میں  کوئی تصویر یا کُتّا نہ ہو، اگر یہ چیزیں  ہوں  تو فوراً نکال دی جائیں  کہ جہاں  یہ ہوتی ہیں  ملائکہ رحمت کے  نہیں  آتے  اس کی نزع کے  وقت اپنے  اور اس کے  لئے  دُعائے  خیر کرتے  رہیں  کوئی بُرا کلمہ زبان سے  نہ نکالیں  کہ اس وقت جو کچھ کہا جاتا ہے  ملائکہ اس پر آمین کہتے  ہیں ، نزع میں  سختی دیکھیں  تو سورۂ یٰسین و سورۂ رعد پڑھیں ۔ (شامی ج ۱ص ۷۹۷)

مسئلہ ۶:

جب روح نکل جائے  تو ایک چوڑی پٹی جبڑے  کے  نیچے  سے  سر پر لے  جا کر گرہ دے  دیں  کہ منہ کھلا نہ رہے  اور آنکھیں  بند کر دی جائیں  اور انگلیاں  اور ہاتھ پاؤں  سیدھے  کر دیئے  جائیں  یہ کام اس کے  گھر والوں  میں  جو زیادہ نرمی کے  ساتھ کر سکتا ہو، باپ بیٹا وہ کرے  (جوہرہ نیرہ)

مسئلہ ۷:

آنکھیں  بند کرتے  وقت یہ دُعا پڑھے :۔ 


بِسْمِ اللّٰہِ وَعَلَی مِلَّۃِ رَسُوْل اللّٰہِ اَللّٰھُمَّ یَسِّرْ عَلَیْہِ اَمْرَہٗ وَسَھِّلْ عَلَیْہِ مَا بَعْدَہٗ وَاَسْعِدْہٗ بِلِقَآئِکَ وَاجْعَلْ مَا خَرَجَ اِلَیْہِ خَیْراً مِمَّا خَرَجَ عَنْہُ



(اﷲ کے  نام کے  ساتھ اور رسول اﷲ کی ملّت پر۔ اے  اﷲ تو اس کے  کام کو اس پر آسان کر اور اس کے  ما بعد کو اس پر سہل کر اور اپنی ملاقات سے  تُو اسے  نیک بخت کر اور جس کی طرف نکلا (آخرت) اسے  اس سے  بہتر کر جس سے  نکلا (دنیا)۔ 




(درمختار ج ۱ص ۷۹۸)

مسئلہ ۸:

اس کے  پیٹ پر لوہا یا گیلی مٹی یا اور کوئی بھاری چیز رکھ دیں  کہ پیٹ پھول نہ جائے ۔ (عالمگیری ج ۱ص ۱۵۷) مگر ضرورت سے  زیادہ وزنی نہ ہو کہ باعثِ تکلیف ہو۔ (درمختار)

مسئلہ ۹:

میّت کے  سارے  بدن کو کسی کپڑے  سے  چھپا دیں  اور اس کو چارپائی یا تخت وغیرہ کسی اونچی چیز پر رکھ دیں  کہ زمین کی سیل نہ پہنچے ۔ (عالمگیری ج ۱ص ۱۵۷)

مسئلہ ۱۰:

مرتے  وقت معاذ اﷲ اس کی زبان سے  کلمۂ کفر نکلا تو کفر کا حکم نہ دیں  گے  کہ ممکن ہے  کہ موت کی سختی میں  عقل جاتی رہی ہو اور بے  ہوشی میں یہ کلمہ نکل گیا۔ (درمختار ج ۱ص ۷۹۸) اور بہت ممکن ہے  کہ اس کی بات پوری سمجھ میں  نہ آئی کہ ایسی شدت کی حالت میں  آدمی پوری بات صاف طور پر ادا کرے  دشوار ہوتا ہے ۔ 
مسئلہ ۱۱:

اس کے  ذمہ قرض یا جس قسم کے  دَین ہوں  جلد سے  جلد ادا کر دیں  حدیث میں  ہے  میّت اپنے  دَین میں  مقید ہے  ایک روایت میں  ہے  اس کی روح معلق رہتی ہے  جب تک دَین نہ ادا کیا جائے ۔ (عالمگیری ج ۱ص ۱۵۷)

مسئلہ ۱۲:

میّت کے  پاس تلاوت قرآن مجید جائز ہے  جبکہ تمام بدن کپڑے  سے  چھپا ہو اور تسبیح و دیگر اذکار مطلقاً حرج نہیں ۔ (ردالمحتار ج ۱ص ۸۰۰،۸۰۱ وغیرہ)

مسئلہ ۱۳:

غسل و کفن و دفن میں  جلدی چاہیئے  کہ حدیث میں  اس کی بہت تاکید آئی ہے ۔ (جوہرہ، درمختار ج ۱ص ۷۹۹)

مسئلہ ۱۴:

پڑوسیوں  اور اس کے  دوست احباب کو اطلاع دیں  کہ نمازیوں  کی کثرت ہو گی اور اس کے  لئے  دُعا کریں  گے  کہ ان پر حق ہے  کہ اس کی نماز پڑھیں  اور دُعا کریں ۔ (عالمگیری ج ۱ص ۱۵۷)

مسئلہ ۱۵:

بازار و شارع عام پر اس کی موت کی خبر دینے  کے  لئے  بلند آواز سے  پکارنا بعض نے  مکروہ فرمایا مگر اصح یہ ہے  کہ اس میں  کوئی حرج نہیں  مگر حسب عادت جاہلیت بڑے  بڑے  الفاظ سے  نہ ہو۔ (جوہرہ نیرہ، ردالمحتار ج ۱ص ۷۴۱،۷۹۸)

مسئلہ ۱۶:

ناگہانی موت سے  مرا تو جب تک موت کا یقین نہ ہو تجہیز و تکفین ملتوی رکھیں ۔ (عالمگیری ج ۱ص ۱۵۷)

مسئلہ ۱۷:

عورت مر گئی اور اس کے  پیٹ میں  بچہ حرکت کر رہا ہے  تو بائیں  جانب سے  پیٹ چاک کر کے  بچہ نکالا جائے  اور اگر عورت زندہ ہے  اور اس کے  پیٹ میں  بچہ مر گیا اور عورت کی جان پر بنیہوئی ہو تو بچہ کاٹ کر نکالا جائے  اور بچہ بھی زندہ ہو تو کیسی ہی تکلیف ہو، بچہ کاٹ کر نکالنا جائز نہیں ۔ (عالمگیری ج ۱ص ۱۵۷، درمختار ج ۱ص ۸۴۰)

مسئلہ ۱۸:

اگر اس نے  قصداً کسی کا مال نگل لیا اور مر گیا تو اگر اتنا مال چھوڑا ہے  کہ تاوان دے  دیا جائے  تو ترکہ سے  تاوان ادا کریں  ورنہ پیٹ چیرکر مال نکالا جائے  گا اور بلا قصد ہے  تو چیرا نہ جائے ۔ (درمختار،ردالمحتار ج ۱ص ۸۴۰)

مسئلہ ۱۹:

حاملہ عورت مر گئی اور دفن کر دی گئی کسی نے  خواب میں  دیکھا کہ اس کے  بچہ پیدا ہوا ہو تو محض اس خواب کی بنا پر قبر کھودنی جائز نہیں ۔ (عالمگیری)



میّت کے  نہلانے  کا بیان

مسئلہ ۱:

میّت کو نہلانا فرض کفایہ ہے  بعض لوگوں نے  غسل دے  دیا تو سب سے  ساقط ہو گیا۔ (عالمگیری ج ۱ص ۱۵۸)

مسئلہ ۲:

نہلانے  کا طریقہ یہ ہے  کہ جس چارپائی یا تخت یا تختہ پر نہلانے  کا ارادہ ہو اُس کو تین یا پانچ یا سات بار دھونی دیں  یعنی جس چیز میں  وہ خوشبو سُلگی ہو اُسے  اتنی بار چارپائی وغیرہ کے  گرد پھرائیں  اور اُس میّت کو لٹا کر ناف سے  گھٹنوں  تک کسی کپڑے  سے  چھپا دیں  پھر نہلانے  والا اپنے  ہاتھ پر کپڑا لپیٹ کر پہلے  استنجا کرائے  پھر نماز کا سا وضو کرائے  یعنی منہ پھر کہنیوں  سمیت ہاتھ دھوئیں  پھر سر کا مسح کریں  پھر پاؤں  دھوئیں  مگر میّت کے  وضو میں  گٹوں  تک پہلے  ہاتھ دھونا اور کلی کرنا اور ناک میں  پانی ڈالنا نہیں  ہے  ہاں  کوئی کپڑا یا روئی کی پھریری بھگو کر دانتوں  اور مسوڑوں  اورہونٹوں  اور نتھنوں  پر پھیر دیں  پھر سر اور داڑھی کے  بال ہوں  تو گل خیرو سے  دھوئیں  یہ نہ تو پاک صابون اسلامی کارخانہ کا بنا ہوا ہے  یا بیسن یا کسی چیز سے  ورنہ خالی پانی بھی کافی ہے  پھر بائیں  کروٹ پر لٹا کر سر سے  پاؤں  تک بیری کا پانی بہائیں  کہ تختہ تک پہنچ جائے  پھر داہنی کروٹ پر لٹا کر یونہی کریں  اور بیرے  کے  پتّے  جوش دیا ہوا پانی نہ ہو تو خالص پانی نیم گرم کافی ہے  پھر ٹیک لگا کر بٹھائیں  اور نرمی کے  ساتھ نیچے  کو پیٹ پر ہاتھ پھیریں  اگر کچھ نکلے  دھو ڈالیں  وضو و غسل کا اعادہ نہ کریں  پھر آخر میں  سر سے  پاؤں  تک کافور کا پانی بہائیں  پھر اُس کے  بدن کو کسی پاک کپڑے  سے  آہستہ سے  پونچھ دیں ۔  (درمختار ج ۱ص ۸۰۰، ۸۰۲،۔ عالمگیری ج ۱ص ۱۵۸)

مسئلہ ۳:

ایک مرتبہ سارے  بدن پر پانی بہانا فرض ہے  اور تین مرتبہ سنت جہاں غسل دیں  مستحب یہ ہے  کہ پردہ کر لیں  کہ سوا نہلانے  والوں اور مددگاروں  کے  دوسرا نہ دیکھے  نہلاتے  وقت خواہ اس طرح لٹائیں  جیسے  قبر میں  رکھتے  ہیں  یا قبلہ کی طرف پاؤں  کریں  یا جو آسان ہوکریں ۔ (عالمگیری ج ۱ص ۱۵۸)  

مسئلہ ۴:

نہلانے  والا با طہارت ہو جنب یا حیض والی عورت نے  غسل دیا تو کراہت ہے  مگر غسل ہو جائے  گا اور بے  وضو نہلایا تو کراہت بھی نہیں  بہتر یہ ہے  کہ نہلانے  والا میّت کا سب سے  قریبی رشتہ دار ہو وہ نہ



 ہو یانہلانا نہ جانتا ہوتو کوئی اور شخص جو امانت  دار و پرہیزگار ہو۔ (عالمگیری ج ۱ص ۱۵۹)



مسئلہ ۵:

نہلانے  والا معتمد شخص ہو کہ پوری طرح غسل دے  اور جو اچھی بات دیکھے  مثلاً چہرہ چمک اٹھا یا میّت کے  بدن سے  خوشبو آئی تو اسے  لوگوں  کے  سامنے  بیان کر ے   اور کوئی بُری بات دیکھی مثلاً چہرے  کا رنگ سیاہ ہو گیا یا بدبو آئی یا صورت یا اعضا میں  تغیر آیا تو اسے  کسی سے  نہ کہے  اور ایسی بات کہنا جائز بھی نہیں  کہ حدیث میں  ارشاد ہوا اپنے  مُردوں  کی خوبیاں ذکر کرو اور اُس کی برائیوں  سے  باز رہو۔ (عالمگیری ج ۱ص ۱۵۹) 

مسئلہ ۶:

اگر کوئی بدمذہب مرا اور اُس کا رنگ سیاہ ہو گیا اور کوئی بُری بات ظاہر ہوئی تو اس کو بیان کرنا چاہیئے  کہ اس سے  لوگوں  کو عبرت و نصیحت ہو گی۔ (عالمگیری ج ۱ص ۱۵۹)

مسئلہ ۷:

نہلانے  والے  کے  پاس خوشبو سلگانا مستحب ہے  کہ اگر میّت کے  بدن سے  بُو آئے  توا سے  پتہ نہ چلے  ورنہ گھبرائے  گا نیز اُسے  چاہیئے  کہ بقدر ضرورت اعضائے  میّت کی طرف نظر کرے  بلا ضرورت کسی عضو کی طرف نہ دیکھے  کہ ممکن ہے  اُس کے  بدن میں  کوئی عیب ہو جسے  وہ چھپاتا تھا۔ (جوہرہ، عالمگیری ج ۱ص ۱۵۹)

مسئلہ ۸:

اگر وہاں  اس کے  سوا اور بھی نہلانے  والے  ہوں  تو نہلانے  پر اجرت لے  سکتا ہے  مگر افضل یہ ہے  کہ نہ لے  اور اگر کوئی دوسرا نہلانے  والا نہ ہو تو اُجرت لینا جائز نہیں ۔ (عالمگیری ج ۱ص ۱۶۰،۱۵۹، درمختار ج ۱ص ۸۰۴)

مسئلہ ۹:

جنب یا حیض و نفاس والی عورت کا انتقال ہوا تو ایک ہی غسل کافی ہے  کہ غسل واجب ہونے  کے  کتنے  ہی اسباب ہوں  سب ایک ہی غسل سے  ادا ہو جاتا ہے ۔ (درمختار)

مسئلہ ۱۰:

مرد کو مرد نہلائے  اور عورت کو عورت، میّت چھوٹا لڑکا ہے  تو اسے  عورت بھی نہلا سکتی ہے  اور چھوٹی لڑکی کو مرد بھی، چھوٹے  سے  یہ مراد کہ حدِ شہوت کو نہ پہنچتے  ہوں ۔ (عالمگیری ج ۱ص ۱۶۰)

مسئلہ ۱۱:

جس مرد کا عضوِ تناسل یا انثیین کاٹ لئے  گئے  ہوں  وہ مرد ہی ہے  یعنی مرد ہی اُسے  غسل دے  سکتا ہے  یا اُس کی عورت۔ (عالمگیری ج ۱ص ۱۶۰)

مسئلہ ۱۲:

عورت اپنے  شوہر کو غسل دے  سکتی ہے  جب کہ موت سے  پہلے  یا بعد کوئی ایسا امر نہ واقع ہوا ہو جس سے  اس کے  نکاح سے  نکل جائے  مثلاً شوہر کے  لڑکے  یا باپ کو شہوت سے  چھوا یا بوسہ لیا یا معاذاﷲ مرتد ہو گئی اگرچہ غسل سے  پہلے  ہی پھر مسلمان ہو گئی کہ ان وجوہ سے  نکاح جاتا رہا اور اجنبیہ ہو گئی لہٰذا غسل نہیں  دے  سکتی۔ (عالمگیری ج ۱ص ۱۶۰)

مسئلہ ۱۳:

عورت کو طلاق رجعی دی ہنوز عدت میں  تھی کہ شوہر کا انتقال ہو گیا تو غسل دے  سکتی ہے  اوربائن طلاق دی ہے  تو اگرچہ عدت میں  ہے  غسل نہیں  دے  سکتی۔ (عالمگیری ج ۱ص ۱۶۰، درمختار ج ۱ص ۸۰۴)

مسئلہ ۱۴:

ام ولد یا مدبّرہ یا مکاتبہ یا ویسی باندی اپنے  آقائے  مردہ کو غسل نہیں  دے  سکتی کہ سب اب اُس کی مِلک سے  خارج ہو گئیں  یونہی اگر یہ مر جائیں  تو آقا نہیں نہلا سکتا۔ (درمختار ج ۱ص ۸۰۴ وغیرہ)

مسئلہ ۱۵:

عورت مر جائے  تو شوہر نہ اُسے  نہلا سکتا ہے  نہ چھو سکتا ہے  اور دیکھنے  کی ممانعت نہیں ۔ (درمختار ج ۱ص ۸۰۶)



عوام میں  جو یہ مشہور ہے  کہ شوہر عورت کے  جنازہ کو نہ کندھا دے  سکتا ہے  نہ قبر میں  اتار سکتا ہے  نہ منہ دیکھ سکتا ہے  یہ محض غلط ہے  صرف نہلانے  اور اسکے  بدن کو بلاحائل ہاتھ لگانے  کی ممانعت ہے ۔ 
مسئلہ ۱۶:

عورت کا انتقال ہوا اور وہاں  کوئی عورت نہیں  کہ نہلا دے  تو تیمم کرایا جائے  پھر تیمم کرنے  والا محرم ہو تو ہاتھ سے  تیمم کرائے  اور اجنبی ہو اگرچہ شوہر تو ہاتھ پر کپڑا لپیٹ کر جنس زمین پر ہاتھ مارے  اور تیمم کرائے  اورشوہر کے  سوا کوئی اور اجنبی ہو تو کلائیوں  کی طرف نظر نہ کرے  اورشوہر کو اس کی حاجت نہیں  اور اس مسئلہ میں  جوان اور بڑھیا دونوں  کا ایک ہی حکم ہے ۔ (درمختار ج ۱ص ۸۰۶، عالمگیری ج ۱ص ۱۶۰ وغیرہما)

مسئلہ ۱۷:

مرد کا انتقال ہوا اور وہاں  نہ کوئی مرد ہے  نہ اُس کی  بی بی تو جو عورت وہاں  ہے  اُسے  تیمم کرائے  پھر اگر عورت محرم ہے  یا اُس کی باندی تو تیمم میں ہاتھ پر کپڑا لپیٹنے  کی حاجت نہیں  اور اجنبی ہو تو کپڑا لپیٹ کر تیمم کرائے ۔ (عالمگیری ج ۱ص ۱۶۰)

مسئلہ ۱۸:

مرد کا سفر میں انتقال ہوا اور اس کے  ساتھ عورتیں  ہیں  اور کافر مرد مگر مسلمان مرد کوئی نہیں  تو عورتیں  اس کافر کو نہلانے  کا طریقہ بتا دیں  کہ وہ نہلا دے  اور اگر مرد کوئی نہیں  اور چھوٹی لڑکی ہمراہ ہے  کہ نہلانے  کی طاقت رکھتی ہے  تو یہ عورتیں  اُسے  سکھا دیں  کہ وہ نہلائے  یونہی اگر عورت کا انتقال ہوا اور کوئی مسلمان عورت نہیں  اور کافرہ عورت موجود ہے  تو مرد اُس کافرہ کو غسل کی تعلیم کرے  اورا ُس سے  نہلوائے  یا چھوٹا لڑکا اس قابل ہوکہ نہلا سکے  تو اُسے  بتائے  اور وہ نہلائے ۔ (عالمگیری ج ۱ص ۱۶۰)

مسئلہ ۱۹:

ایسی جگہ انتقال ہوا کہ پانی وہاں  نہیں  ملتا تو تیمم کرائیں  اور نماز پڑھیں  اور نماز کے  بعد اگر قبل دفن پانی مل جائے  تو نہلا کر نماز کا اعادہ کریں ۔ (عالمگیری ج ۱ص ۱۶۰، درمختار ج ۱ص ۸۰۶)

مسئلہ ۲۰:

خنثیٰ مشکل کا انتقال ہوا تو اسے  نہ مرد نہلا سکتا ہے  نہ عورت بلکہ تیمم کرایا جائے  تو تیمم کرانے  والا اجنبی ہو تو ہاتھ پر کپڑا لپیٹ لے  اور کلائیوں  پر نظر نہ کرے  یونہی خنثیٰ مشکل کسی مرد یا عورت کو غسل نہیں  دے  سکتا۔ (عالمگیری ج ۱ص ۱۶۰) خنثیٰ مشکل چھوٹا بچہ ہو تو اُسے  مرد بھی نہلا سکتا ہے  اور عورت بھی یونہی عکس۔ 
مسئلہ ۲۱:

مسلمان کا انتقال ہوا اور اُس کا باپ کافر ہے  تو اُسے  مسلمان نہلائیں  اس کے  باپ کے  قابو میں  نہ دیں  کافر مسلمان ہوا اور اُس کی عورت کافرہ ہے  تو اگر کتابیہ ہے  نہلاسکتی ہے  مگر بلا ضرورت اُس سے  نہلوانا بہت بُرا ہے  اگر مجوسیہ یا بت پرست ہے  اور اُس کے  مرنے  کے  بعد مسلمان ہو گئی تو نہلا سکتی ہے  بشفرطیکہ نکاح میں باقی ہو ورنہ نہیں  اورنکاح میں  باقی رہنے  کی صورت تو یہ ہے  کہ اگر سلطنتِ اسلامی میں  ہے  تو حاکم اسلام شوہر کے  مسلمان ہونے  کے  بعد عورت پر اسلام پیش کرے  اور اگر مان لیا فبہا ورنہ فوراً نکاح سے  نکل جائے  گی اور اگر سلطنتِ اسلامی میں نہیں  تو اسلام شوہر کے  بعد عورت کو تین حیض آنے  کا انتظار کیا جائے  گا اس مدت میں  مسلمان ہو گئی فبہا ورنہ نکاح سے  نکل جائے  گی اور دونوں  صورتوں  میں  پھر اگر مسلمان ہو جائے  غسل نہیں  دے  سکتی۔ (درمختار وغیرہ)

مسئلہ ۲۲:

میّت سے  غسل اُتر جانے  اور اس پر نماز صحیح ہونے  میں  نیت اور فعل شرط نہیں  یہاں  تک کہ مُردہ اگر پانی میں  گِر گیا اس پر مینہ برسا کہ سارے  بدن پر پانی بہہ گیا غسل ہو گیا مگرزندوں  پر جو غسل میّت واجب ہے  یہ اس وقت بری الذّمہ ہوں  گے  کہ نہلائیں  لہٰذا اگر مردہ پانی میں ملا تو بہ نیت غسل اُسے  تین بار پانی میں حرکت دیں کہ غسل مسنون ادا ہو جائے  اور ایک بار حرکت دی تو واجب ادا ہو گیا مگر سنّت کا مطالبہ رہا اور بلا نیت نہلانے  سے  بری الذّمہ ہو جائیں  گے  مگر ثواب نہ ملے  گا۔ مثلاً کسی کو سکھانے  کی نیت سے  میّت کو غسل دیا واجب ساقط ہو گیا مگر غسلِ میّت کا ثواب نہ ملے  گا نیز غسل ہو جانے  کے  لئے  یہ بھی ضروری نہیں  کہ نہلانے  والا مکلّف یا اہل نیت ہو لہٰذا نابالغ یا کافر نے  نہلا دیا غسل ادا ہو گیا یونہی اگر عورتِ اجنبیہ نے  مرد کو یا مرد نے  عورت کو غسل دیا غسل ادا ہو گیا اگرچہ ان کو نہلانا جائز نہ تھا۔ (درمختار، ردالمحتارج ۱ص ۸۰۵، ۸۰۴)

مسئلہ ۲۳:
کسی مسلمان کا آدھے  سے  زیادہ دھڑ ملا تو غسل و کفن دیں  گے  اور جنازہ کی نماز پڑھیں  گے  اور نماز کے  بعد وہ باقی ٹکڑا بھی ملا تو اس پر دوبارہ نماز نہ پڑھیں  گے  اور آدھا دھڑ ملا تو اگر اس میں  سر بھی ہے  جب بھی یہی حکم ہے  اور اگر سر نہ ہو یا طول سے  سر سے  پاؤں  تک دہنا یا بایاں  ایک جانب کا حصہ ملا تو ان دونوں صورتوں  میں  نہ غسل ہے  نہ کفن نہ نماز بلکہ ایک کپڑے  میں  لپیٹ کر دفن کردیں ۔ (عالمگیری ج ۱ص ۱۵۹، درمختار ج ۱ص ۸۰۴ وغیرہما)

مسئلہ ۲۴
:
مُردہ مِلا اور یہ نہیں  معلوم کہ مسلمان ہے  یا کافر تو اگر اس کی وضع قطع مسلمانوں  کی ہو یا کوئی علامت ایسی ہو جس سے  مسلمان ثابت ہوتا ہے  یا مسلمانوں  کے  محلّہ میں  ملا تو غسل دیں  اور نماز پڑھیں  ورنہ نہیں ۔ (عالمگیری ج ۱ص ۱۵۹)

مسئلہ ۲۵
:
مسلمان مُردے  کافر مُردوں  میں  مل گئے  تو اگر ختنہ وغیرہ کسی علامت سے  شناخت کر سکیں  تو مسلمانوں  کو جُدا کر کے  غسل و کفن دیں  اور نماز پڑھیں  اور امیتاز نہ ہوتا ہو تو غسل دیں  اور نماز میں  خاص مسلمانوں  کے  لئے  دُعا کی نیت کریں  اور اُن میں  اگر مسلمان کی تعداد زیادہ ہو تو مسلمانوں  کے  مقبرہ میں  دفن کریں  ورنہ علیٰحدہ۔ (ردالمحتار ج ۱ص ۸۰۵)

مسئلہ ۲۶:

کافر مُردے  کے  لئے  غسل و کفن و دفن نہیں  بلکہ ایک چھیتھڑے  میں  لپیٹ کر تنگ گڑھے  میں  داب دیں  یہ بھی جب کریں  کہ اُس کا کوئی ہم مذہب نہ ہو یا اُسے  نہ لے  جائے  ورنہ مسلمان ہاتھ نہ لگائے  نہ اس کے  جنازے  میں  شرکت کرے  اور اگر بوجہ قرابت قریبہ شریک ہو تو دُور دُور رہے  اور اگر مسلمان ہی  اُس کا رشتہ دار ہے  اور اس کا ہم مذہب کوئی نہ ہو یا لے  نہیں  اور بلحاظ قرابت غسل و کفن کرے  تو جائز ہے  مگر کسی امر میں  سنت کا طریقہ نہ برتے  بلکہ نجاست دھونے  کی طرح اُس پر پانی بہائے  اور چھیتھڑے  میں  لپیٹ کر تنگ گڑھے  میں  دبا دے  یہ حکم کافر اصلی کا ہے  اور مرتد کا حکم یہ ہے  کہ مطلقاً نہ اُسے  غسل دے  نہ کفن بلکہ کُتّے  کی طرح کسی تنگ گڑھے  میں  ڈھکیل کر مٹی سے  بغیر حائل کے  پاٹ دیں ۔ (درمختار، ردالمحتار ج ۱ص ۸۳۳)

مسئلہ ۲۷:
ذمیہ کو مسلمان کا حمل تھا وہ مر گئی اگر بچہ میں  جان پڑ گئی تو اُسے  مسلمانوں  کے  قبرستان سے  علیٰحدہ دفن کریں  اور اس کی پیٹھ قبلہ کو کر دیں  کہ بچہ کا منہ قبلہ کو ہو اس لئے  کہ بچہ جب پیٹ میں  ہوتا ہے  اُس کا منہ ماں  کی پیٹھ کی طرف ہوتا ہے ۔ (درمختار ج ۱ص ۸۰۶،۸۰۵)

مسئلہ ۲۸
:
میّت کا بدن اگر ایسا ہو گیا کہ ہاتھ لگانے  سے  کھال اُدھڑے  گی تو ہاتھ نہ لگائیں  صرف پانی بہا دیں ۔ (عالمگیری ج ۱ص ۱۵۸)

مسئلہ ۲۹:

نہلانے  کے  بعد اگر ناک کان منہ اور دیگر سوراخوں  میں  روئی رکھ  دیں  تو حرج نہیں  مگر بہتر یہ ہے  کہ نہ رکھیں ۔ (عالمگیری ج ۱ص ۱۵۸، درمختار ج ۱ س ۸۰۳ وغیرہما)

مسئلہ ۳۰:
میّت کی داڑھی یا سر کے  بال میں  کنگھا کرنا یا ناخن تراشنا یا کسی جگہ کے  بال مونڈنا یا کترنا یا اُکھاڑنا ناجائز و مکروہ و تحریمی ہے  بلکہ حکم یہ ہے  کہ جس حالت پر ہے  اُسی حالت میں  دفن کر دیں  ہاں  اگر ناخن ٹوٹا ہو تو لے  سکتے  ہیں  اور اگر ناخن یا بال تراش لئے  تو کفن میں  رکھ دیں ، (درمختار، عالمگیری ج ۱ص ۱۵۸، ردالمحتار ج ۱ص ۸۰۳)

مسئلہ ۳۱:

میّت کے  دونوں ہاتھ کروٹوں  میں  رکھیں  سینہ پر نہ رکھیں  کہ یہ کفار کا طریقہ ہے ۔ (درمختار ج ۱ص ۸۰۳) بعض جگہ ناف کے  نیچے  اُس طرح رکھتے  ہیں  جیسے  نماز کے  قیام میں ، یہ بھی نہ کریں ۔ 
مسئلہ ۳۲:
بعض جگہ دستور ہے  کہ عموماً میّت کے  غسل کے  لئے  کورے  گھڑے  بدھنے  لاتے  ہیں  اس کی کچھ ضرورت نہیں  گھر کے  استعمالی گھڑے  لوٹے  سے  بھی غسل دے  سکتے  ہیں  اور بعض یہ جہالت کرتے  ہیں  کہ غسل کے  بعد توڑ ڈالتے  ہیں  یہ ناجائز و حرام ہے  کہ مال ضائع کرنا ہے  اور اگر یہ خیال ہو کہ نجس ہو گئے  تو یہ بھی فضول بات ہے  کہ اولاً تو اُس پر چھینٹیں  نہیں  پڑتیں  اور پڑیں  بھی تو راجح یہ ہے  کہ میّت کا غسل نجاست حکمیہ دُور کرنے  کے  لئے  ہے  تو مستعمل پانی کی چھینٹیں  پڑیں  اور مستعمل پانی نجس نہیں  جس طرح زندوں  کے  وضو و غسل کا پانی اور اگر فرض کیا جائے  کہ نجس پانی کی چھینٹیں  پڑیں  تو دھو ڈالیں  دھونے  سے  پاک ہو جائیں  گے  اور اکثر جگہ وہ گھڑے  بدھنے  مسجدوں  میں  رکھ دیتے  ہیں  اگر نیت یہ ہو کہ نمازیوں  کا آرام پہنچے  گا اور اُس کا مُردے  کو ثواب تو یہ اچھی نیت ہے  اور رکھنا بہتر اور اگر یہ خیال ہو کہ گھر میں رکھنا نحوست ہے  تو یہ نری حماقت اور بعض لوگ گھڑے  کا پانی پھینک دیتے  ہیں  یہ بھی حرام ہے ۔ 


کفن کا بیان

 مسئلہ ۱:

میت کو کفن دینا فرض کفایہ ہے ۔ کفن کے  تین درجے  ہیں ۔ 


(۱) ضرورت (۲) کفایت (۳) سنت






مرد کے  لئے  سنت تین کپڑے  ہیں ۔ 


(۱) لفافہ (۲) اِزار (۳) قمیص



اور عورت کے  لئے  پانچ۔ 


تین یہ ہیں   (۴) اوڑھنی (۵) سینہ بند 



کفنِ کفایت مرد کے  لئے  دو کپڑے  ہیں ۔ 


(۱) لفافہ (۲) اِزار



اور عورت کے  لئے ۔ 


(۱) لفافہ (۲) اِزار (۳) اوڑھنی  یا 



(۱) لفافہ (۲) قمیص (۳) اوڑھنی۔ 


کفن ضرورت دونوں  کے  لئے  یہ کہ جو میّسر آئے  اور کم از کم اتنا تو ہو کہ سارا بدن ڈھک جائے ۔ (درمختار ج ۱ص ۸۰۸ تا ۸۰۶، عالمگیری ج ۱ص ۱۶۰ وغیرہما)

مسئلہ ۲:

لفافہ یعنی چادر کی مقدار یہ ہے  کہ میّت کے  قد سے  اس قدر زیادہ ہو کہ دونوں  طرف باندھ سکیں  اور اِزار یعنی تہہ بند چوٹی سے  قدم تک یعنی لفافہ سے  اتنی چھوٹی جو بندش کے  لئے  زیادہ تھا اور قمیص جس کو کفنی کہتے  ہیں  گردن سے  گھٹنوں  کے  نیچے  تک اور یہ آگے  اور پیچھے  دونوں  طرف برابر ہوں  اور جاہلوں  میں  جو رواج ہے  کہ پیچھے  سے  کم رکھتے  ہیں  یہ غلطی ہے ،  چاک اور آستین اس میں نہ ہوں ۔ مرد اور عورت کی کفنی میں  فرق ہے  مرد کی کفنی مونڈھے  پرچیریں  اور عورت کے  لئے  سینہ کی طرف۔ اوڑھنی تین ہاتھ کی ہوئی چاہیئے  یعنی ڈیڑھ گز۔ سینہ بند پستان سے  ناف تک اور بہتر یہ ہے  کہ ران تک ہو۔ (عالمگیری ج ۱ص ۱۶۰، ردالمحتار ج ۱ص ۸۰۸، ۸۰۷ وغیرہما)

مسئلہ ۳:

بلاضرورت کفن کفایت سے  کم کرنا ناجائز مکروہ ہے ۔ (درمختار ج ۱ص ۸۰۸) بعض محتاج کفنِ ضرورت پر قادر ہوتے  ہیں  مگر کفنِ مسنون میّسر نہیں  وہ کفن مسنون کے  لئے  لوگوں  سے  سوال کرتے  ہیں  یہ ناجائز ہے  کہ سوال بلا ضرورت جائز نہیں  ہاں  اگر بغیر مانگے  مسلمان خود کفنِ مسنون پورا کر دیں  تو انشاء اﷲ تعالیٰ پورا ثواب پائیں  گے ۔ (فتاویٰ رضویہ)

مسئلہ ۴:

ورثہ میں  اختلاف ہوا کوئی دو کپڑوں  کے  لئے  کہتا ہے  کوئی تین کے  لئے  تو تین کپڑے  دیئے  جائیں  گے  کہ یہ سنت ہے  یا یوں  کیا جائے  گا کہ اگر مال زیادہ ہے  اور وارث کم تو کفنِ سنت دیں  اور مال کم ہے  وارث زیادہ تو کفنِ کفایت۔ (جوہرہ وغیرہا)

مسئلہ ۵:

کفن اچھا ہونا چاہئیے  یعنی مرد عیدین و جمعہ کے  لئے  جیسے  کپڑے  پہنتا تھا اور عورت جیسے  کپڑے  پہن کر میکے  جاتی تھی اُس قیمت کا ہونا چاہیئے  حدیث میں  ہے  مُردوں  کو اچھا کفن دو کہ وہ باہم ملاقات کرتے  اور اچھے  کفن سے  تفاخر کرتے  یعنی خوش ہوتے  ہیں  سفید کفن بہتر ہے  کہ نبی ﷺ نے  فرمایا اپنے  مُردے  سفید کپڑوں  میں  کفناؤ۔ (غنیہ، ردالمحتار ج ۱ص ۸۰۷)

مسئلہ ۶:

کسم یا زعفران کا رنگا ہوا ریشم کا کفن مرد کو ممنوع ہے  اور عورت کے  لئے  جائز یعنی جو کپڑا زندگی میں  پہن سکتا ہے  اُس کا کفن دیا جا سکتا ہے  اور جو زندگی میں  ناجائز اُس کا کفن  بھی ناجائز۔ (عالمگیری ج ۱ص ۱۶۱)

مسئلہ ۷:

خنثیٰ مشکل عورت کی طرح پانچ کپڑے  دیئے  جائیں  مگر کسم یا زعفران کا رنگا ہوا اور ریشمی کفن اسے  ناجائز ہے ۔ (عالمگیری ج ۱ص ۱۶۰)

مسئلہ ۸:

کسی نے  وصیت کی کہ اُسے  دو کپڑے  دیئے  جائیں  تو یہ وصیت جاری نہ کی جائے  تین کپڑے  دیئے  جائیں  اور اگر یہ وصیت کی کہ ہزار روپے  کا کفن دیا جائے  تو یہ بھی نافذ نہ ہوگی متوسظ درجہ کا دیا جائے ۔ (ردالمحتار ج ۱ص ۸۰۷)

مسئلہ ۹:

جو نابالغ حدِشہوت تک کو پہنچ گیا وہ بالغ کے  حکم میں  ہے  یعنی بالغ کو کفن میں  جتنے  کپڑے  دیئے  جاتے  ہیں  اسے  بھی دیئے  جائیں  اور اس سے  چھوٹے  لڑکے  کو ایک کپڑا اور چھوٹی لڑکی کو دو (۲) کپڑے  دے  سکتے  ہیں  اور اگر لڑکے  کو بھی دو (۲) کپڑے  دیئے  جائیں  تو اچھا ہے  اور بہتر یہ ہے  کہ دونوں  کو پورا کفن دیں  اگرچہ ایک دن کا بچّہ ہو۔ (ردالمحتار ج ۱ص ۸۰۹)

مسئلہ ۱۰:

پُرانے  کپڑے  کا بھی کفن ہو سکتا ہے  مگر پُرانا ہو تو دُھلا ہوا ہو کہ کفن ستھرا ہونا مرغوب ہے ۔ (جوہرہ)

مسئلہ ۱۱:

میّت نے  اگر کچھ مال چھوڑا تو کفن اسی کے  مال سے  ہونا چاہیئے  اور مدیون ہے  تو قرضخواہ کفن کفایت سے  زیادہ کو منع کر سکتا ہے  اور منع نہ کیا تو اجازت سمجھی جائے  گی۔ (ردالمحتار ج ۱ص ۸۱۰) مگر قرض خواہ کو ممانعت کا اس وقت حق ہے  جب  وہ تمام مال دین میں  مستغرق ہو۔ 
مسئلہ ۱۲:

دین و وصیّت و میراث ان سب پر کفن مقدم ہے  اور دین وصیت پر اور وصیت میراث پر۔ (جوہرہ)

مسئلہ ۱۳:

میّت نے  مال نہ چھوڑا تو کفن اس کے  ذمہ ہے  جس کے  ذمہ زندگی میں  نفقہ تھا اور اگر کوئی ایسا نہیں  جس پر نفقہ واجب ہوتا یا ہے  مگر نادار ہے  تو بیت المال سے  دیا جائے  اور بیت المال بھی وہاں  نہ ہو جیسے  یہاں  ہندوستان میں  تو وہاں  کے  مسلمانوں  پر کفن دینا فرض ہے  اگر معلوم تھا اور نہ دیا تو سب گنہگار ہوں  گے  اگر ان لوگوں  کے  پاس بھی نہیں  تو ایک کپڑے  کی قدر اور لوگوں  سے  سوال کر لیں ۔ (جوہرہ ج ۱ص ۸۱۱، درمختار ج ۱ص ۸۱۰)

مسئلہ ۱۴:

عورت نے  اگرچہ مال چھوڑا اُس کا کفن شوہر کے  ذمہ ہے  بشرطیکہ موت کے  وقت کوئی ایسی بات نہ پائی گئی جس سے  عورت کا نفقہ شوہر پر سے  ساقط ہو جاتا اگر شوہر مرا اور اس کی عورت مالدار ہے  جب بھی عورت پر کفن واجب نہیں ۔ (عالمگیری ج ۱ص ۱۶۱، درمختار ج ۱ص ۸۱۰ وغیرہما)

مسئلہ ۱۵:

جو کچھ کہا گیا کہ فلاں  پر کفن واجب ہے  اس سے  مراد کفنِ شرعی ہے  یونہی باقی سامان تجہیز مثلاً خوشبو اور غسال اور لے  جانے  والوں  کی اُجرت اور دفن کے  مصارف سب میں  شرعی مقدار مراد ہے  باقی اور باتیں  اگر میّت کے  مال سے  کی گئیں  اور ورثہ بالغ ہوں  اور سب وارثوں  نے  اجازت بھی دے  دی ہو تو جائز ہے  ورنہ خرچ کرنے  والے  کے  ذمہ ہے ۔ (ردالمحتار ج ۱ص ۸۱۰)

مسئلہ ۱۶:

کفن کیلئے  سوال کر کے  لائے  اس میں  سے  کچھ بچ رہا تو اگر معلوم ہے  کہ فلاں  نے  دیا ہے  تو اُسے  واپس کر دیں  ورنہ دوسرے  محتاج کے  کفن میں  صرف کر دیں  یہ بھی نہ ہو تو تصدق کر دیں ۔ (درمختار ج ۱ص ۸۱۱)

مسئلہ ۱۷:

میّت ایسی جگہ ہے  کہ وہاں  صرف ایک شخص ہے  اور اُس کے  پاس صرف ایک ہی کپڑا ہے  تو اُس پر یہ ضرور نہیں  کہ اپنے  کپڑے  کو کفن کر دے ۔ (درمختار ج ۱ص ۸۱۱)

مسئلہ ۱۸:

کفن پہنانے  کا طریقہ یہ ہے  کہ میّت کو غسل دینے  کے  بعد بدن کسی پاک کپڑے  سے  آہستہ پونچھ لیں  کہ کفن تر نہ ہو اور کفن کو ایک یا تین یا پانچ یا سات بار دھونی دے  لیں  اس سے  زیادہ نہیں  پھر یہ کفن یُوں  بچھائیں  کہ پہلے  بڑی چارد پھر تہبند پھر کفنی پھر میّت کو اس پر لٹائیں  اور کفنی پہنائیں  اور داڑھی اور تمام بدن پر خوشبو ملیں  اور مواضع سجود یعنی ماتھے  ناک ہاتھ گھٹنے  قدم پر کافور لگائیں  پھر اِزار یعنی تہبند لپیٹیں  پہلے  بائیں  جانب سے  پھر دہنی طرف سے  پھر لفافہ لپیٹیں  پہلے  بائیں  طرف سے  پھر دہنی طرف سے  تاکہ دہنا اوپر رہے  اور سر اور پاؤں  کی طرف باندھ دیں  کہ اُڑنے  کا اندیشہ نہ رہے  عورت کو کفنی پہنا کر اُس کے  بال کے  دو حصے  کر کے  کفنی کے  اوپر سینہ پر ڈالدیں  اور اوڑھنی نصف پشت کے  نیچے  سے  بچھا کر سر پر لا کر منہ پر مثل نقاب ڈال دیں  کہ سینہ پر رہے  کہ اُس کا طول نصف پشت سے  سینہ تک رہے  اور عرض ایک کان کی لو سے  دوسرے  کان کی لو تک ہے  اور یہ جو لوگ کیا کرتے  ہیں  کہ زندگی کی طرح اُڑھاتے  ہیں  یہ محض بیجا و خلافِ سُنت ہے  پھر بدستور ازار و لفافہ لپیٹیں  پھر سب کے  اُوپر سینہ بند بالائے  پستان سے  ران تک لا کر باندھیں ۔ (عالمگیری ج ۱ص ۱۶۱، ۱۶۰، درمختار ج ۱ص ۸۰۸ وغیرہما)





مسئلہ ۱۹:

مرد کے  بدن پر ایسی خوشبو لگانا جائز نہیں  جس میں  زعفران کی آمیزش ہو عورت کے  لئے  جائز ہے  جس نے  احرام باندھا ہے  اُس کے  بدن پر بھی خوشبو لگائیں اور اُس کا منہ اور کفن سے  چھپایا جائے ۔ (عالمگیری ج ۱ص ۱۶۱)

مسئلہ ۲۰:

اگر مُردہ کا کفن چوری ہو گیا اور لاش ابھی تازہ ہے  تو پھر کفن دیا جائے  اگر میت کا مال بدستور ہے  تو اس سے  اور تقسیم ہو گیا تو ورثہ کے  ذمہ کفن دیناہے  وصیت یا قرض میں  دیا گیا تو ان لوگوں  پر نہیں  اور اگر کل ترکہ دَین میں  مستغرق ہے  اور قرضخواہوں  نے  اب تک قبضہ نہ کیا ہو تو اسی مال سے  دیں  اور قبضہ کر لیا تو اُن سے  واپس نہ لیں  گے  بلکہ کفن اُس کے  ذمہ ہے  کہ مال نہ ہونے  کے  صورت میں  جس کے  ذمہ ہوتا ہے  اور اگر صورت مذکورہ میں  لاش پھٹ گئی تو کفن مسنون کی حاجت نہیں  ایک کپڑا ہی کافی ہے ۔ (عالمگیری ج ۱ص ۱۶۱، درمختار،ر دالمحتار ج ۱ص ۸۰۹)

مسئلہ ۲۱:

اگر مُردہ جانور کھا گیا اور کفن پڑا ملا تو اگر میّت کے  مال سے  دیا گیا ہے  ترکہ میں  شمار ہو گا اور کسی نے  دیا ہے  اجنبی یا رشتہ دار نے  تو مالک ہے  جوچاہے  کرے ۔ (عالمگیری ج ۱ص ۱۶۲)

مسئلہ ضروریہ:
ہندوستان میں  عام رواج ہے  کہ کفنِ مسنون کے  علاوہ اوپر سے  ایک چادر اُڑھاتے  ہیں  وہ تکیہ دار یا کسی مسکین پرصدقہ کرتے  ہیں  ایک جا نماز ہوتی جس پر امام جنازہ کی نمازہ پڑھاتا ہے  وہ بھی تصدق کرتے  ہیں  اگر یہ چادر و جا نماز میّت کے  مال سے  نہ ہوں  بلکہ کسی نے  اپنی طرف سے  دیا ہے  (اور عادۃً وہی دیتا ہے  جس نے  کفن دیا بلکہ کفن کے  لئے  جو کپڑا لایا جاتا ہے  وہ اسی انداذ سے  لایا جاتا ہے  کہ جس میں  یہ دونوں  بھی ہو جائیں ) جب تو ظاہر ہے  کہ اس کی اجازت ہے  اور اس میں  کوئی حرج نہیں  اور اگر میّت کے  مال سے  ہے  تو دو صورتیں  ہیں  ایک یہ کہ ورثہ سب بالغ ہوں  اور اور سب کی اجازت سے  ہو جب بھی جائز ہے  ور اگر اجازت نہ دی تو جس نے  میّت کے  مال سے  منگایا اور تصدق کیا اس کے  ذمہ یہ دونوں  چیزیں  ہیں  یعنی ان میں  جو قیمت صرف ہوئی ترکہ میں  شمارکی جائے  گی اور وہ قیمت خرچ کرنے  والا اپنے  پاس سے  دے  گا دوسری صورت یہ کہ ورثاء میں  کل یا بعض نابالغ ہیں  تو اب وہ دونوں  چیزیں  ترکہ سے  ہرگز نہیں  دی جا سکتیں  اگرچہ اس نابالغ نے  اجازت بھی دیدی ہو کہ نابالغ کے  مال کو صرف کر لینا حرام ہے ۔ لوٹے ، گھڑے  ہوئے  خاص میّت کے  نہلانے  کے  لئے  خریدے  تو اس میں  یہی تفصیل ہے ، تیجہ، دسواں ، چالیسواں ، ششماہی، برسی کے  مصارف میں  بھی یہی تفصیل ہے  کہ اپنے  مال سے  جو چاہے  خرچ کرے  اور میّت کو ثواب پہنچائے  اور میّت کے  مال سے  یہ مصارف اسی وقت کئے  جائیں  کہ سب وارث بالغ ہوں  اور سب کی اجازت ہو ورنہ نہیں ، مگر جو بالغ ہو اپنے  حصہ سے  کر سکتا ہے ۔ ایک صورت اور بھی ہے  کہ میّت نے  وصیت کی ہو تو دَین ادا کرنے  کے  بعد جو بچے  اس کی تہائی میں  وصیت جاری ہو گی۔ اکثر لوگ اس سے  غافل ہیں  یا ناواقف کہ اس قسم کے  تمام مصارف کر لینے  کے  بعد اب جو باقی رہتا ہے  اسے  ترکہ سمجھتے  ہیں ۔ ان مصارف میں  نہ وارث سے  اجازت لیتے  ہیں  نہ نابالغ وارث ہونا مضر جانتے  ہیں  اور یہ سخت غلطی ہے  اس سے  کوئی یہ نہ سمجھے  کہ تیجہ وغیرہ کو منع کیا جاتا ہے  کہ یہ تو ایصالِ ثواب ہے  اسے  کون منع کرے  گا۔ منع وہ کرے  جو وہابی ہو بلکہ ناجائز طور پر جو ان میں  صرف کیا جاتا ہے  اس سے  منع کیا جاتا ہے  کوئی اپنے  مال سے  کرے  یا ورثاء بالغین ہی ہوں  ان سے  اجازت لے  کر کرے  تو ممانعت نہیں ۔ 


جنازہ لے  چلنے  کا بیان

مسئلہ ۱:

جنازہ کو کندھا دینا عبادت ہے  ہر شخص کو چاہیئے  کہ عبادت میں  کوتاہی نہ کرے  اور حضور سید المرسلین ﷺ نے  سعد بن معاذ رضی اﷲ تعالیٰ عنہ کا جنازہ اٹھایا۔ (جوہرہ)

مسئلہ ۲:

سنّت یہ ہے  کہ چار اشخاص جنازہ اٹھائیں  ایک پایہ ایک شخص لے  اور اگر صرف دو (۲) شخصوں  نے  جنازہ اٹھایا ، ایک سرہانے  اور ایک پائنتی تو بلا ضرورت مکروہ ہے  اور ضرورت سے  ہو مثلاً جگہ تنگ ہے  تو حرج نہیں ۔ (عالمگیری ج ۱ص ۱۶۲)

مسئلہ ۳:

سنت یہ ہے  کہ یکے  بعد دیگرے  چاروں  پایوں  کو کندھا دے  اور ہر بار دس(۱۰) دس (۱۰) قدم چلے  اور پوری سنت یہ ہے  کہ پہلے  داہنے  سرہانے  کو کندھا دے  پھر داہنی پائنتی پھر بائیں  سرہانے  پھر بائیں  پائنتی اور دس (۱۰) دس (۱۰) قدم چلے  تو کُل چالیس (۴۰) قدم ہوئے  کہ حدیث میں  ہے  کہ جو چالیس (۴۰) قدم جنازہ لے  چلے  اس کے  چالیس کبیرہ گناہ مٹا دیئے  جائیں  گے ، نیز حدیث میں  ہے  جو جنازہ کے  چاروں  پایوں  کو کندھا دے  اﷲ تعالیٰ اس کی حتمی مغفرت فرمائے  گا۔ (جوہرہ، عالمگیری ج ۱ص ۱۶۲، درمختار ج ۱ص ۸۳۳)





مسئلہ ۴:

جنازہ لے  چلنے  میں  چارپائی کو ہاتھ سے  پکڑ کو مونڈھے  پر رکھے ، اسباب کی طرح گردن یا پیٹھ پر لادنا مکروہ ہے ، چوپایہ پر جنازہ لادنا بھی مکروہ ہے ۔ (عالمگیری ج ۱ص ۱۶۲، غنیہ، درمختار ج ۱ص ۸۳۳) ٹھیلے  پر لادنے  کا بھی یہی حکم ہے ۔ 
مسئلہ ۵:

چھوٹا بچّہ، شیرخوار یا ابھی دُودھ چھوڑا ہے  یا اس سے  کچھ بڑا اس کو اگر ایک شخص ہاتھ پر اٹھا کر لے  چلے  تو حرج نہیں  اور یکے  بعد دیگرے  لوگ ہاتھوں  ہاتھ لیتے  رہیں  اور اگر کوئی شخص سواری پر ہو اور اتنے  چھوٹے  جنازہ کو ہاتھ پر لئے  ہوں  جب بھی حرج نہیں  اور اس سے  بڑا مُردہ ہو تو چارپائی پر لے  جائیں ۔ (غنیہ، عالمگیری ج ۱ص ۱۶۲ وغیرہما)

مسئلہ ۶:

جنازہ معتدل تیزی سے  لے  جائیں  مگر نہ اس طرح کہ میّت کو جھٹکا لگے  اور ساتھ جانے  والوں  کے  لئے  افضل یہ ہے  کہ جنازہ سے  پیچھے  چلیں ، دائیں  بائیں  نہ چلیں  اور اگر کوئی آگے  چلے  تو اسے  چاہیئے  کہ اتنی دور رہے  کہ ساتھیوں  میں  نہ شمار کیا جائے  اورسب کے  سب آگے  ہوں  تو مکروہ ہے ۔ (عالمگیری ج ۱ص ۱۶۲)

مسئلہ ۷:

جنازہ کے  ساتھ پیدل چلنا افضل ہے  اور سواری پر ہو تو آگے  چلنا مکروہ اور آگے  ہو تو جنازہ سے  دور ہو۔ (عالمگیری ج ۱ص ۱۶۲، صغیری ج ۱ص ۲۹۵)

مسئلہ ۸:

عورتوں  کو جنازہ کے  ساتھ جانا ناجائز و ممنوع ہے  اور نوحہ کرنے  والی ساتھ ہوں  تو اسے  سختی سے  منع کیا جائے  اگر نہ مانے  تو اس کی وجہ سے  جنازہ کے  ساتھ جانا نہ چھوڑا جائے  کہ اس کے  ناجائز فعل سے  کیوں  سُنت ترک کرے  بلکہ دل سے  اسے  بُرا جانے  اور شریک ہو۔ (درمختار ج ۱ص ۸۳۴، صغیری ج ۱ص ۲۹۶)

مسئلہ ۹:

اگر عورتیں  جنازے  کے  پیچھے  ہوں  اور مرد کو یہ اندیشہ ہو کہ پیچھے  چلنے  میں  عورتوں  سے  اختلاط ہو گا یا ان میں  کوئی نوحہ کرنے  والی ہو ان صورتوں  میں  مرد کو آگے  چلنا بہتر ہے ۔ (درمختار، ردالمحتار ج ۱ص ۸۳۴)

مسئلہ ۱۰:

جنازہ لے  چلنے  میں  سرہانا آگے  ہونا چاہیئے  اور جنازہ کے  ساتھ آگ لے  جانے  کی ممانعت ہے ۔ (عالمگیری ج ۱ص ۱۶۲)

مسئلہ ۱۱:

جنازہ کے  ساتھ چلنے  والوں  کو سکوت کی حالت میں  ہونا چاہیئے ۔ موت اور احوال و اہوال قبر کو پیش نظر رکھیں  دنیا کی باتیں  نہ کریں  نہ ہنسیں ، حضرت عبداﷲ بن مسعود رضی اﷲ تعالیٰ عنہ نے  ایک شخص کو جنازہ کے  ساتھ ہنستے  دیکھا، فرمایا، تو جنازہ میں  ہنستا ہے  تجھ سے  کبھی کلام نہ کروں  گا اور ذکر کرنا چاہیں  تو دل میں  کریں  اور بلحاظ زمانہ اب علماء نے  ذکر جہر کی بھی اجازت دی ہے ۔ (صغیری، درمختار ج ۱ص ۸۳۵ وغیرہما)







مسئلہ ۱۲:

جنازہ جب تک رکھا نہ جائے  بیٹھنا مکروہ ہے  اور رکھنے  کے  بعد بے  ضرورت کھڑا نہ رہے  اور اگر لوگ بیٹھے  ہوں  اور نماز کے  لئے  وہاں  جنازہ لایا گیا تو جب تک نہ رکھا جائے  کھڑے  نہ ہوں  یونہی اگر کسی جگہ بیٹھے  ہوں  اور وہاں  سے  جنازہ گزرا تو کھڑا ہونا ضروری نہیں  ہاں  جو شخص جانا چاہتا ہے  وہ اٹھے  اور جائے  جب جنازہ رکھا جائے  تو یوں  نہ رکھیں  کہ قبلہ کو پاؤں ہوں  یا سر بلکہ آڑا رکھیں  کہ دہنی کروٹ قبلہ کو ہو۔ (عالمگیری ج ۱ص ۱۶۲، درمختار ج ۱ص ۸۳۴)

مسئلہ ۱۳:

جنازہ اٹھانے  پر اجرت لینا دینا جائز ہے  جب کہ اور اٹھانے  والے  بھی موجود ہوں ۔ (عالمگیری ج ۱ص ۱۶۲)

مسئلہ ۱۴:

میّت اگر پڑوسی یا رشتہ داریاکوئی نیک شخص ہو تو اس کے  جنازہ کے  ساتھ جانا نفل نماز پڑھنے  سے  افضل ہے ۔ (عالمگیری ج ۱ص ۱۶۲)

مسئلہ ۱۵:

جو شخص جنازہ کے  ساتھ ہو اسے  بغیر نماز پڑھے  واپس نہ ہونا چاہیئے  اور نماز کے   بعد اولیائے  میّت سے  اجازت لے  کر واپس ہو سکتا ہے  اور دفن کے  بعد اولیاء سے  اجازت کی ضرورت نہیں ۔ (عالمگیری ج ۱ص ۱۶۵)



نمازِ جنازہ کا بیان

مسئلہ ۱:

نمازِ جنازہ فرض کفایہ ہے  کہ ایک نے  بھی پڑھ لی تو سب بری الذمہ ہو گئے  ورنہ جس جس کو خبر پہنچی تھی اور نہ پڑھی گنہگار ہوا۔ (عامہ کتب، درمختار ج ۱ص ۸۱۱) اسکی فرضیت کا جو انکار کرے  کافر ہے ۔ (درمختار ج ۱ص ۸۱۱)



مسئلہ ۲:

اس کے  لئے  جماعت شرط نہیں  ایک شخص بھی پڑھ لے  فرض ادا ہو گیا۔ (عالمگیری ج ۱ص ۱۶۲)

مسئلہ ۳:

نمازِ جنازہ واجب ہونے  کے  لئے  وہی شرائط ہیں  جو اور نمازوں  کے  لئے  ہیں  یعنی (۱) قادر (۲) بالغ (۳) عاقل (۴) مسلمان ہونا، ایک بات اس میں  زیادہ ہے  یعنی اس میں  موت کی خبر ہونا۔ (ردالمحتار ج ۱ص ۸۱۱)

مسئلہ ۴:

نمازِ جنازہ میں  دو طرح کی شرطیں  ہیں  ایک مصلّی کے  متعلق دوسری میّت کے  متعلق، مصلّی کے  لحاظ سے  تو وہی شرطیں  ہیں  جو مطلق نماز کی ہیں  یعنی (۱) مصلّی کا نجاست حکمیہ و حقیقیہسے  پاک ہونا نیز اس کے  کپڑے  اور جگہ کا پاک ہونا (۲) ستر عورت (۳) قبلہ کو منہ ہونا (۴) نیت، اس میں  وقت شرط نہیں  اور تکبیر تحریمہ رُکن ہے  شرط نہیں  جیسا پہلے  ذکر ہوا۔ (ردالمحتار ج ۱ص ۸۱۱ وغیرہ) بعض لوگ جوتا پہنے  اور بہت لوگ جوتے  پر کھڑے  ہو کر نماز جنازہ پڑھتے  ہیں  اگر جوتا پہنے  پڑھی تو جوتا اور اس کے  نیچے  کی زمین دونوں  کا پاک ہونا ضروری ہے  بقدر مانع نجاست ہو گی تو اس کی نماز نہ ہوگی اور جوتے  پر کھڑے  ہو کر پڑھی تو جوتے  کا پاک ہونا ضروری ہے ۔ 
مسئلہ ۵:

جنازہ تیار ہے  جانتا ہے  کہ وضو یا غسل کرے  گا تو نماز ہو جائے  گی تیمم کر کے  پڑھے  اس کی تفصیل باب تیمم میں  مذکور ہوئی۔ 
مسئلہ ۶:

امام طاہر نہ تھا تو نماز پھر پڑھیں  اگرچہ مقتدی طاہر ہوں  کہ جب امام کی نہ ہوئی کسی کی نہ ہوئی اور اگر امام طاہر تھا اور مقتدی بلا طہارت تو اعادہ نہ کیا جائے  کہ اگرچہ مقتدیوں  کی نہ ہوئی مگر امام کی تو ہو گئی اگر عورت نے  نماز پڑھائی اور مردوں  نے  اس کی اقتدا کی تو لوٹائی نہ جائے  کہ اگرچہ مردوں  کی اقتدا صحیح نہ ہوئی مگر عورت کی نماز تو ہو گئی وہی کافی ہے  اور نماز جنازہ کی تکرار جائز نہیں ۔ (درمختار ج ۱ص ۸۱۲)

مسئلہ ۷:

نماز جنازہ سواری پر پڑھی تو نہ ہوئی امام کا بالغ ہونا شرط ہے  خواہ امام مرد ہو یا عورت نابالغ نے  نماز پڑھائی تو نہ ہوئی۔ (درمختار ج ۱ص ۸۱۳،۸۱۲، عالمگیری ج ۱ص ۱۶۴) 



نماز جنازہ میں  میّت سے  تعلق رکھنے  والی چند شرطیں  ہیں ۔ 


(۱) میّت کا مسلمان ہونا۔ 
مسئلہ ۸:

میّت سے  مراد وہ ہے  جو زندہ پیدا ہوا پھر مر گیا تو اگر مردہ پیدا ہوا بلکہ اگر نصف سے  کم باہر نکلا اس وقت زندہ تھا اور باہر نکلنے  سے  پیشتر مر گیا تو اُس کی بھی نماز نہ پڑھی جائے  آگے  تفصیل آتی ہے ۔ (شامی ج ۱ص ۸۳۰)

مسئلہ ۹:

چھوٹے  بچے  کے  ماں  باپ دونوں  مسلمان ہوں  یا ایک تو وہ مسلمان ہے  اُس کی نماز پڑھی جائے  اور دونوں  کافر ہیں  تو نہیں ۔ (درمختار ج ۱ص ۸۳۲ وغیرہ)

مسئلہ ۱۰:

مسلمان کو دارلحرب میں  چھوٹا بچہ تنہا ملا اور اُس نے  اُٹھا لیا پھر مسلمان کے  یہاں  مرا تو اُس کی نماز پڑھی جائے ۔ (عالمگیری ج ۱ص ۱۶۳)

مسئلہ ۱۱:

ہر مسلمان کی نماز پڑھی جائے  اگرچہ وہ کیسا ہی گنہگار و مرتکب کبائر ہو مگر چند قسم کے  لوگ ہیں  کہ اُن کی نماز نہیں ۔ (۱) باغی جو امام برحق پر ناحق خروج کرے  اور اُسی بغاوت میں  مارا جائے  (۲) ڈاکو کہ ڈاکہ میں  مارا گیا نہ اُن کو غسل دیا جائے  نہ اُن کی نماز پڑھی جائے  مگر جبکہ بادشاہ اسلام نے  اُن پر قابو پایا اورقتل کیا تو نماز و غسل ہے  یا وہ نہ پکڑے  گئے  نہ مارے  گئے  بلکہ ویسے  ہی مرے  تو بھی غسل و نماز ہے  (۳) جو لوگ ناحق پاسداری سے  لڑیں  بلکہ جو اُن کا تماشہ دیکھ رہے  تھے  اور پتھر آکر لگا اور مر گئے  تو ان کی بھی نماز نہیں  ہاں  اُنکے  متفرق ہونے  کے  بعد مرے  تو نماز ہے  (۴) جو کسی شخص کا گلاگھونٹ کا مار ڈالے  (۵) شہر میں  رات کو ہتھیار لے  کر لوٹ مار کریں  وہ بھی ڈاکو ہیں  اس حالت میں  مارے  جائیں  تو اُن کی بھی نماز نہ پڑھی جائے  (۶) جس نے  اپنی ماں  یا باپ کو مار ڈالا اُس کی بھی نماز نہیں  (۷) جو کسی کا مال چھین رہا تھا اور اس حالت میں  مارا گیا اُس کی بھی نہیں ۔ (عالمگیری ج ۱ص ۱۶۳، درمختار ج ۱ص ۸۱۴،۸۱۵ وغیرہما)

مسئلہ ۱۲:

جس نے  خودکشی کر لی حالانکہ یہ بہت بڑا گناہ ہے  مگر اُس کے  جنازہ کی نماز پڑھی جائے  گی اگرچہ قصداً خودکشی کی ہو جو شخص رجم کیا گیا یا قصاص میں  مارا گیا اُسے  غسل دیں  گے  اور نماز پڑھیں  گے ۔ (عالمگیری ج ۱ص ۱۶۳، درمختار ج ۱ص ۸۱۵ وغیرہما) 



(۲) میّت کے  بدن و کفن کا پاک ہونا۔ 
مسئلہ ۱۳:

بدن پاک ہونے  سے  یہ مراد ہے  کہ اُسے  غسل دیا گیا ہو یا غسل نا ممکن ہونے  کی صورت میں  تیمم کرایا گیا ہو اور کفن پہنانے  سے  پیشتر بدن سے  نجاست نکلی تو دھو ڈالی جائے  اور بعد میں  خارج ہوئی تو دھونے  کی حاجت نہیں  اور کفن پاک ہونے  کا یہ مطلب ہے  کہ پاک کفن پہنایا جائے  اور بعد میں  اگر نجاست خارج ہوئی اور کفن آلودہ ہوا تو حرج نہیں ۔ (درمختار ج ۱ص ۸۱۲)

مسئلہ ۱۴:

بغیر غسل نماز پڑھی گئی نہ ہوئی اُسے  غسل دے  کر پھر پڑھیں  اور اگر قبر میں  رکھ چکے  مگر مٹی ابھی نہیں  ڈالی گئی تو قبر سے  نکالیں  اور غسل دے  کر نماز پڑھیں  اور مٹی دے  چکے  تو اب نکال نہیں  سکتے  لہٰذا اب اُس کی قبر پر نماز پڑھیں  کہ پہلی نماز نہ ہوئی تھی اور اب چونکہ غسل نا ممکن ہے  لہٰذا اب ہو جائے  گی۔ (ردالمحتار ج ۱ص ۸۱۲،۸۱۱ وغیرہ)



(۳) جنازہ کا وہاں  موجود ہونا یعنی کُل یا اکثر یا نصف مع سر کے  موجود ہونا لہٰذا غائب کی نماز نہیں  ہو سکتی۔ 


(۴) جنازہ زمین پر رکھا ہو یا ہاتھ پر ہو مگر جانور پر لدا ہو تو نماز نہ ہوگی۔ 




(۵) جنازہ مصلّی کے  آگے  قبلہ کو ہونا۔ اگر مصلّی کے  پیچھے  ہو گا نماز صحیح نہ ہوگی۔ (درمختار ج ۱ص ۸۱۳،۸۱۲)

مسئلہ ۱۵:

اگر جنازہ الٹا رکھا یعنی امام کے  دہنے  میّت کا قدم ہو تو نماز ہو جائے  گی مگر قصداً ایسا کیا تو گنہگار ہوئے ۔ (درمختار ج ۱ص ۸۱۳)

مسئلہ ۱۶:

اگر قبلہ کے  جاننے  میں  غلطی ہوئی یعنی میّت کو اپنے  خیال سے  قبلہ ہی کو رکھا تھا مگر حقیقۃً قبلہ کو نہیں  تو موضع تحری میں  اگر تحری کی نماز ہو گئی ورنہ نہیں ۔ (درمختار ج ۱ص ۸۱۳)



(۶) میّت کا وہ حصہ بدن جس کا چھپانا فرض ہے  چھپا ہونا۔ 


(۷) میّت امام کے  محاذی ہو یعنی اگر ایک میّت ہے  تو اُس کا کوئی حصہ بدن امام کے  محاذی ہوں  اور چند ہوں  تو کسی ایک کا حصہ بدن امام کے  محاذی ہونا کافی ہے ۔ (ردالمحتار ج ۱ص ۸۱۳،۸۱۲)

مسئلہ ۱۷:

نماز جنازہ میں  دو (۲) رکن ہیں :۔ 


(۱) چار بار اﷲ اکبر کہنا (۲) قیام 



بغیر عذر بیٹھ کر سواری پر نماز جنازہ پڑھی نہ ہوئی اور اگر ولی یا امام بیمار تھا اس نے  بیٹھ کر پڑھائی اور مقتدیوں  نے  کھڑے  ہو کر پڑھی ہو گئی۔ (درمختار، ردالمحتار ج ۱ص ۸۱۳)

مسئلہ ۱۸:

نماز جنازہ میں  تین چیزیں  سنت مؤکدہ ہیں :۔ 


(۱) اﷲ عزوجل کی ثنا (۲) نبی ﷺ پر درود (۳) میّت کے  لئے  دُعا 



نماز جنازہ کا طریقہ یہ ہے  کہ کان تک ہاتھ اُٹھا کر اﷲ اکبر کہتا ہوا ہاتھ نیچے  لائے  اور ناف کے  نیچے  حسب دستور باندھ لے  اور ثنا پڑھے  یعنی



سُبْحَانَکَ اللّٰھُمَّ وَبِحَمْدِکَ وَتَبَارَکَ اسْمُکَ وَتَعَالٰے  جَدُّکَ وَجَلَّ ثَنَاؤُکَ وَلَااِلٰہَ غَیْرُکَ



پھر بغیرہاتھ اٹھائے  اﷲ اکبر کہے  اور درود شریف پڑھے  بہتر وہ دُرود ہے  جو نماز میں  پڑھا جاتا ہے  اور کوئی دوسرا پڑھا جب بھی حرج نہیں  پھر اﷲ اکبر کہہ کر اپنے  اور میّت اور تمام مومنین و مومنات کے  لئے  دُعا کرے  اور بہتر یہ کہ وہ دُعا پڑھے  جو احادیث میں  وارد ہیں  اور ماثور دُعائیں  اگر اچھی طرح نہ پڑھ سکے  تو جو دُعا چاہے  پڑھے  مگروہ دُعا ایسی ہو کہ آخرت سے  متعلق ہو۔ (جوہرہ نیرہ، عالمگیری ج ۱



ص ۱۴۶،د رمختار ج ۱ص ۸۱۳،۸۱۶)





بعض ماثور دُعائیں یہ ہیں :۔ (نوٹ : بریکٹ میں  مؤنث (یعنی عورت) کے  صیغہ ہے  )



(۱) اَللّٰھُمَّ اغْفِرْلِحَیِّنَا وَمَیِّتِنَا وَشَاھِدِنَا وَغَائِبِنَا وَصَغِیْرِنَا وَکَبِیْرِنَا وَذَکَرِنَا وَاُنْثَانَا اَللّٰھُمَّ مَنْ اَحْیَیْتَہٗ مِنَّا فَاَحْیِہٖ عَلَی الْاِسْلَامِ وَمَنْ تَوَفَّیْتَہٗ مِنَّا فَتَوَفَّہٗ عَلَی الْاِیْمَانِ ط اَللّٰھُمَّ لَا تُحَرِّمْنَا اَجَرَہٗ (ھا) وَلَا تَفْتِنَّا بَعْدَہٗ (ھا)



(اے  اﷲ تو بخش دے  ہمارے  زندہ اور مردہ اور ہمارے  حاضر و غائب کو اور ہمارے  چھوٹے  اور بڑے  کو مرد اور عورت کو اے  اﷲ ہم میں  سے  تُو جسے  زندہ رکھے  اُسے  اسلام پر زندہ رکھ اور ہم میں  سے  تُو جس کو وفات دے  اُسے  ایمان پر وفات دے  اے  اﷲ تو ہمیں  اس کے  اجر سے  محروم نہ رکھ اور اس کے  بعد ہمیں  فتنہ میں  نہ ڈال)



(۲) اَللّٰھُمَّ اغْفِرْلَہٗ (لَھَا) وَارْحَمْہٗ (ھَا) وَاعْفُ عَنْہُ (ھَا) وَاکْرِمْ نُزُلَہٗ (ھَا) وَوَسِّعْ مُدْخَلَہٗ (ھَا) وَاغْسِلْہُ (ھَا) بِالْمَائِ وَالثَّلَجِ وَالْبَرَدِوَنَقِّہٖ (ھَا) مِنَ الْخَطَایَا کَمَا نَقَّیْتَ الثَّوْبَ الْاَبْیَضَ مِنَ الدَّنَسِ وَاَبْدِلْہُ (ھَا) دَاراً خَیْراً مِّنْ دَارِہٖ (ھَا) وَاَھْلاً خَیْراً مِّنْ اَھْلِہٖ (ھَا) وَزَوْجاً خَیْراً مِّنْ زَوْجِہٖ وَاَدْخِلْہُ (ھَا) اَلْجَنَّۃَ وَاعِدْہُ (ھَا) مِنْ عَذَابِ الْقَبْرِ وَمِنْ فِتْنَۃِ الْقَبْرِ وَعَذَابَ الَّنارِ



(اے  اﷲ اُس کو بخش دے  اور رحم کر اور عافیت دے  اور معاف کر اور عزت کی مہمانی کر اور اس کی جگہ کو کشادہ کر اور اس کو پانی اور برف اور اولے  سے  دھو دے  اور اس کو خطا سے  پاک کر جیسا تو نے  سفید کپڑے  کو میل سے  پاک کیا اور اس کو گھرکے  بدلے  بہتر گھر دے  اور اہل کے  بدلے  میں  بہتر اہل دے  اور بی بی کے  بدلے  میں  بہتر بی بی اور اس کو جنت میں  داخل کر اور عذاب قبر و فتنہ قبر و عذاب جہنم سے  محفوظ رکھ)



   

(۳) اَللّٰھُمَّ عَبْدُکَ (اَمْتُکَ) وَابْنُ (بِنْتُ) اَمْتِکَ یَشْھَدُ (تَشْھَدُ) اَنْ لَّا اِلہٰ َ اِلَّا اَنتْ َ وَحَدَکَ  لَا شَرِیْکَ لَکَ وَ یَشْھَدُ (تَشْھَدُ) اَنَّ مُحَمَّداً عَبْدُکَ وَرَسولُکَ اَصْبَحَ فَقِیْراً (اَصْبَحتُ فَقِیْرَۃً) اِلیٰ رَحْمَتِکَ وَاَصْبَحْتُ غَنِیّاً عَنْ عَذَابِہٖ (ھَا) تَخَلّیٰ (تَخَلَّتْ) مِنَ الدُّنْیَا وَاَھْلِھَا اِنْ کَانَ (کَانَتْ) زَاکِیاً (زَکِیَّۃً) فَزِکَّہُ (ھَا) وَاِنْ کَانَ (کَانَتْ) مُخْطِئاً (مَخْطِئَۃً) فَاغْفِرْلَہٗ (ھَا) اَللّٰھُمَّ لَا تَحْرِمْنَا اَجْرَہٗ (ھَا) وَلَا تُضِلَّنَا بَعْدَہٗ (ھَا)





(اے  اﷲ یہ تیرا بندہ ہے  اور تیری باندی کا بیٹا ہے  گواہی دیتا ہے  کہ تیرے  سوا کوئی معبود نہیں  تو تنہا ہے  تیرا کوئی شریک نہیں  گواہی دیتا ہے  کہ محمد تیرے  بندے  اور رسول ہیں  یہ تیری رحمت کا محتاج ہے  اور تو اسکے  عذاب سے  غنی ہے  دنیااور دنیا والوں  سے  جُدا ہو کر اگر یہ پاک ہے  تو تُو اسے  پاک و صاف کر اور اگر خطا کار ہے  تو بخش دے  اے  اﷲ اس کے  اجر سے  ہمیں  محروم نہ رکھ اور اس کے  بعد ہمیں  گمراہ نہ کر)



(۴) اَللّٰٗھُمَّ ھَذَا (ھٰذِہٖ) عَبْدُکَ ابْنُ (اَمَتُکَ بِنْتُ) عَبْدِکَ اَبْنُ (بِنْتُ) اَمَتِکَ مَاضٍ فِیْہِ (ھَا) حُکْمُکَ خَلَقْتَہٗ (ھَا) وَلَمْ یَکُ (تَکُ) شَیْئاً مَذْکُوْراً ط نَزَلَ (لَتْ) بِکَ وَاَنْتَ خَیْرُ مَنْزُولٍ بَہٖ اَللّٰہُ لَقِّنْہُ (ھَا) حُجَّتَہٗ (ھَا) وَالْحِقْہُ (ھا) بِنَبِیِّہٖ (ھَا)مُحَمَّدٍ صَلیَّ اللّٰہُ تَعَالیٰ عَلَیْہِ وَسَلَّمَ ط وَثَبِّتْہُ (ھَا) بِالْقَوْلِ الثَّابِتِ فِاِنَّہٗ(ھَا) اِفْتَقَرَ (اَفْتَقَرَتْ) اِلَیْکَ وَاسْتَغَیْتَ عَنْہُ (ھَا) کَانَ (نَتْ) یَشْھَدُ (تَشْھَدُ) اَنْ لَّا اِلٰہَ اِلَّا اللّٰہُ فَاغْفِرْلَہٗ (لَھَا) وَارْحَمْہُ (ھَا) وَلَا تَحْرِمْنَا اَجْرَہٗ (ھَا) وَلَا تَفْتِنَّا بَعْدَہٗ (ھَا) ط اَللّٰھُمَّ اِنْ کَانَ (نَتْ) زَاکِیَّا (زَاکِیَّۃً) فَزَکِّہٖ (ھَا) وَاِنْ کَانَ (کَانَتْ) خَاطِئاً (خَاطِئَۃً) فَاغْفِرْلَہٗ (ھَا)



(اے  اﷲ یہ تیرا بندہ ہے  اورتیرے  بندہ اور تیری باندی کا بیٹا ہے  اس کے  متعلق تیرا حکم نافذ ہے  تُو نے  اسے  پیدا کیا حالانکہ یہ قابل ذکر سے  نہ تھا۔ تیرے  پاس آیا تو ان سب سے  بہتر ہے  جن کے  پاس اتر جائے ۔ اے  اﷲ حجت کی تو اس کو تلقین کر اور اس کو اس کے  نبی محمد ﷺ کے  ساتھ ملا دے  اور قول ثابت پر اسے  ثابت رکھ اسلیئے  کہ یہ تیری طرف محتاج ہے  اور تو اس سے  غنی ہے  یہ شہادت دیتا تھا کہ اﷲ کے  سوا کوئی معبود نہیں  پس اسے  بخش دے  اور رحم کر اور اس کے  اجر سے  ہم کو محروم نہ کر اور اس کے  بعد ہمیں  فتنہ میں  نہ ڈال اے  اﷲ اگر یہ پاک ہے  تو پاک کر اور اگر بدکار ہے  تو بخشدے )



(۵) اَللّٰھُمَّ عَبْدُکَ (اَمَتُکَ) وَابْنُ (بِنْتُ) اَمَتِکَ احْتَاجَ (جَتْ) اِلیٰ رَحْمَتِکَ وَاَنْتَ غَنِیٌّ عَنْ عَذَابِہٖ (ھَا) اِنْ کَانَ (نَتْ) مُحْسِناً (مُحْسِنَۃً) فَزِدْفِیْ اِحْسَانِہٖ (ھَا) وَاِنْ کَانَ (کَانَتْ) مُسِیْئاً (مُسَیْئَۃً) فَتَجَاوَزَ عَنْہُ (ھَا)



(اے  اﷲ یہ تیرا بندہ ہے  اور تیری باندی کا بیٹا ہے  تیری رحمت کا محتاج ہے  اور تو اسکے  عذاب سے  غنی ہے  اگر نیکوکار ہے  تو اسکی خوبی میں  زیادہ کر اور اگر گنہگار ہے  تو درگذر فرما)



(۶)  اَللّٰھُمَّ عَبَدُکَ (اَمْتُکَ) وَابْنُ (بِنْتُ) عَبْدِکَ کَانَ (نَتْ) یَشْھَدُ (تَشْھَدُ) اَنْ لَّا اِلٰہَ اِلَّا اللّٰہُ وَاَنَّ مُحَمَّداً عَبْدُکَ وَرَسُوْلَکَ صَلیَ اللّٰہُ تَعَالیٰ عَلَیْہِ وَسَلَّمَ وَاَنْتَ اَعْلَمُ بہٖ (ھَا) مِنَّا اِنْ کَانَ (نَتْ) مُحْسِناً (مَحْسِنَۃ) فَزِدْفِیْ اِحْسَانِہٖ (ھَا) وَاِنْ کَانَ (نَتْ) مُسِیْئاً (مُسِیْئَۃً) فَاغْفِرْلَہٗ (ھَا) وَلَا تَحْرِمْنَآ اَجْرَہٗ (ھَا) وَلَا تَفْتِنَّا بَعْدَہٗ (ھَا)



(اے  اﷲ یہ تیرا بندہ ہے  اور تیرے  بندہ کا بیٹا ہے  گواہی دیتا تھا کہ تیرے  سوا کوئی معبود نہیں  اور محمد ﷺ تیرے  رسول ہیں  اور تُو ہم سے  زیادہ اسے  جانتا ہے  اگر نیکوکار ہے  تو نیکی میں  زیادہ کر اور گناہ گار ہے  تو اسے  بخش دے  اور اس کے  اجر سے  ہمیں محروم نہ کر اور اس کے  بعد فتنہ میں  نہ ڈال)



(۷) اَصْبَحَ عَبْدُکَ ھَذٰا (اَصْبَحْتُ اَمَتُکَ ھَذِہٖ) قَدْ تَخَلّیٰ (تَخَلَّتْ) عَنِ الدُّنْیَا وَتَرَکَھَا (تَرَکْتَھَا) لِاَھْلِھَا وَافْتَقَرَا (افْتَقَرَتْ) اِلَیْکَ وَاسْتَغَیْتَ عَنْہُ (ھَا) وَقَد کَانَ (نَتْ) یَشْھَدُ (تَشْھَدُ) اَنْ لَّا اِلٰہَ اِلَّا اللّٰہُ وَاَنَّ مُحَمَّداً عَبْدُکَ وَرَسُوْلَکَ صَلیَ اللّٰہُ تَعَالیٰ عَلَیْہِ وَسَلَّم ط اَللّٰھُمَّ اغْفِرْلَہٗ (ھَا) وَتَجَاوَزْ عَنْہُ (ھَا) وَالْحِقْہُ (ھَا) بِنَبِیِّہٖ (ھَا) صَلیَ اللّٰہُ تَعَالیٰ عَلَیْہِ وَسَلَّمَ



( آج تیرا یہ بندہ دنیا سے  نکلا اور دنیا کو اہل دنیا کے  لئے  چھوڑا۔ تیری طرف محتاج ہے  اور تو اس سے  غنی گواہی دیتا تھا کہ اﷲ کے  سوا کوئی معبود نہیں  اورمحمد ﷺ تیرے  بندہ اور رسول ہیں  اے  اﷲ تُو اس کو بخش دے  ور اس دے  درگذر فرما اور اس کو اس کے  نبی ﷺ کے  ساتھ لاحق کر دے )



(۸) اَللّٰھُمَّ اَنْتَ رَبُّھَا وَاَنْتَ خَلَقْتَھَا وَاَنْتَ ھَدَیْتَھَا لِلْاِسْلَامِ ط وَاَنْتَ قَبَضْتَ رُوحَھَا وَاَنْتَ اَعْلَمُ بِسِرِّھَا وَعلَاَنِیَتِھَا جِئْنَا شُفَعَائَ فَاغْفِرْلَھَا



(اے  اﷲ تُو اس کا رب ہے  اور تُو نے  اس کو پیدا کیا اورتُو نے  اس کو اسلام کی طرف ہدایت کی اور تُو نے  اس کی رُوح کو قبض کیا تُو اس کے  پوشیدہ اور ظاہر کو جانتا ہے  ہم سفارش کے  لئے  حاضر ہوئے  اسے  بخش دے )



(۹) اَللّٰھُمَّ اغْفِرْلِاِخْوَانِنَا وَاَخْوَاتِنَا وَاَصْلَحَ ذَاتَ بَیْنِنَا وَاَلِّفْ بَیْنَ قُلُوْبِنَا اَللّٰھُمَّ ھٰذَا (ھٰذِہٖ) عَبْدُکَ (اَمَتُکَ) فُلَانُ بْنُ فُلَانٍ فُلَانَۃُ بِنْتُ فُلَانٍ وَلَا نَعْلَمُ اِلَّا خَیْراً وَاَنْتَ اَعْلَمُ بِہٖ (بِھَا) مِنَّا فَاغْفِرْلَنَا وَلَہٗ (لَھَا) 



(اے  اﷲ ہمارے  بھائیوں  اور بہنوں  کو بخش دے  اور ہماے  آپس کی حالت درست کر اور ہمارے  دلوں  میں  الفت پیدا کر دے ۔ اے  اﷲ یہ تیرا بندہ فلاں  بن فلاں  ہے  ہم اس کے  متعلق خیر کے  سوا کچھ نہیں  جانتے  اور تُو اس کو ہم سے  زیادہ جانتا ہے  تُو ہم کو اور اُن کو بخش دے )



(۱۰) اَللّٰھُمَّ فُلَانُ بْنُ فُلَانُ (فُلَانَہُ بِنْتُ فُلَانُ) فِیْ ذَمَّتِکَ وَحَبْلِ جَوَارِکَ فَقِہٖ (ھَا) مِنْ فِتْنَۃِ الْقَبْرِ وَ عَذَابِ النَّارِ وَاَنْتَ اَھلُ الْوَفَائِ وَالْحَمْدِ ط اَللّٰھُمَّ اغْفِرْلَہٗ (ھَا) وَارْحَمْہٗ (ھَا) اِنَّکَ اَنْتَ الْغَفُوْرُ الرَّحِیْمُ



(اے  اﷲ فلاں  بن فلاں  تیرے  ذمہ اور تیری حفاظت میں ہے  اس کو فتنہ قبر اور عذاب جہنم سے  بچا تُو وفا اور حمد کا حامل ہے  اے  اﷲ اس کو بخش اور رحم کر بے  شک تو بخشنے  والا مہربان ہے )



(۱۱) اَللّٰھُمَّ اَجِرْنَا مِنَ الشَّیْطَانِ وَ عَذَابِ الْقَبْرِ ط اَللّٰھُمَّ جَافِ الْاَرْضِ عَنْ جَنْبَیْھَا وَصَعِّدْ رُوْحَھَا وَلَفِّھَا مِنْکَ رِضْوَاناً ط



(اے  اﷲ اس کو شیطان سے  اور عذابِ قبر سے  بچا اے  اﷲ زمین کو اس کی دونوں  کروٹوں  سے  کشادہ کر دے  اور اُس کی رُوح کو بلند کر اور اپنی خوشنودی دے )



(۱۲) اَللّٰھُمَّ اِنَّکَ خَلَقْتَنَا وَنَحْنُ عِبَادُکَ ط اَنْتَ رَبُّنَا وَ اِلَیْکَ مَعَادُنَا 



(اے  اﷲ تُو نے  ہم کو پیدا کیا اور ہم تیرے  بندے  ہیں  تُو ہمارا رب ہے  اور تیری ہی طرف ہم کو لوٹنا ہے )



(۱۳) اَللّٰھُمَّ اغْفِرْ لِاَوَّلِنَا واٰٰخِرِنَا وَحَیِّنَا وَمَیِّتِنَا وَذَکَرِنَا وَاُنْثَانَا وَصَغِیْرِنَا وَکَبِیْرِنَا وَشَاھِدِنَا وَغَائِبِنَا اَللّٰھُمَّ لَا تَحْرِمْنَا اَجْرَہٗ (ھَا) وَلَا تَفْتِنَّا بَعْدَہٗ (ھَا)



(اے  اﷲ بخش دے  ہمارے  اگلے  اور پچھلے  کو اورہمارے  زندہ و مردہ کو اور ہمارے  مرد و عورت کو اور ہمارے  چھوٹے  اور بڑے  کو اور ہمارے  حاضر و غائب کو اے  اﷲ اس کے  اجر سے  ہمیں  محروم نہ کر اور اس کے  بعد ہمیں  فتنہ میں  نہ ڈال)



(۱۴) اَللّٰھُمَّ یَا اَرْحَمَ الرَّاحِمِیْنَ یَا اَرْحَمَ الرَّحِمِیْنَ یَا اَرْحَمَ الرَّحِمِیْنَ یَا حَیُّ یَا قَیُّوْمُ یَا بَدِیْعُ السَّمٰوٰتِ وَالْاَرْضِ یَا ذَالْجَلَالِ وَالْاِکْرَامِ اِنِّی اَسْئَالُکَ بِاَنِّی اَشْھَدُ اَنَّکَ اَنْتَ اللّٰہُ الْاَحَدُ الصَّمَدُ الَّذِی لَمْ یَلِدْ وَلَمْ یُوْلَدْ وَلَمْ یَکُنْ لَّہٗ کُفُواً اَحَدٌ  ہ اَللّٰھُمَّ اِنِّی اَسْئَلُکَ وَاَتَوَجَّہُ اِلَیْکَ بِنَبِیِّکَ مُحَمَّدٍ نَّبِیِّ الرَّحْمَۃِ ط صَلَی اللّٰہُ تَعَالیٰ عَلَیْہِ وَسَلَّمَ ط اَللّٰھُمَّ اِنَّ الْکَرِیْمِ اِذَا اَمَرَ بِالْسُؤالِ لَمْ یَرُدَّہٗ اَبَداً وَّ قَدْ اَمَرْتَنَا فَدَعَوْنَا وَاَذِنْتَ لَنَا فَشَفَعْنَا وَاَنْتَ اَکْرِمُ الْاَکْرَمِیْنَ ط فَشَفِّعْنَا فِیْہِ (ھَا) وَارْحَمْہُ (ھَا) فِیْ وَحْدَتِہٖ (ھَا) وَارْحَمْہُ (ھَا) فِیْ وَحْشَتِہٖ (ھَا) وَارْحَمْہُ (ھَا) فِیْ غُرْبَتِہٖ (ھَا) وَارْحَمْہُ (ھَا) فِیْ کُرْبَتِہٖ (ھَا) وَاعْظِمْ لَہٗ (لَھَا)  اَجْرَہٗ (ھَا) وَنَوِّرْلَہٗ (ھَا) وَوَارْحَمْہُ (ھاَ) وَبَیِّضْ لَہٗ (لَھَا) وَجْھَہٗ (ھَا) وَبَرِّدْ لَہٗ (ھَا) مُضْجِعَہٗ (ھَا) وَعَطِّرلَہٗ (ھَا) مُنْزِلَہٗ (ھَا) وَاکْرِمْ لَہٗ (ھَا) نُزُلَہُ (ھَا) یَا خَیْرَ الْمُنْزِلِیْنَ ج وَیَاخَیْرُالْغَافِرِیْنَ وَ یَاخَیْرُالرَّاحِمِیْنَ ج اٰمِیْنَ اٰمِیْنَ اٰمِیْنَ صَلِّ وَسَلِّمْ وَبَارِکْ عَلیٰ سَیِّدِ الشَّافِعِیْنَ مُحَمَّدٍ وَّاٰلِہٖ وَصَحْبِہٖ اَجْمَعِیْنَ ط وَالْحَمْدُلِلّٰہِ رَبِّ الْعَالَمِیْنَ  ہ 



(اے  اﷲ اے  ارحم الرحمین اے  الرحم الراحمین اے  الرحم الراحمین اے  زندہ اے  قیوم اے  آسمان و زمین کے  پیدا کرنے  والے  اے  عظمت و بزرگی والے  میں  تجھ سے  سوال کرتا ہوں  اس وجہ سے  کہ میں شہادت دیتا ہوں  کہ تو اﷲ یکتا ہے  بے  نیاز ہے  جو نہ دوسرے  کو جنا نہ دوسرے  سے  جنا اور اُس کا مقابل کوئی نہیں ۔ اے  اﷲ میں  سوال کرتا ہوں  اور تیری طرف نبی ﷺ کے  ذریعہ سے  متوجہ ہوتا ہوں  اے  اﷲ کریم جب سوال کا حکم دیتا ہے  تو واپس کبھی نہیں  کرتا اور تُو نے  ہمیں  حکم دیا ہم نے  دُعاکی اور تُو نے  ہمیں  اجازت دی ہم نے  سفارش کی اور تو سب کریموں  سے  زیادہ کریم ہے  ہماری سفارش اس کے  بارہ میں  قبول کر اور اس کی تنہائی میں  تُو اس پر رحم کر اور اس کی وحشت میں  تُو رحم کر اس کی غربت میں  تُو رحم کر اس کی بے  چینی میں  تُو رحم کر اور اس کے  اجر کو عظیم اور اس کی قبر کو منور کر اور اس کے  چہرہ کو سپید کر اور اس کی خواب گاہ کو ٹھنڈا کر اور اُس  کی منزل کو معطر کر اور اس کی مہمانی کا سامان اچھا کر۔ اے  بہتر اُتارنے  والے  اور اے  بہتر بخشنے  والے  اور اے  بہتر رحم کرنے  والے ۔ آمین، آمین، آمین، دُرودو سلام بھیج اور برکت کر شفاعت کرنے  والوں  کے  سردار محمد اور اُن کی آل و اصحاب سب پر تمام تعریفیں  اﷲ کے  لئے  جو رب ہے  تمام جہان کا)

فائدہ:

نویں  دسویں  دعاؤں میں  اگر میت کے  باپ کا نام معلوم نہ ہو تو تو اُس کی ولدیت آدم علیہ الصلوۃ والسلام کہے  وہ سب آدمیوں  کے  باپ ہیں  اور اگر خود میّت کا نام بھی معلوم نہ ہو تو نویں  دُعا میں  ھٰذَا عَبْدُکَ یا ھٰذِہٖ اَمْتُکَ پر قناعت کرے  فلاں  بن فلاں  یا بنت فلاں  کو چھوڑ دے  اور دسویں  اُس کی جگہ عَبْدُکَ ھٰذَا یا عورت ہو تو اَمْتُکَ ھٰذِہٖ کہے ۔ 
 فائدہ:

میّت کا فسق و فجور معلوم ہو تو نویں دُعا میں  لَا نَعْلَمُ اِلَّا خَیْراً کی جگہ قَدْ عَلِمْنَا مِنْہُ خَیْراً کہے  کہ اسلام ہر چیز سے  بہترخیر ہے ۔ 



ٖفائدہ:

ان دُعاؤں  میں  بعض مضامین مکرر ہیں  اور دُعا میں  تکرار مستحسن اگر سب دُعائیں  یاد ہوں  اور وقت میں  گنجائش ہو تو سب کا پڑھنا اولیٰ ورنہ جو چاہے  پڑھے  اور امام جتنی دیر میں  یہ دُعائیں  پڑھے  اگر مقتدی کو یاد نہ ہوں  تو پہلی دُعا کے  بعد آمین آمین کہتا رہے ۔ 
مسئلہ ۱۹:

میت مجنون یا نابالغ ہو تو تیسری تکبیر کے  بعد یہ دُعا پڑھے :۔ 


اَللّٰھُمَّ اجْعَلْہُ لَنَا فَرَطاً وَّ جْعَلْہُ لَنَا اَجْراً وَّ جْعَلْہُ لَنَا شَافِعاً وَّ مُشَفَّعَا 



(اے  اﷲ تو اس کو ہمارے  لئے  پیش رو کر اور اسکو ہمارے  لئے  ذخیرہ کر اور اسکو ہماری شفاعت قبول کرنیوالا اور مقبول الشفاعۃ کر دے )



اور لڑکی ہو تو اَجْعَلْھَا اور شَافِعَۃً وَّ مُشَفَّعَۃً (جوہرہ)



مجنوں  سے  مراد وہ مجنوں  ہے  کہ بالغ ہونے  سے  پہلے  مجنوں  ہوا کہ وہ کبھی مکلّف نہ ہوا اور اگر جنون عارضی ہے  تو اس کی مغفرت کی دُعا کی جائے  جیسے  اوروں  کے  لئے  کی جاتی ہے  کہ جنوں  سے  پہلے  تو وہ مکلّف تھا اور جنون کے  پیشتر کے  گناہ جنوں  سے  جاتے  نہ رہے ۔ (غنیہ)

مسئلہ ۲۰:

چوتھی تکبیر کے  بعد بغیر کوئی دُعا پڑھے  ہاتھ کھول کر سلام پھیر دے  سلام میں  میّت اور فرشتوں  اورحاضرین نماز کی نیت کرے  اُسی طرح جیسے  اور نمازوں  کے  سلام میں  نیت کی جاتی ہے  یہاں  اتنی بات زیادہ ہے  کہ میّت کی بھی نیت کرے ۔ (درمختار ،ر دالمحتار ج ۱ص ۸۱۷ وغیرہما)

مسئلہ ۲۱:

تکبیر اور سلام کو امام جہر کے  ساتھ کہے  باتی تمام دُعائیں  آہستہ پڑھی جائیں  اور صرف پہلی مرتبہ اﷲ اکبر کہنے  کے  وقت ہاتھ اٹھائے  پھر ہاتھ اٹھانا نہیں ۔ (جوہرہ، درمختار ج ۱ص ۸۱۷)

مسئلہ ۲۲:

نماز جنازہ میں  قرآن بہ نیت قرآن یا تشہد پڑھنا منع ہے  اور بہ نیت دُعا و ثنا الحمد وغیرہ آیات دعایۂ و ثنایۂ پڑھنا جائز ہے ۔ (درمختار ج ۱ص ۸۱۷)

مسئلہ ۲۳:
بہتر یہ ہے  کہ نماز جنازہ میں  تین صفیں  کریں  کہ حدیث میں  ہے  کہ جس کی نماز تین صفوں  نے  پڑھی اُس کی مغفرت ہو جائے  گی اور اگر کُل سات ہی شخص ہوں  تو ایک امام ہو اور تین پہلی صف میں  اور دو دوسری میں  اور ایک تیسری میں ۔ (غنیہ)

مسئلہ ۲۴:
جنازہ میں  پچھلی صف کو تمام صفوں  پر فضیلت ہے ۔ (درمختار ج ۱ص ۸۱۷)

مسئلہ ۲۵:
نماز جنازہ میں  امامت کا حق بادشاہ اسلام کوہے  پھر قاضی پھر امام جمعہ پھر امام محلہ پھر ولی کو۔ امام محلہ کا ولی پر تقدیم کا بطور استحباب ہے  اور یہ بھی اُس وقت کے  ولی سے  افضل ہو ورنہ ولی بہترہے ۔ (غنیہ، درمختار ج ۱ص ۸۲۳)

مسئلہ ۲۶:

ولی سے  مراد میّت کے  عصبہ ہیں  اور نماز پڑھانے  میں  اولیا کی وہی ترتیب ہے  جو نکاح میں  ہے  صرف فرق اتنا ہے  کہ نماز جنازہ میں  میّت کے  باپ کو بیٹے  پر تقدم ہے  اورنکاح میں  بیٹے  کو باپ پر۔ البتہ اگر باپ عالم نہیں  اور بیٹا عالم ہے  تو نماز جنازہ میں  بھی بیٹا مقدم ہے  اگر عصبہ نہ ہوں  تو زوی الارحام غیروں  پر مقدم ہیں ۔ (درمختار، ردالمحتار ج ۱ص ۸۲۴)

مسئلہ ۲۷:
میّت کا ولی اقرب (سب سے  زیادہ نزدیک کا رشتہ دار) غائب ہے  اور ولی ابعد (دُور کا رشتہ والا) حاضر ہے  تو یہی ابعد نماز پڑھائے  غائب ہونے  سے  مراد یہ ہے  کہ اتنی دُور ہے  کہ اُس کے  آنے  کے  انتظار میں  حرج ہو۔ (ردالمحتار ج ۱ص ۸۲۴)

مسئلہ ۲۸:
عورت کا کوئی ولی نہ ہو تو شوہر نماز پڑھائے  وہ بھی نہ ہو تو پڑوسی یونہی مرد کا ولی نہ ہو تو پڑوسی اوروں  پر مقدم ہے ۔ (درمختار ج ۱ص ۸۲۴)

مسئلہ ۲۹:

غلام مر گیا تو اُس کا آقا بیٹے  اور باپ پر مقدم ہے  اگرچہ یہ دونوں  آزاد ہوں  اور آزاد شدہ غلام میں  باپ اور بیٹے  اور دیگر ورثہ آقا پر مقدم ہیں ۔ (درمختار، ردالمحتار ج ۱ص ۸۲۴)

مسئلہ ۳۰:
مکاتب کا بیٹا یا غلام مر گیا تو نماز پڑھانے  کا حق مکاتب کو ہے  مگر اُس کا مولیٰ اگر موجود ہو تو اُسے  چاہئیے  کہ مولیٰ سے  پڑھوائے  اور اگر مکاتب مر گیا اور اتنا مال چھوڑا کہ بدل کتابت ادا ہو جائے  اور وہ مال وہاں  موجود ہے  تو اُس کا بیٹا نماز پڑھائے  اور مال غائب ہے  تو مولیٰ۔ (جوہرہ)

مسئلہ ۳۱:

عورتوں  اور بچوں  کی نماز جنازہ کی ولایت نہیں ۔ (عالمگیری ج ۱ص ۱۶۳)

مسئلہ ۳۲:
میّت کے  ولی اقرب اورولی ابعد دونوں  موجود ہیں  تو ولی اقرب کو اختیار ہے  کہ ابعد کے  سوا کسی اور کو پڑھوائے  ابعد کو منع کرنے  کا اختیار نہیں  اور ولی اقرب غائب ہے  اور اتنی دُور ہے  کہ اُس کے  آنے  کا انتظار نہ کیا جا سکے  اور کسی تحریر کے  ذریعہ سے  ابعد کے  سوا کسی اور سے  پڑھوانا چاہے  تو ابعد کو اختیار ہے  کہ اُسے  روک دے  اور ولی اقرب موجود ہے  مگر بیمار ہے  تو جس سے  چاہے  پڑھوا دے  ابعد کو منع کا اختیار نہیں ۔ (عالمگیری ج ۱ص ۱۶۳)

مسئلہ ۳۳:
ولی اور بادشاہ اسلام کو اختیار ہے  کہ کسی اور کو نماز جنازہ پڑھانے  کی اجازت دے  دے ۔ (عالمگیری ج ۱ص ۱۶۴)

مسئلہ ۳۴:
عورت مر گئی شوہر اور جوان بیٹا چھوڑا تو ولایت بیٹے  کو ہے  شوہر کو نہیں  البتہ اگر یہ لڑکا اُسی شوہر سے  ہے  تو باپ پر پیش قدمی مکروہ ہے  اسے  چاہیئے  کہ باپ سے  پڑھوائے  اور اگر دوسرے  شوہر سے  ہے  توسوتیلے  باپ پر تقدم کر سکتا ہے  کوئی حرج نہیں  اور بیٹا بالغ نہ ہو تو عورت کے  بعد جو اور ولی ہوں  اُن کا حق ہے  شوہر کا نہیں ۔ (جوہرہ،عالمگیری ج ۱ص ۱۶۳)

مسئلہ ۳۵:
دو یا چند شخص ایک درجہ کے  ولی ہوں  تو زیادہ حق اُس  کا ہے  جو عمر میں  بڑا ہے  مگر کسی کو یہ اختیار نہیں  کہ دوسرے  ولی کے  سوا کسی اور سے  بغیر اُس کی اجازت کے  پڑھوادے  اور اگر ایسا کیا یعنی خود نہ پڑھائی اور کسی اور کو اجازت دے  دی تو دوسرے  ولی کومنع کا اختیار ہے  اگرچہ یہ دوسرا ولی عمر میں  چھوٹا ہو اور اگر ایک ولی نے  ایک شخص کو اجازت دی دوسری نے  دوسرے  کو تو جس کو بڑے  نے  اجازت دی وہ اولیٰ ہے ۔ (عالمگیری ج ۱ص ۱۶۳)

مسئلہ ۳۶:
میّت نے  وصیت کی تھی کہ میری نماز فلاں  پڑھائے  یا مجھے  فلاں  شخص غسل دے  تو یہ وصیت باطل ہے  یعنی اس وصیت سے  ولی کا حق جاتا نہ رہے  گا ہاں  ولی کو اختیار ہے  کہ خود نہ پڑھائے  اُس سے  پڑھوادے ۔ (عالمگیری ج ۱ص ۱۶۳)

مسئلہ ۳۷:
ولی کے  سوا کسی ایسے  نے  نماز پڑھائی جو ولی پر مقدم نہ ہو اورولی نے  اُسے  اجازت بھی نہ دی تھی تو ا گر ولی نماز میں  شریک نہ ہوا تو نماز کا اعادہ کر سکتا ہے  اور اگر مردہ دفن ہو گیا ہے  تو قبر پر نماز پڑھ سکتا ہے  اور اگر وہ ولی پر مقدم ہے  جیسے  بادشاہ و قاضی و امام محلہ کہ ولی سے  افضل ہو تو اب ولی نماز کا اعادہ نہیں  کر سکتا اور اگرایک ولی نے  نماز پڑھا دی تو دوسرے  اولیا اعادہ نہیں  کر سکتے  اور ہر صورت اعادہ میں  جو شخص پہلی نماز میں  شریک نہ تھا وہ ولی کے  ساتھ پڑھ سکتا ہے  اور جو شخص شریک تھا وہ ولی کے  ساتھ نہیں  پڑھ سکتا کہ جنازہ کی دو مرتبہ نماز ناجائز ہے  سوا اس صورت میں  کہ غیر ولی نے  بغیر اذن ولی پڑھائی۔ (عالمگیری ج ۱ص ۱۶۴،۱۶۳، درمختار ج ۱ص ۸۲۶،۸۲۵ وغیرہما)

مسئلہ ۳۸:
جن چیزوں  سے  تمام نمازیں  فاسد ہو جاتی ہیں  نماز جنازہ بھی اُن سے  فاسد ہو جاتی ہے  سوا ایک بات کہ عورت مرد کے  محاذی ہو جائے  تونماز جنازہ فاسد نہ ہو گی۔ 
مسئلہ ۳۹:
مستحب یہ ہے  کہ میّت کے  سینہ کے  سامنے  امام کھڑا ہو اور میّت سے  دُور نہ ہو میّت خواہ مرد ہو یا عورت بالغ ہو یا نابالغ یہ اُس وقت  ہے  کہ ایک ہی میّت کی نماز پڑھائی ہو اور اگر چند ہوں  تو ایک کے   سینہ کے  مقابل اورقریب کھڑا ہو۔ (درمختار،ردالمحتار ج ۱ص ۸۱۹)

مسئلہ ۴۰:
امام نے  پانچ تکبیریں  کہیں  تو پانچویں  تکبیر میں  مقتدی امام کی متابعت نہ کرے  بلکہ چُپ کھڑا رہے  جب امام سلام پھیرے  تو اُس کے  ساتھ سلام پھیر دے ۔ (درمختار ج ۱ص ۸۱۸،۸۱۷)

مسئلہ ۴۱:
بعض تکبیریں  فوت ہو گئیں  یعنی اُس وقت آیا کہ بعض تکبیریں  ہو چکی ہیں  تو فوراً شامل نہ ہو اس وقت ہو جب امام تکبیر کہے  اور اگر انتظار نہ کیا بلکہ فوراً شامل ہو گیا تو امام کے  تکبیر کہنے  سے  پہلے  جو کچھ ادا کیا اُس کا اعتبار نہیں  اگر وہیں  موجود تھا مگر تکبیر تحریمہ کے  وقت امام کے  ساتھ اﷲ اکبر نہ کہا خواہ غفلت کی وجہ سے  دیر ہوئی یا ہنوز نیّت ہی کرتا رہ گیا تو یہ شخص اس کا انتظار نہ کرے  کہ امام دوسری تکبیر کہے  تو اُس کے  ساتھ شامل ہو بلکہ فوراً ہی شامل ہو جائے ۔ (درمختار ج ۱ص ۸۱۹، غنیہ)

مسئلہ ۴۲:
مسبوق یعنی جس کی تکبیرں  فوت ہو گئیں  وہ اپنی باقی تکبیریں  امام کے  سلام پھیرنے  کے  بعد کہے  اور اگر یہ اندیشہ ہو کہ دُعائیں  پڑھے  گا تو پوری کرنے  سے  پہلے  لوگ میّت کو کندھے  تک اٹھالیں  گے  تو صرف تکبیرں  کہہ لے  دُعائیں  چھوڑ دے ۔ (درمختار ج ۱ص ۸۲۰)

مسئلہ ۴۳:
لاحق یعنی جو شروع میں  شامل ہوا مگر کسی وجہ سے  درمیان کی بعض تکبیریں  رہ گئیں  مثلاً پہلی تکبیر امام کے  ساتھ کہی مگر دوسری اور تیسری جاتی رہیں  تو امام کی چوتھی تکبیر سے  پیشتر یہ تکبیریں  کہہ لے ۔ (ردالمحتار ج ۱ص ۸۲۰)

مسئلہ ۴۴:
چوتھی تکبیر کے  بعد جو شخص آیا تو جب تک امام نے  سلام نہ پھیرا شامل ہو جائے  اور امام کے  سلام کے   بعد تین بار اﷲ اکبر کہے ۔ (درمختار ج ۱ص ۸۲۱)

مسئلہ ۴۵:
کئی جنازے  جمع ہوں  تو ایک ساتھ سب کی نماز پڑھ سکتا ہے  یعنی ایک ہی نماز میں  سب کی نیّت کر لے  اور افضل یہ ہے  کہ سب کی علیحدہ علیحدہ پڑھے  ا ورا س صورت میں  یعنی جب علیحدہ علیحدہ پڑھے  تو اُن میں  جو افضل ہے  اس کی پہلے  پڑھے  اور اس کی جو اُس کے  بعد سب میں  افضل ہے  وعلیٰ ھذا القیاس۔ (درمختار ج ۱ص ۸۲۲،۸۲۱)

مسئلہ ۴۶:
چند جنازے  کی نماز ایک ساتھ پڑھائی تو اختیار ہے  کہ سب کو آگے  پیچھے  رکھیں  یعنی سب کا سینہ امام کے  مقابل ہو یا برابر رکھیں  یعنی ایک کی پائنتی یا سرہانے  دوسرے  کو اورا س دوسرے  کی پائنتی یا سرہانے  تیسرے  کو وعلیٰ ھذا القیاس اگر آگے  پیچھے  رکھے  تو امام کے  قریب اس کا جنازہ ہو جو سب میں  افضل ہو پھر اُس کے  بعد جو ا فضل ہو وعلیٰ ھذا القیاس اوراگر فضیلت میں  برابر ہوں  تو جس کی عمر زیادہ ہو اسے  امام کے  قریب  رکھیں  یہ اس وقت ہے  کہ سب ایک جنس کے  ہوں  اور اگر مختلف جنس کے  ہوں  تو امام کے  قریب مرد ہو اس کے  بعد لڑکا پھر خنثیٰ پھر عورت پھر مراہقہ یعنی نماز میں  جس طرح مقتدیوں  کی صف میں  ترتیب ہے  ا س کا عکس یہاں  ہے  اور اگر آزاد و غلام کے  جنازے  ہوں  تو آزاد کو امام کے  قریب رکھیں  گے  اگرچہ نابالغ ہو اُس کے  بعد غلام کو اور کسی ضرورت سے  ایک ہی قبر میں  چند مُردے  دفن کریں  تو ترتیب عکس کریں  یعنی اُسے  رکھیں  جو افضل ہے  جب کہ سب مرد یا سب عورتیں  ہوں  ورنہ قبلہ کی جانب مرد کو رکھیں  پھر لڑکے  پھر خنثیٰ کو پھر عورت کو پھر مراہقہ کو۔ (عالمگیری ج ۱ص ۱۶۵، درمختار ج ۱ص ۸۲۲)

مسئلہ ۴۷:
ایک جنازہ کی نماز شروع کی تھی کہ دوسرا  آگیا تو پہلے  کی پوری کر لے  اور اگردوسری تکبیر میں  دونوں  کی نیّت کر لی جب بھی پہلے  ہی کو ہو گی اور اگر صرف دوسرے  کی نیّت کی تو دوسرے  کی ہو گی اس سے  فارغ ہو کر پہلے  کی پھر پڑھے ۔ (عالمگیری ج ۱ص ۱۶۵)

مسئلہ ۴۸:
نماز جنازہ میں  امام بے  وضو ہو گیا اور کسی کو اپنا خلیفہ کیا تو جائز ہے ۔ (عالمگیری ج ۱ص ۱۶۵)

مسئلہ ۴۹:
میّت کو بغیر نماز جنازہ پڑھے  دفن کر دیا اور مٹی بھی دے  دے  گئی تو اب اس کی قبر پر نماز پڑھیں  جب تک پھٹنے  کا گمان نہ ہو اور مٹی نہ دی گئی ہو تو نکال لیں  اور نماز پڑھ کر دفن کریں  اور قبر پر نماز پڑھنے  میں  دنوں  کی کوئی تعداد مقرر نہیں  کہ کتنے  دن تک پڑھی کہ یہ موسم اور زمین اور میّت کے  جسم و مرض کے  اختلاف سے  مختلف ہے  گرمی میں  جلد پھٹے  گا اور جاڑے  میں  بدیر تر یا شور زمین میں  جلد خشک اور غیر شور میں  بدیر فربہ جسم جلد۔ لا غر دیر میں ۔ (درمختار، ردالمحتار ج ۱ص ۸۲۷،۸۲۶)

مسئلہ ۵۰:
کوئیں  میں  گِرکر مر گیا یا اُس کے  اوپر مکان گِر پڑا اور مردہ نکالا نہ جا سکا تو اُسی جگہ اُس کی نماز پڑھیں  اور دریا میں  ڈوب گیا اور نکالا نہ جا سکا تو اس کی نماز نہیں  ہو سکتی کہ میّت کا مصلّی کے  آگے  ہونا معلوم نہیں ۔ (ردالمحتار ج ۱ص ۸۲۷)

مسئلہ ۵۱:
مسجد میں  جنازہ مطلقاً مکروہ تحریمی ہے  خواہ میّت مسجد کے  اندر ہو یا باہر ، سب نمازی مسجد میں  ہوں  یا بعض کہ حدیث میں  نماز جنازہ مسجد میں  پڑھنے  کی ممانعت آئی۔ (درمختار ج ۱ص ۸۲۷،۸۲۸) شارع عام اور دوسرے  کی زمین پر نماز جنازہ پڑھنا منع ہے ۔ (ردالمحتار ج ۱ص ۸۲۷) یعنی جب کہ مالک زمین منع کرتا ہو۔ 



مسئلہ ۵۲:
جمعہ کے  دن کسی کا انتقال ہوا تو اگر جمعہ سے  پہلے  تجہیز و تکفین ہو سکے  تو پہلے  ہی کر لیں  اس خیال سے  روک رکھنا کہ جمعہ کے  بعد مجمع  زیادہ ہو گا مکروہ ہے ۔ (ردالمحتار ج ۱ص ۸۳۳ وغیرہ)

مسئلہ ۵۳:
نماز مغرب کے  وقت جنازہ آیا تو فرض اور سنتیں  پڑھ کر نماز جنازہ پڑھیں  یونہی کسی اور  فرض نماز کے  وقت جنازہ آئے  اور جماعت تیار  ہو تو فرض و سنت پڑھکر نماز جنازہ پڑھیں  بشرطیکہ نماز جنازہ کی تاخیر میں  جسم خراب ہونے  کا اندیشہ نہ ہو۔ (عالمگیری ج ۱ص ۱۶۴)

مسئلہ ۵۴:
نماز عید کے  وقت جنازہ آیا تو پہلے  عید کی نماز پڑھیں  پھر جنازہ پھر خطبہ اور گہن کی نماز کے  وقت آئے  تو پہلے  جنازہ پھر گہن کی۔ (درمختار ج ۱ص ۷۷۵)

مسئلہ ۵۵:
مسلمان مرد یا عورت کا بچہ زندہ پیدا ہوا یعنی اکثر حصہ باہر ہونے  کے  وقت زندہ تھا پھر مر گیا تو اُس کو غسل و کفن دیں  گے  اور اس کی نماز پڑھیں  ورنہ اُسے  نہلا کر ایک کپڑے  میں  لپیٹ کر دفن کر دیں  گے  اُس کے  لئے  غسل و کفن بطریق مسنون نہیں  اور نماز بھی اس کی نہیں  پڑھی جائے  گی یہاں  تک کہ سر جب باہر ہوا تھا اس وقت چیختا تھا مگراکثر حصہ نکلنے  سے  پیشتر مر گیا تو نماز نہ پڑھی جائے ۔ اکثر کی مقدار یہ ہے  کہ سر کی جانب سے  ہو تو سینہ تک اکثر ہے  اور پاؤں  کی جانب سے  ہو تو کمر تک۔ (درمختار ج ۱ص ۸۲۸ تا ۸۳۱ وغیرہما)

مسئلہ ۵۶:
بچہ کی ماں  یا جنائی نے  زندہ پیدا ہونے  کی شہادت دی تو اس کی نماز پڑھی جائے  مگروراثت کے  بارے  میں  اُن کی گواہی نامعتبر ہے  یعنی بچہ اپنے  باپ فوت شدہ کا وارث نہیں  قرار دیا جائے  نہ بچہ کی وارث اُس کی ماں  ہو گی یہ اس وقت کہ خود باہر نکلا اور کسی نے  حاملہ کے  شکم پر ضرب لگائی کہ بچہ مرا ہوا نکلا تو وارث ہو گا اور وارث بنائے  گا۔ (ردالمحتار ج۱ص ۸۲۹،۸۳۱)

مسئلہ ۵۷:
بچہ زندہ پیدا ہوا یا مُردہ اُس کی خلقت تمام ہو یا نا تمام بہرحال اس کا نام رکھا جائے  اور قیامت کے  دن اُس کا حشر ہو گا۔ (درمختار،ردالمحتار ج ۱ص ۸۳۰)

مسئلہ ۵۸:
کافر کا بچہ دارالحرب میں  اپنی ماں  یا باپ کے  ساتھ یا بعد میں  قید کیا گیا پھر وہ مر گیا اور اُس کے  ماں  باپ میں  سے  اب تک کوئی مسلمان نہ ہوا تو اسے  نہ غسل دیں  گے  نہ کفن خواہ دارالحرب ہی میں  مرا ہو یا دارالاسلام میں  اور اور اگر تنہا دارالاسلام میں  اُسے  لائیں  یعنی اُس کے  ماں  باپ میں  سے  کسی کو قید کر کے  نہ لائے  ہوں  نہ وہ بطور خود بچہ کے  لانے  سے  پہلے  ذمی بن کر آئے  تو اسے  غسل و کفن دیں  گے  اور اُس کی نماز پڑھی جائے  گی اگر اس نے  عاقل ہو کر کفر اختیار نہ کیا۔ (عالمگیری ج ۱ص ۱۵۹، درمختار ج ۱ص ۸۳۱ وغیرہما)

مسئلہ ۵۹:
کافر کے  بچہ کو قید کیا اور ابھی وہ دارالحرب میں ہی تھا کہ اُس کا باپ دارالاسلام میں  آکر مسلمان ہو گیا تو بچہ مسلمان سمجھا جائے  گا یعنی اگرچہ دارالحرب میں  مر جائے  اسے  غسل و کفن دیں  گے  اس کی نماز پڑھیں  گے ۔ (ردالمحتار ج ۱ص ۸۳۱)

مسئلہ ۶۰:
بچہ کو ماں  باپ کے  ساتھ قید کر لائے  اور ان میں  سے  کوئی مسلمان ہو گیا یا وہ بچہ سمجھ دار تھا خود مسلمان ہو گیا تو ان دونوں  صورتوں  میں  وہ مسلمان سمجھا جائے  گا۔ (تنویر الابصار ج ۱ص ۸۳۲)

مسئلہ ۶۱:
کافر کے  بچہ کو ماں  باپ کے  ساتھ قید کیا مگر وہ دونوں  وہیں  دارالحرب میں  مر گئے  تو اب مسلمان سمجھا جائے  مجنون بالغ قید کیا گیا تو اس کا حکم وہی ہے  جو بچہ کا ہے ۔ (ردالمحتار ج ۱ص ۸۳۲)

مسئلہ ۶۲:
مسلمان کا بچہ کافرہ سے  پیدا ہوا اور وہ اُس کی کی منکوحہ نہ تھی وہ بچہ زنا کا ہے  تو اُس کی نماز پڑھی جائے  گی۔ (ردالمحتار)



قبر و دفن کا بیان

مسئلہ ۱:

میّت کو دفن کرنا فرض کفایہ ہے  اور یہ جائز نہیں  کہ میّت کو زمین پر رکھ دیں  اور چاروں  طرف سے  دیواریں  قائم کر کے  بند کر دیں ۔ (عالمگیری ج ۱ص ۱۶۵، ردالمحتار ج ۱ص ۸۳۵)

مسئلہ ۲:

جس جگہ انتقال ہوا اس جگہ دفن نہ کریں  کہ انبیاء علیہم الصلوۃ والسلام کیلئے  خاص ہے  بلکہ مسلمانوں  کے  قبرستان میں  دفن کریں ، مقصد یہ ہے  کہ اس کے  لئے  کوئی خاص مدفن نہ بنایا جائے ،میّت بالغ ہو یا نابالغ۔ (درمختار،ردالمحتار ج ۱ص ۷۳۶، ۷۳۷)

مسئلہ ۳:
قبر کی لمبائی میّت کے  قد برابر ہو اور چوڑائی آدھے  قد کی اور گہرائی کم سے  کم نصف قد کی، اور بہتر یہ کہ گہرائی بھی قد برابر ہو اور متوسط درجہ یہ کہ سینہ تک ہو۔ (ردالمحتار ج ۱ص ۸۳۵) اس سے  مراد یہ کہ لحد، یا صندوق اتنا ہو، یہ نہیں  کہ جہاں  سے  کھودنی شروع کی وہاں  سے  آخر تک یہ مقدار ہو۔ 
مسئلہ ۴:

قبر دو قسم ہے  لحد کہ قبر کھود کر اس میں  قبلہ کی طرف میّت کے  رکھنے  کی جگہ کھودیں  اور صندوق وہ جو ہندوستان میں  عموماً رائج ہے ، لحد سنت ہے  اگر زمین اس قابل ہو تو یہی کریں  اور نرم زمین ہو تو صندوق میں  حرج نہیں ۔ (عالمگیری ج ۱ص ۱۶۵)


مسئلہ ۵:

قبر کے  اندر چٹائی بچھانا ناجائز ہے  کہ بے  سبب مال ضائع کرنا ہے ۔ (درمختار ج ۱ص ۸۳۶)

مسئلہ ۶:

تابوت کہ میّت کو کسی لکڑی وغیرہ کے  صندوق میں  رکھ کر دفن کریں  یہ مکروہ ہے  مگر جب ضرورت ہو مثلاً زمین بہت تر ہے  تو حرج نہیں  اور اس صورت میں  تابوت کے  مصارف اس میں  سے  لئے  جائیں  جو میّت نے  مال چھوڑا ہے ۔ (عالمگیری ج ۱ص ۱۶۶، درمختار، ردالمحتار ج ۱ص ۸۳۶ وغیرہما)

مسئلہ ۷:
اگر تابوت میں  رکھکر دفن کریں  تو سنت یہ ہے  کہ اس میں  مٹی بچھا دیں  اور دہنے  بائیں  خام اینٹیں  لگا دیں  اور اوپر کہگل کر دیں  غرض یہ کہ اندر کا حصہ مثل لحد کے  ہو جائے  ور لوہے  کا تابوت مکروہ ہے  اور قبر کی زمین نم ہو تو دھول بچھا دینا سنت ہے ۔ (صغیری ج ۱ص ۲۹۶،ردالمحتار ج ۱ص ۸۳۶)

مسئلہ ۸:

قبر کے  اس حصہ میں  کہ میّت کے  جسم سے  قریب ہے  پکی اینیٹ لگانا مکروہ ہے  کہ اینٹ آگ سے  پکتی ہے ۔ اﷲ تعالیٰ مسلمانوں  کو آگ کے  اثر سے  بچائے ۔ (عالمگیری ج ۱ص ۱۶۶ وغیرہ)

مسئلہ ۹:

قبر میں  اترنے  والے  دو تین ہوں  جو مناسب ہوں  کوئی تعداد اس میں  خاص نہیں  اور بہتر یہ ہے  کہ قوی و نیک دامن ہوں  کہ کوئی بات نا مناسب دیکھیں  تو لوگوں  پر ظاہر نہ کریں ۔ (عالمگیری ج ۱ص ۱۶۶)

مسئلہ ۱۰:
جنازہ قبر سے  قبلہ کی جانب رکھنا مستحب ہے  کہ مردہ قبلہ کی جانب سے  قبر میں  اتارا جائے  یوں  نہیں  کہ قبر کی پائنتی رکھیں  اور سر کیجانب سے  قبر میں لائیں ۔  (درمختار ج ۱ص ۸۳۶،۸۳۷ وغیرہ)

مسئلہ ۱۱:

عورت کا جنازہ اتارنے  والے  محارم ہوں  یہ نہ ہوں  تو دیگر رشتہ والے  یہ بھی نہ ہوں  تو پرہیزگار اجنبی کے  اتارنے  میں  مضائقہ نہیں ۔ (عالمگیری ج ۱ص ۱۶۶)

مسئلہ۱۲:

میّت کو قبر میں  رکھتے  وقت یہ دُعا پڑھیں :۔ 


بِسْمِ اللّٰہِ وَ بِاللّٰہِ عَلیٰ مِلَّۃ ِرَسُوْلِ اللّٰہِ



اور ایک روایت میں  بسم اللّٰہ کے  بعد وَفِیْ سَبِیْلِ اللّٰہِ بھی آیا ہے ۔ (عالمگیری ج ۱ص ۱۶۶، ردالمحتار ج ۱ص ۸۳۷)

مسئلہ ۱۳:
میّت کو دہنی طرف کروٹ پر لٹائیں  اور اس کا منہ قبلہ کو کریں  اگر قبلہ کی طرف منہ کرنا بھول گئے  تختہ لگانے  کے  بعد یاد آیا تو تختہ ہٹا کر قبلہ رو کر دیں  اور مٹی دینے  کے  بعد یاد آیا تو نہیں  یونہی اگر بائیں  کروٹ پر رکھا یا جدھر سرہانا ہونا چاہیئے  ادھر پاؤں کر ے  تو اگر مٹی دینے  سے  پہلے  یاد آیا ٹھیک کر دیں  ورنہ نہیں ۔ (عالمگیری  ج ۱ص ۱۶۶،۱۶۷ ، درمختار ،ر دالمحتار ج ۱ص  ۸۳۷)

مسئلہ ۱۴:
قبرمیں  رکھنے  کے  بعد کفن کی بندش کھول دیں  کہ اب ضرورت نہیں  اور نہ کھولی تو حرج نہیں ۔ (جوہرہ)

مسئلہ ۱۵:
قبر میں رکھنے  کے  بعد لحد کو کچی اینٹوں  سے  بند کریں  اورزمین نرم ہو تو تختے  لگانا بھی جائز ہے  تختوں  کے  درمیان جھری رہ گئی تو اُسے  ڈھیلے  وغیرہ سے  بند کر دیں  صندوق کا بھی یہی حکم ہے ۔ (درمختار، ردالمحتار ج ۱ص ۸۳۱)

مسئلہ ۱۶:
عورت کاجنازہ ہو تو قبر میں  اتارنے  سے  تختہ لگانے  تک قبر کو کپڑے  وغیرہ سے  چھپائے  رکھیں ، مرد کی قبر کو دفن کرتے  وقت نہ چھپائیں  البتہ مینہ وغیرہ کوئی عذر ہو تو چھپانا جائز ہے  عورت کا جنازہ بھی ڈھکا رہے ۔ (جوہرہ، درمختار ج ۱ص ۸۳۸)

مسئلہ ۱۷:
تختے  لگانے  کے  بعد مٹی دی جائے  مستحب یہ ہے  کہ سرہانے  کی طرف دونوں  ہاتھوں  سے  تین بار مٹی ڈالیں  پہلی بار کہیں :۔ 


مِنْھَا خَلَقْنٰکُمْ 



(اسی سے  ہم نے  تم کو پیدا کیا)



دوسری بار:۔ 


وَفِیْھَا نُعِیْدُکُمْ 



(اور اسی میں تم کو لوٹائیں  گے )



تیسری بار:۔ 


وَمِنْھَا نُخْرِجُکُمْ تَارَۃً اُخْریٰ



(اور اسی سے  تم کو دوبارہ نکالیں  گے )



یا پہلی بار:۔ 


اَللّٰھُمَّ جَافِ الْاَرْضِ عَنْ جَنْبَیْہِ



(اے  اﷲ زمین کو اس کے  دونوں  پہلوؤں  سے  کشادہ کر)



دوسری بار:۔ 


اَللّٰھُمَّ افْتَحْ اَبْوَابَ السَّمآئِ لِرُوْحَہٖ



(اے  اﷲ اس کی روح کے  لئے  آسمان کے  دروازے  کھول دے )



تیسری بار:۔ 


اَللّٰھُمَّ زَوِّجْہُ مِنَ الْحُوْرِ الْعَیْنِ



(اے  اﷲ حور عین کو اس کی زوجہ کر دے )



اور میّت عورت ہو تو تیسری بار یہ کہیں :۔ 


اَللّٰھُمَّ ادْخِلْھَا الْجَنَّۃَ بِرَحْمَتِکَ



(اے  اﷲ اپنی رحمت سے  تو اس کو جنت میں  داخل کر دے )



باقی مٹی ہاتھ یا کُھرپی یا پھوڑے  وغیرہ جس چیز سے  ممکن ہو قبر میں  ڈالیں  اور جتنی مٹی قبر سے  نکلی اُس سے  زیادہ ڈالنا مکروہ ہے ۔ (شامی ج ۱ص ۸۳۸، عالمگیری ج ۱ص ۱۶۶)

مسئلہ ۱۸:
ہاتھ میں  جو مٹی لگی ہے  اس جھاڑ دیں  یا دھو ڈالیں  اختیار ہے ۔ 
مسئلہ ۱۹:
قبر چوکھونٹی نہ بنائیں  بلکہ اس میں  ڈھال رکھیں  جیسے  اونٹ کا کوہان اور اس پر پانی چھڑکنے  میں  حرج نہیں  بلکہ بہتر ہے  اور قبر ایک بالشت اونچی ہو یا کچھ خفیف زیادہ۔ (عالمگیری ج ۱ص ۱۶۶)

مسئلہ ۲۰:
جہاز پر انتقال ہوا اورکنارہ قریب نہ ہو تو غسل و کفن دے  کر نماز پڑھ کر سمندر میں  ڈبو دیں ۔ (غنیہ ج ۱ص ۱۶۶،ردالمحتارج ۱ص ۸۳۶)

مسئلہ ۲۱:
علماء و سادات کی قبور پر قبہ وغیرہ بنانے  میں  حرج نہیں  اورقبر کو پختہ نہ کیا جائے ۔ (درمختار ، ردالمحتار ج ۱ص  ۸۳۹) یعنی اندر سے  پختہ نہ کی جائے  اور اگر اندر خام ہو اوپر سے  پختہ تو حرج نہیں ۔ 
مسئلہ ۲۲:
اگر ضرورت ہو تو قبر پر نشان کے  لئے  کچھ لکھ  سکتے  ہیں  مگر ایسی جگہ نہ لکھیں  کہ بے  ادبی ہو ایسے  مقبرہ میں  دفن کرنا بہتر ہے  جہاں  صالحین کی قبریں  ہوں ۔ (جوہرہ، درمختار ج ۱ص ۸۳۹)

مسئلہ۲۳:
مستحب یہ ہے  کہ دفن کے  بعد قبر پر سورۂ بقرہ کا اول و آخر پڑھیں  سرہانے  الم سے  مُفْلِحُوْنَ تک اور پائنتی اٰمَنَ الرَّسُوْلُ سے  ختم سورت تک پڑھیں ، (شامی ج ۱ص ۸۳۸)

مسئلہ ۲۴:
دفن کے  بعد قبر کے  پاس اتنی دیر تک ٹھہرنا مستحب ہے  جتنی دیر میں  اونٹ ذبح کر کے  گوشت تقسیم کر دیا جائے  کہ ان کے  رہنے  سے  میّت کو انس ہو گا اور نکیرین کا جواب دینے  میں  وحشت نہ ہو گی اور اتنی دیر تک تلاوتِ قرآن اور میّت کے  لئے  دُعا و استغفار کریں  اور یہ دُعا کریں  کہ سوال نکیریں  کے  جواب میں  ثابت قدم رہے ۔ (شامی ج ۱ص ۸۳۸ وغیرہا)

مسئلہ ۲۵:
ایک قبر میں  ایک سے  زیادہ بلا ضرورت دفن نہ کرنا جائز نہیں  اور ضرورت ہو تو کر سکتے  ہیں  مگر دو میّتوں  کے  درمیان مٹی وغیرہ سے  آڑ کر دیں  اور کون آگے  ہو کون پیچھے  یہ اوپر مذکور ہوا۔ (عالمگیری ج ۱ص ۱۶۶)

مسئلہ ۲۶:
جس شہر یا گاؤں  وغیرہ میں  انتقال ہوا وہیں  کے  قبرستان میں  دفن کرنا مستحب ہے  اگرچہ



 وہاں  نہ رہتا ہو بلکہ جس گھر میں  انتقال ہوا اس گھر والوں  کے  قبرستان میں  دفن کریں  اور دو ایک میل باہر لے  جانے  میں  حرج نہیں  کہ شہر کے  قبرستان اکثر فاصلے  پر ہوتے  ہیں  اور اگر دوسرے  شہر کو اس کی لاش اٹھا لے  جائیں  تو اکثر علماء نے  منع فرمایا اور یہی صحیح ہے ، یہ اس صورت میں  ہے  کہ دفن سے  پیشتر لے  جانا چاہیں  اور دفن کے  بعد تو مطلقاً نقل کرنا ممنوع ہے  سوا بعض صورتوں  کے  جو مذکور ہوں  گی۔ (عالمگیری ج ۱ص ۱۶۷) اور یہ جو بعض لوگوں  کا طریقہ ہے  کہ زمین کو سپرد کرتے  ہیں  پر وہاں  سے  نکال کر دوسری جگہ دفن کرتے  ہیں  یہ ناجائز ہے  اور رافضیوں  کا طریقہ ہے ۔ 
مسئلہ ۲۷:
دوسرے  کی زمین میں  بلا اجازتِ مالک دفن کر دیا تو مالک کو اختیار ہے  خواہ اولیائے  میّت سے  کہے  اپنا مردہ نکال لو، یا زمین برابر کر کے  اس میں  کھیتی کرے  اگر یونہی وہ زمین شفعہ میں  لے  لی گئی یا غصب کئے  ہوئے  کپڑے  کا کفن دیا تو مالک مردہ نکلوا سکتا ہے ۔ (عالمگیری ج ۱ص ۱۶۷، ردالمحتار ج ۱ص ۸۴۰،۸۳۹)

مسئلہ ۲۸:
وقفی قبرستان میں  کسی نے  قبر تیار کرائی اس میں  دوسرے  لوگ اپنا مردہ دفن کرنا چاہتے  ہیں  اور قبرستان میں  جگہ ہے  تو مکروہ ہے  اور اگر دفن کر دیا تو قبر کھودوانے  والا مردہ کو نہیں  نکلوا سکتا جو خرچ ہوا ہے  لے  لے ۔ (عالمگیری ج ۱ص ۱۶۶،درمختار ج ۱ص ۸۴۰)

مسئلہ ۲۹:
عورت کو کسی وارث نے  زیور سمیت دفن کر دیا اور بعض ورثاء موجود نہ تھے  ان ورثاء کو قبر کھودنے  کی اجازت ہے  کسی کا کچھ مال قبر میں  گر گیا مٹی دینے  کے  بعد یاد آیا تو قبر کھود کر نکال سکتے  ہیں  اگرچہ وہ ایک ہی درہم ہو۔ (عالمگیری ج ۱ص ۱۶۷، ردالمحتار ج ۱ص ۸۳۹)

مسئلہ ۳۰:
اپنے  لئے  کفن تیار رکھے  تو حرج نہیں  اور قبر کھودوا رکھنا بے  معنی کیا معلوم کہاں  مرے  گا۔ (درمختار ج ۱ص ۸۴۶)

مسئلہ ۳۱:
قبر پر بیٹھنا سونا چلنا پاخانہ پیشاب کرنا حرام ہے  قبرستان میں  جو نیا راستہ نکالا گیا اس سے  گزرنا ناجائز ہے  خواہ نیا ہونا اسے  معلوم ہو یا اس کا گمان ہو۔ (عالمگیری ج ۱ص ۱۶۶، درمختار ج ۱ص ۸۴۶)

مسئلہ ۳۲:
اپنے  کسی رشتہ دار کی قبر تک جانا چاہتا ہے  مگر قبروں  میں  گزرنا پڑے  گا تو وہاں  تک جانا منع ہے  دور ہی فاتحہ پڑھ دے ۔ (شامی ج ۱ص ۸۴۶) قبرستان میں  جوتیاں  پہن کر نہ جائے  ایک شخص کو حضور اقدس ﷺ نے  جوتے  پہنا دیکھا تو فرمایا جوتے  اتار دے  نہ قبر والے  کو تُو ایذا دے  نہ وہ تجھے ۔ 
مسئلہ ۳۳:
قبر پر قرآن پڑھنے  کے  لئے  حافظ مقرر کرنا جائز ہے ۔ (درمختار ج ۱ص ۸۴۷) یعنی جب کہ پڑھنے  والے  اجرت پر نہ پڑھتے  ہوں  کہ اجرت پر قرآن مجید پڑھنا اورپڑھوانا ناجائز ہے  اگر اجرت پر پڑھوانا چاہے  تو اپنے  کام کاج کے  لئے  نوکر رکھے  پھر یہ کام لے ۔ 
مسئلہ ۳۴:
شجرہ یا عہد نامہ قبر میں رکھنا جائز ہے  اور بہتر یہ ہے  کہ میّت کے  منہ کے  سامنے  قبلہ کی جانب طاق کھود کر اس میں  رکھیں  بلکہ درمختار میں  عہد نامہ لکھنے  کو جائز کہا ہے  اور فرمایا کہ اس سے  مغفرت کی امید ہے  اور میّت کے  سینہ اور پیشانی پر بسم اﷲ الرحمن الرحیم لکھنا جائز ہے ۔ ایک شخص نے  اس کی وصیّت کی تھی انتقال کے  بعد سینہ اور پیشانی پر بسم اﷲ شریف لکھ دی گئی پھر کسی نے  انہیں  خواب میں  دیکھا حال پوچھا کہا جب میں  قبر میں  رکھا گیا،عذاب کے  فرشتے  آئے  فرشتوں  نے  جب پیشانی پر بسم اﷲ شریف دیکھی تو کہاعذاب سے  بچ گیا۔ (درمختار ج ۱ص ۸۴۷، غنیہ، عن التاتار خانیہ)یوں  بھی ہو سکتا ہے  کہ پیشاانی پر بسم اﷲ شریف لکھیں  اور سینہ پر کلمہ طیّبہ لَا اِلٰہَ اِلَّا اللّٰہُ مُحَمَّدٌ رَّسُوْلُ اللّٰہِ صلی اللّٰہ علیہ وسلم مگر نہلانے  کے  بعد کفن پہنانے  سے  پیشتر کلمہ کی انگلی سے  لکھیں  روشنائی سے  نہ لکھیں ۔ (ردالمحتار ج ۱ص ۸۴۷،۸۴۸)


مسئلہ ۳۵:
زیارت قبور مستحب ہے  ہر ہفتہ میں ایک دن زیارت کرے ،جمعہ یا جمعرات یا ہفتہ یا پیر کے  دن مناسب ہے  سب سے  افضل روز جمعہ وقتِ صبح ہے ۔ اولیائے  کرام کے  مزارات طیّبہ پر سفر کر کے  جانا جائز ہے  وہ اپنے  زائر کو نفع پہنچاتے  ہیں  اور اگر وہان کوئی منکر شرعی ہو مثلاً عورتوں  سے  اختلاط تو اس کی وجہ سے  زیارت ترک نہ کی جائے  کہ ایسی باتوں  سے  نیک کام ترک نہیں  کیا جاتا بلکہ اسے  بُرا جانے  اور ممکن ہو تو بُری بات زائل کرے ۔ (ردالمحتار ج ۱ص ۸۴۳)

مسئلہ ۳۶:
عورتوں  کے  لئے  بعض علماء نے  زیارت قبور کو جائز بتایا، درمختار میں  یہی قول اختیار کیا، مگر عزیزوں  کی قبور پر جائیں  گی تو جزع و فزع کریں  گی۔ لہٰذا ممنوع ہے  اور صالحین کی قبور پر برکت کے  لئے  جائیں  تو بوڑھیوں  کے  لئے  حرج نہیں  اور جوانوں  کے  لئے  ممنوع۔ (ردالمحتار ج ۱ص ۸۴۳) اور اسلم یہ ہے  کہ عورتیں  مطلقاً منع کی جائیں  کہ اپنوں  کی قبور کی زیارت میں  تو وہی جزع و فزع ہے  اور صالحین کی قبور پر یا تعظیم میں  حد سے  گزر جائیں  گی یا بے  ادبی کریں  گی تو عورتوں  میں  یہ دونوں  باتیں  کثرت سے  پائی جاتی ہیں ۔ (فتاویٰ رضویہ)

مسئلہ ۳۷:
زیارتِ قبور کا طریقہ یہ ہے  کہ پائنتی کی جانب سے  جا کر میّت کے  منہ کے  سامنے  کھڑا ہو سرہانے  سے  نہ آئے  کہ میّت کے  لئے  باعثِ تکلیف ہے  یعنی میّت کو گردن پھیر کر دیکھنا پڑے  گا کہ کون آتا ہے  اور یہ کہے :۔ 


اَلسَّلاَمُ عَلَیْکُمْ اَھْلَ دَارِ قَوْمٍ مُّؤْمِنِیْنَ اَنْتُمْ لَنَا سَلَفٌ وَّ اِنَّا اِنْشَائَ اللّٰہُ بِکُمْ لَاحِقُوْنَ نَسْالُ اللّٰہَ لَنَا وَلَکُمْ الْعُفْوَ وَالْعَافِیَۃَ یَرْحَمُ اللّٰہُ الْمُسْتَقْدِمِیْنَ مِنَّا وَالْمُسْتَاْخِرِیْنَ اَللّٰھُمَّ رَبَّ الْاَرْوَاحِ الْفَانِیَۃِ وَالْاَجْسَادِ وَالْبَالِیَۃِ وَالْعِظَامِ النَّخِرَۃِ ادْخِلْ ھٰذِہِ الْقُبُوْرِ مِنْکَ رُوْحاً وَّرَیْحَاناً وَّمِنَّا تَحِیَّۃً وَّسَلَاماً


(سلام ہو تم پر اے  قوم مومنین کے  گھر والو، تم ہماے  اگلے  ہو اور  ہم انشاء اﷲ تم سے  ملنے  والے  ہیں  اﷲ سے  ہم اپنے  اور تمہارے  لئے  عفو و عافیت کا سوال کرتے  ہیں  اﷲ ہمارے  اگلوں  اور پچھلوں  پر رحم کرے ، اے  اﷲ رب، فانی روحوں  اور جسم گل جانے  والے  اور بوسیدہ ہڈیوں  کے ، تو اپنی طرف سے  ان قبروں  میں  تازگی اور خوشبو داخل کر اور ہماری طرف سے  تحیت و سلام پہنچا دے )



پھر فاتحہ پڑھے  اور بیٹھنا چاہے  تو اتنے  فاصلہ سے  بیٹھے  کہ اس کے  پاس زندگی میں  نزدیک یا دور جتنے  فاصلہ پر بیٹھ سکتا تھا۔ (ردالمحتار ج ۱ص ۸۴۴،۸۴۳)

مسئلہ ۳۸:
قبرستان میں  جائے  تو الحمد شریف اور الم سے  مُفْلِحُوْنَ تک اور آیۃ الکرسی اور اٰمَنَ الرَّسُوْلُ سے  آخر سورۃ تک اور سورۂ یٰسین اور تَبَارَکَ الَّذِیْ اور اَلْھٰکُمُ التَّکَاثُرْ ایک ایک بار اور قُلْ ھُوَ اللّٰہُ بارہ یا گیارہ یا سات یا تین بار پڑھے  ان سب کا ثواب مردوں  کو پہنچائے  حدیث میں  ہے  جو گیارہ بار قُلْ ھُوَ اللّٰہُ شریف پڑھ کر اس کا ثواب مردوں  کو پہنچائے  تو مردوں  کی گنتی برابر اسے  ثواب ملے  گا۔ (درمختار، ردالمحتار ج ۱ص ۸۴۴)

مسئلہ ۳۹:
نماز، روزہ، حج، زکوٰۃ اور ہر قسم کی عبادت اور ہر عمل نیک فرض و نفل کا ثواب مُردوں  کو پہنچا سکتا ہے  اُن سب کو پہنچے  گا اور اس کے  ثواب میں کچھ کمی نہ ہو گی بلکہ اُس کی رحمت سے  امید ہے  کہ سب کو پورا ملے  یہ نہیں  کہ اُسی ثواب کی تقسیم ہو کر ٹکڑا ٹکڑا ملے ۔ (ردالمحتار ج۱ص ۸۴۴) بلکہ یہ امید ہے  کہ اس ثواب پہنچانے  والے  کے  لئے  اُن سب کے  مجموعے  کے  برابر ملے  مثلاً کوئی نیک کام کیا جس کا ثواب کم از کم دس ملے  گا اس نے  دس مُردوں  کو تو ہر ایک کو دس ملیں  گے  اور اس کو ایک سو دس اور ہزار کو پہنچایا تو اسے  دس ہزار وعلیٰ ہٰذا القیاس (فتاویٰ رضویہ)

مسئلہ ۴۰:
نابالغ نے  کچھ پڑھ کر یا کوئی نیک عمل کر کے  اُس کا ثواب مُردہ کو پہنچایا تو انشاء اﷲ پہنچے  گا۔ (فتاویٰ رضویہ)

مسئلہ ۴۱:
قبر کو بوسہ دینا بعض علماء نے  جائز کہا ہے  مگر صحیح یہ ہے  کہ منع ہے ۔ (اشعۃ اللمعات) اور قبر کا طواف تعظیمی منع ہے  اور اگر برکت لینے  کے  لئے  گرد مزار پھرا تو حرج نہیں  مگر عوام منع کئے  جائیں  بلکہ عوام کے  سامنے  کیا بھی نہ جائے  کہ کچھ کا کچھ سمجھیں  گے ۔ 
مسئلہ ۴۲:
دفن کے  بعد مُردہ کو تلقین کرنا اہل سنت کے  نزدیک مشروع ہے  (جوہرہ) یہ جو اکثر کتابوں  میں  ہے  کہ تلقین نہ کی جائے  یہ معتزلہ کا مذہب ہے  کہ انہوں  نے  ہماری کتابوں  میں  یہ اضافہ کر دیا۔ (ردالمحتار ج ۱ص ۷۹۷) حدیث میں  ہے  حضور اقدس ﷺ فرماتے  ہیں  جب تمہارا کوئی مسلمان بھائی مرے  اور اُس کی مٹی دے  چکو تو تم میں  ایک شخص قبر کے  سرہانے  کھڑا ہو کر کہے  یا فلاں  بن فلانۃ وہ سُنے  گا اور جواب نہ دے  گا پھر کہے  یا فلاں  بن فلانۃ وہ سیدھا ہو کر بیٹھ جائے  گا پھر کہے  فلاں  بن فلانۃ وہ کہے  گا ہمیں  ارشاد کر اﷲ تجھ پر رحم فرمائے  گا مگر تمہیں  اس کے  کہنے  کی خبر نہیں  ہوتی پھر کہے :۔ 


اُذْکُرْ مَا خَرَجْتَ مِنَ الدُّنْیَا شَھَادَۃَ اَنْ لَّا اِلٰہَ اِلَّا اللّٰہُ وَاَنَّ مُحَمَّداً عَبْدُہٗ وَرَسُوْلُہٗ صَلیَّ اللّٰہ تَعَالیٰ عَلَیْہِ وَسَلَّمَ وَاَنَّکَ رَضَیْتَ بِاللّٰہِ رَبَّاوَّبِالْاِسْلَاِم دِیْناً وَّ بِمُحَمَّدٍ صَلیَّ اللّٰہُ تَعَالیٰ عَلَیْہِ وَسَلَّمَ نَبِیَّا وَّبِالْقُرْاٰنِ اِمَاماً


(تو اُسے  یاد کر جس پر تُو دنیا سے  نکلا یعنی یہ گواہی کہ اﷲ کے  سوا کوئی معبود نہیں  اور محمد ﷺ اس کے  بندے  اور رسول ہیں  اور یہ کہ تُو اﷲ کے  رب اور اسلام کے  دین اور محمد ﷺ کے  نبی اور قرآن کے  امام ہونے  پر راضی تھا)



نکیرین ایک دوسرے  کا ہاتھ پکڑ کرکہیں  گے  چلو ہم اُس کے  پاس کیا بیٹھیں  جسے  اس کی حجت سکھا چکے  اس پر کسی نے  حضور سے  عرض کی اگر اُس کی ماں  کا نام معلوم نہ ہو فرمایا حوّا کی طرف نسبت کرے  رواہ الطبرانی فی الکبیر والضیاء فی الاحکام وغیرھما بعض اجلۂ ائمہ تابعین فرماتے  ہیں  جب قبر میں  مٹی برابر کر چکیں  اور لوگ واپس ہو جائیں  تو مستحب سمجھا جاتا کہ میّت سے  اس کی قبر کے  پاس کھڑے  ہو کر یہ کہا جائے :۔ 


 یا فلاں  بن فلاں  قُلْ لَا اِلٰہَ اِلَّا اللّٰہُ 



(فلاں  بن فلاں  تُو کہہ کے  اﷲ کے  سوا کوئی معبود نہیں )



تین بار کہا جائے  :۔ 


قُلْ رَّبِّیَ اللّٰہُ وَدِیْنِی الْاِسْلاَمُ وَنَبِیِّ مُحَمَّدٌ صَلیَّ اللّٰہُ تَعَالیٰ عَلَیْہِ وَسَلَّمَ 



(تُو کہہ میرا رب اﷲ ہے  اور میرا دین اسلام ہے  اور میرے  نبی محمدﷺ ہیں )



اعلیٰ حضرت قبلہ نے  اس پر اتنا اور اضافہ کیا:۔ 


وَ اعْلَمْ اَنَّ ھٰذَیْنِ الَّذِیْنَ اَتَیاکَ اَوْیأ تِیَانِکَ اِنَّمَا ھُمَا عَبْدَانِ لِلّٰہِ لا یَضُرَّانِ وَلَا یَنْفَعَانِ اِلَّا بِاِذْنِ اللّٰہِ فَلَا تَخَفْ وَلَا تَحْزَنْ وَاشْھَدْ اَنَّ رَبَّکَ اللّٰہُ وَدِیْنَکَ الْاِسْلاَمُ وَنَبِیَّکَ مُحَمَّدٌ صَلیَّ اللّٰہُ تَعَالیٰ عَلَیْہِ وَسَلَّم ثَبَّتْنَا اللّٰہُ وَاِیَّاکَ بِالْقَوْلِ الثَّابِتِ فِی الْحَیٰوۃِ الدُّنْیَا وَفِی الٰاخِرَۃِ اِنَّہٗ ھُوَ الْغَفُوْرُ الرَّحِیْمِ 



(اور جان لے  کہ یہ دو شخص جو تیرے  پاس آئے  یا آئیں  گے  یہ اﷲ کے  بندے  ہیں  بغیر خدا کے  حکم نہ ضرر پہنچائیں  نہ نفع پس نہ خوف کر نہ غم کر اور تُو گواہی دے  کہ تیرا رب اﷲ ہے  اور تیرا دین اسلام ہے  اور تیرے  نبی محمد ﷺ ہیں  اﷲ ہم کو اور تجھ کو قول ثابت پر ثابت رکھے  دنیا کی زندگی اور آخرت میں  بے  شک وہ بخشنے  والا مہربان ہے )


مسئلہ ۴۳:
قبر پر پھول ڈالنا بہتر ہے  کہ جب تک تر رہیں  گے  تسبیح کرینگے  اور میّت کا دل بہلے  گا۔ (ردالمحتار ج ۱ص ۸۴۶) یونہی جنازہ پر پھولوں  کی چادر ڈالنے  میں  حرج نہیں ۔ 
مسئلہ ۴۴:
قبر پر سے  تر گھاس نوچنا نہ چاہیے  کہ اُس کی تسبیح سے  رحمت اُترتی ہے  اور میّت کو اُنس ہوتا ہے  اور نوچنے  میں  میّت کا حق ضائع کرنا ہے ۔ (ردالمحتار ج ۱ص ۸۴۶)



تعزیت کا بیان

مسئلہ ۱:

تعزیت مسنون ہے  حدیث میں  ہے  جو اپنے  بھائی مسلمان کی مصیبت پر تعزیت کرے  قیامت کے  دن اﷲ تعالیٰ اُسے  کرامت کا جوڑا پہنائے  گا اس کو ابن ماجہ نے  روایت کیادوسری حدیث ترمذی و ابن ماجہ میں  ہے  جو کسی مصیت زدہ کی تعزیت کرے  اُسے  اُسی کے  مثل ثواب ملے  گا۔ 

 






مسئلہ ۲:

تعزیت کا وقت موت سے  تین دن تک ہے  اس کے  بعد مکروہ ہے  کہ غم تازہ ہو گا مگر جب تعزیت کرنے  والا یا جس کے  تعزیت کی جائے  وہاں  موجود نہ ہو یا موجود ہے  مگر اُسے  علم نہیں  تو بعد میں  حرج نہیں ۔ (جوہرہ، ردالمحتار ج ۱ص ۸۴۱)

مسئلہ ۳:
دفن سے  پیشتر بھی تعزیت جائز ہے  مگر افضل یہ ہے  کہ دفن کے  بعد ہو یہ اُس وقت ہے  کہ اولیائے  میّت جزع و فزع نہ کرتے  ہوں  ورنہ ان کو تسلی کے  لئے  دفن سے  پیشتر ہی کرے ۔ (جوہرہ، شامی ج ۱ص ۸۴۲)

مسئلہ ۴:

مستحب یہ ہے  کہ میّت کے  تمام اقارب کو تعزیت کریں  چھوٹے  بڑے  مرد و عورت سب کو مگر عورت کو اُس کے  محارم ہی تعزیت کریں ۔ تعزیت میں  یہ کہے  اﷲ تعالیٰ میّت کی مغفرت فرمائے  اور اس کو اپنی رحمت میں  ڈھانکے  اور تم کو صبر روزی کرے  اور مصیبت پر ثواب عطا فرمائے  اور نبی ﷺ نے  ان لفظوں  سے  تعزیت فرمائی :۔ 


لِلّٰہِ مَا اَخَذَ وَاعْطیٰ وَ کُلَّ شَیْئٍ عِنْدَہٗ بِاَجَلٍ مُّسَمًّی 



(خدا ہی کا ہے  جو اُس نے  لیا اور دیا اور اُس کے  نزدیک ہرچیز ایک میعاد مقررکے  ساتھ ہے )



(عالمگیری ج ۱ص ۱۶۷ وغیرہ)








مسئلہ ۵:

مصیت پر صبر کرے  تو اُسے  دو ثواب ملتے  ہیں  ایک مصیت کا دوسرا صبر کا اور جزع و فزع سے  دونوں  جاتے  رہتے  ہیں ۔ (ردالمحتار ج ۱ص ۸۴۱)

مسئلہ ۶:

میّت کے  اعزّہ کا گھر میں  بیٹھنا کہ لوگ ان کی تعزیت کو آئیں  اس میں  حرج نہیں  اورمکان کے  دروازہ یا شارع عام پر بچھونے  بچھا کر بیٹھنا بُری بات ہے ۔ (عالمگیری ج ۱ص ۱۶۷، درمختار ج ۱ص ۸۴۲)

مسئلہ ۷:
میّت کے  پڑوسی یا دور کے  رشتہ دار اگر میّت کے  گھر والوں  کے  لئے  اُس دن اور رات کے  لئے  کھانا لائیں  تو بہتر ہے  اور انہیں  اصرار کرکے  کھلائیں ۔ (ردالمحتار ج۱ص ۸۴۱)

مسئلہ ۸:

میّت کے  گھر والے  تیجہ وغیرہ کے  دن دعوت کریں  تو ناجائز و بدعت قبیحہ ہے  کہ دعوت تو خوشی کے  وقت مشروع ہے  نہ کہ غم کے  وقت اور اگر فقرا کو کھلائیں  تو بہتر ہے ۔ (فتح القدیر)

مسئلہ ۹:

جن لوگوں  سے  قرآن مجید یا کلمہ طیبہ پڑھوایا ان کے  لئے  کھانا تیار کرنا ناجائز ہے ۔ (ردالمحتار ج ۱ص ۸۴۲) یعنی جب کہ ٹھہرا لیا ہو یا معروف ہو یا وہ اغنیاء ہوں ۔ 
مسئلہ ۱۰:
تیجے  وغیرہ کا کھانا اکثر میّت کے  ترکہ سے  کیا جاتا ہے  اس میں  یہ لحاظ ضروری ہے  کہ ورثاء میں  کوئی نابالغ نہ ہو ورنہ سخت حرام ہے  یونہی اگر بعض ورثاء موجود نہ ہوں  جب بھی ناجائز ہے  جبکہ غیرموجودین سے  اجازت نہ لی ہو اور سب بالغ ہوں  اور سب کی اجازت سے  ہو کچھ نابالغ یا غیر موجود ہوں  مگر بالغ موجود اپنے  حصہ سے  کرے  تو حرج نہیں ۔ (خانیہ وغیرہا)

مسئلہ۱ ۱:

تعزیت کے  لئے  اکثر عورتیں  رشتہ دار جمع ہوتی ہیں اور روتی پیٹتی نوحہ کرتی ہیں  انہیں  کھانا نہ دیا جائے  کہ گناہ پر مدد کرنا ہے ۔ (کشف الغطائ)

مسئلہ ۱۲:
میّت کے  گھر والوں  کو جو کھانا بھیجا جاتا ہے  یہ کھانا صرف گھر والے  کھائیں  اور انہیں  کے  لائق بھیجا جائے  زیادہ نہیں  اوروں  کو وہ کھانا منع ہے  (کشف الغطائ) اور صرف پہلے  دن کھانا بھیجنا سنت ہے  اس کے  بعد مکروہ۔ (عالمگیری ج ۱ص ۱۶۷)

مسئلہ ۱۳:
قبرستان میں  تعزیت کرنا بدعت ہے ۔ (ردالمحتار ج ۱ص ۸۴۳) اور دفن کے  بعد میّت کے  مکان پر آنا اور تعزیت کر کے  اپنے  اپنے  گھر جانا اگر اتفاقاً ہو تو حرج نہیں  اور اس کی رسم نہ کرنا چاہیے  اور میّت کے  مکان پر تعزیت کے  لئے  لوگوں  کا مجمع کرنا دفن کے  پہلے  ہو یا بعد اسی وقت ہو یا کسی اور وقت خلاف اولیٰ ہے  اور کریں  تو گناہ بھی نہیں ۔ 
مسئلہ ۱۴:
جو ایک بار تعزیت کر آیا اسے  دوبارہ تعزیت کے  لئے  جانا مکروہ ہے  ۔ (درمختار ج ۱ص ۸۴۲)

مسئلہ ۱۵:
سوگ کے  لئے  سیاہ کپڑے  پہننا مردوں  کو ناجائز ہے ۔ (عالمگیری ج ۱ص ۱۶۷) یونہی سیاہ بلّے  لگانا کہ اس میں  نصاریٰ کی مشابہت بھی ہے ۔ 
مسئلہ ۱۶:
میّت کے  گھر والوں  کو تین دن تک اس لئے  بیٹھنا کہ لوگ آئیں  اور تعزیت کر جائیں  جائز ہے  مگر ترک بہتر اور یہ اس وقت ہے  کہ فروش اور دیگر آرائش نہ کرنا ہو ورنہ ناجائز۔ (عالمگیری ج ۱ص ۱۶۷، ردالمحتار ج ۱ص ۸۴۲)

مسئلہ ۱۷:
نوحہ یعنی میّت کے  اوصاف مبالغہ کے  ساتھ بیان کر کے  آواز سے  رونا جس کو بَین کہتے  ہیں  بالاجماع حرام ہے  یونہی واویلا وامصیبتاً کہہ کے  چلّانا۔ (جوہرہ وغیرہا)

مسئلہ ۱۸:
گریبان پھاڑنا، منہ نوچنا ،بال کھولنا ، سر پر خاک ڈالنا، سینہ کوٹنا، ران پر ہاتھ مارنا یہ سب جاہلیت کے  کام ہیں  اور حرام۔ (عالمگیری ج ۱ص ۱۲۸)

مسئلہ ۱۹:
تین دن سے  زیادہ سوگ جائز نہیں  مگر عورت شوہر کے  مرنے  پر چار مہینے  دس دن سوگ کرے ۔ (حدیث)

مسئلہ ۲۰:
آواز سے  رونا منع ہے  اور آواز بلند نہ ہو تو اس کی ممانعت نہیں  بلکہ حضور اقدس ﷺ نے  حضرت ابراہیم رضی اﷲ تعالیٰ عنہ کی وفات پر بُکا فرمایا۔ (جوہرہ) اس مقام پر بعض احادیث جو نوحہ وغیرہ کے  بارہ میں  وارد ہیں  ذکر کی جاتی ہیں  کہ مسلمان بغور دیکھیں  اور اپنے  یہاں  کی عورتوں  کو سنائیں  کہ یہ بلا ہندوستان کی اکثر عورتوں  میں  ہندوؤں  کی تقلید سے  پائی جاتی ہے ۔ 
حدیث ۱:
بخاری و مسلم عبداﷲ بن مسعود رضی اﷲ تعالیٰ عنہ سے  راوی حضور اقدس ﷺ فرماتے  ہیں جو منہ پر طمانچے  مارے  اور گریبان پھاڑ دے  اورجاہلیت کا پکارنا پکارے  (نوحہ کرے ) وہ ہم سے  نہیں ۔ 
حدیث ۲:
صحیحین میں  ابوہریرہ رضی اﷲ تعالیٰ عنہ سے  مروی واللفظ المسلم فرماتے  ہیں  رسول اﷲ ﷺ جو سر منڈائے  اور نوحہ کرے  اور کپڑے  پھاڑ ے  میں  اس سے  بری ہوں ۔ 
حدیث ۳:
صحیح مسلم شریف میں  ابو مالک اشعری رضی اﷲ تعالیٰ عنہ سے  مروی فرماتے  ہیں  رسول اﷲ ﷺ میری امّت میں  چار کام جاہلیت کے  ہیں  لوگ انہیں  نہ چھوڑیں  گے ۔ (۱) حسب پر فخر کرنا اور (۲) نسب میں  طعن کرنا اور (۳) ستاروں  سے  مینہ چاہنا (فلاں  نچھتر کے  سبب پانی برسے  گا) اور (۴) نوحہ کرنا اور فرمایا نوحہ کرنے  والی نے  اگر مرنے  سے  پہلے  توبہ نہ کی تو قیامت کے  دن اس طرح کھڑی کی جائے  گی کہ اس پر ایک کرتا فطران کا ہو گا اور ایک خارشت کا۔ 
حدیث ۴:
صحیحین میں  عبداﷲ بن عمر رضی اﷲ تعالیٰ عنہما سے  مروی فرماتے  ہیں  رسول اﷲ ﷺ آنکھ کے  آنسو اور دل کے  غم کے  سبب اﷲ تعالیٰ عذاب نہیں  فرماتا اور زبان کی طرف اشارہ کر کے  فرمایا لیکن اس کے  سبب عذاب یا رحم فرماتا ہے  اور گھر والوں  کے  رونے  کی وجہ سے  میّت پر عذاب ہوتا ہے  یعنی جبکہ اس نے  وصیّت کی ہو یا وہاں  رونے  کا رواج ہو اور منع نہ کیا ہو واﷲ تعالیٰ اعلم یا یہ مراد ہے  کہ ان کے  رونے  سے  اسے  تکلیف ہوتی ہے  کہ دوسری حدیث میں  آیا اے  اﷲ کے  بندو اپنے  مردے  کو تکلیف نہ دو، جب تم رونے  لگتے  ہو وہ بھی روتا ہے ۔ 
حدیث ۵:
بخاری و مسلم مغیرہ بن شعبہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  جس پر نوحہ کیا گیا قیامت کے  دن اس نوحہ کے  سبب اس پر عذاب ہو گا یعنی انہیں  صورتوں میں ۔ 
حدیث ۶:
صحیح مسلم میں  ہے  ام سلمہ رضی اﷲ تعالیٰ عنہا کہتی ہیں  جب ابو سلمہ رضی اﷲ تعالیٰ عنہ کا انتقال ہوا میں  نے  کہا مسافرت اور پردیس میں  انتقال ہوا ان پر اس طرح روؤں  گی جس کا چرچا ہو، میں  نے  رونے  کا تہیہ کیا تھا اور ایک عورت بھی اس ارادہ سے  آئی کہ میری مدد کرے  رسول اﷲ ﷺ نے  اس عورت سے  فرمایا جس گھر سے  اﷲ تعالیٰ نے  شیطان کو دو مرتبہ نکالا تُو اس میں  شیطان کو داخل کرنا چاہتی ہے  ،فرماتی ہیں  میں  رونے  سے  باز آئی اور نہیں  روئی۔ 
حدیث ۷:
ترمذی ابو موسیٰ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  جو مرتا ہے  اور رونے  والا اس کی خوبیاں  بیان کر کے  روتا ہے  اﷲ تعالیٰ اس میّت پر دو فرشتے  مقرر فرماتا ہے  جو اسے  کونچتے  ہیں  اور کہتے  ہیں  کیا تو ایساتھا۔ 
حدیث ۸:
ابن ماجہ ابو امامہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  اﷲ عزوجل فرماتا ہے  اے  ابنِ آدم اگر تُو اول صدمہ کے  وقت صبر کرے  اور ثواب کا طالب ہو تو تیرے  لئے  جنت کے  سوا کسی ثواب پر راضی نہیں ۔ 
حدیث ۹:
احمد وبیہقی امام حسین بن علی رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ جس مسلمان مرد یا عورت پر کوئی مصیبت پہنچی اسے  یاد کر کے  اِنَّا لِلّٰہِ وَاِنَّا اِلَیْہِ رَاجِعُوْنَ ط کہے  اگرچہ مصیت کا زمانہ دراز ہو گیا ہو تو اﷲ تعالیٰ اُس پر نیا ثواب عطا فرماتا ہے  اور ویسا ہی ثواب دیتا ہے  جیسا اُس دن کہ مصیبت پہنچی تھی۔ 






شہید کا بیان



اﷲ عزوجل فرماتا ہے ۔ 


وَلَا تَقُوْلُوْا لِمَنْ یُّقْتَلُ فِی سَبِیْلِ اللّٰہِ اَمْوَاتٌ ط بَلْ اَحْیَآئٌ وَلٰکِنْ لَّا تَشْعُرُوْنَ ط



(جو اﷲ کی راہ میں  قتل کئے  گئے  انہیں  مردہ نہ کہو بلکہ وہ زندہ ہیں  مگر تمہیں  خبر نہیں )



اور فرماتا ہے  :۔ 


وَلَا تَحْسَبَنَّ الَّذِیْنَ قُتِلُوْا فِی سَبِیْلِ اللّٰہِ اَمْوَاتاً بَلْ اَحْیَآئٌ عِنْدَ رَبِّھِمْ یُرْزَقُوْنَ ہ فَرِحِیْنَ بِمَا اٰتٰھُمُ اللّٰہُ مِنْ فَضْلِہٖ وَ یَسْتَبْشِرُوْنَ بِالَّذِیْنَ لَمْ یَلْحَقُوْا بِھِمْ مِنْ خَلْفِھِمْ اَلَّا خَوْفٌ عَلَیْھِمْ وَلَا ھُمْ یَحْزَنُوْنَ ہ یَسْتَبْشِرُوْنَ بِنِعْمَۃٍ مِّنَ اللّٰہِ وَفَضْلِ اِنَّ اللّٰہَ لَا یُضِیْعُ اَجْرَ الْمُوْمِنِیْنَ  ہ



(جو لوگ راہ خدا میں  قتل کئے  گئے  انہیں  مردہ نہ گمان کر بلکہ وہ اپنے  رب کے  یہاں  زندہ ہیں ۔ انہیں  روزی ملتی ہے ۔ اﷲ نے  اپنے  فضل سے  جو انہیں  دیا اس پر خوش ہیں  اور جو لوگ بعد والے  ان سے  ابھی نہ ملے  ان کے  لئے  خوشخبری کے  طالب کہ ان پر نہ کچھ خوف ہے  اور نہ وہ غمگین ہوں  گے ،ا للہ کی نعمت اور فضل کی خوشخبری چاہتے  ہیں  اور یہ کہ ایمان والوں  کا اجر اﷲ ضائع نہیں  فرماتا)




احادیث میں  اس کے  فضائل بکثرت وارد ہیں  شہادت صرف اسی کا نام نہیں  کہ جہاد میں  قتل کیا جائے  بلکہ:۔ 
حدیث ۱:
ایک حدیث میں  فرمایا اس کے  سوا سات شہادتیں  اور ہیں ۔ (۱) جو طاعون سے  مرا شہید ہے  (۲) جو ڈوب کر مرا شہید ہے  (۳) ذات الجنب میں  مرا شہید ہے  (۴) جو پیٹ کی بیماری میں  مرا شہید ہے  (۵) جو جل کر مرا شہید ہے  (۶) جس کے  اوپر دیوار وغیرہ ڈھے  پڑے  اور مر جائے  شہید ہے  (۷) عورت کہ بچہ پیدا ہونے  یا کنوارے  پن میں  مر جائے  شہید ہے ۔ اس حدیث کو امام مالک و ابوداؤد و نساء نے  جابر بن عتیک رضی اﷲ تعالیٰ عنہ سے  روایت کیا اور:۔ 
حدیث ۲:
 امام احمد کی روایت جابر رضی اﷲ تعالیٰ عنہ سے  ہے  کہ رسول اﷲ ﷺ نے  فرمایا طاعون سے  بھاگنے  والا اس کے  مثل ہے  جو جہادسے  بھاگا اور جو صبر کرے  اس کے  لئے  شہید کا اجر ہے ۔ 
حدیث ۳:
 احمد و نسائی عرباض بن ساریہ رضی اﷲ تعالیٰ عنہ سے  راوی کہ فرماتے  ہیں  رسول اﷲ ﷺ جو طاعون میں  مرے  ان کے  بارے  میں اﷲ عزوجل کے  دربار میں مقدمہ پیش ہو گا۔ شہدا کہیں  گے  یہ ہمارے  بھائی ہیں یہ ویسے  ہی قتل کئے  گئے  جیسے  ہم اور بچھونوں  پر وفات پانے  والے  کہیں  گے  یہ ہمارے  بھائی ہیں یہ اپنے  بچھونوں  پرمرے  جیسے  ہم۔ اﷲ عزوجل فرمائے  گا ،ان کے  زخم دیکھو اگر ان کے  زخم مقتولین کے  مشابہ ہوں  تو یہ انہیں  میں  ہے  اور انہیں  کے  ساتھ ہیں  دیکھیں  گے  تو ان کے  زخم شہدا کے  زخم سے  مشابہ ہوں  گے  شہدا میں  شامل کر دیئے  جائیں  گے ۔ 
حدیث ۴:
 ابن ماجہ کی روایت ابن عباس رضی اﷲ تعالیٰ عنہما سے  ہے  کہ ارشاد فرمایا، مسافرت کی موت شہادت ہے ۔ 


 ان کے  سوا اور بہت صورتوں  میں  جن میں  شہادت کا ثواب ملتا ہے  امام جلال الدین سیوطی وغیرہ ائمہ نے  ان کو ذکر کیا ہے  بعض یہ ہیں  (۹) سِل کی بیماری میں  (۱۰) سواری سے  گِر کر یا مر گی سے  مرا (۱۱) بخار میں  مرا (۱۲) مال یا (۱۳) جان یا (۱۴) اہل یا (۱۵) کسی حق کے  بچانے  میں  قتل کیا گیا (۱۶) عشق میں  مرا بشرطیکہ پاکدامن ہو اور چھپایا ہو (۱۷) کسی درندہ نے  پھاڑ کھایا (۱۸) بادشاہ نے  ظلماً قید کیا یا (۱۹) مارا اور مر گیا (۲۰) کسی موذی جانور کے  کاٹنے  سے  مرا (۲۱) علم دین کی طلب میں  مرا (۲۲) مؤذن کے  طلب ثواب کے  لئے  اذان کہتا ہو (۲۳) تاجر راست گو (۲۴) جسے  سمندر کے  سفر میں  متلی اور قے  آئی (۲۵) جو اپنے  بال بچوں  کے  لئے  سعی کرے  ان میں  امر الٰہی قائم کرے  اور انہیں  حلال کھلائے  (۲۶) جو ہر روز پچیس بار یہ پڑھے  اَللّٰھُمَّ بِارِکْ لِیْ فِیْ الْمَوْتِ وَفِیْمَا بَعْدَ الْمَوْتِ (۲۷) جو چاشت کی نماز پڑھے  اور ہر مہینے  میں  تین روزے  رکھے  اور وتر کو سفر و حضر میں  کہیں  ترک نہ کرے  (۲۸) فسادِ امّت کے  وقت سنت پر عمل کرنے  والا اس کے  لئے  سو شہید کا ثواب ہے  (۲۹) جو مرض میں  لَا اِلٰہَ اِلَّا اَنْتَ سُبْحَانَکَ اِنِّیْ کُنْتُ مِنَ الظَّالِمِیْنَ چالیس بار کہے  اور اسی مرض میں  مر جائے  اور اچھا ہو گیا تو اس کی مغفرت ہو جائے  گی  (۳۰) کفار سے  مقابلہ کے  لئے  سرحد پر گھوڑا باندھنے  والا (۳۱) جوہر رات میں  سورۂ یٰسین شریف پڑھے  (۳۲) جو با طہارت سویا اور مر گیا (۳۳) جو نبی ﷺ پر سو باردُرود شریف پڑھے  (۳۴) جو سچے  دل سے  یہ سوال کرے  کہ اﷲ کی راہ میں  قتل کیا جاؤں  (۳۵) جو جمعہ کے  دن مرے  (۳۶) جو صبح کو اَعُوْذُ بِاللّٰہِ السَّمِیْعِ الْعَلِیْمِ مِنَ الشَّیْطٰنِ الرَّجِیْمِ تین بار پڑھکر سورۂ حشر کی پچھلی تین آیتیں  پڑھے  اﷲ تعالیٰ ستر ہزار فرشتے  مقرر فرمائے  گا کہ اس کے  لئے  شام تک استغفار کریں  اور اگر اس دن میں  مرا تو شہید مرا اور جو شام کو کہے  صبح تک کے  لئے  یہی بات ہے ۔ 


مسائلِ فقہیّہ

مسئلہ ۱:

اصطلاح فقہ میں شہید اس مسلمان عاقل بالغ طاہر کو کہتے  ہیں  جو بطور ظلم کسی آلۂ جارحہ سے  قتل کیا گیا اور نفس قتل سے  مال نہ واجب ہوا ہو، اوردنیا سے  نفع نہ اٹھایا ہو ، شہید کا حکم یہ ہے  کہ غسل نہ دیا جائے  ویسے  ہی خون سمیت  دفن کر دیا جائے ۔ (ج ۱ص ۸۴۹، ۸۴۸) تو جہاں  یہ حکم پایا جائے  گا فقہا اسے  شہید کہیں  گے  ورنہ نہیں  مگر شہید فقہی نہ ہونے  سے  سے  یہ لازم نہیں  کہ شہید کا ثواب نہ پائے  صرف اس کا مطلب اتنا ہو گا کہ غسل دیا جائے  و بس۔ 
مسئلہ ۲:

نابالغ اور مجنوں  کو غسل دیا جائے  اگرچہ وہ کسی طرح قتل کئے  گئے  ، جنب اور حیض و نفاس والی عورت خواہ ابھی حیض و نفاس میں  ہو یا ختم ہو گیا مگر ابھی غسل نہ کیا تو ان سب کو غسل دیا جائے  گا۔ (ردالمحتار ج ۱ص ۸۴۸)

مسئلہ ۳:
حیض شروع ہوئے  ابھی پورے  تین دن نہ ہوئے  تھے  کہ قتل کی گئی تو اسے  غسل نہ دیں  گے  کہ ابھی یہ نہیں  کہہ سکتے  کہ حائض ہے ۔ (درمختار ج ۱ص ۸۴۸)

مسئلہ ۴:

جنب ہونا یوں  معلوم ہوگا کہ قتل سے  پہلے  اس نے  خود بیان کیا ہو یا اس کی عورت نے  بتایا۔ (جوہرہ)

مسئلہ ۵:

آلۂ جارحہ وہ جس سے  قتل کرنے  سے  قاتل پر قصاص واجب ہوتا ہے  یعنی جو اعضا کو جدا کر دے  جیسے  تلوار، بندوق کو بھی آلۂ جارحہ کہیں  گے ۔ (ردالمحتار ج ۱ص ۸۴۹)

مسئلہ ۶:

جب نفس قتل سے  قاتل پر قصاس واجب نہ ہو بلکہ مال واجب ہو تو غسل دیا جائے  گا مثلاً لاٹھی سے  مارا یا قتل خطا کہ نشانہ پر مار رہا تھا مگر کسی آدمی کو لگا اور مر گیا یا کوئی شخص ننگی تلوار لئے  سو گیا اور سونے  میں کسی آدمی پر وہ تلوار گِر پڑی  وہ مر گیا یا کسی شہر یا گاؤں  میں  یا ان کے  قریب مقتول پڑا ملا اور اس کا قاتل معلوم نہیں  ان سب صورتوں  میں  غسل دیں  گے  اور اگر مقتول شہر وغیرہ میں  ملا اور معلوم ہے  کہ چوروں  نے  قتل کیا ہے  خواہ اسلحہ سے  قتل کیا ہو یا کسی اور چیز سے  تو غسل نہ دیا جائے  اگرچہ یہ معلوم نہیں  کہ کس چور نے  قتل کیا یونہی اگر جنگل میں  ملا اور معلوم نہیں  کہ کس نے  قتل کیا تو غسل نہ دیں  گے  یونہی اگر ڈاکوؤں  نے  قتل کیا تو غسل نہ دیں  گے  ہتھیار سے  قتل کیا ہو یا کسی اور چیز سے ۔ (ردالمحتار ج ۱ص ۸۴۰،۸۴۹ وغیرہ)

مسئلہ ۷:
اگر نفس قتل سے  مال واجب نہ ہوا بلکہ وجوب مال کسی امر خارج سے  ہے  مثلاً قاتل و اولیائے  مقتول میں  صلح ہو گئی یا باپ نے  بیٹے  کو مار ڈالا یا کسی ایسے  کو مارا کہ اس کا وارث بیٹا ہے  مثلاً اپنی عورت کو مار ڈالا اور عورت کا وارث بیٹا ہے  جو اسی شوہر سے  ہے  تو قصاص کا مالک یہی لڑکا ہو گا مگر چونکہ اس کا باپ قاتل ہے  قصاص ساقط ہو گیا تو ان صورتوں  میں  غسل نہ دیا جائے ۔ (ردالمحتار ج ۱ص ۸۴۹ وغیرہ)

مسئلہ ۸:

اگر قتل بطورِ ظلم نہ ہو بلکہ قصاص یا حد تعزیر میں  قتل کیا گیا یا درندہ نے  مار ڈالا تو غسل دیں  گے ۔ (درمختار ج ۱ص ۸۴۹)

مسئلہ ۹:

کوئی شخص گھائل ہوا مگر اُس کے  بعد دنیا سے  متمتع ہوا مثلاً کھایا پیا یا سویا یا علاج کیا اگرچہ یہ چیزیں  بہت قلیل ہوں  یا خیمہ میں  ٹھہرا یعنی وہیں  جہاں  زخمی ہوا یا نماز کا ایک وقت پورا ہوش میں  گزرا، بشرطیکہ نماز ادا کرنے  پر قادر ہو یا وہاں  سے  اُٹھ کر دوسری جگہ کو چلا یا لوگ اُسے  معرکہ سے  اُٹھا کر دوسری جگہ لے  گئے  خواہ زندہ پہنچا ہو یا راستہ میں  ہی انتقال ہوا یا کسی دینوی بات کی وصّیت کی یا بیع کی یا کچھ خریدا یا بہت سی باتیں  کیں  تو ان سب صورتوں  میں  غسل دیں  گے  بشرطیکہ یہ امور جہاد ختم ہونے  کے   بعد واقع ہوئے  اور اگر اثنائے  جنگ میں  ہوں  تو یہ چیزیں  مانع شہادت نہیں  یعنی غسل نہ دیں  گے  اور وصیت اگر آخرت کے  متعلق ہو یا دو ایک بات بولا اگرچہ لڑائی کے  بعد تو شہید ہے  غسل نہ دیں  گے  اور اگر لڑائی میں  نہ قتل کیا گیا بلکہ ظلماً تو ان چیزوں  میں  سے  اگر کوئی پائی گئی غسل دیں  گے  ورنہ نہیں ۔ (درمختار، ردالمحتار ج ۱ص ۸۵۱،۸۵۲)

مسئلہ ۱۰:
جس کو حربی یا باغی یا ڈاکو نے  کسی آلہ سے  قتل کیا ہو یا ان کے  جانوروں  نے  اپنے  ہاتھ پاؤں  اس پر مارے  یا دانت سے  کاٹا یا اس کی سواری کو ان لوگوں  نے  بھڑکا دیا اُس سے  گِر کر مر گیا یا انہوں  نے  اس پر آگ پھینکی یا اُن کے  یہاں  سے  ہوا آگ اُڑا لائی یا انہوں  نے  کسی لکڑی میں  آگ لگا دی جس کاایک کنارہ اُدھر تھا اور ان صورتوں  میں  جل کر مر گیا یا معرکہ میں  مرا ہوا ملا اور اُس پر زخم کا نشان ہے  مثلاً آنکھ کان سے  خون نکلا تھا یا حلق سے  صاف خون نکلا یا اُن لوگوں  نے  شہر پناہ پر سے  اُسے  پھینک دیا یا اُس کے  اوپر دیوار ڈھا دی یا پانی میں  ڈوبا یا پانی بند تھا انہوں  نے  کھول کر ادھر بہا دیا کہ ڈوب گیا یا گلا گھونٹ دیا غرض وہ لوگ جس طرح بھی مسلمان کو قتل کریں  یا قتل کے  سبب بنیں  وہ شہید ہے ۔ (عالمگیری ج ۱ص ۱۶۷،۱۶۸،درمختار ج ۱ص ۸۵۰،۸۵۱ وغیرہما)

مسئلہ ۱۱:

معرکہ میں  مُردہ ملا اور اُس پر قتل کا کوئی نشان نہیں  یا اُس کی ناک یا پاخانہ پیشاب کے  مقام سے  خون نکلا ہے  یا حلق سے  بستہ خون نکلا یا دشمن  کے  خوف سے  مر گیا تو غسل دیا جائے ۔ (درمختار ج ۱ص ۸۵۱،۸۵۰)

مسئلہ ۱۲:
اپنی جان یا مال یا کسی مسلمان کے  بچانے  میں  لڑا اور مارا گیا شہید ہے  لوہے  یا پتھر یا لکڑی کسی چیز سے  قتل کیا گیا ہو۔ (عالمگیری ج ۱ص ۱۶۸)

مسئلہ ۱۳:
مشرک کا گھوڑا چھوٹ کر بھاگا اور اُس پر کوئی سوار نہیں  اس نے  کسی مسلمان کو کچل دیا یا مسلمان نے  کافر پر تیر چلایا وہ مسلمان کو لگا یا کافر کے  گھوڑے  سے  مسلمان کو گھوڑا بھڑکا اُس نے  مسلمان سوار کر گرا دیا یا معاذ اﷲ مسلمانوں  نے  فرار کی کافروں  نے  ان کو آگ یا خندق کی طرف مضطر کیا یا مسلمانوں  نے  اپنے  گرد گھو کھرو بچھائے  تھے  پھر اُس پر چلے  اور مر گئے  ان سب صورتوں  میں  غسل دیا جائے ۔ (عالمگیری ج ۱ص ۱۶۸)

مسئلہ ۱۴:
لڑائی میں کسی مسلمان کا گھوڑا بھڑکا یا کافروں  کا جھنڈا دیکھ کر بدکا مگر کافروں  نے  اسے  نہیں  بھڑکایا اور اس نے  سوار کو گرا دیا وہ مر گیا یا کافر قلعہ بند ہوئے  اور مسلمانوں  نے  شہر پناہ پر چڑھائی کی اُس پر سے  پِھسل کر کوئی گرا اور مر گیا یا معاذ اﷲ مسلمانوں  کو شکست ہوئی اور ایک مسلمان کی سواری نے  دوسرے  مسلمان کو کچل دیا خواہ وہ مسلمان اس پر سوار ہو یا باگ پکڑ کر لئیے  جاتا یا پیچھے  سے  ہانکتا ہو یا دشمن پر حملہ کیا اور گھوڑے  سے  گِر کر مر گیا ان سب صورتوں  میں  غسل دیا جائے ۔ (عالمگیری ج ۱ص ۱۴۸)

مسئلہ ۱۵:
دونوں  فریق آمنے  سامنے  ہوئے  مگر لڑائی کی نوبت نہیں  آئی اورایک شخص مُردہ ملا تو جب تک یہ نہ معلوم ہو کہ آلۂ جارحہ سے  ظلماً قتل کیا گیا غسل دیا جائے ۔ (عالمگیری ج ۱ص ۱۶۸)

مسئلہ ۱۶:
شہید کے  بدن پر جو چیزں  از قسم کفن نہ ہوں  اُتار لی جائیں  مثلاً پوستین زرہ ٹوپی ہتھیار روئی کا کپڑا اور اگر کفن مسنون میں  کچھ کمی پڑے  تو اضافہ کیا جائے  اور پاجامہ نہ اُتارا جائے  اور اگر کمی ہے  مگر پوراکرنے  کو کچھ نہیں  تو پوستین اور روئی کا کپڑا نہ اُتاریں ۔ شہید کے  سب کپڑے  اُتار کرنئے  کپڑے  دینامکروہ ہے ۔ (عالمگیری ج ۱ص ۱۶۸، ردالمحتار ج ۱ص ۸۵۱ وغیرہما)

مسئلہ ۱۷:
جیسے  اور مُردوں  کو خوشبو لگاتے  ہیں  شہید کو بھی لگائیں  شہید کا خون نہ دھویا جائے  خون سمیت دفن کریں  اور اگر کپڑے  میں  نجاست لگی ہو تو دھو ڈالیں ۔ (عالمگیری ج ۱ص ۱۶۸)

مسئلہ ۱۸:
شہید کی نمازِ جنازہ پڑھی جائے ۔ (عامہ کتب، شامی ج ۱ص ۸۵۱)

مسئلہ ۱۹:
دشمن پر وار کیا ضرب اُس پر نہ پڑی بلکہ خود اس پر پڑی اور مر گیا تو عنداﷲ شہید ہے  مگر غسل دیں  اور نماز پڑھیں ۔ (جوہرہ)



کعبہ معظمہ میں  نماز پڑھنے  کا بیان

حدیث ۱،۲:
صحیح مسلم و صحیح بخاری میں  ہے  عبداﷲ بن عمر رضی اﷲ تعالیٰ عنہما کہتے  ہیں  رسول اﷲ ﷺ اور اسامہ بن زید و عثمان بن طلحہ حجی و بلال بن رباح رضی اﷲ تعالیٰ عنہم کعبہ معظمہ میں  داخل ہوئے  اور دروازہ بند کر لیا گیا کچھ دیر تک وہاں  ٹھہرے  جب باہر تشریف لائے  میں  نے  بلال رضی اﷲ تعالیٰ عنہ سے  پوچھا حضور نے  کیا کیا،کہا ایک ستون بائیں  طرف کیا اوردو داہنی طر ف اور تین پیچھے  پھر نماز پڑھی اور اُس زمانہ میں  بیت اﷲ شریف کے  چھ ستون تھے ۔ 
 

مسئلہ ۱:

کعبہ معظمہ کے  اند ہر نماز پڑھنی جائز ہے  فرض ہو یا نفل تنہا پڑھے  یا جماعت اگرچہ امام کا رُخ اور طرف ہو اور مقتدی کا اور طرف۔ مگر جب کہ مقتدی کی پشت امام کے  سامنے  ہو تو مقتدی کی نماز نہ ہو گی اور اگر مقتدی کا منہ امام کے  منہ کے  سامنے  ہو تو ہو جائے  گی مگر کوئی چیز اگر درمیان میں  حائل نہ ہو تو مکروہ ہے  اور اگر مقتدی کا منہ امام کی کروٹ کی



 طرف ہو تو بلا کراہت جائز۔ (جوہرہ، درمختار ج ۱ص ۸۵۴،۸۵۵ وغیرہما)

مسئلہ ۲:

کعبہ معظمہ کی چھت پر نماز پڑھی جب بھی یہی صورتیں  ہیں  مگر اُس کی چھت پر نماز پڑھنا بھی مکروہ ہے ۔ (تنویر الابصار)

مسئلہ ۳:
مسجد الحرام شریف میں  کعبۂ معظمہ کے  گرد جماعت کی اورمقتدی کعبۂ معظمہ کے  چاروں  طرف ہوں  جب بھی جائز ہے  اگرچہ مقتدی بہ نسبت امام کے  قریب تر ہے  تو ان کی نماز ہو گئی بشرطیکہ یہ مقتدی جو بہ نسبت امام کے  قریب تر ہے  ادھر نہ ہو جس طرف امام ہو بلکہ دوسری طرف ہو اور اگر اسی طرف ہے  جس طرف امام ہے  اور بہ نسبت امام کے  قریب تر ہے  تو اُس کی نماز نہ ہوئی۔ (عامہ کتب ج ۱ص ۸۵۵)

مسئلہ ۴:

امام کعبہ کے  اندر ہے  اور مقتدی باہر تو اقتدا صحیح ہے  خواہ امام تنہا اندر ہو یا اس کے  ساتھ بعض مقتدی بھی ہوں  مگر دروازہ کھلا ہونا چاہیئے  کہ امام کے  رکوع و سجود کا حال معلوم ہوتا  رہے  اور اگر دروازہ بند ہے  مگر امام کی آواز آتی ہے  جب بھی حرج نہیں  مگر جس صورت میں  امام تنہا اندر ہو کہ کراہت ہے  کہ امام تنہا بلندی پر ہو گا اور یہ مکروہ ہے ۔  (درمختار،ردالمحتار ج ۱ص ۸۵۵)

مسئلہ ۵:

امام باہر ہو اور مقتدی اندر جب بھی نماز صحیح ہے  بشرطیکہ مقتدی کی پشت امام کے  مواجہہ میں نہ ہو۔ (ردالمحتار ج ۱ص ۸۵۶)



قد تم ھذا الجزأ بحمداﷲ تعالی ولہ الحمد اولا واٰخرا وباطنا وظاھرا والصلوٰۃ والسلام علی من ارسلہ شاھدا ومبشرا و نذیرا داعیا الی اﷲ باذنہ وسراجامنیرا واٰلہ واَصحابہ وابنہ وحزبہ اجمعین الیٰ یوم الدین والحمد للہ رب العٰلمین وانا الفقیر الی الغنی، ابو العلا امجد علی الاعظمی غفر اﷲ لہ ولوالدیہ اٰمین۔ 


تمّت بالخیر

زکوٰۃ کا بیان



اﷲ عزوجل فرماتا ہے :






وَمِمَّا رَزَقْنٰھُمْ یُنْفِقُوْنَ ہ 



(اور متقی وہ ہیں  کہ ہم نے  جو انہیں  دیا ہے  اُس میں  سے  ہماری راہ میں خرچ کرتے  ہیں )


 
اورفرماتا ہے :۔ 


خُذْ مِنْ اَمْوَالِھِمْ صَدَقَۃً تُطَھِّرُھُمْ وَتُزَکِّیْھِمْ بِھَا 



( اُن کے  مالوں  میں  سے  صدقہ لو اس کی وجہ سے  انہیں  پاک اور سُتھرا بنا دو)



اور فرماتاہے :۔ 


وَالَّذِیْنَ ھُمْ لِلزَّکَاۃِ فَاعِلُوْنَ ہ 



(اور فلاح پاتے  ہیں  جو زکوٰۃ ادا کرتے  ہیں )



اور فرماتا ہے 


وَمَا اَنْفَقْتُمْ مِنْ شَیْیٍٔ فَھُوَ یُخْلِفُہٗ وَھُوَ خَیْرُا الرَّازِقِیْنَ



(اور جو کچھ تم خرچ کرو گے  اﷲ تعالیٰ اُس کی جگہ اور دے  گا اور وہ بہتر روزی دینے  والا ہے )



مَثَلُ الَّذِیْنَ یُنْفِقُوْنَ اَمْوَالَھُمْ فِیْ سَبِیْلِ اللّٰہِ کَمَثَلِ حَبَّۃٍ اَنْبَتَتْ سَبْعَ سَنَابِلَ فِیْ کُلِّ سُنْبُلَۃٍ مِّائَۃُ حَبَّۃٍ ط وَاللّٰہُ  یُضٰعِفُ لِمَنْ یَّشَآئُ وَاللّٰہُ وَاسِعٌ عَلِیْمٌ ہ اَلَّذِیْنَ یُنْفِقُوْنَ اَمْوَالَھُمْ فِیْ سَبِیْلِ اللّٰہِ ثُمَّ لَا یُتْبِعُوْنَ مَآ اَنْفَقُوْا مَنّا وَلَا اَذیً لا لَھُمْ اَجْرُھُمْ عِنْدَ رَبِّھِمْ وَلَا خَوْفٌ عَلَیْھِمْ وَلَاھُمْ یَحْزَنُوْنَ ہ قَوْلٌ مَّعُرْوفٌ وَّ مَغْفِرَۃٌ خَیْرٌ مِّنْ  صَدَقَۃٍ یَّتْبَعُھَا اَذَیً ہ وَاللّٰہُ غَنَیٌِ حَلِیْمٌ ہ 



(جو لوگ اﷲ کی راہ میں خرچ کرتے  ہیں  اُن کی کہاوت اس دانہ کی ہے  جس سے  سات بالیں  نکلیں ۔ ہر بال میں  سو دانے  اور اﷲ جسے  چاہتا ہے  زیادہ دیتا ہے  اور اﷲ وسعت والا اور بڑا علم والا ہے ۔ جو لوگ اﷲ کی راہ
 میں اپنے  مال خرچ کرتے  پھر خرچ کرنے  کے  بعد نہ احسان جتاتے  نہ اذیت دیتے  ہیں  اُن کے  لئے  اُن کاثواب اُن کے  ربّ کے  حضور ہے  اور نہ اُن پر کچھ خوف ہے  اور نہ وہ غمگین ہوں  گے ۔ اچھی بات اور مغفرت اس صدقہ سے  بہتر ہے  جس کے  بعد اذیت دینا ہو اور اﷲ بے  پرواہ اورحلم والا ہے )



اور فرماتا ہے :۔ 


لَنْ تَنَالُوا الْبِرَّ حَتّیٰ تُنْفِقُوْا مِمَّا تُحِبُّوْنَ ہ وَمَا تُنْفِقُوْا مِنْ شَیْیٍٔ فَاِنَّ اللّٰہَ بَہٖ عَلِیْمٌ ہ



(ہرگز نیکی حاصل نہ کرو گے  جب تک اس میں  سے  نہ خرچ کرو جسے  محبوب رکھتے  ہو اور جو کچھ خرچ کروگے  اﷲ اُسے  جانتا ہے )



اور فرماتا ہے :۔ 


لَیِسِ الْبِرَّ اَنْ تُوَلُّوْا وُجُوْھَکَمْ قِبْلَ الْمَشْرِقِ وَالْمَغْرِبِ وَلٰکِنَّ الْبِرَّمَنْ اٰمَنَ بِاللّٰہِ وَالْیَوْمِ الْاٰخِرِ وَالْمَلٰئِکَۃِ وَالْکِتٰبِ وَالنَّبِیِّیْنَ ج وَاٰٰتَی الْمَالَ عَلیٰ حُبِّہٖ ذَوِی الْقُرْبیٰ وَالْیَتٰمیٰ وَالْمَسٰکِیْنَ وَابْنَ السَّبِیْلِ لا وَالسَّآئِلِیْنَ وَفِی الرِّقَابِ ہ وَاَقَامَ الصَّلٰوۃِ وَاٰٰتَی الزَّکٰوۃَ وَالْمُوْفُوْنَ بِعَھْدِھِمْ اِذَا عَاھَدُوا وَالصّٰبِرِیْنَ فِی الْبَاْسآئِ وَالضَّرَّآئِ وَحِیْنَ الْبَاْسِ ہ اُوْلٰئِکَ الَّذِیْنَ صَدَقُوْا ط وَاُوْلٰئِکَ ھُمُ الْمُتَّقُوْنَ ہ 



(نیکی اس کا نام نہیں  کہ مشرق و مغرب کی طرف منہ کر دو نیکی تو اُس کی ہے  جو اﷲ اور پچھلے  دن اور ملائکہ و کتاب و انبیاء پر ایمان لایا اور مال کو اُس کی محبت پر رشتہ داروں   اور یتیموں  اور مسکینوں  اور مسافر اور سائلین کو اور گردن چھٹانے  میں دیا اور نماز قائم کی اور زکوٰۃ دی اور نیک وہ لوگ ہیں  کہ جب کوئی معاہدہ کریں  تو اپنے  عہد کو پورا کریں  اور تکلیف و مصیبت اور لڑائی کے  وقت صبر کرنے  والے  وہ لوگ سچے  ہیں  اور وہی لوگ متقی ہیں )


 
اور فرماتا ہے :۔ 




وَلَا یَحْسَبَنَّ الَّذِیْنَ یَبْخَلُوْنَ بِمَآ اٰتٰھُمُ اللّٰہُ مِنْ فَضْلِہٖ ھُوْ خَیْراً لَّھُمْ بَلْ ھُوَ شَرٌّ لَّھُمْ سَیُطَوَّقُوْنَ مَا بَخِلُوْا بَہٖ یَوْمَ الْقِیٰمَۃِ ط



(جو لوگ بخل کرتے  ہیں  اُس کے  ساتھ جو اﷲ نے  اپنے  فضل سے  اُنہیں  دیا۔ وہ یہ گمان نہ کریں  کہ اُن کے  لئے  بہتر ہے  بلکہ یہ اُن کے  لئے  بُرا ہے ۔ اس چیز کا قیامت کے  دن اُن کے  گلے  میں  طوق ڈالا جائے  گا جس کے  ساتھ بُخل کیا)



اور فرماتا ہے ۔ 


وَالَّذِیْنَ یَکْنِزُوْنَ الذَّھَبَ وَالْفِضَّۃَ وَلَا یُنْفِقُوْنَھَا فِیْ سَبِیْلِ اللّٰہِ لا فَبَشِّرْھُمْ بِعَذَابٍ اَلِیْمٍ ہ یَوْمَ یُحْمیٰ عَلَیْھَا فِیْ نَارِ جَھَنَّمَ فَتُکْویٰ بِھَا جِبَاھُھُمْ وَجُنُوْبُھُمْ وَظُھُوْرُھُمْ ط ھٰذَا مَا کَنَزْتُمْ ِلَانْفُسِکُمْ فَذُوْقُوْا مَا کُنْتُمْ تَکْنِزُوْنَ ہ



(جو لوگ سونا اور چاندی جمع کرتے  ہیں اور اُسے  اﷲ کی راہ میں  خرچ نہیں  کرتے  ہیں  انہیں دردناک عذاب کی خوشخبری سنا دو جس دن آتش جہنم میں  تپائے  جائیں  گے  اور اُن سے  اُن کی پیشانیاں  اور کروٹیں  اور پیٹھیں  داغی جائیں  گی (اور اُن سے  کہاجائے  گا) یہ وہ ہے  جو تم نے  اپنے  نفس کے  لئے  جمع کیا تھا تو اب چکھو جو جمع کرتے  تھے )



 نیز زکوٰۃ کے  بیان میں  بکثرت آیات وارد ہوئیں  جن سے  اُس کا مہتم بالشّان ہونا ظاہر۔ 


احادیث اس کے  بیان میں  بہت ہیں  بعض ان میں  سے  یہ ہیں :۔ 


حدیث۱،۲:
صحیح بخاری شریف میں ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  جس کو اﷲ تعالیٰ مال دے  اور وہ اُس کی زکوٰۃ ادا نہ کرے  تو قیامت کے  دن وہ مال گنجے  سانپ کی صورت میں  کر دیا جائے  گا جس کے  سر پر دو چتیاں  ہوں  گی۔ وہ سانپ اُس کے  گلے  میں  طوق بنا کر ڈال دیا جائے  گا پھر اس کی باچھیں  پکڑے  گا اور کہے  گا میں  تیرا مال ہوں ۔ میں تیرا خزانہ ہوں ۔ اس کے  بعد حضور نے  اس آیت کی تلاوت کی وَلَا یَحْسَبَنَّ الَّذِیْنَ یَبْخَلُوْنَ الآیہ۔ اسی کے  مثل ترمذی و نسائی و ابن ماجہ نے  عبداﷲ بن مسعود رضی اﷲ تعالیٰ عنہ سے  روایت کیا۔ 
حدیث۳:
امام احمد کی روایت ابوہریرہ رضی اﷲ تعالیٰ عنہ سے  یوں  ہے  جس مال کی زکوٰۃ نہیں  دی گئی قیامت کے  وہ گنجا سانپ ہو گا مالک کو دوڑائے  گا وہ بھاگے  گا یہاں  تک کہ اپنی انگلیاں  اُس کے  منہ میں  ڈالے  گا۔ 
حدیث۴،۵:
صحیح مسلم شریف میں  ابوہریرہ رضی اﷲ تعالیٰ عنہ سے  مروی فرماتے  ہیں  ﷺ جو شخص سونے  چاندی کا مالک ہو اس کا حق ادا نہ کرے  تو جب قیامت کا دن ہو گا اس کے  لئے  آگ کے  پتّر بنائے  جائیں  گے  اور اُن پر جہنم کی آگ بھڑکائی جائے  گی اور اُن سے  اُس کی کروٹ اور پیشانی اور پیٹھ داغی جائے  گی جب ٹھنڈے  ہونے  پر آئیں  گے  پھر ویسے  ہی کر دیئے  جائیں  گے ۔ یہ معاملہ اس دن کا ہے  جس کی مقدار پچاس ہزار برس ہے  یہاں  تک کہ بندوں  کے  درمیان فیصلہ ہو جائے  اب وہ اپنی راہ دیکھے  گا خواہ جنت کی طرف جائے  یا جہنم کی طرف اور اونٹ کے  بارے  میں  فرمایا جو اس کا حق ادا نہیں  کرتا  قیامت کے  دن ہموار میدان میں  لٹا دیا جائے  گا اور وہ اونٹ سب کے  سب نہایت فربہ ہو کر آئیں  گے  پاؤں  سے  اُسے  روندیں  گے  اور منہ سے  کاٹیں  گے  جب ان کی پچھلی جماعت گزر جائے  گی پہلی لوٹے  گی اور گائے  اور بکریوں  کے  بارے  میں  فرمایا کہ اس شخص کو ہموار میدان میں  لٹا دیا جائے  گا اور وہ سب کی سب آئیں  گی نہ ان میں  مُڑے  ہوئے  سینگ کی کوئی ہو گی نہ بے  سینگ کی، نہ ٹوٹے  ہوئے  سینگ کی اورسینگوں  سے  ماریں  گی اور کھروں  سے  روندیں  گی اور اسی کے  مثل صحیحین میں  اونٹ اور گائے  اور بکریوں  کی زکوٰۃ نہ دینے  میں  ابوذر رضی اﷲ تعالیٰ عنہ سے  مروی۔ 
حدیث۶:

صحیح بخاری و مسلم میں  ابوہریرہ رضی اﷲ تعالیٰ عنہ سے  مروی کہ رسول اﷲ ﷺ کے  بعد جب صدیق اکبر رضی اﷲ تعالیٰ عنہ خلیفہ ہوئے  اس وقت اعراب میں کچھ لوگ کافر ہو گئے  (کہ زکوٰۃ کی فرضیت سے  انکار کر بیٹھے ) صدیق اکبر نے  اُن پر جہاد کا حکم دیا امیر المومنین فاروقِ اعظم رضی اﷲ تعالیٰ عنہ نے  کہا اُن سے  آپ کیونکر قتال کرتے  ہیں  کہ رسول اﷲ ﷺ نے  تویہ فرمایا ہے  مجھے  حکم ہے  کہ لوگوں  سے  لڑوں  یہاں  تک کہ لَآ اِلٰہَ اِلَّا اللّٰہُ کہیں  اور جس نے  لَا اِلٰہَ اِلَّا اللّٰہ  کہہ لیا اُس نے  اپنی جان اور مال بچا لیا مگر حق اسلام میں  اور اس کا حساب اﷲ کے  ذمہ ہے  (یعنی یہ لوگ لَا اِلٰہَ اِلَّا اللّٰہ تو  کہنے  والے  ہیں  ان پر کیسے  جہاد کیا جائے  گا) صدیق اکبر نے  فرمایا خدا کی قسم میں  اس سے  جہاد کروں  گا جو نماز و زکوٰۃ میں تفریق کرے  (کہ نماز کو فرض مانے  اور زکوٰہ کی فرضیت سے  انکار کرے ) زکوٰۃ حق مال کا ہے  خدا کی قسم بکری کا بچہ جو رسول اﷲ ﷺ کے  پاس حاضر کیا کرتے  تھے  اگر مجھے  دینے  سے  انکار کریں  گے  تو اُن پر اُن سے  جہاد کروں  گا فاروقِ اعظم فرماتے  ہیں  واﷲ میں  نے  دیکھا کہ اﷲ تعالیٰ نے  صدیق کا سینہ کھول دیا ہے ۔ اُس وقت میں  نے  پہچان لیا کہ وہی حق ہے ۔ 
حدیث۷:
ابوداؤد نے  عبداﷲ بن عباس رضی اﷲ تعالیٰ عنہما سے  روایت کی کہ جب یہ آیہ کریمہ وَالَّذِیْنَ یَکْنِزُوْنَ الذَّھْبَ وَالْفِضَّۃَ نازل ہوئی مسلمانوں  پر شاق ہوئی (سمجھے  کہ چاندی سونا جمع کرنا حرام ہے  تو بہت دقّت کا سامنا ہو گا) فاروقِ اعظم رضی اﷲ تعالیٰ عنہ نے  کہا۔ میں  تم سے  مصیبت دُور کروں  گا۔ حاضر خدمت اقدس ہوئے ۔ عرض کی یا رسول اﷲ یہ آیت حضور کے  اصحاب پر گراں  معلوم ہوئی فرمایا کہ اﷲ تعالیٰ نے  زکوٰۃ اس لئے  فرض کی کہ تمہارے  باقی مال کو پاک کر دے  اور مواریث اس لئے  فرض کئے  کہ تمہارے  بعد والوں  کے  لئے  ہو (یعنی مطلقاً مال جمع کرنا حرام ہوتا تو زکوٰۃ سے  مال کی طہارت نہ ہوتی بلکہ زکوٰۃ کس چیز پر واجب ہوتی اور میراث کا ہے  میں  جاری ہوتی بلکہ جمع کرنا حرام وہ ہے  کہ زکوٰۃ نہ دے ) اس پر فاروقِ اعظم نے  تکبیر کہی۔ 
حدیث۸:
بخاری اپنی تاریخ میں  اور امام شافعی و بزاز و بیہقی اُم المومنین صدیقہ رضی اﷲ تعالیٰ عنہا سے  راوی کہ رسول اﷲ ﷺ فرماتے  ہیں  زکوٰۃ کسی مال میں  نہ ملے  گی مگر اْسے  ہلاک کر دے  گی بعض ائمہ نے  اس حدیث کے  یہ معنی بیان کئے  کہ زکوٰۃ واجب ہوئی اور ادا نہ کی اور اپنے  مال میں  ملائے  رہا تو یہ حرام اُس حلال کو ہلاک کر دے  گا اور امام احمد نے  یہ فرمایا کہ معنے  یہ ہیں  کہ مالدار شخص مالِ زکوٰۃ لے  تویہ مالِ زکوٰۃاس کے  مال کو ہلاک کر دے  گا کہ زکوٰۃ تو فقیروں  کے  لئے  ہے  اور دونوں  معنے  صحیح ہیں ۔ 
حدیث۹:

طبرانی نے  اوسط میں  بُریدہ رضی اﷲ تعالیٰ عنہ سے  روایت کی حضور فرماتے  ہیں  جو قوم زکوٰۃ نہ دے  گی اﷲ تعالیٰ اسے  قحط میں  مبتلا فرمائے  گا۔ 
حدیث۱۰:
طبرانی نے  اوسط میں  فاروقِ اعظم رضی اﷲ تعالیٰ عنہ سے  روایت کی کہ حضور فرماتے  ہیں  خشکی و تری میں  جو مال تلف ہوتا ہے  وہ زکوٰۃ نہ دینے  سے  تلف ہوتا ہے ۔ 
حدیث۱۱:

صحیحین میں  احنف بن قیس سے  مروی سیدنا ابوذر رضی اﷲ تعالیٰ عنہ نے  فرمایا اُن کے  سرِ پستان پر جہنم کا گرم پتھر رکھیں  گے  کہ سینہ توڑ کرشانہ سے  نکل جائے  اور شانہ کی ہڈی پر رکھیں  گے  کہ ہڈیاں  توڑتا سینہ سے  نکلے  گا اور صحیح مسلم شریف میں  یہ بھی ہے  کہ میں  نے  نبی ﷺ کو فرماتے  سُنا کہ پیٹھ توڑ کر کروٹ سے  نکلے  گا اور گدی توڑ کر پیشانی سے ۔ 
حدیث۱۲:
طبرانی امیر المومنین علی کرم اﷲ وجہ الکریم سے  راوی کہ فرماتے  ہیں  ﷺ فقیر ہرگز ننگے  بُھوکے  ہونے  کی تکلیف نہ اٹھائیں  گے  مگر مال داروں  کے  ہاتھوں  سُن لو ایسے  تونگروں  سے  اﷲ تعالیٰ سخت حساب لے  گا اور انہیں  دردناک عذاب دے  گا۔ 
حدیث۱۳:
نیز طبرانی انس رضی اﷲ تعالیٰ عنہ سے  راوی کہ فرماتے  ہیں  ﷺ قیامت کے  دن تونگروں  کے  لئے  محتاجوں  کے  ہاتھوں  سے  خرابی ہے ۔ محتاج عرض کریں  گے  ہمارے  حقوق جو تُو نے  اُن پر فرض کئے  تھے  انہوں  نے  ظلماً نہ دیئے  اور اﷲ عزوجل فرمائے  گا مجھے  قسم ہے  اپنی عزّت و جلال کی کہ تمہیں  اپنا قُرب عطا کروں  گا اور انہیں  دور رکھوں  گا۔ 
حدیث۱۴:
ابن خزیمہ و ابن حبان اپنی صحیح میں  ابوہریرہ رضی اﷲ تعالیٰ عنہ سے  راوی کہ فرماتے  ہیں  ﷺ دوزخ میں  سب سے  پہلے  تین شخص جائیں  گے ۔ ا ُن میں  ایک وہ تونگر ہے  کہ اپنے  مال میں  اﷲ عزوجل کا حق ادا نہیں  کرتا۔ 
حدیث۱۵:
امام احمد مسند میں  عمارہ بن حزم رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  اﷲ عزوجل نے  اسلام میں  چار چیزیں  فرض کی ہیں  جو ان میں  سے  تین ادا کرے  وُہ اُسے  کچھ کام نہ دیں  گے  جب تک پوری چاروں  بجا نہ لائے ۔ نماز، زکوٰۃ ، روزہ ٔرمضان، حج بیت اﷲ۔ 
حدیث۱۶:
طبرانی کبیر میں  بسند صحیح راوی عبداﷲ بن مسعود رضی اﷲ تعالیٰ عنہ فرماتے  ہیں  ہمیں  حکم دیا گیا کہ نماز پڑھیں  اور زکوٰۃ دیں  اور جو زکوٰۃ نہ دیں  اس کی نماز قبول نہیں ۔ 
حدیث۱۷:
صحیحین و مسند احمد و سنن ترمذی میں  ابوہریرہ رضی اﷲ تعالیٰ عنہ سے  مروی فرماتے  ہیں  ﷺ جو شخص اﷲ کی راہ میں جوڑا خرچ کرے  وہ جنت کے  سب دروازوں  سے  بلایا جائے  گا اور جنت کے  کئی دروازے  ہیں  جو نمازی ہے  دروازۂ نماز سے  بلایا جائے  گا جو اہل جہاد ہے  دروازۂ جہاد سے  بلایا جائے  اور جو اہل صدقہ ہے  دروازۂ صدقہ سے  بلایا جائے  گا جو روزہ دار ہے  باب الرّیان سے  بلایا جائے  گا۔ صدیق اکبر نے  عرض کی اس کی تو کچھ ضرورت نہیں  کہ ہر دروازے  سے  بلایا جائے  (یعنی مقصود دخول جنت ہے  وہ ایک دروازے  سے  حاصل ہے )مگر کوئی ہے  ایسا جو سب دروازے  سے  بلایا جائے ۔ فرمایا۔ ہاں  اور میں  اُمید کرتا ہوں  کہ تم اُن میں  سے  ہو۔ 
حدیث۱۸:
بخاری و مسلم و ترمذی و نسائی و ابن ماجہ و ابن خزیمہ ابوہریرہ رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  جو شخص کھجور برابر حلال کمائی سے  صدقہ کرے  اور اﷲ نہیں  قبول فرماتا مگر حلال کو تو اسے  اﷲ تعالیٰ دستِ راست سے  قبول فرماتا ہے  پھر اسے  اُس کے  مالک کے  لئے  پرورش کرتا ہے  جیسے  تم میں  کوئی اپنے  بچھڑے  کی تربیّت کرتا ہے  یہاں تک کہ وہ صدقہ پہاڑ کے  برابر ہو جاتا ہے ۔ 
حدیث۱۹:
بخاری و مسلم میں ابوہریرہ رضی اﷲ تعالیٰ عنہ سے  مروی فرماتے  ہیں  ﷺ صدقہ دینے  سے  مال کم نہیں  ہوتا اور بندہ کسی کا قصور معاف کرے  تو اﷲ تعالیٰ اُس کی عزّت ہی بڑھائے  گا اور جو اﷲ کے  لئے  تواضع کرے  اﷲ اسے  بلندفرمائے  گا۔ 
حدیث۲۰۔ ۲۱:نسائی و ابن ماجہ اپنی سنن میں  و ابن خزیمہ و ابن حبان اپنی صحیح میں  اور حاکم نے  بافادۂ تصحیح ابوہریرہ رضی اﷲ تعالیٰ عنہ و ابوسعید رضی اﷲ تعالیٰ عنہ سے  روایت کی کہ رسول اﷲ ﷺ نے  خطبہ ٔ پڑھا اور یہ فرمایا کہ قسم ہے  اُس کی جس کے  ہاتھ میں  میری جان ہے  اُس کو تین بار فرمایا پھر سر جُھکا لیا تو ہم سب نے  سر جُھکا لیے  اوررونے  لگے  یہ نہیں  معلوم کہ کس چیز پرقسم کھائی۔ پھر حضور نے  سر مبارک اُٹھالیا اور چہرۂ اقدس میں  خوشی نمایاں  تھی تو ہمیں  یہ بات سُرخ اونٹوں  سے  زیادہ پیاری تھی اور فرمایا جو بندہ پانچوں  نمازیں  پڑھتا ہے  اور رمضان کا روزہ رکھتا ہے  اور زکوٰۃ دیتا ہے  اور ساتوں  کبیرہ گناہوں  سے  بچتاہے  اُس کے  لئے  جنت کے د روازے  کھول دیئے  جائیں  گے  اور اس سے  کہا جائے  گا کہ سلامتی کے  ساتھ داخل ہو۔ 
حدیث۲۲:
امام احمد نے  بروایت ثقات انس بن مالک رضی اﷲ تعالیٰ عنہ سے  روایت کی کہ حضور اقدس ﷺ فرماتے  ہیں  اپنے  مال کی زکوٰۃ نکال کہ وہ پاک کرنے  والی ہے  تجھے  پاک کر دے  گی اور رشتہ داروں  سے  سلوک کر اور مسکین اور پڑوسی اور سائل کا حق پہچان۔ 
حدیث۲۳:
طبرانی نے  اوسط و کبیر ابودرداء رضی اﷲ تعالیٰ عنہ سے  روایت کی کہ حضور نے  فرمایا زکوٰۃ اسلام کا پُل ہے ۔ 
حدیث۲۴:
طبرانی نے  اوسط میں  ابوہریرہ رضی اﷲ تعالیٰ عنہ سے  روایت کی کہ حضور نے  فرمایا جو میرے  لئے  چھ چیزوں  کی کفالت کرے  میں اُس کے  لئے  جنت کا ضامن ہوں  میں  نے  عرض کی وہ کیا ہیں  یارسول اﷲ ﷺ ، فرمایا نمازو زکوٰۃ و امانت و شرمگاہ و شکم و زبان۔ 
حدیث۲۵:
بزار نے  علقمہ سے  روایت کی کہ حضور نے  فرمایا تمہارے  اسلام کا پورا ہونا یہ ہے  کہ اپنے  اموال کی زکوٰۃ ادا کرو۔ 
حدیث۲۶:
طبرانی نے  کبیر میں  ابن عمر رضی اﷲ تعالیٰ عنہما سے  روایت کی کہ حضور نے  فرمایا جو اﷲ ورسول پر ایمان لاتا ہے  وہ اپنے  مال کی زکوٰۃ ادا کرے  اور جو اﷲ و رسول پر ایمان لاتا ہے  وہ حق بولے  یا سکوت کرے  یعنی بُری بات زبان سے  نہ نکالے  اورجو اﷲ و رسول پر ایمان لاتا ہے  وہ اپنے  مہمان کا اکرام کرے ۔ 
حدیث۲۷:
ابوداؤد نے  حسن بصری سے  مرسلااًور طبرانی و بیہقی نے  ایک جماعت صحابہ کرام رضی اﷲ تعالیٰ عنہم سے  روایت کی کہ حضور فرماتے  ہیں  کہ زکوٰۃ دے  کر اپنے  مالوں  کو مظبوط قلعوں  میں  کر لو اور اپنے  بیماروں  کا علاج صدقہ سے  کرو اور بَلا نازل ہونے  پر دُعا و تضرّع سے  استعانت کرو۔ 
حدیث۲۸:
ابن خزیمہ اپنی صحیح اور طبرانی اوسط اور حاکم مستدرک میں  جابر رضی اﷲ تعالیٰ عنہ سے  راوی کہ حضور اقدس ﷺ فرماتے  ہیں  جس نے  اپنے  مال کی زکوٰۃ ادا کر دی بیشک اﷲ تعالیٰ نے  اُس سے  شردُور فرما دیا۔ 


مسائل فقہیّہ

مسئلہ ۱:

زکوٰۃ شریعت میں اﷲ کے  لئے  مال کے  ایک حصہ کا جو شرع نے  مقرر کیا ہے  مسلمان فقیر کو مالک کر دینا ہے  اور وہ فقیر نہ ہاشمی ہو نہ ہاشمی کا آزاد کردہ غلام اور اپنا نفع اُس سے  بالکل جدا کر لے ۔ (درمختار ج ۲ص ۴ تا۶)

مسئلہ ۲:

زکوٰۃ فرض ہے  اُس کا منکر کافر اورنہ دینے  والا فاسق اور قتل کا مستحق اور ادا میں  تاخیر کرنے  والا گنہگار ہے ۔ (عالمگیری ج ۱ص ۱۷۰)

مسئلہ ۳:

مباح کر دینے  سے  زکوٰۃ ادا نہ ہو گی مثلاً فقیر کو بہ نیّت زکوٰۃ کھانا کھلا دیا زکوٰۃ ادا نہ ہوئی کہ مالک کر دینا نہیں  پایا گیا ہاں اگر کھانا دے  دیا کہ چاہے  کھائے  یالے  جائے  تو ادا ہو گئی یونہی بہ نیّت زکوٰۃ مکان رہنے  کو دیا زکوٰۃ ادا نہ ہوئی۔ (درمختار ج۲ص ۳)

مسئلہ ۴:

فقیر کو بہ نیّت زکوٰۃ مکان رہنے  کو دیا زکوٰۃ ادا نہ ہوئی کہ مال کا کوئی حصہ اسے  نہ دیا بلکہ بلکہ منفعت کا مالک کیا۔ (درمختار ج۲ص ۳)

مسئلہ ۵:

مالک کرنے  میں  یہ بھی ضروری ہے  کہ ایسے  کو دے  جو قبضہ کرنا جانتا ہو یعنی ایسا نہ ہو کہ پھینک دے  یا دھوکہ کھائے  ورنہ ادا نہ ہو گی مثلاً نہایت چھوٹے  بچہ یا پاگل کو دینا اور اگر بچہ کو اتنی عقل نہ ہو تو اُس کی طرف سے  اس کا باپ جو فقیر ہو یا وصی یا جس کی نگرانی میں  ہے  قبضہ کریں ۔ (درمختار، ردالمحتار ج ۲ص ۳)

مسئلہ ۶:

زکوٰۃ واجب ہونے  کے  لئے  چند شرطیں  ہیں :۔ 


(۱)مسلمان ہونا



کافر پر زکوٰۃ واجب نہیں  یعنی اگر کوئی کافر مسلمان ہو تو اُسے  حکم نہیں  دیا جائے  گا کہ زمانۂ کفر کی زکوٰۃ ادا کرے ۔ معاذ اﷲ کوئی مرتد ہو گیا تو زمانۂ اسلام میں  جو زکوٰۃ دی تھی ساقط ہو گئی۔ (عامہ کتب، عالمگیری ج ۱ص ۱۷۱)

مسئلہ ۷:

کافر دارالحرب میں  مسلمان ہوا اور وہیں  چند برس تک اقامت کی پھر دارالاسلام میں  آیا اگر اس کو معلوم تھا کہ مالدار مسلمان پر زکوٰۃ واجب ہے  تو اُس زمانہ کی زکوٰۃ واجب ہے  ورنہ نہیں  اور اگر دارالاسلام میں  مسلمان ہوا اور چند سال کی زکوٰۃ نہیں  دی تو ان کی زکوٰۃ واجب ہے  اگرچہ کہتا ہے  کہ مجھے  فرضیتِ زکوٰۃ کا کوئی علم نہیں  کہ دارالاسلام میں  جہل عذر نہیں ۔ (عالمگیری ج ۱ص ۱۷۱،۱۷۲)



(۲) بلوغ



(۳) عقل نابالغ پر زکوٰۃ واجب نہیں اور جنون اگر پورے  سال کو گھیرلے  تو زکوٰۃ واجب نہیں  اور اگر سال کے  اوّل آخر میں  افاقہ ہوتا ہے  اگرچہ باقی زمانہ جنون میں  گرزتا ہے  توواجب ہے ، اور جنون اگر اصلی ہو یعنی اگر جنون ہی کی حالت میں  بلوغ ہو تو اس کا سال ہوش آنے  سے  شروع ہو گا یونہی اگر عارضی ہے  مگر پورے  سال کو گھیر لیا تو جب افاقہ ہو گا اس وقت سے  سال کی ابتدا ء ہو گی۔ (جوہرہ، عالمگیری ج ۱ص ۱۷۲، ردالمحتار ج۲ص ۴)

مسئلہ ۸:

بوہرے  پر زکوٰۃ واجب نہیں  جب اسی حالت میں  سال گزرے  اور اگر کبھی کبھی اُسے  افاقہ بھی ہوتا ہے  تو واجب ہے  جس پر غشی طاری ہوئی اس پر زکوٰۃ واجب ہے  اگرچہ غشی کا مل سال بھر تک ہو۔ (عالمگیری ج ۱ص ۱۷۲، ردالمحتار ج ۲ص ۴)



(۴) آزادہونا۔ 


غلام پر زکوٰۃ واجب نہیں  اگرچہ ماذون ہو (یعنی اس کے  مالک نے  تجارت کی اجازت دی ہو) یا مکاتب یا ام ولد یا مُستسعیٰ (یعنی غلام مشترک جس کو ایک شریک نے  آزاد کر دیا اور چونکہ وہ مالدار نہیں  اس وجہ سے  باقی شریکوں  کے  حصے  کما کر پورے  کرنے  کا اُسے  حکم دیا گیا۔ (عالمگیری ج ۱ص ۱۷۱ وغیرہ)

مسئلہ ۹:

ماذون غلام نے  جو کچھ کمایا ہے  اس کی زکوٰۃ نہ اُس پر ہے  نہ اُس کے  مالک پر ہاں  جب مالک کو دے  دیا تو اب ان برسوں  کی بھی زکوٰۃ اداکرے  جب کہ غلام ماذون دَین میں  مستغرِق نہ ہو ورنہ اس کی کمائی پر مطلقاً زکوٰۃ واجب نہیں  نہ مالک کے  قبضہ کرنے  کے  پہلے  نہ بعد۔ (ردالمحتار ج۲ص ۹)

مسئلہ ۱۰:

مکاتب نے  جو کچھ کمایا اس کی زکوٰۃ واجب نہیں  نہ اس پر نہ اس کے  مالک پر جب مالک کو دے  دے  اور سال گذر جائے  اب بشرائط زکوٰۃ مالک پر واجب ہو گی اور گذشتہ برسوں  کی واجب نہیں ۔ (ردالمحتار ج ۲ص ۹،۸)



(۵) مال بقدر نصاب اُس کی مِلک میں  ہونا اگر نصاب سے  کم ہے  تو زکوٰۃ واجب نہ ہوئی۔ (تنویر ج۲ص ۵، عالمگیری ج۱ص ۱۷۲)



(۶) پورے  طور پر اُس کا مالک ہو یعنی اس پر قابض بھی ہو۔ (عالمگیری ج ۱ص ۱۷۲)

مسئلہ ۱۱:

جو مال گم گیا یا دریا میں  گِر گیا یا کسی نے  غصب کر لیا اور اس کے  پاس غصب کے  گواہ نہ ہوں  یا جنگل میں  دفن کر دیا تھا اوریہ یاد نہ رہا کہ کہ کہاں  دفن کیا تھا یا انجان کے  پاس امانت رکھی تھی اور یہ یاد نہ رہا کہ وہ کون ہے  یا مدیُون نے  دَین سے  انکار کر دیا اور اُس کے  پاس گواہ نہیں  پھر یہ اموال مل گئے  تو جب تک نہ ملے  تھے  اُس زمانے  کی زکوٰۃ واجب نہیں ۔ (درمختار، ردالمحتارج ۲ص ۱۱،۱۲)

مسئلہ ۱۲:

اگر دین ایسے  پر ہے  جو اس کا اقرار کرتا ہے  مگر ادا میں  دیر کرتا ہے  یا نادار ہے  یا قاضی کے  یہاں  اس کے  مفلس ہونے  کا حکم ہو چکا یا وہ منکر ہے  مگر اُس کے  پاس گواہ موجود ہیں  تو جب مال ملے  گا سالہائے  گذشتہ کی بھی زکوٰۃ واجب ہے ۔ (تنویر ج ۲ص ۱۲)

مسئلہ ۱۳:

چَرائی کا جانور اگر کسی نے  غصب کیا اگرچہ وہ اقرار کرتا ہو تو ملنے  کے  بعد بھی اس زمانہ کی زکوٰۃ واجب نہیں ۔ (خانیہ)

مسئلہ ۱۴:

غصب کئے  ہوئے  کی زکوٰۃ غاصب پر واجب نہیں  کہ اس کا مال ہی نہیں  بلکہ غاصب پر یہ واجب ہے  کہ جس کا مال ہے  اُسے  واپس دے  اگر غاصب نے  اُس مال کو اپنے  مال میں  خلط کر دیا کہ تمیز نا ممکن ہو اور س کا اپنا مال بقدر نصاب ہے  تو مجموع پر زکوٰۃ واجب ہے ۔ (ردالمحتار ج۲ص ۳۴)

مسئلہ ۱۵:

ایک نے  دوسرے  کے  مثلاً ہزار روپے  غصب کر لئے  پھر وہی روپے  اُس سے  کسی اور نے  غصب کر کے  خرچ کر ڈالے  اور ان دونوں  غاصبوں  کے  پاس ہزارہزار اپنی ملک کے  ہیں  تو غاصب اوّل پر زکوٰۃ واجب ہے  دوسرے  پر نہیں ۔ (عالمگیری ج ۱ص ۱۷۳)

مسئلہ ۱۶:

شے  مرہُون کی زکوٰۃ نہ مرتہن پر ہے  نہ راہن پر مرتہن تو مالک ہی نہیں  اور راہن کی ملک تام نہیں  کہ اس کے  قبضہ میں  نہیں  اور بعد میں  رہن چھڑانے  کے  بھی ان برسوں  کی زکوٰۃ واجب نہیں ۔ (درمختار ج۱ص ۹) 

مسئلہ ۱۷:

جو مال تجارت کے  لئے  خریدا اور سال بھر تک اس پر قبضہ نہ کیا تو قبضہ کے  قبل مشتری پر زکوٰۃ واجب نہیں  اور قبضہ کے  بعد اس سال کی بھی زکوٰۃ واجب ہے ۔ (درمختار،ر دالمحتار ج ۱ص ۹ وغیرہ) 



(۷) نصاب کا دین سے  فارغ ہونا۔ 
مسئلہ ۱۸:

نصاب کا مالک ہے  مگر اس پردَین ہے  کہ ادا کرنے  کے  بعد نصاب نہیں  رہتی تو زکوٰۃ واجب نہیں  خواہ وہ دین بندہ کا ہو جیسے  قرض، زرثمن یا کسی چیز کا تاوان یا اﷲ عزوجل کا دین ہو جیسے  زکوٰۃ، خراج مثلاً کوئی شخص صرف ایک نصاب کا مالک ہے  اور دو سال گذر گئے  کہ زکوٰۃ نہیں  دی تو صرف پہلے  سال کی زکوٰۃ واجب ہے  دوسرے  کی نہیں  کہ پہلے  سال کی زکوٰۃ اس پر دین ہے  اس کے  نکالنے  کے  بعد نصاب باقی نہیں  رہتی لہٰذا دوسرے  سال کی زکوٰۃ واجب نہیں  یونہی اگر تین سال گذر گئے  مگرتیسرے  میں  ایک دن باقی تھا کہ پانچ درہم اور حاصل ہوئے  جب بھی پہلے  ہی سال کی زکوٰۃ واجب ہے  کہ دوسرے  اور تیسرے  سال میں  زکوٰۃ نکالنے  کے  بعد نصاب باقی نہیں  ہاں  جس دن کہ وہ پانچ درہم حاصل ہوئے  اس دن سے  ایک سال تک اگر نصاب باقی رہ جائے  تو اب اس سال کے  پورے  ہونے  پر زکوٰۃ واجب ہو گی۔ یونہی اگر نصاب کا مالک تھا اور سال تمام پر زکوٰۃ دی پھر سارے  مال کو ہلاک کر دیا پھر اور مال حاصل کیا کہ یہ بقدر نصاب ہے  مگر سال اوّل کی زکوٰۃ جو اس کے  اوپر دَین ہے  اس میں  سے  نکالیں  تو نصاب باقی نہیں  رہتی تو اس نئے  سال کی زکوٰۃ واجب نہیں  اور اگر اُس پہلے  مال کو اُس نے  قصداً ہلاک نہ کیا بلکہ بلا قصد ہلاک ہو گیا تو اُس کی زکوٰۃ جاتی رہی لہٰذا اس کی زکوٰۃ دَین نہیں  تو اس صورت میں  اس نئے  سال کی زکوٰۃ واجب ہے ۔ (عالمگیری ج ۱ص ۱۷۲،۱۷۴، ردالمحتار ج ۲ص ۶)

مسئلہ ۱۹:

اگر خود مدیُون نہیں  مگر مدیُون کاکفیل ہے  اور کفالت کے  روپے  نکالنے  کے  بعد نصاب باقی نہیں  رہتی زکوٰۃ واجب نہیں  مثلاً زید کے  پاس ہزار روپے  ہیں  اور عمرو نے  کسی سے  ہزار قرض لئے  اور زید نے  اس کی کفالت کی تو زید پر اس صورت میں  زکوٰۃ واجب نہیں  کہ زید کے  پاس اگرچہ روپے  ہیں  مگر عمرو کے  قرض میں  مستغرق ہیں کہ قرض خواہ کواختیار ہے  زید سے  مطالبہ کرے  اورروپے  نہ ملنے  پر یہ اختیار ہے  کہ زید کوقید کرا دے  تویہ روپے  دَین میں  مستغرق ہیں لہٰذا زکوٰۃ واجب نہیں  اور اگرعمرو کی دس شخصوں  نے  کفالت کی اور سب کے  پاس ہزار ہزار روپے  ہیں  جب بھی ان میں  کسی پر زکوٰۃ واجب نہیں  کہ قرض خواہ ہر ایک سے  مطالبہ کر سکتا ہے  اور بصورت نہ ملنے  کے  جس کوچاہے  قید کرا دے ۔ (ردالمحتار ج۲ص ۷،۶)

مسئلہ ۲۰:

جو دَین میعادی ہو وہ مذہب صحیح میں  وجوب زکوٰۃ کا مانع نہیں ۔ (ردالمحتار ج۲ص ۷)



چونکہ عادۃً دَینِ مہر کا مطالبہ نہیں ہوتا لہٰذا اگرچہ شوہر کے  ذمہ کتنا دَینِ مہر ہو جب وہ مالکِ نصاب ہے  زکوٰۃ واجب ہے ۔ (عالمگیری ج ۱ص ۱۷۳) خصوصاً مہر مؤخر جو عام طور پر یہاں  رائج ہے  جس کی ادا کی کوئی میعاد معیّن نہیں  ہوتی تو اس کے  مطالبہ کا تو عورت کو اختیار ہی نہیں  جب تک موت یا طلاق واقع نہ ہو۔ 
مسئلہ ۲۱:

عورت کا نفقہ شوہر پر دَین نہیں  کہ قرار دیا جائے  گا جب تک قاضی نے  حکم نہ دیا ہو یا دونوں نے  باہم کسی مقدار پر تصفیہ نہ کر لیا اور اگریہ دونوں  نہ ہوں  تو ساقط ہوجائے  گا شوہر پر اس کا دینا واجب نہ ہو گا لہٰذا مانع زکوٰۃ نہیں ۔ عورت کے  علاوہ کسی رشتہ دار کانفقہ اس وقت دَین ہے  جب ایک مہینہ سے  کم زمانہ گزرا ہو، یا اُس رشتہ دار نے  قاضی کے  حکم سے  قرض لیا اور اگر یہ دونوں  باتیں  نہیں  تو ساقط ہے  اورمانع زکوٰۃ نہیں ۔ (عالمگیری ج ۱ص ۱۷۳، ردالمحتار ج ۲ص ۷)

مسئلہ ۲۲:

دَین اس وقت مانع زکوٰۃ ہے  جب زکوٰۃ واجب ہونے  سے  پہلے  کا ہو اور اگر نصاب پرسال گزرنے  کے  بعد ہو تو زکوٰۃ پر اس دَین کا کچھ اثر نہیں ۔ (ردالمحتار ج ۲ص ۶ وغیرہ)

مسئلہ۲۳:
جس دَین کا مطالبہ بندوں  کی طرف سے  نہ ہو اس کا اس جگہ اعتبار نہیں  یعنی وہ مانع زکوٰۃنہیں  مثلاً نذر وکفارہ و صدقۂ فطر و حج و قربانی کہ اگر ان کے  مصارف نصاب سے  نکالیں  تو اگرچہ نصاب باقی نہ رہے  زکوٰۃ واجب ہے  عشر و خراج واجب ہونے  کے  لئے  دین مانع نہیں  اگرچہ مدیون ہو یہ چیزیں اس پر واجب ہو جائیں  گی۔ (درمختار، ردالمحتار ج ۲ص وغیرہما)

مسئلہ۲۴:

جو دَین اثنائے  سال میں  عارض ہوا یعنی شروع سال میں  مدیون نہ تھا پھر مدیون ہو گیا پھر سال تمام پر علاوہ دَین کے  نصاب کا مالک ہو گیا تو زکوٰۃ واجب ہوگئی اس کی صورت یہ ہے  کہ فرض کرو قرض خواہ نے  قرض معاف کر دیا تو اب چونکہ اس کے  ذمہ دَین نہ رہا اور سال بھی پورا ہو چکا ہے  لہٰذا واجب ہے  کہ ابھی زکوٰۃ دے  یہ نہیں  کہ اب سے  ایک سال گزرنے  پر زکوٰۃ واجب ہو گی اور اگر شروع سال مدیُون تھا اور سال تمام پر معاف کیا تو ابھی زکوٰۃ واجب نہ ہو گی بلکہ اب سے  سال گزرنے  پر۔ (ردالمحتار ج ۲ص ۹،۱۰)

مسئلہ۲۵:

ایک شخص مدیون ہے  اور چند نصاب کا مالک کہ ہر ایک سے  دَین ادا ہو جاتا ہے  مثلاً اس کے  پاس روپے  اشرفیاں  بھی ہیں تجارت کے  اسباب بھی چرائی کے  جانور بھی تو روپے  اشرفیاں  دَین کے  مقابل سمجھے  اَور اور چیزوں  کی زکوٰۃ دے  اور اگر روپے  اشرفیاں  نہ ہوں  اور چرائی کے  جانوروں  کی چند نصابیں  مثلاً چالیس بکریاں  ہیں  اور تیس گائیں  اور پانچ اونٹ تو جس کی زکوٰۃ میں  اسے  آسانی ہو اُس کی زکوٰۃ دے  اور دوسرے  کو دَین میں  سمجھے  تو اُس صورت مذکورہ میں  اگر بکریوں  یا اونٹوں  کی زکوٰۃ دے  گا تو ایک بکری دینی ہو گی اور گائے  کی زکوٰۃ میں  سال بھرکا بچھڑا۔ اور ظاہر ہے  کہ ایک بکری دینا ایک بچھڑا دینے  سے  آسان ہے  لہٰذا بکری دے  سکتا ہے  اور اگر برابر ہوں  تو اسے  اختیار ہے ۔ مثلاً پانچ اونٹ ہیں  اورچالیس بکریاں  دونوں  کی زکوٰۃ ایک بکری ہے  اُسے  اختیار ہے  جسے  چاہے  دَین کے  لئے  سمجھے  اور جس کی چاہے  زکوٰۃ دے  اور یہ سب تفصیل اُس وقت ہے  کہ بادشاہ کی طرف سے  کوئی زکوٰۃ وصو ل کرنے  والا آئے  ورنہ اگر بطور خود دینا چاہتا ہے  تو ہر صورت میں  اختیار ہے ۔ (درمختار، ردالمحتار ج۲ص ۱۰)

مسئلہ۲۶:

اس پر ہزار روپے  قرض ہیں  اور اس کے  پاس ہزار روپے  ہیں  ایک مکان اور خدمت کے  لئے  ایک غلام تو زکوٰۃ واجب نہیں  اگرچہ مکان و غلام ہزار روپے  کی قیمت کے  ہوں  کہ یہ چیزیں حاجت اصلیہ سے  ہیں اور جب روپے  موجود ہیں  تو قرض کے  لئے  روپے  قرار دیئے  جائیں  گے  نہ کہ غلام و مکان۔ (عالمگیری ج ۱ص ۱۷۳)



(۸) نصاب حاجتِ اصلیہ سے  فارغ ہو۔ (عالمگیری ج ۱ص ۱۷۲)

مسئلہ۲۷:
حاجتِ اصلیہ یعنی جس کی طرف زندگی بسر کرنے  میں  آدمی کو ضرورت ہے  اس میں  زکوٰۃ واجب نہیں  جیسے  رہنے  کا مکان جاڑے  گرمیوں  میں  پہننے  کے  کپڑے  خانہ داری کے  سامان۔ سواری کے  جانور۔ خدمت کے  لئے  لونڈی غلام، آلات حرب ، پیشہ وروں  کے  اوزار، اہلِ علم کے  لئے  حاجت کی کتابیں  ، کھانے  کے  لئے  غلّہ۔ (ہدایہ،عالمگیری ج۱ص ۱۷۲، ردالمحتار ج ۲ص ۱۰،۱۱)

مسئلہ۲۸:

ایسی چیز خریدی جس سے  کوئی کام کرے  گا اور کام میں  اس کا اثر باقی رہے  گا جیسے  چمڑا پکانے  کے  لئے  مازو اور تیل وغیرہ اگر اس پر سال گزر گیا تو زکوٰۃ واجب ہے  یونہی رنگریز نے  اُجرت پر کپڑا رنگنے  کے  لئے  کسم، زعفران خریدا تو اگر بقدر نصاب ہے  اور سال گزر گیا تو زکوٰۃ واجب ہے ۔ پُڑیا وغیرہ رنگ کا بھی یہی حکم ہے  اور اگر وہ ایسی چیز ہے  جس کا اثر باقی نہیں  رہے  گا جیسے  صابون تو اگرچہ بقدر نصاب ہوا اور سال گزر جائے  زکوٰۃ واجب نہیں  ہے ۔ (عالمگیری ج ۱ص ۱۷۲)

مسئلہ۲۹:

عطر فروش نے  عطر بیچنے  کے  لئے  شیشیاں  خریدیں  ان پر زکوٰۃ واجب ہے ۔ (عالمگیری ج ۲ص ۱۱)

مسئلہ۳۰:

خرچ کے  لئے  روپے  کے  پیسے  لئے  تو یہ بھی حاجتِ اصلیہ میں ہیں ۔ حاجت اصلیہ میں  خرچ کرنے  کے  روپے  رکھے  تو سال میں  جو کچھ خرچ کیا کیا اور جو باقی رہے  اگر بقدر نصاب ہیں  تو ان کی زکوٰۃ واجب ہے  اگرچہ اسی نیّت سے  رکھے  ہیں  کہ آئندہ حاجتِ اصلیہ میں  صَرف ہوں  گے  اور اگر سال تمام کے  وقت حاجتِ اصلیہ میں  خرچ کرنے  کی ضرورت ہے  تو زکوٰۃ واجب نہیں ۔ (ردالمحتار ج۲ص ۸)

مسئلہ۳۱:

اہلِ علم کے  لئے  کتابیں  حاجت اصلیہ سے  ہیں  اور غیر اہلِ علم کے  پاس ہو جب بھی کتابوں  کی زکوٰۃ واجب نہیں  جب کہ تجارت کے  لئے  نہ ہوں  فرق اتنا ہے  کہ اہلِ علم کے  پاس ان کتابوں  کے  علاوہ اگر مال بقدر نصاب نہ ہو تو زکوٰۃ لینا جائز ہے  اور غیر اہلِ علم کے  لئے  ناجائز جب کہ دو سو درہم کی قیمت کی ہوں اہل وہ ہے  جسے  پڑھنے  پڑھانے  یا تصحیح کے  لئے  ان کتابوں  کی ضرورت ہو۔ کتاب سے  مراد مذہبی کتاب فقہ و تفسیر وحدیث ہے  اگر ایک کتاب کے  چند نسخے  ہوں  تو ایک سے  زائد جتنے  نسخے  ہوں  اگر دو سو درہم کی قیمت کے  ہوں  تو اس اہل کو بھی زکوٰۃ لینا ناجائز ہے ۔ خواہ ایک ہی کتاب کے  زائد نسخے  اس قیمت کے  ہوں  یا متعدد کتابوں  کے  زائد نسخے  مل کر اس قیمت کے  ہوں ۔ (درمختار، ردالمحتار ج۲ص ۱۱)

مسئلہ۳۲:
حافظ کے  لئے  قرآن مجید حاجتِ اصلیہ سے  نہیں  اور غیر حافظ کے  لئے  ایک سے  زیادہ حاجتِ اصلیہ کے  علاوہ ہے  یعنی اگر مصحف شریف دو سو درہم قیمت کا ہو تو زکوٰۃ لینا جائزنہیں ۔ (جوہرہ، ردالمحتار ج ۲ص ۱۱)

مسئلہ۳۳:
طبیب کے  لئے  طب کی کتابیں  حاجتِ اصلیہ میں  ہیں  جب کہ مطالعہ میں  رکھتا ہو اُسے  دیکھنے  کی ضرورت پڑے  نحو و صرف و نجوم اوردیوان اور قصے  کہانی کی کتابیں  حاجتِ اصلیہ میں  نہیں ۔ اصول فقہ و علم کلام و اخلاق کی کتابیں  جیسے  احیاء العلوم و کیمیائے  سعادت وغیرہما حاجتِ اصلیہ سے  ہیں ۔ (ردالمحتار ج ۲ص ۱۱)

مسئلہ۳۴:
کفار اور بد مذہبوں  کے  ردّ اورر اہلِ سنت کی تائید میں جو کتابیں  ہیں وہ حاجتِ اصلیہ سے  ہیں  یونہی عالم اگر بدمذہب وغیرہ کی کتابیں  اس لئے  رکھے  کہ اُن کا رد کرے  تو یہ بھی حاجتِ اصلیہ میں  ہیں  اور غیرعالم کو تو ان کا دیکھنا ہی جائز نہیں ۔ 


(۹) مال نامی ہونا یعنی بڑھنے  والا خواہ حقیقۃً بڑھے  یا حکماً یعنی اگر بڑھانا چاہے  تو بڑھائے  یعنی اُس کے  یا اُس کے  نائب کے  قبضہ میں  ہو۔ ہر ایک کی دو صورتیں  ہیں  وہ اسی لئے  پیدا ہی کیا گیا ہو اسے  خلقی کہتے  ہیں  جیسے  سونا چاندی یہ کہ اس لئے  پیدا ہوئے  ہیں کہ ان سے  چیزیں  خریدی جائیں  یا اس لئے  مخلوق تو نہیں مگر اس سے  یہ بھی حاصل ہوتا ہے  اسے  فعلی کہتے  ہیں ۔ سونے  چاندی کے  علاوہ سب چیزیں  فعلی ہیں  کہ تجارت سے  سب میں  نُمو ہو گا۔ سونے  چاندی میں  مطلقاً زکوٰۃ واجب ہے  جب کہ بقدر نصاب ہوں  اگرچہ دفن کر کے  رکھے  ہوں  تجارت کرے  یا نہ کرے  اور ان کے  علاوہ باقی چیزوں  پر زکوٰۃ اس وقت واجب ہے  کہ تجارت کی نیّت ہو یا چرائی پر چھوٹے  جانور وبس، خلاصہ یہ کہ زکوٰۃ تین قسم کے  مال پر ہے ۔ (۱)ثمن یعنی سونا چاندی، (۲)مال تجارت (۳) سائمہ یعنی چرائی پر چُھوٹے  جانور۔ (عامہ کتب، شامی ج ۲ص ۱۳،عالمگیری ج۱ص ۱۷۴)

مسئلہ۳۵:
نیّت تجارت کبھی صراحۃً ہوتی ہے  کبھی دلالۃً صراحۃً یہ کہ عقد کے  وقت ہی نیّت تجارت کر لی خواہ عقد خریداری ہو یا اجارہ۔ ثمن روپیہ اشرفی ہو یا اسباب میں سے  کوئی شے  دلالۃً کی صورت یہ ہے  کہ مال تجارت کے  سلسلے  میں  کوئی چیز خریدی یا مکان جو تجارت کے  لئے  ہے  اس کو  کسی اسباب کے  بدلے  کرایہ پر دیا تو یہ اسباب اور وہ خریدی ہوئی چیز تجارت کے  لئے  ہیں  اگرچہ صراحۃً تجارت کی نیّت نہ کی یونہی اگر کسی سے  کوئی چیز تجارت کے  لئے  قرض لی تو یہ بھی تجارت کے  لئے  ہے  مثلاً دو سو درہم کامالک ہے  اورمن بھر گیہوں  قرض لئے  تو اگر تجارت کے  لئے  نہیں  لئے  تو زکوٰۃ واجب نہیں  کہ گیہوں  کے  دام انہیں  دو سو سے  مُجرا کئے  جائیں  گے  تو نصاب باقی نہ رہی اور اگر تجارت کے  لئے  تو زکوٰۃ واجب ہو گی کہ اُن گیہوں  کی قیمت دو سو پر اضافہ کریں  اور مجموعہ سے  قرض مُجرا کریں  تو دو سو  سالم رہے  لہٰذا زکوٰۃ واجب ہوئی۔ (عالمگیری ج ۱ص ۱۷۴، درمختار،ردالمحتار ج۲ص ۱۳)

مسئلہ۳۶:
جس عقد میں  تبادلہ ہی نہ ہو جیسے  ہبہ، منّت، صدقہ یا تبادلہ ہو مگر مال سے  تبادلہ نہ ہو جیسے   مہر، بدل خلع، بدل عتق ان دونوں  قسم کے  عقد کے  ذریعہ سے  اگر کسی چیز کا مالک ہو تو اس میں نیّت تجارت صحیح نہیں  یعنی اگرچہ تجارت کی نیّت کرے  زکوٰۃ واجب نہیں  یونہی اگر ایسی چیز میراث ملی تو اس میں  بھی نیّت تجارت صحیح نہیں ۔ (عالمگیری ج۱ص ۱۷۴)

مسئلہ۳۷:
مورث کے  پاس تجارت کامال تھا اس کے  مرنے  کے  بعد وارثوں  نے  تجارت کی نیّت کی تو زکوٰۃ واجب ہے  یونہی چرائی کے  جانور وراثت میں  ملے  زکوٰۃ واجب ہے  چرائی پر رکھنا چاہتے  ہوں  یا نہیں ۔ (عالمگیری ج ۱ص ۱۷۴، درمختار ج ۱ص ۱۸)

مسئلہ۳۸:
نیّت تجارت کے  لئے  یہ شرط ہے  کہ وقت عقد نیّت ہو اگرچہ دلالۃً تو عقد کے  بعد نیّت کی زکوٰۃ واجب نہ ہوئی یونہی اگررکھنے  کے  لئے  کوئی چیز لی اور یہ نیّت کی نفع ملے  گا تو بیچ ڈالوں  گا توزکوٰۃ واجب نہیں ۔ (درمختار ج ۲ص ۱۸،۱۹)

مسئلہ۳۹:
تجارت کے  لئے  غلام خریداتھا پھر خدمت لینے  کی نیّت کر لی پھر تجارت کے  نیّت کی تو تجارت کا نہ ہو گا جب تک ایسی چیز کے  بدلے  نہ بیچیجس میں زکوٰۃ واجب ہوتی ہے ۔ (عالمگیری ج ۱ص ۱۷۴، درمختار ج ۲ص ۱۷)

مسئلہ۴۰:

موتی اورجواہر پر زکوٰۃ واجب نہیں  اگرچہ ہزاروں  کے  ہوں  ہاں  اگر تجارت کے  نیّت سے  لئے  تو واجب ہو گئی۔ (درمختار ج ۱ص ۱۸)

مسئلہ۴۱:

زمین سے  جو پیداوار ہوئی اس میں  نیّت تجارت سے  زکوٰۃ واجب نہیں  زمین عشری ہو یاخراجی اس کی مِلک ہو یا رعایت یا کرایہ پر لی ہو ہاں  اگر زمین خراجی ہے  اور عاریت پر یا کرایہ پر لی اور بیج وہ ڈالے  جو تجارت کے  لئے  تھے  تو پیداوار میں تجارت کی نیّت صحیح ہے ۔ (ردالمحتار ج ۲ص ۱۳،۱۴)


مسئلہ۴۲:

مضارب مالِ مضاربت سے  جو کچھ خریدے  اگرچہ تجارت کی نیّت نہ ہو اگرچہ اپنے  خرچ کرنے  کے  لئے  خریدے ۔ اس پر زکوٰۃ واجب ہے  یہاں  تک کہ اگر مالِ مضاربت سے  غلام خریدے ۔ پھران کے  پہننے  کو کپڑا اور کھانے  کے  لئے  غلّہ وغیرہ خریدا تویہ سب کچھ تجارت ہی کے  لئے  ہیں  اور سب کی زکوٰہ واجب۔ (درمختارم، ردالمحتار ج ۱ص ۱۳)



(۱۰) سال گزرنا سال سے  مراد قمری سال ہے  یعنی چاند کے  مہینوں  سے  بارہ (۱۲) مہینے ۔ شروع سال اور آخر سال میں  نصاب کامل ہے  مگر درمیان میں  نصاب کی کمی ہو گئی تو یہ کمی کچھ اثر نہیں رکھتی یعنی زکوٰۃ واجب ہے ۔ (عالمگیری ج ۱ص ۱۷۵)

مسئلہ۴۳:
مال تجارت یا سونے  چاندی کو درمیان سال میں اپنی اپنی جنس یا غیر جنس سے  بدل لیا تو اس کی وجہ سے  سال گزرنے  میں نقصان نہ آیا اور اگر چرائی کے  جانور بدلے  تو سال کٹ گیا اب اس دن سے  شمار کریں  گے  جس دن بدلا ہے ۔ (عالمگیری ج ۱ص ۱۷۵)

مسئلہ۴۴:
جو شخص مالک نصاب ہے  اگر درمیان سال میں کچھ اور مال اسی جنس کا حاصل کیا تو اُس نئے  مال کا جدا سال نہیں  بلکہ پہلے  مال کا ختم سال اُس کے  لئے  بھی سال تمام ہے  اگرچہ سال تمام سے  ایک ہی منٹ پہلے  حاصل کیا ہو خواہ وہ مال اُس کے  پہلے  مال سے  حاصل ہوا یا میراث وہبہ یا اور کسی جائز ذریعہ سے  ملا ہو اور اگر دوسری جنس کا ہے  مثلاً پہلے  اُس کے  پاس اونٹ تھے  اور اب بکریاں  ملیں  تو اس کے  لئے  جدید سال شمار ہو گا۔ (جوہرہ)

مسئلہ۴۵:
مالک نصاب کو درمیان سال میں  کچھ مال حاصل ہوا اور اس کے  پاس دو (۲) نصابیں  ہیں  اور دونوں  کا جُدا جُدا سال ہے  تو جو مال درمیان سال میں حاصل ہوا اُسے  اس کے  ساتھ ملائے  جس کی زکوٰۃ پہلے  واجب ہو مثلاً اس کے  پاس ایک ہزار روپے  ہیں  اور سائمہ کی قیمت جس کی زکوٰۃ دے  چکا تھا کہ دونوں  ملائے  نہیں  جائیں  گے  اب درمیان سال میں  ایک ہزار روپے  اور حاصل کئے  تو ان کا سالِ تمام اس وقت ہے  جب ان دونوں میں پہلے  کا ہو۔ (درمختار ج ۲ص ۳۱،۳۲)

مسئلہ۴۶:

اس کے  پاس چرائی کے  جانور تھے  اور سال تمام پر ان کی زکوٰۃ دی پھر انہیں  روپوں  سے  بیچ ڈالا اور اُس کے  پاس پہلے  سے  بھی بقدر نصاب روپے  ہیں  جن پر نصف سال گزرا ہے  تو یہ روپے  اُن روپوں  کے  ساتھ نہیں  ملائے  جائیں  گے  بلکہ اُن کے  لئے  اُس وقت سے  نیا سال شروع ہو گا یہ اس وقت ہے  کہ یہ ثمن کے  روپے  بقدر نصاب ہوں  ورنہ بالاجماع انہیں  کے  ساتھ ملائیں  یعنی اُن کی زکوٰۃ انہیں  روپوں  کے  ساتھ دی جائے ۔ (جوہرہ، عالمگیری ج ۱ص ۱۷۵)

مسئلہ۴۷:
سال تمام سے  پیشتر اگر سائمہ کو روپے  کے  بدلے  بیچا تو اب ان روپوں  کو اُن رُوپوں  کے  ساتھ ملالیں  گے  جو پیشتر سے  اُس کے  پاس بقدر نصاب موجود ہیں  یعنی ان کے  سالِ تمام پر ان پر بھی زکوٰۃ دی جائے  یونہی اگر جانور کے  بدلے  بیچا تو اس جانور کو اس جانور کے  ساتھ ملائے  جو پیشتر سے  اس کے  پاس ہے  اگر سائمہ کی زکوٰۃ دے  دی پھر اسے  سائمہ نہ رکھا پھر بیچ ڈالا تو ثمن کو اگلے  مال کے  ساتھ ملا دیں  گے ۔ (عالمگیری ج ۱ص ۱۷۵)

مسئلہ۴۸:
اونٹ، گائے ، بکری میں ایک کو دوسرے  کے  بدلے  سال تمام سے  پہلے  بیچا تو اب سے  اُن کے  لئے  نیا سال شروع ہو گا یونہی اگر اور چیز کے  بدلے  بہ نیّت تجارت بیچا تو اب سے  ایک سال گزرنے  پر زکوٰۃ واجب ہو گی اور اگر اپنی جنس کے  بدلے  بیچا یعنی اونٹ کو اونٹ اور گائے  کو گائے  کے   بدلے  جب بھی یہی حکم ہے  اور اگر بعد سال تمام بیچا تو زکوٰۃ واجب ہو چکی اور وہ اُس کے  ذمہ ہے ۔ (جوہرہ)

مسئلہ۴۹:

درمیان سال میں سائمہ کو بیچاتھا اورسال تمام سے  پہلے  عیب کی وجہ سے  خریدار نے  واپس کر دیا تو اگر قاضی کے  حکم سے  واپسی ہوئی تو نیا سال شروع نہ ہو گا ورنہ اب سے  سال شروع کیا جائے  اوراگر ہبہ کر دیا جائے  پھر سالِ تمام سے  پہلے  واپس کر لیا تو نیا سال لیا جائے  گا قاضی کے  فیصلہ سے  واپسی ہو یا بطور خود(جوہرہ)

مسئلہ۵۰:

اُس کے  پاس خراجی زمین تھی خراج ادا کرنے  کے  بعدبیچ ڈالی تو ثمن کو اصل نصاب کے  ساتھ ملا دیں  گے ۔ (عالمگیری ج ۱ص ۱۷۵)

مسئلہ۵۱:

اس کے  پاس روپے  ہیں  جن کی زکوٰۃ دے  چکا ہے  پھر اُن سے  چرائی کے  جانور خریدے  اور اس کے  یہاں  اس جنس کے  جانور پہلے  سے  موجود ہیں تو اُن کو ان کے  ساتھ نہ ملائیں  گے ۔ (عالمگیری ج ۱ص ۱۷۵)

مسئلہ۵۲:

کسی نے  اسے  ہزار روپے  بطور ہبہ دیئے  اور سال پورا ہونے  سے  پہلے  ہزار روپے  اورحاصل کئے  پھر ہبہ کرنے  والے  نے  اپنے  دیئے  ہوئے  روپے  حکم قاضی سے  واپس لے  لئے  تو ان جدید روپوں  کی بھی زکوٰۃ واجب نہیں  جب تک ان پر سال نہ گزرے ۔ (عالمگیری ج ۱ص ۱۷۵، ۱۷۶)

مسئلہ۵۳:
کسی کے  پاس تجارت کی بکریاں  ہیں جن کی قیمت دو سو (۲۰۰) درہم ہے  اور سال تمام سے  پہلے  ایک بکری مر گئی سال پورا ہونے  سے  پہلے  اُس نے  اس کی کھال نکال کرپکالی تو زکوٰۃ واجب ہے ۔ (عالمگیری ج ۱ص ۱۷۵،۱۷۶) یعنی جب کہ وہ کھال نصاب کو پورا کرے ۔ 
مسئلہ۵۴:
زکوٰۃ دیتے  وقت یا زکوٰۃ کے  لئے  مال علیحدہ کرتے  وقت نیّت زکوٰۃ شرط ہے  نیّت کے  یہ معنی ہیں  کہ اگر پوچھا جائے  تو بلا تامل بتا سکے  کہ زکوٰۃ ہے ۔ (عالمگیری ج ۱ص ۱۷۰)

مسئلہ۵۵:
سال بھر تک خیرات کرتا رہا اب نیّت کی کہ جو کچھ دیا ہے  زکوٰۃ ہے  تو ادا نہ ہوئی۔ (عالمگیری ج ۱ص ۱۷۰)

مسئلہ۵۶:

ایک شخص کو وکیل بنایا اُسے  دیتے  وقت تو نیّت زکوٰۃ نہ کی مگر جب وکیل نے  فقیر کو دیا اس وقت مؤکل نے  نیّت کر لی ہو گئی۔ (عالمگیری ج ۱  ص۱۷۱)

مسئلہ۵۷:
دیتے  وقت نیّت نہیں  کی تھی بعد کو کی تو اگر وہ مال فقیر کے  پاس موجود ہے  یعنی اسکی ملک میں  ہے  تو یہ نیّت کافی ہے  ورنہ نہیں ۔ (درمختار ج ۲ص ۱۴)

مسئلہ۵۸:
زکوٰۃ دینے  کے  لئے  وکیل بنایا اوروکیل کو بہ نیّت زکوٰۃ مال دیا مگر وکیل نے  فقیر کو دیتے  وقت نیّت نہیں  کی ادا ہو گئی یونہی زکوٰۃ کا مال ذمّی کو دیا کہ وہ فقیر کو دے  دے  اور ذمّی کو دیتے  وقت نیّت کر لی تھی تو یہ نیّت کافی ہے ۔ (درمختار ج ۲ص ۱۴)

مسئلہ۵۹:

وکیل کو دیتے  وقت کہا نفل صدقہ یا کفارہ ہے  مگر قبل اس کے  کہ وکیل فقیروں  کو دے ، اُس نے  زکوٰۃ کی نیّت کر لی تو زکوٰۃ ہی ہے  اگرچہ وکیل نے  نفل یا کفارہ کی نیّت سے  فقیر کو دیا ہو۔ (درمختار ج ۲ص ۱۴)

مسئلہ۶۰:

ایک شخص چند زکوٰۃ دینے  والوں  کو وکیل ہے  اور سب کی زکوٰۃ ملا دی ہو تو اُسے  تاوان دینا پڑے  گا اور جو کچھ فقیروں  کو دے  چکا ہے  وہ تبرع ہے  یعنی مالکوں  سے  اسکا معاوضہ پائیگا نہ فقیروں  سے  البتہ اگر فقیروں  کو دینے  سے  پہلے  مالکوں  نے  ملانے  کی اجازت دے  دی تو تاوان اس کے  ذمے  نہیں ۔ یونہی اگر فقیروں  نے  بھی اسے  زکوٰۃ لینے  کا وکیل کیا اور اُس نے  ملا دیا تو تاوان اس پر نہیں  مگراس وقت یہ ضرور ہے  کہ اگر ایک فقیر کا وکیل ہے  اور چند جگہ سے  اسے  اتنی زکوٰۃ ملی کہ مجموعہ بقدر نصاب ہے  تو اب جو جان کر زکوٰۃ دے  اس کی زکوٰۃ ادا نہ ہو گی یا چند فقیروں  کا وکیل ہے  اور زکوٰۃ اتنی ملی کو ہر ایک کا حصہ نصاب کی قدر ہے  تو اب اس وکیل کو زکوٰۃ دینا جائز نہیں  مثلاً تین فقیروں  کا وکیل ہے  اورچھ سو (۶۰۰) درہم ملے  کہ ہر ایک کا حصہ دو سو (۲۰۰) ہوا جو نصاب ہے  اور چھ سو (۶۰۰)سے  کم ملا تو کسی کو نصاب کی قدر نہ ملا اوراگر ہر ایک فقیر نے  اسے  علیحدہ علیحدہ وکیل بنایا تو مجموعہ نہیں  دیکھا جائے  گا بلکہ ہر ایک کو جو ملا ہے  وہ دیکھا جائے  گا اور اس صورت میں  بغیر فقیروں  کی اجازت کے  ملانا جائز نہیں  اور ملا دے  گا جب بھی زکوٰۃ ادا ہو جائیگی اور فقیروں  کو تاوان دے  گا اور اگر فقیروں  کا وکیل نہ ہو تو اسے  دے  سکتے  ہیں  اگرچہ کتنی ہی نصابیں  اُس کے  پاس جمع ہو گئیں ۔ (ردالمحتار ج ۲ص ۱۴،۱۵)

مسئلہ۶۱:

چند اوقاف کے  متولی کو ایک کی آمدنی دوسری میں  ملانا جائز نہیں  یونہی دلال کو زر ثمن یا بیع کا خلط جائز نہیں  یونہی اگرچندفقیروں  کے  لئے  سوال کیا تو جو ملا بے  اُن کی اجازت کے  خلط کرنا جائز نہیں  یونہی آٹا پیسنے  والے  کو یہ جائز نہیں  کہ لوگوں  کے  گیہوں  ملا دے  مگر جہاں  ملا دینے  پر عرف جاری ہو تو ملا دینا جائز ہے  اور ان سب صورتوں  میں  تاوان دے  گا۔ (خانیہ)

مسئلہ۶۲:

اگر مؤکلوں  نے  صراحتاً ملانے  کی اجازت نہ دی مگر عرف ایسا جاری ہو گیا کہ وکیل ملا دیا کرتے  ہیں  تو یہ بھی اجازت سمجھی جائے  گی جب کہ مؤکل اس عرف سے  واقف ہو مگر دلال کو خلط کی اجازت نہیں  کہ اس میں  عرف نہیں ۔ (ردالمحتار ج ۲ص ۱۴)

مسئلہ۶۳:
وکیل کو اختیار ہے  کہ مالِ زکوٰۃ اپنے  لڑکے  یا بی بی کو دیدے  جب کہ یہ فقیر ہوں  اورلڑکا اگر نابالغ ہے  تو اُسے  دینے  کے  لئے  خود اس وکیل کا فقیر ہونا بھی ضروری ہے  مگر اپنی اولاد یا بی بی کو اس وقت دے  سکتا ہے  جب مؤکل نے  اُن کے  سوا کسی خاص شخص کو دینے  کے  لئے  نہ کہہ دیا ہوورنہ انہیں نہیں  دے  سکتا۔ (ردالمحتار ج ۲ص ۱۴،۱۵)

مسئلہ۶۴:

وکیل کو یہ اختیار نہیں کو خود لے  لے  ہاں  اگر زکوٰۃ دینے  والے  نے  یہ کہہ دیا ہو کہ جس جگہ پر چاہو صرف کرو تو لے  سکتا ہے ۔ (درمختار ج ۲ص ۱۵)

مسئلہ۶۵:

اگر زکوٰۃ دینے  والے  نے  اسے  حکم نہیں  دیا خود ہی اُس کی طرف سے  زکوٰۃ دے  دی تو نہ ہوئی اگرچہ اب اُس نے  جائز کر دیا ہو۔ (ردالمحتار ج ۲ص ۱۴)

مسئلہ۶۶:

زکوٰۃ دینے  والے  نے  وکیل کو زکوٰۃ کا روپیہ دیا وکیل نے  اُسے  رکھ لیا اور اپنا روپیہ زکوٰۃ میں دے  دیا توجائز ہے  اگر یہ نیّت ہو کہ اس کے  عوض مؤکل کا روپیہ لے  لے  گا اور اگر وکیل نے  پہلے  اس روپیہ کو خود خرچ کر ڈالا بعد کو اپنا روپیہ زکوٰۃ میں  دیا تو زکوٰۃ ادا نہ ہوئی بلکہ یہ تبرع ہے  اور مؤکل کو تاوان دے  گا۔ (درمختار ، ردالمحتار ج ۲ص ۱۵)

مسئلہ۶۷:
زکوٰۃ کے  وکیل کو یہ اختیار ہے  کہ بغیر اجازت مالک دوسرے  کو وکیل بنا دے ۔ (ردالمحتار ج ۲ص ۱۵)

مسئلہ۶۸:

کسی نے  یہ کہا کہ اگر میں  اس گھر میں  جاؤں  تو مجھ پر اﷲ کے  لئے  ان سو روپوں  کا خیرات کر دینا ہے  پھرگیا اور جاتے  وقت یہ نیّت کی کہ زکوٰۃ میں  دے  دوں  گا تو زکوٰۃ میں نہیں  دے  سکتا۔ (عالمگیری ج ۱ص ۱۷۱)

مسئلہ۶۹:

زکوٰۃ کا مال ہاتھ پر رکھا تھا فقراء لوٹ لے  گئے  ادا ہو گئی اور اگر ہاتھ سے  گر گیا اور فقراء نے  اُٹھا لیا اگر یہ اسے  پہچانتا ہے  اور راضی ہو گیا اور مال ضائع نہیں ہوا تو ہو گئی۔ (عالمگیری ج ۱ص ۱۸۳)

مسئلہ۷۰:

امین کے  پاس سے  امانت ضائع ہو گئی اس نے  مالک کو دفع خصومت کے  لئے  کچھ روپے  دے  دیئے  اور دیتے  وقت زکوٰۃ کی نیّت کر لی اورمالک فقیر بھی ہے  زکوٰۃ ادا نہ ہوئی۔ (عالمگیری ج ۱ص ۱۷۱)

مسئلہ۷۱:

مال کو بہ نیّت زکوٰۃ علیحدہ کر دینے  سے  بری الذّمہ نہ ہو گا جب تک فقیروں  کو نہ دیدے  یہاں  تک کہ اگر وہ جاتا رہا تو زکوٰۃ ساقط نہ ہوئی اوراگر مر گیا تو اس میں وراثت جاری ہو گی۔ (درمختار،ردالمحتار ج ۲ص ۱۵)

مسئلہ۷۲:
سال پورا ہونے  پر کل نصاب خیرات کر دی اگرچہ زکوٰۃ کی نیّت نہ کی بلکہ نفل کی نیّت کی یا کچھ نیّت نہ کی زکوٰۃ ادا ہو گئی اور اگر کل فقیر کو دے  دیا اور منّت یاکسی اور واجب کی نیّت کی تو دینا صحیح ہے  مگر زکوٰۃ اس کے  ذمّہ ہے  ساقط نہ ہوئی اور اگر مال کا کوئی حصہ خیرات کیا تو اس حصہ کی بھی زکوٰۃ ساقط نہ ہوئی بلکہ اس کے  ذمّہ ہے  اور اگر کل مال ہلاک ہو گیا تو کل کی زکوٰۃ ساقط ہو گئی اور کچھ ہلاک ہوا تو جتنا ہلاک ہوا اس کی ساقط اور جو باقی ہے  اس کی واجب اگرچہ وہ بقدر نصاب نہ ہو ہلاک کے  یہ معنی ہیں  کہ بغیر اس کے  فعل کے  ضائع ہو گیا مثلاً چوری ہو گئی یا کسی کو قرض و عاریت دی اُس نے  انکار کر دیا اور گواہ نہیں  یا وہ مر گیا اور کچھ ترکہ میں  نہ چھوڑا اور اگر اپنے  فعل سے  ہلاک کیا مثلاً صرف کر ڈالا یا پھینک دیا یا غنی کو ہبہ کر دیا تو زکوٰۃ بدستور واجب الادا ہے  ایک پیسہ بھی ساقط نہ ہو گا اگرچہ بالکل نادار ہو۔ (عالمگیری ج ۱ص ۱۷۱، درمختار ج ۲ص ۱۵)

مسئلہ۷۳:
فقیر پر اُس کا قرض تھا اور کل معاف کر دیا تو زکوٰۃ ساقط ہو گئی اور جُز معاف کیا تو اس جُز کی ساقط ہو گئی اور اگر اس صورت میں یہ نیّت کی کہ پورا زکوٰۃ ہو جائے  تو نہ ہوئی اور اگر مالدار پر قرض تھا اور کل معاف کر دیا تو زکوٰۃ ساقط نہ ہوئی بلکہ اُس کے  ذمّہ ہے ۔ فقیر پر قرض تھا اور کل معاف کر دیا اور یہ نیّت کی کہ فلاں  پر جو دَین ہے  یہ اُس کی زکوٰۃ ہے  ادا نہ ہوئی۔ (عالمگیری ج ۱ص ۱۷۱، درمختار ج ۲ص ۱۵،۱۶)

مسئلہ۷۴:
کسی پر اُس کے  روپے  آتے  ہیں  فقیر سے  کہہ دیا اس سے  وصول کرلے  اور نیّت زکوٰۃ کی کی بعد قبضہ ادا ہو گئی۔ فقیر پر قرض ہے  اس قرض کو اپنے  مال کی زکوٰۃ میں دینا چاہتا ہے  یعنی یہ چاہتا ہے  کہ معاف کر دے  اور وہ میرے  مال کی زکوٰۃ ہو جائے  یہ نہیں  ہو سکتا کہ اُسے  زکوٰۃ کا مال دے  اور اپنے  آتے  ہوئے  میں لے  لے  اگر وہ دینے  سے  انکار کرے  تو پکڑ کرچھین سکتا ہے  اور یوں  بھی نہ ملے  تو قاضی کے  پاس مقدمہ پیش کرے  کہ اُس کے  پاس ہے  اور میرا نہیں دیتا۔ (درمختار ج ۲ص ۱۶ وغیرہ)

مسئلہ۷۵:
زکوٰۃ کا روپیہ مُردہ کی تجہیز و تکفین یا مسجد کی تعمیر میں  نہیں  صرف کر سکتے  کہ تملیک فقیر نہیں  پائی گئی اور ان امور میں  صرف کر نا چاہیں  تو اس کا طریقہ یہ ہے  کہ فقیر کو مالک کر دیں  اور وہ صرف کرے  اور ثواب دونوں  کو ہو گا بلکہ حدیث میں  آیا اگر سو ہاتھوں  میں  صدقہ گزرا تو سب کو ویسا ہی ثواب ملے  گا جیسا دینے  والے  کے  لئے  اور اس کے  اجر  میں  کچھ کمی نہ ہو گی۔ (رادلمحتار ج ۲ص ۱۶)

مسئلہ۷۶:
زکوٰۃ علانیہ اور ظاہر طور پر افضل ہے  اور نفل صدقہ چُھپا کر دینا افضل۔ (عالمگیری ج ۱ص ۱۷۱) زکوٰۃ میں  اعلان اس وجہ سے  ہے  کہ چُھپا کر دینے  میں  لوگوں  کو تہمت اور بدگمانی کا موقع ملے  گا نیز اعلان اوروں  کے  لئے  باعثِ ترغیب ہے  کہ اس کو دیکھ کر اور لوگ بھی دیں  گے  مگر یہ ضرور ہے  کہ ریا نہ آنے  پائے  کہ ثواب جاتا رہے  گا بلکہ گناہ استحقاق عذاب ہے ۔ 
مسئلہ۷۷:
زکوٰۃ دینے  میں اس کی ضرورت نہیں  کہ فقیر کو زکوٰۃ کہہ کر دے  بلکہ صرف نیّت زکوٰۃ کافی ہے  یہاں  تک کہ اگر ہبہ یا قرض کہہ کر دے  اور نیّت زکوٰۃ کی ہو ادا ہو گئی۔ (عالمگیری ج ۱ص ۱۷۱) یونہی نذر یا ہدیہ یا پان کھانے  یا بچوں  کے  مٹھائی کھانے  یا عیدی کے  نام سے  دی ادا ہو گئی۔ بعض محتاج ضرورت مند زکوٰۃ کا روپیہ نہیں  لینا چاہتے  انہیں زکوٰۃ کہہ کر دیا جائے  تو نہیں  لیں  گے  لہٰذا زکوٰۃ کا نہ کہے ۔ 
مسئلہ۷۸:
زکوٰۃ ادا نہیں  کی تھی اوراب بیمار ہے  تو وارثوں  سے  چُھپا کر دے  اور اگر نہ دی تھی اور اب دینا چاہتا  ہے  مگر مال نہیں  جس سے  ادا کرے  اور یہ چاہتا ہے  کہ قرض لے  کر ادا کرے  تو اگر غالب گمان قرض ادا ہو جانے  کا ہے  تو بہتر یہ ہے  ک قرض لے  کر ادا کرے  ورنہ نہیں  کہ حق العبد حق اﷲ سے  سخت تر ہے ۔ (ردالمحتار ج ۲ص ۱۷)

مسئلہ۷۹:
مالکِ نصاب سال تمام سے  پیشتر بھی ادا کر سکتا ہے  بشرطیکہ سال تمام پر بھی اس نصاب کا مالک رہے  اور ختم سال پر مالک نصاب نہ رہا یا اثنائے  سال میں  وہ مالِ نصاب بالکل ہلاک ہو گیا تو جو کچھ دیا نفل ہے  اور جوشخص نصاب کا مالک نہ ہو وہ زکوٰۃ نہیں دے  سکتا یعنی اگر آئندہ نصاب کا مالک ہو گیا تو جو کچھ پہلے  دیا ہے  وہ اُس کی زکوٰۃ میں  محسوب نہ ہو گا۔ (عالمگیری ج ۱ص ۱۷۶)

مسئلہ۸۰:

مالک نصاب اگر پیشتر سے  چند نصابوں  کی زکوٰۃ دینا چاہے  تو دے  سکتا ہے  یعنی شروع سال میں  ایک نصاب کا مالک ہے  اور دو یا تین نصابوں  کی زکوٰۃ دے  دی اورختم سال پر جتنی نصابوں  کی زکوٰۃ دی ہے  اتنی نصابوں  کا مالک ہو گیا تو سب کی ادا ہو گئی اور سال تمام تک ایک ہی نصاب کا مالک رہا سال کے  بعد اور حاصل کیا تو وہ زکوٰۃ اس میں  محسوب نہ ہوگی۔ (عالمگیری ج ۱ص ۱۷۶)

مسئلہ۸۱:

مالک نصاب پیشتر سے  چند سال کی بھی زکوٰۃ دے  سکتا ہے ۔ (عالمگیری ج ۱ص ۱۷۶) لہٰذا مناسب یہ ہے  کہ تھوڑا تھوڑا زکوٰۃ میں دیتا رہے  ختم سال پر حساب کرے  اگر زکوٰۃ پوری ہو گئی فبہا اور کچھ کمی ہو تو اب فوراً دے  دے  تاخیر جائزنہیں  کہ نہ اُس کی اجازت کہ اب تھوڑا تھوڑا کر کے  ادا کرے  بلکہ جو کچھ باقی ہے  کُل فوراً ادا کر دے  اور زیادہ دے  دیا ہے  تو سال آئندہ میں مُجرا کر دے ۔ 
مسئلہ۸۲:

ایک ہزار کا مالک ہے  اور دو ہزار کی زکوٰۃ دی اورنیّت یہ ہے  کہ سال تمام تک اگر ایک ہزار اور ہو گئے  تو یہ اس کی ہے  ورنہ سال آئندہ میں  محسوب ہو گی یہ جائز ہے ۔ (عالمگیری  ج ۱ص ۱۷۶)

مسئلہ۸۳:
یہ گمان کرکے  کہ پانسوروپے  یا پانسو کی زکوٰۃ دی پھر معلوم ہوا کہ چار ہی سو تھے  تو جو زیادہ دیا ہے  سال آئندہ میں  محسوب کر سکتا ہے ۔ (خانیہ)

مسئلہ۸۴:
کسی کے  پاس سونا چاندی دونوں  ہیں اور سال تمام سے  پہلے  ایک کی زکوٰۃ دی تو وہ دونوں  کی زکوٰۃ ہے  یعنی درمیان سال میں  ان میں  سے  ایک ہلاک ہو گیا اگرچہ وہی جس کی نیّت سے  زکوٰۃ دی ہے  تو رہ گیا ہے  اُس کی زکوٰۃ یہ ہو گئی اور اگر اس کے  پاس گائے  بکری اونٹ سب بقدر نصاب ہیں  اورپیشتر سے  ان میں ایک کی زکوٰۃ دی تو جس کی زکوٰۃ دی اُسی کی ہے  دوسرے  کی نہیں  یعنی جس کی زکوٰۃ دی ہے  اگر اثنائے  سال میں  اُس کی نصاب جاتی رہی تو وہ باقیوں  کی زکوٰۃ نہیں قرار دی جائے  گی۔ (عالمگیری ج ۱ص ۱۷۶)

مسئلہ۸۵:
اثنائے  سال میں  جس فقیر کو زکوٰۃ دی تھی ختم سال پر وہ مالدار ہو گیا یا مر گیا یا معاذاﷲ مُرتد ہو گیا تو زکوٰۃ پر اُس کا کچھ اثر نہیں  وہ ادا ہو گئی جس شخص پر زکوٰۃ واجب ہے  اگر وہ مر گیا تو ساقط ہو گئی یعنی اس کے  مال سے  زکوٰۃ دینا ضروری نہیں  ہاں  اگر وصیّت کر گیا تو تہائی مال تک وصیّت نافذ ہے  اور اگر عاقل بالغ ورثہ اجازت دے  دیں  تو کُل مال سے  زکوٰۃ ادا کی جائے ۔ (عالمگیری ج ۱ص ۱۷۶)

مسئلہ۸۶:

اگر شک ہے  کہ زکوٰۃ دی یا نہیں  تو اب دے ۔ (ردالمحتار ج ۲ص ۱۷)

سائمہ کی زکوٰۃکا بیان



سائمہ وہ جانورہے  جو سال کے  اکثر حصہ چر کر گزر کرتا ہے  اور اس سے  مقصود صرف دودھ اور بچے  لینا یا فربہ کرنا ہے ۔ (تنویر ج ۲ص ۲۰) اگر گھر میں گھاس لا کر کھلاتے  ہوں  یا مقصود بوجھ لادنا یا ہل وغیرہ کسی کام میں لانا یا سواری لینا ہے  تو اگرچہ چر کر گزر کرتا ہو وہ سائمہ نہیں  اور اس کی زکوٰۃ واجب نہیں ۔ یونہی اگر گوشت کھانے  کے  لئے  ہے  تو سائمہ نہیں  اگرچہ جنگل میں چرتاہو اور اگر تجارت کا جانور چرائی پر ہے  تو یہ بھی سائمہ نہیں  بلکہ اس کی زکوٰۃ قیمت لگا کر ادا کر دی جائے  گی۔ (درمختار ، ردالمحتار ج ۲ص ۲۰)

 مسئلہ۱:

چھ مہینے  چرائی پر رہتا ہے  اور چھ مہینے  چارہ پاتا ہے  تو سائمہ نہیں  اور اگر یہ ارادہ تھا کہ اسے  چارہ دیں  گے  یا اس سے  کام لیں  گے  مگر کیا نہیں  یہاں  تک کہ سال ختم ہو گیا تو زکوٰۃ واجب ہے  اور اگر تجارت کے  لئے  تھا اور چھ مہینے  یا زیادہ تک چرائی پر رکھا تو جب تک یہ نیّت نہ کرے  کہ یہ سائمہ ہے  فقط چرانے  سے  سائمہ نہ ہو گا۔ (عالمگیری ج ۱ص ۱۷۶،۱۷۷)

مسئلہ۲:

تجارت کے  لئے  خریدا تھا پھر سائمہ کر دیا تو زکوٰۃ کے  لئے  ابتدائے  سال اس وقت سے  ہے  خریدنے  کے  وقت سے  نہیں ۔ (درمختار ج ۲ص ۲۱)

مسئلہ۳:

سال تمام سے  پہلے  سائمہ کو کسی چیز کے  بدلے  بیچ ڈالا اگر یہ چیز اس قسم کی ہے  جس پر زکوٰۃ واجب ہوتی ہے  اور پہلے  سے  اس کی نصاب اس کے  پاس موجود نہیں  تو اب اس کے  لئے  اُس وقت سے  سال شمار کیا جائے  گا۔ (درمختار ج ۲ص ۲۱)

مسئلہ۴:

وقف کے  جانور اور جہاد کے  گھوڑے  کی زکوٰۃ نہیں  یونہی اندھے  یا ہاتھ پاؤں  کٹے  ہوئے  جانور کی زکوٰۃ نہیں البتہ اندھا اگر چرائی پر رہتا ہے  توواجب ہے  یونہی اگر نصاب میں  کمی ہے  اور اس کے  پاس اندھا جانور ہے  کہ اس کے  ملانے  سے  نصاب پوری ہو جاتی ہے  تو زکوٰۃ واجب ہے ۔ (عالمگیری ج ۱ص ۱۷۸،۱۷۷، شامی ج ۲ص ۲۱) 



تین قسم کے  جانوروں  کی زکوٰۃ واجب ہے  جب کہ سائمہ ہوں ۔ (۱) اونٹ (۲) گائے  (۳) بکری۔ 


لہٰذا  ان کی نصاب کی تفصیل بیان کرنے  کے  بعد دیگراحکام بیان کئے  جائیں  گے ۔ 


اُونٹ کی زکوٰۃ کا بیان



صحیحین میں  ابو سعید خدری رضی اﷲ تعالیٰ عنہ سے  مروی رسول اﷲ ﷺ فرماتے  ہیں  پانچ اونٹ سے  کم میں  زکوٰۃ نہیں  اور اُس کی زکوٰۃ میں  تفصیل صحیح بخاری شریف کی اس حدیث میں  ہے  جو انس رضی اﷲ تعالیٰ عنہ سے  مروی ہے ۔ 



مسئلہ۱:

پانچ اونٹ سے  کم میں  زکوٰۃ واجب نہیں  اور جب پانچ سے  زیادہ ہوں  مگر پچیس سے  کم ہوں  تو ہر پانچ میں ایک بکری واجب ہے  یعنی پانچ ہوں  تو ایک بکری، دس ہوں  تو دو وعلیٰ ھذا القیاس۔ (عامہ کتب، عالمگیری ج ۱ص ۱۷۷)

مسئلہ۲:

زکوٰۃ میں  جو بکری دی جائے  وہ سال بھر سے  کم کی نہ ہو، بکری دیں  یا بکرا اس کا اختیار ہے ۔ (ردالمحتار ج ۲ص ۲۲ وغیرہ)

مسئلہ۳:

دو نصابوں  کے  درمیان میں  جوہوں  وہ عفو ہیں  یعنی اُن کی کچھ زکوٰۃ نہیں  مثلاً سات آٹھ ہوں  جب بھی وہی ایک بکری ہے ۔  (درمختار ج ۲ص ۲۲)

مسئلہ۴:

پچیس (۲۵) اونٹ ہوں  تو ایک بنت مخاض یعنی اونٹ کا بچہ مادہ جو ایک سال کا ہو چکا دوسرے  برس میں  ہو۔ پینتیس (۳۵) تک یہی حکم ہے  یعنی بنت مخاض دیں  گے  چھتیس (۳۶) سے  پینتالیس (۴۵) تک ایک بنت لبون یعنی اونٹ کا مادہ بچہ جو دو سال کا ہو چکا اور تیسرے  برس میں  ہے ۔ چھیالیس (۴۶) سے  ساٹھ (۶۰) تک میں  حِقّہ یعنی اونٹنی جو تین برس کی ہو چکی چوتھی میں  ہو اکسٹھ (۶۱) سے  پچھتر (۷۵) تک میں  جذعہ یعنی چار سال کی اونٹنی جو پانچویں  میں  ہو۔ چھہتر (۷۶) سے  نوّے  (۹۰) تک میں  دو بنت لبون۔ اکانوے  (۹۱) سے  ایک سو بیس (۱۲۰) تک میں  دو حِقّہ۔ اس کے  بعد ایک سو پینتالیس (۱۴۵) سے  اور ہر پانچ میں  ایک بکری مثلاً ایک سو پچیس (۱۲۵) میں  دو حِقّہ ایک بکری اور ایک سو تیس (۱۳۰) میں  دو حِقّہ دو بکریاں  وعلی ہذا القیاس پھر ایک سو بچاس (۱۵۰) میں تین حِقّہ اگر اس سے  زیادہ ہوں  تو ان میں  ویسا ہی کریں  جیسا شروع میں  کیا تھا یعنی ہر پانچ میں  ایک بکری اور پچیس (۲۵) میں  بنت مخاض چھتیس (۳۶) میں  بنت لبون یہ ایک سو چھیاسی (۱۸۶) بلکہ ایک سو پچانوے  (۱۹۵) تک کا حکم ہو گیا یعنی اتنے  میں  تین حِقّہ اور ایک بنتِ لبون پھر ایک سو چھیانوے  (۱۹۶)سے  دو سو تک حِقّہ اور یہ بھی اختیار ہے  کہ پانچ بنتِ لبون دے  دیں ۔ پھر دو سو کے  بعد وہی طریقہ برتیں  جو ایک سو پچاس کے  بعد ہے  یعنی ہر پانچ میں ایک بکری پچیس (۲۵) میں  بنت مخاض چھتیس (۳۶) میں  بنتِ لبون پھر دو سو چھیالیس (۲۴۶) سے  دو سو پچاس (۲۵۰) تک پانچ حِقّہ وعلی ہذا القیاس (عامہ کتب، درمختار ج ۲ ص۲۲،۲۳)۔ 
مسئلہ۵:

اونٹ کی زکوٰۃ میں  جس موقع پر ایک یا دو یا تین یا چار سال کا اونٹ کا بچہ دیا جاتا ہے  تو ضرور ہے  کہ وہ مادہ ہو، نَر دیں  تو مادہ کی قیمت کا ہو ورنہ نہیں  لیا جائے  گا۔ (درمختار ج ۲ص ۲۳)



گائے  کی زکوٰۃ کا بیان



ابوداؤد و ترمذی و نسائی و دارمی معاذ بن جبل رضی اﷲ تعالیٰ عنہ سے  راوی کہ جب حضور اقدس ﷺ نے  اُن کی یمن کا حاکم بنا کر بھیجا تو یہ فرمایا کہ ہر تیس (۳۰) گائے  سے  ایک تبیع یا تبیعہ لیں  اور ہر چالیس (۴۰) میں  ایک مسن یا مسنّہ اور اسی کے  مثل ابوداؤد کی دوسری روایت امیر المومنین مولیٰ علی کرم اﷲ وجہہ سے  ہے  اور اس میں  یہ بھی ہے  کہ کام کرنے  والے  جانور کی زکوٰۃ نہیں ۔ 
مسئلہ۱:

تیس سے  کم گائیں  ہوں  تو زکوٰۃ واجب نہیں  اور جب تیس (۳۰) پوری ہوں  تو ان کی زکوٰۃ ایک تبیع یعنی سال بھر کا بچھڑا یا تبیعہ یعنی سال بھر کی بچھیا ہے  اور چالیس (۴۰) ہوں  تو ایک مسن یعنی دو سال کا بچھڑا یا مُسِنّہ یعنی دو سال کی بچھیا انسٹھ (۵۹) تک یہی حکم ہے  پھر ساٹھ (۶۰) میں  دو تبیع یا تبیعہ پھر ہر تیس (۳۰) میں  ایک تبیع یا تبیعہ اور ہر چالیس (۴۰) میں  ایک مُسِّن یا مُسِّنہ مثلاً ستّر (۷۰) میں  ایک تبیع یا تبیعہ ایک مُسِنّ اور اَسّی (۸۰) میں  دومُسِّن وعلیٰ ہذا القیاس اور جس جگہ تیس (۳۰) اور چالیس (۴۰) دونوں  ہو سکتے  ہوں وہاں  اختیار ہے  کہ تبیع زکوٰۃ دیں  یا مُسِّن مثلاً ایک سو بیس (۱۲۰) میں اختیار ہے  کہ چار تبیع دیں  یا تین مُسِّن۔ (عامہ کتب، درمختار ج ۲ص ۲۴)

مسئلہ۲:

بھینس گائے  کے  حکم میں  ہے  اور گائے  بھینس دونوں  ہوں  تو زکوٰۃ میں ملا دی جائیں  گی مثلاً بیس (۲۰) گائے  ہیں  اور دس (۱۰) بھینس تو زکوٰۃ واجب ہو گئی اور زکوٰۃ میں  اس کا بچہ لیا جائے  جو زیادہ ہو یعنی گائیں  زیادہ ہوں  تو گائے  کا بچہ اور بھینس زیادہ ہوں  تو بھینس کا اور اگر کوئی زیادہ نہ ہو تو زکوٰۃ میں  وہ لیں  جو اعلیٰ سے  کم ہو اور ادنیٰ سے  اچھا۔ (عالمگیری ج ۱ص ۱۷۸)

مسئلہ۳:

گائے  بھینس کی زکوٰۃ میں  اختیار ہے  کہ نر لیا جائے  یا مادہ مگر افضل یہ ہے  کہ گائیں  زیادہ ہوں  تو بچھیا اور نر زیادہ ہوں  تو بچھڑا۔ (عالمگیری ج ۲ص ۱۷۸)



بکریوں  کی زکوٰۃ کا بیان



صحیح بخاری شریف میں  انس رضی اﷲ تعالیٰ عنہ سے  مروی کہ صدیقِ اکبر رضی اﷲ تعالیٰ عنہ نے  جب انہیں  بحرین بھیجا تو فرائض صدقہ جو رسول اﷲ ﷺ نے  مقرر فرمائے  تھے  لکھ کر دیئے  ان میں  بکری کی نصاب کا بھی بیان ہے  اور یہ کہ زکوٰۃ میں نہ بوڑھی بکری دی جائے  نہ عیب والی نہ بکرا۔ ہاں  اگر مصّدق (صدقہ وصول کرنے  والا) چاہے  تو لے  سکتا ہے  اور زکوٰۃ کے  خوف سے  نہ متفرق کو جمع کریں  نہ مجتمع کو متفرق کریں ۔ 
مسئلہ۱:

چالیس (۴۰) سے  کم بکریاں  ہوں  تو زکوٰۃ واجب نہیں  اور چالیس (۴۰) ہوں  تو ایک بکری اور یہی حکم ایک سو بیس (۱۲۰) تک ہے  یعنی ان میں  بھی وہی ایک بکری ہے  اور ایک سو اکیس (۱۲۱) میں  دو اور دو سو ایک (۲۰۱) میں  تین (۳) اور چار سو (۴۰۰) میں  چار (۴)  پھر ہر سو میں  ایک اور جو دو نصابوں  کے  درمیان میں ہے  معاف  ہے ۔ (عامہ کتب، درمختار ج ۲ص ۲۵)

مسئلہ۲:

زکوٰۃ میں اختیار ہے  کہ بکری دے  یا بکرا جو کچھ ہو یہ ضرور ہے  کہ سال بھر سے  کم کا نہ ہو اگر کم کا ہو تو قیمت کے  حساب سے  دیا جا سکتا ہے ۔ (درمختار ج ۲ص ۲۵)

مسئلہ۳:

بھیڑ دُنبہ بکری میں  داخل ہیں  کہ ایک سے  نصاب پوری نہ ہوتی ہو تو دوسری کو ملا کر پوری کریں  اور زکوٰۃ میں بھی اس کو دے  سکتے  ہیں  مگر سال سے  کم کے  نہ ہوں ۔ (درمختار ج ۲ص ۲۵)

مسئلہ۴:

جانوروں  میں  نسب ماں  سے  ہوتا ہے  تو اگر ہرن اور بکری سے  بچہ پیدا ہوا تو بکریوں میں شمار ہو گا اورنصاب میں  اگر ایک کی کمی ہے  تو اُسے  ملا کر پوری کریں  گے  بکرے  اور ہرن سے  ہے  تو نہیں ۔ یونہی نیل گائے  اور بیل سے  ہے  تو گائے  نہیں  اور نیل گائے  نر اور گائے  سے  ہے  تو گائے  ہے ۔ (عالمگیری ج ۱ص ۱۷۸)

مسئلہ۵:

جن جانوروں  کی زکوٰۃ واجب ہے  وہ کم سے  کم سال بھر کے  ہوں  اگر سب ایک سال سے  کم کے  بچے  ہوں  تو زکوٰۃ واجب نہیں  اور اگر ایک بھی اُن میں سال بھر کا ہو تو سب اسی کے  تابع ہیں  زکوٰۃ واجب ہو جائے  گی یعنی مثلاً بکری کے  چالیس (۴۰) بچے  سال بھر سے  کم کے  خریدے  تو وقت خریداری سے  ایک سال پر زکوٰۃ واجب نہیں  کہ اس وقت قابلِ نصاب نہ تھے  بلکہ اُس وقت سے  سال لیا جائے  گا کہ ان میں  کا کوئی سال بھر کا ہو گیا۔ یونہی اگر اس کے  پاس بقدر نصب بکریاں تھیں  اور چھ مہینے  گزرنے  کے  بعد اُن کے  چالیس (۴۰) بچے  ہوئے  پھر بکریاں  جاتی رہیں  بچے  باقی رہ گئے  تو اب سال تمام پر یہ بچے  قابلِ نصاب نہیں  لہٰذا زکوٰۃ واجب نہیں ۔ (جوہرہ)

مسئلہ۶:

اگر اُس کے  پاس اونٹ، گائیں ، بکریاں  سب ہیں  مگر نصاب سے  سب کم ہیں  یا بعض تو نصاب پوری کرنے  کے  لئے  خلط نہ کریں  گے  اور زکوٰۃ واجب نہ ہو گی۔ (درمختار ج ۲ص ۴۶ وغیرہ)

مسئلہ۷:

زکوٰۃ میں  متوسط درجہ کا جانور لیا جائے  گا چُن کر عمدہ نہ لیں  ہاں  اُس کے  پاس سب اچھے  ہی ہوں  تو وہی لیں  اور گابھن اوروہ جانور نہ لیں جسے  کھانے  کے  لئے  فربہ کیا ہو نہ وہ مادہ لیں  جو اپنے  بچے  کو دودھ پلاتی ہے  نہ بکرا لیا جائے ۔ (عالمگیری ج ۱ص ۱۷۷، ردالمحتار ج ۲ص ۳۰)

مسئلہ۸:

جس عمر کا جانور دیناواجب آیاوہ اس کے  پاس نہیں اوراس سے  بڑھ کر موجودہے  تو وہ دے  دے  اور جوزیادتی ہو وہ واپس لے  مگر صدقہ وصول کرنے  والے  پر لے  لینا واجب نہیں  اگرنہ لے  اور اُس جانور کو طلب کرے  جو واجب آیا یا اس کی قیمت تو اُسے  اس کا اختیار ہے  جس کا جانور واجب ہوا وہ نہیں  ہے  اور اس سے  کم عمر کا ہے  تووہی دیدے  اور جو کمی پڑے  اُس کی قیمت دے  یا واجب کی قیمت دیدے  دونوں  طرح کر سکتا ہے ۔ (عالمگیری ج ۱ص ۱۷۷)

مسئلہ۹:

گھوڑے  گدھے  خچّر اگرچہ چرائی پر ہوں ان کی زکوٰۃ نہیں  ہاں  اگر تجارت کے  لئے  ہوں  تو ان کی قیمت لگا کر اُس کا چالیسواں  (۴۰) حصہ زکوٰۃ میں دیں ۔ (درمختارج ۲ص ۲۶،۲۵ وغیرہ)

مسئلہ۱۰:

دو نصابوں  کے  دمیان جو عفو ہے  اس کی زکوٰۃ نہیں  ہوتی یعنی بعد سال تمام اگر وہ عفو ہلاک ہو جائے  تو زکوٰۃ میں  کوئی کمی نہ ہو گی اور واجب ہونے  کے  بعد نصاب ہلاک ہو گئی تو اس کی زکوٰۃ بھی ساقط ہو گئی اور ہلاک پہلے  عفو کی طرف پھیریں  گے  اس سے  بچے  تو اُس کے  متصل جو نصاب ہے  اس کی طرف پھر بھی بچے  تو اسکے  بعد وعلیٰ ہذا القیاس مثلاً اَسّی  (۸۰) بکریاں  تھیں  چالیس (۴۰) مر گئیں  تو اب بھی ایک بکری واجب رہی کہ چالیس کے  بعد دوسرا چالیس عفو ہے  اور چالیس اونٹ میں سے  پندرہ مر گئے  تو بنتِ مخاض واجب ہے  کہ چالیس میں  چار عفو ہیں وہ نکالے  اس کے  بعد چھتیس (۳۶) کی نصاب ہے  وہ بھی کافی نہیں  لہٰذا گیارہ نکالے  پچیس رہے  ان میں  بنتِ مخاض کا حکم ہے  بس یہی دیں  گے ۔ (درمختار، ردالمحتار ج۲ص ۲۷ وغیرہ)

مسئلہ۱۱:

دو بکریاں  زکوٰۃ میں واجب ہوئیں  اور ایک فربہ بکری دی جو قیمت میں  دو کی برابر ہے  زکوٰۃ ادا ہو گئی۔ (جوہرہ)

مسئلہ۱۲:

سال تمام کے  بعد مالک نصاب نے  نصاب خود ہلاک کر دی زکوٰۃ ساقط نہ ہو گی مثلاً جانور کو چارا پانی نہ دیا گیا کہ مر گیا زکوٰۃ دینی ہو گی یونہی اگر اُس کا کسی پر قرض تھا اور وہ مقروض مالدار ہے  سال تمام کے  بعد اس نے  معاف کر دیا تو یہ ہلاک کرنا ہے  لہٰذا زکوٰۃ دے  اور اگر وہ نادار تھا اور اس نے  معاف کردیا تو ساقط ہو گئی۔ (درمختار ج ۲ص ۵۰،۲۸)

مسئلہ۱۳:

مالکِ نصاب نے  سال تمام کے  بعد قرض دے  دیا یا عاریت دی یا مال تجارت کو تجارت کے  بدلے  بیچا اور جس کو دیا تھا اُس نے  انکار کر دیا اور اُس کے  پاس ثبوت نہیں  یا وہ مر گیا اور ترکہ نہ چھوڑا تو یہ ہلاک کرنا نہیں  لہٰذا زکوٰۃ ساقط ہو گئی اور اگر سال تمام کے  بعد مالِ تجارت کو غیر مالِ تجارت کے  عوض بیچ ڈالا یعنی اس کے  بدلے  میں جوچیز لی اُس سے  تجارت مقصود نہیں  مثلاً خدمت کے  لئے  غلام یاپہننے  کے  لئے  کپڑے  خریدے  یا سائمہ کو سائمہ کے  بدلے  بیچا اور جس کے  ہاتھ بیچا اُس نے  انکار کر دیا اور اس کے  پا س گواہ نہیں یا وہ مر گیا اور ترکہ نہ چھوڑا تو یہ ہلاک نہیں  بلکہ ہلاک کرنا ہے  لہٰذا زکوٰۃ واجب ہے  سال تمام کے  بعد مال تجارت کو عورت کے  مہر میں  دے  دیا یا عورت نے  اپنی نصاب کے  بدلے  شوہر سے  خلع لیا تو زکوٰۃ دینی ہو گی۔ (درمختار، ردالمحتار ج ۲ص ۲۹،۲۸)

مسئلہ۱۴:

اس کے  پاس روپے  اشرفیاں  تھیں  جن پر سال گزرا مگر ابھی زکوٰۃ نہیں  دی ان کے  بدلے  تجارت کے  لئے  کوئی چیز خریدی اور یہ چیز ہلاک ہو گئی تو زکوٰۃ ساقط ہو گئی مگر جب اتنی گراں  خریدی کہ اتنے  نقصان کے  ساتھ لوگ نہ خریدتے  ہوں  تو اُس کی اصل قیمت پر جو کچھ زیادہ دیا ہے  اس کی زکوٰۃ ساقط نہ ہو گی کہ وہ ہلاک کرنا ہے  اوراگر تجارت کے  لئے  نہ ہوں  مثلاً خدمت کیلئے  غلام خریدا اور وہ مر گیا تو اس روپے  کی زکوٰۃ ساقط نہ ہو گی۔ (ردالمحتار ج ۲ص ۲۸)

مسئلہ۱۵:

بادشاہِ اسلام نے  اگرچہ ظالم یاباغی ہو سائمہ کی زکوٰۃ لے  لی یا عُشر وصول کر لیا اور انہیں محل پر صرف کیا تو اعادہ کی حاجت نہیں  اور محل پر صرف نہ کیا تو اعادہ کیا جائے  اور خراج لے  لیا تو مطلقاً اعادہ کی حاجت نہیں ۔ (درمختار ج ۲ص ۳۲)

مسئلہ۱۶:

مُصدّق (زکوٰۃ وصول کرنے  والا) کے  سائمہ بیچ ڈالا تو مُصدّق کو اختیار ہے  چاہے  بقدر زکوٰۃ اس میں  سے  قیمت لے  لے  اور اس صورت میں  بیع تمام ہو گئی اور چاہے  جو جانور واجب ہو وہ لے  لے  اور اس وقت جو لیا اس کے  حق میں  بیع باطل ہو گی اور اگر مُصدّق وہاں  موجود نہ ہو بلکہ اس وقت آیا کہ مجلس عقد سے  وہ دونوں  جُدا ہو گئے  تو اب جانور نہیں  لے  سکتا۔ جو جانور واجب ہو اُس کی قیمت لے  لے ۔ (عالمگیری ج ۱ص ۱۸۱)

مسئلہ۱۷:

جس غلہّ پر عشر واجب ہوا اُسے  بیچ ڈالا تو مُصدّق کو اختیار ہے  چاہے  بائع سے  اس کی قیمت لے  یا مشتری سے  اُتنا غلّہ واپس لے  بیع اس کے  سامنے  ہوئی یا دونوں  کے  جُدا ہونے  کے  بعد مُصدّق آیا۔ (عالمگیری ج ۱ص ۱۸۱)

مسئلہ۱۸:

اَسّی (۸۰) بکریاں  ہیں  تو ایک بکری زکوٰۃ کی ہے  یہ نہیں  ہو سکتا کہ چالیس چالیس کے  دو گروہ کر کے  دو زکوٰۃ میں  لیں  اور دو شخصوں  کی چالیس چالیس بکریاں  ہیں  تو یہ نہیں  کر سکتے  کہ انہیں  جمع کر کے  ایک گروہ کر دیں  کہ ایک ہی بکری زکوٰۃ میں  دینی پڑے  بلکہ ہر ایک سے  ایک ایک لی جائے  گی یونہی اگر ایک کی انتالیس ہیں  اور ایک کی چالیس تو انتالیس والے  سے  کچھ نہ لیں  گے  غرض نہ مجتمع کو متفرق کریں  نہ متفرق کو مجتمع۔ (عالمگیری ج ۱ص ۱۸۱)

مسئلہ۱۹:

مویشی میں  شرکت سے  زکوٰۃ پرکچھ اثر نہیں  پڑتا خواہ وہ کسی قسم کی ہو۔ اگر ہر ایک کا حصہ بقدر نصاب ہے  تو دونوں  پر پُوری پُوری زکوٰۃ واجب اور ایک کا حصہ بقدر نصاب ہے  دوسرے  کا نہیں  تو اس پر واجب ہے  اس پرنہیں  مثلاً ایک کی چالیس بکریاں  ہیں  دوسرے  کی تیس تو چالیس والے  پر ایک بکری تیس والے  پر کچھ نہیں  اور کسی کی بقدر نصاب نہ ہوں  گی مگر مجموعہ بقدر نصاب ہے  تو کسی پر کچھ نہیں ۔ (عالمگیری ج ۱ص ۱۸۱ وغیرہ)

مسئلہ۲۰:

اسّی (۸۰) بکریوں  میں اکاسی (۸۱) شریک ہیں  یوں کہ ایک شخص ہر بکری میں  نصف کا مالک ہے  اور ہر بکری کے  دوسرے  نصف کا ان میں  ایک ایک شخص مالک ہے  تو اُس کے  سب حصوں  کامجموعہ چالیس (۴۰) کے  برابر ہوا اور یہ سب صرف آدھی آدھی بکری کے  حصہ دار ہوئے  مگر زکوٰۃ کسی پر نہیں ۔ (درمختار ج ۲ص ۴۷)

مسئلہ۲۱:

شرکت کی مویشی میں  زکوٰۃ دی گئی تو ہر ایک پر اُس کے  حصہ کی قدر ہے  جو کچھ حصہ سے  زائد گیا وہ شریک  سے  واپس لے  مثلاً ایک کی اکتالیس (۴۱) بکریاں  ہیں  دوسرے  کی بیاسی (۸۲) کل ایک سو تیئس (۱۲۳) ہوئیں  اور دو زکوٰۃ میں  لی گئیں  ہر ایک سے  ایک ایک مگرچونکہ ایک تہائی کا شریک ہے  اور دوسرا دو کا لہٰذا ہر بکری میں  دو تہائی والے  کی دو تہائیاں  گئیں  جن کا مجموعہ ایک تہائی اور ایک بکری ہے  اور ایک تہائی والے  کی ہر بکری میں ایک تہائی گئی کہ مجموعہ دو تہائیاں  ہوا اور اُس پر واجب ایک بکری ہے  لہٰذا دو تہائیاں  والا ایک تہائی والے  سے  تہائی لینے  کا مستحق ہے  اور اگر کُل اَسّی (۸۰) بکریاں  ہیں  ایک دو تہائی کا شریک ہے  دوسرا ایک تہائی کا اور زکوٰۃ میں  ایک بکری لی گئی تو تہائی کا حصہ دار اپنے  شریک سے  تہائی بکری کی قیمت لے  کہ اس پر زکوٰۃ واجب نہیں ۔ (ردالمحتار ج ۲ص ۴۷)





سونے  چاندی اور مالِ تجارت کی زکوٰۃ کا بیان



حدیث ۱:

سنن ابی داؤد و ترمذی میں  امیرا لمومنین مولیٰ علی کرم اﷲ وجہہ سے  مروی رسو ل اﷲ ﷺ فرماتے  ہیں  گھوڑے  اور لونڈی غلام کی زکوٰۃ میں  نے  معاف فرمائی تو اب چاندی کی زکوٰۃ ہر چالیس درہم سے  ادا کرو مگر ایک سو نوے  (۱۹۰) میں  کچھ نہیں  جب دو سو درہم ہوں  تو پانچ درہم دو۔ 
حدیث ۲:
ابوداؤد کی دوسری روایت انہیں  سے  یوں  ہے  کہ ہر چالیس درہم سے  ایک درہم ہے  مگر جب تک دو سو (۲۰) درہم پورے  نہ ہوں  کچھ نہیں  جب دو سو (۲۰۰) درہم ہوں  تو پانچ درہم اور اس سے  زیادہ ہوں  تو اسی حساب سے  دیں ۔ 
حدیث ۳:
ترمذی شریف میں  بروایت عمرو بن شعیب عن ابیہ عن جدہٖ مروی کہ دو عورتیں  حاضرِخدمت اقدس ہوئیں  اُن کے  ہاتھوں  میں سونے  کے  کنگن تھے  ارشاد فرمایا تم ان کی زکوٰۃ ادا کرتی ہو عرض کی نہیں ۔ فرمایا کیا تم اُسے  پسند کرتی ہو کہ اﷲ تعالیٰ تمہیں  آگ کے  کنگن پہنائے ، عرض کی نہ۔ فرمایا تو اُن کی زکوٰۃ ادا کرو۔ 
حدیث ۴:
امام مالک و ابوداؤد و ام المومنین ام سلمہ رضی اﷲ تعالیٰ عنہا سے  روایت کرتے  ہیں  فرماتی ہیں  میں  سونے  کے  زیور پہنا کرتی تھی میں  نے  عرض کی یارسول اﷲ کیا یہکنز ہے  (اس کے  بارے  میں  قرآن مجید میں  وعید آئی) ارشاد فرمایا جو اس حد کو پہنچے  کہ اس کی زکوٰۃ ادا کی جائے  اور ادا کر دی گئی تو کنز نہیں ۔ 
حدیث ۵:
امام احمد باسناد حسن اسمآء بنت یزید سے  راوی کہتی ہیں ۔ میں  اور میری خالہ حاضرِخدمتِ اقدس ہوئیں  اور ہم نے  سونے  کے  کنگن پہنے  ہوئے  تھے ۔ ارشاد فرمایا کہ اس کی زکوٰۃ دیتی ہو۔ عرض کی نہیں ۔ فرمایا کیا ڈرتی نہیں  ہو کہ اﷲ تعالیٰ تمہیں  آگ کے  کنگن پہنائے ، اس کی زکوٰۃ ادا کرو۔ 
حدیث ۶:
ابوداؤد و سمرہ بن جندب رضی اﷲ تعالیٰ عنہ سے  راوی کہ ہم کو رسول اﷲ ﷺ حکم دیا کرتے  تھے  کہ جس کو ہم بیع (تجارت) کے  لئے  مہیا کریں  اس کی زکوٰۃ نکالیں ۔ 
مسئلہ ۱:

سونے  کی نصاب بیس مثقال ہے  یعنی ساڑھے  سات تولے  اور چاندی کی دوسو (۲۰۰) درہم یعنی ساڑھے  باون تولے  یعنی وہ تولہ جس سے  یہ رائج روپیہ سوا گیارہ ماشے  ہے ۔ سونے  چاندی کی زکوٰۃ میں  وزن کا اعتبار ہے  قیمت کا لحاظ نہیں  مثلاً سات تولے  سونے  یا کم وزن کا زیور یا برتن بنا ہو کہ اس کی کاریگری کی وجہ سے  دو سو درہم سے  زائد قیمت ہو جائے  یا سونا گراں  ہو کہ ساڑے  سات تولے  سے  کم کی قیمت دوسو درہم سے  بڑھ جائے  جیسے  آج کل کہ ساڑھے  سات تولے  سونے  کی قیمت چاندی کی کئی نصابیں  ہوں  گی غرض یہ کہ وزن میں  بقدر نصاب نہ ہو تو زکوٰۃ واجب نہیں  قیمت جو کچھ بھی ہو یونہی سونے  کی زکوٰۃ میں  سونے  اور چاندی کی زکوٰۃ میں  چاندی کی کوئی چیز دی تو اس کی قیمت کا اعتبار نہ ہو گا بلکہ وزن کا ا گرچہ اس میں بہت کچھ صنعت ہو جس کی وجہ سے  قیمت بڑھ گئی یا فرض کرو کہ دس آنے  بھری چاندی بک رہی ہے  اور زکوٰۃ میں  ایک روپیہ دیا جو سولہ آنہ قرار دیا جاتا ہے  تو زکوٰۃ ادا کرنے  میں  وہ یہی سمجھا جائے  گا کہ سوا گیارہ ماشے  چاندی دی۔ یہ چھ آنے  بلکہ کچھ اُوپر جو اس کی قیمت میں زائد ہیں  لغو ہیں ۔ (درمختار، ردالمحتار ج ۲ص ۳۸،۴۰)

مسئلہ ۲:

یہ جو کہا گیا ہے  کہ ادائے  زکوٰۃ میں  قیمت کا اعتبار نہیں  یہ اسی صورت میں  ہے  کہ اُس کی جنس کی زکوٰۃ اِسی جنس سے  ادا کی جائے  اور اگر سونے  کی زکوٰۃ چاندی سے  یا چاندی کی سونے  سے  ادا کی تو قیمت کا اعتبار ہو گا مثلاً سونے  کی زکوٰۃ میں  چاندی کی کوئی چیز دی جس کی قیمت ایک اشرفی ہے  تو ایک اشرفی دینا قرار پائے  گی اگرچہ وزن میں  اس کی چاندی پندرہ روپے  بھر بھی نہ ہو۔ (ردالمحتار ج ۲ص ۴۱)

مسئلہ ۳:

سونا چاندی جب کہ بقدر نصاب ہوں  تو ان کی چالیسواں  حصہ ہے  خواہ وُہ ویسے  ہی ہوں  یا اُن کے  سکّے  جیسے  روپے  اشرفیاں  یا ان کی چیز  بنی ہوئی خواہ اس کا استعمال جائز ہو جیسے  عورت کے  لئے  زیور مرد کے  لئے  چاندی کی ایک نگ کی انگوٹھی ساڑھے  چار ماشے  سے  کم کی یا سونے  چاندی کے   بلا زنجیر کے  بٹن یا ناجائز ہو جیسے  چاندی سونے  کے  برتن، گھڑی، سُرمہ دانی ، سلائی کہ ان کا استعمال مرد عورت سب کے  لئے  حرام ہے  یا مرد کے  لئے  سونے  چاندی کا چھلّا یا زیور یا سونے  کی انگوٹھی یا کئی انگوٹھیاں  یاکئی نگ کی ایک انگوٹھی غرض جو کچھ ہو زکوٰۃ سب کی واجب ہے ۔ مثلاً ۲/۱  ۷ تولہ سونا ہے  تو دو ماشہ زکوٰۃ واجب ہے  یا ۵۲ تولہ ۶ ماشہ چاندی ہے  تو ایک تولہ ۳ ماشہ ۶ رتی۔ (درمختار ج ۲ص ۴۱ وغیرہ)

مسئلہ۴:

سونے  چاندی کے  علاوہ تجارت کی کوئی چیز ہو جس کی قیمت سونے  چاندی کی نصاب کو پہنچے  تو اس پر بھی زکوٰۃ واجب ہے  یعنی قیمت کا چالیسواں  حصہ اور اگر اسباب کی قیمت تو نصاب کو نہیں  پہنچتی مگر اس کے  پاس ان کے  علاوہ سونا چاندی بھی ہے  تو اُن کی قیمت سونے  چاندی کے  ساتھ ملا کر مجموعہ کریں  اگر مجموعہ نصاب کو پہنچا زکوٰۃ واجب ہے  اور اسباب تجارت کی قیمت اُس سکّے  سے  لگائیں  جس کا رواج وہاں  زیادہ ہو جیسے  ہندوستان میں  روپیہ کا زیادہ چلن ہے  اسی سے  قیمت لگائی جائے  اور اگر کہیں  سونے  چاندی دونوں  کے  سکّوں  کا یکساں  چلن ہو تو اختیار ہے  جس سے  چاہیں  قیمت لگائیں  مگر جب کہ روپے  سے  قیمت لگائیں  تو نصاب نہیں  ہوتی اور اشرفی سے  ہو جاتی ہے  یا بالعکس تو اُسی سے  قیمت لگائی جائے  جس سے  نصاب پوری ہو اور اگر دونوں  سے  نصاب پوری ہوتی ہے  مگر ایک سے  نصاب کے  علاوہ نصاب کا پانچواں  حصہ زیادہ ہوتا ہے  دوسرے  سے  نہیں تو اس سے  قیمت لگائیں  جس سے  ایک نصاب اور نصاب کا پانچواں  حصہ ہو۔ (درمختار ج ۱ص ۴۲،۴۱ وغیرہ)

مسئلہ ۵:

نصاب سے  زیادہ مال ہے  تو اگر یہ زیادتی نصاب کا پانچواں  حصہ ہے  تو ا س کی زکوٰۃ بھی واجب ہے  مثلاً دو سو چالیس (۲۴۰) درہم یعنی ۶۳ تولہ چاندی ہو تو زکوٰۃ میں چھ درہم واجب یعنی ایک تولہ ۶ ماشہ ۲/۱ ۷ رتی بڑھائیں  یعنی ۵۲ تولہ ۶ ماشہ کے  بعد ہر ۱۰ تولہ ۶ ماشہ پر ۳  ماشہ ۵/۱  ۱  رتی بڑھائیں  اور سونا نو تولہ ہو تو دو ماشہ ۵/۳  ۵  رتی یعنی ۷ تولہ ۶ ماشہ کے  بعد ہر ایک تولہ پر ۶ ماشہ ۳/۲  ۵ رتی بڑھائیں  اور پانچواں  حصہ نہ ہو تو معاف یعنی مثلاً نو تولہ سے  ایک رتی کم اگر سونا ہے  تو زکوٰۃ وہ ۷ تولہ ۶ ماشہ کی واجب ہے  یعنی ۲ ماشہ۔ یونہی چاندی اگر ۶۳ تولہ سے  ایک رتی بھی کم ہے  تو زکوٰۃ وہی ۵۲ تولہ ۶ ماشہ کی ایک تولہ ۳ ماشہ ۹ رتی واجب یونہی پانچویں  حصہ کے  بعد جو زیادتی ہے  اگر وہ بھی پانچواں  حصہ ہے  تو اُس کا چالیسواں  حصہ واجب ورنہ معاف وعلیٰ ہذا القیاس۔ مال تجارت کا بھی یہی حکم ہے ۔ (درمختار ج ۲ص ۴۳)

مسئلہ ۶:

اگر سونے  چاندی میں  کھوٹ ہو اور غالب سونا چاندی ہے  تو سونا چاندی قرار دیں  اور کل پر زکوٰۃ واجب ہے  یونہی اگر کھوٹ سونے  چاندی کے  برابر ہو تو زکوٰۃ واجب اور اگر کھوٹ غالب ہو تو سونا چاندی نہیں  پھر اس کی چند صورتیں  ہیں  اگر اس میں  سونا چاندی اتنی مقدار میں  ہو کہ جُدا کریں   تو نصاب کو پہنچ جائے  یا وہ نصاب کو نہیں پہنچتا مگر اس کے  پاس اور مال ہے  کہ اس سے  مل کر نصاب ہو جائے  گی یا وہ ثمن میں  چلتا ہے  اور اس کی قیمت نصاب کو پہنچتی ہے  تو ان سب صورتوں  میں  زکوٰۃ واجب ہے  اور اگر ان صورتوں  میں کوئی نہ ہو تو اس میں  اگر تجارت کی نیّت ہو تو بشرائط تجارت اُسے  مالِ تجارت قرار دیں  اور اس کی قیمت نصاب کی قدر ہو خود یا اوروں  کے  ساتھ مل کر تو زکوٰۃ واجب ہے  ورنہ نہیں ۔ (درمختار ج ۲ص ۴۲،۴۳)

مسئلہ ۷:

سونے  چاندی کو باہم خلط کر دیا تو اگر سونا غالب ہے  سونا سمجھا جائے  اور دونوں  برابر ہوں  اور سونا بقدرِ نصاب ہے  تنہا یا چاندی کے  ساتھ مل کر جب بھی سونا ہی سمجھا جائے  اور چاندی غالب ہو تو چاندی ہے  نصاب کو پہنچے  تو چاندی کی زکوٰۃ دی جائے  مگر جب کہ اس میں جتنا سونا ہے  وہ چاندی کی قیمت سے  زیادہ ہے  تو اب بھی کُل سونا ہی قرار دیں ۔ (درمختار، ردالمحتار ج ۲ص ۴۳)

مسئلہ ۸:

کسی کے  پاس سونا ہے  اور چاندی بھی اور دونوں  کی کامل نصابیں  ہیں  تو یہ ضرور نہیں  کہ سونے  کو چاندی یا چاندی کو سونا قرار دے  کر زکوٰۃ ادا کرے  بلکہ ہر ایک کی زکوٰۃ علیحدہ علیحدہ واجب ہے  ہاں  زکوٰۃ دینے  والا اگر صرف ایک چیز سے  دونوں  نصابوں  کی زکوٰۃ ادا کرے  تو اسے  اختیار ہے  مگر اس صورت میں یہ واجب ہو گا کہ قیمت وہ لگائے  جس میں فقیروں  کو زیادہ نفع ہے  مثلاً ہندوستان میں روپے  کا چلن بہ نسبت اشرفیوں  کے  زیادہ ہے  تو سونے  کی قیمت چاندی سے  لگا کر چاندی زکوٰۃ میں  دے  اور اگر دونوں  میں  سے  کوئی بقدر نصاب نہیں  تو سونے  کی قیمت کی چاندی یا چاندی کی قیمت کا سونا فرض کر کے  ملائیں  پھر اگر ملانے  پر بھی نصاب نہیں  ہوتی تو کچھ نہیں  اور اگر سونے  کی قیمت کی چاندی چاندی میں  ملائیں  تو نصاب ہو جاتی ہے  اور چاندی کی قیمت کا سونا سونے  میں ملائیں  تو نہیں  ہوتی یا بالعکس تو واجب ہے  کہ جس میں  نصاب پوری ہو وہ کریں  اور اگر دونوں صورتوں  میں  نصاب  ہو جاتی ہے  تو اختیار ہے  جو چاہیں  کریں  مگر جب کہ ایک صورت میں  نصاب پر پانچواں  حصہ بڑھ جاتا ہے  تو جس میں  پانچواں  حصہ بڑھ جائے  وہی کرنا واجب ہے  مثلاً سوا چھبیس تولے  چاندی ہے  اور پونے  چار تولے  سونا اگر پونے  چار تولے  سونے  کی چاندی سوا چھبیس تولے  آتی ہے  اور سوا چھبیس تولے  چاندی کا پونے  چار تولے  سونا آتا ہے  تو سونے  کو چاندی یا چاندی کو سونا جو چاہیں  تصور کریں  اور اگر پونے  چار تولے  سونے  کے  بدلے  ۳۷ تولے  چاندی آتی ہے  اور سوا چھبیس تولے  چاندی کا پونے  چار تولے  سونا نہیں ملتا تو واجب ہے  کہ سونے  کو چاندی قرار دیں  کہ اس صورت میں  نصاب ہو جاتی ہے  بلکہ پانچواں  حصہ زیادہ ہوتا ہے  اور اُس صورت میں  نصاب بھی پوری نہیں  ہوتی یونہی اگر ہر ایک نصاب سے  کچھ زیادہ ہے  تو اگر زیادتی نصاب کا پانچواں  حصہ ہے  تو اس کی بھی زکوٰۃ دیں  اور اگر ہر ایک میں  زیادتی پانچویں  حصہ نصاب سے  کم ہے  تو دونوں  ملائیں  اگر مل کر بھی  کسی کی نصاب کا پانچواں  حصہ نہیں  ہوتا تو اس زیادتی پر کچھ نہیں  اور اگر دونوں  میں  نصاب یا نصاب کا پانچواں  ہو تو اختیار ہے  مگر جب کہ ایک میں  نصاب ہو اور دوسرے  میں پانچواں  حصہ تو وہ کریں  جس میں  نصاب ہو اور اگر ایک میں  نصاب یا پانچواں  حصہ ہوتا ہے  اور دوسرے  میں  نہیں  تو وہی کرنا واجب ہے  جس سے  نصاب ہو یا نصاب کا پانچواں  حصہ۔ (درمختار، ردالمحتار ج ۲ص ۴۶،۴۵ وغیرہما)

مسئلہ ۹:

پیسے  جب رائج ہوں  اور دو سو درہم چاندی یا بیس مثقال سونے  کی قیمت کے  ہوں  تو ان کی زکوٰۃ واجب ہے  اگرچہ تجارت کے  لئے  نہ ہوں  اور اگر چلن اُٹھ گیا ہو تو جب تک تجارت کے  لئے  نہ ہوں  زکوٰۃ واجب نہیں ۔ (فتاویٰ قاری الہدایہ) نوٹ کی زکوٰۃ بھی واجب ہے  جب تک ان کا رواج اورچلن ہو کہ یہ بھی ثمنِ اصطلاحی ہیں  اور پیسوں  کے  حکم میں  ہیں ۔ 
مسئلہ ۱۰:

جو مال کسی پر دَین ہو اس کی زکوٰۃ کب واجب ہوتی ہے  اور ادا کب اس میں  تین صورتیں  ہیں ۔ اگر دَین قوی ہو جیسے  قرض جسے  عرف میں  دستگرداں  کہتے  ہیں  اور مالِ تجارت کا ثمن مثلاً کوئی مال اُس نے  بہ نیّتِ تجارت خریدا  اُسے  کسی کے  ہاتھ اُدھار بیچ ڈالا یا مالِ تجارت کا کرایہ مثلاً کوئی مکان یا زمین بہ نیّت تجارت خریدی اُسے  کسی کو سکونت یا زراعت کے  لئے  کرایہ پر دے  دیا یہ کرایہ اگر اُس پر دَین ہے  تو دَین قوی ہو گا اور دَین قوی کی زکوٰۃ بحالتِ دَین ہی سال بہ سال واجب ہوتی رہے  گی مگر واجب الادا اُس وقت ہے  جب پانچواں  حصہ نصاب کا وصول ہو جائے  مگر جتنا وصول ہوا اتنے  ہی کی واجب الادا ہے  یعنی چالیس درہم کا وصول ہونے  سے  ایک درہم دینا واجب ہو گا اور اَسّی (۸۰) وصول ہوئے  تو دو وعلیٰ ہذا القیاس دوسرے  دَین متوسط کہ کسی مالِ غیر تجارتی کا بدل ہو مثلاً گھر کا غلّہ یا سواری کا گھوڑا یا خدمت کا غلام یا اور کوئی شے  حاجتِ اصلیہ کی بیچ ڈالی اور دام خریدار پر باقی ہیں  اس صورت میں  زکوٰۃ دینا اس وقت لازم آئے  گا کہ دو سو درہم پر قبضہ ہو جائے  یونہی اگر موُرث کا دَین اُسے  ترکہ میں  ملا اگرچہ مالِ تجارت کا عوض ہو مگر وارث کو دو سو درہم وصول ہونے  اور مُورث کی موت کو سال گزرنے  پر زکوٰۃ دینا لازم آئے ۔ تیسرے  دَین ضعیف جو غیر مال کا بدل ہو جیسے  مہر، بدل ، خلع، دیت، بدلِ کتابت یا مکان یا دوکان کہ بہ نیّت تجارت خریدی نہ تھی اس کا کرایہ کرایہ دار پر چڑھا اس میں  زکوٰۃ دینا اس وقت واجب ہے  کہ نصاب پر قبضہ کرنے  کے  بعد سال گذر جائے  یا اس کے  پاس کوئی نصاب اس جنس کی ہے  اور اس کا سال تمام ہو جائے  تو زکوٰۃ واجب ہے ۔ پھر اگر دَین قوی یا متوسط کئی سال کے  بعد وصول ہو تو اگلے  سال کی زکوٰۃ جو اس کے  ذمہ دَین ہوتی رہی وہ پچھلے  سال کے  حساب میں  اسی رقم پر ڈالی جائے  گی مثلاً عمرو پر زید کے  تین سو درہم دَین قوی تھے  پانچ برس بعد چالیس درہم سے  کم وصول ہوئے  تو کچھ نہیں  اور چالیس وصول ہوئے  تو ایک درہم دینا واجب ہوا اب انتالیس باقی رہے  کہ نصاب کے  پانچویں  حصہ سے  کم ہے  لہٰذا باقی برسوں  کی ابھی واجب نہیں  اور اگر تین سو درہم دَین متوسط تھے  تو جب تک دو سو درہم وصول نہ ہوں  کچھ نہیں  اور پانچ برس بعد دو سو درہم وصول ہوئے  تو اکیس واجب ہوں  گے  سال اوّل کے  پانچ اب سال دوم میں  ایک سو پچانوے  رہے  ان میں  سے  پینتیس کہ خمس سے  کم ہیں  معاف ہو گئے  ایک سو ساٹھ رہے  اس کی چار درہم واجب لہٰذا سال سوم میں  ایک سو اکانوے  رہے  ان میں  بھی چار درہم واجب چہارم میں  ایک سو ستاسی رہے  پنچم میں  ایک سو تراسی رہے  ان میں  بھی چار چار درہم واجب لہٰذا کُل اکیس درہم واجب الادا ہوئے ۔ (درمختار، ردالمحتار ج ۲ص ۴۷ تا ۵۰ وغیرہما)

مسئلہ ۱۱:

اگر دَین سے  پہلے  سال نصاب رواں  تھا تو جو دَین اثنائے  سال میں  کسی پر لازم آیا اس کا سال بھی وہی قرار دیا جائے  گا جو پہلے  سے  چل رہا ہے  وقت دَین سے  نہیں  اور اگر دَین سے  پہلے  اس جنس کی نصاب کا سالِ رواں  نہ ہو تو وقتِ دَین سے  شمار ہو گا۔ (ردالمحتار ج ۲ص ۴۹)

مسئلہ ۱۲:

کسی پر دَین قوی یا متوسط ہے  اور قرض خواہ کا انتقال ہو گیا تو مرتے  وقت اس دَین کی زکوٰۃ کی منّت ضرور نہیں  کہ اس کی زکوٰۃ واجب الادا تھی ہی نہیں  اور وارث پر زکوٰۃ اس وقت ہو گی جب مورث کی موت کو ایک سال گزر جائے  اور چالیس درہم دَین قوی میں  اور دو سو درہم دَین متوسط میں  وصول ہو جائیں ۔ (ردالمحتار ج ۲ص ۴۹)

مسئلہ ۱۳:

سال تمام کے  بعد دائن نے  دَین معاف کر دیا یا سال تمام سے  پہلے  مالِ زکوٰۃ ہبہ کر دیا تو زکوٰۃ ساقط ہو گئی۔ (درمختار ج ۲ص ۵۰)

مسئلہ۴ ۱:

عورت نے  مہر کا روپیہ وصول کر لیا سال گزرنے  کے  بعد شوہر نے  قبل دخول طلاق دے  دی تو نصف مہر واپس کرنا ہو گا اور زکوٰۃ پورے  کی واجب ہے  اور شوہر پر واپسی کے  بعد سے  سال کا اعتبار ہے ۔ (درمختار ج ۲ص ۵۰)

مسئلہ ۱۵:

ایک شخص نے  یہ اقرار کیا کہ فلاں  کا مجھ پر دَین ہے  اور اُسے  دے  بھی دیا پھر سال بعد دونوں  نے  کہا دَین نہ تھا تو کسی پر زکوٰۃ واجب نہ ہوئی۔ (عالمگیری ج ۱ص ۱۸۲) مگر ظاہر یہ ہے  کہ یہ اس صورت میں  ہے  جب کہ اُس کے  خیال میں  دَین ہو ورنہ اگر محض زکوٰۃ ساقط کرنے  کے  لئے  یہ حیلہ کیا تو عنداﷲ مواخذہ کا مستحق ہے ۔ 
مسئلہ ۱۶:

مالِ تجارت میں  سال گزرنے  پر جوقیمت ہو گی اس کا اعتبار ہے  مگر شرط یہ ہے  کہ شروع سال میں  اس کی قیمت دو سو درہم سے  کم نہ ہو اور اگر مختلف قسم کے  اسباب ہوں  تو سب کی قیمتوں  کا مجموعہ ساڑھے  باون تولے  چاندی یا ساڑھے  سات تولے  سونے  کی قدر ہو۔ (عالمگیری ج ۱ص ۱۷۹) یعنی جب کہ اس کے  پاس یہی مال ہو اور اگر اس کے  پاس سونا چاندی اس کے  علاوہ ہو تو اسے  ملا لیں  گے ۔ 
مسئلہ ۱۷:

غلّہ یا کوئی مالِ تجارت سال تمام پر دو سو درہم کا ہے  پھر نرخ بڑھ گھٹ گیا تو اگر اسی میں  زکوٰۃ دینا چاہیں  تو جتنا اس دن تھا اس کا چالیسواں  حصہ دے  اور اگر اس کی قیمت کی کوئی اور چیز دینا چاہیں  تو وہ قیمت لی جائے  جو سال تمام کے  دن تھی اور اگر وہ چیز سال تمام کے  دن تر تھی اب خشک ہو گئی جب بھی وہی قیمت لگائیں  جو اس دن تھی ا ور اگر اس روز خشک تھی اب بھیگ گئی تو آج کی قیمت لگائیں ۔ (عالمگیری ج ۱ص ۱۷۹،۱۸۰)

مسئلہ ۱۸:

قیمت اس جگہ کی ہونی چاہیئے  جہاں  مال ہے  اور اگر مال جنگل میں  ہے  تو اُس کے  قریب جو آبادی ہے  وہاں  جو قیمت ہو اس کا اعتبار ہے ۔ (عالمگیری ج ۱ص  ۱۸۰) ظاہر یہ ہے  کہ یہ اس مال میں  ہے  جس کی جنگل میں  خریداری نہ ہوتی ہو اور جنگل میں  خریدار جاتا ہو جیسے  لکڑی اور وہ چیزیں  جو وہاں  پیدا ہوتی ہیں  تو جب تک مال وہاں  پڑا ہے  وہیں  کی قیمت لگا ئی جائے ۔ 
مسئلہ ۱۹:

کرایہ پر اٹھانے  کے  لئے  دیگیں  ہوں  اُن کی زکوٰۃ نہیں  یونہی کرایہ کے  مکان کی۔ (عالمگیری ج ۲ص ۱۸۰)

مسئلہ ۲۰:

گھوڑے  کی تجارت کرتا ہے  جُھول اور لگام اور رسیاں  وغیرہ اس کے  لئے  خریدیں  کہ گھوڑوں  کی حفاظت میں  کام آئیں  گی تو اُن کی زکوٰۃ نہیں  اور اگر اس لئے  خریدیں  کہ گھوڑے  ان کی سمیت بیچے  جائیں  گے  تو ان کی  بھی زکوٰۃ دے ۔ نان بائی نے  روٹی پکانے  کے  لئے  لکڑیاں  خریدیں  یا روٹی میں  ڈالنے  کو نمک خریدا تو ان کی زکوٰۃ نہیں  اور روٹی پر چھڑکنے  کو تِل خریدے  تو تِلوں  کی زکوٰۃ واجب ہے ۔ (عالمگیری ج ۱ص ۱۸۰)

مسئلہ ۲۱:

ایک شخص نے  اپنا مکان تین سال کے  لئے  تین سو درہم سال کے  کرایہ پر دیا اور اس کے  پاس کچھ نہیں  ہے  اور جو کرایہ میں  آتا ہے  سب کو محفوظ رکھتا ہے  تو آٹھ مہینے  گزرنے  پر نصاب کا مالک ہو گیا کہ آٹھ ماہ میں  دو سو درہم کرایہ کے  ہوئے  لہٰذا آج سے  سال زکوٰۃ شروع ہو گیا اور سال پورا ہونے  پر پانسو (۵۰۰) درہم کی زکوٰۃ دے  کہ بیس ماہ کا کرایہ پانسو ہوا اب اس کے  بعد ایک سال اور گزرا تو آٹھ سو (۸۰۰) کی زکوٰۃ دے  مگر سال اوّل کی زکوٰۃ ساڑھے  بارہ درہم کم کئے  جائیں ۔ (عالمگیری ج ۲ص ۱۸۱) بلکہ آٹھ سو میں  چالیس کم کی زکوٰۃ واجب ہو گی کہ چالیس سے  کم کی زکوٰۃ نہیں  بلکہ عفو ہے ۔ 
مسئلہ ۲۲:

ایک شخص کے  پاس صرف ایک ہزار درہم ہیں  اور کچھ مال نہیں  اس نے  سو درہم سالانہ کرایہ پر دس (۱۰) سال کے  لئے  مکان لیا اور وہ کُل روپے  مالک مکان کو دے  دیئے  تو پہلے  سال میں  نو سو کی زکوٰۃ دے  کہ سو کرایہ میں  گئے  دوسرے  سال آٹھ سو کی بلکہ پہلے  سال کی زکوٰۃ ساڑھے  بائیس درہم آٹھ سو میں  سے  کم کر کے  باقی کی زکوٰۃ دے ۔ اسی طرح ہر سال میں  سو روپے  اور سالِ گذشتہ کی زکوٰۃ کے  روپیہ کم کر کے  باقی کی زکوٰۃ اُس کے  ذمہ ہے  اور مالک مکان کے  پاس بھی اگر اس کرایہ کے  ہزار کے  سوا کچھ نہ ہو تو دو سال تک کچھ نہیں ۔ دو سال گزرنے  پر اب دو سو کا مالک ہوا تین برس پر تین سو کی زکوٰۃ دے  یونہی ہر سال سو درہم کی زکوٰۃ بڑھتی جائے  گی مگر اگلی برسوں  کی مقدارِ زکوٰۃ کم کرنے  کے  بعد باقی کی زکوٰۃ واجب ہو گی۔ صورت مذکورہ میں  اگر اس قیمت کی کنیز کرایہ میں  دی توکرایہ دار پر کچھ واجب نہیں  اور مالکِ مکان پر اُسی طرح  وجوب ہے  جو درہم کی صورت میں  ہے ۔ (عالمگیری ج ۱ص ۱۸۲)

مسئلہ ۲۳:
تجارت کے  لئے  غلام قیمتی دو سو درہم کا دو سو میں  خریدا اور ثمن بائع کو دے  دیا اگر غلام پر قبضہ نہ کیا یہاں  تک کہ ایک سال گزر گیا اب وہ بائع کے  یہاں  مر گیا تو بائع و مشتری دونوں  پر دو دو سو کی زکوٰۃ واجب ہے  اور اگر غلام دو سو درہم سے  کم قیمت کا تھا اور مشتری نے  دو سو پر لیا تو بائع دو سو کی  زکوٰۃ دے  اور مشتری پر کچھ نہیں ۔ (عالمگیری ج ۱ص ۱۸۲)

مسئلہ ۲۴:
خدمت کا غلام ہزار روپے  میں  بیچا اور ثمن پر قبضہ کر لیا سال بھر بعد وہ غلام عیب دار نکلا اس بنا پر واپس ہوا قاضی نے  واپسی کا حکم دیا ہو یا اُس نے  خود اپنی خوشی سے  واپس لے  لیا ہو تو ہزار کی زکوٰۃ دے ۔ (عالمگیری ج ۲ص ۱۸۲)

مسئلہ ۲۵:
روپے  کے  عوض کھانا غلّہ کپڑا وغیرہ فقیر کو دے  کر مالک کر دیا زکوٰۃ ادا ہو جائے  گی مگر اس چیز کی قیمت جو بازار بھاؤ سے  ہو گی وہ زکوٰۃ میں  سمجھی جائے  بالائی مصارف مثلاً بازار سے  لانے  میں  جو مزدور کو دیا ہے  یا گاؤں  سے  منگوایا تو کرایہ اور چنگی وضع نہ کریں  گے  یا پکوا کر دیا تو پکوائی یا لکڑیوں  کی قیمت مُجرا نہ کریں  بلکہ اس پکی ہوئی چیز کی جو قیمت بازار میں  ہو اس کا اعتبار ہو۔ (درمختار، عالمگیری ج ۱ص ۱۷۹)



عاشر کا بیان

مسئلہ ۱:

عاشِر اُس کوکہتے  ہیں  جسے  بادشاہِ اسلام نے  راستہ پر مقرر کر دیا ہو کہ تجّار جو اموال لے  کر گزریں  اُن سے  صدقات وصول کرے ۔ عاشر کے  لئے  شرط یہ ہے  کہ مسلمان حُرغیر ہاشمی ہو چور اور ڈاکوؤں  سے  مال کی حفاظت پر قادر ہو۔ (بحر، شامی ج ۲ص ۵۲،۵۱، عالمگیری ج ۱ص ۱۸۳)

مسئلہ ۲:

جو راہ گیر یہ کہے  کہ میرے  اس مال پر نیز گھر میں  جو موجود ہے  کسی پر سال نہیں  گزرا یا کہتا ہے  کہ میں  نے  اس میں  تجارت کی نیّت نہیں  کی یا کہے  یہ میرا مال نہیں  بلکہ میرے  پاس امانت بطور مضاربت ہے  بشرطیکہ اس میں  اتنا نفع نہ ہو کہ اس کا حصہ نصاب کو پہنچ جائے  یا اپنے  کو مزدور یا مکاتب یا ماذون بتائے  یا اتناہی کہے  کہ اس مال پر زکوٰۃ نہیں  اگرچہ وجہ نہ بتائے  یاکہے  مجھ پر دَین ہے  جو مال کے  برابر ہے  یا اتنا ہے  کہ اُسے  نکالیں  تو نصاب باقی نہ رہے  یا کہے  دوسرے  عاشِر کو دے  دیا ہے  اور جس کو دینا بتاتا ہے  واقع میں  وہ عاشِرہے  اور اس عاشِر کو بھی اس کا عاشِر ہونامعوم ہو یا کہے  شہر میں  فقیروں  کو زکوٰۃ دے  دی اور اپنے  بیان پر حلف کرے  تو اُس کا قول مان لیا جائے  گا اس کی کچھ ضرورت نہیں  کہ اس سے  رسید طلب کریں  کہ رسید کبھی جعلی ہوتی ہے  اور کبھی غلطی سے  رسید نہیں  لی جاتی اور کبھی گُم ہو جاتی ہے  اور اگر رسید پیش کی اور اس میں  اس عاشر کا نام نہیں  جسے  اُس نے  بتایا جب بھی حلف لے  کر اُس کا قول مان لیں  گے  اور چندسال گزرنے  پر معلوم ہوا کہ اُس نے  جھوٹ کہا تھا تو اب اُس سے  زکوٰۃ لی جائے  گی۔ (عالمگیری ج ۱ص ۱۸۳، ردالمحتار ج ۲ص ۵۴،۵۳)

مسئلہ ۳:

اگر اس مال پر سال نہیں  گزرا مگراس کے  مکان پر جو مال ہے  اس پر سال گزر گیا ہے  اور اس مال کو اس مال کے  ساتھ ملا سکتے  ہو تو اس کا قول نہیں مانا جائے  گا یونہی اگر ایسے  عاشِر کو دینا بتائے  جو اُسے  معلوم نہیں  یا کہے  کسی بد مذہب کو زکوٰۃ دے  دی یاکہے  شہر میں  فقیر کو نہیں  دی بلکہ شہر سے  باہر جا کر دی تو ان سب صورتوں  میں  اس کا قول نہ مانا جائے ۔ (درمختار، ردالمحتار ج ۲ص ۵۳)

مسئلہ ۴:

سائمہ اور اموالِ باطنہ میں  اس کا قول نہیں  مانا جائے  گا اور جن امور میں  مسلمان کا قول ماناجاتا ہے  ذمی کافر کا بھی مان لیا جائے  گا مگر اس صورت میں  کہ شہر میں  فقیر کو دینا بتائے  تو اس کا قول معتبر نہیں ۔ (درمختار ج ۲ص ۵۴)

مسئلہ ۵:

حربی کافر کا قول بالکل معتبر نہیں  اگرچہ جو کچھ کہتا ہے  اُس پر گواہ پیش کرے  اور اگر کنیز کوام ولد بتائے  یا غلام کو اپنا لڑکا کہے  اور اس کی عمر اس قابل ہو کہ یہ اس کا لڑکا ہو سکتا ہے  یاکہے  میں  نے  دوسرے  کو دے  دیا ہے  اور جسے  بتاتا ہے  وہ وہاں  موجود ہے  تو ان امور میں  حربی کا بھی قول مان لیا جائے ۔ (درمختار، ردالمحتار ج ۲ص ۵۵)

مسئلہ ۶:

جو شخص دو سو درہم سے  کم کا مال لے  کر گزرا تو عاشر اُس سے  کچھ نہ لے  گا خواہ وہ مسلمان ہو یا ذمّی یا حربی خواہ اُس کے  گھر میں  اور مال معلوم ہونا معلوم ہو یا نہیں ۔ (عالمگیری ج ۱ص  ۱۸۳)

مسئلہ ۷:

مسلمان سے  چالیسواں  حصہ لیا جائے  اور ذمّی سے  بیسواں  اور حربی سے  دسواں ۔ (تنویر ج ۲ص ۵۶) حربی سے  دسواں  حصہ لینا اس وقت ہے  جب معلوم نہ ہو کہ حربیوں  نے  مسلمانوں  سے  کتنا لیا تھا اور اگر معلوم ہو تو جتنا انہوں  نے  لیا تھا مسلمان بھی حربیوں  سے  اتنا ہی لیں  مگر حربیوں  نے  اگر مسلمانوں  کا کُل مال لے  لیا ہو تو مسلمان کُل نہ لیں  بلکہ اتنا چھوڑ دیں  کہ اپنے  ٹھکانے  پہنچ جائے  اور اگر حربیوں  نے  مسلمانوں  سے  کچھ نہ لیا تو مسلمان بھی کچھ نہ لیں ۔ (درمختار، ردالمحتار ج ۲ص ۵۶)

مسئلہ ۸:

حربی بچے  اور مکاتب سے  کچھ نہ لیں  گے  مگر جب مسلمانوں  کے  بچوں  اورمکاتب سے  حربیوں  نے  لیا ہو تو مسلمان بھی اُن سے  لیں ۔ (درمختار ج ۲ص ۵۶)

مسئلہ ۹:

ایک بار جب حربی سے  لے  لیا تو دو بارہ اس سال میں  نہ لیں  گے  مگر جب لینے  کے  بعد دارالحرب کو واپس گیا اور اب پھر دارلحرب سے  آیا تو دوبارہ لیں  گے ۔ (تنویر الابصار ج ۲ص ۵۶)

مسئلہ ۱۰:

حربی دارالاسلام میں  آیا اور واپس گیا مگر عاشر کو خبر نہ ہوئی پھر دوبارہ دارالحرب سے  آیا تو پہلی مرتبہ کا نہ لیں  اور اگر مسلمان یا ذمّی کے  آنے  اور جانے  کی خبر نہ ہوئی اور اب دوبارہ آیا تو پہلی بار کا لیں ۔ (درمختار ج ۲ص ۵۶،۵۷)

مسئلہ ۱۱:

ماذون کے  ساتھ اگر اس کا مالک بھی ہے  اور اس پر اتنا دَین نہیں  جو ذات و مال کو مستغرق ہو تو عاشِر اس سے  لے  گا۔ (درمختار ج ۲ص ۵۸)

مسئلہ ۱۲:

عاشِرکے  پاس ایسی چیز لے  کر گزرا جو جلد خراب ہونے  والی ہے  جیسے  میوہ، ترکاری، خربوزہ، تربوز، دودھ وغیرہا اگرچہ اُن کی قیمت نصاب کی قدر ہو مگر عشر نہ لیا جائے  ہاں  اگر وہاں  فقرا موجود ہوں  تو لے  کر فقراء کو بانٹ دے ۔ (عالمگیری ج ۱ص ۱۸۴، درمختار ج ۲ص ۵۸)


مسئلہ ۱۳:

عاشِر نے  مال زیادہ خیال کر کے  زکوٰۃ لی پھر معلوم ہوا کہ اتنے  کا مال نہ تھا تو جتنا زیادہ لیا ہے  سال آئندہ میں  محسوب ہو گا اور اگر قصداً زیادہ لیا تو یہ زکوٰۃ میں  محسوب نہ ہو گا کہ ظلم ہے ۔ (خانیہ)



کان اور دفینہ کا بیان



صحیح بخاری و مسلم میں  ابوہریرہ رضی اﷲ تعالیٰ عنہ سے  مروی حضورِ اقدس ﷺ فرماتے  ہیں  رکاز (کان) میں  خمس ہے ۔ 
مسئلہ ۱:

کان سے  لوہا، سیسہ ، تانبا، پیتل، سونا چاندی نکلے  اس میں  خمس (پانچواں  حصہ) لیا جائے  گا اور باقی پانے  والے  کا ہے ۔ خواہ وہ پانے  والا آزاد ہو یا غلام، مسلمان ہو یا ذِمّی، مرد ہو یا عورت، بالغ ہو یا نابالغ، وہ زمین جس سے  یہ چیزیں  نکلیں  عشری ہو یا خراجی۔ (عالمگیری ج ۱ص ۱۸۴) یہ اُس صورت میں  ہے  کہ زمین کسی شخص کی مملوک نہ ہو مثلاً جنگل ہو یا پہاڑ اور اگر مملوک ہے  تو کُل مالکِ زمین کو دیا جائے  خُمس بھی نہ لیا جائے ۔ (درمختار ج ۲ص ۶۲)

مسئلہ ۲:

فیروزہ و یاقوت و زمرد و دیگر جواہر اور سرمہ، پھٹکری، چونا موتی میں  اور نمک وغیرہ بہنے  والی چیزوں  میں  خمس نہیں ۔ (درمختار، ردالمحتار ج ۲ص ۶۲،۶۳)

مسئلہ ۳:

مکان یا دکان میں  کان نکلی تو خمس نہ لیا جائے  بلکہ کُل مالک کو دیا جائے ۔ (درمختار ج ۲ص ۶۲)

مسئلہ ۴:

فیروزہ، یاقوت، زمّرد وغیرہ جواہر سلطنتِ اسلام سے  پیشتر کے  دفن تھے  اور اب نکلے  تو خمس لیا جائے  گا یہ مالِ غنیمت ہے ۔ (درمختار ج ۲ص ۶۳)

مسئلہ ۵:

موتی اور اس کے  علاوہ جو کچھ دریا سے  نکلے  اگرچہ سونا کہ پانی کی تہ میں  تھا سب پانے  والے  کا ہے  بشرطیکہ اس میں  کوئی اسلامی نشانی نہ ہو۔ (درمختار ج ۲ص ۶۳)

مسئلہ ۶:

جس دفینہ میں  اسلامی نشائی پائی جائے  خواہ وہ نقد ہو یا ہتھیار یا خانہ داری کے  سامان وغیرہ وہ پڑے  مال کے  حکم میں  ہے  یعنی مسجدوں  بازاروں  میں  اس کا اعلان اتنے  دنوں  تک کرے  کہ ظن غالب ہو جائے  اب اس کا تلاش کرنے  والا نہ ملے  گا پھرمساکین کو دے  دے  اور خود فقیر ہو تو اپنے  صرف میں  لائے  اور اگر اس میں  کفر کی علامت ہو مثلاً بُت کی تصویر ہو یا کافر بادشاہ کا نام اس پر لکھا ہو اُس میں  سے  خمس لیا جائے  باقی پانے  والے  کو دیا جائے  خواہ اپنی زمین میں  پائے  یا دوسرے  کی زمین میں  یا مباح زمین میں ۔ (درمختار،ردالمحتار ج ۲ص ۶۳)

مسئلہ ۷:

حربی کافر نے  دفینہ نکالا تو اُسے  کچھ نہ دیا جائے  اور جو اُس نے  لیا ہے  واپس لیا جائے  ہاں  اگر بادشاہ ِ اسلام کے  حکم سے  کھود کر نکالا تو جو ٹھہرا ہے  وہ دیں  گے ۔ (عالمگیری ج ۱ص ۱۸۵)

مسئلہ ۸:

دفینہ نکالنے  میں  دو شخصوں  نے  کام کیا تو خمس کے  بعد باقی اُسے  دیں  گے  جس نے  پایا اگرچہ دونوں  نے  شرکت کے  ساتھ کام کیا ہے  کہ یہ شر کت فاسدہ ہے  اور اگر شرکت کی صورت میں  دونوں  نے  پایا اور یہ نہیں  معلوم کہ کتنا کس نے  پایا تو نصف نصف کے  شریک ہیں اور اسی صورت میں  اگر ایک نے  پایا اور دوسرے  نے  مدد کی تو وہ پانے  والے  کا ہے  اور مددگار کو کام کی مزدوری دیجائے  گی اور اگر دفینہ نکالنے  پر مزدور رکھا تو جو برآمد ہو گا مزدور کو ملے  گا۔ مستاجر کو کچھ نہیں  کہ اجارہ ٔفاسدہ ہے ۔ (ردالمحتار ج ۲ص ۶۴)

مسئلہ ۹:

دفینہ میں  نہ اسلامی علامت ہے  نہ کفر کی تو زمانۂ کفر کا قرار دیا جائے  گا۔ (عالمگیری ج ۱ص ۱۸۵)

مسئلہ ۱۰:

صحرائے  دارالحرب میں  سے  جوکچھ نکلا معدنی ہو یا دفینہ اُس میں  خمس نہیں  بلکہ کُل پانے  والے  کو ملے  گا اور اگربہت سے  لوگ بطور غلبہ کے  نکال لائے  تو اس میں  خمس لیا جائے  گاکہ یہ غنیمت ہے ۔ (درمختار ج ۲ص ۶۴)

مسئلہ ۱۱:

مسلمان دارالحرب میں  امان لے  کر گیا اور وہاں  کسی کی مملوک زمین سے  خزانہ یا کان نکالی تو مالک زمین کوواپس دے  اور اگر واپس نہ کیا بلکہ دارالاسلام میں  لے  آیا تو یہی مالک ہے  مگر ملک خبیث ہے  لہٰذا تصدق کرے  اور بیچ ڈالا تو بیع صحیح ہے  مگر خریدار کے  لئے  بھی خبیث ہے  اور اگر امان لے  کر نہیں  گیا تھا تو یہ مال اس کے  لئے  حلال ہے  نہ واپس کرے  نہ اس میں  خمس لیا جائے ۔ (عالمگیری ج ۱ص ۱۸۵، درمختار ج ۲ص ۶۵)

مسئلہ ۱۲:

خمس مساکین کا حق ہے  کہ بادشاہِ اسلام اُن پر صرف کرے  اور اگر اُس نے  بطور خود مساکین کو دے  دیا جب بھی جائز ہے  بادشاہ کو خبر پہنچے  تو اُسے  برقرار رکھے  اور اُس کے  تصرّف کو نافذ کر دے  اور اگر یہ خود مسکین ہے  تو بقدر حاجت اپنے  صرف میں  لا سکتا ہے  اور اگر خمس نکالنے  کے  بعد باقی دو سو درہم کی قدر ہے  تو خُمس اپنے  صرف میں  نہیں  لا سکتا کہ اب یہ فقیرنہیں  ہاں  مدیون ہو کہ دَین نکالنے  کے  بعد دو سو درہم کی قدر باقی نہیں رہتا تو خُمس اپنے  صرف میں  لا سکتا ہے  اور اگر ماں  باپ یا اولاد جو مساکین ہیں  اُن کو خُمس دے  دے  تو یہ بھی جائز ہے ۔ (درمختار، ردالمحتار ج ۲ص ۶۵)



زراعت اور پھلوں  کی زکوٰۃ



اﷲ عزوجل فرماتا ہے :۔ 


وَاٰتُوْا حَقَّہٗ یَوْمَ حَصَادِہٖ



(کھیتی کے  کٹنے  کے  دن اس کا حق ادا کرو)

حدیث ۱:

 صحیح بخاری شریف میں  ابن عمر رضی اﷲ تعالیٰ عنہما سے  مروی رسول اﷲ ﷺ فرماتے  ہیں  جس زمین کو آسمان یا چشموں  نے  سیراب کیا یا عشری ہو یعنی نہر کے  پانی سے  اسے  سیراب کرتے  ہوں  اُس میں  عشر ہے  اور جس زمین کے  سیراب کرنے  کے  لئے  جانور پر پانی لاد کر لاتے  ہوں  اُس میں  نصف عشر یعنی بیسواں حصہ۔ 
حدیث ۲:
ابن نجار انس رضی اﷲ تعالیٰ عنہ سے  راوی کہ حضور فرماتے  ہیں  کہ ہر اُس شے  میں جسے  زمین نے  نکالا عشر یا نصف عشر ہے ۔ 
مسئلہ ۱:

زمین تین قسم ہے :۔ 


(۱) عشری (۲) خراجی (۳) نہ عشری نہ خراجی



اوّل و سوم دونوں  کا حکم ایک ہے  یعنی عشر دینا۔ ہندوستان میں  مسلمانوں  کی زمینیں  خراجی نہ سمجھی جائیں  گی جب تک کسی خاص زمین کی نسبت خراجی ہونا دلیل شرعی سے  ثابت نہ ہو لے ۔ عشری ہونے  کی بہت سی صورتیں  ہیں مثلاً مسلمانوں  نے  فتح کیا اور زمین مجاہدیں  پر تقسیم ہو گئی یا وہاں کے  لوگ خودبخود مسلمان ہو گئے ۔ جنگ کی نوبت نہ آئی یا عشری زمین کے  قریب پڑتی تھی اور اسے  کاشت میں  لایا یا اُس پڑتی کو کھیت بنایا جو عشریو خراجی سے  یکساں  قرب و بعد کی یکساں  نسبت  رکھتی ہے  یا اس کھیت کو عشری پانی سے  سیراب کیا یا خراجی و عشری دونوں  سے  یا مسلمان نے  اپنے  مکان کو باغ یا کھیت بنا لیا اور اسے  عشری پانی سے  سیراب کرتا ہے  یا عشری و خراجی دونوں  سے  یا عشری زمین کافر ذمّی نے  خریدی مسلمان نے  شفعہ میں اُسے  لے  لیا یا بیع فاسد ہو گئی یا خیار شرط یا خیار رویت کی وجہ سے  واپس ہوئی یا خیار عیب کی وجہ سے  قاضی کے  حکم سے  واپس ہوئی اور بہت صورتوں  میں  خراجی ہے  مثلاً فتح کر کے  وہیں والوں  کو احسان کے  طور پر واپس دی یا دوسرے  کافروں  کو دے  دی یا وہ ملک صلح کے  طور پر فتح کیا گیا یا ذمّی نے  بادشاہِ اسلام کے  حکم سے  بنجرکو آباد کیا یا بنجر زمین ذمّی کو دے  دی گئی یا اسے  مسلمان نے  آباد کیا اور وہ خراجی زمین کے  پاس تھی یا اسے  خراجی پانی سے  سیراب کیا۔ خراجی زمین اگرچہ عشری پانی سے  سیراب کی جائے  خراجی ہی رہے  گی اور خراجی و عشری دونوں  نہ ہوں  مثلاً مسلمانوں  نے  فتح کر کے  اپنے  لئے  قیامت تک کے  لئے  باقی رکھیں  یا اس زمین کے  مالک مر گئے  اور زمین بیت المال کی مِلک ہو گئی۔ (درمختار ج ۳ص ۳۵۰ تا ۳۶۰)

مسئلہ ۲:

خراج دو قسم ہے  (۱) خراج مقاسمہ کہ پیداوار کا کوئی حصہ آدھا یا تہائی یا چوتھائی وغیرہا مقرر ہو  جیسے  حضورِ اقدس ﷺ نے  یہودِ خیبر پر مقرر فرمایا تھا اور (۲) اخراج مؤظف کہ ایک مقدار معیّن لازم کر دی جائے  خواہ روپے  سالانہ دو روپیہ بیگھہ یا کچھ اور جیسے  فاروقِ اعظم رضی اﷲ تعالیٰ عنہ نے  مقرر فرمایا تھا۔ (درمختار ج ۳ص ۳۵۹)

 مسئلہ ۳:

اگر معلوم ہو کہ سلطنت اسلامیہ میں ا تنا خراج مقرر تھا تووہی دیں بشرطیکہ خراج مؤظف میں  جہاں جہاں  فاروقِ اعظم رضی اﷲ تعالیٰ عنہ سے  مقدار منقول ہے  اس پر زیادت نہ ہو اور جہاں  منقول نہیں  اس میں  نصف پیداوار سے  زیادہ نہ ہو تو یونہی خراج مقاسمہ میں  نصف سے  زیادت نہ ہو اور یہ بھی شرط ہے  کہ زمین اُتنے  دینے  کی طاقت بھی رکھتی ہو۔ (درمختار، ردالمحتار ج ۳ص ۳۶۰،۳۶۴)

 مسئلہ ۴:

اگر معلوم نہ ہو کہ سلطنتِ اسلام میں  کیا مقرر تھا تو جہاں  جہاں  فاروقِ اعظم رضی اﷲ تعالیٰ عنہ نے  یہ مقرر فرمادیا ہے  وہ دیں  اور جہاں  مقرر نہ فرمایا ہو نصف دیں ۔ (فتاویٰ رضویہ)

 مسئلہ ۵:

فاروقِ اعظم رضی اﷲ تعالیٰ عنہ نے  یہ مقرر فرمایا تھا کہ ہر قسم کے  غلّہ میں فی جریب ایک درہم اور اُس نے  غلّہ کا ایک صاع اور خربوزے  تربوز کی پالیز اور کھیرے  ککڑی بیگن وغیرہ ترکاریوں  میں فی جریب پانچ درہم انگور و خرما کے  گھنے  باغوں  میں  جن کے  اندر زراعت نہ ہو سکے ۔ دس درہم پھر زمین کی حیثیت اور اس شخص کی قدرت کا اعتبار ہے  اس کا اعتبار نہیں  کہ اُس نے  کیا بویا یعنی جو زمین جس چیز کے  بونے  کے  لائق ہے  اور یہ شخص اُس کے  بونے  پر قادر ہے  تو اس کے  اعتبار سے  خراج ادا کرے  مثلاً انگور بو سکتا ہے  تو انگور کا خراج دے  اگرچہ گیہوں  بوئے  اور گیہوں  کے  قابل ہے  تو اس کا خراج ادا کرے ۔ اگرچہ جَو بوئے ۔ جریب کی مقدار انگریزی گز سے  ۳۵ گز طول ۳۵ گز عرض ہے  اور صاع دو سو اٹھاسی روپیہ بھر اور دس درہم کے  ۱۲۔ ۵/۳  ۹  پائی پانچ درہم  ۶۔ ۵/۴  ۴  پائی اور ایک درہم ۴۔ ۲۵/۱۹  ۵  پائی۔ (درمختار ج ۳ص ۳۶۰،۳۶۱)

 مسئلہ ۶:

جہاں  اسلامی سلطنت نہ ہو وہاں  کے  لوگ بطورِ خود فقراء وغیرہ جو مصارفِ خراج ہیں  اُن پر صرف کریں ۔ 
 مسئلہ ۷:

عشری زمین سے  ایسی چیز پیدا ہوئی جس کی زراعت سے  مقصود زمین سے  منافع حاصل کرنا ہے  تو اُس پیداوار کی زکوٰۃ فرض ہے  اور اس زکوٰۃ کا نام عشر ہے  یعنی دسواں  حصہ کہ اکثر صورتوں  میں دسواں  حصہ فرض ہے  اگرچہ بعض صورتوں  میں  نصف عشر یعنی بیسواں  حصہ لیا جائے  گا۔ (عالمگیری ج ۱ص ۱۸۶، ردالمحتار ج ۳ص ۳۵۸)

 مسئلہ ۸:

عشر واجب ہونے  کے  لئے  عاقل بالغ ہونا شرط نہیں  مجنون اور نابالغ کی زمین میں  جو کچھ پیدا ہوا اس میں  بھی عشر واجب ہے ۔ (عالمگیری ج ۱ص ۱۸۵ وغیرہ)

 مسئلہ ۹:

خوشی سے  عشر نہ دے  تو بادشاہِ اسلام جبراً لے  سکتا ہے  اور اس صورت میں  بھی عشر ادا ہو جائے  گا مگر ثواب کا مستحق نہیں  اور خوشی سے  ادا کرے  تو ثواب کا مستحق ہے ۔ (عالمگیری ج ۱ص ۱۸۵ وغیرہ)

 مسئلہ ۱۰:

جس پر عشر واجب ہو اُس کا انتقال ہو گیا اور پیداوار موجود ہے  تو اس میں  سے  عشر لیا جائے  گا۔ (عالمگیری ج ۱ص ۱۸۵)

 مسئلہ ۱۱:

عشر میں  سال گزرنا بھی شرط نہیں  بلکہ سال میں  چند بار ایک کھیت میں  زراعت ہوئی تو ہر بار عشر واجب ہے ۔ (درمختار، ردالمحتار ج ۲ص ۶۷)

 مسئلہ ۱۲:

اس میں  نصاب بھی شرط نہیں  ایک صاع بھی پیداوار ہو تو عشر واجب ہے  اور یہ شرط نہیں  کہ وہ چیز باقی رہنے  والی ہو اور یہ شرط بھی نہیں  کہ کاشتکار زمین کا مالک ہو یہاں  تک کہ مکاتب و ماذون نے  کاشت کی تو اس پیداوار پر بھی عشر واجب ہے  بلکہ وقفی زمین میں  زراعت ہوئی تو اس پر بھی عشر واجب ہے  خواہ زراعت کرنے  والے  اہلِ وقف ہوں  یا اُجرت پر کاشت کی۔ (درمختار، ردالمحتار ج ۲ص ۶۷)

 مسئلہ ۱۳:
جو چیزیں  ایسی ہوں  کہ اُن کی پیداوار سے  زمین کے  منافع حاصل کرنا مقصود نہ ہو اُن میں  عشر نہیں  جیسے  ایندھن، گھاس، نرکل، سینٹھا، جھاؤ، کھجور کے  پتّے ، خطمی، کپاس، بیگن کا درخت، خرپزہ، تربز، کھیرا ککڑی کے  بیج یونہی ہر قسم کی ترکاریاں  کے  بیج کے  اُن کی کھیتی سے  ترکاریاں  مقصود ہوتی ہیں  بیج نہیں  ہوتے ۔ یونہی جو بیج دوا ہیں  مثلاً کندر، میتھی، کلونجی، اوراگر، نرکل، گھاس، بید، جھاؤ وغیرہ سے  زمین کے  منافع حاصل کرنا مقصود ہو اور زمین ان کے  لئے  خالی چھوڑ دی تو اُن میں  بھی عشر واجب ہے ۔ (درمختار، ردالمحتار ج ۲ص ۶۸ وغیرہما)

 مسئلہ۱۴:

جو کھیت بارش یا نہر نالے  کے  پانی سے  سیراب کیا جائے  اس میں  عُشر یعنی دسواں  حصہ واجب ہے  اور جس کی آبپاشی چرسے  یا ڈول سے  ہو اس میں  نصف عشر یعنی بیسواں  حصہ واجب ہے  اور پانی خرید کر آبپاشی ہو یعنی وہ پانی کسی کی مِلک ہے  اُس سے  خرید کر آبپاشی کی جب بھی نصف عشر واجب ہے  اور اگر وہ کھیت کچھ دنوں  مینہ کے  پانی سے  سیراب کیا جاتا ہے  اور کچھ دنوں  ڈول چرسے  سے  تو اگر اکثر مینہ کے  پانی سے  کام لیا جاتا ہے  اور کبھی کبھی ڈول چرسے  سے  تو عُشر واجب ہے  ورنہ نصف عُشر۔ (درمختار، ردالمحتار ج ۲ص ۲۹ تا ۶۶)

 مسئلہ۱۵:

عشری زمین یا پہاڑ یا جنگل میں  شہد ہوا تو اس پر عشر واجب ہے  یونہی پہاڑ اور جنگل کے  پھلوں  میں  بھی عُشر واجب ہے  بشرطیکہ بادشاہِ اسلام نے  حربیوں  اور ڈاکوؤں  اور باغیوں  سے  اُن کی حفاظت کی ہو ورنہ کچھ نہیں ۔ (درمختار، ردالمحتار ج ۲ص ۶۶)

 مسئلہ۱۶:

گیہوں ، جَو، جوار، باجرہ، دھان اور ہر قسم کے  غلّہ اور السی، کسم، اخروٹ، بادام اور ہر قسم کے  میوے  روئی، پھول، گنا، خرپزہ، تربز، کھیرا، ککڑی، بیگن اور ہر قسم کی ترکاری سب میں  عشر واجب ہے ۔ تھوڑا پیدا ہو یا زیادہ۔ (عالمگیری ج ۱ص ۱۸۶)

 مسئلہ۱۷:

جس چیز میں  عشر یا نصف عُشر واجب ہو اس اس میں  کُل پیداوار کا عشر یا نصف عشر لیاجائے  گا یہ نہیں  ہو سکتا کہ مصارف زراعت ہل بیل حفاظت کرنے  والے  اور کام کرنے  والوں  کی اُجرت یا بیج وغیرہ نکال کر باقی کا عشر یا نصف عشر دیا جائے ۔ (درمختار ج ۲ص ۶۹)

 مسئلہ۱۸:

عشر صرف مسلمانوں  سے  لیا جائے  گا یہاں  تک کہ عشری زمین مسلمانوں  سے  ذمّی نے  خرید  لی اور قبضہ بھی کر لیا تو اب ذمّی سے  عشر نہیں  لیا جائے  گا بلکہ خراج لیا جائے  کا اور مسلمان نے  ذمّی سے  خراجی زمین خریدی تو یہ خراجی ہی رہے  گی۔ اُس مسلمان سے  اس زمین کا عشر نہ لیں  گے  بلکہ خراج لیا جائے  گا۔ (درمختار،ر دالمحتار ج ۲ص ۷۰)

 مسئلہ۱۹:

ذمّی نے  مسلمان سے  عشری زمین خریدی پھر کسی مسلمان نے  شفع میں  وہ زمین لے  لی یا کسی وجہ سے  بیع فاسد ہو گئی تھی اور بائع کے  پاس واپس ہوئی یا بائع کو خیار شرط تھا یا کسی کو خیار رویت تھا اس وجہ سے  واپس ہوئی یا مشتری کو خیار عیب تھااور حکم قاضی سے  واپس ہوئی ان سب صورتوں  میں  عشری ہی ہے  اور اگر خیار عیب میں  بغیر حکم قاضی واپس ہوئی تو اب خراجی ہی رہے  گی۔ (درمختار، ردالمحتارج ۲ص ۷۱،۷۰)

 مسئلہ۲۰:

مسلمان نے  اپنے  گھر کو باغ بنا لیا اگر اس میں  عشری پانی دیتا ہے  تو عشری ہے  اور خراجی پانی دیتا ہے  تو خراجی ہے  اور دونوں  قسم کے  پانی دیتا ہے  جب بھی عشری اور ذمّی نے  اپنے  گھر کو باغ بنایا تو مطلقاً خراج لیں  گے ۔ آسمان اور کوئیں  اور چشمہ اور دریا کا پانی عشری ہے  اور جو نہر عجمیوں  نے  کھودی اس کا پانی خراجی ہے  کافروں  نے  کنواں  کھودا تھا اور اب مسلمانوں  کے  قبضہ میں  آگیا یا خراجی زمین میں  کھودا گیا وہ بھی خراجی ہے ۔ (عالمگیری ،د رمختار ج ۱ص  ۱۸۶،۱۸۷، ردالمحتار ج ۲ص ۷۲،۷۱)

 مسئلہ۲۱:

مکان یا مقبرہ میں  جو پیداوار ہو اُس میں  نہ عشر ہے  نہ خراج۔ (درمختار ج ۲ص ۷۲)

 مسئلہ۲۲:

زفت اور لفط کے  چشمے  عشری زمین میں  ہوں  یا خراجی میں  اُن میں  کچھ نہیں  لیا جائے  گا البتہ اگر خراجی زمین میں  ہوں  اور آس پاس کی زمین قابل زراعت ہو تو اس زمین کا خراج لیا جائے  گا چشمہ کا نہیں  اور عشری زمین میں  ہوں  تو جب تک آس پاس کی زمین میں زراعت نہ ہو کچھ نہیں  لیا جائے  گا فقط قابلِ زراعت ہونا کافی نہیں ۔ (درمختار ج ۲ص ۷۲)

 مسئلہ۲۳:
جو چیز زمین کی تابع ہو جیسے  درخت اور جو چیز درخت سے  نکلے  جیسے  گوند اس میں  عُشر نہیں ۔ (عالمگیری ج ۱ص ۱۸۶)

 مسئلہ۲۴:
عُشر اس وقت لیا جائے  جب پھل نکل آئیں  اور کام کے  قابل ہو جائیں  اور فساد کا اندیشہ جاتا رہے  اگرچہ ابھی توڑنے  کے  لائق نہ ہوئے  ہوں ۔ (جوہرہ نیرہ)

 مسئلہ۲۵:
خراج ادا کرنے  سے  پیشتر اُس کی آمدنی کھانا حلال نہیں  یونہی عشر ادا کرنے  سے  پیشتر مالک کو کھانا حلال نہیں ۔ کھائے  گا تو ضمان دے  گا۔ یونہی اگر دوسرے  کو کھلایا تو اتنے  کے  عشر کا تاوان دے  اور اگر یہ ارادہ ہے  کہ کُل عشر ادا کر دے  گا تو کھانا حلال ہے ۔ (عالمگیری ج ۱ص ۱۸۷، درمختار، ردالمحتار ج ۲ص ۷۲)

 مسئلہ۲۶:

بادشاہِ اسلام کو اختیار ہے  کہ خراج لینے  کے  لئے  غلّہ کو روک لے  مالک کو تصرّف نہ کرنے  دے  اور اس نے  کئی سال کا خراج نہ دیا ہو اور عاجز ہو تو اگلی برسوں  کا معاف ہے  عاجز نہ ہو تو لیں  گے ۔ (درمختار، ردالمحتار ج ۲ص ۷۳)

 مسئلہ۲۷:
زراعت پر قادر ہے  اور بویا نہیں  تو خراج واجب ہے  اور عشر جب تک کاشت نہ کرے  اور  پیداوار نہ ہو واجب نہیں ۔ (درمختار ج ۲ص ۷۳)

 مسئلہ۲۸:
کھیت بویا مگر پیداوار ماری گئی مثلاً کھیتی ڈوب گئی یا جل گئی یا ٹیری کھا گئی یا پالے  اور لُو سے  جاتی رہی تو عشر و خراج دونوں  ساقط ہیں  جب کہ کُل جاتی رہی اور اگر کچھ باقی ہے  تو اس باقی کا عشر لیں  گے  اور اگر چوپائے  کھا گئے  تو ساقط نہیں  اور ساقط ہونے  کے  لئے  یہ بھی شرط ہے  کہ اس کے  بعد اُس سال کے  اندر اُس میں  دوسری زراعت تیار نہ ہو سکے  اور یہ بھی شرط ہے  کہ توڑنے  یا کاٹنے  سے  پہلے  ہلاک ہو ورنہ نہیں ۔ (ردالمحتار ج ۲ص ۷۳،۷۴)

 مسئلہ۲۹:

خراجی زمین کسی نے  غصب کی اور غصب سے  انکار کرتا ہے  اور مالک کے  پاس گواہ بھی نہیں  تو اگر کاشت کرے  خراج غاصب پر ہو گا۔ (درمختار ج ۲ص ۷۴)

 مسئلہ۳۰:
بیع وفا یعنی جس بیع میں  یہ شرط ہو کہ بائع جب ثمن مشتری کو واپس دے  گا تو مشتری بیع پھیر دے  گا تو جب خراجی زمین اس طور پر کسی کے  ہاتھ بیچے  اور بائع کے  قبضہ میں  زمین ہے  تو خراج بائع پر اور مشتری کے  قبضہ مین ہو اور مشتری نے  بویا بھی تو خراج مشتری پر۔ (درمختار، ردالمحتار ج ۲ص ۵۴)

 مسئلہ۳۱:

تیار ہونے  سے  پیشتر زراعت بیچ ڈالی تو عشر مشتری پر ہے  اگرچہ مشتری نے  یہ شرط لگائی کہ پکنے  تک زراعت کاٹی نہ جائے  بلکہ کھیت میں  رہے  اور بیچنے  کے  وقت زراعت تیار تھی تو عشر بائع پر ہے  اور اگر زمین و زراعت دونوں  یا صرف زمین بیچی اور اس صورت میں  سال پورا ہونے  میں  اتنا زمانہ باقی ہے  کہ زراعت ہو سکے  تو خراج مشتری پر ہے  ورنہ بائع پر۔ (درمختار، ردالمحتار ج ۲ص ۷۴)

 مسئلہ۳۲:
عشری زمین عاریۃً دی تو عشر کاشتکار پر ہے  مالک پر نہیں  اور کافر کو عاریت دی تو مالک پر عشر ہے ۔ (عالمگیری ج ۱ص ۱۸۷ وغیرہ)

 مسئلہ۳۳:
عشری زمین بٹائی پر دی تو عشر دونوں  پر ہے  اور خراجی زمین بٹائی پر دی تو مالک پر ہے ۔ (ردالمحتار ج ۲ص ۷۶)

 مسئلہ۳۴:
زمین جو زراعت کے  لئے  نقدی پر دی جاتی ہے  امام صاحب کے  نزدیک اُس کا عشر زمیندار پر ہے  اور صاحبین کے  نزدیک کاشتکار پر اور علامہ شامی نے  یہ تحقیق فرمائی کہ زمانہ کے  اعتبار سے  اب قول صاحبین پر عمل ہے ۔ (شامی ج ۲ص ۷۵)

 مسئلہ۳۵:
گورنمنٹ کو جو مالگذاری دی جاتی ہے  اس سے  خراج شرعی نہیں  ادا ہوتا بلکہ وہ مالک کے  ذمہ ہے  اُس کا ادا کرنا ضروری اور خراج کا مصرف صرف لشکر اسلام نہیں  بلکہ تمام مصالح عامۂ مسلمین ہیں  جن میں  تعمیر مسجد و خرچ مسجد و و ظیفۂ امام و مؤذن و تنخواہ مدرسینِ علمِ دین و خبرگیری طلبۂ علمِ دین و خدمتِ علمائے  اہلسنت حامیانِ دین جو وعظ کہتے  ہیں  اور علمِ دین کی تعلیم کرتے  اور فتویٰ کے  کام میں  مشغول رہتے  ہوں  اور پُل و سرا بنانے  میں بھی صرف کیا جا سکتا ہے ۔ (فتاویٰ رضویہ)

 مسئلہ۳۶:
عشر لینے  سے  پہلے  غلّہ بیچ ڈالا تو مصّدِق کو اختیار ہے  کہ عشر مشتری سے  لے  یا بائع سے  اور اگر جتنی قیمت ہونی چاہیئے  اُس سے  زیادہ پر بیچا تو مصدق کو اختیار ہے  کہ غلّہ کا عشر لے  یا ثمن کا عشر اور اگر کم قیمت پر بیچا تو اتنی کمی ہے  کہ لوگ اتنے  نقصان پر نہیں  بیچتے  تو غلّہ ہی کا عشر لے  گا اور وہ غلّہ نہ رہا تو اُس کا عشر قرار دے  کر بائع سے  لیں  یا اُس کی واجبی قیمت۔ (عالمگیری ج ۱ص ۱۸۷)

مسئلہ ۳۷:
انگور بیچ ڈالے  تو ثمن کا عشر لے  اور شیرہ کر کے  بیچا تو اسکی قیمت کا عشر لے ۔ (عالمگیری ج ۱ص ۱۸۷)



نوٹ: مسئلہ نمبر ۱،۲،۳،۴،۵ باب القسہ والخراج والجزیہ جلد ثالث میں  ملاحظہ فرمائیں ۔ مفتی محمد رفیق حسنی عفی عنہ۔ 


مال زکوٰۃ کن لوگوں  پر صَرف کیا جائے 


اﷲ عزوجل فرماتا ہے :۔ 


اِنَّمَا الصَّدَقَاتُ لِلْفُقَرَآئِ وَالْمَسٰکِیْنِ وَالعٰمِلِیْنَ عَلَیْھَا وَالْمُؤلَّفَۃِ قُلُوْبُھُمْ وَفِی الرِّقَابِ وَالْغٰرِمِیْنَ وَفِیْ سَبِیْلِ اللّٰہِ وَابْنِ السَّبِیْلِ فَرِیْضَۃً مِّنَ اللّٰہِ ط وَاللّٰہُ عَلِیْمٌ حَکِیْمٌ۔ 


(صدقات فقراء و مساکین کے  لئے  ہیں  اور انکے  لئے  جو اس کام پر مقرر ہیں  اور وہ جن کے  قلوب کی تالیف مقصود ہے  اور گردن چھڑانے  میں  اور تاوان والے  کے  لئے  اور اﷲ کی راہ میں  اور مسافر کے  لئے  یہ اﷲ کی طرف سے  مقرر کرنا ہے  اور اﷲ علم و حکمت والا ہے ۔ 

 
  

حدیث ۱:

سُنن ابوداؤد میں  زیاد بن حارث صدائی رضی اﷲ تعالیٰ عنہ سے  مروی کہ رسول اﷲ ﷺ نے  فرمایا کہ اﷲ تعالیٰ نے  صدقات کو نبی یا کسی اور کے  حکم پر نہیں  رکھا بلکہ اُس نے  خود اس کا حکم بیان فرمایا اور اُس کے  آٹھ حصے  کئے ۔ 
حدیث ۲:
امام احمد و ابوداؤد و حاکم ابوسعید رضی اﷲ تعالیٰ عنہ سے  راوی کہ رسول اﷲ ﷺ نے  فرمایا کہ غنی کے  لئے  صدقہ حلال نہیں  مگر پانچ شخص کے  لئے  (۱) اﷲ کی راہ میں  جہاد کرنے  والا یا (۲) صدقہ پر عامل یا (۳) تاوان والے  کیلئے  یا (۴) جس نے  اپنے  مال سے  خرید لیا ہو یا (۵) مسکین کو صدقہ دیا گیا اور اُس مسکین نے  اپنے  پڑوسی مالدار کو ہدیہ کیا اور احمد و بیہقی کی دوسری روایت میں  مسافر کے  لئے  بھی جواز آیا ہے ۔ 
حدیث ۳:
بیہقی نے  حضرت مولیٰ علی رضی اﷲ تعالیٰ عنہ سے  روایت کی کہ فرمایا صدقہ مفروضہ میں  اولاد اور والد کا حق نہیں ۔ 
حدیث ۴:
طبرانی کبیر میں  ابن عباس رضی اﷲ تعالیٰ عنہما سے  راوی کہ حضور نے  فرمایا اے  بنی ہاشم تم اپنے  نفس پر صبر کرو کہ صدقات آدمیوں  کے  دھوون ہیں ۔ 



حدیث ۵تا۷:
امام احمد و مسلم مطلب بن ربیعہ رضی اﷲ تعالی عنہ سے  راوی حضور نے  فرمایا آلِ محمد ﷺ کے  لئے  صدقہ جائز نہیں  کہ یہ تو آدمیوں  کے  مَیل ہیں  اور ابن سعد کی روایت امام حسن مجتبیٰ رضی اﷲ تعالیٰ عنہ سے  ہے  کہ حضور نے  فرمایا اﷲ تعالیٰ نے  مجھ پر اور میری اہلِ بیت پر صدقہ حرام فرمایا اور ترمذی و نسائی و حاکم کی روایت ابو رافع رضی اﷲ تعالیٰ عنہ سے  ہے  کہ حضور نے  فرمایا ہمارے  لئے  صدقہ حلال نہیں  اور جس قوم کا آزاد کردہ غلام ہو وہ انہیں  میں سے  ہے ۔ 
حدیث ۸:
صحیحین میں  ابوہریرہ رضی اﷲ تعالیٰ عنہ سے  مروی کہ امام حسن رضی اﷲ تعالیٰ عنہ نے  صدقہ کا خرما لے  کر منہ میں  رکھ لیا۔ اس پر حضور اقدس ﷺ نے  فرمایا چھی چھی کہ اُسے  پھینک دیں  پھر فرمایا کیا تمہیں  نہیں  معلوم کہ ہم صدقہ نہیں  کھاتے ۔ طہمان وبہز بن حکیم و براء و زید بن ارقم و عمر بن خارجہ و سلمان وعبدالرحمن بن ابی لیلیٰ و میمون و کسان و ہرمزو خارجہ بن عمر و مغیرہ و انس وغیرہم رضی اﷲ تعالیٰ عنہم سے  بھی روایتیں  ہیں  کہ اہلِ بیت کے  لئے  صدقات ناجائز ہیں ۔ 
مسئلہ ۱:

زکوٰۃ کے  مصارف سات ہیں :۔ 


(۱)  فقیر (۲) مسکین (۳) عامل (۴) رقاب (۵) غارم (۶) فی سبیل اﷲ (۷) ابن سبیل۔ (درمختار ج ۲ص ۷۹،۴۸)

مسئلہ ۲:

فقیر وہ شخص ہے  جس کے  پاس کچھ ہو مگر نہ اتنا کہ نصاب کو پہنچ جائے  یا نصاب کی قدر ہو تو اُس کی حاجتِ اصلیہ میں  مستغرق ہو مثلاً رہنے  کا مکان پہننے  کے  کپڑے  خدمت کے  لئے  لونڈی، غلام۔ علمی شغل رکھنے  والے  کو دینی کتابیں  جو اس کی ضرورت سے  زیادہ نہ ہوں  جس کا بیان گزرا یونہی اگر مدیون ہے  اور دَین نکالنے  کے  بعد نصاب باقی نہ رہے  تو فقیر ہے  اگرچہ اُس کے  پاس ایک تو کیا کئی نصابیں  ہوں ۔ (ردالمحتار ج ۲ص ۸۰)

مسئلہ ۳:

فقیر اگر عالم ہو تو اُسے  دینا جاہل کو دینے  سے  افضل ہے ۔ (عالمگیری ج ۱ص ۱۸۷) مگر عالم کو دے  تو اس کا لحاظ رکھے  کہ اس کا اعزاز مدّنظر ہو ادب کے  ساتھ دے  جیسے  چھوٹے  بڑوں  کو نذر یتے  ہیں  اور معاذاﷲ عالمِ دین کی حقارت اگر قلب میں  آئی تو یہ ہلاکت اور بہت سخت ہلاکت ہے ۔ 
مسئلہ ۴:

مسکین وہ ہے  جس کے  پاس کچھ نہ ہو یہاں  تک کہ کھانے  اور بدن چھپانے  کے  لئے  اس کا محتاج ہے  کہ لوگوں  سے  سوال کرے  اور اسے  سوال حلال ہے  فقیر کو سوال ناجائز کہ جس کے  پاس کھانے  اور بدن چھپانے  کو ہو اُسے  بغیر ضرورت و مجبوری سوال حرام ہے ۔ (عالمگیری ج ۱ص ۱۸۸،۱۸۷)

مسئلہ ۵:

عامل وہ ہے  جسے  بادشاہِ اسلام نے  زکوٰۃ اور عشر وصول کرنے  کے  لئے   مقرر کیا اسے  کام کے  لحاظ سے  اتنا دیا جائے  کہ اُس کو اور اُس کے  مددگاروں  کا متوسط طور پر کافی ہو مگر اتنا نہ دیا جائے  کہ جو وصول کر لایا ہے  اس کے  نصف سے  زیادہ ہو جائے ۔ (درمختار ج ۲ص ۸۰،۸۱ وغیرہ)



مسئلہ ۶:

عامل اگرچہ غنی ہو اپنے  کام کی اُجرت لے  سکتا ہے  اور ہاشمی ہو تو اس کو مالِ زکوٰہ میں  سے  دینا بھی ناجائز اور اُسے  لینا بھی ناجائز ہاں  اگر کسی اور مد سے  دیں  تو لینے  میں  حرج بھی نہیں ۔ (عالمگیری ج ۱ص ۱۸۸)

مسئلہ ۷:

زکوٰۃ کا مال عامل کے  پاس سے  جاتا رہا تو اب اسے  کچھ نہ ملے  گا مگر دینے  والوں  کی زکوٰتیں  ادا ہو گئیں ۔ (درمختار، ردالمحتار ج ۲ص ۸۰،۸۱)

مسئلہ ۸:

کوئی شخص اپنے  مال کی زکوٰۃ خود لے  کر بیت المال میں  دے  آیا تو اُس کا معاوضہ عامل نہیں پائے  گا۔ (عالمگیری ج ۱ص ۱۸۸)

مسئلہ ۹:

وقت سے  پہلے  معاوضہ لے  لیا یا قاضی نے  دے  دیا یہ جائز ہے  مگر بہتر یہ ہے  کہ پہلے  نہ دیں  اور اگرپہلے  دیا اور وصول کیا ہوا مال ہلاک ہو گیا تو ظاہر ہے  یہ واپس نہ لیں  گے ۔ (ردالمحتار ج ۲ص ۸۱)

مسئلہ ۱۰:

رقاب سے  مراد مکاتب غلام کو دینا کہ اس مالِ زکوٰۃ سے  بدلِ کتابت ادا کرے  اور غلامی سے  اپنی گردن رہا کرے ۔ (عامہ کتب، عالمگیری ج ۱ص ۱۸۸)

مسئلہ ۱۱:

غنی کے  مکاتب کو بھی مالِ زکوٰۃ دے  سکتے  ہیں  اگرچہ  معلوم ہے  کہ یہ غنی کا مکاتب ہے ۔ مکاتب پورا بدل کتابت ادا کرنے  سے  عاجز ہو گیا اور پھر بدستور غلام ہو گیا تو جو کچھ اُس نے  مالِ زکوٰۃ لیا ہے  اس کا مولیٰ تصرّف میں  لا سکتا ہے   اگرچہ غنی ہو۔ (درمختار ج۲ص ۸۲)

مسئلہ ۱۲:

مکاتب کو جو زکوٰۃ دی گئی وہ غلامی سے  رہائی کے  لئے  ہے  مگر اسے  اختیار ہے  دیگر مصارف میں  بھی خرچ کر سکتا ہے  اگر مکاتب کے  پاس بقدرِ نصاب مال ہے  اور بدلِ کتابت سے  بھی زیادہ ہے  جب بھی زکوٰۃ دے  سکتے  ہیں  مگر ہاشمی کے  مکاتب کو زکوٰۃ نہیں  دے  سکتے ۔ (عالمگیری ج ۱ص ۱۸۸، ردالمحتار ج ۲ص ۸۲)

مسئلہ ۱۳:

غارم سے  مُراد مدیون ہے  یعنی اس پر اتنا دَین ہو کہ اُسے  نکالنے  کے  بعد نصاب باقی نہ رہے  اگرچہ اس کا اَوروں  پر باقی ہو مگر لینے  پر قادر نہ ہو مگر شرط یہ ہے  کہ مدیون ہاشمی نہ ہو۔ (درمختار ج ۲ص ۸۳ وغیرہ)

مسئلہ ۱۴:

فی سبیل اﷲ یعنی راہِ خدا میں  خرچ کرنا اس کی چند صورتیں  ہیں  مثلاً کوئی شخص محتاج ہے  کہ جہاد میں  جانا چاہتا ہے  سواری اور زادِ راہ اُس کے  پاس نہیں  تو اُسے  مالِ زکوٰۃ دے  سکتے  ہیں  کہ یہ راہِ خدا میں  دینا ہے  اگرچہ وہ کمانے  پر قادر ہو یا کوئی حج کو جانا چاہتا ہو اور اُس کے  پاس مال نہیں  اُس کو زکوٰۃ دے  سکتے  ہیں  مگر اس کو حج کے  لئے  سوال کرنا جائز نہیں ۔ یا طالبِ علم کہ علم دین پڑھتا یا پڑھنا چاہتا ہے  اسے  دے  سکتے  ہیں  کہ یہ بھی راہِ خدا میں  دینا ہے  بلکہ طالبعلم سوال کر کے  بھی زکوٰۃ لے  سکتا ہے  جب کہ اُس نے  اپنے  آپ کو اسی کام کے  لئے  فارغ کر رکھا ہو اگرچہ کسب پر قادر ہو یونہی ہر نیک بات میں  زکوٰۃ صَرف کرنا فی سبیل اﷲ ہے  جب کہ بطور تملیک ہو کہ بغیر تملیک زکوٰۃ ادا نہیں  ہو سکتی۔ (درمختار ج ۲ص ۸۳ وغیرہ)

مسئلہ ۱۵:

بہت سے  لوگ اپنی زکوٰۃ اسلامی مدارس میں  بھیج دیتے  ہیں  ان کو چاہیے  کہ متولّی مدرسہ کو اطلاع دیں  کہ یہ مالِ زکوٰۃ ہے  تاکہ متولّی اس مال کو جُدا رکھے  اور مال میں  نہ ملائے  اور غریب طلباء پر صَرف کرے  کسی کام کی اُجرت میں  نہ دے  ورنہ زکوٰۃ ادا نہ ہو گی۔ 
مسئلہ ۱۶:

ابن السّبیل یعنی مسافر جس کے  پاس مال نہ رہا زکوٰۃ لے  سکتا ہے  اگرچہ اُس کے  گھر مال موجود ہو مگر اُسی قدر جس سے  حاجت پوری ہو جائے  زیادہ کی اجازت نہیں  یونہی اگر مالک نصاب کا مال کسی میعاد تک کے  لئے  دوسری پر دَین ہے ۔ اور ہنوز میعاد پوری نہ ہوئی اور اب اُسے  ضرورت ہے  یا جس پر اُس کا آتا ہے  وہ یہاں  موجود نہیں  یا موجود ہے  مگر نادار ہے  یا دَین سے  منکر ہے  اگرچہ یہ ثبوت رکھتا ہوتو ان سب صورتوں  میں  بقدر ضرورت زکوٰۃ لے  سکتا ہے  مگر بہتر یہ ہے  کہ قرض ملے  تو قرض لے  کر کام چلائے ۔ (عالمگیری، درمختار) اور دَین معجّل ہے  یا میعاد پوری ہو گئی اور مدیون غنی حاضر ہے  اقرار بھی کرتا ہے  تو زکوٰۃ نہیں  لے  سکتاکہ اُس سے  لے  کر اپنی ضرورت میں  صَرف کر سکتا ہے  لہٰذا حاجت مند نہ ہوا۔ اور یاد رکھنا چاہیئے  کہ قرض جسے  عرف میں  لوگ دستگردان کہتے  ہیں  شرعاً ہمیشہ معجّل ہوتا ہے  کہ جب چاہے  اس کا مطالبہ کر سکتا ہے  اگرچہ ہزار عہد و پیمان و وثیقہ و تمسک کے  ذریعہ سے  اس میں  میعاد مقرر کی کہ اتنی مدت کے  بعد دیا جائے  گا اگرچہ یہ لکھ دیا ہو کہ اُس میعاد میں  پہلے  مطالبہ کا اختیار نہ ہو گا اگر مطالبہ کرے  تو باطل و نامسموع ہو گا کہ سب شرطیں  باطل ہیں  اور قرض دینے  والے  کو ہر وقت مطالبہ کا اختیار ہے ۔ (درمختار ج ۲ص ۸۴ وغیرہ()

مسئلہ ۱۷:

مسافر یا اس مالکِ نصاب نے  جس کا اپنا مال دوسرے  پر دَین ہے  بوقتِ ضرورت مالِ زکوٰۃ بقدرِ ضرورت لیا پھر اپنا مال مِل گیا مثلاً مسافر گھر پہنچ گیا یا مالکِ نصاب کا دَین وصول ہو گیا تو جو کچھ زکوٰۃ کاباقی ہے  اب بھی اپنے  صَرف میں  لا سکتا ہے ۔ (ردالمحتار ج ۲ص ۸۴)

مسئلہ ۱۸:

زکوٰۃ دینے  والے  کو اختیار ہے  کہ ان ساتوں  قسموں  کو دے  یا ان میں  کسی ایک کو دے  دے  خواہ ایک قسم کے  چند اشخاص کو یا ایک کو اور مالِ زکوٰۃ اگر بقدرِ نصاب نہ ہو تو ایک کو دینا افضل ہے  اور ایک شخص کو بقدرِ نصاب دے  دینامکروہ ہے  مگر دے  دیا تو ادا ہو گئی۔ ایک شخص کو بقدرِ نصاب دینا مکروہ اُس وقت ہے  کہ وہ فقیر مدیون نہ ہو اور مدیون ہو تو اتنا دے  دینا کہ دَین نکال کر کچھ نہ بچے  یا نصاب سے  کم بچے  مکروہ نہیں ۔ یونہی اگر وہ فقیر بال بچوں  والا ہے  کہ اگرچہ نصاب یا زیادہ ہے  مگر اہل و عیال پر تقسیم کریں  تو سب کو نصاب سے  کم ملتا ہے  تو اس صورت میں  بھی حرج نہیں ۔ (عالمگیری ج ۱ص ۱۸۸)

مسئلہ ۱۹:

زکوٰۃ ادا کرنے  میں  یہ ضرور ہے  کہ جسے  دیں  مالک بنا دیں  ، اباحت کافی نہیں  لہٰذا مالِ زکوٰۃ مسجد میں  صَرف کرنا یا اُس سے  میّت کو کفن دینا یا میّت کا دَین ادا کرنا یا غلام آزاد کرنا، پُل، سرا، سقایہ، سڑک بنوا دینا، نہر یا کنواں  کھدوانا ان افعال میں  خرچ کرنا یا کتاب وغیرہ کوئی چیز خرید کر وقف کر دینا ناکافی ہے ۔ (جوہرہ، عالمگیری ج ۱ص ۱۸۸، تنویر ج ۲ص ۸۵)

مسئلہ ۲۰:

فقیر پر دَین ہے  اس کے  کہنے  سے  مالِ زکوٰۃ سے  ادا کیا گیا زکوٰۃ ادا ہو گئی اور اگر اُس کے  حکم سے  نہ ہو تو زکوٰۃ ادا نہ ہوئی اور اگر فقیر نے  اجازت دی مگر ادا سے  پہلے  مر گیا تو یہ دَین اگر مالِ زکوٰۃ سے  ادا کریں  زکوٰۃ ادا نہ ہو گی۔ (درمختار ج ۲ص ۸۵) ان چیزوں  میں  مالِ زکوٰۃ صَرف کرنے  کا حیلہ ہم بیان کر چکے  ہیں  اگر حیلہ کرنا چاہیں  تو کر سکتے  ہیں ۔ 
مسئلہ ۲۱:

اپنی اصل یعنی ماں  باپ، دادا دادی، نانا نانی وغیرہم جن کی اولاد میں  یہ ہے  اور اپنی اولاد بیٹا، بیٹی، پوتا، پوتی، نواسا، نواسی وغیرہم کو زکوٰۃ نہیں  دے  سکتا۔ یونہی صدقۂ فطر و نذر و کفّارہ بھی انہیں  نہیں  دے  سکتا۔ رہا صدقۂ نفل وہ دے  سکتا ہے  بلکہ بہتر ہے ۔ (عالمگیری ج ۱ص ۱۸۸،ر دالمحتار ج ۲ص ۸۶ وغیرہما)

مسئلہ ۲۲:

زنا کا بچہ جو اُس کے  نطفہ سے  ہو یا وہ بچہ کہ اُس کی منکوحہ سے  زمانہ ٔ نکاح میں پیدا ہوا مگر یہ کہہ چکا کہ میرا نہیں  نہیں  دے  سکتا۔ (ردالمحتار ج ۲ص ۸۶)

مسئلہ ۲۳:
بہو اور داماد اور سوتیلی ماں  یا سوتیلے  باپ یا زوجہ کی اولاد یا شوہر کی اولاد کو دے  سکتا ہے  اور رشتہ داروں  میں  جس کا نفقہ اُس کے  ذمہ واجب ہے  اُسے  زکوٰۃ دے  سکتا ہے  جب کہ نفقہ میں  محسوب نہ کرے ۔ (ردالمحتار ج ۲ص ۸۶)

مسئلہ ۲۴:
ماں  باپ محتاج ہوں  اورحیلہ کر کے  زکوٰۃ دینا چاہتا ہے  کہ یہ فقیر کو دے  دے  پھر فقیر انہیں  دے  یہ مکروہ ہے ۔ (ردالمحتار ج ۲ص ۸۷) یونہی حیلہ کر کے  اپنی اولاد کو دینا بھی مکروہ ہے ۔ 
مسئلہ ۲۵:
اپنے  یا اپنی اصل یا فرع یا اپنے  زوج یا اپنی زوجہ کے  غلام یا مکاتب یا مدبّر یا ام ولد یا اُس غلام کو جس کے  کسی جُز کایہ مالک ہو اگرچہ بعض حصہ آزاد ہو چکا ہو زکوٰۃ نہیں  دے  سکتا۔ (عالمگیری ج ۱ص ۱۸۹)

مسئلہ ۲۶:

عورت شوہر کو شوہر وعورت کو زکوٰۃ نہیں  دے  سکتا اگرچہ طلاق بائن بلکہ تین طلاقیں  دے  چکا ہو جب تک عدّت میں  ہے  اور عدّت پوری ہو گئی تو اب دے  سکتا ہے ۔ (درمختار، ردالمحتار ج ۲ص ۸۷)

مسئلہ ۲۷:
جو شخص مالک نصاب ہو (جبکہ وہ چیز حاجتِ اصلیہ سے  فارغ ہو یعنی مکان سامان خانہ داری پہننے  کے  کپڑے ، خادم ، سواری کا جانور، ہتھیار،اہلِ علم کے  لئے  کتابیں  جو اس کے  کام میں  ہوں  کہ یہ سب حاجتِ اصلیہ سے  ہیں اور وہ چیز ان کے  علاوہ ہو اگرچہ اس پر سال نہ گزرا ہو اگرچہ وہ مال نامی نہ ہو)  ایسے  کو زکوٰۃ دینا جائز نہیں  اور نصاب سے  مرادیہاں  یہ ہے  کہ اُس کی قیمت دو سو درہم ہو اگرچہ وہ خود اتنی نہ ہو کہ اُس پر زکوٰۃ واجب ہو مثلاً چھ تولے  سونا جبد و سو درہم قیمت کا ہو تو جس کے  پاس ہے  اگرچہ اُس پر زکوٰۃ واجب نہیں  کہ سونے  کی نصاب۲/۱ ۷ تولے  ہے  مگر اس شخص کو زکوٰۃ نہیں  دے  سکتے  یا اس کے  پاس تیس بکریاں  یا بیس گائیں  ہوں  جن کی قیمت دو سو درہم ہے  تو اسے  زکوٰۃ نہیں  دے  سکتے  اگرچہ اس پر زکوٰۃواجب نہیں  یا اُس کے  پاس ضرورت کے  سوا اسباب ہیں  جو تجارت کے  لئے  بھی نہیں  اور دو سو درہم کے  ہیں  تو اسے  زکوٰۃ نہیں دے  سکتے ۔  (ردالمحتار ج ۲ص ۸۸)

مسئلہ ۲۸:
صحیح تندرست کو زکوٰۃ دے  سکتے  ہے  اگرچہ کمانے  پر قدرت رکھتا ہو مگر سوال کرنا اسے  جائز نہیں ۔ (عالمگیری ج ۱ص ۱۸۹ وغیرہ)

مسئلہ ۲۹:

جو شخص مالک نصاب ہے  اُس کے  غلام کو بھی زکوٰۃ نہیں  دے  سکتے  اگرچہ غلام اپاہج ہو اور اُس کا مولیٰ کھانے  کو بھی نہیں دیتا یا اُس کا مالک غائب ہو گیا مگر مالکِ نصاب کے  مکاتب کو اور اُس ماذون کودے  سکتے  ہیں  جو خود اور اُس کا مال دین میں  مستغرق ہو یونہی غنی مرد کے  نابالغ بچّے  کو بھی نہیں  دے  سکتے  اور غنی کی بالغ اولاد کو دے  سکتے  ہیں  جب کہ مالک نصاب نہ ہو یونہی غنی کے  باپ کو دے  سکتے  ہیں  جب کہ فقیر ہے ۔ (عالمگیری ج ۱ص ۱۸۹،درمختار ج ۲ص ۸۹،۹۰)

مسئلہ ۳۰:
غنی کی بی بی کو دے  سکتے  ہیں  جب کہ مالکِ نصاب نہ ہو یونہی غنی کے  باپ کو دے  سکتے  ہیں  جبکہ فقیر ہے ۔ (عالمگیری ج ۱ص ۱۸۹)

مسئلہ ۳۱:

جس عورت کا دَین مہر اس کے  شوہر پر باقی ہے  اگرچہ وہ بقدر نصاب ہو اگرچہ شوہر مالدار ہو ادا کرنے  پر قادر ہو اُسے  زکوٰۃ دے  سکتے  ہیں ۔ (جوہرہ نیرہ)

مسئلہ ۳۲:
جس بچہ کی ماں  مالکِ نصاب ہے  اگرچہ اس کا باپ زندہ نہ ہو اُسے  زکوٰۃ دے  سکتے  ہیں ۔ (درمختار ج ۲ص ۹۰)

مسئلہ ۳۳:
جس کے  پاس مکان یا دکان ہے  جسے  کرایہ پر اٹھاتا ہے  اور اُس کی قیمت مثلاً تین ہزار ہو مگر کرایہ اتنا نہیں  جو اُس کی اور بال بچوں  کی خورش کو کافی ہو سکے  تو اُس کو زکوٰۃ دے  سکتے  ہیں  یونہی اس کی مِلک میں کھیت ہیں  جن کی کاشت کرتا ہے  مگر پیداوار اتنی نہیں  جو سال بھر کی خورش کافی ہو سکے  تو اُس کو زکوٰۃ دے  سکتے  ہیں  اگرچہ کھیت کی قیمت دوسو درہم یازائد ہو۔ (عالمگیری ج ۱ص ۱۸۹، ردالمحتار ج ۲ص ۸۸)

مسئلہ ۳۴:
جس کے  پاس کھانے  کے  لئے  غلّہ ہو جس کی قیمت دو سو درہم اور وہ غلّہ سال بھر کو کافی ہے  جب بھی اس کو زکوٰۃ دینا حلال ہے ۔ (ردالمحتار ج ۲ص ۸۸)

مسئلہ ۳۵:
جاڑے  کے  کپڑے  جن کی گرمیوں  میں  حاجت نہیں  پڑتی حاجت اصلیہ میں  ہیں  وہ کپڑے  اگرچہ بیش قیمت ہوں  زکوٰۃ لے  سکتا ہے ۔ جس کے  پاس رہنے  کا مکان حاجت سے  زیادہ ہو یعنی پورے  مکان میں  اس کی سکونت نہیں  یہ شخص زکوٰۃ لے  سکتا ہے ۔ (ردالمحتار ج ۲ص ۸۸)

مسئلہ ۳۶:
عورت کو ماں  باپ کے  یہاں  سے  جو جہیز ملتا ہے  اس کی مالک عورت ہی ہے  اس میں  دو طرح کی چیزیں  ہوتی ہیں  ایک حاجت کی جیسے  خانہ داری کے  سامان پہننے  کے  کپڑے  استعمال کے  برتن اس قسم کی چیزیں  کتنی ہی قیمت کی ہوں  ان کی وجہ سے  عورت غنی نہیں  دوسری وہ چیزیں  جو حاجتِ اصلیہ سے  زائد ہیں  زینت کے  لئے  دی جاتی ہیں  جیسے  زیور اور حاجت کے  علاوہ اسباب اور برتن اور آنے  جانے  کے  بیش قیمت بھاری جوڑے  ان چیزوں  کی قیمت اگر بقدر نصاب ہے  عورت غنی ہے  زکوٰۃ نہیں  لے  سکتی۔ (ردالمحتار ج ۲ص ۸۹)

مسئلہ ۳۷:
موتی وغیرہ جواہر جس کے  پاس ہوں  اور تجارت کے  لئے  نہ ہوں  تو ان کی زکوٰۃ واجب نہیں  مگر جب نصاب کی قیمت کے  ہوں  تو زکوٰۃ نہیں  لے  سکتا۔ (ردالمحتار ج ۲ص ۸۹ وغیرہ)

مسئلہ ۳۸:
جس کے  مکان میں نصاب کی قیمت کا باغ ہو اور باغ کے  اندر ضروریات مکان باورچی خانہ غسل خانہ وغیرہ نہیں  تو اسے  زکوٰۃلینا جائز نہیں ۔ (عالمگیری ج ۱ص ۱۸۹)

مسئلہ ۳۹:
بنی ہاشم کوزکوٰۃ نہیں  دے  سکتے ۔ نہ غیر انہیں  دے  سکے  نہ ایک ہاشمی دوسرے  ہاشمی کو۔ بنی ہاشم حضرت علی و جعفر و عقیل اور حضرت عباس و حارث بن عبدالمطلب کی اولادیں  ہیں ۔ ان کے  علاوہ جنہوں  نے  نبی ﷺ کی اعانت نہ کی مثلاً ابو لہب کہ اگرچہ یہ کافر بھی حضرت عبدالمطلب کا بیٹا تھا مگر اس کی اولادیں  بنی ہاشم میں  شمار نہ ہوں  گی۔ (عالمگیری ج ۱ص ۱۸۹)

مسئلہ ۴۰:

بنی ہاشم کے  آزاد کئے  ہوئے  غلاموں  کو بھی نہیں دے  سکتے  تو جو غلام اُن کی مِلک میں ہیں  اُنہیں  دینا بطریق اولیٰ ناجانز۔ (درمختار ج ۲ص ۹۱ وغیرہ، عامہ کتب، عالمگیری ج ۱ص ۱۸۹)

مسئلہ ۴۱:

ماں  ہاشمی بلکہ سیدانی ہو اور باپ ہاشمی نہ ہو تو وہ ہاشمی نہیں  کہ شرع میں  نسب باپ سے  ہے ۔ لہٰذا ایسے  شخص کو زکوٰۃ دے  سکتے  ہیں  اگر کوئی دوسرا مانع نہ ہو۔ 
مسئلہ ۴۲:
صدقۂ نفل اور اوقاف کی آمدنی بنی ہاشم کو دے  سکتے  ہیں  خواہ وقف کرنے  والے  نے  ان کی تعیین کی ہو یا نہیں ۔ (درمختار ج ۲ص ۹۱)

مسئلہ ۴۳:
ذمّی کافر کو نہ زکوٰۃ دے  سکتے  ہیں  نہ کوئی صدقۂ واجبہ جیسے  نذر و کفّارہ و صدقۂ فطر اور حربی کو کسی قسم کا صدقہ دینا جائز نہیں  نہ واجبہ نہ نفل اگرچہ وہ دارالاسلام میں  بادشاہِ اسلام سے  امان لے  کر آیا ہو۔ (درمختار ج ۲ص ۹۲) ہندوستان اگرچہ دارالاسلام ہے  مگریہاں  کے  کفّار ذمّی نہیں  انہیں  صدقات نفل مثلاً ہدیہ وغیرہ دینا بھی ناجائز ہے ۔ 
فائدہ:

جن لوگوں  کو زکوٰۃ دینا ناجائز ہے  انہیں  اور بھی کوئی صدقۂ واجبہ نذر و کفّارہ و فطرہ دینا جائز نہیں  سوا دفینہ اورمعدن کے  کہ ان کا خمس اپنے  والدین و اولاد کو بھی دے  سکتے  ہیں  بلکہ بعض صورت میں  خود بھی صَرف کر سکتا ہے  جس کا بیان گزرا۔  (جوہرہ)


مسئلہ ۴۴:
جن لوگوں کی نسبت بیان کیا گیا کہ انہیں  زکوٰۃ دے  سکتے  ہیں  اُن سب کا فقیر ہونا شرط ہے  سوا عامل کے  کہ اس کے  لئے  فقیر ہونا شرط نہیں  اور ابن السبیل اگرچہ غنی ہو اُس وقت حکم فقیر میں  ہے  باقی کسی کو جو فقیر نہ ہو زکوٰۃ نہیں  دے  سکتے ۔ (درمختار ج ۲ص ۸۸ وغیرہ)

مسئلہ ۴۵:
جو شخص مرض الموت میں ہے  اس نے  زکوٰۃ اپنے  بھائی کو دی اور یہ بھائی اس کا وارث ہے  تو زکوٰۃ عنداﷲ ادا ہو گئی مگر باقی وارثوں  کو اختیار ہے  کہ اس سے  اس زکوٰۃ کو واپس لیں  کہ یہ منّت کے  حکم میں  ہے  اور وارث کے  لئے  بغیر اجازت دیگر ورثہ منّت صحیح نہیں ۔ (ردالمحتار ج ۲ص ۸۶)

مسئلہ ۴۶:
جو شخص اس کی خدمت کرتا اور اس کے  یہاں  کے  کام کرتا ہے  اسے  زکوٰۃ دی یا اس کو دی جس نے  خوشخبری سنائی یا اُسے  دی جس نے  اُس کے  پاس ہدیہ بھیجا یہ سب جائز ہے  ہاں  اگر عوض کہہ کر دی تو ادا نہ ہوئی۔ بقرعید میں  خدّام مرد وعورت کو عیدی کہہ کر دی تو ادا ہوگئی۔ (جوہرہ، عالمگیری ج ۱ص ۱۹۰)

مسئلہ ۴۷:
جس نے  تحرّی کی یعنی سوچا اور دل میں  یہ بات جمی کہ اس کو زکوٰۃ دے  سکتے  ہیں  اورزکوٰۃ دے  دی بعد میں  ظاہر ہوا کہ وہ مصرف زکوٰۃ ہے  یا کچھ حال نہ کُھلا تو ادا ہو گئی اور اگر بعد میں  یہ معلوم ہوا کہ وہ غنی تھا یا اُس کے  والدین میں  کوئی تھا یا اپنی اولاد تھی یا شوہر تھا یا زوجہ تھی یا ہاشمی یا ہاشمی کا غلام تھا یا ذمّی تھا جب بھی ادا ہو گئی اور اگر یہ معلوم ہوا کہ اُس کا غلام تھا یا حربی تھا تو ادا نہ ہوئی۔ اب پھر دے  اور یہ بھی تحرّی ہی کے  حکم میں  ہے  کہ اُس نے  سوال کیا اس نے  اُسے  غنی نہ جان کر دے  دیا یا وہ فقیروں  کی جماعت میں  انہیں  کی وضع میں  تھا اُسے  دے  دیا۔ (عالمگیری ج ۱ص ۱۹۰، درمختار، ردالمحتار ج ۲ص ۹۲)

مسئلہ ۴۸:
اگر بے  سوچے  سمجھے  دے  دی یعنی یہ خیال بھی نہ آیا کہ اُسے  دے  سکتے  ہیں  یا نہیں  اور بعد میں معلوم ہوا کہ اُسے  نہیں  دے  سکتے  تھے  تو ادا نہ ہوئی ورنہ ہو گئی اور اگر دیتے  وقت شک تھا او  تحرّی نہ کی یا کی مگر کسی طرف دل نہ جما یا تحرّی کی اور غالب گمان یہ ہوا کہ زکوٰۃ کا مصرف نہیں  اور دے  دیا تو ان سب صورتوں  میں  ادا نہ ہوئی مگر جبکہ دینے  کے  بعد یہ ظاہر ہوا کہ واقع وہ مصرفِ زکوٰۃ تھا تو ہو گئی۔ (عالمگیری ج ۱ص ۱۹۰ وغیرہ)

مسئلہ ۴۹:
زکوٰۃ وغیرہ صدقات میں  افضل  یہ ہے  کہ اوّلاً اپنے  بھائیوں  بہنوں  کو دے  پھر اُن کی اولاد کو پھر چچا اور پھوپھیوں  کو پھر ان کی اولاد کو پھر ماموں  اور خالہ کو پھر اُن کی اولاد کو پھر ذوی الارحام یعنی رشتہ والوں  کو پھر پڑوسیوں  کو پھر اپنے  پیشہ والوں  کو پھر اپنے  شہر یا گاؤں  کے  رہنے  والوں  کو۔ (جوہرہ، عالمگیری ج ۱ص ۱۹۰) حدیث میں  ہے  کہ نبی ﷺ نے  فرمایا اے  اُمتِ محمد قسم ہے  اُس کی جس نے  مجھے  حق کے  ساتھ بھیجا اﷲ تعالیٰ اس شخص کے  صدقہ کو قبول نہیں  فرماتا جس کے  رشتہ دار اس کے  سلوک کرنے  کے  محتاج ہوں  اور یہ غیروں  کو دے  قسم ہے  اُس کی جس کے  دستِ قدرت میں میری جان ہے  اﷲ تعالیٰ اس کی طرف قیامت کے  دن نظر نہ فرمائے  گا۔ (ردالمحتار ج ۲ص ۹۳، ۹۴)

مسئلہ ۵۰:

دوسرے  شہر کو زکوٰۃ بھیجنا مکروہ ہے  مگر جب کہ وہاں  اُس کے  رشتہ والے  ہوں  تو اُن کے  لئے  بھیج سکتا ہے  یا وہاں  کے  لوگوں  کو زیادہ حاجت ہے  یا زیادہ پرہیزگار ہیں  یا مسلمانوں  کے  حق میں  وہاں  بھیجنا زیادہ نافع ہے  یا طالبِ علم کے  لئے  بھیجے  یا زاہدوں  کے  لئے  یا دارالحرب میں  ہے  اور زکوٰۃ دارالاسلام میں  بھیجے  یا سال تمام سے  پہلے  ہی بھیج دے  ان سب صورتوں  میں  دوسرے  شہر کو بھیجنا بلاکراہت جائز ہے ۔ (عالمگیری ج ۱ص ۱۹۰، درمختار ج ۲ص ۹۳،۹۴)

مسئلہ ۵۱:

شہرسے  مراد وہ شہر ہے  جہاں  مال ہو اگرخود ایک شہر میں  ہے  اور مال دوسرے  شہر میں  تو جہاں  مال ہو  وہاں  کے  فقراء کو زکوٰۃ دی جائے  اور صدقۂ فطر میں  وہ شہر مراد ہے  جہاں  خود ہے  اگر خود ایک شہر میں  ہے  اُس کے  چھوٹے  بچے  اور غلام دوسرے  شہر میں  تو جہاں  خود ہے  وہاں  کے  فقراء پر صدقہ فطر تقسیم کرے ۔ (جوہرہ، عالمگیری ج ۱ص ۱۹۰)

مسئلہ ۵۲:
بدمذہب کو زکوٰۃ دینا جائز نہیں ۔ (درمختار ج ۲ص ۹۶) جب بدمذہب کا یہ حکم ہے  تو وہابیہ زمانہ کہ توہینِ خدا و تنقیص شانِ رسالت کرتے  اور شائع کرتے  ہیں  جن کو اکابر علمائے  حرمین طیبین نے  بالاتفاق کافر و مرتد فرمایا اگرچہ وہ اپنے  آپ کو مسلمان کہیں  انہیں زکوٰۃ دینا حرام و سخت حرام ہے  اور دی تو ہرگز ادا نہ ہو گی۔ 
مسئلہ ۵۳:
جس کے  پاس آج کھانے  کو ہے  یا تندرست ہے  کہ کما سکتا ہے  اُسے  کھانے  کے  لئے  سوال حلال نہیں  اور بے  مانگے  کوئی خود دے  تو لینا جائز اور کھانے  کو اُس کے  پاس ہے  مگر کپڑا نہیں  تو کپڑے  کے  لئے  سوال کر سکتا ہے  یونہی اگر جہاد یا طلبِ علمِ دین میں  مشغول ہے  تو اگرچہ صحیح تندرست کمانے  پر قادر ہو اُسے  سوال کی اجازت ہے  جسے  سوال جائز نہیں  اُس کے  سوال پر دینا بھی ناجائز دینے  والا بھی گناہگار ہو گا۔ (درمختار ج ۲ص ۹۵،۹۶)

مسئلہ ۵۴:
مستحب یہ ہے  کہ ایک شخص کو اتنا دیں  کہ اُس دن اُسے  سوال کی حاجت نہ پڑے  اور یہ اُس فقیر کی حالت کے  اعتبار سے  مختلف ہے  اُس کے  کھانے  بال بچوں  کی کثرت اور دیگر امور کا لحاظ کرکے  دے ۔ (درمختار ج ۲ص ۹۳)



صدقۂ فطر کا بیان

حدیث ۱:

صحیح بخاری و مسلم میں  عبداﷲ بن عمررضی اﷲ تعالیٰ عنہما سے  مروی کہ رسول اﷲ ﷺ نے  زکوٰۃ فِطر ایک صاع خرما یا جَو غلام و آزاد و مرد وعورت چھوٹے  اور بڑے  مسلمانوں  پر مقرر کی اور یہ حکم فرما یا کہ نماز کوجانے  سے  پیشتر اداکرو۔ 
حدیث ۲:
ابوداؤد ونسائی کی روایت میں ہے  کہ عبداﷲ  بن عباس رضی اﷲ تعالیٰ عنہما نے  آخررمضان میں  فرمایا اپنے  روزے  کا صدقہ کرو اس صدقہ کو رسول اﷲ ﷺ نے  مقرر فرمایا ایک صاع خُرما یا جَو یا نصف گیہوں ۔ 
حدیث ۳:
ترمذی شریف میں  بروایت عمرو بن شعیب عن ابیہ عن جد ہٖ مروی کہ حضورِ اقدس ﷺ نے  ایک شخص کو بھیجا کہ مکہ کے  کوچوں  میں  اعلان کر دے  کہ صدقۂ فطر واجب ہے ۔ 
حدیث ۴:
ابوداؤد ابن ماجہ و حاکم ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  زکوٰۃ فطر مقرر فرمائی کہ لغو اور بیہودہ کلام سے  روزہ کی طہارت ہو جائے  اورمساکین کی خورش ہو جائے ۔ 
حدیث ۵:
ویلمی و خطیب و ابن عساکر انس رضی اﷲ تعالیٰ عنہ سے  راوی کہ حضور نے  فرمایا بندہ کا روزہ آسمان و زمین کے  درمیان معلّق رہتا ہے  جب تک صدقۂ فطر ادا نہ کرے ۔ 


مسائلِ فقہیّہ



صدقۂ فطر واجب ہے  عمر بھر اس کا وقت ہے  یعنی اگر ادا نہ کیا ہو تو اب ادا کرے ۔ ادا نہ کرنے  سے  ساقط نہ ہو گا نہ اب ادا کرنا قضا ہے  بلکہ اب بھی ادا ہی ہے  اگرچہ مسنون قبل نمازِ عید ادا کر دینا ہے ۔ (درمختارج ۲ص ۹۸،۹۹ وغیرہ)

مسئلہ ۱:

صدقۂ فطر شخص پر واجب ہے  مال پر نہیں  لہٰذا مر گیا تو اس کے  مال سے  ادا نہیں  کیا جائے  گا۔ ہاں  اگر ورثہ بطور احسان اپنی طرف سے  ادا کریں  تو ہو سکتا ہے  کچھ اُن پر جبر نہیں اور اگر وصیّت کر گیا ہے  توتہائی مال سے  ضرور ادا کیا جائے  گا اگرچہ ورثہ اجازت نہ دیں ۔ (جوہرہ وغیرہ)

مسئلہ ۲:

عیدکے  دن صبح صادق طلوع ہوتے  ہی صدقۂ فطر واجب ہوتا ہے  لہٰذا جو شخص صبح ہونے  سے  پہلے  مر گیا یاغنی تھا فقیر ہو گیا یا صبح طلوع ہونے  کے  بعد کافر مسلمان ہوا یا بچہ پیدا ہوا یافقیر تھا غنی ہو گیا تو واجب نہ ہوا اور اگر صبح طلوع ہونے  کے  بعد مرا یا صبح طلوع ہونے  سے  پہلے  کافر مسلمان ہوا یا بچہ پیدا ہوا یا فقیر تھا غنی ہو گیا تو فواجب ہے ۔ (عالمگیری ج ۱ص ۱۹۲)

مسئلہ ۳:

صدقۂ فطر ہر مسلمان آزاد مالکِ نصاب پر جس کی نصاب حاجتِ اصلیہ سے  فارغ ہو واجب ہے ۔ اس میں  عاقل بالغ اور مال نامی ہونے  کی شرط نہیں ۔ (درمختارج ۲ص ۹۹) مال نامی اور حاجتِ اصلیہ کا بیان گزر چکا اس کی صورتیں  وہیں  سے  معلوم کریں ۔ 
مسئلہ ۴:

نابالغ یا مجنوں  اگر مالکِ نصاب ہیں  تو ان پر صدقۂ فطر واجب ہے  اُن کا ولی اُن کے  مال سے  ادا کرے  اگر ولی نے  ادا نہ کیا اور نابالغ بالغ ہو گیا یا مجنوں  کاجنوں  جاتا رہا تو اب یہ خود ادا کرے  اور اگر خود مالکِ نصاب نہ تھے  اور ولی نے  ادا نہ کیا تو بالغ ہونے  یا ہوش میں  آنے  پر اُن کے  ذمہ ادا کرنا نہیں ۔ (درمختار، ردالمحتار ج ۲ص ۹۹)

مسئلہ ۵:

صدقۂ فطر ادا کرنے  کے  لئے  مال کا باقی رہنا بھی شرط نہیں  مال ہلاک ہونے  کے  بعد بھی صدقہ واجب رہے  گا ساقط نہ ہو گا بخلاف زکوٰۃ و عشر کہ یہ دونوں  مال ہلاک ہو جانے  سے  ساقط ہو جاتے  ہیں ۔ (درمختار ج ۲ص ۱۰۰)

مسئلہ ۶:

مردمالکِ نصاب پر اپنی طرف سے  اور اپنے  چھوٹے  بچہ کی طرف سے  واجب ہے  جبکہ بچہ خود مالکِ نصاب نہ ہو ورنہ اس کا صدقہ اسی کے  مال سے  ادا کیا جائے  اور مجنوں  اولاد اگرچہ بالغ ہو جبکہ غنی نہ ہو تو اُس کا صدقہ اُس کے  باپ پر واجب ہے  اور غنی ہو تو خود اس کے  مال سے  ادا کیا جائے  جنون خواہ اصلی ہو یعنی اسی حالت میں  بالغ ہوا یا بعد کو عارض ہوا دونوں  کاایک حکم ہے ۔ (درمختار،ردالمحتار ج ۲ص ۱۰۱)

مسئلہ ۷:

صدقۂ فطر واجب ہونے  کے  لئے  روزہ رکھنا شرط نہیں  اگر کسی عذر، سفر، مرض، بڑھاپے  کی وجہ سے  یا معاذ اﷲ بلاعذر روزہ نہ رکھا جب بھی واجب ہے ۔ (ردالمحتار ج ۲ص ۱۰۱)

مسئلہ ۸:

نابالغ لڑکی جو اس قابل ہے  کہ شوہر کی خدمت کر سکے  اس کا نکاح کر دیا اور شوہر کے  یہاں  اُسے  بھیج بھی دیا تو کسی پر اس کی طرف سے  صدقۂ فطر واجب نہیں  نہ شوہر پر نہ باپ پر اور اگر قابل خدمت نہیں  یا شوہر کے  یہاں  اُسے  بھیجا نہیں  تو بدستور باپ پر ہے  پھر یہ سب اس وقت ہے  کہ لڑکی خود مالکِ نصاب نہ ہو ورنہ بہرحال اُس کا صدقۂ فطر اس کے  مال سے  ادا کیا جائے ۔ (درمختار، ردالمحتار ج ۲ص ۱۰۱)

مسئلہ ۹:

باپ نہ ہو تو دادا باپ کی جگہ ہے  یعنی اپنے  فقیر و یتیم پوتے  پوتی کی طرف سے  اس پر صدقہ دینا واجب ہے ۔ (درمختار ج ۲ص ۱۰۱)

مسئلہ ۱۰:

ماں  پراپنے  چھوٹے  بچوں  کی طرف سے  صدقہ دینا واجب نہیں ۔ (ردالمحتار ج ۲ص ۱۰۱)

مسئلہ ۱۱:

خدمت کے  غلام اور مدبروامِ ولد کی طرف سے  ان کے  مالک پر صدقۂ فطر واجب ہے  اگرچہ غلام مدیون ہو اگرچہ دَین میں  مستغرق ہو اور اگر غلام گروی ہو اور مالک کے  پاس حاجتِ اصلیہ کے  سوا اتنا ہوکہ دَین ادا کر دے  اور پھر نصاب کا مالک رہے  تو مالک پر اُس کی طرف سے  بھی صدقہ واجب ہے ۔ (درمختار ج ۲ص ۱۰۲، عالمگیری ج ۱ص ۱۹۲ وغیرہما)

مسئلہ ۱۲:

تجارت کے  غلام کا فطرہ مالک پرواجب نہیں  اگرچہ اس کی قیمت بقدرِ نصاب نہ ہو۔ (درمختار، ردالمحتار ج ۲ص ۱۰۲)

مسئلہ ۱۳:

غلام عاریۃً دے  یا کسی کے  پاس امانۃً رکھا تو مالک پر فطرہ واجب ہے  اور اگر یہ منّت کر گیا کہ یہ غلام فلاں کا کام کرے  اور میرے  بعد اس کا مالک فلاں  ہے  تو فطرہ مالک پر ہے  اُس پر نہیں  جس کے  قبضہ میں ہے ۔ (درمختار ج ۲ص ۱۰۲)

مسئلہ ۱۴:

بھاگا ہوا غلام اور وہ جسے  حربیوں  نے  قید کر لیا ان کی طرف سے  صدقہ مالک پر نہیں ۔ یونہی اگر کسی نے  غصب کر لیا اور غاصب انکار کرتا ہے  اور اس کے  پاس گواہ نہیں تو اس کا فطرہ بھی واجب نہیں  مگر جب کہ واپس مل جائیں تو اب ان کی طرف سے  سالہائے  گذشتہ کا فطرہ دے  مگر حربی اگر غلام کے  مالک ہو گئے  تو واپسی کے  بعد بھی اس کا فطرہ نہیں ۔ (عالمگیری ج ۱ص ۱۹۳،درمختار، ردالمحتار ج ۲ص ۱۰۳)

مسئلہ ۱۵:

مکاتب کا فطرہ نہ مکاتب پر ہے  نہ اس کے  مالک پر یونہی مکاتب اور ماذون کے  غلام کا اور مکاتب اگر بدلِ کتابت ادا کرنے  سے  عاجز آیا تو مالک پر سالہائے  گذشتہ کا فطرہ نہیں ۔ (عالمگیری ج ۱ص ۱۹۳)

مسئلہ ۱۶:

دو یا چند شخصوں  میں  غلام مشترک ہے  تو اُس کا فطرہ کسی پر نہیں ۔ (عالمگیری ج ۱ص ۱۹۳)

مسئلہ ۱۷:

غلام بیچ ڈالا اور بائع یا مشتری دونوں  نے  واپسی کا اختیار رکھا عیدالفطر آگئی اورمیعاد ختم نہ ہوئی تو اُس کا فطرہ موقوف ہے  اگر بیع قائم رہی تومشتری دے  ورنہ بائع۔ (عالمگیری ج ۱ص ۱۹۳)

مسئلہ ۱۸:

اگر مشتری نے  خیار عیب یا خیار رویت کے  سبب واپس کیا تو اگر قبضہ کر لیا تھا تو مشتری پر ورنہ بائع پر۔ (عالمگیری ج ۱ص ۱۹۳)

مسئلہ ۱۹:

غلام کو بیچا مگر وہ بیع فاسد ہوئی اور مشتری نے  قبضہ کر کے  واپس کر دیا  یا عید کے  بعد قبضہ کر کے  آزاد کر دیا تو بائع پر ہے  اور اگر عید سے  پہلے  قبضہ کیا اور بعد عید آزاد کیا تو مشتری پر۔ (عالمگیری ج ۱ص ۱۹۳)

مسئلہ ۲۰:

مالک نے  غلام سے  کہا جب عید کا دن آئے  تو آزاد ہے ۔ عید کے  دن غلام آزاد ہو جائے  گا اور مالک پر اس کا فطرہ واجب۔ (عالمگیری ج ۱ص ۱۹۳)

مسئلہ ۲۱:

اپنی عورت اور اولاد عاقل بالغ کا فطرہ اُس کے  ذمہ نہیں  اگرچہ اپاہج ہو اگرچہ اس کے  نفقات اس کے  ذمہ ہوں ۔ (درمختار ج ۲ص ۱۰۲ وغیرہ)

مسئلہ ۲۲:

عورت یا بالغ اولاد کا فطرہ ان کے  بغیر اِذن ادا کر دیا تو ادا ہو گیا بشرطیکہ اولاد اس کے  عیّال میں ہو یعنی اولاد کا نفقہ وغیرہ اُس کے  ذمہ ہو ورنہ اولاد کی طرف سے  بلااِذن ادا نہ ہو گا اور عورت نے  اگر شوہر کا فطرہ بغیر حکم ادا کر دیا ادا نہ ہوا۔ (عالمگیری ج ۱ص ۱۹۳،  ردالمحتار ج ۲ص ۱۰۲،۱۰۳ وغیرہما)

مسئلہ ۲۳:
ماں  باپ دادا دادی نابالغ بھائی اور دیگر رشتہ داروں  کافطرہ اس کے  ذمہ نہیں  اور بغیر حکم ادا بھی نہیں  کر سکتا۔ (عالمگیری ج ۱ص ۱۹۳ جوہرہ) 







مسئلہ ۲۴:
صدقۂ فطر کا مقدار یہ ہے  گیہوں  یا اس کا آٹا یا ستّو نصف صاع، کھجور یا منقے  یا جَو یا اس کا آٹایا ستّو ایک صاع۔ (درمختار ج ۲ص ۱۰۳، عالمگیری ج ۱ص ۱۹۱)

مسئلہ ۲۵:
گیہوں ، جَو، کھجوریں ، منقے  دیئے  جائیں  تو ان کی قیمت کا اعتبار نہیں  مثلاً نصف صاع عمدہ جَو جن کی قیمت ایک صاع جَو کے  برابر ہے  یا چہارم صاع کھرے  گیہوں  جو قیمت میں  آدھے  صاع گیہوں  کے  برابر ہیں  یا نصف صاع کھجوریں  دیں  جو ایک صاع جَو یا نصف صاع گیہوں  کی قیمت کی ہوں  یہ سب ناجائز ہے  جتنا دیا اُتنا ہی ادا ہوا باقی اس کے  ذمہ باقی ہے  ادا کرے ۔ (عالمگیری ج ۱ص ۱۹۲)

مسئلہ ۲۶:
نصف صاع جَو اور چہارم صاع گیہوں  دیئے  یا نصف صاع کھجور تو بھی جائز ہے ۔ (عالمگیری ج ۱ص ۱۹۲، ردالمحتار ج ۲ص ۱۰۴)

مسئلہ ۲۷:
گیہوں  اور جَو ملے  ہوئے  ہوں  اور گیہوں زیادہ ہے  تو نصف صاع دے  ورنہ ایک صاع۔ (ردالمحتار ج ۲ص ۱۰۴)

مسئلہ ۲۸:
گیہوں  اور جَو کے  دینے  سے  اُن کا آٹا دینا افضل ہے  اور اس سے  افضل یہ کہ قیمت دے  خواہ گیہوں  کی قیمت دے  یا جَو کی یا کھجور کی مگر گرانی میں  خود ان کا دینا قیمت دینے  سے  افضل ہے  اور اگر خراب گیہوں  یا جَو کی قیمت دی تو اچھے  کی قیمت سے  جو کمی کرے  پوری کرے ۔ (درمختار، ردالمحتار ج ۲ص ۱۰۶)

مسئلہ ۲۹:
ان چار چیزوں  کے  علاوہ اگر کسی دوسری چیز سے  فطرہ ادا کرنا چاہے  مثلاً چاول، جوار، باجرہ یا اور کوئی غلّہ یا اور کوئی چیز دینا چاہے  تو قیمت کا لحاظ کرنا ہو گا یعنی وہ چیز آدھے  صاع گیہوں  یا ایک صاع جَو کی قیمت کی ہو یہاں  تک کہ روٹی دیں  تو اس میں  بھی قیمت کا لحاظ کیا جائے  گا اگرچہ گیہوں  یا جَو کی ہو۔ (درمختار ج ۲ص ۱۰۴، عالمگیری ج ۱ص ۱۹۲، ۱۹۱)

مسئلہ ۳۰:
اعلیٰ درجہ کی تحقیق اور احتیاط یہ ہے  کہ صاع کا وزن تین سو اکاون (۳۵۱) روپے  بھر ہے  اور نصف صاع ایک سو پچھتر روپے  (۱۷۵) اٹھنی بھر اوپر۔ (فتاویٰ رضویہ)

مسئلہ ۳۱:
فطرہ کا مقدم کرنا مطلقاً جائز ہے  جب کہ وہ شخص موجود ہو جس کی طرف سے  ادا کرتا ہو اگرچہ رمضان سے  پیشتر ادا کرے  اور اگر فطرہ ادا کرتے  وقت مالکِ نصاب نہ تھا پھر ہو گیا تو فطرہ صحیح ہے  اور بہتر یہ ہے  کہ عید کی صبح صادق ہونے  کے  بعد اور عید گاہ جانے  سے  پہلے  ادا کر دے ۔ (درمختار ج ۲ص ۱۰۶، عالمگیری ج ۱ص ۱۹۲)

مسئلہ ۳۲:
ایک شخص کا فطرہ ایک مسکین کو دینا بہتر ہے  اور چند مساکین کو دے  دیا جب بھی جائز ہے  یونہی ایک مسکین کو چند شخصوں  کا فطرہ دینا بھی بلاخلاف جائز ہے  اگرچہ سب فطرے  ملے  ہوئے  ہوں ۔ (درمختار، ردالمحتار ج ۲ص ۱۰۷)

مسئلہ ۳۳:
شوہر نے  عورت کو اپنا فطرہ ادا کرنے  کا حکم دیا اُس نے  شوہر کے  فطرہ کے  گیہوں  اپنے  فطرہ کے  گیہوں  میں  ملا کر فقیر کو دے  دئیے  اور شوہر نے  ملانے  کا حکم نہ دیا تھا توعورت کا فطرہ ادا ہو گیا شوہر کا نہیں  مگر جب کہ ملا دینے  پر عرف جاری ہو تو شوہر کا بھی ادا ہو جائے  گا۔ (درمختار، ردالمحتار ج ۲ص ۱۰۷)

مسئلہ ۳۴:
صدقۂ فطر کے  مصارف وہی ہیں  جو زکوٰۃ کے  ہیں  یعنی جن کو زکوٰۃ دے  سکتے  ہیں  انہیں  فطرہ بھی دے  سکتے  ہیں  اور جنہیں  زکوٰۃ نہیں  دے  سکتے  انہیں  فطرہ بھی نہیں  سوا عامل کے  کہ اس کے  لئے  زکوٰۃ ہے  فطرہ نہیں ۔ (درمختار، ردالمحتارص ۱۰۸)

مسئلہ ۳۵:
اپنے  غلام کی عورت کو فطرہ دے  سکتے  ہیں  اگرچہ اُس کا نفقہ اُسی پر ہو۔ (درمختار ج ۲ص ۱۰۸)


سوال کِسے  حلال ہے  اور کِسے  نہیں 

آج کل ایک عام بلا یہ پھیلی ہوئی ہے  کہ اچھے  خاصے  تندرست چاہیں  تو کما کر اوروں  کو کھلائیں  مگر انہوں  نے  اپنے  وجود کو بیکار قرار دے  رکھا ہے  کون محنت کرے  اور مصیبت جھیلے ۔ بے  مشقت جو مل جائے  تو تکلیف کیوں  برداشت کرے ۔ ناجائز طور پر سوال کرتے  اور بھیک مانگ کر پیٹ بھرتے  ہیں  اوربہتیرے  ایسے  ہیں  کہ مزدوری تو مزدوری چھوٹی چھوٹی تجارت کو ننگ و عار خیال کرتے  اور بھیک مانگنا کہ حقیقۃً ایسوں  کے  لئے  بے  عزّتی و بے  غیرتی ہے  مایۂ عزّت جانتے  ہیں  اور بہتوں  نے  تو بھیک مانگنا اپنا پیشہ ہی بنا رکھا ہے  گھر میں  ہزاروں  روپے  ہیں  سود کا لین دین کرتے  ہیں  زراعت وغیرہ کرتے  ہیں  مگر بھیک مانگنا نہیں  چھوڑتے  اُن سے  کہا جاتا ہے  جواب دیتے  ہیں  کہ یہ ہمارا پیشہ ہے  واہ صاحب واہ کیا ہم اپنا پیشہ چھوڑ دیں  حالانکہ ایسوں  کو سوال حرام ہے  اور جسے   اُن کی حالت معلوم ہو اُسے  جائز نہیں  کہ ان کو دے ۔ اب چند حدیثیں  سنئیے  ! دیکھیئے  کہ آقائے  دو عالم ﷺ ایسے  سائلوں  کے  بارے  میں  کیا فرماتے  ہیں ۔ 
حدیث ۱:
بخاری و مسلم عبداﷲ بن عمر رضی اﷲ تعالیٰ عنہما سے  راوی رسول اﷲ ﷺ فرماتے  ہیں  آدمی سوال کرتا رہے  گا یہاں  تک کہ قیامت کے  دن اس حال میں  آئے  گا کہ اُس کے  چہرہ پر گوشت کا ٹکڑا نہ ہو گا یعنی نہایت بے  آبرو ہو کر۔ 
حدیث ۲تا۴:
ابوداؤد و ترمذی و نسائی وا ابن حبان سمرہ بن جندب رضی اﷲ تعالیٰ عنہ سے  روای رسول اﷲ ﷺ فرماتے  ہیں  سوال ایک قسم کی خراش ہے  کہ آدمی سوال کر کے  اپنے  منہ کو نوچتا ہے  تو جو چاہے  اپنے  منہ پر اس خراش کو باقی رکھے  اورجو چاہے  چھوڑ دے  ہاں  اگر آدمی صاحبِ سلطنت سے  اپنا حق مانگے  یا ایسے  امر میں  سوال کرے  کہ اُس سے  چارہ نہ ہو (تو جائز ہے ) اور اسی کے  مثل امام احمد نے  عبداﷲ بن عمر اور طبرانی نے  جابر بن عبداﷲ رضی اﷲ تعالیٰ عنہم سے  روایت کی۔ 
حدیث ۵:
بیہقی نے  عبداﷲ بن عباس رضی اﷲ تعالیٰ عنہما سے  روایت کی کہ رسول اﷲ ﷺ نے  فرمایا جو شخص لوگوں  سے  سوال کرے  حالانکہ نہ اُسے  فاقہ پہنچا نہ اتنے  بال بچے  ہیں جن کی طاقت نہیں  رکھتا تو قیامت کے  دن اس طرح آئے  گا اُس کے  منہ پر گوشت نہ ہو گا اور حضور نے  فرمایا جس پر نہ فاقہ گذرا اور نہ اتنے  بال بچے  ہیں  جن کی طاقت نہیں  اور سوال کا دروازہ کھولے  اﷲ تعالیٰ اُس پر فاقہ کا دروازہ کھول دے  گا ایسی جگہ سے  جو اس کے  دلمیں  بھی نہیں ۔ 
حدیث ۶،۷:
نسائی نے  عائذ بن عمرو رضی اﷲ تعالیٰ عنہ سے  روایت کی رسول اﷲ ﷺ فرماتے  ہیں  اگر لوگوں  کو معلوم ہوتا کہ سوال کرنے  میں  کیا ہے  تو کوئی کسی کے  پاس سوال کرنے  نہ جاتا اسی کی مثل طبرانی نے  عبداﷲ بن عباس رضی اﷲ تعالیٰ عنہما سے  روایت کی۔ 
حدیث ۸،۹:
امام احمد بہ سند جیّد و طبرانی و بزاز عمران بن حصین رضی اﷲ تعالیٰ عنہما سے  راوی کہ حضور اقدس ﷺ فرماتے  ہیں  غنی کا سوال کرنا قیامت کے  دن اس کے  چہرہ میں  عیب ہو گا اور بزاز کی روایت میں  یہ بھی ہے  کہ غنی کا سوال آگ ہے  اگر تھوڑا دیا گیا تو تھوڑی اور زیادہ تو زیادہ اور اسی کے  مثل امام احمد و بزاز و طبرانی نے  ثوبان رضی اﷲ تعالیٰ سے  روایت کی۔ 
حدیث ۱۰:
طبرانی کبیر میں  اور ابن خزیمہ اپنی صحیح میں  اور ترمذی اور بیہقی حبشی بن جنادہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا جو شخص بغیر حاجت سوال کرتا ہے  گویا وہ انگارا کھاتا ہے ۔ 
حدیث ۱۱:
مسلم و ابن ماجہ ابوہریرہ رضی اﷲ تعالیٰ عنہ سے  روایت کرتے  ہیں  حضور اقدس ﷺ نے  فرمایا جو شخص بغیر حاجت سوال کرتا ہے  وہ انگارے  کا سوال کرتا ہے  تو چاہے  زیادہ مانگے  یا کم کا سوال کرے ۔ 
حدیث ۱۲:
ابوداؤد ابن حبان و ابن خزیمہ سہل بن حنظلیہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا جو شخص سوال کرے  اور اس کے  پاس اتنا ہے  جو اُسے  بے  پرواہ کرے  وہ آگ کی زیادتی چاہتا ہے ۔ لوگوں  نے  عرض کی وہ کیا مقدار ہے  جس کے  ہوتے  ہوئے  سوال جائز نہیں  فرمایا صبح و شام کا کھانا۔ 
حدیث ۱۳:
ابن حبان اپنی صحیح میں  امیر المومنین فاروق اعظم رضی اﷲ تعالیٰ عنہ سے  راوی رسول اﷲ ﷺ نے  فرمایا جو شخص لوگوں  سے  سوال کرے  اس لئے  کہ اپنے  مال کو بڑھائے  تو وہ جہنم کا گرم پتھر ہے  اب اسے  اختیار ہے  چاہے  تھوڑا مانگے  یا زیادہ طلب کرے ۔ 
حدیث ۱۴،۱۵:
امام احمد و ابو یعلیٰ و بزاز نے  عبدالرحمن بن عوف اور طبرانی  نے  صغیر میں  اُم المومنین ام سلمہ رضی اﷲ تعالیٰ عنہما سے  روایت کی کہ رسول اﷲ ﷺ نے  فرمایا صدقہ سے  مال کم نہیں  ہوتا اور حق معاف کرنے  سے  قیامت کے  دن اﷲ تعالیٰ بندہ کی عزّت بڑھائے  گا اور بندہ سوال کا دروازہ نہ کھولے  گا مگر اﷲ تعالیٰ اس پر محتاجی کا دروازہ کھولے  گا۔ 
حدیث ۱۶:
مسلم و ابوداؤد و نسائی قبیصہ بن مخارق رضی اﷲ تعالیٰ عنہ سے  راوی کہتے  ہیں  مجھ پر ایک مرتبہ تاوان لازم آیا۔ میں  نے  حضور اقدس ﷺ کی خدمت میں  حاضر ہو کر سوال کیا فرمایا ٹھہرو ہمارے  پاس صدقہ کا مال آئے  گا تو تمہارے  لئے  حکم فرمائیں  گے  پھر فرمایا اے  قبیصہ سوال کرنا حلال نہیں  مگر تین باتوں  میں  کسی نے  ضمانت کی ہو (یعنی کسی قوم کی طرف سے  دیت کا ضامن ہوا یا آپس کی جنگ میں  صلح کرائی اور اس پر کسی مال کا ضامن ہوا) تو اسے  سوال حلال ہے  یہاں  تک کہ وہ مقدار پائے  پھر باز رہے  یا کسی شخص پر آفت آئی کہ اُس کے  مال کو تباہ کر دیا تو اسے  سوال حلال ہے  یہاں  تک کہ بسر اوقات کے  لئے  پاجائے   یا کسی کو فاقہ پہنچا اور اُس کی قوم کے  تین عقلمند شخص گواہ دیں  کہ فلاں  کو فاقہ پہنچا تو اسے  سوال حلال ہے ۔ یہاں  تک کہ بسر اوقات کے  لئے  حاصل کرلے  ان تین باتوں  کے  سوا اے  قبیصہ سوال کرنا حرام ہے  کہ سوال کرنے  والا حرام کھاتا ہے ۔ 
حدیث ۱۷،۱۸:
امام بخاری و ابن ماجہ زبیر بن عوّام رضی اﷲ تعالیٰ عنہ سے  روایت کی رسول اﷲ ﷺ نے  فرمایا کوئی شخص رسّی لے  کر جائے  اور اپنی پیٹھ پر لکڑیاں  کا گٹھا لا کر بیچے  اور سوال کی ذلّت سے  اﷲ تعالیٰ اس کے  چہرہ کو بچائے  یہ اس سے  بہتر ہے  کہ لوگوں  سے  سوال کرے  کہ وہ لوگ اُسے  دیں  یا نہ دیں  اِسیکے  مثل امام بخاری و مسلم و امام مالک و ترمذی و نسائی نے  ابوہریرہ رضی اﷲ تعالیٰ عنہ سے  روایت کی۔ 
حدیث ۱۹:
امام مالک و بخاری مسلم و ابوداؤدو نسائی عبداﷲ بن عمر رضی اﷲ تعالیٰ عنہما سے  راوی رسول اﷲ ﷺ منبر پر تشریف فرما تھے  صدقہ کا اور سوال سے  بچنے  کا ذکر فرما رہے  تھے  یہ فرمایا کہ اوپروالا ہاتھ نیچے  والے  ہاتھ سے  بہتر ہے  اوپر والا ہاتھ خرچ کرنے  والا ہے  اورنیچے  والا مانگنے  والا۔ 
حدیث ۲۰:
امام مالک و بخاری و مسلم و ابوداؤد و ترمذی و نسائی ابوسعید خدری رضی اﷲ تعالیٰ عنہ سے  راوی کہ انصارمیں  سے  کچھ لوگوں  نے  حضور سے  سوال کیا حضور نے  عطا فرمایا پھر مانگا حضور نے  عطا فرمایا پھر مانگا حضور نے  عطا فرمایا یہاں  تک وہ مال جو حضور کے  پاس تھا ختم ہو گیا پھر فرمایا جو کچھ میرے  پا س مال ہو گا اُسے  میں  تم سے  اُٹھا نہ رکھوں  گا اور جو سوال سے  بچنا چاہے  گا اﷲ تعالیٰ اُسے  بچائے  گا اور جوغنی بننا چاہے  گا اﷲ اُسے  غنی کر دے  گا اور جو صبر کرنا چاہے  گا اﷲ تعالیٰ اُسے  صبر دے  گا اور صبر سے  بڑھ کر اور اس سے  زیادہ وسیع عطا کسی کو نہ ملی۔ 
حدیث ۲۱:
حضرت امیر المومنین فاروقِ اعظم عمر رضی اﷲ تعالیٰ عنہ نے  فرمایا کہ لالچ محتاجی ہے  اور نا اُمیدی تونگری۔ آدمی جب کسی چیز سے  نا امید ہو جاتا ہے  تو اس کی پرواہ نہیں  رہتی۔ 
حدیث ۲۲:
امام  بخاری و مسلم فاروقِ اعظم رضی اﷲ تعالیٰ عنہ سے  راوی فرماتے  ہیں  کہ حضور اقدس ﷺ مجھے  عطا فرماتے  تو میں  عرض کرتا کہ کسی ایسے  کو دیجئے  جو مجھ سے  زیادہ حاجت مند ہو ارشاد فرمایا اسے  لو اور اپنا کر لو اور خیرات کرو جو مال تمہارے  پاس بے  طمع اور بے  مانگے  آجائے  اسے  لے  لو اور جو نہ آئے  تو اُس کے  پیچھے  اپنے  نفس کو نہ ڈالو۔ 
حدیث ۲۳:
ابوداؤد و انس رضی اﷲ تعالیٰ عنہ سے  راوی کہ ایک انصاری نے  حاضرِ خدمت اقدس ہو کر سوال کیا ارشاد فرمایا کیا تمہارے  گھر میں  کچھ نہیں  ہے  عرض کی، ہے  تو، ایک ٹاٹ ہے  جس کا ایک حصہ ہم اوڑھتے  ہیں  اور ایک حصہ بچھاتے  ہیں  اور ایک لکڑی کا پیالہ ہے  جس میں  ہم پانی پیتے  ہیں  ارشاد فرمایا میرے  حضور دونوں  چیزوں  کو حاضر کر دو وہ حاضر لائے  حضور نے  اپنے  دستِ مبارک میں  لے  کر ارشاد فرمایا انہیں  کون خریدتا ہے  ایک صاحب نے  عرض کی ایک درہم کے  عوض میں  خریدتا ہوں  ارشاد فرمایا ایک درہم سے  زیادہ کون دیتا ہے ۔ دو یا تین بار فرمایا کسی اور صاحب نے  عرض کی میں  دو درہم پر لیتاہوں ۔ انہیں  یہ دونوں  چیزیں  دے  دیں  اور درہم لے  لئے  اور انصاری کو دونوں  درہم دے  کر ارشاد فرمایا ایک کا غلّہ خرید کر گھر ڈال آؤ اور ایک کی کلہاڑی خرید کر میرے  پاس لاؤ وہ حاضرلائے  حضور نے  اپنے  دستِ مبارک سے  اُس میں  دستہ ڈالا اور فرمایا جاؤ لکڑیاں  کاٹو اور بیچو اور پندرہ دن تک تمہیں  نہ دیکھوں  (یعنی اتنے  دنوں  تک یہاں  حاضر نہ ہونا)وہ گئے  لکڑیاں  کاٹ کر بیچتے  رہے  اب حاضر ہوئے  تو اُنکے  پاس دس درہم تھے  چند درہم کا کپڑا خریدا اور چند کا غلّہ۔ رسول اﷲ ﷺ نے  ارشاد فرمایا یہ اس سے  بہتر ہے  کہ قیامت کے  دن سوال تمہارے  منہ پر چھالا ہو کر آتا۔ سوال درست نہیں  مگر تین شخصوں  کے  لئے  ، ایسی محتاجی والے  کے  لئے  جو اُسے  زمین پر لٹا دے  یا تاوان والے  کے  لئے  جو رسوا کر دے  یا خون والے  (دیت) کے  لئے  جو اُسے  تکلیف پہنچائے ۔ 
حدیث۲۴،۲۵:ابوداؤد و ترمذی بافادۂ صحیح و تحسین و حاکم بافادۂ تصحیح عبداﷲ بن مسعود رضی اﷲ تعالیٰ عنہ سے  راوی رسول اﷲ ﷺ نے  فرمایا جسے  فاقہ پہنچا اور اُس نے  لوگوں  کے  سامنے  بیان کیا تو اُس کا فاقہ بند نہ کیا جائے  گا اور اگر اس نے  اﷲ تعالیٰ سے  عرض کی تو اﷲ عزّوجل جلد اُسے  بے  نیاز کر دے  گا خواہ جلد موت دے  دے  یا جلد مالدار کر دے  اور طبرانی کی روایت ابوہریرہ رضی اﷲ تعالیٰ عنہ سے  ہے  کہ حضور نے  فرمایا جو بھوکا یا محتاج ہو اور اس نے  آدمیوں  سے  چھپایا اور اﷲ تعالیٰ کے  حضور عرض کی تو اﷲ تعالیٰ پر حق ہے  کہ ایک سال کی حلال روزی اس پر کشادہ فرمائے ۔ 

 بعض سائل کہہ دیا کرتے  ہیں  کہ اﷲ کے  لئے  دو۔ خدا کے  واسطے  دو۔ حالانکہ اس کی بہت سخت ممانعت آئی ہے ۔ ایک حدیث میں  اُسے  ملعون فرمایا گیا ہے  اور ایک حدیث میں  بدترین خلائق اور اگر کسی نے  اس طرح  سوال کیا تو جب تک بُری بات کا سوال نہ ہو یا خود سوال بُرا نہ ہو (جیسے  مالدار یا ایسے  شخص کا بھیک مانگنا جو قوی تندرست کمانے  پر قادر ہو) اور یہ سوال کو بلا دقت پورا کر سکتا ہے   تو پورا کرنا ہی ادب ہے  کہ کہیں  بروئے  ظاہر حدیث یہ بھی اُسی وعید کا مستحق نہ ہو، ہاں  اگر سائل منعت ہو تو نہ دے  نیز یہ بھی لحاظ رہے  کہ مسجد میں سوال نہ کرے  خصوصاً جمعہ کے  دن لوگوں  کی گردنیں  پھلانگ کر کہ یہ حرام ہے  بلکہ بعض علماء فرماتے  ہیں  کہ مسجد کے  سائل کو اگر ایک پیسہ دیا تو ستّر پیسے  اور خیرات کرے  کہ اس ایک پیسہ کا کفارہ ہو۔ مولیٰ علی کرم اﷲ وجہہ الکریم نے  ایک شخص کو عرفہ کے  دن عرفات میں  سوال کرتے  دیکھا اُسے  دُرّے  لگائے  اور فرمایا کہ اس دن میں  اور ایسی جگہ غیر خدا سے  سوال کرتا ہے  ان چند احادیث کے  دیکھنے  سے  معلوم ہو گا کہ بھیک مانگنا بہت ذلّت کی بات ہے  بغیر ضرورت سوال نہ کرے  اور حالت ضرورت میں  بھی اُن امور پر لحاظ رکھے  جن سے  ممانعت وارد ہے  اور سوال کی اگر حاجت ہی پڑ جائے  تو مبالغہ ہرگز نہ کرے  کہ بے  لئے  پیچھا نہ چھوڑے  کہ اس کی بھی ممانعت آئی ہے ۔ 



صدقات نفل کا بیان


اﷲ تعالیٰ کی راہ میں  دینا نہایت اچھا کام ہے  مال سے  تم کو فائدہ نہ پہنچا تو تمہارے  کیا کام آیا اور اپنے  کام کا وہی ہے  جو کھانا پہن لیا یا آخرت کے  لئے  خرچ کیا نہ وہ کہ جمع کیا اور دوسروں  کے  لئے  چھوڑ گئے  اس کے  فضائل میں  چند حدیثیں  سُنئیے  اور اُن پر عمل کیجئے  اﷲ تعالیٰ توفیق دینے  والا ہے ۔ 
حدیث ۱:
صحیح مسلم شریف میں  ابوہریرہ رضی اﷲ تعالیٰ عنہ سے  مروی حضور اقدس ﷺ فرماتے  ہیں  بندہ کہتا ہے  میرا مال ہے  میرا مال ہے  اور اُسے  تو اس کے  مال سے  تین ہی قسم کا فائدہ ہے  جو کھا کر فنا کر دیا یا پہن کر پُرانا کر دیا یا عطا کر کے  آخرت کے  لئے  جمع کیا اور اُس کے  سوا جانے  والا ہے  کہ اوروں  کے  لئے  چھوڑ جائے  گا۔ 
حدیث ۲:
بخاری و نسائی ابن مسعود رضی اﷲ تعالیٰ عنہ سے  راوی کہ حضور فرماتے  ہیں  تم میں  کون ہے  کہ اُسے  اپنے  وارث کا مال اپنے  مال سے  زیادہ محبوب ہے  صحابہ نے  عرض کی یا رسول ہم میں  کوئی ایسا نہیں  جسے  اپنا مال زیادہ محبوب نہ ہو فرمایا اپنا مال تو وہ ہے  جو آگے  روانہ کر چکا ہے  اور جو پیچھے  چھوڑ گیا وہ وارث کا مال ہے ۔ 
حدیث ۳:
امام بخاری ابوہریرہ رضی اﷲ تعالیٰ عنہ سے  راوی رسول اﷲ ﷺ فرماتے  ہیں  اگر میرے  پاس اُحد برابر سونا ہو تو مجھے  یہی پسند آتا ہے  کہ تین راتیں  نہ گزرنے  پائیں  اور اُس میں  کا میرے  پاس کچھ رہ جائے  ہاں  اگر مجھ پر دَین ہو تو اُس کے  لئے  کچھ رکھ لوں  گا۔ 
حدیث ۴،۵:
صحیح مسلم میں  انہیں  سے  مروی حضور اقدس ﷺ نے  فرمایا کوئی دن ایسا نہیں  کہ صبح ہوتی ہے  مگر دو فرشتے  نازل ہوتے  ہیں  اور ان میں  ایک کہتا ہے  اے  اﷲ خرچ کرنے  والے  کو بدلہ دے  اور دوسرا کہتا ہے  اے  اﷲ روکنے  والے  کے  مال کو تلف کر دے  اور اسی کے  مثل امام احمد بن حبان و حاکم نے  ابودرداء رضی اﷲ تعالیٰ عنہ سے  روایت کی۔ 
حدیث ۶:
صحیحین میں ہے  کہ حضوراقدس ﷺ نے  اسماء رضی اﷲ تعالیٰ عنہما سے  فرمایا خرچ کر اور شمار نہ کر کہ اﷲ تعالیٰ شمار کرکے  دے  گا اور بند نہ کر کہ اﷲ تعالیٰ بھی تجھ پر بند کر دے  گا۔ کچھ دے  جو تجھے  استطاعت ہو۔ 
حدیث ۷:
نیز صحیحین میں  ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  کہ اﷲ تعالیٰ نے  فرمایا اے  ابنِ خرچ کر میں  تجھ پر خرچ کروں  گا۔ 
 حدیث ۸:
صحیح مسلم و سنن ترمذی میں  ابو امامہ رضی اﷲ تعالیٰ عنہ سے  مروی رسول اﷲ ﷺ نے  فرمایا اے  ابنِ آدم بچے  ہوئے  کا خرچ کرنا تیرے  لئے  بہتر ہے  اور اُس کا روکنا تیرے  لئے  بُرا ہے  اور بقدر ضرورت روکنے  پر ملامت نہیں  اور اُن سے  شروع کر جو تیری پرورش میں  ہیں ۔ 
حدیث ۹:
صحیحین میں  ابوہریرہ رضی اﷲ تعالیٰ عنہ سے  مروی حضورِ اقدس ﷺ نے  فرمایا  بخیل اور صدقہ دینے  والے  کی مثال ان دو شخصوں  کی ہے  جو لوہے  کی زرہ پہنے  ہوئے  ہیں  جن کے  ہاتھ سینے  اور گلے  سے  جکڑے  ہوئے  ہیں  تو صدقہ دینے  والے  نے  جب صدقہ دیا وہ زرہ کشادہ ہو گئی اور بخیل جب صدقہ دینے  کا ارادہ کرتا ہے  ہر کڑی اپنی جگہ پکڑ لیتی ہے  وہ کشادہ کرنا بھی چاہتا ہے  تو کشادہ نہیں  ہوتی۔ 
حدیث ۱۰:
صحیح مسلم میں  جابر رضی اﷲ تعالیٰ عنہ سے  مروی رسول اﷲ ﷺ فرماتے  ہیں  ظلم سے  بچو کہ ظلم قیامت کے  دن تاریکیاں  ہیں  اور بخل سے   بچو کہ بخل نے  اگلوں  کو ہلاک کیا۔ اسی بخل نے  اُنہیں  خون بہانے  اور حرام کو حلال کرنے  پر آمادہ کیا۔ 
حدیث ۱۱:
نیز اُسی میں  ابوہریرہ رضی اﷲ تعالیٰ عنہ سے  مروی ایک شخص نے  عرض کی یارسول اﷲ کس صدقہ کا زیادہ اجر ہے  فرمایا اس کا کہ صحت کی حالت میں  ہو اور لالچ ہو محتاجی کا ڈر ہو اور تونگری کی آرزو یہ نہیں  کہ چھوڑے  رہے  اور جب جان گلے  کو آجائے  تو کہے  اتنا فلاں  کو اور اتنا فلاں  کو دینا اور یہ تو فلاں  کا ہو چکا یعنی وارث کا۔ 
حدیث ۱۲:
صحیحین میں  ابوذر رضی اﷲ تعالیٰ عنہ سے  مروی کہتے  ہیں  حضور کی خدمت میں  حاضر ہوا اور حضور کعبہ معظمہ کے  سایہ میں  تشریف فرما تھے  مجھے  دیکھ کر فرمایا قسم ہے  ربّ کعبہ کی۔ وہ ٹوٹے  میں  ہیں ۔                                                                                                                                                                                                                                                                                                                                                     میں  نے  عرض کی میرے  باپ ماں  حضور پر قربان وہ کون لوگ ہیں  فرمایا زیادہ مال والے  مگر جو اس طرح اور اس طرح اور اس طرح کرے  آگے  پیچھے  دہنے  بائیں  یعنی ہر موقع پر خرچ کرے  اور ایسے  لوگ بہت کم ہیں ۔ 
حدیث ۱۳:
سنن ترمذی میں ابوہریرہ رضی اﷲ تعالیٰ عنہ سے  مروی کہ رسول اﷲ ﷺ نے  فرمایا سخی قریب ہے  اﷲ سے ، قریب ہے  جنت سے ، قریب ہے  آدمیوں  سے  ،دُور ہے  جہنم سے  اور بخیل دورہے  اﷲ سے  ، دور ہے  جنت سے ، دور ہے  آدمیوں  سے ، قریب ہے  جہنم سے  اورجاہل سخی اﷲ کے  نزدیک زیادہ پیارا ہے  بخیل عابد سے ۔ 
حدیث ۱۴:
سُنن ابوداؤد میں  ابوسعید رضی اﷲ تعالیٰ عنہ سے  مروی کہ رسول اﷲ ﷺ نے  فرمایا آدمی کا اپنی زندگی (یعنی صحت) میں  ایک درہم صدقہ مرتے  وقت کے  سو درہم صدقہ کرنے  سے  زیادہ بہتر ہے ۔ 
حدیث ۱۵:
امام احمد و نسائی و دارمی و ترمذی ابودرداء رضی اﷲ تعالیٰ عنہ راوی رسول اﷲ ﷺ نے  فرمایا جو شخص مرتے  وقت صدقہ دیتا ہے  یا آزاد کرتا ہے  اُس کی مثال اُس شخص کی ہے  کہ جب آسودہ ہو لیا تو ہدیہ کرتا ہے ۔ 
حدیث۱۶:
صحیح مسلم شریف میں  ابوہریرہ رضی اﷲ تعالیٰ عنہ سے  مروی کہ رسول اﷲ ﷺ فرماتے  ہیں  ایک شخص جنگل میں  تھا اُس نے  ابر میں  ایک آواز سُنی کہ فلاں  کے  باغ کوسیراب کر۔ وہ ابر ایک کوکنارہ کو ہو گیا اور اُس نے  پانی سنگستان میں  گِرایا اور ایک نالی نے  وہ سارا پانی لے  لیا وہ شخص پانی کے  پیچھے  ہو لیا ایک شخص کو دیکھا کہ اپنے  باغ میں  کھڑا کُھرپیا سے  پانی پھیر رہا ہے  اُس نے  کہا۔ اے  اﷲ کے  بندے  تیرا کیا نام ہے ، اُس نے  کہا فلاں  نام وہی نام جو اُس نے  ابر میں  سے  سُنا۔ اُس نے  کہا اے  اﷲ کے  بندے  تُو میرا نام کیوں  پوچھتا ہے  اُس نے  کہا میں  نے  اُس ابر میں  سے  جس کا یہ پانی ہے  ایک آواز سُنی کہ وہ تیرا نام لے  کر کہتا ہے  فلاں  کے  باغ کو سیراب کر تو تُو کیا کرتا ہے  (کہ تیرا نام لے  کر پانی بھیجا جاتا ہے ) جواب دیاکہ جو کچھ پیدا ہوتا ہے  اس میں  سے  ایک تہائی خیرات کرتا ہوں  اور ایک تہائی میں  اور میرے  بال  بچے  کھاتے  ہیں  اور ایک تہائی بونے  کے  لئے  رکھتا ہوں ۔ 
حدیث ۱۷:
صحیحین میں  ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  بنی اسرئیل میں  تین شخص تھے ۔ ایک برص والا، دوسرا گنجا ، تیسرا اندھا۔ اﷲ عزّوجلّ نے  ان کا امتحان لینا چاہا ان کے  پاس ایک فرشتہ بھیجا وہ فرشتہ برص والے  کے  پاس آیا۔ اس سے  پوچھا تجھے  کیا چیز محبوب ہے  اُس نے  کہا کہ اچھا رنگ اور اچھا چمڑا اور یہ بات جاتی رہے  جس سے  لوگ گھن کرتے  ہیں  فرشتہ نے  اس پر ہاتھ پھیرا وہ گھن کی چیز جاتی رہی اور اچھا رنگ اور اچھی کھال اسے  دی گئی فرشتے  نے  کہا تجھے  کونسا مال زیادہ محبوب ہے  اُس نے  اونٹ کہا یا گائے  (راوی کا شک ہے  مگر برص والے  اور گنجے  میں  سے  ایک نے  اونٹ کہا دوسرے  نے  گائے ) اُسے  دس مہینے  کی حاملہ اونٹنی دی اور کہا کہ اﷲ تعالیٰ تیرے  لئے  اس میں  برکت دے  پھر گنجے  کے  پاس آیا اُس سے  کہا تجھے  کیا شے  محبوب ہے  اُس نے  کہا خوبصورت بال اور یہ جاتا رہے  جس سے  لوگ مجھ سے  گھن کرتے  ہیں  فرشتے  نے  اس پر ہاتھ پھیرا وہ بات جاتی رہی اور خوبصورت بال اُسے  دیئے  گئے  اُس سے  کہا تجھے  کون سا مال محبوب ہے  اُس نے  گائے  بتائی ایک گابھن گائے  اُسے  دی گئی اور کہا اﷲ تعالیٰ تیرے  لئے  اس میں  برکت دے  پھر اندھے  کے  پاس آیا اور کہا تجھے  کیا چیز زیادہ محبوب ہے  اُس نے  کہا یہ کہ اﷲ تعالیٰ میری نگاہ واپس دے  کہ میں  لوگوں  کو دیکھوں  فرشتہ نے  ہاتھ پھیرا اﷲ تعالیٰ نے  اُس کی نگاوہ واپس دی فرشتہ نے  پوچھا تجھے  کونسا مال زیادہ            پسند ہے  اُس نے  کہا بکری۔ اُسے  ایک گابھن بکری دی۔ اب اونٹنی اور گائے  اور بکری سب کے  بچے  ہوئے  ایک کے  لئے  اونٹوں  سے  جنگل بھر گیا۔ دوسرے  کے  لئے  گائے  سے  تیسرے  کے  لئے  بکریوں  سے  پھر وہ فرشتہ برص والے  کے  پاس اُس کی صورت اور ہیٔات میں  ہو کر آیا (یعنی برص والا بن کر) اور کہا میں  مرد مسکین ہوں  میرے  سفر میں  وسائل منقطع ہو گئے  پہنچنے  کی صورت میرے  لئے  آج نظر نہیں  آتی مگر اﷲ کی مدد سے  پھر تیری مدد سے ۔ میں  اُس کے  واسطے  سے  جس نے  تجھے  خوبصورت رنگ اور اچھا چمڑا اور مال دیا ہے ۔ ایک اونٹ کا سوال کرتا ہوں  جس سے  میں  سفر میں  مقصد تک پہنچ جاؤں  اُس نے  جواب دیا حقوق بہت ہیں ۔ فرشتے  نے  کہا گویا میں  تجھے  پہچانتا ہوں  کیا تو کوڑھی نہ تھا کہ لوگ تجھ سے  گھن کرتے  تھے  فقیر نہ تھا۔ پھر اﷲ تعالیٰ نے  تجھے  مال دیااُس نے  کہا میں  تو اس مال کا نسلاً بعد نسلٍ وارث کیا گیا ہوں ۔ فرشتہ نے  کہااگر تو جھوٹا ہے  تو اﷲ تعالیٰ تجھے  ویسا ہی کر دے  جیسا تو تھا۔ پھر گنجے  کے  پاس اُسی کی صورت بن کر آیا اُس سے  بھی وہی کہا اُس نے  بھی ویسا ہی جواب دیا فرشتے  نے  کہا اگر تو جھوٹا ہے  تو اﷲ تعالیٰ تجھے  ویسا ہی کر دے  جیسا تُو تھا۔ پھر اندھے  کے  پاس اسی کی صورت میں  وہیٔات بن کر آیا اور کہا میں  مسکین شخص اور مسافر ہوں  میرے  سفر میں  وسائل منقطع ہو گئے  آج پہنچنے  کی صورت نہیں  مگر اﷲ کی مدد سے  پھر تیری مدد سے  میں  اس کے  وسیلہ سے  جس نے  تجھے  نگاہ واپس دی ایک بکری کا سوال کرتا ہوں  جس کی وجہ سے  میں اپنے  سفر میں  مقصد تک پہنچ جاؤں  اُس نے  کہا میں  اندھا تھا اﷲ تعالیٰ نے  مجھے  آنکھیں  دیں  تُو جو چاہے  لے  لے  اور جتنا چاہے  چھوڑ دے  خدا کی قسم اﷲ کے  لئے  تو جو کچھ لے  گا میں  تجھ پر مشقت نہ ڈالوں  گا فرشتے  نے  کہا تو اپنا مال اپنے  قبضہ میں  رکھ بات یہ ہے  کہ تم تینوں  شخصوں  کا امتحان تھا تیرے  لئے  اﷲ کی رضا ہے  اور ان دونوں  پر ناراضی۔ 
حدیث ۱۸:
امام احمد و ابوداؤد و ترمذی ام بجید رضی اﷲ تعالیٰ عنہ سے  راوی کہ کہتی ہیں میں  نے  عرض کی یارسول اﷲ مسکین دروازہ پر کھڑا ہوتا ہے  اور مجھے  شرم آتی ہے  کہ گھر میں  کچھ نہیں  ہوتا کہ اُسے  دوں  ارشاد فرمایا اُسے  کچھ دیدے  اگرچہ کُھر جلا ہوا۔ 
حدیث ۱۹:
بیہقی نے  دلائل النبوۃ میں  روایت کی کہ ام المومنین ام سلمہ رضی اﷲ تعالیٰ عنہا کی خدمت میں  گوشت کا ٹکڑا ہدیہ میں آیا اور حضوراقدس ﷺ کو گوشت پسند تھا۔ انہوں  نے  خادمہ سے  کہا اسے  گھر میں  رکھ دے  شاید حضور تناول فرمائیں  اُس نے  طاق میں رکھ دیا ایک سائل آکر دروازہ پر کھڑا ہوا اور کہا صدقہ کرو اﷲ تعالیٰ تم میں برکت دے  گا۔ لوگوں  نے  کہا اﷲ تجھ میں برکت دے  سائل چلا گیا حضور تشریف لائے  اور فرمایا تمہارے  یہاں  کچھ کھانے  کی چیز ہے  اُم المومنین رضی اﷲ تعالیٰ عنہا نے  عرض کی ہاں  اور خادمہ سے  فرمایا جا وہ گوشت لے  آ۔ وہ گئی تو طاق میں  پتھر کا ایک ٹکڑا پایا حضور ﷺ نے  ارشاد فرمایا چونکہ تم نے  سائل کو نہ دیا۔ لہٰذا وہ گوشت پتھر ہو گیا۔ 
حدیث ۲۰:
بیہقی شعب الایمان میں  ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا ، سخاوت جنت میں  ایک درخت ہے  جو سخی ہے  اُس نے  اُسکی ٹہنی پکڑ لی ہے  وہ ٹہنی اُس کو نہ چھوڑے  گی جب تک جنت میں  داخل نہ کر لے  اور بخل جہنم میں  ایک درخت ہے  جو بخیل ہے  اُس نے  اس کی ٹہنی پکڑی لی ہے  وہ ٹہنی اُسے  جہنم میں  داخل کئے  بغیر نہ چھوڑے  گی۔ 
حدیث ۲۱:
رزین نے  علی رضی اﷲ تعالیٰ عنہ سے  روایت کی کہ حضور نے  فرمایا صدقہ میں  جلدی کرو بَلا صدقہ کو نہیں  پھلانگتی۔ 
حدیث ۲۲:
صحیحین میں  ابوموسیٰ اشعری رضی اﷲ تعالیٰ عنہ سے  مروی رسول اﷲ ﷺ فرماتے  ہیں  ہر مسلمان پر صدقہ ہے  لوگوں  نے  عرض کی اگر نہ پائے  فرمایا اپنے  ہاتھ سے  کام کرے  اپنے  کو نفع پہنچائے  اور صدقہ بھی دے  عرض کی اگر استطاعت نہ ہو یا نہ کرے  فرمایا صاحبِ حاجت پریشان کی اعانت کرے ۔ عرض کی اگر یہ بھی نہ کرے  فرمایا نیکی کا حکم کرے  عرض کی اگر یہ بھی نہ کرے  فرمایا شر سے  باز رہے  کہ یہی اُس کے  لئے  صدقہ ہے ۔ 
حدیث ۲۳:
صحیحین میں  ابوہریرہ رضی اﷲ تعالیٰ عنہ سے  مروی حضورِ اقدس ﷺ فرماتے  ہیں  دو شخصوں  میں  عدل کرنا صدقہ ہے  کسی کو جانور پر سوار ہونے  میں  مدد دینا یا اُس کا اسباب اُٹھا دینا صدقہ ہے  اور اچھی بات صدقہ ہے  اور جو قدم نماز کی طرف چلے  گا صدقہ ہے  راستہ سے  ازیت کی چیز دور کرنا صدقہ ہے ۔ 
حدیث ۲۴:
صحیح بخاری و مسلم میں  انس رضی اﷲ تعالیٰ عنہ سے  مروی رسول اﷲ ﷺ فرماتے  ہیں  جو مسلمان پیڑ لگائے  یا کھیت بوئے  اُس میں  سے  کسی آدمی یا پرند یا چوپایہ نے  کھایا وہ سب اُس کے  لئے  صدقہ ہے ۔ 
حدیث۲۵،۲۶:سنن ترمذی ابوذر رضی اﷲ تعالیٰ عنہ سے  مروی کہ حضور فرماتے  ہیں  اپنے  بھائی کے  سامنے  مسکرانا بھی صدقہ ہے  نیک بات کا حکم بھی صدقہ ہے  بری بات سے  منع کرنا صدقہ ہے ۔ راہ بھولے  ہوئے  کو راہ بتانا صدقہ ہے ، کمزور نگاہ والے  کی مدد کرنا صدقہ ہے ، راستہ سے  پتھر، کانٹا، ہڈی دور کرنا صدقہ ہے ۔ اپنے  ڈول میں  سے  اپنے  بھائی کے  ڈول میں  پانی ڈالنا بھی صدقہ ہے ۔ اسی کے  مثل امام احمد و ترمذی نے  جابر رضی اﷲ تعالیٰ عنہ سے  روایت کی۔ 
حدیث ۲۷:
صحیحین میں  ابوہریرہ رضی اﷲ تعالیٰ عنہ سے  مروی حضورِ اقدس ﷺفرماتے  ہیں  ایک درخت کی شاخ بیچ راستہ پر تھی ایک شخص گیا اور کہا میں  اُس کو مسلمانوں  کے  راستہ سے  دُور کروں  گا کہ اُن کو ایذا نہ دے  وہ جنت میں  داخل کر دیا گیا۔ 
حدیث ۲۸:
ابوداؤد و ترمذی ابوسعید رضی اﷲ تعالیٰ عنہ سے  راوی کہ رسول اﷲ ﷺفرماتے  ہیں  جو مسلمان کسی مسلمان ننگے  کو کپڑا پہنا دے  اﷲ تعالیٰ اُسے  جنت کے  سبز کپڑے  پہنائے  گا اورجو مسلمان کسی بھوکے  مسلمان کو کھانا کھلائے  اﷲ تعالیٰ اُسے  جنت کے  پھل کھلائے  گا۔ اور جو مسلمان کسی پیاسے  مسلمان کوپانی پلائے  اﷲ تعالیٰ اُسے  رحیق مختوم (یعنی جنت کی شراب سر بند) پلائے  گا۔ 
حدیث ۲۹:
امام احمد و ترمذی ابن عباس رضی اﷲ تعالیٰ عنہما سے  راوی کہ رسول اﷲ ﷺ فرماتے  ہیں  جو مسلمان کسی مسلمان کو کپڑا پہنا دے  تو جب تک اُس میں  کا اُس شخص پر ایک پیوند بھی رہے  گا یہ اﷲ تعالیٰ کی حفاظت میں رہے  گا۔ 
حدیث۳۰،۳۱:
ترمذی و ابن حبان انس رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  صدقہ رب عزّوجل کے  غضب کو بجھاتا ہے  اور بُری موت کو دفع کرتا ہے  نیز اس کے  مثل ابوبکر صدیق و دیگر صحابہ کرام رضی اﷲ تعالیٰ عنہم سے  مروی۔ 
حدیث ۳۲:
ترمذی نے  بافادۂ تصحیح ام المومنین صدیقہ رضی اﷲ تعالیٰ عنہا سے  روایت کی۔ لوگوں  نے  ایک بکری ذبح کی تھی۔ حضور نے  ارشاد فرمایا اس میں  سے  کیا باقی رہا عرض کی سوا شانہ کے  کچھ باقی نہیں  ارشاد فرمایا شانہ کے  سوا سب باقی ہے ۔ 
حدیث ۳۳:
ابوداؤد و ترمذی و نسائی و ابن خزیمہ و ابن حبان ابوذر رضی اﷲ تعالیٰ عنہ سے  راوی کہ حضورِ اقدس ﷺ فرماتے  ہیں  تین شخصوں  کو اﷲ محبوب رکھتا ہے  اور تین  شخصوں  کو مبغوض۔ جن کو اﷲ محبوب رکھتا ہے  ان میں  ایک یہ ہے  کہ ایک شخص کسی قوم کے  پاس آیا اور اُن سے  اﷲ کے  نام پر سوال کی اس قرابت کے  واسطے  سے  سوال نہ کیا جو سائل اور قوم کے  درمیان ہے  انہوں  نے  نہ دیا اُن میں  سے  ایک شخص چلا گیا اور سائل کو چھپا کر دیا کہ اس کو اﷲ جانتا ہے  اور وہ شخص جس کو دیا اور کسی نے  نہ جانا۔ اور ایک قوم رات بھر چلی یہاں  تک کہ جب اُنہیں  نیند ہر چیز سے  زیادہ پیاری ہو گئی سب نے  سر رکھ دیئے  (یعنی سو گئے ) اُن میں  سے  ایک شخص کھڑا ہو کر دُعا کرنے  لگا اور اﷲ کی آیتیں  پڑھنے  لگا۔ اور ایک شخص لشکر میں  تھا۔ دشمن سے  مقابلہ ہوا اور ان کو شکست ہوئی اُس شخص نے  اپنا سینہ آگے  کر دیا یہاں  تک کہ قتل کیا جائے  یا فتح ہو اور وہ تین جنہیں  اﷲ ناپسند فرماتا ہے ۔ ایک بوڑھا زناکار دوسرا فقیر متکبرتیسرا مال دار ظالم۔ 
حدیث ۳۴:
ترمذی نے  انس رضی اﷲ تعالیٰ عنہ سے  روایت کی کہ رسول اﷲ ﷺ فرماتے  ہیں  جب اﷲ نے  زمین پیدا فرمائی تو اُس نے  ہلنا شروع کیا تو پہاڑ پیدا فرما کر اس پر نصب فرما دیئے  اب زمین ٹھہر گئی فرشتوں  کو پہاڑ کی سختی دیکھ کر تعجب ہوا عرض کی اے  پروردگار تیری مخلوق میں کوئی ایسی شے  ہے  کہ پہاڑ سے  زیادہ سخت ہے  فرمایا ہاں ۔ لوہا۔ عرض کی ، اے  رب لوہے  سے  زیادہ سخت کوئی چیز ہے  فرمایا ہاں  آگ عرض کی آگ سے  بھی زیادہ کوئی سخت ہے  فرمایا ہان پانی عرض کی پانی سے  بھی زیادہ سخت کچھ ہے  فرمایا، ہاں ہوا۔ عرض کی ہوا سے  بھی زیادہ سخت کوئی شے  ہے  فرمایا ہاں  ابنِ آدم کہ داہنے  ہاتھ سے  صدقہ کرتا ہے  اور اُسے  بائیں  ہاتھ سے  چھپاتا ہے ۔ 
حدیث ۳۵:
نسائی نے  ابوذر رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جو مسلمان اپنے  کُل مال سے  اﷲ کی راہ میں  جو جوڑا خرچ کرے  جنت کے  دربان اس کے  استقبال کریں  گے ۔ ہر ایک اُسے  اُس کی طرف بلائے  گا جو اُس کے  پاس ہے  میں  نے  عرض کی اس کی کیا صورت ہے  فرمایا اگر اونٹ دے  تو دو اونٹ اور گائے  دے  تو دو گائیں ۔ 
حدیث ۳۶:
امام احمد و ترمذی و ابن ماجہ معاذ رضی اﷲ تعالیٰ عنہ سے  راوی رسول اﷲ ﷺ نے  فرمایا صدقہ خطا کو ایسے  دور کرتا ہے  جیسے  پانی آگ کو بجھاتا ہے ۔ 
حدیث ۳۷:
امام احمد بعض صحابہ رضی اﷲ تعالیٰ عنہم سے  روایت کرتے  ہیں  کہ حضور نے  فرمایا کہ مسلمان کا سایہ قیامت کے  دن اُس کا صدقہ ہو گا۔ 
حدیث ۳۸:
صحیح بخاری میں  ابوہریرہ و حکیم بن حزام رضی اﷲ تعالیٰ عنہما سے  مروی رسول اﷲ ﷺ فرماتے  ہیں  بہتر صدقہ وہ ہے  کہ پُشتِ غنیٰ سے  ہو یعنی اُس کے  بعد تونگری باقی رہے  اور ان سے  شروع کرو جو تمہاری عیال میں  ہیں  یعنی پہلے  اُن کو دو پھرا وروں  کو۔ 


حدیث ۳۹:
ابومسعود رضی اﷲ تعالیٰ عنہ سے  صحیحین میں  مروی کہ حضور نے  فرمایا مسلمان جو کچھ اپنے  اہل پر خرچ کرتا ہے  اگر ثواب کے  لئے  تو یہ بھی صدقہ ہے ۔ 
حدیث ۴۰:
زینب زوجہ عبداﷲ بن مسعود رضی اﷲ تعالیٰ عنہما سے  صحیحین میں  مروی انہوں  نے  حضورِ اقدس ﷺ سے  دریافت کرایا۔ شوہر اور یتیم بچے  جو پرورش میں  ہیں  ان کو صدقہ دینا کافی ہو سکتا ہے  ارشاد فرمایا ان کو دینے  میں  دُونا اجر ہے ۔ ایک اجر قرابت اور ایک اجر صدقہ۔ 
حدیث ۴۱:
امام احمد و ترمذی و نسائی و ابن ماجہ و دارمی سلیمان بن عامر رضی اﷲ تعالیٰ عنہ سے  راوی کہ رسول اﷲ ﷺ نے  فرمایا، مسکین کو صدقہ دینا صرف صدقہ ہے  اور رشتہ والے  کو دینا صدقہ بھی ہے  اور صلۂ رحمی بھی۔ 
حدیث ۴۲:
امام بخاری و مسلم ام المومنین صدیقہ رضی اﷲ تعالیٰ عنہا سے  راوی رسول اﷲ ﷺ فرماتے  ہیں  گھر میں  جو کھانے  کی چیز ہے  اگر عورت اُس میں  سے  کچھ دے  دے  مگر ضائع کرنے  کے  طور پر نہ ہو تو اُسے  دینے  کا ثواب ملے  گا۔ اور شوہر کو کمانے  کا ثواب ملے  گا اورخازن  (بھنڈاری) کو بھی اتنا ہی ثواب ملے  گا۔ ایک کہ عورتیں  دیا کرتی ہوں  اور شوہر منع نہ کرتے  ہوں  اور اُسی حد تک جو عادت کے  موافق ہے  مثلاً روٹی دو روٹی جیسا کہ ہندوستان میں  عموماً رائج ہے  اور اگر شوہر نے  منع کر دیا ہو یا وہاں  کی عادت نہ ہو تو بغیر اجازت عورت کو دینا جائز نہیں ۔ ترمذی میں  ابو امامہ رضی اﷲ تعالیٰ عنہ سے  مروی کہ حضور نے  خطبہ حجۃ الواداع میں  فرمایا یہ بہت اچھا مال ہے ۔ 
حدیث ۴۳:
صحیحین میں  ابوموسیٰ اشعری رضی اﷲ تعالیٰ عنہ سے  مروی حضورِ اقدس ﷺ نے  فرمایا خازن مسلمان امانت دار کہ جو اُسے  حکم دیا گیا پورا پورا اُس کو دے  دیتا ہے   وہ دو صدقہ دینے  والوں  میں  کا ایک ہے ۔ 
حدیث ۴۴:
حاکم اور طبرانی اوسط میں  ابوہریرہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  کہ ایک لقمہ روٹی اور ایک مُٹھی خرما اور اس کی مثل کوئی ایسی چیز جس سے  مسکین کو نفع پہنچے ۔ اُن کی وجہ سے  اﷲ تعالیٰ تین شخصوں  کو جنت میں  داخل فرماتا ہے ۔ ایک صاحب خانہ جس نے  حکم دیا۔ دوسری زوجہ کہ اسے  تیار کرتی ہے  تیسرے  خادم جو مسکین کو دے  آتا ہے  پھر حضور نے  فرمایا۔ حمد ہے  اﷲ کے  لئے  جس نے  ہمارے  خادموں  کو بھی نہ چھوڑا۔ 
حدیث ۴۵:
ابن ماجہ بن عبداﷲ رضی اﷲ تعالیٰ عنہما سے  راوی کہتے  ہیں  کہ حضور نے  خطبہ میں  فرمایا اے  لوگو مرنے  سے  پہلے  اﷲ کی طرف رجوع کرو اور مشغولی سے  پہلے  اعمال صالحہ کی طرف سبقت کرو اور پوشیدہ و علانیہ صدقہ دے  کر اپنے  اور اپنے  رب کے  درمیان تعلقات کو ملاؤ تو تمہیں  روزی دی جائے  گی اور تمہاری مدد کی جائے  گی اور تمہارے  شکستگی دُور کی جائے  گی۔ 
حدیث ۴۶:
صحیحین میں  عدی بن حاتم رضی اﷲ تعالیٰ عنہ سے  مروی رسول اﷲ ﷺ فرماتے  ہیں  تم میں  ہر شخص سے  اﷲ عزّوجل کلام فرمائے  گا اس کے  اور اﷲ تعالیٰ کے  مابین کوئی ترجمان نہ ہو گا وہ اپنی داہنی طرف نظر کرے  گا تو جوکچھ پہلے  کر چکا ہے  دکھائی دے  گا پھر بائیں  طرف دیکھے  گا تو وہی دیکھے  گا جو پہلے  کر چکا ہے  پھراپنے  سامنے  نظر کرے  گا تو منہ کے  سامنے  آگ دکھائی دے  گی تو آگ سے  بچو اگرچہ خرمے  کا ایک ٹکڑا دے  کر اور اسی کے  مثل عبداﷲ بن مسعود صدیق اکبر و اُم المومنین صدیقہ وانس و ابوہریرہ و ابو امامہ و نعمان بن بشیر وغیرہما صحابہ کرام رضی اﷲ تعالیٰ عنہم سے  مروی۔ 
حدیث ۴۷:
ابویعلی جابر اور ترمذی معاذ بن جبل رضی اﷲ تعالیٰ عنہما سے  راوی کہ حضور نے  ارشاد فرمایا صدقہ خطا کو ایسے  بجھاتا ہے  جیسے  پانی آگ کو۔ 
حدیث ۴۸:
امام احمد و ابن خزیمہ و ابن حبان و حاکم عقبہ بن عامر رضی اﷲ تعالیٰ عنہ سے  راوی رسول اﷲ ﷺ فرماتے  ہیں  ہر شخص قیامت کے  دن اپنے  صدقہ کے  سایہ میں  ہو گا اُس وقت تک کہ لوگوں  کے  درمیان فیصلہ ہو جائے  اور طبرانی کی روایت میں یہ بھی ہے  کہ صدقہ قبر کی حرارت کودفع کرتا ہے ۔ 
حدیث ۴۹:
طبرانی و بیہقی حسن بصری رضی اﷲ تعالیٰ عنہ سے  مرسلاً راوی کہ رسول اﷲ ﷺ فرماتے  ہیں  ربّ عزّوجل فرماتا ہے  اے  ابنِ آدم اپنے  خزانہ میں  سے  میرے  پاس کچھ جمع کر دے  نہ جلے  گا نہ ڈوبے  گا نہ چوری جائے  گا۔ تجھے  میں  پُورا دوں  گا اُس وقت کہ تو اُس کا زیادہ محتاج ہو گا۔ 
حدیث۵۰،۵۱:
امام احمد و بزاز و طبرانی و ابن خزیمہ و حاکم و بیہقی بریدہ رضی اﷲ تعالیٰ عنہ سے  اور بیہقی ابوذر رضی اﷲ تعالیٰ عنہ سے  راوی کہ آدمی جب کچھ بھی صدقہ نکالتا ہے  تو ستّر (۷۰) شیطان کے  جبڑے  چیر کر نکلتا ہے ۔ 
حدیث ۵۲:
طبرانی نے  عمرو بن عوف رضی اﷲ تعالیٰ عنہ سے  روایت کی کہ رسول اﷲ ﷺ فرماتے  ہیں  کہ مسلمان کا صدقہ عمر میں  زیادتی کا سبب ہے  ، اور بُری موت کو دفع کرتا ہے  اور اﷲ تعالیٰ اس کی وجہ سے  تکبر و فخر کو دور فرما دیتا ہے ۔ 
حدیث ۵۳:
طبرانی کبیر میں  رافع بن خدیج رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  کہ صدقہ بُرائی کے  ستّر دروازوں  کو بند کر دیتا ہے ۔ 
حدیث ۵۴:
ترمذی و ابن خزیمہ و ابن حبان و حاکم حارث اشعری رضی اﷲ تعالیٰ عنہ سے  راوی رسول اﷲ ﷺ فرماتے  ہیں  اﷲ عزّوجل نے  یحیی بن زکریا علیہما الصلوٰۃ والسلام کو پانچ باتوں  کی وحی بھیجی کہ خود عمل کریں  اور بنی اسرائیل کو حکم فرمائیں  کہ وہ ان پر عمل کریں  ان میں  ایک یہ ہے  کہ اس نے  تمہیں  صدقہ کا حکم فرمایا ہے  اور اس کی مثال ایسی ہے  جیسے  کسی کو دشمن نے  قید کیا اور اس کا ہاتھ گردن سے  ملا کر باندھ دیا اور اُسے  مارنے  کے  لئے  لائے  اُس وقت تھوڑا بہت جو کچھ تھا سب کو دے  کر اپنی جان بچائی۔ 
حدیث ۵۵:
ابن خزیمہ و ابن حبان و حاکم و ابوہریرہ رضی اﷲ تعالیٰ عنہ سے  راوی کہ حضور نے  فرمایا جس نے  حرام مال جمع کیا پھر اُسے  صدقہ کیا تو اُس میں  اُس کے  لئے  کچھ ثواب نہیں  بلکہ گناہ ہے ۔ 
حدیث ۵۶:
ابوداؤد و ابن خزیمہ و حاکم انہیں  سے  راوی عرض کی یارسول اﷲ کو نسا صدقہ افضل ہے  فرمایا کم مایہ شخص کا کوشش کرکے  صدقہ دینا۔ 
حدیث ۵۷:
نسائی و ابن خزیمہ و ابن حبان انہیں  سے  راوی کہ حضورِ اقدس ﷺ نے  فرمایا۔ ایک درہم لاکھ درہم سے  بڑھ گیا۔ کسی نے  عرض کی یہ کیونکر یارسول اﷲ فرمایا ایک شخص کے  مال ِ کثیر ہے  اُس نے  اُس میں  لاکھ درہم لے  کر صدقہ کئے  اور ایک شخص کے  صرف دو(۲) ہیں ۔ اُس نے  اُن میں  سے  ایک کو صدقہ کر دیا۔ 

روزہ کا بیان


اﷲ عزّوجل فرماتا ہے :۔ 

یٰآیُّھَا الَّذِیْنَ اٰمَنُوْا کُتِبَ عَلَیْکُمُ الصِّیَامُ کَمَا کُتِبَ عَلَی الَّذِیْنَ مِنْ قَبْلِکُمْ لَعَلَّکُمْ تَتَّقُوْنَ ہ اَیَّاماً مَّعْدُوْدَاتٍ ط فَمَنْ کَانَ مِنْکُمْ مَرِیْضاً اَوْ عَلیٰ سَفَرٍ فَعِدَّۃٌ مِنْ اَیَّاٍم اُخَرَ ط وَعَلَی الَّذِیْنَ یُطِیْقُوْنَہٗ فِدْیَۃٌ طَعَامُ مِسْکِیْنٍ ط فَمَنْ تَطَوَّعَ خَیْراً فَھُوَ خَیْرٌ لَّہٗ ط وَاَنْ تَصُوْمُوْا خَیْرٌ لَّکُمْ اِنْ کُنْتُمْ تَعْلَمُوْنَ ہ شَھْرُ رَمْضَانَ الَّذِیْ اُنْزِلَ فِیْہِ الْقُرْآنُ ھُدًی لِّلنَّاسِ وَبَیِّنٰتٍ مِّنَ الْھُدیٰ وَالْفُرْقَانَ فَمَنْ شَھِدَ مِنْکُمْ الشَّھْرَ فَلْیَصُمْہُ وَمَنْ کَانَ مَرِیْضاً اَوْ عَلیٰ سَفَرٍ فَعِدَّۃٌ مِّنْ اَیَّام اُخَرَط یُرِیْدُاللّٰہُ بِکُمُ الْیُسْرَ وَلَا یُرِیْدُ بِکُمُ الْعُسْرَز وَلِتُکْمِلُوْا الِعِدَّۃَ وَلِتُکَبِّرُوْاللّٰہُ عَلیٰ مَا ھَدَلٰکُمْ وَلعَلَّکُمْ تَشْکُرُوْنَ ہ وَاِذَا سَئَلَکَ عِبَادِیْ عَنِّیْ فَاِنّیْ قَرِیْبٌ ط اُجِیْبُ دَعْوَۃَ الدَّاعِ اِذَا دَعَانِ فَلْیَسْتَجِیْبُوْالِیْ وَلْیُوْمِنُوْا بِیْ لَعَلَّھُمْ یُرْشُدُوْنَ ہ اُحِلَّ لَّکُمْ لَیْلَۃَ الصِّیَامِ الرَّفَثُ اِلیٰ نِسَآئِکُمْ ہ ھُنَّ لِبَاسٌ لَّکُمْ وَاَنْتُمْ لِبَاسٌ لَّھُنَّ ط عَلِمَ اللّٰہُ اَنَّکُمْ کُنْتُمْ تَخْتَانُوْنَ اَنْفُسَکُمْ فَتَابَ عَلَیْکُمْ وَعَفَا عَنْکُمْ ج فَالْئٰنَ بَاشِرُوْھُنَّ وَابْتَغُوْا مَا کَتَبَ اللّٰہُ لَکُمْص وَکُلُو وَشْرَبُوْا حَتّیٰ یَتَبَیَّنَ لَکُمْ الْخَیْطُ الْاَبْیَضُ مِنَ الْخَیْطِ الْاَسْوَدِ مِنَ الْفَجْرِص ثّمَّ اَتِمُّو الصِّیَامَ اِلیٰ اللَّیْلِ ج وَلَا تَبَاشِرُوْھُنَّ وَاَنْتُمْ عَاکِفُوْنَ فِی الْمَسٰجِدِ ط تِلْکَ حُدُوْدُ اللّٰہِ فَلَا تَقْرَبُوْھَا ط کَذَالِکَ یُبَیِّنُ اللّٰہُ ایٰٰتِہٖ لِلنَّاسِ لَعَلَّھُمْ یَتَّقُوْنَ ہ 


(اے  ایمان والوں  ! تم پر روزہ فرض کیا گیا جیسا ان پر فرض ہوا تھا جو تم سے  پہلے  ہوئے  تاکہ تم گناہوں  سے  بچو گنتی کے  دن ہیں ۔ پھر تم میں  جو کوئی بیمار ہو یا سفر میں  ہو وہ اور دنوں  میں گنتی پوری کرلے  اور جو طاقت نہیں  رکھتے  وہ فدیہ دیں ۔ ایک مسکین کا کھانا پھر جو زیادہ بھلائی کرے  تو یہ اس کے  لئے  بہتر ہے  اور روزہ رکھنا تمہارے  لئے  زیادہ بہتر ہے  اگرتم جانتے  ہو۔ ماہِ رمضان جس میں  قرآن اُتارا گیا۔ لوگوں  کی ہدایت کو اور ہدایت اور حق و باطل میں  جدائی بیان کرنے  کے  لئے  تو تم میں  جو کوئی یہ مہینہ پائے  تو اس کا روزہ رکھے  اور جو بیمار یا سفرمیں  ہو وہ دوسرے  دنوں  میں  گنتی پوری کر لے ۔ اﷲ تمہارے  ساتھ آسانی کا ارادہ کرتا ہے  سختی کا ارادہ نہیں  فرماتا اور تمہیں چاہیے  کہ گنتی پوری کرو اور اﷲ کی بڑائی بولو کہ اُس نے  تمہیں  ہدایت کی اور اس امید پر کہ اس کے  شکر گزار ہو جاؤ۔ اور اے  محبوب جب میرے  بندے  تم سے  میرے  بارے  میں سوال کریں  تو میں  نزدیک ہوں  دُعا کرنے  والے  کی دُعا سنتا ہوں  جب وہ مجھے  پکارے  تو انہیں  چاہیئے  کہ میری بات قبول کریں  اور مجھ پر ایمان لائیں  اس اُمید پر کہ راہ پائیں ۔ تمہارے  لئے  روزہ کی رات میں عورتوں  سے  جماع حلال کیا گیا وہ تمہارے  لئے  لباس ہیں  اور تم ان کے  لئے  لباس، اﷲ کو معلوم ہے  کہ تم اپنی جانوں  پرخیانت کرتے  تھے  تو تمہاری توبہ قبول کی اور تمہیں  معاف فرمایا تو اب اُن سے  جماع کرو اور اسے  چاہو جو اﷲ تعالیٰ نے  تمہارے  لئے  لکھا اور کھاؤ اور پیٔو اس وقت تک کہ فجر کا سُپید ڈورا سیاہ ڈورے  سے  ممتاز ہو جائے  پھر رات تک روزہ پورا کرو اور ان سے  جماع نہ کرو اس حال میں کہ تم مسجدوں  میں  معتکف ہو یہ اﷲ کی حدیں  ہیں  اُن کے  قریب نہ جاؤ اﷲ اپنی نشانیاں  یوہیں  بیان فرماتا ہے  کہ کہیں  وہ بچیں )



روزہ بہت عمدہ عبادت ہے  اس کی فضیلت میں  بہت حدیثیں  آئیں  ان میں  سے  بعض ذکر کی جاتی ہیں ۔ 


حدیث ۱:
صحیح بخاری و صحیح مسلم میں  ابوہریرہ رضی اﷲ تعالیٰ عنہ سے  مروی حضورِ اقدس ﷺ فرماتے  ہیں  جب رمضان آتا ہے  آسمان کے  دروازے  کھول دیئے  جاتے  ہیں  ایک روایت میں  ہے  کہ رحمت کے  دروازے  کھول دیئے  جاتے  ہیں  اور جہنم کے  دروازے  بند کر دیئے  جاتے  ہیں  اور شیاطین زنجیروں میں جکڑ دیئے  جاتے  ہیں  اور امام احمد و ترمذی و ابن ماجہ کی روایت میں  ہے  جب ماہِ رمضان کی پہلی رات ہوتی ہے  تو شیاطین اور شرکش جنّ قید کر لئے  جاتے  ہیں  اور جہنم کے  دروازے  بند کر دیئے  جاتے  ہیں  تو اُن میں سے  کوئی دروازہ کھولا نہیں  جاتا اور جنت کے  دروازے  کھول دیئے  جاتے  ہیں تواُن میں  سے  کوئی دروازہ بند نہیں  کیا جاتا اور منادی پکارتا ہے  اے  خیر طلب کرنے  والے  متوجہ ہو اور اے  شر کے  چاہنے  والے  باز رہ اور کچھ لوگ جہنم سے  آزاد ہوتے  ہیں  اور یہ ہر رات میں  ہوتا ہے  امام احمد ونسائی کی روایت انہیں  سے  ہے  کہ حضورِ اقدس ﷺ نے  فرمایا رمضان آیا یہ برکت کا مہینہ ہے  اﷲ تعالیٰ نے  اس کے  روزے  تم پر فرض کئے  اس میں  آسمان کے  دروازے  کھول دیئے  جاتے  ہیں  اور دوزخ کے  دروازے  بند کر دیئے  جاتے  ہیں  اور سرکش شیطان کے  طوق ڈال دیئے  جاتے  ہیں  اور اس میں ایک رات ا یسی ہے  جو ہزار مہینوں  سے  بہتر ہے  جو اس کی بھلائی سے  محروم رہا وہ بیشک محروم ہے ۔ 
حدیث ۲:
ابن ماجہ انس رضی اﷲ تعالیٰ عنہ سے  راوی کہتے  ہیں ۔ رمضان آیا حضور ﷺ نے  فرمایا یہ مہینہ آیا اس میں  ایک رات ہزار مہینوں  سے  بہتر ہے  جو اس سے  محروم رہا وہ ہر چیز سے  محروم رہا اور اس کی خیر سے  وُہی محروم ہو گا جو پورا محروم ہے ۔ 
حدیث ۳:
بیہقی ابن عباس رضی اﷲ تعالیٰ عنہما سے  راوی کہتے  ہیں  جب رمضان کا مہینہ آتا رسول اﷲ ﷺ سب قیدیوں  کو رہا فرما دیتے  اور ہر سائل کو عطا فرماتے ۔ 
حدیث ۴:
بیہقی شعب الایمان میں  ابن عمر رضی اﷲ تعالیٰ عنہما سے  راوی کہ نبی ﷺ نے  فرمایا جنت ابتدائے  سال سے  آئندہ سال تک رمضان کے  لئے  آراستہ کی جاتی ہے  جب رمضان کا پہلا دن آتاہے  جنت کے  پتّوں  سے  عرش کے  نیچے  ایک ہوا حور عین پرچلتی ہے  وہ کہتی ہیں اے  رب تُو بندوں  سے  ہمارے  لئے  ان کو شوہر بنا جن سے  ہماری آنکھیں  ٹھنڈی ہوں  اور اُن کی آنکھیں  ہم سے  ٹھنڈی ہوں ۔ 
حدیث ۵:
امام احمد ابوہریرہ رضی اﷲ تعالیٰ عنہ سے  راوی کہ حضورِ اقدس ﷺ فرماتے  ہیں  جب رمضان کی آخر شب میں  اِس اُمّت کی مغفرت ہوتی ہے  عرض کی گئی کیا وہ شبِ قدر ہے  فرمایا نہیں  ولیکن کام کرنے  والے  کو اس وقت مزدوری پوری دی جاتی ہے  جب وہ کام پورا کرے ۔ 
حدیث ۶:
بیہقی شعب الایمان میں  سلمان فارسی رضی اﷲ تعالیٰ عنہ سے  راوی کہتے  ہیں  رسول اﷲ ﷺ نے  شعبان کے  آخر دن میں  وعظ فرمایا اے  لوگو تمہارے  پاس عظمت والا برکت والا مہینہ آیا وہ مہینہ جس میں  ایک رات ہزار مہینوں  سے  بہتر ہے  اس کے  روزے  اﷲ تعالیٰ نے  فرض کئے  اور اس کی رات میں قیام (نماز پڑھنا) تطوع (یعنی سنت) جو اس میں  نیکی کا کوئی کام کرے  تو ایسا ہے  جیسے  اور کسی مہینے  میں  فرض ادا کیا اور اس میں  جس نے  فرض ادا کیا تو ایسا ہے  جیسے  اور دنوں  میں  ستّر فرض ادا کئے ۔ یہ مہینہ صبر کا ہے  اور صبر کا ثواب جنت ہے  اور یہ مہینہ موا سات کا ہے  اور اس مہینے  میں مومن کا رزق بڑھا دیا جاتا ہے  جو اس میں  روزہ دار کو افطار کرائے  اُس کے  گناہوں  کے  لئے  مغفرت ہے  اور اس کی گردن آگ سے  آزاد کر دی جائے  گی اور اس افطار کرنے  والے  کو ویسا ہی ثواب ملے  گا جیسا روزہ رکھنے  والے  کو ملے  گا بغیر اس کے  کہ اُس کے  اجر میں  سے  کچھ کم ہو۔ ہم نے  عرض کی یارسول اﷲ ﷺ ہم میں  کا ہر شخص وہ چیز نہیں  پاتا جس سے  روزہ افطار کر ائے  حضور نے  فرمایا اﷲ تعالیٰ یہ ثواب اس شخص کو دے  گا جو ایک گھونٹ دودھ یا ایک خُرما یا ایک گھونٹ پانی سے  روزہ افطار کرائے  اور جس نے  روزہ دار کو بھر پیٹ کھانا کھلایا اُس کو اﷲ تعالیٰ میرے  حوض سے  پلائے  گا کہ کبھی پیاسا نہ ہو گا یہاں تک کہ جنت میں داخل ہو جائے ۔ یہ وہ مہینہ ہے  کہ اُس کا اوّل رحمت ہے  اور اس کا اوسط مغفرت ہے  اور اس کا آخر جہنم سے  آزادی ہے  جو اپنے  غلام پر اس مہینے  میں  تخفیف کرے  یعنی کام میں  کمی کرے  اﷲ تعالیٰ اُسے  بخش دے  گا اور جہنم سے  آزاد فرما دے  گا۔ 
حدیث ۷:
صحیحین و سنن و ترمذی و نسائی و صحیح ابن خزیمہ میں سہل بن سعد رضی اﷲ تعالیٰ عنہ سے  مروی رسول اﷲ ﷺ فرماتے  ہیں  جنت کے  آٹھ دروازے  ہیں  ان میں  ایک دروازہ کا نام ریّان ہے  اس دروازے  سے  وہی جائیں  گے  جو روزہ رکھتے  ہیں ۔ 
حدیث ۸:
بخاری و مسلم میں  ابوہریرہ رضی اﷲ تعالیٰ عنہ سے  مروی حضورِ اقدس ﷺ نے  فرمایا جو ایمان کی وجہ سے  اور ثواب کیلئے  رمضان کی راتوں  کا قیام کرے  گا اُس کے  اگلے  گناہ بخش دیئے  جائیں  گے  اور جو ایمان کی وجہ سے  اور ثواب کے  لئے  شبِ قدر کا قیام کرے  اُس کے  اگلے  گناہ بخش دیئے  جائیں  گے ۔ 
حدیث ۹:
امام احمد و حاکم اور طبرانی کبیر میں  اور ابن ابی الدُنیا اور بیہقی شعب الایمان میں  عبداﷲ بن عمرو رضی اﷲ تعالیٰ عنہما سے  راوی کہ رسول اﷲ ﷺ فرماتے  ہیں  روزہ وقرآن بندہ کے  لئے  شفاعت کریں  گے  روزہ کہے  گا اے  رب میں  نے  کھانے  اور خواہشوں  سے  دن میں  اسے  روک دیا میری شفاعت اُس کے  حق میں  قبول فرما۔ قرآن کہے  گا اے  رب میں  نے  اسے  رات میں  سونے  سے  باز رکھا میری شفاعت اُس کے  حق میں  قبول فرما۔ دونوں  کی شفاعتیں  قبول ہوں  گی۔ 
حدیث ۱۰:
صحیحین میں  ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  آدمی کے  ہر نیک کام کا بدلہ دس (۱۰) سے  زیادہ سات سو (۷۰۰) تک دیا جاتا ہے  اﷲ تعالیٰ نے  فرمایا مگر روزہ کہ وہ میرے  لئے  ہے  اور اُس کی جزا میں  دوں  گا۔ بندہ اپنی خواہش اور کھانے  کو میری وجہ سے  ترک کرتاہے ۔ روزہ دار کے  لئے  دو خوشیاں  ہیں  ایک افطار کے  وقت اور ایک اپنے  رب سے  ملنے  کے  وقت اور روزہ دار کے  منہ کی بُو اﷲ عزّوجل کے  نزدیک مشک سے  زیادہ پاکیزہ ہے  اور روزہ سپر ہے  اور جب کسی کے  روزہ کا دن ہو تو نہ بے  ہودہ بکے  اور نہ چیخے  پھر اگر اِس سے  کوئی گالی گلوچ کرے  یا لڑنے  پر آمادہ ہو تو کہہ دے  میں روزہ دار ہوں  اسی کے  مثل امام مالک و ابوداؤد و ترمذی و نسائی اور ابن خزیمہ نے  روایت کی ہے ۔ 
حدیث ۱۱:
طبرانی اوسط میں  اور بیہقی ابن عمر رضی اﷲ تعالیٰ عنما سے  راوی کہ رسول اﷲ ﷺ نے  فرمایا اﷲ عزّوجل کے  نزدیک اعمال سات قسم کے  ہیں ۔ دو عمل واجب کرنے  والے  اور دو کا بدلہ ان کے  برابر ہے  اور ایک عمل کا بدلا دس گنا اور ایک عمل کا معاوضہ سات سو ہے  اور ایک وہ عمل ہے  جس کا ثواب اﷲ ہی جانے  وہ دو جو واجب کرنے  والے  ہیں  ان میں  (۱) ایک یہ کہ خدا سے  اس حال میں  ملے  کہ خالص اس کی عبادت کرتا تھا کسی کو اس کے  ساتھ شریک نہ کرتا تھا اُس کے  لئے  جنت واجب ہے ۔ (۲)  دوسرا یہ کہ جو خدا سے  ملا اس حال میں  کہ اُس نے  شرک کیا ہے  تو اس کے  لئے  جہنم واجب اور (۳) جس نے  برائی کی اس کو اسی قدر سزا دی جائے  گی اور (۴) جس نے  نیکی کاارادہ کیا مگر عمل نہ کیا تو اُس کو ایک نیکی کا بدلا دیا جائے  گا اور (۵) جس نے  نیکی کی اُسے  دس گناہ ثواب ملے  گا اور (۶) جس نے  اﷲ کی راہ میں خرچ کیا۔ اُس کو سات سو کا ثواب ملے  گا۔ ایک درہم کا سات سودرہم اور ایک دینار کا ثواب سات سو دینار اور روزہ اﷲ عزّوجل کے  لئے  ہے  اس کا ثواب اﷲ عزّوجل کے  سوا کوئی نہیں  جانتا۔ 
حدیث ۱۲تا۱۵:
امام احمد باسناد حسن اوربیہقی روایت کرتے  ہیں  کہ حضور نے  فرمایا روزہ سپر ہے  اور دوزخ سے  حفاظت کا مضبوط قلعہ ہے  اُسی کے  قریب قریب جابر و عثمان بن ابی العاص و معاذ بن جبل رضی اﷲ تعالیٰ عنہم سے  مروی۔ 
حدیث ۱۶،۱۷:
ابو یعلیٰ و بیہقی سلمہ بن قیس اور احمد و بزار ابوہریرہ رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جس نے  اﷲ عزّوجل کی رضا کے  لئے  ایک دن کا روزہ رکھا اﷲ تعالیٰ اس کو جہنم سے  اتنا دور کر دے  گا جیسے  کوّا کہ جب بچہ تھا اس وقت سے  اُڑتا رہا یہاں  تک کہ بوڑھا ہو کر مرا۔ 
حدیث ۱۸:
ابویعلیٰ و طبرانی ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا اگر کسی نے  ایک دن نفل روزہ رکھا اور زمین بھر اُسے  سونا دیا جائے  جب بھی اس کا ثواب پورا نہ ہو گا۔ اس کا ثواب تو قیامت ہی کے  دن ملے  گا۔ 
حدیث ۱۹:
ابن ماجہ ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا۔ ہر شے  کے  لئے  زکوٰۃ ہے  اور بدن کی زکوٰۃ روزہ ہے  اور روزہ نصف صبر ہے ۔ 
حدیث ۲۰:
نسائی و ابن خزیمہ و حاکم ابوامامہ رضی اﷲ تعالیٰ عنہ سے  راوی عرض کی یارسول اﷲ مجھے  کسی عمل کا حکم فرمائیے  ارشاد فرمایا روزہ کو لازم کر لو کہ اس کے  برابر کوئی عمل نہیں  انہوں  نے  پھر وہی عرض کی وہی ارشاد ہوا۔ 
حدیث ۲۱تا۲۶:
بخاری و مسلم و ترمذی و نسائی ابوسعید رضی اﷲ تعالیٰ عنہ سے  راوی حضورِ اقدس ﷺ نے  فرمایا جو بندہ اﷲ کی راہ میں  ایک دن روزہ رکھے  اﷲ تعالیٰ اُس کے  منہ کو دوزخ سے  ستّر برس کی راہ دور فرما دے  گا اور اسی کی مثل نسائی اور ترمذی و ابن ماجہ ابوہریرہ رضی اﷲ تعالیٰ عنہ سے  راوی اور طبرانی ابودرداء اور ترمذی ابوامامہ رضی اﷲ تعالیٰ عنہما سے  روایت کرتے  ہیں  فرمایا کہ اُس کے  اور جہنم کے  درمیان اﷲ تعالیٰ اتنی بڑی خندق کر دے  گا جتنا آسمان و زمین کے  درمیان فاصلہ ہے  اور طبرانی کی روایت عمرو بن عبسہ رضی اﷲ تعالیٰ عنہ سے  ہے  دوزخ اس سے  سو برس کی راہ دُور ہو گی اور ابو یعلیٰ کی روایت معاذ بن انس رضی اﷲ تعالیٰ عنہ سے  ہے  کہ رمضان میں  اﷲ کی راہ میں  روزہ رکھا تو تیز گھوڑے  کی رفتار سے  سو برس کی مسافت پر جہنم سے  دور ہو گا۔ 
حدیث ۲۷:
بیہقی عبداﷲ بن عمرو بن العاص رضی اﷲ تعالیٰ عنہما سے  راوی کہ رسول اﷲ ﷺ فرماتے  ہیں  روزہ دار کی دُعا افطار کے  وقت رد نہیں  کی جاتی۔ 
حدیث ۲۸:
امام احمد و ترمذی و ابن ماجہ و ابن خزیمہ و ابن حبان ابوہریرہ رضی اﷲ تعالیٰ عنہ سے  روایت کرتے  ہیں  رسول اﷲ ﷺ فرماتے  ہیں  تین شخص کی دُعا ردنہیں  کی جاتی۔ روزہ دار جس وقت افطار کرتا ہے  اور بادشاہ عادل اور مظلوم کی دُعا اِس کو اﷲ تعالیٰ ابرسے  اوپر بلند کرتا ہے  اور اس کے  لئے  آسمان کے  دروازے  کھولے  جاتے  ہیں  اور ربّ عزّوجل فرماتا ہے  مجھے  اپنی عزت و جلال کی قسم ضرور تیری مدد کروں  گا اگرچہ تھوڑے  زمانہ بعد۔ 
حدیث ۲۹:
ابن حبان و بیہقی ابوسعید خدری رضی اﷲ تعالیٰ عنہ سے  راوی کہ نبی ﷺ فرماتے  ہیں  جس نے  رمضان کا روزہ رکھا اور اُس کی حدود کو پہچانا اور جس چیز سے  بچنا چاہیئے  اُس سے  بچا تو جو پہلے  کر چکا ہے  اُس کا کفارہ ہو گیا۔ 
حدیث ۳۰:
ابن ماجہ ابن عباس رضی اﷲ تعالیٰ عنہما سے  راوی کہ حضورِ اقدس ﷺ فرماتے  ہیں  جس نے  مکّہ میں  ماہِ رمضان پایا اور روزہ رکھا اوررات میں  جتنا میّسر آیا قیام کیا تو اﷲ تعالیٰ اُس کے  لئے  اور جگہ کے  مقابلہ ایک لاکھ رمضان کا ثواب ملے  گا اور ہر دن ایک گردن آزاد کرنے  کا ثواب اور ہر رات ایک گردن آزاد کرنے  کا ثواب اور ہر روز جہاد میں گھوڑے  پر سوار کر دینے  کا ثواب اور ہر دن میں  حسنہ اور ہر رات میں  حسنہ لکھے  گا۔ 
حدیث ۳۱:
بیہقی جابر بن عبداﷲ رضی اﷲ تعالیٰ عنہما سے  راوی کہ رسول اﷲ ﷺ فرماتے  ہیں  میری اُمّت کوماہِ رمضان میں  پانچ باتیں  دی گئیں  کہ مجھ سے  پہلے  کسی نبی کو نہ ملیں  اوّل یہ کہ جب رمضان کی پہلی رات ہوتی ہے  اﷲ عزّوجل ان کی طرف نظر فرماتا ہے  اور جس کی طرف نظر فرمائے  گا اُسے  کبھی عذاب نہ کرے  گا دوسری یہ کہ شام کے  وقت اُن کے  منہ کی بُو اﷲ کے  نزدیک مشک سے  زیادہ اچھی ہے  تیسری یہ ہے  کہ ہر دن اور رات میں  فرشتے  ان کے  لئے  استغفار کرتے  ہیں  چوتھی یہ کہ اﷲ عزّوجل جنت کو حکم فرماتا ہے  کہتا ہے  کہ مستعد ہو جا اور میرے  بندوں  کے  لئے  مزّین ہو جا قریب ہے  کہ دنیا کی تعب سے  یہاں  آکر آرام کریں ۔ پانچویں  یہ کہ جب آخر رات ہوتی ہے  تو ان سب کی مغفرت فرما دیتا ہے  کسی نے  عرض کی کیا وہ شبِ قدر ہے  فرمایا نہیں  کیا تو نہیں  دیکھتا کہ کام کرنے  والے  کام کرتے  ہیں  جب کام سے  فارغ ہوتے  ہیں  اُس وقت مزدوری پاتے  ہیں ۔ 
حدیث۳۲تا۳۴:
حاکم نے  کعب بن عجرہ رضی اﷲ تعالیٰ عنہ سے  روایت کی رسول اﷲ ﷺ نے  فرمایا سب لوگ منبر کے  پاس حاضر ہوں  ہم حاضر ہوئے  جب حضور منبر کے  پہلے  درجہ پر چڑھے  کہا آمین۔ دوسرے  پر چڑھے  کہا آمین تیسرے  پر چڑھے  کہا آمین۔ جب منبر سے  تشریف لائے  ہم نے  عرض کی آج ہم نے  حضور سے  ایسی بات سُنی کہ کبھی نہ سُنتے  تھے ۔ فرمایا جبرئیل علیہ السلام نے  آکرعرض کی وہ شخص دور ہو جس نے  رمضان پایا اور اپنی مغفرت نہ کرائی۔ میں  نے  کہا آمین۔ جب دوسرے  درجہ پر چڑھا تو کہا وہ شخص دور ہو جس کے  پاس میرا ذکر ہوا اور مُجھپر درود نہ بھیجے  میں  نے  کہا آمین۔ جب میں  تیسرے  درجہ پر چڑھاکہا وہ شخص دور ہو جس کے  ماں  باپ دونوں  یا ایک کو بڑھاپا آئے ۔ اور اُن کی خدمت کر کے  جنت میں  نہ جائے  میں  نے  کہا آمین۔ اسی کے  مثل ابوہریرہ و حسن بن مالک بن حویرث رضی اﷲ تعالیٰ عنہم سے  ابن حبان نے  روایت کی۔ 
حدیث ۳۵:
اصبہانی نے  ابوہریرہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جب رمضان کی پہلی رات ہوتی ہے  اﷲ عزّوجل اپنی مخلوق کی طرف نظر فرماتا ہے  اور جب اﷲ کسی بندہ کی طرف نظر فرمائے  تو اُسے  کبھی عذاب نہ دے  گا۔ اور ہر روز دس (۱۰) لاکھ کو جہنم سے  آزاد فرماتا ہے  اور جب انتیسویں  (۲۹) رات ہوتی ہے  تو مہینے  بھر میں  جتنے  آزاد کئے  اُن کے  مجموعہ کے  برابر اُس ایک رات میں  آزاد کرتا ہے  پھر جب عیدالفطر کی رات آتی ہے  ملائکہ خوشی کرتے  ہیں  اور اﷲ عزّوجل اپنے  نور کی خاص تجلّی فرماتاہے ۔ فرشتوں  سے  فرماتا ہے  اے  گروہ ملائکہ اُس مزدور کا کیا بدلہ ہے  جس نے  کام پورا کر لیا فرشتے  عرض کرتے  ہیں  اُس کو پورا اجر دیا جائے ۔ اﷲ عزّوجل فرماتا ہے  میں  تمہیں  گواہ  کرتا ہوں  کہ میں  نے  ان سب کو بخش دیا۔ 
حدیث ۳۶:
ابن خزیمہ نے  ابومسعود غفاری رضی اﷲ تعالیٰ عنہ سے  ایک طویل حدیث روایت کی اُس میں  یہ بھی ہے  کہ حضور نے  فرمایا اگر بندوں  کو معلوم ہوتا کہ رمضان کیا چیز ہے  تو میری اُمّت تمنا کرتی کہ پورا سال رمضان ہی ہو۔ 
حدیث ۳۷:
بزار و ابن خزیمہ و ابن حبان عمرو بن مرہ جہنی رضی اﷲ تعالیٰ عنہ سے  راوی کہ ایک شخص نے  عرض کی یارسول اﷲ فرمائیے  تو اگر میں  اُس کی گواہی دوں  کہ اﷲ کے  سوا کوئی معبود نہیں  اور حضور اﷲ کے  رسول ہیں  اور پانچوں  نمازیں  پڑھوں  اور زکوٰۃ ادا کروں  اور رمضان کے  روزے  رکھوں  اور اس کی راتوں  کا قیام کروں  تو میں  کن لوگوں  میں  سے  ہوں  گا۔ فرمایا، صدیقین اور شہداء میں  سے ۔ 

مسائلِ فقہیّہ



روزہ عرف شرع میں  مسلمان کا بہ نیّت عبادت صبح صادق سے  غروب آفتاب تک اپنے  کو قصداً کھانے  پینے  جماع سے  باز رکھنا عورت کا حیض و نفاس سے  خالی ہونا شرط ہے ۔ (عامہ کتب، تنویر الابصار ج ۲ص ۱۱۰)

مسئلہ ۱:
روزے  کے  تین درجے  ہیں ۔ ایک عام لوگوں  کا روزہ یہی کہ پیٹ اور شرم گاہ کو کھانے  پینے  جماع کرنے  سے  روکنا۔ دوسرا خواص کا روزہ کہ انکے  علاوہ کان، آنکھ، زبان، ہاتھ پاؤں  اور تمام اعضاء کو گناہ سے  باز رکھنا۔ تیسرا خاص الخاص کا کہ جمیع ماسوا اﷲ سے  اپنے  کو بالکلیہ جُدا کرکے  صرف اسی کی طرف متوجہ رہنا۔ (جوہرہ، نیرہ)

مسئلہ ۲:
روزے  کی پانچ قسمیں  ہیں :۔ 

(۱) فرض (۲) واجب (۳) نفل (۴) مکروہ  (۵) تنزیہی


مکروہ تحریمی، فرض و واجب کی دو قسمیں  ہیں ۔ معیّن و غیر معیّن۔ فرض معیّن جیسے  ادائے  رمضان۔ فرض غیر معیّن جیسے  قضائے  رمضان اور روزہ کفارہ۔ واجب معیّن جیسے  نذر معیّن۔  غیر معیّن جیسے  نذرمطلق۔ نفل دوہیں  نفلِ مسنون، نفلِ مستحب جیسے  عاشورہ یعنی دسویں محرم کاروزہ اور اس کے  ساتھ نویں  کا بھی۔ اور ہر مہینے  میں  تیرھویں  ، چودھویں ، پندرھویں  اور عرفہ کا روزہ۔ پیر اور جمعرات کا روزہ شش عید کے  روزے  صوم داؤد علیہ السلام۔ یعنی ایک دن روزہ ایک دن افطار۔ مکروہ تنزیہی جیسے  صرف ہفتہ کے  دن روزہ رکھنا۔ نیر وزومہرگان کے  دن کا روزہ۔ صومِ دہر (یعنی ہمیشہ روزہ رکھنا) صومِ سکوت (یعنی ایسا روزہ جس میں  کچھ بات نہ کرے ) صومِ وصال کہ روزہ رکھکر افطار نہ کرے  اور دوسرے  دن پھر روزہ رکھے  یہ سب مکروہ تنزیہی ہے ۔ مکروہ تحریمی جیسے  عید اور ایّام تشریق کے  روزے ۔ (عالمگیری ج ۱ص ۱۹۴، درمختار، ردالمحتار ج ۲ص ۱۱۵،۱۱۲)

مسئلہ ۳:
روزے  کے  مختلف اسباب ہیں ۔ روزۂ رمضان کا سبب ماہِ رمضان کاآنا، روزۂ نذر کا سبب منت ماننا، روزۂ کفارہ کا سبب قسم توڑنا یا قتل یا ظہار۔ (عالمگیر ی ج ۱ص ۱۹۴)

مسئلہ ۴:
ماہِ رمضان کا روزہ فرض جب ہو گا کہ وہ وقت جس میں  روزہ کی ابتدا کر سکے  پا لے  یعنی صبح صادق سے  ضحوۂ کبریٰ تک کہ اُس کے  بعد روزہ کی نیّت نہیں  ہو سکتی لہٰذا روزہ نہیں  ہو سکتا اور رات میں  نیّت ہوسکتی ہے   مگر روزہ کی محل نہیں  لہٰذا اگر مجنون کو رمضان کی کسی رات میں  ہوش آیا اور صبح جنون کی حالت میں  ہوئی یا ضحوۂ کبریٰ کے  بعد کسی دن ہوش آیا تو اُس پر رمضان کے  روزے  کی قضا نہیں  جب کہ پورا رمضان اسی جنون میں  گزر جائے  اور ایک دن بھی ایسا وقت مل گیا جس میں  نیّت کر سکتا ہے  تو سارے  رمضان کی قضا لازم ہے ۔ (درمختار، ردالمحتار ج ۲ص ۱۱۲،۱۱۱)

مسئلہ ۵:
رات میں  روزہ کی نیّت کی اور صبح غشی کی حالت میں  ہوئی اور یہ غشی کئی دن تک رہی تو صرف پہلے  دن کا روزہ ہوا باقی دنوں  کی قضا رکھے  اگر پورے  رمضان بھر غشی رہی۔ اگرچہ نیّت کا وقت نہ ملا۔ (جوہرہ، درمختار ج ۱ص ۱۲۲)

مسئلہ ۶:
(۱) ادائے  روزۂ رمضان اور (۲) نذر معین اور (۳) نفل کے  روزوں  کے  لئے  نیّت کا وقت غروب آفتاب سے  ضحویٔ کبریٰ تک ہے  اس وقت میں  جب نیّت کر لے  یہ روزے  ہو جائیں  گے ۔ لہٰذا آفتاب ڈوبنے  سے  پہلے  نیّت کی کہ کل روزہ رکھوں  گا۔ پھر بے  ہوش ہو گیا اورضحوۂ کبریٰ کے  بعد ہوش آیا تو یہ روزہ نہ ہوا اور آفتاب ڈوبنے  کے  بعد نیّت کی تھی تو ہو گیا۔  (درمختار، ردالمحتار ج ۲ص ۱۱۶)

مسئلہ ۷:
ضحوۂ کبریٰ نیّت کا وقت نہیں  بلکہ اس سے  پیشتر نیّت ہو جانا ضرور ہے  اور اگر خاص اس وقت یعنی اس وقت آفتاب خطِ نصف النہار شرعی تک پہنچ گیا نیّت کی تو روزہ نہ ہوا۔ (درمختار ج ۲ص ۱۱۶)

مسئلہ ۸:
نیّت کے  بارے  میں  نفل عام سنت و مستحب و مکروہ سب کو شامل ہے  کہ ان سب کے  لئے  نیّت کے  لئے  وہی وقت ہے ۔ (ردالمحتار ج ۲ص ۱۱۶)

مسئلہ ۹:
جس طرح اور جگہ بتایا گیا کہ نیّت دل کے  ا رادہ کا نام ہے  زبان سے  کہنا شرط نہیں  یہاں  بھی وہی مراد ہے  مگر زبان سے  کہہ لینا مستحب ہے  اگر رات میں  نیّت کرے  تو یوں  کہے  :۔ 

نَوَیْتُ اَنْ اَصُوْمَ غَداًلِلّٰہِ تَعَالیٰ مِنْ فَرَضِ رَمَضَانَ


(یعنی میں  نے  نیّت کی اﷲ تعالیٰ کے  لئے  کہ آج رمضان کا فرض روزہ رکھوں  گا )


اور اگر تبرک و طلب و توفیق کے  لئے  نیّت کے  الفاظ میں  انشاء اﷲ تعالیٰ بھی ملا لیا تو حرج نہیں  اور اگر پکا ارادہ نہ ہو مذبذب ہو تو نیّت ہی کہاں  ہوئی۔ (جوہرہ نیرہ)

مسئلہ ۱۰:
دن میں  نیّت کرے  تو ضرور ہے  کہ یہ نیّت کرے  میں  صبح صادق سے  روزہ دار ہوں  اور اگر نیّت ہے  کہ اب سے  روزہ دار ہوں  صبح سے  نہیں  تو روزہ نہیں  ہوا۔ (جوہرہ، ردالمحتار ج ۲ص ۱۱۶)

مسئلہ ۱۱:
اگرچہ ان تین قسم کے  روزوں  کی نیّت دن میں  بھی ہو سکتی ہے  مگر رات میں  نیّت کر لینا مستحب ہے ۔ (جوہرہ)

مسئلہ ۱۲:
یوں  نیّت کی کہ کل کہیں  دعوت ہوئی تو روزہ نہیں  اور نہ ہوئی تو روزہ ہے  یہ نیّت صحیح نہیں  بہرحال وہ روزہ دار نہیں ۔ (عالمگیری ج ۱ص ۱۹۵)

مسئلہ ۱۳:
رمضان کے  دن میں  نہ روزہ کی نیّت کی ہے  نہ یہ کہ روزہ نہیں  اگرچہ معلوم ہے  کہ یہ مہینہ رمضان کا ہے  تو روزہ نہ ہوا۔ (عالمگیری ج ۱ص ۱۹۵)

مسئلہ ۱۴:
رات میں  نیّت کی پھر اس کے  بعد رات ہی میں  کھایا پیا تو نیّت جاتی نہ رہی وہی پہلی کافی ہے  پھر سے  نیّت کرنا ضروری نہیں ۔ (جوہرہ)

مسئلہ ۱۵:
عورت حیض و نفاس والی تھی اُس نے  رات میں  کل روزہ رکھنے  کی نیّت کی اور صب صادق سے  پہلے  حیض و نفاس سے  پاک ہو گئی تو روزہ صحیح ہو گیا۔ (جوہرہ)

مسئلہ ۱۶:
دن میں  وہ نیّت کام کی ہے  کہ صبح صادق سے  نیّت کرتے  وقت تک روزہ کے  خلاف کوئی امر نہ پایا گیا ہو لہٰذا اگر صبح صادق کے  بعد بھول کر بھی کھا پی لیا ہو یا جماع کر لیا تو اب نیّت نہیں  ہو سکتی۔ (جوہرہ) مگرمعتمد یہ ہے  کہ بھولنے  کے  حالت میں  بھی نیّت صحیح ہے ۔ (ردالمحتار ج ۲ص ۱۳۳)

مسئلہ ۱۷:
جس نماز میں  کلام کی نیّت کی مگر بات نہ کی تو نماز فا سد نہ ہو گی یونہی روزہ میں  توڑنے  کی نیّت سے  روزہ نہیں  ٹوٹے  گا جب تک توڑنے  والی چیز نہ کرے ۔ (جوہرہ)

مسئلہ ۱۸:
اگر رات میں  روزہ کی نیّت کر پھر پکّا ارادہ کر لیا کہ نہیں  رکھے  گا تو وہ نیّت جاتی رہی۔ اگر نئی نیّت نہ کی اور دن بھر بھوکا پیاسا رہا اورجماع سے  بچا تو روزہ نہ ہوا۔ (درمختار، ردالمحتار ج ۲ص ۱۱۹)

مسئلہ ۱۹:
سحری کھانا بھی نیّت ہے  خواہ رمضان کے  روزے  کے  لئے  ہو یا کسی اور روزہ کے  لئے ۔ مگر جب سحری کھاتے  وقت یہ ارادہ ہو کہ صبح کو روزہ نہ ہو گا تو یہ سحری کھانا نیّت نہیں ۔ (جوہرہ، شامی ج ۲ص ۱۱۶)

مسئلہ ۲۰:
رمضان کے  ہر روزہ کے  لئے  نئی نیّت کی ضرورت ہے ۔ پہلی یا کسی تاریخ میں  پورے  رمضان کے  روزہ کی نیّت کر لی تویہ نیّت صرف اُسی ایک دن کے  حق میں  ہے  باقی دنوں  کے  لئے  نہیں ۔ (جوہرہ)

مسئلہ ۲۱:
یہ تینوں  یعنی رمضان کی ادا و نفل و نذر معین مطلقاًروزہ کی نیّت سے  ہو جاتے  ہیں  خاص انہیں  کی نیّت ضروری نہیں ۔ یونہی نفل کی نیّت سے  بھی ادا ہو جاتے  ہیں  بلکہ غیر مریض و مسافر نے  رمضان میں کسی اور واجب کی نیّت کی جب بھی اسی رمضان کا ہو گا۔ (درمختار ج ۲ص ۱۱۶، ۱۱۷)

مسئلہ ۲۲:
مسافر اور مریض اگر رمضان شریف میں  نفل یا کسی دوسرے  واجب کی نیّت کی تو جس کی نیّت کریں  گے  وہی ہو گا رمضان کا نہیں ۔ (تنویرالابصار) اور مطلق روزے  کی نیّت کریں  تو رمضان کا ہو گا۔ (عالمگیری ج ۱ص ۱۹۲)

مسئلہ ۲۳:
نذر معین یعنی فلاں  دن روزہ رکھوں  گا اس میں  اگر اُس دن کسی اورواجب کی نیّت سے  روزہ رکھا تو جس کی نیّت سے  روزہ رکھا وہ ہوا منت کی قضا دے ۔ (عالمگیری ج ۱ص ۱۹۲)

مسئلہ ۲۴:
رمضان کے  مہینے  میں  کوئی اور روزہ رکھا اور اُسے  معلوم نہ تھا کہ یہ ماہِ رمضان ہے  جب بھی رمضان ہی کا روزہ ہوا۔ (درمختار ج ۲ص ۱۱۸)

مسئلہ ۲۵:
کوئی مسلمان دارالحرب میں  قید تھا اور ہر سال یہ سوچ کر کہ رمضان کا مہینہ آگیا رمضان کے  روزے  رکھے  بعد کو معلوم ہوا کہ کسی سال بھی رمضان میں نہ ہوئے  بلکہ ہر سال رمضان سے  پیشتر ہوئے  تو پہلے  سال کا تو ہوا ہی نہیں  کہ رمضان سے  پیشتر رمضان کا روزہ نہیں  ہو سکتا اور دوسرے  تیسرے  سال کی نسبت یہ ہے  کہ اگر مطلق رمضان کی نیّت کی تھی تو ہر سال کے  روزے  سالِ گذشتہ کے  روزوں  کی قضا ہیں  اور اگر اس سال کے  رمضان کی نیّت سے  رکھے  تو کسی سال کے  نہ ہوئے ۔ (ردالمحتار ج ۱ص ۱۱۸)

مسئلہ ۲۶:
اگر صورت مذکورہ میں تحرّی کی یعنی سوچا اور دل میں یہ بات جمی کہ یہ رمضان کا مہینہ ہے  اور روزہ رکھا مگر واقع میں  روزے  شوال کے  مہینے  میں  ہوئے  تو اگر رات سے  نیّت کی تو ہو گئے  کیونکہ قضا میں  قضا کی نیّت شرط نہیں  بلکہ ادا کی نیّت سے  بھی قضا ہو جاتی ہے  پھر اگر رمضانِ و شوال دونوں  تیس تیس دن یا انتیس انیّتس دن کے  ہیں  تو ایک روزہ اور رکھے  کہ عید کا روزہ ممنوع ہے  اور اگر رمضان  تیس کا اور شوال انیّتس کا تو دو اور رکھے  اور رمضان انیّتس کا تھا اور یہ تیس کا تو پورے  ہو گئے  اور اگر وہ مہینہ ذی الحج کا تھا تو اگر دونوں  تیس یا انیّتس کے  ہیں  تو چار روزے  اور رکھے  اور رمضان تیس کا تھا یہ انتیس کا تو پانچ اور بالعکس تو تین رکھے ۔ غرض ممنوع روزے  نکال کر وہ تعداد پوری کرنی ہو گی جتنے  رمضان کے  دن تھے ۔ (عالمگیری ج ۱ص ۱۹۶)

مسئلہ ۲۷:
ادائے  رمضان اور نذر معیّن اور نفل کے  علاوہ باقی روزے  مثلاً قضائے  رمضان اور نذر غیر معیّن اور نفل کی قضا (یعنی نفلی روزہ رکھکر توڑ دیا تھا اس کی قضا) اور نذر معیّن کی قضا اور کفّارہ کا روزہ اور حرم میں  شکار کرنے  کی وجہ سے  جو روزہ واجب ہوا اور حج میں  وقت سے  پہلے  سر منڈانے  کا روزہ ان سب میں  عین صبح چمکتے  وقت یا رات میں  نیّت کرنا ضروری ہے  اور یہ بھی ضروری ہے  کہ جو روزہ رکھنا ہے  خاص اس معیّن کی نیّت کرے  اور اُن روزوں  کی نیّت اگر دن میں  کی تو نفل ہوئے  پھر بھی ان کا پورا کرنا ضروری ہے  توڑے  گا تو قضا واجب ہو گی۔ اگرچہ یہ اس کے  علم میں  ہو کہ جو روزہ رکھنا چاہتا ہے  یہ وہ نہیں  ہو گا بلکہ نفل ہو گا۔ (درمختار ج ۲ص ۱۱۸،۱۱۹ وغیرہ)

مسئلہ ۲۸:
یہ گمان کر کے  کہ اس کے  ذمّہ روزے  کی قضا ہے  روزہ رکھا۔ اب معلوم ہوا کہ گمان غلط تھا تو اگر فوراً توڑ دے  تو توڑ سکتا ہے  اگرچہ بہتر یہ ہے  کہ پورا کرلے  اور فوراً نہ توڑا تو اب نہیں  توڑ سکتا توڑے  گا تو قضا واجب ہے ۔ (ردالمحتار ج ۲ص ۱۱۹)

مسئلہ ۲۹:
رات میں  قضا روزے  کی نیّت کی صبح کو اُسے  نفل کرنا چاہتا ہے  تو نہیں  کر سکتا۔ (ردالمحتار ج ۲ص ۱۱۹)

مسئلہ ۳۰:
نماز پڑھنے  میں  روزہ کی نیّت کی تو یہ نیّت صحیح ہے ۔ (درمختار ج ۲ص ۱۱۹)

مسئلہ ۳۱:
کئی روزے  قضا ہو گئے  تو نیّت میں  یہ ہونا چاہیئے  کہ اس رمضان کے  پہلے  روزے  کی قضا، دوسرے  کی قضا اور تیسرے  کی قضا اور اگر کچھ اس سال کے  قضا ہو گئے  کچھ پچھلے  سال کے  باقی ہیں  تو یہ نیّت ہونی چاہیئے  کہ اس رمضان کی اور اس رمضان کی قضا اور اگر دن اور سال کو معیّن نہ کیا جب بھی ہو جائیں  گے ۔ (عالمگیری ج ۱ص ۱۹۶)

مسئلہ ۳۲:
رمضان کا روزہ قصداً توڑا تھا اس پر اس روزے  کی قضا ہے  اور ساٹھ روزے  کفارہ کے ۔ اب اُس نے  اکسٹھ (۶۱) روزے  رکھ لئے  قضا کا دن معیّن نہ کیا تو ہو گیا۔ (عالمگیری ج ۱ص ۱۹۶)

مسئلہ ۳۳:
یومُ الشّکیعنی شعبان کی تیسویں  تاریخ کو نفل خالص کی نیّت سے  روزہ رکھ سکتے  ہیں  اور نفل کے  سوا کوئی اور روزہ رکھا تو مکروہ ہے  خواہ مطلق روزہ کی نیّت ہو یا فرض یا کسی واجب کی خواہ نیّت معیّن کی کی ہو یا تردد کے  ساتھ یہ سب صورتیں  مکروہ ہیں ۔ پھر اگر رمضان کی نیّت ہے  تو مکروہ تحریمی ہے  ورنہ مقیم کے  لئے  تنزیہی اور مسافر نے  اگر کسی واجب کی نیّت کی تو کراہت نہیں  پھر اگر اس دن کا رمضان ہونا ثابت ہو جائے  تو مقیم کے  لئے  بہرحال رمضان کا روزہ ہے  اور اگر یہ ظاہر ہوا کہ وہ شعبان کا دن تھا اور نیّت کسی واجب کی کی تھی جس واجب کی نیّت تھی وہ ہوا اور اگر کچھ حال نہ کُھلا تو واجب کی نیّت بے  کار گئی اور مسافر نے  جس کی نیّت کی بہرصورت وہی ہوا۔ (درمختار ، ردالمحتار ج ۲ص ۱۱۹، ۱۲۱)

مسئلہ ۳۴:
اگر تیسویں  تاریخ ایسے  دن ہوئی کہ اس دن روزہ رکھنے  کا عادی تھا تو اُسے  روزہ رکھناافضل ہے  مثلاً کوئی شخص پیر یا جمعرات کا روزہ رکھا کرتا تھا اور تیسویں  اسی دن پڑھی تو رکھنا افضل ہے ۔ یونہی اگر چند روزے  پہلے  سے  رکھ رہا تھا تو اب یومُ الشّک میں  کراہت نہیں ۔ کراہت اُسی صورت میں  ہے  کہ رمضان میں  ایک یا دو دن پہلے  روزہ رکھا جائے   یعنی صرف تیس شعبان کو یا انیّتس اور تیس کو۔ (درمختار ج ۲ص ۱۲۰)

مسئلہ ۳۵:
اگر نہ تو اس دن روزہ رکھنے  کا عادی تھا نہ کئی روز پہلے  سے  روزہ رکھے  تو اب خاص لوگ روزہ رکھیں  عوام نہ رکھیں  بلکہ عوام کے  لئے  یہ حکم ہے  کہ ضحوۂ کبریٰ تک روزہ کے  مثل رہیں  اگر اس وقت تک چاند کا ثبوت ہو جائے  تو رمضان کے  روزے  کی نیّت کر لیں  ورنہ کھا پی لیں ۔ خواص سے  مراد یہاں  علماء ہی نہیں  بلکہ جو شخص یہ جانتا ہو کہ یوم الشّک میں  اس طرح روزہ رکھا جاتا ہے  وہ خواص میں  ہے  ورنہ عوام میں ۔ (درمختار ج ۲ص ۱۲۱،۱۲۰)

مسئلہ ۳۶:
یوم الشّک کے  روزہ میں  یہ پکّا ارادہ کر لے  کہ یہ روزہ نفل ہے  تردد نہ رہے  یوں  نہ ہو کہ اگر رمضان ہے  تو یہ روزہ رمضان کا ہے  ورنہ نفل کایا یوں  کہ اگر آج رمضان کا دن ہے  تو یہ روزہ رمضان کا ہے  ورنہ کسی اورواجب کا کہ یہ دونوں  صورتیں  مکروہ ہیں  پھر اگر اس دن کا رمضان ہونا ثابت ہو جائے  تو فرض رمضان ادا ہو گا۔ ورنہ دونوں  صورتوں  میں  نفل ہے  اور گناہگار بہرحال ہوا اور یوں  بھی نیّت نہ کرے  کہ یہ دن رمضان کا ہے  تو روزہ ہے  ورنہ روزہ نہیں  کہ اس صورت میں  تو نہ نیّت ہی ہوئی نہ روزہ ہوا اور اگرنفل کا پورا ارادہ ہے  مگر کبھی کبھی دل میں یہ خیال گزر جاتا ہے  کہ شائد آج رمضان کا دن ہو تو اس میں  حرج نہیں ۔ (عالمگیری ج ۱ص ۲۲۰، درمختار، ردالمحتار ج ۲ص ۱۲۲)

مسئلہ ۳۷:
عوام کو یہ جو حکم دیا گیا کہ ضحوۂ کبریٰ تک انتظار کریں  جس نے  اس پر عمل کیا مگر بھول کر کھا لیا پھر اُس دن کا رمضان ہونا ظاہر ہوا تو روزہ کی نیّت کر لے  ہو جائے  گا کہ انتظار کرنے  والا روزہ دار کے  حکم میں  ہے  اور بھول کر کھانے  سے  روزہ نہیں  ٹوٹتا۔ (درمختار ج ۲ص ۱۲۲)


چاند دیکھنے  کا بیان


اﷲ عزّوجل فرماتا ہے :۔ 

یَسْئَلُوْنَکَ عَنِ الْاَھِلَّۃِ ط قُلْ ھِیَ مَوَاقِیْتُ لِلنَّاسِ وَالْحَجِّ ط


(اے  محبوب تم سے  ہلال کے  بارے  میں  لوگ سوال کرتے  ہیں  تم فرما دو وہ لوگوں  کے  کاموں  اور حج کے  لئے  اوقات ہیں )

حدیث ۱:
صحیح بخاری و مسلم میں  ابن عمر رضی اﷲ تعالیٰ عنہما سے  مروی کہ رسول اﷲ ﷺ فرماتے  ہیں  روزہ نہ رکھو جب تک چاند نہ دیکھ لو اور افطار نہ کرو جب تک چاند نہ دیکھ لو اوراگر ابر ہو تو مقدار پوری کرلو۔ 
حدیث ۲:
نیز صحیحین میں  ابوہریرہ رضی اﷲ تعالیٰ عنہ سے  مروی حضورِاقدس ﷺ فرماتے  ہیں  چاند کو دیکھ کر روزہ رکھنا شروع کرو اور چاند کو دیکھ کر افطار کرو اور اگر ابر ہو تو شعبان کی گنتی تیس پوری کر لو۔ 
حدیث ۳:
ابوداؤدو ترمذی و نسائی و ابن ماجہ و دارمی ابن عباس رضی اﷲ تعالیٰ عنہما سے  راوی ایک اعرابی نے  حضور کی خدمت میں  حاضر ہو کر عرض کی ، میں  نے  رمضان کا چاند دیکھا ہے  فرمایا تو گواہی دیتا ہے  کہ اﷲ کے  سوا کوئی معبود نہیں  عرض کی ہاں ۔ فرمایا تو گواہی دیتا ہے  کہ محمد ﷺ اﷲ کے  رسول ہیں ، اُس نے  کہا ہاں  ارشاد فرمایا اے  بلال لوگوں  میں  اعلان کر دو کہ کل روزہ رکھیں ۔ 
حدیث ۴:
ابوداؤد و دارمی ابن عمر رضی اﷲ تعالیٰ عنہما سے  راوی کہ لوگوں  نے  چاند دیکھنا شروع کیا میں  نے  حضور کو خبر دی کہ میں  نے  چاند دیکھا ہے  حضور نے  بھی روزہ رکھا اور لوگوں کو روزہ رکھنے  کا حکم فرمایا۔ 
حدیث ۵:
ابوداؤد اُم المومنین صدیقہ رضی اﷲ تعالیٰ عنہا سے  روای کہ رسول اﷲ ﷺ شعبان کا اس قدر تحفظ کرتے  کہ اتنا اور کسی کا نہ کرتے  پھر رمضان کا چاند دیکھ کر روزہ رکھتے  اور اگر ابر ہوتا توتیس دن پورے  کر کے  روزہ رکھتے ۔ 
حدیث ۶:
مسلم میں  ابی البحتری سے  مروی کہتے  ہیں  ہم عمرہ کے  لئے  گئے  جب بطن نخلہ میں  پہنچے  توچاند دیکھ کر کسی نے  کہا دو رات کا ہے ۔ ابن عباس رضی اﷲ تعالیٰ عنہا سے  ہم ملے  اور ان سے  واقعہ بیان کیا۔ فرمایا تم نے  دیکھا کس رات میں  کہا ہم نے  کہا فلاں  رات میں  فرمایا کہ رسول اﷲ ﷺ نے  اُس کی مدّت دیکھنے  سے  مقرر فرمائی لہٰذا اس رات کا اقرار دیا جائے  گا جس رات کو تم نے  دیکھا۔ 

مسائلِ فقہیّہ

مسئلہ ۱:
پانچ مہینوں  کا چاند دیکھنا واجب کفایہ ہے ۔ شعبان، رمضان، شوال ، ذیقعدہ، ذی الحجہ۔ 

شعبان کا اس لئے   کہ اگر رمضان کا چاند دیکھتے  وقت ابر یا غبار ہو تو یہ تیس پورے  کر کے  رمضان شروع کریں  اور رمضان کاروزہ رکھنے  کے  لئے  شوال کا روزہ ختم کرنے  کے  لئے  اورذیقعدہ کا ذی الحجہ کے  لئے  ذی الحجہ کا بقرعید کے  لئے ۔ (فتاویٰ رضویہ)

مسئلہ ۲:
شعبان کی انتیس کو شام کے  وقت چاند دیکھیں  دکھائی دئے  تو کل روزہ رکھیں  ورنہ شعبان کے  تیس دن پورے  کر کے  رمضان کا مہینہ شروع کریں ۔ (عالمگیری ج ۱ص ۱۹۷)

مسئلہ ۳:
کسی نے  رمضان یا عید کا چاند دیکھا مگر اس کی گواہی کسی وجہ شرعی سے  ردکر دی گئی مثلاً فاسق ہے  یا عید کا چاند اس نے  تنہا دیکھا تو اُسے  حکم ہے  کہ روزہ رکھے  اگرچہ اپنے  آپ عید کا چاند دیکھ لیا ہے  اور اس روزہ کا توڑنا جائز نہیں  مگر توڑے  گا تو کفّارہ لازم نہیں  اور اس صورت میں  اگر رمضان کا چاند تھا اور اُس نے  اپنے  حسابوں  تیس روزے  پورے  کئے  مگر عید کے  چاند کے  وقت پھر ابر یا غبار ہے  تو اُسے  بھی ایک دن اوررکھنے  کا حکم ہے ۔ (عالمگیری ج ۱ص ۱۹۸، درمختار ج ۲ص ۱۲۲،۱۲۳)

مسئلہ ۴: 
اُس نے  چاند دیکھ کر روزہ رکھا پھر روزہ توڑ دیا یا قاضی کے  یہاں  گواہی بھی دی تھی اور ابھی اُس نے  اُس گواہی پر حکم نہ دیا تھا کہ اُس نے  روزہ توڑ دیا تو بھی کفّارہ لازم نہیں  صرف اُس روزہ کی قضا دے  اور اگر قاضی نے  اُس کی گواہی قبول کر لی۔ اُس کے  بعد اُس نے  روزہ توڑ دیا تو کفّارہ لازم ہے  اگرچہ یہ فاسق ہو۔ (درمختار ج ۱ص ۱۲۳)

مسئلہ۵:
جوشخص علم ہیأت جانتا ہے  اُس کا اپنے  علم ہیٔات کے  ذریعہ سے  کہہ دینا کہ آج چاند ہوا یا نہیں  ہوا کوئی چیز نہیں  اگرچہ وہ عادل ہو اگرچہ کئی شخص ایسا کہہ سکتے  ہوں  کہ شرع میں  چاند دیکھنے  یا گواہی سے  ثبوت کا اعتبار ہے ۔ (عالمگیری ج ۱ص ۱۹۷)

مسئلہ ۶:
ہر گواہی میں  یہ کہنا ضروری ہے  کہ میں  گواہی دیتا ہوں  کہ بغیر اس کے  شہادت نہیں  مگر ابر میں  رمضان کے  چاند کی گواہی میں  اس کہنے  کی ضرورت نہیں  اتنا کہہ دینا کافی ہے  کہ میں  نے  اپنی آنکھ سے  اس رمضان کا چاند آج یا کل فلاں  دن دیکھا ہے  یونہی اس کی گواہی میں  دعویٰ اورر مجلس قضا اور حاکم کا حکم بھی شرط نہیں  یہاں  تک کہ اگر کسی حاکم کے  یہاں  گواہی دی تو جس نے  اُس کی گواہی سُنی اور اُس کو بظاہر معلوم ہو کہ یہ عادل ہے  اس پر روزہ رکھنا ضروری ہے  ا گرچہ حاکم کا حکم اُس نے  نہ سُنا ہو مثلاً حکم دینے  سے  پہلے  ہی چلا گیا۔ (درمختار ج ۲ص ۱۲۳، عالمگیری ج ۱ص ۱۹۷)

مسئلہ ۷:
ابر اور غبار میں  رمضان کا ثبوت ایک مسلمان عاقل بالغ مستور یا عادل شخص سے  ہو جاتا ہے  وہ مرد ہو خواہ عورت ، آزاد ہو یا باندی غلام یا اس پر تمہت زنا کی حد ماری گئی ہو جب کہ توبہ کر چکا ہے ۔ عادل ہونے  کے  معنے  یہ ہیں  کہ کم سے  کم متقی ہو یعنی کبائر گناہ سے  بچتا ہو اور صغیرہ پر اصرار نہ کرتا ہو اور ایسا کام نہ کرتا ہو جو مروت کے  خلاف ہو مثلاً بازار میں کھانا۔ (درمختار، ردالمحتار ج ۲ص ۱۲۴،۱۲۳)

مسئلہ ۸:
فاسق اگرچہ رمضان کے  چاند کی شہادت دے  اُس کی گواہی قبول نہیں  رہا یہ کہ اُس کے  ذمّہ گواہی دینا لازم ہے  یا نہیں ۔ اگر اُمید ہے  کہ اگر اُس کی گواہی قاضی قبول کر لے  گا تو اُسے  لازم ہے  کہ گواہی دے ۔ مستور یعنی جس کا ظاہر حال مطابق شرع ہے  مگر باطن کا حال معلوم نہیں  اُس کی گواہی بھی غیرِ رمضان میں  قابلِ قبول نہیں ۔ (درمختار ج ۲ص ۱۲۳،۱۲۴)

مسئلہ ۹:
جس عادل شخص نے  رمضان کا چاند دیکھا اُس پر واجب ہے  کہ اسی رات میں  شہادت ادا کرے  یہاں  تک کہ اگر لونڈی یا پردہ نشین عورت نے  چاند دیکھا تو اس پر گواہی دینے  کے  لئے  اسی رات جانا واجب ہے ۔ لونڈی کو اس کی کچھ ضرورت نہیں  کہ اپنے  آقا سے  اجازت لے ۔ یونہی آزاد عورت کو گواہی کے  لئے  جاناواجب ہے  اس کے  لئے  شوہر سے  اجازت لینے  کی ضرورت نہیں  مگر یہ حکم اُ س وقت ہے  جب اُس کی گواہی پر ثبوت موقوف ہو کہ بے  اُس کے  گواہی کے  کام نہ چلے  ورنہ کیا ضرورت۔ (درمختار، ردالمحتار ج ۲ص ۱۲۴)

مسئلہ ۱۰:
جس کے  پاس رمضان کے  چاند کی شہادت گزری اُسے  یہ ضرور نہیں  کہ گواہ سے  دریافت کرے  تم نے  کہاں  سے  دیکھا اور وہ کس طرف تھا اور کتنے  اونچے  پر تھا وغیرہ وغیرہ۔ (عالمگیری ج ۱ص ۱۹۷ وغیرہ) مگر جب کہ اس کا بیان مشتبہ ہو تو سوالات کرے  خصوصاً عید میں  کہ لوگ خواہ مخواہ اس کا چاند دیکھ لیتے  ہیں ۔ 
مسئلہ ۱۱:
تنہا امام (بادشاہِ اسلام) یا قاضی نے  چاند دیکھا تو اُسے  اخیتار ہے  خواہ خود ہی روزہ رکھنے  کا          حکم دے  یا کسی کو شہادت لینے  کے  لئے  مقرر کرے  اور اُس کے  پاس شہادت ادا کرے ۔ (عالمگیری ج ۱ص ۱۹۷)

مسئلہ ۱۲:
گاؤں  میں  چاند دیکھا اوروہاں  کوئی ایسا نہیں  جس کے  پاس گواہی دے  تو گاؤں  والوں  کو جمع کر کے  شہادت ادا کرے  اور اگر یہ عادل ہے  تو لوگوں  پر روزہ رکھنا لازم ہے ۔ (عالمگیری ج ۱ص ۱۹۷)

مسئلہ ۱۳:
کسی نے  چاند نہیں  دیکھا مگر دیکھنے  والے  نے  اُسے  اپنی شہادت کا گواہ بنایا تو اُس کی شہادت کا وہی حکم ہے  جو چاند دیکھنے  والے  کی گواہی کا ہے  جب شہادت علی الشہادت کے  تمام شرائط پائے  جائیں ۔ (عالمگیری ج ۱ص ۱۹۷ وغیرہ)

مسئلہ ۱۴:
اگر مطلع صاف ہو تو جب تک بہت سے  لوگ شہادت نہ دیں  چاند کا ثبوت نہیں  ہو سکتا رہا یہ اس کے  لئے  کتنے  لوگ چاہیئں  یہ قاضی کے  متعلق ہے  جتنے  گواہوں  سے  اُسے  غالب گمان ہو جائے  حکم دے  دے  گا مگر جب کہ بیرونِ شہر یا بلند جگہ سے  چاند دیکھنا بیان کرتا ہے  تو ایک مستورہ کا قول بھی رمضان کے  چاند میں  قبول کر لیا جائے  گا۔ (درمختار ج ۲ص ۱۲۶،۱۲۷ وغیرہ)

مسئلہ ۱۵:
جماعتِ کثیرہ کی شرط اُس وقت ہے  جب روزہ رکھنے  یا عید کرنے  کے  لئے  شہادت گزرے  اور اگر کسی اور معاملے  کے  لئے  مرد یا ایک مرد اوردو عورتوں  ثقہ کی شہادت گزری اورقاضی نے  شہادت کی بنا پر حکم دے  دیا تو اب شہادت کافی ہے ۔ روزہ رکھنے  یا عیدکرنے  کے  لئے  بھی ثبوت ہو گیا۔ مثلاً ایک شخص نے  دوسرے  پر دعویٰ کیا کہ میرا اس کے  ذمہ اتنا ہے  اور اس کی میعادیہ ٹھہری تھی کہ جب رمضان آجائے  تو دَین ادا کر دے  گا اور رمضان آگیا مگر یہ نہیں  دیتا مدعی علیہ نے  کہا بیشک اُس کا دَین میرے  ذمّہ ہے  اور میعاد بھی یہی ٹھہری تھی مگر ابھی رمضان نہیں  آیا اس پر مدعی نے  دو گواہ گزارے  جنہوں  نے  چاند دیکھنے  کی شہادت دی قاضی نے  حکم دے  دیا کہ دُین ادا کر۔ تو اگرچہ مطلع صاف تھا اور دو گواہیاں  ہوئیں  مگراب روزہ رکھنے  اور عید کرنے  کے  حق میں یھی یہی دوگواہیاں  کافی ہیں ۔ (درمختار، ردالمحتار ج ۱ص ۱۲۸، ۱۲۷)

مسئلہ ۱۶:
یہاں  مطلع صاف مگر دوسری جگہ ناصاف تھا وہاں  قاضی کے  سامنے  شہادت گزری قاضی نے  چاند ہونے  کا حکم دیا اب دو یا چند آدمیوں  نے  یہاں  آکر جہاں  مطلع صاف تھا اس بات کی گواہی دی کہ فلاں  قاضی کے  یہاں  دو شخصوں  نے  فلاں  رات چاند دیکھنے  کی گواہی دی اور اس قاضی نے  ہمارے  سامنے  حکم دے  دیا اور دعویٰ کے  شرائط بھی پائے  جاتے  ہیں  تویہاں  کا قاضی بھی ان شہادتوں  کی بنا پر حکم دے  دے  گا۔ (درمختار ج ۲ص ۱۲۸)

مسئلہ ۱۷:
اگر کچھ لوگ آکر یہ کہیں  کہ فلاں  جگہ چاند ہوا بلکہ اگر شہادت بھی دیں  کہ فلاں  جگہ چاند ہوا بلکہ اگر یہ شہادت بھی دیں  کہ فلاں  فلاں  نے  دیکھا بلکہ اگر یہ شہادت بھی دیں  کہ فلاں  جگہ کے  قاضی نے  روزہ یا افطار کے  لئے  لوگوں  سے  کہا یہ سب طریقے  ناکافی ہیں ۔ (درمختار، ردالمحتار ج ۲ص ۱۲۸)

مسئلہ ۱۸:
کسی شہر میں چاند ہوا اور تمام شہر میں یہ بات مشہور ہے  اور وہاں  سے  متعدد جماعتیں  دوسرے  شہر میں  آئیں  اورسب نے  اس کی خبر دی کہ وہاں  فلاں  دن چاند ہوا اور وہاں  کے  لوگوں  نے  رویت کی بنا پر فلاں  دن سے  روزے  شروع کئے  تو یہاں  والوں  کے  لئے  بھی ثبوت ہوگیا۔ (ردالمحتار ج ۲ص ۱۲۸)

مسئلہ ۱۹:
رمضان کی چاند کی رات کو ابر تھا ایک شخص نے  شہادت دی اور اس کی  بنا پر روزے  کا حکم بھی دے  دیا گیا اب عید کا چاند اگر بوجہ ابر کے  نہیں دیکھا تو تیس روزے  پورے  کر کے  عید کر لیں  اور اگر مطلع صاف ہے  تو عید نہ کریں  مگر جب کہ دو عادلوں  کی گواہی سے  رمضان ثابت ہوا ہو۔ (درمختار، ردالمحتار ج ۲ص ۱۲۹)

مسئلہ ۲۰:
مطلع ناصاف ہے  تو علاوہ رمضان کے  شوال و ذی الحجہ تمام مہینوں  کے  لئے  دو مرد یا ایک مرد اور دو عورتیں  گواہی دیں  اور سب عادل ہوں  اور آزاد ہوں  اور ان میں  کسی پر تہمت زنا کی حد نہ قائم کی گئی ہو اگرچہ توبہ کر چکا ہو اوریہ بھی شرط ہے  کہ گواہ گواہی دیتے  وقت یہ لفظ کہے  میں  گواہی دیتا ہوں ۔ (عامہ کتب، شامی ج ۲ص ۱۳۰)

مسئلہ ۲۱:
گاؤں  میں  دو شخصوں  نے  عید کا چاند دیکھا اور مطلع صاف ہے  اور وہاں  ایسا نہیں  جس کے  پاس شہادت دیں  تو گاؤں  والوں  سے  کہیں  اگر یہ عادل ہوں  تو عید کر لیں ۔ (عالمگیری ج ۱ص ۱۹۸)

مسئلہ ۲۲:
تنہا امام یا قاضی نے  عید کا چاند دیکھا تو انہیں  عید کرنا یا عیدکا حکم دینا جائز نہیں ۔ (درمختار ج ۲ص ۱۲۵ وغیرہ)

مسئلہ ۲۳:
انتیسویں  رمضان کو کچھ لوگوں  نے  یہ شہادت دی کہ ہم نے  لوگوں  سے  ایک دن پہلے  چاند دیکھا جس کے  حساب سے  آج تیس ہے  تو اگر یہ لوگ یہیں  تھے  تو اب کی گواہی مقبول نہیں  کہ وقت پر گواہی کیوں  نہ دی اور اگر یہاں  نہ تھے  اور عادل ہوں  تو قبول کر لی جائے ۔ (عالمگیری ج ۱ص ۱۹۸)

مسئلہ ۲۴:
رمضان کا چاند دکھائی نہ دیا شعبان کے  تیس دن پورے  کر کے  روزے  شروع کر دیئے  اٹھائیس ہی روزے  رکھے  تھے  کہ عید کا چاند ہو گیا تو اگرشعبان کا چاند دیکھ کر تیس دن کا مہینہ قرار دیا تھا تو ایک روزہ رکھیں  اور اگر شعبان کا بھی چاند دکھائی نہ دیا تھا بلکہ رجب کی تیس تاریخیں  پوری کر کے  شعبان کا مہینہ شروع کیا تو دو روزے  قضا کے  رکھیں ۔ (عالمگیری ج ۱ص ۱۹۹)

مسئلہ ۲۵:
دن میں  ہلال دکھائی دیازوا ل سے  پہلے  یا بعد بہرحال وہ آئندہ رات کاقرار دیا جائے  گا یعنی جو رات آئے  گی اس سے  مہینہ شروع ہو گا تو اگر تیسویں  رمضان کے  دن میں دیکھا تو یہ دن رمضان ہی کا ہے  شوال کا نہیں  اور روزہ پورا کرنا فرض ہے  اور اگر شعبان کی تیسویں  تاریخ کے  دن میں  دیکھا تو دن شعبان کا ہے  رمضان کا نہیں  لہٰذا آج کا روزہ فرض نہیں ۔ (درمختار، ردالمحتار ج ۲ص ۱۳۱)

مسئلہ ۲۶:
ایک جگہ چاند ہوا تو وہ صرف وہیں  کے  لئے  نہیں  بلکہ تمام جہان کے  لئے  ہے  مگر دوسری جگہ کے  لئے  اس کا حکم اُس وقت ہے  کہ اُن کے  نزدیک اُس دن تاریخ میں  چاند ہونا شرعی ثبوت سے  ثابت ہو جائے  یعنی دیکھنے  کی گواہی یا قاضی کے  حکم کی شہادت گزرے  یا متعدد جماعتیں  وہاں  سے  آکر خبر دیں  کہ فلاں  جگہ چاند ہوا اور وہاں  لوگوں  نے  روزہ رکھا یا عیدکی ہے ۔ (درمختار ج ۲ص ۱۳۲)

مسئلہ ۲۷:
تار یا ٹیلیفون سے  رویت ہلال ثابت نہیں  ہو سکتی نہ بازاری افواہ اور جنتریوں  اور اخباروں  میں  چھپا ہونا کوئی ثبوت نہیں  ہے  آج کل عموماً دیکھا جاتا ہے  کہ انتیس رمضان کو بکثرت ایک جگہ سے  دوسری جگہ تار بھیجے  جاتے  ہیں  کہ چاند ہوا یا نہیں  اگر کہیں  سے  تار آگیا بس تو عید آگئی یہ محض ناجائز و حرام ہے  تار کیا چیز ہے  اولاً تو یہی معلوم نہیں  کہ جس کا نام لکھا ہے  واقعی اُسی کا بھیجا ہوا ہے  اور فرض کرو اُسی کا ہو تمہارے  پاس کیا ثبوت اور یہ بھی سہی تو تار میں  اکثر غلطیاں  ہوتی ہیں ۔ ہاں  کا نہیں ، نہیں  کا ہاں  معمولی بات ہے  اور مانا کہ بالکل صحیح پہنچا تو یہ محض ایک خبر ہے  شہادت نہیں  اور وہ بھی بیسوں  واسطہ سے  اگر تار دینے  والا انگریزی پڑھا ہوا نہیں  تو کسی اور سے  لکھوائے  گا معلوم نہیں  کہ اُس نے  کیا لکھوایا اُس نے  کیا لکھا آدمی کو دیا اُس نے  تار والے  کے  حوالے  کیا اب یہاں  کے  تار گھر میں پہنچا تو اُس نے  تقسیم کرنے  والے  کو دیا اُس نے  اگر کسی اور کے  حوالے  کر دیا تو معلوم نہیں  کتنے  وسائط سے  اُس کوملے  اور اگر اسی کو دیا جب بھی کتنے  واسطے  ہیں  پھر یہ دیکھئے  کہ مسلمان مستور جس کا عادل و فاسق ہونا معلوم نہ ہو اُس تک کی گواہی معتبر نہیں  اور یہاں  جن جن ذریعوں  سے  تار پہنچا اُن میں  سب کے  سب مسلمان ہی ہوں  یہ ایک عقلی احتمال ہے  جس کا وجود معلوم نہیں ہوتا اور اگر یہ مکتوب الیہ صاحب بھی انگریزی پڑھے  نہ ہوں  تو کس سے  پڑھوائیں  گے  اگر کسی کافر نے  پڑھاتو کیا اعتبار اور مسلمان نے  پڑھا تو کیا اعتماد کہ صحیح پڑزھا غرض شمار کیجئے  تو بکثرت ایسی وجہیں  ہیں  جو تار کے  اعتبار کو کھوتی ہیں فقہا نے  خط کا تو اعتبار ہی نہ کیا اگرچہ کاتب کے  دستخط و تحریر پہچانتا اور اُس پر اُس کی مہر بھی ہو کہ الخط یشبہ الخط والخاتم یشبہ الخاتم خط خط کے  مشابہ ہوتا ہے  اور مُہر مُہر کے  تو کجاتار۔ واﷲ تعالیٰ اعلم۔ 
مسئلہ ۲۸:
ہلال دیکھ کر اُس کی طرف انگلی سے  اشارہ کرنا مکروہ ہے  اگرچہ دوسرے  کے  بتانے  کے  لئے  ہو۔ (عالمگیری ج ۱ص ۱۹۷، درمختار ج ۲ص ۱۳۲)



ان چیزوں  کا بیان جن سے  روزہ نہیں  جاتا

حدیث ۱:
صحیح بخاری و صحیح مسلم میں  ابوہریرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  جس روزہ دارنے  بھول کر کھایا یا پیا وہ اپنے  روزہ کو پورا کرے  کہ اُسے  اﷲ نے  کھلایا اور پلایا۔ 
حدیث ۲:
ابوداؤد و ترمذی و ابن ماجہ و دارمی ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا جس پر قے  نے  غلبہ کیا اس پر قضا نہیں  اور جس نے  قصداً قے  کی اس پر روزہ قضا ہے ۔ 
حدیث ۳:
ترمذی انس رضی اﷲ تعالیٰ عنہ سے  راوی کہ ایک شخص نے  خدمتِ اقدس ﷺ میں حاضر ہو کر عرض کی میری آنکھ میں  مرض ہے  کیا روزہ کی حالت میں  سرمہ لگاؤں  فرمایا ہاں ۔ 
حدیث ۴:
ترمذی ابوسعید رضی اﷲ تعالیٰ عنہ سے  مروی کہ رسول اﷲ ﷺ نے  فرمایا تین چیزیں  روزہ نہیں  توڑتیں  پچھنا اور قے  اور احتلام۔ 
تنبیہ:
اس باب میں  ان چیزوں  کا بیان ہے  جن سے  روزہ نہیں  ٹوٹتا۔ رہا یہ امر کہ اُن سے  روزہ مکروہ بھی ہوتا ہے  یا نہیں  اس سے  اس باب کو تعلق نہیں  نہ یہ کہ وہ فعل جائز ہے  یا ناجائز۔ 
مسئلہ ۱:
بھول کر کھایا یا پیا یا جماع کیا روزہ فاسد نہ ہوا۔ خواہ وہ روزہ فرض ہو یا نفل اورروزہ کی نیّت سے  پہلے  یہ چیزیں  پائی گئیں  یا بعد میں  مگر جب یاد دلانے  پر بھی یاد نہ آیا کہ روزہ دار ہے  تو اب فاسد ہو جائے  گا بشرطیکہ یاد دلانے  کے  بعد یہ افعال واقع ہوئے  ہوں  مگراس صورت میں  کفارہ لازم نہیں ۔ (درمختار، ردالمحتار ج ۲ص ۱۳۳)

مسئلہ ۲:
کسی روزہ دارکو ان افعال میں  دیکھے  تو یاد دلانا واجب ہے  یاد نہ دلایا تو گنہگار ہوا مگر جب روزہ دار بہت کمزور ہو کہ یاد دلائے  گا تو وہ کھانا چھوڑ دے  گا اور کمزوری اتنی بڑھ جائے  گی کہ روزہ رکھنا دشوار ہو گا اور کھا لے  گا تو روزہ بھی اچھی طرح پورا کر لے  گا اور دیگر عبادتیں  بھی بخوبی ادا کر لے  گا تو اس صورت میں  یاد نہ دلانا بہتر ہے  بعض مشائخ نے  کہا جو ان کو دیکھے  تو یاد دلادے  اور بوڑھے  کو دیکھے  تو یاد نہ دلانے  میں  حرج نہیں  مگر یہ حکم اکثر کے  لحاظ سے  ہے  کہ جوان اکثر قوی ہوتے  ہیں  اور بوڑھے  اکثر کمزور اور دراصل حکم یہ ہے  کہ جوانی اور بڑھاپے  کو کوئی دخل نہیں  بلکہ قوت و ضُعف کا لحاظ ہے  لہٰذا اگر جوان اس قدر کمزور ہو تو یاد نہ دلانے  میں  حرج نہیں  اوربوڑھا قوی ہو تو یاد دلانا واجب۔ (ردالمحتار ج ۲ص ۱۳۳)

مسئلہ۳:
مکّھی یا دُھواں  یا غبارحلق میں  جانے  سے  روزہ نہیں  ٹوٹتا۔ خواہ وہ غبار آٹے  کا ہو کہ چکّی پیسنے  یا آٹا چھاننے  میں  اڑتا ہے  یا غلّہ کا غبار ہو یا ہوا سے  خاک اُڑی یاجانوروں  کے  کُھریا ٹاپ سے  غبار اُڑ کر حلق میں  پہنچا اگرچہ روزہ دار ہونا یاد تھا اور اگر قصداً دھواں  پہنچایا توفاسد ہو گئی جب کہ روزہ دار ہونا یاد ہو خواہ وہ کسی چیز کا دھواں  ہو اور کسی طرح پہنچایا ہو یہاں  تک کہ اگربتی وغیرہ کی خوشبو سُلگتی تھی اُس نے  منہ قریب کر کے  دھوئیں  کو ناک سے  کھینچا روزہ جاتا رہا یونہی حقّہ پینے  سے  بھی روزہ ٹوٹ جاتا ہے  اگر روزہ یاد ہو اور حقّہ پینے  والا اگر پئے  گا تو کفارہ بھی لازم آئے  گا۔ (درمختار، ردالمحتار ج ۲ص ۱۳۴،۱۳۳)

مسئلہ ۴:
بھری سنگی لگوائی یا تیل یا سُرمہ لگایا تو روزہ نہ گیا اگرچہ تیل یا سُرمہ کا مزہ حلق میں  محسوس ہوتا ہو بلکہ تھوک میں سرمہ کا رنگ بھی دکھائی دیتا ہو جب بھی نہیں  ٹوٹا۔ (جوہرہ نیرہ، شامی ج ۲ص ۱۳۳)

مسئلہ ۵:
بوسہ لیا انزال نہ ہوا تو روزہ نہیں  ٹوٹایونہی عورت کی طرف بلکہ اس کی شرم گاہ کی طرف نظر کی مگر ہاتھ نہ لگایا اور انزال ہو گیا اگرچہ بار بار نظر کرنے  یا جماع وغیرہ کے  خیال کرنے  سے  انزال ہوا اگرچہ دیر تک خیال جمانے  سے  ایسا ہوا ان سب صورتوں  میں  روزہ نہیں  ٹوٹا۔ (جوہرہ، درمختار ج ۲ص ۱۳۴)

مسئلہ ۶:
غسل کیاس اور پانی کی خنکی اندر محسو س ہوئی یا کلی کی اور پانی بالکل پھینک دیا صرف کچھ تری منہ میں  باقی رہ گئی تھی تھوک کے  ساتھ اُسے  نگل گیا یا دوا کوٹی اور حلق میں  اُس کا مزہ محسوس ہوا یا ہڑچوسی اور تھوک نگل گیا تھوک کے  ساتھ ہڑ کا کوئی جُز حلق میں  نہ پہنچا یا کان میں  پانی چلا گیا یا تنکے  سے  کان کھجایا اور اُس پر کان کا میل لگ گیا پھر وہی میل لگا ہوا تنکا کان میں  ڈالا اگرچہ چند بار کیا ہو یا دانت یا منہ میں  خفیف چیز بے  معلوم سی رہ گئی کہ لعاب کے  ساتھ خود ہی اُتر جائے  گی اور وہ اُتر گئی یا دانتوں  سے  خون نکل کر حلق تک پہنچا مگر حلق سے  نیچے  نہ اُترا تو ان سب صورتوں  میں  روزہ نہ گیا۔ (درمختار ج ۲ص ۱۳۴ فتح القدیر)

مسئلہ ۷:
روزہ دار کے  پیٹ میں  کسی نے  نیزہ یا تیر بھونک دیا اگرچہ اس کی پھال یا پیکان پیٹ کے  اندر چلی گئی تو روزہ نہیں  ٹوٹا اور اگر خود اس نے  یہ سب کیا اور پھال یا پیکان یا کنکری اندر رہ گئی تو جاتا رہا۔ (درمختار ، ردالمحتار ج ۲ص ۱۳۵)

مسئلہ ۸:
بات کرنے  میں  تھوک سے  ہونٹ تر ہو گئے  اور اُسے  پی گیا یا منہ سے  رال ٹپکی مگر تار ٹوٹا نہ تھا کہ اُسے  چڑھا کہ پی گیا یا ناک میں  رینٹھ آگئی بلکہ ناک سے  باہر ہو گئی مگر منقطع نہ ہوئی تھی کہ اُسے  چڑھا کر نگل گیا یا کھنکار منہ میں آیا اور کھا گیا اگرچہ کتنا ہی ہو روزہ نہ جائے  گا مگر ان باتوں  سے  احیتاط چاہیئے ۔ (عالمگیری ج ۱ص ۲۰۳، درمختار، ردالمحتار ج ۲ص ۱۳۸)

مسئلہ ۹:
مکھی حلق میں  چلی گئی روزہ نہ گیا اور قصداً نگلی تو جاتا رہا۔ (عالمگیری ج ۱ص ۲۰۳)

مسئلہ ۱۰:
بھولے  سے  جماع کر رہا تھا یاد آتے  ہی الگ ہو گیا یا صبح صادق سے  پیشتر جماع میں  مشغول تھا صبح ہوتے  ہی جدا ہو گیاروزہ نہ گیا اگرچہ دونوں  صورتوں  میں  جدا ہونے  کے  بعد انزال ہو گیا ہو اگرچہ دونوں  صورتوں  میں  جُدا ہونا یاد آنے  اور صبح ہونے  پر ہوا کہ جدا ہونے  کی حرکت جماع نہیں  اور اگر یاد آنے  یا صبح ہونے  پر فوراً الگ نہ ہوا اگرچہ صرف ٹھہر گیا اور حرکت نہ کی روزہ جاتا رہا۔ (درمختار ج ۲ص ۱۳۵)

مسئلہ ۱۱:
بھولے  سے  کھانا کھا رہا تھا یاد آتے  ہی فوراً لقمہ پھینک دیا یا صبح صادق سے  پہلے  کھا رہا تھا اور صبح ہوتے  ہی اُگل دیا روزہ نہ گیا اور نگل لیا تو دونوں  صورتوں  میں  جاتا رہا۔ (عالمگیری ج ۲ص ۲۰۴)

مسئلہ ۱۲:
غیر سبیلین میں جماع کیا تو جب تک انزال نہ ہو روزہ نہ ٹوٹیگا یونہی ہاتھ سے  منی نکالنے  سے  اگرچہ سخت حرام ہے  کہ حدیث میں  اسے  ملعون فرمایا۔ (درمختار ج ۲ص ۱۳۶)

مسئلہ ۱۳: 
چوپایہ یا مُردہ سے  جماع کیا اورانزال نہ ہوا تو روزہ نہ گیا اورانزال ہوا تو جاتا رہا۔ جانور کا بوسہ لیا یا اس کی فرج کو چھؤا تو روزہ نہ گیا اگرچہ انزال ہو گیا۔ (درمختار ج ۲ص ۱۳۷)

مسئلہ ۱۴:
احتلام ہوا یا غیبت کی تو روزہ نہ گیا، اگرچہ غیبت سخت کبیرہ گناہ ہے  قرآن مجید میں  غیبت کرنے  کی نسبت فرمایا جیسے  اپنے  مُردہ بھائی کو گوشت کھانا اور حدیث میں  فرمایا غیبت زنا سے  بھی سخت تر ہے ۔ اگرچہ غیبت کی وجہ سے  روزہ کی نورانیّت جاتی رہتی ہے ۔ (درمختار ج ۲ص ۱۳۸ وغیرہ)

مسئلہ ۱۵:
جنابت کی حالت میں  صبح کی بلکہ اگرچہ سارے  دن جنب رہا روزہ نہ گیا مگر اتنی دیر تک قصداً غسل نہ کرنا کہ نماز قضا ہو جائے  گناہ و حرام ہے  حدیث میں  فرمایا کہ جنب جس گھر میں  ہو اس میں  رحمت کے  فرشتے  نہیں  آتے ۔ (درمختار ج ۲ص ۱۳۸ وغیرہ)

مسئلہ ۱۶:
جِنّ یا پری سے  جماع کیا تو جب تک انزال نہ ہو روزہ نہ ٹوٹے  گا۔  (ردالمحتار ج ۲ص ۱۴۷) یعنی جب کہ انسانی شکل میں  نہ ہو اور انسانی شکل میں  ہو تو وہی حکم ہے  جو انسان سے  جماع کرنے  کا ہے ۔ 
مسئلہ ۱۷:
تِل یا تِل کے  برابر کوئی چیز چبائی اور تھوک کے  ساتھ حلق سے  اُتر گئی تو روزہ نہ گیا مگر جب کہ اس کا مزہ حلق میں  محسوس ہوتا ہو تو روزہ جاتا رہا۔ (فتح القدیر)


روزہ توڑنے  والی چیزوں  کا بیان

حدیث ۱:
بخاری و احمد و ابوداؤد و ترمذی و ابن ماجہ و دارمی ابوہریرہ رضی اﷲ تعالیٰ عنہ سے  راوی کہ حضورِ اقدس ﷺ فرماتے  ہیں  جس نے  رمضان کے  ایک دن کا روزہ بغیر رخصت و بغیر مرض افطار کیا تو زمانہ بھر کا روزہ اس کی قضا نہیں  ہو سکتا اگرچہ رکھ بھی لے  یعنی وہ فضیلت جو رمضان میں  روزہ رکھنے  کی تھی کسی طرح حاصل نہیں  کر سکتا جب روزہ نہ رکھنے  میں  یہ سخت وعید ہے  رکھ کر توڑ دینا تو اس سے  سخت تر ہے ۔ 
حدیث ۲:
ابن خزیمہ و ابن حبان اپنی صحیح میں  ابوامامہ باہلی رضی اﷲ تعالیٰ عنہ سے  راوی کہتے  ہیں  ہم نے  رسول اﷲ ﷺ سے  سُنا کہ حضور فرماتے  ہیں میں  سو رہا تھا دو شخص حاضر ہوئے  اور میرے  بازو پکڑکرایک پہاڑ کے  پاس لے  گئے  اور مجھ سے  کہا چڑھیئے ۔ میں  نے  کہا مجھ میں  اس کی طاقت نہیں  انہوں نے  کہا ہم سہل کر دیں  گے  میں  چڑھ گیا جب بیچ پہاڑ پر پہنچا تو سخت آوازیں  سنائی دیں  میں  نے  کہا یہ کیسی آوازیں  ہیں  انہوں  نے  کہا یہ جہنمیوں  کی آوازیں  ہیں  پھر مجھے  آگے  لے  گئے  میں  نے  ایک قوم کو دیکھا کہ وہ لوگ اُلٹے  لٹکائے  گئے  ہیں  اور اُن کی باچھیں  چیری جا رہی ہیں  جن سے  خون بہتا ہے  میں  نے  کہا یہ کون لوگ ہیں  کہا یہ وہ لوگ ہیں  کہ وقت سے  پہلے  روزہ افطارکر لیتے  ہیں ۔ 
حدیث ۳:
ابو یعلی باسناد حسن ابن عباس رضی اﷲ تعالیٰ عنہ سے  راوی کہ اسلام کے  کڑے  اور دین کے  قواعد تین ہیں  جن پر اسلام کی بنا مظبوط کی گئی جو ان میں  ایک کو ترک کرے  وہ کافر ہے  اُس کا خون حلال ہے  کلمۂ توحید کی شہادت اور نماز فرض اور روزۂ رمضان اور ایک روایت میں  ہے  جو ان میں  ایک کو ترک کرے  وہ اﷲ کے  ساتھ کفر کرتا ہے  اور اس کا فرض و نفل کچھ مقبول نہیں ۔ 

مسائلِ فقہیّہ

مسئلہ ۱:
کھانے  پینے ،جماع کرنے  سے  روزہ جاتا رہتا ہے  جبکہ روزہ دار ہونا یاد ہو۔ (عامہ کتب، درمختار ج ۲ص ۱۴۷،۱۴۸)

 مسئلہ ۲:
حُْقّہ، سگار، سگریٹ چرٹ وغیرہ پینے  سے  روزہ جاتا رہتا ہے  اگرچہ اپنے  خیال میں حلق تک دھواں  نہ پہنچاتا ہو بلکہ پان یا صرف تمباکو کھانے  سے  بھی روزہ جاتا رہے  گا اگرچہ پیک تھوک دی ہو کہ ا س کے  باریک اجزا ضرور حلق میں  پہنچتے  ہیں ۔ 
مسئلہ ۳:
شکر وغیرہ ایسی چیزیں  جو منہ میں  رکھنے  سے  گھل جاتی ہیں  منہ میں  رکھی اور تھوک نگل گیا روزہ جاتا رہا یونہی دانتوں  کے  درمیان کوئی چیز چنے  کے  برابر یا زیادہ تھی اُسے  کھا گیا یا کم ہی تھی مگر منہ سے  نکال کر پھر کھالی یا دانتوں  سے  خون نکل کر حلق سے  نیچے  اُترا اور خون تھوک سے  زیادہ یا برابر تھا یا کم تھا مگر اس کا مزہ حلق میں  محسوس ہوا تو ان سب صورتوں  میں  روزہ جاتا رہا اور اگر کم تھا اور مزہ بھی محسوس نہ ہوا تو نہیں ۔ (درمختار ج ۲ص ۱۳۴،۱۳۵)

مسئلہ ۴:
روزہ میں  دانت اکھڑوایا اورخون نکل کر حلق سے  نیچے  اُترا اگرچہ سوتے  میں  ایسا ہوا تو روزہ کی قضا واجب ہے ۔ (ردالمحتار ج ۲ص ۱۳۴)

مسئلہ ۵:
کوئی چیز پاخانہ کے  مقام میں  رکھی اگر اس کا دوسرا سرا باہر رہاتو نہیں  ٹوٹا ورنہ جاتار رہا لیکن اگر وہ تر ہے  اور اس کی رطوبت اندر پہنچی تو مطلقاً جاتا رہا یہی حکم شرم گاہ زن کا ہے  شرمگاہ سے  مراد اس باب میں  فرج داخل ہے  یونہی اگر ڈورے  میں  بوٹی باندھ کر نگل لی اور ڈورے  کا دوسرا سرا باہر رہا اور جلد نکال لی کہ گلنے  نہ پائی تو نہیں  گیا اور ڈورے  کا دوسرا کنارہ بھی اندر چلا گیا یا بوٹی کا کچھ حصہ اندر رہ گیا  تو روزہ جاتا رہا۔ (درمختار ج ۲ص ۱۳۵، عالمگیری ج ۱ص ۲۰۴)

مسئلہ ۶:
عورت نے  پیشاب کے  مقام میں  روئی کا کپڑا رکھا اور بالکل باہر نہ رہا روزہ جاتا رہا اور خشک انگلی پاخانہ کے  مقام میں  رکھی یا عورت نے  شرمگاہ میں  تو روزہ نہ گیا اور بھیگی تھی یا اس پر کچھ لگا تھا تو جاتا رہا بشرطیکہ پاخانہ کے  مقام میں  اُسی جگہ رکھی ہو جہاں  عمل دیتے  وقت حقنہ کاسرا رکھتے  ہیں ۔ (عالمگیری ج ۱ص ۲۰۴، درمختار، ردالمحتار ج ۲ص ۱۳۵)

مسئلہ ۷:
مبالغہ کے  ساتھ استنجا کیا یہاں  تک کہ حقنہ رکھنے  کی جگہ تک پانی پہنچ گیا روزہ جاتا رہا اوراتنا مبالغہ چاہئیے  بھی نہیں  کہ اس سے  سخت بیماری کا اندیشہ ہے ۔ (درمختار ج ۲ص ۱۳۵)

مسئلہ ۸:
مرد نے  پیشاب کے  سوراخ میں  پانی یا تیل ڈالا تو روزہ نہ گیا اگرچہ مثانہ تک پہنچ گیا اور عورت نے  شرمگاہ میں  ٹپکایا تو جاتا رہا۔ (عالمگیری ج ۱ص ۱۰۴)

مسئلہ ۹:
دماغ یا شکم کی جھلّی تک زخم ہے  اس میں  دوا ڈالی اگر دماغ یا شکم تک پہنچ گئی روزہ جاتا رہا خواہ وہ ددوا تر ہو یا خشک اور اگر معلوم نہ ہو کہ دماغ یا شکم تک پہنچی یا نہیں  اور دوا تر تھی جب بھی جاتا رہا اور خشکأ تھی تو نہیں ۔ (عالمگیری ج ۱ص ۲۰۴)

مسئلہ ۱۰:
حقنہ لیا یا نتھنوں  سے  دوا چڑھائی یا کان میں  تیل ڈالا یا تیل چلا گیا روزہ جاتا رہا اورپانی کان میں  چلا گیا یا ڈالا تو نہیں ۔ (عالمگیری ج ۱ص ۲۰۴)

مسئلہ ۱۱:
کلی کر رہا تھا بلا قصد پانی حلق سے  اتر گیا یا ناک میں  پانی چڑھایا اور دماغ کو چڑھ گیا روزہ جاتا رہا مگر جب کہ روزہ ہونا بھول گیا ہو تو نہ ٹوٹے  گا اگرچہ قصداً ہو۔ یونہی کسی نے  روزہ دار کی طرف کوئی چیز پھینکی وہ اُس کے  حلق میں  چلی گئی روزہ جاتا رہا۔ (عالمگیری ج ۱ص ۲۰۲)

مسئلہ ۱۲:
سوتے  میں پانی پی لیا یا کچھ کھا لیا یا منہ کھولا تھا اور پانی کا قطرہ یا اولاحلق میں جا رہا روزہ جاتا رہا۔ (جوہرہ، عالمگیری ج ۱ص ۲۰۲)

مسئلہ ۱۳:
دوسرے  کا تھوک نگل گیایا اپنی ہی تھوک ہاتھ پر لے  کر نگل گیا روزہ جاتا رہا۔ (عالمگیری ج ۱ص ۲۰۳)

مسئلہ ۱۴:
منہ میں  رنگین ڈورا رکھا جس سے  تھوک رنگین ہو گیا پھر تھوک نگل گیا روزہ جاتا رہا۔ (عالمگیری ج ۱ص ۲۰۳)

مسئلہ ۱۵:
ڈورا بٹا اسے  تر کرنے  کے  لئے  منہ پر گزارا پھر دوبارہ سہ بارہ یونہی کیا روزہ نہ جائے  گا مگر جب کہ ڈورے  سے  کچھ رطوبت جُدا ہو کر منہ میں  رہی اور تھوک نگل گیا روزہ جاتا رہا۔ (جوہرہ)

مسئلہ ۱۶:
آنسو منہ میں  چلا گیا اور نگل گیا اور قطرہ دو قطرہ ہے  تو روزہ نہ گیا اور زیادہ تھا کہ اس کی نمکینی پورے  منہ میں  محسوس ہوئی تو جاتا رہا پسینہ کا بھی یہی حکم ہے ۔ (عالمگیری ج ۱ص ۲۰۴)

مسئلہ ۱۷:
پاخانہ کا مقام باہر نکل پڑا تو حکم ہے  کہ کپڑے  سے  خوب پونچھ کر اُٹھے  تو تری بالکل باقی نہ رہے  اوراگر کچھ پانی اُس پر باقی تھا اور کھڑا ہو گیا کہ پانی اندر چلا گیا تو روزہ فاسد ہو گیا۔ اسی وجہ سے  فقہائے  کرام فرماتے  ہیں  کہ روزہ دار استنجا کرنے  میں  سانس نہ لے ۔ (عالمگیری ج ۱ص ۲۰۴)

مسئلہ ۱۸:
عورت کا بوسہ لیا یا چھٔوا یا مباشرت کی یا گلے  لگایا اور انزال ہو گیا تو روزہ جاتا رہا اور عورت نے  مرد کو چھٔوا اور مرد کو انزال ہو گیا تو روزہ نہ گیا عورت کو کپڑے  کے  اوپر سے  چھٔوا اور کپڑا اتنا دبیز ہے  کہ بدن کی گرمی محسوس نہیں  ہوتی تو فاسد نہ ہوا اگرچہ انزال ہو گیا۔ (عالمگیری ج ۱ص ۳۰۴)

مسئلہ ۱۹:
قصداً بھر منہ قے  کی اور روزہ دار ہونا یاد ہے   تو مطلقاً روزہ جاتا رہا۔ اور اس سے  کم کی تو نہیں  اور بلا اختیار قے  ہو گئی تو بھر منہ ہے  یانہیں  اور بہر تقدیر وہ لوٹ کر حلق میں  چلی گئی یا اُس نے  خود لوٹائی یا نہ لوٹی نہ لوٹائی تو اگر بھر منہ نہ ہو تو روزہ نہ گیا اگرچہ لوٹ گئی یا اُس نے  خود لوٹائی اور بھر منہ ہے  اور اُس نے  لوٹائی اگرچہ اس میں  سے  صر ف چنے  برابر حلق سے  اُتری تو روزہ جاتا رہا ورنہ نہیں ۔ (درمختار ج ۲ص ۱۵۲،۱۵۱ وغیرہ)

مسئلہ ۲۰:
قے  کہ یہ احکام اُس وقت ہیں  کہ قے  میں  کھانا آئے  یا صفرا یا خون اوربلغم آیا تو مطلقاً روزہ نہ ٹوٹا۔ (عالمگیری ج ۱ص ۲۰۴)

مسئلہ ۲۱:
رمضان میں  بلا عذر جو شخص علانیہ قصداً کھائے  تو حکم ہے  کہ اُسے  قتل کیا جائے ۔ (ردالمحتار ج ۲ص ۱۵۱)


اُن صورتوں  کا بیان جن میں  صرف قضا لازم ہے 
مسئلہ ۱:
یہ گمان تھا کہ صبح نہیں  ہوئی اور کھایا پیا یا جماع کیا بعد کومعلوم ہوا کہ صبح ہو چکی تھی یا کھانے  پینے  پر مجبور کیا گیا اگرچہ اپنے  ہاتھ سے  کھایا ہو تو صرف قضا لازم ہے  یعنی اُس روزہ کے  بدلے  میں  ایک روزہ رکھنا پڑھے  گا۔ (درمختار ج ۲ص ۱۳۹ وغیرہ)

مسئلہ ۲:
بھول کر کھایا پیا یا جماع کیا تھا یا نظر کرنے  سے  انزال ہوا تھا یا احتلام ہوا یا قے  ہوئی اور ان سب صورتوں  میں  یہ گمان کیا کہ روزہ جاتا رہااب قصداً کھا لیا تو صرف قضا فرض ہے ۔ (درمختار ج ۲ص ۱۳۹)

مسئلہ ۳:
کان میں  تیل ٹپکایا یا پیٹ یا دماغ کی جھلّی تک زخم تھا اس میں  دوا ڈالی کہ پیٹ یا دماغ تک پہنچ گئی یاحقنہ لیا یا ناک سے  دوا چڑھائی یا پتھر ،کنکر، روئی، کاغذ، گھاس وغیرہا ایسی چیز کھائی جس سے  لوگ گھن کرتے  ہیں  یا رمضان میں  بلا نیّت روزہ روزہ کی طرح رہا یا صبح کو نیّت نہیں  کی تھی دن میں  زوال سے  پیشتر نیّت کی اور بعد نیّت کھا لیا یا روزہ کی نیّت تھی مگرروزہ رمضان کی نیّت نہ تھی یا اس کے  حلق میں  مینہ کی بوند یا اولا جارھا یا بہت سا آنسو یا پسینہ نگل گیا یا بہت چھوٹی لڑکی سے  جماع کیا جو قابلِ جماع نہ تھی یا مردہ یا جانور سے  وطی کی یا ران یا پیٹ پر جماع کیا یا بوسہ لیا یا عورت کے  ہونٹ چُوسے  یا عورت کا بدن چھٔوا اگر کوئی کپڑا حائل ہو مگر پھر بھی بدن کی گرمی محسوس ہوتی ہو اور ان سب صورتوں  میں  انزال بھی ہو گیا یا ہاتھ سے  منی نکالی یا مباشرت فاحشہ سے  انزال ہو گیا یا ادائے  رمضان کے  علاوہ اور کوئی روزہ فاسد کر دیا اگرچہ وہ رمضان ہی  کی قضا ہو یا عورت روزہ دار سو رہی تھی سوتے  میں  اس سے  وطی کی گئی یا صبح کو ہوش میں  تھی اور روزہ کی نیّت کر لی تھی پر پاگل ہو گئی اور اسی حالت میں  اس سے  وطی کی گئی یا یہ گمان کر کے  رات ہے  سحری کھالی یا رات ہونے  میں  شک تھا اور سحری کھا لی  حالانکہ صبح ہو چکی تھی یا یہ گمان کر کے  آفتاب ڈوب گیا ہے  افطار کر لیا حالانکہ ڈوبا نہ تھا یا دو شخصوں  نے  شہادت دی کہ آفتاب ڈوب گیا اور دو نے  شہادت دی کہ دن ہے  اور اُس نے  روزہ افطار کر لیا بعد کو معلوم ہوا کہ غروب نہیں  ہوا تھا ان سب صورتوں  میں  صرف قضا لازم ہے  کفارہ نہیں ۔ (درمختار ج ۲ص ۱۴۰،۱۴۵ وغیرہ)

مسئلہ ۴:
مسافر نے  اقامت کی، حیض و نفاس والی پاک ہو گئی، مجنون کو ہوش آگیا، مریض تھا اچھا ہو گیا جس کا روزہ جاتا رہا اگرچہ جبراً کسی نے  توڑ دیا یا غلطی سے  پانی وغیر کوئی چیز حلق میں  جا رہی۔ کافر تھا مسلمان ہو گیا۔ نابالغ تھا بالغ ہو گیا۔ رات سمجھ کر سحری کھائی تھی حالانکہ صبح ہو چکی تھی۔ غروب سمجھ کر افطار کر دیا حالانکہ دن باقی تھا ان سب صورتوں  میں  جو کچھ دن باقی رہ گیا ہے  اُسے  روزے  کے  مثل گزارنا واجب ہے  اور نابالغ جو بالغ ہوا یا کافر تھا مسلمان ہوا اُن پر اس دن کی قضا واجب نہیں  باقی سب پر قضا واجب ہے ۔ (درمختار ج ۲ص ۱۴۶،۱۳۵)

مسئلہ ۵:
نابالغ دن میں  بالغ ہوا یا کافر دن میں  مسلمان ہوا اور وہ وقت ایسا تھا کہ روزہ کی نیّت ہو سکتی ہے  اور نیّت کر بھی لی پھر وہ روزہ توڑ دیا تو اس دن کی قضا واجب نہیں ۔ (ردالمحتار ج ۲ص ۱۴۷)

مسئلہ ۶:
بچہ کی عمر دس سال کی ہو جائے  اور اس میں  روزہ رکھنے  کی طاقت ہو تو اس سے  روزہ رکھوایا جائے  نہ رکھے  تو مار کر رکھوائیں  اگر پوری طاقت دیکھی جائے  اور رکھ کر توڑ دیا تو قضا کا حکم نہ دیں  گے  اور نماز توڑے  تو پھر پڑھوائیں ۔ (ردالمحتار ج ۲ص ۱۴۷)

مسئلہ ۷:
حیض و نفاس والی عورت صبح صادق کے  بعد پاک ہو گئی اگر ضحوۂ کبریٰ سے  پیشتر روزہ کی نیّت کر لی تو آج کا روزہ نہ ہوا نہ فرض نہ نفل۔ اور مریض یا مسافر نے  نیّت کی یا مجنون تھا ہوش میں  آکر نیّت کی تو ان سب کاروزہ ہو گیا۔ (درمختار ج ۲ص ۱۴۶،۱۴۷)

مسئلہ ۸:
صبح سے  پہلے  یا بھول کر جماع میں  مشغول تھا صبح ہوتے  ہی یا یاد آنے  پر فوراً جدا ہو گیا تو کچھ نہیں  اور اُسی حالت میں  رہا تو قضا واجب ہے  کفارہ نہیں ۔ (درمختار، ردالمحتار ج ۲ص ۱۴۷)

مسئلہ ۹:
میّت کے  روزے  قضا ہو گئے  تھے  تو اُس کا ولی اس کی طرف سے  فدیہ ادا کر دے  یعنی جب کہ وصیّت کی اور مال چھوڑا ورنہ ولی پر ضروری نہیں ۔ کر دے  تو بہتر ہے ۔ (عالمگیری ج ۱ص ۲۰۷)


اُن صورتوں  کا بیان جن میں  کفارہ بھی لازم ہے 
مسئلہ ۱:
رمضان میں  روزہ دار مکلّف مقیم نے  کہ ادائے  رمضان کی نیّت سے  روزہ رکھا اور کسی آدمی کے  ساتھ جو قابلِ شہوت ہے  اُس کے  آگے  یا پیچھے  کے  مقام میں  جماع کیا انزال ہوا یا نہیں  یا اس روزہ دار کے  ساتھ جماع کیا گیا یا کوئی۔ غذا یا دوا کھائی یا پانی پیا یا کوئی چیز لذّت کے  لئے  کھائی یا پی یا کوئی ایسا فعل کیا جس سے  افطار کا گمان نہ ہوتا ہو اور اس نے  گمان کر لیا کہ روزہ جاتا رہا پھر قصداً کھا پی لیا مثلاً فصد یا پچھنا لیا یا سُرمہ لگایا یا جانور سے  وطی کی یا عورت کو چھٔوا یا بوسہ لیا یا ساتھ لٹایا یا مباشترت فاحشہ کی مگر ان سب صورتوں  میں  انزال نہ ہوا یا پاخانہ کے  مقام میں  خشک انگلی رکھی اب ان افعال کے  بعد قصداً کھا لیا تو ان سب صورتوں  میں  روزہ کی قضا اور کفّارہ دونوں  لازم اور اگر ان صورتوں  میں  کہ افطار کا گمان نہ تھا کہ اس نے  گمان کر لیا مگر کسی مفتی نے  فتویٰ دے  دیا تھا کہ روزہ جاتا رہا اور وہ مفتی ایسا ہو کہ اہلِ شہر کا اس پر اعتماد ہو اُس کے  فتویٰ دینے  پر اُس نے  قصداً کھا لیا اُس نے  کوئی حدیث سُنی تھی جس کے  صحیح معنی نہ سمجھ سکا اور اُس غلط معنی کے  لحاظ سے  جان لیا کہ روزہ جاتا رہا اور قصداً کھا لیا تو اب کفّارہ لازم نہیں  اگرچہ مفتی نے  غلط فتویٰ دیا جو حدیث اُس نے  سُنی ثابت نہ ہو۔ (درمختار ج ۲ص ۱۴۹،۱۴۷ وغیرہ)

مسئلہ ۲:
جس جگہ روزہ توڑنے  سے  کفارہ لازم آتا ہے  اس میں یہ شرط ہے  کہ رات ہی سے  روزہ رمضان کی نیّت کی ہو اگر دن میں  نیّت کی اور توڑ دیا تو کفارہ لازم نہیں ۔ (شامی ج ۲ص ۱۴۷)

مسئلہ ۳:
مسافر بعد صبح کے  ضحوۂ کبریٰ سے  پہلے  وطن کو آیا اور روزہ کی نیّت کر لی پھر توڑ دیا یا مجنون اس وقت ہوش میں  آیا اور روزہ کی نیّت کر کے  پھر توڑ دیا تو کفارہ نہیں ۔ (عالمگیری ج ۱ص ۲۰۶)

مسئلہ ۴:
کفّارہ لازم ہونے  کے  لئے  یہ بھی ضروری ہے  کہ روزہ توڑنے  کے  بعد کوئی ایسا امر واقع نہ ہوا جوروزہ کے  منافی ہو یا بغیر اختیارایسا امر پایا گیا ہو جس کی وجہ سے  روزہ افطار کرنے  کی رخصت ہوتی مثلاً عورت کو اُسی دن حیض یا نفاس آگیا یا روزہ توڑنے  کے  بعد اُسی دن میں  ایسا بیمار ہو گیا جس میں  روزہ نہ رکھنے  کی اجازت ہے  تو کفارہ ساقط ہے  اور سفر سے  ساقط نہ ہو گا کہ یہ اختیاری امر ہے  یونہی اگر اپنے  کو زخمی کر لیا اور حالت یہ ہو گئی کہ روزہ نہیں  رکھ سکتا کفّارہ ساقط نہ ہو گا۔ (شامی ج ۲ص ۱۴۷) وہ کام کیا جس سے  کفّارہ واجب ہوتا ہے  پھر بادشاہ نے  اُسے  سفر پر مجبور کیا کفّارہ ساقط نہ ہو گا۔ (عالمگیری  ج ۱ص ۲۰۶)

مسئلہ ۵:
مرد کو مجبور کر کے  جماع کرایا یا عورت کو مرد نے  مجبور کیا پھر اثنائے  جماع میں  اپنی خوشی سے  مشغول رہایا رہی تو کفّارہ لازم نہیں  کہ روزہ تو پہلے  ہی ٹوٹ چکا ہے ۔ (جوہرہ) مجبوری سے  مراد کراہِ شرعی ہے  جس میں  قتل یا عضو کاٹ ڈالنے  یا ضربِ شدید کی صحیح دھمکی دی جائے  اور روزہ دار بھی سمجھے  کہ اگر میں  اس کا کہا نہ مانوں  گا تو جو کہتا ہے  کرگزرے  گا۔ 
مسئلہ ۶: 
کفّارہ واجب ہونے  کے  لئے  بھر پیٹ کھانا ضرورنہیں  تھوڑا سا کھانے  سے  بھی واجب ہو جائے  گا۔ (جوہرہ)

مسئلہ ۷:
تیل لگایا یا غیبت کی پھر یہ گمان کر لیا کہ روزہ جاتا رہا یا کسی عالم ہی نے  روزہ جانے  کا فتویٰ دے  دیا اب اس نے  کھا پی لیا جب بھی کفّارہ لازم ہے ۔ (درمختار ج ۲ص ۱۴۹،۱۵۰)

مسئلہ ۸:
قے  آئی یا بھول کر کھایا یا جماع کیا اور ان سب صورتوں  میں  اسے  معلوم تھا کہ روزہ نہ گیا پھر اس کے  بعد کھا لیا تو کفّارہ لازم نہیں  اور اگر احتلام ہوا اور اسے  معلوم تھا کہ روزہ نہ گیا پھر کھا لیا تو کفّارہ لازم ہے ۔ (ردالمحتار ج ۲ص ۱۴۸)

مسئلہ ۹:
لعاب تھوک کر چاٹ گیا یا دوسرے  کا تھوک نگل گیا تو کفّارہ نہیں  مگر محبوب کا لذّت یا معظم دینی کا تبرک کے  لئے  تھوک نگل گیاتو کفّارہ لازم ہے ۔ (ردالمحتار ج ۲ص ۱۴۸)

مسئلہ۰ ۱:
جن صورتوں  میں  روزہ توڑنے  پرکفّارہ لازم نہیں  ان میں  یہ شرط ہے  کہ ایک ہی بار ایسا ہوا ہو اور معصیت کا قصد نہ کیا ہو ورنہ اُن میں  کفّارہ دینا ہو گا۔ (درمختار ج ۲ص ۱۴۵)

مسئلہ ۱۱:
کچّا گوشت کھایا اگرچہ مردار کا ہو تو کفارہ لازم ہے  مگر جب کہ سڑا ہو یا اُس میں کیڑے  پڑ گئے  ہوں  تو کفارہ نہیں ۔ (ردالمحتار ج ۲ص ۱۴۱)

مسئلہ ۱۲:
مٹی کھانے  سے  کفارہ واجب نہیں  مگر گل ارمنی یا وہ مٹی جس کے  کھانے  کی اُسے  عادت ہے  کھائی تو کفارہ واجب ہے  اور نمک اگر تھوڑا کھایا تو کفارہ واجب ہے  زیادہ کھایا تو نہیں ۔ (جوہرہ، عالمگیری ج ۲ص ۲۰۵)

مسئلہ ۱۳:
نجس شوربے  میں  روٹی بھگو کرکھائی یا کسی کی کوئی چیز غصب کر کے  کھائی تو کفارہ واجب ہے  اور تھوک میں  خون تھا اگرچہ خون غالب ہو نگل گیا یا خون پی لیا تو کفارہ نہیں ۔ (جوہرہ)

مسئلہ ۱۴:
کچی بہی کھائی یا پستہ یا اخروٹ مسلّم یا خشک یا بادام مسلّم نگل لیا یا چھلکے  سمیت انڈا یا چھلکے  کے  ساتھ انار کھا لیا تو کفارہ نہیں  اور خشک پستہ یا خشک بادام اگر چبا کر کھایا اور اس میں   مغز بھی ہو تو کفارہ ہے  اور مسلّم نگل لیا ہو تو نہیں  اگرچہ پھٹا ہو اور تر بادام مسلّم نگلنے  میں  بھی کفارہ ہے ۔ (عالمگیری ج ۱ص ۲۰۲)

مسئلہ ۱۵:
چنے  کا ساگ کھایا تو کفارہ واجب یہی حکم درخت کے  پتوں  کا ہے  جب کہ کھائے  جاتے  ہوں  ورنہ نہیں ۔ (عالمگیری ج ۱ص ۲۰۵)

مسئلہ ۱۶:
خرپزہ یا تربز کا چھلکا کھایا اگر خشک ہو یا ایسا ہو کہ لوگ اُسے  کھانے  سے  گھن کرتے  ہوں  توکفارہ نہیں  ورنہ ہے ۔ کچے  چاول، باجرہ، مسور، مونگ کھائی تو کفارہ نہیں  یہی حکم کچے  جَو کا ہے  اور بُھنے  ہوئے  ہوں  تو کفارہ لازم۔ (عالمگیری ج ۱ص ۲۰۳،۲۰۵)

مسئلہ ۱۷:
تِل یا تِل برابر کھانے  کی کوئی چیز باہر سے  منہ میں  ڈال کر بغیر چبائے  نگل گیا تو روزہ گیا اور کفارہ واجب۔ (درمختار ج ۲ص ۱۵۳)

مسئلہ ۱۸:
دوسرے  نے  نوالہ چبا کر دیا اُس نے  کھا لیا یا اُس نے  خود اپنے  منہ سے  نکال کر کھا لیا تو کفارہ نہیں ۔ (عالمگیری ج ۱ص ۲۰۳) بشرطیکہ اس کے  چپائے  ہوئے  کو لذّات یا تبرک نہ سمجھتا ہو۔ 
مسئلہ ۱۹:
سحری کا نوالہ منہ میں  تھا کہ صبح طلوع ہو گئی یا بھول کر کھا رہا تھا نوالہ منہ میں  تھا یاد آگیا اور نگل گیا تو دونوں  صورتوں  میں  کفارہ واجب جب منہ سے  نکال کر پھر کھایا ہو تو صرف قضا واجب ہو گی کفارہ نہیں ۔ (عالمگیری ج ۱ص ۲۰۳)

مسئلہ ۲۰:
عورت نے  نابالغ یا مجنون سے  وطی کرائی یا مرد کو وطی کرنے  پر مجبور کیا تو عورت پر کفارہ واجب ہے  مرد پر نہیں ۔ (عالمگیری ج ۱ص ۲۰۵، ۲۰۴ وغیرہ)

مسئلہ ۲۱:
مشک، زعفران، کافور، سرکہ کھایا یا خربزہ، تربز، ککڑی، کھیرا، باقلا کا پانی پیا تو کفارہ واجب ہے ۔ (عالمگیری ج ۱ص ۲۰۵)

مسئلہ ۲۲:
رمضان میں  روزہ دار قتل کے  لئے  لایا گیا اُس نے  پانی مانگا کسی نے  اُسے  پانی پلا دیا پھر وہ چھوڑ دیا گیا تو  اُس پر کفارہ واجب ہے ۔ (عالمگیری ج ۱ص ۲۰۶)

مسئلہ ۲۳:
باری سے  بخار آتا تھا اورآج باری کا دن تھا۔ اُس نے  یہ گمان کر کے  کہ بخار آئے  گا روزہ قصداً توڑد یا تو اس صورت میں کفارہ ساقط ہے  یونہی عورت کومعیّن تاریخ پر حیض آتا تھا اورآج حیض آنے   کا دن تھا اُس نے  قصداً روزہ توڑ دیا اور حیض نہ آیا تو کفارہ ساقط ہو گیا یونہی اگر یقین تھا کہ دشمن سے  آج لڑنا ہے  اور روزہ توڑ ڈالا اور لڑائی نہ ہوئی تو کفارہ واجب نہیں ۔ (درمختار ج ۲ص ۱۵۱)

مسئلہ ۲۴:
روزہ توڑنے  کا کفارہ یہ ہے  کہ ممکن ہو تو ایک رقیہ یعنی باندی یا غلام آزاد کرے  اور یہ نہ کر سکے  مثلاً اس کے  پاس نہ لونڈی غلام ہے  نہ اتنا مال کہ خریدے  یا مال تو ہے  مگررقیہ میسر نہیں  جیسے  آج کل یہاں  ہندوستان میں  ، تو پے  درپے  ساٹھ روزے  رکھے  یہ بھی نہ کرسکے  تو ساٹھ (۶۰) مساکین کو بھر پیٹ دونوں  وقت کھانا کھلائے  اور روزے  کی صورت میں  اگر درمیان میں  ایک دن کا بھی چُھوٹ گیا تو اب سے  ساٹھ (۶۰) روزے  رکھے  پہلے  کے  روزے  محسوب نہ ہوں  گے  اگرچہ اُنسٹھ (۵۹) رکھ چکا تھا اگرچہ بیماری  وغیرہ کسی عذر کے  سبب چُھوٹا مگر عورت کوحیض آجائے  توحیض کیوجہ سے  جتنے  ناغے  ہوئے  یہ ناغے  نہیں  شمار کئے  جائیں  گے  یعنی پہلے  کے  روزے  اور حیض کے  بعد والے  دونوں  مِل کر ساٹھ (۶۰) ہو جانے  سے  کفارہ ادا ہوجائے  گا۔ (کتب کثیرہ، شامی ج ۲ص ۱۵۰)

مسئلہ ۲۵:
اگر دو روزے  توڑے  تو دونوں  کے  لئے  دو کفارے  دے  اگرچہ پہلے  کا ابھی کفارہ ادا نہ کیا ہو۔ (ردالمحتار ) یعنی جب کہ دونوں  دو رمضان کے  ہوں  اور اگر دونوں  روزے  ایک ہی رمضان کے  ہوں  اور پہلے  کا کفارہ ادا نہ کیا ہو تو ایک ہی کفارہ دونوں  کے  لئے  کافی ہے ۔ (جوہرہ) کفارہ کے  متعلق دیگر جزئیات کتاب باب الظہار میں  انشاء اﷲ تعالیٰ معلوم ہوں  گی۔ 
مسئلہ ۲۶:
آزاد غلام مرد و عورت بادشاہ وفقیر سب پر روزے  توڑنے  سے  کفارہ واجب ہوتا ہے  یہاں  تک کہ باندی کو اگر معلوم تھا کہ صبح ہو گئی اُس نے  اپنے  آقا کو خبر دی کہ ابھی صبح نہ ہوئی اس نے  اس کے  ساتھ جماع کیا تو لونڈی پرکفارہ واجب ہو گا اور اُس کے  مولیٰ پر صرف قضا ہے  کفارہ نہیں ۔ (ردالمحتار ج ۲ص ۱۵۰)


روزہ کے  مکروہات کا بیان

حدیث ۱،۲:
بخاری و ابوداؤد و ترمذی و نسائی و ابن ماجہ ابوہریرہ رضی اﷲ تعالیٰ عنہ سے  روایت کرتے  ہیں  رسول اﷲ ﷺ نے  فرمایا جو بُری بات کہنا اور اُس پر عمل کرنا نہ چھوڑے  تو اﷲ تعالیٰ کو اس کی کچھ حاجت نہیں  کہ اس نے  کھانا پینا چھوڑ دیا ہے  اور اسی کے  مثل طبرانی نے  انس رضی اﷲ تعالیٰ عنہ سے  روایت کی۔ 
حدیث ۳،۴:
ابن ماجہ و نسائی و ابن خزیمہ و حاکم و بیہقی ودارمی ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا بہت سے  روزہ دار ایسے  ہیں  کہ انہیں روزہ سے  سوا پیاس کے  کچھ نہیں  اور بہت سے  رات میں  قیام کرنے  والے  ایسے  کہ انہیں  جاگنے  کے  سوا کچھ حاصل نہیں  اور اُسی کے  مثل طبرانی نے  ابن عمر رضی اﷲ تعالیٰ عنہما سے  روایت کی۔ 
حدیث ۵،۶:
بیہقی ابوعبیدہ اور طبرانی ابوہریرہ رضی اﷲ تعالیٰ عنہما سے  راوی کہ حضور نے  فرمایا روزہ سپر ہے  جب تک اسے  پھاڑا نہ ہو۔ عرض کی گئی کس چیز سے  پھاڑے  گا ارشاد فرمایا جھوٹ یا غیبت سے ۔ 
حدیث ۷:
ابن خزیمہ و ابن حبان و حاکم ابوہریرہ رضی اﷲ تعالیٰ عنہ سے  راوی کہ حضور نے  فرمایا روزہ اس کا نام نہیں کہ کھانے  اور پینے  سے  باز رہنا ہو روزہ تویہ ہے  کہ لغو و بیہودہ باتوں  سے  بچا جائے ۔ 
حدیث ۸:
ابوداؤد نے  ابوہریرہ رضی اﷲ تعالیٰ عنہ سے  روایت کی کی ایک شخص نے  نبی ﷺ سے  روزہ دار کو مباشرت کرنے  کے  بارے  میں  سوال کیا   حضور نے  انہیں  اجازت دی پھر ایک دوسرے  صاحب نے  حاضر ہوکر یہی سوال کیا تو انہیں  منع فرمایا اور جن کو اجازت دی تھی بوڑھے  تھے  اور جن کو منع فرمایا جوان تھے ۔ 
حدیث ۹:
ابوداؤد و ترمذی عامر بن ربیعہ رضی اﷲ تعالیٰ عنہ سے  راوی کہتے  ہیں  میں  نے  بے  شمار بار نبی ﷺ کو روزہ میں  مسواک کرتے  دیکھا۔ 

مسائلِ فقہیّہ

مسئلہ ۱:
جھوٹ، چغلی، غیبت، گالی دینا، بیہودہ بات کرنا، کسی کو تکلیف دینا کہ یہ چیزیں  ویسے  بھی ناجائز و حرام ہیں  روزہ میں  اور زیادہ حرام اور ان کی وجہ سے  روزہ میں  کراہت آتی ہے ۔ 
مسئلہ ۲:
روزہ دار کو بلاعذر کسی چیز کا چکھنا یا چپانا مکروہ ہے  چکھنے  کیلئے  عذر یہ ہے  کہ مثلاً عورت کا شوہر یا باندی اور غلام کا آقا بدمزاج ہے  کہ نمک کم و بیش ہو گا تو اس کی ناراضی کا باعث ہو گا اس وجہ سے  چکھنے  میں  حرج نہیں  چبانے  کے  لئے  یہ عذر ہے  کہ اتنا چھوٹا بچہ ہے  کہ روٹی نہیں  کھا سکتا اور کوئی نرم غذا نہیں  جو اُسے  کھلائی جائے  نہ حیض و نفاس والی یا کوئی اور بے  روزہ ایسا ہے  جو اُسے  چبا کر دے  تو بچہ کے  کھلانے  کے  لئے  روٹی وغیرہ چبانا مکروہ نہیں ۔ (درمختار ج ۲ص ۱۵۳ وغیرہ) چکھنے  کے  وہ معنی نہیں  جو آج کل عام محاورہ ہے  یعنی کس چیز کا مزہ دریافت کرنے  کے  لئے  اُس میں  سے  تھوڑا کھا لینا ہے  کہ یوں  تو کراہت کیسی روزہ ہی جاتا رہے  گا بلکہ کفارہ کے  شرائط پائے  جائیں  تو کفارہ بھی لازم ہو گا۔ بلکہ چکھنے  سے  مراد یہ ہے  کہ زبان پررکھ کر مزہ دریافت کر لیں  اور اُسے  تھوک دیں ۔ اس میں  سے  حلق میں کچھ نہ جانے  پائے ۔ 
مسئلہ ۳:
کوئی چیز خریدی اور اس کا چکھنا ضروری ہے  کہ نہ چکھے  گا تو نقصان ہو گا تو چکھنے  میں  حرج نہیں  ورنہ مکروہ ہے ۔ (درمختار ج ۲ص ۱۵۳)

مسئلہ ۴:
بلاعذر چکھنا جو مکروہ بتایا گیا یہ فرض روزہ کا حکم ہے  نفل میں کراہت نہیں  جب کہ اس کی حاجت ہو۔ (ردالمحتار ج ۲ص ۱۵۳)

مسئلہ ۵:
عورت کا بوسہ لینا اور گلے  لگانا اور بدن چھونا مکروہ ہے   جب کہ یہ اندیشہ ہو کہ انزال ہو جائے  گا یا  جماع میں  مبتلا ہو گا اور ہونٹ اورزبان چوسنا روزہ میں  مطلقاً مکروہ ہے  یونہی مباشرت فاحشہ۔ (ردالمحتار ج ۲ص ۱۵۳)

مسئلہ ۶:
گلاب یا مشک وغیرہ سونگھنا داڑھی مونچھ میں  تیل لگانا اور سُرمہ لگانامکروہ نہیں  مگر جبکہ زینت کے  لئے  سُرمہ لگایا اس لئے  تیل لگایا کہ داڑھی بڑھ جائے  حالانکہ ایک مشت داڑھی ہے  تو یہ دونوں  باتیں   بغیر روزہ کے  بھی مکروہ ہیں  اور روزہ میں بدرجۂ اولیٰ۔ (درمختار ج ۲ص ۱۵۵)

مسئلہ ۷:
روزہ میں  مسواک خشک ہو یا تر اگرچہ پانی سے  تَر کی ہو زوال سے  پہلے  کرے  یا بعد کسی وقت مکروہ نہیں ۔ (عامہ کتب، عالمگیری ج ۲ص ۱۹۹)

مسئلہ ۸:
فصد کھلوانا، پچھنے  لگوانا مکروہ نہیں  جب کہ ضعف کا اندیشہ نہ ہو اور اندیشہ ہو تو مکروہ ہے  اُسے  چاہئیے  کہ غروب تک مؤخر کرے ۔ (عالمگیری ج ۱ص ۱۹۹،۲۰۰)

مسئلہ ۹:
روزہ دار کے  لئے  کلی کرنے  اور ناک میں پانی چڑھانے  میں  مبالغہ کرنا مکروہ ہے  کلی میں  مبالغہ کرنے  کے  یہ معنی ہیں  کہ منہ بھر پانی لے  اور وضو غسل کے  علاوہ ٹھنڈ پہنچانے  کی غرض سے  کلی کرنا یا ناک میں  پانی چڑھانا یا ٹھنڈ کے  لئے  نہانا بلکہ بدن پر بھیگا کپڑا لپیٹنا مکروہ نہیں ۔ ہاں  اگر پریشانی ظاہر کرنے  کے  لئے  بھیگا کپڑا لپیٹا تو مکروہ ہے  کہ عبادت میں  دل تنگ ہونا اچھی بات نہیں ۔ (عالمگیری ج ۱ص ۱۹۹، ج ۲ص ۱۵۶ وغیرہما)

مسئلہ ۱۰:
پانی کے  اندر ریاح خارج کرنے  سے  روزہ نہیں  جاتا مگر مکروہ ہے  اور روزہ دار کو استنجے  میں  مبالغہ کرنا بھی مکروہ ہے ۔ (عالمگیری ج ۱ص ۱۹۹) یعنی اوردِنوں  میں  یہ حکم ہے  کہ استنجا کرنے  میں  نیچے  کو زور دیا جائے  اور روزہ میں  یہ مکروہ ہے ۔ 
مسئلہ ۱۱:
منہ میں  تھوک اکٹھا کر کے  نگل جانا بغیر روزہ کے  بھی ناپسند ہے  اور روزہ میں  مکروہ۔ (عالمگیری ج ۱ص ۱۹۹)

مسئلہ ۱۲:
رمضان کے  دنوں  میں ایسا کام کرنا جائز نہیں  جس سے  ایسا ضعف آجائے  کہ روزہ توڑنے  کا ظن غالب ہو۔ لہٰذا نانبائی کو چاہیئے  کہ دوپہر تک روٹی پکائے  پھر باقی دن میں  آرام کرے ۔ (درمختار ج ۲ص ۱۵۷) یہی حکم معمار و مزدور اورمشقت کے  کام کرنے  والوں  کا ہے  زیادہ ضعف کا اندیشہ ہو تو کام میں کمی کر دیں  کہ روزے  ادا کر سکیں ۔ 
مسئلہ ۱۳:
اگر روزہ رکھے  گا تو کمزور ہو جائے  گا کھڑے  ہو کر نماز نہ پڑھ سکے  گا تو حکم ہے  کہ روزہ رکھے  اور بیٹھ کر نماز پڑھے ۔ (درمختار ج ۲ص ۱۵۸) جب کہ کھڑا ہونے  سے  اتنا ہی عاجز ہو جو باب صلوٰۃ المریض میں  گزرا۔ 
مسئلہ ۱۴:
سحری کھانا اور اس میں  تاخیر کرنا مستحب ہے  مگر اتنی تاخیر مکروہ ہے  کہ صبح ہونے  کا شک ہو جائے ۔ (عالمگیری ج ۱ص ۲۰۰)

مسئلہ ۱۵:
افطار میں جلدی کرنا مستحب ہے  مگر افطار اس وقت کرے  کہ غروب کا غالب گمان ہو جب تک گمان غالب نہ ہو افطار نہ کرے  اگرچہ مؤذن نے  اذان کہہ دی ہے  اور ابر کے  دنوں  میں  افطار میں  جلدی نہ چاہیے ۔ (ردالمحتار ج ۲ص ۱۵۷)

مسئلہ ۱۶:
ایک عادل کے  قول پر افطار کرسکتا ہے  جب کہ اس کی بات سچی مانتا ہو اور اگر اس کی تصدیق نہ کرے  تو اس کے  قول کی بنا پر افطار نہ کرے  یونہی مستور کے  کہنے  پر بھی افطار نہ کرے  اور آج کل اکثر اسلامی مقامات میں  افطار کے  وقت توپ چلنے  کا رواج ہے  اس پر افطار کر سکتا ہے  اگرچہ توپ چلانے  والے  فاسق ہوں  جب کہ کسی عام محقق توقیت دان محتاط فی الدین کے  حکم پر چلتی ہو آج کل کے  عام علماء بھی اس فن سے  ناواقف محض ہیں  اور جنتریاں  کہ شائع ہوتی ہیں  اکثر غلط ہوتی ہے  ان پر عمل جائز نہیں  یونہی سحری کے  وقت اکثر جگہ نقارہ بجتا ہے  انھیں  شرائط کیساتھ اس کا بھی اعتبار ہے  اگرچہ بجانے  والے  کیسے  ہی ہوں ۔ (ردالمحتار ج ۲ص ۱۴۵)

مسئلہ ۱۷:
سحری کے  وقت مرغ کی اذان کا بھی اعتبار نہیں  کہ اکثر دیکھا گیا کہ صبح سے  بہت پہلے  اذان شروع کر دیتے  ہیں  بلکہ جاڑے  کے  دنوں  میں  تو بعض مرغ دو بجے  سے  اذان کہنا شروع کر دیتے  ہیں  حالانکہ اس وقت صبح ہونے  میں  بہت باقی رہتا ہے  یونہی بول چال سُن کر اورروشنی دیکھ کر بولنے  لگتے  ہیں ۔ (ردالمحتار ج ۲ص ۱۴۵، مع زیادۃ)

مسئلہ ۱۸:
صبح صادق کو رات کامطلقاً چھٹا یا ساتواں  حصہ سمجھنا غلط ہے  رہا یہ کہ صبح کس وقت ہوتی ہے  اُسے  حصہ سوم باب الاوقات میں  بیان کر آئے  ہیں  وہاں  سے  معلوم کریں ۔ 

سحری و افطار کا بیان

حدیث ۱:
بخاری ومسلم و ترمذی و نسائی و ابن ماجہ انس رضی اﷲ تعالیٰ عنہ سے  راوی رسول اﷲ ﷺ نے  فرمایا۔ سحری کھاؤ کہ سحری کھانے  میں  برکت ہے ۔ 
حدیث ۲:
مسلم و ابوداؤد و ترمذی و نسائی و ابن خزیمہ عمرو بن عاص رضی اﷲ تعالیٰ عنہ سے  راوی رسول اﷲ ﷺ نے  فرمایا ہمارے  اور اہلِ کتاب کے  روزوں  میں  فرق سحری کا لقمہ ہے ۔ 
حدیث ۳:
طبرانی نے  کبیر میں  سلمان فارسی رضی اﷲ تعالیٰ عنہ سے  روایت کی کہ حضور نے  فرمایا تین چیزوں  میں  برکت ہے  جماعت اور ثرید اور سحری میں ۔ 
حدیث ۴:
طبرانی اوسط میں  اور ابن حبان صحیح میں  ابن عمر رضی اﷲ تعالیٰ عنہما سے  راوی کہ رسول اﷲ ﷺ نے  فرمایا کہ اﷲ اور اُس کے  فرشتے  سحری کھانے  والوں  پر دُرود بھیجتے  ہیں ۔ 
حدیث ۵:
ابن ماجہ و ابن خزیمہ و بیہقی ابن عباس رضی اﷲ تعالیٰ عنہما سے  روایت کرتے  ہیں  کہ رسول اﷲ ﷺ نے  فرمایا۔ سحری کھانے  سے  دن کے  روزہ پر استعانت کرو اور قیلولہ سے  رات کے  قیام پر۔ 
حدیث ۶:
نسائی باسناد حسن ایک صحابی سے  راوی کہتے  ہیں  میں  حضور کی خدمت میں  حاضر ہوا اور حضور سحری تناول فرما رہے  تھے  ارشاد فرمایا یہ برکت ہے  کہ اﷲ تعالیٰ نے  تمہیں  دی تو اسے  نہ چھوڑنا۔ 
حدیث ۷:
طبرانی کبیر میں  عبداﷲ بن عباس رضی اﷲ تعالیٰ عنہما سے  روایت کرتے  ہیں  کہ نبی ﷺ نے  فرمایا۔ تین شخصوں  پر کھانے  میں  انشاء اﷲ حساب نہیں ۔ جب کہ حلال کھایا، روزہ دار اور سحری کھانے  والا اور سرحد پر گھوڑا باندھنے  والا۔ 
حدیث ۸تا۱۰:
امام احمد ابوسعید خدری رضی اﷲ تعالیٰ عنہ سے  راوی کہ رسول اﷲ ﷺ نے  فرمایا سحری کُل کی کُل برکت ہے  اُسے  نہ چھوڑنا اگرچہ ایک گھونٹ پانی ہی پی لے  کیونکہ سحری کھانے  والوں  پر اﷲ اور اس کے  فرشتے  دُرود بھیجتے  ہیں ۔ نیز عبداﷲ بن عمرو سائب بن یزید و ابو ہریرہ رضی اﷲ تعالیٰ عنہم سے  بھی اسی قسم کی روائتیں  آئیں ۔ 
حدیث ۱۱:
بخاری و مسلم و ترمذی سہل بن سعد رضی اﷲ تعالیٰ عنہ سے  راوی رسول اﷲ ﷺ فرماتے  ہیں ۔ ہمیشہ لوگ خیر کے  ساتھ رہیں  گے  جب تک افطار میں  جلدی کریں  گے ۔ 
حدیث ۱۲:
ابن حبان صحیح میں انھیں  سے  راوی کہ فرمایا میری اُمت میری سنت پر رہیگی جب تک افطار میں  ستاروں  کا انتظار نہ کرے ۔ 
حدیث ۱۳:
احمد و ترمذی و ابن خزیمہ و ابن حبان ابوہریرہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں ۔ اﷲ عزّوجل نے  فرمایا میرے  بندوں  میں  مجھے  زیادہ پیارا وہ ہے  جو افطار میں جلدی کرتا ہے ۔ 
حدیث ۱۴:
طبرانی اوسط میں  یعلی بن مرہ رضی اﷲ تعالیٰ عنہ سے  راوی کہ فرمایا۔ تین چیزوں  کو اﷲ محبوب رکھتا ہے  افطار میں  جلدی کرنا اور سحری میں  تاخیر کرنا اور نماز میں  ہاتھ پر ہاتھ رکھنا۔ 
حدیث ۱۵:
ابوداؤد و ابن خزیمہ و ابن حبان ابوہریرہ رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں ۔ یہ دین ہمیشہ غالب رہے  گا جب تک لوگ افطار میں جلدی کرتے  رہیں  گے  کہ یہود و نصاریٰ تاخیر کرتے  ہیں ۔ 
حدیث ۱۶:
امام احمد و داؤد و ترمذی و ابن ماجہ و دارمی سلمان بن عامر ضبی رضی اﷲ تعالیٰ عنہ سے  راوی حضورِاقدس ﷺ فرماتے  ہیں  جب تم میں  کوئی روزہ افطار کرے  تو کھجور یا چھوہارے  سے  افطار کرے  کہ وہ برکت ہے  اور اگر نہ ملے  تو پانی سے  کہ وہ پاک کرنے  والا ہے ۔ 
حدیث ۱۷:
ابوداؤد و ترمذی انس رضی اﷲ تعالیٰ عنہ سے  راوی کہ حضور نماز سے  پہلے  تر کھجوروں  سے  روزہ افطار فرماتے  تو کھجوریں  نہ ہوتیں  تو چند خشک کھجوریں  لے  کر اور اگر یہ بھی نہ ہوتیں  تو چند چلّو پانی پیتے ۔ ابوداؤد نے  روایت کی کہ حضور افطار کے  وقت یہ دُعا پڑھتے ۔ 

اَللّٰھُمَّ لَکَ صُمْتُ وَ عَلیٰ رِزْقِکَ اَفْطَرْتُ

حدیث ۱۸:
نسائی و ابن خزیمہ زید بن خالد جہنی رضی اﷲ تعالیٰ عنہ سے  راوی کہ فرمایا جو روزہ دار کا روزہ افطار کرائے  یا غازی کا سامان کر دے  تو اسے  بھی اتنا ہی ملے  گا۔ 
حدیث ۱۹:
طبرانی کبیر میں  سلمان فارسی رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  جس نے  حلال کھانے  یا پانی سے  روزہ افطار کرایا۔ فرشتے  ماہِ رمضان کے  اوقات میں  اس کے  لئے  استغفار کرتے  ہیں  اور جبرئیل علیہ الصلوۃ والسّلام شبِ قدر میں  اُس کیلئے  استغفار کرتے  ہیں  اور ایک روایت میں  ہے  جو حلال کمائی سے  رمضان میں  روزہ افطار کرائے  رمضان کی تمام راتوں  میں فرشتے  اس پر دُرود بھیجتے  ہیں  اور شبِ قدر میں جبرائیل اسے  سے  مصافحہ کرتے  ہیں  اور ایک روایت میں  ہے  جو روزہ دار کو پانی پلائے  گا اﷲ تعالیٰ اُسے  میرے  حوض سے  پانی پلائے  گا کہ جنت میں  داخل ہونے  تک پیاسا نہ ہو گا۔ 

بیان اُن وجوہ کا جن سے  روزہ نہ رکھنے  کی اجازت ہے 
حدیث ۱:
صحیحین میں  اُم المومنین عائشہ صدیقہ رضی اﷲ تعالیٰ عنہا سے  مروی کہتی ہیں  حمزہ بن عمرو اسلمی بہت روزے  رکھا کرتے  تھے  انہوں  نے  نبی کریم ﷺ سے  دریافت کیا کہ سفر میں روزہ رکھوں  ارشاد فرمایا چاہے  رکھو چاہے  نہ رکھو۔ 
حدیث ۲:
صحیح مسلم میں  ابوسعید خدری رضی اﷲ تعالیٰ عنہ سے  مروی کہتے  ہیں  سولھویں  رمضان کو رسول اﷲ ﷺ کے  ساتھ ہم جہاد میں  گئے ۔ ہم میں  بعض نے  روزہ رکھا اور بعض نے  نہ رکھا تو نہ روزہ داروں  نے  غیر روزہ داروں پر عیب لگایا اورنہ انھوں  نے  ان پر۔ 
حدیث ۳:
ابوداؤد و ترمذی و نسائی و ابن ماجہ انس بن مالک کعبی رضی اﷲ تعالیٰ عنہ سے  راوی کہ حضورِ اقدس ﷺ نے  فرمایاکہ اﷲ تعالیٰ نے  مسافر سے  آدھی نماز معاف فرما دی (یعنی چار والی دو (۲) پڑھے  گا) اور مسافر اور دُودھ پلانے  والی اور حاملہ سے  روزہ معاف فرما دیا (کہ اُن کو اجازت ہے  کہ اُس وقت نہ رکھیں  بعد میں  وہ مقدار پوری کرلیں )


مسائلِ فقہیّہ

مسئلہ ۱:
سفر و حمل اور بچہ کو دودھ پلانا اور مرض اور بڑھاپا اور خوفِ ہلاک و اکراہ و نقصانِ عقل اور جہاد یہ سب روزہ نہ رکھنے  کے  لئے  عذر ہیں  ان وجوہ سے  اگر کوئی روزہ نہ رکھے  گا تو گناہ گار نہیں ۔ (درمختار ج ۲ص ۱۵۸،۱۸۹)

مسئلہ ۲:
سفر سے  مراد سفر شرعی ہے  یعنی اتنی دُور جانے  کے  ارادہ سے  نکلے  کہ یہاں  سے  وہاں  تک تین دن کی مسافت ہو اگرچہ سفر کسی ناجائز کام کے  لئے  ہو۔ (درمختار ج ۲ص ۱۵۸)

مسئلہ ۳:
دن میں  سفر کیا تو اُس دن کا روزہ افطار کرنے  کے  لئے  آج کا سفر عذر نہیں ۔ البتہ اگر توڑے  گا تو کفارہ لازم نہ آئے  گا مگر گنہگار ہو گا اگر سفر کرنے  سے  پہلے  توڑ دیا پھر سفر کیا تو کفارہ بھی لازم اور اگر دن میں  سفرکیا اور مکان پر کوئی چیز بھول گیاتھا اُسے  لینے  واپس آیا اور مکان پر آکر روزہ توڑ ڈالا تو کفارہ واجب ہے ۔ (عالمگیری ج ۱ص ۲۰۶،۲۰۷) 


مسئلہ ۴:
مسافر نے  ضحویٔ کبریٰ سے  پیشتر اقامت کی اور ابھی کچھ کھایا نہیں  تو روزہ کی نیّت کر لینا واجب ہے ۔ (جوہرہ)

مسئلہ ۵:
حمل والی اور دودھ پلانے  والی کو اگر اپنی جان یا بچہ کا صحیح اندیشہ ہو تو اجازت ہے  اس وقت روزہ نہ رکھے  خواہ دودھ پلانے  والی بچہ کی ماں  ہو یا دائی اگرچہ رمضان میں  دودھ پلانے  کی نوکری کی ہو۔ (درمختار ج ۱ص ۱۵۹)

مسئلہ ۶:
مریض کو مرض بڑھ جانے  یا دیر میں  اچھا ہونے  یا تندرست کو بیمار ہو جانے  کا گمان غالب ہو یا خادم و خادمہ کو ناقابلِ برداشت ضُعف کا غالب گمان ہو تو ان سب کو اجازت ہے  کہ اس دن روزہ نہ رکھیں ۔ (جوہرہ، درمختار ج ۲ص ۱۵۹)

مسئلہ ۷:
ان صورتوں  میں  غالب گمان کی قید ہے  محض وہم ناکافی ہے  غالب گمان کی تین صورتیں  ہیں ۔ (۱) اس کی ظاہر نشائی پائی جاتی ہے  یا (۲) اس شخص کا ذاتی تجربہ ہو یا (۳) کسی مسلمان طبیب حاذق مستور یعنی غیر فاسق نے  اُسی کی خبر دی ہو اور اگر نہ کوئی علامت ہو نہ تجربہ۔ نہ اس قسم کے  طبیب نے  اُسے  بتایا بلکہ کسی کافر یا فاسق طبیب کے  کہنے  سے  افطار کر لیا تو کفارہ لازم آئے  گا۔ (ردالمحتار ج ۲ص ۱۵۹) آج کل اکثر اطبا اگر کافر نہیں  تو فاسق ضرور ہیں  اور نہ سہی تو حاذق طبیب فی زمانہ نایاب سے  ہو رہے  ہیں  ان لوگوں  کا کہنا کچھ قابلِ اعتبار نہیں  نہ ان کے  کہنے  پر روزہ افطار کیا جائے  ان طبیبوں  کو دیکھا جاتا ہے  کہ ذرا ذرا سی بیماری میں  روزہ منع کر دیتے  ہیں  اتنی بھی تمیز نہیں  رکھتے  کہ کس مرض میں  روزہ مُضر ہے  کس میں  نہیں ۔ 
مسئلہ ۸:
باندی کو اپنے  مالک کی اطاعت میں  فرائض کا موقع نہ ملے  تو یہ کوئی عذر نہیں ۔ فرائض ادا کرے  اور اتنی دیر کے  لئے  اُس پر اطاعت نہیں ۔ مثلاً فرض نماز کا وقت تنگ ہو جائے  تو کام چھوڑ دے  اور فرض ادا کرے  اور اگر اطاعت کی اور روزہ توڑ دیا تو کفارہ دے ۔ (درمختار، ردالمحتار ج ۲ص ۱۶۰)

مسئلہ ۹:
عورت کو جب حیض و نفاس آگیا تو روزہ جاتا رہا اور حیض سے  پورے  دس دن رات میں  پاک ہوئی تو بہرحال کل کا روزہ رکھے  اور کم میں  پاک ہوئی تو اگر صبح ہونے  کو اتنا عرصہ ہے  کہ نہا کر خفیف سا وقت بچے  گا تو بھی روزہ رکھے  اور اگر نہا کر فارغ ہونے  کے  وقت صبح چمکی تو روزہ نہیں ۔ (عالمگیری ج ۱ص ۲۰۷)

مسئلہ ۱۰:
حیض و نفاس والی کے  لئے  اختیار ہے  کہ چھپ کر کھائے  یا ظاہراً روزہ کی طرح رہنا اس پر ضروری نہیں ۔ (جوہرہ) مگر چھپ کر کھانا اولیٰ ہے  خصوصاً حیض والی کے  لئے ۔ 
مسئلہ ۱۱:
بھوک اور پیاس ایسی ہو کہ ہلاک کا خوفِ صحیح ہو یا نقصانِ عقل کا اندیشہ ہو تو روزہ نہ رکھے ۔ (عالمگیری ج ۱ص ۲۰۷)

مسئلہ ۱۲:
روزہ توڑنے  پر مجبور کیا گیا تو اسے  اختیار ہے  اور صبر کیا تو اُسے  اجر ملے  گا۔ (ردالمحتار ج ۲ص ۱۵۸)

مسئلہ ۱۳:
سانپ نے  کاٹا اور جان کا اندیشہ ہو تو اس صورت میں  روزہ توڑ دیں ۔ (ردالمحتار ج ۲ص ۱۵۸)

مسئلہ ۱۴:
جن لوگوں  نے  عذروں  کے  سبب روزہ توڑا اُن پر فرض ہے  کہ ان روزوں  کی قضا رکھیں  اور ان قضا روزوں  میں  ترتیب فرض نہیں  فلہٰذا اگر ان روزوں  کے  پہلے  نفل روزے  رکھے  تو یہ نفلی روزے  ہوگئے  مگر حکم یہ ہے  کہ عذر جانے  کے   بعد دوسرے  رمضان کے  آنے  سے  پہلے  قضا رکھ لیں  حدیث میں  فرمایا جس پر اگلے  رمضان کی قضا باقی ہے  اور وہ نہ رکھے  اس کے  اس رمضان کے  روزے  قبول نہ ہوں  گے  اور اگر روزے  نہ رکھے  اور دوسرا رمضان آگیا تو اب پہلے  اس رمضان کے  روزے  رکھ لے  قضا نہ رکھے  بلکہ اگر غیر مریض و مسافر نے  قضا کی نیّت کی جب بھی قضا نہیں  بلکہ اُسی رمضان کے  روزے  ہیں ۔ (درمختار ج ۲ص ۱۶۰)

مسئلہ ۱۵:  
خود اس مسافر کو اور اُس کیساتھ والے  کو روزہ رکھنے  میں  ضرر نہ پہنچے  تو روزہ رکھنا سفر میں  بہتر ہے  ورنہ نہ رکھنا بہتر۔ (درمختار ج ۲ص ۱۶۰)

 مسئلہ ۱۶:
اگر یہ لوگ اپنے  اُسی عذر میں  مر گئے  اتنا موقع نہ ملا کہ قضا رکھے  تو ان پر واجب نہیں  کہ فدیہ کی منّت کر جائیں  پھر بھی منّت کی توتہائی مِلک میں  جاری ہو گی اور اگراتناموقع ملا کہ قضا روزے  رکھے  لیتے  مگر نہ رکھے  تو منّت کرجانا واجب ہے  اور عمداً نہ رکھے  ہوں  تو بدرجۂ اولیٰ منّت کرنا واجب ہے  اور منّت نہ کی بلکہ ولی نے  اپنی طرف سے  دے  دیا تو بھی جائز ہے  مگر ولی پر دینا واجب نہ تھا۔ (درمختار ج ۲ص ۱۶۱،۱۶۰، عالمگیری ج ۱ص ۲۰۷)

مسئلہ ۱۷:
ہر روزہ کا فدیہ بقدر صدقہ فطر ہے  اور تہائی مال میں  منّت اس قت جاری ہو گی جب اس میت کے  وارث بھی ہوں  اور اگر وارث نہ ہوں  اورسارے  مال سے  فدیہ ادا ہوتا ہو تو سب فدیہ میں  صرف کر دینا لازم ہے  یونہی اگر وارث صرف شوہر یازوجہ ہے  تو تہائی نکالنے  کے  بعد ان کا حق دیا جائے  اس کے  بعد جوکچھ بچے  اگر فدیہ میں  صرف ہو سکتا ہے  تو صرف کر دیا جائے  گا۔ (درمختار،ردالمحتار ج ۲ص ۱۶۱)

مسئلہ ۱۸:
منّت کرنا صرف اتنے  ہی روزوں  کے  حق میں واجب ہے  جن پر قادر ہوا تھا مثلاً دس (۱۰) قضا ہوئے  تھے  اور عذر جانے  کے  بعد پانچ پر قادر ہوا تھا کہ انتقال ہوگیا تو پانچ ہی کی منّت واجب ہے ۔ (درمختار ج ۲ص ۱۶۱)

مسئلہ ۱۹:
ایک شخص کی طرف سے  دوسرا شخص روزہ نہیں  رکھ سکتا۔ (عامہ کتب ، عالمگیری ج ۱ص  ۲۰۷)

مسئلہ ۲۰:
اعتکافِ واجب اور صدقہ فطر کا بدلا اگر ورثہ ادا کریں  تو جائز ہے  اور ان کی مقدار وہی بقدر صدقہ فطر ہے  اور زکوٰۃ دیناچاہیں  تو جتنی واجب تھی اس قدر نکالیں ۔ (درمختار ج ۲ص ۱۶۳)

مسئلہ ۲۱:
شیخ فانی یعنی وہ بوڑھا جسکی عمر ایسی ہو گئی کہ اب روزبروز کمزور ہی ہوتا جائے  گاجب روزہ رکھنے  سے  عاجز ہو یعنی نہ اب رکھ سکتا ہے  نہ آئندہ اُس میں  اتنی طاقت آنے  کی اُمید ہے  کہ روزہ رکھ سکے  گا اُسے  روزہ نہ رکھنے  کی اجازت ہے  اورہر روزہ کے  بدلے  میں فدیہ یعنی دونوں  وقت ایک مسکین کوپیٹ بھر کھاناکھلانا اس پرواجب ہے  یا ہر روزکے  بدلے  میں  صدقۂ فطر کی مقدار مسکین کو دے  دے ۔ (درمختار  ج ۲ص ۱۶۴،۱۶۳ وغیرہ)

مسئلہ ۲۲:
اگر ایسا بوڑھا گرمیوں  میں بوجہ گرمی کے  روزہ نہیں  رکھ سکتا مگر جاڑوں  میں  رکھ سکے  گا تو اب افطار کرے  اور اُن کے  بدلے  کے  جاڑوں  میں  رکھنا فرض ہے ۔ (ردالمحتار ج ۲ص ۱۳۶)

مسئلہ ۲۳:
اگر فدیہ دینے  کے  بعد اتنی طاقت آگئی کہ روزہ رکھ سکے  تو فدیہ صدقۂ نفل ہو گیا۔ ان روزوں  کی قضا رکھے ۔ (عالمگیری ج ۱ص ۲۰۷)

مسئلہ ۲۴:
یہ اختیار ہے  کہ شروع رمضان میں پورے  رمضان کا ایک دم فدیہ دے  یا آخر میں دے  اور اس میں تملیک شرط نہیں  بلکہ اباحت بھی کافی ہے  اور یہ بھی ضرور نہیں  کہ جتنے  فدیے  ہوں  اتنے  ہی مساکین کو دے  بلکہ ایک مسکین کو کئی دن کے  دے  سکتے  ہیں ۔ (درمختار ج ۲ص ۱۶۳ وغیرہ)

مسئلہ ۲۵:
قسم یا قتل کے  کفارہ کا اس پر روزہ ہے  اور بڑھاپے  کی وجہ سے  روزہ نہیں رکھ سکتا تو اس روزہ کافدیہ نہیں  اورروزہ توڑنے  یا ظہار کا کفارہ اس پر ہے  تو اگر روزہ نہ رکھ سکے  ساٹھ مسکینوں  کو کھاناکھلا وے ۔ (عالمگیری ج ۱ص ۲۰۷)

مسئلہ ۲۶:
کسی نے  ہمیشہ روزہ رکھنے  کی منّت مانی اور برابر روزے  رکھے  تو کوئی کام نہیں  کر سکتا جس سے  بسر اوقات ہو تو اُسے  بقدر ضرورت افطار کی اجازت ہے  اور ہرروزے  کے  بدلے  میں  فدیہ دے  اور اس کی بھی قوت نہ ہو تو استغفار کرے ۔ (ردالمحتار ج ۲ص ۱۶۴)

مسئلہ ۲۷:
نفل روزہ قصداً شروع کرنے  سے  لازم ہو جاتا ہے  کہ توڑے  گا تو قضا واجب ہو گی اور یہ گمان کر کے  اس کے  ذمّہ کوئی روزہ ہے  شروع کیا بعد کومعلوم ہوا کہ نہیں  ہے  اب اگر فوراً توڑ دیا تو کچھ نہیں  اور یہ معلوم کرنے  کے  بعد نہ توڑا تو اب نہیں  توڑا سکتا۔ توڑے  گا تو قضا واجب ہو گی۔ (درمختار ج ۲ص ۱۶۵،۱۶۴)

مسئلہ ۲۸:
نفل روزہ قصداً نہیں  توڑا بلکہ بِلااختیار ٹوٹ گیا مثلاً اثنائے  روزہ میں  حیض آگیا جب بھی قضا واجب ہے ۔ (درمختار ج ۲ص ۱۶۵)

مسئلہ ۲۹:
عیدین یا ایّام تشریق میں  روزہ نفل رکھا تو اس روزہ کا پورا کرنا واجب نہیں  نہ اُسے  کے  توڑنے  سے  قضا واجب بلکہ اس روزہ کا توڑ دینا واجب ہے  اور اگر ان دنوں  میں  روزہ رکھنے  کی منّت مانی تو منّت پوری کرنا واجب ہے  مگر ان دنوں  میں نہیں بلکہ اور دنوں  میں ۔ (ردالمحتار ج ۲ص ۱۶۵)

مسئلہ۳۰:
نفل روزہ بلاعذر توڑ دینا ناجائز ہے  مہمان کے  ساتھ اگرمیزبان نہ کھائے  گا تو میزبان کو اذیت ہو گی تو نفل روزہ توڑ دینے  کے  لئے  یہ عذر ہے  بشرطیکہ یہ بھروسا ہو کہ اس کی قضا رکھ لے  گا اور بشرطیکہ ضحویٔ کبریٰ سے  پہلے  توڑ دے  بعد کو نہیں ۔ زوال کے  بعد ماں  باپ کی ناراضی کے  سبب توڑ سکتا ہے  اور اس میں  عصر کے  قبل تک توڑ سکتا ہے  بعد عصر نہیں ۔ (عالمگیری ج ۱ص ۲۰۸،درمختار، ردالمحتار ج ۲ص ۱۶۶ٰ)

مسئلہ ۳۱:
کسی نے  یہ قسم کھائی کہ اگر تو روزہ نہ توڑے  تو میری عورت کو طلاق ہے  تو اُسے  چاہئیے  کہ اس کی قسم سچی کر دے  یعنی روزہ توڑ دے  اگرچہ روزہ قضا کا ہو اگرچہ بعد زوال ہو۔ (درمختار ج ۲ص ۱۶۶)

مسئلہ ۳۲:
اُس کی کسی بھائی نے  دعوت کی تو ضحویٔ کبریٰ سے  قبل روزۂ نفل توڑ دینے  کی اجازت ہے ۔ (درمختار ج ۲ص ۱۶۶)

مسئلہ ۳۳:
عورت بغیر شوہر کی اجازت کے  نفل اور منّت و قسم کے  روزے  نہ رکھے  اور رکھ لئے  تو شوہر توڑا سکتا ہے  مگر توڑے  گی تو قضا واجب ہوگی مگر اس کی قضا میں  بھی شوہر کی اجازت درکار ہے  یا شوہر اور اُس کے  درمیان جدائی ہو جائے  یعنی طلاق بائن دیدے  یا مر جائے  ہاں  اگر روزہ رکھنے  میں  شوہر کا کچھ حرج نہ ہو مثلاً وہ سفر میں  ہے  یا بیمار ہے  یا احرام میں  ہے  تو ان حالتوں  میں  بغیر اجازت کے  بھی قضا رکھ سکتی ہے  بلکہ اگر وہ منع کرے  جب بھی اور ان دنوں  میں  بھی بے  اس کی اجازت کے  نفل نہیں رکھ سکتی۔ رمضان اور قضائے  رمضان کے  لئے  شوہر کی اجازت کی کچھ ضرورت نہیں  بلکہ اس کی ممانعت پر بھی رکھے ۔ (درمختار، ردالمحتار ج ۲ص ۱۶۷)

مسئلہ۳۴:
باندی غلام بھی علاوہ فرائض کے  مالک کی اجازت بغیر نہیں  رکھ سکتے ۔ ان کا مالک چاہے  تو توڑا سکتا ہے ۔ پھر اُس کی قضامالک کی اجازت پر یا آزاد ہونے  کے  بعد رکھیں ۔ البتہ غلام نے  اگر اپنی عورت سے  ظہار کیا تو کفارہ کے  روزے  بغیر مولیٰ کی اجازت کے  رکھ سکتا ہے ۔ (درمختار، ردالمحتار ج ۲ص ۱۷۶)

مسئلہ ۳۵:
مزدور یا نوکر اگر نفل روزہ رکھے  تو کام پورا نہ کر سکے  گا تو مستاجر یعنی جس کا نوکر ہے  یا جس نے  مزدوری پر اُسے  رکھا ہے  اُس کی اجازت کی ضرورت ہے  اور کام پورا کر سکے  تو کچھ ضرورت نہیں ۔ (ردالمحتار ج ۲ص ۱۷۶)

مسئلہ ۳۶:
لڑکی کو باپ اور ماں  کو بیٹے  اور بہن کو بھائی سے  اجازت لینے  کی کچھ ضرورت نہیں  اور ماں  باپ اگر بیٹے  کو روزہ نفل سے  منع کر دیں  اس وجہ سے  کہ مرض کا اندیشہ ہے  تو ماں  باپ کی اطاعت کرے ۔ (ردالمحتار ج ۲ص ۱۶۷)


روزہ ٔ نفل کے  فضائل


(۱) عاشورہ یعنی دسویں  محرم کا روزہ اور بہتر یہ ہے  کہ نویں  کو بھی رکھے ۔ 
حدیث ۱:
صحیحین میں  ابن عباس رضی اﷲ تعالیٰ عنہما سے  مروی کہ رسول اﷲ ﷺ نے  عاشورہ کا روزہ خود رکھا اور اس کے  رکھنے  کا حکم فرمایا۔ 
حدیث ۲:
مسلم و ابوداؤد و ترمذی و نسائی ابوہریرہ رضی اﷲ تعالیٰ عنہ سے  راوی رسول اﷲ ﷺ فرماتے  ہیں  رمضان کے  بعد افضل روزہ محرم کاروزہ ہے  اور فرض کے  بعد افضل نماز صلوۃ اللّیل ہے ۔ 
حدیث ۳:
صحیحین میں  ابن عباس رضی اﷲ تعالیٰ عنہما سے  مروی فرماتے  ہیں  نبی ﷺ کو کسی دن کے  روزہ کو اور دن پر فضیلت دے  کر جستجو فرماتے  نہ دیکھا مگر یہ عاشورہ کا دن اور یہ رمضان کا مہینہ۔ 
حدیث ۴:
صحیحین میں  ابن عباس رضی اﷲ تعالیٰ عنہما سے  مروی رسول اﷲ ﷺ جب مدینہ میں  تشریف لائے  یہود کو عاشورہ کے  دن روزہ دار پایا ارشاد فرمایا کیا دن ہے  کہ تم روزہ رکھتے  ہو عرض کی یہ عظمت والا دن ہے  کہ اس میں  موسیٰ علیہ السّلام اور اُن کی قوم کو اﷲ تعالیٰ نے  نجات دی اور فرعون اور اُس کی قوم کو ڈبو دیا لہٰذا موسیٰ علیہ السّلام نے  بطور شکر اُس دن کا روزہ رکھا تو ہم بھی روزہ رکھتے  ہیں  ارشاد فرمایا موسیٰ علیہ الصلوٰۃ والسّلام کی مواقفت کرنے  میں  بہ نسبت تمہارے  ہم زیادہ حق دار اور زیادہ قریب ہیں  تو حضور نے  خود بھی روزہ رکھا اور اُس کا حکم بھی فرمایا۔ 
حدیث ۵:
صحیح مسلم میں  ابوقتادہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  مجھے  اﷲ پر گمان ہے  کہ عاشورہ کا روزہ ایک سال قبل کے  گناہ مٹا دیتا ہے ۔ 

(۲) عرفہ یعنی نویں  ذی الحجہ کا روزہ۔ 
حدیث ۶تا۱۰:
صحیح مسلم و سنن ابی داؤد و ترمذی و نسائی و ابن ماجہ میں  ابو قتادہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں  مجھے  گمان ہے  کہ عرفہ کا روزہ ایک سال قبل اور ایک سال بعد کے  گناہ مٹا دیتا ہے  اور اسی کے  مثل سہل بن سعد و ابوسعید خدری و عبداﷲ بن عمرو زید بن ارقم رضی اﷲ تعالیٰ عنہم سے  مروی۔ 
حدیث۱۱:
ام المومنین صدیقہ رضی اﷲ تعالیٰ عنہا سے  بیہقی و طبرانی روایت کرتے  ہیں  کہ رسول اﷲ ﷺ عرفہ کے  دن روزہ کو ہزاروں  کے  برابر بتاتے  ہیں  مگر حج کرنے  والے  پر جو عرفات میں  ہے  اُسے  عرفہ کے  دن کا روزہ مکروہ ہے  کہ ابوداؤد و نسائی و ابن خزیمہ و ابوہریرہ رضی اﷲ تعالیٰ عنہم سے  راوی حضور نے  عرفہ کے  دن عرفہ میں  روزہ رکھنے  سے  منع فرمایا۔ 

(۳) شوال میں  چھ دن کے  روزے  جنہیں  لوگ شش عید کے  روزے  کہتے  ہیں ۔ 
حدیث ۱۲،۱۳:
مسلم و ابوداؤد و ترمذی و نسائی و ابن ماجہ و طبرانی ابو ایوب رضی اﷲ تعالیٰ عنہ سے  راوی رسول اﷲ ﷺ فرماتے  ہیں  جس نے  رمضان کے  روزے  رکھے  پھر ان کے  بعد چھ دن شوال میں  رکھے  تو ایسا ہے  جیسے  دہر کا روزہ رکھا اور اسی کے  مثل ابوہریرہ رضی اﷲ تعالیٰ عنہ سے  مروی۔ 
حدیث ۱۴،۱۵:
نسائی و ابن ماجہ و ابن خزیمہ وابن حبان ثوبان رضی اﷲ تعالیٰ عنہ سے  اور امام احمد و طبرانی و بزار سے  جابر بن عبداﷲ رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جس نے  عیدالفطر کے  بعد چھ روزے  رکھ لئے  تو اُس نے  پورے  سال کا روزہ رکھا کہ جو ایک نیکی لائے  گا اُسے  دس ملیں  گی تو ماہِ رمضان کا روزہ دس مہینے  کے  برابر ہے  اور ان چھ دنوں  کے  بدلے  دو مہینے  تو پورے  سال کے  روزے  ہو گئے ۔ 
حدیث ۱۶:
طبرانی اوسط میں  عبداﷲ بن عمر رضی اﷲ تعالیٰ عنہما سے  راوی کہ رسول اﷲ ﷺ فرماتے  ہیں جس نے  رمضان کے  روزے  رکھے  پھر اُس کے  بعد چھ دن شوال میں  رکھے  توگناہوں  سے  ایسا نکل گیا جیسے  آج ماں  کے  پیٹ سے  پیدا ہوا۔ 

(۴) شعبان کا روزہ اور پندرھویں  شعبان کے  فضائل

حدیث ۱۷:
طبرانی و ابن حبان معاذ بن جبل رضی اﷲ تعالیٰ عنہ سے  راوی کہ رسول اﷲ ﷺ فرماتے  ہیں  شعبان کی پندرھویں  شب میں  اﷲ عزّوجل تمام مخلوق کی طرف تجلّی فرماتاہے  اور سب کو بخش دیتا ہے  مگر کافر اور عداوت والے  کو۔ 
حدیث ۱۸،۱۹:
بیہقینے  ام المومنین صدیقہ رضی اﷲ تعالیٰ عنہ سے  روایت کی کہ حضور نے  فرمایا میرے  پاس جبرائیل آئے  اور یہ کہا یہ شعبان کی پندرھویں  تاریخ ہے  اس میں  اﷲ تعالیٰ جہنم سے  اتنے  کو آزاد فرماتا ہے  جتنے  بنی کلب کی بکریوں  کے  بال ہیں مگر کافر اور عداوت والے  اور رشتہ کاٹنے  والے  اور کپڑا لٹکانے  والے  اور والدین کی نافرمائی کرنے  والے  اور شراب کی مداومت کرنے  والے  کی طرف نظر رحمت نہیں  فرماتا امام احمد نے  ابن عمر رضی اﷲ تعالیٰ عنہما سے  جو روایت کی اس میں  قاتل کا بھی ذکر ہے ۔ 








حدیث ۲۰:
بیہقی نے  ام المومنین صدیقہ رضی اﷲ تعالیٰ عنہا سے  روایت کی کہ حضور اقدس ﷺ نے  فرمایا۔ اﷲ عزّوجل شعبان کی پندرھویں  شب میں  تجلّی فرماتا ہے ۔ استغفار کرنے  والوں  کو بخش دیتا ہے  اور طالبِ رحمت پر رحم فرماتا ہے  اور عداوت والوں  کو جس حال پر ہیں  اسی پر چھوڑ دیتا ہے ۔ 
حدیث ۲۱:
ابن ماجہ علی کرم اﷲ وجہہ الکریم سے  راوی نبی ﷺ فرماتے  ہیں  جب شعبان کی پندرھویں  رات آجائے  تو اُس رات کو قیام کرو اور دن میں  روزہ رکھو کہ تبارک و تعالیٰ غروبِ آفتاب سے  آسمان دنیا پر خاص تجلّی فرماتا ہے  اور فرماتا ہے  کہ ہے  کوئی بخشش چاہئنے  والا کہ اسے  بخش دوں ، ہے  کوئی روزی طلب کرنے  والا کہ اُسے  روزی دُوں ، ہے  کوئی مبتلا کہ اُسے  عافیت دُوں ، ہے  کوئی ایسا، ہے  کوئی ایسا اور یہ اس وقت تک فرماتا ہے  کہ فجر طلوع ہو جائے ۔ 
حدیث ۲۲:
اُم المومنین صدیقہ فرماتی ہیں حضور اقدس ﷺ کو شعبان سے  زیادہ کسی مہینے  میں  روزہ رکھتے  میں  نے  نہ دیکھا۔ 

(۵) ہر مہینے  میں تین روزے  خصوصاً ایّام بیض تیرہ(۱۳) ،  چودہ (۱۴) ،  پندرہ (۱۵)

حدیث۲۳،۲۴:بخاری و مسلم و نسائی ابوہریرہ اور مسلم ابودرداء رضی اﷲ تعالیٰ عنہما سے  راوی رسول اﷲ ﷺ نے  مجھے  تین باتوں  کی وصیّت فرمائی ان میں  ایک یہ ہے  کہ ہر مہینے  تین روزے  رکھوں ۔ 
حدیث ۲۵،۲۶:صحیح بخاری و مسلم میں  عبداﷲ بن عمرو بن عاص رضی اﷲ تعالیٰ عنہما سے  مروی رسول اﷲ ﷺ نے  فرمایا ہر مہینے  میں  تین دن کے  روزے  ایسے  ہیں  جیسے  دہر (ہمیشہ) روزہ اسی کے  مثل قرہ بن ایاس رضی اﷲ تعالیٰ عنہ سے  مروی۔ 
حدیث ۲۷،۲۸:امام احمد بن حبان ابن عباس اور بزار مولیٰ رضی اﷲ تعالیٰ عنہم سے  راوی کہ رسول اﷲ ﷺ فرماتے  ہیں  کہ رمضان کے  روزے  اور ہر مہینے  میں  تین دن کے  روزے  سینہ کی خرابی کو دُور کرتے  ہیں ۔ 
حدیث ۲۹:
طبرانی میمونہ بنت سعد رضی اﷲ تعالیٰ عنہا سے  راوی کہ حضور فرماتے  ہیں  جس سے  ہو سکے  ہر مہینے  میں  تین روزے  رکھے  کہ ہر روزہ دس گناہ مٹاتا ہے  اور گناہ سے  ایسا پاک کر دیتا ہے  جیسا پانی کپڑے  کو۔ 
حدیث ۳۰:
امام احمد و ترمذی و نسائی و ابن ماجہ ابوذر رضی اﷲ تعالیٰ عنہ سے  راوی رسول اﷲ ﷺ نے  فرمایا جب مہینے  میں  تین روزے  رکھنے  ہوں  تو تیرہ (۱۳)،  چودہ (۱۴)، پندرہ (۱۵) کو رکھو۔ 
حدیث ۳۱:
نسائی نے  ام المومنین حفصہ رضی اﷲ تعالیٰ عنہا سے  روایت کی کہ حضورِ اقدس ﷺ چار چیزوں  کو نہیں  چھوڑتے  تھے ۔ (۱) عاشورہ اور (۲) عشرہ ذی الحجہ اور (۳) ہر مہینے  میں  تین دن کے  روزے  اور (۴) فجر کے  پہلے  دو رکعتیں ۔ 
حدیث ۳۲:
نسائی ابن عباس رضی اﷲ تعالیٰ عنہا سے  راوی کہ رسول اﷲ ﷺ ایام بیض میں  بغیر روزہ کے  نہ ہوتے  نہ سفر میں  نہ حضر میں ۔ 

(۶) پیر اور جمعرات کے  روزے ۔ 
ٍحدیث۳۳تا۳۵:سنن ترمذی میں  ابوہریرہ رضی اﷲ تعالیٰ عنہ سے  مروی کہ رسول اﷲ ﷺ فرماتے  ہیں  پیر اورجمعرات کو اعمال پیش ہوتے  ہیں  تو میں  پسند کرتا ہوں  کہ میرا عمل اس وقت پیش ہو کہ میں روزہ دار ہوں ۔ اسی کے  مثل اسامہ بن زید اور جابر رضی اﷲ تعالیٰ عنہم سے  مروی۔ 
حدیث ۳۶:
ابن ماجہ انہیں  سے  راوی کہ حضور پیر اور جمعرات کو روزہ رکھا کرتے  تھے  اس کے  بارے  میں  عرض کی گئی تو فرمایا ان دونوں  دِنوں  میں  اﷲ تعالیٰ ہر مسلمان کی مغفرت فرماتاہے  مگر وہ دو شخص جنہوں  نے  باہم جدائی کر لی ہے  ان کی نسبت ملائکہ سے  فرماتا ہے  انہیں  چھوڑو یہاں  تک کہ صلح کر لیں ۔ 
حدیث ۳۷:
ترمذی شریف میں  ام المومنین صدیقہ رضی اﷲ تعالیٰ عنہ سے  مروی کہ رسول اﷲ ﷺ پیر اور جمعرات کو خیال کر کے  روزہ رکھتے  تھے ۔ 
حدیث ۳۸:
صحیح مسلم شریف میں  ابوقتادہ رضی اﷲ تعالیٰ عنہ سے  مروی حضور سے  پیر کے  دن کے  روزے  کا سبب دریافت کیا گیا فرمایا اس میں  میری ولادت ہوئی اور اُسی میں  مجھ پر وحی نازل ہوئی۔ 

(۷) بعض اور دنوں  کے  روزے ۔ 

ابو یعلی ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جو چہار شنبہ کو روزے  رکھے  اس کے  لئے  دوزخ سے  برأت لکھ دی جائے  گی۔ 
حدیث۴۰تا۴۲:طبرانی اوسط میں  انہیں  سے  راوی کہ حضور نے  فرمایا جس نے  چہار شنبہ پنجشنبہ جمعہ کو روزے  رکھے  اﷲ تعالیٰ اس کے  لئے  جنت میں  ایک مکان بنائے  گا جس کا باہر کا حصہ اندر سے  دکھلائی دے  گا اور اندر کا باہر سے  اور انس رضی اﷲ تعالیٰ عنہ کی روایت میں ہے  کہ جنت میں موتی اور یاقوت و زبرجد کا محل بنائے  گا اور اس کے  لئے  دوزخ سے  برأت لکھ دی جائے  گی اور ابن عمر رضی اﷲ تعالیٰ عنہما کی روایت میں  ہے  کہ جو ان تین دنوں  کے  روزے  رکھے  پھر جمعہ کو تھوڑا یا زیادہ تصدق کرے  تو جو گناہ کیا بخش دیا جائے  گا۔ اور ایسا ہو جائے  گا جیسے  اُس دن کہ اپنی ماں  کے  پیٹ سے  پیدا ہوا۔ مگر خصمنّت کے  ساتھ جمعہ کے  دن روزہ رکھنا مکروہ ہے ۔ 
حدیث ۴۳:
مسلم و نسائی ابوہریرہ رضی اﷲ تعالیٰ عنہ سے  راوی کہ حضورِ اقدس ﷺ نے  فرمایا راتوں  میں سے  جمعہ کی رات کو قیام کے  لئے  اور دِنوں  میں  جمعہ کے  دن کو روزہ کے  لئے  خاص نہ کر وہاں  کوئی کسی قسم کا روزہ رکھتا تھا اور جمعہ کا دن روزہ میں  واقع ہو گیا تو حرج نہیں ۔ 
حدیث ۴۴:
بخاری و مسلم و ترمذی و نسائی و ابن ماجہ و ابن خزیمہ انہیں  سے  راوی کہ رسول اﷲ ﷺ فرماتے  ہیں  جمعہ کے  دن روزہ نہ رکھے  مگر اس صورت میں کہ اس کے  پہلے  یا بعد ایک دن اور روزہ رکھے  اور ابن خزیمہ کی روایت میں  ہے  جمعہ کا دن عید ہے  لہٰذا عید کے  دن کور وزہ کا دن نہ کرو مگر یہ کہ اس کے  قبل یا بعد اور روزہ رکھو۔ 
حدیث ۴۵:
صحیح بخاری و مسلم میں  محمد بن عباد سے  ہے  کہ جابر رضی اﷲ تعالیٰ عنہ خانہ کعبہ کا طواف کرتے  تھے  میں  نے  ان سے  پوچھا کیا نبی ﷺ نے  جمعہ کے  روزہ سے  منع فرمایا کہا ہاں  اس گھر کے  رب کی قسم۔ 

منّت کے  روزہ کا بیان


شرعی منّت جس کے  ماننے  سے  شرعاً اس کا پورا کرنا واجب ہوتا ہے  اس کیلئے  مطلقاً چند شرطیں  ہیں :۔ 

(۱) ایسی چیز کی منّت ہو کہ اس کی جنس سے  کوئی واجب ہو۔ عیادتِ مریض اور مسجد میں  جانے  اور جنازہ کے  ساتھ جانے  کی منت نہیں  ہو سکتی۔ 

(۲) وہ عبادت خود بالذات مقصود ہو کسی دوسری عبادت کے  لئے  وسیلہ نہ ہو لہٰذا وضو و غسل و نظرِ مصحف کی منّت صحیح نہیں ۔ 

(۳) اس چیز کی منّت نہ ہو جو شرع نے  خود اس پر واجب کی ہو خواہ فی الحال یا آئندہ مثلاً آج کی ظہر یا کسی فرض نماز کی منّت صحیح نہیں  کہ یہ چیزیں  تو خود ہی واجب ہیں ۔ 

(۴) جس چیز کی منّت مانی وہ خود بذاتہٖ کوئی گناہ کی بات نہ ہو اور اگر کسی اور وجہ سے  گناہ ہو منّت صحیح ہو جائے  گی مثلاً عید کے  دن روزہ رکھنا منع ہے  اگر اس کی منّت مانی تومنّت ہو جائے  گی۔ اگرچہ حکم یہ ہے  کہ اُس دن نہ رکھے  بلکہ کسی دوسرے  دن رکھے  کہ یہ ممانعت عارضی ہے  یعنی عید کے  دن ہونے  کیو جہ سے ۔ خود روزہ ایک جائز چیز ہے ۔ 

(۵) ایسی چیز کی منت نہ ہو جس کا ہونا محال ہو مثلاً یہ منت مانی کہ کل گذشتہ میں روزہ رکھوں  گا یہ منت صحیح نہیں ۔ 

مسائلِ فقہیّہ

مسئلہ ۱:
منت صحیح ہونے  کے  لئے  کچھ ضرور نہیں  کہ دل میں  اس کا ارادہ بھی ہو اگر کہنا کچھ چاہتا تھا زبان سے  منت کے  الفاظ جاری ہو گئے  منت صحیح ہو گئی یا کہنا یہ چاہتا تھا کہ اﷲ کے  لئے  مجھ پر ایک دن کاروزہ رکھنا ہے  اور زبان سے  ایک مہینہ نکلا مہینے  بھر کا روزہ واجب ہو گیا۔ (ردالمحتار ج ۱ص ۱۷۰)

مسئلہ ۲:
ایّام منہیّہ یعنی عید و بقرعید اور ذی الحجہ کی گیارھویں  بارھویں  تیرھویں  کے  روزے  رکھنے  کی منت مانی اور انہیں  دِنوں  میں  رکھ بھی لئے  تو اگرچہ یہ گناہ ہوا مگر منت ادا ہو گئی۔ (درمختار ج ۲ص ۱۷۰)

مسئلہ ۳:
اس سال کے  روزے  کی منت مانی توایّام منہیّہ چھوڑ کر باقی دنوں  میں  روزے  رکھے  اور ان دنوں  کے  بدلے  اور دنوں  میں رکھے  اور اگر ایّام منہیّہ میں  بھی رکھ لئے  تو منت پوری ہو گئی مگر گنہگار ہوا یہ حکم اُس وقت ہے  کہ ایّام منہیّہ سے  پہلے  منت مانی اور اگرایّام منہیّہ کے  بعد مثلاً ذی الحجہ کی چودھویں  شب میں  اس سال کے  روزے  کی منت مانی تو ختم ذی الحجہ تک روزہ رکھنے  سے  منت پوری ہو گئی یہ سال ختمِ ذی الحجہ پر ختم ہو جاتا ہے  اور رمضان سے  پہلے  اس سنہ کے  روزے  کی منت مانی تھی تو رمضان کے  بدلے  کے  روزے  اس کے  ذمّہ نہیں ۔ اور اگر منّت میں  پے  در پے  روزہ کی شرط یا نیّت کی جب بھی جن دنوں  میں  روزہ کی ممانعت ہے ۔ اُن میں  روزہ نہ رکھے  مگر بعد میں  پے  در پے  ان دنوں  کی قضا رکھے  اور اگر ایک دن بھی بے  روزہ رہا تو اس دن کے  پہلے  جتنے  روزے  رکھے  تھے  ان سب کا اعادہ کرے  اور اگر ایک سال کے  روزے  کی منّت کی تو سال بھر روزہ رکھنے  کے  بعد پینتیس یا چونتیس دن کے  اور رکھے  یعنی ماہِ رمضان اور پانچ دن ایّام منہیّہ کے  بدلے  کے  اگرچہ ان دنوں  میں  اُس نے  روزے  رکھے  ہوں  کہ اس صورت میں  یہ ناکافی ہیں  البتہ اگر یوں  کہا کہ ایک سال کے  روزے  پے  در پے  رکھوں  گا تو اب ان پینتیس دنوں  کے  روزے  کی ضرورت نہیں  مگر اس صورت میں  اگر پے  در پے  نہ ہوں  گے  تو سرے  سے  رکھنے  ہوں  گے  مگر ایّام ممنوعہ میں  نہ رکھے  بلکہ سال پورا ہونے  پر پانچ دن علی الاتصال رکھ لے ۔ (درمختار، ردالمحتار ج ۲ص ۱۷۰)


مسئلہ ۴:
منت کے  الفاظ میں  یمین کا بھی احتمال ہے  لہٰذا یہاں  چھ صورتیں  ہوں  گی:۔ 

(۱) ان لفظوں  سے  کچھ نیّت نہ کی نہ منّت کی نہ یمین کی۔ 

(۲) فقط منت کی نیّت کی یعنی یمین ہونے  نہ ہونے  کسی کا ارادہ نہ کیا۔ 

(۳) منت کی نیّت کی اور یہ کہ یمین نہیں ۔ 

(۴) یمین کی نیّت کی اور یہ کہ منّت نہیں ۔ 

(۵) منت اور یمین دونوں  کی نیّت کی۔ 

(۶) فقط یمین کی نیّت کی اور منت ہونے  یا نہ ہونے  کسی کی نہیں ۔ 

پہلی تین صورتوں  میں  فقط منت ہے  کہ پوری نہ کرے  تو قضا دے  اورچوتھی صورت میں  یمین ہے  کہ اگر پوری نہ کی تو کفارہ دینا ہوگا۔ پانچویں  اور چھٹی صورتوں  میں  منت اور یمین دونوں  ہیں  پوری نہ کرے  تو منّت کی قضا دے  اور یمین کا کفارہ۔ (تنویرالابصار ج ۲ص ۱۷۱)

مسئلہ ۵:
اس مہینے  کے  روزے  کی منت مانی اور اس میں  ایّام منہیّہ ہیں  تو اُن میں  روزے  نہ رکھے  بلکہ اُن کے   بدلے  کے  بعد میں  رکھے  اور رکھ لئے  تو گنہگار ہوا مگر منت پوری ہو گئی اور اس صورت میں  پورے  ایک مہینے  کے  روزے  واجب نہیں  بلکہ منت ماننے  کے  وقت سے  اُس مہینے  میں  جتنے  دن باقی ہیں  اُن دنوں  میں  روزے  واجب ہیں  اور اگر وہ مہینہ رمضان کاتھا تو منت ہی نہ ہوئی کہ رمضان کے  روزے  تو خود ہی فرض ہیں ہاں  اگر ماہِ رمضان کے  روزوں  کی منت مانی اور رمضان آنے  سے  پہلے  انتقال ہو گیا تو ایک ماہ تک مسکین کو کھانا کھلانے  کی منّت واجب ہے  اور اگر کسی معیّن مہینے  کی منت مانی مثلاً رجب یا شعبان کی توپورے  مہینے  کا روزہ ضرور ہے  و ہ مہینہ انتیس کا ہو تو انتیس روزے  اور تیس کا ہو تو تیس اور ناغہ نہ کرے  پھر اگر کوئی روزہ چھوٹ گیا تو اس کے  بعد میں  رکھ لے  پورے  مہینے  کے  لوٹانے  کی ضرورت نہیں ۔ (ردالمحتار ج ۲ص ۱۷۰ وغیرہ)

مسئلہ ۶:
ایک مہینے  کے  روزے  کی منت مانی تو پورے  تیس دن کے  روزے  واجب ہیں  اگرچہ جس مہینے  میں  رکھے  وہ انتیس ہی کا ہو اور یہ بھی ضرور ہے  کہ کوئی روزہ ایّام منہیّہ میں  نہ ہو کہ اس صورت میں  اگر ایّام منہیّہ میں  روزے  رکھے  گا تو گنہگار تو ہوا ہی وہ روزے  بھی ناکافی ہیں  اور پے  در پے  کی شرط لگائی یا دل میں  نیّت کی تو یہ ضرور ہے  کہ ناغہ نہ ہونے  پائے  اگر ناغہ ہوا اگرچہ ایّام منہیّہ میں  تو اب سے  ایک مہینے  کے  علی الاتصال روزے  رکھے  یعنی یہ ضرور ہے  کہ ان تیس دنوں  میں  کوئی دن ایسا نہ ہو جس میں  روزہ کی ممانعت ہے  اور پے  در پے  کی نہ شرط لگائی نہ نیّت میں  ہے  تو متفرق طور پر تیس رکھ لینے  سے  بھی منت پوری ہو جائے  گی۔ اور اگرعورت نے  ایک ماہ پے  در پے  روزے  رکھنے  کی منّت مانی تو اگر ایک مہینہ یا زیادہ طہارت کا زمانہ اُسے  ملتا ہے  تو ضرور ہے  کہ ایسے  وقت شروع کرے  حیض آنے  سے  پیشتر تیس دن پورے  ہو جائیں  ورنہ حیض آنے  کے  بعد اب سے  تیس پورے  کرنے  ہوں  گے  اور اگر مہینہ پورا ہونے  سے  اُسے  حیض آجایا کرتا ہے  تو حیض سے  پہلے  جتنے  روزے  رکھ چکی ہے  انہیں  حساب کر لے  جو باقی رہ گئے  انہیں  حیض ختم ہونے  کے  بعد متصلاً بلاناغہ پورا کر لے ۔ (درمختار ، ردالمحتار ج ۲ص ۱۷۲ وغیرہما)

مسئلہ ۷:
پے  در پے  روزے  کی منت مانی تو ناغہ کرنا جائز نہیں  اور متفرق طور پر مثلاً دس روزے  کی منت مانی تو لگاتار رکھنا جائز ہے ۔ ( بحر، شامی ج ۲ص ۱۷۲)

مسئلہ ۸:
منت دو قسم کی ہے  ایک معلّق کہ میرافلاں  کام ہو جائے  گا یا فلاں  شخص سفر سے  آجائے  تو مجھ پر اﷲ کیلئے  اتنے  روزے  یا نماز یا صدقہ وغیرہا ہے ۔ دوسری غیر معلّق جو کسی چیز کے  ہونے  نہ ہونے  پر موقوف نہیں  بلکہ یہ کہ اﷲ کے  لئے  اپنے  اوپر اتنے  روزے  یا نماز یا صدقہ وغیرہا واجب کرتا ہوں  غیر معلّق میں  اگرچہ وقت یا جگہ وغیرہ معیّن کرے  مگر منت پوری کرنے  کیلئے  یہ ضرور نہیں  کہ اس سے  پیشتر یا اس کے  غیر میں  نہ ہوسکے  بلکہ اگر اس وقت سے  پیشتر روزے  رکھ لئے  یا نماز پڑھ لی وغیرہ وغیرہ تو منت پوری ہو گئی۔ (درمختار ج ۲ص ۱۷۳،۱۷۲)

مسئلہ ۹:
اس رجب کے  روزے  کی منت مانی اور جمادی الآخرہ میں  روزے  رکھ لئے  اور یہ انتیس کا مہینہ ہوا اگر یہ رجب بھی انتیس کا ہو تو پوری ہو گئی ایک اور روزہ کی ضرورت نہیں  اور تیس کا ہو تو ایک روزہ اور رکھے ۔ (ردالمحتار ج ۲ص ۱۷۳)

مسئلہ ۱۰:
اس رجب کے  روزے  کی منت مانی اور رجب میں  بیمار رہا تو دوسرے  دنوں  میں  ان کی قضا رکھے  اور قضا میں  اختیار ہے  کہ لگاتار روزے  ہوں  یا ناغہ دے  کر۔ (درمختار ج ۲ص ۱۷۴)

مسئلہ ۱۱:
معلّق میں  شرط پائی جانے  سے  پہلے  منت پوری نہیں  کر سکتا اگر پہلے  ہی روزے  رکھ لئے  بعد میں  شرط پائی گئی تو اب پھر رکھنا واجب ہو گا پہلے  کے  روزے  اس کے  قائم مقام نہیں  ہو سکتے ۔ (درمختار ج ۲ص ۱۷۳)

مسئلہ ۱۲:
ایک دن کے  روزے  کی منت مانی تو اختیار ہے  کہ ایّام منہیّہ کے  سوا جس دن چاہے  روزہ رکھ لے ۔ یونہی دو (۲) دن تین (۳) دن میں  بھی اختیار ہے  البتہ اگر ان میں  پے  در پے  کی نیّت کی تو پے  در پے  رکھنا واجب ہو گا ورنہ اختیار ہے  کہ ایک ساتھ رکھے  یا ناغہ دے  کر اور متفرق کی نیّت کی اور  پے  در پے  رکھ لئے  جب بھی جائز ہے ۔ (عالمگیری ج ۱ص ۲۰۹)

مسئلہ ۱۳:
ایک ساتھ دس روزوں  کی نیّت مانی اور پندرہ روزے  رکھے  بیچ میں  ایک دن افطار کیا اور یہ یاد نہیں  کہ کون سے  دن روزہ نہ تھا تو لگاتار پانچ دن اور رکھ لے ۔ (عالمگیری ج ۱ص ۲۰۹)

مسئلہ ۱۴:
مریض نے  ایک ماہ روزہ رکھنے  کی منت مانی اور صحت نہ ہوئی مر گیا تو اُس پر کچھ نہیں  اور اگر ایک دن کے  لئے  بھی اچھا ہو گیا تھا اور روزہ نہ رکھا تو پورے  مہینے  بھر کے  فدیہ کی منّت کرنا واجب ہے  اور اس دن روزہ رکھ لیا جب بھی باقی دنوں  کے  لئے  منّت چاہئیے ۔ یونہی اگر تندرست نے  منّت مانی اور مہینہ پورا ہونے  سے  پہلے  مر گیا تو اس پر بھی منّت کرنا واجب ہے  اور اگر رات میں  منّت مانی تھی اور رات ہی میں  مر گیا جب بھی منّت کر دینی چاہیئے ۔ (درمختار ، ردالمحتار ج ۲ ۱۷۳)

مسئلہ ۱۵:
یہ منّت مانی کہ جس دن فلاں  شخص آئے  گا اس دن اﷲ کے  لئے  مجھ پر روزہ رکھنا واجب ہے  تو اگر ضحوۂ کبریٰ سے  پیشتر آیا اور اُس نے  کچھ کھایا یا پیا نہیں  تو روزہ رکھ لے  اور اگر رات میں  آیا تو کچھ نہیں ۔ یونہی اگر زوال کے  بعد آیا یا کھانے  کے  بعد آیا یا منت ماننے  والی عورت تھی اور اُس دن اُسے  حیض آیا تھا تو ان صورتوں  میں  بھی کچھ نہیں  اور یہ کہا تھا کہ جس دن فلاں  آئے  اُس دن کا اﷲ کے  لئے  مجھے  ہمیشہ روزہ رکھنا ہے  اورکھانا کھانے  کے  بعد آیا تو اُس دن کا روزہ تو نہیں  مگر آئندہ ہر ہفتہ میں  اُس دن کاروزہ اُس پر واجب ہو گیا مثلاً پیر کے  دن آیا تو ہر پیر کاروزہ رکھے ۔ (عالمگیری ج ۲ص ۲۰۸)

مسئلہ ۱۶:
یہ منت مانی کہ جس دن فلاں  آئے  گا اُس روز کا روزہ مجھ پر ہمیشہ ہے  اور دوسری منت یہ مانی کہ جس دن فلاں  کو صحت ہو جائے  اس دن کاروزہ مجھ پرہمیشہ ہے  اتفاقاً جس دن وہ آیا اُسی دن وہ اچھا بھی ہو گیا تو ہر ہفتہ میں  صرف اُسی ایک دن کا روزہ رکھنا اس پر ہمیشہ واجب ہوا۔ (عالمگیری ج ۱ص ۲۰۹)

مسئلہ ۱۷:
آدھے  دن کے  روزے  کی منت مانی تو یہ منت صحیح نہیں ۔ (عالمگیری ج ۱ص ۲۰۹)


اعتکاف کا بیان


اﷲ عزّوجل ارشاد فرماتا ہے :۔ 

وَلَا تُبَاشِرُوْھُنَّ وَاَنْتُمْ عٰکِفُوْنَ فِی الْمَسٰجِدْ ہ


(عورتوں  سے  مباشرت نہ کرو جب کہ تم مسجدوں  میں  اعتکاف کئے  ہوئے  ہو)


حدیث ۱:
صحیحین میں ام المومنین صدیقہ رضی اﷲ تعالیٰ عنہا سے  مروی کہ رسول اﷲ ﷺ رمضان کے  آخر  عشرہ کا اعتکاف فرمایا کرتے ۔ 
حدیث ۲:
ابوداؤد انہیں  سے  راوی کہتی ہیں  معتکف پر سنت (یعنی حدیث سے  ثابت) یہ ہے  کہ نہ مریض کی عیادت کوجائے  نہ جنازہ میں  حاضر ہو نہ عورت کو ہاتھ لگائے  اور نہ اس سے  مباشرت کرے  اور نہ حاجت کے  لئے  جائے  مگر اس حاجت کے  لئے  جا سکتا ہے  جو ضروری ہو اور اعتکاف بغیر روزہ کے  نہیں  اور اعتکاف جماعت والی مسجد میں  کرے ۔ 
حدیث ۳:
ابن ماجہ ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  معتکف کے  بارے  میں  فرمایا وہ گناہوں  سے  باز رہتا ہے  اور نیکیوں  سے  اُسے  اُس قدر ثواب ملتا ہے  جیسے  اُس نے  تمام نیکیاں  کیں ۔ 
حدیث ۴:
بیہقی نے  امام حسین رضی اﷲ تعالیٰ عنہ سے  راوی کہ حضورِ اقدس ﷺ نے  فرمایا جس نے  رمضان میں دس دنوں  کا اعتکاف کرلیا تو ایساہے  جیسے  دو (۲) حج اور دو (۲) عمرے  کئے ۔ 
مسائل فقہیّہ

مسئلہ ۱:
مسجد میں  اﷲ کے  لئے  نیّت کے  ساتھ ٹھہرنا اعتکاف ہے  اور اس کے  لئے  مسلمان، عاقل اور جنابت و حیض و نفاس سے  پاک ہونا شرط ہے ۔ بلوغ شرط نہیں  بلکہ نابالغ جو تمیز رکھتا ہے  اگر بہنیّتِ اعتکاف مسجد میں ٹھہرے  تو یہ اعتکاف صحیح ہے  آزاد ہونا بھی شرط نہیں  لہٰذا غلام بھی اعتکاف کر سکتا ہے  مگر اسے  مولیٰ سے  اجازت لینی ہو گی اور بہرحال منع کرنے  کا حق حاصل ہے ۔ (عالمگیری ، درمختار، ردالمحتار ج ۲ص ۱۷۷،۱۷۶)

مسئلہ ۲:
مسجد جامع ہونا اعتکاف کے  لئے  شرط نہیں  بلکہ مسجد جماعت میں بھی ہوسکتا ہے  مسجد جماعت وہ ہے  جس میں  امام و مؤذن مقرر ہوں  اگرچہ اس میں  پنجگانہ جماعت نہ ہوتی ہو اور آسانی اس میں  ہے  مطلقاً ہر مسجد میں  اعتکاف صحیح ہے  اگر وہ مسجد جماعت نہ ہو  خصوصاً اس زمانہ میں کہ بہتیری مسجدیں  ایسی ہیں  کہ جن میں  نہ امام ہیں  نہ مؤذن۔ (ردالمحتار ج ۲ص ۱۷۶)

 مسئلہ ۳:
سب سے  افضل مسجد حرم شریف میں  اعتکاف ہے  پھر مسجد نبوی میں علی صاحبہا الصلوٰۃ والتسلیم پھر مسجد اقصیٰ میں  پھر اُس میں  جہاں  بڑی جماعت ہوتی ہے ۔ (شامی ج ۲ص ۱۷۶)

مسئلہ ۴:
عورت کومسجد میں اعتکاف مکروہ ہے  بلکہ وہ گھر ہی میں  اعتکاف کرے  مگر اس جگہ کرے  جو اُس نے  نماز پڑھنے  کے  لئے  مقرر کر رکھی ہے  جسے  مسجدِ بیت کہتے  ہیں  اور عورت کے  لئے  یہ مستحب بھی ہے  کہ گھر میں  نماز پڑھنے  کے  لئے  کوئی جگہ مقرر کر لے  اور چاہیئے  کہ اس جگہ کو پاک صاف رکھے  اور بہتر یہ ہے  کہ اس جگہ کو چبوترا وغیرہ کی طرح بلند کرے  بلکہ مرد کو بھی چاہئیے  کہ نوافل کے  لئے  گھر میں کوئی جگہ مقرر کر لے  کہ نفل نماز گھر میں  پڑھنا افضل ہے ۔ (درمختار، ردالمحتار ج ۲ص ۱۷۶)

مسئلہ ۵:
اگرعورت نے  نماز کے  لئے  کوئی جگہ مقرر نہیں کر رکھی ہے  تو گھر میں اعتکاف نہیں کر سکتی البتہ اگر اس وقت یعنی جب کہ اعتکاف کا ارادہ کیا کسی جگہ کو نماز کے  لئے  خاص کر لیا تو اس جگہ اعتکاف کر سکتی ہے ۔ (درمختار، ردالمحتار ج ۲ص ۱۷۶)

مسئلہ ۶:
خنثیٰ مسجدِ بیت میں  اعتکاف نہیں کر سکتا۔ (درمختار ج ۲ص ۱۷۶)

مسئلہ ۷:
اعتکاف تین قسم ہے  کا ہے :۔ 

(۱) واجب کہ اعتکاف کی منّت مانی یعنی زبان سے  کہا محض دل میں  ارادہ سے  واجب نہ ہوگا۔ 

(۲) سنت مؤکدہ کہ رمضان کے  پورے  عشرۂ اخیرہ یعنی آخر کے  دس دن اعتکاف کیا جائے  یعنی بیسویں  رمضان کو سورج ڈوبتے  وقت یہ نیّت اعتکاف مسجد میں  ہو اور تیسویں  کے  غروب کے   بعد یا انتیس کو چاند ہونے  کے  بعد نکلے ۔ اگر بیسوں  تاریخ کو بعد نماز مغرب نیّت اعتکاف کی تو سنت مؤکدہ ادا نہ ہوئی اور یہ اعتکاف سنت کفایہ ہے  کہ اگر سب ترک کریں  تو سب سے  مطالبہ ہو گا اور شہر میں  ایک نے  کر لیا تو سب بری الذمہ۔ 

(۳)  ان کے  علاوہ اور جو اعتکاف کیا جائے  وہ مستحب ہے  و سنت غیر مؤکدہ ہے ۔ (درمختار ج ۲ص ۱۷۷، عالمگیری ج ۱ص ۲۱۱)

مسئلہ ۸:
اعتکافِ مستحب کے  لئے  نہ روزہ شرط ہے  نہ اس کے  لئے  کوئی خاص وقت مقرر بلکہ جب مسجد میں  اعتکاف کی نیّت کی جب تک مسجد میں ہے  معتکف ہے  چلا آیا اعتکاف ختم ہو گیا۔ (عالمگیری ج ۱ص ۲۱۳ وغیرہ) یہ بغیر محنت ثواب مل رہا ہے  کہ فقط نیّت کر لینے  سے  اعتکاف کا ثواب ملتا ہے  اسے  تو نہ کھونا چاہیئے  مسجد میں  اگر دروازہ پر یہ عبارت لکھ دی جائے  کہ اعتکاف کی نیّت کر لو اعتکاف کا ثواب پاؤ گے  تو بہتر ہے  کہ جو اس سے  ناواقف ہیں  انہیں  معلوم ہو جائے  اور جوجانتے  ہیں  اُن کے  یاد دہانی ہو۔ 
مسئلہ ۹:
اعتکافِ سنت یعنی رمضان شریف کی پچھلی دس تاریخوں  میں  جوکیا جاتا ہے  اُس میں  روزہ شرط ہے  لہٰذا اگر کسی مریض یا مسافر نے  اعتکاف تو کیا مگر روزہ نہ رکھا تو سنت ادا نہ ہوئی بلکہ نفل ہوا۔ (ردالمحتار ج ۲ص ۱۷۸)

مسئلہ ۱۰:
منت کے  اعتکاف میں  بھی روزہ شرط ہے  یہاں  تک کہ اگر مہینے  کے  اعتکاف کی منت مانی اور یہ کہا کہ روزہ نہ رکھے  گا جب بھی روزہ رکھنا واجب ہے  اور اگر رات کے  اعتکاف کی منت مانی تو یہ منت صحیح نہیں  کہ رات میں  روزہ نہیں  ہو سکتا اور اگر یوں  کہا کہ ایک دن رات کا مجھ پر اعتکاف ہے  تو یہ منت صحیح ہے  اور اگر آج کے  اعتکاف کی منت مانی اور کھانا کھا چکا ہے  تومنت صحیح نہیں ۔ (درمختار ج ۲ص ۱۷۸،۱۷۷، عالمگیری ج ۱ص ۲۱۱) یونہی ضحویٔ کبریٰ کے  بعد منت مانی اور روزہ نہ تھا تو یہ منت صحیح نہیں  کہ اب روزہ کی نیّت نہیں  کر سکتا بلکہ اگر روزہ  کی نیّت کر سکتا ہو مثلاً ضحویٔ کبریٰ سے  قبل جب بھی منت نہیں  کہ یہ روزہ نفل ہو گا اور اس اعتکاف میں  روزہ واجب درکار۔ 
مسئلہ ۱۱:
یہ ضرور نہیں  کہ خاص اعتکاف ہی کے  لئے  روزہ ہو بلکہ روزہ ہونا ضروری ہے  اگر اعتکاف کی نیّت سے  نہ ہو مثلاً اس رمضان کے  اعتکاف کی منت مانی تو وہی رمضان کے  روزے  اس اعتکاف کے  لئے  کافی ہیں  اور اگر رمضان کے  روزے  تو رکھے  مگر اعتکاف نہ کیا تو اب ایک ماہ کے  روزے  رکھے  اور اس کے  ساتھ اعتکاف کرے  اور اگر یوں  نہ کیا یعنی روزے  رکھ کر اعتکاف نہ کیا اور دوسرا رمضان آگیا تو اس رمضان کے  روزے  اس اعتکاف کے  لئے  کافی نہیں ۔ یونہی اگر کسی اور واجب کے  روزے  رکھے  تو یہ اعتکاف ان روزوں  کے  ساتھ بھی ادا نہیں  ہو سکتا بلکہ اب اُس کے  لئے  خاص اعتکاف کی نیّت سے  روزے  رکھنا ضروری ہیں  اور اگر اس صورت میں  کہ رمضان کے  اعتکاف کی منت مانی تھی نہ روزے  رکھے  نہ اعتکاف کیا اب ان روزوں  کی قضا رکھ رہا ہے  تو ان قضا روزوں  کے  ساتھ وہ اعتکاف کی منت بھی پوری کر سکتا ہے ۔ (عالمگیری ج ۱ص ۲۱۱، درمختار، ردالمحتار ج ۲ص ۱۸۹،۱۷۸)

مسئلہ ۱۲:
نفلی روزہ رکھا تھا اور اُس دن کے  اعتکاف کی منت مانی تو یہ منت صحیح نہیں  کہ اعتکاف واجب کے  لئے  نفل روزہ کافی نہیں  اور یہ روزہ واجب ہو نہیں  سکتا۔ (عالمگیری ج ۱ص ۲۱۱)

مسئلہ ۱۳:
ایک مہینے  کے  اعتکاف کی منت مانی تو یہ منت رمضان میں  پوری نہیں  کر سکتا بلکہ خاص اُس اعتکاف کے  لئے  روزے  رکھنے  ہوں  گے ۔ (عالمگیری ج ۱ص ۲۱۱)

مسئلہ ۱۴:
عورت نے  اعتکاف کی منت مانی تو شوہر منت پوری کرنے  سے  روک سکتا ہے  اور اب بائن ہونے  یا موتِِ شوہر کے  بعد منت پوری کرے ۔ یونہی لونڈی غلام کو ان کا مالک منع کر سکتا ہے  یہ آزاد ہونے  کے  بعد پوری کرے ۔ (عالمگیری ج ۱ص ۲۱۱)

مسئلہ ۱۵:
شوہر نے  عورت کو اعتکاف کی اجازت دے  دی اب روکنا چاہے  تو نہیں  روک سکتا اور مولیٰ نے  باندی غلام کو اجازت دے  دی جب بھی نہیں  روک سکتا اگر اب روکے  گا توگنہگار ہو گا۔ (عالمگیری ج ۱ص ۲۱۱)

مسئلہ ۱۶:
شوہر نے  ایک مہینے  کے  اعتکاف کی اجازت دے  دی اور عورت لگاتار پورے  مہینے  کا اعتکاف کرنا چاہتی ہے  تو شوہر کو اختیار ہے  کہ یہ حکم دے  کہ تھوڑے  تھوڑے  کر کے  ایک مہینہ پورا کر ے   اور اگر کسی خاص مہینے  اجازت دی ہے  تو اب اختیار نہ رہا۔ (عالمگیری ج ۱ص ۲۱۱)

مسئلہ ۱۷:
اعتکاف واجب میں  معتکف کو مسجد سے  بغیر عذر نکلنا حرام ہے  اگر نکلاتو اعتکاف جاتا رہا اگرچہ بھول کر نکلا ہو۔ یونہی یہ اعتکافِ سنت بھی بغیر عذر نکلنے  سے  جاتا رہتا ہے ۔ یونہی عورت نے  مسجد بیت میں  اعتکاف واجب یامسنون کیا تو بغیر عذر وہاں  سے  نہیں  نکل سکتی اگر وہاں  سے  نکلی اگرچہ گھر ہی میں  رہی اعتکاف جاتا رہا۔ (عالمگیری ج ۱ص ۲۱۲، ردالمحتار ج ۲ص ۱۸۰)

مسئلہ ۱۸:
معتکف کو مسجد سے  نکلنے  کے  دو عذر ہیں  ایک حاجتِ طبعی کہ مسجد میں  پوری نہ ہو سکے  جیسے  پاخانہ، پیشاب، استنجا، وضو اور غسل کی ضرورت ہو تو غسل مگر غسل وضو میں یہ شرط ہے  کہ مسجد میں  نہ ہو سکیں  یعنی کوئی ایسی چیز نہ ہو جس میں  وضو و غسل کا پانی لے  سکے  اس طرح کہ مسجد میں  پانی کی کوئی بوند نہ گرے  کہ وضو و غسل کا پانی مسجد میں  گرانا ناجائز ہے  اور لگن وغیرہ موجود ہو کہ اس میں  وضو اس طرح کر سکتا ہے  کہ کوئی چھینٹ مسجدمیں  نہ گرے  تو وضو کے  لئے  مسجد سے  نکلنا جائز نہیں  نکلے  گا تو اعتکاف جاتا رہے  گا۔ یونہی اگر مسجد میں  وضو و غسل کے  لئے  جگہ بنی ہو یا حوض ہو تو باہر جانے  کی اب اجازت نہیں ۔ دوم حاجتِ شرعی مثلاً عید یا جمعہ کے  لئے  جانایا اذان کہنے  کے  لئے  منارہ پر جانا جبکہ منارہ پر جانے  کے  لئے  باہر ہی سے  راستہ ہو اور اگر منارہ کا راستہ اندر سے  ہو تو غیر مؤذن بھی منارہ پر جا سکتا ہے  مؤذن کی تخصیص نہیں ۔ (درمختار، ردالمحتار ج ۲ص ۱۸۱)

مسئلہ ۱۹:
قضائے  حاجت کو گیا تو طہارت کرکے  فوراً چلا آئے  ٹھہرنے  کی اجازت نہیں  اور اگر معتکف کا مکان مسجد سے  دُور ہے  اور اس کے  دوست کا مکان قریب تو یہ ضرور نہیں  کہ دوست کے  یہاں  قضائے  حاجت کوجائے   بلکہ اپنے  مکان پر بھی جا سکتا ہے  اور اگر اس کے  خود دو مکان ہیں  ایک نزدیک دوسرا دُور تو نزدیک والے  مکان میں  جائے  کہ بعض مشائخ فرماتے  ہیں  دُور والے  میں  جائے  گا تو اعتکاف فاسد ہو جائے  گا۔ (ردالمحتار ج ۲ص ۱۸۰،عالمگیری ج ۱ص ۲۱۲)

مسئلہ ۲۰:
جمعہ اگر قریب کی مسجد میں  ہوتا ہے  تو آفتاب ڈھلنے  کے  بعد اس وقت جائے  کہ اذان ثانی سے  پیشتر سنتیں  پڑھ لے  اور اگر دُور ہو تو آفتاب ڈھلنے  سے  پہلے  بھی جا سکتا ہے  مگر اس انداز سے  جائے  کہ اذان ثانی کے  پہلے  سنتیں  پڑھ سکے  زیادہ پہلے  نہ جائے  اور یہ بات اس کی رائے  پر ہے  جب اس کی سمجھ میں  آجائے  کہ پہنچنے  کے  بعد صرف سنتوں  کاوقت رہے  گا چلا جائے  اور فرض جمعہ کے  بعد چار رکعتیں  سنتوں  کی پڑھ کر چلا آئے  اور ظہر احتیاطی پڑھنی ہے  تو اعتکاف والی مسجد میں  آکر پڑھے  اور اگر پچھلی سنتوں  کے  بعد واپس نہ آیا وہیں  رہ گیا یا اپنا اعتکاف وہیں  پورا کیا توبھی وہ اعتکاف فاسد نہ ہوا مگر یہ مکروہ ہے  اور یہ سب اسی صورت میں  ہے  کہ جس مسجد میں  اعتکاف کیا وہاں  جمعہ نہ ہوتا ہو۔ (درمختار ج ۲ص ۱۸۲،۱۸۱)

مسئلہ ۲۱:
اگر ایسی مسجد میں  اعتکاف کیا جہاں  جماعت نہیں  ہوتی تو جماعت کے  لئے  نکلنے  کی اجازت ہے ۔ (ردالمحتار ج ۲ص ۱۸۲)

مسئلہ ۲۲:
اعتکاف کے  زمانہ میں  حج یا عمرہ کا احرام باندھا تو اعتکاف پورا کر کے  جائے  اور اگر وقت کم ہے  کہ اعتکاف پورا کرے  گا حج جاتا رہے  گا تو حج کو چلا جائے  پھر سرے  سے  اعتکاف کرے ۔ (ردالمحتار ج ۲ص ۱۸۲)

مسئلہ ۲۳:
اگر وہ مسجد گر گئی یامجبور کر کے  وہاں  سے  نکال دیا اور فوراً دوسری مسجد میں  چلا گیا تو اعتکاف فاسد نہ ہو گا۔ (عالمگیری ج ۲ص ۲۱۲)

مسئلہ ۲۴:
اگر ڈوبنے  یا جلنے  والے  کے  بچانے  کے  لئے  مسجد سے  باہر گیا یا گواہی دینے  کے  لئے  گیا یا جہاد میں  سب لوگوں  کا بلاوا ہوا اور یہ بھی نکلا یا مریض کی عیادت یا نمازِ جنازہ کے  لئے  گیا اگرچہ کوئی دوسرا پڑھنے  والا نہ ہو تو ان سب صورتوں  میں  اعتکاف فاسد ہو گیا۔ (عالمگیری ج ۲ص ۲۱۲ وغیرہ)

مسئلہ ۲۵:
عورت مسجد میں  معتکف تھی اسے  طلاق دی گئی تو گھرچلی جائے  اور اسی اعتکاف کو پورا کرے ۔ (عالمگیری ج ۱ص ۲۱۲)

مسئلہ ۲۶:
اگر منت مانتے  وقت یہ شرط کر لی کہ مریض کی عیادت اور نماز جنازہ اور مجلس علم میں  حاضر ہوگا تویہ شرط جائز ہے  اب اگر ان کاموں  کے  لئے  جائے  اعتکاف فاسد نہ ہو گا مگر دل میں  نیّت کر لینا کافی نہیں  بلکہ زبان سے  کہہ لینا ضروری ہے ۔ (عالمگیری ج ۲ص ۲۱۲، ردالمحتار ج ۲ص ۱۸۴ وغیرہما)

مسئلہ ۲۷:
پاخانہ پیشاب کے  لئے  گیا تھا قرض خواہ نے  روک لیا اعتکاف فاسد ہو گیا۔ (عالمگیری ج ۲ص ۲۱۲)

مسئلہ ۲۸:
معتکف کا وطی کرنا اور عورت کا بوسہ لینا یا چھونا یا گلے  لگانا حرام ہے  جماع سے  بہرحال اعتکاف فاسد ہو جائے  گا انزال ہو یا نہ ہو قصداً ہو یابھولے  سے  مسجد میں  ہو یا باہر رات میں  ہو یا دن میں ۔ جماع کے  علاوہ اوروں  میں  اگر انزال ہو تو فاسد ہے  ورنہ نہیں ۔ احتلام ہو گیا یا خیال جمانے  یا نظر کرنے  سے  انزال ہوا تو اعتکاف فاسد نہ ہوا۔ (عالمگیری ج ۲ص ۲۱۳ وغیرہ)

مسئلہ ۲۹:
معتکف نکاح کر سکتا ہے  اورعورت کو رجعی طلاق دی ہے  تو رجعت بھی کر سکتا ہے  مگر ان امور کے  لئے  اگر مسجد سے  باہر ہو گا تو اعتکاف جاتا رہے  گا۔ (عالمگیری ج ۱ص ۲۱۳، درمختار ج ۲ص ۱۸۴) مگر جماع و بوسہ وغیرہ سے  اس کو رجعت حرام ہے  اگرچہ رجعت ہو جائے  گی۔ 
مسئلہ ۳۰:
معتکف نے  حرام مال یا نشہ کی چیز رات میں  کھائی تو اعتکاف فاسد نہ ہوا۔ (عالمگیری ج ۱ص ۲۱۳) مگراس حرام کا گناہ ہوا توبہ کرے ۔ 
مسئلہ ۳۱:
بے  ہوشی اور جنون اگر طویل ہوں  کہ روزہ نہ ہو سکے  تو اعتکاف جاتا رہا اور قضا واجب ہے  اگرچہ کئی سال کے  بعد صحت ہو اور اگر معتوہ یعنی بوہرا ہو گیا جب بھی اچھے  ہونے  کے  بعد قضا واجب ہے ۔ (عالمگیری ج ۱ص ۲۱۳)

مسئلہ ۳۲:
معتکف مسجد میں  ہی کھائے  پئے  سوئے  ان امور کے  لئے  مسجد سے  باہر ہو گا تو اعتکاف جاتا رہے  گا۔ (درمختار ج ۲ص ۱۸۴وغیرہ) مگر کھانے  پینے  میں  یہ احتیاط لازم ہے  کہ مسجد آلودہ نہ ہو۔ 
مسئلہ ۳۳:
معتکف کے  سوا اور کسی کو مسجد میں  کھانے  پینے  کی اجازت نہیں  اور اگر یہ کام کرنا چاہے  توا عتکاف کی نیّت کر کے  مسجد میں  جائے  اور نماز پڑھے  یا ذکر الٰہی کرے  پھر یہ کام کر سکتا ہے ۔ (ردالمحتار ج ۲ص ۱۸۴)

مسئلہ ۳۴:
معتکف کو اپنی یا بال بچوں  کی ضرورت سے  مسجد میں کوئی چیز خریدنا یا بیچنا جائز ہے  بشرطیکہ وہ چیز مسجد میں  نہ ہو یا ہو تو تھوڑی ہو کہ جگہ نہ گھیرے  اور اگر خریدوفروخت بقصد تجارت ہو تو جائز نہیں  اگرچہ وہ چیز مسجد میں  نہ ہو۔ (درمختار، ردالمحتار ج ۲ص ۱۸۴)

مسئلہ ۳۵:
معتکف اگر بہ نیّت عبادت سکوت کرے  یعنی چپ رہنے  کو ثواب کی بات سمجھے  تو مکروہ تحریمی ہے  اور اگر چُپ رہنا ثواب کی بات سمجھ کر نہ ہو تو حرج نہیں  اور بری بات سے  چُپ رہا تو یہ مکروہ نہیں  بلکہ یہ تو اعلیٰ درجہ کی چیز ہے  کیونکہ بری بات زبان سے  نہ نکالنا واجب ہے  اور جس میں  نہ ثواب ہو نہ گناہ یعنی مباح بات بھی معتکف کو مکروہ ہے  مگر بوقتِ ضرورت اور بے  ضرورت مسجد میں  مباح کلام نیکیوں  کو ایسے  کھاتا جیسے  آگ لکڑی کو۔ (درمختار ج ۲ص ۱۸۵)

مسئلہ ۳۶:
معتکف نہ چُپ رہے  نہ کلام کرے  تو کیا کرے ۔ یہ کرے  قرآن مجید کی تلاوت حدیث شریف کی قرآت او ردرود شریف کی کثرت، علم دین کا درس و تدریس نبی و دیگر انبیاء علیہم الصلوٰۃ والسلام کے  سیرو افکار اور اولیاء و صالحین کی حکایت اور امورِ دین کی کتابت۔ (درمختار ج ۲ص ۱۸۵)

مسئلہ ۳۷:
ایک دن کے  اعتکاف کی منت مانی تو اس میں  رات داخل نہیں  طلوع فجر سے  پیشتر مسجد میں  چلا جائے  اور غروب کے  بعد چلا آئے  اور اگر دو دن یا تین دن یا زیادہ دنوں  کی منت مانی یا دو یا تین یا زیادہ راتوں  کے  اعتکاف کی منت مانی تو ان دونوں  صورتوں  میں  اگر صرف دن یا صرف راتیں  مراد لیں  تو نیّت صحیح ہے  لہٰذا پہلی صورت میں  اختیار ہے  کہ اتنے  دنوں  کا لگاتار اعتکاف کرے  یا متفرق طور پر اور دوسرے  صورت میں  منت صحیح نہیں  کہ اعتکاف کے  لئے  روزہ شرط ہے  اور رات میں  روزہ نہیں  ہو سکتا اور اگر دونوں  صورتوں  میں  دن اور رات دونوں  مراد ہیں ۔ یا کچھ نیّت نہ کی تو دونوں  صورتوں  میں  دن اور رات دونوں  کا اعتکاف واجب ہے  اور علی الاتصّال اتنے  دنوں  کا اعتکاف ضروری ہے  تفریق نہیں  کر سکتا نیز اس صورت میں  یہ بھی ضرور ہے  کہ دن سے  پہلے  جو رات ہے  اس میں  اعتکاف ہو لہٰذا غروب آفتاب سے  پہلے  جائے  اعتکاف میں  چلا جائے  اور جس دن پورا ہو غروبِ آفتاب کے  بعد نکل آئے  اور اگر دن کی منت مانی اورکہتا یہ ہے  کہ میں  نے  دن کہہ کر رات مراد لی تو یہ نیّت صحیح نہیں  دن اور رات دونوں  کا اعتکاف واجب ہے ۔ (جوہرہ، عالمگیری ج ۲ص ۲۱۳،۲۱۴، درمختار ج ۲ص ۱۹۶،۱۹۷)

مسئلہ ۳۸:
عید کے  دن کے  اعتکاف کی منت مانی تو کسی اور دن جس دن میں  روزہ رکھنا جائز ہے  اس کی قضا کرے  اور اگر یمین کی نیّت کی تھی تو کفارہ دے  اور عید ہی کے  دن کر لیا تو منت پوری ہو گئی مگر گنہگار ہوا۔ 

(عالمگیری ج ۱ص ۲۱۴)

مسئلہ ۳۹:
کسی دن یا کسی مہینے  کے  اعتکاف کی منت مانی تو اس سے  پیشتر بھی اس منت کو پورا کر سکتا ہے  یعنی جبکہ معلّق نہ ہو اور مسجد حرم شریف میں  اعتکاف کرنے  کی منّت مانی تو دوسری مسجد میں  بھی کر سکتا ہے ۔ (عالمگیری ج ۱ص ۲۱۴)

مسئلہ ۴۰:
ماہِ گذشتہ کے  اعتکاف کی منت مانی تو صحیح نہیں ۔ منت مان کر معاذ اﷲ مرتد ہو گیا تو منّت ساقط ہوگئی پھر مسلمان ہوا تو اُس کی قضا واجب نہیں ۔ (عالمگیری ج ۱ص ۲۱۴)


 

مسئلہ ۴۱:
ایک مہینے  کے  اعتکاف کی منت مانی اور مر گیا تو ہر روز کے  بدلے  بقدر صدقۂ فطر کے  مسکین کو دیا جائے  یعنی جبکہ منّت کی ہو اور اس پر واجب ہے  کہ منّت کر جائے  اور منّت نہ کی مگر وارثوں  نے  اس کی طرف سے  فدیہ دے  دیا جب بھی جائز ہے  مریض نے  منت مانی اور مر گیا تو اگر ایک دن کو بھی اچھا ہو گیا تھا تو ہر روز کے  بدلے  صدقہ فطر کی قدر دیا جائے  اور ایک دن کو بھی اچھا نہ ہوا تو کچھ واجب نہیں ۔ (عالمگیری ج ۱ص ۲۱۴)

مسئلہ ۴۲:
ایک مہینہ کے  اعتکاف کی منت مانی تو یہ بات اس کے  اختیار میں  ہے  کہ جس مہینے  کا چاہے  اعتکاف کرے  مگر لگاتار اعتکاف میں  بیٹھنا واجب ہے  اور اگر یہ کہے  کہ میری مراد ایک مہینے  کے  صرف دن تھے  راتیں  نہیں  تو یہ قبول نہیں  کیا جائے  گا۔ دن اور رات دونوں  کا اعتکاف واجب ہے  اور تین دن کہا تھا جب بھی یہی حکم ہے  ہاں  اگر منت مانتے  وقت یہ کہا تھا کہ ایک مہینے  کے  دنوں  کا اعتکاف ہے  راتوں  کا نہیں  تو صرف دنوں  کا اعتکاف واجب ہوا اور اب یہ بھی اخیتار ہے  کہ متفرق طور پر تیس دن کااعتکاف کرے  اور اگر یہ کہا تھا کہ ایک مہینہ کی راتوں  کا اعتکاف ہے  دِنوں  کا نہیں  تو کچھ نہیں ۔ (جوہرہ، درمختار ج ۲ص ۱۸۷)

مسئلہ ۴۳:
اعتکاف نفل چھوڑ دے  تو اس کی قضا نہیں  کہ وہیں  تک ختم ہوگیا اور اعتکافِ مسنون کہ رمضان کی پچھلی دس تاریخوں تک کے  لئے  بیٹھا تھا اسے  توڑا تو جس دن توڑا فقط اس ایک دن کی قضا کرے  پورے  دس دن کی قضا واجب نہیں  اورمنّت کا اعتکاف توڑا تو اگر کسی معّین مہینے  کی منت تھی تو باقی دنوں  کی قضاکرے  ورنہ اگرعلی الاتصال واجب ہوا تھا تو سِرے  سے  اعتکاف کرے  اور علی الاتصال واجب نہ تھا تو باقی اعتکاف کرے ۔ (ردالمحتار ج ۲ص ۱۸۲)

مسئلہ ۴۴:
اعتکاف کی قضا صرف قصداً توڑنے  سے  نہیں  بلکہ اگر عذر کی وجہ سے  چھوڑا مثلاً اگر بیمار ہوگیا یا بلا اختیارچھوڑا مثلاً عورت کو حیض یا نفاس آیا یا جنون و بے  ہوشی طویل طاری ہوئی ان میں بھی قضا واجب ہے  اور اگر بعض فوت ہو توکُل کی  قضا کی حاجت نہیں  بلکہ بعض کی قضا کر دے  اور کل فوت ہوا تو کل کی قضا ہے  اورمنّت میں علی الاتصال واجب ہوا تھا اور علی الاتصال کُل کی قضا ہے ۔ (ردالمحتار ج ۲ص ۱۸۲)


وَالْحَمْدُلِلّٰہِ عَلیٰ اٰلٓاۂٖ وَالصَّلوٰۃُ وَالسَّلاَمُ عَلیٰ اَفْضَلِ اَنْبِیَائِ وَعَلیٰ وَاٰلِہٖ وَصَحْبِہٖ وَاَوْلِیَاۂٖ۔ وَ عَلَیْنَا مَعَھُمْ یٰآ اَرْحَمَ الرَّاحِمِیْنَ وَاٰخِرُ دَعْوٰنَا اَنِ الْحَمُدُ لِلّٰہِ رَبِّ الْعٰلَمِیْنَ ہ

                       حج کا بیان                                                                                                                                           اﷲعزوجل  فرماتا  ہے  :۔ 

     
 اِنَّ  اَوَّلَ بَیْتٍ وُّ ضِعَ  للِنَّاسِ لَلَّذِیْ بِبَکَّۃَ مُبَارَکاَ وَّ ھُدً ی لِلْعٰلَمِیْنَo  فِیْہِ اٰ یٰتٌم بَیِّنٰتٌ مَّقَامُ اِبْرَاھِیْمَo وَمَنْ دَخَلہُ کَانَ اٰمِناًَط وَلِلّٰہِ  عَلیَ النَّاسِ  حِجُّ الْبَیْتِ   مَنِ اسْتَطَاعَ اِلَیْہِ سَبَْیِلاَط وَمَنْ کَفَرَ فَاِنَّ  اﷲَ غَنِیٌ عَنِ الْعٰلَمِیْنَo                                       

                ( بے  شک پہلا گھر جو لوگوں  کے  لیئے  بنایا گیا وہ ہے  جو مکہ میں  ہے  برکت والا اور ہدایت تمام جہان کے  لیئے   اُس میں    کھلی ہو ئی نشانیاں  ہیں   ْ مقام ابراہیم اور جو شخص  ا س میں   داخل ہو با امن ہے   اور ا ﷲ کے  لیئے  لوگوں پر   بیتاﷲ کا حج ہے  جو شخص با عتبار راستہ اس کی طاقت رکھے  اور جو کفر کرے  تو اﷲسارے  جہان سے  بے  نیاز ہے )                                                                                                   

                 اور فرماتا ہے  :۔ 
                  وَ اَتِمُّواالْحَجَّ وَالعُمْرۃَلِلّٰہِ  

                 (حج اور عمرہ کو اﷲکے  لئے  پورا کرو)

 حدیث ۱ :

  صحیح مسلم شریف  میں  ابو ہریرہ رضی اﷲتعالیٰ عنہ سے  مروی  رسول اﷲﷺ نے  خطبہ پڑھا اور فرمایا اے  لوگو! تم پر حج فرض کیا گیا ہے  لہٰذا حج کرو۔ ایک شخص نے  عرض کی کیا ہر سال یا رسول اﷲﷺ۔ حضورﷺ نے  سکوت فرمایا۔ انھوں  نے  تین بار یہ کلمہ کہا۔ ارشاد فرمایا اگر میں  ہاں  کہہ دیتا تو تم پر واجب ہو جاتا اور تم سے  نہ ہو سکتا پھر فرمایا جب تک میں  کسی بات کو بیان نہ کروں تم مجھ سے  سوال نہ کرو اگلے  لوگ کثرتِ سوال اور پھر انبیاء کی مخالفت سے  ہلاک ہوئے  لہذاجب میں  کسی بات کا حکم دوں  تو جہاں  تک ہو سکے  اُسے  کرو اور جب میں  کسی بات سے  منع کروں  تو اُسے  چھوڑدو۔ (مسلم ص ۴۳۲ ج۱۔ نسائی  ص۱  ج۲)

 حدیث ۲:    صحیحین میں  انہیں  سے  مروی  حضورِ اقدسﷺ سے  عرض کی گئی  کونسا عمل  افضل ہے ۔ فرمایا اﷲعزوجل اور رسولﷺ پر ایمان۔ عرض کی گئی پھر  کیا ۔ فرمایا اﷲعزوجل  کی راہ میں  جہاد۔ عرض کی گئی پھر کیا۔ فرمایا حجِ مبرور۔ (بخاریص ۲۰۶ ج۱۔ مسلمص ۴۳۶ج ۱)    

 حدیث  ۳:    بخاری و مسلم  و ترمذی و نسائی  و ابن ماجہ  اِنہیں  سے  راوی  رسول اﷲﷺ فرماتے  ہیں  جس نے  حج کیا اور رفث(فحش کلام) نہ کیا اور فسق نہ کیا تو گناہوں  سے   پاک ہو کر ایسا لوٹا  جیسے  اُس دن کہ ماں  کے  پیٹ سے  پیدا ہوا(بخاری  ص۲۰۶ ج ۱۔ مسلمص ۴۳۶ ج ۱۔ ترمذیص ۱۴۰ ج ۱۔ نسائیص ۲ ج ۲۔ ابن ماجہ ص۲۰۷)                                                    

 حدیث  ۴ :      بخاری و مسلم و ترمذی و نسائی و ابن ماجہ   انہیں  سے  راوی  عمرہ سے  عمرہ تک اُن گناہوں  کا کفارہ ہے  جو درمیان میں  ہوئے  اور حجِ مبرور کا ثواب جنت ہی ہے (بخاری ص۲۳۸ج۱مسلم ص۴۳۶ج۱۔ ترمذی ص۱۴۰ج۱۔ نسائی ص۲ج۲۔ ابن ماجہ ص۲۰۷)

حدیث  ۵ :      مسلم و ابن خزیمہ  و غیر ہماعمرو بن عاص رضی اﷲتعالیٰ عنہ سے  راوی کہ رسول اﷲﷺ نے  فرمایا  حج ان گناہوں  کو دفع کردیتا ہے  جو پیشتر ہوئے  ہیں (مسلم ص۴۳۶ج۱)

حدیث ۶،۷:    ابن ماجہ  اُم سلمہ رضی اﷲتعالی عنہا سے  راوی کہ رسول اﷲﷺ نے  فرمایا حج کمزوروں  کے  لئے  جہاد ہے  (ابن ماجہص۲۰۸)


      اُم المؤمنین عائشہ صدیقہ رضی اﷲتعالی عنہا  سے   ابن ماجہ نے   روایت کی کہ  میں  نے  عرض کی یا رسول اﷲﷺ عورتوں  پر جہاد ہے ۔ فرمایا ہاں  ان کے  ذمہ وہ جہاد ہے  جس میں  لڑنا نہیں ،حج و عمرہ۔ اورصحیحین  میں  انہیں  سے  مروی کہ فرمایا تمھارا جہاد حج ہے (ابن ماجہ  ص۲۰۸)

حدیث ۸:       ترمذ ی و ابن خزیمہ و ابن حبان عبداﷲبن مسعودرضی اﷲتعالیٰ عنہ سے  راوی حضورِاقدسﷺ فرماتے  ہیں  حج و عُمرہ محتاجی اور گناہوں  کو ایسے  دور کرتے  ہیں  جیسے  بھٹی لوہے  اور چاندی اور سونے  کے  میل کو دور کرتی ہے  اور حج مبرور کا ثواب جنت ہی ہے (ترمذ یص ۱۴۰ج۱)

حدیث ۹:        بخاری  و مسلم و ابوداود  و نسائی و ابن ماجہ وغیرہ اہم ابن عباس رضی اﷲتعالی  عنہما سے  راوی  کہ حضورِاقدس ﷺنے  فرمایا رمضان میں  عُمرہ میرے  ساتھ حج کے  برابر ہے (مسلم ص۴۰۹ج ا۔ ابن ماجہص۲۱۵)

حدیث ۱۰:       بزار نے  ابوموسیٰ رضی اﷲ تعالی عنہ سے  روایت کی کہ حضورﷺ نے   فرمایا حاجی اپنے  گھروالوں  میں  سے  چار سو  کی شفاعت کرے  گا اور گناہوں  سے  ایسا نکل جا ئے  گا  جیسا اس دن کہ ماں  کے  پیٹ سے  پیدا ہوا۔ 
حدیث ۱۱ ،۱۲:    بیہقی ابوہرُیرہ رضی اﷲتعالی عنہ سے  راوی کہ میں  نے  ابوالقاسمﷺ کو فرماتے  سُنا کہ جو خانہ کعبہ  کے  قصد سے  آیا  اور اُونٹ پر سوار ہوا تو اُونٹ جو قدم اُٹھاتاہے  اور رکھتا ہے  اﷲتعالی اس کے  بدلے  اس کے  لئے  نیکی لکھتا ہے  اور خطا کو مٹاتا ہے  اور درجہ بلند فرماتا ہے ۔ یہاں  تک کہ جب کعبہ معظمہ کے  پاس پہنچا اور طواف کیا اور صفا اور مروہ کے  درمیان سعی کی پھر سرمنڈایا  یا بال کتروائے  تو گناہوں  سے  ایسا نکل گیا جیسے  اس دن ماں  کے  پیٹ سے  پیدا ہوا۔ اور اسی کی مثل عبداﷲبن عمررضی اﷲتعالی عنہما سے  روایت کرتے  ہیں ۔ 
حدیث ۱۳ :      ابن خزیمہ وحاکم ابن عباس رضی اﷲتعالی عنہما سے  روایت کرتے  ہیں  کہ رسول اﷲﷺ فرماتے  ہیں  جو مکہ سے  پیدل حج کو جائے  یہاں  تک کہ مکہ واپس آئے  ُاس کے  لئے  ہر قدم پر سات سو نیکیاں  حرم شریف کی نیکیوں  کی مثل لکھی جائیں  گی۔ کہا گیا حرم کی نیکیوں  کی کیا مقدار ہے ۔ فرمایا ہر نیکی لاکھ  نیکی ہے  تو اس حساب سے  ہر قدم پر سات کروڑنیکیاں  ہوئی  وَاﷲُذُوالْفَضْلِ الْعَظِیْمِ  ط

حدیث ۱۴تا۱۶ :  بزار نے  جابررضی اﷲتعالی عنہ سے  روایت کی کہ حضورِاقدسﷺ نے  فرمایا حج اور عُمرہ کرنے  والے  اﷲعزوجل  کے  وفد ہیں  اﷲ نے  انہیں   بُلایا یہ حاضر ہوئے  انھوں  نے  اﷲعزوجل سے  سوال کیا۔ اُس نے  انھیں  دیا۔ اسی کی مثل ابن عمر و ابوہریرہ رضی اﷲتعالی عنہم سے  مروی۔ 
حدیث ۱۷:     بزار و طبرانی ابوہریرہ رضی اﷲتعالی عنہ سے  راوی  کہ حضورﷺ نے  فرمایا  حاجی کی مغفرت ہو جاتی ہے  اور حاجی جس کے  لئے  استغفار کرے  اُس کی بھی۔ 
حدیث۱۸ :     اصبہانی  ابن عباس رضی اﷲتعالی عنہما  سے   راوی کہ رسول اﷲﷺ فرماتے  ہیں  حج فرض جلد ادا کرو کیا معلوم کیا پیش آئے ۔ اور ابو داؤد  و دارمی  کی روایت  میں  یوں  ہے  ، جس کا حج کا ارادہ ہو تو جلدی کرے ۔ 
حدیث ۱۹ :      طبرانی اوسط میں  ابوذر رضی اﷲتعالی عنہ  سے  راوی  کہ نبیﷺ  نے  فرمایا  کہ داؤد علیہ سلام  نے  عرض کی اے  اﷲعزوجل  جب تیرے  بندے  تیرے  گھر کی زیارت کو آئیں   تو انھیں  تو کیا عطا فرمائے  گا۔ فرمایا ہر زائر کا اُس پر حق ہے  جس کی زیارت کو جائے   اُن کا مجھ پر حق  ہے  کہ دنیا میں  انھیں  عافیت دوں  گا  اور جب مجھ سے  ملیں  گے  تو اُن کی مغفرت فرمادونگا۔ 
 حدیث۲۰:      طبرانی کبیر میں  اور بزار ابن عمر رضی اﷲتعالی عنہما  سے  راوی کہتے  ہیں  میں  مسجد  منی ٰ میں  نبی ﷺ  کی خدمت میں  حا ضر تھا ایک انصار  اور ایک ثقفی  نے  حضورﷺ کی خدمت حاضر ہوکر سلام عرض کیا  پھر کہا  یارسول اﷲﷺ ہم کچھ پوچھنے  کے  لئے   حضور کی خدمت میں  حاضر ہوئے  ہیں ۔ حضور                   ﷺ نے  فرمایا اگر تم چاہو تو میں  بتادوں   کہ کیا پوچھنے  آئے  ہو اور اگر تم چاہو تو میں  کچھ نہ کہوں ۔ تمہیں  سوال کرو۔ عرض کی یارسول اﷲﷺ ہمیں  بتادیجئے ۔ ارشاد فرمایا تو اس لیے  حاضر ہوا ہے  کہ گھر سے  نکل کر بیت الحرم  کے  قصدسے  جانے  کو دریافت کرے  اوریہ کہ اس میں  ترے  لئے  کیا ثواب ہے  اور یہ کہ طواف کے  بعد دو رکعتیں  پڑھنے  کو اور یہ کہ اس میں  تیرے  لئے  کیا ثواب ہے   اور صفا اور مروہ کے  درمیان سعی کو اور یہ کہ اس میں  تیرے  لیئے  کیا ثواب ہے   اور عرفہ کی شام کے  وقوف کو اور تیرے  لئے  اس میں  کیا  ثواب ہے  اور جمار کی رَمی کو اس میں   تیرے  لئے  کیا ثواب ہے  اور قربانی کرنے  کواور اس میں   تیرے  لئے  کیا ثواب ہے  اور اس کے  ساتھ طواف اِفاَضہ کو۔ اُس شخص نے  عرض کی  قسم ہے  اس ذاتِ پاک کی جس نے  حضورﷺ کو حق کے  ساتھ بھیجا اِسی لئے  حاضر ہوا تھا کہ اِن باتوں  کو حضورﷺ سے  دریا فت کروں ۔ ارشاد فرمایا جب تو بیتالحرم کے  قصد سے  گھر سے  نکلے  گا تو اونٹ کے  ہر قدم رکھنے  اور ہر قدم اُٹھانے  پر تیرے  لئے  حسنہ لکھا جائے  گا اور تیری خطامٹا دی جائے  گی اور طواف کے  بعد کی دو رکعتیں  ایسی ہیں  جیسے  اولادِ اسماعیل علیہ سلام میں  کوئی غلام ہو اُس کو آزاد کرنے  کا ثواب اور صفا و مروہ کے  درمیان سعی ستر غلام آزاد کرنے  کے  مثل ہے  اور عرفہ کے  دن وقوف کرنے  کا حال یہ ہے  کہ اﷲعزوجل آسمان دنیا کی طرف خاص تجلّی فرماتا ہے  اور تمھارے  ساتھ ملائکہ پر مباہات فرماتا ہے  ْ ارشاد فرماتا ہے  میرے  بندے  دُور دُور سے  پراگندہ سر میری رحمت کے   امیدوار ہو کر حاضر ہوئے  اگر تمھارے  گناہ ریتے  کی گنتی اور بارش کے  قطروں  اور سمندر کے  جھاگ کے  برابر ہوں  تو میں  سب کو بخش دوں  گا۔ میرے  بندے  واپس جاؤتمھاری مغفرت ہو گئی اور اس کی جس کی تم شفاعت کرو اور جمروں  پر رَمی کرنے  میں  ہر کنکری پر ایک ایسا کبیرہ گناہ مٹادیا جائے  گاجو ہلاک کرنے  والا ہے  اور قربانی کرنا تیرے  رب عزوجل  کے  حضور تیرے  لئے   ذخیرہ  ہے  اور سر منڈانے  میں  ہر بال کے  بدلے  میں  حسنہ لکھا جائے  گا اور ایک گناہ مٹایا جائے  گا اس کے  بعد خانہ کعبہ کے  طواف کا یہ حال ہے  کہ تو طواف کررہا ہے  اور تیرے  لئے  کچھ گناہ نہیں  ایک فرشتہ آئے  گا اور تیرے   شانوں  کے   درمیان ہاتھ رکھ کر کہے  گا کہ زمانہ آیندہ میں  عمل کر اور زمانہ گذشتہ میں  جو کچھ تھا معاف کردیا گیا۔ 
حدیث ۲۱:       ابویعلی ٰ ابوہُریرہ رضی اﷲتعالیٰ عنہ سے  روایت کرتے  ہیں  کہ رسول اﷲﷺ نے  فرمایا جو حج کے  کئے  نکلا اور مر گیا تو قیامت تک  اُس کے  لئے  حج کرنے  والے  کا ثواب لکھا جائے  گا اور جو جہاد میں  مرگیااُس کے  لئے  قیامت تک غازی کا ثواب لکھا جائے  گا۔ 
حدیث۲۲:      طبرانی و ابویعلی و دار قطنی و بیہقی  اُم المومنین صدیقہ رضی اﷲتعالی عنہا  سے  راوی کہ رسول اﷲﷺ فرماتے  ہیں  جو اس راہ میں  حج یا عمرہ کے  لئے  نکلا اور مرگیا اُس کی پیشی نہیں  ہوگی نہ حساب ہوگا اور اس سے  کہا جائے  گا تو جنت میں  داخل ہو جا۔ 
حدیث ۲۳:     طبرانی جابر رضی اﷲتعالی عنہ سے  راوی نبی ﷺ نے  فرمایا یہ گھر اسلام کے  ستونوں  میں  سے  ایک ستون ہے  پھر جس نے  حج کیا یا عُمرہ  وہ اﷲ کے  ضمان میں  ہے  اگر مرجائے  گا تو اﷲتعالی اُسے  جنت میں  داخل فرمائے  گا اور گھر واپس کردے  تو اجر و غنیمت کے  ساتھ واپس کرے  گا۔ 
حدیث۲۴،۲۵: دار می ا بی امامہ رضی اﷲتعالی عنہ سے  راوی  کہ رسول اﷲﷺ نے  فرمایا جسے  حج کرنے  سے  نہ حاجتِ ظاہرمانع ہوئی نہ بادشاہ ظالم نہ کوئی ایسا مرض جو روک دے  پھر بغیر حج کے  مر گیا تو چاہے  یہودی ہو کر مرے  یا نصرانی ہو کر۔ اِسی کی مثل  ترمذی نے  علی رضی اﷲتعالی عنہ سے  روایت کی(دارمی ص۳۶ ج۱)

حدیث ۲۶  :     ترمذی دابن ماجہابن عمر رضی اﷲتعالی عنہما سے  راوی ایک شخص نے  عرض  کی کیا چیز حج کو واجب کرتی ہے ۔ فرمایا توشہ اور سواری (ترمذی ص۱۴۰ج۱۔ ابن ماجہ  ص۲۰۸)

حدیث ۲۷  :     شرح سُنّت  میں  انہیں  سے  مروی کسی نے  عرض کی یا رسول اﷲﷺ حاجی کو کیسا ہونا چاہیئے ۔ فرمایا پراگندہ سر میلا کچیلا۔ دوسرے  نے  عرض کی یا رسول ا ﷲ ﷺ کونسا عمل افضل ہے ۔ فرمایا بلند آواز سے  لبّیک کہنا اور قربانی کرنا  کسی اور نے  عرض کی سبیل کیا ہے ۔ فرمایا توشہ اور سواری۔ 
 حدیث ۲۸  :     ابودأود ابن ماجہاُم المومنین اُم سلمہ رضی اﷲتعالی عنہا سے  راوی کہ میں  نے  رسول اﷲﷺ کو فرماتے  سنا جو مسجد اقصیٰ سے  مسجدحرام تک  حج یا  عُمرہ کا احرام باندھ کر آیا  اُس کے  اگلے  پچھلے  گناہ بخش دیئے  جائیں  گے  یا اُس  کے  لئے  جنت واجب ہو گی(ابوداؤد ص۲۴۳ ج۱)

                  مسائلِ فقہیّہ

                   حج نام ہے  احرام باندھ کر نویں  ذی الحجہ کو عرفات میں ٹھرنے  اورکعبہ  معظمہ  کے  طواف کا اور اس کے  لئے  ایک خاص وقت مقرر ہے  کہ اس میں  یہ افعال کئے  جائیں  تو حج ہے ۔      ۹؁ھ میں  فرض ہوا اور اس کی فرضیت قطعی  ہے  جو اس کی فرضیت کا انکار کرے  کافر ہے  مگر عمر بھر میں  صرف ایک بار فرض ہے ( عالمگیری ص۲۱۶ج۱۔ درمختار ص۱۸۹ج۲۔ ردالمختار ص۱۸۹ج۲۔ بحرالرائق ص۳۰۷ ج ۲۔ تبیین الحقائق ص۲ج۲،المسط۱۷)

مسئلہ ۱ :         دکھاوے  کے  لئے  حج کرنا اور مالِ حرام سے  حج کو جا نا حرام ہے ۔ حج کو جانے  کے  لیے  جس سے  اجازت لینا واجب ہے  بغیر اُس کی اجازت کے  جا نا مکروہ ہے ۔ مثلاَ ما ں  باپ اگر اُس کی خدمت کے  محتاج ہوں   اور ماں  باپ نہ ہوں  تو دادا دادی کا بھی یہی حکم ہے ۔ یہ  حج فرض کا حکم ہے   اور نفل ہو تو مطلقاً والدین کی اطاعت کرے  (عالمگیری ص ۲۱۷،۲۳۰ج۱،ردالمختار ص۱۹۱ج۲،  درمختار ص۱۹۱ج۲،بحر ص۳۰۸،۳۰۹ج۲)

مسئلہ  ۲:        لڑکا خوبصورت اَمرد ہو  تو جب تک داڑھی نہ نکلے  باپ اُسے  جانے  سے  منع کرسکتا ہے  (در مختار ص۱۹۱ ج ۲،عالمگیری ص۲۱۶ج۱،تبیین الحقائقص ۳ ج۲، بحرص۳۰۹،۳۱۰ج۲)

 مسئلہ ۳ :         جب حج پر لئے  جانے  پر قادر ہو حج فوراَ فرض ہو گیا۔ یعنی اُسی سال میں   اور اب تاخیر گناہ ہے  اور چند سال تک کیا تو فاسق ہے  اور اس کی گواہی مردود مگر  جب کرے  گا ادا ہی ہے  قضا نہیں  (در مختار ص۱۹۱، ۱۹۲ج۲،عالمگیری ص۲۲۱ جا، بحر۳۰۸ج۲)۔ 
مسئلہ ۴ :         مال موجود تھا اور حج نہ کیا پھر مال تلف ہوگیا تو قرض لے  کرجائے  اگرچہ جانتا ہو کہ یہ قرض ادا نہ ہوگا ،گر نیت یہ ہو کہ اﷲعزہ جل قدرت دے  گا ادا کروں  گا۔ پھر اگر ادانہ ہوسکا اور نیّت  ادا کی تھی تو امید ہے  مولا عّزوجل اس پر مواخذہ نہ فرمائے (درمختار ص۱۹۲ ج۲، بحر ص۳۱۴ج۲)۔ 
مسئلہ ۵ :         حج کا وقت شوال سے  دسویں  ذالحجہ تک ہے  کہ اس سے  پیشتر حج کے  افعال نہیں  ہوسکتے  سواا حرام کے  کہ احرام اس سے  پہلے  بھی ہوسکتا ہے  اگر چہ مکروہ ہے (درمختارص ۲۰۵،ردالمحتار ص۲۰۶ ج۲)

                            حج  واجب ہونے  کے  شر ائط 

  مسئلہ ۶  :          حج واجب ہونے  کہ آٹھ شرطیں  ہیں  جب تک وہ سب نہ پائی جائیں  حج فرض نہیں ۔ 


 (۱) اسلام 



لہٰذا اگر مسلمان ہونے  سے  پیشتر استطاعت تھی پھر فقیر ہو گیا ااور اسلام لایا تو زمانۂ کفر کی استطاعت کی بنا پر اسلام لانے  کے  بعد حج فرض نہ ہو گا کہ جب استطاعت تھی اس کااہل نہ تھا اور اب کہ اہل ہوا استطاعت نہیں  اور مسلمان کو اگر استطاعت تھی اور حج نہ کیا تھا اب فقیر ہو گیا تو اب بھی فرض ہے (درمختار ص۱۹۳ج۲، ردالمختار ص۱۹۳ ج۲،عالمگیری ص۲۱۶ تا ۲۱۸ ج۱، المنفسط   ص۲۲)

 مسئلہ ۷ :         حج کرنے   کے  بعد معاذ اﷲمُرتد ہو گیا پھر اسلام لایا تو اگر استطاعت  ہو تو پھر حج کرنا فرض ہے   کہ مرتد ہونے  سے  حج وغیرہ سب اعمال باطل ہوگئے (عالمگیری ص۲۱۷   ج۱،تبیین  ص۶ ج۲ ، منسک ص۲۲) یونہی اگر اثنائے  حج میں  مرتد ہو گیا تو احرام باطل ہو گیا اور اگرکافر نے  احرام باندھا تھا پھر اسلام لایا اگر پھر سے  احرم باندھا اور حج کیا تو ہو گا ورنہ نہیں ۔ 


(۲) دارالحرب 



میں  ہو تو یہ بھی ضروری ہے  کہ جانتا ہوکہ اسلام کے  فرا ئض میں  حج ہے  ،لہٰذا جس وقت استطاعت تھی یہ مسئلہ معلوم نہ تھا اور جب معلوم ہوا اس وقت استطاعت نہ ہو تو فرض نہ ہوا اور جاننے  کا ذریعہ یہ ہے  کہ دومردوں  یا ایک مرد اور دو عورتوں  نے  جن کا فاسق ہونا نہ ظاہر ہو اُسے  خبردیں  اور ایک عادل نے  خبرد ی جب بھی واجب ہو گیا ، اور دارالاسلام میں  ہے  تو اگرچہ حج فرض ہونا معلوم نہ ہو فرض ہو جائے  گا کہ دارالاسلام  میں  فرائض کا علم نہ ہونا عُذر نہیں (عالمگیری ص۲۱۷ج۱)



(۳)  بلوغ



 نا بالغ نے  حج کیا یعنی اپنے  آپ سمجھدار ہو  یااُس کے  ولی نے  اس کی طرف سے  احرام باندھا ہو جب کہ نا سمجھ ہو بہر حال وہ حج نفل ہوا حُجۃالا سلام یعنی حجِ فرض کے  قا ئم مقام نہیں  ہو سکتا (تبیین ص۶ ج۲)۔ 
مسئلہ  ۸:        نا بالغ نے  حج کا احرام باندھا اور وقوفِ عرفہ سے  پیشتر بالغ ہو گیا تو اگر اسی پہلے  احرام پر رہ گیا حجِ نفل ہوا حجۃالاسلام نہ ہوا اور اگر سرے  سے  احرام باندھ کر وقوفِ عرفہ کیا تو حجۃُالاسلام ہوا (عالمگیری ص۲۱۷ج۱،ردالمحتارص۲۰۱ج۲،درمختار۲۰۱ج۲،بحرص۳۱۶ج۲،تبیین ص۶ ج۲)



(۴) عاقل ہونا مجنون پر فرض نہیں ۔ (عالمگیری)

مسئلہ  ۹ :        مجنون تھا اور وقوفِ عرفہ سے  پہلے  جنون جاتا رہا اور نیا احرام باندھ کر حج کیا تو یہ حج حجۃالاسلام ہوگیا ورنہ نہیں ۔ بوہر ا بھی مجنون کے  حکم میں  ہے  (عالمگیری ص۲۱۷ج۱،رداالمحتارص۲۰۱ج۲،بحرص۳۱۶ج۲)

مسئلہ ۱۰:         حج کرنے  کے  بعد مجنون ہوا پھر اچھاہوا تو اس جُنون کا حج پر کوئی اثر نہیں  یعنی اب اسے  دوبارہ حج کرنے  کی ضرورت نہیں  اگر احرام کے  وقت اچھا تھا پھر مجنون ہوگیا اور اسی حالت  میں  افعال ادا کئے  پھر برسوں  کے  بعد ہوش میں  آیا تو حج فرض ادا ہو گیا(عالمگیری ص۲۱۷ ج ۱،ردالمحتار ص۲۰۱ج۲،منسک ص۲۵،بحر ص۳۱۶ج۲)



 (۵) آزاد ہونا



 باندی غلام پر حج فرض نہیں  اگر مدبریا مکاتب یا اُم ولدہوں ۔ اگر چہ اُن کے  مالک نے  حج کرنے  کی اجازت دیدی ہوْ اگرچہ وہ مکہ ہی میں  ہوں  (مَنسک ص۲۶ْعالمگیری ص۲۱۷ج۱ْدرمختار، ردالمحتار ص۱۹۳ج۲، بحرص۳۱۱ ج۲)

مسئلہ  ۱۱:         غلام نے  اپنے  مولیٰ کے  ساتھ حج  کیا تو یہ حجِ نفل ہوا حجۃالاسلام نہ ہوا۔ آزاد ہونے  کے  بعد اگر شرائط پائے  جائیں  تو پھر کرنا ہوگا اور اگر مولیٰ کے  ساتھ حج کو جا تا تھا راستہ میں  اس نے  آزاد کردیا تو اگر احرام سے  پہلے  آزاد ہوا اب احرام باندھ کر حج کیا تو حُجۃالاسلام ادا ہو گیا  اور باندھنے  کے  بعد آزاد ہوا تو حجۃالاسلام نہ  ہوگا  اگر چہ نیااحرام باندھ کر حج کیا ہو(عالمگیریص ۲۱۷ج۱،مَنسک ص۲۶،بحرص۳۱۶ج۲)



 (۶)تندرست ہو کہ حج کو جاسکے  ، اعضاسلامت ہوں  ، انکھیاراہو، اپاہج اور فالج والے  اور جس کے  پاؤ ں  کٹے  ہوں  اور بوڑھے  پر کہ سواری پر خود نہ بیٹھ سکتا ہو حج فرض نہیں ۔ اندھے  پر بھی واجب نہیں   اگرچہ ہاتھ پکڑکر لے  چلنے  والااُسے  ملے ۔ ان سب پر یہ بھی واجب نہیں  کہ کسی کوبھیج کر اپنی طرف سے  حج کرادیں  یا پھر وصیت کر جایئں  اور اگر تکلیف اُٹھا کر حج کرلیا تو صحیح ہو گیا اور حُجۃالاسلام ادا ہوا یعنی اس کے  بعد اگر اعضا درست ہوگئے  تو اب دوبارہ حج فرض نہیں  ہو گا وہی پہلا حج کافی ہے (عالمگیری ص۲۱۸ج۱،ردالمحتارص۱۹۴ج۲،بحرص۲۱۱ج۲،تبیینص ۳،۴ ج۲)

مسئلہ  ۱۲:        اگر پہلے  تندرست تھا اور دیگر شرائط بھی پائے   جاتے  تھے  اور حج نہ کیا پھر اپاہج وغیرہ ہو گیا کہ حج نہیں  کر سکتا تو اس پر وہ حج فرض باقی ہے ۔ خود نہ کرسکے  تو حجِ بدل کرائے  (عالمگیری ص۲۱۸ج ۱، ردالحتار ص۱۹۴ج ۲، بحرص ۲۱۱ج۲ ، تبیین ص۴ج۲)



(۷) سفرِ خرچ کا مالک ہو اور سواری پر قادر ہو خواہ سواری  اس کی مِلک ہو یا اس کے  پاس اتنا مال ہو کہ کرایہ پر لے  سکے ۔ 
مسئلہ ۱۳ :        کسی نے  حج کے  لئے  اس کو اتنا مال مُباح کردیا کہ حج کرلے  تو فرض نہ ہوا کہ اِباحت سے  مِلک نہیں  ہوتی اور فرض ہونے  کے  لئے  مِلک درکار ہے  خواہ مباح کرنے  والے  کا اس پر احسان ہو جیسے  غیر لوگ، یا نہ ہو جیسے  ماں  باپ اولاد۔ یونہی اگر عاریۃً سواری مِل جائے  گی جب بھی فرض نہیں ۔ ( عالمگیری ص۱۹۴ج۲،بحرص۳۱۳ج۲)

مسئلہ ۱۴  :        کسی نے  حج کے  لئے  مال ہبہ کیا تو قبول کرنا اس پر واجب نہیں  ۔ دینے  والا اجنبی ہویا ماں  باپ اولاد وغیرہ۔ مگر قبول کرلے  گا تو حج واجب ہو جائے  گا(عالمگیری ص۲۱۷ج۱،درمختاروردالمحتا رص ۱۹۶ج۲، بحر ص۳۱۳ج۲)

مسئلہ  ۱۵ :        سفر خرچ اور سواری پر قادر ہونے  کے  معنی  یہ ہیں  کہ یہ چیزیں   اُس کی حاجت سے  فاضل ہوں  یعنی مکان و لباس  و خادم اور سواری کا جانور، اور پیشہ کے  اوزار اور خانہ داری کے  سامان اور دَین سے  اتنا زائد ہو کہ سواری پر مکہ معظمہ جائے  اور وہاں  سے  سواری پر واپس آئے  اور جانے  سے  واپسی تک عیال کا نفقہ اور مکان کی مرمت کے  لئے  کافی مال چھوڑجائے  اور جانے  آنے  میں  اپنے  نفقہ اور گھر اہل وعیال کے  نفقہ میں  قدرِ متوسط کا اعتبار ہے ۔ نہ کمی ہو نہ اِسراف ، عیال سے  مراد وہ لوگ ہیں  جن کا نفقہ  اُس پر واجب ہے  ، یہ ضروری نہیں  کہ آنے  کے  بعدبھی وہاں  اور یہاں  کے  خرچ  کے  بعد کچھ باقی بچے (درمختار  ص۱۹۶ج۲،عالمگیری ص۲۱۷ج۱،بحر ص۳۱۳ ج۲)

مسئلہ  ۱۶ :        سواری سے  مراد اس قسم کی سواری ہے  جو عرفاً اور  عادتاً  اُس شخض کے  حال کے  موافق ہو۔ مثلاً اگر متمّول  آرام پسند ہو تو اُس کے  لئے  سقدف(یا کار) درکار ہوگی۔ یونہی توشہ میں  اُس کے  مناسب غذائیں  چاہیئے  معمولی کھانا میسر آنا فرض ہونے  کے  لئے  کافی نہیں  جب کہ اچھی غذا کا عادی ہے  (منسک ص۳۱، بحر ص۳۱۲،۳۱۳ج۲)

مسئلہ ۱۷:        جو لوگ حج کو جاتے  ہیں  وہ دوست احباب کے  لیئے  تحفہ لایا کرتے  ہیں  یہ ضروریات میں  نہیں  ، یعنی اگر کسی کے  پاس اتنا  مال ہے  کہ جو ضروریا ت  بتائے  گئے  اُن کے  لئے  اور آنے  جانے  کے   اخراجات کے  لئے  کافی ہے  مگر کچھ بچے  گا نہیں  کہ احباب وغیرہ کے  لئے  تحفہ لائے  جب بھی حج فرض ہے  اس کی وجہ  سے  حج نہ کرنا حرام ہے (ردالمحتارص ۱۹۶ج۲)    

مسئلہ ۱۸ :        جس کی گزراوقات تجارت پر  ہے  اور اتنی حیثیت ہوگئی  کہ اس میں  سے  جانے  آنے  کا خرچ   اور واپسی تک بال بچوں  کی خوراک نکال لے  تو اتنا باقی رہے  گا جس سے  اپنی تجارت بقدر اپنی گذر کے  کرسکے   تو حج فرض ہے  ورنہ نہیں  اور اگر وہ کاشتکار ہے  تو ان سب اخراجات کے  بعد اتنا بچیکہ  کھیتی کے  سامان ہل بیل وغیرہ کے   لئے  کافی ہو تو حج فرض ہے  اور پیشہ والوں  کے  لئے  ان کے  پیشہ کے  سامان کے  لائق بچنا ضروری ہے  (عالمگیری ص۲۱۸ج۱،درمختارص۱۹۷ج۲، بحرص۳۱۳، ۳۱۴ج۲)

مسئلہ ۱۹ :         سواری میں  یہ بھی شرط ہے  کہ خاص اُس کے  لئے  ہو اگر دوشخصوں  میں  مشترک ہے  کہ باری باری دونوں  تھوڑی تھوڑی دُور سوار ہوتے  ہیں  تو یہ سواری پر قدرت نہیں  اور حج فرض نہیں  ، یونہی اگر اتنی قدرت ہے  کہ ایک منزل کے  لئے   مثلاً کرایہ پر جانور لے  پھر ایک منزل پیدل چلے  وعلیٰ ہذاالقیاس تو یہ سواری پر قدرت نہیں  ( عالمگیری ص۲۱۷ج۱،بحرص۳۱۳ج۲)



 آجکل جو شقدف اور شیری کا رواج ہے  کہ ایک شخص ایک طرف سوار ہوتا ہے  اور  دوسرا دوسری طرف  اگر یوں  دوشخصوں  میں  مشترک ہو تو حج فرض ہو گا کہ سواری پر قدرت پائی گئی اور پیدل نہ چلنا پڑا(منسک ص۳۱)

مسئلہ ۲۰:        مکہ معظمہ سے  تین دن سے  کم کی راہ والوں  کے  لئے  سواری شرط نہیں  اگر پیدل چل سکتے  ہوں  تو ان پر حج فرض ہے  اگر چہ سواری پر قادر نہ ہوں ، اور اگر پید ل نہ  چل سکیں  تو اُن کے  لئے  بھی  سواری پر قدرت شرط ہے  (عالمگیری ص۲۱۷ج۱،درمختار،ردالمحتار،ص۱۹۵ج۲)

مسئلہ ۲۱ :         میقات سے  باہر کا رہنے  والا جب میقات تک پہنچ جائے  اور پیدل چل سکتا ہو تو سواری اُس کے  لیے   شرط نہیں  لہذا اگرفقیر ہو جب بھی اُسے  حجِ فرض کی نیت کرنی چاہیئے  نفل کی نیت کرے  گا تو اُس پر دو بارہ حج کرنا فرض ہوگا  اور اگر مطلق حج کی نیت کی یعنی فرض یا نفل کچھ معین نہ کیا تو فرض ادا ہوگیا (ردالمحتار ص۱۹۵ ج۲، منسک ص۳۲)

مسئلہ ۲۲:        اس کی ضرورت نہیں  کہ محمل وغیرہ آرام کی سواریوں  کا کرایہ اس کے  پاس ہو بلکہ اگر کجاوے  پر بیٹھنے  کا کرایہ پاس ہے  تو حج فرض ہے  ، ہاں  اگر کجاوے  پر بیٹھ نہ سکتا ہو تو محمل وغیرہ کے  کرایہ سے  قدرت ثابت ہوگی(درمختار ، ردالمحتارص۱۹۵ج۲)

ٍمسئلہ ۲۳ :       مکّہ  اورمکّہ کے  قریب والوں  کو سواری کی ضرورت ہو تو خچر یا گدھے  کے  کرایہ پر قادر ہونے  سے  بھی سواری پر قدرت ہو جائے  گی اگر اس پر سوار ہو سکیں  ، بخلاف دور والوں  کے  کہ اُن کے  لیے  اونٹ کا کرایہ  ضروری ہے  کہ دُور والوں  کے  لئے  خچر وغیرہ پر سوار ہونے  اور سامان لادنے  کے  لئے  کافی  نہیں  اور یہ فرق ہر جگہ ملحوظ رہنا چایئے (ردالمحتارص ۱۹۵ج۱،بحرص۳۱۳ج۲)

مسئلہ ۲۴:       پیدل کی طاقت ہو تو پیدل حج کرنا افضل ہے  حدیث میں  ہے  جو پیدل حج کرے  اُس کیلئے  ہر قدم پر سات سو نیکیاں  ہیں  (ردالمحتارص ۱۹۶ج۲،بحرص۳۰۹ج۲)

مسئلہ ۲۵ :       فقیر نے  پیدل حج کیا پھر مالدار ہو گیا تو اُس پر دوسراحج فرض نہیں (عالمگیری ص۲۱۷ج۱)

مسئلہ ۲۶  :       اتنا مال ہے  کہ اس سے  حج کرسکتا ہے  مگر اُس مال سے  نکاح کرنا چاہتا ہے  تو نکاح نہ کرے   بلکہ حج کرے   کہ فرض ہے  یعنی جب کہ حج کا زمانہ آگیا ، اور اگر پہلے  نکاح پر خرچ کر ڈالا اورمّجرد  رہنے  میں  خوفِ مصیبت تھا تو حرج  نہیں  (عالمگیری ص۲۱۷ ج۱ ،ردالمحتار ص۱۹۷ج۲ ،درمختارص ۱۹۷ج۲، تبیین ص۲ج۲)

مسئلہ ۲۷ :       رہنے  کا مکان اور خدمت کا غلام اور پہننے  کے  کپڑے  اور برتنے  کے  اسباب ہیں  تو حج فرض نہیں  یعنی لازم نہیں  کہ انھیں  بیچ کر حج کرے ، ااور اگر مکان ہے  مگر اس ہیں  رہتا نہیں ، غلام ہے  مگر اس سے  خدمت نہیں  لیتا تو بیچ کر حج کرے  اور اگر اس کے  پاس نہ مکان ہے  نہ غلام وغیرہ اور روپیہ ہے  جس سے  حج کرسکتا ہے  مگر مکان وغیرہ خریدنے  کا ارادہ ہے  اور خریدنے  کے  بعد حج کے  لائق نہ ہو گا تو فرض ہے  کہ حج کرے  اور باتوں  میں  اُٹھا نا گناہ ہے ، یعنی اس وقت کہ اُس شہر والے  حج کو جارہے  ہوں  اور اگر پہلے  مکان وغیرہ خریدنے  میں  اُٹھادیا تو حرج نہیں ،(عالمگیری  ص۲۱۷ج۱،ردالمحتار ص۱۹۷ج۲بحرص۳۱۳ج۲)

مسئلہ ۲۸ :       کپڑے  جنھیں  استعمال میں  نہیں  لا تا انھیں  بیچ ڈالے  تو حج کرسکتا ہے  توبیچے  اور حج کرے  اور مکان بڑا ہے  جس کے  ایک حصّہ میں  رہتا ہے  باقی خالی پڑا ہے  تو یہ ضروری نہیں  کہ فاضل کو بیچ کر حج کرے (عالمگیری ص۲۱۷،۲۱۸ج۱)۔ 
مسئلہ ۲۹  :       جس مکان میں  رہتا ہے  اگر اُسے  بیچ کر اُس سے  کم حیثیت کا  خریدا تو اتنا روپیہ بچے  گا کہ حج کرلے  تو بیچنا ضروری نہیں  مگر ایسا کرے  تو افضل ہے  لہذا مکان بیچ کر حج کر نا اور کرایہ کے  مکان میں  گزر کر نا بدرجہ اولیٰ  ضروری نہیں  (عالمگیری  ص۲۱۸ج۱،درمختارص۱۹۷ج۲،بحرص۳۱۳ج۲)

مسئلہ ۳۰ :       جس کے  پاس سال بھر کے  خرچ کا غلّہ ہو تو یہ لازم نہیں  کہ بیچ کر حج کو جائے  اور اس سے  زائد  ہے  تو اگر زائد کو بیچنے  میں  حج کا سامان ہو سکتا ہے  تو فرض ہے  ورنہ نہیں  (منسک ص۲۳)

مسئلہ ۳۱ :        دینی کتابیں  اگر اہل علم کے  پاس ہیں  جو اُسکے  کام میں  رہتی ہیں  تو انھیں  بیچ کر حج کرنا ضروری نہیں  اور اگر بے  علم کے  پاس ہوں  اور اتنی ہیں  کہ بیچے  تو حج کرسکے  گا تو اُسپر حج فرض ہے ۔ یونہی طب اور ریاضی وغیرہ کی کتابیں  اگرچہ کام میں  رہتی ہوں  اگر اتنی ہوں  کہ بیچ کر حج کرسکتا ہے  تو حج فرض ہے  (عالمگیری ص۲۱۸ج۱،ردالمتار ص۱۹۶ج۲) 



(۸)وقت یعنی حج کے  مہینوں  میں  تمام شرائط پائے  جائیں  اور اگر شرائط ایسے  وقت پائے  گئے  کہ اب نہیں  پہنچے  گا تو فرض نہ ہوا ، یو نہی اگر عادت کے  موافق سفر کر ے  تو نہیں  پہنچے  گا اور تیزی اور رَواروی کرکے  جائے  تو پہنچ جائے  گاجب بھی فرض نہیں  اور یہ بھی ضروری ہے  کہ نمازیں  پڑھ سکے ، اگر اتنا وقت ہے  کہ  اگر نمازیں  وقت  میں   پڑھے  گا تو نہ پہنچے  گا اور نہ پڑھے  گا تو پہنچ جائے  گا تو فرض نہیں  (ردالمحتار ص۲۰۰ج۲)

                 وجوبِ اداکے  شرائط  

 
     یہاں  تک کہ وجوب کی شرائط کا بیان ہوا اور شرائطِ ادا کہ  وہ پائے  جائیں  تو خود حج کو جانا ضروری ہے  اور سب نہ پائے  جائیں  توخود جانا ضروری نہیں  بلکہ دوسرے  سے  حج کراسکتا ہے  یا وصیّت کر جائے  مگر اس میں  یہ بھی ضروری ہے  کہ حج کرنے  کے  بعد آخر عمر تک خود قادر نہ ہو ورنہ خود بھی کرنا ضروری ہوگا۔ وہ شرائط ہیں :۔ 


 (۱) راستہ میں  امن ہو نا یعنی اگر غالب گمانِ سلامتی ہو تو جانا واجب اور غالب گمان یہ ہو کہ ڈاکے  وغیرہ سے  جان ضائع  ہو جائے  گی تو جانا ضروری نہیں ، جانے  کے  زمانے  میں  امن ہونا شرط ہے  پہلے  کی بدامنی قابلِ لحاظ نہیں  (ردالمحتار ص۱۹۷ج۲، درمختار ۱۹۷ج۲، عالمگیریص ۳۱۸ج۱،بحرص۳۱۴ج۲)

مسئلہ۳۲ :       اگر بدامنی کے  زمانے  میں  انتقال ہو گیا اور وجوب کی شرطیں  پائی جاتی تھیں  تو حجِ بدل کی وصیت ضروری ہے  اور امن قائم ہونے  کے  بعد انتقال ہو اتو بطریق اولیٰ وصیت واجب ہے  (ردالمحتار ص۱۹۷ج۲)

 مسئلہ ۳۳ :      اگر امن کے  لیے  کچھ  رشوت دینا پڑے  جب بھی جانا واجب ہے  اور یہ اپنے  فرئض ادا کرنے  کے  لئے  مجبور ہے  لہذا اس دینے  والے  پر مواخذہ نہیں  (در مختار ص۱۹۸ج۲،ردالمحتار ص۱۹۸ج۲، بحر ص ۳۱۴ج۲)

مسئلہ ۳۴ :     راستہ میں  چونگی وغیرہ لیتے  ہیں  تو یہ امن کے  منافی نہیں   اور نہ جانے  کے  لئے  عذر نہیں  (در مختار ص۱۹۸ج۲، بحر ۳۱۴ج۲)، یو نہی ٹیکہ کہ آج کل لگائے  جاتے  ہیں  یہ بھی  عذر نہیں ۔ 


(۲)عورت کو مکہ تک جانے  میں  تین دن یا زیادہ کا راستہ ہو  تو اُس کے  ہمراہ شوہر یا محرم ہونا شرط ہے  خواہ عورت جوان ہو یا بُڑھیا اور تین دن سے  کم کی راہ ہو تو بغیر محرم اور شوہر کے  بھی جاسکتی ہے  محرم سے  مراد وہ شخض ہے  جس سے   ہمیشہ کے  لئے  اُ س عورت کا نکاح حرام ہے  خواہ نسب کی وجہسے  نکاح حرام ہو جیسے  باپ بیٹا بھائی وغیرہ یا دُودھ کے  رشتہ سے  نکاح کی حرمت ہو جیسے  رضا عی بھائی باپ بیٹا وغیرہ  یا سسُرالی رشتہ سے  حُرمت آئی جیسے  خُسر ، شوہر کا بیٹا وغیرہ۔ شوہر یا محرم جس کے  ساتھ سفر کرسکتی ہے  اُس کا عاقل بالغ غیر فاسق ہو نا شرط ہے ۔ مجنون یا نا بالغ یا فاسق کے  ساتھ نہیں  جاسکتی  آزاد مسلمان ہونا شرط نہیں  البتہ مجوسی جس کے  اعتقاد سے  محارم کے  ساتھ نکاح جائز ہے  اُس کے  ہمراہ سفر نہیں  کرسکتی۔ مراہق و مراہقہ یعنی لڑکا اور لڑکی جو بالغ ہونے  کے  قریب ہو ں  بالغ کے  حکم میں  ہیں  یعنی مراہق کے  ساتھ جاسکتی  ہے  اور مراہقہ  کو بھی بغیر محرم یا شوہر کے  سفر کی ممانعت ہے  (جوہرہ،  عالگیری ص۲۱۹ج، در مختار ص۱۹۹ج۲، تبیین الحقائق ص۶ج۲،بحر ص۳۱۴،۳۱۵ج۲) 

مسئلہ  ۳۵ :     عورت کا غلام اس کا محرم نہیں  کہ اُس کے  ساتھ بھی حرمت ِنکاح ہمیشہ کے  لئے  نہیں  کہ اگر آزاد کردے  اُس سے  نکاح کرسکتی ہے ،(جوہرہ ، عالمگیری  ص۲۱۹ج۱، تبیین ص۶ج۲)

مسئلہ ۳۶  :      باندیوں  کو بغیر محرم کے  سفر جائز ہے  (جوہرہ  ،  ردالمختار ص۱۹۹ج۲)

مسئلہ ۳۷ :      اگرچہ زنا سے  حرمتِ نکاح ثابت ہوتی ہے ۔ مثلاً جس عورت سے  ، معاذاﷲ ْ زنا کیا اُس کی لڑکی سے  نکاح نہیں  کر سکتا مگر اُس لڑکی کو اُس کے  ساتھ سفر کرنا جائز  نہیں  (ردالمختار ص۱۹۹ج۲)

مسئلہ ۳۸  :      عورت بغیر محرم کے  یا شو ہر کے  حج کو گئی  تو گنہگار ہوئی مگر حج کرے  گی تو حج ہو جائے  گا (در مختار ص۲۰۰ ج۲، جوہر ہ   )

مسئلہ ۳۹   :      عورت کے  نہ شوہر ہے  نہ محرم تو اس پر یہ واجب نہیں  کہ حج کے  جانے  کے  لئے  نکاح کرلے  اور جب محرم ہے  تو حج کے  لئے  محرم کے  ساتھ جائے   اگر چہ شوہر اجازت نہ دیتا ہو۔ نفل یا سُنّت   کا حج ہو تو شوہر کو منع کرنے  کا اختیار ہے  (عالمگیری  ص۲۱۹ج۱ْ درمختار،ردالمحتار ص۲۰۰ ج۲ ، جوہرہ )

مسئلہ ۴۰ :        محرم کے  ساتھ جائے  تو اس کا نفقہ عورت کے  ذمّہ ہے  لہَذااب شرط یہ ہے  کہ اپنے  اور اُس کے  دونوں  کے  نفقہ پر قادر ہو (در مختار ص۱۹۹ج۲، ردالمحتار ص۱۹۹ ج۲، عالمگیریص ۲۱۹ ج۱، بحرص ۳۱۵ج۲، تبیین ص۶ج۲)



 (۳) جانے  کے  زمانے  میں  عورت عدّ ت میں  نہ ہو وہ عدّت وفات کی ہو یا طلاق کی ، بائن کی ہو یا رجعی کی (عالمگیری ص۲۱۹ج۱، درمختار ص۲۰۰ج۲، بحر ص۳۱۶ج۲، تبیین  ج۲)



 (۴) قید میں  نہ ہو مگر جب کسی حق کی وجہ  سے  قید میں  ہو اور اُس کے  ادا کرنے  پر قادر ہو تہ یہ عُذر نہیں  اور اگر بادشاہ حج کے  جانے  سے  روکتا ہو تو یہ عُذر ہے  ( در مختارص ۱۹۸ج۲، ردالمحتار ص۱۹۸ج۲، بحر ص۱۱ ج۲)

                   صحتِ اداکے  لئے  نو شرطیں  ہیں  کہ وہ نہ پائی جایئں  تو حج صحیح نہیں :۔ 
           

(۱) اسلام ، کافر نے  حج کیا تو نہ ہوا،



 (۲) احرام ، بغیر احرام حج نہیں  ہوسکتا،



(۳)  زمان ، یعنی حج  کے  لئے  جوزمانہ مقرر ہے  اُس سے  قبل افعالِ حج نہیں  ہو سکتے ۔ مثلاً طوافِ قدوم و سعی کہ حج کے  مہینوں   سے  قبل نہیں  ہوسکتے  اور وقوفِ عرفہ نویں  کے  زوال سے  قبل یا دسویں  کی صبح ہونے  کے  بعد نہیں  ہو سکتا ،


      (۴) مکان، طواف کی جگہ مسجدالحرام شریف ہے  اور وقوف کے  لئے  عرفات و مُزدلفہ۔ کنکری مارنے  کے  لئے  منیٰ  ، قربانی کے  لئے  حرم۔ یعنی جس فعل کے  لئے  جو جگہ مقرر ہو وہ وہیں  ہو گا ،



(۵)تمیز،



 (۶) عقل، جس میں  تمیز نہ ہو جیسے  نا سمجھ بچہ یا جس میں  عقل نہ ہو جیسے  مجنون۔ یہ خودوہ افعال نہیں  کرسکتے  جن میں  نیت کی ضرورت ہے ۔ مثلااًحرام یا طواف، بلکہ ان کی طرف سے  کوئی  اور کرے  اور جس فعل میں  نیت شرط نہیں  جیسے  وقوفِ عرفہ وہ یہ خود کرسکتے  ہیں  ،



(۷)فرائضِ حج کا بجا لانا مگر جب کہ عُذر ہو،



 (۸) احرام کے  بعد اور وقوف سے  پہلے  جماع نہ ہونا۔ اگر ہوگا حج باطل ہوجائے  گا 



(۹) جس سال احرام باندھا اُسی سال حج کرنا لہذا اگر اُس سال حج فوت ہو گیا تو عمرہ کرکے  احرم کھول دے  اور سالِ آئندہ جدید احرام سے  حج کرے  اور اگر احرام نہ کھولا بلکہ اُسی احرام سے  حج کیا تو حج نہ ہو ا(ردالمحتارص ۱۹۳ ج ۲)



 حج فرض ادا ہونے  کے  لیے  نو شرطیں  ہیں  :۔ 


 (۱) اسلام۔ (۲)مرتے  وقت تک اسلام پر ہی قائم رہنا،(۳) عقل،(۴) بالغ ہونا،(۵)آزاد ہونا،(۶) اگر قادر ہو تو خود ادا کرنا ،(۷) نفل کی نیت نہ ہونا ،(۸) دوسرے  کی طرف سے  حج کرنے  کی نیت نہ ہونا،  (۹) فاسد نہ کرنا۔ ان میں  بہت باتوں  کی تفصیل  مذکور ہو چکی ہے  بعض کی آئندہ آئے  گی۔ (ردالمحتار ص۱۹۳ج۲)

                  حج کے  فرائض

مسئلہ ۴۱:        حج میں  یہ چیزیں  فرض ہیں ۔  (۱)احرام  کہ یہ شرط ہے (۲)  وقوفِ عرفہ یعنی نویں  ذی الحجہ کے  آفتاب ڈھلنے  سے  دسویں  کی صبح صادق سے  پیشتر تک کسی وقت عرفات میں  ٹھہرنا،  (۳)طواف زیارت کا اکثر حصہ یعنی  چارپھیرے  پچھلی دونوں  چیزیں  یعنی وقوف اور طواف رُکن ہیں ۔ (۴) نیت، (۵)تربیت  یعنی پہلے  احرام باندھنا پھر و  قوف پھر طواف  (۶)ہر فرض کا  اپنے  وقت پر ہونا، یعنی وقوف اُس وقت ہونا جومذکورہوا اس کے  بعد طواف اس کا وقت وقوف کے  بعد سے  آخر عمر تک ہے  ، (۷) مکان۔ یعنی وقوف زمینِ عرفات میں  ہونا سوِا بطنِ عرفہ کے  اور طواف کا مکان مسجدالحرام شریف ہے   (درمختارص ۲۰۲ ج ۲، رداالمحتار ص۲۰۲ ج۲، عالمگیری ص۲۱۹ ج۱،بحر ص۳۰۸ ج۲)

                 حج کے  واجبات 

          

حج کے  واجبات یہ ہیں  (۱)  میقات سے  احرام باندھنا یعنی میقات سے  بغیر احرام نہ گزرنا اور اگر میقات سے  پہلے  ہی احرم باندھ لیا تو جائز ہے  (۲) صفاومروہ کے  درمیان دوڑنا اس کو سعی کہتے  ہیں  (۳)سعی کو صفا سے  شروع کرنا اور اگر مروہ سے  شروع کی تو پہلا پھیراشمار نہ کیا جائے  اُس کو اعادہ کرے  (۴)اگر عذر نہ ہو تو پیدل سعی کرنا ، سعی کا طواف معتدبہ کے  بعد یعنی  کم از کم چار پھیروں  کے  بعد ہونا۔ (۵) دن میں  وقوف کیا تو اتنی دیر تک وقوف کرے  کہ آفتاب ڈوب جائے ۔ خواہ آفتاب ڈھلتے  ہی شروع کیا ہو یا بعد میں ْ غرض غروب تک وقوف میں  مشغول رہے  اور اگر رات میں  وقوف کیا تو اس کے  لئے  کسی خاص حد تک وقوف کرنا واجب نہیں  مگر وہ اُس واجب کا تارک ہوا کہ دن میں  غروب تک وقوف کرتا (۶) وقوف میں  رات کا کچھ جزآجاتا(۷)  عرفات  سے  واپسی میں  امام کی متابعت کرنا یعنی جب  تک امام وہاں  سے  نہ نکلے  یہ  بھی نہ چلے  ، ہاں  اگر امام نے  وقت سے  تاخیر کی تو اُسے  امام سے  پہلے  چلے  جانا جائز ہے  اور اگر بھیڑ وغیرہ یا کسی ضرورت سے  امام کے  چلے  جانے  کے  بعدٹھہر گیا ساتھ نہ گیا جب بھی جائز ہے    ،(۸) مزدلفہ میں  ٹھہرنا ، (۹) مغرب وعشا کی نماز کا وقت عشاء  میں  مزدلفہ میں  آکر پڑھنا۔ (۱۰)تینوں  جمروں  میں  دسویں  گیارہویں  بارہویں  دن کنکر یا ں  مارنا یعنی دسویں  کو صرف جمرۃ العقبہ پر  اور گیارہویں بارہویں   کو تینو  پر رَمی کرنا ،  (۱۱) جمرہ عقبہ کی رَمی پہلے  دن حلق سے  پہلے  ہونا،  (۱۲)ہر روز کی رَمی کا اسی دن ہونا،(۱۳) سر منڈانا یا بال کتروانا ،(۱۴) اور اُس کاایام نحر اور (۱۵)حرم شریف میں  ہونا اگر چہ منیٰ میں  نہ ہو۔ (۱۶)قِران اور تمتع  والے  کو قربانی کرنا اور (۱۷)اس قربانی کا حرم اور ایاّم ِ نحر میں  ہونا ، (۱۸) طوافِ افاضہ کا اکثر حصّہ ایاّمِ نحر میں  ہونا۔ عرفات سے  واپسی کے  بعد جو طواف کی جاتا ہے  اُس کانام طوافِ اِفاضہ ہے  اور اُسے  طوافِ زیارت بھی کہتے  ہیں ۔ طوافِ زیارت کے  اکثر حصہ سے  جتنا زائد ہے  یعنی تین پھیرے  ایام نحر کے  غیرمیں  بھی ہوسکتا ہے ۔ (۱۹) طواف حطیم کے  باہر سے  ہونا، (۲۰)دہنی طرف سے  طواف کرنایعنی کعبہ معظمہ طواف کرنے  والے  کی بائیں  جانب ہو۔ (۲۱)عذر نہ ہو تو پاؤں  سے  چل کر طواف کرنا یہاں  تک کہ اگرگھسٹتے  ہوئے  طواف کرنے  کی  منت مانی جب بھی طواف میں  پاؤں  سے  چلنا لازم ہے  اور طوافِ نفل اگر گھسٹتے  ہوے   کیا تو ہو جائے  گا مگر افضل یہ ہے  کہ چل کر طواف کرے ،(۲۲) طواف کرنے  میں  نجاست حکمیہ سے  پاک ہونا یعنی جُنب و بے  وضو نہ ہونا ، اگر بے  وضو یا جنابت میں  طواف کیا تو اعادہ کرے ،(۲۳)طواف کرتے  وقت ستر چھپانایعنی اگر ایک عضو کی چوتھائی یا اس سے  زیادہ حصہ کُھلارہا تو دم واجب ہوگا اور چند جگہ سے  کُھلا رہا تو جمع کریں  گے  ، غرض نماز میں  ستر کھلنے  میں  جہاں  نماز فاسد ہوتی ہے  یہاں   دَم واجب ہوگا۔ (۲۴) طواف کے  بعد دورکعت نماز پڑھنا ، نہ پڑھی تو دَم واجب نہیں  ، (۲۵) کنکریاں پھینکنے  اور ذبح اور سر مُنڈانے  اور طواف میں  ترتیب یعنی پہلے  کنکریاں  پھینکے  پھر مُفرِد قربانی کرے  پھر سر منڈائے  پھر طواف کرے ۔ (۲۶) طواف صدر یعنی میقات کے  باہر کے  رہنے  والوں  کے  لئے  رخصت کا طواف کرنا۔ اگر حج کرنے  والی حیض یا نفاس  سے  ہے  اور طہارت سے  پہلے  قافلہ روانہ ہو جائے  گا تو اس پر طوافِ رخصت نہیں ۔ (۲۷) وقوف عرفہ کے  بعد سر مُنڈانے  تک جما ع نہ ہونا  احرام کے  ممنوعات مثلاً سِلا کپڑا پہننے  اور منہ یا سر چھپانے  سے  بچنا۔ (در مختار وردالمحتارص ۲۰۲تا۲۰۴ج۲ْعالمگیری  ص۲۱۹ج۱ْبحر ص۳۰۸ج۲)

مسئلہ ۴۲ :       واجب کے  ترک سے  دم لازم آتا ہے  خواہ قصداًترک کیا ہو یا سہواً  خطا کے  طور پر ہو یا نسیان کے  ، وہ شخص اس کا واجب ہونا جانتا ہو یا نہیں ، ہاں  اگر قصداً  کرے  اورجانتا بھی ہو تو گنہگاربھی ہے    مگر واجب کے  ترک سے  حج باطل نہ ہوگا البتہ بعض واجب کا اس حکم سے  اِستثناء ہے  کہ ترک پر دم لازم نہیں  ، مثلاً طواف کے  بعد دونوں  رکعتیں  یا کسی عذر کی وجہ سے  سر نہ منڈانا یا مغرب کی نماز کا عشأ  تک مؤخر نہ کرنا یا کسی واجب کا ترک ایسے  عذر سے  جس کو شرع نے  معتبر رکھا ہو یعنی وہاں  اجازت دی ہو اور کفارہ ساقط کردیا ہو(ردالمحتار ،درمختارص ۳۰۴ج۲،بحر ص۳۰۸ج۲)

                 حج کی سنتیں 
           

(۱) طوافِ قدوم یعنی میقات کے  باہر سے  آنے  والا مکہ معظمہ میں  حاضر ہو کر سب میں  پہلا جو طواف کرے  اُسے  طواف قدوم کہتے  ہیں ، طواف قدوم مفرد اور قارِن کے  لئے  سنت ہے  مُتمّتع کے  لئے  نہیں  (۲)طواف کا حجرِ اسود سے  شروع کرنا (۳)طواف قدوم یا طوافِ فرض میں  رَمل کرنا ، (۴)صفا اور مروہ کے  درمیان جو دو میل اخضر ہیں  اُن کے  درمیان دوڑنا۔ (۵) امام کا مکہّ میں  ساتویں  کو اور (۶)عرفات میں  نویں  کو اور (۷)منیٰ میں  گیارہویں  کو خطبہ پڑھنا ،(۸) آٹھویں  کی فجر کے  بعد مکہّ سے  روانہ ہونا کہ منیٰ میں  پانچ نمازیں  پڑ ھ لی جائیں ،(۹)نویں  رات منیٰ میں  گزارنا، (۱۰) آفتاب نکلنے  کے  بعد منیٰ کو عرفات سے  روانہ ہونا (۱۱) وقوف عرفہ لے  لئے  غسل کرنا  (۱۲)عرفات  سے  واپسی میں  مزدلفہ میں  رات کو رہنا اور (۱۳)  آفتاب  نکلنے  سے  پہلے  یہاں  سے  منیٰ کو چلاجانا،(۱۴) دس اورگیارہ کے  بعد جو دونوں   راتیں  ہیں  اُن کو منیٰ میں  گزارنا اور اگر تیرہویں  کو منیٰ میں  رہا تو بارہویں  کے  بعد کی رات کو بھی منیٰ میں  رہے  ،(۱۵) البطح یعنی  وادی ٔ محَصَّب میں   اُتر نا اگر چہ تھوڑی دیر  کے  لئے  ہو ، اور اِن کے  علاوہ اور بھی سنتیں  ہیں  جن کا ذکر اثنائے  بیان میں  آئے  گا نیز حج کے  مستحبات ومکروہات کا بیان بھی موقع موقع سے  آئے  گا(عالمگیریص ۲۱۹ج۱ْ شامی۲۰۴ْ۲۰۵ج۲ ْ )

                  اب حرمین طیبین کی روانگی کا قصد کرو اور آداب سفر و مقدماتِ حج جو لکھے  جاتے  ہیں  اُن پر عمل کرو۔ 
                  آدابِ سفر و مقدماتِ حج کا بیان 

                (۱)جس کا قرض آتا یا امانت پاس ہو ادا کردے  ، جن کے  مال ناحق لئے  ہوں  واپس دے  یا معاف کرالے ، پتہ نہ چلے  تو اتنا مال فقیروں  کو دیدے ۔ 


(۲)  نماز و روزہ و زکوٰۃ  جتنی عبادات ذمّہ پر ہوں  ادا کرے  اور تائب ہو اور آئندہ گناہ نہ کرنے  کا پکاّ ارادہ کرے ۔ 


(۳) جس کی بے  اجازت سفر مکروہ ہے  جیسے  ماں  باپ شوہر اُسے  رضامند کرے  ، جس کا اس پر قرض آتا ہے  اُس وقت نہ دے  سکے  تو اُ س سے  بھی اجازت لے ، پھر حجِ فرض کسی کے  اجازت نہ دینے  سے  روک نہیں  سکتا، اجازت میں  کوشش کرے  نہ ملے  جب بھی چلا جائے ۔ 


 (۴)اس سفر سے  مقصود صرف اﷲعزوجل  اور رسولﷺ ہوں  ، رِیا و سُمُعہ  و فخر سے  جُدا رہے ۔ 


 (۵) عورت کے  ساتھ جب تک شوہر یا محرم بالغ قابلِ اطمینان نہ ہوْ جس سے  نکاح ہمیشہ کو حرام ہے  سفر حرام ہے ، اگر کرے  گی تو حج ہو جائے  گا مگر ہر قدم پر گناہ لکھا جائے  گا۔ 


 (۶)تو شہ مالِ حلال سے  لے  ورنہ قبولِ حج کی امید نہیں  اگر چہ فرض اُتر جائے  گا، اگر اپنے  مال میں  کچھ شُبہ ہو تو قرض لے  کر حج کو جائے  اور وہ قرض اپنے  مال سے  ادا کردے ۔ 


(۷)حاجت سے  زیادہ تو شہ لے  کر رفیقوں  کی مدد اور  فقیروں  پر تصدق کرتا چلے  یہ حجِ مبرور کی نشانی ہے ۔ 


 (۸)عالم کتب فقہ بقدرِ کفایت ساتھ لے  اور بے  علم کسی عالم کے  ساتھ جائے ۔ یہ بھی نہ ملے  تو کم از کم یہ رسالہ ہمراہ ہو۔ 


 (۹) آئینہ ، سرمہ ، کنگھا، مسواک ساتھ رکھے  کہ سُنّت   ہے ۔ 


 (۱۰) اکیلا سفر نہ کرے  کہ منع ہے ۔ رفیق دیندار صالح ہو کہ بددین کی ہمراہی سے  اکیلا بہترْرفیق اجنبی کنبہ والے  سے  بہتر ہے ۔ 


(۱۱)حدیث میں  ہے  جب تین آدمی سفر کو جائیں  اپنے  میں  سے  ایک کو سردار بنالیں  اس میں  کاموں  کا انتظام رہتا ہے ۔ سردار اُسے  بنائیں  جو خوش خلق عاقل دیندار ہو ، سردار کو چاہئے  کہ رفیقوں  کے  آرام کو اپنی آسائش پر مقدم  رکھے ۔ 


(۱۲)چلتے  وقت سب عزیزوں  دوستوں  سے  ملے  اور اپنے  قصور معاف کرائے  اور اب اُن پر لازم کہ دل سے  معاف کردیں ۔ حدیث میں  ہے  جس کے  پاس اس کا مسلمان بھائی معذرت لائے  واجب ہے  قبول کرلے  ورنہ حو ضِ کوثر پر آنا نہ ملے  گا۔ 


 (۱۳) وقت ِ رخُصت سب سے  دعا کرائے  کہ برکت پائے  گا کہ دوسروں  کی دعا کے  قبول ہونے  کی زیادہ امید ہے  اوریہ نہیں  معلوم کہ کس کی دعا مقبول ہو۔ لہذا سب سے  دعا کرائے  اور وہ لوگ حاجی یا کسی کو رُخصت کریں  تو وقتِ رخصت یہ دعا پڑھیں  

                   اَسْتَوْدِعُ اللّٰہَ ِدیْنَکَ وَاَمَاَنتَکَ وَخَوَاتِیْمَ عَمَلِکَ 

                  (اﷲکے  سپرد کرتاہوں  تیرے  دین اور تیری امانت کو اور تیرے  عمل کے  خاتمہ کو۔ )

                 حضور ِ اقدسﷺ جب کسی کو رخصت فرماتے  تو یہ دعاپڑھتے  اور اگر چاہے  تواس پراتنا اضافہ کرے ۔ 
                   َوغَفَرَ ذَنْبَکَ وَیَسَّرَ لَکَ  الْخَیْرَ حَیْثُمَا کُنْتَ زَوَّدَکَ اللَّہُ التَّقْویٰ وَجَنَّبَکَ الرِّدیٰ

   

 (اور تیرے  گناہ کو بخشدے  اور تیرے  لئے  خیر میسّر کرے  تو جہاں  ہو اور تقویٰ کو تیرا توشہ کرے  اور تجھے  ہلاکت سے  بچائے ۔ )

            
 (۱۴) اُن سب کے  دینْ جان ْ مال اولاد ْ تندرستیْ عافیت خدا کو سونپے ۔ 


(۱۵) لباسِ سفر پہن کر گھر میں  چاررکعت نفل  اَلحمَدُ  و قُل سے  پڑھکر باہر نکلے ۔ وہ رکعتیں  واپس آنے  تک اُس کے  اہل و مال کی نگہبانی کریں  گی۔ نماز کے  بعد یہ دُعا پڑھے ۔ 
            
 اَللّٰھُمَّ بِکَ اِنْتَشَرْتُ وَاِلَیْکَ تَوَ جَّھْتُ وَبِکَ اِعْتَصَمْتُ وَعَلَیْکَ تَوَکَّلْتُ اَللّٰھُمَّ اَنْتَ ثِقَتِیْ وَاَنْتَ رِجَاِئْی  اللّٰھُمَّ اکْفِنِیْ وَمَا اَھَمَّنِیْ وَمَالاَ اَھْتَمُّ بِہٖ وَمَا اَنْتَ اَعْلَمُ بِہٖ مِنّیِْ عَزَّجَارُکَ وَلَآ ِالٰہَ غَیْرُکَ اَللّٰھُمَّ زَوّدْنِی التَّقْویٰ وَاغْفِرْلِیْ ذُنُوْبِیْ وَوَجِّھْنِیْ اِلَی الْخَیْرِ اَیْنَمَا تَوَجَّھْتُ  اَللّٰھُمَّ اِنّیِْ اَعُوْذُبِکَ مِنْ وَّعَثَآئِ السَّفَرِوَکَاْبَۃِ الْمُنْقَلَبِ وَالْحَوْرِبَعْدَ ا لْکَوْرِ  وَسُوْ َئِ الْمَنْظَرِفِی اْلَا ْھلِ وَالْمَالِ وَالْوَلَدِ۔ 
 
        (اے  اﷲعزوجل تیری مدد سے  میں  نکلا اور تیری طرف متوجہہوا اور تیرے  ساتھ اعتصام کیا اور تجھی پر توکل کیا اے  اﷲعزوجل تو میرا  اعتماد ہے  اور تو میری امید ہے  الٰہی تو میری کفایت کر اُس چیز سے  جو مجھے  فکر میں  ڈالے  اور اُس سے  جس کی میں  فکر نہیں   کرتا اور اُس سے  جس کو تو مجھ سے  زیادہ جانتا ہے ۔ تیری پناہ لینے  والا باعزّت ہے  اور تیرے  سوا کوئی معبود نہیں ۔ الٰہی تقویٰ کو میرا زادَ راہ کر اور میرے  گناہوں  کو بخشدے  اور مجھے  خیر کی طرف متوجہ کر جدھر میں  توجہ کروں  الٰہی تیری پناہ مانگتا ہوں  سفر کی تکلیف سے  اور واپسی کی برائی سے  اور آرام کے  بعد تکلیف سے  اور اہل و مال اور اولاد میں  بُری بات دیکھنے  سے ) 

                  (۱۶) گھر سے  نکلنے  سے  پہلے  اور بعد کچھ صدقہ کرے ۔ 


 (۱۷) جدھر سفر کو جائے  جمعرات یا ہفۃ یا پیر کا دن ہو اور صبح کا وقت مبارک ہے  اہل جمہ کو روزِ جمعہ قبلِ جمعہ سفر اچھا نہیں  (۱۸)دروازہ سے  باہر نکلتے  ہی یہ دعا پڑھے ۔ 
                 بِسْمِ اللّٰہِ وَبِاللّٰہِ وَتَوَکَّلْتُ عَلَی اللّٰہِ وَلَا حَوْلَ وَلَا قُوَّۃَ اِلَّا ِباللّٰہِ اَللّٰھُمَّ اِنَّا نَعُوْذُ بِکَ مِنْ اَن نَّزِلَّ اَوْ نُزَلَّ اَوْ نَضِلَّ اَوْ نُضَلَّ اَوْ نَظْلِمَ اَوْ نُظْلَمَ اَوْ نَجْھَلَ اَوْ یَجْھَلَ عَلَیْنَا اَحَدٌ

      (اﷲعزوجل کے  نام کے  ساتھ اور اﷲعزوجل کی مدد سے  اور اﷲعزوجل پر توّکل کیا میں  نے  اور گناہ سے  پھرنا اور نیکی کی قوت نہیں  مگر اﷲسے ْ اے  اﷲہم تیری پناہ مانگتے  ہیں  اس سے  کہ لغزش کریں  یا ہمیں  کوئی لغزش دے  یا گمراہ ہوں  یا گمراہ کئے  جائیں  یا ظلم  کریں  یا ہم پر ظلم کیا جائے  ْجہالت کریں  یا ہم پر کوئی جہالت کرے )

              سب سے  رخصت کے  بعد اپنی مسجد سے  رخصت ہوْ وقتِ کراہت نہ ہو تواس میں  دو رکعت نفل پڑھے  (عالمگیریص ۲۱۹،۲۲۰ج۱ْدرمختارْردالمحتار ص۲۰۵ج۲) 



(۲۰)ضروریات سفر اپنے  ساتھ لے  اور سمجھدار اور واقفِ کار سے  مشورہ بھی لے  ْ پہننے  کے  کپڑے  وافرہوں  اور متوسط الحال شخص کو چاہئے  کہ موٹے  اور مضبوط  کپڑے  لے  اور بہتر  یہ ہے  کہ ان کو رنگ لے  ْ اور اگر خیال ہو کہ جاڑوں  کا زمانہ آجائے  گاتو کچھ گرم کپڑے   بھی ساتھ رکھے  اور جاڑے  کا موسم ہو اور خیال ہو کہ واپسی تک گرمی آجائے  گی تو کچھ گرمیوں  کے  کپڑے  بھی لے  لے ۔ بچھانے  کے  لئے  اگر چھوٹا سا روئی کا گدا بھی ہو تو بہت اچھا ہے  کہ جہاز میں  بلکہ اُونٹ پر بچھانے  کے  لئے  بہت آرام دیتا ہے  بلکہ وہاں  پہنچ کر بھی اس کی حاجت پڑتی ہے ۔ کیونکہ ہندوستانی آدمی عموماًچارپائیوں  پر سونے  کے  عادی ہوتے  ہیں ۔ چٹائی وغیرہ پر سونے  میں  تکلیف ہوتی ہے  اور گدے  کی وجہ سے  کچھ تلافی ہو جائے  گی اور صابُن بھی ساتھ لے  جائے  کہ اکثر اپنے  ہاتھ سے  کپڑے   دھونے  پڑتے  ہیں  کہ وہاں   دھوبی میسر نہیں  آتے  ،اور ایک دیسی کمبل بھی چاہیئے  کہ یہ  اُونٹ کے  سفر میں  بہت کام دیتا ہے  جہاں  چاہو بچھالو بلکہ بعض مرتبہ جہاز پر بھی کام دیتا ہے  اور شقدف پر ڈالنے  کے  لئے  بوری کا ٹاٹ لے  لیا جائے  ، چاقو اور سُتلی اور سُواہونا بھی ضروری ہے  اور کچھ تھوڑی سی دوائیں  بھی رکھ لے  کہ  اکثر حجاج کو ضرورت پڑتی ہے   مثلاَکھانسی ، بخار، زکام ، پیچش ، بدہضمی کہ ان سب سے  کم لوگ بچتے  ہیں ۔ لہذا گُلِ بنفشہ ، خطمی ، گاؤزبان ِ، ملیٹھی کہ یہ بخار ْ زکام ، کھانسی میں  کام دیں  گے   پیچش کے  لئے  چاروں  تخم یا کم ازکم اسپغول ہو اوربدہضمی کے  لئے  آلوئے   بخارا ، نمک سلیمانی ہو اور کوئی چوُرن  بھی ساتھ ہو کہ اکثر اس کی ضرورت پڑتی ہے ۔ مثلاَ بادیان،پودینہ خشک ، ہلیلہ سیاہ ، نمک سیاہ کہ انہی کا چُورن بنالے  کافی ہو گا ، اور عرق کافور، پپرمنٹ ہو تو یہ بہت امراض میں  کام دیتے  ہیں ۔ دوائیں  ضرور ہوں  کہ ان کی اکثر ضرورت پڑتی ہے  اور میسر نہیں  آتیں  اگر تم کو خودضرورت نہ ہوئی اور جس کو ضرورت پڑی اور تم نے  دیدی وہ اُس کسم پرُسی کی حالت میں  تمھارے  لئے  کتنی دعائیں  دے  گا ، اور برتنوں  کی قسم سے  اپنی حیثیت کے  موافق ساتھ رکھے ، ایک دیگچی ایسی جس میں  کم از کم دو آدمیوں  کا کھانا پک جائے  یہ تو ضروری ہے  کیو نکہ اگر تنہا بھی ہے  جب بھی بدو کو کھانا دینا ہو گا اور اگر چند قسم کے  کھانے  کھانا چاہتا ہو تو اسی انداز سے  پکانے  کے  برتن ساتھ ہوں  اور پیالے  رکابیاں  بھی اُسی انداز سے  ہو اور ہر شخص کو مشکیزہ بھی ساتھ رکھنا ضروری ہے  اولاً تو جہاز پر بھی پانی لینے  میں  آسانی ہوگی دوم اونٹ پر بغیر اس کے  کام نہیں   چل سکتا ہے  کیونکہ پانی صرف منزل پر ملتا  ہے  پھر درمیان میں  ملنا دشوار ہے  بلکہ نہیں  ملتاْ اگر مشکیزہ ساتھ ہوا تو اس میں  پانی لے  کر اونٹ پر  رکھ لے  کہ پینے  کے  بھی کام آئے  گا اور وضو اور طہارت کے  لئے  بھی اگر تمھارے  پاس خود نہ ہوا کسی سے  مانگو گے  اور شاید ہی کوئی دے  الاماشاء اﷲ۔  اور ڈول  رسّی  بھی ساتھ ہو کیونکہ بعض منزلوں  پر بعض وقت خود بھرنا پڑتا ہے  اوراکثر جگہ پانی بیچنے  والے  آجاتے  ہیں  اور جہاز کا نل بعض مرتبہ بند ہوجاتا ہے  اس وقت اگر میٹھا پانی حاجت سے  زیادہ نہ ہوا تو وضو وغیرہ دیگر ضروریات میں  سمندر سے  پانی نکال کر کام چلا سکتے  ہو۔  کچھ تھوڑے  پھٹے  پرانے  کپڑے  بھی ساتھ رکھو کہ جہاز پر اس کی سخت ضرورت پڑتی ہے  یعنی استنجا وغیرہ سُکھانے  میں  کام  دیں  گے ۔ لوہے  کا چُولھا بھی ساتھ رکھو کہ جہاز پر اس کی سخت ضرورت پڑتی ہے ۔ اگر کوئلے  والا چولھا بھی ساتھ ہو تو بمبئی  یا کراچی سے  حسب ِ ضرورت کوئلے  بھی خرید لو اور لکڑی والا چولھا ہو تو لکڑی لے  جانے  کی حاجت نہیں ۔ اس لئے  کہ لکڑی جہاز والے  کی طرف سے  ضرورت کے  لائق ملا کرتی ہے  مگر اس صورت میں  کلہاڑی کی ضرورت پڑے  گی کیونکہ جہاز پر موٹی موٹی لکڑیاں  ملتی  ہیں ۔ انہیں  چیرنے  کی ضروردت پڑے  گی۔ اور بمبئی  اور کراچی سے  کچھ لیموں  لے  لو کہ جہاز پر اکثر متلی آتی ہے ۔ اُس وقت اس سے  بہت تسکین ہوتی ہے  ، اگر جہاز پر سوار ہونے  پہلے  معمولی تلیین لے  لی جائیں  تو چکر کم آئے  گا اور مٹی یا پتھر کی بھی کوئی چیز ہو کہ اگر تیمم کرنا پڑے  تو کام دے  کہ جہاز میں  کس چیز پر تیمم کروگے  اور کچھ نہ ہو تو مٹی کا کوئی برتن ہی ہو جس پر روغن نہ کیا ہو کہ وہ اور کام میں  بھی آئے  گا اور اُس سے  تیمم بھی ہوسکے  گا۔ بعض حجاج کپڑے  پر جس پر غبار کانام نہیں  ہوتا تیمم کرلیا کرتے  ہیں ،نہ یہ تیمم ہوا نہ اس تیمم سے  نماز جائز۔ ایک اُگا لدان ہونا چاہیئے  کہ جہاز میں  اگر قے  کی ضرورت محسوس ہو تو کام دے  گا ورنہ کہا ں  قے  کرو گے  اور اس کے  علاوہ تھوکنے  کے  لئے  بھی کام دے  گا۔ اس کے  لئے  بمبئی اور کراچی میں  خاص اسی مطلب کے  اُگا لدان ٹین کے  ملتے  ہیں  وہاں  سے  خریدلے  اور ایک پیشیاب کا برتن بھی اس کی ضرورت بعض مرتبہ جہاز پر بھی پڑتی ہے ۔ مثلاً چکر آتا ہے  پاخانہ تک جانا دشوار ہے  یہ ہو گا تو جہاں  ہے  وہیں  پر دہ کرکے  فراغت کرسکے  گا اور اس کے  لئے  بمبئی میں  ٹین کا برتن جو خاص  اِسی کام کے  لئے   ہوتا ہے   خرید لے ۔  چائے  بھی تھوڑی ساتھ ہو تو آرام دے  گی کہ جہاز پر اس کہ ضرورت محسوس ہوتی ہے ۔ سمندر کی مرطوب ہَوا کے  اثر کو دفع کرتی ہے  نیز بدو بہت شوق سے  پیتے  ہیں ْ اگر تم انھیں  چائے  پلاؤ گے  تو تم سے  بہت خوش رہیں  گے  اور آرام پہنچائیں  گے ۔ اس کی پیالیاں  تام چینی کی زیادہ مناسب ہیں  کہ ٹوٹنے  کا اندیشہ نہیں  بلکہ کھانے  پینے  کے  برتن بھی اسی کے  ہو تو بہتر ہے ۔ تھوڑی  موم بتیا ں  بھی ہوں  کہ جہاز پر رات میں  پا خانہ پیشاب کو جانے  میں  آرام دیں  گی۔ پانی رکھنے   کیلئے   ٹین کے  پیپے  ہونے  چاہیئں   کہ جہاز پر کام دیں  گے  اور منزل پر بھی۔ اچار چٹنی اگر ساتھ ہوں  تو نہایت بہتر ان کی بھی ضرورت پڑتی ہے ۔ اسباب رکھنے  کے  لئے  ایک  چیڑ کا بڑا صندوق ہونا چاہیئے  اور اس میں  ایک یہ بھی فائدہ ہے  کہ بعض مرتبہ جہاز میں  مسافروں  کی کثرت  ہوتی ہے  اور جگہ نہیں  ملتی اگر یہ ہوگا تو تیسرے  درجے  کے  مسافر کو بیٹھنے  بلکہ تھوڑی تکلیف کے  ساتھ اس پر لیٹ رہنے  کی جگہ مل جائے  گی۔ اپنے  صندوق  اور بوری اور دیگر سامان پر نام لکھ لو کہ اگر ایک دوسرے  کے  سامان میں  مل جائیں  تو تلاش کرنے  میں  آسانی ہوگی۔ احرام کے  کپڑے  یعنی تہبند اور چادر یہیں  سے  یا بمبئی  یا کراچی سے  لے  لے  کیونکہ احرام جہاز ہی سے  باندھنا ہو گا اور بہتر یہ  کہ دو جوڑے  ہو کہ اگر ایک میلا ہو تو بدل سکیں ۔ مستورات ساتھ ہوں  تو اُن  کے  احرام کی حالت میں  منہ چھپانے  کو کھجور کے  پنکھے  جو خاص اسی کام کے  لئے  بنتے  ہیں بمبئی یا کراچی سے  خرید لیں  کہ احرام میں  عورتوں  کا کسی ایسی چیز سے  منہ چھپانا جو چہرہ سے  چپٹی ہو حرام ہے ۔ کفن بھی ساتھ ہو کہ موت کا وقت معلوم نہیں  یا اتنا تو ہو گا کہ وہ کپڑااس زمینِ پاک پر پہنچ جائے  گا اور اسے  زمزم میں  غوطہ دے  لو گے  اور گرمی کا موسم ہو تو پنکھا بھی ساتھ ہو۔ اس کے  بیان کرنے  کی حاجت نہیں  کہ کھانے   کے  لئے  کیا لیا جائے  کیونکہ اس میں  ہر شخص کی مختلف حالت ہے   اور لوگوں  کو معلوم ہے  کہ انھیں  کن چیزوں  کی ضرورت ہوگی اور وہ کس طرح بسر کرسکتے  ہیں  پھر بھی اس کے  متعلق بعض خاص باتیں  عرض کردیتا ہوں ۔ زیادہ آٹا نہ لے  کیونکہ سمندر کی ہوا سے  بہت جلد خراب  ہو جاتا ہے  اور اس میں  سونڈیاں  پڑجاتی ہیں  صرف اتنا لے  کہ جہاز پر کام دیدے  یا کچھ زائد گہیوں  لے  لے  کہ اس کو جدّہ  یا مکہ معظمہ یا مدینہ طیبہ میں  جہاں  چاہے  پِسوا سکتا ہے  اور چاول ضرور ساتھ لے  کہ اکثر کھچڑی پکانی  پڑتی ہے  اور آلو بھی ہوں  کہ متواتردال دِقت سے  کھائی جاتی ہے  اور اگر اس میں  استطاعت ہو تو بکرے ، مرغیاں ، انڈے  ساتھ رکھ لے ۔ جہاز پر بعض مرتبہ گوشت مل جاتا ہے  مگر اس میں  خیال  کرلے  کہ کسی کافر یا مُرتد کا ذبح کیا ہو تو  نہیں ۔ مسالے  پسے  ہوئے  ہوں  اور پیاز لہسن بھی ہوں  ، بڑیاں  بھی ہو تو بہتر ہے ، مدینہ طیبہ کے  راستے  میں  کئی منزلیں  ایسی آتی ہیں  جہاں  دال نہیں  گلتی ، اس کے  متعلق کچھ انتظام کرلے  ، نیز مدینہ طیبہ جانے  کے  لئے  مکہ معظمہ سے  بُھنے  ہوئے  چنے  لے  لیں  یا یہیں   سے  لیتا جائے  کہ بعض مرتبہ اتنا موقع نہیں  ملتا کہ دوسرے  وقت کے  لئے  کھانا پکا یا جائے  ایسے  وقت کام دیں  گے ۔ گھی حسبِ حیثیت زیادہ لے  کہ بدوؤں  کو زیادہ گھی دینا پڑتا ہے  اور گھی سے  وہ خوش بھی ہوتے  ہیں ۔ مسور کی دال ضرور لے  کہ جلد گلتی ہے  اور بعض دفعہ ایسا ہی موقع ہوتاہے  کہ جلد کھانا تیار ہو جائے ۔ 


 (۲۱)خوشی خوشی گھر سے  جائے  اور ذکرِ الٰہی بکثرت کرے  اور ہر وقت خوف خدا دل میں  رکھے  ، غضب سے  بچے  ، لوگوں  کی بات برداشت کرے  اور ہر وقت اطمینان ووقار کو ہاتھ سے  نہ جاے  دے ،بیکار باتوں  میں  نہ پڑے ۔ 


(۲۲)گھر سے  نکلے  تو یہ خیال کرے  کہ دنیا سے  جارہا ہے ۔ چلتے  وقت یہ دعا پڑھے :۔ 
                  اَللّٰھُمَّ اِنَّا نَعُوْذُ بِکَ مِنْ وَّ عَثَآ ئِ السَّفَرِ وَکَاْئَ بَۃِ الْمُنْقَلَبِ وَ سُوٓئِ الْمَنْظَرِفِی الْمَالِ وَاْلاَ ھْلِ وَالْوَلَدِ

                 (اﷲ ہم تیری پناہ مانگتے  ہیں  سفر کی تکلیف سے  اور واپسی کی بُرائی سے  اور اہل ومال اور اولاد میں  بُری بات دیکھنے  سے  )

                  
وا پسی تک مال و اہل و عیال محفوظ رہیں  گے ۔ 


 (۲۳)اسی وقت آیۃ الکرسی اور قُلْ یٰآ ایُّھَا الْکٰفِرُوْنَ سے  قُلْ اَعُوْذُبِرَبّ ِالنَّاسِ تک تَبَّتْ کے  ِسوا پانچ سورتیں  مع بسم اﷲشریف پڑھے  پھر آخر میں  ایک بار بسم اﷲ  شریف پڑلے  ، راسۃ بھر آرام سے  رہے  گا       (۲۴)نیز اس وقت  یہ دُعا پڑھ لے ۔   

                 اِنَّ الَّذِیْ فَرَضَ عَلَیْکَ الْقُرْاٰنَ لَرَآدُّکَ اِلیٰ مَعَادٍ۔ 
                 (بیشک جس نے  تجھ پر قرآن فرض کیا تجھے  واپسی کی جگہ کی طرف واپس کرنے  والا ہے )

                         انشاء اﷲ بالخیر واپس آئیگا۔ 


(۲۵)ریل وغیرہ جس سواری پر سوار  ہوْ بسم اﷲ تین بار کہے  پھر اﷲ اکبر  اور الحمدللہ اور سبحٰن اﷲ ہر ایک تین تین بار ْ لا الٰہ الااﷲ ایک بار پھرکہے ۔ 
                        سُبْحٰنَ الَّذِیْ سَخَّرَلَنَا ھٰذَ اوَمَا کُنَّا لَہٗ مُقْرِنِیْنَ o وَاِنَّا اِلیٰ رَبّنِاَ لَمُنْقَلِبُوْنَo
                (پاک ہے  جس نے  ہمارے  لئے  اسے  مُسخر کیا اور ہم اس کو فرمانبردار نہیں  بن سکتے  تھے  اور ہم اپنے  رب کی طرف لوٹنے  والے  ہیں )

                          اُس کے  شر سے  بچے ۔ 


(۲۶) جب دریا میں  سوار ہو یہ کہے  :۔ 
                         بِسْمِ اللَّہِ مَجْرٖھَا وَمُرْسٰھَا اِنَّ رَبّیِْ لَغَفُوْرُرَّحِیْمٌ oوَمَا قَدَرُوااللَّہَ حَقَّ قَدْرِ ہٖ وَالْاَرْضُ جَمِیْعاَ قَبْضَتُہٗ یَوْمَ الْقِیٰمَۃِ وَالسَّمٰوَاتُ مَطْوِیّٰتٌ     ِبیَمِیْنِہٖ سُبْحٰنَہٗ وَتَعَالیٰ عَمَّا ُیشْرِکُوْنَo
                 (اﷲ کے  نام کی مدد سے  اس کا  چلنا اورٹھرنا ہے  بے  شک میرارب بخشنے  والا رحم فرمانے  والا ہے  اور انھوں  نے  اﷲ کی قدر جیسی چاہیئے  نہ کی اور زمین پُوری قیامت کے  دن اس کی مٹھی میں  ہے  آسمان اس کے  ہاتھ میں  لِپٹے  ہوئے  ہیں  پاک ہے  وہ اوربرتر ہے  اُس سے  جسے  اُس کا شریک بناتے  ہیں )

                ڈوبنے  سے  محفوظ رہے  گا۔ 


(۲۷) جہاز میں  سوار ہونے  میں  کوشش کرے  کہ پہلے  سوار ہو جائے  کیونکہ جو پہلے  پہنچ گیا اچھی اور کشادہ جگہ لے  سکتا ہے  اور جو جگہ یہ لے  گا پھر اس کو کوئی نہیں  ہٹا سکے  گا اور ُاترنے  میں  جلدی نہ کرے  کہ اس میں   بعض مرتبہ کوئی سامان رہ جاتا ہے ۔ 


(۲۸)تیسرے  درجے  میں  سفر کرنے  والا جہاز پر بچھانے  کو چٹائی ضرورلے  لے  کے  ورنہ بسترا کثر خراب ہو جاتا ہے  چند ہمراہی ہوں  تو بعض نیچے  کے  کمرے  میں  جگہ لیں  اور بعض اُوپر کے  ْ اگر گرمی معلوم ہوئی تو نیچے  والے  اُوپر کے  درجے  میں  آکر بیٹھ سکیں  گے  اور سردی معلوم ہوئی تو یہ اُن کے  پاس چلے  جائیں  گے ۔ 


 (۲۹) جب بمبئی یا کراچی سے  روانہ ہوں  گے  قبلہ کی سمت بدلتی رہے  گی اس کے  لئے  ایک نقشہ دیا جاتا ہے ۔ اس سے  سمت قبلہ معلوم کرسکو گے  قُطب نما پاس رکھا جائے  جدھر وہ قُطب بتائے  اسی طرف اس دائرہ کا خط شمال کو کر دیا جائے  پھر جس سمت کو قبلہ لکھا ہے  اُس طرف مُنہ کر کے  نماز پڑھیں ۔ 
                                (۳۰) جدہ میں  جہاز کنارے  پر نہیں  کھڑا ہوتا جیسے  بمبئی یا کراچی میں  گودی بنی ہے  وہاں  نہیں  ہے  بلکہ وہاں  کشتیوں  پر سوار ہو کر کنارے  پر پہنچتے  ہیں ، یہ بات ضرورخیال میں  رکھے  کہ جس کشتی میں  اپنا سامان ہو اُسی میں  خود بھی بیٹھے  اگر ایسا نہ کیا  بلکہ سامان کسی میں  اُتر اور اپنے  آپ دوسری میں  بیٹھا تو سامان ضائع ہو جانے  کا خوف ہے  یا کم از کم تلا ش کر نے  میں  دقّت ہو گی کشتی والے  بطور انعام کچھ مانگتے  ہیں  انھیں  دیدیا جائے ۔ 


(۳۱)اب یہاں  سے  سامان کی حفاظت میں  پوری کوشش کرے ْ ہر کام میں  نہایت چسُتی و ہو شیاری رکھے ۔ کشتی سے  اُترنے   کے  بعد چونگی خانہ  میں  جسے  جُمرَ ک کہتے  ہیں  سامان کی تفتیش ہوتی ہے   اس میں فقظ  یہ دیکھتے  ہیں  کہ کوئی چیز تجارت کی غرض سے  تو نہیں  لا یا۔ اگر تجارتی سامان پائیں  گے  تو اُس کی چونگی لیں  گے  اور تجارتی سامان نہ ہو تو چاہے  کتنی ہی چیزیں  کھانے  پینے  اور دیگر ضرورت کی چیزیں  ہوں  اُن سے  کچھ تعرض نہ کریں  گے ۔ 


 (۳۲) مکہ معظمہ میں  جتنے  معلم  ہیں  اُن سب کے  جدہ میں  وکیل رہتے  ہیں  جب تم کشتی سے  اُتر و گے  پھاٹک پر حکومت کا آدمی ہو گا کشتی کا کرایہ جو مقرر ہے  وصول کرلے  گا اور تم سے  پوچھے  گا کہ معلم کون ہے  جس معلم کا نام لوگے  اس کا وکیل تمہیں  اپنے  ساتھ لے  گا اور وہ تمھارے  سامان کو اُٹھوا کر اپنے  یہاں  یا کسی کرایہ کے  مکان میں  لے  جائے  گا اس وقت تمہیں  چاہیئے  کہ اپنے  سامان کے  ساتھ خود جاؤ اور اگر تم کئی شخص ہو اور سامان زیادہ ہے  تو بعض یہاں  سامان کی نگرانی کریں  بعض سامان کی گاڑی سے  ساتھ جائیں ۔ اس لئے  کہ بعض مرتبہ سامان گاڑی سے  گرِ جاتا ہے  اور گاڑی والے  خیال بھی نہیں  کرتے  اس میں  ان کا کیا نقصان ہے   کوئی بھی ضرورت کی چیز گرِ گئی تو تمہیں  کو تکلیف ہو گی۔ 


(۳۳)جدہ میں  پانی اکثر اچھا نہیں  ملتا کچھ خفیف کھاری ہو تا ہے  پانی خریدو تو چکھ لیا کرو۔ 


(۳۴) مکہ معظمہ کے  لئے  اونٹ کا کرایہ کرنا اُسی وکیل کا کام ہے  اور اُس زمانہ میں  حکومت کی طرف سے  کرایہ مقرر ہو جاتا ہے  جس سے  کمی بیشی نہیں  ہوتی۔ شقدف ْ شبری جس کی تمہیں  خواہش ہو اُس کے  موافق وکیل اونٹ کرایہ کردے   گا اور کریہ پیشگی ادا کرنا ہو گا اور اُسی اونٹ کے  کرایہ  میں  دریا کے  کنارے  سے  مکان تک اسباب لانے  کی مزدوری اور مکان کا کرایہ اور وکیل کا محنتانہ سب کچھ جوڑ لیا جاتا ہے  تمہیں  کسی چیز کے  دینے  کی ضرورت  نہیں  ، اگر تم پیدل جانا چاہوگے  تو یہ تمام مصارف تم سے  وصول کرے  گا۔ 


(۳۵)شبری کی پوری قیمت لے  لی جاتی ہے ۔ اب وہ تمھاری ہوگئی مکہ معظمہ پہنچ کر جو چاہو کرو اگر وہ مضبوط ہے  تو مدینہ طیبہ کے  سفر میں  بھی کام  دے  گی۔ شقدف کا کرایہ لیا جاتا ہے  کہ مکہ معظمہ  پہنچ کر اب تمہیں  اس سے  کچھ سروکار نہیں  ہا  ں اگر تم چاہو تو جدہ میں  شقدف خرید بھی سکتے  ہو جو پورے  سفر میں  تمہیں  کام  دے  گا پھر جدہ پہنچ کر تھوڑے  داموں  فروخت بھی ہو سکتا ہے  شقدف میں  زیادہ آرام ہے  کہ آدمی سو بھی سکتا ہے  اور شبری میں  بیٹھا رہنا پڑتا ہے  مگر اس میں  سامان زیادہ رکھا جاسکتا ہے  اور شقدف میں  بہت کم۔ 


 (۳۶)اگر اسباب زیادہ ہو تو مکہ معظمہ تک اس کے  لئے  الگ اونٹ کر لو اور چیزیں  ضرورت سے  زیادہ ہوں  چاہو تو یہیں  جدہ میں  وکیل کے  سُپرد کر دو جب تم آؤ گے  وکیل وہ چیز تمہارے  حوالہ کردے  گا اور اس کا کرایہ مثلاً فی بوری یا فی صندوق آٹھ آنے  یا کم وبیش کے  حساب سے  لے  لے  گا اگر چہ تمہاری واپسی چار پانچ مہینے   کے  بعد ہو۔ 


(۳۷)اگر جہاز کا ٹکٹ  واپسی کا ہے  تو اُسے  باحتیاط رکھو اور اُس کا نمبر لکھ لو کہ شاید ٹکٹ ضائع ہو جائے  تونمبر سے  کام چل جائے  گا اگرچہ دقتّ  ہو گی اور تم کو اطمینان ہو تو ٹکٹ وکیل کے  پاس رکھ سکتے  ہو۔ 


 (۳۸) کرایہ  کے  اونٹ وغیرہ پر جو کچھ بارکرو اُس کے  مالک کو دکھالو اور اس سے  زیادہ  بغیر اس کی اجازت کے  کچھ نہ رکھو۔ 


(۳۹) جانور کے  ساتھ نرمی کروْ طاقت سے  زیادہ کام نہ لو ْ بے  سبب نہ ماروْ  نہ کبھی مُنہ پر مارو ، حتی الوسع اس پر نہ سوؤ کہ سوتے  کا بوجھ زیادہ  ہوتا ہے  کسی سے  بات وغیرہ کرنے  کو کچھ دیر ٹھہرنا ہو تو اُتر لو اگر ممکن ہو۔ 


(۴۰)صبح و شام اُتر کر کچھ دُور پیادہ چل لینے  میں  دینی ودنیوی بہت فائدے  ہیں ۔ 


(۴۱)بدوؤں  اور سب عربیوں  سے  بہت نرمی کے  ساتھ پیش آؤ، اگر وہ سختی کریں  ادب سے  تحمل کرے  اس پر شفاعت نصیب ہونے  کا وعدہ فرمایا ہے ۔ خصوصاً  اہلِ حرمینْ خصوصاً اہل مدینہ ْ اہل عرب کے  افعال پر اعتراض نہ کرے ْ نہ دل میں  کدورت لائے  اس میں  دونوں  جہان کی سعادت ہے ۔ 



اے  کہ حّمال ِ عیب خو یشتنید 

طعنہ بر عیب ِ و یگراں  مکُنید



( جو شخص اپنا عیب اُٹھائے  ہوئے  ہے  وہ دوسروں  کے  عیب پر طعنہ نہ دے  )



(۴۲)جو عربی نہیں  جانتا اُسے  بعض  تُند خُو جمال وغیرہم  گالیا ں   بلکہ مغلظات تک دیتے  ہیں  ایسا اتفاق ہو تو شُنیدہ کو محض نا شنیدہ کردیا جائے  اور دل پر میل نہ لایا جائے ۔ یو نہی عوام اہلِ مکہ کہ سخت خوُ ْ تُندمزاج ہیں  اُن کی سختی پر نرمی لازم ہے ۔ 


( ۴۳)جَمّال  یعنی اونٹ والوں  کو یہاں  کے  سے  کرایہ والے  نہ سمجھے  بلکہ اپنا مخدوم جانے  اور کھانے  پینے  میں  اُن سے  بُخل نہ کرے  کہ وہ ایسوں  ہی سے   ناراض ہوتے  ہیں  اور تھوڑی بات میں  بہت خوش ہو جاتے  ہیں  اور امید سے  زیادہ کام آتے  ہیں ۔ 


(۴۴)قبولِ حج کے  لئے  تین شرطیں  ہیں  اﷲ عزوجل فرماتا ہے :۔   



 لَا رَفَثَ وَلَا فُسُوْقَ وَلَا جِدَالَ فِی الْحَجِّ۔ 
 

(حج میں  نہ فحش بات ہو اور نہ ہماری نافرمانی اور نہ کسی سے  جھگڑالڑائی)



 تو ان باتوں  سے  نہایت دُور رہنا چاہیئے  جب غصّہ آئے  یا جھگڑا ہو یا کسی معصیت کا خیال ہو فوراً سر جھکا کر قلب کی طرف متوجہ ہوکر اس آ  یت کی تلاوت کرے  اور دو ایک بار لا حول شریف پڑھے ، یہ بات جاتی رہے  گی یہی نہیں  کہ اسی کی طرف سے  ابتداہو یا اس کے  رُفقا ہی  کے  ساتھ جدال بلکہ بعض اوقات امتحاناً  راہ چلتوں کو پیش کردیا جاتا ہے  کہ بے  سبب اُلجھتے  بلکہ سب وشتم ولعن وطعن کو تیار ہوتے  ہیں ۔  اس سے  ہر وقت ہوشیار رہنا چاہیے ،مبادا کہ ایک دو کلمے  میں  ساری محنت اور روپیہ برباد ہو جائے ۔ 


(۴۵)کمزور  اور عورتوں  کو اونٹ پر چڑھنے  کے  لئے  ایک سیڑھی جدہ میں  لے  لی جائے  تو چڑھنے  اُترنے  میں  آسانی ہوگی جدہ سے  مکہ معظمہ دو دن کا راستہ ہے  صرف ایک منزل راستہ میں  پڑتی ہے  جس کو بحرہ کہتے  ہیں  اب جب یہاں  سے  روانہ ہو اِن تمام باتوں  پر لحاظ رکھو جو لکھی جاچکیں  اور جو آیندہ بیان ہو ں  گی۔ 


 (۴۶) اونٹ پر عموماً دو شخص سوار ہوتے  ہیں ۔ شقدف اور شبری  میں  دونوں  طرف بوجھ برابر رہنا ضروری ہے  اگر ایک جانب کا آدمی ہلکا ہو تو اُدھر اسباب رکھ کر وزن برابرکرلیں ۔ یوں  بھی وزن برابر نہ ہو تو ہلکا آدمی اپنے  شقدف یا شبری میں  کنارۂ  بیرونی سے  قریب  ہو جائے  اور بھاری آدمی اونٹ کی پیٹھ سے  نزدیک ہو جائے ۔ 


 (۴۷)بعض مرتبہ کسی جانب کا پلہ جھک جاتا ہے   اس کا خیال رکھو جب ایسا ہو تو فوراً  اس طرح بیٹھ جاؤ کہ درست ہو جائے ۔ کیونکہ اس کی وجہ ا ونٹ کو بھی تکلیف ہوتی ہے  اور شبری ہو تو گرنے  کا قوی اندیشہ ہے ۔ اس کے  درست کرنے  کو اونٹ والا میزان میزان کہہ کر تمہیں  متنبہ کرے  گا۔ چاہیئے  کہ فوراًدرست کرلو ورنہ اونٹ والا ناراض ہوگا۔ 


 (۴۸)راہ میں  کہیں  چڑھائی آتی ہے  کہیں  اُتار جب چڑھائی ہو خوب آگے  اونٹ کی گردن کے  قریب دونوں  آدمی ہوجائیں  اور جب اُتار ہو خوب پیچھے  دُم کے  قریب ہو جائیں ۔ جب راہ ہموار  آ جائے  پھر بیچ میں  ہو جائیں  یہ نشیب و فراز کبھی آدمی  کے  سوتے  میں  آتے  ہیں  یا اُسے  اس  طر ف التفات نہیں  ہوتا اس وقت جمال جگاتا اور متنبہ کرتاہے  اوّل اوّل یا کدَّام کدّام کہے  تو آگے  سرک کر بیٹھ جاؤ اور اگر ورا  ٔ ورأ کہے  تو پیچھے  ہٹ جاؤ ، اور بعض بدو ایک آدھ لفظ ہندی سیکھے  ہوئے  فیشو، فیشو کہتے  ہیں  یعنی پیچھے  پیچھے  اور کبھی غلطی سے  آگے  کہنا ہوتا ہے  اور فیشو کہتے  ۔ دیکھ کر صحیح بات پر فوراً عمل کیا جائے  اور اُس کے  جگانے  پر ناراض نہ ہونا چایئے  کہ ایسا نہ ہو تو معاذاﷲ گرِ جانے  کا احتمال ہے ۔ 


(۴۹)جب منزل پر  پہنچو تو اُترنے  میں  تاخیر مت کرو کہ دیر کرنے  میں  اونٹ والے  ناراض ہوتے  ہیں  اور پریشان کرتے  ہیں  اور روانگی کے  وقت بالکل تیار رہو۔ تمام ضروریات سے  پہلے  ہی فارغ ہو لو۔ 


 (۵۰)اُتر نے  اور چڑھنے  کے  وقت خصوصیت کے  ساتھ بہت ہوشیاری اور دیکھ بھال کی ضرورت ہے  ان دو وقتوں  میں  سامان کے  ضائع ہونے  اور چھوٹ جانے  کا اندیشہ ہوتا ہے  اور اس وقت بعض دفعہ چور بھی آجاتے  ہیں  جن کو وہاں  کی زبان میں  حرامی کہتے  ہیں ۔ 


 (۵۱)منزلوں  پر سودا بیچنے  والے  اور پانی لے  کر بکثرت بدو آجاتے  ہیں  اُن سے  بھی احتیاط رکھو کہ بعض اُن میں  سے  موقع پاکر کوئی چیز اُٹھا لے  جاتے  ہیں ۔ 


(۵۲)جس منزل پر اُترے  وہاں  یہ دعا پڑھے  :۔ 
                  اَعُوْذُ بِکَلِمَاتِ اللَّہِ التَّآمَّاتِ مِنْ شَرّمَا خَلَقَ اَللّٰھُمَّ اَعْطِنَا خَیْرَھٰذَاالْمَنْزِلَ وَخَیْرَ مَا فِیْہِ وَاکْفِنَا شَرَّ ھٰذَاالْمَنْزِلِ َوشَرَّمَافِیْہِ اَ للّٰھُمَّ اَنِْزلْنِیْ مُنْزِلاً مُّبَارَکاًوَّ اَنْتَ خَیْرُ المُنْزِلِیْنَ ط

                           (اﷲ کے  کلماتِ تامہ کی پناہ مانگتا ہوں  اس کے  شر سے  جسے  اس نے  پیدا کیا الٰہی  تو ہم کو اس منز ل کی خیر عطا کر اور اس کی خیر جو کچھ اس میں  ہے ۔ اور جو کچھ اس میں  ہے  اس کے  شر سے  ہمیں  بچا۔  الٰہی توہم کو برکت والی منزل میں  اُتار اور تو بہتر اُتارنے  والا ہے )

                 ہر نقصان سے  بچے  گا۔ بہتر یہ ہے  وہاں  دورکعت نماز پڑھے  



(۵۳) منزل میں  راسۃ سے  بچ کر اُترے  کہ وہاں  سانپ وغیرہ مُوذیوں  کا گزر ہوتا ہے ۔ 


 (۵۴)  جب منزل سے  کُوچ کرے  دورکعت نماز پڑھ کر روانہ ہو حدیث میں  ہے  روزِ قیامت وہ منزل اُس کے  حق میں  اس امر کی گواہی دے  گیْ نیز انس رضی اﷲ تعالیٰ عنہ کہتے  ہیں  رسول اﷲﷺ جب کسی منزل میں  اُترتے  دورکعت نماز پڑھ کر وہاں  سے  رخصت ہوتے ۔ 


 (۵۵)راسۃ میں  پیشاب وغیرہ باعث لعنت ہے ۔ 


(۵۶) منزل میں  متفرق ہو کر نہ اُتریں  بلکہ ایک جگہ رہیں ۔ 


 (۵۷)اکثر رات کو قافلہ چلتا رہتا ہے   اِ س حالت میں  اگر سوؤ تو غافل ہو کر نہ سوؤ  بلکہ بہتر یہ ہے  کہ دونوں  آدمیوں  میں جو ایک اونٹ پر سوار ہیں  باری باری سے  ایک سوئے  ایک جاگتا رہے  کہ اسے  وقت میں  جب کہ دونوں  غافل سوجائیں  بعض مرتبہ چوری ہو جاتی ہے  شبری کے  نیچے  سے  چور بوری کاٹ لے  جاتے  ہیں  اور شقدف بھی بغل کی جانب سے  چاک کرکے  مال نکال لے  جاتے  ہیں  خلاصہ یہ کہ ہر موقع اور ہر محل پر ہوشیاری رکھو اور اﷲ عزّوجلّ  پر اعتمادْ پھر انشأاﷲ العزیز الجلیل نہایت امن وامان کے  ساتھ رہوگے ۔ 


(۵۸) راسۃ میں  قضائے  حاجت کے  لئے  دُور نہ جاؤ کہ خطرہ سے  خالی نہیں  اور ایک چھتری اپنے  ساتھ ضرور رکھو اگر چہ سردی کا زمانہ ہو کہ قضائے  حاجت کے  وقت اس سے  فی الجملہ پردہ ہو جائے  گا اور بہتر یہ کہ تین چار لکڑیاں  جن کے  نیچے  لوہا لگا ہو اورایک موٹی بڑی چادر ساتھ رکھو کہ منزل پر لکڑیاں  گاڑکر چادرسے  گیھر دو گے  تو نہایت پردہ کے  ساتھ رفع ضرورت کرسکوگے  اور عورتیں  ساتھ ہوں  تو ایسا انتظام ضروری ہے  کہ خوف کی وجہ سے  دُور نہ جاسکیں  گی اور نزدیک میں  سخت بے  پردگی ہوگی



(۵۹) مکہ معظمہ سے  جب مدینہ طیبہ کے  لئے  اونٹ کرایہ پرکریں  تو ایک معلم کے  جتنے  حجاج ہیں  وہ سب متفق ہوکر یہ شرط کرلیں  کہ نماز کے  اوقات میں  قافلہ ٹھہرانا ہوگا اس صورت میں  نماز جماعت کے  ساتھ بآسانی اداکرسکیں  گے  کہ جب یہ شر ط ہوگی تو اونٹ والوں  کو وقتِ نماز میں  قافلہ روکنا پڑے  گا اور اگر کسی وجہ سے  نہ روک سکیں  گے  تو چند بدو حجاج کی حفاظت کریں  گے  یہ باطمینان نماز ادا کرلیں   پھر وہ اونٹ تک پہنچادیں  گے ۔ اور شرط نہ کی تو صرف مغرب کے  لئے  قافلہ روکیں  گے  باقی نمازوں  کے  لئے  نہیں  اور اس صورت میں  یہ کرے  کہ نماز پڑھنے  کے  وقت اونٹ سے  کچھ آگے  نکل جائے  اور نماز ادا کرے  پھر شامل ہو جائے  اور قافلہ سے  دورُنہ ہو کہ اکثر خطرہ ہوتا ہے  اور بعض مرتبہ ایسا بھی ہوتا ہے  کہ سنت یا فرض پڑھنے  تک قافلہ سب آگے  نکل گیا تو باقی کے  لئے  پھر آگے  بڑھ جائے  ورنہ قافلہ سے  زیادہ فاصلہ ہو جائے  گا اور یہ بھی یاد رکھنا چاہیئے  کہ فرض ووتر اور صبح کی سنت سواری پر جائز نہیں ۔ اُن کو اُتر کر پڑھے  باقی سنتیں  یا نفل اونٹ کی پیٹھ پر بھی پڑھ سکتے  ہیں ۔ 
 تنبیہ:           خبردار خبردار نماز ہر گز ترک نہ کرنا یہ ہمیشہ بہت بڑا  گناہ ہے  اور اس حالت میں  اور سخت تر کہ جن کے  دربار میں  جاتے  ہو راسۃ میں  انہی کی نافرمانی کرتے  چلوْ تو بتاؤ کہ تم نے  اُن کو راضی کیا یا ناراض۔ میں  نے  خود بہت سے  حجاج کو دیکھا ہے  کہ نماز کی طرف بالکل التفات نہیں  کرتے   تھوڑی  تکلیف پر نماز چھوڑدیتے  ہیں  حالانکہ شرعِ مُطہَّر نے  جب تک آدمی ہوش میں  ہے  نماز ساقط نہیں کی۔ 


(۶۰)سفر ِ مدینہ طیبہ میں  بعض مرتبہ قافلہ نہ ٹھہرنے  کے  باعث بمجبوری ظہرو عصر ملا کر پڑھنی ہوتی ہے  اس کے  لئے  لازم ہے  کہ ظہر کے  فرضوں  سے  پہلے  ارادہ کرلے  کہ اسی وقت عصر پڑھوں  گا اور فرض ظہر کے  بعد فوراً عصر کی نماز پڑھے  یہاں  تک کہ بیچ میں  ظہر کی سنتیں  بھی نہ ہوں  اسی طرح مغرب کے  بعد عشاء بھی انہی شرطوں  سے  جائز ہے  اور اگر ایسا موقع ہوکہ عصر کے  وقت ظہر یا عشا کے  وقت مغرب پڑھنی ہو تو صرف اتنی شرط ہے  کہ ظہر و مغرب کے  وقت میں  وقت نکلنے  سے  پہلے  ارادہ کرلے  کہ ان کو عصر و عشاء کے  ساتھ پڑھوں  گا (۶۱)جب وہ بستی پر نظر پڑے  جس میں  ٹھہرنا یا جانا چاہتا ہے  یہ کہے :

                 اَللّٰھُمَّ رَبَّ السَّمٰواَتِ السَّبْعِ وَمَا اَظْلَلْنَ وَرَبَّ الْاَرْضِیْنَ السَّبْعِ وَمَا  اَقْلَلْنَ وَ رَبَّ الشَّیٰطِیْنِ وَمَا اَضْلَلْنَ وَرَبَّ اْلاَرْیَا حِ وَمَا ذَرَیْنَ اَللّٰھُمَّ ِانَّا نَسْئَا  ُلکَ خَیْرَ ھٰذِہِ الْقَرْیَۃِ وَخَیْرَ اَھْلِھَا وَخَیْرَ مَا فِیْھَا وَ نَعُوْذُبِکَ مِنْ شَرّ ِھٰذِہِ الْقَرْیَۃِوَشَرِّ اَھْلِھَا وَشَِرّمَا فِیْھَا۔ 
                          (اے  اﷲ ساتوں  آسمانوں  کے  رب اور ان کے  جن کو آسمانوں  نے  سایہ کیا اور ساتوں  زمینوں  کے  رب اور ان کے  جن کو زمینوں  نے  اُٹھایا اور شیطانوں  کے  رب اور جن کو انھوں  نے  گمراہ کیا اور ہواؤں  کے  رب اور اُن کے  جن کو ہواؤں  نے  اُڑایا۔ اے  اﷲ ہم تجھ سے  اس بستی کی اور بستیوالوں  کی اور جو کچھ اس میں  ہو اُن کی بھلائی کا سوال کرتے  اور اس بستی کے  بستی والوں  کے  شر سے  اور جو کچھ اس میں  ہے  اُس کے  شر سے  تیری پناہ مانگتے  ہیں )

                 یا صرف پچھلی دعا پڑھے  ہر بلا سے  محفوظ رہے  گا۔ 


(۶۲)جس شہر میں  جائے  وہاں  کے  سنُیعالموں  اور باشرع فقیروں  کے  پاس ادب سے  حاضر ہوْ مزارات کی زیارت کرے ْ فضول سیر و تماشے  میں  وقت نہ کھوئے ۔ 


 (۶۳)جس عالم کی خدمت میں  جائے  وہ مکان میں  ہو تو آوازنہ دے  باہر آنے  کا انتظارکرے  اُس کے  حضور میں  بے  ضرورت کلام نہ کرے ْ بے  اجازت لئے  مسئلہ نہ پوچھے  ْاُس کی کوئی بات اپنی  نظر میں  خلاف ِ شرع معلوم ہو تو اعتراض نہ کرے  اور دل میں  نیک گمان رکھے  ، مگر یہ سُنّیعالم کے  لئے  ہو ، بدمذہب کے  سایہ سے  بھاگے ۔ 


 (۶۴)ذکرِ خدا سے  دل بہلائے  کہ فرشۃ ساتھ رہے  گا نہ کہ شور ولغویات سے  کہ شیطان ساتھ ہو گا۔ 


 (۶۵)رات کو زیادہ چلے  کہ سفر جلدطے  ہوتا ہے ۔ 


(۶۶) ہر سفر خصوصاً سفر ِ حج میں  اپنے  اور اپنے  عزیزوں  اور دوستوں  کے  لئے  دعا سے  غافل نہ رہے  کہ مسافرکی دعا قبول ہوتی ہے ۔ 


(۶۷)جب کسی مشکل میں  مدد کی ضرورت ہو تین بار کہے :۔ 


 یاَ عِبَادَاللّٰہِ اَعْیِنُوْنِیْ 



( اے  اﷲ کے  نیک بندو میری مدد کرو)



غیب سے  مدد ہوگی۔ یہ حکم حدیث میں  ہے ۔ 


(۶۸)جب سواری کا جانور بھاگ جائے  اور پکڑنہ سکو یہی پڑھو تو فوراً کھڑا ہو جائے  گا۔ 


(۶۹) جب جانور شوخی کرے  یہ دعا پڑھے :۔ 
                           اَفَغَیْرَ دِیْنِ اللّٰہِ یَبْغُوْنَ وَلَہٗ اَسْلَمَ مَنْ فِی السَّمٰوَاتِ وَاْلاَرْضِ طَوْعاًوَّکَرْ ھاً وَّاِلَیْہِ تُرْجَعُوْنَ۔ 
                          (کیا اﷲ کے  دین کے  سوا کچھ اور تلاش کرتے  ہیں  اور اسی کے  فرماں  بردار ہیں  خوشی اور ناخوشی سے  وہ جو آسمانوں  اور زمین میں  ہیں  اور اُسی کی طرف تم کو لوٹنا ہے )

                         (۷۰)   یَا صَمَدُ ۱۳۴  بار  روز پڑھے  بھوک پیاس سے  بچے  گا۔ 


 (۷۱) اگر دشمن یا رہزن کا ڈر ہو لِاٖ لٰفِ پڑھے  ہر بلا سے  امان ہے ۔ 


(۷۲) جب رات کی تاریکی پریشان کرنے  والی آئے  یہ دعا پڑھے ۔ 
                            یَا اَرْضُ رَبِّیْ وَرَبُّکَ اللّٰہُ اَعُوْذُبِا للّٰہ مِنْ شَِرّکَ وَشَِرّمَا ِفیْکَ وَشَرِّمَا خَلَقَ فِیْکَ وَشَِرّمَا دَبَّ عَلَیْکَ وَ اَعُوْذُبِاللّٰہِ مِنْ شَِرّاَسَدٍ وَّاَسْوَدَ وَمِنَ الْحَیَّۃِ وَالْعَقْرَبِ وَمِنْ سَاکِنِ الْبَلَدِ وَمِنْ وَّاِلدٍ وَّمَا وَلَدَ۔ 
                          
 (اے  زمین میرا اور تیر اپروردگار اﷲ ہے  اﷲ کی پناہ مانگتا ہوں  تیرے  شر سے  اور اُس کے  شر سے  جو تجھ میں  پیدا کی اور جو تجھ پر چلی اور اﷲ کی پناہ شیر اور کالے  اور سانپ اور بچھو اور اس شہر کے  بسنے  والے  سے  اور شیطان اور اس کی اولاد سے )

                          جب کہیں  دشمنوں  سے  خوف ہو یہ پڑھے :۔ 
                          اَللّٰھُمَّ اِنَّا نَجْعَلُکَ فِیْ نُحُوْرِھِمْ وَنَعُوْذُبِکَ مِنْ شُرُوْرِھِمْ۔ 
                         (اے  اﷲ میں  تجھ کو ان کے  سینوں  کے  مقابل کرتاہوں  اور اُن کی بُرائیوں  سے  تیری پناہ مانگتا ہوں )

                         (۷۴)  جب غم و پریشانی لاحق ہو یہ دعا پڑھے :۔ 
               
 لَآاِلٰہَ اِلاَّ اللّٰہُ الْعَظِیْمُ  الْحَلِیْمُ َلآ ِالٰہَ اِلاَّاللَّہُ رَبُّ الْعَرْشِ الْعَظِیْمِ َلآاِلٰہَ اِلَّااللَّہُ  رَبُّ السَّمٰوَاتِ وَالْاَرْضِ 
وَرَبُّ الْعَرْشِ الْکَرِیْمِ  ۔ 
                        
(اﷲ کے  سوا کوئی معبود نہیں  جو عظمت والا حِلم والا ہے ۔ اﷲ کے  سوا کوئی معبود نہیں  جو بڑے  عرش کا مالک ہے  اﷲ کے  سوا کوئی معبود نہیں جو آسمانوں  اور زمین کا مالک ہے  اور بزرگ عرش کا مالک ہے )  


    
 اور ایسے  وقت میں  لَا حَوْلَ وَلاَقُوَّۃَ ِالَّا بِاللّٰہِ ط اور  حَسْبُنَااللّٰہُ وَ نِعْمَ الْوَکْیِلُ  کی کثرت کرے ۔ 
                      
 (۷۵) اگر کوئی چیز گم ہو جائے  تو یہ کہے :۔ 
              
 یَا جَامِعَ النَّاسِ لِیَوْمٍ لّاَرَیْبَ فِیْہِ ط  اِنَّ اللَّہَ لَا ُیخْلِفُ الْمِیْعَادَ  ط  اِجْمَعْ بَیْنِیْ وَبَیْنَ ضَالّتِی

                   
( اے  لوگوں  کو اُس دن جمع کرنے  والے  جس میں  شک نہیں  بے  شک اﷲ  وعدہ کے  خلاف نہیں  کرتا میرے  اور میری گم ُ شدہ چیز کے  درمیان جمع کردے ) انشااﷲ مل جائے  گی۔ 


(۷۶) ہر بلندی پر چڑھتے  اﷲ اکبر کہے  اور ڈھال میں  اُتر تے  سبحان اﷲ



(۷۷) سوتے  وقت ایک بار آیتہ الکرسی ہمیشہ پڑھے  کہ چور اور شیطان سے  امان ہے ۔ 


(۷۸) نمازیں  دونوں  سر کاروں  میں  وقت شروع ہوتے  ہی ہوتی ہیں  معاً شروع وقت پر فوراً اذان اور تھوڑی دیر بعد تکبیر و جماعت ہو جاتی ہے ، جو شخص کچھ فاصلہ پر ٹھہراہو ، اتنی گنجائش نہیں  پا تا کہ اذان سنُ کر وضو کرے  پھر حاضر ہو کر جماعت یا رکعت مل سکے  اور وہاں  کی بڑی برکت یہی طواف و زیارت اور نمازوں  کی تکبیر اول ہے ۔ لہذا اوقت پہچان رکھیں  ْ اذان سے  پہلے  وضو تیار رہے  ْ اذان سُنتے  ہی فوراً چل دیں  تو تکبیر اول ملے  گی اور اگر صف اول چاہیں  ْ جس کا ثواب بے  نہایت ہے  ْ جب تو اذان سے  پہلے  حاضر ہو جانا لازم ہے ۔ 


(۷۹) واپسی میں  بھی وہی طریقے  ملحوظ رکھے  جو یہاں  تک بیان ہوئے ۔ 


 (۸۰)مکان پر آنے  کی تاریخ و وقت سے  پیشتر اطلاع دیدے ْ بے  اطلاع ہر گز نہ جائے  خصوصاً رات میں ۔ 


(۸۱) لو گوں  کو چاہیئے  کہ حاجی کا استقبال کریں  اور اس کے  گھر پہنچنے  سے  قبل دعا کرائیں  کہ حاجی جب تک اپنے  گھر میں  قدم نہیں  رکھتا اس کی دعا قبول ہے ۔ 


 (۸۲)سب سے  پہلے  اپنی مسجد میں  آکر دو رکعت نفل پڑھے ۔ 


 (۸۳)دو رکعت گھر میں  آکر پڑھے  پھر سب سے  بکشادہ پیشانی ملے ۔ 


 (۸۴)عزیزوں  دوستوں  کے  لئے  کچھ نہ کچھ تحفہ ضرور لائے  اور حاجی کا تحفہ تبر کاتِ حرمین شریفین سے  زیادہ کیا ہے  اور دوسرا  تحفہ دعا کا مکان میں  پہنچنے  سے  پہلے  استقبال کرنے  والوں  اور سب مسلمانوں  کے  لئے  کرے ۔ 


میقاتْ کا بیان    

                               میقات اُس جگہ کو کہتے  ہیں  کہ مکہ معظمہ کے  جانے  والے  کو بغیر احرم وہاں  سے  آگے  جانا جائز نہیں  اگر چہ تجارت وغیرہ کسی اور غرض سے  جاتا ہو۔ (تبیین ص۷ج۲، عالمگیری ص۲۲۱ج۱، بحرص ۳۱۷ج ۲، درِ مختار، ردالمحتارص ۲۰۸ج۲)

مسئلہ ۱:          میقات پانچ ہیں :۔  



(۱) ذُو الحلیفہ ،یہ مدینہ طیبہ کی میقات ہے ۔ اس زمانہ میں  اس کا نام ابیارِ علی ہے ۔ ہندوستان یا اور ملک والے  حج سے  پہلے  اگر مدینہ طیبہ کو جائیں  اور وہاں  سے  پھر مکہ معظمہ  کو تو وہ بھی ذُوالحلیفہ سے  احرام باندھیں  



(۲) ذاتِ عرق، یہ عراق والوں  کی میقات ہے  



(۳)حجفہ ، یہ شامیوں  کی میقات ہے  مگر حجفہ اب بالکل معدوم ہو گیا ہے  وہاں  آبادی نہ رہی صرف بعض نشان پائے  جاتے  ہیں  اس کے  جاننے  والے  اب کم ہوں  گے   لہذا اہل شام رابغ سے  احرام باندھتے  ہیں  کہ حُجفہ رابغ کے  قریب ہے 


(۴)قَرن ، یہ نجد والوں  کی میقات ہے  یہ جگہ طائف کے  قریب ہے 


 (۵)یَلَملَم اہل یمن کے  لئے ۔ (عالمگیری ص۲۲۱ج۱، تبیینص ۷ج۲، بحر ص۳۱۷ ج۲ ، درمختار وردالمحتارص ۲۰۹ج۲)                                  

مسئلہ  ۲:        یہ میقاتیں  اُن کے  لئے  بھی ہیں  جن کا ذکر ہوا  اور انکے  علاوہ جو شخص جس میقات سے  گزرے  اُس کے  لئے  وہی میقات ہے  اور اگر میقات سے  نہ گزرا تو جب میقات سے  محاذی آئے  اس وقت احرام باندھ لے  مثلاً ہندیوں  کی میقات کوہِ یَلَملَم ْ کی محاذات ہے  اور محاذات میں  آنا اُسے  خود معلوم نہ ہو تو کسی جاننے  والے   سے  پوچھ کر معلوم کرے  اور اگر کوئی ایسا نہ ملے  جس سے  دریافت کرے  تو تحرّی کرے  اگر کسی طرح محاذات کا علم نہ ہو تو مکہ معظمہ جب دومنزل باقی رہے  احرام باندھ لے (عالمگیری ص۲۲۱ ج۱، تبیینص ۷ج۲، بحر ص۳۱۷ج۲ ، درمختار و ردالمحتارص۲۱۰ج۲)

مسئلہ  ۳ :       جو شخص دومیقاتو ں  سے  گزرا، مثلاً شامی کہ مدینہ منورہ کی راہ سے  ذُوالحلیفہآیا اور وہاں  سے  حجفہ کو تو افضل یہ ہے  کہ پہلی میقات پر احرام باندھے  اور دوسری پر باندھا جب بھی حرج نہیں ۔ یو نہی اگر میقات سے  نہ گزرا اور محاذات میں  دومیقات پڑتی ہیں  تو جس میقات کی محاذات پہلے  ہو وہاں  احرام باند ھنا افضل ہے (عالمگیری ص ۲۲۱ج۱، بحر ص۳۱۸ج۲، درمختار وردالمحتار ص۲۱۰،۲۱۱ج۲)

مسئلہ ۴ :         مکہ معظمہ جانے  کا ارادہ نہ ہو بلکہ  میقات کے  اندرکسی اور جگہ مثلاً جدہ جانا چاہتا ہے  تواُسے  احرام کی ضرورت نہیں  پھر وہاں   سے  اگر مکہ معظمہ جانا چاہے  تو بغیر احرام جاسکتا ہے  لہذا جو شخص حرم میں  بغیر احرام جانا چاہتا ہے   وہ حیلہ کرسکتا ہے  بشرطیکہ  واقعی اُس کا ارادہ پہلے  مثلاًجدہ جانے  کا ہو ، نیز مکہ معظمہ حج اور عمرہ کے  ارادے  سے  نہ جاتا ہو۔ مثلاً تجارت کے  لئے  جدہ جاتا ہے  اور وہاں  سے  فارغ ہو کر  مکہ معظمہ جانے  کا ارادہ ہے ۔ اور اگر پہلے  ہی سے  مکہ معظمہ کا ارادہ ہے  تو اب بغیر احرام نہیں  جاسکتا جو شخص دوسرے  کی طرف سے  حج بدل کو جاتا ہو اُسے  یہ حیلہ جائز نہیں  (عالمگیر ی ص ۲۲۱ج۱، بحر ۳۱۸ج۲، درمختارردالمحتارص ۲۱۱ج۲)

مسئلہ۵ :         میقات سے  پیشتر احرام باندھنے  میں  حرج نہیں  بلکہ بہتر ہے  بشرطیکہ حج کے  مہینوں  میں  ہو اور شوال سے  پہلے  ہو تو منع ہے ۔ (عالمگیری ص۲۲۱ج۱، تبیینص ۷ج۲، بحر ص۳۱۹ج۲،جو ہرہص ۱۹۴، در مختار وردالمحتار ص۲۱۲ج۲)

مسئلہ۶ :          جو لوگ میقات کے  اندر کے  رہنے  والے  ہیں  مگر حرم سے  باہر ہیں  اُن کے  احرام کی جگہ حل یعنی بیرون حرم ہے  ، حرم سے  باہر جہاں  چاہیں  احرام باندھیں  اور بہتر یہ ہے  کہ گھر سے  احرام باندھیں  اور یہ لوگ اگر حج یا عمرہ کا ارادہ نہ  رکھتے  ہوں  تو بغیر احرام کے  مکہ معظمہ جاسکتے  ہیں  (عالمگیری ص۲۲۱ج۱، تبیین ص۷ج۲، بحر ص۳۱۹، جوہرص۱۹۴ ، درمختار وردالمحتار ص۲۱۲ج۲)

مسئلہ  ۷:       حرم کے  رہنے  والے  حج کا احرام حرم سے  باندھیں  اور بہتر یہ ہے  کہ مسجدالحرم شریف میں  احرام باندھیں  اور عمرہ کا بیرون حرم سے ۔ اور بہتر یہ ہے  کہ تَنْنِیم سے  ہو (عالمگیری ص۲۲۱ج۱، بحر ص۳۱۹ج۲، تبیین ص۸ج۲ ، جوہرہص ۱۹۴، درمختار وردالمحتارص ۲۱۳ج۲)

مسئلہ ۸ :         مکہ والے  اگر کسی کام سے  بیرونِ حرم جائیں  تو انہیں  واپسی کے  لئے  احرام کی حاجت نہیں  اور میقات سے  باہر جائیں  تو اب  بغیر احرام واپس آنا جائز نہیں  (عالمگیری ص۲۲۱ج۱ ، تبیین ص۸ج۲، بحر ص۳۱۹، در مختار وردالمحتار ص۲۱۲ج۲)

                            


         احرام کا بیان

                            اَلْحَجُّ اَشْھُرٌ مَّعْلُوْمٰتٌط فَمَنْ فَرَضَ فِیْھِنَّ الْحَجَّ فَلاَ رَفَثَ وَلاَ فُسُوْقَ وَلَا جِدَالَ فِی الْحَجّ ِط  وَمَا تَفْعَلُوْ مِنْ خَیْرٍ َّیعْلَمْہٗ اللَّہُ ط وَتَزَوَّدُوْ افَاِنَّ خَیْرَ الزَّادِالتَّقْویٰ وَ التَّقُوْنِ یَآ اُوْلِی الْاَلْبَابِo
                         (حج کے  چندمہینے  معلوم ہیں  جس نے  اُن میں  حج (اپنے  اوپر ) لازم کیا (احرام باندھا ) تو نہ فحش ہے  نہ فسق ہے  نہ جھگڑنا حج میں  اور جو کچھ بھلائی کرو اﷲ اسے  جانتا ہے  اور توشہ لوْ بے  شک سب سے  اچھاتوشہ تقویٰ ہے  اور مجھی سے  ڈرو اے  عقل والو)



  اور فرماتا ہے :۔ 
                          یٰٓاَ یُّھَا الّذِیْنَ اٰمَنُوْ ااَوْفُوْا بِلْعُقُوْدِ ط اُحِلَّتْ لَکُمْ بَھِیْمَۃُ الْاَ نْعَاِم اِلَّامَایُتْلیٰ عَلَیْکُمْ غَیْرَمُحِلّیِ الصَّیْدِ وَاَنْتُمْ حُرُمٌ ط اِنَّ اللَّہَ یَحْکُمُ مَا یُرِیْدُoیٰٓاَ یُّھَاالَّذِیْنَ ٰامَنُوْ لَا تُحِلُّوْ شَعَآ ِئرَآللّٰہِ وَلَا الشَّھْرَ الْحَرَامَ وَلاَ الْھَدْیَ وَلَا الْقَلَآئِدَ وَلَآ  اٰمِّیْنَ الْبَیْتَ الْحَرَامَ یَبْتَغُوْنَ فَضْلاً مِّنْ رَّبِّھِمْ  وَرِضْوَاناً ط وَاِذَاحَلَلْتُمْ فَاصْطَادُوْا۔ 
                          (اے  ایمان والوں  عقود پورے  کرو تمھارے  لئے  چوپائے  جانور حلال کئے  گئے  سوا  اُن کے  جن کا تم پر بیان ہوگا مگر حا لت احرامِ میں  شکار کا قصد نہ کرو بے  شک اﷲ جو چاہتاہے  حکم فرماتا ہے ۔ اے  ایمان والو اﷲ کے  شعائر اور ماہِ  حرام اور حرم کی قربانی اور جن جانوروں  کے   گلوں  میں  ہار ڈالے  گئے  (قربانی کی علامت کے  لئے ) اُن کی بے  حُرمتی نہ کرو اور نہ اُن لوگوں  کی جو خانٔہ کعبہ کا قصد اپنے  رب کے  فضل اور رضا طلب کرنے  کے   لئے  کرتے  ہیں اور جب احرم کھولو اُس وقت شکار کرسکتے  ہو۔ 
 حدیث ۱ :        صحیحین میں  ام المومنین صدیقہ رضی اﷲ تعالی عنہا سے  مروی ہے  میں  رسول اﷲ ﷺ سے  احرم کے  لئے  احرام سے   پہلے  اور احرام کھولنے  کے   لئے   طواف سے  پہلے  خوشبو لگاتی جس میں  مُشک تھی اُس کی چمک  حضور ﷺ کی مانگ میں  اِحرام کی حالت میں  گویا میں  اب دیکھ رہی ہوں  (مسلمص ۳۷۸ج۱، بخاری ص۲۰۸ج۱،ابو داؤدص۲۴۴ج۱)

حدیث ۲:       ابوداؤد زید بن ثابت رضی اﷲ تعالیٰ عنہ سے  راوی کہ نبی ﷺ نے  احرام باندھنے  کے  لئے  غسل کیا۔ (ابو داؤد  ج۱، تر مذی ص۱۰۲ج۱)

حدیث ۳ :      صحیح مسلم شریف میں  ابوسعید رضی اﷲ تعالیٰ عنہ سے  مروی ، کہتے  ہیں  کہ ہم حضور کے  ساتھ حج کو نکلے  اپنی آواز حج کے  ساتھ خوب بلند کرتے  (مسلم ص۳۷۴)

 حدیث ۴ :       تر مذی و ابن ماجہ وبیہقی سہل بن سعد رضی اﷲ تعالیٰ عنہ سے  راوی ہیں  کہ رسول اﷲ ﷺ نے  فرمایا جو مسلمان لبیک کہتا ہے  تو دہنے  بائیں  جو پتھر یا درخت یا ڈھیلا ختم ِ زمین تک ہے  لبیک کہتا ہے (ترمذی ص۱۰۲ج۱، ابن ماجہص۲۰۹)

حدیث ۵،۶:    ابن ماجہوابن خزیمہ و ابن حبان وحاکم زید بن خالد جہنی سے  راوی کہ رسول اﷲ ﷺ نے  فرمایا جبرئیل نے  مجھ سے  آکر کہا کہ اپنے  اصحاب کو حکم فرمادیجئے  کہ لبیّک میں  اپنی آواز یں  بلند کریں  کہ یہ حج کا شعار ہے  اسی کے  مثل سائب رضی اﷲ تعالیٰ عنہ سے  مروی ہے  (ابن ماجہ ص۲۰۹)

حدیث ۷ :      طبرانی اوسط میں  ابوہریرہ رضی اﷲ تعالیٰ عنہ سے  راوی کہ لبیک کہنے  والا جب لبیک کہتا ہے  تو اُسے  بشارت دی جاتی ہے  عرض کی گئی جنّت کی بشارت دی جاتی ہے  ، فرمایا ہاں ۔ 
حدیث ۸ :       امام احمد وابن ماجہ جابربن عبداﷲ اور طبرانی وبیہقی عامر بن ربیعہ رضی اﷲ تعالیٰ عنہم سے  راوی ہیں  کہ رسول اﷲ ﷺ فرماتے  ہیں  ، محرم جب آفتاب ڈوبنے  تک لبیک کہتا ہے  تو آفتاب ڈوبنے  کے  ساتھ اُس کے  گناہ غائب ہو جاتے  ہیں  اور ایسا ہو جاتا ہے  جیسا اُس دن کہ پیدا ہوا۔ 
حدیث ۹:       ترمذی وابن ماجہو ابن خزیمہ امیر المومنین صدیقِ اکبر رضی اﷲ تعالیٰ عنہ سے  راوی ہیں  کہ کسی نے  رسولُ اﷲ ﷺسے  سوال کیا کہ حج کے  افضل اعمال کیا ہیں  فرمایا بلند آواز سے  لبیک کہنا اور قربانی کرنا (ترمذیص ۱۰۲ج۱، ابن ماجہ ص۲۱۰)

حدیث ۱۰:      امام شافعی خزیمہ بن ثابت رضی اﷲ تعالیٰ سے  راوی کہ رسول اﷲ ﷺ  جب لبیک سے  فارغ  ہوتے  تو اﷲ سے  اُس کی رضا اور جنت کا سوال کرتے  اور دوزخ سے  پناہ مانگتے ۔ 
حدیث ۱۱ :       ابو داؤد ابن ماجہ اُم المومنین اُم سلمہ رضی اﷲ تعالیٰ عنہا سے  راوی ، کہتی ہیں  میں  نے  رسول اﷲ ﷺ کو فرماتے  سُنا کہ جو مسجدِ اقصیٰ سے  مسجد حرام تک 

                                 حج یا عمرہ کا احرام باندھکر آیا اُس کے  اگلے  اور پچھلے  گناہ بخش دیئے  جائیں  گے  یا اس کے  لئے  جنت واجب ہو گئی (ابوداؤدص ۲۴۳ج۱، ابن ماجہ )

                     احرام کے  احکام

 
            (۱)یہ تو پہلے  معلوم ہوچکا ہے  کہ ہندیوں  (پاک و ہندوالوں ) کے  لئے  میقات ( جہاں  سے  احرام باندھنے  کا حکم ہے  ) کوہِ یَلَمْلَم کی محاذات ہے  یہ جگہ کامران سے  نکل کر سمندر میں  آتی ہے  جب جدہ  دو تین منزل رہ جاتا ہے  جہاز والے  اطلاع دیدتے  ہیں  پہلے  سے  احرام کا سامان تیار رکھیں  



(۲) جب وہ جگہ قریب آئے  مسواک کریں  اور وضو کریں ، اور خوب مل کر نہائیں  ، نہ نہا سکیں  تو صرف وضو کریں  یہاں  تک کہ حیض ونفاس والی اور بچے  بھی نہائیں  اور با طہارت احرم باندھیں  یہاں  تک کہ اگر غسل کیا پھر بے  وضو ہو گیا،اور احرام باندھ کر وضو کیا تو فضیلت کا ثواب نہیں  اور پانی ضررکرے  تو اُس کی جگہ تیمم نہیں  ہاں  اگر نمازِ احرام کے  لئے  تیمم کرے  تو ہوسکتا ہے ۔ 


(۳) مرد چاہیں  تو سر منڈالیں  کہ احرام میں  بالوں  کی حفاظت سے  نجات ملے  گی ورنہ  کنگھا کرکے  خوشبودار تیل ڈالیں  



(۴) غسل سے  پہلے  ناخن کتریں  خط بنوائیے  مُوئے  بغل و زیرِ ناف دُور کریں  بلکہ پیچھے  کے  بھی کہ ڈھیلا لیتے  وقت بالوں  کے  ٹوٹنے  اُکھڑنے  کا قصہ نہ رہے 


(۵)بدن اور کپڑوں  پر خوشبوں  لگائیں  کہ سنت ہے  ، اگر خوشبو ایسی ہے  کہ اُس کا جِرم  باقی رہے  گا جیسے  مشک وغیرہ تو کپڑوں  پر نہ لگائیں  



(۶)مرد سلے  کپڑے  اور موزے  اتاردیں  ایک چادر نئی یا دُھلی اوڑھیں  اور ایسا ہی تہبند باندھیں  یہ کپڑے  سفید اور نئے   بہتر ہیں  اور اگر ایک ہی کپڑاپہنا جس سے  سارا ستر چھپ گیا جب بھی جائزہے ۔ بعض عوام یہ کرتے  ہیں  کہ اس وقت سے  چادر داہنی بغل کے  نیچے  کرکے  دونوں  پلّوبائیں  مونڈھے  پر ڈال دیتے  ہیں  یہ خلافِ سنت ہے  بلکہ سنت یہ ہے  کہ اس طرح چادر اوڑھنا طواف کے  وقت ہے  اور طواف کے  علاوہ باقی وقتوں  میں  عادت کے  موافق چادر اوڑھی جائے  یعنی دونوں  مونڈھے  اورپیٹھ اور سینہ سب چُھپارہے ۔ 


(۷) جب وہ جگہ آئے  اور وقت مکروہ نہ ہو تو دورکعت بہ نیت احرام پڑھیں  پہلی میں  فاتحہ کے  بعد قُلْ یٰٓاَ یُّھَاالْکٰفِرُوْنَ دوسری میں  ُقلْ ھُوَ اللّٰہُ  پڑھے ۔ 


(۸)حج تین طرح کا ہوتا ہے  ایک یہ کہ صرف حج کرے ْ اُسے  افراد کہتے  ہیں  اور حاجی کو مُفرد۔ اس میں  بعد سلام یوں  کہے ۔ 
                          اَللّٰھُمَّ اِنِّیْ اُرِیْدُ الْحَجَّ فَیَسِّرْہُ لِیْ وَتَقَبَّلْہُ مِنِّیْ نَوَیْتُ الْحَجَّ وَاَحْرَمْتُ بِہٖ مُخْلِصاًلِلّٰہِ تَعَالیٰ۔ 
                           (اے  اﷲ میں  حج کا اردہ کرتا ہوں  اُسے  تو میرے  لئے  آسان کر اور اُسے  مجھ سے  قبول کر میں  نے  حج کی نیت کی اور خاص اﷲ کے  لئے  احرام باندھا ) 

 
      دوسرا یہ کہ یہاں  سے  نرے  عمرے  کی نیت کرے ، مکہ معظمہ میں  حج کا احرام باندھے  اسے  تمتع کہتے  ہیں  اور حاجی کو متمتع۔ اس میں  بعد سلام یوں  کہے ۔ 
                   اَللّٰھُمَّ اِنِّیْ اُرِیْدُ  الْعُمْرَۃَ فَیَسِّرْہَا لِیْ وَتَقَبَّلْھَا مِنِّیْ نَوَیْتُ الْعُمْرَۃَ وَاَحْرَمْتُ بِھاَ مُخْلِصاًلِلّٰہِ تَعَالیٰ۔ 
                           (اے  اﷲ میں  عمرہ کا اردہ کرتا ہوں  اُسے  تو میرے  لئے  آسان کر اور اُسے  مجھ سے  قبول کر میں  نے  عمرہ کی نیت کی اور خاص اﷲ کے  لئے  احرام باندھا ) 

                 تیسرا یہ کہ حج و عمرہ دونوں  کی یہیں  سے  نیت کرے  اور یہ سب سے  افضل ہے   اسے  قِراَن کہتے  ہیں  اورحاجی کو قارِن۔ اس میں  بعد سلام یوں  کہے ۔ 
                         اَللّٰھُمَّ اِنِّیْ اُرِیْدُ الْحَجَّ وَالْعُمْرَۃَ  فَیَسِّرْہُمَا لِیْ وَتَقَبَّلْ ہُمَامِنِّیْ نَوَیْتُ الْعُمْرَۃَوَ الْحَجَّ وَاَحْرَمْتُ بِہِمَا مُخْلِصاًلِلّٰہِ تَعَالیٰ۔ 
                            (اے  اﷲ میں  حج وعمرہ کا اردہ کرتا ہوں  اُسے  تو میرے  لئے  آسان کر اور اُسے  مجھ سے  قبول کر میں  نے  عمرہ وحج کی نیت کی اور خاص اﷲ کے  لئے  احرام باندھا ) 

                        
اور تینوں  صورتوں  میں  اس نیت کے  بعد لبیک بآواز کہے  لبیک یہ ہے   

               
لَبَّیْکَ اَللّٰھُمَّ لَبَّیْکَ ط لَبَّیْکَ لَاشَرِیْکَ لَکَ لَبَّیْکَ  ط  اِنَّ الْحَمْدَ وَالنِّعْمَۃَ لَکَ وَاْلمُلْکَ ط لَا شَرِیْکَ لَکَط

               
( میں تیرے  پاس حاضر ہوا،  اے  اﷲ میں  تیرے  حضور حاضر ہوا، تیرے  حضور حاضر ہو ا،تیر ا کوئی شریک نہیں  میں  تیرے  حضور حاضر ہوا  بیشک تعریف اورنعمت اور ملک تیرے  ہی لئے  ہے  تیرا کوئی شریک نہیں  )

               جہاں  جہاں  وقف کی علامیتں  بنی ہیں  وہاں  وقف کرے ۔ لبیک تین بار کہے  اور درود شریف پڑھے  اور پھر دعامانگے ۔ ایک دعا یہاں  منقول ہے ۔ 
                 اَللّٰھُمَّ اِنِیْ اَسْئَالُکَ رِضَاکَ وَالْجَنَّۃَ وَاَعُوْذُبِکَ مِنْ غَضَبِکَ وَالنَّارِ۔ 
                          (اے  اﷲ میں  تیری رضا اور جنت کا سائل ہوں  اور تیرے  غضب اور جہنم سے  تیری ہی پناہ مانگتا ہوں ) 

                
اور یہ بھی بزرگوں  سے  منقول ہے ۔ 
   
     اَللّٰھُمَّ اَحْرَمَ لَکَ شَعْرِیْ وَبَشِریْ وَعَظْمِیْ وَدَمِیْ مِنَ الِنّسَآئِ وَالطّیِبِ وَکُلَّ شَیْئٍ حَرَّمْتَہٗ عَلَی الْمُحْرِمِ اَبْتَغِیْ بِذَالِکَ وَجْھَکَ الْکَرِیْمَ لَبَّیْکَ وَسَعْدَیْکَ وَالْخَیْرُ کُلُّہٗ بِیَدَیْکَ وَالرَّغْبَائُ اِلَیْکَ وَالْعَمَلُ الصَّالِحُ لَبَّیْکَ ذَاالنَّعْمَآئِ وَالْفَضْلِ الْحَسَنِ لَبَّیْکَ مَرْغُوْباً وَّمَرْھُوْباً اِلَیْکَ لَبَّیْکَ اِلٰہَ الْخَلْقِ لَبَّیْکَ لَبَّیْکَ حَقّاً حَقّاً تَعَبُّداً وَّرِقّاً لَبَّیْکَ  عَدَدَ التُّرَابِ َوالْحِصیٰ لَبَّیْکَ لَبَّیْکَ ذَاالْمَعَارِجِ لَبَّیْکَ لَبَّیْکَ مِنْ عَبْدٍ اَبَقَ ِالَیْکَ لَبَّیْکَ لَبَّیْکَ فَرَّاجَ الْکُرُوْبِ لَبَّیْکَ لَبَّیْکَ اَنَا عَبْدُکَ لَبَّیْکَ لَبّیْکَ غَفَّارَ الذُّنُوْبِ لَبَّیْکَ اَللّٰھُمَّ اَعِنِّیْ عَلیٰ اَدَآ ئِ فَرْضِ الْحَجِّ وَتَقَبَّلْہُ مِنِّیْ وَاجْعَلْنِیْ مِنَ الَّذِیْنَ اسْتَجَا بُوْ لَکَ وَ اٰ مَنُوْ ابِوَعْدِکَ وَاتَّبَعُوْ اَمْرَکَ وَاجْعَلْنِیْ مِنْ وَّفْدِکَ الَّذِیْنَ رَضِیْتَ عَنْھُمْ وَاَرْ ضَیْتَ ھُمْ وَقَبِلْتَھُمْ۔ 
                          (اے  اﷲ تیرے  لئے  احرام باندھا میرے  بال اور بُشرہ نے  اور میرے  خون نے  عورتوں  اور خوشبو سے  اور ہر چیز سے  جس کو تو نے  محرم پر حرام کی اس سے  میں  تیرے  وجہہ کریم کا طالب ہوں  میں  تیرے  حضور حاضر ہوا اور کُل خیر تیرے  ہاتھ میں  ہے  اور رغبت اور عملِ صالح تیری طرف ہے   میں تیرے  حضور حاضر ہوا اے  نعمت اور اچھے  فضل والے  میں  تیرے  حضور حاضر ہو ا تیری طرف رغبت کرتا ہوا اور ڈرتا ہو تیرے  حضور حاضر ہوا اے  مخلوق کے  معبود بار بار حاضر ہوں  حق سمجھ کر عبادت اور بندگی جان کر خاک اور کنکریوں  کی گنتی کے  موافق لبیک بار بار حاضر ہوا ہوں  اے  بلندیوں  والے  بار بار حاضرہے  بھاگے  ہوئے  غلام کی تیرے  حضور لبیک لبیک اے  سختیوں  کے  دُور کرنے  والے  میں  تیرا بندہ  ہوں  لبیک لبیک اے  گناہوں  کے  بحشنے  والے  اے  اﷲ حجِ فرض کے  ادا کرنے  پر میری مدد کر اور اس کو میری طرف سے  قبول کر اور مجھ کو ان لوگوں  میں  کر جنھوں  نے  تیری بات قبول کی اور تیرے   وعدے  پر ایمان لائے  اور تیرے  امر کا اتّباع کیا اور مجھ  کو اپنے  اس وفد میں  کر دے  جن سے  تو راضی ہے  اور جن کو تو نے  راضی کیا اور جن کو تو نے  مقبول بنایا)  



اور لبیک کی کثرت کریں  جب شروع  کریں  تین بارکہیں ۔ 
مسئلہ  ۱:         لبّیک کے  الفاظ جو مذکور ہیں  اُن میں  کمی نہ کی جائے ْ زیادہ کرسکتے  ہیں  بلکہ بہتر ہے  مگر زیادتی آخر میں  ہو درمیان میں  نہ ہو(عالمگیری ص۲۲۳ج۱، تبیینص ۱۰،۱۱ ج۲ْ بحر ص۳۲۲ج۲ْ جوہر ہ ص۱۹۵ْدرمختار و ردالمحتارص۲۱۸ج۲)

مسئلہ ۲:         جو شخص بلند آواز سے  لبیک کہہ رہا ہے  تو اُس کو اِس حالت میں  سلام نہ کیا جائے  کہ مکروہ ہے  اور اگر کرلیا توختم کرکے  جواب دے ۔ ہاں  اگر جانتا ہو کہ ختم کرنے  کے  بعد جواب کا موقع نہ ملے  گا تو اس وقت جواب دے  سکتا ہے  (منسک ص۷۱)

مسئلہ ۳:         احرام کے  لئے  ایک مرتبہ زبان سے  لبیک کہنا ضروری ہے  اور اگر اس کی جگہ سُبْحٰنَ اللّٰہِ ، اَلْحَمْدُلِلّٰہِ ، َلآاِلٰہَ اِلَّا اللّٰہُ یا اور کوئی ذکر ِ الیٰ کیا اور احرام کی نیت کی تو احرام ہوگیا مگر سنت لبیک  کہنا ہے  (جوہر ہص ۱۹۵، عالمگیریص ۲۲۲ج۱، منسک ص۷۰) گونگا ہو تو اُسے  چائیے  کہ ہونٹ کو جنبش دے ۔ 
مسئلہ ۴:         احرام کے  لئے  نیت شرط ہے  اگر بغیر نیت لبیک کہا احرام نہ ہوا یونہی تنہا نیت بھی کافی نہیں  جب تک لبیک یا اس کے  قائم مقام کوئی اور چیز نہ ہو (عالمگیری ص۲۲۲ج۱ ْ تبیین ص۱۱، در مختار وردالمحتارص ۲۱۶ج۲)

مسئلہ ۵:         احرام کے  وقت لبیک کہے  تو اس کے  ساتھ نیت بھی ہو یہ بار ہا معلوم ہوچکاہے  کہ نیت دل کے  ارادہ کو کہتے  ہیں ۔ دل میں  ارادہ نہ ہو تو احرام ہی نہ ہوا اور بہتر یہ ہے  کہ زبان سے  بھی کہے ۔ قِران میں  لَبَّیْکَ بِالْعُمْرَۃِ وَالْحَجِّ  اور تمتع میں  لَبَّیْکَ بِالْعُمْرَۃِ اور اِفراد میں  لَبَّیْکَ بِالْحَجِّ کہے ،(درمختاروردالمحتار ص۲۱۶،۲۱۷ج۲،تبیین ص۱۱ج۲، بحرص۳۲۱ج۲)

مسئلہ ۶:         دوسرے  کی طرف سے  حج کو گیا تو اُس کی طرف سے  حج کرنے  کی نیت کرے  اور بہتر یہ کہ لبیک میں  یوں  کہے  لبیک عن فلان یعنی فلاں  کی جگہ اُس کا نام لے  اور نام نہ لیا مگر دل میں ارادہ ہے  جب بھی حرج نہیں (درمختار و ردالمحتار ص۳۲۷ج۲، منسک ص۷۰)

مسئلہ ۷:        سونے  والے  یا مریض یا بیہوش کی طرف  سے  کسی اور نے  احرام باندھا تو وہ مُحرم ہوگیا۔ جس کی طرف سے  احرام باندھا گیا مُحِرم کے  احکام اس پر جاری ہوں  گے  کسی ممنوع کا ارتکاب کیا تو کفارہ وغیرہ اس پر لازم آئے  گا اس پر نہیں  جس نے  اس کی طرف سے  احرام باندھ دیا اور احرام باندھنے  والا خود بھی مُحرِم ہے  اور جرم کیا تو ایک ہی جزا واجب ہوگی دونہیں  کہ اس کا ایک ہی احرام ہے ۔ مریض اور سونے  والے  کی طرف سے   احرام باندھنے  میں  یہ ضروری ہے  کہ احرام باندھنے  کا انھوں  نے  حکم دیا ہو اور بیہوش میں  اس کی ضرورت نہیں (عالمگیری ص۲۳۶ج۱،درمختار و ردالمحتارص۳۲۷ْ۳۲۸ ج۲ْ،منسک ص۷۵ )

مسئلہ ۸:         تمام افعالِ حج اداکرنے  تک بے  ہوش رہا اور احرام کے  وقت ہوش میں  تھا اور اپنے  آپ احرام باندھاتھا تو اُس کے  ساتھ والے  تمام مقامات میں  لے  جائیں  اور اگر احرام کے  وقت بھی بے  ہوش تھا انہی لوگوں  نے  احرام باندھ دیا تھا تو لے  جانابہتر ہے  ضروری نہیں  (عالمگیری ص۲۳۶ْج۱ درمختار و ردالمحتار  )

مسئلہ ۹ :         احرم کے  بعد مجنون ہو ا تو حج صحیح ہے  اور جرم کرے  گا تو جزالازم(عالمگیری ص۲۳۶ج۱ْ ردالمحتار )

مسئلہ ۱۰:        نا سمجھ بچّے  نے  خود احرام باند ھایا افعالِ حج ادا کئے  تو حج نہ ہوا بلکہ اس کا ولی اُس کی طرف سے  بجالائے  مگر طواف کے  بعد کی دورکعتیں  کہ بچہ کی طرف سے  ولی نہ پڑھے  گا ، اس کے  ساتھ باپ اوربھائی دونوں  ہوں ، باپ ارکان ادا کرے  سمجھ والا بچہ خود افعالِ حج ادا کرے  رمیٓ  وغیرہ بعض باتیں  چھوڑدیں  تو ان پر کفارہ وغیرہ لازم نہیں  یوں  ہی نا سمجھ بچہ کی طرف سے  اس کے  ولی نے  احرام باندھا اور بچہ نے  کوئی ممنوع کام کیا تو باپ پر بھی کچھ لازم نہیں  (عالمگیری ص۲۳۶ج۱ْ منسک ص۷۶،۷۷،ردالمحتار )

مسئلہ ۱۱:         بّچہ کی طرف سے  احرام باندھا تواُس کے  سلے  ہوئے  کپڑے  اُتار لینے  چاہیئں  ، چادر اور تہبند پہنا ئیں  اور اُن تمام باتوں  سے  بچائیں  جو مُحرِم کے  لئے  ناجائز ہیں  اور حج کو فاسد کردیا تو قضا واجب نہیں  اگر چہ وہ بچہ سمجھ والا ہو(عالمگیریص ۲۳۶ج۱)

مسئلہ ۱۲:        لبیک کہتے  وقت نیت قِران کی ہے  تو قِران ہے  اور  اِفراد  کی ہے  تو اِفراد اگرچہ زبان سے  نہ کہا ہو حج کے  ارادے  سے  گیا اور احرام کے  وقت نیت حاضرنہ رہی تو حج ہے  اور اگر نیت کچھ نہ تھی تو جب تک طواف نہ کیا ہواُسے  اختیار ہے  کہ حج کا احرام قراردے  یا عمرے  کا اور طواف کا ایک پھیرا بھی کرچکا تو یہ احرام عمرہ کا ہوگیا۔ یونہی طواف سے  پہلے  جماع کیا یا روک دیا گیا (جس کو اخصار کہتے  ہیں  ) تو عمرہ قرار دیا جائے  یعنی قضا میں  عمرہ کرنا کافی ہے  (عالمگیری ص۲۲۳ج۱)

مسئلہ ۱۳:        جس نے  حُجۃُ الاسلام ادا نہ کیا ہو اور حج کا احرام باندھا فرض ونفل کی نیت نہ کی تو حُجۃالاسلام ادا ہوگیا( عالمگیریص ۲۲۳ج۱، درمختار ص۲۲۰ج۲)

مسئلہ ۱۴  :       دو حج کا احرام باندھا تو دو حج واجب ہوگئے  اور دو عمرے  کا تو دو عمرے ۔ احرام باندھا اور حج یا عمرہ کسی خاص کو معین نہ کیا پھر حج کا احرام باندھا تو پہلا عمرہ ، اور دو سرا عمرہ کا باندھا تو پہلا حج ہے  اور اگر دوسرے  احرام  میں  بھی کچھ نیت نہ کی تو قِران ہے  (عالمگیریص ۲۲۳ج۱)

مسئلہ ۱۵ :        لبیک میں  حج کہا اور نیت عمرہ کی ہے  یا عمرہ کہا اور نیت حج کی ہے  تو جو نیت ہے  وہ ہے  لفظ کا اعتبار نہیں  اور لبیک میں  حج کہا اور نیت دونوں  کی ہے  تو قِران  ہے ( عالمگیر یص ۲۲۳ج۱)

مسئلہ ۱۶:        احرام باندھا اور یاد نہیں  کہ کس کا باندھا تھا تو دونوں  واجب ہیں  یعنی قِران کے  افعال بجالائے  کہ پہلے  عمرہ کرے  پھر حج  مگر قِران کی قربانی اس کے  ذمہّ  نہیں ۔ اگر دو چیزوں  کا احرام باندھا اور یاد نہیں  کہ دونوں  حج ہیں   یا عمرے  یا حج وعمرہ تو قِران ہے  اور قربانی واجب ، حج کا احرام باندھا اور نیت نہیں  کہ کس سال کرے  گا تو اس سال کا مراد لیا جائے  گا (عالمگیری ص۲۲۳ج۱)

مسئلہ ۱۷:        منت ونفل یا فرض و نفل کا احرام باندھا تو نفل ہے  (عالمگیری ص۲۲۳ج۱)

مسئلہ ۱۸ :        اگر یہ نیت کی کہ فُلاں  نے  جس کا احرام باندھا اُسی چیز کا میرا  احرام ہے  اور بعد میں  معلوم ہو گیا کہ اُس نے  کس چیز کا احرام باندھا ہے  تو اُس کا بھی وہی ہے  اور معلوم نہ ہوا تو طواف کے  پہلے  پھیرے  سے  پیشتر  جو چاہے  معین کرلے  ْ اور طواف کا ایک پھیرا کرلیا تو عمرہ کا ہو گیا۔ یونہی طواف سے  پہلے  جماع کیا یا روک دیا گیا یا وقوفِ عرفہ کا وقت نہ ملا تو عمرہ کا ہے  (منسکص ۷۳)

مسئلہ ۱۹ :         حج بدل منت یا نفل کی نیت کی تو جو نیت کی وہی ہے  اگر چہ اُس نے  اب تک حج ِفرض نہ کیا ہو اور اگر ایک ہی حج میں  فرض و نفل دونوں  کی نیت کی تو فرض ادا ہو گا اور اگر یہ گمان کرکے  احرام باندھا کہ یہ حج مجھ پر لازم ہے  یعنی فرض ہے  یا سنت ْ بعد کو ظاہر ہو اکہ لازم نہ تھا تو اس حج کو پور ا کرنا ضروری ہو گیا۔ فاسد کرے  گا تو قضا لازم ہوگی بخلاف نماز کہ فرض سمجھ  کر شروع کی تھی بعد کو معلوم ہوا کہ فرض پڑھ چکا ہے  تو  پوری کرنا ضروری  نہیں  فاسد کرے  گا تو قضا نہیں  (ردالمحتارص ۲۲۰ج۲ ، منسکص ۷۴) 

مسئلہ ۲۰ :           لبیک کہنے  کے  علاوہ ایک دوسری صورت بھی احرام کی ہے  اگر چہ لبیک نہ کہنا بُرا ہے  کہ ترک سنت ہے  وہ یہ کہ َبْدنہَ (یعنی اُنٹ یا گائے ) کے  گلے  میں  ہار ڈال کر حج یا عمرہ یا دونوں  یا دونوں  میں ایک غیرمعّین کے  ارادے  سے   ہانکتا ہوا لے  چلا تو مُِحرم ہوگیا اگر چہ لبیک نہ کہے  خواہ وہ َبْدنہَ نفل کا ہو یا نذر کا یا شکار کا بدلہ یا کچھ اور ْ اگر دوسرے  کے  ہاتھ بَدْنہَ بھیجا پھر خود گیا تو جب تک راسۃ میں  اُسے  پا نہ لے  مُِحرم نہ  ہو گا لہذا  اگر میقات تک نہ پایا تو لبیک کے  ساتھ احرام باندھنا ضروری ہے ۔ ہاں  اگر تمتع یا قِران کا جانور ہے  تو پالینا شرط نہیں  مگر اس میں  یہ ضروری ہے  کہ حج کے  مہینوں  میں  خود بھی چلا ہو پیشتر سے  بھیجنا کام نہ دے  گا اور اگر بکری کو ہار پہنا کر بھیجا یا لے  چلا یا اونٹ گائے  کو ہار نہ پہنا یا بلکہ نشانی کیلئے  کوہان چیر دیا  یا جُھول اڑ ھادیا تو مُحرِم نہ ہوا (عالمگیری ص ۲۲۲ج۱ ْ در مختار و ردالمحتارص ۲۱۰ج۲)

مسئلہ ۲۱ :         چند شخص بَدْنہَ میں  شریک ہیں  اُسے  لئے  جاتے  ہیں  سب کے  حکم سے  ایک نے  اُسے  ہار پہنا یا سب مُِحرم  ہو گئے  اور بغیر اُن کے  حکم کے  اُس نے  پہنا یا تو یہ  مُِحرم ہوا وہ نہ ہوئے  (عالمگیری  ص۲۲۲ج۱ ْ در مختار و ردالمحتار ص۲۱۹ج۲)

مسئلہ ۲۲ :        ہار پہنانے  کے  یہ معنی ہیں  کہ اُون یا بال کی رسّی میں  کوئی چیز باندھ کر اُس کے  گلے  میں  لٹکا دیں  کہ لوگوں  کو معلوم ہو جائے   کہ حرم شریف میں  قربانی کے  لئے  ہے  تاکہ اُس سے  کوئی تعرض نہ کرے  اور راستے  میں  تھک  گیا  اور ذبح کردیا تو اُسے  مالدار شخص نہ کھا ئے (عالمگیریص ۲۲۲ج۱ْ درمختار وردالمحتارص ۳۴۵ج۲، تبیینص ۹۲ج۲ ، منسکص ۷۶)

مسئلہ ۲۳:       اس صورت میں  بھی سنت یہی ہے  کہ بدنہ کو ہار پہنانے  سے  پیشتر لبیک کہے (منسکص ۷۲)

                 وہ امور جو احرام میں  حرام ہیں   

               (۹) یہ احرام تھا اس کے  ہوتے  ہی یہ کام حرام ہوگئے (۱) عورت سے  صحبتْ ّ(۲)  بوسہٗ(۳) مساسْ (۴)گلے  لگانا، (۵) اُس کے  اندام نہانی پر نگاہ جب کہ یہ چاروں  باتیں  بشہوت ہوں ۔ (۶) عورت کے  سامنے  اس کام کا نام لینا ،(۷) فحش ،(۸) گناہ ہمیشہ حرام تھے  اب اور سخت حرام ہوگئے ۔ (۹) کسی سے  دنیوی لڑائی ، (۱۰)جنگل کا شکار (۱۱) اُس کی طرف شکار کرنے  کو اشارہ کرنا ،(۱۲)یا کسی طرح بتانا،(۱۳) بندوق یا بارود یا اُس کے  ذبح کرنے  کو چھُری دینا (۱۴) ِ اس کے  انڈے  توڑنا ،(۱۵) پر اُکھیڑنا ،(۱۶) پاؤ ں  یا بازو توڑنا (۱۷) اُس کا دودھ دوہنا (۱۸) اُس کا گوشت یا( ۱۹) انڈے  پکانا بھوننا (۲۰) بیچنا (۲۱) خریدنا (۲۲) کھانا اور(۲۳) اپنا یا دوسرے  کا ناخن کتر نا یا دوسرے  سے  اپنا کتروانا ،(۲۴) سر سے  پاؤں  تک کہیں  سے  کوئی بال کسی طرح جداکرنا ، (۲۵)منہ یا(۲۶) سر کسی کپڑے  وغیرہ سے  چھپانا ، (۲۷)  بستہ یا کپڑے  کی بقچی یا گٹھر ی سر پر رکھنا ،(۲۸) عمامہ باندھنا ،(۲۹) بُرقع  (۳۰)دستانے  پہننایا (۳۱)موزے  یاجُرابیں  وغیرہ جو وسط ِ قدم کو چھپائے  (جہاں  عربی جوتے  کا تسمہ ہوتا ہے  پہننااگر جوتیاں  نہ ہوں  تو موزے  کاٹ کر پہنیں  کہ وہ تسمہ کی جگہ نہ  چھپے  ،(۳۲) سلا ِ کپڑاپہننا ،(۳۳) خوشبوبالوں  یا (۳۴) بدن یا(۳۵) کپڑوں  میں  لگانا،(۳۶) ملا گیری یا کسم کیسر غرض کسی خوشبو کے  رنگے  کپڑے  پہننا جب کہ ابھی خوشبودے  رہے  ہوں  ،(۳۷) خالص خوشبو  مشک عنبر زعفران جاوتری لونگ الائچی دار چینی زنجبیل وغیرہ کھانا  (۳۸)ایسی خوشبو کا  آنچل میں  باندھنا جس میں  فی الحال  مہک ہو جیسے  مُشک عنبر زعفران ،(۳۹) سر یا داڑھی کو خطمی یا کسی خوشبودار ایسی چیز سے  دھونا  جس سے  جوئیں  مر جائیں  ،(۴۰) وسمہ یا مہندی کا خضاب لگانا ، (۴۱) گوند وغیرہ سے  بال جمانا ،(۴۲) زیتون یا(۴۳) تلِ  کا تیل اگر چہ بے  خوشبو ہو بالوں  یا بدن  میں لگانا  (۴۴)کسی کا سر مونڈنا اگر چہ اُس کا احرام نہ ہو ،  (۴۵)جُوں  مارنا(۴۶) پھینکنا ،(۴۷) کسی کو اس کے   مارنے  کا اشارہ کرنا ،(۴۸) کپڑااس کے  مارنے  کو دھونا (۴۹)یا دھوپ میں  ڈالنا ، (۵۰) بالوں  میں  پارہ وغیرہ اس کے  مارنے  کو لگانا غرض  جوُں  کے  ہلاک پر کسی طرح باعث ہونا۔ 
                  احرام کے  مکروہات


        ( ۱۰)احرام میں  یہ باتیں  مکروہ ہیں :۔ 


 (۱) بدن کا میل چھڑانا(۲) بال یا بدن کَھلی یا صابُن سے  بے  خوشبو کی چیز سے  دھونا ، (۳)کنگھی کرنا ،(۴) اس طرح کھجانا کہ بال ٹوٹنے  یا جُوں  کے  گرنے  کا اندیشہ ہو ،(۵) انگر کھا کُرتا چغہ پہننے  کی طرح کندھوں  پر ڈالنا،(۶) خوشبو کی دھونی دیا ہو ا کپڑا کہ ابھی خوشبو دے  رہا ہے  پہننا اوڑھنا ،  (۷)قصداً خوشبو سونگھنا اگر چہ خو شبودار پھل یا پتا ہو جیسے  لیموں  نارنگی پودینہ عطر دانہ ،(۸) عطر فروش کی دوکان پر اس غرض سے  بیٹھنا کہ خوشبو سے  دماغ معطر ہوگا(۹) سرمہ یا(۱۰) منہ پر پٹی باندھنا ،(۱۱) غلافِ کعبہ کے  اندر اس طرح داخل ہونا کہ غلاف سر یا منہ سے  لگے  ،(۱۲) ناک وغیرہ منہ کا کوئی حصّہ کپڑے  سے  چُھپانا ،(۱۳) کوئی ایسی چیز کھاناس پینا جس میں  خوشبو پڑی ہو اور نہ وہ پکائی گئی ہو نہ بوزائل ہو گئی ہو ،(۱۴) بے  سلا کپڑا رفو کیا ہوا یا پیوند لگا پہننا ،(۱۵) تکیہ پر منہ رکھ کر اوندھا لیٹنا ،(۱۶) مہکتی خوشبو ہاتھ سے  چھوُنا جب کہ ہاتھ میں  لگ نہ جائے  ورنہ حرام ہے  ،(۱۷) بازو یا گلے  پر تعویذ باندھنا ، اگرچہ بے  سلے  کپڑے  میں  لپیٹ  کر، (۱۸)بلا عذر بدن پر پٹی  باندھنا ،(۱۹) سنگار کرنا ،(۲۰) چادر اوڑھ کر اُس کے  آنچلوں  میں  گرہ دیدینا جیسے  گانتی باندھتے  ہیں  ، اس طرح یا کسی طرح پر جب کہ سر کھلا ہوورنہ حرام ہے ، (۲۱)یونہی تہبند کے  دونوں  کنا روں  میں  گرہ دینا ،(۲۲) تہبند باندھ کر کمر بند یا رسّی سے  کسنا۔ 
                  یہ باتیں  احرام میں  جائز ہیں 
           

(۱۱) یہ باتیں  احرام میں  جائز ہیں :۔ 


(۱) انگرکھا کُرتہ چُغہ لیٹ کر اوپر سے  ڈال لینا کہ سر اور منہ نہ چھپے  ، (۲)اِن چیزوں  یا پا جامہ کا تہبند باندھ لینا ،(۳) چادر کے  آنچلوں  کو تہبند میں  گھرُ سنا ،(۴) ہمیانی یا (۵)پٹی یا (۶)ہتھیار باندھنا ،(۷) بے  میل چھڑائے  حمام کرنا (۸) پانی میں  غوطہ لگانا ،(۹) کپڑے  دھونا جب کہ جوں  مارنے  کی غرض سے  نہ ہو ،(۱۰) مسواک کرنا کسی چیز کے  سائے  میں  بیٹھنا ،(۱۲) چھتری لگانا ،(۱۳) انگوٹھی پہننا ،(۱۴) بے  خوشبو کا سرُمہ لگانا (۱۵) ڈاڑھ اکھاڑنا (۱۶) ٹوٹے  ہوئے  ناخن کو جداکرنا ،(۱۷) دنبل یا پُھنسی توڑدینا ، (۱۸)ختنہ کرنا ،(۱۹) فصد کھلوانا ،(۲۰) بغیر بال مونڈے  پچھنے  لگوانا،(۲۱) آنکھ میں  جو بال نکلے  اُسے  جُدا کرنا  (۲۲)سر بدن اس طرح آہستہ کھجا نا کہ بال نہ ٹوٹے  ،(۲۳) احرام سے  پہلے  جو خوشبو لگائی اُس کا لگارہنا ، (۲۴)پالتو جانور اونٹ گائے  بکری مرغی وغیرہ ذبح کرنا ،(۲۵) پکانا،(۲۶) کھانا (۲۷)اور اس کا دودھ دوہنا (۲۸)اس  کے  انڈے  توڑنا بُھونناکھانا ،(۲۹)جس  جانور کو غیر مُحرم نے  شکار کیا اور کسی مُحرم نے  اُس کے  شکار یا ذبح میں  کسی طرح کی مدد نہ کی ہو اُس کا کھانا بشرطیکہ وہ جانور نہ حرم  کا ہو نہ حرم میں  ذبح کیا گیا ہو ،(۳۰) کھانے  کے  لئے  مچھلی کا شکار کرنا ،(۳۱) دو ا کے  لئے  کسی دریائی جانور کامارنا ، دوایا غذا کے  لئے  نہ ہو نری تفریح کے  لئے  ہو جس طرح  کہ لوگوں  میں  رائج ہے  تو شکار دریا کا ہو یا جنگل کا خودہی حرام ہے  اور احرام میں  سخت تر حرام ، (۳۲)بیرون حرم کی گھاس اُکھاڑنا یا(۳۳) درخت کاٹنا ،(۳۴) چیل ،(۳۵) کوا ،(۳۶) چوہا ، (۳۷)گرگٹ ،(۳۸) چھپکلی ،(۳۹) سانپ ،(۴۰) بچھو،(۴۱) کھٹمل ،(۴۲) مچھر ،(۴۳) پِسُّو (۴۴)، مکھی وغیرہ  و موذی جانوروں  کا مارنا اگرچہ حرم میں  ہو،(۴۵) منہ اورسر کے  سوا کسی اور جگہ زخم پر پٹی باندھنا ، (۴۶)سر یا(۴۷ )گال کے  نیچے  تکیہ لگانا،(۴۸) سر یا(۴۰) ناک پر اپنا یا دوسرے  کا ہاتھ رکھنا ،(۵۰) کان کپڑے  سے  چُھپانا،(۵۱) ٹھوڑی سے  نیچے  داڑھی پر کپڑا آنا ،(۵۲) سر پر سینی یابوری اُٹھا نا۔ (۵۳) جس کھانے  کے  پکنے  میں  مشک وغیرہ پڑے  ہوں  اگر چہ خوشبو دیں  یا(۵۴) بے  پکائے  جس میں  کوئی  خوشبو ڈالی اور بُو نہیں  دیتی اُس کا کھانا پینا ،(۵۵) گھی یا چربی یا کڑواتیل یا ناریل یا بادام کدو کا ہوکہ تیل کا بسایا نہ ہو بالوں  یا بدن میں  لگانا،(۵۶) خوشبو کے  رنگے  ہوئے  کپڑے  پہننا جب کہ اُن کی خوشبو جاتی رہی ہو مگر کیسر کا رنگ مرد کو ویسے  ہی حرام ہے ۔ (۵۷)دین کے  لئے  جھگڑنا بلکہ حسبِ  حاجت فرض و واجب ،(۵۸) جوتا پہننا جو پاؤں  کے  اُس جوڑکو نہ چھپائے  ،(۵۹) بے  سلے  کپڑے  میں  لپیٹ کرتعویذ گلے  میں  ڈالنا ،(۶۰) آئینہ دیکھنا ، (۶۱)ایسی خوشبوکا چھُونا جس میں  فی الحال مہک نہیں  جیسے  اگر لوبان،  صندل یا (۶۲)اس کا آنچل میں  باندھنا ،(۶۳) نکاح کرنا۔ 
              
احرام میں  مرد و عورت کے  فرق

       

  (۱۲)  ان مذکورہ مسائل میں  مرد و عورت برابر ہیں   مگر عورت کو چند باتیں   جائز ہیں  :۔ 


 سر چھپانا بلکہ  نا محرم کے  سامنے  اور نماز میں  فرض ہے  تو سر پر بستر یا بغچہ اُٹھانا بدرجہ اولیٰ ، یونہی گوند وغیرہ سے  بال جمانا، ستر وغیرہ پر پٹی  خواہ بازویا گلے  پر تعویز باندھنا اگر چہ سی کر،  غلافِ کعبہ کے  اندریوں  داخل ہونا کہ سر پر رہے  منہ پر نہ آئے  ، دستانے  ، موزے ْ سلے  کپڑے  پہنناْ عورت اتنی آواز سے  لبیک نہ کہے  کہ نا محرم  سُنے  ہاں  اتنی آواز ہر پڑھنے  میں  ہمیشہ سب کو ضروری ہے  کہ اپنے  کان تک آواز آئے ۔ 
تنبیہ:

 احرام میں  منہ  چھپانا عورت کو بھی حرام  ہے  ، نا محرم کے  آگے  کوئی پنکھا وغیرہ منہ سے  بچا ہوا سامنے  رکھے ۔ 


 (۱۳)جو باتیں  احرام میں  نا جائز ہیں   وہ اگر کسی عُذر سے  یا بھول کر ہوں  تو گناہ نہیں  مگر ان پر جو جُرمانہ مقرر ہے  ہر طرح دینا آئے  گا اگر چہ بے  قصد ہو ں  یا سہواً یا جبراًیا سوتے  میں ۔ 


 (۱۴) طواف ِ قدوم کے  سوا وقت ِ احرام سے  رمِیٔ  جمرہ تک، جس  کا ذکر آئے   گا، اکثر اوقات لبیک کی بے  شمار کثرت رکھے  ، اُٹھتے  بیٹھتے  ، چلتے  پھرتے  ، وضو بے  وضو ہر حال میں  خصوصاً  چڑھائی پر  چڑھتے   اُتر تے ، دو قافلوں  کے  ملتے  ، صبح و شام ، پچھلی رات ، پانچوں  نمازوں  کے  بعد ، غرض یہ کہ ہر حالت بدلنے  پر مرد  بآواز کہیں  مگر نہ اتنی بلند کہ اپنے  آپ یا دوسرے  کو تکلیف ہو اور عورتیں  پست آواز سے  کہیں  نہ اتنی پست آواز سے  کہ خود بھی نہ سُنیں ۔ 

       داخلی حرم محترم ومکہ مکرمہ و مسجد الحرام


       اﷲ عزوجل فرماتا ہے  :۔ 
               وَاِذْ قَالَ اِبْرَاھِیْمُ رَبِّ اجْعَلْ ھٰذَ ا بَلَد اً ٰا مِناً وَّ ارْزُقْ اَھْلَہٗ مِنَ الثَّمَرَاتِ مَنْ اٰمَنَ مِنْھُمْ بِاللّٰہِ وَالْیَوْمِ اْلاٰخِرِ قَالَ وَمَنْ کَفَرَ فَاُمَتِّعُہٗ قَلِیْلاً  ثُمَّ اَضْطَرُّہٗ اِلیٰ عَذَابِ النَّارِ ط  وَبِئْسَ الْمَصِیْرُ o وَاِذْ یَرْ فَعُ اِبْرَاھِیْمُ الْقَوَاعِدَ مِنَ الْبَیْتِ وَ اِسْمٰعِیْلُ رَبَّنَا تَقَبَّلْ مِنَّا اِنَّکَ اَنْتَ السَّمِیْعُ الْعَلِیْمُ oرَبَّنَا وَاجْعَلْنَا مُسْلِمَیْنِ لَکَ وَمِنْ ذُرِّیَّتِنَا اُمَّۃً مُّسْلِمَۃً لَّکَ ط  وَاَرِنَا مَنَا سِکَنَا َوتُبْ عَلَیْنَا اِنَّکَ اَنْتَ التَّوَّابُ الرَّحیِْمُo 

                 (اور جب ابراہیم نے  کہا اے  پروردگار اس شہر کو امن والا کردے  اور اس کے  اہل میں  سے  جو اﷲ اور پچھلے  دن پر ایمان لائے  انھیں  پھلوں سے  روزی دے  فرمایا اور جس نے  کفر کیا اُسے  بھی کچھ برتنے  کو دُوں  گا پھر اسے  آگ کے  عذاب کی  طرف مضطر کروں  گا اور بُرا ٹھکانہ ہے  وہ اور جب ابراہیم اور اسمٰعیل خانۂ کعبہ کی بنیادیں  بلند کرتے  ہوئے  کہتے  تھے  اے  پروردگار تو ہم سے  (اس کام کو )قبول فرما بیشک تو ہی ہے  سُننے  والا جاننے  والا اور ہمیں  تو  اپنا فرما نبردار بنا اور ہماری ذّریت سے  ایک گروہ کو تو فرمانبردار بنا  اور ہمارے  عبادت کے  طریقے  ہم کو دکھا اور ہم پر رجوع فرما  بیشک تو ہی بڑا توبہ قبول فرمانے  والا رحم کرنے  والا ہے  )     



اور فرماتاہے :۔ 
               
 اَوَلَمْ نُمَکِّنْ لَّھُمْ حَرَماً اٰمِناً یُّجْبیٰ اِلَیْہِ  ثَمَراَتُ کُلِّ شَیْئٍ رِّزْقاً مِّنْ لَّدُنَّا وَلٰکِنَّ اَکْثَرُ ھُمْ لَا یَعْلَمُوْن َ  

                        
( کیا ہم نے  اُن کو امن والے  حرم میں  قدرت نہ دی کہ وہاں ہر قسم کے  پھل لائے  جاتے  ہیں  جو ہماری جانب سے  رزق ہیں  مگر بہت سے  لوگ نہیں  جانتے )۔  اور فرماتا ہے ۔ 
   
 ِانَّمَا اُمِرْتُ اَنْ اَعْبُدَ رَبَّ ھٰذِہِ الْبَلْدَۃِ الَّذِیْ حَرَّمَھَا وَلَہٗ کُلُّ شَیْئٍ وَّ اُمِرْ تُ  اَنْ اَکُوْنَ مِنَ الْمُسْلِمِیْنَo
                    
 (مجھے  تو یہی حکم ہوا کہ اس شہر کے  پروردگار کی عبادت کروں  جس نے  اسے  حرم کیا اوراسی کے  لئے  ہر شے  ہے  اور مجھے  حکم ہوا کہ میں  مسلمانوں  میں  رہوں )

حدیث ۱،۲:      صحیح بخاری و صحیح مسلم میں  عبداﷲ بن عباس رضی اﷲ تعالیٰ عنہما سے  مروی رسولُ اﷲ ﷺ نے  فتح مکہ کے  دن یہ ارشاد فرمایا اس شہر کو اﷲ نے  حرم (بزرگ) کردیا ہے  جس دن آسمان و زمین کوپیدا کیا تو وہ روز قیامت  تک  کے  لئے  اﷲ کے  کئے  سے  حرم ہے ْ مجھ سے  پہلے  کسی کے  لئے  اس میں  قتال حلال نہ ہوا اور میرے  لیئے  صرف تھوڑے  سے  وقت میں  حلال ہوا ، اب پھر وہ قیامت تک کے  لئے  حرام ہے  نہ یہاں  کا کاٹنے  والا درخت کاٹا جائے  نہ اس کا شکار بھگایا جائے  اور نہ یہاں  کا پڑا ہو مال اُٹھایا جائے  مگر جو اعلان  کرنا چاہتا ہو( اُسے  اُٹھانا جائز ہے ) اور نہ یہاں  کی تر گھاس کاٹی جائے ۔ حضرت عباس رضی اﷲ تعالیٰ عنہ نے  عرض کی یا رسول اﷲ ﷺ مگر اِذخر (ایک قسم کی گھاس ہے  )اُس کے  کاٹنے  کی اجازت دیجئے  کہ یہ یہاں  لوہاروں  اور گھر کے  بنانے  کے  کام میں  آتی ہے ۔ حضور ﷺ نے  اس کی اجازت دیدی۔ اسی کی مثل ابُو شرَیح  َعدَوی رضی اﷲ تعالی ٰ عنہ سے  مروی(بخاری ص۲۱۶ج۱ْ مسلمص ۴۳۷،۴۳۸ج۱ْ ابن ماجہ ص ۲۲۵)

حدیث  ۳:      ابن ماجہ عیاش بن ابی ربیعہ  مخزومی رضی اﷲ تعالیٰ عنہ سے  راوی کہ رسول اﷲ ﷺ نے  فرمایا یہ امت ہمیشہ خیر کے  ساتھ رہے  گی جب  تک اس حُرمت کی پوری تعظیم کرتی رہے  گی اور جب لوگ اس ضائع کردیں  گے  ہلاک ہو جائیں  گے  (ابن ماجہص ۲۲۵)

حدیث  ۴ :      طبرانی اوسط میں  جابر رضی اﷲ تعالیٰ عنہ سے  راوی ہیں  کہ رسول اﷲ ﷺ نے   فرمایا کعبہ کے  لئے  زبان اور ہونٹ ہیں  ْاُس نے  شکایت کی کہ اے  رب میرے  پاس آنے  والے  اور میری زیارت کرنے  والے  کم ہیں ۔ اﷲ عزوجل نے  وحی کی کہ میں  خشوع کرنے  والے  سجدہ کرنے  والے  آدمیوں  کو پیدا کروں  گا جو تیری طرف ایسے  مائل ہوں  گے  جیسے  کبوتری اپنے  انڈے  کی طرف مائل ہوتی ہے ۔ 
حدیث  ۵ :      صحیح بخاری و صحیح مسلم میں  ابن عمر رضی اﷲ تعالیٰ عنہما سے  مروی ہے  کہ رسول اﷲﷺ مکہ میں  تشریف لاتے  تو ذی طُویٰ میں  رات گزارتے  ، جب صبح ہو تی غسل کرتے  اور نماز پڑھتے  اوردن میں  داخلِ  مکہ ہو تے  اور جب مکہ سے  تشریف لے  جاتے  تو صبح تک ذی طُویٰ میں  قیام فرماتے (بخاریص ۲۱۴،۲۳۸ج۱ْمسلم ص۴۱۰ج۱)

    
داخلی حرم کے  احکام 


(۱) جب حرم مکہ کے  متصل پہنچے  سر جھکائے  آنکھیں  شرم گناہ سے  نیچی کئے  خُشوع و خضوع سے  داخل ہو اور ہوسکے  تو پیادہ ننگے  پاؤں  اور لبیک و دعا کی کثرت رکھے  اور بہتر یہ کہ دن میں  نہا کر داخل ہو ،حیض و نفاس والی عورت کو بھی نہانا مستحب ہے ۔ 

 (۲)مکہ معظمہ کے  گرد اگرد کئی کوس تک حرم کا جنگل ہے  ہر طرف اُس کی حدیں  بنی  ہوئی ہیں  ان حدوں  کے  اندر تر گھاس اُکھیڑنا ، خود روپیڑ کاٹنا ، وہاں  کے  وحشی جانوروں  کو تکلیف دینا حرام ہے ۔ یہاں  تک کہ اگر سخت دھوپ ہو اور ایک ہی پیڑ ہے  اُس کے  سائے  میں  ہرن بیٹھا ہے  تو جائز نہیں  کہ اپنے  بیٹھنے  کے   لئے  اسے  اُٹھائے  اور اگر  وحشی جانور بیرون حرم کا اُس کے  ہاتھ میں  تھا اُسے  لئے  ہوئے  حرم میں  داخل ہو ، اب یہ جانور حرم کا ہوگیا فرض ہے  کہ فوراًچھوڑ دے ۔ مکہ معظمہ میں  جنگلی کبوتر  بکثرت ہیں  ، ہر مکان میں  رہتے  ہیں  ، خبردار ہرگز ہرگز نہ اڑائے  نہ ڈرائے  نہ کوئی ایذا پہنچائے  بعض ادھر ادھر کے  لوگ جو مکہ میں  بسے  کبوتروں  کا ادب نہیں  کرتے  ان کی ریس نہ کرے  مگر بُرا  انھیں  بھی نہ کہے  کہ جب وہاں  کے  جانور کا ادب ہے  تو مسلمان انسان کا کیا کہنا یہ باتیں  جو حرم کے  متعلق بیان کی گئیں  احرام کے  ساتھ خاص نہیں  ْ احرام ہو یا نہ ہو بہر حال یہ باتیں  حرام ہیں ۔ 

 (۳) جب مکہ معظمہ پر نظر پڑے  ٹھہر کر یہ دُعا پڑ ھے ۔ 

اَللّٰھُمَّ اجْعَلْ لِّیْ بِھَا قَرَاراً وَّارْزُقْنِیْ فِیْھَا رِزْقاً حَلَا لاً۔ 

(اے  اﷲ تو مجھے  اس میں  بر قرار رکھ اور مجھے  اس میں  حلال روزی دے )


اور درود شریف کی کثرت کرے  اور افضل یہ ہے  کہ نہا کر داخل ہو اور مدفونین ِ جنت الْمَعْلیٰ کیلئے  فاتحہ پڑھے  اور مکہ معظمہ میں  داخل ہوتے  وقت یہ دُعا پڑھے ۔ 

اَللّٰھُمَّ اَنْتَ رَبِّیْ وَاَنَا عَبْدُکَ وَالْبَلَدُ بَلَدُکَ جِئْتُکَ ھَارِباً مِّنْکَ اِلَیْکَ ِلاُ دِّیَ فَرَآئِضَکَ وَاَطْلُبَ رَحْمَتَکَ وَاَلْتَمِسَ رِضْواَنَکَ اَسْئَالُکَ مَسْئَالَۃَ الْمُضْطَِرّیْنَ اِلَیْکَ الْخَآِئِفیْنَ عُقُوْ بَتَکَ اَسْئَالُکَ اَنْ تُقَلِّبَنِی الْیَوْمَ بِعَفْوِکَ وَتُدْخِلْنِیْ فِیْ رَحْمَتِکَ و تَتَجَاوَزَ عَنِّیْ بِمَغْفِرَتِکَ وَتُعِیْنَنِیْ عَلیٰ اَدَآ ئِ فَرَائِضِکَ اَللّٰھُمَّ نَجِّنِیْ مِنْ عَذَابِکَ وَافْتَحْ لِیْ اَبْواَبَ رَحْمَتِکَ وَاَدْخِلْنِیْ فِیْھَا وَاَعِذْنِیْ مِنَ الشَّیْطٰنِ الرَّجِیْمِ ط

                     
(اے  اﷲ  تو میرا رب ہے  اور میں  تیرا بندہ ہوں  اور یہ شہر تیرا شہر ہے  میں  تیرے  پاس تیرے  عذاب سے  بھاگ کر حاضر ہوا کہ تیرے  فرائض کو ادا کروں  اور تیری رحمت کو طلب کروں  اور تیری رضا کو تلاش کروں  میں  تجھ سے  اس طرح سوال کرتاہوں  جیسے  مضطر اور تیرے   عذاب سے  ڈر نے   والے  سوال  کرتے  ہیں  میں  تجھ سے  سوال کرتا ہوں کہ آج تو اپنے  عفو کے  ساتھ مجھ کو  قبول کر اور اپنی رحمت میں   مجھے  داخل کر اپنی مغفرت کے  ساتھ مجھ سے  در گزر فرما اور فرائض کی ادا پر میری اعانت  کراے  اﷲ مجھ کو اپنے  عذاب سے  نجات دے  اور میرے  لئے  اپنی  رحمت  کے  دروازے  کھول دے  اور اس میں  مجھے  داخل کر اور شیطان مردود سے  مجھے  پناہ میں  رکھ)


(۴)جب َمدعیٰ میں  پہنچے  یہ وہ جگہ ہے  جہاں  سے  کعئبہ معظمہ نظر آتا تھا جب کہ درمیان میں  عمارتیں  حائل نہ تھیں  ْ یہ عظیم اجابت و قبول کا وقت ہے  یہاں  ٹھہرے  اور صدقِ دل سے  اپنے  اور اپنے  عزیزوں  اور دوستوں  اور تمام مسلمانوں  کے  لئے  مغفرت و عافیت مانگے  اور جنت بلاِ حساب کی دعاُ کرے  اور درود شریف کی کثرت اس موقع پر نہایت اہم ہے ۔ اس مقام پر تین بار اَللّٰہ ُاَکْبَرْ ، اور تین مرتبہ لَٓااِلہٰ اِلاَّاللّٰہْ کہے  اور یہ پڑھے ۔ 

 رَبَّنَا اٰتِنَا فِی الدُّنْیَا حَسَنَۃً وَّفِی اْلاٰخِرَۃِ حَسَنَۃً وَّقِنَا عَذَاَب النَّارِ ط اَللّٰھُمَّ اِنّیِْ اَسْئَالُکَ مِنْ خَیْرِ مَا سَئَالَکَ مِنْہُ نَبِیُّکَ مُحَمَّدٌصَلَّی اللّٰہُ َتَعالیٰ عَلَیْہِ وَسَلَّمَ وَاَعُوْذُبِکَ مِنْ  َشِّرمَا اسْتَعَاذَکَ مِنْہُ نَبِیُّکَ مُحَمَّدٌ صَلَّی اللّٰہُ تَعَالیٰ عَلَیْہِ وَسَلَّمَ ط


(اے  رب تو دنیا میں  ہمیں  بھلائی دے  اور آخرت میں  بھلائی دے  اور جہنم کے  عذاب سے  ہمیں  بچا اے  اﷲ میں  اس خیر میں  سے  سوال کرتاہو جس کا تیرے  نبی  محمد ﷺ نے  تجھ سے  سوال کیا اور تیری پناہ مانگتا ہوں  اُن چیزوں  کے  شر سے  جن سے  تیرے   نبی محمد ﷺنے  پناہ مانگی)    


اور یہ دعا بھی پڑھے ۔ 

اَللّٰھُمَّّ اِیْمَا ناًم بِکَ وَتَصْدِ یْقاًم بِکِتَا بِکَ وَوَفَآ ئًم بِعَھْدِ کَ وَاِتِّبَا عاً لِسُنَّۃِ نَبِیِّکَ سَیِّدَ َنا وَمَوْلٰنَا مُحَمَّدٍ صَلَّی اللّٰہُ تَعَالیٰ عَلَیْہِ وَسَلَّمَ اَللّٰھُمَّ زِدْبَیْتَکَ ھٰذَ تَعْظِیْماً  وَّ تَشْرِیْفاً وَّمَھَا بَۃً وَّزِدْمِنْ تَعْظِیْمِہٖ وَتَشْرِیْفِہٖ مَنْ حَجَّہٗ وَا عْتَمَرَہٗ تَعْظِیْماً وَّتَشِْرْیفاً وَّمَھَا بَۃً ط


(اے  اﷲ تجھ پر ایمان لایا اور تیری کتاب کی تصدیق کی اور تیرے  عہد کو پورا کیا اور تیرے  نبی ﷺ کا اتباع کیا اے  اﷲ تو اپنے  اس گھر کی تعظیم و شرافت و ہیبت زیادہ کر اور اس کی تعظیم و تشریف سے  اس شخص کی عظمت و شرافت و ہیبت زیادہ کر جس نے  اس کا حج و عمرہ کیا)


اور یہ دعائے  جامع کم از کم تین بار اس جگہ پڑھیں ۔ 

اَللَّھُمَّ ھٰذَّا بَیْتُکَ وَ اَنَا عَبْدُکَ اَسْئَالُکَ الْعَفْوَ وَالْعَافِیَۃَ فِی الدِّینِ وَالدُّنْیَا وَاْلاٰخِرَۃِ لِیْ وَلِوَالِدَیَّ وَلِلْمُؤْ مِنِیْنَ وَالْمُؤْ مِنَاتِ وَلِعَبِیْدِکَ اَمْجَدْ عَلِیْ اَللّٰھُمَّ اْنصُرْہُ نَصْراً عَزِیْزاً۔ اٰمِیْنَ۔ 

(اے  اﷲ یہ تیرا گھر ہے  اور میں  تیرا بندہ ہوں  عفو وعافیت کا تجھ سے  سوال کرتا ہوں  دین و دنیا و آخرت میں  میرے  لئے  اور میرے  والدین اور تمام مومنین و مومنات کے  لئے  اور تیرے  حقیر بندے  امجد علی  کیلئے  الٰہی  تو اس کی قوی مدد کر۔ آمین)

مسئلہ  ۱:    
جب مکہ معظمہ پہنچ جائے  تو سب سے  پہلے  مسجدالحرام میں  جائے ۔ کھانے  پینے  ،کپڑے  بدلنے  ْ مکان کرایہ پر لینے  وغیرہ دوسرے  کاموں  میں  مشغول نہ ہو ْ ہاں  اگر عذر ہو مثلاً سامان کو چھوڑتا ہے  تو ضائع ہونے  کا اندیشہ ہے  تو محفوظ جگہ رکھوانے  یا کسی اور ضروری کام میں  مشغول ہو ا تو حرج نہیں  اور اگر چند شخص ہوں  تو بعض اسباب اُتر وانے  میں  مشغول ہوں  اور بعض مسجدالحرام شریف کو چلے  جائیں   (منسکص ۸۶ْ عالمگیری ص۲۲۴ْ ۲۲۵ج۱)


 (۵) ذکر ِ خدا عزوجل اور رسول ﷺ  اور اپنے  تمام مسلمانوں  کے  لئے  دعا ئے  فلاحِ دارین کرتاہو ااور لبیک کہتا ہو ا باب السلام تک پہنچے  اور اس آستانۂ پاک کو بوسہ دیکر پہلے  داہنا پاؤں  رکھ کر داخل ہواور یہ کہے ۔ 

اَعُوْذُبِا للّٰہِ الْعَظِیْمِ وَبِوَجْھِہِ الْکَرِیْمِ وَسُلْطَانِہِ الْقَدِیْمِ مِنَ الشَّیْطٰنِ الرَّجِیْمِ بِسْمِ اللّٰہِ وَالْحَمْدُلِلَّہِ وَالسَّلاَمُ عَلیٰ رَسُوْلِ اللّٰہِ اَللّٰھُمَّ صَلِّ عَلیٰ سَیِّدِنَا مُحَمَّدٍ وَّعَلیٰ ٰالِ سَیِّدِنَا مُحَمَّدٍوَّ اَزْوَاجِ سَیِّدِنَا مُحَمَّدٍ  ط اَللّٰھُمَّ اغْفِرْلِیْ ذُنُوْبِیْ وَافْتَحْ لِیْ اَبْواَبَ رَحْمَتِکَ۔ 

(میں  خدائے  عظیم کی پناہ مانگتاہوں  اور اس کے  وجہ کریم کی اورقدیم سلطنت کی مردود شیطان سے ْ  اﷲ کے  نام کی مدد سے  سب خوبیاں  اﷲ کے  لئے  اور رسول اﷲ پر سلام اے  اﷲ درود بھیج ہمارے  آقا محمد اور اُن کی آل اور بیبیوں  پر الٰہی میرے  گناہ بخش دے  اور میرے  لئے  رحمت کے  دروازے  کھول دے  )


یہ دعا خوب یا درکھے  ، جب کبھی مسجدالحرام شریف یا اور کسی مسجد میں  داخل ہو اسی طرح داخل ہو اور یہ دعا پڑھ لیا کرے  اور اس وقت خصوصیت کے  ساتھ اس دعا کے  ساتھ اور اتنا ملالے ۔ 

اَللّٰھُمَّ اَنْتَ السَّلاَمُ وَمِنْکَ السَّلاَمُ وَاِلَیْکَ یَرْجِعُ السَّلاَمُ حَیِّنَا رَبَّنَا بِالسَّلاَمِ وَاَدْخِلْنَا دَارَ السَّلاَمِ تَبَارکْتَ رَبَّنَاوَ تَعَالَیْتَ یَا ذَاالْجَلَالِ وَاْلاِ کْراَمِ۔ اَللّٰھُمَّ اِنَّ ھٰذَا حَرَمُکَ وَمَوْ ضِعُ اَمْنِکَ فَحَرِّمْ لَحْمِیْ وَبَشَرِیْ وَدَمَیْ وَمُخِّیْ وَعِظَامِیْ عَلَی النَّارِ ط


(اے  اﷲ تو سلام ہے  اور تجھی سے  سلامتی ہے  اور تیری طرف سلامتی لوٹتی ہے  اے  ہمارے  رب ہم کو سلامتی کے  ساتھ زندہ رکھ دارالسلام (جنت)میں  داخل کر ہمارے  رب تو برکت والااور بلند ہے  اے  جلال و بزرگی والے  الٰہی یہ تیرا حرم ہے   اور تیری امن کی جگہ ہے  میرے  گوشت اور پوست اور خون اور مغز اور ہڈیوں  کو جہنم پر حرام  کردے  )


اور جب کسی مسجد سے  باہر آئے  پہلے  بایاں  قدم باہر رکھے  اور وہی دُعا پڑھے  مگر اخیر میں  رَحْمَتِکَ کی جگہ فَضْلِکَ کہے  اور اتنا اور بڑھائے ۔ 

وَسَھِّلْ لِّیْ اَبْوَابَ رِزْقِکَ۔ 

(اور  میرے  لئے  اپنے  رزق کے  دروازے  آسان کردے )  اس کی دین و دنیا میں  بے  شمار برکات ہیں  الحمد للہ۔ 

(۶) جب مکہ معظمہ نظر پڑے  تین بار َلآاِلٰہَ اِلَّا اللّٰہُ وَاللّٰہُ اَکْبَرُ  کہے  اور درود شریف اور یہ دعا پڑھے ۔ 

اَللّٰھُمَّ زِدْ بَیْتَکَ ھٰذَا تَعْظِیْماً وَّ تَشْرِیْفاً وَّتَکْرِیْماً وَّبِرّاً وَّمَھَا بَۃاًللّٰھُمَّ اَدْخِلْنَا الْجَنَّۃَ بِلاَ حِسَابٍ اَللّٰھُمَّ اِنِّیْ اَسْئَالُکَ اَنْ تَغْفِرَ لِیْ وَتَرْ حَمَنِیْ وَ تُقِیْلَ عَثْرَتِیْ وَ تَضَعَ وِزْدِیْ بِرَحْمَتِکَ یَآ اَرْحَمَ الرَّحِمِیْنَ ط اَللّٰھُمَّ اِنِّیْ عَبْدُکَ وَزَائِرُکَ وَعَلیٰ کُلِّ مَزُوْرٍ حَقٌ وَّاَنْتَ خَیْرُ مَزُوْرٍ فَاَسْئَالُکَ اَنْ تَرْ حَمَنِیْ وَتَفُکَّ رَقَبَتِیْ مِنَ النَّارِ۔ 

(اے  اﷲ تو اپنے  گھر کی عظمت و شرافت و بزرگی و نکوئی و ہیبت زیادہ کر اے  اﷲ ہم کو جنت میں  بلا حساب داخل کر الٰہی میں  تجھ سے  سوال کرتا ہوں  کہ میری مغفرت کردے  اور مجھ پر رحم کر اور میری لغزش دور کر اور اپنی رحمت سے  میرے  گنا ہ دفع کردے  اے  سب مہربانوں  سے  زیادہ مہر بان الٰہی میں  تیرا بندہ اور تیرا زائر ہوں  اور جس کی زیارت کی جائے  اس پر حق ہوتاہے  اور تو سب سے  بہتر زیارت کیا ہوا ہے  میں  یہ سوال کرتاہوں  کہ مجھ  پر  رحم کر  اور میری گردن  جہنم سے  آزادکر)



طواف و سعی صفا و مروہ و عمرہ کا بیان 


اﷲ عزوجل فرماتا ہے  :۔ 

وَاِذْ جَعَلْنَا الْبَیْتَ مَثَابَۃً لِّلنَّاسِ وَاَمْنَا ط وَاتَّخِذُوْمِنْ مَّقَامِ اِبْرَاھِیْمَ مُصَلّیٰ۔ وَعَھِدْ نَااِ لٰٓی اِبْراَھِیْمَ وَ اِسْمٰعِیْلَ اَنْ طَھِّرَ ابَیْتِیَ لِلطَّا ٓ ئِفِیْنَ وَالْعَاکِفِیْنَ وَالرُّکَّعِ السُّجُوْدِ۔ 

(اور یاد کرو جب کہ ہم نے  کعبہ کو لوگوں  کا مرجع اور امن کیا اور مقام ابراہیم سے  نماز پڑھنے  کی جگہ بناؤ اور ہم نے  ابراہیم اور اسمٰعیل کی طرف عہد کیا  کہ میرے  گھر کے  طواف کرنے  والوں  اور اعتکاف کرنے  والوں  اور رکوع سجود کرنے  والوں  کیلئے   پا ک کرو۔ )  اور فرماتا ہے ۔ 

وَاِذْ بَوَّاْنَا لِاِ بْرَاھِیْمَ مَکَانَ الْبَیْتِ اَنْ لَّا تُشْرِکْ بِیْ شَیْئاً وَّ طَھِّرَ بَیْتِیْ لِلطَّآئِفِیْن وَالْقَائِمِیْنَ وَالرُّکَّعِ السُّجُوْدِ وَاَ ذِّنْ فِی النَّاسِ بِا لْحَجِّ یَأْ تُوْکَ رِجَالاً وَّعَلیٰ کُلِّ ضَامِرٍیَّأ تِیْنَ مِنْ کُلِّ فَجٍّ عَمِیْقِoلّیَشْھَدُ وا مَنَافِعَ لَھُمْ ویَذْکُرُوااسْمَ اللّٰہِ فِیْ اَیَّاٍم مَّعْلُوْمَاتٍ عَلیٰ مَا رَزَقَھُمْ مِنم بَھِیْمَۃِ  الْاَنْعَامِ ج فَکُلُوْ امِنْھَا وَاَطْعِمُواالْبَآئِسَ الْفَقِیْرَ o ثُمَّ لُیَقْضُوْ اتَفَثَھُمْ وَالْیُوْفُوْا نُذُوْرَھُمْ وَلْیَطَّوَّفُوْبِا لْبَیْتِ الْعَتِیْقِ ذَالِکَ وَمَنْ یُّعَظِّمْ حُرُمٰتِ اللّٰہ فَھُوَ خَیْرٌ لَّہٗ عِنْدَرَبِّہٖ ط


(اور جب کہ ہم نے  ابراھیم کو پناہ دی خانہ کعبہ کی جگہ میں  یوں  کہ میرے  ساتھ کسی کو شریک نہ کر اور میرے  گھر کو طواف کرنے  والوں  اور قیام کرنے   والوں  اور رکوع اور سجدہ کرنے  والوں  کے  لئے  پاک کر اور لوگوں  میں   حج کا اعلان کردے  لوگ تیرے  پاس  پیدل آئیں  گے  اور لاغر اونٹنیوں  پر کہ ہر راہِ بعید سے  آئیں  گی تا کہ اپنے  نفع کی جگہ میں  حاضر ہوں  اور اﷲ کے  نام کو یاد کریں  معلوم دنوں  میں  اس پر کہ انھیں  چوپائے  جانور عطا کئے  تو اُن سے  کھاؤ اور نا اُمید فقیر کو کھلاؤ  پھر اپنے  میل کچیل اُتاریں  اور منتیں  پوری کریں  اور اس آزاد گھر (کعبہ)کا طواف کریں  بات یہ ہے  اور جو اﷲ کے  حرُمات کی تعظیم کرے  تویہ اس کے  لئے  اس کے  رب کے  نزدیک  بہتر ہے  )  اور فرماتا ہے ۔ 

اِنَّ الصَّفَا وَالْمَرْوَۃَ مِنْ شَعَآئِرِاللّٰہِ  فَمَنْ حَجَّ الْبَیْتَ اَوِاعْتَمَرَ فَلَا جُنَاحَ عَلَیْہِ اَنْ یَّطَّوَّفَ بِھِمَا وَمَنْ تَطَوَّعَ خَیْراً فَاِنَّ اللَّہَ شَاکِرٌ عَلِیْمٌo

(بیشک صفا و مروہ اﷲ کی نشانیوں  سے  ہیں  جس نے  کعبہ کا حج یا عمرہ کیا ا س  پر اس میں  گناہ  نہیں  کہ ان دونوں  کا  طواف کرے  اور جس نے  زیادہ خیر کیا  تو اﷲ بدلہ دینے  والا علم والا  ہے ۔ 
حدیث ۱ :    
صحیح بخاری و صحیح مسلم میں  اُم المومنین صدّیقہ رضی اﷲ تعالیٰ  عنہا سے  مروی ْ فرماتی ہیں  کہ جب نبی ﷺ حج کے  لئے  مکہّ میں   تشریف لائے  سب کاموں  سے  پہلے  وضو کرکے  بیت اﷲ کا  طواف کیا (بخاریص ۲۱۹ج۱)

حدیث ۲ :       
صحیح مسلم شریف میں  ابن عمر رضی اﷲ تعالی عنہما سے  مروی ہے  کہ رسول اﷲ ﷺ نے  حجرِا سود سے  حجرِ اسود تک تین پھیروں  میں  رَمل کیا  اورچار چل کر کئے  اور ایک روایت میں  ہے  پھر صفا و مروہ کے  درمیان سعی فرمائی(مسلمص ۴۱۰ج۱ْ تر مذی ص۱۰۵ج۱ْ ابن ماجہص ۲۱۱) 

حدیث ۳:   
صحیح مسلم میں  جابر رضی اﷲ تعالی عنہ سے  مروی ہے  کہ رسول اﷲ ﷺ جب مکہ  میں  تشریف لائے   تو حجِر اسود کے  پاس آکر اُسے  بوسہ دیا پھر دہنے  ہاتھ کو چلے  اور تین پھیروں   میں  رَمل کیا (مسلمص ۴۱۱ج۱ْ ترمذیص ۱۰۵ج ۱)

حدیث ۴:   
صحیح مسلم میں  ابوا لطفیل رضی اﷲ تعا لیٰ عنہ سے  مروی  کہتے  ہیں  میں  نے  رسول اﷲ ﷺ کو بیت اﷲ کاطواف کرتے  دیکھا اور حضور ﷺ کے  دستِ  مبارک میں  چھڑی تھی  اُس چھڑی کو حجرِ اسود سے  لگا کر بوسہ دیتے  (مسلمص ۴۱۳ج۱ )

حدیث ۵:   
ابوداؤد نے  ابو ہریرہ  رضی اﷲ تعالیٰ عنہ سے  روایت کی کہ رسول اﷲ ﷺ مکہ میں  داخل ہوئے  تو حجرِ اسود کی طرف متوجہ ہوئے  اُسے  بوسہ دیا پھر طواف کیا پھر صفا کے  پاس آئے  اس پر چڑھے  یہاں  تک کہ بیت اﷲ  نظر آنے  لگا پھر ہاتھ اُٹھا کر ذکر ِ الٰہی میں  مشغول رہے  جب تک خُدا نے  چاہا اور دُعا کی ( ابوداؤدص ۲۵۸ج۱)

حدیث ۶:  
امام احمد نے  عبید بن عمیر سے  روایت کی کہتے  ہیں  ْ میں  نے  ابن عمر رضی اﷲ تعالیٰ عنہما سے  پوچھا کیا وجہ ہے  کہ آپ حجرِا سود رُکن یمانی کو بوسہ دیتے  ہیں  ، جواب دیا کہ میں  نے  رسول اﷲ ﷺ کو فرماتے  سُنا  ان کو بوسہ دینا خطاؤ ں  کو گرادیتا ہے  اور میں  نے  حضور ﷺ کو فرماتے  سُنا جس نے  سات پھیرے  طواف کیا اس طرح کہ اس کے  آداب کو ملحوظ رکھا اور دو رکعت نماز پڑھی تو یہ گردن آزاد کرنیکی  مثل  ہے  اور میں  نے  حضور ﷺ کو فرماتے  سُنا کہ طواف میں  ہر قدم کہ اُٹھاتا اور رکھتا ہے  اس پر دس نیکیا ں  لکھی جاتی ہیں  او ردس گناہ مٹا ئے  جاتے  ہیں  اور دس درجے  بلند کیے  جاتے  ہیں  اسی کے  قریب قریب ترمذی و حاکم و ابن خزیمہ وغیرہم نے  بھی روایت کی۔ 
حدیث ۷:  
طبرانی کبیر میں  محمد بن مُنکَدِر سے   راوی ْ وہ اپنے  والد سے  روایت کرتے  ہیں  کہ رسول اﷲ ﷺ نے   فرمایا جو بیت اﷲ کا سات پھیرے  طواف کرے  اور اُس میں  کوئی لغوبات نہ کرے  تو ایسا ہے  جیسے  گردن آزاد کی۔ 
حدیث۸ : 
اصبہانی عبداﷲ بن عمرَوبن عاص رضی اﷲ تعالی عنہما سے  راوی ْ کہتے  ہیں  جس نے   کامل وضو کیا پھر حجرِ اسود کے  پاس بوسہ دینے  کو آیا وہ رحمت میں  داخل ہوا ْ پھر جب بوسہ دیا اور یہ پڑھا  بِسْمِ اللّٰہِ وَاللّٰہُ اَکْبَرُ اَشْھَدُ اَنْ لَّآ اِلٰہَ اِلَّااللّٰہُ وَحْدَہٗ لَا شَرِیْکَ لَہٗ وَاَشْھَدُ اَنَّ مُحَمَّدً اعَبْدُہٗ وَرَسُوْلُہٗ۔ اُ  سے  رحمت نے  ڈھانپ لیا پھر جب بیت اﷲ کا طواف کیا تو ہر قدم کے  بدلے  ستر ہزار نیکیاں  لکھی جائیں  گی اور ستر ہزار گناہ مٹا دیئے  جائیں  گے  اور ستر ہزار درجے  بلند کئے  جائیں  گے  اور اپنے  گھر والوں  میں  ستر کی شفاعت کرے  گا پھر جب مقام ابراہیم پر آیا اور وہاں  دو رکعت  نماز ایمان کی وجہ  سے  اور طلب ثواب کے  لئے  پڑھی تو اس کے  لئے  اولاد ِ اسمٰعیل میں  سے  چار غلام آزاد کرنے  کا ثواب  لکھا جائیگا اور گناہوں  سے  ایسانکل جائے  گا جیسے  آج اپنی ماں  سے  پیدا ہوا۔ 
حدیث ۹: 
بیہقی ابن عباس رضی اﷲ تعالی عنہما سے  راوی کہ نبی ﷺ نے  فرماتے  ہیں  ْ بیت الحرام کے  حج کرنے  والوں  پر ہر روز اﷲ تعالی ایک سو بیس رحمتیں  نا زل فرماتا ہے  ْ ساٹھ طواف کرنے  والوں  کے  لئے  اور چالیس نماز پڑھنے  والوں  کے  لئے  اور بیس نظر کرنے  والوں  کے  لئے ۔ 
حدیث ۱۰: 
ابن ماجہ  ابو ہریرہ  رضی اﷲ تعالی عنہ سے  راوی کہ نبی ﷺ نے  فرمایا رُکن یمانی پر ستر ہزار فرشتے   مؤکل ہیں  جو یہ دعا پڑھے ۔ اَللّٰھُمَّ اِنِّیْ اَسْئَالُکَ الْعَفْوَ وَالْعَا فِیَۃَ فِی الدُّنْیَا وَالْاٰخِرَۃِ رَبَّنَا ٰاتِنَا فِی الدُّنْیَا حَسَنَۃً وَّ فِی الْاٰخِرَۃِ حَسَنَۃً وَّقِنَا عَذَابَ النَّارِ۔ وہ  فرشتے  آمین کہتے  ہی اور سات پھیرے  طواف کرے  اور یہ دعا پڑھتا رہے   سُبْحَانَ اللّٰہِ وَالْحَمْدُ لِلّٰہِ َولَآ اِلٰہَ اِلَّا اللّٰہُ وَاللّٰہُ اَکْبَرُ وَلَا حَوْلَ َوَلا ُقوَّۃَ اَِّلا باللّٰہِ ط  اُس  کے  دس گناہ مٹادیئے  جائیں  گے  اور دس نیکیاں  لکھی  جائیں  گی اور دس درجے  بلند کئے  جائیں   گے  اور جس نے  طواف میں  یہی کلام  پڑھے  وہ رحمت  میں   اپنے  پاؤں  سے  چل رہا ہے  جیسے  کوئی پانی  میں  پاؤں   سے  چلتا ہے (ابن ماجہص ۲۱۲)

حدیث ۱۱: 
ترمذی نے  ابن عباس رضی اﷲ تعالی عنہما سے  روایت کی کہ رسول اﷲ ﷺ نے  فرمایا جس نے  پچاس مرتبہ طواف کیا گناہوں  سے  ایسا  نکل گیا جیسے  آج اپنی ماں  سے  پیداہوا(ترمذیص ۱۰۶ج۱)

حدیث ۱۲:  
ترمذی و نسائی و دارَمی انہی سے  راوی کہ رسول اﷲ ﷺ نے  فرمایا بیت اﷲ کے  گرد طواف نماز کی مثل  ہے  فرق یہ ہے  کی تم  اس میں  کلام کرتے  ہو ْ جو کلام کرے  خیر کے  سوا کوئی بات نہ کہے (نسائیص ۲۸ج۲)

حدیث ۱۳: 
امام احمدو ترمذی انہی سے  راوی کہ رسول اﷲ ﷺ فرماتے  ہیں  حجرِ اسود جب جنت سے  نازل ہو ا  دودھ سے  زیادہ سفید تھابنی آدم کی خطاؤ ں   نے  اُسے  سیاہ کردیا (ترمذیص ۱۰۷ج۱)

حدیث ۱۴ : 
ترمذی ابن عمر رضی اﷲ تعالی عنہما سے  راوی ْ کہتے  ہیں  کہ میں  نے  رسول اﷲ ﷺ کو فرماتے  سُنا کہ حجرِاسود و مقامِ ابراہیم جنت کے  یا قوت ہیں  اﷲ نے  ان کے  نور کو مٹادیا اور اگر نہ  مٹاتا تو جو کچھ مشرق و مغرب کے  درمیان ہے  سب کو روشن کردیتے (ترمذیص ۱۰۷ج۱)

حدیث ۱۵ :
ترمذی وابن ماجہ و دارمی ابن عباس رضی اﷲ تعالی عنہما  سے  راوی  کی رسول اﷲ ﷺ  نے  فرمایا  واﷲ حجرِاسود کو قیامت کے  دن اﷲ تعالی عزوجل اس طرح اٹھائے  گا کہ اس کی آنکھیں   ہوں  گی جن سے  دیکھے  گا اور زبان ہوگی جس  سے  کلام کرے  گا جس نے  حق  کے  ساتھ اُسے   بوسہ دیا ہے  اُس کے  


لئے  شہادت دے  گا۔ 

بیان اِحکام


مسجدالحرم شریف  میں  داخل ہونے  تک کے  احکام معلوم ہوچکے  اب کہ مسجدالحرام شریف میں  داخل ہوا اگر جماعت قائم ہو یا نماز فر ض یا وتر یا نماز جنازہ یا سنت مؤکدہ کے   فوت کا خوف ہو تو پہلے  اُن کو ادا کرے  ورنہ سب کاموں  سے  پہلے  طواف میں  مشغول ہو۔ کعبہ شمع  ہے  اور تو پروانہ دیکھتا نہیں   کہ پروانہ شمع کے  گرد کس طرح قربان ہوتا ہے  توُبھی اس شمع پر قربان ہونے  کے  لئے   مستعد ہوجا۔ پہلے  اس مقامِ کریم کا نقشہ دیکھئے   کہ جو بات کہی جائے  اچھی طرح ذہن میں  آجائے ۔ 

مسجد الحرام ایک گول وسیع احاطہ ہے  جس کے  کنارے  کنارے  بکثرت دالان آنے  جانے  کے  دروازے  ہیں  اور بیچ میں  مطاف (طواف کرنے  کی جگہ)۔ 
 
 مطاف ایک گول دائرہ ہے  جس میں  سنگ مرمر بچھا ہے  بیچ میں  کعبہ معظمہ ہے  حضور ِاقدس ﷺ کے  زمانہ میں  مسجد الحرام اسی قدر تھی۔ اسی کی حد پر باب السلام شرقی قدیم دروازہ واقع ہے ۔ 

رکن مکان کا گوشہ  جہاں  اُس کی دو دیواریں  ملتی ہیں  ْ جسے  زاویہ (ج ، ب، ۱ )کہتے  ہیں  اس طرح ا،  ب اور ج، ب ، دونوں  دیواریں  ب پر ملتی ہیں  یہ رکن وزاویہ (کونہ) ہے  اس طرح کعبہ معظمہ کے  چار رکن (کونے )ہیں ۔ 

رکن اسود  جنوب مشرق کے  گوشہ میں  اسی (زاویہ )میں  زمین سے  اونچا سنگ اسود شریف نصب ہے ۔ 

رکن عراقی مشرق و شمال کے  گوشہ میں ۔ دروازۂ کعبہ انہی دو رکنوں  کے  بیچ کی شرقی دیوار میں  زمین سے  بہت بلند ہے ۔ 



 ملتزم اسی شرقی دیوار کا وہ ٹکڑا جو رکن اسود سے  دروازۂ کعبہ تک ہے ۔ 

رُکن شامی اُوتر اور پچھم کے  گوشہ میں ۔ 

 میزابِ رحمت  سونے  کا پر نالہ کہ رکن عراقی و شامی کی بیچ کی شمالی دیوار کی چھت میں  نصب ہے ۔ 

حطیم بھی اسی شمالی دیوارکی طرف ہے ۔ یہ زمین کعبہ معظمہ ہی کی تھی۔ زمانہ جاہلیت میں  جب قریش نے  کعبہ ازسر نو تعمیر کیا ْ کمٔی خرچ کے  باعث اتنی زمین کوکعبہ  معظمہ سے  باہرچھوڑ دی۔ اس کے  گرد اگرد ایک قو سی انداز کی چھوٹی سی دیوارکھینچ دی اور دونوں  طرف آمدورفت کا دروازہ ہے  اور یہ مسلمانوں  کی خوش نصیبی ہے  کی اس  میں  داخل ہونا کعبہ معظمہ ہی میں  داخل ہونا ہے  جو بحمداﷲ تعالی بے  تکلف نصیب ہوتا ہے ۔ 

رکن یمانی  پچھم اور دکھن کے  گوشہ میں ۔ 

 مُستجار رکن یمانی اور شامی کے  بیچ میں  دیوار کا وہ ٹکڑا ہے  جو ملتزم کے  مقابل ہے ۔ 

 مُستجاب رکن یمانی و رکن اسود کے  بیچ میں  جو دیوار جنوبی ہے  یہاں   ستر  ہزار فرشتے  دعا پر آمین  کہنے  کے  لئے  مقرر ہیں  اس لئے  اس کا نام مستجاب رکھا گیا۔ 

مقام ابراھیم دروازۂ کعبہ  کے  سامنے  ایک قبہ میں  وہ پتھر ہے  جس پر کھڑے  ہو کر سید نا ابراہیم خلیل اﷲ علیہ الصلوٰۃ والسلام  نے  کعبہ بنایا تھا، ان کے  قدم ِ پاک کا اس پر نشان آگیا ہے  جو اب تک موجود ہے  جسے  اﷲ تعالی نے  ایٰٰتٌ بَیّنٰتٌ اﷲ کی کھلی نشانیاں  فرمایا۔ 

زم زم شریف کا قبہ مقام ابراہیم سے  جنوب کو مسجد شریف ہی میں  واقع ہے  اور اس قبہ کے  اندر  زم زم کا کنواں  ہے ۔ 

 بابُ الصفا مسجد شریف  کے  جنوبی دروازوں  میں  ا یک دروازہ ہے  جس سے  نکل کر سامنے  کوہِ صفا ہے ۔ 

صفا  کعبۂ معظمہ سے  جنوب کو ہے  یہاں  زمانۂ  قدیم میں  ایک پہاڑی تھی کہ زمین  میں  چھپ گئی۔ اب وہاں  قبلہ رُخ ایک دالان سابنا ہے  اور چڑھنے  کی سیڑھیاں ۔ 

 مروہ دوسری پہاڑی صفا سے  پورب کو تھی یہاں   بھی  اب قبلہ رخ دالان سا بنا ہے  اور سیڑھیاں  ْ صفا سے  مروہ تک جو فاصلہ ہے  اب یہاں  بازار ہے ۔ صفا سے  چلتے  ہوئے  داہنے  ہاتھ کو دُکانیں   اور بائیں  ہاتھ کو احاطہ ٔ مسجدالحرام ہے ۔ 

 مِیلین اَخضرینْ  اس فاصلہ کے  وسط میں  جو صفا سے  مروہ تک ہے  دیوار حرم شریف میں  دو سبز میل نصب ہیں  جیسے  میل کے  شروع میں  پتھر لگا ہوتا ہے ۔ 

 مسعیٰ  وہ فاصلہ کہ ان دونوں  میلوں  کے  درمیان میں  ہے ۔ یہ سب صورتیں  رسالہ میں  بار بار دیکھ کر خوب ذہن نشین کرلیجئے  کہ وہاں  پہنچ کر پوچھنے  کی ضرورت نہ ہو۔ نا واقف آدمی  اندھے  کی طرح کام کرتا ہے  اور جو  سمجھ گیا وہ انکھیارا ہے  اب اپنے  رب عزوجل کا نام پاک لے  کر طواف کیجئے ۔ 

طواف کا طریقہ اور دُعائیں 

(۱) جب حجراسود کے  قریب پہنچے   تو یہ دعا پڑھے :۔ 

لَآ اِلٰہَ اِلَّا اللّٰہُ وَحْدَہٗ صَدَقَ وَعْدَہٗ وَنَصَرَعَبْدَہٗ وھَزَم الْاَحْزَابَ وَحْدَہٗ لَآاِلٰہَ اِلَّا اللّٰہُ وَحْدَہٗ لَا شَرِیْکَ لَہٗ لَہٗ الْمُلْکُ وَلَہٗ الْحَمْدُ وَھُوَ عَلیٰ کُلِّ شَیٍء قَدِیْرٌ۔ 

(اﷲ کے  سوا کوئی معبود نہیں   وہ تنہا ہے  اس  کا کوئی شریک نہیں  اس نے  اپنا  وعدہ  سچا کیا اور  اپنے  بندہ کی مدد کی اور تنہا اس نے  کفار کی جماعتوں  کو  شکست دی اﷲ کے  سوا کوئی معبود نہیں  وہ تنہا ہے  اس کا کوئی شریک نہیں  اُسی کے  لئے  ملک ہے  اور اسی کے  لئے  حمد ہے  اور وہ ہر شے  پر قادر ہے )


(۲) شروع  طواف سے  پہلے  مرد اضطباع کرے   یعنی  چادر کو دہنی  بغل  کے  نیچے   سے  نکال کر دہنا مونڈھا کھلا رہے  اور دونوں  کنارے  بائیں  مونڈھے  پر ڈال دے 

 (۳) اب کعبہ  کی طرف منہ کرکے  حجرِا سود  کی دہنی طرف رُکن ِ یمانی کی جانب سنگِ  اسود  کے  قریب یوں  کھڑا ہو کہ تمام پتھر اپنے  دہنے  ہاتھ کو رہے  پھر طواف کی نیت  کرے ۔ 

اَللّٰھُمَّ اَنِّیْ اُرِیْدُ طَوَافَ بَیْتِکَ الْمُحَرَّمِ فَیَسِّرْہُ لِیْ وتَقَبَّلْہُ مِنِّیْ۔ 

(اے  اﷲ میں  تیرے  عزت والے  گھر  کا طواف کرنا چاہتا ہوں  اس کو تو میرے  لئے  آسان کردے  اور اس کو مجھ سے  قبول کر)


(۴)اس نیت کے  بعد کعبہ کو منہ کئے  اپنی داہنے  جانب چلو، جب سنگ اسود کے   مقابل ہو (اور یہ بات ادنیٰ حرکت میں  حاصل ہو جائے  گی )  کانوں  تک اس طرح ہاتھ اُٹھا ؤ کہ ہتھیلیاں  حجرِاسود کی طرف رہیں   اور کہو  بِسْم اللّٰہِ  وَالْحَمْدُ لِلّٰہِ وَاللّٰہُ اَکْبَرُ ط  وَالصَّلوٰۃُ  وَالسَّلاَمُ عَلیٰ رَسُوْلِ اللّٰہِ  اور نیت کے  وقت  ہاتھ نہ اُٹھاؤ  جیسے  بعض مُطوّف کرتے  ہیں  کہ یہ بدعت ہے 

(۵)  میسر ہوسکے  تو حجرا  اسود پر دونوں  ہتھیلیاں  اور اُن کے  بیچ میں  منہ رکھ کر  یوں  بوسہ دو کہ آواز پیدا نہ ہو ، تین بار ایسا ہی کرو ،یہ نصیب ہو تو کمالِ سعادت ہے ۔ یقینا  تمھارے  محبوب و مولیٰ  محمد رسول اﷲ ﷺ نے  اسے  بوسہ دیا اور رُوئے  مقدس اس پر رکھا زہے  خوش نصیبی  کی تمھارا منہ وہاں تک  پہنچے  ، اور ہجوم کے  سبب نہ ہوسکے  تو نہ اوروں  کو ایذا دونہ  آپ دبو کُچلو بلکہ اس کے  عوض ہاتھ سے  چُھو کر چوم لو اور یہ بھی نہ ہوہوسکے  تو ہاتھوں  میں  ایک لکڑی سے  اُسے  چھو ُکہ ُچوم  لو اور  یہ  بھی نہ ہوسکے   تو  ہاتھوں  سے  اُس کی طرف اشارہ کرکے  انھیں  بوسہ دے  لو، محمد رسول اﷲ ﷺ کے  منہ  رکھنے  کی جگہ پر نگاہیں  پڑرہی ہیں  یہی کیا کم ہے  اور حجرِاسود کو بوسہ  دینے   یا ہا تھ یا لکڑی سے  چُھو کر چوم لینے  یا اشارہ کرکے   ہاتھوں  کو بوسہ  دینے  کو استلام کہتے  ہیں ۔ استلام کے  وقت یہ دعا پڑھے ۔ 

اَللّٰھُمَّ اغْفِرْلِیْ ذُنُوبِْی وَطَھِّرْ لِیْ قَلْبِیْ وَاشْرَحْ لِیْ صَدْرِیْ ویَسِّرلِْی اَمْرِیْ وَعَافِنِیْ فِیْمَنْ عَافَیْتَ۔ 

(الٰہی تو میرے  گناہ بخش دے   اور میرے  دل کو پاک کر  اور میرے   سینہ کو کھول دے  اور  میرے  کام کو آسان کر اور مجھے  عافیت دے  ان لوگوں   میں  جنکو تو نے  عافیت دی)


حدیث میں  ہے   روزِ قیامت یہ پتھر  اُٹھا یا جائے  گا اس  کی آنکھیں   ہو گی جن سے  دیکھے  گا زبان ہوگی جس سے  کلام کرے   گا، جس نے  حق کے  ساتھ اُسکا  بوسہ دیا اور استلام  کیا اُس کیلئے   گواہی   دے  گا۔ 

(۶)  اَللّٰھُمَّ اِیْمَاناًم بِکَ وَتَصْدِ یْقاًم بِکِتَا بِکَ وہ فَآ ئًم بِعَھْدِکَ وَاتِّبَا عاًلِسُنَّۃِ نَبِیِّکَ مُحَمَّداً صَلَّی اللّٰہُ تَعَالیٰ عَلَیْہِ وَسَلَّمَ اَشْھَدُاَنْ لَّآ اِلٰہَ اِلَّا اللّٰہُ وَحْدَہٗ لَا شَرِیْکَ لَہٗ وَاَشْھَدُ اَنَّ مُحَمَّدً ا عَبْدُہٗ وَرَسُوْلُہٗ اٰمَنْتُ بِاللّٰہِ وَکَفَرْتُ بِالْجَبْتِ وَالطَّاغُوْتِ۔ 

(اے  اﷲ تجھ پر ایمان لاتے  ہوئے   اور تیری کتاب کی تصدیق  کرتے   ہوئے   اور تیرے  عہد کو پورا کرتے  ہوئے  اور تیرے   نبی محمد ﷺ  کا اتباع کرتے  ہوئے  میں   گواہی دیتا ہوں  کہ اﷲ کے  سوا کوئی معبود نہیں   جو اکیلا  ہے  اس کا کوئی شریک نہیں  اورگواہی دیتا ہوں  کہ محمد ﷺ اس کے  بندے  اور رسول ہیں   اﷲ پر  ایمان لایا  اور بتُ اور شیطان سے  میں  نے  انکار کیا)


کہتے  ہوئے   دروازہ کعبہ کی طرف بڑھو، جب حجر مبارک کے  سامنے  سے  گزرجاؤ  سیدھے  ہولو ۔ خانۂ کعبہ کو اپنے  بائیں   ہاتھ پر لے  کر یوں  چلو کہ کسی  کو ایذا نہ دو۔ 

(۷)پہلے  تین پھیروں  میں   مردرٔمل کرتا  چلے   یعنی جلد جلد  چھوٹے  قدم رکھتا شانے   ہلاتا جیسے  قوی بہادر لوگ چلتے  ہیں  ، نہ کُود نا نہ دوڑنا ، جہاں  زیادہ ہجوم ہو جائے  اور رمَل میں  اپنی یا دوسرے  کی ایذا رسانی دے  رمَل ترک کرے  مگر رَمل  کی خاطر رُکے  نہیں   بلکہ طواف میں  مشغول رہے   پھر جب موقع مل جائے  تو جتنی دیر تک کے  لئے  رَمل کے  ساتھ  طواف کرے ۔ 

 (۸)طواف جس قدر خانۂ کعبہ کے  نزیک ہو بہتر ہے   مگر نہ اتنا کہ پشۃ  دیوار پر جسم لگے   یا کپڑااور نزدیکی میں  کثرت ہجوم کے   سبب رمل نہ ہوسکے   تو دُور ہی  بہتر ہے ۔ 

 (۹)جب ملتزم کے  سامنے  آ ئے  یہ دُعا پڑھے ۔ 

اَللّٰھُمَّ ھٰذَ االْبَیْتُ بَیْتُکَ وَالْحَرَمُ حَرَمُکَ وَالْاَ مْنُ اَمْنُکَ ھٰذَا مَقَامُ الْعَاِئذِبِکَ مِنَ النَّارِ فَاَجِرْنِیْ  مِنَ النَّارِ اَللّٰھُمَّ قَنَّعِنِیْ بِمَارَزَقْتَنِیْ وَبارِکْ لِیْ فِیْہِ وَاخْلُفْ عَلیٰ کُلِّ غَا ئِبَۃٍ بِخَیْرٍ َلا اِلٰہَ اِلَّا اللّٰہُ وَحْدَہٗ لَا شَرِیْکَ لَہٗ  لَہٗ الْمُلْکُ وَلَہُ الْحَمْدُ وَھُوَ عَلیٰ کُلِّ شَیْیٍء قَدِیْرٌ۔ 

(اے  اﷲ یہ  گھر تیرا گھر ہے  اور حرم تیرا حرم ہے  اور تیرا ہی امن ہے  اور جہنم سے  تیری پناہ مانگنے  والے  کی یہ جگہ ہے  تو مجھ کو جہنم سے  پناہ دے  اے  اﷲ  جو تو نے  مجھ کو دیا مجھے  اس پر قا نع کردے  اور میرے  لئے  اس میں  برکت  دے  اور ہر غائب پر خیر کے  ساتھ تو خلیفہ ہو جا اﷲ کے  سوا کوئی معبود نہیں  جو اکیلا ہے  اُس کا کوئی شریک نہیں  اسی کے   لئے  ملک ہے  اُسی کے  لئے  حمد ہے  اور وہ  ہر شے  پر قادر ہے ) 


اور رُکن  عراقی کے  سامنے  آئے  تو یہ دعا پڑھے ۔ 

اَللّٰھُمَّ اِنِیْ اَعُوْذُبِکَ مِنَ الشَّکِّ وَالشِّرکِ وَالشِّقَاقِ وَالنِّفَاقِ وَسُوْئِ الْاَخْلاَقِ وَسُوْئِ الْمُنْقَلَبِ فِی الْمَالِ والْاَ ھْلِ والْوَلَدِ۔ 

(اے  اﷲ میں  تیری پناہ مانگتا ہوں  شک اور شرک اور اختلاف و نفاق سے  اور مال و اہل و اولاد میں  واپس ہو کر بُری بات  دیکھنے  سے   )


اورجب میزابِ رحمت کے  سامنے  آئے  تو یہ دعا پڑھے ۔ 

اَللّٰھُمَّ اَظِلَّنِیْ تَحْتَ ظِلِّ عَرْشِکَ یَوْمَ لَا ظِلَّ اِلَّا ظِلُّکَ وَلا بَاقِیَ اِلَّاَ وَجْھُکَ وَاسْقِنِیْ مِنْ حَوْضِ نَبِیِّکَ


 مُحَمَّدٍ صَلَّی اللّٰہُ تَعَالیٰ عَلَیْہِ وَسَلَّمَ شَرْبَۃً ھَنِیئَۃً لَا اَظْمَا ئُ بَعْدَھَا اَبَداً ط



(الٰہی تو مجھ کو اپنے  عرش کے  سائے  میں  رکھ جس دن تیرے  سایہ کے  سوا  کوئی سایہ نہیں  اور تیری ذات کے  سوا کوئی باقی نہیں  اور اپنے  نبی محمد ﷺ کے  حوض سے  مجھے   خوش گوار پانی پلا کہ اس کے  بعد کبھی پیاس نہ لگے  )


اور جب  رکن شامی کے  سامنے  آئے  یہ دعا پڑھے ۔ 

اَللّٰھُمَّ اجْعَلْہٗ حَجّاً مَّبْرُوْراً وَّسَعْیاً مَّشْکُوْراً وَّذَنْباً  مَّغْفُوْراً وَّ تِجَارَۃً  لَّنْ تَبُوْرَ یَا عَالِمَ مَا فِی الصُّدُوْرِ اَخْرِجْنِیْ مِنَ الظُّلُمٰتِ اِلَی النُّورِط


(اے  اﷲ  تو حج کو مبرور کر  اور سعی مشکور  کر اور گناہ کو بخش دے  اور اُس کو وہ تجارت کردے  جو ہلاک نہ ہو، اے  سینوں  کی باتیں  جاننے  والے  مجھ کو تاریکیوں  سے  نور کی طرف نکال )


(۱۰) جب رکن  یمانی کے  پاس آؤ تو  دونوں  ہاتھ یا داہنے   ہاتھ سے   تبرکاً  چھوؤ نہ صرف بائیں  سے  اور چاہو تو اُسے  بوسہ بھی دو اور نہ ہوسکے  تو یہاں  لکڑی سے  چھونا یا اشارہ کرکے  ہاتھ چومنانہ چایئے  اور یہ دعا پڑھو۔ 

اَللّٰھُمَّ اِنِیْ اَسْئَالُکَ الْعَفْوہ الْعَافِیَۃَ فِی الدِّیْنِ وَالدُّنْیَآ وَالْاٰخِرَۃِ ط


اور رکن شامی یا عراقی  کو چھونا یا بوسہ دینا کچھ نہیں ۔ 

(۱۱) جب اس سے  بڑھو تو یہ مُستجاب ہے  جہاں  ستر ہزار فرشتے  دعا پر آمین کہیں  گے  وہی دعائے  جامع پڑھو رَبَّنَا اٰتِنَا فِی الدُّنْیَا حَسَنَۃً وَّفِی الْاٰ خِرَۃِ حَسَنَۃً وَّقِنَا عَذَابَ النَّارِ۔ یا اپنے   اور سب احباب ومسلمین اور اس حقیر و ذلیل کی نیت سے  صرف درود شریف پڑھے  کہ یہ  کافی و وافی ہے  دعائیں  یاد  نہ ہوں  تو وہ اختیار کرے   کہ محمد رسول اﷲ ﷺ کے  سچے  وعدے  سے  تمام دعاؤ ں  سے  بہتر و افضل ہے  یعنی یہاں  اور تمام موقع  میں  اپنے  لئے   دعا کے  بدلے  حضور اقدسﷺ  پر درود بھیجے  رسول اﷲ ﷺ نے  فرمایا ایسا کرے   گا تو اﷲ تیرے  سب کام  بنادے  گا اورتیرے  گناہ معاف فرمادے  گا


 (۱۲) طواف میں  دعایا درود شریف پڑھنے  کے  لئے  رکو نہیں بلکہ چلتے  میں  پڑھو 


(۱۳) دُعا اور درود چلا چلا کر نہ پڑھو جیسے  مُطِوّف  پڑھا کرتے  ہیں   بلکہ آہسۃ آہسۃ  پڑھو اس قدر کہ اپنے  کان تک آواز آئے ۔ 

(۱۴)اب جو چاروں  طرف گھوم کر حجرا سود کے  پاس پہنچایہ ایک پھیر اہوا  اور اس وقت حجر اسود کو بوسہ دے  یا وہی طریقہ  برتے  بلکہ ہر پھیرے   کے  ختم پر  یہ کرے  ْیونہی  سات  پھیرے  کرے  مگر باقی پھیروں  میں  نیت کرنا نہیں  کہ نیت کرنا تو شروع میں  ہو چکا اور رمل تو صرف اگلے  تین پھیروں  میں  ہے   باقی چارمیں  آہسۃ  بغیر شانہ ہلائے   معمولی  چال چلے ۔ 

(۱۵)جب ساتوں  پھیرے  پورے  ہو جائیں   آخر میں  پھر حجرا سود کو بوسہ  دے  یا وہی  طر یقے  ہاتھ یا  لکڑی سے  برتے  اس طواف کو طواف قُدوم  کہتے  ہیں  حاضریٔ دربار کا مُجرا۔ یہ باہر والوں کے  کئے   مسنون ہے  یعنی ان کے  لئے  جو میقات کے  باہر  سے  آئے   ہیں  ، مکہ والوں  یا میقات کے  اندر رہنے  والوں   کے  لئے  یہ طواف نہیں  ِہاں اگر مکہ والا میقات سے  باہر گیا تو اسے   بھی طوافِ  قدوم مسنون ہے ۔ 

طواف کے  مسائل 

مسئلہ ۱ : 
طواف میں نیّت فرض ہے  بغیر نیّت طواف نہیں  مگر یہ شرط نہیں   کہ کسی معّین طواف کی نیت کرے   بلکہ ہر طواف مطلق نیتِ طواف  سے  ادا ہوجاتا ہے  بلکہ جس طواف کو کسی وقت میں  معّین کردیاگیا ہے  اگر اس وقت کسی دوسرے  طواف کی نیت سے  کیا تو یہ دوسرا نہ ہوگا بلکہ وہ ہوگا جو معین  ہے ۔ مشلاً عمرہ کا احرام باندھ کر باہر سے  آیا اور طواف کیا یہ عمرہ کا طواف ہے  اگر چہ نیت میں  یہ نہ ہو یونہی حج کا احرام باندھ کر باہر والا آیا اور طواف کیا تو طواف قدوم ہے  یا قرِان کا احرام باندھ کر آیا  اور طواف کئے  تو پہلا عمرہ کا ہے  دوسرا طوافِ قدوم یا دسویں تا ریخ کو طواف کیا تو طوافِ زیارت ہے  اگر چہ ان سب میں   نیت کسی اور کی ہو(منسکص ۹۹)

مسئلہ ۲ :  
یہ طریقہ طواف  کا  جو مذکورہوا اگر کسی نے  اس کے  خلاف طواف کیا مثلاً بائیں  طرف سے  شروع کیا کہ کعبہ معظمہ طواف کرنے  میں   سیدھے  ہاتھ  کو رہایا کعبہ معظمہ کو منہ یا پیٹھ کر کے  آڑا  آڑا طواف کیا یا حجر اسود سے  شروع نہ کیا تو جب تک کعبہ معظمہ میں  ہے  اس طواف کا اعادہ کرے  اور اگر نہ کیا اور وہاں  سے  چلا آیا تو دم واجب ہے  ، یو نہی حطیم کے  اندر سے  طواف کرناناجائزہے  لہذا اس کا بھی اعادہ کرے ۔ چاہیئے  تو یہ کہ پورے  ہی طواف کا اعادہ کرے  اور اگر حطیم کا سات بار طواف کرلیا کہ رکن عراقی سے  رکن شامی تک حطیم کے  باہر گیا اور واپس آیا ،یو نہی سات بارکرلیا تو بھی کافی ہے  اور اس صورت میں افضل یہ ہے  کہ حطیم کے  باہر واپس آئے  اور اندر سے  واپس ہوا جب بھی جائز ہے  (درمختار وردالمحتارص ۲۲۸ج۲،منسک ص۱۰۴، بحرص ۳۲۷ج۲، تبیینص ۱۶ ج ۲)

مسئلہ ۳: 
 طواف سات پھیروں   پر ختم ہو گیا اب اگر آٹھواں  پھیرا جان  بوجھ کر قصداً شروع کر دیا تو  یہ ایک جدید طواف شرع ہوااسے  بھی سات پھیرے   کرکے  ختم کردے  یونہی اگر وہم و وسوسہ کی بنا پر آٹھواں  پھیرا شروع کیا کہ شاید ابھی  چھ ہی ہوئے  ہوں  جب بھی اسے  سات پھیرے  کرکے  ختم کرے ۔ ہاں  اگر اس آٹھویں  کو ساتواں  گمان کیا بعد میں  معلوم ہو ا کی  سات  ہو چکے  ہیں   تو اسی پر ختم کرے  سات پورے  کرنے  کی ضرورت نہیں  ( درمختار و ردالمختارص ۲۳۰ج۲، بحرص ۳۲۹ج۲)

مسئلہ ۴ : 
طواف کے  پھیروں  میں  شک واقع ہو ا کہ کتنے  ہوئے  تو اگر فرض یا واجب ہے  تو اب سے  سات پھیرے  کرے  اور اگر کسی ایک عادل شخص نے  بتادیا  کہ اتنے   پھیرے  ہوئے  تو اُس کے  قول پر عمل کرلینا بہتر ہے   اور دو عادل نے  بتایا تو ان کے  کہنے  پر ضرور عمل کرے  اور اگر طواف فرض  یا واجب نہیں  ہے  تو غالب گمان پر عمل کرے ( درمختار ع ردالمحتارص ۲۳۰ج۲)

مسئلہ  ۵:  
طوافِ کعبہ معظمہ مسجدالحرام شریف کے  اندر ہوگا  اگر مسجد کے  باہر سے  طواف کیا نہ ہو ا(درمختار و ردالمحتارص ۲۳۰ج۲ْ منسکص ۱۰۱، بحرص ۳۲۹ج۲)

مسئلہ ۶ : 
جو ایسا بیمار ہے  کہ خود طواف نہیں  کرسکتا اور سورہا ہے  اُس کے  ہمراہیوں   نے  طواف کرایا اگر سونے  سے  پہلے  حکم دیا تھا تو صحیح ہے  ورنہ نہیں  (عالمگیریص ۲۳۶ج۱)

مسئلہ ۷: 
مریض نے  اپنے  ساتھیوں  سے  کہا مزدور لا کر مجھے  طواف کرادو پھر سوگیا ، اگر فوراً مزدور لاکر طواف کرادیا ہو تو ہو گیا اور اگر دوسرے   کام میں  لگ گئے   دیر میں  مزدورلائے  اور سوتے  میں  طواف  کرایا تو نہ ہوا مگر مزدوری بہر حال لازم ہے (عالمگیریص ۲۳۶ج۱) 

مسئلہ ۸ :  
مریض کا طواف  کرایا اور اپنے   طواف کی بھی نیت ہے  تو دونوں  کے  طواف ہوگئے  اگر چہ  دونوں  کے  دوقسم کے  طواف ہوں (عالمگیریص ۲۳۶ج۱)

مسئلہ  ۹:  
طواف کرتے  کرتے   نماز جنازہ یا نماز فرض یا نیا وضو کرنے  کے  لئے   چلا گیا  تو واپس آکر  اُسی  پہلے  طواف  پر بِنا کرے  یعنی جتنے   پھیرے   رہ گئے   ہوں  انھیں  کرلے  طواف پورا ہوجائے  گا، سرے  سے  شروع کرنے  کی ضرورت نہیں   اور سرے  سے  کیا جب بھی حرج نہیں  اور اس صورت میں  اس پہلے   کو  پورا کرنا ضرور ی نہیں  اور اور بِنا کی صورت میں  جہاں  سے   چھوڑا تھا وہیں   سے  شروع کرے  حجراسود سے   شروع کرنے  کی  ضرورت نہیں ۔ یہ سب اس وقت ہے  جب کہ پہلے  چار پھیرے   سے  کم کئے  تھے  اور چار پھیرے  یا زیادہ کئے  تھے  تو بِنا ہی کرے (درمختار و ردالمحتارص ۲۳۰ج۲ْ عالمگیریص ۲۲۷ج۱ْ بحرص ۳۲۹ ج ۲ )

مسئلہ ۱۰ : 
طواف کررہا تھا کہ جماعت قائم ہو ئی اور جانتاہے  کہ پھیرا پورا کرے  گا  تو رکعت جاتی رہے  گی ، یا جنازہ آگیا  ہے  انتظار نہ ہوگا تو وہیں   چھوڑ کر نماز میں  شریک ہو جائے  اور بلا ضرورت چھوڑکر چلاجانا مکروہ ہے  مگر  طواف باطل نہ ہوگا یعنی آکر پوراکرلے  (ردالمحتارص ۲۳۱ج۲) 

مسئلہ ۱۱: 
معذور طواف کررہا ہے  چار پھیروں  کے  بعد وقتِ نماز جاتا رہا تو اب اسے  حکم ہے  کہ وضوکرکے  طواف کرے  کیونک وقت نماز  خارج ہونے   سے  معذور کا وضو جاتا رہتا  ہے  اور بغیر وضو طواف حرام ہے ۔ اب وضو کرنے  کے  بعد جو باقی ہے  پورا  کرے  اور چارپھیروں   سے  پہلے  وقت ختم ہوگیا جب بھی وضو کرکے  باقی کو پورا کرے  اور اس صورت میں   افضل یہ ہے   کہ سرے  سے  کرے (منسکص ۱۱۳)

مسئلہ ۱۲:
رَمَل صرف تین پہلے  پھیروں  میں  سنت ہے  ساتوں  میں  کرنا مکروہ۔ لہذا اگر پہلے  میں  نہ کیا تو  صرف دوسرے  اور تیسرے  میں  کرے  اور پہلے   تین میں  نہ کیا تو باقی چار میں  نہ  کرے   اور اگر بھیڑ کی  وجہ سے  رَمل کا موقع نہ ملے  تو رَمل کی خا طر نہ رکے  بلا رَمل طواف کرلے   اور جہاں  جہاں  موقع ہاتھ آئے   اُتنی دور رمل کرلے  اور اگر ابھی شروع نہیں  کیا ہے   اور جانتا ہے  کہ بھیڑ  کی وجہ سے  رَمل نہیں کرسکے  گا اور  یہ بھی معلوم ہے  کہ ٹھہرنے  سے  موقع مل جائے  گا تو انتظارکرے (  درمختار و ردالمحتارص ۲۳۱،۲۳۲ج۲ْ عالمگیریص ۲۲۶ ج ۱ ْ بحرص ۳۲۹ ،۳۳۰ج۲ْ تبیینص ۱۸ج۲)

مسئلہ ۱۳:
رَمَل  اس طواف میں سنت ہے  جس کے  بعد سعی ہوْ لہذ ااگر طواف ِقدوم کے  بعدکی  سعی طوافِ زیارت  تک مؤخر کرے  تو طوافِ قدوم میں  رَمل  نہیں  (عالمگیریص ۲۲۶ج۱ ْ بحرص ۲۳۰ج۲ْ ردالحتار ودرمختارص ۲۳۱ج۲)

مسئلہ ۱۴: 
طواف کے  ساتوں  پھیروں  میں  اِضطباع سنت ہے  اور طواف کے  بعد اِضطباع نہ کرے  یہاں تک کہ طواف کی نماز میں  اگر اِضطباع کیا تو مکروہ ہے  اور اِضطباع صرف اُسی طواف میں  ہے  جسکے   بعد سعی ہو اور اگر طواف کے  بعد سعی نہ ہو تو اِضطباع بھی نہیں  (منسکص ۱۰۸ْ بحرص ۳۲۸ ج۲ ْ تبیین ص ۱۶ج۲) میں  نے  بعض مُطَوّف کو دیکھا  کہ حجاج کو وقتِ احرام سے  ہدایت کرتے  ہیں  کی اِضطباع کئے  رہیں  یہاں  تک کہ نمازِ احرام میں  اِضطباع کئے   ہوئے  تھے  ۔ حالانکہ نماز میں  مونڈھا کھلا رہنا مکروہ ہے 
مسئلہ ۱۵:
طواف کی حالت میں  خصوصیت  کے  ساتھ ایسی باتوں  سے  پرہیز رکھے   جنہیں  شرع مطہر پسند نہیں  کرتی مرد اور عورتوں  کی طرف بُری نگاہ نہ کرے  ، کسی میں  اگر کچھ عیب ہو یا وہ  خراب حالت میں  ہو تو نظر ِحقارت  سے  اُسے  نہ دیکھے   بلکہ اُسے  بھی نظرِ حقارت سے  نہ دیکھے  جو اپنی نادانی کے  سبب ارکان ٹھیک ادا نہیں  کرتا بلکہ ایسے  کو نہایت نرمی سے  سمجھادے (منسکص ۱۰۸،۱۰۹)  


نمازِ طواف 


(۱۶)طواف کے  بعد مقامِ ابراھیم  میں  آکر آیۂ کریمہ  وَاِتَّخَذُوْ مِنْ مَّقَامِ اِبْراَھِیْمَ مُصَلّیٰ (اور مقام ابراہیم سے  نماز کی جگہ بناؤ)پڑھ کر دو رکعت نماز طواف پڑھے  اور یہ نماز واجب ہے   پہلی میں  قل یایھاالکفرون دوسری میں قل ھواﷲ پڑھے ۔ بشرطیکہ وقت کراہت مثلاً طلوع صبح سے  بلندی ٓ آفتاب تک یا دوپہر یا نماز عصر کے  بعد غروب نہ ہو ورنہ وقت کراہت نکل جانے  پر پڑھے ۔ حدیث میں  ہے  جو مقام ابراہیم سے  پیچھے  دو رکعتیں  پڑھے  اس کے  اگلے  پچھلے  گناہ بخش دیئے  جائیں  گے  اور قیامت کے  دن امن والوں  میں  محشور ہوگا ، یہ رکعتیں  پڑھ کر دعا مانگے ۔ یہاں  حدیث میں  ایک دعا ارشاد ہوئی جس کے  فائدوں  کی عظمت اس کا لکھنا ہی چاہتی  ہے ۔ 

اَللّٰھُمَّ اِنَّکَ تَعْلَمُ ِسِّریْ وَعَلاَ نِیَتِیْ فَاقْبَلْ مَعْذِرَتِیْ وَتَعْلَمُ حَاجَتِیْ فَاعْطِنِْی سُؤْالِیْ وَتَعْلَمُ مَا فِیْ نَفْسِْی فَاغْفِرْ لِیْ ذُنُوْبِیْ اَللّٰھُمَّ اِنِّیْ اَسْئَا لُکَ اِیْمَاناً یُّبَا شِرُقَلْبِیْ وَیَقْیِناً صَادِقاً حَتّیٰ اَعْلَمَ اَنَّہٗ لَایُصِیْبُنِیْ اِلَّا مَا کَتَبْتَ لِیْ وَرِضًی مِنَ الْمَعِیْشَۃِ بِمَا قَسَمْتَ لِیْ یَا اَرْحَمَ الرَّاحِمِیْنَ ط


(اے  اﷲ  تو میرے  پوشیدہ اور ظاہر کو جانتا ہے  تو میری معذرت کو قبول کر اور تو میری حاجت کو جانتا ہے  میر سوال مجھ کو عطا کر اور جو کچھ میرے  نفس میں  ہے  تو اسے  جانتا ہے  تو میرے  گناہوں  کو بخش دے  اے  اﷲ  میں  تجھ سے  اُس ایمان کا سوال کرتا ہوں  جو میرے  قلب میں  سرایت کرجائے  اور یقین صادق مانگتا ہوں  تاکہ میں  جان لُوں  کہ مجھے  وہی پہنچے  گا جو تو نے  میرے  لئے  لکھا ہے  اور جو کچھ تو نے  میری قسمت میں  کیا ہے  اُس پر راضی رہوں  اے  سب مہر بانوں  سے  زیادہ مہر بان)


حدیث میں  ہے  اﷲ عزوجل فرماتا ہے  جو یہ دعا کرے  گا میں  اس کی خطا بخش دوں  گا غم دور کردوں  گا  محتاجی اُس سے  نکال لوں  گا ہر تجارت سے  بڑھ کر اس کی تجارت رکھوں  گا ، دنیا نا چار ومجبور اُس کے  پاس آئے  گی اگر چہ وہ اُسے  نہ چاہے  اس مقام پر بعض اور دعائیں  مذکور ہیں ۔ مثلاً


اَللّٰھُمَّ اِنَّ ھٰذَابَلَدُ کَ الْحَرَامُ وَمَسْجِدُ کَ الْحَراَمُ وَبَیْتُکَ الْحَرَامُ وَاَنَا عَبْدُکَ وَابْنُ  عَبْدِکَ  وَابْنُ اَمَتِکَ اَتَیْتُکَ بِذُنُوْبٍ کَثِیْرَۃٍ وَّخَطَایَا جُمَّۃٍ وَّ اَ عْمَالٍ سَیِّئَۃٍ وَھٰذَا مَقَامُ الْعَائِذِبِکَ مِنَ النَّار ْ اَللّٰھُمَّ عَافِنَا وَاعْفُ عَنَّا وَاغْفِرْ لَنَا اِنَّکَ اَنتَ الْغَفُوْرُ الَّرحِیْمُ ط 


(اے  اﷲ یہ تیرا عزّت والا شہر ہے  اور تیری عزّت والی مسجد ہے  اور تیرا عزّت والا گھر ہے  اور میں  تیر ا بندہ ہوں  اور تیرے  بندے  اور تیری باندی کا بیٹا ہوں  بہت سے  گناہوں  اور بڑی خطاؤں  اور بُرے  اعمال کے  ساتھ تیرے  حضور حاضر ہوا ہوں  اور جہنم سے  تیری پناہ مانگنے  والے  کی یہ جگہ ہے  اے  اﷲ  تو مجھے   عافیت دے  اور ہم سے  معاف کر اور ہم کو بخش دے  بیشک تو بڑا بخشنے  والا مہربان ہے )

مسئلہ۱۶:
اگر بھیڑ کی  وجہ سے  مقام ابراہیم میں  نماز نہ پڑھ سکے  تو مسجد شریف میں  کسی اور جگہ پڑھ لے   اور مسجد الحرام کے  علاوہ اور کہیں  پڑھی جب بھی ہو جائے  گی(عالمگیری ص۲۲۶ ج۱)

مسئلہ۱۷:
مقام  ابراہیم کے  بعد اس نمازکے  لئے  سب سے  افضل کعبۂ معظمہ کے  اندر پڑھنا ہے  پھر حطیم میں  میزابِ  رحمت کے  نیچے  اس کے  بعد حطیم میں  کسی اور جگہ پھر کعبہ معظمہ سے  قریب تر جگہ میں  پھر مسجدالحرام میں  کسی جگہ پھر حرم مکہّ کے  اندر جہاں  بھی ہو (لباب، تبیینص ۱۸ج۲)

مسئلہ۱۸:
سنت یہ ہے  کی وقت کراہت نہ ہو تو طواف کے  بعد  فوراً نماز پڑھے  ، بیچ میں  فاصلہ نہ ہو اور اگر نہ پڑھی تو عمر بھر میں  جب پڑھے  گا ادا ہی ہے   قضا نہیں  مگر بُرا کیا کہ سنت فوت ہوئی(منسکص ۱۱۲)

مسئلہ۱۹ :
فرض نماز ان رکعتوں  کے  قائم مقام نہیں  ہوسکتی(عالمگیریص ۲۲۶ج۱)


ملتزم سے  لپٹنا


(۱۷)نماز و دعا سے  فارغ ہو کر ُملتزِم کے  پاس جائے  اور قریبِ حجر اُس سے  لپٹے  اور اپنا  سینہ اور پیٹ اور کبھی دہنا  رخسار اور کبھی بایا ں  رخسار بھی اس پر رکھے  اور دونوں  ہاتھ سر سے   اونچے  کرکے  دیوار پر پھیلائے  یا داہنا ہاتھ دروازۂ کعبہ اور بایاں  حجرا سود کی طرف پھیلائے  ،یہاں  کی دعایہ  ہے ۔ 

یَا وَاجِدُ یَا مَاجِدُ لَاتُزِلْ عَنِّیْ نِعْمَۃً اَنْعَمْتَھَا عَلَیَّ۔ 

(اے  قدرت والے  اے  بزرگ تو نے   مجھے  جو نعمت دی اس کو مجھ سے  زائل نہ کر )


حدیث  میں  فرمایا جب میں  چاہتا ہوں  جبرئیل کو دیکھتاہوں  کہ مُلتزَِم سے  لپٹے  ہوئے  یہ دعا کررہے  ہیں  ْ نہایت خُضوع و خشوع وعاجز وانکساری کے  ساتھ دعا کرے  اور درودشریف بھی پڑھے  اور اس مقام کی ایک دعا یہ بھی ہے ۔ 

اِلھیٰ وَقَفْتُ بِبَابِکَ وَالْتَزَمْتُ بِاَعْتَابِکَ اَرْجُوْ رَحْمَتَکَ وَ اَخْشیٰ عِقَابَکَ اَللّٰھُمَّ حَرِّمْ شَعْرِیْ وَجَسَدِ یْ عَلَی النَّارِ اَللّٰھُمَّ کَمَا صُنْتَ وَجْھِیْ عَنِ السُّجُوْدِ بِغَیْرِ کَ فَصُنْ وَجْھِیْ عَنْ مَّسْئَالَۃِ غَیْرِکَ اَللّٰھُمَّ یَارَبَّ الْبَیْتِ الْعَتِیْقِ اَعْتِقْ رِقَابَنَا وَرِقَابَ اٰبَآئِنَا وَ اُمَّھَا تِنَا مِنَ النَّار یَا کَرِیْمُ یَا غَفَّارُ یَا عَزِیْزُ یَا جَبَّارُ رَبَّنَا تَقَبَّلْ مِنَّا اِنَّکَ اَنْتَ السَّمِیْعُ الْعَلِیْمُ وَتُبْ عَلَیْنَا اِنَّکَ اَنْتَ التَّوَّاَبُ الرَّحِیْمُ ط اَللّٰھُمَّ رَبَّ ھٰذَ الْبَیْتِ الْعَتِیْقِ اَعْتِقْ رِقَابَنَا مِنَ النَّار وَاَعِذْنَا مِنَ الشَّیْطٰنِ الرَّجِیْمِ وَاکْفِنَا کُلَّ سُوْ ٓئٍ وَّ قَنِّعْنَا بِمَا رَزَقْتَنَا وَبَارِکْ لَنَا فِیْمَا اَعْطَیْتَنَا اَللّٰھُمَّ اجْعَلْنَا مِنْ اَکْرَمِ وَفْدِکَ عَلَیْکَ اَللّٰھُمَّ لَکَ الْحَمْدُ عَلیٰ نَعْمَاِئکَ وَ اَفْضَلُ صَلَا تِکَ عَلیٰ سَیِّدِ اَنِْبیَآ ئِکَ وَجَمِیْعِ رُسُلِکَ وَ اَصْفِیَآ ئِکَ وَعَلیٰ ٰالِہٖ وَصَحْبِہٖ وَاَوْلِیَآ ئِکَ اَجْمَعِیْنَ ط


(الٰہی میں  تیرے  دروازہ پر کھڑ ا ہوں  اور تیرے  آستانہ سے  چپٹا ہوں  تیری رحمت کا امیدوار اور تیرے  عذاب سے  ڈرنے  والا اے  اﷲ میرے  بال اور جسم کو جہنم پرحرام کردے  اے  اﷲ جس طر ح تونے  میرے  چہرے  کو اپنے  غیر کے  لئے  سجدہ کرنے  سے  محفوط رکھا اسی طرح مجھے  اس سے  محفوظ رکھ کہ تیرے  غیر سے  سوال کروں  اے  اﷲ اے  اس آزاد گھر کے  مالک تو ہماری گردنوں  کو اور ہمارے  باپ دادا اور ہماری ماؤں   کی گردنوں  کو جہنم سے  آزاد کردے  ْ اے  کریم اے  بخشنے  والے  اے  غالب اے  جبار اے  رب تو ہم سے  قبول کر بیشک تو سننے  والا جاننے  والا ہے  اور میری توبہ قبول کر بیشک تو توبہ  قبول کرنے  والا مہربان ہے  اے  اﷲ اے  اس آزاد گھر کے  مالک ہماری گردنوں  کو جہنم سے  آزاد کر اور شیطان مردُود سے  ہم کو پناہ دے  اور ہر بُرائی سے  ہماری کفایت کر اور جو کچھ تو نے   دیا اُس پر قانع کر  اور جو دیا اس میں  برکت دے  اور اپنے  عزّت والے  وفد میں  ہم کو کردے  الٰہی تیرے  ہی لئے  حمد ہے  تیری نعمتوں  پر اور افضل دُرود انبیا ء کے  سردار پر اور تیرے  تمام رسولوں  اور برگزیدہ لوگوں  پر اور اُن  کی آل و اصحاب اور تیرے  اولیاء پر )

مسئلہ ۲۰: 
ملتزم کے  پاس نمازِطواف کے  بعد آنا اس طواف میں  ہے  جس کے  بعد سعی ہے  اور جس کے  بعد سعی نہ ہو اس میں  نماز سے  پہلے  مُلتزَِم سے  لپٹے  پھر مقامِ ابراہیم کے  پاس جاکر دورکعت نماز پڑھے (منسکص ۹۴)


زَم زَم کی حاضری  


(۱۸)پھر زم زم پر آؤ اور ہوسکے  تو خود ایک ڈول کھینچو ورنہ بھرنے  والوں  سے  لے  لو اور کعبہ کو منہ کرکے   تین سانسوں  میں پیٹ بھر کر جتنا پیا جائے   کھڑے  ہو کر پیوْہر بار بسم اﷲ سے  شروع کرو اور الحمد للہ  پر ختم اور ہر بار کعبہ معظمہ کی طرف نگاہ اُٹھا کر دیکھ لو باقی بدن میں ڈال لوْ منہ اور سر اور بدن پر اس سے  مسح کرلو  اور پیتے  وقت دعا کرو کہ قبول ہے  رسول اﷲ ﷺ فرماتے  ہیں  زم زم جس مرادسے  پیا جائے  اُسی کے  لئے  ہے  اس وقت کی دعایہ ہے ۔ 

اَللّٰھُمَّ اِنِّیْ اَسْئَالُکَ عِلْماً نَّافِعاً وَرِزْقاً وَّاسِعاًوَّ عَمَلاً مُتَقَبَّلاً وَّشِفَآ ئً مِّنْ کُلِّ دَآئٍ۔ 

(اے  اﷲ میں  تجھ سے  علم نافع اور کشادہ رزق اور عمل مقبول اور ہر بیماری سے  شفاکا سوال کرتا ہوں )


یا  وہی دعا ئے   جامع پڑھو اور حاضری مکہ معظمہ  تک تو بار بار پینا نصیب ہوگا ، کبھی قیامت کی پیاس سے  بچنے  کو پیو کبھی عذاب قبر سے   محفوظی کو ، کبھی محبت رسول ﷺ بڑھنے  کو ْ کبھی وسعت رزق ْ کبھی شفائے  امراض  ْ کبھی حصول علم و غیر ہا خاص خاص مُرادوں  کے  لئے  پیو۔ 

(۱۹)وہاں  جب پیو پیٹ بھر کر پیو۔ حدیث میں  ہے  ہم میں  اور منافقوں  میں  یہ فرق ہے  کہ وہ زمزم کوکھ بھر کر نہیں  پیتے 

 (۲۰) چاہِ زمزم کے  اندر بھی نظر کرو کہ بحکمِ حدیث دافعِ نفاق ہے ۔ 

صَفا و مروہ کی سَعیِ  


(۲۱)  اب اگر کوئی عذر تکان وغیرہ کا نہ ہو تو ابھی ورنہ آرام لے  کر صفاو مروہ میں سعی کے  لئے  پھر حجراسود کے  پاس آؤ اور اسی طرح تکبیر وغیرہ کہہ کر چومو اور نہ ہوسکے  تو اس کی طرف منہ کرکے  اَللّٰہُ اَکْبَرُ َولَآ ِالٰہَ اِلَّا اللّٰہُ وَالْحَمْدُ لِلّٰہِ اور درودپڑھتے  ہوئے  فوراً بابُ الصفا سے  جانب صفا روانہ ہوْ دروازہ مسجد سے  بایا ں  پاؤں   پہلے  نکالو او ردہنا پہلے  جوتے  میں ڈالو ْاور یہ ادب ہر مسجد سے  آتے  ہوئے  ہمیشہ ملحوظ رکھو اور وہی دعا پڑھو جو مسجد سے  نکلتے  وقت پڑھنے  کے  لئے  مذکور ہوئی ہے ۔ 
مسئلہ ۲۱: 
بغیر عذر اس وقت سعی نہ کرنا مکروہ ہے  کہ خلاف سنت ہے  (منسک ص۱۱۵ْ ردالمحتا رص ۲۳۴ج۲)

مسئلہ ۲۲:
جب طواف کے  بعد سعی کرنی ہو تو واپس آکر حجرِا سود کا استلام کرکے  سعی کو جائے  اور سعی نہ کرنا ہو تو استلام کی ضرورت نہیں  (عالمگیری ص۲۲۶ج۱ْ جوہر ہص ۱۹۸ْ درمختار و ردالمحتارص ۲۳۳ج۲ْ تبیینص ۱۹ج۲)

مسئلہ ۲۳:
سعی کے  لئے  باب ِ صفا سے  جانا مستحب ہے  اور یہی آسان بھی ہے  اور اگر دوسرے  دروازے  سے  جائے  گا جب بھی سعی ادا ہو جائے  گی۔ (عالمگیریص ۲۲۶ج۱ْ جوہر ہص ۱۹۹ْ مَنسکص ۱۱۵ ْ درمختار و ردالمحتار ص۲۳۴ص ج۲ ْ بحرص ۲۳۳ج۲ ْ تبیینص ۲۰ج۲)


(۲۲) ذکر ودُرود میں  مشغول صفاکی سیڑھیوں  پر اتناچڑھو کہ کعبہ معظمہ نظرآئے  اور یہ بات یہاں  پہلی ہی سیڑھی پر چڑھنے  سے  حاصل ہے   یعنی اگر مکان اور دیواریں  درمیان نہ ہوتیں  تو کعبہ معظمہ یہاں سے  نظر آتا ْ اس سے  اوپر چڑھنے  کی حاجت نہیں  بلکہ مذہبِ اہل سنت وجماعت کے  خلاف بدمذہبوں  اور جاہلوں  کا فعل ہے  کہ بالکل اوپر کی سیڑھی تک چڑھ جاتے  ہیں  اور سیٹرھی پر چڑھنے  سے  پہلے  یہ دعا پڑھو۔ 

اَبْدَئُ ا بِمَا بَدَائَ اللّٰہُ بِہٖ اِنَّ الصَّفَا وَالمَرْوَۃَ مِنْ شَعَآئِرِاللّٰہِ فَمَنْ حَجَّ الْبَیْتَ اَوِعْتَمَرَ فَلَا جُنَاَحَ عَلَیْہِ اَنْ یَّطَّوَّفَ بِھِمَا وَمَنْ تَطَوَّعَ خَیْراً فَاِنَّ اللّٰہَ شَاکِرٌ عَلِیْمٌ۔ 

(میں  اس سے  شروع  کرتاہوں  جس کو اﷲ نے  پہلے  ذکر کیا بے  شک صفا و مروہ اﷲ کی نشانیوں  سے  ہے   جس نے  حج یا عمرہ کیا اس پر ان کے  طواف میں  گناہ نہیں  اور جو شخص نیک کام کرے  تو بیشک اﷲ بدلہ دینے  والا جاننے  والا ہے  )


پھر کعبہ معظمہ کی طرف منہ کرکے  دونوں  ہاتھ مونڈھوں  تک دعا کی طرح پھیلے  ہوئے  اُٹھاو اور اتنی دیر تک ٹھہروجتنی دیر میں  مفصل کی کوئی سورت یا سورۂ  بقرہ کی پچیس آیتوں  کی تلاوت کی جائے  اورتسبیح و تہلیل و تکبیر و درود پڑھو  اور اپنے  لئے  اور اپنے  دوستوں  اور دیگر مسلمانوں  کے  لئے  دعا کرو کہ یہاں  بھی دعا مقبول ہوتی ہے  اور یہ پڑھو۔ 

اَللّٰہُ اَکْبَرُ اَللّٰہُ اَکْبَرُ اَللّٰہُ اَکْبَرُ لَااِلٰہَ اِلَّا اللّٰہُ وَ اللّٰہُ اَکْبَرُ اَللّٰہُ اَکْبَرُ وَلِلّٰہِ الْحَمْدُ ط اَلْحَمْدُ لِلّٰہِ عَلیٰ مَا ھَد ٰنَااَلْحَمْدُ لِلّٰہِ عَلیٰ مَا اَوْلَا نَااَلْحَمْدُ لِلّٰہِ عَلیٰ مَا َالْھَمْنَا اَلْحَمْدُ لِلّٰہِ الَّذِیْ ھَد ٰنَا لِھٰذَاوَمَاکُنَّا لِنَھْتَدِیْ لَوْلَا اَنْ ھَد نٰا اللّٰہُ لَآ اِلٰہَ اِلَّا اللّٰہُ وَحْدَ ہٗ لَا شَِریْکَ لَہٗ لَہٗ الْمُلْکُ وَلَہٗ الْحَمْدُ یُحْیِیْ وَیُمِیْتُ وَھُوَ حَیُّ لَّا یَمُوْتُ بِیَدِہِ الْخَیْرُ وَھُوَ عَلیٰ کُلِّ شَییئٍ قَدِیْرٌ  ط  لَآاِلٰہَ اِلَّا اللُّہ وَحْدَہٗ صَدَقَ وَعْدَہٗ وَنَصَرَعَبْدَہٗ وَاَعَزَّجُنْدَہٗ وَھَزَمَ الْاَحْزَابَ وَحْدَہٗ لَآ اِلٰہَ اِلَّا اللّٰہُ  وَلَا نَعْبُدُ اِلَّا اِیَّا ہُ مُخْلِصِْیَن لَہُ الدِّیْنَ وَلَوْ کَرِہَ الْکَافِرُوْنَ فَسُبْحٰنَ اللّٰہِ حِیْنَ تُمْسُوْنَ وَحِیْنَ تُصْبِحُوْنَ وَلَہُ الْحَمْدُ فِی السَّمٰواَتِ وَالْاَرْضِ وَعَشِیّاً وَّحِیْنَِ تُظْھِرُوْنَ ط یُخِْرجُ الْحَیَّ مِنَ الْمَیِّتِ وَیُخْرِجُ الْمَیِّتَ مِنَ الْحَیِّ وَیُحْیِّ اْلاَرْضَ بَعْدَ مَوْتِھَا وَکَذَٰلِکَ تُخْرَجُوْنَ اَللّٰھُمَّ کَمَا ھَدَیْتَنِْی لِلْاِسْلاَمِ اَسْئَا لُکَ اَنْ لَّا تَنْزِعَہٗ مِنِّیْ حَتّیٰ تَوَفَّانِیْ وَاَنَا مُسْلِمٌ ْ سُبْحٰنَ اللّٰہِ وَالْحَمْدُ لِلّٰہِ َولَآ اِلٰہَ اِلَّا اللّٰہُ وَاللّٰہُ اَکْبَرُ وَلَا حَوْلَ َولَا قُوَّۃَ اِلَّا بِاللّٰہِ الْعَلِیِّ الْعَظِیْمِ ْ اَللّٰھُمَّ اَحْیِنِیْ عَلیٰ سُنَّۃِ نَبِیِکَ مُحَمَّدٍ صَلَّی اللَّہُ تَعَالیٰ عَلَیْہِ وَسَلَّمَ  وَتَوَفَّنِیْ عَلیٰ مِلَّتِہٖ وَاَعِذْنِیْ مِنْ مُّضِلاَّتِ الْفِتَنِ ط اَللّٰھُمَّ اجْعَلْنَا مِمَّنْ یُحِبُّکَ وَیُحِبُّ رَسُوْلَکَ وَاَنْبِیِآ ئَکَ وَمَلٓئِٰکَتَکَ وَعِبَادَکَ الصّٰلِحِیْنَ وَاَللّٰھُمَّ یَسِّرْلِیَ الْیُسْریٰ وَجَنِّبْنِیَ الْعُسْریٰ اَللّٰھُمَّ اَحْیِنِیْ عَلیٰ سُنَّۃِ رَسُوْلِکَ مُحَمَّدٍ صَلَّی اللّٰہُ تَعَالیٰ عَلَیْہِ وَ سَلَّمَ وَتَوَفَّنِیْ مُسْلِماً وَّاَلْحِقْنِیْ بِالصّٰلِحِیْنَ وَاجْعَلْنِیْ مِنْ وَّرَثَۃِ جَنَّۃِ النَّعِیْمِ وَاغْفِرْ لِْی خَطِیْئَتِیْ یَوْمَ الدِّیّْنِ اَللّٰھُمَّ اِنَّانَسْئَلُکَ اِیْمَاناً کَامِلاً وَقَلْباً خَاشِعاً َّونَسْئَلُکَ عِلْماً نَّا فِعاً وَّیَقِیْناً صَادِقاً وَّدِیْناً قَیِّماً وَ نَسْئَلُکَ الْعَفْوَ وَالْعَافِیْۃَ مِنْ کُلِّ بَلِیَّۃٍ وَّ نَسْئَلُکَ تَمَامَ الْعَافِیَۃِ وَنَسْئَلُکَ دَوَامَ الْعَافِیَۃِ وَنَسْئَلُکَ الشُّکْرَ عَلَی الْعَافِیَۃِ وَنَسْئَلُکَ الْغِنیٰ عَنِ النَّا ِس اَللّٰھُمَّ صَلِّ وَسَلِّمْ وَبَارِکْ عَلیٰ سَیِّدِنَا مُحَمَّدٍ وَّعَلیٰ اٰلِہٖ وَصحْبِہٖ عَدَدَ خَلْقِکَ وَرِضَا نَفْسِکَ وَزِنَۃِ عَرْشِکَ وَمِدَادِ کَلِمَا ِتکَ کُلَّمَا ذَکَرَکَ الذّٰاکِرُوْنَ وَغَفَلَ عَنْ  ذِکْرِکَ الْغَافِلُوْنَ ط


(حمد ہے  اﷲ کے  لئے   کہ اس نے  ہم کو ہدایت کی حمد ہے  اﷲ کے  لئے  کہ اس نے  ہم کو دیا ہے  حمد ہے  اﷲ کے  لئے  کہ اس  نے   ہم کو الہام کیا حمد ہے  اﷲ کے  لئے  جس نے  ہم کو اس کی ہدایت کی اور اگر اﷲ ہدایت نہ کرتاتو ہم ہدایت نہ پاتے  اﷲ کے  سوا کوئی معبود نہیں  جو اکیلا ہے  اس کا کوئی شریک نہیں  اسی کے  لئے  مُلک ہے  اور اسی کے  لئے  حمد ہے  وہی زندہ کرتا اور مارتاہے  اور وہ خود زندہ ہے  مرتا نہیں  اس  کے  ہاتھ میں  خیر ہے  اور وہ ہر شے  پر قادر ہے  اﷲ کے  سوا کوئی معبود نہیں   جو اکیلا ہے  اس نے  اپنا وعدہ سچا کیا اپنے  بندوں  کی مدد کی اور اپنے  لشکر کو غالب کیا اور کافروں  کی جماعتوں  کو تنہا اس نے  شکست دی اﷲ  کے  سواکوئی معبود نہیں ہم اس کی عبادت کرتے  ہیں اسی کے  لئے  دین کو خالص کرتے   ہوئے  اگر چہ کافر بُرامانیں  ْاﷲ کی پاکی ہے  شام و صبح  اور اسی کے  لئے  حمد ہے  آسمانوں  اور زمین میں  اور تیسرے  پہر کو اور ظہر کے  وقت  ْ وہ زندہ کو مردہ سے  نکالتاہے  اور مردہ کو زندہ سے  نکالتا ہے  اور زمین کو اس کے  مرنے  کے  بعد زندہ کرتا ہے  اور اسی طرح تم نکالے  جاؤ گے  ، الٰہی جس طرح مجھے  اسلام کی طرف ہدایت کی تجھ سے  سوال کرتاہوں  کی اسے  مجھ سے  جُدانہ کرنا یہاں  تک کہ مجھے  اسلام پر موت دے  ، اﷲ کے  لئے  پاکی ہے  اور اﷲ کے  لئے  حمد ہے  اور اﷲ کے  سوا کوئی معبود نہیں  اور اﷲ بہت ہی بڑا ہے  ْ اور گناہ سے  پھر نا اور نیکی کی طاقت نہیں  مگر اﷲ کی مدد سے  جو بر تر و بزرگ ہے  الٰہی تو مجھ کو نبی ﷺ کی سنت پر زندہ رکھ اور ان کی  ملت پر وفات دے  اور فتنہ کی گمراہیوں  سے  بچا الہی میرے  لئے  آسانی میسر کر اور مجھے  سختی سے  بچا الٰہی اپنے  رسول محمد ﷺ کی سنت پر مجھ کو زندہ رکھ اور مسلمان مار اور نیکوں  کے  ساتھ ملا اور جنت النعیم کا وارث کر اور قیامت کے  دن میری  خطا بخش دے  الٰہی تجھ سے  ایمان کامل اور قلبِ خاشع کا ہم سوال کرتے  ہیں  اور تجھ سے  علمِ نافع اور یقین صادق اور دینِ مستقیم کا سوال کرتے  ہیں  اور ہر بلا سے  عفووعافیت کا سوال کرتے  ہیں  اور پوری عافیت اور عافیت کی ہمیشگی اور عافیت پر شکر  کا سوال کرتے  ہیں  الٰہی تو درود و برکت نازل کر ہمارے  سردار محمد ﷺ اور ان کی آل واصحاب پر بقدر ِ شمار تیری مخلوق اور تیری رضا اورہموزن تیرے  عرش کے  اور بقدر درازی تیرے  کلمات کے  جب تک ذکر کرنے  والے  تیر اذکر کر تے  رہیں  اور جب تک غافل تیرے  ذکر سے  غافل رہیں  )


دعامیں  ہتھیلیاں  آسمان کی طرف  ہوں  ْنہ اس طرح جیسا بعض جاہل ہتھیلیاں  کعبہ کی طرف کرتے  ہیں  اوراکثر مطوف ہاتھ کانوں  تک اُٹھاتے  ہیں  پھر چھوڑدیتے  ہیں  یونہی تین بار کرتے  ہیں   یہ بھی غلط طریقہ ہے  بلکہ ایک بار دعا کے  لئے   ہاتھ اُٹھائے  اور جب تک دعا مانگے  اُٹھارہے  جب ختم ہو جائے  ہاتھ چھوڑدے  پھر سعی کی نیت کرے  اس کی نیت یوں ہے ۔ اَللّٰھُمَّ  اِنِّیْ اُرِیْدُ السَّعْیَ بَیْنَ الصَّفَا  وَالْمَرْوَۃَ فَیَسِّرْ ہٗ و تَقَبَّلْہُ مِنِّیْ۔ 

(۲۳)پھر صفا  سے  اُتر کر مروہ کو چلے  ذکر و دُرود برابر جاری رکھے  ، جب پہلا میل آئے  اور یہ صفا سے  تھوڑے  ہی فاصلہ پر ہے  کہ بائیں  ہاتھ کو سبز رنگ کا نشان مسجد شریف کی دیوار سے  متصل ہے  یہاں  سے  دوڑنا شروع کریں  (مگر نہ حد سے  زائد نہ کسی کو ایذادیتے  ) یہاں  تک کہ دوسرے  سبز نشان سے  نکل جائیں ۔ یہاں  کی یہ دعاہے ۔ 

رَبّ اغْفِرْوَارْحَمْ وَ تَجَاوَزْعَمَّاتَعْلَمُ وَتَعْلَمُ مَالَا نَعْلَمُ اِنَّکَ اَنْتَ الْاَعَزُّالْاَکْرَمْ ط اَللّٰھُمَّ اجْعَلْہُ حَجّاًمَّبْرُوْراً وَسَعْیاً مَّشْکُوْراًوَّذَنْباً مَّغْفُوْراً اَللّٰھُمَّ اغْفِرْ لِیْ وَلِوَالِدَیَّ وَلِلْمُؤْمِنِیْنَ ولِلْمُؤْمِنَاتِ یَا مُجِیْبَ الدَّعْوَاتِ رَبَّنَا تَقَبَّلْ مِنّا اِنَّکَ اَنْتَ السَّمِیْعُ الْعَلِیْمُ وَتُبْ عَلَیْنَا اِنَّکَ اَنْتَ التَّوَّابُ الرَّحِیْمِ ط رَبَّنَا اٰتِنَا فِی الدُّنْیَا حَسَنَۃً وَّفِی الْاٰخِرَۃِ حَسَنَۃً وَّقِنَا عَذَابَ النَّار۔ 

(اے  پرور دگار بخش اور رحم کر اور درگزر کر اُس سے  جسے  تو جانتا ہے  اور تو جانتا ہے  اسے  جسے  ہم نہیں  جانتے  بیشک تو عزت و کرم والا ہے  اے  اﷲ تو اسے  حج مبرور کر اور سعی مشکور کر اور گناہ بخش اے  اﷲ مجھ کو  اور میرے  والدین اور جمیع مومنین و مومنا ت کو بخشد ے  اے  دعاؤں  کے  قبول کرنے  والے  اے  رب تو ہم سے  قبول کر بیشک تو سُننے  والا جاننے  والا ہے  اور ہماری توبہ قبول کر بیشک تو توبہ قبول کرنے  والا مہربان ہے  اے  رب تو ہم کو دنیا میں  بھلائی دے  اور آخرت میں بھلائی دے  اور ہم کو عذابِ جہنم سے  بچا)


(۲۴)دوسرے  میل  سے  نکل کر آہسۃ ہو لو اور یہ دعا بار بار پڑھتے  ہوئے   َلآاِلٰہَ اِلَّا اللّٰہُ وَحْدَہٗ لَا شَرِیْکَ لَہٗ لَہٗ الْمُلْکُ وَلَہُ الْحَمْدُ یُحْیِ وَیُمِیْتُ وَھُوَ حَیٌّ لَّا یَمُوْتُ بِیَدِہِ الْخَیْرُ وَھُوَ عَلیٰ کُلِّ شَیْیٍء قَدِیْرٌ  ط مروہ تک پہنچو یہاں  پہلی سیڑھی پر چڑھنے  بلکہ اس کے  قریب زمین پر کھڑے  ہونے  سے   مروہ پر چڑھنا ہوگیا ْ لہذا بالکل دیوار سے  متصل نہ ہو جائے  کہ یہ نادانوں  کا طریقہ ہے  یہاں  بھی اگر چہ عمارتیں  بن جانے  سے  کعبہ نظر نہیں  آتا مگر کعبہ کی طرف منہ کرکے  جیسا صفا پر کیا تھا تسبیح وتکبیر و حمد وثنا و  دُرود و  دُعایہاں  بھی کروْ یہ  ایک پھیرا ہوا۔ 

(۲۵) پھر یہاں  سے  صفا کو ذکر و  دُرود  اور  دعائیں  پڑھتے  ہوئے  جاؤ ْ جب سبز میل کے  پاس پہنچو اُسی طرح دوڑو اور دونو ں میلوں  سے  گزر کر آہسۃ  ہو لو پھر آؤ پھر جاؤ ْ یہاں  تک کہ ساتواں  پھیرا مروہ پر ختم ہو اور ہر پھیرے  میں  اُسی طرح کروْ اِسی کا نام سعی  ہے  دونو ں  میلوں  کے  درمیان اگر دوڑ کہ نہ چلا یا صفا سے   مروہ تک دوڑکر گیا تو یہ  بُر ا کیا کہ سنت ترک ہوئی مگر دم یا صدقہ واجب نہیں   اور سعی میں  اِضطباع نہیں  ۔ اگر ہجوم کی وجہ سے  مِیلین کے  درمیان دوڑنے  سے  عاجز ہے  تو کچھ ٹھہر جائے  کہ بھیڑ کم ہو جائے  اور دوڑنے  کا موقع مل جائے  اور اگر کچھ ٹھہرنے  سے  ہجوم  کم نہ  ہوگا تو دوڑ نے  والوں  کی طرح چلے ْ اور اگر کسی عذر کی وجہ سے  سواری پر سوار ہوکر سعی کرتاہے  تو اس کے  درمیان میں   سواری کو تیز چلائے  مگر اس کا خیال رہے  کہ کسی کو ایذا نہ ہو کہ یہ حرام ہے ۔ 
مسئلہ ۲۴:
اگر مروہ سے  سعی شروع کی تو پہلا پھیرا کہ وہ مروہ سے  صفا کو ہوا شمار نہ کیا جائے  گا اب کہ صفا سے  مروہ کو جائے  گا یہ پہلا پھیر ا ہوا(درمختار رددالمحتار ص۲۳۵ج۲ْ عالمگیریص ۲۲۷ج۱ْ بحرص ۳۳۳ج۲ْ تبیینص ۲۰ج۲)

مسئلہ ۲۵:
جو شخص احرام سے  پہلے  بیہوش ہوگیا ہے  اور اُس کے  ساتھیوں  نے  اس کی طرف سے  احرام باندھا ہے  تو اُس کی طرف سے  اُس کے  ساتھی نیا بۃً سعی کرسکتے  ہیں  (منسکص ۷۶ْ بحرص ۳۵۳ج۲ْ تبیینص ۳۸ج۲)

مسئلہ ۲۶ : 
سعی کے  لئے  شرط یہ ہے  کہ پورے  طواف یا طواف کے  اکثر حصہ کے  بعد ہو لہذا اگر طواف سے  پہلے   یا طواف کے  تین پھیرے  کے  بعد سعی  کی تو نہ ہوئی، اور سعی کے  قبل احرام ہونا بھی شرط ہے  خواہ حج کا احرام  ہو یا عمرہ کااحرام ہوْ قبل سعی نہیں   ہو سکتی اور حج کی سعی اگر وقوف عرفہ  کے  قبل کرے  تو وقت ِ سعی میں  بھی احرام ہونا شرط ہے  اور وقوفِ عرفہ کے  بعد ہو تو سنت یہ ہے  کہ احرام کھول چکا ہو  اور عمرہ کی سعی میں  احرام واجب  ہے   یعنی  اگر طواف  کے  بعد سر مونڈالیا پھر سعی  کی تو سعی ہوگئی مگر  چونکہ واجب  ترک ہو ا  لہذا دم  واجب ہے  (لباب ،عالمگیریص ۲۲۷ج۱، بحرص ۳۳۲ج۲)

مسئلہ ۲۷:
سعی کے  لئے  طہارت  شرط نہیں   ،حیض والی عورت اور جنُب بھی سعی کرسکتا  ہے  (عالمگیریص ۲۲۷ج۲، تبیین ص۔ ۔ )

مسئلہ ۲۸:
 سعی میں  پیدل چلنا واجب ہے  جب کہ عذر نہ ہو لہذا اگر  سواری یا ڈولی وغیرہ پر سعی  کی یا  پاؤں   سے  نہ چلا بلکہ  گھسٹتا ہوا گیا تو حالتِ عذر میں   معاف ہے  اور بغیر  عذر ایساکیا  تو دم واجب ہے  (لبابْ بحرص ۳۳۲ج ۲)

مسئلہ ۲۹:
سعی میں  سترِ عورت  سنت ہے  یعنی  اگر چہ ستر کا چھپانا فرض ہے  مگر  اس حالت  میں  فرض کے  علاوہ سُنت بھی ہے  کہ اگر ستر کھلا رہا تو اس کی وجہ سے  کفارہ واجب نہیں   مگر ایک گناہ  فرض کے  ترک کا ہوا اوردوسرا ترک سنت کا(منسکص ۱۲۱)بعض عورتوں  کو میں  نے  خود  دیکھا  ہے  کہ نہا یت بے  باکی  سے  سعی کرتی ہیں   کہ اُن کی  کلائیاں   اور گلا کُھلا  رہتاہے  اور  یہ خیال  نہیں  کہ مکہ  معظمہ  میں  معصیت  کرنا نہایت سخت بات ہے  کہ  یہاں  جس طرح  ایک نیکی لاکھ  کے  برابر  ہے  یونہی ایک گناہ لاکھ کے  برابر ہے  بلکہ یہاں  کعبہ معظمہ  کے  سامنے  بھی وہ اسی حالت  میں  رہتی  ہیں  بلکہ اسی  حالت  میں  طواف  کرتے  دیکھا ،حالاں  کہ  طواف میں  ستر  کا چھپانا علاوہ  اُس  فرض دائمی  کے   واجب بھی  ہے   تو ایک دوسرے  واجب کے   ترک سے  دوگناہ کئے  وہ  بھی کہاں  بیتُ اللّٰہ کے  سامنے  اور خاص طواف کی حالت میں  بلکہ بعض عورتیں  طواف  کرنے  میں  خصوصاً حجرِاسود کو بوسہ دینے  میں  مردوں   میں  گھُس  جاتی ہیں ۔ اُن کا بدن مردوں   کے  بدن سے  مس ہوتا رہتا ہے  مگر ان کو اس کی کچھ پروانہیں   حالانکہ طواف یا بوسۂ حجراَ سود وغیر ہ ثواب کے  لئے  کیا جاتا ہے  مگر وہ عورتیں   ثواب کے  بدلے  گناہ مول لیتی ہیں  لہذا ان امور کی طرف حّجاج کو خصوصیت کیساتھ توجہ کرنی چاہیئے  اور ان کے  ساتھ جو عورتیں  ہو انھیں   بتاکید ایسی حرکات سے  منع کرنا چایئے ۔ 
مسئلہ ۳۰: 
مستحب یہ ہے  کہ باوضو سعی  کرے  اور کپڑا بھی پاک ہو اور بدن بھی ہر قسم کی نجاست  سے  پاک ہو  اور سعی شروع کرتے  وقت نیت کرلے (منسکص ۱۲۱)

مسئلہ ۳۱:
مکروہ وقت نہ ہو تو سعی کے  بعد دو رکعت نماز مسجد شریف میں  پڑھنا بہتر ہے  (درمختارص ۲۳۵ج۲، عالمگیریص ۲۲۷ج۱،منسکص ۱۲۱)امام احمد  و ابن ماجہ  وابن حَبَّان ْ مطلب  بن وداعہ  سے  راوی ْ کہتے  ہیں  کہ میں   نے  رسول اﷲ ﷺ کو دیکھا  کہ جب سعی سے  فارغ ہوئے  تو حجراسود کے  سامنے   تشریف لاکر حاشیۂ مطاف میں   دورکعت نماز پڑھی۔ 
مسئلہ ۳۲:
سعی  کے  ساتوں  پھیرے  پے  در پے  کرے  اگر متفرق طور پر کئے  تو اعادہ کرے  اور اب سات پھیرے  کرے   کہ پے  در پے  نہ ہونے  سے  سنت ترک ہوگئی  ہا ں  اگر سعی کرنے  میں  جماعت قائم ہوئی یا جنازہ آیا تو سعی چھوڑ کر نماز میں  مشغول ہوْ بعد نماز جہاں  سے  چھوڑی تھی وہیں  سے  پوری کرلے  (عالمگیریص ۲۲۷ج۱)

مسئلہ ۳۳:
سعی کی حالت میں  فضول و بیکار باتیں  سخت نازیبا ہیں   کہ یہ  تو ویسے  بھی نہ چاہیئے   نہ کہ اس وقت کہ عبادت میں  مشغول ہوْ واضح ہوکہ عمرہ اِنہی افعال طواف و سعی کا نام ہے ۔ قران و تمتع والے  کے  لئے  یہی عمرہ ہوگیا اور اِفراد والے  کے  لئے  یہ طواف طواف قدوم یعنی حاضریٔ دربارکا مُجراہے  (عالمگیریص ۲۲۷ج۱ ْ مَنسکص ۱۲۱)

مسئلہ ۳۴:
حج کرنے  والا مکہ میں  جانے  سے  پہلے  عرفات میں پہنچا تو طوافِ قدوم ساقط ہو گیا مگر بُرا کیاکہ سنت فوت ہوئی اور دَم وغیرہ  واجب نہیں  (جوہرہص ۲۰۹، درمختار وردالمحتارص ۲۵۷ج۲ْ بحرص ۳۵۲ج۲ْ تبیینص ۳۷ج۲)


 (۲۶) قاَرِن یعنی جس نے  قِران کیا ہے  اس کے  بعد طوافِ قدوم کی نیت  سے  ایک طواف و سعی اور  بجا لائے 

(۲۷)قَارِن مُفرِد یعنی جس نے  صرف حج کا احرام باندھا تھا لبیک کہتے  ہوئے  مکہ میں  ٹھہر یں ۔ اُن کی لبیک دسویں  تاریخ رَمیٔ جمرہ کے  وقت ختم ہوگی اور اسی وقت احرام سے  نکلیں  گے  جس کا ذکر انشاء اﷲ  تعالی  آتا ہے ۔ مُتمتع ِ  یعنی جس نے  تمتع  کیا ہے   اور وہ مُعتَمِر یعنی نرا عمرہ کرنے  والا شروع طواف ِ کعبہ معظمہ  سے  سنگ اسود شریف کا پہلابوسہ لیتے  ہی لبیک چھوڑدے ۔ 

سر منڈوانا یا بال کتروانا۔ 

طواف وسعی مذکور کے  بعد حلق کریں  یعنی سارا سر منڈادیں   یا  تقصیر یعنی بال کتروائیں   اور احرام سے  باہر آئیں ۔ عورتوں  کو با ل منڈانا حرام ہے  وہ صرف ایک پورے   برابر بال کتروالیں  اور مردوں  کو اختیار ہے  کی حلق کریں  یا تقصیر اور بہتر حلق ہے ۔ حضور اقدس ﷺ نے   ُحَجۃُ الْوَدَاع میں  حلق کرایا اور سر مونڈنے  والوں  کے  لئے  دعائے  رحمت تین بار فرما ئی اور کتروانے   والوں  کے  لئے  ایک بار ْ اورمُتمتع مِنیٰ کی قربانی کیلئے  جانور  ساتھ لے  گیا ہے  تو عمرہ کے  بعد احرام کھولنا اُسے  جائز نہیں  بلکہ  َقاِرِن کی طرح احرام میں  رہے  اور لبیک کہا  کرے  یہاں  تک کہ دسویں  کی رَمی  کے  ساتھ لبیک چھوڑے  پھر قربانی کے  بعد حلق یا تقصیر  کرکے  احرام سے  باہر  ہو۔ پھر متمتع چاہے  تو آٹھویں   ذی الحجہّ  تک بے  احرام رہے  مگر افضل یہ  ہے  کی جلد حج کا احرام باند ھ لے  ، اگر یہ خیال نہ ہو کہ دن زیادہ ہیں  احرام کی قیدیں  نہ نبھیں  گی


 (۲۸) تنبیہ۔ طوافِ قدوم میں  اضطباع و رمل اور اس کے  بعد صفا و مروہ میں  سعی ضروری  نہیں  مگر اب نہ کرے   گا تو طواف ِزیارت میں  کہ حج کا طواف فرض ہے  ، جس کا ذکر انشا ء اﷲ  آتا ہے  ْ یہ سب کام کرنے  ہوں  گے  اور اس وقت  ہجوم بہت ہوتا ہے  ، عجب نہیں  کی طواف میں  رَمل اور مَسعیٰٰ میں  دوڑنا ہوسکے  اور اُس وقت ہوچکا تو اِس طواف میں  ان چیزوں  کی حاجت نہ ہوگی۔ لہذا ہم نے  ان کو مطلقاً  ترکیب میں  داخل کردیا۔ 

ایام اقامت میں  کیا کریں  


(۲۹)مُفرِد اور قاَرِن تو حج  کے  رَمل  وسعی  سے  طوافِ قدوم میں  فارغ ہولئے  مگر  مُتمّتِع نے  جو طواف و سعی کئے  وہ عمرہ کے  تھے  حج کے  رَمل و سعی اس سے  ادا نہ ہوئے  اور اُس پر طوافِ قدوم ہے  نہیں  کی قاَرِن کی طرح اس میں یہ امور کرکے  فرغت پالے ۔ لہذا اگر وہ  بھی پہلے  سے  فارغ ہولینا  چاہے  تو جب حج کا احرام باندھے  اس کے  بعد ایک نفل طواف میں   رمل و سعی کرلے   اب اسے  بھی طوافِ زیارت میں   ان امور کی حاجت  نہ ہوگی۔ 

(۳۰) اب یہ سب حجاج  (قاَرِن ْمُتّمتِع ،  مُفرِد کوئی ہو )  منیٰ کے  جانے  کیلئے   مکہ معظمہ میں  آٹھویں   تاریخ کا انتظار کررہے   ہیں  ایامِ  اقامت میں  جس قدر ہو سکے  نرا طواف بغیر اِضطباع  و رمل و سعی کرتے  رہیں   کہ باہر والوں  کے  لئے  یہ سب سے  بہتر عبادت ہے  اور ہر سات  پھیروں  پر مقامِ ابراہیم علیہ الصلوٰۃ والتسلیم میں  دو رکعت نماز پڑھیں ۔ 

(۳۱) زیادہ احتیاط یہ ہے  کہ عورتوں   کو طواف کیلئے   شب کے  دس گیارہ  بھے  جب ہجوم کم ہو لے  جائیں  ، یونہی  صفا و مروہ کے  درمیان سعی کیلئے  بھی


 (۳۲) عورتیں  نماز فرودگاہ ہی میں  پڑھیں  ۔ نمازوں  کیلئے  جو دونوں   مسجدِکریم  میں  حاضر ہوتی ہیں  نادانی ہے  کہ مقصود ثواب ہے  اور خود حضور ﷺ  نے  فرمایا کہ عورت کو میری مسجد میں  نماز پڑھنے   سے  زیادہ ثواب گھر میں  پڑھنا  ہے ۔ ہاں  عورتیں  مکہ معظمہ  میں  روزانہ  ا یک بار رات  میں  طواف کرلیا کریں   اور مدینہ طیبہ  میں  صبح و شام  صلوٰۃ وسلام  کے  لئے  حاضر ہوتی رہیں  


(۳۳)اب یامنیٰ سے  واپسی کے  بعد جب کبھی رات دن میں   جتنی بارکعبہ معظمہ پر نظر پڑے  لَآ اِلٰہَ اِلَّااللّٰہُ  وَاللّٰہُ  اَکْبَرُ  تین بار کہیں  اور نبی کریمﷺ  پر درُود بھیجیں   اور دعا کریں  کہ  وقت قبول ہے ۔ 

طواف میں  یہ  باتیں  حرام ہیں  


(۳۴) طواف اگرچہ نفل ہو اس میں  یہ با تیں  حرام ہیں :۔ 

(۱) بے  وضو طواف کرنا  (۲) کوئی عضو جو ستر میں  داخل  ہے  اس کا چہارم کھلا  ہونا  مثلاً ران یا  آ زاد عورت کاکان  یا کلائی  (۳)  بے  مجبوری سواری پر  یا کسی کے   گود میں  یا کندھوں   پر طواف کرنا(۴)بلا عُذر بیٹھ کرسرکنا  یا گھٹنوں چلنا (۵)کعبہ  کو دہنے  ہاتھ  پر لے  کر  اُلٹا  طواف کرنا(۶) طواف میں  حطیم کے  اندر ہو کر گزرنا (۷) سات پھیروں  سے  کم کرنا (منسک وارشاد الباری ص۱۲۱)


طواف میں  یہ باتیں  مکروہ ہیں   


(۳۵) (۱) فضول بات کرنا(۲)،بیچنا(۳) خریدنا (۴)حمد و نعت  و منقبت کے  سواکوئی شعر پڑھنا (۵) ذکر یا دعایا  تلاوت یا کوئی کلام بُلند آواز سے  کرنا (۶)نا پاک کپڑوں  میں طواف کرنا (۷) َرَمل یا(۸)  اضطباع یا(۹) بوسہ ٔسنگِ اسود جہاں  جہاں   ان کا حکم ہے  ترک کرنا(۱۰)طواف کے   پھیروں  میں   زیادہ فصل دینا یعنی کچھ پھیرے  کرلئے  پھر  دیر تک ٹھہر گئے   یا اور کسی کام  میں لگ گئے   باقی  پھیرے  بعد کو کئے   ،مگر  وضو جاتارہے  توکرآئے   یا جماعت قائم ہوئی اور اُس نے  ابھی  نماز نہ پڑھی  تو شریک ہو جائے  بلکہ جنازہ کی نماز میں  بھی طواف  چھوڑ کر  مل سکتا ہے  ، باقی جہاں  سے  چھوڑا تھا آکر  پورا کرلے ۔ یو نہی پیشاب  پاخانہ کی ضرورت ہو تو چلا جائے  وضو کرکے   باقی پوراکرے  ،ایک طواف  کے  بعد جب تک اس کی رکعتیں  نہ پڑھ لے  دوسرا طواف شروع  کردیا مگر جب کہ  کراہت نماز کا وقت ہو جیسے  صبح صادق  سے  بلندی آفتاب تک یا نماز عصر  پڑھنے  کے  بعد سے  غروب آفتاب تک  کہ اس میں  متعدد طواف بے  فصل نمار جائز ہے ۔ (۱۱) وقت کراہت نکل جائے  تو ہر طواف کیلئے   دورکعت  اداکرے  اور اگر بھول  کر ایک طواف کے  بعد بغیر  نماز پڑھے   دوسرا طواف شروع کردیا  تو اگر ابھی ایک پھیرا پورا نہ کیا ہو تو چھوڑکر نماز پڑھے   اور پورا پھیرا کرلیا  ہے  تو اس طواف کو پورا کرکے  نماز پڑھے  (۱۲) خطبہ  امام کے  وقت طواف کرنا (۱۳) جماعت فرض کے  وقت کرنا ہاں  اگر خود پہلی جماعت میں پڑ ھ چکا ہے  تو باقی جماعتوں  کے  وقت طواف کرنے  میں حرج نہیں  اور نمازیوں  کے 

سامنے  گزر بھی سکتاہے  کہ طواف بھی نماز ہی کی مثل ہے  (۱۴)طواف میں  کچھ کھانا (۱۵) پیشاب پاخانہ یا ریح کے  تقاضے  میں  طواف کرنا۔ 

یہ باتیں  طواف و سَعی دونوں  میں  جائز ہیں  


(۳۶) سلام کرنا ،جواب دینا ، حاجت کیلئے  کلام کرنا ، فتوی ٰ پوچھنا ، فتویٰ دینا ،پانی پینا ، حمد و نعت و منقبت  کے  اشعار آہسۃ پڑھنا اور سعی میں  کھانا  بھی کھاسکتاہے ۔ 

سَعی میں یہ باتیں  مکروہ ہیں    


(۳۷)  (۱)بے  حاجت اس کے  پھیروں  میں  زیادہ فاصلہ دینامگر جماعت قا ئم ہو تو  چلا جائے  (۲) یونہی شرکت جنازہ یا قضائے  حاجت یا تجدید ِ وضو کو جانا اگر چہ سعی  میں  وضو ضروری نہیں ۔ (۳،۴) خرید وفروخت (۵) فضول کلام(۶،۷)صفا یا مروہ پر چڑھنا(۸) مرد کا مَسٰعی میں بلاعُذر نہ دوڑنا(۹)  طواف کے  بعد بہت تاخیر کرکے  سعی کرنا(۱۰)ستر عورت نہ ہونا(۱۱) پریشان نظری یعنی ادھر اُدھر فضول دیکھنا سعی میں  بھی مکروہ  ہے  اور طواف میں  اور زیادہ مکروہ۔ 

طواف و سَعی کے  مسائل میں  مردو عورت کے  فرق


(۳۸) طواف و سعی کے  سب مسائل میں  عورتیں  بھی شریک ہیں  مگر (۱) اِضطباع (۲) رَمل (۳) مَسٰعی میں  دوڑنا یہ تینوں  باتیں  عورتوں  کے  لئے  نہیں  (۴۔ ۶) مزاحمت کے  ساتھ بوسۂ سنگِ اسود یا (۵) رُکنِ یمانی کو چھونا یا (۶) یا کعبہ سے  قریب ہونا یا (۷) زمزم کے  اندر نظر کرنا یا خود پانی بھرنے  کی  کوشش کرنا  یہ باتیں  اگر یوں  ہو سکیں  کہ نا محرم سے  بدن نہ چھوئے  تو خیر ورنہ الگ تھلگ رہنا ان کے  لئے  سب سے  بہتر ہے ۔ 

منیٰ کی روانگی اور عرفہ کا وقوف 


اﷲ عزوجل فرماتاہے  :۔ 

 ثُمَّ  اَفِیْضُوْامِنْ حَیْثُ اَفَاضَ النَّاسُ وَاسْتَغْفِرُوااللّٰہَ اِنَّ اللّٰہَ غَفُوْرٌرَّحِیْمُ۔ 

(پھر تم بھی وہاں  سے  لوٹو جہاں  سے  اورلوگ واپس ہوئے  (یعنی عرفات سے  ) اور اﷲ سے  مغفرت مانگو بیشک اﷲ بخشنے  والا رحم فرمانے  والا ہے )

حدیث  ۱:
صحیح بخاری و صحیح مسلم میں  اُم المومنین صدیقہ رضی اﷲ تعالیٰ عنہا سے  مروی کہ قریش اور جو لوگ اُن کے  طریقے  پر تھے  مُزدلفہ میں  وقوف کرتے  اور تمام عرب عرفات میں  وقوف کرتے  جب اسلام آیا  اﷲ عزوجل نے  نبی ﷺ کو حکم فراما یا کہ عرفات میں  جاکر وقوف کریں  پھر وہاں  سے  واپس ہوں  (بخاریص ۲۲۶ ج۱،مسلمص ۴۰۱ج۱، نسائیص ۳۶ج۲)

حدیث ۲:
صحیح مسلم شریف میں  جابر بن عبداﷲ رضی اﷲ تعالی عنہما سے  حجۃ الوداع شریف کی حدیث مروی ْاسی میں  ہے  کہ یوم الترَوِْیہ آٹھویں  ذی الحجہ کولوگ منیٰ کو روانہ ہوئے  اور حضور اقدس ﷺ  نے  منیٰ میں  ظہر و عصر و مغرب و عشاء و فجر کی نمازیں  پڑھیں  پھر تھوڑاتوقف کیا یہاں  تک کہ آفتاب طلوع ہوا اور حکم فرمایا کہ نمرہ میں  ایک قبہ نصب کیا جائے  اس کے  بعد حضور ﷺ یہاں  سے  راونہ ہوئے  اور قریش کا یہ  گمان تھ کہ مزدلفہ میں  وقوف فرمائیں  گے  جیسا کہ جاہلیت میں  قریش کیا کرتے  تھے   مگر رسول اﷲ ﷺ  مزدلفہ سے  آگے  چلے  گئے  یہاں  تک کہ عرفہ میں  پہنچے  یہاں   نمرہ میں  قبہ نصب ہو چکا تھا اس میں  تشریف فرماہوے  یہاں  تک کہ  جب آفتاب ڈھل گیا سواری تیارکی گئی پھر بطنِ وادی میں  تشریف لائے  اور خطبہ پڑھا پھر بلال رضی اﷲ تعالی عنہ  نے  اذان و اقامت کہی پھر حضور ﷺ نے  نماز ظہر  پڑھی پھر اقامت ہوئی اور عصر کی نماز پڑھی اور دونوں  نمازوں  کے  درمیان کچھ نہ پڑھا پھر موقف  میں  تشریف لائے  اور وقوف کیا یہاں  تک کہ آفتاب غروب ہوگیا (مسلمص ۳۹۷ ج۱)

حدیث ۳:
صحیح مسلم میں  جابر رضی اﷲ تعالی عنہ سے  مروی کہ رسول اﷲ ﷺ نے  فرمایا کہ میں  نے  یہاں  وقوف کیا اور پورا عرفات جائے  وقوف ہے  اور میں  نے  اس جگہ وقوف کیا اور پورامُزدلفہ وقوف کی جگہ ہے  (مسلمص ۴۰۰ج۱، ترمذیص ۱۰۸ج۱ْ ابن ماجہ ص۲۱۶)

حدیث ۴:
مسلم و نسائی و ابن ماجہ و رزین امُ المومنین صدیقہ رضی اﷲ تعالی عنہا سے  مروی کہ رسول اﷲ ﷺ نے  فرمایا عرفہ سے  زیادہ کسی دن میں  اﷲ تعالی اپنے  بندوں  کو جہنم سے  آزاد نہیں  کرتا پھر ان کے  ساتھ ملائکہ پر مُبا ہات فرماتا ہے  (مسلمص ۴۳۶ج۱، ابن ماجہص ۲۱۶، نسائیص ۳۵ج۲)

حدیث۵:
ترمذی میں  بروایت عمر بن شعیب عن ابیہ عن جدہ مروی کہ رسول اﷲ ﷺ نے  فرمایا عرفہ کی سب سے  بہتر دعااور وہ جو میں  نے  اور مجھ سے  قبل انبیأ نے  کی یہ ہے ۔ َلآ اِلٰہَ اِلَّا اللّٰہُ وَحْدَہٗ لَا شَرِیْکَ لَہٗ لَہٗ الْمُلْکُ وَلَہٗ الْحَمْدُ وَھُوَ عَلیٰ کُلِّ شَیْیئٍ قَدِیرٌ۔ 
حدیث ۶:
امام مالک مُر سلاً طلحہ بن عبیداﷲ رضی اﷲ تعالی عنہ سے  راوی  کہ رسول اﷲ ﷺ  نے  فرمایا عرفہ کے  دن سے  زیادہ کسی دن میں  شیطان کو زیادہ صغیر و ذلیل و حقیر اور غیظ میں  بھرا ہوا نہیں  دیکھا گیا اور اس کی وجہ یہ ہے  کہ اس دن میں  رحمت کا نزول اور اﷲ کا بندوں  کے  بڑے  بڑے  گناہ معاف فرمانا شیطان دیکھتا ہے 
حدیث۷:
ابن ماجہ و بیہقی عباس بن مرداس رضی اﷲ تعالی عنہ سے  راوی  کہ رسول  اﷲ ﷺ نے  عرفہ کی شام کو اپنی اُمت  کے  لئے  مغفرت کی دعا مانگی اور وہ دعا مقبول ہوئیْ فرمایا ْمیں  نے  انھیں  بخش دیا سوا حقوق العباد کے  ْ مظلوم کے  لئے  ظالم سے  مواخذہ کروں  گا ْ حضور ﷺ نے  عرض کیا اے  رب اگر تو چاہے  تو مظلوم کو جنت عطاکردے  اور ظالم کی مغفرت فرمادے ۔ اُس دن یہ دعا مقبول نہ ہوئی پھر مُزدلفہ میں  صبح کے  وقت حضور ﷺ نے  اس دعا کا اعادہ کیا اُس وقت یہ دعا مقبول ہوئی ، اس پر رسول اﷲ ﷺ نے  تبسم فرمایا۔ صدیق و فاروق رضی اﷲ تعالی عنہما نے  عرض کی ہمارے  ماں  باپ حضور ﷺ پر قربان اس وقت تبسم فرمانے  کا کیا سبب ہے ْ ارشاد فرمایا دشمنِ خدا  ابلیس کو جب یہ معلوم ہواکہ  اﷲ عزوجل نے  میری دعا قبول کیاور میری اُمت کی بخشش فرمائی تو اپنے  سر پر خاک اُڑانے  لگا  اور واویلا کرنے  لگا۔ اُ س کی یہ گھبراہٹ دیکھ کر مجھے  ہنسی آئی۔ (ابن ماجہص ۲۱۶)

حدیث۸:
ابویعلی وبزار و ابن خُزیمہ وابن حبان جابر رضی اﷲ تعالی عنہ سے  راوی کہ  رسول اﷲ ﷺ نے  فرمایا ذی الحجہ کے  دس دنوں  سے  کوئی دن اﷲ کے  نزدیک  افضل نہیں ۔ ایک شخص نے  عرض  کی یا رسول اﷲ ﷺ  یہ افضل  ہیں  یا اتنے  دنوں  میں  اﷲ کی راہ میں  جہاد کرنا۔ ارشاد فرمایا اﷲ کی راہ میں  اس تعداد میں  جہاد کرنے  سے  بھی یہ افضل ہیں  اور اﷲ کے  نزدیک عرفہ سے  زیادہ کوئی دن افضل نہیں ۔ عرفہ کے  دن اﷲ تبارک وتعالی آسمان ِ دنیا کی طرف خاص تجلی فرماتا ہے  اور زمین والوں  کے  ساتھ آسمان والوں  پر مباہات کرتا ہے  ان سے  فرماتاہے  میرے  بندوں  کو دیکھو کہ پراگندہ سر گرد آلود دھوپ کھاتے  ہوئے  دُور دُور سے  میری رحمت کے  اُمیدوار حاضر ہوئے  تو عرفہ سے  زیادہ جہنم سے  آزادہونے  والے  کسی  دن میں  دیکھے  نہ گئے  ، اور بہقی کی روایت  میں  یہ بھی ہے  کہ اﷲ عزوجل ملائکہ  سے  فرماتا ہے  میں  تم کو گواہ کرتا ہو ں  کہ میں  نے  اُنھیں  بخش دیا ، فرشتے  کہتے  ہیں  ان میں  فلاں  و فلاں  حرام کام کرنے  والے  ہیں  ، اﷲ عزوجل فرماتا ہے  میں نے  سب کو بخش دیا۔ 
حدیث ۹:
امام احمد و طبرانی عبداﷲ بن عباس رضی اﷲ تعالی عنہما سے  راوی کہ ایک شخص نے  عرفہ کے  دن عورتوں  کی طرف نظر کی ْ رسول اﷲ ﷺنے  فرمایا آج وہ دن ہے  کہ جو شخص کان اور آنکھ اور زبان کو قابو میں  رکھے  اُس کی مغفرت ہوجائے  گی۔ 
حدیث ۱۰:
بیہقی جابر بن عبداﷲ رضی اﷲ تعالی عنہما سے  راوی کہ رسول اﷲ ﷺ نے  فرمایا جو مسلمان عرفہ کے  دن پچھلے  پہرکو موقف میں  وقوف کرے  پھر سوبارکہے ۔ لَآاِلٰہَ اِلَّا اللّٰہُ  وَحْدَہٗ لَا شَرِیْکَ لَہٗ لَہٗ الْمُلْکُ وَلَہُ الْحَمْدُ یُحْیِیْ وَ یُمِیْتُ وَھُوَ عَلیٰ کُلِّ شَیْیئٍ قَدِیْرٌ۔ اور سوبار قُلْ ھُوَاللّٰہُ اَحَدٌ پڑھے  اور پھر سوبار یہ درود پڑھے  اَللّٰھُمَّ صَلِّ عَلیٰ مُحَمَّدٍ کَمَا صَلَّیْتَ عَلیٰ اِبْرَاھِیْمَ وَعَلیٰ اٰلِ اِبْراَھِیْمَ اِنَّکَ حَمِیْدٌ مَّجِیْدٌ وَعَلَیْنَا مَعَھُمْ۔ اﷲ عزوجل فرماتا ہے  اے  میرے  فرشتو میرے  اس بندے  کو کیا ثواب دیا جائے  جس نے  میری تسبیح و تہلیل کی اور تکبیر و تعظیم کی مجھے  پہچانا اور میری ثنا کی اور میرے  نبی پر درود بھیجا، اے  میرے  فرشتو گواہ رہو کہ میں  نے  اُسے  بخش دیا اور اس کی شفاعت خود اس کے  حق میں  قبول کی اور اگر یہ میرا بندہ مجھ سے  سوال کرے  تو اُس کی شفاعت جو یہاں  ہیں  سب کے  حق میں  قبول کروں    ۔ 
حدیث۱۱:
بیہقی ابو سُلیمان دارانی سے  راوی کہ امیرالمومنین مولیٰ علی کرم اﷲ تعالیٰ وجہہٗ سے  وقوف کے  بارے  میں  سوال ہوا کہ اس پہاڑ میں  کیوں  مقرر ہو احرم میں  کیوں  نہ ہوا۔ فرمایا کعبہ بیت اﷲ ہے   ،حرم اُس کا دروازہ تو جب لوگ اُس کی زیارت کے  قصدسے  آئے  دروازے  پر کھڑے   کئے  گئے  کہ تضرع کریں  ، عرض کی یا امیرالمومنین پھر وقوفِ مُزدَلفہَِ کا کیا سبب ہے ۔ فرما یا کہ جب انھیں  آنے  کی اجازت ملی تو اب اس دوسری ڈیوڑھی پر روکے  گئے  پھر جب تضرع زیادہ ہوا تو حکم ہوا کہ منیٰ  میں  قربانی کریں  پھر جب اپنے  میل کُچیل اُتار چکے  اور قربانیاں  کرچکے  اور گناہوں  سے  پاک ہوچکے  تو اب با طہارت زیارت کی انھیں  اجازت ملی۔ عرض کی گئی یا امیرالمومنین ایام تشریق میں  روزے  کیوں  حرام ہیں  فرمایا کہ وہ لوگ اﷲ کے  زوّاراور مہمان ہیں  اور مہمان کو بغیر اجازت میزبان روزہ رکھنا جائز نہیں  عرض کی گئی یا امیرالمومنین غلافِ کعبہّ سے  لپٹنا کس لئے  ہے  فرمایا اس کی مثال یہ ہے  کہ کسی نے  دوسرے  کا گنا ہ کیاہے  وہ اس کے  کپڑوں  سے  لپٹتا اور عاجزی کرتا ہے  کہ یہ اُسے  بخش دے ۔ جب وقوف کے  ثواب سے  آگاہ ہوئے  تو اب گناہوں  سے  پاک و صاف ہونے  کا وقت قریب آیا اس کے  لئے  تیار ہو جاؤ  اور ہدایات پر عمل کرو۔ 

(۱) ساتویں  تاریخ: مسجدِ حرام میں  بعد ظہر امام خطبہ پڑھے  گا اُسے   سُنو اس خطبہ میں  منیٰ جانے  اور عرفات میں  نماز اور وقوف اور وہاں  سے  واپس ہونے  کے  مسائل بیان کئے  جائیں  گے ۔ 

(۲) یوم الترَّْوِیہ میں  کہ آٹھویں  تاریخ کا نام ہے  جس نے  احرام نہ باندھا ہو باندھ لے  اور ایک نفل طواف میں  رمل و سعی کرے  جیسا کہ اوپر گزرا اور احرام کے  متعلق جو آداب پیشتر بیان کئے  گئے  مثلاً غسل کرنا ، خوسشبو لگانا وہ یہاں  بھی ملحوظ رکھے  اور نہادھو کر مسجدالحرام شریف میں  آئے  اور طواف کرے  اس کے  بعد طواف کی نماز بدستور ادا کرے  ، پھر دو رکعت سنتِ احرام کی نیت  سے  پڑھے  اس کے  بعد حج کی نیت کرے  اور لبیک کہے  (۳) جب آفتاب نکل آئے  منیٰ کو چلے ۔ اگر آفتاب نکلنے  سے  پہلے  ہی چلا گیا جب بھی جائز ہے  مگر بعد میں  بہتر ہے  اور زوال  کے   بعد بھی جاسکتا ہے   مگر ظہر  کی نماز منیٰ میں  پڑھے  اور ہوسکے  تو پیادہ جاؤ  کہ جب تک مکہ  معظمہ پلٹ کر آو ٔ گے  ہر قدم پر سات کروڑ نیکیاں  لکھی  جائیں  گی ،یہ نیکیاں  تخمیناً اٹھہتر کھرب چالیس ارب آتی ہیں  اور اﷲ عزوجل  کا فضل اس نبی ﷺ کے  صدقے  میں  اس اُمت پر بے  شمار ہے ۔ والحمدللہر رب العلمین (۴) راستے  بھر لبیک و دعا و درود و ثنأ  کی کثرت کرو۔ 

(۵)جب منیٰ نظر آئے   یہ دعا پڑھو:۔ 

 اَللّٰھُمَّ ھٰذِہٖ مِنیٰ فَامْنُنْ عَلَیَّ بِمَا مَنَنْتَ بِہٖ عَلیٰ اَوْلِیَآ ئِکَ۔ 

(۶)یہاں  رات کو ٹھہرو آج ظہر سے  نویں  کی صبح تک پانچ نمازیں  یہیں  مسجد خیف میں  پڑھو ، آج  کل بعض مُطوفوں  نے  یہ نکالی  ہے  کہ آٹھویں   کو منیٰ میں  نہیں   ٹھہرتے   سیدھے   عرفات پہنچتے  ہیں  ، ان کی نہ مانے  اور اس سنت عظیمہ کو ہر گز نہ  چھوڑے ۔ قافلہ کے  اصرار سے  ان کو بھی مجبور ہونا پڑے  گا۔ شبِ عرفہ منی ٰ میں  ذکر و عبادت سے  جاگ کر صبح  کرو۔ سونے  کے  بہت  دن پڑے  ہیں  ، اور نہ ہو تو کم از کم عشا و صبح  جماعت اولیٰ ٰ  سے   پڑھو کہ شب بیداری کا ثواب  ملے  گا  اور با وضو سوؤ کہ رُوح عرش تک بلند ہوگی۔ عبداﷲ بن مسعود رضی اﷲ تعالی ٰ عنہ سے  بیہقی و طبرانی  و غیر ہما نے  روایت کی کہ رسول اﷲ ﷺ  نے  فرمایا کہ جو شخص  عرفہ  کی رات میں  یہ دعا ہزار مرتبہ پڑھے  تو جو کچھ اﷲ تعالی سے  مانگے  گا پائے  گا جب کہ  گناہ اور قطعِ رحم کا سوال نہ کرے ۔ 

سُبْحَانَ الَّذِیْ فِی السَّمَآئِ عَرْشُہٗ سُبْحٰنَ الَّذِیْ فِی الْاَرْضِ مَوْطِۂ سُبْحٰنَ الَّذِیْ فِی الْبَحْرِ سَبِیْلُہْ سُبْحٰنَ الَّذِیْ فِی النَّارِ سُلْطَانُہٗ سُبْحٰنَ الَّذِی فِی الْجَنَّۃِ رَحْمَتُہٗ سُبْحٰنَ الَّذِیْ فِی الْقَبْرِ قَضَا ؤُ ہٗ سُبْحٰنَ الَّذِیْ فِی الْھَرَآئِ رُوْحُہٗ  سُبْحٰنَ الَّذِیْ رَفَعَ السَّمَآ ئَ سُبْحٰنَ الَّذِیْ وَضَعَ الْاَرَضَ سُبْحٰنَ الَّذِیْ لَا مَلْجَا ئَ وَلاَ مَنْحَا ئَ مِنْہُ اِلَّا اِلَیْہِ۔ 

(پاک ہے  وہ جس کا عرش بلندی  میں  ہے  پاک ہے  وہ جس کی حکومت زمین میں  ہے  پاک ہے  وہ کہ دریا میں  اس کا راسۃ ہے  پاک ہے  وہ کہ  آگ میں  اُسی کی سلطنت ہے  پاک ہے  وہ جنت جس میں  اُسی کی رحمت ہے  پاک ہے  ہو کہ قبر میں  اُس کا حکم ہے  پاک ہے  وہ کہ ہوامیں   جو روحیں  ہیں  اُس کی ملِک  ہیں   پاک ہے  وہ جس نے   آسمان کو بلند  کیا پاک ہے  وہ جس نے  زمین کو پست کیا پاک ہے  وہ کہ اُس کے  عذاب  سے  پناہ و نجات کی کوئی  جگہ  نہیں  مگر ُاسی کی طرف)


(۸) صبح مستحب وقت نماز پڑھ کر لبیک و ذکرو درود شریف میں  مشغول رہو یہاں  تک کہ آفتاب کوہِ  ثبیر جو مسجد خیف شریف کے  سامنے  ہے  چمکے  اب عرفات کو چلو دل کو خیال غیر سے  پاک کرنے  میں  کوشش کروکہ آج وہ دن ہے  کہ کچھ کا حج قبول کریں  گے  اور کچھ ان کے  صدقہ میں  بخش دیں  گے ۔ محروم وہ جو آج محروم رہا وسوسے  آئیں  تو اُن سے  لڑائی نہ باندھوں   کہ یوں   بھی دشمن کا مطلب  حاصل ہے  وہ تو یہی چاہتا ہے  کہ تم اور خیال میں  لگ جاؤ لڑائی باندھی جب بھی تو اور خیال میں  پڑے  بلکہ وسوسوں  کی طرف دھیان ہی نہ کرو ْیہ سمجھ لو کہ کوئی اور وجود ہے  جو اپنے  خیالات لارہا ہے ،  مجھے  اپنے  رب سے  کام ہے  ، یوں  انشاء اﷲ وہ مردُود ناکام واپس جائے  گا۔ (عالمگیریص ۲۲۷ج۱، تبیینص ۲۲ج، درمختار و ردالمحتار ص۲۳۶،۲۳۷ج۲، منسک و ارشادالباریص ۱۲۷ْ بحر ۳۳۵ج۲)

مسئلہ
اگر عرفہ کی رات مکہّ میں  گزاری اور نویں  کو فجر پڑھکر منیٰ ہوتا ہوا عرفات میں  پہنچا تو حج ہو جائے   گا مگر بُرا کیا کہ سنت کو ترک کیا۔ یونہی اگر رات کو منیٰ میں  رہا مگر صبح صادق ہونے  سے  پہلے  یا نمازِ فجر سے  پہلے  یا آفتاب نکلنے  سے  پہلے  عرفات کو چلا گیا تو بُرا کیا  اور اگر آٹھویں  کو جمعہ کا دن ہے  جب بھی زوال سے  پہلے   منیٰ کو جاسکتا ہے  کہ اس پر جمعہ فرض نہیں  اور جمعہ کا خیال ہو تو منیٰ میں  بھی جمعہ ہوسکتا ہے  جب کہ امیر مکہّ  وہاں   ہویا اس کے  حکم سے  قائم کیا جائے  


(۹)راستے  بھر ذکر درود میں  بسرکرو ، بے  ضرورت کچھ بات نہ کرو، لبیک کی بے  شمار بار بار کثرت کرتے  چلو اور منیٰ سے  نکل کر یہ دعاپڑھو۔ 

اَللّٰھُمَّ اِلَیْکَ تَوَجَّھْتُ وَعَلَیْکَ تَوَ کَّلْتُ وَبِوَجْھِکَ الْکَرِیْمِ اَرَدْتُ فَاجْعَلْ ذَنْبِیْ مَغْفُوْراً وَّحَجِّیْ مَبْرُوْراً وَّ ارْحْمْنِیْ وَلَا تَخَیَّبْنِی وَبَارِکْ ِلْی فِیْ سَفَرِیْ وَاقْضِّ بِعَرَفَاتٍ حَاجَتِْی اِنَّکَ عَلیٰ کُلِّ شَیْی ٍء قَدِیْرٌ اَللَّھُمَّ اجْعَلْھَا اَقْرَبَ غَدَوْۃٍ غَدَوْتَھَا مِنْ رِضْوَانِکَ  وَاَبْعِدْ ھَا مِنْ سَخَطِکَ،اَللّٰھُمَّ اِلَیْکَ غَدَوْتُ وَعَلَیْکَ اِعْتَمَدْتُّ وَوَجْھَکَ اَرَدْتُّ فَاجْعَلْنِیْ مِمَّنْ تُبَاھِیْ بِہِ الْیَوْمَ مَنْ ھُوَ خَیْرٌ مِّنِّیْ وَاَفْضَلُ ، اَللّٰھُمَّ اِنِّیْ اَسْئَا لُکَ الْعَفْوَ وَ الْعَافِیَۃَ وَالْمُعَافَاۃَ الدَّآئِمَۃَ فِی الدُّنْیَا وَالْاٰخِرَۃِ وَصَلَّی اللّٰہُ عَلیٰ خَیْرِ خَلْقِہٖ مُحَمَّدٍ وَّاٰلِہٖ وَصَحْبِہٖ اَجْمَعِیْنَ۔ 

(اے  اﷲ میں  تیری طرف متوجہ ہو اور تجھ پر میں  نے  توکل کیا اور تیرے  وجہہ کریم کا ارادہ کیا میرے  گنا ہ بخش اور میرے  حج کو مبرور کر اور مجھے  ٹو ٹے  میں  نہ ڈال اور میرے  لئے  میرے  سفر میں  برکت دے  اور عرفات میں  میری حاجت پوری کر بے  شک تو ہر شے  پر قادر ہے  اے  اﷲ  میرا چلنا اپنی خوشنودی  سے  قریب کر اور اپنی نا خوشی دُور کر الٰہی میں  تیری طرف چلا اور تجھی  پر اعتماد کیا اور تیری ذات کا ارادہ کیا تو مجھ کو اُن میں  سے  کر جن کے  ساتھ قیامت کے  دن تو مباہات کرے  گا جو مجھ سے  بہتر و افضل ہیں  الٰہی میں  تجھ سے  عفو عافیت کا سوال کرتا ہوں  اور اس عافیت کا جو دنیا و آخرت میں  ہمیشہ رہنے  والی ہے  اور اﷲ درود بھیجے  بہترین مخلوق محمد ﷺ اور اُن کی آل و اصحاب سب پر ) 


(۱۰)جب نگاہ جبل ِ رحمت پر پڑے  ان امور میں اورزیادہ کوشش کرو کہ انشاء اﷲ تعالیٰ وقتِ قبول ہے ۔ 

(۱۱)عرفات میں  اُس پہاڑ کے  پاس یا جہاں  جگہ ملے  شارعِ عام سے  بچ کر اُترو۔ 

(۱۲)آج کے  ہجوم میں  کہ لاکھوں  آدمی ہزاروں  ڈیرے  خیمے  ہوتے  ہیں ۔ اپنے  ڈیرے  سے  جاکر واپسی میں  اُس کا ملنا دشوار ہوتا ہے  اس لئے  پہچان کا نشان اس پر قائم کر دو کی دُور سے  نظر آئے 

 (۱۳) مستورات ساتھ ہوں  تو اُن کے  بُرقع پر بھی کوئی کپڑا خاص علامت چمکتے  رنگ کا لگا دو کہ دُور سے  دیکھ کر تمیز کرسکو اور دل میں   تشویش نہ  رہے ۔ 

(۱۴)دو پہر تک زیادہ وقت اﷲ کے  حضور زاری اور خالص نیت سے  حسب طاقت صدقہ و خیرات وذکر و لبیک و دعا  و درود و استغفار ْ کلمہ ٔ توحید میں  مشغول رہے ۔ حدیث میں  ہے  کی نبی ﷺ فرماتے  ہیں  سب میں  بہتر وہ چیز جو آج کے  دن میں  نے  اور مجھ سے  پہلے  انبیا نے  کہی یہ ہے ۔ 

َلآ اِلٰہَ اِلاَّ اللّٰہُ وَحْدَہٗ لَا شَرِیْکَ لَہٗ لَہٗ الْمُلْکُ وَلَہٗ الْحَمْدُ یُحِیْی وَ یُمِیْتُ وَھُوَ حَیُّ لَّا یَمُوْتُ بِیَدِہِ الْخَیْرُ وَھُوَ   عَلیٰ کُلِّ شَیْیئٍ قَدِیْرٌ۔     


اور چاہے  تو اس کے  ساتھ یہ بھی کہے :۔ 

َلا نَعْبُدُ اِلَّا ِایَّا ہُ وَلَا نَعْرِفُ رَبّاً سِوَاہُ  ط  اَللّٰھُمَّ اجْعَلْ فِیْ قَلْبِیْ نُوْراً وَّفِیْ سَمْعِیْ نُوْراً وَّ فِیْ بَصَرِیْ نُوْراً ط اَللّٰھُمَّ اشْرَحْ لِیْ صَدْرِیْ وَیَسِّرلِیْ اَمْرِیْ وَاَعُوْذُبِکَ مِنْ وَسَاوِسِ الصَّدْرِوَ تَشْتِیْتِ اْلاَ مْرِوَعَذَابِ الْقَبْرِ ط اَللّٰھُمَّ اِنِیّ ْاَعُوْذُبِکَ مِنْ شَرِّ مَا یَلِجُ فِی الَّیْلِ وَمِنْ شَرِّمَا یَلِجُ فِی النَّھَارِ مِنْ شَرِّ مَا تَھَبُّ بِہِ الِرّیْحُ وَمِنْ شَرِّ بَوَائِقِ الدَّھْرِ ط اَللّٰھُمَّ ھٰذَ ا مَقَامُ الْمُسْتَجِیْرِ الْعَآئِذِ  مِنَ النَّارِ اَجِرْنِیْ مِنَ النَّارِ بِعَفْوِکَ واَدْخِلْنِی الْجَنَّۃَ بِرَحْمَتِکَ یَآ اَرْحَمَ الرَّاحِمِیْنَ اَللَّھُمَّ اِذْھَدَیْتَنِی الْاِسْلاَمَ فَلاَ تَنْزِعْہُ عَنِّیْ حَتّیٰ تَقْبِضْنِیْ وَ اَنَا عَلَیْہِ ط


(اس کے  سوا ہم کسی کی عبادت نہیں  کرتے  اور اُس کے  سوا کسی کو ہم رب نہیں  جانتے  اے  اﷲ  تو میرے  دل میں نور کر اور کان اور نگاہ میں  نور کر اے  اﷲ میرے  سینہ کو کھول دے  اور میرے  امر کو آسان کر او رتیری پناہ  مانگتاہوں  سینہ کے  وسوسوں  سے  کام کی پراگندگی اور عذاب قبر سے  اے  اﷲ  میں  تیری پناہ مانگتاہوں  اُس کے  شر سے  جو رات میں  داخل ہوتی ہے  اوردن میں  داخل ہوتی  ہے  اور اُس کے  شر سے  جس کے  ساتھ ہوا چلتی  ہے  اور شرسے   آفاتِ زمانہ کے ۔ اے  اﷲ یہ امن کے  طالب اور جہنم سے  پناہ مانگنے  والے  کے  کھڑے  ہونے  کی جگہ ہے  اپنے  عفو کے  ساتھ مجھ کو جہنم سے  بچا اور اپنی رحمت سے  جنت میں  داخل کرْ اے  سب مہربانوں  سے  زیادہ مہربان اے  اﷲ جب تو نے  اسلام کی طرف مجھے  ہدایت کی تو اس کو مجھ سے  جُدا نہ کرنا یہاں  تک کہ مجھے  اسی اسلام پر وفات دینا)


(۱۵) دوپہر سے  پہلے  کھانے  پینے   وغیرہ  ضروریات سے  فارغ ہو لے  کہ  دل کسی  طرف لگانہ رہے ۔ آج کے  دن جیسے  حاجی کو روزہ مناسب نہیں  کہ دُعا میں  ضعف ہوگا۔ یو نہی پیٹ بھر کھانا سخت زہر اور غفلت  وکسل کا باعث  ہے  ، تین روٹی کی بھوک والا ایک ہی کھائے ۔ نبی  کریم ﷺنے  ہمیشہ کے  لئے  یہی حکم دیا ہے  اور خود دنیا سے  تشریف لے  گئے  اور جَوکی روٹی  کبھی پیٹ بھر نہ کھائی حالاں کہ اﷲ کے  حکم سے  تمام جہان اختیار میں  تھا اور ہے ۔ انوار و برکات  لینا  چاہو تو نہ صرف آج بلکہ حرمین شریفین میں  جب تک حاضر رہو تہائی پیٹ سے  زیادہ ہر گزنہ کھاؤ۔ مانو گے  تو اس کا فائدہ اور نہ مانو گے  تو اس کا نقصان آنکھوں  دیکھ لو گے ۔ ہفتہ بھر اس پر عمل کر تو دیکھو اگلی حالت سے  فرق نہ پاؤ جبھی کہنا جی بچے   تو کھانے  پینے   کے  بہت سے  دن ہیں  یہاں  تو نور  وذوق کے  لئے   جگہ خالی رکھو؎


اندروں  از طعام خالی دار 
تادرو نور ِ معرفت بینی


ع۔ ْبھر ا برتن  دوبار ہ کیا بھرے  گاْ۔ 

(۱۶)جب دوپہر قریب آئے   نہاؤ  سنت مؤکدہ ہے  اور نہ ہوسکے  تو صرف وضو۔ 

عرفات میں  ظہر و عصر کی نماز


(۱۷) دوپہر ڈھلتے  ہی بلکہ اس سے  پہلے  کہ امام کے  قریب جگہ ملے  مسجدِنمرہ جاؤ۔ سُنتیں  پڑھ کر خطبہ سُن کر امام کے  ساتھ ظہر پڑھو اس کے  بعد  بے  توقف عصر کی تکبیر ہوگی معاً جماعت سے  عصر پڑھو بیچ میں  سلام و کلام تو کیا معنی ْ سُنّتیں  بھی  نہ پڑھو اور بعد عصر بھی نفل نہیں  یہ ظہر و عصر ملا کر پڑھنا جبھی جائز  ہے  کہ نماز یا تو سلطان پڑھائے  یا وہ جو حج میں  اُس کا نائب ہوکر آتا ہے  جس نے  ظہر اکیلے  یا اپنی خاص جماعت سے  پڑھی اُسے  وقت سے  پہلے  عصر پڑھنا جائز نہیں  اور جس حکمت کے  لئے   شرع نے  یہاں  ظہر کے  ساتھ عصر ملانے  کا حکم فرمایا ہے  یعنی غروبِ آفتاب تک دُعا کے  لئے  وقت خالی ملنا ْ وہ جاتی رہیگی۔ 
مسئلہ ۱:
ملا کر دونوں  نمازیں  جو یہاں  ایک وقت میں  پڑھنے  کا حکم ہے  اس میں  پوری جماعت  ملنا شرط نہیں  بلکہ مثلاً ظہر کے  آخر میں  شریک ہوا اور سلام کے  بعد جب اپنی پوری  کرنے  لگا اتنے  میں  امام عصر کی نماز ختم کرنے  کے  قریب ہو اْ یہ سلام کے  بعد عصر  کی جماعت میں  شامل ہوا جب بھی ہوگئی (ردالمحتار ص۲۳۸ج۲ْ جوہرہص ۲۰۱ْ مَنسکص ۱۳۳ ْ بحرص ۳۳۷ج۲)

مسئلہ ۲:
ملا کر پڑھنے  میں  یہ بھی شرط ہے  کی دونوں  نمازوں  میں  با احرام ہو اگر ظہر پڑھنے  کے  بعد احرام باندھا تو عصر ملا کر نہیں  پڑھ سکتا  نیز یہ  شرط ہے  کہ وہ احرام حج کا ہواگر ظہر میں  عمرہ کا تھا عصر میں  حج کا ہوا جب بھی نہیں  ملا سکتا (درمختار و ردالمحتارص ۲۳۹ج۲ْ عالمگیریص ۲۲۸ج۱ ْ تبیینص ۲۴ج۲ْ بحرص ۳۳۷ج۲)


وقوف عرفہ کا بیان


(۱۸) خیال کرو جب شرع کو یہ وقت دُعا کے  لئے  فارغ کرنے  کا اس قدر اہم ہے  کہ عصر کوظہر کے  ساتھ ملا کر پڑھنے  کا حکم دیا تو اُس وقت اور کام میں  مشغولی کس قدر بیہودہ ہے  بعض احمقوں  کو دیکھا ہے  کی امام تو نماز میں  ہے  یا نماز پڑھکر موقف کو گیا اور وہ کھانے  پینے   حُقے  چائے  اُڑانے  میں  ہیں ۔ خبردار ایسانہ  کرو۔ امام کے  ساتھ نماز پڑھتے  ہی فوراً موقف (یعنی وہ جگہ کہ نماز کے  بعد سے  غروب آفتاب تک وہاں  کھڑے  ہو کر ذکر و دعا کا حکم ہے  اُس جگہ ) کو روانہ ہو جاؤ اور ممکن ہو تو سواری پرکہ سُنت بھی ہے  اور ہجوم میں  دبنے  کچلنے  سے  محافظت بھی (۱۹)بعض مُطوِف اس مجمع میں  جانے  سے  منع کرتے  اور طرح طرح ڈراتے  ہیں  اُن کی نہ سُنوکہ وہ خاص نزولِ رحمت ِعام کی جگہ ہے  ہاں  عورتیں  اور کمزور مرد یہیں   سے  کھڑے  ہوئے  دعا میں  شامل ہوں   کہ بَطنِ عُرنہَ کے  سوا یہ سارا میدان موقف ہے  اور یہ لوگ بھی یہی تصور کریں   کہ ہم اُس مجمع میں  حاضر ہیں  ْ اپنی ڈیڑھ اینٹ کی الگ نہ سمجھیں ۔ اُس مجمع میں  یقینا بکثرت اولیا ٔ بلکہ اِلیاس و خضر علیہما السلام دو نبی بھی موجود ہیں  ْ یہ تصور کریں  کی انور و برکات جو اُس مجمع میں  اُن پر اُتر رہے  ہیں  اُن کا صدقہ ہم بھکاریوں   کو بھی پہنچتا  ہے ۔ یو ں  الگ ہو کر بھی شامل رہیں  گے  اور جس سے  ہو سکے  تو وہاں  کی حاضری چھوڑنے  کی چیز نہیں  


(۲۰)افضل یہ  ہے  کہ امام کے  نزدیک جبلِ رحمت کے  قریب جہاں  سیاہ پتھر کا فرش ہے  ( اب یہاں  ایک چھوٹی سی مسجد ہے  ) رُوبقبلہ امام کے  پیچھے  کھڑا ہو جب کہ ان فضائل کے  حصول میں  دقت یا کسی کو اذیت نہ ہو ورنہ جہاں  اورجس طرح ہو سکے  وقوف کرے  امام کی دہنی جانب اور بائیں  رُو برُو سے  افضل ہے  یہ وقوف ہی  حج کی جان اور اُس کا بڑا رکن ہے  وقوف کے  لئے  کھڑا رہنا افضل ہے  شرط یا واجب نہیں  ، بیٹھا رہا جب بھی  وقوف ہوگیا وقوف میں  نیت اور روبقبلہ ہونا افضل ہے (عالمگیریص ۲۲۹ج۱، بحر ۳۳۹ج۲)


وقوف کی سنتیں  


وقوف میں  یہ امور سنت ہیں :۔ 

 (۱)غسل (۲) دونوں  خطبوں  کی  حاضری (۳) دونوں  نماز یں  ملاکرپڑھنا (۴) بے  روزہ ہونا(۵) با وضو ہونا(۶) نمازوں  کے  فوراً بعد وقوف کرنا۔ 

(۲۱) بعض جاہل یہ کرتے  ہیں  کہ پہاڑ  پر جاتے  ہیں  اور وہاں   کھڑے  ہو کر رومال ہلاتے   رہتے  ہیں  اِ س سے  بچو اور اُن کی طرف بھی بُراخیا ل نہ کرو یہ  وقت اوروں  کے  عیب دیکھنے   کا نہیں  اپنے  عیبوں   پر شرمساری اور گریہ و زاری کا ہے ۔ 

(۲۲) اب وہ کہ یہاں  ہیں  اور وہ کہ ڈیروں  میں ہیں  سب  ہمہ  تن صدق دل سے  اپنے   کریم مہربان رب کی طرف متوجہ ہوجائیں   اور میدان ِ قیامت میں  حساب اعمال کے  لئے  اس کے  حضور میں   حاضری کا تصور کریں ۔ نہایت خُشوع و خضوع کے  ساتھ لرزتے  کاپنتے   ڈرتے  امید کرتے  آنکھیں  بند کئے   گردن جُھکائے   ، دست دعا آسمان کی طرف سرسے  اونچاپھیلائے  تکبیر  و تہلیل و تسبیح و لبیک و حمد و ذکر و دعا و تو بہ  و استغفار  میں  ڈوب جائے  ْ کوشش کرے  کہ ایک قطرہ  آنسوں  کا ٹپکے   کہ دلیل اجابت و سعادت ہے  ور نہر ونے  جیسا  منہ  بنائے  کہ اچھوں   کی صور ت بھی اچھی۔ اَثنائے  دعا و ذکر میں  لبیک کی بار بار تکرار کرے  ْ آج کے  دن دُعایئں   بہت  منقول ہیں  اور دعا ئے  جامع کہ اوپر گزری  کافی ہے  چندبار اُسے  کہہ لو اور سب سے  بہتر یہ کہ سارا وقت درود و ذکر و تلاوت قرآن میں گزارو کہ بوعدۂ حدیث دُعا والوں  سے  زیادہ پاؤ گے ۔ نبی کریم ﷺ  کا دامن پکڑو ْ غوثِ اعظم رضی اﷲ  تعالی عنہ سے  توسل کرو ْ اپنے  گناہ اور اس کی قہاری یاد کرکے  بید کی طرح لرزو اور یقین جانو کی اس کی مار سے  اسی کی پناہ ہے ۔  اُس سے  بھاگ  کر کہیں   نہیں  جاسکتے    اس کے  درکے  سو ا کہیں  ٹھکانہ  نہیں ۔ لہذا اُن شفیعوں   کا دامن پکڑے  ْ  اُس کے  عذاب سے  اُسی کی پناہ مانگو اور اسی حالت میں  رہو کہ کبھی  اُس کے  غضب  کی یاد سے  جی کانپاجاتا ہے  اور کبھی اُس کی رحمت عام کی امید سے  مرُجھایا دل نہال ہو جاتا ہے  یو نہی تضرّع  و زاری میں  رہو یہاں  تک کہ آفتاب ڈوب جائے  اور رات کا ایک لطیف جُز آجائے  ، اس سے  پہلے  کوُچ منع ہے ۔ بعض جلد باز دن ہی سے  چل دیتے   ہیں  اُن کا ساتھ نہ دو۔ غروب تک ٹھہرنے  کی ضرورت نہ ہوتی تو عصر کو ظہر سے  ملا کر کیوں  پڑھنے  کا حکم ہوتا اور کیا معلوم رحمت الٰہی کس وقت توجہ  فرمائے   اگر تمھار ے  چل دینے  کے  بعد اُتری تو معاذاﷲ  کیسا خسار ہ ہو اور اگر غروب سے  پہلے  حدودِ عرفات سے  نکل گئے   جب تو پورا  جُرم  ہے ۔ بعض مُطِّوف یہاں  یوں  ڈراتے  ہیں   کہ رات میں  خطرہ ہے  ْ یہ دو ایک کے  لئے  ٹھیک  ہے  اگر ساراقافلہ ٹھہرے  گا تو انشاء اﷲ  کچھ اندیشہ نہیں ۔  اس مقام پر پڑھنے  کے  لئے  بعض دعائیں لکھی جاتی ہیں ۔ اَللّٰہُ اَکْبَرُ وَلِلّٰہِ الْحَمْدُ۔ تین بار پھر کلمۂ توحید ْ اس کے  بعد 


اَللّٰھُمَّ اھْدِنِیْ بِالْھُدیٰ ونَقِّنِیْ وَ اعْصِمْنِیْ بِالتَّقْویٰ وَاغْفِر ْلِیْ فِی الْاٰخِرَٰۃِ وَالْاُوْ لیٰ۔  تین بار


(اے  اﷲ مجھ کو ہدایت کے  ساتھ رہنمائی کر اور پاک کر اور پرہیز گاری کے  ساتھ گناہ سے  محفوظ رکھ اور دنیا و آخرت میں  میری مغفرت فرما)


اَللّٰھُمَّ اجْعَلْہُ حَجّاًمَّبْرُوْراً وَّذَنْباًمَّغْفُوْراًاَللّٰھُمَّ لَکَ الْحَمْدُ کَالَّذِیْ نَقُوْلُ وَ خَیْراًمِّمَّا نَقُوْلُ اَللّٰھُمَّ لَکَ صَلاَتِیْ وَنُسُکِیْ وَ مَحْیَایَ وَمَمَا تِیْ وَاِلَیْکَ مَاٰ بِیْ وَلَکَ رَبِّ تُرَاثِیْ اَللّٰھُمَّ اَعُوْذُبِکَ مِنْ عَذَابِ الْقَبْرِ وَوَسْوَ سَۃِ الصَّدْرِ وَ شَتَّاتِ الْاَمْرِ اَللّٰھُمَّ اِنِّیْ اَسْئَالُکَ مِنْ خَیْرِ مَا تَجِیْیُٔ بِہِ الرِّیْحُ وَنَعُوْذُبِکَ مِنْ شَرِّمَا تَجِیْیُٔ  بِہِ الرِّیْحُ اَللّٰھُمَّ اِھْدِنَا بِا لْھُدیٰ وَزَیِّنَا بِالتَّقْویٰ وَاغْفِرْ لَنَا فِی اْلاٰخِرَۃِ وَالْاُوْلیٰ اَللّٰھُمَّ اِنِّی اَسْئَالُکَ رِزْقاً طَیِّباً مُّبَارَکاً اَللّٰھُمَّ اِنّکَ اَمَرْتَ بِالدُّعَآ ئِ  وقَضَیْتَ عَلیٰ نَفْسِکَ بِالْاِجَاَبۃِ وَاِنَّکَ لَا تُخْلِفُ الْمِیْعَادِ وَ لَا تَنْکُثُ عَھْدَکَ اَللّٰھُمَّ مَااَحْبَبْتَ مِنْ خَیْرٍ فَحَبِّبْہُ اِلَیْنَا وَ یَسِّرْہُ لَنَا وَمَا کَرِھْتَ مِنْ شَرٍّ فَکَرِّھْہُ اِلَیْنَا وَحَبَّبْنَا ہُ وَلَا تَنْزِعُ مِنَّاالْاِسْلَامَ بَعْدَ اِذْھَدَ یْتَنَا اَللّٰھُمَّ اِنَّکَ تَریٰ مَکَانِْی و تَسْمَعُ کَلاَمِیْ  وَتَعْلَمُ سِرِّی وَ عَلاَ نِیَتِیْ وَلَا یَخْفیٰ عَلَیْکَ شَیْیئٌ مِّنْ اَمْرِیْ اَنَا الْبَآئِسُ الْفَقِیْرُ الْمُسْتَغِیْثُ  الْمُسْتَجِیْرُ الْرَّجُلُ الْمُشْفِقُ الْمُقِرُّ الْمُعْتَرِفُ بِذَنْبِہٖ اَسْئَا لُکَ  مَسْئَا لَۃَ الْمِسْکِیْنِ  وَ اَبْتَھِلُ اِلَیْکَ اِبْتِھَالَ الْمُذْنِبِ الذَّلِیْلِ وَ اَدْ عُوْکَ دُعَآ ئَ الْخَا ئِفِ الْمُضْطَرِّ دُعَائَ مَنْ خَضَعَتْ لَکَ رَقْبَتُہٗ وَفَاضَتْ لَکَ عَیْنَا ہُ وَ نَحَلَ لَکَ جَسَدُہٗ وَ رَعِمَ اَنْفُہٗ اَللّٰھُمَّ لَا تَجْعَلْنِیْ بِدُعَائِکَ رَبِّ شَقِیّاً وَّکُنْ بِیْ رَؤُ فاً رَّحِیْماً یَا خَیْرَ الْمَسْؤُ لِیْنَ وَ خَیْرَ الْمُعْطِیْنَ۔ 

(اے  اﷲ اس کو حج مبرور کر اور گناہ بخش دے  الٰہی تیرے  لئے  حمد ہے  جیسی ہم کہتے  ہیں  اور اس سے  بہتر جس کو ہم کہیں  اے  اﷲ میری نماز و عبادت اور میر ا جینا اور مرنا تیرے  ہی لئے   ہے   اور تیری طرف میری واپسی ہے  اور اے  پرور دگار تو ہی میرا  وارث ہے  اے  اﷲ میں  تیری پناہ مانگتا ہوں  عذابِ  قبر اور سینہ کے  وسوسے  اور کام کی پراگندگی سے  الٰہی میں  سوال کرتا ہوں  اُس چیز کی خیر کا جس کو ہوالاتی ہے  اور اُس چیز کے  شر سے  پناہ مانگتاہوں   جسے   ہوا لاتی ہے  الٰہی ہدایت کی طرف ہم کو رہنمائی کر اور تقویٰ سے  ہم کو مزین کر اور آخرت و دنیا میں  ہم کو بخش دے  الہی میں  رزق پاکیزہ و مبارک کا تجھ سے  سوال کرتا ہوں  الٰہی تونے  دعا کرنے  کا حکم دیا اور قبول کرنے  کا ذمہ تو نے  خود لیا اور بے  شک تو وعدے  کے  خلاف نہیں  کرتا اور اپنے  عہد کو نہیں  توڑتا الہی جو اچھی باتیں  تجھے  محبوب ہیں  انھیں  ہماری محبوب کردے  اور ہمارے  لئے  میسر کر اورجو بُری باتیں  تجھے  نا پسند ہیں   انھیں  ہماری نا پسند کر اور ہم کو اُن سے  بچا اور اسلام کی طرف تو نے  ہم کو ہدایت فرمائی تو اُس کو ہم سے  جدانہ کر الٰہی  تو میرے  مکان کو دیکھتا اور میری بات کو سنُتا  ہے  اور میرے  پو شیدہ اور ظاہر کو جانتا ہے  کہ میرے  کام میں  سے  کوئی شے  تجھ پر مخفی نہیں  میں  نامراد محتاج فریاد کرنے  والا پناہ  چاہنے  والاخوفناک ڈرانے  والا اپنے  گناہ کا مُقرو معترف ہوں  ، مسکین کی طرح تجھ سے  سوال کرتا ہوں   اور گنہگار ذلیل کی طرح تجھ سے  عاجزی کرتا ہوں  اور ڈرنے  والے  مُضطِر کی طرح تجھ سے  دعا کرتا ہوں  اُس کی مثل دعا جس کی گردن تیرے  لئے  جھک گئی  اور آنکھیں  جاری اور بدن لاغر اور ناک خاک میں  ملی  ہے  اے  پرور دگار تو اپنی ہدایت سے  مجھے  بدبخت نہ کر اور مجھ پر بہت مہربان اور مہربان ہو جا اے  بہتر سوال کئے  گئے  اور  اے  بہتر دینے  والے )


اور بیہقی  کی روایت جابر رضی اﷲ تعالیٰ عنہ سے  اوپر مذکور ہوچکی اس میں  جو دعائیں  ہیں  انھیں  بھی  پڑھیں   یعنی سو بار


لَآ اِلٰہَ اِلَّااللّٰہُ وَحْدَہٗ لَاشَرِیْکَ لَہٗ لَہٗ الْمُلْکُ وَلَہُ الْحَمْدُ وَھُوَ عَلیٰ کُلِّ شَیْیئٍ قَدِیْرٌ۔   


   سو بار قُلْ ھُوَ اللّٰہُ    


سو بار اَللّٰھُمَّ  صَلِّ عَلیٰ سَیِّدِنَا  مُحَمَّدٍ کَمَا صَلَّیْتَ عَلیٰ سَیِّدِناَ اِبْراَھِیْمَ وَعَلیٰ ٰالِ سَیِّدِنَا اِبْرَاھِیْمَ اِنَّکَ حَمِیْدٌ مَّجِیْدٌ وَعَلَیْنَا مَعَھُمْ۔    


ابن ابی شیبہ وغیرہ امیرا لمومنین مولیٰ علی کرم اﷲ تعالیٰ وجہہ ٗ سے  راوی کہ رسول اﷲ ﷺ نے  فرمایا کہ میری اور انبیا ء  کی دُعا عرفہ کے  دن یہ ہے ۔ 

لَآاِلٰہَ اِلَّا اللّٰہُ وَحْدَہٗ لَا شَرِیْکَ لَہٗ لَہٗ  الْمُلْکُ وَلَہُ الْحَمْدُ یُحْیِیْ وَیُمِیْتُ وَھُوَ عَلیٰ کُلِّ شَیْیئٍ قَدِیْرٌ اَللّٰھُمَّ اجْعَلْ فِیْ سَمْعِیْ نُوْراً  وَّفِیْ بَصَرِیْ نُوْراًوَّ فِیْ قَلْبِیْ نُوْراً ط


 اَللّٰھُمَّ اشْرَحْ لِیْ صَدْرِیْ وَ یَسِّرْ لِیْ اَمْرِیْ وَ اَعُوْذُبِکَ مِنْ وَّسَاوِسِ الصَّدْرِ وَ تَشْتِیْتِ الْاَمْرِ وَعَذَابِ الْقَبْرِ ط اَللّٰھُمَّ اِنِیْ اَعُوْذُبِکَ مِنْ شَرِّمَا یَلِجُ فِی اللَّیْلِ وَ شَرِّ مَا یَلِجُ فِی النَّھَارِ وَ شَرِّمَا تَھَبُّ بِہِ الِرّیْحُ وَ شَرِّبَوَ آ ئِقِ الدَّھٓرِ۔ 

(اے  اﷲ میرا سینہ کھول دے  اور میرا کام آسان کر اور میں  تیری پناہ مانگتا ہوں  سینہ کے  وسوسوں  اور کام کی پراگند گی اور عذابِ قبر سے  اے  اﷲ میں  تیری پناہ مانگتا ہوں   اُس کی برائی  سے  جو رات میں  داخل ہوتی ہے  اور اُس کی بُرائی سے  جو دن میں  داخل ہوتی ہے  اور اُس کی برائی سے  جسے  ہوااُڑالاتی ہے  اور آفات دہر کی بُرائی سے  )


اس مقام پر پڑھنے  کی  بہت دعائیں  کتابوں  میں  مذکور ہیں  مگر اتنی ہی کفایت ہے  اور درود شریف و تلاوتِ قرآن مجید سب دُعاؤ ں  سے  زیادہ مفید۔ 

(۲۳)ایک ادب واجب الِحفظ  اس روز کا یہ ہے  کہ اﷲ تعالی کے  سچے  وعدوں  پر بھروسا کرکے  یقین کرے  کہ آج میں  گناہوں  سے  ایساپاک ہوگیا جیسا جس دن ماں  کے  پیٹ سے  پیدا ہوا تھا اب کوشش کروں   کہ آیندہ گناہ نہ ہو ں  اور جو داغ اﷲ تعالی نے  محض اپنی رحمت سے  میری پیشانی سے  دھویا ہے  پھر نہ لگے ۔ 

وقوف کے  مکروہات


(۲۴)یہاں  یہ باتیں  مکروہ ہیں :۔ 

(۱) غروب آفتاب سے  پہلے  وقوف چھوڑکر روانگی جب کہ غروب تک حدودِ عرفات سے  باہر نہ ہوجائے  ورنہ حرام ہے ۔ (۲) نماز عصر و ظہر ملانے  کے  بعد موقف کو جانے  میں  دیر ، (۳) اُس وقت سے  غروب تک  کھانے  پینے  یا(۴) توجّہ بخدا کے  سوا کسی اور کام میں  مشغول ہو نا ،(۵) کوئی دنیوی بات کرنا،(۶)غروب پر یقین ہو جانے  کے  بعد روانگی میں  دیر کرنا ،(۷) مغرب یا عشاء عرفات میں  پڑھنا۔ 

 تنبیہ  :موقف میں  چھتری لگانے  یا کسی طرح سایہ چاہنے  سے  حّتی المقدور بچو ، ہاں  جو مجبور ہے  معذور ہے ۔ 

ضروری نصیحت


تنبیہ ضروری اشد ضروری .....بد نگاہی ہمیشہ حرام ہے  نہ کہ احرام میں  ، نہ کہ موقف یا مسجدالحرام میں  ، نہ  کہ کعبہ معظمہ  کے  سامنے  ، نہ کہ طواف بیت الحرام میں ۔ یہ تمھارے  بہت امتحان کا موقع  ہے ۔ عورتوں  کو حکم دیا گیا ہے  کہ یہاں  منہ نہ چھپاؤ اور تمھیں  حکم دیا گیا ہے  کہ ان کی طرف نگاہ نہ کرو یقین جانو کہ یہ بڑے  غیرت والے  بادشاہ کی باندیاں   ہیں  اور اس وقت تم اور وہ خاص دربارمیں  حاضر ہو۔ بلا تشبیہ شیر کا بچہ اس کی بغل میں  ہو اس وقت کون اس کی طرف نگاہ اُٹھا سکتا ہے  تو اﷲ واحد و قہار کی  کنیزیں  کہ اُس کے  خاص دربار میں  حاضر ہیں  اُن پر بدنگاہی کس قدر سخت ہو گی وِللّٰہ ِالْمَثَلُ اْلاَْعلیٰ۔ ہاں  ہاں   ہوشیارْ ایمان بچائے  ہوئے   قلب و نگاہ سنبھالے  ہوئے  ،حرم وہ جگہ ہے   جہاں  گناہ کے  ارادہ پر پکڑا جاتا اور ایک گناہ لاکھ گناہ کے  برابر ٹھہر تا ہے   الٰہی خیر کی  تو فیق دے ۔ آمین۔ 

 وقوف کے  مسائل   

مسئلہ ۱:
 وقوف کا وقت نویں  ذی الحجہ کے  آفتاب ڈھلنے  سے  دسویں  کی طلوعِ  فجر تک ہے ۔ اس وقت  کے  علاوہ  کسی اور وقت وقوف کیا تو حج نہ ملا  مگر ایک صورت میں  وہ یہ کہ ذی الحجہ کا چاند دکھائی  نہ دیا ، ذیقعدہ کے  تیس دن پورے  کرکے   ذی الحجہ کا مہینہ شروع کیا اور اس حساب سے  آج نویں  ہے  ، بعد کو ثابت ہو ا کہ  انتیس(۲۹)  کا چاند ہو ا تو اس حساب سے  دسویں ہوگی اور وقوف دسویں   تاریخ کو ہو ا مگر ضرورۃً  یہ جائز  مانا جائے  گا اور اگر دھوکہ ہو اکہ  آٹھویں  کو نویں  سمجھ کر وقوف کیا پھر معلوم ہوا تو یہ وقوف صحیح نہ ہوا(عالمگیریص ۲۲۹ج۱، جوہرہص ۲۰۲ ، منسکص ۱۳۷)

مسئلہ ۲:
 اگر گواہوں  نے  رات کے  وقت گواہی  دی کہ نویں   تاریخ  آج تھی اور یہ دسویں  رات ہے  تو اگر اس رات میں  سب لوگوں  یا اکثر  کے  ساتھ امام وقوف کرسکتا ہے  تو وقوف لازم ہے  وقوف نہ  کریں  تو حج فوت ہوجائے  گا اور اتنا وقت باقی نہ ہوکہ  اکثر لوگوں   کے  ساتھ امام وقوف کرے  اگر چہ خود امام اور جو تھوڑے  لوگ جلدی کرکے  جائیں   تو صبح  سے  پیشتر پہنچ جائیں  گے  مگر جو لوگ پیدل ہیں   اور جن کے  ساتھ بال بچے  ہیں  ، اور جن کے  پاس اسباب زیادہ  ہے  ان کو وقوف نہ ملے  گا تو اس شہادت  کے  موافق عمل نہ کرے  بلکہ دوسرے  دن بعد زوال تمام حجاج کے  ساتھ وقوف کرے (منسکص ۱۴۲)

مسئلہ۳:
جن لوگو نے  ذی الحجہ کے  چاند کی گواہی دی اور اُن کی گواہی قبول نہ  ہوئی وہ لوگ اگر امام سے  ایک دن پہلے  وقوف  کریں   گے  تو ان کا حج نہ ہوگا بلکہ اُن  پر بھی ضرووری ہے  کہ اُسی دن وقوف کریں  جس دن امام وقوف کرے  اگر چہ اُن کے  حساب سے   اب دسویں  تاریخ ہے ( منسکص ۱۴۲) 

مسئلہ۴:
تھوڑی دیرٹھہرنے  سے  بھی وقوف ہوجاتا ہے  خواہ اُسے  معلوم ہو کہ یہ عرفات ہے  یا معلوم نہ ہو ْ  با وضو ہو یا بے  وضو ْ جُنب ہو یا حیض و نفاس  والی عورتْ سوتا ہو یا بیدار ْ ہوش میں  ہو یا جُنوں  و بے  ہوشی میں  ْ یہاں  تک کہ عرفات سے  ہوکر جو گزرگیا  اُسے  حج مل گیا یعنی اب اُس کا حج فاسدنہ  ہوگا جب کہ یہ سب احرام سے  ہوں ۔  بے  ہوشی میں  احرام کی صورت یہ ہے  کہ پہلے  ہوش میں  تھا  اسی وقت احرام باندھ لیا تھا اور اگر احرام باندھنے  سے  پہلے   بے  ہوش ہوگیا اور اُس کے  ساتھیوں  میں  سے  کسی نے  یا کسی اورنے  اُس کی طرف  سے  احرام باندھ دیا اگر چہ اس احرام باندھنے  وا لے  نے  خود اپنی طرف سے  بھی احرام باندھا ہو کہ اُس کا احرام اس کے  احرام کے  منافی نہیں   تو اس صورت میں  بھی وہ مُحرِم ہوگیا۔ دوسرے  کے  احرام باندھنے  کا مطلب یہ نہیں   کہ اُس کے  کپڑے  اُتار کر تہبند باندھ دے  بلکہ یہ کہ اُس کی طرف سے  نیت کرے  اور لبیک کہے  (عالمگیریص ۲۲۹ج اْ منسکص ۱۳۷، ۱۳۸) 

مسئلہ ۵:
جس کا حج فوت ہوگیا یعنی  اُسے  وقوف نہ ملا  تو اب حج کے  باقی افعال ساقط ہوگئے   اُس کا احرام عمرہ کی طرف منتقل ہوگیا لہذا عمرہ کرکے  احرام کھول ڈالے  اور آئندہ سال قضا کرے (عالمگیر یص ۲۲۹ج ۱ ْ بحرص ۵۷ ج ۳ْتبیینص ۸۲ْ درمختار )

مسئلہ۶:
آفتاب ڈوبنے  سے  پہلے  اژدہام کے  خوف سے  حدود ِ عرفات سے  باہر ہوگیا اُس پر دَم واجب ہے   پھر اگر آفتاب ڈوبنے  سے  پہلے  واپس آیا اور ٹھہر رہا یہاں  تک کہ آفتاب غروب ہوگیا تو دم معاف ہوگیا ، اور اگر ڈوبنے  کے  بعد واپس آیا تو ساقط نہ ہوا ، اور اگر سواری پر تھا اور جانور اُسے   لے  کر بھاگ گیا جب بھی دَم  واجب ہے ۔ یونہی اگر اُس کا اونٹ بھاگ گیا یہ اُس کے  پیچھے  چل دیا(عالمگیر یص ۲۳۰ج۱ْ جوہر ہص ۲۰۲، منسکص ۱۴۱ ، تبیینص ۲۷ج ۲ْ بحرص ۳۴۰ ج ۲)

مسئلہ۷:
مُحرِم نے  نمازِ عشانہیں  پڑھی  ہے  اور وقت صرف اتنا باقی ہے  کہ چار رکعت پڑھے  مگر پڑھتا ہے  تو وقوف عرفہ جاتا رہے  گا تو نمازچھوڑ دے  اور عرفات کو جائے  (جوہرہص ۲۰۳) اور بہتر یہ کہ چلتے  میں  پڑھ لے  بعد اعادہ کرلے  (منسک  )


مُزدلفہ کی روانگی اور اُس کا وقوف


اﷲ عزّوجل  فرماتاہے  :۔ 

فَاِذَااَفَضْتُمْ مِنْ عَرَفَاتٍ فَاذْکُرُ وااللّٰہَ عِنْدَ الْمَشْعَرِ الْحَرَامِ  وَاذْکُرُوْہُ کَمَا ھَد ٰکُمْ وَاِنْ کُنْتُمُ  مِنْ قَبْلِہٖ لَمِنَ الضَّآ لِّیْنَ۔ 

(جب عرفات سے  تم واپس آؤ تو مشعرِ حرام (مزدلفہ ) کے  نزد یک اﷲ  کا ذکرو اور اس کو یاد کرو جیسے  اُس نے   تمھیں   بتایا اور بے  شک  اس سے  پہلے  تم گمراہوں میں  تھے )

حدیث۱:
صحیح مسلم شریف مین جابر رضی اﷲ  تعالی عنہ سے  مروی  جمعۃ الوداع میں  نبی ﷺ  عرفات سے  مزدلفہ میں  تشریف لائے  یہاں  مغرب و عشأ  کی نماز پڑھی پھر لیٹے  یہاں  تک کہ فجر طلوع ہوئی جب صبح ہوئی اُس وقت اذان  و اقامت کے  ساتھ نماز فجر پڑھی ، پھر قصوا پر سوار ہو کر مُشْعَرِ حرام میں  آئے  اورقبلہ کی جانب منہ کرکے  دعا و تکبیر و تہلیل و توحید میں  مشغول رہے  اور وقوف کیا  یہاں  تک کہ خوب اُجالا ہو گیا اور طلوعِ آفتاب سے  قبل یہاں   سے  روانہ ہوئے ۔ 
حدیث  ۲: 
بیہقی محمد بن  قیس بن مخزمہ سے  راوی  کہ رسول اﷲ ﷺ  نے  خطبہ  پڑھا  اور فرمایا کہ اہل جاہلیت  عرفات سے  اس وقت روانہ ہوتے  تھے   جب آفتاب منہ کے  سامنے  ہوتا ، اور ہم عرفات سے  نہ  جائیں  گے  جب تک آفتاب ڈوب نہ جائے  اور مزدلفہ  سے  طلوع کے  قبل روانہ ہوں  گے   ہمارا طریقہ بُت پرستوں  اور مشرکوں   کے  طریقہ کے  خلاف ہے ۔ 

(۱) جب غروب آفتاب کا یقین ہو جائے  فوراً مُزدلِفہ  کو چلو  اور امام کے  ساتھ جانا افضل ہے  مگر دیر کرے   تو اُس کا انتظار نہ کرو۔ 

(۲) راستے  بھر ذکر کروْ دُرود و دُعا و لبیک و زاری وبکا میں  مصروف رہو۔ اس وقت کی بعض دعائیں  یہ ہیں ۔ 

اَللّٰھُمَّ اِلَیْکَ اَفَضْتُ وَ فِیْ رَحْمَتِکَ رَغِبْتُ وَمِنْ سَخْطِکَ رَھِبْتُ وَمِنْ عَذَابِکَ اَشْفَقْتُ فَاقْبَلْ نُسُکِیْ وَاَعْظِمْ اَجْرِیْ وَ تَقَبَّلُ تَوْ بَتِیْ وَ ارْحَمْ تَضَرُّعِیْ وَ اسْتَجِبْ دُعَائِیْ وَاَعْطِنِیْ سُؤْالِیْ اَللّٰھُمَّ لَا تَجْعَلْ ھٰذَ ا اٰخِرَعَھْدِ نَا مِنْ ھٰذَ االْمَوْقَفِ الشَّرِیْفِ الْعَظِیْمِ وَا رْزُقْنَا الْعَوْدَاِلَیْہِ مَرَّاتٍ کَثِیْرَۃٍ بِلُطْفِکَ الْعَمِیْمِ 


(اے  اﷲ میں  تیری طرف واپس ہوا اور تیری  رحمت  میں رغبت کی اور تیری نا خوشی سے  ڈر اورتیرے  عذاب سے  خوف  کیا  تو میری عبادت قبول کر اور میرا  اجر عظیم کر اور میر ی توبہ قبول کر اور میری عاجزی قبول کر اور مجھے  میرا سوال عطا کر اے  اﷲ اس شریف بزرگ جگہ میں  میری یہ حاضری آخری حاضری نہ کر  اور تو اپنی مہربانی سے  یہاں  بہت مرتبہ آنا نصیب  کر)


(۳) راستے  میں  جہاں گنجائش پاؤاپنی یا دوسرے  کی ایذا کا خیال نہ ہو اتنی دیر اتنی دور تیز چلو پیدل ہوخواہ سوار۔     (۴) جب مزدلِفہ نظر آئے  بشرطِ قدرت پیدل ہولینا بہتر ہے  اور نہا کر داخل ہونا افضل۔ مزُدلِفہ میں داخل ہوتے  وقت یہ دعا پڑھو:۔ 

اَللّٰھُمَّ ھٰذَاجَمَعٌ اَسْئَالُکَ اَنْ تَرْزُقَنِیْ جَوَامِعَ الْخَیْرِکُلَّہٗاَللّٰہُمَّ رَبَّ الْمَشْعَرِالْحَرَامِ وَرَبَّّ الرُّکْنِ وَالْمَقَامِ وَرَبَّ الْبَلَدِالْحَرَامِ اَسْئَالُکَ بِنُوْرِوَجْھَکَ الْکَرِیْمِ اَنْ تَغْفِرْلِیْ ذُنُوبِیْ وَ تَرْحَمْنِیْ وَتجْمَعَ عَلَی الْھُدیٰ اَمْرِیْ وَتَجْعَلَ التَّقْویٰ زَادِیْ وَذُخْرِیْ وَالْاٰخِرَۃَ مَاٰبَیْ وَھَبْ لِیْ رَضَاْکَ عَنِّیْ فِی الدُّنْیَا وَلْاٰخِرَۃِ یَامَنْم بِیَدِھِ الْخَیْرُکُلُّہٗ اَعْطِنِی الْخَیْرَکُلُّہٗ وَاصْرِفْ عَنِّی الشَّرَّ کُلَّہٗ اَللّٰہُمَّ حَرِّمْ لَحْمِ وَعَظْمِیْ وَشَحْمِیْ وَ شَعْرِیْ وَسَائِرَجَوَارِحِیْ عَلَی النَّارِیَااَرْحَمَ الرّٰحِمِیْنَ ط


(اے  اﷲ یہ جمع (مزدلِفہ ہے ) میں  تجھ سے  تمام خیر کے  مجموعہ کا سوال  کرتا ہوں اے  اﷲ اے  مُشَعِر حرام کے  رب اور رکن و مقام کے  رب اور عزت والے   شہر اور عزت والی مسجد کے  رب میں  تجھ سے  بو سیلہ تیرے  وجہ  کریم کے  نور کے  سوال کرتا ہوں  کہ تو میرے  گناہ بخش دے  اور مجھ پر رحم کر اور ہدایت پر میرے  کام کو جمع کردے  اور تقویٰ کو میرا توشہ اور ذخیرہ کر اور آخرت میر امرجع کر اور دنیا اور آخرت میں  تو مجھ سے  راضی رہٗ اے  وہ ذات جس کے  ہاتھ میں  بھلائی ہے  مجھ کو ہر قسم کی خیر عطا کر اور ہر قسم کی بُرائی سے  بچا اے  اﷲ میرے  گوشت اور ہڈی اور چربی اور بال اور تمام اعضاء کو جہنم پر حرام کردے  ،اے  سب مہر بانوں  سے  زیادہ مہربان)


مُْزدَِلفہَ میں  نماز مغرب و عشا


(۵) وہاں  پہنچ کر حتی الامکان جبلِ قزَح کے  پاس راسۃ سے  بچ کر اترے  ورنہ جہاں  جگہ ملے ۔ 

 (۶) غالباً وہاں  پہنچتے  پہنچتے   شفق ڈوب جائے  گی ْمغرب کا وقت نکل  جائے  گا سواری سے  اسباب اتار نے  سے  پہلے  امام کے   ساتھ مغرب و عشاء پڑھو اور اگر وقت مغرب باقی بھی رہے  جب بھی ابھی مغرب نہ پڑھو ْ نہ عرفات میں  پڑھو کہ نہ راہ میں  کہ اس دن یہاں  نمازِ مغرب میں  پڑھنا گناہ ہے   اگر پڑھ لو گے  عشاء کے  وقت پھر پڑھنی ہوگی غرض یہاں  پہنچ کر مغرب وقت عشاء میں  بہ نیتّ ِادانہ بہ نیتّ ِقضا حتی الامکان امام کے  ساتھ پڑھو۔ مغر ب کا سلام پھیرتے  ہی معاً عشأ کی جماعت ہوگی عشأ کے  فرض پڑھ لو اس کے  بعد مغرب  و عشاء کی سنتیں  اور وتر پڑھو ْ اور اگر امام کے  ساتھ جماعت نہ مل سکے  تو اپنی جماعت کرلو اور نہ ہوسکے  تو تنہا پڑھو۔ 
مسئلہ ا :
یہ مغرب وقت عشا میں  پڑھنی اُسی کے  لئے  خاص ہے  جو ُمزدلِفہ کو آئے  اور اگر عرفات ہی میں  رات کو رہ گیا یا مزدلِفہ کے  سوادوسرے  راسۃ سے  واپس ہو ا تو اسے  مغرب کی نماز اپنے  وقت میں  پڑھنی ضروری ہے ۔ (ردالمحتارص ۲۴۲ج۲) 

مئسلہ۲:
اگر مزُدلفہِ کے  آنے  والے  نے  مغرب کی نماز راسۃ میں  پڑھی یا مزدلفہ پہنچ کر عشا کا وقت آنے  سے  پہلے  پڑھ لی تو اسے  حکم یہ ہے  کہ اعادہ کرے  مگر نہ کیا اور فجر طلوع ہوگئی تو وہ نماز اب صحیح ہوگئی۔ (درمختار و ردالمحتارص ۲۴۲ج۲ْ جوہرہص ۲۰۳ْ تبیینص ۲۸ ج۲ ْ عالمگیر یص ۲۳۰ج۱ْ بحرص ۳۴۱ج۲)

مسئلہ۳:
اگر مزدلفہ میں  مغرب سے  پہلے  عشاء پڑھی  تو مغرب پڑھ کر عشاء کا اعادہ کرے  اور اگر طلوع فجر نہ کیا  تو اب صحیح ہوگئی خواہ وہ شخص صاحب ترتیب ہو یا نہ  ہو(در مختارص ۲۴۳ج۲ْ تبیینص ۲۸ ْ عالمگیری ص۲۳۰ج۱ْ بحر ص۳۴۱ج۲ْ جوہرہص ۲۰۳ )

مسئلہ ۴:
 اگر راسۃ  میں  اتنی دیر ہوگئی کہ طلوع فجر کا اندیشہ ہے  تو اب راسۃ ہی میں  دونو ں  نمازیں  پڑھ لے  ، مُزدلِفہ پہنچنے  کا انتظار نہ کرے  (درمختارص ۲۴۳ج۲، تبیینص ۲۸ ج۲ْ عالمگیریص ۲۳۰ج۱ْ بحرص ۳۴۱ج۲ْ جوہرہص ۲۰۳)

مسئلہ۵:
عرفات میں  ظہر  و عصر کے  لئے  ایک اذان اور دواقامتیں  ہیں  اور مُزدلفہ میں  مغرب و عشاء کے  لئے  ایک اذان اور ایک اقامت (درمختار و ردالمحتارص ۲۳۷۔ ۲۴۲ج ۲ْ تبیینص ۲۳۔ ۲۷ج۲ ْ عالمگیریص ۲۲۸، ۲۳۰ج اْ بحرص ۳۳۶۔ ۳۴۰ج۲)

مسئلہ۶:
دونوں  نمازوں  کے  درمیان میں  سنتیں  و نوافل نہ پڑھے ۔ مغرب کی سنتیں   بھی بعد عشاء پڑھے  اگر درمیان میں  سنتیں  پڑھیں  یا کوئی اور کام کیا تو ایک اقامت اور کہی جائے  یعنی عشاء کے  لئے (درمختار و ردالمحتارص ۲۳۷۔ ۲۴۲ج۲ْ عالمگیرص ۲۲۸۔ ۲۳۰ ج ۱ ْ تبیینص ۲۸ ج۲ْ بحر ص۳۳۶۔ ۳۴۰ج۲)

مسئلہ۷:
طلوع فجر کے  بعد مزدلفہ میں  آیا تو ترک سُنت ہوئی مگر دَم وغیرہ اُن پر واجب نہیں ۔ (عالمگیر یص ۲۳۱ج۱ْ درمختار ردالمحتارص ۲۴۴ج۲ْبحرص ۳۴۲ج۲)


(۷) نمازوں  کے  بعد باقی رات ذِکر و لبیک و درُود و دُعاو زاری میں  گزارو کہ یہ بہت افضل جگہ اور بہت افضل رات ہے ۔ بعض علمأ نے  اس رات کو شبِ قدر سے   افضل کہا۔ زندگی ہے  تو سونے  کو اور بہت راتیں  ملیں  گی اور یہاں  یہ رات خدا جانے  دوبارہ کسے  ملے  اور نہ ہوسکے  تو با طہارت سورہو کہ فضول باتوں  سے  سونا بہتر۔ اور اتنے  پہلے  اُٹھ بیٹھوکہ صبح چمکنے  سے  پہلے  ضروریات و طہارت سے  فارغ ہو لو آج نمازِ صبح بہت اندھیرے   سے  پڑھی جائے  گی کوشش کرو کہ با جماعت ہو بلکہ پہلی تکبیر فوت  نہ ہو کہ عشا و صبح جماعت سے  پڑھنے  والا بھی پوری شب بیداری کا ثواب پاتا ہے ۔ 

(۸)اب دربارِ اعظم کی دوسری حاضری کا وقت آیا ہاں  ہاں  کرم کے  دروازے  کھولے  گئے  ہیں  کل عرفات میں  حقوقُ اﷲ معاف ہوئے  تھے  یہاں  حقوقُ العباد معاف  فرمانے  کا وعدہ ہے ۔ 

مزدلفہ کا وقوف اور دعائیں 

مشعرَ الحرام میں  یعنی خاص پہاڑی پر جگہ نہ ملے  تو اس کے  دامن میں  اور یہ بھی نہ ہوسکے  تو وادی ٔ مّحسر (اس میں  وقوف جائز نہیں ) کے  سوا جہاں  گنجائش پاؤ وقوف کرو ،اور تمام باتیں  کہ وقوفِ عرفات میں  مذکور ہوئیں  ملحوظ رکھو یعنی لبیک کی کثرت کرو اور ذکر و درود و دُعامیں  مشغول رہو۔ یہاں  کے  لئے  بعض دُعائیں  یہ ہیں ۔ 

اَللّٰھُمَّ ا غْفِرْلِیْ خَطِیْئَتِٓیْ وَجَھْلِیْ وَ اِسْرَافِیْ فِیْ اَمْرِیْ وَمَآ اَنْتَ اَعْلَم ُبِہٖ مِنِّیْ اَللَّھُمَّ اغْفِرْلِیْ جِدِّیْ وَھَزْلِیْ وَخَطَائِیْ وَ عَمَدِیْ وَ کُلُّ ذَالِکَ عِنْدِیْ اَللّٰھُمَّ اِنِیْ اَعُوْذُبِکَ مِنَ الفَقْرِ وَالْکُفْرِ وَ الْعِجْزِ وَ الْکَسْلِ وَ اَعُوْذُبِکَ مِنَ الْھَمِّ وَالْحُزْنِ وَاَعُوْذُبِکَ مِنَ الْجُبْنِ وَالْبُخْلِ  وَضَلْعِ الدَّیْنِ وَغَلَبَۃِ الرِّجَالِ وَاَسَئَالُکَ اَنْ تَقْضِیَ عَنِّی الْمَغْرِم وَاَنْ تَعْفُوْ عَنِّیْ مَظَالِمَ الْعِبَادِوَاَنْ تُرْضِیَ عَنِّی الْخُصُوْمَ وَالْغُرْ مَآ ئَ وَ اَصْحَابَ الْحُقُوْقِ اَللّٰھُمَّ اَعْطِ نَفْسِیْ تَقْوٰھَا وَزَکّٰھَااَنْتَ خَیْرُ مَنْ زَکّٰھَا اَنْتَ وَلِیُّھَا وَمَوْلٰھَا اَللّٰھُمَّ اِنِیْ اَعُوْذُبِکَ مِنْ غَلَبَۃِ الدَّیْنِ وَمِنْ غَلَبَۃِ الْعَدُوِّ وَمِنْ بَوَارٍ لَّآئِمِ وَمِنْ فِتْنَۃِ الْمَسْیِحِ الدَّجَّالِ اَللّٰھُمَّ اجْعَلْنِیْ مِنَ الَّذِیْنَ اِذَااَحْسَنُوْ ا اِسْتَبْشِرُوْ اوَاِذَ ااَسَاؤُْ ااِستَغْفِرُوْ ااَللّٰھُمَّ اجْعَلْنَا مِنْ عِبَادِکَ الصَّالِحِیْنَ الْغُرِّ الْمُحَجِّلِیْنَ وَمِنَ الْوَفْدِالْمُتَقَبَّلِیْنَ اَللّٰھُمَّ اِنِّیْ اَسْئَالُکَ فِیْ ھٰذَاالْجَمْعِ اَنْ تَجْمَعَ لِیْ جَوَامِعَ الْخَیْرِ کُلَّہٗ وَاَنْ تُصْلِحَ لِیْ شَانِْی کُلَّہٗ وَاَنْ تَصْرِفَ عَنِّی السُّوْئَ کُلَّہٗ فَاِنَّہٗ لَایَفْعَلُ ذَالِکَ غَیْرُ کَ وَلَا یَجُوْدُ بِہٖ اِلَّا اَنْتَ اَللّٰھُمَّ اِنِّی اَعُوْذُبِکَ مِنْ شَرِّمَنْ یَّمْشِیْ عَلیٰ بَطْنِہٖ وَمِنْ شَرِّ مَن یَّمْشِیْ عَلیٰ رِجْلَیْنِ وَمَنْ یَّمْشِیْ عَلیٰ اَرْبَعٍ اَللّٰھُمَّ جْعَلْنِیْ اَخْشٰکَ کَاَ نَّنِیْ اَرٰکَ اَبَداً حَتّیٰ اَلْقٰکَ وَاَسْعِدْنِیْ بِتَقْوٰکَ وَلَا تَشٰقِنِیْ بِمَعْصِیَتِکَ وَ اَخِّرْلِیْ مِنْ قَضَآ ئِکَ وَبَا رِکْ لِیْ فِیْ قَدْرِکَ حَتّیٰ لَا اُحِبُّ تّعْجِیْلَ مَا اُخَّرْتَ وَلَا تَا خِیْرَ مَا عَجَّلْتَ وَاجْعَلْ غِنَانِْی فِیْ نَفْسِیْ  وَ مَتِّعْنِیْ بِسَمْعِیْ وَ بَصَرِیْ  وَاجْعَلْھُمَا الْوَارِثَ مِنِّیْ وَانْصُرْنِیْ عَلیٰ مَنْ ظَلَمَنِیْ وَاَرِنِیْ فِیْہِ ثَاء ْرِیْ وَ اَقِرَّبِذَلِکَ عَیْنِیْ۔ 

(اے  اﷲ میری خطا اور جہل اور زیادتی اور جس کو تو مجھ سے  زیادہ جانتا ہے  سب کو بخش دے  اے  اﷲ میرے  تمام گناہ معاف کردے  کوشش سے  جس کو میں  نے  کیا یابلا کوشش اور خطا سے  کیا  یاقصد سے  اور یہ  سب میں  نے  کئے  اے  اﷲ تیر ی پنا ہ مانگتا ہوں  محتاجی اور کفر اور عاجزی اور سستی سے  اور تیری پناہ غم و حُزن سے  اور تیری پنا ہ بزدلی اور بخل اور دَین کی گرانی اور مردوں  کے  غلبہ سے  اور سوال کرتا ہوں   کہ مجھ سے  تاوان ادا کردے  اور حقوق العباد مجھ سے  معاف کر اور خصوم اور غرما اور حق داروں  کو راضی کردے  اے  اﷲ میرے  نفس کو تقویٰ دے  اور اس کو پاک کر تو بہتر پاک کرنے  والا ہے  تو اس کا ولی ومولیٰ  ہے  اے  اﷲ تیری پناہ  غلبۂ دَین اور غلبۂ دشمن سے  اور اسی ہلاکت سے  جو ملامت میں  ڈالنے  والی ہے  اور مسیح دجّال  کے  فتنے  سے  ، اے  اﷲ مجھے  ان لوگوں  میں  کر جو نیکی  کرکے  خوش ہوتے  ہیں  اور بُرائی کرکے  استغفار کرتے  ہیں  اے  اﷲ ہم کو اپنے  نیک بندوں  میں  کر جن کی پیشانیاں  اور ہاتھ پاؤں  چمکتے  ہیں  جو مقبول وفد ہیں  اے  اﷲ اس مزدلِفہ میں  میرے  لئے  ہر خیر کو جمع کردے  اور میری ہر حالت کو درست کردے  اور ہر بُرائی کو مجھ سے  پھیر دے  کہ تیرے  سوا کوئی نہیں  کر سکتا اور تیرے  سوا کوئی نہیں دے  سکتا اے  اﷲ تیری پناہ اس کے  شرسے  جو پیٹ پر چلتا ہے  اور دوپاؤں  اور چار پاؤں  پر چلنے  والے  کے  شر سے  اے  اﷲ تو مجھ کو ایسا کردے  کہ ہمیشہ تجھ سے  ڈرتا رہوں   گویا تجھ کو دیکھتا ہوں  یہاں  تک کہ تجھ سے  ملوں  اور تقوی کے  ساتھ مجھ کو بہرہ مند کر اور گناہ کرکے  بدبخت نہ بنوں  اور اپنی قضا میرے  لئے  بہتر کر اور جو تو نے  مقدر کیا ہے  اُس میں  برکت دے  یہاں  تک کہ جو تونے  مؤخر کیا ہے  اس کی جلدی کو پسند نہ کروں  اور جوتو نے  جلد کردیا اس کی تاخیر کو دوست نہ رکھوں  اور میری تو نگری میرے  نفس میں  کر اور کان و آنکھ سے  مجھ کو متمتع کر اور اُن کو میرا وارث کر اور جو مجھ پر ظلم کرے  اُس پر مجھے  فتح مند کر اور اس میں  میرا بدلہ دکھا دے  اور اس سے  میری آنکھ ٹھنڈی کر)

مسئلہ۸:
وقوف مُز دلِفہ کا وقت طلوع فجر سے  اُجالا ہونے  تک ہے ۔ اس میں  وقوف نہ کیا تو فوت ہو گیا اور اگر اس وقت میں  یہاں  سے  ہوکر گزرگیا تووقوف ہوگیا، اور وقوفِ عرفات میں  جو باتیں  تھیں  وہ یہاں  بھی ہیں (عالمگیریص ۲۳۰ج۱، درمختار  و ردالمحتارص ۲۴۴ج۲ ، بحرص ۳۴۲ج۲، تبیینص ۲۹ج۲ ، جوہرہص ۳۰۳)

مسئلہ ۹ :
طلوع فجر سے  پہلے  جو یہاں  سے  چلا گیا تو اُس پر دم واجب ہے  مگر جب بیمار ہو یا عورت یا کمزور کہ ازدحام میں  ضرر کا اندیشہ ہے  اس وجہ سے  پہلے  چلا گیا تو اُس پر کچھ نہیں  (عالمگیریص ۲۳۱ج۱، درمختار و ردالمحتارص ۲۴۴۔ ۲۴۵ج۲، بحرص ۳۴۲ج۲ تبیینص ۲۹ج۲)

مسئلہ ۱۰:
نمازسے  قبل مگر طلوع فجر کے  بعد یہاں  سے  چلا گیا یا طلوع آفتاب کے  بعد گیا تو بُرا کیا اس پر دم واجب نہیں (عالمگیر یص ۲۳۱ج۱، ردالمحتارص ۲۴۴ج۲، جوہرہص ۲۰۳)


منیٰ کے  اَعمال اور حج کے  بقیہ افعال


اﷲ عزوجل فرماتا ہے :۔ 

فَاِذَا اقَضَیْتُم  مَّنَا سِکَکُمْ فَاذْکُرُو اللّٰہ کَذِکْرِ اٰبَا ئَکُمْ اَوْ اَشَدَّ ذِکْراًط فَمِنَ النَّاسِ مَنْ یَّقُوْلُ رَبَّنَآ اٰتِنَا فِی الدُّنْیَا وَمَا لَہٗ فِی الْاٰخِرَۃِ مِنْ خَلاَقٍ ۵ وَمِنْھُمْ مَّنْ یَّقُوْلُ رَبَّنَآ ٰاتِنَا فِیْ الدُّنْیَا حَسَنَۃًوَّفِی الْاٰخِرَۃِ حَسَنَۃًوَّ قِنَا عَذَابَ النَّاِر۵اُوْلٓئِٰکَ لَھُمْ نَصِیْبٌ مِّمَّا کَسَبُوْا ط وَاللّٰہُ سَرِیْعُ الْحِسَابِ ۵ وَاذْ کُرْو اللّٰہَ فِیْ اَیَّام مَّعْدُوْدَاتٍ ط فَمَنْ تَعَجَّلَ فِیْ یَوْ مَیْنِ فَلاَ اِثْمَ عَلَیْہِ وَمَنْ تَأَ خَّرَ فَلاَ اِثْمَ عَلَیْہِ لِمَنِ اتَّقیٰ وَاتَّقُوااللّٰہ وَاعْلَمُوْ ااَنَّکُمْ اِلَیْہِ تُحْشَرُوْنَ ۵


(پھر جب حج کے  کام پورے  کر چکو تو اﷲ کا ذکر کرو جیسے  اپنے  باپ دادا کا ذکر کرتے  تھے  بلکہ اس سے  زیادہ اور بعض آدمی یوں  کہتے  ہیں  کہ اے  ہمارے  رب ہمیں  دنیا میں  دے  اور آخرت میں  اُس کے  لئے  کچھ حصہ نہیں  اور بعض کہتے  ہیں  کہ اے  رب ہمارے  ہمیں  دنیا  میں  بھلائی دے  اور آخرت میں  بھلائی دے  اور ہم کو دوزخ کے  عذاب سے  بچا یہ لوگ وہ ہیں  کہ ان کی کمائی ان کا حصہ ہے  اور اﷲ جلد حساب کرنے  والا ہے  اور اﷲ کی یاد کرو گنے  ہوئے  دنوں  میں  تو جلدی کرکے  دودن میں  چلا جائے  اُس پر کچھ گناہ نہیں  اور جو رہ جائے  تو اُس پر کچھ گناہ نہیں  پرہیز گار کے  لئے ۔  اور اﷲ سے  ڈرو اور جان لو کہ تم کو اسی کی طرف اُٹھنا ہے )

حدیث ۱:
صحیح مسلم شریف میں  جابر رضی اﷲ تعالی عنہ سے  مروی  کہ رسول اﷲ ﷺ مزُدلِفہ سے  راونہ ہوئے  یہاں  تک کہ بطن محشر میں  پہنچے  اور یہاں  جانور کو تیزکر دیا پھر وہاں   سے  بیچ والے  راسۃ سے  چلے  جو جَمْرہ کُبریٰ کو  گیا ہے  جب اس جمرہ کے  پاس پہنچے  تو اُس پر سات کنکریاں   ماریں  ، ہر کنکری پر تکبیر کہتے  اور بطنِ وادی سے ر می کی پھر مَنحر میں  ا ٓکر تریسٹھ (۶۳) اونٹ اپنے  دست مبارک سے  نحر فرمائے  پھر علی رضی اﷲ  تعالی عنہ کو دیدیا ، بقیہ کو انھوں  نے  کیا اور حضور ﷺ نے  اپنی قربانی میں  انھیں  شریک کرلیا۔ پھر حکم فرمایا کہ ہر اونٹ میں  سے  ایک ایک ٹکڑا ہانڈی میں  ڈال کر پکا یا جائے  دونوں  صاحبوں   نے  اس گوشت میں  سے   کھایا اور شوربا پیا۔ پھر رسول اﷲ ﷺ سوار ہو کہ بیت اﷲ کی طرف روانہ  ہوئے  اور ظہر کی نماز مکہّ  میں  پڑھی(مسلمص ۳۹۹ج۱)

حدیث۲:
ترمذی شریف میں  انہی سے  مروی  کہ رسول اﷲ ﷺ  مزُدَلفہ سے  سکون کے  ساتھ روانہ ہوئے  اور لوگوں  کو حکم فرمایا کہ اطمینان کے  ساتھ چلیں  اور وادیٔ مُحسَر میں  سواری کو تیز کر دیا اور لوگوں  سے  فرمایا کہ چھوٹی چھوٹی کنکریوں  سے  رَمی کریں  اور یہ فرمایا کہ شاید اس سال کے  بعد اب میں  تمھیں  نہ دیکھوں  گا۔ (ترمذیص ۱۰۹ج۱)

حدیث ۳:
صحیحین میں  انہی سے  مروی کہ رسول اﷲ ﷺ نے  یومُ النحر ( دسویں  تاریخ ) میں  چاشت کے  وقت رَمی کی اور اس کے  بعد کے  دنوں  میں  آفتاب ڈھلنے  کے  بعد(مسلمص ۴۲۰ج۱، بخاریص ۲۳۵ج۱)

حدیث۴:
صحیح بخاری و مسلم میں  ہے  کہ عبداﷲ بن مسعود رضی اﷲ تعالی عنہ جَمْرہ کُبریٰکے  پا س پہنچے  توکعبہ معظمہ  کو بائیں  جانب کیا اور منیٰ  کو دہنی طرف اور سات کنکر یا ں  ماریں  ہر کنکری پر تکبیر کہی پھر فرمایا کہ اسی طرح انھوں  نے  رَمی کی جن پر سورۂ بقرہ نازل ہوئی (مسلمص  ج۱، بخاریص ۲۳۵ج ا، ترمذیص ۱۰۹ج۱)

حدیث۵:
امام مالک  نافع سے  راوی کہ عبداﷲ بن عمر رضی اﷲ تعالی عنہما دونوں   پہلے  جمروں   کے  پاس دیر تک ٹھہرتے  تکبیر و تسبیح و حمد و دعا کرتے  اور جمرہ عقبہ کے  پاس نہ ٹھہرتے ۔ 
حدیث۶:
 طبرانی ابن عمر رضی اﷲ تعالی عنہما سے  راوی  کہ ایک شخص نے  رسول اﷲ ﷺ سے  سوال کیا کہ رَمیِ  میں  کیا ثواب ہے ۔ ارشاد فرمایا ، تو اپنے  رب کے  نزدیک اس کا ثواب اُس وقت پائے  گا کہ تجھے   اس کی زیادہ حاجت ہوگی۔ 
حدیث۷:
ابن خزیمہ  آ و حاکم ابن عباس رضی اﷲ تعالی عنہما سے  راوی  کہ رسوال اﷲ ﷺ نے  فرمایا جب ابراہیم خلیل اﷲ علیہ السلام مَنا سک میں  آ ئے  جمَرہَ عقبہ َ  کے  پاس شیطان سامنے  آیا ، اُسے  سات کنکریا ں  ماریں  یہاں  تک  کہ زمین  میں  دھنس گیا پھر جمرۂ ثانیہ کے  پاس آیا پھر اسے  سات کنکریاں  ماریں  یہاں تک کہ زمین میں  دھنس گیا ، پھر تیسرے  جمرہ کے  پاس آیا تو اُسے  سات کنکریاں ماریں  یہاں  تک کہ زمین میں  دھنس گیا۔ ابن عباس رضی اﷲ تعالی عنہما فرماتے  ہیں  کہ تم شیطان کو رجم کرتے  اور ملّت ابراہیم کا اتباع کرتے  ہو۔ 
حدیث۸:
بزار انہی سے  راوی کہ رسول اﷲ ﷺ نے  فرمایا جمروں  کی رَمی کرنا تیرے  لئے  قیامت کے  دن نور ہوگا۔ 
حدیث۹ :
طبرانی و حاکم  ابو سیعد خُدری رضی اﷲ تعالی عنہ سے  راوی  کہتے   ہیں  ہم نے  عرض کی یارسول اﷲ ﷺ یہ جمروں  پر کنکر یاں  ہر سال ماری جاتی ہیں  ، ہمارا گمان ہے  کہ کم ہوجاتی ہیں  فرمایا جو قبول ہوتی ہیں  اُٹھالی جاتی ہیں  ایسا نہ ہوتا تو پہاڑوں  کی مثل تم دیکھتے ۔ 
حدیث۱۰تا ۱۲:
صحیح مسلم میں  اُم الحصین رضی اﷲ تعالی عنہما سے  مروی کہ رسول اﷲ ﷺ نے  حجۃ الوداع میں  سر مونڈانے  والوں  کے  لئے  تین بار دُعا کی اور کتروانے  والوں  کے  لئے  ایک بار۔ اسی کی مثل ابوُہریرہ ومالک بن ربیعہ رضی اﷲ تعالی عنہما سے  مروی(مسلمص ۴۲۱ج۱ْ بخاریص ۲۳۳ج۱)

حدیث۱۳:
ابن عمر رضی اﷲ تعالی عنہما سے  مروی کہ رسول اﷲ ﷺ نے  فرمایا کہ بال مونڈانے  میں  ہر بال کے  بدلے  ایک نیکی ہے  اور ایک گناہ مٹا یا جاتا ہے ۔ 
حدیث۱۴:
عُبَادہ بن صامِت رضی اﷲ تعالی عنہ سے  مروی  کہ رسول اﷲ ﷺ نے  فرمایا کہ سر مونڈانے  سے  جو بال زمین پر گرے  گا وہ تیرے  لئے  قیامت کے  دن نوُر ہوگا۔ 

  (۱)جب طلوع آفتاب میں  دو رکعت پڑھنے  کا وقت باقی رہ جائے  ، امام کے  ساتھ منیٰ کو چلو اور یہاں   سے  سات چھوٹی چھوٹی کنکریا ں  کھجور کی گٹھلی برابر کی پاک جگہ سے  اُٹھا کر تین بار دھولو ، کسی پتھر کو توڑ کر کنکر یاں  نہ بناؤاور یہ بھی ہوسکتا ہے  کہ تینوں  دن جمروں  پر مارنے  کے  لئے  یہیں  سے  کنکریا ں  لے  لو یا سب کسی اور جگہ سے  لو مگر نہ نجس جگہ کی ہوں  نہ مسجد کی نہ جمرہ کے  پاس کی۔ 

(۲)راسۃ میں   پھر بدستور ذِکر  و دُعا و درُودْ کثرتِ لبیک میں  مشغول رہو اور یہ دعا پڑھو۔ 

اَللّٰھُمَّ اِلَیْکَ اَفَضْتُ وَمِنْ عَذَابِکَ اَشْفَقْتُ وَاِلَیْکَ رَجَعْتُ وَمِنْکَ رَھِبْتُ فَاَقْبَلْ نُسُکِیْ وعَظِّمْ اَجْرِیْ وَارْحَمْ تَضَرُّعِیْ وَاقْبَلْ تَوْ بَتِیْ وَاسْتَجِبْ دُعَآئِیْ۔ 

(اے  اﷲ میں  تیری طرف واپس ہو ا اور تیرے  عذاب سے  ڈرا اور تیر ی طرف رجوع کی اور تجھ سے  خوف کیا تو میر ی  عبادت قبول کر اور میرا اجر زیادہ کر اور میری عاجزی پر رحم کر اور میری توبہ قبول  کر اور میری دُعا مستجاب کر)


(۳)جب وادیٔ مُحسَّر پہنچو پانچ سو پینتالیس(۵۴۵) ہاتھ بہت جلد تیزی کے  ساتھ نکل جاؤ مگر نہ وہ تیزی جس سے  کسی کو ایذا ہو اور اس عرصہ میں   یہ دعا پڑھتے  جاؤ


اَللّٰھُمَّ لَا تَقْتُلْنَا بِغَضَبِکَ وَلَا تُھْلِکْنَا بِعَذَابِکَ وَ عَافِنَا  قَبْلَ ذَالِکَ۔ 

(اے  اﷲ اپنے  غضب سے   ہمیں  قتل نہ کر اور اپنے  عذاب  سے   ہمیں  ہلاک نہ کر اور اس س پہلے  ہم کو عافیت دے  )


(۴) جب منیٰ نطر آئے  وہی  دعا پڑھو جو کہ مکہ سے  آتے   منیٰ کو دیکھ کر پڑھی تھی۔ 

جمرۃُ العقبہ کی رَمی


(۵)جب منیٰ پہنچو سب کاموں   سے  پہلے   جمرۃ العقبہ کو جاؤ  جو ادھر سے  پچھلا جمرہ ہے  اور مکہ معظمہ  سے  پہلاْ نالے  کے  وسط میں  سواری پر جمرہ سے  کم از کم پانچ ہاتھ ہٹے  ہوئے  یوں  کھڑے   ہو کہ منیٰ دہنے  ہاتھ پر اور کعبہ بائیں   ہاتھ کو اور جمرہ کی طرف منہ ہو ْ سات کنکر یا ں  جُدا جدا چٹکی میں  لے  کر سیدھا ہا تھ خوب اُٹھا کر کہ بغل کی رنگت ظاہر ہو ہر ایک پر


بَسْمِ اللّٰہِ اَللّٰہُ اَکْبَرُ رَغْماً لِلشَّیْطٰن رِضاً لِلرَّحْمٰنِ اَللّٰھْمَّ اجْعَلْہُ حَجّاً مَّبْرُوْراً وَّسَعْیاً مَّشْکُوْراً وَّذَنْباًمَّغْفُوْراً


(اﷲ کے  نام سے  اﷲ بہت بڑا ہے  ، شیطان کو ذلیل کرنے  کے  لئے   اﷲ کی رضا کے  لئے  اے  اﷲ اسکو  حج  مبرور کر اور سعی مشکور کر اور گناہ بخش دے  )


یہ  کہہ کر مارو۔ بہتر یہ ہے  کہ کنکریان جمرہ تک پہنچیں  ورنہ تین ہاتھ کے  فاصلہ تک گریں ۔ اس سے  زیادہ فاصلہ پر گری تو کنکری شمار میں   نہ آئے  گی پہلی کنکری سے  لّبیک موقوف کردو، اﷲ اکبر کے  بدلے  سبحان اﷲ  یا لاالہ الا اﷲ  کہا جب بھی حرج نہیں  (۶)جب سات پوری ہو جائیں  وہاں   نہ ٹھہرو، فوراً ذِکرو دُعا کرتے  پلٹ آؤ۔ (عالمگیریص ۲۳۱۔ ۲۳۴ ج ۱، جو ہرہص ۲۰۴)


رَمی کے  مسائل

مسئلہ۱:
 سات سے  کم جائز نہیں  اگر صرف تین ماریں  یا بالکل نہیں   تو دم  لازم ہوگا اور اگر چار ماریں  تو باقی ہر کنکری کے  بدلے   صدقہ دے ( ردالمحتارص ۲۴۶ج۲)

مسئلہ۲:
 کنکری مارنے  میں  پے  در پے  ہونا شرط نہیں  مگر وقفہ خلافِ سُنت ہے  (ردالمحتارص ۲۴۶ج۲ منسک ص۱۶۶)

مسئلہ۳:
سب کنکریاں  ایک ساتھ پھنکیں   تو یہ ساتوں  ایک کے  قائم مقام ہوئیں  (ردالمحتارص ۲۴۶ج۲ عالمگیریص ۲۳۴ج۱، جوہرہص ۲۰۴، تبیینص ۳۰ج۲،  بحر ص۳۴۳ج۲ ، منسکص ۱۶۴)

مسئلہ۴:
کنکریاں  زمین کی جنس سے  ہوں  اور ایسی چیز کی جس سے  تیمم جائز ہے ۔ کنکر پتھر یہاں  تک کہ اگر خاک پھینکی جب بھی رَمی  ہوگئی مگر ایک کنکری  پھیکنے  کے  قائم مقام ہوئی۔ موتی ، عنبر مشک وغیرہا سے  رَمی جائز نہیں ۔ یونہی جواہر سونے   چاندی  سے  بھی رَمی نہیں   ہوسکتی کہ یہ تو نچھاور ہوئی  مارنا نہ ہوا ، مینگنی سے  بھی رَمی جائز نہیں (درمختار و ردالمحتار ۲۴۶۔ ۲۴۷ج۲ ، عالمگیریص ۲۳۳ج۱ْ جوہرہص ۲۰۴ْ تبیینص ۳۱ج۲ْ بحرص ۳۴۴ ج۲ منسکص ۱۶۶)

مسئلہ۵:
 جمرَہ کے  پاس سے  کنکریاں  اُٹھا نا مکروہ ہے  کہ وہاں  وہی کنکر یاں  رہتی ہیں  جو مقبول نہیں   ہوتیں  اور مردود ہو جاتی ہیں  اور جو مقبول ہو جاتی ہیں  اُٹھالی جاتی ہیں ۔ (درمختار و ردالمحتارص ۲۴۷۔ ۲۴۸ ج ۲ْ عالمگیری ص۲۳۳ج۱ْ جو ہرہص ۲۰۴، تبیینص ۳۱ج۲ْ منسکص ۱۴۹ْبحرص ۳۴۴ج۲)

مسئلہ۶:
اگر معلوم ہو کہ کنکریاں  نجس ہیں  تو اُن سے  رَمی کرنا مکروہ ہے  اور اگر معلوم نہ ہو تو حرج نہیں  مگر دھولینا مستحب ہے  (در مختار و ردالمحتارص ۲۴۸ج۲، عالمگیریص ۲۳۳ج ۱، منسک ص۱۴۹ْ بحرص ۳۴۴۔ ۳۴۵ج۲)

مسئلہ۷:
اس رَمی کا وقت  آج کی فجر سے  گیارھویں  کی فجر تک ہے  مگر مسنون یہ ہے  کہ طلوع آفتاب سے  زوال تک ہو اور زوال سے  غروب تک مُباح اور غروب سے  فجر تک مکروہ ہے ۔ یو نہی دسویں  کی فجر سے  طلوع آفتاب تک مکروہ اگر کسی عُذر کے  سبب ہو مثلاً چرواہوں  نے  رات کو رَمی کی تو کراہت نہیں  (درمختار و ردالمحتارص ۲۴۸ج۲ْ عالمگیریص ۲۳۳ج۱ْ جوہرہص ۲۰۴ ْ تبیینص ۳۱ ج۲ ْ بحرص ۳۴۵ج۲)


حج کی قربانی


(۷) اب رَمی سے  فارغ ہو کر قربانی میں  مشغول ہو یہ قربانی وہ نہیں   جو بقر عید میں  ہوا کرتی ہے  کہ وہ مسافروں  پر اصلاً نہیں   اور مقیم مالدار پر واجب ہے  اگر چہ حج میں  ہو بلکہ یہ حج کا شکرانہ ہے  قَارِن اور متمتع پر واجب اگر چہ فقیر ہو اورمُفْرِد کے  لئے  مستحب  اگرچہ  غنی  ہو۔ جانور کی عمر و اعضاء میں  وہی شرطیں   ہیں  جو عید کی قربانی میں  ( بحرص ۳۴۶ج۲، درمختار و ردالمحتارص ۲۴۶ج۲ْ تبیینص ۳۲ج۲ْ عالمگیریص ۲۳۱ج۱)

مسئلہ ۱:
 محتاج محض جس کی  ملک میں  نہ قربانی کے  لائق کوئی جانور ہوْ نہ اس کے  پاس اتنا نقد یا اسباب کہ اسے  بیچ کر لے  سکے  وہ اگر قِران یا تمتّع  کیینیت کرے  گا تو اس پر قربانی کے  بدلے   دس روزے  واجب ہوں  گے   تین تو حج کے  مہینوں  میں   یعنی یکم شوال سے  نویں  ذی الحجہ تک احرام باندھنے  کے  بعد،  اس بیچ  میں  جب  چاہے  رکھ لے ۔ ایک ساتھ خواہ جُدا جُدا  اور بہتر یہ ہے  کہ ۷ْ ۸ْ ۹ْ کو رکھے  اور باقی سات تیرھویں  ذی الحجہ کے  بعد جب چاہے  رکھے  اور بہتر یہ ہے  کہ گھر پہنچ کر ہوں (جوہرہص ۲۱۱۔ ۲۱۳ ، تبیینص ۴۳ج۲ ْ عالمگیریص ۲۳۹ ج۱ ْ درمختار و ردالمحتارص ۲۶۴۔ ۲۶۵ج۲ْ بحرص ۳۶۰ج۲)


(۸) ذبح کرنا آتا ہو تو خود ذبح کرے  کہ سّنت ہے  ورنہ ذبح کے  وقت حاضررہے ۔ 

(۹) روُ بقبلہ جانور کو لٹا کر اور خود بھی قبلہ کو منہ کرکے  یہ دُعا پڑھو۔ 

اِنّیِ ْ وَجَّھْتُ وَجْھِیَ لِلَّذِیْ فَطَرَ السَّمٰوَاتِ وَالْاَرْضَ  حَنِیْفاً وَّمَا اَنَا مِنَ الْمُشْرِکِیْنَ اِنَّ صَلَا تِیْ وَ نُسْکِیْ وَمَحْیَایَ وَمَمَا تِیْ لِلّٰہِ رَبِّ الْعٰلَمِیْنَ لَا شَرِیْکَ لَہٗ وَبِذَالِکَ اُمِرْتُ وَاَنَا مِنَ الْمُسْلِمِیْنَ۔ 

( میں نے  اپنی ذات کو اس کی طرف متوجہ  کیا جس نے  آسمانوں   اور زمین کو پیدا کیا میں  باطل سے  حق کی طرف مائل ہوں  اور میں  مشرکوں  سے  نہیں  بے  شک میری نماز و قربانی اور میرا جینا اور میرا مرنا اﷲ کیلئے  ہے  جو تمام جہان کا رب ہے  اس کا کوئی شریک نہیں  اور مجھے  اُسی کا حکم ہو ااور میں  مسلمانوں  میں ہوں ) 


اس کے  بعد بسم اﷲ اﷲ اکبر  کہتے  ہوئے  نہایت تیز چُھری سے  بہت جلد ذبح کردو کہ چاروں  رگیں  کٹ جائیں  زیادہ ہاتھ نہ بڑھاؤکہ بے  سبب کی تکلیف ہے ۔ 

 (۱۰) بہتر یہ ہے  کہ ذبح کے  وقت جانور کے  دونوں   ہاتھ ایک پاؤں  باندھ لو ، ذبح کرکے  کھول دو۔ 

(۱۱) اونٹ ہو تو اسے  کھڑا کرکے  سینہ میں  گلے  کی انتہا پر تکبیر کہہ کر نیزہ  مار و کہ سّنت یونہی ہے  اسے  نحر  کہتے   ہیں  اور اس کا ذبح کرنا مکروہ مگر حلال ذبح سے  بھی ہو جائے  گا اگر ذبح کرے  تو گلے  پر ایک ہی جگہ اُسے  بھی ذبح کرے  جاہلوں  میں  جو مشہور ہے  کہ اونٹ تین جگہ ذبح ہوتا ہے  غلط و خلاف سنت ہے  اور مُفت کی اذیت و مکروہ ہے ۔ 

(۱۲) جانور جو ذبح  کیا جائے  جب تک سرد نہ ہولے  اس کی کھال نہ کھینچو نہ اعضا کاٹو  کہ ایذا ہے ۔ 

(۱۳) یہ قربانی کرکے  اپنے  اور تمام مسلمانوں  کے  حج و قربانی قبول ہونے  کی دعا مانگو۔ 

حلق و تقصیر


(۱۴) قربانی کے  بعد قبلہ منہ بیٹھ کر مرد حَلق  کریں  یعنی تمام سر مونڈائیں   کہ افضل ہے  یا بال کتروائیں  کہ رخصت ہے ۔ عورتوں  کو بال مونڈانا حرام ہے ۔ ایک پورا بال برابر کتروادیں ۔ مُفرِد اگر قربانی کرے  تو اُسکے  لئے  مستحب  یہ ہے  کہ قربانی کے  بعد حلق کرے  اور اگر حلق کے  بعد قربانی کی جب بھی حرج نہیں  اور تمتع اور قرِان والے  پر قربانی کے  بعد حلق کرنا واجب ہے  یعنی اگر قربانی سے  پہلے  سر مونڈائے  گا تو دَم واجب ہو گا۔ 
مسئلہ ۱:
بال کتروائیں  تو سر میں  جتنے  بال ہیں  ان کے  چہارم بالوں   میں  سے  کتروانا ضروری  ہے  لہذا ایک پورے  سے  زیادہ کتروائیں   کہ بال چھوٹے  بڑے  ہوتے  ہیں  ممکن ہے  چہارم بالوں   میں  سب ایک ایک پورانہ ترشیں  (عالمگیریص ۲۳۱ج۱ْ درمختار و ردالمحتارص ۲۴۸ج۲ ْ تیینص ۳۲ج۲ْ جوہرہص ۲۰۵ْ بحرص ۳۴۶ج۲ْ منسکص ۱۵۳)

مسئلہ ۲:
سر مونڈانے  یا بال کتروانے  کا وقت ایام نحر ہے  یعنی ۱۰،۱۱،۱۲ اور افضل پہلا دن  یعنی دسویں  ذی الحجہ (عالمگیریص ۲۳۱ج۱ ْ بحرص ۳۴۶ج۲ ْ منسکص ۱۵۴)

مسئلہ ۳: 
 جب احرام سے   باہر ہونے  کا وقت آگیا تو اب مُحرم اپنا یا دوسرے   کا سر مونڈسکتاہے  اگر چہ دوسرا بھی مُحرم ہو(منسکص ۱۵۳۔ ۱۵۴)

مسئلہ ۴؛
 جس کے  سر پر بال نہ ہوں  اُسے  اُسترا پھر وانا واجب ہے  ْ اور اگر بال ہیں  مگر سر میں  پُھڑیاں   ہیں  جن کی وجہ سے  مونڈا نہیں  سکتا اور بال اتنے  بڑے  بھی نہیں  کہ کتروائے  تو اس عُذر کے  سبب اُس سے  مونڈانا اور کتروانا ساقط ہوگیا اُسے  بھی مونڈانے  والوں   کی طرح سب چیزیں  حلال ہوگیئں   مگر بہتر یہ ہے  کہ  ایام ِ نحر کے  ختم ہونے  تک بدستور رہے (عالمگیریص ۲۳۱ج۱ْ درمختار و ردالمحتارص ۲۴۹ج۲ ْ تبیینص ۳۲۔ ۳۳ج۲ْ جوہرہص ۲۰۵ْ بحر ص۳۴۶ج۲ْ منسکص ۱۵۳)

مسئلہ ۵:
اگر وہاں  سے  کسی گاؤں   وغیرہ میں  ایسی جگہ چلا گیا کہ نہ حجام ملتا ہے  نہ اُسترہ یا قینچی پاس ہے  کہ مونڈالے  یا کتروالے  تو یہ کوئی عُذر نہیں ۔ مونڈانا یا کتروانا ضروری ہے  (عالمگیریص ۲۳۱ج۱ْ درمختار و ردالمحتارص ۲۴۹ْ بحر ص۳۴۶ج۲ْمنسکص ۱۵۳۔ ۱۵۴) یہ بھی ضروری ہے  کہ  حرم سے  باہر مونڈانا یا کتروانا نہ ہو بلکہ حرم کے  اندر ہو کہ اس کے  لئے  یہ جگہ مخصوص ہے  کہ حرم سے  باہر کرے  گا تو دم لازم آئے  گا(منسک)

مسئلہ ۶:
اس موقع پر سر مونڈانے  کے  بعد مونچھیں  ترشوانا ، موئے  زیر ناف دُور کرنا مستحب ہے  اور داڑھی کے  بال نہ لے   اور لئے  تو دم وغیرہ واجب نہیں (عالمگیریص ۲۳۲ج۱ْ ردالمحتارص ۲۴۸ْ تبیینص ۳۳ج۲ْ بحرص ۳۴۶ج۲ْ منسکص ۱۵۲)

مسئلہ ۷:
اگر نہ مونڈائے  نہ کتروائے  تو کوئی چیز جو احرام میں  حرام تھی حلال نہ ہوئی ْ اگر چہ طواف بھی کر چکا ہو (عالمگیریص ۲۳۲ ج ۱ درمختار و ردالمحتارص ۲۵۱ج۲ْ جوہرہص ۲۰۵ْ بحرص ۳۴۸ج۲ْ تبیینص ۳۳ج۲)

مسئلہ ۸:
اگر بارہویں  تک حلق و قصر نہ کیا تو دم لازم آئے  گا کہ اس کے  لئے  یہ وقت  مقرر ہے  (درمختار و ردالمحتارص ۲۵۱ج۲ْ بحر ص۳۴۷ج۲)


 (۱۵) حلق و تقصیر دہنی طرف سے  شروع کرو اور اس وقت اَللّٰہُ اَکْبَرُ اَللّٰہُ اَکْبَرُ  ط  لَآاِلٰہَ اِلَّا اللّٰہُ  ط وَاللّٰہُ اَکْبَرُ اَللّٰہُ اَکْبَرُ وَلِلّٰہِ الْحَمْدُ کہتے  جاؤ۔ فارغ ہونے  کے  بعد بھی کہو اور حلق کے  وقت یہ دُعا پڑھو۔ 

اَلْحَمْدُ لِلّٰہِ عَلیٰ مَاھَذَانَا واَنْعَمَ عَلَیْنَا وقَضیٰ عَنَّا نُسُکَنَا اَللّٰھُمَّ ھٰذِہٖ نَا صِیَتِیْ بِیَدِکَ فَاجْعَلْ لِّیْ بِکُلِّ شَعْرَۃٍنُوْراً یَوْمَ الْقِیٰمَۃِ  وَامْحُ عَنِّیْ بِھَا سَیِّئَۃً وَّارْفَعْ لِیْ بِھَا دَرْجَۃً فِی الْجَنَّۃِ الْعَالِیَۃِ اَللّٰھُمَّ بَارِکْ لِیْ فِیْ نَفْسِیْ وَتَقَبَّلْ مِنّیْ اَللّٰھُمَّ اغْفِرْلِیْ وَ لِلْمُحَلِّقِیْنَ وَالْمُقَصِّریْنَ یَا وَاسِعَ الْمَغْفَرِۃِ۔ اٰمین۔ 

(حمد ہے  اﷲ  کے  لئے  اس پر کہ اس نے  ہمیں  ہدایت کی اور انعام کیا اور ہماری عبادت  پوری کر ادی  اے  اﷲ  یہ میری چوٹی تیرے  ہاتھ میں  ہے  میرے  لئے  ہر بال کے  بدلے  میں  قیامت کے  دن نور کر اور اس کی وجہ سے  میر گناہ مٹا دے  اور جنت میں  درجہ بلند کر الٰہی میرے  لئے  میر ے  نفس میں  برکت کر اور مجھ سے  قبول کر اے  اﷲ مجھ کو اور سر مونڈانے  والوں  اور بال کترونے  والوں  کو بخش دے  اے  بڑی مغفرت والے ۔ آمین)


اور سب مسلمانوں  کی بخشش کی دعا کرو(عالمگیریص ۲۳۱ج۱ْ ردالمحتارص ۲۴۹ج۲ْ بحرص ۳۴۶ج۲ْ منسک ص۱۵۱۔ ۱۵۲)

مسئلہ ۹:
اگر مونڈانے  یا کتروانے  کے  سوا کسی اور طرح سے  بال دور کریں  مثلاً چونا ہڑتال وغیرہ سے  جب بھی جائز ہے (عالمگیری ص۲۳۱ج۱ْ درمختار و ردالمحتارص۲۴۹ج۲ْبحر ص۳۴۶ج۲ْمنسک ص۱۵۲)


(۱۶) بال دفن کردیں  اورہمیشہ بدن سے  جو چیز بال ْ ناخن ْکھال جُدا ہوں  دفن کردیا کریں  


(۱۷)یہاں  حلق یا تقصیر سے  پہلے   ناخن نہ کترواؤ نہ خط بنواؤ ورنہ دم لازم آئے  گا


 (۱۸) اب عورت سے  صحبت کرنے  ، بشہوت اُسے  ہاتھ لگانے  ْ بوسہ لینے  ْ شرم گاہ دیکھنے  کے  سوا جو کچھ احرام میں  حرام کیا تھا سب حلال ہوگیا۔ 

طواف فرض


(۱۹)افضل یہ ہے  کہ آج دسویں  ہی تاریخ فرض طواف کے  لئے  جسے  طوافِ زیارت و طوافِ افاضہ کہتے  ہیں  مکہّ معظمہ جاو بدستور مذکور پیدل با وضوہ  سترِ عورت طواف کرو مگر اس میں  اِضِطبَاع نہیں ۔ 
مسئلہ ۱:
یہ طواف حج کا دوسرا رکن ہے  اس کے  سات پھیرے  کئے  جائیں  جن میں  چار پھیرے  فرض  ہیں  کہ بغیر ان کے  طواف ہوگا ہی نہیں  اور نہ حج ہوگا اور پورے  سات کرنا واجب ْ تو اگر چار پھیروں  کے  بعد جماع کیا تو حج ہوگیا مگر دم واجب ہو گا کہ واجب ترک ہوا(عالمگیریص ۲۳۲ج۱ْ درمختار و ردالمحتارص ۲۵۲ج۲ْتبیین ص۳۳ج۲ْ جوہر ہص ۲۰۶  ْ بحر ص۳۴۷ج۲)

مسئلہ ۲:
اس طواف کے  صحیح ہونے  کے  لیے  یہ شرط ہے  کہ پیشتر احرام باندھاہو اور وقوف کر چکا ہو اور خود کرے  اور اگر کسی اور نے  اُسے  کندھے  پر اُٹھا کر طواف کیا تو اُس کا طواف نہ ہوا مگر جب کہ یہ مجبور  ہو خودنہ کرسکتا ہو مثلاً بیہوش ہے  (ردالمحتار ص۲۵۰ج۲ْ جوہرہ ص۲۰۵)

مسئلہ ۳:
بیہوش کو پیٹھ پرلاد کر یا کسی اور چیز پر اُٹھا کر طواف کرایا اور اس میں  اپنے  طواف کی بھی نیت کرلی تو دونوں  کے  طواف ہوگئے  اگرچہ دونوں  کے  دو قسم کے  طواف ہوں (عالمگیری ص۲۳۶ج۱ْدرمختار و ردالمحتار ص۳۲۴ج۲ْمنسکص ۱۵۵)

مسئلہ ۴:
اس طواف کا وقت دسویں  کی طلوعِ فجر سے  ہے  اس سے  قبل نہیں  ہو سکتا(درمختار و ردالمحتار ص۲۵۱ج۲ْجوہرہص ۲۰۵ْ بحر ص۳۴۷ْمنسک ص۱۵۵)

مسئلہ ۵:
اس میں  بلکہ مطلق ہر طواف میں  نیت شرط ہے  اگر نیت نہ ہو طواف نہ ہوا مثلاً دشمن یا درند ے  سے  بھاگ کر پھیرے   کئے  طواف نہ ہوا بخلاف وقوفِ عرفہ کہ وہ بغیر نّیت بھی ہو جاتا ہے  مگر یہ نیت شرط نہیں  کہ یہ طوافِ زیارت ہے  (جوہرہ ص۲۵۲ج۲)

مسئلہ۶:
عید الاضحیٰ کی نماز وہاں  نہیں  پڑھی جائے  گی(ردالمحتار ص۲۵۲ج۲)


 (۲۰)قَارن اور مُفرِدطواف قدوم میں  اور مَتمتّعِ بعد احرام حج کسی طواف نفل میں  حج کے  رَمل وسعیَ دونوں  یا صرف سَعی کرچکے  ہوں   تو اس طواف میں  رَمل و سعی کچھ نہ کریں  اور(۱) اگر اس میں  رمل و سعی کچھ نہ  کیا ہو یا (۲)صرف رَمل کیا ہویا (۳) جس طواف میں  کئے  تھے  وہ عمرہ کا تھا جیسے  قَارِن یا مُتمّتع کا پہلا طوا ف یا(۴) وہ طواف بے  طہارت کیا تھا یا(۵) شوال سے  پیشتر کے  طواف میں  کئے  تھے  تو ان پانچوں  صورتوں  میں  رمل وسعی دونوں   اس طوافِ فرض میں  کریں ۔ 

 (۲۱)کمزور عورتیں  اگر بھیڑ کے  سبب دسویں  کو نہ  جائیں  تو اس کے  بعد گیارھویں  کو افضل ہے  اور اس دن یہ بڑا نفع ہے  کہ مطاف خالی ملتا ہے  گنتی کے  بیس تیس آدمی ہوتے  ہیں  عورتوں  کو باطمینان تما م ہر پھیرے  میں  سنگِ اسود کا بوسہ ملتا ہے ۔ 

(۲۲)جو گیارہویں  کو نہ جائے  بارہویں  کو کرلے  اس کے  بعد بلا عذر تاخیر گناہ ہے  جرمانہ ایک قربانی کرنی ہوگی۔ ہاں  مثلاً عورت کو حیض یا نفاس آگیاتو ان کے  ختم کے  بعد طواف کرے  مگر حیض یا نفاس سے  اگر ایسے  وقت پاک ہوئی کہ نہا دھوکربارھویں  تاریخ میں  آفتاب ڈوبنے  سے  پہلے  چار پھیرے  کرسکتی تو کرنا واجب ہے  نہ کرے  گی گناہ گار ہوگی یونہی اگر اتنا وقت اُسے  ملا تھا کہ طواف کرلیتی اور نہ کیا اب حیض یا نفاس آگیا تو گنہگارہوئی(ردالمحتار  ص۲۵۱۔ ۲۵۳ج۲ْبحرص ۳۴۸ج۲)   


(۲۳)بہر حال بعد طواف دو رکعت بدستور پڑھیں   اس طواف کے  بعد عورتیں  حلال ہو جائیں  گی اور حج پورا ہو گیا کہ اس کا دوسرا رکن یہ طواف تھا  

مسئلہ ۷: 
اگریہ طواف نہ کیا عورتیں  حلال نہ ہوں  گی اگر چہ بر سیں   گزر جائیں  (عالمگیری ص۲۳۲ج۱ْ بحرص ۳۴۸ج۲ْ ردالمحتار ص۲۵۲ج۲)

مسئلہ ۸:
بے  وضو یا جنا بت میں  طواف کیا تو احرام سے  باہر ہوگیا۔ یہاں  تک  کہ اس کے  بعد جماع کرنے   سے  حج فاسد نہ ہوگا اور اگر اُلٹا طواف کیا یعنی کعبہ کی بائیں  جانب  سے  تو عورتیں   حلال ہوگیئں  ْمگر جب تک مکہ  میں  ہے  اس طواف کا اعادہ کرے ْ اور اگر نجس کپڑا پہن کر طواف کیا تو مکروہ ہوا اور بقدر مانع نماز ستر کُھلا رہا تو ہو جائے  گا مگر دم لازم ہے  (عالمگیری ص۲۳۲ج۱ْجوہرہ ص۲۰۵۔ ۲۰۶ْ بحرص ۳۴۸ج۲)


(۲۴) دسویں   گیارھویں  بارہویں  کی راتیں  منیٰ ہی میں  بسرکر نا سنت ہے  نہ مُزدَلفہ میں  نہ مکہ میں  نہ راہ میں ۔ لہذا جو شخص دس یا گیارہ کو طواف کیلئے  گیا واپس آکر رات منیٰ میں  گزارے ۔ 
مسئلہ ۹:
اگر اپنے  آپ منیٰ میں  رہا اور اسباب وغیرہ مکہّ کو بھیج دیا یا مکہّ  ہی میں  چھوڑ کر عرفات کو گیا تو اگر ضائع ہونے  کا اندیشہ ہے  تو کراہت ہے  ورنہ نہیں  (درمختار و ردالمحتار ص۲۵۵ج۲ْعالمگیری ص۲۳۴ج۱ْتبیین ص۳۵ج۲ْبحر ص۳۵۰ج۲ْفتح القدیر ص۲۸۶ج۲)      


باقی دنوں  کی رَمی 


(۲۵)گیارہویں   تاریخ بعد نماز ظہر امام کا خطبہ سُن کر پھر رَمی کو چلو ان ایام میں  رَمی جمرَہ اولیٰ سے  شروع کرو جو مسجد خیف سے  قریب ہے  اس کی رَمی کو راہِ مکہّ کی طرف سے  آکر چڑھائی پر چڑھو کہ یہ جگہ نسبت جمرۃ العقبہ کے  بلند ہے  یہاں  روُبقبلہ سات کنکریاں  بطور مذکور مار کر جمرَہ سے  کچھ آگے  بڑھ جاؤ اور قبلہ رو دعا میں  یوں  ہاتھ اُٹھا ؤ کہ ہتھیلیاں  قبلہ کو رہیں ۔ حضور قلب سے  حمد و درود ْ دعا و استغفار میں  کم از کم بیس آیتیں  پڑھنے  کی قدر مشغول رہو ورنہ پون پارہ یا سورۂ بقرہ کی مقدار تک۔ 

(۲۶) پھر جمرَۂ وُسطیٰ پر جا کر ایسا ہی کروپھر جمرَۃ العقبہ پر مگر یہاں  رَمی کرکے  نہ ٹھہرو معاًپلٹ آؤ ْ پلٹتے  میں  دعا کرو 


(۲۸) بعینہ اسی طرح بارہویں  تاریخ بعد زوال تینوں  جمرے  کی رَمی کرو بعض لوگ دوپہر سے  پہلے  آج رَمی کر کے  مکہ معظمہ کو چل دیتے  ہیں ۔ یہ ہمارے   اصل مذہب کے  خلاف اور ایک ضعیف روایت ہے  تم اس پر عمل نہ کرو


(۲۹) بارہویں  کی رَمی کرکے  غروب آفتاب سے  پہلے  پہلے  اختیار ہے  کہ مکہ معظمہ کو روانہ ہو جاؤ مگر بعد غروب چلا جانا معیوب۔ اب ایک دن اور ٹھہرنا اور تیرھویں  کو بدستور دوپہر ڈھلے  رَمی کرکے  مکہ جانا ہو گا اور یہی افضل ہے  مگر عام 
لوگ بارہویں  کو چلے  جاتے  ہیں   تو ایک رات دن یہاں  اور قیام میں  قلیل جماعت کو وقت ہے  ْاور اگر تیرھویں  کی صبح ہوگئی  تو اب بغیر رَمی کئے  جانا جائز نہیں  جائے  گا تو دم واجب ہوگا دسویں  کی رَمی کا وقت اوپر مذکور ہوا گیارہویں  بارہویں  کا وقت آفتاب ڈھلنے  سے  صبح تک ہے  مگر رات میں  یعنی آفتاب ڈوبنے    کے  بعد مکروہ  ہے ۔ اور تیرھویں  کی رَمی کا وقت صبح  سے  آفتاب ڈوبنے  تک ہے  مگر صبح سے  آفتاب ڈھلنے  تک  مکروہ وقت ہے  اس کے  بعد غروب آفتاب تک مسنون۔ لہذا اگر پہلی تین تاریخوں  ۱۰،۱۱،۱۲کی رَمی دن میں  نہ کی ہو تو رات میں  کرلے  پھر اگر بغیر عُذر ہے  تو کراہت ہے  ورنہ کچھ نہیں ْ اور اگر رات میں  بھی نہ کی تو قضا ہوگئی۔ اب دوسرے  دن اس کی قضا دے  اور اس کے  ذمہ کفارہ واجب ْاور اس قضا کا بھی وقت تیرھویں   کے  آفتاب ڈوبنے  تک ہے  اگر تیرھویں  کو آفتاب ڈوب گیا اور رَمی نہ کی تو اب رَمی نہیں  ہوسکتی اور دَم واجب (ردالمحتار ص۲۵۴ج۲ْ عالمگیری ص۲۳۲ج۱ْ منسک ص۱۶۶ْ بحر ص۳۴۸ج۲ْ تبیینص ۳۵ج۲)

مسئلہ ۱:
اگربالکل رَمی نہ کی جب بھی ایک ہی دم واجب ہو گا(منسک ص۱۶۶،بحر ص۳۴۸ج۲،ردالمحتارص۲۵۴ج۲)

مسئلہ ۲:
کنکریاں  چاروں  دن کے  واسطے  لی تھیں  یعنی ستر اور بارہویں  کی رَمی کرکے  مکہ جانا چاہتا ہے  تو اگر کسی اور کو ضرورت  ہو تو اُسے  دیدے  ورنہ کسی پاک جگہ  ڈال دے  جمروں  پر بچی ہوئی کنکریاں  پھینکنا مکروہ ہے  اور دفن کرنے  کی  بھی حاجت نہیں  (منسک ص۱۶۴ْ عالمگیریص ۲۳۳ج۱ )

مسئلہ ۳:
رَمی پیدل بھی جائز ہے  اور سوار ہو کر بھی۔ افضل یہ ہے  کہ پہلے  اور دوسرے  جمروں  پر پیدل رَمی کرے  اور تیسرے  کی سواری پر (درمختار و ردالمحتار ص۲۵۴ج۲ْ منسکص ۱۶۲ْ عالمگیری ص۲۳۳ج۱ْ تبیین ص۳۵ج۲ْ بحر ص۳۵۰ج۲ْ فتح القدیر ص۱۸۵ج۲)

مسئلہ ۴:
 اگر کنکری کسی شخص کی پیٹھ پر یا کسی چیز پر پڑی اور ہلکی رہ گئی تو اُس کے  بدلے  کی دوسری مارے  اور اگر گر پڑی اور وہاں  گری جہاں اُس کی جگہ ہے  یعنی جمرہ سے  تین ہاتھ کے  فاصلے  کے  اندر تو جائز ہو گئی( منسکص ۴ ۱۶ْ عالمگیریص ۲۳۴ج۱) 

مسئلہ ۵:
اگر کنکری کسی شخص پر پڑی اور اُس پر سے  جمرہ کو لگی تو اگر معلوم ہو کہ اُس کے  دفع کرنے  سے  جمرہ پر پہنچی تو اس کے  بدلے  کی دوسری کنکری مارے  اور معلوم نہ ہو جب بھی احتیاط یہی ہے  کہ دوسری مارے ۔ یونہی اگر شک ہو کہ کنکری اپنی جگہ پر پہنچی یا نہیں  تو اعادہ کر لے  (عالمگیری ۳۳۴ج۱ْ منسکص ۱۶۴)

مسئلہ ۶ :
ترتیب کے  خلاف رَمی کی تو بہتر یہ ہے  کہ اعادہ کرلے  اور اگر پہلے  جمرہ کی رَمی نہ کی اور دوسرے  تیسرے  کی  کی تو پہلے  پر مار کر پھر دوسرے  اور تیسرے  پر مارلینا بہتر ہے  ْاور اگر تین تین کنکریاں   ماری ہیں  تو پہلے  پر چار اور مار ے  اور دوسرے  تیسرے  پر سات سات ، اور اگر چار چار ماری ہیں  تو ہر ایک پر تین تین اور مارے  اور بہتر یہ ہے  کہ سرے  سے  رَمی کرے  ، اور اگر یوں  کیا کہ ایک ایک کنکری تینوں  پر مار آیا پھر ایک ایک یونہی سات بار میں  سات سات کنکریاں   پوری کیں  تو پہلے  جمرہ کی رَمی ہوگئی اور دوسرے  پر تین اور مارے  اور تیسرے  پر چھ تو رَمی پوری ہوگی (عالمگیریص ۲۳۴ج۱، منسک ص۱۶۷،بحر ص۳۴۹ج۲،ردالمحتار ص۲۵۳ج۲،فتحاالقدیرص۲۸۳ج۲)

مسئلہ ۷:
جو شخص مریض ہو کہ جمرہ تک سواری پر بھی نہ جا سکتا ہو وہ دوسرے  کو حکم کر  دے   کہ اس کی طرف سے  رَمی کرے   اور اُس کو چاہیے  کہ پہلے  اپنی طرف سے  سات کنکریاں  مارنے  کے  بعد مریض کی طرف سے  رَمی کرے  یعنی جب کہ خود رَمی کر چکا ہو، اور اگر یوں  کیا کہ ایک کنکری اپنی طرف سے  ماری پھر مریض کی طرف سے  ،یونہی سات بار کیا تو مکروہ ہے  ، اور مریض کے  بعیر حکم رَمی کردی تو جائز نہ ہوئی ،اور اگر مریض میں  اتنی طاقت نہیں  کہ رَمی کرے  تو بہتر یہ ہے  کہ اس کا ساتھی اس کے  ہاتھ پر کنکری رکھ کر رَمی کرائے  یونہی بیہوش یا مجنوں  یا نا سمجھ کی طرف سے  اس کے  ساتھ والے  رَمی کردیں ،اور بہتر یہ ہے  کہ  ان کے  ہاتھ پر کنکری رکھ کر رَمی کرائیں (منسک ص۱۶۵۔ ۱۶۶ْعالمگیری ص۲۴۴ج۱،تبیینص ۳۵ج۲، بحر ص۳۴۹ج۲، فتح ص۲۸۴ج۲)

مسئلہ ۸ :
گن کر اکیس ۲۱ کنکریاں  لے  گیا اور رَمی کرنے  کے  بعد دیکھتا ہے  کہ چار بچی  ہیں  اور یہ یاد نہیں  کہ کون سے  جمرہ پر کمی کی تو پہلے  پر یہ چار کنکریاں  مارے  اور دونوں  پچھلوں  پر سات سات ،اور  اگر تین بچی ہیں  تو ہر ایک پر ایک ایک  اور اگر ایک یا دوہوں  جب بھی  ہر جمرے  پر ایک ایک (فتح القدیرص ۲۸۳ج۲، عالمگیری ص۲۳۴ج۱، بحر ص۳۴۹ج۲)


(۳۰) رَمی سے  پہلے  حلق جائز نہیں 

 (۳۱) گیارھویں  بارھویں  کی رَمی دوپہر سے  پہلے  اصلاً صحیح نہیں ۔ 

رَمی میں  بارہ چیزیں  مکروہ ہیں  


(۳۲) رَمی میں  یہ چیزیں  مکروہ ہیں ۔ (۱) دسویں  کی رَمی غروب آفتاب کے  بعد کرنا،(۲) تیرھویں  کی رَمی دوپہر سے  پہلے  کرنا ،(۳) رَمی میں بڑا پتھر مارنا ،(۴) بڑے  پتھر کو توڑ کر کنکر یاں  بنانا ،(۵) مسجد کی کنکریاں   مارنا ،(۶)جمرَہ کے  نیچے  جو کنکر یاں  پڑی ہیں  اُٹھا کر مارنا کہ یہ مردود کنکریاں  ہیں  جو قبول ہوتی ہیں  اُٹھا لی جاتی ہیں کہ قیامت کے  دن نیکیوں  کے  پلڑے  میں  رکھی جائیں  گی  ورنہ جمروں  کے  گرد پہاڑ ہو جاتے ۔ (۷)ناپاک کنکریان مارنا(۸) سات سے  زیادہ مارنا،(۹) رَمی کے  لئے  جو جہت مذکور ہوئی اس کے  خلاف کرنا ،(۱۰) جمرے  سے  پانچ ہاتھ سے  کم فاصلہ پر کھڑا ہونا زیادہ کا مضائقہ نہیں ،(۱۱) جمروں  میں  خلاف ترتیب کرنا ،(۱۲) مارنے  کے  بدلے  کنکری جمرہ کے  پاس ڈال دینا۔ 

مکہ معظمہ  روانگی


(۳۳) آخیر دن یعنی بارہویں  خواہ تیرہویں   کو جب منیٰ سے  رُخصت ہو کر مکہ معظمہ چلو وادیٔ مُحَصَّبْ  میں  کہ جَنۃُ المعلیٰ کے  قریب ہے  سواری سے  اُتر لو یا بے  اُترے  کچھ دیر ٹھہر کر دعا کرو ْ اور افضل یہ ہے  کہ  عشا تک نمازیں  یہیں  پڑھو ایک نیند لے  کر مکہ معظمہ میں  داخل ہو 


(۳۴)اب تیر ہویں  کے  بعد جب تک مکہ میں  ٹھہرو اپنے  اور اپنے  پیر ، اُستاد ، ماں  باپ ، خصوصاً حضور پُر نوُر سیّد عالم ﷺ  اور اُن کے  اصحاب و اہلبیت و حضور غوثِ اعظم رضی اﷲ تعالیٰ عنہم  کی طرف سے  جتنے  ہوسکیں   عُمرے  کرتے  رہو۔ تَنعیم کو جو کہ مکہّ معظمہ سے  شمال یعنی مدینہ طیبہ کی طرف تین میل فاصلہ  پر ہے  ْ  جاؤ  وہاں  سے  عمرہ کا احرام جس طرح اوپر بیان ہوا ْ باندھکر آؤ طواف و سعی حسب دستور کرکے  حلق یا تقصیر کرلو ْ عمرہ ہوگیا ، جو حلق کر چکا اور مثلاً اُسی دن دوسرا عُمرہ لایا وہ سر پر اُسترہ پھروالے  کافی ہے  یو نہی  وہ جس کے  سر پر قدرتی بال نہ ہوں ۔ 

(۳۵) مکہ معظمہ  میں  کم ازکم ایک قرآن مجید ختم  کرے   اس سے  محروم نہ رہے ۔ 

مقامات متبرّکہ کی زیارت


(۳۶)جَنّۃُ المعلیٰ  حاضر ہو کر اُم المومنین خدیجہ ۃالکبریٰ ر ضی اﷲ تعالی ٰ عنہا و دیگر مدفونین کی زیارت کرے  (۳۷) مکان ولادت اقدس حضور ِ انور ﷺ و مکان حضرت خدیجہ ۃالکبریٰ رضی اﷲ تعالیٰ عنہا ومکان ولادتِ حضرت علی کرم اﷲ وجہہ  وجبل ثور و غارِ  حِرا مسجدالجن و مسجد جبل ابو قُبیس و غیرہ مکانات کی زیارت سے  مشرف ہو


 (۳۸) حضرت عبدالمطّلب کی زیارت کریں  اور ابو طالب کی قبر پر نہ جائیں ۔ یونہی جدہ میں  جو لوگوں  نے  حضرت اُمُّنا حوار ضی اﷲ تعالیٰ عنہا کا مزار کئی سو ہاتھ کا بنا رکھا ہے  وہاں  بھی نہ  جائیں  کہ بے  اصل ہے  (۳۹)علمأ کی خدمت سے  برکت حاصل کرو۔ 

کعبہ معظمہ کی داخلی


(۴۰) کعبہ معظمہ کی داخلی کمال سعادت ہے  اگر جائز طور پر نصیب ہو۔ حرم میں  عام داخلی ہوتی ہے  مگر سخت کشمکش رہتی ہے ۔ کمزور آدمی کا تو کام ہی نہیں  نہ عورتوں   کو اس ہجوم  میں  جرأت کی اجازت ،زبردست مرد اگر آپ ایذا سے  بچ بھی گیا تو اوروں  کو دھکے  دیکر ایذادے  گا اور یہ جائز نہیں  نہ اس طرح کی حاضری میں  کچھ ذوق ملے  اور خاص داخلی بے  لین دین میسر نہیں  اور اس پر لینا بھی حرام  دینا بھی حرام۔ حرام کے  ذریعے  ایک مستحب ملا بھی تو وہ بھی حرام ہو گیا ان مفاسد سے  نجات نہ  ملے  تو حطیم کی حاضری غنیمت جانے ۔ اوپر گزار کر  وہ بھی کعبہ ہی کی زمین ہے  اور اگر شاید بن پڑے  یوں کہ خُدام کعبہ سے  صاف ٹھہر جائے  کہ داخلی کے  عوض کچھ نہ دیں  گے  ، اس کے  بعد یا قبل چاہے  ہزاروں  روپے  دیدے  تو کمال ادب ظاہر و باطن کی رعایت سے  آنکھیں  نیچی کئے  گردن جھُکائے  ، گناہوں  پر شرماتے ْ جلال رب العزت سے  لرز تے  کانپتے  بسم اﷲ  کہہ کر پہلے  سسیدھا پاؤں   بڑھا کر داخل ہو اور سامنے  کی دیوار تک اتنا بڑھے  کہ تین ہاتھ کا فاصلہ رہے ۔ وہاں   دورکعت نمازنفل غیر وقت مکروہ میں  پڑھے  کہ نبی ﷺ نے  اس جگہ نماز پڑھی ہے  پھر دیوار پر رخسارہ اور منہ رکھ کر حمد و دُرود و دُعا میں  کوشش کرے  ، یونہی نگاہ نیچی کئے  چاروں  گوشوں   پر جائے  اور دعاکرے  اور ستونوں  سے  چمٹے  اور پھر اس دولت  کے  ملنے  اور حج و زیارت  کے  قبول کی دعاکرے  اور یونہی آنکھیں  نیچی کیے  واپس آئے  اوپر یا ادھر  ادھر ہرگز نہ دیکھے  اور بڑے  فضل کی امید کرو کہ وہ فرماتاہے   وَمَنْ دَخَلَہٗ کَانَ ٰامِناً  جو اس گھر میں  داخل ہوا و ہ امان ہیں  ہے   والحمد للہ۔ 

حرمین شریفین کے  تبرّکات 


(۴۱) بچی ہوئی  بتّی وغیرہ جو یہاں  یا مدینہ طیبہّ  میں  خدّ امِ حرم دیتے  ہیں  ہر گز نہ لے  بلکہ اپنے  پاس سے  بتّی روشن کرکے  باقی اُٹھا لے ۔ 
مسئلہ  ۱:
غلاف کعبۂ معظمہ جو سال بھر بعد بدلا جاتاہے  اور جواُتاراگیا فقراپر تقسیم کردیاجاتاہے  اس کو ان  فقرأ سے  خرید سکتے  ہیں  اور جو غلاف چڑھا ہو اہے   اس میں  سے  لینا جائز نہیں   بلکہ اگر کوئی ٹکڑا جدا ہوکر گر پڑے  تو اسے  بھی نہ لے  اور لے  تو کسی فقیرکو دیدے ۔ 
مسئلہ ۲:
کعبہ معظمہ  میں  خوشبو لگی ہو اسے  بھی لینا جائز نہیں  ا ور لی تو واپس کردے  اور خواہش ہو تو اپنے  پاس سے  خوشبو لے  جا کر مَس کر لائے ۔ 

طواف رُخصت  


(۴۲) جب ارادہ رخصت کا ہو طوافِ وداع بے  رَمل و سعیَ و اِضِطبَاع بجالائے  کہ باہر والوں  پر واجب ہے  ہاں  وقت رُخصت عورت حیض یا نفاس سے  ہو تو اس پر نہیں  جس نے  صرف عمرہ کیا ہے  اس پر یہ طواف واجب نہیں  پھر بعد بدستور دورکعت مقام ابراہیم میں  پڑھے ۔ 
مسئلہ ۱:
سفر کا ارادہ تھا طواف رخصت کر لیا مگر کسی وجہ سے  ٹھہر گیا اگر اقامت کی نیت نہ کی تو وہی طواف کافی  ہے  مگر مستحب یہ ہے  کہ پھر طواف کرے  کہ پچھلا کام طواف رہے  (عالمگیریص ۲۳۴ج۱ْ درمختار و ردالمحتار ص۲۵۵ج۲ْ بحر ص۳۵۰ْ تبیینص ۳۶ج۲)

مسئلہ ۲:
مکہ والے  اور میقات کے  اندر رہنے  والے  پر طواف رخصت واجب نہیں  (عالمگیری ص۲۳۴ج۱ْ درمختار و ردالمحتار ص۲۵۵ج۲ْ بحر ص۳۵۰ج۲ْ تبیینص ۳۶ج۲ْجوہرہ ص۲۰۸)

مسئلہ۳:
باہر والے  نے  مکہ  میں  یا مکہ کے  آس پاس میقات کے  اندر کسی جگہ رہنے  کا ارادہ کیا یعنی یہ کہ اب یہیں  رہے  گا تو اگر بارہویں  تاریخ تک یہ نیت کرلی تو اب اس پر یہ طواف واجب نہیں   اور اس کے  بعد نیت کی تو واجب ہوگیا اور پہلی صورت میں  اگر اپنے  ارادہ کو توڑ دیا اور وہاں  سے  رخصت ہوا تو اس وقت بھی واجب نہ ہوگا ( عالمگیری ص۲۳۴ج۱ْ ردالمحتار ص۲۵۶ج۲ْ تبیینص ۳۶ج۲ْ جوہرہص ۲۰۸)

مسئلہ ۴:
طوافِ رُخصت میں  نفس طواف کی نیت ضروری ہے  ْ واجب و رُخصت نّیت میں  ہونے  کی حاجت نہیں  یہاں  تک  کہ اگر بہ نیت نفل کیا واجب ادا ہوگیا (عالمگیریص ۲۳۶ج۱ْدرمختار و ردالمحتار ص۲۵۶ج۲ْ بحرص ۳۵۱ج۲)

مسئلہ ۵:
حیض والی مکہ معظمہ  سے  جانے  سے  قبل  پاک ہوگئی تو اس پر یہ طواف واجب ہے  اور اگر جانے  کے  بعد پاک ہوئی تو اُسے  ضروری نہیں  کہ واپس آئے  اور واپس آئی تو طواف واجب ہو گیا جب کہ میقات سے  باہر نہ ہوئی تھی اور اگر جانے  سے  پہلے  حیض ختم ہو گیا  مگر غسل نہ کیا تھا نہ نماز کا ایک وقت گزرا تھا تو اُس پر بھی واپس آنا واجب نہیں  (عالمگیریص ۲۳۵ج۱ْبحر ص۳۵۱ج۲)

مسئلہ۶:
جو بغیر طوافِ رخصت کے  چلا  گیا تو جب تک میقات سے  باہر نہ ہوا  واپس آئے  اور میقات سے  باہر ہونے  کے  بعد یاد آیا تو واپس آنا ضروری نہیں  بلکہ  دم دیدے  اور اگر واپس ہو تو عمرہ کا احرام باندھ کر واپس ہواور عمرہ سے  فارغ ہوکر طواف ِ رخصت بجالائے  اور اس صورت میں  دَم واجب نہ ہو گا(عالمگیری ص۲۳۵ج۱ْ ردالمحتار ص۲۵۶ج۲ْ بحر ص۳۵۱ج۲ْ جوہرہ ص۲۰۸)

مسئلہ ۷:
طوافِ رُخصت کے  تین پھیرے  چھوڑگیا تو ہر پھیرے  کے  بدلے  صدقہ دے  (عالمگیری ص۲۴۶ج۱ْ بحر ص۱۶ ج۳ ْتبیین ص۶۰ ج۲ْجوہرہ ص۲۲۲)


(۴۳) طوافِ رخصت کے  بعد زمزم پر آکر اُسی طرح پانی پیئے  بدن پر ڈالے ۔ 

(۴۴) پھر دروازۂ کعبہ  کے  سامنے  کھڑے  ہو کر آستانہ پاک کو بوسہ دے  اور قبولِ حج و زیارت اور بار بار حاضری کی دعا مانگے  اور وہی دُعائے  جامع پڑھے  یا یہ پڑھے  


اَلسَّآئِلُ بِبَابِکَ یَسْئَالُکَ مِنْ فَضْلِکَ وَمَعْرُوْفِکَ وَیَرْجُوْ رَحْمَتَکَ۔ 

(تیرے  دروازے  پر سائل تیرے  فضل و احسان کا سوال کرتا ہے  اور تیری رحمت کا امیدوار ہے  )


(۴۵) پھر مُلتزم پر آکر غلاف کعبہ تھام کر اس طرح چمٹوْ ذِکر و درُود و دُعا کی کثرت کرو۔ اس وقت یہ دُعا پڑھو۔ 

اَلْحَمْدُ لِلّٰہِ الَّذِیْ ھَدَانَا لِھٰذَا وَمَا کُنَّا لِنَھْتَدِیْ لَو لَٓا اَنْ ھَدَانَا اللّٰہُ اَللّٰھُمَّ فَکَمَا ھَدَیْتَنَالِھٰذَا فَتَقَبَّلْہُ مِنَّا وَلَا تَجْعَلْ ھٰذَ اآخِرَ الْعَھْدِ مِنْ بَیْتِکَ الْحَرَامِ وَارْزُقْنِی الْعَوْدَاِلَیْہِ حَتّیٰ تَرْضیٰ بِرَحْمَتِکَ یَا اَرْحَمَ الرَّاحِمِیْنَ وَالْحَمْدُ لِلّٰہِ رَبِّ الْعٰلَمِیْنَ وَصَلَّی اللّٰہُ تَعَالیٰ عَلیٰ سَیِّدِنَا مُحَمَّدٍ وَّاٰلِہٖ وَ صَحْبِہٖ اَجْمَعِیْنَ۔ 

(حمد ہے  اﷲ کے  لئے  جس نے  ہمیں  ہدایت کی اﷲ  ہم کو ہدایت نہ کرتا تو ہم ہدایت نہ پاتے   الٰہی جس طرح ہمیں  تو نے  اس کی ہدایت کی ہے  تو قبول فرما  اور بیت الحرام میں  یہ ہماری آخری حاضری نہ کراور اس کی طرف لوٹنا  پھر ہمیں   نصیب کرنا تاکہ  تو اپنی رحمت کے  سبب راضی ہو جااے  سب مہر بانوں سے  زیادہ مہر بان اور حمد ہے  اﷲ کے  لئے  جو رب  ہے  سارے  جہان کا اور اﷲ درودبھیجے  ہمارے  سردار محمد اور ان کی آل و اصحاب  سب پر)


(۴۶)پھر حجر پاک کو بوسہ دو اور جو آنسو رکھتے  ہو گراؤ اور یہ پڑھو؎


یَا یَمِیْنَ اللّٰہِ فِیْ اَرْضِہٖ اِنِّیْ  اُشْھِدْکَ وَکَفیٰ بِاللّٰہِ شَھِیْدً اَنِّیْ اَشْھَدُ اَنْ لَّآ اِلٰہَ اِلَّا اللّٰہُ وَ اَشْھَدُ اَنَّ مُحَمَّدً ا رَّسُوْلُ اللّٰہِ وَاَنَا اُوَدِّعُکَ ھٰذِہِ الشَّھَا دَۃَ لِتَشْھَدَ لِیْ بِھَا عِنْدَاللّٰہِ تَعَالیٰ فِیْ یَوْمِ الْقِیٰمَۃِ یَوْمَ الْفَزَعِ اْلاَکْبَرِ اَللّٰھُمَّ اِنِّیْ اُشْھِدَ کَ عَلیٰ ذَالِکَ وَ اُشْھِدُ مَلٰٓئِکَتِکَ الْکِرَامَ وَصَلَّی اللّٰہُ عَلیٰ سَیِّدِنَا مُحَّمَدٍ وَّاٰلِہٖ وَ صَحْبِہٖ اَجْمَعِیْنَ۔                 


(اے  زمین میں  اﷲ  کے  یمین میں  تجھے  گواہ کرتا ہوں  اور اﷲ کی گواہی کافی ہے  کہ  میں  گواہی دیتا ہوں  کہ اﷲ کے  سوا کوئی معبود نہیں  اور گواہی دیتاہوں  کہ  محمد اﷲ کے  رسول ہیں  اور میں  تیرے  پاس اس گواہی کو امانت رکھتا ہوں  تاکہ تو اﷲ کے  نزدیک قیا مت کے  دن جس دن بڑی گھبراہٹ ہوگی میرے  لئے  اس کی شہادت دے  ْ اے  اﷲ میں  تجھ کو اس پر گواہ کرتا ہوں  ْاﷲ درود بھیجے  ہمارے  سردار محمد اور ان کی آل و اصحاب سب پر)


(۴۷)پھر اُلٹے  پاؤں  کعبہ کی طرف منہ کرکے  یا سیدھے  چلنے  میں  پھر پھر کر کعبہ کو حسرت سے  دیکھتے ْاُس کی جُدائی پر روتے  یا رونے  کا منہ بناتے  مسجدِ کریم کے  دروازہ سے  بایاں  پاؤں  پہلے  بڑھاکر نکلو اور دعائے  مذکور پڑھو اور اسکے  لئے  بابُ الحَذْوَرَہ ہے 

(۴۸) حیض و نفاس والی عورت دروازہ ٔ مسجد پر کھڑی ہو کربہ نگاۂ حسرت دیکھے  اور دعا کرتی پلٹے 

 (۴۹)پھر بقدر قدرت فقرائے  مکہ معظمہ پر تصدق کرکے  متوجہ سرکار اعظم مدینہ طیبہ ہوْ وباﷲ التوفیق۔ 

قِران کا بَیان    


  اﷲ عزّو جل ّ فرماتا ہے :۔ 

 وَاَتِمُّو االْحَجَّ وَالْعُمْرَۃَ لِلّٰہِ  


(اوراﷲ کیلئے   حج و عمرہ پورا کرو)

حدیث۱:
  ابو داؤد نسائی و ابن ماجہ  صُبی  بن معبد تغلبی سے  رادی ْ کہتے  ہیں  میں  نے  حج و عمرہ کا ایک ساتھ احرام باندھا ، امیرالمومنین عمر فاروق رضی اﷲ تعالیٰ عنہ نے  فرمایا تو نے  اپنے  نبی ﷺ کی پیروی کی ۔ 
حدیث۲:
  صحیح بخاری و صحیح مسلم میں  انس رضی اﷲ تعالی عنہ سے  مروی ْ کہتے  ہیں  میں  نے  رسول اﷲ ﷺ کو سُنا حج و عمرہ دونوں  کو لبیک میں  ذکر فرماتے  ہیں ۔ 
حدیث ۳:
امام احمد نے  اابو طلحہ انصاری رضی اﷲ تعالیٰ عنہ سے   روایت کی کہ رسول اﷲ ﷺ نے  حج و عمرہ کو جمع فرمایا (مسلم ص۴۰۴ج۱)۔ 
مسئلہ ۱:
قِران کے  معنی یہ ہیں   کہ حج و عمرہ دونوں  کا احرام ایک ساتھ باندھے  یا پہلے  عمرہ کا احرام باندھا تھا اور ابھی طواف کے   چار پھیرے  نہ کئے   تھے  کہ حج کو شامل کرلیا یا پہلے  حج کا احرام باندھا تھا اُس کے  ساتھ عمُرہ بھی شامل کرلیا، خواہ طوافِ قدوم سے  پہلے  عمرہ شامل کیا یا بعد میں ۔ طواف قدوم سے  پہلے  اسائت ہے  کہ خلاف ہے  مگر دَم واجب نہیں  اور طوافِ قدوم کے  بعد شامل کیا تو واجب ہے  کہ عمرہ توڑدے  اور دَم دے  اور عمرہ کی قضا کرے  اور عمرہ نہ توڑا جب بھی دم دینا واجب ہے  (درمختار و ردالمحتار ص۲۶۲ ج۲ْ جوہرہص ۲۰۹ْ تبیین ص۴۰ ج۲ْ عالمگیری ص۲۳۷ج۱ْبحر ص۲۵۶ج۲منسکص ۱۷۳)

مسئلہ ۲:
قِران کے  لئے  شرط یہ ہے  کہ عمرہ کے  طواف کا اکثر حصہ عرفہ سے  پہلے  ہو لہذا جس نے  طواف کے  چار پھیروں  سے  پہلے  وقوف کیا اُس کا قِران باطل ہو گیا(درمختارص ۲۶۶ج۲ْ منسک ص۱۷۱۔ ۱۷۲ْ بحر ص۳۶۲ج۲ْفتح القدیر)

مسئلہ ۳:
سب سے  افضل قِران پھر تمتّع پھر اِِفراد( ردالمحتارص ۲۶۱ج۲ْ  جوہرہص ۲۱۰ْتبیین ص۴۰ج۲ْعالمگیری ص۲۳۹ج۱ْ بحرص ۳۵۷ج۲ْ منسک ص۱۷۰) قِران کے  احرام کا طریقہ احرام کے  بیان میں  مذکور ہوا۔ 
مسئلہ ۴:
قِران کا احرام میقات سے  پہلے  بھی ہوسکتا ہے  اور شوال سے  پہلے  بھی مگر اس کے  افعال حج کے  مہینوں  میں  کئے  جائیں  شوال سے  پہلے  افعال نہیں  کرسکتے (درمختارو ردالمحتار ص۲۶۲ج۲ْ عالمگیری ص۲۳۷ج۱ْ منسک ص۱۷۳ْبحر ص۳۵۸ج۲)

مسئلہ ۵:
قِران میں  واجب ہے  کہ پہلے  سات پھیرے  طواف کرے  اور ان میں  پہلے  تین پھیروں  میں  رَمل سنت ہے  پھر سعی کرے ْاب قِران کا ایک جزُ یعنی عمرہ پورا ہوگیا۔ مگر ابھی حلق نہیں  کرسکتا اور کیا بھی تو احرام سے  باہر نہ ہوگا اوراس کے  جرمانہ میں  دو دَم لازم ہیں ۔ عمرہ پورا کرنے  کے  بعدطوافِ قدوم کرے  اور چاہے  تو ابھی سعی بھی کرلے  ورنہ طوافِ افاضہ کے  بعد سعی کرے ۔ اگر ابھی سعی کرے  تو طوافِ قدوم کے  تین پھیروں  میں  بھی رَمل کرے  اور دونوں  طوافوں  میں  اِ ضطِباع بھی کرے (درمختار ع ردالمحتار ص۲۶۳ج۲ْ منسک  ص۱۷۴ْبحر ص۳۵۰ج۲)

مسئلہ ۶:
ایک ساتھ دو طواف کئے  پھر دو سعی جب بھی جائز ہے  مگرخلاف سنت ہے  اور دَم لازم نہیں  خواہ پہلا طواف عمرہ کی نیت سے  اور دوسرا قدوم کی نیت سے  ہو یا دونوں  میں  سے  کسی میں   تعین نہ کی یا اس کے  سوا کسی اور طرح کی نیت کی۔ بہرحال پہلا عمرہ کا ہوگا اور دوسرا طوافِ قدوم کا (درمختار و ردالمحتار ص۲۶۳ج۲ْ عالمگیری ص۲۳۸ج۱ْ بحر ص۳۵۹ج۲ْ مَنسک ص۱۷۴)

مسئلہ ۷:
پہلے  طواف میں  اگر طوافِ حج کی نیت کی جب بھی عمرہ ہی کا طواف ہے  (جوہرہ) عمرہ سے  فارغ ہو کر بدستور مُحرِم رہے  اور تمام افعال بجالائے  دسویں  کو حلق کے  بعد پھر طواف افاضہ کے  بعد جیسے  حج کرنے  والے  کے  لئے  چیزیں  حلال  ہوتی ہیں  اُس کے  لئے   بھی حلال ہوں  گی(درمختار ص۲۶۳ج۲ْ منسک ص۱۷۴ْ بحر ص۳۵۹ج۲)

مسئلہ ۸:
قارن پر دسویں  کی رَمی کے  بعد قربانی واجب ہے  اور یہ قربانی کسی جرمانہ میں  نہیں  بلکہ اس کا شکریہ کہ اﷲ عزوجل نے  اسے  دو عباتوں  کی توفیق بخشی قارن کے  لئے  افضل یہ ہے  کی اپنے  ساتھ قربانی کا جانور لے  جائے  (عالمگیریص ۲۳۸ج۱ْبحر ص۳۵۹ج۲ْ درمختار و ردالمحتار ص۲۶۴ ج۲ْتبیین ص۴۳ج۲)

مسئلہ ۹:
اس قربانی کے  لئے  یہ ضروری  ہے  کہ حرم میں  ہو بیرون حرم نہیں  ہوسکتی اور سنت یہ ہے  کہ منیٰ میں  ہو اور اس کا وقت دسویں  ذی الحّجہ  کی فجر طلوع ہونے  سے  بارہویں  کے  غروب آفتاب تک ہے  مگر یہ ضروری ہے  کہ رَمی کے  بعدہو ْ رَمی سے  پہلے  کرے  گا تو دَم لازم آئے  گا اور اگر بارھویں  تک نہ کی تو ساقط نہ ہوگی بلکہ جب تک زندہ ہے  قربانی اس کے  ذمہ ہے  ( منسک ص۱۷۵)

مسئلہ ۱۰:
اگر قربا نی پر قادر تھا اور ابھی نہ کی تھی کہ انتقال ہو گیا تو اس کی وصّیت کر جانا واجب ہے  اور اگر وصّیت نہ کی مگر وارثوں   نے  خود کردی جب بھی صحیح ہے (منسکص ۱۷۵)

مسئلہ ۱۱:
قارِن کو اگر قربانی میسر نہ آئے  کہ اس کے  پاس ضرورت سے  زیادہ مال نہیں  ْ نہ اتنا اسباب کہ اُسے  بیچ کر جانور خریدے  تو دس روزے  رکھے ۔ ان میں  تین تو وہیں  یعنی یکم شوال سے  ذی الحجہ کی نویں  تک احرام باندھنے   کے  بعد رکھے  خواہ سات  آٹھ نو کو رکھے  یا اس کے  پہلے  اور بہتر یہ ہے  کہ نویں  سے  پہلے  ختم کردے  ْ اور یہ بھی اختیار ہے  کہ متفرق طور پر رکھے ،تینوں  کا پے  در پے  رکھنا ضروری نہیں  اور سات روز حج کا زمانہ گزر نے  کے  بعد یعنی ترھویں  کے  بعد رکھے  ْ تیر ھویں  کو یا  اس سے  پہلے  نہیں  ہوسکتے ۔ ان سات روزوں  میں  اختیار ہے  کہ  وہیں  رکھے  یا مکان واپس  آکر ْ اور بہتر مکان واپس ہو کر رکھناہے  ان دسوں  روزوں  میں  رات سے  نیت ضروری ہے  (عالمگیری ص۲۳۹ج۱ْ درمختار و ردالمحتار ص۲۶۴ج۲ْ منسک ص۱۷۵ْ بحرص ۳۶۰ج۲ْتبیین ص۴۳ج۲)

مسئلہ ۱۲:
اگر پہلے  کے  تین روزے  نویں  تک نہیں  رکھے  تو اب روزے  کافی نہیں  بلکہ دَم واجب ہوگا دَم دے  کر احرام سے  باہر ہو جائے  اور اگر دَم دینے  پر قادر نہیں  تو سر منڈاکر یا بال کترواکر احرام سے  جُدا ہو جائے  اور دو دَم ہیں  (عالمگیری ص۲۳۹ج۱ْ درمختار و ردالمحتار ص۲۶۵ج۲ْ بحر ص۳۶۱ج۲ْ تبیین ص۴۴ج۲)

مسئلہ ۱۳:
قادر نہ ہونے  کی وجہ سے  روزے  رکھ لئے  پھر حَلق سے  پہلے  دسویں  کو جانور مل گیا تو اب روزے  کافی نہیں  لہذا قربانی کرے  اور حلق کے  بعد جانور پر قدرت ہوئی تو وہ روزے  کافی ہیں  خواہ قربانی کے  دنوں  میں  قدرت پائی  گئی یا بعد میں  یونہی اگر قربانی کے  دنوں  میں  سر نہ مُنڈایا تو اگر چہ حلق سے  پہلے  جانور پر قادر ہو وہ روزے  کافی ہیں (درمختار و ردالمحتار ص۲۶۵ج۲ْ عالمگیری ص۲۳۹ج۱ْ بحر ص۳۶۱ج۲ْ منسک ص۱۷۶۔ ۱۷۷ْ تبیین ص۴۴ج۲)

مسئلہ ۱۴:
قارن نے  طوافِ عمرُہ کے  تین پھیرے  کرنے  کے  بعد وقوفِ عرفہ کیا تو وہ طواف جاتا رہا اور چار پھیرے  کے  بعد وقوف کیا تو باطل نہ ہوااگر چہ طواف قدوم یا نفل کی نیت سے  کئے ۔ لہذا یوم النحر میں  طواف زیارت سے  پہلے  اُس کی تکمیل کرے  اور پہلی صورت میں  چونکہ اُس نے  عمرہ توڑ ڈالا لہذا ایک دَم واجب ہو ااوروہ قربانی کہ شکر کے  لئے  واجب تھی ساقط  ہو گئی اور اب قارِن نہ رہا  اور ایّام تشریق کے  بعد اس عمرہ کی قضا دے  (درمختار و ردالمحتار ص۲۶۶ج۲ْبحر ص۳۶۲ج۲)


تَمتّع  کا بیان


اﷲ عزوجل فرماتا ہے  :۔ 

فَمَنْ تَمَتَّعَ بِالْعُمْرَۃِ اِلَی الْحَجِّ فَمَا اسْتَیْسَرَمِنَ الْھَدْیِ فَمَنْ لَّمْ یَجِدْ فَصِیَامُ ثَلٰثَۃِ اَیَّامٍ فِی الْحَجِّ وَسَبْعَۃٍ اِذَارَجَعْتُمْ ط تِلْکَ عَشَرَۃٌ کَا مِلَۃٌ ط ذَالِکَ لِمَنْ لَّمْ یَکُنْ اَھْلُہٗ حَاضِرِی الْمَسْجِدِالْحَرَامِ ط وَاتَّقُواللّٰہَ وَاعْلَمُوْ ااَنَّ اللّٰہَ شَدِیْدُ الْعِقَابِ ط  


(جس نے  عمرہ سے  حج کی طرف تَمتّع کیا اس پر قربانی ہے  جیسی میسر آئے  پھر جسے  قربانی کی قدرت نہ ہو تو تین روزے  حج کے  دنوں   میں  رکھے  اور سات واپسی کے  بعدْ یہ دس پورے  ہیں  ْ یہ اُس کے  لئے  ہے  جو مکہّ کا رہنے  والا نہ ہو ْ اور اﷲ سے  ڈرو اور جان لو کہ اﷲ کا عذاب سخت ہے )


تَمتّع اُسے  کہتے  ہیں   کہ حج کے  مہینوں  میں  عمرہ کرے  پھر اسی سال حج کا احرام باندھے  یا پورا عمرہ نہ کیا صرف چار پھیرے  کئے  پھر حج کا احرام باندھا۔ 
مسئلہ ۱:
 تَمتّع کے  لئے  یہ شرط نہیں  کہ میقات سے  احرام باندھے  اس سے  پہلے  بھی ہو سکتا ہے  بلکہ اگر میقات کے  بعد  احرام  باندھا جب بھی تمتع ہے  اگر چہ بلا احرام میقات سے  گزرنا گناہ اور دَم لازم یا پھر میقات کو واپس جائے  یونہی تمتع کے  لئے  یہ شرط نہیں  کہ عمرہ کا احرام حج کے  مہینوں  میں  باندھا جائے  بلکہ شوال سے  پیشتر بھی احرام باندھ سکتے  ہیں ۔ البتہ یہ ضروری ہے  کہ عمرہ کے  تمام افعال یا اکثر طواف حج کے  مہینے  میں ہو مثلاً تین پھیرے  طواف کے  رمضان میں  کئے  پھر شوال میں  باقی چار پھیرے  کرلئے  پھر اسی سال حج کر لیا تو یہ بھی تمتع ہے  ، اوراگر رمضان میں  چار پھیرے  کر لئے  تھے  اور شوال میں  تین باقی تو یہ تمتع نہیں  ، اور یہ بھی شرط نہیں   کہ جس سال احرام باندھا اسی سال تمتع کرلے  مثلاً اس رمضان میں  احرام باندھا اور احرام پر قائم رہا دوسرے  سال عمرہ پھر حج کیا تو تمتع ہو گیا(ردالمحتار ص۲۶۷ج۲ْ منسک ص۱۷۹۔ ۱۸۰ْ بحر ۳۶۳ج۲)


تَمتّع کے  شرائط


تمتع کی دس شرطیں  ہیں :۔ 

  (۱) حج کے  مہینے  میں  پورا طواف کرنا یا اکثر حصہ یعنی چار پھیرے ۔ 

(۲)عمرہ کا احرام  سے  مقدم ہونا۔ 

 (۳)حج کے  احرام سے  پہلے  عمرہ کا پورا طواف یا اکژ حصہ کر لیا ہو۔ 

 (۴)عمرہ فاسد نہ کیا ہو۔ 

 (۵) حج فاسد نہ کیا ہو۔ 

 (۶) اِلمام صحیح نہ کیا ہو۔ اِلمام صحیح کے  یہ معنی ہیں  کہ عمرہ کے  بعد احرام کھول کر اپنے  وطن کو واپس جائے  اور وطن سے  مراد وہ جگہ ہے  جہاں  وہ رہتا ہے  ، پیدائش کا مقام اگر چہ دوسری جگہ ہو لہذا اگر عمرہ کرنے  کے  بعد وطن گیا پھر واپس آکر حج کیا تو تَمتّع نہ ہوا۔ اور اگر عمرہ کرنے  سے  پیشتر گیا یا عمرہ کر کے  بغیر حَلق کئے  یعنی احرام ہی میں  وطن گیا پھر واپس آکر اسی سال حج کیا تو یہ تمتّع ہے   یو نہی اگر عمرہ کرکے  احرام کھول دیا پھر حج کا احرام باندھ کر وطن گیا تو یہ بھی  اِلمام صحیح نہیں ۔ لہذا اگر واپس آکرحج کرے  گا تو تمتّع ہوگا۔ 

(۷)حج اور عمرہ دونوں  ایک ہی سال میں  ہوں ۔ 

(۸) مکہ معظمہ میں  ہمیشہ کے  لئے  ٹھہرنے  کا ارادہ نہ ہو ، لہذا اگر عمرہ کے  بعد پکا ارادہ کرلیا کہ یہیں  رہے  گا تو تمتع نہیں  اور دو ایک مہینے  کا ہو تو ہے ۔ 

 (۹)مکہ معظمہ میں  حج کا مہینہ آجائے  تو بے  احرام کے  نہ ہو ْ نہ ایسا ہو کہ احرام ہے  مگر چار پھیرے  طواف کے  اس مہینے  سے  پہلے  کر چکا ہے  ہاں اگر میقات سے  باہر واپس جائے  پھر عمرہ کا احرام باندھکر آئے  تو تمتع ہو سکتا ہے  (۱۰)میقات سے  باہر کا رہنے  والا ہو۔ مکہّ کا رہنے  والا تمتّع نہیں  کرسکتا(ردالمحتار )

مسئلہ ۲:
تمتع کی دو صورتیں  ہیں  ایک یہ کہ اپنے  ساتھ قربانی کا جانور لایا دوسری یہ کہ نہ لائے ۔ جو جانور نہ لایا وہ میقات سے  عمرہ کا احرام باندھے  ْ مکہّ معظمہ میں  آکر طواف و سعی کرے  اور سر مونڈائے  اب عمرہ سے  فارغ ہوگیا اور طواف شروع کرتے  ہی یعنی سنگِ اَسود کو بوسہ دیتے  وقت لبیک ختم کردے  اب مکہ ّمیں  بغیر احرام رہے  ، آٹھویں  ذی الحجہ کو مسجد الحرام شریف سے  حج کا احرام باندھے  اور حج کے  تمام افعال بجالائے  مگر اس کے  لئے  قدوم نہیں  اور طواف زیارت میں  یا حج کا احرام باندھنے  کے  بعد کسی طوافِ نفل میں  رَمل کرے  اس کے  بعد سعی کرے   اور اگر حج کا احرام باندھنے   کے  بعد طوافِ قدوم کرلیا  ہے  (اگرچہ اس کے  لئے  یہ طواف مسنون نہ تھا) اور اس کے  بعد سعی کرلی ہے  تو اب طوافِ زیارت میں  رَمل نہیں  خواہ طوافِ قدوم میں  رَمل کیا ہو یا نہیں  اور طواف زیارت کے  بعداب سعی بھی نہیں  عمرہ سے  فارغ ہو کر حلقَ بھی ضروری نہیں ۔ اُسے  یہ بھی اختیار ہے  کہ سر نہ مُنڈائے  بدستور مُحرم رہے  یونہی مکہ معظمہ  ہی میں  رہنا اُسے  ضروری نہیں  چاہے  وہاں  رہے  یا وطن کے  سواکہیں  اور مگر جہاں  رہے  وہاں  والے   جہاں  سے  احرام باندھتے  ہیں  یہ بھی وہیں سے  احرام باندھے  اگر مکہ مکرمہ میں  ہے  تو یہاں  والوں  کی طرح احرام باندھے  اور اگر حرم سے  باہر اور میقات کے  اندر ہے  تو حِل میں  احرام باندھے  اور میقات سے  بھی باہرہو گیا  تو میقات سے  باندھے ۔ یہ اُس صورت میں  ہے  جب کہ  کسی اور غرض سے  حرم یا میقات سے  بھی باہر گیا ہواور اگر احرام باندھنے  کے  لئے  حرم سے  باہر گیا تو اُس پر دَم واجب ہے  مگر جب کہ وقوف سے  پہلے  مکہ میں  آگیا تو ساقط ہو گیا۔ اورمکہ معظمہ میں  رہا تو حرم میں  احرام باندھے  اور بہتر یہ ہے  کہ مکہ ّ معظمہ میں ہو اور اس سے  بہتر یہ کہ مسجد حرم میں  ہو اور سب سے  بہتر یہ کہ حطیم شریف میں  ہو۔ یونہی آٹھویں  کو احرام باندھنا  ضروری نہیں  نویں  کو بھی ہوسکتا ہے  اور آٹھویں  سے  پہلے  بھی بلکہ یہ افضل ہے ۔ تمتع کرنے  والے  پر واجب ہے  کہ دسویں  تاریخ کو شکرانہ میں  قربانی کرے  اس کے  بعد سر منڈائے ۔ اگر قربانی کی استطاعت نہ ہو تو اُسی طرح روزے  رکھے  جو قرِان والے  کے  لئے  ہیں  (جوہرہ ص۲۱۲۔ ۲۱۳ْ عالمگیری ص۲۳۸۔ ۲۳۹ْمنسک ص۱۹۲)

مسئلہ ۳:
اگر اپنے  ساتھ جانور لے  جائے  تو احرام باندھ کر لے  چلے  اور کھینچ کر لے  جانے  سے  ہانکنا افضل ہے  ،ہاں  اگر پیچھے  سے  ہانکنے  سے  نہیں  چلتا تو  آگے  سے  کھینچے  اور اُس کے  گلے  میں  ہا رڈال دے  کہ لوگ یہ سمجھیں  یہ حرم میں  قربانی کو جاتا ہے  ْ اور ہار ڈالنا جُھول ڈالنے   سے  بہتر ہے ۔ یہ بھی ہوسکتا ہے  کہ اس جانور کے  کوہان میں دہنی  یا بائیں  جانب خفیف سا شگاف کردے  کہ گوشت تک نہ پہنچے  اب مکہ معظمہ میں  پہنچ کرعمرہ کرے  اور عمرہ سے  فارغ ہو کر بھی مِحُرم رہے  جب تک قربانی نہ کرلے ۔ اُسے  سر منڈانا جائز نہیں  ورنہ دَم لازم آئے  گا۔ پھر وہ تمام افعال کرے  جو اس کے  لئے  بتائے  گئے  کہ جانور نہ لایا تھا اور دسویں  تاریخ کو رَمی کرکے  سر مونڈائے  اب دونوں  احرام کے  ساتھ فارغ ہوگیا(درمختار و ردالمحتار ص۲۶۹ج۲ْمنسکص ۱۹۲ْ بحر ص۳۶۴ج۲ْ تبیین ص۴۶ج۲ْ جوہرہ ص۲۱۳) 

مسئلہ ۴:
جو جانور لایا اور جو نہ لایا دونوں  میں  فرق یہ ہے  کہ اگر جانور نہ لایا اور عمرہ کے  بعد احرام کھول ڈالا اب حج کا احرام باندھا اور کوئی جنایت واقع ہوئی تو جرمانہ مثل مُفرِد کے  ہے  ، اور وہ احرام باقی تھاتو جرمانہ قارن کی مثل ہے  اور جانور لایا تو بہر حال قارن کی مثل ہے (ردالمحتار ص۲۷۰ج۲ْ منسک ص۱۹۴)

مسئلہ ۵:
میقات کے  اندر والوں   کے  لیئے  قِران وتَمتّع نہیں  اگر کریں  تو دَم دیں  ( درمختار ص۲۷۰ج۲ ْ ردالمحتار ص۲۷۱ج۲ْعالمگیریص ۲۳۹ ج ۱ْ بحرص ۳۶۵ ج۲ ْ منسکص ۱۸۲ ْ جوہرہ ص ۲۱۴ ْ  تبیینص ۴۸ ج  ۲)

مسئلہ ۶:
جو جانور لایا ہے  اُسے  روزہ رکھنا کافی نہ ہوگا(درمختار و ردالمحتار ص۲۷۲ج۲ْعالمگیری ص۲۳۹ج۱ْجوہرہ ص۲۱۴ْبحر ص۳۶۶ج۲ْتبیین ص۴۴ج۲)

مسئلہ ۷:
جانور نہیں  لے  گیا اور عمرہ کرکے  گھر چلا آیا تو یہ اِلمام صحیح ہے  اس کا تمتع جاتا رہا ، اب حج کر گا تومُفرِد ہے  اور جانور لے  گیا اورعمرہ کرکے  گھر واپس آیا پھرمُحرِم رہا اور حج کو گیا تو یہ اِلمام صحیح نہیں  لہذا اس کا تمتّع باقی ہے  یو نہی اگر گھر نہ ا ٓیاْ عمرہ کرکے  کہیں  اور چلا گیا تو تمتّع نہ گیا(درمختار و ردالمحتار ص۲۷۲ج۲ْ جوہرہ ص۲۱۵ْبحر ص۳۶۷ج۲ْتبیین ص۴۸ج۲)

مسئلہ ۸:
تَمتّع کرنے  والے  نے  حج یا عمرہ فاسدِ کردیا تو اس کی قضا دے  اور جرمانہ میں  دم اور تمتع کی قربانی اُس کے  ذمہ نہیں  کہ تمتع رہا ہی نہیں (درمختار ، ردالمحتار ص۲۷۳ج۲ْبحر ص۳۶ج۲ْتبیین ص۵۱ج۲ْجوہرہ ص۲۱۵ْ عالمگیری ص۲۴۰ج۱)

مسئلہ ۹:
تمتّع کے  لئے  یہ ضروری نہیں   کہ حج و عمرہ دونوں  ایک ہی طرف سے  ہوں بلکہ یہ ہو سکتا  ہے  کہ ایک اپنی طرف سے  ہو اور دوسرا کسی اور کی طرف سے  یا ایک شخص نے  اُسے  حج کا حکم دیا اور دوسرے  نے  عمرہ کا اور دونوں  نے  تَمتّع کی اجازت دیدی تو کرسکتا ہے  مگر قربانی خود اس کے  ذمہ ہے ، اور اگر نادار ہے  تو روزے  رکھے  (منسک ص۱۹۲)

مسئلہ۱۰:
حج کے  مہینے  میں  عمرہ کیا مگر اُسے  فاسدِکردیا پھر گھر واپس گیا پھر آکر عمرہ کی قضا کی اور اُسی سال حج کیا تو یہ تمتع ہو گیا اور اگر مکہّ سے  چلا گیا مگر میقات کے  اندر رہا یا میقات سے  بھی باہر ہوگیا مگر گھر نہ گیا اور آکر عمرہ کی قضا کی اور اسی سال حج بھی کیا تو ان سب صورتوں  میں  تمتع نہ ہوا۔ (جوہرہ ص۲۱۶ْ عالمگیری ص۲۴۰ج۱ْردالمحتار ص۲۶۷ج۲ْبحر ص۳۶۹ج۲ْ تبیین ص۵۱ج۲)


جُرم اور اُن کے  کفارے  کا بیان


اﷲ عزوجل فرماتا ہے :۔ 

یَاٰ یُّھَاالَّذِیْنَ اٰمَنُوْ لَا تَقْتَلُو االصَّیْدَ وَ اَنْتُمْ حُرُمٌ وَمَنْ قَتَلَہٗ مِنْکُمْ مُتَعَمِّداًفَجَزَآئٌ مِّثْلُ مَا قَتَلَ مِنَ النَّعَمِ یَحْکُمُ بِہٖ ذَوَاعَدْلٍ مِّنْکُمْ ھَدْیاً بَالِغَ الْکَعْبَۃِ اَوْ کَفَّارَۃٌ طَعَامُ مَسٰکِیْنَ اَوْعَدْلُ ذَالِکَ صِیَاماً لِّیَذُوْقَ وَبَاَلاَمْرِہٖ ط عَفَااللّٰہُ عَمَّا سَلَفَ ط وَمَنْ عَادَفَیَنْتَقِمُ اللّٰہُ مِنْہُ ط وَاللّٰہُ عَزِیْزٌ ذُوانْتِقَامٍ ۵ اُحِلَّ لَکُمْ صَیْدُالْبَحْرِ وَ طَعَامُہٗ مَتَاعاً لَّکُمْ وَلِلسَّیَّارَۃ ِ ج وَحُرِّمَ عَلَیْکُمْ صَیْدُ الْبَرِّ مَا دُمْتُمْ حُرُماً ط وَاتَّقُوااللّٰہَ الَّذِیْٓ اِلَیْہِ تُحْشَرُوْنَo 


(اے  ایمان والواحرام کی حالت میں  شکار نہ کرو اور جو تم میں  سے  قصداًجانور قتل کرے  گا تو بدلہ مثل اُس جانور کے  جو قتل ہوا تم میں  کے  دو عادل جو حکم کریں  و ہ بدلہ قربانی ہوگی جو کعبہ کو جائے  یا کفارہ مسکین کا کھانا یا اس کے  برابر روزے  تاکہ اپنے  کئے  کا وبال چکھے ۔ اﷲ نے  اسے  معاف فرمایا جو پیشتر ہو چکا اور جو پھر کرے  گا تو اﷲ اس سے  بدلہ لے  گااور غالب بدلہ لینے  والا ہے ۔ دریا کا شکار اور اس کا کھانا تمھارے  لئے  حلال کیا گیا تمھارے  اور مسافروں  کے  برتنے  کے  لئے  اور خشکی کا شکار تم پر حرام ہے  جب تک  تم  مُحرم ہو اور اﷲ سے  ڈرو جس کی طرف تم اُٹھائے  جاؤ گے  )


اور فرماتاہے  :۔ 

 فَمَنْ کَانَ مِنْکُمْ مَّرِیْضاً اَوْ بِہٖ اَذیً مِّنْ رَاسِہٖ فَفِدْیَۃٌمِّنْ صِیَامٍ اَوْ صَدَقَۃٍ اَوْنُسُکٍ۔ 

(جو تم میں  سے  بیما رہو یا اس کے  سر میں  تکلیف ہو (اور سرمنڈالے  ) تو فدیہ دے  روزے  یا صدقہ یا قربانی)


صحیحین وغیرہ میں  کعب بن عجرہ رضی اﷲ تعالی عنہ سے  مروی کہ نبی ﷺ اُن کے  پاس تشریف لائے  اور یہ مُحرم تھے  اور ہانڈی کے  نیچے  آگ جلا رہے  تھے  اور جوُئیں  ان کے  چہرے  پر گر رہی تھیں  ْ ارشاد فرمایا کیا یہ کیڑے  تمہیں  تکلیف دے  رہے  ہیں  ْ عرض کی ہاں  ْ فرمایا سر منڈواڈالو اور تین صاع کھانا چھ مسکینوں  کو دیدو یا تین روزے  رکھویا قربانی کرو۔ 
 تنبیہ:
مُحرم اگر بالقصد بلا عُذر جرم کرے  تو کفارہ بھی واجب ہے  اور گنہگار بھی ہوا۔ لہذا اس صورت میں  توبہ واجب کہ محض کفارہ سے  پاک نہ ہوگا جب تک توبہ نہ کرے  اور اگر نا دانسۃ یا عُذرسے  ہے  تو کفارہ کافی ہے ۔ جرم میں  کفارہ بہر حال لازم ہے  یاد سے  ہو یا بھول چوک سے  ْ اس کا جرم ہونا جانتا ہو یا معلوم نہ ہو ْخوشی سے  ہو یا مجبوراً سوتے  ہو یا بیداری میں  نشہ یا بے  ہوشی میں  ہو یا ہوش میں  اُس نے  اپنے  آپ کیا ہو یا دوسرے  نے  اُس کے  حکم سے  کیا۔ 
تنبیہ:
اس بیان میں  جہاں  دم کہیں  گے  اس سے  مرد ایک بکری یا بھیڑہوگی اور بدنہ اونٹ یا گائے  یہ سب جانور انہی شرائط کے  ہو جو قربانی میں  ہیں  اور صدقہ سے  مرُد انگریزی روپے  سے  ایک سو پچہتر(۱۷۵) روپے  آنہ بھر گیہوں  کہ سوروپے  کے  سیرسے  پونے  دوسیر اٹھنی بھر اوپر ہوئے  یا ا س کے  دُونے  جوَیا کھجور یا ان کی قیمت۔ 
مسئلہ ۱:
جہاں  دَم کا حکم ہے  وہ جرم اگر بیماری یا سخت گرمی یا شدید سردی یا زخم اور پھوڑے  یا جوُوں  کی سخت ایذا کے  باعث ہوگا تو اُسے  جُرمِ غیر اختیاری کہتے  ہیں اس میں  اختیار ہو گا کہ دَم کے  بدلے  چھ مسکینوں  کو ایک ایک صدقہ دے  یا دونوں  وقت پیٹ پھر کھلائے  یا تین روزے  رکھ لے  اگر چھ صدقے  ایک مسکین کو دیدے  یا تین یا سات مساکین پر تقسیم کردیئے  تو کفارہ ادا نہ ہوگا بلکہ  شرط یہ ہے  کہ چھ مسکینوں  کو دے  اور افضل یہ ہے  کہ حرم کے  مساکین ہوں  اور اگر اس میں  صدقہ کا حکم ہے  اوربمجبوری کیا تو اختیار ہوگا کہ صدقہ کے  بدلے  ایک روزہ رکھ لے ۔ کفارہ اس لئے  ہے  کہ  بھول چوک سے  یا سوتے  میں  یا مجبوری سے  جرم ہوں  تو کفارہ سے  پاک ہو جائیں  ْ نہ اس لئے  کہ جان بوجھ کر بلا عذر جرُم  کرو اور کہو کہ کفارہ دیدیں  گے  دینا تو جب بھی آئے  گا مگر قصداً حکم الہی کی مخالفت سخت ترہے (عالمگیری ص۲۴۲۔ ۲۴۳ج۱ْ منسک ص۲۰۳)

مسئلہ ۲:
جہاں  ایک دم یا صدقہ ہے  قارِن پر دو ہیں  (درمختار و ردالمحتار ص۳۰۷ج۲ْمنسک ص۲۲۷ْبحر ص۲۴ج۳ْص ۳۶۱ج۲ْ تبیین ص۵۵۔ ۶۲ج۲)

مسئلہ ۳:
کفارہ کی قربانی یا قارِن و مُتمتّع شکرانہ کی غیر حرم میں  نہیں  ہوسکتی۔ غیر حرم میں  کی تو ادا نہ  ہوئی ہا ں   جُرم غیر اختیاری میں  اگر اس کا گوشت چھ مسکینوں  پر تصدق کیا اور ہر مسکین کو ایک صدقہ کی قیمت کا پہنچا تو ادا ہوگیا(عالمگیری ص۲۴۴ج۱ْمنسک ص۱۷۴ْبحر ص۳۱ج۳ْ تبیین ص۵۶ج۲)

مسئلہ ۴:
شکرانہ کی قربانی سے  آپ کھائے  ْ غنی کو کھلائے  اور مساکین کو دے  اور کفارہ کی صرف محتاجوں  کا حق ہے  (درمختاروردالمحتار  ص۲۶۴ج۲ْ منسک ص۱۷۴)

مسئلہ ۵:
اگر کفارہ کے  روزے  رکھے  تو اس میں  شرط یہ ہے  کہ رات سے  یعنی صبح صادق سے  پہلے  نیت کرلے  اور یہ بھی نیت کہ فُلاں  کفارہ کا روزہ ہے ۔ مطلق روزے  کی نیت یا نفل یا کوئی اور نیت کی کفارہ ادا نہ ہوا اور پے  در پے  ہونا یا احرام میں  رکھنا ضروری نہیں  (عالمگیری ص۲۳۹ج۱ْمنسک ص۱۷۶) اب ا حکام سنیئے ۔ 

(۱)  خوشبو اور تیل لگانا

مسئلہ ۶:
خوشبو اگر بہت سی لگائی جسے  دیکھ کر لوگ بہت بتائیں  اگر چہ عضو کے  تھوڑے  حصہ پریا کسی بڑے  عضو جیسے  سر ، منہ ، ران ، پنڈلی کو پورا سان دیا اگر چہ خوشبو تھوڑی ہے  تو ان دونوں  صورتوں  میں  دَم ہے  اور اگر تھوڑی سی خوشبو عضو کے  تھوڑے  سے  حصہ میں لگائے  تو صدقہ ہے (عالمگیریص۲۴۰۔ ۲۴۱ج۱ْدرمختار و ردالمحتار ص۲۷۵ج۲ْ جوہرہص ۲۱۷ْ منسک ص۲۰۹)

مسئلہ ۷:
کپڑے  یا بچھونے  پر خوشبومَلی تو خود خوشبو کی مقدار دیکھی  جائے  گی زیادہ ہے  تو دم اور کم ہے  تو صدقہ (عالمگیری ص۲۴۱ج۱ْبحر ص۳ ْ منسک ص۲۱۵۔ ۲۱۶)

مسئلہ ۸ :
خوشبو سونگھی پھل ہو پھول جیسے  لیمو، نارنگی، گلاب، چنبیلی، بیلے  جُوہی وغیرہ کے  پھول تو کچھ کفّارہ نہیں  اگرچہ مُحرم کو خوشبو سونگھنا مکروہ ہے ۔ (ردالمحتارص ۲۷۵ ج ۲، عالمگیریص ۲۴۲ ج ۱، جوہرہص ۱۱۷، تبیینص ۵۲ ج ۲، بحرص ۳ ج ۳ ، منسکص ۲۰۸، ۲۰۹ ، ۲۱۶)  

مسئلہ ۹:
احرام سے  پہلے  بدن پر خوشبو لگائی تھی  احرام کے  بعد پھیل کر اور اعضا کو لگی تو کفارہ نہیں  (ردالمحتار ص۲۷۵ج۲ْ عالمگیریص ۲۴۲ج۱ْ بحر ص۳ ج۳ ْ منسک ص۲۱۶ْجوہرہص ۲۱۸)

مسئلہ ۱۰:
مُحِرم نے  دوسرے  کے  بدن پر خوشبولگائی مگر اس طرح کہ ہاتھ وغیرہ کسی عضومیں  خوشبو نہ لگی یا اس کو سلا ہو ا کپڑا پہنا یا تو کچھ کفارہ نہیں  مگر جب کہ مُحرم کو خوشبو لگائی یا سِلا ہو کپڑا پہنا یا تو گنہگار ہوااور جس کو لگائی یا پہنایا اس پر کفارہ واجب ہے  (ردالمحتارص ۲۷۵ج۲ْ عالمگیری ص۲۴۲ج۱ْبحر ص۴ ج۳ ْ منسک ص۲۱۸۔ ۲۲۵)

مسئلہ ۱۱:
 تھوڑی خوشبو بدن کے  متفرق حصوں  میں  لگائی اگر سب جمع کرنے  سے  پورے  بڑے  عضو کی مقدار کو پہنچ جائے  تو دم ہے  ورنہ صدقہ  اور زیادہ خوشبو متفرق جگہ لگائی  تو بہر حال دَم ہے  (ردالمحتارص ۲۷۶ج۲ْ عالمگیری ص۲۴۱ْ ج۱ْبحر ص۴ج۳ْ تبیین ص۵۲ج۲ ْ جوہرہ ص۱۱۷ْمنسک ص۲۱۴۔ ۲۱۵)

مسئلہ ۱۲:
 ایک جلسہ میں  کتنے  ہی اعضا پر خوشبو لگائے  بلکہ سارے  بدن پر لگائے  تو ایک ہی جُرم ہے  اور ایک کفارہ واجب اور کئی جلسوں  میں  لگائی تو ہر بار کے  لئے  الگ الگ کفارہ ہے  خواہ پہلی بار کا کفارہ دے  کر دوسری بار لگائی یا ابھی کسی کا کفارہ نہ دیا ہو (درمختار و ردالمحتار ص۲۷۶ج۲ْجوہرہ ص۱۱۷ْ عالمگیری ص۲۴۱ج۱ْ تبیین ص۵۲ج۲ْ بحر ص۴ج۳ْ منسک ص۲۱۰)

مسئلہ ۱۳:
کسی شے  میں  خوشبو لگی تھی اسے  چھوا  اگر اس سے  خوشبو چھوٹ کر بڑے  عضوِ کامل کی قدر بدن کو لگی تو دَم دے  اور کم ہو تو صدقہ۔ اورکچھ نہیں  تو کچھ نہیں  مثلاً سنگ ِاَسود شریف پر خوشبو ملی جاتی ہے  اور اگر بحالت احرام بوسہ لینے  میں  بہت سی لگی تو دم دے  اور تھوڑی سی تو صدقہ (عالمگیریص ۲۴۱ج۱ْ جوہرہ ص۱۱۷ْ تبیین ص۵۲ج۲ْ بحر ص۳ج۳)

مسئلہ ۱۴:
خوشبو دارسرُمہ ایک یا دو بار لگا یا تو صدقہ دے  اس سے  زیادہ میں  دَم اور جس سرمہ میں  خوشبو نہ ہو اُس کے  استعمال میں  حرج نہیں  جب کہ بضرورت ہو اور بلا ضرورت مکروہ (منسک ص۲۱۰ْ عالمگیری ص۲۴۱ج۱ْ تبیین ص۵۲ج۲ْبحر ص۴ج۳)

مسئلہ ۱۵:
اگر خالص خوشبو جیسے  مشک ِ زعفران ْ لونگ ْ الائچی ْ دار چینی اتنی کھائی کہ منہ کے  اکثرحصہ میں  لگ گئی تو دم ہے  ورنہ صدقہ (درمختار و ردالمحتار ص۲۷۶ج۲ْ عالمگیری ص۲۴۱ج۱ْ تبیین ص۵۳ج۲ْ جوہرہ ص۱۱۷ْبحر ص۵ج۳)

مسئلہ ۱۶:
کھانے  میں  پکتے  وقت خوشبو پڑی یا فنا ہو گئی تو کچھ نہیں  ورنہ اگر خوشبو کے  اجزا زیادہ ہوں  تو وہ خالص خوشبو

 
کے  حکم میں  ہے  اورکھانا زیادہ ہو تو کفارہ کچھ نہیں  مگر خوشبو آتی ہو تو مکروہ ہے  ( عالمگیری ص۲۴۱ج۱ْ درمختار و ردالمحتار ص۲۷۷ج۱ْ تبیین ص۵۳ج۲ْ بحر ص۴ج۳ْمنسک ص۲۱۰تا۲۱۳)

مسئلہ ۱۷:
پینے  کی چیز میں  خوشبوملائی۔ اگرخوشبو غالب ہے  یا تین بار یا زیادہ پیا تو دَم ہے  ورنہ صدقہ ( درالمحتار ص۲۷۷ج۲ْعالمگیری ص۲۴۱ج۱ْ تبیین ص۵۳ج۲ْ بحر ص۵ج۳، منسک ص۲۱۳)

مسئلہ ۱۸:
تمباکو کھانے  والے  اس کا خیال رکھیں  کہ احرام میں  خوشبو دار تمباکو نہ کھائیں  کہ پتیوں   میں  ویسے  ہی  کچی خوشبو ملائی جاتی ہے  اور قوام میں  بھی اکثر پکانے  کے  بعد مُشک وغیرہ ملاتے  ہیں ۔ 
مسئلہ ۱۹:
خمیرہ تمباکو نہ پینا بہتر ہے  کہ اس میں  خوشبو ہوتی  ہے  مگر پیا تو کفارہ نہیں ۔ 
مسئلہ ۲۰:
اگر ایسی جگہ گیا جہاں  خوشبو سُلگ رہی ہے  اور اس کے  کپڑے   بھی بس گئے  تو کچھ نہیں  اور سُلگا کر اس نے  خود بسَائے  تو قلیل میں  صدقہ اور کثیر میں  دم  اور نہ بسے  تو کچھ نہیں  اور احرام سے  پہلے  بسایا تھا اور احرام میں  پہنا تو مکروہ ہے  مگرکفارہ نہیں (عالمگیری ، منسک ص۲۱۶بحر ص۳ج۳)

مسئلہ ۲۱:
سر پر مہندی کا پتلا خضاب کیا کہ بال نہ چھپے   تو ایک دَم ْاور گاڑی تھوپی کہ بال چھپ گئے  اور چار پہر گزرے  تو مرد پر دو دَم اور چار پہر سے  کم میں  ایک دَم اور ایک صدقہ ْ اور عورت پر بہر حال ایک دمْ چوتھائی سر چھپنے  کا  بھی یہی حکم ہے  اور چوتھائی سے  کم میں  صدقہ ہے  ْاور سر پر وسمہ پتلا پتلا لگایا تو کچھ نہیں  اور گاڑھا ہوتو مردکو کفارہ دینا ہوگا(جوہرہ ص۱۱۷ْ درمختار و ردالمحتار ص۲۷۷ج۲ْ عالمگیری ص۲۴۱ج۱ْتبیینص ۵۲ج۲ْ بحر ۴۔ ۵ ج۳ منسک ص۲۱۶۔ ۲۱۷)

مسئلہ ۲۲:
داڑھی میں  مہندی لگائی جب بھی دم واجب ہے  پوری ہتھیلی یا تلوے  میں  لگائی تو دَم دے  مرد ہویا عورت اور چاروں ہاتھ پاوں  میں  ایک ہی جلسہ میں  لگائی  جب بھی ایک ہی دم ہے  ورنہ ہر جلسہ پر ایک دَم اور ہاتھ پاوں  کے  کسی حصہ میں  لگائی تو صدقہ (درمختار و ردالمحتار ص۲۷۶ج۲ْتبیینص ۵۲ج۲ْ بحر ص۵ج۲ْ منسک ص۲۱۷ْ جوہرہ )

مسئلہ ۲۳:
خطمی سے  سر یا داڑھی دھوئی تو دم ہے  (عالمگیری ص۲۴۱ج۱ْتبیین ص۵۳ج۲ْمنسک ص۲۱۷)

مسئلہ ۲۴ :
عطر فروش کی دوکان پر خوشبو سونگھنے  کے  لئے  بیٹھا تو کراہت ہے  ورنہ حرج نہیں  ( عالمگیری ص۲۴۲ج۱ْ تبیین ص۵۲ج۲ْ بحر ص۳ج۳)

مسئلہ ۲۵:
چادر یا تہبند کے  کنارے  میں  مشک ْعنبر ْزعفران باندھا اگر زیادہ ہے  اور چار پہر گزرے  تو دَم ہے  اور کم ہے  تو صدقہ (درمختار و ردالمحتار ج۲ْ بحر ص۳ج۳ْ منسک ص۲۱۶)

مسئلہ ۲۶:
خوشبو استعمال کرنے  میں  بقصد یا بلا قصد ہوناْ یاد کرکے  یا بھولے  سے  ہونا مجبوراً یا خوشی سے  ہونا مرد و عورت دونوں  کے  لئے  سب کا یکساں  حکم ہے  (عالمگیری ص۲۴۱ج۱ْ بحر ص۶ج۳ْدرمختار و ردالمحتار ص۲۷۴ج۲ منسک ص۲۱۸)

مسئلہ ۲۷:
خوشبو لگانا جب جُرم قرار پایا تو بدن یا کپڑے  سے  دُور کرنا واجب ہے  اور کفارہ دینے  کے  بعد زائل نہ کیا تو پھردم


 وغیرہ واجب ہوگا (عالمگیری ص۲۴۲ج۱ْبحر ص۳ج۳ْ درمختار ص۲۷۶ج۲)

مسئلہ ۲۸:
خوشبو لگانے  سے  بہر حال کفارہ واجب ہے  اگر چہ فوراً زائل کردی ہو اور اگر کوئی غیر مُحرم ملے  تو اس سے  دھلوائے  اور اگر صرف پانی بہانے  سے  دُھل جائے  تو یونہی کرے  ( بحر ص۳ج۳ ْ ردالمحتار ص۲۷۶ج۲ْ منسک)

مسئلہ ۲۹ :
روغنِ چنبیلی وغیرہ خوشبودار تیل لگا نے  کا وہی حکم ہے  جو خوشبو استعمال کرنے  میں  تھا (عالمگیری ص۲۴۰ج۱ْجوہرہ ص۱۱۷ْردالمحتار ص۲۷۷ج۲ْمنسک ص۲۱۷)

مسئلہ ۳۰:
تِل  اور زیتون کا تیل خوشبو کے  حکم میں  ہے  اگر چہ ان میں  خوشبو نہ ہو البتہ ان کے  کھانے  اور ناک میں  چڑھانے  اور زخم پر لگانے  اور کان میں  ٹپکانے  سے  صدقہ واجب نہیں  (ردالمحتار ص۲۷۷ج۲ْبحر ص۵ج۳ْ منسک ص۲۱۷)

مسئلہ ۳۱:
مشک عنبر زعفران وغیرہ جو خود ہی خوشبو ہیں ۔ ان کے  استعمال سے  مطلقاًکفارہ لازم ہے  اگر چہ دواء اًستعمال ہو یہ اس صورت میں  ہے  جب کہ ان کو خالص استعمال کریں  اور اگر دوسری چیز جو خوشبو دار نہ ہو اس کے  ساتھ ملا کر استعمال کیا تو غالب کا اعتبار ہے  اور دوسری چیز میں  ملا کر پکا لیا ہو تو کچھ نہیں (درمختار ص۲۷۷ج۲ْ عالمگیری ص۲۴۰ج۱ْ بحر ص۵ج۳ ْ منسک ص۲۱۴)

مسئلہ ۳۲:
زخم کا علاج ایسی دوا سے  کیا جس میں  خوشبو ہے  پھر دوسرا زخم ہوا  اس کا علاج پہلے  کے  ساتھ کیا تو جب تک پہلا اچھا نہ ہو اس دوسرے  کی وجہ سے  کفارہ نہیں  اور پہلے  کے  اچھے  ہونے  کے  بعد بھی دوسرے  میں  خوشبو دار دوالگائی تو دو کفارے  واجب ہیں  (عالمگیری ص۲۴۱ج۱ْ تبیین ص۵۳ج۲ْ بحر ص۴ج۳ ْ منسک ص۲۱۴)

مسئلہ ۳۳:
کُسم یا زعفران کا رنگا ہو کپڑا چارپہر پہنا تو دَم دے  اور اس سے  کم تو صدقہ اگرچہ فوراً  اُتار ڈالا(منسک ص۲۱۵ْ عالمگیری )


(۲) سلے  کپڑے  پہننا  

مسئلہ ۱:
مُِحرم نے  سلا کپڑا چار پہر پہنا تو دَم واجب ہے  اور اس سے  کم صدقہ اگر چہ تھوڑی دیر پہنا اور لگاتار کئی دن تک پہنے  رہا جب بھی ایک ہی دم واجب ہے  جب یہ لگا تار پہننا ایک طرح کا ہو یعنی عُذر سے  ْ بلا عُذر اور اگر مثلااًیک دن بلاعُذر تھا دوسرے  دن بعذریا بالعکس تو دو کفارے  واجب ہوں  گے  (عالمگیری ص۲۴۲ج۱ْدرمختار و ردالمحتار ص۲۷۸ج۲ْبحر ص۶۔ ۷ج۳ْ تبیین ص۵۳ج۲ْجوہرہ ص۲۱۷ْمنسک ص۲۰۱)

مسئلہ ۲:
اگر دن کو پہنا رات کو گرمی کے  سبب اُتار دیا یارات میں  سردی کی وجہ سے  پہنادن میں  اُتار ڈالا بازآنے  کی نیت سے  نہ اُتار ا تو ایک کفارہ ہے  اور توبہ کی نیت سے  اُتارا تو ہر بار میں  نیا کفارہ واجب ہوگا۔ یونہی کسی ایک دن کُرتہ  پہنا تھا اور اُتار ڈالا پھر پاجامہ پہنا  اُسے  بھی اُتار کر ٹوپی پہنی تو یہ سب ایک ہی پہننا ہے  ، اور اگر ایک دن ایک پہنا دوسرے  دن دوسرا تو دوکفارے  واجب ہیں  (عالمگیری ص۲۴۲ج۱ْ درمختار و ردالمحتار ص۲۷۸ج۲ْبحر


 ص۷ج۳ْتبیین ص۵۳۔ ۵۴ج۲ْ جوہرہ ص۲۱۸ْمنسک ص۲۰۴)

مسئلہ ۳:
بیماری کے  سبب پہنا تو جب تک وہ بیماری رہے  گی ایک ہی جرم ہے  اور بیماری یقیناًجاتی رہی اور نہ اُتارا تو یہ دوسرا جرمِ اختیاری ہے  ْاور اگر وہ بیماری یقینا  جاتی رہی مگر دوسری بیماری معاً شروع ہو گئی  اور اُس میں  بھی پہننے  کی ضرورت ہے  جب بھی یہ دوسرا جُرمِ غیر اختیاری ہے  (درمختار و ردالمحتار ص۲۷۹ج۲ْعالمگیری ص۲۴۳ج۱ْبحر ص۷ج۳ْمنسک ص۲۰۳۔ ۲۰۴)

مسئلہ ۴:
باری کے  ساتھ بخار آتا ہے  اور جس دن بخار آتا ہے  اور جس دن بخار آیا کپڑے  پہن لئے  دوسرے  دن اُتار ڈالے  ، تیسرے  دن پھر پہنے  تو جب تک بخار آئے  ایک ہی جرم ہے  (عالمگیری ص۲۴۳ج۱ْدرمختار و ردالمحتار ص۲۷۹ج۲ْبحر ص۷ ج۳ْ منسک)

مسئلہ ۵:
اگر سلا کپڑا پہنا اور اس کا کفارہ ادا کردیا مگر اُتارا نہیں  ْ دوسرے  دن پھی پہنے  رہا تو اب دوسرا کفارہ واجب ہے  یونہی اگر احرام باندھتے  وقت سلا ہو ا کپڑا نہ اُتارا تو یہ جُرم ہے  (عالمگیری ص۲۴۲ج۱ْدرمختار و ردالمحتار ص۲۷۹ج۲ْبحر ص۷ج۳ ْجوہرہ ص۲۱۷۔ ۲۱۸ْمنسک ص۲۰۵)

مسئلہ ۶:
بیماری وغیرہ کے  سبب اگر سر سے   پاؤں  تک سب کپڑے  پہننے  کی ضرورت ہوئی تو ایک ہی جُرم غیر اختیاری ہے  اور بلا عُذر سب کپڑے  پہنے  تو ایک جُرم اختیاری ہے  یعنی چار پہر پہنے  تو دونوں صورتوں  میں  دم ہے  اور اس سے  کم  میں  صدقہ  اور اگرضرورت ایک کپڑے  کی تھی اُس نے  دو پہنے  تو اگر اسی موضعِ ضرورت پر دوسرا بھی پہنا  تو ایک کفارہ ہے  اور گنہگار ہوا۔ مثلااًیک کرُتے  کی ضرورت تھی دوپہن لئے  یا ٹوپی کی ضرورت تھی عمامہ بھی باندھ لیااور اگر دوسرا کپڑااس جگہ کے  سوادوسری جگہ پہنا، مثلاً ضرورت صرف عمامہ کی ہے  اُس نے  کرتہ  بھی پہن لیا تو دوجرم  ہیں  عمامہ کا غیر اختیاری  اور کرتے  کا اختیاری۔ خلاصہ یہ کہ موضعِ ضرورت میں  زیادتی کی توایک جُرم ہے  اور موضع ضرورت کے  علاوہ اور جگہ بھی پہنا تو دو(عالمگیری ص۲۴۲۔ ۲۴۳ج۱ْردالمحتار و درمختار ص۲۷۸ج۲ْبحر ص۷ج۳ ْمنسک ص۲۰۳)

مسئلہ ۷:
بغیر ضرورت سب کپڑے  ایک ساتھ پہن لئے  تو ایک جرم ہے  دوجرم اس وقت ہیں  کہ  ایک بضرورت ہو دوسرا بے  ضرورت (عالمگیری ص۲۴۲ج۱ْردالمحتار ص۲۷۸ج۲ْبحر ص۷ج۳ْ جوہرہ ص۲۱۸ ْمنسک ص۲۰۳)

مسئلہ ۸:
دشمن کی وجہ سے  کپڑے  پہنے  ْہتھیار باندھے  اور وہ بھاگا ْاس نے  اُتار ڈالے  وہ پھر آگیا ْاس نے  پھر پہنے  تو یہ ایک ہی جُرم  ہے  یونہی دن میں  دشمن  سے  لڑنا پڑتا ہے  یہ دن میں  ہتھیار باندھ لیتا ہے  رات میں  اُتار ڈالتا ہے  تویہ ہر روز کا باندھنا  ایک ہی جُرم ہے  جب تک عُذر باقی ہے  (عالمگیری ص۲۴۳ج۱ْردالمحتار ص۲۷۹ج۲ْبحر ص۹ج۳ْمنسک ص۲۰۴)

مسئلہ ۹:
مُِحرم نے  دوسرے  محُرِم کو سِلا ہوا یا خوشبودار کپڑے   پہنایا تو اس پہنانے  والے  پر کچھ نہیں  (عالمگیری ص۲۴۲ج۱ْ ردالمحتار ص۲۷۵ج۲ْبحر ص۴ج۳ْجوہرہ ص۲۱۸ْمنسک ص۲۱۸۔ ۲۲۵) 

مسئلہ۱۰:
مرد یاعورت نے  منہ کی ٹکلی ساری یا چہارم چھپائی یا مرد نے  پورا یا چہارم سر چھپایا تو چار پہر یا زیادہ لگاتار چھپانے  میں  دَم ہے  اور کم میں  صدقہ اور چہارم سے  کم  کو چار پہر تک چھپایا تو صدقہ ہے  اور چار پہر سے  کم میں  کفارہ نہیں  مگر گناہ ہے  (عالمگیری ص۲۴۲ج۱ْدرمختار ردالمحتار ص۲۷۸ج۲ْ بحر ص۸ ج۳ْ جوہرہ ص۲۱۸ْ منسک ص۲۰۶)

مسئلہ ۱۱:
مُحرِم نے  سر پر کپڑے  کی گٹھڑی رکھی تو کفارہ ہے  اور غلہ کی گٹھڑی یا تختہ یا لگن وغیرہ کوئی برتن رکھ لیا تو نہیں  اور اگر سر پر مٹی تھوپ لی تو کفارہ ہے (عالمگیری ص۲۴۲ج۱ْدرمختار ص۲۷۸ج۲ْجوہرہ ص۲۱۸ْمنسک ص۲۰۶)

مسئلہ ۱۲:
سلا ہوا کپڑا پہننے  میں  یہ شرط نہیں  کہ قصداً پہنے  بلکہ بھول کر ہو یا نادانی میں  ْ بہر حال وہی حکم ہے  یونہی سر اور منہ چھپانے  میں ْیہاں  تک کہ مُحرِم نے  سوتے  میں  سر چھپالیا تو کفارہ واجب  ہے  (عالمگیری ص۲۴۲ج۱ْدرمختار وردالمحتار ص۲۷۴ج۲ْبحر ص۷ج۳ْ جوہرہ ص۲۱۸ْ منسک ص۲۱۸۔ ۲۲۰)

مسئلہ ۱۳:
کان اور گدی چھپانے  میں  حرج نہیں   یونہی  ناک پر خالی ہاتھ رکھنے  میں ْ اور اگر ہاتھ میں  کپڑا ہے  اور کپڑے  سمیت ناک پر رکھا تو کفارہ نہیں  مگر مکروہ و گناہ ہے (درمختار و ردالمحتار ص۲۷۸ج۲ْ عالمگیری ص۲۴۲ج۱ْبحر ص۸ ج۳)

مسئلہ ۱۴:
پہننے  کا مطلب یہ ہے  کہ وہ کپڑا اس طرح پہنے  جیسے  عادۃً پہنا جاتا ہے  ورنہ اگر کرتے  کا تہبند باندھا لیا یا پاجامہ کو تہبند کی طرح لپٹا پاؤں   پائنچے  میں  نہ ڈالے  تو کچھ نہیں  یونہی انگر کھا پھیلاکر دونوں  شانوں  پر رکھ لیا ْ آستینوں  میں  ہاتھ نہ ڈالے  توکفارہ نہیں  مگر مکروہ ہے  اور مونڈھوں  پر سِلے  کپڑے  ڈال لئے  تو کچھ نہیں  (درمختار و ردالمحتار ص۲۷۸ج۲ْ عالمگیری ص۲۴۲ج۱ْ بحر ص۸ج۳ْتبیین ص۵۴ج۲ْمنسک ص۲۰۱) 

مسئلہ ۱۵:
جوتے  نہ ہوں  تو موزے  کو وہاں  سے  کا ٹ کر پہنے  جہاں  عربی جوتے  کا تسمہ ہوتا ہے  اور اگر بغیر کاٹے  ہوئے  پہن لیا تو پورے  چار پہر پہننے  میں دم ہے  اور اس سے  کم میں  صدقہ ْ اور جوتے  موجود ہوں  توموزے  کاٹ کر پہننا جائز نہیں  کہ مال کو ضائع کرنا ہے  پھر بھی اگر ایسا کیا تو کفارہ نہیں  (منسک ص۲۰۷۔ ۲۰۸) یہاں  سے  یہ بھی معلوم ہواکہ احرام میں  انگریزی جوتے  پہننا جائز نہیں  کہ وہ اُس جوڑ کو چھپاتے  ہیں  پہنے  گا تو کفارہ لازم آئے  گا۔ 

(۳)    بال دُور کرنا  

مسئلہ ا:
سر یا داڑھی کے  چہارم بال یا زیادہ کسی طرح دُور کئے  تو دم ہے  اور کم میں  صدقہ ْ اور اگر چند لا ہے  یا داڑھی میں  کم بال ہیں  تو اگر چوتھائی کی مقدار ہیں  تو کُل میں  دم ورنہ صدقہ (عالمگیری ص۲۴۳ج۱ْدرمختار و ردالمحتار ص۲۷۹۔ ۲۸۰ج۲ْ بحر ص۸ج۳ْجوہرہ ص۲۱۸ْتبیین ص۵۴ج۲ْ منسک ص۲۱۸)

مسئلہ ۲:
پوری گردن یا پوری ایک بغل میں  دَم ہے  اور کم میں  صدقہ اگر چہ نصف یا زیادہ ہو۔ یہی حکم زیر ناف کا ہے 

  دونوں  بغلیں  پوری مونڈائے  جب بھی ایک ہی دم ہے  (عالمگیری ص۲۴۳ج۱ْدرمختار و ردالمحتار ص۲۸۰ج۲ْبحر ص۸۔ ۹ج۳ْجوہرہ ص۲۱۸ْتبیین ص۵۴ج۲ ْ منسک ص۲۱۸۔ ۲۱۹)

مسئلہ ۳:
پوراسر چند جلسوں  میں  مونڈایا تو ایک ہی دَم واجب ہے  مگر جب کہ پہلے  کچھ حصہ مونڈاکر کفارہ ادا کر دیا پھر دوسرے  جلسہ میں  مونڈایا  تو اب نیاکفارہ دینا ہوگا یونہی دونوں  بغلیں  دو جلسوں  میں  منڈائیں  تو ایک ہی کفارہ ہے  (درمختار و ردالمحتار ص۲۸۰ج۱ْبحر ص۹ج۳ْ تبیین ص۵۵۔ ۵۶،منسکص ۲۱۹)

مسئلہ ۴:
سر منڈایا اور دم دیدیا پھر اسی جلسہ میں  داڑھی مونڈائی تو اب  دوسرادَم دے  (عالمگیری ص۲۴۳ج۱ْردالمحتار ص۲۸۰ج۲ْبحر ص۹ج۳ْمنسک ص۲۱۸)

مسئلہ ۵:
سرمنڈااور داڑھی اور بغلیں  اور سارے  بدن کے  بال ایک ہی جلسہ میں  مونڈائے  تو ایک ہی کفارہ  ہے  اور اگر ایک ایک عضو کے  ایک ایک جلسہ میں  تو اتنے  ہی کفارے  (عالمگیری ص۲۴۳ج۱ْدرمختار وردالمحتار ص۲۸۰ج۲بحر ص۹ ج۳ْ تبیین ص۵۵ج۲ْمنسک ص۲۱۸)

مسئلہ ۶:
سر اور داڑھی اور گردن اور بغل اور زیرِ ناف کے  سوا باقی اعضا کے  مونڈانے  میں  صرف صدقہ ہے  (ردالمحتار ص۲۸۰ج۲ ْ عالمگیری ص۲۴۳ج۱ْبحر ص۱۰ج۳)

مسئلہ ۷:
مونچھ اگر چہ پوری مونڈائے  یا کتروائے  صدقہ ہے  ( ردالمحتار ص۲۸۰ج۲ْ عالمگیری ص۲۴۳ج۱ْ بحر ص۱۱ج۳ْ جوہرہ ۲۱۸ْتبیین ص۵۵ج۲ منسک ص۲۱۹)

مسئلہ ۸:
روٹی پکانے  میں  کچھ بال جل گئے  تو صدقہ  ہے  ،وضو کرنے  یا کھجانے  یاکنگھا کرنے  میں  بال گرے  اس پر بھی پورا صدقہ  ہے  اور بعض نے  کہا کہ دو تین بال تک ہر بال کے  لئے  ایک مٹھی اناج یا ایک ٹکڑا روٹی یا ایک چھوہارا(عالمگیری ص۲۴۳ج۱ْ ردالمحتار ص۲۷۹ج۲ْبحرص ۹ ج۳ْ منسک ص۲۲۰)

مسئلہ ۹:
اپنے  آپ بے  ہاتھ لگائے  بال گر جائے  یا بیماری سے  تمام بال گر پڑیں  تو کچھ نہیں (منسک ص۲۲۰ْردالمحتار ص۲۷۹ج ۲ْبحر ص۱۰ ج۳)

مسئلہ ۱۰:
مُحرِم نے  دوسرے  مُِحرم کا سر مونڈا اس پر بھی صدقہ ہے  خواہ اُس نے  اُسے  حکم دیا ہو یا نہیں ،  خوشی سے  مونڈا یا مجبور ہو کر اور غیر مُحرم کامونڈا تو کچھ خیرا ت کردے  (عالمگیری ص۲۴۳ج۱ْدرمختار و ردالمحتار ص۲۸۷ج۲ْبحر ص۹۔ ۱۱ج۳ْ جوہرہ ص۲۱۸ْتبیین ص۵۵ج۲ْمنسک ص۲۲۱)

مسئلہ ۱۱:
غیر مُحرِم نے  محرُِم کا سر مونڈا  اُس کے  حکم سے  یا بلا حکم تو مُحرم پر کفارہ ہے  اور مونڈنے  والے  پر صدقہ اور وہ مُحِرم اس مونڈنے  والے  سے  اپنے  کفارے  کا تاوان نہیں  لے  سکتا اور اگر مُحرم کی مونچھیں  لیں  یا نا خن تراشے  تو مساکین کو کچھ صدقہ دے  (عالمگیری ص۲۴۳ج۱ْجوہرہ ص۲۱۸ْتبیین ص۵۵ج۲ْمنسک ص۲۲۱)   

مسئلہ ۱۲:
مونڈناْکترناْموچنے  سے  لینا یاکسی چیزسے  بال اُڑانا سب کاایک حکم ہے  (ردالمحتار ص۲۷۹ج۲ْعالمگیری ص۲۴۴ج۱ْ منسک ص۲۲۰)

مسئلہ ۱۳:
عورت پورے  یا چہارم سر کے  بال ایک پورے  برابر کترے  تو دَم دے  اور کم میں  صدقہ( منسک )

مسئلہ ۱۴:
بال منڈاکر پچھنے  لئے  تو دم ہے  ورنہ صدقہ ( درمختاروردالمحتار ص۲۸۰ج۲ْبحر ص۱۰ج۳)

مسئلہ۱۵:
آنکھ میں  بال نکل آئے  تو اُس کے  اکھاڑنے  میں  صدقہ نہیں  (منسک ص۲۲۰)


(۴)   ناخن کترنا 

مسئلہ ۱:
ایک ہاتھ ایک پاؤں  کے  پانچوں  ناخن کترنے  یا بیسوں  ایک ساتھ تو ایک دَم ہے  اور اگر کسی ہاتھ یا پاوں  کے  پورے  پانچ نہ کترے  تو ہر ناخن پر ایک صدقہ ،یہاں  تک کہ اگر چاروں  ہاتھ پاؤں  کے  چار چار کترے  تو سولہ صدقے  دے  مگر یہ کہ صدقوں  کی قیمت ایک دم  کے  برابر ہو جائے  تو کچھ کم کرلے  یا دَم دے  اور اگر ایک ہاتھ پاؤں  کے  پانچوں  ایک جلسہ میں  اور دوسرے  کے  پانچوں  دوسرے  جلسے  میں  کترے  تو دو دَم لازم ہیں  اور چاروں ہاتھ پاؤں کے  چارجلسوں میں توچاردَم(عالمگیریص ۲۴۴ ج ۱ ، درمختار و ردالمحتار ص  ۲۸۰۔ ۲۸۱۔ ۲۸۶۔ ج ۲ ْ  بحرص۱۲  ج  ۳ ْ  جوہ ہ ص  ۲۱۸۔ ۲۱۹ْتبیین ص۵۵ ج۲ْمنسک ص۲۲۲۔ ۲۲۳)

مسئلہ ۲:
کوئی ناخن ٹوٹ گیا کہ بڑھنے  کے  قابل نہ رہا اس کا بقیہ اُس نے  کاٹ لیا تو کچھ نہیں  (عالمگیری ص۲۴۴ج۱ْبحر ص۱۲ج۳ْجوہرہ ص۲۱۹ْتبیین ص۵۹ج۲ ْمنسک ص۲۲۳)

مسئلہ ۳:
ایک ہی جلسہ میں  ایک ہاتھ کے  پانچوں  ناخن تراشے  اور چہارم سر مونڈایا اور کسی عضو پر خوشبو لگائی تو ہر ایک پر ایک ایک دم  یعنی تین دم واجب ہیں (عالمگیری ص۲۴۴ج۱ْبحر ص۱۲ج۳ْتبیین ص۵۵ج۲)

مسئلہ۴:
مُحرِم نے  دوسرے  کے  ناخن تراشے  تو وہی  حکم ہے  جو دوسرے  کے  بال مونڈنے  کا ہے  (درمختار و ردالمحتار ص۲۸۷ج۲ْبحر ص۱۱ج۳ْجوہرہ ص۲۱۹ْمنسک ص۲۲۲)

مسئلہ ۵:
چاقو اور ناخن گیر سے  تراشنا اور دانت سے  کُھٹکنا سب کا ایک حکم ہے  (عالمگیری  ص۲۴۴ج۱ْردالمحتار ص۲۷۹ج۲)


(۵)   بوس و کنار وغیرہ 

مسئلہ ا:
مباشرت فاحشہ اور شہوت کے  ساتھ بوس و کنار اور بدن مَس کرنے  میں  دم ہے  اگر چہ انزال نہ ہو اور بلا شہوت میں  کچھ نہیں  ْ یہ افعال عورت کے  ساتھ ہوں  یا مرد کے  ساتھ دونوں  کا ایک حکم ہے  (درمختار وردالمحتار ص۲۸۵ج۲ْعالمگیری ص۲۴۴ج۱ْبحر ص۱۴ج۳ْجوہرہ ص۲۱۹ْتبیین ص۵۶ج۲ ْمنسک ص۲۳۰)

مسئلہ ۲:
 مرد کے  ان افعال سے  عورت کو لذت آئے  تو وہ بھی دَم دے  (جوہرہ ص۲۲۰ْمنسک ص۲۳۰)

مسئلہ ۳:
اندامِ نہانی پر نگاہ کرنے  سے  کچھ نہیں  اگرانزال ہوجائے  ،اگر چہ بار بار نگاہ کی ہو یونہی خیال جمانے  سے  (عالمگیری ص۲۴۴ج۱ْ ردالمحتار ص۲۸۵ج۲ْ بحر ص۱۴ج۳ْجوہرہ ص۲۱۹ْ تبیین ص۵۶ج۲ْمنسک


 ص۲۳۱)

مسئلہ ۴:
جلق سے  انزال ہو جائے  تو دَم دے  ورنہ مکروہ  اور احتلام سے  کچھ نہیں (عالمگیری ص۲۴۴ج۱ْردالمحتار ص۲۸۵ج۲ْبحرص ۱۴ج۳ْ جوہرہ ص۲۱۹۔ ۲۲۰ْمنسک ص۲۳۱)


(۶)  جماع

مسئلہ ا:
وقوف عرفہ سے  پہلے  جماع کیا تو حج فاسد ہو گیا۔ اُسے  حج کی طرح پوراکرکے  دم دے  اور سال آئندہ میں  اس کی قضا کر لے ۔ عورت بھی احرام حج میں  تھی  تو اس پر بھی یہی لازم ہے  اور اگر اس بلا میں  پھر پڑجانے  کا خوف ہو تو مناسب ہے  کہ قضا کے  احرام سے  ختم تک دونوں  ایک دوسرے  سے  ایسے  جدا رہیں  کہ ایک دوسرے  کو نہ دیکھے  (عالمگیری ص۲۴۴ج۱ْدرمختار و ردالمحتار ص۲۸۹ج۲ْبحر ص۱۵ج۳ْجوہرہ ص۲۲۰ْتبیین ص۵۷ج۲ْ منسک ص۲۲۷)

مسئلہ ۲:
وقوف کے  بعد جماع سے  حج تو نہ جائے  گا مگر حلق و طواف سے  پہلے   کیا تو بدنہ دے  اور حلق کے  بعدتو دم اور بہتر اب بھی بدنہ ہے  اور دونوں  کے  بعد کیا تو کچھ نہیں  طواف سے  مُراد اکثر ہے  یعنی چار پھیرے (عالمگیری ص۲۴۵ج۱ْدرمختاروردالمحتارص۲۹۱۔ ۲۹۰ج۲ْبحرص۱۵ج۳ْجوہر ص۲۲۰ْتبیین ص۵۸ج۲ْمنسک ص۲۲۸)

مسئلہ ۳:
قصداًجماع ہو یا بُھولے  سے  یا سوتے  میں  یا جبر کے  ساتھ سب کا ایک حکم ہے  (عالمگیری ص۲۴۴ج۱ْدرمختار و رردالمحتار ص۲۸۹ج۲ْبحرص  ۱۵۔ ۱۸ج۳ْجوہرہ ص۲۲۰ْتبیین ص۵۸ج۲ْمنسکص ۲۲۸)

مسئلہ ۴:
وقوف سے   پہلے  عور ت سے  ایسے  بچے  نے  وطی کی جس کا مثل جماع کرتا ہے  یا مجنون نے  تو حج فاسد ہو جائے  گا یونہی مرد نے  مشتہاۃ لڑکی یا مجنونہ سے  وطی کی حج فاسد ہو گیا مگر بچہ اور مجنون پر نہ دم واجب ہے  نہ قضا (درمختار و ردالمحتار ج۲ْ عالمگیری ص۲۴۵ج۱ْبحر ص۱۵ج۳ْجوہرہ ص۲۲۰ْمنسک ص۲۲۶)

مسئلہ ۵:
وقوف عرفہ سے  پہلے  چند بار جماع کیا اگر ایک ہی مجلس میں  ہے  تو ایک دَم واجب ہے  اور دو مختلف مجلسوں  میں  تو دو  دَم ْ اور اگر دوسری بار احرام توڑنے  کے  قصد سے  جماع کیا تو بہر حال ایک ہی دم واجب ہے  چاہے  ایک ہی مجلس میں  ہو یا متعدد میں (عالمگیری ص۲۴۵ج۱ْ درمختاروردالمحتار ص۲۸۹ج۲ْبحر ص۱۵ج۳ْجوہرہ ص۲۲۰ْمنسک ص۲۲۸)

مسئلہ ۶:
وقوف عرفہ کے  بعد سر مونڈانے  سے  پہلے  جند با رجماع کیا ور اگر ایک مجلس میں  ہے  تو ایک بدنہ اور دو مجلسوں  میں  ہے  تو ایک بدنہ اور ایک دَم ْ اور اگر دوسری بار احرام توڑنے  کا ارادہ سے  جماع کیا تو اس بار کچھ نہیں (عالمگیریص ۲۴۵ ج ۱ ْ ردالمحتارص ۲۹۱ ج ۲ْ  بحر ص ۱۶۔ ۱۷ ج ۳ ْ  جوہرہ ص ۲۲۰ ْ تبیینص ۵۸  ج  ۲ ْ  منسک ص  ۲۲۸)

مسئلہ ۷ :
جانور یا مردہ یا بہت چھوٹی لڑکی سے  جماع کیا تو حج فاسد نہ ہو گا انزال ہو یا نہیں  مگر انزال ہو تو دم لازم (ردالمحتار


 ص۲۸۹ج۲ْعالمگیری ص۲۴۴ج۱ْ بحر ص۱۵ج۳ْمنسک ص۲۲۶)

مسئلہ ۸:
عورت نے  جانور سے  وطی کرائی یا کسی آدمی یا جانور کا کٹاہو ا آلہ اندر رکھ لیا حج فاسد ہو گیا (درمختار و ردالمحتار ص۲۸۹۔ ۲۹۰ج۲ْبحر ص۱۵ج۳)

مسئلہ ۹:
عمرہ میں  چار پھیرے  سے  قبل جماع کیا عمرہ جاتارہا دمد ے  اور عمرہ کی قضا اور چار پھیروں  کے  بعد کیا تو دم دے  عمرہ صحیح ہے  (درمختار وردالمحتار ص۲۹۱ج۲ْعالمگیری ص۲۴۵ج۱ْبحر ص۱۷ج۳ْجوہرہ ص۲۲۰ْتبیین ص۵۸ج۲ْ منسک ص۲۲۶)

مسئلہ ۱۰:
عمرہ کرنے  والے  نے  چند بار متعدد مجلس میں  جماع کیا تو ہر بار دم واجب اور طواف وسعی کے  بعد حلق سے  پہلے  کیا جب بھی دم واجب ہے  اور حلق کے  بعدکیا تو کچھ نہیں  (عالمگیری ص۲۴۵ج۱ْبحر ص۱۸ج۳ْ)

مسئلہ ۱۱:
قِران والے  نے  عمرہ کے  طواف  سے  پہلے  جماع کیا تو حج و عمرہ دونوں  فاسد مگر دونوں  کے  افعال بجا لائے   اور دو دم دے  اور سال ٓائندہ  حج و عمرہ کرے  اور اگر عمرہ کا طواف کرچکا ہے  اور وقوف عرفہ سے  پہلے  جماع کیا تو عمرہ فاسدنہ ہوا حج فاسد ہو گیادو دم دے  اور سال آئندہ حج کی قضا دے  اور اگر وقوف کے  بعد کیا تو نہ حج فاسد ہوانہ عمرہ ْ ایک بدنہ  اور ایک دم دے  اوران کے  علاوہ قِران کی قربانی (منسک ص۲۲۷ْ عالمگیری ص۲۴۵ج۱ْ ردالمحتار ص۲۹۱ج۲ْبحر ص۱۸ج۳ْتبیین ص۵۷ج۲ْ)

مسئلہ ۱۲:
جماع سے  احرام نہیں  جاتا وہ بدستور مُِحرم ہے  اور جو چیزیں  مُِحرم کے  لئے  نا جائز ہیں  وہ اب بھی نا جائز ہیں  اور وہی سب احکام ہیں  (ردالمحتار ص۲۸۹ج۲ْبحر ص۱۶ج۳ْجوہرہ ص۲۲۰)

مسئلہ ۱۳:
حج فاسد ہونے  کے  بعد دوسرے  حج کا احرام اس سال باندھا تو دوسرا نہیں  بلکہ وہی ہے  جسے  اُس نے  فاسد کردیا اس ترکیب سے  سال آئندہ کی قضا سے  نہیں  بچ سکتا ( ردالمحتار ص۲۸۹ج۲ْعالمگیری ص۲۵۶ج۱ْ)


(۷) طواف میں  غلطیاں 
مسئلہ ۱:
طوافِ فرض کُل یا اکثر  یعنی چار پھیرے  جنابت یا حیض و نفاس میں  کیا تو بدنہ ہے  اور بے  وضو کیا تو دَم ْ پہلی صورت میں  طہارت کے  ساتھ اعادہ واجب اگر مکہّ سے  چلا گیا ہو تو واپس آکر اعادہ کرے  اگر چہ میقات سے  بھی آگے  بڑھ گیا ہو مگر بارھویں  تاریخ تک اگر کامل طور پر  اعادہ کرلیا تو جرمانہ ساقط اور بارھویں  کے  بعد کیا تو دم لازم ْ بدنہ ساقط۔ لہذا اگر طواف فرض بارھویں  کے  بعد کیا ہے  توبدنہ ساقط نہ ہوگا کہ بارھویں   تو گزر گئی اور اگر طوافِ فرض بے  وضو کیا تھا تو اعادہ مستحب ْپھر اعادہ سے  دم ساقط ہو گیا اگر چہ بارھویں  کے  بعد کیا ہو (جوہرہص ۲۲۱ْ عالمگیریص ۲۴۵ج۱ْ درمختار و ردالمحتار ص۲۸۱ج۲ْ تبیین ص۵۹ج۲ْ بحر ص۱۸ج۳ْ منسک ص۲۳۱)

مسئلہ ۲:
چار پھیرے  سے  کم بے  طہارت کیا تو ہر پھیرے  کے   بدلے   ایک صدقہ اور جنابت میں  کیا تو دَم پھر اگر بارھویں  تک اعادہ کرلیا تو دَم ساقط ْ اور اگر بارھویں  کے  بعد اعادہ کیا تو ہرپھیرے  کے  بدلے  ایک صدقہ(عالمگیری ص۲۴۶ج۱ْ ردالمحتار ص۲۸۱ج۲ْبحر ص۱۸ج۳ْ جوہرہ ص۲۲۱ْ تبیین ص۵۸ج۲ْ منسک ص۲۳۲)

مسئلہ ۳:
طوافِ فرض کُل یا اکثر بلا عُذر چل کر نہ کیا بلکہ سواری پر یا گود میں  یاگِھسٹ کر یا بے  سترکیا مثلاًعورت کی چہارم کلائی یا چہارم سر کے  بال کُھلے  تھے  یا اُلٹا طواف کیا یا حطیم کے  اندر سے  طواف میں  گزرا یا بارھویں  کے  بعد کیا تو ان سب صورتوں  میں  دَم دے  اور صحیح طور پر اعادہ کرلیا تو ساقطْ اور بغیر اعادہ کے  چلا آیا تو بکری یا اُس کی قیمت بھیج دے  کہ حرم میں  ذبح کردی جائے  واپس آنے  کی ضرورت نہیں  (عالمگیری ص۲۴۷ج۱ْردالمحتار ص۲۸۱ج۲ْ بحر ص۱۸ج۳ْ تبیین ص۵۹۔ ۶۱ ج۲ْ منسک ص۲۳۳)

مسئلہ ۴:
جنابت میں  طواف کرکے  گھر چلا گیا تو پھر سے  نیا احرام باندھ کر واپس آئے  اور واپس نہ آیا بلکہ بدنہ بھیج دیا تو بھی کافی ہے  مگر افضل واپس آنا ہے  اور بے  وضو کیا تھا تو واپس آنا بھی جائز ہے  اور بہتر یہ ہے  کہ وہیں   سے  بکری یا قیمت بھیج دے ( عالمگیری ص۲۴۶ج۱ْ ردالمحتار ص۲۸۲ج۲ْبحرص ۱۹ج۳ْ جوہرہ ص۲۲۱۔ ۲۲۲ْ تبیین ص۵۹ج۲ْ منسک ص۲۳۳)

مسئلہ ۵:
طوافِ فرض چار پھیرے  کرکے  چلا گیا یعنی تین یا دو یا ایک پھیرا باقی ہے  تو دم واجب ْ اگر خودنہ آیا بھیج دیا تو کافی ہے  (عالمگیری ص۲۴۶ج۱ْ ردالمحتار ص۲۸۱ج۲ْ بحر ص۱۹ج۳ْ جوہرہ ص۲۲۲ْ تبیین ص۵۶ج۲ْ منسک ص۲۳۳)

مسئلہ ۶:
فرض کے  سوا کوئی اور طواف کل یا اکثر جنابت میں  کیا تو دم دے  اور بے  وضو کیا تو صدقہ ْ اور تین پھیرے  یا اس سے  کم جنابت میں  کئے  تو ہر پھیرے  کے  بدلے  ایک صدقہ پھر اگر مکہ معظمہ میں  ہے  تو سب صورتوں  میں  اعادہ کرلے  کفارہ ساقط ہو جائے  گا (عالمگیری ص۲۴۶ج۱ْ ردالمحتار ص۲۸۱ج۲ْ بحر ص۲۱ج۳ْ جوہرہ ص۲۲۱۔ ۲۲۳ْ تبیینص ۵۹ج۲ْ منسک ص۲۳۵۔ ۲۳۶) 

مسئلہ ۷:
طوافِ رخصت کل یا اکثر ترک کیا تو دم لازم اور چارپھیرے  سے  کم چھوڑا تو ہر پھیرے  کے  بدلے  میں  ایک صدقہ اور طواف قدوم ترک کیا تو کفارہ نہیں  مگر بُرا کیا اور طواف عمرہ کا ایک پھیرا بھی ترک کرے  گا تودم لازم ہو گا  اور بالکل نہ کیا اکثر ترک کیا تو  کفارہ نہیں  ان کا ادا کرنا لازم ہے  (منسک ص۲۳۵ْعالمگیری ص۲۴۶ج۱ْردالمحتار ص۲۸۱ج۲ْ بحر ص۲۱ج۳ْجوہرہ ص۲۲۱۔ ۲۲۰ْتبیین ص۶۰ج۲)

مسئلہ ۸:
قارِن نے  طوافِ قدوم و طوافِ عمرہ دونوں  بے  وضو کئے  تو دسویں  سے  پہلے  طوافِ عمرہ کا اعادہ کرے  اور اگر اعادہ نہ کیا یہاں  تک کہ دسویں  تاریخ کی فجر طلوع ہو گئی تو دم واجب اور طواف ِفرض میں  رَمل و سعی کرے  (منسک ص۲۳۷ْردالمحتار ص۲۸۲ج۲ْبحر ص۲۲ج۳)

مسئلہ ۹:
نجس کپڑوں  میں  طواف مکروہ ہے  کفارہ نہیں  (عالمگیری ص۲۴۶ج۱ْردالمحتار ص۲۸۱ج۲ْبحر ص۱۸ج۳ْمنسک ص۲۳۷)

مسئلہ ۱۰:
طوافِ فرض جنابت میں  کیا تھا اور بارھویں  تک اس کا اعادہ بھی نہ کیا اب تیر ھویں  کو طوافِ رُخصت با طہارت کیا تو یہ طوافِ رخصت فرض کے  قائم مقام ہو جائے  گا اور طوافِ رُخصت کے  چھوڑنے  اور طوافِ فرض میں  دیر کرنے  کی وجہ سے  اس پر دو دَم لازم ْاور اگر بارھویں  کو طوافِ رخصت کیا ہے  تو یہ طوافِ فرض کے  قائم مقام ہو گا اور چوں  کہ طوافِ رخصت نہ کیا لہذا ایک دَم لازم اور اگر طوافِ رُخصت دوبارہ کرلیا تو یہ دَم بھی ساقط ہو گیا اور اگر طواف ِفرض بے  وضو کیا تھا ور اب یہ با وضو تو ایک دم اور اگر طواف فرض بے  وضو کیا تھا اور طوافِ رُخصت جنابت میں  تو دو دم (عالمگیری ص۲۴۶ج۱ْردالمحتار ص۲۸۱ج۲ْبحر ص۲۱ج۳ْتبیین ص۶۰ج۲ْمنسک ص۲۴۳)

مسئلہ ۱۱:
طوافِ فرض کے  تین پھیرے  کئے  اور طوافِ رُخصت پورا کیا تو اس میں  کے  چار پھیرے  اس میں  محسوب کئے  جائیں  گے  اور دو دَم لازمْ ایک طواف ِفرض میں  دیر کرنے  دوسرا طوافِ رُخصت کے  چار پھیرے  چھوڑنے  کا۔ اور اگر ہر ایک کے  تین تین پھیرے  کئے  تو کل فرض میں  شمارہوں  گے  اور دو دم واجب (عالمگیری ص۲۴۶ج۱ْدرمختار و ردالمحتار ص۲۸۳ج۲ْبحر ص۱۹ج۳ْتبیین ص۲۰ج۲ْمنسک ص۲۳۴)ا س مسئلہ میں  فروع کثیرہ ہیں  بخوفِ تطویل ذکرنہ کئے ۔ 

(۸)سعی میں  غلطیاں 
مسئلہ ۱:
سعی کے  چار پھیرے  یا زیادہ بلا عذر چھوڑے  یا سواری پر لئے  تو دم دے  اور حج ہوگیا ، اور چار سے  کم میں  ہر پھیرے  کے  بدلے  صدقہ ْاور اعادہ کرلیا  تو دم و صدقہ ساقط اور عذر کے  سبب ایسا ہوا تو معاف ہے  یہی ہر واجب کا حکم ہے  کہ عذِرصحیح سے  ترک کرسکتا ہے  (عالمگیری ص۲۴۷ج۱ْ درمختار و ردالمحتار ص۲۸۴ج۲ْبحر ص۲۳ج۳ْجوہرہ ص۲۲۲ْتبیین ص۶۱ج۲ْمنسک ص۲۳۸)

مسئلہ ۲:
طواف سے  پہلے  سعی کی اور اعادہ نہ کیا تو دم دے  (درمختار و ردالمحتار ص۲۸۲ج۲ْبحر ص۹۱ج۳ْتبیین ص۶۱ج۲ْمنسک ص۲۳۸)

مسئلہ ۳:
جنابت میں  یا بے  وضو طواف کرکے  سعی کی تو سعی کے  اعادہ کی حاجت نہیں (درمختار ص۲۸۲ج۲ْعالمگیری ص۲۴۷ج۱ْ بحر ص۱۹ج۳ْ منسک ص۲۳۷)

مسئلہ ۴:
سعی میں  احرام یا زمانۂ حج شرط نہیں ْنہ کی ہو جب بھی چاہے  کرلے  ادا ہو جائے  گی (ردالمحتار ص۲۸۴ج۲ْجوہرہ)


(۹) وقوف عرفہ میں  غلطی 

مسئلہ ۱:
جو شخص غروب آفتاب سے  پہلے   عرفات سے  چلا گیا دَم دے  پھر اگر غروب سے  پہلے  واپس آیا تو ساقط ہو گیا اور غروب کے  بعد واپس ہوا تو نہیں  اور عرفات سے  چلا آنا خواہ بااختیار ہو یا بلا اختیار ہو ْ مثلااًونٹ پر سوار تھا وہ اسے  لے  بھاگاْ دونوں  صورتوں  میں  دم ہے  (عالمگیری ص۲۴۷ْ درمختار و ردالمحتار ص۲۸۲ج۲ْبحر ص۲۳ج۳ْجوہرہ ص۲۲۲ْ تبیین ص۶۱ج۲)


(۱۰)  وُقوف مُزدَلِفہ

مسئلہ ۱:
دسویں  کی صبح کو مزدلفہ میں  بلا عذر وقوف نہ کیا تو دَم دے  ْ ہا ں  کمزور یا عورت بخوف ازدحام وقوف ترک کرے  تو جرمانہ نہیں  (جوہرہ ص۲۲۳ْعالمگیری ص۲۴۷ج۱ْعالمگیری ص۲۴۷ج۱ْدرمختار ص۲۸۴ج۲ْ بحر ص۲۳ج۳ْتبیین ص۶۱ج۲ْمنسک ص۲۳۹)


(۱۱)  رَمی  کی  غلطیاں 
مسئلہ ۱:
کسی دن بھی رَمی نہیں  کی یا ایک دن کی ْ بالکل یا اکثر ترک کردی مثلاً دسویں  کو تین کنکریاں  تک ماریں  یا گیارہویں  وغیرہ کو دس کنکریاں  تک یا کسی دن کی بالکل یا اکثر رَمی دوسرے  دن کی تو اِن سب صورتوں  میں  دم ہے  اور اگر کسی دن کی نصف سے  کم چھوڑی مشلاً دسویں  کو چار کنکر یا ں  ماریں  ْ تین چھوڑدیں  یا اور دِنوں  کی گیارہ ماریں  دس چھوڑدیں  یا دوسرے  دن کی تو  ہر کنکری پر صدقہ دے  اور اگر صدقوں  کی قیمت دم کے  برابر ہو جائے  تو کچھ کم کردے  (عالمگیری ص۲۴۷ج۱ْدرمختار وردالمحتار ص۲۸۴ج۲ْبحر ص۲۳ج۳ْجوہرہ ص۲۲۳ْتبیین ص۶۱ج۲ْمنسک ص۲۴۰)


(۱۲)  قربانی اور حَلَقْ میں  غلطی

مسئلہ ۱:
حرم میں  حلق نہ کیا  ْ حدود حرم سے  باہر کیا یا بارھویں  کے  بعد کیا یا رَمی سے  پہلے  کیا یا قارِن و مُتمتّع نے  قربانی سے  پہلے  کیا یا ان دونوں  نے  رَمی سے  پہلے  قربانی کی تو ان سب صورتوں  میں دم ہے  (درمختار و رأدالمحتار ص۲۸۴ج۲ْبحر ص۳۴ج۳ْجوہرہ ص۲۲۳ْتبیین ص۶۲ج۳ْمنسک ص۲۴۰)

مسئلہ ۲:
عمرہ کا حَلق بھی حرم ہی میں  ہونا ضروری ہے  اس کا حلق بھی حرم سے  باہر ہوا تو دم ہے  مگر اس میں  وقت کی شرط نہیں (درمختار و ردالمحتار ص۲۸۴ج۲ْعالمگیری ص۲۴۷ج۱ْبحر ص۲۴ج۳ْ تبیین ص۶۲ج۲ْ منسک


 ص۲۴۰)

مسئلہ ۳:
حج کرنے  والے  نے  بارھویں  کے  بعد حرم سے  باہر سر منڈایا تو دو دَم ہیں  ایک حرم سے  باہر حلق کرنے  کا دوسرا بارھویں  کے  بعد ہونے  کا (درمختار و ردالمحتارص ۲۸۴۔ ۲۸۵ ج ۲ ْ  عالمگیری ص ۲۴۷  ج ۱ ْ بحرص ۲۴ ج ۲ ْ  جوہرہ ص ۲۲۳  ْ  تبیین ص  ۶۲  ج  ۲  ْ  منسک ص  ۰ ۲۴)


(۱۳)  شکار کرنا

مسئلہ ۱:
خشکی کا وحشی جانور شکار کرنا یا اس کی طرف شکار کرنے  کو اشارہ کرنا یا اور کسی طرح بتانا یہ سب کام حرام ہیں  اور سب میں  کفارہ واجب ْ اگر چہ اُس کے  کھانے  میں  مُضطر ہو۔ یعنی بھوک سے  مرا جاتا ہو اور کفارہ اس کی قیمت ہے  یعنی دو عادل وہاں  کے  حسابوں  جو قیمت بتادیں  وہ دینی ہوگی اور اگر وہاں  اُس کی کوئی قیمت نہ ہو تو وہاں  سے  قریب جگہ میں  جو قیمت ہو وہ  ہے  ْ اور اگر ایک ہی عادل نے  بتادیا جب بھی کافی ہے  (درمختار و ردالمحتار ص۲۹۱تا۲۹۳ج۲ْعالمگیری ص۲۴۷۔ ۲۵۰ج۱ْبحر ص۲۶ج۳ْجوہرہ ص۲۲۴تا ۲۲۷ْ تبیین ص۶۳ج۲)

مسئلہ ۲:
پانی کے  جانور کو شکار کرنا جائز ہے  پانی کے  جانور سے  مراد وہ جانور ہے  جو پانی میں  پیدا ہو اہو اگرچہ خشکی میں  کبھی کبھی رہتا ہو ْاور خشکی کا جانور وہ ہے  جس کی پیدائش خشکی کی ہو اگر چہ پانی میں  رہتا ہو (منسک ، عالمگیری ص۲۴۷ج۱ْردالمحتار ص۲۹۱ج۲ْبحر ص۲۷ج۳ْ جوہرہ ص۲۲۴ْ تبیین ص۲۳ج۲)

مسئلہ ۳:
شکار کی قیمت میں  اختیار ہے  کہ اس سے  بھیڑ بکری وغیرہ اگر خرید سکتا ہے  تو خرید کر حرم میں  ذبح کرکے  فقرأ کو تقسیم کردے  یا اُس کا غلہ خرید کر مسا کین پر تصدق کردے  ْ اتنا اتنا کہ ہر مسکین کو صدقہ فطر کی قدر پہنچے  اور یہ بھی ہوسکتا ہے  کہ اس قیمت کے  غلہ میں  جتنے  صدقے  ہو سکتے  ہوں  ہر صدقہ کے  بدلے  ایک روزہ رکھے  اور اگر کچھ غلہ بچ جائے  جو پورا صدقہ نہیں  تو اختیار ہے  وہ کسی مسکین کو دیدے  یا اس کے  عوض ایک روزہ رکھے  اور اگر پوری قیمت ایک صدقہ  کے  لائق بھی نہیں  تو بھی اختیار ہے  کہ اتنے  کا غلہ خرید کر ایک مسکین کو دیدے  یا اس کے  بدلے  ایک روزہ رکھے  (عالمگیری ص۲۴۷۔ ۲۴۸ج۱ْ درمختار و ردالمحتار ص۲۹۵ج۲ْ بحر ص۳۳ج۳ْ جوہرہ ۲۲۴۔ ۲۲۵ْتبیین ص۶۳ج۲منسک ص۲۵۸)

مسئلہ ۴:
کفارہ کا جانور حرم کے  باہر ذبح کیا تو کفارہ ادا نہ ہو گا اور اگر اس میں  سے  خود بھی کھایا تو اتنے  کا تاوان دے  ْ اور اگر اس کفارہ کے  گوشت کو ایک مسکین پر تصدق کیا جب بھی جائز ہے  یونہی تاوان کی قیمت بھی ایک مسکین کو دے  سکتا ہے  اور اگر جانور کو  باہرذبح کیا ور اُس کے  گوشت سے  ہر مسکین کو ایک ایک صدقہ  کی قیمت کا دیا اور وہ سب گوشت اتنی قیمت کا ہے  جتنی کا غلہخریدا جاتا تو ادا ہو گیا(عالمگیری ص۲۴۸ج۱ْردالمحتار ص۲۹۵ج۱ْ بحر ص۳۱ج۳ْجوہرہص۲۲۵ْتبیین ص۶۵ج۲)

مسئلہ ۵:
کفارہ کا جانور چوری ہو گیا یا زندہ تصدق کر دیا تو نا کافی ہے  اور اگر ذبح کردیا اور گوشت چوری ہو گیا تو ادا ہو گیا (ردالمحتار ص۲۹۵ج۲ْعالمگیری ص۲۴۸ج۱ْ بحر ص۳۱ج۳ْ جوہرہ ص۲۲۸ْتبیین ص۶۵ج۲)

مسئلہ ۶:
قیمت کا غلہ تصدق کرنے  کی صورت میں  ہر مسکین کو صدقہ کی مقدار دینا ضروری ہے  کم و بیش دے  گا تو ادانہ ہوگا۔ کم کم دیا تو کل نفل  صدقہ ہے  اور زیادہ  زیادہ دیا تو ایک صدقہ سے  جتنا زیادہ دیا نفل ہے  یہ اس صورت میں  ہے  کہ ایک ہی  دن میں  دیا ہو ْ اور اگر کئی دن  میں   دیا اور ہر روز پورا صدقہ تو یوں   ایک مسکین کو کئی صدقے  دے  سکتا ہے  اور یہ ہو سکتا ہے  کہ ہر مسکین کا ایک ایک صدقہ کی قیمت دیدی(درمختار و ردالمحتار ص۲۹۵ج۲ْ بحر ص۳۱ج۳ْ جوہرہ ص۲۲۵ْ تبیین ص۶۵ج۲ْ منسک ص۲۵۹)

مسئلہ ۷:
محرُِم نے  جنگل کے  جانور کو ذبح کیا تو حلال نہ ہوا  بلکہ مردار ہے  اور ذبح کرنے  کے  بعد اُسے  کھابھی لیا تو اگر کفارہ دینے  کے  بعد کھالیا تو اب پھر کھانے  کا کفارہ دے  اور اگر نہیں  دیا تھا تو ایک ہی کفارہ کافی ہے  (جوہرہص ۲۲۸ ْ بحر ص ۳۶ ج ۳ ْ  عالمگیری ص ۲۵۱  ج  ۱ ْ  ردالمحتار  ص  ۳۰۱  ج ۲ ْ  تبیین ص ۲۷  ج ۲ ْ  منسک ص ۲۵۳)

مسئلہ ۸:
جتنی قیمت اُس شکار کی تجویز ہوئی اُسکا جانور خرید کر ذبح کیا  اور قیمت میں  سے  بچ رہا تو بقیہ کا غلہ  خرید کرتصّدق کرے  یا ہر صدقہ کے  بدلے  ایک روزہ رکھے  یا کچھ روزے  رکھے  کچھ صدقہ دے  سب جائز ہے  یونہی اگر وہ قیمت دو جانور کے  خریدنے  کے  لائق ہے  تو چاہے  دو جانور ذبح کرے  یا ایک ذبح کرے  اور ایک کے  بدلے  کا صدقہ دے  یا روزے  رکھے  ہر طرح اختیار ہے  (عالمگیری ص۲۴۸ج۱ْدرمختار و ردالمحتار ص۲۹۵ج۲ْبحر ص۳۱۔ ۳۲ج۳ْجوہرہ ص۲۲۵ْتبیین ص۶۳ج۲ْ منسک ص۲۵۹)

مسئلہ ۹:
احرام والے  نے  حرم کا جانور شکار کیا تو اس کا بھی یہی حکم ہے  حرم کی وجہ سے  دوہرا کفارہ واجب نہ ہوگا اور اگر بغیر احرام کے  حرم  میں  شکار کیا تو اس کا بھی وہی کفارہ ہے  جو مُحِرم کے  لیے  ہے  مگر اس میں  روزہ  کافی نہیں  (عالمگیری ص۲۴۸ج۱ْردالمحتار ص۲۹۲ج۲ْبحر ص۳۶ج۳ْ تبیین ص۶۸ج۲ْ منسک ص۲۴۹)

مسئلہ ۱۰:
جنگل کے  جانور سے  مراد وہ ہے  جو خشکی میں  پیداہوتا ہے  اگرچہ پانی میں  رہتا ہو۔ لہْذا مرغابی اور وحشی بط کے  شکار کرنے  کا بھی یہی حکم ہے  اور پانی کا جانور وہ ہے  جس کی پیدائش پانی میں  ہوتی ہے  اگر چہ کبھی کبھی خشکی میں  رہتا ہو گھر یلو جانور جیسے  گائے  بھینس بکری اگر جنگل میں  رہنے  کے  سبب انسان سے   وحشت کریں  تو وحشی نہیں  اور وحشی جانور کسی نے  پال لیا تو اب بھی جنگل ہی کا جانور شمار کیا جائے  گا اگر پلاؤ ہرن شکار کیا تو اس کا بھی وہی حکم ہے ۔ جنگل کا جانور اگر کسی کی ملک ہو جائے  مثلاً اگر پکڑ لایا یا   پکڑنے  والے  سے  مول لیا تو اس کے  شکار کرنے  کا بھی وہی حکم ہے  (عالمگیری ص۲۴۷ج۱ْ ردالمحتار ص۲۶۱ج۲ْ بحر ص۲۶ج۳)

مسئلہ ۱۱:
حرام اور حلال جانور دونوں  کے  شکار کا ایک حکم ہے  مگر حرام جانور کے  قتل کرنے  میں  کفارہ ایک بکری سے  زیادہ نہیں  ہے  اگر چہ اس جانور کی قیمت ایک بکری سے  بہت زائد کی ہو۔ مثلاً ہاتھی کو قتل کیا  تو صرف ایک بکری کفارہ میں  واجب ہے  (عالمگیریص ۲۴۸ج۱ْدرمختار ع ردالمحتار ص۲۹۱ج۲ْبحر ص۲۶۔ ۳۵ج۳ْ

 جوہرہ ۲۲۷ْتبیین ص۶۷ ج۲ْ منسک ص۲۵۹)

مسئلہ ۱۲:
سکھایا ہو ا جانور قتل کیا تو کفارمیں  وہی قیمت واجب ہے  جو بے  سکھائے  ہوئے  کی البتہ اگر وہ کسی کی مِلک ہے  تو کفارہ کے  علاوہ اس کے  مالک کو سکھائے  ہوئے  کی قیمت دے  (درمختار و ردالمحتار ص۲۹۵ج۲ْ عالمگیری ص۲۴۸ج۱ْ بحر ص۳۶ج۳ْ منسک ص۲۵۹)

مسئلہ ۱۳:
کفارہ لازم آنے  کے  لئے  قصداً قتل کرنا شرط نہیں  بھُول چوک سے  قتل ہو ا جب بھی کفارہ ہے  (درمختار و ردالمحتار ص۲۹۳ج۲ْ عالمگیری ص۲۴۷ج۱ْ جوہرہ ص۲۲۴ْ تبیین ص۶۳ج۲ْ منسک ص۲۴۲)


مسئلہ ۱۴:
جانور کو زخمی کردیا مگر مرا نہیں  یا اس کے  بال یا پر نوچے  یا کوئی عضو کاٹ ڈالا تو اس کی وجہ سے  جو کچھ اُس جانور میں  کمی ہوئی وہ کفارہ ہے  اور اگر زخم کی وجہ سے  مرگیا تو پوری قیمت واجب (عالمگیری ص۲۴۸ج۱ْدرمختار و ردالمحتار ص۲۹۶ج۲ْ بحر ص۳۲ج۳)

مسئلہ ۱۵:
زخم کھا کر بھاگ گیا اور معلوم ہے  کہ مر گیا یا معلوم نہیں  کہ مرگیا یا زندہ ہے   تو قیمت واجب ہے  اور اگر معلوم ہے  کہ  مرگیا مگر اس زخم کے  سبب سے  نہیں   بلکہ کسی اور سبب سے  تو زخم کی جزادے  ْ اور بالکل اچھا ہو گیا جب بھی کفارہ ساقط نہ ہوگا (ردالمحتار ص۲۹۶ج۲ْعالمگیری ص۲۴۸ج۱ْبحر ص۳۲ج۳)

مسئلہ ۱۶:
جانور کو زخمی کیا پھر اُسے  قتل کر ڈالا تو زخم اور قتل دونوں  کا کفارہ دے  (عالمگیری ص۲۴۸ج۱ْردالمحتار ص۲۹۶ج۲ْبحر ص۳۲ج۲ْمنسک ص۲۴۲)

مسئلہ ۱۷:
جانور جال میں  پھنسا ہو ا تھا یا کسی درندے  نے  اسے  پکڑا تھا اُس نے  چھوڑنا چاہا تو اگر مر بھی جائے  جب بھی کچھ نہیں (درمختار و ردالمحتار ص۲۹۶ج۲)

مسئلہ ۱۸:
پرندے  کے  پر نوچ ڈالے  کہ اُڑنہ سکے  یا چوپا ئے  کے  ہاتھ پاوں  کات ڈالے  کہ بھاگ نہ سکے  تو پورے  جانور کی قیمت واجب ہے  اورانڈا توڑایا بُھونا تو اس کی قیمت دے  مگر جب کہ گندہ ہو تو کچھ واجب نہیں  اگر چہ اس کاچھلکا قیمتی ہو جیسے  شُتر مرغ کا انڈا کہ لوگ اُسے  خرید کر بطور نمائش رکھتے  ہیں  اگر چہ گندہ ہو۔ انڈا توڑا اس میں  بچہ مرا ہو انکلا تو بچہ کی قیمت دے  ، اور جنگل کے  جانور کا دودھ دوہا تو دودھ  کی اور بال کترے  تو بالوں  کی قیمت دے  (درمختار و ردالمحتار ص۲۹۶۔ ۲۹۷ج۲ْ عالمگیری ص۲۴۸ج۱ْ بحر ص۳۳ج۱ْجوہرہ ص۲۲۵ْتبیین ص۶۵۔ ۶۶ج۲ْمنسک ص۲۴۲۔ ۲۴۵)

مسئلہ ۱۹:
پرندکے  پر نوچ ڈالے  یا چوپایہ کے  ہاتھ پاؤں   کاٹ ڈالے  پھر کفارہ دینے  سے  پہلے  اُسے  قتل کر ڈالا تو ایک ہی کفارہ  ہے  اور کفارہ ادا کرنے  کے  بعد قتل کیا تو دوکفارے  ، ایک زخم وغیرہ کا دوسرا قتل کا ، اور اگر زخمی کیا پھر وہ جانور زخم کے  سبب مرگیا تو ایک ہی کفارہ ہے  خواہ مرنے  سے  پہلے  دیا ہو یا بعد(عالمگیری ص۲۴۸ج۱ْمنسک ص۲۴۲ْدرمختار و ردالمحتار ص۲۹۶ج۲ْبحر ص۳۲ج۳ْ جوہرہ ص۲۲۵۔ ۲۲۶ْ تبیین ص۶۸ج۲)

مسئلہ ۲۰:
جنگل کے  جانور کا انڈا بُھونا یا دودھ دوہا اور کفارہ ادا کر دیا تو اب اس کا کھانا حرام نہیں  اور بیچنا بھی جائز مگر مکروہ ہے 

 اور جانور کا کفارہ دیا اور کھا یا تو پھر کفارہ دے  اور دوسرے  محرم نے  کھا لیا تو اس پر کفارہ نہیں  اگر چہ کھانا حرام تھا کہ وہ مُردار ہے  (جوہرہ ص۲۲۶ْدرمختار و ردالمحتار ص۲۹۹ج۲ْ عالمگیری ص۲۵۱ج۱ْ منسک ص۲۵۳۔ ۲۵۴)

مسئلہ ۲۱:
جنگل کے  جانور کا انڈا اٹھا لایا اور مرغی کے  نیچے  رکھ دیا اگر  گندہ ہو گیا تو اس کی قیمت دے  اور اس سے  بچہ نکلا اور بڑاہو کر اُڑ گیا گو کچھ نہیں  اور اگر انڈے  پر سے  جانور کو اڑا دیا اور انڈہ گندہ ہو گیا توکفارہ واجب (منسک   ص۲۴۵) 

مسئلہ ۲۲:
 ہرنی کو مارا اس کے  پیٹ میں  بچہ تھا وہ مرا ہوُا گرا تو اس بچہ کی قیمت  کفارہ دے  ْ اور ہرنی بعد کو مرگئی  تو اس کی قیمت بھی ْ اور اگر نہ مری تو اس کی وجہ سے  جتنا اس میں  نقصان آیا وہ کفارہ میں  دے  ْ اور اگر بچہ نہیں  مر ا ہرنی مر گئی تو حالت ِحمل میں  جو اس کی قیمت تھی وہ دے  (جوہرہ ص۲۲۵ْعالمگیری ص۲۵۲ج۱ْ درمختار و ردالمحتار ص۳۰۸ج۲ْ بحر ص۳۳ج۳ْ تبیین ص۶۶ج۲ْ منسک ص۲۴۲)

مسئلہ ۲۳:
کوا ْ چیل ْ بھیڑیا ْ بچھو ْ سانپ ْ چوہا ْ گھونس ْ چھچھوندر ْ کٹکھنا  کّتا ْ پِسُّو ْ مچھرْکّلی ْ کچھواْ کیکڑا ْ پتنگا ْ کاٹنے  والی چیونٹی ْ مکھی ْ چھپکلی ْ  برُ اور تمام حشرات الارض بِجو لومڑی ْ گیدڑجب کہ یہ درندے  حملہ کریں  یا جو درندے  ایسے  ہوں  جن کی عادت اکثر ابتدأً حملہ کرنے  کی  ہوتی ہے ۔ جیسے  شیر ْ چیتا ْ تیندواْ اِن سب کے  مارنے   میں  کچھ نہیں ۔ یونہی پانی کے  تمام  جانوروں  کے  قتل میں  کفارہ نہیں  (عالمگیری ص۲۵۲ج۱ْدرمختار و ردالمحتار ص۳۰۰ج۲ْ بحر ص۳۳ج۳ْ جوہرہ ص۲۲۴۔ ۲۲۶ْ تبیین ص۲۲ج۲ْ منسک ص۲۵۳)

مسئلہ ۲۴:
ہرن اور بکری سے  بچہ پیدا ہو اتو اس کے  قتل میں  کچھ نہیں  ْ ہرن اور بکرے  سے  ہے  تو کفارہ واجب (درمختار و ردالمحتار ص۳۰۱ج۲)

مسئلہ ۲۵:
غیر مُحرم نے  شکار کیا تو مُحرم اُسے  کھا سکتا ہے   اگر چہ اُس نے  اسی کے   لئے  کیا ہو جب کہ اُ س محرم نے  نہ اُسے  بتایا نہ حکم کیا  نہ کسی طرح اس کام میں  اعانت کی ہو۔ اور یہ شرط بھی ہے  کہ حرم سے  باہر اُسے  ذبح کیا ہو (درمختار و ردالمحتار ص۳۰۱ج۲ْ عالمگیری ص۲۵۱ج۱ْ بحر ص۳۷ج۳ْ جوہرہ ص ۲۲۸ْ تبیین ص۶۸ج۲ منسک ص۲۵۴)

مسئلہ ۲۶:
 بتانے  والے  نے  اشارہ کرنے  والے  پر کفارہ اس وقت لازم ہے  کہ(۱) جسے  بتایا وہ  اس کی بات جھوٹی نہ جانے  اور (۲)بے  اس کے  بتائے  وہ جانتا بھی نہ ہو اور(۳) اُس کے  بتانے  پر فور ا ً  اُس نے  مار بھی ڈالا ہو اور(۴) وہ جانور وہاں  سے  بھاگ نہ گیا اور(۵) یہ بتانے  والا جانور کے  مارے  جانے  تک احرام میں ہو اگر ان پانچوں  شرطوں  میں  ایک نہ پائی جائے  تو کفارہ نہیں  رہا گناہ وہ بہرحال ہے (درمختار و ردالمحتار ص۲۹۲،۲۹۳ج۲ْ جوہرہ ص۲۲۴ْ عالمگیری ص۲۵۰ج۱ْ بحر ص۲۷ج۳ْ تبیین ص۶۳ج۲ْ منسک ص۲۴۶)

مسئلہ ۲۷:
ایک محرُِم نے  کسی کو شکار  کا پتہ دیا مگر اس نے  نہ اُسے  سچا جانا نہ جھوٹا پھر دوسرے  نہ خبر دی ْ اب اس نے  جستجو کی اور جانور کو مارا تو دونوں  بتانے  والوں  پر کفارہ ہے  اور اگر پہلے  کو جھوٹا سمجھا تو صرف دوسرے  پر ہے  (ردالمحتار


 ص۲۹۲ج۲ْ عالمگیری ص۲۵۰جْ بحر ص۲۸ج۳ْ منسک ص۲۴۶)

مسئلہ ۲۸:
محرُِم نے  شکار کا حکم دیا تو کفارہ بہر حال لازم اگر چہ جانور خود مارنے  والے  کے  علم میں  ہو(ردالمحتار ص۲۹۲ج۲ْ بحر ص۲۸ ج۳)

مسئلہ ۲۹:
ایک محرُِم نے  دوسرے  مُِحرم کوشکار کرنے  کا حکم دیا اور دوسرے  نے  خودنہ کیا بلکہ اُس نے  تیسرے  محرم کو حکم  دیا اب تیسرے  نے  شکار  کیا تو پہلے  پر کفارہ نہیں  اور دوسرے  اور تیسرے  پر لازم  ْ اور اگر پہلے  نے  دوسرے   سے  کہا کہ تو فُلاں  کو شکار  کا حکم دے  اور اس نے  حکم دیا تو تینوں  پر جرمانہ لازم (منسک ص۲۴۷ْ عالمگیری ص۲۵۰ ج۱ْ ردالمحتار ص۲۹۲ج۲ْ بحر ص۲۸ج۳)

مسئلہ ۳۰:
غیر محرُِم نے  محرُِم کو شکار بتایا یا حکم کیا تو گنہگار ہو ا۔ توبہ کرے  اس غیرمحرُِم پر کفارہ نہیں  (ردالمحتار ص۲۹۲ج۲ْ عالمگیری ص۲۵۰ج۱ْ بحر ص۳۸ج۳ْ منسک ص۲۴۸۔ ۲۵۱)

مسئلہ ۳۱:
محرُِم نے  جسے  بتایا وہ مُِحرم ہو یا نہ ہو بہر حال بتانے  والے  پر کفارہ لازم (ردالمحتار و درمختار ص۲۹۲ج۲ْ عالمگیری ص۲۵۰ج۱ْ بحر ص۲۹ج۳)

مسئلہ ۳۲:
کئی شخصوں  نے  مل کر شکار کیا تو سب پر پوُ را پوُرا کفارہ ہے  (عالمگیری ص۲۵۰ج۱ْ درمختار  وردالمحتار ص۳۰۷ج۲ْبحر ص۲۹ج۳ْ جوہرہ ص۲۲۹ْ تبیین ص۷۱ج۲ منسک ص۲۴۳)

مسئلہ ۳۳:
ٹّڈی بھی خشکی کا جانور ہے  اُسے  مارے   تو کفارہ دے  اور ایک کھجور کافی ہے  (جوہرہ ص۲۲۷ْ درمختار و ردالمحتار ص۳۰۰ج۲ْ بحر ص۳۵ج۳ْ تبیین ص۲۲ج۲ْ منسک ص۲۵۱)

مسئلہ ۳۴:
مُحرِم نے  جنگل کا جانور خریدا یا بیچا  تو بیع  باطل ہے  پھر بائع و مشتری دونوں  محرُِم ہیں  اور جانور ہلاک ہوا تو دونوں  پرکّفارہ ہے ۔ یہ حکم اس وقت ہے  کہ احرام کی حالت میں  پکڑا اور احرام ہی  میں  بیچا اور اگر پکڑنے  کے  وقت محرُِم نہ تھا  اور بیچنے  کے  وقت ہے   تو بیع فاسد ہے  اور اگر پکڑنے  کے  وقت محرم تھا اور بیچتے  وقت نہیں  ہے  توبیع جائز (جوہرہص ۲۲۹ْ عالمگیری ص۲۵۱ج۱ْ درمختار و ردالمحتار ص۳۰۵۔ ۳۰۸ج۲ْ بحر ص۳۴۷ج۳ْ تبیین ص۷۲ج۲ْ منسک ص۲۴۸)

مسئلہ ۳۵:
غیر محرُِم نے  غیر محرُِم کے  ہاتھ جنگل کا  جانور بیچا اور مشتری نے  ابھی قبضہ نہ کیا تھا کہ دونوں  میں  سے  ایک نے  احرام باندھ لیا تو اب وہ بیع باطل ہوگئی (جوہرہ ص۲۲۹ْ درمختار و ردالمحتار ص۳۰۵۔ ۳۰۸ج۲ْ بحر ص۴۱ج۳ْ تبیین ص۷۲ج۲ ْ منسک ص۲۴۹)

مسئلہ ۳۶:
احرام باندھا اور اس کے  ہاتھ میں  جنگل کا جانور ہے  تو حکم ہے  کہ چھوڑدے  اور نہ چھوڑا یہاں  تک کہ مر گیا تو ضمان دے  مگر چھوڑنے  سے  اس کی ملک سے  نہیں  نکلتا جب کہ احرام سے  پہلے  پکڑا تھا ور یہ بھی شرط ہے  کہ بیرون  حرم  پکڑا ہو فلہذا اگر اسے  کسی نے  پکڑ لیا تو مالک اس سے  لے  سکتا ہے ۔ جب کہ احرام سے  نکل چکا ہو اور کسی اور نے  اس کے  ہاتھ سے  چھڑادیا تو یہ تاوان دے  ْ اور اگر جانور اس کے  گھر ہے  تو کچھ مضائقہ نہیں  یا پاس ہی ہے  مگر پنجرے  میں  ہے  تو جب تک حرم سے   باہر ہے  چھوڑنا ضروری نہیں ۔ لہذا اگر مرگیا تو کفارہ


 لازم نہیں  (جوہرہص ۲۲۹ْ عالمگیری ص۲۵۰۔ ۲۵۱ ج۱ْ درمختار و ردالمحتار ص۳۰۲ج۲ْ بحر ص۳۸ج۳ْ تبیین ص۶۹ج۲ْ منسکص ۲۴۵)

مسئلہ ۳۷:
مُحرم نے  جانور پکڑا تو اس کی مِلک نہ ہوا ْ حکم ہے  کہ چھوڑدے  اگر چہ پنجرے  میں  ہو یا گھر پر ہو ْ اور اُسے  کوئی پکڑلے  تو احرام کے  بعد اس سے  نہیں  لے  سکتا اور اگر کسی دوسرے  نے  چھوڑ دیا تو اُس سے  تاوان نہیں  لے  سکتا ْ اور دوسرے  مُحرم نے  مار ڈالا تو دونوں  پر کفارہ ہے  مگر پکڑنے  والے  نے  جو کفارہ دیا ہے  وہ مارنے  والے  سے   وصول کرسکتا ہے  (جوہرہ ص۲۲۹ْعالمگیری ص۲۵۰ج۱ْدرمختار و ردالمحتار ص۳۰۴۔ ۳۰۶ج۲ْبحر ص۴۱ج۳ْتبیین ص۷۰ج۲ْمنسک ص۲۴۵)

مسئلہ ۳۸:
مُحرِم نے  جنگل کا جانور پکڑا تو اُس پر لازم ہے  کہ جنگل میں  یا ایسی جگہ چھوڑے  جہاں  وہ پناہ لے  سکے ۔ اگر شہر میں  لا کر چھوڑا جہاں  اسے  پکڑنے  کا اندیشہ ہے  تو جرمانہ سے  بَری نہ ہو گا (منسک ص۲۴۶ْدرمختار و ردالمحتار ص۳۰۴ج۲ْبحر ص۳۸ج۳)

مسئلہ ۳۹:
کسی نے  ایسی جگہ شکار دیکھا کہ مارنے  کے  لئے  تیر کمان ْ غلیل ْ بندوق وغیرہا کی ضرورت ہے  اور مُحرم نے  یہ  چیزیں  اسے  دیں  تو اس پر پورا کفارہ لازمْ اور شکار ذبح کرنا ہے  اُس کے  پاس ذبح کرنے  کی چیز نہیں  ْ مُحرم نے  چُھری دی تو کفارہ ہے  ْ اور اگر اس کے   پاس ذبح کرنے  کی چیز ہے  اور مُِحرم نے  چھری دی تو کفارہ نہیں  مگر کراہت ہے  (عالمگیری ص۲۵۰ج۱بحر ۲۸۔ ۲۹ج۳ْمنسک ص۲۴۷)

مسئلہ ۴۰:
مُحرم نے  جانور پر اپنا  کّتا یا باز سکھایا ہوا چھوڑا  اُس نے  شکار کو مارڈالا تو کفّارہ واجب اور اگر احرام کی وجہ سے  تعمیلِ حکمِ شرع کے  لئے  باز چھوڑ دیا اُس نے  جانور کو مارڈالا ْ سُکھانے  کے  لئے  جال پھیلا یا اس میں  جانور پھنس کر مر گیا۔ کنواں  کھود ا تھا اس میں  گر کر مرا تو ان صورتوں  میں  کفارہ نہیں  (عالمگیری ص۲۵۰۔ ۲۵۱ج۱ْ درمختار و ردالمحتار ص۳۰۵ج۲ْ بحر ص۲۷ج۳ْ منسک ص۲۵۰)


(۱۴) حرم کے  جانور کو ایذا دینا

مسئلہ ۱:
حرم کے  جانور کو شکار کرنا یا اُسے   کسی طرح ایذا دینا سب کو حرام ہے ۔ مُحرم اور غیر مُحرم دونوں  اس حکم میں  یکساں  ہیں  غیر مُحرم نے  حرم کے  جنگل کا جانور ذبح کیا تو اس کی قیمت واجب ہے  اور اس قیمت کے  بدلے  روزہ نہیں  رکھ سکتا اور مُحرم ہے  تو روزہ بھی رکھ سکتا ہے  (درمختار و ردالمحتار ص۳۰۲ج۲ْ عالمگیری ص۲۴۸ج۱ْبحر ص۳۸ج۳ْجوہرہ ص۲۲۸ْ تبیین ص۶۸ج۲ْمنسک ص۲۴۹)

مسئلہ ۲:
محرُِم نے  اگر حرَم کا جانور مارا تو ایک ہی کفارہ  واجب ہو گا دو نہیں  اور اگر وہ جانور کسی  کا مملوک تھا تو مالک کو اس  کی قیمت دے  پھر اگر سکھا یا ہوا ہو مثلاً طوطی تو مالک کووہ قیمت دے  جو سیکھے  ہوئے  کی ہے  اور کفارہ میں  بے  سکھائے   ہوئے  کی قیمت(منسک ص۲۴۹ْعالمگیری ص۲۴۸ج۱ْبحر ص۲۷ْ تبیین ص۶۹ج۲)

مسئلہ ۳:
جو حرم میں  داخل  ہو ااور اُس کے  پاس کوئی  وحشی جانور ہو اگرچہ پنجرے  میں  تو حکم  ہے  کہ اُسے  چھوڑدے  پھر اگر وہ شکاری جانور باز ْ شکرا ْبہری وغیرہ ہے  اور اس نے  اس حکم شرع کی تعمیل کے  لئے  اُسے  چھوڑا ْاُس نے  شکار کیا تو اُس کے  ذمہ تاوان نہیں  اور شکار پر چھوڑا تو تاوان ہے  (درمختار و ردالمحتار ص۳۰۲ج۲ْعالمگیری ص۲۵۱ج۱ْ بحر ص۴۱ج۳ْ تبیین ص۶۹ج۲ْ منسک ص۲۵۰)

مسئلہ ۴:
ایک شخص دوسرے  کا وحشی  جانور غصب کرکے  حرم میں  لا یا تو واجب ہے  کہ چھوڑدے  اور مالک کو قیمت دے  اور نہ چھوڑا بلکہ مالک کو واپس دیا تو تاوان دے  ، غصب کے  بعد احرام باندھا جب بھی یہی حکم ہے  (ردالمحتار ص۳۰۲ج۲ْ عالمگیری ص۲۴۹ج۱ْبحر ص۴۷ج۳ْ تبیین ص۷۲ج۲ْ منسک ص۲۴۹)

مسئلہ ۵:
دو غیر مُحرِم نے  محرُِم کے  جانور کو ایک  ضرب میں  مار ڈالا دونوں  آدھی آدھی  قیمت دیں  یونہی اگر بہت سے  لوگوں  نے  مارا تو سب پر وہ تقسیم ہو جائے  گی اور اُن میں  اگر کوئی محرم بھی ہے  تو علاوہ اُس کے  جو اُس کے  حصہ میں  پڑا پوری قیمت بھی کفارہ میں  دے  اور ایک نے  پہلے  ضرب لگائی پھر دوسرے  نے  تو ہر ایک کی ضرب  سے  اس کی قیمت میں  جو کمی ہوئی وہ دے  پھر باقی قیمت دونوں پر تقسیم ہو جائے  گی اس بقیہ کا نصف نصف دونوں  دیں  (عالمگیری ص۲۴۹ج۱ْ منسک ص۲۴۳ْ درمختار و ردالمحتار ص۳۰۷ج۲ْ بحر ص۴۶ج۳ْ جوہرہ ص۲۲۹ْ تبیین ص۷۱ج۲)

مسئلہ ۶:
ایک نے  حرم کا جانور پکڑا دوسرے   نے  ما رڈالا تو دونوں  پوری پوری قیمت دیں  اور پکڑنے  والے  کو اختیار ہے  کہ دوسرے  سے  تاوان وصول کرلے  (عالمگیری ص۲۵۰ج۱ْ درمختار و ردالمحتار ص۳۰۷ ج۲ْبحر ص۴۲ج۳ْ تبیین ص۷۱ج۲ْمنسک۲۵۱)

مسئلہ ۷:
چند شخص مُحرم مکہ کے  کسی مکان میں  ٹھہرے  اس مکان میں  کبوتر رہتے   تھے  سب نے  ایک سے  کہا دروازہ بند کر دے  اور اس نے  دروازہ بند کردیا اور سب منیٰ  کو چلے  گئے  ْ واپس آئے   تو کبوتر پیاس سے   مرے  ہوئے  ملے  تو سب پورا پورا کفارہ دیں  (عالمگیری ص۲۵۰ج۱ْبحر ص۲۷ج۳ْمنسک ص۲۵۱)

مسئلہ ۸:
جانور کا کچھ حصہ حرم میں  ہو اور کچھ باہر تو اگر کھڑا ہو اور اس کے  سب پاؤں  حرم میں  ہوں  یا ایک ہی پاؤں  ہو تو  وہ حرم کا جانور ہے  اُس کا مارنا حرام ہے  اگر چہ سر حرم سے  باہر ہے  اور اگر صرف سر حرم میں  ہے  اور پاوں  سب کے  سب باہر تو قتل پر جرمانہ لازم نہیں  اور اگر لیٹا سویا ہے  اور کوئی حصہ حرم میں  ہے  تو اسے  مارنا حرام(درمختار و ردالمحتار ص۲۹۸ج۲ْ عالمگیری ص۲۵۱ج۱ْبحر ص۳۹ج۳ْ منسک ص۲۵۰)

مسئلہ ۹:
جانور حرم سے  باہر تھا اس نے  تیر چھوڑا وہ جانور بھا گا اور تیر اُسے  اس وقت لگا کہ حرم میں  پہنچ گیا تھا تو جرمانہ لازم اور اگر تیر لگنے  کے  بعد بھاگ کر حرم میں  گیا اور وہیں  مر گیا تو نہیں  ْ مگر اس کا کھانا حلال نہیں  (درمختار و ردالمحتار ص۲۹۰ج۲ْ عالمگیری ص۲۵۱ج۱ْ بحر ۳۹ج۳ْ منسک ص۲۵۱)

مسئلہ ۱۰:
جانور حرم میں  نہیں  مگر یہ شکار کرنے  والا حرم میں  ہے  اور حرم ہی سے   تیر چھوڑا تو جرمانہ واجب (عالمگیری ص۲۵۱ج۱ْ درمختار و ردالمحتارص۲۹۸ج۲ْ بحرص ۳۸ج۳ْ منسک ص۲۵۱)

مسئلہ ۱۱:
جانور اور شکاری دونوں  حرم سے  باہر ہیں  مگر تیر حرم سے   ہوتا ہو گزرا تو اسمیں  بھی بعض علمأ تاوں  واجب کرتے  ہیں   درمختار میں  یہی لکھا ہے  مگر بحرالرّائق و لباب میں  تصریح ہے  کہ  اس میں  تاوان نہیں  اور علامہ شامی نے  فرمایا کلام علمأسے  یہی ثابت۔ کتا یا باز وغیرہ  چھوڑا اور حرم سے  ہوتا ہو گزر ا اس کا بھی یہی حکم ہے  (عالمگیری ص۲۵۱ج۱ْ درمختار و ردالمحتار ص۲۹۹ج۲ْ بحر ۳۹ج۳ْ منسک ص۲۵۱)

مسئلہ ۱۲:
جانور حرم سے  باہر تھا اس پر کتا چھوڑا اور کتے  نے  حرم میں  جا کر پکڑا تو اُس پر تاوان نہیں  مگر شکار نہ کھایا  جائے  (عالمگیری ص۲۵۱ج۱ْدرمختار و ردالمحتار ص۳۰۵ج۲ْبحر ص۲۸ج۳ْ منسک ص۲۵۱)

مسئلہ ۱۳:
گھوڑے  وغیرہ کسی جانور پر سوار جا رہا تھا یا اسے  ہانکتا یا کھینچتا لئے  جا رہا تھا اُس کے  ہاتھ پاؤں  سے  کوئی جانور  دب کر مر گیا یا اس نے  کسی جانور کو دانت سے  کاٹا اور مر گیا تو تاوان دے  (عالمگیری  ص۲۵۲ج۱)

مسئلہ ۱۴:
بھیڑئے  پر کتا چھوڑا اُس نے  جاکر شکار پکڑا یا بھیڑیا پکڑنے  کے  لئے  جال تانا اُس میں  شکار پھنس گیا تو دونوں  صورتوں  میں  تاوان کچھ نہیں  (عالمگیری ص۲۵۲ج۱ْمنسک ص۲۵۱)

مسئلہ ۱۵:
جانور کو بھگایا یا وہ کنویں   میں  گر پڑا یا پھسل کر گرا اور مر گیا یا کسی چیز کی ٹھوکر لگی وہ مر گیا تو تاوان دے  ( عالمگیری ص۲۵۲ج۱ْ منسک ص۲۵۱)

مسئلہ ۱۶:
حرم کا جانور پکڑ لایا اور اسے  بیرون حرم چھوڑدیا اب کسی نے  مار ڈالاتوپکڑنے  والے  پر کفارہ لازم ہے  اور اگر کسی نے  نہ بھی مارا تو جب تک امن کے  ساتھ حرم کی زمین میں  پہنچ جانا معلوم  نہ ہو کفارہ سے  بَری نہ ہو گا (منسکص ۲۵۱)

مسئلہ ۱۷:
جانور حرم سے  باہر تھا اور اس کا بہت چھوٹا  بچہّ  حرم کے  اندر غیر مُحِرم نے  اُس جانور کو مار اتواس کا کفارہ نہیں  مگر بچہ بھوک سے  مر جائے  گا تو بچہ کا کفارہ  دینا ہو گا(منسک ص۲۵۱ْبحر ص۴۰ج۳)

مسئلہ ۱۸:
ہرنی کو حرَم سے  نکالا وہ بچے  جنی پھروہ مر گئی اور بچے  بھیْ تو سب کا تاوان  دے  اور اگر تاوان دینے  کے  بعد جنی تو بچوں  کا تاوان لازم نہیں  (درمختار و رالمحتار ص۳۰۸ج۲ْ عالمگیری ص۲۵۲ج۱ْ بحر ص۴۳ج۳ْ تبیین ص۷۲ج۲ْ منسک ص۲۵۰)

مسئلہ ۱۹:
پرند درخت پر بیٹھا ہو ا ہے  اور وہ درخت حرم  سے  باہر ہے  مگر جس شاخ پر بیٹھا ہے  وہ حرم  میں  ہے   تو اُسے  مارنا حرام ہے  (درمختار و ردالمحتار ص۲۹۸ج۲ْ عالمگیری ص۲۵۱ج۱ْ بحر ص۳۹ج۳)


(۱۵) حرم کے  پیڑو غیرہ کا ٹنا 

مسئلہ ۱:
حرم کے  درخت چار قسم کے  ہیں   (۱) کسی نے  اُسے  بویا  ہے  اور وہ ایسا درخت  ہے  جسے  لوگ بویا کرتے  ہیں  ْ  (۲) بویا ہے  مگر اس قسم کا نہیں  جسے  لوگ بویا کرتے   ہیں ۔ (۳) کسی نے  اسے  بویا نہیں  مگر اس قسم سے  ہے  جسے  لوگ بویا کرتے  ہیں  (۴) بویا نہیں  نہ اس قسم سے  ہے  جسے  لوگ بوتے  ہیں ۔ 

پہلی تین قسموں  کے  کاٹنے  وغیرہ میں  کچھ تاوان نہیں  یعنی اس پر جرمانہ نہیں ۔ رہا یہ کہ وہ اگر کسی کی ملک ہے  تو مالک تاوان لے  گا اورچوتھی قسم میں  جرمانہ دینا پڑے  گا اور کسی کی ملک ہے  تو  مالک تاوان بھی لے  گااور جرمانہ اُسی وقت ہے  کہ  تر ہو اور ٹوٹا اور اُکھڑا ہوا نہ ہو۔ جرمانہ  یہ ہے  کہ اُس کی قیمت کا غلہ  لے  کر مساکین پر تصدق کرے  ْ ہر مسکین کو ایک صدقہ اور اگر قیمت کا غلہ پورے  صدقہ سے  کم ہے  تو ایک ہی مسکین کو دے  اور اس کے  لئے  حرم کے  مساکین ہو نا ضروری نہیں ۔ اور یہ بھی ہو سکتا ہے  کہ قیمت ہی تصدق کردی اور یہ بھی ہو سکتا ہے  کہ اس قیمت کا جانور خرید کر حرم میں  ذبح کردے   روزہ رکھنا کافی نہیں  (عالمگیری ص۲۵۲ج۱ْ درمختار و رالمحتار ص۲۹۷ج۲ْ بحر ص۴۳ج۳ْ جوہرہ ص۲۲۸ْ تبیین ص۷۰ج۲ْ منسک ص۲۵۴)

مسئلہ ۲:
درخت اُکھیڑا اور اس کی قیمت بھی دیدی جب بھی اُس سے  کسی قسم کا نفع  لینا جائز نہیں  اور اگر بیچ ڈالا تو بیع ہو جائے   گی مگر اُس کی قیمت تصدق کردے  (عالمگیری  ص۲۵۳ج۱ْ بحر ص۴۳ج۳ْ جوہرہ ص۲۲۹ْ منسک ص۲۵۵)

مسئلہ ۳:
جو درخت سُوکھ گیا اُسے  اُکھاڑ سکتا ہے  اور اس سے  نفع بھی اُٹھا سکتا ہے  (عالمگیری ص۲۵۳ج۱ْدرمختار و ردالمحتار ص۲۹۸ج۲ْ بحر ص۴۳ج۳ْ جوہرہ ص۲۲۹)

مسئلہ ۴:
درخت اُکھاڑا اور تاوان بھی ادا کر دیا پھر اسے  وہیں  لگا دیا اور وہ جم گیا پھر اسی کو اُکھاڑا تو اب تاوان نہیں  ( عالمگیری ص۲۵۳ج۱ْبحر ص۴۳ج۳ْ منسک ص۲۵۵)

مسئلہ ۵:
درخت کے  پتے  توڑے   اگر اس درخت کو نقصان نہ پہنچا تو کچھ نہیں ۔ یونہی جو درخت پھلتا ہے  اُسے  بھی کاٹنے  میں  تاوان نہیں  جب کہ مالک سے  اجازت لے  لی ہو یا اُسے  قیمت دیدے (درمختار و ردالمحتار ص۲۹۸ج۲ْ عالمگیری ص۲۵۳ج۱ْ جوہرہ ص۲۲۹ْ منسک ص۲۵۵)

مسئلہ ۶:
چند شخصوں  نے  مل کر درخت کاٹا تو ایک ہی تاوان ہے  جو سب پر تقسیم ہو جائے  گا خواہ سب محرُِم ہوں  یا غیر محرُِم یا بعض مُِحرم اوربعض غیر محرُِم (عالمگیری ص۲۵۳ج۱)

مسئلہ ۷:
حرم کے  پیلو یا کسی  درخت کی مسواک بنانا جائز نہیں  (منسک ص۲۵۵ْ عالمگیری )

مسئلہ ۸:
جس درخت کی جڑ حرم سے  باہر ہے  اور شاخیں  حرم میں   وہ حرم کا درخت نہیں  اور اگر تنے  کا بعض حصہ حرم میں  ہے  اور بعض باہر تو وہ حرم کا  ہے  (درمختار و ردالمحتار ص۲۹۸ج۲ْ عالمگیری ص۲۵۳ج۱ْ بحر ص۴۳ج۳ْ منسک ص۲۵۵)

مسئلہ ۹:
اپنے  یا جانور کے  چلنے  میں  یا خیمہ  نصب کرنے  میں  کچھ درخت جاتے  رہے  تو کچھ نہیں  (درمختار و ردالمحتار ۲۹۸ج۲ْ بحر ص۲۷ج۳ْ منسک ص۲۵۵)

مسئلہ ۱۰:
ضرورت کی وجہ  سے  فتویٰ اس پر ہے  کہ وہاں   کی گھاس جانورں  کو چرانا جائز ہے  ْ باقی کاٹنا ْ اکھاڑنا اس کا وہی حکم ہے  جو درخت کا ہے  سِوا اِذخر اور سوکھی گھاس کے   کہ ان سے  ہر طرح انتفاع جائز۔ کھنبی کے  توڑنے  اُکھاڑنے  میں  کچھ مضائقہ نہیں   ( درمختار وردالمحتار ص۲۹۹۔ ۳۰۰ج۲ْ عالمگیری ص۲۵۳ج۱ْ بحر


 ص۴۴ج۳ْ جوہرہ ص۲۲۹ْ تبیین ص۷۰ج۲ْ منسک ص۲۵۵)


(۱۶) جُوں  مارنا

مسئلہ ۱:
اپنی جُوں  اپنے  بدن یا کپڑے   میں  ماری یا پھینک دی تو ایک میں  روٹی کا ٹکڑا  اور دویا تین ہوں  تو ایک مُٹھی اناج اور اس سے  زیادہ  میں  صدقہ (درمختار ۳۰۰ج۲ْ عالمگیری ص۲۵۲ج۱ْ بحر ص۳۴۔ ۳۵ج۳ْ جوہرہ ص۲۲۶ْ تبیین ص۶۶ج۲ْ منسک ص۲۵۲)

مسئلہ ۲:
جُوئیں  مرنے  کو سر یا کپڑا دھویا یا دھوپ میں  ڈالا جب بھی یہی کفارے  ہیں  جو مارنے  میں  تھے  (درمختار و ردالمحتار ص۳۰۰ج۲ْ عالمگیریص ۲۵۲ ج ۱ ْ بحرص ۳۴ ج ۳ ْ جوہرہ ص ۲۲۶ ْ تبیین ص ۶۶ ج ۲   ْ  منسکص ۲۵۲)۔ 
مسئلہ ۳:
دوسرے  نے  اُس کے  کہنے  یا اشارہ کرنے  سے  اُس کی جوں  ماری جب بھی اُس پر کفارہ ہے  اگر چہ  دوسرا احرام میں  نہ ہو (درمختار و ردالمحتار ص۳۰۰ج۲ْ عالمگیری ص۲۵۲ج۲ْ بحر ص۳۴ج۳ْ جوہرہ ص۲۲۶ْ منسک ص۳۵۲)

مسئلہ ۴:
زمین وغیرہ پر گری ہوئی جوں  یا دوسرے  کے  بدن یا کپڑوں  کی ْ مارنے  میں  اس پر کچھ نہیں  اگر چہ و ہ دوسرا بھی احرام  میں  ہو (بحر ص۳۴ج۳ْ عالمگیری ص۲۵۲ ج۱ْ درمختار و ردالمحتار ص۳۰۰ج۲ْ جوہرہ ص۲۲۶ْ تبیین ص۶۶ج۲ْ منسک ص۲۵۲)

مسئلہ ۵:
کپڑا بھیگ گیا تھا سُکھانے  کے  لئے  دھوپ  میں  رکھا اس سے  جوئیں  مر گیئں   مگر یہ مقصود نہ تھا تو کچھ  نہیں  (عالمگیری ص۲۵۲ج۱ْ بحر ص۳۴ج۳ْ تبیین ص۶۶ج۲ْ منسک ص۲۵۲ْ متوسط)

مسئلہ ۶ :
حرم کی خاک یاکنکری لانے  میں  حرج نہیں  (عالمگیری ص۲۵۲ج۱ْ بحر ص۴۴ج۳)


بغیر احرام میقات سے  گزرنا

مسئلہ ۱:
میقات کے  باہر سے  جو شخص آیا اور بغیر احرام مکہّ  معظمہ کو گیا تو اگر چہ نہ حج کا ارادہ ہو نہ عمرہ کا مگر حج یا عمرہ واجب ہو  گیا  پھر اگر میقات سے  واپس نہ گیا یہیں  احرام باندھ لیا تو دم واجب ہے  اور میقات کو واپس  جاکر احرام باندھ کر آیا تو دم ساقط ْ اور مکہ معظمہ میں  داخل ہونے  سے   جو اُس پر حج یا عمرہ واجب ہوا تھا اس کا  احرام باندھا اور ادا کیا تو بری الذّمہ  ہوگیا۔ یونہی حجۃ الاسلام یا نفل یا منت کا عمرہ یا حج جو اُس پر تھا اُس کا احرام باندھا  اور اُسی سال ادا کیا  جب بھی بری الذّمہ ہو گیا اور اگر اُس سال ادانہ کیا تو اس سے  بری الذمہ نہ ہوا جو مکہّ  میں  جانے  سے  واجب ہو اتھا(عالمگیری ص۲۵۳ج۱ْ درمختار وردالمحتار ص۳۰۹۔ ۳۱۰ج۲ْ بحر ص۴۸ج۳ْ جوہرہص ۲۲۹ْ تبیین ص۷۳ج۲ْ منسک ص۵۵ْ ۵۶ْ ۶۰ْ ۶۱)

مسئلہ ۲:
چند بار بغیر احرام  مکہ معظمہ کو گیا پچھلی بار میقات کو واپس آکر حج یا عمرہ کا احرام باندھ کر ادا کیا تو صرف اس بار حج یا عمرہ واجب ہوا تھا اس سے  بری الذّمہ ہو اپہلوں  سے  نہیں  (عالمگیریص ۲۵۲ج۱ْ درمختار و ردالمحتار ص۳۱۳ج۲ْ منسک ص۶۱)

مسئلہ ۳:
حج یا عمرہ کا ارادہ ہے  اور بغیر احرام میقات سے  آگے  بڑھا تو اگر یہ اندیشہ ہے  کہ میقات کو واپس جائے  گا تو حج فوت ہو جائے  گا تو واپس نہ ہو وہیں  سے  احرام باندھ لے  اور دم دے  اور اگر یہ اندیشہ نہ ہو تو واپس آئے  ْ پھر اگر میقات کو بغیر احرام آیا تو دم ساقط یونہی اگر احرام باندھ کر آیا اور لبیک کہہ چکا تو دَم ساقط اور نہیں کہا تو نہیں  (عالمگیری ص۲۵۳ج۱ْ درمختار و ردالمحتار ص۲۱۰ج۲ْ بحر ص۴۸ ج۳)

مسئلہ ۴:
میقات سے  بغیر احرام  گیا پھر عمرہ  کا احرام باندھا اور عمرہ  کو فاسد کردیا  ْ پھر میقات سے  احرام باندھ کر عمرہ کی قضا کی تو میقات سے  بغیر احرام گزرنے  کا دَم ساقط ہو گیا (درمختار و ردالمحتار ص۲۱۴ج۲ْ عالمگیری ص۲۵۳ج۱ْ بحر ص۴۸ ج۳ْ تبیین ص۷۳ج۲)

مسئلہ ۵:
مُتمتّع نے  حرَم کے  باہر سے  حج کا احرام باندھا اُسے  حکم ہے  کہ جب تک وقوف عرفہ نہ کیا اور حج فوت ہونے  کا اندیشہ نہ ہو تو حرم کو واپس آئے ۔ اگر واپس نہ آیا تو دَم واجب ہے  اور اگر واپس ہو ااورلبیک کہہ چکا ہے  تو دم ساقط ہے  ْنہیں  تو نہیں ۔ اور باہر جاکر احرام نہیں  باندھا تھا اور واپس آیا اور یہاں  سے  احرام باندھا تو کچھ نہیں ۔ مکہ  میں  جس نے  اقامت کرلی ہے  اُس کا بھی یہی حکم ہے  اور اگر مکہ والا کسی کام سے  حرم سے  باہر گیا تھا اور وہیں  سے  حج کا احرام باندھ کر وقوف کرلیا تو کچھ نہیں  ْ اور اگر عمرہ کا احرام حرم میں  باندھا تو دَم لازم آیا (عالمگیری ص۲۵۴ج۱ْ درمختار و ردالمحتار ص۳۱۱ج۲ْ بحر ص۵۰ج۳ْتبیین ص۷۴ج۲منسک ْص۵۸)

مسئلہ ۶:
نا بالغ بغیر احرام  میقات  سے  گزرا پھر بالغ ہو گیا اور وہیں  سے  احرام باندھ لیا تو دم لازم نہیں  ْ اور اگر غلام بغیر احرام گزرا پھر اُس کے  آقا نے  احرام کی اجازت دیدی اور اُس نے  احرام باندھ لیا تو دم لازم ہے  جب آزاد ہو ادا کرے  (عالمگیری ص۲۵۳ج۱ْ درمختار و ردالمحتار ص۳۰۹ج۲ْ بحر ص۵۰ج۳ْ منسک ص۶۱)

مسئلہ ۷:
میقات سے  بغیر احرام گزرا پھر عمرہ کا احرام باندھا اس کے  بعد حج کا یا قِران کا تو دَم لازم ہے  اور اگر پہلے  حج کا باندھا پھر حرم میں  عمرہ کا تودو (۲) دَم (عالمگیری ص۲۵۳ج۱ْ درمختار وردالمحتار ص۳۱۷ج۲ْ بحر ص۴۸ ج۳)


(۱۸)  احرام ہوتے  ہوئے  دوسرا احرام باندھنا

مسئلہ ۱:
جو شخص میقات کے  اندر رہتا ہے  اس نے  حج کے  مہینوں  میں  عمرہ کا طواف ایک پھیرا بھی کرلیا اس کے  بعد حج


 کا احرام باندھا تو اسے  توڑدے  اور دَم واجب ہے  اس سال عمرہ کرلے  آئندہ حج اور اگر عمرہ توڑکر حج کیا تو عمرہ ساقط ہو گیا اور دَم دے  اور دونوں  کرلئے  تو ہو گئے  مگر گنہگار ہوا اور دَم واجب (عالمگیری ص۲۵۴ج۱ْ درمختار و ردالمحتار ص۳۱۴۔ ۳۱۵ج۲ْ بحر ص۵۰ج۳ْ تبیین ص۷۴۔ ۷۵ج۲ْمنسک ص۱۹۷)

مسئلہ ۲:
حج کا احرام باندھا پھر عرفہ کے   دن یا رات میں دوسرے  حج کا احرام باندھا تو اُسے  توڑدے  اور دم دے  اور حج اور عمرہ اُس پر واجب اور اگر دسویں  کو دوسرے  حج کا احرام باندھا اور حَلق کرچکا ہے  تو بدستور احرام میں  رہے  اور دوسرے  کو سالِ آئندہ میں  پورا کرے  اور دَم واجب نہیں  اور حلق نہیں  کیا ہے  تو دم واجب (درمختار و ردالمحتار ص۳۱۵۔ ۳۱۶ج۲ْ عالمگیری ص۲۵۴ج۱ْ بحر ص۵۱۔ ۵۲ج۳ْ تبیین ص۷۵ج۲ْ منسک ص۱۹۵)

مسئلہ ۳:
عمرہ کے  تمام افعال کرچکا تھا صرف حلقَ باقی تھا کہ دوسرے  عمرہ کا احرام  باندھا تو دَم واجب ہے  اور گنہگار ہوا (درمختار و ردالمحتار ص۳۱۶ج۲ْ عالمگیری ص۲۵۴ج۱ْ بحر ص۵۲ج۳ تبیین ص۷۵ج۲ْ منسک ص۱۹۶)

مسئلہ ۴:
باہر کے  رہنے  والے  نے  پہلے  حج کا احرام باندھا اور طوافِ قدوم سے  پیشتر عمرہ کا احرام باندھ لیا تو قارن ہو گیا مگر اَسا ء ت ہوئی  اور شکرانہ کی قربانی کرے  اور عمرہ کے  اکثر طواف یعنی چار پھیرے  سے  پہلے  وقوف کرلیا تو عمرہ باطل ہو گیا (درمختار و ردالمحتار ص۳۱۷ج۲ْ عالمگیری ص۲۵۴ج۱ْ بحر ص۵۰ج۳ْ تبیین ص۷۵ ج۲ْ منسک ص۱۹۷)

مسئلہ ۵:
طوافِ قدوم کا ایک پھیرا بھی کرلیا تو عمرہ کا احرام باند ھنا جائز نہیں  پھر بھی اگر باندھ لیا تو بہتر یہ ہے  کہ عمرہ توڑدے  اور قضا کرے  اور دم دے  اور اگر نہیں  توڑا اور دونوں  کرلئے   تو دم دے  (درمختار وردالمحتار ص۳۱۸ج۲ْ عالمگیری ص۲۵۴ج۱ْ بحر ص۵۱ج۳ْ تبیین ص۷۶ج۲ْ منسک ص۱۹۸)

مسئلہ ۶:
دسویں  سے  تیرھویں  تک حج کرنے  والے  کو عمرہ کا احرام باندھنا ممنوع ہے  اگر باندھا تو  توڑدے  اور اس کی قضا کرے  اور دَم دے  اور اگر کرلیا تو ہوگیا مگر دَم واجب ہے  ( درمختار و ردالمحتار ص۲۱۹ج۲ْعالمگیری ص۲۵۴ج۱ْبحر ص۵۳ج۳ْ تبیین ص۷۶ج۲ْ منسک ص۱۹۸)۔ 

مُحْصَر  کا بیان 


 اﷲ عزوجل فرماتا ہے  :۔ 

فَاِنْ اُحْصِرْ تُمْ فَمَا اسْتَیْسَرَ مِنَ الْھَدْیِ  ج  وَلَا تَحْلِقُوْ اُرٔ ُوْسَکُمْ حَتّیٰ یَبْلُغَ الْھَدْیُ مَحِلَّہٗ ط


(اگر حج و عمرہ سے  تم روک دیئے  جاو ٔ  تو جو قربانی میسّر آئے  کرو اور اپنے  سر نہ  مُنڈاؤ جب تک قربانی  اپنی جگہ (حرم )میں  نہ پہنچ جائے  ) 


اور فرماتا ہے  ؛۔ 

اِنَّ الَّذِیْنَ کَفَرُوْ ا وَیَصُدُّوْنَ عَنْ سَبِیْلِ اللّٰہِ وَالْمَسْجِدِ الْحَرَامِ الَّذِیْ جَعَلْنٰہُ لِلنَّا سِ سَوَآئَ ن الْعَکِفُ فِیْہِ وَالْبَادِ ط وَمَنْ یُّرِدْفِیْہِ بِالْحَادٍم بظُلْمٍ نُذِقْہُ مِنْ عَذَابٍ اَلِیْمٍ ۰ 


(بے  شک وہ جنہوں  نے  کفر کیا اور روکتے  ہیں  اﷲ کی راہ سے  اور مسجدِ حرام سے  جس کو ہم نے  سب لوگوں  کے  لئے  مقرر کیا اس میں  وہاں  کے  رہنے  والے  اور باہر والے  برابر حق رکھتے  ہیں  اور جو اس میں  نا حق زیادتی کا ارادہ کرے  ہم اُسے  دردناک عذاب چکھائیں  گے  )


احادیث

حدیث ۱:
صحیح بخاری شریف میں  عبداﷲ بن عمررضی اﷲ تعالی عنہما سے  مروی کہہ ہم  رسول اﷲ ﷺ کے  ساتھ چلے  ْ کفارِ قریش کعبہ تک جانے  سے  مانع ہوئے  ْ نبی ﷺ نے  قربانیاں  کیں  اور سرمنڈایا اور صحابہ  نے  بال کتروائے ۔ نیز بخاری میں  مسور بن مخرمہ رضی اﷲ تعالی عنہ سے  مروی کہ رسول اﷲ ﷺ نے  حلق سے  پہلے  قربانی کی اور صحابہ کوبھی اسی کا حکم فرمایا (بخاری ص۲۴۳ج۱)

حدیث۲:
ابو داؤد و تر مذی و نسائی و ابن ماجہ و دارمی  حجاج بن عمرو انصاری رضی اﷲ تعالی عنہ سے  راوی کہ رسول اﷲ ﷺ نے  فرمایا جس کی ہڈی ٹوٹ جائے  یا لنگڑا ہو جائے  تو احرام کھول سکتا ہے  اور سال آئندہ اُس کو حج کرنا ہوگا اور ابو داودٔ کی ایک روایت میں  ہے  یا بیمار ہو جائے  (ابوداؤد ص۱۸۶ج۱)

مسئلہ ۱:
جس نے  حج یا عمرہ کا احرام باندھا مگر کسی وجہ سے  پورانہ کرسکا اُسے  مُحصَر کہتے  ہیں ۔ جن وجوہ سے  حج یا عمرہ نہ کرسکے   وہ یہ ہیں  :(۱)دشمن (۲)درندہ(۳) مرض کہ سفر کرنے  اور سوار ہونے  میں  اس کے  زیادہ ہونے  کا گمان غالب ہے  (۴) ہاتھ پاؤں   ٹوٹ جانا(۵) قید (۶) عورت کے  محرُِم یا شوہر جس کے  ساتھ جارہی  تھی اُس کا انتقال ہو جانا(۷) عدّت(۸) مصارف یا سواری کا ہلاک ہو جانا(۹)شوہر حجِ نفل میں  عورت کو اور مولیٰ لونڈی غلام کو منع کردے  (عالمگیری ص۲۵۵ج۱ْ درمختار و ردالمحتار ص۳۱۹ج۲ْبحر ص۵۳ج۳ْ جوہرہ ص۲۳۰ْتبیین ص۷۷ج۲ْمنسک ص۲۷۳)

مسئلہ ۲:
مصارف چوری ہوگئے  یا سواری کا جانور ہلاک ہو گیا تو اگر پیدل نہیں  چل سکتا تو مُحصر ہے  ورنہ نہیں (عالمگیری ص۲۵۵ج۱ْدرمختار و ردالمحتار ص۳۲۰ج۲ْ بحر ص۵۴ج۳ْ جوہرہ ص۲۳۰ْ منسک ص۲۷۳۔ ۲۷۴)

مسئلہ ۳:
صورتِ مذکور میں  فی الحال تو پیدل چل سکتا ہے  مگر آئندہ مجبور ہو جائے  گا اُسے  احرام کھول دینا جائز ہے  (درمختار و ردالمحتار ص۳۲۰ج۲ْ بحر ص۵۴ج۳ْمنسک ص۲۷۴)

مسئلہ ۴:
عورت کا شوہر یا محرُِم مر گیا اور وہاں  سے  مکہّ معظمہ مسافت ِسفریعنی تین دن کی راہ سے  کم ہے  تو مُحصرنہیں  اور تین دن یا زیادہ کی راہ ہے  تو اگر وہاں ٹھہرنے  کی جگہ ہے  تو مُحصرہے  ورنہ نہیں  (عالمگیری ص۲۵۵ج۱ْردالمحتار ص۳۲۰ج۲ْ بحر ص۵۴ج۳ْ جوہرہ ص۲۳۰ْ منسک ص۲۷۹)

مسئلہ ۵:
عورت نے  بغیر شوہر یا محرم کے  احرام باندھا تو وہ بھی مُحَصر ہے  کہ اُسے   بغیر ان کے  سفر حرام ہے  (عالمگیری ص۲۵۵ج۱ْ ردالمحتار ص۳۲۰ج۲ْ بحر ص۵۴ج۳ْ جوہرہ ص۲۳۰ْ منسک ص۲۷۵)

مسئلہ ۶:
عورت نے  حج نفل کا احرام باندھا تو شوہر  منع کرسکتا ہے  لہذا اگر شوہر منع کردے  تو مُحَصر ہے  اگر چہ اس کے 

 ساتھ محرُِم بھی ہو اور حج فرض کو منع نہیں  کرسکتا البتہ اگر وقت سے  بہت پہلے   احرام باندھا تو شوہر کھلواسکتا ہے  (ردالمحتار ص۳۲۰ج۲ْعالمگیری ص۲۵۵ج۱ْ بحر ص۵۴ج۳ْ تبیین ص۷۰ج۲ْ منسک ص۲۷۴)

مسئلہ ۷:
مولیٰ نے  غلام کو اجازت دیدی پھر بھی منع کرنے  کا اختیار ہے  اگر چہ بغیر ضرورت منع کرنا مکروہ ہے  اور لونڈی کو مولیٰ نے  اجازت دیدی تو اُس کے  شوہر کو روکنے  کا حق حاصل نہیں  ہے  (ردالمحتار ص۲۳۰ج۲ْ عالمگیری ص۲۵۵ج۱ْ بحر ۵۴ج۳ْ تبیین ص۷۸ ج۲ْ منسک ص۲۷۵)

مسئلہ ۸:
عورت نے  احرام باندھا اس کے  شوہر نے  طلاق دیدی تو مُحَصر ہے  اگر  چہ محرُِم بھی ہمراہ موجود ہو(ردالمحتار ص۳۲۰ج۲ْ منسک ص۲۷۵)

مسئلہ ۹:
مَُحصر کو یہ اجازت ہے  کہ حرَم کو قربانی بھیج دے  جب قربانی ہو جائے  گی اس کا احرام کھل جائے  گا یا قیمت بھیج دے  کہ وہاں  جانور خرید کر ذبح کر دیا جائے  بغیر اس کے  احرام نہیں  کھل سکتا جب تک مکہ  معظمہ  پہنچ کر طواف وسعی وحَلق نہ کرلے  ْ روزہ رکھنے  یا صدقہ دینے  سے  کام نہیں  چلے  گا اگر چہ قربانی کی استطاعت نہ ہو۔ احرام باندھتے  وقت اگر شرط لگائی ہے  کہ کسی وجہ سے  وہاں  تک نہ پہنچ سکوں  تو احرام کھول دوں  گا جب بھی یہی حکم ہے   اس شرط کا  کچھ اثر نہیں  (عالمگیری ص۲۵۵ج۱ْ درمختار و ردالمحتار ص۳۲۰ج۲ْ بحر ص۵۴ج۳ْ جوہرہ ص۲۳۰ج۱ ْ تبیین ص۷۸ج۲ْ منسک ص۲۷۰)

مسئلہ ۱۰:
یہ ضروری امر ہے  کہ جس کے  ہاتھ قربانی بھیجے  اس سے  ٹھہرالے  کہ فُلاں  دن فُلاں  وقت قربانی ذبح ہواور وہ وقت گزرنے  کے  بعد احرام سے  باہر ہوگا پھر اگر اسی وقت قربانی ہوئی جو ٹھہرا تھا یا اس سے  پیشتر فَبہا اور اگر بعد میں  ہوئی اور اُسے  اب معلوم ہو ا تو ذبح سے  پہلے  چونکہ احرام   سے  باہر ہوا لہذا دَم دے ۔ مَُحصر کو احرام سے  باہر آنے  کے  لئے  حلق شرط نہیں  مگر بہتر ہے  (عالمگیر ص۲۵۵ج۱ْ درمختار و ردالمحتار ص۳۲۱ج۲ْ بحر ص۵۴ج۳ْ جوہرہ ص۲۳۰ج۱ْتبیین ص۷۸ج۲ْ منسک ص۲۷۶)

مسئلہ ۱۱:
مُحصَر اگر مُفرِد ہے  یعنی صرف حج یا عمرہ کا احرام باندھا ہے  تو ایک قربانی بھیجے  اور دوبھیجیں  تو پہلی ہی کے  ذبح سے  احرام کھل گیا اور قاَرِن ہو تو دو بھیجے  ایک سے  کام نہ چلے  گا(درمختار و ردالمحتار ص۳۲۰ج۲ْ عالمگیری ص۲۵۵ج۱ْ بحر ص۵۵ج۳ْ جوہرہ ص۲۳۰ج۱ْتبیین ص۷۹ج۲ْ منسک ص۲۷۶)

مسئلہ ۱۲:
اس قربانی کے  لئے   حرم شرط ہے  بیرونِ حرم نہیں  ہو سکتی  دسویں  ْ گیارہویں  ْ بارہویں  تاریخوں  کی شرط نہیں  ْ پہلے  اور بعد کو بھی ہو سکتی ہے  (درمختار و ردالمحتار ص۳۲۱ج۲ْ عالمگیری ص۲۵۶ج۱ْ بحر ص۵۵ج۳ْ جوہرہ ص۲۳۰ج۱ ْ تبیین ص۷۹ج۲ْ منسک ص۲۷۶)

مسئلہ ۱۳:
قاَرِن نے  اپنے  خیال سے  دو قربانیوں  کے  دام بھیجے  اور وہاں  ان داموں  کی ایک ہی ملی اور ذبح کردی تو یہ نا کافی ہے  (ردالمحتار ص۳۲۰ج۲ْ بحر ص۵۵ج۳ْ منسک ص۲۷۷)

مسئلہ ۱۴:
قاَرِن نے  دو قربانیاں  بھیجیں  اور یہ معّین نہ کیا کہ یہ حج کی ہے  اور یہ عمرہ  کی تو بھی کچھ مضائقہ نہیں  مگر بہتر یہ ہے  کہ معّین کردے  کہ یہ حج کی ہے  اور یہ عمرہ کی (عالمگیری ص۲۵۵ج۱ْ درمختار و ردالمحتار ص۳۲۰ج۲ْ بحر


ص  ۵۵ ج۳ْ منسک ص۲۷۶)

مسئلہ ۱۵:
 قاَرِن نے  عمرہ کا طواف کیا اور وقوف ِعرفہ سے  پیشتر مُحَصر ہوا تو ایک  قربانی بھیجے   اور حج کے  بدلے  ایک حج اور ایک عمرہ کرے  دوسرا عمرہ اس پر نہیں  (عالمگیری ص۲۵۵ج۱ْ منسک ۲۷۷ْ بحر ۵۵ج۳ْ درمختار و ردالمحتار ص۲۲۳ج۲ ْ تبیین ص۸۱ج۲ْ منسک ص۲۷۷)

مسئلہ ۱۶:
اگر احرام میں  حج یا عمرہ کسی کی نیت نہیں  تھی تو ایک جانور بھیجنا کافی ہے  اور ایک عمرہ کرنا ہوگا اور اگر نیت  کی تھی مگر یہ یاد نہیں  کہ کاہے  کی نیت تھی  تو ایک جانور بھیج دے  اور ایک حج اور ایک عمرہ کرے  اور اگر دو حج کا احرام باندھا تو دو (۲)دَم دے  کر احرام کھولے  اور اگر دو عمرے  کا احرام باندھا اور ادا کرنے  کیلئے  مکہ ّ معظمہ  کو چلا مگر نہ جا سکا تو ایک دَم دے  اور چلا نہ تھا کہ محصر ہو گیا تو دو(۲) َدَم دے  اور اس کو دو عمرے  کرنے  ہوں  گے  (عالمگیری ص۲۵۵ْ ۲۵۶ج۱ْ منسک ص۲۷۷)

مسئلہ ۱۷:
عورت نے  حجِ نفل کا احرام باندھا تھا اگر چہ شوہر کی اجازت سے  ْ پھر شوہر نے  احرام کھلوادیا تو اس کا احرام کھلنے  کے  لئے  قربانی کا ذبح ہو جانا ضروری نہیں  بلکہ ہر ایسا کام جو احرام میں  منع تھا اس کے  کرنے  سے  احرام سے  باہر ہوگئی مگر اس پر بھی قربانی یا اس کی قیمت بھیجنا ضروری ہے  ْ اور اگر حج کا احرام تھا تو ایک حج اور ایک عمرہ قضا کرنا ہوگا اور اگر شوہر یا مُِحرم کے  مر جانے  سے  مُحَصرہوئی یا حج فرض کا احرام تھا اور بغیرمحرُِم جارہی تھی شوہر نے  منع کر دیا تو اس میں  بغیر قربانی ذبح ہوئے  احرام سے  باہر نہیں  ہوسکتی (منسک ص۲۷۹ْ بحر ص۵۴ج۳)۔ 
مسئلہ ۱۸:
مُحصَر نے  قربانی نہیں  بھیجی ویسے  ہی گھر  کو چلا آیا اور احرام باندھے   ہوئے  رہ گیا تو یہ بھی جائز ہے  (درمختار ص۳۲۱ج۳ْ بحر ص۵۴ج۳)

مسئلہ ۱۹:
وہ مانع جس کی وجہ سے  رُکنا ہوا تھاجاتا رہا اور وقت اتنا ہے  کہ حج اور قربانی دونوں  پالے  گا تو جانا فرض ہے  اب اگر گیا اور حج پالیا تو فبہا ورنہ عمرہ کرکے  احرام سے  باہر ہو جائے  اور قربانی کا جانور  جو بھیجا تھا مل گیا تو جو چاہے  کرے  (درمختار و ردالمحتار ص۳۲۲ج۲ْ عا لمگیری ص۲۵۶ج۱ْ بحر ص۵۵ ج۳ْ جوہرہ ص۲۳۱ج۱ْتبیین ص۸۰ج۲ْ منسک ص۲۸۰)

مسئلہ ۲۰:
 مانع جاتا رہا اور اسی سال حج  کیا تو قضا کی نیت نہ  کرے  اور اب مُفرد پر عمرہ  بھی واجب نہیں  (عالمگیری ص۲۵۶ج۱ْ درمختار و ردالمحتار ص۳۲۲ج۲ْ بحر ص۵۴ج۳ْ جوہرہص ۲۳۱ج۱ْ تبیین ص۸۰ ج۲ْ منسک ص۲۸۰)

مسئلہ ۲۱:
وقوف ِعرفہ کے  بعد احصار نہیں  ہو سکتا اور اگر مکہّ  ہی میں  ہے  مگر طواف اور وقوفِ عرفہ دونوں  پر قادر نہ ہو تو مُحصر ہے  اور دونوں  میں  سے  ایک پر قادر ہے  تو نہیں  (عالمگیری ص۲۵۶ج۱ْ درمختار و ردالمحتار ص۳۲۲ج۲ْ بحر ص۵۶ج۳ْ جوہرہ ص۲۳۱ج۱ْ تبیین ص۸۱ج۲ ْ منسک ص۲۷۵)

مسئلہ ۲۲:
مُحصَر قربانی بھیج کر جب احرام سے  باہر ہو گیا اب اس کی قضا کرنا چاہتا ہے  اگر صرف حج کا احرام تھا تو ایک حج اور ایک عمرہ کرے  اور قران تھا تو ایک حج اور دو عمرے  ْ اور یہ اختیار ہے  کہ قضا میں  قِران کرے  اور پھر ایک عمرہ یا


 تینوں  الگ الگ  کرے  اور اگر احرام عمرہ کا تھا تو صرف ایک عمرہ کرنا ہوگا (عالمگیری ص۲۵۶ج۱ْ درمختار و ردالمحتار ص۳۲۲ج۲ْ بحر ص۵۵ ج۳ْ جوہرہ ص۲۳۱ج۱ْ تبیین ص۷۹۔ ۸۰ ج۲ْ منسک ص۲۸۲) 


حج فوت ہونے  کا بیان

حدیث۱:
ابو داؤد تر مذی و نسائی و ابن ماجہ  و دارمی  عبدالرحمٰن بن یعمر ویلی  رضی اﷲ تعالی عنہ سے  رادی ْ کہتے  ہیں  میں  نے  رسول اﷲ ﷺ  کو فرماتے  سُنا کہ حج عرفہ ہے  جس نے  مزُدَِلفہ کی رات میں  طلوع فجر سے  قبل وُقوف عرفہ پالیا  اُس نے  حج پالیا۔ 
 حدیث۲:
 دارقطنی نے  ابن عُمر و ابن عباس رضی اﷲ تعالی عنہم سے  روایت کی کہ رسول اﷲ ﷺ  نے  فرمایا جس کا وُقوف ِعرفہ رات تک  میں  فوت ہو گیااُس کا حج فوت ہو گیا تو اب اسے  چاہیے  کہ عمرہ کرکے  احرام کھول ڈالے  اور سال آئندہ حج کرے  (نسائی ص۳۶ج۲ْ ص۱۰۸ج۲ْ ابو داؤد ص۱۹۵ج۱ْ ابن ماجہ ص۲۱۶)


مسائل فقہیّہ

مسئلہ ۱:
جس کا حج فوت ہو گیایعنی وقوف عرفہ ا سے  نہ ملا تو طواف و سعی کر کے   سر مُنڈا کر یا بال کترواکر احرام سے  باہر ہو جائے  اور سال آئندہ حج کرے  اور اُس پر دَم واجب نہیں  (جوہرہ ص۲۳۲ج۱ْ عالمگیری ص۲۵۶ج۱ْ درمختار و ردالمحتار ص۲۵۹ج۲ْ بحر ص۵۷ج۳ْ تبیین ص۸۲ ج۲ْ منسک ص۲۸۳)

مسئلہ ۲:
قارن کا حج فوت ہو گیا تو عمرہ کے  لئے  سعی و طواف کرے  پھر ایک اور طواف و سعی کرکے  حلق کرے  اور دَم ْ قِران جاتا رہا  اور پچھلا طواف جسے  کر کے  احرام  سے  باہر ہو گا اُسے  شروع کرتے  ہی لبیک موقوف کردے  اور سال آئندہ حج کی قضا کرے  عمرہ کی قضا نہیں  کیونکہ عمرہ کرچکا (منسک ص۲۸۳۔ ۲۸۴ْ عالمگیری ص۲۵۶ج۱ْ بحر ص۵۷ج۳ْ تبیین ص۸۲ جوہرہ ص۲۳۲ج۱)

مسئلہ ۳:
 تَمتّع والا قربانی  کا جانور لایا تھاا ور تمتع باطل ہوگیا تو جانورکو جو چاہے  کرے  (عالمگیری ص۲۵۶ج۱ْ بحر ص۵۷ج۳ْ منسک ص۲۸۴)

مسئلہ ۴:
عمرہ فوت نہیں  ہو سکتا کہ اس کا وقت عمر بھر ہے  اور جس کا حج فوت ہو گیا اس پر طوافِ صدر نہیں  (عالمگیری ص۲۵۶ج۱ْ بحر ص۵۸ ج۳ْ تبیین ص۸۲ ج۲ْ جوہر ہ ص۲۳۲ج۲ْ منسک ص۲۸۵)

مسئلہ ۵:
جس کا حج فوت ہوا اس نے  طواف و سعی کرکے  احرام نہ کھولا اور اسی احرام سے  سال آئندہ حج کیا تو یہ حج صحیح نہ ہو ا(منسک ص۲۸۴ْ بحر ص۵۷ج۳ْ تبیین ص۸۳ج۲ْ ردالمحتار ص۲۵۹ج۲)


حج بدل کا بیان

حدیث ۱:
دارقطنی  ابن عبا س   رضی اﷲ توالی عنہما سے  راوی کہ رسول اﷲ ﷺ  نے  فرما یا جو اپنے  والدین کی طرف سے  حج کرے  یا ان کی طر ف تاوان ادا کرے  روز قیامت ابرار کے  ساتھ اُٹھایا جائے  گا۔ 
حدیث ۲:
جابر رضی اﷲ تعالی عنہ سے  راوی کہ حضور ﷺ نے  فرمایا جو اپنے  ماں  باپ کی طرف سے  حج کرے  تو اُن کا حج پورا کر دیا جائے  گا اور اُس کے  لئے  دس حج کا ثواب ہے ۔ 
حدیث ۳:
 نیززید ابن ارقم رضی اﷲ تعالی عنہ سے  راوی کہ رسول اﷲ ﷺ نے  فرمایا جب کوئی اپنے  والدین کی طرف سے  حج کرے  گا تو مقبول ہوگا انُ کی رُوحیں  خوش ہوں  گی اور یہ اﷲ کے  نزدیک نیکو کار لکھا جائیگا۔ 
حدیث۴:
ابو حضص کبیر انس  رضی اﷲ تعالی عنہ سے  رادی کہ اُنھوں  نے  رسول اﷲ ﷺ سے  سوال کیا کہ ہم مُردوں  کی طرف سے  صدقہ کرتے  اور اُن کی طرف سے  حج کرتے  اور ان کے  لئے  دُعا کرے  ہیں  ْ  آیا یہ اُن کو پہنچتا ہے ۔ فرمایا ہاں  بیشک ان کو پہنچتا ہے  اور بے  شک وہ اس سے  خوش ہوتے  ہیں  جیسے  تمھارے  پاس طبق  میں  کوئی چیز ہدیہ کی جائے  تو تم خوش ہوتے  ہو۔ 
حدیث ۵:
صحیحین میں  ابن عباس رض اﷲ تعالی عنہ سے  مروی کہ ایک عورت نے  عرض کی یا رسول اﷲ  ﷺ  میرے  باپ پر حج فرض ہے  اور وہ بہت بوڑھے   ہیں  کہ سواری پر بیٹھ نہیں  سکتے ۔ کیا میں  اُن کی طرف سے  حج کروں  ْ فرمایا ہاں ۔ (بخاری ص۲۵۰ج۱ْ مسلم ص۴۳۱ج۱ْ ترمذی ص۱۱۲ج۱ْ ابن ماجہ ص۲۰۸ْ ابوداؤدص۱۸۱ج۱)

حدیث۶:
ابوداؤد  و تر مذی  و نَسائی ابی زرین عقیلی رضی اﷲ تعالی عنہ سے  راوی ْ یہ نبی ﷺ کی خدمت میں  حاضر ہوئے  اور عرض کی یا رسول اﷲ ﷺ  میرے  ماں  باپ بہت بوڑھے  ہیں  حج و عمرہ نہیں  کرسکتے   اور ہو دج پر بھی نہیں  بیٹھ سکتے  ، فرمایا اپنے  باپ کی طرف سے  حج و عمرہ کرو (مسلم ص۴۳۱ج۱ْ ترمذی ص۱۱۲ج۱ْ ابن ماجہ ص۲۰۸ْابوداود ص۱۸۱ج۱) 

مسئلہ ۱:
عبادت تین قسم کی ہے ۔ (۱) بدنی (۲) مالی(۳) مرکب ، عبادت بدنی میں  نیابت نہیں  ہو سکتی  یعنی ایک کی طرف سے   دوسرا ادا نہیں  کر سکتا۔ جیسے   نماز ،روزہ۔  مالی نیا بت  بہر حال جاری ہو سکتی ہے  جیسے  زکوٰۃ و صدقہ۔ مرکب میں  اگر عاجز ہو تو دوسرا اس  کی طرف سے  کرسکتا ہے  ورنہ نہیں  جیسے  حج۔ رہا ثواب پہنچانا کہ جو کچھ عبادت کی اُس کا ثواب فلاں  کو پہنچے  ْ اس میں  کسی عبادت کی تخصیص نہیں  ہر عبادت کا ثواب دوسرے  کو پہنچا سکتا ہے ۔ نمازْ روزہٗ زکوٰۃْ  صدقہ ْ حج ْ تلاوت قرآن ْ ذکر  زیارت قبور ْ فرض و نفل سب کا ثواب  زندہ یا مردہ کو پہنچا سکتا ہے  اور یہ نہ سمجھنا چاہیے  کہ فرض کا پہنچادیا تو اپنے  پاس کیا رہ گیا کہ ثواب  پہنجانے  سے  اپنے  پاس سے  کچھ نہ گیا لہذا فرض کا ثواب پہنچانے  سے  پھر وہ فرض عود نہ  کرے  گا کہ یہ تو ادا کرچکا اس کے  ذمہ  سے  ساقط ہو چکا ورنہ ثواب کس شے  کا  پہنچاتا ہے  (درمختار و ردالمحتار ص۳۲۶ج۲ْ عالمگیری ص۲۵۷ج۱ْ بحر


 ص۶۰ج۳ْ تبیین ص۸۵ج۲ْ منسک ص۳۸۶) اس سے  بخوبی معلوم ہو گیا کہ فاتحہ ّمروجہ  جائز ہے  کہ وہ ایصال ِ ثواب ہے  اور ایصالِ جائز بلکہ محمود ، البتہ  کسی معاوضہ پر ایصال ثواب کرنا مثلاً بعض لوگ کچھ لے  کر قرآن مجید کا ثواب پہنچاتے  ہیں  ، یہ نا جائز ہے  کہ پہلے  جو پڑھ  چکا ہے  اس کا معاوضہ لیا  تو یہ بیع ہوئی اور بیع قطعاً باطل و حرام ْ اور اب جو پڑھے  گا اس کا ثواب پہنچائے  گا تو یہ اجارہ ہوا اور طاعت پر اجارہ باطل سِواان تین چیزوں  کے  جن کا بیان آئے  گا  (درمختار و ردالمحتار ص۳۲۷۔ ۳۲۸ج۲ْ عالمگیری ص۲۵۷ج۱ْ بحر ص۶۰ تا ۶۲ج۳ْ تبیین ص۸۵ج۲ْ منسک ص۲۸۷۔ ۲۸۸)

                  حج بدل کے  شرائط  

 مسئلہ ۱:         حج بدل کے  لئے  چند شرطیں  ہیں :۔ 

 (۱)جو حج بدل کراتا ہو اس پر حج فرض ہو یعنی اگر اس پر فرض نہ تھا اور حج بدل کرایا تو حج فرض ادا نہ  ہو گا لہذا اگر بعد میں  حج اس پر فرض ہو اتو یہ حج اس کے  لئے  کافی  نہ ہوگا بلکہ اگر عاجز ہو تو پھر حج کرائے  اور قادر ہو تو خود کرے ۔ 

(۲)جس کی طرف سے  حج کیا جائے  وہ عاجز ہو یعنی وہ خود  حج نہ کرسکتا ہو اگر اس قابل ہو کہ خود کر سکتا ہے  تو اس کی طرف سے  نہیں  ہو ہو سکتا اگر چہ بعد میں  عاجز ہو گیا لہذااس وقت اگر عاجز نہ تھاپھر عاجز ہو گیا تو اب وہ دوبارہ حج کرائے ۔ 

 (۳)وقتِ حج سے  موت تک عذر برابر باقی رہے  اگر درمیان میں  اس قابل ہو گیا کہ خود حج کرے  تو پہلے  جو حج  کیا جا چکا ہے  وہ نا کافی ہے  ْ ہاں  اگر وہ کوئی ایسا عذر تھا۔ جس کے  جانے  کی امید ہی نہ تھی اور اتفاقاً جاتا رہا تو وہ  پہلا حج جو اس کی طرف سے  کیا گیا کافی ہے  مثلاً وہ نابینا ہے  اور حج کرانے  کے  بعد انکھیارا ہو گیا تو اب دوبارہ حج کرانے  کی ضرورت نہیں  رہی۔ 

 (۴) جس کی طرف سے  حج کیا جائے  اس نے  حکم دیا ہو بغیر اس کے  حکم کے  حج نہیں  ہوسکتا ہاں  وارث نے  مورث کی طرف سے  کیا تو اس میں  حکم  کی ضرورت نہیں ۔ 

 (۵)مصارف اُس کے  مال سے  ہوں جس کی طرف سے  حج کیا جائے  لہذا اگر مامور نے  اپنا مال  صرف کیا حج بدل نہ ہوا یعنی  جب کہ تبّر عاً ایسا کیا ہو اور اگر کُل یا اکثر  اپنا مال صرف کیا اور جو کچھ اس نے  دیا ہے  اتنا ہے  کہ خرچ اس میں  وصول کرے  گا تو ہوگیا اور اتنا نہیں  کہ جو کچھ اپنا خرچ کیا  ہے  وہ وصول  کرلے  تو اگر زیادہ حصہ اس کا ہے  جس نے  حکم دیا ہے  تو ہو گیا ورنہ نہیں ۔ 
مسئلہ ۲:          اپنا اور اُس کا مال ایک میں  ملا دیا اور جتنا اُس  نے  دیا تھا اُتنایا اس میں  سے  زیادہ  حصہ کی برابر خرچ کیا تو حج بدل ہوگیا اور اس ملانے  کی وجہ  سے  اُس پر تاوان لازم نہ آئے  گا بلکہ  اپنے  ساتھیوں  کے  مال کے  ساتھ بھی ملا سکتا ہے  (عالمگیری ص۲۵۷ ج۱ْ درمختار و ردالمحتار ص۲۳۰ج۲ْ بحر ص۶۵ج۳ ْمنسک  ص۲۸۹)

مسئلہ ۳:         وصیت کی تھی کہ میرے  مال سے  حج کردیا جائے  اور وارث نے  اپنے   مال سے  تبرّعاً کرایا تو حج بدل نہ ہوا اور اگر اپنے  مال سے  حج کیا یوں  کہ جو خرچ ہوگا ترکہ میں  سے  لے  لے  گا تو ہوگیا اور لینے  کا ارادہ نہ  ہو تو نہیں  ْ اور اجنبی نے  حج بدل اپنے  مال سے  کرادیا تو نہ ہوااگر چہ واپس لینے   کا ارادہ ہو۔ اگر چہ وہ خود اسی کو حج کرنے  کیلئے  کہہ گیا ہو ْ اور اگر یوں  وصیت کی کہ میری طرف سے  حج بدل کرادیا جائے  اور یہ نہ کہا کہ میرے  مال سے  ْ اور


 وارث نے  اپنے  مال سے  حج کرادیا اگر چہ لینے  کا ارادہ بھی نہ ہو ْ ہو گیا(درمختار و ردالمحتار ص۳۳۴ج۲ْ عالمگیری ص۲۵۹۔ ۲۶۰ج۱ْ بحر ص۶۱ج۳ْ منسکص ۲۸۹)

مسئلہ ۴:         میّت کی طرف سے  حج کرنے  کے  لئے  مال دیا  اور وہ  کافی تھامگر اُس نے  اپنا مال بھی خرچ کیا ہے  تو جو خرچ ہوا وصول کرلے  ْ اور اگر نا کافی تھا مگر اکثر میت  کے  مال سے  صرف ہو تو میت کی طرف سے  ہو گیا ورنہ نہیں  (عالمگیری ص۲۵۷ج۱ْدرمختار و ردالمحتار ص۳۲۸ج۲ْ بحر ص۶۱ج۳)۔ 

(۶)  جس کو حکم دیا وہی کرے  دوسرے  سے  اُس نے  حج کرایا تو نہ ہوا۔ 
مسئلہ ۵:         میّت نے  وصیت کی تھی کہ میری طرف سے  فُلاں  شخص حج کرے   اور وہ مر گیا یا اُس نے  انکار کردیا اب دوسرے  سے  حج کرالیا گیا توجائز ہے  (درمختار و ردالمحتار ص۳۲۸ج۲ْ عالمگیری ص۲۶۰ج۱ْ بحر ص۶۴ج۳ْ تبیین ص۸۸ ج۲ْ منسک ص۲۹۹)۔ 

(۷) سواری پر حج کو جائے  ْ پیدل حج کیا تو نہ ہو ا لہذا سواری میں  جو کچھ صرف ہو دینا پڑے  گا ہاں  اگر خرچ میں  کمی پڑی تو پیدل بھی ہو جائے  گا سواری سے  مراد یہ ہے  کہ اکثر راسۃ  سواری پر قطع کیا ہو۔ 

 (۸) اس کے  وطن سے  حج کو جائے ۔ 

(۹) میقات سے  حج کا احرام باندھے  اگر اس نے  اس کا حکم کیا ہو۔ 

 (۱۰)اُس کی نیت  سے  حج  کرے  اور افضل یہ ہے  کہ زبان سے  بھی لبیک عنَ فلاَنٍ کہہ لے  اور اگر اس کا نام بھول گیا ہے  تو یہ نیت کرلے  کہ جس نے  مجھے  بھیجا ہے  اس کی طرف سے  کرتا ہوں ۔ اور ان کے  علاوہ اور بھی شرائط ہیں  جو ضمناًمذکور ہوگی۔ یہ شرطیں  جو مذکور ہوئیں  حجِ فرض میں  ہیں   حجِ نفل ہو تو ان میں  سے  کوئی  شرط نہیں  (ردالمحتار )

مسئلہ ۶:         احرام باندھتے   وقت یہ نیت نہ تھی  کہ کس کی طرف سے  حج کرتا ہوں  توجب تک حج کے  افعال شروع نہ کئے    اختیار ہے  کہ نیت کرلے  (درمختار و ردالمحتار ص۳۲۷ج۲ْ عالمگیری ص۲۵۷ج۱ْ بحر ص۶۹ج۳ْ تبیین ص۸۶ ج۲ ْ منسک ص۲۹۲)

مسئلہ ۷:        جس کو بھیجے  اس سے  یوں  نہ کہے  کہ میں  نے  تجھے  اپنی طرف سے  حج کرنے  کے  لئے   اجیر بنایا یا نوکر رکھا کہ عبادت پر اجارہ کیسابلکہ یوں  کہے  کہ میں  نے  اپنی طرف سے  تجھے  حج کے  لئے  حکم دیا اور اگر اجارہ کا لفظ کہا جب بھی حج ہو جائے  گا مگر اُجرت کچھ نہ ملے  گی ْ صرف مصارف ملیں  گے  (درمختار و ردالمحتار ص۳۲۹ج۲ْ عالمگیری ص۲۶۴ج۱ْ بحر ص۶۸ج۳ْ تبیین ص۸۶ج۲ْ منسک ص۲۸۸)

مسئلہ ۸:         حج  بدل  کی  سب شرطیں  جب پائی جائیں  تو جس کی طرف سے  کیا گیا اس کا فرض ادا ہوا اور یہ حج کرنے  والا بھی ثواب  پائے  گا مگر اس حج سے  اُس کا حُجۃ الاسلام ادانہ ہوگا۔ (درمختار وردالمحتار ص۳۳۰۔ ۳۳۱ج۲ْ بحر ص۶۲ج۳ْ تبیین ص۸۶ج۲ْ منسک ص۳۰۶)

مسئلہ ۹:         بہتر یہ ہے  کہ حج بدل کے  لئے  ایسا شخص بھیجا جائے  جو خود حُجۃ الاسلام (حجِ فرض ) ادا کرچکا ہو اور اگر ایسے  کو بھیجا جس نے  خود نہیں  کیا ہے  جب بھی حجِ بدل ہو جائے  گا (عالمگیری ص۲۵۷ج۱ْ درمختار و ردالمحتار ص۳۳۱ج۲ْ تبیین ص۸۸ ج۲)اور اگر خود اس پر حج فرض ہو اور ادانہ کیا ہوتو اسے  بھیجنا مکروہ تحریمی ہے 

 (منسک ص۳۰۱)

مسئلہ ۱۰:         اول یہ ہے  کہ ایسے  شخص کو بھیجیں  جو حج کے  طریقے  اور اُس کے  افعال سے  آگاہ ہو اور بہتر یہ  ہے  کہ آزاد مرد ہو اور اگر آزاد عورت یا غلام یا باندی یا مراہق قَریب البلوغ بچہ سے  حج کرایا جب بھی ادا ہو جائے  گا (درمختار و ردالمحتا ص۳۳۱ج۲ْ عالمگیری ص۲۵۷ج۱ْ منسک ص۳۰۱)

مسئلہ ۱۱:      مجنون یا کافر (مثلاً وہابیٔ زمانہ وغیرہ) کو بھیجا تو ادانہ ہوا کہ یہ اس کے  اہل ہی نہیں  (درمختار و ردالمحتار ص۳۳۱۔ ۳۳۲ج۲ْ بحر ص۶۲ج۳ْ منسک ص۲۹۸۔ ۲۹۹)

مسئلہ ۱۲:         دو شخصوں  نے  ایک ہی کو حج بدل کے  لئے  بھیجا۔ اسنے   ایک حج میں  دونوں   کی طرف سے  لبیک کہا  تو دونوں   میں  سے  کسی کی طرف سے  نہ  ہوا بلکہ  اس حج کرنے  والے  کا ہوا اور دونوں  کو تاوان دے  اور اب اگر چاہے  کہ  دونوں  میں  سے  ایک کے  لئے  کردے  تو یہ بھی نہیں  کرسکتا اور اگر ایک کی طرف سے  لبیک کہا  مگر یہ معّین  نہ کیا کہ کس کی طرف سے  ْ تو اگر یونہی مبہم رکھا جب بھی کسی کا نہ ہوا اور اگر بعد میں  یعنی افعال حج ادا کرنے  سے  پہلے  معّین کردیا تو جس کے  لئے   کیا اُس کا ہو گیا اور اگر احرام باندھتے  وقت  کچھ نہ کہا کہ کس کی طرف سے  ہے  ْنہ معّین نہ مبہم جب بھی یہی دونوں  صورتیں  ہیں  (عالمگیری ص۲۵۷ج۱ْ درمختار و ردالمحتار ص۳۳۴۔ ۳۳۵ج۲ْ بحر ص۶۲۔ ۶۳ج۳ْ تبیین ص۸۶ج۲ْمنسک ص۲۹۵)

مسئلہ ۱۳:        ماں  باپ دونوں  کی طرف سے  حج کیا اُسے  اختیار ہے  کہ اس حج کو باپ کے  لیے  کردے  یا ماں  کیلئے  اور اُس کا حج فرض ادا ہوگا یعنی جب کہ ان دونوں  نے  اُسے  حکم نہ کیا ْاور اگر حج کا حکم دیا ہو تو اس میں  بھی وہی احکام ہیں  جو اوپر مذکور ہوئے  ْ اور بغیر کہے  اپنے  آپ دو شخصوں  کی طرف سے  حج نفل کا احرام باندھا تو اختیار ہے  جس کے  لئے  چاہے   کردے  مگر اس سے  اُ س کا فرض ادانہ ہوگا جب کہ وہ اجنبی ہے ۔ یونہی  ثواب پہنچانے  کا بھی اختیا رہے  بلکہ ثواب تو دونوں  کو پہنح سکتا ہے  (عالمگیری ص۲۵۷ج۱ْ درمختار و ردالمحتار ص۳۳۶ج۲ْ بحر ص۶۸ج۳ْ تبیین ص۸۷ج۲ْمنسک ص۲۹۵)

مسئلہ ۱۴:        حج فرض ہونے  کے  بعد مجنون ہو گیا تو اُس کی طرف سے  حج بدل کراسکتا ہے  (ردالمحتار ص۳۲۹ج۲) 

مسئلہ ۱۵:        صرف حج یا صرف عمرہ کو کہا تھا اُس نے  دونوں  کا احرام باندھا۔ خواہ دونوں  اُسی کی طرف سے  کئے  یا ایک اس کی طرف سے  دوسرا اپنی یا کسی اور کی طرف سے  بہر حال اس کا حج ادانہ ہو ا تاوان دینا آئے  گا (عالمگیری ص۲۵۸ج۱ْ درمختار و ردالمحتار ص۳۳۹ج۲ْ بحر ص۶۶ج۳ْ تبیین ص۸۶ج۲) 

مسئلہ ۱۶:
حج کے  لئے  کہا تھا اُس نے  عمرہ کا احرام باندھا پھر مکہّ  معظمہ سے  حج کا جب بھی اُس کی مخالفت ہوئی لہذا تاوان دے  (عالمگیری ص۲۵۸ج۱ْ درمختار و ردالمحتار ص۳۳۹ج۲ْ بحر ص۶۳ج۳ْ تبیین ص۸۶ج۲ْ منسک ص۲۹۴)

مسئلہ ۱۷:
حج کے  لئے  کہا تھا اُس نے  حج کرنے  کے  بعد عمرہ کیا یا عمرہ کے  لئے  کہا تھا اس نے  عمرہ کر کے  حج کیا تو اِس میں  مخالفت نہ ہوئی اُس کا حج یا عمرہ ادا ہو گیا۔ مگر اپنے  حج یا عمرہ کے  لئے  جو خرچ کیا خود اس کے  ذمہ ہے  ْ بھیجنے  والے 

 پر نہیں  ْ اور اگر اُلٹا کیا یعنی جو اُس نے  کہا اسے  بعد میں  کیا تو اُس کی مخالفت ہوگئی اس کا  حج یا عمرہ ادا نہ ہوا۔ تاوان دے  (عالمگیری ص۲۵۸ج۱ْ ردالمحتارص ۳۳۹ ج ۲ ْ بحرص ۶۳ ج ۳ ْ  تبیین ص ۸۶ ج ۲ ْ  منسکص ۲۹۴)

مسئلہ ۱۸:
ایک شخص نے  اس سے  حج کو کہا دوسرے  نے  عمرہ کو مگر ان دونوں  نے  جمع کرنے  کا حکم  نہ دیا تھا اس نے  دونوں  کو جمع کردیا تو دونوں  کا مال واپس دے  ْ اور اگر کہہ دیا تھا کہ جمع کرلینا تو جائز ہو گیا(عالمگیری ص۲۵۸ج۱ْ درمختار و ردالمحتار ص۳۳۵ج۲ْ بحر ص۶۳ج۳ْ تبیین ص۸۶ج۲ْ منسک ص۲۹۴)

مسئلہ ۱۹:
افضل یہ ہے  کہ جسے  حج بدل کے  لئے  بھیجا جائے  وہ حج کرکے   واپس آئے  اور جانے  اور آنے  کے  مصارف  بھیجنے   والے  پر ہیں  اور اگر وہیں  رہ گیا جب بھی جائز ہے  (عالمگیری ص۲۵۸ج۱ْ بحر ص۶۴ج۳)

مسئلہ ۲۰:
حج کے  بعد قافلہ کے  انتظار میں  جتنے  دن ٹھہرنا پڑے  اُن دنوں  کے  مصارف بھیجنے  والے  کے  ذمہ ہیں  اور اس سے  زائدٹھہرنا ہو تو خود اس کے  ذمہ مگر جب وہاں  سے  چلا تو واپسی کے  مصارف بھیجنے  والے  پر ہیں  اور اگر مکہ معظمہ میں  بالکل رہنے  کا ارادہ کرلیا تو اب واپسی کے  اخراجات بھی بھیجنے  والے  پر نہیں (عالمگیری ص۲۵۸ج۱ْ بحر ص۶۴ج۳ْ منسک ص۳۰۳)

مسئلہ ۲۱:
جس کو بھیجا وہ  اپنے  کسی کام میں  مشغول  ہو گیا اور حج فوت ہو گیا تو تاوان لازم ہے  پھر اگر سال آئندہ اس نے  اپنے  مال سے  حج کردیا تو  کافی ہو گیا اور اگر وقوف ِعرفہ سے  پہلے  جماع کیا جب بھی یہی حکم ہے  اور اُسے  اپنے  مال سے  سال آئندہ حج و عمرہ کرنا ہو گا اور اگر وقوف کے  بعد جماع کیا تو حج ہو گیا اور اُس پر اپنے  مال سے  دم دینا لازم اور اگر غیر اختیاری آفت میں  مبتلا ہو گیا تو جو کچھ پہلے  خرچ ہو چکا ہے  اُس کا تاوان نہیں  مگر واپسی میں  اب اپنا مال خرچ کرے  (درمختار و ردالمحتار ص۳۳۸۔ ۳۹۹ج۲ْ عالمگیری ص۲۵۸ج۱ْ بحر ۶۶ج۳)

مسئلہ ۲۲:
نزدیک راسۃ چھوڑکر دُور کی راہ سے  گیا کہ خرچ زیادہ ہو ا۔ اگر اس راہ سے  حاجی جایا کرتے   ہیں  تو اس کا اُسے  اختیار ہے  (عالمگیری ص۲۵۸ج۱ْ بحر ص۶۵ج۳ْ تبیین ص۸۸ج۲ْ منسک ص۳۰۳)

مسئلہ ۲۳:
مرض یا دشمن کی وجہ  سے  حج نہ کر سکا اور کسی طرح پر مُحصر ہو اتو  اس کی وجہ سے  جو دَم لازم آیا وہ اُس کے  ذمہ ہے  جس کی طرف سے  گیا  اور باقی ہرقسم  کے  دَم اِس کے  ذمہ  ہیں ۔ مثلاً سلا ہو ا کپڑا پہنا یا خوشبولگائی یا بغیر احرام میقات سے  آگے  بڑھا یا شکار کیا یا بھیجنے  والے  کی اجازت سے  قِران و تمتع کیا (درمختار و ردالمحتار ص۳۳۸۔ ۳۳۹ج۲ْ بحر ص۶۵ج۳ْ تبیین ص۸۶ج۲ْ منسک ص۳۰۵)

مسئلہ ۲۴:
جس پر حج فرض ہو یا قضا یا منّت کا حج اُس کے  ذمہ ہو اور موت کا وقت  قریب آگیا تو واجب ہے   کہ  وصیت کرجائے  (منسک ص۳۰۲ْ عالمگیری ص۲۵۸ج۱)

مسئلہ ۲۵:
جس پر حج فرض ہے  اورنہ  اد ا کیا نہ وصیت کی تو بالا جماع گنہگار ہے ۔ اگر وارث اُس کی طرف سے  حج بدل کرانا چاہے  تو کرا سکتا ہے ۔ انشاء اﷲ تعالی امید ہے  کہ ادا  ہو جائے  اور اگر وصیت کرگیا تو تہائی مال سے  کرایا جائے  اگر چہ اُس نے  وصیت میں  تہائی کی قید نہ لگائی ہو۔ مثلاً یہ کہہ کر مراکہ میری طرف سے  حج بدل کرایا جائے ۔ 

 (عالگیری ص۲۵۸ج۱)

مسئلہ ۲۶:
تہائی مال کی مقدار اتنی ہے  کہ وطن  سے  حج کے  مصارف کے  لئے  کافی ہے  تو وطن ہی سے  آدمی بھیجا جائے   ورنہ بیرون  میقات جہاں  سے  بھی اُس تہائی سے  بھیجا جاسکے ۔ یونہی اگر وصیت میں  کوئی رقم  مقرر کردی ہو تو اس رقم میں  اگر وہاں  سے  بھیجا جاسکتا ہے  تو بھیجا جائے   ورنہ جہاں  سے  ہوسکے  اور اگر وہ تہائی یا وہ رقم معین  بیرونِ میقات کہیں  سے  بھی کافی نہیں  تو وصیت باطل ( عالمگیری ص۲۵۹ج۱ْ درمختار و ردالمحتار ص۳۳۳ج۲ْ بحر ص۶۷ج۲ْتبیین ص۸۷ج۲ْ منسک ص۲۹۱)

مسئلہ ۲۷:
کوئی شخص حج کو چلا اور راسۃ  میں  یامکہ معظمہ میں   وقوف عرفہ  سے  پہلے  اُس کا انتقال ہو گیا تو اگر اُسی سال اُس پر حج فرض ہو ا تھا تو وصیت واجب نہیں   اور اگر وقوف کے  بعد انتقال ہو ا تو حج ہو گیا ْ پھر اگر طوافِ فرض باقی ہے  اور وصیت  کرگیا اُس کا حج پورا کردیا جائے  تو اُس کی طرف سے  بدنہ کی قربانی کردی جائے  (درمختار و ردالمحتار ص۳۲ج۲ْ عالمگیری ۲۵۹ج۱ْ بحر ص۶۸ج۳ْ تبیین ص۸۷ج۲)

مسئلہ ۲۸:
راسۃ میں  انتقال ہو اا ور حج بدل کی وصیت کرگیا تو اگر کوئی رقم یا جگہ معین کردی ہے  تو اس کے  کہنے   کے  موافق کیا جائے  اگر چہ اس کے  مال کی تہائی اتنی تھی کہ اُس کے  وطن سے  بھیجا جاسکتا ہو اور اس نے  غیر وطن سے  بھیجنے  کی وصیت کی یا وہ رقم اتنی بتائی کہ اس میں  وطن سے  نہیں  جایا جاسکتا تو گنہگار ہوا اور معین نہ کی تو وطن سے  بھیجا جائے  (درمختار و ردالمحتار ص۳۳۲۔ ۳۳۳ج۲ْ عالمگیری ص۲۵۹ج۱ْ بحر ص۶۷ج۳ْ تبیین ص۸۷ج۲ْ )

مسئلہ ۲۹:
وصی نے  یعنی جس کو کہہ گیا کہ تو میری طرف سے  حج کرادینا غیر جگہ سے  بھیجا اور تہائی اتنی تھی کہ وطن سے  بھیجا جاسکتا ہے  تو یہ حج میت کی طرف سے  نہ ہوا بلکہ وصی کی طرف سے  ہے  لہذا میت کی طرف سے  یہ شخص دوبارہ اپنے  مال سے  حج کرائے  مگر جب کہ وہ جگہ جہاں  سے  بھیجا ہے  وطن سے  قریب ہو کہ  وہاں  جاکر رات کے  آنے  سے  پہلے  واپس آسکتا ہو تو ہو جائے  گا(عالمگیری ص۲۵۹ج۱ْ درمختار و ردالمحتار ص۳۳۳ج۲ْ بحر ص۶۷ج۳ْ تبیین ص۸۷ج۲ )

مسئلہ ۳۰:
مال اس قابل نہیں  کہ وطن سے  بھیجا جائے   تو جہاں  سے  ہوسکے   بھیجیں  ْپھر اگر حج کے  بعد کچھ بچ رہا جس سے  معلوم ہو اکہ  اور ادھر  سے  بھیجا جاسکتا تھا تو وصی پر اس کا تاوان ہے  لہذا دوبارہ حج بدل وہاں  سے  کرائے  جہاں  سے  ہو سکتا تھا مگر جب کہ بہت تھوڑی مقدار بچی مثلاً توشہ وغیرہ (عالمگیری ص۲۵۹ج۱ْ درمختار و ردالمحتار ص۳۳۳ج۲ْ بحر ص۶۷ ج۳ْ تبیین ص۸۷ج۲)

مسئلہ ۳۱:
اگر اس کے  لئے  وطن نہ ہو تو جہاں  انتقال ہوا وہاں   سے  حج کو بھیجاجا ئے  اور اگر متعدد وطن  ہوں  تو ان میں جو جگہ مکہ معظمہ  سے  زیادہ قریب ہو وہاں  سے  ( عالمگیری ص۲۵۹ج۱ْ درمختار و ردالمحتار ص۳۳۳ج۲ْ بحر ۶۷ج۳ْ تبیین ص۸۷ج۲ْ منسک ص۲۹۱)

مسئلہ ۳۲:
اگر یہ  کہہ گیا کہ تہائی مال سے  ایک حج کرادینا تو ایک حج کرادیں  اور چند حج کی وصیت کی اور ایک سے  زیادہ


 نہیں  ہو سکتا تو ایک  حج کرادیں   اس کے  بعد جو بچے  وارث لے  لیں  ْاور اگر یہ وصیت کی میرے  مال کی تہائی  سے  حج کرایا جائے  یا کئی حج کرائے  جائیں  اور کئی ہو سکتے   ہیں  تو جتنے  ہو سکتے  ہیں  کرائے  جائیں  اب اگر کچھ بچ رہا جس سے  وطن سے  نہیں  بھیجا جا سکتا تو جہاں  سے  ہو سکے  ْ اور کئی حج کی صورت میں  اختیار ہے  کہ سب ایک ہی سال میں  ہوں  یا کئی سال میں   اور بہتر اول ہے  یونہی اگر یوں  وصیت کی کہ میرے  مال کی تہائی  سے  ہر سال ایک حج کرایا جائے  تو اس میں  بھی اختیار ہے   کہ سب ایکساتھ ہوں  یا ہر سال  ایک  اور اگر یوں  کہا  کہ میرے  مال میں  ہزار روپے  سے  حج کرایاجائے  تو اس میں  جتنے  حج ہو سکیں  کرادیئے  جائیں  (عالمگیری ص۲۵۹ج۱ْ درمختار و ردالمحتارص۳۳۳ج۲ْ بحر ص۶۷ج۳ْ تبیین ص۸۷ج۲ْ منسک ص۳۰۱)

مسئلہ ۳۳:
اگر وصی سے  یہ کہا کہ کسی کو مال دے  کر میری طرف سے  حج کرادینا تو وصی خود اُس کی طرف سے  حج بدل نہیں  کرسکتا اور  اگر یہ کہا کہ میری طرف سے  حج بدل کرادیا جائے  تو وصی خودبھی کرسکتا ہے  ْ اور اگر وصی وارث بھی ہے  یا وصی نے  وارث کو مال دے  دیا کہ وارث ہی حج بدل کرے  تو اب باقی ورثہ  اگر بالغ ہوں  اور ان کی اجازت سے  ہو تو ہو سکتا ہے  ورنہ نہیں  (عالمگیری ص۲۵۹ج۱ْ بحر ص۶۷ج۳ْ منسک ص۳۰۱)

مسئلہ ۳۴:
حج کی وصیت کی تھی ، اُس کے  انتقال کے  بعد حج کے  مصارف نکالنے  کے  بعد ورثہ نے  مال تقسیم کرلیا ،پھر وہ مال جو حج کے  لئے   نکالا تھا ضائع ہو گیا تو اب جو باقی ہے  اُس کی تہائی سے  حج کا خرچ نکالیں  پھر اگر تلف ہو جائے  تو بقیہ کی  تہائی سے ۔ علیٰ ہذاالقیاس یہاں   تک کہ  مال ختم ہو جائے   اور وہ مال وصی کے  پاس سے  ضائع ہو ا ہو  یا اس کے  پاس سے  جس کو حج کیلئے  بھیجنا چاہتے  ہیں  ْ دونوں  کا ایک حکم ہے  (منسک ص۳۰۲ْ عالمگیری ص۲۵۹ج۱ْ درمختا وردالمحتار ص۳۳۹ج۲ْ بحر ص۶۷ج۳ْ)

مسئلہ ۳۵:
جسے  حج کرنے  کے  لئے  بھیجا وقوف عرفہ  سے  پہلے   اس کا انتقال ہو گیا  یا مال چوری ہو گیا پھر جو مال با قی رہ گیا اُس کی تہائی سے  دو بارہ وطن سے  حج کرنے  کے  لئے  کسی کو بھیجا جائے  اور اگر اتنے  میں  وطن سے  نہیں  بھیجا جاسکتا تو جہاں  سے  ہوسکے  اور اگر دوسرا شخص بھی مر گیا یا پھر مال چوری ہو گیا تو اب جو کچھ مال  ہے  اس کی تہائی سے  بھیجا جائے  اور یکے  بعد دیگرے  یونہی کرتے  رہیں  ْ یہاں   تک کہ مال کی تہائی اس قابل نہ رہی کہ اس سے  حج ہو سکے  تو وصیت باطل ہو ئی ، اور اگر وقوف عرفہ کے  بعد مراتو وصیت پوری ہوگئی ( درمختار و ردالمحتار ص۳۳۹ج۲ْ عالمگیری ص۲۵۹ج۱ْ تبیین ص۸۷ج۲ْ )

مسئلہ ۳۶:
جسے  بھیجا تھا وہ وقوف کرکے  بغیر طواف کئے  واپس  آیا تو میت کا حج ہو گیا مگر اسے  عورت کے  پاس جاناحلال نہیں  اُسے  حکم ہے  کہ اپنے  خرچ سے  واپس  جائے   اور جو افعال باقی  ہیں  ادا کرے  (عالمگیری ص۲۶۰ج۱ْ )

مسئلہ ۳۷:
وصی نے  کسی کو اس سال حج بدل کے  لئے   مقرر کیا اور خرچ بھی  دے  دیا مگر وہ اس سال نہ گیا ْ سال آئندہ جاکر ادا کیا تو ادا ہو گیا اُس پر تاوان نہیں  (عالمگیری ص۲۶۰ج۱  ْ منسک ص۳۰۱)

مسئلہ ۳۸:
جسے  بھیجا تھا وہ مکہّ معظمہ میں  جا کر بیمار ہو گیا اور سارا مال خرچ  ہو گیا تو وصی کے  ذمّہ واپسی کے  لئے   خرچ بھیجنا لازم  نہیں  (عالمگیری ص۲۶۰ج۱ْ بحر ص۶۷ج۳)

مسئلہ ۳۹:
جسے  حج کے  لئے  مقرر کیا وہ بیمار ہو گیا تو اُسے  یہ اختیار نہیں  کہ دوسرے  کو بھیج دے  ْ ہاں  اگر بھیجنے  والے  نے  اُسے  اجازت دیدی ہو تو دوسرے  کو بھیج سکتا ہے ۔ لہذا بھیجتے  وقت چاہیئے   کہ یہ ا جازت دید ی جائے  (عالمگیری ص۲۶۰ج۱ْ درمختار و ردالمحتار ص۳۳۲ج۲)

مسئلہ ۴۰:
اگر اس سے  یہ کہہ دیا کہ خرچ ختم ہو جائے  تو قرض لے  لینا اور اُس کا ادا کر نا میرے  ذمہ ہے  تو جائز ہے ۔ (عالمگیری ص۲۶۰ج۱)

مسئلہ ۴۱:
احرام کے  بعد راسۃ میں  مال چوری ہو گیا اُس نے  اپنے  پاس سے  خرچ کرکے  حج کیا اور واپس آیا تو بغیر حکم قاضی بھیجنے  والے  سے  وصول نہیں  کرسکتا ( عالمگیری ص۲۶۰ج۱)

مسئلہ ۴۲:
یہ وصیت کی کہ فُلاں  شخص میری طرف سے  حج کرے  اور وہ شخص مر گیا تو کسی اور کو بھیج دیں  مگر جب کہ حصر  کردیا ہو کہ وہی کرے  دوسرا نہیں  تو مجبوری  ہے  (عالمگیری ص۲۶۰ج۱ْ درمختار وردالمحتار ص۳۲۸ج۲)

مسئلہ ۴۳:
ایک شخص نے  اپنی طرف سے  حج بدل کے  لئے  خرچ دے  کر بھیجا۔ اس کے  بعد اس کا انتقال ہو گیا اور حج کی وصیت نہ کی تو وارث اُس شخص سے  مال واپس لے  سکتے   ہیں  اگر چہ احرام باندھ چکا ہو (درمختار و ردالمحتار ص۳۴۱ج۲ْ بحر ص۶۸ج۳)

مسئلہ ۴۴:
مصارف ِحج سے  مرُاد وہ چیزیں  ہیں  جن کی سفر حج میں  ضرورت پڑتی ہے  مثلاً کھانا پینا ،راسۃ میں  پہننے  کے  کپڑے  ْ احرام کے  کپڑے  ْ سواری کا کرایہ ْ مشکیزہ ْکھانے  پینے  کے  برتنْ جلانے  اور سر میں  ڈالنے  کا تیل ْ کپڑا دھونے  کا صابن ُ پہر دینے  والے  کی اُجرت ْ حجامت کی بنوائی  غرض جن چیزوں  کی ضرورت  پڑتی ہے  اُن کے  اخراجات متوسط کہ نہ فضول خرچی ہو نہ بہت کم اور اُس کو یہ اختیار نہیں   کہ اس مال سے  خیرات کرے  یا کھانا فقیروں  کو دیدے  یا کھاتے  وقت دوسروں  کو بھی کھلائے ۔ ہاں  اگر بھیجنے  والے  نے  ان امور کی اجازت دیدی ہو تو کرسکتا ہے  (لباب ْ بحر ص۶۵ج۳ْتبیین ص۸۸ ج۲ْ منسک ص۳۰۲)

مسئلہ ۴۵:
جس کو بھیجا ہے  اگر وہ اپنا کام آپ  کیا کرتا تھا اور اب خادم سے  کام لیا تو اس کا خرچ اس کے  ذمہ ہے  اور اگر خود نہیں  کرتا تھا تو بھیجنے  والے  کے  ذمہ (عالمگیری ص۲۶۰ج۱ْ بحر ص۶۵ج۳ْ تبیین ص۸۸ج۲ْ منسک ص۳۰۳) 

مسئلہ ۴۶:
حج سے  واپسی کے  بعد جو کچھ بچا واپس کردے  اُسے  رکھ لینا جائز نہیں  اگر چہ وہ کتنی ہی  تھوڑی سی چیز ہو  یہاں  تک کہ تو شہ میں  سے  جو کچھ بچا وہ اور کپڑے  اور برتن غرض تمام سامان واپس کردے  بلکہ اگر شرط کرلی ہو کہ جو بچے  گا واپس نہ کروں  گا جب بھی کہ یہ شرط باطل ہے  مگر دو صورتوں  میں  ْ اول یہ کہ اگر بھیجنے  والا اسے  وکیل کردے  کہ جو کچھ بچے  اُسے  اپنے  کو تو ہبہ کردینا اور قبضہ کرلینا ْ دوم یہ کہ اگر قریب بمرگ ہو تواُسے   وصیت کردے  کہ جو بچے  اُس کی میں  نے  تجھے  وصیت کی ْ اور اگر یوں  وصیت کی کہ وصی سے  کہہ دیا کہ  جو بچے   اُس کے  لئے   ہے  جو بھیجا جائے  یا تو جسے  چاہے  دیدے  تو یہ وصیت باطل ہے  وارث کا حق ہو جائے  گا اور واپس کرناپڑے  گا(درمختار و ردالمحتار ص۳۴۰ج۲ْ بحر ص۶۴۔ ۶۸ج۳ْعالمگیری ص۲۶۴ج۱ْ منسک ص۳۰۴)

مسئلہ ۴۷:
یہ وصیت کی کہ ایک ہزار فُلاں  کو دیا جائے  اور ایک ہزار مسکینوں  کو اور ایک ہزار سے  حج کرایا جائے  اور ترکہ کی تہائی کلُ دو ہزار ہے  تو دوہزار میں  برابر برابر کے  تین حصے  کئے  جائیں ۔ ایک حصہ تو اُسے  دیں  جس کے  لئے   کہا اور حج و مساکین کے  دونوں  ملاکر جتنے  سے  ہو سکے  حج کرایا جائے  اور جو بچے  مسکینوں  کو دیا جائے  (عالمگیری ص۲۶۰ج۱ْ ردالمحتار ص۳۴۱ج۲ْ منسک ص۳۰۲)

مسئلہ ۴۸:
زکوۃٰ و حج اور کسی کو دینے  کی وصیت کی تو تہائی کے  تین حصے  کریں  اور زکوۃٰ و حج میں  جسے  اُس نے  پہلے  کہا اُسے  پہلے  کریں ۔ اُس سے  جو بچے  دوسرے  میں  صرف کریں  ،فرض اورمنت کی وصیت کی تو فرض مقدم ہے  اور نفل اور نذر میں  نذر مقدم ہے  اور سب فرض یا نفل یا واجب ہیں  تو مقدم وہ ہے  جسے  اُس نے  پہلے  کہا(ردالمحتارص ۳۴۱ج۲ْ منسک ص۳۰۲)


ہَدی کا بیان


اﷲ عزوجل فرماتا ہے  :۔ 

وَمَنْ یُعَظِّمْ  شَعَآئِرَاللّٰہِ فَاِنَّھَا مِنْ تَقْوَی الْقُلُوْبِ ۵ لَکُمْ فِیْھَا منَاَفِعُ اِلیٰ اَجَلٍ مُسَمّیٰ ثُمَّ مَحِلُّھَا اِلَی الْبَیْتِ الْعَتْیِقِ۵ وَلِکُلِّ اُمَّۃٍ جَعَلْنَا مَنْسَکاً لِّیَذْکُرُو ااسْمَ اللّٰہِ عَلیٰ مَا رَزَقَھُمْ مِنْم بھِْیمَۃِ  الْاَ نْعَامِ  ط 


(اور جو اﷲ کی نشانیوں  کی تعظیم کرے  تو یہ دلوں  کی پرہیز گاری سے  ہے  تمھارے  لئے  چوپایوں  میں  ایک مقررہ میعاد تک فائدے   ہیں  پھر ان کا پُہنچنا ہے  اِس آزاد گھر تک ْ اور ہر امت کے  لئے  ہم ایک قربانی مقررکی کہ اﷲ کا نام ذکر کریں  اُن بے  زبان چو پایوں  پر جو اُس نے  انھیں  دیئے  )


اور فرماتا ہے  :۔ 

وَالْبُدْنَ جَعَلْنٰھَا لَکُمْ مِنْ شَعَآئِرِ اللّٰہِ لَکُمْ فِیْھَا خَیْرٌ  ق فَاذْکُرُو ااسْمَ اللّٰہِ عَلَیْھَا صَوَآفَّ  ج فَاِذَاوَجَبَتْ جُنُوْبُھَا فَکُلُوْ امِنْھَا وَاَطْعِمْو االْقَانِعَ وَالْمُعْتَرَّ ط کَذَالِکَ سَخَّرْ نٰھَا لَکُمْ لَعَلَّکُمْ تَشْکُرُوْنَ ۵ لَنْ یَّنَالَ اللَّہَ لُحُوْ مُھَا وَلَآ دِمَآؤُھَا وَلٰکِنْ یَنَالُہٗ التَّقْویٰ مِنْکُمْ کَذَالِکَ سَخَّرَھَا لَکُمْ لِتُکَبِّروُاللّٰہَ عَلیٰ مَا ھَدٰکُمْ وَ بَشِّرِالْمُحْسِنِیْنَ ۵


(اور قربانی کے  اونٹ گائے  ہم نے  تمھارے  لئے  اﷲ  کی  نشانیوں  سے  کئے  تمھارے  لئے  ان میں  بھلائی ہے  تو اُن پر اﷲ  کا نام لو ایک پاؤں   بندھے  تین پاؤں  سے  کھڑے  پھر جب اُن کی کروٹیں  گر جائیں  تو اُن میں  سے  خود کھاؤ  اور قناعت کرنے  والے   اور بھیک مانگنے  والے  کو کھلاؤْ یونہی ہم نے  ان کو تمھارے  قابو میں  کردیا کہ تم احسان مانوْ اﷲ کو ہر گز نہ اُن کے  گوشت پہنچتے   ہیں  نہ اُن کے  خون ہاں  اُس تک تمھاری پر ہیز گاری پُہنچتی ہے  یونہی اُن کو تمھارے  قابو میں  کردیا کہ تم اﷲ کی بڑائی بولو اُس پر کہ اُس نے  تمہیں  اُس نے  ہدایت فرمائی اور خوشخبری پہنچادو نیکی کرنے  والوں  کو )

حدیث ۱:
صحیحین میں  امُّ المومنین عائشہ صدیقہ رضی اﷲ تعالی عنہا سے  مروی کہتی ہیں  میں نے  نبی ﷺ کی قربانیوں 

  کے  ہار اپنے  ہاتھ سے  بنائے  پھر حضور نے  اُن کے  گلوں  میں  ڈالے  اور اُن کے  کوہان چیرے  اور حرم کو روانہ کیں  (بخاری ص۲۳۰ج۱ْ مسلم ص۴۲۵ج۱ْ ابوداؤد ص۱۷۶ج۱)

حدیث۲:
صحیح مسلم شریف میں  جابر رضی اﷲ تعالی عنہ سے  مروی کہ رسول اﷲ ﷺ نے  دسویں  ذی الحجہ کو عائشہ رضی اﷲ تعالی ٰ عنہا کی طرف سے  ایک گائے  ذبح فرمائی اور دوسری روایت میں  ہے  کہ ازواجِ مُطہرات کی طرف سے  حج میں  گائے  ذبح کی ( مسلم ص۴۲۴ج۱)

حدیث۳:
صحیح مسلم شریف میں  جابر رضی اﷲ تعالیٰ عنہ سے  مروی ْ کہتے  ہیں  میں  نے  نبی ﷺ کو فرماتے  سُنا کہ جب تو مجبور ہو جائے  تو ہدی پر معروف کے  ساتھ سوار ہو جب تک دوسری سواری نہ ملے  (مسلم ص۲۴۶ج۱ْ ابوداؤدص ۷۶اج۱)

حدیث ۴: 
صحیح مسلم میں  ابن عباس رضی اﷲ تعالی عنہما  سے  مروی کہ رسول اﷲ ﷺ نے  سولہ اونٹ ایک شخص کے  ساتھ حرم کو بھیجے ۔ انھوں  نے  عرض کی ان میں  سے  اگر کوئی تھک جائے  تو کیا کروں ۔ فرمایا اُسے  نحر کردینا اور خون سے  اُس کے  پاؤ ں  رنگ دینا اور پہلو پر اُسکا چھاپا لگا دینا اور اس میں  سے  تم اور تمھارے  ساتھیوں  میں  سے  کوئی نہ کھائے  (مسلم ص۴۲۷ج۱ْ ابو داود ص۱۷۶ج۱)

حدیث ۵:
صحیحین میں  علی رضی اﷲ تعالی عنہ سے  مروی ْ کہتے  ہیں  مجھے  رسول اﷲ ﷺ نے  اپنی قربانی کے  جانور وں  پر مامور فرمایا اور مجھے  حکم فرمایا کہ گوشت اور کھالیں  اور جُھول تصدق کردوں  اور قصاب کو اس میں  سے  کچھ نہ دوں ۔ فرمایا کہ ہم اُسے  اپنے  پاس سے  دیں  گے  (بخاری ص۲۳۰۔ ۲۳۲ج۱ْ مسلم ص۲۴۳ج۱)

حدیث ۶:
ابوداؤد عبداﷲ بن قرط رضی اﷲ تعالیٰ عنہ سے  راوی کہ پانچ یا چھ اونٹ  حضور ﷺ کی خدمت میں  قربانی کے  لئے  پیش کئے  گئے  وہ سب حضور ﷺسے   قریب ہونے  لگے  کہ کس سے  شروع فرمائیں  (یعنی ہر ایک کی خواہش تھی کہ پہلے  مجھے  ذبح فرمائیں  یا اس لئے  کہ جسے  جسے  چاہیں  ذبح فرمائیں  ) پھر جب اُن کی کروٹیں  زمین سے  لگ گئیں  تو فرمایا جو چاہے  ٹکڑا لے  لے  (ابوداود ص۱۷۶ج۱)

مسئلہ ۱:
ہَدْی اُس جانور کو کہتے  ہیں  جو قربانی کے  لئے   حرم کو لے  جایا جائے ۔ یہ تین قسم کے  جانور ہیں (۱) بکری ْ اس میں  بھیڑ دُنبہ بھی داخل ہے ۔ (۲)گائے  ْ بھینس بھی اسی میں  شمار ہے ۔ (۳) اونٹ۔ ہَدی کا ادنیٰ درجہ بکری ہے  تو اگر  کسی نے  حرم کو قربانی بھیجنے   کی منت مانی اور معّین نہ  کی تو بکری کافی ہے  (درمختار و ردالمحتارص ۳۴۱ج۲ْ عالمگیری ص۲۶۱ج۱ْ بحرص ۷۰ ج۳ْ جوہرہ ص۳۳۳ج۱ْ تبیین ص۸۹ج۲ْ منسک ص۳۱۱)

مسئلہ ۲:
قربانی کی نیت سے  بھیجا یا لے  گیا جب تو ظاہر ہے  کہ قربانی ہے  اور اگر بَدنہ کے  گلے  میں  ہار ڈال کر ہانکا جب بھی ہدَی ہے  اگر چہ نیت نہ ہو۔ اس لئے  کہ اس طرح قربانی ہی کو لے  جاتے  ہیں  (درمختار و ردالمحتار ص۳۴۲ج۲ْ عالمگیری ص۲۶۱ج۱ْ بحر ص۷۰ج۳ْ منسک ص۳۱۴)

مسئلہ ۳:
قربانی کے  جانور میں  جو شرطیں  ہیں  وہ ہدی کے  جانور میں  بھی ہیں  مثلاً اونٹ پانچ سال کا ْ گائے  دوسال کی ْ بکری


 ایک سال کی مگر بھیڑ دُنبہ چھ مہینے   کا اگر سا ل بھر والی کی مثل  ہو تو ہو سکتا ہے  اور اونٹ گائے  میں  یہاں  بھی سات آدمی کی  شرکت ہو سکتی ہے  (درمختار و ردالمحتار ص۳۴۲ج۲ْ بحر ص۷۰ج۴ْ جوہرہ ص۲۳۳ج۱ْ تبیین ص۸۹ ج۲ْ منسک ص۳۱۵)

مسئلہ ۴:
اونٹ گائے  کے  گلے  میں  ہار ڈال دینا مسنون ہے  اور بکری کے  گلے  میں  ہار ڈالنا سنت نہیں  مگر صرف شکرانہ یعنی تمتع و قِران اور نفل اور منت کی قربانی میں  سنت ہے  ْ احصار ا ور جرمانہ کے  دم میں  نہ ڈالیں  (عالمگیری ص۳۶۱ج۱ْ درمختار و ردالمحتار ص۳۴۲ج۲ْ بحر ص۷۳۔ ۷۴ج۳ْ تبیین ص۹۱ج۲ْ جوہرہ ص۲۳۲ج۱ْ منسک ص۳۱۳)

مسئلہ ۵:
َہدْی اگر قِران یاتَمتّع کا ہو تو اس میں  سے  کچھ کھا لینا بہتر ہے ۔ یونہی اگر نفل ہو اور حرم کو پہنچ گیا ہو اور اگر حرَم کو نہ پہنچا تو  خود نہیں  کھا سکتا فقرأ کا حق ہے  اور ان تین کے  علاوہ نہیں  کھا سکتا اور جسے  خود کھا سکتا ہے  مالداروں  کو بھی کھلا سکتا ہے  ، نہیں  تو نہیں  ، اور جس کو نہیں  کھا سکتا اس کی کھال  وغیرہ سے  بھی نفع نہیں  لے   سکتا (درمختار و ردالمحتار ص۳۴۳ج۲ْ عالمگیری ص۲۶۲ج۱ْبحر ص۷۱ج۳ْ جوہرہ ص۲۳۴ج۱ْ تبیین ص۸۹ج۲ْمنسک 


ص۳۱۲)  

مسئلہ ۶:
تَمتّع وقران کی قربانی دسویں  سے   پہلے  نہیں  ہو سکتی  اور دسویں  کے  بعد کی تو ہو جائے  گی مگر دَم لازم ہے  کہ  تاخیر جائز نہیں  اور ان دو کے  علاوہ کے  لئے  کوئی دن معیّن نہیں  اور بہتر دسویں  ہے  حرم میں  ہونا سب میں  ضروری ہے  منیٰ کی خصوصیت نہیں  ْ ہاں  دسویں  کو ہو تو منیٰ میں  ہونا سنّت ہے  اور دسویں  کے  بعد مکہّ میں ْ منت کے  بدنہ کا حرم میں  ذبح ہونا شرط نہیں  جبکہ منت  میں  حرم کی شرط نہ  لگائی(درمختار و ردالمحتار ص۳۴۴ج۲ْ عالمگیری ص۲۶۱ج۱ْ بحر ص۷۲ج۳ْ جوہرہ ص۲۳۴ج۱ْ تبیین ص۹۰ج۲)

مسئلہ ۷:
َہدی کا گوشت حرَم کے  مسکین کو دینا بہتر ہے  اس کی نکیل اور جھوُل کو خیرات کردیں  اور قصاب کو اس کے  گوشت میں  سے  نہ  دیں  ہاں  اگر اُسے  بطور تصدق دیں  توحرج نہیں  (درمختار و ردالمحتار ص۳۴۴ج۲ْ عالمگیری ص۲۶۲ج۱ْ بحر ص۷۱۔ ۷۲ج۳ْ جوہرہ ص۲۳۴۔ ۲۳۵ج۱ْ تبیین ص۹۰ج۲ْ منسک ص۳۱۲)

مسئلہ ۸:
َہدی کے  جانور پر بلا ضرورت سوار نہیں  ہو سکتا نہ اس پر سامان لاد سکتا ہے  اگر چہ نفل ہوْ اور ضرورت کے  وقت سوار ہو ا یا سامان لادا اور اس کی وجہ سے  اُس میں  کچھ نقصان آیا تو اتنامحتاجوں  پر تصدّ ق کرے  (عالمگیری ص۲۶۱ج۱ْ درمختارو ردالمحتار ص۳۴۴ج۲ْ بحر ص۷۳ج۳ْ جوہرہص ۲۳۵ج۱ْ تبیین ص۹۱ج۲ْ منسک ص۳۱۴)

مسئلہ ۹:
اگر وہ  دودھ والا جانور ہے  تو دودھ نہ دوہے   اور تھن پر ٹھنڈا پانی چھڑک دیا کرے  کہ دودھ موقوف ہو جائے  اور اگر ذبح میں  وقفہ ہواور نہ دوہنے  سے  ضرر ہو گا تو دوہ کر خیرات کردے  اور اگر خود کھا لیا یا غنی کو دیدیایا ضائع


 کردیا تو اتنا ہی دودھ یا اس کی قیمت مساکین پر تصّدق کرے  (عالمگیری ص۲۶۱ج۱ْ درمختار و ردالمحتار ص۳۴۴ج۲ْ بحر ص۷۳ج۳ْ جوہرہ ص۲۳۵ج۱ْ تبیین ص۹۱ج۲ْ منسک ص۳۱۴)

مسئلہ ۱۰:
اگر وہ بچہ جنے  تو بچہ کو تصدق کردے  یا اُسے  بھی اُس کے  ساتھ ذبح کردے  اور اگر بچہ کو بیچ ڈالا یا ہلاک کردیا تو قیمت کو تصدق کردے  اور اس قیمت سے  قربانی کا جانور خرید لیا تو بہتر ہے  (عالمگیری ص۲۶۱ج۱ْ درمختار و ردالمحتار ص۳۴۵ج۲ْ بحر ص۷۳ج۳ْ تبیین ص۹۱ج۲ْ منسک ص۳۱۳)

مسئلہ ۱۱:
غلطی سے  اُس نے  دوسرے  کے  جانور کو ذبح کردیا اور دوسرے  نے  اُس کے  جانور کو تو دونوں  کی قربانیاں  ہو گئیں  (منسک ص۳۱۳)

مسئلہ ۱۲:
اگر حرم کو جانور لے  جا رہاتھا راسۃ میں  مرنے  لگا تو اُسے  وہیں  ذبح کر ڈالے  اور خون سے  اُس کا ہار رنگ دے  اور کوہان پر چھاپا لگادے  تاکہ اُسے  مالدار لوگ نہ کھائیں  فقرا ہی کھائیں  ، پھر اگر وہ نفل تھا تو اُس کے  بدلے  کا دوسرا جانور لے  جانا ضروری نہیں  اور اگر واجب تھا تو اس کے  بدلے  کا دوسرا جانور لے  جانا واجب ہے  اور اگر اس میں  کوئی ایسا عیب آگیا کہ قربانی کے  قابل نہ رہا  تو اسے  جو چاہے  کرے  اور اُس کے  بدلے  دوسرا لے  جائے  جب کہ واجب ہو۔ (درمختار و ردالمحتار ص۳۴۵ج۲ْ عالمگیری ص۲۶۱ج۱ْ بحر ص۷۳ج۳ْ جوہرہ ص۲۳۵۔ ۲۳۶ج۱ْ تبیین ص۹۱ج۲ْ منسک ص۳۱۴)

مسئلہ ۱۳:
جانور حرم کو پہنچ گیا اور وہاں  مرنے  لگا تو اسے  ذبح کر کے  مساکین پر تصدق کردے  اور خود نہ کھائے  اگر چہ نفل ہو اور اگر اس میں  تھوڑا سا نقصان پیدا ہو ا ہے  کہ ابھی قربانی کے  قابل ہے  تو قربانی کرے  اور خود بھی کھا سکتا ہے  (عالمگیری ص۲۶۱ج۱ْ بحر ص۷۱۔ ۷۳ج۳ْ جوہرہ ص۲۳۶ ج۱ْ تبیین ص۹۱ج۲ْ منسک ص۳۲۱۔ ۳۱۴)

مسئلہ ۱۴:
جانور چوری گیا اُس کے  بدلے   کا دوسرا خریدا اور اُسے  ہار ڈال کر لے  چلا پھر وہ پہلا مل گیا تو بہتر یہ ہے  کہ دونوں  کی قربانی کردے  اور اگر پہلے  کی قربانی کی اور دوسرے  کو بیچ ڈالا تو یہ بھی ہو سکتا ہے  اور اگر پچھلے  کو ذبح کیا اور پہلے  کو بیچ ڈالا تو اگر وہ اُس کی قیمت کے  برابر تھا یا زیادہ تو کافی ہے  ْ اور کم ہے  تو جتنی کمی ہوئی صدقہ کردے (عالمگیری ص۲۶۱ج۱ْ تبیین ص۹۱ج۲ْ منسک ص۳۱۴)


حج کی مَنّت کا بیان


حج کی منت مانی تو حج  کرنا واجب ہو گیا۔ کفارہ دینے  سے  بری الذّمہ نہ ہوگا خواہ یوں  کہا کہ اﷲ کے  لئے  مجھ پر حج ہے  یا کسی کام کے  ہونے  پر حج کو مشروط کیا اور وہ ہو گیا (عالمگیری ص۲۶۲ج۱)

مسئلہ ۱:
احرام باندھنے  یاکعبٔہ معظمہ یا مکہّ مکرمہ  جانے  کی منت مانی تو حج یا عمرہ اُس پر واجب ہے  اور ایک کومعّین کر لینا اُس کے  ذمہ ہے  (عالمگیری ص۲۶۲ج۱ْ بحر ص۷۶ج۳ْ جوہرہ ص۲۳۶ج۱ْ منسک ص۳۰۹)

مسئلہ ۲:
پیدل حج کرنے  کی منت مانی تو واجب ہے  کہ گھر سے  طوافِ فرض تک پیدل ہی رہے  اور پورا سفر یا اکثر سواری


 پر کیا تو دَم دے  اور اگر اکثر پیدل رہا اور کچھ سواری پر تو اسُی حساب سے  بکری کی قیمت کا جتناحصہ اس کے  مقابل آئے  خیرات کرے   پیدل عمرہ کی منت مانی تو سر منڈانے  تک پیدل رہے  (درمختار و ردالمحتار ص۳۴۷ج۲ْ عالمگیری ص۲۶۳ج۱ْ بحر ص۷۵ج۳ْ جوہرہ ص۲۳۶ج۱ْ تبیین ص۹۳ج۲ْ منسک ص۳۱۰)

مسئلہ ۳:
ایک سال میں  جتنے  حج کی منت مانی سب واجب ہو گئے  (عالمگیری ص۲۶۳ج۱ْ بحر ص۷۶ج۳)

مسئلہ ۴:
لونڈی غلام  محرَُم کو خریدنا جائز ہے  اور مشتری کو اختیار  ہے  کہ احرام توڑ وادے  اگر چہ انھوں  نے  اپنے  پہلے  مولیٰ کی اجازت سے  احرام باندھے  ہوں  اور احرام توڑنے  کے  لئے  فقط یہ کہہ دینا کافی نہیں  کہ احرام توڑدیا بلکہ  کوئی ایسا کام کرنا ضروری ہے  جو احرام میں  منع تھا مثلاً بال یا ناخن تر شوانا یا خوشبو لگانا۔ اِس کی ضرورت نہیں  کہ حج کے  افعال بجالاکر احرام توڑے  اور قربانی بھیجنا بھی ضروری نہیں  مگرا ٓ زاد ی کے  بعد قربانی اور حج و عمرہ واجب ہے  اگر حج کا احرام تھا ْ  اور عمرہ اگر عمرہ کا احرام تھا (درمختار و ردالمحتار ص۳۴۷ج۲ْ عالمگیری ص۲۶۳ج۱ْ بحر ص۷۶ج۳ْ تبیین ص۹۴ج۲)

مسئلہ ۵:
افضل یہ ہے  کہ اس خریدی ہوئی لونڈی کا احرام جماع کے  علاوہ کسی اورچیز سے  کھلوادے  اور جماع سے  بھی احرام کھل جائے  گا مگر جب کہ اُسے  یہ معلوم نہ ہو کہ احرام سے  ہے  اور جماع کرلیا تو حج  فاسد ہو جائے  گا۔ (درمختار و ردالمحتار ص۳۴۷ج۲ْ عالمگیری ص۲۶۴ج۱ْ بحر ص۷۶ج۳ْ تبیین ص۹۴ج۲)

مسئلہ ۶:
اگر مولیٰ نے  احرام کھلوادیا پھر اس نے  باندھا پھر کھلوادیا ْ اگر چند بار اسی طرح ہوا پھر اسی سال  احرام باندھ کر حج کر لیا  تو کافی  ہو گیا اور سال آئندہ میں  حج کیا تو ہر بار احرام کھولنے  کا ایک عمرہ کرے   (عالمگیری ص۲۶۴ج۱ْ درمختار و ردالمحتار ص۳۴۷ج۲ْ بحر ص۷۶ ج۳ْ تبیین ص۹۴ج۲)

مسئلہ ۷:
احرام کی حالت میں  نکاح  ہو سکتا ہے  کسی احرام والی عورت سے  نکاح کیا تو اگر نفل کا احرام ہے  کُھلوا سکتا ہے  اور فرض کا ہے  تو دوصورتیں  ہیں ۔ اگر عورت کا مُِحرم ساتھ میں  ہے  تو نہیں  کھلوا سکتا اور مَحرم ساتھ میں  نہ ہو تو فرض کا احرام بھی کھلوا سکتا ہے  اور اگر اس کا مُحرمہ ہونا معلوم نہ ہو اور جماع کر لیا تو حج فاسد ہو گیا (عالمگیری ص۲۶۴ج۱ْ درمختار و ردالمحتار ص۳۴۷ج۲ْ بحر ص۷۶ج۳ْ تبیین ص۹۴ج۲ْ )

مسئلہ ۸ : 
مسافر خانہ بنانا حج نفل سے  افضل ہے  اورحج نفل صدقہ سے  افضل یعنی جب کہ اس کی زیادہ حاجت نہ ہو ورنہ حا جت کے  وقت صدقہ حج سے  افضل ہے  علاّمہ شامی نے  نہایت نفیس حکایت اس بیان میں  نقل فرمائی ہے  کہ ایک صاحب ہزار اشرفیاں  لیکر حج کو جارہے  تھے  ایک سیدانی تشریف لایئں  اوراپنی ضرورت ظاہر فرمائی۔ انھوں  نے  سب اشرفیاں  نذر کردیں  اور واپس آئے   جب وہاں  کے  لوگ حج سے  واپس ہوئے   تو ہر حاجی ان سے  کہنے  لگا اﷲ تمھارا حج قبول فرمائے ۔ انھیں  تعجب ہو ا کہ کیا معاملہ ہے  میں  تو حج کو گیا نہیں  یہ لوگ ایسا کیوں  کہتے  ہیں ۔ خواب میں  زیارت اقدس سے  مشرف ہوئے  ارشاد فرمایا کیا تجھے  لوگوں  کی بات سے  تعجب ہو ا ، عرض کی ہاں   یارسول اﷲ ﷺ  فرمایا تو نے  میری اہلبیت کی خدمت کی اس کے  عوض میں ْ اﷲ عزوجل


 نے  تیری صورت کا ایک فرشۃ پیدا فرمایا جس نے  تیری طرف سے  حج کیا اور قیامت تک حج کرتا رہے  گا (  درمختار و ردالمحتار ص۳۴۸ج۲ْ منسک ص۳۱۶)

مسئلہ ۹:
حج تمام گناہوں  کا کفارہ ہے  یعنی  فرائض کی تاخیر کا جو گناہ اس کے  ذمہ  ہے  وہ انشا ء اﷲ تعالی محو ہو جائے  گا واپس آکر ادا کرنے  میں  پھر دیر کی  تو پھر یہ نیا گناہ ہوا(درمختار و ردالمحتار ص۳۴۹ج۲ْ منسک ص۳۱۷)

مسئلہ ۱۰:
وقوف عرفہ جمعہ کے  دن ہو تو اس میں  بہت ثواب ہے  کہ یہ دو عیدوں  کا اجتماع ہے  اور اسی کو لو گ حجِ اکبر کہتے  ہیں  (درمختار و ردالمحتار ص۳۴۸ج۲ْ منسک ص۳۱۶)


اَللّٰھُمَّ ارْزُقْنَا زَیَارَۃَ  حَرَمِکَ وَ حَرَمِ حَبِیْبِکَ بِجَاھِہٖ عِنْدَکَ صَلَّی اللّٰہُ تَعَالیٰ عَلَیْہِ وَعَلیٰ اٰلِہٖ وَاَصْحَا بِہٖ وَابْنِہٖ وَحِزْبِہٖ اَجْمَعِیْنَ وَالْحَمْدُ لِلّٰہِ رَبِّ الْعٰلَمِیْنَ  ط


   فضائلِ مدینہ طیبہ

حدیث  ۱:
صحیح مسلم و تر مذی میں  ابو ہریرہ  رضی اﷲ تعالیٰ عنہ سے  مروی رسول اﷲ ﷺ نے  فرمایا کہ مدینہ کی تکلیف و شدّت پر میری اُمت میں  سے  جو کوئی صبر کرے   قیامت کے  دن میں  اسُ کا شفیع ہوں  گا (مسلم ص۴۴۴ج۱ ْ ترمذیص ۲۳۱ج۲)

حدیث ۲،۳:
مسلم میں  سعد رضی اﷲ تعالی  عنہ سے  مروی کہ حضور ﷺ نے  فرمایا مدینہ  لوگوں  کے  لئے   بہتر ہے  اگر جانتے  ْ مدینہ کو جو شخص بطور اعراض چھوڑے  گا اﷲ تعالی اس کے  بدلے  میں  اُسے  لائے  گا جو اس سے  بہتر ہوگا اور مدینہ کی تکلیف و مشقت پر جو ثابت قدم رہے   روزِ قیامت میں  اس کا شفیع یا  شہید  ہو ں  گا اور ایک روایت میں  ہے  جو شخص اہل مدینہ کے  ساتھ برائی کا ارادہ کرے  اﷲ اُسے  آگ میں  اس طرح پگھلائے  گا جیسے  سیسہ یا اس طرح جیسے  نمک پانی میں  گُھل جاتا ہے ۔ اسی کی مثل بزار نے  عمر رضی اﷲ تعالی عنہ سے  روایت کی ( بخاری ص۲۵۲ج۱ْ مسلم ص۴۴۵ج۱)

حدیث ۴:
صحیحین میں  سفیان بن ابی  زہیر رضی اﷲ تعالی عنہ سے  مروی ْ کہتے  ہیں  کہ میں  نے  رسول اﷲ ﷺ  کو فرماتے   سُنا کہ یمن فتح ہو گا اس وقت کچھ لوگ دوڑتے  ہوئے  آئیں  گے  اور اپنے  گھر والوں  اور ان کو جو اُن کی اطاعت میں  ہیں  لے  جائیں  گے  حالانکہ  مدینہ اُن کے  لئے  بہتر ہے  اگر جانتے  ْ اور شام فتح ہو گا کچھ لوگ دوڑتے  آئیں  گے  اپنے   گھر والوں  اور فرمانبرداروں  کو لے   جائیں  گے  حالانکہ مدینہ ان کے  لئے  بہتر ہے  اگر جانتے   اور عراق فتح ہو گا کچھ لوگ جلدی کرتے  آئیں  گے  اور اپنے  گھر والوں  اور فرمانبرداروں  کو لے  جائیں  گے  حالانکہ مدینہ ان کے  لئے  بہتر ہے  اگر جانتے  (مسلم ص۴۴۵ج۱ْ بخاری ص۲۵۲ج۱)

حدیث ۵:
طبرانی کبیر میں  ابی اُسید سا عدی رضی اﷲ تعالی عنہ سے  راوی  ْ کہتے  ہیں  ہم رسول اﷲ ﷺ کے  ہمراہ حمزہ رضی اﷲ تعالی عنہ کی قبر پر حاضر تھے  (ان کے  کفن کے  لئے  ایک کملی تھی )جب لوگ اسے  کھینچ کر اُن کا منہ چھپاتے  قدم کھل جاتے  اور قدم  پر ڈالتے  تو چہرہ کھل جاتا۔ رسول اﷲ ﷺ نے  فرمایا اس کملی سے  منہ چھپا دو


 اور پاؤں   پر یہ گھاس ڈال دوپھر حضور ﷺ نے  سر اقدس  اٹھا یا صحابہ کو روتے  پایا ْ ارشاد فرمایا لوگوں  پر ایک زمانہ آئے  گا کہ سر سبز ملک کی طرف چلے   جائیں  گے  وہاں  کھانا اور لباس اور سواری  انھیں  ملے  گی پھر وہاں  سے  اپنے  گھر والوں کو لکھ بھیجیں  گے  کہ ہمارے  پاس چلے  آو کہ تم حجاز کی خشک  زمین پر پڑے  ہو حالانکہ مدینہ اُن کے  لئے  بہتر ہے  اگر جانتے ۔ 
حدیث ۶تا ۸:
ترمذی و ابن ماجہ و ابن حبان و بیہقی ابن عمر رضی اﷲ تعالی عنہما سے  راوی کہ رسول اﷲ  ﷺ نے  فرمایا جس سے  ہو سکے  کہ مدینہ میں  مرے  تو مدینہ ہی میں  مرے  کہ جو شخص مدینہ میں  مرے  گا میں  اُس کی شفاعت فرماؤں  گا ، اور اسی کی مثل صمیۃ اورسبیعہ اسلمیہ رضی اﷲ تعالی عنہما سے  مروی (ترمذی۲۳۱ج۲ْ ابن ماجہ ص۲۲۵)


مدینہ طیبہ  کے  برکات 

حدیث ۹:
صحیح مسلم  وغیرہ میں  ابو ہریرہ رضی اﷲ تعالی عنہ  سے  مروی کہ لوگ شروع شروع پھل دیکھتے  اُسے  رسول اﷲ ﷺ کی خدمت  میں   حاضر لاتے  ْ  حضور ﷺ اسے  لے  کر یہ کہتے  الٰہی تو ہمارے  لئے  ہماری کھجوروں  میں  برکت دے  اور ہمارے  لئے  ہمارے  مدینہ میں  برکت کر اور ہمارے  صاع و ُمد میں  برکت کر یااﷲ بے  شک ابراہیم تیرے  بندے  اور تیرے  خلیل اور تیرے  نبی ہیں  اور بے  شک میں  تیرا بندہ اور تیر ا نبی  ہوں ۔ انھوں  نے  مکہ کے  لئے  تجھ سے  دُعا  کی اور میں  مدینہ کے  لئے   تجھ سے  دُعا کرتا ہوں  ْ اسیُ کی مثل جس کی  دعا مکہّ کے  لئے   انھوں  نے  کی اور اتنی ہی اور (یعنی مدینہ کی برکیتں  مکہ ّ سے  دوچند ہوں  )پھر جو چھوٹا بچہّ  سا منے  ہوتا اُسے  بلاکر وہ کھجور عطا فرمادیتے  (تر مذی ص۲۳۱ج۲ْ مسلم ص۴۴۲ج۱ْ ابن ماجہ ص۲۲۵)

حدیث ۱۰تا ۱۳:
صحیح مسلم میں  اُم المو منین عائشہ صدیقہ رضی اﷲ تعالیٰ عنہا سے  مروی کہ رسول اﷲ ﷺ نے  فرمایا یا اﷲ تو مدینہ کو ہمارا محبوب بنادے  جیسے  ہم کو مکہ محبوب ہے  بلکہ اس سے  زیادہ اور اُس کی آب و ہوا کو ہمارے  لئے  درست فرمادے  اور اُس کے  صاع و مُد میں  برکت عطا فرما اور یہاں  کے  بخار کو منتقل  کرکے  حجفہ میں  بھیجدے  (یہ دعا اسُ وقت کی تھی جب ہجرت کر کے  مدینہ میں  تشریف لائے  اور یہاں  کی آب وہوا صحابہ کرام کو نا موافق ہوئی  کہ پیشتر یہاں  وبائی بیماریاں  بکثرت ہوتیں  ) یہ مضمون کہ حضور نے  مدینہ طیبہ کے  واسطے  دعا کی  کہ مکہ سے  دو چند یہاں  برکتیں  ہوں  مولیٰ علی و ابو سعید و انس رضی اﷲ تعالی ٰ عنہم سے  مروی ہے  ( مسلم ص۴۴۲۔ ۴۴۳ج۱)


اہل مدینہ کے  ساتھ بُر ائی کرنے  کے  نتائج 

حدیث ۴ا:
صحیح بخاری و مسلم میں  سعد رضی اﷲ تعالیٰ عنہ سے  مروی کہ رسول اﷲ ﷺ  فرماتے  ہیں  جو شخص اہل مدینہ  کے  ساتھ فریب کرے  گا ایسا  گھل جائے  گا جیسے  نمک پانی میں  گھُلتا ہے  (مسلم ص۴۴۵ج۱ْ بخاری ص۲۵۲ج۱ْ ابن ماجہص ۲۲۵)

حدیث۱۵:
ابن حبان اپنی  صحیح میں  جابر رضی اﷲ تعالی عنہ سے  راوی کہ رسول اﷲ ﷺ  نے  فرمایا جو اہل  مدینہ  کو ڈرائے  گا اﷲ اُسے  خوف میں  ڈالے  گا۔ 
حدیث ۱۶،۱۷:
طبرانی عُبادہ بن صامت رضی اﷲ تعالیٰ عنہ سے  راوی کہ رسول اﷲ ﷺ فرمایا  یا اﷲ جو اہل مدینہ پر ظلم کرے  اور انہیں  ڈرائے  تو اُسے  خوف میں  مبتلا کر اور اس پر اﷲ اور فرشتوں  اور تمام آدمیوں  کی لعنت اور اس کا نہ فرض قبول کیا جائے  گا نہ نفل۔ اسی کی مثل نسائی و طبرانی نے  سائب بن خلادرضی اﷲ عنہ سے  روایت کی۔ 
حدیث ۱۸:
طبرانی کبیر میں  عبداﷲ  بن عمر رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جو اہل مدینہ کو ایذا دے  گا اﷲ تعالیٰ اُسے  ایذادے  گا اور اس پر اﷲ اور فرشتوں  اور تمام آدمیوں  کی لعنت اور اس کو نہ فرض قبول کیا جائے  نہ نفل۔ 
حدیث ۱۹:
صحیحین میں  ابوہریرہ رضی اﷲ تعالیٰ عنہ سے  مروی کہ رسول اﷲ ﷺ نے  فرمایا مجھے  ایک ایسی بسّتی کی طرف ہجرت کا حکم  ہو ا جو تمام بستیوں  کو کھا جائے  ( سب پر غالب آئے  گی ) لوگ اسے  یثرب(ہجرت سے  پیشتر  لوگ  یثرب کہتے  تھے  مگر اب اس نام سے  پکارنا جائز نہیں  کہ حدیث میں  اس کی ممانعت  آئی ہے  بعض شاعر اپنے  اشعار میں  مدینہ طیبہ  کو یثرب لکھا کرتے  ہیں  انھیں  اس سے  احتراز لازم اور ایسے  شعر پڑھیں  تو اس لفظ کی جگہ  طیبہ پڑھیں  کہ یہ نام حضور نے  رکھا ہے  بلکہ صحیح مسلم شریف میں  ہے  کہ اﷲ تعالیٰ مدینہ کا نام طیبہ رکھا ہے  ) کہتے  ہیں  اور وہ مدینہ ہے  لوگوں  کو اس طرح  پاک و صاف کرے  گی جیسے  بھٹی لوہے  کے  میل کو ( مسلم ص۴۴۴ج۱ْ بخاری ص۲۵۲ج۱)

حدیث۲۰:
صحیحین میں  انہی سے  مروی کہ رسول اﷲ ﷺ نے  فرمایا مدینہ کے  راستوں  پر فرشتے  (پہرہ دیتے  ہیں  ) اس میں  نہ دجال آئے  نہ طاعون (مسلم ص۲۴۴ج۱ْ بخاری ص۲۵۲ج۱)

حدیث۲۱:
صحیحین میں  انس رضی اﷲ تعالیٰ عنہ سے  مروی کہ رسول اﷲ ﷺ نے  فرمایا مکہ و مدینہ کے  سوا کوئی شہر ایسا نہیں  کہ وہاں  دجال نہ آئے  ْ مدینہ کا کوئی راسۃ ایسا نہیں  جس پر ملائکہ پرا باندھ کر پہرا نہ دیتے  ہوں ْ دجال (قریب مدینہ ) شور زمین  میں  آکر اُترے  گا اس وقت مدینہ میں  تین زلزلے   ہوں  گے  جن سے  ہر کافرو منافق یہاں  سے  نکل کر دجال کے  پاس چلا جائے  گا۔ (بخاری ص۲۵۳ج۱)


حاضری سرکارِ اعظم مَدینہ طیبہ حضور ُ حبیب اکرم ﷺ


اﷲ عزوجل فرماتا ہے  :۔ 

وَلَوْ اَنَّھُمْ اِذظَّلَمُوْ اَنْفُسَھُمْ جَآئُ وْکَ فَاسْتَغْفَرُواللّٰہَ وَاسْتَغْفَرَلَھُمُ الرَّسْوُلُ لَوَجَدُ واللّٰہَ تَوَّاباًرَّحِیْماًط


(اگر لوگ اپنی جانوں  پر ظلم کریں  اور تمھارے  حضور حاضر ہو کر اﷲ سے  مغفرت طلب کریں  اور رسول بھی اُن کے  لئے  استغفار کریں  تو اﷲ کو توبہ قبول کرنے  والا رحم کرنے  والا پائیں  گے  )

حدیث ۱:
 دار قطنیو بیہقی وغیرہما عبداﷲ بن عمر رضی اﷲ توالی ٰ عنہما سے  راوی کہ رسول اﷲ ﷺ  نے  فرمایا جو میری قبر کی زیارت کرے  اس کے  لئے  میرے  شفاعت واجب۔ 
حدیث۲:
طبرانی کبیر کے   میں  انہی سے  راوی کہ رسول اﷲ ﷺ نے  فرمایا جو میری زیارت کو آئے  سوا میرے  زیارت کے  اور کسی حاجت کے  لئے  نہ آیا تو مجھ پر حق ہے  کہ قیامت کے  دن اُس کا شفیع بنوں ۔ 
حدیث۳:
دارقطنی  و طبرانی  اُنہی سے  راوی کہ رسول اﷲ ﷺ نے  فرمایا جس نے  حج کیا اور میری وفات کے  بعد میری قبر کی زیارت کی تو ایسا ہے  جیسے  میری حیات میں  زیارت سے  مشرف ہوا۔ 
حدیث ۴:
بیہقی نے  حاطب رضی اﷲ تعالیٰ عنہ سے  روایت کی کہ رسول اﷲ ﷺ  نے  فرمایا جس نے  میری وفات کے  بعد میری زیارت کی تو گویا اُس نے  میری زندگی میں  زیارت کی اور جو حرمین میں  مرے  گا قیامت کے  دن امن  والوں  میں  اُٹھے  گا۔ 
حدیث ۵:
بیہقی عمر رضی اﷲ تعالیٰ عنہ سے  راوی کہ رسول اﷲ ﷺ کو میں  نے  فرماتے  سُنا جو شخص میری زیارت کرے  گا قیامت کے  دن میں  اُس کا شفیع یا شہید ہوں  گا اور جو حرمین میں  مرے  گا اﷲ تعالیٰ اُسے  قیامت کے  دن امن والوں  میں  اُٹھائے  گا۔ 
حدیث۶:
ابن عدی کا مل میں  انہی سے  راوی کہ رسول اﷲ ﷺ  نے  فرمایا جس نے  حج کیا اور میری زیارت نہ  کی اُس نے  مجھ پر جفا کی۔ 

 (۱)زیارتِ اقدس قریب بواجب ہے  بہت لوگ دوست بن کر طرح طرح ڈراتے  ہیں  راہ میں  خطرہ ہے  ْ وہاں  بیماری ہے  یہ ہے  وہ ہے ۔ خبردار کسی کی نہ سُنو اور ہر گز محرومی کا داغ لے  کر  نہ پلٹو جان ایک دن ضرور جانی ہے  اس سے  کیا بہتر کہ اُن کی راہ میں  جائے  اور تجر بہ یہ ہے   کہ جواُن کا دامن تھام لیتا ہے  اُسے  اپنے  سایہ میں  با آرام لے  جاتے  ہیں  ، کیل کا کھٹکا نہیں  ہوتا؎

ہم کو تو اپنے  سایہ میں  آرام ہی سے  لائے  


حیلے  بہانے  والوں  کو یہ راہ ڈر کی  ہے  والحمد للہ  


(۲) حاضری میں  خالص زیارت اقدس کی نیت کرو یہاں  تک کہ امام ابن الہام فرماتے  ہیں  اِ س بار مسجد شریف کی نیت بھی شریک نہ کرے 

 (۳)حج اگر فرض ہے  تو حج کرکے  مدینہ طیبہ حاضر ہو ہاں  اگر مدینہ طیبہ راسۃ میں  ہو تو بغیر زیارت حج کو جانا سخت محرومی  و قساوت قلبی ہے  اور اس حاضری کو قبولِ حج و سعادت دینی و دنیوی کے  لئے  ذریعہ ووسیلہ قرار دے  اور حج نفل ہو تو اختیار ہے  کہ پہلے  حج سے  پاک صاف ہو کر محبوب کے  دربار میں  حاضر ہو یا سرکار میں  پہلے  حاضری دے  کر حج کی مقبولیت و نورانیت کے  لئے  وسیلہ کرے  ْ غرض پہلے  جو اختیار کرے  اسے  اختیار ہے  مگر نیت خیر درکار ہے  کہ  اِنَّمَااْلاَعْمَالُ بِالِنّیَّاتِ وَلِکُلِّ اِمْرِیئٍ مَّانَویٰ۔ اعمال کا مدار نیت پر ہے  اور ہر ایک


 کے  لئے  وہ ہے  جو اُس نے  نیت کی


(۴)راسۃ بھر درود و ذِ کر شریف  میں ڈوب جاؤاور جس قدر مدینہ طیبہ قریب آتا جائے  ذوق و شوق زیادہ ہوتا جائے 

 (۵)جب حرم مدینہ قریب آئے  بہتر یہ کہ پیادہ ہو لو ْ روتے  ْ سر جھکائے  ْ آنکھیں  نیچی کئے  درود شریف کی کثرت کرو اور ہو سکے   تو ننگے  پاؤں  چلو بلکہ ؎



جائے  سرست اینکہ تو   پامی   نہی 
     پائے   نہ  بینی   کہ  کُ جا می  نہی



حرم کی زمیں  اور قدم رکھ کے  چلنا 
     ارے  سر کا موقع ہے  او  جانے   والے  


جب قبہ انور پر نگاہ پڑے  درود سلام  کی خوب کثرت کرو۔ 

(۶) جب شہر اقدس  تک پہنچو جلال و جمال ﷺ  کے  تصور میں  غرق  ہو جاؤ اور دروازۂ شہر میں  داخل ہوتے  وقت پہلے  دہنا قدم رکھو اور یہ پڑھو:۔ 

بِسْمِ اللّٰہِ  مَاشَآئَ اللّٰہُ َلا قُوَّ ۃَاِلَّا بِاللّٰہِٗ رَبَّ اَدْخِلْنِیْ مُدْخَلَ وَّاَخْرِجْنِیْ مُخْرَجَ صِدْقٍْ اَللّٰھُمَّ افْتَحْ  لِیْ اَبْوَابَ رَحْمَتِکَ وَارْزُقُنِیْ مِنْ زِیَارَۃِ رَسُوْلِکَ صَلَّی اللّٰہُ تَعَالٰے  عَلَیْہِ وَسَلَّمَ مَارَزَقْتَ اَوْلِیَآ ئکَ وَاَھْلَ طَاعَتِکَ وَانْقِذْنِیْ مِنَ النَّارِ وَاغْفِرْلِیْ وَارْحَمْنِیْ یَا خَیْرَ مَسْؤلٍ۔ 

(اﷲ کے  نام سے  شروع کرتا ہوں  جو اﷲ نے  چاہا نیکی  کی طاقت نہیں  مگر اﷲ سے  ْ اے  رب سچائی کے  ساتھ مجھ کو داخل کر اور سچائی کے  ساتھ باہر لے  جاْ الٰہی تو اپنی رحمت کے  دروازے  میرے  لئے  کھول دے  اور اپنے  رسول ﷺ کی زیارت سے  مجھے  وہ نصیب کر جو اپنے  اولیاء اور فرمانبردار بندوں  کے  لئے   تونے  نصیب کیا اورمجھے  جہنم سے  نجات  دے  اور مجھ کو بخشدے  اور مجھ پر رحم فرما اے  بہتر سوال کئے  گئے  )



(۷)حاضری ٔ مسجد سے  پہلے  تمام ضروریات سے  جن کا لگاؤ دل بٹنے  کا باعث ہو نہایت جلد فارغ ہو ان کے  سوا کسی بیکار بات میں  مشغول نہ ہو معاً وضو و مسواک کرو اور غسل بہتر ْ سفید پاکیزہ کپڑے  پہنو اور نئے  بہتر،  سُر مہ  اور خوشبو لگاؤ اور مشک افضل۔ 

 (۸)اب فوراً  آستانۂ  اَقدس کی طرف نہایت خشوع و خضو ع سے  متوجہ ہو رونا نہ آئے  تو رونے  کا منہ بناؤ اور دل کو بزور رونے  پر لاؤ اور اپنی امنگ دلی سے  رسول اﷲ ﷺ کی طرف التجا کرو۔ 

(۹) جب درِ مسجد پر حاضر ہو صلوۃ  وسلام عرض کرکے  تھوڑا ٹھہرو جیسے  سرکار دوعالم سے  حاضری کی اجازت مانگتے  ہو  بسم اﷲ کہہ  کر سیدھا پاؤں  پہلے  رکھ کر ہم تن ادب ہو کر داخل ہو۔ 

(۱۰)اس وقت جو ادب و تعظیم فرض ہے  ہر مسلمان کا دل جانتا ہے  آنکھ ْ کان ْ زبان ْ ہاتھ ْ پاؤں  ْ دل سب خیال غیر سے  پاک کرو مسجد اَقدس کے  نقش و نگار نہ دیکھو۔ 

(۱۱)اگر کوئی ایسا سامنے  آئے  جس سے  سلام و کلام ضروری ہو تو جہاں  تک بنے  کتراؤ ورنہ ضرورت سے  زیادہ نہ بڑھو پھر بھی دل سرکار کی طرف ہو۔ 

(۱۲) ہر گز ہر گز مسجد اقدس میں  کوئی حرف چِّلا کر نہ نکلے ۔ 

(۱۳) یقین جانو کہ حضور اقدس ﷺ سچی حقیقی دنیا وی جسمانی حیات سے  ویسے  ہی زندہ ہیں  جیسے  وفات شریف سے  پہلے  تھے  اُن کی اور تمام انبیاء علیہم الصلوٰۃ والسلام کی موت صرف وعدۂ خدا کی تصدیق کو ایک آن کے  لئے  تھی اُن کا انتقال  صرف نظر عوام سے  چُھپ جانا ہے ۔ امام محمد بن حاج مکی مدخل میں  اور امام احمد قسطلانی مواہب لدُ نیہ میں  اور ائمۂ  دین رحمۃ اﷲ تعالی علیہم اجمعین فرماتے  ہیں ۔ 

لَا فَرْقَ بَیْنَ مَوْتِہٖ وَحَیَا تِہٖ صَلَّی اللّٰہُ تَعَالیٰ عَلَیْہِ وَسَلَّمَ فِیْ مُشَاھِدَتِہٖ لِاُ مَّتِہٖ وَمَعْرِ فَتِہٖ بِاَحْوَالِھِمْ وَعَزَائِمِھِمْ وَخَوَاطِرِھِمْ وَ ذَالِکَ عِنْدَہٗ جَلِیٌ لَا خِفَاۂٖ۔ 

(حضور ﷺ کی حیات و وفات میں  اس بات میں  کوئی فرق نہیں  کہ  وہ اپنی امّت کو دیکھ رہے  ہیں  اور ان کی حالتوں   اُن کی نیتوں   اُن کے  ارادوں   اُن کے  دلوں  کے  خیالوں  کو پہچانتے  ہیں  اور یہ سب حضور ﷺ پر ایساروشن ہے  جس میں  اصلاً پوشیدگی نہیں  )


امام رحمۃ اﷲ تلمیذ امام محقق ابن الہمام منسک ْ متوسط اور علی قاری مکی اس کی شرح مسلک متقسط میں  فرماتے  ہیں ۔ 

وَاَنَّہٗ صَلَّی اللّٰہُ تَعَالیٰ عَلَیْہِ وَسَلَّمَ عَالِمٌ بِحُضُوْرِکَ وَقَیَا مِکَ وَسَلامِکَ اَیْ بَلْ بِجَمْیِعِ اَحْوَالِکَ وَاِرْتِحَالِکَ وَمَقَامِکَ۔ 

(بے  شک رسول اﷲ ﷺ تیری حاضری اور تیرے  کھڑے  ہونے  اور تیرے  سلام بلکہ تیرے  تمام افعال و احوال و کوچ و مقام سے  آگاہ ہیں )


(۱۴) اب اگر جماعت قائم ہو شریک ہو جاؤ  کہ اس میں  تحیۃ المسجد بھی ادا  ہوجائے  گی ورنہ اگر غلبۂ شوق مہلت دے  اور وقت کراہت نہ تو دو رکعت تحیۃ المسجد  و شکرانہ حاضری دربارِ اقدس صرف قل یا ایھا الکفرون اور قل ھواﷲ  سے  بہت ہلکی مگر رعایت سنت کے   ساتھ رسول اﷲ ﷺ  کے  نماز پڑھنے  کی جگہ جہاں  اب وسطِ  مسجد کریم میں  محراب بنی ہے  اور وہاں  نہ ملے  توجہاں  تک ہو سکے  اُس کے  نزدیک ادا کرو پھر  سجدہ شکر میں  گر و اور دعا کرو ْالٰہی اپنے  حبیب ﷺ کا ادب اور اُن کا اور اپنا قبول نصیب کر آمین۔ 

(۱۵)اب کمال ادب میں  ڈوبے  ہوئے  گردن جھکائے  آنکھیں  نیچی کئے  لرزتے  کانپتے  گناہوں  کی ندامت سے  پسینہ پسینہ ہوتے  حضور  ُپر نور ﷺ کے  عفو و کرم کی امید رکھتے  حضور ِ والا کی پائیں  یعنی مشرق کی طرف سے  مواجہہ عالیہ  میں  حاضر ہوگے  تو حضور ﷺ کی نگاہِ بیکس پناہ تمھاری طرف ہو گی  اور یہ بات تمھارے  لئے  دونوں  جہاں  میں  کافی ہے  ْ والحمد للہ۔ 

(۱۶)اب کمال ادب  و ہیبت و خوف و اُمید کے  ساتھ زیر قندیل اُس چاندی کی کیل کے  سامنے  جو حجرۂ مطہرہ کی جنوبی دیوار میں  چہرہ انور کے  مقابل لگی ہے  کم از کم  چار ہاتھ کے  فاصلے  سے  قبلہ کو پیٹھ اور مزارِ انورکو منہ کرکے  نماز کی طرح ہاتھ باندھے  کھڑے  ہو۔ لباب و شرحِ لباب و اختیار شرح مختار و فتاوئے  عالمگیری وغیرہا


 معتمد کتا بوں  میں  اس ادب کی تصریح فرمائی۔ 

یَقِفُ کَمَا یَقِفُ فِی الصَّلوٰۃِ۔ حضور ﷺ کے  سامنے  ایساکھڑا ہو  جیسا نماز میں  کھڑا ہوتا ہے ۔ یہ عبارت عالمگیری  و اختیار کی ہے  اور لباب میں  فرمایا  وَاضِعاً یَمْیِنَہٗ عَلیٰ شِمَالِہٖ۔ دست بستہ دہنا ہاتھ بائیں  ہاتھ پر رکھ کر کھڑا ہو 


(۱۷)خبر دار جالی شریف کو بوسہ دینے  یاہاتھ لگانے  سے  بچو کہ خلاف ادب ہے  بلکہ  چار ہاتھ فاصلے  سے  زیادہ قریب نہ جاؤ۔ یہ اُن کی رحمت کیا کم ہے  کہ تم کو اپنے  حضور بُلایا ْ اپنے  مواجہہ اقدس میں  جگہ بخشی ْ ان کی رحمت اور نگاہ کریم اگر چہ ہر جگہ تمھاری طرف تھی اب خصوصیت اور اس درجہ قرب کے  ساتھ ہے  ْ وللہ الحمد 


(۱۸)الحمدللہ اب دل کی طرح تمھار امنہ بھی اس پاک جالی کی طرف ہو گیا جو اﷲ عزوجل کے  محبوبِ عظیم الشان ﷺ  کی آرام گاہ ہے  نہایت ادب و وقار کے  ساتھ بآوازِ حزیں  و صورت درد آگیں  و دل ِ شرمسار و جگر چاک چاک ْ معتدل آواز سے  نہ بلند و سخت کہ اُن کے  حضور آواز بلند کرنے  سے  عمل اکارت ہو جاتے  ہیں ۔ نہایت نرم و پست کہ سنت کے  خلاف ہے  اگر چہ وہ تمھارے  دلوں  کے  خطروں  تک سے  آگاہ ہیں  جیسا کہ ابھی تصریحات ائمہ سے  گزرا  مجرا و تسلیم بجالاؤ اور عرض کرو :۔ 

اَلسَّلاَم عَلَیْکَ  اَیُّھَاالنَّبِیُّ وَرَحْمَۃُ اللّٰہِ وَبَرَ کَاتُہٗ اَلسَّلاَم ُعَلَیْکَ یَا رَسُوْلَ اللّٰہِ اَلسَّلاَمُ عَلَیْکَ  یَا خَیْرَ خَلْقِ اللّٰہِ اَلسَّلاَمُ عَلَیْکَ یَاشَفِْیعَ الْمُذْنِبِیْنَ اَلسَّلَامُ عَلَیْکَ وَعَلیٰ ٰالِکَ وَ اَصْحَابِکَ وَ اُمَتِکَ اَجْمَعِیْنَط  


(اے  نبی آپ پر سلام اور اﷲ کی رحمت اور برکتیں  اے  اﷲ کے  رسول آپ  پر سلام اے   اﷲ کی تمام مخلوق سے  بہتر آپ پر سلام اے  گنہگاروں  کی شفاعت کرنے  والے  آپ پر  آپ کی آل و اصحاب پر اور آپ کی تمام اُمت پر سلام )


(۱۹)جہاں  تک ممکن ہو اور زبان یا ری دے  اور ملال وکسل نہ ہو صلوٰۃ وسلام کی کثرت کروْ حضور سے  اپنے  ماں  باپ ْ پیر ْ استاد ْ اولاد ْ عزیزوں  ْدوستوں  اور سب مسلمانوں  کیلئے   شفاعت مانگوْ بار بار عرض کرو۔ 



اَسْئَالُکَ الشَّفَا عَۃَ یَا رَسُوْلَ اللّٰہِ۔ یارسول اﷲ میں  حضور سے  شفاعت  مانگتا ہوں ۔ 

(۲۰) پھر اگر کسی نے  عرض سلام  کی وصیت کی تو بجالاؤ۔ شرعاً اس کا حکم ہے  اور یہ فقیرذلیل ان مسلمانوں  کو جو اس رسالہ کو دیکھیں  وصیت کرتا ہے  کہ جب انھیں  حاضری ِ بارگاہ نصیب ہو فقیر کی زندگی میں  یا بعد  کم از کم تین بار مواجہہ اقدس میں  ضرور یہ  الفاظ عرض کرکے  اس نالائق ننگ خلائق پر احسان فرمائیں ۔ اﷲ اُن کو دونوں  جہان میں  جزائے   خیر بخشے  آمین۔ 

اَلصَّلوٰۃُ وَالسَّلاَمُ عَلَیْکَ یَا رَسُوْلَ اللّٰہِ وَعَلیٰ ٰاِلکَ وَ ذَوَیْکَ فِیْ  کُلِّ اٰنٍ وَ لَحْظَۃٍ عَدَدَ کُلِّ ذَرَّۃٍ ذَرَّۃٍ اَلْفَ اَلْفَ مَرَّۃٍ مِنْ عُبَیْدِکَ اَمْجَدْ عَلِیْ وَاَوْلَا دُہٗ یَسْئَلُکَ الشَّفَاعَۃَ فَاشْفَعُ لَہٗ وَلِلْمُسْلِمِیْنَ۔ 

(یارسول اﷲ حضور اور حضور کی آل اور سب علاقہ والوں   اور ہر آن اور ہر لحظہ  میں  ہر ہر ذرہ کی گنتی پر دس دس لاکھ درود سلام حضور کے  غلام امجد علی کی طرف سے  وہ حضور سے  شفاعت مانگتا ہے  حضور اس کی اور تمام مسلمانوں  کی شفاعت فرمائیں  )


(۲۱) پھر اپنے  داہنے  ہاتھ یعنی مشرق کی طرف ہاتھ بھر ہٹ  کر حضرت صدیق اکبر رضی اﷲ تعالیٰ عنہ کے  چہرہ نورانی کے  سامنے  کھڑے  ہو کر عرض کرو۔ 

اَلسَّلاَمُ عَلَیْکَ یَا خَلِیَفۃَ رَسُوْلِ اللّٰہِ اَلسَّلاَمُ عَلَیْکَ یَا وَزِیْرَرَسُوْلِ اللّٰہِ اَلسَّلاَمُ عَلَیْکَ یَا صَاحِبَ رَسُوْلِ اللّٰہِ فِی الْغَارِ وَرَحْمَۃُاللّٰہِ وَ َبرَکْاتُہٗ۔ 

(اے  خلیفہ رسول اﷲ ﷺ آپ  پر سلام اے  رسول اﷲ کے  وزیر آپ پر سلام اے  غارِ ثور میں  رسول اﷲ کے  رفیق آپ پر سلام اور اﷲ کی رحمتیں  اور برکتیں  )


(۲۲)پھر اتنا ہی اور ہٹ کر حضرت فاروقِ  اعظم رضی اﷲ تعالی عنہ کے  رُو برو کھڑے  ہو کر عرض کرو۔ 

اَلسَّلاَمُ عَلَیْکَ یَا اَمْیرَالْمُوئْمِنِیْنَ اَلسَّلاَمُ عَلَیْکَ یَا ُمتَمِّمَ الْاَرْبَعِیْنَ وَالسَّلاَمُ عَلَیْکَ یَا عِزّالْاِ سَّلامُ وَالْمُسْلِمِیْنَ وَرَ حْمَۃُ اللّٰہ وَ بَرَکَاتُہٗ۔ 

(اے  امیر المومنین آپ  پر سلام اے  چالیس کاعدد پورا کرنے  والے  آپ پر سلام اے  اسلام اور مسلمین کی عزّت آپ پر سلام  اور اﷲ کی رحمت اور برکتیں )


(۲۳) پھر بالشت بھر مغرب کی طرف پلٹو اور صدیق و فاروق رضی اﷲ تعالیٰ عنہما کے  درمیان کھڑے   ہو کر عرض کرو۔ 

اَلسَّلاَمُ عَلَیْکُمَا یَا خَلِیْفَتَیْ رَسُوْلِ اللّٰہِ الَسَّلاَمُ عَلَیْکُمَا یَا وَزِیْرَیْ  رَسُوْلِ اللّٰہِ  اَلسَّلاَمُ عَلَیْکُمَا یَا ضَجِیْعَیْ رَسُوْلِ اللّٰہِ وَرَحْمَۃُ اللّٰہِ وَبَرَکَاتُۃٗ اَسْئَالَکُمَا الشَفَاعَۃَ  عِنْدَرَسُوْلِ اللّٰہِ صَلَّی اللّٰہُ تَعَالیٰ عَلَیْہِ وَعَلَیْکُمَا وَبَارَکَ وَسَلَّمَ۔ 

(اے  رسول اﷲ ﷺ  کے  پہلو میں  آرام کرنے  والے  آپ دونوں  پر سلام  اوراﷲ کی رحمت اور  برکتیں  ْ آپ دونوں  حضرات سے  سوال کرتا ہوں  کہ رسول اﷲ  ﷺ کے  حضور ہماری سفارش کیجئے  اﷲ تعالیٰ  ان پر اور آپ پر دُرود و برکت و سلام نازل فرمائے  )


(۲۴) یہ سب حاضریاں  محل اجابت ہیں  ْ  دُعامیں  کو شش کرو۔ یہ دُعا ئے  جامع کرو اور دُرود پر قناعت بہتر اور چاہو تو یہ دُعا پڑھو۔ 

اَللّٰھُمَّ اِنِّیْ اُشْھِدُکَ رَسُوْلَکَ وَاَبَابَکْرٍوَّعُمَرَ وَ اُشْھِدُالْمَلٰئِکَۃَ النَّازِلِیْنَ عَلیٰ ھٰذِہٖ الرَّوْضَۃِ الْکَرِیْمَۃِ الْعَاکِفِیْنَ عَلَیْھَا اَنِّیْ اُشْھِدُ اَنْ لَّآ اِلٰہَ اِلَّااَنْتَ وَحْدَکَ لَا شَرِیْکَ لَکَ وَاَنَّ مُحَمَّدً عَبْدُکَ وَرَسُوْلُکَ اَللّٰھُمَّ اِنِّیْ مُقِرٌّبِجَنَا یَتِیْ وَ مَعْصِیَتِیْ فَاغْفِرْ لِیْ وَ امْنُنْ عَلَیَّ بِالَّذِیْ مَنَنْتَ عَلیٰ اَوْلِیَآ ئِکَ فَاِنَّکَ الْمَنَّانُ الْغَفُوْرُالرَّحِیْمُ ط رَبَّنَا اٰتِنَا فِی الدُّنْیَا حَسَنَۃً وَّقِنَا عَذَابَ النَّارِ ۵  


(اے  اﷲ میں  تجھ کو اور تیرے  رسول اور ابوبکر وعمر کو اور تیرے  فرشتوں  کو جو اس روضہ پر نازل اور معتکف ہیں  ان ُ سب کو گواہ کرتا ہوں  کہ میں  گواہی دیتا ہوں  کہ تیرے  سوا کوئی معبود نہیں  تو تنہا ہے  تیرا کوئی شریک نہیں  اور محمد ﷺ تیرے  بندے  اور رسول ہیں  اے  اﷲ میں  اپنے  گناہ و معصیت کا اقرار کرتا ہوں  تو میری مغفرت فرما اور مجھ پر وہ احسان فرما جو تو نے  اپنے  اولیاء پر کیا۔ بیشک تو احسان کرنے  والا بخشنے  والا مہر بان ہے  )


(۲۵) پھر منبر اطہر  کے  قریب دُعا مانگو


 (۲۶) پھر جنت کی کیاری میں  (یعنی جو جگہ منبرو حجُرۂ منورہ کے  درمیان ہے  اسے  حدیث میں  جنت کی کیاری فرمایا گیا ) آکر دو رکعت نفل غیروقت مکروہ میں  پڑھ کر دُعا کرو


 (۲۷)یونہی مسجد شریف کے  ہر ستون کے  پاس نماز پڑھو دُعا مانگو کہ محل برکات ہیں  خصوصاً بعض میں  خاص خصوصیت 


(۲۸)جب تک مدینہ طیبہ کی حاضری نصیب ہو ایک سانس بیکار نہ جانے  دوْ ضروریات کے  سوا اکثر وقت مسجد شریف میں  با طہارت حاضر رہو۔ نماز تلاوت و دُرود میں  وقت گزارو دنیا کی بات کسی مسجد میں  نہ چاہیئے  نہ کہ یہاں 

 (۲۹) ہمیشہ ہر مسجد میں  جاتے  وقت اعتکاف کی نیت کرلو یہاں  تمھاری یاد دہانی کو دروازہ سے  بڑھتے  ہی کتبہ ملے  گا ۔ نَوَیْتُ سُنَّتَ الْاِ عْتِکَافِ۔ میں  نے  سنت اعتکا ف کی نیت کی۔ 

(۳۰)مدینہ طیبہ میں  روزہ نصیب ہو خصوصاً گرمی میں  تو کیا کہنا کہ اس پر وعدۂ شفاعت ہے 

 (۳۱) یہاں  ہر نیکی ایک کی پچاس ہزار لکھی جاتی ہے  لہذا عبادت میں  زیادہ کوشش کرو۔ کھانے  پینے  کی کمی ضروری کرو اور جہاں  تک ہو سکے  تصدق کرو خصوصاً یہاں  والوں  پر خصوصاً اس زمانہ میں  اکثر ضرورت مند ہیں 

 (۳۲) قرآن مجید کا کم سے  کم ایک ختم یہاں  اور حطیم کعبہ میں  کرلو۔ 
 
(۳۳) روضہ انور پر نظر عبادت ہے  جیسے  کعبہ  معظمہ یا قرآن مجید کا دیکھنا تو ادب کے  ساتھ اسکی کثرت کرو اور درُود و سلام عرض کرو


 (۳۴) پنجگانہ یا کم از کم صبح و شام مواجہہ شریف میں  عرض سلام کے  لئے   حاضر ہو


 (۳۵) شہر میں  خواہ شہر سے  باہر جہاں  کہیں   سے  گنبد ِ مبارک پر نظر پڑے  فوراً دست بسۃ اُدھر منہ کرکے  صلاۃو سلام عرض کروْ بے  اِس کے  ہر گز نہ گزرو کہ خلاف ادب ہے 

 (۳۶)ترک جماعت بلا عذر ہر جگہ گناہ ہے  اور کئی بار تو سخت حرام و گناہِ کبیرہ اور یہاں  تو گناہ کے  علاوہ کیسی سخت محرومی  ہے  والعیاذ باﷲ تعالی۔ صحیح حدیث  میں ہے  رسول اﷲ ﷺ  فرماتے  ہیں  جس کی میری مسجد میں  چالیس نمازیں  فوت نہ ہوں  اُس کے  لئے  دوزخ و نفاق سے  آزادیاں  لکھی جائیں  (۳۷)حتی ٰ الوسع کوشش کرو کہ مسجد اول یعنی حضور ِ اقدس ﷺ  کے  زمانہ میں  جتنی تھی اس میں  نماز پڑھو  اور اس کی مقدار سو( ۱۰۰) ہاتھ


 طول و سو( ۱۰۰) ہاتھ عرض ہے  اگر چہ بعد میں  کچھ اضافہ ہو ا ہے  ْ اس میں  نماز پڑھنا بھی مسجد نبوی شریف ہی میں  پڑھنا ہے  


(۳۸)قبر ِ کریم کو ہر گز پیٹھ نہ کرو او رحتی الامکان نماز میں  بھی  ایسی جگہ نہ کھڑے  ہو کہ پیٹھ کرنی پڑے  (۳۹)روضہ انور کا طواف کرو نہ سجدہ ْ نہ اتنا جھکنا  کہ رکوع کے  برابر ہو۔ رسول اﷲ ﷺ  کی تعظیم اُن کی اطاعت میں  ہے ۔ 

اہل بقیع کی زیارت 


(۴۰)   بقیع کی زیارت سنت ہے  روضۂ اقدس کی زیارت کرکے  وہاں  جائے  خصوصاً  جمعہ کے  دن۔ اس قبرستان میں  دس ہزار صحابۂ کرام رضی اﷲ تعالیٰ عنہم مدفون ہیں  اور تابعیں  و تبع تا بعین و اولیاء و علما ء و صلحأو غیرہم بیشمار ہیں ۔ یہاں  جب حاضر ہو پہلے  تمام مدفونین مسلمین کی زیارت کا قصد کرے  اور یہ پڑھے :۔ 

اَلسَّلاَم ُعَلَیْکُمْ دَارَ قَوْمٍ مُّوئْ مِنِیْنَ اَنْتُمْ لَنَا سَلَْفٌ وَّ اِنَّا اِنْشَآ ئَ اللّٰہُ  تَعَالیٰ بِکُمْ َلاحِقُوْنَ اَللّٰھُمَّ اغْفِرْلِاَھْلِ الْبَقِیْع بَقِیْعِ الْغَرَ قَدِ اَللّٰھُّمَّ اغْفِرْ لَنَا وَلَھُمْ۔ 

(تم پر سلام اے  قوم مومنین کے  گھر و الوں  تم ہمارے  پیشوا ہو اور ہم  انشاء اﷲ تم سے  ملنے   والے  ہیں  اے  اﷲ بقیع والوں  کی مغفرت فرما اے  اﷲ  ہم  کواور انہیں  بخش دے  )


اور اگر کچھ اور پڑھنا چاہے  تو یہ پڑھے  :۔ 

رَبَّنَا اغْفِرْ لَنَا وَلِوَالِدَیْنَا وَلِاُ سْتَاذِیْنَا وَلِاَ خْوَانِنَا وَاَخْوَتِنَا وَلِاَ وْلَا دِنَا وَلِاَ حَفَادِنَا وَلِاَصْحَا بِنَا وَلِاَ حْبَابِنَا وَلِمَنْ لَّہٗ حَقٌ عَلَیْنَا وَلِمَنْ اَوْ صَانَا وَلِلْمُوْ مِنِیْنَ وَ الْمُوئْمِنَاتِ وَالْمُسْلِمِیْنَ وَالْمُسْلِمَاتِ۔ 

(اے  اﷲ ہم  کو اور ہمارے  والدین کو اور اُستادوں  اور بھائیوں  اور بہنوں اور ہماری اولاد اور پوتوں  اور ساتھیوں  اور دوستوں  کو اور اُس کو جس کا ہم پر حق ہے  اور جس نے  ہمیں  وصیت کی اور تمام مومنین اور مومنات و مسلمین  ومسلمات کو بخش دے  ) 


اور درود شریف و سورۂ فاتحہ و آیۃ الکرسی و قل ھواﷲ وغیرہ جو کچھ ہوسکے  پڑھ کر ثواب اُس کا نذر کرے  اس کے  بعد بقیع شریف میں  جو مزارات معروف  و مشہور ہیں  اُن کی زیارت کرے ۔ تمام اہل بقیع میں  اس میں  افضل امیر المومین سید نا عثمان غنی  رضی اﷲ تعالی ٰ عنہ ہیں  اُن کے  مزار پر حاضر ہوکر سلام کرے  :۔ 

اَلسَّلاَمُ عَلَیْکَ یَا اَمِیْرَالْمُوْمِنِیْنَ  اَلسَّلاَمُ عَلَیْکَ یَا ثَالِثَ  الْخُلَفَآئِ الرَّاشِدِیْنَ اَلسَّلاَمُ عَلَیْکَ یَا صَاحِبَ الْھِجْرَتَیْنِ اَلسَّلاَ ُم عَلَیْکَ یَا مُجَھِّزَ جَیْشِ الْعَسْرَۃِ بِالنَّقْدِوَ وَالْعَیْنِ جَزَاکَ اللّٰہُ عَنْ رَّسُوْلِہٖ وَعَنْ سَاِئرِالْمُسْلِمِیْنَ وَرَضِیَ اللّٰہُ عَنْکَ وَعَنِ الصَّحَابَۃِ اَجْمَعِیْنَ۔ 

(اے  امیر المومنین آپ پر سلام اور اے  خلفائے  راشدین میں  تیسرے  خلیفہ آپ پر سلام اے  دوہجرت کرنے  والے  آپ پر سلام اے  غزوۂ تبوک کی نقد جنس  سے  تیاری کرنے  والے  آپ پر سلام اﷲ آپ کو اپنے 

 رسول اورتمام مسلمانوں  کی طرف سے  بدلہ دے  آپ سے  اور تمام صحابہ سے  اﷲ راضی ہو)


قبہ حضرت سیدنا ابراہیم ابنِ سرور ِ عالم رسول اﷲ ﷺ اور اسی قبہ میں  ان حضراتِ کرام کے  بھی مزارات طیبہ ہیں  حضرت رقیہ ( حضور ِ اکرم ﷺ کی صاحبزادی ) حضرت عثمان بن مظعون ( یہ حضور اقدس ﷺ کے  رضائی بھائی ہیں  ) عبدالرحمن بن عوف و سعد ابی وقاص  ( یہ دونوں  حضرات عشرہ مُبشرہ  سے  ہیں  ) عبداﷲ بن مسعود ( نہایت جلیل قدر صحابی خُلفائے  اربعہ کے  بعد سب سے  اَ فقہ ) خنیس بن حذافہ سہمی واسد بن زرارہ رضی اﷲ تعالے  ٰ عنہم اجمعین۔ ان حضرات کی خدمت میں  سلام عرض کرے ۔ قبہ حضرت سیدنا عباس رضی اﷲ تعالی ٰ عنہ ْ اسی قبہ میں  حضرت سیدنا امام حسن مجتبیٰ و سرمبارک امام حسین رضی اﷲ تعالیٰ عنہم۔ امام زین العابدین و اما محمد باقر و امام جعفر صادق رضی اﷲ تعالیٰ عنہم کے  مزاراتِ طیبہ ہیں  ان  پر سلام عرض کرے ۔ قبہ ازواج مطہرات حضرت اُم المومنین  خدیجہ الکبریٰ رضی اﷲ تعالیٰ عنہما کا مزار مکہ معظمہ میں  اور میمونہ رضی اﷲ تعالیٰ عنہما کا سرف میں  ہے ۔ بقیہ تمام ازواج مکرّمات اسی قبہّ  میں  ہیں ۔ قبہ حضرت عقیل بن ابی طالب اس میں  سفیان بن حارث بن عبدالمطلب و عبداﷲ بن جعفر طیار بھی ہیں  اور اس کے  قریب ایک قبہ  ہے  جس میں  حضور اقدس ﷺ  کے  تین اولادیں  ہیں ۔ قبہ صفیہ رضی اﷲ تعالیٰ عنہا  حضور ﷺ کی پھوپھی  ْقبہ امام مالک رضی اﷲ تعالی عنہ۔ قبہ نافع مولیٰ ابن عمر رضی اﷲ تعالیٰ عنہما ، ان حضرات کی زیارت سے  فارغ ہو کر مالک بن سنان و ابوسعید خدری رضی اﷲ تعالیٰ عنہما و اسماعیل بن جعفر صادق و محمد بن عبداﷲ بن حسن بن علی رضی اﷲ تعالیٰ عنہم و سیّد الشہدا حمزہ رضی اﷲ تعالیٰ عنہ کی زیارت سے  مشرف ہو۔ بقیع  کی زیارت کس سے  شروع ہو اس میں  اختلاف  ہے  بعض علماء فرماتے  ہیں  کہ امیرالمومنین  حضرت عثمان غنی  رضی اﷲ تعالیٰ عنہ سے  ابتدا کرے  یہ سب میں  افضل ہے  اور بعض علماء فرماتے  ہیں  کہ حضرت ابراہیم بن رسول اﷲ ﷺ  سے  شروع کرے  اور بعض علماء فرماتے  ہیں  کہ قبہّ  میں  سیّدنا عباس رضی اﷲ تعالی عنہ سے  ابتدا ء ہو اور قبہّ  صفیہ رضی اﷲ تعالیٰ عنہاپر ختم کہ سب سے  پہلے  وہی ملتا ہے  تو بغیر سلام عرض کئے  وہاں  سے  آگے  نہ  بڑھے  اور یہی آسان بھی ہے ۔  


قباء شریف کی زیارت 


(۴۱) قباء شریف کی زیارت کرے  اور مسجد شریف میں  دو رکعت نماز پڑھے ۔ تر مذی میں  مروی کہ رسول اﷲ ﷺ نے  فرمایا مسجد قباء میں  نماز عمرہ کی مانند ہے  اور احادیث صحیح سے  ثابت ہے  کہ نبی ﷺ ہر ہفۃ کو قباء تشریف لے  جاتے  کبھی سوار کبھی پیدل اس مقام کی بزرگی میں  او ربھی احادیث ہیں ۔ 

اُحد اور شہدائے  اُحد کی زیارت 


(۴۲) شہدائے  اُحد شریف کی زیارت کرے  ْ حدیث میں  ہے   کہ حضور ﷺ  ہر سال کے  شروع میں  قبور ِ شہدائے  اُحد پر آتے   اور یہ فرماتے  اَلسّلاَمُ عَلَیْکُمْ بِمَا صَبَرْ تُمْ فَنِعْمَ عُقْبَی الدَّارِ۔ اور کوہ اُحد کی بھی


 زیارت کرے  کہ صحیح حدیث  میں  فرمایا کوہ اُحد ہمیں  محبوب رکھتا ہے  اور ہم اُسے  محبوب رکھتے   ہیں  اور ایک روایت میں  ہے  کہ جب تم حاضر ہو تو اُس کے  درخت سے  کچھ کھاؤ اگرچہ ببول ہو۔ بہتر یہ کہ پنجشنبہ کے  دن صبح کے  وقت جائے  اور سب سے  پہلے  حضرت سیدالشہداء حمزہ رضی اﷲ تعالیٰ عنہٰ کے  مزار پر حاضر ہو کر سلام عرض کرے  اور عبداﷲ بن حجش و ُمصعب بن عمیر رضی اﷲ تعالیٰ عنہما پر سلام عرض کرے  کہ روایت میں   ہے  یہ  دونوں  حضرات یہیں  مدفون ہیں ۔ سید الشہداء کی پائیں  جانب اور صحن مسجد  جو قبر ہے  یہ دونوں  شہدائے  اُحد میں  نہیں  ہیں ۔ 

(۴۳) مدینہ طیبہ کے  کنوئیں   جو حضور کی طرف منسوب ہیں  یعنی  کسی سے  وضو فرمایا اور کسی کا پانی پیا اور کسی  میں  لعاب دہن ڈالا۔ اگر کوئی جاننے  بتانے  والے   ملے  تو اُن کی بھی  زیارت کرے   اور اُن  سے  وضو کرے  اور پانی پئے ۔ 

 (۴۴)اگر چاہو تومسجد نبوی  میں  حاضر رہو۔ سیدی ابن ابیٰ جمرہ قدس سرہُ جب حاضر ہوئے  آٹھوں  پہر برابر حضوری  میں  کھڑے  رہتے ۔ ایک دن بقیع وغیرہ  کی زیارات کا خیال آیا پھر فرمایا یہ ہے   اﷲ کا دروازہ بھیک مانگنے  والوں  کے  لئے  کھلا ہوااسے  چھوڑ کر کہاں  جاؤ ں   ؎



سر ایں  جا ْ سجدہ ایں  جاْ بندگی  
ایں   جاْ  قرار  ایں   جا


(۴۵) وقت ِ رخصت مواجہہ انور میں  حاضر ہو اور حضور ﷺ سے  بار بار اس نعمت کی عطاکا سوال کرو اور تمام آداب کہ کعبہ ّمعظمہ  سے  رخصت میں  گزریں  ملحوظ  رکھواور سچے   دل سے  دعا کرو کہ الٰہی ایمان  وسنّت پر مدینہ طیّبہ میں  مرنا اور بقیع پاک میں  دفن ہونا نصیب کر ۔   آمین


اَللّٰھُمَّ ارْزُقْنَا اٰمِیْنَ اٰمِیْنَ اٰمِیْنَ یَآ اَرْ حَمَ الرَّحِمِیْنَ وَصَلَّی اللّٰہُ تَعَالیٰ عَلیٰ سَیِّدِنَا مُحَمَّدٍ وَّ اٰلِہٖ وَصَحْبِہٖ وَ ابْنِہٖ و حِزْبِہٖ اَجْمَعِیْنَ اٰمِیْنَ وَالْحَمْدُ لِلَّہِ رَبِّ الْعٰلَمِیْنَ۵





بِسْمِ اللّٰہِ الرَّحْمٰنِ الرَّ حِیْمِ



          

نَحْمَدُہٗ وَ نُصَلّی عَلیٰ رَسُوْلِہِ الْکَرِیْمِ ط




نکاح کا بیان



اللہ عزّوجل فرماتاہے :۔ 


فاَنْکِحُوٓامَا طَابَ لَکُمْ مِّنَ النِّسَائِ مَثْنیٰ وَ ثُلٰثَ وَرُبٰعَ ط فَاِنْ خِفْتُمْ اَلَّاتَعْدِلُوْا فَوَاحِدَۃً (سورۂ نساء ۱۲)



(نکاح کرو جو تمہیں  خوش آئیں  عورتوں  سے  دو دو اور تین تین اورچار چار۔ اور اگر یہ خوف ہوکہ انصاف نہ کر سکو گے  تو ایک سے )



اور فرماتا ہے :۔ 


وَانْکِحُوالْاَیَامیٰ مِنْکُمْ وَالصَّالِحِیْنَ مِنْ عِبَادِکُمْ وَاِمَائِکُمْ ط اِنْ یَّکُوْنُوْا فُقَرَائَ یُغْنِھِمُ اللّٰہُ مِنْ فَضْلِہٖلا وَاللّٰہُ وَاسِعٌ عَلِیْمٌ ہ وَالْیَسْتَعْفِِفِ الَّذِیْنَ لَا یَجِدُوْنَ نِکَاحاً حَتّیٰ یُغْنِیْھِمُ اللّٰہُ مِنْ فَضْلِہٖ لا (پ ۱۸، ع ۱۰)



(اپنے  یہاں  کی بے  شوہر والی عورتوں  کا نکاح کر دو اور اپنے  نیک غلاموں  اور باندیوں  کا۔ اگر وہ محتاج ہوں  تو اللہ اپنے  فضل کے  سبب انہیں  غنی کر دے  گا۔ اور اللہ وسعت والا علم والا ہے  اورچاہیئے  کہ پارسائی کریں  کہ وہ نکاح کا مقدور نہیں  رکھتے  یہاں  تک کہ اللہ اپنے  فضل سے  انہیں  مقدور والا کر دے )

حدیث ۱:

بخاری و مسلم و ابوداؤد وترمذی و نسائی عبداللہ بن مسعود رضی اللہ تعالیٰ عنہ سے  راوی رسول اللہ ﷺ نے  فرمایا اے  جوانو ! تم میں  جوکوئی نکاح کی استطاعت رکھتا ہے  وہ نکاح کرے  کہ یہ اجنبی عورت کی طرف نظر کرنے  سے  نگاہ کو روکنے  والا ہے  اور شرمگاہ کی حفاظت کرنے  والا ہے  اور جس میں  نکاح کی استطاعت نہیں  وہ روزہ رکھے  کہ روزہ قاطع شہوت ہے ۔ 
حدیث ۲:
ابن ماجہ انس رضی اللہ تعالیٰ عنہ سے  راوی کہ حضورِ اقدس ﷺ فرماتے  ہیں  جو خدا سے  پاک و صاف ہو کر ملنا چاہے  وہ آزاد عورتوں  سے  نکاح کرے ۔ 
حدیث ۳:
بیہقی ابوہریرہ رضی اللہ تعالیٰ عنہ سے  راوی کہ رسول اللہ ﷺ نے  فرمایا جو میرے  طریقہ کو محبوب  رکھے  وہ میری سنت پر چلے  اور میری سنت سے  نکاح ہے ۔ 
حدیث ۴:
مسلم و نسائی عبداللہ بن عمر رضی اللہ تعالیٰ عنہما سے  راوی کہ حضور نے  فرمایا دنیا متاع ہے  اور دنیا کی بہترمتاع نیک عورت۔ 
حدیث ۵:
ابن ماجہ میں  ابوامامہ رضی اللہ تعالیٰ عنہ سے  مروی کہ رسول اللہ ﷺ فرماتے  تھے  تقویٰ کے  بعد مومن کے  لئے  نیک بی بی سے  بہتر کوئی چیز نہیں ۔  اگر اسے  حکم کرتا ہے  تو وہ اطاعت کرتی ہے  اور اسے  دیکھے  تو خوش کر دے  اور اس پر قسم کھا بیٹھے  تو قسم سچی کر دے  اورکہیں  کو چلا جائے  تو اپنے  نفس اور شوہر کے  مال میں  بھلائی کرے  (خیانت و ضائع نہ کرے )

حدیث ۶:
طبرانی کبیر واوسط میں  ابن عباس رضی اللہ تعالیٰ عنہما سے  راوی کہ رسول اللہ ﷺ نے  فرمایا ہے  جسے  چار چیزیں  ملیں  اسے  دنیا و آخرت کی بھلائی ملی۔ (۱) دل شکر گزار (۳) زبان یادِ خدا  کرنے  والی اور (۳) بدن بلا پر صابر اور (۴) ایسی بیوی کہ ا پنے  نفس اور مالِ شوہر میں گناہ کی جویاں  نہ ہو۔ 
حدیث ۷:
امام احمد و بزاز و حاکم سعد بن ابی وقاص رضی اللہ تعالیٰ عنہ سے  مروی کہ رسول اللہ ﷺ نے  فرمایا تین چیزیں  آدمی کی نیک بختی سے  ہیں  اور تین چیزیں  بد بختی سے ۔ نیک بختی کی چیزوں  سے  نیک عورت اور اچھا مکان (یعنی وسیع یا اس کے  پڑوسی اچھے  ہوں ) اور اچھی سواری اور بدبختی کی چیزیں   بد عورت،  بُرا مکان، بُری سواری۔ 



حدیث ۸:
طبرانی و حاکم انس رضی اللہ تعالیٰ عنہ سے  راوی کہ حضور ﷺ نے  فرمایا جسے  اللہ نے  نیک بی بی نصیب کی اس کے  نصف دین پر اعانت فرمائی تو نصف باقی میں  اللہ سے  ڈرے  (تقویٰ و پرہیزگاری کرے )

حدیث ۹:

بخاری و مسلم و ا بوداؤد و نسائی و ابن ماجہ ابی ہریرہ رضی اللہ تعالیٰ عنہ سے  راوی رسول اللہ ﷺ نے  فرمایاعورت سے  نکاح چار باتوں  کی وجہ سے  کیا جاتا ہے  (نکاح میں  ان کا لحاظ ہوتا ہے ) (۱) مال و (۲) حسب و (۳) جمال و (۴) دین۔ اور تُو دین والی کو ترجیح دے ۔ 
حدیث ۱۰:
ترمذی و ابن حبان و حاکم ابوہریرہ رضی اللہ تعالیٰ عنہ سے  راوی کہ رسول اللہ ﷺ نے  فرمایا تین شخصوں  کی اللہ تعالیٰ مدد فرمائے  گا۔ اللہ کی راہ میں  جہاد کرنے  والا اور(۲)مکاتب کہ ادا کرنے  کا ارادہ رکھتا ہے  اور (۳) پارسائی کے  ارادے  سے  نکاح کرنے  والا۔ 
حدیث ۱۱:
ابوداؤد و نسائی و حاکم معقل بن یسار رضی اللہ تعالیٰ عنہ سے  راوی ایک شخص نے  رسول اللہ ﷺ کی خدمت میں  حاضر ہو کر عرض کیا یارسول اللہ ﷺ میں  نے  عزت و منصب و مال والی ایک عورت پائی مگر اس کے  بچہ نہیں  ہوتا کیا میں اس سے  نکاح کر لوں  ؟ حضور ﷺ نے  منع فرمایا۔ پھر دوبارہ حاضر ہو کر عرض کی حضور ﷺ نے  منع فرمایا، تیسری مرتبہ حاضر ہو کر پھر عرض کی، ارشاد فرمایا ایسی عورت سے  نکاح کرو جو محبت کرنے  والی، بچہ جننے  والی ہو کہ میں تمہارے  ساتھ اور امتّوں  پر کثرت ظاہر کرنے  والا ہوں ۔ 
حدیث ۱۲:
ابن ابی حاتم ابوبکر صدیق رضی اللہ تعالیٰ عنہ سے  راوی انہوں  نے  فرمایا کہ اللہ نے  جو تمہیں  نکاح کا حکم فرمایا تم اسکی اطاعت کرو اس نے  جو غنی کرنے  کا وعدہ کیا ہے  پورا فرمائے  گا۔ اللہ تعالیٰ نے  فرمایا ہے  اگر وہ فقیر ہوں  گے  تو اللہ انہیں  اپنے  فضل سے  غنی کر دے  گا۔ 
حدیث ۱۳:
ابویعلیٰ جابر رضی اللہ تعالیٰ عنہ سے  راوی کہ فرماتے  ہیں  جب تم میں کوئی نکاح کرتا ہے  تو شیطان کہتا ہے  ہائے  افسوس ابن آدم نے  مجھ سے  دو تہائی دین بچا لیا۔ 
حدیث ۱۴:
ایک روایت میں  ہے  حضور فرماتے  ہیں  جو اتنا مال رکھتا ہے  کہ نکاح کرے  پھر نکاح نہ کرے  وہ ہم میں  سے  نہیں ۔ 
 

مسائلِ فقہیّہ

 

نکاح اس عقد کو کہتے  ہیں  جو اس لئے  مقرر کیا گیا کہ مرد کو عورت سے  جماع وغیرہ حلال ہو جائے ۔ 
مسئلہ ۱:

خنثیٰ مشکل یعنی جس میں  مردوعورت دونوں  کی علامتیں  پائی جائیں  اور یہ ثابت نہ ہو کہ مرد ہے  یا عورت، اس سے  نہ مرد کا نکاح ہو سکتا ہے  نہ عورت کا۔ اگر کیا گیا تو باطل ہے  ہاں  بعد نکاح اگر اس کا عورت ہونا متعین ہو جائے  اور نکاح مرد سے  ہوا ہے  تو صحیح ہے  یونہی اگر عورت سے  نکاح ہوا اور اس کا مرد ہونا قرار پا گیا، خنثیٰ مشکل کا نکاح خنثیٰ مشکل سے  بھی نہیں  ہو سکتا مگر اس صورت میں  کہ ایک کا مرد ہونا دوسرے  کا عورت ہونا متحقق ہو جائے ۔ (ردالمحتار)

مسئلہ ۲:

مرد کا پری سے  یا عورت کا جنّ سے  نکاح نہیں  ہو سکتا۔ (درمختار، ردالمحتار )

مسئلہ ۳ :

 یہ جو عوام میں  مشہورہے  کہ بن مانس آدمی کی شکل کا ایک جانور ہوتا ہے  اگرواقعی ہے  تو اس سے  بھی نکاح نہیں  ہو سکتا کہ وہ انسان نہیں  جیسے  پانی کا انسان کہ دیکھنے  سے  بالکل انسان معلوم ہوتا ہے  اور حقیقۃً وہ انسان نہیں ۔ 
مسئلہ ۴:

اعتدال کی حالت میں  یعنی نہ شہوت کا بہت زیادہ غلبہ ہو نہ عنین (نامرد) ہو اور مہر و نفقہ پر قدرت بھی تو نکاح سنتِ مؤکدہ ہے  کہ نکاح نہ کرنے  پر اڑا رہنا گناہ ہے  اور اگر حرام سے  بچنا یا اتبّاعِ سنت و تعمیلِ حکم یا اولاد حاصل ہونامقصود ہے  تو ثواب بھی پائے  گا اور اگر محض لذّت یا قضائے  شہوت منظور ہوتو ثواب نہیں ۔ (درمختار، ردالمحتار)

مسئلہ ۵:

شہوت کا غلبہ ہے  کہ نکاح نہ کرے  تو معاذاللہ اندیشۂ زنا ہے  اور مہر ونفقہ کی قدرت رکھتا ہو تو نکاح واجب یونہی جبکہ اجنبی عورت کی طرف نگاہ اٹھنے  سے  رُک نہیں  سکتا یا معاذا للہ ہاتھ سے  کام لینا پڑے  گا تو نکاح واجب ہے ۔ (درمختار، ردالمحتار)

مسئلہ ۶:

اگر یہ یقین ہو کہ نکاح نہ کرنے  میں  زنا واقع ہو جائے  گا تو فرض ہے  کہ نکاح کرے ۔ (درمختار)

مسئلہ ۷:

اگر یہ ا ندیشہ ہے  کہ نکاح کرے  گا تو نان نفقہ نہ دے  سکے  گا یا جو ضروری باتیں  ہیں  ان کو پورا نہ کرسکے  گا تو مکروہ ہے  اور ان باتوں  کا یقین ہو تو نکاح حرام مگر نکاح بہرحال ہو جائے  گا۔ (درمختار)

مسئلہ ۸:

نکاح اور اس کے  حقوق ادا کرنے  میں  اور اولاد کی تربیت میں  مشغول رہنا نوافل میں  مشغولی سے  بہتر ہے ۔ (ردالمحتار)

مسئلہ۸:

نکاح میں  یہ امور مستحب ہیں  :۔ 


(۱)علانیہ نکاحا (۲) نکاح سے  پہلے  خطبہ پڑھنا کوئی سا خطبہ ہو اور بہتر وہ ہے  جو حدیث میں  وارد ہو (۳) مسجد میں  ہونا (۴) جمعہ کے  دن (۵) گواہانِ عادل کے  سامنے  (۶) عورت عمر، حسب ، مال، عزّت میں مرد سے  کم ہواور (۷) چال چلن اور اخلاق و تقویٰ و جمال میں  بیش ہو۔ (درمختار) حدیث میں  ہے  جو کسی عورت سے  بوجہ اسکی عزت کے  نکاح کرے  اللہ اسکی ذلّت میں  زیادتی کرے  گا اور جو کسی عورت سے  اس کے  مال کے  سبب نکاح کرے  گا اللہ تعالیٰ اسکی محتاجی ہی بڑھائے  گا اور اس کے  حسب کے  سبب نکاح کرے  گا تو اس کے  کمینہ پن میں زیادتی فرمائے  گا اور جو اس لئے  نکاح کرے  کہ اِدھر اُدھر نگاہ نہ اُٹھے  اور پاکدامنی حاصل ہو یا صلہ رحم کرے  تو اللہ عزّوجل اس مرد کے  لئے  اس عورت میں  برکت دے  گا اور عورت کے  لئے  مرد میں ۔ (رواہ الطبرانی عن انس رضی اللہ تعالیٰ عنہ کذا فیہ الفتح )






مسئلہ ۹:

(۸) جس سے  نکاح کرنا ہو اُسے  کسی معتبر عورت کو بھیج کر دکھوالے  اور عادات و اطوار و سلیقہ وغیرہ کی خوب جانچ کر لے  کہ آئندہ خرابیاں  نہ پڑیں ۔ (۹) کنواری عورت سے  اور جس سے  اولاد زیادہ ہونے  کی امید ہو نکاح کرنا بہتر ہے ۔ سِن رسیدہ، بدخلق اور زانیہ سے  نکاح نہ کرنا بہتر۔ (ردالمحتار)

مسئلہ ۱۰:

(۱۰) عورت کو چاہیئے  کہ مرد دیندار، خوش خلق، مال دار ، سخی سے  نکاح کرے  فاسق بدکار سے  نہیں  اوریہ بھی نہ چاہیئے  کہ کوئی اپنی جوان لڑکی کا بوڑھے  سے  نکاح کر دے ۔ (ردالمحتار) 



یہ مسحتباتِ نکاح بیان ہوئے  اگر اس کے  خلاف نکاح ہو گا جب بھی ہو جائے  گا۔ 
مسئلہ۱ ۱:

ایجاب و قبول یعنی  مثلاً ایک کہے  میں  نے  اپنے  کو تیری زوجیت میں دیا۔ دوسرا کہے  میں  نے  قبول کیا۔ یہ نکاح کے  رکن ہیں  پہلے  جو کہے  وہ ایجاب ہے  اور اس کے  جواب میں  دوسرے  کے  الفاظ کو قبول کہتے  ہیں ۔ یہ کچھ ضرور نہیں  کہ عورت کی طرف سے  ایجاب ہو اور مرد کی طرف سے  قبول بلکہ اس کا اُلٹا بھی ہو سکتا ہے ۔ (درمختار، ردالمحتار )

مسئلہ ۱۲:

ایجاب و قبول میں  ماضی کا لفظ ہونا ضروری ہے  مثلاً یوں کہے  کہ میں  نے  اپنا یا اپنی لڑکی یا اپنی مؤکلہ کا تجھ سے  نکاح کیا یا ان کو تیرے  نکاح میں  دیا وہ کہے  میں  نے  اپنے  لئے  یا اپنے  بیٹے  یا مؤکل کے  لئے  قبول کیا یا ایک طرف سے  امر کا صیغہ ہو دوسری طرف سے  ماضی کا مثلاً یوں  کہ تُو مجھ سے  اپنا نکاح کر دے  یا تُو میری عورت ہو جا اس نے  کہا میں  نے  قبول کیا یا زوجیت میں  دیا ہو جائے  گا یا ایک طرف سے  حال کا صیغہ ہو دوسری طرف سے  ماضی کا مثلاً کہے  تُو مجھ سے  اپنا نکاح کرتی ہے  اس نے  کہا کیا تو ہو گیا یا یُوں  کہ میں  تجھ سے  نکاح کرتا ہوں  اس نے  کہا میں  نے  قبول کیا تو ہو جائے  گا ان دونوں  صورتوں  میں  پہلے  شخص کو اس کی ضرورت نہیں کہ کہے  میں  نے  قبول کیا۔ اور اگر کہا تُو نے  اپنی لڑکی کا مجھ سے  نکاح کر دیا اُس نے  کہا کر دیا یا کہا ہاں  تو جب تک پہلا شخص یہ نہ کہے  کہ میں  نے  قبول کیا نکاح نہ ہو گا اور ان لفظوں  سے  کہ نکاح کروں  گا یا قبول کروں  گا نکاح نہیں  ہو سکتا۔ (درمختار، عالمگیری وغیرہما)

مسئلہ ۱۳:

بعض ایسی صورتوں  بھی ہیں  جن میں  ایک ہی لفظ سے  نکاح ہو جائے  گا مثلاً چچا کی نابالغہ لڑکی سے  نکاح کرنا چاہتا ہے  اورولی یہی ہے  تو دو گواہوں  کے  سامنے  اتنا کہہ دینا کافی ہے  کہ میں نے  اس سے  اپنا نکاح کیا یا لڑکا لڑکی دونوں  نابالغ ہیں  اورایک ہی شخص دونوں  کا ولی ہے  یا مرد وعورت دونوں  نے  ایک شخص کو وکیل کیا۔ اس ولی یا وکیل نے  یہ کہا کہ میں  فلاں  کا فلانی کے  ساتھ نکاح کر دیا ہو گیا۔ ان سب صورتوں  میں  قبول کی کچھ حاجت نہیں ۔ (جوہرہ، نیرہ)

مسئلہ ۱۴:

دونوں  موجود ہیں  ایک نے  ایک پرچہ پر لکھا میں  نے  تجھ سے  نکاح کیا دوسرے  نے  بھی لکھ کر دیا یا زبان سے  کہا میں  نے  قبول کیا نکاح نہ ہوا اور اگر ایک موجود ہے  دوسرا غائب اس غائب نے  لکھ بھیجا اس موجود نے  گواہوں  کے  سامنے  پڑھایا کہا فلاں  نے  ایسا لکھا میں  نے  اپنا نکاح اس سے  کیا تو ہو گیا۔ اور اگر اس کا لکھا ہوا نہ سُنایا نہ بتایا فقط اتنا کہہ دیا کہ میں  نے  اس سے  اپنا نکاح کردیاتونہ ہوا۔ ہاں  اگر اس میں  امر کا لفظ تھامثلاً تُو مجھ سے  نکاح کر تو گواہوں  کے  خط سُنانے  یامضمون بتانے  کی حاجت نہیں  اور اگر اس موجود نے  اس کے  جواب میں  زبان سے  کچھ نہ کہا بلکہ وہ الفاظ لکھ دیئے  جب بھی نہ ہوا۔ (ردالمحتار)

مسئلہ ۱۵:

عورت نے  مرد سے  ایجاب کے  لفظ کہے  مرد نے  اس کے  جواب میں  قبول کے  لفظ نہ کہے  اورمہر کے  روپے  دے  دیئے  تونکاح نہ ہوا۔ (ردالمحتار) 

مسئلہ ۱۶:

یہ اقرار کہ یہ میری عورت ہے  نکاح نہیں  یعنی اگر پیشتر سے  نکاح نہ ہوا تھا تو فقط یہ اقرار نکاح قرار نہ پائے  گا البتہ قاضی کے  سامنے  دونوں  ایسا اقرار کریں  تو وہ حکم دے  دے  گا کہ یہ میاں  بیوی ہیں اوراگر گواہوں  کے  سامنے  اقرارکیا گواہوں  نے  کہا تم دونوں  نے  نکاح کیا کہا ہاں  تو ہو گیا۔ (ردالمحتار)

مسئلہ ۱۷:

نکاح کی اضافت کُل کی طرف ہو یا ایسے  عضو کی طرف جسے  بول کر کُل مراد لیتے  ہیں  مثلاً سر و گردن تو اگر یہ کہا کہ نصف سے  نکاح کیا نہ ہوا۔ (درمختار وغیرہ)

مسئلہ ۱۸:

الفاظِ نکاح دو قسم ہیں :۔ 


ایک صریح یہ صرف دو لفظ ہیں ۔ نکاح و تزوّج باقی کنایہ ہیں ۔ الفاظ کنایہ میں  اُن لفظوں  سے  نکاح ہو سکتا ہے  جن سے  خود شے  ملک میں  آجاتی ہے  مثلاً ہبہ، تملیک، صدقہ، عطیہ، بیع، شرأ مگر ان میں    ضرورت ہے  کہ گواہ اسے  نکاح سمجھیں ۔ (درمختار،عالمگیری)

مسئلہ ۱۹:

ایک نے  دوسرے  سے  کہا میں  نے  اپنی یہ لونڈی تجھے  ہبہ کی تو اگر یہ پتہ چلتا ہے  کہ نکاح ہے  مثلاً گواہوں  کو بُلا کر ان کے  سامنے  کہنا اورمہر کا ذکر وغیرہ تو یہ نکاح ہو گیا اور اگرقرینہ نہ ہو مگر وہ کہتا ہے  میں نے  نکاح مرادلیا تھا اورجسے  ہبہ کی وہ اس کی تصدیق کرتاہے  جب بھی نکاح ہے ۔ اوراگر وہ تصدیق نہ کرے  تو ہبہ قرار دیاجائے  گا اور آزاد عورت کی نسبت یہ الفاظ کہے  تو نکاح ہی ہے ۔ قرینہ کی حاجت نہیں  مگر جب ایسا قرینہ پایا جائے  جس سے  معلوم ہوتا ہے  کہ نکاح نہیں  تونہیں  مثلاً معاذاللہ کسی عورت سے  زنا کی درخواست کی اس نے  کہا میں نے  اپنے  کوتجھے  ہبہ کر دیا۔ اس نے  کہا قبول کیا تو نکاح نہ ہوا یا لڑکی کے  باپ نے  کہا یہ لڑکی خدمت کے  لئے  میں  نے  تجھے  ہبہ کر دی اس نے  قبول کیا تو یہ نکاح نہیں مگر جبکہ اس لفظ سے  نکاح مراد لیا تو ہو جائے  گی۔ (عالمگیری ، ردالمحتار )

مسئلہ ۲۰:

عورت سے  کہا تو میری ہو گئی اس نے  کہا ہاں  یا میں  تیری ہو گئی یا عورت سے  کہا بعوض اتنے  کے  تو میری عورت ہو جااس نے  قبول کیا یاعورت نے  مرد سے  کہا میں  نے  تجھ سے  اپنی شادی کی مردنے  قبول کیا۔ یا مرد نے  عورت سے  کہا تُونے  اپنے  کومیری عورت کیا اس نے  کہا کیا تو ان سب صورتوں  میں نکاح ہو جائے  گا۔ (عالمگیری)

مسئلہ ۲۱:

جس عورت کو بائن طلاق دی ہے  اس نے  گواہوں  کے  سامنے  کہا میں  نے  اپنے  کو تیری طرف واپس کیا، مرد نے  قبول کیا نکاح ہو گیا۔ (عالمگیری) اجنبی عورت اگریہ لفظ کہے  تو نہ ہو گا۔ 
مسئلہ ۲۱:

کسی نے  دوسرے  سے  کہا اپنی لڑکی کا مجھ سے  نکاح کر دے  اس نے  کہا اسے  اٹھا لے  جا یا تُو جہاں  چاہے  لے  جا تو نکاح نہ ہوا۔ (عالمگیری)

مسئلہ ۲۳:

ایک شخص نے  منگنی کا پیغام کسی کے  پاس بھیجا۔ ان پیغام لے  جانے  والوں  نے  وہاں  جا کر کہا تُو نے  اپنی لڑکی ہمیں  دی اس نے  کہا دی نکاح نہ ہوا۔ (عالمگیری)

مسئلہ ۲۴:
لڑکے  کے  باپ نے  گواہوں  سے  کہا میں  نے  اپنے  لڑکے  کا نکاح فلاں  کی لڑکی کے  ساتھ اتنے  مہر پر کر دیا تم گواہ ہو جاؤ۔ پھر لڑکی کے  باپ سے  کہا گیا کیا ایسا نہیں  ہے  ؟ اس نے  کہا ایسا ہی ہے  اور اس کے  سوا کچھ نہ کہا تو بہتر یہ ہے  کہ نکاح کی تجدید کی جائے ۔ (عالمگیری)

مسئلہ ۲۵:
لڑکے  کے  باپ نے  لڑکی کے  باپ کے  پاس پیغام دیا اُس نے  کہا میں  نے  تو اس کا نکاح فلاں  سے  کر دیا ہے  اس نے  کہا نہیں  تو اس نے  کہا اگر میں  نے  اُس سے  نکاح نہ کیا ہو توتیرے  بیٹے  سے  کر دیا اس نے  کہا میں نے  قبول کیا، بعد کو معلوم ہوا کہ اُس لڑکی کا نکاح کسی سے  نہیں  ہوا تھا تو یہ نکاح صحیح ہو گیا۔ (عالمگیری)

مسئلہ ۲۶:

عورت نے  مرد سے  کہا میں  نے  تجھ سے  اپنانکاح کیا اس شرط پر کہ مجھے  اختیار ہے  جب چاہوں  اپنے  کو طلاق دے  لوں ۔ مرد نے  قبول کیا تو نکاح ہو گیا اور عورت کو اختیار رہا جب چاہے  اپنے  کو طلاق دے  لے ۔ (عالمگیری)

مسئلہ ۲۷:
نکاح میں  خیار رویت خیار عیب خیار شرط مطلقاً نہیں  خواہ مرد کو خیار ہو یا عورت کے  لئے  یا دونوں  کیلئے ۔ تین دن کا خیار ہو یا کم یا زائد مثلاً اندھے ، لنجھے ، اپاہج نہ ہونے  کی شرط لگائی یا یہ شرط کی کہ خوبصورت ہو اور اس کے  خلاف نکلا یا مرد نے  شرط لگائی کہ کنواری ہو اور ہے  اس کے  خلاف تو نکاح ہو جائے  گا اور شرط باطل۔  یونہی عورت نے  شرط لگائی کہ مرد شہری ہو تو نکلا دیہاتی تو اگر کفو ہے  نکاح ہو جائے  گا اورعورت کو کچھ اخیتار نہیں  یا اس شرط پرنکاح ہوا کہ باپ کو اختیار ہے  تو نکاح ہو گیا اور اُسے  اختیارنہیں ۔ (عالمگیری)

مسئلہ ۲۸:
نکاح میں  مہر کا ذکر ہو تو ایجاب پورا جب ہو گا کہ مہر بھی ذکر کرلے  مثلاً یہ کہتاتھا کہ فلاں  عورت تیرے  نکاح میں  دی بعوض ہزار روپے  کے  اور مہر کے  ذکر سے  پیشتر اس نے  کہا میں نے  قبول کی نکاح نہ ہوا کہ ابھی ایجاب پورا نہ ہوا تھا اورا گر مہر کا ذکر نہ ہوتا توہو جاتا۔ (درمختار، ردالمحتار) 

مسئلہ ۲۹:

کسی نے  لڑکی کے  باپ سے  کہا میں  تیرے  پاس اس لیے  آیا کہ تُو اپنی لڑکی کا نکاح مجھ سے  کر دے ۔ اس نے  کہا میں  نے  اس کو تیرے  نکاح میں  دیا نکاح ہو گیا۔ قبول کی حاجت نہیں ۔ بلکہ اسے  اب یہ اختیار نہیں  کہ نہ قبول کرے ۔ (ردالمحتار)

مسئلہ ۳۰:
کسی نے  کہا تُو نے  مجھے  لڑکی دی اس نے  کہا دی اگرنکاح کی مجلس ہے  تو نکاح ہے  اورمنگنی کی ہے  تومنگنی۔ (ردالمحتار)

مسئلہ ۳۱: 
عورت کو اپنی دلہن یا بی بی کہہ کر پکارا اس نے  جواب دیا تو اس سے  نکاح نہیں  ہوتا (ردالمحتار)



نکاح کے  لئے  چند شرطیں  ہیں :۔ 


(۱) عاقل ہونا۔ مجنوں  یانا سمجھ بچہ نے  نکاح کیا تو منعقد ہی نہ ہوا 



(۲) بلوغ۔ نابالغ اگر سمجھ والا ہے  تو منعقد ہو جائے  گا مگر ولی کی اجازت پر موقوف رہے  گا۔ 


(۳) گواہ ہونا۔ یعنی ایجاب و قبول دو مرد یا ایک مرد اور دو عورتوں  کے  سامنے  ہوں ۔  گواہ آزاد عاقل بالغ ہوں  اور سب نے  ایک ساتھ نکاح کے  الفاظ سُنے ۔ بچوں  اور پاگلوں  کی گواہی سے  نکاح نہیں  ہو سکتا نہ غلام کی گواہی سے  اگرچہ مدبّر یا مکاتب ہو۔ مسلمان مرد کا نکاح مسلمان عورت کے  ساتھ ہے  تو گواہوں  کا مسلمان ہونا بھی شرط ہے  لہٰذا مسلمان مرد و عورت کا نکاح کافر کی شہادت سے  نہیں  ہو سکتا اور اگر کتابیہ سے  مسلمان مرد کا نکاح ہو تو اس نکاح کے  گواہ ذمّی کافر بھی ہو سکتے  ہیں  اگرچہ عورت کے  مذہب کے  خلاف گواہوں  کا مذہب ہو۔ مثلاً عورت نصرانیہ ہے  اور گواہ یہودی یا  بالعکس یونہی اگر کافرو کافرہ کا نکاح ہو تو اس نکاح کے  گواہ کافر بھی ہو سکتے  ہیں  اگرچہ دوسرے  مذہب کے  ہوں ۔ 
مسئلہ ۳۲:
سمجھ والے  بچے  یا غلام کے  سامنے  نکاح ہوا اور مجلس نکاح میں  وہ لوگ بھی تھے  جو نکاح کے  گواہ ہو سکتے  ہیں  پھر وہ بچہ بالغ ہو کر یا غلام آزاد ہونے  کے  بعد اس نکاح کی گواہی دیں  کہ کہ ہمارے  سامنے  نکاح ہوا اور اس وقت ہمارے  سوا نکاح میں  اورلوگ بھی موجود تھے  جن کی گواہی سے  نکاح ہوا تو اُن کی گواہی مان لی جائے  گی۔ (ردالمحتار)

مسئلہ ۳۳:
مسلمان کا نکاح ذمیّہ سے  ہوا اور گواہ ذمّی تھے  اب اگر مسلمان نے  نکاح سے  انکار کر دیا تو ان کی گواہی سے  نکاح ثابت نہ ہو گا۔ (درمختار)

مسئلہ ۳۴:
صرف عورتوں  یا خنثیٰ کی گواہی سے  نکاح نہیں  ہو سکتا۔ جب تک ان میں  سے  دو کے  ساتھ ایک مرد نہ ہو۔ (خانیہ)

مسئلہ ۳۵:
سوتے  ہوؤں  کے  سامنے  ایجاب و قبول ہوا تونکاح نہ ہوا یونہی اگر دونوں  گواہ بہرے  ہوں  کہ انہوں  نے  الفاظِ نکاح نہ سُنے  تو نکاح نہ ہوا۔ (خانیہ)

مسئلہ ۳۶:
ایک گواہ سُنتا ہوا ہے  اور ایک بہرہ۔ بہرے  نے  نہیں  سُنا اور اس سُننے  والے  یا کسی اور نے  چلّا کر اس کے  کان میں  کہا نکاح نہ ہوا جب تک دونوں  گواہ ایک ساتھ عاقدین سے  نہ سُنیں ۔ (خانیہ)

مسئلہ ۳۷:
ایک گواہ نے  سُنا دوسرے  نے  نہیں  پھر لفظ کا اعادہ کیا۔ اب دوسرے  نے  سُنا پہلے  نے  نہیں  تو نکاح نہ ہوا۔ (خانیہ)

مسئلہ ۳۸:
گونگے  گواہ نہیں  ہو سکتے  کہ جو گونگا ہوتا ہے  بہرا بھی ہوتا ہے  ہاں  اگر گونگا ہو بہرا نہ ہوتو ہو سکتا ہے ۔ (ہندیہ) 

مسئلہ ۳۹:
عاقدین گونگے  ہوں  تونکاح اشارے  سے  ہو گا لہٰذا اس نکاح کا گواہ گونگا بھی ہو سکتا ہے  اور بہرا بھی۔ (درمختار)

مسئلہ ۴۰:

گواہ دوسرے  ملک کے  ہیں  کہ یہاں  کی زبان نہیں  سمجھتے  تو اگر یہ سمجھ رہے  ہیں  کہ نکاح ہو رہا ہے  اور الفاظ بھی سُنے  اور سمجھے  یعنی وہ الفاظ زبان سے  ادا کر سکتے  ہیں  اگرچہ ان کے  معنی نہیں  سمجھتے  نکاح ہو گیا۔ (خانیہ، عالمگیری، ردالمحتار)

مسئلہ ۴۱:

نکاح کے  گواہ فاسق ہوں  یا اندھے  یا ان پر تہمت کی حد لگائی گئی ہو تا ان کی گواہی سے  نکاح منعقد ہو جائے  گا مگر عاقدین میں  سے  اگر کوئی انکار کر بیٹھے  تو ان کی شہادت سے  نکاح ثابت نہ ہو گا۔ (درمختار، ردالمحتار)

مسئلہ ۴۲:
عورت یا مرد دونوں  کے  بیٹے  گواہ ہوئے  نکاح ہو جائے  گا مگر میاں  بی بی میں  سے  اگر کسی نے  نکاح سے  انکار کر دیا تو ان لڑکوں  کی گواہی اپنے  باپ یا ماں  کے  حق میں  مفید نہیں  مثلاً مرد کے  بیٹے  گواہ تھے  اور عورت نکاح سے  انکار کرتی ہے  اب شوہر نے  اپنے  بیٹوں  کی گواہی کے  لئے  پیش کیا تو ان کی گواہی اپنے  باپ کے  لئے  نہیں  مانی جائے  گی اور اگر وہ دونوں  گواہ دونوں  کے  بیٹے  ہوں  یا ایک ایک کا دوسرا دوسرے  کا تو ان کی گواہی کسی کے  لئے  نہیں  مانی جائے  گی۔ (درمختار وغیرہ) 

مسئلہ ۴۳:
کسی نے  اپنی بالغہ لڑکی کا نکاح اس کی اجازت سے  کر دیا اور اپنے  بیٹوں  کو گواہ بنایا۔ اب لڑکی کہتی ہے  کہ میں  نے  اذن نہیں  دیا اور اس کا باپ کہتا ہے  ہے  دیا تو لڑکوں  کی گواہی کہ اذن دیا تھا مقبول نہیں ۔ (خانیہ)

مسئلہ ۴۴:
ایک شخص نے  کسی سے  کہا کہ میری نابالغہ لڑکی کا نکاح فلاں  سے  کر دے  اس نے  ایک گواہ کے  سامنے  کر دیاتو اگر لڑکی کا باپ بوقتِ نکاح موجود تھا تو نکاح ہو گیا کہ وہ دونوں  گواہ ہو جائیں  گے  اور باپ عاقد اور موجود نہ تھا تو نہ ہوا۔ یونہی اگر بالغہ کا نکاح اس کی اجازت سے  باپ نے  ایک شخص کے   سامنے  پڑھایا اگر لڑکی بوقتِ عقد موجود تھی ہو گیا ورنہ نہیں ۔ یونہی اگر عورت نے  کسی کو اپنے  نکاح کا وکیل کیا اس نے  ایک شخص کے  سامنے  پڑھا دیا تو اگر مؤکلہ موجود ہے  ہو گیا ورنہ نہیں ۔ خلاصہ یہ ہے  کہ مو ٔکل اگر بوقتِ عقد موجود تھا تو اگرچہ وکیل عقد کر رہا ہے  مگر مؤکل عاقد قرار پائے  گا اور وکیل گواہ مگر یہ ضرور ہے  کہ گواہی دیتے  وقت اگر وکیل نے  کہا میں  نے  پڑھایا ہے  تو شہادت نا مقبول ہے  کہ یہ خود اپنے  فعل کی شہادت ہوئی۔ (درمختار)

مسئلہ ۴۵:
مولیٰ نے  اپنی باندی یا غلام کا ایک شخص کے  سامنے  نکاح کیا تو اگرچہ وہ موجود ہو نکاح نہ ہوا اور اگر اُسے  نکاح کی اجازت دے  دی پھر اُس کی موجودگی میں  ایک شخص کے  سامنے  نکاح کیا تو ہو جائے  گا۔ (درمختار)

مسئلہ ۴۶:
گواہوں  کا ایجاب و قبول کے  وقت ہونا شرط ہے  فلہٰذا اگر نکاح اجازت پر موقوف ہے  اور ایجاب و قبول گواہوں  کے  سامنے  ہوئے  اور اجازت کے  وقت نہ تھے  ہو گیا اور اس کا برعکس ہوا تو نہیں ۔ (عالمگیری)

مسئلہ ۴۷:
گواہ اسی کو نہیں  کہتے  جو دو شخص مجلسِ عقد میں  مقرر کر لئے  جاتے  ہیں  بلکہ وہ تمام حاضرین گواہ ہیں  جنہوں  نے  ایجاب و قبول سُنا مگر قابلِ شہادت ہوں ۔ 
مسئلہ ۴۸:
ایک گھر میں  نکاح ہوا اور یہاں  گواہ نہیں  دوسرے  مکان میں  کچھ لوگ ہیں  جن کو انہوں  نے  گواہ نہیں  بنایا مگر وہ وہاں  سے  سُن رہے  ہیں  اگر وہ لوگ انہیں  دیکھ بھی رہے  ہوں  تو ان کی گواہی مقبول ہے  ورنہ نہیں ۔ (عالمگیری)

مسئلہ ۴۹:
عورت سے  اذن لیتے  وقت گواہوں  کی ضرورت نہیں  یعنی اس وقت اگر گواہ نہ بھی ہوں  اور نکاح پڑھاتے  وقت ہوں  تو نکاح ہو گیا البتہ اذن کے  لئے  گواہوں  کی یوں  حاجت ہے  کہ اگر اُس نے  انکار کر دیا اوریہ کہا کہ میں  نے  اذن نہیں  دیا تھا تو اب گواہوں  سے  اس کا اذن دینا ثابت کیا جائے  گا۔ (عالمگیری، ردالمحتار وغیرہ)

مسئلہ ۵۰:

یہ جو تمام ہندوستان میں  عام طور پر رواج پڑا ہوا ہے  کہ عورت سے  ایک شخص اذن لے  کر آتا ہے  جسے  وکیل کہتے  ہیں  وہ نکاح پڑھانے  والے  سے  کہہ دیتا ہے  میں  فلاں  کا وکیل ہوں  آپ کو اجازت دیتا ہوں  کے  نکاح پڑھا دیجئیے ۔ یہ طریقہ محض غلط ہے ۔ وکیل کو یہ اختیارنہیں  کہ اس کام کے  لئے  دوسرے  کو وکیل بنا دے ۔ اگر ایسا کیا تو نکاح فضولی ہوا۔ اجازت پر موقوف ہے  اجازت سے  پہلے  مرد و عورت ہر ایک کو توڑ دینے  کا اختیار حاصل ہے  بلکہ یوں  چاہیئے  کہ جو پڑھائے  وہ عورت یا اس کے  ولی  کا وکیل بنے ۔ خواہ یہ خود اس کے  پاس جا کر وکالت حاصل کرے  یا دوسرا اس کی وکالت کے  لئے  اذن لائے  کہ فلاں  بن فلاں  بن فلاں  کو تُونے  وکیل کیا کہ وہ تیرا نکاح فلاں  بن فلاں  بن فلاں  سے  کر دے ۔ عورت کہے  ہاں ۔ 
مسئلہ ۵۱:

یہ امر بھی ضروری ہے  کہ منکوحہ گواہوں  کو معلوم ہو جائے  یعنی یہ کہ فلاں  عورت سے  نکاح ہوتا ہے  اس کے  دو طریقے  ہیں  ایک یہ کہ اگر وہ مجلسِ عقد میں  موجود ہے  توا س کی طرف نکاح پڑھانے  والا اشارہ کر کہے  کہ میں  نے  اس کو تیرے  نکاح میں  دیا تو اگرچہ عورت کے  منہ پر نقاب پڑا ہو بس اشارہ کافی ہے  اور اس صورت میں  اگر اس کے  یا اس کے  باپ دادا کے  نام میں  غلطی بھی ہو جائے  تو کچھ حرج نہیں  کہ اشارہ کے  بعد اب کسی نام وغیرہ کی ضرورت نہیں  اور اشارے  کی تعیین کے  مقابل کوئی تعیین نہیں ۔ دوسری صورت معلوم کرنے  کی یہ ہے  کہ عورت اور اس کے  باپ اور دادا کے  نام لئے  جائیں  کہ فلاں   بنت فلاں  بن فلاں ۔ اور اگر صرف اس کے  نام لینے  سے  گواہوں  کو معلوم ہو جائے  کہ فلانی عورت سے  نکاح ہوا تو باپ دادا کے  نام لینے  کی ضرورت نہیں  پھر بھی احتیاط اس میں  ہے  کہ اُن کے   نام بھی لئے  جائیں  اور اس کی اصلاً ضرورت نہیں  کہ اسے  پہچانتے  ہوں  بلکہ یہ جاننا کافی ہے  کہ فلانی اور فلاں  کی بیٹی فلاں  کی پوتی ہے  اور اس صورت میں  اگر اس کے  یا اس کے  باپ دادا کے  نام میں  غلطی ہوئی تو نکاح نہ ہوا اور ہماری غرض نام لینے  سے  یہ نہیں  کہ ضرور اس کا نام ہی لیا جائے  بلکہ مقصود یہ ہے  کہ تعیین ہو جائے  خواہ نام کے  ذریعہ سے  یا یوں  کہ فلاں  بن فلاں  بن فلان کی لڑکی اور اگر اس کی چند لڑکیاں  ہوں  تو بڑی یا منجھلی یا سنجھلی یا چھوٹی غرض معین ہو جانا ضرور ہے  اور چونکہ ہندوستان میں  عورتوں  کا نام مجمع میں  ذکر کرنا معیوب ہے  لہٰذا یہی پچھلا طریقہ یہاں  کے  حال کے  مناسب ہے ۔ (ردالمحتار)

تنبیہ:

بعض نکاح خواں  کو دیکھا گیا ہے  کہ رواج کی وجہ سے  نام نہیں  لیتے  اور نام لینے  کو ضروری بھی سمجھتے  ہیں  لہٰذا دولہا کے  کان میں  چپکے  سے  لڑکی کا نام ذکر کر دیتے  ہیں  پھر ان لفظوں  سے  ایجاب کرتے  ہیں  کہ فلاں  کی لڑکی جس کا نام تجھے  معلوم ہے  میں  نے  اپنی وکالت سے  تیرے  نکاح میں  دی۔ اس صورت میں  اگر اس کی اور لڑکیاں  بھی ہیں  توگواہوں  کے  سامنے  تعیین نہ ہوئی۔ یہاں  تک کہ اگر یوں  کہا کہ میں  نے  اپنی مؤکلہ تیرے  نکاح میں  دی یا جس عورت نے   اپنا اختیار مجھے  دے  دیا ہے  اسے  تیرے  نکاح میں  دیا تو فتویٰ اس پر ہے  کہ نکاح نہ ہوا۔ 
مسئلہ ۵۲:
ایک شخص کی دو لڑکیاں  ہیں  اور نکاح پڑھانے  والے  نے  کہا کہ فلاں  کی لڑکی تیرے  نکاح میں  دی تو ان میں  اگر ایک کا نکاح ہو چکا ہے  تو ہو گیا کہ وہ جو باقی ہے  وہی مراد ہے ۔ (ردالمحتار)

مسئلہ ۵۳:
وکیل نے  مؤکلہ کے  باپ کے  نام میں  غلطی کی اور مؤکلہ کی طرف اشارہ بھی نہ ہو تو نکاح نہیں  ہوا۔ یونہی اگر لڑکی کے  نام میں  غلطی کرے  جب بھی نہ ہوا۔ (ردالمحتار)

مسئلہ ۵۴:

کسی کی دو لڑکیاں  ہیں  بڑی کا نکاح کر نا چاہتا ہے  اور نام لے  دیا چھوٹی کا تو چھوٹی کا نکاح ہوا اور کہا بڑی لڑکی جس کا نام یہ ہے  اور نام لیا چھوٹی کا تو کسی کا نہ ہوا۔ (درمختار، ردالمحتار)

مسئلہ ۵۵:
لڑکی کے  باپ نے  لڑکے  کے  باپ سے  صرف اتنے  لفظ کہے  کہ میں  نے  اپنی لڑکی کا نکاح کیا لڑکے  کے  باپ نے  کہا میں  نے  قبول کیا تو یہ نکاح لڑکے  کے  باپ سے  ہوا۔ اگرچہ پیشتر سے  خود لڑکے  کی نسبت وغیرہ ہو چکی ہو اور اگر یوں  کہا کہ میں  نے  اپنی لڑکی کا نکاح تیرے  لڑکے  سے  کیا، اس نے  کہا میں  نے  قبول کیا تو اب لڑکے  سے  ہوا۔ اگرچہ اس نے  یہ نہ کہا تھا کہ کہ میں  نے  اپنے  لڑکے  کیلئے  قبول کی اور اگر پہلی صورت میں  یہ کہتا   کہ میں  نے  اپنے  لڑکے  کے  لئے  قبول کی تو لڑکے  ہی کا ہوتا۔ (ردالمحتار)

مسئلہ ۵۶:
لڑکے  کے  باپ نے  کہا توا پنی لڑکی کا نکاح میرے  لڑکے  سے  کر دے  اس نے  کہا میں  نے  تیرے  نکاح میں  دی اس نے  کہا میں  نے  قبول کی تو اسی کا نکاح ہوا۔ اس کے  لڑکے  کا نہ ہوا اور ایسا بھی اب نہیں  ہو سکتا کہ باپ طلاق دے  کر لڑکے  سے  نکاح کر دے  وہ تو ہمیشہ کے  لئے  لڑکے  پر حرام ہو گئی۔ (ردالمحتار)

مسئلہ ۵۷:
عورت سے  اجازت لیں  تو اس میں  بھی زوج اور اس کے  باپ دادا کے  نام ذکر کر دیں  کہ جہالت باقی نہ رہے ۔ 
مسئلہ ۵۸:
عورت نے  اذن دیا اگر اس کو دیکھ رہا ہے  اور پہچانتا ہے  تو اس کے  اذن کا گواہ ہو سکتاہے  یونہی اگر مکان کے  اندر سے  آواز آئی اور اس گھر میں  وہ تنہا ہے  تو وہ بھی شہادت دے  سکتا ہے  اور اگر تنہا نہیں  اور اذن دینے  کی آواز آئی تو اگر بعد میں  عورت نے  کہا کہ میں  نے  اذن نہیں  دیا تھاتو یہ گواہی نہیں  دے  سکتا۔ کہ اُسی نے  اذن دیا تھا مگر واقعی اگر اس نے  اذن دے  دیا تھا جب تو پوری طرح سے  نکاح ہو گیا ورنہ نکاح فضولی ہو گا کہ اس کی اجازت پر موقوف رہے  گا۔ (ردالمحتار وغیرہ) سُنا گیا ہے  کہ بعض لڑکیاں  اذن دیتے  وقت کچھ نہیں  بولتیں  دوسری عورتیں  ہوں  کر دیا کرتی ہیں  یہ نہیں  چاہیئے ۔ 


(۴) ایجاب و قبول دونوں  کا ایک مجلس میں  ہونا۔ تو اگر دونوں  ایک مجلس میں  موجود تھے  ایک نے  ایجاب کیا دوسرا قبول سے  پہلے  اٹھ کھڑا ہو یا کوئی ایسا کام شروع کر دیا جس سے  مجلس بدل جاتی ہے  تو ایجاب باطل ہو گیا اب قبول کرنا بے  کار ہے  پھر سے  ہونا چاہیئے ۔ (عالمگیری)



مسئلہ ۵۹:
مرد نے  کہا میں  نے  فلانی سے  نکاح کیا اور وہ وہاں  موجود نہ تھی اُسے  خبر پہنچی تو کہا میں  نے  قبول کیا  یا عورت نے  کہا میں  نے  اپنے  کو فلاں  کی زوجیت میں  دیا اور وہ غائب تھا جب خبر پہنچی تو کہا میں  نے  قبول کیا تو دونوں  صورتوں  میں  نکاح نہ ہوا۔ اگرچہ جن گواہوں  کے  سامنے  ایجاب ہوا۔ انہیں  کے  سامنے  قبول بھی ہوا۔ (عالمگیری)

مسئلہ۰ ۶:

اگر ایجاب کے  الفاظ خط میں  لکھ کر بھیجے  اور جس مجلس میں  خط اس کے  پاس پہنچا اس میں  قبول نہ کیا بلکہ دوسری مجلس میں  گواہوں  کو بُلا کر قبول کیا تو ہو جائے  گا جب کہ وہ شرطیں  پائی جائیں  جو اوپر مذکور ہوئیں  جس کے  ہاتھ خط بھیجا مرد ہو یا عورت آزاد ہو یا غیر آزاد بالغ ہو یا نابالغ صالح ہو یا فاسق۔ (عالمگیری )


مسئلہ ۶۱:

کسی کی معرفت ایجاب کے  الفاظ کہلا کر بھیجے  اس پیغام پہنچانے  والے  نے  جس مجلس میں  پیغام پہنچایا اس میں  قبول نہ کیا پھر دوسری مجلس میں  قاصد نے  تقاضا کیا۔ اب قبول کیا تو نکاح نہ ہوا۔ ( ردالمحتار)

مسئلہ ۶۲:

چلتے  ہوئے  یا جانور پر سوار جارہے  تھے  اور ایجاب و قبول ہوا نکاح نہ ہوا۔ کشتی پر جا رہے  تھے  اور اس حالت میں  ہوا تو ہو گیا۔ (ردالمحتار وغیرہ)

مسئلہ ۶۳:
ایجاب کے  بعد فوراً قبول کرنا شرط نہیں  جب کہ مجلس نہ بدلی ہو لہٰذا اگر نکاح پڑھانے  والے  نے  ایجاب کے  الفاظ کہے  اور دولہا نے  سکوت کیا پھر کسی کے  کہنے  پر قبول کیا تو ہو گیا۔ (ردالمحتار وغیرہ)



(۵) قبول ایجاب کے  مخالف نہ ہو مثلاً اس نے  کہا ہزار روپے  مہر پر تیرے  نکاح میں  دی اس نے  کہا نکاح تو قبول کیا اور مہر قبول نہیں  کیا تو نکاح نہ ہوا۔ اور اگر نکاح قبول کیا اور مہر کی نسبت کچھ نہ کہا تو ہزار پر نکاح ہو گیا۔ (عالمگیری، ردالمحتار)

مسئلہ ۶۴:
اگر کہا ہزار پر تیرے  نکاح میں  دی اس نے  کہا دو ہزار پر میں  نے  قبول کی یا مرد نے  عورت سے  کہا ہزار روپے  مہر پر میں  نے  تجھ سے  نکاح کیا عورت نے  کہا پانسو مہر پر میں  نے  قبول کیا تو نکاح ہو گیا مگر پہلی صورت میں  اگر عورت نے  بھی اُسی مجلس میں  دو ہزار قبول کئے  تو مہر دو ہزار ورنہ ایک ہزار دوسری صورت میں  مطلقاً پانسو مہر ہے ۔ اگر عورت نے  ہزار کو کہا مرد نے  پانسو پر قبول کیا تو ظاہر یہ ہے  کہ نہیں  ہوا اس لئے  کہ ایجاب کے  مخالف ہے ۔ (عالمگیری ، ردالمحتار)

مسئلہ ۶۵:
غلام نے  بغیر اجازتِ مولیٰ اپنا نکاح کسی عورت سے  کیا اور مہر خود اپنے  کو کیا اُس کے  مولیٰ نے  نکاح تو جائز کیا مگر غلام کے  مہر میں  ہونے  کی اجازت نہ دی تو نکاح ہو گیا اور مہر کی نسبت یہ حکم ہے  کہ مہرمثل و قیمت   غلام دونوں  میں  جو کم ہے  وہ مہر ہے  غلام بیچ کر مہر ادا کیا جائے ۔ (عالمگیری)



(۶) لڑکی بالغہ ہے  تو اس کا راضی ہونا شرط ہے  ولی کو یہ اختیارنہیں  کہ بغیر اس کی رضا کے  نکاح کر دے ۔ 


(۷) کسی زمانہ آئندہ کی طرف نسبت نہ کی ہو نہ کسی شرط نامعلوم پر معلق کیا ہو مثلاً میں  نے  تجھ سے  آئندہ روز میں  نکاح کیا یا میں   نے  نکاح کیا اگر زید آئے  ان صورتوں  میں  نکاح نہ ہوا۔ 
مسئلہ ۶۶:
جب کہ صریح الفاظ نکاح میں  استعمال کئے  جائیں  تو عاقدین اور گواہوں  کا ان کے  معنی جاننا شرط نہیں ۔ (درمختار)



(۸) نکاح کی اضافت کُل کی طرف ہو یا ان  اعضاء کی طرف جن کو بول کرکُل مراد لیتے  ہیں  تو اگر یہ کہا فلاں  کے  ہاتھ یا پاؤں  یا نصف سے  نکاح کیا صحیح نہ ہوا۔ (عالمگیری)

 

محرمات کا بیان



اللہ عزوجل فرماتاہے :۔ 


وَلَا تَنْکِحُوْا مَا نَکَحَ اٰبَائُکُمْ مِنَ النِّسَائِ اِلَّا مَا قَدْ سَلَفَ ط اِنَّہٗ کَانَ فَاحِشَۃً وَّ مَقْتاً ط وَسَائَ سَبِیْلاً ہ حُرِّمَتْ عَلَیْکُمْ اُمَّھَاتُکُمْ وَبَنٰتُکُمْ وَاَخْوَاتُکُمْ وَعَمّٰتُکُمْ وَخٰلٰتُکُمْ وَبَنٰتُ الْاَخِ وَبَنٰتُ الْاُخْتِ وَاُمَّھٰتُکُمْ الّٰتِیٓ اَرْضَعْنَکُمْ وَاَخْوَاتُکُمْ مِّنَ الرَّضَاعَۃِ وَاُمَّھٰتُ نِسَائِکُمُ وَرَبَآئِبْکُمُ الَّتِیْ فِیْ حُجُوْرِکُمْ مِنْ نِّسَائِکُمُ الَّتِیْ دَخَلْتُمْ بِھِنَّ فَاِنْ لَّمْ تَکُوْنُوْا دَخَلْتُمْ بِھِنَّ فَلَا جُنَاحَ عَلَیْکُمْز وَحَلٓائِلُ اَبْنَائِکُمُ الَّذِیْنَ مِنْ اَصْلَابِکُمْ لا وَاَنْ تَجْمَعُوْا بَیْنَ الْاُخْتَیْنِ اِلَّا مَا قَدْ سَلَفَ ط اِنَّ اللّٰہَ کَانَ غَفُوْراً رَّحِیْماً ط وَالْمُحْصَنٰتُ مِنَ النِّسَائِ اِلَّا مَا مَلَکَتْ اَیْمَانُکُمْ ج کِتٰبَ اللّٰہِ عَلَیْکُمْ ج وَ اُحِلَّ لَکُمْ مَّا وَرَآئَ ذٰلِکُمْ تَبْتَغُوٓا بِاِمْوَالِکُمْ مُحْصِنِیْنَ غَیْرَ مُسَافِحِیْنَ



(اُن عورتوں  سے  نکاح نہ کرو جن سے  تمہارے  باپ دادا نے  نکاح کیا ہو مگر جو گزر چکا بیشک یہ بے  حیائی اور غضب کا کام ہے  اور بہت بری راہ۔ تم پر حرام ہیں  تمہاری مائیں  اور بیٹیاں  اور بہنیں  اور پھوپھیاں  اور خالائیں  اور بھتیجیاں  اور بھانجیاں  اور تمہاری وہ مائیں  جنہوں  نے  تمہیں  دودھ پلایا اور دُودھ شریک بہنیں  اور تمہاری عورتوں  کی مائیں  اور ان کی بیٹیاں  جو تمہاری گود میں  ہیں  اُن بیبیوں  سے  جن سے  تم جماع کر چکے  ہو اور اگر تم نے  ان سے  جماع نہ کیا ہو تو ان کی بیٹیوں میں  گناہ نہیں  اور تمہارے  نسلی بیٹیوں  کی بیبیاں  اور دو بہنوں  کو اکٹھا کرنا مگر جو ہو چکا بے  شک اللہ بخشنے  والا مہربان ہے  اور حرام ہیں  شوہر والی عورتیں  مگر کافروں  کی عورتیں  جو تمہاری مِلک میں  آجائیں  یہ اللہ کا نوشتہ ہے  اور ان کے  سوا جو رہیں  وہ تم پر حلال ہیں  کہ اپنے  مالوں  کے  عوض تلاش کرو پارسائی چاہتے  نہ زنا کرتے )



اور فرماتا ہے :۔ 


وَلَا تَنْکِحُوْا الْمُشْرِکٰتِ حَتّیٰ یُؤْمِنَّ ط وَلَاَمَۃً مُّوْمِنَۃٌ خَیْرٌ مِّنْ مُّشْرِکَۃٍ وَّلَوْ اَعْجَبَتْکُمْ ط وَلَا تُنْکِحُوْا الْمُشْرِکِیْنَ حَتّیٰ یُوْمِنُوْا ط وَلَعَبْدٌ مُّوْمِنٌ خَیْرٌ مِّنْ مُّشْرِکٍ وَّلَوْ اَعْجَبَکُمْ ط اُوْلٰئِکَ یَدْعُوْنَ الِیَ النَّاِرج وَاللّٰہُ یَدْعُوْ ا اِلیَ الْجَنَّۃِ وَالْمَغْفِرَۃِ بِاِذْنِہِ ج وَیُبَیِّنُ ایٰٰتِہِ لِلنَّاسِ لَعَلَّھُمْ یَتَذَکَّرُوْنْ



(مشرک عورتوں  سے  نکاح نہ کرو جب تک ایمان نہ لائیں  بے  شک مسلمان باندی مشرکہ سے  بہتر ہے ۔ اگرچہ تمہیں  یہ بھلی معلوم ہوتی ہو اور مشرکوں  سے  نکاح نہ کرو جب تک ایمان نہ لائیں  بے  شک مسلمان غلام مشرک سے  بہتر ہے  اگرچہ تمہیں  یہ اچھا معلوم ہوتا ہو یہ دوزخ کی طرف بلاتے  ہیں  اور اللہ بلاتا ہے  جنت و مغفرت کی طرف اپنے  حکم سے  اور لوگوں  کے  لئے  اپنی نشانیاں  ظاہر فرماتا ہے  تاکہ لوگ نصیحت مانیں )

حدیث ۱:

صحیح بخاری و مسلم میں  ابوہریرہ رضی اللہ تعالیٰ عنہ سے  مروی، رسول اللہ ﷺ نے  فرمایا کہ عورت اور اس کی پھوپھی کو جمع نہ کیا جائے  اور نہ عورت اور اس کی خالہ کو۔ 
حدیث ۲:
ابوداؤد و ترمذی و دارمی و نسائی کی روایت انہیں  سے  ہے  کہ حضور ﷺ نے  اس سے  منع فرمایا کہ پھوپھی کے  نکاح میں  ہوتے  اس کی بھتیجی سے  نکاح کیا جائے  یا بھتیجی کے  ہوتے  اس کی پھوپھی سے  یا خالہ کے  ہوتے  ہوئے  اس کی بھانجی سے  یا بھانجی کے  ہوتے  ہوئے  اسکی خالہ سے ۔ 
حدیث ۳:
امام بخاری عائشہ رضی اللہ تعالیٰ عنہا سے  راوی رسول اللہ ﷺ نے  فرمایا جو عورتیں  ولادت (نسب) سے  حرام ہیں  و رضاعت سے  حرام ہیں ۔ 
حدیث ۴:
صحیح مسلم میں  مولیٰ علی رضی اللہ تعالیٰ عنہ سے  مروی رسول اللہ ﷺ نے  فرمایا بے  شک اللہ تعالیٰ نے  رضاعت سے  انہیں  حرام کر دیا جنہیں  نسب سے  حرام فرمایا۔ 


مسائلِ فقہیّہ



محرمات وہ عورتیں  ہیں  جن سے  نکاح حرام ہے  اور حرام ہونے  کے  چند سبب ہیں  لہٰذا اس بیان کو نو (۹) قسم پر منقسم کیا جاتا ہے ۔ 


قسم اوّل نسب۔ اس قسم میں  سات (۷) عورتیں  ہیں :۔ 


(۱) ماں  (۲) بیٹی (۳) بہن (۴) پھوپھی (۵) خالہ (۶) بھتیجی (۷) بھانجی



مسئلہ ۱:

دادی، نانی، پردادی، پرنانی اگرچہ کتنی ہی اوپر کی ہوں  سب حرام ہیں  اور یہ سب ماں  میں  داخل ہیں  کہ یہ باپ یا ماں  یا دادا، دادی، نانا، نانی کی مائیں  ہیں  کہ ماں  سے  مراد وہ عورت ہے  جس کی اولاد میں  یہ ہے  بلاواسطہ یا بالواسطہ۔ 
مسئلہ ۲:

بیٹی سے  مراد وہ عورتیں  جو اس کی اولاد ہیں ۔ لہٰذا پوتی، پرپوتی، نواسی، پرنواسی اگرچہ درمیان میں  کتنی ہی پشتوں  کا فاصلہ ہو سب حرام ہیں ۔ 
مسئلہ ۳:

بہن خواہ حقیقی ہو یعنی ایک ماں  باپ سے  ہو یا سوتیلی کہ باپ دونوں  کا ایک ہے  اور مائیں  دو یا ماں  ایک ہے  اور باپ دو سب حرام ہیں ۔ 
مسئلہ ۴:

باپ ماں ، دادا دادی، نانا نانی، وغیرہم اصول کی پھوپھیاں  یا خالائیں  اپنی پھوپھی اور خالہ کے  حکم میں  ہیں ۔  خواہ یہ حقیقی ہوں  یا سوتیلی یونہی حقیقی یا علاتی پھوپھی کی پھوپھی یا اخیافی خالہ کی خالہ۔ 
مسئلہ۵:

بھتیجی بھانجی سے  بھائی بہن کی اولادیں  مراد ہیں  ان کی پوتیاں  نواسیاں  بھی اس میں  شمار ہیں ۔ 
مسئلہ ۶:

زنا سے  بیٹی ، پوتی ، بہن، بھتیجی،  بھانجی بھی محرمات میں  ہیں ۔ 
مسئلہ ۷:

جس عورت سے  اس کے  شوہر نے  لعان کیا اگرچہ اس کی لڑکی اپنی ماں  کی طرف منسوب ہو گی مگر پھر بھی اس شخص پر وہ لڑکی حرام ہے ۔ (ردالمحتار) 



قسم دوم مصاھرت۔ (۱) زوجہ موطوۂ کی لڑکیاں  (۲) زوجہ کی ماں  دادیاں  نانیاں  (۳) باپ دادا وغیرہما اصول کی بیبیاں  بیٹے  پوتے  وغیرہما فروع کی بیبیاں ۔ 
مسئلہ ۸:

جس عورت سے  نکاح کیا اور وطی نہ کی تھی کہ جدائی ہو گئی اُس کی لڑکی اس پر حرام نہیں  نیز حرمت اس صورت میں  ہے  کہ وہ عورت مشتہاۃ ہو اس لڑکی کا اس کی پرورش میں  ہونا ضروری نہیں  اور خلوتِ صحیحہ بھی وطی ہی کے  حکم میں  ہے ۔ یعنی اگر خلوتِ صحیحہ عورت کے  ساتھ ہو گئی اس کی لڑکی حرام ہو گئی۔ اگرچہ وطی نہ کی ہو۔ (ردالمحتار)

مسئلہ ۹:

نکاح فاسد سے  حرمت مصاہرت ثابت نہیں  ہوتی جب تک وطی نہ ہو لہٰذا اگر کسی عورت سے  نکاح فاسد کیا تو عورت کی ماں  اس پر حرام نہیں  اور جب وطی ہوئی تو حرمت ثابت ہو گئی کہ وطی سے  مطلقاً حرمت ثابت ہو جاتی ہے ۔ خواہ وطی حلال ہو یا شبہ و زنا سے  مثلاً  بیع فاسد سے  خریدی ہوئی کنیز سے  یا کنیزِ مشترک یا مکاتبہ یا جس عورت سے  ظہار کیا یا مجوسیہ باندی یا اپنی زوجہ سے  حیض و نفاس میں  یا احرام و روزہ میں  غرض کسی طور پر وطی ہو، حرمت مصاہرت ثابت ہو گئی لہٰذا جس عورت سے  زنا کیا اس کی ماں  اور لڑکیاں  اس پر حرام ہیں ۔ یونہی وہ عورت زانیہ اس شخص کے  باپ دادا اور بیٹیوں  پر حرام ہو جاتی ہے ۔ (عالمگیری، ردالمحتار)

مسئلہ ۱۰:

حرمت مصاہرت جس طرح وطی سے  ہوتی ہے  یونہی بشہوت چھونے  اور بوسہ لینے  اور فرج داخل کی طرف نظر کرنے  اور گلے  لگانے  اور دانت سے  کاٹنے  اور مباشرت یہاں  تک کہ سر پر جو بال ہوں  اُنہیں  چھونے  سے  بھی حرمت ہو جاتی ہے  اگرچہ کوئی کپڑا بھی حائل ہو مگر جب اتنا موٹا کپڑا حائل ہو کہ گرمی محسوس نہ ہو۔ یونہی بوسہ لینے  میں  بھی اگر باریک نقاب حائل ہو تو حرمت ثابت ہو جائیگی۔ 


خواہ یہ باتیں  جائز طور پر ہوں  مثلاً منکوحہ یا کنیز ہے  یا ناجائز طور پر۔ جو بال سر سے  لٹک رہے  ہوں  انہیں  بشہوت چھوا تو حرمت مصاہرت ثابت نہ ہوئی۔ (عالمگیری، ردالمحتار وغیرہ)



مسئلہ ۱۱:

فرجِ داخل کی طرف نظر کرنے  کی صورت میں  اگر شیشہ درمیان میں  ہو یا عورت پانی میں  تھی اس کی نظر وہاں  تک پہنچی جب بھی حُرمت ثابت ہو گئی۔ التبہ آئینہ یا پانی میں  عکس دکھائی دیا تو حرمت مصاہرت نہیں ۔ (درمختار، عالمگیری)

مسئلہ ۱۲:

چھونے  اور نظر کے  وقت شہوت نہ تھی بعد کو پیدا ہوئی یعنی جب ہاتھ لگایا  اُس وقت نہ تھی ہاتھ جدا کرنے  کے  بعد ہوئی تو اس سے  حرمت نہیں  ثابت ہوتی۔ اس مقام پر شہوت کے  معنی یہ ہیں  کہ اس کی وجہ سے  انتشار آلہ ہو جائے  اور اگر پہلے  سے  انتشار موجود تھا تو اب زیادہ ہو جائے  یہ جوان کے  لئے  ہے  بوڑھے  او رعورت کے  لئے  شہوت کی حد یہ ہے  کہ دل میں  حرکت پیدا ہو اور پہلے  سے  ہو تو زیادہ ہو جائے ۔ محض میلان نفس کا نام شہوت نہیں ۔ (درمختار)

مسئلہ ۱۳:

نظر اور چھونے  میں  حرمت جب ثابت ہو گی کہ انزال نہ ہو اور انزال ہو گیا تو حرمت مصاہرت نہ ہوگی۔ (درمختار)

مسئلہ ۱۴:

عورت نے  شہوت کے  ساتھ مرد کو چھوا یا بوسہ لیا یا اس کے  آلہ کی طرف نظر کی تو اس سے  بھی حرمت مصاہرت ثابت ہو گئی۔ (درمختار، عالمگیری)

مسئلہ ۱۵:

حرمت مصاہرت کے  لئے  یہ شرط ہے  کہ عورت مشتہاۃ ہو یعنی نو برس سے  کم عمر کی نہ ہو۔ نیز یہ کہ زندہ ہو۔ تو اگر نو برس سے  کم عمر کی لڑکی یا مردہ عورت کو بشہوت چھوا یا بوسہ لیا تو حرمت ثابت نہ ہوئی۔ (درمختار)

مسئلہ ۱۶:

عورت سے  جماع کیا مگر دخول نہ ہوا تو حرمت ثابت نہ ہوئی ہاں  اگر اس کو حمل رہ جائے  تو حرمت مصاہرت ہو گئی۔ (عالمگیری) بوڑھیا عورت کے  ساتھ یہ افعال واقع ہوئے  یا اس نے  کئے  تو مصاہرت ہو گئی۔ اس کی لڑکی اس شخص پر حرام ہو گئی نیز وہ اس کے  باپ دادا پر۔ (درمختار)

مسئلہ ۱۷:

وطی سے  مصاہرت میں  یہ شرط ہے  کہ آگے  مقام میں  ہو اگر پیچھے  میں  ہوئی مصاہرت نہ ہو گی۔ (درمختار)

مسئلہ ۱۸:

اغلام سے  مصاہرت نہیں  ثابت ہوتی۔ (ردالمحتار)

مسئلہ ۱۹:

مراہق یعنی وہ لڑکا کہ ہنوز بالغ نہ ہوا۔ مگر اس کے  ہم عمر بالغ ہو گئے  ہوں  اس کی مقدار بارہ برس کی عمر ہے  (اس نے ) اگر وطی کی یا شہوت کے  ساتھ چھوا یا بوسہ لیا تو مصاہرت ہو گئی۔ (ردالمحتار)

مسئلہ ۲۰:

یہ افعال قصداً ہوں  یا بھول کر یا غلطی سے  یا مجبوراً بہرحال مصاہرت ثابت ہو جائے  گی مثلاً اندھیری رات میں  مرد نے  اپنی عورت کو جماع کے  لئے  اٹھانا چاہا۔ غلطی سے  شہوت کے  ساتھ مشتہاۃ لڑکی پر ہاتھ پڑ گیا۔ اس کی ماں  ہمیشہ کے  لئے  حرام ہو گئی۔ یونہی اگر عورت نے  نے  شوہر کو اٹھانا چاہا اور شہوت کے  ساتھ ہاتھ لڑکے  پر پڑ گیا جو مراہق تھا ہمیشہ کو اپنے  شوہر پر حرام ہو گئی۔ (درمختار)

مسئلہ ۲۱:

منہ کا بوسہ لیا تو مطلقاً حرمت مصاہرت ثابت ہو جائے  گی اگرچہ کہتا ہو کہ شہوت سے  نہ تھا یونہی اگر انتشار آلہ تھا تو مطلقاً کسی جگہ کا بوسہ لیا حرمت ہو جائیگی اور اگر انتشار نہ تھا اور رخسار یا ٹھوڑی یا یپشانی یا منہ کے  علاوہ کسی اور جگہ کا بوسہ لیا اور کہتا ہے  کہ شہوت نہ تھی تو اس کا قول مان لیا جائے  گا یونہی انتشار کی حالت میں  گلے  لگانا بھی حرمت ثابت کرتا ہے  اگرچہ شہوت کا انکار کرے ۔ (ردالمحتار)

مسئلہ ۲۲:

چٹکی لینے ، دانت کاٹنے  کا بھی یہی حکم ہے  کہ شہوت سے  ہوں  تو حرمت ثابت ہو جائے  گی۔ عورت کی شرمگاہ کو چھوا یا پستان کو۔ اور کہتا ہے  کہ شہوت نہ تھی تو اس کا قول معتبر نہیں ۔ (عالمگیری، درمختار)

مسئلہ ۲۳:
نظر سے  حرمت ثابت ہونے  کے  لئے  نظر کرنے  والے  میں  شہوت پائی جانا ضرور ہے ۔ اور بوسہ لینے  گلے  لگانے  چھونے  وغیرہ میں  ان دونوں  میں  سے  ایک کو شہوت ہوجانا کافی ہے  اگرچہ دوسرے  کو نہ ہو۔ (درمختار، ردالمحتار)

مسئلہ ۲۴:
مجنون اور نشہ والے  سے  یہ افعال ہوئے  یا ان کے  ساتھ کئے  گئے  جب بھی وہی حکم ہے  کہ اور شرطیں  پائی جائیں تو حرمت ہو جائے  گی۔ (درمختار)

مسئلہ ۲۵:
کسی سے  پوچھا گیا تو نے  اپنی ساس کے  ساتھ کیا کیا ؟ اس نے  کہا۔ جماع کیا۔ حرمت مصاہرت ثابت ہو گئی۔ اب اگر کہے  میں  نے  جھوٹ کہہ دیا تھا نہیں  مانا جائے  گا۔ بلکہ اگرچہ مذاق میں  کہہ دیا ہو جب بھی یہی حکم ہے ۔ (عالمگیری وغیرہ)

مسئلہ ۲۶:

حرمت مصاہرت مثلاً شہوت سے  بوسہ لینے  یا چھونے  یا نظر کرنے  کا اقرار کیا تو حرمت ثابت ہو گئی اور اگر یہ کہے  کہ اس عورت کے  ساتھ نکاح سے  پہلے  اس کی ماں  سے  جماع کیا تھا جب بھی یہی حکم رہے  گا۔ مگر عورت کا مہر اس سے  باطل نہ ہو گا وہ بدستور واجب۔ (ردالمحتار)

مسئلہ ۲۷:
کسی نے  ایک عورت سے  نکاح کیا اور اس کے  لڑکے  نے  عورت کی لڑکی سے  کیا جو دوسرے  شوہر سے  ہے  تو حرج نہیں  یونہی اگر لڑکے  نے  عورت کی ماں  سے  نکاح کیا جب بھی یہی حکم ہے ۔ (عالمگیری)

مسئلہ ۲۸:
عورت نے  دعویٰ کیا کہ مرد نے  اس کے  اصول یا فروع کو بشہوت چھوا یا بوسہ لیا یا کوئی اور بات کی ہے  جس سے  حرمت ثابت ہوتی ہے  اور مرد نے  انکار کیا تو قول مرد کا لیا جائے  گا جبکہ عورت گواہ نہ یپش کر سکے ۔ (درمختار)



قسم سوم جمع بین المحارم۔ 
مسئلہ ۲۹:

وُہ دو عورتیں  کہ ان میں  سے  جس ایک کو مرد فرض کریں ۔ دوسری اس کے  لئے  حرام ہو (مثلاً دو بہنیں  کہ ایک کو مرد فرض کرو تو بھائی بہن کا رشتہ ہوا یا پھوپھی بھتیجی کہ پھوپھی کو مرد فرض کرو تو چچا بھتیجی کا رشتہ ہوا اور بھتیجی کو مرد فرض کرو تو پھوپھی بھتیجے  کا رشتہ ہوا یا خالہ بھانجی کو خالہ کو مرد فرض کرو تو ماموں  بھانجی کا رشتہ ہوا اور بھانجی کو مرد فرض کرو تو بھانجے  خالہ کا رشتہ ہوا) ایسی دو (۲) عورتوں  کو نکاح میں  جمع نہیں  کر سکتا۔ بلکہ اگر طلاق دے  دی اگرچہ تین طلاقیں  تو جب تک عدّت نہ گزرلے  دوسری سے  نکاح نہیں  کر سکتا۔ بلکہ اگر ایک باندی ہے  اور اُس سے  وطی کی تو دوسری سے  نکاح نہیں  کر سکتا یونہی اگر دونوں  باندیاں  ہیں  اور ایک سے  وطی کر لی تو دوسری سے  وطی نہیں  کر سکتا۔ (عامہ کتب)

مسئلہ ۳۰:
ایسی دو عورتیں  جن میں  اس قسم کا رشتہ ہو جو اوپر مذکور ہوا۔ وہ نسب کے  ساتھ مخصوص نہیں  بلکہ دودھ کے  ایسے  رشتے  ہوں  جب بھی دونوں  کا جمع کرنا حرام ہے ۔ مثلاً عورت اور اس کی رضاعی بہن یا خالہ یا پھوپھی۔ (عالمگیری)

مسئلہ۳۱:

دو عورتیں  ہیں  اگر ایسا رشتہ پایا جائے  کہ ایک کو مرد فرض کریں  تو دوسری اس کے  لئے  حرام ہو اور دوسری کو مرد فرض کریں  تو پہلی حرام نہ ہو تو ایسی دو (۲) عورتوں  کے  جمع کرنے  میں  حرج نہیں ۔ مثلاً عورت اور اس کے  شوہر کی لڑکی کہ اس لڑکی کو مرد فرض کریں  تو وہ عورت اس پر حرام ہو گی کہ اس کی سوتیلی ماں  ہوئی اور عورت کو مرد فرض کریں  تو لڑکی سے  کوئی رشتہ پیدا نہ ہو گا۔ یونہی عورت اور اس کی بہو۔ (درمختار)

مسئلہ ۳۲:
باندی سے  وطی کی پھر اس کی بہن سے  نکاح کیا تو یہ نکاح صحیح ہو گیا۔ مگر اب دونوں  میں  سے  کسی سے  وطی نہیں  کر سکتا۔ جب تک ایک کو اپنے  اوپر کسی ذریعہ سے  حرام نہ کرے ۔ مثلاً منکوحہ کو طلاق دے  دے ۔ یا وہ خلع کرالے  اور دونوں  صورتوں  میں  عِدّت گزر جائے  یا باندی کو بیچ ڈالے  یا آزاد کر دے  خواہ پوری بیچی یاآزاد کی یا اُس کا کوئی حصہ نصف وغیرہ یا اس کو ہبہ کر دے  اور قبضہ بھی دلا دے  یا اُسے  مکاتبہ کر دے  یا اُس کا کسی سے  نکاح صحیح کر دے  اور اگر نکاح  فاسد کر دیا تو اس کی بہن یعنی منکوحہ سے  وطی نہیں  ہو سکتی۔ مگر جبکہ نکاحِ فاسد میں  اس کے  شوہر نے  وطی بھی کر لی تو چونکہ اب اسکی عدّت واجب ہو گی لہٰذا مالک کے  لئے  حرام ہو گئی۔ اور منکوحہ سے  وطی جائز ہو گئی اور بیع وغیرہ کی صورت میں  اگر وہ پھر اس کی مِلک میں  واپس آئی۔ مثلاً بیع فسخ ہو گئی یا اس نے  پھر خرید لی تو اب پھر بدستور دونوں  سے  وطی حرام ہو جائیگی۔ جب تک پھر سبب حرمت نہ پایا جائے ۔ باندی کے  روزہ و حیض و نفاس و رہن و اجارہ سے  منکوحہ حلال نہ ہوگی اور اگر باندی سے  وطی نہ کی ہو تو اس منکوحہ سے  وطی مطلقاً جائز ہے ۔ (درمختار، ردالمحتار)

مسئلہ ۳۳:
مقدمات وطی مثلاً شہوت کے  ساتھ بوسہ لیا یا چھوا یا اس باندی نے  اپنے  مولیٰ کو شہوت کے  ساتھ چھوا یا بوسہ لیا تو یہ بھی وطی کے  حکم میں  ہیں  کہ ان افعال کے  بعد اگر اس کی بہن سے  نکاح کیا تو کسی سے  جماع جائز نہیں ۔ (درمختار)

مسئلہ ۳۴:
ایسی دو (۲) عورتیں  جن کو جمع کرنا حرام ہے  اگر دونوں  سے  بیک عقد نکاح کیا تو کسی سے  نکاح نہ ہوا۔ فرض ہے  کہ دونوں  کو فوراً جُدا کر دے  اور دخول نہ ہوا ہو تو مہر بھی واجب نہ ہوا اور دخول ہوا ہو تو مہرمثل اور بندھے  ہوئے  مہر میں  جو کم ہو وہ دیا جائے ۔ اگر دونوں  کے  ساتھ دخول کیا تو دونوں  کو دیا جائے  اور ایک کے  ساتھ کیا تو ایک کو۔ (درمختار)

مسئلہ ۳۵:
اگر دونوں  سے  دو عقد کے  ساتھ نکاح کیا تو پہلی سے  نکاح ہوا اور دوسری کا باطل۔ لہٰذا پہلی سے  وطی جائز ہے  مگر جبکہ دوسری سے  وطی کر لی تو اب جب تک اس کی عدّت نہ گزر جائے  پہلی سے  بھی وطی حرام ہے  پھر اس صورت میں  اگر یہ یاد نہ رہا   کہ پہلے  کس سے  ہوا تو شوہر پر فرض ہے  کہ دونوں  کو جُدا کر دے  اور اگر وہ جدا نہ کرے  تو قاضی پر فرض ہے  کہ تفریق کر دے  اور یہ تفریق طلاق شمار کی جائیگی۔ پھر اگر دخول سے  پیشتر تفریق ہوئی تو نصف مہر میں  دونوں  برابر بانٹ لیں ، اگر دونوں  کا برابر مقرر ہو۔ اور اگر دونوں  کے  مہر برابر نہ ہوں  اور معلوم ہے  کہ فلانی کا اتنا تھا اور فلانی کا اتنا تو ہر ایک کو اس کے  مہر کی چوتھائی ملے  گی۔ اور اگر یہ معلوم ہے  کہ ایک کا اتنا ہے  اور ایک کا اُتنا مگر یہ معلوم نہیں  کہ کس کا اِتنا ہے  اور کس کا اُتنا تو جو کم ہے  اس کے  نصف میں  دونوں ں  برابر تقسیم کر لیں ۔ اور اگر مہر مقرر ہی نہ ہوا تھا تو ایک متعہ واجب ہو گا جس میں  دونوں  بانٹ لیں  اور اگر دخول کے  بعد تفریق ہوئی تو ہر ایک کو اس کا پورا مہر واجب ہو گا۔ یونہی اگر ایک سے  دخول ہوا تو اس کا پورا مہر واجب ہو گا۔ اور دوسری کو چوتھائی۔ (درمختار، ردالمحتار)

مسئلہ ۳۶:
ایسی دو (۲) عورتوں  سے  ایک عقد کے  ساتھ نکاح کیا تھا پھر دخول سے  قبل  تفریق ہو گئی۔ اب اگر ان میں  سے  ایک کے  ساتھ نکاح کرنا چاہے  تو کر سکتا ہے ۔ اور دخول کے  بعد تفریق ہوئی تو جب تک عدّت نہ گزر جائے  نکاح نہیں  کر سکتا اور اگر ایک کی عدّت پوری ہو چکی دوسری کی نہیں  تو دوسری سے  کر سکتا ہے  اور پہلی سے  نہیں  کر سکتا جب تک دوسری کی عدّت نہ گزرلے  اور اگر ایک سے  دخول کیا ہے  تو اس سے  نکاح کر سکتا ہے  اور دوسری سے  نکاح نہیں  کر سکتا جب تک مدخولہ کی عدّت نہ گزرے  اور اس کی عدّت گزرنے  کے  بعد جس ایک سے  چاہے  نکاح کرے ۔ (عالمگیری)

مسئلہ ۳۷:
ایسی دو عورتوں  نے  کسی شخص سے  ایک ساتھ کہا کہ میں  نے  تجھ سے  نکاح کیا اور اس نے  ایک کا نکاح قبول کیا تو اس کا نکاح ہو گیا۔ اور اگر مرد نے  ایسی دو عورتوں  سے  کہا کہ میں  نے  تم دونوں  سے  نکاح کیا اور ایک نے  قبول کیا دوسری نے  انکار کیا تو جس نے  قبول کیا اس کا نکاح بھی نہ ہوا۔ (عالمگیری)

مسئلہ ۳۸:
ایسی دو عورتوں  سے  نکاح کیا اور ان میں  سے  ایک عدّت میں  تھی تو جو خالی ہے  اس کا نکاح صحیح ہو گیا اور اگر وہ اسی کی عدّت میں  تھی تو دوسری سے  بھی صحیح نہ ہوا۔ (عالمگیری)



قسم چہارم حُرمت بالمِلک۔ 
مسئلہ ۳۹:
عورت اپنے  غلام سے  نکاح نہیں  کر سکتی خواہ وہ تنہا اس کی مِلک میں  ہو یا کوئی اوربھی اس کا شریک ہو۔ (عالمگیری، درمختار)

مسئلہ ۴۰:

مولیٰ اپنی باندی سے  نکاح نہیں  کر سکتا اگرچہ وہ ام ولد یا مکاتبہ یا مدبرہ ہو یا اُس میں  کوئی دوسرا بھی شریک ہو مگر بنظرِ احتیاط متأخرین نے  باندی سے  نکاح کرنا مستحسن بتایا ہے ۔ (عالمگیری) مگر یہ نکاح صرف بر بنائے  احتیاط ہے  کہ اگر واقع میں  کنیز نہیں  جب بھی جماع جائز ہے  ولہٰذا ثمراتِ نکاح اس نکاح پر مترتب نہیں  نہ مہر واجب ہو گا نہ طلاق ہو سکے  گی نہ دیگر احکامِ نکاح جاری ہوں  گے ۔ 
مسئلہ ۴۱:

اگر زن و شوہر میں  سے  ایک دوسرے  کا یا اس کے  کسی جز کا مالک ہو گیا تو نکاح باطل ہو جائے  گا۔ (عالمگیری)

مسئلہ ۴۲:
ماذون یا مدبر یا مکاتب نے  اپنی زوجہ کو خریدا تو نکاح فاسد نہ ہوا یونہی اگر کسی نے  اپنی زوجہ کو خریدا اور بیع میں  اختیار رکھا کہ اگر چاہے  گا واپس کر دے  گا تو نکاح فاسد نہ ہو گا۔ یونہی جس غلام کا کچھ حصہ آزاد ہو چکا ہے  وہ اگر اپنی منکوحہ کو خریدے  تو نکاح فاسد نہ ہوا۔ (عالمگیری، ردالمحتار)

مسئلہ ۴۳:
مکاتب یا ماذون کی کنیز سے  مولیٰ نکاح کر سکتا ہے ۔ (عالمگیری)

مسئلہ ۴۴:
مکاتب نے  اپنی مالکہ سے  نکاح کیا  پھر آزاد ہو گیا تو وہ نکاح اب بھی صحیح نہ ہوا۔ ہاں  اب اگر جدید نکاح کرے  تو کر سکتا ہے ۔ (عالمگیری)

مسئلہ ۴۵:
غلام نے  اپنے  مولیٰ کی لڑکی سے  اس کی اجازت سے  نکاح کیا تو نکاح صحیح ہو گیا مگر مولیٰ کے  مرنے  سے  یہ نکاح جاتا رہے  گا اور اگر مکاتب نے  مولیٰ کی لڑکی سے  نکاح کیا تھا تو مولیٰ کے  مرنے  سے  فاسد نہ ہو گا۔ اگر بدل کتابت ادا کر دے  گا تو نکاح برقرار رہے  گا اور اگر ادا نہ کر سکا اور پھر غلام ہو گیا تو اب نکاح فاسد ہو گیا۔ (عالمگیری)



قسم پنجم حرمت بالشرک۔ 
مسئلہ ۴۶:
مسلمان کا نکاح مجوسیہ، بت برست، آفتاب پرست، ستارہ پرست عورت سے  نہیں  ہو سکتا خواہ یہ عورتیں  حرّہ ہوں  یا باندیاں  غرض کتابیہ کے  سوا کسی کافرہ عورت سے  نکاح نہیں  ہو سکتا۔ (فتح وغیرہ)

مسئلہ ۴۷:
مرتد و مرتدہ کا نکاح کسی سے  نہیں  ہو سکتا اگرچہ مرد و عورت دونوں  ایک ہی کے  مذہب کے  ہوں ۔ (خانیہ وغیرہا)

مسئلہ ۴۸:
یہودیہ اور نصرانیہ سے  مسلمان کا نکاح ہو سکتا ہے  مگر چاہئیے  نہیں  کہ اس میں  بہت سارے  مفاسد کا دروازہ کھلتا ہے ۔ (عالمگیری وغیرہ) مگر یہ جواز اُسی وقت تک ہے  جب کہ اپنے  اُسی مذہب یہودیت یا نصرانیت پر ہوں  اور اگر صرف نام کی یہودی نصرانی ہوں  اور حقیقۃً نیچری اور دہریہ مذہب رکھتی ہوں  جیسے  آجکل کے  عموماً نصاریٰ کا کوئی مذہب ہی نہیں  تو اُن سے  نکاح نہیں  ہو سکتا نہ ان کا ذبیحہ جائز ہے  بلکہ ان کے  یہاں  ذبیحہ تو ہوتا بھی نہیں ۔ 
مسئلہ ۴۹:
کتابیہ سے  نکاح کیا تو   اُسے  گِرجا جانے  اور گھر میں  شراب بنانے  سے  روک سکتا ہے ۔ (عالمگیری)

مسئلہ ۵۰:

کتابیہ سے  دارالحرب میں  نکاح کر کے  دارالاسلام میں  لایا تو نکاح باقی رہے  گا اور خود چلا آیا اسے  وہیں  چھوڑ دیا تو نکاح ٹوٹ گیا۔ (عالمگیری)

مسئلہ ۵۱:

مسلمان نے  کتابیہ سے  نکاح کیا تھا پھر وہ مجوسیہ ہو گئی تو نکاح فسخ ہو گیا اور مرد پر حرام ہو گئی اور اگر یہودیہ تھی اب نصرانیہ ہو گئی یا نصرانیہ تھی یہودیہ ہو گئی تو نکاح باطل نہ ہوا۔ (عالمگیری)

مسئلہ ۵۲:
کتابی مرد کا نکاح مرتدہ کے  سوا ہر کافرہ سے  ہو سکتا ہے  اور اولاد کتابی کے  حکم میں  ہے ۔ مسلمان و کتابیہ سے  اولاد ہوئی تو اولاد مسلمان کہلائے  گی۔ (عالمگیری)

مسئلہ ۵۳:
مرد و عورت کافر تھے ۔ دونوں  مسلمان ہوئے  تو وہی نکاح سابق باقی ہے ۔ جدید نکاح کی حاجت نہیں  اور اگر صرف مرد مسلمان ہوا تو عورت پر اسلام پیش کریں  اگر مسلمان ہو گئی تو فبہا ورنہ تفریق کر دیں ۔ یونہی اگر عورت پہلے  مسلمان ہوئی تو مرد پر اسلام پیش کریں  اگر تین حیض آنے  سے  پہلے  مسلمان ہو گیا تو نکاح باقی ہے  ورنہ بعد کو جس سے  چاہے  نکاح کرئے  کوئی اسے  منع نہیں  کر سکتا۔ 
مسئلہ ۵۴:
مسلمان عورت کا نکاح مسلمان مرد کے  سوا کسی مذہب والے  سے  نہیں  ہو سکتا اور مسلمان کے  نکاح میں  کتابیہ ہے  اس کے  بعد مسلمان عورت سے  نکاح کیا یا مسلمان عورت نکاح میں  تھی اس کے  ہوتے  ہوئے  کتابیہ سے  نکاح کیا صحیح ہے ۔ (عالمگیری)



قسم ششم حرّہ  ،  نکاح میں  ہوتے  ہوئے  باندی سے  نکاح کرنا۔ 
مسئلہ ۵۵:
آزاد عورت نکاح میں ہے  اور باندی سے  نکاح کیا صحیح نہ ہوا۔ یونہی ایک عقد میں  دونوں  سے  نکاح کیا۔ حرّہ کا صحیح ہوا، باندی سے  نہ ہوا۔ (عالمگیری)

مسئلہ ۵۶:
ایک عقد میں  آزاد عورت اور باندی سے  نکاح کیا اور کسی وجہ سے  آزاد عورت کا نکاح صحیح نہ ہوا تو باندی سے  نکاح ہو جائے  گا۔ (عالمگیری)

مسئلہ ۵۷:
پہلے  باندی سے  نکاح کیا پھر آزاد سے ، تو دونوں  ہو گئے  اور باندی سے  بلا اجازت مالک نکاح کیا اور دخول نہ کیا تھا پھر آزاد عورت سے  نکاح کیا اب اس کے  مالک نے  اجازت دی تو نکاح صحیح نہ ہوا۔ یونہی اگر غلام نے  بغیر اجازت ِمولیٰ حرّہ سے  نکاح کیا اور دخول کیا پھر باندی سے  نکاح کیا اب مولیٰ نے  دونوں  نکاح کی اجازت دی تو باندی سے  نکاح نہ ہوا۔ (عالمگیری، ردالمحتار)

مسئلہ ۵۸:
آزاد عورت کو طلاق دے  دی تو جب تک وہ عدّت میں  ہے  باندی سے  نکاح نہیں  کر سکتا اگرچہ تین طلاقیں  دے  دی ہوں ۔ (عالمگیری)

مسئلہ ۵۹:
اگر حرّہ نکاح میں  نہ ہو توباندی سے  نکاح جائز ہے  اگرچہ اتنی استطاعت ہے  کہ آزاد عورت سے  نکاح کرے ۔ (درمختار وغیرہ)

مسئلہ ۶۰:

باندی نکاح میں  تھی اسے  طلاق رجعی دے  کر آزاد سے  نکاح کیا پھر رجعت کر لی تو وہ باندی بدستور زوجہ ہو گئی۔ (درمختار)

مسئلہ ۶۱:

اگر چار باندیوں  اور پانچ آزاد عورتوں  سے  ایک عقد میں  نکاح کیا تو باندیوں  کا ہو گیا اور آزاد عورتوں  کا نہ ہوا۔ اور دونوں  چار چار تھیں  تو آزاد عورتوں  کا ہوا، باندیوں  کا نہ ہوا۔ (درمختار) 



قسم ہفتم حرمت، بوجہ تعلق حق غیر۔ 
مسئلہ ۶۲:

دوسرے  کی منکوحہ سے  نکاح نہیں  ہو سکتا بلکہ اگر دوسرے  کی عدّت میں  ہو جب بھی نہیں  ہو سکتا۔ عدّت طلاق کی ہو یا موت کی یا شبہ نکاح یا نکاح فاسد میں  دخول کی وجہ سے ۔ (عامہ کتب)

مسئلہ ۶۳:
دوسرے  کی منکوحہ سے  نکاح کیا اور یہ معلوم نہ تھا کہ منکوحہ ہے  تو عدّت واجب ہے  اور معلوم تھا تو عدّت واجب نہیں ۔ (عالمگیری)

مسئلہ ۶۴:
جس عورت کو زنا کا حمل ہے  اس سے  نکاح ہو سکتا ہے  پھر اگر اسی کا وہ حمل ہے  تو وطی بھی کر سکتا ہے  اور اگر دوسرے  کا ہے  تو جب تک بچہ نہ یپدا ہولے  وطی جائز نہیں ۔ (درمختار)

مسئلہ ۶۵:
جس عورت کا حمل ثابت النسب ہے  اُس سے  نکاح نہیں  ہو سکتا۔ (عالمگیری)

مسئلہ ۶۶:
کسی نے  اپنی ام ولد حاملہ کا نکاح دوسرے  سے  کر دیا تو صحیح نہ ہوا اور حمل نہ تھا تو صحیح ہو گیا۔ (عالمگیری)

مسئلہ ۶۷:
جس باندی سے  وطی کرتا تھا۔ اس کا نکاح کسی سے  کر دیا نکاح ہو گیا مگر مالک پر استبرا ٔ واجب ہے  یعنی جب اس کا نکاح کرنا چاہے  تو وطی چھوڑے  یہاں  تک کہ اُسے  ایک حیض آجائے  بعدِ حیض نکاح کر دے  اور شوہر کے  ذمہ استبرأنہیں  لہٰذا استبرأ سے  پہلے   شوہر نے  وطی کرلی تو جائز ہے  مگر نہ چاہیے ۔ اور اگر مالک بیچنا چاہتا ہے  تو استبراء مستحب ہے ، واجب نہیں ۔ زانیہ سے  نکاح کیا تو استبراء  کی حاجت نہیں ۔ 
 (درمختار)

مسئلہ ۶۸:
باپ اپنے  بیٹے  کی کنیز شرعی سے  نکاح کر سکتا ہے ۔ (عالمگیری)



قسم ہشتم متعلق بہ عدد۔ 
مسئلہ ۶۹:

آزاد شخص کو ایک وقت میں  چار عورتوں  اور غلام کو دو سے  زیادہ نکاح کرنے  کی اجازت نہیں ۔ اور آزاد مرد کو کنیز کا اختیار ہے  اس کے  لئے  کوئی حد نہیں ۔ (درمختار)

مسئلہ ۷۰:
غلام کو کنیز رکھنے  کی اجازت نہیں ۔ اگرچہ اس کے  مولیٰ نے  اجازت دے  دی ہو۔ (درمختار)

مسئلہ ۷۱:

پانچ عورتوں  سے  ایک عقد کے  ساتھ نکاح کیا کسی سے  نہ ہوا اور اگر ہر ایک سے  علیحدہ علیحدہ عقد کیا تو پانچویں  کا نکاح باطل ہے ۔ باقیوں  کا صحیح۔ یونہی غلام نے  تین عورتوں  سے  نکاح کیا تو اس میں  بھی وہی دو صورتیں  ہیں ۔ (عالمگیری)

مسئلہ ۷۲:
کافر حربی نے  پانچ عورتوں  سے  نکاح کیا پھر سب مسلمان ہو گئے  اگر آگے  پیچھے  نکاح ہوا تو چار پہلی باقی رکھی جائیں  اور پانچویں  کو جدا کر دے  اور ایک عقد تھا تو سب کو علیحدہ کر دے ۔ (عالمگیری)

مسئلہ ۷۳:
دو عورتوں  سے  ایک عقدمیں  نکاح کیا اور ان میں  ایک ایسی ہے  جس سے  نکاح نہیں  ہو سکتاتو دوسری کا ہو گیا اور جو مہرمذکور ہوا وہ سب اسی کو ملے  گا۔ (درمختار)

مسئلہ ۷۴:
متعہ حرام ہے  یونہی اگر کسی خاص وقت تک کے  لئے  نکاح کیا تو یہ نکاح بھی نہ ہوا۔ اگرچہ دو سو (۲۰۰) برس کے  لئے  کرے ۔ (درمختار)

مسئلہ ۷۵:
 کسی عورت سے  نکاح کیا کہ اتنے  دنوں  کے  بعد طلاق دے  دے  گا یہ نکاح صحیح ہے  یا اپنے  ذہن میں  کوئی مدّت ٹھہرائی ہو کہ اتنے  دنوں  کے  لئے  نکاح کرتا ہوں  مگر زبان سے  کچھ نہ کہا تو یہ نکاح ہو گیا۔ (درمختار)

مسئلہ ۷۶:
حالتِ احرام میں  نکاح کر سکتا ہے  مگر نہ چاہیے ۔ یونہی محرم اُس لڑکی کا بھی نکاح کر سکتا ہے  جو اس کی ولایت میں  ہے ۔ (عالمگیری)



قسم نہم رضاعت اس کا بیان مفصل آئے  گا۔ 


دودھ کے  رشتہ کا بیان



مسئلہ ۱:

بچہ کو دو برس تک دودھ پلایا جائے  اس سے  زیادہ کی اجازت نہیں ۔ دودھ پینے  والا لڑکا ہو یا لڑکی اور یہ جو بعض عوام میں  مشہور ہے  کہ لڑکی کو دو برس تک اور لڑکے  کو ڈھائی برس تک پلا سکتے  ہیں  یہ صحیح نہیں  یہ حکم دودھ پلانے  کا ہے  اور نکاح حرام ہونے  کے  لئے  ڈھائی برس کا زمانہ ہے  یعنی دو برس کے  بعد اگرچہ دودھ پلانا حرام ہے  مگر ڈھائی برس کے  اندر اگر دودھ پلا دے  گی، حرمت نکاح ثابت ہو جائے  گی اور اس کے  بعد اگر پیا تو حرمت نکاح نہیں  اگرچہ پلانا جائز نہیں ۔ 
مسئلہ ۲:

مدت پوری ہونے  کے  بعد بطورِ علاج بھی دودھ پینا یا پلانا جائز نہیں ۔ (درمختار)

مسئلہ ۳:

رضاع (یعنی دودھ کا رشتہ) عورت کا دودھ پینے  سے  ثابت ہوتا ہے  مرد یا جانور کا دودھ پینے  سے  ثابت نہیں  ہوتا اور دودھ پینے  سے  مراد یہی معروف طریقہ نہیں  بلکہ اگر حلق یا ناک میں  ٹپکایا گیا جب بھی یہی حکم ہے ۔ اور تھوڑا پیا یا زیادہ بہرحال حرمت ثابت ہو گی۔ جبکہ اندر پہنچ جانا معلوم ہوا اور اگر چھاتی منہ میں  لی مگر یہ نہیں  معلوم کہ دودھ پیا تو حرمت ثابت نہیں ۔ (ہدایہ جوہرہ وغیرہما)

مسئلہ ۴:

عورت کا دودھ اگر حقنہ سے  اندر پہنچایا گیا یا کان میں  ٹپکایا گیا یا پیشاب کے  مقام سے  پہنچایا گیا یا پیٹ یا دماغ میں  زخم تھا اس میں  ڈالا کہ اندر پہنچ گیا تو ان صورتوں  میں  رضاع نہیں ۔ (جوہرہ)

مسئلہ ۵:

کنواری یا بڑھیا کا دودھ پیا بلکہ مردہ عورت کا دودھ پیا جب بھی رضاع ثابت ہے ۔ (درمختار) مگر نو برس سے  چھوٹی لڑکی کا دودھ پیا تو رضاع نہیں ۔ (جوہرہ)

مسئلہ ۶:

عورت نے  بچہ کے  منہ میں  چھاتی دی اور یہ بات لوگوں  کو معلوم ہے  مگر اب کہتی ہے  کہ اس وقت میرے  دودھ نہ تھا اور کسی اور ذریعہ سے  بھی معلوم نہیں  ہو سکتا کہ دودھ تھا یا نہیں  تو اس کا کہنا مان لیا جائے  گا۔ (ردالمحتار)

مسئلہ ۷:

بچہ کو دودھ پینا چھڑا دیا گیا ہے  مگر اُس کو کسی عورت نے  دودھ پلا دیا اگر ڈھائی برس کے  اندر ہے  تو رضاع ثابت ورنہ نہیں ۔ (عالمگیری)

مسئلہ ۸:

عورت کو طلاق دے  دی اس نے  اپنے  بچہ کو دو برس کے  بعد تک دودھ پلایا تو دو برس کے  بعد کی اُجرت کا مطالبہ نہیں  کر سکتی یعنی لڑکے  کا باپ اُجرت دینے  پر مجبور نہیں  کیا جائے  گا اور دو برس تک کی اُجرت اس سے  جبراً لی جا سکتی ہے ۔ (عالمگیری)

مسئلہ ۹:

دو برس کے  اندر بچہ کاباپ اس کی ماں  کو دودھ چھڑانے  پر مجبور نہیں  کر سکتا اور اس کے  بعد کر سکتا ہے ۔ (ردالمحتار)

مسئلہ ۱۰:

عورتوں  کو چاہیئے  کہ بلاضرورت ہر بچہ کو دودھ نہ پلا دیا کریں  اور پلائیں  تو خود بھی یاد رکھیں  اور لوگوں  سے  یہ بات کہہ بھی دیں  عورت کو بغیر اجازت شوہر کسی بچہ کو دودھ پلانا مکروہ ہے ۔ البتہ اگر اس کے  ہلاک کا اندیشہ ہے  تو کراہت نہیں ۔ (ردالمحتار) مگر میعاد کے  اندر رضاعت بہر صورت ثابت۔ 
مسئلہ ۱۱:

بچہ نے  جس عورت کا دودھ پیا وہ اس بچہ کی ماں  ہو جائے  گی اور اس کا شوہر (جس کا یہ دودھ ہے  یعنی اُس کی وطی سے  بچہ پیدا ہوا جس سے  عورت کو دودھ اترا) اس دودھ پینے  والے  بچہ کا باپ ہو جائے  گا۔ اور اس عورت کی تمام اولادیں  اس کے  بھائی بہن خواہ اسی شوہر سے  ہوں  یا دوسرے  شوہر سے  اس کے  دودھ پینے  سے  پہلے  کی ہیں  یا بعد کی یا ساتھ کی اور عورت کے  بھائی، ماموں  اور اس کی بہن خالہ یونہی اس شوہرکی اولادیں  اس کے  بھائی بہن اور اُس کے  بھائی اس کے  چچا اور اُس کی بہنیں  اس کی پھوپھیاں  خواہ شوہر کی یہ اولادیں  اسی عورت سے  ہو یا دوسری سے  یونہی ہر ایک کے  باپ ماں  اس کے  دادا دادی نانا نانی۔ (عالمگیری)

مسئلہ ۱۲:

مرد نے  عورت سے  جماع کیا اوراس سے  اولاد نہیں  ہوئی مگر دودھ اتر آیا تو جو بچہ یہ دودھ پئے  گا عورت اس کی ماں  ہو جائے  گی مگر شوہر اس کا باپ نہیں  لہٰذا شوہر کی اولاد جو دوسری بی بی سے  ہے  اس سے  نکاح کر سکتا ہے ۔ (جوہرہ)

مسئلہ ۱۳:

پہلے  شوہر سے  عورت کی اولاد ہوئی اور دودھ موجود تھا کہ دوسرے  سے  نکاح ہوا اور کسی بچہ نے  دودھ پیا تو پہلا شوہر اس کا باپ ہو گیا۔ دوسرا نہیں  اور جب دوسرے  شوہر سے  اولاد ہو گئی تو اب پہلے  شوہر کا دودھ نہیں  بلکہ دوسرے  کا ہے  اور جب تک دوسرے  سے  اولاد نہ ہوئی اگرچہ حمل ہو، پہلے  ہی شوہر کا دودھ ہے  دوسرے  کا نہیں ۔ (جوہرہ)

مسئلہ ۱۴:

مولیٰ نے  کنیز سے  وطی کی اور اولاد پیدا ہوئی تو جو بچہ اس کنیز کا دودھ پیئے  گا یہ اس کی ماں  ہو گی اور مولیٰ اس کا باپ۔ (درمختار)

مسئلہ ۱۵:

جو نسب میں  حرام ہے ، رضاع میں  بھی حرام مگر بھائی یا بہن کی ماں  کہ یہ نسب میں  حرام ہے  کہ وہ   اس کی ماں  ہو گی یا باپ کی موطؤہ اور دونوں  حرام اور رضاع میں  حرمت کی کوئی وجہ نہیں  لہٰذا حرام نہیں  اور اس کی تین صورتیں  ہیں ۔ رضاعی بھائی کی رضاعی ماں  یا رضاعی بھائی کی حقیقی ماں  یا حقیقی بھائی کی رضاعی ماں ۔ یونہی بیٹے  یا بیٹی کی بہن یا دادی کہ نسب میں  پہلی صورت میں  بیٹی ہو گی یا ربیبہ۔ اور دوسری صورت میں  ماں ہو گی یا باپ کی موطؤہ یونہی چچا یا پھوپھی کی ماں  یا ماموں  یا خالہ کی ماں  کہ نسب میں  دادی نانی ہو گی۔ اور رضاع میں  حرام نہیں ۔ اور ان میں  بھی وہی تین صورتیں  ہیں ۔ (عالمگیری، درمختار)

مسئلہ ۱۶:

حقیقی بھائی کی رضاعی بہن یا رضاعی بھائی کی حقیقی بہن یا رضاعی بھائی کی رضاعی بہن سے  نکاح جائز ہے  اور بھائی کی بہن سے  نسب میں  بھی ایک صورت جواز کی ہے  یعنی سوتیلے  بھائی کی بہن جو دوسرے  باپ سے  ہو۔ (درمختار)

مسئلہ ۱۷:

ایک عورت کا دو بچوں  نے  دودھ پیا۔ اور ان میں  ایک لڑکا ایک لڑکی ہے  تو یہ بھائی بہن ہیں ۔ اور نکاح حرام اگرچہ دونوں  نے  ایک وقت میں  نہ پیا ہو بلکہ دونوں  میں  برسوں  کا فاصلہ ہوا اگرچہ ایک کے  وقت میں  ایک شوہر کا دودھ تھا اور دوسرے  کے  وقت میں  دوسرے  کا۔ (درمختار)

مسئلہ ۱۸:

دودھ پینے  والی لڑکی کا نکاح پلانے  والی کے  بیٹوں  پوتوں  سے  نہیں  ہو سکتا کہ یہ ان کی بہن یا پھوپھی ہے ۔ (درمختار)

مسئلہ ۱۹:

جس عورت سے  زنا کیا اور بچہ پیدا ہوا اس عورت کا دودھ جس لڑکی نے  پیا وہ زانی پر حرام ہے ۔ (جوہرہ)

مسئلہ ۲۰:

پانی یا دوا میں  عورت کا دودھ ملا کر پلایا تو اگر دودھ غالب ہے  یا برابر تو رضاع ہے  مغلوب ہے  تو نہیں ۔ یونہی اگر بکری وغیرہ کسی جانور کے  دودھ میں  ملا کر دیا تو اگر یہ دودھ غالب ہے  تو رضاع نہیں  ورنہ ہے ۔ اور دو عورتوں  کا دودھ ملا کر پلایا تو جس کا زیادہ ہے  اس سے  رضاع ثابت ہے  اور دونوں  برابر ہوں  تو دونوں  سے  اور ایک روایت میں  ہے  کہ بہرحال دونوں  سے  رضاع ثابت ہے ۔ (جوہرہ)

مسئلہ ۲۱:

کھانے  میں  عورت کا دودھ ملا کر دیا اگر وہ پتلی چیز پینے  کے  قابل ہے  اور دودھ غالب یا برابر ہے  تو رضاع ثابت ورنہ نہیں  اور اگر پتلی چیز نہیں  ہے  تو مطلقاً ثابت نہیں ۔ (ردالحتار)

مسئلہ ۲۲:

دودھ کا پنیر یا کھویا بنا کر بچہ کو کھلایا تو رضاع نہیں ۔ (درمختار)

مسئلہ ۲۳:
خنثیٰ مشکل کو دودھ اترا  اُس نے  بچے  کو پلایا تو اگر اس کا عورت ہونا معلوم ہواتو رضاع ہے  اور مرد ہونا معلوم ہوا تو نہیں  اور کچھ معلوم نہ ہواتو اگر عورتیں  کہیں  اس کا دودھ مثل عورت کے  ہے  تو رضاع ہے  ورنہ نہیں ۔ (جوہرہ)

مسئلہ ۲۴:
کسی کی دو عورتیں  ہیں  بڑی نے  چھوٹی کو جو شیر خوار ہے  دودھ پلا دیا تودونوں  اس پر ہمیشہ کو حرام ہو گئیں ۔ بشرطیکہ بڑی کے  ساتھ وطی کر چکا ہو۔ اور وطی نہ کی تو دو صورتیں  ہیں  ایک یہ کہ بڑی کو طلاق دے  دی ہے  اور طلاق کے  بعد اس نے  دودھ پلایا تو بڑی ہمیشہ کو حرام ہو گئی اور چھوٹی بدستور نکاح میں  ہے  دوم یہ کہ طلاق نہیں  دی ہے  اور دودھ پلا دیا تو دونوں  کا نکاح فسخ ہو گیا۔ مگر چھوٹی سے  دوبارہ نکاح کر سکتا ہے  اور بڑی سے  وطی کی ہو تو پورا مہر پائے  گی اور وطی نہ کی ہو تو کچھ نہ ملے  گا مگر جب کہ دودھ پلانے  پر مجبور کی گئی یا سوتی تھی سوتے  میں  چھوٹی نے  دودھ پی لیا یا مجنونہ تھی حالتِ  جنون میں  دودھ پلا دیا یا اس کا دودھ کسی اور نے  چھوٹی کے  حلق میں  ٹپکا دیا تو ان صورتوں  میں  نصف مہر بڑی بھی پائے  گی اور چھوٹی کو نصف مہر ملے  گا۔ پھر اگر بڑی نے  نکاح فسخ کرنے  کے  ارادہ سے  پلایا تو شوہر یہ نصف مہر کہ چھوٹی کو دے  گا بڑی سے  وصول کر سکتا ہے ۔ یونہی اُس سے  وصول کر سکتا ہے  جس نے  چھوٹی کے  حلق میں  ٹپکا دیا۔ بلکہ اُس سے  تو چھوٹی اور بڑی دونوں  کا نصف نصف مہر وصول کر سکتا ہے  جب کہ اُس کا مقصد نکاح فاسد کر دینا ہو۔ اور اگر نکاح فاسد کرنا مقصود نہ ہو تو کسی صورت میں  کسی سے  نہیں  لے  سکتا۔ اور اگر یہ خیال کر کے  دودھ پلایا ہے  کہ بھوکی ہے  ہلاک ہو جائے  گی تو اس صورت میں  بھی رجوع نہیں ۔ عورت کہتی ہے  کہ فاسدکرنے  کے  ارادہ سے  نہیں  پلایا تھا تو حلف کے  ساتھ اس کا قول مان لیا جائے ۔ (جوہرہ، درمختار، ردالمحتار)

مسئلہ ۲۵:
بڑی نے  چھوٹی کو بھوکی جان کر دودھ پلا دیا بعد کو معلوم ہوا کہ بھوکی نہ تھی تو یہ نہ کہا جائے  گا کہ فاسد کرنے  کے  ارادہ سے  پلایا۔ (جوہرہ)

مسئلہ ۲۶:

رضاع کے  ثبوت کیلئے  دو مرد یا ایک مرد اوردو عورتیں  عادل گواہ ہوں  اگرچہ وہ عورت خود دودھ پلانے  والی ہو فقط عورتوں  کی شہادت سے  ثبوت نہ ہو گا۔ مگر بہتر یہ ہے  کہ عورتوں  کے  کہنے  سے  بھی جدائی کرے ۔ (جوہرہ)

مسئلہ ۲۷:
رضاع کے  ثبوت کے  لئے  عورت کے  دعویٰ کرنے  کی کچھ ضرورت نہیں  مگر تفریق قاضی کے  حکم سے  ہو گی یا متارکہ سے  مدخولہ میں  کہنے  کی ضرورت ہے  مثلاً یہ کہے  کہ میں  نے  تجھے  جدا کیا یا چھوڑا اور غیر مدخولہ میں  محض اس سے  علیحدہ ہو جانا کافی ہے ۔ (ردالمحتار)

مسئلہ ۲۸:
کسی عورت سے  نکاح کیا اور ایک عورت نے  آکر کہا میں  نے  تم دونوں  کو دودھ پلایا ہے  اگر شوہر یا دونوں  اس کے  کہنے  کو سچ سمجھتے  ہوں  تو نکاح فاسد ہے  اور وطی نہ کی ہوتو کچھ مہر نہیں  اور اگر دونوں  اس کی بات جھوٹی سمجھتے  ہوں  تو بہتر جدائی ہے  اگر وہ عورت عادلہ ہے ۔ پھر اگر وطی نہ ہوئی ہو تو مرد کو افضل یہ ہے  کہ نصف مہر دے  اور عورت کو افضل یہ ہے  کہ نہ لے  اور وطی ہوئی ہو تو افضل یہ ہے  کہ پورا مہر دے  اور نان  نفقہ بھی اور عورت کو افضل یہ ہے  کہ مہر مثل اور مہر مقرر شدہ میں  جو کم ہے  وہ لے ۔ اور اگر عورت کو جدا نہ کرے  جب بھی حرج نہیں ۔ یونہی اگر غیر عادل یا دو عورتوں  یا ایک مرد اور ایک عورت نے  شہادت دی تو اس میں  بھی یہی صورتیں  ہیں ۔ اور اگر زوجہ نے  اس خبر کی تصدیق کی اور شوہر نے  تکذیب تو نکاح فاسد نہیں  مگرزوجہ شوہر سے  حلف لے  سکتی ہے  اگر قسم کھانے  سے  انکار کرے  تو تفریق کر دی جائے ۔ (عالمگیری)

مسئلہ ۲۹:

عورت کے  پاس دو عادل نے  شہادت دی اورشوہر منکر ہے  مگر قاضی کے  پاس شہادت نہیں  گزری۔ پھر یہ گواہ مر گئے  یا غائب ہو گئے  تو عورت کے  کو اس کے  پاس رہنا جائز نہیں ۔ (درمختار)

مسئلہ ۳۰:
صرف دو عورتوں  نے  قاضی کے  پاس رضاع کی شہادت دی اور قاضی نے  تفریق کا حکم دے  دیا تو یہ حکم نافذ نہ ہو گا۔ (درمختار)

مسئلہ ۳۱:

کسی عورت کی نسبت کہا کہ یہ میری دودھ شریک بہن ہے  پھر اس اقرار سے  پھر گیا تو اس کا کہنا مان لیا جائے  گا۔ اور اگر اقرار کے  ساتھ یہ بھی کہا کہ بات ٹھیک ہے ، سچی ہے ، صحیح ہے  ، حق وہی ہے  جو میں  نے  کہہ دیا تو اب اقرار سے  پھر نہیں  سکتا۔ اور اگر اس عورت سے  نکاح کر چکا تھا۔ اب اس قسم کا اقرار کرتا ہے  تو جدائی کر دی جائے ۔ اور اگر عورت اقرار کر کے  پھر گئی  اگرچہ اقرار پر اصرار کیا اور ثابت رہی ہو تو اس کا قول بھی مان لیا جائے ۔ دونوں  اقرار کر کے  پھر گئے  پھر بھی یہی احکام ہیں ۔ (درمختار)

مسئلہ ۳۲:
مرد نے  اپنی عورت کی چھاتی چوسی تو نکاح میں  کوئی نقصان نہ آیا اگرچہ دودھ منہ میں  آگیا بلکہ حلق سے  اتر گیا۔ (درمختار)



ولی کا بیان



امام احمد و مسلم ابن عباس رضی اللہ تعالیٰ عنہ سے  راویر سول اللہ ﷺ نے  فرمایا، ثیب ولی سے  زیادہ اپنے  نفس کی حقدار ہے ۔ اور بکر (کنواری) سے  اجازت لی جائے  اور چپ رہنا بھی اس کا اذن ہے ۔ ابوداؤد انہیں  سے  راوی کہ ایک جوان لڑکی رسول اللہ ﷺ کی خدمت میں  حاضر ہوئی او عرض کی کہ اس کے  باپ نے  نکاح کر دیا اور وہ اس نکاح کو ناپسند کرتی ہے ۔ حضور ﷺ نے  اسے  اختیار دیا یعنی چاہے  تو اس نکاح کو جائز کر دے  یا رد کر دے ۔ 


مسائل فقہیّہ



ولی وہ ہے  جس کا قول دوسر ے  پر نافذ ہو ، دوسرا چاہے  یا نہ چاہے ۔ ولی کا عاقل بالغ ہونا شرط ہے  بچہ اور مجنون ولی نہیں  ہو سکتا۔ مسلمان ولی کا مسلمان ہونا بھی شرط ہے  کہ کافر کو مسلمان پر کوئی اختیار نہیں ۔ متقی ہونا شرط نہیں ۔ فاسق بھی ولی ہو سکتا ہے ۔ ولایت کے  اسباب چار ہیں :۔ 


 (۱) قرابت (۲) مِلک (۳) وِلا (۴) امامت (درمختار وغیرہ)

مسئلہ ۱:

قرابت کی وجہ سے  ولایت عصبہ بنفسہٖ کے  لئے  ہے  یعنی وہ مرد جس کو اس سے  قرابت کسی عورت کی وساطت سے  نہ ہو یا یوں  سمجھو کہ وہ وارث کہ ذوی الفروض کہ بعد جو کچھ بچے  سب لے  لے ۔ اور اگر ذوالفروض نہ ہوں  تو سارا مال یہی لے ۔ ایسی قرابت والا ولی ہے ۔ اور یہاں  بھی وہی ترتیب ملحوظ ہے  جو وراثت میں  معتبر ہے  یعنی سب میں  مقدّم بیٹا پھر پوتا پھر پرپوتا اگرچہ کئی پشت کا فاصلہ ہو یہ نہ ہوں  تو پھر باپ پھر دادا پھر پردادا وغیرہم اصول اگرچہ کئی پشت اوپر کا ہو پھر حقیقی بھائی پھر سوتیلا بھائی پھر حقیقی بھائی کا بیٹا، پھر سوتیلے  بھائی کا بیٹا پھر باپ کا حقیقی چچا پھر سوتیلا چچا پھر باپ کے  حقیقی چچا کا بیٹا، پھر سوتیلے  چچا کا بیٹا پھر دادا کا حقیقی چچا پھر سوتیلا چچا پھر دادا کے  حقیقی چچا کا بیٹا پھر سوتیلے  چچا کا بیٹا خلاصہ یہ ہے  کہ اس خاندان میں  سب سے  زیادہ قریب کا رشتہ دار جو مرد ہو وہ ولی ہے  اگر بیٹا نہ ہو تو جو حکم بیٹے  کا ہے  وہی پوتے  کا ہے  وہ نہ ہو تو پھر پر پوتے  کا اور عصبہ کے  ولی ہونے  میں  اس کا آزاد ہونا شرط ہے  اگر غلام ہے  تو اس کو ولایت نہیں  بلکہ اس صورت میں  ولی وہ ہو گا جو اس کے  بعد ولی ہو سکتا ہے ۔ (عالمگیری، درمختار وغیرہ)

مسئلہ ۲:

کسی پاگل عورت کے  باپ اور بیٹا یا دادا ور بیٹا ہیں  تو بیٹا ولی ہے  اور باپ دادا نہیں  مگر اس عورت کا نکاح کرنا چاہیں  تو بہتر یہ ہے  کہ باپ اس کے  بیٹے  (یعنی اپنے  نواسے ) کو نکاح کر دینے  کا حکم دے ۔ (عالمگیری)

مسئلہ ۳:

عصبہ نہ ہو تو پھر ماں  ولی ہے  پھر دادی پھر نانی پھر بیٹی پھر پوتی پھر نواسی پھر پرپوتی پھر نواسی کی بیٹی پھرنانا پھر حقیقی بہن پھر سوتیلی بہن پھر اخیافی بھائی بہن یہ دونوں  ایک درجے  کے  ہیں  ان کے  بعد بہن وغیرہا کی اولاد، اسی ترتیب سے  پھر پھوپھی پھر ماموں  پھر خالہ پھر چچازاد بہن پھر اسی ترتیب سے  ان کی اولاد۔ (خانیہ، درمختار، ردالمحتار)

مسئلہ ۴:

جب رشتہ دار موجود نہ ہوں  تو ولی مولی الموالاۃ ہے  یعنی وہ جس کے  ہاتھ پر اس کا باپ مشرف باسلام ہوا۔ اور یہ عہد کیا کہ اس کے  بعد یہ اس کا وارث ہو گا یا دونوں  نے  ایک دوسرے  کا وارث ہونا ٹھہرا لیا ہو۔ (خانیہ، ردالمحتار)

مسئلہ ۵:

ان سب کے  بعد بادشاہِ اسلام ولی ہے  پھر قاضی جب کہ سلطان کی طرف سے  اسے  نابالغوں  کے  نکاح کا اختیار دیا گیا ہو۔ اور اگر اس کے  متعلق یہ کام نہ ہو اور نکاح کر دیا پھر سلطان کی طرف سے  یہ خدمت بھی اسے  سپرد ہوئی اور قاضی نے  اس نکاح کو جائز کر دیا تو جائز ہو گیا۔ (خانیہ)

مسئلہ ۶:

قاضی نے  اگر کسی نابالغہ لڑکی سے  اپنا نکاح کر لیا تو یہ نکاح بغیر ولی کے  ہوا۔ یعنی اس صورت میں  قاضی ولی نہیں ۔ یونہی بادشاہ نے  اگر ایسا کیا تو یہ بھی بے  ولی کے  نکاح ہوا۔ اور قاضی نے  اگر نابالغہ لڑکی کا نکاح اپنے  باپ یا لڑکے  سے  کر دیا تو یہ بھی جائز نہیں ۔ (عالمگیری، درمختار)

مسئلہ ۷:

قاضی کے  بعد قاضی کا نائب ہے  جب کہ بادشاہ اسلام نے  قاضی کو یہ اختیار دیا ہو اور قاضی نے  اس نائب کو اجازت دی ہو یا تمام امور میں  اس کو نائب کیا ہو۔ (ردالمحتار)

مسئلہ ۸:

وصی کو یہ اختیار نہیں  کہ یتیم کا نکاح کرد ے ۔ اگرچہ اس یتیم کے  باپ دادا نے  یہ وصیت بھی کی ہو کہ میرے  بعد تم اس کا نکاح کر دینا۔ البتہ وہ قریب کا رشتہ دار یا حاکم ہے  تو کر سکتا ہے  کہ اب وہ ولی بھی ہے ۔ (درمختار)

مسئلہ ۹:

نابالغ بچے  کی کسی نے  پرورش کی مثلاً اسے  متبنیّٰ کیایا لاوارث بچہ کہیں  پڑا ملا۔ اُسے  پال لیا تو یہ شخص اس کے  نکاح کا ولی نہیں ۔ (عالمگیری)

مسئلہ ۱۰:

لونڈی غلام کے  نکاح کا ولی ان کا مولیٰ ہے  اس کے  سوا کسی کو ولایت نہیں  اگر کسی اور نے  یا اس نے  خود نکاح کر لیا تو وہ نکاح مولیٰ کی اجازت پر موقوف رہے  گا جائز کر دے  گا جائز ہو جائے  گا رد کر دے  گا باطل ہو جائے  گا اور اگر غلام دو شخص میں  مشترک ہے  تو ایک شخص تنہا اس کا نکاح نہیں  کر سکتا۔ (خانیہ)

مسئلہ ۱۱:

مسلمان شخص کافرہ کے  نکاح کا ولی نہیں ۔ مگر کافرہ باندی کا ولی اس کا مولیٰ ہے  یونہی بادشاہِ اسلام اورقاضی بھی کافرہ کے  ولی ہیں  کہ ان کو اُس کا نکاح کرنے  کی اجازت ہے ۔ (درمختار)

مسئلہ ۱۲:

لونڈی غلام ولی نہیں  ہو سکتے  یہاں  تک کہ مکاتب اپنے  لڑکے  کا ولی نہیں ۔  (درمختار)

مسئلہ ۱۳:

کافر اصلی کافر اصلی کا ولی ہے  اور مرتد کسی کا بھی ولی نہیں  یہ مسلم کا نہ کافر کا یہاں  تک کہ مرتد مرتد کا بھی ولی نہیں ۔ (عالمگیری)

مسئلہ ۱۴:

ولی اگر پاگل ہو گیا تو اس کی ولایت جاتی رہی اور اگر اس قسم کا پاگل ہے  کہ کبھی پاگل رہتا ہے  اور کبھی ہوش میں  تو ولایت باقی ہے  افاقہ کی حالت میں  جو کچھ تصرفات کرے  گا نافذ ہوں  گے ۔ (عالمگیری)

مسئلہ ۱۵:

لڑکا معتوہ یا مجنون ہے  اور اسی حالت میں  بالغ ہوا تو باپ کی ولایت اب بھی بدستور باقی ہے  اور اگر بلوغ کے  وقت عاقل تھا پھر مجنون یا معتوہ ہو گیا تو باپ کی ولایت پھر عود کر آئے  گی۔ اور کسی کا باپ مجنون ہو گیا تو اُس کا بیٹا ولی ہے ، اپنے  باپ کا نکاح کر سکتا ہے ۔ (عالمگیری)

مسئلہ ۱۶:

اپنے  بالغ لڑکے  کا نکاح کر دیا اور ابھی لڑکے  نے  جائز نہ کیا تھا کہ پاگل ہو گیا۔ اب اس کے  باپ نے  نکاح جائز کر دیا تو جائز ہو گیا۔ (عالمگیری)

مسئلہ ۱۷:

نابالغ نے  اپنا نکاح خود کیا اور نہ اس کا ولی ہے  نہ وہاں  حاکم تو یہ نکاح موقوف ہے  بالغ ہو کر اگر جائز کر دے  گا ہو جائے  گا۔ اور اگر نابالغ نے  بالغ عورت سے  نکاح کیا پھر غائب ہو گیا پھر عورت نے  دوسرا نکاح کیا۔ اور نابالغ نے  بلوغ کے  وقت نکاح جائز کر دیا تھا اگر دوسرا نکاح اجازت سے  پہلے  کیا تو دوسرا ہو گیا۔ اور بعد میں  تو نہیں  اور اب پہلا ہو گیا۔ (درمختار، ردالمحتار)

مسئلہ ۱۸:

دو برابر کے  ولی نے  نکاح کر دیا۔ مثلاً اس کے  دو (۲) حقیقی بھائی ہیں  دونوں  نے  نکاح کر دیا تو جس نے  پہلے  کیا۔ وہ صحیح ہے  اور اگر دونوں  نے  ایک ساتھ کیا ہو یا معلوم نہ ہو کہ کون پیچھے  ہے  کون پہلے  تو دونوں  باطل۔ (درمختار)

مسئلہ ۱۹:

ولی اقرب غائب ہے  اس وقت دور والے  ولی نے  نکاح کر دیا تو صحیح ہے ۔ اور اگر اس کی موجودگی میں  نکاح کیا تو اس کی اجازت پر موقوف ہے  محض اس کا سکوت کافی نہیں ۔ بلکہ صراحۃً یا دلالۃً اجازت کی ضرورت ہے  یہاں  تک کہ اگر ولی اقرب مجلس میں  موجود ہو تو یہ بھی اجازت نہیں ۔ اور اگر اس ولی اقرب نے  نہ اجازت دی تھی نہ رد کیا اور مر گیا یا غائب ہو گیا کہ اب ولایت اسی دُور والے  ولی کو پہنچی تو وہ قبل میں  اس کا نکاح کر دینا اجازت نہیں ۔ بلکہ اب اس کی جدید اجازت درکار ہے ۔ (درمختار، ردالمحتار)

 مسئلہ ۲۰:

ولی کے  غائب ہونے  سے  مراد یہ ہے  کہ اگر اس کا انتظار کیا جائے  تو وہ جس نے  پیغام دیا ہے  اور کفو بھی ہے  ہاتھ سے  جاتا رہے  گا اگر ولی ٔقریب مفقود الخبر ہو یا کہیں  دورہ کرتا ہو کہ اس کا پتہ معلوم نہ ہو یا وہ ولی اُسی شہر میں  چھپا ہوا ہے  مگر لوگوں  کو اس کا حال معلوم نہیں ۔ اور ولی ابعد نے  نکاح کر دیا۔ اور وہ اب ظاہرہوا تو نکاح صحیح ہو گیا۔ (خانیہ وغیرہا)

مسئلہ ۲۱:

ولی اقرب صالح ولایت نہیں  مثلاً بچہ ہے  یا مجنون تو ولی ابعد ہی نکاح کا ولی ہے ۔ (عالمگیری)

مسئلہ ۲۲:

مولیٰ اگر غائب بھی ہو جائے  اور اس کا پتہ بھی نہ چلے  جب بھی لونڈی غلام کے  نکاح کی ولایت اسی کو ہے  اس کے  رشتہ دار ولی نہیں ۔ (عالمگیری)

مسئلہ ۲۳:
لونڈی آزاد ہو گئی اور اس کا عصبہ کوئی نہ ہو تو وہ عصبہ ہے  جس نے  اسے  آزاد کیا۔ اور اسی کی اجازت سے  نکاح ہو گا۔ وہ مرد ہو یا عورت اور ذوی الارحام پر آزاد کنندہ مقدم ہے ۔ (جوہرہ نیرہ)

مسئلہ ۲۴:
کفو نے  پیغام دیا اور وہ مہر مثل بھی دینے  پر تیار ہے  مگر اب ولی اقرب لڑکی کا نکاح اس سے  نہیں  کرتا بلکہ بلاوجہ انکار کرتا ہے  تو ولی ابعد نکاح کر سکتا ہے ۔ (درمختار)

مسئلہ ۲۵:
نابالغ اور مجنون اور لونڈی غلام کے  نکاح کے  لئے  ولی شرط ہے  بغیر ولی ان کا نکاح نہیں  ہو سکتا اور حرّہ بالغہ عاقلہ نے  بغیر ولی کفو سے  نکاح کیا تو نکاح صحیح ہو گیا۔ اور غیر کفو سے  کیا تو نہ ہوا اگرچہ نکاح کے   بعد راضی ہو گیا۔ البتہ اگر ولی نے  سکوت کیا اور کچھ جواب نہ دیا اور عورت کے  بچہ بھی پیدا ہو گیا تو اب نکاح صحیح مانا جائے  گا۔ (درمختار، ردالمحتار)

مسئلہ ۲۶:

جس عورت کا کوئی عصبہ نہ ہو وہ اگر اپنا نکاح جان بوجھ کر غیر کفو سے  کرے  تو نکاح ہو جائے  گا۔ (ردالمحتار وغیرہ)

مسئلہ ۲۷:
جس عورت کو اس کے  شوہر نے  تین طلاقیں  دے  دیں  بعد عدت اس نے  جان بوجھ کر غیر کفو سے  نکاح کر لیا اور ولی راضی نہیں  یا ولی کو اس کا غیر کفو ہونا معلوم نہیں  تو یہ عورت شوہر اوّل کے  لئے  حلال نہ ہوئی۔ (درمختار)

مسئلہ ۲۸:
ایک درجہ کے  چند ولی ہوں ۔ بعض کا راضی ہو جانا کافی ہے  اور اگر مختلف درجے  کے  ہوں  تو اقرب کا راضی ہونا ضروری ہے  کہ حقیقتاً یہی ولی ہے  اور جس ولی کی رضا سے  نکاح ہوا جب اس سے  کہا گیا تو یہ کہتا ہے  کہ یہ شخص کفو ہے  تو اب اس کی رضا بے  کار ہے ۔ اس کی رضا سے  بقیہ ورثہ کا حق ساقط نہ ہوگا۔ (ردالمحتار وغیرہ)

مسئلہ ۲۹:

راضی ہونا دو طرح ہے ۔ ایک یہ کہ صراحۃً کہہ دے  کہ میں  راضی ہوں ۔ دوسرے  یہ کہ کوئی ایسا فعل پایا جائے  جس سے  راضی ہونا سمجھا جاتا ہو مثلاً مہر پر قبضہ کرنا یا مہر کا مطالبہ یا دعویٰ کر دینا یا عورت کو رخصت کر دینا کہ یہ سب افعال راضی ہونے  کی دلیل ہیں ۔ اس کو دلالۃً رضا کہتے  ہیں  اور ولی کا سکوت رضا نہیں ۔ (درمختار)

مسئلہ ۳۰:
شافعیہ عورت بالغہ کنواری نے  حنفی سے  نکاح کیا۔ اور اس کا باپ راضی نہیں  تو نکاح صحیح ہو گیا یونہی اس کا عکس۔ (عالمگیری)

مسئلہ ۳۱:

عورت بالغہ عاقلہ کا نکاح بغیر اس کی اجازت کے  کوئی نہیں  کر سکتا۔ نہ اس کا باپ نہ بادشاہِ اسلام کنواری ہو یا ثیب۔ یونہی مرد بالغ آزاد اور مکاتب و مکاتبہ کا عقد نکاح بِلا ان کی مرضی کے  کوئی نہیں  کر سکتا۔ (عالمگیری، درمختار)

مسئلہ ۳۲:
کنواری عورت سے  اُس کے  ولی یا ولی کے  وکیل یا قاصد نے  اذن مانگا یا ولی نے  بلا اجازت لئے  نکاح کر دیا۔ اب اس کے  قاصد نے  یا کسی فضولی عادل نے  خبر دی اور عورت نے  سکوت کیا یا ہنسی یا مسکرائی یا بغیر آواز کے  روئی تو ان سب صورتوں  میں  اذن سمجھا جائے  گا کہ پہلی صورت میں نکاح کر دینے  کی اجازت ہے  دوسری میں  نکاح کیا ہوا منظور ہے ۔ اور اگر اذن طلب کرتے  وقت یا جس وقت نکاح ہو جانے  کی خبر دی گئی۔ اس نے  سُن کر کچھ جواب نہ دیا بلکہ کسی اور سے  کلام کرنا شروع کیا مگر نکاح کو رد نہ کیا تو یہ بھی اذن ہے ۔ اور اگر چپ رہنا اس وجہ سے  ہوا کہ اسے  کھانسی یا چھینک آگئی تو یہ رضا نہیں  اس کے  بعد رد کر سکتی ہے ۔ یونہی اگر کسی نے  اس کامنہ بند کر دیا کہ بول نہ سکے  تو رضا نہیں ۔ اور ہنسنا اگر بطورِ استہزا کے  ہو یا رونا آواز سے  ہو تواذن نہیں ۔ (درمختار، عالمگیری)

مسئلہ ۳۳:
ایک درجہ کے  دو ولی نے  بیک وقت دو شخصوں  سے  نکاح کر دیا اور دونوں  کی خبر ایک ساتھ پہنچی عورت نے  سکوت کیا تو دونوں  موقوف ہیں  اپنے  قول یا فعل سے  جس ایک کو جائز کرے  جائز ہے  اور دوسرا باطل۔ اور دونوں  کو جائز کیا تو دونوں  باطل اور دونوں  نے  اذن مانگا اورعورت نے  سکوت کیا تو جو پہلے  نکاح کر دے  وہ ہو گا۔ ( درمختار، ردالمحتار)

مسئلہ ۳۴:
ولی نے  نکاح کر دیا عورت کو خبر پہنچی اس نے  سکوت کیا مگر اس وقت شوہر مر چکا تھا تو یہ اذن نہیں  اور اگر شوہر کے  مر جانے  کے  بعد کہتی ہے  کہ میرے  اذن سے  میرے  باپ نے  اس سے  نکاح کیا۔ اور شوہر کے  ورثا کا انکار کریں  تو عورت کا قول مانا جائے  گا لہٰذا وارث ہو گی اور عدّت واجب۔ اور اگر عورت نے  یہ بیان کیا کہ میرے  اذن کے  بغیر نکاح ہوا مگر جب  نکاح کی خبر پہنچی میں  نے  نکاح کو جائز کیا تو اب ورثا کا قول معتبر ہے  اب نہ مہر پائے  گی نہ میراث۔ رہا یہ کہ عدّت گزارے  گی یانہیں  اگر واقع میں  سچی ہے  تو عدّت گزارے  ورنہ نہیں  مگر نکاح کرنا چاہے  تو عدّت تک روکی جائے  گی کہ جب اس نے  ا پنا نکاح ہونا بیان کیا تو اب بغیر عدّت کیونکر نکاح کریگی۔ (عالمگیری، درمختار، ردالمحتار)

مسئلہ ۳۵:
عورت سے  اذن لینے  گئے  اس نے  کہا کسی اور سے  ہوتا تو بہتر تھاتو یہ انکار ہے  اور اگر نکاح کے  بعد خبر دی گئی اور عورت نے  وہی لفظ کہے  تو قبول سمجھا جائے  گا۔ (درمختار)

مسئلہ ۳۶:
ولی اس عورت سے  خود اپنا نکاح کرنا چاہتا ہے  اور اجازت لینے  گیا اس نے  سکوت کیا تو یہ رضا ہے  اور اگر نکاح اپنے  سے  کر لیا اب خبر دی اور سکوت کیا تو یہ رد ہے ۔ رضا نہیں ۔ (درمختار)

مسئلہ ۳۷:
کسی خاص کی نسبت عورت سے  اذن مانگا اس نے  انکار کر دیا مگر ولی نے  اسی سے  نکاح کر دیا۔ اب خبر پہنچی اور ساکت رہی تو یہ اذن ہو گیا اور اگرکہا کہ میں  تو پہلے  ہی سے  اُس سے  نکاح نہیں  کرنا چاہتی ہوں  تو یہ رد ہے ۔ اور اگر جس وقت خبر پہنچی انکار کیا پھر بعد کو رضا ظاہر کی تو یہ نکاح جائز نہ ہوا۔ (درمختار، ردالمحتار)

مسئلہ ۳۸:
اذن لینے  میں  یہ بھی ضروری ہے  کہ جس سے  نکاح کرنے  کا ارادہ ہو اس کا نام اس طرح لیا جائے  جس کو عورت جان سکے ۔ اگر یوں  کہا کہ ایک مرد سے  تیرا نکاح کر دوں  یا یوں  کہ فلاں  قوم کے  ایک شخص سے  نکاح کر دوں  تو یوں  اذن نہیں  ہو سکتا۔ اور اگر یوں  کہا کہ فلاں  یا فلاں  سے  تیرا نکاح کر دوں  اور عورت نے  سکوت کیا تو اذن ہو گیا۔ ان دونوں  میں  جس ایک سے  چاہے  کر دے  یا یوں  کہا کہ پڑوس والوں  میں  سے  کسی سے  نکاح کر دوں  یا یوں  کہا کہ چچا زاد بھائیوں  میں  کسی سے  نکاح کر دوں  اور سکوت کیا اور ان دونوں  صورتوں  میں  ان سب کو جانتی بھی ہو تو اذن ہو گیا۔ ان میں  جس ایک سے  کرے  گا ہو جائے  گا اور سب کو جانتی نہ ہو تو اذن نہیں ۔ (درمختار، ردالمحتار)

مسئلہ ۳۹:
عورت نے  اذنِ عام دے  دیا مثلاً ولی نے  کہا کہ بہت سے  لوگوں  نے  پیغام بھیجا ہے  عورت نے  کہا جو تو کرے  مجھے  منظور ہے  یا جس سے  تو چاہے  نکاح کر دے  تو یہ اذنِ عام ہے  جس سے  چاہے  نکاح کردے  مگر اس صورت میں  بھی اگر کسی خاص شخص کی نسبت عورت پیشتر انکار کر چکی ہے  تو اس کے  بارے   میں  اذن نہ سمجھا جائے  گا۔ (درمختار، ردالمحتار)

مسئلہ ۴۰:

اذن لینے  میں  مہر کا ذکر شرط نہیں ۔ اور بعض مشائخ نے  شرط بتایا۔ لہٰذا ذکر ہو جانا چاہیئے  کہ اختلاف سے  بچنا چاہیئے  او اگر ذکر نہ کیا تو ضرور ہے  کہ جو مہر باندھا جائے  وہ مہر مثل سے  کم نہ ہو اور کم ہو تو بغیر عورت کے  راضی ہوئے  عقد صحیح نہ ہو گا۔ اور اگر زیادہ کمی ہو تو اگرچہ عورت راضی ہو اولیاء کو اعتراض کا حق حاصل ہے  یعنی جب کہ کسی غیر ولی نے  نکاح کیا ہو۔ اور ولی نے  خود ایسا کیا تو اب کون اعتراض کرے ۔ (ردالمحتار)

مسئلہ ۴۱:

ولی نے  عورت بالغہ کا نکاح اس کے  سامنے  کر دیا اور اُسے  اس کا علم بھی ہوا۔ اور سکوت کیا تو یہ رضا ہے ۔ (درمختار)

مسئلہ ۴۲:
یہ احکام جو مذکور ہوئے  ولی اقرب کے  ہیں  اگر ولی بعید یا اجنبی نے  نکاح کا اذن طلب کیا تو سکوت اذن نہیں  بلکہ اگر عورت کنواری ہے  تو صراحۃً اذن کے  الفاظ کہے  یا کوئی ایسا فعل کرے  جو قول کے  حکم میں  ہو مثلاً مہر یا نفقہ طلب کرنا۔ خوشی سے  ہنسنا ،خلوت پر راضی ہونا، مہر یا نفقہ قبول کرنا۔ (درمختار)











مسئلہ ۴۳:
ولی نے  عورت سے  کہا میں  یہ چاہتا ہوں  کہ فلاں  سے  تیرا نکاح کردوں ۔ اس نے  کہا، ٹھیک ہے ، جب چلا گیا تو کہنے  لگی، میں  راضی نہیں  اور ولی کو اس کا علم نہ ہوا نکاح کر دیا تو صحیح ہو گیا۔ (عالمگیری)

مسئلہ ۴۴:
بکر (کنواری) وہ عورت ہے  جس سے  نکاح کے  ساتھ وطی نہ کی گئی ہو لہٰذا اگر زینہ پر چڑھنے  یا اترنے  یا کودنے  یا حیض یا زخم یا بلا نکاح زیادہ عمر ہو جانے  یا زنا کی وجہ سے  بکارت زائل ہو گئی جب بھی وہ کنواری ہی کہلائے  گی۔ یونہی اگر اس کا نکاح ہوا مگر شوہر نامرد ہے  یا اس کا عضو تناسل مقطوع ہے  اس وجہ سے  تفریق ہو گئی بلکہ اگر شوہر نے  وطی سے  پہلے  طلاق دے  دی یا مر گیا اگرچہ ان سب صورتوں  میں  خلوت ہو چکی ہو جب بھی بکر ہے  مگر جب چند بار اس نے  زنا کیا کہ لوگوں  کو اس کا حال معلوم ہو گیا یا اُس پر حد زنا قائم کی گئی اگرچہ ایک ہی بار واقع ہوا ہو تو اب وہ عورت بکر نہیں  قرار دی جائے  گی اور جو کنواری عورت نہ ہو اس کو ثیب کہتے  ہیں ۔ (درمختار)

مسئلہ ۴۵:
لڑکی کا نکاح نابالغہ سمجھ کر اس کے  باپ نے  کر دیا وہ کہتی ہے  میں  بالغہ ہوں  میرا نکاح صحیح نہ ہوا اور اس کا باپ یا شوہر کہتا ہے  نابالغہ ہے  اور نکاح صحیح ہے  تو اگر اس کی عمر نو برس کی ہو اور مراہقہ ہو تو لڑکی کا قول مانا جائے  گا اور اگر دونوں  نے  اپنے  اپنے  دعوے  پیش کئے  تو بلوغ کے  گواہ کو ترجیح ہے ۔ یونہی اگر مراہق لڑکے  نے  اپنے  بلوغ کا دعویٰ کیا تو اس کا قول معتبر ہے  مثلاً اس کے  باپ نے  اس کی کوئی چیز بیچ ڈالی۔ یہ کہتا ہے  میں  بالغ ہوں  اور بیع صحیح نہ ہوئی۔ اس کا باپ یا خریدار کہتا ہے  نابالغ ہے  تو بالغ ہونا قرار پائے  گا جب کہ اس کی عمر اس قابل ہو۔ (درمختار)

مسئلہ ۴۶:
نابالغ لڑکا اور لڑکی اگرچہ ثیب ہو اور مجنون و معتوہ کے  نکاح پر ولی کو ولایت اجبار حاصل ہے  یعنی اگرچہ یہ لوگ نہ چاہیں  ولی نے  جب نکاح کر دیا ہو گیا۔ پھر اگر باپ دادا یا بیٹے  نے  نکاح کر دیا ہے  تو اگرچہ مہرِ مثل سے  بہت کم یا زیادہ پر نکاح کیا یا غیر کفو سے  کیا جب بھی ہو جائے  گا بلکہ لازم ہو جائے  گا کہ ان کو بالغ ہونے  کے  بعد یا مجنون کو ہوش آنے  کے  بعد اُس نکاح کے  توڑنے  کا اختیار نہیں ۔ یونہی مولیٰ کا نکاح کیا ہوا بھی فسخ نہیں  ہو سکتا ہاں  اگر باپ دادا یا لڑکے  کا سؤ اختیار معلوم ہو چکا ہو۔ مثلاً اس سے  پیشتر اس نے  اپنی لڑکی کا نکاح کسی غیر کفو فاسق وغیرہ سے  کر دیا اور اب یہ دوسرا نکاح غیر کفو سے  کرے  گا تو صحیح نہ ہوگا۔ یونہی اگر نشہ کی حالت میں  غیر کفو سے  یا مہر مثل میں  زیادہ کمی کے  ساتھ نکاح کیا تو صحیح نہ ہوا۔ اور اگر باپ دادا یا بیٹے  کے  سوا کسی اور نے  کیا ہے  اور غیر کفو یا مہر مثل میں  زیادہ کمی و بیشی کے  ساتھ ہوا تو مطلقاً صحیح نہیں ۔ اور اگر کفو سے  مہر مثل کے  ساتھ کیا ہے  تو صحیح ہے  مگر بالغ ہونے  کے  بعد اور مجنون کو افاقہ کے  بعد اور معتوہ کو عاقل ہونے  کے  بعد فسخ کا اختیار ہو گیا اگرچہ خلوت بلکہ وطی ہو چکی ہو۔ یعنی اگر نکاح ہونا پہلے  سے  معلوم ہے  تو بکر بالغ ہوتے  ہی فوراً اور اگر معلوم نہ تھا تو جس وقت معلوم ہوا اسی وقت فوراً فسخ کر سکتی ہے ۔ اگر کچھ بھی وقفہ ہوا تو اختیار فسخ جاتا رہا۔  یہ نہ ہو گا کہ آخر مجلس تک اختیار باقی رہے  مگر نکاح فسخ اس وقت ہو گا جب قاضی فسخ کا حکم بھی دیدے  لہٰذا اسی اثناء میں  قبل حکمِ قاضی اگر ایک کا انتقال ہو گیا تو دوسرا وارث ہو گا اور پورا مہر لازم ہو گا۔ (درمختار، خانیہ، جوہرہ وغیرہا)

مسئلہ ۴۷:
عورت کو خیار بلوغ حاصل تھا جس وقت بالغ ہوئی اسی وقت اسے  یہ خبر ملی کہ فلاں  جائداد فروخت ہوئی جس کا شفعہ یہ کر سکتی ہے ۔ ایسی حالت میں  اگر شفعہ کرنا ظاہر کرتی ہے  تو خیاربلوغ جاتا ہے  اور اپنے  نفس کو اختیار کرتی ہے  تو شفعہ جاتا ہے  اور چاہتی یہ ہے  کہ دونوں  حاصل ہوں  لہٰذا اس کا طریقہ یہ ہے  کہ کہے  میں  دونوں  حق طلب کرتی ہوں  پھر تفصیل میں پہلے  خیاربلوغ ذکر کرے ۔ اور ثیب کو ایسا معاملہ پیش آئے  تو شفعہ کو مقدم کرے  اور اس کی وجہ سے  خیار بلوغ باطل نہ ہوگا۔ (درمختار)

مسئلہ ۴۸:
جس وقت بالغہ ہوئی اسی وقت کسی کو گواہ بنائے  کہ میں  ابھی بالغ ہوئی اور اپنے   نفس کو اختیار کرتی ہوں  اور رات میں  اگر اسے  حیض آئے  تو اسی وقت اپنے  نفس کو اختیار کرے ۔ اور صبح کو گواہوں  کے  سامنے  اپنا بالغ ہونا اور اختیار کرنا بیان کرے  مگر یہ نہ کہے  کہ رات میں  بالغ ہوئی بلکہ یہ کہ اس وقت بالغ ہوئی اور اپنے  نفس کو اختیار کیا اور اس لفظ سے  یہ مراد لے  کہ میں  اس وقت بالغ ہوں  تاکہ جھوٹ نہ ہو۔ (بزازیہ وغیرہما)

مسئلہ ۴۹:
عورت کو یہ معلوم نہ تھا کہ اسے  خیارِ بلوغ حاصل ہے  اس بناء پر اس نے  اس پر عملدرآمد بھی نہ کیا اب اسے  یہ مسئلہ معلوم ہوا تو اب کچھ نہیں  کر سکتی کہ اس کے  لئے  جہل عذر نہیں  اور لونڈی کسی کے  نکاح میں  ہے  اب آزاد ہوئی تو اسے  خیارِ عتق حاصل ہے  کے  بعد آزادی چاہے  اس نکاح پر باقی رہے  یا فسخ کرالے ۔ اس کے  لئے  جہل عذر ہے  کہ باندیوں  کو مسائل سیکھنے  کا موقع نہیں  ملتا اور حرّہ کو ہر وقت حاصل ہے  اور نہ سیکھنا خود اسی کا قصور ہے  لہٰذا قابلِ معذوری نہیں ۔ (درمختار وغیرہ)

مسئلہ ۵۰:

لڑکا یا ثیب بالغ ہوئے  تو سکوت سے  خیارِ بلوغ باطل نہ ہوگا جب تک صاف طور پر اپنی رضا یا کوئی ایسا فعل جو رضا پر دلالت کرے  (مثلاً بوسہ لینا، چھونا، مہر لینا دینا، وطی پر راضی ہونا) نہ پایا جائے  مجلس سے  اٹھ جانا بھی خیار کو باطل نہیں  کرتا کہ اس کا وقت محدود نہیں ، عمر بھر اس کا وقت ہے ۔ (خانیہ) رہا یہ امر کہ فسخِ نکاح سے  مہر لازم آئے  گا یا نہیں  اگر اُس سے  وطی نہ ہوئی تو مہر بھی نہیں  اگرچہ فرقت جانب زوج سے  ہو اور وطی ہو چکی ہے  تو مہر لازم ہو گا اگرچہ فرقت جانب زوجہ سے  ہو۔ (جوہرہ)

مسئلہ ۵۱:

اگر وطی ہو چکی ہے  تو فسخ کے  بعد عورت کے  لئے  عدّت بھی ہے  ورنہ نہیں  اور اس زمانۂ عدّت میں  اگر شوہر اسے  طلاق دے  تو واقع نہ ہوگی اور یہ فسخ طلاق نہیں  لہٰذا اگر پھر انھیں  دونوں  کا باہم نکاح ہو تو شوہر تین طلاق کا مالک ہو گا۔ (ردالمحتار)

مسئلہ ۵۲:
ثیب کا نکاح ہوا اس کے  بعد شوہر کے  یہاں  سے  کچھ تحفہ آیا اس نے  لے  لیا۔ رضا ثابت نہ ہوئی۔ یونہی اگر اس کے  یہاں  کھانا کھایا یا اس کی خدمت کی اور پہلے  بھی خدمت کرتی تھی تو رضا نہیں ۔ (عالمگیری)

مسئلہ ۵۳:
نابالغ غلام کا نکاح نابالغہ لونڈی سے  ان کے  مولیٰ نے  کر دیا پھر ان کو آزاد کر دیا۔ اب بالغ ہوئے  تو ان کو خیارِ بلوغ حاصل نہیں  اور اگر لونڈی کو آزاد کرنے  کے  بعد نکاح کیا تو بالغہ ہونے  کے  بعد اسے  خیار حاصل ہے ۔ (عالمگیری)



کفو کا بیان

حدیث ۱ :

ترمذی و حاکم و ابنِ ماجہ ابوہریرہ رضی اللہ تعالیٰ عنہ سے  راوی کہ رسول اللہ ﷺنے  فرمایا جب ایسا شخص پیغام بھیجے  جس کے  خُلق و دین کو پسند کرتے  ہو تو نکاح کر دو۔ اگر نہ کرو گے  تو زمین میں  فتنہ و فسادِ عظیم ہو گا۔ 
حدیث ۲ :
ترمذی شریف میں  مولیٰ علی رضی اللہ تعالیٰ عنہ سے  مروی نبی ﷺ نے  فرمایا۔ اے  علی (رضی اللہ تعالیٰ عنہ) تین چیزوں  میں  تاخیر نہ کرو۔ (۱) نماز کا جب وقت آجائے  (۲) جنازہ جب موجود ہو (۳) بے  شوہر والی کا جب کفو ملے ۔ 


مسائلِ فقہیّہ



کفو کے  یہ معنی ہیں  کہ مرد عورت سے  نسب وغیرہ میں  اتنا کم نہ ہو کہ اس سے  نکاح عورت کے  اولیاء کے  لئے  باعثِ ننگ و عار ہو کفأ ت صرف مرد کی جانب سے  معتبر ہے  اگرچہ کم درجہ کی ہو اس کا اعتبار نہیں ۔ (عامہ کتب)

مسئلہ ۱:

باپ دادا کے  سوا کسی اور ولی نے  نابالغ لڑکے  کا نکاح غیر کفوسے  کر دیا تو نکاح صحیح نہیں ۔ اور بالغ اپنا خود نکاح کرنا چاہے  تو غیر کفو عورت سے  کر سکتا ہے  کہ عورت کی جانب سے  اس صورت میں  کفائت معتبر نہیں  اور نابالغ میں  دونوں  سے  کفائت کا اعتبار ہے ۔ (ردالمحتار)

مسئلہ ۲:

کفائت میں  چھ چیزوں  کا اعتبار ہے  (۱) نسب (۲) اسلام (۳) حرفہ (۴) حریت (۵) دیانت (۶) مال



قریش میں  جتنے  خاندان ہیں  وہ سب باہم کفو ہیں ۔ یہاں  تک کہ قریشی غیر ہاشمی ہاشمی کا کفو ہے  اور کوئی غیر قریشی قریش کا کفو نہیں ۔ قریش کے  علاوہ عرب کی تمام قومیں  ایک دوسرے  کی کفو ہیں  انصار و مہاجرین سب اس میں  برابر ہیں  عجمی النسل عربی کا کفو نہیں  مگر عالمِ دین کہ اس کی شرافت نسب کی شرافت پر فوقیت رکھتی ہے ۔ (خانیہ، عالمگیری)

مسئلہ ۳:

جو خود مسلمان ہوا یعنی اس کے  باپ دادا مسلمان نہ تھے  وہ اس کا کفو نہیں  جس کا باپ مسلمان ہو اور جس کا صرف باپ مسلمان ہو اس کا کفو نہیں  جس کا دادا بھی مسلمان ہو اور باپ دادا دو پشت سے  اسلام ہو تو اب دوسری طرف اگرچہ زیادہ پشتوں  سے  اسلام ہو کفو ہیں ۔ مگر باپ دادا کے  اسلام کا اعتبار غیر عرب میں  ہے  عربی کے  لئے  خود مسلمان ہوا یا باپ دادا سے  اسلام چلا آتا ہو سب برابر ہیں ۔ (خانیہ ، درمختار)

مسئلہ ۴: 

مرتد اگر اسلام لایا تو وہ اس مسلمان کا کفو ہے  جو مرتد نہ ہوا تھا۔ (درمختار)

مسئلہ ۵:

غلام حرّہ کا کفو نہیں  نہ وہ جو آزاد کیا گیا حرّہ اصلیہ کا کفو ہے  اور جس کا باپ آزاد کیا گیا وہ اس کا کفو نہیں  جس کا دادا  آزاد کیا گیا۔ اور جس کا دادا  آزاد کیا گیا وہ اس کا کفو ہے  جس کی آزادی کئی پشت سے  ہے ۔ (خانیہ)

مسئلہ ۶:

جس لونڈی کے  آزاد کرنے  والے  اشراف ہوں  اس کا کفو وہ نہیں  جس کے  آزاد کرنے  والے  غیر اشراف ہوں ۔ (عالمگیری)

مسئلہ ۷:

فاسق شخص متقی کی لڑکی کا کفو نہیں  اگرچہ وہ لڑکی خود متقیہ نہ ہو۔ (درمختار وغیرہ) اور ظاہر کہ فسق اعتقادی فسقِ عملی سے  بدر جہا بدتر لہٰذا سنی عورت کا کفو وہ بد مذہب نہیں  ہو سکتا جس کی بدمذہبی حدِ کفر تک نہ پہنچی ہو اور جو بد مذہب ایسے  ہیں  کہ ان کی بد مذہبی کفر کو پہنچی ہو تو ان سے  نکاح ہی نہیں  ہو سکتا کہ وہ مسلمان ہی نہیں ۔ کفو ہونا تو بڑی بات ہے  جیسے  روافض و وہابیۂ زمانہ کہ ان کے  عقائد و اقوال کا بیان حصہ اوّل میں  ہو چکا ہے ۔ 
مسئلہ ۸:

مال میں  کفائت کے  یہ معنی ہیں  کہ مرد کے  پاس اتنا مال ہو کہ مہر معجل اور نفقہ دینے  پر قادر ہو۔ اگر پیشہ نہ کرتا ہو تو ایک ماہ کا نفقہ دینے  پر قادر ہو۔ ورنہ روز کی مزدوری اتنی ہو کہ عورت کے  روز کے  ضروری مصارف روز دے  سکے ۔ اس کی ضرورت نہیں  کہ مال میں  یہ اس کے  برابر ہو۔ (خانیہ، درمختار)

مسئلہ ۹:

مرد کے  پاس مال ہے  مگر جتنا مہر ہے  اتنا اس پر قرض بھی ہے  اور مال اتنا ہے  کہ قرض ادا کر دے  یا دینِ مہر تو کفو ہے ۔ (ردالمحتار)

مسئلہ ۱۰:

عورت محتاج ہے  اور اس کے  باپ دادا بھی ایسے  ہی ہیں  تو اس کا کفو بھی بحیثیت مال وہی ہو گا کہ مہر معجل اور نفقہ دینے  پر قادر ہو۔ (خانیہ)

مسئلہ ۱۱:

مال دار شخص کا نابالغ لڑکا اگرچہ وہ خود مال کا مالک نہیں  مگر مالدار قرار دیا جائے  گا کہ چھوٹے  بچے  باپ دادا کے  تموّل سے  غنی کہلاتے  ہیں ۔ (خانیہ وغیرہا)

مسئلہ ۱۲:

محتاج نے  نکاح کیا اور عورت نے  مہر معاف کر دیا تو وہ کفو نہیں  ہو جائے  گا کہ کفائت کا اعتبار وقتِ عقد ہے  اور عقد کے  وقت وہ کفو نہ تھا۔ (عالمگیری)

مسئلہ ۱۳:

نفقہ پر قدرت کفو ہونے  میں  اس وقت ضروری ہے  کہ عورت قابلِ جماع ہو ورنہ جب تک اس قابل نہ ہو شوہر پر اس کا نفقہ واجب نہیں ۔ لہٰذا اُس پر قدرت بھی ضروری نہیں ۔ صرف مہر معجل پر قدرت کافی ہے ۔ (عالمگیری)

مسئلہ ۱۴:

جن لوگوں  کے  پیشے  ذلیل سمجھے  جاتے  ہیں  وہ اچھے  پیشہ والوں  کے  کفو نہیں  مثلاً جوتا بنانے  والے ، چمڑا پکانے  والے ، سائیس، چرواہے ، یہ ان کے  کفو نہیں  جو کپڑا بیچتے ،عطر فروشی کرتے ، تجارت کرتے  ہیں  اور اگر خود جوتا نہ بناتا ہو بلکہ کارخانہ دار ہے  کہ اس کے  یہاں  لوگ نوکر ہیں یہ کام کرتے  ہیں  یا دکاندار ہے  کہ بنے  ہوئے  جوتے  لیتا اور بیچتا ہے  تو تاجر وغیرہ کا کفوہے ۔ یونہی اور کاموں  میں ۔ (درمختار، ردالمحتار)

مسئلہ ۱۵:

ناجائز محکموں  کی نوکری کرنے  والے  یا وہ نوکریاں  جن میں  ظالموں  کا اتباع کرنا ہوتا ہے  اگرچہ یہ سب پیشوں  سے  رذیل پیشہ ہے  اور علمائے  متقدمین نے  اس بارہ میں  یہی فتویٰ دیا تھا کہ اگرچہ یہ کتنے  ہی مالدار ہوں ۔ تاجر وغیرہ کے  کفو نہیں  مگر چونکہ کفائت کا مدار عرف دنیوی پر ہے  اور اس زمانہ میں  تقویٰ و دیانت پر عزت کا مدار نہیں  بلکہ اب تو دنیوی وجاہت دیکھی جاتی ہے  اوریہ لوگ چونکہ عرف میں  وجاہت والے  کہے  جاتے  ہیں ۔ لہٰذا علمائے  متاخرین نے  ان کے  کفو ہونے  کا فتویٰ دیا جب کہ ان کی نوکریاں  عرف میں  ذلیل نہ ہوں ۔ (ردالمحتار)

مسئلہ ۱۶:

اوقاف کی نوکری بھی منجملہ پیشہ کے  ہے ۔ اگر ذلیل کام پر نہ ہو تو تاجر وغیرہ کا کفو ہو سکتا ہے  یونہی علم دین پڑھانے  والے  تاجر وغیرہ کے  کفو ہیں  بلکہ علمی فضیلت تو تمام فضیلتوں  پر غالب ہے  کہ تاجر وغیرہ عالم کے  کفو نہیں ۔ (درمختار، ردالمحتار)

مسئلہ ۱۷:

نکاح کے  وقت کفو تھا بعد میں  کفائت جاتی رہی تو نکاح فسخ نہیں  کیا جائے  گا اور اگر پہلے  کسی کا پیشہ کم درجہ کا تھا جس کی وجہ سے  کفو نہ تھا اور اس نے  اس کام کو چھوڑ دیا اگر عار باقی ہے  تو اب بھی کفو نہیں  ورنہ ہے ۔ (درمختار)

مسئلہ ۱۸:

کفائت میں شہراور دیہاتی ہونا معتبرنہیں  جبکہ شرائط مذکورہ پائیں جائیں ۔ (درمختار)

مسئلہ ۱۹:

حُسن وجمال کااعتبار نہیں مگر اولیاء کوچاہیئے  کہ اس کا بھی خیال  کر لیں  تاکہ بعد میں کوئی خرابی واقع نہ ہو۔ 
مسئلہ ۲۰:

امراض و عیوب مثلاً جذام، جنون، برص، گندہ دہنی وغیرہا کا اعتبار نہیں ۔ (ردالمحتار )

مسئلہ ۲۱:

کسی نے  اپنا نسب چھپایا اور دوسرا نسب بتا دیا بعد کو معلوم ہوا تو اگراتنادرجہ کم ہے  کہ کفو نہیں  توعورت



 اوراس کے  اولیاء کوحق فسخ حاصل ہے ۔ اوراگر اتنا کم نہیں  کہ کفو نہ ہو تو اولیاء کو حق نہیں  ہے  عورت کو ہے   اور اگر اس کانسب اس سے  بڑھ کر ہے  جو بتایا تو کسی کو نہیں ۔ (عالمگیری)

مسئلہ ۲۲:

عورت نے  شوہر کو دھوکا دیا اوراپنا نسب دوسرا بتایا تو شوہر کو حق فسخ نہیں  چاہے  رکھے  یا طلاق دے  دے ۔ (عالمگیری)

مسئلہ ۲۳:
اگر غیر کفو سے  عورت نے  خود یا اس کے  ولی نے  نکاح کر دیا مگر اس کا غیر کفو ہونا معلوم نہ تھا اورکفو ہونا اس نے  ظاہر بھی نہ کیا تھا فسخ کا اختیار نہیں ۔  پہلی صورت میں  عورت کو نہیں  دوسری میں  کسی کو نہیں ۔ (خانیہ، عالمگیری)

مسئلہ ۲۴:
عورت مجہولۃ النسب سے  کسی غیر شریف نے  نکاح کیا بعد میں  کسی قرشی نے  دعویٰ کیا کہ یہ میری لڑکی ہے  اور قاضی نے  اس کی بیٹی ہونے  کا حکم دے  دیا تو اس شخص کونکاح فسخ کرنے  کا اختیار ہے ۔ 


 

نکاح کی وکالت کا بیان

مسئلہ ۱:

نکاح کی وکالت میں گواہ شرط نہیں ۔ (عالمگیری)بغیر گواہوں  کے  وکیل کیا اور اُس نے  نکاح پڑھا دیا ہو گیا۔ گواہ کی یوں  ضرورت ہے  کہ اگر انکار کر دیا کہ میں  نے  تجھ کو وکیل نہیں  بنایا تھا تواب وکالت ثابت کرنے  کے  لئے  گواہوں  کی حاجت ہے ۔ 
مسئلہ ۲:

عورت نے  کسی کو وکیل بنایا کہ تو جس سے  چاہے  میرا نکاح کر دے  تو وکیل خوداپنے  نکاح میں  اسے  نہیں  لا سکتا۔ یونہی مرد نے  عورت کو وکیل بنایا تو وہ عورت اپنا نکاح اس سے  نہیں  کرسکتی۔ (عالمگیری)

مسئلہ ۳:

مرد نے  عورت کووکیل کیا تو اپنے  ساتھ میرا نکاح کر دے  یا عورت نے  مرد کو وکیل کیا کہ میرانکاح اپنے  ساتھ کرے ،  اُس نے  کہا میں  نے  فلاں  مرد (مؤکل کا نام لے  کر) یا فلانی عورت (مؤکلہ کا نام لے  کر ) سے  اپنا نکاح کیا ، ہو گیا قبول کی حاجت نہیں ۔ (عالمگیری)

مسئلہ ۴:

کسی کو وکیل کیا کہ فلانی عورت سے  اتنے  مہر پر میرا نکاح کر دے ۔ وکیل نے  اس مہر پر اپنا نکاح اس عورت سے  کر لیا تو اسی وکیل کا نکاح ہوا۔ پھر وکیل نے  اسے  مہینے  بھر رکھ کردخول کے  بعد اُسے  طلاق دے  دی اور عدّت گزرنے  پر مؤکل سے  نکاح کر دیا تو مؤکل کا نکاح جائز ہو گیا۔ (عالمگیری)

مسئلہ ۵:

وکیل سے  کہا کسی عورت سے  میرا نکاح کر دے  اس نے  باندی سے  کیا صحیح نہ ہوا۔ یونہی اپنی بالغہ یا نابالغہ لڑکی یا نابالغہ بہن یا بھتیجی سے  کرد یا جس کا یہ ولی ہے  تو نکاح صحیح نہ ہوا۔ اور اگر بالغہ بہن یابھتیجی سے  کیا تو صحیح ہے ۔ یونہی عورت کے  وکیل نے  اس کا نکاح اپنے  باپ یا بیٹے  سے  کر دیا تو صحیح نہ ہوا۔ (عالمگیری، درمختار)

مسئلہ ۶:

عورت نے  اپنے  کاموں  میں  تصرفات کا کسی کو وکیل کیا۔ اس نے  اس وکالت کی بناء پر اپنا نکاح اس سے  کر لیا۔ عورت کہتی ہے  میں  نے  خرید و فروخت کے  لئے  وکیل بنایا تھا۔ نکاح کا وکیل نہیں  کیا تھا تو یہ نکاح صحیح نہ ہوا کہ اگر نکاح کا وکیل ہوتا بھی اسے  کب اختیار تھا کہ اپنے  ساتھ نکاح کر لے ۔ (عالمگیری)

مسئلہ ۷:

وکیل سے  کہا کہ فلاں  عورت سے  میرا نکاح کردے  اس نے  دوسری سے  کر دیا یا حرّہ سے  کرنے  کو کہا تھا باندی سے  کیا یا باندی سے  کرنے  کو کہا تھا آزاد عورت سے  کیا یا جتنا مہر بتا دیا تھا اس سے  زیادہ باندھا یا عورت نے  نکاح کا وکیل کر دیا تھا اس نے  غیر کفو سے  نکاح کر دیا، ان سب صورتوں  میں  نکاح صحیح نہ ہوا۔ (درمختار، ردالمحتار)

مسئلہ ۸:

عورت کے  وکیل نے  اس کا نکاح کفو سے  کیا مگر وہ اندھا یا اپاہج یا بچہ یامعتوہ ہے  تو ہو گیا یونہی مرد کے  وکیل نے  اندھی یا لنجھی یا مجنونہ یا نابالغہ سے  نکاح کر دیا صحیح ہو گیا۔ اور اگر خوبصورت عورت سے  نکاح کر نے  کو کہا تھا اس نے  کالی حبشن سے  کر دیایا اس کا عکس تو نہ ہوا۔ اوراندھی سے  نکاح کرنے  کے  لئے  کہا تھا  وکیل نے  آنکھ والی سے  کر دیا تو صحیح ہے ۔ (عالمگیری)

مسئلہ ۹:

وکیل سے  کہا کسی عورت سے  میرا نکاح کر دے ، اُس نے  اُس عورت سے  کیا جس کی نسبت مؤکل کہہ چکا تھا کہ اس سے  نکاح کروں  تو اسے  طلاق ہے  تو نکاح ہو گیا اور طلاق پڑ گئی۔ (عالمگیری)

مسئلہ ۱۰:

وکیل سے  کہا کسی عورت سے  نکاح کر دے  وکیل نے  اُس عورت سے  کیا جس کو مؤکل توکیل سے  پہلے  چھوڑ چکا ہے  اگر مؤکل نے  اسکی بدخلقی وغیرہ کی شکایت وکیل سے  نہ کی ہو تو نکاح ہو جائے  گا اور اگر جس سے  نکاح کیااسے  وکیل بنانے  کے  بعد چھوڑا ہے  تو نہ ہوا۔ (عالمگیری)

مسئلہ ۱۱:

وکیل سے  کہا فلانی یا فلانی سے  نکاح کر دے  تو جس ایک سے  کریگا ہو جائے  گا اوراگر دونوں  سے  ایک عقد میں  کیا تو کسی سے  نہ ہوا۔ (خانیہ)

مسئلہ ۱۲:

وکیل سے  کہا ایک عورت سے  نکاح کر دے  اس نے  دو سے  ایک عقد میں  کیا تو کسی سے  نافذ نہ ہوا پھر اگر مؤکل ان میں  سے  ایک کو جائز کر دے  تو جائز ہوجائے  گا اور دونوں  کو تودونوں ۔ اوراگر دو عقد میں  دونوں  سے  نکاح کیا تو پہلا لازم ہو جائے  گا اور دوسرا مؤکل کی اجازت پر موقوف رہے  گا۔ اور اگر دو عورتوں  سے  ایک عقد کے  ساتھ نکاح کرنے  کوکہا تھا اس نے  ایک سے  کیا یا دو سے  دو عقدوں  میں  کیا تو جائز ہو گیا اور اگر کہا تھا فلانی سے  کر دے  وکیل نے  اس کے  ساتھ ایک عورت کو ملا کر دونوں  سے  ایک عقد میں  کیا  تو جس کو بتا دیا تھا اس کا ہو گیا۔ (درمختار، ردالمحتار)

مسئلہ ۱۳:

وکیل سے  کہا اس سے  میرا نکاح کر دے  بعد کومعلوم ہوا کہ وہ شوہر والی ہے  پھر اس عورت کا شوہر مر گیا یا اس نے  طلاق دے  دی اورعدّت بھی گزر گئی اب وکیل نے  اس سے  نکاح کر دیا تو ہو گیا۔ (خانیہ)

مسئلہ ۱۴:

وکیل سے  کہا میری قوم کی عورت سے  نکاح کر دے  اس نے  دوسری قوم کی عورت سے  کیا جائز نہ ہوا۔ (عالمگیری)

مسئلہ ۱۵:

وکیل سے  کہا اتنے  مہر پر نکاح کر دے  اور اس میں  اتنا معجل ہووکیل نے  مہر تووہی رکھ مگر معجل کی مقدار بڑھا دی تو نکاح  شوہر کی اجازت پر موقوف رہا۔ اور اگر شوہر کا علم ہو گیا اور عورت سے  وطی کی تواجازت ہو گئی اورلا علمی میں  کی تونہیں ۔ (عالمگیری)

مسئلہ ۱۶:

کسی کو بھیجا کہ فلانی سے  میری منگنی کر آؤ۔ وکیل نے  جا کر اس سے  نکاح کر دیا ہو گیا۔ اور اگر وکیل سے  کہا فلاں  کی لڑکی سے  میری منگنی کر دے  اس نے  لڑکی کے  باپ سے  کہا اپنی لڑکی مجھے  دے  اس نے  کہا دی اب وکیل کہتا ہے  میں  نے  اس لفظ سے  اپنے  مؤکل کا نکاح مراد لیا تھا تواگر وکیل کا لفظ منگنی کے  طور پر تھا اورلڑکے  کے  باپ کاجواب بھی عقدکے  طور پر نہ تھا تو نکاح نہ ہوااوراگر جواب عقد کے  طور پر تھا تو نکاح ہو گیا مگر وکیل سے  ہوا مؤکل سے  نہ ہوا۔ اوراگروکیل اور لڑکی کے  باپ میں  مؤکل سے  نکاح کے  متعلق بات چیت ہو چکنے  کے  بعد لڑکی کے  باپ نے  کہا میں  نے  اپنی لڑکی کانکاح اتنے  مہر پر کر دیا یہ نہ کہا کہ کس سے  وکیل سے  یا مؤکل سے  وکیل نے  کہا میں  نے  قبول کی تولڑکی کا نکاح اس وکیل سے  ہو گیا۔ (عالمگیری)

مسئلہ ۱۷:

یہ بات توپہلے  بتا دی گئی ہے  کہ نکاح کے  وکیل کویہ اختیار نہیں  کہ وہ دوسرے  سے  نکاح پڑھوادے ۔ ہاں  اگر عورت نے  وکیل سے  کہہ دیا کہ تو جو کچھ کرے  منظورہے  تو اب وکیل دوسرے  کو وکیل کر سکتاہے  یعنی دوسرے  سے  پڑھوا سکتا ہے ۔ اور اگر دو شخصوں  کو مرد یاعورت نے  وکیل بنایا ان میں  ایک نے  نکاح کر دیا جائز نہیں ۔ (عالمگیری)

مسئلہ ۱۸:

عورت نے  نکاح کا کسی کو وکیل بنایا پھر اُس نے  بطورِ خودنکاح کرلیاتووکیل کی وکالت جاتی رہی وکیل کواس کا علم ہوا یا نہ ہوا۔ اوراگر اس نے  وکالت سے  معزول کیا تو جب تک وکیل کو اس کا علم نہ ہو معزول نہ ہوگا یہاں  تک کہ معزول کرنے  کے  بعد وکیل کو علم نہ ہوا تھا اس نے  نکاح کر دیا ہو گیا۔ اور اگر مرد نے  کسی خاص عورت سے  نکاح کا وکیل کیا تھا پھر مؤکل نے  اس عورت کی ماں  یا بیٹی سے  نکاح کر لیا تو وکالت ختم ہو گئی۔ (عالمگیری)

مسئلہ ۱۹:

جس کے  نکاح
میں  چار عورتیں  موجود ہیں  اس نے  نکاح کا وکیل کیا تو یہ وکالت معطل رہے  گی جب ان میں  سے  کوئی بائن ہو جائے  اس وقت وکیل اپنی وکالت سے  کام لے  سکتا ہے ۔ (عالمگیری)

مسئلہ ۲۰:

کسی کی زبان بند ہو گئی اس سے  کسی نے  پوچھا ، تیری لڑکی کے  نکاح کا وکیل ہو جاؤں  اس نے  کہا ہاں  ہاں  اس کے  سوا کچھ نہ کہا اور وکیل نے  نکاح کر دیا صحیح نہ ہوا۔ (عالمگیری)

مسئلہ ۲۱:

جس مجلس میں  ایجاب ہوا اگر اُسی میں  قبول نہ ہوا تو وہ ایجاب باطل ہو گیا بعدمجلس قبول کرنا بے  کار ہے ۔ ا ور یہ حکم نکاح کے  ساتھ خاص نہیں  بلکہ بیع وغیرہ تمام عقود کا یہی حکم ہے  مثلاً مرد نے  لوگوں  سے  کہا گواہ ہو جاؤ میں  نے  فلانی عورت سے  نکاح کیا اور عورت کو خبر پہنچی اس نے  جائز کر دیا تو نکاح نہ ہوا یا عورت نے  کہا گواہ ہو جاؤ کہ میں  نے  فلاں  شخص سے  جو موجود نہیں  ہے  نکاح کیا اور اسے  جب خبر پہنچی تو جائز کر دیا نکاح نہ ہوا۔ (درمختار)

مسئلہ ۲۲:

پانچ صورتوں  میں  ایک شخص کا ایجاب قائم مقام قبول کے  بھی ہو گا۔ (۱) دونوں  کا ولی ہو مثلاً یہ کہے  میں  نے  اپنے   بیٹے  کا نکاح اپنی بھتیجی سے  کر دیا۔ یا پوتے  کا نکاح پوتی سے  کر دیا۔ (۲) دونوں  کا وکیل ہو مثلاً میں  نے  اپنے  مؤکل کا نکاح اپنی مؤکلہ سے  کر دیا اور اس صورت میں  ہو سکتا ہے  کہ جو دو گواہ مرد کے  وکیل کرنے  کے  ہوں  وہی عورت کے  وکیل بنانے  کے  ہوں ۔ اور وہی نکاح کے  بھی گواہ ہوں ۔ (۳) ایک طرف سے  اصیل دوسری طرف سے  وکیل مثلاً عورت نے  اسے  وکیل بنایا کہ میرا نکاح تو اپنے  ساتھ کر لے  اس نے  کہا میں  نے  اپنی مؤکلہ کا نکاح اپنے  ساتھ کیا (۴) ایک طرف سے  اصیل ہو دوسری طرف سے  ولی مثلاً چچا زاد بہن نابالغہ سے  اپنا نکاح کرے  اور اس لڑکی کا یہی ولی اقرب بھی ہے ۔ اور اگر بالغہ ہو اور بغیر اجازت اس سے  نکاح کیا تو اگرچہ جائز کر دے  نکاح باطل ہے ۔ (۵) ایک طرف سے  ولی ہو دوسری طرف سے  وکیل مثلاً اپنی لڑکی کا نکاح اپنے  مؤکل سے  کرے ۔ اور اگر ایک شخص دونوں  طرف سے  فضولی ہو یا ایک طرف سے  فضولی ہو دوسری طرف سے  وکیل یا ایک طرف سے  فضولی ہو دوسری طرف سے  ولی یا ایک طرف سے  فضولی ہو دوسری طرف سے  اصیل تو ان چاروں  صورتوں  میں  ایجاب و قبول دونوں  نہیں  کر سکتا۔ اگر کیا تو نکاح نہ ہوا۔ (درمختار)


مسئلہ ۲۳:
فضولی نے  ایجاب کیا اور قبول کرنے  والا کوئی دوسرا ہے  جس نے  قبول کیا خواہ وہ اصیل ہو یا وکیل یا ولی یا فضولی تو یہ عقد اجازت پر موقوف رہا، جس کی طرف سے  فضولی نے  ایجاب یا قبول کیا۔ اس نے  جائز کر دیا، جائز ہو گیا اور رد کر دیا باطل ہو گیا۔ (عالمگیری)

مسئلہ ۲۴:
فضولی نے  جو نکاح کیا اس کی اجازت قول و فعل دونوں  سے  ہو سکتی ہے  مثلاً کہا تم نے  اچھا کیا یا اللہ ہمارے  لئے  مبارک کرے  یا تو نے  ٹھیک کیا۔ اور اگر اس کے  کلام سے  ثابت ہوتا ہے  کہ اجازت کے  الفاظ استہزاء کے  طور پر کہے  تو اجازت نہیں ۔ اجازتِ فعلی مثلاً مہر بھیج دینا۔ ا س کے  ساتھ خلوت کرنا۔ (عالمگیری)

مسئلہ ۲۵:
فضولی نے  نکاح کیا اور مر گیا اس کے  مرنے  کے  بعد جس کی اجازت پر موقوف تھا اس نے  اجازت دی صحیح ہو گیا اگرچہ دونوں  طرف سے  دو فضولیوں  نے  ایجاب و قبول کیا ہو اور فضولی نے  بیع کی ہو تو اس کے  مرنے  کے  بعد جائز نہیں  کر سکتا۔ (درمختار، ردالمحتار)

مسئلہ ۲۶:

فضولی اپنے  کئے  ہوئے  نکاح کو فسخ کرنا چاہے  تو نہیں  کر سکتا۔ نہ قول سے  فسخ کر سکتا ہے  مثلاً کہے  میں  نے  فسخ کر دیا نہ فعل سے  مثلاً اُسی شخص کا نکاح اس عورت کی بہن سے  کر دیا تو پہلا فسخ نہ ہو گا۔ اور اگر فضولی نے  مرد کی بغیر اجازت نکاح کر دیا اس کے   بعد اسی شخص نے  اس فضولی کو وکیل کیا کہ میرا کسی عورت سے  نکاح کر دے  اس نے  اس پہلی عورت کی بہن سے  نکاح کیا تو پہلا فسخ ہو گیا اور کہتا کہ میں  نے  فسخ کیا تو فسخ نہ ہوتا۔ (خانیہ)

مسئلہ ۲۷:
فضولی نے  چار عورتوں  سے  ایک عقد میں  کسی کا نکاح کر دیا اُس نے  ان میں  سے  ایک کو طلاق دے  دی تو باقیوں  کے  نکاح کی اجازت ہو گئی اور پانچ عورتوں  سے  متفرق عقد کے  ساتھ نکاح کیا تو شوہر کو اختیار ہے  کہ ان میں  سے  چار کو اختیار کر لے  اور ایک کو چھوڑ دے ۔ (عالمگیری)

مسئلہ ۲۸:
غلام اور باندی کا نکاح مولیٰ کی اجازت پر موقوف رہتا ہے  وہ جائز کرے  تو جائز رد کرے  تو باطل خواہ مدبر ہوں  یا مکاتب یا ام ولد یا وہ غلام جس میں  کچھ حصہ آزاد ہو چکا اور باندی کو جو مہر ملے  گا اس کا مالک مولیٰ ہے  مگر مکاتبہ اور جس باندی کا بعض آزاد ہوا ہے  ان کو جو مہر ملے  گا انہیں  کا ہو گا۔ (خانیہ)



مہر کا بیان



اللہ عزوجل فرماتا ہے :۔ 


فَمَا اسْتَمْتَعْتُمْ بِہٖ مِنْھُنَّ فَاٰتُوْھُنَّ اُجُوْرَھُنَّ فَرِیْضَۃً ط وَلَا جُنَاحَ عَلَیْکُمْ فِیْمَا تَرَاضَیْتُمْ بِہٖ مِنْم بَعْدِ الْفَرِیْضَۃِ ط اِنَّ اللّٰہَ کَانَ عَلِیْماً حَکِیْماً ہ 




( جن عورتوں  سے  نکاح کرنا چاہو، ان کے  مہر مقرر شدہ اُنہیں  دو۔ اور قرار داد کے  بعد تمہارے  آپس میں  جو رضا مندی ہو جائے ، اس میں  کچھ گناہ نہیں ۔ بیشک اللہ علم و حکمت والا ہے )



اور فرماتا ہے :۔ 


وَاٰتُو النِّسَآئِ صَدُقَاتِھِنَّ نِحْلَۃً ط فَاِنْ ِطبْنَ لَکُمْ عَنْ شَیْئٍ مِّنْہُ نَفْساً فَکُلُوْہُ ھَنِیْائً مَّرِیأً ہ 



(عورتوں  کو ان کے  مہر خوشی سے  دو پھر اگر وہ خوش دلی سے  اس میں  سے  کچھ تمہیں  دے  دیں  تو اسے  کھاؤ رچتا پچتا)



اور فرماتا ہے :۔ 


لَا جُنَاحَ عَلَیْکُمْ اِنْ طَلَّقْتُمُ النِّسَائَ مَا لَمْ تَمَسُّوْھُنَّ اَوْ تَفْرِضُوْا لَھُنَّ فَرِیْضَۃً ج وَمَتِّعُوْھُنَّ ج عَلَی الْمُوْسِعِ قَدَرُہٗ وَعَلَی الْمُقْتِرِ قَدَرُہٗ ج مَتَاعاًم بِالْمَعْرُوْفِ ج حَقاً عَلَی الْمُحْسِنِیْنَ ہ وَاِنْ طَلَّقْتُمُوْھُنَّ مِنْ قَبْلِ اَنْ تَمَسُّوْھُنَّ وَقَدْ فَرَضْتُمْ لَھُنَّ فَرِیْضَۃً فَنِصْفُ مَا فَرَضْتُمْ اِلَّا اَنْ یَّعْفُوْنَ اَوْ یَعْفُوَ الَّذِیْ بِیَدِہٖ عُقْدَۃُ النِّکَاحِ ط وَاَنْ تَعْفُوْا اَقْرَبُ لِلتَّقْویٰ ط وَلَا تَنْسَوُا الْفَضْلَ بَیْنَکُمْ ط  اِنَّ اللّٰہَ بِمَا تَعْمَلُوْنَ بَصِیْرٌ ہ



(تم پر کچھ مطالبہ نہیں  اگر تم عورتوں  کو طلاق دو جب تک تم نے  ان کو ہاتھ نہ لگایا ہو یا مہر نہ مقرر کیا ہو، اور ان کو کچھ برتنے  کو دو۔ مال دار پر اس کے  لائق اور تنگ دست پر اس کے  لائق حسبِ دستور برتنے  کی چیز واجب ہے ، بھلائی والوں  پر۔ اورا گر تم نے  عورتوں  کو ہاتھ لگانے  سے  پہلے  طلاق دے  دی اور ان کے  لئے  مقرر کر چکے  تھے  تو جتنا مقرر کیا اس کا نصف واجب ہے  مگر یہ کہ عورتیں  معاف کر دیں  یا وہ زیادہ دے  جس کے  ہاتھ میں  نکاح کی گرہ ہے  اور اے  مردود تمہارا زیادہ دینا پرہیزگاری سے  زیادہ نزدیک ہے  اور آپس میں  احسان کرنا نہ بھولو بے  شک اللہ تمہارے  کام دیکھ رہا ہے )

حدیث ۱:

صحیح مسلم شریف میں  ہے  ابو سلمہ کہتے  ہیں  میں  نے  ام المومنین صدیقہ رضی اللہ تعالیٰ عنہا سے  سوال کیا کہ نبی ﷺ کا مہر کتنا تھا فرمایا۔ حضور کا مہر ازواج مطہرات کے  لئے  ساڑھے  بارہ اوقیہ تھا۔ یعنی پانسو (۵۰۰) درم۔ 
حدیث ۲:
ابوداؤد و نسائی ام المومنین ام حبیبہ رضی اللہ تعالیٰ عنہا سے  راوی کہ نجاشی  نے  ان کا نکاح نبی ﷺ کے  ساتھ کیا اور چار ہزار مثقال مہر کے  حضور کی طرف سے  خود ادا کئے  اور شرحبیل بن حسنہ رضی اللہ تعالیٰ عنہ کے  ہمراہ اِنھیں  حضور ﷺ کی خدمت میں  بھیج دیا۔ 
حدیث ۳:
ابوداؤد و ترمذی و نسائی و دارمی راوی کہ عبداللہ بن مسعود رضی اللہ تعالیٰ عنہ سے  سوال ہوا کہ ایک شخص نے  نکاح کیا اور مہر کچھ نہیں  بندھا اور دخول سے  پہلے  اس کا انتقال ہو گیا۔ ابن مسعود رضی اللہ تعالیٰ عنہ نے  فرمایا، عورت کو مہر مثل ملے  گا نہ کم نہ زیادہ اور اس پر عدّت ہے  اور اُسے  میراث ملے  گی۔ معقل بن سنان اشجعی رضی اللہ تعالیٰ عنہ نے  کہا کہ بروع بنت واثق کے  بارے  میں  رسول اللہ ﷺ نے  ایسا ہی حکم فرمایا تھا۔ یہ سُن کر ابنِ مسعود رضی اللہ تعالیٰ عنہ خوش ہوئے ۔ 
حدیث ۴:
حاکم و بیہقی عقبہ بن عامر رضی اللہ تعالیٰ عنہ سے  راوی کہ حضور ﷺ نے  فرمایا بہتر وہ مہر ہے  جو آسان ہو۔ 
حدیث ۵:
ابو یعلی و طبرانی صہیب رضی اللہ تعالیٰ عنہ سے  راوی کہ حضور ﷺ نے  فرمایا جو شخص نکاح کرے  اور نیت یہ ہو کہ عورت کو مہر میں  سے  کچھ نہ دے  گا جس روز مرے  گا زانی مرے  گا۔ اور جو کسی سے  کوئی شے  خریدے  اور یہ نیت ہو کہ قیمت میں  سے  اُسے  کچھ نہ دے  گا جس دن مرے  گا خائن مرے  گا اور خائن نار میں  ہے ۔ 


مسائلِ فقہیّہ



مہر کم سے  کم دس (۱۰) درہم ہے ۔ اس سے  کم نہیں  ہو سکتا۔ جس کی مقدار آج کل کے  حساب سے  ۱۲ ع ۵/۳  ۹ پائی ہے  خواہ سکّہ ہو یا ویسی ہی چاندی یا اس قیمت کا کوئی سامان ، اگردرہم کے  سوا کوئی اور چیز مہر ٹھہری تو اُس کی قیمت عقد کے  وقت دس درہم سے  کم نہ ہو اور اگر  اُس وقت تو اسی قیمت کی تھی مگر بعد میں  قیمت کم ہو گئی تو عورت وہی پائے  گی پھیرنے  کا اسے  حق نہیں  اور اگر اس وقت دس (۱۰) درہم سے  کم قیمت کی تھی اور جس دن قبضہ کیا قیمت بڑھ گئی تو عقد کے  دن جو کمی تھی وہ لے  گی مثلاً اُس دن اس کی قیمت آٹھ درہم تھی اور آج دس درہم ہے  تو وہ عورت وہ چیز لے  گی اور دو درہم اور اگر اس چیز میں  کوئی نقصان آگیا تو عورت کو اختیار ہے  کہ دس درہم لے  یا وہ چیز۔ (عالمگیری)

مسئلہ ۱:

نکاح میں  دس (۱۰) درہم یا اس سے  کم مہر باندھا گیا تو دس (۱۰) درہم واجب اور زیادہ باندھا ہو تو جو مقرر ہوا واجب۔ (متون)

مسئلہ۲:

وطی یا خلوت صحیحہ یا دونوں  میں  سے  کسی کی موت ہو ان سب سے  مہر مؤکد ہو جاتا ہے  کہ جو مہر ہے  اب اس میں  کمی نہیں  ہو سکتی۔ یونہی اگر عورت کو طلاق بائن دی تھی اور عدّت کے  اندر اس سے  پھر نکاح کر لیا تو یہ مہر بغیر دخول وغیرہ کے  مؤکد ہو جائیگا۔ ہاں  اگر صاحبِ حق نے  کل یا جز معاف کر دیا تو معاف ہو جائے  گا اور اگر مہر مؤکد نہ ہوا تھا اور شوہر نے  طلاق دے  دی تو نصف واجب ہو گا۔ اور اگر طلاق سے  پہلے  پورا مہر ادا کر چکا تھا تو نصف تو عورت کا ہوا ہی اور نصف شوہر کو واپس ملے  گا مگر اس کی واپسی میں  شرط یہ ہے  کہ یا عورت اپنی خوشی سے  پھیر دے  یا قاضی نے  واپسی کا حکم دے  دیا ہو اور یہ دونوں  باتیں  نہ ہوں  تو شوہر کا   تصرف اس میں  نافذ نہ ہو گا۔ مثلاً اس کو بیچنا، ہبہ کرنا، تصدّق کرنا چاہے  نہیں  کر سکتا اور اگر وہ مہر غلام ہے  تو شوہر اس کو آزاد نہیں  کر سکتا۔ اور قاضی کے  حکم سے  پیشتر عورت اس میں  ہر قسم کا تصرف کر سکتی ہے  مگر بعد حکم قاضی اس کی آدھی قیمت دینی ہو گی۔ اور اگر مہر میں  زیادتی ہو گی مثلاً   گائے ، بھینس وغیرہ کوئی جانور مہر میں  تھا۔ اس کے  بچہ ہوا یا درخت تھا اس میں  پھل آئے  یا کپڑا تھا، رنگا گیا یا مکان تھا اس میں  کچھ نئی تعمیر ہوئی یا غلام تھا اس نے  کچھ کمایا تو اگر زوجہ کے  قبضہ سے  پیشتر اس مہر میں  زیادتی متولد ہے ، اس کے  نصف کی عورت مالک ہے  اور نصف کا شوہر۔ ورنہ کل زیادتی کی بھی عورت ہی مالک ہے ۔ (درمختار، ردالمحتار)

مسئلہ ۳:

جو چیز مال متقوم نہیں  وہ مہر نہیں  ہو سکتی اور مہر مثل واجب ہو گا۔ مثلاً مہر یہ ٹھہرا کہ آزاد شوہر عورت کی سال بھر تک خدمت کرے  گا یا یہ کہ اسے  قرآن مجید یا علمِ دین پڑھا دے  گا یا حج یا عمرہ کرا دے  گا یا مسلمان مرد کا نکاح مسلمان عورت سے  ہوا، اور مہر میں  خون یا شراب یا خنزیر کا ذکر آیا یا یہ کہ شوہر اپنی پہلی بی بی کو طلاق دے  دے  تو ان سب صورتوں  میں  مہر مثل واجب ہو گا۔ (عالمگیری، درمختار)

مسئلہ ۴:

اگر شوہر غلام ہے  اور ایک مدّت معینہ تک عورت کی خدمت کرنا مہر ٹھہرا۔ اور مالک نے  اس کی اجازت بھی دے  دی ہو تو صحیح ہے  ورنہ عقد صحیح نہیں ۔ آزاد شخص عورت کے  مولیٰ یا ولی کی خدمت کرے  گا یا شوہر کا غلام یا اس کی باندی عورت کی خدمت کرے  گی تو یہ مہر صحیح ہے ۔ (درمختار وغیرہ)

مسئلہ ۵:

اگر مہر میں  کسی دوسرے  آزاد شخص کا خدمت کرنا ٹھہرا تو اگر نہ اُس کی اجازت سے  ایسا ہوا نہ اس نے  جائز رکھا تو اس خدمت کی قیمت مہر ہے  اور اگر اُس کے  حکم سے  ہوا اور خدمت وہ ہے  جس میں  عورت کے  پاس رہنا سہنا ہوتا ہے  تو واجب ہے  کہ خدمت نہ لے  بلکہ اس کی قیمت لے  اور اگر وہ خدمت ایسی نہیں  تو خدمت لے  سکتی ہے  اور اگر خدمت کی نوعیت معین نہیں  تو اگر اُس قسم کی لے  گی وہ حکم ہے  اور اس قسم کی تو یہ۔ (فتح القدیر)

مسئلہ ۶:

شغار یعنی ایک شخص نے  اپنی لڑکی یا بہن کا نکاح دوسرے  سے  کر دیا اور دوسرے  نے  اپنی لڑکی یا بہن کا نکاح اس سے  کردیا اور ہرایک کا مہر دوسرا نکاح ہے  تو ایسا کرنا گناہ و منع ہے  اورمہرِ مثل واجب ہو گا۔ (درمختار)

مسئلہ ۷:

کسی شخص کی طرف اشارہ کر کے  کہا کہ میں  نے  نکاح کیا بعوض اس غلام کے  حالانکہ وہ آزاد تھا یا مٹکے  کی طرف اشارہ کر کے  کہا بعوض اس سرکہ کے  اور وہ شراب ہے  تو مہر مثل واجب ہے ۔ یونہی اگر کپڑے  یا جانور یا مکان کے  عوض کہا اور جنس نہیں  بیان کی یعنی یہ نہیں  کہا کہ فلاں  قسم کا کپڑا یا فلاں  جانور تو مہرِ مثل واجب ہے ۔ (درمختار)

مسئلہ ۸:

نکاح میں  مہر کا ذکر ہی نہ ہوا یا مہر کی نفی کر دی کہ بلا مہر نکاح کیا تو نکاح ہو جائے  گا اور اگر خلوتِ صحیحہ ہو گئی یا دونوں  میں  سے  کوئی مر گیا تو مہر مثل واجب ہے  بشرطیکہ بعد عقد آپس میں  کوئی مہر طے  نہ پایا گیا ہو اور اگر طے  ہو چکا تو وہی طے  شدہ ہے ۔ یونہی اگر قاضی نے  مقرر کر دیا تو جو مقرر کر دیا وہ ہے ۔ ان دونوں  صورتوں  میں  مہر جس چیز سے  مؤکد ہوتا ہے  مؤکد ہو جائے  گا۔ اور مؤکد نہ ہوا بلکہ خلوتِ صحیحہ سے  پہلے  طلاق ہو گئی تو ان دونوں  صورتوں  میں  بھی ایک جوڑا کپڑا واجب ہے  یعنی کرتہ، پاجامہ، دوپٹہ جس کی قیمت نصف مہر مثل سے  زیادہ نہ ہو۔ اور زیادہ ہو تو مہر مثل کا نصف دیا جائے  ، اگر شوہر مالدار ہو۔ اور ایسا جوڑا بھی نہ ہو جو پانچ درہم سے  کم قیمت کا ہو، اگر شوہر محتاج ہو۔ اگر مرد  و عورت دونوں  مالدار ہوں  تو جوڑا اعلی درجہ کا ہو ، اور دونوں  محتاج ہوں  تو معمولی اورر ایک مالدار ہو ، ایک محتاج تو درمیانی۔ (جوہرہ، نیرہ، درمختار، عالمگیری)

مسئلہ ۹:

جوڑا دینا اس وقت واجب ہے  جب فرقت زوج کی جانب سے  ہو مثلاً طلاق، ایلا ، لعان، نامرد ہونا، شوہر کا مرتد ہونا، عورت کی ماں  یا لڑکی کو شہوت کے  ساتھ بوسہ دینا۔ اور اگر فرقت جانب زوجہ سے  ہو تو واجب نہیں  مثلاً عورت کا مرتد ہونا، یا شوہر کے  لڑکے  کو بشہوت بوسہ دینا، سوت کو دودھ پلا دینا، بلوغ یا آزادی کے  بعد اپنے  نفس کو اختیار کرنا، یونہی اگر زوجہ کنیز تھی شوہر نے  یا اس کے  وکیل نے  مولیٰ سے  خرید لی تو اب وہ جوڑا ساقط ہو گیا۔ اور اگر مولیٰ نے  کسی اور کے  ہاتھ بیچی اس سے  خریدی تو واجب ہے ۔ (عالمگیری)

مسئلہ ۱۰:

جوڑے  کی جگہ اگر قیمت دے  دے  تو یہ بھی ہو سکتا ہے  اور عورت قبول کرنے  پر مجبور کی جائے  گی۔ (عالمگیری)

مسئلہ ۱۱:

جس عورت کا مہر معین ہے  اور خلوت سے  پہلے  اسے  طلاق دے  دی گئی اسے  جوڑا دینا مستحب بھی نہیں  اور دخول کے  بعد طلاق ہوئی تو مہر معین ہو یا نہ ہو جوڑا دینا مستحب ہے ۔ (درمختار)

مسئلہ ۱۲:

مہر مقرر ہو چکا تھا بعد میں  شوہر یا اس کے  ولی نے  کچھ مقدار بڑھا دی تو یہ مقدار بھی شوہر پر واجب ہو گئی بشرطیکہ اسی مجلس میں  عورت نے  یا نابالغہ ہو تو اس کے  ولی نے  قبول کر لی ہو اور زیادتی کی مقدار بھی معلوم ہو اور اگر زیادتی کی مقدار معین نہ کی ہو تو کچھ نہیں  مثلاً کہا ، میں  نے  تیرے  مہر میں  زیادتی کر دی اور یہ نہ بتایا کہ کتنی۔ اس کے  صحیح ہونے  کے  لئے  گواہوں  کی بھی حاجت نہیں  ہاں  اگر شوہر انکار کر دے  تو ثبوت کے  لئے  گواہ درکار ہوں  گے ۔ اگر عورت نے  مہر معاف کر دیا یا ہبہ کر دیا ہے  جب بھی زیادتی ہو سکتی ہے ۔ (درمختار، ردالمحتار)

مسئلہ ۱۳:

پہلے  خفیہ نکاح ہوا، اور ایک ہزار کا مہر باندھا پھر اعلانیہ ایک ہزار پر نکاح ہوا تو دو ہزار واجب ہو گئے  اور اگر محض احتیاطاً تجدید نکاح کی تو دوبارہ نکاح کا مہر واجب نہ ہوا۔ اور اگر مہر ادا کر چکا تھا پھر عورت نے  ہبہ کر دیا پھر اس کے  بعد شوہر نے  اقرار کیا کہ اس کا مجھ پر اتنا ہے  تو یہ مقدار لازم ہو گئی خواہ یہ اقرار بقصدِ زیادتی ہو یا نہیں ۔ (درمختار، خانیہ)

مسئلہ ۱۴:

مہر مقرر شدہ پر شوہر نے  اضافہ کیا مگر خلوتِ صحیحہ سے  پہلے  طلاق دی تو اصل مہر کا نصف عورت  پائے  گی ، اس اضافہ کا بھی نصف لینا چاہے  تو نہیں  ملے  گا۔ (درمختار)

مسئلہ ۱۵:

عورت کل مہر یا جز معاف کرے  تو معاف ہو جائے  گا بشرطیکہ شوہر نے  انکار نہ کر دیا ہو۔ (درمختار) اور اگر وہ عورت نابالغہ ہے  اور اس کا باپ معاف کرنا چاہتا ہے  تو نہیں  کر سکتا اور بالغہ ہے  تو اس کی اجازت پر معافی موقوف ہے ۔ (ردالمحتار)

مسئلہ ۱۶:

خلوتِ صحیحہ یہ ہے  کہ زوج زوجہ ایک مکان میں  جمع ہوں ۔ اور کوئی چیز مانع جماع نہ ہو۔ یہ خلوت جماع ہی کے  حکم میں  ہے  اور موانع تین ہیں ۔ 


(۱) حسّی (۲) شرعی اور (۳) طبعی۔ 


مانع حسّی جیسے  مرض کہ شوہر بیمار ہے   تو مطلقاً خلوت صحیحہ نہ ہو گی۔ اور زوجہ بیمار ہو تو اس حد کی بیمار ہو کہ وطی سے  ضرر کا اندیشۂ صحیح ہو اورا یسی بیماری نہ ہو تو خلوتِ صحیحہ ہو جائے  گی۔ 


مانع طبعی جیسے   وہاں  کسی تیسرے  کا ہونا ، اگرچہ وہ سوتا ہو یا نابینا ہو ، یا اس کی دوسری بی بی ہو یا دونوں  میں  کسی کی باندی ہو ہاں  اگر اتنا چھوٹا بچہ ہو کہ کسی کے  سامنے  بیان نہ کر سکے  گا تو اس کا ہونا مانع نہیں   یعنی خلوتِ صحیحہ ہو جائے  گی۔ مجنون و معتوہ بچہ کے  حکم میں  ہے ۔ اگر عقل کچھ رکھتے  ہیں  تو خلوت نہ ہو گی ورنہ ہو جائے  گی۔ اور اگر وہ شخص بے  ہوشی میں  ہے  تو خلوت ہو جائے  گی۔ اگر وہاں  عورت کا کُتّا ہے  تو خلوتِ صحیحہ نہ ہو گی اور اگر مرد کا ہے  اور کٹکھنا ہے  جب بھی نہ ہو گی ورنہ ہو جائے  گی۔ 


 مانع شرعی مثلاً حیض و نفاس میں  ہے  یا دونوں  میں  کوئی مُحرم ہو احرام فرض کا ہو یا نفل کا حج کا ہو یا عمرہ کا یا ان میں  کسی کا رمضان کا روزہ ادا ہو یا نمازِ فرض میں  ہو ان سب صورتوں  میں  خلوتِ صحیحہ نہ ہو گی۔ اور اگر نفل یا نذر یا کفارہ یا قضا کا روزہ ہو یا نفلی نماز ہو تو یہ چیزیں  خلوتِ صحیحہ سے  مانع نہیں ۔ اور اگر وہ دونوں  ایک جگہ تنہائی میں  جمع ہو جائے  مگر کوئی مانع شرعی یا طبعی یا حسی پایا جاتا ہے  تو خلوتِ فاسدہ ہے ۔ (عالمگیری، درمختار وغیرہما) 


مسئلہ ۱۷:

عورت مرد کے  پاس تنہائی میں  گئی مرد نے  اسے  نہ پہچانا۔ تھوڑی دیر ٹھہر کر چلی آئی یا مرد عورت کے  پاس گیا اور اسے  نہیں  پہچانا، چلا آیا تو خلوتِ صحیحہ نہ ہوئی۔ لہٰذا عورت خلوتِ صحیحہ کا دعویٰ کرے  اور مرد یہ عذر پیش کرے  تو مان لیا جائے  گا۔ اور اگر مرد نے  پہچان لیا اور عورت نے  نہ پہچانا تو خلوتِ صحیحہ ہو گئی۔ (جوہرہ، تبیین)

مسئلہ ۱۸:

لڑکا جو اس قابل نہیں  کہ صحبت کر سکے  مگر اپنی عورت کے  ساتھ تنہائی میں  رہا۔ یا زوجہ اتنی چھوٹی لڑکی ہے  کہ اس قابل نہیں  اس کے  ساتھ اس کا شوہر رہا تو دونوں  میں  خلوتِ صحیحہ نہ ہوئی۔ (عالمگیری)

مسئلہ ۱۹:

عورت کے  اندام نہانی میں  کوئی ایسی چیز پیدا ہو گئی جس کی وجہ سے  وطی نہیں  ہو سکتی مثلاً وہاں  گوشت آگیا یا مقام جُڑ گیا یا ہڈی پیدا ہو گئی یا غدود ہو گیا تو ان صورتوں  میں  خلوتِ صحیحہ نہیں  ہو سکتی۔ (درمختار)

مسئلہ ۲۰:

جس جگہ اجتماع ہوا وہ جگہ اس قابل نہیں  کہ وہاں  وطی کی جائے  تو خلوتِ صحیحہ نہ ہو گی۔ مثلاً مسجد اگرچہ اندر سے  بند ہو اور راستہ اور میدان اور حمام میں  جب کہ اس میں  کوئی ہو یا اس کا دروازہ کھلا ہو۔ اور اگر بند ہو تو ہو جائیگی۔ اور جس چھت پر پردہ کی دیوار نہ ہو یا ٹاٹ وغیرہ موٹی چیز کا پردہ نہ ہو یا ہے  مگر اتنا نیچا ہے  کہ اگر کوئی کھڑا ہو تو ان دونوں  کو دیکھ لے  تو اس پر بھی نہ ہو گی۔ ورنہ ہو جائے  گی۔ اور اگر مکان ایسا ہے  جس کا دروازہ کھلا ہوا ہے  کہ اگر کوئی باہر کھڑا ہو تو ان دونوں  کو دیکھ سکے  یا یہ اندیشہ ہے  کہ کوئی آجائے  تو خلوتِ صحیحہ نہ ہو گی۔ (جوہرہ، درمختار)

مسئلہ ۲۱:

خیمہ میں  ہو جائے  گی۔ یونہی باغ میں  اگر دروازہ ہے  اور وہ بند ہے  تو ہو جائے  گی ورنہ نہیں ، اور محمل اگر اس قابل ہے  کہ اس میں  صحبت ہو سکے  تو ہو جائے  گی ورنہ نہیں ۔ (جوہرہ، عالمگیری)

مسئلہ ۲۲:

شوہر کا عضو تناسل کٹا ہوا ہے  یا انثیین نکال لئے  گئے  ہیں  یا عنین ہے  یا خنثیٰ ہے  اور اس کا مرد ہونا ظاہر ہو چکا تو ان سب میں  خلوتِ صحیحہ ہو جائے  گی۔ (درمختار)


مسئلہ ۲۳:
خلوتِ صحیحہ کے  بعد عورت کو طلاق دی تو مہر پورا واجب ہو گیا جب کہ نکاح بھی صحیح ہو۔ اور اگر نکاح فاسد ہے  یعنی نکاح کی کوئی شرط مفقود ہے  مثلاً بغیر گواہوں  کے  نکاح ہوا یا دو بہنوں  سے  ایک ساتھ نکاح کیا۔ یا عورت کی عدت میں  اس کی بہن سے  نکاح کیا۔ یا جو عورت کسی کی عدت میں  ہے  اس سے  نکاح کیا یا چوتھی کی عدت میں  پانچویں  سے  نکاح کیا۔ یا حرّہ نکاح میں  ہوتے  ہوئے  باندی سے  نکاح کیا تو ان سب صورتوں  میں  فقط خلوت سے  واجب نہیں  بلکہ اگر وطی ہوئی تو مہر مثل واجب ہو گا۔ اور  مہر مقرر نہ تھا تو خلوتِ صحیحہ سے  نکاحِ صحیح میں  مہر مثل مؤکد ہو جائے  گا۔ 


خلوتِ صحیحہ کے  یہ احکام ہیں :۔ 


(۱) طلاق دی تو عورت پر عدّت واجب، بلکہ عدّت میں  نان و نفقہ اور رہنے  کو مکان دینا بھی واجب ہے ۔ بلکہ نکاحِ صحیح میں  عدّت تو مطلقاً خلوت سے  واجب ہوتی ہے  صحیحہ ہو یا فاسدہ البتہ نکاحِ فاسد ہو تو بغیر وطی کے  عدّت واجب نہیں ۔ (۲) خلوت کا یہ حکم بھی ہے  کہ جب تک عدت میں  ہے  اس کی بہن سے  نکاح نہیں  کر سکتا۔ (۳) اور اس کے  علاوہ چار عورتیں  نکاح میں  نہیں  ہو سکتیں ۔ (۴) اگرہ وہ آزاد ہے  تو اس کی عدّت میں  باندی سے  نکاح نہیں  کر سکتا۔ (۵) اور اس عورت کو جس سے  خلوت صحیحہ ہوئی اس زمانہ میں  طلاق دے  جو موطوۂ کے  طلاق کا زمانہ ہے ۔ (۶) اور عدّت میں  اسے  طلاق بائن دے  سکتا ہے  مگر اس سے  رجعت نہیں  کر سکتا۔ نہ طلاق رجعی دینے  کے  بعد فقط خلوتِ صحیحہ سے  رجعت ہو سکتی ہے ۔ (۷) اور اس کی عدت کے  زمانہ میں  شوہر مر گیا تو وراث نہ ہو گی۔ (۸) خلوت سے  جب مہر مؤکد ہو چکا تو اب ساقط نہ ہو گا اگرچہ جدائی عورت کی جانب سے  ہو۔ (جوہرہ، عالمگیری، درمختار وغیرہا)

مسئلہ ۲۴:
اگر میاں  بی بی میں  تفریق ہو گئی مرد کہتا ہے  کہ خلوتِ صحیحہ نہ ہوئی، عورت کہتی ہے  ہو گئی تو عورت کا قول معتبر ہے  اور اگر خلوت ہوئی مگر عورت  مرد کے  قابو میں  نہ آئی اگر کنواری ہے  مہر پورا واجب ہو جائے  گا اور ثیب ہے  تو مہر مؤکد نہ ہوا۔ (درمختار)

مسئلہ ۲۵:
جو رقم مہر کی مقرر ہوئی وہ شوہر نے  عورت کو دے  دی۔ عورت نے  قبضہ کرنے  کے  بعد شوہر کو ہبہ کر دی اورقبل وطی کے  طلاق ہوئی تو شوہر نصف اس رقم کا عورت سے  اور وصول کرے  گا۔ اور اگر بغیر قبضہ کیے  کُل کو ہبہ کر دیا یا صرف نصف پر قبضہ کیا اور کُل کو ہبہ کر دیا یا نصف باقی کو تو اب کچھ نہیں   لے  سکتا۔ یونہی اگر مہر اسباب تھا قبضہ کرنے  کے  بعد یا بغیر قبضہ ہبہ کر دے  تو بہر صورت کچھ نہیں  لے  سکتا۔ ہاں  اگر قبضہ کرنے  کے  بعد اسے  عیب دار کر دیا اور عیب بھی بہت ہے  اس کے  بعد ہبہ کیا تو جس دن قبضہ کیا اس دن اس چیز کی جو قیمت تھی اس کا نصف شوہر وصول کرے  گا اور اگر عورت نے  شوہر کے  ہاتھ وہ چیز بیچ ڈالی جب بھی نصف قیمت لے  گا۔ (درمختار، ردالمحتار)

مسئلہ ۲۶:

خلوت سے  پہلے  زن و شوہر میں  ایک نے  دوسرے  کو یا کسی دوسرے  نے  ان میں  کسی کو مار ڈالا یا شوہر نے  خودکشی کر لی یا زوجہ حرّہ نے  خودکشی کر لی تو مہر پورا واجب ہو گا۔ اور اگر زوجہ باندی تھی اس نے  خودکشی کر لی تو نہیں ۔ یونہی اگر اس کے  مولیٰ نے  جو عاقل و بالغ ہے  اس کنیز کو مار ڈالا تو مہر ساقط ہو جائے  گا اور اگر بالغ یا مجنون تھا تو ساقط نہ ہوا۔ (عالمگیری)

مسئلہ ۲۷:
عورت کے  خاندان کی اس جیسی عورت کا جو مہر ہو وہ اس کے  لئے  مہر مثل ہے  مثلاً اس کی بہن پھوپھی چچا کی بیٹی وغیرہا کا مہر۔ اس کی ماں  کا مہر اس کیلئے  مہر مثل نہیں  جب کہ وہ دوسرے  گھرانے  کی ہو، اور اگر اس کی ماں  اسی خاندان کی ہو مثلاً اس کے  باپ کی چچا زاد بہن ہے  تو اس کا مہر اس کے  لئے  مہر مثل ہے  اور وہ عورت جس کا مہر اس کے  لئے  مہر مثل ہے  وہ کن امور میں  اس جیسی ہو ان کی تفصیل یہ ہے :۔ 


(۱) عمر (۲) جمال (۳) مال میں  مشابہ ہو (۴) دونوں  ایک شہر میں  ہوں  (۵) ایک زمانہ ہو (۶) عقل و (۷) تمیز و (۸) دیانت و (۹) پارسائی و (۱۰) علم و (۱۱) ادب میں  یکساں  ہو (۱۲) دونوں  کنواری ہوں  یا (۱۳) دونوں  ثیب اولاد ہونے  نہ ہونے  میں  ایک سی ہوں  کہ ان چیزوں  کے  اختلاف سے  مہر میں  اختلاف ہوتا ہے ، شوہر کا حال بھی ملحوظ ہوتا ہے ۔ مثلاً جوان اور بوڑھے  کے  مہر میں  اختلاف ہوتا ہے ۔ عقد کے  وقت ان امور میں  یکساں  ہونے  کا اعتبار ہے ۔ بعد میں  کسی قسم کی کمی بیشی ہوئی تو اس کا اعتبار نہیں  مثلاً ایک کا جب نکاح ہوا تھا اس وقت جس حیثیت کی تھی۔ دوسری بھی اپنے  نکاح کے  وقت اسی حیثیت 
 کی ہے  مگر پہلی میں  بعد کو کمی ہو گئی اور دوسری میں  زیادتی یا برعکس ہوا تو اس کا اعتبار نہیں ۔ (درمختار)

مسئلہ ۲۸:
اگر اس خاندان میں  کوئی ایسی عورت نہ ہو جس کا مہر اس کے  لئے  مہر مثل ہو سکے  تو کوئی خاندان جو اس کے  خاندان کے  مثل ہے  اس میں  کوئی عورت اس جیسی ہو، اُس کا مہر اس کے  لئے  مہرمثل ہو گا۔ (عالمگیری)

مسئلہ ۲۹:

مہر مثل کے  ثبوت کیلئے  دو مرد یا ایک مرد اور دو عورتیں  گواہاں  عادل چاہیئے  جو بلفظ شہادت بیان کریں  اور گواہ نہ ہوں  تو زوج کا قول قسم کے  ساتھ معتبر ہے ۔ (عالمگیری)

مسئلہ ۳۰:
ہزار روپے  کا مہر باندھا گیا اس شرط پر کہ اس شہر سے  عورت کو نہیں  لے  جائے  گا یا اس کے  ہوتے  ہوئے  دوسرا نکاح نہ کرے  گا تو اگر شرط پوری کی وہ ہزار مہر کے  ہیں  اور اگر پوری نہ کی بلکہ اسے  یہاں  سے  لے  گیایا اس کی موجودگی میں  دوسرا نکاح کر لیا تو مہر مثل ہے ۔ اور اگر یہ شرط ہے  کہ یہاں  رکھے  تو ایک ہزار مہر اور باہر لے  جائے  تو دو ہزار۔ اور یہیں  رکھا تو وہی ایک ہزار ہیں  اور اگر باہر لے  گیا تو مہر مثل واجب مگر مہر مثل اگر دو ہزار سے  زیادہ ہے  تو دو ہی ہزار پائے  گی زیادہ نہیں ۔ اور اگر مہر مثل ایک ہزار سے  کم ہے  تو پورے  ایک ہزار لے  گی کم نہیں ۔ اور اگر دخول سے  پہلے  طلاق ہوئی تو بہر صورت جو مقرر ہو اس کا نصف لے  گی یعنی یہاں  رکھا تو پانسو (۵۰۰) اور باہر لے  گیا تو ایک ہزار۔ یونہی اگر کنواری اور ثیب میں  دو ہزار اور ایک ہزار کی تفریق تھی تو ثیب میں  ایک ہزار مہر رہے  گا اور کنواری ثابت ہوئی تو مہر مثل۔ یہ شرط ہے  کہ خوبصورت ہے  تو دو ہزار اور بدصورت ہے  تو ایک ہزار۔ تو اگر خوبصورت ہے  تو دو ہزار لے  گی اور بد صورت ہے  تو ایک ہزار اس صورت میں  مہر مثل نہیں ۔ (درمختار وغیرہ)

مسئلہ ۳۱:

نکاح فاسد میں  جب تک وطی نہ ہو مہر لازم نہیں ۔ یعنی خلوتِ صحیحہ کافی نہیں  اور وطی ہو گئی تو مہر مثل واجب ہے  جو مہر مقرر سے  زائد نہ ہو اور اگر اس سے  زیادہ ہے  تو جو مقرر ہوا وہی دیں  گے  اور نکاحِ فاسد کا حکم یہ ہے  کہ اُن میں  ہر ایک پر فسخ کر دینا واجب ہے ۔ اس کی بھی ضرورت نہیں  کہ دوسرے  کے  سامنے  فسخ کرے  اور اگر خود فسخ نہ کریں  تو قاضی پر واجب ہے  کہ تفریق کر دے  اور تفریق ہو گئی یا شوہر مر گیا تو عورت پر عدّت واجب ہے  جب کہ وطی ہو چکی ہو مگر موت  میں  بھی عدت وہی تین حیض ہے ، چار مہینے  دس دن نہیں ۔ (درمختار)

مسئلہ ۳۲:
نکاح فاسد میں  تفریق یامتارکہ کے  وقت سے  عدت ہے ۔ اگرچہ عورت کو اس کی خبر نہ ہو۔ متارکہ یہ ہے  کہ اسے   چھوڑ دے ، ،مثلاً یہ کہے  میں  نے  اسے  چھوڑا یا چلی جا، نکاح کر لے  یا کوئی اور لفظ اسی کے  مثل کہے ، اور فقط جانا آنا چھوڑنے  سے  متارکہ نہ ہو گا، جب تک زبان سے  نہ کہے  اور لفظ طلاق سے  بھی متارکہ ہو جائے  مگر اس طلاق سے  یہ نہ ہو گا کہ اگر پھر اس سے  نکاح صحیح کرے  تو تین طلاق کا مالک نہ رہے  بلکہ نکاح ْصحیح کرنے  کے  بعد تین طلاق کا اسے  اختیار رہے  گا۔ نکاح سے  انکار کر بیٹھنا متارکہ نہیں ۔ اور اگرچہ تفریق وغیرہ میں  اس کا وہاں  ہونا ضروری نہیں  مگر کسی کا جاننا ضروری ہے  اگر کسی نے  نہ جانا تو عدّت پوری نہ ہو گی۔ (عالمگیری، درمختار، ردالمحتار)

مسئلہ ۳۳:
نکاح فاسد میں  نفقہ واجب نہیں  اگر نفقہ پر مصالحت ہوئی جب بھی نہیں ۔ (عالمگیری)

مسئلہ ۳۴:
آزاد مرد نے  کنیز سے  نکاح کر کے  پھر اپنی عورت کو خرید لیا تو نکاح فاسد ہو گیا اور غلام ماذون نے  اپنی زوجہ کو خریدا تو نہیں ۔ (عالمگیری)

مسئلہ ۳۵:
مہر مسمیٰ تین قسم کا ہے ۔ 


 اوّل مجہول الجنس والوصف مثلاً کپڑا یا چوپایہ یا مکان یا باندی کے  پیٹ میں  جو بچہ ہے  یا بکری کے  پیٹ میں  جو بچہ ہے  یا اس سال باغ میں  جتنے  پھل آئیں  گے ، ان سب میں  مہر مثل واجب ہے ۔ 


 دوم معلوم الجنس مجہول الوصف مثلاً غلام یا گھوڑا یا گائے  یا بکری ان سب میں  متوسط درجہ کا واجب ہے  یا اس کی قیمت۔ 


سوم جنس، وصف دونوں  معلوم ہوں  تو جو کہا وہی واجب ہے ۔ (عالمگیری وغیرہ)

مسئلہ ۳۶:
عورت کا ولی اس کے  مہر کا ضامن ہو سکتا ہے  اگرچہ نابالغہ ہو، اگرچہ خود ولی نے  نکاح پڑھوایا ہو، مگر شرط یہ ہے  کہ وہ ولی مرض الموت میں  مبتلا نہ ہو۔ اگر مرض الموت میں  ہے  تو دو صورتیں  ہیں  وہ عورت اسکی وارث ہے  تو کفالت صحیح نہیں  اور اگر وارث نہ ہو تو اپنے  تہائی مال میں کفالت کر سکتا ہے ۔ یونہی شوہر کا ولی بھی مہر کا ضامن ہو سکتا ہے  اور اس میں  بھی وہی شرط ہے  اور وہی صورتیں  ہیں  اور یہ بھی شرط ہے  کہ عورت یا اس کا ولی یا فضولی اُسی مجلس میں  قبول بھی کر لے  ورنہ کفالت صحیح نہ ہو گی۔ اور عورت بالغہ ہو تو جس سے  چاہے  مطالبہ کرے ، شوہر سے  یا ضامن سے  اگر ضامن سے  مطالبہ کیا اور اس نے  دے  دیا تو ضامن شوہر سے  وصول کرے  اگر اُس کے  حکم سے  ضمانت کی ہو، اور اگر بطورِ خود ضامن ہو گیا تو نہیں  لے  سکتا۔ اور اگر شوہر نابالغ ہے  تو جب تک بالغ نہ ہو اس سے  مطالبہ نہیں  کر سکتی۔ اور اگر شوہر نابالغ کے  باپ نے  کفالت کی اور مہر دے  دیا تو بیٹے  سے  نہیں  وصول کر سکتا۔ ہاں  اگر ضامن ہونے  کے  وقت یہ شرط لگا دی تھی کہ وصول کرلے  گا تو اب لے  سکتا ہے ۔ (عالمگیری، درمختار)

مسئلہ ۳۷:
زید نے  اپنی لڑکی کا نکاح عمرو سے  دو ہزار مہر پر کیا یوں  کہ ہزار میں  دوں  گا اور ہزار عمرو پر۔ اور عمرو نے  قبول بھی کر لیا تو دونوں  ہزار عمرو پر ہیں ۔ اور زید ہزار کا ضامن قرار دیا جائے  گا۔ اگر عورت نے  اپنے  باپ  زید سے  لئے  تو زید عمر و سے  وصول کر لے  اور اگر عورت نے  زید کے  مرنے  کے  بعد اس کے  ترکہ میں  سے  ہزار لے  لئے  تو زید کے  ورثاء عمرو سے  وصول کریں ۔ (عالمگیری)

مسئلہ ۳۸:
شوہر کے  باپ کے  کہنے  سے  کسی اجنبی نے  ضمانت کر لی پھر ادا کرنے  سے  پہلے  باپ مر گیا تو عورت کو اختیار ہے  شوہر سے  لے  یا اس کے  باپ کے  ترکہ سے ۔ اگر ترکہ سے  لیا تو باقی ورثاء شوہر سے  وصول کریں َ (عالمگیری)

مسئلہ ۳۹:
نکاح کے  وکیل نے  مہر کی ضمانت کر لی اگر شوہر کے  حکم سے  ہے  تو واپس لے  سکتا ہے  ورنہ نہیں ۔ (عالمگیری)

مسئلہ ۴۰:

شوہر نابالغ محتاج ہے  تو اس کے  باپ سے  مہر کا مطالبہ نہیں  ہو سکتا۔ اور اگر مالدار ہے  تو یہ مطالبہ ہو سکتا ہے  کہ لڑکے  کے  مال سے  مہر ادا کر دے ۔ یہ نہیں  کہ اپنے  مال سے  ادا کر دے ۔ (درمختار)

مسئلہ ۴۱:

باپ نے  بیٹے  کا مہر ادا کر دیا اور ضامن نہ تھا تو اگر دیتے  وقت گواہ بنا لئے  کہ واپس لے  لے  گا تو لے  سکتا ہے  ورنہ نہیں ۔ (ردالمحتار)

مسئلہ ۴۲:
مہر تین قسم ہے :۔ 


(۱) معجل کہ خلوت سے  پہلے  مہر دینا قرار پایا ہے  اور (۲) مؤجل جس کے  لئے  کوئی میعاد مقرر ہو اور (۳) مطلق جس میں  نہ وہ ہو نہ یہ۔ اور یہ  بھی ہو سکتا ہے  کہ کچھ حصہ معجل ہو کچھ مؤجل یا مطلق یا کچھ مؤجل ہو کچھ مطلق یا کچھ معجل اور کچھ مؤجل اور کچھ مطلق۔ مہرِمعجل وصول کرنے  کے  لئے  عورت اپنے  کو شوہر سے  روک سکتی ہے ۔ یعنی یہ اختیار ہے  کہ وطی و مقدمات وطی سے  باز رکھے  خواہ کل معجل ہو یا بعض اور شوہر کو حلال نہیں  کہ عورت کو مجبور کرے  اگرچہ اس کے  پیشتر عورت کی رضامندی سے  وطی و خلوت ہو چکی ہو یعنی یہ حق عورت کو ہمیشہ حاصل ہے  جب تک وصول نہ کر لے ۔ یونہی اگر شوہر سفر میں  لے  جانا چاہتا ہے  تو مہر معجل وصول کرنے  کے  لئے  جانے  سے  انکار کر سکتی ہے ۔ یونہی اگر مہر مطلق ہو اور وہاں  کا عرف ایسے  ہے  کہ ایسے  مہر میں  کچھ قبل خلوت ادا کیا جاتا ہے ۔ تو اس کے  خاندان میں  جتنا پیشتر ادا کرنے  کا رواج ہے  اس کا حکم مہر معجل کا ہے  یعنی اس کے  وصول کرنے  کے  لئے  وطی و سفر سے  منع کر سکتی ہے ۔ اور اگر مہر مؤجل یعنی میعادی ہے  اور میعاد مجہول ہے  جب بھی فوراً دینا واجب ہے  ہاں  اگر مؤجل ہے  اور میعاد یہ ٹھہری کہ موت یا طلاق پر وصول کرنے  کا حق ہے  تو جب تک طلاق یا موت واقع نہ ہو وصول نہیں  کر سکتی جیسے  عموماً ہندوستان میں  یہی رائج ہے   کہ مہر مؤجل سے  یہی سمجھتے  ہیں ۔ (عالمگیری، درمختار)

مسئلہ ۴۳:
زوجہ نابالغہ ہے  تو اس کے  باپ یا دادا کو اختیار ہے  کہ مہر معجل لینے  کے  لئے  رخصت نہ کریں  اور زوجہ خود اپنے  کو شوہر کے  قبضہ میں  نہیں  دے  سکتی اور نابالغہ کا مہر معجل لینے  سے  پہلے  صرف باپ دادا رخصت کر سکتے  ہیں ۔ ان کے  سوا اور کسی ولی کو اختیار نہیں  کہ رخصت کر دے ۔ (ردالمحتار)

مسئلہ ۴۴:
عورت نے  جب مہر معجل پا لیا اب شوہر اسے  پردیس کو بھی لے  جا سکتا ہے  عورت کو اب انکار کا حق نہیں  اور اگرمہر معجل میں  ایک روپیہ بھی باقی ہے  تو وطی و سفر سے  باز رکھ سکتی ہے ۔ یونہی اگر عورت کاباپ مع اہل و عیال پردیس کو جانا چاہتا ہے ۔ اور اپنے  ساتھ اپنی جوان لڑکی کو لے  جانا چاہتا ہے  جس کی شادی ہو چکی ہے  اور شوہر نے  مہر معجل ادا نہیں  کیا ہے  تو لے  جا سکتا ہے  اور مہر وصول ہو چکا ہے  تو بغیر اجازت شوہر نہیں  لے  جا سکتا۔ اگر مہر معجل کُل ادا کر چکا ہے  صرف ایک درہم باقی ہے  تو لے  جا سکتا ہے  اور شوہر یہ چاہے  کہ جو دیا ہے  واپس کرلے  تو واپس نہیں  لے  سکتا۔ (عالمگیری)

مسئلہ ۴۵:
نابالغہ کی رخصت ہو چکی ہے  مگر مہر معجل وصول نہیں  ہوا ہے  تو اس کا ولی روک سکتا ہے  اور شوہر کچھ نہیں  کر سکتا۔ جب تک مہر معجل ادا نہ کرے ۔ (عالمگیری)

مسئلہ ۴۶:
باپ اگر لڑکی کا مہر شوہر سے  وصول کرنا چاہتا ہے  تو اس کی ضرورت نہیں  کہ لڑکی بھی وہاں  حاضر ہو۔ پھر اگر شوہر لڑکی کے  باپ سے  رخصت  کے  لئے  کہے  اور لڑکی اپنے  باپ کے  گھر موجود ہو تو رخصت کر دے  اور اگر وہاں  نہ ہو اور بھیجنے  پر بھی قدرت نہ ہو تو مہر پر قبضہ کرنے  کا بھی اسے  حق نہیں ۔ اگر شوہر مہر دینے  پر تیار ہے  مگر یہ کہتا ہے  کہ لڑکی کا باپ لڑکی کو نہیں  دے  گا خود لے  لے  گا تو قاضی حکم دے  گا کہ لڑکی کا باپ ضامن دے  کہ مہر لڑکی کے  پاس پہنچ جائے  گا۔ اور شوہر کو حکم دے  گا، مہر ادا کر دے ۔ (عالمگیری)

مسئلہ ۴۷:
مہر مؤجل یعنی میعادی تھا۔ اور میعاد پوری ہو گئی تو عورت اپنے  کو روک سکتی ہے  یا بعض معجل تھا  بعض میعادی اور میعاد پوری ہو گئی تو عورت اپنے  کو روک سکتی ہے ۔ (عالمگیری، درمختار)

مسئلہ ۴۸:
اگر مہر مؤجل (جس کی میعاد موت یا طلاق تھی) یا مطلق تھا اور طلاق یا موت واقع ہوئی تو اب یہ بھی معجل ہو جائے  گا یعنی فی الحال مطالبہ کر سکتی ہے   اگرچہ طلاقِ رجعی ہو مگر رجعی میں  رجوع کے  بعد پھر مؤجل ہو گیا۔ اور اگر مہر منجم ہے  یعنی قسط بقسط وصول کرے  گی اور طلاق ہوئی تو اب بھی قسط ہی کے  ساتھ لے  گی۔ (عالمگیری، ردالمحتار)

مسئلہ ۴۹:
مہر معجل لینے  کے  لئے  عورت اگر وطی سے  انکار کرے  تو اس کی وجہ سے  نفقہ ساقط نہ ہو گا اور اس صورت میں  بلا اجازت شوہر کے  گھر سے  باہر بلکہ سفر میں  بھی جا سکتی ہے ۔ جب کہ ضرورت سے  ہو اور اپنے  میکے  والوں  سے  ملنے  کے  لئے  بھی بلا اجازت جا سکتی ہے  اور جب مہر وصول کر لیا تو اب بلا اجازت نہیں  جا سکتی۔ مگر صرف ماں  باپ کی ملاقات کو ہر ہفتہ میں  ایک بار دن بھر کے  لئے  جا سکتی ہے ۔ اور محارم کے  یہاں  سال بھر میں  ایک بار اور محارم کے  سوا اور رشتہ داروں  یا غیروں  کے  یہاں  غمی یا شادی کی کسی تقریب میں  نہیں  جا سکتی۔ نہ شوہر ان موقعوں  پر جانے  کی اجازت دے  اگر اجازت دی تو دونوں  گنہگار ہوئے ۔ (درمختار)

مسئلہ ۵۰:

مہر میں  اختلاف ہو تو اس کی چند صورتیں  ہیں :۔ 


 ایک یہ کہ نفس مہر میں  اختلاف ہو ، ایک کہتا ہے  مہر بندھا تھا۔ دوسرا کہتا ہے  نکاح کے  وقت مہر کا ذکر ہی نہ آیا تو جو کہتا ہے  بندھا تھا۔ گواہ پیش کرے ، پیش نہ کر سکے  تو انکار کرنے  والے  کو حلف دیا جائے ۔ اگر حلف اٹھانے  سے  انکار کرے  تو مدعی کا دعویٰ ثابت اور حلف اٹھالے  تو مہر مثل واجب ہو گا۔ یعنی جب کہ نکاح باقی ہو یا خلوت کے  بعد طلاق ہوئی ہو۔ اور اگر خلوت سے  پہلے  طلاق ہوئی تو کپڑے  کا جوڑا واجب ہو گا۔ اس کا حکم پیشتر بیان ہو چکا۔ 


دوسری صورت میں  یہ کہ مقدار میں  اختلاف ہو تو اگر مہر مثل اتنا ہے  جتنا عورت بتاتی ہے  یا زائد تو عورت کی بات قسم کے  ساتھ مانی جائے ۔ اور اگر مہر مثل شوہر کے  کہنے  کے  مطابق ہے  یا کم تو قسم کے  ساتھ شوہر کی بات مانی جائے ۔ اور اگر کسی نے  گواہ پیش کیے  تو اس کا قول مانا جائے  مہر مثل کچھ بھی ہو تو اگر دونوں  کے  گواہ پیش کیے  تو جس کا قول مہر مثل کے  خلاف ہو اس کے  گواہ مقبول ہیں ۔ اور اگر مہر مثل دونوں  دعووں  کے  درمیان ہے  مثلاً زوج کا دعویٰ ایک ہزار کا ہے  اور عورت کا دو ہزار کا اور مہر مثل ڈیڑھ ہزار ہے  تو دونوں  کو قسم دیں  گے  جو قسم کھا جائے  اس کا قول معتبر ہے  یا جو گواہ پیش کرے ، اس کا قول مانا جائے  اور اگر دونوں  قسم کھا جائیں  یا دونوں  گواہ پیش کریں  تو مہر مثل پر فیصلہ ہو گا، یہ تفصیل اس وقت ہے  کہ نکاح باقی ہو دخول ہوا ہو یا نہیں ۔ یا دونوں  میں  ایک مر چکا ہو۔ یونہی اس صورت میں  کہ دخول کے  بعد طلاق دے  دی ہو اور قبل دخول طلاق دی ہو تو متعۂ مثل (یعنی جوڑا) جس کے  قول کے  موافق ہو قسم کے  ساتھ ان کا قول معتبر ہے  اور اگر متعۂ مثل دونوں  کے  درمیان ہو تو دونوں  پر حلف رکھیں  تو جو حلف اٹھا لے  اس کی بات معتبر ہے  اور دونوں  اٹھالیں  تو متعۂ مثل دیں  گے ۔ اور اگر کوئی گواہ پیش کرے  تو اس کا قول معتبر ہے  اور دونو ں  نے  گواہ پیش کیے  تو جس کا قول متعۂ مثل کے  خلاف ہے  وہ معتبر ہے ۔ اور اگر دونوں  کا انتقال ہو چکا اور دونوں  کے  ورثہ میں  اختلاف ہو تو مقدار میں  زوج کے  ورثہ کا قول مانا جائے  اور نفس مہر میں  اختلاف ہوا کہ مقرر ہوا تھا یا نہیں  تو مہر مثل پر فیصلہ کریں  گے ۔ (درمختار وغیرہ)

مسئلہ ۵۱:

شوہر اگر کابین نامہ لکھنے  سے  انکار کرے  تو مجبور نہ کیا جائے  اور اگر مہر روپے  کا باندھا گیا اور کابین نامہ میں  اشرفیاں  لکھی گئیں  تو شوہر پر روپے  واجب ہیں ۔ مگر قاضی اشرفیاں  دلوائے  گا جب کہ اسے  علم نہ ہو کہ روپے  کا مہر باندھا تھا۔ (عالمگیری)

مسئلہ ۵۲:
شوہر نے  کوئی چیز عورت کے  یہاں  بھیجی اگر یہ کہہ دیا کہ ہدیہ ہے  تو اب نہیں  کہہ سکتا کہ وہ مہر میں  تھی۔ اور اگر کچھ نہ کہا تھا اور اب کہتا ہے  کہ مہر میں  بھیجی اور عورت کہتی ہے  کہ ہدیہ ہے  اور وہ چیز کھانے  کی قسم سے  ہے  مثلاًر وٹی ، گوشت، حلوہ، مٹھائی وغیرہ تو عورت سے  قسم لے  کر اس کا قول مانا جائے ۔ اور اگر کھانے  کی قسم سے  نہیں  یعنی باقی رہنے  والی چیز  ہو۔ مثلاً کپڑے ، بکری ، گھی، شہد وغیرہا، تو شوہر کو حلف دیا جائے  ، قسم کھا لے  تو اس کی بات مانیں  اور عورت کو اختیار ہو گا کہ اگر وہ چیز از قسم مہر نہیں  اور باقی ہے  تو واپس دے  اور اپنا مہر وصول کرے ۔ (عالمگیری، درمختار)

مسئلہ ۵۳:
شوہر نے  عورت کے  یہاں  کوئی چیز بھیجی اور عورت کے  باپ نے  شوہر کے  یہاں  کچھ بھیجا شوہر کہتا ہے  وہ چیز میں  نے  مہر میں  بھیجی تھی تو قسم کے  ساتھ اس کا قول مان لیا جائے  گا اور عورت کو اختیار ہو گا کہ وہ شے  واپس کرے  یا مہر میں  محسوب کرے  اور عورت کے  باپ نے  جو بھیجا تھا اگر وہ شے  ہلاک ہو گئی تو کچھ واپس نہیں  لے  سکتا۔ اور موجود ہے  تو واپس لے  سکتا ہے ۔ (عالمگیری)

مسئلہ ۵۴:
جس لڑکی سے  منگنی ہوئی اس کے  پاس لڑکے  کے  یہاں  سے  شکر اور میوے  وغیرہ آئے  پھر کسی وجہ سے  نکاح نہ ہوا تو اگر وہ چیزیں  تقسیم ہو گئیں  اور بھیجنے  والے  نے  تقسیم کی اجازت بھی دے  دی تھی تو واپس نہیں  لے  سکتا ورنہ واپس لے  سکتا ہے ۔ (عالمگیری) تقسیم کی اجازت صراحۃً ہو یا عرفہً مثلاً ہندوستان میں  اس موقع پر ایسی چیزیں  اسی لئے  بھیجتے  ہیں  کہ لڑکی والا اپنے  کنبہ اور رشتہ داروں  میں  بانٹے  گا یہ چیزیں  اس لئے  نہیں  ہوتیں  کہ رکھ لے  گا یا خود کھا جائے  گا۔ 
مسئلہ ۵۵:
شوہر نے  عورت کے  یہاں  عیدی بھیجی پھر یہ کہتا ہے  کہ وہ روپے  مہر میں  بھیجے  تھے  اس کا قول نہیں  مانا جائے  گا۔ (عالمگیری)

مسئلہ ۵۶:
عورت مر گئی شوہر نے  گائے  بکری وغیرہ کوئی جانور بھیجا کہ ذبح کرکے  تیجہ میں  کھلایا جائے  اور اس کی قیمت نہیں  بتائی تھی تو نہیں  لے  سکتا اور قیمت بتا دی تھی تو لے  سکتا ہے  اور اگر اختلاف ہو، وہ کہتا ہے  کہ بتا دی تھی اور لڑکی والا کہتا ہے  کہ نہیں  بتائی تھی تو اگر لڑکی والا قسم کھا لے  تو اس کی بات مان لی جائے  گی۔ (عالمگیری)

مسئلہ ۵۷:
کوئی عورت عدّت میں  تھی اسے  خرچ دیتا رہا ، اس امید پر کہ بعد عدّت اس سے  نکاح کرے  گا اگر نکاح ہو گیا تو جو کچھ خرچ کیا ہے  واپس نہیں  لے  سکتا اور عورت نے  نکاح سے  انکار کر دیا تو جو اسے  بطور تملیک دیا ہے  واپس لے  سکتا ہے ۔ اور جو بطورِ اباحت دیا ہے  مثلاً اس کے  یہاں  کھانا کھاتی رہی تو یہ واپس نہیں  لے  سکتا۔  (تنویر)

مسئلہ ۵۸:
لڑکی کو جو کچھ جہیز میں  دیا ہے  وہ واپس نہیں  لے  سکتا اور ورثاء کو بھی اختیار نہیں ۔ جب کہ مرض الموت میں  نہ دیا ہو۔ یونہی جو کچھ سامان نابالغہ لڑکی کے  لئے  خریدا۔ اگرچہ ابھی نہ دیا ہو ، یا مرض الموت میں  دیا اس کی مالک بھی تنہا لڑکی ہے ۔ (درمختار)

مسئلہ ۵۹:
لڑکی والوں  نے  نکاح یا رخصت کے  وقت شوہر سے  کچھ لیا ہو یعنی بغیر لئے  نکاح یا رخصت سے  انکار کرتے  ہوں  اور شوہر نے  دے  کر نکاح یا رخصت کرائی تو شوہر اس چیز کو واپس لے  سکتا ہے  اور وہ نہ رہی تو اس کی قیمت لے  سکتا ہے  کہ یہ رشوت ہے ۔ (بحر وغیرہ) رخصت کے  وقت جو کپڑے  بھیجے  اگر بطورِ تملیک ہیں ۔ جیسے  ہندوستان میں  عموماً رواج ہے  کہ ڈال بری میں  جوڑے  بھیجے  جاتے  ہیں  اور عرف یہی ہے  کہ لڑکی کومالک کر دیتے  ہیں  تو انہیں  واپس نہیں  لے  سکتا۔ اور تملیک نہ ہو تو لے  سکتا ہے ۔ (عالمگیری)

مسئلہ ۶۰:

لڑکی کو جہیز دیا پھر یہ کہتا ہے  کہ میں  نے  بطورِ عاریت دیا ہے  اور لڑکی یا اُس کے  مرنے  کے  بعد شوہر کہتا ہے  کہ بطورِ تملیک دیا ہے  تو اگروہ چیز ایسی ہے  کہ عموماً لوگ اسے  جہیز میں  دیا کرتے  ہیں  تو لڑکی یا اس کے  شوہر کا قول مانا جائے  گا اور اگر عموماً یہ بات نہ ہو بلکہ عاریت و تملیک دونوں  طرح دی جاتی ہو تو اس کے  باپ یا ورثاء کا قول معتبر ہے ۔ (درمختار)

مسئلہ ۶۱:

جس صورت میں  لڑکی کا قول معتبر ہے  اگر اس کے  باپ نے  گواہ پیش کئے  جو اس امر کی شہادت دیتے  ہیں  کہ دیتے  وقت اس نے  کہہ دیا تھا کہ عاریت ہے  تو گواہ مان لئے  جائیں  گے ۔ (عالمگیری)

مسئلہ ۶۲:

بالغہ لڑکی کا نکاح کر دیا اور جہیز کے  اسباب بھی معین کر دیئے  مگر ابھی دیئے  نہیں  اور وہ عقد فسخ ہو گیا پھر دوسرے  سے  نکاح ہوا تو لڑکی اُس جہیز کا باپ سے  مطالبہ نہیں  کر سکتی۔ (عالمگیری)

مسئلہ ۶۳:
لڑکی نے  ماں  باپ کے  مال اور اپنی دستکاری سے  کوئی چیز جہیز کے  لئے  تیار کی اور اس کی ماں  مر گئی باپ نے  وہ چیز جہیز میں  دے  دی تو اس کے  بھائیوں  کو یہ حق نہیں  پہنچتا کہ اس چیز میں  ماں  کی طرف سے  میراث کا دعویٰ کریں ۔ یونہی اس کا باپ جو کپڑے  لاتا رہا اس میں  سے  یہ اپنے  جہیز کے  لئے  بنا کر رکھتی رہی اور بہت کچھ جمع کر لیا اور باپ مر گیا تو یہ اسباب سب لڑکی کا ہے ۔ (عالمگیری)

مسئلہ ۶۴:
ماں  نے  بیٹی کے  لئے  اس کے  باپ کے  مال سے  جہیز تیار کیا یا اس کا کچھ اسباب جہیز میں  دے  دیا اور اسے  علم ہوا اور خاموش رہا اور لڑکی رخصت کر دی گئی تو اب باپ اس جہیز کو لڑکی سے  واپس نہیں  لے  سکتا۔ (تنویر الابصار)

مسئلہ ۶۵:
جس گھر میں  زن و شوہر رہتے  ہیں  اس میں  کچھ اسباب ہیں  جس کا ہر ایک مدعی ہے ۔ تو اگر وہ ایسی شے  ہے  جو عورتیں  برتتی ہیں  مثلاً دوپٹہ،  سنگار دان، خاص عورتوں  کے  پہننے  کے  کپڑے  تو ایسی چیز عورت کو دی جائے  گی۔ ہاں  اگر شوہر ثبوت دے  کہ یہ چیز اس کی ہے  تو اسے  دے  دینگے  اور اگر وہ خاص مردوں  کے  برتنے  کی ہے  مثلاً ٹوپی، عمامہ، انگرکھا اور ہتھیار وغیرہ تو ایسی چیز مرد کو دینگے  مگر جب عورت گواہ سے  اپنی ملک ثابت کرے  تو اسے  دیں  گے ۔ اور اگر دونوں  کے  کام کی وہ چیز ہو مثلاً بچھونا تو یہ بھی مرد ہی کو دیں ۔ مگر جب عورت گواہ پیش کرے  تو اسے  دے  دیں ۔ اور اگر ان دونوں  میں  ایک کا انتقال ہو چکا ہے  اس کے  ورثاء اور اس میں  اختلاف ہوا جب بھی وہی تفصیل ہے  مگر جو چیز دونوں  کے  برتنے  کی ہو وہ اسے  دیں  جو زندہ ہے  وارث کو نہیں  اور اگر مکان میں  مال تجارت ہے  اور مشہور ہے  کہ وُہ شخص اس چیز کی تجارت کرتا تھا تو مرد کو دیں ۔ (عالمگیری)

مسئلہ ۶۶:
جو چیز مسلمان کے  نکاح میں  مہر ہو سکتی ہے  وہ کافر کے  نکاح میں  بھی ہو سکتی ہے  اور جو مسلمان کے  نکاح میں  مہر نہیں  ہو سکتی ، کافر کے  نکاح میں  بھی نہیں  ہو سکتی سوا شراب و خنزیر کے  یہ کافر کے  مہر میں  ہو سکتے  ہیں  مسلمان کے  نہیں ۔ (عامہ کتب)

مسئلہ ۶۷:
کافر کا نکاح بغیر مہر کے  ہوا یعنی مہر کا ذکر نہ آیا یا کہا کہ مہر نہیں  دیا جائے  گا یا مردار کا مہر باندھا اور یہ ان کے  مذہب میں  جائز بھی ہو یعنی ان صورتوں  میں  ان کے  یہاں  مہر مثل کا حکم نہ دیا جاتا ہو تو ان صورتوں  میں  عورت کو مہر نہ ملے  گا اگرچہ وطی ہو چکی ہو یا قبل وطی طلاق ہو گئی ہو یا شوہر مر گیا ہو اگرچہ وہ دونوں  اب مسلمان ہو گئے  یا مسلمانوں  کے  پاس اس کا مقدمہ پیش کیا ہو ، ہاں  باقی احکام نکاح ثابت ہوں  گے  مثلاً وجوب نفقہ ، وقوع طلاق ، عدّت نسب، خیار بلوغ وغیرہ وغیرہ۔ (درمختار)

مسئلہ ۶۸:
نابالغ نے  بغیر اجازت ولی نکاح کیا اور وطی بھی کر لی پھر ولی نے  رد کر دیا تو مہر لازم نہیں ۔ (خانیہ)

مسئلہ ۶۹:

نابالغہ کے  باپ کو حق ہے  کہ اپنی لڑکی کا مہر معجل شوہر سے  طلب کرے  اور لڑکی قابلِ جماع ہے  تو شوہر رخصت کرا سکتا ہے  اور اس کیلئے  کسی سن کی تخصیص نہیں  اور اگر اس قابل نہیں   اگرچہ بالغہ ہو تو رخصت پر جبر نہیں  کیا جا سکتا۔ (درمختار ، ردالمحتار)



لونڈی غلام کے  نکاح کا بیان



اللہ عزوجل فرماتا ہے :۔ 


وَمَنْ لَّمْ یَسْتَطِعْ مِنْکُمْ طَوْلاً اَنْ یَّنْکِحَ الْمُحْصَنٰتِ الْمُؤْمِنٰتِ فَمِنْ مَّا مَلَکَتْ اَیْمَانُکُمْ مِّنْ فَتَیَاتِکُمُ الْمُؤْمِنٰتِ ط وَاللّٰہُ اَعْلَمُ بِاِیْمَانِکُمْ ط بَعْضُکُمْ مِّنْم بَعْضٍ ج فَانْکِحُوْھُنَّ بِاِذْنِ اَھْلِھِنَّ وَاٰتُوْھُنَّ اُجُوْرَھُنَّ بِالْمَعْرُوْفِ



(اور تم میں  قدرت نہ ہونے  کے  سبب جس کے  نکاح میں  آزاد عورتیں  مسلمان نہ ہوں  تو اس سے  نکاح کرے  جس کو تمہارے  ہاتھ مالک ہیں  ایمان والی باندیاں  اور اللہ تمہارے  ایمان کو خوب جانتا ہے ۔ تم میں  ایک دوسرے  سے  ہے  تو اُن سے  نکاح کرو ان کے  مالکوں  کی اجازت سے  اور حسب دستور ان کے  مہر انہیں  دو)

حدیث ۱:

امام احمد و ابو داؤد و ترمذی و حاکم جابر رضی اللہ تعالیٰ عنہ سے  راوی کہ رسول اللہ ﷺ نے  فرمایا جو غلام بغیر مولیٰ کی اجازت کے  نکاح کرے  وہ زانی ہے ۔ 
حدیث ۲:
ابوداؤد ابن عمر رضی اللہ تعالیٰ عنہما سے  راوی کہ حضور (ﷺ) نے  فرمایا۔ جب غلام نے  بغیر اجازت مولیٰ کے  نکاح کیا تو اس کا نکاح باطل ہے ۔ 
حدیث ۳:
امام شافعی و بیہقی حضرت علی رضی اللہ تعالیٰ عنہ سے  راوی انھوں  نے  فرمایا غلام دو عورتوں  سے  نکاح کر سکتا ہے  زیادہ نہیں ۔ 
مسئلہ ۱:

لونڈی غلام نے  اگر خود نکاح کر لیا یا ان کا نکاح کسی اور نے  کر دیا تو یہ نکاح مولیٰ کی اجازت پر موقوف ہے ۔ جائز کر دے  گا۔ نافذ ہو جائے  گا۔ رد کر دے  گا۔ باطل ہو جائے  گا۔ پھر اگر وطی بھی ہو چکی اور مولیٰ نے  رد کر دیا تو جب تک آزاد نہ ہو لونڈی اپنا مہر طلب نہیں  کر سکتی نہ غلام سے  مطالبہ ہو سکتا ہے  اور اگر وطی نہ ہوئی جب تو مہر واجب ہی نہ ہوا۔ (درمختار، ردالمحتار) یہاں  مولیٰ سے  مراد وہ ہے  جسے  اس کے  نکاح کی ولایت حاصل ہو ، مثلاً مالک نابالغ ہو تو اس کا باپ یا دادا یا قاضی یا وصی اور لونڈی غلام سے  مراد عام ہیں ۔ مدبّر ، مکاتب ، ماذون ، ام ولد یا وہ جس کا کچھ حصہ آزاد ہو چکا سب کو شامل ہے ۔ (درمختار ، ردالمحتار)

مسئلہ ۲:

مکاتب اپنی لونڈی کا نکاح اپنے  اذن سے  کر سکتا ہے  اوراپنا یا اپنے  غلام کا نہیں  کر سکتا۔ اور ماذون غلام لونڈی کا بھی نہیں  کر سکتا۔ (ردالمحتار)

مسئلہ ۳:

مولیٰ کی اجازت سے  غلام نے  نکاح کیا تو مہر و نفقہ خود غلام پر واجب ہے  مولیٰ پر نہیں  اور مر گیا تو مہر و نفقہ دونوں  ساقط۔ اور غلام خالص مہر و نفقہ کے  سبب بیچ ڈالا  جائے  گا اور مدبر مکاتب نہ بیچے  جائیں  بلکہ انھیں  حکم دیا جائے  کہ کما کر ادا کرتے  رہیں ۔ ہاں  مکاتب اگر بدل کتابت سے  عاجز ہو تو اب مکاتب نہ رہے  گا اور مہر و نفقہ میں  بیچا جائے  گا۔ اور غلام کی بیع اُس کا مولیٰ کرے  اگر وہ انکار کرے  تو اس کے  سامنے  قاضی بیع کر دے  گا۔ اور یہ بھی ہو سکتا ہے  کہ جن داموں  کو فروخت ہو رہا ہے  مولیٰ اپنے  پاس سے  اتنے  دام دے  دے  اور فروخت نہ ہونے  دے ۔ (درمختار، ردالمحتار)

مسئلہ ۴:

مہر میں  فروخت ہوا مگر وہ دام ادائے  مہر کے  لئے  کافی نہ ہوں  تو اب دوبارہ فروخت نہ کیا جائے ، بلکہ بقیہ مہر بعد آزادی طلب کر سکتی ہے  اور اگر خود اسی عورت کے  ہاتھ بیچا گیا تو بقیہ مہر ساقط ہو گیا اور نفقہ میں  بیچا گیا اور اُن داموں  سے  نفقہ ادا نہ ہوا تو باقی بعد عتق لے  سکتی ہے ۔ اور بیع کے  بعد پھر اورنفقہ واجب ہوا تو دوبارہ بیع ہوا اس میں  بھی اگر کچھ باقی رہا تو بعد آزادی۔ یونہی ہر جدید نفقہ میں  بیع ہو سکتی ہے  اور بقیہ میں  نہیں ۔ (درمختار)

مسئلہ ۵:

کسی نے  اپنے  غلام کا نکاح اپنی لونڈی سے  کر دیا تو اصح یہ ہے  کہ مہر واجب ہی نہ ہوا یعنی جب کنیز ماذونہ مدیونہ نہ ہو ورنہ مہر میں  بیچا جائے  گا۔ (درمختار)

مسئلہ ۶:

غلام کا نکاح اس کے  مولیٰ نے  کر دیا۔ پھر فروخت کر ڈالا تو مہر غلام کی گردن سے  وابستہ ہے  یعنی عورت جب چاہے  اسے  فروخت کراکر مہر وصول کرے  اور عورت کو یہ بھی اختیار ہے  کہ پہلی بیع فسخ کرا دے ۔ (درمختار)

مسئلہ ۷:

مولیٰ کو اپنے  غلام اور لونڈی پر جبری ولایت ہے  یعنی جس سے  چاہے  نکاح کر دے  ان کو منع کا کوئی حق نہیں  مگر مکاتب و مکاتبہ کا نکاح بغیر اجازت نہیں  کر سکتا اگرچہ نابالغ ہوں  کر دے  گا تو ان کی اجازت پر موقوف رہے  گا۔ اور اگر نابالغ مکاتب و مکاتبہ نے  بدل کتابت ادا کر دیا اور آزاد ہو گئے  تو اب مولیٰ کی اجازت پر موقوف ہے  جب کہ اور کوئی عصبہ نہ ہو کہ یہ بوجہ نابالغی اجازت کے  اہل نہیں ۔ اور اگر بدل کتابت ادا کرنے  سے  عاجز ہوئے  تو مکاتب غلام کا نکاح اجازت مولیٰ پر موقوف ہے  اور مکاتبہ کا باطل۔ (عالمگیری)

مسئلہ ۸:

غلام نے  بغیر اذن مولیٰ نکاح کیا۔ اب مولیٰ سے  اجازت مانگی۔ اس نے  کہا طلاق رجعی دے  دے  تو اجازت ہو گئی۔ اور پہلا نکاح صحیح ہو گیا اور کہا طلاق دے  دے  یا اسے  علیحدہ کر دے  تو یہ اجازت نہیں  بلکہ نکاح رد ہو گیا۔ (درمختار)

مسئلہ ۹:

مولیٰ سے  نکاح کی اجازت لی اورنکاح فاسد کیا تو اجازت ختم ہو گئی یعنی پھر نکاح صحیح کرنا چاہے  تو دوبارہ اجازت لینی ہو گی۔ اور نکاح فاسد میں  وطی کر لی ہے  تو مہر غلام پر واجب یعنی غلام مہر میں  بیچا جا سکتا ہے  اور اگر اجازت دینے  میں  مولیٰ نے  نکاحِ صحیح کی نیت کی تھی تو اس کی نیت کا اعتبار ہو گا اور نکاح فاسدکی اجازت دی تو یہی نکاح صحیح کی بھی اجازت ہے  بخلاف وکیل کہ اس نے  اگر پہلی صورت میں  نکاح فاسد کر دیا تو ابھی وکالت ختم نہ ہوئی دوبارہ صحیح نکاح کر سکتا ہے  اور اگر اسے  نکاحِ فاسد کا وکیل بنایا ہے  تو نکاحِ صحیح کا وکیل نہیں ۔ (درمختار)

مسئلہ ۱۰:

غلام کو نکاح کی اجازت دی تھی ، اس نے  ایک عقد میں  دو (۲) عورتوں  سے  نکاح کیا تو کسی کا نہ ہوا۔ ہاں  اگر اجازت ایسے  لفظوں  سے  دی جن سے  تعمیم سمجھی جاتی ہے  تو ہو جائے  گا۔ (عالمگیری)

مسئلہ ۱۱:

کسی نے  اپنی لڑکی کا نکاح اپنے  مکاتب سے  کر دیا پھر مر گیا تو نکاح فاسد نہ ہو گا۔ ہاں  اگر مکاتب بدل کتابت ادا کرنے  سے  عاجز آیا تو اب فاسد ہو جائے  گا کہ لڑکی اسکی مالکہ ہو گئی۔ (درمختار)

مسئلہ ۱۲:

مکاتب یا مکاتبہ نے  نکاح کیا اور مولیٰ مر گیا تو وارث کی اجازت سے  صحیح ہو جائے  گا۔ (عالمگیری)

مسئلہ ۱۳:

لونڈی کا نکاح ہوا تو جو کچھ مہر ہے  مولیٰ کو ملے  گا۔ خواہ عقد سے  مہر واجب ہوا ہو یا دخول سے  مثلاً نکاح فاسد کہ اس میں  نفس نکاح سے  مہر واجب نہیں  ہوتا مگر مکاتبہ یا جس کا کچھ حصہ آزاد ہو چکاہے  کہ ان کا مہر انھیں  کو ملے  گا مولیٰ کو نہیں ۔ کنیز کا نکاح کر دیا تھا پھر آزاد کر دی اب اُس کے  شوہر نے  مہر میں  کچھ اضافہ کیا تو یہ بھی مولیٰ ہی کوملے  گا۔ (عالمگیری)

مسئلہ ۱۴:

بغیر اجازت مولیٰ نکاح کیا۔ اور اجازت سے  پہلے  طلاق دے  دی تو اگرچہ یہ طلاق نہیں  مگر اب مولیٰ کی اجازت سے  بھی جائز نہ ہو گا۔ (عالمگیری)

مسئلہ ۱۵:

کنیز نے  بغیر اذن نکاح کیا تھا اور مولیٰ نے  اسے  بیچ ڈالا اور وطی ہو چکی ہے  تو مشتری کی اجازت سے  صحیح ہو جائے  گا ورنہ نہیں ۔ اور اگر مشتری ایسا شخص ہو کہ اُس کنیز سے  وطی اس کے  لئے  حلال نہ ہو تو اگرچہ وطی نہ ہوئی اجازت دے  سکتا ہے ۔ یونہی غلام نے  بغیر اذن نکاح کیا تھا۔ مولیٰ نے  اسے  بیچ ڈالا اور مشتری نے  جائز کر دیا یا مولیٰ مر گیا اور وارث نے  جائز کر دیا ہو گیا اور آزاد کر دیا گیا تو خود صحیح ہو گیا۔ اجازت کی حاجت ہی نہ رہی۔ (عالمگیری)

مسئلہ ۱۶:

لونڈی نے  بغیر اجازت نکاح کیا تھا اور مولیٰ نے  اجازت دے  دی تو مہر مولیٰ کو ملے  گا۔ اگرچہ اجازت کے  بعد آزاد کر دیا ہو اگرچہ آزاد کے  بعد صحبت ہوئی ہو اور اگر مولیٰ نے  اجازت سے  پہلے  آزاد کر دیا اور وہ بالغہ ہے  تو نکاح جائز ہو گیا پھر اگر آزادی سے  پہلے  وطی ہو چکی ہے  تو مہر مولیٰ کو ملے  گا ورنہ لونڈی کو۔ اور اگر نابالغہ ہے  تو آزادی کے  بعد بھی اجازت مولیٰ پر موقوف ہے  جب کہ کوئی اور عصبہ نہ ہو ورنہ اس کی اجازت پر۔ (عالمگیری)

مسئلہ ۱۷:

بغیر گواہوں  کے  نکاح ہوا اور مولیٰ نے  گواہوں  کے  سامنے  جائز کیا تو نکاح صحیح نہ ہوا۔ (عالمگیری)

مسئلہ ۱۸:

باپ یا وصی نے  نابالغ کی کنیز کا نکاح اس کے  غلام سے  کیا تو صحیح نہ ہوا۔ (عالمگیری)

مسئلہ ۱۹:

لونڈی نے  بغیر اجازت مولیٰ نکاح کیا اس کے  بعد مولیٰ نے  وطی کی یا شہوت سے  بوسہ لیا تو نکاح فسخ ہو گیا مولیٰ کو نکاح کا علم ہو یا نہ ہو۔ (عالمگیری)

مسئلہ ۲۰:

کنیز خریدی اور قبضہ سے  پہلے  اس کا نکاح کر دیا تو اگر بیع ہو گئی نکاح ہو گیا اور بیع فسخ ہو گئی تو نکاح بھی باطل۔ (عالمگیری)

مسئلہ ۲۱:

باپ کی کنیز کا بیٹے  نے  نکاح کر دیا پھر باپ مر گیا تو اب یہ نکاح بیٹے  کی اجازت پر موقوف ہے ، رد کر دے  گا تو رد ہو جائے  گا اور اگر بیٹے  نے  باپ کے  مرنے  کے  بعد اپنا نکاح اس کنیز سے  کیا تو صحیح نہ ہوا۔ (عالمگیری)

مسئلہ ۲۲:

مکاتب نے  اپنی زوجہ کو خریدا تو نکاح فاسد نہ ہوا۔ اور طلاق بائن دے  دی پھر نکاح کرنا چاہے  تو بغیر اجازت نہیں  کر سکتا۔ (عالمگیری)

مسئلہ ۲۳:
لونڈی کا نکاح کر دیا تو مولیٰ پر یہ واجب نہیں  کہ اسے  شوہر کے  حوالے  کر دے  اور خدمت نہ لے  (اور اس کو تبویہ کہتے  ہیں ) ہاں  اگر شوہر کے  پاس آتی جاتی ہے  اور مولیٰ کی خدمت بھی کرتی ہے  تو یوں  کر سکتی ہے  اور شوہر کو موقع ملے  تو وطی کر سکتا ہے ۔ اور اگر شوہر نے  مہر ادا کر دیا ہے  تو مولیٰ پر یہ ضرور ہے  کہ اتنا کہہ دے  اگر تجھے  موقع ملے  تو وطی کر سکتا ہے  اور اگر عقد میں  تبویہ کی شرط تھی جب بھی مولیٰ پر واجب نہیں ۔ (درمختار)

مسئلہ ۲۴:
اگر کنیز کو اس کے  شوہر کے  حوالے  کر دیا جب بھی مولیٰ کو اختیار ہے  جب چاہے  اس سے  خدمت لے  اور زمانہ تبویہ میں  نفقہ اور رہنے  کو مکان شوہر کے  ذمہ ہے  اور اگر مولیٰ واپس لے  تو مولیٰ پر ہے  شوہر سے  ساقط ہو گیا اور اگر خود کسی کسی وقت اپنے  آقا کا کام کر جاتی ہے  مولیٰ نے  حکم نہیں  دیا ہے  تو نفقہ وغیرہ شوہر ہی پر ہے ۔ یونہی اگر مولیٰ دن میں  کام لیتا ہے  مگر رات کو شوہر کے  مکان پر بھیج دیتا ہے  جب بھی نفقہ شوہر پر ہے ۔ (درمختار)

مسئلہ ۲۵:
زمانہ تبویہ میں  طلاق بائن دی تو نفقہ وغیرہ شوہر کے  ذمہ ہے  اور واپس لینے  کے  بعد دی تو مولیٰ پر۔ (عالمگیری)

مسئلہ ۲۶:

جس کنیز کا نکاح کر دیا اسے  سفر میں  لے  جانا چاہتا ہے  تو مطلقاً اسے  اختیار ہے  اگرچہ شوہر منع کرے  بلکہ اگرچہ شوہر نے  پورا مہر دے  دیا ہو۔ (درمختار ، ردالمحتار)

مسئلہ ۲۷:
جس کنیز سے  وطی کرتا ہے  اب اس کا نکاح کرنا چاہتا ہے  تو استبرأ واجب ہے  اگر نکاح کر دیا اور چھ مہینے  سے  کم میں  بچہ پیدا ہوا تو بچہ مولیٰ کا قرار دیا جائے  گا یعنی جب کہ وہ کنیز ام ولد ہو اور مولیٰ نے  انکار نہ کیا ہو۔ اور ام ولد نہ ہو تو وہ بچہ مولیٰ کا اس وقت ہے  جب اس نے  دعویٰ کیا ہو اور اگر لا علمی میں  نکاح کیا تو بہر صورت نکاح فاسد ہے ۔ شوہر نے  وطی کی ہے  تو مہر واجب ہے  ورنہ نہیں  اور دانستہ نکاح کر دیا تو نکاح ہو جائے  گا۔ (درمختار ، ردالمحتار)

مسئلہ ۲۸:
کنیز کا نکاح کر دیا تو اس سے  جو بچہ پیدا ہو گا وہ آزاد نہیں  مگر جب کہ نکاح میں  آزادی کی شرط لگا دی ہو تواس نکاح سے  جتنی اولادیں  پیدا ہوئیں  آزاد ہیں  اور طلاق دے  کر پھر نکاح کیا تو اس نکاحِ ثانی کی اولاد آزاد نہیں ۔ (درمختار)

مسئلہ ۲۹:

کنیز کا نکاح کر دیا اور وطی سے  پہلے  مولیٰ نے  اس کو مار ڈالا اگرچہ خطاً قتل واقع ہوا تو مہر ساقط ہو گیا جب کہ وہ مولیٰ عاقل بالغ ہو۔ اور اگر لونڈی نے  خودکشی کی یا وہ مرتدہ ہو گئی یا اس نے  اپنے  شوہر کے  بیٹے  کا بشہوت بوسہ لیا یا شوہر کی وطی کے  بعد مولیٰ نے  قتل کیا تو ان صورتوں  میں  مہر ساقط نہیں ۔ (درمختار)

مسئلہ ۳۰:
وطی کرنے  میں  اگر انزال باہر کرنا چاہتا ہے  تو اس میں  اجازت کی ضرورت ہے ۔ اگر عورت حرّہ یا مکاتبہ ہے  تو خود اسکی اجازت سے  اور کنیز بالغہ ہے  تو مولیٰ کی اجازت سے  اور اپنی کنیزسے  وطی کی تو اصلاً اجازت کی حاجت نہیں ۔ (درمختار ، رالمحتار)

مسئلہ ۳۱:

کنیز جو کسی کے  نکاح میں  ہے  اگرچہ اس کا شوہر آزاد ہو جب وہ آزاد ہو گی تو اسے  اختیار ہے  چاہے  اپنے  نفس کو اختیار کرے  تو نکاح فسخ ہو جائے  گا اور وطی نہ ہوئی ہو تو مہر بھی نہیں  اور چاہے  شوہر کو اختیار کرے  تو نکاح برقرار رہے  گا اور نابالغہ ہے  تو وقتِ بلوغت اسے  یہ اختیار ہو گا کہ اپنے   نفس کو اختیار کرے  یا شوہر کو۔ (درمختار)

مسئلہ ۳۲:
خیارِ عتق سے  نکاح فسخ ہونا حکمِ قاضی پر موقوف نہیں  اور اگر آزادی کی خبر سُن کر ساکت رہی تو خیار باطل نہ ہو گا۔ جب تک کوئی فعل ایسا نہ پایا جائے  جس سے  نکاح کا اختیار کرنا سمجھا جائے  اور مجلس سے  اٹھ کھڑی ہوئی تو اب اختیار نہ رہا۔ اور اگر  اب یہ کہتی ہے  کہ مجھے  یہ مسئلہ معلوم نہ تھا کہ آزادی کے  بعد اختیار ملتا ہے  تو اس کا یہ جہل عذر قرار دیا جائے  گا۔ لہٰذا مسئلہ معلوم ہونے  کے  بعد اپنے  نفس کو اختیار کیا نکاح فسخ ہو گیا۔ اور یہ اختیار صرف باندی کے  لئے  ہے  غلام کو نہیں ۔ اور خیارِ بلوغ یعنی نابالغ کا نکاح اگر اس کے  باپ دادا کے  سوا کسی اور ولی نے  کیا ہو تو وقتِ بلوغ اسے  فسخِ نکاح کا اختیار ملتا ہے  مگر خیارِبلوغ سے  نکاح فسخ ہونا حکم قاضی پر موقوف ہے ۔ اور بالغ ہوتے  وقت اگر سکوت کیا تو خیار جاتا رہا جب کہ نکاح کا علم ہو اور یہ آخر مجلس تک نہ نہیں  رہتا بلکہ فوراً فسخ کرے  تو فسخ ہو گا ورنہ نہیں ۔ اور اس میں  جہل عذر نہیں ۔ اور خیارِ بلوغ عورت و مرد دونوں  کے  لئے  حاصل۔ (خاینہ وغیرہ)

مسئلہ ۳۳:
نکاح کنیز کی خوشی سے  ہوا تھا جب بھی خیار عتق اسے  حاصل ہے  اور اگر بغیر اجازت مولیٰ نکاح کیا تھا اور مولیٰ نے  نہ اجازت دی نہ رد کیا اور آزاد کر دیا تو نکاح صحیح ہو گیا اور خیار عتق نہیں  ہے ۔ (درمختار)

مسئلہ ۳۴:
بیٹے  کی کنیز سے  نکاح کیا اور اس سے  اولاد ہوئی تو یہ اولاد اپنے  بھائی کی طرف سے  آزاد ہے  مگر وہ کنیز ام ولد نہ ہوئی۔ یونہی اگر باپ کی کنیز سے  نکاح کیا تو اولاد باپ کی طرف سے  آزاد ہو گی اور کنیز ام ولد نہیں ۔ (عالمگیری)

مسئلہ ۳۵:
بیٹے  کی باندی سے  وطی کی اولاد نہ ہوئی تو عقر واجب ہے  اور وطی حرام ہے  اور عقر یہ ہے  کہ صرف باعتبارِجمال جو اس کی مثل کا مہر ہونا چاہیے  وہ دینا ہو گا۔ اور اولاد ہوئی اور باپ نے  اس کا دعویٰ بھی کیا اور وہ باپ حُرّ، مسلم ، عاقل ہو تو نسب ثابت ہو جائے  گا بشرطیکہ وقت وطی سے  وقت دعویٰ تک لڑکا اس کنیز کا مالک رہے  ، اور کنیز باپ کی ام ولد ہو جائے  گی۔ اور اولاد آزاد۔ اور باپ کنیز کی قیمت لڑکے  کو دے  ، عقر اوراولاد کی قیمت نہیں ۔ اور اگر اس درمیان میں  لڑکے  نے  اس کنیز کو اپنے  بھائی کے  ہاتھ بیچ ڈالا جب بھی نسب ثابت ہو گا۔ اور یہی احکام ہوں  گے ۔ لڑکے  نے  اپنی ام ولد کی نفی کر دی یعنی  یہ کہ یہ میری نہیں  اور باپ نے  دعویٰ کیا کہ یہ میری اولاد ہے  یا لڑکے  کی مدبرہ  یا مکاتبہ کی اولاد کا باپ نے  دعویٰ کیا تو ان سب صورتوں  میں  محض باپ کے  دعویٰ کرنے  سے  نسب ثابت نہ ہو گا جب تک لڑکا باپ کی تصدیق نہ کرے ۔ (درمختار ، ردالمحتار)

مسئلہ ۳۶:
دادا باپ کے  حکم میں  ہے  جب کہ باپ مر چکا ہو یا کافر یا مجنون یا غلام ہو ، بشرطیکہ وقتِ علوق سے  وقتِ دعویٰ تک دادا کو ولایت حاصل ہو۔ (درمختار)



نکاح کافر کا بیان



زہری نے  مرسلاً روایت کی کہ حضور ﷺ کے  زمانہ میں  کچھ عورتیں  اسلام لائیں  اور ان کے  شوہر کافر تھے  پھر جب شوہر بھی مسلمان ہو گئے  تو اسی پہلے  نکاح کے  ساتھ یہ عورتیں  ان کو واپس کی گئیں  یعنی جدید نکاح نہ کیا گیا۔ 
مسئلہ ۱:

جس قسم کا نکاح مسلمانوں  میں  جائز ہے  اگر اُس طرح کافر نکاح کریں  تو ان کا نکاح بھی صحیح ہے  مگر بعض اس قسم کے  نکاح ہیں  جو مسلمان کے  لئے  ناجائز اور کافر کرے  تو ہو جائے  گا۔ اس کی صورت یہ ہے  کہ نکاح کی کوئی شرط مفقود ہو مثلاً بغیر گواہ نکاح ہوا یا عورت کافر کی عدّت میں  تھی اس سے  نکاح کیا مگر شرط یہ ہے  کہ کفار ایسے  نکاح کے  جائز ہونے  کے  معتقد ہوں ۔ پھر ایسے  نکاح کے  بعد اگر دونوں  مسلمان ہو گئے  تو اسی نکاحِ سابق پر باقی رکھے  جائیں  جدید نکاح کی حاجت نہیں ۔ یونہی اگر قاضی کے  پاس مقدمہ دائر کیا تو قاضی تفریق نہ کرے  گا۔ (درمختار وغیرہ)

مسئلہ ۲:

کافر نے  محارم سے  نکاح کیا ، اگر ایسا نکاح ان لوگوں  میں  جائز ہو تو نکاح کے  لوازم نفقہ وغیرہ ثابت ہو جائیں  گے  مگر ایک دوسرے  کا وارث نہ ہو گا۔ اور اگر دونوں  اسلام لائے  یا ایک تو تفریق کر دی جائے  گی۔ یونہی اگر قاضی یا کسی مسلمان کے  پاس دونوں  نے  اس کا مقدمہ پیش کیا تو تفریق کر دے  گا اور ایک نے  کیا تو نہیں ۔ (عالمگیری وغیرہ)

مسئلہ ۳:

دو بہنوں  کے  ساتھ ایک عقد میں  نکاح کیا پھر ایک کو جدا کر دیا پھر مسلمان ہوا تو جو باقی ہے  اس کا نکاح صحیح ہے  اُسی نکاح پر برقرار رکھے  جائیں  اور جدا نہ کیا ہو تو دونوں  باطل۔ اور اگر دو عقد کے  ساتھ نکاح ہوا تو پہلی کا صحیح ہے  دوسری کا باطل۔ (عالمگیری وغیرہ)

مسئلہ ۴:

کافر نے  عورت کو تین طلاقیں  دے  دیں  پھر اس کے  ساتھ بدستور رہتا رہا۔ نہ اس سے  دوسرے  نے  نکاح کیا نہ اس نے  دوبارہ نکاح کیا یا عورت نے  خلع کرایا اور بعد خلع بغیر تجدید نکاح بدستور رہا کیا تو ان دونوں  صورتوں  میں  قاضی تفریق کر دے  گا اگرچہ نہ مسلمان ہوا نہ قاضی کے  پا س مقدمہ آیا اور اگر تین طلاقیں  دینے  کے  بعد عورت کا دوسرے  سے  نکاح نہ ہوا مگر اس شوہر نے  تجدید نکاح کی تو تفریق نہ کی جائے ۔ (عالمگیری)

مسئلہ ۵:

کتابیہ سے  مسلمان نے  نکاح کیا تھا اور طلاق دیدی ہنوز عدت ختم نہ ہوئی تھی کہ اس سے  کسی کافر نے  نکاح کیا تو تفریق کر دی جائے ۔ (درمختار)

مسئلہ ۶:

زوج و زوجہ دونوں  کافر غیر کتابی تھے  ان میں  سے  ایک مسلمان ہوا تو قاضی دوسرے  پر اسلام پیش کرے  اگر مسلمان ہو گیا فبہا اور انکار یا سکوت کیا تو تفریق کر دے  ، سکوت کی صورت میں  احتیاط یہ ہے  کہ تین بار پیش کرے ۔ یونہی اگر کتابی کی عورت مسلمان ہو گئی تو مرد پر اسلام پیش کیا جائے  اسلام قبول نہ کیا تو تفریق کر دی جائے  اور اگر دونوں  کتابی ہیں ۔ اور مرد مسلمان ہوا تو عورت بدستور اس کی زوجہ ہے ۔ (عامہ کتب)

مسئلہ ۷:

نابالغ لڑکا یا لڑکی سمجھ دار ہوں  تو ان کا بھی وہی حکم ہے  ، اور نا سمجھ ہوں  تو انتظار کیا جائے  ، جب تمیز آجائے  تو اسلام پیش کیا جائے  اور اگر شوہر مجنون ہے  تو اس کا انتظار نہ کیا جائے  کہ ہوش میں  آئے  تو اس پر اسلام پیش کریں ۔ بلکہ اس کے  باپ ماں  پر اسلام پیش کریں  ان میں  جو کوئی مسلمان ہو جائے  وہ مجنون اس کا تابع ہے  اور مسلمان قرار دیا جائے  گا۔ اور اگر کوئی مسلمان نہ ہوا تو تفریق کر دیں ۔ اور اگر اس کے  والدین نہ ہوں  تو قاضی کسی کو ا س کے  باپ کا وصی قرار دے  کر تفریق کر دے ۔ یہ سب تفصیل جنون اصلی میں ہے ۔ اوراگر وہ پہلے  مسلمان تھا تو وہ مسلمان ہی ہے  اگرچہ اس کے  ماں  باپ کافر ہوں ۔ (درمختار)

مسئلہ ۸:

شوہر مسلمان ہو گیا اور عورت مجوسیہ تھی اور یہودیہ یا نصرانیہ ہو گئی تو تفریق نہیں ۔ یونہی اگر یہودیہ تھی اب نصرانیہ ہو گئی یا بالعکس تو بدستور زوجہ ہے ۔ یونہی اگر مسلمان کی عورت نصرانیہ تھی یہودیہ ہو گئی یا یہودیہ تھی نصرانیہ ہو گئی تو بدستور اس کی عورت ہے ۔ یونہی اگر نصرانی کی عورت مجوسیہ ہو گئی تو وہ اس کی عورت ہے ۔ (ردالمحتار)

مسئلہ ۹:

یہ تمام صورتیں  اس وقت ہیں  کہ دارالاسلام میں  اسلام قبول کیا ہو۔ اور اگر دارالحرب میں  مسلمان ہوا تو عورت تین حیض گزرنے  پر نکاح سے  خارج ہو گئی اور حیض نہ آتا ہو تو تین مہینے  گزرنے  پر۔ کم عمر ہونے  کی وجہ سے  حیض نہ آتا ہو یا بڑھیا ہو گئی کہ حیض بند ہو گیا اور حاملہ ہو تو وضع حمل سے  نکاح جاتا رہا۔ اور یہ تین حیض یا تین مہینے  عدّت کے  نہیں ۔ (درمختار ، ردالمحتار)

مسئلہ ۱۰:

جو جگہ ایسی ہو کہ نہ دارالاسلام ہو نہ دارالحرب۔ وہ دارالحرب کے  حکم میں  ہے ۔ (درمختار) اور اگر وہ جگہ دارالاسلام ہو مگر کافر کا تسلط ہو جیسے  آج کل ہندوستان تو اس معاملہ میں  یہ بھی دارالحرب کے  حکم میں  ہے  یعنی تین حیض یا تین مہینے  گزرنے  پر نکاح سے  باہر ہو گی۔ 
مسئلہ ۱۱:

ایک دارالاسلام میں  آکر رہنے  لگا دوسرا دارالحرب میں  رہا جب بھی عورت نکاح سے  باہر ہو جائے  گی۔ مثلاً مسلمان ہو کر یا ذمی بن کر دارالاسلام میں  آیا یا یہاں  آکر مسلمان یا ذمی ہوا یا قید کرکے  دارالحرب سے  دارالاسلام لایا گیا تو نکاح سے  باہر ہو گئی اور اگر دونوں  ایک ساتھ مسلمان یا ذمی بن کر وہاں  سے  آئے  یا یہاں  آکر مسلمان ہوئے  یا ذمہ قبول کیا تو نکاح سے  باہر نہ ہوئی یا حربی امن لے  کر دارالاسلام میں  آیا یا مسلمان یا ذمی دارالحرب کو امان لے  کر گیا تو عورت نکاح سے  باہر نہ ہو گی۔ (درمختار)

مسئلہ ۱۲:

باغی کی حکومت سے  نکل کر امامِ برحق کی حکومت میں  آیا یا بالعکس تو نکاح پر کوئی اثر نہیں ۔ (عالمگیری)

مسئلہ ۱۳:

مسلمان یا ذمی نے  دارالحرب میں  حربیہ کتابیہ سے  نکاح کیا تھا۔ وہ وہاں  سے  قید کر کے  لائی گئی تو نکاح سے  خارج نہ ہوئی۔ یونہی اگر وہ شوہر سے  پہلے  خود آئی جب بھی نکاح باقی ہے  اور اگر شوہر پہلے  آیا اور عورت بعد میں  تو نکاح جاتا رہا۔ (عالمگیری)

مسئلہ ۱۴:

ہجرت کر کے  دارالاسلام میں  آئی ، مسلمان ہو کر یا ذمی بن کر یا یہاں  آکر مسلمان یا ذمیہ ہوئی تو اگر حاملہ نہ ہو فوراً نکاح کر سکتی ہے ۔ اور حاملہ ہو تو بعد وضع حمل مگر یہ وضع حمل اس کے  لئے  عدّت نہیں ۔ (درمختار)

مسئلہ ۱۵:

کافر نے  عورت اور اس کی لڑکی دونوں  سے  نکاح کیا۔ اب مسلمان ہوا۔ اگر ایک عقد میں  نکاح ہوا تو دونوں  کا باطل اور علیحدہ علیحدہ نکاح کیا اور دخول کسی سے  نہ ہوا تو پہلا نکاح صحیح ہے  دوسرا باطل اور دونوں  سے  وطی کر لی ہے  تو دونوں  باطل۔ اور اگر پہلے  ایک سے  نکاح ہوا اور دخول بھی ہو گیا۔ اس کے  بعد دوسری سے  نکاح کیا تو پہلا جائز ، دوسرا باطل ، اور اگر پہلی سے  صحبت نہ کی مگر دوسری سے  کی تو دونوں  باطل مگر جب کہ پہلی عورت ماں  ہو اور دوسری اسکی بیٹی اور فقط اس دوسری سے  وطی کی تو اس لڑکی سے  پھر نکاح کر سکتا ہے  اور اس کی ماں  سے  نہیں ۔ (عالمگیری)


مسئلہ ۱۶:

عورت مسلمان ہوئی اور شوہر پر اسلام پیش کیا گیا اس نے  اسلام لانے  سے  انکار یا سکوت کیا تو تفریق کی جائے  گی اور یہ تفریق طلاق قرار دی جائے  یعنی اگر بعد میں  مسلمان ہوا اور اسی عورت سے  نکاح کیا تو اب دو ہی طلاق کامالک رہے  گا کہ منجملہ تین طلاقوں  کے  ایک پہلے  ہو چکی ہے ۔ اور یہ طلاق بائن ہے  اگرچہ دخول ہو چکا ہو یعنی اگر مسلمان ہو کر رجعت کرنا چاہے  تو نہیں  کر سکتا۔ بلکہ جدید نکاح کرنا ہو گا اور دخول ہو چکا ہو تو عورت پر عدّت واجب ہے  اور عدّت کا نفقہ شوہر سے  لے  گی اور پورا مہر شوہر سے  لے  سکتی ہے ۔ قبل دخول ہو تو نصف مہر واجب ہوا اور عدّت نہیں  اور اگر شوہر مسلمان ہوا اور عورت نے  انکار کیا تو تفریق فسخ نکاح ہے  کہ عورت کی جانب سے  طلاق نہیں  ہو سکتی ہے  پھر اگر وطی ہو چکی ہے  تو پورا مہر لے  سکتی ہے  ورنہ کچھ نہیں ۔ (درمختار ، بحر)

مسئلہ ۱۷:

زن و شوہر میں  سے  کوئی معاذ اللہ مرتد ہو گیا تو نکاح ٹوٹ گیا۔ اور یہ فسخ ہے  طلاق نہیں  عورت موطؤہ ہے  تو مہر بہرحال پورا لے  سکتی ہے  اور غیر موطؤہ ہے  تو اگر عورت مرتد ہوئی کچھ نہ پائے  گی اور شوہر مرتد ہوا تو نصف مہر لے  سکتی ہے  اور عورت مرتدہ ہوئی اور زمانۂ عدت میں  مر گئی اور شوہر مسلمان ہے  تو ترکہ پائے  گی۔ (درمختار)

مسئلہ ۱۸:

دونوں  ایک ساتھ مرتد ہو گئے  پھر مسلمان ہوئے  تو پہلا نکاح باقی رہا اور اگر دونوں  میں  سے  ایک پہلے  مسلمان ہوا پھر دوسرا تو نکاح جاتا رہا۔ اور اگر یہ معلوم نہ ہو کہ پہلے  کون مرتد ہوا تو دونوں  کا مرتد ہونا ایک ساتھ قرار دیا جائے ۔ (عالمگیری)

مسئلہ ۱۹:

عورت مرتدہ ہو گئی تو اسلام لانے  پر مجبور کی جائے  یعنی اسے  قید میں  رکھیں  یہاں  تک کہ مر جائے  یا اسلام لائے  اور جدید نکاح ہو تو مہر بہت تھوڑا رکھا جائے ۔ (درمختار)

مسئلہ ۲۰:

عورت نے  زبان سے  کلمۂ کفر جاری کیا تاکہ شوہر سے  پیچھا چھوٹے  یا اس لئے  کہ دوسرا نکاح ہو گا تو اس کا مہر بھی وصول کرے  گی تو ہر قاضی کو اختیار ہے  کہ کم سے  کم مہر پر اسی شوہر کے  ساتھ نکاح کر دے ۔ عورت راضی ہو یا ناراض اور عورت کو یہ اختیار نہ ہو گا کہ دوسرے  سے  نکاح کرلے ۔ (عالمگیری)

مسئلہ ۲۱:

مسلمان کے  نکاح میں  کتابیہ عورت تھی اور مرتد ہو گیا یہ عورت بھی اس کے  نکاح سے  باہر ہو گئی۔ (عالمگیری)

مسئلہ ۲۲:

بچہ اپنے  باپ ماں  میں  اس کا تابع ہو گا جس کا دین بہتر ہو مثلاً اگر کوئی مسلمان ہوا تو اولاد مسلمان ہے  ہاں  اگر بچہ دارالحرب میں  ہے  اور اس کا باپ دارالاسلام میں  مسلمان ہوا تو اس صورت میں  اس کا تابع نہ ہو گا۔ اور اگر ایک کتابی ہے  دوسرا مجوسی یا بت پرست تو بچہ کتابی قرار دیا جائے ۔ (عامہ کتب)

مسئلہ ۲۳:
مسلمان کا کسی لڑکی سے  نکاح ہوا اور اس لڑکی کے  والدین مسلمان تھے  پھر مرتد ہو گئے  تو وہ لڑکی نکاح سے  باہر نہ ہوئی اور اگر لڑکی کے  والدین مرتد ہو کر لڑکی کو لے  کر دارالحرب کو چلے  گئے  تو اب باہر ہو گئی۔ اور اگر اس کے  والدین سے  کوئی حالتِ اسلام میں  مر چکا ہے  یا مرتد ہونے  کی حالت میں  مرا پھر دوسرا مرتد ہو کر لڑکی کو دارالحرب میں  لے  گیا تو باہر نہ ہوئی۔ خلاصہ یہ کہ والدین کے  مرتد ہونے  سے  چھوٹے  بچے  مرتد نہ ہوں  گے  جب تک دونوں  مرتد ہو کر اسے  دارالحرب کو نہ جائیں ۔ نیز یہ کہ ایک مر گیا تو دوسرے  کے  تابع نہ ہوں  گے  اگرچہ یہ مرتد ہو کر دارالحرب کو لے  جائے  اور تابع ہونے  میں  یہ شرط ہے  کہ خود وہ بچہ اس قابل نہ ہو کہ اسلام و کفر میں  تمیز کر سکے  اور سمجھدار ہے  تو اسلام اور کفر میں  کسی کا تابع نہیں ۔ مجنون بھی بچہ ہی کے  حکم میں  ہے  کہ وہ تابع قرار دیا جائے  گا۔ جب کہ جنون اصلی ہو۔ اور بلوغ سے  پہلے  یا بعد بلوغ مسلمان تھا  پھر مجنون ہو گیا تو کسی کا تابع نہیں  بلکہ یہ مسلمان ہے ۔ بوہرے  کا بھی یہی حکم ہے  کہ اصلی ہے  تو تابع اور عارضی ہے  تو نہیں ۔ (عالمگیری ، درمختار وغیرہما)

مسئلہ ۲۴:
بالغ ہو اور سمجھ بھی  رکھتا ہو مگر اسلام سے  واقف نہیں  تو مسلمان نہیں  یعنی جب کہ ایمان اجمالی بھی نہ ہو۔ 
مسئلہ ۲۵:
مرتد و مرتدہ کا نکاح کسی سے  نہیں  ہو سکتا۔ نہ مسلمان سے  نہ کافر سے  نہ مرتدہ و مرتد سے ۔ (درمختار)

مسئلہ ۲۶:

زبان سے  کلمۂ کفر نکلا۔ اس نے  تجدید اسلام و تجدید نکاح کی اگر معاذ اللہ کئی بار یوہیں  ہوا جب بھی اسے  حلالہ کی اجازت نہیں ۔ (عالمگیری)

مسئلہ ۲۷:
نشہ والا جس کی عقل جاتی رہی اور زبان سے  کلمۂ کفر  نکلا تو عورت نکاح سے  باہر نہ ہوئی۔ (عالمگیری) مگر تجدیدِ نکاح کی جائے ۔ 




باری مقرر کرنے  کا بیان



اللہ عزوجل فرماتا ہے :۔ 




فَاِنْ خِفْتُمْ اَنْ لَّا تَعْدِلُوْا فَوَاحِدَۃً اَوْ مَا مَلَکَتْ اَیْمَانُکُمْ ط ذٰلِکَ اَدْنیٰ اَنْ لَّا تَعُوْلُوْا  ہ



(اگر تمہیں  خوف ہو کہ عدل نہ کرو گے  تو ایک ہی سے  نکاح کرو یا وہ باندیاں  جن کے  تم مالک ہو یہ زیادہ قریب ہے  اس سے  کہ تم سے  ظلم نہ ہو)



اور فرماتا ہے :۔ 


لَنْ تَسْتَطِیْعُوْا اَنْ تَعْدِلُوْا بَیْنَ النِّسَائِ وَلَوْ حَرَصْتُمْ فَلَا تَمِیْلُوْا کُلَّ الْمَیْلِ فَتَذَرُوْھَا کَالْمُعَلَّقَۃِ ط وَاِنْ تُصْلِحُوْا وَ تَتَّقُوْا فَاِنَّ اللّٰہَ کَانَ غَفُوْراً رَّحِیْماً ط



(تم سے  ہرگز نہ ہو سکے  گا کہ عورتوں  کو برابر رکھو اگرچہ حرص کرو تو یہ تو نہ ہو کہ ایک طرف پورا جھک جاؤ اور دوسری کو لٹکتی چھوڑ دو۔ اور اگر نیکی اور پرہیزگاری کرو تو بے  شک اللہ بخشنے  والا مہربان ہے )

حدیث ۱:

امام احمد و ابو داؤد و نسائی و ابن ماجہ ابوہریرہ رضی اللہ تعالیٰ عنہ سے  راوی رسول اللہ ﷺ نے  فرمایا جس کی دو عورتیں  ہوں  ان میں  ایک کی طرف مائل ہو تو قیامت کے  دن اس  طرح حاضر ہو گا کہ اس کا آدھا دھڑ مائل ہوگا۔ ترمذی اور حاکم کی روایت ہے  کہ اگر دونوں  میں  عدل نہ کرے  تو قیامت کے  دن حاضر ہو گا۔ اس طرح کہ آدھا دھڑ ساقط (بیکار) ہو گا۔ 
حدیث ۲:
ابوداؤد و ترمذی و نسائی و ابن ماجہ و ابن حبان نے  ام المومنین صدیقہ رضی اللہ تعالیٰ عنہا سے  روایت کی کہ رسول اللہ ﷺباری میں  عدل فرماتے  اور کہتے  الٰہی میں  جس کا مالک ہوں  اس میں  میں  نے  یہ تقسیم کر دی اور جس کا مالک تو ہے  میں  مالک نہیں  (یعنی محبتِ قلب) اس میں  ملامت نہ فرما۔ 
حدیث ۳:
صحیح مسلم میں  عبداللہ بن عمر رضی اللہ تعالیٰ عنہما سے  مروی رسول اللہ ﷺ نے  فرمایا بے  شک عدل کرنے  والے  اللہ کے  نزدیک رحمن کی دہنی طرف نور کے  منبر پر ہوں  گے  اور اس کے  دونوں  ہاتھ دہنے  ہیں ۔ وہ لوگ جو حکم کرنے  اور اپنے  گھر والوں  میں  عدل کرتے  ہیں ۔ 
حدیث ۴:
صحیحن میں  ام المومنین صدیقہ رضی اللہ تعالیٰ عنہا سے   مروی کہ حضورِ اقدس ﷺ جب سفر کاارادہ فرماتے  تو ازواجِ مطہرات میں  قرعہ ڈالتے  جن کا قرعہ نکلتا انہیں  اپنے  ساتھ لے  جاتے ۔ 


مسائلِ فقہیّہ



جس کی دو یا تین یا چار عورتیں  ہوں  ان پر عدل فرض ہے  یعنی جو چیزیں  اختیاری ہوں  اُن میں  سب عورتوں  کا یکساں  لحاظ کرے  یعنی ہر ایک کو اس کا پورا حق ادا کرے ۔ پوشاک اور نان نفقہ اور رہنے  سہنے  میں  سب کے  حقوق پورے  ادا کرے  اور جو بات اس کے  اختیار کی نہیں  اس میں  مجبور و معذور ہے  مثلاً ایک کی زیادہ محبت ہے  دوسری کی کم۔ یونہی جماع سب کے  ساتھ برابر ہونا بھی ضروری نہیں ۔ (درمختار)

مسئلہ ۱:

ایک مرتبہ جماع قضائً واجب ہے  اور دیانۃً یہ حکم ہے  کہ گاہے  گاہے  کرتا رہے  اور اس کے  لئے  کوئی حد مقرر نہیں  تو اگر اتنا تو ہو کہ عورت کی نظرا وروں  کی طرف نہ اُٹھے  اوراتنی کثرت بھی جائز نہیں  کہ عورت کو ضرر پہنچے ۔ اور یہ اس کے  جُثّہ اور قوت کے  اعتبار سے  مختلف ہے ۔ (درمختار وغیرہ)

مسئلہ ۲:

ایک ہی بی بی ہے  مگر اس کے  پاس نہیں  رہتا بلکہ نماز روزہ میں  مشغول رہتا ہے  تو عورت شوہر سے  مطالبہ کر سکتی ہے  اور اسے  حکم دیا جائے  گا کہ عورت کے  پاس بھی رہا کرے  کہ حدیث میں  فرمایا کہ وَاِنَّ لِزَوْجِکَ عَلَیْکَ حَقّاً تیری بی بی کا تجھ پر حق ہے ، روزمرّہ شب بیداری اور روزہ رکھنے  میں  اس کا حق تلف ہوتا ہے ۔ رہا یہ کہ اس کے  پاس رہنے  کی کیامیعاد ہے  اس کے  متعلق ایک روایت یہ ہے  کہ چار دن میں  ایک دن اس کے  لئے  اور تین دن عبادت کے  لئے  اور صحیح یہ ہے  کہ اسے  حکم دیا جائیے  کہ عورت کا بھی لحاظ رکھے  اس کے  لئے  بھی کچھ وقت دے  اور اس کی مقدار شوہر کے  تعلق ہے ۔ (جوہرہ ، خانیہ)

مسئلہ ۳:

نئی اور پرانی، کنواری اور ثیب، تندرست اور بیمار، حاملہ اور غیرحاملہ، اور وہ نابالغہ جو قابلِ وطی ہو ، حیض و نفاس والی اور جس سے  ایلا یا ظہار کیا ہو ، اور جس کو طلاق رجعی دی اور رجعت کا ارادہ ہو۔ اور احرام والی اور وہ مجنونہ جس سے  ایذا کا خوف نہ ہو ، مسلمہ اور کتابیہ سب برابر ہیں  سب کی باریاں  برابر ہوں  گی۔ یونہی مردعنین ہو یا خصّی، مریض ہو یا تندرست بالغ ہو یا نابالغ قابلِ وطی۔ ان سب کا ایک حکم ہے ۔ (عالمگیری)

مسئلہ ۴:

ایک زوجہ کنیز ہے  دوسری حرہ۔ تو آزاد کے  لئے  دو دن اور دو راتیں  اور کنیز کے  لئے  ایک دن رات۔ اور اگر اس عورت کے  پاس جو کنیز ہے  ایک دن رات رہ چکا تھا کہ آزاد ہو گئی تو حرہ کے   پاس چلا جائے ۔  یونہی حرہ کے  پاس ایک دن رات رہ چکا تھا۔ اب کنیز آزاد ہو گئی تو کنیزکے  پاس چلا جائے  کہ اب اس کے  یہاں  دو دن رہنے  کی کوئی وجہ نہیں ۔ جو کنیز اس کی مِلک میں  ہے  اس کے  لئے  باری نہیں ۔ (عالمگیری)

مسئلہ ۵:

باری میں  رات کا اعتبار ہے  لہٰذا ایک کی رات میں  دوسری کے  یہاں  بلا ضرورت نہیں  جا سکتا۔ دن میں  کسی حاجت کے  لئے  جا سکتا ہے ۔ اور دوسری بیمار ہے  تو اس کے  پوچھنے  کو رات میں  بھی جا سکتا ہے  اور مرض شدید ہے  تو اس کے  یہاں  رہ بھی سکتا ہے  یعنی جب اس کے  یہاں  کوئی ایسا نہ ہو جس سے  اس کا جی بہلے  اور تیمارداری کرے ۔ ایک کی باری میں  دوسری سے  دن میں  بھی جماع نہیں  کر سکتا۔ (جوہرہ ، نیرہ)

مسئلہ۶:

رات میں  کام کرتا ہے  مثلاً پہرہ دینے  پر نوکر ہے  تو باریاں  دن کی مقرر کرے ۔ (درمختار)

مسئلہ۷:

ایک عورت کے  یہاں  آفتاب کے  غروب کے  بعد آیا۔ دوسری کے  یہاں  بعد عشاء تو باری کے  خلاف ہوا۔ یعنی رات کا حصہ دونوں  کے  پاس برابر صرف کرنا چاہئیے ۔ رہا دن اس میں  برابری ضروری نہیں  ایک کے  پاس دن کا زیادہ حصہ گزارا۔ دوسری کے  پاس کم تو اس میں  حرج نہیں ۔ (ردالمحتار)

مسئلہ ۸:

شوہر بیمار ہوا اور عورتوں  کے  مکانات سکونت کے  علاوہ بھی اس کا کوئی مکان ہے ۔ اور اسی گھر میں  ہے  تو ہر ایک کو اس کی باری پر اس مکان میں  بلائے  اور اگر ان میں  سے  کسی کے  مکان میں  ہے  تو دوسری کی باری میں  اس کے  مکان پر چلا جائے ۔ اور اگر اتنی طاقت نہیں  کہ دوسری کے  یہاں  جائے  تو صحت کے  بعد دوسری کے  یہاں  اتنے  ہی دن ٹھہرے  جتنے  دن بیماری میں  اس کے  یہاں  تھے ۔ (درمختار)

مسئلہ ۹:

یہ اختیار شوہر کو ہے  کہ ایک دن کی باری مقرر کرے  یا تین تین دن کی بلکہ ایک ایک ہفتہ کی بھی مقرر کر سکتا ہے  اور یہ بھی شوہر ہی کو اختیار ہے  کہ شروع کس کے  پاس سے  کرے  ، ایک ہفتہ سے  زیادہ نہ رہے ۔ اور اگر ایک کے  پاس جو مقرر کیا ہے  اس سے  زیادہ رہا تو دوسری کے  پاس بھی اتنے  ہی دنوں  رہے ۔ (درمختار ، ردالمحتار)

مسئلہ ۱۰:

جب سب عورتوں  کی باریاں  پوری ہو گئیں  تو کچھ دنوں ان میں  کسی کے  پاس نہ رہنے  بلکہ کسی کنیز کے  پاس رہنے  یا تنہا رہنے  کا شوہر کو اختیار ہے ۔ یعنی یہ ضرورنہیں  کہ ہمیشہ کسی نہ کسی کے  یہاں  رہے ۔ (ردالمحتار)

مسئلہ ۱۱:

ایک عورت کے  پاس مہینے  بھر رہا اور دوسری کے  پاس نہ رہا۔ اس نے  دعویٰ کیا تو آئندہ کے  لئے  قاضی حکم دے  گا کہ دونوں  کے  پاس برابر رہے  اور پہلے  جو ایک مہینہ رہ چکا ہے  اس کا معاوضہ نہیں ۔ اگرچہ عدل نہ کرنے  سے  گنہگار ہوا۔ اور قاضی کے  منع کرنے  پر بھی نہ مانے  تو سزا کا مستحق ہے ۔ (درمختار)

مسئلہ ۱۲:

سفر کو جانے  میں  باری نہیں  بلکہ شوہر کو اختیار ہے  جسے  چاہے  اپنے  ساتھ لے  جائے  اور بہتر یہ ہے  کہ قرعہ ڈالے  جس کے  نام کا قرعہ نکلے  اسے  لے  جائے  اور سفر سے  واپسی کے  بعد اور عورتوں  کو یہ حق نہیں  کہ اس کا مطالبہ کریں  کہ جتنے  دن سفر میں  رہا۔ اتنے  ہی دنوں  ان باقیوں  کے  پاس رہے  بلکہ اب سے  باری مقرر ہو گی۔ (جوہرہ) سفر سے  مراد شرعی سفر ہے  جس کا بیان نماز میں  گزرا۔ عرف میں  پردیس میں  رہنے  کو بھی سفر کہتے  ہیں  یہ مراد نہیں ۔ 
مسئلہ ۱۳:

عورت کو اختیار ہے  کہ اپنی باری سَوْت کوہبہ کر دے  اور ہبہ کرنے  کے  بعد واپس لینا چاہے  تو واپس لے  سکتی ہے ۔ (جوہرہ  وغیرہا)


مسئلہ ۱۴:

دو عورتوں  سے  نکاح کیا اس شرط پر کے  ایک کہ یہاں  زیادہ رہے  گا یا عورت نے  کچھ مال دیا یا مہرمیں  سے  کچھ کم کر دیا کہ اس کے  پاس زیادہ رہے  یا شوہر نے  ایک کو مال دیا کہ وہ اپنی باری سَوْت کو دے  دے  یا ایک عورت نے  دوسری کو مال دیا کہ یہ اپنی باری اسے  دے  دے  یہ سب صورتیں  باطل ہیں  اور جو مال دیا ہے  واپس ہو گا۔ (عالمگیری)

مسئلہ ۱۵:

وطی و بوسہ ہر قسم کے  تمتع   سب عورتوں  کے  ساتھ یکساں  کرنا مستحب ہے  واجب نہیں ۔ (فتح القدیر)

مسئلہ ۱۶:

ایک مکان میں  دو یا چند عورتوں  کو اکٹھا نہ کرے  اور اگر عورتیں  ایک مکان میں  رہنے  پر خود راضی ہوں  تو رہ سکتی ہے  مگر ایک کے  سامنے  دوسری سے  وطی نہ کرے  ، اگر ایسے  موقع پر عورت نے  انکار کر دیا تو نافرمان نہیں  قرار دی جائے  گی۔ (عالمگیری)

مسئلہ ۱۷:

عورت کو جنابت و حیض و نفاس کے  بعد نہانے  پر مجبور کر سکتا ہے  مگر عورت کتابیہ ہو تو جبر نہیں ۔ خوشبو استعمال کرنے  اور موئے  زیرِ ناف صاف کرنے  پر بھی مجبور کر سکتا ہے  اور جس چیز کی بُو سے  اسے  نفرت ہو مثلاً کچّا لہسن ، کچی پیاز ، مولی وغیرہ کھانے  تمباکو کھانے  حقّہ پینے  کومنع کر سکتا ہے  بلکہ ہر مباح چیز جس سے  شوہر منع کرے  عورت کو اس کا ماننا واجب۔ (عالمگیری ، ردالمحتار)

مسئلہ ۱۸:

شوہر بناؤ سنگار کو کہتا ہے  یہ نہیں  کرتی یا وہ اپنے  پاس بُلاتا ہے  اور یہ نہیں  آتی اس صورت میں  شوہر کومارنے  کا بھی حق ہے  اور نماز نہیں  پڑھتی تو طلاق دینی جائز ہے  اگرچہ مہر ادا کرنے  پر قادر نہ ہو۔ (عالمگیری)

مسئلہ ۱۹:

عورت کومسئلہ پوچھنے  کی ضرورت ہوا تو اگر شوہر عالم ہو تو اسے  پوچھ لے  ، اور عالم نہیں  تو اس سے  کہے  وہ پوچھ آئے  اور ان صورتوں  میں  اسے  خود عالم کے  یہاں  جانے  کی اجازت نہیں  اور یہ صورتیں  نہ ہوں  تو جا سکتی ہے ۔ (عالمگیری)

مسئلہ ۲۰:

عورت کا باپ اپاہج ہو اور اس کا کوئی نگران نہیں  تو عورت اس کی خدمت کے  لئے  جا سکتی ہے ۔ اگرچہ شوہر منع کرتا ہو۔ (عالمگیری)



حقوق الزوجین



آج کل عام شکایت ہے  کہ زن و شوہر میں  نااتفاقی ہے ۔ مرد کوعورت کی شکایت ہے  تو عورت کی مرد کی۔ ہر ایک دوسرے  کے  لئے  بلائے  جان ہے  اور جب اتفاق نہ ہو تو زندگی تلخ اور نتائج نہایت خراب۔ آپس کی نااتفاقی علاوہ دنیا کی خرابی کے  دین بھی برباد کرنے  والی ہوتی ہے  اور اس نااتفاقی کا اثرِ بد اِ نہیں  تک محدود نہیں  رہتا بلکہ اولاد پر بھی ا ثر پڑتا ہے  اولاد کے  دل میں  نہ باپ کا ادب رہتا ہے  نہ ماں  کی عزت اس نا اتفاقی کا بڑا سبب یہ ہے  کہ طرفین میں  ہر ایک دوسرے  کے  حقوق کا لحاظ نہیں  رکھتے  اور باہم رواداری سے  کام نہیں  لیتے  مرد چاہتا ہے  کہ عورت کو باندی سے  بدتر کر کے  رکھے  اور عورت چاہتی ہے  کہ مرد میرا غلام رہے  جومیں  چاہوں  وہ ہو،چائے  کچھ ہو جائے  مگر بات میں  فرق نہ آئے  ، جب ایسے  خیالاتِ فاسدہ طرفین میں  پیدا ہوں  گے  تو کیونکر نبھ سکے  گی۔ دن رات کی لڑائی اور ہر ایک کے  اخلاق و عادات میں  برائی اور گھر کی بربادی اسی کا نتیجہ ہے ۔ قرآن مجید میں  جس طرح یہ حکم آیا کہ اَلرِّجَالُ قَوَّامُوْنَ عَلَی النِّسَآئِ جس سے  مردوں  کی بڑائی ظاہر ہوتی ہے ۔ اسی طرح یہ بھی فرمایا کہ وَ عَاشِرُوْھُنَّ بِالْمَعْرُوْفِ ط جس کا صاف یہ مطلب ہے  کہ عورتوں  کے  ساتھ اچھی معاشرت کرو۔ اس موقع پر ہم بعض حدیثیں  ذکر کریں  گے  جن سے  ہر ایک کے  حقوق کی معرفت حاصل ہو۔ مگر مرد کو یہ دیکھنا چاہیئے  کہ اس کے  ذمہ عورت کے  کیا حقوق ہیں  انہیں  ادا کرے  اور عورت شوہر کے  حقوق دیکھے  اور پورے  کرے  یہ نہ ہو کہ ہر ایک اپنے  حقوق کا مطالبہ کرے  اور دوسرے  کے  حقوق سے  سروکار نہ رکھے  اور یہی فساد کی جڑہے ۔ اور یہ بہت ضروری ہے  کہ ہر ایک دوسرے  کی بیجا باتوں  کا تحمل کرے ۔ اور اگر کسی موقع پر دوسری طرف سے  زیادتی ہو تو آمادہ بفساد نہ ہو کہ ایسی جگہ ضد پیدا ہو جاتی ہے  اور سُلجھی ہوئی بات اُلجھ جاتی ہے ۔ 
حدیث ۱:

حاکم نے  امیر المومنین صدیقہ رضی اللہ تعالیٰ عنہما سے  روایت کی کہ رسول اللہ ﷺ نے  فرمایا عورت پر سب آدمیوں  سے  زیادہ حق اس کے  شوہر کا ہے  اور مرد پر اس کی ماں  کا۔ 
حدیث ۲تا۵:
نسائی ابوہریرہ سے  اور امام احمد معاذ سے  اور حاکم بریدہ رضی اللہ تعالیٰ عنہم سے  راوی کہ رسول اللہ ﷺ نے  فرمایا۔ اگر میں  کسی شخص کوکسی مخلوق کے  لئے  سجدہ کرنے  کا حکم دیتا تو عورت کو حکم دیتا کہ وہ اپنے  شوہر کو سجدہ کرے ۔ اسی کے  مثل ابوداؤد اور حاکم کی روایت قیس بن سعد رضی اللہ تعالیٰ عنہ سے  ہے ۔ اس میں  سجدہ کی وجہ بھی بیان فرمائی کہ اللہ تعالیٰ نے  مردوں  کا حق عورتوں  کے  ذمہ کر دیا ہے ۔ 
حدیث ۶:
امام احمد و ابنِ ماجہ و ابن حبان عبداللہ بن ابی اوفی رضی اللہ تعالیٰ عنہ سے  راوی کہ فرماتے  ہیں  ﷺ اگر میں  کسی کو حکم کرتا کہ غیر خدا کے  لئے  سجدہ کرے  تو حکم دیتا کہ عورت اپنے  شوہر کو سجدہ کرے ، قسم ہے  اس کی جس کے  قبضہ ٔ قدرت میں  محمد (ﷺ) کی جان ہے  عورت اپنے  پروردگار کا حق ادا نہ کر ے  گی جب تک شوہر کے  کُل حق ادا نہ کرے ۔ 
حدیث ۷:
امام احمد انس رضی اللہ تعالیٰ عنہ سے  راوی فرماتے  ہیں  ﷺ اگر آدمی کا آدمی کے  لئے  سجدہ کرنا درست ہوتا تو میں  عورت کو حکم دیتا کہ اپنے  شوہر کو سجدہ کرے  کہ اس کے  ذمہ اس کا بہت بڑا حق ہے  قسم ہے  اس کی جس کے  قبضہ ٔ قدرت میں  جان ہے  اگر قدم سے  سر تک شوہر کے  تمام جسم میں  زخم ہوں  جن سے  پیب اور کچ لہو بہتا ہو پھر عورت اسے  چاٹے  تو حقِ شوہر ادانہ کیا۔ 
حدیث ۸:
صحیحین میں  ابوہریرہ رضی اللہ تعالیٰ عنہ سے  مروی رسول اللہ ﷺ فرماتے  ہیں ۔ شوہر نے  عورت کو بلایااس نے  انکار کر دیا اور غصہ میں  اس نے  رات گزاری تو صبح تک اس عورت پر فرشتے  لعنت بھیجتے  رہتے  ہیں  اور دوسری روایت میں  ہے  کہ جب تک شوہر اس سے  راضی نہ ہو اللہ عزوجل اُس عورت سے  ناراض رہتا ہے ۔ 
حدیث ۹:

امام احمد و ترمذی و ابن ماجہ معاذ رضی اللہ تعالیٰ عنہ سے  راوی کہ حضورِ اقدس ﷺ نے  فرمایا جب عورت اپنے  شوہر کو دنیا میں  ایذا دیتی ہے  تو حورِعین کہتی ہیں  خدا تجھے  قتل کرے  اِسے  ایذا نہ دے  یہ تو تیرے  پاس مہمان ہے  عنقریب تجھ سے  جدا ہو کر ہمارے  پاس آئے  گا۔ 
حدیث ۱۰:
طبرانی معاذ رضی اللہ تعالیٰ عنہ سے  راوی کہ رسول اللہ ﷺ نے  فرمایا عورت ایمان کا مزہ نہ پائے  گی جب تک حقِ شوہر ادا نہ کرے ۔ 
حدیث ۱۱:
طبرانی میمونہ رضی اللہ تعالیٰ عنہا سے  راوی کہ فرمایا جو عورت خدا کی اطاعت کرے  اور شوہر کا حق ادا کرے  اور اسے  نیک کام کی یاد دلائے  اور اپنی عصمت اور اس کے  مال میں  خیانت نہ کرے  تو اس کے  اور شہیدوں  کے  درمیان جنت میں  ایک درجہ کا فرق ہو گا پھر اس شوہر باایمان نیک خو ہے  تو جنت میں  وہ اس کی بی بی ہے  ورنہ شہداء میں  سے  کوئی اس کا شوہر ہو گا۔ 
حدیث ۱۲:
ابوداؤد طیالسی و ابن عساکر ابن عمر رضی اللہ تعالیٰ عنہما سے  راوی کہ رسول اللہ ﷺ نے  فرمایا کہ شوہر کا حق عورت پر یہ ہے  کہ اپنے  نفس کو اس سے  نہ روکے  اور سوا فرض کے  کسی دن بغیر اس کی اجازت کے  روزہ نہ رکھے ۔ اگر ایساکیا یعنی بغیر اجازت روزہ رکھ لیا تو گنہگار ہوئی اور بدون اجازت اس کا کوئی عمل مقبول نہیں  اگر عورت نے  کر لیا تو شوہر کو ثواب ہے  اور عورت پر گناہ۔ اور بغیر اجازت اس کے  گھر سے  نہ جائے ۔ اگر ایسا کیا تو جب تک توبہ نہ کرے  اللہ اور فرشے  اس پر لعنت کرتے  ہیں  عرض کی گئی اگرچہ شوہر ظالم ہو فرمایا اگرچہ ظالم ہو۔ 
حدیث ۱۳:
طبرانی تمیم داری رضی اللہ تعالیٰ عنہ سے  راوی کہ رسول اللہ ﷺ نے  فرمایا عورت پر شوہر کا  حق ہے  کہ اس کے  بچھونے  کو نہ چھوڑے  اور اسکی قسم کو سچا کرے  اور بغیر اجازت کے  باہر نہ جائے  اور ایسے  شخص کو مکان میں  نہ آنے  دے  جس کا آنا شوہر کو پسند نہ ہو۔ 
حدیث ۱۴:
ابونعیم علی رضی اللہ تعالیٰ عنہ سے  راوی کہ فرمایا اے  عورتو ! خدا سے  ڈرو اور شوہر کی رضا مندی میں  خوش رہو اس لئے  عورت کو اگر معلوم ہوتا کہ شوہر کا کیا حق ہے  تو جب تک اس کے  پاس کھانا حاضر رہتا یہ کھڑی رہتی۔ 
حدیث ۱۵:
ابونعیم حلیہ میں  انس رضی اللہ تعالیٰ عنہ سے  راوی کہ رسول اللہ ﷺ نے  فرمایا عورت جب پانچوں  نمازیں  پڑھے ۔ اور ماہِ رمضان کے  روزے  رکھے  اور اپنی عفّت کی محافظت کرے  اور شوہر کی اطاعت کرے  تو جنت کے  جس دروازے  سے  چاہے  داخل ہو۔ 
حدیث ۱۶:
ترمذی ام المومنین ام سلمہ رضی اللہ تعالیٰ عنہا سے  راوی کہ رسول اللہ ﷺ نے  فرمایا کہ جو عورت اس حال میں  مری کہ شوہر راضی تھا وہ جنت میں  داخل ہو گئی۔ 
حدیث ۱۷:
بیہقی شعب الایمان میں  جابر رضی اللہ تعالیٰ عنہ سے  راوی رسول اللہ ﷺ نے  فرمایا کہ تین شخص ہیں  جن کی نماز قبول نہیں  ہوتی اور ان کی کوئی نیکی بلند نہیں  ہوتی۔ (۱) بھاگا ہوا غلام جب تک اپنے  آقاؤں  کے  پاس لوٹ نہ آئے  اور اپنے  کو ان کے  قابو میں  نہ دے  دے ۔ (۲) وہ عورت جس کا شوہر اس پر ناراض ہے  اور (۳) نشہ والا جب تک ہوش میں  نہ آئے ۔ 


یہ چند حدیثیں  حقوقِ شوہر کی ذکر کی گئیں  عورتوں  پر لازم ہے  کہ حقوقِ شوہر کا تحفظ کریں  اور شوہر کو ناراض کر کے  اللہ تعالیٰ کی ناراضگی کا وبال اپنے  سر نہ لیں  کہ اس میں  دنیا و آخرت دونوں  کی بربادی ہے  نہ دنیا میں  چین نہ آخرت میں  راحت۔ 


 اب بعض وہ احادیث ذکر کی جاتی ہیں  کہ مردوں  کو عورتوں  کے  ساتھ کس طرح پیش آنا چاہیئے  ، مردوں  پر ضرور ہے  کہ ان کا لحاظ کریں  اور ان ارشاداتِ عالیہ کی پابندی کریں ۔ 
حدیث ۱۸:
بخاری و مسلم ابوہریرہ رضی اللہ تعالیٰ عنہ سے  راوی رسول اللہ ﷺ نے  فرمایا عورتوں  کے  بارے  میں  بھلائی کرنے  کی وصیت کرتا ہوں  تم میری اس وصیت کو قبول کرو۔ وہ پسلی سے  پیدا کی گئیں  اور پسلیوں  میں  سے  سے  زیادہ ٹیڑھی اوپر والی ہے  اگر تو اسے  سیدھا کرنے  چلے  تو توڑ دے  گا اور اگر ویسی ہی رہنے  دے  تو ٹیڑھی باقی رہے  گی اور مسلم شریف کی دوسری روایت میں  ہے  کہ عورت پسلی سے  پیدا کی گئی وہ تیرے  لئے  کبھی سیدھی نہیں  ہو سکتی اگر تو اسے  برتنا چاہے  تو اسی حالت میں  برت سکتا ہے  اور سیدھا کرنا چاہے  گا تو توڑ دے  گا اور توڑنا طلاق دینا ہے ۔ 
حدیث ۱۹:
صحیح مسلم میں  انھیں  سے  مروی رسول اللہ ﷺ نے  فرمایا مسلمان مرد عورت مومنہ کو مبغوض نہ رکھے  اگر اس کی ایک عادت بُری معلوم ہوتی ہے  دوسری پسند ہو گی یعنی تمام عادتیں  خراب نہیں  ہوں  گی جب کہ اچھی بُری ہر قسم کی باتیں  ہو ں  گی تو مرد کو یہ نہ چاہئئے  کہ خراب ہی عادت کو دیکھتا رہے  بلکہ بُری عادت سے  چشم پوشی کرے  اور اچھی عادت کی طرف نظر کرے ۔ 
حدیث ۰ ۲:
حضورِ اکرم ﷺ نے  فرمایا تم میں  اچھے  وہ لوگ ہیں  جو عورتوں  سے  اچھی طرح پیش آئیں ۔ 
حدیث۲۱:
صحیحین میں  عبداللہ بن زمعہ رضی اللہ تعالیٰ عنہ سے  مروی رسول اللہ ﷺ نے  فرمایا کوئی شخص اپنی عورت کو نہ مارے  جیسے  غلام کو مارتا ہے  پھر دوسرے  وقت اس سے  مجامعت کرے  گا دوسری روایت میں  ہے  عورت کو غلام کی طرح مارنے  کا قصد کرتا ہے  (یعنی ایسا نہ کرے ) کہ شاید دوسرے  وقت اسے  اپنا ہم خواب کرے  یعنی زوجیت کے  تعلقات اس قسم کے  ہیں  کہ ہر ایک کو دوسرے  کی حاجت اور باہم ایسے  مراسم کہ ان کو چھوڑنا دشوار لہٰذا جوان باتوں  کا خیال کرے  گا مارنے  کا ہرگز قصد نہ کرے  گا۔ 


شادی کے  رسوم



شادیوں  میں  طرح طرح کے  رسمیں  برتی جاتی ہے  ہر ملک میں  نئے  نئے  رسوم ہر قوم و خاندان کے  رواج اور طریقے  جداگانہ جو رسمیں  ہمارے  ملک میں  جاری ہیں  ان میں  بعض کا ذکر کیا جاتا ہے ۔ رسوم کی بنا عرف پر ہے  یہ کوئی نہیں  سمجھتا کہ شرعاً واجب یا سنت یا مستحب ہیں  لہٰذا جب تک کسی رسم کی ممانعت شریعت سے  ثابت نہ ہواُس وقت تک اُسے  حرام و ناجائز نہیں  کہہ سکتے  کھینچ تان کر ممنوع قرار دینا زیادتی ہے ۔ 


 مگر یہ ضرور ہے  کہ رسوم کی پابندی اسی حد تک کر سکتا ہے  کہ کسی فعل حرام میں  مبتلا نہ ہو۔ بعض لوگ اسقدر پابندی کرتے  ہیں  کہ ناجائز فعل کرنا پڑے  تو پڑے  مگر رسم کا چھوڑنا گوارا نہیں  مثلاً لڑکی جوان ہے  اور رسوم ادا کرنے  کو روپیہ نہیں  تو یہ نہ ہو گا کہ رسوم چھوڑ دیں  اور نکاح کر دیں  کہ سبکدوش ہوں  اور فتنہ کا دروازہ بند ہو۔ اب رسوم کے  پورا کرنے  کو بھیک مانگتے  طرح طرح کی فکریں  کرتے ۔ اس خیال میں  کہ کہیں  سے  مل جائے  تو شادی کریں  برسوں  گزار دیتے  ہیں  اور بہت سی خرابیاں  پیدا ہو جاتی ہیں ۔ بعض لوگ قرض لے  کر رسوم کو انجام دیتے  ہیں ۔ یہ ظاہر کہ مفلس کو قرض دے  کون ؟ پھر جب یوں  قرض نہ ملا تو بنیوں  کے  پاس گئے  اور سودی قرض کی نوبت آئی سود لینا جس طرح حرام اسی طرح دینا بھی حرام حدیث میں  دونوں  پر لعنت آئی اللہ اور رسول کی لعنت کے  مستحق ہوتے  اور شریعت کی مخالفت کرتے  ہوتے  مگر رسم چھوڑنا گوارا نہیں  کرتے ۔ 


 پھر اگر باپ دادا کی کمائی ہوئی کچھ جائداد ہے  تو اُسے  سودی قرض میں  مکفول کیا ورنہ رہنے  کا جھونپڑا ہی گرِوی رکھا تھوڑے  دنوں  میں  سود کا سیلاب سب کو بہا لے  گیا۔ جائداد نیلام ہو گئی مکان بنیے  کے  قبضہ میں  گیا دربدر مارے  مارے  پھرتے  ہیں  نہ کھانے  کا ٹھکانہ نہ رہنے  کی جگہ اسکی مثالیں  ہر جگہ بکثرت ملیں  گی کہ ایسے  ہی غیر ضروری مصارف کی وجہ سے  مسلمانوں  کی بیشتر جائدادیں  سود کی نذر ہو گئیں  پھر قرضخواہ کے  تقاضے  اور اُسکے  تشدد آمیر لہجہ سے  رہی سہی عزت پر بھی پانی پڑ جاتا ہے ۔ یہ ساری تبارہی بربادی آنکھوں  دیکھ رہے  ہیں  مگر اب بھی عبرت نہیں  ہو تی اور مسلمان اپنی فضول خرچیوں  سے  باز نہیں  آتے  یہی نہیں  کہ اس پر بس ہو اس کی خرابیاں  اسی زندگی دنیا ہی تک محدود ہوں  بلکہ آخر ت کا وبال الگ ہے ۔ بمو جب حدیث صحیح لعنت کا استحقاق والعیاذ باللہ تعالیٰ۔ 


 اکثر جاہلوں  میں  رواج ہے  کہ محلہ یا رشتہ کی عورتیں  جمع ہوتی ہیں  اور گاتی بجاتی ہیں  یہ حرام ہے  کہ اولاً ڈھول بجانا ہی حرام پھر عورتوں  کا گانا مزید برآن عورت کی آواز نامحرموں  کو پہنچنا اور وہ بھی گانے  کی اور وہ بھی عشق و ہجر و وصال کے  اشعار یا گیت۔ جو عورتیں  اپنے  گھروں  میں  چِلّا کر بات کرنا پسند نہیں  کرتیں  گھر سے  باہر آواز جانے  کو معیوب جانتی ہیں  ایسے  موقعوں  پر وہ بھی شریک ہو جاتی ہیں  گویا ان کے  نزدیک گانا کوئی عیب ہی نہیں  کتنی ہی دُور تک آواز جائے  کوئی حرج نہیں ۔ نیز ایسے  گانے  میں  جوان جوان کنواری لڑکیاں  بھی ہوتی ہیں  ان کا ایسے  اشعار پڑھنا یا سننا کس حد تک ان کے  دبے  جوش کو ابھارے  گا اور کیسے  کیسے  ولولے  پیدا کرے  گا اور اخلاق و عادات پر اس کا کہاں  تک اثر پڑے  گا۔ یہ باتیں  ایسی نہیں  جن کے  سمجھانے  کی ضرورت ہو ثبوت پیش کرنے  کی حاجت ہو۔ 


 نیز اسی ضمن میں  رتجگا بھی ہے  کہ رات بھر گاتی ہیں  اور گلگلے  پکتے  ہیں ۔ صبح کو مسجد میں  طاق بھرنے  جاتی ہیں ۔ یہ بہت سی خرافات پر مشتمل ہے ۔ نیاز گھر میں  بھی ہو سکتی ہے  اور اگر مسجد ہی میں  ہو تو مرد لے  جا سکتے  ہیں  عورتوں  کی کیا ضرورت پھر اگر اس رسم کی ادا کے  لئے  عورت ہی ہونا ضرور ہو تو اس جمگھٹے  کی کیا حاجت۔ پھر جوانوں  اور کنواریوں  کی اس میں  شرکت اور نامحرم کے  سامنے  جانے  کی جرأت کس قدر حماقت ہے ۔ پھر بعض جگہ یہ بھی دیکھا گیا کہ اس رسم کے  ادا کرنے  کے  لئے  چلتی ہیں  تو وہی گانا بجانا ساتھ ہوتا ہے  اسی شان سے  مسجد تک پہنچتی ہیں  ہاتھ میں  ایک چومک ہوتا ہے  یہ سب ناجائز۔ جب صبح ہو گئی چراغ کی کیا ضرورت اور اگر چراغ کی حاجت تو مٹی کا کافی ہے  آٹے  کا چراغ بنانا اور تیل کی جگہ گھی جلانا فضول خرچی ہے ۔ 


دولھا ، دلھن کو بٹنا لگانا ، مائیوں  بٹھاناجائز ہے  ان میں  کوئی حرج نہیں ۔ دولھا کو مہندی لگانا ناجائز ہے ۔ یونہی کنگنا باندھنا ، دال بَری کی رسم کہ کپڑے  وغیرہ بھیجے  جاتے  ہیں  جائز۔ دولھا کو ریشمی کپڑے  پہنانا حرام یونہی مغرق جوتے  بھی ناجائزاور خالص پھولوں  کا سہرا جائز۔ بلاوجہ ممنوع نہیں  کہا جا سکتا۔ 


 ناچ باجے  آتش بازی حرام ہیں ۔ کون اس کی حرمت سے  واقف نہیں  مگر بعض لوگ ایسے  منہمک ہوتے  ہیں  کہ یہ نہ ہوں  تو گویا شادی ہی نہ ہوئی بلکہ بعض تو اتنے  بے  باک ہوتے  ہیں  کہ اگر شادی میں  یہ محرمات نہ ہوں  تو اُسے  غمی اور جنازہ سے  تعبیر کرتے  ہیں ۔ یہ خیال نہیں  کرتے  کہ ایک تو گناہ ہے  اور شریعت کی مخالفت ہے  دوسرے  مال ضائع کرنا ہے  تیسرے  تمام تماشائیوں  کے  گناہ کا یہی سبب ہے  اور سب کے  مجموعہ کے  برابر اس پر گناہ کا بوجھ۔ آتشبازی میں  کبھی کپڑے  جلتے  کبھی کسی کے  مکان یا چھپر میں  آگ لگ جاتی ہے  کوئی جل جاتا ہے ۔ 


ناچ میں  جن فواحش و بدکاریوں  اور محزب اخلاق باتوں  کا اجتماع ہے  ان کے  بیان کی حاجت نہیں  ایسی ہی مجلسوں  سے  اکثر نوجوان آوارہ ہو جاتے  ہیں ۔ دھن دولت برباد کر بیٹھتے  ہیں ۔ بازاریوں  سے  تعلق اور گھر والی سے  نفرت پیدا ہو جاتی ہے ۔ کیسے  بُرے  بُرے  نتائج رونما ہوتے  ہیں  اور اگر ان بیہودہ کاریوں  سے  کوئی محفوظ رہا تو اتنا ضرور ہوتا ہے  کہ حیا و غیرت اٹھا کر طاق پر رکھ دیتا ہے ۔ بعضوں  کو یہاں  تک سنا گیا ہے  کہ خود بھی دیکھتے  ہیں  اور ساتھ ساتھ جوان بیٹیوں  کو دکھاتے  ہیں ۔ ایسی بد تہذیبی کے  مجمع میں  باپ بیٹے  کا ساتھ ہونا کہاں  تک حیا و غیرت کا پتا دیتا ہے ، شادی میں  ناچ باجے  کا ہونا بعض کے  نزدیک اتنا ضروری امر ہے  کہ نسبت کے  وقت طے  کر لیتے  ہیں  کہ ناچ لانا ہو گا ورنہ ہم شادی نہ کریں  گے ۔ لڑکی والا یہ نہیں  خیال کرتا کہ بیجا صرف نہ ہو تو اُسی کی اولاد کے  کام آئے  گی۔ ایک وقتی خوشی میں  یہ سب کچھ کر لیا مگر یہ نہ سمجھا کہ لڑکی جہاں  بیاہ کر گئی وہاں  تو اب اُس کے  بیٹھنے  کا بھی ٹھکانہ نہ رہا۔ ایک مکان تھا وہ بھی سود میں  گیا اب تکلیف ہوئی تو میاں  بی بی میں  لڑائی ٹھنی اور اس کا سلسلہ دراز ہوا تو اچھی خاصی جنگ قائم ہو گئی۔ یہ شادی ہوئی یا اعلانِ جنگ۔ ہم نے  مانا کہ یہ خوشی کا موقع ہے  اور مدت کی آرزو کے  بعد یہ دن دیکھنے  نصیب ہوئے  بے  شک خوشی کرو مگر حد سے  گزرنا اور حدودِ شرع سے  باہر ہو جانا کسی عاقل کا کام نہیں ۔ 


ولیمہ سنت ہے  بہ نیت اتباعِ رسول اللہ ﷺ ولیمہ کرو خویش و اقارب اور دوسرے  مسلمانوں  کو کھانا کھلاؤ۔ بالجملہ مسلمان پر لازم ہے  کہ اپنے  ہر کام کو شریعت کے  موافق کرے  اللہ ورسول کی مخالفت سے  بچے  اسی میں  دین و دنیا کی بھلائی ہے ۔ 


وھو حسبی و نعم الوکیل واللّٰہ المستعاون و علیہ التکلان ط

بِسْمِ اللّٰہِ الرّٰحْمٰنِ الرّٰحِیْمِ۵

نَحْمَدَہٗ وَنُصِلِّی عَلیٰ رسُوْلِہِ اْلکِریْمِ۵

طلاق کا بیان

 
اﷲ عزوجل فرماتا ہے  :۔ 

اَلطَّلاَقُ مَرَّتٰنِص فَاِمْسَاکٌم بِمَعْرُوْفٍ اَوْ تَسْرِیْحٌم بِاِحْسَانٍ ط


(طلاق(جس کے  بعد رجعت ہو سکے  )دوبار تک ہے ۔ پھربھلائی کے  ساتھ روک لینا یا نکوئی کے  ساتھ چھوڑ دینا ) 


اور فرماتا ہے  :۔ 

فَاِنْ طَلَّقَھَا فَلاَ تَحِلُّ لَہٗ مِنْم بَعْدُحَتّیٰ تَنْکِحَ زَوْجاً غَیْرَہٗ ط فَاِنْ طَلَّقَھَا فَلاَ جُنَاحَ عَلَیْہِمَآ اَنْ یَّتَرَا جَعَآ اِنْ ظَنَّآ اَنْ یُّقِیْمَا حُدُوْدَاللّٰہِ ط وَ تِلْکَ حُدُوْدُاللّٰہِ یُبَیِّنُھَالِقَوْمٍ یَّعْلَمُوْنَo

(پھر اگر تیسری طلاق دی تو اس کے  بعد وہ عورت اسے  حلال نہ ہوگی جب تک دوسرے  شوہر سے  نکاح نہ کرے ۔ پھر اگر دوسرے  شوہر نے  طلاق دے  دی تو ان پر گناہ نہیں  کہ دونوں  آپس میں  نکاح کرلیں ۔ اگر یہ گمان ہو کہ اﷲ کی حدود کو قائم رکھیں  گے  اور یہ اﷲ کی حدیں  ہیں  ْ ان لوگوں  کے  لئے  بیان کرتا ہے  جو سمجھ دار ہیں ۔ )


اور فرماتا ہے  :۔ 

وَاِذَاطَلَّقْتُمُ النِّسَآئَ فَبَلَغْنَ اَجَلَھُنَّ فَاَمْسِکُوْھُنَّ بِمَعْرُوْفٍِ اَوْسَرِّھُوْھُنَّ بِمَعْرُوْفٍص وَلَا تُمْسِکُوْھُنَّ ِضرَاراً لِّتَعْتَدُوْاج وَمَنْ یَّفْعَلْ ذٰلِکَ فَقَدْ ظَلَمَ نَفْسَہٗ ط وَلَا تَتَّخِذُوْ اایٰٰتِ اللّٰہِ ھُزُواًز وَاذْکُرُوْ انِعْمَتَ اللّٰہِ عَلَیْکُمْ وَمَا اَنْزَلَ عَلَیْکُمْ مِّنَ الْکِتٰبِ وَالْحِکْمَۃِ یَعِظُکُمْ بِہٖ ف وَاتَّقُوااللّٰہَ وَاعْلَمُوْ آ اَنَّ اللّٰہَ بِکُلِّ شَیْ ئٍ عَلِیْمٌo

(اور جب تم عورتوں  کو طلاق دو اور ان کی میعاد پوری ہونے  لگے  تو انہیں  بھلائی کے  ساتھ روک لو یا خوبی کے  ساتھ چھوڑ دو اور انہیں  ضرر دینے  کے  لئے  نہ روکو کہ حد سے  گزر جاؤ اور جو ایسا کرے  گا اس نے  اپنی جان پر ظلم کیا اور اﷲ کی آیتوں  کو ٹھٹھانہ بناؤ ۔ اور اﷲ کی نعمت جو تم پر ہے  اُسے  یاد کرو اور وہ جو اس نے  کتاب و حکمت تم پر اُتاری تمہیں  نصیحت دینے  کو اور اﷲ سے  ڈرتے  رہو اور جان لو کہ اﷲ ہر شے  کو جانتا ہے  )


اور فرماتا ہے  :۔ 

وَاِذَاطَلَّقْتُمُ النِّسَآئَ فَبَلَغْنَ اَجَلَھُنَّ فَلَا تَعْضُلُوْ ھُنَّ اَنْ یَّنْکِحْنَ اَزْ وَاجَھُنَّ اِذَاتَرَاضَوْابَیْنَھُمْ بِالْمَعْرُوْفِ ط ذٰلِکَ یُوْعَظُ بِہٖ مَنْ کَانَ مِنْکُمْ یُؤْمِنُ بِاللّٰہِ وَالْیَوْمِ الْاٰخِرِ ذٰلِکُمْ اَزْ کیٰ لَکُمْ وَّ اَطْھَرُط وَاللّٰہُ یَعْلَمُ وَ اَنْتُمْ لَا تَعْلَمُوْنَo

( اور جب عورتوں  کو طلاق دو اور میعاد پوری ہو جائے  تو اے  عورتوں  والیو! انہیں  شوہروں  سے  نکاح کرنے  سے  نہ روکوجب کہ آپس میں  موافق شرع رضا مند ہو جائیں ۔ یہ اُس کو نصیحت کی جاتی ہے  جو تم میں  سے  اﷲ اور قیامت کے  دن پر ایمان رکھتا ہو۔ یہ تمہارے  لئے  زیادہ ستھرا اور پاکیزہ ہے  اور اﷲ جانتا ہے  اور تم نہیں  جانتے  )


احادیث

حدیث۱:
دراقطنی معاذ رضی اﷲ تعالیٰ عنہ سے  راوی کہ حضور اقدس ﷺ نے  فرمایا اے  معاذ! کوئی چیز اﷲ نے  غلام آزاد کرنے  سے  زیادہ پسند یدہ روئے   زمین پر پیدا نہیں   کی اور کوئی شے  روئے  زمین پر طلاق سے  زیادہ نا پسندیدہ پیدا نہ کی۔ 
حدیث۲:
ابو داؤد نے  ابن عمر رضی اﷲ تعالیٰ عنہ سے  روایت کی کہ حضور ﷺ نے  فرمایا کہ تمام حلال چیزوں  میں  خدا کے  نزدیک زیادہ نا پسندیدہ طلاق ہے ۔ 
حدیث۳:
امام احمد جابر رضی اﷲ تعالیٰ عنہ سے  مروی کہ حضور ﷺ نے  فرمایا کہ ابلیس اپنا تخت پانی پر بچھاتا ہے  اور اپنے  لشکر  کو بھیجتا ہے  اور سب سے  زیادہ مرتبہ والا اس کے  نزدیک  وہ ہے  جس کا فتنہ بڑا ہوتا ہے ۔ ان میں  ایک آکر کہتا ہے  میں  نے  یہ کیا ْ یہ کیا۔ ابلیس کہتا ہے  تو نے  کچھ نہیں  کیا۔ دوسرا ٓتا ہے  اور کہتا ہے  میں  نے  عورت اور مرد میں  جُدائی ڈال دی۔ اسے  اپنے  قریب کرلیتا ہے  ْ اور کہتا ہے  ْ ہاں  تو ہے ۔ 
حدیث۴:
ترمذی نے  حضرت ابوہریرہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا کہ ہر طلاق واقع ہے  مگر معتوہ (یعنی بوہرے  ) کی اوراس کی جس کی عقل جاتی رہی یعنی مجنون کی۔ 
حدیث۵:
امام احمد و ترمذی و ابوداؤد  و ابن ماجہ و دارمی حضرت ثوبان رضی اﷲ تعالیٰ سے  مروی رسول اﷲ ﷺ نے  فرمایا جو عورت بغیر کسی حرج کے  شوہر سے  طلاق کا سوال کرے  اس پر جنت کی خوشبو حرام ہے ۔ 
حدیث۶:
بخُاری و مسلم حضرت عبداﷲ بن عمر رضی اﷲ تعالیٰ عنہما سے  روایت کرتے  ہیں  کہ  انہوں  نے  اپنی زوجہ کو حیض کی حالت میں  طلاق دے  دی تھی۔ حضرت عمر رضی اﷲ تعالیٰ عنہ نے  رسول اﷲ ﷺ سے  اس واقعہ کا ذکر کیا حضور ﷺ نے  اس پر غضب فرمایا اور یہ ارشاد فرمایا کہ اس سے  رجعت کرلے  اور روکے  رکھے  یہاں  تک  کہ پاک ہو جائے ۔ پھر حیض آئے  اور پاک  ہو جائے ۔ اس کے  بعد اگر طلاق  دینا چاہے  تو طہارت کی حالت میں  جماع سے  پہلے   طلاق دے ۔ 
حدیث ۷:
نسائی نے  محمود بن لبید رضی اﷲ تعالیٰ عنہ سے   روایت کی کہ  رسول اﷲ ﷺکو یہ خبرپُہنچی کہ ایک شخص نے  اپنی زوجہ کو تین طلاقیں  ایک ساتھ دے  دیں  اس کو سُن کر غصہ میں  کھڑے  ہو گئے  اور یہ فرمایا کہ کتاب اﷲ  سے  کھیل کرتا ہے  حالانکہ میں  تمہارے  اندر ابھی موجود ہوں ۔ 
حدیث ۸:
امام مالک موطا میں  روایت کرتے  ہیں  کہ ایک شخص نے  حضرت عبداﷲ بن عباس رضی اﷲ تعالیٰ عنہما سے  کہا کہ میں  نے  اپنی عورت کو سو طلاقیں  دے  دیں  آپ کیا حکم دیتے  ہیں  ؟ فرمایا کہ تیری عورت تین طلاقوں  سے  بائن ہو گئی اور ستانوے  طلاق کے  ساتھ تو نے  اﷲ کی آیتوں  سے  ٹھٹھا کیا۔ 

احکام فقہیّہ


نکاح سے  عورت شوہر کی پابند ہو جاتی ہے ۔ اس پابندی کے  اُٹھا دینے  کو طلاق کہتے  ہیں  اور اس کے  لئے  کچھ الفاظ مقرر ہیں  جن کا بیان آگے  آئے  گا۔ اس کی دو صورتیں  ہیں  ایک یہ کہ اسی وقت نکاح سے  باہر ہو جائے  اسے  بائن کہتے  ہیں ۔ دوم یہ کہ عدت گزرنے  پر باہر ہو گی اسے  رجعی کہتے  ہیں ۔ 
مسئلہ ۱:
طلاق دینا جائز ہے  مگر بے  وجہ شرعی ممنوع ہے  اور وجہ شرعی ہو تو مباح بلکہ بعض صورتوں  میں  مستحب مثلاً عورت اس کویا اوروں  کو ایذا دیتی ہے  یا نماز نہیں  پڑھتی ہے ۔ حضرت عبداﷲ ابن مسعود رضی اﷲ تعالیٰ عنہ فرماتے  ہیں  کہ بے  نمازی عورت کو طلاق دے  دوں  اور اس کا مہر میرے  ذمہ باقی ہو ْ اس حالت کے  ساتھ دربار خدا میں  میری پیشی ہو تو یہ اس سے  بہتر ہے  کہ اس کے  ساتھ زندگی بسر کروں ۔ اور بعض صورتوں   میں  طلاق دینا واجب ہے  مثلاً شوہر نا مرد یا ہیجڑا ہے  یا اس پر کسی نے  جادو یا عمل کردیا ہے  کہ جماع کرنے  پر قادر نہیں  اور اس کے  ازالہ کی بھی کوئی صورت نظر نہیں  آتی کہ ان صورتوں  میں  طلاق نہ دینا سخت تکلیف پہنچانا ہے ۔ (درمختار وغیرہ)

مسئلہ ۲:
طلاق کی تین قسمیں  ہیں  (۱)حسن (۲)احسن (۳) بدعی۔ جس طہر میں  وطی نہ کی ہو اس میں  ایک طلاق رجعی دے  اور چھوڑے  رہے  یہاں  تک کہ عدت گزر جائے  یہ احسن ہے ۔ 

اور غیر موطوۂ کو طلاق دی اگر چہ حیض کے  دنوں  میں  دی ہو یا موطوۂ کو تین طہر میں  تین طلاقیں  دیں ۔ بشرطیکہ  نہ ان طہروں  میں  وطی کی ہو نہ حیض میں  یا تین مہینے  میں  تین طلاقیں  اس عورت کو دیں  جسے  حیض نہیں  آتا مثلاً نا بالغہ  یا حمل والی ہے  یا ایا س کی عمر کو پہنچ گئی تو یہ سب صورتیں  طلاق حسن کی ہیں ۔ حمل والی یا سن ایاس والی کو وطی کے  بعد طلاق دینے  میں  کراہت نہیں ۔ یونہی اگر اس کی عمر نو سال سے  کم کی ہو تو کراہت نہیں  اور نو برس یا زیادہ کی عمر ہے  مگر ابھی حیض نہیں  آیا ہے  تو افضل یہ ہے  کہ وطی و طلاق میں  ایک مہینے  کا فاصلہ ہو۔ 

 بدعی یہ کہ ایک طہر میں  دو یا تین طلاقیں  دے   دے  ْ تین دفعہ  میں  یا دو دفعہ یا ایک ہی دفعہ  میں  خواہ تین بار لفظ کہے   یا یوں  کہہ دیا کہ تجھے  تین طلاقیں  یا ایک ہی طلاق دی مگر اس طہر  میں  وطی کرچُکا ہے  یا موطوۂ کو حیض میں  طلاق دی یا طہر ہی میں  طلاق دی مگر اس سے  پہلے   جو حیض آیا تھا اس میں  وطی کی تھی یا اس میں  طلاق دی تھی یا یہ سب باتیں  نہیں  مگر طہر میں  طلاق بائن دی۔ (درمختار و غیرہ)

مسئلہ ۳:
حیض میں  طلاق دی تو رجعت واجب ہے  کہ اس حال میں  طلاق دینا گناہ تھا اگر طلاق دینا ہی ہے  تو اس حیض کے  بعد طہر گزر جائے  پھر حیض آکر پاک ہو اب دے  سکتا ہے ۔ یہ اس وقت  ہے  کہ جماع سے  رجعت کی ہو اور اگر قول یا بوسہ لینے  یا چھونے  سے  رجعت کی ہو تو اس حیض کے  بعدجو طہر ہے  اس میں  بھی طلاق دے  سکتا ہے ۔ اس کے  بعد دوسرے  طہر کے  انتظار کی حاجت نہیں (جوہرہ وغیرہا)

مسئلہ ۴:
موطوۂ سے  کہا تجھے  سنت کے  موافق دو یا تین طلاقیں ۔ اگر اسے  حیض آتا ہے  تو ہر طہر میں  ایک واقعی ہو گی پہلی اس طہر میں  پڑے  گی جس میں  وطی نہ کی ہو۔ اور اگر یہ کلام اس وقت کہا کہ  پاک  تھی اور اس طہر میں  وطی بھی نہیں  کی ہے  تو ایک فوراً واقع ہو گی۔ اور اگر اس وقت اُسے  حیض ہے  یا پاک ہے  مگر اس طُہر میں  وطی کرچُکا ہے  تو اب حیض کے  پاک ہونے  پر پہلی طلاق واقع ہوگی۔ اور غیر موطؤہ ہے  یا اُسے  حیض نہیں  آتا تو ایک فوراً واقع ہوگی اگر چہ غیر موطؤہ کو اُس وقت حیض ہو پھر اگر غیر موطؤہ ہے  تو باقی اُس وقت واقع ہوگی  کہ اس سے  نکاح کرے  کیونکہ  پہلی ہی طلاق سے  بائن ہو گئی اورنکاح سے  نکل گئی دوسری کے  لئے  محل نہ رہی اور اگر موطوۂ ہے  مگر حیض نہیں  آتا دوسرے  مہینے  میں  دو سری اور تیسرے  مہینے  میں  تیسری واقع ہو گی۔ اورا گر اس کلام سے  یہ نیت کی کہ تینوں  ابھی پڑجائیں  یا ہر مہینے  کے  شروع میں  ایک واقع ہو تو یہ نیت بھی صحیح ہے ۔ (درمختار)مگر غیر موطوۂ میں  یہ نیت کہ ہر ماہ کے  شروع میں  ایک واقع ہوْ بیکار ہے  کہ وہ پہلی ہی سے  بائن ہو جائے  گی اور محل نہ رہے  گی۔ 
مسئلہ ۵:
طلاق کے  لئے  شرط یہ ہے  کہ شوہر عاقل و بالغ ہو۔ نا بالغ یا مجنون نہ خود طلاق دے  سکتا ہے  نہ اس کی طرف سے  اس کا ولی مگر نشہ والے  نے  طلاق دی تو واقع ہو جائے  گی کہ یہ عاقل کے  حکم میں  ہے  اورنشہ خواہ شراب پینے  سے  ہو یا بھنگ وغیرہ کسی اور چیز سے ۔ افیون کی پینک میں  طلاق دے  دی جب بھی واقع ہو جائے  گی طلاق میں  عورت کی جانب سے  کوئی شرط نہیں  نا بالغہ ہو یا مجنونہ ْ بہر حال طلاق واقع ہو گی۔ (درمختار ْ عالمگیری)

مسئلہ ۶:
کسی نے  مجبور کرکے  اسے  نشہ پلادیا یا حالت اضطرار میں پیا( مثلاً پیاس سے  مررہا تھا اور پانی نہ تھا) اور نشہ میں  طلاق دے  دی تو صحیح یہ ہے  کہ واقع نہ ہو گی۔ (ردالمحتار)

مسئلہ ۷:
یہ شرط نہیں  کہ مرد آزاد ہو غلام بھی اپنی زوجہ کو طلاق دے  سکتا ہے  اور مولیٰ اس کی زوجہ کو طلاق نہیں  دے  سکتا۔ اور یہ بھی شرط نہیں  کہ خوشی سے  طلاق دی جائے  بلکہ اکراہ شرعی کی صورت میں  بھی طلاق واقع ہو جائے  گی۔ (جوہرہ ْنیرہ)

مسئلہ۸:
الفاظ طلاق بطور ہزل کہے  یعنی ان سے  دوسرے  معنی کا ارادہ کیا جو نہیں  بن سکتے  جب بھی طلاق ہو گئی۔ یونہی خفیف العقل کی طلاق بھی واقع ہے  اور بوہرا مجنون کے  حکم میں  ہے  (درمختارْ ردالمحتار)

مسئلہ ۹:
گونگے  نے  اشارے  سے  طلاق دی ہوگئی جبکہ لکھنا نہ جانتا ہوْ اور لکھنا جانتا ہو تو اشارے  سے  نہ ہو گی بلکہ لکھنے  سے  ہو گی۔ (فتح القدیر)

مسئلہ ۱۰:
کوئی اور لفظ کہنا چاہتا ہے  ْ زبان سے  لفظ طلاق نکل گیا یا لفظ طلاق بولا مگر اس کے  معنی نہیں  جانتا یا سہواًیا غفلت  میں  کہا ان سب صورتوں  میں  طلاق واقع ہو گئی۔ (درمختار)

مسئلہ ۱۱:
مریض جس کا مرض اس حد کو نہ پہنچا ہو کہ عقل جاتی رہے  اس کی طلاق واقع ہے ۔ کافر کی طلاق واقع ہے  یعنی جب کہ مسلمان کے  پاس مقدمہ پیش ہو تو طلاق کا حکم دے  گا۔ (درمختار)

مسئلہ ۱۲:
مجنون نے  ہوش کے  زمانہ میں  کسی شرط پر طلاق معلق کی تھی  اور وہ شرط زمانہ ٔ جنون میں  پائی  گئی  تو طلاق ہو گئی۔ مثلاً یہ کہا تھا کہ اگر میں  اس گھر میں  جاؤں  تو تجھے  طلاق ہے  اور اب جنون کی حالت میں  اس گھر میں  گیا تو طلاق ہو گئی  ہاں  اگر ہوش کے  زمانے  میں  یہ کہا تھا کہ میں  مجنون ہو جاؤں   تو تجھے  طلاق ہے  تو مجنون ہونے  سے  طلاق نہ ہو گی۔ (درمختار)

مسئلہ ۱۳:
مجنون نا مرد ہے  یا اس کا عضو تناسل کٹا ہو ا ہے  یا عورت مسلمان ہو گئی  ہے  اور مجنون کے  والدین اسلام سے  منکر ہیں  تو ان صورتوں  میں  قاضی تفریق کردے  گا اور یہ تفریق طلاق ہو گی۔ (درمختار)

مسئلہ ۱۴:
سر سام و بر سام یا کسی اور بیماری میں  جس میں  عقل جاتی رہی یا غشی کی حالت میں  یا سوتے  میں  طلاق دے  دی تو واقع نہ ہو گی۔ یونہی اگر غصہ اس حد کا ہو کہ عقل جاتی رہے  تو واقع نہ ہو گی۔ ( درمختار ْ ردالمحتار) آج کل اکثر لوگ طلاق دے  بیٹھتے  ہیں  بعد میں  افسوس کرتے  ہیں  اور طرح طرح کے  حیلہ سے  یہ فتویٰ لینا چاہتے  ہیں  کہ طلاق واقع نہ ہو۔ ایک عذر اکثر یہ بھی ہوتا ہے  کہ غصے  میں  طلاق دی تھی۔ مفتی کو چاہئے  کہ یہ امر ملحوظ رکھے  کہ مطلقاً غصہ کا اعتبار نہیں ۔ معمولی غصے  میں  طلاق ہو جاتی ہے ۔ وہ صورت کہ عقل غصہ سے  جاتی رہے  بہت نادر ہے ۔ لہذا جب تک اس کا ثبوت نہ ہو محض سائل کے  کہہ دینے  پر اعتماد نہ کرے ۔ 
مسئلہ۱۵:
عددطلاق میں  عورت کا لحاظ کیا جائے  گا یعنی عورت آزاد ہو تو تین طلاقیں  ہو سکتی ہیں  اگر چہ اس کا شوہر غلام ہو اور وہ باندی ہو تو اسے  دو ہی طلاقیں  دی جاسکتی ہیں ۔ اگر چہ شوہر آزاد ہو۔ (کتب عامہ )

مسئلہ ۱۶:
نا بالغ کی عورت مسلمان ہو گئی اور شوہر پر قاضی نے  اسلام پیش کیا۔ اگر وہ سمجھ والا ہے  اور اسلام سے  انکار کرے  تو طلاق ہو گئی۔ (ردالمحتار)

مسئلہ ۱۷:
زبان سے  الفاظ طلاق نہ کہے  مگر کسی ایسی چیز پر لکھے  کہ حروف ممتاز نہ ہوتے  ہوں  مثلاًپانی یا ہو ا پر تو طلاق نہ ہو گی اور اگر ایسی چیز پر لکھے  کہ حرُوف ممتاز ہوتے  ہوں ۔ مثلاً کاغذ یا تختہ وغیرہ پر اور طلاق کی نیت سے  لکھے  تو ہو جائے  گی۔ اور اگرلکھ کر بھیجا  یعنی اس طرح  لکھا جس طرح خطوط لکھے  جاتے  ہیں  کہ معمولی القاب و آداب کے  بعد اپنا مطلب لکھتے   ہیں  جب بھی ہو گئی بلکہ اگر نہ بھی بھیجے  جب بھی اس صورت میں  ہو جائے  گی۔ اور یہ طلاق لکھتے  وقت پڑے  گی اور اسی وقت سے  عدّت شمار ہو گی۔ اور اگر یوں  لکھا کہ میر ا یہ خط جب تجھے  پہنچے  تجھے  طلاق ہے  تو عورت کو جب تحریر پہنچے   گی اس وقت طلاق ہو گی عورت چاہے  پڑھے  یا نہ پڑھے  اور فرض کیجئے  کہ عورت  کو تحریر پہنچی ہی نہیں ۔ مثلاً  اس نے  نہ بھیجی یا راستہ میں  گم ہو گئی تو طلاق نہ ہو گی اور اگر یہ تحریر عورت کے  باپ کو ملی اس نے  چاک کردی لڑکی کو نہ دی تو اگر لڑکی  کے  تمام کاموں  میں یہ تصرف کرتا ہے  اور وہ تحریر اس شہر میں اُسکو ملی جہاں  لڑکی رہتی ہے  تو طلاق ہو گئی ورنہ نہیں ۔ مگر جب کہ تحریر آنے  کی لڑکی  کو خبر دی اور دوہ پھٹی ہوئی تحریر بھی اسے  دی اور وہ پڑھنے   میں  آتی ہے  تو واقع ہو جائے  گی۔ (درمختار ْ عالمگیری وغیرہما)

 مسئلہ ۱۸:
کسی پرچہ پر طلاق لکھی اور کہتا ہے  کہ میں  نے  مشق کے  طور پر لکھی ہے  تو قضائً اس کا قول معتبر نہیں ۔ (ردالمحتار)

مسئلہ ۱۹:
دو پرچوں  پر یہ لکھا کہ جب میری یہ تحریر تجھے  پہنچے  تجھے  طلاق ہے  اور عورت کو دونوں  پرچے  پہنچے  تو قاضی دو طلاقوں  کا حکم دے  گا۔ (ردالمحتار)

مسئلہ ۲۰:
دوسرے  سے  طلاق لکھواکر بھیجی تو طلاق ہو جائے  گی۔ لکھنے  والے  سے  کہا میری عورت کو طلاق لکھ دے  تو یہ اقرارطلاق ہے  یعنی طلاق ہو جائے  گی اگر چہ وہ نہ لکھے ۔ (ردالمحتار)

مسئلہ ۲۱:
عورت کو بذریعہ تحریر طلاقِ سنت دینا چاہتا ہے  تو اگر ایک طلاق دینی ہے ۔ یوں  لکھے  کہ جب میری یہ تحریر تجھے  پہنچے  اس کے  بعد حیض سے  پاک ہونے  پر تجھے  طلاق ہے ۔ اور تین دینی ہو تو یوں  لکھے  میری تحریر پہنچنے  کے  بعد جب تو حیض سے  پاک ہو تجھے  طلاق پھر جب حیض سے  پاک ہو تو طلاق پھر جب حیض سے  پاک ہو تو طلاق یا یوں  لکھ دے  میری تحریر پہنچنے  پر تجھے  سنت کے  موافق تین طلاقیں  تو یہ بھی اسی ترتیب سے  واقع ہو گی  یعنی ہر حیض سے  پاک ہونے  پر ایک ایک طلاق پڑے  گی اور اگر عورت کو حیض نہ آتا ہو تو لکھ دے  جب چاند ہو جائے  تجھے  طلاق پھر دوسرے  مہینے  میں  طلاق پھر تیسرے  مہینے  میں  طلاق یا وہی لفظ لکھ دے  کہ سنت کے  موافق تین طلاقیں (عالمگیری )

مسئلہ ۲۲:
شوہر نے  عورت کو خط لکھا۔ اس میں  ضرورت کی جو باتیں  لکھنی تھی لکھیں  آخر میں  یہ لکھ دیا کہ جب میر ا یہ خط تجھے   پہنچے  تو تجھے  طلاق پھر یہ طلاق کا جملہ مٹا کر خط بھیج دیا تو عورت کو خط پہنچتے  ہی طلاق ہو گئی اور اگر خط کا تمام مضمون مٹا دیا اور طلاق کا جملہ باقی رکھا اور بھیج دیا تو طلاق نہ ہوئی اور اگر پہلے  یہ لکھا کہ جب میرا یہ خط پہنچے  تجھے  طلاق اور اس کے  بعد اور مطلب کہ باتیں  لکھیں   تو حکم بالعکس ہے  یعنی الفاظ طلاق مٹا دیئے  تو طلاق نہ ہوئی  اور باقی رکھے  تو ہو گئی (عالمگیری )

مسئلہ ۲۳:
خط میں  طلاق لکھی اور اس کے  بعد متصلاً ان شاء اﷲ تعالیٰ لکھا تو طلاق نہ ہوئی۔ اور اگر فصل کے  ساتھ لکھا تو ہوگئی۔ (عالمگیری)

مسئلہ ۲۴:
تحریر سے  طلاق کے  ثبوت میں  ضرور ہے  کہ  شوہر اقرار کرے  کہ  میں  نے  لکھی یا لکھوائی یا عورت اس پر گواہ پیش کرے ۔ محض اس کے  خط سے  مشابہ  ہونا یا اس کے  سے  دستخط ہونا یا  اس کی سی مہر ہونا کافی نہیں ۔ ہاں  اگر عورت کو اطمینان اور غالب گمان ہے  کہ یہ تحریر اسی کی ہے  تو اس پر عمل کرنے  کی عورت کو اجازت ہے  مگر جب اس کا شوہر انکار کرے  تو بغیر شہادت چارہ نہیں ۔ (خانیہ وغیرہا)

مسئلہ ۲۵:
کسی نے  شوہر کو طلاق نامہ لکھنے  پر مجبور کیا ْ اس نے  لکھ دیا کہ مگر  نہ دل میں  ارادہ ہے  نہ زبان سے  طلاق کا لفظ کہا تو طلاق نہ ہوگی۔ مجبوری سے  مراد شرعی مجبوری ہے  محض کسی کے  اصرار کرنے  پر لکھ دینا یا بڑا ہے  اس کی بات کیسے  ٹالی جائے  یہ مجبوری نہیں ۔ (ردالمحتار )

مسئلہ ۲۶:
طلاق دو قسم ہے ۔ صریح و کنا یہ۔ صریح وہ جس سے  طلاق مراد ہونا ظاہر ہو ا کثر طلاق میں  اس کا استعمال ہو اگر چہ وہ کسی زبان کا لفظ ہو۔ (جوہرہ وغیرہ)

صرَیح کا بیان 

مسئلہ ۱:
لفظ صریح مثلاً (۱)میں  نے  تجھے  طلاق دی(۲) تجھے  طلاق ہے  (۳) تو مطلقہ ہے (۴) طالق ہے  (۵) میں  تجھے  طلاق دیتا ہوں (۶) اے  مطلقہ۔ ان سب الفاظ کا حکم یہ ہے  کہ ایک طلاق رجعی واقع  ہو گی اگر چہ کچھ نیت نہ کہ ہو یا بائن کی نیت کی یا ایک سے  زیادہ کی نیت ہو یا کہے  میں  نہیں  جانتا تھا کہ طلاق کیا چیز ہے  مگر اس صورت میں  کہ وہ طلاق کو نہ جانتا تھا دیا نتہً واقع نہ ہو گی(درمختار)

مسئلہ۲:
(۷)طلاغ(۸) تلاغ(۹) طلاک(۱۰) تلاک (۱۱) تلاکھ(۱۲)تلّاکھ(۱۳) تلاخ(۱۴)تلاح(۱۵) تلاق(۱۶) طِلاق۔ طلاق۔ بلکہ توتلے  کی زبان سے  (۱۷) تلاوت ْ یہ سب صریح کے  الفاظ ہیں ۔ ان سب سے  ایک طلاق رجعی ہو گی اگر چہ نیت نہ ہو یا نیت کچھ اور ہو۔ (۱۸) ط ل ا ق(۱۹)  طالام الف قاف کہا اور نیت طلاق ہو تو ایک رجعی ہو گی۔ (درمختار و غیرہ)

مسئلہ ۳:
اردو میں  یہ لفظ کہ(۲۰) میں  نے  تجھے  چھوڑا ْ صریح ہے  اس سے  ایک رجعی  ہو گی کچھ نیت ہو یا نہ ہو یونہی یہ لفظ  کہ  میں  نے (۲۱) فارغ خطی یا(۲۲) فار خطی یا(۲۳) فارکھتی دیْ صریح ہے ۔ 
مسئلہ۴:
لفظ طلاق غلط طور پر ادا کرنے  میں  عالم و جاہل برابر ہیں ۔ بہر حال طلاق ہو جائے  گی اگر چہ وہ کہے   کہ میں  نے  دھمکانے  کیلئے  غلط طور پر ادا کیا طلاق مقصود نہ تھی ورنہ صحیح طور پر بولتا۔ ہاں  اگر لوگوں  سے  پہلے  کہہ دیا تھا کہ میں  دھمکانے  کے  لئے   غلط لفظ بولوں  گا طلاق مقصود نہ ہو گی تو اب اس کا کہا مان لیا جائے ۔ (درمختار)

مسئلہ ۵:
کسی نے  پوچھا تو نے  اپنی عورت کو طلاق دے  دی اس نے  کہا ہاں  یا کیوں  نہیں  تو طلاق ہو گئی اگر چہ طلاق دینے  کی نیت سے  نہ کہا ہو۔ (درمختار) مگر جبکہ ایسی سخت آواز اور لہجے  سے  کہا جس سے  انکار سمجھا جاتا ہو تو نہیں ۔ (خانیہ)کسی نے  کہا تیری عورت پر طلاق نہیں  کہا کیوں  نہیں  یا کہا کیوں  تو طلاق ہو گئی اور اگر کہا نہیں  یا ہاں  تو نہیں ۔ (فتاویٰ رضویہ)

مسئلہ ۶:
عورت کو طلاق نہیں  دی ہے  مگر لوگوں  سے  کہتا ہے  میں  طلاق دے  آیا تو قضأًہو جائے  گی اور دیانتہً نہیں  اور اگر ایک طلاق دی ہے  اور لوگوں  سے  کہتا ہے  کہ تین دی ہیں  ْ  تو دیانتہ ً  ایک ہو گی قضأً تین اگر چہ کہے  کہ میں  نے  جھوٹ کہا تھا(فتاویٰ خیریہ)

مسئلہ۷:
عورت سے  کہا اے  مطلقہ(۲۴) اے  طلاق دی گئی(۲۵) اے  طلاقن (۲۶)اے  طلاق شدہ(۲۷) اے  طلاق یافتہ(۲۸) اے  طلاق کردہ۔ طلاق ہوگئی اگر چہ کہے  میر ا مقصود گالی دیناتھاطلاق دینا نہ تھا۔ اور اگر یہ کہے  کہ میر امقصود یہ تھا کہ وہ پہلے  شوہر کی مطلقہ ہے  اور حقیت میں  وہ ایسی ہی ہے  یعنی شوہر اول کی مطلقہ ہے  تو دیانتہً اس کا قول مان لیا جائیگا اور اگر وہ عورت پہلے  کسی کی منکوحہ تھی ہی نہیں  یا تھی مگر اُس نے  طلاق نہ دی تھی بلکہ مرگیا ہو تو یہ تا ویل نہیں  مانی جائیگی یو ہیں  اگر کہا(۲۹)تیرے  شوہر نے  تجھے  طلاق دی تو بھی وہی حکم ہے  (ردالمحتار عالمگیری)

مسئلہ۸:
عورت سے  کہا تجھے  طلاق دیتا ہوں  یا کہا (۳۰)تو مطلقہ ہو جا تو طلاق ہو گئی (ردالمحتار) مگر یہ لفظ کہ طلاق دیتا ہوں  یا چھوڑتا ہوں  اس کے  یہ معنے  لئے  کہ طلاق دینا چاہتا ہوں  یا چھوڑ نا چاہتا ہوں  تو دیانتہً نہ ہو گی قضأً ہو جائیگی۔ اور اگر یہ لفظ کہا کہ چھوڑے  دیتا ہوں  تو طلاق نہ ہوئی کہ یہ لفظ قصد وارادہ کے  لئے  ہے ۔ 
مسئلہ ۹:
(۳۱)تجھ پر طلاق(۳۲) تجھے  طلاق(۳۳) طلاق ہو جا(۳۴) تو طلاق ہے (۳۵) تو طلاق ہو گئی(۳۶) طلاق لے  ْ باہر جاتی تھی کہا (۳۷) طلاق لے  جا (۳۸) اپنی طلاق اوڑھ اور روانہ ہو۔ (۳۹) میں  نے  تیری طلاق تیرے  آنچل میں  باندھ دی(۴۰) جا تجھ پر طلاق۔ ان سب میں  ایک طلاق رجعی ہو گی اور اگر فقط جابہ نیت طلاق کہتا تو بائن ہو تی(خانیہ عالمگیری وغیرہما)

مسئلہ ۱۰:
(۴۱)تجھے  مسلمانوں  کے  چاروں  مذہب یا(۴۲) مسلمانوں  کے  تمام مذہب پر طلاق یا(۴۳) تجھے  یہود و نصاریٰ کے  مذہب پر طلاق اس سے  ایک طلاق رجعی ہو گی۔ یوہیں  اگر کہا (۴۴)جاتجھے  طلاق ہے  سوئروں  یا یہودیوں  کو حلال اور مجھ پر حرام ہو تو رجعی ہو گی یعنی جبکہ اس لفظ سے  ( کہ مجھ پر حرام ہو) طلاق کی نیت نہ کی ہو ورنہ دو(۲) بائن واقع ہو نگی(خیریہ ردالمحتار)

مسئلہ ۱۱:
(۴۵)تو مطلقہ اور بائنہ یا(۴۶) مطلقہ پھر بائنہ ہے  اس سے  ایک رجعی ہوگی اور اگر لفظ بائنہ سے  جُدا طلاق کی نیت کی تو دو بائنہ اور تین کی تو تین (درمختارو ردالمحتار)

مسئلہ۱۲:
عورت کے  بچّہ کو دیکھ کر کہا(۴۷) اے  مُطلقہ کے  بچّے  یا(۴۸) اے  مُطلقہ کے  جنے  تو طلاق رجعی ہوئی ( عالمگیری)ہاں  اگر یہ نیت ہو کہ وہ پہلے  شوہرکی مطلقہ ہے  تو دیانتہ ً مان لیا جائیگا جبکہ پہلے  شوہر نے  طلاق دی ہو۔ 
مسئلہ ۱۳:
عور ت کی نسبت کہا(۴۹) اُسے  اُس کی طلاق کی خبر دے  یا(۵۰) طلاق کو خوشخبری سُنا دے  یا(۵۱)اُس کی طلاق کی خبر اُس کے  پاس لے  جا یا (۵۲)اُسے  لکھ بھیج یا (۵۳)اُس سے  کہہ کہ وہ مطلقہ ہے  یا(۵۴) اُس کے  لئے  اُس کی طلاق کی سند یا یاداشت لکھدے  تو طلاق ابھی پڑگئی اگر چہ نہ اُس نے  اُس سے  کہا نہ لکھا اور(۵۵) اگر یوں  کہا کہ اُس سے  کہہ کہ تو مطلقہ ہے  یا(۵۶) اُسے  طلاق دے  آ تو جب جاکر کہے  گا طلاق ہو گی ورنہ نہیں (خانیہ)

مسئلہ ۱۴:
(۵۷)تو فلانی سے  زیادہ مُطلقہ ہے  طلاق پڑگئی اگر چہ وہ فلانی مُطلقہ نہ بھی ہو (فتاویٰ رضویہ)

مسئلہ ۱۵:
(۵۸)اے  مطلقہ (بسکون طا)(۵۹) میں  نے  تیری طلاق چھوڑدی(۶۰) میں  نے  تیری طلاق روانہ کردی (۶۱)میں  نے  تیری طلاق کا راستہ چھوڑدیا(۶۲) میں  نے  تیری طلاق تجھے  ہبہ کردی (۶۳) قرض دی(۶۴)  تیر پاس گروکی (۶۵) امانت رکھی(۶۶) میں  نے  تیری طلاق چاہی(۶۷)تیرے  لئے  طلاق ہے (۶۸) اﷲ نے  تیری طلاق چاہی(۶۹)اﷲ نے  تیری طلاق مقدر کردی اِن سب الفاظ سے  اگر نیت طلاق ہو رجعی واقع ہو گی (درمختار و ردالمحتار و بحر)

مسئلہ ۱۶:
(۷۰)میں  نے  تیری طلاق تیرے  ہاتھ بیچی عورت نے  کہا میں  نے  خریدی اور کسی مال کے  بدلے  میں  ہونا مذکور نہ ہو ا تو رجعی ہو گی اور مال کے  بدلے  میں  ہونا مذکور ہو تو بائن(۷۱) اور اگر یوں  کہا میں  نے  اس عوض پر طلاق دی کہ تو اپنا مطالبہ اتنے  دنوں کے  لئے  ہٹا دے  جب بھی رجعی ہو گی (ردالمحتار )

مسئلہ۱۷: 
(۷۲)عورت کو کہا میں  نے  تجھے  چھوڑا اور کہتا ہے  میرا مقصود یہ تھا کہ بندھی ہوئی تھی اُس کی بندش کھولدی یا مقید  تھی اب چھوڑ دی تو یہ تا ویل سُنی نہ جائیگی ہا ں  اگر تصریح کردی کہ تجھے  قید یا بندش سے  چھوڑا تو قول مان لیا جائیگا (درمختار )

مسئلہ۱۸:
(۷۳)اپنی عورت سے  کہا تو مجھ پر حرام ہے  تو ایک بائن طلاق ہو گی اگر چہ نیت نہ کی ہو اور اگر وہ اُس کی عورت نہ ہو تو یمین ہے  حا نث ہونے  پر کفارہ واجب (۷۴) یونہی اگر یہ کہا میں  تجھ پر حرام ہوں  اور طلاق کی نیت کی تو واقع ہو گی اور اگر صرف یہ کہا کہ میں  حرام ہو ں  تو واقع نہ ہوگی(درمختار)

مسئلہ۱۹:
(۷۵)عورت سے  کہا تیری طلاق مجھ پر واجب ہے  تو بعض کے  نزدیک طلاق ہو جائیگی اور اس پر فتویٰ ہے  (ردالمحتار)

مسئلہ ۲۰:
اگر کہا تجھے  خدا طلاق دے  تو واقع نہ ہو گی اور یوں  کہا کہ تجھے  خدا نے  طلاق دی تو ہو گئی (ردالمحتار )

مسئلہ۲۱:
اگر کہا تجھے  طاق تو واقع نہ ہو گی اگر چہ طلاق کہ نیت ہو (ردالمحتار )


اضافت کا بیان


مسئلہ۲۲:
طلاق میں  اضافت ضرور ہونی چاہیئے  بغیر اضافت طلاق واقع نہ ہوگی خواہ حاضر کے  صیغہ سے  بیان کرے  مثلاًتجھے  طلاق ہے  یا اشارہ کے  ساتھ مثلااًسے  یا اُسے  یا نام لے  کر  کہے  کہ فلانی کو طلاق ہے  یا اُس کے  جسم و بدن یا روح کی طرف نسبت کرے  یا اُس کے  کسی ایسے  عضو کی طرف نسبت کرے  جو کل کے  قائم مقام تصور کیا جاتا ہو مثلاً گردن یا سر یا شرمگاہ یا جزو شائع کی طرف نسبت کرے  مثلاً نصف تہائی چوتھائی وغیرہ یہاں  تک کہ اگر کہا تیرے  ہزار حصّوں  میں  سے  ایک حصّہ کو طلاق ہے  تو طلاق ہو جائیگی (درمختار)

مسئلہ۲۳:
اگر سر یا گردن پر ہا تھ رکھکر کہا تیرے  اس سر یا اس گردن کو طلاق تو واقع نہ ہوگی اور اگرہاتھ نہ رکھا اور(۷۶) یوں  کہا اِس سر کو طلاق اور عورت کے  سر کی طرف اشارہ کیا تو واقع ہو جائے  گی (درمختار و غیرہ)

مسئلہ ۲۴:
ہاتھ یا اُنگلی یا نا خن یا پاؤں  یا بال یا ناک یا پنڈلی یا ران یا پیٹھ یا پیٹ یا زبان یا کان یا مُونہہ یا ٹھوڑی یادانت یا سینہ یا پستان کو کہا کہ اسے  طلاق تو واقع نہ ہو گی (جوہرہ درمختار)

مسئلہ ۲۵:
جزو طلاق بھی پوری طلاق ہے  اگر چہ ایک طلاق کا ہزارواں  حصّہ ہو مثلاً کہا تجھے  آدھی  یا چوتھائی طلاق ہے  تو پوری ایک طلاق پڑے  گی کہ طلاق کے  حصّے  نہیں  ہو سکتے ۔ اگر چند اجزا ذکر کئے  جن کا مجموعہ ایک سے  زیادہ نہ ہو تو ایک ہو گی اور ایک سے  زیادہ ہو تو دوسری بھی پڑجائے  گی مثلاًکہا ایک طلاق کا نصف اور اُس کی تہائی اور چو تھائی کہ نصف اور تہائی اور چو تھائی کا مجموعہ ایک  سے  زیادہ  ہے  لہذا دو (۲) واقع ہوئیں  اور اگر اجزا کا مجموعہ دو سے  زیادہ ہے  تو تین ہونگی۔ یوہیں  ڈیڑھ میں  دو(۲) اور ڈھائی میں  تین اور اگر دو(۲) طلاق کے  تین نصف کہے   تو تین ہونگی۔ اور ایک طلاق کے  تین نصف میں  دو(۲) اور اگر کہا  ایک سے  دو(۲) تک تو ایک اورایک سے  تین تک تو دو(۲)   (درمختار وغیرہ)

مسئلہ ۲۶:
(۷۷)اگر کہا تجھے   طلاق ہے  یہاں  سے  ملک شام تک تو ایک رجعی ہو گی۔ ہاں  (۷۸)اگر یوں  کہا کہ اتنی بڑی یا اتنی لمبی کہ یہاں  سے  ملک شام تک تو بائن ہو گی(درمختار)

مسئلہ ۲۷:
(۷۹)اگر کہا تجھے   مکہ میں  طلاق ہے  یا(۸۰) گھرمیں  یا(۸۱) سایہ میں  یا(۸۲) دھوپ میں  تو فوراً پڑ جائے  گی یہ نہیں  کہ مکہ کو جائے  جب پڑے  ہاں  اگر یہ کہے  میر ا مطلب یہ تھا کہ جب مکہ ّ کو جائے  طلاق ہے  تو دیا نۃً یہ قول معتبر ہے  قضاً نہیں  اور اگر  کہا تجھے  قیامت کے  دن طلاق ہے  تو کچھ نہیں  بلکہ یہ کلام لغو ہے  اور(۸۳) اگر کہا قیامت سے  پہلے  تو ابھی پڑجائے  گی (درمختار)   

 مسئلہ ۲۸:       (۸۴)اگر کہا تجھے  کل طلاق ہے  تو دوسرے  دن صبح چمکتے  ہی طلاق ہو جائے  گی یونہی اگر کہا(۸۵)  شعبان میں  طلاق ہے  توجس دن رجب کا مہینہ ختم ہو گا اُس دن آفتاب ڈوبتے  ہی طلاق ہو گی (درمختار)

مسئلہ ۲۹:
اگر کہا تجھے  میری پیدائش سے  یا تیری پیدائش سے  پہلے  طلاق یا کہا میں  نے  اپنے  بچپن میں  یا جب سوتا تھا یا جب مجنون تھا تجھے  طلاق دیدی تھی اور اس کا مجنون ہونا معلوم ہو تو طلاق نہ ہو گی بلکہ یہ کلام لغو ہے  (درمختار)

مسئلہ ۳۰:
(۸۶)کہا کہ تجھے  میرے  مرنے  سے  دو مہینے  پہلے  طلاق ہے  اور دو مہینے  گزرنے  نہ پائے  کہ مرگیا تو طلاق واقع نہ ہوئی۔ اور اس کے  بعد مرا تو ہو گئی اور اُسی وقت سے  مُطلقہ قرار پائے  گی جب اُس نے  کہا تھا (تنویر الابصار)

مسئلہ ۳۱:
اگر کہا میرے  نکاح سے  پہلے  تجھے  طلاق یا کہا کل گزشتہ میں  حالانکہ اُس سے  نکاح آج کیا ہے  تو دونوں  صورتوں  میں  کلام لغو ہے  اور اگر دوسری صورت میں  کل یا کل سے  پہلے  نکاح کرچُکا ہے  تو اس وقت طلاق ہو گئی (فتح وغیرہ) یونہی اگر(۸۷) کہا تجھے  دو مہینے  سے  طلاق ہے  اور واقع میں  نہیں  دی تھی تو اس وقت پڑیگی بشرطیکہ نکاح کو دو مہینے  سے   کم نہ ہوئے  ہوں  ورنہ کچھ نہیں  اور اگر جھوٹی خبر کی نیت سے  کہا  تو عنداﷲ نہ ہو گی مگر قضاً ہو گی۔ 
مسئلہ ۳۱:
اگر (۸۸)کہا زید کے  آنے  سے  ایک ماہ پہلے  تجھے  طلاق ہے  اور زید ایک مہینے  کے  بعد آیا تو اس وقت طلاق ہو گی اس سے  پہلے  نہیں (درمختار)

مسئلہ ۳۲:
(۸۹)یہ کہا کہ جب کبھی تجھے  طلاق نہ دوں  تو طلاق ہے  یا(۹۰) جب تجھے  طلاق نہ دوں  تو طلاق ہے  تو چُپ ہوتے  ہی طلاق پڑجائے  گی۔ اور یہ کہا کہ(۹۱) اگر تجھے  طلاق نہ دوں  تو طلاق ہے  تو مرنے  سے  کچھ پہلے  طلاق ہو گی(عامہ کتب)

مسئلہ ۳۳:
(۹۲)یہ کہا کہ اگر آج تجھے  تین طلاقیں  نہ دوں  تو تجھے  تین طلاقیں  تو دیگا جب بھی ہو نگی اور نہ دیگا جب بھی۔ اور بچنے    کی یہ  صورت ہے  کہ عورت کو ہزار روپے  کے  بدلے  میں  طلاق دیدے  اور عورت کو چاہیے  کہ قبول نہ کرے  اب اگر دن گزر گیا تو طلاق واقع نہ ہو گی (خانیہ)

مسئلہ ۳۴:
(۹۳)کسی عورت سے  کہا تجھے  طلاق ہے  جس دن تجھ سے  نکاح کروں  اور رات میں  نکاح کیا تو طلاق ہوگئی (تنویر)

مسئلہ ۳۵:
(۹۴)کسی عورت سے  کہا اگر تجھ سے  نکاح کروں  یا(۹۵) جب یا(۹۶) جس وقت تجھ سے  نکاح کروں  تو تجھے  طلاق ہے  تو نکاح ہوتے  ہی طلاق ہو جائے  گی یونہی اگر خاص عورت کو معین نہ کیا بلکہ کہا اگر یا جب یا جس وقت میں  نکاح کروں  تو اُسے  طلاق ہے  تو نکاح کرتے  ہی طلاق ہو جائیگی مگر اسکے  بعد دوسری عورت سے  نکاح کریگا تو اُسے  طلاق نہ ہو گی۔ ہاں  اگر کہا(۹۷) جب کبھی میں  کسی عورت سے  نکاح کروں  اُسے  طلاق ہے  جب کبھی نکاح کریگا طلاق ہو جائیگی۔ ان صورتوں  میں  اگر چاہے  کہ نکاح ہو جائے  اور طلاق نہ پڑے  تو اسکی صورت یہ ہے  کہ فضولی (یعنی جسے  اس نے  نکاح کا وکیل نہ کیا ہو) بغیر اس کے  حکم کے  اُس عورت یا کسی عورت سے  نکاح کردے  اور جب اسے  خبر پہنچے  تو زبان سے  نکاح کو نا فذنہ کرے  بلکہ کوئی ایسا فعل کرے  جس سے  اجازت ہو جائے  مثلاً مہر کا کچھ حصّہ یا کل اُس کے  پاس بھیجدے  یا اُس کے  ساتھ جماع کرے  یا شہوت کے  ساتھ ہاتھ لگائے  یا بوسہ لے  یا لوگ مبارکباد دیں  تو خاموش رہے  انکار نہ کرے  تو اِ س صورت میں  نکاح ہو جائے  گا اور طلاق نہ پڑیگی اور اگر کوئی خود نہیں  کر دیتا اسے  کہنے  کی ضرورت پڑے  تو کسی کو حکم نہ دے  بلکہ تذکرہ کرے  کہ کاش کوئی میرا نکاح کردے  یا کاش تو میرا نکاح کر دے  یاکیا اچھا ہو تا کہ میر ا نکاح ہو جاتا اب اگر کوئی نکاح کردیگا تو نکاح فضولی ہو گا اور اس کے  بعد وہی طریقہ برتے  جو اوپر مذکور ہوا(بحر، ردالمحتار، خیریہ)

مسئلہ ۳۶:
اس کی عورت کہ باندی ہے  اس نے  اُس سے  کہا(۹۸) کل کا دن آئے  تو تجھ کو دو(۲) طلاقیں  اور مولیٰ نے  کہا کل کا دن آئے  تو تو آزاد ہے  تو دو(۲) طلاقیں  ہو جائیں  گی اور شوہر رجعت نہیں  کرسکتا مگر اس کی عدّت تیں  حیض ہے  اور شوہر مریض تھا تو یہ وارث نہ ہو گی (تنویر )  

مسئلہ ۳۷:
(۹۹)اُنگلیوں  سے  اشارہ کرکے  کہا تجھے  اتنی طلاقیں  تو ایک دو تین جتنی اُنگلیوں  سے  اشارہ کیا اُتنی طلاقیں  ہوئیں  یعنی جتنی اُنگلیاں  اشارہ کے  وقت کُھلی ہوں  اُنکا اعتبار ہے  بند کا اعتبار نہیں اور اگر وہ کہتا ہے  میری مراد بند اُنگلیاں   یا ہتھیلی تھی تو یہ قول دیا نۃً معتبر ہو گا قضاً معتبر نہیں ۔ (۱۰۰)اور اگر تین اُنگلیوں  سے  اشارہ کرکے  کہا تجھے  اسکی مثل طلاق اور نیت تین کی ہو تو تین ورنہ ایک بائن اور(۱۰۱) اگر اشارہ کرکے  کہا تجھے  اتنی اور نیت طلاق ہے  اور لفظ طلاق نہ بولا جب بھی طلاق ہو جائیگی (درمختار ردالمحتار) 

مسئلہ ۳۸:
طلاق کے  ساتھ کوئی صفت ذکر کی جس سے  شدت سمجھی جائے  تو بائن ہو گی مثلاً (۱۰۲)بائن یا(۱۰۳) البتہ (۱۰۴)فحش طلاق(۱۰۵) طلاقِ شیطان(۱۰۶) طلاق بدعت(۱۰۷)بدتر طلاق(۱۰۸) پہاڑ برابر(۱۰۹) ہزار کی مثل(۱۱۰) ایسی کہ گھر بھر جائے ۔ (۱۱۱) سخت(۱۱۲) لمبی (۱۱۳) چوڑی(۱۱۴) کھر کھری(۱۱۵) سب سے  بُری(۱۱۶) سب سے  کّری(۱۱۷) سب سے  گندی(۱۱۸) سب سے  ناپاک (۱۱۹)سب سے  کڑوی(۱۲۰)  سب سے  بڑی(۱۲۱) سب سے  چوڑی(۱۲۲) سب سے  لمبی(۱۲۳) سب سے  موٹی پھر اگر تین کی نیت کی تو تین ہونگی ورنہ ایک اور اگر عورت باندی ہے  تو دو کی نیت صحیح ہے  (درمختاروغیرہ)

مسئلہ ۳۹:
(۱۲۴)اگر کہا تجھے  ایسی طلاق جس سے  تو اپنے  نفس کی مالک ہو جائے  یا (۱۲۵)کہا تجھے  ایسی طلاق جس میں  میرے  لئے  رجعت نہیں  تو بائن اور اگر(۱۲۶) کہا تجھے  طلاق ہے  اور میرے  لئے  رجعت نہیں  تو رجعی ہو گی یو نہی اگر (۱۲۷)کہا تجھے  طلاق ہے  کوئی قاضی یا حاکم یا عالم تجھے  واپس نہ کرے  جب بھی رجعی ہو گی (درمختار ردالمحتار) اور اگر(۱۲۸) کہاتجھے  طلاق ہے  اِس شرط پر کہ اُس کے  بعد رجعت نہیں  یا یوں  کہا(۱۲۹)  تجھ پر وہ طلاق ہے  جس کے  بعد رجعت نہیں  یا (۱۳۰)کہا تجھ پر وہ طلاق ہے  جس کے  بعد رجعت نہ ہو گی تو ان سب صورتوں  میں  رجعی ہو جانا چاہیئے (فتاویٰ رضویہ)اور(۱۳۱) کہا اگر تجھ پر وہ طلاق ہے  جس کے  بعد رجعت نہیں  ہوتی تو بائن ہو نا چاہئیے ۔ 
مسئلہ ۴۰:
(۱۳۲)عورت سے  کہا اگر میں  تجھے  ایک طلاق دوں  تو وہ بائن ہو گی یا کہا وہ تین ہو گی پھر اُسے  طلاق دی تو نہ بائن ہو گی نہ تین بلکہ ایک رجعی ہو گی۔ یا(۱۳۳) کہا تھا کہ اگر تو گھر میں  جائیگی تو تجھے  طلاق ہے  پھر مکان میں  جانے  سے  پہلے  کہا کہ اُسے  میں  نے  بائن یا تین کردیا جب بھی ایک رجعی ہو گی اور یہ کہنا بے  کار ہے ۔ 
مسئلہ ۴۱:
(۱۳۴)کہا تجھے  ہزاروں  طلاق یا(۱۳۵) چند بار طلاق تو تین واقع ہونگی اور اگر(۱۳۶) کہا تجھے  طلاق نہ کم نہ زیادہ تو ظاہر الروایہ میں  تین ہو نگی اور امام ابو جعفر ہندوانی و امام قاضی خاں  اس کو تر جیح دیتے  ہیں  کہ دو واقع ہوں  اور اگر(۱۳۷) کہا کمتر طلاق تو ایک رجعی ہو گی (درمختار ردالمحتار)

مسئلہ ۴۲:
(۱۳۸)اگر کہا تجھے  طلاق ہے  پوری طلاق تو ایک ہو گی اور(۱۳۹) کہا کہ کُل طلاقیں  تو تین(درمختار)

مسئلہ۴۳:
(۱۴۰)اگر طلاق کے  عدد میں  وہ چیز ذکر کی جس میں  تعدد نہ ہو جیسے  کہا بعدد خاک یا(۱۴۱) معلوم نہ ہو کہ اس میں  تعدد ہے  یا نہیں  مثلاً کہا ابلیس کے  بال کی گنتی برابر تو دونوں  صورتوں  میں  ایک واقع ہو گی اور اِن دونوں  مثالوں  میں  وہ بائن ہو گی۔ (۱۴۲)اور اگر معلوم ہے  کہ اُس میں  تعدد ہے  تو اُس کی تعداد کے  موافق ہو گی مگر تعدادتین سے  زیادہ ہو تو تین ہی ہونگی باقی لغو مثلاً کہا اتنی جتنے  میری پنڈلی یا کلائی میں  بال ہیں  یا اُتنی جتنی اس تالاب میں  مچھلیاں  ہیں ۔ اور اگر تالاب میں  کوئی مچھلی نہ ہو جب بھی ایک واقع ہو گی اور پنڈلی یا  کلائی کے  بال اُڑادیئے  ہوں  اُس وقت کوئی بال نہ ہو تو طلاق نہ ہو گی اور (۱۴۳)اگر یہ کہا کہ جتنے  میری ہتھلی میں  بال  ہیں  اور بال نہ ہو تو ایک ہو گی (درمختار ردالمحتار)

مسئلہ ۴۳:
اس میں  شک ہے  کہ طلاق دی ہے  یا نہیں  تو کچھ نہیں  اور اگر اس میں  شک ہے  کہ ایک دی ہے  یا زیادہ تو قضأً ایک ہے  دیا نۃً زیادہ۔ اور اگر کسی کی طرف غالب گمان ہے  تو اُسی کا اعتبار ہے ۔ اور اگر اس کے  خیال میں  زیادہ ہے  مگر اُس مجلس میں  جو لوگ تھے  وہ  کہتے  ہیں  کہ ایک دی تھی اگر یہ لوگ عادل ہوں  اور اِس بات میں  اُنھیں  سّچا جانتا ہو تو اعتبار کرلے (ردالمحتار)

مسئلہ۴۴:
جس عورت سے  نکاح فاسد کیا پھر اُس کو تین طلاقیں  دیں  تو بغیر حلالہ نکاح کرسکتا ہے  کہ یہ حقیقۃً طلاق نہیں  بلکہ متارکہ ہے  (درمختار ردالمحتار)


غیر مد خولہ کی طلاق کا بیان

مسئلہ ۱:        غیر مدخولہ کو کہا تجھے  تین طلاقیں  تو تین ہو نگی اوراگر کہا تجھے   طلاق تجھے  طلاق تجھے  طلاق
یا کہا تجھے  طلاق طلاق طلاق یا کہا تجھے  طلاق ہے  ایک اور ایک اور ایک تو ان صورتوں  میں  ایک بائن واقع ہو گی باقی لغو و بیکار ہیں  یعنی چند لفظوں  سے  واقع کرنے  میں  صرف پہلے  لفظ سے  واقع ہوگی اور باقی کے  لئے  محل نہ رہیگی اور موطؤہ میں  بہر حال تین واقع ہو نگی(درمختار)

مسئلہ:۲
کہا تجھے  تین طلاقیں  الگ الگ تو ایک ہو گی یوہیں  اگر کہا تجھے  دو طلاقیں  اُس طلاق کے  ساتھ جو میں  تجھے  دوں  پھر ایک طلاق دی تو ایک ہی ہو گی (درمختار)

مسئلہ ۳:
اگر کہا ڈیڑھ طلاق تو دو ہونگی اوراگر کہا آدھی اور ایک تو ایک یوہیں  ڈھائی کہا تو تین اور دواور آدھی کہا تو دو (درمختار)

مسئلہ۴:
جب طلاق کے  ساتھ کوئی  عدد یا وصف مذکور ہو نو اُس عدد یاوصف کے  ذکر کرنے  کے  بعد واقع ہو گی صرف طلاق سے  واقع نہ ہوگی مثلاًلفظ طلاق کہا اور عدد یا وصف کے  بولنے  سے  پہلے  عورت مرگئی تو طلاق نہ ہوئی  اور اگر عدد یا وصف بولنے  سے  پہلے  شوہر مر گیا یا کسی نے  اُس کا مونہہ بند کردیا تو ایک واقع ہوگی کہ جب شوہر مر گیا تو ذکر نہ پایا گیا صرف ارادہ پایا گیا اور صرف ارادہ نا کافی ہے  اور مونہہ بند کردینے  کی صورت میں  اگر ہاتھ ہٹاتے  ہی اُسنے   فوراًعدد یا وصف کو ذکر کر دیا تو اسکے  موافق ہوگی ورنہ وہی ایک (عامہ کتب)

مسئلہ۵:
غیر مدخولہ سے  کہا تجھے  ایک طلاق ہے  ایک کے  بعد یا اسکے  پہلے  ایک یا اس کے  ساتھ ایک تو دو(۲) ہونگی اور اگر یوں  کہا کہ اگر تو گھر میں گئی تو تجھے  ایک طلاق ہے  اور ایک تو ایک ہو گی اور موطؤہ میں  بہر حال دو (۲) ہونگی (درمختار)

مسئلہ۶:
کسی کی دو یا تین عورتیں  ہیں  اُس نے  کہا میری عورت کو طلاق تو اُن میں  سے  ایک پرپڑیگی اور یہ اُسے  اختیار ہے  کہ اُن میں  سے  جسے  چاہے  طلاق کے  لئے  معین کرلے  اور ایک کو مخاطب کرکے  کہا تجھ کو طلاق ہے  یا تو مجھ پر حرام ہے  تو صرف اُسی کو ہو گی جس سے  کہا(درمختار ردالمحتار)

مسئلہ۷: 
چار عورتیں  ہیں  اور یہ کہا کہ تم سب کے  درمیان ایک طلاق تو چاروں  پر ایک ایک ہو گی یوہیں  دو یا تین یا چار طلاقیں  کہیں  جب بھی ایک ایک ہو گی مگر اُن صورتوں  میں  اگر یہ نیت ہو کہ ہر ایک طلاق چاروں  پر تقسیم ہو تو دو(۲) میں  ہر ایک پر دو(۲) ہونگی اور تین یا چار میں  ہر ایک پر تین ْاور پانچ ْچھ ْساتْ آٹھ میں  ہر ایک پر دو اور تقسیم کی نیت ہے  تو ہر ایک پر تین نوْ دس وغیرہ میں  بہر حال ہر ایک پر تین واقع ہونگی۔ یوہیں  اگر کہا میں  نے  تم سب کو ایک طلاق میں  شریک کردیا تو ہر ایک پر ایک وعلی ہٰذاالقیاس(خانیہ فتح بحر وغیرہا)

مسئلہ۷:
دوعورتیں   ہیں  اور دونوں  غیر موطؤہ اس نے  کہا میری عورت طلاق کو میری عورت کو طلاق تو دونوں  مطلقہ ہو گئیں  اگر چہ وہ کہے  کہ ایک ہی عورت کو میں  نے  دونوں  بار کہا تھا اور اگر دونوں  مدخولہ ہوں  اور کہتا ہے  کہ دونوں  بار ایک ہی کی نسبت کہا تھا اُسکا قول مان کیا جائیگا یونہی اگر ایک مدخولہ ہو دوسری غیر مدخولہ اور مدخولہ کی نسبت دونوں  مرتبہ کہا تو اُسی کو دو (۲) طلاقیں  ہو نگی اور غیر مدخولہ کی نسبت بیان کرے  تو ہر ایک کو ایک ایک (درمختار ردالمحتار)

مسئلہ۸:
کہا میری عورت کو طلاق ہے  اور اُسکا نام نہ لیا اور اُس کی ایک ہی عورت ہے  جس کو لوگ جانتے  ہیں  تو اسی پر طلاق پڑے  گی اگر چہ کہتا ہو کہ میری ایک عورت دوسری بھی ہے  میں  نے  اُسے  مراد لیا ہاں  اگر گواہوں  سے  دوسری عورت ہونا ثابت کردے  تو اُسکا قول مان لیں گے  اور دو(۲) عورتیں  ہوں  اور دونوں  غیر معروف ہوں  تو اختیار ہے  (خانیہ ْ ردالمحتار)

مسئلہ۹:
مدخولہ کو کہا تجھے  طلاق ہے  تجھے  طلاق ہے  یا میں  نے  تجھے  طلاق دی میں  نے  تجھے  طلاق دی تو دو(۲) طلاق کا حکم دیا جائیگا اگر چہ کہتا ہو کہ دوسرے  لفظ سے  تاکید کی نیت تھی طلاق دینا مقصود نہ تھا ہاں  دیانۃاًس کا قول مان لیا جائیگا(درمختار) 

مسئلہ۱۰:
اپنی عورت کو کہا اس کُتیا کو طلاق یا انکھیاری ہے  اُس کو کہا اس اندھی کو طلاق تو طلاق واقع ہو جائے  گی اور اگر کسی دوسری عورت کو دیکھا اور سمجھا کہ میری عورت ہے  اور اپنی عورت کا نام لیکر کہا اے  فلانی تجھے  طلاق ہے  بعد کو معلوم ہواکہ  یہ اُس کی عورت نہ تھی تو طلاق ہو گئی مگر جبکہ اُسکی طرف اشارہ کرکے  کہا تو نہ ہوگی(خانیہ وغیرہ)

مسئلہ۱۱:
اگر کہا دُنیا کی تمام عورتوں  کو طلاق تو اس کی عورت کو طلاق نہ ہوئی اور اگر کہا کہ اس محلہ یا اس گھر کی عورتوں  کو تو ہو گئی (درمختار)

مسئلہ۱۲:
عورت نے  خاوند سے  کہا مجھے  تین طلاقیں  دیدے  اس نے  کہا دی تو تین واقع ہوئیں  اور اگر جواب میں  کہا تجھے  طلاق ہے  تو ایک واقع ہو گی اگر چہ تین کی نیت کرے  (خانیہ وغیرہا)

مسئلہ۱۳:
عورت نے  کہا مجھے  طلاق دیدے  مجھے  طلاق دیدے  مجھے  طلاق دیدے  اس نے  کہا دیدی تو ایک ہوئی اور تین کی نیت کی تو تین (درمختار)

مسئلہ۱۴:
عورت نے  کہا میں  نے  اپنے  کو طلاق دے  دی شوہر نے  جائز کردی تو ہوگئی (درمختار)

مسئلہ۱۵:
کسی نے  کہا تو اپنی عورت کو طلاق دیدے  اس نے  کہا ہاں  ہاں  طلاق واقع نہ ہوئی اگر چہ بہ نیت طلاق کہا کہ یہ ایک وعدہ ہے  (فتاوی رضویہ)

مسئلہ۱۶:
کسی نے  کہا جس کی عورت اُس پر حرام ہے  وہ یہ کام کرے  اُن میں  سے  ایک نے  وہ کام کیا تو عورت حرام ہونے  کا اقرار ہے  یونہی اگر کہا جس کی عورت مُطلقہ ہو وہ تالی بجائے  اور سب نے  بجائی تو سب کی عورتیں  مُطلقہ ہو جائیں  گی۔ کسی نے  کہا اب جو بات کرے  اُس کی عورت کو طلاق ہے  پھر خود اسی نے  کوئی بات کہی تو اس کی عورت کو طلاق ہوگئی اور اوروں  نے  بات کی تو کچھ نہیں ۔ یونہی اگر آپس میں  ایک دوسرے  کو چپت مارتا تھا اور کسی نے  کہا جواب چپت مارے  اُس کی عورت کو طلاق ہے  اور خود اسی نے  چپت ماری تو اس کی عور ت کو طلاق ہو گئی(درمختار ردالمحتار)


    کَنا یہ کا بَیان


کنایہ طلاق وہ الفاظ ہیں  جن سے  طلاق مُراد ہونا ظاہر نہ ہو طلاق کے  علاوہ اور معنوں  میں  بھی اُن کا استعمال ہوتا ہو۔ 
مسئلہ۱:
کنایہ سے  طلاق واقع ہونے  میں  یہ شرط ہے  کہ نیت طلاق ہو یا حالت بتاتی ہو کہ طلاق مُرادہے  یعنی پیشتر طلاق کا ذکر تھا یا غصّہ میں  کہا۔ کنایہ کے  الفاظ تین طرح کے  ہیں  بعض میں  سَوال رد کرنے  کا احتمال ہے  بعض میں  گالی کا احتمال ہے  اور بعض میں  نہ یہ ہے  نہ وہ بلکہ جواب کے  لئے  متعیّن ہیں ۔ اگر رد کا احتمال ہے  تو مطلقاً ہر حال میں  نیت کی حاجت ہے  بغیر نیتِ طلاق نہیں اور جن میں  گالی کا احتمال ہے  اُن سے  طلاق ہونا خوشی اور غضب میں  نیت پر موقوف ہے  اور طلاق کا ذکر تھا تو نیت کی ضرورت نہیں ۔ اور تیسری صورت یعنی جو فقط جواب ہو تو خوشی میں  نیت ضروری ہے  اور غضب و مذاکرہ کے  وقت بغیر نیت بھی طلاق واقع ہے  (درمختار وغیرہ)



کنا یہ کے  بعض الفاظ یہ ہیں ْ 


(۱) جا۔ (۲) نکل(۳)چل(۴)روانہ ہو(۵)اُٹھ(۶) کھڑی ہو(۷)پردہ کر(۸)دوپٹہ اوڑھ(۹)نقاب ڈال(۱۰)ہٹ سرک(۱۱) جگہ چھوڑ(۱۲)گھر خالی کر (۱۳)دُور ہو(۱۴)چل دُور(۱۵)اے  خالی(۱۶) اے  بَری(۱۷)اے  جُدا(۱۸)تو جُداہے (۱۹)تو مجھ سے  جُدا ہے  (۲۰)میں  نے  تجھے  بے  قید کیا(۲۱)میں  نے  تجھ سے  مفارقت کی(۲۲)رستہ ناپ(۲۳)اپنی راہ لے  (۲۴)کالامونھ کر(۲۵)چال دکھا (۲۶)چلتی بن (۲۷)چلتی نظر آ(۲۸)دفع ہو(۲۹)دال فے  عین ہو(۳۰)رفوچکر ہو (۳۱)پنجرا خالی کر(۳۲)ہٹ کے  سڑ(۳۳)اپنی صورت گما(۳۴)بستر اُٹھا (۳۵)اپنا سوجھتا دیکھ (۳۶)اپنی گٹھری باندھ (۳۷)اپنی نجاست الگ پھیلا(۳۸)تشریف لیجائیے (۴۳) اے  بے  علاقہ(۳۹) تشریف کا ٹوکرا لیجائیے (۴۰) جہاں  سینگ سمائے  جا (۴۱)اپنا مانگ کھا(۴۲)بہت ہو چکی اب مہر بانی فرمائیے (۴۴)مونھ چھپا(۴۵)جہنم میں  جا(۴۶)چولھے  میں  جا (۴۷) بھاڑ میں  پڑ(۴۸) میرے  پاس سے  چل(۴۹)اپنی مُراد پر فتح مند ہو(۵۰)میں  نے  نکاح فسخ کیا(۵۱)تو مجھ پر مثل مُردار (۵۲)یا سوئریا(۵۳)شراب کے  ہے ۔ (نہ مثل بنگ یا افیون یا مال فلاں  یا زوجہ ٔ فلاں  کے  ) (۵۴)تو مثل میری ماں یا بہن یا بیٹی کے  ہے  ( اور یوں  کہا کہ تو ماں  بہن بیٹی ہے  تو گناہ کے  سوا کچھ نہیں )(۵۵) تو خلاص ہے  (۵۶)تیری گلو خلاصی ہوئی (۵۷)تو خالص ہوئی (۵۸)حلال خدا یا (۵۹)حلال مسلمانان یا(۶۰)ہر حلال مجھ پر حرام (۱۶) تو میرے  ساتھ حرام میں  ہے  (۶۲) میں  نے  تجھے  تیرے  ہاتھ بیچا اگر چہ کسی عوض کا ذکر نہ آئے  اگر چہ عورت نے  یہ نہ کہا کہ میں  نے  خریدا(۶۳) میں  تجھ سے  باز آیا (۶۴)میں  تجھ سے  در گزر ا (۶۵) تو میرے  کام کی نہیں  (۶۶)میرے  مطلب کی نہیں  (۶۷)میرے  مصرف کی نہیں  (۶۸)مجھے  تجھ پر کوئی راہ نہیں  (۶۹)کچھ قابو نہیں  (۷۰)ملک نہیں  (۷۱)میں  نے  تیری راہ خالی کردی (۷۲)تو میری ملک سے  نکل گئی (۷۳)میں  نے  تجھ سے  خلع کیا(۷۴)اپنے  میکے  بیٹھ(۷۵)تیری باگ ڈھیلی کی(۷۶)تیری رسّی چھوڑدی (۷۷)تیری لگام اُتارلی(۷۸)اپنے  رفیقوں  سے  جامل (۷۹)مجھے  تجھ پر کچھ اختیار نہیں (۸۰)میں  تجھ سے  لا دعویٰ ہوتا ہوں  (۸۱)میرا تجھ پر کچھ دعویٰ نہیں  (۸۲)خاوند تلاش کر(۸۳)میں  تجھ سے  جُدا ہوں  یا ہوا(فقط جُدا ہوں  یا ہوا کافی نہیں  اگر چہ نہ نیت طلاق کہا) (۸۴)میں  نے  تجھے  جُدا کر دیا (۸۵)میں  نے  تجھ سے  جُدائی کی (۸۶)تو خود مختار ہے  (۸۷)تو آزاد ہے  (۸۸)مجھ میں  تجھ میں  نکاح نہیں  (۸۹)مجھ میں  تجھ میں  نکاح باقی نہ رہا(۹۰)میں  نے  تجھے  تیرے  گھر والوں  یا (۹۱)باپ یا(۹۲) ماں یا(۹۳)خاوندوں  کو دیا (۹۴)خود تجھ کو دیا (اور تیرے  بھائی یا ماموں  یا چچا یا کسی اجنبی کو دینا کہا تو کچھ نہیں )(۹۵)مجھ میں  تجھ میں  کچھ معاملہ نہ رہا یا نہیں (۹۶)میں تیرے  نکاح سے  بیزار ہوں (۹۷) بَری ہوں  (۹۸)مجھ سے  دُور ہو(۹۹)مجھے  صورت نہ دکھا (۱۰۰)کنارے  ہو (۱۰۱)تو نے  مجھ سے  نجات پائی (۱۰۲)الگ ہو(۱۰۳)میں  نے  تیرا پاؤں  کھولدیا(۱۰۴)میں  نے  تجھے  آزاد کیا (۱۰۵)آزاد ہو جا(۱۰۶)تیری بند کٹی(۱۰۷)تو بے  قید ہے  (۱۰۸) میں  تجھ سے  بَری ہوں  (۱۰۹)اپنا نکاح کر(۱۱۰)جس سے  چاہے  نکاح کرلے  (۱۱۱)میں  تجھ سے  بیزارہوا(۱۱۲)میرے  لئے  تجھ پر نکاح نہیں  (۱۱۳)میں  نے  تیرا نکاح فسخ کیا(۱۱۴)چاروں  راہیں  تجھ پر کھولدیں  ( اور اگر یوں کہا کہ چاروں  راہیں  تجھ پر کُھلی ہیں  تو کچھ نہیں  جب تک یہ نہ کہے  کہ جو راستہ چاہے  اختیار کر)(۱۱۶)میں  تجھ سے  دست بردار ہوا(۱۱۷)میں  نے  تجھے  تیرے  گھر والوں  یا باپ یا ماں  کو واپس دیا(۱۱۸)تو میری عصمت سے  نکل گئی (۱۱۹)میں  نے  تیری ملک سے  شرعی طور پر اپنانام اُتار دیا(۱۲۰)تو قیامت تک یا عمر بھر میرے  لائق نہیں  (۱۲۱)تو مجھ سے  ایسی دور ہے  جیسے  مکہ معظمہ مدینہ طیبہ سے  یا دلّی لکھنؤسے  (فتاویٰ رضویہ )

مسئلہ۱:
ان الفاظ سے  طلاق نہ ہوگی اگر چہ نیت کرے  مجھے  تیرے  حاجت نہیں ۔ مجھے  تجھ سے  سروکار نہیں ۔ تجھ سے  مجھے  کام نہیں ۔ غرض نہیں ۔ مطلب نہیں ۔ تو مجھے  درکار نہیں ۔ تجھ سے  مجھے  رغبت نہیں ۔ میں  تجھے  نہیں  چاہتا  ۔ ( فتاویٰ  رضویہ)

مسئلہ۲:
کنایہ کے  اِن الفاظ سے  ایک بائن طلاق ہو گی اگر بہ نیت طلاق بولے  گئے  اگر چہ بائن کی نیت نہ ہو اور دو(۲) کی نیت کی جب بھی وہی ایک واقع ہوگئی مگر جبکہ زوجہ باندی ہوتو دو (۲)کی نیت صحیح ہے  اور تین کی نیت کی تو تین واقع ہونگی۔  (درمختار  ردالمحتار)

مسئلہ۳:
مدخولہ کو ایک طلاق دی تھی پھر عدّت میں  کہا کہ میں  نے  اُسے  بائن کر دیا یا تین تو بائن یا تین واقع ہو جائیں  گی اور اگر عدّت یا رجعت کے  بعد ایسا کہا تو کچھ نہیں ۔   (درمختار)

مسئلہ۴:
صریح صریح کو لاحق ہوتی ہے  یعنی پہلے  صریح لفظوں  سے  طلاق دی پھر عدت کے  اندر دوسری مرتبہ طلاق کے  صریح لفظ کہے  تو اس سے  دوسری واقع ہو گی یونہی بائن کے  بعد بھی صریح لفظ سے  واقع کرسکتا ہے  جبکہ عورت عدّت میں  ہو اور صریح سے  مراد یہاں  وہ ہے  جس میں  نیت کی ضرورت نہ ہو اگر چہ اُس سے  طلاق بائن پڑے  اور عدّت میں  صریح کے  بعد بائن طلاق دے  سکتا ہے ۔ اور بائن بائن کو لاحق نہیں  ہو تی جبکہ یہ ممکن ہو کہ دوسری کو پہلی کی خبر دینا کہہ سکیں  مثلاًپہلے  کہا تھا کہ تو بائن ہے  اس کے  بعد پھر یہی لفظ کہاتو اس سے  دوسری واقع نہ ہو گی کہ یہ پہلی طلاق کی خبر ہے  یا دوبارہ کہا میں  نے  تجھے  بائن کر دیا۔ اور اگر دوسری  کو پہلے  سسے  خبر دینا نہ کہہ سکیں  مثلاً پہلے  طلاق بائن دی پھر کہا میں  نے  دوسری  بائن دی تو اب دوسری طلاق پڑے  گی۔ یونہی پہلی صورت میں  بھی دو(۲) واقع ہونگی جبکہ دوسری سے  دوسری طلاق  کی نیت ہو۔  ( درمختار  ردالمحتار)

مسئلہ۵:
بائن کو کسی شرط پر معلق کیا یا کسی وقت کی طرف مضاف کیا اور اُس شرط یا وقت کے  پائے  جانے  سے  پہلے  طلاق بائن دیدی مثلاًیہ کہا اگر تو آج گھر میں  گئی تو بائن ہے  یا کل تجھے  طلاق بائن ہے  پھر گھر میں  جانے  اور کل آنے  سے  پہلے  ہی طلاق بائن دیدی تو طلاق ہو گئی پھر عدت کے  اندر شرط پائی جانے  اور کل آنے  سے  ایک طلاق اور پڑیگی۔  (درمختار)

مسئلہ۶:
اگر عورت کو طلاق بائن دی یا اُس سے  خلع کیا اسکے  بعد کہا تو گھر میں  گئی تو بائن ہے  تو اب طلاق واقع نہ ہوگی اوراگر دوشرطوں  پر طلاق بائن معلق کی مثلاً کہا اگر تو گھر میں  جائے  تو بائن ہے  اور اگر میں  فلاں  سے  کلام کروں  تو تو بائن ہے  اِن دونوں  باتوں  کے  کہنے  کے  بعد اب وہ گھر میں  گئی تو ایک طلاق پڑی پھر اگر اُس شخص سے  عدت میں  شوہر نے  کلام کیا تو دوسری پڑی یوہیں  اگر پہلے  کلام کیا پھر گھر میں  گئی جب بھی دو واقع ہونگی اور اگر پہلے  ایک شرط پر معلق کی پھر اس کے  پائے  جانے  کے  بعد دوسری شرط پر معلق کی دوسری کے  پائے  جانے  پر طلاق نہ ہوگی۔ ( درمختار  ردالمحتار  عالمگیری)

مسئلہ۷: 
قسم کھائی کہ عورت کے  پاس نہ جائے  گاپھر چار مہینے  گزر نے  سے  پہلے  بہ نیت طلاق اُسے  بائن کہا یا اُس سے  خلع کیا تو طلاق واقع ہو گئی پھر قسم کھانے  سے  چار مہینے  تک اُسکے  پاس نہ گیا تو یہ دوسری طلاق ہوئی اور اگر پہلے  خلع کیا پھر کہا تو بائن ہے  تو واقع نہ ہوگی۔  ( عالمگیری)

مسئلہ۸:
یہ کہا کہ میری  ہر عورت کو طلاق ہے  یا اگر یہ کام کروں  تو میری عورت کو طلاق ہے  تو جس عورت سے  خلع کیا ہے  یا جو طلاق بائن کی عدّت میں  ہے  ان لفظوں  سے  اُسے  طلاق نہ ہوگی۔  (درمختار)

مسئلہ۹:
جو فرقت ہمیشہ کے  لئے  ہو یعنی جس کہ وجہ سے  اُس سے  کبھی نکاح نہ ہو سکتا ہو جیسے  حرمتِ مصاہرت و حرمتِ رضاع تو اس عورت پر عدّت میں  بھی طلاق نہیں  ہو سکتی یونہی اگر اس کی عورت کنیز تھی اُس کو خرید لیا تو اب اُسے  طلاق نہیں  دے  سکتا  کہ وہ نکاح سے  بالکل نکل گئی۔ (عالمگیری)

مسئلہ۱۰:
زن و شوہر میں  سے  کوئی معاذاﷲ مرتد ہو ا مگر دارالاسلام میں  رہا تو طلاق ہو سکتی ہے  اور اگر دارالحرب کو چلا گیا تو اب طلاق نہیں  ہو سکتی اور مرد مرتد ہو کر دارالحرب کو چلا گیا تھا پھر مسلمان ہو کر واپس آیا اور عورت ابھی عدت میں  ہے  تو طلاق دے  سکتا ہے  اور عورت اگر چہ واپس آجائے  طلاق نہیں  ہو سکتی۔ (ردالمحتار)

مسئلہ۱۰:
خیار بلوغ یعنی بالغ ہوتے  ہی نکاح سے  ناراضی ظاہر کی اور خیار عتق کہ آزاد ہو کر تفریق چاہی ان دونوں  کے  بعد طلاق نہیں  ہو سکتی۔   (درمختار)   

طلاق سپرد کرنیکا بَیانْ 


اﷲ  عزوجل  فرماتا ہے ۔ 

یٰاَ یُّھاَ النَّبِیُّ قُلْ لِّاَ زْوَاجِکَ اِنْ کُنْتُنَّ تُرِدْنَ الْحَیٰوۃَ الدُّنْیَا وَزِیْنَتَھَا فَتَعَالَیْنَ اُمَتِّعْکُنَّ وَاُسَرِّ حْکُنَّ سَرَا حاً جَمِیْلاً o وَاِنْ کُنْتُنَّ تُرِدْنَ اللَّہَ وَرَسُوْلَہٗ وَالدَّ ارَالْاٰ خِرَۃَ فَاِنَّ اللّٰہَ اَعَدَّ لِلْمُحْسِنٰتِ مِنْکُنَّ اَجْراً عَظِیْماً۔ 

(اے  نبی اپنی بی بیوں سے  فرما دو کہ اگر تُم دنیا کی زندگی اور اُس کی زینت چاہتی ہو تو  آ ؤ میں  تمھیں  مال دوں  اور تم کو اچھی طرح چھوڑدوں  اور اگر اﷲ و رسول اور آخرت کا گھر چاہتی ہو تا اﷲ نے  تم میں  نیکی والوں  کے  لیے  بڑا اجر تیار کر رکھا ہے ۔ )

حدیث۱:
صحیح مسلم شریف میں  حضرت  جابر رضی اﷲ تعالیٰ عنہ سے  مروی کہ جب یہ آیت نازل ہوئی رسول اﷲ ﷺ نے  حضرت عائشہ رضی اﷲ تعالیٰ عنہا سے  فرمایا اے  عائشہ میں  تجھ سے  ایک بات پیش کرتا ہوں  اُس میں  جلدی نہ کرنا جب تک اپنے  والدین سے  مشورہ نہ کرلینا جواب نہ دینا ( اور حضور ﷺ کو معلوم تھا کہ ان کے  والدین جُدائی کے  لیے  مشورہ نہ دینگے  )اُم المومنین نے  عرض کی یا رسول اﷲ ﷺ حضور کے  بارے  میں  مجھے  والدین سے  مشورہ کی کیا حاجت ہے  بلکہ میں  اﷲ و رسول اور آخرت کے  گھر کو اختیار کرتی ہوں  اور میں  یہ چاہتی ہوں  ازواج مطہرات میں  سے  کسی کو میرے  جواب کی حضور خبر نہ دیں  ارشاد فرمایا جو مجھ سے  پوچھے  گی کہ عائشہ نے  کیا جواب دیا ہے  میں  اُ سے  خبر کردونگا اﷲ نے  مجھے  مشقّت میں  ڈالنے  والا اور مشقّت میں  پڑنے  والا بنا کر نہیں  بھیجا ہے  اُس نے  مجھے  معلم اور آسانی کرنے  والا بنا کر بھیجا ہے ۔ 
حدیث۲:
صحیح بُخاری شریف میں  عائشہ رضی اﷲ تعالیٰ عنہا سے  مروی فرماتی ہیں  نبی ﷺ نے  ہمیں  اختیار دیا ہم نے  اﷲ و رسول کو اختیار کیا اور اس کو کچھ (یعنی طلاق) نہیں  شمار کیا۔ اُسی میں  ہے  مسروق کہتے  ہیں  مجھے  کچھ پرواہ نہیں  کہ اُس کو ایک دفعہ اختیار دو ں  یا سودفعہ جب کہ وہ مجھے  اختیار کرے  یعنی اس صورت میں  طلاق نہیں  ہوتی۔ 
احکام فقہیہ

مسئلہ ا:          عورت سے  کہا تجھے  اختیار ہے  یا تیرامعاملہ تیرے  ہاتھ ہے  اور اس سے  مقصود طلاق کا اختیار دینا ہے  تو عورت اُس مجلس میں  اپنے  کو طلاق دے  سکتی ہے  اگر چہ وہ مجلس کتنی ہی طویل ہواور مجلس بدلنے  کے  بعد کچھ نہیں  کرسکتی۔ اور اگر عورت وہاں موجود نہ تھی یا موجود تھی مگر سُنا نہیں  اور اُسے  اختیار اُنھیں  لفظوں  سے  دیا تو جس مجلس میں  اُسے  اسکا علم ہوااُس کا اعتبار ہے ۔ ہاں  اگر شوہرنے   کوئی وقت مقرر کردیا تھا مثلاً آج اُسے  اختیار ہے  اور وقت گزرنے  کے  بعد اُسے  علم ہو اتو ا ب کچھ نہیں  کرسکتی۔ اور اگر ان لفظوں  سے  شوہر نے  طلاق کی نیت ہی نہ کی تو کچھ نہیں  کہ یہ کنایہ ہیں  اور کنایہ میں  بے  نیت طلاق نہیں  ہاں  اگر غضب کی حالت میں  کہا یا اُس وقت طلاق کی بات چیت تھی تو اب نیت نہیں  دیکھی جائے  گی۔ اور اگر عورت نے  ابھی کچھ نہ کہا تھا کہ شوہر نے  اپنے  کلام کو واپس لیا تو مجلس کے  اندر واپس نہ ہوگا یعنی بعد واپسی شوہر بھی عورت اپنے  کو طلاق دے  سکتی ہے  اور شوہر اُسے  منع بھی نہیں  کرسکتا۔ اور اگر شوہر نے  یہ لفظ کہے  کہ تو اپنے  کو طلاق دیدے  یا تجھے  اپنی طلاق کا اختیار ہے  جب بھی یہی سب احکام ہیں  مگر اِس صورت میں  عورت نے  طلاق دیدی تو رجعی پڑیگی ہاں  اس صورت میں  عورت نے  تین طلاقیں  دیں  اور مرد نے  تین کی نیت بھی کر لی ہے  تو تین ہوں  گی اور مرد کہتا ہے  میں  نے  ایک کی نیت کی تھی تو ایک بھی واقع نہ ہو گی۔ اور اگر شوہر نے  تین کی نیت کی یا یہ کہا کہ تو اپنے  کو تین طلاقیں  دے  لے  اور عورت نے  ایک دی تو ایک پڑے  گی۔ اور اگر کہا تو اگر چاہے  تو اپنے  کو تین طلاقیں  دے  عورت نے  ایک دی یا کہا تو اگر چاہے  تو اپنے  کو ایک طلاق دے  عورت نے  تین دیں  تو دونوں  صورتوں  میں  کچھ نہیں  مگر پہلی صورت میں  اگر عورت نے  کہا میں  نے  اپنے  کو طلاق دی ایک اور ایک اورایک تو تین پڑیگی۔  (جوہرہ ْ  درمختارْ    عالمگیری  وغیرہا)

مسئلہ۲:
اِن الفاظ مذکورہ کے  ساتھ یہ بھی کہا کہ تو جب چاہے  یا جس وقت چاہے  تو اب مجلس بدلنے  سے  اختیار باطل نہ ہوگا اور شوہر کو کلام واپس لینے  کا اب بھی اختیار نہ ہو گا۔ (درمختار)

مسئلہ۳:
اگر عورت سے  کہا تو اپنی سوت کو طلاق دیدے  یا کسی اور شخص سے  کہا تو میری عورت کو طلاق دیدے  تو مجلس کے  ساتھ مقید نہیں  بعد مجلس بھی طلاق ہو سکتی ہے  اور اس میں  رجوع کرسکتا ہے  کہ یہ وکیل ہے  اور مؤکل کو اختیار کہ وکیل کو معزول کردے  مگر جبکہ مشیت پر معلق کردیا ہو یعنی کہہ دیا ہو کہ اگر تو چاہے  تو طلاق دیدے  تو اب توکیل نہیں  بلکہ تملیک ہے  لہذا مجلس کے  ساتھ خاص ہے  اور رجوع نہ کرسکے  گا اور اگر عورت سے  کہا تو اپنے  کو اور اپنی سوت کو طلاق دیدے  تو خود اُس کے  حق میں  تملیک ہے  اور سَوت کے  حق میں  توکیل اور ہر ایک کا حکم وہ ہے  جو اوپر مذکور ہو ا یعنی اپنے  کو مجلس بعد نہیں  دے  سکتی اور سَوت کو دے  سکتی ہے ۔ (جوہرہ ْدرمختار)

مسئلہ ۴:
تملیک و توکیل میں  چند باتوں  کا فرق ہے  تملیک میں  رجوع نہیں  کرسکتا۔ معزول نہیں  کرسکتا بعد تملیک کے  شوہر مجنون ہو جائے  تو باطل نہ ہوگی۔ جس کو مالک بنا یا اُسکا عاقل ہونا ضروری نہیں  اور مجلس کے  ساتھ مقید ہے ۔ اور توکیل میں  اِن سب کا عکس ہے  اگر بالکل نہ سمجھ بچے  سے  کہا تو میری عورت کو اگر چاہے  طلاق دیدے  اور وہ بول سکتاہے  اُس نے  طلاق دیدی واقع ہوگئی یونہی اگر مجنوں  کو مالک کردیا اور اُس نے  دیدی تو ہوگئی اور وکیل بنایا تو نہیں  اور مالک کرنے  کی صورت میں  اگر اچھا تھا اُس کے  بعد مجنون ہوگیا تو واقع نہ ہو گی۔ ( درمختار)

مسئلہ۵:
بیٹھی تھی کھڑی ہوگئی یا ایک کام کررہی تھی اُسے  چھوڑ کر دوسرا کام کرنے  لگی مثلاً کھانا منگوایا  یا سو گئی  یا غسل کرنے  لگی یا مہندی لگانے  لگی یا کسی سے  خریدو فروخت کی بات کی یا کھڑی تھی مگر جانور کھڑا تھا چلنے  لگا تو اِن سب صورتوں  میں  مجلس بدل گئی  اور اب طلاق کا اختیار نہ رہا۔ اور اگر کھڑی تھی بیٹھ گئی یا کھڑی تھی اور مکان میں  ٹہلنے  لگی یا بیٹھی ہوئی تھی تکیہ لگالیا یا تکیہ لگائے  ہوئے  تھی سیدھی ہو کر بیٹھ گئی یا اپنے  باپ وغیرہ کسی کو مشورہ کے  لئے  بُلایا یا گواہوں  کو بُلانے  گئی کہ اُن کے  سامنے  طلاق دے  بشرطیکہ وہاں  کوئی ایسا نہیں  جو بُلادے  یا سواری پر جارہی تھی اُسے  روک دیا یا  پانی پیا کھانا وہاں  موجود تھا کچھ تھوڑا سا کھا لیا ان سب صورتوں  میں  مجلس نہیں  بدلی  (عالمگیری  درمختار وغیرہما)

مسئلہ۶:
کشتی گھر کے  حکم میں  ہے  کہ کشتی کے  چلنے  سے  مجلس نہ بدلے  گی اور جانور پر سوار ہے  اور جانور چل رہا ہے  تو مجلس بدل رہی ہے  ہاں  اگر شوہر کے  سکوت کرتے  ہی فور ا ً  اُسی قدم میں  جواب دیا تو طلاق ہوگئی اور اگر محمل میں  دونوں  سوارہیں  جسے  کوئی کھینچے  لیئے  جاتا ہے  تو مجلس نہیں  بدلی کہ یہ کشتی کے  حکم میں  ہے ۔  ( درمختار ) گاڑی پالکی  کا بھی یہی حکم ہے ۔ 
مسئلہ۷:
بیٹھی ہوئی تھی لیٹ گئی اگر تکیہ وغیرہ لگا کر اُس طرح لیٹی جیسے  سونے  کے  لیئے  لیٹتے  ہیں  تو اختیار جاتا رہا ۔ (ردالمحتار )

مسئلہ۸:
دو زا نوبیٹھی تھی چار زانو بیٹھ گئی یا عکس کیا یا بیٹھی سوگئی تو مجلس نہیں  بدلی۔ (عالمگیری ْ ردالمحتار)

مسئلہ۹: 
شوہر نے  اُسے  مجبور کرکے  کھڑا کیا یا جماع کیا تو اختیار نہ رہا۔ (درمختار)

مسئلہ۱۰:
شوہر کے  اختیار دینے  کے  بعد عورت نے   نماز شروع کردی اختیار جاتا رہا نماز فرض ہو یا واجب یا نفل۔ اور اگر عورت نماز پڑھ رہی تھی اُسی حالت میں  اختیار دیا تو اگر وہ نماز فرض یا واجب یا سنت مؤکدہ ہے  تو  پوری کرکے  جواب دے  اختیار باطل نہ ہوگا اور اگر نفل نماز ہے  تو دو رکعت پڑھکر جواب دے  اور اگر تیسری رکعت کے  لئے  کھڑی ہوئی تو اختیار جاتا رہا اگرچہ سلام نہ پھیرا ہو۔ اور اگر سُبحٰن اﷲ کہا یا کچھ تھوڑا سا قرآن پڑھا تو باطل نہ ہو ا اور زیادہ پڑھا تو باطل ہو گیا۔ (جوہرہ) اور اگر عورت نے  جواب میں  کہا تُو اپنی زبان سے  کیوں  طلاق نہیں  دیتا تو اس کہنے  سے  اختیار باطل نہ ہوگا اور اگر یہ کہا اگر تُو مجھے  طلاق دیتا ہے  تو اتنا مجھے  دیدے  تو اختیار باطل ہو گیا ۔ 

(عالمگیری  ردالمحتار)

مسئلہ۱۰:
اگر بیک وقت اس کی اور شفعہ  کی خبر پہنچی اور عورت دونوں  کو اختیار کرنا چاہتی ہے  تو یہ کہنا چاہئے  کہ میں  نے  دونوں  کو اختیار کیا ورنہ جس ایک کو اختیار کرے  گی دوسرا جاتا رہے  گا۔ ( عالمگیری)

مسئلہ۱۱:
مرد نے  اپنی عورت سے  کہا تو اپنے  نفس کو اختیار کر عورت نے  کہا میں  نے  اپنے  نفس کو اختیار کیا یا کہا میں  نے  اختیار کیا یا اختیار کرتی ہوں  تو ایک طلاق بائن واقع ہوگی اور تین کی نیت صحیح نہیں ۔ (درمختار)

مسئلہ۱۲:
تفویضِ طلاق میں  یہ ضرورہے  کہ زن و شوہر دونوں  میں  سے  ایک کے  کلام میں  لفظ نفس یا طلاق کا ذکر ہو۔ اگر شوہر نے  کہا تجھے  اختیار ہے  عورت نے  کہا میں  نے  اختیار کیا طلاق واقع نہ ہو گی اور اگر جواب میں  کہا میں  نے  اپنے  نفس کو اختیار کیا یا شوہر نے  کہا تھا تو اپنے  نفس کو اختیار کر عورت نے  کہا میں  نے  اختیار کیا یا کہا میں  نے  کیا تو اگر نیت طلاق تھی تو ہوگئی۔ اور یہ بھی ضرورہے  کہ لفظ نفس کو متصلاً  ذکر کرے  اور اگر اِس لفظ کو کچھ دیر بعد کہا اور مجلس بدلی نہ ہو تو متصل ہی کے  حکم میں  ہے  یعنی طلاق واقع ہوگی اور مجلس بدلنے  کے  بعد کہا تو بیکار ہے ۔ (عالمگیری وغیرہ)

مسئلہ۱۳:
شوہر نے  دوبار کہا اختیار کر اختیار کر یا کہا اپنی ماں  کو اختیار کر تو اب لفظ نفس ذکر کرنے  کی حاجت نہیں  یہ اُس کے  قائم مقام ہو گیا یونہی عورت کا کہنا کہ میں  نے  اپنے  باپ یا ماں  یا اہل یا ازواج کو اختیار کیا لفظ نفس کے  قائم مقام نہیں  اورا گر عورت کے  ماں  باپ نہ ہو تو یہ کہنا بھی کہ میں  نے  اپنے  بھائی کو اختیار کیا کافی ہے  اور ماں  باپ نہ ہونے  کی صورت میں  اُس نے  ماں  باپ کو اختیار کیا جب بھی طلاق ہوجائے  گی۔ عورت سے  کہا تین کو اختیار کر عورت نے  کہا میں  نے  اختیار کیا تو تین طلاقیں  پڑجائیں  گی۔ (درمختار ْ ردالمحتارْ  وغیرہما)

مسئلہ۱۴:
عورت نے  جواب میں  کہا میں  نے  اپنے  نفس کو اختیار کیا نہیں  بلکہ اپنے  شوہر کو تو واقع  ہو جائے  گی۔ اور یوں   کہا میں  نے  اپنے  شوہر کو اختیار کیا نہیں  بلکہ اپنے  نفس کو تو واقع نہ ہوگی۔ اور اگر کہا میں  نے  اپنے  نفس یا شوہر کو اختیار کیا تو واقع نہ ہوگی۔ اوراگر کہا اپنے  نفس اور شوہر کو تو واقع ہوگی۔ اور اگر کہا شوہر اور نفس کو تو نہیں ۔ ( فتح القدیر)

مسئلہ۱۵:
مرد نے  عورت کو اختیار دیا تھا عورت نے  ابھی جواب نہ دیا تھا کہ شوہر نے  کہا اگر تو اپنے  کو اختیار کرلے  تو ایک ہزار دونگا عورت نے  اپنے  کو اختیار کیا تو نہ طلاق ہوئی نہ مال دینا واجب آیا۔ (فتح القدیر)

مسئلہ۱۶:
شوہر نے  اختیار دیا عورت نے  جواب میں  کہا میں  نے  اپنے  کو بائن کیا یا حرام کردیا یا طلاق دی تو جواب ہو گیا اور ایک بائن طلاق پڑگئی۔ ( عالمگیری)

مسئلہ۱۷:
شوہر نے  تین بار کہا تجھے  اپنے  نفس کا اختیار ہے  عورت نے  کہا میں  نے  اختیار کیا یا کہا پہلے  کو اختیار کیا یا بیچ والے  کو یا پچھلے  کو یا ایک کو بہر حال تین طلاقیں  واقع ہوں  گی۔ اور اگر اس کے  جواب میں کہا کہ میں  نے  اپنے  نفس کو طلاق دی یا میں  نے  اپنے  نفس کو ایک طلاق کے  ساتھ اختیار کیا یا میں  نے  پہلی طلاق اختیار کی تو ایک بائن واقع ہوگی۔ (تنویرالابصار )

مسئلہ۱۸:
شوہر نے  تین مرتبہ کہا مگر عورت نے  پہلی ہی بار  کے  جواب میں  کہہ دیا میں  نے  اپنے  نفس کا اختیار کیا تو بعد والے  الفاظ باطل ہو گئے  یونہی اگر عورت نے  کہا میں  نے  ایک کو باطل کر دیا تو سب باطل ہوگئے ۔ ( عالمگیری )

مسئلہ۱۹:
شوہر نے  کہا تجھے  اپنے  نفس کا اختیار ہے  کہ تو طلاق دیدے  عورت نے  طلاق دی تو بائن واقع ہوئی۔ (درمختار)

مسئلہ۲۰:
عورت سے  کہا تین طلاقوں  میں  سے  جو چاہے  تجھے  اختیار ہے  تو ایک یا دو کا اختیار ہے  تین کا نہیں ۔ (عالمگیری)

مسئلہ۲۱:
عورت کو اختیار دیا اُس نے  جواب میں کہا میں  تجھے  نہیں  اختیار کرتی یا تجھے  نہیں  چاہتی یا مُجھے  تیری حاجت نہیں  تو یہ سب کچھ نہیں ۔ اور اگر کہا میں  نے  یہ اختیارکیا کہ تیری عورت نہ رہو تو بائن ہو گئی۔ (عالمگیری)

مسئلہ۲۲:
کسی سے  کہا تو میری عورت کو اخیتار دیدے  تو جب تک یہ شخص اُسے  اختیار نہ دے  گا عورت کو اختیار حاصل نہیں  اور اگر اُس شخص سے  کہا تو عورت کو اختیار کی خبر دے  تو عورت کو اختیار حاصل ہو گیا اگر چہ خبر نہ کرے ۔ (درمختار)

مسئلہ۲۳:
کہا تجھے  اس سال یا اس مہینے  یا آج دن میں  اختیار ہے  تو جب تک وقت باقی ہے  اختیار ہے  اگر چہ مجلس بدل گئی ہو۔ اور اگر ایک دن کہا تو چوبیس گھنٹے  اور ایک ماہ کہا تو تیس دن تک اختیار ہے  اور چاند جس وقت دکھائی دیا اُس وقت ایک مہینے  کا اختیار دیا تو تیس دی ضرور نہیں  بلکہ دوسرے  ہلال تک ہے ۔ (عالمگیری)

مسئلہ ۲۴:
نکاح سے  پیشتر تفویضِ طلاق کی مثلاً عورت سے  کہا اگر میں  دوسری عورت سے  نکاح کروں  توتجھے  اپنے  نفس کو طلاق دینے  کا اختیار ہے  تو یہ تفویض نہ ہوئی کہ اضافت ملک کی طرف نہیں  یونہی  اگر ایجاب و قبول میں  شرط کی اور ایجاب شوہر کی طرف سے  ہو مثلاًکہا میں  تجھے  اس شرط پر نکاح میں  لایا عورت نے  کہا میں  نے  قبول کیا جب بھی تفویض نہ ہوئی۔ اور اگر عقد میں  شرط کی اور ایجاب عورت یا اُس کے  وکیل نے  کہا مثلاً میں  نے  اپنے  نفس کو یا اپنی فلاں  موکلہ کو اس شرط پر تیرے  نکاح میں  دیا مرد نے  کہا میں  نے  اس شرط پر قبول کیا تو تفویض طلاق ہوگئی شرط پائی جائے  تو عورت کو جس مجلس میں  علم ہو ا اپنے  کو طلاق دینے  کا اختیار ہے ۔ (ردالمحتار)

مسئلہ۲۵:
مرد نے  عورت سے  کہا تیرا امر تیرے  ہاتھ ہے  تو اس میں  بھی وہی شرائط و احکام ہیں  جو اختیار کے  ہیں  کہ نیت طلاق سے  کہا ہو اور نفس کو ذکر ہو اور جس مجلس میں  کہا یا جس مجلس میں  علم ہوا اُسی میں  عورت نے  طلاق دی ہو تو واقع ہو جائے  گی اور شوہر رجوع نہیں  کرسکتاصرف ایک بات میں  فرق ہے  وہاں  تین کی نیت صحیح نہیں  اور اِس میں  اگر تین طلاق کہ نیت کی تو تین واقع ہونگی اگر چہ عورت نے  اپنے  کو ایک طلاق دی یا کہا میں  نے  اپنے  نفس کو قبول کیا یا اپنے  امر کو اختیار کیا یا تو مجھ پر حرام ہے  یا مجھ سے  جُدا ہے  یا میں  تجھ سے  جُدا ہوں  یا مجھے  طلاق ہے ۔ اوراگر مرد نے  دو(۲) کی نیت کی یا ایک کی یا نیت میں  کوئی عدد نہ ہو تو ایک ہوگی۔ (درمختار وغیرہ)

مسئلہ۲۶:
زوجہ نابالغہ  ہے  اُس سے  یہ کہا کہ تیر اامر تیرے  ہاتھ ہے  اُس نے  اپنے  کو طلاق دیدی ہوگئی اور اگر عورت کے  باپ سے  کہا کہ اُس کا امر تیرے  ہاتھ ہے  اس نے  کہا میں  نے  قبول کیا یا کوئی اور لفظ طلاق کا کہا طلاق ہوگئی۔ (ردالمحتار)

مسئلہ۲۷:
عورت کے  لئے  یہ لفظ کہا مگر اُسے  اس کا علم نہ ہوااور طلاق دے  لی واقع نہ ہوئی۔ (خانیہ)

مسئلہ۲۸:
شوہر نے  کہا تیرا امر تیرے  ہاتھ ہے  اس کے  جواب میں  عورت نے  کہا میراامر میرے  ہاتھ ہے  تو یہ جواب نہ ہوا یعنی طلاق نہ ہوئی بلکہ جواب میں  وہ لفظ ہونا چاہیئے  جس  کی نسبت عورت کی طرف اگر زوج کرتا تو طلاق ہوتی۔ (درمختار) مثلاً کہے  میں  نے  اپنے  نفس کو حرام کیاْ بائن کیاْ طلاق دیْ وغیرہا۔ یونہی اگر جواب میں  کہا میں  نے  اپنے  نفس کو اختیار کیا کہا قبول کیا یا عورت کے  باپ نے  قبول کیا جب بھی طلاق ہوگئی یوہیں  اگر جواب میں  کہا  تو مجھ پر حرام  ہے  یا میں  تجھ پر حرام ہوئی یا تو مُجھ سے  جُدا ہے  یا میں  تجھ سے  جُدا ہوں  یا کہا میں  حرام ہوں  یا میں  جُدا ہوں  تو ان سب صورتوں  میں  طلاق ہے ۔ اوراگر کہا تو حرام ہے  اور یہ نہ کہا مجھ پر یا تو جُدا ہے  اور یہ نہ کہا کہ مجھ سے  تو باطل ہے  طلاق نہ ہوئی۔ (عالمگیری)

مسئلہ۲۹:
اس کے  جواب میں  اگر چہ رجعی کا لفظ ہو طلاق بائن پڑے  گی ہاں  اگر شوہر نے  کہا تیراامر تیرے  ہاتھ ہے  طلاق دینے  میں  تو رجعی ہوگی یا شوہر نے  کہا تین طلاق کا امر تیرے  ہاتھ ہے  اور عورت نے  ایک یا دودی تو رجعی ہے ۔ (عالمگیری)

مسئلہ۳۰:
کہا تیرا امر ہتھیلی میں  ہے  یا دہنے  یا بائیں  ہاتھ میں  یا تیرا امر تیرے  ہاتھ میں  کر دیا  یا تیرے  ہاتھ کو سُپرد کردیا یا تیرے  منہ میں  ہے  یا زبان میں  جب بھی وہی حکم ہے ۔ ( عالمگیری)

مسئلہ۳۱:
اگر ان الفاظ کو بہ نیت طلاق نہ کہا تو کچھ نہیں  مگر حالت غضب یا مذاکرۂ طلاق میں  کہا تو نیت نہیں  دیکھی جائے  گی بلکہ حکم طلاق دیدیں  گے ۔ اور اگر مرد کو حالت غضب یا مذاکرۂ طلاق سے  انکار ہے  تو عورت سے  گواہ لیئے  جائیں  گواہ نہ پیش کرسکے  تو قسم لیکر شوہر کا قول مانا جائے ۔ اور نیت طلاق پر اگر عورت گواہ پیش کرے  تو مقبول ہیں ۔ (عالمگیری)

مسئلہ۳۲:
شوہر نے  کہا تیراامر تیرے  ہاتھ ہے  آج اور پر سوں  تو دونوں  راتیں  درمیان کی داخل نہیں  اور یہ دوتفویضین جُدا جُدا ہیں  لہذا اگر آج ردکردیا تو پرسوں  عورت کو اختیار ہے  گا اوررات میں  طلاق دیگی تو واقع نہ ہوگی اور ایک دن میں  ایک ہی بار طلاق دے  سکتی ہے ۔ اور اگر کہا آج اور کل تو رات داخل ہے  اور آج رد کردیگی تو کل کے  لئے  بھی اختیار نہ رہا کہ یہ ایک تفویض ہے ۔ اور اگر یوں  کہا آج تیرا امر تیرے  ہاتھ ہے  اور کل تیراامر تیرے  ہاتھ ہے  تو رات داخل نہیں  اور جُدا جُدا دو تفویضیں  ہیں ۔ اور اگر کہا تیراامر تیرے  ہاتھ ہے  آج اور کل اور پرسوں  تو ایک تفویض ہے  اور راتیں  داخل ہیں  اور جہاں  دو تفویضیں  ہیں  اگر آج اُس نے  طلاق دے  لی پھر کل آنے  سے  پہلے  اُسی سے  نکاح کر لیا تو کل پھر اُسے  طلاق دینے  کا اختیار حاصل ہے ۔ (عالمگیریْ درمختار)

مسئلہ۳۳:
عورت نے  یہ دعویٰ کیا کہ شوہر نے  میراامر میرے  ہاتھ میں  دیا تو یہ دعویٰ نہ سُنا جائے  کہ بیکار ہے ۔ ہاں  عورت نے  اس امر کے  سبب اپنے  کو طلاق دے  پھر طلاق ہونے  اور مہر لینے  کے  لئے  دعویٰ کیا تو اب سُنا جائیگا۔ ( عالمگیری)

مسئلہ۳۴:
اگر یہ کہا تیراامر تیرے  ہاتھ ہے  جس دن فلاں  آئے  تو صرف دن کے  لئے  ہے  اگر رات میں  آیا تو طلاق نہیں  دے  سکتی اور اگر وہ دن میں  آیا مگر عورت کو اُس کے  آنے  کا علم نہ ہوا یہاں  تک کہ آفتاب ڈوب گیاتو اب اختیار نہ رہا ۔  (عالمگیری)

مسئلہ۳۵:
اگر کوئی وقت معین نہ کیا تو مجلس بدلنے  سے  اختیار جاتا رہے  گا جیسا اوپر مذکور ہوااور اگر وقت معین کردیا ہو مثلاً آج یا کل یا اس مہینے  یا اس سال میں  تو اُس پورے  وقت میں  اختیار حاصل ہے ۔ 
مسئلہ۳۶:
کاتب سے  کہا تو لکھ دے  اگر میں  اپنی عورت کی بغیر اجازت سفر کو جاؤں  تو وہ جب چاہے  اپنے  کو ایک طلاق دے  لے  عورت نے  کہا میں  ایک طلاق نہیں  چاہتی تین طلاقیں  لکھوامگر شوہر نے  انکار کردیا اور لکھنے  کی نوبت نہ آئی تو عورت کو ایک طلاق کا اختیار حاصل رہا۔ ( عالمگیری)

مسئلہ۳۷:
اجنبی شخص سے  کہا کہ میری عورت کا امر تیرے  ہاتھ ہے  تو اُس کو طلاق دینے  کا اختیار حاصل ہے  اور وہی احکام ہیں  جو خود عورت کے  ہاتھ میں  اختیار دینے  کے  ہیں ۔ (عالمگیری)

مسئلہ۳۸:
دوشخصوں  کے  ہاتھ میں  دیا تو تنہا ایک کچھ نہیں  کرسکتا اوراگر کہا میرے  ہاتھ میں  ہے  اور تیرے  اور مخاطب نے  طلاق دے  دی تو جب تک شوہر اُس طلاق کو جائز نہ کریگا نہ ہوگی اور اگر کہا اﷲ کے  ہاتھ میں  ہے  اور تیرے  ہاتھ میں  اور مخاطب نے  طلاق دیدی تو ہوگئی۔ ( عالمگیری )

مسئلہ ۳۹:
عورت کے  اولیا نے  طلاق لینی چاہی شوہر عورت کے  باپ سے  یہ کہ کر چلا گیا کہ تم جو چاہو کرو اور والدِ زوجہ نے  طلاق دیدی تو اگر شوہر نے  تفویض کے  ارادہ سے  نہ کہا ہو طلاق نہ ہو گی۔ (درمختار )

مسئلہ۴۰:
عورت سے  کہا اگر تیرے  ہوتے  ساتے  نکاح کروں  تو اُسکا امر تیرے  ہاتھ میں  ہے  پھر کسی فضولی نے  اس کا نکاح کردیا اور اس نے  کوئی کام ایسا کیا جس سے  وہ نکاح جائز ہوگیا مثلاً مہر بھیج دیا یا وطی کی۔ زبان سے  کہہ کر جائز نہ کیا تو پہلی عورت کو اختیار نہیں  کہ اُسے  طلاق دیدے ۔ اور اگر اس کے  وکیل نے  نکاح کردیا  یا فضولی کے  نکاح کو زبان سے  جائز کیا یا کہا تھا کہ میرے  نکاح میں  اگرکوئی عورت آئے  تو ایسا ہے  تو ان سب صورتوں  میں  عورت کو اختیار ہے ۔ (درمختار)

مسئلہ۴۱:
اپنی دوعورتوں  سے  کہا کہ تمھارا امر تمھارے  ہاتھ ہے  تو اگر دونوں  اپنے  کو طلاق دیں  تو ہوگی ورنہ نہیں ۔ (عالمگیری)

مسئلہ۴۲:
اپنی عورت سے  کہا کہ میری عورتوں  کا امر تیرے  ہاتھ میں  ہے  یا تو میری جس عورت کو چاہے  طلاق دیدے  تو خود اپنے  کو وہ طلاق نہیں  دے  سکتی۔  (عالمگیری)

مسئلہ۴۳:
فضولی نے  کسی کی عورت سے  کہا تیرا امر تیرے  ہاتھ ہے  عورت نے  کہا میں  نے  اپنے  نفس کو اختیار کیا اور یہ خبر شوہر کو پہنچی اُس نے  جائز کر دیا تو طلاق واقع نہ ہوئی مگر جس مجلس میں  عورت کو اجازت شوہر کا علم ہوااُسے  اختیار حاصل ہوگیا یعنی اب چاہے  تو طلاق دے  سکتی ہے  یونہی  اگر عورت نے  خود ہی  کہا کہ میں  نے  اپنا امر اپنے  ہاتھ میں  کیا پھر کہا میں  نے  اپنے  نفس کو اختیار کیا اور شوہر نے  جائز کر دیا تو طلاق نہ ہوئی مگر اختیار طلاق حاصل ہوگیا۔ اور اگر عورت نے  یہ کہا کہ میں  نے  اپنا امر اپنے  ہاتھ میں  کیا اور اپنے  کو میں  نے  طلاق دی شوہر نے  جائز کر دیا تو ایک طلاق رجعی ہوگئی اور عورت کو اختیار بھی حاصل ہو گیا یعنی اب اگر عورت اپنے  نفس کو اختیار کرے  تو دوسری بائن طلاق واقع ہوگی۔ عورت نے  کہا میں  نے  اپنے  کو بائن کردیا شوہر نے  جائز کیا اور شوہر کی نیت طلاق کی ہے  تو طلاق بائن ہوگئی۔ اور عورت نے  طلاق دینا کہا تو اجازت شوہر کے  وقت اگر شوہر کی نیت نہ بھی ہو طلاق ہوجائیگی اور تین کی نیت صحیح نہیں ۔ اور عورت نے  کہا میں  نے  اپنے  کو تجھ پر حرام کردیا شوہر نے  جائز کر دیا طلاق ہوگئی۔ ( عالمگیری)

مسئلہ۴۴:
شوہر سے  کسی نے  کہا فلاں  شخص نے  تیری عورت کو طلاق دیدی اُس نے  جواب میں  کہا اچھا کیا تو طلاق ہوگئی اور اگر کہا بُرا کیا تو نہ ہوئی۔ (عالمگیری)

مسئلہ۴۵:
اپنی عورت سے  کہا جب تک تو میرے  نکاح میں  ہے  اگر میں کسی عورت سے  نکاح کروں  تو اُس کا امر تیرے  ہاتھ میں  ہے  پھر اِس عورت سے  خلع کیا یا طلاق بائن یا تین طلاقیں  دیں  اب دوسری عورت سے  نکاح کیا تو پہلی عورت کو کچھ اختیار نہیں  اور اگر یہ کہا تھا کہ کسی عورت سے  نکاح کر وں  تو اُس کا امر تیرے  ہاتھ ہے  تو خلع وغیرہ کے  بعد بھی اس کو اختیار ہے ۔ ( عالمگیری)

مسئلہ ۴۶:
عورت سے  کہا تو اپنے  کو طلاق دیدے  اور نیت کچھ نہ ہو یا ایک یا دو(۲) کی نیت ہو اور عورت آزاد ہو تو عورت کے  طلاق دینے  سے  ایک رجعی واقع ہوگی اور تین کی نیت کی ہو تو تین پڑیگی اور عورت باندی ہو تو دو(۲) کی نیت بھی صحیح ہے ۔ اور اگر عورت نے  جواب میں  کہا کہ میں  نے  اپنے  کو بائن کیا یا جُدا کیا یا میں  حرام ہوں  یا بَری ہوں  جب بھی ایک رجعی واقع ہو گی۔ اور اگر کہا میں  نے  اپنے  نفس کو اختیار کیا تو کچھ نہیں  اگر چہ شوہر نے  جائز کر دیا ہو۔  (درمختار)  کسی اور سے  کہا تو میری عورت کو رجعی طلاق دے  اُس نے  بائن دی جب بھی رجعی ہوگی اور اگر وکیل نے  طلاق کا لفظ نہ کہا بلکہ کہا میں  نے  اُسے  بائن کر دیا یا جُدا کر دیا تو کچھ نہیں ۔ ( ردالمحتار)

مسئلہ۴۷:
عورت سے  کہا اگر تو چاہے  تو اپنے  کو دس  (۱۰) طلاقیں  دے  عورت نے  تین دیں  یا کہا اگر چاہے  تو ایک طلاق دے  عورت نے  آدھی دی تو دونوں  صورتوں  میں  ایک بھی واقع نہیں ۔ ( خانیہ)

مسئلہ۴۸:
شوہر نے  کہا تو اپنے  کو رجعی طلاق دے  عورت نے  بائن دی یا شوہر نے  کہا بائن طلاق دے  عورت نے  رجعی دی تو جو شوہر کہا وہ واقع ہو گی عورت نے  جیسی دی وہ نہیں اور اگر شوہر نے  اُس کے  ساتھ یہ بھی کہا تھا کہ تو اگر چاہے  اور عورت نے  اُس کے  حکم کے  خلاف بائن یا رجعی دی تو کچھ نہیں ۔ ( درمختار)

مسئلہ۴۹:
کسی کی دوعورتیں  ہیں  اور دونوں  مدخولہ ہیں  اُس نے  دونوں  کو مخاطب کرکے  کہا تم دونوں  اپنے  کو یعنی خود کو اور دوسری کو تین طلاقیں  دو ہر ایک نے  اپنے  کو اور سوت کو آگے  پیچھے  تین طلاقیں  دی تو پہلی ہی کے  طلاق دینے  سے  دونوں  مُطلقہ ہو گئیں  اور اگر پہلے  سوت کو طلاق دی پھر اپنے  کو تو سوت کو پڑگئی اسے  نہیں  کہ اختیار ساقط ہو چکا لہذا دوسری نے  اگر اسے  طلاق دی تو یہ بھی مطلقہ ہو جائے  گی ورنہ نہیں ۔ اور اگر شوہر نے  اس طرح اختیار دینے  کے  بعد منع کر دیا کہ طلاق نہ دو جب تک مجلس باقی ہے  ہر ایک اپنے  کو طلاق دے  سکتی ہے  سَوت کو نہیں  کہ دوسری کے  حق میں  وکیل ہے  اور منع کر دینے  سے  وکالت باطل ہوگئی۔ اور اگر اُس لفظ کے  ساتھ یہ بھی کہا تھا کہ اگر تم چاہو تو فقط ایک طلاق دینے  سے  طلاق نہ ہوگی جب تک دونوں  اُسی مجلس میں  اپنے  کو اور دوسری کو طلاق نہ دیں  طلاق نہ ہوگی اور مجلس کے  بعد کچھ نہیں  ہو سکتا۔  (عالمگیری)

مسئلہ۵۰:
کسی سے  کہا اگر تو چاہے  عورت کو طلاق دیدے  اُس نے  کہا میں  نے  چاہا تو طلاق نہ ہوئی اور اگر کہا اُس کو طلاق ہے  اگر توچاہے  اُس نے  کہا میں  نے  چاہا تو ہوگئی۔ (ردالمحتار)

مسئلہ۵۱:
عورت سے  کہا تو اگر چاہے  تو اپنے  کو طلاق دیدے  عورت نے  جواب میں  کہا میں  نے  چاہا کہ اپنے  کو طلاق دیدوں  تو کچھ نہیں ۔ اگر کہا تو چاہے  تو اپنے  کو تین طلاقیں  دیدے  عورت نے  کہا مُجھے  طلاق ہے  تو طلاق نہ ہوئی جب تک یہ نہ کہے  کہ مُجھے  تین طلاقیں  ہیں ۔ (عالمگیری)

مسئلہ۵۲:
عورت سے  کہا اپنے  کو تو طلاق دیدے  جیسی تو چاہے  تو عورت کو اختیار ہے  بائن دے  یا رجعی ایک دے  یا دو یا تین مگر مجلس بدلنے  کے  بعد اختیار نہ رہے  گا۔ (عالمگیری)

مسئلہ۵۳:
اگر کہا تو چاہے  تو اپنے  کو طلاق دیدے  اور تو چاہے  تو میری فلاں  بی بی کو طلاق دیدے  تو پہلے  اپنے  کو طلاق دے  یا اُس کو دونوں  مُطلقہ ہو جائیں  گی۔ (عالمگیری)

مسئلہ۵۴:
عورت سے  کہا تو جب چاہے  اپنے  کو ایک طلاق بائن دیدے  پھر کہا تو جب چاہے  اپنے  کو ایک وہ طلاق دے  جس میں  رجعت کا میں  مالک رہوں  عورت نے  کچھ دنوں  بعد اپنے  کو طلاق دی تو رجعی ہوگی اور شوہر کے  پچھلے  کلام کا جواب سمجھا جائیگا۔ (عالمگیری)

مسئلہ۵۵:
عورت سے   کہا تجھ کو طلاق ہے  اگر تو ارادہ کرے  یا پسند کرے  یا خواہش کرے  یا محبوب رکھے  جواب میں  کہا  میں  نے  چاہا  یا ارادہ کیا ہوگئی۔ یونہی اگر کہا تجھے  موافق آئے  جواب میں  کہا میں  نے  چاہا ہوگئی اور جواب میں  کہا میں  نے  محبوب رکھا تونہ ہوئی۔ (عالمگیری)

مسئلہ۵۶:
عورت سے  کہا اگر تو چاہے  تو تجھ کو طلاق ہے  جواب میں  کہا ہاں  یا میں  نے  قبول کیا یا میں  راضی ہوئی واقع نہ ہوئی اور اگر کہا تو اگر قبول کرے  تو تجھ کو طلاق ہے  جواب میں  کہا میں  نے  چاہی تو ہوگئی۔ (عالمگیری)

مسئلہ۵۷:
عورت سے  کہا تجھ کو طلاق ہے  اگر توچاہے  جواب میں  کہا میں  نے  چاہا اگر تو چاہے  مرد نے  بہ نیت طلاق کہا میں  نے  چاہا تو واقع نہ ہوئی اور اگر مرد نے  آخر میں  کہا میں  نے  تیری طلاق چاہی تو ہوگئی جبکہ نیت بھی ہو۔ (ہدایہ)  اگر عورت نے  جواب میں  کہا میں  نے  چاہا اگر فلاں  بات ہوئی ہو کسی ایسی چیز کے  لئے  جو ہو چکی ہو یا اُس وقت موجود ہو مثلااًگر فلاں  شخص آیا ہو یا میرا باپ گھر میں  ہو اور واقع میں  وہ آچکا ہے  یا وہ گھر میں  ہے  تو طلاق واقع ہو گئی اور اگر وہ ایسی چیز ہے  جواب تک نہ ہوئی ہو اگر چہ اُس کا ہونا یقینی ہو مثلاً کہا میں  نے  چاہا اگر رات آئے  یا اُس کا ہو نا محتمل ہو مثلاً اگر میراباپ چاہے  تو طلاق نہ ہوئی اگر چہ اُس کے  باپ نے  کہہ دیا کہ میں  نے  چاہا۔  (عالمگیریْ درمختار )

مسئلہ۵۸:
عورت سے  کہا تجھ کو ایک طلاق ہے  اگر تو چاہے  تجھ کو دو (۲) طلاقیں  ہیں  اگر تو چاہے  جواب میں  کہا میں  نے  ایک چاہی میں  نے  دو چاہی اگر دونوں  جملے  متصل ہوں  تو تین طلاقیں  ہوگئیں  یوہیں  اگر کہا تجھ کو طلاق ہے  اگر تو چاہے  ایک اور اگر تو چاہے  دو اُس نے  جواب میں  کہا میں  نے  چاہی تو تین طلاقیں  ہوگئیں ۔  ( عالمگیری)

مسئلہ۵۹:
شوہر نے  کہا اگر تو چاہے  اور نہ چاہے  تو تجھ کو طلاق ہے ۔ یا تجھ کو طلاق ہے  اگر تو چاہے  اور نہ چاہے  تو طلاق نہیں  ہو سکتی چاہے  یا نہ چاہے ۔ اور اگر کہا تجھ کو طلاق ہے  اگرتو چاہے  اور اگر تو نہ چاہے  تو بہر حال طلاق ہے  چاہے  یا نہ چاہے ۔ اگر عورت سے  کہا تو طلاق کو محبوب رکھتی ہے  تو تجھ کو طلاق اور اگر تو اُس کو مبغوض رکھتی ہے  تو تجھ کو طلاق اگر عورت کہے  میں  محبوب رکھتی ہو یا بُرا جانتی ہوں  تو طلاق ہو جائے  گی اور اگر کچھ نہ کہے  یا کہے  میں  نہ محبوب رکھتی ہوں  نہ بُرا جانتی  تو نہ ہوگی۔ (درمختار ردالمحتار)

مسئلہ ۶۰:
اپنی دوعورتوں  سے  کہا تم دونوں  میں  سے  جسے  طلاق کی زیادہ خواہش ہے  اُس کو طلاق دونوں  نے  اپنی خواہش دوسری سے  زیادہ بتائی اگر شوہر دونوں  کی تصدیق کرے  تو دونوں  مُطلقہ ہو گیئں  ورنہ کوئی نہیں ۔ (درمختارْ ردالمحتار)

مسئلہ۶۱:
عورت سے  کہا اگر تو مجھ سے  محبت یا عداوت رکھتی ہے  تو تجھ پر طلاق عورت نے  اُسی مجلس میں  محبت یا عداوت ظاہر کی طلاق ہوگئی اگر چہ اُسکے  دل میں  جو کچھ ہے  اُس کے  خلاف ظاہر کیا ہواور اگر شوہر نے  کہا اگر دِل سے  تو مجھ سے  محبت رکھتی ہے  تو تجھ پر طلاق عورت نے  جواب میں  کہا میں  تجھے  محبوب رکھتی ہوں  طلاق ہو جائیگی اگر چہ جھوٹی ہو۔ (عالمگیری)   

مسئلہ۶۲:
عورت سے  کہا تجھ پر ایک طلاق اور اگر تجھے  ناگوار ہو تو دو عورت نے  نا گواری ظاہر کی تو تین طلاقیں  ہوئیں  اور چپ رہی تو ایک۔ (عالمگیری)

مسئلہ۶۳:
تجھ کو طلاق ہے  جب تو چاہے  یا جس وقت چاہے  یا جس زمانہ میں  چاہے  عورت نے  رد کر دیا یعنی کہا میں  نہیں  چاہتی تو رد نہ ہوا بلکہ آئندہ جس وقت چاہے  طلاق دے  سکتی ہے  مگر ایک ہی دے  سکتی ہے  زیادہ نہیں ۔ اور اگر یہ کہا کہ جب کبھی تو چاہے  تو تین طلاقیں  بھی دے  سکتی ہے  مگر دو ایک ساتھ یا تینوں  ایک ساتھ نہیں دے  سکتی بلکہ متفرق طور پر اگر چہ ایک ہی مجلس میں  تین بار میں  تین طلاقیں  دیں اور اس لفظ میں  اگر دو یا تین اکھٹا دیں  تو ایک بھی نہ ہوئی۔ اور اگر عورت نے  متفرق طور پر اپنے  کو تین طلاقیں  دیکر دوسرے  سے  نکاح کیا اس کے  بعد پھر شوہر اول سے  نکاح کیا تو اب عورت کو طلاق دینے  کا اختیار نہ رہا۔ اور اگر خود طلاق نہ دی یا ایک یا دودے  کر بعد عدّت دوسرے  سے  نکاح کیا پھر شوہر اول کے  نکاح میں  آئی تو اب پھر اُسے  تین طلاقیں  متفرق طور پر دینے  کا اختیار ہے ۔ (درمختارْ ردالمحتار)

مسئلہ۶۴:
تو طالق ہے  جس جگہ چاہے  تو اُسی مجلس تک اختیارہے  بعد مجلس چاہا کرے  کچھ نہیں  ہو سکتا۔ (درمختار)

مسئلہ۶۵:
اگر کہا جتنی تو چاہے  یا جس قدر یا جو تو چاہے  تو عورت کو اختیار ہے  اُس مجلس میں  جتنی طلاقیں  چاہے  دے  اگر چہ شوہر کی کچھ نیت ہو اور بعد مجلس کچھ اختیار نہیں ۔ اور اگر کہا تین میں  سے  جو چاہے  یا جس قدر یا جتنی تو ایک اور دو کا اختیار ہے  تین کا نہیں  اور ان صورتوں  میں  تین یا دو طلاقیں  دینا یا حالت حیض میں  طلاق دینا بدعت نہیں ۔ (درمختارْردالمحتار)

مسئلہ۶۶:
شوہر نے  کسی شخص سے  کہا میں  نے  تجھے  اپنے  تمام کاموں  میں  وکیل بنایا۔ وکیل نے  اُس کی عورت کو طلاق دے  دی واقع نہ ہوئی اور اگر کہا تمام امور میں  وکیل کیا جن میں  وکیل بنانا جائز ہے  تو تمام باتوں  میں  وکیل بن گیا(خانیہ)  یعنی اُس کی عورت کو طلاق بھی دے  سکتا ہے ۔ 
مسئلہ۶۷:
ایک طلاق دینے  کے  لئے  وکیل کیا وکیل نے  دو دیدیں  تو واقع نہ ہوئی اور بائن کے  لئے  وکیل کیا وکیل نے  رجعی دی تو بائن ہوگی اور رجعی کے  لئے  وکیل سے  کہا اُس نے  بائن دی تو رجعی ہوئی۔ اور اگر ایسے  کو وکیل کیا جو غائب ہے  اور اُسے  ابھی تک وکالت کی خبر نہیں  اور موکل کی عورت کو طلاق دیدی تو واقع نہ ہوئی کہ ابھی تک وکیل ہی نہیں ۔ اور اگر کسی سے  کہا میں  تجھے  اپنی عورت کو طلاق دینے  سے  منع نہیں  کرتا تو اس کہنے  سے  وکیل نہ ہوایا اس کے  سامنے  اسکی عورت کو کسی نے  طلاق دی اور اس نے  اُسے  منع نہ کیا جب بھی وکیل نہ ہوا۔ ( عالمگیری)

مسئلہ۶۸:
طلاق دینے  کے  لئے  وکیل کیا اور وکیل کے  طلاق دینے  سے  پہلے  خود موکل نے  عورت کو طلاق بائن یا رجعی دے  دی تو جب تک عورت عدت میں  ہے  وکیل طلاق دے  سکتا ہے ۔ اور اگر وکیل نے  طلاق نہیں  دی اور موکل نے  خود طلاق دیکر عدت کے  اندر اُس عورت سے  نکاح کر لیا تو وکیل اب بھی طلاق دے  سکتا ہے  اور عدّت گزر نے  کے  بعد اگر نکاح کیا تو نہیں ۔ اور اگر میاں  بی بی میں  کوئی معاذاﷲ مرُتد ہو گیا جب بھی عدّت  کے  اندر وکیل طلاق دے  سکتا ہے  ہاں  اگر مُرتدہو کر دارالحرب کو چلا گیا اور قاضی نے  حکم بھی دیدیا تو اب وکالت باطل ہوگئی یونہی اگر وکیل معاذاﷲ مُرتد ہو جائے  تو وکالت باطل نہ ہوگی ہاں  اگر دارالحرب کو چلاگیا اور قاضی نے  حکم بھی دیدیا تو باطل۔ (خانیہ)

مسئلہ۶۹:
طلاق کے  وکیل کو یہ اختیار نہیں  کہ دوسرے  کو وکیل بنادے ۔ (عالمگیری)

مسئلہ۷۰:
کسی کو وکیل بنایا اور وکیل نے  منظور نہ کیا تو وکیل نہ ہوااور اگر چُپ رہا پھر طلاق دیدی ہوگئی۔ سمجھ دار بچہ اور غلام کو بھی وکیل بنا سکتا ہے ۔ (عالمگیری)

مسئلہ۷۱:
وکیل سے  کہا تو میری عورت کو کل طلاق دیدینااُس نے  آج ہی کہہ دیا  تجھ پر کَلْ طلاق ہے  تو واقع نہ ہوئی۔ یونہی اگر وکیل سے  کہا طلاق دے  دے  اُس نے  طلاق کو کسی شرط پر معلق کیا مثلاً کہا اگر تو گھر میں  جائے  تو تجھ پر طلاق ہے  اور عورت گھر میں  گئی طلاق نہ ہوئی۔ یونہی وکیل سے  تین طلاق کے  لئے  کہا وکیل نے  ہزار طلاقیں  دیدی یا آدھی کے  لئے  کہا وکیل نے  ایک طلاق دی تو واقع نہ ہوئی۔ ( بحرالرائق)

تعلیق کا بَیانْ


تعلیق کے  معنے  یہ ہیں  کہ کسی چیز کا ہونا دوسری چیز کے  ہونے  پر موقوف کیا جائے  یہ دوسری چیز جس پر پہلی موقوف ہے  اس کو شرط کہتے  ہیں ۔ تعلیق صحیح ہونے  کے  لئے  یہ شرط ہے  کہ ْْشرطْْ فی الحال معدوم ہومگر عادۃًہو سکتی ہو۔ لہذا اگر شرط معدوم نہ ہو مثلاًیہ کہے  کہ اگر آسمان ہمارے  اوپر ہو تو تجھ کو طلاق ہے  یہ تعلیق نہیں  بلکہ فوراً طلاق واقع ہو جائیگی۔ اور اگر شرط عادۃًمحال ہو مثلاً یہ کہ اگر سوئی کے  ناکے  میں  اونٹ چلا جائے  تو تجھ کو طلاق ہے  یہ کلام لغو ہے  اس سے  کچھ نہ ہوگا۔ اور یہ بھی شرط ہے  کہْْ شرطْْ متصلاًبولی جائے ۔ اور یہ کہ سزا دینا مقصودنہ ہو مثلاً عورت نے  شوہر کو کمینہ کہا شوہر نے  کہا اگر میں  کمینہ ہوں  تو تجھ پر طلاق ہے  تو طلاق ہوگئی اگر چہ کمینہ نہ ہو ایسے  کلام سے  تعلیق مقصود نہیں  ہوتی بلکہ عورت کو ایذا دینا۔ اور یہ بھی ضروری ہے  کہ وہ فعل ذکر کیا جائے  جسے  شرط ٹھہرایا لہذا اگر یوں  کہا تجھے  طلاق ہے  اگرْ اور اس کے  بعد کچھ نہ کہا تو یہ کلام لغو ہے  طلاق نہ واقع ہوئی نہ ہوگی۔ تعلیق کے  لئے  شرط یہ ہے  کہ عورت تعلیق کے  وقت اُس کے  نکاح میں  ہو مثلاً اپنی منکوحہ سے  یا جو عورت اُس کی عدت میں  ہے  کہا اگر تو فلاں  کام کرے  یا فلاں  کے  گھر جائے  تو تجھ پر طلاق ہے  یا نکاح کی طرف اضافت ہو مثلاً کہا اگر میں  کسی عورت سے  نکاح کروں  تو اُس پر طلاق ہے  یا اگر میں  تجھ سے  نکاح کروں  تو تجھپر طلاق ہے  یا جس عورت سے  نکاح کروں  اُسے  طلاق ہے ۔ اور کسی اجنبیہ سے  کہا اگر تو فلاں  کے  گھر گئی تو تجھ پر طلاق پھر اُس سے  نکاح کیااور وہ عورت اُس کے  یہاں  گئی طلاق نہ ہوئی یا کہا جو عورت میرے  ساتھ سوئے  اُسے  طلاق ہے  پھر نکاح کیا اور ساتھ سوئی طلاق نہ ہوئی یونہی اگر والدین سے  کہا اگر تم میرا نکاح کرو گے  تو اُسے  طلاق پھر والدین نے  اس کے  بے  کہے  نکاح کر دیا طلاق واقع نہ ہوگی یونہی اگر طلاق ثبوت ملک یا زوال ملک کے  مقارن ہو تو کلام لغو ہے  طلاق نہ ہوگی مثلاً تجھ پر طلاق ہے  تیرے  نکاح کے  ساتھ یا میری یا تیری موت کے  ساتھ۔ (درمختارْ ردالمحتار وغیرہما)

مسئلہ ۱:
طلاق کسی شرط پر معلق کی تھی اور شرط پائی جانے  سے  پہلے  تین طلاقیں  دیدیں  تو تعلیق باطل ہوگئی یعنی وہ عورت پھر اس کے  نکاح میں  آئے  اور اب شرط پائی جائے  تو طلاق واقع نہ ہوگی اور اگر تعلیق کے  بعد تین سے  کم طلاقیں  دیں  تو تعلیق باطل  نہ ہوئی لہذا اب اگرعورت اس کے  نکاح میں  آئے  اور شرط پائی جائے  تو جتنی طلاقیں  معلّق کی تھیں  سب واقع ہو جائیں  گی یہ اُس صورت میں  ہے  کہ دوسرے  شوہر کے  بعد اس کے  نکاح میں  آئی۔ اور اگر دو ایک طلاق دیدی پھر بغیر دوسرے  کے  نکاح کے  خود نکاح کرلیا تو اب تین میں  جو باقی ہے  واقع ہوگی اگر چہ بائن طلاق دی ہو یا رجعی کی عدت ختم ہوگئی ہو کہ بعد عدت رجعی میں  بھی عورت نکاح سے  نکل جاتی ہے  خلاصہ یہ ہے  کہ ملک نکاح جانے  سے  تعلیق باطل نہیں  ہوتی۔ (درمختار وغیرہ)

مسئلہ۲:
شوہر مرتد ہوکر دارالحرب کو چلا گیا تو تعلیق باطل ہوگئی یعنی اب اگر مسلمان ہوااور اُس عورت سے  نکاح کیا پھر شرط پائی گئی تو طلاق واقع نہ ہوگی۔ (درمختار)

مسئلہ۳:
شرط کا محل جاتا رہا تعلیق باطل ہو گئی مثلاً کہا اگر فلاں  سے  بات کرے  تو تجھ پر طلاق اب وہ شخص مر گیا تو تعلیق باطل ہو گئی لہذا اگر کسی ولی کی کرامت سے  جی گیا اب کلام کیا طلاق واقع نہ ہو گی یا کہا اگر تو اس گھر میں  گئی تو تجھ پر طلاق اور وہ مکان منہدم ہو کر کھیت یا باغ بن گیا تعلیق جاتی رہی اگر چہ پھر دوبارہ اُس جگہ مکان بنایا گیاہو (درمختار ْردالمحتار)

مسئلہ۴:
یہ کہا اگر تو اس گلاس میں  کا پاتی پیئے  گی تو تجھ پر طلاق ہے  اور گلاس میں  اُس وقت پانی نہ تھا تو تعلیق باطل ہے  اور اگر پانی اُس وقت موجودتھا پھر گرادیا گیا تو تعلیق صحیح ہے ۔ 
مسئلہ۵:
زوجہ کنیز ہے  اُس سے  کہا اگر تو اس گھر میں  گئی تو تجھ پر تین طلاقیں پھر اُس کے  مالک نے  اُسے  آزاد کر دیا اب گھر میں  گئی تو دو طلاقیں  پڑیں  اور شوہر کو رجعت کا حق حاصل ہے  کہ بوقت تعلیق تین طلاق کی اُس میں  صلاحیت نہ تھی لہذا دوہی کی تعلیق ہوگی اور اب کہ آزاد ہوگئی تین کی صلاحیت اُس میں  ہے  مگر اُس تعلیق کے  سبب دوہی واقع ہونگی کہ ایک طلاق کا اختیار شوہر کو اب جدید حاصل ہوا۔ ( درمختار )

مسئلہ۶:
حروف شرط اُردوزبان میں  یہ ہیں ۔ اگر۔ جب۔ جس وقت۔ ہر وقت۔ جو۔ ہر۔ جس۔ جب کبھی۔ ہربار۔ 
مسئلہ۷:
ایک مرتبہ شرط پائی جانے  سے  تعلیق ختم ہو جاتی ہے  یعنی دوبارہ شرط پائی جانے  سے  طلاق نہ ہوگی مثلاًعورت سے  کہا اگر توفلاں  کے  گھر میں  گئی یا تو نے  فلاں  سے  بات کی تو تجھ کو طلاق ہے  عورت اُس کے  گھر گئی تو طلاق ہوگئی دوبارہ پھر گئی تو اب واقع نہ ہو گی کہ اب تعلیق کا حکم باقی نہیں ۔ مگر جب کبھی یا جب جب یا ہر بار کے  لفظ سے  تعلیق کی ہے  تو ایک دوبار تعلیق ختم نہ ہوگی بلکہ تین بارمیں  تین طلاقیں  واقع ہونگی کہ یہ کُلَّما کا ترجمہ ہے  اور یہ لفظ عموم افعال کے  واسطے  آتا ہے  مثلاًعورت سے  کہا جب کبھی تو فلاں  کے  گھر جائے  یا فلاں  سے  بات کرے  تو تجھ کو طلاق ہے  تو اگر اُس کے  گھر تین بار گئی تین طلاقیں  ہو گئیں  اب تعلیق کا حکم ختم ہو گیا یعنی اگر وہ عورت بعد حلالہ پھر اُس کے  نکاح میں  آئی اب پھر اُس کے  گھر گئی تو طلاق واقع نہ ہوگی ہاں  اگر یوں  کہا ہے  کہ جب کبھی میں  اُس سے  نکاح کروں  تو اُسے  طلاق ہے  تو تین پر بس نہیں  بلکہ سوبار بھی نکاح کرے  تو ہر بار طلاق واقع ہوگی (عامہ کتب )  یونہی اگر یہ کہا کہ جس جس شخص سے  تو کلام کرے  تجھ کو طلاق ہے  یا ہر اُس عورت سے  کہ میں  نکاح کروں  اُسے  طلاق ہے  یا جس جس وقت تو یہ کام کرے  تجھ پر طلاق ہے  کہ یہ الفاظ بھی عموم کے  واسطے  ہیں  لہذا ایک بار تعلیق ختم نہ ہوگی۔ 
مسئلہ۸:
عورت سے  کہا جب کبھی میں  تجھے  طلاق  دوں  تو تجھے  طلاق ہے  اور عورت کو ایک طلاق دی تو دو واقع ہوئیں  ایک طلاق تو خود اب اُس نے  دی اور ایک اُس تعلیق کے  سبب اور اگر یوں  کہا کہ جب کبھی تجھے  طلاق ہو تو تجھ کوطلاق ہے  اور ایک طلاق دی تو تین ہوئیں  ایک تو خود اس نے  دی اور ایک تعلیق کے  سبب اور دوسری طلاق واقع ہونے  سے  طلاق ہونا پایا گیا لہذا ایک اور پڑیگی کہ یہ لفظ عموم کیلئے  ہے  مگر بہر صورت تین سے  متجاوز نہیں  ہو سکتی۔ (درمختار)

مسئلہ۹:
شرط پائی جانے  سے  تعلیق ختم ہو جاتی ہے  اگر چہ شرط اُس وقت پائی گئی کہ عورت نکاح سے  نکل گئی ہو البتہ اگر عورت نکاح میں  نہ رہی تو طلاق واقع نہ ہو گی مثلاً عورت سے  کہا تھا اگر تو فلاں  کے  گھر جائے  تو تجھ کو طلاق ہے  اس کے  بعد عورت کو طلاق دیدی اور عدت گزر گئی اب عورت اُس کے  گھر گئی پھر شوہر نے  اُس سے  نکاح کرلیا اب پھر گئی تو طلاق  واقع نہ ہوگی کہ تعلیق ختم ہوچکی ہے  لہذا اگر کسی نے  یہ کہا ہو کہ اگر تو فلاں  کے  گھر جائے  تو تجھ پر تین طلاقیں  اور چاہتا ہو کہ اُس کے  گھر آمدورفت شروع ہو جائے  تو اُس کا حیلہ یہ ہے  کہ عورت کو ایک طلاق دیدے  پھر عدت کے  بعد عورت اُس کے  گھر جائے  پھر نکاح کر لے  اب جایا آیا کرے  طلاق واقع نہ ہوگی مگر عموم کے  الفاظ استعمال کیئے  ہوں  تو یہ حیلہ کام نہیں  دیگا۔ (درمختار  ،  ردالمحتار)

مسئلہ۱۰:
یہ کہا کہ ہر اُس عورت سے  کہ میں  نکاح کروں  اُسے  طلاق ہے  تو جتنی عورتوں  سے  نکاح کریگا سب کو طلاق ہو جائے  گی اور اگر ایک ہی عورت سے  دوبار نکاح کیا تو صرف پہلی بار طلاق پڑیگی دوبارہ نہیں ۔ (عالمگیری)

مسئلہ۱۱:
یہ کہا کہ جب کبھی میں  فلاں  کے  گھر جاؤں  تو میری عورت کو طلاق ہے  اور اُس شخص کی چار عورتیں  ہیں  اور چار مرتبہ اُس کے  گھر گیا تو ہربار میں  ایک طلاق واقع ہوئی لہذا اگر عورت کو معّین نہ کیا ہو تو اب اختیار ہے  کہ چاہے  تو سب طلاقیں  ایک پر کردے  یا ایک ایک ایک ایک پر۔ اور اگر دوشخصوں  سے  یہ کہاجب کبھی میں  تم دونوں  کے  یہاں  کھانا کھاؤں  تو میری عورت کو طلاق ہے  اور ایک دن ایک کے  یہاں  کھاناکھایا دوسرے  دن دوسرے  کے  یہاں تو عورت کو تین طلاقیں  پڑگئیں  یعنی جبکہ تین لقمے  یا زیادہ کھایا ہو۔ (عالمگیری)

مسئلہ۱۲:
یہ کہا کہ جب کبھی میں  کوئی اچھا کلام زبان سے  نکالوں  تو تجھ پر طلاق ہے  اس کے  بعد کہا  سبحان اﷲ والحمدللہ ولاالہ الااﷲ واﷲ اکبر تو ایک طلاق واقع ہوگی اور اگر بغیر واو کے  سبحن اﷲ الحمدللہ لاالہ الااﷲ اﷲ اکبرکہا تو تین۔ ( عالمگیری)

مسئلہ۱۳:
یہ کہا کہ جب کبھی میں  اِس مکان میں  جاؤں  اور فلاں  سے  کلام کروں  تو میری عورت کو طلاق ہے  اُس کے  بعد اُس گھر میں  کئی مرتبہ گیا مگر اُس سے  کلام نہ کیا تو عورت کو طلاق نہ ہوئی اور اگر جانا کئی بار ہوااور کلام ایک بار تو ایک طلاق ہوئی۔ (عالمگیری)

مسئلہ۱۴:
شوہر نے  دروازہ کی کُنڈی بجائی کہ کھول دیا جائے  اور کھولانہ گیا اُس نے  کہا اگر آج رات میں  تو دروازہ نہ  کھولے  تو تجھ کو طلاق ہے  اور گھر میں  کوئی تھا ہی نہیں  کہ دروازہ کھولتا یوہیں  رات گزر گئی تو طلاق نہ ہوئی یونہی اگر جیب میں  روپیہ تھا مگر ملا نہیں  اس پر کہا اگر وہ روپیہ کہ تو نے  میری جیب سے  لیا ہے  واپس نہ کرے  تو تجھ کو طلاق ہے  پھر دیکھا تو روپیہ جیب ہی میں  تھا تو طلاق واقع نہ ہوئی ( خانیہ وغیرہا)

مسئلہ۱۵:
عورت کو حیض ہے  اور کہا اگر تو حائض ہو تو تجھ کو طلاق یا عورت بیمار ہے  اور کہا اگر تو بیمار ہو تو تجھ کو طلاق تو اِس سے  وہ حیض یا مرض مُراد ہے  کہ زمانہ آئندہ میں  ہواور اگر اس موجود کی نیت کی تو صحیح ہے  اور اگر کہا کہ کل اگر تو حائض ہو تو تجھ کو طلاق اور اُسے  علم ہے  کہ حیض سے  ہے  تو یہی حیض مراد ہے ۔ لہذا اگر صبح چمکتے  وقت حیض رہا تو طلاق ہوگئی جبکہ اُس وقت تین دن پورے  یا اس سے  زائد ہوں ۔ اور اگر اُسے  اس حیض کا علم نہیں  تو جدید حیض مراد ہوگا لہذا طلاق نہ ہوگی۔ اور اگر کھڑے  ہونے  بیٹھنے  سوار ہونے  مکان میں  رہنے  پر تعلیق کی اور کہتے  وقت وہ بات موجود تھی تو اس کہنے  کے  کچھ بعد تک اگر عورت اُسی حالت پر رہی تو طلاق ہوگئی۔ اور مکان میں  داخل ہونے  یامکان سے  نکلنے  پر تعلیق کی تو آئندہ کا جانا اور نکلنا مراد ہے ۔ اور مارنے  اور کھانے  سے  مراد وہ ہے  جواب کہنے  کے  بعد ہوگا اور روزہ رکھنے  پر معلق کیا اور تھوڑی دیر بھی روزہ کی نیت سے  رہی تو طلاق ہوگئی۔ اور اگر یہ کہا کہ ایک دن اگر تو روزہ رکھے  تو اُس وقت طلاق ہوگی کہ اُس دن کاآفتاب ڈوب جائے ۔ (عالمگیری)

مسئلہ۱۶:
یہ کہا اگر تجھے  حیض آئے  تو طلاق ہے  تو عورت کو خون آتے  ہی طلاق کا حکم نہ دینگے  جب تک تین دن رات تک مستمر نہ ہو اور جب یہ مدت پوری ہوگی تو اُسی وقت سے  طلاق کا حکم دینگے  جب سے  خون دیکھا ہے  اور یہ طلاق بدعی ہوگی کہ حیض میں  واقع ہوئی۔ اور یہ کہا کہ اگر تجھے  پورا حیض آئے  یا آدھا یا تہائی یا چوتھائی تو ان سب صورتوں  میں  حیض ختم ہونے  پر طلاق ہوگی پھر اگر دس دن پر حیض ختم ہو تو ختم ہوتے  ہی اور کم میں  منقطع ہوتو نہانے  یا نماز کا وقت گزر جانے  پر ہوگی۔ (درمختار)

مسئلہ۱۷:
حیض اور احتلام وغیرہ مخفی چیزیں  عورت کے  کہنے  پر مان لی جائینگی مگر دوسرے  پر اس کا کچھ اثر نہیں  مثلاًعورت سے  کہا اگر تجھے  حیض آئے  تو تجھ کو اور فلانی کو طلاق ہے  اور عورت نے  اپنا حائض ہونا بتا یا تو خود اس کو طلاق ہوگئی دوسری کو نہیں  ہاں  اگر شوہر نے  اُس کے  کہنے  کی تصدیق کی یا اُس کاحائض ہونا یقین کے  ساتھ معلوم ہوا تو دوسری کو بھی طلاق ہوگی۔ (درمختار)

مسئلہ۱۸:
کسی کی دو عورتیں  ہیں  دونوں  سے  کہا جب تم دونوں  کو حیض آئے  تو دونوں  کو طلاق ہے  دونوں  نے  کہا ہمیں  حیض آیا اور شوہر نے  دونوں  کی تصدیق کی اور ایک کی تکذیب تو جس کی تصدیق کی ہے  اُسے  طلاق ہوئی اور جس کی تکذیب کی اُس کو نہیں ۔ (عالمگیری)

مسئلہ۱۹:
یہ کہا کہ تو لڑکا جنے  تو ایک طلاق اور لڑکی جنے  تو دو اور لڑکا لڑکی دونوں  پیدا ہوئے  تو جو پہلے  پیداہوااُسی کے  بموجب طلاق واقع ہوگی اور معلوم نہ ہو کہ پہلے  کیا پیدا ہوا تو قاضی ایک طلاق کا حکم دیگا اور احتیاط یہ ہے  کہ شوہر دو طلاقیں  سمجھے  اور عد ت بھی دوسرے  بچے  کے  پیدا ہونے  سے  پوری ہوگئی لہذا اب رجعت بھی نہیں  کرسکتا اور دونوں  ایک ساتھ پیدا ہوں  تو تین طلاقیں  ہوں  گی اور عد ت حیض سے  پوری کرے  اور خنثیٰ پیدا ہوا تو ایک  ابھی واقع مانی جائے  گی اور دوسری کا حکم اُس وقت تک موقوف رہیگا جبتک اُس کا حال نہ کھلے  اور اگر ایک لڑکا اور دو لڑکیاں  ہوئیں  تو قاضی ایک کا حکم دیگا اور احتیاط یہ ہے  کہ تین سمجھے  اور اگر دولڑکے  اور ایک لڑکی ہوئی تو قاضی ایک کا حکم دیگا اور احتیاطاً تین سمجھے ۔ (درمختار ردالمحتار)

مسئلہ۲۰:
یہ کہا کہ جو کچھ تیرے  شکم میں  ہے  اگر لڑکا ہے  تو تجھ کو ایک طلاق اور لڑکی ہے  تو دو اور لڑکا لڑکی دونوں  پیدا ہوئے  تو کچھ نہیں یونہی اگر کہا کہ بوری میں  جو کچھ ہے  اگر گیہوں  ہیں  تو تجھے  طلاق یا آٹا ہے  تو تجھے  طلاق اور بوری میں  گیہوں  اور آٹا  دونوں  ہیں  تو کچھ نہیں ۔ اور یوں  کہا کہ اگر تیرے  پیٹ میں  لڑکا ہے  تو ایک طلاق اور لڑکی تو دو اور دونوں  ہوئے  تو تین طلاقیں  ہوئیں ۔ (درمختار)

مسئلہ۲۱:
عورت سے  کہا اگر تیرے  بچہ پیدا ہو تو تجھ کو طلاق اب عورت کہتی ہے  میرے  بچہ پیدا ہوااور شوہر تکذیب کرتا ہے  اور حمل ظاہر نہ تھانہ شوہر نے  حمل کا اقرار کیا تھا تو صرف جنائی کی شہادت پر حکم طلاق نہ دینگے ۔ (عالمگیری)

مسئلہ۲۲:
یہ کہا کہ اگر تو بچہ جنے  تو طلاق ہے  اور مُردہ بچہ پیدا ہوا طلاق ہوگئی اور کچا بچہ جنی اور بعض اعضا بن چکے  تھے  جب بھی طلاق ہوگئی ورنہ نہیں  (جوہرہ وغیرہا)

مسئلہ۲۳:
عورت سے  کہا اگر تو بچہ جنے  تو تجھ کو طلاق پھر کہا اگر تو اُسے  لڑکا جنے  تو دو طلاقیں  اور لڑکا ہوا تو تین واقع ہوگئیں   ( ردالمحتار )  اور اگر یوں  کہا کہ تو اگر بچہ جنے  تو تجھ کو دوطلاقیں  پھر کہا وہ بچہ کہ تیرے  شکم میں  ہے  لڑکا ہوتو تجھ کو طلاق اور لڑکا ہوا تو ایک ہی طلاق ہوگی اور بچہ پیدا ہوتے  ہی عدت بھی گزر جائے  گی۔ (عالمگیری)

مسئلہ۲۴:
حمل پر طلاق معلق کی ہو تو مستحب یہ ہے  کہ استبرأ یعنی حیض کے  بعد وطی کرے  کہ شاید حمل ہو۔ (عالمگیری)

مسئلہ۲۵:
اگر دوشرطوں  پر طلاق معلق کی مثلاً جب زید آئے  اور جب عمرو آئے  یا جب زیدو عمر آئیں  تو تجھ کو طلاق ہے  تو طلاق اُس وقت واقع ہوگی کہ پچھلی شرط اس کی ملک میں  پائی جائے  اگر چہ پہلی اُس وقت پائی گئی کہ عورت ملک میں  نہ تھی مثلاً اُسے  طلاق دیدی تھی اور عدت گزر چکی تھی اب زید آیا پھر اُس سے  نکاح کیا اب عمرو آیا تو طلاق واقع ہوگئی اور دوسری شرط ملک میں  نہ ہو تو پہلی اگر چہ ملک میں  پائی گئی طلاق نہ ہوئی۔ (درمختار وغیرہ)

مسئلہ۲۶:
وطی پر تین طلاقیں  معلق کی تھیں  تو حشفہ داخل ہونے  سے  طلاق ہو جائے  گی اور واجب ہے  کہ فوراً جُدا ہو جائے ۔ ( درمختار)

مسئلہ۲۷:
اپنی عورت سے  کہا جب تک تو میرے  نکاح میں  ہے  اگر میں  کسی عورت سے  نکاح کروں  تو اُسے  طلاق پھر عورت کو طلاق بائن دی اور عدت کے  اندر دوسری عورت سے  نکاح کیا تو طلاق نہ  ہو ئی اور رجعی کی عدت میں  تھی تو ہوگئی۔  ( درمختار)

مسئلہ۲۸:
کسی کی تین عورتیں  ہیں  ایک سے  کہا اگر تجھے  طلاق دوں  تو اُن دونوں  کو بھی طلاق ہے  پھر دوسری اور تیسری سے  بھی یوہیں  کہا پھر پہلی کو ایک طلاق دی تو اُن دونوں  کو بھی ایک ایک ہوئی اور اگر دوسری کو ایک طلاق دی تو پہلی کو ایک ہوئی اور دوسری اور تیسری پر دودو اور اگر تیسری عور ت کو ایک طلاق دی تو اس پر تین ہوئیں  اور دوسری پر دو اور پہلی پر ایک۔ (عالمگیری)

مسئلہ۲۹:
یہ کہا کہ اگر اس شب میں  تو میرے  پاس نہ آئی تو تجھے  طلاق عورت دروازہ تک آئی اندر نہ گئی طلاق ہو گئی اور اگر اندر گئی مگر شوہر سو رہاتھا تو نہ ہوئی اور پاس آنے  میں  یہ شرط ہے  کہ  اتنی قریب آجائے  کہ شوہر ہاتھ بڑھائے  تو عورت تک پہنچ جائے ۔ مرد نے  عورت کو بلایا اُس نے  انکار کیا اس پر کہا اگر تو نہ آئی تو تجھ کو طلاق ہے  پھر شوہر خود زبر دستی اُسے  لے  آیا طلاق نہ ہوئی۔ (عالمگیری)

مسئلہ۳۰: 
کوئی شخص مکان میں  ہے  لوگ اُسے  نکلنے  نہیں  دیتے  اُس نے  کہا اگر میں  یہاں  سوؤں  تو میری عورت کو طلاق ہے  اُسکا مقصد خاص وہ جگہ ہے  جہاں  بیٹھا یا کھڑا ہے  پھر اُسی مکان میں  سویا مگر اُس جگہ سے  ہٹ کر تو قضائً طلاق ہو جائے  گی دیانۃً نہیں ۔ (عالمگیری)

مسئلہ۳۱:
عورت سے  کہا اگر تو اپنے  بھائی سے  میری شکایت کریگی تو تجھ کو طلاق ہے  اُس کا بھائی آیا عورت نے  کسی بچہ کو مخاطب کرکے  کہا میرے  شوہر نے  ایسا کیا ایسا کیا اور اُسکا بھائی سب سُن رہا ہے  طلاق نہ ہو گی۔ (عالمگیری)

مسئلہ۳۲:
آپس میں  جھگڑرہے  تھے  مرد نے  کہا اگر تو چُپ نہ رہے  گی تو تجھ کو طلاق ہے  عورت نے  کہا نہیں  چُپ ہوں  گی اِس کے  بعد خاموش ہوگئی طلاق نہ ہوئی۔ یونہی اگر کہا کہ توچیخے  گی تو تجھ کو طلاق ہے  عورت نے   کہا چیخوں  گی تو مگر چُپ ہوگئی طلاق نہ ہوئی۔ یونہی اگر کہا کہ فلاں  کا ذکر کرے  گی تو ایسا ہے  عورت نے  کہا میں  اُس کا ذکر نہ کروں  گی یا کہا جب تو منع کرتا ہے  تو اُس کا ذکر نہ کروں  گی طلاق نہ ہوگی کہ اتنی بات مستثنیٰ ہے ۔ ( عالمگیری)

مسئلہ۳۳:
عورت نے  فاقہ کشی کی شکایت کی شوہر نے  کہا اگر میرے  گھر تو بھوکی رہے  تو تجھے  طلاق ہے  تو علاوہ روزے  کے  بھوکی رہنے  پر طلاق ہوگی۔ (عالمگیری)

مسئلہ۳۴:
اگر تو فلاں  کے  گھر جائے  تو تجھ کو طلاق ہے  اور وہ شخص مر گیا اور مکان ترکہ میں  چھوڑااب وہاں  جانے  سے  طلاق نہ ہوگی یوہیں  اگر بیع یا ہبہ یا کسی اور وجہ سے  اُس کی ملک میں  مکان نہ رہا جب بھی طلاق نہ ہوگی۔ (عالمگیری)

مسئلہ۳۵:
عورت سے  کہا اگر تو بغیر میری اجازت کے  گھر سے  نکلی توتجھ پر طلاق پھر سائل نے  دروازہ پر سوال کیا شوہر نے  عورت سے  کہا اُسے  روٹی  کا ٹکڑا دے  آ اگر سائل دروازہ سے  اتنے  فاصلہ پر ہے  کہ بغیر باہر نکلے  نہیں  دے  سکتی تو باہر نکلنے  سے  طلاق نہ ہوگی اوراگر بغیر باہر نکلے  دے  سکتی تھی مگر نکلی تو طلاق ہوگئی اور اگر جس وقت شوہر نے  عورت کو بھیجا تھا اُس وقت سائل دروازہ سے  قریب تھا اور جب عورت وہاں  لے  کر پہنچی تو ہٹ گیا تھا  کہ عورت کو نکل کر دینا پڑا جب بھی طلاق ہوگئی۔ اور اگر عربی میں  اجازت دی اور عورت عربی نہ جانتی ہو تو اجازت نہ ہوئی لہذا اگر نکلے  گی طلاق ہو جائے  گی یونہی سوتی تھی یا موجود نہ تھی یا اُس نے  سُنا نہیں  تو یہ اجازت نا کافی ہے  یہاں  تک کہ شوہر نے  اگر لوگوں  کے  سامنے  کہا کہ میں  نے  اُسے  نکلنے  کی اجازت دی مگر یہ نہ کہا کہ اُس سے  کہہ دو یا خبر پہنچا دو اور لوگوں  نے  بطور خود عورت سے  جاکر کہا اُس نے  اجازت دیدی اور اُن کے  کہنے  سے  عورت نکلی طلاق ہوگئی۔ اگر عورت نے  میکے  جانے  کی اجازت مانگی شوہر نے  اجازت دی مگر عورت اُس وقت نہ گئی کسی اور وقت گئی تو طلاق ہو گئی۔ (عالمگیری)

مسئلہ۳۶:
اس بچہ کو اگر گھر سے  باہر نکلنے  دیا تو تجھ کو طلاق ہے  عورت غافل ہو گئی یا نماز پڑھنے  لگی اور بچہ نکل بھا گا تو طلاق نہ ہو گی۔ اگر تو اس گھر کے  دروازہ سے  نکلی تو تجھ پر طلاق عورت چھت پر سے  پڑوس کے  مکان میں  گئی طلاق نہ ہوئی۔  (عالمگیری)

مسئلہ۳۷:
تجھ پر طلاق ہے  یا میں  مرد نہیں ْ تو طلاق ہوگئی اور اگر کہا تجھ پر طلاق ہے  یا میں  مرد ہوں  تو نہ ہوئی۔ ( خانیہ)

مسئلہ۳۸:
اپنی عورت سے  کہا اگر تو میری عورت ہے  تو تجھے  تین طلاقیں  اور اُس کے  متصل ہی اگر ایک طلاق بائن دیدی تو یہی ایک پڑے  گی ورنہ تین۔ ( خانیہ)

استثنا کا بَیانْ 


استثنا کے  لئے  شرط یہ ہے  کہ کلام کے  ساتھ متصل ہو یعنی بلاوجہ نہ سکوت کیا ہونہ کوئی بیکار بات درمیان میں  کہی ہو اور یہ بھی شرط ہے  کہ اتنی آواز سے  کہے  کہ اگر شوروغل وغیرہ کوئی مانع نہ ہو تو خودسُن سکے  بہرے  کا استثنا صحیح ہے ۔ 
مسئلہ۱:
عورت نے  طلاق کے  الفاظ سُنے  مگر استثنا نہ سُنا تو جس طرح ممکن ہو شوہر سے  علیحدہ ہو جائے  اُسے  جماع نہ کرنے  دے ۔ ( خانیہ)

مسئلہ۱:
سانس یا چھینک یا کھانسی یا ڈکار یا جماہی یا زبان کی گرانی کی وجہ سے  یا اس وجہ سے  کہ کسی نے  اس کا مونہہ بند کر دیا اگر وقفہ ہوا تو اتصال کے  منافی نہیں ۔ یونہی اگر درمیان میں  کوئی مفید بات کہی تو اتصال کے  منافی نہیں  مثلاً تاکید کی نیت سے  لفظ طلاق دو بار کہکر استثنا کا لفظ بولا۔ (درمختار وغیرہ)

مسئلہ۲:
درمیان میں  کوئی غیر مفید بات کہی پھر استثنا کیا تو صحیح نہیں  مثلاً تجھ کو طلاق رجعی ہے  انشأاﷲ طلاق ہوگئی اور اگر کہا تجھ کو طلاق بائن ہے  انشأاﷲ تو واقع نہ ہوئی۔ ( درمختار)

مسئلہ۳:
لفظ انشأاﷲ اگر چہ بظاہر شرط معلوم ہوتا ہے  مگر اس کا شمار استثنا میں  ہے  مگر اُنھیں  چیزوں  میں  جن کا وجود بولنے  پر موقوف ہے  مثلاً طلاق و حلف وغیرہما اور جن چیزوں  کو تلفظ سے  خصوصیت نہیں  وہاں  استثنا کے  معنی نہیں  مثلاً یہ کہا نویت ان اصوم غداً  انشأاﷲ تعالیٰ کہ یہاں  نہ استثنا ہے  نہ نیت روزہ پر اسکا اثر بلکہ یہ لفظ ایسے  مقام پر برکت و طلب توفیق کے  لئے  ہوتا ہے ۔ (ردالمحتار)

مسئلہ۴:
عورت سے  کہا تجھ کو طلاق ہے  انشأاﷲ تعالیٰ طلاق واقع نہ ہوئی اگر چہ انشأاﷲ کہنے  سے  پہلے  مرگئی اور اگر شوہر اتنا لفظ کہ کر کہ تجھ کو طلاق ہے  مر گیا انشأاﷲ کہنے  کی نوبت نہ آئی مگر اُس کا ارادہ اس کے  کہنے  کا بھی تھا تو طلاق ہو گئی رہا یہ کہ کیونکر معلوم ہوا کہ اُس کا ارادہ ایسا تھا یہ یوں  معلوم ہوا کہ پہلے  سے  اُس نے  کہدیا تھا کہ میں  اپنی عورت کو طلاق دے  کر استثنا کروں  گا۔ (درمختارْ ردالمحتار)

مسئلہ۵:
استثنا میں  یہ شرط نہیں  کہ بالقصد کہا ہو بلکہ بلا قصد زبان سے  نکل گیا جب بھی طلاق واقع نہ ہوگی بلکہ اگر اُس کے  معنے  بھی نہ جانتا ہو جب بھی واقع نہ ہو گی اور یہ بھی شرط نہیں  کہ لفظ طلاق و استثنا دونوں  بولے  بلکہ اگر زبان سے  طلاق کا لفظ کہا اور فوراً لفظ انشأاﷲ لکھ دیا یا طلاق لکھی اور زبان سے  انشاء اﷲ کہہ دیا جب بھی طلاق واقع نہ ہوئی یا دونوں  کو لکھا پھر لفظ استثنا مٹا دیا طلاق واقع نہ ہوئی۔ (درمختار)

مسئلہ۶:
دوشخصوں  نے  شہادت دی کہ تو نے  انشاء اﷲ کہا تھا مگر اسے  یاد نہیں  تو اگر اُس وقت غصہ زیادہ تھا اور لڑائی جھگڑے  کی وجہ سے  یہ احتمال ہے  کہ بوجہ مشغولی یا دنہ ہو گا تو اُن کی بات پر عمل کر سکتا ہے  اور اگر اتنی مشغولی نہ تھی کہ بھول جاتا تو اُن کا قول نہ مانے ۔ ( درمختار ْ ردالمحتار)

مسئلہ۷:
تجھ کو طلاق ہے  مگر یہ کہ خدا چاہے  یا اگر خدانہ چاہے  یا جو اﷲ چاہے  یا جب خدا چاہے  یا مگر جو خدا چاہے  یا جب تک خدا نہ چاہے  یا اﷲ کی مشیت یا ارادہ یا رضا کے  ساتھ یا اﷲ کی مشیت یا ارادہ یا اُس کی رضا یاحکم یا اذن یا امر میں  تو طلاق واقع نہ ہوگی اور اگر یوں  کہا کہ اﷲ کے  امر یا حکم یا اذن یا علم یا قضا یا قدرت سے  یا اﷲ کے  علم میں  اُس کی مشیت یا ارادہ یا حکم وغیرہا کے  سبب تو ہو جائے  گی۔ (عالمگیری ، درمختار)

مسئلہ۸:
ایسے  کی مشیت پر طلاق معلق کی جس کی مشیت کا حال معلوم نہ ہوسکے  یا اُس کے  لئے   مشیت ہی نہ ہو تو طلاق نہ ہوگی جیسے  جن و ملائکہ اور دیوار اور گدھا وغیرہا۔ یونہی اگر کہا کہ خدا چاہے  اور فلاں  تو طلاق نہ ہوگی اگر چہ فلاں  کا چاہنا معلوم ہو یونہی اگرکسی سے  کہا تو میری عورت کو طلاق دیدی اگر اﷲ چاہے  اور تو یا جو اﷲ چاہے  اور تو اور اُس نے  طلاق دیدی طلاق واقع نہ ہوئی۔ (عالمگیری ْدرمختار)

مسئلہ۹:
عورت سے  کہا تجھ کو طلاق ہے  اگر اﷲ میری مدد کرے  یا اﷲ کی مدد سے  اور نیت استثنا کی ہے  تو دیانۃًطلاق نہ ہوئی۔ (عالمگیری)

مسئلہ۱۰:
تجھ کو طلاق ہے  اگر فلاں  چاہے  یا ارادہ کرے  یا پسند کرے  یا خواہش کرے ۔ یا مگر یہ کہ فلاں  اس کے  غیر کا ارادہ کرے  یا پسند کرے  یا خواہش کرے  یا چاہے  یا مناسب جانے  تو یہ تملیک ہے  لہذا جس مجلس میں  اُس شخص کو علم ہوااگر اُس نے  طلاق چاہی تو ہوئی ورنہ نہیں  یعنی اپنی زبان سے  اگر طلاق چاہنا ظاہر کیا ہوگئی اگر چہ دل میں  نہ چاہتا ہو۔ ( عالمگیری)

مسئلہ۱۱:
تجھ کو طلاق اگر تیرا مہر نہ ہوتا یا تیری شرافت نہ ہوتی یا تیرا باپ نہ ہوتا یا تیرا حسن و جمال نہ ہوتا یا اگر میں  تجھ سے  محبت نہ کرتا ہوتا ان سب صورتوں  میں  طلاق نہ ہوگی۔  ( عالمگیری)

مسئلہ۱۲:
اگر انشاء اﷲ کو مقدم کیا یعنی یوں  کہا انشاء اﷲ تجھ کو طلاق ہے  جب بھی طلاق نہ ہوگی۔ اور اگر یوں  کہا کہ تجھ کو طلاق ہے  انشاء اﷲ اگر تو گھر میں  گئی تو مکان میں  جانے  سے  طلاق نہ ہوگی۔ اور اگر انشاء اﷲ دوجملے  طلاق کے  درمیان میں  ہو مثلاً کہا تجھ کو طلاق ہے  انشاء اﷲ تجھ کو طلاق ہے  تو استثنا پہلے  کی طرف رجوع کرے  گا لہذا دوسرے  سے  طلاق ہو جائے  گی۔ یونہی اگر کہا تجھ کو تین طلاقیں ہیں  انشاء اﷲ تجھ پر طلاق ہے  تو ایک واقع ہوگی۔ ( بحر ْ درمختارْ  خانیہ)

مسئلہ۱۳:
اگر کہا تجھ پر ایک طلاق ہے  اگر خدا چاہے  اور تجھ پر دو طلاقیں  اگر خدانہ چاہے  تو ایک بھی واقع نہ ہوگی اور اگر کہا تجھ پر آج ایک طلاق ہے  اگر خد ا چاہے  اور اگر خدا نہ چاہے  تو دو اور آج کا دن گزر گیا اور عورت کو طلاق نہ دی تو دو واقع ہوئیں  اور اگر اُس دن ایک طلاق دیدی تو یہی ایک واقع ہوگی۔ (عالمگیری)

مسئلہ۱۴:
اگر تین طلاقیں  دیکر اُن میں  سے  ایک یا دو کا استثنا کرے  تو یہ استثنا صحیح ہے  یعنی استثنا کے  بعد جو باقی ہے  واقع ہوگی مثلاً کہا تجھ کو تین طلاقیں  ہیں  مگر ایک تو دو ہونگی اور اگر کہا مگر دو تو ایک ہوگی۔ اور کل کا استثنا صحیح نہیں  خواہ اُسی لفظ سے  ہو مثلاً تجھ پر تین طلاقیں  مگر تین یا ایسے  لفظ سے  ہو جس کے  معنی کل کے  مساوی ہوں  مثلاً کہا  تجھ پر تین طلاقیں  ہیں  مگر ایک اور ایک اور ایک یا مگردو اور ایک تو ان صورتوں  میں  تینوں  واقع ہونگی۔ یا اُس کی کئی عورتیں  ہیں  سب کو مخاطب کرکے  کہا تم سب کو طلاق ہے  مگر فلانی اور فلانی اور فلانی نام لیکر سب کا استثنا کردیاتو سب مطلقہ ہوجائیں  گی اور اگر باعتبار معنی کے  وہ لفظ مساوی نہ ہو اگر چہ اس خاص صورت میں  مساوی ہو تو استثنا صحیح ہے  مثلاًکہا میری ہر عورت پر طلاق مگر فلانی اور فلانی پر تو طلاق نہ ہوگی اگر چہ اُسکی یہی دو عورتیں  ہوں ۔ (درمختار وغیرہ)

مسئلہ۱۵:
تجھ کو طلاق ہے  تجھ کو طلاق ہے  تجھ کو طلاق ہے   مگر ایک یاکہا تجھ کو طلاق ہے  ایک اور ایک اور ایک مگر ایک تو ان دونوں  صورتوں  میں  تین پڑیگی کہ ہر ایک مستقل کلام ہے  اور ہر ایک سے  استثنا کا تعلق ہو سکتا ہے  اور استثنا چونکہ ہر ایک کا مساوی ہے  لہذا صحیح نہیں ۔ ( بحر )

مسئلہ۱۶:
اگر تین سے  زائد طلاق دے  کر اُن میں  سے  کم کا استثنا کیا تو صحیح ہے  اور استثنا کے  بعد جو باقی ہے  واقع ہوگی مثلاً کہا تجھ پر دس (۱۰) طلاقیں  ہیں  مگر نوتو ایک ہوگی اور آٹھکا استثنا کیا تو دوہوں  گی۔ (درمختار)

مسئلہ۱۷:
استثنا اگر اصل پر زیادہ ہو تو باطل ہے  مثلاً کہا تجھ پر تین طلاقیں  مگر چار یا پانچ تو تین واقع ہوں  گی یونہی جزو طلاق کا استثنا بھی باطل ہے  مثلاً کہا تجھ پر تین طلاقیں  مگر نصف تو تین واقع ہوں  گی اور تین میں  سے  ڈیڑھ کا استثنا کیا تو دو واقع ہوں  گی۔ ( عالمگیری وغیرہ)

مسئلہ۱۸:
اگر کہا تجھ کو طلاق ہے  مگر ایک تو دو واقع ہوں  گی کہ ایک سے  ایک کا استثنا تو ہو نہیں  سکتا لہذا طلاق سے  تین طلاقیں  مراد ہیں ۔ (درمختار)

مسئلہ۱۹:
چند استثنا جمع کیے  تو اس کی دوصورتیں  ہیں  اُن کے  درمیان ْْاورْْ کا لفظ ہے  تو ہر ایک اُسی اول کلام سے  استثنا ہے  مثلاًتجھ پر دس(۱۰)طلاقیں  ہیں  مگر پانچ اور مگر تین اور مگر ایک تو ایک ہوگی اور اگر درمیان میں  اور کا لفظ نہیں  تو ہر ایک اپنے  ماقبل سے  استثنا ہے  مثلاً تجھ پر دس(۱۰)طلاقیں  مگر نو مگر آٹھ مگر سات تو دوہوں  گی۔ ( درمختار)

طلاق مریض کا بَیانْ


امیرالمومنین فاروق اعظم رضی اﷲ تعالیٰ عنہ سے  مروی کہ فرمایا اگر مریض طلاق دے  تو عورت جب تک عدّت میں  ہے  شوہر کی وارث ہے  اور شوہر اُس کا وارث نہیں ۔ 

فتح القدیر وغیرہ میں  ہے  کہ حضرت عبدالرحمن بن عوف رضی اﷲ تعالیٰ عنہ نے  اپنی زوجہ کو مرض میں  طلاق بائن دی اور عدت میں  اُن کی وفات ہوگئی تو حضرت عثمان غنی رضی اﷲ تعالیٰ عنہ نے  اُن کی زوجہ کو میراث دلائی اور یہ واقعہ مجمع صحابۂ کرام کے  سامنے  ہوا اور کسی نے  انکار نہ کیا۔ لہذا اس پر اجماع ہوگیا۔ 
مسئلہ۱:
مریض سے  مراد وہ شخص ہے  جس کی نسبت غالب گمان ہو کہ اس مرض سے  ہلاک ہوجائے  گا کہ مرض نے  اُسے  اتنا لاغر کر دیا ہے  کہ گھر سے  باہر کام کے  لئے  نہیں  جاسکتا ہو  مثلاً نماز کیلئے  مسجد کو نہ جا سکتا ہو یا تاجر اپنی دوکان تک نہ جاسکتا ہو۔ اور یہ اکثر کے  لحاظ سے  ہے  ورنہ اصل حکم یہ ہے  کہ اُس مرض میں  غالب گمان موت ہو اگر چہ ابتدائً جبکہ شدت نہ ہوئی ہو باہر جاسکتا ہو مثلاً  ہیضہ وغیرہا امراض مہلکہ میں  بعض لوگ گھر سے  باہر کے  بھی کام کر لیتے  ہیں  مگر ایسے  امراض میں  غالب گمان ہلاکت ہے ۔ یونہی یہاں  مریض کے  لئے  صاحب فراش ہونا بھی ضروری نہیں  اور امراض مزمنہ مثلاً سِْل۔ فالج اگر روزبروز زیادتی پر ہوں  تو یہ بھی مرض الموت ہیں  اور اگر ایک حالت پر قائم ہوگئے  اور پُرانے  ہوگئے  یعنی ایک سال کا زمانہ گزر گیا تو اب اُس شخص کے  تصرفات تندرست کی مثل نافذ ہونگے ۔ ( درمختار ردالمحتار)

مسئلہ ۲:
مریض نے  عورت کو طلاق دی تو اُسے  فاربالطلاق کہتے  ہیں  کہ وہ زوجہ کو ترکہ سے  محروم کرنا چاہتا ہے  اور اس کے  احکام آگے  آتے  ہیں ۔ 
مسئلہ۳:
جو شخص لڑائی میں  دشمن سے  لڑرہا ہو وہ بھی مریض کے  حکم میں  ہے  اگر چہ مریض نہیں  کہ غالب خوف ہلاک ہے ۔ یونہی جو شخص قصاص میں قتل کے  لئے  یا پھانسی دینے  کیلئے  یا سنگسار کرنے  کے  لئے  لایا گیا یا شیروغیرہ کسی درندہ نے  اُسے  پچھاڑا یا کشتی میں  سوار ہے  اور کشتی موج کے  طلاطم میں  پڑگئی یا کشتی ٹوٹ گئی اور یہ اُس کے  کسی تختہ پر بہتا ہوا جارہا ہے  تو یہ سب مریض کے  حکم میں  ہیں  جبکہ اُسی سبب سے  مربھی جائیں  اور اگر وہ سبب جاتا رہا  پھر کسی اور وجہ سے  مرگئے  تو مریض نہیں ۔ اور اگر شیر کے  مونہہ سے  چھوٹ گیا مگر زخم ایسا کا ری لگا ہے  کہ غالب گمان یہی ہے  کہ اُس سے  مر جائیگا تو اب بھی مریض ہے ۔ (فتح۔ درمختار وغیرہ)

مسئلہ۴:
مریض نے  تبرع کیا مثلاً اپنی جائداد وقف کردی یا کسی اجنبی کو ہبہ کر دیا یا کسی عورت سے  مہرِ مثل سے  زیادہ پر نکاح کیا تو صرف تہائی مال میں  اُس کا تصرف نافذ ہوگا یہ افعال وصیت کے  حکم میں  ہیں ۔ 
مسئلہ۵:
عورت کو طلاق رجعی دی اور عدت کے  اندر مر گیا تو مطلقاً عورت وارث ہے  صحت میں  طلاق دی ہو یا مرض میں  عورت کی رضامندی سے  دی ہو یا بغیر رضا یونہی اگر عورت کتابیہ تھی یا باندی اور طلاق رجعی کی عدت میں  مسلمان ہو گئی یا آزاد کردی گئی اور شوہر مر گیا تو مطلقاً وارث ہے  اگر چہ شوہر کو اُس کے  مسلمان  ہونے   یا آزاد ہونے  کی خبر نہ ہو۔  (عالمگیری )

مسئلہ۶:
اگر مرض الموت میں  عورت کو بائن طلاق دی ایک دی ہو یا زیادہ اور اُسی مرض میں  عدت کے  اندر مر گیا خواہ اُسی مرض سے  مرا یا کسی اور سبب سے  مثلاً قتل کر ڈالا گیا تو عورت وارث ہے  جبکہ با ختیار خود اور عورت کی بغیر رضا مندی کے  طلاق دی ہو بشرطیکہ بوقت طلاق عورت وارث ہونے  کی صلاحیت بھی رکھتی ہو اگر چہ شوہر کو اس کا علم نہ ہو مثلاً عورت کتابیہ تھی یا کنیز اور اُس وقت مسلمان یا آزاد ہو چکی تھی۔ اور اگر عدّت گزرنے  کے  بعد مرایا اُس مرض سے  اچھا ہو گیا پھر مرگیا خواہ اُسی مرض میں  پھر مُبتلا ہو کر مرا یا کسی اور سبب سے  یا طلاق دینے  پر مجبور کیا گیا یعنی مار ڈالنے  یا عضو کاٹنے  کی صحیح دھمکی دی گئی ہو یا عورت کی رضا سے  طلاق دی تو وارث نہ ہو گی اور اگر قید کی دھمکی دی گئی اور طلاق دیدی تو عورت وارث ہے  اور اگر عورت طلاق پر راضی نہ تھی مگر مجبور کی گئی کہ طلاق طلب کرے  اور عورت کی طلب پر طلاق دی تو وارث ہو گی۔ ( درمختار وغیرہ)

مسئلہ۷:
یہ حکم کہ مرض الموت میں  عورت بائن کی گئی اور شوہر عدّت کے  اندر مر جائے  تو بشرائط سابقہ عورت وارث ہوگی طلاق کے  ساتھ خاص نہیں  بلکہ جو فرقت جانب زِوج سے  ہو سب کا یہی حکم ہے  مثلاً شوہر نے  بخیار بلوغ عورت کو بائن کیا یا عورت کی ماں  یا لڑکی کا شہوت سے  بوسہ لیا یا معاذاﷲ مرتد ہو گیا اور جو فرقت جانبِ زوجہ سے  ہو اُس میں  وارث نہ ہوگی مثلاً عورت نے  شوہر کے  لڑکے  کا شہوت کے  ساتھ بوسہ لیا یا مرتد ہوگئی یا خلع کرایا یونہی اگر غیر کی جانب سے  ہو مثلاً شوہر کے  لڑکے  نے  عورت کا بوسہ لیا اگر چہ عورت کو مجبور کیا ہو ہاں  اگر اس کے  باپ نے  حکم دیا ہو تو وارث ہوگی۔ (ردالمحتار)

 مسئلہ۸:
مریض نے  عورت کو تین طلاقیں دی تھیں  اس کے  بعد عورت مرتدہ ہوگئی پھر مسلمان ہوئی اب شوہر مرا تو وارث نہ ہوگی اگر چہ ابھی عدت پوری نہ ہوئی ہو۔ (عالمگیری)

مسئلہ۹:
عورت نے  طلاق رجعی یا طلاق کا سوال کیا تھا مرد مریض نے  طلاق بائن یا تین طلاقیں  دیدیں  اور عدت میں  مر گیا تو عورت وارث ہے  یونہی عورت نے  بطور خود اپنے  کو تین طلاقیں  دے  لی تھیں  اور شوہر مریض نے  جائز کر دیں  تو وارث ہوگی۔ اور اگر شوہر نے  عورت کو اختیار دیا تھا عورت نے  اپنے  نفس کو اختیارکیا یا شوہر نے  کہا تھا تو اپنے  کو تین طلاقیں  دیدے  عورت نے  دیدیں  تو وارث نہ ہوگی۔ (درمختار عالمگیری)

مسئلہ۱۰:
مریض نے  عورت کو طلاق بائن دی تھی اور عورت ہی اثنائے  عدّ ت میں  مر گئی تو یہ شوہر اُس کا وارث نہ ہو گا اور اگر رجعی طلاق تھی تو وارث ہو گا۔ (درمختار )

مسئلہ۱۱:
قتل کے  لئے  لایا گیا تھا مگر پھر قید خانہ کو واپس کر دیا گیا یا دشمن سے  میدان جنگ میں  لڑرہا تھا پھر صف میں  واپس گیا تو یہ اُس مریض کے  حکم میں  ہے  کہ اچھا ہو گیا لہذا اُس حالت میں  طلاق دی تھی اور عدّت کے  اند رمارا گیا تو عورت وارث نہ ہو گی۔ (عالمگیری)

مسئلہ۱۲:
مریض نے  طلاق دی تھی اور خود عورت نے  اُسے  عدّت کے  اندر قتل کر ڈالا تو وارث نہ ہوگی کہ قاتل مقتول کا وارث نہیں ۔ ( عالمگیری)

مسئلہ۱۳:
عورت مریضہ تھی اور اُس نے  کوئی ایسا کام کیا جس کی وجہ سے  شوہر سے  فرقت ہوگئی مثلاً خیار بلوغ یا عتق یا شوہر کے  لڑکے  کا بوسہ لینا وغیرہا پھر مر گئی تو شوہر اس کا وارث ہو گا۔ (عالمگیری)

مسئلہ۱۴:
مریض نے  عورت کو طلاق بائن دی تھی اور عورت نے  ابن زوج کا بوسہ لیا یا مطاوعت کی یا مرض  کی حالت میں  لعان کیا یا مرض کی حالت میں  ایلا کیا اور اس کی مدت گزر گئی تو عورت وارث ہوگی۔ اور اگر رجعی طلاق میں  ابن زوج کا بوسہ عدت میں  لیا تو وارث نہ ہوگی کہ اب فرقت جانب زوجہ سے  ہے ۔ یونہی اگر بلوغ یا عتق یا شوہر کے  نامرد ہونے  یا عضوتناسل کٹ جانے  کی بناپر عورت کو اختیار دیا گیا اور عورت نے  اپنے  نفس کو اختیار کیا تو وارث نہ ہوگی کہ اب فرقت جانب زوجہ سے  ہے ۔ اور اگر صحت میں  ایلا کیا تھا اور مرض میں  مدت پوری ہوئی تو وارث نہ ہوگی۔ اور اگر عورت مریضہ سے  لعان کیا اور عدت کے  اندر مر گئی تو شوہر وارث نہیں ۔ (درمختار)

مسئلہ ۱۵:
عورت مریضہ تھی اور شوہر نامرد عورت کو اختیار دیا گیا یعنی پہلے  سال بھر کی شوہر کو میعاد دی گئی مگر اس مدت میں  شوہر نے  جماع نہ کیا پھر عورت کو اختیار دیا گیا اُس نے  اپنے  نفس کو اختیار کیا اور عدت کے  اندر مرگئی یا شوہر نے  دخول کے  بعد عورت کو طلاق بائن دی پھر شوہر کا عضو تناسل کٹ گیا اس کے  بعد اُسی عورت سے  عدّت کے  اندر نکاح کیا اب عورت کو اُس کا حال معلوم ہوااُس نے  اپنے  نفس کو اختیار کیا اور مریضہ تھی عدت کے  اندر مر گئی تو ان دونوں  صورتوں  میں شوہر اس کا وارث نہیں ۔ ( عالمگیری)

مسئلہ ۱۶:
دشمنوں  نے  قید کرلیا ہے  یا صف قتال میں  ہے  مگر لڑتا نہیں  ہے  یا بخار وغیرہ کسی بیماری میں  مبتلا ہے  جس میں  غالب گمان ہلاکت نہ ہو یا وہاں  طلاعون پھیلا ہوا ہے  یا کشتی پر سوار ہے  اور ڈوبنے  کا خوف نہیں  یا شیروں  کے  بن میں  ہے  یا ایسی جگہ ہے  جہاں  دشمنوں  کاخوف ہے  یا قصاص یا رجم کے  لئے  قید ہے  تو اِن صورتوں  میں  مریض کے  حکم میں  نہیں  طلاق دینے  کے  بعد عدت میں  مارا جائے  یا مر جائے  تو عورت وارث نہیں ۔ ( درمختار)

مسئلہ۱۷:
حمل کی حالت میں  جانب زوجہ سے  تفریق واقع ہوئی اور بچہ پیدا ہونے  میں  مرگئی تو شوہر وارث نہ ہو گا ہاں  اگر دردزہ میں  ایسا ہوا تو وارث ہو گا کہ اب عورت فارّہ ہے ۔ ( عالمگیری)

مسئلہ۱۸:
مریض نے  طلاق بائن کسی غیر کے  فعل پر معلق کی مثلاً اگر فلاں  یہ کام کرے  گا تو میری عورت کو طلاق ہے  اگر چہ وہ غیر خود انھیں  دونوں  کی اولاد ہو۔ یا کسی وقت کے  آنے  پر تعلیق ہو مثلاًجب فلاں  وقت آئے  تو تجھ کو طلاق ہے  اور تعلیق اور شرط کا پایا جانا دونوں  حالت مرض میں  ہیں  یا اپنے  کسی کام کرنے  پر طلاق معلق کی مثلاً اگر میں  یہ کام کروں  تو میری عورت کو طلاق ہے  اور تعلیق و شرط دونوں  مرض میں  ہیں  یا تعلیق صحت میں  ہو اور شرط کا پایا جانا مرض میں ۔ یا عورت کے  کسی کام کرنے  پر معلق کی اور وہ کام ایسا ہے  جس کا کرنا شرعاً یا طبعاً ضروری ہے  مثلاً اگر تو کھائے  گی یا نماز پڑھے  گی اور تعلیق و شرط دونوں  مرض میں  ہوں  یا صرف شرط تو اِن صورتوں  میں  عورت وارث ہوگی اور اگر فعل غیر یا کسی وقت کے  آنے  پر معلق کی اورتعلیق و شرط دونوں  یا فقط تعلیق صحت میں  ہو۔ یا عورت کے  فعل پر معلق کیا اور وہ فعل ایسا نہیں  جس کا  کرنا عورت کے  لئے  ضروری ہو تو ان صورتوں  میں وارث نہیں ۔ (درمختار)

مسئلہ ۱۹:
صحت کی حالت میں  عورت سے  کہا اگر میں  اور فلاں  شخص چاہیں  تو تجھ کو تین طلاقیں  ہیں  پھر شوہر مریض ہو گیا اور دونوں  نے  ایک ساتھ طلاق چاہی یا پہلے  شوہر نے  چاہی پھر اُس شخص نے  تو عورت وارث نہ ہوگی اور اگر پہلے  اُس شخص نے  چاہی پھر شوہر نے  تو وارث ہوگی۔ (خانیہ)  اور اگر مرض کی حالت میں  کہا تھا تو بہر صورت وارث ہوگی۔ ( ردالمحتار)

مسئلہ۲۰:
مریض نے  عورت مدخولہ کو طلاق بائن دی پھر اُس سے  کہا اگر میں  تجھ سے  نکاح کروں  تو تجھ پر تین طلاقیں  اور عدّت کے  اندر نکاح کرلیا تو طلاقیں  پڑجائیں  گی اور اب سے  نئی عدت ہوگی اور عدت کے  اندر شوہر مر جائے  تو عورت وارث نہ ہوگی۔ (خانیہ)

مسئلہ۲۱:
مریض نے  اپنی عورت سے  جو کسی کی کنیز ہے  یہ  کہا کہ تجھ پر کل تین طلاقیں  اور اُس کے  مولیٰ نے  کہا توکل آزاد ہے  تو دوسرے  دن کی صبح چمکتے  ہی طلاق و آزادی دونوں  ایک ساتھ ہونگی اور عورت وارث نہ ہوگی۔ اور اگر مولیٰ نے  پہلے  کہا تھا پھر شوہر نے  جب بھی یہی حکم ہے  ہاں  اگر شوہر نے  یوں  کہا کہ جب تو آزاد ہوتو تجھ کو تین طلاقیں  تو اب وارث ہوگی۔ اور اگر مولیٰ نے  کہا توکل آزاد ہے  اور شوہر نے  کہا تجھے  پر سوں  طلاق ہے  اگر شوہر کو مولیٰ کا کہنا معلوم تھا تو فاربالطلاق ہے  ورنہ نہیں ۔ (عالمگیری)

مسئلہ۲۲:
عورت سے  کہا جب میں  بیمار ہوں  تو تجھ پر طلاق شوہر بیمار ہوا تو طلاق ہوگئی اور عدت میں  مرگیا تو عورت وارث ہوگی۔ (خانیہ)

مسئلہ۲۳:
مسلمان مریض نے  اپنی عورت کتابیہ سے  کہا جب تو مسلمان ہو جائے  تو تجھ کو تین طلاقیں  ہیں  وہ مسلمان ہوگئی اور شوہر عدت کے  اندر مر گیا تو وارث ہوگی اور اگر کہا کل تجھ کو تین طلاقیں  ہیں  وہ مسلمان ہوگئی اور شوہر عدت کے  اندر مرگیا تو وارث نہ ہوگی اور اگر مسلمان ہونے  کے  بعد طلاق دی تووارث ہوگی اگر چہ شوہر کو علم نہ ہو۔ (عالمگیری)

مسئلہ۲۴:
مریض نے  اپنی دو عورتوں  سے  کہا تم دونوں  اپنے  کو طلاق دے  لو ہر ایک نے  اپنے  کو اور سوت کو آگے  پیچھے  طلاق دی تو پہلی ہی کے  طلاق دینے  سے  دونوں  مطلقہ ہوگئیں  اور اس کے  بعد دوسری کا طلاق دینا بیکار ہے  اور دوسری وارث ہوگی پہلی نہیں  اور اگر پہلی نے  صرف سوَت کو طلاق دی اپنے  کو نہیں  یا ہر ایک نے  دوسری کو طلاق دی اپنے  کو نہ دی تو دونوں  وارث ہونگی۔ اور اگر ہر ایک نے  اپنے  کو اور سوت کو معاًطلاق دی تو دونوں  مطلقہ ہوگیئں اور وارث نہ ہوں  گی اور اگر ایک نے  اپنے  کو طلاق دی اور دوسری نے  بھی اسی کو طلاق دی تو یہی مطلقہ ہوگی۔ اور یہ وارث نہ ہوگی۔ اور اگر ایک نے  سوت کو طلاق دی پھر اس کے  بعد دوسری نے  خود اپنے  ہی کو طلاق دی تو وارث ہوگی۔ یہ سب صورتیں  اُس وقت ہیں  کہ اُسی مجلس میں  ایسا ہوااور اگر مجلس بدلنے  کے  بعد ہر ایک نے  اپنے  کو اور سوت کو معاًطلاق دی یا آگے  پیچھے  یا ہر ایک نے  دوسری کو طلاق دی بہر حال دونوں  وارث ہیں  اور ہر ایک نے  اپنے  کو طلاق دی تو طلاق ہی نہ ہوئی خلاصہ یہ کہ جس صورت میں  عورت خود اپنے  طلاق دینے  سے  مطلقہ  ہوئی ہو تو وارث نہ ہوگی ورنہ ہوگی۔ ( عالمگیری)

مسئلہ۲۵:
دو عورتیں  مدخولہ ہیں  شوہر نے  صحت میں  کہا تم دونوں  میں  سے  ایک کو تین طلاقیں  اور یہ بیان نہ کیا کہ کس کو پھر جب مریض ہوا تو بیان کیا کہ وہ مطلقہ فلاں   عورت ہے  تو یہ عورت میراث سے  محروم نہ ہوگی اور اگر اس شخص کی ان دوکے  علاوہ کوئی اور عورت بھی ہے  تواس کے  لئے  نصف میراث ہے  اور وہ عورت جس کا مطلقہ ہونا بیان کیا اگر شوہر سے  پہلے  مر گئی تو شوہر کا بیان صحیح مانا جائیگا اور دوسری جو باقی ہے  میراث لے  گی لہذا اگر کوئی تیسری عورت بھی ہے  تو دونوں  حق زوجیت میں  برابر کی حقدار ہیں ۔ اورا گر جس کا مطلقہ ہونا بیان کیا زندہ ہے  اور دوسری شوہر کے  پہلے  مرگئی تو یہ نصف ہی کی حقدار ہے  لہذا اگر کوئی اور عورت بھی ہے  تو اُسے  تین ربع ملیں  گے  اور اسے  ایک ربع۔ اوراگر شوہر کے  بیان کرنے  اور مرنے  سے  پہلے  اُن میں  کی ایک مرگئی تو اب جو باقی ہے  وہی مطلقہ سمجھی جائے  گی اور میراث نہ پائے  گی اور اگر ایک کے  مرنے  کے  بعد شوہر یہ کہتا ہے  کہ میں  نے  اُسی کو طلاق دی تھی تو شوہر اُس کا وارث نہ ہوگا مگر جو موجود ہے  وہ مطلقہ سمجھی جائے  گی اور اگر دونوں  آگے  پیچھے  مریں  اب یہ کہتا ہے  کہ پہلے  جو مری ہے  اُسے  طلاق دی تھی تو کسی کا وارث نہیں ۔ اور اگر دونوں  ایک ساتھ مریں  مثلاً اُن پر دیوار ڈھ پڑی یا دونوں  ایک ساتھ ڈوب گئیں  یا آگے  پیچھے  مریں  مگر یہ نہیں  معلوم کہ کون پہلے  مری کون پیچھے  تو ہر ایک کے  مال میں  جتنا شوہر کا حصہ ہوتا ہے  اُس کا نصف نصف اسے  ملے  گا اور اس صورت میں  کہ ایک ساتھ مریں  یا معلوم نہیں  کہ پہلے  کون مری اس نے  ایک کا مطلقہ ہونا معین کیا تو اس کے  مال میں  سے  شوہر کو کچھ نہ ملے  گا اور دوسری کے  ترکہ میں  سے  نصف حق پائیگا ( عالمگیری)

مسئلہ۲۶:
صحت میں  کسی کو طلاق کی تفویض کی اُس نے  مرض کی حالت میں  طلاق دی تو اگر اُسے  طلاق کا مالک کردیا تھا تو عورت وارث نہ ہوگی اور اگر وکیل کیا تھا اور معزول کرنے  پر قادر تھا تو وارث ہو گی۔ (عالمگیریْ درمختار)

مسئلہ۲۷:
عورت سے  مرض میں کہا میں  نے  صحت میں  تجھے  طلاق دیدی تھی اور تیری عدت بھی پوری ہوچکی عورت نے  اس کی تصدیق کی پھر شوہر نے  اقرار کیا کہ عورت کا مجھ پر اتنا دَین ہے  یا اُس کی فلاں  شے  مجھ پر ہے  یا اُس کے  لئے  کچھ مال کی وصیت کی تو اُس اقرار و میراث یا وصیت و میراث میں  جو کم ہے  عورت وہ پائیگی اور اس بارے  میں  عدِت وقت اقرار سے  شروع ہوگی یعنی اب سے  عدت پوری ہونے  تک کے  درمیان میں  شوہر مرا تو یہی اقل پائے  گی اور اگر عدت گزرنے  پر مرا تو جو کچھ اقرار کیا یا وصیت کی کل پائے  گی۔ اور اگر صحت میں  ایسا کہا تھا اور عورت نے  تصدیق کرلی یا وہ مرض الموت میں  نہ تھا یعنی وہ بیماری جاتی رہی تو اقرار وغیرہ صحیح ہے  اگر چہ عدّت میں  مر گیا۔ اور اگر عورت نے  تکذیب کی اور شوہر اُسی مرض میں  وقت اقرار سے  عدّت میں  مرگیا تو اقرار ووصیت صحیح نہیں  اور اگر بعد عدّت مرا یا اُس مرض سے  اچھا ہو گیا تھا اور عدت میں  مرا تو عورت وارث نہ ہوگی اور اقرار ووصیت صحیح ہیں ۔ اور اگر مرض میں  عورت کے  کہنے  سے  طلاق دی پھر اقرار یا وصیت کی جب بھی وہی حکم ہے  کہ دونوں  میں  جو کم ہے  وہ پائے  گی۔ ( درمختارْ ردالمختار)

مسئلہ۲۸:
عورت نے  شوہر مریض پر دعویٰ کیا کہ اُس نے  اسے  طلاق بائن دی اور شوہر انکار کرتا ہے  قاضی نے  شوہر کو حلف دیا اُس نے  قسم کھالی پھر عورت نے  بھی شوہر کے  مرنے  سے  پہلے  اُس کی تصدیق کی تو وارث ہوگی اور مرنے  کے  بعد تصدیق کی تو نہیں جبکہ یہ دعویٰ ہو کہ صحت میں  طلاق بائن دی تھی۔ ( درمختار ْردالمحتار)

مسئلہ۲۹:
شوہر کے  مرنے  کے  بعد عورت کہتی ہے  کہ اُس نے  مجھے  مرض الموت میں  بائن طلاق دی تھی اور میں  عدت میں  تھی کہ مرگیا لہذا مجھے  میراث ملنی چاہیئے  اور ورثہ کہتے  ہیں  کہ صحت میں  طلاق دی تھی لہذا نہ ملنی چاہیے  تو قول عورت کا معتبر ہے ۔ ( عالمگیری) 

مسئلہ۳۰:
عورت کو مرض الموت میں  تین طلاقیں  دیں  اور مر گیا عورت کہتی ہے  میری عدّت پوری نہیں ہوئی تو قسم کے  ساتھ  اُس کا قول معتبر ہے  اگر چہ زمانہ دراز ہوگیا ہو اگر قسم کھالے  گی وارث ہوگی قسم سے  انکار کرے  گی تو نہیں ۔ اور اگر عورت نے  ابھی کچھ نہیں  کہا مگر اتنے  زمانے  کے  بعد جس میں  عدت پوری ہوسکتی ہے  اُس نے  دوسرے  سے  نکاح کیا اب کہتی ہے  کہ عدّت پوری نہیں ہوئی تو وارث نہ ہوگی اور وہ دوسرے  ہی کی عورت ہے ۔ اور اگر ابھی نکاح نہیں  کیا ہے  مگر کہتی ہے  میں  آئسہ ہوں  تین مہینے  کی عدّت پوری کی اور شوہرمرگیا اب دوسرے  سے  نکاح کیا اور عورت کے  بچہ ہوا یا حیض آیا تو وارث ہوگی اور دوسرے  سے  جونکاح کیا ہے  یہ نکاح نہیں  ہوا۔ ( عالمگیری)

مسئلہ۳۱:
کسی نے  کہا پچھلی عورت جس سے  نکاح کروں  تو اُسے  طلاق ہے  اور ایک سے  نکاح کرنے  کے  بعد دوسری سے  مرض میں  نکاح کیا اور شوہر مر گیا تو اس عورت کو نکاح کرتے  ہی طلاق ہوگئی اور وارث نہ ہو گی۔ ( درمختار)

رجعت کا بَیانْ


اﷲ عزوجل فرماتا ہے ۔ 

وَبُعُوْلَتُھُنَّ اَحَقُّ بِرَدِّھِنَّ فِیْ ذٰلِکَ اِنْ اَرَادُوْ آ اِصْلاَحاً۔ 

(مطلقات رجعیہ کے  شوہروں  کو عدت میں  واپس کرلینے  کا حق ہے  اگر اصلاح مقصود ہو)


اور فرماتا ہے ۔ 

وَاِذَاطَلَّقْتُمُ النِّسَا ئَ فَبَلَغْنَ اَجَلَھُنَّ فَاَمْسِکُوْ ھُنَّ بِمَعْرُوْفٍ۔ 

( جب عورتوں  کو طلاق دو اور اُن کی عدت پوری ہونے  کے  قریب پہنچ جائے  تو اُن کو خوبی کیساتھ روک سکتے  ہو )

حدیث ۱:       حضرت عبداﷲ بن عمر رضی اﷲ عنہما نے  اپنی زوجہ کو طلاق دی تھی حضور اقدس ﷺ کو جب اسکی خبر پہنچی تو  حضرت عمر رضی اﷲ تعالیٰ عنہ سے  ارشاد فرمایا کہ اُن کو حکم کرو کہ رجعت کر لیں ۔ 
مسئلہ۱:  
 رجعت کے  یہ معنی ٰ ہیں  کہ جس عورت کو رجعی طلاق دی ہو عدت کے  اندر اُسے  اُسی پہلے  نکاح پر باقی رکھنا۔        

مسئلہ۲:
رجعت اُسی عورت سے  ہو سکتی ہے  جس سے  وطی کی ہواگر خلوت صحیحہ ہوئی مگر جماع نہ ہوا تو نہیں  ہو سکتی اگر چہ اُسے  شہوت کے  ساتھ چُھوا یا شہوت کے  ساتھ فرجِ داخل کی طرف نظر کی ہو۔ ( درمختارْ ردالمحتار)

مسئلہ۳:
شوہر دعویٰ کرتا ہے  کہ یہ عورت میری مدخولہ ہے  تو اگر خلوت ہوچکی ہے  رجعت کرسکتا ہے  ورنہ نہیں ۔ (عالمگیری)

مسئلہ۴:
رجعت کو کسی شرط پر معلق کیا یا آئندہ زمانہ کی طرف مضاف کیا مثلاً اگر تو گھر میں  گئی تو میرے  نکاح میں  واپس ہو جائے  گی یا کل تو میرے  نکاح میں  واپس آجائے  گی تو یہ رجعت نہ ہوئی اور اگر مذاق یا کھیل یا غلطی سے  رجعت کے  الفاظ کہے  تو رجعت ہوگئی۔ ( بحر)

مسئلہ۵:
کسی اور نے  رجعت کے  الفاظ کہے  اور شوہر نے  جائز کر دیا تو ہوگئی۔ ( ردالمحتار)

مسئلہ۶:
رجعت کا مسنون طریقہ یہ ہے  کہ کسی لفظ سے  رجعت کرے  اور رجعت پر دو عادل شخصوں  کو گواہ کرے  اور عورت کو بھی اس کی خبر کردے  کہ عدت کے  بعد کسی اور سے  نکاح نہ کرلے  اور اگر کرلیا تو تفریق کردی جائے  اگرچہ دخول کر چکا ہو کہ یہ نکاح نہ ہوا۔ اور اگر قول سے  رجعت کی مگر گواہ نہ کئے  یا گواہ بھی کئے  مگر عورت کو خبر نہ کی تو مکروہ خلافِ سنت ہے  مگر رجعت ہو جائے  گی۔ اور اگر فعل سے  رجعت کی مثلاً اُس سے  وطی کی یا شہوت کے  ساتھ بوسہ لیا یا اُس کی شرمگاہ کی طرف نظر کی تو رجعت ہو گئی مگر مکروہ ہے ۔ اُسے  چاہیئے  کہ پھر گواہوں  کے  سامنے  رجعت کے  الفاظ کہے ۔ (جوہرہ)

مسئلہ۷:
شوہر نے  رجعت کرلی مگر عورت کو خبر نہ کی اُس نے  عدت پوری کرکے  کسی سے  نکاح کرلیا اور رجعت ثابت ہوجائے  تو تفریق کردی جائے  گی اگر چہ دوسر ا دخول بھی کر چُکا ہو۔ ( درمختار)

مسئلہ۸:
رجعت کے  الفاظ یہ ہیں  میں  نے  تجھ سے  رجعت کی یا اپنی زوجہ سے  رجعت کی یا تجھ کو واپس لیا۔ یا روک لیا یہ سب صریح الفاظ ہیں  کہ اِن میں  بلا نیّت بھی رجعت ہو جائیگی۔ یا کہا تو میرے  نزدیک ویسی ہی ہے  جیسی تھی یا تو میری عورت ہے  تو اگر بہ نیت رجعت یہ الفاظ کہے  ہوگئی ورنہ نہیں  اور نکاح کے  الفاظ سے  بھی رجعت ہو جاتی ہے ۔ (عالمگیری وغیرہ)

مسئلہ۹:
مطلقہ سے  کہا تجھ سے  ہزار روپے  مہر پر میں  نے  رجعت کی اگر عورت نے  قبول کیا تو ہو گئی ورنہ نہیں ۔ (عالمگیری)

مسئلہ۱۰:
جس فعل سے  حرمت مصاہرت ہوتی ہے  اُس سے  رجعت ہوجائیگی مثلاً وطی کرنا یا شہوت کے  ساتھ مونہہ یا رخسار یا ٹھوڑی یا پیشانی یا سر کا بوسہ لینا یا بلاحائل بدن کو شہوت  کے  ساتھ چھونا یا حائل ہو تو بدن کی گرمی محسوس ہو یا فرج داخل کی طرف شہوت کے  ساتھ نظر کرنا اور اگر یہ افعال شہوت کے  ساتھ نہ ہوں  تو رجعت نہ ہوگی اور شہوت کے  ساتھ بلا قصد رجعت ہوں  جب بھی رجعت ہو جائے  گی۔ اور بغیر شہوت بوسہ لینا یا چھونا مکروہ ہے  جبکہ رجعت کا ارادہ نہ ہو یونہی اُسے  برہنہ دیکھنا بھی مکروہ ہے ۔ (عالمگیریْ ردالمحتار)

مسئلہ۱۱:
عورت نے  مرد کا بوسہ لیا یا چھوا خواہ مرد نے  عورت کو اس کی قدرت دی تھی یا غفلت میں  یا زبردستی عورت نے  ایسا کیایا مرد سورہا تھا یا بوہرا یا مجنون ہے  اور عورت نے  ایسا کیا جب بھی رجعت ہوگئی جبکہ مرد تصدیق کرتا ہو کہ اُس وقت شہوت تھی اوراگر مرد شہوت ہونے  یا نفسِ فعل ہی سے  انکار کرتا ہو تو رجعت نہ ہوئی اور مرد مرگیا ہو تو اُس کے  ورثہ کی تصدیق یا انکار کا اعتبارہے ۔ (درمختار)

مسئلہ۱۲:
مجنون کی رجعت فعل سے  ہوگی قول سے  نہیں  اوراگر مرد سورہا تھا یا مجنون ہے  اور عورت نے  اپنی شرمگاہ میں  اُس کا عضو داخل کرلیا تو رجعت ہوگئی۔ (عالمگیری)

مسئلہ۱۳:
عورت نے  مرد سے  کہا میں  نے  تجھ سے  رجعت کرلی تو یہ رجعت نہ ہوئی۔ ( عالمگیری)

مسئلہ۱۴:
محض خلوت سے  رجعت نہ ہوگی اگر چہ صحیحہ ہواور پیچھے  کے  مقام میں  وطی کرنے  سے  بھی رجعت ہو جائے  گی اگر چہ یہ حرام اور سخت حرام ہے  اور اس کی طرف بشہوت نظر کرنے  سے  نہ ہوگی۔ (عالمگیری ْدرمختار)

مسئلہ۱۵:
عدت میں  اُس سے  نکاح کر لیا جب بھی رجعت ہو جائے  گی۔ ( درمختار)

مسئلہ۱۶:
رجعت میں  عورت کی رضا کی ضرورت نہیں  بلکہ اگر وہ انکار بھی کرے  جب بھی ہو جائے  گی بلکہ اگر شوہر نے  طلاق دینے  کے  بعد کہہ دیا ہو کہ میں  نے  رجعت باطل کردی یا مجھے  رجعت کا اختیار نہیں  جب بھی رجعت کر سکتا ہے ۔ (درمختار)

مسئلہ۱۷:
عورت کو مہر مؤجل بطلاق تھا  ( یعنی طلاق ہونے  کے  بعد مہر کا مطالبہ کریگی )ایسی صورت میں  اگر شوہر نے  طلاق رجعی دی تو اب میعاد پوری ہوگئی عورت عدت کے  اندر مہر کا مطالبہ کر سکتی ہے  اور رجعت کرلینے  سے  مطالبہ ساقط نہ ہوگا۔ ( درمختار)

مسئلہ۱۸:
زوج و زوجہ دونوں  کہتے  ہیں  کہ عدت پوری ہوگئی مگر رجعت میں اختلاف ہے  ایک کہتا ہے  کہ رجعت ہوئی اور دوسرا منکر ہے  تو زوجہ کا قول معتبر ہے  اور قسم کھلانے  کی حاجت نہیں  اور عدت کے  اندر یہ اختلاف ہوا تو زوج کا قول معتبر ہے  اور اگر عدّت کے  بعد شوہر نے  گواہوں  سے  ثابت کیا کہ میں  نے  عدت میں  کہا تھا کہ میں نے  اُسے  واپس لیا یا کہا تھا کہ میں  اُس سے  جماع کیا تو رجعت ہوگئی۔ ( ہدایہ ْبحر وغیرہ ہما)

مسئلہ۱۹:
عدت پوری ہونے  کے  بعد کہتا ہے  کہ میں  نے  عدّت میں  رجعت کرلی ہے  اور عورت تصدیق کرتی ہے  تو رجعت ہوگئی اور تکذیب کرتی ہے  تو نہیں ۔ ( ہدایہ)

مسئلہ۲۰:
زوج و زوجہ متفق ہیں  کہ جمعہ کے  دن رجعت ہوئی مگر عورت کہتی ہے  میری عدّت جمعرات کو پوری ہوئی تھی اورشوہر کہتا ہے  ہفتہ کے  دن تو قسم کے  ساتھ شوہر کا قول معتبر ہے ۔ (عالمگیری)

مسئلہ۲۱:
عورت سے  عدّت میں کہا میں  نے  تجھے  واپس لیا اُس نے  فوراً کہا میری عدت ختم ہو چکی اور طلاق کو اتنا زمانہ ہو چکا ہے  کہ اتنے  دونوں  میں  عدّت پوری ہوسکتی ہے  تو رجعت نہ ہوئی مگر عورت سے  قسم لی جائے  گی کہ اُس وقت عدّت پوری ہوچکی تھی اگر قسم کھانے  سے  انکار کریگی تو رجعت ہو جائے  گی۔ اور اگر طلاق کو اتنا زمانہ نہیں  ہو ا کہ عدت پوری ہو سکے  تو رجعت ہوگئی البتہ اگر عورت کہتی ہے  کہ میرے  بچہ پیدا ہوا  اور اسے  ثابت بھی کردے  تو مدت کا لحاظ نہ کیا جائے  گا اور اگر جس وقت شوہر نے  رجعت کے  الفاظ کہے  عورت چُپ رہی پھر بعد میں  کہا کہ میری عدت پوری ہوچکی تو رجعت ہوگئی۔ ( درمختارْ  ردالمحتار)

مسئلہ۲۲:
باندی کے  شوہر نے  عدت گزرنے  کے  بعد کہا میں  نے  عدت میں  رجعت کرلی تھی مولیٰ اس کی تصدیق کرتا ہے  اور باندی تکذیب اور شوہر کے  پاس گواہ نہیں  یا باندی کہتی ہے  میری عدت گزر چکی تھی اور شوہر و مولیٰ دونوں  انکار کرتے  ہیں  تو ان دونوں  صورتوں  میں  باندی کا قول معتبر ہے  اور اگر مولیٰ  شوہر کی تکذیب کرتا ہے  اور باندی تصدیق تو مولیٰ کا قول معتبر ہے ۔ اور اگر دونوں  شوہر کی تصدیق کرتے  ہیں  تو کوئی اختلاف ہی نہیں ۔ اور دونوں  تکذیب کرتے  ہوں  تو رجعت نہیں  ہوئی۔ ( درمختارْ ردالمحتار )  اور اگر مولیٰ کہتا ہے  تو نے  رجعت کی ہے  اور شوہر منکر ہے  تو مولیٰ کا قول معتبر نہیں ۔ ( جوہرہ)

مسئلہ۲۳:
عورت نے  پہلے  کہا کہ میری عدت پوری ہو چکی اب کہتی ہے  کہ پوری نہیں  ہوئی تو شوہر کو رجعت کا اختیار ہے ۔ ( تنویر )

مسئلہ۲۴:
عورت عدّت پوری ہونا بتائے  تو مدت کا لحاظ ضروری ہے  یعنی اتنا زمانہ گزر چکا ہو کہ عدّت پوری ہوسکتی ہو یعنی اُس زمانہ میں  تین حیض پورے  ہو سکیں  اوراگر وضع حمل سے  عدّت ہو تو اُس کیلئے   کوئی مّدت نہیں  اگر کّچا بچّہ ہوا جس کے  اعضا بن چکے  ہوں  جب بھی عدت پوری ہو جائیگی مگر اس میں  عورت سے  قسم لی جائیگی کہ اُس کے  اعضا بن چکے  تھے  اوراگر ولادت کا دعویٰ کرتی ہے  تو گواہ ہونے  چاہیے ۔ (درمختار وغیرہ)

مسئلہ ۲۵:
عورت  سے  کہا اگرمیں  تجھے  چھوؤں  تو تجھ کو طلاق ہے  اور چھوا تو طلاق ہوگئی پھر دوبارہ چھوا تو رجعت ہوگئی جبکہ یہ شہوت کے  ساتھ ہو۔ ( عالمگیری)

مسئلہ۲۶:
اپنی عورت سے  کہا اگر میں  تجھے  چھوؤں  تو تجھ کو طلاق ہے  تو مراد  رجعت حقیقی ہے  یعنی اگر اُسے  طلاق دی پھر نکاح کیا تو طلاق واقع نہ ہوگی اوراگر رجعت کی تو ہو جائے  گی۔ اور طلاق رجعی کی عدت میں  اُس سے  کہا کہ اگر میں  رجعت کروں  تو تجھ کو تین طلاقیں  اور عدت پوری ہونے  کے  بعد اُس سے  نکاح کیا تو طلاق نہیں  ہوگی اور بائن کی عدت میں کہا تو ہو جائے  گی۔ ( عالمگیری)

مسئلہ۲۷:
رجعت اُس وقت تک ہے  کہ پچھلے  حیض سے  پاک نہ ہوئی ہو اُس کے  بعد نہیں  ہوسکتی یعنی اگر باندی ہے  تو دوسرے  حیض سے  پاک ہونے  تک اور آزاد عورت ہے  تو تیسرے  سے  پاک ہونے  تک رجعت ہے  اب اگر پچھلا حیض پورے  دس(۱۰)دن پر ختم ہوا ہے  تو دس(۱۰)دن رات پورے  ہوتے  ہی رجعت کا بھی خاتمہ ہے  اگر چہ غسل ابھی نہ کیا ہو۔ اور دس(۱۰) دن رات سے   کم میں  پاک ہوئی تو جب تک نہا نہ لے  یا نماز کا ایک وقت نہ گزرلے  رجعت ختم نہیں  ہوئی۔ اور اگر گدھے  کے  جھوٹے  پانی سے  نہائی جب بھی رجعت نہیں  کر سکتا مگر اُس غسل سے  نماز نہیں  پڑھ سکتی نہ ابھی دوسرے  سے  نکاح کر سکتی ہے  جب تک غیر مشکوک پانی سے  نہا نہ لے  یا نماز کا وقت نہ گزرلے ۔ اور اگر وقت اتنا باقی ہے  کہ نہا کر تحریمہ باندھ لے  تو اُس وقت کے  ختم ہونے  پر رجعت بھی ختم ہے ۔ اور اگر اتناخفیف وقت باقی ہے  کہ نہانہیں  سکتی یا نہاسکتی ہے  مگر غسل اور کپڑا پہننے  کے  بعد اﷲ اکبر کہنے  کا بھی وقت نہ رہے  گا تو اُس وقت کا اعتبار نہیں  بلکہ یا نہالے  یا اس کے  بعد کا دوسرا وقت گزرلے ۔ اور اگر ایسے  وقت میں  خون بند ہوا کہ وہ وقت فرض نماز کا نہیں  یعنی آفتاب نکلنے  سے  ڈھلنے  تک تو اس کا بھی اعتبار نہیں  بلکہ اسکے  بعد کا وقت ختم ہوجائے  یعنی ظہر کا۔ اور اگر دس (۱۰) دن رات سے  کم میں  خون بند ہوا اور عورت نے  غسل کرلیا پھر خون جاری ہو گیا اور دس دن سے  تجاوز  نہ ہو تو ابھی رجعت ختم نہ ہوئی تھی اور اگر عورت نے  دوسرے  سے  نکاح کرلیا تھا تو نکاح صحیح نہ ہوا۔ یونہی اگر غسل یا نمازکا وقت گزرنے  سے  پہلے  اس صورت میں  نکاح دوسرے  سے  کیا جب بھی نکاح نہ ہوا۔ (درمختارْ ردالمحتار)

مسئلہ۲۸:
کسی عورت کو کبھی پانچ دن خون آتا ہے  اور کبھی چھ دن اور اس بار استحاضہ ہوگیا یعنی دس دن سے  زیادہ آیا تو رجعت کے  حق میں  پانچ دن کااعتبار ہے  کہ پانچ دن پورے  ہونے  پر رجعت نہ ہوگی اور دوسرے  سے  نکاح کرنا چاہتی ہے  تو اس حیض کے  چھ دن پورے  ہونے  پر کر سکتی ہے ۔ ( عالمگیری)

مسئلہ۲۹:
عورت اگر کتابیہ ہے  تو پچھلا حیض ختم ہوتے  ہی رجعت ختم ہو گئی غسل و نماز کا وقت گزرنا شرط نہیں ۔ ( عالمگیری) مجنونہ اور معتوہہ کا بھی یہی حکم ہے ۔ ( درمختار)

مسئلہ۳۰:
دس دن رات سے  کم میں  منقطع ہو اور نہ نہائی نہ نماز کا وقت ختم ہوا بلکہ تیمم کرلیا تو رجعت منقطع نہ ہوئی ہاں  اگر اس تیمم سے  پوری نماز پڑھ لی تو اب رجعت نہیں  ہو سکتی اگر چہ وہ نماز نفل ہواور اگر ابھی نماز پوری نہیں  ہوئی ہے  بلکہ شروع کی ہے  تو رجعت کر سکتا ہے  اور اگر تیمم کرکے  قرآن مجید پڑھا یا مصحف شریف چھوایا مسجد میں  گئی تو رجعت ختم نہ ہوئی۔ ( فتح وغیرہ)

مسئلہ۳۱:
غسل کیا اور کوئی جگہ ایک عضو سے  کم مثلاً بازو یا کلائی کا کچھ حصہ یا دو ایک اُنگلی بھول گئی جہاں  پانی پہنچنے  نہ پہنچنے  میں  شک ہے  تو رجعت ختم ہوگئی مگر دوسرے  سے  نکاح اُس وقت کر سکتی ہے  کہ اُس  جگہ کو دھولے  یا نماز کا وقت گزر جائے ۔ اور اگر یقین ہے  کہ وہاں  پانی نہیں  پہنچاہے  یا قصد اً  اُس جگہ کو چھوڑ دیا تو رجعت ہو سکتی ہے  اور اگر پورا عضوجیسے  ہاتھ پاؤں  بھولی تو رجعت ہو سکتی ہے  کُلی ّ کرنا اور ناک میں  پانی چڑھانا دونوں  ملکر ایک عضو ہیں  اور ہر ایک ایک عضو سے  کم۔ ( درمختار  ردالمحتار وغیرہما)

مسئلہ۳۲:
حاملہ کو طلاق دی اور اُس کی وطی سے  منکر ہے  اور رجعت کرلی پھر چھ مہینے  سے  کم میں  بچہ پیدا ہو مگر وقت نکاح سے  چھ (۶) مہینے  یا زیادہ میں  ولادت ہوئی تو رجعت ہوگئی۔ ( شرح وقایہ)

مسئلہ۳۳:
نکاح کے  بعد چھ (۶) مہینے  یا زیادہ کے  بعد بچہ پیدا ہوا پھر اُسے  طلاق دی اور وطی سے  انکار کرتا ہے  تو رجعت کر سکتا ہے  کہ جب بچہ پیدا ہو چکا شرعاً وطی ثابت ہے  اُس کا انکار بیکار ہے ۔ ( درمختار )

مسئلہ۳۴:
اگر خلوت ہوچکی ہے  مگر وطی سے  انکار کرتا ہے  پھر طلاق دی تو رجعت کر سکتا اور اگر شوہر وطی کا اقرار کرتا ہے  مگر عورت منکر ہے  اور خلوت ہوچکی ہے  تو رجعت کر سکتا ہے  اور خلوت نہیں  ہوئی تو نہیں ۔ ( درمختار)

مسئلہ۳۵:
عورت سے  کہا اگر تو جنے  تو تجھ کو طلاق ہے  اُس کے  بچّہ پیدا ہو طلاق ہوگئی پھر چھ (۶) مہینے  یا زیادہ میں  دوسرا بچہ پیدا ہوا تو رجعت ہوگئی اگر چہ دوسرا بچہ دو (۲) برس سے  زیادہ میں  پیدا ہوا کہ اکثر مدت حمل دو(۲) برس ہے  اور اِس صورت میں  عدت حیض سے  ہے  تو ہو سکتا ہے   کہ زیادہ دنوں  کے  بعد حیض آیا اور عدت ختم ہونے  سے  پیشتر شوہر نے  وطی کی ہو۔ ہاں  اگر عورت عدّت گزرنے  کا اقرار کرچکی ہو تو مجبوری ہے ۔ اور اگر دوسرا بچہ پہلے  بچہ سے  چھ (۶) مہینے  سے  کم میں  پیدا ہوا تو بچہ پیدا ہونے  کے  بعد رجعت نہیں ۔ ( درمختار)

مسئلہ۳۶:
طلاق رجعی کی عدت میں  عورت بناؤ سنگار کرے  جبکہ شوہر موجود ہو اور عورت کو رجعت کی امید ہو اور اگر شوہر موجودنہ ہو یا عورت کو معلوم ہو کہ رجعت نہ کریگا تو تزین نہ کرے ۔ اور طلاق بائن اور وفات کی عدت میں  زینت حرام ہے  اور مطلقہ رجعیہ کو سفر میں  نہ لیجائے  بلکہ سفر سے  کم مسافت تک بھی نہ لیجائے  جب تک رجعت پر گواہ نہ قائم کرلے  یہ اُس وقت ہے  کہ شوہر نے  صراحتہً رجعت کی نفی کی ہو ورنہ سفر میں  لے  جانا ہی رجعت ہے ۔ ( درمختار وغیرہ)

مسئلہ۳۷:
شوہر کو چاہیے  کہ جس مکان میں  عورت ہے  جب وہاں  جائے  تو اُسے  خبر کردے  یا کھنکار کر جائے  یا اس طرح چلے  کہ جوتے  کی آوازعورت سُنے  یہ اُس صورت میں  ہے  کہ رجعت کا اردہ نہ ہو۔ یونہی جب رجعت کا ارادہ نہ ہو تو خلوت بھی مکروہ ہے  اور رجعت کا ارادہ ہے  تو مکروہ نہیں  اور رجعت کا ارادہ  ہوتو اس  کی باری بھی ہے  ورنہ نہیں ۔ ( درمختار عالمگیری وغیرہما)

مسئلہ۳۸:
عورت باندی تھی اُسے  طلاق دیدی اور حرہ سے  نکاح کر لیا تو اُس سے   رجعت کر سکتا ہے ۔ ( عالمگیری )

مسئلہ ۳۹:
جس عورت کو تین سے  کم طلاق بائن دی ہے  اُس سے  عدّت میں  بھی نکاح کر سکتاہے  اور بعد عدت بھی اور تین طلاقیں دی ہوں  یا لونڈی کو دو تو بغیر حلالہ نکاح نہیں  کر سکتا اگر چہ دخول نہ کیا ہو البتہ اگر غیر مدخولہ ہو تو تین طلاق ایک لفظ سے  ہوگی تین لفظ سے  ایک ہی ہوگی جیسا پہلے  معلوم ہو چکا۔ اور دوسرے  سے  عدت کے  اندر مطلقاً نکاح نہیں کر سکتی تین طلاقیں  دی ہوں  یا تین سے  کم۔ (عامہ کتب )

مسئلہ۴۰:
حلالہ کی صورت یہ ہے  کہ اگر عورت مدخولہ ہے  تو طلاق کی عدت پوری ہونے  کے  بعد عورت کسی اور سے  نکاح صحیح کرے  اور یہ شوہر ثانی اُس عورت سے  وطی بھی کرلے  اب اس شوہر ثانی کے  طلاق یا موت کے  بعد عدت پوری ہونے  پر شوہر اول سے  نکاح ہو سکتا ہے  اور اگر عورت مدخولہ نہیں  ہے  تو پہلے  شوہر کے  طلاق دینے  کے  بعد فوراًدوسرے  سے  نکاح کر سکتی ہے  کہ اس کے  لئے  عدت نہیں ۔ ( عامہ کتب)

مسئلہ۴۱:
پہلے  شوہر کے  لئے  حلال ہونے  میں  نکاح ِصحیح نافذ کی شرط ہے  اگر نکاح فاسد ہوا یا موقوف اور وطی بھی ہوئی تو حلالہ نہ ہوامثلاًکسی غلام نے  بغیر اجازت مولیٰ اُس سے  نکاح کیا اور وطی بھی کر لی پھر مولیٰ نے  جائز کیا تو اجازت مولیٰ کے  بعد وطی کرکے  چھوڑے  گا تو پہلے  شوہر سے  نکاح کر سکتی ہے  اور بلا وطی طلاق دی تو وہ پہلے  کی وطی کافی نہیں ۔ یونہی زنا یا وطی بالشبہ سے  بھی حلالہ نہ ہوگا۔ یونہی اگر وہ عورت کسی کی باندی تھی عدت پوری ہونے  کے  بعد مولیٰ نے  اُس سے  جماع کیا تو شوہر اول کے  لئے  اب بھی حلال نہ ہوئی اور اگر زوجہ باندی تھی اُسے  دو(۲)طلاقیں  دیں  پھر اُس کے  مالک سے  خریدلی یا اور کسی طرح سے  اُس کا مالک ہو گیا تو اُس سے  وطی نہیں کرسکتا جب تک دوسرے  سے  نکاح نہ ہولے  اوروہ دوسرابھی وطی نہ کرلے ۔ یونہی اگر عورت معاذاﷲ مُرتدہ ہوکر دارالحرب میں  چلی گئی پھر وہاں  سے  جہاد میں پکڑ آئی اور شوہر اُس کا مالک ہو گیا تو اس کے  لئے  حلال نہ ہوئی۔ حلالہ میں  جو وطی شرط ہے  اس سے  مُراد وہ وطی ہے  جس سے  غسل فرض ہو جاتا ہے  یعنی دخول حشفہ اور انزال شرط نہیں ۔ ( درمختار  عالمگیری وغیرہما)

مسئلہ۴۲:
عورت حیض میں  ہے  یا احرام باندھے  ہوئے  ہے  اس حالت میں  شوہر ثانی نے  وطی کی تو یہ وطی حلالہ کے  لئے  کافی ہے  اگر چہ حیض کی حالت میں  وطی کرنا بہت سخت حرام ہے ۔ ( ردالمحتار)

مسئلہ۴۳:
دوسرا نکاح مراہق سے  ہوا ( یعنی ایسے  لڑکے  سے  جو نا بالغ ہے  مگر قریب بلوغ ہے  اور اُس کی عمر والے  جماع کرتے  ہیں  )اور اُس نے  وطی کی اور بعد بلوغ طلاق دی تو وہ وطی کہ قبل بلوغ کی تھی حلالہ کے  لئے  کافی ہے  مگر طلاق بعد بلوغ ہونی چاہیے  کہ نابالغ کی طلاق واقع ہی نہ ہوگی مگر بہتر یہ ہے  کہ بالغ کی وطی ہو کہ امام مالک رحمہ اﷲ تعالیٰ کے  نزدیک انزال شرط ہے  اور نا بالغ میں  انزال کہاں ۔ ( درمختارردالمحتار)

مسئلہ۴۴:
اگر مطلقہ چھوٹی لڑکی ہے  کہ وہ وطی کے  قابل نہیں  تو شوہر ثانی اُس سے  وطی کر بھی لے  جب بھی شوہر اول کے  لیئے  حلال نہ ہوئی اور اگر نابالغہ ہے  مگر اُس جیسی لڑکی سے  وطی کی جاتی ہے  یعنی وہ اس قابل ہے  تو وطی کافی ہے ۔ ( درمختار)

مسئلہ۴۵:
اگر عورت کے  آگے  اور  پیچھے  کا مقام ایک ہو گیا ہے  تو محض وطی کافی نہیں  بلکہ شرط یہ ہے  کہ حاملہ ہو جائے  یوہیں  اگر ایسے  شخص سے  نکاح ہوا جس کا عضو تناسل کٹ گیا ہے  تو اس میں  بھی حمل شرط ہے ۔ ( عالمگیری)

مسئلہ۴۶:
مجنون یا خصی سے  نکاح ہوا اور وطی کی تو شوہر اول کے  لیئے  حلال ہوگئی۔ ( درمختار)

مسئلہ۴۷:
کتا بیہ عورت مسلماں  کے  نکاح میں  تھی اُسے  طلاق دی اور اُس نے  کسی کتابی سے  نکاح کیا اور حلالہ کے  تمام شرائط پائے  گئے  تو شوہر اول کیلئے   حلال ہو گئی۔ (عالمگیری)

مسئلہ۴۸:
پہلے  شوہر نے  تین طلاقیں  دیں  عورت نے  دوسرے  سے  نکاح کیا بغیر وطی اُس نے  بھی تین طلاقیں  دیں  عورت نے  دوسرے  سے  نکاح کیا بغیر وطی اُس نے  بھی تین طلاقیں  دیدیں  پھر عورت نے  تیسرے  سے  نکاح کیا اس نے  وطی کرکے  طلاق دی تو پہلے  اور دوسرے  دونوں  کے  لئے  حلال ہو گئی یعنی اب پہلے  یا دوسرے  جس سے  چاہے  نکاح کر سکتی ہے ۔ (عالمگیری)

مسئلہ۴۹:
بہت زیادہ عمر والے  سے  نکاح کیا جو وطی پر قادر نہیں  ہے  اُس نے  کسی ترکیب سے  عضو تناسل داخل کر دیا تو یہ وطی حلالہ کیلئے  کافی نہیں  ہا ں  اگر آلہ میں  کچھ انتشار پایا گیا اور دخول ہو گیا تو کافی ہے ۔ ( فتح وغیرہ)

مسئلہ۵۰:
عورت سورہی تھی یا بیہوش تھی شوہر ثانی نے  اس حالت میں  اُس سے  وطی کی یہ وطی حلالہ کے  لیئے  کافی ہے ۔ (درمختار)

مسئلہ۵۱:
عورت کو تین طلاقیں  دی تھیں  اب وہ آکر شوہر اول سے  یہ کہتی ہے  کہ عدت پوری ہونے  کے  بعد میں  نے  نکاح کیااور اُس نے  جماع بھی کیا اور طلاق دیدی اور یہ عدت بھی پوری ہو چُکی اور پہلے  شوہر کو طلاق دیئے  اتنا زمانہ گزر چُکا ہے  کہ یہ سب باتیں  ہو سکتی ہیں تو اگر عورت کو اپنے  گمان میں  سچّی سمجھتا ہے  تو اُس سے  نکاح کر سکتا ہے ۔ ( ہدایہ) اور اگر عورت فقط اتنا ہی کہے  کہ میں  حلال ہو گئی تو اُس سے  نکاح حلال نہیں  جب تک سب باتیں  پوچھ نہ لے ۔ ( عالمگیری)

مسئلہ ۵۲:
عورت کہتی ہے  کہ شوہر ثانی نے  جماع کیا ہے  اور شوہر ثانی انکار کرتا ہے  تو شوہر اول کو نکاح جائز ہے  اور شوہر ثانی کہتا ہے  کہ میں  نے  جماع کیا ہے  اور عورت انکار کرتی ہے  تو نکاح جائز نہیں  اور اگر عورت اقرار کرتی ہے  اور شوہر اول نے  نکاح کے  بعد کہا کہ شوہر ثانی نے  جماع نہیں  کیا ہے  تو دونوں  میں تفریق کردی جائے  اور اگر شوہر اول سے  نکاح ہو جانے  کے  بعد عورت کہتی ہے  میں  نے  دوسرے  سے  نکاح کیا ہی نہ تھا اور شوہر کہتا ہے  کہ تو نے  دوسرے  سے  نکاح کیا اور اُس نے  وطی بھی کی تو عورت کی تصدیق نہ کی جائے  اور اگر شوہر ثانی عورت سے  کہتا ہے  کہ میرا نکاح تجھ سے  فاسد ہوا کہ میں  نے  تیری ماں  سے  جماع کیا ہے  اگر عورت اُسکے  کہنے  کو سچ سمجھتی ہے  تو عورت شوہر اول کے  لئے  حلال نہ ہوئی۔ (عالمگیری)

مسئلہ۵۲:
کسی عورت سے  نکاح فاسد کرکے  تین طلاقیں  دیدیں  تو حلالہ کی حاجت نہیں  بغیر حلالہ اُس سے  نکاح کر سکتا ہے ۔ ( عالمگیری)

مسئلہ۵۳:
نکاح بشرط التحلیل جس کے  بارے  میں  حدیث میں  لعنت آئی وہ یہ ہے  کہ عقد نکاح یعنی ایجاب و قبول میں  حلالہ کی شرط لگائی جائے  اور یہ نکاح مکروہ تحریمی ہے  زوج اول و ثانی اور عورت تینوں  گنہگار ہونگے  مگر عورت اِس نکاح سے  بھی بشرائط حلالہ شوہر اول کے  لیئے  حلال ہو جائیگی۔ اور شرط باطل ہے ۔ اور شوہر ثانی طلاق دینے  پر مجبور نہیں ۔ اور اگر عقد میں  شرط نہ ہو اگر چہ نیت میں  ہو تو کراہت اصلا ًنہیں  بلکہ اگر نیت خیر ہو تو مستحق اجر ہے ۔ ( درمختار وغیرہ)

مسئلہ۵۴:
اگر نکاح اس نیت سے  کیا جارہا ہے  کہ شوہر اول کے  لئے  حلال ہو جائے  اور عورت یا شوہر اول کو یہ اندیشہ ہے  کہ کہیں  ایسا نہ ہو کہ نکاح کرکے  طلاق نہ دے  تو دقّت ہوگی تو اس کے  لئے  بہتر حیلہ یہ ہے  کہ اُس سے  یہ کہلوالیں  کہ اگر میں  اس عورت سے  نکاح کرکے  جماع کروں  یا نکاح کرکے  ایک رات سے  زیادہ رکھوں  تو اس پر بائن طلاق ہے  اب عورت سے  جماع کرتے  ہی یا رات گزرنے  پر طلاق پڑجائے  گی یا یوں  کرے  کہ عورت یا اُسکا وکیل یہ کہے  کہ میں  نے  یا میرے  مؤکلہ نے  اپنے  نفس کو تیرے  نکاح میں  دیا اس شرط پر کہ مجھے  یا اُسے  اپنے  نفس کااختیار ہے  کہ جب چاہے  اپنے  کو طلاق دے  لے  وہ کہے  میں  نے  قبول کیا اب عورت کو طلاق دینے  کا خود اختیار ہے ۔ اور اگر پہلے  زوج کی جانب سے  الفاظ کہے  گئے  کہ میں  نے  اُس عورت سے  نکاح کیا اِس شرط پر کہ اُسے  اُس کے  نفس کا اختیار ہے  تو یہ شرط لغو ہے  عورت کو اختیار نہ ہوگا۔ (درمختارْ ردالمحتار)

مسئلہ۵۵:
دوسرے  سے  عورت نے  نکاح کیا اور اُس نے  دخول بھی کیا پھر اس کے  مرنے  یا طلاق دینے  کے  بعد شوہر اول سے  اسکا نکاح ہوا تو اب شوہر اول تین طلاقوں  کا مالک ہو گیا پہلے  جو کچھ طلاق دے  چکا تھا اُس کا اعتبار اب نہ ہوگا۔ اور اگر شوہر ثانی نے  دخول نہ کیا ہواور شوہر اول نے  تین طلاقیں  دی تھیں جب تو ظاہر ہے  کہ حلالہ ہواہی نہیں  پہلے  شوہر سے  نکاح ہی نہیں  ہو سکتا اور تین سے  کم دی تھی تو جو باقی رہ گئی ہے  اُسی کا مالک ہے  تین کا مالک نہیں  اور زوجہ لونڈی ہو تو اس کی دو طلاقیں  حرہ کی تین کی جگہ ہیں ۔ ( عالمگیری درمختار)

مسئلہ۵۶:
عورت کے  پاس دوشخصوں  نے  گواہی دی کہ اُس کے  شوہر نے  اُسے  تین طلاقیں  دیدیں  اور شوہر غائب ہے  تو عورت بعد عدت دوسرے  سے  نکاح کر سکتی ہے   بلکہ اگر ایک شخص ثقہ نے  طلاق کی خبر دی ہے  جب بھی عورت نکاح کرسکتی ہے  بلکہ اگر شوہر کا خط آیا جس میں  اسے  طلاق لکھی ہے  اور عورت کا غالب گمان ہے  کہ خط اُسی کا ہے  تو نکاح کرنے  کی عورت کے  لئے  گنجائش ہے  اور اگر شوہر موجود ہے  اور دونوں  میاں  بی بی کی طرح رہتے  ہیں  تو اب نکاح نہیں  کرسکتی۔ ( عالمگیری ْردالمحتار)

مسئلہ۵۷:
شوہر نے  عورت کو تین طلاقیں  دیدیں  یا بائن طلاق دی مگر اب انکار کرتا ہے  اور عورت کے  پاس گواہ نہیں  تو جس طرح ممکن ہو عورت اُس سے  پیچھا چُھڑائے  مہر معاف کرکے  یا اپنا مال دیکر اُس سے  علیحدہ ہو جائے  غرض جس طرح بھی ممکن ہو اُس سے  کنارہ کشی کرے  اور کسی طرح وہ نہ چھوڑے  تو عورت مجبور ہے  مگر ہر وقت اِسی فکر میں  رہے  کہ جس طرح ممکن ہو رہائی حاصل کرے  اور پوری کو شش اس کی کرے  کہ صحبت نہ کرنے  پائے  یہ حکم نہیں  کہ خود کشی کرلے ۔ عورت جب اِن باتوں  پر عمل کرے  گی تو معذور ہے  اور شوہر بہر حال گنہگار ہے ۔ ( درمختار مع زیادۃ)

مسئلہ۵۸:
عورت کو اب تین طلاقیں  دیں  اور کہتا یہ ہے  کہ اس سے  پیشتر ایک طلاق دے  چکا تھا اور عدت بھی ہو چُکی تھی یعنی اُس کا مقصد یہ ہے  کہ چونکہ عدت گزرنے  پر عورت اجنبیہ ہوگئی لہذا یہ طلاقیں  واقع نہ ہوئیں  اور عورت بھی تصدیق کرتی ہے  تو کسی کی تصدیق نہ کیجائے  دونوں جھوٹے  ہیں  کہ ایسا تھا تو میاں  بی بی کی طرح رہتے  کیونکر تھے  ہاں  اگر لوگوں  کو اُسکا طلاق دینا اور عدت گزرجانا معلوم ہو تو اور بات ہے ۔ ( درمختار )

مسئلہ۵۹:
شوہر تین طلاقیں  دے  کر انکاری ہو گیا عورت نے  گواہ پیش کئے  اور تین طلاق کو حکم دیا گیا اب کہتا ہے  کہ پہلے  ایک طلاق دے  چُکا تھا اور عدت گزر چکی تھی اور گواہ بھی پیش کرتا ہے  تو گواہ بھی مقبول نہیں ۔ ( ردالمحتار )

مسئلہ۶۰:
غیر مدخولہ کو دو(۲) طلاقیں  دیں  اور کہتا ہے  کہ ایک پہلے  دے  چکا ہے  تو تین قرار پائیں  گی۔ ( درمختار)

مسئلہ۶۱:
تین طلاقیں  کسی شرط پر معلق تھیں  اور وہ شرط پائی گئی لہذا تین طلاقیں  پڑگئیں  عورت ڈرتی ہے  کہ اگر اُس سے  کہے  گی تو وہ سرے  سے  تعلیق ہی سے  انکار کر جائے  گا تو عورت کو چاہیے  خفیہ حلالہ کرائے  اور عدت پوری ہونے  کے  بعد شوہر سے  تجدید نکاح کی درخواست کرے ۔ ( عالمگیری)

ایْلا کا بَیانْ


اﷲ عزوجل فرماتا ہے ۔ 

لِلَّذِیْنَ یُؤْلُوْنَ مِنْ نِّسَٓاِئھِمْ تَرَِبُّصُ اَرْبَعَۃِ اَشْھُرٍ ج فَاِنْ فَاؤُ ْا فَاِنَّ اللّٰہَ غَفُوْرٌرَّحِیْمٌ oوَاِنْ عَزَمُو االطَّلاَقَ فَاِنَّ اللّٰہَ سَمِیْعٌ عَلِیْمٌ o

( جولوگ اپنی عورتوں  کے  پاس جانے  کی قسم کھالیتے   ہیں  اُن کے  لیئے  چار مہینے  کی مدت ہے  پھر اگر اِس مدت میں  واپس ہوگئے  ( قسم توڑدی ) تو اﷲ بخشنے  والا مہربان ہے  اور اگر طلاق کا پکا ارادہ کرلیا ( رجوع نہ کی) تو اﷲ سننے  والا جاننے  والا ہے  ( طلاق ہو جائیگی ) 

مسئلہ۱:
ایلا کے  معنی یہ ہیں  کہ شوہر نے  یہ قسم کھائی کہ عورت سے  قربت نہ کریگا یا چار مہینے  قربت نہ کریگا عورت باندی ہے  تو اس کے  ایلا کی مدت دو (۲) ماہ ہے ۔ 
مسئلہ۲:
قسم کی دوصورت ہے  ایک یہ کہ اﷲ تعالیٰ یا اُس کے  اُن صفات کی قسم کھائی جن کی قسم کھائی جاتی ہے  مثلاً اُس کی عظمت و جلال کی قسم۔ اُس کی کبریائی کی قسم۔ قرآن کی قسم۔ کلام اﷲ کی قسم۔ دوسری تعلیق مثلاً یہ کہاگر اِس سے  وطی کروں  تو میرا غلام آزاد ہے  یا میری عورت کو طلاق ہے  یا مُجھ پر اتنے  دنوں  کا روزہ ہے  یا حج ہے ۔ ( عامہ کتب)

مسئلہ ۳:
ایلا دو(۲) قسم ہے  ایک موقت یعنی چار مہینے  کا دوسرا مؤبد یعنی چار مہینے  کی قید اُس میں  نہ ہو بہر حال اگر عورت سے  چار مہینے  کے  اندر جماع کیا تو قسم ٹوٹ گئی اگر چہ مجنون ہواور کفارہ لازم جبکہ اﷲ تعالیٰ یا اُس کے  اُن صفات کی قسم کھائی ہو۔ اور جماع سے  پہلے  کفارہ دے  چکا ہے  تو اُس کا اعتبار نہیں  بلکہ پھر کفارہ دے ۔ اور اگر تعلیق تھی تو جس بات پرتھی وہ ہوجائے  گی مثلاً یہ کہا کہ اگر اس سے  صحبت کروں  تو غلام آزاد ہے  اور چار مہینے  کے  اندر جماع کیا تو غلام آزاد ہو گیا اور قربت نہ کی یہاں  تک کہ چار مہینے  گزر گئے  تو طلاق بائن ہوگئی۔ پھر اگر ایلا ئے  موقت تھا یعنی چار ماہ کا تو یمین ساقط ہوگئی یعنی اگر اُس عورت سے  پھر نکاح کیا تو اُسکا کچھ اثر نہیں ۔ اور اگر مؤبد تھا یعنی ہمیشہ کی اُس میں قید تھی مثلاً خدا کی قسم تجھ سے  کبھی قربت نہ کرونگایا اس میں  کچھ قید نہ تھی مثلاًخدا کی قسم تجھ سے  قربت نہ کرونگا تو اِن صورتوں  میں  ایک بائن طلاق پڑگئی پھر بھی قسم بدستور باقی ہے  یعنی اگر اُس عورت سے  پھر نکاح کیا تو پھر ایلا بدستور آگیا اگر وقت نکاح سے  چارماہ کے  اندر جماع کرلیا تو قسم کا کفارہ دے  اور تعلیق بھی تو جزا واقع ہو جائیگی۔ اور اگر چار مہینے  گزرلیے  اور قربت نہ کی تو ایک طلاق بائن واقع ہوگئی مگر یمین بدستور باقی ہے  سہ بارہ نکاح کیاتو پھر ایلاآگیا اب بھی جماع نہ کرے  تو چار ماہ گزر نے  پر تیسری طلاق پڑجائیگی اور اب بے  حلالہ نکاح نہیں  کر سکتا اگر حلالہ کے  بعد پھر نکاح کیا تو اب ایلا نہیں  یعنی چار مہینے  بغیر قربت گزرنے  پر طلاق نہ ہوگی مگر قسم باقی ہے  اگر جماع کریگا کفارہ واجب ہوگا۔ اور اگر پہلی یا دوسری طلاق کے  بعد عورت نے  کسی اور سے  نکاح کیا اُس کے  بعد پھر اس سے  نکاح کیا تو مستقل طور پر اب سے  تین طلاق کا مالک ہوگا مگر ایلا رہے  گا یعنی قربت نہ کرنے  پر طلاق ہوجائے  گی پھر نکاح کیا پھر وہی حکم ہے  پھر ایک یا دو طلاق کے  بعد کسی سے  نکاح کیا پھر اس سے  نکاح کیا پھر وہی حکم ہے  یعنی جب تک تین طلاق کے  بعد دوسرے  شوہر سے  نکاح نہ کرے  ایلا بدستور باقی رہے  گا۔ ( عالمگیری)         

مسئلہ۴:
ذمی نے  ذات وصفات کی قسم کے  ساتھ ایلا کیا یا طلاق و عتاق پر تعلیق کی تو ایلا ہے  اور حج و روزہ و دیگر عبادات پر تعلیق کی تو ایلا نہ ہوا اور جہاں  ایلا صحیح ہے  وہاں  مسلمان کے  حکم میں  ہے  مگر صحبت کرنے  پر کفارہ واجب نہیں  ( عالمگیری)

مسئلہ۵:
یوں  ایلا کیا کہ اگر میں  قربت کروں  تو میرا فلاں  غلام آزاد ہے  اسکے  بعد غلام مر گیا تو ایلا ساقط ہو گیا یونہی اگر اُس غلام کو بیچ ڈالا جب بھی ساقط ہے  مگر وہ غلام اگر قربت سے  پہلے  پھر اس کی ملک میں  آگیا تو ایلا کا حکم لوٹ آئیگا۔ ( ردالمحتار)

مسئلہ۶:
ایلا صرف منکوحہ سے  ہوتا ہے  یا مطلقہ رجعی سے  کہ وہ بھی منکوحہ ہی کے  حکم میں  ہے  اجنبیہ سے  اور جسے  بائن طلاق دی ہے  اُس سے  ابتدائً نہیں  ہو سکتا یونہی اپنی لونڈی سے  بھی نہیں  ہو سکتا ہاں  دوسرے  کی کنیز اس کے  نکاح میں  ہے  تو ایلا کر سکتا ہے  یونہی اجنبیہ کا ایلا اگر نکاح پر معلق کیا تو ہو جائیگا مثلاً اگر میں  تجھ سے  نکاح کر وں  تو خدا کی قسم تجھ سے  قربت نہ کرونگا۔ ( ردالمحتار)

مسئلہ۷:
ایلا کے  لئے  یہ بھی شرط ہے  کہ شوہر اہل طلاق ہو یعنی وہ طلاق دے  سکتا ہو لہذا مجنون و نابالغ کا ایلا صحیح نہیں  کہ یہ اہل طلاق نہیں ۔ ( درمختار)

مسئلہ۸:
غلام نے  اگر قسم کیساتھ ایلا کیا مثلاًخدا کی قسم میں  تجھ سے  قربت نہ کروں  گا یا ایسی چیز پر معلق کیا جسے  مال سے  تعلق نہیں  مثلاً اگر میں  تجھ سے  قربت کروں  تو مجھ پر اتنے  دنوں  کا روزہ ہے  یا حج یا عمرہ ہے  یا میری عورت کو طلاق ہے  تو ایلا صحیح ہے ۔ اور اگر مال سے  تعلق ہے  تو صحیح نہیں  مثلاً مجھ پر ایک غلام آزاد کرنا یا اتنا صدقہ دینا لازم ہے  تو ایلا نہ ہوا کہ وہ مال کا مالک ہی نہیں ۔ ( ردالمحتار)

مسئلہ۹:
یہ بھی شرط ہے  کہ چار مہینے  سے  کم کی مدت نہ ہو اور زوجہ کنیز ہے  تو دو ماہ سے  کم کی نہ ہو اور زیادہ کی کوئی حد نہیں  اور زوجہ کنیز تھی اس کے  شوہر نے  ایلا کیا تھا اور مدت پوری نہ ہوئی تھی کہ آزاد ہوگئی تو اب اس کی مدت آزاد عورتوں  کی ہے ۔ اور یہ بھی شرط ہے  کہ جگہ معین نہ کرے  اگر جگہ معین کی مثلاً واﷲ فلاں جگہ تجھ سے  قربت نہ کروں  گا تو ایلا نہیں ۔ اور یہ بھی شرط ہے  کہ زوجہ کے  ساتھ کسی باندی یا اجنبیہ کو نہ ملائے  مثلاً تجھ سے  اور فلاں  عورت سے  قربت نہ کرونگا۔ اور یہ بعض مدت کا استثنا نہ ہو مثلاً چار مہینے  تجھ سے  قربت نہ کرونگا مگر ایک دن۔ اور یہ کہ قربت کے  ساتھ کسی اور چیز کو نہ ملائے  مثلاً اگر میں  تجھ سے  قربت کروں  یا تجھے  اپنے  بچھونے  پر بُلاؤں  تو تجھ کو طلاق ہے  تو یہ ایلا نہیں ۔ ( خانیہ ْ درمختارْ  ردالمحتار)

مسئلہ ۱۰:
اس کے  الفاظ بعض صریح ہیں  بعض کنا یہ  صریح وہ الفاظ ہیں  جن سے  ذہن معنی جماع کے  طرف سبقت کرتا ہو اس معنی میں  بکثرت استعمال کیا جاتا ہو اس میں  نیت در کار نہیں  بغیر نیت بھی ایلا ہے  اور اگر صریح لفظ میں  یہ کہے  کہ میں  نے  معنی جماع کا ارادہ نہ کیا تھا تو قضائً اُس کا قول معتبر نہیں  دیانتہً معتبر ہے ۔ کنا یہ وہ جس سے  معنی جماع متبادر نہ ہوں  دوسرے  معنی کا بھی احتمال ہواس میں  بغیر نیت ایلا نہیں  اور دوسرے  معنی مراد ہونا بتا تا ہے  تو قضائً بھی اس کا قول مان لیا جائیگا۔ ( ردالمحتار وغیرہ)

مسئلہ۱۱:
صریح کے  بعض الفاظ یہ ہیں  واﷲ میں  تجھ سے  جماع نہ کرونگا۔ قربت نہ کرونگا۔ صحبت نہ کروں  گا۔ وطی نہ کرونگا اور اُردو میں  بعض اور الفاظ بھی ہیں  جو خاص جماع ہی کے  لیئے  بولے  جاتے  ہیں  اُن کے  ذکر کی حاجت نہیں  ہر شخص اُردوں  داں  جانتا ہے  علامہ شامی نے  اس لفظ کو کہ میں  تیرے  ساتھ نہ سووًں  گا صریح کہا ہے  اور اصل یہ ہے  کہ مدار عرف پر ہی عرفاً جس لفظ سے  معنی جماع متبادر ہوں  صریح ہے  اگر چہ معنی مجازی ہوں ۔ کنا یہ کے  بعض الفاظ یہ ہیں  تیرے  بچھونے  کے  قریب نہ جاؤنگا۔ تیرے  ساتھ نہ لیٹونگا۔ تیرے  بدن سے  میرا بدن نہ ملے  گا تیرے  پاس نہ رہوں گا۔ وغیرہا۔ 
مسئلہ۱۲:
ایسی بات کی قسم کھائی کہ بغیر جماع کئے  قسم ٹوٹ جائے  تو ایلا نہیں  مثلاً اگر میں  تجھ کو چھوؤں  تو ایسا ہے  کہ محض بدن پر ہاتھ رکھنے  ہی سے  قسم ٹوٹ جائیگی۔ ( عالمگیری)

مسئلہ۱۳:
اگر کہا میں  نے  تجھ سے  ایلا کیا ہے  اب کہتا ہے  کہ میں  نے  ایک جھوٹی خبر دی تھی تو قضائً ایلا ہے  اور دیانۃً اُس کا قول مان لیا جائیگا۔ اور اگر یہ کہے  کہ اس لفظ سے  ایلا کرنا مقصود تھا تو قضائً و دیانۃً ہر طرح ایلا ہے ۔ (عالمگیری)

مسئلہ۱۴:
یہ کہا کہ واﷲ تجھ سے  قربت نہ کرونگا جب تک تو یہ کام نہ کرلے  اور وہ کام چار مہینے  کے  اندر کرسکتی ہے  تو ایلا نہ ہوااگر چہ چار مہینے  سے  زیادہ میں  کرے ۔ ( ردالمحتار)

مسئلہ۱۵:
ایلا اگر تعلیق سے  ہوتو ضرور ہے  کہ جماع پر کسی ایسے  فعل کو معلق کرے  جس میں  مشقت ہو لہذا اگر یہ کہا کہ اگر میں قربت کروں  تو مجھ پر دورکعت نفل ہے  تو ایلا نہ ہوااور اگر کہا کہ مجھ پر سو  (۱۰۰) رکعتیں  نفل کی ہیں  تو ایلا ہو گیا۔ اور اگر وہ چیز ایسی ہے  جس کی منت نہیں  جب بھی ایلا نہ ہوامثلاً  تلاوت قرآن۔ نماز جنازہ۔ تکفین میّت۔ سجدۂ تلاوت۔ بیت المقدس میں  نماز۔ (درمختار ردالمحتار)

مسئلہ۱۶:
اگر میں  تجھ سے  قربت کروں  تو مجھ پر فلاں  مہینے  کا روزہ ہے  اگر وہ مہینہ چار مہینے  پورے  ہونے  سے  پہلے  پورا ہوجائے  تو ایلا نہیں  ورنہ ہے ۔ ( عالمگیری)

مسئلہ۱۷:
اگر میں  تجھ سے  قربت کروں  تو مجھ پر ایک مسکین کا کھانا ہے  یا ایک دن کا روزہ تو ایلا ہو گیا یا کہا خدا کی قسم تجھ سے  قربت نہ کروں  گا جب تک اپنے  غلام کو آزاد نہ کروں  یا اپنی فلاں  عورت کو طلاق نہ دو یا ایک مہینے  کا روزہ نہ رکھ لوں  تو ان سب صورتوں  میں  ایلا ہے ۔ ( عالمگیری)

مسئلہ ۱۸:
تو مجھ پر ویسی ہے  جیسے  فلاں  کی عورت اور اُس نے  ایلا کیا ہے  اور اِس نے  بھی ایلا کی نیت کی تو ایلا ہے  ورنہ نہیں ۔ یہ کہا کہ اگر میں  تجھ سے  قربت کروں  تو تو مجھ پر حرام ہے  اور نیت ایلا کی ہے  تو ہو گیا۔ (عالمگیری) 

مسئلہ۱۹:
ایک عورت سے  ایلا کیا پھر دوسری سے  کہا تجھے  میں  نے  اُس کے  ساتھ شریک کردیا تو دوسری سے  ایلا نہ ہوا۔ ( عالمگیری)

مسئلہ۲۰:
دوعورتوں  سے  کہا واﷲ میں تم دونوں  سے  قربت نہ کرونگا تو دونوں  سے  ایلا ہو گیا اب اگر چار مہینے  گزر گئے  اور دونوں  سے  قربت نہ کی تو دونوں  بائن ہوگئیں ۔ اور اگر ایک سے  چار مہینے  کے  اندر جماع کرلیا تو اس کا ایلا باطل ہو گیا اور دوسری کا باقی ہے  مگر کفارہ واجب نہیں ۔ اور اگر مدت کے  اندر ایک مر گئی تو دونوں  کا ایلا باطل ہے  اور کفارہ نہیں  اور اگر ایک کو طلاق دی تو ایلا باطل نہیں ۔ اور اگر مدت میں  دونوں  سے  جماع کیا تو دونوں  کا ایلا باطل ہوگیا اور ایک کفارہ واجب ہے ۔ ( عالمگیری)

مسئلہ۲۱:
اپنی چار عورتوں  سے  کہا خداکی قسم میں  تم سے  قربت نہ کرونگا مگر فلانی یا فلانی تو ان دونوں  سے  ایلا نہ ہوا۔ ( عالمگیری)

مسئلہ۲۲:
اپنی دوعورتوں  کو مخاطب کرکے  کہا خدا کی قسم تم میں  سے  ایک سے  قربت نہ کرونگا تو ایک سے  ایلا ہوا۔ پھر اگر ایک سے  وطی کرلی ایلا باطل ہوگیا اورکفارہ واجب ہے ۔ اور اگر ایک مر گئی یا مرتد ہ ہوگئی یا اُس کو تین طلاقیں  دیدیں  تو دوسری ایلا کے  لئے  معین ہے ۔ اور اگر کسی سے  وطی نہ کی یہاں  تک کہ مدت گزر گئی تو ایک کو بائن طلاق پڑگئی اُسے  اختیار ہے  جسے  چاہے  اس کے  لیئے  معین کرے ۔ اور اگر چار مہینے  کے  اندر ایک کو معین کرنا چاہتا ہے  تو اسکا اُسے  اختیار نہیں  اگر معین کر بھی دے  جب بھی معین نہ ہوئی مدت کے  بعد معین کرنے  کا اُسے  اختیار ہے ۔ اگر ایک سے  بھی جماع نہ کیا اور چارمہینے  اور گزر گئے  تو دونوں  بائن ہوگئیں  اس کے  بعد اگر پھر دونوں  سے  نکاح کیا ایک ساتھ یا آگے  پیچھے  تو پھر ایک سے  ایلا ہے  مگر غیر معین اور دونوں  مدتیں  گزرنے  پر دونوں  بائن ہو جائیں  گی۔ ( عالمگیری)

مسئلہ۲۳:
اگر کہا تم دونوں  میں  کسی سے  قربت نہ کرونگا تو دونوں  سے  ایلا ہے  چار مہینے  گزر گئے  اور کسی سے  قربت نہ کی تو دونوں  کو طلاق بائن ہوگئی اور ایک سے  وطی کرلی تو ایلا باطل ہے  اور کفارہ واجب۔ ( عالمگیری)

مسئلہ۲۴:
اپنی عورت اور باندی سے  کہا تم میں  ایک سے  قربت نہ کرونگا تو ایلا نہیں  ہاں  اگر عورت مراد ہے  تو ہے  اور ان میں  ایک سے  وطی کی تو قسم ٹوٹ گئی کفارہ دے ۔ پھر اگر لونڈی کو آزاد کرکے  اُس سے  نکاح کیا جب بھی ایلا نہیں  اور اگر دوزوجہ ہوں  ایک حرہ دوسری باندی اور کہا تم دونوں سے  قربت نہ کرونگا تو دونوں  سے  ایلا ہے  دو (۲) مہینے  گزر گئے  اور کسی سے  قربت نہ کی تو باندی کو بائن طلاق ہوگئی اسکے  بعد دو(۲) مہینے  اور گزر ے  تو حرہ بھی بائن۔ ( عالمگیری)

مسئلہ۲۵:
اپنی دو عورتوں  سے  کہا  کہ اگر تم میں  ایک سے  قربت کروں  تو دوسری کو طلاق ہے  اور چار مہینے  گزر گئے  مگرکسی سے  وطی نہ کی تو ایک بائن ہوگئی اور شوہر کو اختیار ہے  جس کو چاہے  طلاق کیلئے  معین کرے  اور اب دوسری سے  ایلا ہے  اگر پھر چار مہینے  گزر گئے  اور ہنوز پہلی عدت میں  ہے  تو دوسری بھی بائن ہوگئی ورنہ نہیں ۔ اور اگر معین نہ کیا  یہاں  تک کہ اور چار مہینے  گزر گئے  تو دونوں  بائن ہوگئیں ۔ ( عالمگیری)

مسئلہ۲۶:
جس عورت کو طلاق بائن دی ہے  اُس سے  ایلا نہیں  ہوسکتا اور رجعی دی ہے  تو عدت میں  ہوسکتا ہے  مگر وقت ایلا سے  چار مہینے  پورے  نہ ہوئے  تھے  کہ عدت ختم ہوگئی تو ایلا ساقط ہوگیا اور اگر ایلا کرنے  کے  بعد طلاق بائن دی  تو طلاق ہوگئی اور وقت ایلا سے  چار مہینے  گزرے  اور ہنوز طلاق کی عدت پوری نہ ہوئی تو دوسری طلاق پھر پڑگئی۔ اور اگر عدت پوری ہونے  پر ایلا کی مدت پوری ہوئی تو اب ایلا کی وجہ سے  طلاق نہ پڑے  گی۔ اور اگر ایلا کے  بعد طلاق دی اور عدت کے  اندر اُس سے  پھر نکاح کرلیا تو ایلا بدستور باقی ہے  یعنی وقت ایلا سے  چار مہینے  گزرنے  پر طلاق واقع ہوجائے  گی اور عدت پوری ہونے  کے  بعد نکاح کیا جب بھی ایلا ہے  مگر وقت نکاح ثانی سے  چار ماہ گزرنے  پر طلاق ہوگی۔ ( خانیہ)

مسئلہ۲۷:
یہ کہا کہ خدا کی قسم تجھ سے  قربت نہ کرونگا دومہینے  اور دو مہینے  تو ایلا ہو گیا۔ اور اگر یہ کہا کہ واﷲ دو مہینے   تجھ سے  قربت نہ کروں  گا پھر ایک دن بعد بلکہ تھوڑی دیر بعد کہا واﷲ اُن دومہینوں  کے  بعد دومہینے  قربت نہ کرونگا تو ایلا نہ ہوا مگر اس مدت میں جماع کریگا تو قسم کا کفارہ لازم ہے ۔ اگر کہا قسم خدا کی تجھ سے  چار مہینے  قربت نہ کرونگا مگر ایک دن پھر فوراًکہا واﷲ اُس دن بھی قربت نہ کرونگا تو ایلا ہو گیا۔ ( عالمگیری ْدرمختار)

مسئلہ۲۸:
اپنی عورت سے  کہا تجھ کو طلاق ہے  قبل اس کے  تجھ سے  قربت کروں  تو ایلا ہوگیا اگر قربت کی تو فوراً طلاق ہوگئی اور چار مہینے  تک نہ کی تو ایلا کی وجہ سے  بائن ہوگئی۔ ( عالمگیری)

مسئلہ۲۹:
یہ کہا کہ اگر میں  تجھ سے  قربت کروں  تو مجھ پر اپنے  لڑکے  کو قربانی کر دینا ہے  تو ایلا ہو گیا۔ ( عالمگیری)

مسئلہ۳۰:
یہ کہا کہ اگر میں  تجھ سے  قربت کروں  تو میرا  یہ غلام آزاد ہے  چار مہینے  گزر گئے  اب عورت نے  قاضی کے  یہاں  دعویٰ کیا قاضی نے  تفریق کردی پھر اُس غلام نے  دعویٰ کیا کہ میں  غلام نہیں  آزاد ہوں  اور گواہ بھی پیش کردیئے  قاضی فیصلہ کریگا کہ وہ آزاد ہے  اور ایلا باطل ہو جائیگا اور عورت واپس ملے  گی کہ ایلا تھا ہی نہیں  (عالمگیری)

مسئلہ۳۱:
اپنی عورت سے  کہا خدا کی قسم تجھ سے  قربت نہ کروں  گا ایک دن بعد پھر یہی کہا ایک دن اور گزرا پھر یہی کہا تو یہ تین ایلا ہوئے  اور تین قسمیں ۔ چار مہینے  گزرنے  پر ایک بائن طلاق پڑی پھر ایک دن اور گزرا تو ایک اور پڑی اور تیسرے  دن پھر ایک اور پڑی اب بغیر حلالہ  اس کے  نکاح میں  نہیں  آسکتی حلالہ کے  بعد اگر نکاح اور قربت کی تو تین کفارے  ادا کرے ۔ اور اگر ایک ہی مجلس میں  یہ لفظ تین بار کہے  اور نیت  تاکید کی ہے  تو ایک ہی ایلا ہے  اور ایک ہی قسم۔ اور اگر کچھ نیت نہ ہو بار بار قسم کھانا تشدد کی نیت سے  ہوتو ایلا ایک ہے  مگر قسم تین لہذا اگر قربت کریگا تو تین کفارے  دے  اور قربت نہ کرے  تو مدت گزرنے  پر ایک طلاق واقع ہوگی۔ ( درمختار)

مسئلہ ۳۲:
خدا کی قسم میں  تجھ سے  ایک سال تک قربت نہ کرونگا مگر ایک دن یا ایک گھنٹہ تو فی الحال ایلا نہیں  مگر جبکہ سال میں  کسی دن جماع کرلیا اور ابھی سال پورا ہونے  میں  چار ماہ یا زیادہ باقی ہیں  تو اب ایلا ہوگیا۔ اور اگر جماع کرنے  کے  بعد سال میں  چار مہینے  سے  کم باقی ہے  یا اُس سال قربت ہی نہ  کی تو اب بھی ایلا نہ ہوا۔ اوراگر صورت مذکورہ میں  ایک دن کی جگہ ایک بار کہا جب بھی یہی حکم ہے  فرق صرف اتنا ہے  کہ اگر ایک دن کہا ہے  تو جس دن جماع کیا ہے  اُس دن آفتاب ڈوبنے  کے  بعد سے  اگر چار مہینے  باقی ہیں  تو ایلا ہے  ورنہ نہیں  اگر چہ وقت جماع سے  چارمہینے  ہوں  اور اگر ایک بار کا لفظ کہا تو جماع سے  فارغ ہونے  سے  چار ماہ باقی ہیں  تو ایلا ہوگیا۔ اور اگر یوں  کہا کہ میں  ایک سال تک جماع نہ کرونگا مگر جس دن جماع کروں  تو ایلاکسی طرح نہ ہو اور اگر یہ کہا کہ تجھ سے  قربت نہ کرونگا مگر ایک دن یعنی سال کا لفظ نہ کہا تو جب کبھی جماع کریگا اُسوقت سے  ایلا ہے ۔ (درمختار وغیرہ)

مسئلہ۳۳:
عورت دوسرے  شہر یا دوسرے  گاؤں میں  ہے  شوہر نے  قسم کھائی کہ میں  وہاں  نہیں  جاؤنگا تو ایلا نہ ہوا اگر چہ وہاں  تک چار مہینے  یا زیادہ کی راہ ہو۔ ( درمختار ردالمحتار)

مسئلہ۳۴:
جماع کرنے  کو کسی ایسی چیز پر موقوف کیا جسکی نسبت یہ امید نہیں  ہے  کہ چار مہینے  کے  اندر ہوجائے  تو ایلا ہو گیا مثلاً رجب کے  مہینے  میں  کہے  واﷲ میں تجھ سے  قربت نہ کرونگا جب تک محرم کا روزہ نہ رکھ لوں  یا میں  تجھ سے  جماع نہ کرونگا مگر فلاں  جگہ اور وہاں  تک چار مہینے  سے  کم میں  نہیں  پہنچ سکتا یا جب تک بچہ کے  دودھ چُھڑانے  کا وقت نہ آئے   اور ابھی دو(۲) برس پورے  ہونے  میں  چار ماہ یا زیادہ باقی ہے  تو ان سب صورتوں  میں ایلا ہے  یونہی اگر وہ کام مدت کے  اندر تو ہوسکتا ہے  مگر یوں  کہ نکاح نہ رہیگا جب بھی ایلا ہے  مثلاً قربت نہ کرونگا یہاں  تک کہ تو مرجائے  یا میں  مرجاؤں  یا تو قتل کی جائے  یا میں  مار ڈالا جاؤں  یا مجھے  مار ڈالے  یامیں  تجھے  مار ڈالوں  یا میں  تجھے  تین طلاقیں  دیدوں ۔ ( جوہرہ وغیرہا)

مسئلہ ۳۵:
یہ کہا کہ تجھ سے  قیامت تک قربت نہ کرونگا یا یہاں  تک کہ آفتاب مغرب سے  طلوع کرے  یا دجال لعین کا خروج ہو یا دابۃ الا رض ظاہر ہو یا اونٹ سوئی کے  ناکے  میں  چلا جائے  یہ سب ایلا ئے  مؤبد ہے ۔ (جوہرہٗ  نیرہ)

مسئلہ۳۶:
عورت نا بالغہ ہے  اُس سے  قسم کھا کر کہا کہ تجھ سے  قربت نہ کرونگا جب تک تجھے  حیض نہ آجائے   اگر معلوم ہے  کہ چار مہینے  تک نہ آئیگا تو ایلا ہے  یوہیں  اگر عورت آئسہ ہے  اُس سے  کہا جب بھی ایلا ہے ۔ ( عالمگیری)

مسئلہ۳۷:
قسم کھا کر کہا کہ تجھ سے  قربت نہ کرونگا جب تک تو میری عورت ہے  پھر اسے  بائن طلا ق دیکر نکاح کیا تو ایلا نہیں  اور اب قربت کریگا تو کفارہ بھی نہیں ۔ ( عالمگیری)

مسئلہ۳۸:
قربت کرنا ایسی چیز پر معلق کیا جو کر نہیں  سکتا مثلاً یہ کہا جب تک آسمان کو نہ چھولوں  توایلا ہوگیا اور اگر کہا کہ جماع نہ کرونگا جب تک یہ نہر جاری ہے  اور وہ نہر بارہ مہینے  جاری رہتی ہے  تو ایلا ہے ۔ ( عالمگیری) 

مسئلہ۳۹:
 صحت کی حالت میں  ایلا کیا تھا اور مدت کے  اندر وطی کی مگر اس وقت مجنون ہے  تو قسم ٹوٹ گئی اور ایلا ساقط۔ (فتح)

مسئلہ۴۰:
ایلا کیا اور مدت کے  اندر قسم توڑنا چاہتا ہے  مگر وطی کرنے  سے  عاجز ہے  کہ وہ خود بیمار ہے  یا عورت بیمار ہے  یا عورت صغیر سن  ہے  یا عورت کا مقام بند ہے  کہ وطی ہونہیں  سکتی یا یہی نا مرد ہے  یا اسکا عضو کاٹ ڈالا گیا ہے  یا عورت اتنے  فاصلہ پر ہے  کہ چار مہینے  میں  وہاں  نہیں  پہنچ سکتا یا خودقید ہے  اور قید خانہ میں وطی نہیں  کر سکتا اور قید بھی ظلماً ہو یا عورت جما ع نہیں  کرنے  دیتی یا کہیں  ایسی جگہ ہے  کہ اسکو اُسکا پتا نہیں  تو ایسی صورتوں  میں  زبان سے  رجوع کے  الفاظ کہہ لے  مثلاً کہے  میں  نے  تجھے  رجوع کرلیا یا ایلا کو باطل کر دیا یا میں  نے  اپنے  قول سے  رجوع کیا یا واپس لیا تو ایلا جاتا رہیگا یعنی مدت پوری ہونے  پر طلاق واقع نہ ہوگی اور احتیاط یہ ہے  کہ گواہوں  کے  سامنے  کہے  مگر قسم اگر مطلق ہے  یا مؤبد تو وہ بحالہ باقی ہے  جب وطی کریگاکفارہ لازم آئیگا۔ اور اگر چار مہینے  کی تھی اور چار مہینے  کے  بعد وطی کی تو کفارہ نہیں  مگر زبان سے  رجوع کرنے  کے  لیئے  یہ شرط ہے  کہ مدت کے  اندر یہ عجز قائم رہے  اور اگر مدت کے  اندر زبانی رجوع کے  بعد وطی پر قادر ہوگیا تو زبانی رجوع نا کافی ہے  وطی ضرورہے ۔ ( درمختارْ  جوہرہ وغیرہما)

مسئلہ۴۱:
اگر کسی عذر شرعی کی وجہ سے  وطی نہیں  کرسکتا مثلاً خود یا عورت نے  حج کا احرام باندھا ہے  اور ابھی حج پورے  ہونے  میں  چار مہینے  کا عرصہ ہے  تو زبان سے  رجوع نہیں  کر سکتا یونہی اگر کسی کے  حق کی وجہ سے  قید ہے  تو زبانی رجوع کافی نہیں  کہ یہ عاجز نہیں  کہ حق ادا کرکے  قید سے  رہائی پا سکتا ہے  اور اگر جہاں  عورت ہے  وہاں  تک چار مہینے  سے  کم میں  پہنچے  گا مگر دشمن یا با دشاہ جانے  نہیں  دیتا تو یہ عذر نہیں ۔ ( درمختار  ردالمحتار)

مسئلہ۴۲:
وطی سے  عاجز نے  دل سے  رجوع کرلیا مگر زبان سے  کچھ نہ کہا تو رجوع نہیں ۔ (ردالمحتار)

مسئلہ۴۳:
جس وقت ایلا کیا اُس وقت عاجز نہ تھا پھر عاجز ہوگیا تو زبانی رجوع کافی نہیں  مثلاً تندرست نے  ایلا کیا پھر بیمار ہو گیا تو اب رجوع کے  لئے  وطی ضرور ہے  مگر جبکہ ایلا کرتے  ہی بیمار ہو گیا اتنا وقت نہ ملا کہ وطی کرتا تو زبان سے  کہہ لینا کافی ہے ۔ اور اگر مریض نے  ایلا کیا تھا اور ابھی اچھا نہ ہوا تھا کہ عورت بیمار ہوگئی اب یہ اچھا ہوگیا تو زبانی رجوع ناکافی ہے ۔ ( درمختار  ردالمحتار)

مسئلہ۴۴:
زبان سے  رجوع کے  لئے  ایک شرط یہ بھی ہے  کہ وقت رجوع نکاح باقی ہواور اگر بائن طلاق دیدی تو رجوع نہیں  کر سکتا یہاں  تک کہ اگر مدت کے  اندر نکاح کرلیا پھر مدت پوری ہوئی تو طلاق بائن واقع ہوگئی۔ ( درمختار  ردالمحتار)

مسئلہ۴۵:
شہوت کے  ساتھ بوسہ لینا یا چھونا یا اُس کی شرمگاہ کی طرف نظر کرنا یا آگے  کے  مقام کے  علاوہ کسی اور جگہ وطی کرنا رجوع نہیں ۔ ( عالمگیری)

مسئلہ۴۶:
اگر حیض میں  جماع کرلیا تو اگر چہ یہ بہت سخت حرام ہے  مگر ایلا جاتا رہا۔ ( عالمگیری)

مسئلہ۴۷:
اگر ایلا کسی شرط پر معلق تھا اور جس وقت شرط پائی گئی اُس وقت عاجز ہے  تو زبانی رجوع کافی ہے  ورنہ نہیں ۔ تعلیق کے  وقت کا لحاظ نہیں ۔ ( عالمگیری)

مسئلہ۴۸:
مریض نے  ایلا کیا پھر دس دن کے  بعد دوبارہ ایلا کے  الفاظ کہے  تو دوایلا ہیں  اور دو قسمیں  اور دونوں  کی دو مدتیں  اگر دونوں  مدتیں  پوری ہونے  سے  پہلے  زبانی رجوع کرلیا اور دونوں  مدتیں  پوری ہونے  تک بیمار رہا تو زبانی رجوع صحیح ہے  دونوں  ایلا جاتے  رہے ۔ اور اگر پہلی مدت پوری ہونے  سے  پہلے  اچھا ہو گیا تو وہ رجوع کرنا بیکار  گیا۔ اور اگر زبانی رجوع نہ کیا تھاتو دونوں  مدتیں  پوری ہونے  پر دو (۲)طلاقیں  واقع ہونگی۔ اور اگر جماع کرلے  گا تو دونوں  قسمیں  ٹوٹ جائیگی اور دو کفارے  لازم۔ اور اگر پہلی مدت پوری ہونے  سے  پہلے  زبانی رجوع کیا اور مدت پوری ہونے  پر اچھا ہو گیا تو اب دوسرے  کے  لئے  وہ کافی نہیں  بلکہ جماع ضرور ہے ۔ (عالمگیری)

مسئلہ۴۹:
مدت میں  اگر زوج و زوجہ کا اختلاف ہو تو شوہر کا قول معتبر ہے  مگر عورت کو جب اُس کا جھوٹا ہونا معلوم ہو تو اُسے  اجازت نہیں  کہ اُس کے  ساتھ رہے  جس طرح ہوسکے  مال وغیرہ دیکر اُس سے  علیحدہ ہو جائے ۔ اور اگر مدت کے  اندر جماع کرنا بتاتی ہے  تو شوہر کا قول معتبر ہے  اور پوری ہونے  کے  بعد کہتا ہے  کہ اثنائے  مدت میں  جماع کیا ہے  تو جب تک عورت اُس کی تصدیق نہ کرے  اُس کا قول نہ مانیں ۔ ( عالمگیری ْ جوہرہ)

مسئلہ۵۰:
عورت سے  کہا اگر تو چاہے  تو خدا کی قسم تجھ سے  قربت نہ کرونگا اُسی مجلس میں  عورت نے  کہامیں  نے  چاہا تو ایلا ہو گیا یونہی اگر اور کسی کے  چاہنے  پر ایلا معلق کیا تو مجلس میں  اُس کے  چاہنے  سے  ایلا ہو جائیگا۔ ( عالمگیری)

مسئلہ۵۱:
عورت سے  کہا تو مجھ پر حرام ہے  اس لفظ سے  ایلا کی نیت کی تو ایلا ہے  اور ظہار کی تو ظہار ورنہ طلاق بائن اور تین کی نیت کی تو تین۔ اور اگر عورت نے  کہا کہ میں  تجھ پر حرام ہوں  تو یمین ہے  شوہر نے  زبر دستی یا اُس کی خوشی سے  جماع کیا تو عورت پرکفارہ لازم ہے ۔ ( درمختار  ردالمحتار)

مسئلہ۵۲:
اگر شوہر نے  کہا تو مجھ پر مثل مُردار یا گوشت ِخنزیر  یا خون یا شراب کے  ہے  اگر اس سے  جھوٹ مقصود ہے  تو جھوٹ ہے  اور حرام کرنا مقصود ہے  تو ایلا ہے  اور طلاق کی نیت ہے  تو طلاق۔ ( جوہرہ)

مسئلہ۵۳:
عورت کو کہا تو میری ماں  ہے  اور نیت تحریم کی ہے  تو حرام نہ ہوگی بلکہ یہ جھوٹ ہے ۔ ( جوہرہ)

مسئلہ۵۴:
اپنی دوعورتوں  سے  کہا تم دونوں  مجھ پر حرام ہو اور ایک میں  طلاق کی نیت ہے  دوسری میں  ایلا کی یا ایک میں  ایک طلاق کی نیت کی دوسری میں  تین کی تو جیسی نیت کی اُس کے  موافق حکم دیا جائے  گا۔ ( درمختار ْعالمگیری)

خلعْ کا بَیانْ


اﷲ عزوجل ارشاد فرماتا ہے ۔ 

وَلَایَحِلُّ لَکُمْ اَنْ تَاْ خُذُوْ ا مِمَّآ اٰ تَیْتُمُوْھُنَّ شَیْئاً اِلَّآ اَنْ یَّخَا فَااَلَّا یُقِیْمَا حُدُوْدَاللّٰہِ ط فَاِنْ خِفْتُمْ اَلَّا یُقِیْمَا حُدُوْدَ اللّٰہِ فَلاَ جُنَا حَ عَلَیْھِمَا فِیْمَا افْتَدَتْ بِہٖ ط تِلْکَ حُدُوْدُاللّٰہِ فَلَا تَعْتَدُوْ ھَا ج وَمَنْ یَتَعَدَّ حُدُ وْدَاللّٰہِ فَاُولٰئِکَ ھُمُ الظّٰلِمُوْنَ۵


( تمھیں  حلال نہیں  کہ جو کچھ عورتوں  کو دیا ہے  اُس میں  سے  کچھ واپس لو۔ مگر جب دونوں  کو اندیشہ ہو کہ اﷲ کی حدیں  قائم نہ رکھیں  گے  پھر اگر تمھیں  اندیشہ ہو کہ وہ دونوں  اﷲ کی حدیں  قائم نہ رکھیں  گے  تو اُن پر کچھ گناہ نہیں  اِس میں  کہ بدلا دیکر عورت چُھٹیلے ۔ یہ اﷲ کی حدیں  ہیں  ان سے  تجاوز نہ کرو اورجو اﷲ کی حدوں  سے  تجاوز کریں  تو وہ لوگ ظالم ہیں  )

حدیث۱:
صحیح بخاری و صحیح مسلم میں  حضرت عبداﷲ بن عباس رضی اﷲ تعالیٰ عنہما سے  مروی کہ ثا بت بن قیس رضی اﷲ تعالیٰ عنہ کی زوجہ نے  حضور اقدس ﷺ کی خدمت میں  حاضر ہو کر عرض کی کہ یا رسول اﷲ ﷺ  ثابت بن قیس کے  اخلاق و دین کی نسبت مجھے  کچھ کلام نہیں  ( یعنی اُن کے  اخلاق بھی اچھے  ہیں  اور دیندار بھی ہیں  ) مگر اسلام میں  کفران نعمت کو میں  پسند نہیں  کرتی ( یعنی بوجہ خوبصورت نہ ہونے  کے  میر ی طبیعت ان کی طرف مائل نہیں ) ارشار فرمایا اُس کا باغ ( جو مہر میں  تجھ کو دیا ہے  )تو واپس کر دیگی عرض کی ہاں  حضور ﷺ نے   ثابت بن قیس سے  فرمایا باغ  لے  لو اور طلاق دیدو۔ 
مسئلہ۱:
مال کے  بدلے  میں  نکاح زائل کرنے  کو خلع کہتے  ہیں  عورت کا قبول کرنا شرط ہے  بغیر اُس کے  قبول کیے  خلع نہیں  ہو سکتا اور اس کے  الفاظ معین ہیں  ان کے  علاوہ اور لفظوں  سے  نہ ہو گا۔ 
مسئلہ۲:
اگر زوج و زوجہ میں  نا اتفاقی رہتی ہو اور یہ اندیشہ ہو کہ احکام شرعیہ کی پابندی نہ کرسکیں  گے  تو خلع میں  مضائقہ  نہیں  اور جب خلع کر لیں  تو طلاق بائن واقع ہو جائے  گیا اور جو مال ٹھہرا ہے  عورت پر اُس کا دینا لازم ہے ۔ ( ہدایہ)

مسئلہ۳:
اگر شوہر کی طرف سے  زیادتی ہو تو خلع پر مطلقاً عوض لینا مکروہ ہے  اور اگر عورت کی طرف سے  ہو تو جتنا مہر میں  دیا ہے  اُس سے  زیا دہ لینا مکروہ پھر بھی اگر زیادہ لے  لے  گا تو قضأً جائز ہے ۔ ( عالمگیری)

مسئلہ۴:
جو چیز مہر ہو سکتی ہے  وہ بدل خلع بھی ہو سکتی ہے  اور جو چیز مہرنہیں  ہو سکتی وہ بھی بدل خلع ہو سکتی ہے  مثلاً دس درہم سے  کم کو بدل خلع کر سکتے  ہیں  مگر مہر نہیں  کر سکتے ۔ ( درمختار)

مسئلہ۵:
خلع شوہر کے  حق میں  طلاق کو عورت کے  قبول کرنے  پر معلق کرنا ہے   کہ عورت نے  اگر مال دینا قبول کر لیا تو طلاق بائن ہو جائے  گی لہذا اگر شوہر نے  خلع کے  الفاظ کہے  اور عورت نے  ابھی قبول نہیں  کیا  تو شوہر کو رجوع کا اختیار نہیں  نہ شوہر کو شرط خیار حاصل اور نہ شوہر کی مجلس بدلنے  سے  خلع باطل۔ (خانیہ )

مسئلہ۶:
 خلع عورت کی جانب میں  اپنے  کو مال کے  بدلے  میں  چُھڑا نا ہے  تو اگر عورت کی جانب سے  ابتد ا ہوئی مگر ابھی شوہر نے  قبول نہیں  کیا تو عورت رجوع کر سکتی ہے  اور اپنے  لیئے  اختیار بھی لے  سکتی ہے  اور  یہاں  تین دن سے  زیادہ کا بھی لے  سکتی ہے ۔ بخلاف بیع میں  تین دن سے  زیادہ کا اختیار نہیں ۔ اور دونوں  میں  سے  ایک کی مجلس بدلنے  کے  بعد عورت کا کلام باطل ہو جائیگا۔ ( خانیہ)

مسئلہ۷:
خلع چونکہ معاوضہ ہے  لہذا یہ شرط ہے  کہ عورت کا قبول اُس لفظ کے  معنٰے  سمجھ کر ہو بغیر معٰنے  سمجھے  اگر محض لفظ بول دے  گی تو خلع نہ ہوگا۔ ( درمختار)

مسئلہ۸:
چونکہ شوہر کی جانب سے  خلع طلاق ہے  لہذا شوہر کا عاقل بالغ ہونا شرط ہے  نا بالغ یامجنون خلع نہیں  کر سکتا کہ اہل طلاق نہیں ۔ اور یہ بھی شرط ہے  کہ عورت محل طلاق ہو لہذا اگر عورت کو طلاق بائن دیدی ہے  تو اگر چہ عدت میں  ہو اُس سے  خلع نہیں  ہوسکتا یونہی اگر نکاح فاسد ہواہے  یا عورت مرتدہ ہوگئی جب بھی  خلع نہیں  ہو سکتا کہ نکاح ہی نہیں  ہے  خلع کس چیز کا ہو گا۔ اور رجعی کی عدت میں  ہے  تو خلع ہو سکتا ہے ۔ ( درمختارْ  ردالمحتار)

مسئلہ۹:
شوہر نے  کہا میں  نے  تجھ سے  خلع کیا اور مال کا ذکر نہ کیا تو خلع نہیں  بلکہ طلاق ہے  اور عورت کے  قبول کرنے  پر موقوف نہیں ۔ ( بدائع)

مسئلہ ۱۰:
شوہر نے  کہامیں  نے  تجھ سے  اتنے  پر خلع کیا عورت نے  جواب میں  کہا ہاں  تو اس سے  کچھ نہیں  ہوگا جب تک یہ نہ کہے  کہ میں  راضی ہوئی یا جائز کیا یہ کہا تو صحیح ہوگیایونہی اگر عورت نے  کہا مجھے  ہزار روپیہ کے  بدلے  میں  طلاق دیدے  شوہر نے  کہا ہاں  تو یہ بھی کچھ نہیں  اور اگر عورت نے  کہا مجھ کو ہزار روپیہ کے  بدلے  میں  طلاق ہے  شوہر نے  کہا ہاں  تو ہوگئی۔ ( عالمگیری)

مسئلہ۱۱:
نکاح کی وجہ سے  جتنے  حقوق ایک کے  دوسرے  پر تھے  وہ خلع سے  ساقط ہو جاتے  ہیں  اور جو حقوق کہ نکاح سے  علاوہ ہیں  وہ ساقط نہ ہوں  گے ۔ عدّت کا نفقہ اگر چہ نکاح کے  حقوق سے  ہے  مگر یہ ساقط نہ ہوگا ہاں  اگر اس کے  ساقط ہونے  کی شرط کر دی گئی تو یہ بھی ساقط ہو جائیگا۔ یونہی عورت کے  بچہ ہو تو اُس کا نفقہ اور دودھ پلانے  کے  مصارف ساقط نہ ہوں  گے  اور اگر ان کے  ساقط ہونے  کی بھی شرط ہے  اور اس کے  لیئے  کوئی وقت معین کر دیا گیا ہے  تو ساقط ہو جائیں  گے  ورنہ نہیں  اور بصورت وقت معین کرنے  کے  اگر اُس وقت سے  پیشتر بچہ کا انتقال ہو گیا تو باقی مدت میں  جو صرف ہوتا وہ عورت سے  شوہر لے  سکتا ہے ۔ اور اگر یہ ٹھہرا ہے  کہ عورت اپنے  مال سے  دس(۱۰)برس تک بچہ کی پرورش کریگی تو بچہ کے  کپڑے  کا عورت مطالبہ کر سکتی ہے ۔ اور اگر بچہ کا کھانا کپڑا دونوں ٹھہرا ہے  تو کپڑے  کا مطالبہ بھی نہیں  کر سکتی اگر چہ معین نہ کیا ہو کہ کس قسم کا کپڑا پہنائے  گی اور بچہ کو چھوڑ کر عورت بھاگ گئی تو باقی نفقہ کی قیمت شوہر وصول کر سکتا ہے ۔ اور اگر یہ ٹھہرا ہے  کہ بلوغ تک اپنے  پاس رکھے   گی تو لڑکی میں  ایسی شرط ہو سکتی ہے  لڑکے  میں  نہیں ۔ ( عالمگیری)

مسئلہ۱۲:
خلع کسی مقدار معین پر ہوا اور عورت مدخولہ ہے  اور مہر پر عورت نے  قبضہ کر لیا  ہے  تو جو ٹھہرا ہے  شوہر کو دے  اور اس کے  علاوہ شوہر کچھ نہیں  لے  سکتا ہے ۔ اور مہرعورت کو نہیں  ملا ہے  تو اب عورت مہر کا مطالبہ نہیں  کرسکتی اورجو ٹھہرا ہے  شوہر کو دے ۔ اور اگر غیر مدخولہ ہے  اور پورا مہر لے  چُکی ہے  تو شوہر نصف مہر کا دعویٰ نہیں  کر سکتا اور مہرعورت کو نہیں  ملاہے  تو عورت نصف مہر کا شوہر پر دعویٰ نہیں  کرسکتی اور دونوں  صورتوں  میں  جو ٹھہرا ہے  دینا ہوگا اور اگر مہر پر خلع ہوااور مہر لے  چُکی ہے  تو مہر واپس کرے  اور مہر نہیں  لیا ہے  تو شوہر سے  مہر ساقط ہو گیا  اور عورت سے  کچھ نہیں  لے  سکتا۔ اور اگر مثلاً مہر کے  دسویں  حصہ پر خلع ہوا اور مہر مثلاً  ہزار روپے  کا ہے  اور عورت مدخولہ ہے  اور کلُ مہر لے  چکی ہے  تو شوہر اُس سے  سوروپے  لے   گا اور مہر بالکل نہیں لیا ہے  تو شوہر سے  کلُ مہر ساقط ہوگیا۔ اور اگر عورت غیر مدخولہ ہے  اور مہر لے  چکی ہے  تو شوہر اُس سے  پچاس روپے  لے  سکتا ہے  اور عورت کو کچھ مہر نہیں  ملا ہے  تو کلُ ساقط ہو گیا۔ (عالمگیری)

مسئلہ۱۳:
عورت کا جو مہر شوہر پر ہے  اُسکے  بدلے  میں  خلع ہوا پھر معلوم ہوا کہ عورت کا کچھ مہر شوہر پر نہیں  تو عورت کو مہر واپس کرنا ہوگا یونہی اگر اُس اسباب کے  بدلے  خلع ہوا جو عورت کا مرد کے  پاس ہے  پھر معلوم ہواکہ  اُس کا اسباب اسکے  پاس کچھ نہیں  ہے  تو مہر کے  بدلے  میں  خلع قرار پائیگا مہر لے  چکی ہے  تو واپس کرے  اور شوہر پر باقی ہے  تو ساقط۔ ( خانیہ)

مسئلہ۱۴:
جو مہر عورت کا شوہر پر ہے  اُس کے  بدلے  میں خلع ہوا یا طلاق اور شوہر کو معلوم ہے  کہ اُس کا کچھ مجھ پر نہیں  چاہیے  تو اُس سے  کچھ نہیں لے  سکتا ہے  خلع کی صورت میں  طلاق بائن ہوگی اور طلاق کی صورت میں رجعی۔ ( خانیہ)

مسئلہ۱۵:
یوں  خلع ہوا کہ جو کچھ شوہر سے  لیا ہے  واپس کرے  اور عورت نے  جو کچھ لیا تھا فروخت کر ڈالا یاہبہ کر کے  قبضہ دلا دیا کہ وہ چیز شوہر کو واپس نہیں  کر سکتی تو اگر وہ چیز قیمتی ہے  تو اُس کی قیمت دے  اور مثلی ہے  تو اُس کی مثل۔ ( خانیہ)

مسئلہ۱۶:
عورت کو طلاق بائن دیکر پھر اُس سے  نکاح کیا پھر مہر پر خلع ہوا تو دوسرا مہر ساقط ہو گیا پہلا نہیں ۔ (جوہرہ ْ نیرہ)

مسئلہ۱۷:
بغیر مہرنکاح ہوا تھا اور دخول سے  پہلے  خلع ہوا تو متعہ ساقط اور اگر عورت نے  مال معین پر خلع کیا اس کے  بعد بدل خلع میں  زیادتی کی تو یہ زیا دتی باطل ہے ۔ ( عالمگیری)

مسئلہ۱۸:
خلع اس پر ہوا کہ کسی عورت سے  زوجہ اپنی طرف نکاح کرادے  اور اُسکا مہر زوجہ دے  تو زوجہ پر صرف وہ مہر واپس کرنا ہوگا جو زوج سے  لے  چکی ہے  اور کچھ نہیں ۔ (عالمگیری)

مسئلہ۱۹:
شراب وخنزیر و مردار وغیرہ ایسی چیز پر خلع ہوا جو مال نہیں  تو طلاق بائن پڑگئی اور عورت پر کچھ واجب نہیں  اور اگر ان چیزوں  کے  بدلے  میں  طلاق دی تو رجعی واقع ہوئی یونہی اگر عورت نے  یہ کہا میرے  ہاتھ میں  جو کچھ ہے  اُس کے  بدلے  میں  خلع کر اور ہا تھ مں  کچھ نہ تھا تو کچھ واجب نہیں  اور اگر یوں  کہا کہ اُس مال کے  بدلے  میں  جو میرے  ہاتھ میں  ہے  اور ہاتھ میں  کچھ نہ ہو تو اگر مہر لے  چُکی ہے  تو واپس کرے  ورنہ مہر ساقط ہو جائیگا اور اس کے  علاوہ کچھ دینا نہیں  پڑیگا یونہی اگر شوہر نے  کہا میں  نے  خلع کیا اُس کے  بدلے  میں  جو میرے  ہاتھ میں  ہے  اور ہاتھ میں  کچھ نہ ہوتو کچھ نہیں  اور ہاتھ میں  جواہرات ہوں  تو عورت پر دینا لازم ہو گااگر چہ عورت کو یہ معلوم نہ تھا کہ اُس کے  ہاتھ میں  کیا ہے ۔ ( درمختار  جوہرہ)

مسئلہ۲۰:
میرے  ہاتھ میں  جو روپے  ہیں  اُن کے  بدلے  میں  خلع کر اور ہاتھ میں  کچھ نہیں  تو تین روپے  دینے  ہوں  گے ۔ ( درمختاروغیرہ)  اُردو میں  چونکہ جمع دوپر بھی بولتے  ہیں  لہذا دوہی روپے  لازم ہوں  گے  اور صورت مذکور ہ میں  اگر ہاتھ میں  ایک ہی روپیہ ہے  جب بھی دو دے ۔ 
مسئلہ۲۱:
اگر یہ کہا کہ اِس گھر میں  یا اس صندوق میں  جو مال یا روپے  ہیں  اُن کے  بدلے  میں خلع کر اور حقیقتہً ان میں  کچھ نہ تھا تو یہ بھی اُسی کے  مثل ہے  کہ ہاتھ میں  کچھ نہ تھا یونہی اگر یہ کہا کہ اس جاریہ یا بکری کے  پیٹ میں  جو ہے  اُس کے  بدلے  میں  اور کمتر مدت حمل میں  نہ جنی تو مفت طلاق واقع ہوگئی اور کمتر مدت حمل  میں  جنی تو وہ بچہ خلع کے  بدلے  ملے  گا۔ کمتر مدت حمل عورت میں  چھ مہینے  ہے  اور بکری میں  چار مہینے  اور دوسرے  چو پایوں  میں  بھی وہی چھ (۶) مہینے  یونہی اگر کہا اس درخت میں  جو پھل ہیں  اُن کے  بدلے  اور درخت میں  پھل نہیں  تو مہر واپس کرنا ہوگا۔ ( درمختار)

مسئلہ۲۲:
کوئی جانور گھوڑا خچر بیل وغیرہ بدل خلع قرار دیا اور اُس کی صفت بھی بیان کر دی تو اوسط درجہ کا دینا واجب آئیگا اور عورت کو یہ بھی  اختیار ہے  کہ اُس کی قیمت دیدے  اور جانور کی صفت نہ بیان کی ہو تو جو کچھ مہر میں  لے  چکی ہے  وہ واپس کرے ۔ ( عالمگیری)

مسئلہ۲۳:
عورت سے  کہا میں  نے  تجھ سے  خلع کیا عورت نے  کہا میں  نے  قبول کیا تو اگر وہ لفظ شوہر نے  بہ نیت طلاق کہا تھا طلاق بائن واقع ہوگئی اور مہر ساقط نہ ہوگابلکہ اگر عورت نے  قبول نہ کیا ہو جب بھی یہی حکم ہے  اور اگر شوہر یہ کہتا ہے  کہ میں  نے  طلاق کی نیت سے  نہ کہا تھا تو طلاق واقع نہ  ہوگی جب تک عورت قبول نہ کرے ۔ اور اگر یہ کہا تھا کہ فلاں  چیز کے  بدلے  میں  نے  تجھ سے  خلع کیا تو جب تک عورت قبول نہ کرے  گی طلاق واقع نہ ہوگی اور عورت کے  قبول کرنے  کے  بعد اگر شوہر کہے  کہ میری مراد طلاق نہ تھی تو اُس کی بات نہ مانی جائے ۔ (خانیہ وغیرہ)

مسئلہ۲۴:
بھاگے  ہوئے  غلام کے  بدلے  میں  خلع کیا اور عورت نے  یہ شرط لگادی کہ میں  اُس کی ضامن نہیں  یعنی اگر مل گیا تو دیدوں  گی اور نہ ملا تو اس کا تاوان میرے  ذمہ ّ نہیں  تو خلع صحیح ہے  اور شرط باطل یعنی اگر نہ ملا تو عورت اُس کی قیمت دے  اور اگر یہ شرط لگائی کہ اگر اُس میں  کوئی عیب ہو تو میں  بری ہوں  تو شرط صحیح ہے ۔ ( درمختار ردالمحتار) جانور گم شدہ کے  بدلے  میں  ہو جب بھی یہی حکم ہے ۔ 
مسئلہ۲۵:
عورت نے  شوہر سے  کہا ہزارروپے  پر مجھ سے  خلع کر شوہر نے  کہا تجھ کو طلاق ہے  تو یہ اُس کا جواب سمجھا جائیگا۔ ہاں  اگر شوہر کہے  کہ میں  نے  جواب کی نیت سے  نہ کہا تھا تو اُس کا قول مان لیا جا ئیگا اور طلاق مفت واقع ہوگی۔ اور بہتر یہ ہے  کہ پہلے  ہی شوہر سے  دریافت کر لیا جائے  یونہی اگر عورت کہتی ہے  میں  نے  خلع طلب کیا تھا اور شوہر کہتا ہے  میں  نے  تجھے  طلاق دی تھی تو شوہرسے  دریافت کریں  اگر اُس نے  جواب میں  کہا تھا تو خلع ہے  ورنہ طلاق۔ ( خانیہ)

مسئلہ۲۶:
خرید وفروخت کے  لفظ سے  بھی خلع ہوتا ہے  مثلاً مرد نے  کہا میں  نے  تیرا امر یا تیری طلاق تیرے  ہاتھ اتنے  کو بیچی عورت نے  اُسی مجلس میں  کہا میں  نے  قبول کی طلاق واقع ہو گئی یونہی اگر مہر کے  بدلے  میں  بیچی اور اُس نے  قبول کی ہاں  اگر اُس کا مہر شوہر پر باقی نہ تھا اور یہ بات شوہر کو معلوم تھی پھر مہر کے  بدلے  بیچی تو طلاق رجعی ہوگی۔ ( خانیہ)

مسئلہ۲۷:
لوگوں  نے  عورت سے  کہا تو نے  اپنے  نفس کو مہر ونفقۂ عدت کے   بدلے  خریدا عورت نے  کہا ہاں  خریدا پھر شوہر سے  کہا تو نے  بیچا اُس نے  کہا ہاں  تو خلع ہو گیا اور شوہر تمام حقوق سے  بری ہو گیا۔ اور اگر خلع کرانے  کیلئے  لوگ جمع ہوئے  اور الفاظ مذکورہ دونوں  سے  کہلائے  اب شوہر کہتا ہے  میرے  خیال میں  یہ تھا کہ کسی مال کی خرید و فروخت ہورہی ہے  جب  بھی طلاق کا حکم دیں  گے ۔ ( عالمگیری)

مسئلہ۲۸:
لفظ بیع سے  خلع ہو تو اُس سے  عورت کے  حقوق ساقط نہ ہوں  گے  جب تک یہ ذکر نہ ہو کہ اُن حقوق کے  بدلے  بیچا۔ ( خانیہ)

مسئلہ۲۹:
شوہر نے  عورت سے  کہا تو نے  اپنے  مہر کے  بدلے  مجھ سے  تین طلاقیں  خریدیں  عورت نے  کہا خریدیں  تو طلاق واقع نہ ہوگی جب تک مرد اس کے  بعد یہ نہ کہے  کہ میں نے  بیچیں  اور اگر شوہر نے  پہلے  یہ لفظ کہے  کہ مہر کے  بدلے  مجھ سے  تین طلاقیں  خریداور عورت نے  کہا خریدیں  تو واقع ہوگئیں  اوراگر چہ شوہر نے  بعد میں  بیچنے  کا لفظ نہ کہا۔ ( خانیہ)

مسئلہ ۳۰:
عورت نے  شوہر سے  کہا میں  نے  اپنا مہر اور نفقۂ عدّت تیرے  ہاتھ بیچا تونے  خریدا شوہر نے  کہا میں  نے  خریدا اُٹھ جا۔ وہ چلی گئی تو طلاق واقع نہ ہوئی مگر احتیاط یہ ہے  کہ اگر پہلے  دوطلاقیں  نہ دے  چکا ہو تو تجدید نکاح کرے ۔ ( خانیہ)

مسئلہ۳۱:
عورت سے  کہا میں  نے  تیرے  ہاتھ ایک طلاق بیچی اور عوض کا ذکر نہ کیا عورت نے  کہا میں  نے  خریدی تو رجعی پڑے  گی اور اگر یہ کہا کہ میں  نے  تجھے  تیرے  ہاتھ بیچا اور عورت نے  کہا خریدا تو بائن پڑیگی۔ ( خانیہ)

مسئلہ۳۲:
عورت سے  کہا میں  نے  تیرے  ہاتھ تین ہزار کو طلا ق بیچی اس کو تین بار کہا آخر میں عورت نے  کہا میں  نے  خریدی پھر شوہر یہ کہتا ہے  کہ میں  نے  تکرار کے  ارادہ سے  تین بار کہا تھا تو قضائً اُس کا قول معتبر نہیں  اور تین طلاقیں  واقع ہو گئیں  اور عورت کو صرف تین ہزار دینے  ہونگے  نو  (۹) ہزار نہیں  کہ پہلی طلاق  تین ہزار کے  عوض ہوئی اور اب دوسری اور تیسری پر مال واجب نہیں  ہوسکتا اور چونکہ صریح ہیں  لہذا بائن کو لاحق ہونگی۔ ( خانیہ)

مسئلہ۳۳:
مال کے  بدلے  میں  طلاق دی اور عورت نے  قبول کر لیا تو مال واجب ہوگا اور طلاق بائن واقع ہوگی۔ ( عالمگیری)

مسئلہ۳۴:
عورت نے  کہا ہزار روپے  کے  عوض مجھے  تین طلاقیں  دیدے  شوہر نے  اُسی مجلس میں  ایک طلاق دی تو بائن واقع ہوئی اور ہزار کی تہائی کا مستحق ہے  اور مجلس سے  اُٹھ گیا پھر طلاق دی تو بلا معاوضہ واقع ہوگی۔ اوراگر عورت کے  اس کہنے  سے  پہلے  دوطلاقیں  دے  چکا تھا اور اب ایک دی تو پورے  ہزار پائیگا۔ اور اگر عورت نے  کہا تھا کہ ہزار روپے  پر تین طلاقیں  دے  اور ایک دی تو رجعی ہوئی اور اگر اس صورت میں  مجلس میں  تین طلاقیں  متفرق کرکے  دیں  تو ہزار پائے  گا اور تین مجلسوں  میں  دیں  تو کچھ نہیں  پائیگا۔ ( درمختار ْ ردالمحتار)

مسئلہ۳۵:
شوہر نے  عورت سے  کہا ہزار کے  عوض یا ہزار روپے  پر تو اپنے  کو تین طلاقیں  دیدے  عورت نے  ایک طلاق دی تو واقع نہ ہوئی۔ ( درمختار)

مسئلہ۳۶:
عورت سے  کہا ہزار کے  عوض یا ہزار روپے  پر تجھ کو طلاق ہے  عورت نے  اُسی مجلس میں  قبول کر لیا تو ہزار روپے  واجب ہوگئے  اور طلاق ہو گئی۔ ہاں  اگر عورت سفیہہ ہے  یا قبول کرنے  پر مجبور کی گئی تو بغیر مال طلاق پڑجائے  گی اور اگر مریضہ ہے  تو تہائی سے  یہ رقم ادا کی جائے  گی۔ ( درمختار)

مسئلہ۳۷:
اپنی دو عورتوں  سے  کہا تم میں  ایک کو ہزار روپے  کے  عوض طلاق ہے  اور دوسری کو سو(۱۰۰)اشرفیوں  کے  بدلے   اور دونوں  نے  قبول کرلیاتو دونوں  مطلقہ ہوگئیں  اور کسی پر کچھ واجب نہیں  ہاں  اگر شوہر دونوں  سے  روپے  لینے  پر راضی ہو تو روپے  لازم ہوں  گے  اور راضی نہ ہو تو مفت مگر اس صورت میں  رجعی ہوگی۔ (درمختار ْ ردالمحتار) اور اگر یوں  کہا کہ ایک کو ہزار روپے  پر طلاق اور دوسری کو پانچ سوروپے  پر تو دونوں  مطلقہ ہوگئیں  اور ہر ایک پر پانچ پانچ سو لازم۔ ( عالمگیری)

مسئلہ۳۸:
عورت غیر مدخولہ کو ہزار روپے  پر طلاق دی اور اُس کامہر تین ہزار کا تھا جو سب ابھی شوہر کے  ذمہ ہے  تو ڈیڑھ ہزار تو یوں  ساقط ہوگئے  کہ قبل دخول طلاق دی ہے  باقی رہے  ڈیڑھ ہزار ان میں  ہزار طلاق کے  بدلے  وضع ہوئے  اور پانچ سو شوہر سے   واپس لے ۔ ( عالمگیری)

مسئلہ۳۹:
مہر کی ایک تہائی کے  بدلے  ایک طلاق دی اور دوسری تہائی کے  بدلے  دوسری اور تیسری کے  بدلے  تیسری تو صرف پہلی طلاق کے  عوض ایک تہائی ساقط ہو جائے  گی اور دو تہائیاں  شوہر پر واجب ہیں ۔ (عالمگیری)

مسئلہ۴۰:
 عورت کو چار طلاقیں  ہزار روپے  کے  عوض دیں  اُس نے  قبول کر لیں  تو ہزار کے  بدلے  میں  تین ہی واقع ہونگی اور اگر ہزار کے  بدلے  میں  تین قبول کیں  تو کوئی واقع نہ ہوگی۔ اور اگر عورت نے  شوہر سے  ہزار کے  بدلے  میں  چار طلاقیں  دینے  کو کہا اور شوہر نے  تین دیں  تو یہ تین طلاقیں ہزار کے  بدلے  میں ہو گئیں اور ایک دی تو ایک ہزارکی تہائی کے  بدلے  میں ۔ ( فتح)

مسئلہ۴۱:
عورت نے  کہا ہزار روپے  پر یا ہزار کے  بدلے  میں مجھے  ایک طلاق دے  شوہر نے  کہا تجھ پر تین طلاقیں اور بدلے  کو ذکر نہ کیا تو بلا معاوضہ تین ہوگئیں ۔ اور اگر شوہر نے  ہزار کے  بدلے  میں تین دیں تو عورت کے  قبول کرنے  پر موقوف ہے  قبول نہ کیا تو کچھ نہیں اور قبول کیا تو تین طلاقیں ہزار کے  بدلے  میں ہوئیں ۔ (عالمگیری)

مسئلہ۴۲:
عورت سے  کہا تجھ پر تین طلاقیں ہیں جب تو مجھے  ہزار روپے  دے  تو فقط اس کہنے  سے  طلاق واقع نہ ہوگی بلکہ جب عورت ہزار روپے  دے  گی یعنی شوہر کے  سامنے  لاکر رکھ دیگی اُس وقت طلاقیں واقع ہونگی اگر چہ شوہر لینے  سے  انکار کرے  اور شوہر روپے  لینے  پر مجبور نہیں کیا جائیگا۔ (عالمگیری)

مسئلہ۴۳:
دونوں راہ چل رہے  ہیں اور خلع کیا اگر ہر ایک کا کلام دوسرے  کے  کلام سے  متصل ہے  تو خلع صحیح ہے  ورنہ نہیں اور اِس صورت میں طلاق بھی واقع نہیں ہوگی۔ ( عالمگیری)

مسئلہ۴۴:
عورت کہتی ہے  میں نے  ہزار کے  بدلے  تین طلاقوں کو کہا تھا اور تونے  ایک دی اور شوہر کہتا ہے  تو نے  ایک ہی کو کہا تھا تو اگر شوہر گواہ پیش کرے  فبہا ورنہ عورت کا قول معتبر ہے ۔ ( عالمگیری)

مسئلہ۴۵:
شوہر کہتا ہے  میں نے  ہزارروپے  پر تجھے  طلاق دی تو نے  قبول نہ کیا عورت کہتی ہے  میں نے  قبول کیا تھا تو قسم کے  ساتھ شوہر کا قول معتبر ہے  اور اگر شوہر کہتا ہے  میں نے  ہزار روپے  پر تیرے  ہاتھ طلاق بیچی تو نے  قبول نہ کی عورت کہتی ہے  میں نے  قبول کی تھی تو عورت کا قول معتبر ہے ۔ ( درمختار)

مسئلہ۴۶:
عورت کہتی ہے  میں نے  سوروپے  میں طلاق دینے  کو کہا تھا شوہر کہتا ہے  نہیں بلکہ ہزار کے  بدلے  تو عورت کا قول معتبر ہے  اور دونوں نے  گواہ پیش کیے  تو شوہر کے  گواہ قبول کیے  جائیں ۔ یونہی اگر عورت کہتی ہے  بغیر کسی بدلے  کے  خلع ہوا اور شوہر کہتا ہے  نہیں بلکہ ہزار روپے  کے  بدلے  میں تو عورت کا قول معتبر ہے  اور گواہ شوہر کے  مقبول۔ ( عالمگیری)

مسئلہ۴۷:
عورت کہتی ہے  میں نے  ہزار کے  بدلے  میں تین طلاق کو کہا تھا تونے  ایک دی شوہر کہتا ہے  میں نے  تین  دیں اگر اُسی مجلس کی بات ہے  تو شوہر کا قول معتبر ہے  اور وہ مجلس نہ ہو تو عورت کا اور عورت پر ہزار کی تہائی واجب مگر عدّت پوری نہیں ہوئی ہے  تو تین طلاقیں ہو گئیں ۔ ( عالمگیری)

مسئلہ۴۸:
عورت نے  خلع چاہا پھر یہ دعویٰ کیا کہ خلع سے  پہلے  بائن طلاق دے  چکا تھا اور اس کے  گواہ پیش کیے  تو گواہ مقبول  ہیں اور بدل خلع واپس کیا جائے ۔ ( عالمگیری)

مسئلہ۴۹:
شوہر دعویٰ کرتا ہے  کہ اتنے  پر خلع ہوا عورت کہتی ہے  خلع ہوا ہی نہیں تو طلاق بائن واقع ہوگئی رہا مال اُس میں عورت کا قول معتبر ہے  کہ وہ منکر ہے  اور اگر عورت خلع کا دعویٰ کرتی ہے  اور شوہر منکر ہے  تو طلاق واقع نہ ہوگی۔ (درمختار)

مسئلہ۵۰:
زن و شوہر میں اختلاف ہوا عورت کہتی ہے  تین بار خلع ہو چکا اور مرد کہتا ہے  کہ دوبار اگر یہ اختلاف نکاح ہو جانے  کے  بعد ہوااور عورت کا مطلب یہ ہے  کہ نکاح صحیح نہ ہوااس واسطے  کہ تین طلاقیں ہو چکیں اب بغیر حلالہ نکاح نہیں ہو سکتا اور مرد کی غرض یہ ہے  کہ نکاح صحیح ہو گیا اس واسطے  کہ دوہی طلاقیں ہوئی ہیں تو اس صورت میں مرد کا قول معتبر ہے  اور اگر نکاح سے  پہلے  عدت میں یا بعد عدت  یہ اختلاف ہوا تو اس صورت میں نکاح کر نا جائز نہیں دوسرے  لوگوں کو بھی یہ جائز نہیں کہ عورت کو نکاح پر آمادہ کریں نہ نکاح ہونے  دیں ۔ (عالمگیری)

مسئلہ۵۱:
مرد نے  کسی سے  کہا کہ تو میری عورت سے  خلع کر تو اُس کو یہ اختیار نہیں کہ بغیر مال خلع کرے ۔ ( عالمگیری)

مسئلہ۵۲:
عورت نے  کسی کو ہزار روپے  پر خلع کے  لیئے  وکیل بنایا تو اگر وکیل نے  بدل خلع مطلق رکھا مثلاً یہ کہا کہ ہزار روپے  پر خلع کریا اس ہزار پر یا وکیل نے  اپنی طرف اضافت کی مثلاً یہ کہا کہ میرے  مال سے  ہزار روپے  پر یا کہا ہزار روپے  پر اور میں ہزار روپے  کا ضامن ہوں تو دونوں صورتوں میں وکیل کے  قبول کرنے  سے  خلع ہو جائیگا پھر اگر روپے  مطلق ہیں جب تو شوہر عورت سے  لے  گا ورنہ وکیل سے  بدل خلع کا مطالبہ کرے  گا عورت سے  نہیں پھر وکیل عورت سے  لے  گا اور اگر وکیل کے  اسباب کے  بدلے  خلع کیا اور اسباب ہلاک ہوگئے  تو وکیل اُن کی قیمت ضمان دے ۔ ( عالمگیری)

مسئلہ۵۳:
مرد نے  کسی سے  کہا کہ تو میری عورت کو طلاق دیدے  اُس نے  مال پر خلع کیا یا مال پر طلاق دی اور عورت مدخولہ ہے  تو جائز نہیں اور غیر مدخولہ ہے  تو جائز ہے ۔ ( عالمگیری)

مسئلہ۵۴:
عورت نے  کسی کو خلع کے  لئے  وکیل کیا پھر رجوع کر گئی اور وکیل کو رجوع کا حال معلوم نہ ہوا تو رجوع صحیح نہیں اور اگر قاصد بھیجا تھا اور اُس کے  پہنچنے  سے  قبل رجوع کر گئی تو رجوع صحیح ہے  اگر چہ قاصد کو اس کی اطلاع نہ ہوئی۔ ( عالمگیری)

مسئلہ۵۵:
لوگوں نے  شوہر سے  کہا تیری عورت نے  خلع کا ہمیں وکیل بنایا شوہر نے  دوہزار پر خلع کیا عورت وکیل بنانے  سے  انکار کرتی ہے  تو اگر وہ لوگ مال کے  ضامن ہوئے  تھے  تو طلاق ہوگئی اور بدل خلع اُنھیں دینا ہوگا اور اگر ضامن نہ ہوئے  تھے  اور زوج مدعی ہے  کہ عورت نے  اُنھیں وکیل کیا تھا تو طلاق ہو گئی مگر مال واجب نہیں اور اگر زوج مدعی وکالت نہ ہو تو طلاق نہ ہوگی۔ ( عالمگیری)

مسئلہ۵۶:
باپ نے  لڑکی کا اُس کے  شوہر سے  خلع کرایا اگر لڑکی بالغہ ہے  اور باپ بدل خلع کا ضامن ہوا تو خلع صحیح ہے  اور اگر مہر پر خلع ہوا اور لڑکی نے  اذن دیا تھاجب بھی صحیح ہے  اور اگر بغیر اذن ہوااور خبر پہنچنے  پر جائز کر دیا جب بھی  ہو گیا اور اگر جائز نہ کیا نہ باپ نے  مہر کی ضمانت کی تو نہ ہوااور مہر کی ضمانت کی ہے  تو ہوگیا۔ پھر جب لڑکی کو خبر پہنچی اُس نے  جائز کر دیا تو شوہر مہر سے  بری ہے  اور جائز نہ کیا تو عورت شوہر سے  مہر لے  گی اور شوہر اُس کے  باپ سے ۔ اور اگر نا بالغہ لڑکی کا اُس لڑکی کے  مال پر خلع کرایا تو صحیح یہ ہے  کہ طلاق ہو جائے  گی مگر نہ تو مہر ساقط ہوگا نہ لڑکی  پر مال واجب ہوگا اور اگر ہزار روپے  پر نا بالغہ کا خلع ہوااور باپ نے  ضمانت  کی تو ہو گیا اور روپے  باپ کو دینے  ہوں گے  اور اگر باپ نے  یہ شرط کی کہ بدل خلع لڑکی دیگی تو اگر لڑکی سمجھ دار ہے  یہ سمجھتی ہے  کہ خلع نکاح سے  جدا کر دیتا ہے  تو اُس کے  قبول پر موقوف ہے  قبول کرلے  گی تو طلاق واقع ہو جائے  گی مگر مال واجب نہ ہو گا اور اگر نا بالغہ کی ماں نے  اپنے  مال سے  خلع کرایا یا ضامن ہوئی تو خلع ہو جائیگا اور لڑکی کے  مال سے  کرایا تو طلاق نہ ہوگی یونہی اگر اجنبی نے  خلع کر ایا تو یہی حکم ہے ۔ ( عالمگیری درمختار  وغیرہما)

مسئلہ۵۷:
نا بالغہ نے  اپنا خلع خود کرایا اور سمجھ دار ہے  تو طلاق واقع ہو جائے  گی مگر مال واجب نہ ہوگا اور اگر مال کے  بدلے  طلاق دلوائی تو طلاق رجعی ہوگی۔ ( عالمگیری  ردالمحتار)

مسئلہ ۵۸:
نا بالغ لڑکا نہ خود خلع کر سکتا ہے  نہ اُس کی طرف سے  اُس کا باپ۔ ( ردالمحتار)

مسئلہ۵۹:
عورت نے  اپنے  مرض الموت میں خلع کرایا اور عدت میں مر گئی تو تہائی  مال اور میراث اور بدل خلع ان تینوں میں جو کم ہے  شوہر وہ پائیگا۔ اور اگر اُس بدل خلع کے  علاوہ کوئی مال ہی  نہ ہو تو اُس کی تہائی اور میراث میں جو کم ہے  وہ پائیگا۔ اور اگر عدّت کے  بعد مری تو بدل خلع لے  لیگا جبکہ تہائی مال کے  اندر ہو۔ اور عورت غیر مدخولہ ہے  اور مرض الموت میں پور ے  مہرکے  بدلے  خلع ہوا تو نصف مہر بوجہ طلاق کے  ساقط ہے  رہا نصف اب اگر عورت کے  اور مال نہیں ہے  تو اس نصف کی چوتہائی کا شوہر حقدار  ہے  ۔ ( عالمگیری ْ ردالمحتار)

ظہاَر کا بَیانْ


اﷲ تعالیٰ فرماتا ہے ۔ 

اَلَّذِیْنَ یُظٰھِرُوْنَ مِنْکُمْ مِنْ نِّسَآئِھِمْ مَا ھُنَّ اُمَّھٰتِھِمْ ط اِنْ اُمَّھٰتُھُمْ اِلَّا الّٰئِیْ وَلَدْنَھُمْ ط وَاِنَّھُمْ لَیَقُوْلُوْنَ مُنْکَرً امِّنَ الْقَوْل وَزُوْراًط وَاِنَّ اللّٰہَ لَعَفُوٌّ غَفُوْرٌo

( جو لوگ تم میں سے  اپنی عورتوں سے  ظہار کرتے  ہیں ( اُنھیں ماں کی مثل کہدیتے  ) وہ اُن کی مائیں نہیں اُنکی مائیں تو وہی ہیں جن سے  پیدا ہوئے ۔ اور وہ بیشک بُری اور نری جھوٹی بات کہتے  ہیں اور بیشک اﷲ ضرور معاف کرنے  والا بخشنے  والا ہے  )

مسائل فقہیہ 

مسئلہ۱:
ظہار کے  یہ معنے  ہیں کہ اپنی زوجہ یا اُس کے  کسی جزُو شائع یا ایسے  جز ُکو جو کُل سے  تعبیر کیا جاتا ہو ایسی عورت سے  تشبیہ دینا جو اس پر ہمیشہ کیلئے  حرام ہو یا اسکے  کسی ایسے  عضو سے  تشبیہ دینا جس کی طرف دیکھنا حرام ہو مثلاً کہا تو مجھ پر میری ماں کی مثل ہے  یا تیرا سر یا تیری گردن یا تیرا نصف میری ماں کی پیٹھ کی مثل ہے ۔ 
مسئلہ۲:
 ظہار کے  لئے  اسلام و عقل و بلوغ شرط ہے  کافر نے  اگر کہا تو ظہار نہ ہوا یعنی اگر کہنے  کے  بعد مشرف با سلام ہوا تو اُس پر کفارہ لازم نہیں یوہیں نا بالغ و مجنون یا بوہرے  یا مدہوش یا سر سام و برسام کے  بیمار نے  یا بیہوش یا سونے  والے  نے  ظہار کیا تو ظہار نہ ہوا اور ہنسی مذاق میں یا نشہ میں یا مجبور کیا گیا اس حالت میں یا زبان سے  غلطی میں تو ظہار کا لفظ نکل گیا تو ظہار ہے ۔ ( درمختارْ  عالمگیری)

مسئلہ۳:
 زوجہ کی جانب سے  کوئی شرط نہیں آزاد ہو یا باندی مدبرہ یا مکاتبہ یا ام ولدْ مدخولہ ہو یا غیر مدخولہٗ مسلمہ ہو یا کتابیہ نا بالغہ ہو یا بالغہ بلکہ اگر عورت غیر کتا بیہ ہے  اور اُسکا شوہر اسلام لایا مگر ابھی عورت پر اسلام پیش نہیں کیا گیا تھا کہ شوہر نے  ظہار کیا تو ظہار ہو گیا عورت مسلمان ہوئی تو شوہر پرکفارہ دینا ہو گا۔ (عالمگیری ْ ردالمحتار)

مسئلہ۴:
اپنی باندی سے  ظہار نہیں ہو سکتا موطؤہ ہو یا غیر موطؤہ یونہی اگر کسی عورت سے  بغیر اذن لیئے  نکاح کیا اور ظہار کیا پھر عورت نے  نکاح کو جائز کر دیا تو ظہار نہ ہواکہ وقت ظہار وہ زوجہ نہ تھی یونہی جس عورت کو طلاق بائن دے  چُکا ہے  یا ظہار کو کسی شرط پر معلق کیا اور وہ شرط اُس وقت پائی گئی کہ عورت کو بائن طلاق دیدی تو ان صورتوں میں ظہار نہیں ۔ ( ردالمحتار)

مسئلہ۵:
جس عورت سے  تشبیہ دی اگر اُس کی حرمت عارضی ہے  ہمیشہ کیلئے  نہیں تو ظہار نہیں مثلاً زوجہ کی بہن یا جس کو تین طلاقیں دی ہیں یا مجوسی یا بُت پرست عورت کہ یہ مسلمان یا کتابیہ ہوسکتی ہیں اور اُنکی حرمت دائمی نہ ہو نا ظاہر۔ ( درمختار)

مسئلہ۶:
اجنبیہ سے  کہا کہ اگر تو میری عورت ہو یا میں تجھ سے  نکاح کروں تو تو ایسی ہے  تو ظہار ہو جائیگا کہ ملک یا سبب ملک کی طرف اضافت ہوئی اور یہ کافی ہے ۔ ( درمختار )

مسئلہ۷:
عورت مرد سے  ظہار کے  الفاظ کہے  تو ظہار نہیں بلکہ لغو ہیں ۔ ( جوہرہ)

مسئلہ۸:
عورت کے  سر یا چہرہ یا گردن یا شرمگاہ کو محارِم سے  تشبیہ دی تو ظہار ہے  اور اگر عورت کی پیٹھ یا پیٹ یا ہاتھ یا پاؤں یا ران کو تشبیہ دی تو نہیں یونہی اگر محارم کے  ایسے  عضو سے  تشبیہ دی جسکی طرف نظر کرنا حرام نہ ہو مثلاً سر یا چہرہ یا ہاتھ یا پاؤں یا بال تو ظہار نہیں اور گھٹنے  سے  تشبیہ دی تو ہے ۔ ( جوہرہٗ  خانیہ ْ وغیرہما)

مسئلہ۹:
محارم سے  مراد عام ہے  نسبی ہوں یا رضاعی یا سُسرالی رشتہ سے  لہذا ماں بہن پھوپھی لڑکی اور رضاعی ماں اور بہن وغیرہما اور زوجہ کی ماں اور لڑکی جبکہ زوجہ مدخولہ ہواور مدخولہ نہ ہو تو اُس کی لڑکی سے  تشبیہ دینے  میں ظہار نہیں کہ وہ محارم میں نہیں یونہی جس عورت سے  اُس کے  باپ یا بیٹے   نے  معاذاﷲ زنا کیا ہے  اُس سے  تشبیہ دی یا جس عورت سے  اس نے  زنا کیا ہے  اُس کی ماں یا لڑکی سے  تشبیہ دی تو ظہار ہے ۔ ( عالمگیری)

مسئلہ ۱۰:
محارم کی پیٹھ یا پیٹ یا ران سے  تشبیہ دی یا کہا میں نے  تجھ سے  ظہار کیا تو یہ الفاظ صریح ہیں ان میں نیت کی کچھ حاجت نہیں کچھ بھی نیت نہ ہو یا طلاق کی نیت ہو اکرام کی نیت ہو ہر حالت میں ظہار ہی ہے ۔ اور اگر یہ کہتا ہے  کہ مقصود جھوٹی خبر دینا تھا یا زمانۂ گزشتہ کی خبر دینا ہے  تو قضأًتصدیق نہ کرینگے  اور عورت بھی تصدیق نہیں کر سکتی۔ (درمختار  عالمگیری)

مسئلہ۱۱:
عورت کو ماں یا بیٹی یا بہن کہا تو ظہار نہیں مگر ایسا کہنا مکروہ ہے ۔ ( عالمگیری)

مسئلہ۱۲:
عورت سے  کہا تو مجھ پر میری مان کی مثل ہے  تو نیت دریافت کی جائے  اگر اُس کے  اعزاز کے  لیئے  کہا تو کچھ نہیں اور طلاق کی نیت ہے  تو بائن طلاق واقع ہو گی اور ظہار کی نیت ہے  تو ظہار ہے  اور تحریم کی نیت ہے  تو ایلا ہے  اور کچھ نیت نہو تو کچھ نہیں ۔ (جوہرہ ْ نیرہ)

مسئلہ۱۳:
اپنی چند عورتوں کو ایک مجلس یا متعدد مجالس میں محارم کے  ساتھ تشبیہ دی تو سب سے  ظہار ہو گیا ہر ایک کیلئے  الگ الگ کفارہ دینا ہوگا۔ ( جوہرہ)

مسئلہ۱۴:
 کسی نے  اپنی عورت سے  ظہار کیا تھا دوسرے  نے  اپنی عورت سے  کہا تو مجھ پر ویسی ہے  جیسی فلاں کی عورت تو یہ بھی ظہار ہو گیا یا ایک عورت سے  ظہار کیا تھا دوسری سے  کہا تو مجھ پر اس کی مثل ہے  یا کہا میں نے  تجھے  اُسکے  ساتھ شریک کر دیا تو دوسری سے  بھی ظہار ہو گیا۔ ( عالمگیری)

مسئلہ۱۵:
ظہار کی تعلیق بھی ہو سکتی ہے  مثلاً اگر فلاں کے  گھر گئی تو ایسی ہے  تو ظہار ہو جائیگا۔ ( عالمگیری)

مسئلہ۱۶:
ظہار کا حکم یہ ہے  کہ جب تک کفارہ نہ دیدے  اُس وقت تک اُس عورت سے  جماع کرنا یا شہوت کے  ساتھ اُس کا بوسہ لینا یا اُس کو چُھونا یا اُس کی شرمگاہ کی طرف نظر کرنا حرام ہے  اور بغیر شہوت چھونے  یا بوسہ لینے  میں حرج نہیں مگر لب کا بوسہ بغیر شہوت بھی جائز نہیں کفارہ سے  پہلے  جماع کرلیا تو توبہ کرے  اور اُس کے  لیئے  کو ئی دوسرا کفارہ واجب نہ ہوا مگر خبر دار پھر ایسا نہ کرے  اور عورت کو بھی یہ جائز نہیں کہ شوہر کو قربت کرنے  دے ۔ ( جوہرہ ْدرمختار)

مسئلہ۱۷:
ظہار کے  بعد عورت کو طلاق دی پھر اُس سے  نکاح کیا تو اب بھی وہ چیزیں حرام ہیں اگر چہ دوسرے  شوہر کے  بعد اسکے  نکاح میں آئی بلکہ اگر چہ اُسے  تین طلاقیں دی ہوں یونہی اگر زوجہ کسی کی کنیز تھی ظہار کے  بعد خرید لی اور اب نکاح باطل ہو گیا مگر بغیر کفارہ وطی وغیرہ نہیں کر سکتا ہو نہی اگر عورت مرتدہ ہوگئی اور دارالحرب کو چلی گئی پھر قید کر کے  لائی گئی اور شوہر نے  خریدی یا شوہر مرتد ہو گیا غرض کسی طرح کفارہ سے  بچاؤ نہیں ۔ (عالمگیریْ وغیرہ)

مسئلہ۱۸:
اگر ظہار کسی خاص وقت تک کے  لئے  ہے  مثلاً ایک ماہ یا ایک سال اور اس مدت کے  اندر جماع کرنا چاہے  تو کفارہ دے  اور اگر مدت گزر گئی اور قربت نہ کی تو کفّارہ ساقط اور ظہار باطل۔ ( جوہرہ)

مسئلہ۱۹:
شوہر کفارہ نہیں دیتا تو عورت کو یہ حق ہے  کہ قاضی کے  پاس دعویٰ کرے  قاضی مجبور کرے  گا کہ یا کفارہ دیکر  قربت کرے  یا عورت کو طلاق دے  اور اگر کہتا ہے  کہ میں نے  کفارہ دے  دیا ہے  تو اُس کا کہنا مان لیں جبکہ اُس کا جھوٹا ہونا معروف نہ ہو۔ ( عالمگیری)

مسئلہ۱۹:
ایک عورت سے  چند بار ظہار کیا تو اُتنے  ہی کفارے  دے  اگر چہ ایک ہی مجلس میں متعدد بار الفاظ ظہار کہے  اور اگر یہ کہتا ہے  کہ بار بار لفظ بولنے  سے  متعدد ظہار مقصود نہ تھے  بلکہ تا کید مقصود تھی تو اگر ایک ہی مجلس میں ایسا ہوا مان لیں گے  ورنہ نہیں ۔ ( درمختار)

مسئلہ۲۰:
 پورے  رجب اور پورے  رمضان کے  لیئے  ظہار کیا تو ایک ہی کفارہ واجب ہو گا خواہ رجب میں کفارہ دے  یا رمضان میں شعبان میں نہیں دے  سکتا کہ شعبان میں ظہار ہی نہیں یونہی اگر ظہار کیا اور کسی دن کا استثنا کیا تو اُس دن کفارہ نہیں دے  سکتا اُس کے  علاوہ جس دن چاہے  دے  سکتا ہے ۔ (درمختار)

کفّارہ کا بَیانْ


اﷲ عزوجل فرماتا ہے ۔ 

وَالَّذِیْنَ یُظٰھِرُوْنَ مِنْ نِّسَائِھِمْ ثُمَّ یَعُوْدُوْنَ لِمَا قَالُوْافَتَحْرِیْرُرَقَبَۃٍمِّنْ قَبْلِ اَنْ یَّتَمَاسَّا ط ذٰلِکُمْ تُوْ عَظُوْنَ بِہٖ ط وَاللّٰہُ بِمَا تَعْمَلُوْنَ خَبِیْرٌoفَمَنْ لَّمْ یَّجِدْ فَصِیَامُ شَھْرَ یْنِ مُتَتَا بِعَیْنِ مِنْ قَبْلِ اَنْ یَّتَمَا سَّاط فَمَنْ لَّمْ یَسْتَطِعْ فَاِطْعَامُ سِتِّیْنَ مِسْکِیْناً ذٰلِکَ لِتُؤْمِنُوْابِاللّٰہِ وَرَسُوْلِہٖ ط وَتِلْکَ حُدُوْ دُاللّٰہِ ط وَلِلْکٰفِرِیْنَ عَذَابٌ اَلِیْمٌ o

(جو لوگ اپنی عورتوں سے  ظہار کریں پھر وہی کرنا چاہیں جس پر یہ بات کہہ چکے  تو اُن پر جماع سے  پہلے  ایک غلام آزاد کرنا ضرور ہے  یہ وہ بات ہے  جس کی تمھیں نصیحت دی جاتی ہے  اور جو کچھ تم کرتے  ہو خدا اُس سے  خبردار ہے ۔ پھر جو غلام آزاد کرنے  کی طاقت نہ رکھتا ہو تو لگاتار دو(۲) مہینے  کے  روزے  جماع سے  پہلے  رکھے  پھر جو اس کی بھی استطاعت نہ رکھے  تو ساٹھ مسکینوں کو کھانا کھلائے  یہ اس لئے  کہ تم اﷲ و رسول پر ایمان رکھو اور یہ اﷲ کی حدیں ہیں اور کافروں کے  لیئے  دردناک عذاب )

 حدیث ۱:
ترمذی و ابوداود و ابن ماجہ نے  روایت کی کہ سلمہ بن صخر بیا ضی رضی اﷲ تعالیٰ عنہ نے  اپنی زوجہ سے  رمضان گزرنے  تک کے  لیئے  ظہار کیا تھا اور آدھا رمضان گزرا کہ شب میں اُنھوں نے  جماع کر لیا پھر حضور اقدس ﷺ کی خدمت میں حاضر ہو کر عرض کی ارشاد فرمایا ایک غلام آزاد کرو عرض کی مجھے  میسر نہیں ارشاد فرمایا دو (۲) ماہ کے  لگاتار روزے  رکھو عرض کی اس کی بھی طاقت نہیں ۔ ارشاد فرمایا تو ساٹھ مسکینوں کو کھانا کھلاؤ۔ عرض کی میرے  پاس اتنا نہیں حضور نے  فروہ بن عمرو سے  فرمایا کہ وہ زنبیل دیدو کہ مساکین کو کھلائے ۔ 

مسائل فقہیّہ

مسئلہ۱:
ظہار کرنے  والا جماع کا ارادہ کرے  تو کفارہ واجب ہے  اور اگر یہ چاہے  کہ وطی نہ کرے  اور عورت اُس پر حرام ہی رہے  تو کفارہ واجب نہیں اور اگر ارادۂ جماع تھا مگر زوجہ مر گئی تو واجب نہ رہا۔ ( عالمگیری)

مسئلہ۲:
ظہار کا کفارہ غلام یا کنیز آزاد کرنا ہے  مسلمان ہو یا کافر بالغ ہو یا نا بالغ یہاں تک کہ اگر دودھ پیتے  بچہ کو آزاد کیا کفارہ ادا ہو گیا۔ (عامہ کتب)

مسئلہ۳:
پہلے  نصف غلام کو آزاد کیا اور جماع سے  پہلے  پھر نصف باقی کو آزاد کیا تو کفارہ ادا ہو گیا اور اگر درمیان میں جماع کر لیا تو ادا نہ ہوا۔ اور اگر غلام مشترک ہے  اور اس نے  اپنا حصہ آزاد کر دیا تو ادا نہ ہوااگر چہ یہ مالدار ہو یعنی جب غلام مشترک  کو آزاد کرے  اور مالدرار ہو تو حکم یہ ہے  کہ اپنے  شریک کو اُس کے  حصہ کی قدر دے  اور کل غلام اسکی طرف سے  آزاد ہوگا مگر کفارہ ادانہ ہوگا یونہی دو(۲) غلاموں میں آدھے  آدھے  کا مالک ہے  اور دونوں کے  نصف نصف کو آزاد کیا تو کفا رہ ادا نہ ہوا۔ (جوہرہ  عالمگیری)

مسئلہ۴:
آدھا غلام آزاد کیا اور ایک مہینے  کے  روزے  رکھ لیے  یا تیس مسکین کو کھانا کھلا دیا تو کفارہ ادانہ ہوا۔ ( جوہرہ)

مسئلہ۵:
غلام آزاد کرنے  میں شرط یہ ہے  کہ کفارہ کی نیت سے  آزاد کیا ہو بغیر نیت کفارہ آزاد کرنے  سے  کفارہ ادا نہ ہوگا اگر چہ آزاد کرنے  کی نیت کیا کرے ۔ (جوہرہ)

مسئلہ۶:
اسکا قریبی رشتہ دار یعنی وہ کہ اگر ان میں سے  ایک مرد ہوتا دوسرا عورت تو نکاح باہم حرام ہوتا مثلاً اس کا بھائی یا باپ یا بیٹا یا چچا یا بھتیجا ایسے  رشتہ دار کا جب مالک ہو گا تو آزاد ہو جائیگا خواہ کسی طرح مالک ہو مثلااًس نے  خرید لیا یا کسی نے  ہبہ یا تصدق کیا یا وارثت میں ملا پھر ایسا غلام اگر بلا اختیار اسکی ملک میں آیا مثلاً وراثت میں ملا اور آزاد ہو گیا تو اگر چہ اس نے  کفارہ کی نیت کی ادا نہ ہوا اور اگر باختیار خود اپنی ملک میں لایا ( مثلاًخریدا)اور جس عمل کے  ذریعہ سے  ملک میں آیا اُس کے  پائے  جانے  کے  وقت ( مثلاً خریدتے  وقت)کفارہ کی نیت کی تو کفارہ ادا ہو گیا۔  ( جوہرہ  وغیرہا)

مسئلہ۷:
جو غلام گروی یا مدیوں ہے  اُسے  آزاد کیا تو کفارہ ادا ہو گیا یونہی اگر بھاگا ہوا ہے  اور یہ معلوم ہے  کہ زندہ ہے  تو آزاد کرنے  سے  کفارہ ادا ہو جائیگا اور اگر بالکل اُس کا پتا نہ معلوم ہو نہ یہ معلوم کہ زندہ ہے  یا مرگیا تو نہ ہو گا۔     ( عالمگیری)

مسئلہ۸:
اگر غلام میں کسی قسم کا عیب ہے  تو اس کی دو(۲) صورتیں ہیں ایک یہ کہ وہ عیب اس قسم کا ہو جس سے  جنس منفعت فوت ہوتی ہے  یعنی دیکھنے  سُننے  بولنے  پکڑنے  چلنے  کی اُس کو قدرت نہ ہو یا عاقل نہ ہو تو کفارہ ادا نہ ہوگا اور دوسرے  یہ کہ اس حد کا نقصان نہیں تو ہو جائیگا لہذا اتنا بہرا کہ چیخنے  سے  بھی نہ سُنے  یا گونگا یا اندھا یا مجنون کہ کسی وقت اُسکو افاقہ نہ ہوتا ہو یا بوہرا یا وہ بیمار جس کے  اچھے  ہونے  کی اُمید نہ ہو یا جس کے  سب دانت گر گئے  ہوں اور کھانے  سے   بالکل عاجزہو یاجس کے  دونوں ہاتھ کٹے  ہوں یا ہاتھ کے  دونوں انگوٹھے  کٹے  ہوں یا علاوہ انگوٹھے  کے  ہر ہاتھ کی تین تین اُنگلیاں یا دونوں ہاتھ بیکار ہوں تو ان سب کے  آزاد کرنے  سے  کفارہ ادا نہ ہوا۔ (درمختارْ جوہرہ)

مسئلہ۹:
اگر ایسا بہرا ہے  کہ چیخنے  سے  سُن لیتا ہے  یا مجنون ہے  مگر کبھی افاقہ بھی ہوتا ہے  اور اسی حالت افاقہ میں آزاد کیا یا اُس کا ایک ہاتھ یا ایک پاؤں یا ایک ہاتھ ایک پاؤں خلاف سے  کٹا ہو یعنی ایک دہنا دوسرا بایاں یا ایک ہاتھ کا انگوٹھا یا پاؤں کے  دونوں انگوٹھے  یا ہر ہاتھ کی دو(۲) دو(۲) اُنگلیاں یا دونوں ہونٹ یا دونوں کان یا ناک کٹی ہو یا انثیین یا عضو تناسل کٹ گیا ہو یا لونڈی کا آگے  کا مقام بند ہو یا بھوں یا داڑھی یا سر کے  بال نہ ہوں یا کانا یا چند ھا ہو یا ایسا بیمار ہو جس کے  اچھا ہونے  کی امید ہے  اگر چہ موت کاخوف ہو یا سپید داغ کی بیماری ہویا نا مرد ہو تو ان کے  آزاد کرنے  سے  کفارہ ادا ہو جائیگا۔ (درمختارْ  عالمگیری)

مسئلہ۱۰:
لونڈی کے  شکم میں بچہ ہے  اُس کو کفارہ میں آزاد کیا تونہ ہوا۔ اس کے  غلام کوکسی نے  غصب کیا اِس مالک نے  آزاد کر دیا تو ہو گیا اور ام ولدو مدبرو مکاتب جس نے  بدل کتابت کچھ ادانہ کیا ہو یا کچھ ادا کیا مگر پورا ادا کرنے  سے  عاجز ہو گیا تو اُسے  آزاد کرنے  سے  کفارہ ادا ہو گیا۔ ( درمختار)

مسئلہ۱۱:
اپنا غلام دوسرے  کے  کفارہ میں آزاد کر دیا اگر اُس کے  بغیر حکم ہے  تو ادا نہ ہوا اور اگر اُس کے  کہنے  سے  مثلاً  اُس نے  کہا اپنا غلام میری طرف سے  آزاد کر دے  اور کوئی عوض ذکر نہ کیا جب بھی ادا نہ ہو اور اگر عوض کا ذکر ہے  مثلاً اپنا غلام میری طرف سے  اتنے  پر آزاد کردے  تو ہو جائیگا۔ ( عالمگیری)

مسئلہ۱۲:
ظہار کے  دو(۲) کفارے  اس کے  ذمّے  تھے  اس نے  دو(۲) غلام آزاد کیے  اوریہ نیت نہ کی کہ فلاں غلام فلاں کفارہ میں آزاد کیا تو دونوں ادا ہو گئے ۔ ( عالمگیری)

مسئلہ۱۳:
کسی غلام کو کہا اگر میں تجھے  خریدو ں تو تو آزاد ہے  پھر اُسے  کفارۂ ظہار کی نیت سے  خریدا تو آزاد ہوگا مگر کفارہ ادا نہ ہوا اور اگر پہلے  کہہ دیا تھا کہ اگر تجھے  خریدوں تو میرے  ظہار کے  کفارہ میں آزاد ہے  تو ہوجائیگا۔ (عالمگیری)

مسئلہ۱۴:
جب غلام پر قدرت ہے  اگرچہ وہ خدمت کا غلام ہو تو کفارہ آزاد کرنے  ہی سے  ہو گا اور اگر غلام کی استطاعت نہ ہو خواہ ملتا نہیں یا اسکے  پاس دام نہیں تو کفارہ میں پے  در پے  دو (۲) مہینے  کے  روزے  رکھے  اور اگر اُس کے  پاس خدمت کا غلام ہے  یا مدیون ہے  اور دَین ادا کرنے  کیلئے  غلام کے  سواکچھ نہیں تو ان صورتوں میں بھی روزے  وغیرہ سے  کفارہ ادا نہیں کرسکتا بلکہ غلام ہی آزاد کرنا ہوگا۔ ( درمختار)

مسئلہ۱۵:
روزے  سے  کفارہ ادا کرنے  میں یہ شرط ہے  کہ نہ اِس مدت کے  اندر ماہ رمضان ہو نہ عید الفطر عیدالضحیٰ نہ ایام تشریق ہاں اگر مسافر ہے  تو ماہ رمضان میں کفارہ کی نیت سے  روزہ رکھ سکتا ہے  مگر ایام منہیہ میں اسے  بھی اجازت نہیں ۔ ( جوہرہ ْ درمختار)

مسئلہ۱۶:
 روزے  اگر پہلی تاریخ سے  رکھے  تو دوسرے  مہینہ کے  ختم پر کفارہ ادا ہو گیا اگرچہ دونوں مہینے  ۲۹ کے  ہوں اور اگر پہلی تاریخ سے  نہ رکھے  ہوں تو ساٹھ پورے  رکھنے  ہونگے  اور اگر پندرہ روزے  رکھنے  کے  بعد چاند ہوا پھر اس مہینے  کے  روزے  رکھ لیئے  اور یہ ۲۹ دن کا مہینہ ہو اس کے  بعد پندرہ دن اور رکھ لیئے  کہ ۵۹دن ہوئے  جب بھی کفارہ ادا ہوجائیگا۔ ( درمختار ردالمحتار)

مسئلہ۱۷:
روزوں سے  کفارہ ادا ہونے  میں شرط یہ ہے  کہ پچھلے  روزے  کے  ختم تک غلام آزاد کرنے  پر قدرت نہ ہو یہاں تک کہ پچھلے  روزے  کی آخر ساعت میں بھی اگر قدرت پائی گئی تو روزے  ناکافی ہیں بلکہ غلام آزاد کرنا ہوگا اوراب یہ روزۂ نفل ہوا اس کا پورا کرنا مستحب رہیگا اگر فوراً توڑ دیگا تو اسکی قضا نہیں البتہ اگر کچھ دیر بعد توڑیگا تو قضا لازم ہے ۔ ( درمختار وغیرہ)

مسئلہ۱۸:
کفارہ کا روزہ توڑدیا خواہ سفر وغیرہ کسی عذر سے  توڑا یا بغیر عذریا ظہار کرنے  والے  نے  جس عورت سے  ظہار کیا ان دو(۲) مہینوں کے  اندر دن یا رات میں اُس سے  وطی کی قصداًکی ہو یا بھول کر تو سرے  سے  روزے  رکھے  کہ شرط یہ ہے  کہ جماع سے  پہلے  دومہینے  کے  پے  در پے  روزے  رکھے  اور ان صورتوں میں یہ شرط پائی نہ گئی۔     ( درمختار ْ ردالمحتار)

مسئلہ۱۹:
یہ احکام جو کفا رہ کے  متعلق بیان کیئے  گئے  یعنی غلام آزاد کرنے  اور روزے  رکھنے  کے  متعلق یہ ظہار کے  ساتھ مخصوص نہیں بلکہ ہر کفارہ کے  یہی احکام ہیں ۔ مثلاً قتل کا کفارہ یا روزۂ رمضان توڑنے  کا کفارہٗ قسم کا کفارہ مگر قسم کے  کفارہ میں تین روزے  ہیں ۔ اور یہ حکم کہ روزہ توڑ دیا تو سرے  سے  رکھنے  ہونگے  کفارہ کے  ساتھ مخصوص نہیں بلکہ جہاں پے  در پے  شرط ہو مثلاً پے  در پے  روزوں کی منت مانی تو یہاں بھی یہی حکم ہے  البتہ اگر عورت نے  رمضان کا روزہ توڑدیا اور کفارہ میں روزے  رکھ رہی تھی اور حیض آگیا تو سرے  سے  رکھنے  کا حکم نہیں بلکہ جتنے  باقی ہیں اُن کا رکھنا کافی ہے ۔ ہاں اگر اس حیض کے  بعد آئسہ ہوگئی  یعنی اب ایسی عمر ہوگئی کہ حیض نہ آئے  گا تو سرے  سے  رکھنے  کا حکم دیا جائیگا کہ اب وہ پے  در پے  دومہینے  کے  روزے  رکھ سکتی ہے  اور اگر اثنا ئے   کفارہ میں عورت کے  بچہ ہوا تو سرے  سے  رکھے ۔ ظہار وغیرہ ظہار کے  کفار وں میں ایک اور فرق ہے  وہ یہ کہ غیر ظہار کے  کفار ے  میں اگر رات میں وطی کی یا دن میں بھول کر کی تو سرے  سے  روزے  رکھنے  کی حاجت نہیں ۔ یونہی ظہار کے  روزوں میں اگر بھول کر کھا لیا دوسری عورت سے  بھول کر جماع کیا یا رات میں قصداًجماع کیا تو سرے  سے  رکھنے  کی حاجت نہیں ۔ ( درمختار ْ ردالمحتارْ  وغیرہما)

مسئلہ۲۰:
غلام نے  اگر اپنی عورت سے  ظہار کیا اگر چہ مکاتب ہو یا اُسکا کچھ حصہ آزاد ہو چکا باقی کیلئے  سعایت کرتا ہو یا آزاد نے  ظہار کیا مگر بوجہ کم عقلی کے  اُس کے  تصرفات روک دیئے  گئے  ہوں تو ان سب کے  لئے  کفارے  میں روزے  رکھنا معین ہے  ان کیلئے  غلام آزاد کرنا یا کھانا کھلانا نہیں لہذا اگر غلام کے  آقانے  اُس کی طرف سے  غلام آزاد کر دیا یا کھانا کھلا دیا تو یہ کافی نہیں اگر چہ غلام کی اجازت سے  ہوا۔ اور کفارہ کے  روزوں سے  اُسکا آقا منع نہیں کرسکتا اور اگر غلام نے  کفارہ کے  روزے  ابتک نہیں رکھے  اور اب آزاد ہو گیا تو اگر غلام آزاد کرنے  پر قدرت ہو تو آزاد کرے  ورنہ روزے  رکھے ۔ (عالمگیری)

مسئلہ۲۱:
روزے  رکھنے  پر بھی اگر قدرت نہ ہو کہ بیمار ہے  اور اچھے  ہونے  کی امید نہیں یا بہت بوڑھا ہے  تو ساٹھ مسکینوں کو دونوں وقت پیٹ بھر کر کھانا کھلائے  اور یہ اختیار ہے  کہ ایک دم سے  ساٹھ مسکینوں کو کھلادے  یا متفرق طور پر مگر شرط یہ ہے  کہ اس اثنا میں روزے  پر قدرت حاصل نہ ہو ورنہ کھلانا صدقۂ نفل ہوگا اور کفارہ میں روزے  رکھنے  ہونگے ۔ اور اگر ایک وقت ساٹھ کو کھلایا دوسرے  وقت ان کے  سوا دوسرے  ساٹھ کو کھلایا تو ادا نہ ہوا بلکہ ضرور ہے  کہ پہلوں یا پچھلوں کو پھر ایک وقت کھلائے ۔ (درمختارْ  ردالمحتارْ عالمگیری)

مسئلہ۲۲:
شرط یہ ہے  کہ جن مسکینوں کو کھانا کھلایا ہواُن میں کوئی نا بالغ غیر مراہق نہ ہو ہاں اگر ایک جوان کی پوری خوراک کا اُسے  مالک کر دیا تو کافی ہے ۔ ( درمختار  ردالمحتار)

مسئلہ۲۳:
یہ بھی ہو سکتا ہے  کہ ہر مسکین کو بقدر صدقۂ فطر یعنی نصف صاع گیہوں یا ایک صاع جَوْ یا ان کی قیمت کا مالک کر دیا جائے  مگر اباحت کافی نہیں اور اُنھیں لوگوں کو دے  سکتے  ہیں جنھیں صدقۂ فطر دے  سکتے  ہیں جن کی تفصیل صدقۂ فطر کے  بیان میں مذکور ہوئی اور یہ بھی ہو سکتا ہے  کہ صبح کو کھلادے  اور شام کے  لئے  قیمت دیدے  یا شام کو کھلادے  اور صبح کے  کھانے  کی قیمت دیدے  یا دو(۲) دن صبح کو یا شام کو کھلادے  یا تیس کو کھلائے  اور تیس کو دیدے  غرض یہ کہ ساٹھ کی تعداد جس طرح چاہے  پوری کرے  اس کا اخیتار ہے  یا پاؤ صاع گیہوں اور نصف صاع جو دیدے  یا کچھ گیہوں یا جو دے  باقی کی قیمت ہر طرح اختیار ہے ۔ ( درمختار  ردالمحتار)

مسئلہ۲۴:
کھلانے  میں پیٹ بھر کر کھلانا شرط ہے  اگر چہ تھوڑے  ہی کھانے  میں آسودہ ہوجائیں اور اگر پہلے  ہی سے  کوئی آسودہ تھا تو اُس کا کھانا کافی نہیں اور بہتر یہ ہے  کہ گیہوں کی روٹی اور سالن کھلائے  اوراس سے  اچھا کھاناہوتو اور بہتر اور جوکی روٹی ہو تو سالن ضروری ہے ۔ (درمختار ردالمحتار)

مسئلہ۲۵:
ایک مسکین کو ساٹھ (۶۰)دن تک دونوں وقت کھلایا یا ہر روز بقدر صدقۂ فطر اُسے  دیدیا جب بھی اد ا ہوگیا۔ اور اگر ایک ہی دن میں ایک مسکین کو سب دیدیا ایک دفعہ میں یا ساٹھ دفعہ کر کے  یا اُس کو سب بطور اباحت دیا تو صرف اُس ایک دن کا ادا ہوا۔ یونہی اگر تیس مساکین کو ایک ایک صاع گیہوں دیئے  یا دودو صاع جو تو صرف تیس کو دینا قرار پائیگا یعنی تیس مساکین کو پھر دینا پڑے  گا یہ اُس صورت میں ہے  کہ ایک دن میں دیئے  ہوں اور دودنوں میں دیئے  تو جائز ہے ۔ ( عالمگیری وغیرہ)

 مسئلہ۲۶:
ساٹھ مساکین کو پاؤ پاؤ صاع گیہوں دیئے  تو ضرورہے  کہ ان میں ہر ایک کو اور پاؤ پاؤ صاع دے  اور اگر ان کی عوض میں اور ساٹھ مساکین کو پاؤ پاؤ صاع دیئے  تو کفارہ ادا نہ ہوا۔ ( عالمگیری)

مسئلہ۲۷:
ایک سو بیس مساکین کو ایک وقت کھانا کھلادیا تو کفارہ ادا نہ ہوا بلکہ ضرور ہے  کہ ان میں سے  ساٹھ کو پھر ایک وقت کھلائے  خواہ اُسی دن یاکسی دوسرے  دن اور اگر وہ نہ ملیں تو دوسرے  ساٹھ مساکین کو دونوں وقت کھلائے ۔ ( درمختار )

مسئلہ۲۸:
اس کے  ذمہ دو(۲) ظہار تھے  خواہ ایک ہی عورت سے  دونوں ظہار کیے  یا دو عورتوں سے  اور دونوں کے  کفارہ میں ساٹھ مسکین کو ایک ایک صاع گیہوں دیدیئے  تو صرف ایک کفارہ ادا ہوا اور اگر پہلے  نصف نصف صاع ایک کفارہ میں دیئے  پھر اُنھیں کو نصف نصف صاع دوسرے  کفارہ میں دیئے  تو دونوں ادا ہوگئے ۔            ( عالمگیری)

مسئلہ۲۹:
دو ظہار کے  کفاروں میں دو غلام آزاد کر دیئے  یا چارمہینے  کے  روزے  رکھ لئے  یا ایک سو بیس مسکینوں کو کھانا کھلادیا تو دونوں کفارے  ادا ہوگئے  اگر چہ معین نہ کیا ہو کہ یہ فلاں کاکفارہ ہے  اور یہ فلاں کا۔ اور اگر دونوں دو قسم کے  کفارے  ہوں تو کوئی ادا نہ ہو ا مگر جبکہ یہ نیت ہو کہ ایک کفارہ میں یہ اور ایک میں وہ اگر چہ معین نہ کیا ہو کہ کون سے  کفارہ میں یہ اور کس میں وہ۔ اور اگر دونوں کی طرف سے  ایک غلام آزاد کیا یادوماہ کے  روزے  رکھے  تو ایک ادا ہوا اور اُسے  اختیار ہے  کہ جس کے  لیئے  چاہے  معین کرے  اور اگر دونوں کفارے  دوقسم کے  ہیں مثلاً ایک ظہار کا ہے  دوسرا قتل کا تو کوئی کفارہ ادا نہ ہوا مگر جبکہ کافر کو آزاد کیا ہوتو یہ ظہار کے  لیئے  متعین ہے  کہ قتل کے  کفارہ میں مسلمان کا آزاد کرنا شرط ہے ۔ ( درمختار)

مسئلہ۳۰:
دو قسم کے  دوکفارے  ہیں اور ساٹھ مسکین کو ایک ایک صاع گیہوں دونوں کفاروں میں دیدیے  تو دونوں ادا ہوگئے  اگر چہ پورا پوراصاع ایک مرتبہ دیا ہو۔ (درمختار)

مسئلہ۳۱:
نصف غلام آزاد کیا اور ایک مہینے  کے  روزے  رکھے  یا تیس مسکینوں کو کھانا کھلایا تو کفارہ ادا نہ ہوا۔ (عالمگیری)

مسئلہ۳۲:
ظہار میں یہ ضروری ہے  کہ قربت سے  پہلے  ساٹھ مساکین کو کھلادے  اور اگر ابھی پورے  ساٹھ مسکین کو کھلا نہیں چکا ہے  اور درمیان میں وطی کرلی تو اگر چہ یہ حرام ہے  مگر جتنوں کو کِھلا چکا ہے  وہ باطل نہ ہوا با قیوں کو کھلادے  سرے  سے  پھر ساٹھ  کو کھلانا ضرورنہیں ۔ ( جوہر)

مسئلہ۳۳:
دوسرے  نے  بغیر اس کے  حکم کے  کھلا دیا تو کفارہ ادا نہ ہوااور اس کے  حکم سے  ہے  تو صحیح ہے  مگر جو صرف ہوا ہے  وہ  اس سے  نہیں لے  سکتا ہاں اگر اس نے  حکم کرتے  وقت یہ کہدیا ہو کہ جو صرف ہوگا میں دوں گا تولے  سکتا ہے ۔ ( درمختار)

مسئلہ۳۴:
جس کے  ذمہ کفارہ تھا اُس کا انتقال ہوگیا وارث نے  اُس کی طرف سے  کھانا کھلادیا یا قسم کے  کفارہ میں کپڑے  پہنا دیے  تو ہو جائیگا اور غلام آزاد کیا تو نہیں ۔ ( ردالمحتار)

لعان کا بَیانْ


اﷲ عزوجل فرماتا ہے ۔ 

وَالَّذِیْنَ یَرْ مُوْنَ اَزْوَجَھُمْ وَلَمْ یَکُنْ لَّھُمْ شُھَدَائُ اِلَّا اَنْفُسُھُمْ فَشَھَادَۃُ اَحَدِ ھِمْ اَرْبَعُ شَھٰدٰتٍم باللّٰہِ اِنّہٗ لَمِنَ الصّٰدِقِیْنَ o وَالْخَامِسَۃُ اَنَّ لَعْنَتَ اللّٰہِ عَلَیْہِ اِنْ کَانَ مِنَ الْکٰذِبِیْنَ oوَیَدْ رَؤُا عَنْہَا الْعَذَابَ اَنْ تَشْھَدَ اَرْبَعَ شَھٰدٰتٍم بِاللّٰہِ اِنَّہٗ لَمِنَ الْکٰذِبِیْنَ oوَالْخَامِسَۃَاَنَّ غَضَبَ اللّٰہِ عَلَیْھَا اِنْ کَانَ مِنَ الصّٰدِقِیْنَo

( اور جو لوگ اپنی عورتوں کو تہمت لگائیں اور اُن کے  پاس اپنے  بیان کے  سوا گواہ نہ ہوں تو ایسے  کسی کی گواہی یہ ہے  کہ چار بار گواہی دے  اﷲ کے  نام سے  کے  وہ سچا ہے  اور پانچویں یہ کہ اﷲ کی لعنت ہواُس پر اگر جھوٹا ہواور عورت سے  سزا یوں ٹلے  گی کہ وہ اﷲ کا نام لے  کر چار بار گواہی دے  کہ مرد جھوٹا ہے  اور پانچویں بار یوں کہ عورت پر اﷲ کا غضب اگر مرد سّچا ہو)

 حدیث ۱:
صحیح مسلم شریف میں ابو ہریرہ رضی اﷲ تعالیٰ عنہ سے  مروی کہ سعد بن عبادہ رضی اﷲ تعالیٰ عنہ نے  عرض کی یارسول اﷲ ﷺ کیا کسی مرد کو اپنی بی بی کے  ساتھ پاؤں تو اُسے  چھوؤں بھی نہیں یہاں تک کہ چار گواہ لاؤں حضور نے  ارشاد فرمایا ہاں اُنھوں نے  عرض کی ہر گز نہیں قسم ہے  اُس کی جس نے  حضور کو حق کے  ساتھ بھیجا ہے  میں فوراً تلوار سے  کام تمام کر دونگا حضور نے  لوگوں کو مخاطب کر کے  فرما یا سُنو تمھارا سردار کیا کہتا ہے  بیشک وہ بڑا غیرت والا ہے  اور میں اُس سے  زیادہ غیرت والا ہوں اور اﷲ مجھ سے  زیادہ غیرت والا ہے  دوسری روایت میں ہے  کہ یہ اﷲ کی غیرت ہی کی وجہ سے  ہے  کہ فواحش (بے  حیائی کی باتوں ) کو حرام فرمایا ہے  خواہ وہ ظاہر ہو یا پوشیدہ۔ 
حدیث ۲:
صحیحین میں اُنھیں سے  مروی کہ ایک اعرابی نے  حاضر ہو کر حضور ﷺسے  عرض کی کہ میری عورت کے  سیاہ رنگ کا لڑکا پیدا ہوا ہے  اورمجھے  اِس کا اچنبا ہے    ( یعنی معلوم ہوتا ہے  میرانہیں ) حضورﷺ  نے  ارشاد فر مایاتیرے  پاس اونٹ ہیں عرض کی ہاں ۔ فرمایا اُن کے  رنگ کیا ہیں عرض کی سرُخ۔ فرمایا اُن میں کوئی بھورا بھی ہے  عرض کی چند بھورے  بھی ہیں فرمایا تو سُرخ رنگ والوں میں یہ بھورا کہاں سے  آگیا عرض کی شاید رگ نے  کھینچا ہو ( یعنی  اس کے  باپ دادا میں کوئی ایسا ہو گا اُس کا اثر ہوگا)فرمایا تو یہاں بھی شاید رگ نے  کھینچ لیا ہو   اتنی بات پر اُسے  انکار نسب کی اجازت نہ دی۔ 
حدیث۳:
صحیح بخاری شریف ابن عباس رضی اﷲ تعالیٰ عنہما سے  مروی ہلال بن اُمیّہ رضی اﷲ تعالیٰ عنہ نے  اپنی بی بی پر تہمت لگائی حضور ﷺ نے  ارشاد فرمایا گواہ لاؤورنہ تمھاری پیٹھ پر حد لگائی جائے  گی عرض کی یارسول اﷲ ﷺ  کوئی شخص اپنی عورت پر کسی مرد کو دیکھے  تو گواہ ڈھونڈنے  جائے ۔ حضور  نے  وہی جواب دیا پھر ہلال نے  کہا قسم ہے  اُس کی جس نے  حضور ﷺ کو حق کے  ساتھ بھیجا ہے  بیشک میں سّچا ہوں اور خدا کوئی ایسا حکم نازل فرمائیگا جو میری پیٹھ کو حد سے  بچاوے  اُس وقت جبریل علیہ السلام اُترے  اور  اَلَّذِیْنَ یَرْمُوْنَ اَزْوَاجَھُمْ۔ نا ز  ل ہوئی ہلال نے  حاضر ہوکر لعان کا مضمون ادا کیا حضور ﷺ ارشاد فرمایا بیشک اﷲ جانتا ہے  کہ تم میں ایک جھوٹا ہے  تو کیا تو دونوں میں کوئی توبہ کرتا ہے ۔ پھر عورت کھڑی ہوئی اُس نے  بھی لعان کیا جب پانچویں بار کی نوبت آئی تو لوگوں نے  اُسے  روک کر کہا اب کہے  گی تو ضرور غضب کی مستحق ہو جائیگی اس پر وہ کچھ رُکی اور جھجکی جس سے  ہم کو خیال ہو ا کہ رجوع کریگی مگر پھر کھڑی ہو کر کہنے  لگی میں تو اپنی قوم کو ہمیشہ کیلئے  رسوانہ کرونگی پھر وہ پانچواں کلمہ بھی اُس نے  ادا کر دیا۔ 
حدیث۴:
صحیحین میں عبداﷲ بن عمر رضی اﷲ تعالیٰ عنہما سے  مروی کہ حضور اقدس ﷺ نے  مردوعورت میں لعان کرایا پھر شوہر نے  عورت کے  لڑکے  سے  انکار کر دیا حضور نے  دونوں میں تفریق کر دی اور بچہ کو عورت کی طرف منسوب کر دیا اور حضور نے  لعان کے  وقت پہلے  مرد کو نصیحت و تذکیر کی اور یہ خبر دی کہ دُنیا کا عذاب آخرت کے  عذاب سے  بہت آسان ہے  پھر عورت کو بُلا کر نصیحت و تذکیر کی اور اُسے  بھی یہی خبر دی دوسری روایت میں ہے  کہ مرد نے  اپنے  مال (مہر) کا مطالبہ کیا ارشاد فرمایا کہ تم کو مال نہ ملے  گا۔ اگر تم سچ کہا ہے  تو جو منفعت اُس سے  اُٹھا چکے  ہو اُس کے  بدلے  میں ہو گیا اور اگر تم نے  جھوٹ کہا ہے  تو یہ مطالبہ بہت بعیدو بعیدتر ہے ۔ 
حدیث۵:
ابن ماجہ میں بروایت عمر و بن شعیب عن ابیہ عن جدہ مروی کہ حضور اکرم ﷺ نے  فرمایا کہ چار عورتوں سے  لعان نہیں ہو سکتا (۱) نصرانیہ جو مسلمان کی زوجہ ہے (۲) اور یہودیہ جو مسلمان کی عورت ہے ۔ (۳) اور حرہ جو کسی غلام کے  نکاح میں ہے ۔ (۴) اور باندی جو آزاد مرد کے  نکاح میں ہے ۔ 

مسائل فقہیہ 

مسئلہ۱:
مرد نے  اپنی عورت کو زنا کی تہمت لگائی اس طرح پر کہ اگر اجنبیہ عورت کو لگاتاتو حدقذف (تہمت زنا کی حد ) اس پر لگائی جاتی یعنی عورت عاقلہٗ بالغہٗ حرہٗ مسلمہ ْعفیفہ ہو تو لعان کیا جائیگا اس کا طریقہ یہ ہے  کہ قاضی کے  حضور پہلے  شوہر قسم کے  ساتھ چار مرتبہ شہادت دے  یعنی کہے  کہ میں شہادت دیتا ہوں کہ میں نے  جو اس عورت کو زنا کی تہمت لگائی اس میں خدا کی قسم سَچا ہوں پھر پانچویں مرتبہ یہ کہے  کہ اُس پر خدا کی لعنت اگر اس امر میں کہ اس کو زنا کی تہمت لگائی جھوٹ بولنے  والوں سے  ہواور ہر بار لفظ ْْاس ْْسے  عورت کی طرف اشارہ کرے  پھر عورت چار مرتبہ یہ کہے  کہ میں شہادت دیتی ہوں خدا کی قسم اس نے  جو مجھے  زنا کی تہمت لگائی ہے  اس بات میں جھوٹا ہے  اور پانچویں مرتبہ یہ کہے  کہ اُس پر اﷲ کا غضب ہواگر یہ اُس بات میں سچا ہو جو مجھے  زنا کی تہمت لگائی لعان میں لفظ شہادت شرط ہے  اگر یہ کہا کہ خدا کی قسم کھاتا ہوں کہ سّچا ہوں لعان نہ  ہوا۔ 
مسئلہ۲:
لعان کیلئے  چند شر طیں ہیں ۔ 

(۱) نکاح صحیح ہو۔ اگر اُس عورت سے  اس کا نکاح فاسد ہوا ہے  اور تہمت لگائی تو لعان نہیں ۔ 

(۲)زوجیت قائم ہو خواہ دخول ہوا ہو یا نہیں لہذا اگر تہمت لگانے  کے  بعد طلاق بائن دی تو لعان نہیں ہو سکتا اگرچہ طلاق دینے  کے  بعد پھر نکاح کر لیا ہویونہی اگر طلاق بائن دینے  کے  بعد تہمت لگائی یازوجہ کے  مر جانے  کے  بعد تو لعان نہیں ۔ اور اگر تہمت کے  بعد رجعی طلاق دی یا رجعی طلاق کے  بعد تہمت لگائی تو لعان ساقط نہیں ۔ 

(۳) دونوں آزاد ہوں ۔ 

(۴)دونوں عاقل ہوں ۔ 

(۵)دونوں بالغ ہوں ۔ 

(۶)دونوں مسلمان ہوں ۔ 

(۷)دونوں ناطق ہوں یعنی اُن میں کوئی گونگا نہ ہو۔ 

(۸)اُن میں کسی پر حد قذف نہ لگائی گئی ہو۔ 

(۹)مرد نے  اپنے  اِس قول پر گواہ نہ پیش کیئے  ہوں ۔ 

(۱۰)عورت زنا سے  انکار کرتی ہواور اپنے  کو پارسا کہتی ہو اصطلاح شرع میں پار سا اُس کو کہتے  ہیں جس کے  ساتھ وطی حرام نہ ہوئی ہونہ وہ اسکے  ساتھ متہم ہو لہذا طلاق بائن کی عدت میں اگر شوہر نے  اُس سے  وطی کی اگر چہ وہ اپنی نا دانی سے  یہ سمجھتا تھا کہ اس سے  وطی حلال ہے  تو عورت عفیفہ نہیں ۔ یونہی اگر نکاح فاسد کرکے  اُس سے  وطی کی تو عفت جاتی رہی یا عورت کی اولاد ہے  جس  کے  باپ کو یہاں کے  لوگ نہ جانتے  ہوں اگر چہ حقیقۃً وہ ولدالزنا نہیں ہے  یہ صورت متہم ہونے  کی ہے  اس سے  بھی عفت جاتی رہتی ہے ۔ اور اگر وطی حرام عارضی سبب سے  ہو مثلاًحیض ونفاس وغیرہ میں جن میں وطی حرام ہے  وطی کی تو اس  سے  عفت نہیں جاتی۔ 

(۱۱)صریح زنا کی تہمت لگائی ہو یا اُس کی جو اولاد اسکے  نکاح میں پیدا ہوئی اُس کو کہتا ہو کہ یہ میری نہیں یا جو بّچہ عورت کا دوسرے  شوہر سے  ہے  اُس کو کہتا ہو کہ یہ اُس کو نہیں ۔ 

(۱۲)دارالاسلام میں یہ تہمت لگائی ہو۔ 

(۱۳)عورت قاضی کے  پاس اُس کا مطالبہ کرے ۔ 

(۱۴) شوہر تہمت لگانے  کا اقرار کرتا ہو یا دومرد گواہوں سے  ثابت ہو۔ لعان کے  وقت عورت کو کھڑا ہونا شرط نہیں بلکہ مستحب ہے ۔ 
مسئلہ ۳ :
عورت پر چند بار تہمت لگائی تو ایک ہی بار لعان ہو گا۔ (عالمگیری)

مسئلہ۴:
لعان میں تما دی نہیں یعنی اگر عورت نے  زما نۂ دراز تک مطالبہ نہ کیا تو لعان ساقط نہ ہوگا ہر وقت مطالبہ کا اُس کو اختیار باقی ہے ۔ لعان معاف نہیں ہو سکتا یعنی اگر شوہر نے  تہمت لگائی اور عورت نے  اُس کو معاف کر دیا اور معاف کرنے  کے  بعد اب قاضی کے  یہاں دعویٰ کرتی ہے  تو قاضی لعان کا حکم دیگا اور عورت دعویٰ نہ کرے  تو قاضی خود مطالبہ نہیں کرسکتا یوہیں اگر عورت نے  کچھ لے  کر صلح کر لی تو لعان ساقط نہ ہوا جو لیا ہے  اُسے  واپس کرکے  مطالبہ کرنیکا  عورت کو حق حاصل ہے  مگر عورت کیلئے  افضل یہ ہے  کہ ایسی بات کو چھپائے  اور حاکم کو بھی چاہیے  کہ عورت کو پردہ پوشی کا حکم دے ۔ ( عالمگیریْ  درمختار)

مسئلہ۵:
عورت کے  مرجانے  کے  بعد اُس کو تہمت لگائی اور اُس عورت کی دوسرے  شوہر سے  اولاد ہے  جس کے  نسب میں اسکی تہمت کی وجہ سے  خرابی پڑتی ہے  اُس نے  مطالبہ کیا اور شوہر ثبوت نہ دے  سکا تو حد قذف قائم کی جائے  اور اگر دوسرے  سے  اولاد نہیں بلکہ اسی کی اولادیں ہیں تو حد قائم نہیں ہو سکتی۔ ( ردالمحتار)

مسئلہ۶:
مرد و عورت دونوں کافر ہوں یا عورت کافر ہ یا دونوں مملوک ہوں یا ایک یا دونوں میں سے  ایک مجنون ہو یا نابالغ یا کسی پر حد قذف قائم ہوئی ہے  تو لعان نہیں ہو سکتا اور اگر دونوں اندھے  یا فاسق ہوں یا ایک تو ہوسکتا ہے ۔ (درمختار  ردالمحتار)

مسئلہ ۷:
شوہر اگر تہمت لگانے  سے  انکار کرتا ہے  اور عورت کے  پاس دو (۲) مرد گواہ بھی نہ ہوں تو شوہر سے  قسم نہ کھلائی جائے  اور اگر قسم کھلائی گئی اُس نے  قسم کھانے  سے  انکار کیا تو حد قائم نہ کریں ۔ ( درمختار)

مسئلہ۸:
شوہر نے  تہمت لگائی اور اب لعان سے  انکار کرتا ہے  تو قید کیا جائے  گا یہاں تک کہ لعان کرے  یا کہے  میں نے  جھوٹ کہا تھا اگر جھوٹ کا اقرار کرے  تو اُس پر حد قذف قائم کریں اور شوہر نے  لعان کے  الفاظ اداکر لئے  تو ضرور ہے  کہ عورت بھی ادا کرے  ورنہ قید کی جائیگی یہاں تک  کہ لعان کرے  یا شوہر کی تصدیق کرے  اور اب لعان نہیں ہو سکتا نہ آئندہ تہمت لگانے  سے  شوہر پر حد قذف قائم ہو گی مگر عورت پر تصدیق شوہر کی وجہ سے  حد زنا بھی قائم نہ ہوگی جبکہ فقط اتنا کہا ہو کہ وہ سّچا ہے  اور اگر اپنے  زنا کا اقرار کیا تو بشرائط اقرار زنا حد زنا قائم ہو گی۔ ( درمختار  ردالمحتار)

مسئلہ۹:
شوہر کے  نا قابل شہادت ہونے  کی وجہ سے  اگر لعان ساقط ہو مثلاً غلام ہے  یا کافر یا اُس پر حد قذف لگائی جاچکی ہے  تو حد قذف قائم کی جائے  بشرطیکہ عاقل بالغ ہو۔ اور اگر لعان کا ساقط ہونا عورت کی جانب سے  ہے  کہ وہ اس قابل نہیں مثلاً کافرہ ہے  یا باندی یا محدودہ فی القذف یا وہ ایسی ہی کہ اُس پر تہمت لگانے  والے  کے  لئے  حد قذف نہ ہو یعنی عفیفہ نہ ہو تو شوہر پر حد قذف نہیں بلکہ تعزیر ہے  مگر جبکہ عفیفہ نہ ہو اورا علانیہ زنا کرتی ہو تو تعزیر بھی نہیں اور اگر دونوں محدود فی القذف ہوں تو شوہر پر حد قذف ہے ۔ ( درمختار  ردالمحتار)

مسئلہ۱۰:
اگر عورت سے  کہا تونے  بچپن میں زنا کیا تھا یا حالت جنون میں اور یہ بات معلوم ہے  کہ عورت کو جنون تھا تو نہ لعان ہے  نہ شوہر پر حد قذف اور اگر کہا تونے  حالت کفر میں یا جب تو کنیز تھی اُس وقت زنا کیاتھا یا کہا چالیس (۴۰) برس ہوئے  کہ تونے  زنا کیا حالانکہ عورت کی عمر اتنی نہیں تو ان صورتوں میں لعان ہے ۔ (درمختار)

مسئلہ۱۱:
عورت سے  کہا اے  زانیہ یا تونے  زنا کیا یا میں نے  تجھے  زنا کرتے  دیکھا تو یہ سب الفاظ صریح ہیں اِن میں لعان ہوگا اور اگر کہا تونے  حرامکاری کی یا تجھ سے  حرام طور پر جماع کیا گیا یا تجھ سے  لواطت کی گئی تو لعان نہیں ۔     ( عالمگیری)

مسئلہ۱۲:
لعان کا حکم یہ ہے  کہ اس سے  فارغ ہوتے  ہی اس شخص کو اُس عورت سے  وطی حرام ہے  مگر فقط لعان سے  نکاح سے  خارج نہ ہوئی بلکہ لعان کے  بعد حاکم اسلام تفریق کردیگا اور اب مطلقہ بائن ہوگئی لہذا بعدلعان اگر قاضی نے  تفریق نہ کی ہو تو طلاق دے  سکتا ہے  ایلا و ظہار کر سکتا ہے  دونوں میں سے  کوئی مرجائے  تو دوسرا اُسکا ترکہ پائیگا اور لعان کے  بعد اگر وہ دونوں علیحدہ ہونا نہ چاہیں جب بھی تفریق کردی تو ہوگئی۔ ( جوہرہ)

مسئلہ۱۳:
اگر لعان کی ابتدا قاضی نے  عورت سے  کرائی تو شوہر کے  الفاظ لعان کہنے  کے  بعد عورت سے  پھر کہلوائے  اور دوبارہ سے  نہ کہلوائے  اور تفریق کردی جائیگی۔ ( جوہرہ)

مسئلہ۱۴:
لعان ہو جانے  کے  بعد ابھی تفریق نہ کی تھی کہ خود قاضی کا انتقال ہو گیا یا معزول ہو گیا اور دوسرااُس کی جگہ مقرر کیا گیا تو یہ قاضی دوم اب پھر لعان کرائے ۔ ( جوہرہ)

مسئلہ۱۵:
تین تین بار دونوں نے  الفاظ لعان کہے  تھے  یعنی ابھی پورا لعان نہ ہوا تھا  کہ قاضی نے  غلطی سے  تفریق کر دی تو تفریق ہوگئی مگر ایسا کرنا خلافِ سنت ہے  اور اگر ایک ایک یا دو دو بار کہنے  کے  بعد تفریق کی تو تفریق نہ ہوئی اور اگر صرف شوہر نے  الفاظ لعان ادا کئے  عورت نے  نہیں اور قاضی غیر حنفی نے  ( جس کا یہ مذہب ہو کہ صرف شوہر کے  لعان سے  تفریق ہو جاتی ہے  )تفریق کر دی تو جُدائی ہوگئی اور قاضی حنفی ایسا کریگا تو اُس کی قضا نافذ نہ ہوگی کہ یہ اُس کے  مذہب کے  خلاف ہے  اور خلاف مذہب حکم کرنے  کا اُسے  حق نہیں ۔ ( درمختار)

مسئلہ۱۶:
لعان کے  بعد ابھی تفریق نہیں ہوئی ہے  اور دونوں یا ایک کو کوئی ایسا امر لاحق ہو ا کہ لعان سے  پیشتر ہوتا تو لعان ہی نہ ہوتا مثلاً ایک یا دونوں گونگے  یا مرتد ہو گئے  یا کسی کو تہمت لگائی اور حد قذف قائم ہوئی یا ایک نے  اپنی تکذیب کی یا عورت سے  وطی حرام کی گئی تو لعان باطل ہو گیا لہذا قاضی اب تفریق نہ کریگا۔ اور اگر دونوں میں سے  کوئی مجنون ہو گیا تولعان ساقط نہ ہوگا لہذا تفریق کردیگا اور اگر بوہرا ہوگیا جب بھی تفریق کر دیگا۔ اور اگر مرد نے  الفاظ لعان کہہ لئے  تھے  اور عورت نے  ابھی نہیں کہے  تھے  کہ بوہرا ہوگیا یا عورت بوہری ہوگئی تو تفریق نہ ہوگی نہ عورت سے  لعان کرایا جائے ۔ ( عالمگیری)

مسئلہ۱۷:
لعان کے  بعد شوہر یا عورت نے  تفریق کے  لئے  کسی کو اپنا وکیل کیا اور غائب ہو گیا تو قاضی وکیل کے  سامنے  تفریق کر دیگا یونہی اگر بعد لعان چل دے  پھر کسی کو وکیل بنا کر بھیجا تو قاضی اس وکیل کے  سامنے  تفریق کر دیگا۔ ( عالمگیری)

مسئلہ۱۸:
لعان کے  بعد اگر ابھی تفریق نہ ہوئی ہو جب بھی اُس عورت سے  وطی و دواغی وطی حرام ہیں اور تفریق ہو گئی تو عدت کا نفقہ وسُکنیٰ یعنی رہنے  کا مکان پائے  گی اور عدت کے  اندر جو بچہ پیدا ہوگا اُسی شوہر کا ہوگا اگر دو(۲) برس کے  اندر پیدا ہو۔ اور اگر عدت اُس عورت کیلئے  نہ ہو اور چھ (۶) ماہ کے  اندر بچہ پیدا ہو تو اسی شوہر کا قرار دیاجائیگا۔ (درمختار ْ ردالمحتار)

مسئلہ۱۹:
اگر شوہر نے  اُس بچہ کی نسبت جو اس کے  نکاح میں پیدا ہوا ہے  اور زندہ بھی ہے  یہ کہا کہ یہ میرانہیں ہے  اورلعان ہو اتو قاضی اُس بچہ کا نسب شوہر سے  منقطع کر دیگا اور وہ بچہ اب ماں کی طرف منتسب ہوگا بشرطیکہ علوق ایسے  وقت میں ہو کہ عورت میں صلاحیت لعان ہو لہذا اگر اُس وقت باندی تھی اب آزاد ہے  یا اُس وقت کافرہ تھی اب مسلمان ہے  تو نسب منتفی نہ ہو گا اس واسطے  کہ اِس صورت میں لعان ہی نہیں ۔ اور اگر وہ بچہ مر چکا ہے  تو لعان ہوگا اورنسب منتفی نہیں ہو سکتا ہے ۔ یونہی اگر دوبچے  ہوئے  اور ایک مر چکا ہے  اور ایک زندہ ہے  اور دونوں سے  شوہرنے  انکار کر دیا یا لعان سے  پہلے   ایک مرگیا تو اُس مُردہ کانسب منتفی نہ ہوگا۔ نسب منتفی ہونے  کی چھ شرطیں ہیں ۔ 

(۱)تفریق۔ 

(۲)وقت ولادت یا اس کے  ایک دن یا دودن بعدتک ہو دو(۲) دن کے  بعد انکار نہیں کرسکتا۔ 

(۳)اس انکار سے  پہلے  اقرار نہ کرچکا ہو اگر چہ دلالۃً اقرار ہو مثلااًسکو مبارکباد کہی گئی اور اس نے  سکوت کیا یا اُس کیلئے  کھلونے  خریدے ۔ 

(۴) تفریق کے  وقت بچہ زندہ ہو۔ 

(۵)تفریق کے  بعد اُسی حمل سے  دوسرا بچہ ّ نہ پیدا ہو یعنی چھ (۶) مہینے  کے  اندر۔ 

(۶)ثبوت نسب  کا حکم شرعاً نہ ہوچکا ہو مثلاً بچّہ پیدا ہوااور وہ کسی دودھ پیتے  بچہ پر گر ااور یہ مرگیا اور یہ حکم دیا گیا کہ اُس بچہ ّ کے  باپ کے  عصبہ اس کی دیت ادا کریں اور اب باپ یہ کہتا ہے  کہ میر ا نہیں تو لعان ہوگا اور نسب منقطع نہ ہوگا۔ (درمختار ردالمحتار)

مسئلہ۲۰:
 لعان و تفریق کے  بعد پھر اُس عورت سے  نکاح نہیں کر سکتا جبتک دونوں اہلیت لعان رکھتے  ہوں اور اگر لعان کی کوئی شرط دونوں یا ایک میں مفقود ہوگئی تو اب باہم دونوں نکاح کرسکتے  ہیں مثلاًشوہر نے  اس تہمت میں اپنے  کو جھوٹا بتایا اگر چہ صراحۃً یہ نہ کہا ہو کہ میں نے  جھوٹی تہمت لگائی تھی مثلاًوہ بچہ جس کا انکار کر چکا تھا مر گیا اور اُس نے  مال چھوڑا ترکہ لینے  کے  لئے  یہ کہتا ہے  کہ وہ میرا بچہ تھا تو حد قذف قائم ہوگی اوراس کا نکاح اُس عورت سے  اب ہوسکتا ہے  اور اگر حدقذف نہ لگائی گئی جب بھی نکاح ہو سکتا ہے  یونہی اگر بعدلعان و تفریق کسی اور پر تہمت لگائی اور اس کی وجہ سے  حد قذف قائم ہوئی یا عورت نے  اُس کی تصدیق کی یا عورت سے  وطی حرام کی گئی اگرچہ زنا  نہ ہو مگر تصدیق زن سے  نکاح اُس وقت جائز ہو گا جبکہ چار بار ہو اور حد ولعان ساقط ہونے  کے  لیئے  ایک بار تصدیق کافی ہے ۔ ( عالمگیری درمختار)

مسئلہ۲۱:
حمل کی نسبت اگر شوہر نے  کہا کہ یہ میرا نہیں تو لعان نہیں ہاں اگر یہ کہے  کہ تونے  زنا کیا ہے  اور حمل اُسی سے  ہے  تو لعان ہوگا مگر قاضی اِس حمل کو شوہر سے  نفی نہ کریگا۔ ( درمختار)

مسئلہ۲۲:
کسی نے  اس کی عورت پر تہمت لگائی اس نے  کہا تو نے  سچ کہا وہ ویسی ہی ہے  جیسا تو کہتا ہے  تولعان ہوگا اوراگر فقط اتنا ہی کہا کہ تو سچا ہے  تو لعان نہیں نہ حد قذف۔ (عالمگیری)

مسئلہ۲۳:
عورت سے  کہا تجھ پر تین طلاقیں اے  زانیہ تو لعان نہیں بلکہ حد قذف ہے  اور اگر کہا اے  زانیہ تجھے  تین طلاقیں تو نہ لعان ہے  نہ حد۔ ( عالمگیری)

مسئلہ۲۴:
عورت سے  کہا اے  زانیہ زانیہ کی بچی تو عورت اور اُس کی ماں دونوں پر تہمت لگائی اب اگر ماں بیٹی دونوں ایک ساتھ مطالبہ کریں تو ماں کا مطالبہ مقدم قرار دیکر حد قذف قائم کرینگے  اور لعان ساقط ہو جائیگا اور اگر ماں نے  مطالبہ نہ کیا اور عورت نے  کیا تو لعان ہوگا پھر بعد میں اگرماں نے  مطالبہ کیا تو حد قذف قائم کرینگے ۔ اور اگر صورت مذکورہ میں عورت کی ماں مر چکی ہے  اور عورت نے  دونوں مطالبے  کیئے  تو ماں کی تہمت پر حد قذف قائم کرینگے  اورلعان ساقط اور اگر صرف اپنا مطالبہ کیا تو لعان ہوگا یونہی اگر اجنبیہ پر تہمت لگائی پھر اُس سے  نکاح کرکے  پھر تہمت لگائی اورعورت نے  لعان و حد دونوں کا مطالبہ کیا تو حد ہوگی اور لعان ساقط اور اگر لعان کا مطالبہ کیا اورلعان ہو اپھر حد کا مطالبہ کیا تو حد بھی قائم کرینگے ۔ ( عالمگیری)

مسئلہ۲۵:
اپنی عورت سے  کہا میں نے  جو تجھ سے  نکاح کیا اس سے  پہلے  تونے  زنا کیا یا نکاح سے  پہلے  میں نے  تجھے  زناکرتے  دیکھا تو یہ تہمت چونکہ اب لگائی لہذا لعان ہے  اور اگر یہ کہا کہ نکاح سے  پہلے  میں نے  تجھے  زنا کی تہمت لگائی تو لعان نہیں بلکہ حد قائم ہوگی۔ ( عالمگیری)

مسئلہ۲۶:
عورت سے  کہا میں نے  تجھے  بکر نہ پایا تو نہ حد ہے  نہ لعان۔ ( عالمگیری)

مسئلہ۲۷:
اولاد سے  انکار اُس وقت صحیح ہے  جب مبارکبادی دیتے  وقت یا ولادت کے  سامان خریدنے  کے  وقت نفی کی ہو ورنہ سکوت رضا سمجھا جائیگا اب پھر نفی نہیں ہوسکتی مگر لعان دونوں صورتوں میں ہوگا اور اگر ولادت کے  وقت شوہر موجود نہ تھا تو جب اُسے  خبر ہوئی نفی کے  لئے  وہ وقت بمنزلہ ولادت کے  ہے ۔ شوہر نے  اولاد سے  انکار کیا اور عورت نے  بھی اُس کی تصدیق کی تولعان نہیں ہو سکتا۔ (درمختار)

مسئلہ۲۸:
دو بچّے  ایک حمل سے  پیدا ہوئے   یعنی دونوں کے  درمیان چھ ماہ سے  کم کا فاصلہ ہواور ان دونوں میں پہلے  سے  انکار کیا دوسرے  کا اقرار تو حد لگائی جائے  اور اگر پہلے  کا اقرار کیا دوسرے  سے  انکار تو لعان ہوگا بشر طیکہ انکار سے  نہ پھرے  اور پھر گیا تو حد لگائی جائے  مگر بہر حال دونوں ثابت النسب ہیں ۔ ( درمختار)

مسئلہ۲۹:
جس بچے  سے  انکار کیا اور لعان ہواوہ مرگیا اور اُس نے  اولاد چھوڑی اب لعان کرنے  والے  نے  اُس کو اپنا پوتا پوتی قرار دیا تو وہ ثابت النسب ہے ۔ ( درمختار )

مسئلہ۳۰:
اولاد سے  انکار کیا اور ابھی لعان نہ ہوا کہ کسی اجنبی نے  عورت پر تہمت لگائی اور اُس بچہ کو حرامی کہا اس پر حدِ قذف قائم ہوئی تو اب اُسکا نسب ثابت ہے  اور کبھی منتفی نہ ہوگا۔ ( درمختار)

مسئلہ۳۱:
عورت کے  بچہ پیدا ہوا شوہر نے  کہا یہ میرا نہیں یا یہ زنا سے  ہے  اور کسی وجہ سے  لعان ساقط ہوگیا تو نسب منتفی نہ ہوگا حد واجب ہو یا نہیں یونہی اگر دونوں اہل لعان ہیں مگر لعان نہ ہو تو نسب منتفی نہ ہوگا۔       ( عالمگیری)

مسئلہ۳۲:
نکاح کیا مگر ابھی دخول نہ ہوا بلکہ ابھی عورت کو دیکھا بھی نہیں اور عورت کے  بچہ پیدا ہوا شوہر نے  اُس سے  انکار کیا تو لعان ہے  اور بعدلعان وہ بچہ ماں کے  ذمہ ہوگا اور مہر پورا دینا ہوگا۔ ( عالمگیری)

مسئلہ۳۳:
لعان کے  سبب جس لڑکے  کا نسب عورت کے  شوہر سے  منقطع کر دیا گیا ہے  بعض باتوں میں اُس کیلئے  نسب کے  احکام ہیں مثلاً وہ اپنے  باپ کے  لئے  گواہی دے  تو مقبول نہیں ْ نہ باپ کی گواہی اُس کے  لیئے  مقبولْ نہ وہ اپنے  باپ کو زکوٰۃ دے  سکے ْ نہ باپ اُس کوْ اور اس لڑکے  کے  بیٹے  کا نکاح باپ کی اُس لڑکی سے  جو دوسری عورت سے  ہے  نہیں ہوسکتا یا عکس ہو جب بھی نہیں ہوسکتاْ اور اگر باپ نے  اُس کو مار ڈالا تو قصاص نہیں ْ اور دوسرا شخص یہ کہے  کہ یہ میرالڑکا ہے  تو اُس کا نہیں ہو سکتا اگر چہ یہ لڑکا بھی اپنے  کو اُس کا بیٹا کہے  بلکہ تمام باتوں میں وہی احکام ہیں جو ثابت النسب کے  ہیں صرف دو باتوں میں فرق ہے  ایک یہ کہ ایک دوسرے  کا وارث نہیں دوسرے  یہ کہ ایک کا نفقہ دوسرے  پر واجب نہیں ۔ ( عالمگیری ْ درمختار)

عنین  کا بَیانْ

 حدیث ۱:
فتح القدیر میں ہے  عبدالرزاق نے  روایت کی کہ امیرالمومنین عمر بن الخطاب رضی اﷲ تعالیٰ عنہ نے  یہ فیصلہ فرمایا کہ عنین کو ایک سال کی مدت دی جائے  اور ابن ابی شیبہ نے  روایت کی امیرالمومنین نے  قاضی شریح کے  پاس لکھ بھیجا کہ یوم مرافعہ سے  ایک سال کی مدت دی جائے ۔ 
حدیث۲:
 عبدالرزاق و ابن ابی شیبہ نے  مولیٰ علی رضی اﷲ تعالیٰ عنہ اور ابن شیبہ نے  عبداﷲ بن مسعود رضی اﷲ تعالیٰ عنہ سے  روایت کی کہ ایک سال کی مدت دی جائے ۔ اور حسن بصری و شعبی  و ابراہیم نخعی  عطأ و سعید بن مسیب رضی اﷲ تعالیٰ عنہم سے  بھی یہی مروی ہے ۔ 

مسائل فقہیہ

مسئلہ۱:
عنین اُس کو کہتے  ہیں کہ آلہ موجود ہو اور زوجہ کے  آگے  کے  مقام میں دخول نہ کرسکے  اور اگر بعض عورت سے  جماع کرسکتا ہے  اور بعض سے  نہیں یا ثیب کے  ساتھ کر سکتاہے  اور بکر کے  ساتھ نہیں تو جس سے  نہیں کرسکتا اُس کے  حق میں عنین ہے  اور جس سے  کر سکتا ہے  اُس کے  حق میں نہیں ۔ اس کے  اسباب مختلف ہیں مرض کی وجہ سے  ہی یا خلقۃاًیسا ہے  یا بُڑھاپے  کی وجہ سے   یا اس پر جادو کردیا گیا ہے ۔ 
مسئلہ۲:
اگر فقط حشفہ داخل کر سکتا ہے  تو عنین نہیں ۔ اور حشفہ کٹ گیا ہو تو اُس کی مقدار عضو داخل کر سکنے  پر عنین نہ ہوگا۔ اور عورت نے  شوہر کا عضو کاٹ ڈالا تو مقطوع الذکر کا حکم جاری نہ ہوگا۔ ( ردالمحتار)

مسئلہ۳:
شوہر عنین ہے  اور عورت کامقام بند ہے  یا ہڈی نکل آئی ہے  کہ مرد اُس سے  جماع نہیں کرسکتا تو ایسی عورت کے  لئے  وہ حکم نہیں جو عنین کی زوجہ کو ہے  کہ اس میں خود بھی قصور ہے ۔ ( درمختار)

مسئلہ۴:
مرد کا عضو تنا سل و انثیین یا صرف عضو تناسل بالکل جڑ سے  کٹ گیا ہو یا بہت ہی چھوٹا گھنڈی کی مثل ہواور عورت تفریق چاہے  تو تفریق کردی جائیگی اگر عورت حرہ بالغہ ہو اور نکاح سے  پہلے  یہ حال اُس کو معلوم نہ ہونہ نکاح کے  بعد جانکر اس پر راضی رہی اگر عورت کسی کی باندی ہے  تو خود اس کو کوئی اختیار نہیں بلکہ اختیار اس کے  مولیٰ کو ہے  اور نابالغہ ہے  تو بلوغ تک انتظار کیا جائے  بعد بلوغ راضی ہوگئی فبہا ورنہ تفریق کر دی جائے  عضو تناسل کٹ جانے  کی صورت میں شوہر بالغ ہو یا نا بالغ اس کا اعتبار نہیں ۔ ( درمختار  ردالمحتار)

مسئلہ۵:
اگر مرد کا عضو تناسل چھوٹا ہے  کہ مقام معتاد تک داخل نہیں کرسکتا تو تفریق نہیں کی جائے  گی۔ ( ردالمحتا)

مسئلہ۶:
 لڑکی نا بالغہ کا نکاح اُس کے  باپ نے  کر دیا اُس نے  شوہر کو مقطوع الذکر پایا تو باپ کو تفریق کے  دعوی کا حق نہیں جب تک لڑکی خود بالغہ نہ ہولے ۔ ( عالمگیری)

مسئلہ۷:
ایک بار جماع کرنے  کے  بعد اُس کا عضو کاٹ ڈالا گیا یا عنین ہو گیا تو اب تفریق نہیں کی جاسکتی۔ ( درمختار )

مسئلہ۸:
 شوہر کے  انثیین کاٹ ڈالے  گئے  اور انتشار ہوتا ہے  تو عورت کو تفریق کرانے  کا حق نہیں اور انتشار نہ ہوتا ہو تو عنین ہے  اور عنین کا حکم یہ ہے  کہ عورت جب قاضی کے  پاس دعوے  کرے  تو شوہر سے  قاضی دریافت کرے  اگر اقرارکرلے  تو ایک سال کی مہلت دی جائے  گی اگر سال کے  اندر شوہر نے  جماع کر لیا تو عورت کو دعویٰ ساقط ہوگیا اور جماع نہ کیا اور عورت جُدائی کی خواستگار ہے  تو قاضی اُس کو طلاق دینے  کو کہے  اگر طلاق دیدے  فبہا ورنہ قاضی تفریق کردے ۔ ( عامہ کتب)

مسئلہ۹:
عورت نے  دعویٰ کیا اور شوہر کہتا ہے  میں نے  اس سے  جماع کیا ہے  اور عورت ثیب ہے  تو شوہر سے  قسم کھلائیں قسم کھالے  تو عورت کو حق جاتا رہا انکار کرے  تو ایک سال کی مہلت دے ۔ اور اگر عورت اپنے  کو بکر بتاتی ہے  تو کسی عورت کو دکھائیں اوراحتیاط یہ ہے  کہ دوعورتوں کو دکھائیں اگر یہ عورتیں اُسے  ثیب بتائیں تو شوہر کو قسم کھلا کر اُس کی بات مانیں اور یہ عورتیں بکر کہیں تو عورت کی بات بغیر قسم مانی جائے  گی اوراِن عورتوں کو شک ہو تو کسی طریقہ سے  امتحان کرائیں اور اگر ان عورتوں میں باہم اختلاف ہے  کوئی بکر کہتی ہے  کوئی ثیب تو کسی اور سے  تحقیق کرائیں جب یہ بات ثابت ہو جائے  کہ شوہر نے  جماع نہیں کیا ہے  تو ایک سال کی مہلت دیں ۔ ( عالمگیری)

مسئلہ۱۰:
 عورت کا دعویٰ قاضی شہر کے  پاس ہوگا دوسرے  قاضی یا غیر قاضی کے  پاس دعویٰ کیا اور اُس نے  مہلت بھی دیدی تو اس کا کچھ اعتبار نہیں یونہی عورت کو بطور خود بیٹھی رہنا بیکار ہے ۔ ( خانیہ)

مسئلہ۱۱:
 سال سے  مُراد اس مقام پر شمسی سال ہے  یعنی تین سو پینسٹھ ( ۳۶۵)  دن اور ایک دن کا کچھ حصّہ۔ یونہی اور ایام حیض و ماہ رمضان اور شوہر کے  حج اور سفر کا زمانہ اسی میں محسوب ہے  اور عورت کے  حج اور غیبت کا زمانہ اور مرد یا عورت کے  مرض کا زمانہ محسوب نہ ہوگا۔ اور اگراحرام کی حالت میں عورت نے  دعویٰ کیا تو جب تک احرام سے  فارغ نہ ہولے  قاضی میعاد مقرر نہ کریگا۔ ( عالمگیری  درمختار)

مسئلہ۱۲:
 اگر عنین نے  عورت سے  ظہار کیا ہے  اور آزاد کرنے  پر قادر ہے  تو ایک سال کی مہلت دی جائیگی ورنہ چودہ ماہ کی یعنی جبکہ روزہ رکھنے  پر قادر ہواور اگر مہلت دینے  کے  بعد ظہار کیا تو اس کی وجہ سے  مدّت میں کوئی اضافہ نہ ہوگا۔   (عالمگیری)

مسئلہ۱۳:
شوہر بیمار ہے  کہ بیماری کہ وجہ سے  جماع پر قادر نہیں تو عورت کے  دعویٰ پر میعاد مقرر نہ کی جائے  جب تک تندرست نہ ہولے  اگر چہ مرض زمانۂ دراز تک رہے ۔ ( عالمگیری)

مسئلہ۱۴:
شوہر نا بالغ ہے  تو جب تک بالغ نہ ہولے  میعاد نہ مقررکیجائے  ۔ ( درمختار)

مسئلہ۱۵:
عورت مجنونہ ہے  اور شوہر عنین تو ولی کے  دعوے  پر قاضی میعاد مقرر کریگا اور تفریق کر دیگا اور اگر ولی بھی نہ ہو تو قاضی کسی شخص کو اُس کی طرف سے  مدعی بنا کر یہ احکام جاری کریگا۔ ( درمختار)

مسئلہ۱۶:
میعاد گزرنے  کے  بعد عورت نے  دعویٰ کیا کہ شوہر نے  جماع نہیں کیا  اور وہ کہتا ہے  کیا ہے  تو اگر عورت ثیب تھی تو شوہر کو قسم کھلائیں اُس نے  قسم کھالی تو عورت کا حق باطل ہوگیا اور قسم کھانے  سے  انکار کرے  تو عورت کو اختیار ہے  تفریق چاہے  تو تفریق کردینگے  اور اگر عورت اپنے  کو بکر کہتی ہے  تو وہی صورتیں ہیں جو مذکور ہوئیں ۔ ( عالمگیری)

مسئلہ۱۷:
عورت کو قاضی نے  اختیار دیا اُس نے  شوہر کو اختیار کیا یا مجلس سے  اُٹھ کھڑی ہوئی یا لوگوں نے  اُسے  اُٹھادیا یا ابھی اُس نے  کچھ نہ کہا تھا کہ قاضی اُٹھ کھڑا ہوا تو اِن سب صورتوں میں عورت کا خیار باطل ہوگیا۔ ( عالمگیری وغیرہ)

مسئلہ۱۸:
تفریق ِقاضی طلاق بائن قرار دی جائیگی اور خلوت ہوچکی ہے  تو پورا مہر پائیگی اور عدت بیٹھے  گی ورنہ نصف مہر ہے  اور عدت نہیں اور اگر مہر مقرر نہ ہواتھا تو متعہ ملے  گا۔ ( درمختار وغیرہ)

مسئلہ۱۹:
 قاضی نے  ایک سال کی مہلت دی تھی سال گزرنے  پر عورت نے  دعویٰ نہ کیا تو حق باطل نہ ہوگا جب چاہے  آکر پھر دعویٰ کر سکتی ہے  اور اگر شوہر اور مہلت مانگتا ہے  تو جب تک عورت راضی نہ ہو قاضی مہلت نہ دے  اور عورت کی رضا مندی سے  قاضی نے  مہلت دی تو عورت پر اس میعاد کی پابندی ضرور نہیں جب چاہے  دعویٰ کر سکتی ہے  اور یہ میعاد باطل ہو جائے  گی۔ اور اگر میعاد اول کے  بعد قاضی معزول ہوگیا یا اُس کا انتقال ہو گیا اور دوسرااُس کی جگہ پر مقرر ہوااور عورت نے  گواہوں سے  ثابت کر دیا کہ قاضی اول نے  مہلت دی تھی اور وہ زمانہ ختم ہو چکا تو یہ قاضی سرے  سے  مدت مقرر نہ کریگا بلکہ اُسی پر عمل کریگا جو قاضی اول نے  کیا تھا۔   ( عالمگیری وغیرہ)

مسئلہ۲۰:
قاضی کی تفریق کے  بعد گواہوں نے  شہادت دی کہ تفریق سے  پہلے  عورت نے  جماع کا اقرار کیا تھا تو تفریق باطل ہے  اور تفریق کے  بعد اقرار کیا ہو تو باطل نہیں ۔ ( عالمگیری)

مسئلہ۲۱:
تفریق کے  بعد اسی عورت نے  پھر اُسی شوہر سے  نکاح کیا یا دوسری عورت نے  جس کو یہ حال معلوم تھا تو اب دعویٰ تفریق کا حق نہیں ۔ ( درمختار)

مسئلہ۲۲:
اگر شوہر میں اور کسی قسم کا عیب ہے  مثلاً جنون جذام برص یا عورت میں عیب ہوکہ اُس کامقام بند ہو یا اُس جگہ گوشت یا ہڈی پیدا ہوگئی ہو تو فسخ کا اختیار نہیں ۔ ( درمختار)

مسئلہ۲۳:
 شوہر جماع کرتا ہے  مگر منی نہیں ہے  کہ انزال ہو تو عورت کو دعوے  کاحق نہیں ۔ ( عالمگیری)

عّدت کا بَیانْ


اﷲ عزوجل فرماتا ہے ۔ 

یٰاَ یُّھَاالنَّبِیُّ اِذَاطَلَّقْتُمُ النِّسَائَ فَطَلِّقُوْھُنَّ لِعِدَّتِھِنَّ وَاَحْصُواالْعِدَّۃَ ج وَاتَّقُوااللّٰہَ رَبَّکُمْ جلَا تُخْرِجُوْھُنَّ مِنْم بُیُوْتِھِنَّ وَلَا یَخْرُجْنَ اِلَّا اَنْ یَّاْ ِتیْنَ بِفَاحِشَۃٍ مُّبَیِّتَۃٍط


(  اے  نبی ﷺ لوگوں سے  فرمادو کہ جب عورتوں کو طلاق دو تو اُنھیں عدت کے  وقت کے  لئے  طلاق دو اور عّدت کا شمار رکھو اور اﷲ سے  ڈرو جو تمھارا  رب ہے ۔ نہ عدت میں عورتوں کو اُن کے  رہنے  کے  گھروں سے  نکالو اور نہ وہ خود نکلیں مگر یہ کہ کُھلی ہوئی بے  حیائی کی بات کریں ۔ )


اور فرماتا ہے ۔ 

وَالْمُطَلَّقٰتُ یَتَرَبَّصْنَ بِاَنْفُسِھِنَّ ثَلٰثَۃَ قُرُوْئٍ ط وَلَا یَحِلُّ لَھُنَّ اَنْ یَّکْتُمُنَ مَاخَلَقَ اللّٰہُ فِیْ اَرْحَامِھِنَّ اِنْ کُنَّ یُؤْمِنَّ بِاللّٰہِ وَالْیَوْمِ الْاٰخِرِط


( طلاق والیاں اپنے  کو تین حیض تک روکے  رہیں اور اُنھیں یہ حلال نہیں کی جو کچھ خدا نے  ان کے  پیٹوں میں پیدا کیا اُسے  چھپائیں اگر وہ اﷲ اور قیامت کے  دن پر ایمان رکھتی ہوں ۔ )


اور فرماتا ہے ۔ 

وَالّٰتِیْ یَئْسِنَ مِنَ الْمَحِیْضِ مِنْ نِّسَائِکُمْ اِنِ ارْتَبْتُمْ فَعِدَّتُھُنَّ ثَلٰثَۃُ اَشْھُرٍوَّالِّٰئْی لَمْ َیحِضْنَ ط وَاُولَا تُ الْاَ حْمَالِ اَجَلُھَنَّ اَنْ بَّضَعْنَ حَمْلَھُنَّ۔ 

( اور تمھاری عورتوں میں جو حیض سے  نا امید ہوگئیں اگر تم کو کچھ شک ہو تو اُن کی عدت تین مہینے  ہے  اور اُن کی بھی جنھیں ابھی حیض نہیں آیا ہے  اور حمل والیوں کی عدت یہ ہے  کہ  اپنا حمل جن لیں )


اور فرماتا ہے ۔ 

وَالَّذِیْنَ یُتَوَفَّوْنَ مِنْکُمْ وَیَذَرُوْنَ اَزْوَجاً یَّتَرَبَّصْنَ بِاَنْفُسِھِنَّ اَرْبَعَۃَ اَشْھُرٍوَّ عَشْراً ج فَاِذَا بَلَغْنَ اَجَلَھُنَّ فَلاَ جُنَاحَ عَلَیْکُمْ فِیْمَا فَعَلْنَ فِٓیْ اَنْفُسِھِنَّ بِالْمَعْرُوْفِ ط وَاللّٰہُ بِمَا تَعْمَلُوْنَ خَبِیْرٌ o

(تم میں جو مرجائیں اور بی بیاں چھوڑیں وہ چار مہینے  دس دن اپنے  آپ کو روکے  رہیں پھر جب اُن کی عدت پوری ہو جائے  تو تم پر کچھ مؤاخذہ نہیں اُس کام میں جو عورتیں اپنے  معاملہ میں شرع کے  موافق کریں اور اﷲ کو تمھارے  کاموں کی خبر ہے  )

 حدیث ۱:
صحیح بخاری شریف میں مسور بن مخرمہ رضی اﷲ تعالیٰ عنہ سے  مروی کہ سبیعہ اسلمیہ رضی اﷲ تعالیٰ عنہا کے  وفات شوہر کے  چند دن بعد بچہ پیدا ہوا نبی ﷺ کی خدمت میں حاضر ہو کر نکاح کی اجازت طلب کی حضور نے  اجازت دیدی نیز اُس میں ہے  کہ عبداﷲ بن مسعود رضی اﷲ تعالیٰ عنہ فرماتے  ہیں کہ سورۂ طلاق ( جس میں حمل کی عدت کا بیان ہے  ) سورۂ بقرہ ( کہ اس میں عدت وفات چار مہینے  دس دن ہے  ) کے  بعد نازل ہوئی یعنی حمل والی کی عدت چار ماہ دس دن نہیں بلکہ وضع حمل ہے  اور ایک روایت میں ہے  کہ میں اس پر مباہلہ کر سکتا ہوں کہ وہ اس کے  بعد نازل ہوئی۔ 
حدیث۲:
امام مالک و شافعی وبیہقی حضرت امیرا لمومنین عمر بن الخطاب رضی اﷲ تعالیٰ عنہ سے  راوی کہ وفات کے  بعد اگر بچہ پیدا ہو گیا اور ہنوز مُردہ چار پائی پر ہو تو عدت پوری ہو گئی۔ 

مسائل فقہیہ

مسئلہ۱:
نکاح زائل ہونے  یا شبہۂ نکاح کے  بعد عورت کا نکاح سے  ممنوع ہونا اور ایک زمانہ تک انتظار کرنا عدّت ہے ۔ 
مسئلہ۲:
نکاح زائل ہونے  کے  بعد اُسوقت عدّت ہے  کہ شوہر کا انتقال ہوا ہو یا خلوت صحیحہ ہوئی ہو۔ زانیہ کے  لئے  عدت نہیں اگر چہ حاملہ ہو اور یہ نکاح کر سکتی ہے  مگر جس کے  زنا سے  حمل ہے  اُس کے  سوا دوسرے  سے  نکاح کرے  تو جب تک بچہ پیدا نہ ہو وطی جائز نہیں ۔ نکاح فاسد میں دخول سے  قبل تفریق ہوئی تو عدت نہیں اور دخول کے  بعد ہوئی تو ہے ۔ ( عامہ کتب)

مسئلہ۳:
جس عورت کامقام بند ہے  اُس سے  خلوت ہوئی تو طلاق کے  بعد عدّت نہیں ۔ ( درمختار)

مسئلہ۴:
عورت کو طلاق دی بائن یا رجعی یا کسی طرح نکاح فسخ ہو گیا اگر چہ یوں کہ شوہر کے  بیٹے  کا شہوت کے  ساتھ بوسہ لیا اور اِن صورتوں میں دخول ہوچکا یا خلوت ہوئی ہو اور اس وقت حمل نہ ہواور عورت کوحیض آتا ہے  تو عدت پورے  تین حیض ہے  جبکہ عورت آزاد ہواور باندی ہو تو دوحیض۔ اور اگر عورت ام ولد ہے  اُس کے  مولیٰ کا انتقال ہو گیا یا اُس نے  آزاد کر دیا تو اس کی عدّت بھی تین حیض ہے ۔ ( درمختار)

مسئلہ۵:
ان صورتوں میں اگر عورت کو حیض نہیں آتا ہے  کہ ابھی ایسے  سِن کو نہیں پہنچی یا سِن ایاس کو پہنچ چکی ہے  یا عمر کے  حسابوں بالغہ ہو چکی ہے  مگر ابھی حیض نہیں آیا ہے  تو عدت تین مہینے  ہے  اور باندی ہے  تو ڈیڑھ ماہ۔ 
مسئلہ۶:
اگر طلاق یا فسخ پہلی تا ریخ کو ہواگر چہ عصر کے  وقت تو چاند کے  حساب سے  تین مہینے  ورنہ ہر مہینہ تیس دن کا قرار دیا جائے  یعنی عدت کے  کلُ دن نوے  ہونگے ۔ ( عالمگیری ْجوہرہ)

مسئلہ۷:
عورت کو حیض آچکا ہے  مگر اب نہیں آتا اور ابھی سِن ایاس کو بھی نہ پہنچی ہے  اس کی عدت بھی حیض سے  ہے  جب تک تین حیض نہ آلیں یا سِن ایاس کو نہ پہنچے  اس کی عدت ختم نہیں ہوسکتی اور اگر حیض آیا ہی نہ تھا اور مہینوں سے  عدت گزاررہی تھی کہ اثنائے  عدّت میں حیض آگیا تو اب حیض سے  عدّت گزارے  یعنی جب تک تین حیض نہ آلیں عدت پوری نہ ہوگی۔ ( عالمگیری)

مسئلہ۸:
حیض کی حالت میں طلاق دی تو یہ حیض عدّت میں شمار نہ کیا جائے  بلکہ اس کے  بعد پورے  تین حیض ختم ہونے  پر عدّت پوری ہوگی۔ ( عامہ کتب)

مسئلہ۹:
جس عورت سے  نکاح فاسد ہوا اور دخول ہو چکا ہو یا جس عورت سے  شبہۃً وطی ہوئی اُس کی عدت فرقت و موت دونوں میں حیض سے  ہے  اور حیض نہ آتا ہو تو تین مہینے ۔ ( جوہرہٗ نیرہ)  اور وہ عورت کسی کی باندی ہو تو عدت ڈیڑھ ماہ۔ ( عالمگیری)

مسئلہ۱۰:
اس کی عورت کسی کی کنیزہے  اس نے  خود خریدلی تو نکاح جاتا رہا مگر عدت نہیں یعنی اُس کو وطی کرنا جائز مگر دوسرے  سے  اسکا نکاح نہیں ہوسکتا جب تک دو حیض نہ گزرلیں ۔ ( عالمگیری)

مسئلہ۱۱:
اپنی عورت کو جوکنیزتھی خریدااور ایک حیض آنے  کے  بعد آزاد کر دیا تو اِس حیض کے  بعد دو حیض اور عدت میں رہے  اور حرہ کا سا سوگ کرے  اور اگر ایک بائن طلاق دیکر خریدی تو ملکِ یمین کی وجہ سے  وطی کرسکتا ہے  اور دو طلاقیں دیں تو بغیر حلالہ وطی نہیں کرسکتا اور اگر دوحیض کے  بعد آزاد کردی تو نکاح کی  وجہ سے  عدت نہیں ہاں عتق کی وجہ سے  عدت گزارے ۔ ( عالمگیری)

مسئلہ۱۲:
جس عورت سے  نابالغ نے  شبہۃً یا نکاح فاسد میں وطی کی اُس پر بھی یہی عدّت ہے  یونہی اگر نا بالغی میں خلوت ہوئی  اور بالغ ہونے  کے  بعد طلاق دی جب بھی یہی عدت ہے ۔ ( ردالمحتار)

مسئلہ۱۳:
نکاح فاسد میں تفریق یا متارکہ کے  وقت سے  عدّت شمار کی جائے  گی متارکہ یہ کہ مرد نے  یہ کہا کہ میں نے  اُسے  چھوڑا یا اُس سے  وطی ترک کی یا اسی قسم کے  اور الفاظ کہے  جب تک متارکہ یا تفریق نہ ہو کتنا ہی زمانہ گزر جائے  عدّت نہیں اگر چہ دل میں ارادہ کرلیا کہ وطی نہ کریگااور اگر عورت کے  سامنے  نکاح سے  انکار کرتا ہے  تویہ متارکہ ہے  ورنہ نہیں لہذا اس کا اعتبار نہیں ۔ ( جوہرہٗ درمختار)

مسئلہ۱۴:
طلاق کی عدّت وقت طلاق سے  ہے  اگرچہ عورت کو اس کی اطلاع نہ ہو کہ شوہر نے  اُسے  طلاق دی ہے  اور تین حیض آنے  کے  بعد معلوم ہواتو عدت ختم ہوچکی اور اگر شوہر یہ کہتا ہے  کہ میں نے  اس کو اتنے  زمانہ سے  طلاق دی ہے  تو عورت اُسکی تصدیق کرے  یا تکذیب عدت  وقت اقرار سے  شمار ہوگی۔ (جوہرہ)

مسئلہ۱۵:
عورت کوکسی نے  خبر دی کہ اُس کے  شوہر نے  تین طلاقیں دیدیں یا شوہر کا خط آیا  اُ س میں اسے  طلاق لکھی ہے  اگر عورت کا غالب گمان ہے  کہ وہ سچ کہتا ہے  یا یہ خط اُسی کا ہے  تو عدّت گزار کر نکاح کرسکتی ہے ۔ ( جوہرہ)

مسئلہ۱۶:
عورت کو تین طلاقیں دیدیں مگر لوگوں پر ظاہر نہ کیا اور دوحیض آنے  کے  بعد عورت سے  وطی کی اور حمل رہ گیا اب اُس نے  لوگوں سے  طلاق دینا بیان کیا تو عدت وضع حمل ہے  اور وضع حمل تک نفقہ اُس پر واجب۔       ( عالمگیری)

مسئلہ۱۷:
طلاق دیکر مُکر گیا عورت نے  قاضی کے  پاس دعویٰ کیا اور گواہ سے  طلاق دینا ثابت کر دیا اور قاضی نے  تفریق کا حکم دیا تو عدت وقت طلاق سے  ہے  اس وقت سے  نہیں ۔ ( عالمگیری)

مسئلہ۱۸ :
پچھلا حیض اگر پورے  دس دن پر ختم ہوا ہے  تو ختم ہوتے  ہی عدّت ختم ہو گئی اگرچہ ابھی غسل نہ کیا بلکہ اگر چہ اتنا وقت بھی ابھی نہیں گزرا ہے  کہ اُس میں غسل کر سکتی اور طلاق رجعی تھی تو شوہر اب رجعت نہیں کرسکتا اور اب یہ عورت نکاح کرسکتی ہے ۔ اور اگر دس دن سے  کم میں ختم ہوا ہے  تو جب تک نہا نہ لے  یا ایک نماز کا پورا وقت نہ گزرلے  عدت ختم نہ ہوگی یہ حکم مسلمان عورت کے  ہیں اور کتابیہ ہو تو بہر حال حیض ختم ہوتے  ہی عدت پوری ہوجائیگی۔ (عالمگیری)

مسئلہ۱۹:
وطی بالشبہہ کی چند صورتیں ہیں ۔ 

(۱) عورت عدت میں تھی اور شوہر کے  سواکسی اور کے  پاس بھیج دی گئی اور یہ ظاہر کیا گیا کہ تیری عورت ہے  اُس نے  وطی کی بعد کو حال کھُلا۔ 

(۲) عورت کو تین طلاقیں دیکر بغیر حلالہ اُس سے  نکاح کرلیا اور وطی کی۔ 

(۳) عورت کو تین طلاقیں دیکر عدت میں وطی کی اور کہتا ہے  کہ میرا گمان یہ تھا کہ اس سے  وطی حلال ہے ۔ 

(۴) مال کے  عوض یا لفظ کنایہ سے  طلاق دی اور عدت میں وطی کی۔ 

(۵) خاوند والی عورت تھی اور شبہۃاًس سے  کسی اور نے  وطی کی پھر شوہر نے  اُس کو طلاق دیدی ان سب صورتوں میں عورت پر دو عدتیں ہیں اور بعد تفریق دوسری عدّت پہلی عدّت میں داخل ہو جائے  گی یعنی اب جو حیض آئیگا دونوں عدتوں میں شمار ہوگا۔ ( جوہرۂ نیرہ)

مسئلہ۲۰:
مطلقہ نے  ایک حیض کے  بعد دوسرے  سے  نکاح کیا اور اس دوسرے  نے  اُس سے  وطی کی پھر دونوں میں تفریق کر دی گئی اور تفریق کے  بعد دوحیض آئے  تو پہلی عدت ختم ہو گئی  مگر ابھی دوسری ختم نہ ہوئی لہذا یہ شخص اُس سے  نکاح کر سکتا ہے  کوئی اور نہیں کرسکتا جب تک بعد تفریق تین حیض نہ آلیں اور تین حیض آنے  پر دونوں عدتیں ختم ہو گئیں ۔ ( عالمگیری)

مسئلہ۲۱:
عورت کو طلاق بائن دی تھی ایک یا دو اور عدت کے  اندر وطی کی اور جانتا تھا کہ وطی حرام ہے  اور حرام ہونے  کا اقرار بھی کرتا ہے  تو ہر بار کی وطی پر عدت ہے  مگر سب متداخل ہونگی اور تین طلاقیں دے  چکا ہے  اور عدت میں وطی کی اور جانتا ہے  کہ وطی حرام ہے  اور مقر بھی ہے  تو اس وطی کیلئے  عدت نہیں ہے  بلکہ مرد کو رجم کا حکم ہے  اور عورت بھی اقرار کرتی ہے  تو اُس پر بھی۔ ( عالمگیری)

مسئلہ۲۲:
موت کی عدت چار مہینے  دس دن ہے  یعنی دسویں رات بھی گزرلے  بشرطیکہ نکاح صحیح ہو دخول ہوا ہو یا نہیں دونوں کا ایک حکم ہے  اگر چہ شوہر نا بالغ ہو یا زوجہ نا بالغہ ہو یونہی اگر شوہر مسلمان تھا اور عورت کتابیہ تو اس کی بھی یہی عدّت ہے   مگر اس عدّت میں شرط یہ ہے  کہ عورت کو حمل نہ ہو۔ ( جوہرہ وغیرہا)

مسئلہ۲۳:
 عورت کنیز ہے  تو اُس کی عدت دو(۲) مہینے  پانچ دن ہے  شوہر آزاد ہو یا غلام کہ عدت میں شوہر کے  حال کالحاظ نہیں بلکہ عورت کے  اعتبار سے  ہے  پھر موت پہلی تاریخ کو ہو تو چاند سے  مہینے  لئے  جائیں ورنہ حرہ کے  لئے  ایک سوتیس دن اور باندی کے  لئے  پینسٹھ (۶۵)دن۔ ( درمختار)

مسئلہ۲۴:
عورت حامل ہے  توعدت وضع حمل ہے  عورت حرہ ہو یا کنیز مسلمہ ہو یا کتا بیہ عدت طلاق کی ہو یا وفات کی یا متارکہ یا  وطی بالشبہ کی حمل ثابت النسب ہو یا زنا کا مثلاًزانیہ حاملہ سے  نکاح کیا اور شوہر مرگیا یا وطی کے  بعد طلاق دی تو عدت وضع حمل ہے ۔ ( درمختار ْعالمگیری  وغیرہما)

مسئلہ۲۵:
وضع حمل سے  عدت پوری ہونے  کے  لئے  کوئی خاص مدت مقرر نہیں موت یا طلاق کے  بعد جس وقت بچہ پیدا ہو عدت ختم ہوجائے  گی اگرچہ ایک منٹ بعد۔ حمل ساقط ہو گیا اور اعضابن چکے  ہیں عدت پوری ہوگئی ورنہ نہیں اور اگر دو یا تین بچے  ایک حمل سے  ہوئے  تو پچھلے  کے  پیدا ہونے  سے  عدت پوری ہوگی۔ ( جوہرہ)

مسئلہ۲۶:
بچہ کا اکثر حصہ باہر آچکا تو رجعت نہیں کر سکتا مگر دوسرے  سے  نکاح اُس وقت حلال ہو گا کہ پورا بچہ پیدا ہولے ۔ ( ردالمحتار)

مسئلہ۲۷:
موت کے  بعد اگر حمل قرار پایا تو عدت وضع حمل سے  نہ ہو گی بلکہ دنوں سے ۔ ( جوہرہ)

مسئلہ۲۸:
 بارہ برس سے  کم عمر والے  کا انتقال ہوااور اُس کی عورت کے  چھ مہینے  سے  کم کے  اندر بچہ پیدا ہوا تو عدت وضع حمل ہے  اور چھ مہینے  یا زائد میں ہوا تو چار مہینے  دس دن اور نسب بہر حال ثابت نہ ہوگا۔ اور اگر شوہر مراہق ہو تو دونوں صورت میں وضع حمل سے  عدت پوری ہو گی اور بچہ ثابت النسب ہے ۔ ( جوہرہ ْ درمختار)

مسئلہ۲۹:
 جو شخص خصی تھا اُس کا انتقال ہوااور اُس کی عورت حاملہ ہے  یا مرنے  کے  بعد حاملہ ہونا معلوم ہوا تو عدت وضع حمل ہے  اور بچہ ثابت النسب ہے ۔ ( جوہرہ)

مسئلہ۳۰:
عورت کو طلاق رجعی دی تھی اور عدت میں مر گیا تو عورت موت کی عدت پوری کرے  اور طلاق کی عدت جاتی رہی خواہ صحت کی حالت میں طلاق دی ہو یا مرض میں ۔ اور اگر بائن طلاق دی تھی یا تین تو طلاق کی عدت پوری کرے  جبکہ صحت میں طلاق دی ہواگر مرض  میں دی ہو تو دونوں عدتیں پوری کرے  یعنی اگر چار مہینے  دس دن میں تین حیض پورے  ہو چکے  تو عدت پوری ہوچکی اور اگر تین  حیض پورے  ہوچکے  ہیں مگر چار مہینے  دس دن پورے  نہ ہوئے  تو ان کو پورا کرے  اور اگر یہ دن پورے  ہوگئے  مگر ابھی تین حیض پورے  نہ ہوئے  تو ان کو پورے  ہونیکا انتظار کرے ۔ ( عامہ کتب)

مسئلہ۳۱:
 عورت کنیز تھی اُسے  رجعی طلاق دی اور عدت کے  اندر آزاد ہوگئی تو حرہ کی عدت پوری کرے  یعنی تین حیض یا تین مہینے  اور طلاق بائن یا موت کی عدت میں آزاد ہو ئی توباندی کی عدت یعنی دو حیض یا ڈیڑھ مہینہ یا دومہینے  پانچ دن۔ (درمختار)

مسئلہ۳۲:
 عورت کہتی ہے  کہ عدت پوری ہوچکی اگر اتنا زمانہ گزرا ہے  کہ پوری ہو سکتی ہے  تو قسم کے  ساتھ اُس کا قول معتبر ہے  اور اگر اتنا زمانہ نہیں گزرا تو نہیں ۔ مہینوں سے  عدّت ہو جب تو ظاہر ہے  کہ اُتنے  دن گزرنے  پر عدت ہو چکی۔ اور حیض سے  ہو تو آزاد عورت کے  لئے  کم از کم ساٹھ دن ہیں اور لونڈی کے  لیئے  چالیس بلکہ ایک روایت میں حرہ کے  لئے  اُنتالیس دن کہ تین حیض کی اقل مدت نو دن ہے  اور دو طہر کی تیس دن اور باندی کے  لئے  اکیس دن کہ دو حیض کے  چھ دن اور ایک طہر درمیان کا پندرہ دن۔ ( درمختار  ردالمحتار)

مسئلہ ۳۳:
 مطلقہ کہتی ہے  کہ عدت پوری ہوگئی کہ حمل تھا ساقط ہو گیا اگر حمل کی مدت اتنی تھی کہ اعضا بن چکے  تھے   تو مان لیا جائیگا ورنہ نہیں  مثلاً نکاح سے  ایک مہینے  بعد طلاق دی اور طلاق کے  ایک ماہ بعد حمل ساقط ہونا بتاتی ہے  تو عدت پوری نہ ہوئی کہ بچے  کے  اعضا چار ماہ میں بنتے  ہیں ۔ (ردالمحتار)

مسئلہ۳۴:
اپنی عورت مطلقہ سے  عدت میں نکاح کیا اور قبل وطی طلاق دیدی تو پورامہر واجب ہوگا اور سرے  سے  عدت بیٹھے  یونہی اگرپہلا نکاح فاسد تھا اور دخول کے  بعد تفریق ہوئی اور عدّت کے  اندر نکاح صحیح کر کے  طلاق دیدی یا دخول کے  بعد کفو نہ ہونے  کی وجہ سے  تفریق ہوئی پھر نکاح کر کے  طلاق دی یا نابالغہ سے  نکاح کرکے  وطی کی پھر طلاق دی اور عدت کے  اندر نکاح کیا اب وہ لڑکی بالغہ ہوئی اور اپنے  نفس کو اختیار کیا یا نا بالغہ سے  نکاح کر کے  وطی کی پھر لڑکی نے  بالغہ ہوکر اپنے  کو اختیار کیا اور عدت کے  اندر پھر اُس سے  نکاح کیااور قبل دخول طلاق دیدی ان سب صورتوں میں دوسرے  نکاح کا پورا مہراور طلاق کے  بعد عدت واجب ہے  اگر چہ دوسرے  نکاح کے  بعد وطی نہیں ہوئی کہ  نکاح اول کی وطی نکاح ثانی میں بھی وطی قرار دی جائیگی۔ ( درمختار  ردالمحتار)

مسئلہ۳۵:
بچہ پیدا ہونے  کے  بعد عورت کو طلاق دی تو جب تک اُسے  تین حیض نہ آلیں دوسرے  سے  نکاح نہیں کرسکتی یا سن ایاس کو پہنچ کر مہینوں سے  عدت پوری کرے  اگر چہ بچہ پیدا ہونے  سے  قبل اُسے  حیض نہ آیا ہو۔ ( درمختار)

سوگْ کا بَیانْ


اﷲ عزوجل فرماتا ہے ۔ 

وَلَاجُنَاحَ عَلَیْکُمْ فِیْماَعَرَّضْتُمْ بِہٖ مِنْ خِطْبَۃِ النِّسَائِ اَوْاَکْنَنَتُمْ فِیْ اَنْفُسِکُمْطعَلِمَ اللّٰہُ اَنَّکُمْ سَتَذْکُرُوْنَھُنَّ وَلٰکِنْ لَّا تُو اَعِدُ وْھُنَّ سِرّاًاِلَّا اَنْ تَقُوْلُوْ اقَوْلاً مَّعْرُوْفاًط وَلَا تَعْزِمُوْ اعُقْدَۃَ النِّکَاحِ حَتّیٰ یَبْلُغَ الْکِتٰبُ اَجَلَہٗ ط وَاعْلَمُوْ ٓااَنَّ اللّٰہَ یَعْلَمُ مَافِیْ اَنْفُسِکُمْ فَاحْذَرُوْہُ ج وَاعْلَمُوْ ٓااَنَّ اللّٰہَ غَفُوْرٌٌ حَلِیْمٌہ


(اور تم پر گناہ نہیں اس میں کہ اشارۃً عورتوں کے  نکاح کا پیغام دویا اپنے  دل میں چھپا رکھو اﷲ کو معلوم ہے  کہ تم اُن کی یاد کروگے  ہاں اُن سے  خفیہ وعدہ مت کر و مگر یہ کہ اُتنی ہی بات کر جو شرع کے  موافق ہے ۔ اور عقد نکاح کا پکا ارادہ نہ کر و جب تک کتاب کا حکم اپنی میعاد کو نہ پہنچ جائے  اور جان لو کہ اﷲ اُس کو جانتا ہے  جو تمھارے  دلوں میں ہے  تو اُس سے  ڈرو اورجان لو کہ اﷲ بخشنے  والا حلم والا ہے  )

 حدیث ۱:
صحیح بخاری و صحیح مسلم میں ام المومنین ام سلمہ رضی اﷲ تعالیٰ عنہا سے  مروی کہ ایک عورت نے  حضور اقدس ﷺ کی خدمت میں حاضر ہو کر عرض کی  کہ میری بیٹی کے  شوہر کی وفات ہوگئی ( یعنی و ہ عدت میں ہے  ) اور اُس کی آنکھیں دُکھتی ہیں کیا اُسے  سرمہ لگائیں ارشاد فرمایا نہیں دو یا تین بار یہی فرمایا کہ نہیں پھر فرمایا کہ یہ تو یہی چار مہینے  دس دن ہیں اور جاہلیت میں تو ایک سال گزرنے  پر مینگنی پھینکا کرتی تھی۔ ( یہ جاہلیت کی رسم تھی کہ سال بھر کی عدت ایک جھونپڑے  میں گزارتی اور نہایت میلے  کچیلے   کپڑے  پہنتی جب سال پورا ہوتا تو وہاں سے  مینگنی پھینکتی ہوئی نکلتی اور اب عدت پوری ہوتی )۔ 
حدیث۲:
صحیحین میں ام المومنین ام حبیبہ و ام المومنین زینب بنت جحش رضی اﷲ تعالیٰ عنہما سے  مروی کہ حضور نے  ارشاد فرمایا جو عورت اﷲ اور قیامت کے  دن پر ایمان رکھتی ہے  اُسے  یہ حلال نہیں کہ کسی میّت پر تین راتوں سے  زیادہ سوگ کرے  مگر شوہر پر کہ چار مہینے  دس دن سوگ کرے ۔ 
حدیث۳:
ام عطیہ رضی اﷲ تعالیٰ عنہا سے  مروی کہ رسول اﷲ ﷺنے  فرمایا کوئی عورت کسی میت پرتین دن سے  زیادہ سوگ نہ کرے  مگر شوہر پر چار مہینے  دس دن سوگ کرے  اور رنگاہوا کپڑا نہ پہنے  مگر وہ کپڑا کہ بُننے  سے  پہلے   اُس کا سوت جگہ جگہ باندھ کر رنگتے  ہیں اور سرمہ نہ لگائے  اور نہ خوشبو چھوئے  مگر جب حیض سے  پاک ہو تو تھوڑا سا عود استعمال کر سکتی ہے  اور ابو داود کی روایت میں یہ بھی ہے  کہ منہدی نہ لگائے ۔ 
حدیث۴:
ابوداود و نسائی نے  ام المؤ منین ام سلمہ رضی اﷲ تعالیٰ عنہا سے  روایت کی کہ حضور ﷺنے  فرمایا جس عورت کا شوہر مر گیا ہے  وہ نہ کسم کا رنگا ہوا کپڑا پہنے  اور نہ گیرو کا رنگا ہوااورنہ زیور پہنے  اور نہ مہندی لگائے  اور نہ سُرمہ۔ 
حدیثد۵:
ابوداودو نسائی اُنھیں سے  راوی کہ جب میرے  شوہر ابوسلمہ رضی اﷲ تعالیٰ عنہ کی وفات ہوئی حضور ﷺ میرے  پاس تشریف لائے  اُس وقت میں نے  مصبر ( ایلوہ ) لگا رکھا تھا فرمایا ام سلمہ یہ کیا ہے  میں نے  عرض کی یہ ایلوہ ہے  اس میں خوشبونہیں فرمایا اس سے  چہرہ میں خوبصورتی پیدا ہوتی ہے  اگر لگانا ہی ہے  تو رات میں لگا لیا کرو اور دن میں صاف کر ڈالا کرو اور خوشبو اور مہندی سے  بال نہ سنوارومیں نے  عرض کی تو کنگھا کرنے  کے  لئے  کیا چیز سرپر لگاؤں فرمایا کہ بیری کے  پتّے  سر پر تھوپ لیا کرو پھر کنگھا کرو۔ 
حدیث ۶:
حضرت ابوسعید خدری رضی اﷲ تعالیٰ عنہ کی بہن کے  شوہر کواُن کے  غلاموں نے  قتل کر ڈالا تھا وہ حضور کی خدمت میں حاضر ہو کر عرض کرتی ہیں کہ مجھے  میکے  میں عدت گزارنے  کی اجازت دی جائے  کہ میرے  شوہر نے  کوئی اپنا مکان نہیں چھوڑا اور نہ خرچ چھوڑا۔ اجازت دیدی پھر بُلا کر فرمایا اُسی گھر میں رہو جس میں رہتی ہو جب تک عدت پوری نہ ہو لہذا اُنھوں نے  چار ماہ دس دن اُسی مکان میں پورے  کئے ۔ 

مسائل فقہیہ 

مسئلہ۱:
سوگ کے  یہ معنی ہیں کہ زینت کو ترک کرے  یعنی ہر قسم کے  زیور چاندی سونے  جواہر وغیرہا کے  اور ہر قسم اور ہر رنگ کے  ریشم کے  کپڑے  اگرچہ سیاہ ہوں نہ پہنے  اورخوشبو کا بدن یا کپڑوں میں استعمال نہ کرے  اور نہ تیل کا استعمال کرے  اگرچہ اُس میں خوشبو نہ ہو جیسے  روغن زیتون اور کنگھا کرنا اور سیاہ سرمہ لگانا۔ یونہی سفید خوشبودار سرمہ لگانا اور مہندی لگانا اور زعفران یا کسم یا گیرو کا رنگا ہوا  یا سُرخ رنگ کا کپڑا پہننا منع ہے  ان سب چیزوں کا ترک واجب ہے ۔ ( جوہرہٗ درمختارْ عالمگیری) یونہی پڑیا کا رنگ گلابی۔ دھانی۔ چمپئی اور طرح طرح کے  رنگ جن میں تزین ہوتا ہے  سب کو ترک کرے ۔ 
مسئلہ۲:
جس کپڑے  کا رنگ پُرانا ہوگیا کہ اب اُسکا پہننا زینت نہیں اُسے  پہن سکتی ہے ۔ یوہیں سیاہ رنگ کے  کپڑے  میں بھی حرج نہیں جبکہ ریشم کے  نہ ہوں ۔ ( عالمگیری)

مسئلہ۳:
عذر کی وجہ سے  اِن چیزوں کا استعمال کر سکتی ہے  مگر اس حال میں اُسکا استعمال زینت کے  قصد سے  نہ ہو مثلاً درد سر کی وجہ سے  تیل لگاسکتی ہے  یا تیل لگانے  کی عادی ہے  جانتی ہے  کہ نہ لگانے  میں دردسر ہو جائیگا تو لگانا جائز ہے ۔ یا دردسر کے  وقت کنگھا کرسکتی ہے  مگر اُس طرف سے  جدھر کے  دندانے  موٹے  ہیں اُدھر سے  نہیں جدھر باریک ہوں کہ یہ بال سنوارنے  کے  لئے  ہوتے  ہیں اور یہ ممنوع ہے ۔ یا سرُمہ لگانیکی ضرورت ہے  کہ آنکھوں میں درد ہے ۔ یا خارشت ہے  تو ریشمی کپڑے  پہن سکتی ہے ۔ یا اُس کے  پاس اور کپڑا نہیں ہے  تو یہی ریشمی یا رنگا ہوا پہنے  مگر یہ ضرور ہے  کہ ان کی اجازت ضرورت کے  وقت ہے  لہذا بقدر ضرورت اجازت ہے  ضرورت سے  زیادہ ممنوع مثلااًنکھ کی بیماری میں سرمہ لگانیکی ضرورت ہو تو یہ لحاظ ضروری ہے  کہ سیاہ سرمہ اُس  وقت لگاسکتی ہے  جب سفید سرمہ سے  کام نہ چلے  اور اگر صرف رات میں لگانا کافی ہے  تو دن میں لگانے  کی اجازت نہیں ۔ ( عالمگیری ْ درمختارْ  ردالمحتار)

مسئلہ۴:
سوگ اُس پر ہے  جو عاقلہ بالغہ مسلمان ہواور موت یا طلاق بائن کی عدت ہو اگر چہ عورت باندی ہو۔ شوہر کے  عنین ہونے  یا عضو تناسل کے  کٹے  ہونے  کی وجہ سے  فرقت ہوئی تو اُس کی عدت میں بھی سوگ واجب ہے ۔ ( درمختار ْ عالمگیری)

مسئلہ۵:
طلاق دینے  والا سوگ کرنے  سے  منع کرتا ہے  یا شوہر نے  مرنے  سے  پہلے  کہدیا تھا کہ سوگ نہ کرنا جب بھی سوگ کرنا واجب ہے ۔ ( درمختار)

مسئلہ۶:
نابالغہ و مجنونہ و کا فرہ پر سوگ نہیں ۔ ہاں اگر اثنائے  عدت میں نابالغہ بالغہ ہوئی مجنونہ کا جنون جاتا رہا اورکافرہ مسلمان ہوگئی تو جو دن باقی رہ گئے  ہیں اُن میں سوگ کرے ۔ ( ردالمحتار)

مسئلہ۷:
 ام ولد کو اُس کے  مولیٰ نے  آزاد کر دیا یا مولیٰ کا انتقال ہو گیا تو عدّت بیٹھے  گی مگر اس عدت میں سوگ واجب نہیں ۔ یونہی نکاح فاسد اور وطی بالشبہہ اور طلاق رجعی کی عدت میں سوگ نہیں ۔ ( جوہرہ عالمگیری)

مسئلہ۸:
 کسی قریب کے  مرجانے  پر عورت کو تین دن تک سوگ کرنے  کی اجازت ہے  اس سے  زائد کی نہیں اور عورت شوہر والی ہو تو شوہر اس سے  بھی منع کرسکتا ہے ۔ ( ردالمحتار)

مسئلہ۹:
کسی کے  مرنے  کے  غم میں سیاہ کپڑے  پہننا جائز نہیں مگر عورت کو تین دن تک شوہر کے  مرنے  پر غم کی وجہ سے  سیاہ کپڑے  پہننا جائز ہے  اور سیاہ کپڑے  غم ظاہر کرنے  کیلئے  نہ ہوں تو مطلقاً جائز ہیں ۔ ( درمختارْ  ردالمحتار)

مسئلہ۱۰:
عدت کے  اندر چار پائی پر سو سکتی ہے  کہ یہ زینت میں داخل نہیں ۔ 
مسئلہ۱۱:
 جو عورت عدّت میں ہو اُس کے  پاس صراحۃً نکاح کا پیغام دینا حرام ہے  اگر چہ نکاح فاسد یا عتق کی عدت میں ہوا ور موت کی عدت ہو تو اشارۃً کہہ سکتے  ہیں اور طلاق رجعی یا بائن یا فسخ کی عدت میں اشارۃًبھی نہیں کہہ سکتے  اور وطی بالشبہہ یا نکاح فاسد کی عدت میں اشارۃً کہہ سکتے  ہیں اشارۃً کہنے  کی صورت یہ ہے  کہ کہے  میں نکاح کرنا چاہتاہوں مگر یہ نہ کہے  کہ تجھ سے  ورنہ صراحت ہو جائیگی یا کہے  میں ایسی عورت سے  نکاح کرنا چاہتا ہوں جس میں یہ یہ وصف ہوں اور وہ اوصاف بیان کرے  جو اس عورت میں ہیں یا مجھے  تجھ جیسی کہاں ملیگی۔ ( درمختار ْ عالمگیری)

مسئلہ۱۲:
جو عورت طلاق رجعی یا بائن کی عدت میں ہے  یا کسی وجہ سے  فرقت ہوئی اگرچہ شوہر کے  بیٹے  کا بوسہ لینے  سے  اوراس کی عدت میں ہو یا خلع کی عدت میں ہو اگرچہ نفقۂ عدت پر خلع ہوا ہو یا اس پر خلع ہوا کہ عدت میں شوہر کے  مکان میں نہ رہے  گی تو ان عورتوں کو گھر سے  نکلنے  کی اجازت نہیں نہ دن میں نہ رات میں جبکہ آزاد ہوں یا لونڈی ہوجو شوہر کے  پاس  رہتی ہے  اور عاقلہ بالغہ مسلمہ ہو اگرچہ شوہر نے  اُسے  باہر نکلنے  کی اجازت بھی دی ہو۔ اور نابالغہ لڑکی طلاق رجعی کی عدت میں شوہر کی اجازت سے  باہر جاسکتی ہے  اور بغیر اجازت نہیں اور نا بالغہ بائن طلاق کی عدت میں اجازت وبے  اجازت دونوں صورت میں جاسکتی ہے  ہاں اگر قریب البلوغ ہے  تو بغیر اجازت نہیں جاسکتی اور عورت پگلی یا بوہری یاکتابیہ ہے  تو جاسکتی ہے  مگر شوہر کو منع کرنے  کا حق ہے ۔ مرد و عورت مجوسی تھے  شوہر مسلمان ہو گیا اور عورت نے  اسلام لانے  سے  انکار کیا اور فرقت ہوگئی اور مدخولہ تھی لہذا عدت بھی واجب ہوئی تو عدت کے  اندر اُس کا شوہر نکلنے  سے  منع کرسکتا ہے ۔ مولیٰ نے  ام ولدکو آزاد کیا تو اس عدت میں باہر جاسکتی ہے  اور نکاح فاسد کی عدت میں نکلنے  کی اجازت ہے  مگر شوہر منع کر سکتا ہے ۔         ( عالمگیریْ  درمختار)

مسئلہ۱۳:
چند مکان کا ایک صحن ہواور وہ سب مکان شوہر کے  ہوں تو صحن میں آسکتی ہے  اور وں کے  ہوں تو نہیں ۔ (درمختار )

مسئلہ۱۴:
اگر کرایہ کے  مکان میں رہتی تھی جب بھی مکان بدلنے  کی اجازت نہیں شوہر کے  ذمہ زمانۂ عدت کا کرایہ ہے  اور اگر شوہر غائب ہے  اور عورت خود کرایہ دے  سکتی ہے  جب بھی اُسی میں رہے ۔ ( ردالمحتار)

مسئلہ۱۵:
 موت کی عدت میں اگر باہر جانے  کی حاجت ہو کہ عورت کے  پاس بقدر کفایت مال نہیں اور باہر جا کر محنت مزدوری کرکے  لائیگی تو کام چلے  گا تو اسے  اجازت ہے  کہ دن میں اور رات کے  کچھ حصّے  میں باہر جائے  اور رات کا اکثر حصّہ اپنے  مکان میں گزارے  مگر حاجت سے  زیادہ باہر ٹھہرنے  کی اجازت نہیں ۔ اور اگر بقدر کفایت اس کے  پاس خرچ موجود ہے  تو اسے  بھی گھر سے  نکلنا مطلقاً منع ہے  اور اگر خرچ موجود ہے  مگر باہر نہ جائے  تو کوئی نقصان پہنچے  گا مثلاً زراعت کا کوئی دیکھنے  بھالنے  والا نہیں اور کوئی ایسا نہیں جسے  اس کام پر مقرر کرے  تو اس کے  لیئے  بھی جاسکتی ہے  مگر رات کو اُسی گھر میں رہنا ہوگا۔ ( درمختار ْ ردالمحتار) یوہیں کوئی سودالانے  والا نہ ہوتو اس کے  لیئے  بھی جاسکتی ہے ۔ 
مسئلہ۱۶:
موت یا فرقت کے  وقت جس مکان میں عورت کی سکونت تھی اُسی مکان میں عدت پوری کرے  اور یہ جو کہا گیاہے  کہ گھر سے  باہر نہیں جاسکتی اس سے  مراد یہی گھر ہے  اور اس گھر کو چھوڑکر دوسرے  مکان میں بھی سکونت نہیں کرسکتی  مگر بضرورت اور ضرورت کی صورتیں ہم آگے  لکھیں گے  آج کل معمولی باتوں کو جس کی کچھ حاجت نہ ہو محض طبیعت کی خواہش کو ضرورت بولا کرتے  ہیں وہ یہاں مراد نہیں بلکہ ضرورت وہ ہے  کہ اُس کے  بغیر چارہ نہ ہو۔ 
مسئلہ۱۷:
 عورت اپنے  میکے  گئی تھی یا کسی کام کے  لئے  کہیں اور گئی تھی اُس وقت شوہر نے  طلاق دی یا مر گیا تو فوراً بلا توقف وہاں سے  واپس آئے ۔ ( عالمگیری)

مسئلہ۱۸:
 جس مکان میں عدت گزارنا واجب ہے  اُس کو چھوڑ نہیں سکتی مگر اُس وقت کہ اسے  کوئی نکال دے  مثلاً  طلاق کی عدت میں شوہر نے  گھر میں سے  اس کو نکالدیا  یا کرایہ کامکان ہے  اور عدّت عدتِ وفات ہے  مالک مکان کہتا ہے  کہ کرایہ دے  یا مکان خالی کر اور اس کے  پاس کرایہ نہیں یا وہ مکان شوہر کا ہے  مگر اس کے  حصّہ میں جتنا پہنچا ہو قابل سکونت نہیں  اور ورثہ اپنے  حصّہ میں اسے  رہنے  نہیں دیتے  یا کرایہ مانگتے  ہیں اور پاس کرایہ نہیں ۔ یا مکان ڈھ رہا ہو یا ڈھنے  کا خوف ہو یا چوروں کاخوف ہو مال تلف ہو جانیکا اندیشہ ہے  یا آبادی  کے  کنارے  مکان ہے  اور مال وغیرہ کا اندیشہ ہے  تو ان صورتوں میں مکان بدل سکتی ہے ۔ اور اگر کرایہ کا مکان ہواور کرایہ دے  سکتی ہے  یا ورثہ کو کرایہ دے  کر رہ سکتی ہے  تو اُسی میں رہنا لازم ہے ۔ اور اگر حصہ اتنا ملا کہ اس کے  رہنے  کے  لئے  کافی ہے  تو اُسی میں رہے  اور دیگر ورثۂ شوہر جن سے  پردہ فرض ہے  اُن سے  پردہ کرے  اور اگر اُس مکان میں نہ چور کا خوف ہے  نہ پڑوسیوں کا مگر اُس میں کوئی اور نہیں ہے  اور تنہا رہتے  خوف کرتی ہے  تو اگر خوف زیادہ ہو مکان بدلنے  کی اجازت ہے  ورنہ نہیں اور طلاق بائن کی عدت ہے  اور شوہر فاسق ہے  اور کوئی وہاں ایسا نہیں کہ اگر اُس کی نیت بد ہو تو روک سکے  ایسی حالت میں مکان بدل دے ۔ ( عالمگیری ْ درمختار  وغیرہما)

مسئلہ۱۹:
 وفات کی عدت میں اگر مکان بدلنا پڑے  تو اُس مکان سے  جہاں تک قریب کا میسر آسکے  اُسے  لے  اور عدت طلاق  کی ہو تو جس مکان میں شوہر اُسے  رکھنا چاہے  اور اگر شوہر غائب ہے  تو عورت کو اختیار ہے ۔            ( عالمگیری)

مسئلہ۲۰:
 جب مکان بدلا تو دوسرے  مکان کا وہی حکم ہے  جو پہلے  کا تھا یعنی اب اس مکان سے  باہر جانے  کی اجازت نہیں مگر عدت وفات میں بوقت حاجت بقدر حاجت جس کا ذکر پہلے  ہوچکا۔ ( عالمگیری)

مسئلہ۲۱:
طلاق بائن کی عدت میں یہ ضروری ہے  کہ شوہر و عورت میں پردہ ہو یعنی کسی چیزسے  آڑ کر دی جائے  کہ ایک طرف شوہر رہے  اور دوسری طرف عورت۔ عورت کا اُسکے  سامنے  اپنا بدن چھپانا کافی نہیں اس واسطے  کہ عورت اب اجنبیہ سے  خلوت جائز نہیں بلکہ یہاں فتنہ کا زیادہ اندیشہ ہے  اور اگر مکان میں تنگی ہواتنا نہیں کہ دونوں الگ الک رہ سکیں تو شوہر اُتنے  دنوں تک مکان چھوڑدے  یہ نہ کرے  کہ عورت کو دوسرے  مکان میں بھیج دے  اور خود اس میں رہے  کہ عورت کو مکان بدلنے  کی بغیر ضرورت اجازت نہیں ۔ اور اگر شوہر فاسق ہو تو اُسے  حکماً  اُس مکان سے  علیحدہ کر دیا جائے  اور اگر نہ نکلے  تو اُس مکان میں کوئی ثقہ عورت رکھ دی جائے  جو فتنہ روکنے  پر قادر ہو اور اگررجعی کی عدت ہو تو پردہ کی کچھ حاجت نہیں اگرچہ شوہر فاسق ہو کہ یہ نکاح سے  باہر نہ ہوئی۔ (درمختارْ  ردالمحتار)

مسئلہ۲۲:
تین طلاق کی عدت کا بھی وہی حکم ہے  جو طلاق بائن کی عدت کا ہے ۔ زن و شوہراگر بڑھیا بوڑھے  ہوں اور فرقت واقع ہوئی اور اُن کی اولادیں ہوں جن  کی مفارقت گوار انہ ہو تو دونوں ایک مکان میں رہ  سکتے  ہیں جبکہ زن وشوہر کی طرح نہ رہتے  ہوں ۔ ( درمختار)

مسئلہ۲۳:
 سفر میں شوہر نے  طلاق بائن دی یا اُس کا انتقال ہوااب وہ جگہ شہر ہے  یا نہیں اور وہاں سے  جہاں جانا ہے  مدت سفر ہے  یا نہیں اور بہر صورت مکان مدت سفر ہے  یا نہیں اگر کسی طرف مسافت سفر نہ ہو تو عورت کو اختیار ہے  وہاں جائے  یا گھر واپس آئے  اُسکے  ساتھ محرم ہو یا نہ ہو مگر بہتر یہ ہے  کہ گھر واپس آئے  اور اگر ایک طرف مسافت سفر ہے  اور دوسرے  طرف نہیں تو جدھر مسافت سفر نہ ہو اُس کو اختیار کرے  اور اگر دونوں طرف مسافت سفر ہے  اور وہاں آبادی نہ ہو تو اختیار ہے  جائے  یا واپس آئے  ساتھ میں محرم ہو یانہ ہو اور بہتر گھر واپس آنا ہے  اور اگر اس وقت شہر میں ہے  تو وہیں عدت پوری کرے  محرم یا بغیر محرم نہ ادھر آسکتی ہے  نہ اُدھر جاسکتی اور اگر اس وقت جنگل میں ہے  مگر راستہ میں گاؤں یا شہر ملے  گا اور وہاں ٹھہر سکتی ہے  کہ مال یا آبرو کا اندیشہ نہیں اور ضرورت کی چیزیں وہاں ملتی ہوں تو وہیں عدت پوری کرے  پھر محرم کے  ساتھ وہاں سے  سفر کرے ۔    ( درمختارْ  عالمگیری)

مسئلہ ۲۴:
عورت کو عدت میں شوہر سفر میں نہیں لیجاسکتا اگر چہ وہ رجعی کی عدت ہو( درمختار)

مسئلہ۲۵:
رجعی کی عدت کے  وہی احکام ہیں جو بائن کے  ہیں مگر اس کے  لیئے  سوگ نہیں اور سفر میں رجعی طلاق دی تو شوہر ہی کے  ساتھ رہے  اور کسی طرف مسافت سفر ہے  تو اُدھر نہیں جاسکتی۔ ( درمختار)

ثبوت نسَبْ  کا  بَیانْ


حدیث میں فر مایا بچہ اُس کے  لیئے  ہے  جس کا فراش ہے ۔ ( یعنی عورت جس کی منکوحہ یا کنیزہو)اور زانی کے  لیئے  پتھر ہے ۔ 
سائل فقہیہ

مسئلہ ۱:
 حمل کی مدت کم سے  کم چھ مہینے  ہے  اور زیادہ سے  زیادہ دوسال لہذا جو عورت طلاق رجعی کی عدت میں ہے  اور عدت پوری ہونے  کا عورت نے  اقرار نہ کیا ہو اور بچّہ پیدا ہوا تو نسب ثابت ہے  اور اگر عدت پوری ہونے  کا اقرار کیا اور وہ مدت اتنی ہے  کہ اُس میں عدت پوری ہوسکتی ہے  اور وقت اقرار سے  چھ مہینے  کے  اندر بچہّ پیدا ہوا جب بھی نسب ثابت ہے  کہ بَچّہ پیدا ہونے  سے  معلوم ہو کہ عورت کا اقرار غلط تھااور ان دونوں صورتوں میں ولادت سے  ثابت ہوا کہ شوہر نے  رجعت کرلی ہے  جبکہ وقت طلاق سے  پورے  دو(۲) برس یا زیادہ میں بچّہ پیدا ہوا اور دو برس سے  کم میں پیدا ہوا تو رجعت ثابت نہ ہوئی ممکن ہے  کہ طلاق دینے  سے  پہلے  کا حمل ہو اور اگر وقت اقرار سے  چھ مہینے  پر بچہ پیدا ہوا تو نسب ثابت نہیں یونہی طلاق بائن یا موت کی عدت پوری ہونے  کا عورت نے  اقرارکیا اور وقت اقرار سے  چھ مہینے  سے  کم میں بچہ پیدا ہوا تو نسب ثابت ہے  ورنہ نہیں ۔ ( درمختار  وغیرہ عامہ کتب)

مسئلہ۲: 
 جس عورت کو بائن طلاق دی اور وقت طلاق سے  دو (۲) برس کے  اندر بچہ پیدا ہوا تو نسب ثابت ہے  اور دو برس کے  بعد پیدا ہوا تو نہیں مگر جبکہ شوہر اُس بچہ کی نسبت کہے  کہ یہ میرا ہے  یا ایک بچہ دو(۲) برس کے  بعد پیدا ہوا دوسرا بعد میں تو دونوں کا نسب ثابت ہو جائیگا۔ ( درمختار)

مسئلہ۳:
 وقت نکاح سے  چھ مہینے  کے  اندر بچہ پیدا ہوا تو نسب ثابت نہیں اور چھ مہینے  یا زیادہ پر ہوا تو ثابت ہے  جبکہ شوہر اقرار کرے  یا سکوت اور اگر کہتاہے  کہ بچہ پیدا ہی نہ ہوا تو ایک عورت کی گواہی سے  ولادت ثابت ہو جائیگی۔ اور اگر شوہر نے  کہا تھا کی جب تو جنے  تو تجھ کو طلاق اور عورت بچہ پیدا ہونا بیان کرتی ہے  اور شوہر انکار کرتا ہے  تو دومرد یا ایک مرد اور دو(۲) عورتوں کی گواہی سے  طلاق ثابت ہوگی تنہا جنائی کی شہادت ناکافی ہے ۔ یونہی اگر شوہر نے  حمل کا اقرار کیا تھا یا حمل ظاہر تھا جب بھی طلاق ثابت ہے ۔ اور نسب ثابت ہونے  کے  لئے  فقط جنائی کا قول کافی ہے ۔ ( جوہرہ) اور اگر دو بچے  پیدا ہوئے  ایک چھ مہینے  کے  اندر دوسرا  چھ مہینے  پر یا چھ مہینے  کے  بعد تو دونوں میں کسی کا نسب ثا بت نہیں ۔ ( عالمگیری)

مسئلہ۴:
 نکاح میں جہاں نسب ثابت ہونا کہا جاتا ہے  وہاں کچھ یہ ضرور نہیں کہ شوہر دعوٰے  کرے  تو نسب ہوگا بلکہ سکوت سے  بھی نسب ثابت ہوگا اور اگر انکار کرے  تو نفی نہ ہوگی جب تک لعان نہ ہو اور اگر کسی وجہ سے  لعان  نہ ہوسکے  جب بھی ثابت ہوگا۔ ( عالمگیری) 

مسئلہ۵:
نا بالغہ کو اُس کے  شوہر نے  بعد دخول طلاق رجعی دی اور اُس نے  حاملہ ہونا ظاہر کیا تو اگر ستائیس مہینے  کے  اندر بچہ پیدا ہوا تو ثابت النسب ہے ۔ اور طلاق بائن میں دو برس کے  اندر ہوگاتو ثابت ورنہ نہیں ۔ اور اگر اُس نے  عدت پوری ہونیکا اقرار کیا ہے  تو وقت اقرار سے  چھ مہینے  کے  اندر ہوگا تو ثابت ہے  ورنہ نہیں ۔ اور اگر نہ حاملہ ہونا ظاہر کیا نہ عدت پوری ہونے  کا اقرار کیا بلکہ سکوت کیا تو سکوت کا وہی حکم ہے  جو عدت پوری ہونے  کے  اقرار کا ہے ۔ ( عالمگیری)

مسئلہ۶:
 شوہر کے  مرنے  کے  وقت سے  دوبرس کے  اندر بچہ پیدا ہوگا تونسب ثابت ہے  ورنہ نہیں یہی حکم صغیرہ کا ہے  جبکہ حمل کا اقرار کرتی ہو اور اگر عورت صغیرہ ہے  جس نے  نہ حمل کا اقرار کیا نہ عدت پوری ہونے  کا اور دس مہینے  دس دن سے  کم ہوا تو ثابت ہے  ورنہ نہیں اور اگر عدت پوری ہونے  کا اقرار کیا اور وقت اقرار یعنی چارمہینے  دس دن کے  بعد اگر چھ مہینے  کے  اندر پیدا ہوا تو ثابت ہے  ورنہ نہیں ۔ ( درمختار)

مسلہ۷:
 عورت نے  عدت وفات میں پہلے  یہ کہا مجھے  حمل نہیں پھر دوسرے  دن کہا حمل ہے  تو اُس کا قول مان لیا جائیگا اور اگر چار مہینے  دس دن پورے  ہونے  پر کہا کہ حمل نہیں ہے  پھر حمل  ظاہر کیا تو اُس کا قول نہیں مانا جائیگا مگر جبکہ شوہر کی موت سے  چھ مہینے  کے  اندر بچہ پیدا ہوتو اُس کا وہ اقرار کہ عدت پوری ہوگئی باطل سمجھا جائیگا۔      ( خانیہ)

مسئلہ۸ :
 طلاق یا موت کے  بعد دو(۲) برس کے  اندر بچہ پیدا ہوااور شوہر یا اُس کے  ورثہ بچہ پیداہونے  سے  انکار کرتے  ہیں اور عورت دعویٰ کرتی ہے  تو اگر حمل ظاہر تھا یا شوہر نے  حمل کا اقرار کیا تھا تو ولادت ثابت ہے  اگر چہ جنائی  بھی شہادت نہ دے  اور وہ ثابت النسب ہے  اور اگر نہ حمل ظاہر تھا نہ شوہر نے  حمل کا اقرار کیا تھا تو اُس وقت ثابت ہوگا کہ دو مرد یا ایک مردْ دو عورت گواہی دیں ۔ اور مرد کس طرح گواہی دیں گے  اس کی صورت یہ ہے  کہ عورت تنہا مکان میں گئی اور اُس مکان میں کوئی ایسا بچہ نہ تھا اور بچہ لئے  ہوئے  باہر آئی یا مرد کی نگاہ اچانک پڑگئی دیکھا کہ اُس کے  بچہ پیدا ہورہا ہے  اور قصد اً نگاہ کی تو فاسق ہے  اور اُس کی گواہی مردود۔ (درمختارْ  ردالمحتار)

مسئلہ۹:
 شوہر بچہ پیدا ہونے  کااقرار کرتا ہے  مگر کہتا ہے  کہ یہ بچّہ نہیں ہے  تو اُس کے  ثبوت کے  لیئے  جنائی کی شہادت کافی ہے ۔ (درمختار)

مسئلہ۱۰:
 عدت وفات میں بچہ پیدا ہوااور بعض ورثہ نے  تصدیق کی تو اس کے  حق میں نسب ثابت ہوگیا پھر اگر یہ عادل ہے  اور اسکے  ساتھ کسی اور وارث قابل شہادت نے  بھی تصدیق کی یا کسی اجنبی نے  شہادت دی تو ورثہ اور غیر سب کے  حق میں نسب ثابت ہو گیا یعنی مثلاً اگر اس لڑکے  نے  دعویٰ کیا کہ میرے  باپ کے  فلاں شخص پر اتنے  روپے  دَین ہیں تو دعویٰ سُننے  کے  لیئے  اسکی حاجت نہیں کہ وہ اپنا نسب ثابت کرے  اور اگر تنہا ایک وارث تصدیق کرتا ہے  یا چند ہوں مگر عادل نہ ہوں تو فقط ان کے  حق میں ثابت ہے  اوروں کے  حق میں ثابت نہیں  یعنی مثلاً اگر دیگر ورثہ اس صورت میں انکار کرتے  ہوں تو اولاد ہونے  کی وجہ سے  ان کے  حصوں میں کوئی کمی نہ ہوگی اور وارث اگر تصدیق کریں تو ان کے  لیئے  اقرار کرنے  میں لفظ شہادت اور مجلس قاضی وغیرہ کچھ شرط نہیں مگر اوروں کے  حق میں ان کا اقرار اُس وقت مانا جائیگا جب عادل ہوں ہاں اگر اس وارث کے  ساتھ کوئی غیر وارث ہے  تو اُس کا فقط یہ کہ دینا کافی نہ ہو گا کہ یہ فلاں کا لڑکا ہے  بلکہ لفظ شہادت اور مجلس حکم وغیرہ و ہ سب امور جوشہادت میں شرط ہیں اس کے  لئے  شرط ہیں ۔ ( درمختارْ  ردالمحتار)

مسئلہ۱۱:
بچہ پیدا ہوا عورت کہتی ہے  کہ نکاح کو چھ مہینے  یا زائد کا عرصہ گزرا اور مرد کہتا ہے  کہ چھ مہینے  نہیں ہوئے  تو عورت کو قسم کھلائیں قسم کے  ساتھ اس کا قول معتبر ہے  اور شوہر یا اس کے  ورثہ گواہ پیش کرنا چاہیں تو گواہ نہ سنے  جائیں ۔  ( درمختارْ  ردالمحتار)

مسئلہ۱۲:
کسی لڑکے  کی نسبت کہا یہ میرا بیٹا ہے  اور اُس شخص کا انتقال ہو گیا اور اُس لڑکے  کی ماں جس کا حرہ و مسلمہ ہونا معلوم ہے  یہ کہتی ہے  کہ میں اُس کی عورت ہوں اور یہ اُسکا بیٹا تو دونوں وارث ہونگے  اور اگر عورت کا آزاد ہونا مشہور نہ ہو یا پہلے  وہ باندی تھی اور اب آزاد ہے  اور یہ نہیں معلوم کہ علوق کے  وقت آزاد تھی یا نہیں اور ورثہ کہتے  ہیں  تو اُس کی ام ولد تھی تو وارث نہ ہوگی یونہی اگر ورثہ کہتے  ہیں کہ  تو اُس کے  مرنے  کے  وقت نصرانیہ تھی اور اُس وقت اُس عورت کو مسلمان ہونا مشہورنہیں ہے  جب بھی وارث نہ ہوگی۔ (عالمگیری وغیرہ)

مسئلہ۱۳:
 عورت کا بچہ خود عورت کے  قبضہ میں ہے  شوہر کے  قبضہ میں نہیں اُس کی نسبت عورت یہ کہتی ہے  کہ یہ لڑکا میرے  پہلے  شوہر سے  ہے  اس کے  پیدا ہونے  کے  بعد میں نے  تجھ سے  نکاح کیا اور شوہر کہتا ہے  کہ میر ا ہے  میرے  نکاح میں پیدا ہوا تو شوہر کا قول معتبر ہے ۔ (عالمگیری) 

مسئلہ۱۴:
کسی عورت سے  زنا کیا پھر اُس سے  نکاح کیا اور چھ مہینے  یا زائد میں بچہ پیدا ہوا تو نسب ثابت ہے  اور کم میں ہو تو نہیں اگر چہ شوہر کہے  کہ یہ زنا سے  میر ا بیٹا ہے ۔ ( عالمگیری)

مسئلہ۱۵:
نسب کا ثبوت اشارہ سے  بھی ہوسکتا ہے  اگر چہ بولنے  پر قادر ہو۔ ( عالمگیری)

مسئلہ۱۶:
کسی نے  اپنے  نا بالغ لڑکے  کا نکاح کسی عورت سے  کر دیا اور لڑکا اتنا چھوٹا ہے  کہ نہ  جماع کر سکتا ہے  نہ اُس سے  حمل ہو سکتا ہے  اور عورت کے  بچہ پیدا ہوا تو نسب ثابت نہیں اور اگر لڑکا مراہق ہے  اور اُس کی عورت کے  بچہ پیدا ہوا تو نسب ثابت ہے ۔ ( عالمگیری)

مسئلہ۱۷:
 اپنی کنیز سے  وطی کرتا ہے  اور بچہ پید ا ہوا تو اُس کا نسب اُس وقت ثابت ہوگا کہ یہ اقرار کرے  کہ میرا بچہ ہے  اور  وہ لونڈی ام ولد ہوگئی اب اس کے  بعد جو بچے  پیدا ہونگے  اُن میں اقرار کی حاجت نہیں مگر یہ ضرور ہے  کہ نفی کرنے  سے  منتفی ہوجائے  گا مگر نفی سے  اُس وقت منتفی ہوگا کہ زیادہ زمانہ نہ گزرا ہو نہ قاضی نے  اُس کے  نسب کا حکم دیدیا ہواور ان میں کوئی بات پائی گئی تو نفی نہیں ہو سکتی۔ اور مدبرہ کے  بچہ کا نسب بھی اقرار سے  ثابت ہوگا۔ منکوحہ کے  بچہ کا نسب ثابت ہونے  کیلئے  اقرار کی حاجت نہیں بلکہ انکار کی صورت میں لعان کرنا ہوگا اور جہاں لعان نہیں وہاں انکار سے  بھی کام نہ چلے  گا۔ ( عالمگیریْ  ردالمحتار)

بچّہ کی پرورشْ کا بَیانْ 

 حدیث ا:
امام احمد و ابوداود عبداﷲ بن عمرورضی اﷲ تعالیٰ عنہما سے  راوی کہ ایک عورت نے  حضور ﷺ سے  عرض کی یا رسول اﷲ ﷺ میرا یہ لڑکا ہے  میرا پیٹ اس کے  لیئے  ظرف تھا اور میرے  پستان اس کے  لیئے  مشک اورمیری گوداس کی محافظ تھی اور اس کے  باپ نے  مجھے  طلاق دیدی اور اب اسکو مجھ سے  چھیننا چاہتا ہے  حضور ﷺ نے  ارشاد فرمایا تو زیا دہ حقدار ہے  جب تک تو نکاح نہ کرے ۔ 
حدیث ۲:
صحیحین میں برائن عازب رضی اﷲ تعالیٰ عنہ  سے  مروی کہ صلح حدیبیہ کے  بعد دوسرے  سال میں جب حضور اقدس ﷺ عُمرۂ قضا سے  فارغ ہو کر مکہ مُعظمہ سے  روانہ ہوئے  تو حضرت حمزہ رضی اﷲ تعالیٰ عنہ کی صاحبزادی چچا چچا کہتی پیچھے  ہو لیں ۔ حضرت علی رضی اﷲ تعالیٰ عنہ نے  اُنھیں لے  لیا اور ہاتھ پکڑ لیا پھر حضرت علی و زید بن حارثہ و جعفر طیار رضی اﷲ تعالیٰ عنہم میں ہر ایک نے  اپنے  پاس رکھنا چاہا حضرت علی رضی اﷲ تعالیٰ عنہ نے  کہا میں نے  ہی اسے  لیا اور میرے  چچا کی لڑکی  ہے  اور حضرت جعفر رضی اﷲ تعالیٰ عنہ نے  کہا میرے  چچا کی لڑکی ہے  اور اس کی خالہ میری بی بی ہے  اور حضرت زید رضی اﷲ تعالیٰ عنہ نے  کہا میرے  ( رضاعی ) بھائی کی لڑکی ہے  حضور اقدس ﷺ نے  لڑکی خالہ کو دلوائی  اور فرمایا کہ خالہ بمنزلہ ماں کے  ہے  اور حضرت علی سے  فرمایا کہ تم مجھ سے  ہو اور میں تم سے  اور حضرت جعفر سے  فرمایا کہ تم میری صورت اور سیرت میں مشابہ ہواور حضرت زید سے  فرمایا کہ تم ہمارے  بھائی اور ہمارے  مولیٰ ہو۔ 
سائل فقہیہ

مسئلہ۱:
بچہ کی پر ورش  کا حق ماں کے  لئے  ہے  خواہ وہ نکاح میں ہو یا نکاح سے  باہر ہوگئی ہو ہاں اگر وہ مرتدہ ہوگئی تو پرورش نہیں کرسکتی یا کسی فسق میں مبتلا ہے  جس کی وجہ سے  بچّہ کی تربیت میں فرق آئے  مثلاًزانیہ یا چور یا نوحہ کرنے  والی ہے  تو اُس کی پرورش میں نہ دیا جائے  بلکہ بعض فقہانے  فرمایا اگر وہ نماز کی پابندنہیں تو اُسکی      پر ورش میں بھی نہ دیا جائے  مگر اصح یہ ہے  کہ اُس کی پرورش میں اُس وقت تک رہے  گا کہ نا سمجھ ہو جب کچھ سمجھنے  لگے  تو علیٰحدہ کر لیں کہ بچہ ماں کو دیکھ کر وہی عادت اختیار کریگا جو اُس کی ہے  یونہی ماں کی پرورش میں اُسوقت بھی نہ دیاجائے  جبکہ بکثرت بچہ کو چھوڑ کر اِدھر اُدھر چلی جاتی ہو اگر چہ اُسکا جانا کسی گناہ کے  لیئے  نہ ہو مثلاًوہ عورت مُردے  نہلاتی ہے  یا جنائی ہے  یا اور کوئی ایسا کام کرتی ہے  جس کی وجہ سے  اُسے  اکثر گھر سے  باہر جانا پڑتا ہے  یاوہ عورت کنیزیا ام ولدیا مدبرہ ہو یا مکاتبہ ہو جس سے  قبل عقد کتابت بچہ پیدا ہوا جبکہ وہ بچہ آزادہو اور اگر آزاد نہ ہو تو حق پرورش مولیٰ کے  لئے  ہے  کہ اُس کی ملک ہے  مگر اپنی ماں سے  جُدا نہ کیا جائے ۔         ( عالمگیری ْدرمختارْ  ردالمحتار  وغیرہا)

مسئلہ۲:
اگر بچہ کی ماں نے  بچہ کے  غیر محرم سے  نکاح کر لیا تو اسے  پرورش کاحق نہ رہا اور اس کے  محرم سے  نکاح کیا تو حق پر ورش باطل نہ ہوا۔ غیر محرم سے  مراد وہ شخص ہے  کہ نسب کی جہت سے  بچہ کیلئے  محرم نہ ہو اگرچہ رضاع کی جہت سے  محرم ہو جیسے  اس کی ماں نے  اس کے  رضاعی چچا سے  شادی کرلی تو اب ماں کی پرورش میں نہ رہے  گا اگر چہ رضاع کے  لحاظ سے  بچہ کا چچا ہے  مگر نسباً اجنبی ہے  اور نسبی چچا سے  نکاح کیا تو باطل نہیں ۔ ( درمختار وغیرہ)

مسئلہ۳:
ماں اگر مفت پرورش کرنا نہیں چاہتی اور باپ اجرت دے  سکتا ہے  تو اُجرت دے  اور تنگ دست ہے  تو ماں کے  بعد جن کو حق پرورش ہے  اگر اُن میں کوئی مفت پرورش کرے  تو اُس کی پرورش میں دیاجائے  بشرطیکہ بچہ کے  غیر محرم سے  اُس نے  نکاح نہ کیا ہو اور ماں سے  کہ دیا جائے  کہ یامفت پرورش کر یا بچہ فلاں کو دیدے  مگر ماں اگر بچہ کو دیکھنا چاہے  یا اُس کی دیکھ بھال کرنا چاہے  تو منع نہیں کر سکتے ۔ اور اگر کوئی دوسری عورت ایسی نہ ہوجس کو حق پرورش ہے  مگر کوئی اجنبی شخص یا رشۃ دار مرد مفت پرورش کرنا چاہتا ہے  تو ماں ہی کو دیں گے  اگر چہ اُس نے  اجنبی سے  نکاح کیا ہواگرچہ اُجرت مانگی ہو۔ ( درمختار  ردالمحتار)

مسئلہ۴:
جس کے  لئے  حق پرودرش ہے  اگر وہ انکار کرے  اور کوئی دوسری نہ ہو جو پرورش کرے  تو پرورش کرنے  پر مجبور کی جائے  گی یونہی اگر بچہ کی ماں دودھ پلانے  سے  انکار کرے  اور بچہ دوسری عورت کا دودھ نہ لیتا ہو یا مفت کوئی دودھ نہیں پلاتی اور بچہ اُس کے  باپ کے  پاس نہیں تو ماں دودھ پلانے  پر مجبور کی جائے  گی۔ ( ردالمحتار)

مسئلہ۵:
ماں کی پر ورش میں بچہ ہواور وہ اس کے  باپ کے  نکاح یا عدت میں ہو تو پرورش کا معاوضہ نہیں پائے   گی ورنہ اسکا بھی حق لے  سکتی ہے  اور دودھ پلانے  کی اُجرت اور بچہ کا نفقہ بھی اور اگر اُس کے  پاس رہنے  کا مکان نہ ہو تو یہ بھی اور بچہ کو خادم کی ضرورت ہو تو یہ بھی اور یہ سب اخراجات اگر بچہ کا مال ہو تو اُس سے  دیئے  جائیں ورنہ جس پر بچہ کا نفقہ ہے  اُسی کے  ذمہ یہ سب بھی ہیں ۔ ( درمختار)

مسئلہ۶:
ماں نے  اگر پرورش سے  انکار کر دیا پھر یہ چاہتی ہے  کہ پرورش کرے  تو رجوع کر سکتی ہے ۔ ( ردالمحتار)

مسئلہ۷:
ماں اگر نہ ہو یا پرورش کی اہل نہ ہو یا انکار کر دیا یا اجنبی سے  نکاح کیا تو اب حق پرورش نانی کے  لئے  ہے  یہ بھی نہ ہو تو نانی کی ماں اس کے  بعد دادی پر دادی بشرائط مذکورٔہ بالا پھر حقیقی بہن پھر اخیافی بہن پھر سوتیلی بہن پھر حقیقی بہن کی بیٹی پھر اخیانی بہن  کی بیٹی پھر خالہ یعنی ماں کی حقیقی بہن پھر اخیافی پھر سوتیلی پھر سوتیلی بہن کی بیٹی پھر حقیقی بھتیجی  پھر اخیافی بھائی کی بیٹی پھر سوتیلے  بھائی کی بیٹی پھر اسی ترتیب سے  پھوپیاں پھر ماں کی خالہ پھر باپ کی خالہ پھر ماں کی پھوپیاں پھر باپ کی پھوپیاں اور ان سب میں وہی ترتیب ملحوظ ہے  کہ حقیقی پھر اخیافی پھر سوتیلی۔ اور اگر کوئی عورت پر ورش کرنے  والی نہ ہو یا ہو مگر اسکا حق ساقط ہو تو عصبات بہ ترتیب ارث یعنی باپ پھر دادا پھر حقیقی بھائی پھر سوتیلا پھر بھتیجے  پھر چچا پھر اس کے  بیٹے  مگر لڑکی کو چچا زاد بھائی کی پرورش میں نہ دیں خصوصاً  جبکہ مشتہاۃ ہوا ور اگر عصبات بھی نہ ہوں تو ذوی الارحام کی پرورش میں دیں مثلاً اخیافی بھائی  پھر اُسکا بیٹا پھر ماں کا چچا پھر حقیقی ماموں ۔ چچا اور پھوپھی اور ماموں اور خالہ کی بیٹیوں کو لڑکے  کی پرورش کاحق نہیں ۔ ( درمختار ْ ردالمحتار)

مسئلہ۸:
اگر چند شخص ایک درجہ کے  ہوں تو اُن میں جو زیادہ بہتر ہو پھر وہ کہ زیادہ پر ہیزگار ہو پھر وہ کہ اُن میں بڑا ہو حقدار ہے ۔ ( عالمگیری  درمختار)

مسئلہ۹:
 بچے  کی ماں اگر ایسے  مکان میں رہتی ہے  کہ گھر والے  بچہ سے  بغض رکھتے  ہیں تو باپ اپنے  بچہ کو اُس سے  لے  لیگا یا عورت وہ مکان چھوڑدے  اور اگر ماں نے  بچہ کے  کسی رشتہ دار سے  نکاح کیا مگر وہ محرم نہیں جب بھی حق ساقط ہو جائیگا مثلااًس کے  چچازاد بھائی سے  ہاں اگر ماں کے  بعد اُسی چچا کے  لڑکے  کا حق ہے  یا بچہ لڑکا ہے  تو ساقط نہ ہوگا۔ ( ردالمحتار)

مسئلہ۱۰:
اجنبی کے  ساتھ نکاح کرنے  سے  حق پرورش ساقط ہوگیا تھا پھر اُس نے  طلاق بائن دیدی یا رجعی دی مگر عدت پوری ہوگئی تو حق پر ورش عود کر آئیگا۔ ( ہدایہ وغیرہا)

مسئلہ۱۱:
 پاگل اور بوہرے  کو حق پرورش حاصل نہیں اور اچھے  ہوگئے  تو حق حاصل ہو جائیگا یوہیں مرتد تھا اب مسلمان ہو گیا تو پرورش کا حق اسے  ملے  گا۔ (ردالمحتار)

مسئلہ۱۲:
بچہ نانی یا دادی کے  پاس ہے  اور وہ خیانت کرتی ہے  تو پھوپی کو اختیار ہے  کہ اُس سے  لے  لے ۔ ( عالمگیری)

مسئلہ۱۳:
بچہ کا باپ کہتا ہے  کہ اُس کی ماں نے  کسی سے  نکاح کر لیا اور ماں انکار کرتی ہے  تو ماں کا قول معتبر ہے  اور اگر یہ کہتی ہے  کہ نکاح تو کیا تھا مگر اُس نے  طلاق دیدی اور میراحق عود کر آیا تو اگر اتنا ہی کہا اور یہ نہ بتایاکہ کس سے  نکاح کیا جب بھی ماں کا قول معتبر ہے  اور اگر یہ بھی بتایا کہ فلاں سے  نکاح کیا تھا تو اب جب تک وہ شخص طلاق کااقرار نہ کرے  محض اس عورت کا کہنا کافی نہیں ۔ (خانیہ)

مسئلہ۱۴:
جس عورت کے  لیئے  حق پرورش ہے  اُس کے  پاس لڑکے  کو اُس وقت تک رہنے  دیں کہ اب اسے  اُس کی حاجت نہ رہے  یعنی اپنے  آپ کھاتا پیتا پہنتا استنجا کرلیتا ہواس کی مقدار سات برس کی عمر ہے ۔ اور اگر عمر میں اختلاف ہو تو اگر یہ سب کام خود کرلیتا ہو تو اُس کے  پاس سے  علیٰحدہ کرلیا جائے  ورنہ نہیں ۔ اور اگر باپ لینے  سے  انکار کرے  تو جبراً اُس کے  حوالے  کیا جائے ۔ اور لڑکی اُس وقت تک عورت کی پرورش میں رہے  گی کہ حد شہوت کو پہنچ جائے  اس کی مقدار نو برس کی عمر ہے  اور اگر اس عمر سے  کم میں لڑکی کا نکاح کر دیا گیا جب بھی اُسی کی پرورش میں رہے  گی جس کی پرورش میں ہے  نکاح کردینے  سے  حق پرورش باطل نہ ہو گا جب تک مرد کے  قابل نہ ہو۔ ( خانیہ بحر وغیرہما)

مسئلہ ۱۵: 
سات برس کی عمر سے  بلوغ تک لڑکاک اپنے  باپ یا دادا یا کسی اور ولی کے  پاس رہے  گا پھر جب بالغ ہوگیا اور سمجھ دارہے  کہ فتنہ یا بدنامی کا اندیشہ نہ ہوا ور تا دیب کی ضرورت نہ ہو تو جہاں چاہے  وہاں رہے   اور اگر اِن باتوں کا اندیشہ ہواور تا دیب کی ضرورت ہو تو باپ دادا  وغیرہ کے  پاس رہے  گا خود مختار نہ ہوگامگربالغ ہونے  کے  بعد باپ پر نفقہ واجب نہیں اب اگر اخراجات کا متکفل ہو تو تبرع واحسان ہے ۔ ( عالمگیری ْ درمختار) یہ حکم فقہی ہے  مگر نظر بحال زمانہ خود مختار نہ رکھا جائے  جب تک چال چلن اچھی طرح درست نہ ہو لیں اور پورا وثوق نہ ہولے  کہ اب اس کی وجہ سے  فتنہ و عار نہ ہوگا کہ آج کل اکثر صحبتیں مخرب اخلاق ہوتی ہیں اور نو عمری میں فساد بہت جلد سرایت کرتا ہے ۔ 
مسئلہ۱۶:
لڑکی نو برس کے  بعد سے  جب تک کنو اری ہے  باپ دادا بھائی وغیرہم کے  یہاں رہے  گی مگر جبکہ عمر رسیدہ ہو جائے  اور فتنہ کا اندیشہ نہ ہو تو اُسے  اختیار ہے  جہاں چاہے  رہے  اور لڑکی ثیب ہے  مثلاً بیوہ ہے  اور فتنہ کا اندیشہ نہ ہو تو اُسے  اختیار ہے ۔ ورنہ باپ دادا وغیرہ کے  یہاں رہے  اور یہ ہم پہلے  بیان کرچکے  کہ چچا کے  بیٹے  کو لڑکی کے  لئے  حق پرورش نہیں یہی حکم اب بھی ہے  کہ وہ محرم نہیں بلکہ ضرور ہے  کہ محرم کے  پاس رہے  اور محرم نہ ہو تو کسی ثقہ امانت دار عورت کے  پاس رہے  جو اُس کی عفت کی حفاظت کرسکے  اور اگر لڑکی ایسی ہو کہ فساد کا اندیشہ نہ ہو تو اختیار ہے ۔ ( درمختارْ  ردالمحتارْ  عالمگیری)

مسئلہ۱۷:
لڑکا بالغ نہ ہوا مگر کام کے  قابل ہوگیا ہے  تو باپ اُسے  کسی کام میں لگادے  جو کام سیکھانا چاہے  اُس کے  جاننے  والوں کے  پاس بھیجدے  کہ اُن سے  کام سیکھے  نوکری یا مزدوری کے  قابل ہو اور باپ اُس سے  نوکری یا مزدوری کرانا چاہے  تو نوکری یا مزدوری کرائے  اور جو کمائے  اُس پر صرف کرے  اور بچ رہے  تو اُس کے  لئے  جمع کرتا رہے  اور اگر باپ جانتا ہے  کہ میرے  پاس خرچ ہوجائے  گا تو کسی اور کے  پاس امانت رکھدے ۔ (درمختار) مگر سب سے  مقدم یہ ہے  کہ بچوں کو قرآن مجید پڑھائیں اور دین کی ضروری باتیں سکھائی جائیں روزہ نماز و طہارت اور بیع واجارہ و دیگر معاملات کے  مسائل جن کی روز مّرہ حاجت پڑتی ہے  اور ناواقفی سے  خلاف شرع عمل کرنے  کے  جرم میں مبتلا ہوتے  ہیں اُن کی تعلیم ہو اگر دیکھیں کہ بچہ کو علم کی طرف رجحان ہے  اور سمجھ دار ہے  تو علم دین کی خدمت سے  بڑھ کر کیا کام ہے  اور اگر استطاعت نہ ہو تو تصحیح و تعلیم عقائد اور ضروری مسائل کی تعلیم کے  بعد جس جائز کام میں لگائیں اختیار ہے ۔ 
مسئلہ۱۸:
 لڑکی کو بھی عقائد و ضروری مسائل سکھانے  کے  بعد کسی عورت سے  سلائی اور نقش و نگار وغیرہ ایسے  کام سکھائیں جن کی عورتوں کو اکثر ضرورت پڑتی ہے  اور کھانا پکانے  اور دیگر امور خانہ داری میں اُسکو سلیقہ ہونے  کی کوشش کریں کہ سلیقہ والی عورت جس خوبی سے  زندگی بسر کرسکتی ہے  بدسلیقہ نہیں کرسکتی۔ 
مسئلہ۱۹:
لڑکی کو نوکر نہ رکھائیں کہ جس کے  پاس نوکر رہے  گی کبھی ایسا بھی ہوگا کہ مرد کے  پاس تنہا رہے  اور یہ بڑ ے  عیب کی بات ہے ۔ ( ردالمحتار)

مسئلہ۲۰:
زمانۂ پرورش میں باپ یہ چاہتا ہے  کہ عورت سے  بّچہ لے  کر کہیں دوسری جگہ چلا جائے  تو اُس کو یہ اختیار حاصل نہیں اور اگر عورت چاہتی ہے  کہ بچّہ کولے  کر دوسرے  شہر کو چلی جائے  اور دونوں شہروں میں اتنا فاصلہ ہے  کہ باپ اگر بچہ کو دیکھنا چاہے  تو دیکھ کر رات آنے  سے  پہلے  واپس آسکتا ہے  تو لیجا سکتی ہے  اور اس سے  زیادہ فاصلہ ہے  تو خود بھی نہیں جاسکتی۔ یہی حکم ایک گاؤں سے  دوسرے  گاؤں یا گاؤں سے  شہر میں جانے  کا ہے  کہ  قریب ہے  توجائز ہے  ورنہ نہیں ۔ اور شہر سے  گاؤں میں بغیر اجازت نہیں لیجا سکتی ہاں اگر جہاں جانا چاہتی ہے  وہاں اُ س کا میکاہے  اور وہیں اُس کا نکاح ہوا ہے  تو لیجاسکتی ہے  اور اگر اُس کا میکا ہے  مگر وہاں نکاح نہیں ہوا بلکہ نکاح کہیں اور ہوا ہے  تو نہ میکے  لے  جاسکتی ہے  نہ وہاں جہاں نکاح ہوا۔ ماں کے  علاوہ کوئی اور پرورش کرنے  والی لے  جانا چاہتی ہو تو باپ کی اجازت سے  لے  جاسکتی ہے ۔ مسلمان یا ذمی عورت بچہ کو دارالحرب میں مطلقاًنہیں لیجاسکتی اگر چہ وہیں نکاح ہوا ہو۔ ( درمختارْ  ردالمحتارْ  عالمگیری وغیرہ)

مسئلہ۲۱:
عورت کو طلاق دیدی اُس نے  کسی اجنبی سے  نکاح کرلیا تو باپ بچہ کو اُس سے  لے  کر سفر میں لے  جاسکتا ہے  جبکہ کوئی اور پرورش کا حقدار نہ ہو ورنہ نہیں ۔ (درمختار)

مسئلہ۲۲:
جب پرورش کازمانہ پورا ہوچکا اور بچہ باپ کے  پاس آگیا تو باپ پر یہ واجب نہیں کہ بچہ کو اُس کی ماں کے  پاس بھیجے  نہ پرورش کے  زمانہ میں ماں پر باپ کے  پاس بھیجنا لازم تھا ہاں اگر ایک کے  پاس ہے  اور دوسرااُسے  دیکھنا چاہتا ہے  تودیکھنے  سے  منع نہیں کیا جاسکتا۔ ( درمختار)

مسئلہ۲۳:
عورت بچہ کو گہوارے  میں لٹا کر باہر چلی گئی گہوارہ گرا اور بچہّ مر گیا تو عورت پر تا وان نہیں کہ اُس نے  خود ضائع نہیں کیا۔ ( خانیہ)

نفقہ کا بَیان

 
اﷲ عزوجل فرماتا ہے ۔ 

لِیُنْفِقْ ذُوْسَعَۃٍ مِّنْ سَعَتِۃٖط وَمَنْ قُدِرَعَلَیْہِ رِزْقُہٗ فَلْیُنْفِقْ مِمَّااٰتٰہُ اللّٰہُ لَایُکَلِّفُ اللّٰہُ نَفْساً اِلَّا مَا اٰتٰھَا سَیَجْعَلُ اللّٰہُ بَعْدَعُسْرٍ یُّسْراًo

( مالدار شخص اپنی وسعت کے  لائق خرچ کرے  اورجس کی روزی تنگ ہے  ہو اُس میں سے  خرچ کرے  جو اُسے  خدا نے  دیا۔ اﷲ کسی کو تکلیف نہیں دیتا مگر اُتنی ہی جتنی اُسے  طاقت دی ہے  قریب ہے  کہ اﷲ سختی کے  بعد آسانی پیدا کردے  )


اور فرماتا ہے :۔ 

وَعَلَی الْمَوْلُوْدِ لَہٗ رِزْقَھُنَّ وَکِسْوَتُھُنَّ بِالْمَعْرُوْفِ ط لَاْ تُکَلَّفُ نَفْسٌ اِلَّا وُسْعَھَا لَا تُضَارَّوَالِدَۃٌم بِوَلَدِ ھَاوَلَا مَوْ لُوْدٌلَّہٗ بِوَلَدِہٖ وَعَلَی الْوَارِثِ مِثْلُ ذٰلِکَ۔ 

(جس کا بچہ ہے  اُس پر عورتوں کو کھانا اور پہننا ہے  دستور کے  موافق۔ کسی جان پر تکلیف نہیں دی جاتی مگر اُس کی گنجائش کے  لائق۔ ماں کو اُس بچّہ کے  سبب ضرر نہ دیا جائے  اور نہ باپ کو اُس کی اولاد کے  سبب اورجو باپ کے  قائم مقام ہے  اُس پر بھی ایسا ہی واجب ہے ۔ )


اور فرماتا ہے :۔ 

اَسْکِنُوْ ھُنَّ مِنْ حَیْثُ سَکَنْتُمْ مِنْ وُّجْدِ کُمْ وَلَا تُضَارُّوْھُنَّ لِتُضَیِّقُوْعَلَیْھِنَّ۔ 

(عورتوں کو وہاں رکھو جہاں خود رہواپنی طاقت بھر اور اُنھیں ضررنہ دو کہ اُن پر تنگی کرو)

حدیث۱:
صحیح مسلم شریف میں حضرت جابر رضی اﷲ تعالیٰ عنہ سے  مروی حضور اقدس ﷺنے  حجۃ الوداع کے  خطبہ میں ارشاد فرمایا عورتوں کے  بارے  میں خدا سے  ڈرو کہ وہ تمھارے  پاس قیدی کی مثل ہیں اﷲ کی امانت کے  ساتھ تم نے  اُنکولیا اور اﷲ کے  کلمہ کے  ساتھ اُن کے  فروج کو حلال کیا۔ تمھارااُن پر یہ حق ہے  کہ تمھارے  بچھونوں پر ( مکانوں میں )ایسے  شخص کو نہ آنے  دیں جس کو تم نا پسند رکھتے  ہواور اگر ایسا کریں تو تم اس طرح مارسکتے  ہو جس سے  ہڈی نہ ٹوٹے  اور اُن کا تم پر یہ حق ہے  کہ اُنھیں کھانے  اور پہننے  کو دستور کے  موافق دو۔ 
حدیث۲:
صحیحین میں ام المومنین صدیقہ رضی اﷲ تعالیٰ عنہا سے  مروی کہ ہند بنت عتبہ نے  عرض کی یا رسول اﷲ ﷺابوسفیان ( میرے  شوہر ) بخیل ہیں وہ مجھے  اتنا نفقہ نہیں دیتے  جو مجھے  اور میری اولاد کو کافی ہو مگر اُس صورت میں کہ اُن کی بغیر اطلاع میں کچھ لے  لوں ( تو آیا اس طرح لینا جائز ہے  )فرمایا کہ اُس کے  مال میں سے  اتنا تو لے  سکتی ہے  جو تجھے  اور تیرے  بچّوں کو دستور کے  موافق خرچ کے  لئے  کافی ہو۔ 
حدیث۳:
صحیح مسلم میں جابر بن سمرہ رضی اﷲ تعالیٰ عنہ سے  مروی حضور اقدس ﷺ نے  ارشاد فرمایا جب خدا کسی کو مال دے  تو خود اپنے  اور گھر والوں پرخرچ کرے ۔ 
حدیث۴:
صحیح بُخاری میں ابو مسعود انصاری رضی اﷲ تعالیٰ عنہ سے  مروی کہ حضور ﷺ نے  ارشاد فرمایا مسلمان جو کچھ اپنے  اہل پر خرچ کرے  اور نیت ثواب کی ہو تو یہ اُس کے  لئے  صدقہ ہے ۔ 
حدیث۵:
بخاری شریف میں سعد بن ابی وقاص رضی اﷲ تعالیٰ عنہ سے  مروی کہ حضور ﷺ نے  فرمایا جو کچھ تو خرچ کریگا وہ تیرے  لئے  صدقہ ہے  یہاں تک کہ لقمہ جو بی بی کے  منہہ میں اُٹھا کر دیدے ۔ 
حدیث۶:
صحیح مسلم شریف میں عبداﷲ بن عمر رضی اﷲ تعالیٰ عنہما سے  مروی رسول اﷲ ﷺ نے  فرمایا کہ آدمی کو گنہگار ہونے  کے  لیئے  اتنا کافی ہے  کہ جس کا کھانا اس کے  ذمہ ہو اُسے  کھانے  کو نہ دے ۔ 
حدیث۷:
ابوداود و ابن ماجہ بروایت عمر و بن شعیب عن ابیہ عن جدہ راوی کہ ایک شخص نے  حضور اقدس ﷺ کی خدمت میں حاضر ہو کر عرض کی کہ میرے  پاس مال ہے  اور میرے  والد کو میرے  مال کی حاجت ہے  فرمایا تو اور تیرا مال تیرے  باپ کے  لئے  ہیں تمھاری اولاد تمھاری عمدہ کمائی سے  ہیں اپنی اولاد کی کمائی کھاؤ۔ 
سائل فقہیہ

مسئلہ۱:
نفقہ سے  مراد کھاناکپڑا رہنے  کا مکان ہے  اور نفقہ واجب ہونے  کے  تین سبب ہیں زوجیت۔ نَسب۔ مِلک۔ (جوہرہ ْ درمختار)

مسئلہ۲:
جس عورت سے  نکاح صحیح ہوا اُس کا نفقہ شوہر پر واجب ہے  عورت مسلمان ہو یا کافرہٗ  آزاد ہو یا مکاتبہ ْمحتاج ہو یا مالدارْ دخول ہوا ہو یا نہیں ْ بالغہ ہویا نا بالغہ مگر نابالغہ میں شرط یہ ہے  کہ جماع کی طاقت رکھتی ہو یا مشتہاۃ ہو۔ اور شوہرکی جانب کوئی شرط نہیں بلکہ کتنا ہی صغیرالسِن ہواُس پر کا نفقہ واجب ہے  اُس کے  مال سے  دیا جائے  گا۔ اور اگر اُس کی ملک میں مال نہ ہو تو اُس کی عورت کا نفقہ اُس کے  باپ پر واجب نہیں ہاں اگر اُس کے  باپ نے  نفقہ کی ضمانت کی ہو تو باپ پر واجب ہے  شوہر عنین ہے  یا اُسکا عضوتناسُل کٹا ہوا ہے  یا مریض ہے  کہ جماع کی طاقت نہیں رکھتا یا حج کو گیا ہے  جب بھی نفقہ واجب ہے ۔ ( عالمگیری ْ درمختار)

مسئلہ۳:
نا بالغہ جو قابل جماع نہ ہو اُس کا نفقہ شوہر پر واجب نہیں خواہ شوہر کے  یہاں ہو یا اپنے  باپ کے  گھر جب تک قابل وطی نہ ہو جائے  ہاں اگر اس قابل ہو کہ خدمت کر سکے  یا اُس سے  اُنس حاصل ہو سکے  اور شوہر نے  اپنے  مکان میں رکھا تو نفقہ واجب ہے  اور نہیں رکھا تو نہیں ۔ ( عالمگیری  درمختار)

مسئلہ۴:
عورت کامقام بند ہے  جس کے  سبب سے  وطی نہیں ہو سکتی یا دیوانی ہے  یا بوہری تو نفقہ واجب ہے ۔ ( درمختار )

مسئلہ۵:
زوجہ کنیزہے  یا مدبرہ یا ام ولد تونفقہ واجب ہونے  کے  لئے  تَبِویہ شرط ہے  یعنی اگر مولیٰ کے  گھر رہتی ہے  تو واجب نہیں ۔ ( جوہرہ)

مسئلہ۶:
نکاحِ فاسد مثلاً بغیر گواہوں کے  نکاح ہو تو اس میں یا اس کی عدت میں نفقہ واجب نہیں یونہی وطی بالشبہہ میں اور اگر بظاہر نکاح صحیح ہوااور قاضی شرع نے  نفقہ مقرر کر دیا بعد کو معلوم ہوا کہ نکاح صحیح نہیں مثلاًوہ عورت اس کی رضاعی بہن ثابت ہوئی تو جوکچھ نفقہ میں دیا ہے  واپس لے  سکتا ہے  اور اگر بطور خود بلا حکم قاضی دیا ہے  تو نہیں لے  سکتا۔ ( جوہرہ ْ ردالمحتار)

مسئلہ۷:
انجانی میں عورت کی بہن یا پھوپھی یا خالہ سے  نکاح کیا بعد کو معلوم ہوااور تفریق ہوئی تو جب تک اس کی عدت پوری نہ ہو گی عورت سے  جماع نہیں کرسکتا مگر عورت کانفقہ واجب ہے  اور اُس کی بہنْ پھوپیْ خالہ کا نہیں اگر چہ ان عورتوں پر عدّت واجب ہے ۔ ( عالمگیری) 

مسئلہ۸:
بالغہ عورت جب اپنے  نفقہ کا مطالبہ کرے  اور ابھی رخصت نہیں ہوئی ہے  تو اُس کا مطالبہ درست ہے  جبکہ شوہر نے  اپنے  مکان پر لے  جانے  کو اُس سے  نہ کہا ہو۔ اور اگر شوہر نے  کہا تو میرے  یہاں چل اور عورت نے  انکار نہ کیا جب بھی نفقہ کی مستحق ہے  اور اگر عورت نے  انکار کیا تو اس کی دوصورتیں ہیں اگر کہتی ہے  جب تک مہر معجل نہ دوگے  نہیں جاؤنگی جب بھی نفقہ پائے  گی کہ اُس کا انکار نا حق نہیں ۔ ا ور اگر انکار نا حق ہے  مثلاً مہر معجل ادا کر چکا ہے  یا مہر معجل تھا ہی نہیں یا عورت معاف کرچکی ہے  تو اب نفقہ کی مستحق نہیں جب تک شوہر کے  مکان پر نہ آئے ۔ (عالمگیری)

مسئلہ۹:
 دخول  ہونے  کے  بعداگر عورت شوہر کے  یہاں آنے  سے  انکار کرتی ہے  تو اگر مہر معجل کا مطالبہ کرتی ہے  کہ دے  دو تو چلوں تو نفقہ کی مستحق ہے  ورنہ نہیں ۔ ( درمختار)

مسئلہ۱۰:
شوہر کے  مکان میں رہتی ہے  مگر اُس کے  قابو میں نہیں آتی تو نفقہ ساقط نہیں ۔ اور اگر جس مکان میں رہتی  وہ عورت کی ملک ہے  اور شوہر کا آنا وہاں بند کر دیا تو نفقہ نہیں پائے  گی ہاں اگر اُس نے  شوہر سے  کہا کہ مجھے  اپنے  مکان میں لے  چلو یا میرے  لئے  کرایہ پر کوئی مکان لے  دو اور شوہر نہ لے  گیا تو قصور شوہر کا ہے  لہذا نفقہ کی مستحق ہے ۔ یوہیں اگر شوہر نے  پر ایامکان غصب کر لیا ہے  اُس میں رہتا ہے  عورت وہاں رہنے  سے  انکار کرتی ہے  تو نفقہ کی مستحق ہے ۔ (عالمگیری)

مسئلہ۱۱:
شوہر عورت کو سفر میں لے  جانا چاہتا ہے  اور عورت انکار کرتی ہے  یا عورت مسافت سفر پر ہے  شوہر نے  کسی اجنبی شخص کو بھیجا کہ اُسے  یہاں اپنے  ساتھ لے  آ عورت اُس کے  ساتھ جانے  سے  انکار کرتی ہے  تو نفقہ ساقط نہ ہوگا اور اگر عورت کے  محرم کو بھیجا اور آنے  سے  انکار کرے  تو نفقہ ساقط ہے ۔ ( درمختار)

مسئلہ۱۳:
عورت شوہر کے  گھر بیمار ہوئی یا بیمار ہو کر اُس کے  یہاں گئی یا اپنے  ہی گھر رہی مگر شوہر کے  یہاں جانے  سے  انکار نہ کیا تو نفقہ واجب ہے  اور اگر شوہر کے  یہاں بیمار ہوئی اور اپنے  باپ کے  یہاں چلی گئی اگر اتنی بیمار ہے  کہ ڈولی وغیرہ پر بھی نہیں آسکتی تو نفقہ کی مستحق ہے  اور اگر آسکتی ہے  مگر نہیں آئی تو نہیں ۔ (درمختار)

مسئلہ۱۴:
عورت شوہر کے  یہاں سے  ناحق چلی گئی تو نفقہ نہیں پائے  گی جب تک واپس نہ آئے  اور اگر اُس وقت واپس آئی کہ شوہرمکان پر نہیں بلکہ پردیس چلا گیا ہے  جب بھی نفقہ کی مستحق ہے ۔ اور اگر عورت یہ کہتی ہے  کہ میں شوہر کی اجازت سے  گئی تھی اور شوہر انکار کرتا ہے  یا یہ ثابت ہوگیا کہ بلا اجازت چلی گئی تھی مگر عورت کہتی ہے  کہ گئی تو تھی بغیر اجازت مگر کچھ دنوں شوہر نے  وہاں رہنے  کی اجازت دیدی تھی تو بظاہر عورت کا قول معتبر نہ ہوگا۔ ( درمختار ْ ردالمحتار)

مسئلہ۱۵:
 چند مہینے  کا نفقہ شوہر پر باقی تھا عورت اُس کے  مکان سے  بغیر اجازت چلی گئی تو یہ نفقہ بھی ساقط ہوگیا اورلوٹ کر آئے  جب بھی اُس کی مستحق نہ ہوگی اور اگر باجازت اس نے  قرض لے  کر نفقہ میں صرف کیا تھا اور اب چلی گئی تو ساقط نہ ہوگا۔ ( درمختار ْ ردالمحتار)

مسئلہ۱۶:
عورت اگر قید ہوگئی اگر چہ ظلماً تو شوہر پر نفقہ واجب نہیں ہاں اگر خود شوہر کا عورت پر دَین تھا اُسی نے  قید کرایا تو ساقط نہ ہوگا۔ یونہی اگرعورت کو کوئی اُٹھالے  گیا یا چھین لے  گیا جب بھی شوہر پر نفقہ واجب نہیں ۔ (جوہرہ)

مسئلہ۱۷:
عورت حج کے  لئے  گئی اور شوہر ساتھ نہ ہوتو نفقہ واجب نہیں اگر چہ محرم کے  ساتھ گئی ہو اگر چہ حج فرض ہو۔ اگر چہ شوہر کے  مکان پر رہتی تھی۔ اور اگر شوہر کے  ہمراہ ہے  تو نفقہ واجب ہے  حج فرض ہو یا نفل مگر سفر کے  مطابق نفقہ واجب نہیں بلکہ حضر کا نفقہ واجب ہے  لہذا کرایہ وغیرہ مصارفِ سفر شوہر پر واجب نہیں ۔ (جوہرہ ْخانیہ)

مسئلہ۱۸:
کسی عورت کو حمل ہے  لوگوں کو شبہ ہے  کہ فلاں شخص کا حمل ہے  لہذا عورت کے  باپ نے  اُسی سے  نکاح کر دیا مگر وہ کہتا ہے  کہ حمل مجھ سے  نہیں تو نکاح ہو جائے  گا مگر نفقہ شوہر پر واجب نہیں اور اگر حمل کا اقرار کرتا ہے  تو نفقہ واجب ہے ۔ (عالمگیری)

مسئلہ۱۹:
جس عورت کو طلاق دی گئی ہے  بہر حال عدت کے  اندر نفقہ پائے  گی طلاق رجعی ہو یا بائن یا تین طلاقیں عورت کو حمل ہو یا نہیں ۔ (خانیہ)

مسئلہ۲۰:
جو عورت بے  اجازت ِشوہر گھر سے  چلی جایا کرتی ہے  اس بنا پر اُسے  طلاق دیدی تو عدت کا نفقہ نہیں پائے  گی ہاں اگر بعد طلاق شوہر کے  گھر میں رہی اور باہر جانا چھوڑدیا تو پائے  گی۔ ( عالمگیری)

مسئلہ۲۱:
جب تک عورت سِن ایاس کو نہ پہنچے  اُس کی عدت تین حیض ہے  جیسا کہ پہلے  معلوم ہو چکا اور اگر اس عمر سے  پہلے  کسی وجہ سے  جوان عورت کو حیض نہیں آتا تو اس کی عدت کتنی ہی طویل ہو زمانۂ عدت کا نفقہ واجب ہے  یہاں تک کہ اگر سِن ایاس تک حیض نہ آیا تو بعد ایاس تین ماہ گزرنے  پر عدت ختم ہوگی اور اُس وقت تک نفقہ دینا ہوگا۔ ہاں اگر شوہر گواہوں سے  ثابت کردے  کہ عورت نے  اقرار کیا ہے  کہ تین حیض آئے  اور عدت ختم ہوگئی تو نفقہ ساقط کہ عدت پوری ہوچکی۔ اور اگر عورت کو طلاق ہوئی اُس نے  اپنے  کو حاملہ بتایا تو وقت طلاق سے  دو برس تک وضع حمل کاانتظار کیا جائے  وضع حمل تک نفقہ واجب ہے  اور دو برس پر بھی بچہ نہ ہوااورعورت کہتی ہے  کہ مجھے  حیض نہیں آیا اور حمل کا گمان تھا تو نفقہ برابر لیتی رہے  گی یہاں تک کہ تین حیض آئیں یا سِن ایاس آکر تین مہینے  گزرجائیں ۔ ( خانیہ)

مسئلہ۲ ۲:
عدت کے  نفقہ کا نہ دعویٰ کیا نہ قاضی نے  مقرر کیا تو عدت گزرنے  کے  بعد نفقہ ساقط ہوگیا۔ 
مسئلہ۲۳:
مفقود کی عورت نے  نکاح کرلیا اور اس دوسرے  شوہر نے  دخول بھی کرلیا ہے  اب پہلا شوہر آیا تو عورت اور دوسرے  شوہر میں تفریق کردی جائیگی اور عورت عدّت گزارے  گی مگر اس عدت کانفقہ نہ پہلے  شوہر پر ہے  نہ دوسرے  پر۔ (خانیہ)

مسئلہ۲۴:
اپنی مدخولہ عورت کو تین طلاقیں دیدیں عورت نے  عدت میں دوسرے  سے  نکاح کر لیا اور دخول بھی ہوا تو تفریق کردی جائے  اور پہلے  شوہر پر نفقہ ہے ۔ اور منکوحہ نے  دوسرے  سے  نکاح کیا اور دخول کے  بعد معلوم ہوااور تفریق کرائی گئی پھر شوہر کو معلوم ہوااُس نے  تین طلاقیں دیدیں تو عورت پر دونوں کی عدت واجب ہے  اور نفقہ کسی پرنہیں ۔ ( خانیہ)

مسئلہ۲۵:
عدت اگر مہینوں سے  ہوتو کسی مقدار معین پر صلح ہوسکتی ہے  اور حیض یا وضع حمل سے  ہوتو نہیں کہ یہ معلوم نہیں کتنے  دونوں میں عدت پوری ہوگی۔ (درمختار)

مسئلہ۲۶:
وفات کی عدت میں نفقہ واجب نہیں خواہ عورت کو حمل ہو یا نہیں یونہی جو فرقت عورت کی جانب سے  معصیت کے  ساتھ ہواُس میں بھی نہیں مثلاً عورت مرتدہ ہوگئی یا شہوت کے  ساتھ شوہر کے  بیٹے  یا باپ کا بوسہ لیا یا شہوت کے  ساتھ چُھواہاں اگر مجبور کی گئی تو ساقط نہ ہوگا یونہی اگر عدت میں مرتدہ ہوگئی تونفقہ ساقط ہوگیا پھر اگر اسلام لائی تو نفقہ عود کر آئیگا۔ اور اگر عدت میں شوہر کے  بیٹے  یا باپ کا بوسہ لیا تو نفقہ ساقط نہ ہوا۔ اور جو فرقت زوجہ کی جانب سے  سبب مباح سے  ہواُس میں نفقہ ٔ عدت ساقط نہیں مثلاً خیار عَتق خیارْ بُلوغ عورت کو حاصل ہوااُس نے  اپنے  نفس کو اختیار کیا بشرطیکہ دخول کے  بعد ہو ورنہ عدت ہی نہیں ۔ اور خلع میں نفقہ ہے  ہاں اگر خلع اس شرط پر ہواکہ عورت نفقہ وسکنیٰ معاف کرے  تو نفقہ اب نہیں پائے  گی مگر سکنٰے  سے  شوہر اب بھی بری نہیں کہ عورت اسکو معاف کرنے  کا اختیار نہیں رکھتی۔ ( جوہرہ)

مسئلہ ۲۷:
عورت سے  ایلا یا ظہار یا لعان کیا یا شوہر نے  عورت کی ماں سے  جماع کیا یا عنین کی عورت نے  فرقت اختیار کی تو ان سب صورتوں میں نفقہ پائے  گی۔ ( عالمگیری)

مسئلہ۲۸:
عورت نے  کسی کے  بچّہ کو دودھ پلانے  کی نوکری کی مگر دودھ پلانے  جاتی نہیں بلکہ بچہ کو یہاں لاتے  ہیں تو نفقہ ساقط نہیں البتہ شوہر کو اختیار ہے  کہ اس سے  روک دے  بلکہ اگر اپنے  بچہ ّ کو جودوسرے  شوہر سے  ہے  دودھ پلائے  تو شوہر کو منع کردینے  کا اختیار حاصل بلکہ ہر ایسے  کام سے  منع کرسکتا ہے  جس سے  اُسے  ایذا ہوتی ہے  یہاں تک کہ سلائی وغیرہ ایسے  کاموں سے  بھی منع کرسکتا ہے  بلکہ اگر شوہر کو مہندی کی بو نا پسند ہے  تو مہندی لگانے  سے  بھی منع کرسکتا ہے ۔ اور اگر دودھ پلانے  وہاں جاتی ہے  خواہ دن میں وہاں رہتی ہے  یا رات میں تونفقہ ساقط ہے ۔ یونہی اگر عورت مُردہ نہلانے  یا دائی کا کام کرتی ہے  اور اپنے  کام کے  لئے  باہر جاتی ہے  مگر رات میں شوہر کے  یہاں رہتی ہے  اگر شوہر نے  منع کیاا ور بغیر اجازت گئی تونفقہ ساقط ہے ۔ ( درمختار)

مسئلہ۲۹:
اگر مرد عورت دونوں مالدار ہوں تو نفقہ مالداروں کاسا ہوگا اور دونوں محتاج ہوں تو محتاجوں کا سااور ایک مالدار ہے  دوسرا محتاج تو متوسط درجہ کا یعنی محتاج جیسا کھاتے  ہوں اُس سے  عمدہ اور اغنیا جیسا کھاتے  ہوں اُس سے  کم اور شوہر مالدار ہواور عورت محتاج تو بہتر یہ ہے  کہ جیسا آپ کھاتا ہو عورت کو بھی کھلائے  مگر یہ واجب نہیں واجب متوسط ہے ۔ (درمختار وغیرہ)

مسئلہ۳۰:
نفقہ کا تعین روپوں سے  نہیں کیا جاسکتا کہ ہمیشہ اُتنے  ہی روپے  دیئے  جائیں اس لئے  کہ نرخ بدلتا رہتا ہے  ارزانی و گرانی دونوں کے  مصارف یکساں نہیں ہوسکتے  بلکہ گرانی میں اُس کے  لحاظ سے  تعداد بڑھائی جائے  گی اور ارزانی میں کم کی جائے  گی۔ ( عالمگیری)

مسئلہ۳۱:
عورت آٹا پیسنے  روٹی پکانے  سے  انکار کرتی ہے  اگر وہ ایسے  گھرانے  کی ہے  کہ اُن کے  یہاں کی عورتیں اپنے  آپ یہ کام نہیں کرتیں یا وہ بیمار یا کمزور ہے  کہ کر نہیں سکتی تو پکا ہوا کھانا دینا ہوگا یا کوئی ایسا آدمی دے  جو کھانا پکادے ْ پکانے  پر مجبور نہیں کی جاسکتی اور اگر نہ ایسے  گھرانے  کی ہے  نہ کوئی سبب ایسا ہے  کہ کھانا نہ پکاسکے  تو شوہر پر یہ واجب نہیں کہ پکا ہوااُسے  دے ۔ اوراگر  عورت خود پکاتی ہے  مگر پکانے  کی اُجرت مانگتی ہے  تو اُجرت نہیں دی جائے  گی۔ ( عالمگیری  درمختار)

مسئلہ۳۲:
کھانا پکانے  کے  تمام برتن اور سامان شوہر پر واجب ہے  مثلاًچکی۔ ہانڈی۔ توا۔ چمٹا۔ رکابی۔ پیالہ۔ چمچہ وغیرہا جن چیزوں کی ضرورت پڑتی ہے  حسب حیثیت اعلیٰ۔ ادنیٰ متوسط یونہی حسب حیثیت اثاث البیت دینا واجب مثلاًچٹائی۔ دری۔ قالین۔ چار پائی لحاف۔ تو شک۔ تکیہ۔ چادر وغیرہا۔ یوہیں کنگھا۔ تیل۔ سردھونے  کے  لئے  کھلی وغیرہ اور صابن یا بیسن میل دور کرنے  کے  لئے ۔ اور سرمہ۔ مسی۔ مہندی دینا شوہر پر واجب نہیں اگر لائے  تو عورت کو استعمال ضروری ہے ۔ عطر وغیرہ خوشبو کی اتنی ضرورت ہے  جس سے  بغل اور پسینہ کی بو کو دفع کرسکے ۔ ( جوہرہ وغیرہا)

مسئلہ۳۳:
غسل ووضو کا پانی شوہر کے  ذمہ ہے  عورت غنی ہو یافقر۔ ( عالمگیری)

مسئلہ۳۴:
 عورت اگر چائے  یا حقہ پیتی ہے  تو ان کے  مصارف شوہر پر واجب نہیں ۔ اگرچہ نہ پینے  سے  اُس کو ضرر پہنچے  گا۔ ( ردالمحتار) یوہیں پان چھالیا۔ تمباکو شوہر پر واجب نہیں ۔ 
مسئلہ۳۵ :
 عورت بیمار ہوتو اُس کی دوا کی قیمت اور طبیب کی فیس شوہر پر واجب نہیں ۔ فصد یا پچھنے  کی ضرورت ہو تو یہ بھی شوہر پر نہیں ۔ ( جوہرہ)

مسئلہ۳۶:
بچہ پیدا ہو تو جنائی کی اُجرت شوہر پر ہے  اگر شوہر نے  بُلایا۔ اور عورت پر ہے  اگر عورت نے  بلوایا۔ اور اگر وہ خود بغیراں دونوں میں کسی کے  بُلائے  آجائے  تو ظاہر یہ ہے  کہ شوہر پر ہے ۔ ( بحرْ  ردالمحتار)

مسئلہ۳۷:
سال میں دو(۲) جوڑے  کپڑے  دینا واجب ہے  ہر ششماہی پر ایک جوڑا۔ جب ایک جوڑا کپڑا دیدیا تو جب تک مدت پوری نہ ہو دینا واجب نہیں اور اگر مدت کے  اندر پھاڑڈالا اور عادۃًجس طرح پہنا جاتا ہے  اُس طرح پہنتی تو نہیں پھٹتا تو دوسرے  کپڑے  اس ششماہی میں واجب نہیں ورنہ واجب ہیں اور اگر مدت پوری ہوگئی اور وہ جوڑا باقی ہے  تو اگر پہنا ہی نہیں یا کبھی اُس کو پہنتی تھی اور کبھی اور کپڑے  اس وجہ سے  باقی ہے  تو اب دوسرا جوڑا دینا واجب ہے  اور اگر یہ وجہ نہیں بلکہ کپڑا مضبوط تھا اس وجہ سے  نہیں پھٹا تو دوسرا جوڑا واجب نہیں ۔         ( جوہرہ)

مسئلہ۳۸:
 جاڑوں میں جاڑے  کے  مناسب اور گرمیوں میں گرمی کے  مناسب کپڑے  دے  مگر بہر حال اسکا لحاظ ضرور ی ہے  کہ اگر دونوں مالدار ہوں تو مالداروں کے  سے  کپڑے  ہوں اور محتاج ہوں تو غریبوں کے  سے  اور ایک مالدار ہواور ایک محتاج تو متوسط جیسے  کھانے  میں تینوں باتوں کا لحاظ ہے ۔ اور لباس میں اُس شہر کے  رواج کااعتبار ہے  جاڑے  گرمی میں جیسے  کپڑوں کا وہاں چلن ہے  وہ دے  چمڑے  کے  موزے  عورت کے  لئے  شوہر پر واجب نہیں مگر عورت کی باندی کے  موزے  شوہر پر واجب ہیں ۔ اور سوتی۔ اونی موزے  جو جاڑوں میں سردی کی وجہ سے  پہنے  جاتے  ہیں یہ دینے  ہونگے ۔ ( درمختار ْ ردالمحتار)

مسئلہ۳۹:
عورت جب رخصت ہو کر آئی تو اسی وقت سے  شوہر کے  ذمے  اُس کا لباس ہے  اس کاانتظار نہ کرے  گا کہ چھ مہینے  گزار لیں تو کپڑے  بنائے  اگر چہ عورت کے  پاس کتنے  ہی جوڑے  ہوں نہ عورت پر یہ واجب کہ میکے  سے  جو کپڑے  لائی ہے  وہ پہنے  بلکہ اب سب شوہر کے  ذمہ ہے ۔ ( ردالمحتار)

مسئلہ۴۰:
شوہر کو خود ہی چاہیے  کہ عورت کے  مصارف اپنے  ذمہ لے  یعنی جس چیز کی ضرورت ہو لا کر یا منگا کر دے ۔ اور اگر لانے  میں ڈھیل ڈالتا ہے  تو قاضی کوئی مقدار وقت اور حال کے  لحاظ سے  مقرر کردے  کہ شوہر وہ رقم دیدیا کرے  اور عورت اپنے  طور پر خرچ کرے ۔ اور اگر اپنے  او پر تکلیف اُٹھا کر عورت اس میں سے  کچھ بچالے  تووہ  عورت کا ہے  واپس نہ کریگی نہ آئندہ کے  نفقہ میں مُجرا  دیگی۔ اور اگر شوہر بقدر کفایت عورت کونہیں دیتا تو بغیر اجازت شوہر عورت اُس کے  مال سے  لیکر صرف کرسکتی ہے ۔ (بحرْ  ردالمحتار)

مسئلہ۴۱:
نفقہ کی مقدار معین کیجائے  تو اس میں جو طریقہ آسان ہو وہ برتا جائے  مثلاً مزدوری کرنے  والے  کے  لئے  یہ حکم دیا جائیگا کہ وہ عورت کو روزانہ شام کو اتنا دے  دیا کرے  کہ دوسرے  دن کے  لئے  کافی ہو کہ مزدور ایک مہینے  کے  تمام مصارف ایک ساتھ نہیں دے  سکتا  اور تاجر اور نوکری پیشہ جو ماہوار تنخواہ پاتے  ہیں مہینے  کا نفقہ ایک ساتھ دے  دیا کریں اور ہفتہ میں تنخواہ ملتی ہے  تو ہفتہ وار اورکھیتی کرنے  والے  ہر سال یا ربیع وخریف دو فصلوں میں دیا کریں ۔ ( درمختار)

مسئلہ۴۲:
اگر شوہر باہر چلا جاتا ہواور عورت کو خرچ کی ضرورت پڑتی ہو تو اُسے  یہ حق ہے  کہ شوہر سے  کہے  کہ کسی کو ضامن بنادوکہ مہینے  پر اُس سے  خرچ لے  لوں پھر اگر عورت کو معلوم ہے  کہ شوہر ایک مہینے  تک باہررہے  گا تو ایک مہینے  کے  لئے  ضامن طلب کرے  اور یہ معلوم ہے  کہ زیادہ دنوں سفر میں رہے  گا مثلاً حج کو جاتا ہے  تو جتنے  دنوں کے  لیئے  ضامن مانگے  اور اُس شخص نے  اگر یہ کہ دیا کہ میں ہر مہینے  میں دے  دیا کرونگا تو ہمیشہ  کے  لئے  ضامن ہو گیا۔ ( درمختارْ  ردالمحتار)

مسئلہ۴۳:
 شوہر عورت کو جتنے  روپے  کھانے  کے  لئے  دیتا ہے  اپنے  اوپر تکلیف اُٹھا کر اُن میں سے  کچھ بچالیتی ہے  اور خوف ہے  کہ لاغر ہوجائے  گی تو شوہر کو حق ہے  کہ اُسے  تنگی کرنے  سے  روک دے  نہ مانے  تو قاضی کے  یہاں اس کو دعویٰ کر کے  رُکواسکتا ہے  کہ اس کی وجہ سے  جمال میں فرق آئے  گا اور یہ شوہر کا حق ہے ۔ (د رمختار)

مسئلہ۴۴:
 اگر باہم رضا مندی سے  کوئی مقدار معین ہوئی یا قاضی نے  معین کردی اورچند ماہ تک وہ رقم نہ دی تو عورت وصول کرسکتی ہے  اور معاف کرنا چاہے  تو کرسکتی ہے  بلکہ جو مہینہ آگیا ہے  اُس کا بھی نفقہ معاف کرسکتی ہے  جبکہ ماہ بماہ نفقہ دینا ٹھہرا ہو اور سالانہ مقرر ہواتو اس سنہ اور سال گزشۃ کا معاف کرسکتی ہے ۔ پہلی صورت میں بعد والے  مہینے  کا دوسری میں اُس سال کا جوابھی نہیں آیا معاف نہیں کرسکتی۔ اور اگر  نہ باہم کوئی مقدارمعین ہوئی نہ قاضی نے  معین کی تو زمانۂ گزشۃ کا نفقہ نہ طلب کرسکتی ہے  نہ معاف کرسکتی ہے  کہ وہ شوہر کے  ذمہ واجب ہی نہیں ہاں اگر اس شرط پر خلع ہوا کہ عورت عدت کانفقہ معاف کردے  تو یہ معاف ہو جائیگا۔ ( درمختارْ ردالمحتار)

مسئلہ ۴۵:
عورت کو مثلاً مہینے  بھر کا نفقہ دیدیا اُس نے  فضول خرچی سے  مہینہ پورا ہونے  سے  پہلے  خرچ کرڈالا یا چوری جاتا رہا یا کسی اور وجہ سے  ہلاک ہو گیا تو اس مہینے  کانفقہ شوہر پر واجب نہیں ۔ ( درمختار)

مسئلہ۴۶:
عورت کے  لئے  اگر کوئی خادم مملوک ہو یعنی لونڈی یا غلام تو اُس کانفقہ بھی شوہر پر ہے  بشرطیکہ شوہر تنگدست نہ ہو اور عورت آزاد ہو۔ اور اگر عورت کو چندخادموں کی ضرورت ہو کہ عورت صاحب اولاد ہے  ایک سے  کام نہیں چلتا تو دو تین جتنے  کی ضرورت ہے  اُن کانفقہ شوہر کے  ذمہ ہے ۔ ( عالمگیری درمختار)

مسئلہ۴۷:
 شوہر اگر ناداری کے  سبب نفقہ دینے  سے  عاجز ہے  تو اس کی وجہ سے  تفریق نہ کی جائے  یونہی اگر مالدار ہے  مگر مال یہاں موجود نہیں جب بھی تفریق نہ کریں بلکہ اگرنفقہ مقرر ہوچکا ہے  تو قاضی حکم دے  کہ قرض لیکر یا کچھ کام کر کے  صرف کرے  اور وہ سب شوہر کے  ذمہ ہے  کہ اُسے  دینا ہوگا۔ ( درمختار)

مسئلہ۴۸:
عورت نے  قاضی کے  پاس آکر بیان کیاکہ میرا شوہرکہیں گیا ہے  اور مُجھے  نفقہ کے  لئے  کچھ دے  کر نہ گیا تو اگر کچھ روپے  یا غلہ چھوڑ گیا ہے  اور قاضی کو معلوم ہے  کہ یہ اُس کی عورت ہے  تو قاضی حکم دیگا کہ اُس میں سے  خرچ کرے  مگرفضول خرچ نہ کرے  مگر یہ قسم لے  لے  کہ اُس سے  نفقہ نہیں پایا ہے  اور کوئی ایسی بات بھی نہیں ہوئی ہے  جس سے  نفقہ ساقط ہوجاتا ہے  اور عورت سے  کوئی ضامن بھی لے ۔ ( خانیہ)

مسئلہ۴۹:
 شوہر کہیں چلا گیا ہے  اور نفقہ نہیں دے  گیا مگر گھر میں اسباب وغیرہ ایسی چیزیں ہیں جو نفقہ کی جنس سے  نہیں تو عورت اُن چیزوں کو بیچ کر کھانے  وغیرہ میں نہیں صرف کرسکتی۔ ( عالمگیری)

مسئلہ۵۰:
جس مقدارپر رضا مندی ہوئی یا قاضی نے  مقرر کی عورت کہتی ہے  کہ یہ ناکافی ہے  تو مقدار بڑھادی جائے  یا شوہر کہتا ہے  کہ یہ زیادہ ہے  اس سے  کم میں کام چل جائیگا کیونکہ اب ارزانی ہے  یا مقرر ہی زیادہ مقدار ہوئی اور قاضی کو بھی معلوم ہوگیا کہ یہ رقم زائد ہے  تو کم کردی جائے ۔ (درمختار )

مسئلہ۵۱:
 چند مہینے  کانفقہ باقی تھا او ردونوں میں سے  کوئی مرگیا تونفقہ ساقط ہوگیا ہاں ا گر قاضی نے  عورت کو حکم دیاتھا کہ قرض لیکر صرف کرے  پھر کوئی مرگیا تو ساقط نہ ہوگا۔ طلاق سے  بھی پیشتر کا نفقہ ساقط ہوجاتا ہے  مگر جبکہ اس لئے  طلاق دی ہو کہ نفقہ ساقط ہوجائے  تو ساقط نہ ہوگا۔ ( درمختار)

مسئلہ۵۲:
 عورت کو پیشگی نفقہ دے  دیا تھا پھر اُن میں سے  کسی کا انتقال ہوگیا یا طلاق ہوگئی تو وہ دیا ہوا واپس نہیں ہوسکتا۔ یونہی اگر شوہر کے  باپ نے  اپنی بہو کو پیشگی نفقہ دے  دیا تو موت یا طلاق  کے  بعد وہ بھی واپس نہیں لے  سکتا۔ (درمختار)

مسئلہ۵۳:
 مرد نے  عورت کے  پاس کپڑے  یا روپے  بھیجے  عورت کہتی ہے  ہدیۃً بھیجے  اور مرد کہتا ہے  نفقہ میں بھیجے  تو شوہر کا قول معتبر ہے  ہاں اگر عورت گواہوں سے  ثابت کردے  کہ ہدیۃًبھیجے  یا یہ کہ شوہر نے  اس کا اقرار کیا تھا اور گواہوں نے  اُس کے  اقرار کی شہادت دی تو گواہی مقبول ہے ۔ ( عالمگیری)

مسئلہ۵۴:
غلام نے  مولیٰ کی اجازت سے  نکاح کیا ہے  تو اگر غلام خالص ہے  یعنی مدبر ومکاتب نہ ہو تو اُسے  بیچ کر اُس کی عورت کا نفقہ ادا کریں پھر بھی باقی رہ جائے  تو یکے  بعد دیگربیچتے  رہیں یہاں تک کہ  نفقہ ادا ہوجائے  بشرطیکہ خریدار کو معلوم ہو کہ نفقہ کی وجہ سے  بیچا جارہا ہے  اور اگر خریدتے  وقت اُسے  معلوم نہ تھا بعد کو معلوم ہوا تو خریدار کو بیع ردکرنے  کااختیار ہے  اور اگر بیع کو قائم رکھا تو ثابت ہوا کہ راضی ہے  لہذا اب اسے  کوئی عذر نہیں اور اگر مولیٰ بیچنے  سے  انکار کرتا ہے  تو مولیٰ کے  سامنے  قاضی بیع کردے  گا مگر نفقہ میں بیچنے  کے  لئے  یہ شرط ہے  کہ نفقہ اتنا اُس کے  ذمہ باقی ہو کہ ادا کرنے  سے  عاجز ہو۔ اور یہ بھی ہوسکتا ہے  کہ مولیٰ اپنے  پاس سے  نفقہ دیکر اپنے  غلام کو چُھڑا لے  اور اگر وہ غلام مدبر یا مکاتب ہو جو بدل کتا بت ادا کرنے  سے  عاجز نہیں تو بیچا نہ جائے  بلکہ کما کر نفقہ کی مقدار پوری کرے ۔ اور اگر جس عورت سے  نکاح کیا ہے  وہ اس کے  مولیٰ کی کنیز ہے  تو اس پر نفقہ واجب ہی نہیں ۔ (خانیہ درمختار)

مسئلہ ۵۵:
بغیر اجازتِ مولیٰ غلام نے  نکاح کیا اور ابھی مولیٰ نے  رد نہ کیا تھا کہ آزاد کردیا تو نکاح صحیح ہوگیا اور آزاد ہونے  کے  بعد نفقہ واجب ہوگا۔ 
مسئلہ۵۶:
لونڈی نے  مولیٰ کی اجازت سے  نکاح کیا اور دن بھر مولیٰ کی خدمت کرتی ہے  اور رات میں اپنے  شوہر کے  پاس رہتی ہے  تو دن کانفقہ مولیٰ پر ہے  اور رات کا شوہر پر۔ ( عالمگیری)

مسئلہ۵۷:
غلام یا مدبر یا مکاتب نے  نکاح کیا اور اولاد ہوئی تو اولاد کانفقہ ان پر نہیں بلکہ زوجہ اگر مکاتبہ ہے  تو اس پرہے  اور مدبرہ یا ام ولد ہے  تو ان کے  مولیٰ پر اور آزاد ہے  تو خود عورت پر اور اس کے  پاس بھی کچھ نہ ہوتو بچہ کا جو سب سے  زیادہ قریبی رشتہ دار ہواُس پر ہے  اور اگر شوہر آزاد ہے  اور عورت کنیز جب بھی یہی سب احکام ہیں جو مذکور ہوئے ۔ (عالمگیری)

مسئلہ۵۸:
غلام نے  مولیٰ کی اجازت سے  نکاح کیا تھا اور عورت کانفقہ واجب ہونے  کے  بعد مر گیا یا مار ڈالاگیا تو نفقہ ساقط ہوگیا۔ (درمختار)

مسئلہ۵۹:
نفقہ کا تیسرا جز سُکنٰے  ہے  یعنی رہنے  کا مکان شوہر جو مکان عورت کو رہنے  کے  لئے  دے  وہ خالی ہو یعنی شوہر کے  متعلقین وہاں نہ رہیں ہاں اگر شوہر اتنا چھوٹا بچہ ّہو کہ جماع سے  آگاہ نہیں تو وہ مانع نہیں یونہی شوہر کے  کنیز یا ام ولد کا رہنا بھی کچھ مضر نہیں اور اگر اُس مکان میں شوہر کے  متعلقین رہتے  ہوں اور عورت نے  اسی کو اختیار کیا کہ سب کے  ساتھ رہے  تو متعلقین شوہر سے  خالی ہونے  کی شرط نہیں ۔ اور عورت کا بچہ اگر چہ بہت چھوٹا ہواگر شوہر روکنا چاہے  تو روک سکتا ہے  عورت کو اس کا اختیار نہیں کہ خواہ مخواہ اُسے  وہاں رکھے ۔ (عامہ کتب)

مسئلہ۶۰:
 عورت اگر تنہا مکان چاہتی ہے  یعنی اپنی سوَت یا شوہر کے  متعلقین کے  ساتھ نہیں رہنا چاہتی تو اگر مکان میں کوئی ایسا دالان اُس کو دے  دے  جس میں دروازہ ہواور بند کرسکتی ہو تو وہ دے  سکتا ہے  دوسرا مکان طلب کرنے  کا اُس کو اختیار نہیں بشرطیکہ شوہر کے  رشتہ دار عورت کو تکلیف نہ پہنچاتے  ہوں ۔ رہا یہ امر کہ پاخانہ۔ غسل خانہ باورچی خانہ بھی علیحدہ ہونا چاہیئے  اس میں تفصیل ہے  اگر شوہر مالدار ہو تو ایسا مکان دے  جس میں یہ ضروریات ہوں اور غریبوں میں خالی ایک کمرہ دے  دینا کافی ہے  اگرچہ غسل خانہ وغیرہ مشترک ہو۔          ( عالمگیری ْ ردالمحتار)

مسئلہ۶۱:
 یہ بات ضروری ہے  کہ عورت کو ایسے  مکان میں رکھے  جس کے  پڑوسی صالحین ہوں کہ فاسقوں میں خود بھی رہنا اچھا نہیں نہ کہ ایسے  مقام پر عورت کا ہونا اور اگر مکان بہت بڑا ہو کہ عورت وہاں تنہا رہنے  سے  گھبراتی اور ڈرتی ہے  تو وہاں کوئی ایسی نیک عورت رکھے  جس سے  دل بستگی ہویا عورت کو کوئی دوسرا مکان دے  جو اتنا بڑا  نہ ہو اور اُس کے  ہمسایہ نیک لوگ ہوں ۔ ( درمختارْ ردالمحتار)

مسئلہ ۶۲:
عورت کے  والدین ہر ہفتہ میں ایک بار اپنی لڑکی کے  یہاں آسکتے  ہیں شوہر منع نہیں کرسکتا ہاں اگر رات میں وہاں رہنا چاہتے  ہیں تو شوہر کومنع کرنے  کا اختیار ہے  اور والدین کے  علاوہ اور محارم سال بھر میں ایک بار آسکتے  ہیں یونہی عورت اپنے  والدین کے  یہاں ہر ہفتہ میں ایک بار اور دیگر محارم کے  یہاں سا ل میں ایک بار جاسکتی ہے  مگر رات میں بغیر اجازت شوہر وہاں نہیں رہ سکتی دن ہی دن میں واپس آئے ۔ اور والدین یا محارم اگر فقط دیکھنا چاہیں تو اس سے  کسی وقت منع نہیں کرسکتا۔ اور غیروں کے  یہاں جانے  یا اُن کے  عیادت کرنے  یا شادی وغیرہ تقریبوں کی شرکت سے  منع کرے  بغیر اجازت جائے  گی تو گنہگار ہوگی اور اجازت سے  گئی تو دونوں گنہگار ہوئے ۔ (درمختارْ  عالمگیری)

مسئلہ۶۳:
عورت اگر کوئی ایساکام کرتی ہے  جس سے  شوہر کا حق فوت ہوتا ہے  یااُس میں نقصان آتا ہے  یا اُس کام کے  لئے  باہر جانا پڑتا ہے  تو شوہر کو منع کردینے  کااختیار ہے ۔ ( درمختار )  بلکہ نظر بحال زمانہ ایسے  کام سے  تو منع ہی کرنا چاہیے  جس کے  لیئے  باہر جانا پڑے ۔ 
مسئلہ۶۴:
 جس کام میں شوہر کی حق تلفی نہ ہوتی ہو نہ نقصان ہواگر عورت گھر میں وہ کام کرلیا کرے  جیسے  کپڑا سینا یا اگلے  زمانہ میں چرخہ کاتنے  کا رواج تھا تو ایسے  کام سے  منع کرنے  کی کچھ حاجت نہیں خصوصاً جبکہ شوہر گھر نہ ہو کہ ان کاموں سے  جی بہلتا رہے  گا اور بیکار بیٹھے  گی تو وسوسے  اور خطرے  پیدا ہوتے  رہیں گے  اور لا یعنی باتوں میں مشغول ہوگی۔ (ردالمحتار)

مسئلہ۶۵:
 نابالغ اولاد کانفقہ باپ پر واجب ہے  جبکہ اولاد فقیر ہو یعنی خود اس کی ملک میں مال نہ ہو اور آزاد ہو۔ اور بالغ بیٹا اگر اپاہج یا مجنون یا نابینا ہو کمانے  سے  عاجز ہو اور اُس کے  پاس مال نہ ہو تو اُس کا نفقہ بھی باپ پر ہے  اور لڑکی جبکہ مال نہ رکھتی ہو تو اُس کانفقہ بہر حال باپ پر ہے  اگر چہ اُس کے  اعضا سلامت ہوں ۔ اور اگر نا بالغ کی ملک میں مال ہے  مگر یہاں مال موجود نہیں تو باپ کو حکم دیاجائے  گا۔ کہ اپنے  پاس سے  خرچ کرے  جب مال آئے  تو جتنا خرچ کیا ہے  اُس میں سے  لے  لے  اور اگر بطور خود خرچ کیا ہے  اور چاہتا ہے  کہ مال آنے  کے  بعد اُس میں سے  لے  لے  تو لوگوں کو گواہ بنا ئے  کہ جب مال آئے  گا میں لے  لوں گا اور گواہ نہ کئے  تو دیانۃًلے  سکتا ہے  قضائً نہیں ۔         ( جوہرہ)

مسئلہ۶۶:
نابالغ کا باپ تنگ دست ہے  اور ماں مالدار جب بھی نفقہ باپ ہی پر ہے  مگر ماں کو حکم دیا جائیگا کہ اپنے  پاس سے  خرچ کرے  اور جب شوہر کے  پاس ہوتو وصول کرلے ۔ ( جوہرہ)

مسئلہ۶۷:
اگر باپ مفلس ہے  تو کمائے  اور بچوں کو کھلائے  اور کمانے  سے  بھی عاجز ہے  مثلااًپاہج ہے  تو دادا کے  ذمہ نفقہ ہے  کہ خود باپ کانفقہ بھی اس صورت میں اُسی کے  ذمہ ہے ۔ ( ردالمحتار)

مسئلہ۶۸:
طالب علم کہ علم دین پڑھتا ہواور نیک چلن ہو اُس کا نفقہ بھی اُس کے  والد کے  ذمہ ہے  وہ طلبہ مراد نہیں جو فضولیات ولغویات فلاسفہ میں مشتغل ہوں اگر یہ باتیں ہوں تو نفقہ باپ پر نہیں ۔ ( عالمگیری  درمختار)


وہ طلبہ بھی اس سے  مراد نہیں جو بظاہر علم دین پڑھتے  اور حقیقہً دین ڈھانا چاہتے  ہیں مثلاً وہابیوں سے  پڑھتے  ہیں اُن کے  پاس اُٹھتے  بیٹھتے  ہیں کہ ایسوں سے  عموماًیہی مشاہدہ ہورہا ہے  کہ بدباطنی و خباثت اور اﷲ و رسول کی جناب میں گستاخی کرنے  میں اپنے  اساتذہ سے  بھی سبقت لے  گئے ۔ ایسوں کانفقہ درکنار اُنکو پاس بھی نہ آنے  دینا چاہیئے  ایسی تعلیم سے  تو جاہل رہنا اچھا تھا کہ اس نے  تو مذہب و دین سب کو برباد کیا اور نہ فقط اپنا بلکہ وہ تم کوبھی لے  ڈوبے  گا؎


بے  ادب تنہا نہ خود راداشت دا بد 
بلکہ آتش درہمہ آفاق زد 

مسئلہ ۶۸:
بچہ کی ملک میں کوئی جائداد منقولہ یا غیر منقولہ ہواور نفقہ کی حاجت ہو تو بیچ کر خرچ کی جائے  اگرچہ سب رفتہ رفتہ کرکے  خرچ ہوجائے ۔ ( عالمگیری)

مسئلہ۶۹:
لڑکی جب جوان ہوگئی اور اُس کی شادی کردی تو اب شوہر پرنفقہ ہے  باپ سبکدوش ہوگیا۔ ( عالمگیری)

مسئلہ۷۰:
بچہ جب تک ماں کی پرورش میں ہے  اخراجات بچہ کی ماں کے  حوالہ کرے  یا ضرورت کی چیزیں مہیا کردے  اور اگر کوئی مقدار معین کرلی گئی تو اس میں بھی حرج نہیں اور جو مقدار معین ہوئی اگر وہ اتنی زیادہ ہے  کہ اندازہ سے  باہرہے  تو کم کردی جائے  اور اگر اندازہ سے  باہر نہیں تو معاف ہے  اور کم ہے  تو کمی پوری کی جائے ۔        ( عالمگیری)

مسئلہ۷۱:
کسی اور کی کنیز سے  نکاح کیا اور بچہ پیدا ہواتو یہ اُسی کی مِلک ہے  جس کی مِلک میں اس کی ماں ہے  اور اس کا نفقہ باپ پر نہیں بلکہ مولیٰ پر ہے  اس کا باپ آزاد ہو یا غلامْ باپ پر نہیں اگرچہ مالدار ہو۔ اور اگر غلام یا مدبر یا مکاتب نے  مولیٰ کی اجازت سے  نکاح کیاا ور اولاد پیدا ہوئی تو ان پر نہیں بلکہ اگر ماں مدبرہ یا ام ولد یا کنیز ہے  تو مولیٰ پر ہے  اور آزاد یا مکاتبہ ہے  تا ماں پر اور اگر ماں کے  پاس مال نہ ہو تو سب رشتہ داروں میں جو قریب تر ہے  اُس پر ہے ۔ (عالمگیری)

مسئلہ۷۲:
ماں نے  اگر بچہ کا نفقہ اُس کے  باپ سے  لیا اور چوری ہو گیا یا اور کسی طریقہ سے  ہلاک ہوگیا تو پھر دوبارہ نفقہ لے  گی اور بچ رہاتو واپس کرے  گی۔ ( درمختار)

مسئلہ۷۳:
باپ مرگیا اُس نے  نا بالغ بچے  اور اموال چھوڑے  تو بچوں کانفقہ اُن کے  حصّوں میں سے  دیا جائیگا۔ یونہی ہر وارث کانفقہ اُس کے  حصہ میں سے  دیا جائیگا پھر اگر میت نے  کسی کو وصی کیا ہے  تو یہ کام وصی کاہے  کہ ان کے  حصوں سے  نفقہ دے ۔ اور وصی کسی کونہ کیا ہو تو قاضی کاکام ہے  کہ نابالغوں کانفقہ اُن کے  حصوں سے  دے  یا قاضی کسی کو وصی بنادے  کہ وہ خرچ کرے ۔ اور اگر وہاں قاضی نہ ہواور میت کے  بالغ لڑکوں نے  نابالغوں پر اُن کے  حصوں سے  خرچ کیا تو قضائً ان کو تاوان دینا ہوگا اور دیانۃًنہیں ۔ یونہی اگر سفرمیں دوشخص ہیں اُن میں سے  ایک بیہوش ہوگیا دوسرے  نے  اُس کا مال اُس پر صرف کیا یا ایک مرگیا دوسرے  نے  اُس کے  مال سے  تجہیز و تکفین کی تو دیانۃًتاوان لازم نہیں ۔ (عالمگیری)

مسئلہ۷۴:
بچہ کو دودھ پلانا ماں پر اُسوقت واجب ہے  کہ کوئی دوسری عورت دودھ پلانے  والی نہ ملے  یابچہ دوسری کادودھ نہ لے  یا اُس کا باپ تنگدست ہے  کہ اُجرت نہیں دے  سکتا اور بچہ کی مِلک میں بھی مال نہ ہو ان صورتوں میں دودھ پلانے  پر ماں مجبور کی جائے  گی اور یہ صورتیں نہ ہوں تو دیانۃًماں کے  ذمہ دودھ پلانا ہے  مجبور نہیں کی جاسکتی۔ (درمختار)

مسئلہ۷۵:
بچہ کو دائی نے  دودھ پلایا کچھ دنوں کے  بعد دودھ پلانے  سے  انکار کرتی ہے  اور بچہ دوسری عورت کا دودھ نہیں لیتا یا کوئی اور پلانے  والی نہیں ملتی یا ابتدا ہی میں کوئی عورت اس کو دودھ پلانے  والی نہیں تویہی متعین ہے  دودھ پلانے  پر مجبور کی جائیگی۔ ( ردالمحتار)

مسئلہ۷۶:
بچہ چونکہ ماں کی پرورش میں ہوتا ہے  لہذا جو دائی مقرر کی جائے  وہ ماں کے  پاس دودھ پلایاکرے  مگر نوکر رکھتے  وقت یہ شرط نہ کرلی گئی ہو کہ تجھے  یہاں رہکر دودھ پلانا ہوگا تو دائی پر یہ واجب نہ ہوگا کہ وہاں رہے  بلکہ دودھ پلا کر چلی جا سکتی ہے  یا کہہ سکتی ہے  کہ میں وہاں نہیں پلاؤں گی یہاں پلادونگی یا گھر لیجا کر پلاؤں گی۔ (خانیہ)

مسئلہ۷۷:
 اگر لونڈی سے  بچہ پیدا ہوا تو وہ  دودھ  پلانے  سے  انکار نہیں کرسکتی۔ ( عالمگیری)

مسئلہ۷۸:
 باپ کو اختیار ہے  کہ دائی سے  دودھ پلوائے  اگرچہ ماں پلانے  چاہتی ہو۔ ( عالمگیری)

مسئلہ۷۹:
بچہ کی ماں نکاح میں ہو یا طلاق رجعی کی عدت میں اگر دودھ پلائے  تو اس کی اُجرت نہیں لے  سکتی اور طلاق بائن کی عدت میں لے  سکتی ہے  اور اگر دوسری عورت کے  بچہ کو جو اُسی شوہر کا ہے  دودھ پلائے  تو مطلقااًجرت لے  سکتی ہے  اگر چہ نکاح میں ہو۔ ( درمختار وغیرہ)

مسئلہ۸۰:
 عدّت گزرنے  کے  بعد مطلقاً  اُجرت لے  سکتی ہے  اور اگر شوہر نے  دوسری عورت کو مقرر کیا اور ماں مفت پلانے  کو کہتی ہے  یا اُتنی ہی اُجرت مانگتی ہے  جتنی دوسری عورت مانگتی ہے  تو ماں کو زیادہ حق ہے  اور اگر ماں اُجرت مانگتی ہے  اور دوسری عورت مفت پلانے  کو کہتی ہے  یا ماں سے  کم اُجرت مانگتی ہے  تو وہ دوسری زیادہ مستحق ہے ۔ ( درمختار)

مسئلہ۸۱:
عدّت کے  بعد عورت نے  اُجر ت پر اپنے  بچہ کو دودھ پلایا اور ان دنوں کا نفقہ نہیں لیا تھاکہ شوہرکا یعنی بچہ کے  باپ کا انتقال ہوگیا تو یہ نفقہ موت سے  ساقط نہ ہوگا۔ ( درمختار)

مسئلہ۸۲:
باپ ماں دادی نانا نانی اگر تنگدست ہوں تو ان کا نفقہ واجب ہے  اگرچہ کمانے  پر قادر ہوں جبکہ یہ مالدار ہو یعنی مالک نصاب ہواگر چہ وہ نصاب نامی نہ ہو۔ اور اگر یہ بھی محتاج ہے  تو باپ کا نفقہ اس پر واجب نہیں البتہ اگر باپ اپاہج یا مفلوج ہے  کہ کما نہیں سکتا تو بیٹے  کے  ساتھ نفقہ میں شریک ہے  اگر چہ بیٹا فقیر ہو اور ماں کا نفقہ بھی بیٹے  پر ہے  اگر چہ اپاہج نہ ہواگر چہ بیٹا فقیر ہو۔ یعنی جبکہ بیوہ ہواور اگر نکاح کرلیا ہے  تو اس کانفقہ شوہر پر ہے  اور اگر اس کے  باپ کے  نکاح میں ہے  اور باپ اور ماں دونوں محتاج ہوں تو دونوں کا نفقہ بیٹے  پر ہے  اور باپ محتاج نہ ہو تو باپ پر ہے  اور باپ محتاج ہے  اورماں مالدار تو ماں کانفقہ اب بھی بیٹے  پر نہیں بلکہ اپنے  پاس سے  خرچ کرے  اورشوہر سے  وصول کرسکتی ہے ۔ (جوہرہٗ  درمختارْ  ردالمحتار)

مسئلہ ۸۳:
باپ وغیرہ کانفقہ جیسے  بیٹے  پر واجب ہے  یوہیں بیٹی پر بھی ہے  اگر بیٹا بیٹی دونوں ہوں تو دونوں پر برابر برابر واجب ہے  اور اگر دوبیٹے  ہوں ایک فقط مالک نصاب ہے  اور دوسر ا بہت مالدار ہے  تو باپ کانفقہ دونوں پر برابر برابر ہے ۔ ( درمختار  ردالمحتار)

مسئلہ۸۴:
باپ اور اولاد کے  نفقہ میں قرابت وجزئیت کا اعتبار ہے  وراثت کانہیں مثلاًبیٹا ہے  او رپوتا تو نفقہ بیٹے  پر واجب ہے  پوتے  پر نہیں یوہیں بیٹی ہے  اور پوتا تو بیٹی پر ہے  پوتے  پر نہیں ۔ اور پوتا ہے  اور نواسی یا نواسہ تو دونوں پر برابر اور بیٹی ہے  اور بہن یا بھائی تو بیٹی پر ہے ۔ اور نواسہ نواسی ہیں اور بھائی تو اُن پر ہے  اس پر نہیں ۔ اور باپ یا ماں ہے  اور بیٹا تو بیٹے  پر ہے  اُن پر نہیں ۔ اور دادا ہے  اور پوتا تو ایک ثلث دادا پر اور باقی پوتے  پر۔ اور باپ ہے  اور نواسی نواسہ تو باپ پر ہے  ان پر نہیں ۔ ( ردالمحتار)

مسئلہ۸۵:
باپ اگر تنگ دست ہواور اُس کے  چھوٹے  چھوٹے  بچے  ہوں اور یہ بچے  محتاج ہوں اور بڑا بیٹا مالدار ہے  تو باپ اور اُس کی سب اولاد کانفقہ اس پر واجب ہے ۔ ( عالمگیری)

مسئلہ۸۶:
بیٹا اگر ماں باپ دونوں کانفقہ نہیں دے  سکتا مگر ایک کادے  سکتا ہے  توماں زیادہ مستحق ہے ۔ اور اگر باپ محتاج ہے  اور چھوٹا بچہ بھی ہے  اور دونوں کانفقہ نہ دے  سکتا ہو مگر ایک کا دے  سکتا ہے ۔ تو بیٹا زیادہ حقدار ہے ۔ اور اگر والدین میں کسی کاپورا نفقہ نہ دے  سکتا ہوتو دونوں کو اپنے  ساتھ کھلائے  جو خود کھاتا ہو اُسی میں سے  اُنھیں بھی کھلائے ۔ اور اگر باپ کو نکاح کرنے  کی ضرورت ہے  اور بیٹا مالدار ہے  تو بیٹے  پر باپ کی شادی کرادینا واجب ہے  یا اُس کے  لیئے  کوئی کنیز خرید دے  اور اگر باپ کی دوبی بیاں ہیں تو بیٹے  پر فقط ایک کا نفقہ واجب ہے  مگر باپ کو دیدے  کہ وہ دونوں کو تقسیم کرکے  دے ۔ ( جوہرہ)

مسئلہ۸۷:
 باپ بیٹے  دونوں نادار ہیں مگر بیٹا کمانے  والا ہے  تو بیٹے  پر دیانۃًحکم کیا جائیگا کہ باپ کو بھی ساتھ لے  لے  یہ جبکہ بیٹا تنہا ہواور اگر بال بچوں والا ہے  تو مجبور کیاجائے  گا کہ باپ کوبھی ہمراہ لے  لے ۔ (عالمگیری)

مسئلہ۸۸:
 جو رشتہ دار محارم ہوں اُن کا بھی نفقہ واجب ہے  جبکہ محتاج ہوں اور نابالغ یا عورت ہو۔ اوررشتہ دار بالغ مرد ہوں تو یہ بھی شرط ہے  کہ کمانے  سے  عاجز ہو مثلاًدیوانہ ہے  یا اُس پر فالج گرا ہے  یا اپاہج ہے  یا اندھا۔ اور اگر عاجز نہ ہو تو واجب نہیں اگرچہ محتاج ہو اور عورت میں بالغہ نا بالغہ کی قید نہیں اور ان کے  نفقات بقدر میراث واجب ہیں یعنی اُس کے  ترکہ سے  جتنی مقدار کا وارث ہوگا اُسی کے  موافق اِس پر نفقہ واجب مثلاًکوئی شخص محتاج ہے  اور اُس کی تین بہنیں ہیں ایک حقیقی ایک سوتیلی ایک اخیافی تو نفقہ کے  پانچ حصّے  تصور کریں تین حقیقی بہن پر اور ایک ایک ان دونوں پراور اگر اسی طرح کے  تین بھائی ہیں تو چھ حصّے  تصور کریں ایک اخیافی بھائی پر اور باقی حقیقی پر سوتیلے  پر کچھ نہیں کہ وہ وارث نہیں ۔ اور اگر ماں اور دادا ہیں تو ایک حصّہ ماں پر اور  دو  دادا پر۔ اور اگر ماں اور بھائی یا ماں اور چچا ہے  جب بھی یہی صورت ہے  اور اگر ان کے  ساتھ بیٹا بھی ہے  مگر نا بالغ نادار ہے  یابالغ ہے  مگر عاجز تو اُسکا ہونا نہ ہونا دونوں برابر کہ جب اُس پر نفقہ واجب نہیں تو کالعدم ہے ۔ اور حقیقی چچا اور حقیقی پھوپی یا حقیقی ماموں ہے  تو نفقہ چچا پر ہے  پھوپی یاماموں پر نہیں ۔ اور وراثت سے  مراد  محض اہلِ وراثت ہے  کہ حقیقۃً وارثت تو مرنے  کے  بعد ہوگی نہ اب۔ ( جوہرہٗ  عالمگیریْ  درمختار)

مسئلہ ۸۹:
یہ تو معلوم ہوچکا ہے  کہ رشۃ دار عورت میں نابالغہ کی قید نہیں بلکہ اگر کمانے  پر قادر ہے  جب بھی اُس کانفقہ واجب ہے  ہاں اگر کوئی کام کرتی ہے  جس سے  اُس کاخرچ چلتا ہے  تو اب اس کانفقہ رشتہ دار پر فرض نہیں یونہی اندھا وغیرہ بھی کماتا ہوتو اب کسی اور پر نفقہ فرض نہیں ۔ (ردالمحتار)

مسئلہ۹۰:
 طالبِ علمِ دین اگرچہ تندرست ہے  کام کرنے  پر قادر ہے  مگر اپنے  کو طلب علم دین میں مشغول رکھتا ہے  تو اُس کانفقہ بھی رشتہ والوں پر فرض ہے ۔ ( درمختار)

مسئلہ۹۱ :
 قریبی رشتہ دار غائب ہے  اور دوروالا موجود ہے  تو نفقہ اسی دور کے  رشتہ دار پر ہے ۔ ( درمختار)

مسئلہ۹۲:
 عورت کاشوہر تنگ دست ہے  اور بھائی مالدار ہے  تو بھائی کو خرچ کرنے  کا حکم دیا جائے  گا۔ پھر جب شوہر کے  پاس مال ہوجائے  تو واپس لے  سکتا ہے ۔ ( درمختار )

مسئلہ۹۳:
 اگر رشتہ دار محرم نہ  ہو جیسے  چچا زاد بھائی یا محرم ہو مگر رشتہ دارنہ ہو جیسے  رضاعی بھائی یا رشتہ دار محرم ہو مگر حرمت قرابت کی نہ ہو جیسے  چچا زاد بھائی اور وہ رضاعی بھائی بھی ہے  کہ حرمت رضاعت کی وجہ سے  ہے  نہ رشتہ کی وجہ سے  تو ان صورتوں میں نفقہ واجب نہیں ۔ ( عالمگیری)

مسئلہ۹۴:
 محارم کانفقہ دے  دیا اور اُس کے  پاس سے  ضائع ہوگیا تو پھر دیناہوگا اور کچھ بچ رہا تو اتنا کم کردیا جائے ۔          ( عالمگیری)

مسئلہ۹۵:
 باپ محتاج ہے  نفقہ کی ضرورت ہے  اور بیٹا جوان مالدارہے  جوموجود نہیں تو باپ کو اختیار ہے  کہ اُس کے  اسباب کو بیچ کر اپنے  نفقہ میں صرف کرے  مگر جائداد وغیرمنقولہ کے  بیچنے  کی اجازت نہیں اور ماں اور رشتہ داروں کوکسی چیز کے  بیچنے  کی اجازت نہیں اور بیٹا موجود ہے  تو باپ بھی کسی چیز کونہیں بیچ سکتا۔ یونہی اگر بیٹا مجنون ہوگیا اُس کے  اور اُس کے  بال بچوں کے  خرچ کے  لئے  اُس کی چیزیں باپ فروخت کرسکتا ہے  اگر چہ جائداد غیر منقولہ ہو۔ اور اگر باپ کا بیٹے  پر دین ہواور بیٹا غائب ہوتو دَین وصول کرنے  کیلئے  اُس کے  سامان کو بیچنے  کی اجازت نہیں ۔ ( درمختار)

مسئلہ۹۶:
 کسی کے  پاس امانت رکھی ہے  اور مالک غائب ہے  اس نے  بیچ کر اُس کے  بال بچوں یا ماں باپ پر صرف کردیا اگر مالک کی اجازت سے  یا قاضی شرعی کے  حکم سے  نہیں تو دیانۃًتاوان دینا پڑے  گا اور امین نے  جن پر خرچ کیا ہے  اُن سے  واپس نہیں لے  سکتا اور اگر وہاں قاضی نہیں یا ہے  مگر شرعی نہیں یا مالک کی اجازت سے  صرف کیا تو تاوان نہیں ۔ یونہی اگر وہ مالک غائب مرگیا اور امین نے  جس پر خرچ کیا ہے  وہی اُس کا وارث ہے  تو اب وارث تاوان نہیں لے  سکتا کہ اس نے  اپنا حق پالیا۔ یونہی اگردو شخص سفر میں ہوں ایک مرگیا دوسرے  نے  اُس کے  مال سے  تجہیز و تکفین کی یا مسجد کے  متعلق جائداد وقف ہے  اور کوئی متولی نہیں کہ خرچ کرے  اہل محلہ نے  وقف کی آمدنی مسجد میں صرف کی یا میت کے  ذمہ دَین تھا وصی کو معلوم ہوااُس نے  ادا کر دیا یا مال امانت تھا اور مالک مر گیا اور مالک پر دَین تھا امین نے  اُس امانت سے  ادا کردیا یا قرض خواہ مر گیا اور اُس پر دَین تھا قرض دار نے  ادا کردیا تو ان سب صورتوں میں دیا نتہً تاوان نہیں ۔ ( درمختار ْردالمحتار)

مسئلہ۹۷:
کوئی شخص غائب ہے  اور اُس کے  والدین یا اولاد یا زوجہ کے  پاس اُسکی اشیا از قسم نفقہ موجود ہیں انھوں نے  خرچ کر لیں تو تاوان نہیں ۔ اور اگر وہ شخص موجود ہے  اور اپنے  والدین حاجت مند کو نہیں دیتا اور وہاں کوئی قاضی بھی نہیں جس کے  پاس دعویٰ کریں تو اُنھیں اختیار ہے  اُس کا مال چھپا کر لے  سکتے  ہیں یونہی اگروہ دیتا ہے  مگر بقدر کفایت نہیں دیتا جب بھی بقدر کفایت خفیۃً اس کا مال لے  سکتے  ہیں اور کفایت سے  زیادہ لینا یا بغیر حاجت لینا جائز نہیں ۔ (درمختارْ  عالمگیری)

مسئلہ۹۸:
 باپ کے  پاس رہنے  کا مکان اور سواری کو جانور ہے  تو اُسے  یہ حکم نہیں دیا جائیگا کہ ان چیزوں کو بیچ کر نفقہ صرف کرے  بلکہ اس کانفقہ اس کے  بیٹے  پر فرض ہے  ہاں اگر مکان حاجت سے  زائد ہے  کہ تھوڑے  سے  حصہ میں رہتا ہے  تو جتنا حاجت سے  رائد ہے  اُسے  بیچ کر نفقہ میں صرف کرے  اور جب وہی حصہ باقی رہ گیا جس میں رہتا ہے  تو اب نفقہ اُس کے  بیٹے  پر ہے ۔ یونہی اگر اُس کے  پاس اعلیٰ درجہ کی سواری ہے  تو یہ حکم دیا جائے  گا کہ بیچ کر کم درجہ کی سواری خریدے  اور جو بچے  نفقہ میں صرف کرے  پھر اس کے  بعد دوسرے  پر نفقہ واجب ہوگا یہی احکام اولاد و دیگر محارم کے  بھی ہیں ۔ ( عالمگیری)

مسئلہ۹۹:
 زوجہ کے  سوا کسی اور کے  نفقہ کا قاضی نے  حکم دیا اور ایک مہینہ یا زیادہ زمانہ گزرا تو اس مدت کا نفقہ ساقط ہوگیا اور ایک مہینے  سے  کم زمانہ گزرا ہے  تو وصول کرسکتے  ہیں اور زوجہ بہر حال بعد حکم قاضی وصول کرسکتی ہے ۔ اور اگر نفقہ نہ دینے  کی صورت میں اُن لوگوں نے  بھیک مانگ کر گزر کی جب بھی ساقط ہو جائے  گا کہ جو کچھ مانگ لائے  وہ اُن کی ملک ہوگیا تو اب جب تک وہ خرچ نہ ہولے  حاجت نہ رہی۔ (درمختارْ  ردالمحتار)

مسئلہ۱۰۰:
غیر زوجہ جس کے  نفقہ کا قاضی نے  حکم دیا تھا اُس نے  قاضی کے  حکم سے  قرض لے  کر کام چلایا تو نفقہ ساقط نہ ہوگا یہاں تک کہ اگر قرض لینے  کے  بعد اُس شخص کا انتقال ہوگیا جس پر نفقہ فرض ہواتو وہ قرض ترکہ سے  ادا کیا جائے  گا۔ ( درمختار)

مسئلہ۱۰۱:
لونڈی غلام کا نفقہ اُن کے  آقاپر ہے  وہ مدبرہوں یا خالص غلام چھوٹے  ہوں یا بڑے  اپاہج ہوں یا تندرست اندھے  ہوں یا انکھیارے  اور اگر آقا نفقہ دینے  سے  انکار کرے  تو مزدوری وغیرہ کر کے  اپنے  نفقہ میں صرف

 
 کریں اور کمی پڑے  تو مولیٰ سے  لیں بچ رہے  تو مولیٰ کو دیں اور کما بھی نہ سکتے  ہوں تو غیر مدبروام ولد میں مولیٰ کو حکم دیا جائے  گا کہ اُن کو نفقہ دے  یا بیچ ڈالے  اور مدبر وام ولدمیں نفقہ پر مجبور کیا جائے  گا اور اگر لونڈی خوبصورت ہے  کہ مزدوری کو جائے  گی تو اندیشہ فتنہ ہے   تو مولیٰ کو حکم دیا جائے  گا کہ نفقہ دے  یا بیچ ڈالے ۔     ( عالمگیری)

مسئلہ۱۰۲:
غلام کو اُس کا آقا خرچ نہیں دیتا اور کمانے  پر بھی قادر نہیں یا مولیٰ کمانے  کی اجازت نہیں دیتا تو مولیٰ کے  مال سے  بقدر کفایت بلا اجازت لے  سکتا ہے ۔ ورنہ بلا اجازت لینا جائز نہیں اور اگر مولیٰ کھانے  کو دیتا ہے  مگر بقدر کفایت نہیں دیتا تو بلا اجازت مولیٰ کا مال نہیں لے  سکتا ممکن ہو تو مزدوری کرکے  وہ کمی پوری کر لے ۔ (درمختار)

مسئلہ۱۰۳:
 لونڈی غلام کانفقہ روٹی سالن وغیرہ اور لباس اُس شہر کی عام خوراک و پوشاک کے  موافق ہونا چاہیے  اور لونڈی کو صرف اتنا ہی کپڑا دینا جو ستر عورت کے  لائق ہے  جائز نہیں ۔ اور اگر مولیٰ اچھے  کھانے  کھاتا ہے  اچھے  لباس پہنتا ہے  تو یہ واجب نہیں کہ غلام کو بھی ویسا ہی کھلائے  پہنائے  مگر مستحب ہے  کہ ویسا ہی دے ۔ اور اگر مولیٰ بخل یا ریاضت کے  سبب وہاں  کی عادت سے  کم درجہ کا کھاتا پہنتا ہے  تو یہ ضرور ہے  کہ غلام کو وہاں کے  عام چلن کے  موافق دے ۔ اور اگر غلام نے  کھانا پکایا ہے  تو مولیٰ کو چاہیے  کہ اُسے  اپنے  ساتھ بٹھاکر کھلائے  اور اگر غلام ادب کی وجہ سے  انکار کرتا ہے  تو اُس میں سے  اُسے  کچھ دیدے ۔ ( عالمگیری)

مسئلہ۱۰۴:
چند غلام ہوں تو سب کو یکساں کھانا کپڑا دے  لونڈی کا بھی یہی حکم ہے  اور جس لونڈی سے  وطی کرتا ہے  اُس کا لباس اور وں سے  اچھا ہو۔ (عالمگیری)

مسئلہ۱۰۵:
 غلام کے  وضو غسل وغیرہ کے  لیئے  پانی  خریدنے  کی ضرورت ہو تو مولیٰ پر خریدنا واجب ہے ۔ ( جوہرہ)

مسئلہ۱۰۶:
جس غلام کے  کچھ حصہ کو آزاد کردیا ہے  اُس کا اور مکاتب کانفقہ مولیٰ کے  ذمہ نہیں ۔ ( عالمگیری)

مسئلہ۱۰۷:
جس غلام کو بیچ ڈالا ہے  اُس کا نفقہ بائع پر ہے  جب تک بائع کے  قبضہ میں ہے  اور اگر بیع میں کسی جانب خیار ہوتو نفقہ اُس کے  ذمہ ہے  جس کی ملک بالآخر قرار پائے ۔ اور کسی کے  پاس غلام کو امانت یا رہن رکھا تو مالک پر ہے  اور عاریۃً دیا تو کھلانا عاریت لینے  والے  پر ہے  اور کپڑا مالک کے  ذمہّ۔ اور اگر امین یا مرتہن نے  قاضی سے  اجازت چاہی کو جو کچھ خرچ ہو وہ غلام کے  ذمہ ڈالا جائے  تو قاضی اس کا حکم نہ دے  بلکہ یہ کہے  کہ غلام مزدوری کرے  اور جو کمائے  اُس کے  نفقہ میں صرف کیا جائے  یا قاضی غلام کوبیچ ڈالے  اور ثمن مولیٰ کے  لئے  محفوظ رکھے  اور اگر قاضی کے  نزدیک یہی مصلحت ہے  کہ نفقہ اُس پر ڈالا جائے  تو یہ حکم بھی دے  سکتا۔ یہی احکام اُس وقت بھی ہیں کہ بھاگے  ہوئے  غلام کو کوئی پکڑلایا اور قاضی سے  نفقہ کے  بارے  میں اجازت چاہی یا دوشریک تھے  ایک حاضر ہے  ایک غا ئب اور حاضر نے  اجازت مانگی۔ ( عالمگیری ْ درمختار )

مسئلہ۱۰۸:
کسی نے  غلام غصب کر لیا تو نفقہ غاصب پر ہے  جب تک واپس نہ کرے  اور اگر غاصب نے  قاضی سے  نفقہ یا بیع کی اجازت مانگی تو اجازت نہ دے  ہاں اگر یہ اندیشہ ہو کہ غلام کوضائع کردے  گا تو قاضی بیچ ڈالے  اور


 ثمن محفوظ رکھے ۔ (درمختار)

مسئلہ۱۰۹:
غلام مشترک کانفقہ ہر شریک پر بقدر حصہّ لازم ہے  اور اگر ایک شریک نفقہ دینے  سے  انکار کرے  تو بحکم قاضی جو اُس کی طرف سے  خرچ کرے  گا اُس سے  وصول کرسکتا ہے ۔ ( درمختار)

مسئلہ۱۱۰:
اگر غلام کو آزاد کر دیا تو اب مولیٰ پر نفقہ واجب نہیں اگرچہ وہ کمانے  کے  لائق نہ ہو مثلاً بہت چھوٹا بچہ یا بہت بوڑھا یا اپاہج یا مریض ہو بلکہ ان کا نفقہ بیت المال سے  دیا جائے  گا اگر کوئی ایسا نہ ہو جس پر نفقہ واجب ہو۔ (عالمگیری)

مسئلہ۱۱۱:
جانور پالے  اور اُنھیں چارہ نہیں دیتا تو دیا نۃًحکم دیا جائے  گا کہ چارہ وغیرہ دے  یا بیچ ڈالے  اور اگر مشترک ہے  اور ایک شریک اُسے  چارہ وغیرہ دینے  سے  انکار کرتا ہے  تو قضائً بھی حکم دیا جائے  گا کہ یا چارہ دے  یا بیچ ڈالے ۔      ( درمختار)

مسئلہ۱۱۲:
اگر جانور کو چارہ کم دیتا ہے  اور پورادودھ دوہ لینا مُضر ہو تو پورا دودھ دوہنا مکروہ ہے  یونہی بالکل نہ دوہے  یہ بھی مکروہ ہے  اور دوہنے  میں یہ بھی خیال رکھے  کہ بچہ کے  لئے  بھی چھوڑنا چاہیئے  اور ناخن بڑے  ہو تو ترشوادے  کہ اُسے  تکلیف نہ ہو۔ ( عالمگیری) 

مسئلہ ۱۱۳:
جانور پر بوجھ لادنے  اور سواری لینے  میں خیال کرنا چاہیے  کہ اُس کی طاقت سے  زیادہ نہ  ہو۔ ( جوہرہ)  

مسئلہ ۱۱۴:
باغ اور زراعت و مکان میں اگر خرچ کرنے  کی ضرورت ہو تو خرچ کرے  اور خرچ نہ کرکے  ضائع نہ کرے  کہ مال ضائع کرنا ممنوع ہے ۔ ( درمختار  )  واﷲ تعالیٰ اعلم۔ 
بِسْمِ اللّٰہِ الرَّحْمٰنِ الرَّحِیْمِ

نَحْمَدَہٗ وَ نُصَلِّی عَلیٰ رَسُوْلِہٖ الکَرِیْم  ط

آزاد کرنے  کا بیان


عتق (یعنی غلام آذاد کرنے ) کے  مسائل کی ہندوستان میں ضرورت نہیں پڑتی  کہ یہاں نہ لونڈی غلام ہیں نہ ان کے  آزاد کرنے  کا موقع یونہی فقہ کے  اور بھی بعض ایسے  ابواب ہیں جن کی زمانۂ حال میں یہاں کے  مسلمانوں کو حاجت نہیں اس وجہ سے  خیال ہوتا تھا کہ ایسے  مسائل اس کتاب میں ذکر نہ کئے  جائیں مگر ان چیزوں کو بالکل چھوڑ دینا بھی ٹھیک نہیں کہ کتاب ناقص رہ جائیں گی۔ نیز ہماری اس کتاب کے  اکثر بیانات میں باندی غلام کے  امتیازی مسائل کا تھوڑا تھوڑا ذکر ہے  تو کوئی وجہ نہیں کہ اس جگہ بالکل پہلوتہی کی جائے  لہذا مختصراً چند باتیں گزارش کروں گا کہ اس کے  اقسام و احکام پر قدرے  اطلاع ہوجائے ۔ غلام آزاد کرنے  کی فضیلت قرآن و حدیث سے  ثابت ہے  اﷲ عزوجل فرماتا ہے :۔ 

 فَکُّ رَقَبَۃٍ اَوْ اِطْعَامُ ٗ فِیْ یَوْم ذِیْ مَسْغَبَۃٍ۔ 

احادیث  اس بارے  میں بکثرت ہیں بعض احادیث ذکر کی جاتی ہیں ۔ اﷲ


احادیث

حدیث۱:
صحیحین میں ابو ہریرہ رضی اﷲ تعالیٰ عنہ سے  مروی حضوراقدس ﷺ نے  فرمایا جو شخص مسلمان غلام کو آزاد کریگا اسکے  ہر عضو کے  بدلے  میں اﷲ تعالیٰ اس کے  ہر عضو کو جہنم سے  آزاد فرمائیگا۔ سعید بن مرجانہ کہتے  ہیں میں نے  یہ حدیث علی بن حسین (امام زین العابدین) رضی اﷲ تعالیٰ عنہما کو سنائی انھوں نے  اپنا ایک ایسا غلام آزاد کیا جس کی قیمت عبداﷲ بن جعفر دس ہزار دیتے  تھے ۔ 
حدیث۲:
 نیز صحیحین میں ابو ذررضی اﷲ تعالیٰ عنہ سے  مروی کہتے  ہیں میں نے  حضور سے  عرض کی کس گردن کو آزاد کرنا زیادہ بہتر ہے  فرمایا جس کی قیمت زیادہ ہو اور زیادہ نفیس ہو۔ میں نے  کہا اگر یہ نہ کرسکوں فرمایا کہ کام کرنے  والے  کی مدد کرویا جو کام کرنا نہ جانتا ہو اس کا کام کردو۔ میں نے  کہا اگر یہ نہ کروں ۔ فرمایا لوگوں کو ضرر پہنچانے  سے  بچو کہ اس سے  بھی تم کو صدقہ کا ثواب ملے  گا۔ 
حدیث۳:
 بہیقی شعب الایمان میں براء بن عازب رضی اﷲ تعالیٰ عنہ سے  راوی ایک اعرابی نے  حضور اقدس ﷺ کی خدمت میں حاضر ہوکر عرض کی مجھے  ایسا عمل تعلیم فرمائیے  جو مجھے  جنت میں داخل کرے  ارشاد فرمایا اگر چہ تمہارے  الفاظ کم ہیں مگر جس کا سوال کیا ہے  وہ بہت بڑی ہے  (وہ عمل یہ ہے ) کہ جان کو آزاد کرو اور گردن کو چھوڑاؤ۔ عرض کی یہ دونوں ایک ہی ہیں فرمایا ایک نہیں ۔ جان کو آزاد کرنا یہ ہے  کہ تو اسے  تنہا آزاد رکردے  اور گردن چھوڑانا یہ کہ اس کی قیمت میں مدد کرے ۔ 
حدیث۴:
 ابوداؤدونسائی واثلہ بن اسقع رضی اﷲ تعالیٰ عنہ سے  راوی کہتے  ہیں ہم حضور ﷺ کی خدمت میں ایک شخص کے  متعلق دریافت کرنے  حاضر ہوئے  جس نے  قتل کی وجہ سے  اپنے  اوپر جہنم واجب کرلیا تھا ارشاد فرمایا اس کی طرف سے  آزاد کرو اس کے  ہر عضو کے  بدلے  میں اﷲ تعالیٰ اس کے  ہر عضو کو جہنم سے  آزاد کرے  گا۔ 
حدیث۵:
 بیہقی شعب الایمان میں سمرہ بن جندب رضی اﷲ تعالیٰ عنہ سے  راوی حضور ﷺ نے  فرمایا افضل صدقہ یہ ہے  کہ گردن چھوڑانے  میں سفارش کی جائے ۔ 

مسائل فقہیہ


غلام کے  آزاد ہونے  کی چند صورتیں ہیں ایک یہ کہ اس کے  مالک نے  کہہ دیا کہ توآزاد ہے  یا اس کے  مثل اورکوئی لفظ جس سے  آزادی ثابت ہوتی ہے ۔ دوسری یہ کہ ذی رحم محرم اس کا مالک ہوجائے  توملک میں آتے  ہی آزاد ہوجائے  گا۔ سوم یہ کہ حربی کافر مسلمان غلام کو دارالاسلام سے  خرید کر دارالحرب میں لے  گیا تو وہاں پہنچتے  ہی آزاد ہوگیا۔ (درمختار)

مسئلہ۱:
آزاد کرنے  کی چارقسمیں ہیں ۔ واجب، مندوب، مباح، کفر۔  


قتلؔ و ظہار و قسم اور روزہ توڑنے  کے  کفارے  میں آزاد کرنا واجب ہے  مگر قسم میں اختیار ہے  کہ غلام آزاد کرے  یا دس مساکین کو کھانا کھلائے  یا کپڑے  پہنائے  یہ نہ کرسکے  تو تین روزے  رکھ لے ۔ باقیؔ تین میں اگر غلام آزاد کرنے  پر قدرت ہوتو یہی متعین ہے ۔ 

 مندوبؔ وہ ہے  کہ اﷲ کے  لئے  آزاد کرے  اس وقت کہ جانب شرع سے  اس پر یہ ضروری نہ ہو۔ 

 مباحؔ یہ کہ بغیر نیت آزاد کیا۔ 

کفروہ کہ بتوں یا شیطان کے  نام پر آزاد کیا کہ غلام اب بھی آزاد ہوجائے  گا ،مگر اس کا یہ فعل کفر ہوا کہ ان کے  نام پر آزاد کرنا دلیل تعظیم ہے  اوران کی تعظیم کفر۔ (عالمگیری ، جوہرہ)

مسئلہ۲:
 آزاد کرنے  کے  لئے  مالک کا حر ، عاقل،  بالغ ہونا شرط ہے  یعنی غلام اگرچہ ماذون یا مکاتب ہوآزاد نہیں کرسکتا۔ اور مجنون یا بچہ نے  اپنے  غلام کو آزاد کیا تو آزاد نہ ہوا بلکہ جوانی میں بھی اگر کہے  کہ میں نے  بچپن میں اسے  آزاد کردیا تھا یا ہوش میں کہے  کہ جنون کی حالت میں ،  میں نے  آزاد کردیا تھا اوراس کا مجنون ہونا معلوم ہوتو آزاد نہ ہوا بلکہ اگربچہ یہ کہے  کہ جب میں بالغ ہوجاؤں توتو آزاد ہے  تو اس کہنے  سے  بھی بالغ ہونے  پرآزاد نہ ہوگا۔ (عالمگیری)

مسلہ۳:
اگر نشہ میں یا مسخرہ پن سے  آزاد کیا یا غلطی سے  زبان سے  نکل گیا کہ تو آزاد ہے  تو آزاد ہوگیا یا نہیں جانتا تھا کہ یہ میرا غلام ہے  اور آزاد کردیا جب بھی آزاد ہوگیا۔ (درمختار)

مسئلہ۴:
آزاد کرنے  کو اگر ملک یا سببِ ملک پر معلق کیا مثلاً جو غلام کہ فی الحال اس کی ملک میں نہیں اس سے  کہا کہ اگر میں تیرا مالک ہوجاؤں یا تجھے  خریدوں تو توآزاد ہے  اس صورت میں جب اُس کی ملک میں آئیگا آزاد ہوجائے  گا۔ اور اگر مورث کی موت کی طرف اضافت کی یعنی جو غلام مورث کی ملک میں ہے  اُس سے  کہا کہ اگر میرا مورث مرجائے  توتوآزاد ہے  تو آزاد نہ ہوگا کہ موت ِمورث سببِ ملک نہیں (درمختار)

مسئلہ۵:
زبان سے  کہنا شرط نہیں بلکہ لکھنے  سے  اورگونگا ہوتو اشارہ کرنے  سے  بھی آزاد ہوجائیگا (درمختار)

مسئلہ۶:
طلاق کی طرح اس میں بھی بعض الفاظ صریح ہیں بعض کنایہ۔ صریح میں نیت کی ضرورت نہیں بلکہ اگر کسی اورنیت سے  کہے  جب بھی آزاد ہوجائیگا۔ صریح کے  بعض الفاظ یہ ہیں ۔ 

 تو آزاد ہے ۔ حُر ہے ۔ اے  آزاد۔ اے  حُر۔ میں نے  تجھ کو آزاد کیا ہاں اگر اُس کا نام ہی آزاد ہے  اوراے  آزاد کہا یا نام حُر ہے  اوراے  حُر کہہ کر پُکارا تو آزاد نہ ہوا اور اگر نام آزاد ہے  اور اے  حرُ کہہ کر پکارا یا نام حُر ہے  اور اے  آزاد کہہ کر پکارا تو آزاد ہوجائیگا۔ یہ الفاظ بھی صریح کے  حکم میں ہیں ۔ نیت کی ضرورت نہیں ، میں نے  تجھے  تجھ پر صدقہ کیا یا تجھے  تیرے  نفس کو ہبہ کیا، میں نے  تجھے  تیرے  ہاتھ بیچا ان میں اس کی بھی ضرورت نہیں کہ غلام قبول کرے ۔ اور اگر یوں کہا کہ میں نے  تجھے  تیرے  ہاتھ اتنے  کو بیچا تو اب قبول کی ضرورت ہوگی اگر قبول کریگا تو آزاد ہوگااور اتنے  دینے  پڑینگے ۔ آزادی کو کسی ایسے  جز کی طرف منسوب کیا جو پورے  سے  تعبیر ہے  مثلاً تیرا سر۔ تیری گردن۔ تیری زبان آزاد ہے  تو آزاد  ہوگیا اور اگر ہاتھ یا پاؤں کو آزاد کہا تو آزاد نہ ہوا اور اگر تہائی چوتھائی نصف وغیرہ کو آزادکیاتو اُتنا آزاد ہوگیا اگر غلام کو کہا یہ میرا بیٹا ہے  یا لونڈی کو کہا یہ میری بیٹی ہے  اگر چہ عمر میں زیادہ ہوں یا غلام کو کہا یہ میرا باپ یا دادا ہے  یا لونڈی کو کہا کہ یہ میری ماں ہے  اگرچہ ان کی عمر اتنی نہ ہوکہ باپ یا دادا یا ماں ہونے  کے  قابل ہوں تو ان سب صورتوں میں آزاد ہیں اگرچہ اس نیت سے  نہ کہا ہو۔ اور اگر کہا اے  میرے  بیٹے  اے  میرے  بھائی اے  میری بہن اے  میرے  باپ تو بغیر نیت آزاد نہیں ۔ 

کنایہ کے  بعض الفاظ یہ ہیں ۔ تو میری ملک نہیں ۔ تجھ پر مجھے  راہ نہیں ۔ تو میری ملک سے  نکل گیا ان میں بغیر نیت آزاد نہ ہوگا۔ اگر کہا تو آزاد کی مثل ہے  تو اس میں بھی نیت کی ضرورت ہے ۔  ( عالمگیری،  درمختار وغیرہما)

مسئلہ۷:
الفاظ طلاق سے  آزاد نہ ہوگا اگرچہ نیت ہو یعنی یہ آزادی کے  لئے  کنایہ بھی نہیں ۔ (درمختار)

مسئلہ۸:
ذی رحم محرم یعنی ایسا قریب کا رشتہ والا کہ اگر ان میں سے  ایک مرد ہو اور ایک عورت ہوتو نکاح ہمیشہ کے  لئے  حرام ہو جیسے  باپ ماں بیٹا بیٹی بھائی بہن چچا پھوپھی ماموں خالہ بھانجہ بھانجی ان میں سے  کسی کا مالک ہوتو فورا ہی آزاد ہوجائیگا۔ اور اگر ان کے  کسی حصہ کا مالک ہوا اُتنا آزاد ہوگیا۔ اس میں مالک کے  عاقل بالغ ہونے  کی بھی شرط نہیں بلکہ بچہ یا مجنون بھی ذی رحم محرم کا مالک ہوتو آزاد ہوجائیگا۔ (درمختار وغیرہ)

مسئلہ۹:
اگر آزادی کو کسی شرط پر معلق کیا مثلاً اگر تو فُلاں کام کرے  تو آزاد ہے  اور وہ شرط پائی گئی تو غلام آزاد ہے  مثلاً اگرمیں تیرا مالک ہوجاؤں تو آزاد ہے  فوراً آزاد ہوجائے  گا۔ (درمختار)

مسئلہ۱۰:
لونڈی حاملہ تھی اسے  آزاد کیا تو اس کے  شکم میں جو بچہ ہے  وہ بھی آزاد ہے  اور اگر صرف پیٹ کے  بچہ کو آزاد کیا تو وہ آزاد ہوگا لونڈی آزاد نہ ہوگی مگر جب تک بچہ پیدانہ ہولے  لونڈی کو بیچ نہیں سکتا۔ (درمختار)

مسئلہ۱۱:
لونڈی کی اولاد جو شوہر سے  ہوگی وہ اس لونڈی کے  مالک کی مِلک ہوگی اور جو اولاد مولیٰ سے  ہوگی وہ آزاد ہوگی( عامہ کتب)

مسئلہ۱۲:
یہ اوپر معلوم ہوچکا ہے  کہ اگر کسی حصہ کو آزاد کیا تو اتنا ہی آزاد ہوگا یہ اس صورت میں ہے  کہ جب وہ حصہ معین ہومثلاً آدھا۔ تہائی۔ چوتھائی۔ اور اگر غیرمعین ہو مثلاً تیر ا ایک حصہ آزاد ہے  تو اس صورت میں بھی آزادہوگامگر چونکہ حصہ غیر معین ہے ۔ لہذا مالک سے  تعین کرائی جائے  گی کہ تری مراد کیا ہے  جو وہ بتائے  اتنا آزاد قرار پائے  گا اور دونوں صورتوں میں یعنی بعض معین یا غیر معین میں جتنا باقی ہے  اُس میں سعایت کرائیں گے  یعنی اُس غلام کی اُس روز جو قیمت بازار کے  نرخ سے  ہو اُس قیمت کا جتنا حصہ غیر آزاد شدہ کے  مقابل ہو اُتنا مزدوری وغیرہ کراکر وصول کریں جب قیمت کا وہ حصہ وصول ہوجائے  اُس وقت پورا آزاد ہوجائیگا۔ (عامہ کتب)

مسئلہ۱۳:
یہ غلام جس کا کوئی حصہ آزاد ہوچکا ہے  اس کے  احکام یہ ہیں (۱) اس کو نہ بیچ سکتے  ہیں (۲)نہ یہ دوسرے  کا وارث ہوگا (۳) نہ اس کا کوئی وارث ہو(۴)نہ دوسے  زیادہ نکاح کرسکے (۵)نہ مولیٰ کی بغیر اجازت نکاح کر سکے (۶)نہ اُن معلاملات میں گواہی دے  سکے  جن میں غلام کی گواہی نہیں لی جاتی (۷) نہ ہبہ کرسکے  (۸) نہ صدقہ دے  سکے  مگر تھوڑی مقدار کی اجازت ہے  (۹) اور نہ کسی کو قرض دے  سکے  (۱۰) نہ کسی کی کفالت کرسکے  اور (۱۱) نہ مولیٰ اس سے  خدمت لے  سکتا ہے  (۱۲)نہ اس کو اپنے  قبضہ میں رکھ سکتا ہے  (ردالمختار عالمگیری)

مسئلہ۱۴:
جو غلام دوشخصوں کی شرکت میں ہے  اُن میں سے  ایک نے  اپنا حصہ آزاد کردیا تو دوسرے  کو اختیار ہے  کہ اگر آزاد کرنے  والا مالدار ہے  (یعنی مکان و خادم و سامان خانہ داری اوربدن کے  کپڑوں کے  علاوہ اُس کے  پاس اتنا مال ہو کہ اپنے  شریک کے  حصہ کی قیمت ادا کرسکے  ) تو اُس سے  اپنے  حصہ کا تاوان لے  یا یہ بھی اپنے  حصہ کو آزاد کردے  یا یہ اپنے  حصہ کی قدر سعایت کرائے  اور یہ بھی ہوسکتا ہے  کہ اس کو مدبر کردے  مگر اس صورت میں بھی فی الحال سعایت کرائی جائے  اور مولیٰ کے  مرنے  کے  پہلے  اگرسعایت سے  قیمت ادا کرچکا تو ادا کرتے  ہی آزاد ہوگیا ورنہ اُس کے  مرنے  کے  بعد اگر تہائی مال کے  اندر ہوتو آزاد ہے (درمختار وغیرہ)

مسئلہ۱۵:
جب ایک شریک نے  آزاد کردیا تو دوسرے  کو اُس کے  بیچنے  یا ہبہ کرنے  یا مہر میں دینے  کا حق نہیں (عالمگیری)

مسئلہ۱۶:
شریک کے  آزاد کرنے  کے  بعد اس نے  سعایت شروع کرادی تو اب تاوان نہیں لے  سکتا ہاں اگر غلام اثنائے  سعایت میں مرگیا تو بقیہ کا اب تاوان لے  سکتا ہے  (عالمگیری) 

مسئلہ۱۷:
تاوان لینے  کا حق اُس وقت ہے  کہ اُس نے  بغیر اجازت شریک آزاد کردیا اوراجازت کے  بعد آزاد کیا تو نہیں (عالمگیری)

مسئلہ۱۸:
کسی نے  اپنے  دوغلاموں کو مخاطب کرکے  کہا تم میں کا ایک آزاد ہے  تو اُسے  بیان کرنا ہوگا جس کو بتائے  کہ میں نے  اُسے  مراد لیا وہ آزاد ہوجائے  گا۔ اورؔ بیان سے  قبل ایک کو بیع کیا یا رہن رکھا یا مکاتب یا مدبر کیا تو دوسراآزادہونے  کے  لئے  معین ہوگیا۔ اور ؔ  اگر نہ بیان کیا نہ  اس قسم کا کوئی تصرف کیا اور ایک مرگیا تو جو باقی ہے  وہ آزاد ہوگیا اور اگر مولیٰ خود مرگیا تو وارث کو بیان کرنے  کا حق نہیں بلکہ ہر ایک میں سے  آدھا آدھا آزاد اورآدھے  باقی میں دونوں سعایت کریں (عالمگیری)

مسئلہ۱۹:
غلام سے  کہا تو اتنے  مال پر آزاد ہے  اور اسنے  اُسی مجلس میں یا جس مجلس میں اس علم ہوا قبول کرلیا تو اُسی وقت آزاد ہوگیا یہ نہیں کہ جب ادا کریگا اُسوقت آزاد ہوگا۔ اورؔ اگر یوں کہا کہ تو اتنا ادا کردے  تو آزاد ہے  تو یہ غلام ماذون ہوگیا یعنی اسے  تجارت کی اجازت ہوگئی اوراس صورت میں قبول کرنے  کی حاجت نہیں بلکہ اگر انکار کردے  جب بھی ماذون رہے  گا اورجب تک اُتنے  ادانہ کردے  مولیٰ اُسے  بیچ سکتا ہے ۔ (درمختار)

مدبّر و مکاتبْ و اُم وَلد کا بیانْ


اﷲ عزوجل فرماتا ہے  :۔ 

وَالَّذِیْنَ یَبْتَغُوْنَ الْکِتَابَ مِمَّا مَلَکَتْ اِیْمَانُکُمْ فَکَاتِبُوْ ھُمْ اِنْ عَلِمْتُم فِیْھِمْ خَیْراً o وَاٰتُوْ ھُمْ مِّنْ مَّالِ اللّٰہِ الَّذِیْ اٰتَاکُمْ۔ 

(جن لوگوں کے  تم مالک ہو(تمہارے  لونڈی غلام) وہ کتابت چاہیں تواُنھیں مکاتب کردو اگر اُن میں بھلائی دیکھو اور اس مال میں سے  جو خدا نے  تمہیں دیا ہے  کچھ اُنھیں دیدو)


احادیث


حدیث۱:
ابوداؤد بروایت عمرو بن شعیب عن ابیہ عن جدہ راوی کہ رسول اﷲ ﷺ فرماتے  ہیں مکاتب پر جبتک ایک درہم بھی باقی ہے  غلام ہی ہے ۔ 
حدیث۲:
ابوداؤد وترمذی وابن ماجہ ام سلمہ رضی اﷲ تعالیٰ عنہاسے  راوی کہ حضور ارشادفرماتے  ہیں جب تم میں سے  کسی کے  مکاتب کے  پاس پورا بدل کتابت جمع ہوجائے  تو اُس سے  پردہ کرے 
حدیث۳:
ابن ماجہ و حاکم ابن  عباس رضی اﷲ تعالیٰ عنہما سے  راوی کہ فرماتے  ہیں جس کنیز کے  بچہ اُس کے  مولیٰ سے  پیدا ہووہ مولیٰ کے  مرنے  کے  بعد آزاد ہے ۔ 
حدیث۴:
دارقطنی و بیہقی ابن عمررضی اﷲ تعالیٰ عنہما سے  راوی کہ فرماتے  ہیں مدبرنہ بیچا جائے  نہ ہبہ کیا جائے  وہ تہائی مال سے  آزاد ہے ۔ 
مسائل فقہیہ


مدبر اُس کو کہتے  ہیں جس کی نسبت مولیٰ نے  کہا کہ تو میرے  مرنے  کے  بعد آزاد ہے  یایوں کہا کہ اگرمیں مرجاؤں یا جب میں مروں توتُو آزاد ہے  غرض اسی قسم کے  وہ الفاظ جن سے  مرنے  کے  بعد اُس کا آزاد ہونا ثابت ہوتا ہے ۔ 
مسئلہ۱:
مدبر کی دو(۲) قسمیں ہیں مدبر مطلق۔ مدبر مقید۔ مدبر مطلق وہ جس میں کسی ایسے  امر کا اضافہ نہ کیا ہو جس کا ہونا ضروری نہ ہو یعنی مطلقاً موت پر آزاد ہونا قرار دیا مثلاً اگرمیں مروں توتوآزاد ہے  اور اگر کسی وقتِ معین پر یا وصف کے  ساتھ موت پر آزاد ہونا کہا تو مقید ہے  مثلاً اس سال مروں یا اس مرض میں مروں کہ اُس سال یا اِس مرض سے  مرنا ضرور نہیں اور اگر کوئی ایسا وقت مقرر کیا کہ غالب گمان اس سے  پہلے  مرجانا ہے  مثلاً بوڑھا شخص کہے  کہ آج سے  سو(۱۰۰) برس پر مروں توتُو آزاد ہے  تو یہ مدبر مطلق ہی ہے  کہ یہ وقت کی قید بیکار ہے  کیونکہ غالب گمان یہی ہے  کہ اب سے  سوبرس تک زندہ نہ رہے  گا۔ ( عالمگیری وغیرہ)

مسئلہ۲:
اگر یہ کہا کہ جس دن مروں تو آزاد ہے  تو اگر چہ رات میں مرے  وہ آزاد ہوگا کہ دن سے  مراد مطلق وقت ہے  ہاں اگر وہ کہے  کہ دن سے  میری مراد صبح سے  غروب آفتاب تک کا وقت ہے  یعنی رات کے  علاوہ تو یہ نیت اس کی مانی جائیگی مگر اب یہ مدبر مقید ہوگا۔ (درمختار)

مسئلہ۳:
مدبرکرنے  کے  بعد اب اپنے  اس قول کو واپس نہیں لے  سکتا۔ مدبر مطلق کو نہ بیچ سکتے  ہیں ۔ نہ ہبہ کرسکتے  نہ رہن رکھ سکتے  نہ صدقہ کرسکتے  ہیں ۔ (عالمگیری)

مسئلہ۴:
مدبرغلام ہی ہے  یعنی اپنے  مولیٰ کی ملک ہے  اس کو آزاد کرسکتا ہے  مکاتب بناسکتا ہے  اُس سے  خدمت لے  سکتا ہے  مزدوری پر دے  سکتا ہے  اُس کا نکاح کرسکتا ہے  اور اگر لونڈی مدبرہ ہے  تو اُس سے  وطی کرسکتا ہے ۔ اُس کا دوسرے  سے  نکاح کرسکتا ہے  اورمدبرہ سے  اگر مولیٰ کی اولاد ہوئی تو وہ ام ولد ہوگئی( درمختار) 

 مسئلہ۵:
جب مولیٰ مریگا تواُس کے  تہائی مال سے  مدبر آزاد ہوجائیگا یعنی اگریہ تہائی مال ہے  یا اس سے  کم تو بالکل آزاد ہوگیا اوراگر تہائی سے  زائد قیمت کا ہے  تو تہائی کی قدر آزاد ہوگیا باقی کے  لئے  سعایت کرے  اور اگر اس کے  علاوہ مولیٰ کے  پاس اورکچھ نہ ہوتو اس کی تہائی آزاد باقی دوتہائیوں میں سعایت کرے ۔ یہ اُس وقت ہے  کہ ورثہ اجازت نہ دیں اوراگر اجازت دیدیں یا اس کا کوئی وارث ہی نہیں توکُل آزاد ہے ۔ اور اگر مولیٰ پردین ہے  کہ یہ غلام اُس دین میں مستغرق ہے  توکل قیمت میں سعایت کرکے  قرض خواہوں کو ادا کرے  (درمختار وغیرہ)

مسئلہ۶:
مدبر مقید کا مولیٰ مرا اور اُسی وصف پر موت واقع ہوئی مثلاً جس مرض یا وقت میں مرنے  پر اس کا آزاد ہونا کہا تھا وہی ہوا تو تہائی مال سے  آزاد ہوجائیگا ورنہ نہیں ۔ اور ایسے  مدبر کو بیع وہبہ وصدقہ وغیرہا کرسکتے  ہیں ۔ (عالمگیری)

مسئلہ۷:
مولیٰ نے  کہا تو میرے  مرنے  سے  ایک مہینہ پہلے  آزاد ہے  اور اس کہنے  کے  بعد ایک مہینہ کے  اندر مولیٰ مرگیا تو آزاد نہ ہوا اور اگر ایک مہینہ یا زائد پر مرا تو غلام پورا آزاد ہوگیا اگرچہ مولیٰ کے  پاس اس کے  علاوہ کچھ مال نہ ہو۔ (عالمگیری)

مسئلہ ۸:
مولیٰ نے  کہا تو میرے  مرنے  کے  ایک دن بعد آزاد ہے  تو مدبر نہ ہوا لہذا آزاد بھی نہ ہو گا (عالمگیری)

مسئلہ۹:
مدبرہ کے  بچہ پیدا ہو ا تو یہ بھی مدبر ہے ۔ جبکہ وہ مدبرہ مطلقہ ہو اور اگر مقیدہ ہوتو نہیں (درمختار)

مسئلہ۱۰:
مدبرہ لونڈی کے  بچہ پیدا ہوا اور وہ بچہ مولیٰ کا ہوتو وہ اب مدبر ہ نہ رہی بلکہ ام ولد ہوگئی کہ مولیٰ کے  مرنے  کلے  بعد بالکل آزاد ہوجائے  گی اگرچہ اُس کے  پاس اس کے  سوا کچھ مال نہ ہو۔ (درمختار)

مسئلہ۱۱:
غلام اگر نیک چلن ہو اور بظاہر معلوم ہوتاہو کہ آزاد ہونیکے  بعد مسلمانوں کو ضرر نہ پہنچائیگا تو ایسا غلام اگر مولیٰ سے  عقد کتابت کی درخواست کرے  تو اُس کی درخواست قبول کر لینا بہتر ہے ۔ عقد کتابت کے  یہ معنیٰ ہیں کہ آقا اپنے  غلام سے  مال کی ایک مقدار مقرر کرکے  یہ کہدے  کہ اتنا ادا کردے  تو آزاد ہے  اور غلام اسے  قبول بھی کرلے  اب  یہ مکاتب ہوگیا جب کل ادا کردیگا آزاد ہوجائیگا اورجب تک اُس میں سے  کچھ بھی باقی ہے  غلام ہی ہے  (جوہرہ وغیرہا)

 مسئلہ۱۲:
 مکاتب نے  جو کچھ کمایا اُس میں تصرف کرسکتا ہے  جہاں چاہے  تجارت کے  لئے  جاسکتا ہے  مولیٰ اُسے  پردیس جانے  سے  نہیں روک سکتا اگرچہ عقدِ کتابت میں یہ شرط لگا دی ہو کہ پردیس نہیں جائیگا کہ یہ شرط باطل ہے  (مبسوط)

مسئلہ۱۳: 
عقد کتابت میں مولیٰ کو اختیار ہے  کہ معاوضہ فی الحال اداکرنا شرط کردے  یا اُس کی قسطیں مقرر کردے  اور پہلی صورت میں اگر اسی وقت ادا نہ کیا اور دوسری صورت میں پہلی قسط ادانہ کی تو مکاتب نہ رہا (مبسوط)

مسئلہ۱۴:
نابالغ غلام اگر اتنا چھوٹا ہے  کہ خریدنا بیچنا نہیں جانتا تو اُس سے  عقد کتابت نہیں ہوسکتا اوراگر اتنی تمیز ہے  کہ خریدو فروخت کرسکے  تو ہوسکتا ہے  (جوہرہ)

مسئلہ۱۵:
مکاتب کو خریدنے  بیچنے  سفر کرنے  کا اختیار ہے  اور مولیٰ کی بغیر اجازت اپنایا اپنے  غلام کا نکاح نہیں کرسکتا اورمکاتبہ لونڈی بھی بغیر مولیٰ کی اجازت کے  اپنانکاح نہیں کرسکتی اوران کو ہبہ اور صدقہ کرنے  کا اختیار نہیں ہاں تھوڑی سی چیز تصدق کرسکتے  ہیں جیسے  ایک روٹی یا تھوڑا نمک اور کفالت اور قرض کا بھی اختیار نہیں (جوہرہ) 

مسئلہ۱۶:
 مولیٰ نے  اپنے  غلام کا نکاح اپنی لونڈی سے  کردیا پھردونوں سے  عقد کتابت کیا اب اُن کے  بچہ پیدا ہوا تو بچہ بھی مکاتب ہے  اور یہ بچہ جو کچھ کمائے  گا اس کی ماں کو ملے  گا اوربچہ کا نفقہ اس کی ماں پر ہے  اوراس کی ماں کا نفقہ اس کے  باپ پر (جوہرہ) 

مسئلہ۱۷:
مکاتبہ لونڈی سے  مولیٰ وطی نہیں کرسکتا اگر وطی کریگا تو عقر لازم آئیگا اور اگر لونڈی کے  مولیٰ سے  بچہ پیدا ہوا تو اُسے  اختیار ہے  کہ عقد کتابت باقی رکھے  اورمولیٰ سے  عقر لے  یا عقد کتابت سے  انکار کرکے  ام ولد ہوجائے  (جوہرہ)

مسئلہ۱۸:
مولیٰ نے  مکاتب کا مال ضائع کردیا تو تاوان لازم ہوگا (جوہرہ) 

مسئلہ۱۹:
ام ولد کو بھی مکاتبہ کرسکتا ہے  اورمکاتب کو آزاد کردیا تو بدل کتابت ساقط ہوگیا (جوہرہ) 

مسئلہ۲۰:
ام ولد اُس لونڈی کو کہتے  ہیں جس کے  بچہ پیدا ہوا اورمولیٰ نے  اقرار کیا کہ یہ میرا بچہ ہے  خواہ بچہ پیدا ہونے  کے  بعد اُس نے  اقرار کیا یا زمانہ حمل میں اقرار کیا کہ یہ حمل مجھ سے  ہے  اور اس صورت میں ضروری ہے  کہ اقرار کے  وقت سے  چھ مہینے  کے  اندر بچہ پیدا ہو (درمختار جوہرہ) 

مسئلہ۲۱:
 بچہ زندہ پیدا ہوا یا مُردہ بلکہ کچا بچہ پیدا ہوا جس کے  کچھ اعضابن چکے  ہیں سب کا ایک حکم ہے  یعنی اگرمولیٰ اقرار کرلے  تو لونڈی ام ولد ہے  (جوہرہ)

مسئلہ۲۲:
ام  ولدکے  جب دوسرابچہ پیدا ہوتو یہ مولیٰ ہی کا قرار دیا جائیگا جبکہ اُس کے  تصرف میں ہو اب اس کے  لئے  اقرار کی حاجت نہ ہوگی البتہ اگرمولیٰ انکار کردے  اورکہدے  کہ یہ میرا نہیں تو اب اُس کے  نسب مولیٰ سے  نہ ہوگا اور اُس کا بیٹا نہیں کہلائے  گا(درمختار)

مسئلہ۲۳: 
ام ولد سے  صحبت کرسکتا ہے  خدمت لے  سکتا ہے  اُس کو اجارہ پردے  سکتا ہے  یعنی اوروں کے  کام کاج مزدوری پر کرے  اور جو مزدوری ملے  اپنے  مالک کو لاکردے  ام ولد کا کسی شخص کے  ساتھ نکاح کرسکتا ہے  مگر اس کے  لئے  استبراضرور ہے  اور ام ولد کو نہ بیچ سکتا  ہے  نہ ہبہ کرسکتا ہے  نہ گروی رکھ سکتا ہے  نہ اُسے  خیرات کرسکتا ہے  بلکہ کسی طرح دوسرے  کی ملک میں نہیں دے  سکتا(جوہر، ہ عالمگیری)

مسئلہ۲۴: 
مولیٰ کی موت کے  بعد ام ولد بالکل آزاد ہوجائے  گی اُس کے  پاس اور مال ہو یا نہ ہو (عامہ کتب)

قسم کا بیان 


اﷲ عزوجل فرماتا ہے  :


وَلَا تَجْعَلُوا  اللّٰہَ عُرْ ضَۃً لِّاَ یْمَانِکُمْ اَنْ تَبَرُّوْا وَتَتَّقُوْا وَتُصْلِحُوْ ا بَیْنَ النَّاسِ ط وَاللّٰہُ سَمِیْع ُٗ عَلِیْم ُٗ  o 



(اﷲ کو اپنی قسموں کا نشانہ نہ بنالو کہ نیکی اورپرہیزگاری اور لوگوں میں صلح کرانے  کی کھالو (یعنی ان امور کے  نہ کرنے  کی قسم نہ کھالو) اوراﷲ سُننے  والا جاننے  والا ہے ۔ )


 اور فرماتا ہے  :۔ 

اِنَّ الَّذِیْنَ یَشْتَرُوْنَ بِعَھْدِ اللّٰہِ وَ اِیْمَانِھِمْ ثَمَناً قَلِیْلاً ط اُولٰئِکَ لَا خَلَاقَ لَھُمْ فِیْ الْاٰخِرَۃِ وَلَا یُکَلِّمُھُمُ اللّٰہُ وَلَا یَنْظُرُ اِلَیْھِمْ یَوْمَ القِیِمَۃِ وَلَا یُزَکِّیْھِمْ ص  وَلَھُمْ عَذَابُٗ اَلِیْمُ ٗ  


(جو لوگ اﷲ کے  عہد اور اپنی قسموں کے  بدلے  ذلیل دام لیتے  ہیں اُن کا آخرت میں کوئی حصہ نہیں اوراﷲ نہ اُن سے  بات کرے  نہ اُن کی طرف نظر فرمائے  قیامت کے  دن اور نہ اُنھیں پاک کرے  اور اُن کے  لئے  درد ناک عذاب ہے  )


اور فرماتاہے  :


 وَاَوْ فُوْ ا بِعَھْدِ اللّٰہِ اِذَاعَاھَدتُّمْ وَلَا تَنْقُضُوا الْاَیْمَانَ بَعْدَ تَوْکِیْدِھَا وَقَدْ جَعَلْتُمُ اللّٰہَ عَلَیْکُمْ کَفِیْلاً ط  اِنَّ اللّٰہَ یَعْلَمُ مَاتَفْعَلُونَ o  


(اﷲ کا عہد پورا کرو جب آپس میں معاہدہ کرو اورقسموں کو مضبوط کرنے  کے  بعد نہ توڑو حالانکہ تم اﷲ کو اپنے  اوپر ضامن کرچکے  ہو جو کچھ تم کرتے  ہو اﷲ جانتاہے )


 اورفرماتا ہے :


 وَلَاتَتَّخِذُوْا اَیْمَانِکُمْ دَخَلاً بَیْنَکُمْ فَتَزِلَّ قَدَم ُٗ بَعْدَ ثُبُوْتِھَا 


(اپنی قسمیں آپس میں بے  اصل بہانہ نہ بناؤ کہ کہیں جمنے  کے  بعد پاؤں پھسل نہ جائے )


 اورفرماتاہے :


وَلَا یَأتلِ اُولُوالْفَضْلِ مِنْکُمْ وَالسَّعَۃِ اَنْ یُّؤتُوْا اُولِیْ الْقُرْبیٰ والْمَسٰکِیْنَ وَ الْمُھٰجِریْنَ فی سَبِیْلِ اللّٰہِ  صلے  وَلْیَعْفُوْا وَلْیَصْفَحُوْا اَلَا تُحِبُّوْنَ اَنْ یَغْفِرَاللّٰہُ لُکُمْ وَا للّٰہُ غَفُوْرُٗ رَّحَیْم o

(تم میں سے  فضیلت والے  اور وسعت والے  اس بات کی قسم نہ کھائیں کہ قرابت والوں اور مسکینوں اوراﷲ کی راہ میں ہجرت کرنے  والوں کو نہ دینگے  کیا تم اسے  دوست نہیں رکھتے  کہ اﷲ تمہاری مغفرت کرے  اوراﷲ بخشنے  والا مہربان ہے )


احادیث 

حدیث۱: 
صحیحین میں عبداﷲ بن عمر رضی اﷲ تعالیٰٰ عنہما سے  مروی رسول اﷲ ﷺ فرماتے  ہیں اﷲ تعالیٰ تم کو باپ کی قسم کھانے  سے  منع کرتا ہے ۔ جو شخص قسم کھائے  اﷲ کی قسم کھائے  یا چپ رہے ۔ 
حدیث۲:
صحیح مسلم شریف میں عبدالرحمن بن سمرہ رضی اﷲ تعالیٰ عنہ سے  مروی رسول اﷲ ﷺ فرماتے  ہیں کہ بتوں کی اور اپنے  باپ دادا کی قسم نہ کھاؤ۔ 
حدیث۳: 
صحیحین میں ابوہریرہ رضی اﷲ تعالیٰ عنہ سے  مروی حضور اقدس ﷺ فرماتے  ہیں جو شخص لات و عزی کی قسم کھائے  (یعنی جاہلیت کی عادت کی وجہ سے  یہ لفظ اُسکی زبان پر جاری ہوجائے ) وہ لا الہ الا اﷲ کہہ لے  اور جو اپنے  ساتھی سے  کہے  کہ آؤ جوا کھیلیں وہ صدقہ کرے ۔ 
حدیث۴: 
صحیحین میں ثابت بن ضحاک رضی اﷲ تعالیٰٰ عنہ سے  مروی رسول اﷲ ﷺ نے  فرمایا جو شخص غیر ملّتِ اسلام پر جھوٹی قسم کھائے  (یعنی یہ کہے  کہ اگر یہ کام کرے  تو یہودی یا نصرانی ہوجائے  یا یوں کہے  کہ اگر یہ کام کیا ہو تو یہودی یا نصرانی ہے ) تو ایسا ہی ہے  جیسا اُس نے  کہا (یعنی کافر ہے ) اورابن آدم پر اُس چیز کی نذر نہیں جس کا وہ مالک نہیں ۔ اورجوشخص اپنے  کو جس چیز سے  قتل کریگا اُسی کے  ساتھ قیامت کے  دن عذاب دیا جائیگااور مسلمان پر لعنت کرنا ایساہے  جیسا اُسے  قتل کردینا۔ اورجوشخص جھوٹا دعویٰ اسلئے  کرتاہے  کہ اپنے  مال کو زیادہ کرے  اﷲ تعالیٰ اُس کے  لئے  قلت میں اضافہ کرے  گا۔ 
حدیث۵:
ابوداؤد و نسائی و ابن ماجہ بریدہ رضی اﷲ تعالیٰ عنہ سے  راوی رسول اﷲ ﷺ نے  فرمایا کہ جوشخص یہ کہے  (کہ اگرمیں نے  یہ کام کیاہے  یا کروں ) تواسلام سے  بری ہوں وہ اگر جھوٹا ہے  تو جیسا کہا ویساہی ہے  اوراگرسچا ہے  جب بھی اسلام کی طرف سلامت نہ لوٹے  گا۔ 
حدیث۶:
ابن جریر ابوہریرہ رضی اﷲ تعالیٰٰ عنہ سے  راوی کہ رسول اﷲ ﷺ  نے  فرمایا: جھوٹی قسم سے  سودافروخت ہوجاتاہے  اوربرکت مٹ جاتی ہے ۔ 
حدیث۷: 
دیلمی اُنھیں سے  راوی کہ فرمایا یمینِ غموس مال کو زائل کردیتی ہے  اور آبادی کو ویرانہ کردیتی ہے ۔ 
حدیث۸:
 ترمذی و ابوداود و نسائی و ابن ماجہ و دارمی عبداﷲ بن عمر رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جو شخص قسم کھائے  اور اس کے  ساتھ انشاء اﷲ کہہ لے  تو حانث نہ ہوگا۔ 
حدیث۹: 
بخاری ومسلم وابوداؤد وابن ماجہ ابو موسی اشعری رضی اﷲ تعالیٰ عنہ سے  روای رسول اﷲ ﷺ فرماتے  ہیں خدا کی قسم انشاء اﷲ تعالیٰ میں کوئی قسم کھاؤں اوراُسکے  غیر میں بھلائی دیکھوں تو وہ کام کرونگا جو بہترہے  اورقسم کا کفارہ دیدونگا۔ 
حدیث۱۰: 
امام مسلم و امام احمد و ترمذی ابوہریرہ رضی اﷲ تعالیٰ عنہ سے  راوی رسول اﷲ ﷺفرماتے  ہیں جو شخص قسم کھائے  اور دوسری چیز اُس سے  بہتر پائے  توقسم کا کفارہ دیدے  اوروہ کام کرے ۔ 
حدیث۱۱: 
صحیحین میں اُنھیں سے  مروی حضور نے  ارشاد فرمایا خدا کی قسم! جو شخص اپنے  اہل کے  بارے  میں قسم کھایئے  اور اُس پر قائم رہے  تو اﷲ کے  نزدیک زیادہ گنہگار ہے  بہ نسبت اس کے  کہ قسم توڑکر کفارہ دیدے ۔ 
حدیث۱۲: 
قسم اُس پر محمول ہوگی جو قسم کھلانے  والے  کی نیت میں ہو۔ 
مسائل فقہیہ


قسم کھانا جائز ہے  مگر جہاں تک ہوکمی بہتر ہے  اوربات بات پر قسم کھانی نہ چاہئے ۔ اور بعض لوگوں نے  قسم کو تکیہ کلام بنارکھاہے  کہ قصدو بے  قصد  زبان پر جاری ہوتی ہے  اوراس کابھی خیال نہیں رکھتے  کہ بات سچی ہے  یا جھوٹی یہ سخت معیوب ہے  اور غیر خدا کی قسم مکروہ ہے  اوریہ شرعاً قسم بھی نہیں یعنی اس کے  توڑنے  سے  کفارہ لازم نہیں ۔ (تبیین وغیرہ)

مسئلہ۱: 
قسم کی تین قسم ہے ۔ (۱)غموس،(۲) لغو،(۳) منعقدہ۔ اگر کسی ایسی چیز کے  متعلق قسم کھائی جو ہوچکی ہے  یا اب ہے  یا نہیں ہوئی ہے  یا اب نہیں ہے  مگروہ قسم جھوٹی ہے  مثلاً قسم کھائی کہ یہ پتھر ہے  اورواقع میں وہ پتھر نہیں غرض یہ کہ اس طرح جھوٹی قسم کی دوصورتیں ہیں جان بوجھ کر جھوٹی قسم کھائی یعنی مثلاً جس کے  آنے  کی نسبت جھوٹی قسم کھائی تھی یہ خود بھی جانتا ہے  کہ نہیں آیاہے  تو ایسی قسم کو غموس کہتے  ہیں ۔ اوراگر اپنے  خیال سے  تو اُس نے  سچی قسم کھائی تھی مگر حقیقت میں وہ جھوٹی ہے  مثلاً جانتاتھا کہ نہیں آیا اور قسم کھائی کہ نہیں آیا اور حقیقت میں وہ آگیا ہے  تو ایسی قسم کو لغو کہتے  ہیں ۔ اور اگر آئندہ کے  لئے  قسم کھائی مثلاً خداکی قسم میں یہ کام کروں گا یا نہ کروں گا تو اس کے  منعقدہ کہتے  ہیں ۔ جب ہر ایک کو خوب جان لیا تو ہر ایک کے  اب احکام سنئے  :

مسئلہ۲:
غموس میں سخت گنہگار ہوا استغفار و توبہ فرض ہے  مگر کفارہ لازم نہیں اورلغو میں گناہ بھی نہیں اورمنعقدہ میں اگر قسم توڑے  گا کفارہ دینا پڑے  گا اور بعض صورتوں میں گنہگار بھی ہوگا۔ (درمختار عالمگیری وغیرہما)

مسئلہ۳: 
بعض قسمیں ایسی ہیں کہ اُن کا پورا کرنا ضروری ہے  مثلاً کسی ایسے  کام کے  کرنے  کی قسم کھائی جس کا بغیر قسم کرنا ضروری تھا یا گناہ سے  بچنے  کی قسم کھائی تو اس صورت میں قسم سچی کرناضرورہے ۔ مثلاً خدا کی قسم ظہر پڑھوں گا یا چوری یا زنا نہ کروں گا۔ دوسری وہ کہ اُس کا توڑنا ضروری ہے  مثلاً گناہ کرنے  یا فرائض و واجبات نہ کرنے  کی قسم کھائی جیسے  قسم کھائی کہ نماز نہ پڑھوں گا یا چوری کروں گا یا ماں باپ سے  کلام نہ کروں گا تو قسم توڑ دے ۔ تیسری وہ کہ اُس کا توڑنا مستحب ہے  مثلاً ایسے  امر کی قسم کھائی اُس کے  غیر میں بہتری ہے  تو ایسی قسم کو توڑ کروہ کرے  جو بہتر ہے ۔ چوتھی وہ کہ مباح کی قسم کھائی یعنی کرنا اور نہ کرنا دونوں یکساں ہیں اس میں قسم کا باقی رکھنا افضل ہے  (مبسوط)

مسئلہ۴: 
منعقدہ جب توڑے  گا کفارہ لازم آئیگا اگرچہ اُس کا توڑنا شرع نے  ضروری قراردیا ہو۔ 
مسئلہ۵:
منعقدہ تین قسم ہے  :(۱) یمین فور،(۲)مرسل، (۳) موقت۔ اگر کسی خاص وجہ سے  یا کسی بات کے  جواب قسم کھائی جس سے  اُس کام کا فوراً کرنایا نہ کرنا سمجھا جاتاہے  اُس کو یمین فور کہتے  ہیں ۔ ایسی قسم میں اگر فوراً وہ بات ہوگئی تو قسم ٹوٹ گئی اوراگر کچھ دیر کے  بعد ہوتو اس کا کچھ اثر نہیں مثلاً عورت گھر سے  باہر جانے  کا تہیہ کررہی ہے  اُس نے  کہا اگر تو گھر سے  باہرنکلی تو تجھے  طلاق ہے  اُس وقت عورت ٹھہرگئی پھر دوسرے  وقت گئی تو طلاق نہیں ہوئی یا ایک شخص کسی کو مارنا چاہتا تھا اُس نے  کہا اگر تونے  اسے  مارا تو میری عورت کو طلاق ہے  اُس وقت اُس نے  نہیں مارا تو طلاق نہیں ہوئی اگرچہ کسی اور وقت میں مارے  یا کسی نے  اس کو ناشتہ کے  لئے  کہا کہ میرے  ساتھ ناشتہ کرلو اُس نے  کہا خدا کی قسم ناشتہ نہیں کروں گا  اُس کے  ساتھ ناشتہ نہ کیا تو قسم نہیں ٹوٹی اگرچہ گھر جاکر اسی روز ناشتہ کیا ہو۔ 

اور موقت وہ ہے  جس کے  لئے  کوئی وقت ایک دن دودن یا کم و بیش مقرر کردیا اسمیں اگر وقت معین کے  اندر قسم کے  خلاف کیا تو ٹوٹ گئی ورنہ نہیں مثلاً قسم کھائی کہ اس گھڑے  میں جو پانی ہے  اُسے  آج پیوں گااور آج نہ پیا تو قسم ٹوٹ گئی اورکفارہ دینا ہوگا اورپی لیا تو قسم پوری ہو گئی اور اگر اُس وقت کے  پورا ہونے  سے  پہلے  وہ شخص مرگیا یا اُس کاپانی گرادیا گیا تو قسم نہیں ٹوٹی۔ اور اگر قسم کھانے  کے  وقت اس گھڑ ے  میں پانی تھا ہی نہیں مگر قسم کھانے  والے  کو یہ معلوم نہ تھا کہ اس میں پانی ہے  جب بھی قسم نہیں ٹوٹی اور اگر اسے  معلوم تھا کہ پانی اس میں نہیں ہے  اورقسم کھائی تو قسم ٹوٹ گئی۔ 

 اور اگر قسم میں کوئی وقت مقرر نہ کیا اور قرینہ سے  فوراً کرنا یا نہ کرنا نہ سمجھا جاتا ہوتو اُسے  مرسل کہتے  ہیں ۔ کسی کام کے  کرنے  کی قسم کھائی اورنہ کیا مثلاً کھائی کہ فلاں کوماروں گا اور نہ مارا یہاں تک کہ دونوں میں سے  ایک مرگیا تو قسم ٹوٹ گئی اور جب تک دونوں زندہ ہوں تو اگرچہ نہ مارا قسم نہیں ٹوٹی اورنہ کرنے  کی قسم کھائی تو جب تک کرے  گا نہیں قسم نہیں ٹوٹے  گی مثلاً قسم کھائی کہ میں فلاں کو نہ ماروں گا اور مارا تو ٹوٹ گئی ورنہ نہیں (جوہرہ، نیرہ)

مسئلہ۶:
 غلطی سے  قسم کھا بیٹھا مثلاً کہنا چاہتا تھا کہ پانی لاؤ یاپانی پیوں گا اورزبان سے  نکل گیا کہ خدا کی قسم پانی نہیں پیوں گا یا یہ قسم کھانا نہ چاہتا تھا دوسرے  نے  قسم کھانے  پر مجبور کیا تو وہی حکم ہے  جو قصداً اوربلا مجبور کئے  قسم کھانے  کا ہے  یعنی توڑے  گا تو کفارہ دینا ہوگا قسم توڑنا اختیار سے  ہو یا دوسرے  کے  مجبور کرنے  سے  قصداً ہو یا بھول چوک سے  ہر صورت میں کفارہ ہے  بلکہ اگر بیہوشی یا جنون میں قسم توڑنا ہوا جب بھی کفارہ واجب ہے  جب کہ ہوش میں قسم کھائی ہواور اگر بے  ہوشی یا جنون میں قسم کھائی تو قسم نہیں کہ عاقل ہونا شرط ہے  اور یہ عاقل نہیں (تبیین)

مسئلہ۷:
قسم کے  لئے  چند شرطیں  ہیں کہ اگر وہ نہ ہو تو کفارہ نہیں قسم کھانے  والا (۱)مسلمان، (۲)عاقل، (۳)بالغ ہو۔ (۳) کافر کی قسم قسم نہیں یعنے  اگر زمانۂ کفر میں قسم کھائی پھرمسلمان ہوا تو اُس قسم کے  توڑنے  پر کفارہ واجب نہ ہوگا۔ اور معاذ اﷲ قسم کھانے  کے  بعد مرتد ہوگیا تو قسم باطل ہوگئی یعنی اگر پھر مسلمان ہوا اور قسم توڑدی تو کفارہ نہیں ۔ آزاد ہونا شرط نہیں یعنی غلام کی قسم قسم ہے  توڑنے  سے  کفارہ واجب ہوگا مگر کفارہ مالی نہیں دے  سکتا کہ کسی چیز کا مالک ہی نہیں ہاں روزہ سے  کفارہ ادا کرسکتاہے  مگر مولیٰ اس روزہ سے  اُسے  روک سکتا ہے  لہذا اگر روزہ کے  ساتھ کفارہ ادانہ کیا ہوتو آزاد ہونے  کے  بعد کفارہ دے ۔ (۴) اورقسم میں یہ بھی شرط ہے  کہ وہ چیز جس کی قسم کھائی عقلاً ممکن یعنی ہوسکتی ہو اگرچہ محال عادی ہو(۵) اور یہ بھی شرط ہے  کہ قسم اور جس چیز کی قسم کھائی دونوں کو ایک ساتھ کہا ہو درمیان میں فاصلہ ہوگا تو قسم نہ ہوگی مثلاً کسی نے  اس سے  کہلایا کہ کہہ خدا کی قسم اس نے  کہا خدا کی قسم اُس نے  کہا کہہ فلاں کام کروں گا اس نے  کہاتو یہ قسم نہ ہوئی(عالمگیری،  ردالمحتار)

مسئلہ۸:
 اﷲ عزوجل کے  جتنے  نام ہیں اُن میں سے  جس نام کے  ساتھ قسم کھائے  گا قسم ہوجائیگی خواہ بول چال میں اُس نام کے  ساتھ قسم کھاتے  ہوں یانہیں ۔ مثلاً اﷲ کی قسم، خدا کی قسم، رحمن کی قسم، رحیم کی قسم، پروردگار کی قسم، نہ ہو خدا کی جس صفت کی قسم کھائی جاتی ہو اُس کی قسم کھائی ہوگئی مثلاًخدا کی عزت وجلال کی قسم، اُس کی کبریائی کی قسم، اس کی بزرگی یا بڑائی کی قسم،اُس کی عظمت کی قسم، اُس کی قدرت و قوت کی قسم ، قرآن کی قسم، کلام اﷲ کی قسم، ان الفاظ سے  بھی قسم ہوجاتی ہے  حلف کرتا ہوں ، قسم کھاتا ہوں ، میں شہادت دیتا ہوں ، خدا گواہ ہے ، خداکو گواہ کرکے  کہتا ہوں ۔ مجھ پر قسم ہے ۔ لاالہ الا اﷲ میں یہ کام نہ کروں گا۔ اگر یہ کام کرے  یا کیا ہوتو یہودی ہے  یا نصرانی یا کافر یا کافروں کا شریک، مرتے  وقت ایمان نصیب نہ ہو۔ بے  ایمان مرے ، کافر ہوکرمرے ، اور یہ الفاظ بہت سخت ہیں کہ اگر جھوٹی قسم کھائی یا قسم توڑدی تو بعض صورت میں کافرہوجائے  گا۔ جو شخص اس قسم کی جھوٹی کھائے  اس کی نسبت حدیث میں فرمایا وہ ویسا ہی ہے  جیسا اُس نے  کہا یہودی ہونے  کی قسم کھائی تو یہودی ہوگیا۔ یونہی اگر کہا خدا جانتاہے  کہ میں نے  ایسا نہیں کیا ہے  اور یہ بات اُس نے  جھوٹ کہی ہے  تو اکثر علماء کے  نزدیک کافرہے  (عالمگیری، درمختار، ردالمحتار وغیرہا)

مسئلہ۹:
 یہ الفاظ قسم نہیں اگرچہ ان کے  بولنے  سے  گنہگار ہوگا جبکہ اپنی بات میں جھوٹا ہے  اگر ایسا کروں تومجھ پر اﷲ کا غضب ہو۔ اُس کی لعنت ہو، اس کا عذاب ہو۔ خدا کا قہرٹوٹے  ، مجھ پر آسمان پھٹ پڑے ، مجھے  زمین نگل جائے ۔ مجھ پر خدا کی مارہو، خدا کی پھٹکارہو، رسول اﷲ ﷺ کی شفاعت نہ ملے ، مجھے  خدا کا دیدار نہ نصیب ہو، مرتے  وقت کلمہ نہ نصیب ہو۔ 
مسئلہ۱۰:
 جو شخص کسی چیز کو اپنے  اوپر حرام کرے  مثلاً کہے  کہ فلاں چیز مجھ پر حرام ہے  تو اس کہدینے  سے  وہ شے  حرام نہیں ہوگی کہ اﷲ نے  جس چیز کو حلال کیا اُسے  کون حرام کرسکے  مگر اُس کے  برتنے  سے  کفارہ لازم آئیگا یعنی یہ بھی قسم ہے ۔ (تبیین)

مسئلہ۱۱:
 تجھ سے  بات کرناحرام ہے  یہ یمین ہے  بات کرے  گا تو کفارہ لازم ہوگا (عالمگیری)

مسئلہ۱۲:
اگر اس کو کھاؤں تو سوئر کھاؤں یا مُردار کھاؤں یہ قسم نہیں یعنی کفارہ لازم نہ ہوگا(مبسوط)

مسئلہ۱۳:
غیرخدا کی قسم قسم نہیں مثلاً تمھاری قسم، اپنی قسم، تمھاری جان کی قسم، اپنی جان کی قسم ، تمھارے  سرکی قسم، اپنے  سرکی قسم ، آنکھوں کی قسم، جوانی کی قسم، ماں باپ کی قسم، اولادکی قسم، مذہب کی قسم، دین کی قسم، علم کی قسم، کعبہ کی قسم، عرش الٰہی کی قسم، رسول اﷲ کی قسم۔ 
مسئلہ۱۴:
خدا ورسول کی قسم یہ کام نہ کروں گا یہ قسم نہیں ۔ اگر کہا میں نے  قسم کھائی ہے  کہ یہ کام نہ کروں گا اور واقع میں قسم کھائی ہے   تو قسم ہے  اور جھوٹ کہا تو قسم نہیں جھوٹ بولنے  کاگناہ ہوا۔ اور اگر کہا خدا کی قسم کہ اس سے  بڑھ کر کوئی قسم نہیں یا اُس کے  نام سے  بزرگ کوئی نام نہیں یا اس سے  بڑھ کر کوئی نہیں میں اس کام کو نہ کروں گا تو یہ قسم ہوگئی اور درمیان کا لفظ فاصل قرار نہ دیا جائیگا (عالمگیری)

مسئلہ ۱۵:
اگر یہ کام کروں تو خدا سے  مجھے  جتنی اُمیدیں ہیں  سب سے  نااُمیدہوں یہ قسم ہے  اور توڑنے  پر کفارہ لازم۔ (عالمگیری)

مسئلہ ۱۶:
اگر یہ کام کروں تو کافروں سے  بدتر ہوجاؤں تو قسم ہے   اور اگر کہا کہ یہ کام کرے  تو کافر کو اُس پر شرف ہو تو قسم نہیں (عالمگیری)

مسئلہ ۱۷:
 اگر کسی کام کی چند قسمیں کھائیں اور اُس کے  خلاف کیا تو جتنی قسمیں ہیں اُتنے  ہی کفارے  لازم ہوں گے  مثلاً کہا کہ واﷲ باﷲ میں یہ نہیں کروں گا یا کہا خدا کی قسم پروردگار کی قسم تو یہ دوقسمیں ہیں ۔ کسی کام کی نسبت قسم کھائی کہ میں اسے  کبھی نہ کرونگا پھر دوبارہ اسی مجلس میں قسم کھا کر کہا کہ میں اس کام کو کبھی نہ کروں گا پھر اُس کام کو کیا تو دو کفارے  لازم (عالمگیری)

مسئلہ۱۸:
واﷲ اس سے  ایک دن کلام نہ کرونگا۔ خدا کی قسم اُس سے  مہینہ بھر کلام نہ کروں گا۔ خدا کی قسم اُس سے  سال بھربات نہ کروں گا  پھر تھوڑی دیر بعد کلام کیا تو تین کفارے  دے  اور ایک دن کے  بعد بات کی تو دو کفارے  اور مہینہ بھر کے  بعد کلام کیا تو ایک کفارہ اور سال بھر کے  بعد کیا تو کچھ نہیں ۔ قسم کھائی کہ فلاں بات میں نہ کہوں گا نہ ایک دن نہ دودن تو یہ ایک ہی قسم ہے  جس کی میعاد دو دن تک ہے (عالمگیری)

مسئلہ۱۹:
دوسرے  کے  قسم دلانے  سے  قسم نہیں ہوتی مثلاً کہا تمہیں خدا کی قسم یہ کام کردو تو اس کہنے  سے  اُس پر قسم نہ ہوئی یعنی نہ کرنے  سے  کفارہ لازم نہیں ایک شخص کسی کے  پاس گیا اُس نے  اُٹھنا چاہا اُس نے  کہا خداکی قسم نہ اُٹھنا اور وہ کھڑا ہوگیا تو اُس قسم کھانے  والے  پر کفارہ نہیں (عالمگیری)

مسئلہ ۲۰: 
ایک نے  دوسرے  سے  کہا تم فلاں کے  گھر کل گئے  تھے  اُس نے  کہا ہاں پھر اُس پوچھنے  والے  نے  کہا خدا کی قسم تم گئے  تھے  اُس نے  کہا ہاں تو اس کا ہاں کہنا قسم ہے ۔ ایک نے  دوسرے  سے  کہا کہ اگر تم نے  فلاں شخص سے  بات چیت کی تو تمھاری عورت کو طلاق ہے  اس نے  جواب میں کہا مگر تمھاری اجازت سے  تو اُس کے  کہنے  کامقصد یہ ہوا کہ بغیر اُس کی اجازت کے  کلام کرے  گا تو عورت کو طلاق ہے  لہذا بغیر اجازت کلام کرنے  سے  عورت کو طلاق ہوجائے  گی۔ (عالمگیری)

مسئلہ۲۱:
 ایک نے  دوسرے  سے  کہا خدا کی قسم تم یہ کام کروگے  اگر اس سے  خود قسم کھانا مرادہے  تو قسم ہوگئی اور اگر قسم کھلانا مقصود ہے  یا نہ خودکھانا مقصودہے  نہ کھلانا تو قسم نہیں یعنی اگر دوسرے  نے  اُس کام کو نہ کیا تو کسی پر کفارہ نہیں (عالمگیری)

مسئلہ۲۲: 
ایک نے  دوسرے  سے  کہا خدا کی قسم تمھیں یہ کام کرنا ہوگا خدا کی قسم تمہیں یہ کام کرنا ہوگا دوسرے  نے  کہا ہاں اگر پہلے  کا مقصود قسم کھاناہے  اور دوسرے  کا بھی ہاں کہنے  سے  قسم کھانا مقصود ہے  تو دونوں کی قسم ہوگئی اور اگر پہلے  کا مقصود قسم کھلانا ہے  اور دوسرے  کا قسم کھانا تو دوسرے  کی قسم ہوگئی اور اگر پہلے  کا مقصود قسم کِھلا نا ہے  اور دوسرے  کا مقصود ہاں کہنے  سے  قسم کھانا نہیں بلکہ وعدہ کرنا ہے  تو کسی کی قسم نہ ہوئی(عالمگیری)

مسئلہ۲۳: 
ایک نے  دوسرے  سے  کہاخدا کی قسم میں تمھارے  یہاں دعوت میں نہیں آؤنگا تیسرے  نے  کہا کیا میرے  یہاں بھی نہ آؤگے  اُس نے  کہا ہاں  تو یہ ہاں کہنا بھی قسم ہے  یعنی اس تیسرے  کے  یہاں جانے  سے  بھی قسم ٹوٹ جائے  گی(عالمگیری)

کفارہ کا بیان


اﷲ عزوجل فرماتاہے :


 لَا یُؤَاخِذُکُمُ اللّٰہُ بِاللَّغْوِفِیْ اَیْمَانِکُمْ۔ وَلٰکِنْ یُّؤَاخِذْ کُمْ بِمَا کَسَبَتْ قُلُوْبُکُمْ وَاللّٰہُ غَفُوْرُ ٗ حَلِیْمُ ٗ o

( اﷲ ایسی قسموں میں تم سے  مؤاخذہ نہیں کرتا جو غلط فہمی سے  ہوجائیں ہاں اُن پر گرفت کرتاہے  جو تمہارے  دلوں نے  کام کئے  اور اﷲ بخشنے  والا حلم والا ہے )


اور فرماتا ہے  :۔ 

قَدْ فَرَضَ اللّٰہُ تَحِلَّۃَ اَیْمَانِکُمْ  ج  وَاللّٰہُ مَوْ لٰکُمْ   ُٰ  وَھُوَ الْعَلِیْمُ الْحِکِیْمُ  ۵  


(بیشک اﷲ نے  تمہاری قسموں کا کفارہ مقرر کیا ہے  اور اﷲ تمہارا مولیٰ ہے  اور علم والا اورحکمت والا ہے )

 
اور فرماتا ہے :۔ 



لَا یُؤَاخِذُکُمُ اللّٰہُ بِاللَّغْوِفِیْٓ اَیْمَانِکُمْ وَلٰکِنْ یُّؤَاخِذْکُمْ بِمَاعَقَّدْ تُّمُ الاَیْمَانَ  ج  فَکَفَّارَتُہٗ اِطْعَامُ عَشَرۃِ مَسٰکِیْنَ مِنْ اَوْسَطِ مَاتُطْعِمُوْنَ اَھْلِیْکُمْ اَوْکِسْوَتُھُمْ اَوْتَحْرِیْرُ رُقَبَۃٍ ط فَمَنْ لَّمْ یَجِدْ فَصِیَامُ ثَلٰثَۃِ اَیَّامٍ ط ذٰلِکَ کَفَّارَۃُ اَیْمَانِکُمْ اِذَاحَلَقْتُمْ ط وَاحْفَظُوْا  اَیْمَانَکُمْ    ط کَذٰلِکَ یُبَیِّنُ اللّٰہُ لَکُمْ ایٰٰتِہٖ لَعَلَّکُمْ اٰ یٰتِہٖ لَعَلَّکُمْ تَشْکُرُوْنَ ۵    


(اﷲ تمہاری غلط فہمی کی قسموں پر تم سے  مؤاخذہ نہیں کرتا ہاں اُن قسموں پر گرفت فرماتاہے  جنھیں تم نے  مضبوط کیا تو ایسی قسموں کاکفارہ دس مسکین کو کھانا دینا ہے  اپنے  گھر والوں کو جو کھلاتے  ہو اُس کے  اوسط میں سے  یا اُنھیں کپڑا دینا یا ایک غلام  آزاد کرنا اورجوان میں سے  کسید بات پر قدرت نہ رکھتا ہو وہ تین دن کے  روزے  رکھے  یہ تمہاری قسموں کا کفارہ ہے  جب قسم کھاؤ۔ اور اپنی قسموں کی حفاظت کرو اسی طرح اﷲ اپنی نشانیاں تمھارے  لئے  بیان فرماتا ہے  تاکہ تم شکر کرو)


مسائلِ فقہیّہ


 یہ تو معلوم ہوچکا کہ قسم توڑنے  کا کفارہ لازم آتا ہے  اب یہ معلوم کرنے  کی ضرورت ہے  کہ قسم توڑنے  کا کیاکفارہ ہے  اور اُس کی کیا صورتیں ہیں لہذا اب اُس کے  احکام کی تفصیل سُنیئے ۔ 
مسئلہ۱:
 قسم کا کفارہ غلام آزاد کرنا یا دس مسکینوں کو کھانا کھلانا یا اُن کو کپڑے  پہنانا ہے  یعنی یہ اختیار ہے  کہ ان تین باتوں میں سے  جو چاہے  کرے ۔ 
مسئلہ۲:
غلام آزاد کرنے  یا مساکین کو کھانا کھلانے  میں اُن تمام باتوں کی جو کفارۂ ظہار میں مذکور ہوئیں یہاں بھی رعایت کرے  مثلاً کس قسم کا غلام آزاد کیا جائے  کہ کفارہ ادا ہو۔ اور کیسے  غلام کے  آزاد کرنے  سے  ادا نہ ہوگا۔ اور مساکین کو دونوں وقت پیٹ بھر کر کھلانا ہوگا۔ اور جن مساکین کو صبح کے  وقت کھلایا اُنھیں کو شام کے  وقت بھی کھلائے  دوسرے  دس مساکین کو کھلانے  سے  ادانہ ہوگا۔ اور یہ ہوسکتا ہے  کہ دسوں کو ایک ہی دن کھلادے  یا ہرروزایک ایک کو یا ایک ہی کو دس دن تک دونوں وقت کھلائے ۔ اور مساکین جن کو کھلایا ان میں کوئی بچہ نہ ہو اور کھلانے  میں اباحت و تملیک دونوں صورتیں ہوسکتی ہیں اور یہ بھی ہوسکتا ہے  کہ کھلانے  میں اباحت و تملیک دونوں صورتیں ہوسکتی ہیں ۔ اور یہ بھی ہوسکتا ہے  کہ کھلانے  کے  عوض ہر مسکین کو نصف صاع گیہوں یا ایک صاع جَوْ یا ان کی قیمت کا مالک کردے  یا دس روز تک ایک ہی مسکین کو ہر روز بقدر صدقۂ فطر دیدیا کرے  یا بعض کو کھلائے  اوربعض کو دیدے ۔ غرض یہ کہ اُس کی تمام صورتیں وہیں سے  معلوم کریں فرق اتنا ہے  کہ وہاں ۶۰ مسکین تھے  یہاں ۱۰مسکین ہیں ۔ 
مسئلہ۳:
کپڑے  سے  وہ کپڑا مراد ہے  جو اکثر بدن کو چھپا سکے  اور وہ کپڑا ایسا ہو جس کو متوسط درجہ کے  لوگ پہنتے  ہوں اور تین مہینے  سے  زیادہ تک پہنا جاسکے  لہذا اگر اتنا کپڑا ہے  جواکثر بدن کو چھپانے  کے  لئے  کافی نہیں مثلاً صرف پاجامہ یاٹوپی یا چھوٹا کرتایونہی ایسا گھٹیا کپڑا دینا جسے  متوسط لوگ نہ پہنتے  ہوں ناکافی ہے  یونہی ایساکمزور کپڑا دینا جو تین ماہ تک استعمال نہ کیا جاسکتا ہو جائزنہیں ۔ (درمختار ر، دالمختار)

مسئلہ۴:
 کپڑے  کی جو مقدار ہونی چاہئے  اُس کا نصف دیا اور اس کی قمیت نصف صاع گیہوں یا ایک صاع جو کے  برابر ہے  تو جائز ہے  یونہی ایک کپڑا دس مسکینوں کو دیا جو تقسیم ہوکر ہر ایک کو اتنا ملتاہے  جس کی قیمت صدقۂ فطرکے  برابرہے  تو جائز ہے  یونہی اگرمسکین کو پگڑی دی اور کپڑا اتنا ہے  جس کی مقدار مذکور ہوئی یا اُس کی قیمت صدقۂ فطر کے  برابر ہے  تو جائز ہے  ورنہ نہیں (مبسوط وغیرہ)

مسئلہ۵:
 نیا کپڑا ہونا ضروری نہیں پُرانا بھی دیا جاسکتا ہے  جبکہ تین مہینے  سے  زیادہ تک استعمال کرسکتے  ہوں اور نیا ہو مگر کمزور ہوتوجائز نہیں (ردالمختار)

مسئلہ۶:
 عورت کو اگر کپڑا دیا تو سر پر باندھنے  کا رومال یا دوپٹا بھی دینا ہوگا کیونکہ اُسے  سر کا چھپانا بھی فرض ہے ۔ (ردالمحتار)

مسئلہ۷:
پانچ مسکینوں کو کھانا کھلایا اور پانچ کو کپڑے  دیدیے  اگر کھانا کپڑے  سے  سستاہے  یعنی ہر مسکین کا کپڑا ایک کھانے  سے  زیادہ یا برابر قیمت کا ہے  تو جائز ہے  یعنی یہ کپڑے  پانچ کھانے  کے  قائم مقام ہوکر کل کھانا دینا قرارپائیگا اور اگرکپڑا کھانے  سے  ارزاں ہوتو جائز نہیں مگر جبکہ کھانے  کا مساکین کو مالک کردیا ہوتو یہ بھی جائز ہے  یعنی یہ کھانے  پانچ مساکین کے  کپڑے  کے  برابر ہوئے  تو گویا دسوں کو کپڑے  دئیے  (ردالمحتار)

مسئلہ۸:
اگر ایک مسکین کو دسوں کپڑے  ایک دن میں ایک ساتھ یا متفرق طورپردیدیے  تو کفارہ ادانہ ہوا اوردس دن میں دئیے  یعنی ہرروز ایک کپڑا تو ہوگیا(مبسوط)

مسئلہ۹:
مسکین کو کپڑا یا غلہ یا قیمت دی پھر وہ مسکین مرگیا اور اس کے  پاس وہ چیزوراثۃً پہنچی یا اُس نے  اسے  ہبہ کردیا یا اس نے  اُس سے  وہ شے  خریدلی توان سب صورتوں میں کفارہ صحیح ہوگیا (عالمگیری)

مسئلہ۱۰:
 پانچ صاع گیہوں دس مسکینوں کے  سامنے  رکھدیے  اُنھوں نے  لُوٹ لئے  تو صرف ایک مسکین کو دینا قرار پائے  گا (عالمگیری)

مسئلہ۱۱:
 کفارہ ادا ہونے  کے  لئے  نیت شرط ہے  بغیر نیت ادانہ ہوگا ہاں اگروہ شے  جو مسکین کو دی اور دیتے  وقت نیت نہ کی مگر وہ چیز ابھی مسکین کے  پاس موجود ہے  اور اب نیت کرلی تو ادا ہوگیا جیسا کہ زکوۃ میں فقیر کو دینے  کے  بعد نیت کرنے  میں یہی شرط ہے  کہ ہنوز وہ چیز فقیر کے  پاس باقی ہوتو نیت کام کرے  گی ورنہ نہیں (طحطاوی)

مسئلہ۱۲:
اگر کسی نے  کفارہ میں غلام بھی آزاد کیا اور مساکین کو کھانا بھی کھلایا اورکپڑے  بھی دئیے  خواہ ایک ہی وقت میں یہ سب کام ہوئے  یا آگے  پیچھے  تو جس کی قیمت زیادہ ہے  وہ کفارہ قرار پائے  گا اور اگر کفارہ دیا ہی نہیں تو صرف اُس کا مؤاخذہ ہوگا جو کم قیمت ہے ۔ (ردالمحتار)

مسئلہ۱۳:
 گیہوں ،  جَو  ، خرما  ، منقے   کے  علاوہ اگرکوئی دوسرا غلہ دینا چاہے  تو آدھے  صاع یا ایک صاع ہونے  کا اعتبار نہیں (جوہرہ)

مسئلہ۱۴:
 رمضان میں اگر کفارہ کا کھانا کھلانا چاہتاہے  تو شام اور سحری دونوں وقت کھلائے  یا ایک مسکین کو بیس دن شام کا کھانا کھلائے (جوہرہ)

مسئلہ۱۵:
اگر غلام آزاد کرنے  یا دس مسکین کو کھانا یا کپڑے  دینے  پر قادر نہ ہو توپے  درپے  تین روزے  رکھے  (عامہ کتب) 

مسئلہ۱۶:
عاجز ہونا اُس وقت کامعتبر ہے  جب کفارہ ادا کرنا چاہتاہے  مثلاً جس وقت قسم توڑی تھی اُس وقت مالدار تھا مگر کفارہ ادا کرنے  کے  وقت محتاج ہے  تو روزہ سے  کفارہ ادا کرسکتا ہے  اور اگر توڑنے  کے  وقت مفلس تھا اور اب مالدار ہے  تو روزے  سے  نہیں ادا کرسکتا(جوہرہ وغیرہا)

مسئلہ۱۷:
اپنا تمام مال ہبہ کردیا اور قبضہ بھی دیدیا اور اُس کے  بعد کفارہ کے  روزے  رکھے  پھر ہبہ سے  رجوع کی تو کفارہ ادا ہوگیا (درمختار)

مسئلہ۱۸:
 جب غلام اپنی ملک میں ہے  یا اتنا مال رکھتا ہے  کہ مساکین کو کھانا یا کپڑا ادے  سکے  اگرچہ خود مقروض یا مدیون ہوتو عاجز نہیں یعنی ایسی حالت میں روزے  سے  کفارہ ادا نہ ہوگا ہاں اگر قرض اور دین ادا کرنے  کے  بعد کفارہ کے  روزے  رکھے  تو ہوجائیگا۔ اور مبسوط میں امام سرخسی رحمہ اﷲ تعالیٰٰ نے  فرمایا کہ اگر کل مال دین میں مستغرق ہو تو دین ادا کرنے  سے  پہلے  بھی روزہ سے  کفارہ اداکرسکتا ہے  اور اگر غلام ملک میں ہے  مگر اُس کی احتیاج ہے  تو روزے  سے  کفارہ ادا نہ ہوگا(جوہرہ)

مسئلہ۱۹:
 ایک ساتھ تین روزے  نہ رکھے  یعنی درمیان میں فاصلہ کردیا تو کفارہ ادا نہ ہوا  اگرچہ کسی مجبوری کے  سبب ناغہ ہوا ہو یہاں تک کہ عورت کو اگر حیض آگیا تو پہلے  کے  روزے  کا اعتبار نہ ہوگا یعنی اب پاک ہونے  کے  بعد لگاتار تین روزے  رکھے (درمختار)

مسئلہ۲۰:
روزوں سے  کفارہ ادا ہونے  کے  لئے  بھی یہ شرط ہے  کہ ختم تک مال پر قدرت نہ ہو یعنی مثلاً اگر دوروزے  رکھنے  کے  بعد اتنا مال مل گیا کہ کفارہ ادا کرے  تو اب روزوں سے  نہیں ہوسکتابلکہ اگرتیسرا روزہ بھی رکھ لیا ہے  اور غروب آفتاب سے  پہلے  مال پر قادر ہوگیا تو روزے  ناکافی ہیں اگرچہ مال پر قادر ہونا یوں ہوا کہ اُس کے  مورث کا انتقال ہوگیا اوراُس کو ترکہ اتنا ملے  گا جو کفارہ کیلئے  کافی ہے  (درمختار)

مسئلہ۲۱:
کفارہ کا روزہ رکھا تھا اور افطار سے  پہلے  مال پر قادر ہوگیا تو اس روزے  کا پورا کرنا ضروری نہیں ہاں بہتر پورا کرنا ہے  اور توڑدے  توقضا ضرور نہیں (جوہرہ)

 مسئلہ۲۲:
اپنی مِلک میں مال تھامگر اسے  معلوم نہیں یا بھول گیا ہے  اور کفارہ میں روزے  رکھے  بعد میں یاد آیا توکفارہ ادانہ ہوا یونہی اگر مورث مرگیا اور اسے  اُس کے  مرنے  کی خبر نہیں اور کفارہ میں روزے  رکھے  بعد کو اُس کا مرنا معلوم ہوا تو کفارہ مال سے  ادا کرے  (درمختار ،ردالمحتار )

مسئلہ۲۳:
اس کے  پاس خود اس وقت مال نہیں ہے  مگر اس کا اوروں پر دین ہے  تو اگر وصول کرسکتاہے  وصول کرکے  کفارہ ادا کرے  روزے  ناکافی ہیں یو نہی اگر عورت کے  پاس مال نہیں ہے  مگر شوہر پر دَین باقی ہے  او شوہر دین مہر دینے  پر قادر ہے  یعنی اگر عورت لینا چاہے  تو لے  سکتی ہے  تو روزوں سے  کفارہ نہ ہوگا۔ اور اگر اس کی ملک میں مال ہے  مگر غائب ہے  یہاں موجود نہیں ہے  تو روزوں سے  کفارہ ہوسکتا ہے ۔ (عالمگیری)

مسئلہ۲۴:
عورت مال سے  کفارہ ادا کرنے  سے  عاجز ہواور روزہ رکھنا چاہتی ہو تو شوہر اُسے  روزہ رکھنے  سے  روک سکتا ہے  (جوہرہ)

مسئلہ۲۵:
 ان روزوں میں رات سے  نیت شرط ہے  اور یہ بھی ضرور ہے  کہ کفارہ کی نیت سے  ہوں مطلق روزہ کی نیت کافی نہیں (مبسوط)

مسئلہ۲۶:
 قسم کے  دوکفارے  اس کے  ذمہ تھے  اس نے  چھ روزے  رکھ لئے  اور معین نہ کیا کہ یہ تین فلاں کے  ہیں ا ور یہ تین فلاں کے  تو دونوں کفارے  ادا ہوگئے  اوراگر دونوں کفاروں میں ہرمسکین کو دوفطرہ کے  برابر دیا یا دوکپڑے  دیے  تو ایک ہی کفارہ ادا ہوا(مبسوط)

مسئلہ۲۷:
اُس کے  ذمہ دو کفارے  تھے  اورفقط ایک کفارہ میں کھانا کھلاسکتا ہے  اُس نے  پہلے  تین روزے  رکھ لئے  پھر دوسرے  کفارے  کے  لئے  کھانا کھلایا تو روزے  پھرسے  رکھے  کہ کھلانے  پر قادر تھا اُس وقت روزوں سے  کفارہ ادا کرنا جائز نہ تھا(مبسوط)

مسئلہ۲۸:
 دوکفارے   تھے  ایک کے  لئے  کھانا کھلایا اورایک کے  لئے  کپڑے  دیے  اورمعین نہ کیا تو دونوں ادا ہوگئے  (عالمگیری) 

مسئلہ۲۹:
پانچ مسکین کو کھانا کھلایا اب خود فقیر ہوگیا کہ باقی پانچ کو نہیں کھلاسکتا تو وہی تین روزے  رکھ لے  (عالمگیری)

مسئلہ۳۰:
 اس کے  ذمہ قسم کا کفارہ ہے  اور محتاج ہے  کہ نہ کھانا دے  سکتا ہے  نہ کپڑااور یہ شخص بوڑھا ہے  کہ نہ اب روزہ رکھ سکتا ہے ۔ نہ آئندہ روزہ رکھنے  کی اُمید ہے  تو اگر کوئی چاہے  اُس کی طرف سے  دس مسکین کو کھانا کھلادے  یعنی اس کی اجازت سے  کفارہ ادا ہوجائے  گا یہ نہیں ہو سکتا کہ اس کے  ذمہ چونکہ تین روزے  تھے  تو ہر روزے  کے  بدلے  ایک مسکین کو کھانا کھلائے  (عالمگیری) 

مسئلہ۳۱ :
 مر جانے  سے  قسم کا کفارہ سا قط نہ ہو گا یعنی اس پر لازم ہے  کہ وصیت کر جائے  اور تہائی مال سے  کفارہ اداکر نا وارثوں پر لازم ہوگا اور اس نے  خود وصیت نہ کی اور وارث دینا چاہتا ہے  تو دے  سکتا ہے  (عالمگیری )

  مسئلہ۳۲:
 قسم توڑنے  سے  پہلے  کفارہ نہیں اور دیا تو ادا نہ ہوا یعنی اگر کفارہ دینے  کے  بعد قسم توڑی تو اب پھر دے  کہ جو پہلے  دیا ہے  وہ کفارہ نہیں مگر فقیر سے  دیے  ہوئے  کو واپس نہیں لے  سکتا۔ (عالمگیری)

مسئلہ۳۳:
 کفارہ اُنھیں مساکین کو دے  سکتاہے  جن کو زکوۃ دے  سکتا ہے  یعنی اپنے  باپ ماں اولاد وغیرہم کو جن کو زکوۃ نہیں دے  سکتا کفارہ بھی نہیں دے  سکتا (درمختار)

مسئلہ۳۴:
کفارہ قسم کی قیمت مسجد میں صرف نہیں کرسکتا نہ مردہ کے  کفن میں لگا سکتا یعنی جہاں جہاں زکوۃ نہیں خرچ کر سکتا وہاں کفارہ کی قیمت نہیں دیجا سکتی (عالمگیری)

منّت کا بیان


اﷲ تعالیٰ فرماتا ہے  :۔ 

وَمَا اَنْفَقْتُمْ مِنْ نَّفَقَۃٍ اَوْنَذَرْتُمْ مِنْ نَّذْرِ فَاِنَّ اللّٰہَ یَعْلَمُہٗ  ُٰ  وَمَالِلظّٰمِیْنَ مِنْ اَنْصارٍ  ۵ 


(جوکچھ تم خرچ کرویا منت مانو اﷲ اُس کوجانتا ہے  اور ظالموں کا کوئی مددگار نہیں )


اور فرماتا ہے  :۔ 

یُوْ فُوْنَ بِالنُّذُرِ وَیَخَافُوْنَ یَوْماً کَانَ شَرُّ ہٗ مُسْتَطِیْراً  ۵


( نیک لوگ وہ ہیں جو اپنی منت پوری کرتے  ہیں اور اُس دن سے  ڈرتے  ہیں جس کی برُائی پھیلی ہوئی ہے )

حدیث۱:
 امام بخاری و امام احمد و حاکم ام المؤمنین صدیقہ رضی اﷲ تعالیٰ عنہا سے  راوی  رسول اﷲ ﷺ نے  فرمایا جو یہ منت مانے  کہ اﷲ کی اطاعت کریگا تو اُس کی اطاعت کرے  یعنی منت پوری کرے  اورجو اس کی نافرمانی کرنے  کی منت مانے  تو اس کی نافرمانی نہ کرے  یعنی اس منت کو پورانہ کرے ۔ 
حدیث۲:
 صحیح مسلم شریف میں عمران بن حصین رضی اﷲ تعالیٰ عنہ سے  مروی کہ حضور ﷺنے  فرمایا اُس منت کو پورانہ کرے  جو اﷲ کی نافرمانی کے  متعلق ہو اورنہ اُس کو جس کابندہ مالک نہیں ۔ 
حدیث۳:
 ابوداؤد ثابت بن ضحاک رضی اﷲ تعالیٰ عنہ سے  راوی کہتے  ہیں کہ ایک شخص نے  رسول اﷲ ﷺ کے  زمانہ میں منّت مانی تھی کہ بوَّانہ میں ایک اونٹ کی قربانی کرے  گا حضور ﷺ کی خدمت میں حاضر ہوکر اُس نے  دریافت کیا ارشاد فرمایا کیا وہاں جاہلیت کے  بتوں میں سے  کوئی بُت ہے  جس کی پرستش کی جاتی ہے  لوگوں نے  عرض کی نہیں ۔ ارشاد فرمایا کیا وہاں جاہلیت کی عیدوں میں سے  کوئی عید ہے  لوگوں نے  عرض کی نہیں ۔ ارشاد فرمایا اپنی منت پوری کر اس لیے  کہ معصیت کے  متعلق جو منت ہے  اُس کو پور ا نہ کیا جائے  اورنہ وہ منت جس کا انسان مالک نہیں ۔ 
حدیث۴: 
نسائی نے  عمران بن حصین رضی اﷲ تعالیٰ عنہ سے  روایت کی کہتے  ہیں میں نے  رسول اﷲ ﷺ کو فرماتے  سُنا ہے  کہ منت دوقسم ہے  جس نے  طاعت کی منت مانی وہ اﷲ کے  لئے  ہے  اوراُسے  پوراکیا جائے  اورجس نے  گناہ کرنے  کی منت مانی وہ شیطان کے  سبب سے  ہے  اُسے  پورا نہ کیا جائے ۔ 
حدیث۵:
 صحیح بخاری شریف میں عبداﷲ بن عباس رضی اﷲ تعالیٰ عنہما سے  مروی ہے  کہ حضور اقدس ﷺ خطبہ فرمارہے  تھے  کہ ایک شخص کو کھڑا ہوا دیکھا اُس کے  متعلق دریافت کیا لوگوں نے  عرض کی یہ ابواسرائیل ہے  اس نے  منت مانی ہے  کہ کھڑا رہے  گا بیٹھے  گا نہیں اور اپنے  اوپر سایہ نہ کریگا اور روزہ رکھے  گا۔ ارشاد فرمایا کہ اسے  حکم کردو کہ کلام کرے  اورسایہ میں جائے  اور بیٹھے  اوراپنے  روزہ کو پورا کرے ۔ 
حدیث۶:
 ابوداؤد وترمذی و نسائی ام المؤمنین صدیقہ رضی اﷲ تعالیٰ عنہا سے  روایت کرتے  ہیں کہ رسول اﷲ ﷺ نے  فرمایا کہ گناہ کی منت نہیں (یعنی اس کا پورا کرنا نہیں ) اور اس کا کفارہ وہی ہے  جو قسم کا کفارہ ہے ۔ 
حدیث۷:
 ابوداؤد  وابن ماجہ عبداﷲ بن عباس رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جس نے  کوئی منت مانی اور اُسے  ذکرنہ کیا (یعنی فقط اتنا کہا کہ مجھ پر نذر ہے  اور کسی چیز کو معین نہ کیا مثلاً یہ نہ کہا کہ اتنے  روزے  رکھونگا یااتنی نماز پڑھوں گا یا اتنے  فقیر کھلاؤں گا وغیرہ وغیرہ) تو اس کا کفارہ قسم کا کفارہ ہے ۔ اور جس نے  گناہ کی منت مانی تواس کا کفارہ ہے ۔ اور جس نے  ایسی منت مانی جس کی طاقت نہیں رکھتا تو اسکاکفارہ قسم کا کفارہ ہے ۔ اور جس نے  ایسی منّت مانی جس کی طاقت رکھتا ہے  تو اسے  پورا کرے ۔ 
حدیث۸:
 صحاح ستہ میں ابن عباس رضی اﷲ تعالیٰ عنہما سے  مروی کہ سعد بن عبادہ رضی اﷲ تعالیٰ نے  نبی ﷺ سے  فتویٰ پوچھا کہ اُن کی ماں کے  ذمہ منت تھی اور پوری کرنے  سے  پہلے  اُن کا انتقال ہوگیا حضور نے  فتویٰ دیا کہ یہ اُسے  پورا کریں ۔ 
حدیث۹:
 ابوداؤد و دارمی جابربن عبداﷲ رضی اﷲ تعالیٰ عنہما سے  روایت کرتے  ہیں کہ ایک شخص نے  فتح مکہ کے  دن حضور اقدس ﷺ کی خدمت میں حاضر ہو کر عرض کی یارسول اﷲ ﷺ میں نے  منت مانی تھی کہ اگر اﷲ تعالیٰ آپ کے  لئے  مکہ فتح کرے  گا تو میں بیت المقدس میں دورکعت نماز پڑھوں گا اُنھوں نے  ارشاد فرمایا کہ یہیں پڑھ لو۔ دوبارہ پھر اس نے  وہی سوال کیا فرمایا کہ یہیں پڑھ لو۔ پھرسوال کا اعادہ کیا حضور ﷺنے  جواب دیا اب تم جو چاہو کرو۔ 
حدیث ۱۰:
 ابوداؤد ابن عباس رضی اﷲ تعالیٰ عنہما روایت کرتے  ہیں کہ عقبہ بن عامر رضی اﷲ تعالیٰ عنہ کی بہن نے  منت مانی تھی کہ پیدل حج کرے  گی اوراُس میں اس کی طاقت نہ تھی حضور نے  ارشاد فرمایا کہ تیری بہن  کی تکلیف سے  اﷲ کو کیا فائدہ ہے  وہ سواری پر حج کرے  اور قسم کاکفارہ دیدے 
حدیث ۱۱:
 رزین نے  محمد بن منتشر سے  روایت کی کہ ایک شخص نے  یہ منت مانی تھی کہ اگر خدا نے  دشمن سے  نجات دی تو میں اپنے  کو قربانی کردوں گا یہ سوال حضرت عبداﷲ بن عباس کے  پاس پیش ہوا اُنھوں نے  فرمایا کہ مسروق سے  پوچھو مسروق سے  دریافت کیا تو یہ جواب دیا کہ اپنے  کو ذبح نہ کر اس لئے  کہ اگر تو مومن ہے  تو مومن کو قتل کرنا لازم آئیگا اور اگر تو کافر ہے  تو جہنم کو جانے  میں جلدی کیوں کرتا ہے  ایک مینڈھا خرید کر ذبح کرکے  مساکین کو دیدے ۔ 
مسائل فقہیہ


چونکہ منت کی بعض صورتوں میں بھی کفارہ ہوتا ہے  اس لئے  اسکو یہاں ذکر کیا جاتا ہے  اس کے  بعد قسم کی باقی صورتیں بیان کیجائیں گی اور اس بیان میں جہاں کفارہ کہا جائیگا اُس سے  وہی کفارہ مراد ہے  جو قسم توڑنے  میں ہوتا ہے ۔ روزہ کے  بیان میں ہم نے  منت کی شرطیں لکھ دی ہیں اُن شرطوں کو وہاں سے  معلوم کرلیں ۔ 
مسئلہ۱:
 منّت کی (۲) دوصورتیں ہیں ایک یہ کہ اُس کے  کرنے  کو کسی چیز کے  ہونے  پر موقوف رکھے  مثلاً میرا فلاں کام ہو جائے  تو میں روزہ رکھوں گا یا خیرات کروں گا، دوم یہ کہ ایسا نہ ہو مثلاًمجھ پر اﷲ کے  لئے  اتنے  روزے  رکھنے  ہیں یا میں نے  اتنے  روزوں کی منت مانی۔ پہلی صورت یعنی جس میں کسی شے  کے  ہونے  پر اُس کام کو معلق کیا ہواس کی دوصورتیں ہیں ۔ اگر ایسی چیز پر معلق کیا کہ اُس کے  ہونے  کی خواہش ہے  مثلاً اگر میرا لڑکا تندرست ہوجائے  یا پردیس سے  آجائے  یا میں روزگار سے  لگ جاؤں تو اتنے  روزے  رکھوں گا یا اتنا خیرات کروں گا ایسی صورت میں جب شرط پائی گئی یعنی بیمار اچھا ہوگیا یا لڑکا پردیس سے  آگیا یا روزگار لگ گیا تو اتنے  روزے  رکھنا یا خیرات کرنا ضرور ہے  یہ نہیں ہوسکتا کہ یہ کام نہ کرے  اوراس کے  عوض میں کفارہ دیدے ۔ اوراگر ایسی شرط پر معلق کیا جس کا ہونا نہیں چاہتا مثلاً اگر میں تم سے  بات کروں یا تمھارے  گھرآؤں تو مجھ پر اتنے  روزے  ہیں کہ اُس کا مقصد یہ ہے  کہ میں تمھارے  یہاں نہیں آؤں گا تم سے  بات نہیں کروں گا ایسی صورت میں اگر شرط پائی گئی یعنی اُس کے  یہاں گیا یا اُس سے  بات کی تو اختیار ہے  کہ جتنے  روزے  کہے  تھے  وہ رکھ لے  یاکفارہ دے  (درمختار)

 مسئلہ۲:
 منت میں ایسی شرط ذکر کی جس کا کرنا گناہ ہے  اور وہ شخص بدکار ہے  جس سے  معلوم ہوتا ہے  کہ اُس کا قصد اُس گناہ کے  کرنے  کا ہے  اور پھر اُس گناہ کو کرلیا تومنت کو پورا کرنا ضرور ہے  اور وہ شخص نیک بخت ہے  جس سے  معلوم ہوتا ہے  کہ یہ منت اُس گناہ سے  بچنے  کے  لئے  ہے  مگر وہ گناہ اُس سے  ہوگیا تو اختیار ہے  کہ منت پوری کرے  یا کفارہ دے ( ردالمحتار)

مسئلہ۳:
 جس منت میں شرط ہو اس کا حکم تو معلوم ہوچکا کہ ایک صورت میں منت پوری کرنا ہے  اور ایک صورت میں اختیار ہے  کہ منت پوری کرے  یا کفارہ دے  اوراگر شرط کا ذکرنہ ہو تو منّت کا پورا کرنا ضروری ہے  حج یا عمرہ یا روزہ یا نماز یا خیرات یا اعتکاف جس کی منت مانی ہو وہ کرے  (عالمگیری)

مسئلہ۴:
 منت میں اگر کسی چیز کو معین نہ کیا مثلاً کہا اگر میرا یہ کام ہوجائے  تو مجھ پر منت ہے  یہ نہیں کہا کہ نماز یا روزہ یا حج وغیرہا تو اگر دل میں کسی چیز کو معین کیا ہو تو جو نیت کی وہ کرے  اور اگر دلمیں بھی کچھ مقرر نہ کیا تو کفارہ دے ۔ (بحر)

مسئلہ۵:
منت مانی اورزبان سے  منت کو معین نہ کیا  مگر دل میں روزہ کا ارادہ ہے  تو جتنے  روزوں کا ارادہ ہے  اُتنے  رکھ لے ۔ اور اگر روزہ کا ارادہ ہے  مگر مقرر نہیں کیا کہ کتنے  روزے  تو تین روزے  رکھے ۔ اوراگرصدقہ کی نیت کی اور مقرر نہ کیا تو دس مسکین کو بقدر صدقہ فطر کے  دے ۔ یونہی اگر فقیر کے  کھلانے  کی منت مانی تو جتنے  فقیر کھلانے  کی نیت تھی اُتنوں کو کھلائے  اورتعداد اُس وقت دل میں بھی نہ ہو تو دس فقیر کھلائے  اور دونوں وقت کھلانے  کی نیت تھی تو دونوں وقت کھلائے  اور ایک وقت کا ارادہ ہے  تو ایک وقت کھلائے  اور اگر کچھ ارادہ نہ ہوتو دونوں وقت کھلائے  یا صدقہ فطر کی مقدار اُن کو دے ۔ اور فقیر کھلانے  کی منت مانی تو ایک فقیر کو کھلائے  یا صدقہ فطر کی مقدار دیدے  (بحر ، عالمگیری ، وغیرہما)

مسئلہ۶:
 یہ منت مانی کہ اگر بیمار اچھا ہوجائے  تو میں ان لوگوں کو کھانا کھلاؤں گا اور وہ لوگ مالدار ہوں تو منت صحیح نہیں یعنی اُسکا پوراکرنا اُس پر ضرور نہیں (بحر)

مسئلہ۷:
 نماز پڑھنے  کی منت مانی اور رکعتوں کو معین نہ کیا تو دورکعت پڑھنی ضروری ہے  اور ایک یا آدھی رکعت کی منت مانی جب بھی دو پڑھنی ضرور ہے  اورتین رکعت کی منت ہے  تو چار اور پانچ کی تو چھ پڑھے  (عالمگیری)

مسئلہ۸:
 آٹھ رکعت ظہر کی منت مانی تو آٹھ واجب نہ ہونگی  بلکہ چارہی پڑھنی پڑیں گی اوراگر یہ کہا کہ مجھے  اﷲ تعالیٰ دو سو روپے  دیدے  تو مجھ پر اُنکے  دس روپے  زکوۃ ہے  تو دس روپے  زکوۃ کے  فرض نہ ہونگے  بلکہ وہی پانچ ہی فرض رہیں گے (عالمگیری)

مسئلہ۹:
سو روپے  خیرات کرنے  کی منت مانی اوراُس کے  پاس اُس وقت اتنے  نہیں ہیں تو جتنے  ہیں اُتنے  ہی کی خیرات واجب ہے  ہاں اگر اُسکے  پاس اسباب ہے  کہ بیچے  تو سو روپے  ہوجائینگے  تو سو کی خیرات ضرور ہے  اور اسباب بیچنے  پر بھی سو نہ ہونگے  تو کچھ نقد ہے  وہ اور تمام سامان کی جو کچھ قیمت ہو وہ سب خیرات کردے  منت پوری ہوگئی اوراگر اُسکے  پاس کچھ نہ ہو تو کچھ واجب نہیں (عالمگیری)

 مسئلہ۱۰:
یہ منت مانی کہ جمعہ کے  دن اتنے  روپے  فلاں فقیر کو خیرات دونگا اور جمعرات ہی کو خیرات کردیے  یا اُس کے  سوا کسی دوسرے  فقیر کو دیدئیے  منت پوری ہوگئی یعنی خاص اُسی فقیر کو دینا ضرور نہیں نہ جمعہ کے  دن دینا ضرور یونہی اگر مکہ معظمہ یامدینہ طیبہ کے  فقراء پر خیرات کرنے  کی منت مانی تو وہیں کے  فقراء کو دینا ضروری نہی بلکہ یہاں خیرات کردینے  سے  بھی منت پوری ہوجائیگی۔ یونہی اگرمنت میں کہا کہ یہ روپے  فقیروں پر خیرات کرونگا تو خاص اُنھیں روپوں کا خیرات کرنا ضرور نہیں اُتنے  ہی دوسرے  روپے  دیدئیے  منت پوری ہوگئی (درمختار)

مسئلہ۱۱:
جمعہ کے  دن نماز پڑھنے  کو منت مانی اور جمعرات کو پڑھ لی منت پوری ہوگئی یعنی جس منت میں شرطنہ ہو اُس میں وقت کے  تعیّن کا اعتبار نہیں یعنی جووقت مقرر کیا ہے  اس سے  پہلے  بھی ادا کرسکتا ہے  اور جس میں شرط ہے  اُس میں ضرور ہے  کہ شرط پائی جائے  بغیر شرط پائی جانیکے  ادا کیا تو منت پوری نہ ہوئی شرط پائی جانے  پر پھر کرنا پڑیگا مثلاً کہا اگر بیمار اچھا ہوجائے  تو دس روپے  خیرات کرونگا اور اچھا ہونے  سے  پہلے  ہی خیرات کردیے  تو منّت پوری نہ ہوئی اچھے  ہونے  کے  بعد پھر کرنا پڑیگا۔ باقی جگہ اورروپے  اور فقیروں کی تخصیص دونوں میں بیکار ہے  خواہ شرط ہو یانہ ہو(درمختار، ردالمحتار)

مسئلہ۱۲:
 اگر میرا یہ کام ہوجائے  تو دس روپے  کی روٹی خیرات کرونگا تو روٹیوں کا خیرات کرنا لازم نہیں یعنی کوئی دوسری چیز غلّہ وغیرہ دس روپے  کا خیرات کرسکتا ہے  اور یہ بھی ہوسکتا ہے  کہ دس روپے  نقد دیدے  (درمختار) 

مسئلہ۱۳:
 دس روپے  دس مسکین پر خیرات کرنے  کی منت مانی اورایک ہی فقیر کو دسوں روپے  دیدئیے  منت پوری ہوگئی(عالمگیری)

مسئلہ۱۴:
یہ کہا کہ مجھ پر اﷲ کے  لئے  دس مسکین کا کھانا ہے  تو اگر دس مسکین کو دینے  کی نیت نہ ہو تو اتنا کھانا جو دس کے  لئے  کافی ہو ایک مسکین کو دینے  سے  منت پوری ہوجائیگی(عالمگیری)

مسئلہ۱۵:
 اونٹ یا گائے  ذبح کرکے  اُسکے  گوشت کو خیرات کرنے  کی منت مانی اوراسکی جگہ سات بکریاں ذبح کرکے  گوشت خیرات کردیا منت پوری ہوگئی اور یہ گوشت مالداروں کو نہیں دے  سکتا دیگا تو اتنا خیرات کرنا پڑے  گا ورنہ منت پوری نہ ہوگی۔ (عالمگیری)

مسئلہ۱۶:
اپنی اولاد  کو ذبح کرنے  کی منت مانی تو ایک بکری ذبح کردے  منت پوری ہوجائیگی اوراگر بیٹے  کو مارڈالنے  کی منت مانی تو منت صحیح نہ ہوئی اور اگر خود اپنے  کو یا اپنے  باپ ماں دادا دادی یاغلام کو ذبح کرنے  کی منت مانی تو یہ منت صحیح  نہ ہوئی  اُسکے  ذمہ کچھ لازم نہیں ۔ (درمختار، عالمگیری)

مسئلہ۱۷:
 مسجد میں چراغ جلانے  یا طاق بھرنے  یا فلاں بزرگ کے  مزار پر چادر چڑھانے  یا گیارھویں کی نیاز دلانے  یا غوث اعظم رضی اﷲ تعالیٰٰ عنہ کا توشہ یا شاہ عبدالحق رضی اﷲ تعالیٰ عنہ کا توشہ کرنے  یا حضرت جلال بخاری کا کونڈا کرنے  یا محرم کی نیاز یا شربت یا سبیل لگانے  یا میلاد شریف کرنے  کی منت مانی تویہ شرعی منت نہیں مگر یہ کام منع نہیں ہیں کرے  تو اچھا ہے ۔ ہاں البتہ اس کا خیا ل رہے  کہ کوئی بات خلاف شرع اسکے  ساتھ نہ ملائے  مثلاً طاق بھرنے  میں رت جگا ہوتا ہے  جس میں کنبہ اور رشتہ کی عورتیں اکھٹا ہو کر گاتی بجاتی ہیں کہ یہ حرام ہے  یا چادر چڑھانے  کے  لئے  لوگ تاشے  باجے  کے  ساتھ جاتے  ہیں یہ ناجائز ہے  یا مسجد میں چراغ جلانے  میں بعض لوگ آٹے  کا چراغ جلاتے  ہیں یہ خواہ مخواہ مال ضائع کرناہے  اورناجائز ہے  مٹی کا چراغ کافی ہے ۔ اور گھی کی بھی ضرورت نہیں مقصود روشنی ہے  وہ تیل سے  حاصل ہے ۔ رہا یہ کہ میلاد شریف میں فرش و روشنی کا اچھا انتظام کرنا اور مٹھائی تقسیم کرنا یا لوگوں کو بُلاوا دینا اور اس کے  لئے  تاریخ مقرر کرنا اور پڑھنے  والوں کا خوش الحانی سے  پڑھنا یہ سب باتیں جائز ہیں البتہ غلط اور جھوٹی  روایتوں کا پڑھنا منع ہے  پڑھنے  والے  اور سننے  والے  دونوں گنہگار ہونگے ۔ 
مسئلہ۱۸:
 عَلَم اور تعزیہ بنانے  اور پیک بننے  اور محرم میں بچوں کو فقیر بنانے  اور بدھی پہنانے  اور مرثیہ کی مجلس کرنے  اور تعزیوں پر نیاز دلوانے  وغیرہ خرافات جو روافض اور تعزیہ دار لوگ کرتے  ہیں ان کی منت سخت جہالت ہے  ایسی منت ماننی نہ چائییے  اور مانی ہو تو پوری نہ کرے  اور ان سب سے  بدتر شیخ سدّو کامرغا اور کڑاہی ہے ۔ 
مسئلہ۱۹:
 بعض جاہل عورتیں لڑکوں کے  کان ناک چھدوانے  اور بچوں کی چوٹیا رکھنے  کی منت مانتی ہیں یا اور طرح طرح کی ایسی منتیں مانتی ہیں جن کا جواز کسی طرح ثابت نہیں اولاً ایسی واہیات منتوں سے  بچیں اور مانی ہوتوپوری نہ کریں اور شریعت کے  معاملہ میں اپنے  لغو خیالات کو دخل نہ دیں نہ یہ کہ ہمارے  بڑے  بوڑھے  یونہی کرتے  چلے  آئے  ہیں اور یہ کہ پوری نہ کرینگے  تو بچہ مرجائیگا بچہ مرنے  والا ہوگا تو یہ ناجائز منتیں بچا نہ لیں گی۔ منت مانا کرو تو نیک کام نماز ، روزہ، خیرات،  دُرودشریف کلمہ شریف قرآن مجیدپڑھنے  فقیروں کو کھانا دینے  کپڑا پہنانے  وغیرہ کی منت مانو اور اپنے  یہاں کے  کسی سنی عالم سے  دریافت بھی کرلو کہ یہ منت ٹھیک ہے  یا نہیں ، وہابی سے  نہ پوچھنا کہ وہ گمراہ بے  دین ہے  وہ صحیح مسئلہ نہ بتائے  گا بلکہ ایچ پیچ سے  جائز امر کو ناجائز کہہ دیگا۔ 
مسئلہ۲۰:
منت یا قسم میں انشاء اﷲ کہا تواس کا پورا کرنا واجب نہیں بشرطیکہ انشاء اﷲ کا لفظ اُس کلام سے  متصل ہو اور اگر فاصلہ ہوگیا مثلاً قسم کھا کر چُپ ہوگیا یا درمیان میں کچھ اور بات کی پھر انشاء اﷲ کہا تو قسم باطل نہ ہوئی۔ یونہی ہر وہ کام جوکلام کرنے  سے  ہوتا ہے  مثلاً طلاق اقرار وغیرہما یہ سب انشاء اﷲ کہدینے  سے  باطل ہوجاتے  ہیں ۔ ہاں اگر یوں کہا میری فلاں چیز اگر خدا چاہے  تو بیچ دو تو یہاں اُس کو بیچنے  کا اختیار رہیگا اور وکالت صحیح ہے  یا یوں کہا کہ میرے  مرنے  کے  بعد میرا اتنا مال انشاء اﷲ خیرات کردینا تو وصیت صحیح ہے  اور جو کام دل سے  متعلق ہیں باطل نہیں  ہوتے  مثلاً نیت کی کہ کل انشاء اﷲ روزہ رکھو نگا تو یہ نیت درست ہے  (درمختار)

مکان میں جانے  اوررہنے  وغیرہ کے  متعلق قسم کا بیان


یہاں ایک قاعدہ یاد رکھنا چاہئے  جس کا قسم میں ہرجگہ لحاظ ضرور ہے  وہ یہ کہ قسم کے  تمام الفاظ سے  وہ معنے  لیے  جائیں گے  جن میں اہل عرف استعمال کرتے  ہوں مثلاً کسی نے  قسم کھائی کہ کسی مکان میں نہیں جائیگا اور مسجد میں کعبہ معظمہ میں گیا تو قسم نہیں ٹوٹی اگرچہ یہ بھی مکان ہیں یوں ہی حمام میں جانے  سے  بھی قسم نہیں ٹوٹے  گی(عالمگیری)


مسائلِ فقہیّہ

مسئلہ۱:
 قسم میں الفاظ کا لحاظ ہوگا اس کا لحاظ نہ ہوگا کہ اس قسم سے  غرض کیا ہے   یعنی اُن لفظوں کے  بول چال میں جو معنی ہیں وہ مراد لئے  جائیں گے  قسم کھانے  والے  کی نیت اور مقصد کا اعتبار نہ ہوگا مثلاً قسم کھائی کہ فلاں کے  لئے  ایک پیسہ کی کوئی چیز نہیں خریدوں گا اور ایک روپیہ کی خریدی تو قسم نہیں ٹوٹی حالانکہ اس کلام سے  مقصد یہ ہوا کرتا ہے  کہ نہ پیسے  کی خریدوں گا نہ روپیہ کی مگر چونکہ لفظ سے  یہ نہیں سمجھا جاتا لہذا اس کا اعتبار نہیں یا قسم کھائی کہ دروازہ سے  باہرنہ جاؤں گا اور دیوار کود کریا سیڑھی لگا کر باہر چلاگیا تو قسم نہیں ٹوٹی اگرچہ اس سے  مراد یہ ہے  کہ گھرسے  باہر نہ جاؤں گا (درمختار ردالمحتار)

مسئلہ۲:
 قسم کھائی کہ اس گھرمیں نہ جاؤں گا پھروہ مکان بالکلگرگیا اب اُس میں گیا تو نہیں ٹوٹی یونہی اگر گرنے  کے  بعد پھر عمارت بنائی گئی اور اب گیا جب بھی قسم نہیں ٹوٹی اور اگر صرف چھت گری ہے  دیواریں بدستور باقی ہیں تو قسمٹوٹ گئی(درمختار)

مسئلہ۳:
 مسئلہ قسم کھائی کہ اس مسجد میں نہ جاؤں گا پھر وہ مسجد شہید ہوگئی اورگیا تو قسم ٹوٹ گئی یونہی اگر گرنے  کے  بعد پھرسے  بنی تو جانے  سے  قسم ٹوٹ جائے  گی۔ (عالمگیری)

مسئلہ۴:
قسم کھائی کہ اس مسجد میں نہ جاؤں گا اور اُس مسجد میں کچھ اضافہ کیاگیا اور یہ شخص اُس حصہ میں گیا جواب بڑھایا گیاہے  تو قسم نہیں ٹوٹی اوراگریہ کہا کہ فلاں محلہ کی مسجد میں نہ جاؤں گا یا وہ مسجد جن لوگوں کے  نام سے  مشہور ہے  اُس نام کو ذکر کیا تو اس حصہ میں جو بڑھایا گیا ہے  جانے  سے  بھی قسم ٹوٹ جائے  گی(عالمگیری)

مسئلہ۵:
قسم کھائی کہ اس مکان میں نہیں جائے  گا اور وہ مکان بڑھایاگیا تو اس حصہ میں جانے  سے  قسم نہیں ٹوٹی اور اگر یہ کہاکہ فلاں کے  مکان میں نہیں جائے  گا تو ٹوٹ جائے  گی۔ (عالمگیری)

مسئلہ۶:
قسم کھائی کہ اس مکان میں نہ جاؤں گا پھر اُس مکان کی چھت یادیوار پر کسی دوسرے  مکان پر سے  یا سیڑھی لگاکر چڑھ گیا تو قسم نہیں ٹوٹی کہ بول چال میں اس مکان میں جانا نہ کہیں گے  یونہی اگر مکان کے  باہر درخت ہے  اُس پر چڑھا اور جس شاخ پر ہے  وہ اُس مکان کی سیدھ میں ہے  کہ اگر گرے  تو اس مکان میں گرے  گا تو اس شاخ پر چڑھنے  سے  بھی قسم نہیں ٹوٹی  یونہی کسی مسجد میں نہ جانے  کی قسم کھائی اور اُس کی دیوار یا چھت پرچڑھا تو قسم نہیں ٹوٹی(عالمگیری، درمختار ، ردالمحتار)

مسئلہ۷:
قسم کھائی کے  اس مکان میں نہیں جاؤنگا اور اُس کے  نیچے  تہہ خانہ ہے  جس سے  گھرواے  نفع اُٹھاتے  ہیں تو تہہ خانہ میں جانے  سے  قسم نہیں ٹوٹے  گی(درمختار)

مسئلہ۸:
 دومکان ہیں اور اُن دونوں پر ایک بالاخانہ ہے  اگر بالاخانہ کا راستہ اس مکان سے  ہوتو اس میں شمار ہوگااور اگر راستہ دوسرے  مکان سے  ہے  تو اُس میں شمار کیا جائیگا (عالمگیری)

مسئلہ۹:
مکان میں نہ جانے  کی قسم کھائی تو جس طرح بھی اس مکان میں جائے   قسم ٹوٹ جائے  گی خواہ دروازہ سے  داخل ہو یا سیڑھی لگا کر دیوار سے  اُترے ۔ اور اگر قسم کھائی کہ دروازہ سے  نہیں جائیگا تو سیڑھی لگاکر دیوار سے  اُترنے  میں قسم نہیں ٹوٹی۔ یونہی اگرکسی جانب کی دیوار ٹوٹ گئی ہے  وہاں سے  مکان کے  اندر گیا جب بھی قسم نہیں ٹوٹی ہاں اگر دروازہ بنانے  کے  لئے  دیوارتوڑی گئی ہے  اُس سے  گیا تو ٹوٹ گئی اگر یوں قسم کھائی کہ اس دروازہ سے  نہ جائیگا تو جو دروازہ بعد میں بنایا پہلے  ہی سے  کوئی دوسرا دروازہ تھا اس سے  گیا تو قسم نہیں ٹوٹی (درمختار، طحطاوی)

مسئلہ۱۰:
 قسم کھائی کہ مکان میں نہ جائیگا اوراُس کی چوکھٹ پرکھڑا ہوا اگر وہ چوکھٹ اس طرح ہے  کہ دروازہ بند کرنے  پرمکان سے  باہر ہوجیسا عموماً مکان کے  بیرونی دوازے  ہوتے  ہیں تو قسم نہیں ٹوٹی اور اگر دروازہ بند کرنے  سے  چوکھٹ اندر رہے  تو قسم ٹوٹ گئی غرض یہ کہ مکان میں جانے  کے  یہ معنی ہیں کہ ایسی جگہ پہنچ جائے  کہ دروازہ بند کرنے  کے  بعد وہ جگہ اندر ہو (درمختار وغیرہ)

مسئلہ۱۱:
 ایک قدم مکان کے  اندر رکھااور دوسرا باہر ہے  یا چوکھٹ پرہے  تو قسم نہیں ٹوٹی اگرچہ اندر کا حصہ نیچا ہو۔ یونہی اگر قدم باہر ہوں اورسراندر یا ہاتھ بڑھا کر کوئی چیز مکان میں سے  اُٹھالی تو قسم نہیں ٹوٹی (عالمگیری)

مسئلہ۱۲:
 صورت مذکورہ میں اگر چت یا پٹ یا کروٹ سے  لیٹ کر مکان میں گیا اگر اکثر حصہ بدن کا اندر ہے  تو قسم ٹوٹ گئی ورنہ نہیں (عالمگیری)

مسئلہ۱۳:
 قسم کھائی تھی کہ مکان میں نہ جائیگا اوردوڑتا ہوا آرہاتھا دروازہ پر پہنچ کر پھسلا اور مکان کے  اندر جارہا یا آندھی کے  دھکے  سے  بے  اختیار مکان میں جارہا یا کوئی شخص زبردستی پکڑ کر مکان کے  اندر لے  گیا تو ان سب صورتوں میں قسم نہیں ٹوٹی اور اگر اس کے  حکم سے  کوئی شخص اسے  اُٹھا کر مکان میں لایا یا سواری پر آیا تو ٹوٹ گئی(جوہرہ ، عالمگیری) مگر پہلی صورت میں کہ بغیر اختیار جانا ہوا ہے  اس سے  قسم ابھی اس کے  ذمہ باقی ہے  یعنی اگر مکان سے  نکل کر پھرخود جائے  تو قسم ٹوٹ جائے  گی (درمختار)

مسئلہ۱۴:
 قسم کھائی کہ اس مکان میں داخل نہ ہوگا اور قسم کے  وقت وہ اس مکان کے  اندرہے  تو جب تک مکان کے  اندر ہے  قسم نہیں ٹوٹی مکان سے  باہر آنے  کے  بعد پھرجائیگا توٹوٹ جائیگی (عالمگیری)

مسئلہ۱۵:
اگر قسم کھائی کہ اس گھرسے  باہر نہ نکلے  گااور چوکھٹ پر کھڑا ہو اگر چوکھٹ دروازہ سے  باہر ہے  تو قسم ٹوٹ گئی اوراندر ہے  تو نہیں ۔ یونہی اگر ایک پاؤں باہر ہے  دوسرا اندر تو نہیں ٹوٹی یا مکان کے  اندر درخت ہے  اُس پرچڑھا اور جس شاخ پر ہے  وہ شاخ مکان سے  باہر ہے  جب بھی قسم نہیں ٹوٹی (درمختار)

مسئلہ ۱۶ :
ایک شخص نے  دوسرے  سے  کہا خدا کی قسم تیرے  گھر آج کوئی آئے  گا تو گھر والوں کے  سوا اگر دوسرا کوئی آیا یہ قسم کھانے  والا خود اُس کے  یہاں گیا تو قسم ٹوٹ گئی۔ (عالمگیری)

مسئلہ ۱۷ :
قسم کھائی کہ تیرے  گھر میں قدم نہ رکھوں گا اس سے  مراد گھر میں داخل ہونا ہے  نہ کہ صرف قدم رکھنا لہٰذا اگر سواری پہ مکان کے  اندر گیا یا جوتے  پہنے  ہوئے  جب بھی قسم ٹوٹ گئی اور اگر دروازہ کے  باہر لیٹ کر صرف پاؤں اندر کر دیئے  تو قسم نہیں ٹوٹی۔ (درمختار)

مسئلہ۱۸:
قسم کھائی کہ مسجد سے  نہ نکلے  گا اگر خود نکلا یا اس نے  کسی کو حکم دیا وہ اسے  اُٹھا کر مسجد سے  باہر لایا تو قسم ٹوٹ گئی اوراگرزبردستی کسی نے  مسجد سے  کھینچ کر باہر کردیا تو نہیں ٹوٹی اگرچہ دل میں نکلنے  پر خوش ہو۔ زبردستی کے  معنی یہاں صرف اتنے  ہیں کہ نکلنا اپنے  اختیار سے  نہ ہو یعنی کوئی ہاتھ پکڑ کر یا اُٹھا کر باہر کردے  اگرچہ نہ جانا چاہتا تو وہ باہر نہ کرسکتا ہو۔ اور اگر اُس نے  دھمکی دی اور ڈر کر یہ خود نکل گیا تو قسم ٹوٹ گئی۔ اور اگر زبردستی نکالنے  کے  بعد پھرمسجد میں گیا اور اپنے  آپ باہر ہوا تو ٹوٹ گئی اور مکان سے  نہ نکلنے  کی قسم کھائی جب بھی یہی احکام ہیں (درمختار،ردالمحتار عالمگیری)

مسئلہ۱۹:
قسم کھائی کہ میری عورت فلاں شخص کی شادی میں نہیں جائے  گی اوروہ عورت اس کے  یہاں شادی سے  قبل گئی تھی اور شادی میں بھی رہی تو قسم نہ ٹوٹی کہ شادی میں جانا نہ ہوا (درمختار)

مسئلہ۲۰:
قسم کھائی کہ تمہارے  پاس آؤں گا تو اُس کے  مکان یا اُس کی دوکان پر جانا ضرور ہے  خواہ ملاقات ہو یا نہ ہو اسکی مسجد میں جانا کافی نہیں اور اگر اسکے  مکان یا دوکان پر نہ گیا یہاں تک کہ ان میں کا ایک مرگیا تو اس کی زندگی کے  آخر وقت میں قسم ٹوٹے  گی کہ اب اُس کے  پاس آنا نہیں ہوسکتا (درمختار)

مسئلہ۲۱:
 قسم کھائی کہ میں تمہارے  پا س کل آؤنگا اگر آنے  پر قادر ہوا تو اس سے  مراد یہ ہے  کہ بیمار نہ ہوا یا کوئی مانع مثلاً جنون یا نسیان یا بادشاہ کی ممانعت وغیرہا پیش نہ آئے  تو آ ؤں گا لہذا اگر بلاوجہ نہ آیا تو قسم ٹوٹ گئی (درمختار)

مسئلہ۲۲:
 عورت سے  کہا اگر میری اجازت کے  بغیر گھرسے  نکلی تو تجھے  طلاق ہے  تو ہر بار نکلنے  کے  لئے  اجازت کی ضرورت ہے  اور اجازت یوں ہوگی کہ عورت اُسے  سنے  اورسمجھے  اگر اُس نے  اجازت دی مگر عورت نے  نہیں سنا اور چلی گئی تو طلاق ہوگئی۔ یونہی اگر اس نے  ایسی زبان میں اجازت دی کہ عورت اس کو سمجھتی نہیں مثلاً عربی ، فارسی میں کہا اور عورت عربی یا فارسی نہیں جانتی تو طلاق ہوگئی۔ یونہی اگر اجازت دی مگر کسی قرینہ سے  معلوم ہوتا ہے  کہ اجازت مراد نہیں ہے  تو اجازت نہیں مثلاً غصہ میں جھڑکنے  کے  لئے  کہا جا تو اجازت نہیں یا کہا جامگر گئی تو خدا تیرا بھلا نہ کریگا تو یہ اجازت نہیں یا جانے  کے  لئے  کھڑی ہوئی اُس نے  لوگوں سے  کہا چھوڑو اسے  جانے  دوتو اجازت نہ ہوئی۔ اوراگر دروازہ پر فقیر بولا اُس نے  کہا فقیر کو ٹکڑا دیدے  اگر دروازہ سے  نکلے  بغیرنہیں دے  سکتی تو نکلنے  کی اجازت ہے  ورنہ نہیں اور اگر کسی رشتہ دار کے  یہاں جانے  کی اجازت دی مگر اُس وقت نہ گئی دوسرے  وقت گئی تو طلاق ہوگئی۔ اور اگر ماں کے  یہاں جانے  کے  لئے  اجازت لی اور بھائی کے  یہاں چلی گئی تو طلاق نہ ہوئی اور اگر عورت سے  کہا اگر میری خوشی کے  بغیر نکلی تو تجھ کو طلاق ہے  تو اس میں سننے  اور سمجھنے  کی ضرورت نہیں ۔ اور اگر کہا بغیر میرے  جانے  ہوئے  گئی تو طلاق ہے  پھر عورت نکلی اورشوہر نے  نکلتے  دیکھا یا اجازت دی مگر اُس وقت نہ گئی بعد میں گئی تو طلاق نہ ہوئی (درمختار ردالمحتار)

مسئلہ۲۳:
 اس کے  مکان میں کوئی رہتا ہے  اُس سے  کہا خداکی قسم تو بغیر میری اجازت کے  گھرسے  نہیں نکلے  گا تو ہر بارنکلنے  کیلئے  اجازت کی ضرورت نہیں پہلی بار اجازت لے  لی قسم پوری ہوگئی۔ ہربار اجازت زوجہ کے  لئے  درکار ہے  اورزوجہ کوبھی اگر ایک بار اجازت عام دیدی کہ میں تجھے  اجازت دیتا ہوں جب کبھی تو چاہے  جائے  تو یہ اجازت ہربار کے  لئے  کافی ہے  (ردالمحتار)

مسئلہ۲۴:
قسم کھائی کہ بغیراجازتِ زید میں نہیں نکلوں گا اور زید مرگیا تو قسم جاتی رہی (ردالمحتار) 

مسئلہ۲۵:
 عورت سے  کہا خدا کی قسم تو بغیر میری اجازت کے  نہیں نکلے  گی تو ہر بار اجازت کی ضرورت اُسی وقت تک ہے  کہ عورت اُس کے  نکاح میں ہے  نکاح جاتے  رہنے  کے  بعد اب اجازت کی ضرورت نہیں (ردالمحتار)

مسئلہ۲۶:
 اگرمیری اجازت کے  بغیر نکلی تو تجھ کو طلاق ہے  اورعورت بغیر اجازت نکلی تو ایک طلاق ہوگئی پھر اب اجازت لینے  کی ضرورت نہ رہی کہ قسم پوری ہوگئی لہذا اگر دوبارہ نکلی تو اب پھر طلاق نہ پڑے  گی (درمختار)

مسئلہ۲۷:
 قسم کھائی کہ جنازہ کے  سوا کسی کام کے  لئے  گھر سے  نہ نکلوں گا اور جنازہ کے  لئے  نکلا چاہے  جنازہ کے  ساتھ گیا یانہ گیا تو قسم نہیں ٹوٹی اگرچہ گھر سے  نکلنے  کے  بعد اورکام بھی کئے  (درمختار)

مسئلہ۲۸:
قسم کھائی کہ فلاں محلہ میں نہ جائیگا اور ایسے  مکان میں گیا جس میں دو دروازے  ہیں ایک دروازہ اُس محلہ میں ہے  جس کی نسبت قسم کھائی اوردوسرا دوسرے  محلہ میں تو قسم ٹوٹ گئی (عالمگیری)

مسئلہ۲۹:
قسم کھائی کہ لکھنو نہی جاؤنگا تو لکھنٔو کے  ضلع میں جو قصبات یا گاؤں ہیں اُن میں جانے  سے  قسم نہیں ٹوٹی۔ یونہی اگر قسم کھائی کہ فلاں گاؤں میں نہ جاؤں گا تو آبادی میں جانے  سے  قسم ٹوٹے  گی اور اُس گاؤں کے  متعلق جو آراضی بستی سے  باہر ہے  وہاں جانے  سے  قسم نہیں ٹوٹی۔ اور اگر کسی مُلک کی نسبت قسم کھائی مثلاً پنچاب بنگال اودھ روہیل کھنڈر وغیرہاتو گاؤں میں جانے  سے  بھی قسم ٹوٹ جائے  گی (عالمگیری)

مسئلہ۳۰:
قسم کھائی کہ دہلی نہیں جاؤں گا اورپنجاب کے  ارادہ سے  گھر سے  نکلا اوردہلی راستہ میں پڑتی ہے  اگر اپنے  شہر سے  نکلتے  وقت نیت تھی کہ دہلی ہوتا ہوا پنجاب جاؤں گا تو قسم ٹوٹ گئی اور اگر یہ نیت تھی کہ دہلی نہ جاؤں گا مگر ایسی جگہ پہنچ کر دہلی ہوکر جانے  کا ارادہ ہوا کہ وہاں سے  نماز میں قصر شروع ہوگیا تو قسم نہیں ٹوٹی۔ اوراگر قسم میں یہ نیت تھی کہ خاص دہلی نہ جاؤں گااور پنجاب جانے  کے  لئے  نکلا اوردہلی ہوکرجانے  کا ارادہ کیا تو قسم نہیں ٹوٹی (عالمگیری)

مسئلہ۳۱:
قسم کھائی کہ فلاں کے  گھر نہیں جاؤں گا توجس گھر میں وہ رہتا ہے  اُس میں جانے  سے  قسم ٹوٹ گئی اگرچہ وہ مکان اُسکا نہ ہو بلکہ کرایہ پر یا عاریۃً اُس میں رہتا ہو۔ یونہی جو مکان اُس کی ملک میں ہے  اگرچہ اس میں جانے  سے  بھی قسم ٹوٹ جائیگی (عالمگیری)

مسئلہ۳۲:
 قسم کھائی کہ فلاں کی دوکان میں نہیں جاؤں گا تو اگر اس شخص کی دو دوکانیں ہیں ایک میں خود بیٹھتا ہے  اورایک  کرایہ پر دیدی ہے  تو اب اُس میں جانے  سے  قسم ٹوٹ جائیگی کہ اس صورت میں دوکان سے  مراد سکونت کی جگہ نہیں بلکہ وہ جو اس کی ملک میں ہے  (عالمگیری)

مسئلہ۳۳:
 قسم کھائی کہ زید کے  مکان میں نہیں جائیگا اورایسے  مکان میں گیا جو زید اوردوسرے  کی شرکت میں ہے  اگر زید اُس مکان میں رہتا ہے  تو قسم ٹوٹ گئی اوررہتا نہ ہو تو نہیں (عالمگیری)

مسئلہ۳۴:
ایک شخص کسی مکان میں بیٹھا ہواہے  اورقسم کھائی کہ اس مکان میں اب نہیں آؤنگا تو اس مکان کے  کسی حصہ میں داخل ہونے  سے  قسم ٹوٹ جائے  گی خاص وہی دالان جس میں بیٹھا ہوا ہے  مراد نہیں اگرچہ وہ کہے  کہ میری مراد یہ دالان تھی ہاں اگر دالان یاکمرہ کہا تو خاص وہی کمرہ مراد ہوگاجس میں وہ بیٹھا ہوا ہے  (بحر ، عالمگیری)

مسئلہ۳۵:
 قسم کھائی کہ زید کے  مکان میں نہیں جائیگا اورزید کے  دومکان ہیں ایک میں رہتا ہے  اور دوسرا گودام ہے  یعنی اس میں تجارت کے  سامان رکھتا ہے  خود زید کی اس میں سکونت نہیں تو اس دوسرے  مکان میں جانے  سے  قسم نہ ٹوٹے  گی ہاں اگر کسی قرینہ سے  یہ بات معلوم ہو کہ یہ دوسرا مکان بھی مرادہے   تو اس میں داخل ہونے  سے  بھی قسم ٹوٹ جائیگی(عالمگیری)

مسئلہ۳۶:
قسم کھائی کہ زید کے  خریدے  ہوئے  مکان میں نہیں جائے  گا اورزید نے  ایک مکان خریدا پھراُس سے  اس قسم کھانے  والے  نے  خریدلیا تو اس میں جانے  سے  قسم نہیں ٹوٹے  گی اوراگر زید نے  خرید کراس کو ہبہ کردیا تو جانے  سے  قسم ٹوٹ جائے  گی (خانیہ ، بحر)

مسئلہ۳۷:
قسم کھائی کہ زید کے  مکان میں نہیں جائے  گا اورزید نے  آدھا بیچ ڈالا تو اگر اب تک زید اُس مکان میں رہتا ہے  تو جانے  سے  ٹوٹ جائے  گی اورنہیں تو نہیں اوراگر قسم کھائی کہ اپنی زوجہ کے  مکان میں نہیں جاؤنگا اورعورت نے  مکان بیچ ڈالا اورخریدار سے  شوہر نے  وہ مکان کرایہ پرلیا اگر قسم کھانا عورت کی وجہ سے  تھا تو اب جانے  سے  قسم نہیں ٹوٹی اوراگر اُس مکان کی ناپسندی کی وجہ سے  تھا تو ٹوٹ گئی(عالمگیری)

مسئلہ ۳۸:
قسم کھائی کہ زید کے  مکان میں نہیں جائیگا اورزید کا خود کوئی مکان نہیں بلکہ زید اپنی زوجہ کے  مکان میں رہتاہے  تو اس مکان میں جانے  سے  قسم ٹوٹ جائے  گی اور اگر زید کا خود بھی کوئی مکان ہے  تو عورت کے  مکان میں جانے  سے  قسم نہیں ٹوٹی۔ یونہی اگر قسم کھائی کہ فلاں عورت کے  مکان میں نہیں جائیگااور عورت کا خود کوئی مکان نہیں ہے  بلکہ شوہر کے  مکان میں رہتی ہے  تو اس مکان میں جانے  سے  قسم نہیں ٹوٹے  گی (عالمگیری)

مسئلہ۳۹:
 قسم کھائی کہ حمام میں نہانے  کے  لئے  نہیں جائیگا تو اگر مالک حمام سے  ملاقات کرنے  کے  لئے  گیا پھر نہا بھی لیا تو قسم نہیں ٹوٹی۔ (خانیہ)

مسئلہ۴۰:
قسم کھائی کہ میں فلاں شخص کو اس مکان میں آنے  سے  روکوں گا وہ شخص اُس مکان میں جانا چاہتا تھا اس نے  روک دیا قسم پوری ہوگئی اب اگر پھر کبھی اُس کو جاتے  ہوئے  دیکھا اورمنع نہ کیا تو اس پر کفارہ وغیرہ کچھ نہیں (بحر)

مسئلہ۴۱:
قسم کھائی کہ فلاں کو اس گھر میں نہیں آنے  دونگا اگر وہ مکان قسم کھانے  والے  کی مِلک میں نہیں ہے  تو زبان سے  منع کرنا کافی ہے  اور ملک ہے  تو زبان سے  اور ہاتھ ،پاؤں سے  منع کرنا ضرور ہے  ورنہ قسم ٹوٹ جائیگی (بحر)

مسئلہ۴۲:
 زید و عمر و سفر میں ہیں زید نے  قسم کھائی کہ عمرو کے  مکان میں نہیں جائیگا عمرو کے  ڈیرے  اورخیمے  یا جس مکان میں اُترا ہے  اگر زید گیا تو قسم ٹوٹ گئی (عالمگیری)

مسئلہ۴۳:
 قسم کھائی کہ اس خیمہ میں نہ جائے  گا اور وہ خیمہ کسی جگہ نصب کیا ہوا ہے  اب  وہاں سے  اُکھاڑ کر دوسری جگہ کھڑا کیا گیا اور اس کے  اندر گیا تو قسم ٹوٹ گئی۔ یونہی لکڑی کا زینہ یا منبر ایک جگہ سے  اُکھاڑ کر دوسری جگہ قائم کیا گیا تو اب بھی وہی قرار پائیگا یعنی جس نے  اُس پر نہ چڑھنے  کی قسم کھائی ہے  اب چڑھا قسم ٹوٹ گئی (عالمگیری)

مسئلہ۴۴:
زیدنے  قسم کھائی کہ میں عمرو کے  پاس نہ جاؤں گا اورعمرو نے  بھی قسم کھائی کہ میں زید کے  پاس نہ جاؤں گااور دونوں مکان میں ایک ساتھ گئے  تو قسم نہیں ٹوٹی۔ اور اگرقسم کھائی کہ میں اُس کے  پاس نہ جاؤں گا اور اُس کے  مرنے  کے  بعد گیا تو قسم نہیں ٹوٹی۔ (عالمگیری)

مسئلہ۴۵:
قسم کھائی کہ جب تک زید اس مکان میں ہے  میں اس مکان میں نہ جاؤں گا اورزید اپنے  بال بچوں کو لیکر اُس مکان سے  چلاگیا پھر اُس مکان میں آگیا تو اب اُس میں جانے  سے  قسم نہیں ٹوٹے  گی(عالمگیری)

مسئلہ۴۶:
قسم کھائی کہ فلاں کے  مکان میں نہیں جائے  گا اوراُس کے  اصطبل میں گیا تو قسم نہیں ٹوٹی(بحر)

مسئلہ۴۷:
قسم کھائی کہ اس گلی میں نہ  آئے  گا اوراس گلی کے  کسی مکان میں گیامگر اُس گلی سے  نہیں بلکہ چھت پر چڑھکر یاکسی اورراستہ سے  تو قسم نہیں ٹوٹی بشرطیکہ اُس مکان سے  نکلنے  میں بھی گلی میں نہ آئے  (بحر)

مسئلہ۴۸:
قسم کھائی کے  فلاں کے  مکان میں نہیں جائیگا اورمالک مکان کے  مرنے  کے  بعد گیا توقسم نہیں ٹوٹی (بحر)

مسئلہ۴۹:
قسم کھائی کہ فلاں کے  مکان میں یا فلاں کے  محلہ  یا کوچہ میں نہیں رہے  گا اور اُس مکان یا محلہ میں فی الحال رہتا ہے  اور اب خود اُس مکان یا محلہ سے  چلاگیا بال بچوں اورسامان کو وہیں چھوڑا تو قسم ٹوٹ گئی  یعنی قسم اُس وقت پوری ہوگی کہ خود بھی چلاجائے  اوربال بچوں کو بھی لے  جائے  اورخانہ داری کے  سامان اُس قدر لے  جائے  جو سکونت کے  لئے  ضروری ہیں اوراگر قسم کے  وقت اُس میں سکونت نہ ہوتو جب خود بال بچے  اور خانہ داری کے  ضروری سامان کو لے  جائیگا قسم ٹوٹ جائیگی مگر یہ اُس وقت ہے  کہ قسم عربی زبان میں ہو کیونکہ عربی زبان میں اگرخود اُس مکان  سے  چلاگیا اوربال بچے  یا سامان خانہ داری ابھی وہیں ہیں تو وہ مکان اس کی سکونت کا قرار پائیگا اگرچہ اُس میں رہنا چھوڑدیا ہو اورجس مکان میں تنہا جاکر رہتا ہے  وہ سکونت کا مکان نہیں ۔ اور فارسی یا اُردو میں اُس مکان کو چھوڑدیا تو یہ نہیں کہا جائیگا کہ اُس مکان میں رہتا ہے  اگرچہ بچے  وہاں رہتے  ہوں یا  خانہ داری کا کل سامان اُس مکان میں موجود ہو اور جس مکان میں چلاگیا اُس مکان میں اس کا رہنا قرار دیا جاتا ہے  اگرچہ یہاں نہ بال بچے  ہوں نہ سامان اورقسم میں اعتبار وہاں کی بول چال کا ہے  لہذا عربی کا وہ حکم ہے  اور فارسی اور اردو کا یہ (عالمگیری ، بحر، درمختار)

مسئلہ۵۰:
 قسم کھائی کہ اس مکان میں نہیں رہے  گا اور قسم کے  وقت اُسی مکان میں سکونت ہے  تو اگر سکونت میں دوسرے  کا تابع ہے  مثلاً بالغ لڑکا کہ باپ کے  مکان میں رہتا ہے  یاعورت کہ شوہر کے  مکان میں رہتی ہے  اورقسم کھانے  کے  بعد فوراً خود اُس مکان سے  چلاگیا اور بال بچو کو اور سامان کو وہیں چھوڑا تو قسم نہیں ٹوٹی(عالمگیری)

مسئلہ۵۱:
قسم کھائی کہ اس مکان میں نہیں رہے  گا اورنکلنا چاہتا تھا مگر دروازہ بند ہے  کسی طرح کھول نہیں سکتا یا کسی نے  اُسے  مقید کرلیا کہ نکل نہیں سکتا تو قسم نہیں ٹوٹی پہلی صورت میں اس کی ضرورت نہیں کہ دیوار توڑکر باہر نکلے  یعنی اگر دروازہ بند ہے  اوردیوار توڑ کر نکل سکتا ہے  تو توڑ کرنہ نکلا قسم نہیں ٹوٹی۔ یونہی اگر قسم کھانے  والی عورت ہے  اوررات کا وقت ہے  تو رات میں رہ جانے  سے  قسم نہ ٹوٹے  گی اور مردنے  قسم کھائی اور رات کا وقت ہے  تو جب تک چور وغیرہ کا ڈر نہ ہو عذر نہیں ۔ 
مسئلہ۵۲:
قسم کھائی کہ اس مکان میں نہ رہے  گا اگر دوسرے  مکان کی تلاش میں ہے  تو مکان نہ چھوڑنے  کی وجہ سے  قسم نہیں ٹوٹی اگرچہ کئی دن گزر جائیں بشرطیکہ مکان کی تلاش میں پوری کوشش کرتا ہو۔ یونہی اگر اُسی وقت سے  سامان اُٹھوانا شروع کردیا مگر سامان زیادہ ہونے  کے  سبب کئی دن گذر گئے  یا سامان کے  لئے  مزدور تلاش کیا اور نہ ملا یا سامان خود ڈھوکرلے  گیا اس میں دیر ہوئی اور مزدور کرتا تو جلد ڈُھل جاتا اور مزدور کرنے  پر قدرت بھی رکھتا ہے  تو ان سب صورتوں میں دیر ہوجانے  سے  قسم نہیں ٹوٹی اوراردو میں قسم ہے  تو اس کا مکان سے  نکل جانا اس نیت سے  کہ اب اس میں رہنے  کو نہ آؤں گا قسم سچی ہونے  کے  لئے  کافی ہے  اگرچہ سامان وغیرہ لیجانے  میں کتنی ہی دیر ہو اور کسی وجہ سے  دیرہو (درمختار،  خانیہ)

مسئلہ۵۳:
قسم کھائی کہ شہر یا گاؤں میں نہیں رہے  گا اور خود وہاں سے  فوراً چلاگیا تو قسم نہیں ٹوٹی اگرچہ بچے  اور کل سامان وہیں چھوڑ گیا ہو پھر جب کبھی وہاں رہنے  کے  ارادہ سے  آئیگا قسم ٹوٹ جائیگی اوراگر کسی سے  ملنے  کو یا بال بچوں اور سامان لینے  کو وہاں آئیگا تو اگرچہ کئی دن ٹھہرجائے  قسم نہیں ٹوٹی(عالمگیری)

مسئلہ۵۴:
قسم کھائی کہ میں پورے  سال اس گاؤں میں نہ رہوں گا یا اس مکان میں اس مہینے  بھر سکونت نہ کروں گا اور سال میں یامہینے  میں ایک دن باقی تھا کہ وہاں سے  چلاگیا توقسم نہیں ٹوٹی (عالمگیری)

مسئلہ۵۵:
 قسم کھائی کہ فلاں شہر میں نہیں رہے  گا اور سفر کرکے  وہاں پہنچا اگر پندرہ دن ٹھہرنے  کی نیت کرلی قسم ٹوٹ گئی اوراس سے  کم میں نہیں (عالمگیری)

مسئلہ۵۶:
 قسم کھائی کہ فلاں کے  ساتھ اس مکان میں نہیں رہے  گا اوراس مکان کے  ایک حصہ میں وہ رہا اوردوسرے  میں یہ تو قسم ٹوٹ گئی اگرچہ دیوار اُٹھواکر اس مکان کے  دوحصے  جدا جدا کردئیے  گئے  اور ہر ایک نے  اپنی اپنی آمدورفت کا دروازہ علیحدہ علیحدہ کھول لیا۔ اور اگر قسم کھانے  والا اس مکان میں رہتا تھا وہ شخص زبردستی اُس مکان میں آکر رہنے  لگا اگر یہ فورا اُس مکان سے  نکل گیا تو قسم نہیں ٹوٹی ورنہ ٹوٹ گئی اگرچہ اُس کا اس مکان میں رہنا اسے  معلوم نہ ہو اوراگر مکان کو معین نہ کیا مثلاً کہا فلاں کے  ساتھ کسی مکان میں یا ایک مکان میں نہ رہے  گا اورایک ہی مکان کی تقسیم کرکے  دونوں دومختلف حصوں میں ہوں تو قسم نہیں ٹوٹی جبکہ بیچ میں دیوار قائم کردی گئی یاوہ مکان بہت بڑا ہو کہ ایک محلہ کے  برابر ہو(درمختار ردالمحتار)

 مسئلہ۵۷:
 قسم کھائی کہ فلاں کے  ساتھ نہ رہے  گا پھر یہ قسم کھانے  والا سفر کرکے  اُس کے  مکان پر جاکر اُترا اگر پندرہ دن ٹھہرے  گا تو قسم ٹوٹ جائے  گی اور کم میں نہیں (خانیہ)

مسئلہ۵۸:
 قسم کھائی کہ اُس کے  ساتھ فلاں شہر میں نہ رہیگا تو اس کا یہ مطلب ہے  کہ اُس شہر کے  ایک مکان میں دونوں نہ رہیں گے  لہذا دونوں اگر اُس شہر کے  دومکانوں میں رہیں تو قسم نہیں ٹوٹی۔ ہاں اگر قسم سے  اُس کی یہ نیت ہو کہ دو نوں اُس شہر میں مطلقاً نہ رہیں گے  تو اگرچہ دونوں دومکان میں ہوں تو قسم ٹوٹ گئی یہی حکم گاؤں میں ایک ساتھ رہنے  کی قسم کا ہے ۔ (عالمگیری)

مسئلہ۵۹:
 قسم کھائی کہ فلاں کے  ساتھ ایک مکان میں نہ رہیگا اور دونوں بازار میں ایک دوکان میں بیٹھ کر کام کرتے  یاتجارت کرتے  ہیں تو قسم نہیں ٹوٹی ہاں اگر اُس کی نیت میں یہ بھی ہو کہ دونوں ایک دوکان میں کام نہ کرینگے  یا قسم کے  پہلے  کوئی ایسا کلام ہوا ہے  جس سے  یہ سمجھا جاتا ہو یا دوکان ہی میں رات کو بھی رہتے  ہیں تو قسم ٹوٹ جائیگی (عالمگیری) 

مسئلہ۶۰:
قسم کھائی کہ فلاں کے  مکان میں نہ رہے  گا اورمکان کو معین نہ کیا کہ یہ مکان  اوراُس شخص نے  اس کے  قسم کھانے  کے  بعد مکان بیچ ڈالا تو اب اُس میں رہنے  سے  قسم نہ ٹوٹے  گی اوراگر اس کی قسم کے  بعد اُس نے  کوئی مکان خریدا اور اُس جدید مکان میں قسم کھانے  والا رہا تو ٹوٹ گئی۔ اوراگر وہ مکان اس شخص کا تنہا نہیں ہے  بلکہ دوسرے  کا بھی اس میں حصہ ہے  تو اس میں رہنے  سے  نہیں ٹوٹے  گی۔ اور اگر قسم میں مکان کو معین کردیا تھا کہ فلاں کے  اس مکان میں نہ رہوں گا اورنیت یہ ہے  کہ اس مکان میں نہ رہونگا اگرچہ کسی کا ہو تو اگرچہ بیچ ڈالا اُس میں رہنے  سے  قسم ٹوٹ جائے  گی۔ اوراگر یہ نیت ہو کہ چونکہ یہ فلاں کا ہے  اس وجہ سے  نہ رہوں گا یا کچھ نیت نہ ہو تو بیچنے  کے  بعد رہنے  سے  نہ ٹوٹی (عالمگیری)

مسئلہ۶۱:
قسم کھائی کہ زید جو مکان خریدے  گا اُس میں نہ رہوں گااورزید نے  ایک مکان عمرو کے  لئے  خریدا قسم کھانے  والا اس مکان میں رہیگا تو قسم ٹوٹ جائے  گی ہاں اگر وہ کہے  کہ میرا مقصد یہ تھاکہ زید جو مکان اپنے  لئے  خریدے  میں اُس میں نہ رہونگا اور یہ مکان تو عمرو کے  لئے  خریدا ہے  تو اس کا قول مان لیا جائیگا (عالمگیری)

مسئلہ۶۲:
 قسم کھائی کہ سوار نہ ہوگا تو جس جانور پر وہاں کے  لوگ سوار ہوتے  ہیں اُس پر سوار ہونے  سے  قسم ٹوٹے  گی لہذا اگر آدمی کی پیٹھ پر سوار ہوا تو قسم نہیں ٹوٹی۔ یونہی گائے  بھینس کی پیٹھ پر سوار ہونے  سے  قسم نہ ٹوٹے  گی۔ یونہی گدھے  اوراونٹ پر سوار ہونے  سے  بھی قسم نہ ٹوٹے  گی کہ ہندوستان میں ان پر لوگ سوار نہیں ہوا کرتے ۔ ہاں اگر قسم کھانے  والا اُن لوگوں میں سے  ہو جو ان پر سوار ہوتے  ہیں جیسے  گدھے  والے  یا اُونٹ والے  کہ یہ سوار ہوا کرتے  ہیں تو قسم ٹوٹ جائے  گی اورگھوڑے  ہاتھی پر سوار ہونے  سے  قسم ٹوٹ جائے  گی کہ یہ جانور یہاں لوگوں کی سواری کے  ہیں ۔ یونہی اگر قسم کھانے  والا اُن لوگوں میں تو نہیں ہے  جو گدھے  یا اونٹ پر سوار ہوتے  ہیں مگر قسم وہاں کھائی جہاں لوگ ان پر سوار ہوتے  ہیں مثلاً ملک عرب شریف کے  سفر میں ہے  تو گدھے  اوراونٹ پر سوار ہونے  سے  بھی قسم ٹوٹ جائے  گی (مستفادمن الدروغیرہ)

مسئلہ۶۳:
قسم کھائی کہ کسی سواری پر سوار نہ ہوگا تو گھوڑا ، خچر،  ہاتھی،  پالکی،  ڈولی،  بہلی،  ریل،  یکہ،  تانگہ،  شکرم وغیرہا ہر قسم کی سواری گاڑیاں اورکشتی پر سوارہونے  سے  قسم ٹوٹ جائیگی۔ 
مسئلہ۶۴:
 قسم کھائی کہ گھوڑے  پر سوار نہ ہوگا تو زین یا چار جامہ رکھ کر سوار ہوا یا ننگی پیٹھ پر بہر حال قسم ٹوٹ جائیگی (عالمگیری)

مسئلہ۶۵:
 قسم کھائی کہ اس زین پر سوار نہ ہوگا پھر اُس میں کچھ کمی بیشی کی جب بھی اُس پر سوار ہونے  سے  قسم ٹوٹ جائے  گی۔ (عالمگیری)

مسئلہ۶۶:
 قسم کھائی کہ کسی جانور پر سوار نہ ہوگا تو آدمی پر سوار ہونے  سے  قسم نہ ٹوٹے  گی کہ عرف میں آدمی کو جانور نہیں کہتے  (فتح)

مسئلہ۶۷:
قسم کھائی کہ عربی گھوڑے  پرسوار نہ ہوگا تو اور گھوڑوں پر سوار ہونے  سے  قسم نہیں ٹوٹے  گی (عالمگیری)

مسئلہ۶۸:
 قسم کھائی کہ گھوڑے  پر سوار نہ ہوگا پھرزبردستی کسی نے  سوار کردیا تو قسم نہیں ٹوٹی اور اگر اُس نے  زبردستی کی اوراس کے  مجبور کرنے  سے  یہ خود سوار ہوا تو قسم ٹوٹ گئی (عالمگیری درمختار)

مسئلہ۶۹:
جانور پر سوار ہے  اور قسم کھائی کہ سوار نہ ہوگا تو فوراً اترجائے  ورنہ قسم ٹوٹ جائیگی(عالمگیری)

مسئلہ۷۰:
قسم کھائی کہ زید کہ اس گھوڑے  پر سوار نہ ہوگا پھر زید نے  اُس گھوڑے  کو بیچ ڈالا تو اب اُس  پر سوار ہونے  سے  قسم نہ ٹوٹے  گی اگر قسم کھائی کہ زید کے  گھوڑے  پر سوار نہ ہوگا اور گھوڑے  پر سوار ہوا جو زید و عمرو میں مشترک ہے  تو قسم نہیں ٹوٹی (عالمگیری)

مسئلہ۷۱:
 قسم کھائی کہ فلاں کے  گھوڑے  پر سوار نہ ہوگا اوراُس کے  غلام کے  گھوڑے  پر سوار ہوا اگر قسم کے  وقت یہ نیت تھی کہ غلام کے  گھوڑے  پر بھی سوار نہ ہوگا اور غلام پر اتنا دین نہیں جو مستغرق ہوتو قسم ٹوٹ گئی خواہ غلام پر بالکل دین نہ ہو یا ہے  مگر مستغرق  نہیں اورنیت نہ ہو تو قسم نہیں ٹوٹی اوردین مستغرق ہوتو قسم نہیں ٹوٹی اگرچہ نیت ہو (درمختار)

کھانے  پینے  کی قسم کا بیان


جو چیز ایسی ہو کہ چبا کر حلق سے  اُتاری جاتی ہو اُس کے  حلق سے  اُتار نے  کو کھانا کہتے  ہیں اگرچہ اس نے  بغیر چبائے  اُتارلی اور پتلی چیز بہتی ہوئی کو حلق سے  اُتار نے  کو پینا کہتے  ہیں مگر صرف اتنی ہی بات پر اقتصار نہ کرنا چاہئیے  بلکہ محاورات کا ضرور خیال کرنا ہوگا کہ کہاں کھانے  کا لفظ بولتے  ہیں اور کہاں پینے  کا کہ قسم کا دارومدار بول چال پر ہے ۔ 

مسائلِ فقہیّہ

مسئلہ۱:
 اُردو میں دودھ پینے  کو بھی دودھ کھانا کہتے  ہیں لہذا اگر قسم کھائی کہ دودھ نہیں کھاؤں گا تو پینے  سے  بھی قسم ٹوٹ جائیگی اوراگر کوئی ایسی چیز کھائی جس میں دودھ ملا ہوا ہے  مگر اُس کا مزہ محسوس نہیں ہوتا تو اُس کے  کھانے  سے  قسم نہیں ٹوٹی۔ 
مسئلہ۲:
 قسم کھائی کہ دودھ یا سرکہ یا شوربا نہیں کھائیگا اورروٹی سے  لگا کر کھایا تو قسم ٹوٹ گئی اورخالی سرکہ پی گیا تو قسم نہیں ٹوٹی کہ اس کو کھانا نہ کہیں گے  بلکہ یہ پینا ہے  (بحر)

مسئلہ۳:
 قسم کھائی کہ یہ روٹی نہ کھائیگا اوراُسے  سُکھا کر کوٹ کر پانی میں گھول کر پی گیا تو قسم نہیں ٹوٹی کہ یہ کھانا نہیں ہے  پینا ہے  (بحر)

مسئلہ۴:
اگر کسی چیز کو منہہ میں رکھ کر اُگل دیا تو یہ نہ کھانا ہے  نہ پینا مثلاً قسم کھائی کہ یہ روٹی نہیں کھائے  گا اورمنہہ میں رکھ کر اُگل دی یا یہ پانی نہیں پیے  گا اور اُس سے  کلی کی تو قسم نہیں ٹوٹی(بحر)

مسئلہ۵:
 قسم کھائی کہ یہ انڈا یا یہ اخروٹ نہیں کھائیگا اوراُسے  بغیر چبائے  ہوئے  نگل گیا تو قسم ٹوٹ گئی اور اگر قسم کھائی کہ یہ انگور یا انار نہیں کھائیگا اور چوس کر عرق پی گیا اور فضلہ پھینک دیا تو قسم ٹوٹ گئی کہ اس کو عرف میں کھانا کہتے  ہیں ۔ یونہی اگر شکر نہ کھانے  کی قسم کھائی تھیں اوراسے  منہہ میں رکھ کر جوگھلتی گئی حلق سے  اُتارتا گیا قسم ٹوٹ گئی (درمختار)

مسئلہ۶:
 چکھنے  کے  معنی ہیں کسی چیز کو منہہ میں رکھ کر اُس کامزہ معلوم کرنا اور اُردو محاورہ میں اکثر مزہ دریافت کرنے  کے  لئے  تھوڑا سا کھالینے  یا پی لینے  کو چکھنا کہتے  ہیں اگر قرینہ سے  یہ بات معلوم ہو کہ اس کلام میں چکھنے  سے  مراد تھوڑا سا کھا کر مزہ معلوم کرنا ہے  تو یہ مراد لیں گے ۔ مثلاً کوئی شخص کچھ کھارہا ہے  اُس نے  دوسرے  کو بلایا اس نے  انکار کیااُس نے  کہا ذرا چکھ کر تو دیکھو کیسی ہے  تو یہاں چکھنے  سے  مراد تھوڑی سی کھالینا ہے  اور اگر قرینہ نہ ہو تو مطلقاً مزہ معلوم کرنے  کے  لئے  منہہ میں رکھنا مراد ہوگا کہ اس معنی میں بھی یہ لفظ بولا جاتا ہے  مگر اگر پانی کی نسبت قسم کھائی کہ اسے  نہیں چھکوں گا پھر نماز کے  لئے  اُس سے  کلی کی تو قسم نہیں ٹوٹی کہ کلی کرنا نماز کے  لے  ہے  مزہ معلوم کرنے  کے  لئے  نہیں اگر چہ مزہ بھی معلوم ہوجائے ۔ 
مسئلہ۷: 
قسم کھائی کہ یہ ستو نہیں کھائے  گااور اُسے  گھول کر پیا یاقسم کھائی کہ یہ ستو نہیں پئے  گا اور گوندھ کر کھایا یا ویسا ہی پھانک لیا تو قسم نہیں ٹوٹی۔ 
مسئلہ۸:
آم وغیرہ کسی درخت کی نسبت کہا کہ اس میں سے  کچھ نہ کھاؤں گا تو اُس کے  پھل کھانے  سے  قسم ٹوٹ جائے  گی کہ خود درخت کھانے  کی کی چیز نہیں لہذا اس سے  مراد اُس کا پھل کھانا ہے ۔ یونہی پھل کو نچوڑ کر جو نکلا وہ کھایا جب بھی قسم ٹوٹ گئی او اگر پھل کو نچوڑ کر اُسکی کوئی چیز بنالی گئی ہو جیسے  انگور سے  سرکہ بناتے  ہیں تو اس کے  کھانے  سے  قسم نہیں ٹوٹی اوراگر صورت مذکورہ میں تکلف کرکے  کسی نے  اُس درخت کا کچھ حصّہ چھال وغیرہ کھالیا تو قسم نہیں ٹوٹی اگر چہ یہ نیت بھی ہو کہ درخت کا کوئی جز نہ کھاؤں گا اور اگر وہ درخت ایسا ہو جس میں پھل ہوتا ہی نہ ہو یاہوتاہے  مگر کھایا نہ جاتا ہو تو اس کی قیمت سے  کوئی چیز خرید کر کھانے  سے  قسم ٹوٹ جائیگی کہ اُسکے  کھانے  سے  مُراد اُس کی قیمت سے  کوئی چیز خرید کر کھانا ہے  (درمختار،  بحر،  وغیرہما)

مسئلہ۹:
 قسم کھائی کہ اس آم کے  درخت کی کیری نہ کھاؤ نگا اور پکے  ہوئے  کھائے  یا قسم کھائی کہ اس درخت کے  انگور نہ کھاؤں گااور منقے  کھائے  یادودھ نہ کھاؤں گا اور دہی کھایا تو قسم نہیں ٹوٹی (عامہ کتب)

مسئلہ۱۰:
 قسم کھائی کہ اس گائے  یا بکری سے  کچھ نہ کھائے  گا تو اس کا دودھ دہی یا مکھن یا گھی کھانے  سے  قسم نہیں ٹوٹے  گی اورگوشت کھانے  سے  ٹوٹ جائے  گی۔ (بحر وغیرہ)

مسئلہ۱۱:
 قسم کھائی کہ یہ آٹا نہیں کھائیگا  اور اس کی روٹی یا اور کوئی بنی ہوئی چیز کھائی تو قسم ٹوٹ گئی اورخود آٹا ہی پھانک لیا تو نہیں (بحر ، ردالمحتار)

مسئلہ۱۲:
 قسم کھائی کہ روٹی نہیں کھائیگا تواُس جگہ جس چیز کی روٹی لوگ کھاتے  ہیں اُس کی روٹی سے  قسم ٹوٹے  گی مثلاً ہندوستان میں گہیوں جو ، جوار، باجرا، مکّا کی روٹی پکائی جاتی ہے  تو چاول کی روٹی سے  قسم نہیں ٹوٹے  گی اور جہاں چاول کی روٹی لوگ کھاتے  ہوں وہاں کے  کسی شخص نے  قسم کھائی تو چاول کی روٹی کھانے  سے  قسم ٹوٹ جائے  گی۔ (بحر)

مسئلہ۱۳:
قسم کھائی کہ یہ سرکہ نہیں کھائے  گا اور چٹنی یا سکنجین کھائی جس میں وہ سرکہ پڑا ہواتھا تو قسم نہیں ٹوٹی یا قسم کھائی کہ اس انڈے   سے  نہیں کھائے  گا اس میں سے  بچہ نکلا اوراسے  کھایا تو قسم  نہیں ٹوٹی (عالمگیری،  بحر)

مسئلہ۱۴:
 قسم کھائی کہ اس درخت سے  کچھ نہ کھائے  گا اوراُس کی قلم لگائی تو اس قلم کے  پھل کھانے  سے  قسم نہیں ٹوٹی (درمختار)

مسئلہ۱۵:
قسم کھائی کہ اس بچھیا کا گوشت نہیں کھائیگا پھر جب وہ جوان ہوگئی اُس وقت اُس کا گوشت کھایا تو قسم ٹوٹ گئی (درمختار)

مسئلہ۱۶:
قسم کھائی کہ گوشت نہیں کھائیگا تو مچھلی کھانے  سے  قسم نہیں ٹوٹے  گی اور اونٹ ، گائے  بھینس،  بھیڑ،  بکری اورپرند وغیرہ جن کا گوشت کھایا جاتا ہے  اگر اُن کا گوشت کھایا ٹوٹ جائے  گی خواہ شوربے  دار ہو یا بُھنا ہو یا کوفتہ اور کچا گوشت یاصرف شوربا کھایا تو نہیں ٹوٹی۔ یونہی کلیجی،  تلّی،  پھیپڑا،  دِل،  گُردہ اوجھڑی،  دُنبہ کی چکی کے  کھانے  سے  بھی نہیں ٹوٹے   گی کہ ان چیزوں کو عرف میں گوشت نہیں کہتے  اوراگر کسی جگہ ان چیزوں کا بھی گوشت میں شمار ہوتو وہاں ان کے  کھانے  سے  بھی ٹوٹ جائے  کی (درمختار ر، دالمحتار)

مسئلہ۱۷:
 قسم کھائی کہ بیل کا گوشت نہیں کھائیگا تو گائے  کے  گوشت سے  قسم نہیں ٹوٹے  گی اور گائے  کے  گوشت نہ کھانے  کی قسم کھائی تو بیل کا گوشت  کھانے  سے  ٹوٹ جائیگی کہ بیل کے  گوشت کو بھی لوگ گائے  کا گوشت کہتے  ہیں اور بھینس کے  گوشت سے  نہیں ٹوٹے  گی۔ اوربھینس کے  گوشت کی قسم کھائی تو گائے  بیل کے  گوشت سے  نہیں ٹوٹے  گی اور بڑا گوشت کہا تو ان سب کو شامل ہے ۔ اوربکری کا گوشت کہا تو بکرے  کے  گوشت سے  بھی قسم ٹوٹ جائیگی کہ دونوں کو بکری کا گوشت کہتے  ہیں ۔ یونہی بھیڑ کا گوشت کہاتو مینڈھے  کو بھی شامل ہے  اور دُنبہ ان میں داخل نہیں اگرچہ دُنبہ اسی کی ایک قسم ہے  اور چھوٹا گوشت ان سب کو شامل ہے ۔ 
مسئلہ۱۸: 
قسم کھائی کہ چربی نہیں کھائیگا تو پیٹ اور آنتوں پر جو چربی لپٹی رہتی ہے  اُس کے  کھانے  سے  قسم ٹوٹے  گی پیٹھ کی چربی جو گوشت کے  ساتھ ملی ہوئی ہوتی ہے  اُس کے  کھانے  سے  یا دُنبہ کی چکی کھانے  سے  نہیں ٹوٹے  گی۔ (درمختار)

مسئلہ۱۹:
قسم کھائی کہ گوشت نہیں کھائے  گا اور کسی خاص گوشت کی نیت ہے  تو اُس کے  سوا دوسرا گوشت کھانے  سے  نہیں ٹوٹے  گی۔ یونہی قسم کھائی کہ کھانا نہیں کھائیگا اورخاص کھانا مراد لیا تو دوسرا کھانا کھانے  سے  قسم نہیں ٹوٹے  گی(عالمگیری)

مسئلہ۲۰:
 قسم کھائی کہ تِل نہیں کھائے  گا تو تِل کے  تیل کھانے  سے  قسم نہ ٹوٹی  اور  گہیوں نہ کھانے  کی قسم کھائی تو بُھنے  ہوئے  گہیوں کھانے  سے  قسم ٹوٹ جائے  گی اور گہیوں کی روٹی یا آٹا یا ستویا کچے  گہیوں کھانے  سے  قسم نہ ٹوٹے  گی مگر جبکہ اُس کی نیت ہو کہ گہیوں کی روٹی نہیں کھائیگا تو روٹی کھانے  سے  بھی ٹوٹ جائے  گی (عالمگیری)

مسئلہ ۲۱ :
قسم کھائی کہ یہ گیہوں نہیں کھائے  گا پھر انہیں بویا اب جَو پیدا ہوئے  ان کے  کھانے  سے  قسم نہیں ٹوٹے  گی کہ یہ وہ گیہوں نہیں ہیں ۔ (درمختار)

مسئلہ۲۲:
 قسم کھائی کہ روٹی نہیں کھائیگا تو پراٹھے ، پوریاں ، سنبو سے ،  بسکٹ، شیرمال، کلچے ، گلگلے ، نان،  پاؤ کھانے  سے  قسم نہیں ٹوٹے  گی کہ ان کو روٹی نہیں کہتے  اورتنوری روٹی یاچپاتی یاموٹی روٹی یابیلن سے  بنائی ہوئی روٹی کھانے  سے  قسم ٹوٹ جائے  گی۔ (درمختار ردالمحتار)

مسئلہ۲۳:
 قسم کھائی کہ فلاں کا کھانا نہیں کھائے  گا اور اُس کے  یہاں کاسرکہ یا نمک کھایا تو قسم نہیں ٹوٹی (ردالمحتار)

مسئلہ۲۴:
 قسم کھائی کہ فلاں کا کھانا نہیں کھائیگا اور وشخص کھانا بیچا کرتا ہے  اس نے  خرید کر کھالیا تو قسم ٹوٹ گئی کہ اُس کے  کھانے  سے  مراد اُس سے  خرید کر کھانا کھانا ہے  اور کھانا بیچنا اُس کا کام نہ ہو تو مراد وہ کھا ناہے  جو  اُس کی ملک میں ہے  لہذا خرید کر کھانے  سے  قسم نہیں ٹوٹے  گی (ردالمحتار)

مسئلہ۲۵:
 فلاں عورت کی پکائی ہوئی روٹی نہیں کھائیگا اور اُس عورت نے  خود روٹی پکائی ہے  یعنی اُس نے  توے  پر ڈالی اور سینکی ہے  تو اس کے  کھانے  سے  قسم ٹوٹ جائیگی اور اگر اُس نے  فقط آٹا گوندھا ہے  یا روٹی بنائی ہے  اور کسی دوسرے  نے  توے  پر ڈالی اورسینکی  اس کے  کھانے  نہیں ٹوٹے  گی کہ آٹا گوندھنے  یا روٹی بنانے  کو پکانا نہیں کہیں گے  اور اگر کہاں فلاں عورت کی روٹی نہیں کھاؤں گا تو اس میں دوصورتیں ہیں اگر یہ مراد ہے  کہ اُس کی پکائی ہوئی روٹی نہیں کھاؤنگا تو وہی حکم ہے  جو بیان کیا گیا اور اگر یہ مطلب ہے  کہ اُس کی ملک میں جو روٹی ہے  وہ نہیں کھاؤں گا تو اگرچہ کسی اور نے  آٹا گوندھا یا روٹی پکائی ہو مگر جب اُس کی ملک ہے  تو کھانے  سے  ٹوٹ جائیگی (درمختار، ردالمحتار)

مسئلہ۲۶:
 قسم کھائی کہ یہ کھانا کھائیگا تو اس میں دوصورتیں ہیں کوئی وقت مقرر کردیا ہے  یا نہیں اگر وقت نہیں مقرر کیا ہے  پھر وہ کھانا کسی اور نے  کھا لیا یا ہلاک ہوگیا یا قسم کھانے  والا  مرگیا تو قسم ٹوٹ گئی اور اگر وقت مقررکردیا ہے  مثلاً آج اسکو کھائے  گا اور دن گزرنے  سے  پہلے  قسم کھانے  والا مرگیا یا کھانا تلف ہوگیا تو قسم نہیں ٹوٹی (عالمگیری)

مسئلہ۲۷:
 قسم کھائی کہ کھانا نہیں کھائیگا تو وہ کھانا مراد ہے  جس کو عادۃً کھاتے  ہیں لہذا اگر مُردار کا گوشت کھایا تو قسم نہیں ٹوٹی (درمختار)

مسئلہ۲۸:
قسم کھائی کہ سری نہیں کھائے  گا اوراُس کی یہ نیت ہوکہ بکری گائے  مرغ مچھلی وغیرہ کسی جانور کا سر نہیں کھائیگا تو جس چیز کا سر کھائے  گا  قسم ٹوٹ جائے  گی اور اگر نیت نہ ہو تو گائے  اوربکری کے  سرکھانے  سے  قسم ٹوٹے  گی اورچڑیا ٹڈی مچھلی وغیرہا جانوروں کے  سرکھانے  سے  نہیں ٹوٹے  گی (عالمگیری وغیرہ)

مسئلہ۲۹: 
قسم کھائی کہ انڈا نہیں کھائیگا اورنیت کچھ نہ ہو تو مچھلی کے  انڈے  کھانے  سے  نہیں ٹوٹے  گی (عالمگیری) 

مسئلہ۳۰:
میوہ نہ کھانے  کی قسم کھائی تو مراد سیب ، ناشپاتی،  آڑو،  انگور،  انار،  آم،  امرود وغیرہا ہیں جن کو عرف میں میوہ کہتے  ہیں کھیرا،  ککڑی،  گاجر،  وغیرہا کو میوہ نہیں کہتے ۔ 
مسئلہ۳۱:
 مٹھائی سے  مراد امرتی،  جلیبی ، پیڑا،  بالوشاہی، گلاب جامن،  قلا قند،  برفی،  لڈو وغیرہاجن کو عرف میں مٹھائی کہتے  ہیں ہاں اس طرف بعض گاؤں میں گُڑ کو مٹھائی کہتے  ہیں لہذا اگر اس گاؤں والے  نے  مٹھائی نہ کھانے  کی قسم کھائی تو گڑ کھانے  سے  قسم ٹوٹ جائیگی اورجہاں کا یہ محاورہ نہیں ہے  وہاں والے  کی نہیں ٹوٹے  گی۔ عربی میں حلوا ہر میٹھی چیز کو کہتے  ہیں یہاں تک کہ انجیر اور کھجور کو بھی مگر ہندوستان میں ایک خاص طرح سے  بنائی ہوئی چیز کو حلوا کہتے  ہیں کہ سوجی میدہ چاول کے  آٹے  وغیرہ سے  بناتے  ہیں اور یہاں بریلی میں اسکو میٹھا بھی بولتے  ہیں غرض جس جگہ کا عرف ہو وہاں اُسی کا اعتبار ہے  سالن عموماً ہندوستان میں گوشت کو کہتے  ہیں جس سے  روٹی کھائی جائے  اور بعض جگہ میں نے  دال کو بھی سالن کہتے  سنا اور عربی زبان میں تو سرکہ کو بھی ادام (سالن)کہتے  ہیں آلو،رتالو، اروی، ترئی، بھنڈی، ساگ، کدو، شلجم، گوبھی، اور دیگر سبزیوں کو ترکاری کہتے  ہیں جن کو گو شت میں ڈالتے  ہیں یا تنہا پکاتے  ہیں اور بعض گاؤں میں جہاں ہندو کثرت سے  رہتے  ہیں گوشت کو بھی لوگ ترکاری بولتے  ہیں ۔ 
مسئلہ۳۲:
قسم کھائی کہ کھانا نہیں کھائیگا اور کوئی ایسی چیز کھائی جسے  عرف میں کھانا نہیں کہتے  ہیں مثلاً دودھ یا مٹھائی کھالی تو قسم نہیں ٹوٹی۔ 
مسئلہ۳۳:
 قسم کھائی کہ نمک نہیں کھائیگا اور ایسی چیز کھائی جس میں نمک پڑا ہوا ہے  توقسم نہیں ٹوٹی اگرچہ نمک کامزہ محسوس ہوتا ہو اور روٹی وغیرہ کو نمک لگا کر کھایا توقسم ٹوٹ جائیگی ہاں اگر اُس کے  کلام سے  یہ سمجھا جاتا ہو کہ نمکین کھانا مراد ہے  تو پہلی صورت میں بھی قسم ٹوٹ جائیگی۔ (ردالمحتار)

مسئلہ۳۴:
 قسم کھائی کہ مرچ نہیں کھائیگا اورگوشت وغیرہ کوئی ایسی چیز کھائی جس میں مرچ ہے  اورمرچ کا مزہ محسوس ہوتا ہے  تو قسم ٹوٹ گئی ضرورت نہیں کہ مرچ کھائے  تو قسم ٹوٹے  (درمختار)

مسئلہ۳۵:
 قسم کھائی کہ پیاز نہیں کھائیگا اور کوئی ایسی چیز کھائی جس میں پیاز پڑی ہے  تو قسم نہیں ٹوٹی اگرچہ پیاز کا مزہ معلوم ہوتا ہو (درمختار)

مسئلہ ۳۶:
جس کھانے  کی نسبت قسم کھائی کہ اس کو نہیں کھائے  گا یا پانی کی نسبت کہ اس کو نہیں پئیے  گا اگر وہ اتنا ہے  کہ یک مجلس میں کھاسکتا ہے  اورایک پیاس میں پی سکتا ہے  تو جب تک کُل نہ کھائے  پئیے  قسم نہیں ٹوٹے  گی۔ مثلاً قسم کھائی کہ یہ روٹی نہیں کھائے  گا اور روٹی ایسی ہے  کہ ایک مجلس میں پوری کھاسکتا ہے  تو اُس روٹی کا ٹکڑا کھانے  سے  قسم نہیں ٹوٹے  گی۔ یونہی قسم کھائی کہ اس گلاس کا پانی نہیں پئیے  گا تو ایک گھونٹ پینے  سے  نہیں ٹوٹی۔ اور اگر کھانا اتنا ہے  کہ ایک مجلس  میں نہیں کھاسکتا تو اس میں سے  ذرا سا کھانے  سے  بھی قسم ٹوٹ جائیگی مثلاً  قسم کھائی کہ اس گائے  کا گوشت نہیں کھائیگا اورایک بوٹی کھائی قسم ٹوٹ گئی۔ یونہی  قسم کھائی کہ اس مٹکے  کا پانی پیوں گا اور مٹکا پانی سے  بھرا ہے  تو ایک گھونٹ  سے  بھی ٹوٹ جائیگی۔ اور اگر یوں کہا کہ یہ روٹی مجھ پر حرام ہے  تو اگرچہ ایک مجلس میں وہ روٹی کھاسکتا ہو مگر اُس کا ٹکڑا کھانے  سے  بھی کفارہ لازم ہوگا۔ یونہی یہ پانی مجھ پر حرام ہے  اورایک گھونٹ پی لیا تو کفارہ واجب ہوگیا اگرچہ  وہ ایک پیاس کا بھی نہ ہو۔ (عالمگیری)

مسئلہ۳۷: 
قسم کھائی کہ یہ روٹی نہیں کھائے  گا اورکُل کھاگیا  ایک ذراسی چھوڑی تو قسم ٹوٹ گئی کہ روٹی کا ذراساحصہ چھوڑدینے  سے  بھی عرف میں یہی کہا جائیگا کہ روٹی کھالی ہاں اگر اُس کی یہ نیت تھی کہ کل نہیں کھائیگا تو ذراسی چھوڑدینے  سے  قسم نہیں ٹوٹی (عالمگیری)

مسئلہ ۳۸ :
قسم کھائی کہ اس انار کو نہیں کھاؤں گا اور سب کھا لیا ایک دو دانے  چھوڑ دیئے  تو قسم ٹوٹ گئی اور اگر اتنے  زیادہ چھوڑ ے  کہ عادۃً اُتنے  نہیں چھوڑے  جاتے  تو نہیں ٹوٹی۔ (عالمگیری)

مسئلہ۳۹: 
قسم کھائی کہ حرام نہیں کھائیگا اورغصب کئے  ہوئے  روپے  سے  کوئی چیز خرید کر کھائی تو قسم نہیں ٹوٹی مگر گنہگار ہوا اور جوچیز کھائی اگروہ غصب کی ہوئی ہے  تو قسم ٹوٹ گئی(عالمگیری)

مسئلہ۴۰: 
قسم کھائی کہ زید کی کمائی نہیں کھائے  گا اورزید کو کوئی چیز وراثت میں ملی تو اس کے  کھانے  سے  قسم نہیں ٹوٹے  گی۔ اور اگرزید نے  کوئی چیز خریدی یاہبہ یاصدقہ میں کوئی چیز ملی اورزید نے  اُسے  قبول کرلیا تو اسکے  کھانے  سے  قسم ٹوٹ جائیگی۔ اوراگر زید سے  میں نے  کوئی چیز خرید کر کھائی تو نہیں ٹوٹی۔ اور اگر زید مرگیا اور اُس کی کمائی کا مال زید کے  وراث کے  یہاں کھایا یا یہ قسم کھانے  والا خود ہی وارث ہے  اور کھالیا تو قسم ٹوٹ گئی (عالمگیری)

مسئلہ۴۱: 
کسی کے  پاس روپے   ہیں قسم کھائی کہ ان کو نہیں کھائیگا پھر روپے  کے  پیسے  بھنالیے  یا اشرفیاں کرلیں پھران پیسوں یا اشرفیوں سے  کوئی چیز خریدکر کھائی توقسم ٹوٹ گئی اور اگر ان پیسوں یا اشرفیوں سے  زمین خریدی پھر اسے  بیچ کر کھایا  تو نہیں ٹوٹی (عالمگیری)

مسئلہ۴۲: 
قسم اُس وقت صحیح ہوگی کہ جس چیز کی قسم کھائی ہو وہ زمانہ آئندہ میں پائی جاسکے  یعنی عقلاً ممکن ہو اگرچہ عادۃً محال ہو مثلاً یہ قسم کھائی کہ میں آسمان پر چڑھو ں گا یا اس مٹی کو سونا کردوں گا تو قسم ہوگئی اور اُسی وقت ٹوٹ بھی گئی۔ یونہی قسم کے  باقی رہنے  کی بھی یہ شرط ہے  وہ کام  اب بھی ممکن ہو لہذا اگر اب ممکن نہ رہا تو قسم جاتی رہی مثلاً قسم کھائی کہ میں تمھارا روپیہ کل ادا کرونگا اورکل کے  آنے  سے  پہلے  ہی مرگیا  تو اگر چہ قسم صحیح ہوگئی تھی مگر اب قسم نہ رہی کہ وہ رہاہی نہیں اس قاعدہ کے  جاننے  کے  بعد اب یہ دیکھئے  کہ اگر قسم کھائی کہ میں اس کو زہ کا پانی آج پیوں گا اور کوزہ میں پانی نہیں ہے  یا تھا مگر رات کے  آنے  سے  پہلے  اُس میں کا پانی گر گیا یا اس نے  گرادیا تو قسم نہیں ٹوٹی کہ پہلی صورت میں قسم صحیح نہ ہوئی اور دوسری صورت میں صحیح تو ہوئی مگر باقی نہ رہی۔ یونہی اگر کہا میں اس کو زہ کاپانی پیوں گا اور اُس میں پانی اُس وقت نہیں ہے  تو نہیں ٹوٹی مگر جبکہ یہ معلوم ہے  کہ پانی نہیں ہے  اور پھر قسم کھائی تو گنہگار ہوا اگر چہ کفارہ لازم نہیں اور اگر پانی تھا اور گرگیا یا گروایا تو قسم ٹوٹ گئی اور کفارہ لازم (درمختار ر، دالمحتا ر،  بحر)

مسئلہ۴۳: 
عورت سے  کہا اگر تو نے  کل نماز نہ پڑھی تو تجھ  کو طلاق ہے  صبح کو عورت کو حیض آگیا طلاق نہ ہوئی۔ یونہی عورت سے  کہا کہ جوروپیہ تونے  میری جیب سے  لیا ہے  اگر اُس میں نہ رکھے  گی تو طلاق ہے  اور دیکھا تو روپیہ جیب ہی میں موجود ہے  طلاق نہ ہوئی(درمختار)


کلام کے  متعلق قسم کا بیان

مسئلہ۱: 
یہ کہا کہ تم سے  یافلاں سے  کلام کرنا مجھ پر حرام ہے  اورکچھ بھی بات کی تو کفارہ لازم ہوگیا (درمختار)

مسئلہ۲: 
قسم کھائی کہ اس بچہ سے  کلام نہ کریگا اور اسکے  جوان یابوڑھے   ہونے  کے  بعد کلام کیا تو قسم ٹوٹ گئی اور اگر کہا کہ بچہ سے  کلام نہ کروں گا اور جوان یا بوڑھے  سے  کلام کیا تو نہیں ٹوٹی (درمختار ، عالمگیری)

مسئلہ۳:
 قسم کھائی کہ زید سے  کلام نہ کریگا اور زید سورہاتھااور اس نے  پکارا اگر پکارنے  سے  جاگ گیا تو قسم ٹوٹ گئی اور بیدار نہ ہوا تو نہیں ۔ اور اگر جاگ رہاتھا اور اُس نے  پکارا اگر اتنی آواز تھی کہ سُن سکے  اگرچہ بہرے  ہونے  یا کام میں مشغول ہونے  یا شور کی وجہ سے  نہ سنا تو قسم ٹوٹ گئی اور اگر دور تھا اور اتنی آواز سے  پکارا کہ سُن نہیں سکتا تو نہیں ٹوٹی۔ اور اگر زید کسی مجمع میں تھا اس نے  اُس مجمع کو سلام  کیا تو قسم ٹوٹ  گئی ہاں اگر نیت یہ ہو کہ زید کے  سوا اوروں کو سلام کرتاہے  تو نہیں ٹوٹی۔ اور نماز کا سلام کلام نہیں ہے  لہذا اس سے  قسم نہیں ٹوٹے  گی خواہ زید دہنی طرف ہو یا بائیں طرف۔ یونہی اگر زید امام تھا اور یہ مقتدی اس نے  اُس کی غلطی پر سبحان اﷲ کہا یالقمہ دیا تو قسم نہیں ٹوٹی۔ اور اگر یہ نماز میں نہ تھا اور لقمہ دیا یا اُس کی غلطی پر سبحان اﷲ کہا تو قسم ٹوٹ گئی(بحر)

مسئلہ۴: 
قسم کھائی کہ زید سے  بات نہ کروں گا اور کسی کام کو اُس سے  کہنا ہے  اس نے  کسی دوسرے  کو مخاطب کرکے  کہا اور مقصود زید کو سنانا ہے  تو قسم نہیں ٹوٹی۔ یونہی اگرعورت سے  کہا کہ تونے  اگرمیری شکایت اپنے  بھائی سے  کی تو تجھ  کو طلاق ہے  عورت کا بھائی آیا اور اس کے  سامنے  عورت نے  بچہ سے  اپنے  شوہر کی شکایت کی اور مقصود بھائی کو سنانا ہے  تو طلاق نہ ہوئی(بحر)

مسئلہ۵: 
قسم کھائی کہ میں تجھ سے  ابتدائً کلام نہ کرونگا اورراستے  میں دونوں کی ملاقات ہوئی دونوں نے  ایک ساتھ سلام کیا تو قسم نہیں ٹوٹی بلکہ جاتی رہی کہ اب ابتدائً کلام کرنے  میں حرج نہیں ۔ یونہی اگر عورت سے  کہا اگر تجھ سے  ابتدائً کلام کروں تو تجھ کو طلاق ہے  اور عورت نے  بھی قسم کھائی کہ میں تجھ سے  کلام کی پہل نہ کروں گی تومرد کا کلام کرنا ابتدائً نہ ہوگا (بحر)

مسئلہ۶:
 کلام نہ کرنے  کی قسم کھائی تو خط بھیجنے  یا کسی کے  ہاتھ کچھ کہلاکر بھیجنے  یا اشارہ کرنے  سے  قسم نہیں ٹوٹے  گی۔ (عالمگیری)

مسئلہ۷: 
اقرار وبشارت اور خبر دینا یہ سب لکھنے  سے  ہوسکتے  ہیں اور اشارہ سے  نہیں مثلاً قسم کھائی کہ تم کو فلاں بات کی خبرنہ دوگا اورلکھ کر بھیج دیا تو قسم ٹوٹ گئی اوراشارہ سے  بتایا تو نہیں اور اگر قسم کھائی کہ تمھارا راز کسی پر ظاہر نہ کرونگا اور اشارہ سے  بتایا تو قسم ٹوٹ گئی کہ ظاہر کرنا اشارہ سے  بھی ہوسکتاہے  (درمختار، بحر)

مسئلہ۸: 
قسم کھائی کہ زید سے  کلام نہ کرے  گا اورزید نے  دورازہ پر آکر کُنڈی کھٹکھٹائی اس نے  کہا کون ہے  یا کون تو قسم نہیں ٹوٹی اور اگر کہا آپ کون صاحب ہیں یا تم کون ہوتو ٹوٹ گئی۔ یونہی اگرزید نے  پکارا اور اس نے  کہا ہاں یا کہا حاضر ہوا یا اُس نے  کچھ پوچھا اس نے  جواب میں ہاں کہا تو قسم ٹوٹ گئی (عالمگیری)

مسئلہ۹: 
قسم کھائی کہ بی بی سے  کلام نہ کریگا اور گھر میں عورت کے  سوا دوسرا کوئی نہیں ہے  یہ گھر میں آیا  اور کہا یہ چیز کس نے  رکھی ہے  یا کہا یہ چیز کہاں ہے  تو قسم ٹوٹ گئی اور اگر گھر میں کوئی اور بھی ہے  تو نہیں ٹوٹی یعنی جبکہ اُس کی نیت عورت سے  پوچھنے  کی نہ ہو (عالمگیری)

مسئلہ۱۰: 
کلام نہ کرنے  کی قسم کھائی اورایسی زبان میں کلام کیا جس کو مخاطب نہیں سمجھتا جب بھی قسم ٹوٹ گئی(عالمگیری)

مسئلہ۱۱:
قسم کھائی کہ زید سے  بات نہ کروں گا جب تک فلاں شخص اجازت نہ دے  اور اس نے  اجازت دی مگر اسے  خبر نہیں اورکلام کرلیا توقسم ٹوٹ گئی اور اجازت دینے   سے  پہلے  وہ شخص مرگیا توقسم باطل ہوگئی یعنی اب کلام کرنے  سے  نہیں ٹوٹے  گی کہ قسم ہی نہ رہی۔ اور اگر یوں کہا تھا کہ بغیر فلاں کی مرضی کے  کلام نہ کروں گا اور اس کی مرضی تھی مگر اسے  معلوم نہ تھا اور کلام کرلیا تو نہیں ٹوٹی (درمختار)

مسئلہ۱۲: 
یہ قسم کھائی کہ فلاں کو خط نہ لکھوں گا اور کسی کو لکھنے  کے  لئے  اشارہ کیا تو اگر یہ قسم کھانے  والا اُمراء میں سے  ہے  تو قسم ٹوٹ گئی کہ ایسے  لوگ خود نہیں لکھا کرتے  بلکہ دوسروں سے  لکھوایا کرتے  ہیں اور ان لوگوں کی عادت یہ ہوتی ہے  کہ اشارہ سے  حکم کیا کرتے  ہیں (درمختار ، بحر)

مسئلہ۱۳: 
قسم کھائی کہ فلاں کا خط نہ پڑھے  گا اورخط کو دیکھا اور جو کچھ لکھا ہے  اُسے  سمجھا تو قسم ٹوٹ گئی کہ خط پڑھنے  سے  یہی مقصود ہے  زبان سے  پڑھنا مقصود نہیں یہ امام محمد رضی اﷲ تعالیٰ عنہ کا قول ہے  اور امام ابو یوسف رضی اﷲ تعالیٰ عنہ فرماتے  ہیں کہ جب تک زبان تلفظ نہ کریگاقسم نہیں ٹوٹے  گی اور اسی قولِ ثانی پر فتوی ہے ۔ (بحر)


مگر یہاں کا عام محاورہ یہی ہے  کہ خط دیکھا اور لکھے  ہوئے  کوسمجھا تو یہ کہتے  ہیں میں نے  پڑھا۔ لہٰذا یہاں کے  محاورہ میں قسم ٹوٹنے  پر فتوی ہونا چاہئیے  واﷲ تعالیٰ اعلم۔ یہاں کے  محاورہ میں یہ لفظ کہ زید کا خط نہ پڑھوں گا  ایک دوسرے  معنے  کے  لئے  بھی بولا جاتا ہے  وہ یہ کہ زید بے  پڑھا شخص ہے  اوراُس کے  پاس جب کہیں سے  خط آتا ہے  تو کسی سے  پڑھواتا ہے  تو اگر یہ پڑھنا مقصود ہے  تواس میں دیکھنا او سمجھنا قسم ٹوٹنے  کے  لئے  کافی نہیں بلکہ پڑھ کر سنانے  سے  ٹوٹے  گی۔ 
مسئلہ۱۴:
قسم کھائی کہ کسی عورت سے  کلام نہ کریگا اور بچی سے  کلام کیا تو قسم نہیں ٹوٹی اور اگر قسم کھائی کہ کسی عورت سے  نکاح نہ کریگااور چھوٹی لڑکی سے  نکاح کیا تو ٹوٹ گئی (بحر)

مسئلہ۱۵:
قسم کھائی کہ فقیروں اور مسکینوں سے  کلام نہ کریگا اور ایک سے  کلام کرلیا تو قسم ٹوٹ گئی۔ اور اگر یہ نیت ہے  کہ تمام فقیروں اورمسکینوں سے  کلام نہ کریگا تو نہیں ٹوٹی۔ یونہی اگر قسم کھائی کہ بنی آدم سے  کلام نہ کریگا توایک سے  کلام کرنے  سے  قسم ٹوٹ جائے  گی اورنیت میں تمام اولاد آدم ہے  تو نہیں (عالمگیری)

مسئلہ۱۶: 
قسم کھائی کہ فلاں سے  ایک سال کلام نہ کروں گا تو اس وقت سے  ایک سال یعنی بارہ مہینے  تک کلام  کرنے  سے  قسم ٹوٹ جائے  گی۔ اور اگر کہا کہ ایک مہینہ کلام نہ کریگا تو جس وقت سے  قسم کھائی ہے  اُس وقت سے  ایک مہینہ یعنی تیس دن مراد ہیں ۔ اوراگر دن میں قسم کھائی کہ ایک دن کلام نہ کرونگا تو جس وقت سے  قسم کھائی ہے  اُس وقت سے  دوسرے  دن کے  اسی وقت تک کلام سے  قسم ٹوٹے  گی۔ اوراگر رات میں قسم کھائی کہایک رات کلام نہ کرونگا تو اُس وقت سے  دوسرے  دن کے  بعد والی رات کے  اُسی وقت تک مرادہے  لہذا درمیان کا دن بھی شامل ہے ۔ اورا گر رات میں کہا کہ قسم خدا کی فلاں سے  ایک دن کلام نہ کرونگا تو اُس وقت سے  غروب آفتاب تک کلام کرنے  سے  قسم ٹوٹ جائیگی۔ اوراگر دن میں کہا کہ فلاں شخص سے  ایک رات کلام نہ کرونگا تو اس وقت سے  طلوع فجر تک کلام کرنے  سے  قسم ٹوٹ جائیگی۔ اور ایک مہینہ یا ایک دن کے  روزہ یا اعتکاف کی قسم کھائی تو اُسے  اختیار ہے  جب چاہے  ایک مہینہ یا یک دن کا روزہ یا اعتکاف کرلے ۔ اور اگر کہا اس سال کلام نہ کرونگا تو سال  پورا ہونے  میں  جتنے  دن باقی ہیں وہ لئے  جائیں گے  یعنی اُس وقت سے  ختم ذی الحجہ تک۔ یونہی اگر کہا کہ اس مہینہ میں کلام نہ کرونگا تو جتنے  دن اس مہینے  میں باقی ہیں وہ لئے  جائینگے  اوراگر یوں کہا کہ آج دن میں کلام نہ کرونگا تو اس وقت سے  غروب آفتاب تک اور اگر رات میں کہا کہ آج رات میں کلام نہ کرونگا تو رات کا جتنا حصہ باقی ہے  وہ مراد لیا جائے  اور اگر کہاآج اورکل اور پرسوں کلام نہ کرونگا تو درمیان کی راتیں بھی داخل ہیں یعنی رات میں کلام کرنے  سے  بھی قسم ٹوٹ جائیگی۔ اوراگر کہا کہ نہ آج کلام کرونگا اور نہ کل اورنہ پرسوں تو راتوں میں کلام کرسکتا ہے  کہ یہ ایک قسم نہیں ہے  بلکہ تین قسمیں ہیں کہ تین دِنوں کے  لئے  علیحدہ علیحدہ ہیں (بحرالرائق)

مسئلہ۱۷: 
قسم کھائی کہ کلام نہ کرے  گا تو قرآن مجید پڑھنے  یا سبحٰن اللّٰہ کہنے  یا اور کوئی وظیفہ پڑھنے  سے  قسم نہیں ٹوٹے  گی۔ اور اگر قسم کھائی کہ قرآن مجید نہ پڑھے  گا تو نماز میں یا بیرون نمازپڑھنے  سے  قسم ٹوٹ جائے  اور اگر اس صورت میں بسم اﷲ پڑھی اورنیت میں وہ بسم اﷲ ہے  جو سورۃ نمل کی جز ہے  تو ٹوٹ گئی ورنہ نہیں (درمختار)

مسئلہ۱۸: 
قسم کھائی کہ قرآن کی فلاں سورت نہ پڑھے  گا اوراُسے  اول سے  آخرتک دیکھتا گیا اورجو کچھ لکھا ہے  اُسے  سمجھا تو قسم نہیں ٹوٹی اور اگر قسم کھائی کہ فلاں کتاب نہ پڑھے  گا اور یونہی کیا تو امام محمدرحمہ اﷲ تعالیٰ کے  نزدیک ٹوٹ جائے  گی اورہمارے  یہاں کے  عرف سے  یہی مناسب (ردالمحتار)

مسئلہ۱۹: 
قسم کھائی کہ زید سے  کلام نہ کریگا جب تک فلاں جگہ پر ہے  تو وہاں سے  چلے  جانے  کے  بعد قسم ختم ہوگئی لہذا گر پھر واپس آیا اور کلام کیا تو کچھ حرج نہیں کہ قسم اب باقی نہ رہی (ردالمحتار)

مسئلہ۲۰: 
قسم کھائی کہ اُسے  کچہری میں لیجا کر حلف دوں گا مدعیٰ علیہ نے  جاکر اُسکے  حق کا اقرار کرلیا حلف کی نوبت ہی نہ آئی تو قسم نہیں ٹوٹی۔ یونہی اگر قسم کھائی کہ تیری شکایت فلاں سے  کرونگا پھر دونوں میں صلح ہوگئی اورشکایت نہ کی تو قسم نہیں ٹوٹی یا قسم کھائی کہ اُس کا قرض آج ادا کردیگا اوراُس نے  معاف کردیا تو قسم جاتی رہی (درمختار ر، دالمحتار،  بحر)

مسئلہ۲۱: 
قسم کھائی کہ فلاں کے  غلام یا اُس کے  دوست یا اُس کی عورت سے  کلام نہ کرونگا اوراُس نے  غلام بیچ ڈالا اور کسی طرح اُس کی ملک سے  نکل گیا اور دوست سے  عداوت ہوگئی اورعورت کو طلاق دیدی تواب کلام کرنے  سے  قسم نہیں ٹوٹے  گی غلام میں چاہے  یوں کہا کہ فلاں کے  اس غلام سے  یا فلاں کے  غلام سے  دونوں کا  ایک حکم ہے  اوراگر قسم کے  وقت وہ اس کا  غلام تھااور کلام کرنے  کے  وقت بھی ہے  یا قسم کے  وقت یہ اُسکا غلام نہ تھا اور اب ہے  دونوں صورتوں میں ٹوٹ جائیگی (عالمگیری درمختار)

مسئلہ۲۲: 
اگرکہا فلاں کی اس عورت سے  یا فلاں کی فلاں عورت سے  یا فلاں کے  اس دوست سے  یا فلاں کے   فلاں دوست سے  کلام نہ کروں گا اورطلاق یا عداوت کے  بعد کلام کیا تو قسم ٹوٹ گئی اوراگر نہ اشارہ ہو نہ معین کیا ہو اور اُس نے  اب کسی عورت سے  نکاح کیا یا کسی  سے  دوستی کی تو کلام کرنے  سے  قسم ٹوٹ جائیگی(درمختار ردالمحتار)

مسئلہ۲۳:
قسم کھائی کہ فلاں کے  بھائیوں سے  کلام نہ کرونگا اوراُس کا ایک ہی بھائی ہے  تو اگر اسے  معلوم تھا کہ ایک ہی ہے  تو کلام سے  قسم ٹوٹ گئی ورنہ نہیں (عالمگیری)

مسئلہ۲۴: 
قسم کھائی کہ اس کپڑے  والے  سے  کلام نہ کریگا اُسنے  کپڑے  بیچ ڈالے  پھر اس نے  کلام کیا تو قسم ٹوٹ گئی اورجس نے  کپڑے  خریدے  اُس سے  کلام کیا تو نہیں (عالمگیری)

مسئلہ۲۵: 
قسم کھائی کہ میں اُس کے  پاس نہیں پھٹکوں گا تو یہ وہی حکم رکھتا ہے  جیسے  یہ کہا کہ میں اس سے  کلام نہ کرونگا (عالمگیری)

مسئلہ۲۶: 
کسی نے  اپنی عورت کو اجنبی شخص سے  کلام کرتے  دیکھا اُس نے  کہا اگر تو اب کسی اجنبی سے  کلام کرے  گی تو تجھ کو طلاق ہے  پھر عورت نے  کسی ایسے  شخص سے  کلام کیا جو اُس گھر میں رہتا ہے  مگر محارم میں سے  نہیں یا کسی رشتہ دار غیر محرم سے  کلام کیا تو طلاق ہوگئی (عالمگیری)

مسئلہ۲۷: 
کچھ لوگ کسی جگہ بیٹھے  ہوئے  بات کررہے  تھے  ان میں سے  ایک نے  کہا جو شخص اب بولے  اُس کی عورت کو طلاق ہے  پھرخود ہی بولا تو اُس کی عورت کو طلاق ہوگئی (عالمگیری)

مسئلہ۲۸: 
قسم کھائی کہ زید سے  کلام نہ کروگا پھر زید نے  اُسے  خوشی کی کوئی خبر سنائی اُس نے  الحمد للہ یا رنج کی سنائی اُس نے  کہا انا للہ تو قسم نہیں ٹوٹی اورزید کی چھینک پر یرحمک اﷲ کہا توٹوٹ گئی (عالمگیری)

مسئلہ۲۹: 
قسم کھائی کہ جب تک شب قدر نہ گزر لے  کلام نہ کروں گا  اگر یہ شخص عام لوگوں میں ہے  تو رمضان کی ستائیسویں رات گزرنے  پر کلام کرسکتا ہے  اور اگر جانتا ہو کہ شب قدر میں ائمہ کا اختلاف ہے  تو جب تک قسم کے  بعد پورا رمضان نہ گزرلے  کلام نہیں کرسکتا یعنی اگر رمضان سے  پہلے  قسم کھائی تو اس رمضان کے  گزرنے  کے  بعد کلام کرسکتا ہے   اور رمضان کی ایک رات گزرنے  کے  بعد قسم کھائی تو جب تک دوسرا رمضان پورانہ گزرجائے  کلام نہیں کرسکتا (عالمگیری)

طلاق دینے  اور آزاد کرنے  کی یمین

مسائلِ فقہیّہ

مسئلہ۱: 
اگرکہا پہلا غلام کہ خریدوں آزاد ہے  تواس کے  کہنے  کے  بعد جس کو پہلے  خریدے  گا آزاد ہوجائیگا اوردو غلام  ایک ساتھ خریدے  تو کوئی آزاد نہ ہوگا کہ ان میں سے  کوئی پہلا نہیں ۔ اور اگر کہا کہ پہلا غلام جس کا میں مالک ہوں گا  آزاد ہے  اور ڈیڑھ غلام کا مالک ہوا تو جو پورا ہے  آزاد ہے  اور آدھا کچھ نہیں ۔ یونہی اگر کپڑے  کی نسبت کہا کہ پہلا تھان جو خریدوں صدقہ ہے  اورڈیڑھ تھان ایک ساتھ خریدا تو ایک پورے  کو تصدق کرے  (درمختار)

مسئلہ۲: 
ٍاگر کہا کہ پچھلا غلام جس کو میں خریدوں آزاد ہے  اوراسکے  بعد چند غلام خریدے  تو سب میں پچھلا آزاد ہے ۔ اور اُس کا پچھلا ہونا اُس وقت معلوم ہوگا جب یہ شخص مرے  اس واسطے  کہ جب تک زندہ ہے  کسی کو پچھلا نہیں کہہ سکتے ۔ اور یہ اب سے  آزاد نہ ہو گا جس وقت اُس نے  خریدا ہے  اُسی وقت سے  آزاد قرار دیا جائیگا لہذا اگر صحت میں خریدا جب تو بالکل آزاد ہے  اورمرض الموت میں خریدا تو تہائی مال سے  آزاد ہوگا۔ اوراگر اس کہنے  کے  بعدصرف ایک ہی غلام خریدا ہے  تو آزاد نہ ہوگا کہ یہ پچھلا تو جب ہوگا جب اس سے  پہلے  اوربھی خریدا ہوتا (درمختار)

مسئلہ ۳:
 اگر کہاپہلی عورت جو میرے  نکاح میں آئے  اُسے  طلاق ہے  تو اس کہنے  کے  بعد جس عورت سے  پہلے  نکاح ہوگا اُسے  طلاق پڑجائے  گی اورنصف مہر واجب ہوگا۔ 
مسئلہ۴: 
اگرکہا کہ پچھلی عورت جو میرے  نکاح میں آئے  اُسے  طلاق ہے  اور دویا زیادہ نکاح کئے  تو جس سے  آخر میں نکاح ہوا نکاح ہوتے  ہی اُسے  طلاق پڑجائیگی مگر اس کا علم اُس وقت ہوگا جب وہ شخص مرے  کیونکہ جب تک زندہ ہے  یہ نہیں کہا جاسکتا  کہ یہ پچھلی ہے  کیونکہ ہوسکتا ہے  کہ اس کے  بعد اورنکاح کرلے ۔ لہٰذا اُس کے  مرنے  کے  بعد جب معلوم ہوا کہ یہ پچھلی ہے  تونصف مہر بوجہ طلاق پائے  گی۔ اور اگر وطی ہوئی ہے  تو پورا مہر بھی لے  گی۔ اوراس کی عدت حیض سے  شمار ہوگی۔ اور عدت میں سوگ نہ کریگی اور شوہر کی میراث نہ پائے  گی۔ اوراگر اس صورت مذکورہ میں اُس نے  ایک عورت  سے   نکاح کیا پھر دوسری سے  کیا پھر پہلی کو طلاق دیدی پھر اس سے  نکاح کیا تو اگر چہ اس سے  ایک بار نکاح آخر میں کیا ہے  مگر اس کو طلاق نہ ہوگی بلکہ دوسری کو ہوگی کہ جب اس سے  ایک بار نکاح کیا تو یہ پہلی ہوچکی اسے  پچھلی نہیں کہہ سکتے  اگرچہ دوبارہ نکاح اس سے  آخر میں ہوا ہے ۔ (بحر،  درمختار)

مسئلہ۵:
یہ کہا کہ اگر میں گھر میں جاؤں تو میری عورت کو طلاق ہے  پھر قسم کھائی کہ عورت کو طلاق نہیں دیگا اسکے  بعد گھر میں گیا تو عورت کو طلاق ہوگئی مگر قسم نہیں ٹوٹی اوراگر پہلے  طلاق دینے  کی قسم کھائی پھر یہ کہا کہ اگر میں گھر میں جاؤں تو عورت کو طلاق ہے  اور گھر میں گیا تو قسم بھی ٹوٹی اور طلاق بھی ہوگئی (عالمگیری)

مسئلہ۶:
 قسم کھائی کہ نکاح نہ کرے  گا اوردوسرے  کو اپنے  نکاح کا وکیل کیا تو قسم ٹوٹ جائے  گی اگرچہ یہ کہے  کہ میرا مقصد یہ تھا کہ زبان سے  ایجاب و قبول نہ کروں گا (عالمگیری)

مسئلہ۷: 
عورت سے  کہا اگر تو جنے  تو تجھے  طلاق ہے  اور مردہ یا کچا بچہ پیدا ہوا تو وہ طلاق ہو گئی ہاں اگر ایسا کچّا بچہ پیدا ہوا جس کے  اعضاء نہ بنے  ہوں تو طلاق نہ ہوئی (بحر)

مسئلہ۹: 
جو میرا غلام فلاں بات کی خوشخبری سنا ئے  وہ آزاد ہے  اورمتفرق طور پر کئی غلاموں نے  آکر خبر دی توپہلے  جس نے  خبردی ہے  وہ آزاد ہوگا کہ خوشخبری سنانے  کے  یہ معنی ہے  کہ خوشی کی خبردینا جس کو وہ نہ جانتا ہوتو دوسرے  اور تیسرے  نے  جو خبر دی یہ جاننے  کے  بعد ہے  لہذا  آزاد نہ ہونگے ۔ اور جھوٹی خبردی تو کوئی آزاد نہ ہو گا کہ جھوٹی خبر کو خوشخبری نہیں کہتے ۔ اور اگر سب نے  ایک ساتھ خبر دی تو سب آزاد ہوجائینگے  (تنویرالابصار)

خرید و فروخت و نکاح وغیرہ کی قسم

مسئلہ۱: 
بعض عقد اس قسم کے  ہیں کہ اُن کے  حقوق اُسکی طرف رجوع کرتے  ہیں جس سے  وہ عقد صادر ہو اور اس میں وکیل کو اسکی حاجت نہیں کہ یہ کہے  میں فلاں کی طرف سے  عقد کرتا ہوں جیسے  خریدنا بیچنا کرایہ پردینا کرایہ پر لینا۔ اوربعض فعل ایسے  ہیں جن میں وکیل کو موکل کی طرف نسبت کرنے  کی حاجت ہوتی ہے  جیسے  مقدمہ لڑانا کہ وکیل کو کہنا پڑیگا کہ یہ دعویٰ میں اپنے  فلاں موکل کی طرف سے  کرتاہوں اور بعض فعل ایسے  ہوتے  ہیں جن میں اصل فائدہ اُسکی کو ہوتا ہے   جو اُس فعل کا محل ہے  یعنی جس پر وہ فعل واقع ہے  جیسے  اولاد کو مارنا۔ ان تینوں قسموں میں اگر خود کرے  تو قسم ٹوٹے  گی اور اس کے  حکم سے   دوسرے  نے  کیا تو نہیں مثلاً قسم کھائی کہ یہ چیز میں نہیں خریدوں گا اوردوسرے  سے  خریدوائی یا قسم کھائی کہ گھوڑا کرایہ پر نہیں دونگا اوردوسرے  سے  یہ کام لیا یا دعویٰ نہ کرونگا اوروکیل سے  دعویٰ کرایا یا اپنے  لڑ کے  کو نہیں مارونگا اور دوسرے  سے  مارنے  کو کہا تو ان سب صورتوں میں قسم نہیں ٹوٹی۔ اور جو عقد اس قسم کے  ہیں کہ اُن کے  حقوق اُسکے  لئے  نہیں  جس سے  وہ عقد صادر ہوں کہ یہ شخص محض متوسط ہوتا ہے  بلکہ حقوق اُسکے  لئے  ہوں جس نے  حکم دیا ہے  اورجو موکل ہے  جیسے  نکاح ، غلام آزاد کرنا، ہبہ، صدقہ ، وصیت، قرض لینا، امانت رکھنا، عاریت دینا، عاریت لینا، یا جو فعل ایسے  ہوں کہ اُن کا نفع اور مصلحت حکم کرنے  والے  کے  لئے  ہے  جیسے  غلام کو مارنا، ذبح کرنا ، دین کا تقاضا ، دَین کا قبضہ کرنا، کپڑا پہننا، کپڑاسلوانا، مکان بنوانا۔ تو ان سب میں خواہ خود کرلے  یا دوسرے  کرائے  بہر حال قسم ٹوٹ جائیگی مثلاً قسم کھائی کہ نکاح نہیں کریگا اور کسی کو اپنے  نکاح کا وکیل کردیا اُس وکیل نے  نکاح کردیا یا ہبہ و صدقہ و وصیت اورقرض لینے  کے  لئے  دوسرے  کو وکیل کیا اوروکیل نے  یہ کام انجام دئیے  یا قسم کھائی کہ کپڑا نہیں پہنے  گا اور دوسرے  سے  کہا اُس نے  پہنادیایا قسم کھائی کہ کپڑے  نہیں سلوائے  گا اس کے  حکم سے  دوسرے  نے  سلوائے  یا مکان نہیں بنائیگا اوراسکے  حکم سے  دوسرے  نے  بنایا تو قسم ٹوٹ گئی (فتح القدیر وغیرہ)

مسئلہ۲: 
قسم کھائی کہ فلاں چیز نہیں خریدے  گا یا نہیں بیچے  گا اورنیت یہ ہے  کہ نہ خود اپنے  ہاتھ سے  خریدے  بیچے  گا نہ دوسرے  سے  یہ کام لے  گا اوردوسرے  سے  خریدوائی یا بیچوائی تو قسم ٹوٹ گئی کہ ایسی نیت کرکے  اس نے  خود اپنے  اوپر سختی کرلی۔ یونہی اگرایسی نیت تو نہیں ہے  مگر یہ قسم کھانے  والا اُن لوگوں میں ہے  کہ ایسی چیز اپنے  ہاتھ سے  خریدتے  بیچتے  نہیں ہیں تو اب بھی دوسرے  سے  خریدوانے  بیچوانے  سے  قسم ٹوٹ جائیگی۔ اوراگر وہ شخص کبھی خود خریدتا اور کبھی دوسرے  سے  خرید واتا ہے  تو اگر اکثر خود خریدتا ہے  تو وکیل کے  خریدنے  سے  نہیں ٹوٹے  گی اور اگر اکثر خریدواتاہے  تو ٹوٹ جائیگی (بحر ، عالمگیری)

مسئلہ۳: 
قسم کھائی کہ فلاں چیز نہیں خریدے  گا یا نہیں بیچے  گا اور دوسرے  کی طرف سے  خریدی یا بیچی تو قسم ٹوٹ گئی (ردالمحتار)

مسئلہ۴: 
قسم کھائی کہ نہیں خریدے  گا یا نہیں بیچے  گا اوربیع فاسد کے  ساتھ خریدی یا بیچی تو قسم ٹوٹ گئی اگرچہ قبضہ نہ ہوا۔ یونہی اگر بائع یا مشتری نے  اختیار واپسی کا اپنے  لئے  رکھا ہو جب بھی قسم ٹوٹ گئی۔ ہبہ و اجارہ کا بھی یہی حکم ہے  کہ فاسد سے  بھی قسم ٹوٹ جائیگی (عالمگیری درمختار)

مسئلہ۵: 
قسم کھائی کہ یہ چیز نہیں بیچے  گا اور اس کو کسی معاوضہ کی شرط پر ہبہ کردیا اور اوردونوں جانب سے  قبضہ بھی ہوگیا تو قسم ٹوٹ گئی۔ (عالمگیری)

مسئلہ۶: 
صورت مذکورہ میں اگر بیع باطل کے  ذریعہ سے  خریدی یا بیچی یا خریدنے  کے  بعد قسم کھائی کہ اسے  نہیں بیچے  گا اوروہ چیز بائع کو پھیردی یا عیب ظاہر ہو ا اور پھیردی تو قسم نہیں ٹوٹی۔ (عالمگیری)

مسئلہ۷: 
قسم کھائی کہ نہیں بیچے  گا اورکسی شخص نے  بے   اس کے  حکم بیچ دی اور اس نے  اُس کو جائز کردیا تو قسم نہیں ٹوٹی ہاں اگر وہ قسم کھانے  والا ایسا ہے  کہ خود اپنے  ہاتھ سے  ایسی چیز نہیں بیچتا ہے  تو ٹوٹ گئی (عالمگیری)

مسئلہ۸: 
قسم کھائی کے  بیچنے  کے  لئے  غلہ نہیں خریدے  گا اور گھر کے  خرچ کے  لئے  خریدا پھر کسی وجہ سے  بیچ ڈالا تو قسم نہیں ٹوٹی۔ (بحر)

مسئلہ۹: 
قسم کھائی کہ مکان نہیں بیچے  گا اور اُسے  عورت کے  مہر میں دیا اس میں دوصورتیں ہیں ایک یہ کہ یہ مکان ہی مہر ہوکہ نکاح میں یہ کہا ہو کہ بعوض اس مکان کے  تیرے  نکاح میں دی جب تو نہیں ٹوٹی اوراگر روپے  کا مہر بندھا تھا مثلاً اتنے  سو یا اتنے  ہزار روپے  دین مہر کے  عوض تیرے  نکاح میں دی اور روپے  کے  عوض اس نے  مکان دیدیا تو قسم ٹوٹ گئی (بحر ، ردالمحتار)

مسئلہ۱۰:
قسم کھائی کہ فلاں سے  نہیں خریدے  گا اور اُس سے  بیع سلم کے  ذریعہ سے  کوئی چیز خریدی توقسم ٹوٹ گئی (بحر)

مسئلہ۱۱: 
قسم کھائی کہ یہ جانور بیچ ڈالے  گا اور وہ چوری ہوگیا تو جب تک اُس کے  مرنے  کا یقین نہ ہو قسم نہیں ٹوٹے  گی۔ (عالمگیری)

مسئلہ۱۲:
 کسی چیز کا بھاؤکیا بائع نے  کہا میں بارہ روپے  سے  کم میں نہیں دونگا اس نے  کہا اگر میں بارہ روپیہ میں لوں تو میری عورت کو طلاق ہے  پھر وہی چیز تیرہ میں یا بارہ روپے  اورکوئی کپڑا وغیرہ روپے  پر اضافہ کرکے  خریدی یعنی بارہ سے  زیادہ دیے  تو طلاق ہوگئی اوراگر گیارہ روپے  اورن کے  ساتھ کچھ کپڑا وغیرہ دیا تو نہیں (عالمگیری)

مسئلہ۱۳: 
قسم کھائی کہ کپڑا نہیں خریدے  گا اور کملی یا ٹاٹ یا بچھونا یا ٹوپی یا قالین خریدا تو قسم نہیں ٹوٹی۔ اور اگر قسم کھائی کہ نیا کپڑا نہیں خریدے  گا تو استعمالی کپڑا ، دھلا ہوا بھی خریدنے  سے  قسم ٹوٹ جائے  گی۔ (بحر) مگر بعض کپڑے  اس زمانہ میں ایسے  ہیں کہ ان کے  دُھلنے  کی نوبت نہیں آتی وہ اگر اتنے  استعمالی ہیں کہ انھیں پرانا کہتے  ہوں تو پرانے  ہیں ۔ 
مسئلہ۱۴: 
قسم کھائی کہ سونا چاندی نہیں خریدونگا اور ان کے  برتن یا زیور خرید ے  تو قسم ٹوٹ گئی اور روپیہ یا اشرفی خریدی تو نہیں کہ ان کے  خریدنے  کو عرف میں میں سونا چاندی خریدنا نہیں کہتے ۔ یونہی قسم کھائی کہ تانبانہیں خریدیگا اور پیسے  مول لئے  تو نہیں ٹوٹی (بحر)

مسئلہ۱۵: 
قسم کھائی کہ جَوْ نہ خریدے  گا اور گہیوں خریدے  ان میں کچھ دانے  جَو کے  بھی ہیں توقسم نہیں ٹوٹی۔ یونہی اگراینٹ تختہ کڑی وغیرہ کے  نہ خریدنے  کی قسم کھائی اور مکان خریدا جس میں یہ سب چیزیں ہیں تو نہیں ٹوٹی (عا لمگیری)

مسئلہ۱۶: 
قسم کھائی کہ پیتل یا تانبا نہیں خریدے  گا اور ان کے  برتن طشت وغیرہ خریدے  تو قسم ٹوٹ گئی(بحر)

مسئلہ۱۷: 
قسم کھائی کہ تیل نہیں خریدے  گا اورنیت کچھ نہ ہو تو وہ تیل مراد لیا جائیگا جس کے  استعمال کی وہاں عادت ہو خواہ کھانے  میں یا سر کے  ڈالنے  میں (بحر)

مسئلہ۱۹: 
قسم کھائی کہ فلاں عورت سے  نکاح نہ کریگا اور نکاح فاسد کیا مثلاً بغیر گواہوں کے  یا عدت کے  اندر تو قسم نہیں ٹوٹی کہ نکاح فاسد نکاح نہیں (درمختار)

مسئلہ۲۰: 
قسم کھائی کہ لڑکے  یا لڑکی کا نکاح نہ کریگا اورنابالغ ہوں تو خود کرے  یا دوسرے  کو وکیل کردے  دونوں صورتوں میں قسم ٹوٹ گئی اور بالغ ہوں تو خود پڑھانے  سے  ٹوٹے  گی دوسرے  کو وکیل کرنے  سے  نہیں (درمختارر،ر دالمحتار)

مسئلہ۲۱:
قسم کھائی کہ نکاح نہ کریگا پھر یہ پاگل یابوہرا ہوگیا اور اس کے  باپ نے  نکاح کردیا تو قسم نہیں ٹوٹی (عالمگیری)

مسئلہ۲۲: 
قسم کھائی کہ نکاح نہ کریگا اور قسم سے  پہلے  فضولی نے  نکاح کیاتھا اوربعد قسم اس نے  نکاح کو جائز کردیا تو نہیں ٹوٹی۔ اور قسم کے  بعد فضولی نے  نکاح کردیا تواگر قول سے  جائز کریگا ٹوٹ جائیگی اورفعل سے  جائز کیا مثلاً عورت کے  پاس مہر بھیج دیا تو نہیں ٹوٹی۔ اور اگر فضولی یا وکیل نے  نکاح فاسد کیا ہے  تو نہیں ٹوٹے  گی (عالمگیری)

مسئلہ۲۳: 
نکاح نہ کرنے  کی قسم کھائی اورکسی نے  مجبور کرکے  نکاح کرایا تو قسم ٹوٹ گئی(خانیہ)

مسئلہ۲۴: 
قسم کھائی کہ اتنے  سے  زیادہ مہر پر نکاح نہ کریگا اوراُتنے  ہی پر نکاح کیااور بعد میں مہر میں اضافہ کردیا تو قسم نہیں ٹوٹی (عالمگیری)

مسئلہ۲۵: 
قسم کھائی کہ پوشیدہ نکاح کریگا اوردوگواہوں کے  سامنے  نکاح کیا تو نہیں ٹوٹی اور تین کے  سامنے  کیا توٹوٹ گئی(عالمگیری)

مسئلہ۲۶: 
قسم کھائی کہ فلاں کو قرض نہ دیگااور بغیر مانگے  اس نے  قرض دیا اُس نے  لینے  سے  انکار کردیا جب بھی قسم ٹوٹ جائیگی۔ یونہی اگر قسم کھائی کہ فلاں سے  قرض نہ لے  گا اوراس نے  مانگا اُس نے  نہ دیا قسم ٹوٹ گئی (عالمگیری)

مسئلہ۲۷: 
قسم کھائی کہ فلاں سے  کوئی چیز عاریت لے  گا اُس نے  اپنے  گھوڑے  پراسے  بٹھالیا تو نہیں ٹوٹی (عالمگیری)

مسئلہ۲۹: 
قسم کھائی کہ اس قلم سے  نہیں لکھے  گا اوراُسے  توڑ کر دوبارہ بنایا اور لکھا قسم ٹوٹ گئی کہ عرف میں اس ٹوٹے  ہوئے  کو بھی قلم کہتے  ہیں (ردالمحتار)

نماز ،ر وزہ و حج کی قسم کابیان

مسئلہ ۱: 
نماز نہ پڑھنے  یا روزہ نہ رکھنے  یا حج نہ کرنے  کی قسم کھائی اور فاسد ادا کیا تو قسم نہیں ٹوٹی جبکہ شروع ہی سے  فاسد ہو مثلاً بغیر طہارت نماز پڑھی یا طلوع فجر کے  بعد کھانا کھایا اور روزہ کی نیت کی۔ اور اگر شروع صحت کے  ساتھ کیا بعد کو فاسد کردیا مثلاً ایک رکعت نماز پڑھ کر توڑ دی یا روزہ رکھ کر توڑ دیا اگر چہ نیت کرنے  کے  تھوڑے  ہی بعد توڑدیا تو قسم ٹوٹ گئی (ردالمحتار)

مسئلہ ۲:
نماز نہ پڑھنے  کی قسم کھائی اورقیام و قراء ت و رکوع کرکے   توڑ دی تو قسم نہیں ٹوٹی اور سجدہ کرکے  توڑی تو ٹوٹ گئی(عالمگیری)

مسئلہ۳: 
قسم کھائی کہ ظہر کی نماز نہ پڑھے  گا تو جب تک قعدۂ اخیرہ میں التحیات نہ پڑھ لے  قسم نہ ٹوٹے  گی یعنی اس سے  قبل فاسد کرنے  میں قسم نہیں ٹوٹی۔ (درمختار)

مسئلہ۴: 
قسم کھائی کہ کسی کی امامت نہ کریگا اور تنہا شروع کردی پھر لوگوں نے  اس کی اقتداکرلی مگر اس نے  امامت کی نیت نہ کی تو مقتدیوں کی نماز ہوجائیگی اگرچہ جمعہ کی نماز ہو اوراس کی قسم نہ ٹوٹی۔ یونہی اگر جنازہ یا سجدۂ تلاوت میں لوگوں نے  اسکی اقتدا کی جب بھی قسم نہ ٹوٹی۔ اور اگر قسم کے  یہ لفظ ہوں کہ نماز میں امامت نہ کرونگا تو نماز جنازہ میں امامت کی نیت سے  بھی نہیں ٹوٹے  گی ( درمختار،  ردالمحتار)

مسئلہ۵:
قسم کھائی کہ فلاں کے  پیچھے  نماز نہیں پڑھے  گا اور اُس کی اقتدا کی مگر پیچھے  کھڑا نہ ہوا بلکہ برابر دہنے  یا بائیں کھڑے  ہو کر نماز پڑھی یا قسم کھائی کہ فلاں کے  ساتھ نماز نہ پڑھے  گا اور اس کی اقتدا کی اگرچہ ساتھ نہ کھڑا ہوا بلکہ پیچھے  کھڑا ہوا قسم ٹوٹ گئی (بحر)

مسئلہ۶: 
قسم کھائی کہ نماز وقت گزار کر نہ پڑھے  گااور سوگیا یہاں تک کہ وقت ختم ہوگیااگر وقت آنے  سے  پہلے  سویا اور وقت جانے  کے  بعد آنکھ کھلی توقسم نہیں ٹوٹی۔ اور وقت ہوجانے  کے  بعد سویا توٹوٹ گئی۔ (ردالمحتار)

مسئلہ۷: 
قسم کھائی کی فلاں نماز جماعت سے  پڑھے  گااور آدھی سے  کم جماعت سے  ملی یعنی چار یا تین رکعت والی میں ایک رکعت جماعت سے  پائی یا قعدہ میں شریک ہوا تو قسم ٹوٹ گئی اگرچہ جماعت کا ثواب پائے  گا۔ (شرح وقایہ)

مسئلہ۸: 
عورت سے  کہا اگر تو نماز چھوڑے  گی تو تجھ کو طلاق اور نماز قضا ہوگئی مگر پڑھ لی تو طلاق نہ ہوئی کہ عرف میں نماز چھوڑنا اسے  کہتے  ہیں کہ بالکل نہ پڑھے  اگرچہ شرعاً قصداً قضا کردینے  کو بھی چھوڑنا کہتے  ہیں (ردالمحتار)

مسئلہ۹: 
قسم کھائی کہ اس مسجد میں نماز نہ پڑھے  گا اور مسجد بڑھائی گئی اُس نے  اُس حصہ میں نماز پڑھی جواب زیادہ کیا گیا ہے  تو قسم نہیں ٹوٹی اوراگر قسم میں یہ کہا فلاں محلہ کی مسجد یا فلاں شخص کی مسجد میں نماز نہ پڑھیگا اورمسجد میں کچھ اضافہ ہوا اُس نے  اس جگہ پڑھی جب بھی ٹوٹ گئی (بحر)

لباس کے  متعلق قسم کا بیان

مسائلِ فقہیّہ

مسئلہ ۱:
قسم کھائی کہ اپنی عورت کے  کاتے  ہوئے  سوت کا کپڑا نہ پہنے  گا اورعورت نے  سوت کاتا اوروہ بُن کر کپڑا تیار ہوا اگر وہ روئی جس کا سوت بنا ہے  قسم کھاتے  وقت شوہر کی تھی تو پہننے  سے  قسم ٹوٹ گئی ورنہ نہیں ۔ اور اگر قسم کھائی کہ فلاں کے  کاتے  ہوئے  سوت کا کپڑا نہ پہنے  گا اور کچھ اُس کا کاتا ہے  اور کچھ دوسرے  کا دونوں کا ملاکر کپڑا سیا گیا ہے  تو قسم ٹوٹ گئی۔ (بحر ، ردالمحتار)

مسئلہ۲: 
انگرکھا،  اچکن،  شیرو انی تینوں میں فرق ہے  لہٰذا اگر قسم کھائی کہ شیروانی نہ پہنے  گا تو انگرکھا پہننے  سے  قسم نہ ٹوٹی۔ یونہی قمیص  اور کُرتے   میں بھی فرق ہے  لہذا ایک کی قسم کھائی اوردوسرا پہنا تو قسم نہیں ٹوٹی اگرچہ عربی میں قمیص کُرتے  کو کہتے  ہیں ۔ یونہی پتلون اورپاجامہ میں بھی فرق ہے  اگرچہ انگریزی میں پتلون پاجامہ ہی کو کہتے  ہیں ۔ یونہی بوٹ نہ پہننے  کی قسم کھائی اورہندوستانی جوتا پہنا قسم نہ ٹوٹی کہ اس کو بوٹ نہیں کہتے ۔ 
مسئلہ۳: 
قسم کھائی کہ کپڑا نہیں پہنے  گا یا نہیں خریدے  گا تو مراد اتنا کپڑا ہے  جس سے  ستر چھپاسکیں اوراُس کو پہن کر نماز جائز ہوسکے  اس سے  کم مثلاً ٹوپی پہننے  میں نہیں ٹوٹے  گی اوراگر عمامہ باندھا اور اتنا ہے  کہ ستر اُس سے  چھپ سکے  توٹوٹ گئی ورنہ نہیں ۔ یونہی ٹاٹ یا دری یا قالین پہن لینے  یا خریدنے  سے  قسم نہ ٹوٹے  گی اور پوستین سے  ٹوٹ جائیگی۔ اوراگر قسم کھائی کہ کرُتا نہ پہنے  گا اوراس صورت میں کُرتے  کو تہبند کی طرح باندھ لیا یا چادر کی طرح اوڑھ لیا تو نہیں ٹوٹی اور اگر کہا کہ یہ کُرتا نہیں پہنے  گا تو کسی طرھ پہنے  قسم ٹوٹ جائیگی (بحر ، ردالمحتار)

مسئلہ۴: 
قسم کھائی کہ زیور نہیں پہنے  گا تو چاندی سونے  کے  ہر قسم کے  گہنے  اورموتیوں یا جواہر کے  ہار اورسونے  کی انگوٹھی  پہننے  سے  قسم ٹوٹ جائیگی اور چاندی کی انگوٹھی سے  نہیں جبکہ ایک نگ کی ہو اور کئی نگ کی ہوتو اس سے  بھی ٹوٹ جائیگی۔ یونہی اگر اُس پر سونے  کا ملمع ہوتو ٹوٹ جائیگی (درمختار وغیرہ)

مسئلہ۵:
قسم کھائی کہ زمین پر نہیں بیٹھے  گا اور زمین پر کوئی چیز بچھا کر بیٹھا مثلاً تختہ یا چمڑا یا بچھونا یا چٹائی تو قسم نہیں ٹوٹی۔ اور اگر بغیر بچھائے  ہوئے  بیٹھ گیا اگرچہ کپڑا پہنے  ہوئے  ہے  جس کی وجہ سے  اس کا بدن زمین سے  نہ لگا تو قسم ٹوٹ گئی اور اگر کپڑے  اُتار کرخود اس  کپڑے  پر بیٹھا تو نہیں ٹوٹی کہ اسے  زمین پر بیٹھنا نہ کہیں گے  اور اگر گھاس پر بیٹھا تو نہیں ٹوٹی جبکہ زیادہ ہو (درمختار ردالمحتار)

مسئلہ۶: 
قسم کھائی کہ اس بچھونے  پر نہیں سوئے  گا اور اس پر دوسرا بچھونا او بچھادیا اور اُس پر سویا توقسم نہیں ٹوٹی اوراگر صرف چادر بچھائی توٹوٹ گئی۔ اس چٹائی پرنہ سونے  کی قسم کھائی تھی اس پر دوسری چٹائی بچھا کر سویا تو نہیں ٹوٹی۔ اور اگر یوں کہا تھا کہ بچھونے  پر نہیں سوئے  گا تو اگرچہ اس پر دوسرا بچھونا  بچھا دیا ہو ٹوٹ جائے  گی۔ (درمختار، بحر، عالمگیری)

مسئلہ ۷ :
قسم کھائی کہ اس تخت پر نہیں بیٹھے  گا اور اُس پر دوسرا تخت بچھا لیا تو نہیں ٹوٹی اور بچھونا یا بوریا بچھا کر بیٹھاتو ٹوٹ گئی ہاں اگر یوں کہا کہ اس تخت کے  تختوں پر نہ بیٹھے  گا تو اُس پر بچھاکر بیٹھنے  سے  نہیں ٹوٹے  گی (درمختار عالمگیری)

مسئلہ۸: 
قسم کھائی کہ زمین پر نہیں چلے  گا تو جوتے  یا موزے  پہن کر یا پتھر پر چلنے  سے  ٹوٹ جائیگی اوربچھونے  پر چلنے  سے  نہیں (درمختار)

مسئلہ۹: 
قسم کھائی کہ فلاں کے  کپڑے  یا بچھونے  پر نہیں سوئے  گا اوربدن کا زیادہ حصہ اُس پر کرکے  سوگیا ٹوٹ گئی (درمختار)

مارنے  کے  متعلق قسم کا بیان

مسائلِ فقہیّہ

مسئلہ ۱: 
جو فعل ایسا ہے  کہ اُس میں مردہ  و زندہ دونوں شریک ہیں یعنی دونوں کے  ساتھ متعلق ہوسکتا ہے  تواس میں زندگی و موت دونوں حالتوں میں قسم کا اعتبار ہے  جیسے  نہلانا کہ زندہ کو بھی نہلا سکتے  ہیں اور مردہ کوبھی۔ اور جو فعل ایسا ہے  کہ زندگی کے  ساتھ خاص ہے  اُس میں خاص زندگی کی حالت کا اعتبار ہوگا مرنے  کے  بعد کرنے  سے  قسم ٹوٹ جائیگی یعنی اُس فعل کے  کرنے  کی قسم کھائی۔ اور اگر نہ کرنے  کی قسم کھائی اور مرنے  کے  بعد وہ فعل کیا تو نہیں ٹوٹے  گی۔ جیسے  وہ فعل جس سے  لذت یا رنج یا خوشی ہوتی ہے  کہ ظاہر میں یہ زندگی کے  ساتھ خاص ہیں اگرچہ شرعاً مردہ بھی بعض چیزوں سے  لذت پاتا ہے  اور اُسے  رنج و خوشی ہوتی ہے  مگر ظاہر بیں نگاہیں اُس کے  ادراک سے  قاصر ہیں اور قسم کا مدار حقیقت شرعیہ پر نہیں بلکہ عرف پر ہے  لہذا ایسے  افعال میں خاص زندگی کی حالت معتبر ہے ۔ اس قاعدہ کے  متعلق بعض مثالیں سنو: مثلاً قسم کھائی کہ فلاں کو  نہیں نہلائے  گا یا نہیں اُٹھائے  گا یا کپڑا نہیں پہنائے  گا اور مرنے  کے  بعد اُسے  غسل دیا یا اُس کا جنازہ اُٹھایا یا اُسے  کفن پہنایا تو قسم ٹوٹ گئی کہ یہ فعل اُس کی زندگی کے  ساتھ خاص نہ تھے ۔ اور اگر قسم کھائی کہ فلاں کو مارونگا یا اُس سے  کلام کرونگا  یا اُس کی ملاقات کو جاؤں گا یا اُسے  پیار کرونگا اور یہ افعال اُس کے  مرنے  کے  بعد کئے   یعنی اُسے  مارا یا اُس سے  کلام کیا یا اُس کے  جنازہ یا قبر پر گیا یا اُسے  پیارکیا تو قسم ٹوٹ گئی کہ اب وہ ان افعال کا محل نہ رہا (درمختار ر، دالمحتار وغیرہا) 

مسئلہ۲: 
قسم کھائی کہ اپنی عورت کو نہیں مارے  گا اور اُس کے  بال پکڑ کر کھینچے  یا اُس  کا گلا گھونٹ دیا یا دانت سے  کاٹ لیا یا چُٹکی لی اگر یہ افعال غصہ میں ہوئے  تو قسم ٹوٹ گئی اور اگر ہنسی ہنسی میں ایسا ہوا تو نہیں ۔ یونہی اگردل لگی میں مرد کا سر عورت کے  سر سے  لگا اوعورت کا سر ٹوٹ گیا تو قسم نہیں ٹوٹی (عالمگیری،  بحر)

مسئلہ۳: 
قسم کھائی کہ تجھے  اتنا مارو ں گا کہ مرجائے ۔ ہزاروں گھونسے  ماروں گا تو اس سے  مراد مبالغہ ہے  نہ کہ مار ڈالنا یا ہزاروں گھونسے  مارنا۔ اور اگر کہا مارتے  مارتے  بیہوش کردوں گا یا اتناماروں گا کہ رونے  لگے  یاچِلانے  لگے  یا پیشاب کردے  تو قسم اُس وقت سچی ہوگی کہ جتنا کہا اُتنا ہی مارے  اور اگر کہا کہ تلوار سے  ماروں گا یہاں تک کہ مرجائے  تو یہ مبالغہ نہیں بلکہ مار ڈالنے  سے  قسم پوری ہوگی۔ (عالمگیری ، درمختار)

مسئلہ ۴:
 قسم کھائی کہ اُسے  تلوار سے  ماروں گا اور نیت کچھ نہ ہو اورتلوار پٹ کرکے  اُسے  ماردی تو قسم پوری ہوگئی اور تلوار میان میں تھی ویسے  ہی میان سمیت اُسے  ماردی تو قسم پوری نہ ہوئی ہاں اگر تلوار نے  میان کو کاٹ کر اُس شخص کو زخمی کردیا تو قسم پوری ہوگئی۔ اورگر نیت یہ ہے  کہ تلوار کی دھار کی طرف سے  مارے  گا تو پٹ کر کے  مارنے  سے  قسم پوری نہ ہوئی اوراگر قسم کھائی کہ اُسے  کلہاڑی یا تیر سے  مارونگا اور اس کے  بینٹ سے  مارا تو قسم پوری نہ ہوئی۔ (عالمگیری بحر)

مسئلہ۵: 
قسم کھائی کہ سو کوڑے  مارو ں گا اور سو کوڑے  جمع کر کے  ایک مرتبہ میں مارا کہ سب اس کے  بدن پر پڑے  تو قسم سچی ہوگئی جبکہ اُسے  چوٹ بھی لگے  اوراگر صرف چھوا دیا کہ چوٹ نہ لگی تو قسم پوری نہ ہوئی (بحر)

مسئلہ۶: 
کسی سے  کہا اگر تم مجھے  ملے  اورمیں تمھیں نہ مارا تو میری عورت کو طلاق ہے  اور وہ شخص ایک میل کے  فاصلہ سے  اسے  دکھائی دیا یا وہ چھت پر ہے  اوریہ اس پر چڑھ نہیں سکتا تو طلاق واقع نہ ہوئی (عالمگیری)

ادائے  دین وغیرہ کے  متعلق قسم کا بیان

مسئلہ۷: 
قسم کھائی کہ اُس کا قرض فلاں روز ادا کرو ں گا اور کھوٹے  روپے  یا بڑی گولی کا روپیہ جو دوکاندار نہیں لیتے  اُس نے  قرض میں دیا تو قسم نہیں ٹوٹی اوراگر اُس روز روپیہ لیکر اُس کے  مکان پر آیا مگر وہ ملا نہیں توقاضی کے  پاس داخل کر آئے  ورنہ قسم ٹوٹ جائیگی۔ اگر یہ روپے  اُسے  دیتا ہے  مگر وہ انکار کرتا ہے  نہیں لیتا تو اگر اس کے  پاس اتنے  قریب رکھ دئیے  کہ لینا چاہے  تو ہاتھ بڑھا کر لے  سکتا ہے  تو قسم پوری ہوئی گئی۔ (درمختار بحر)

مسئلہ۸: 
قسم کھائی کہ فلاں روز اُس کے  روپے  ادا کردونگا اوروقت پورا ہونے  سے  پہلے  اُس نے  معاف کردیا یا اُس دن کے  آنے  سے  پہلے  ہی اس نے  ادا کردیا تو قسم نہیں ٹوٹی۔ یونہی اگر قسم کھائی کہ یہ روٹی کل کھائیگا اور آج ہی کھالی تو قسم نہیں ٹوٹی۔ اگر قرضخواہ نے  قسم کھائی کہ فلاں روز روپیہ وصول کرلوں گا اور اُس دن کے  پہلے  معاف کردیا یا ہبہ کر دیا تو نہیں ٹوٹی اور اگر دن مقرر نہ کیا تھا تو ٹوٹ گئی۔ (درمختار ، عالمگیری)

مسئلہ۹:
قرضخواہ نے  قسم کھائی کہ بغیر اپنا حق لیے  تجھے  نہ چھوڑونگا پھر قرضدار سے  اپنے  روپے  کے  بدلے  میں کوئی چیزخریدلی اور چلا لیا تو قسم نہیں ٹوٹی۔ یونہی اگر کسی عورت پر روپے  تھے  اور قسم کھائی کہ بغیر حق لیے  نہ ہٹو ں گا اور وہیں رہا یہاں تک کہ اس روپے  کو مہر قرار دیکر عورت سے  نکاح کر لیا تو قسم نہیں ٹوٹی (بحر)

مسئلہ۱۰: 
ٍقسم کھائی کہ بغیر اپنا لیے  تجھ سے  جدا نہ ہو ں گا تو اگر وہ ایسی جگہ ہے  کہ یہ اُسے  دیکھ رہا ہے  اور اس کی حفاظت میں ہے  تو اگر چہ کچھ فاصلہ ہو مگر جدا ہونا نہ پایا گیا۔ یونہی اگر مسجد کا ستون درمیان میں حائل ہو یا ایک مسجد کے  اندر ہے  دوسرا باہر اور مسجد کا دروازہ کھلا ہوا ہے  کہ اسے  دیکھتا ہے  تو جدا نہ ہو اور اگر مسجد کی دیوار درمیان میں حائل ہے  کہ اُسے  نہیں دیکھتا اور ایک مسجد میں ہے  اوردوسرا باہر تو جدا ہوگیا اور قسم ٹوٹ گئی۔ اور اگر قرضدار کو مکان میں کرکے  باہر سے  قفل بند کردیا اوردروازہ پر بیٹھا ہے  اور کنجی اس کے  پاس ہے  تو جدا نہ ہوا۔ اور اگر قرضدار نے  اسے  پکڑ کر مکان میں بند کر دیا اورکنجی قرضدار کے  پاس ہے  تو قسم ٹوٹ گئی (بحر)

مسئلہ۱۱:
قسم کھائی کہ اپنا روپیہ اُس سے  وصول کرونگا تو اختیار ہے  کہ خود وصول کرے  یا اس کا وکیل اورخواہ خود اُسی سے  لے  یا اُس کے  وکیل یا ضامن سے  یا اُس سے  جس پر اُس نے  حوالہ کردیا بہر حال قسم پوری ہوجائے  گئی (عالمگیری)

مسئلہ۱۲: 
قرضخواہ قرضدار کے  دروازہ پر آیا اور قسم کھائی کہ بغیر لئے  نہ ہٹو ں گا اور قرضدار نے  آکر اُسے  دھکا دیکر ہٹا دیا مگر اس کے  ڈھکیلنے  سے  ہٹا خود اپنے  قدم سے  نہ چلا اور جب اُس جگہ سے  ہٹا دیا گیا اب اس کے  بعد بغیر لئے  چلا گیا تو قسم نہیں ٹوٹی کہ وہاں سے  خود نہ ہٹا (عالمگیری)

مسئلہ۱۳: 
قسم کھائی کہ میں اپنا کُل روپیہ ایک دفعہ لو ں گا تھوڑاتھوڑا نہیں لو ں گا اورایک ہی مجلس میں دس دس یا پچیس پچیس گن گن کر اسے  دیتا گیا اور یہ لیتا گیا توقسم نہیں ٹوٹی یعنی گننے  میں جو وقفہ ہوا اس کا قسم میں اعتبار نہیں اور اس کو تھوڑا تھوڑا لینا نہ کہیں گے ۔ اور اگر تھوڑے  تھوڑے  روپے  لئے  تو قسم ٹوٹ جائیگی مگر جب تک کہ کُل روپیہ پر قبضہ نہ کرلے  نہیں ٹوٹے  گی یعنی جس وقت سب روپے  پر قبضہ ہوجائیگا اس وقت ٹوٹے  گی اس سے  پہلے  اگرچہ کئی مرتبہ تھوڑے  تھوڑے  لئے  ہیں مگر قسم نہیں ٹوٹی تھی (عالمگیری ،  درمختار)

مسئلہ۱۴: 
کسی نے  کہا اگر میرے  پاس مال ہو تو عورت کو طلاق ہے  اور اس کے  پاس مکان اور اسباب ہیں جو تجارت کے  لئے  نہیں تو طلاق نہ ہوئی (درمختار)

مسئلہ۱۵: 
قسم کھائی کہ یہ چیز فلاں کو ہبہ کرونگا اور اس نے  ہبہ کیا مگر اس نے  قبول نہ کیا تو قسم سچی ہو گئی اور اگر قسم کھائی کہ اس کے  ہاتھ بیچوں گا اور اس نے  کہا کہ میں نے  یہ چیز تیرے  ہاتھ بیچی مگر اس نے   قبول نہ کی تو قسم ٹوٹ گئی (درمختار)

مسئلہ۱۶: 
قسم کھائی کہ خوشبو نہ سونگھے  گا اور بلا قصد ناک میں گئی توقسم نہیں ٹوٹی اورقصداً سونگھی تو ٹوٹ گئی (بحر وغیرہ)

مسئلہ۱۷: 
قسم کھائی کہ فلاں شخص جو حکمد ے  گا بجالاؤں گا اور جس چیز سے  منع کر ے  گا باز رہوں گا اور اُس نے  بی بی کے  پاس جانے  سے  منع کردیا اور یہ نہیں مانا اگروہاں کوئی قرینہ ایسا تھا جس سے  سمجھا جاتا ہو کہ اس سے  منع کرے  گا تو اس سے  بھی باز آؤں گا جب تو قسم ٹوٹ گئی ورنہ نہیں (عالمگیری)

حدود کا بیان


اﷲ عزوجل فرماتا ہے  :۔ 

وَالَّذِیْنَ لَا یَدْعُوْنَ مَعَ اللّٰہِ اِلٰھاًاٰخَرَوَلَا یَقْتُلُوْنَ النَّفْسَ الَّتِیْ حَرَّمَ اللّٰہُ اِلَّا بِالْحَقِّ وَلَا یَزْنُوْنَ  ج  وَمَنْ یَّفْعَلْ ذٰلِکَ یَلْقَ اَثَاماً لا  یُّضٰعَفْ لَہُ الْعَذَابُ یَوْمَ الْقِیٰمَۃِ وَیَخْلُدْ فِیْہِ مُھَاناً  o  اِلَّا مَنْ تَابَ وَاٰمَنَ وَعَمِلَ عَمَلاً صٰلِحاً فَاُولٰئِکَ یُبَدِّلُ اللّٰہُ سَیِّاٰتِھِمْ حَسَنٰتٍ  ُٰ  وَکَانَ اللّٰہُ غَفُوْراً رَّحِیْماً  o 


(اور اﷲ کے  بندے  وہ کہ خداکے  ساتھ دوسرے  معبود کو شریک نہیں کرتے  اور اس جان کو قتل نہیں کرتے  جسے  خدانے  حرام کیا اور زنا نہیں کرتے  اور جو یہ کام کرے  وہ سزا پائیگا قیامت کے  دن اُس پر عذاب بڑھایا جائے  گا اور ہمیشہ ذلت کے  ساتھ اُس میں رہے  گا مگر جو تو بہ کرے  اور ایمان لائے  اوراچھا کام کرے  تو اﷲ اُن کی برائیوں کو نیکیوں کے  ساتھ بدل دیگا اور اﷲ بخشنے  والا مہربان ہے )


 اورفرماتا ہے  :۔ 



وَالَّذِیْنَ ھُمْ لِفُرُوْجِھِمْ حٰفِظُوْن اِلَّا عَلَے  اَزْوَاجِھِمْ اَوْمَا مَلَکَتْ اَیْمَانُھُمْ فَاِنَّھُمْ غَیْرُ مَلُوْمِیْنَ فَمَنِ ابْتَغٰے  وَرَآئَ ذٰلِکَ فَاُولٰئِکَ ھُمُ الْعٰدُوْنَ   

 
(جو لوگ اپنی شرمگاہوں کی حفاظت کرتے  ہیں مگر اپنی بی بیوں  یا باندیوں سے  اُن پر ملامت نہیں اور جو اس کے  سوا کچھ اور چاہے  تو وہ حد سے  گزرنے  والے  ہیں )


 اور فرماتا ہے  :۔ 

وَلَاتَقْرَبُواالزِّنَا اِنَّہٗ کَانَ فَاحِشَۃً وَّسَائَ سَبِیْلاً ، 


(زنا کے  قریب نہ جاؤ کہ وہ بے  حیائی ہے  اور بری راہ ہے )


اور فرماتاہے  :۔ 



 اَلزِّانِیَۃُ وَالزَّانِیْ فَاجْلِدُوْا کُلَّ وَاحِدٍ مِّنْھُمَا مِائَۃَ جَلْدَۃٍ ص وَلَاتَا خُذْکُمْ بِھِمَارَاْفَۃٌ فِیْ دِیْنِ اللّٰہِ اِنْ کُنْتُمْ تُؤْمِنُوْنَ بِاللّٰہِ وَالْیَوْمِ الْاٰخِرِ  ج وَیَشْھَدْ عَذَابَھُمَا طَائِفَۃ ٌٌ مِنَ الْمُؤْ مِنِیْنَ   o

(عورت زانیہ اورمردزانی ان میں ہرایک کو سوکوڑے  مارو۔ اور تمھیں اُن پر ترس نہ آئے  اﷲ کے  دین میں اگر تم اﷲ اورپچھلے  دن (قیامت) پر ایمان رکھتے  ہو۔ اور چاہیئے  کہ اُن کی سزا کے  وقت مسلمانوں کا ایک گروہ حاضر ہو)


 اور فرماتا ہے  :۔ 

وَلَا تُکْرِھُوْا فَتَیٰتِکُمْ عَلَی الْبِغَائِ اِنْ اَرَدْنَ تَحَصُّناًلِّتَبْتَغُوْا عَرَضَ الْحَیٰوۃِ الدُّنْیَاط وَمَنْ یُکْرِھْھُنَّ فَاِنَّ اللّٰہَ  مِنْم بَعْدِ اِکْرَ اھِھِنَّ غَفُوْر  رَّحِیْم ُ ٗ  ط


(اپنی باندیوں کو زنا پر مجبور نہ کرو اگر وہ پارسائی چاہیں (اس لئے  مجبور کرتے  ہو) کہ دُنیا کی زندگی کا کچھ سامان حاصل کرو اور جو اُن کو مجبور کرے  تو بعد اس کے  کہ مجبور کی گئیں اﷲ اُن کو بخشنے  والا مہربان ہے )


احادیث

حدیث۱:
 ابن ماجہ عبداﷲ بن عمراور نسائی ابوہریرہ رضی اﷲ تعالیٰ عنہم سے  راوی کہ رسول اﷲ ﷺ نے  فرمایا کہ اﷲ کی حدود میں سے  کسی حد کا قائم کرنا چالیس(۴۰) رات کی بارش سے  بہتر ہے ۔ 
حدیث۲: 
ابن ماجہ عبادہ بن صامت رضی اﷲ تعالیٰ عنہ سے  راوی کہ رسول اﷲ ﷺ نے  فرمایا اﷲ کی حدود کو قریب و بعید سب میں قائم کرو اور اﷲ کے  حکم بجا لانے  میں ملامت کرنے  والے  کی ملامت تمھیں نہ روکے ۔ 
حدیث۳:
بخاری و مسلم و ابوداود وترمذی و نسائی وابن ماجہ اُم المومنین صدیقہ رضی اﷲ تعالیٰ عنہا سے  راوی کہ ایک مخزومیہ عورت نے  چوری کی تھی جس کی وجہ سے  قریش کو فکر پیدا ہوگئی (کہ اس کو کس طرح حد سے  بچایا جائے ) آپس میں لوگوں نے  کہا کہ اس کے  بارے  میں کون شخص رسول اﷲ ﷺ سے  سفارش کریگا پھرلوگوں نے  کہا کہ سوا اسامہ بن زید رضی اﷲ تعالیٰ عنہما کے  جو رسول اﷲ ﷺ کے  محبوب ہیں کوئی شخص سفارش کرنے  کی جرأت نہیں کرسکتا غرض اسامہ نے  سفارش کی اس پر حضور نے  ارشاد فرمایا کہ لوگوں کو اس بات نے  ہلاک کیا کہ اگر اُن میں کوئی شریف چوری کرتا تواُسے  چھوڑدیتے  اورجب کمزور چوری کرتا تو اُس پر حد قائم کرتے  قسم ہے  خدا کی اگر فاطمہ بنت محمد ﷺ (والعیاذ باﷲ تعالیٰ ) چوری کرتی تو اُس کا بھی ہاتھ کاٹ دیتا۔ 
حدیث ۴: 
امام احمدو ابوداود عبداﷲ بن عمر رضی اﷲ تعالیٰ عنہما سے  راوی کہتے  ہیں میں نے  رسول اﷲ ﷺ کو فرماتے  سُنا کہ جس کی سفارش حد قائم کرنے  میں حائل ہوجائے  اُس نے  اﷲ کی مخالفت کی اور جو جان کر باطل کے  بارے  میں جھگڑے  وہ ہمیشہ اﷲ تعالیٰ کی ناراضی میں ہے  جب تک اُس سے  جدا نہ ہوجائے  اورجو شخص مومن کے  متعلق ایسی چیز کہے  جو اس میں نہ ہو  اﷲ تعالیٰ اُسے  روغۃ الخبال میں اُس وقت تک رکھے  گا جب تک اُس کے  گناہ کی سزا پوری نہ ہولے ۔  روغۃ الخبال جہنم میں ایک جگہ ہے  جہاں جہنمیوں کا خون اورپیپ جمع ہوگا۔ 
حدیث ۵: 
ابوداؤد نسائی بروایت عمرو بن شعیب عن ابیہ عن جدہ راوی کہ رسول اﷲ ﷺ نے  فرمایا کہ حد کو آپس میں تم معاف کرسکتے  ہو (یعنی جب تک اس کا مقدمہ میرے  پاس پیش نہ ہو تمھیں درگزر کرنے  کا اختیارہے ) اور میری خدمت میں پہنچنے  کے  بعد واجب ہوجائے  گی (یعنی اب ضرور قائم ہوگی)

حدیث ۶:
 ابوداؤد امُ المومنین عائشہ رضی اﷲ تعالیٰ عنہا سے  راوی کہ حضور نے  فرمایا (اے  ائمہ) عزت داروں کی لغزشیں دفع کردو مگر حدود کہ ان کو دفع نہیں کرسکتے ۔ 
حدیث ۷: 
بخاری و مسلم ابوہریرہ و زید بن خالد رضی اﷲ تعالیٰ عنہما سے  روایت کرتے  ہیں کہ دوشخصو ں نے  حضور اقدس ﷺ کی خدمت میں مقدمہ پیش کیا ایک نے  کہا ہمارے  درمیان کتاب اﷲ کے  موافق فیصلہ فرمائیے  دوسرے  نے  بھی کہا ہاں یارسول اﷲ کتاب اﷲ کے  موافق فیصلہ کیجئے  اورمجھے  عرض کرنے  کی اجازت دیجئے ۔ ارشاد فرمایا عرض کرو اُس نے  کہا میرا لڑکا اس کے  یہاں مزدور تھا  اُس نے  اس کی عورت سے  زنا کیا لوگوں نے  مجھے  خبردی کہ میرے  لڑکے  پر رجم ہے  میں نے  سو بکریاں اور ایک کنیز اپنے  لڑکے  کے  فدیہ میں دی پھر جب میں نے  اہل علم سے  سوال کیا تو اُنھوں نے  خبر دی کہ میرے  لڑکے  پر سو کوڑے  مارے  جائیں گے  اورایک سال کے  لئے  جلاوطن کیا جائیگا اوراس کی عورت  پر رجم ہے ۔ رسول اﷲ ﷺ نے  فرمایا قسم ہے  اُس کی جس کے  قبضۂ قدرت میں میری جان ہے  میں تم دونوں میں کتاب اﷲ سے  فیصلہ کروں گا۔ بکریاں اورکنیز واپس کی جائیں اورتیرے  لڑکے  کو سو (۱۰۰) کوڑے  مارے  جائیں گے  اورایک سال کو شہر بدرکیا جائے  (اسکے  بعد انیس رضی اﷲ تعالیٰ عنہ سے  مخاطب ہو کر فرمایا) اے  انیس ! صبح کو تم اسکی عورت کے  پاس جاؤ وہ اقرار کرے  تو رجم کردو۔ عورت نے  اقرار کیا اور اُس کو رجم کیا۔ 
؁حدیث۸: 
صحیح بخاری شریف میں زید بن خالد رضی اﷲ تعالیٰ عنہ سے  مروی کہتے  ہیں میں نے  رسول اﷲ ﷺ کو حکم فرماتے  سنا کہ جو شخص زنا کے  اورمحصن نہ ہو اُسے  سو کوڑے  مارے  جائیں اورایک برس کے  لئے  شہر بدر کردیا جائے ۔ 
حدیث۹: 
بخاری و مسلم راوی کہ امیر المؤمنین عمر بن الخطاب رضی اﷲ تعالیٰ عنہ نے  فرمایا اﷲ تعالیٰ نے  محمد ﷺ کو حق کے  ساتھ مبعوث فرمایا اوراُن پر کتا ب نازل فرمائی اور اﷲ نے  جو کتاب نازل فرمائی اُس میں آیت رجم بھی ہے  خود رسول اﷲ ﷺ نے  رجم کیا اورحضور کے  بعد ہم نے  رجم کیا اوررجم کتاب اﷲ میں ہے  اوریہ حق ہے  رجم اُس پر ہے  جو زنا کرے  اور مھن ہو خواہ مرد ہو یا عورت بشرطیکہ گواہوں سے  زنا ثابت ہو یا حمل ہو یا اقرار ہو۔ 
حدیث ۱۰:
 بخاری و مسلم وغیرہما  راوی کہ یہودیوں میں سے  ایک مرد و عورت نے  زنا کیا تھا یہ لوگ حضور کی خدمت میں مقدمہ لائے  (شاید اس خیال سے  کہ ممکن ہے  کوئی معمولی اورہلکی سزا حضور تجویز فرمائیں تو قیامت کے  دن کہنے  کو ہوجائیگا کہ یہ فیصلہ تیرے  ایک نبی نے  کیا تھا ہم اس میں بے  قصور ہیں ) حضورﷺ نے  ارشاد فرمایا : کہ توریت میں رجم کے  متعلق کیا ہے  یہودیوں نے  کہا ہم زانیوں کو فضیحت اور رُسوا کرتے  ہیں اور کوڑے  مارتے  ہیں ( یعنی توریت میں رجم  کا حکم نہیں ہے  ) عبداﷲ بن سلام رضی اﷲ تعالیٰ عنہ نے  فرمایا تم جھوٹے  ہوتوریت میں بلاشبہ رجم ہے ۔ توریت لاؤ۔ یہودی توریت لائے  اور کھول کر ایک شخص پڑھنے  لگا اوراس نے  آیتِ رجم پر ہاتھ رکھ کر ماقبل و مابعد کو پڑھنا شروع کیا (رجم کو چھپالیا اوراسکو نہیں پڑھا) عبداﷲ بن سلام نے  فرمایا اپنا ہاتھ اُٹھا اُس نے  ہاتھ اُٹھایا تو آیتِ رجم اس کے  نیچے  چمک رہی تھی۔ حضور ﷺ نے  زانی و زانیہ کے  متعلق حکم فرمایا وہ دونوں رجم کئے  گئے  اوریہودیوں سے  دریافت فرمایا کہ جب تمھارے  یہاں رجم موجود ہے  تو کیوں تم نے  اسے  چھوڑدیا ہے  یہودیوں نے  کہا وجہ یہ ہے  کہ ہمارے  یہاں جب کوئی شریف و مالدار زنا کرتا تو اسے  چھوڑدیا کرتے  تھے ، اور کوئی غریب ایسا کرتا تو اُسے  رجم کرتے ۔ پھر ہم نے  مشورہ کیا کہ کوئی ایسی سزا تجویز کرنی چاہئیے  جو امیر و غریب سب پر جاری کی جائے  لہذا ہم نے  یہ سزا تجویز کی کہ اُس کا منہ کالا کریں اور گدھے  پر اُلٹا سوار کرکے  شہر میں تشہیر کریں ۔ 

اب ہم چاہتے  ہیں کہ زنا کی مذمت و قباحت میں جوا حادیث وارد ہوئی اُن میں سے  بعض ذکر کریں ۔ 
حدیث ۱۱:
 بخاری و مسلم و ابوداؤد و نسائی ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا زنا کرنے  والا جس وقت زناکرتا ہے  مومن نہیں رہتا اورچور جس وقت چوری کرتا ہے  مومن نہیں رہتا اور شرابی جس وقت شراب پیتا ہے  مومن نہیں رہتا اورنسائی کی روایت میں یہ بھی ہے  کہ جب ان افعال کو کرتا ہے  تو اسلام کا پٹّا اپنی گردن سے  نکال دیتا ہے  پھر اگر توبہ کرے  تو اﷲ تعالیٰ اُس کی توبہ قبول فرماتا ہے  حضرت عبداﷲ بن عباس رضی اﷲ تعالیٰ عنہما نے  فرمایا کہ اُس شخص سے  نور ایمان جدا ہوجاتا ہے ۔ 
حدیث ۱۲:
 ابوداؤد و ترمذی  و بیہقی و حاکم اُنھیں سے  راوی کہ حضور ﷺ نے  فرمایا جب مرد زنا کرتا ہے  تو اُس سے  ایمان نکل کر سر پر مثل سائبان کے  ہوجاتا ہے  جب اس فعل سے  جدا ہوتا تواُس کی طرف ایمان لوٹ آتا ہے ۔ 
حدیث۱۳:
 امام احمد عمرو بن عاص رضی اﷲ تعالیٰ عنہ سے  راوی کہتے  ہیں میں نے  رسول اﷲ ﷺ کو فرماتے  سنا کہ جس قوم میں زنا ظاہر ہوگا وہ قحط میں گرفتار ہوگی اورجس قوم میں رشوت کا ظہور ہوگا وہ رعب میں گرفتار ہوگی۔ 
حدیث ۱۴: 
صحیح بخاری کی ایک طویل حدیث سمرہ بن جندب رضی اﷲ تعالیٰ عنہ سے  مروی ہے  کہ حضور اقدس ﷺ فرماتے  ہیں : کہ رات میں نے  دیکھا کہ دوشخص میرے  پاس آئے  اورمجھے  زمین مقدس کی طرف لے  گئے  (اس حدیث میں چند مشاہدات بیان فرمائے  اُن میں ایک یہ بات بھی ہے )  ہم ایک سوراخ کے  پاس پہنچے  جو تنور کی طرح اوپر تنگ ہے  اورنیچے  کشادہ اُس میں آگ جل رہی ہے  اور اُس آگ میں کچھ مرد اورعورتیں برہنہ ہیں جب آگ کا شعلہ بلند ہوتا ہے  تو وہ لوگ اوپر آجاتے  ہیں اور جب شعلے  کم ہوجاتے  تو شعلے  کے  ساتھ وہ بھی اندر چلے  جاتے  ہیں (یہ کون لوگ ہیں ان کے  متعلق بیان فرمایا) یہ زانی مرد اور عورتیں ہیں ۔ 
حدیث ۱۵:
 حاکم ابن عباس رضی اﷲ تعالیٰ عنہما سے  راوی کہ رسول اﷲ ﷺ  نے  فرمایا جس بستی میں زنا اور سود ظاہر ہوجائے  تو اُنھوں نے  اپنے  لئے  اﷲ کے  عذاب کو حلال کرلیا 

حدیث ۱۶:
 ابوداؤد و نسائی و ابن حبان ابوہریرہ رضی اﷲ تعالیٰ عنہ سے  راوی اُنھوں نے   رسول اﷲ ﷺ کو فرماتے  سنا کہ جو عورت کسی قوم میں اس کو داخل کردے  جو اس قوم سے  نہ ہو (یعنی زنا کرایا اور اُس سے  اولاد ہوئی) تو اُسے  اﷲ کی رحمت کا حصہ نہیں اوراُسے  جنت میں داخل  نہ فرمائے  گا۔ 
حدیث ۱۷: 
مسلم و نسائی ابوہریرہ رضی اﷲ تعالیٰ عنہ سے  روایت کرتے  ہیں کہ رسول اﷲ ﷺ نے  فرمایا تین شخصوں سے  اﷲ تعالیٰ نہ کلام فرمائیگا اورنہ انھیں پاک کریگا اورنہ اُن کی طرف نظرِ رحمت فرمائے  گا اوراُن کے  لئے  دردناک عذاب ہوگا۔ (۱)بوڑھا زنا کرنے  والا اور (۲) جھوٹ بولنے  والا بادشاہ اور (۳) فقیر متکبر۔ 
حدیث ۱۸: 
بزار بریدہ رضی اﷲ تعالیٰ عنہ سے  راوی کہ نبی ﷺ نے  فرمایا کہ ساتوں آسمان اورساتوں زمینیں بوڑھے  زانی پر لعنت کرتی ہیں اور زانیوں کی شرمگاہ کی بدبو جہنم والوں کی ایذا دیگی۔ 
حدیث ۱۹: 
بخاری و مسلم و ترمذی و نسائی ابن مسعود رضی اﷲ تعالیٰ عنہ سے  راوی کہتے  ہیں میں نے  رسول اﷲ ﷺ سے  سوال کیا کہ کونسا گناہ سب میں بڑا ہے  فرمایا یہ کہ تو اﷲ کے  ساتھ کسی کو شریک کرے  حالانکہ تجھے  اُس  نے  پیدا کیا میں نے  عرض کی بیشک یہ بہت بڑا ہے  پھر اس کے  بعد کونسا گناہ فرمایا یہ کہ تو اپنی اولاد کو اس لئے  قتل کرڈالے  کہ وہ تیرے  ساتھ کھائے  گی میں نے  عرض کی پھر کونسا فرمایا یہ کہ تو اپنے  پڑوسی کی عورت سے  زنا کرے ۔ 
حدیث ۲۰: 
امام احمد و طبرانی مقداد بن اسود رضی اﷲ تعالیٰ عنہ سے  راوی حضور نے  صحابہ سے  ارشاد فرمایا زنا کے  بارے  میں تم کیا کہتے  ہو لوگوں نے  عرض کی وہ حرام ہے  اﷲ و رسول نے  اُسے  حرام کیا وہ قیامت تک حرام رہے  گا رسول اﷲ ﷺ نے  ارشاد فرمایا دس عورتوں کے  ساتھ زنا کرنا اپنے  پڑوسی کی عورت کے  ساتھ زناکرنے  سے  آسان ہے ۔ 
حدیث ۲۱: 
حاکم و بیہقی ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  فرمایا اے  جوانانِ قریش اپنی شرمگاہوں کی حفاظت کرو زنا نہ کرو جو شرمگاہوں کی حفاظت کرے  گا ا۷س کے  لئے  جنت ہے ۔ 
حدیث۲۲: 
ابن حبان اپنی صحیح میں ابوہریرہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا عورت جب پانچوں نمازیں پڑھے  اور پارسائی کرے  اور شوہر کی اطاعت کرے  تو جنت کے  جس دروازہ سے  چاہے  داخل ہو۔ 
حدیث ۲۳:
 بخاری و ترمذی سہل بن سعد رضی اﷲ تعالیٰ عنہ سے  راوی کہ حضور نے  فرمایا جو شخص اُس چیز کا جو جڑوں کے  درمیان ہے  (زبان) اور اُس چیز کا جو دونوں پاؤں کے  درمیان ہے  (شرمگاہ ) ضامن (کہ ان سے  خلاف شرع بات نہ کرے ) میں اُس کے  لے  جنت کا ضامن ہوں ۔ 
حدیث ۲۴: 
امام احمد و ابن ابی الدنیا و ابن حبان و حاکم عبادہ بن صامت رضی اﷲ تعالیٰ عنہ سے  روایت کرتے  ہیں کہ حضور نے  فرمایا میرے  لئے  چھ چیز کے  ضامن ہوجاؤ میں تمھارے  لئے  جنت کا ضامن ہوں ۔ (۱) بات بولو تو سچ بولو۔ (۲) وعدہ کرو تو پورا کرو (۳) تمھارے  پاس امانت رکھی جائے  تو ادا کرو اور (۴) اپنی شرمگاہوں کی حفاظت کرو اور (۵) اپنی نگاہوں کو پست کرو اور (۶) اپنے  ہاتھوں کو روکو۔ 
حدیث ۲۵: 
ترمذی و ابن ماجہ ابن عباس رضی اﷲ تعالیٰ عنہما سے  راوی کہ رسول اﷲ ﷺ  نے  فرمایا جس شخص کو قومِ لوط کا عمل کرتے  پاؤ تو فاعل اورمفعول بہ دونوں کو قتل کر ڈالو۔ 
حدیث ۲۶: 
ترمذی و ابن ماجہ و حاکم جابر رضی اﷲ تعالیٰ عنہ سے  راوی  کہ رسول اﷲ ﷺ نے  فرمایا اپنی اُمت پر سب سے  زیادہ جس چیز کا مجھے  خوف ہے  وہ عمل قومِ لوط ہے ۔ 
حدیث۲۷: 
رزین ابن عباس و ابوہریرہ رضی اﷲ تعالیٰ عنہم سے  روایت کرتے  ہیں کہ رسول اﷲ ﷺ نے  فرمایا ملعون ہے  وہ جو قومِ لوط کا عمل کرے  اور ایک روایت میں ہے  کہ حضرت علی رضی اﷲ تعالیٰ عنہ نے  دونوں کو جلادیا اورابوبکر رضی اﷲ تعالیٰ عنہ نے  اُن پر دیوار ڈھا دی۔ 
حدیث ۲۸: 
ترمذی و نسائی و ابن حبان ابن عباس رضی اﷲ تعالیٰ عنہما  سے  راوی کہ رسول اﷲ  ﷺ نے  فرمایا اﷲ تعالیٰ اُس مرد کی طرف نظرِ رحمت نہیں فرمائے  گا جو مرد کے  ساتھ جماع کرے  یا عورت کے  پیچھے  کے  مقام میں جماع کرے ۔ 
حدیث ۲۹: 
ابو یعلیٰ عمر رضی اﷲ تعالیٰ عنہ سے  روایت کرتے  ہیں کہ حضور ﷺ نے  فرمایا حیا کرو کہ اﷲ تعالیٰ حق بات بیان کرنے  سے  بازنہ رہے  گا اور عورتوں کے  پیچھے  کے  مقام میں جماع نہ کرو۔ 
حدیث ۳۰: 
امام احمد و ابوداؤد ابوہریرہ رضی اﷲ تعالیٰ عنہ سے  راوی کہ حضور ﷺ فرماتے  ہیں جو شخص عورت کے  پیچھے  میں جماع کرے  وہ ملعون ہے ۔ 
احکام فقہیّہ


حد ایک قسم کی سزا ہے  جس کی مقدار شریعت کی جانب سے  مقرر ہے  کہ اُس میں کمی بیشی نہیں ہوسکتی اس سے  مقصودلوگوں کو ایسے  کام سے  باز رکھنا ہے  جس کی یہ سزا ہے  اورجس پر حد قائم کی گئی وہ جب تک توبہ نہ کرے  محض حد قائم کرنے  سے  پاک نہ ہوگا۔ 
مسئلہ۱: 
جب حاکم کے  پاس ایسا مقدمہ پہنچ جائے  اور ثبوت گزرجائے  تو سفارش جائز نہیں اوراگر کوئی سفارش کرے  بھی تو حاکم کو چھوڑنا جائز نہیں اور اگر حاکم کے  پاس پیش ہونے  سے  پہلے  توبہ کرلے  تو حدساقط ہوجائیگی (درمختار ، ردالمحتار)

مسئلہ۲: 
حد قائم کرنا بادشاہ اسلام یا اُسکے  نائب کا کام ہے  یعنی باپ اپنے  بیٹے  پر  یا آقا اپنے  غلام پر نہیں  قائم کرسکتا۔ اورشرط یہ ہے  کہ جس پر قائم ہو اس کی عقل درست ہو اوربدن سلامت ہو لہٰذا پاگل اور نشہ والے  اور مریض اور ضعیف الخلقۃ پر قائم نہ کرینگے   بلکہ پاگل اورنشہ والا جب ہوش میں آئے  اوربیمار جب تندرست ہوجائے  اُس وقت حد قا ئم کرینگے  (عالمگیری) 


حد کی چند صورتیں ہیں اُن میں سے  ایک حد زنا ہے ۔ وہ زنا جس میں حد واجب ہوتی ہے  یہ ہے  کہ مردکا عورت مشتہاۃ کے  آگے  کے  مقام میں بطور حرام بقدر حشفہ دخول کرنا اور وہ عورت نہ اس کی زوجہ ہو نہ باندی نہ ان دونوں کا شبہ ہو نہ شبۂ اشتباہ ہو اور وہ وطی کرنے  والا مکلف ہو اور گونگا نہ ہو  اور مجبور نہ کیا گیا ہو (درمختار ، عالمگیری)

مسئلہ۳: 
حشفہ سے  کم دخول میں حد واجب نہیں ۔ اور جس کا حشفہ کٹاہو تو مقدار حشفہ کے  دخول سے  حدو اجب ہوگی۔ مجنون و نابالغ نے  وطی کی تو حد واجب نہیں اگر چہ نابالغ سمجھ دار ہو۔ یونہی اگر گونگا ہو یا مجبور کیا گیا ہو یا اتنی چھوٹی لڑکی کے  ساتھ کیا جو مشتہاۃ نہ ہو۔  (ردالمحتار)

مسئلہ۴: 
جس عورت سے  بغیر گواہوں کے  نکاح کیا یا لونڈی سے  بغیر مولیٰ کی اجازت کے  نکاح کیا یا غلام نے  بغیراذن مولی نکاح کیا اور ان صورتوں میں وطی ہوئی تو حد نہیں ۔ یونہی کسی نے  اپنے  لڑکے  کی باندی یا غلام کی باندی سے  جماع کیا تو حد نہیں کہ ان سب میں شبۂ نکاح یا شبۂ ملک ہے  اور جس عورت کو تین طلاقیں دیں عدت کے  اندر اُس سے  وطی کی یا لڑکے  نے  باپ کی باندی سے  وطی کی اگر اس کا یہ گمان تھا کہ وطی حلال ہے  تو حد نہیں ورنہ ہے ۔ (عالمگیری، ردالمحتار)

مسئلہ۵:  
حاکم کے  نزدیک زنا اُس وقت ثابت ہوگا جب چار مرد ایک مجلس میں لفظ زنا کے  ساتھ شہادت ادا کریں یعنی یہ کہیں کہ اس نے  زناکیا ہے  اگر وطی یا جماع کا لفظ کہیں گے  تو زنا ثابت نہ ہوگا (درمختار وغیرہ)

مسئلہ۶: 
اگر چاروں گواہ یکے  بعد دیگرے  آ کرمجلس قضا میں بیٹھے  اورایک ایک نے  اُٹھ اُٹھ کر قاضی کے  سامنے  شہادت دی تو گواہی قبول کرلی جائے  گی۔ اور اگر دارالقضا کے  باہر سب مجتمع تھے  اوروہاں سے  ایک ایک نے  آکر گواہی دی تو گواہی مقبول نہ ہوگی اور ان گواہوں پر تہمت کی حد لگائی جائے  گی (ردالمحتار)

مسئلہ۷: 
دوگواہوں نے  یہ گواہی دی کہ اس نے  زنا کیا ہے  اور دو یہ کہتے  ہیں کہ اس نے  زنا کا اقرار کیا تو نہ اس پر حد ہے  نہ گواہوں پر۔ اوراگر تین نے  شہادت دی کہ زنا کیا ہے  اور ایک نے  یہ کہ اُس نے  زنا کااقرار کیاہے  تو اُن تینوں پر حد قائم کی جائے  گی (بحر)

مسئلہ ۸: 
اگر چارعورتوں نے  شہادت دی تو نہ اس پر حد ہے  نہ ان پر(عالمگیری)

مسئلہ۹: 
جب گواہ گواہی دے  لیں تو قاضی اُن سے  دریافت کریگا کہ زنا کس کو کہتے  ہیں ۔ جب گواہ اس کو بتالیں گے  اور یہ کہیں کہ ہم نے  دیکھا کہ اُس کے  ساتھ وطی کی جیسے  سرمہ دانی میں سلائی ہوتی ہے  تو اُن سے  دریافت کریگا کہ کس طرح زنا کیا یعنی اکراہ و مجبوری میں تو نہ ہوا۔ جب یہ بھی بتالیں گے  تو پوچھے  گا کہ کب کیا کہ زمانہ دراز گزر کر تما دی تو نہ ہوئی۔ پھر پوچھے  گا کس عورت کے  ساتھ کیا کہ ممکن ہے  وہ عورت ایسی ہو جس سے  وطی پر حد نہیں ۔ پھر پوچھے  گا کہ کہاں زنا کیا شاید دارالحرب میں ہوا ہو تو حدنہ ہوگی۔ جب گواہ ان سب سوالوں کا جواب دے  لیں گے  تو اب اگر ان گواہوں کا عادل ہونا قاضی کومعلوم ہے  تو خیر ورنہ ان کی عدالت کی تفتیش کریگا یعنی پوشیدہ و علانیہ اس کو دریافت کرے  گا۔ پوشیدہ یوں کہ ان کے  نام اور پورے  پتے  لکھ کر وہاں کے  لوگوں سے  دریافت کرے  گا اگر وہاں کے  معتبر لوگ اس امر کو لکھ دیں کہ یہ عادل ہے  اسکی گواہی قابل قبول ہے  اسکے  بعد جس نے  ایسا لکھا ہے  قاضی اُسے  بلاکر گواہ کے  سامنے  دریافت کرے  گا کیا جس شخص کی نسبت تم نے  ایسا لکھا یا بیان کیا ہے  وہ یہی ہے  جب وہ تصدیق کرلے  گا تو اب گواہ کی عدالت ثابت ہوگئی۔ اب اس کے  بعد اُس شخص سے  جس کی نسبت زنا کی شہادت گزری قاضی یہ دریافت کریگا کہ تو محصن ہے  یا نہیں (احصان کے  معنی یہاں پر یہ ہیں کہ آزاد عاقل بالغ ہو جس نے  نکاح صحیح کے  ساتھ وطی کی ہو)۔  اگر وہ اپنے  محصن ہونے  کا اقرار کرے  یا اس نے  تو انکار کیا مگر گواہوں سے  اس کا محصن ہونا ثابت ہوا تو احصان کے  معنی دریافت کرینگے  یعنی اگرخود اُس نے  محصن ہونے  کا اقرار کیا ہے  تو اس  سے  احصان کے  معنی پوچھیں گے  اورگواہوں سے  احصان ثابت ہوا تو  گواہوں سے  دریافت کرینگے ۔ اگر اس کے  صحیح معنے  بتادئے  تورجم کا حکم دیا جائیگا۔ اور اگر اُس نے  کہا میں محصن نہیں  ہو ں اور گواہوں سے  بھی اُس کا احصان  ثابت نہ ہوا تو سو(۱۰۰) دُرے  مارنے  کا قاضی حکم دیگا (عالمگیری وغیرہ)

مسئلہ۱۰:
گواہوں سے  قاضی نے  جب زنا کی حقیقت دریافت کی تو اُنھوں نے  جواب دیا کہ ہم نے  جوبیان کیا ہے  اب اس سے  زیادہ بیان نہ کرینگے  یا بعض نے  حقیقت بیان کی اور بعض نے  نہیں تو ان دونوں صورتوں میں حد نہیں نہ اُس پر نہ گواہوں پر۔ یونہی جب اُن سے  پوچھا کہ کس عورت سے  زنا کیا تو کہنے  لگے  ہم اُسے  نہیں پہچانتے  یا پہلے  تو کہا کہ ہم نہیں پہچانتے  بعد میں کہا کہ فلاں عورت کے  ساتھ جب بھی حد نہیں (بحر)

مسئلہ۱۱: 
ٍدوسرا طریقہ اس کے  ثبوت کا اقرار ہے  کہ قاضی کے  سامنے  چار بار چار مجلسوں میں ہوش کی حالت میں صاف اور صریح لفظ میں زنا کا اقرار کرے  اورتین مرتبہ تک ہربار قاضی اُس کے  اقرار کو رد کردے  جب چوتھی بار اس نے  اقرار کیا اب وہی پانچ سوال قاضی اس سے  بھی کریگا یعنی زنا کس کو کہتے  ہیں اورکس کے  ساتھ کیا اور کب کیا اور کہاں کیا اورکس طرح کیا اگر سب سوالوں کا جواب ٹھیک طور پر دیدے  تو حد قائم کریں گے ۔ اور اگر قاضی کے  سوا کسی اورکے  سامنے  اقرار کیا یا نشہ کی حالت میں کیا یا جس عورت کے  ساتھ بتاتا ہے  وہ انکار کرتی ہے  یا عورت جس مرد کو بتاتی ہے  وہ مرد انکار کرتاہے  یا وہ عورت انکارکرتی ہے  یاوہ عورت گونگی یا مرد گونگا ہے  یا وہ عورت کہتی ہے  میرا اس کے  ساتھ نکاح ہوا ہے  یعنی جس وقت زنا کرنا بتاتا ہے  اُس وقت میں اس کی زوجہ تھی یا مرد کا عضو تناسل بالکل کٹا ہے  یا عورت کا سوراخ بند ہے ۔ غرض جس کے  ساتھ زنا کا اقرار ہے  وہ منکر ہے  یا خود اقرار کرنے  والے  میں صلاحیت نہ ہو یا جس کے  ساتھ بتاتا ہے  اُس سے  زنا میں حد نہ ہوتو ان سب صورتوں میں حد نہیں (درمختار ، عالمگیری وغیرہما)

مسئلہ۱۲: 
زنا کے  بعد اگر ان دونوں کا باہم نکاح ہوا تو یہ نکاح حد کو دفع نہ کریگا۔ یونہی اگرعورت کنیز تھی اور زنا کے  بعد اُسے  خریدلیا تو س سے  حد جاتی نہ رہے  گی۔ (درمختار )

مسئلہ۱۳: 
اگرایک ہی مجلس میں چار بار اقرار کیا تو یہ ایک اقرار قرار دیا جائیگا اور اگر چار دنوں میں چار مہینوں میں چار اقرار ہوئے  تو حد ہے  جبکہ اورشرائط بھی پائے  جائیں (عالمگیری)

مسئلہ ۱۴: 
بہتر یہ ہے  کہ قاضی اُسے  یہ تلقین کرے  کہ شاید تو نے  بوسہ لیا ہوگا یا چھوا ہوگا یا شبہ کے  ساتھ وطی کی ہوگی یا تونے  اُس سے  نکاح کیا ہوگا (عالمگیری)

مسئلہ۱۵: 
اقرار کرنے  والے  سے  جب پوچھا گیا کہ تو نے  کس عورت سے  زنا کیا ہے  تو اُس نے  کہا پہچانتا نہیں یا جس عورت کا نام لیتا ہے  وہ اس وقت یہاں موجود نہیں کہ اُس سے  دریافت کیا جائے  تو ایسے  اقرار پر بھی حد قائم کرینگے  (بحر) 

 مسئلہ۱۶: 
قاضی کو اگر ذاتی علم ہے  کہ اس نے  زنا کیا ہے  تو اس کی بنا پر حد نہیں قائم کرسکتا جب تک چارمردوں کی گواہیاں نہ گزریں  یا زانی چاربار اقرار نہ کرلے ۔ اوراگر کہیں دوسری جگہ اُس نے  اقرار کئے  اوراس اقرار کی شہادت قاضی کے  پاس گزری تو اس کی بناپر حد نہیں (بحر)

مسئلہ۱۷: 
جب اقرار کرلے  گا تو قاضی دریافت کریگا کہ وہ محصن ہے  یا نہیں اگر وہ محصن ہونے  کا بھی اقرار کرے  تو احصان کے  معنی پوچھے  اگر بیان کردے  تو رجم ہے  اور اگر محصن ہونے  سے  انکار کیا اور گواہوں سے  اس کا محصن ہونا ثابت ہے  جب بھی رجم ہے  ورنہ دُرے  مارنا۔ (عالمگیری)

مسئلہ۱۸: 
اقرار کرچکنے  کے  بعد اب انکار کرتا ہے  حد قائم کرنے  سے  پہلے  یادرمیان حدمیں یا اثنائے  حدمیں بھاگنے  لگا یا کہتا ہے  کہ میں نے  اقرار ہی نہ کیا تھا تو اُسے  چھوڑدینگے  حد قائم نہ کرینگے  اوراگر شہادت سے  زنا ثابت ہوا ہوتو رجوع یا انکار یا بھاگنے  سے  حدموقوف نہ کریں گے ۔ اوراگر اپنے  محصن ہونے  کا اقرار کیا تھا  پھر اس سے  رجوع کرگیا تو رجم نہ کرینگے  (درمختار)

مسئلہ۱۹:
 گواہوں سے  زنا ثابت ہوا اور حد قائم کی جارہی تھی اثنائے  حد میں بھاگ گیا تو اُسے  دوڑ کر پکڑیں اگر فور ا مل جائے  تو بقیہ حد قائم کریں اورچند روز کے  بعد ملا تو حد ساقط ہے ۔ (عالمگیری)

مسئلہ۲۰: 
رجم کی صورت یہ ہے  کہ اُسے  میدان میں لیجا کر اس قدر پتھر ماریں کہ مرجائے  اور رجم کے  لئے  لوگ نماز کی طرح صفیں باندھ کر کھڑے  ہوں جب ایک صف مارچکے  تو یہ ہٹ جائے  اب اورلوگ ماریں ۔ اگر رجم میں ہر شخص یہ قصد کرے  کے  ایسا ماروں کہ مرجائے  تو اس میں بھی حرج نہیں ۔ ہاں اگر یہ اُس کا ذی رحم محرم ہے  تو ایسا قصد کرنے  کی اجازت نہیں ۔ اور اگر ایسے  شخص کو جس پر رجم کا حکم ہو چکا ہے  کسی نے  قتل کر ڈالا یا اُس کی آنکھ پھوڑ دی تو اس پر نہ قصاص ہے  نہ دیت مگر سزا دینگے  اس نے  کیوں پیش قدمی کی۔ ہاں اگر حکمِ رجم  سے  پہلے  ایسا کیا تو قصاص یا دیت واجب ہوگی (درمختار عالمگیری)

مسئلہ۲۱: 
اگر زنا گواہوں سے  ثابت ہوا ہے  تو رجم میں یہ شرط ہے  کہ پہلے  گواہ ماریں اگر رجم کرنے  سے  کسی وجہ سے  مجبور ہیں مثلاً سخت بیمار ہیں یا اُن کے  ہاتھ نہ ہو تو ان کے  سامنے  قاضی پہلے  پتھر مارے ۔ اوراگر گواہ مارنے  سے  انکار کریں یا وہ سب کہیں چلے  گئے  یا مرگئے  یا اُن میں سے  ایک نے  انکار کیا یا چلاگیا یا مر گیا  یا گواہی کے  بعد ان کے  ہاتھ کسی وجہ سے  کاٹے  گئے  تو ان سب صورتوں میں رجم ساقط ہوگیا (درمختار) 

مسئلہ۲۲: 
سب گواہوں میں یااُن میں سے  ایک میں کوئی ایسی بات پیدا ہوگئی جس کی وجہ سے  وہ اب اس قابل نہیں کہ گواہی قبول کی جائے  مثلاً فاسق ہوگیا یا اندھا یا گونگا ہوگیا یا اُس پر تہمت زناکی حد ماری گئی اگر چہ یہ عیوب حکم رجم کے  بعد پائے  گئے  تو رجم ساقط ہوجائیگا۔ یونہی اگر زانی غیر محصن ہوتو کوڑے  مارنا بھی ساقط ہے  اور گواہ مرگیا یا غائب ہوگیا تو دُرّے  مارنے  کی حد ساقط نہ ہوگی (عالمگیری ، درمختار)

مسئلہ۲۳: 
گواہوں کے  بعد بادشاہ پتھر ماریگا پھر اور لوگ۔ اوراگر زنا کا ثبوت زانی کے  اقرار سے  ہوا تو پہلے  بادشاہ شروع کرے  اُس کے  بعد اور لوگ (عالمگیری وغیرہ)

مسئلہ۲۴: 
اگر قاضی عادل فقیہہ نے  رجم کاحکم دیاہے  تو اس کی ضرورت نہیں کہ جو لوگ حکم دینے  کے  وقت موجود تھے  وہی رجم کریں بلکہ اگرچہ ان کے  سامنے  شہادت نہ گزری ہو رجم کرسکتے  ہیں ۔ اوراگر قاضی اس صفت کا نہ ہو تو جب تک شہادت سامنے  نہ گزری ہو یا فیصلہ کی تفتیش کرکے  موافقِ شرع نہ پالے  اُس وقت تک رجم جائز نہیں (عالمگیری ، ردالمحتار)

مسئلہ۲۵:  
جس کو رجم کیا گی اُسے  غسل و کفن دینا اور اُس کی نماز پڑھنا ضروری ہے  (تنویر)

مسئلہ۲۶: 
اگر وہ شخص جس کا زنا ثابت ہو ا محصن نہ ہو تو اُسے  دُرّے  مارے  جائیں اگر آزاد ہے  تو سو (۱۰۰) دُرّے  اور غلام یا باندی ہے  تو پچاس (۵۰)۔ اوردُرّہ اس قسم کا ہو جس کے  کنارہ پر گرہ نہ ہو نہ اُس کا کنارہ سخت ہو اگر ایسا ہو تو اُس کو کوٹ کر ملائم کرلیں اورمتوسط طور پر ماریں نہ آہستہ نہ بہت زور سے ۔ نہ دُرّے  کو سرسے  اُونچا اٹھا کر مارے  نہ بدن پر پڑنے  کے  بعد اُسے  کھینچے  بلکہ اُوپر کو اٹھالے ۔ اور بدن پر ایک ہی جگہ نہ مارے  بلکہ مختلف جگہوں پر مگر  چہرہ اورسر اور شرمگاہ پر نہ مارے  (درمختار ، ردالمحتار)

مسئلہ۲۷: 
دُرّہ مارنے  کے  وقت مرد کے  کپڑے  اُتارلئے  جائیں مگر تہبند یا پاجامہ نہ اُتاریں کہ ستر ضرور ہے  اورعورت کے  کپڑے  نہ اُتارے  جائیں ہا ں پوستین یا روئی بھرا کپڑا پہنے  ہوتو اسے  اُتروالیں مگر جبکہ اُس کے  نیچے  کوئی دوسرا کپڑا نہ ہو تو اسے  بھی نہ اُتروائیں ۔ اورمرد کو کھڑا کرکے  اور عورت کو بٹھا کر دُرّے  ماریں ۔ زمین پر لٹا کر نہ ماریں ۔ اور اگر مرد کھڑا نہ ہو تو اسے  ستون سے  باندھ کر یا پکڑ کر کوڑے  ماریں ۔ اورعورت کیلئے  اگر گڑھا کھودا جائے  تو جائز ہے  یعنی جبکہ زنا گواہوں سے  ثابت ہوا ہو۔ اور مرد کے  لئے  نہ کھودیں (عالمگیری ، درمختار ، ردالمحتار)

مسئلہ۲۸: 
اگر ایک دن پچاس کوڑے  مارے  دوسرے  دن پھر پچاس مارے  تو کافی ہیں اور اگر ہرروز ایک ایک یا دودو کوڑے  مارے  اور یوں مقدارپوری کی تو کافی نہیں (درمختار، ردالمحتار)

مسئلہ۲۹:  
ایسا نہیں ہوسکتا کہ کوڑے  بھی ماریں اور رجم بھی کریں اوریہ بھی نہیں کہ کوڑے  مار کر کچھ دنوں کے  لئے  شہربدر کردیں ۔ ہاں اگر حاکم کے  نزدیک شہربدر کرنے  میں کوئی مصلحت ہوتو کرسکتا ہے  مگر یہ حد کے  اندر داخل نہیں بلکہ امام کی جانب سے  ایک علیحدہ سزا ہے  (درمختار ردالمحتار) 

مسئلہ۳۰: 
زانی اگر مریض ہے  تو رجم کردینگے  مگر کوڑے  نہ مارینگے  جب تک اچھا نہ ہوجائے  ہاں اگر ایسا بیمار ہو کہ اچھے  ہونے  کی امید نہ ہو تو بیماری ہی کی حالت میں کوڑے  ماریں مگر بہت آہستہ یا کوئی ایسی لکڑی جس میں سو شاخیں ہوں اُس سے  ماریں کہ سب شاخیں اُس کے  بدن پر پڑیں (درمختار ، ردالمحتار)

مسئلہ۳۱: 
عورت کو حمل ہوتو جب تک بچہ نہ ہولے  حد قائم نہ کریں اوربچہ پیدا ہونے  کے  بعد رجم کرنا ہے  تو فوراً کردیں ہاں اگربچہ کی تربیت کرنیوالا کوئی نہ ہو تو دوبرس بچہ کی عمر ہونے  کے  بعد رجم کریں ۔ اور اگر کوڑے  مارنے  کا حکم ہو تو نفاس کے  بعد مارے  جائیں ۔ عورت کو حد کا حکم ہوا اور اُس نے  اپنا حاملہ ہونا بیان کیا تو عورتیں اس کا معائنہ کریں اگر یہ کہہد یں کہ حمل ہے  تو دوبرس تک قید میں رکھی جائے  اگر اس درمیان میں بچہ پیدا ہوگیا تو وہی کریں جو اوپر مذکور ہوا اور بچہ پیدا نہ ہوا تو اب حد قائم کردیں (درمختار ، ردالمحتار)

مسئلہ۳۲:
محصن ہونے  کی سات شرطیں ہیں ،(۱) آزاد ہونا۔ (۲) عاقل ہونا۔ (۳)بالغ ہونا۔ (۴) مسلمان ہونا۔ (۵) نکاح صحیح ہونا۔ (۶) نکاحِ صحیح کے  ساتھ وطی ہونا۔ (۷) میاں بی بی دونوں کا وطی میں صفات مذکورہ کے  ساتھ متصف ہونا لہذا اگر باندی سے  نکاح کیا ہے  یا آزاد عورت نے  غلام سے  نکاح کیا تو محصن و محصنہ نہیں ہاں اگراُس کے  آزاد ہونے  کے  بعد وطی واقع ہوئی تو اب محصن ہوگئے  (درمختار وغیرہ)

مسئلہ۳۳: 
مرد کے  زنا پر چار گواہ گزرے  اوروہ کہتا ہے  کہ میں محصن نہیں حالانکہ اس کی عورت کے  اس کے  نکاح میں بچہ پیدا ہوچکا ہے  تو رجم کیا جائے  گا اور بی بی ہے  مگر بچہ پیدا نہیں ہوا ہے  تو جب تک گواہوں سے  محصن ہونا ثابت نہ ہولے  رجم نہ کرینگے  (بحر) 

مسئلہ۳۴: 
مرتد ہونے  سے  احصان جاتا رہتا ہے  پھر اس کے  بعد اسلام لایا تو جب تک دخول نہ ہو محصن نہ ہوگا۔ اور پاگل اوربوہرا ہونے  سے  بھی احصان جاتا رہتا ہے  مگر ان دونوں میں اچھے  ہونے  کے  بعد احصان لوٹ آئے  گا اگرچہ افاقہ کی حالت میں وطی نہ کی ہو (عالمگیری)

مسئلہ ۳۵: 
محصن ہونے  کا ثبوت دومرد یا ایک مرد دوعورتوں کی گواہی سے  ہوجائیگا (عالمگیری) 

مسئلہ۳۶: 
محصن رہنے  کے  لئے  نکاح کا باقی رہنا ضرور نہیں نکاح کے  بعد وطی کرکے  طلاق دیدی تو محصن ہی ہے  اگرچہ عمر بھرمجرد رہے  (درمختار)

کہاں حد واجب ہے  اور کہاں نہیں 
حدیث  ۱:
ترمذی ام المؤمنین صدیقہ رضی اﷲ تعالیٰ عنہا سے  راوی کہ حضور اقدس ﷺ نے  فرمایا جہاں تک ہوسکے  مسلمانوں سے  حدود دفع کرو (یعنی اگر حدود کے  ثبوت میں کوئی شبہ ہوتو قائم نہ کرو اگر کوئی راہ نکل سکتی ہو تو اسے  چھوڑ دو) کہ امام معاف کرنے  میں خطا کرے  یہ اُس سے  بہتر ہے  کہ سزا دینے  میں غلطی کرے ۔ 
حدیث ۲ :
نیز ترمذی وائل بن حجر رضی اﷲ تعالیٰ عنہ سے  راوی کہ رسول اﷲ ﷺ کے  زمانے  میں ایک عورت سے  جبراً زناکیا گیا حضور نے  اس عورت پر حد نہ لگائی اوراُس مرد پر حد قائم کی جس نے  اُس کے  ساتھ کیا تھا۔ 
مسئلہ۱: 
یہ ہم اوپر بیان کر آئے   کہ شبہ سے  حد ساقط ہو جاتی ہے ۔ وطی حرام کی نسبت یہ کہتا ہے  کہ میں نے  اسے  حلال گمان کیا تھا تو حد ساقط ہوجائیگی اوراگر اُس نے  ایسا ظاہرنہ کیا تو حد قائم کی جائیگی اور اُس کا اعتبار صرف اُس شخص کی نسبت کیا جاسکتا ہے  جس کو ایسا شبہہ ہوسکتا ہے  اور جس کو نہیں ہوسکتا وہ اگر دعویٰ کرے  تو مسموع نہ ہوگا اور اس میں گمان کا پایا جانا ضرورہے  فقط وہم کافی نہیں (عالمگیری)

مسئلہ۲: 
اکراہ کا دعویٰ کیا تو محض دعویٰ سے  حد ساقط نہ ہوگی جب تک کے  گواہوں سے  یہ ثابت نہ کرلے  کہ اکراہ  پایا گیا (درمختار) 

مسئلہ۳: 
جس عورت سے  وطی کی گئی اُس میں ملک کا شبہہ ہوتو حد قائم نہ ہوگی اگرچہ اُس کو حرام ہونے  کا گمان ہو جیسے  (۱)اپنی اولاد کی باندی(۲)جس عورت کو الفاظ کنایہ سے  طلاق دی اور وہ عدت میں ہو اگرچہ تین طلاق کی نیت کی ہو۔ (۳) بائع کا بیچی ہوئی لونڈی سے  وطی کرنا جبکہ مشتری نے  لونڈی پر قبضہ نہ کیا ہو بلکہ بیع اگرفاسدہوتو قبضہ کے  بعد بھی۔ (۴) شوہر نے  نکاح میں لونڈی کو مہر مقرر کیاا ور ابھی وہ لونڈی عورت کو نہ دی تھی کہ اُس لونڈی سے  وطی کی۔ (۵) لونڈی میں چند شخص شریک ہیں اُن میں سے  کسی نے  اُس سے  وطی کی۔ (۶)اپنے  مکاتب کی کنیز سے  وطی کی (۷) غلام ماذون جو خود اور اُس کا تمام مال دین میں مستغرق ہے  اُس کی لونڈی سے  وطی کی ،(۸) غنیمت میں جو عورتیں حاصل ہوئیں تقسیم سے  پہلے  اُن میں سے  کسی سے  وطی کی۔ (۹) بائع کااُس لونڈی سے  وطی کرنا جس میں مشتری کو خیارتھا۔ (۱۰) یا اپنی لونڈی سے  استبراسے  قبل وطی کی (۱۱)یا اُس لونڈی سے  وطی کی جو اس کی رضاعی بہن ہے  (۱۲) یا اُس کی بہن اس کے  تصرف میں ہے  (۱۳)اپنی اُس لونڈی سے  وطی کی جو مجوسیہ ہے ۔ (۱۴)یا اپنی زوجہ سے  وطی کی جو مرتدہ ہوگئی ہے  یا اور کسی وجہ سے  حرام ہوگئی مثلاً اس کے  بیٹے  سے  اُس کا تعلق ہوگیا یا اُس کی ماں یا بیٹی سے  اس نے  جماع کیا (درمختار ، ردالمحتار)

مسئلہ۴:
شبہہ جب محل میں ہو تو حدنہیں ہے  اگرچہ وہ جانتاہے  کہ یہ وطی حرام ہے  بلکہ اگرچہ اس کو حرام بتاتا ہو (ردالمحتار)

مسئلہ۵:
 شبہۂ فعل اس کوشبہۂ اشتباہ کہتے  ہیں کہ محل تو مشتبہ نہیں مگر اس نے  اُس وطی کو حلال گمان کرلیا تو جب ایسا دعویٰ کریگا تو دونوں میں کسی پر حد قائم نہ ہوگی اگرچہ دوسرے  کو اشتباہ نہ ہو مثلاً (۱) ماں باپ کی لونڈی سے  وطی کی یا (۲) عورت کو صریح لفظوں میں تین طلاقیں دیں اور زمانۂ عدت میں اُس سے  وطی کی خواہ ایک لفظ سے  تین طلاقیں دیں یا تین لفظوں سے ۔ ایک مجلس میں یا متعدد مجلسوں میں ۔ (۳) یا اپنی عورت کی باندی یا (۴)مولیٰ کی باندی سے  وطی کی یا(۵)مرتہن نے  اُس لونڈی سے  وطی کی جو اس کے  پاس گروی ہے  یا(۶) دوسرے  کی لونڈی اس لئے  عاریۃً لایا تھا کہ اُس کو گروی رکھے  گا اور اُس سے  وطی کی یا (۷) عورت کو مال کے  بدلے  میں طلاق دی یا مال کے  عوض خلع کیا اُس سے  عدت میں وطی کی یا(۸) ام ولد کو آزاد کردیا اور زمانۂ عدت میں اُس سے  وطی کی ان سب میں حد نہیں جبکہ دعویٰ کرے  کہ میرے  گمان میں وطی حلال تھی۔ اور اگر اس قسم کی وطی ہوئی اور وہ کہتا ہے  کہ میں حرام جانتا تھا اور دوسرا موجود نہیں کہ اُس کا گمان معلوم ہوسکے  توجو موجود ہے  اُس پر حد قائم کی جائے  گی (درمختار ، عالمگیری)

مسئلہ۶:
بھائی یا بہن یا چچا کی لونڈی یا خدمت کے  لئے  کسی کی لونڈی عاریۃً لایا تھایا نوکر رکھ کر لایا تھا یا اس کے  پاس امانۃً تھی اُس سے  وطی کی تو حد ہے  اگرچہ حلال ہونے  کا دعویٰ کرتا ہو(عالمگیری)

مسئلہ۷: 
نکاح کے  بعد پہلی شب میں جو عورت رخصت کرکے  اس کے  یہاں لائی گئی اور عورتوں نے  بیان کیا کہ یہ تیری بی بی ہے  اس نے  وطی کی بعد کو معلوم ہوا کہ بی بی نہ تھی تو حد نہیں (درمختار)  یعنی جبکہ پیشتر سے  یہ اُس عورت کو نہ پہچانتا ہو جس کے  ساتھ نکاح ہوا ہے  اوراگر پہچانتا ہے  اور دوسری عورت اس کے  پاس لائی گئی تواُن عورتوں کا قول کس طرح اعتبار کریگا۔ یونہی اگر عورتیں نہ کہیں مگر سُسرال والوں نے  جس عورت کو اس کے  یہاں بھیج دیا ہے  اُس میں بیشک یہی گمان ہوگا کہ اسی کے  ساتھ نکاح ہوا ہے  جبکہ پیشتر سے  دیکھا نہ ہو اوربعض واقعے  ایسے  ہوئے  بھی ہیں کہ ایک گھر میں دوبراتیں آئیں اور رخصت کے  وقت دونوں بہنیں بدل گئیں اس کی اُس کے  یہاں اُسکی اس کے  یہاں آگئی لہذا یہ اشتباہ ضرور معتبر ہوگا واﷲ تعالیٰ عالم۔ 
مسئلہ۸: 
شبہۂ عقد یعنی جس عورت سے  نکاح نہیں ہوسکتا اُس سے  نکاح کرکے  وطی کی مثلاً دوسرے  کی عورت سے  نکاح کیا یا دوسرے  کی عورت ابھی عدّت میں تھی اور اُس سے  نکاح کیا تو اگرچہ یہ نکاح نکاح نہیں مگر حد ساقط ہوگئی مگر اسے  سزا دیجائیگی۔ یونہی اگر اُس عورت کے  ساتھ نکاح تو ہوسکتا ہے  مگر جس طرح نکاح کیا وہ صحیح نہ ہوا مثلاً بغیرگواہوں کے  نکاح کیاکہ یہ نکاح صحیح نہیں مگر ایسے  نکاح کے  بعد وطی کی تو حد ساقط ہوگئی (درمختار وغیرہ)

مسئلہ۹: 
اندھیری رات میں اپنے  بستر پر کسی عورت کو پایا اوراُسے  زوجہ گمان کرکے  وطی کی حالانکہ وہ کوئی دوسری عورت تھی تو حد نہیں ۔ یونہی اگر وہ شخص اندھا ہے  اور اپنے  بستر پر دوسری کو پایا اورزوجہ گمان کرکے  وطی کی اگر چہ دن کا وقت ہے  تو حد نہیں (ردالمحتار)

مسئلہ۱۰: 
عاقل بالغ نے  پاگل عورت سے  وطی کی یا اتنی چھوٹی سے  وطی کی جس کی مثل سے  جماع کیا جاتا ہو یا عورت سورہی تھی اُس سے  وطی کی تو صرف مرد پر حد قائم ہوگی عورت پر نہیں (عالمگیری)

مسئلہ۱۱: 
مرد نے  چوپایہ سے  وطی کی یا عورت نے  بندر سے  کرائی تو دونوں کو سزا دینگے  اوراس جانور کو ذبح کرکے  جلادیں اُس سے  نفع اُٹھانا مکروہ ہے  (درمختار  ردالمحتار)

مسئلہ۱۲: 
اغلام یعنی پیچھے  کے  مقام میں وطی کی تو اس کی سزا یہ ہے  اس کے  اوپر دیوار گرادیں یا اونچی جگہ سے  اُسے  اوندھا کرکے  گرائیں اوراُس پر پتھر برسائیں یا  اُسے  قید میں رکھیں یہاں تک کہ مرجائے  یا توبہ کرے  یا چند بار ایسا کیا ہوتو بادشاہ اسلام اُسے  قتل کرڈالے ۔ الغرض یہ فعل نہایت خبیث ہے  بلکہ زنا سے  بھی بدتر ہے  اسی وجہ سے  اس میں حد نہیں کہ بعضوں کے  نزدیک حد قائم کرنے  سے  اُس گناہ سے  پاک ہوجاتاہے  اور یہ اتنا برا ہے  کہ جب تک توبہ خالصہ نہ ہو اس میں پاکی نہ ہوگی اور اغلام کو حلال جاننے  والا کافر ہے  یہی مذہب جمہور ہے  (درمختار،  بحر وغیرہما)

مسئلہ ۱۳:
 کسی کی لونڈی غصب کرلی اور اُس سے  وطی کی پھر اُس کی قیمت کا تاوان دیا تو حد نہیں ۔ اور اگر زنا کے  بعد غصب کی اور تاوان دیا تو حد ہے ۔ یونہی اگر زنا کے  بعد عورت سے  نکاح کرلیا تو حد ساقط نہ ہوگی (درمختار عالمگیری)

زنا کی گواہی دے  کر رجوع کرنا

مسئلہ۱: 
جوامرموجب حد ہے  وہ بہت پہلے  پایاگیا اورگواہی اب دیتا ہے  تو اگر یہ تاخیر کسی عذر کے  سبب ہے  مثلاً بیمار تھا یا وہاں سے  کچہری دورتھی یا اُس کو خوف تھا یا راستہ اندیشہ ناک تھا تو یہ تاخیر مضر نہیں یعنی گواہی قبول کرلی جائے  گی۔ اور اگر بلا عذر تاخیر کی تو گواہی مقبول نہ ہو گی مگر حد قذف میں اگر چہ بلاعذر تاخیر ہو گواہیی مقبول ہے  اور چوری  کی گواہی دی اور تمادی ہوچکی ہے  تو حد نہیں مگر چور سے  تاوان دلوائیں گے  (درمختار)

مسئلہ۲: 
اگر مجرم خود اقرار کرلے  تو اگر چہ تما دی ہوگئی ہو حد قائم ہوگی مگر شراب پینے  کا اقرار کرے  اور تمادی ہوتو حد نہیں (درمختار)

مسئلہ۳: 
شراب پینے  کے  بعد اتنا زمانہ گزرا کہ منہ سے  بُو اُڑگئی تو تمادی ہوگئی اور اس کے  علاوہ اوروں میں تمادی جب ہوگی کہ ایک مہینہ کا زمانہ گزر جائے  (تنویر)

مسئلہ۴: 
تمادی عارض ہونے  کے  بعد چارگواہوں نے  زنا کی شہادت دی تو نہ زانی پر حد ہے  نہ گواہوں پر (ردالمحتار)

مسئلہ۵:
گواہی دی کہ اس نے  فلاں عورت کے  ساتھ زنا کیا ہے  اوروہ عورت کہیں چلی گئی ہے  تو مرد پر حد قائم کرینگے ۔ یونہی اگر زانی خود اقرار کرتا ہے  اور یہ کہتا ہے  کہ مجھے  معلوم نہیں وہ کون عورت تھی تو حد قائم کی جائے  گی۔ اور اگر گواہوں نے  کہا معلوم نہیں وہ کون عورت تھی تو نہیں ۔ اوراگر گواہوں نے  بیان کیا کہ اس نے  چوری کی مگر جس کی چوری کی وہ غائب ہے  تو حد نہیں (درمختار)

مسئلہ۶: 
چارہ گواہوں نے  شہادت دی کہ فلاں عورت کے  ساتھ اس نے  زنا کیا ہے  مگر دونے  ایک شہر کا نام لیا کہ فلاں شہر میں اور دو نے  دوسرے  شہر کا نام لیا۔ یا دو کہتے  ہیں کہ اس نے  جبراً زنا کیا ہے  اوردو کہتے  کہ عورت راضی تھی۔ یا دونے  کہا کہ فلاں مکان میں اوردو نے  دوسرا مکان بتایا۔ یا دو نے  کہا مکان کے  نیچے  والے  درجہ میں زنا کیا اور دوکہتے  ہیں بالاخانہ پر۔ یا دو نے  کہا جمعہ کے  دن زنا کیا اور دوہفتہ کا دن بتاتے  ہیں ۔ یا دو نے  صبح کا وقت بتایا اور دونے  شام کا۔ یا دو ایک عورت کو کہتے  اور اوردو دوسری عورت کے  ساتھ زنا ہونا بیان کرتے  ہیں ۔ یا چاروں ایک شہر کا نام لیتے  ہیں اورچار دوسرے  دوسرے  شہر میں زنا ہونا بیان کرتے  ہیں ۔ اورجو دن تاریخ وقت اُن چاروں نے  بیان کیا وہی دوسرے  چاربھی بیان کرتے  ہیں تو ان سب صورتوں میں حد نہیں نہ ان پر نہ گواہوں پر (عالمگیری)

مسئلہ۷: 
مردو عورت کے  کپڑوں میں گواہوں نے  اختلاف کیا کوئی کہتا ہے  فلاں کپڑا پہنے  ہوئے  تھا اور کوئی دوسرے  کپڑے  کا نام لیتا ہے ۔ یا کپڑوں کے  رنگ میں اختلاف کیا۔ یا عورت کو کوئی دبلی بتاتا ہے  کوئی موٹی یا کوئی لمبی کہتاہے  اور کوئی ٹھنگنی تو اس اختلاف کا اعتبار نہیں یعنی حد قائم ہوگی (عالمگیری)

مسئلہ۸: 
چارگواہوں نے  شہادت دی کہ اس نے  فلاں دن تاریخ وقت میں فلاں شہر میں فلاں عورت سے  زنا کیا ور چار کہتے  ہیں کہ اُسی دن تاریخ وقت میں اس نے  فلاں شخص کو (دوسرے  شہر کا نام لیکر) فلاں شہر میں قتل کیاتو نہ زنا کی حد قائم ہوگی نہ قصاص۔ یہ اس وقت ہے  کہ دونوں شہادتیں ایک ساتھ گزریں اور گر ایک شہادت گزری اور حاکم نے  اس کے  مطابق حکم دیااب دوسری گزری تو دوسری باطل ہے  (عالمگیری)

مسئلہ۹: 
چار گواہوں نے  زنا کی شہادت دی تھی اور ان میں ایک شخص غلام یا اندھا یا نابالغ یا مجنون ہے  یا اُس پر تہمت زنا کی حد قائم ہوئی ہے  یا کافر ہے  تو اس شخص پر حد نہیں مگر گواہوں پر تہمت زنا کی حد قائم ہوگی۔ اور اگر ان کی شہادت کے  بنا پر حدقائم کی گئی بعد کو معلوم ہوا کہ ان میں کوئی غلام یا محدود فی القذف وغیرہ ہے  جب بھی گواہوں پر حد قائم کی جائے  گی اور اُس شخص پر جو کوڑے  مارنے  سے  چوٹ آئی بلکہ مر بھی گیا اس کا کچھ معاوضہ نہیں ۔ اور اگر رجم کیا بعد کو معلوم ہوا کہ گواہوں میں کوئی شخص ناقابل شہادت تھا تو بیت المال سے  دیت دینگے  (درمختار ، بحر)

مسئلہ ۱۰: 
رجم کے  بعد ایک گواہ نے  رجوع کی تو صرف اسی پر حدِ قذف جاری کرینگے  اور اسے  چوتھائی دیت دینی ہوگی اور رجم سے  پہلے  رجوع کی تو سب پر حدِ قذف قائم ہوگی۔ اور اگر پانچ گواہ تھے  اوررجم کے  بعد ایک نے  رجوع کی تو  اس پر کچھ نہیں اوراُن چار باقیوں میں ایک نے  اوررجوع کی تو ان دونوں پر حدِ قذف ہے  اور چوتھائی دیت دونوں ملکر دیں اگر پھر ایک نے  رجوع کی تو اس اکیلے  پر پوری چوتھائی دیت ہے  اورگر سب رجوع کرجائیں تو دیت کے  پانچ حصے  کریں ہر ایک ایک حصہ دے  (بحر ) 

مسئلہ۱۱:
جس شخص نے  گواہوں کا تزکیہ کیا وہ اگر رجوع کرجائے  یعنی کہے  میں قصدا جھوٹ بولا تھا واقع میں گواہ قابل شہادت نہ تھے  تو مرجوم کی دیت اُسے  دینی پڑے  گی اوراگر وہ اپنے  قول پر اڑا ہے  یعنی کہتا ہے  کہ گواہ قابل شہادت ہیں مگر واقع میں قابل شہادت نہیں تو بیت المال سے  دیت دیجائے  گی اورگواہوں پر نہ دیت ہے  نہ حد قذف (درمختار)

مسئلہ۱۲: 
گواہوں کا تزکیہ ہوا اور رجم کردیا گیا بعد کومعلوم ہوا کہ قابل شہادت نہ تھے  تو بیت المال سے  دیت دیجائے  (درمختار)

مسئلہ۱۳: 
گواہوں نے  بیان کیا کہ ہم نے  قصداً اُس طرف نظر کی تھی تو اس کی وجہ سے  فاسق نہ ہونگے  اورگواہی مقبول ہے  کہ اگرچہ دوسرے  کی شرمگاہ کی طرف دیکھنا حرام ہے  مگر بضرورت جائز ہے  لہذابغرض ادائے  شہادت جائز ہے  جیسے  دائی اورختنہ کرنے  والے  اورعمل دینے  والے  اور طبیب کو بوقت ضرورت اجازت ہے ۔ اور اگر گواہوں نے  بیان کیا کہ ہم نے  مزہ لینے  کے  لئے  نظر کی تھی تو فاسق ہوگئے  اور گواہی قابل قبول نہیں (درمختار،  بحر)

مسئلہ۱۴: 
مرد اپنے  محصن ہونے  سے  انکار کرے  تو دومرد یا ایک مرد اوردوعورتوں کی شہادت سے  احصان ثابت ہوگا یا اُس کے  بچہ پیدا ہوچکا ہے  جب بھی محصن ہے  اور اگر خلوت ہوچکی ہے  اور مرد کہتا ہے  کہ میں نے  زوجہ سے  وطی کی ہے  مگر عورت انکار کرتی ہے  تو مرد محصن ہے  اورعورت نہیں (درمختار)

شراب پینے  کی حد کا بیان


یٰاَیُّھَا الَّذِیْنَ اٰٰمَنُوْا اِنَّمَا الْخَمْرُ وَ الْمَیْسِرُ  وَ الْاَنْصَابُ وَالْاَزْلَامُ رِجْسُ ٗ مِّنْ عَمَلِ الشَّیْطٰنِ فَاجْتَنِبُوْہُ لَعَلَّکُمْ تُفْلِحُوْنَ o اِنَّمَا یُرِیْدُ الشَّیْطٰنُ اَنْ یُّوْقِعَ بَیْنَکُمُ الْعَدَاوَۃَ وَالْبَغْضَائَ فِیْ الْخَمْرِ وَ الْمَیْسِرِ وَ یَصُدَّکُمْ عَنْ ذِکْرِ اللّٰہِ وَعَنِ الصَّلٰوۃِ  ج  فَھَلْ اَنْتُمْ مُنْتَھُوْنَ oوَاَطِیْعُوْ ا اللّٰہَ وَاَ طِیْعُو الرَّسُوْلَ وَاحْذَرُوْا  ج فَاِنْ تَوَ لَّیْتُمْ فَاعْلَمُوْ ا اَنَّمَا عَلیٰ رَسُوْلِنَا الْبَلٰغُ الْمُبِیْنُ o 


(اے  ایمان والو! اور جوا اور بت اورتیروں سے  فال نکلنا یہ سب ناپاکی ہیں شیطان کے  کاموں سے  ہیں ان سے  بچو تاکہ فلاح پاؤ۔ شیطان تو یہی چاہتا ہے  کہ شراب اورجوے  کی وجہ سے  تمھارے  اندر عداوت اوربغض ڈالدے  اورتم کو اﷲ کی یاد اورنماز سے  روک دے  تو کیا تم ہو باز آنے  والے ۔ اور اطاعت کرو اﷲ کی اور رسول کی اطاعت کرو اور پرہیز کرو اور اگر تم اعراض کروگے  تو جان لو کہ ہمارے  رسول پر صرف صاف طور پہنچادینا ہے )


شراب پینا حرام ہے  اور اس کی وجہ سے  بہت سے  گناہ پیدا ہوتے  ہیں لہذا اگر اس کو معاصی اوربے  حیائیوں کی اصل کہا جائے  تو بجا ہے  احادیث میں اس کے   پینے  پر نہایت سخت وعیدیں آئی ہیں چند احادیث ذکر کی جاتی ہیں :۔ 

احادیث

حدیث۱: 
ترمذی و ابوداؤد و ابن ماجہ جابر رضی اﷲ تعالیٰ  سے  راوی کہ حضور ﷺ نے  فرمایا جو چیز زیادہ مقدار میں نشہ لائے  وہ تھوڑی بھی حرام ہے ۔ 
حدیث۲: 
ابوداؤد ام سلمہ رضی اﷲ تعالیٰ عنہا سے  راوی کہ حضور نے  مسکر اور مفتر (یعنی اعضا کو سست کرنے  والی۔ حواس کو کند کرنے  والی مثلاً افیون) سے  منع فرمایا۔ 
حدیث۳: 
بخاری و مسلم و ابوداؤد ترمذی و نسائی و بیہقی ابن عمر رضی اﷲ تعالیٰ عنہما سے  راوی کہ رسول اﷲ ﷺ نے  فرمایا ہر نشہ والی چیز خمر ہے  (یعنی خمر کے  حکم میں ہے  ) اورہر نشہ والی چیز حرام ہے  اور جو شخص دُنیا میں شراب پئیے  اوراُس کی مداومت کرتا ہوا مرے  اور توبہ نہ کرے  وہ آخرت کی شراب نہیں پیئے  گا۔ 
حدیث۴ :
صحیح مسلم میں جابر رضی اﷲ تعالیٰ عنہ سے  مروی کہ حضور ﷺ نے  ارشاد فرمایا : ہر نشہ والی چیز حرام ہے  بیشک اﷲ تعالیٰ نے  عہد کیاہے  کہ جو شخص نشہ پیئے  گا اُسے  طنیۃ الخبال سے  پلائیگا لوگوں نے  عرض کی طنیۃ الخبال کیا چیز ہے  فرمایا کہ جہنمیوں کا پسینہ یااُن کا عصارہ (نچوڑ)۔ 
حدیث ۵: 
صحیح مسلم میں ہے  کہ طارق بن سوید رضی اﷲ تعالیٰ عنہ نے  شراب کے  متعلق سوال کیا حضور ﷺ نے  منع فرمایاانھوں عرض کی ہم تو اسے  دوا کے  لئے  بناتے  ہیں فرمایا یہ دوا نہیں ہے  یہ تو خود بیماری ہے ۔ 
حدیث ۶: 
ترمذی نے  عبداﷲ بن عمر اور نسائی و ابن ماجہ و دارمی نے  عبدا للہ بن عمر و رضی اﷲ تعالیٰ عنہم سے  روایت کی کہ رسول اﷲ ﷺ نے  فرمایا جو شخص شراب پیئے  گا اُس کی چالیس روز کی نماز قبول نہ ہوگی اور پھر اگر توبہ کرے  تو اﷲ اُ س کی توبہ قبول فرمائیگا پھر اگر پیئے  تو چالیس روز کی نماز قبول نہ ہوگی اس کے  بعد توبہ کرے  تو قبول ہے  پھر اگر پیئے  تو چالیس روز کی نماز قبول نہ ہوگی اس کے  بعد توبہ کرے  تو اﷲ قبول فرمائیگا پھر اگر چوتھی مرتبہ  پیئے  تو چالیس روز کی نماز قبول نہ ہوگی اب اگر توبہ کرے  تو اﷲ اُس کی توبہ قبول نہیں فرمائیگا اورنہر خبال سے  اُسے  پلائیگا۔ 
حدیث۷: 
ابوداؤد نے  ویلم حمیری رضی اﷲ تعالیٰ عنہ سے  روایت کی کہتے  ہیں میں نے  عرض کی یارسول اﷲ ہم سرد ملک کے  رہنے  والے  ہیں اورسخت سخت کام کرتے  ہیں اور ہم گیہوں کی شراب بناتے  ہیں جس کی وجہ سے  ہمیں کام کرنے  کی قوت حاصل ہوتی ہے  اور سردی کا اثر نہیں ہوتا ارشاد فرمایا کیا اُس میں نشہ ہوتا ہے  عرض کی ہاں ۔ فرمایا تو اس سے  پرہیز کرو میں عرض کی لوگ اسے  نہیں چھوڑینگے  فرمایا اگر نہ چھوڑیں تو اُن سے  قتال کرو۔ 
حدیث ۸: 
دارمی نے  عبداﷲ بن عمرو رضی اﷲ تعالیٰ عنہما سے  روایت کی کہ حضور ﷺ نے  فرمایا والدین کی نافرمانی کرنے  والا اورجوا کھیلنے  والا اور احسان جتانے  والا اور شراب کی مداومت کرنے  والا جنت میں داخل نہ ہوگا۔ 
حدیث ۹: 
امام احمد نے  ابوامامہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا کہ اﷲ تعالیٰ فرماتا ہے  قسم ہے  میری عزت کی میرا جو بندہ شراب کی ایک گھونٹ بھی پئیے  گا میں اسکو اُتنی ہی پیب پلاؤں گا اور جو بندہ میرے  خوف سے  اُسے  چھوڑے  گامیں اس کو حوض قدس سے  پلاؤں گا۔ 
حدیث۱۰: 
امام احمد و نسائی  و بزار و حاکم ابن عمر رضی اﷲ تعالیٰ عنہما سے  روایت کرتے  ہیں کہ حضور نے  فرمایا تین شخصوں پر اﷲ نے  جنت حرام کردی شراب کی مداومت کرنے  والا اور والدین کی نافرمانی کرنے  والا اوردیوث جو اپنے  اہل میں بے  حیائی کی بات دیکھے  اورمنع نہ کرے ۔ 
حدیث۱۱: 
امام احمد و ابویعلیٰ و ابن احبان و حاکم نے  ابو موسیٰ اشعری رضی اﷲ تعالیٰ عنہ سے  روایت کی کہ حضور نے  فرمایا تین شخص جنت میں داخل نہ ہونگے  شراب کی مداومت کرنے  والا اور قاطع رحم اورجادو کی تصدیق کرنے  والا۔ 
حدیث۱۲: 
امام احمد نے  ابن عباس سے  اور ابن ماجہ نے  ابوہریرہ رضی اﷲ تعالیٰ عنہم سے  روایت کی کہ حضور نے  فرمایا شراب کی مداومت کرنے  والا مرے  گا تو خدا اسے  ایسے  ملے  گا جیسا بت پرست۔ 
حدیث ۱۳:
 ترمذی وابن ماجہ نے  انس رضی اﷲ تعالیٰ عنہ سے  روایت کی کہ رسول اﷲ ﷺ نے  شراب کے  بارے  میں دس۱۰ شخصوں پرلعنت کی (۱) بنانے  والا (۲) بنوانے  والا اور(۳)پینے  والا اور(۴)اُٹھانے  والااور(۵)جس کے  پاس اُٹھاکر لائی گئی اور (۶)پلانے  والا اور(۷) بیچنے  والا اور(۸)اس کے  دام کھانے  والااور(۹)خرید نے  والااور(۱۰)جس کے  لئے  خریدی گئی۔ 
حدیث۱۴: 
طبرانی ابن عباس رضی اﷲ تعالیٰ عنہما سے  راوی کہ حضور ﷺ نے  فرمایا جو شخص اﷲ اور قیامت کے  دن پر ایمان لاتا ہے  وہ شراب نہ پئیے  اور جو شخص اﷲ اور قیامت کے  دن پر ایمان لاتا ہے  وہ ایسے  دسترخوان پر نہ بیٹھے  جس پر شراب پی جاتی ہے ۔ 
حدیث۱۵: 
حاکم نے  ابن عباس رضی اﷲ تعالیٰ عنہما سے  روایت کی کہ حضور ﷺ نے  فرمایا شراب سے  بچو کہ وہ ہر برائی کی کنجی ہے ۔ 
حدیث۱۶: 
ابن ماجہ و بیہقی ابودرداء رضی اﷲ تعالیٰ عنہ سے  راوی کہتے  ہیں مجھے  میرے  خلیل ﷺ نے  وصیت فرمائی کہ خدا کے  ساتھ شرک نہ کرنااگرچہ ٹکڑے  کردئیے  جاؤ اگرچہ جلادیئے  جاؤ اور نماز فرض کو قصداً ترک نہ کرنا کہ جوشخص اسے  قصداً چھوڑے  اُس سے  ذمہ بری ہے  اورشراب نہ پینا کہ وہ ہر برائی کی کنجی ہے ۔ 
حدیث۱۷: 
ابن حبان و بیہقی حضرت عثمان رضی اﷲ تعالیٰ عنہ سے  راوی کہ فرماتے  ہیں ام الخبائث (شراب) سے  بچو کہ گزشتہ زمانہ میں ایک شخص عابد تھا اورلوگوں سے  الگ رہتا تھا ایک عورت اُس پر فریفتہ ہوگئی اس نے  اُس کے  پاس ایک خادمہ کو بھیجا کہ گواہی کے  لئے  اُسے  بُلا کر وہ بُلا کر لائی جب مکان کے  دروازوں میں داخل ہوتا گیا خادمہ بند کرتی گئی جب اندر کے  مکان میں پہنچا دیکھا کہ ایک خوبصورت عورت بیٹھی ہے  اور اس کے  پاس ایک لڑکا ہے  اورایک برتن میں شراب ہے  اس عورت نے  کہا میں نے  تجھے  گواہی کے  لئے  نہیں بلایا ہے  بلکہ اس لئے  بلایا ہے  کہ یا  اس لڑکے  کو قتل کر یا مجھ سے  زنا کر یا شراب کا ایک پیالہ پی اگر تو ان باتوں سے  انکار کرتاہے  تو شور کروں گی  اور تجھے  رسوا کردونگی جب اُس نے  دیکھا کہ مجھے  ناچار کچھ کرنا ہی پڑیگا کہا ایک پیالہ شراب کا مجھے  پلادے  جب ایک پیالہ پی چکا تو کہنے  لگا اور دے  جب خوب پی چکا تو زنا بھی کیا اور لڑکے   کو قتل بھی کیا لہذا شراب سے  بچو خدا کی قسم ایمان اورشراب کی مداومت مرد کے  سینہ میں جمع نہیں ہوتے  قریب ہے  کہ اُن میں کا ایک دوسرے  کو نکال دے ۔ 
حدیث ۱۸:
 ابن ماجہ و ابن حبان ابو مالک اشعری رضی اﷲ تعالیٰ عنہ سے  راوی کہ حضور ﷺ افرماتے  ہیں کہ میری امت میں کچھ لوگ شراب پیئں گے  اور اُس کے  نام بد ل کر کچھ اوررکھیں گے  اوراُن کے  سروں پر باجے  بجائے  جائیں گے  اور گانے  والیاں گائیں گی یہ لوگ زمین میں دھنسا دیے  جائیں گے  اور ان میں کچھ لوگ بندر اور سوئر بنادئیے  جائیں گے ۔ 
حدیث۱۹: 
ترمذی و ابوداؤدنے  معاویہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جو شراب پیئے  گا اُسے  کوڑے  مارو اور اگر چوتھی مرتبہ پھر پئیے  تو اسے  قتل کر ڈالو۔ اور یہ حدیث جابر رضی اﷲ تعالیٰ عنہ سے  بھی مروی ہے  وہ کہتے  ہیں کہ چوتھی بارحضور کی خدمت میں شراب خوارلایا گیا اُسے  کوڑے  مارے  اورقتل نہ کیا یعنی قتل کرنا منسوخ ہے ۔ 
حدیث۲۰: 
بخاری و مسلم انس رضی اﷲ تعالیٰ عنہ سے  راوی کہ رسول اﷲ ﷺ نے  شراب کے  متعلق شاخوں اورجوتیوں سے  مارنے  کا حکم دیا۔ 
حدیث۲۱: 
صحیح بخاری میں سائب بن یزید رضی اﷲ تعالیٰ عنہما سے  مروی کہتے  ہیں کہ حضور ﷺ کے  زمانے  میں  اورحضرت ابوبکر کے  زمانۂ خلافت میں اور حضرت عمر کے  ابتدائی زمانہ خلافت میں شرابی لایا جاتا ہم اپنے  ہاتھوں اور جوتوں اور چادروں سے  اُسے  مارتے  پھر حضرت عمر نے  چالیس کوڑے  کا حکم دیا پھر جب لوگوں میں سرکشی ہوگئی تو اَسی (۸۰) کوڑے  کاحکم دیا۔ 
حدیث۲۲: 
امام مالک نے  ثوربن زید رضی اﷲ تعالیٰ عنہ سے  روایت کی کہ حضرت عمر رضی اﷲ تعالیٰ نے  حد خمر کے  متعلق صحابہ سے  مشورہ کیا حضرت علی رضی اﷲ تعالیٰ عنہ نے  فرمایا کہ میری رائے  یہ ہے  کہ اسے  اَسی( ۸۰)  کوڑے  مارے  جائیں کیونکہ جب پئیے  گا نشہ ہوگا اورجب نشہ ہوگا بیہودہ بکے  گا اور جب بیہودہ بکے  گا افتراکرے  گا لہٰذا حضرت عمر رضی اﷲ عنہ نے  اَسی (۸۰) کوڑوں کا حکم دیا۔ 
احکام فقہیّہ

 مسئلہ۱: 
مسلمان عاقل بالغ ناطق غیر مضطر بلا اکراہ شرعی خمر کا ایک قطرہ بھی پیے  تو اُس پر حد قائم کی جائیگی جبکہ اُسے  اس کا حرام ہونا معلوم ہو۔ کافر یامجنون یا نابالغ یا گونگے  نے  پی تو حد نہیں ۔ یونہی اگر پیاس سے  مرا جاتا تھا اور پانی نہ تھا کہ پی کر جان بچاتا اور اتنی پی کہ جان بچ جائے  تو حد نہیں ۔ اور اگر ضرورت سے  زیادہ پی تو حدہے ۔ یونہی اگر کسی نے  شراب پینے  پرمجبور کیا یعنی اکراہ شرعی پایا گیا تو حد نہیں ۔ شراب کی حرمت کوجانتا ہو اس کی دو صورتیں ہیں ایک یہ کہ واقع میں اُسے  معلوم ہوکہ یہ حرام ہے  دوسرے  یہ کہ دارالاسلام میں رہتا ہوتو اگرچہ نہ جانتا ہوحکم یہی دیا جائیگا کہ اسے  معلوم ہے  کیونکہ دارالاسلام میں جہل عذر نہیں لہذا اگر کوئی حربی دارالحرب سے  آکر مشرف باسلام ہوا اورشراب پی اور کہتا ہے  مجھے  معلوم نہ تھا کہ یہ حرام ہے  تو حد نہیں (درمختار)

مسئلہ۲: 
شراب پی اورکہتا ہے  میں نے  دودھ یا شربت اسے  تصور کیاتھا یاکہتا ہے  کہ مجھے  معلوم نہ تھا کہ یہ شراب ہے  تو حد ہے  اور اگر کہتا ہے  میں نے  اسے  نبیذ سمجھا تھا تو حد نہیں (بحر)

مسئلہ۳:
انگور کا کچا پانی جب خود جوش کھانے  لگے  اوراُس میں جھاگ پیدا ہوجائے  اُسے  خمر کہتے  ہیں ۔ اسکے  ساتھ پانی ملادیا ہو اور پانی کم ہو جب بھی خالص کے  حکم میں ہے  کہ ایک قطرہ پینے  پر بھی حد قائم ہوگی اور پانی زیادہ ہے  تو جب تک نشہ نہ ہو حد نہیں ۔ ۔ اور اگر انگور کا پانی پکالیا گیا تو جب تک اسکے  پینے  سے  نشہ نہ ہو حد نہیں ۔ اور اگر خمر کا عرق کھینچا تو اس عرق کا بھی وہی حکم ہے  کہ ایک قطرہ پر بھی حد ہے  (ردالمحتار)

مسئلہ۴: 
خمر کے  علاوہ اور شرابیں پینے  سے  حد اُس وقت ہے  کہ نشہ آجائے  (درمختار)

مسئلہ۵: 
شراب پی کر حرم میں داخل ہوا تو حد ہے  مگر جبکہ حرم میں پناہ لی تو حد نہیں اور حرم میں پی تو حد ہے  دارالحرب میں پینے  سے  بھی حد نہیں (ردالمحتار)

مسئلہ۶: 
نشہ کی حالت میں حد قائم نہ کریں بلکہ نشہ جاتے  رہنے  کے  بعد قائم کریں اور نشہ کی حالت میں قائم کردی تو نشہ جانے  کے  بعد پھر اعادہ کریں (درمختار) 

مسئلہ۷: 
شراب خوار پکڑا گیا اور اس کے  منہ میں ہنوز بُو موجود ہے  اگرچہ افاقہ ہو گیا ہو یا نشہ کی حالت میں لایا گیا اور  گواہوں سے  شراب پینا ثابت ہو گیا تو حد ہے ۔ اور اگر جس وقت انھوں نے  پکڑا تھا اس وقت نشہ تھا اور بو تھی مگر عدالت دور ہے  وہاں تک لاتے  لاتے  نشہ اور بو جاتی رہی تو حد ہے  جبکہ گواہ بیان کریں کہ ہم نے  جب پکڑا تھا اس وقت نشہ تھا اور بو تھی (عالمگیری) 

مسئلہ۸: 
نشہ والا اگر ہوش آنے  کے  بعد شراب پینے  کا خود اقرار کرے  اور ہنوز بو موجود ہے  تو حد ہے  اور بو جاتی رہنے  کے  بعد اقرار کیا تو حد نہیں (عالمگیری ) 

مسئلہ۹: 
نشہ یہ ہے  کہ بات چیت صاف نہ کر سکے  اور کلام کا اکثر حصہ ہذیان ہو اگرچہ کچھ باتیں ٹھیک بھی ہوں (عالمگیری ْ درمختار) 

مسئلہ۱۰: 
شراب پینے  کا ثبوت فقط منہ میں شراب کی سی بدبو آنے  بلکہ قے  میں شراب نکلنے  سے  بھی نہ ہو گا یعنی فقط اتنی بات سے  کہ بُو پائی گئی یا شراب کی قے  کی حد قائم نہ کرینگے  کہ ہوسکتا ہے  حالت اضطراریا اکراہ میں پی ہو مگر بو یا نشہ کی صورت میں تعزیر کرینگے  جبکہ ثبوت نہ ہو۔ اور اس کا ثبوت دومردوں کی گواہی سے  ہوگا۔ اور ایک مرد اور دو عورتوں نے  شہادت دی تو حد قائم کرنے  کے  لئے  یہ ثبوت نہ ہوا (درمختار ، ردالمحتار)

مسئلہ۱۱: 
قاضی کے  سامنے  جب گواہوں نے  کسی شخص کے  شراب پینے  کی شہادت دی تو قاضی اُن سے  چند سوال کرے  گا۔ خمرکس کو کہتے  ہیں ۔ اس نے  کس طرح پی اپنی خواہش سے  یا اکراہ کی حالت۔ میں کب پی۔ اور کہاں پی کیونکہ تمادی کی صورت میں یا دارلحرب میں پینے  سے  حدنہیں ۔ جب گواہ ان امور کے  جواب دے  لیں تو وہ شخص جس کے  اوپر یہ شہادت گزری روک لیا جائے  اورگواہوں کی عدالت کے  متعلق سوال کرے  اگر ان کا عادل ہونا ثابت ہوجائے  توحد کا حکم دیا جائے ۔ گواہوں کا بظاہر عادل ہونا کافی نہیں جب تک اس کی تحقیق نہ ہولے  (درمختار)

مسئلہ۱۲: 
گواہوں نے  جب بیان کیا س نے  شراب پی اور کسی نے  مجبور نہ کیا تھا تو اس کا یہ کہنا کہ مجھے  مجبور کیا گیا سُنا نہ جائیگا (بحر)

مسئلہ۱۳: 
گواہوں میں اگر باہم اختلاف ہوا ایک صبح کا وقت بتاتا ہے  دوسرا شام کا یا ایک نے  کہا شراب پی دوسرا کہتا ہے  شراب کی قے  کی یا ایک پینے  کی گواہی دیتا ہے  اوردوسرا اس کی کہ میرے  سامنے  اقرار کیاہے  تو ثبوت نہ ہوا اورحد قائم نہ ہوگی (درمختار) مگر ان سب صورتوں میں سزا دینگے ۔ 
مسئلہ۱۴:
اگر خود اقرار کرتا ہو تو ایک بار اقرار کافی ہے  حد قائم کردیں گے  جبکہ اقرار ہوش میں کرتا ہو توایک بار اقرار کافی ہے  حد قائم کردیں گے  جبکہ اقرار ہوش میں کرتا ہو اور نشہ میں اقرار کیا تو کافی نہیں (درمختار)

مسئلہ۱۵: 
کسی فاسق کے  گھر میں شراب پائی گئی یا چند شخص اکٹھے  ہیں اور وہاں شراب بھی رکھی ہے  اور اُن کی مجلس اُس قسم کی ہے  جیسے  شراب پینے  والے  شراب پینے  بیٹھا کرتے  ہیں اگرچہ  اُنھیں پیتے  ہوئے  کسی نے  نہیں دیکھا تو ان پر حد نہیں مگر سب کو سزا دیجائے  (ردالمحتار)

مسئلہ۱۶:
اس کی حدمیں اَسی(۸۰) کوڑے  مارے  جائیں گے  اور غلام کو چالیس (۴۰) اور بدن کے  متفرق حصوں میں ماریں گے  جس طرح حد زنا میں بیان ہوا (درمختار)

مسئلہ۱۷: 
نشہ کی حالت میں تمام وہ احکام جاری ہوں گے  جو ہوش میں ہوتے  ہیں مثلاً اپنی زوجہ کو طلاق دیدی تو طلاق ہوگئی یا اپنا کوئی مال بیچ ڈالا تو بیع ہوگئی۔ صرف چند باتوں میں اس کے  احکام علیحدہ ہیں ۔ (۱) اگر کوئی کلمہ کفر بکا تواُسے  مرتد کا حکم نہ دیں گے  یعنی اُس کی عورت بائن نہ ہوگی رہا یہ کہ عند اﷲ بھی کافر ہوگا یا نہیں اگر قصداً کفر بکا ہے  تو عنداﷲ کافر ورنہ نہیں ۔ (۲)جو حدود خالص حق اﷲ ہیں اُن کا اقرار کیا تو اقرار صحیح نہیں اسی وجہ سے  اگر شراب پینے  کا نشہ کی حالت میں اقرار کیا تو حد نہیں ۔ (۳) اپنی شہادت پر دوسرے  کو گواہ نہیں بناسکتا۔ (۴) اپنے  چھوٹے  بچہ کا مہرمثل سے  زیادہ پر نکاح نہیں کرسکتا۔ (۵) اپنی نابالغہ لڑکی کا مہر مثل سے  کم پر نکاح نہیں کرسکتا۔ (۶) کسی نے  ہوش کے  وقت اسے  وکیل کیاتھا کہ تو میری عورت کو طلاق دیدے  اورنشہ میں اس کی عورت کو طلاق دی تو طلاق نہ ہوئی (درمختار ردالمحتار)

مسئلہ۱۸:
بھنگ اورافیون پینے  سے  نشہ ہوتو حد قائم نہ کرینگے  مگر سزا دی جائے  اور ان سے  نشہ کی حالت میں طلاق دی تو ہوجائے  گی جبکہ نشہ کے  لئے  استعمال کی ہو اور اگر علاج کے  طور پر استعمال کی ہوتو نہیں (ردالمحتار)

مسئلہ۱۹: 
حد ماری جارہی تھی اور بھاگ گیا پھر پکڑ کر لایا گیا اگر تمادی آگئی ہے  تو چھوڑدیں گے  ورنہ بقیہ پوری کریں ۔ اور اگر دوبارہ پھر پی اورحد قائم کرنے  کے  بعد ہے  تو دوسری مرتبہ پھر حد قائم کریں اور اگر پہلے  بالکل نہیں ماری گئی یا کچھ کوڑے  مارتھے  کچھ باقی تھے  تو اب دووسری بار کے  لئے  حد ماریں پہلی اسی میں متداخل ہوگئی (درمختار ردالمحتار)

حد قذف بیان


اﷲ عزوجل فرماتاہے :۔ 

وَالَّذِیْنَ یُؤْذُوْنَ الْمُوْمِنِیْنَ وَالْمُؤْمِنٰتِ بِغَیْرِ مَاکْتَسَبُوْا فَقَدِ احْتَمَلُوْا بُھْتَاناً وَّ اِثْماًمُّبِیْناً 


(اور جو لوگ مسلمان مرد اور عورتوں کو ناکردہ باتوں سے  ایذا دیتے  ہیں اُنھوں نے  بہتان اورکھلا ہو گناہ اُٹھایا)

ٍٍ
 اورفرماتا ہے  :۔ 

وَالَّذِیْنَ یَرْمُوْنَ الْمُحْصِنٰتِ ثُمَّ لَمْ یَأتوْا بِاَرْبَعَۃٍ شُھَدَائَ فَاجْلِدُوْ ھُمْ ثَمٰنِیْنَ جَلْدَۃً وَّلَا تَقْبلُوْا لَھُمْ شَھَادَۃً اَبَداً  o وَاُولٰئِکَ ھُمُ الْفٰسِقُوْنَ  o  اِلَّا الَّذیْنَ تَابُوْا مِنْم بَعْدِ ذٰلِکَ وَ اصْلَحُوْا فَاِنَّ اللّٰہَ غَفُوْرُ ٗ  رَّحِیْم ُ ٗ  o 


(اور جو لوگ پارسا عورتوں کو تہمت لگاتے  ہیں پھر چارگواہ نہ لائیں اُن کو اسی کوڑے  مارو اور اُن کی گواہی کبھی قبول نہ کرو اور وہ لوگ فاسق ہیں مگر وہ کہ اس کے  بعد توبہ کریں اور اپنی حالت درست کرلیں تو بیشک اﷲ بخشنے  والا مہربان ہے  )


احادیث

حدیث  ۱:
صحیح مسلم شریف میں  ابوہریرہ رضی اﷲ تعالیٰ عنہ سے  مروی کہ حضور اقدس ﷺ نے  فرمایا جو شخص اپنے  مملوک پر زنا کی تہمت لگائے  قیامت کے  دن اُس پر حد لگائی جائے  گی مگر جبکہ واقع میں وہ غلام ویسا ہی ہے  جیسا اُس نے  کہا۔ 
حدیث ۲ :
عبدالرزاق عکرمہ سے  روایت کرتے  ہیں وہ کہتے  ہیں ایک عورت نے  اپنی باندی کو زانیہ کہا عبداﷲ بن عمر رضی اﷲ تعالیٰ عنہما نے  فرمایا تو نے  زنا کرتے  دیکھا ہے  اُس نے  کہا نہیں ۔ فرمایا قسم ہے  اُس کی جس کے  قبضہ میں جان ہے  قیامت کے  دن اس کی وجہ سے  لوہے  کے  اَسی (۸۰) کوڑے  تجھے  مارے  جائیں گے ۔ 

مسائلِ فقہیّہ

مسئلہ۱: 
کسی کو زنا کی تہمت لگانے  کو قذف کہتے  ہیں اوریہ کبیرہ گناہ ہے ۔ یونہی لواطت کی تہمت بھی کبیرہ گناہ ہے  مگر لواطت کی تہمت لگائی تو حد نہیں بلکہ تعزیر ہے  اور زنا کی تہمت لگانے  والے  پر حد ہے ۔ حد قذف آزاد پر اَسی (۸۰) کوڑے  ہے  اور غلام پر چالیس (۴۰)۔ (درمختار ردالمحتار)

مسئلہ۲: 
زنا کے  علاوہ اورکسی گناہ کے  اتہام کو قذف نہ کہیں گے  نہ اس پر حدہے  البتہ بعض صورتوں میں تعزیر ہے  جس کا بیان ان شاء اﷲ تعالیٰ آئے  گا (بحر)

مسئلہ۳: 
قذف کا ثبوت دومردوں کی گواہی سے  ہوگا یا اُس تہمت لگانے  والے  کے  اقرار سے ۔ اور اس جگہ عورتوں کی گواہی یا شہادۃ علی شہادۃ کافی نہیں بلکہ ایک قاضی نے  اگر دوسرے  قاضی کے  پاس لکھ بھیجا کہ میرے  نزدیک قذف کاثبوت ہوچکا ہے  اورکتاب القاضی کے  شرائط بھی پائے  جائیں جب بھی یہ دوسرا قاضی حد قذف قائم نہیں کرسکتا۔ یونہی اگر قذف سے  انکار کیا اور گواہوں سے  ثبوت نہ ہوا تو اس سے  حلف نہ لیں گے  اور اگر اُس پر حلف رکھا گیا اور اُس نے  قسم کھانے  سے  انکار کردیا تو حد قائم نہ کرینگے ۔ اور گواہوں میں باہم اختلاف ہوا ایک گواہ قذف کا کچھ وقت بتاتا ہے  اوردوسرا گواہ دوسرا وقت کہتا ہے  تو اختلاف معتبر نہیں یعنی حد جاری کرینگے ۔ اوراگر ایک نے  قذف کی شہادت دی اور دوسرے  نے  اقرار کی یا ایک کہتا ہے  مثلاً فارسی زبان میں تہمت لگائی اوردوسرا یہ بیان کرتا ہے  کہ اُردو میں تو حد نہیں (ردالمحتار)

مسئلہ۴:
جب اس قسم کا دعویٰ قاضی کے  یہاں ہوا اورگواہ ابھی نہیں لایا ہے  تو تین دن تک قاذف کو محبوس رکھیں گے   اوراس شخص سے  گواہوں کا مطالبہ ہوگا اگر تین دن کے  اندر گواہ لایا فبہا ورنہ اُسے  رہا کردینگے (درمختار)

مسئلہ۵:
 تہمت لگانے  والے  پر حد واجب ہونے  کے  لئے  چند شرطیں ہیں جس پر تہمت لگائی وہ (۱)مسلمان (۲) عاقل (۳)بالغ (۴) آزاد (۵)پارسا ہو اور (۶)تہمت لگانے  والے  کا نہ وہ لڑکا ہو نہ پوتا اور(۷)نہ گونگا ہو(۸) نہ خصی (۹) نہ اُس کا عضوتناسل جڑسے  کٹا ہو(۱۰) نہ اُس نے  نکاح فاسد کے  ساتھ وطی کی اور(۱۱)اگر عورت کو تہمت لگائی تو وہ ایسی نہ ہو جس سے  وطی نہ کی جاسکے  اور (۱۲) وقت حدتک وہ شخص محصن ہو لہٰذا معاذاﷲ قذف کے  بعد مرتد ہوگیا یا مجنون یا بوہرا ہوگیا یا وطی حرام کی یا گونگا ہوگیا تو حد نہیں (درمختار ، ردالمحتار، عالمگیری)

مسئلہ۶:
 جس عورت کو اس نے  تین طلاقیں یا طلاق بائن دی اور زمانۂ عدت میں اُس سے  وطی کی۔ یا کسی لونڈی سے  وطی کی پھر اس کے  خریدنے  یا اُس سے  نکاح کرنے  کا دعویٰ کیا۔ یا مشترک لونڈی تھی اس سے  وطی کی یاکسی عورت سے  جبراً زنا کیا یا غلطی سے  زوجہ کے  بدلے  دوسری عورت اس کے  یہاں رخصت کردی گئی اوراس نے  اس سے  وطی کی۔ یا زمانہ کفر میں زنا کیا تھا پھر مسلمان ہوا۔ یا حالت جنون میں زنا کیا۔ یا جو باندی اس پر ہمیشہ کے  لئے  حرام تھی اُس سے  وطی کی۔ یا جو باندی اس کے  باپ کی موطوہ تھی اُسے  اس نے  خریدا اور وطی کی۔ یا اُس کی ماں سے  اس نے  وطی کی تھی اب اس لڑکی کو خریدا اوروطی کی۔ ان سب صورتوں میں اگر کسی نے  اس شخص پر زنا کی تہمت لگائی تو اس پر حد نہیں (عالمگیری)

مسئلہ۷:
 حرہ اس کے  نکاح میں ہے  اسکے  ہوتے  ہوئے  باندی سے  نکاح کیا۔ یا ایسی دوعورتوں کو نکاح میں جمع کیا جن کا جمع کرنا حرام تھا جیسے  دوبہنیں یاپھوپھی بھتیجی اوروطی کی۔ یا اس کے  نکاح میں چار عورتیں موجود ہیں اور پانچویں سے  نکاح کرکے  جماع کیا۔ یا کسی عورت سے  نکاح کرکے  وطی کی بعد کو معلوم ہواکہ یہ عورت مصاہرت کی وجہ سے  اس پر حرام تھی۔ پھر کسی نے  زنا کی تہمت لگائی تو تہمت لگانے  والے  پر حد نہیں (عالمگیری)

مسئلہ۸:
 کسی عورت سے  بغیر گواہوں کے  نکاح کیا۔ یا شوہر والی عورت سے  جان بوجھ کر نکاح کیا۔ یا جان بوجھ کر عدّت کے  اندر یا اس عورت سے  نکاح کیا جس سے  نکاح حرام ہے  اور ان سب صورتوں میں وطی بھی کی تو تہمت لگانے  والے  پر حد نہیں (عالمگیری)

مسئلہ۹:
 جس عورت پر حد زنا قائم ہوچکی ہے  اُس کو کسی نے  تہمت لگائی۔ یا ایسی عورت پر تہمت لگائی جس میں زنا کی علامت موجود ہے  مثلاً میاں بی بی میں قاضی نے  لعان کرایا اور بچہ کا نسب باپ سے  منقطع کرکے  عورت کی طرف منسوب کردیا۔ یا عورت کے  بچہ ہے  جس کا باپ معلوم نہیں تو ان سب صورتوں میں تہمت لگانے  والے  پر حد نہیں ۔ اوراگر لعان بغیر بچہ کے  ہوا۔ یا بچہ موجود تھا مگر اُس کا نسب باپ سے  منقطع نہ کیا یا نسب بھی منقطع نہ کیا یا نسب بھی منقطع کردیا مگر بعد میں شوہر نے  اپنا جھوٹا ہونا بیان کیا اور بچہ باپ کی طرف منسوب کردیا گیا تو ان صورتوں میں عورت پر تہمت لگانے  سے  حد ہے  (عالمگیری)

مسئلہ۱۰:
 جس عورت کو اس نے  شہوت کے  ساتھ چھوا یا شرمگاہ کی طرف شہوت کے  ساتھ نظر کی اب اس کی ماں یا بیٹی کو خرید کر یا نکاح کرکے  وطی کی۔ یا جس عورت کو اس کے  باپ یا بیٹے  نے   اسی طرح چھوا یا نظر کی تھی اُس کو اس نے  خرید کر یا نکاح کرکے  وطی کی اور کسی نے  زنا کی تہمت لگائی تو اس پر حد ہے  (عالمگیری)

مسئلہ۱۱:
 اپنی عورت سے  حیض میں جماع کیا۔ یا عورت سے  ظہار کیا تھا اور بغیر کفارہ دیئے  جماع کیا یا عورت روزہ دارتھی اور شوہر کو معلوم بھی تھا اورجماع کیا تو ان صورتوں میں تہمت لگانے  والے  پر حد ہے  (عالمگیری)

مسئلہ۱۲:
 زنا کی تہمت لگائی اورحد قائم ہونے  سے  پہلے  اُس شخص نے  زنا کیا جس پر تہمت لگائی۔ یا کسی ایسی عورت سے  وطی کی جس سے  وطی حرام تھی۔ یا معاذاﷲ مرتد ہوگیا اگر چہ پھر مسلمان ہوگیا تو ان سب صورتوں میں حد ساقط ہوگئی (بحر)

مسئلہ۱۳:
 حدِقذف اُس وقت قائم ہوگی جب صریح لفظ زنا سے  تہمت لگائی مثلاً تو زانی ہے  یا تونے  زنا کیا  یا تو زنا کار ہے   اور اگر صریح لفظ نہ ہو مثلاً یہ کہ تو نے  وطی حرام کی یا تونے  حرام طور پر جماع کیا تو حد نہیں ۔ اوراگر یہ کہا مجھے  خبر ملی ہے  کہ تو زانی ہے  یا مجھے  فلاں نے  اپنی شہادت پر گواہ بنایا ہے  کہ تو زانی ہے ۔ یا کہا تو فلاں کے  پاس جاکر اُس سے  کہہ کہ تو زانی ہے  اور قاصد نے  یونہی جاکر کہہ دیا تو حد نہیں (درمختار ردالمحتار)

مسئلہ۱۴:
 اگر کہا تو اپنے  باپ کا نہیں یا اس کے  باپ کا نام لے  کر کہا کہ تو فلاں کا بیٹا نہیں حالانکہ اُ س کی ماں پاک دامن عورت ہے  اگر چہ یہ شخص جس کو کہا گیا کیسا ہی ہو تو حد ہے   جبکہ یہ الفاظ غصہ میں کہے  ہوں اور اگر رضا مندی میں کہے  تو حد نہیں کیونکہ اس کے  یہ معنی بن سکتے  ہیں کہ تو اپنے  باپ سے  مشابہ نہیں مگر پہلی صورت میں شرط یہ ہے  کہ جس پر تہمت لگائی وہ حد کا طالب ہو اگرچہ تہمت لگانے  کے  وقت وہاں موجود نہ تھا۔ اوراگر کہا کہ تو اپنے  باپ ماں کا نہیں یا تو اپنی ماں کا نہیں تو حد نہیں (درمختار)

مسئلہ۱۵:
 اگر دادا یا چچا یا ماموں یا مربی کا نام لیکر کہا کہ تواس کا بیٹا ہے  تو حد نہیں کیونکہ ان لوگوں کو بھی مجازاً باپ کہہ دیا  کرتے  ہیں (دمختار)

مسئلہ۱۶:
 کسی شخص کو اُس کی قوم کے  سوا دوسری قوم کی طرف نسبت کرنا یا کہنا کہ تو اس قوم کا نہیں ہے  سبب حد نہیں ۔ پھر اگر کسی ذلیل قوم کی طرف نسبت کیا تو مستحقِ تعزیرہے  جبکہ حالت غصہ میں کہا ہو کہ یہ گالی ہے  اورگالی میں سزا ہے  (درمختار ردالمحتار) اگر کسی شخص نے  بہادری کا کام کیا اُس پر کہا یہ پٹھان ہے  تو اس میں کچھ نہیں کہ یہ نہ تہمت ہے  نہ گالی۔ 
مسئلہ۱۷: 
کسی عفیفہ عورت کو رنڈی یا کسبی کہا تو یہ قذف ہے  اورحد کا مستحق ہے  کہ یہ لفظ اُنھیں کے  لئے  ہیں جنھوں نے  زنا کو پیشہ کرلیا ہے ۔ 
مسئلہ۱۸:
 ولد الزنا یا زناکا بچہ کہا یا عورت کو زانی کہا تو حدہے  اوراگر کسی کو حرام زادہ کہا تو حد نہیں کیونکہ اس کے  یہ معنی ہیں کہ وطی حرام سے  پیدا ہوا اور وطی حرام کے  لئے  زنا ہونا ضرور نہیں اس لئے  کہ حیض میں وطی حرام ہے  اورجب اپنی عورت سے  ہے  تو زنا نہیں (درمختار وغیرہ) اور حرام زادہ میں حدنہ ہونے  کی یہ وجہ بھی ہے  کہ عرف میں بعض لوگ شریر کے  لئے  یہ لفظ استعمال کرتے  ہیں ۔ یونہی حرامی یا حیضی بچہ یا ولدالحرام کہنے  پر بھی حد نہیں ۔ 
مسئلہ۱۸:
 عورت کو اگرجانور بیل۔ گھوڑے ۔ گدھے  سے  فعل کرانے  کی گالی دی تو اس میں سزا دی جائے  گی۔ 
مسئلہ۱۹:
 جس کو تہمت لگائی وہ اگر مطالبہ کرے  تو حد قائم ہوگی ورنہ نہیں یعنی اُس کی زندگی میں دوسرے  کو مطالبہ کا حق نہیں اگرچہ وہ موجود نہ ہو کہیں چلاگیا ہو یا تہمت کے  بعد مرگیا بلکہ مطالبہ کے  بعد بلکہ چند کوڑے  مارنے  کے  بعد انتقال ہوا تو باقی ساقط ہے ۔ ہاں اگر اُس کا انتقال ہوگیا اوراُس کے  ورثہ میں وہ شخص مطالبہ کرے  جس کے  نسب پر اُس تہمت کی وجہ سے  حرف آتا ہے  تو اُس کے  مطالبہ پر بھی حد قائم کردی جائے  گی مثلاً اس کے  دادا یا دادی یا باپ یا ماں یا بیٹا یا بیٹی پر تہمت لگائی اورجسے  تہمت لگائی مرچکا ہے  تو اس کو مطالبہ کا حق ہے ۔ وارث سے  مراد وہی نہیں جسے  ترکہ پہنچتاہے  بلکہ محجوب یا محروم بھی مطالبہ کرسکتاہے  مثلاً میت کا بیٹا اگر مطالبہ نہ کرے  تو پوتا مطالبہ کرسکتا ہے  اگرچہ محجوب ہے  یا اس وارث نے  اپنی مورث کو مارڈالا ہے  یا غلام یا کافر ہے  تو ان کو مطالبہ کا استحقاق ہے  اگرچہ محروم ہیں ۔ یونہی نواسہ اورنواسی کو بھی مطالبہ کاحق ہے  (درمختار عالمگیری)

مسئلہ۲۰:
قریبی رشتہ دار نے  مطالبہ نہ کیا یا معاف کردیا تو دور کے  رشتہ والے  کا حق ساقط نہ ہوگا بلکہ یہ مطالبہ کرسکتا ہے  (درمختار)

مسئلہ۲۱: 
کسی کے  باپ اور ماں دونوں پر تہمت لگائی اور دونوں مرچکے  ہیں تو اس کے  مطالبہ پر حد قائم ہوگی مگر ایک ہی حد ہوگی دونہیں ۔ یونہی اگر وہ دونوں زندہ ہیں جب بھی دونوں کے  مطالبہ پرایک ہی حد ہوگی کہ جب چند حدیں جمع ہوں تو ایک ہی قائم کی جائے  گی۔ (درمختار ردالمحتار)

مسئلہ۲۲:
 کسی پر ایک نے  تہمت لگائی اور حد قائم ہوئی پھر دوسرے  نے  تہمت لگائی تو دوسرے  پر بھی حد قائم کریں گے  (عالمگیری)

مسئلہ۲۳:
 اگر چند حدیں مختلف قسم کی جمع ہوں مثلاً اُس نے  تہمت بھی لگائی ہے  اورشراب بھی پی اورچوری بھی کی اورزنا بھی کیا تو سب حدیں قائم کی جائیں گی مگر ایک ساتھ سب قائم نہ کریں کہ اس میں ہلاک ہوجانے  کا خوف ہے  بلکہ ایک قائم کرنے  کے  بعد اتنے  دنوں اُسے  قید میں رکھیں کہ اچھا ہو جائے  پھر دوسری قائم کریں اورسب سے  پہلے  حدِ قذف جاری کریں اس کے  بعد امام کو اختیار ہے  کہ پہلے  زنا کی حد قائم کرے  یا چوری کی بنا پر ہاتھ پہلے  کاٹے  یعنی ان دونوں میں تقدیم و تاخیر کا اختیار ہے  پھر سب کے  بعد شراب پینے  کی حد ماریں (درمختار)

مسئلہ۲۴:
 اگر اُ س نے  کسی کی آنکھ بھی پھوڑی ہے  اور وہ چاروں چیزیں بھی کی ہیں تو پہلے  آنکھ پھوڑنے  کی سزادی جائے   یعنی اس کی بھی آنکھ پھوڑدی جائے  پھر حد قذف قائم کی جائے  اس کے  بعد رجم کردیا جائے  اگرمحصن ہواور باقی حدیں ساقط اور محصن نہ ہوتو اُسی طرح عمل کریں ۔ اوراگر ایک ہی قسم کی چند حدیں ہوں مثلاً چند شخصوں پر تہمت لگائی یا ایک شخص پر چند بار تو ایک حد ہے  ہاں اگر پوری حد قائم کرنے  کے  بعد پھر دوسرے  شخص پر تہمت لگائی تواب دوبارہ حد  قائم ہوگی اور اگر اُسی پر دوبارہ تہمت ہوتو نہیں (درمختار)

مسئلہ۲۵:
باپ نے  بیٹے  پر زنا کی تہمت لگائی یا مولیٰ نے  غلام پر تو لڑکے  یا غلام کو مطالبہ کا حق نہیں ۔ یونہی ماں یا دادا یا دادی نے  تہمت لگائی یعنی اپنی اصل سے  مطالبہ نہیں کرسکتا۔ یونہی اگرمری زوجہ پر تہمت لگائی تو بیٹا مطالبہ نہیں کرسکتا ہاں اگر اُس عورت کا دوسرا خاوند سے  لڑکا ہے  تو یہ لڑکا یا عورت کا باپ ہے  تو یہ مطالبہ کرسکتا ہے  (عالمگیری)

مسئلہ۲۶:
 تہمت لگانے  والے  نے  پہلے  اقرار کیا کہ ہاں تہمت لگائی ہے  پھر اپنے  اقرار سے  رجوع کر گیا یعنی اب انکار کرتا ہے  تو اب رجوع معتبر نہیں یعنی مطالبہ ہوتو حد قائم کریں گے ۔ یونہی اگر باہم صلح کرلیں اور کچھ معاوضہ لیکر معاف کردے  یا بلامعاوضہ معاف کردے  تو حد معاف نہ ہوگی یعنی اگرپھر مطالبہ کرے  تو کرسکتا ہے  اور مطالبہ پر حد قائم ہوگی (فتح القدیر وغیرہ)

مسئلہ۲۷:
 ایک شخص نے  دوسرے  سے  کہا تو زانی ہے  اُس نے  جواب میں کہا نہیں بلکہ تو ہے  تو دونوں پر حدہے  کہ ہر ایک نے  دوسرے  پر تہمت لگائی اوراگرایک نے  دوسرے  کو خبیث کہا دوسرے  نے  کہانہیں بلکہ تو ہے  تو کسی پر سزا نہیں کہ اس میں دونوں برابر ہوگئے  اور تہمت میں چونکہ حق اﷲ غالب ہے  لہذا حد ساقط نہ ہوگی کہ وہ اپنے  حق کو ساقط کرسکتے  ہیں حق اﷲ کو ساقط کرنا ان کے  اختیار میں نہیں (بحر وغیرہ)

مسئلہ۲۸:
 شوہرنے  عورت کو زانیہ کہا عورت نے  جواب میں کہا کہ نہیں بلکہ تو ، تو عورت پر حد ہے  مرد پر نہیں اورلعان بھی نہ ہوگا کہ حدِ قذف کے  بعد عورت لعان کے  قابل نہ رہی۔ اور اگر عورت نے  جواب میں کہا کہ میں نے  تیرے  ساتھ زنا کیا ہے  تو حدو لعان کچھ نہیں کہ کلام کے  دواحتمال ہیں ایک یہ کہ نکاح کے  پہلے  تیرے  ساتھ زنا کیا دوسرا یہ کہ نکاح کے  بعد تیرے  ساتھ ہم بستری ہوئی  اور اس کو زنا سے  تعبیر کیا توجب کلام محتمل ہے  تو حد ساقط۔ ہاں اگر جواب میں عورت نے  تصریح کردی کہ نکاح سے  پہلے  میں نے  تیرے  ساتھ زنا کیا تو عورت  پر حد ہے ۔ اور اگر اجنبی عورت سے  مرد نے  یہ بات کی اور اس عورت نے  یہی جواب دیا تو عورت پر حد ہے  کہ وہ زنا کا اقرار کرتی ہے  اور مرد پر کچھ نہیں (درمختار ، ردالمحتار)

مسئلہ۲۹:
زنا کی تہمت لگائی اورچار گواہ زنا کے  پیش کردئیے  یا مقذوف نے  زناکاچار بار اقرار کرلیا تو جس پر تہمت لگائی ہے  اُس پر زنا کی حد قائم کی جائے  گی اور تہمت لگانے  والا بری ہے ۔ اور اگرفی الحال گواہ لانے  سے  عاجز ہے  اورمہلت مانگتا ہے  کہ وقت دیا جائے  تو شہر سے  گواہ تلاش کرلاؤں تو اُسے  کچہری  کے  وقت تک مہلت دی جائے  گی اور خود اُسے  جانے  نہ دینگے  بلکہ کہا جائیگا کہ کسی کو بھیج کرگواہوں کو بُلالے ۔ اور اگر چارفاسق گواہ پیش کردئیے  تو سب سے  حد ساقط ہے  نہ قاذف پر حد ہے  نہ مقذوف پر نہ گواہوں پر (درمختار)

مسئلہ ۳۰:
کسی نے  دعویٰ کیا کہ مجھ پر فلاں نے  زنا کی تہمت لگائی اورثبوت میں دوگواہ پیش کیئے  مگر گواہوں کے  مختلف بیان ہوئے  ایک کہتا ہے  فلاں جگہ تہمت لگائی دوسرا دوسری جگہ کانام لیتا ہے  تو حد قذف قائم کریں گے  (عالمگیری)

مسئلہ۳۱:
حدِ قذف میں سوا پوستین اور اور روئی بھرے  ہوئے  کپڑے  کے  کچھ نہ اُتاریں (بحر)

مسئلہ۳۲:
جس شخص پر حد قذف قائم کی گئی اُس کی گواہی کسی معاملہ میں مقبول نہیں ہاں عبادات میں قبول کرلیں گے ۔ یونہی اگر کافر پر حد قذف جاری ہوئی تو کافروں کے  خلاف بھی اس کی گواہی مقبول نہیں ۔ ہاں اگر اسلام لائے  تواس کی گواہی مقبول ہے  اور اگر کفر کے  زمانہ میں تہمت لگائی اور مسلمان ہونے  کے  بعد حد قائم ہوئی تو اسکی گواہی بھی کبھی کسی معاملہ میں مقبول نہیں ۔ یونہی غلام پر حدِ قذف جاری ہوئی پھر آزاد ہوگیا تو گواہی مقبول نہیں ۔ اور اگر کسی پر حد قائم کی جاری تھی اور درمیان میں بھاگ گیا تو اگر بعد میں باقی حد پوری کرلی گئی  تو اب گواہی مقبول نہیں اور پوری نہیں کی گئی تو مقبول ہے ۔ حد قائم ہونے  کے  بعد سچائی پر چار گواہ پیش کئے  جنھوں نے  زنا کی شہادت دی تو اب اس تہمت لگانے  والے  کی گواہی آئندہ مقبول ہوگی (عالمگیری)

مسئلہ۳۳: 
بہتر یہ ہے  کہ جس پر تہمت لگائی گئی مطالبہ نہ کرے  اور اگر دعویٰ کردیا تو قاضی کے  لئے  مستحب یہ ہے  کہ جب تک ثبوت نہ پیش ہومدعی کو درگزر کرنے  کی طرف تو جہ دلائے  (عالمگیری)

تعزیر کابیان


اﷲ عزوجل فرماتا ہے :۔ 

یٰاَ یُّھَاالَّذِیْنَ اٰمِنُوْا لَا یَسْحَرْ قَوْم ُ ٗ  مِّنْ قَوْمٍ عَسٰے  اَنْ یَّکُوْنُوْا  خَیْراً مِّنْھُمْ وَلَا نِسَائُ ٗ مِّنْ نِّسائٍ عَسٰے  اَنْ یَّکُنَّ خَیْراً مِّنْھُنَّ وَلَا تَلْمِزُوْا اَنْفُسَکُمْ وَلَا تَنَابَزُوْا بِالْالْقَابِ ط بِئْسَ الْاِسْمُ الْفُسُوقُ بَعْدَالْاِیْمَانِ وَمَنْ لَّمْ یَتُبْ فَاُو لٰئِکَ ھُمُ الظّٰلِمُونِ  o 


( اے  ایمان والو! نہ مرد مرد سے  مسخرہ پن کریں عجب نہیں وہ ان ہنسنے  والوں سے  بہتر ہوں اور نہ عورتیں عورتوں سے  دور نہیں کہ وہ ان سے  بہتر ہوں اور آپس میں طعنہ نہ دو اور بُرے  لقبوں سے  نہ پکاروں کہ ایمان کے  بعد فاسق کہلانا برا نام ہے  اورجو توبہ نہ کرے  وہی ظالم ہے )


احادیث 

حدیث۱:
ترمذی نے  عبداﷲ بن عباس رضی اﷲ تعالیٰ عنہما سے  روایت کی کہ حضور اقدس ﷺ نے  فرمایا جب ایک شخص دوسرے  کو یہودی کہہ کر پکارے  تواُسے  بیس (۲۰) کوڑے  مارو ا ورمخنث کہہ کر پکارے  تو بیس (۲۰) مارواور اگرکوئی اپنے  محارم سے  زنا کرے  تو اُسے  قتل کرڈالو۔ 
حدیث۲:
بیہقی نے  روایت کی کہ حضرت امیر المؤمنین علی رضی اﷲ تعالیٰ عنہ نے  فرمایا کہ اگر ایک شخص دوسرے  کو کہے  اے  کافر۔ اے  خبیث۔ اے  فاسق۔ اے  گدھے  تو اس میں کوئی حد مقرر نہیں حاکم کو اختیار ہے  جو مناسب سمجھے  سزا دے ۔ 
حدیث۳:
بیہقی نعمان بن بشیر رضی اﷲ تعالیٰ عنہ سے  راوی کہ حضور اقدس ﷺ نے  فرمایا جو شخص غیر حد کو حد تک پہنچا دے  (یعنی وہ سزا دے  جو حدمیں ہے ) وہ حد سے  گزرنے  والوں میں ہے ۔ 
مسئلہ۱:
کسی گناہ پر بغرض تادیب جو سزا دی جاتی ہے  اُس کو تعزیرکہتے  ہیں شارع نے  اس کے  لئے  کوئی مقدار معین نہیں کی ہے  بلکہ اس کو قاضی کی رائے  پر چھوڑا ہے  جیسا موقع اُس کے  مطابق عمل کرے ۔ تعزیر کا اختیارصرف بادشاہ اسلام ہی کو نہیں بلکہ شوہر بی بی کو آقا غلام کو ماں باپ اپنی اولاد کو اُستاد شاگرد کو تعزیر کرسکتا ہے  (ردالمحتار وغیرہ )


اس زمانہ میں کہ ہندوستان میں اسلامی حکومت نہیں اورلوگ بے  دھڑک بلاخوف وخطر معاصی کرتے  اور اُن پر اصرار کرتے  ہیں اور کوئی منع کرے  تو باز نہیں آتے ۔ اگر مسلمان متفق ہوکر ایسی سزائیں تجویز کریں جن سے  عبرت ہو اور بیباکی اور جرأت کا سلسلہ بند ہوجائے  تو نہایت مناسب وانسب ہوگا۔ بعض قوموں میں بعض معاصی پر ایسی سزائیں دی جاتی ہیں مثلاً حقہ پانی اُس کا بند کردیتے  اور نہ اُس کے  یہاں کھاتے  نہ اپنے  یہاں اُس کو کھلاتے  ہیں جب تک توبہ نہ کرلے  اوراس کی وجہ سے  اُن لوگوں میں ایسی باتیں کم پائی جاتی ہیں جن پر اُن کے  یہاں سزا ہواکرتی ہے  مگر کاش وہ تمام معاصی کے  انسداد میں ایسی ہی کوشش کرتے  اوراپنے  پنچائتی قانون کو چھوڑ کر شرع مطہر کے  موافق فیصلے  دیتے  اوراحکام سناتے  تو بہت بہتر ہوتا۔ نیز دوسری قومیں بھی اگر ان لوگوں سے  سبق حاصل کریں اور یہ بھی اپنے  اپنے  مواقع اقتدار میں ایسا ہی کریں تو بہت ممکن ہے  کہ مسلمانوں کی حالت درست ہوجائے  بلکہ ایک یہی کیا اگر اپنے  دیگر معاملات و منازعات میں بھی شرع مطہر کا دامن پکڑیں اور روزمرہ کی تباہ کن مقدمہ بازیوں سے  دست برداری کریں تو دینی فائدہ کے  علاوہ ان کی دُنیوی حالت بھی سنبھل جائے  اور بڑے  بڑے  فوائد حاصل کریں ۔ مقدمہ بازی کے  مصارف  سے  زیر بار بھی نہ ہوں اور اس سلسلہ کے  دراز ہونے  سے  بغض و عداوت جودلوں میں گھر کر جاتی ہے  اُس سے  بھی محفوظ رہیں ۔ 
مسئلہ۲:
گناہوں کی مختلف حالتیں ہیں کوئی بڑا کوئی چھوٹا اور آدمی بھی مختلف قسم کے  ہیں کوئی حیادار باعزت اورغیرت والا ہوتا ہے  بعض بیباک دلیر ہوتے  ہیں لہذا قاضی جس موقع پر جو تعزیر مناسب سمجھے  وہ عمل میں لائے  کہ تھوڑے  سے  جب کام نکلے  تو زیادہ کی کیا حاجت (ردالمحتار، بحر)

مسئلہ۳:
سادات و علما اگر وجاہت و عزت والے  ہوں کہ کبیرہ تو کبیرہ صغیرہ بھی نادراً یا بطور لغزش اُن سے  صادر ہوتو ان کی تعزیر ادنیٰ درجہ کی ہوگی کہ قاضی ان سے  اگر اتنا ہی کہدے  کہ آپ نے  ایسا کیا ایسوں کے  لئے  اتنا کہہ دینا ہی باز آنے  کے  لئے  کافی ہے ۔ اور اگریہ لوگ اس صفت پرنہ ہوں بلکہ ان کے  اطوار خراب ہوگئے  ہوں مثلاً کسی کو اس قدر مارا کہ خوناخون ہوگیا یا چند بارجُرم کا ارتکاب کیا یا شراب خواری کے  جلسہ میں بیٹھتا ہے  یا لواطت میں مبتلا ہے  تو اب جرم کے  لائق سزا دی جائے  گی ایسی صورتوں میں دُرے  لگائے  جائیں یا قید کیا جائے ۔ اُن علماء و سادات کے  بعد دوسرا مرتبہ زمیندارو تجار اور مالداروں کا ہے  کہ ان پر دعویٰ کیا جائے  گا اور دربار قاضی میں طلب کئے  جائیں گے  پھر قاضی انھیں متنبہ کرے  گا کہ کیا تم نے  ایسا کیا ہے  ایسانہ کرو۔ تیسرا درجہ متوسط لوگوں کا ہے  یعنی بازاری لوگ کہ ایسے  لوگوں کے  لئے  قید ہے ۔ چوتھا درجہ ذلیلوں اورکمینوں کا ہے  کہ اُنھیں مارا بھی جائے  مگر جرم جب اس قابل ہوجب ہی یہ سزاہے ۔ (ردالمحتار)

مسئلہ۴:
تعزیر کی بعض صورتیں یہ ہیں قید کرنا۔ کوڑے  مارنا، گوشمالی کرنا، ڈانٹنا، ترش روئی سے  اُس کی طرف غصہ کی نظر کرنا (زیلعی)

مسئلہ۵:
اگر تعزیر ضرب سے  ہوتو کم ازکم تین کوڑے  اور زیادہ سے  زیادہ اُنتالیس کوڑے  لگائے  جائیں اس سے  زیادہ کی اجازت نہیں یعنی قاضی کی رائے  میں اگر دس (۱۰) کوڑوں کی ضرورت معلوم ہوتو دس (۱۰) بیس ۲۰) کی ہوتو بیس (۲۰) ، تیس (۳۰) کی ہوتو تیس (۳۰) لگائے  یعنی جتنے  کی ضرورت محسوس کرتا ہو اُس سے  کمی نہ کرے ۔ ہاں اگر چالیس (۴۰) یا زیادہ کی ضرورت معلوم ہوتی ہے  تو اُنتالیس (۳۹) سے  زیادہ نہ مارے  باقی کے  بدلے  دوسری سزا کرے  مثلاً قید کردے ۔ کم از کم تین کوڑے  یہ بعض متون کا قول ہے  اور امام ابن ہمام وغیرہ فرماتے  ہیں کہ اگر ایک کوڑا مارنے  سے  کام چلے  توتین کی کچھ حاجت نہیں اور یہی قرین قیاس بھی ہے ۔ (ردالمحتار)

مسئلہ۶:
اگر چند کوڑے  مارے  جائیں تو بدن پر ایک ہی جگہ ماریں اور بہت سے  مارنے  ہوں تو متفرق جگہ مارے  جائیں کہ عضو بے  کار نہ ہوجائے (درمختار)

مسئلہ۷:
تعزیر بالمال یعنی جرمانہ لینا جائز نہیں ہاں اگر دیکھے  کہ بغیر لئے  باز نہ آئیگا تو وصول کرلے  پھر جب اُس کام سے  توبہ کرلے  واپس دیدے  (بحر وغیرہ) پنچائیت میں بھی بعض قومیں بعض جگہ جرمانہ لیتی ہیں اُنھیں اس سے  باز آنا چاہیے ۔ 
مسئلہ۸:
جس مسلمان نے  شراب بیچی اُس کو سزادی جائے ۔ یونہی گویّا اور ناچنے  والے  اورمخنث اورنوحہ کرنے  والی بھی مستحق تعزیر ہے ۔ مقیم بلاعذر شرعی رمضان کا روزہ نہ رکھے  تومستحق تعزیر ہے  اور اگر یہ اندیشہ ہوکہ اب بھی نہیں رکھے  گا تو قید کیاجائے  (عالمگیری)

مسئلہ۹:
کوئی شخص کسی کی عورت یا چھوٹی لڑکی کوبھگالے  گیا اور اُس کا کسی سے  نکاح کردیا تو اس پر تعزیر ہے  (امام محمد رحمۃ اﷲ تعالیٰ علیہ فرماتے  ہیں کہ قید کیاجائے  یہاں تک کہ مرجائے  یا اُس سے  واپس کرے  (عالمگیری)

مسئلہ۱۰:
ایک شخص نے  کسی مرد کو اجنبی عورت کے  ساتھ خلوت میں دیکھا اگر چہ فعل قبیح میں مبتلا نہ دیکھا تو چاہیئے  کہ شورکرے  یا مارپیٹ کرنے  سے  بھاگ جائے  تویہی کرے  اوراگر ان باتوں کا اُس پر اثرنہ پڑے  تو اگر قتل کرسکے  تو قتل کرڈالے  اورعورت اُس کے  ساتھ راضی ہے  تو عورت کو بھی مارڈالے  یعنی اُس کے  مارڈالنے  پر قصاص نہیں ۔ یونہی اگر عورت کو کسی نے  زبردستی پکڑا اور کسی طرح اُسے  نہیں چھوڑتا اورآبرو جانے  کا گمان ہے  توعورت سے  اگر ہوسکے  اسے  مارڈالے  (بحر ، درمختار)

مسئلہ۱۱:
چور کو چوری کرتے  دیکھا اورچلانے  یاشور کرنے  یا مارپیٹ کرنے  پر بھی باز نہیں آتا توقتل کرنے  کا اختیار ہے  یہی حکم ڈاکو اور عشار اور ہر ظالم اورکبیرہ گناہ کرنے  والے  کا ہے ۔ اورجس گھر میں ناچ رنگ شراب خواری کی مجلس ہو اُس کا محاصرہ کرکے  گھر میں گھس پڑیں اورخم توڑ ڈالیں اوراُنھیں نکال باہر کردیں اورمکان ڈھادیں (درمختار ، بحر)

مسئلہ ۱۲ :

یہ احکام جو بیان کیے  گئے  ان پر اس وقت عمل کر سکتا ہے  جب ان گناہوں میں مبتلا دیکھے  اور بعد گناہ کر لینے  کے  اب اسے  سزا دینے  کا اختیار نہیں بلکہ بادشاہِ اسلام چاہے  تو قتل کر سکتا ہے  (درمختار) 



قتل وغیرہ کے  متعلق جو کچھ بیان ہوا یہ اسلامی احکام ہیں جو اسلامی حکومت میں ہو سکتے  ہیں مگر اب کہ ہندوستان میں اسلامی سلطنت باقی نہیں اگر کسی کو قتل کرے  تو خود قتل کیا جائے ۔ لہذا حالت موجودہ میں ان پر کیسے  عمل ہو سکے  اس وقت جو کچھ ہم کر سکتے  ہیں وہ یہ ہے  کہ ایسے  لوگوں سے  مقاطعہ کیا جائے  اور ان سے  میل جول نشست وبرخاست وغیرہ ترک کریں ۔ 
 مسئلہ ۱۳:

 اگر جرم ایسا ہے  جس میں حد واجب ہوتی مگر کسی وجہ سے  ساقط ہوگئی تو سخت درجہ کی تعزیر ہو گی مثلاً دوسرے  کی لونڈی کو زانیہ کہا تو یہ صورت حدِ قذف کی تھی مگر چونکہ محصنہ نہیں ہے  لہذا سخت قسم کی تعزیر ہوگی اور اگر اس میں حد واجب نہیں مثلا کسی کو خبیث کہا تو اس میں تعزیر کی مقدار رائے  قاضی پر ہے  (عالمگیری) 

مسئلہ۱۴:

دو شخصوں نے  باہم مار پیٹ کی تو دونوں مستحق تعزیر ہیں اور پہلے  اسے  سزا دیں گے  جس نے  ابتداء کی (ردمختار)

مسئلہ۱۵:
 
چوپایہ کے  ساتھ برا کام کیا یا کسی مسلمان کو تھپڑ مارا  یا بازار میں اس کے  سر سے  پگڑی اتار لی تو مستحق تعزیر ہے  ( عالمگیری) 

مسئلہ۱۶: 

تعزیر کے   دُرّے  سختی سے  مارے  جائیں اور زنا کی حد میں اس سے  نرم اور شراب کی حد میں اور نرم اور حد قذف میں سب سے  نرم (درمختار)

مسئلہ ۱۷ :

جو شخص مسلمان کو کسی فعل یا قول سے  ایذا پہنچائے  اگرچہ آنکھ یا ہاتھ کے  اشارے  سے  وہ مستحق تعزیر ہے  (درمختار)

مسئلہ۱۸:

کسی مسلمان کو فاسق۔ فاجر۔ خبیث۔ لوطی۔ سودخوار۔ شراب خوار۔ خائن۔ دیوث۔ مخنث۔ بھڑوا۔ چور۔ حرام زادہ۔ ولدالحرام۔ پلید۔ سفلہ۔ کمین۔ جواری کہنے  پر تعزیر کی جائے  یعنی جبکہ وہ شخص ایسا نہ ہو جیسا اس نے  کہا اور اگر واقع میں یہ عیوب اس میں پائے  جاتے  ہیں اور کسی نے  کہا تو تعز یر نہیں کہ اس نے  خود اپنے  کو عیبی بنا رکھا ہے  اس کے  کہنے  سے  اسے  کیا عیب لگا(بحر وغیرہ)

مسئلہ۱۹: 

کسی مسلمان کو فاسق کہا اور قاضی کے  یہاں جب دعویٰ ہوا اس نے  جواب دیا کہ میں نے  اسے  فاسق کہا ہے  کیونکہ یہ فاسق ہے  تو اس کا فاسق ہونا گواہوں سے  ثابت کرنا ہوگا اور قاضی اس سے  دریافت کرے  کہ اس میں فِسق کی کیا بات ہے  اگر کسی خاص بات کا ثبوت دے  اور گواہوں نے  بھی گواہی میں اس خاص فِسق کو بیان کیا تو تعزیر ہے  اور اگر خاص فِسق نہ بیان کریں صرف یہ کہیں کہ فاسق ہے  تو قول معتبر نہیں ۔ اور اگر گواہوں نے  بیان کیا کہ یہ فرائض کو ترک کرتا ہے  تو قاضی اس شخص سے  فرائض اسلام دریافت کرے  گا اگر نہ بتاسکا تو فاسق ہے  یعنی وہ فرائض جن کا سیکھنا اس پر فرض تھا اور سیکھا نہیں تو فاسق ہونے  کے  لیے  یہی بس ہے ۔ اور اگر ایسے  مسلمان کو فاسق کہا جو علانیہ فِسق کرتا ہے  مثلا ناجائز نوکری کرتا ہے  یا علانیہ سود لیتا ہے  وغیرہ وغیرہ تو کہنے  والے  پر کچھ الزام نہیں (درمختاروغیرہ)

مسئلہ۲۰: 

کسی مسلمان کو کافرکہا تو تعزیر ہے  رہا یہ کہ وہ قائل خود کافر ہو گا یا نہیں اس میں دو صورتیں ہیں اگر اسے  مسلمان جانتا ہے  تو کافر نہ ہوا۔ اور اگر اسے  کافر اعتقاد کرتا ہے  تو خود کافر ہے  کہ مسلمان کو کافر جاننا دین اسلام کو کفر جاننا ہے  اور دین اسلام کو کفر جاننا کفر ہے ۔ ہاں اگر اس شخص میں کوئی ایسی بات پائی جاتی ہے  جس کی بنا پر تکفیر ہو سکے  اور اس نے  اسے  کافر جانا تو کافر نہ ہوگا (درمختار، ردالمحتار) یہ اس صورت میں ہے  کہ وہ وجہ جس کی بنا پر اس نے  کافر کہا ظنی ہو یعنی تاویل ہو سکے  تو وہ مسلمان ہی کہا جائیگا مگر جس نے  اسے  کافر کہا وہ بھی کافر نہ ہوا۔ اور اگر اس میں قطعی کفر پایا جاتا ہے  جو کسی طرح تاویل کی گنجائش نہیں رکھتا تو وہ مسلمان ہی نہیں اور بیشک وہ کافر ہے  اور اس کو کافر کہنا مسلمان کو کافر کہنا نہیں بلکہ کافر کو کافر کہنا ہے  بلکہ ایسے  کو مسلمان جاننا یا اس کے  کفر میں شک کرنا بھی کفر ہے ۔ 
مسئلہ۲۱:

 کسی شخص پر حاکم کے  یہاں دعویٰ کیا کہ اس نے  چوری کی یا اس نے  کفر کیا اور ثبوت نہ دے  سکا تو مستحق تعزیر نہیں یعنی جبکہ اس کا مقصود گالی دینا یا توہین کرنا نہ ہو (ردالمحتار)

مسئلہ۲۲: 

رافضی۔ بدمذہب۔ منافق۔ زندیق۔ یہودی۔ نصرانی۔ نصرانی بچہ۔ کافر بچہ کہنے  پر بھی تعزیر ہے  (ردمختار ، بحر) یعنی جبکہ سنی کو رافضی یا بدمذہب یا بدعتی کہا اور رافضی کوکہا تو کچھ نہیں کہ اس کوتو رافضی کہیں گے  ہی۔ یونہی سُنّی کو وہابی یا خارجی کہنا بھی موجب تعزیر ہے ۔ 
مسئلہ۲۳:
حرامی کا لفظ بھی بہت سخت گالی ہے  اور حرام زادہ کے  معنی میں ہے  اس کا بھی حکم تعزیر ہونا چاہیے ۔ کسی کو بے  ایمان کہا تو تعزیرہوگی اگرچہ عرف عام میں یہ لفظ کافر کے  معنے  میں نہیں بلکہ خائن کے  معنی میں ہے  اور لفظ خائن میں تعزیر ہے ۔ 
مسئلہ۲۴:

 سوئر۔ کتا۔ گدھا۔ بکرا۔ بیل۔ بندر۔ اُلّو کہنے  پر بھی تعزیر ہے  جبکہ ایسے  الفاظ علماء وسادات یا اچھے  لوگوں کی شان میں استعمال کیئے  (ہدایہ وغیرہ) یہ چند الفاظ جن کے  کہنے  پر تعزیر ہوتی ہے  بیان کر دیئے  باقی ہندوستان میں خصوصا عوام میں آج کل بکثرت نہایت کریہہ وفحش الفاظ گالی میں بولے  جاتے  یا بعض بیباک مذاق اور دل لگی میں کہا کرتے  ہیں ایسے  الفاظ بالقصد نہیں لکھے  اور ان کا حکم ظاہر ہے  کہ عزت دار کو کہے  جس کی ان الفاظ سے  ہتک حرمت ہوتی ہے  تو تعزیر ہے  یا ان الفاظ سے  ہر شخص کی بے  آبروئی ہے  جب بھی تعزیر ہے ۔ 
مسئلہ۲۵:

 جس کو گالی دی یا اور کوئی ایسا لفظ کہا جس میں تعزیر ہے  اور اس نے  معاف کردیا تو تعزیر ساقط ہو جائے  گی۔ اور اس کی شان میں چند الفاظ کہے  تو ہر ایک پر تعزیر ہے  یہ نہ ہوگا کہ ایک کی تعزیر سب کے  قائم مقام ہو۔ یونہی اگر چند شخصوں کی نسبت کہا مثلا تم سب فاسق ہو توہر ایک شخص کی طرف سے  الگ الگ تعزیر ہو گی (ردالمحتار)



جس کو گالی دی اگر وہ ثبوت نہ پیش کر سکا تو گالی دینے  والے  سے  حلف لیں گے  اگر قسم کھانے  سے  انکار کرے  تو تعزیر ہوگی (درمختار)

مسئلہ۲۶:
 
جہاں تعزیر میں کسی بندہ کا حق متعلق نہ ہو مثلاً ایک شخص فاسقوں کے  مجمع میں بیٹھتا ہے  یا اس نے  کسی عورت کا بوسہ لیا اور کسی دیکھنے  والے  نے  قاضی کے  پاس اس کی اطلاع کی تو یہ شخص اگر چہ بظاہر مدعی کی صورت میں ہے  مگر گواہ بن سکتا ہے  لہذا اگر اس کے  ساتھ ایک اور شخص شہادت دے  تو تعزیر کا حکم ہوگا (درمختار)

مسئلہ۲۷:
شوہر اپنی عورت کو ان امور پر مارسکتا ہے  (۱) عورت اگر باوجود قدرت بناؤ سنگار نہ کرے  یعنی جو زینت شرعا جائز ہے  اس کے  نہ کرنے  پر مار سکتا ہے ۔ اور اگر شوہر مردانہ لباس پہننے  کو یا گودناگودانے  کو کہتا ہے  اور نہیں کرتی تو مارنے  کا حق نہیں ۔ یونہی اگر عورت بیمار ہے  یا احرام باندھے  ہوئے  ہے  یا جس قسم کی زینت کو کہتا ہے  وہ اس کے  پاس نہیں ہے  تو نہیں مار سکتا۔ (۲) غسل جنابت نہیں کرتی۔ (۳)  بغیر اجازت گھر سے  چلی گئی جس موقع پر اسے  اجازت لینے  کی ضرورت تھی۔ (۴)  اپنے  پاس بلایا اور نہیں آئی جبکہ حیض ونفاس سے  پاک تھی اور فرض روزہ بھی رکھے  ہوئے  نہ تھی۔ (۵)  چھوٹے  ناسمجھ بچہ کے  مارنے  پر۔ (۶)  شوہر کو گالی دی۔ گدھا وغیرہ کہا (۷) یا اس کے  کپڑے  پھاڑ دئیے ۔ (۸)  غیر محرم کے  سامنے  چہرہ کھول دیا۔ (۹)  اجنبی مرد سے  کلام کیا۔ (۱۰)  شوہر سے  بات کی یا جھگڑا کیا اس غرض سے  کہ اجنبی شخص اس کی آواز سنے  یا (۱۱) شوہر کی کوئی چیز بغیر اجازت کسی کو دے  دی اور وہ ایسی چیز ہو کہ عادۃً بغیر اجازت عورتیں ایسی چیز نہ دیا کرتی ہوں ۔ اور اگر ایسی چیز دی جس کے  دینے  پر عادت جاری ہے  تو نہیں مارسکتا (بحر) 

مسئلہ۲۸:

 عورت اگر نماز نہیں پڑھتی ہے  تو اکثر فقہاء کے  نزدیک شوہر کو مارنے  کا اختیار ہے  اور ماں باپ اگر نمازنہ پڑھیں یا اور کوئی معصیت کریں تو اولاد کو چاہیے  کہ انھیں سمجھائے  اگر مان لیں فبہا ورنہ سکوت کرے  اور ان کے  لیے  دعا واستغفار کرے ۔ اور کسی کی ماں اگر کہیں شادی وغیرہ میں جانا چاہتی ہے  تو اولاد کو منع کرنے  کا حق نہیں (درمختار، ردالمحتار) 

مسئلہ۲۹:

 چھوٹے  بچہ کو بھی تعزیر کر سکتے  ہیں اور اس کو سزا اس کا باپ یا دادا یا ان کا وصی یا معلم دے  گا اور ماں کو بھی سزا دینے  کا اختیار ہے ۔ قرآن پڑھنے  اور ادب حاصل کرنے  اور علم سیکھنے  کے  لیے  بچہ کو اس کے  باپ ماں مجبور کر سکتے  ہیں ۔ یتیم بچے  جو اس کی پرورش میں ہے  اسے  بھی ان باتوں پر مار سکتا ہے  جن پر اپنے  لڑکے  کو مارتا (درمختار، ردالمحتار) 

مسئلہ۳۰:

 عورت کو اتنا نہیں مار سکتا کہ ہڈی ٹوٹ جائے  یا کھال پھٹ جائے  یا نیلا داغ پڑ جائے  اور اگر اتنا مارا اور عورت نے  دعوی کر دیا اور گواہوں سے  ثابت کر دیا تو شوہر پر اس مارنے  کی تعزیر ہے  (درمختار)

مسئلہ۳۱:

 عورت نے  اس غرض سے  کفر کیا کہ شوہر سے  جدائی ہو جائے  تو اسے  سزادی جائے  اور اسلام لانے  اور اسی شوہر سے  نکاح کرنے  پر مجبور کی جائے  دوسرے  سے  نکاح نہیں کر سکتی (درمختار) 

چوری کی حد کا بیان



اﷲ عزوجل فرماتا ہے :۔ 


 وَالسَّارِقُ وَالسَّارِقَۃُ فَاقْطَعُوْااَیْدِیَھُمَا جَزَآئًم بِمَا کَسَبَا نَکَالاً مِّنَ اللّٰہَ ط وَاللّٰہُ عَزِیْز ُٗ حَکِیْم ُٗoفَمَنْ تَابَ مِنْم بَعْدِ ظُلْمِہٖ وَاَصْلَحَ فَاِنَّ اللّٰہَ یَتُوْبُ عَلَیْہِ ط اِنَّ اللّٰہَ غَفُوْرُٗ رَّحِیْمُٗ 



(چورانے  والا مرد اور چورانے  والی عورت ان دونوں کے  ہاتھ کاٹ دو یہ سزا ہے  ان کے  فعل کی اﷲ کی طرف سے  سرزنش ہے ۔ اور اﷲ غالب حکمت والا ہے  اور اگر ظلم کے  بعد توبہ کرے  اور اپنی حالت درست کرے  تو بیشک اﷲ اس کی توبہ قبول کرے  گا بیشک اﷲ بخشنے  والا مہربان ہے )

حدیث۱ :

 امام بخاری ومسلم ابوہریرہ رضی اﷲ تعالی عنہ سے  روایت کرتے  ہیں کہ حضورِاقدس ﷺ نے  فرمایا چور پر اﷲ تعالی کی لعنت کہ بیضہ (خود) چوراتا ہے  جس پر اس کا ہاتھ کاٹا جاتا ہے  اور رسی چوراتا ہے  اس پر ہاتھ کاٹا جاتاہے ۔ 
 حدیث۲ : 
ابوداؤد وترمذی ونسائی وابن ماجہ فضالہ بن عبید رضی اﷲ تعالی عنہ سے  راوی کہ رسول اﷲ ﷺ کے  پاس ایک چور لایا گیا اس کا ہاتھ کاٹا گیاپھر حضورﷺ نے  حکم فرمایا وہ کٹاہوا ہاتھ اس کی گردن میں لٹکا دیا جائے ۔ 
 حدیث۳ :
 ابن ماجہ صفوان بن امیہ سے  اور دارمی ابن عباس رضی اﷲ تعالی عنہم سے  راوی کہ صفوان بن امیہ مدینہ میں آئے  اور اپنی چادر کا تکیہ لگا کر مسجد میں سوگئے  چور آیا اور ان کی چادر لے  بھاگا انھوں نے  اسے  پکڑا اور رسول اﷲ ﷺ کی خدمت میں حاضر لائے  حضورﷺ نے  ہاتھ کاٹنے  کا حکم فرمایا صفوان نے  عرض کی میرا یہ مطلب نہ تھا۔ یہ چادر اس پر صدقہ ہے  ارشاد فرمایا میرے  پاس حاضر کرنے  سے  پہلے  تم نے  ایسا کیوں نہ کیا۔ 
 حدیث۴: 
امام مالک نے  عبداﷲ بن عمر رضی اﷲ تعالی عنہما سے  روایت کی کہ ایک شخص اپنے  غلام کو حضرت عمر رضی اﷲ تعالی عنہ کی خدمت میں حاضر لایا اور کہا اس کا ہاتھ کاٹیئے  کہ اس نے  میری بی بی کا آئینہ چورایا ہے  امیرالمومنین رضی اﷲ تعالی عنہ نے  فرمایا اس کا ہاتھ نہیں کاٹا جائیگا کہ یہ تمھارا خادم ہے  جس نے  تمھارا مال لیا ہے  

حدیث۵:
 ترمذی ونسائی وابن ماجہ دارمی جابر رضی اﷲ تعالی عنہ سے  راوی کہ رسول اﷲ ﷺ نے  فرمایا خائن اور لوٹنے  والے  اور اُچک لے  جانے  والے  کے  ہاتھ نہیں کاٹے  جائیں گے ۔ 
 حدیث۶:

 امام مالک وترمذی وابوداؤد ونسائی وابن ماجہ ودارمی رافع بن خدیج رضی اﷲ تعالیٰ عنہ سے  راوی کہ حضورِاقدس ﷺ نے  فرمایا پھل اور گابھے  کے  چورانے  میں ہاتھ کاٹنا نہیں یعنی جبکہ پیڑ میں لگے  ہوں اور کوئی چورائے ۔ 
 حدیث۷: 
امام مالک نے  روایت کی کہ حضور نے  فرمایا درختوں پر جو پھل لگے  ہوں ان میں قطع نہیں اور نہ ان بکریوں کے  چورانے  میں جو پہاڑ پر ہوں ہاں جب مکان میں آجائیں اور پھل خرمن میں جمع کرلیے  جائیں اور سپر کی قیمت کو پہنچیں تو قطع ہے ۔ 
 حدیث۸: 
عبداﷲ بن عمرو دیگر صحابہ رضی اﷲ تعالی عنہم سے  مروی کہ حضورِ اقدس ﷺ نے  سپر کی قیمت میں ہاتھ کاٹنے  کا حکم دیا ہے ۔ سپر کی قیمت میں روایات بہت مختلف ہیں بعض میں ربع دینار بعض میں دس درہم۔ ہمارے  امام اعظم رضی اﷲ تعالی عنہ نے  احتیاطاً دس درہم والی روایت پر عمل فرمایا۔ 
احکام فقہیّہ



چوری یہ ہے  کہ دوسرے  کا مال چھپا کرنا حق لے  لیا جائے  اور اس کی سزا ہاتھ کاٹنا ہے  مگر ہاتھ کاٹنے  کے  لیے  چند شرطیں ہیں ۔ 


 (۱)چورانے  والا مکلف ہو یعنی بچہ یا مجنون نہ ہو اب خواہ وہ مرد ہو یا عورت آزاد ہو یا غلام مسلمان ہو یا کافر اور اگر چوری کرتے  وقت مجنون نہ تھا پھر مجنون ہو گیا تو ہاتھ نہ کاٹا جائے  (۲)گونگا نہ ہو۔ 


(۳)انکھیاراہواور اگر گونگا ہے  تو ہاتھ کاٹنا نہیں کہ ہو سکتا ہے  اپنا مال سمجھ کر لیا ہو۔ یونہی اندھے  کا ہاتھ نہ کاٹا جائے  کہ شاید اس نے  اپنا مال جان کر لیاہو۔ 


(۴)دس درہم چورائے  یا اس قیمت کا سونا یا اور کوئی چیز چورائے  اس سے  کم میں ہاتھ نہیں کاٹا جائے  گا۔ اور



(۵) دس درم کی قیمت چورانے  کے  وقت بھی ہو اور ہاتھ کاٹنے  کے  وقت بھی۔ 


 (۶)اور اتنی قیمت اس جگہ ہو جہاں ہاتھ کاٹا جائے  گا۔ لہذا اگر چورانے  کے  وقت وہ چیز دس درم  قیمت کی تھی مگر ہاتھ کاٹنے  کے  وقت اس سے  کم کی ہوگئی یا جہاں چورایا ہے  وہاں تو اب بھی دس درم قیمت کی ہے  مگر جہاں ہاتھ کاٹا جائے  گا وہاں کم کی ہے  تو ہاتھ نہ کاٹا جائے ۔ ہاں اگر کسی عیب کی وجہ سے  قیمت کم ہو گئی یا اس میں سے  کچھ ضائع ہوگئی کہ دس درم کی نہ رہی تو دونوں صورتوں میں ہاتھ کاٹے  جائیں گے ۔ 


 (۷)اور چورانے  میں خود اس شے  کا چورانا مقصود ہو لہذا اگر اچکن وغیرہ کوئی کپڑا چورایا اور کپڑے  کی قیمت دس درم سے  کم ہے  مگر اس میں دینار نکلا تو جس کوبالقصدچورایا وہ دس درم کا نہیں لہذا ہاتھ نہیں کاٹا جائے  گا۔ ہاں اگر وہ کپڑا ان درموں کے  لیے  ظرف ہو تو قطع ہے  کہ مقصود کپڑا چورانا نہیں بلکہ اس شے  کا چورانا ہے  یا کپڑا چورایا اور جانتا تھا کہ اس میں روپے  بھی ہیں تو دونوں کو قصدا چورانا قرار دیا جائیگا اگرچہ کہتا ہو کہ میرا مقصود صرف کپڑا چورانا تھا۔ یونہی اگر روپے  کی تھیلی چورائی تو اگرچہ کہے  مجھے  معلوم نہ تھا کہ اس میں روپے  ہیں اور نہ میں نے  روپے  کے  قصد سے  چورائی بلکہ میرا مقصود صرف تھیلی کا چورانا تھا تو ہاتھ کاٹا جائیگا اور اس کے  قول کا اعتبار نہ کیا جائیگا۔ 


(۸)اس مال کو اس طرح لے  گیا ہو کہ اُس کا نکالنا ظاہر ہو لہذا اگر مکان کے  اندر جہاں سے  لیا وہاں اشرفی نگل لی تو قطع نہیں بلکہ تاوان لازم ہے ۔ 


(۹)خفیہً لیا ہو یعنی اگر دن میں چوری کی تو مکان میں جانا اور وہاں سے  مال لینا دونوں چھپ کر ہوں اور اگر گیا چھپ کر مگر مال کا لینا علانیہ ہو جیسا ڈاکو کرتے  ہیں تو اس میں ہاتھ کاٹنا نہیں ۔ مغرب وعشا کے  درمیان کاوقت دن کے  حکم میں ہے ۔ اور اگر رات میں چوری کی اور جانا خفیۃً ہوا اگرچہ مال لینا علانیۃً یا لڑجھگڑ کر ہو ہاتھ کاٹا جائے ۔ 


(۱۰)جس کے  یہاں سے  چوری کی اس کا قبضہ صحیح ہوخواہ وہ مال کامالک ہو یا امین اور اور اگر چور کے  یہاں سے  چورا لیا تو قطع نہیں یعنی جبکہ پہلے  چور کا ہاتھ کاٹا جاچکا ہو ورنہ اس کا کاٹا جائے ۔ 


(۱۱)ایسی چیز نہ چورائی ہو جو جلد خراب ہو جاتی ہے  جیسے  گوشت اور ترکاریاں ۔ 


 (۱۲)وہ چوری دارالحرب میں نہ ہو۔ 


(۱۳)مال محفوظ ہو اور حفاظت کی دوصورتیں ہیں ایک یہ کہ وہ مال ایسی جگہ ہو جو حفاظت کے  لیے  بنائی گئی ہو جیسے  مکان۔ دوکان۔ خیمہ۔ خزانہ۔ صندوق دوسری یہ کہ وہ جگہ ایسی نہیں مگر وہاں کوئی نگہبان مقرر ہو جیسے  مسجد۔ راستہ۔ میدان۔ 


(۱۴)بقدردس (۱۰) درم کے  ایک بار مکان سے  باہر لے  گیا ہو اور اگر چند بار لے  گیا کہ سب کا مجموعہ دس (۱۰) درم یا زیادہ ہے  مگر ہر بادس (۱۰) سے  کم کم لے  گیا تو قطع نہیں کہ یہ ایک سرقہ نہیں بلکہ متعدد ہیں ۔ اب اگر دس (۱۰) درم ایک بارلے  گیااور وہ سب ایک ہی شخص کے  ہوں یا کئی شخصوں کے  مثلاً ایک مکان میں چند شخص رہتے  ہیں اور کچھ کچھ ہر ایک کا چورایا جن کا مجموعہ دس (۱۰) درم یا زیادہ ہے  اگرچہ ہر ایک کا اس سے  کم ہے  دونوں صورتوں میں قطع ہے ۔ 


(۱۵) شبہہ یا تاویل کی گنجائش نہ ہو۔ لہذا اگر باپ کا مال چورایا یا قرآن مجید کی چوری کی تو قطع نہیں کہ پہلے  میں شبہہ ہے  اور دوسرے  میں یہ تاویل ہے  کہ پڑھنے  کے  لیے  لیا ہے  (درمختار،بحر، عالمگیری وغیرہا)

مسئلہ۱:

 چند شخصوں نے  ملکر چوری کی اگر ہر ایک کو بقدر دس درم کے  حصہ ملا تو سب کے  ہاتھ کاٹے  جائیں خواہ سب نے  مال لیا ہو یا بعضوں نے  لیا اور بعض نگہبانی کرتے  رہے  (عالمگیری، بحر)



چوری کے  ثبوت کے  دوطریقے  ہیں ایک یہ کہ چور خود اقرار کرے  اور اس میں چند بار کی حاجت نہیں صرف ایک بار کافی ہے  دوسرا یہ کہ دومرد گواہی دیں اور اگر ایک مرد اور دو عورتوں نے  گواہی دی تو قطع نہیں مگر مال کا تاوان دلایا جائے  اور گواہوں نے  یہ گواہی دی کہ ہمارے  سامنے  اقرار کیا ہے  تو یہ گواہی قابل اعتبار نہیں گواہ کا آزاد ہونا شرط نہیں (درمختار)

مسئلہ۲:

 قاضی گواہوں سے  چند باتوں کا سوال کرے  کس طرح چوری کی اور کہاں کی۔ اور کتنے  کی کی اور کس کی چیز چورائی۔ جب گواہ ان امور کا جواب دیں اور ہاتھ کا ٹنے  کے  تمام شرائط پائے  جاہیں تو قطع کا حکم ہے  (درمختار)

مسئلہ۳:

 پہلے  اقرار کیا پھر اقرارسے  پھر گیا یا چند شخصوں نے  چوری کا اقرار کیا تھا ان میں سے  ایک اپنے  اقرار سے  پھر گیا یا گواہوں نے  اسکی شہادت دی کہ ہمارے  سامنے  اقرار کیا ہے  اور چورانکار کرتا ہے  کہتا ہے  میں نے  اقرار نہیں کیا ہے  یا کچھ جواب نہیں دیتا تو ان سب صورتوں میں قطع نہیں مگر اقرار سے  رجوع کی تو تاوان لازم ہے  (درمختار)



اقرار کرکے  بھاگ گیا تو قطع نہیں کہ بھاگنا بمنزلہ رجوع کے  ہے  ہاں تاوان لازم ہے ۔ اور گواہوں سے  ثابت ہو تو قطع ہے  اگرچہ بھاگ جائے  اگرچہ حکم سنانے  سے  پہلے  بھاگا ہو البتہ اگر بہت دنوں میں گرفتار ہوا تو تمادی عارض ہوگئی مگر تاوان لازم ہے  (درمختار) 

مسئلہ۴:

 مدعی گواہ نہ پیش کرسکا چور پر حلف رکھا اس نے  حلف لینے  سے  انکار کیا تو تاوان دلایا جائے  مگر قطع نہیں (درمختار)

مسئلہ۵:

 چور کو مار پیٹ کر اقرار کرانا جائز ہے  کہ یہ صورت نہ ہو تو گواہوں سے  چوری کا ثبوت بہت مشکل ہے  (درمختار) 

مسئلہ۶:

 ہاتھ کاٹنے  کا قاضی نے  حکم دیدیااب وہ مدعی کہتا ہے  کہ یہ مال اسی کاہے  یا میں نے  اس کے  پاس امانۃً رکھا تھا یا کہتا ہے  کہ گواہوں نے  جھوٹی گواہی دی یا اس نے  غلط اقرار کیا تو اب ہاتھ نہیں کاٹاجاسکتا(درمختار) 

مسئلہ۷:

 گواہوں کے  بیان میں اختلاف ہوا ایک کہتا ہے  کہ فلاں قسم کاکپڑا تھا دوسرا کہتا ہے  فلاں قسم کا تھا تو قطع نہیں (بحر) اقرار وشہادت کے  جزئیات کثیر ہیں چونکہ یہاں حدود جاری نہیں ہیں لہذا بیان کرنے  کی ضرورت نہیں ۔ 
مسئلہ۸:

ہاتھ کاٹنے  کے  وقت مدعی اور گواہوں کا حاضر ہونا ضرور نہیں بلکہ اگر غائب ہوں یا مر گئے  ہوں جب بھی ہاتھ کاٹ دیا جائے  گا (درمختار)



کِن چیزوں میں ہاتھ کاٹا جائیگا اور کس میں نہیں 
مسئلہ۹:

 ساکھو۔ آبنوس۔ اگر کی لکڑی۔ صندل۔ نیزہ۔ مشک۔ زعفران۔ عنبر۔ اورہر قسم کے  تیل۔ زمرد۔ یاقوت۔ زبرجد۔ فیروزہ۔ موتی۔ اور ہر قسم کے  جواہر۔ لکڑی کی ہر قسم کی قیمتی چیزیں جیسے  کرسی۔ میز۔ تخت۔ دروازہ جو ابھی نصب نہ کیا گیا ہو۔ لکڑی کے  برتن۔ یونہی تانبے ۔ پیتل۔ لوہے ۔ چمڑے  وغیرہ کے  برتن۔ چھری۔ چاقو۔ قینچی اور ہر قسم کے  غلے  گیہوں ۔ جَوْ چاول اور ستو۔ آٹا۔ شکر۔ گھی۔ سرکہ۔ شہد۔ کھجور۔ چھوہارے ۔ منقے ۔ روئی۔ اُون۔ کتان۔ پہننے  کے  کپڑے ۔ بچھونا اور ہر قسم کے  عمدہ اور نفیس مال میں ہاتھ کاٹا جائیگا۔ 
مسئلہ۱۰:

 حقیر چیزیں جو عادۃ محفوظ نہ رکھی جاتی ہوں اور باعتبار اصل کے  مباح ہوں اور ہنوزان میں کوئی ایسی صنعت بھی نہ ہوئی ہو جس کی وجہ سے  قیمتی ہو جائیں ان میں ہاتھ نہیں کاٹا جائیگا جیسے  معمولی لکڑی گھاس۔ نرکل۔ مچھلی۔ پرند۔ گیرو۔ چونا۔ کوئلے ۔ نمک۔ مٹی کے  برتن۔ پکی اینٹیں ۔ یونہی شیشہ اگرچہ قیمتی ہو کہ جلد ٹوٹ جاتا ہے  اور ٹوٹنے  پر قیمتی نہیں رہتا۔ یوہیں وہ چیزیں جو جلد خراب ہو جاتی ہیں جیسے  دودھ۔ گوشت۔ تربوز۔ خربزہ۔ ککڑی۔ کھیرا۔ ساگ۔ ترکاریاں اور تیار کھانے  جیسے  روٹی بلکہ قحط کے  زمانہ میں غلہ گیہوں ۔ چاول۔ جَوْ وغیرہ بھی۔ اور ترمیوے  جیسے  انگور۔ سیب۔ ناشپاتی۔ بہی۔ انار۔ اور خشک میوے  میں ہاتھ کاٹا جائیگا جیسے  اخروٹ بادام وغیرہ جبکہ محفوظ ہوں ۔ اگر درخت پر سے  پھل توڑے  یا کھیت کاٹ لے  گیا تو قطع نہیں اگرچہ درخت مکان کے  اندر ہو یا کھیت کی حفاظت ہوتی ہو اور پھل توڑ کریا کھیت کاٹ کر حفاظت میں رکھا اب چورائے  گا تو قطع ہے ۔ 
مسئلہ۱۱:

 شراب چورائی تو قطع نہیں ہاں اگر شراب قیمتی برتن میں تھی کہ اس برتن کی قیمت دس (۱۰) درم ہے  اور صرف شراب نہیں بلکہ برتن چورانا بھی مقصود تھا مثلاً بظاہر دیکھنے  سے  یہ معلوم ہوتا ہے  کہ یہ برتن بیش قیمت ہے  تو قطع ہے  (ردالمحتار) 

مسئلہ۱۲: 

لہو ولعب کی چیزیں جیسے  ڈھول طبلہ سارنگی وغیرہ ہر قسم کے  باجے  اگرچہ طبل جنگ چورایا ہاتھ نہیں کاٹا جائیگا۔ یونہی سونے  چاندی کی صلیب یابت اور شطرنج نردچورانے  میں قطع نہیں اور روپے  اشرفی پر تصویر ہو جیسے  آج کل ہندوستان کے  روپے  اشرفی تو قطع ہے  (درمختار، درالمختار)

مسئلہ۱۳:

 گھاس اور نرکل کی کی بیش قیمت چٹائیاں کہ صنعت کی وجہ سے  بیش قیمت ہوگئیں ۔ جیسے  آج کل بمبئی کلکتہ سے  آیا کرتی ہیں ان میں قطع ہے  (ردالمحتار) 

مسئلہ۱۴:

 مکان کا بیرونی دروازہ اور مسجد کا دروازہ بلکہ مسجدکے  دیگر اسباب جھاڑ فانوس۔ ہانڈیاں ۔ قمقمے ۔ گھڑی۔ جانماز وغیرہ اور نمازیوں کے  جوتے  چورانے  میں قطع نہیں مگر جو اس قسم کی چوری کرتا ہو اسے  پوری سزا دی جائے  اور قید کریں ۔ یہاں تک کہ سچی توبہ کرلے  بلکہ ہر ایسے  چور کو جس میں کسی شبہہ کی بنا پر قطع نہ ہو تعزیر کی جائے  (ردالمحتار) 

مسئلہ۱۵:

 ہاتھی دانت یا اس کی بنی ہوئی چیز چورانے  میں قطع نہیں اگرچہ صنعت کی وجہ سے  بیش قیمت قرار پاتی ہو اور اونٹ کی ہڈی کی بیش قیمت چیز بنی ہو تو قطع ہے  ( عالمگیری) 

مسئلہ۱۶:

 شیر۔ چیتا وغیرہ درندہ کو ذبح کرکے  ان کی کھال کو بچھونا یا نماز بنا لیاہے  تو قطع ہے  ورنہ نہیں اور باز شکرا کتا چیتا وغیرہ جانوروں کو چورایا تو نہیں (عالمگیری)

مسئلہ۱۷:

 مصحف شریف چورایا تو قطع نہیں اگرچہ سونے  چاندی کا اس پر کام ہو۔ یونہی کتب تفسیر وحدیث وفقہ ونحو ولغت و اشعار میں بھی قطع نہیں (عالمگیری، ردالمحتار) 

مسئلہ۱۸: 

حساب کی بہیاں اگر بیکار ہوچکی ہیں اور وہ کاغذات دس (۱۰) درم کی قیمت کے  ہیں تو قطع ہے  ورنہ نہیں (درمختار) 

مسئلہ۱۹:

 آزاد بچہ کو چورایا اگرچہ زیور پہنے  ہوئے  ہے  ہاتھ نہیں کاٹا جائے  گا۔ یونہی اگر بڑے  غلام کو جو اپنے  کو بتا سکتا ہے  چورایا تو قطع نہیں اگرچہ سونے  یا بیہوشی یا جنون کی حالت میں اسے  چورایا ہو اور اگر ناسمجھ غلام کو چرایا تو قطع ہے  (عالمگیری وغیرہ)

مسئلہ۲۰:

 ایک شخص کے  دوسرے  پردس (۱۰) درم آتے  تھے  قرضخواہ نے  قرضدار کے  یہاں سے  روپے  یا اشرفیاں چورا لیں تو قطع نہیں اور اگر اسباب چورایا اور کہتا ہے  کہ میں نے  اپنے  روپے  کے  معاوضہ میں لیا یا بطور رہن اپنے  پاس رکھنے  کے  لیے  لایا تو قطع نہیں ۔ (عالمگیری)

مسئلہ۲۱:

 امانت میں خیانت کی یا مال لوٹ لیا یا اُچک لیا تو قطع نہیں ۔ یونہی قبر سے  کفن چورانے  میں قطع نہیں اگرچہ قبر مقفل مکان میں ہو بلکہ جس مکان میں قبر ہے  اس میں سے  اگر علاوہ کفن کے  کوئی اور کپڑا وغیرہ چورایا جب بھی قطع نہیں بلکہ جس گھر میں میت ہو وہاں سے  کوئی چیز چورائی تو قطع نہیں ہاں اگر اس فعل کا عادی ہے  تو بطور سیاست ہاتھ کاٹ دیں گے  (در مختار)  

مسئلہ۲۲ :

 ذی رحم محرم کے  یہاں سے  چرایا تو قطع نہیں اگرچہ وہ مال کسی اور کا ہو اور ذی رحم محرم کا مال دوسرے  کے  یہاں تھا وہاں سے  چورایا تو قطع ہے ۔ شوہر نے  عورت کے  یہاں سے  یا عورت نے  شوہر کے  یہاں سے  یا غلام نے  اپنے  مولیٰ یا مولیٰ کی زوجہ کے  یہاں سے  یا عورت کے  غلام نے  اس کے  شوہر کے  یہاں چوری کی تو قطع نہیں ۔ یونہی تاجروں کی دوکانوں سے  چورانے  میں بھی قطع نہیں ہے  جبکہ ایسے  وقت چوری کی کہ اس وقت لوگوں کو وہاں جانے  کی اجازت ہے ۔ (درمختار) 

مسئلہ۲۳ :
 مکان جب محفوظ ہے  تو اب اس کی ضرورت نہیں کہ وہاں کوئی محافظ مقرر ہو اور مکان محفوظ نہ ہو تو محافظ کے  بغیر حفاظت نہیں مثلاً مسجد سے  کسی کی کوئی چیز چرائی تو قطع نہیں مگر جبکہ اس کا مالک وہاں موجود ہو اگرچہ سورہا ہو یعنی مالک ایسی جگہ ہو کہ مال کو وہاں سے  دیکھ سکے ۔ یوں ہی میدان یا راستہ میں اگر مال ہے  اور محافظ وہاں پاس میں ہے  تو قطع ہے  ورنہ نہیں (درمختار، عالمگیری) 

مسئلہ۲۴ :

 جو جگہ ایک شے  کی حفاظت کے  لئے  ہے  وہ دوسری چیز کی حفاظت کے  لئے  بھی قرار پائے  گی مثلاً اصطبل سے  اگر روپے  چوری ہوئے  تو قطع ہے  اگرچہ اصطبل روپے  کی حفاظت کی جگہ نہیں (عالمگیری) 

مسئلہ۲۵ :

 اگر چند بار کسی نے  چوری کی تو بادشاہ اسلام اسے  سیاسۃً قتل کرسکتا ہے ۔ (درمختار)

ہاتھ کاٹنے  کا بیان 

مسئلہ۲۵ :

 چور کا دہنا ہاتھ گٹے  سے  کاٹ کر کھولتے  تیل میں داغ دینگے  اور اگر موسم سخت گرمی یا سخت سردی کا ہو تو ابھی نہ کاٹیں بلکہ اسے  قید میں رکھیں ۔ گرمی یا سردی کی شدت جانے  پر کاٹیں ۔ تیل کی قیمت اور کاٹنے  والے  اور داغنے  والے  کی اجرت اور تیل کھولانے  کے  مصارف سب چور کے  ذمہ ہیں ۔ اور اس کے  بعد اگر پھر چوری کرے  تو اب بایاں پاؤں گٹے  سے  کاٹ دیں گے  اس کے  بعد پھر اگر چوری کرے  تو اب نہیں کاٹیں گے  بلکہ بطور تعزیر ماریں گے  اور قید میں رکھیں گے  یہاں تک کہ توبہ کرلے  یعنی اس کے  بشرہ سے  یہ ظاہر ہونے  لگے  کہ سچے  دل سے  توبہ کی اور نیکی کے  آثار نمایاں ہوں (درمختار وغیرہ)

مسئلہ۲۶ :

 اگر دہنا ہاتھ اس کا شل ہوگیا ہے  یا اس میں کا انگوٹھا یا انگلیاں کٹی ہوں جب بھی کاٹ دیں گے  اور اگر بایاں ہاتھ شل ہو یا اس کا انگوٹھا یا دوانگلیاں کٹی ہوں تو اب دہنا نہیں کاٹیں گے ۔ یونہی اگر دہنا پاؤں بیکار ہو یا کٹا ہو تو بایاں پاؤں نہیں کاٹیں گے  بلکہ قید کریں گے  (عالمگیری، درمختار)

مسئلہ۲۷ :
 ہاتھ کاٹنے  کی شرط یہ ہے  کہ جس کا مال چوری ہوگیا ہے  وہ اپنے  مال کا مطالبہ کرے  خواہ گواہوں سے  چوری کا ثبوت ہو یا چور نے  خود اقرار کیا ہو اور یہ بھی شرط ہے  کہ جب گواہ گواہی دیں اس وقت وہ حاضر ہو اور جس وقت ہاٹھ کاٹا جائے  اس وقت بھی موجود ہو لہذا اگر چور چوری کا اقرار کرتا ہے  اور کہتا ہے  کہ میں نے  فلاں شخص جو غائب ہے   اس کی چوری کی ہے  یا کہتا ہے  کہ یہ روپے  میں نے  چورائے  ہیں مگر معلوم نہیں کس کے  ہیں یا میں یہ نہیں بتاؤں گا کہ کس کے  ہیں تو قطع نہیں اور پہلی صورت میں جبکہ غائب حاضر ہو کر مطالبہ کرے  تو اس وقت قطع کریں گے  (درمختار)

مسئلہ۲۸ :
 جس شخص کا مال پر قبضہ ہے  وہ مطالبہ کرسکتا ہے  جیسے  امین و غاصب و مرتہن و متولی اور باپ اور وصی اور سود خوار جس نے  سودی مال پر قبضہ کرلیا ہے ۔ اور سود دینے  والا جس نے  سود کے  روپے  ادا کردیئے  اور یہ روپے  چوری ہوگئے  تو اس کے  مطالبہ پر قطع نہیں (درمختار) 

مسئلہ۲۹ :

 وہ چیز جس کے  چرانے  پر ہاتھ کاٹا گیا ہے  اگر چور کے  پاس موجود ہے  تو مالک کو واپس دلائیں گے  اور جاتی رہی تو تاوان نہیں اگرچہ اس نے  خود ضائع کردی ہو۔ اور اگر بیچ ڈالی یا ہبہ کردی اور خریدار یا موہوب لہ نے  ضائع کردی تو یہ تاوان دیں اور خریدار چور سے  ثمن واپس لے ۔ اور اگر ہاتھ کاٹا نہ گیا ہو تو چور سے  ضمان لے  گا (درمختار)

مسئلہ۳۰ :
 کپڑا چور ایا اور پھاڑ کر دوٹکڑے  کردیئے  اگر ان ٹکڑوں کی قیمت دس درم ہے  تو قطع ہے  اور اگر ٹکڑے  کرنے  کی وجہ سے  قیمت گھٹ کر آدھی ہوگئی تو پوری قیمت کا ضمان لازم ہے  اور قطع نہیں ۔ 
راہزنی کا بیان 



اﷲ عز و جل فرماتا ہے :۔ 


اِنَّمَا جَزَاؤُ الَّذِیْنَ یُحَارِبُوْنَ اللّٰہَ وَ رَسُوْلَہٗ وَ یَسْعَوْنَ فِی الْاَرْضِ فَسَاداً اَنْ یُّقَتَّلُوْآ اَوْ یُصَلَّبُوْا اَوْ تُقَطَّعَ اَیْدِیْھِمْ وَ اَرْجُلُھُمْ مِنْ خِلاَفٍ اَوْ یُنْفَقُوْا مِنَ الْاَرْضِ ط ذٰلِکَ لَھُمْ فِیْ الدُّنْیَا وَ لَھُمْ فِیْ الْآخِرَۃِ عَذَابٌ عَظِیْم ُٗ o اِلَّا الَّذِیْنَ تَابُوْا مِنْ قَبْلِ اَنْ تَقْدِرُوْا عَلَیْہِمْ  ج فَاعْلَمُوْا اَنْ اللّٰہَ غَفُوْرُٗ رَّحِیْمُٗ o


(جو لوگ اﷲ و رسول سے  لڑتے  ہیں اور زمین میں فساد کرنے  کی کوشش کرتے  ہیں ان کی سزا یہی ہے  کہ قتل کرڈالے  جائیں یا انہیں سولی دی جائے  یا ان کے  ہاتھ پاؤں مقابل کے  کاٹ دیئے  جائیں یا جلاوطن کردیئے  جائیں ۔ یہ ان کے  لئے  دنیا میں رسوائی ہے  اور آخرت میں ان کے  لئے  بڑا عذاب ہے  مگر وہ کہ تمہارے  قابو پانے  سے  قبل توبہ کرلیں تو جان لو کہ اﷲ بخشنے  والا مہربان ہے )



 ابو داؤد ام المؤمنین صدیقہ رضی اﷲ تعالی عنہا سے  روایت کرتے  ہیں کہ رسول اﷲ ﷺ نے  فرمایا جو مرد مسلمان اس امر کی شہادت دے  کہ اﷲ ایک ہے  اور محمد ﷺ اﷲ کے  رسول ہیں اس کا خون حلال نہیں مگر تین وجہ سے  (۱) محصن ہوکر زنا کرے  تو وہ رجم کیا جائے  گا اور (۲) جو شخص اﷲ و رسول (یعنی مسلمانوں ) سے  لڑنے  کو نکلا تو وہ قتل کیا جائے  گا یا اوسے  سولی دی جائے  گی یا جلاوطن کردیا جائے  گا اور (۳) جو شخص کسی کو قتل کرے  گا تو اس کے  بدلے  میں قتل کیا جائے  گا۔ حضور اقدس ﷺ کے  زمانے  میں قبیلہ عُکل و عربنہ کے  کچھ لوگوں نے  ایسا ہی کیا تھا حضور نے  ان کے  ہاتھ پاؤں کٹوا کر سنگستان میں ڈلوا دیا وہیں تڑپ تڑپ کر مرگئے ۔ 
مسئلہ۱ :

 راہزن جس کے  لئے  شریعت کی جانب سے  سزا مقرر ہے  اس میں چند شرطیں ہیں (۱) ان میں اتنی طاقت ہو کہ راہ گیر ان کا مقابلہ نہ کرسکیں اب چاہے  ہتھیار کے  ساتھ ڈاکہ ڈالا یا لاٹھی لے  کر یا پتھر وغیرہ سے  (۲) بیرون شہر راہزنی کی ہو یا شہر میں رات کے  وقت ہتھیار سے  ڈاکہ ڈالا (۳) ولد الاسلام میں ہو (۵) چوری کے  سب شرائط پائے  جائیں (۵) توبہ کرنے  اور مال واپس کرنے  سے  پہلے  بادشاہ اسلام نے  ان کو گرفتار کرلیا ہو (عالمگیری) 

مسئلہ۲ :

 ڈاکہ پڑا مگر جان و مال تلف نہ ہو اور ڈاکو گرفتار ہوگیا تو تعزیز اًسے  زدوکوب کرنے  کے  بعد قید کریں یہاں تک کہ توبہ کرلے  اور اس کی حالت قابل اطمینان ہوجائے  اب چھوڑ دیں اور فقط زبانی توبہ کافی نہیں جب تک حالت درست نہ ہو نہ چھوڑیں اور اگر حالت درست نہ ہو تو قید میں رکھیں یہاں تک کہ مرجائے  اور اگر مال لے  لیا ہو تو اس کا داہنا ہاتھ اور بایاں پیر کاٹیں ۔ یونہی اگر چند شخص ہوں اور مال اتنا ہے  کہ ہر ایک کے  حصہ میں دس درم یا اس قیمت کی چیز آئے  تو سب کے  ایک ایک ہاتھ اور ایک ایک پاؤں کاٹ دیے  جائیں ۔ اور اگر ڈاکووں نے  مسلمان یا ذمی کو قتل کیا اور مال نہ لیا ہو تو قتل کیئے  جائیں ۔ اور اگر مال بھی لیا اور قتل بھی کیا ہو تو بادشاہ اسلام کو اختیار ہے  کہ(۱) ہاتھ پاؤں کاٹ کر قتل کر ڈالے  یا(۲) سولی دیدے  یا(۳) ہاتھ پاؤں کاٹ کر قتل کرے  پھر اس کی لاش کو سولی پر چڑھادے  یا(۴) صرف قتل کردے  یا (۵) قتل کرکے  سولی پر چڑھادے  یا (۶) فقط سولی دیدے  یہ چھ طریقے  ہیں جو چاہے  کرے ۔ اور اگر صرف سولی دینا چاہے  تو اسے  زندہ سولی پر چڑھا کر پیٹ میں نیزہ بھونک دیں پھر جب مرجائے  تو مرنے  کے  بعد تین دن تک اس کا لاشہ سولی پر رہنے  دیں پھر چھوڑدیں کہ اس کے  ورثہ دفن کردیں ۔ اور یہ ہم پہلے  بیان کر چکے  ہیں کہ ڈاکو کی نماز جنازہ نہ پڑھی جائے ۔ (عالمگیری، درمختار)

مسئلہ۳:

 ڈاکووں کے  پاس اگر وہ مال موجود ہے  تو بہر حال واپس دیا جائے  اور نہیں ہے  اور ہاتھ پاؤں کاٹ دئیے  گئے  یا قتل کر دیے  گئے  تو اب تاوان نہیں ۔ یونہی جو انھوں نے  راہگیروں کو زخمی کیا یا مار ڈالا ہے  اسکا بھی کچھ معاوضہ نہیں دلایا جائے  گا (درمختار، ردالمحتار) 

مسئلہ۴:

 ڈاکوؤں میں سے  صرف ایک نے  قتل کیا یا مال لیا یا ڈرا یا سب کچھ کیا تو اس صورت میں جو سزا ہو گی وہ صرف اسی ایک کی نہ ہوگی بلکہ سب کو پوری سزا دی جائے  (عالمگیری)

مسئلہ۵:

 ڈاکووں نے  قتل نہ کیا مگر مال لیا اور زخمی کیا تو ہاتھ پاؤں کاٹے  جائیں اور زخم کا معاوضہ کچھ نہیں ۔ اور اگر فقط زخمی کیا مگر نہ مال لیانہ قتل کیا یا قتل کیا اور مال لیا مگر گرفتاری سے  پہلے  توبہ کرلی اور مال واپس دیدیا یا ان میں کوئی غیر مکلف یا گونگا ہو یا کسی راہگیر کا قریبی رشتہ دار ہو تو ان صورتوں میں حد نہیں ۔ اور ولی مقتول اور قتل نہ کیا ہو تو خود وہ شخص جسے  زخمی کیا یا جس کا مال لیا قصاص یا دیت یا تاوان لے  سکتا ہے  یا معاف کردے (درمختار)

کتاب السیر



اﷲ عزوجل فرماتا ہے  :۔ 


اُذِنَ لِلَّذِیْنَ یُقٰتَلُوْنَ بِاَنَّھُمْ ظُلِمُوْا ط وَاِنَّ اللّٰہَ عَلیٰ نَصْرِھِمْ لَقَدِیرْ ہ ن الَّذِیْنَ اُخْرِجُوْا مِنْ دِیَارِھِمْ بِغَیْرِ حَقّ ُٗ اِلَّا اَنْ یَقُوْلُوْا رَبُّنَااللّٰہَ ط وَلَوْلَادَفْعُ اللّٰہِ النَّاسَ بَعْضَھُمْ بِبَعْضٍ لَّھُدِّمَتْ صَوَامِعُ وَبِیَعٌ وَّصَلَوٰتُٗ وَمَسٰجِدُ یُذْکَرُ فِیْھَا اسْمُ اللّٰہِ کَثِیْراً ط وَلَیَنْصُرُنَّ اللّٰہِ مَنْ یَنْصُرُہٗ ط اِنَّ اللّٰہَ لَقَوِیّ ُٗ عَزِیْزُٗo
 

(ان لوگوں کو جہاد کی اجازت دی گئی جن سے  لوگ لڑتے  ہیں اس وجہ سے  کہ ان پر ظلم کیا گیا اور بیشک اﷲ ان کی مدد کرنے  پر قادر ہے  وہ جن کو ناحق ان کے  گھروں سے  نکالا گیا محض اس وجہ سے  کہ کہتے  تھے  ہمارا رب اﷲ ہے  اور اگر اﷲ لوگوں کو ایک دوسرے  سے  دفع نہ کیا کرتا تو خانقاہیں اور مدرسے  اور عبادت خانے  اور مسجدیں ڈھادی جاتیں جن میں اﷲ کے  نام  کی کثرت سے  یاد ہوتی ہے  اور ضرور اﷲ اس کی مدد کرے  گا جو اس کے  دین کی مدد کرتا ہے  بیشک اﷲ قوی غالب ہے )

 

اور فرماتا ہے  :۔ 


وَقَاتِلُوْا فِیْ سَبِیْلِ اللّٰہِ الَّذِیْنَ یُقَاتِلُوْنَکُمْ وَلَا تَعْتَدُوْا ط اِنَّ اللّٰہَ لَایُحِبُ الْمُعْتَدِیْنَoوَاقْتُلُوْ ھُمْ حَیْثُ ثَقِفْتُمُوْھُمْ وَاَخْرِ جُوْھُمْ مِنْ حَیْثُ اَخْرِجُوْکُمْ وَالْفِتْنَۃُ اَشَدُّمِنَ الْقَتْلِ ج وَلَاتُقٰتِلُوْھُمْ عِنْدَ الْمَسْجِدَ الْحَرَامِ حَتّیٰ یُقٰتِلُوْکُمْ فِیْہِ ج فَاِنْ قٰتَلُوْکُمْ فَاقْتُلُوْھُمْ ط کَذٰلِکَ جَزَآئُ الْکٰفِرِیْنَoفَاِنِ انْتَھَوْا فَاِنَّ اللّٰہَ غَفُوْرُ ٗ رَحِیْم ُٗoوَقٰتِلُوْھُمْ حَتّیٰ لَاتَکُوْنَ فِتْنَۃُ ٗ وَّیَکُوْنَ الدِّیْنُ لِلّٰہِ ط فَاِنِ انْتَھَوْا فَلاَعُدْوَانَ اِلَّا عَلَے  الظّٰلِمِیْنَo 

 

(اور اﷲ کی راہ میں ان سے  لڑو جو تم سے  لڑتے  ہیں اور زیادتی نہ کرو بیشک اﷲ زیادتی کرنے  والوں کو دوست نہیں رکھتا۔ اور ایسوں کو جہاں پاؤ مارو اور جہاں سے  انھوں نے  تمھیں نکالا تم بھی نکال دو اور فتنہ قتل سے  زیادہ سخت ہے  اور ان سے  مسجد حرام کے  پاس نہ لڑو جب تک وہ تم سے  وہاں نہ لڑیں ۔ اگر وہ تم سے  لڑیں تو انھیں قتل کرو۔ کافروں کی یہی سزا ہے  اور اگر وہ باز آجائیں تو بیشک اﷲ بخشنے  والا مہربان ہے  اور ان سے  لڑو یہاں تک کہ فتنہ نہ رہے  اور دین اﷲ کے  لئے  ہوجائے  اور اگر وہ باز آجائیں تو زیادتی نہیں مگر ظالموں پر)



احادیث

حدیث ۱:
 
صحیح بخاری و مسلم میں انس رضی اﷲ تعالی عنہ سے  مروی حضور اقدس صلی اﷲ تعالی علیہ وسلم فرماتے  ہیں اﷲ کی راہ میں صبح کو جانا یا شام کو جانا دنیا و مافیہا سے  بہتر ہے ۔ 
حدیث۲:

 صحیح مسلم میں ابوہریرہ رضی اﷲ تعالی عنہ سے  مروی فرماتے  ہیں صلی اﷲ تعالی علیہ وسلم سب سے  بہتر اس کی زندگی ہے  جو اﷲ کی راہ میں اپنے  گھوڑے  کی باگ پکڑے  ہوئے  ہے  جب کوئی خوفناک آواز سنتا ہے  یا خوف میں اسے  کوئی بلاتا ہے  تو اڑ کر پہنچ جاتا ہے  (یعنی نہایت جلد) قتل و موت کو اس کی جگہوں میں تلاش کرتا ہے  (یعنی مرنے  کی جگہ سے  ڈرتا نہیں ہے ) یا اس کی زندگی بہتر ہے  جو چند بکریاں لیکر پہاڑ کی چوٹی پر یا کسی وادی میں رہتا ہے  وہاں نماز پڑھتا ہے  اور زکاۃ دیتا ہے  اور مرتے  دم تک اپنے  رب کی عبادت کرتا ہے ۔ 
حدیث ۳:
 ابو داؤد و نسأی و دارمی انس رضی اﷲ تعالی عنہ سے  راوی کہ حضور اقدس صلی اﷲ تعالی علیہ وسلم نے  فرمایا مشرکین سے  جہاد کرو اپنے  مال اور جان اور زبان سے  یعنی دین حق کی اشاعت میں ہر قسم کی قربانی کے  لئے  تیار ہوجاؤ۔ 
حدیث ۴:
 ترمذی و ابوداؤد فضالہ بن عبید سے  اور دارمی عقبہ بن عامر رضی اﷲ تعالی عنہما سے  راوی کہ فرماتے  ہیں صلی اﷲ تعالی علیہ وسلم جو مرتا ہے  اس کے  عمل پر مہر لگادی جاتی ہے  یعنی عمل ختم ہوجاتے  ہیں مگر وہ جو سرحد پر گھوڑا باندھے  ہوئے  ہے  اگر مرجائے  تو اس کا عمل قیامت تک بڑھایا جاتا ہے  اور فتنہ قبر سے  محفوظ رہتا ہے ۔ 
حدیث ۵:      صحیح بخاری و مسلم میں سہل بن سعد رضی اﷲ تعالی عنہ سے  مروی حضور اقدس صلی اﷲ تعالی علیہ وسلم فرماتے  ہیں اﷲ کی راہ میں ایک دن سرحد پرگھوڑا باندھنا دنیا و مافیہا سے  بہتر ہے ۔ 
حدیث ۶ ،۷: 
صحیح مسلم شریف میں سلمان فارسی رضی اﷲ تعالی عنہ سے  مروی حضور اقدس صلی اﷲ تعالی علیہ وسلم فرماتے  ہیں ایک دن اور رات اﷲ کی راہ میں سرحد پر گھوڑا باندھنا ایک مہینہ کے  روزے  اور قیام سے  بہتر ہے  اور مرجائے  تو جو عمل کرتا تھا جاری رہے  گا اور اس کا رزق برابر جاری رہے  گا اور فتنہ قبر سے  محفوظ رہے  گا۔ ترمذی و نسائی کی روایت عثمان رضی اﷲ تعالیٰ عنہ سے  ہے  کہ حضور نے  فرمایا ایک دن سرحد پر گھوڑا باندھنا دوسری جگہ کے  ہزار دنوں سے  بہتر ہے ۔ 


مسائلِ فقہیّہ

مسئلہ۱ :

 مسلمانوں پر ضرور ہے  کہ کافروں کو دین اسلام کی طرف بلائیں اگر دین حق کو قبول کرلیں زہے  نصیب حدیث میں فرمایا اگر تیری وجہ سے  اﷲ تعالی ایک شخص کو ہدایت فرمادے  تو یہ اس سے  بہتر ہے  جس پر آفتاب نے  طلوع کیا یعنی جہاں سے  جہاں تک آفتاب طلوع کرتا ہے  یہ سب تمہیں مل جائے  اس سے  بہتر یہ ہے  کہ تمہاری وجہ سے  کسی کو ہدایت ہوجائے  اور اگر کافروں نے  دین حق کو قبول نہ کیا تو بادشاہ اسلام ان پر جزیہ مقرر کردے  کہ وہ ادا کرتے  رہیں اور ایسے  کافر کو ذمی کہتے  ہیں اور جو اس سے  بھی انکار کریں تو جہاد کا حکم ہے  (درمختار وغیرہ)

مسئلہ۲ :

 مجاہد صرف وہی نہیں جو قتال کرے  بلکہ وہ بھی ہے  جو اس راہ میں اپنا مال صرف کرے  یا نیک مشورہ سے  شرکت دے  یا خود شریک ہو کر مسلمانوں کی تعداد بڑھائے  یا زخمیوں کا علاج کرے  یا کھانے  پینے  کا انتظام کرے ۔ اور اسی کے  توابع سے  رباط ہے  یعنی بلاد اسلامیہ کی حفاظت کی غرض سے  سرحد پر گھوڑا باندھنا یعنی وہاں مقیم رہنا اور اس کا بہت بڑا ثواب ہے  کہ اس کی نماز پانچ سو نماز کی برابر ہے  اور اس کا ایک درم خرچ کرنا سات سو درم سے  بڑھ کر ہے  اور مرجائے  گا تو روز مرہ رباط کا ثواب اس کے  نامہ اعمال میں درج ہوگا اور رزق بدستور ملتا رہے  گا اور فتنہ قبر سے  محفوظ رہے  گا اور قیامت کے  دن شہید اٹھایا جائے  گا اور فزع اکبر سے  مامون رہے  گا (درمختار) 

مسئلہ ۳:

جہاد ابتدائً فرض کفایہ ہے  کہ ایک جماعت نے  کرلیا تو سب بری الذمہ ہیں اور سب نے  چھوڑ دیا تو سب گنہگار ہیں ۔ اور اگر کفار کسی شہر پر ہجوم کریں تو وہاں والے  مقابلہ کریں اور ان میں اتنی طاقت نہ ہو تو وہاں سے  قریب والے  مسلمان اعانت کریں اور ان کی طاقت سے  بھی باہر ہو تو جو ان سے  قریب ہیں وہ بھی شریک ہوجائیں و علی ہذا القیاس (درمختار ردالمحتار)

مسئلہ۴ :

 بچوں اور عورتوں پر اور غلام پر فرض نہیں ۔ یونہی بالغ کے  ماں باپ اجازت نہ دیں تو نہ جائے ۔ یونہی اندھے  اور اپاہج اور لنگڑے  اور جس کے  ہاتھ کٹے  ہوں ان پر فرض نہیں اور مدیون کے  پاس مال ہو تو دین ادا کرے  اور جائے  ورنہ بغیر قرض خواہ بلکہ بغیر کفیل کی اجازت کے  نہیں جاسکتا۔ اور اگر دین میعادی ہو اور جانتا ہے  کہ میعاد پوری ہونے  سے  پہلے  واپس آجائے  گا تو جانا جائز ہے ۔ اور شہر میں جو سب سے  بڑا عالم ہو وہ بھی نہ جائے ۔ یونہی اگر اس کے  پاس لوگوں کی امانتیں ہیں اور وہ لوگ موجود نہیں ہیں تو کسی دوسرے  شخص سے  کہدے  کہ جن کی جن کی امانت ہے  دیدینا تو اب جاسکتا ہے  (بحر ، درمختار) 

مسئلہ۵ :

 اگر کفار ہجوم کر آئیں تو اس وقت فرض عین ہے  یہاں تک کہ عورت اور غلام پر بھی فرض ہے  اور اس کی کچھ ضرورت نہیں کہ عورت اپنے  شوہر سے  اور غلام اپنے  مولیٰ سے  اجازت لے  بلکہ اجازت نہ دینے  کی صورت میں بھی جائیں اور شوہر و مولیٰ پر منع کرنے  کا گناہ ہوا۔ یوں ہی ماں باپ سے  بھی اجازت لینے  کی اور مدیون کو دائن سے  اجازت کی حاجت نہیں بکہ مریض بھی جائے  ہاں پرانا مریض کہ جانے  پر قادر نہ ہو اسے  معافی ہے  (بحر)

مسئلہ۶ :

 جہاد واجب ہونے  کے  لئے  شرط یہ ہے  کہ اسلحہ اور لڑنے  پر قدرت ہو اور کھانے  پینے  کے  سامان اور سواری کا مالک ہو نیز اس کا غالب گمان ہو کہ مسلمانوں کی شوکت بڑھے  گی۔ اور اگر اس کی امید نہ ہو تو جائز نہیں کہ اپنے  کو ہلاکت میں ڈالنا ہے ۔ (عالمگیر ی ، درمختار)

مسئلہ۷ :

 بیت المال میں مال موجود ہو تو لوگوں پر سامان جہاد گھوڑے  اور اسلحہ کے  لئے  مال مقرر کرنا مکروہ تحریمی ہے  اور بیت المال میں مال نہ ہو تو حرج نہیں ۔ اگر کوئی شخص بطیب خاطر کچھ دینا چاہتا ہے  تو اصلاً مکروہ نہیں بلکہ بہتر ہے  خواہ بیت المال میں ہو یا نہ ہو۔ اور اس کے  پاس مال ہو مگر خود نہ جاسکتا ہو تو مال دے  کر کسی اور کو بھیجدے  مگر غازی سے  یہ نہ کہے  کہ مال لے  اور میری طرف سے  جہاد کر کہ یہ تو نوکری اور مزدوری ہوئی اور یوں کہا تو غازی کو لینا بھی جائز نہیں (درمختار ، ردالمحتار ، عالمگیری) 

مسئلہ۸ :

 جن لوگوں کو دعوت اسلام نہیں پہنچی ہے  انہیں پہلے  دعوت اسلام دی جائے  بغیر دعوت ان سے  لڑنا جائز نہیں اور اس زمانہ میں ہر جگہ دعوت پہنچ چکی ہے  ایسی حالت میں دعوت ضروری نہیں مگر پھر بھی اگر ضرر کا اندیشہ نہ ہو تو دعوت حق کردینا مستحب ہے  (درمختار)

مسئلہ۹ :

 کفار سے  جب مقابلہ کی نوبت آئے  تو ان کے  گھروں کو آگ لگادینا اور اموال اور درختوں اور کھیتوں کو جلادینا اور تباہ کردینا سب کچھ جائز ہے  یعنی جب یہ معلوم ہو کہ ایسا نہ کرینگے  تو فتح کرنے  میں بہت مشقت اٹھانی پڑے  گی اور اگر فتح کا غالب گمان ہو تو اموال وغیرہ تلف نہ کریں کہ عنقریب مسلمانوں کو ملیں گے  (درمختار) 

مسئلہ۱۰ :

 بندوق توپ اور بم کے  گولے  مارنا سب کچھ جائز ہے ۔ 
مسئلہ۱۱ :

 اگر کافروں نے  چند مسلمانوں کو اپنے  آگے  کرلیا کہ گولی وغیرہ ان پر پڑے  ہم ان کے  پیچھے  محفوظ رہیں گے  جب بھی ہمیں باز رہنا جائز نہیں گولی چلائیں اور قصد کافروں کے  مارنے  کا کریں اگر کوئی مسلمان مسلمانوں کو گولی سے  مرجائے  جب بھی کفارہ وغیرہ لازم نہیں جبکہ گولی چلانے  والے  نے  کافر پر گولی چلانے  کا ارادہ کیا ہو (درمختار)

مسئلہ۱۲ :

 کسی شہر کو بادشاہ اسلام نے  فتح کیا اور اس شہر میں کوئی مسلمان یا ذمی ہے  تو اہل شہر کو قتل کرنا جائز نہیں ہاں اگر اہلِ شہر میں سے  کوئی نکل گیا تو اب باقیوں کو قتل کرنا جائز ہے  کہ ہوسکتا ہے  کہ وہ جانے  والا مسلمان یا ذمی ہو (درمختار)

مسئلہ۱۳ :

 جو چیزیں واجب التعظیم ہیں ان کو جہاد میں لے  کر جانا جائز نہیں جیسے  قرآن مجید ، کتب فقہ و حدیث شریف کہ بے  حرمتی کا اندیشہ ہے ۔ یوں ہی عورتوں کو بھی نہ لے  جانا چاہیئے  اگرچہ علاج و خدمت کے  غرض سے  ہو۔ ہاں اگر لشکر بڑا ہو کہ خوف نہ ہو تو عورتوں کو لے  جانے  میں حرج نہیں اور اس صورت میں بوڑھیوں اور باندیوں کو لے  جانا اولیٰ ہے  اور اگر مسلمان کافروں کے  ملک میں امان لے  کر گیا ہے  تو قرآن مجید لے  جانے  میں حرج نہیں (درمختار، بحر)

مسئلہ۱۴ :

 عہد توڑنا مثلا یہ معاہدہ کیا کہ اتنے  دنوں تک جنگ نہ ہوگی پھر اسی زمانہ عہد میں جنگ کی یہ ناجائز ہے  اور اگر معاہدہ نہ ہو اور بغیر اطلاع کئے  جنگ شروع کردی تو حرج نہیں (مجمع الانہر) 

مسئلہ۱۵ :

 مُثلہ یعنی ناک کان یا ہاتھ پاؤں کاٹنا یا منہ کالا کردینا منع ہے  یعنی فتح ہونے  کے  بعد مُثلہ کی اجازت نہیں اور اثنائے  جنگ میں اگر ایسا ہو مثلا تلوار ماری اور ناک کٹ گئی یا کان کٹ گئے  یا آنکھ پھوڑ دی یا ہاتھ پاؤں کاٹ دیئے  تو حرج نہیں (فتح)

مسئلہ۱۶ :

 عورت اور بچہ اور پاگل اور بہت بوڑھے  اور اندھے  اور لنجھے  اور اپاہج اور راہب اور پوجاری جو لوگوں سے  ملتے  جلتے  نہ ہوں یا جس کا دہنا ہاتھ کٹا ہو یا خشک ہوگیا ہو ان سب کو قتل کرنا منع ہے  یعنی جبکہ لڑائی میں کسی قسم کی مدد نہ دیتے  ہوں ۔ اور اگر ان میں سے  کوئی خود لڑتا ہو یا اپنے  مال یا مشورہ سے  مدد پہنچاتا ہو یا بادشاہ ہو تو اسے  قتل کردیں گے ۔ اور اگر مجنون کو کبھی جنون رہتا ہے  اور کبھی ہوش تو اسے  بھی قتل کردیں ۔ اور بچہ اور مجنون کو اثنائے  جنگ میں قتل کریں گے  جبکہ لڑتے  ہوں اور باقیوں کو قید کرنے  کے  بعد بھی قتل کردیں گے ۔ اور جنہیں قتل کرنا منع ہے  انہیں یہاں نہ چھوڑیں گے  بلکہ قید کرکے  دارالاسلام میں لائیں گے  (درمختار، مجمع الانہر) 

مسئلہ۱۷ :

 کافروں کے  سرکاٹ کر لائیں یا ان کی قبریں کھود ڈالیں اس میں حرج نہیں (درمختار) 

مسئلہ۱۸:

 اپنے  باپ دادا کو اپنے  ہاتھ سے  قتل کرنا ناجائز ہے  مگر اسے  چھوڑے  بھی نہیں بلکہ اس سے  لڑنے  میں مشغول رہے  کہ کوئی اور شخص آکر اسے  مار ڈالے ۔ ہاں اگر باپ یا دادا خود اس کے  قتل کا درپے  ہو اور اسے  بغیر قتل کئے  چارہ نہ ہو تو مار ڈالے  اور دیگر رشتہ داروں کے  قتل میں کوئی حرج نہیں (درمختار ، رد المحتار)

مسئلہ۱۹ :

 اگر صلح مسلمانوں کے  حق میں بہتر ہو تو صلح کرنا جائز ہے  اگرچہ کچھ مال لے  کر یا دے  کر صلح کی جائے  اور صلح کے  بعد اگر مصلحت صلح توڑنے  میں ہو تو توڑ دیں مگر یہ ضرور ہے  کہ پہلے  انہیں اس کی اطلاع کردیں اور اطلاع کے  بعد فوراً جنگ شروع نہ کریں بلکہ اتنی مہلت دیں کہ کافر بادشاہ اپنے  تمام ممالک میں اس خبر کو پہنچاسکے ۔ یہ اس صورت میں ہے  کہ صلح میں کوئی میعاد نہ ہو اور اگر میعاد ہو تو میعاد پوری ہونے  پر اطلاع کی کچھ حاجت نہیں (درمختار ، ردالمحتار) 

مسئلہ۲۰ :

 صلح کے  بعد اگر کسی کافر نے  لڑنا شروع کیا اور یہ انکے  بادشاہ کی اجازت سے  ہے  تو اب صلح نہ رہی اور اگر بادشاہ کی اجازت سے  نہ ہو بلکہ شخص خاص یا کوئی جماعت بغیر اجازت بادشاہ برسر پیکار رہے  تو صرف انہیں قتل کیا جائے  انکے  حق میں صلح نہ رہی باقیوں کے  حق میں باقی ہے  (مجمع الانہر) 

مسئلہ۲۱ :

 کافروں کے  ہاتھ ہتھیار اور گھوڑے  اور غلام اور لوہا وغیرہ جس سے  ہتھیار بنتے  ہیں بیچنا حرام ہے  اگر صلح کے  زمانہ میں ہو۔ یوں ہی تاجروں پر حرام ہے  کہ یہ چیزیں ان کے  ملک میں تجارت کے  لئے  لے  جائیں بلکہ اگر مسلمانوں کو حاجت ہو تو غلہ اور کپڑا بھی ان کے  ہاتھ نہ بیچا جائے  (در مختار) 

مسئلہ۲۲ :

 مسلمان آزاد مرد یا عورت نے  کافروں میں کسی ایک کو یا جماعت یا ایک شہر کے  رہنے  والوں کو پناہ دیدی تو امان صحیح ہے  اب قتل جائز نہیں اگرچہ امان دینے  والا فاسق یا اندھا یا بہت بوڑھا ہو۔ اور بچّہ یا غلام کی امان صحیح ہونے  کے  لئے  شرط یہ ہے  کہ انہیں قتال کی اجازت مل چکی ہو ورنہ صحیح نہیں ۔ امان صحیح ہونے  کے  لئے  شرط یہ ہے  کہ کفار نے  لفظ امان سنا ہو اگرچہ کسی زبان میں ہو اگرچہ اس لفظ کے  معنی وہ نہ سمجھتے  ہوں اور اگر اتنی دور پر ہوں کہ سن نہ سکیں تو امان صحیح نہیں (درمختار ، عالمگیری) 

مسئلہ۲۳ :
 امان میں ضرر کا اندیشہ ہو تو بادشاہ اسلام اس کو توڑ دے  مگر توڑنے  کی اطلاع کردے  اور امان دینے  والا اگر جانتا تھا کہ اس حالت میں امان دینا منع تھااور پھر دیدی تو اسے  سزادی جائے  (مجمع الانہر) 

مسئلہ۲۴:

ذمی اور تاجر اور قیدی اور مجنون اور جو شخص دارالحرب میں مسلمان ہوا اور ابھی ہجرت نہ کی ہو اوروہ بچہ اور غلام جنھیں قتال کی اجازت نہ ہو یہ لوگ امان نہیں دے  سکتے  (درمختار) 

غنیمت کا بیان 



اﷲ عزوجل فرماتا ہے :۔ 




یَسْئَلُوْنَکَ عَنِ الْاَنْفَالِ ط قُلِ الْاَنْفَالُ لِلّٰہِ وَالرَّسُوْلِ ج فَاتَّقُوااللّٰہَ وَاَصْلِحُوْا ذَاتَ بَیْنَکُمْص وَاطِیْعُوااللّٰہَ وَرَسُوْلَہٗ اِِنْ کُنْتُمْ مُؤْمِنِیْنَo
 

(نفل کے  بارے  میں تم سے  سوال کرتے  ہیں تم فرما دو نفل اﷲ ورسول کے  لیے  ہیں اﷲ سے  ڈرو اور آپس میں صلح کرو اور اﷲ ورسول کی اطاعت کرو اگر تم ایمان رکھتے  ہو)



اور فرماتا ہے  :۔ 


وَاعْلَمُوْااَنَّمَا غَنِمْتُمْ مِنْ شَیْئٍ فَاِنَّ لِلّٰہِ خُمْسَہٗ وَلِلرَّسُوْلِ وَلِذِی الْقُرْبٰے  والْیَتٰمیٰ وَالْمَسٰکِیْنَ وَابْنِ السَبِیْلِ



(اور جان لوکہ جو کچھ تم نے  غنیمت حاصل کی ہے  اس میں سے  پانچواں حصہ اﷲ ورسول کے  لیے  ہے  اور قرابت والے  اور یتیموں اور مسکینوں اور مسافر کے  لیے )



احادیث 

حدیث۱: 

صحیحین میں ابوہریرہ رضی اﷲ عنہ سے  مروی رسول اﷲ ﷺ نے  فرمایا ہم سے  پہلے  کسی کے  لیے  غنیمت حلال نہیں ہوئی اﷲ تعالی نے  ہمارا ضعف وعجز دیکھ کر اسے  ہمارے  لیے  حلال کردیا۔ 
حدیث۲: 

سنن ترمذی میں ابوامامہ رضی اﷲ تعالی عنہ سے  مروی حضور اقدس ﷺ نے  فرمایا اﷲ نے  مجھے  تمام انبیاء سے  افضل کیایا فرمایا میری امت کو تمام امتوں سے  افضل کیا اور ہمارے  لیے  غنیمت حلال کی۔ 
 حدیث۳: 
صحیحین میں ابوہریرہ رضی اﷲ تعالی عنہ سے  مروی رسول اﷲ ﷺ فرماتے  ہیں ایک نبی (یوشع بن نون علیہ السلام ) غزوہ کے  لیے  تشریف لے  گئے  اور اپنی قوم سے  فرمایا کہ ایسا شخص میرے  ساتھ نہ چلے  جس نے  نکاح کیا ہے  اور ابھی زفاف نہیں کیا ہے  اور کرنا چاہتا ہے  اور نہ وہ شخص جس نے  مکان بنایا ہے  اور اس کی چھتیں ابھی تیار نہیں ہوئی ہیں اور نہ وہ شخص جس نے  گا بھن جانور خریدے  ہیں اور بچہ جننے  کا منتظر ہے  (یعنی جن کے  دل کسی کام میں مشغول ہوں وہ نہ چلیں صرف وہ لوگ چلیں جن کو ادھر کا خیال نہ ہو) جب اپنے  لشکرکولے  کر قریہ (بیت المقدس) کے  قریب پہنچے  وقت عصر آگیا (وہ جمعہ کا دن تھا اور اب ہفتہ کی رات آنے  والی ہے  جس میں قتال بنی اسرائیل پر حرام تھا) انھوں نے  آفتاب کو مخاطب کرکے  فرمایا تو مامور ہے  اور میں مامورہوں اے  اﷲ آفتاب کو روک دے  آفتاب رک گیا اور اﷲ نے  فتح دی اب غنیمتیں جمع کی گئیں اسے  کھانے  کے  لیے  آگ آئی مگر اس نے  نہیں کھایا( یعنی پہلے  زمانہ میں حکم یہ تھا کہ غنیمت جمع کی جائے  پھر آسمان سے  آگ اترتی اور سب کو جلا دیتی اگر ایسا نہ ہوتا تو یہ سمجھا جاتا کہ کسی نے  کوئی خیانت کی ہے  اور یہاں بھی یہی ہوا)نبی نے  فرمایا کہ تم نے  خیانت کی ہے  لہذا ہر قبیلہ میں سے  ایک شخص بیعت کرے  بیعت ہوئی ایک شخص کا ہاتھ ان کے  ہاتھ سے  چپک گیا فرمایا تمھارے  قبیلہ میں کسی نے  خیانت کی ہے  اس کے  بعد وہ لوگ سونے  کا ایک سرلائے  جو گائے  کے  سربرابر تھا اس کو اس غنیمت میں شامل کردیا پھر حسب دستور آگ آئی اور کھا گئی حضورﷺ نے  ارشاد فرمایا کہ ہم سے  قبل کسی کیلئے  غنیمت حلال نہیں تھی اﷲ نے  ہمارے  ضعف و عجز کی وجہ سے  اسے  حلال کردیا۔ 
 حدیث۴: 
ابوداؤد نے  ابو موسی اشعری رضی اﷲ تعالی عنہ سے  روایت کی کہتے  ہیں ہم حبشہ سے  واپس ہوئے  اس وقت پہنچے  کہ رسول اﷲ ﷺ نے  ابھی خیبر کو فتح کیا تھا حضور نے  ہمارے  لیے  حصہ مقرر فرمایا اور ہمیں بھی عطا فرمایا جو لوگ فتح خیبر میں موجود نہ تھے  ان میں ہمارے  سوا کسی کو حصہ نہ دیا۔ صرف ہماری کشتی والے  جتنے  تھے  حضرت جعفر اور ان کے  رفقاء انھیں کو حصہ دیا۔ 
 حدیث۵: 
صحیح مسلم میں یزید بن ہرمز سے  مروی کہ نجدۂ حروری نے  عبداﷲ بن عباس رضی اﷲ عنہما کے  پاس لکھ کر دریافت کیا کہ غلام وعورت غنیمت میں حاضر ہوں توآیا ان کو حصّہ ملے  گا یزیدسے  فرمایا کہ لکھدو کہ ان کے  لیے  سہم (حصہ) نہیں ہے  مگر کچھ دیدیا جائے ۔ 
 حدیث۶: 
صحیحین میں عبداﷲ بن عمر رضی اﷲ تعالی عنہما سے  مروی رسول اﷲ ﷺ اگر لشکر میں سے  کچھ لوگوں کو لڑنے  کے  لیے  کہیں بھیجتے  تو انھیں علاوہ حصہ کے  کچھ نفل (انعام) عطا فرماتے ۔ 
 حدیث۷:
نیزصحیحین میں انھیں سے  مروی کہتے  ہیں حضور ﷺ ہمیں حصہ کے  علاوہ خمس میں سے  نفل دیا تھا مجھے  ایک بڑااونٹ ملاتھا۔ 
 حدیث۸:
ابن ماجہ وترمذی ابن عباس رضی اﷲ تعالی عنہما سے  راوی کہ حضورِ اقدس ﷺ کی تلوار ذوالفقار بدر کے  دن نفل میں ملی تھی۔ 
 حدیث۹: 

امام بخاری خولہ انصاریہ رضی اﷲ تعالی عنہا سے  راوی کہتی ہیں میں نے  رسول اﷲ ﷺ کو فرماتے  سنا ہے  کچھ لوگ اﷲ کے  مال میں ناحق گھس پڑتے  ہیں ان کیلئے  قیامت کے  دن آگ ہے ۔ 
حدیث۱۰: 
ابوداؤد بروایت عمرو بن شعیب عن ابیہ عن جدہ راوی حضورِ اقدس ﷺ ایک شتر کے  پاس تشریف لائے  اس کے  کو ہان سے  ایک بال لیکر فرمایا اے  لوگو اس غنیمت میں سے  میرے  لیے  کچھ نہیں ہے  ( بال کی طرف اشارہ کرکے ) اور یہ بھی نہیں سواخمس کے  ( کہ یہ میں لونگا) وہ بھی تمھارے  ہی اوپر رد ہوجائیگا۔ لہذا سوئی اور تاگا جو کچھ تم نے  لیا ہے  حاضر کرو۔ ایک شخص اپنے  ہاتھ میں بالوں کا گچھا لے  کر کھڑا ہوا اور عرض کی میں نے  پالان درست کرنے  کے  لیے  یہ بال لیے  تھے  حضور ﷺ نے  فرمایا اسمیں میرا اور بنی عبداالمطلب کا جو کچھ حصہ ہے  وہ تمھیں دیا ان شخص نے  کہا جب اس کا معاملہ اتنا بڑا ہے  تو مجھے  ضرورت نہیں یہ کہہ کر واپس کردیا۔ 
 حدیث۱۱: 
ترمذی نے  ابو سعید رضی اﷲ تعالی عنہ سے  روایت کی کہ حضورﷺ نے  قبل تقسیم غنیمت کو خرید نے  سے  منع فرمایا۔ 
مسائل فقہیّہ



 غنیمت اس کو کہتے  ہیں جو لڑائی میں کافروں سے  بطور قہروغلبہ کے  لیا جائے ۔ اور لڑائی کے  بعد جو ان سے  لیا جائے  جیسے  خراج اور جزیہ اس کو فئے  کہتے  ہیں ۔ غنیمت میں خمس (پانچواں حصّہ) نکال کرباقی چار حصے  مجاہدین پر تقسیم کر دیے  جائیں اور فئے  کل بیت المال میں رکھا جائے  (درمختار وغیرہ) 

مسئلہ ۱: 

دارالحرب میں کسی شہر کے  لوگ خود بخود مسلمان ہوگئے  وہاں مسلمانوں کا تسلط نہ ہوا تھا تو صرف ان پر عُشر مقرر ہو گا یعنی جو زراعت پیدا ہو اس کا دسواں حصہ بیت المال کو ادا کر دیں اور اگر خود بخود ذمہ میں داخل ہوئے  تو انکی زمینوں پر خراج مقرر ہوگا اور ان پر جزیہ اور اگر غالب آنے  کے  بعد مسلمان ہوئے  تو بادشاہ کو اختیار ہے  ان پر احسان کرے  اور زمینوں کی پیداوار کا عُشر لے  یا خراج مقرر کرے  یا ان کو اور ان کے  اموال کو خمس لینے  کے  بعد مجاہدین پر تقسیم کردے ۔ فتح کرنے  کے  بعد اگر وہ مسلمان نہ ہوئے  تو اختیار ہے  اگر چاہے  انھیں لونڈی غلام بنائے  اور خمس کے  بعد انھیں اور ان کے  اموال مجاہدین پر تقسیم کردے  اور زمینوں پر عُشر مقرر کردے ۔ اور اگر چاہے  تو مردوں کو قتل کر ڈالے  اور عورتوں بچّوں اور اموال کو بعد خمس تقسیم کر دے  اور اگر چاہے  توسب کو چھوڑ دے  اور ان پر جزیہ اور زمینوں پر خراج مقرر کردے  اور چاہے  تو انھیں وہاں سے  نکالدے  اور دوسروں کو وہاں بسائے ۔ اور چاہے  تو ان کو چھوڑدے  اور زمین انھیں واپس دے  اور عورتوں بچوں اور دیگر اموال کو تقسیم کردے  مگر اس صورت میں بقدر زراعت انھیں کچھ مال بھی دیدے  ورنہ مکروہ ہے ۔ اور چاہے  تو صرف اموال تقسیم کردے  اور انھیں اور عورتوں بچوں اور زمینوں کو چھوڑ دے  مگر تھوڑا مال بقدر زراعت دیدے  ورنہ مکروہ ہے ۔ اور اگر تمام اموال اور زمینیں تقسیم کردیں اور ان کو چھوڑدیا تو یہ ناجائز ہے  (عالمگیری) 

مسئلہ۲:

 اگر کسی شہر کو بطور صلح فتح کیا ہو تو جن شرائط پر صلح ہوئی ان پر باقی رکھیں اس کے  خلاف کرنے  کی نہ انھیں اجازت ہے  نہ بعد والوں کو اور وہاں کی زمین انھیں لوگوں کی ملک رہے  گی ( درمختار)

 مسئلہ۳:

دارالحرب کے  جانور قبضہ میں کیئے  اور ان کو دارالاسلام تک نہیں لا سکتا تو ذبح کرکے  جلا ڈالے ۔ یونہی اور سامان جن کو نہیں لا سکتا ہے  جلادے  اور برتنوں کو توڑ ڈالے  روغن وغیرہ               بہادے  اور ہتھیار وغیرہ لوہے  کی چیزیں جو جلنے  کے  قابل نہیں انھیں پوشیدہ جگہ دفن کردے  (درمختار)

مسئلہ۴:

 دارالحرب میں بغیر ضرورت غنیمت تقسیم نہ کریں اور اگر باربرداری کے  جانور نہ ہوں تو تھوڑی تھوڑی مجاہدین کے  حوالہ کردی جائے  کہ دارالاسلام میں آکر واپس دیں اور یہاں تقسیم کی جائے  (درمختار) 

مسئلہ۵:

 مال غنیمت کو دارالحرب میں مجاہدین اپنی ضرورت میں قبل تقسیم صرف کرسکتے  ہیں مثلاً جانوروں کا چارہ اپنے  کھانے  کی چیزیں کھانا پکانے  کے  لیے  ایندھن گھی تیل شکر میوے  خشک وتر اور تیل لگانے  کی ضرورت ہو تو کھانے  کا تیل لگا سکتا ہے ۔ اور خوشبودار تیل مثلاً روغن گل وغیرہ اس وقت استعمال کر سکتا ہے  جب کسی مرض میں اس کے  استعمال کی حاجت ہو اور گوشت کھانے  کے  جانور ذبح کرسکتے  ہیں مگر چمڑا مال غنیمت میں واپس کریں ۔ اور مجاہدین اپنی باندی غلام اور عورتوں بچوں کوبھی مالِ غنیمت سے  کھلا سکتے  ہیں ۔ اور جو شخص تجارت کیلئے  گیا ہے  لڑنے  کے  لیے  نہیں گیا وہ اور مجاہدین کے  نوکر مال غنیمت کو صرف نہیں کرسکتے  ہاں پکا ہوا کھانا یہ بھی کھاسکتے  ہیں ۔ اور پہلے  سے  اشیاء اپنے  پاس رکھ لینا کہ ضرورت کے  وقت صرف کرینگے  ناجائز ہے ۔ یونہی جوچیز کام کے  لیے  لی تھی اور بچ گئی اسے  بیچنا بھی ناجائز ہے  اور بیچ ڈالی تودام واپس کرے  (عالمگیری، درمختار، ردالمحتار)

مسئلہ۶

 مال غنیمت کوبیچنا جائز نہیں اور بیچا تو چیز واپس لی جائے  اور وہ چیز نہ ہو تو قیمت مال غنیمت میں داخل کرے  (درمختار) 

مسئلہ۷:

 دارالحرب سے  نکلنے  کے  بعد اب تصرف جائز نہیں ہاں اگر سب مجاہدین کی رضا سے  ہو تو حرج نہیں اور جو چیزیں دارالحرب میں لی تھیں ان میں سے  کچھ بچا ہے  اور اب داراالاسلام میں آگیا تو بقیہ واپس کر دے  اور واپسی سے  پہلے  غنیمت تقسیم ہوچکی تو فقرا ٔپر تصدق کردے  اور خود فقیر ہو تو اپنے  کام میں لائے ۔ اور اگر دارالاسلام میں پہنچنے  کے  بعد بقیہ کو صرف کر ڈالا ہے  تو قیمت واپس کرے  اور غنیمت تقسیم ہو چکی ہے  تو قیمت تصدق کردے  اور خود فقیر ہو تو کچھ حاجت نہیں (عالمگیری، درمختار) 

مسئلہ ۸ :

مالِ غنیمت میں قبل تقسیم خیانت کرنا منع ہے ۔ (درمختار)

مسئلہ۹:

 جو شخص دارالحرب میں مسلمان ہو گیا وہ خود اور اس کے  چھوٹے  بچے  اور جو کچھ اس کے  پاس مال ومتاع ہے  سب محفوظ ہیں یہ جبکہ اسلام لانا گرفتار کرنے  سے  پہلے  ہو اور اسکے  بعد کہ سپاہیوں نے  اسے  گرفتار کیا اگر مسلمان ہوا تو وہ غلام ہے ۔ اور اگر مسلمان ہونے  سے  پہلے  اس کے  بچے  اور اموال پر قبضہ ہوگیا اور وہ گرفتاری سے  پہلے  مسلمان ہوگیا تو صرف وہ آزاد ہے  اور اگر حربی امن لیکر دارالاسلام میں آیا تھا اور یہاں مسلمان ہو گیا پھر مسلمان اس کے  شہر پر غالب آئے  تو بال بچے  اور اموال سب فئے  ہیں (درمختار ، ردالمحتار) 

مسئلہ۱۰:

 جو شخص دارالحرب میں مسلمان ہوا اور اس نے  پیشتر سے  کچھ مال کسی مسلمان یا ذمی کے  پاس امانت رکھ دیا تھا تو یہ مال بھی اس کوملے  گا اور حربی کے  پاس تھا تو فئے  ہے  اور اگر دارالحرب میں مسلمان ہو کر دارالاسلام میں چلا آیا پھر مسلمانوں کا اس شہر پر تسلط ہوا تو اس کے  چھوٹے  بچے  محفوظ رہیں گے  اور جو اموال اس نے  مسلمان یا ذمی کے  پاس امانت رکھے  ہیں وہ بھی اسی کے  ہیں باقی سب  فئے  ہے  ( درمختار، فتح القدیر) 

مسئلہ۱۱:

 جو شخص دارالحرب میں مسلمان ہوا تو اُسکی بالغ اولاد اور زوجہ اور زوجہ کے  پیٹ میں جوبچہ ہے  وہ اور جائداد غیر منقولہ اور اس کے  باندی غلام لڑنے  والے  اور اس باندی کے  پیٹ میں جو بچہ ہے  وہ یہ سب غنیمت ہیں (درمختار) 

مسئلہ۱۱:

 جو حربی دارالاسلام میں بغیر امان لیے  آگیا ور اسے  کسی نے  پکڑ لیا تو وہ اور اس کے  ساتھ جو کچھ مال ہے  سب فئے  ہے  ( درمختار)  

غنیمت کی تقسیم


مسائلِ فقہیّہ

مسئلہ۱:

 غنیمت کے  پانچ حصّے  کیے  جائیں ایک حصہ نکال کر باقی چار حصّے  مجاہدین پر تقسیم کردئیے  جائیں اور سوار بہ نسبت پیدل کے  دوناپائے  گا یعنی ایک اس کا حصہ اور ایک گھوڑے  کا اور گھوڑا عربی ہو یا اور قسم کا سب کا ایک حکم ہے ۔ سردار لشکر اور سپاہی دونوں برابر ہیں یعنی جتنا سپاہی کو ملے  گا اتنا ہی سردار کو بھی ملے  گا۔ اونٹ اور گدھے  اور خچر کسی کے  پاس ہوں توان کی وجہ سے  کچھ زیادہ نہ ملے  گا یعنی اسے  بھی پیدل والے  کے  برابر ملے  گا اور اگر کسی کے  پاس چند گھوڑے  ہوں جب بھی اتنا ہی ملے  گا جتنا ایک گھوڑے  کے  لیے  ملتا تھا(عالمگیری)

مسئلہ۲:

 سوار دوچند غنیمت کا اس وقت مستحق ہوگا جب دارالاسلام سے  جدا ہونے  کے  وقت اس کے  پاس گھوڑا ہو لہذا جوشخص دارالحرب میں بغیر گھوڑے  کے  آیا اور وہاں گھوڑا خرید لیا تو پیدل کا حصّہ پائے  گا۔ اور اگر گھوڑا تھا مگر وہاں پہنچ کر مرگیا تو سوار کے  دو چند حصّہ پانے  کیلئے  یہ بھی شرط ہے  کہ اس کا گھوڑا مریض نہ ہو اور بڑا ہو یعنی لڑائی کے  قابل ہو۔ اور اگر گھوڑا بیمار تھا اور غنیمت سے  قبل اچھا ہو گیا تو سوار کا حصہ پائے  گا ورنہ نہیں ۔ اور اگر بچھیرا تھا اور غنیمت کے  قبل جوان ہوگیا تو نہیں ۔ اور اگر گھوڑا لیکر چلا مگر سرحد پر پہنچنے  سے  پہلے  کسی نے  غصب کر لیا یا کوئی دوسرا شخص اس پر سواری لینے  لگایا گھوڑا بھاگ گیا اور یہ شخص دارالحرب میں پیدل داخل ہوا تو اگر ان صورتوں میں لڑائی سے  پہلے  یا جنگ کے  وقت گھوڑا بیچ ڈالا تو پیدل کا حصہ پائے  گا۔ (درمختار، ردالمحتار) 

مسئلہ۳:

 سوار کے  لیے  یہ ضرور نہیں کہ گھوڑا اس کی ملک ہو بلکہ کرایہ یا عاریت سے  لیا ہو بلکہ اگر غصب کرکے  لے  گیا جب بھی سوار کا حصہ پائیگااورغصب کا گناہ اس پر ہے  اور اگر دوشخصوں کی شرکت میں گھوڑا ہے  تو ان میں کوئی سوار کا حصہ نہیں پائیگا مگر جبکہ داخل ہونے  سے  پہلے  ایک نے  دوسرے  سے  اس کا حصہ کرایہ پر لے  لیا (ردالمحتار)

مسئلہ۴:

 غلام اور بچہ اور عورت اور مجنوں کے  لیے  حصہ نہیں ہاں خمس نکالنے  سے  پہلے  پوری غنیمت میں سے  انھیں کچھ دیدیا جائے  جو حصہ کے  برابر نہ ہو مگر اس وقت کہ انھوں نے  قتال کیا ہو یا عورت نے  مجاہدین کا کام کیا ہو مثلا کھانا پکانا بیماروں اور زخمیوں کی تیمارداری کرنا ان کو پانی پلانا وغیرہ (درمختار، عالمگیری) 

مسئلہ ۵:

غنیمت کا پانچواں حصہ جو نکالا گیا ہے  اس کے  تین حصے  کیے  جائیں ایک حصہ یتیموں کے  لیے  اور ایک مسکینوں اور ایک مسافروں کے  لیے  اور اگر یہ تینوں حصے  ایک ہی قسم مثلاً یتامی یا مساکین پر صرف کردیے  جب بھی جائز ہے  اور مجاہدین کو حاجت ہو تو ان پر صرف کرنا بھی جائز ہے  (درمختار) 

مسئلہ۶:

 بنی ہاشم وبنی مطلب کے  یتامی اور مساکین اور مسافر اگر فقیر ہوں تو یہ لوگ بہ نسبت دوسروں کے  خمس کے  زیادہ حقدار ہیں کیونکہ اور فقرا تو زکوٰۃ بھی لے  سکتے  ہیں اور یہ نہیں لے  سکتے ۔ اور یہ لوگ غنی ہوں تو خمس میں ان کا کچھ حق نہیں (درمختار) 

مسئلہ۷:

 جوفوج یا جو شخص لڑنے  کے  ارادہ سے  دارالحرب میں پہنچا اور جس وقت پہنچا لڑائی ختم ہو چکی ہے  تو یہ بھی غنیمت میں حصہ دار ہے ۔ یونہی جو شخص گیا مگر بیماری وغیرہ سے  لڑائی میں شریک نہ ہو سکا تو غنیمت پائیگا اور اگر کوئی تجارت کیلئے  گیا ہے  تو جب تک لڑنے  میں شریک نہ ہو غنیمت کا مستحق نہیں (درمختار، ردالمحتار)      

مسئلہ۸:

 جو شخص دارالحرب  میں مرگیا اور غنیمت نہ ابھی تقسیم ہوئی ہے  نہ دارالاسلام میں لائی گئی ہے  نہ بادشاہ نے  نے  غنیمت کو بیچا ہے  تو اس کا حصہ نہیں یعنی اس کا حصہ اس کے  وارثوں کو نہیں دیا جائیگا اور اگر تقسیم ہوچکی ہے  یا دارالاسلام میں لائی جاچکی ہے  یا بادشاہ نے  بیچ ڈالی ہے  تو اس کا حصہ وارثوں کو ملے  گا (درمختار)

مسئلہ۹:

 تقسیم کے  بعد ایک شخص نے  دعوی کیا کہ میں بھی جنگ میں شریک تھا اور گواہوں سے  اس امر کو ثابت بھی کر دیا تو تقسیم باطل نہ کی جائے  بلکہ اس شخص کو اس کے  حصہ کی قدر بیت المال سے  دیا جائے  ( عالمگیری)

مسئلہ۱۰:

 غنیمت میں کتابیں ملیں اور معلوم نہیں کہ ان میں کیا لکھا ہے  تو نہ تقسیم کریں نہ کافروں کے  ہاتھ بیچیں بلکہ موضع احتیاط میں دفن کر دیں کہ کافروں کو نہ مل سکیں اور اگر بادشاہ اسلام مسلمان کے  ہاتھ بیچنا چاہے  تو ایسے  مسلمان کے  ہاتھ نہ بیچے  جو کافروں کے  ہاتھ بیچ ڈالے  اور قابل اعتماد شخص ہے  کہ کافروں کے  ہاتھ نہ بیچے  گا تو اُس کے  ہاتھ بیچ سکتے  ہیں ۔ اگر سونے  یا چاندی کے  ہار ملے  جن میں صلیب یا تصویریں بنی ہیں تو تقسیم سے  پہلے  انھیں توڑ ڈالے  اور ایسے  مسلمان کے  ہاتھ نہ بیچے  جوکا فروں کے  ہاتھ بیچ ڈالے  گا اور اگر روپے  اشرفیوں میں تصویریں ہیں تو بغیر توڑنے  کے  تقسیم وبیع کر سکتے  ہیں (عالمگیری)

مسئلہ۱۱:

 شکاری کتے  اور باز اور شکرے  غنیمت میں ملے  تو یہ بھی تقسیم کیے  جائیں اور تقسیم سے  قبل ان سے  شکار مکروہ ہے  (عالمگیری)

 مسئلہ۱۲ :

جو جماعت بادشاہ سے  اجازت لیکر دارالحرب میں گئی یا با قوت جماعت بغیر اجازت گئی اور شبخون مار کر وہاں سے  مال لائی تو یہ غنیمت ہے  خمس لیکر باقی تقسیم ہوگا اور اگر یہ دونوں باتیں نہ ہوں یعنی نہ اجازت لی نہ باقوت جماعت ہے  تو جو کچھ حاصل کیا سب انھیں کا ہے  خمس نہ لیا جائے  ( درمختار )

مسئلہ۱۳ :

 اگر کچھ لوگ اجازت سے  گئے  تھے  اور کچھ بغیر اجازت اور یہ لوگ باقوت بھی نہ تھے  تو اجازت والے  جو کچھ مال پائیں گے  اُس میں سے  خمس لیکر باقی ان پر تقسیم ہو جائیگا اور دوسرے  فریق نے  جو کچھ حاصل کیا ہے  اُس میں نہ خمس ہے  نہ تقسیم بلکہ جس نے  جتنا پا یا وہ اسی کا ہے  اُس کا ساتھ والا بھی اس میں شریک نہیں ۔ اور اگر اجازت والے  اور بے  اجازت دونوں مل گئے  اور ان کے  اجتماع  سے  قوت پیدا ہو گئی تو اب خمس لیکر غنیمت کی مثل تقسیم ہو گی یعنی ایک نے  بھی جو کچھ پایا ہے  وہ سب پر تقسیم ہو جائیگا (عالمگیری)

مسئلہ۱۴:

 غنیمت کی تقسیم ہوئی اور تھوڑی سی چیز باقی رہ گئی جو قابل تقسیم نہیں کہ لشکر بڑا ہے  اور اور چیز تھوڑی تو با دشاہ کو اختیار ہے  کہ فقراء پر تصدق کر دے  یا بیت المال میں جمع کر دے  کہ ضروت کے  وقت کام آئے  (عالمگیری)

 مسئلہ۱۵ :

 اجازت لیکر ایک جماعت دارالحرب کو گئی اور اُس سے  بادشاہ نے  کہہ دیا کہ تم جو کچھ پاؤ گے  وہ سب تمھارا ہے  اُس میں خمس نہیں لونگا تو اگر وہ جماعت باقوت ہے  تو اُس کایہ کہنا جائز نہیں یعنی خمس لیا جائیگا اور باقوت نہ ہو تو کہنا جائز ہے  اور خمس نہیں (درمختار)

مسئلہ ۱۶:

بادشاہ یا سپہ سالار اگر لڑائی کے  پہلے  یا جنگ کے  وقت کچھ سپاہیوں سے  یہ کہدے  کہ تم جو کچھ پاؤ گے  وہ تمھارا ہے  یا یوں کہ تم میں جو جس کافر کو قتل کرے  اُس کا سامان اُس کے  لیے  ہے  تو یہ جائز بلکہ بہتر ہے  کہ اس کی وجہ سے  اُن سپاہیوں کو ترغیب ہوگی۔ اور اس کو نفل (انعام) کہتے  ہیں اور اس میں نہ خمس ہے  نہ تقسیم بلکہ وہ سب اُسی پانے  والے  کا ہے ۔ اگر یہ لفظ کہے  تھے  کہ جو جس کافر کو قتل کریگا اُس مقتول کا سامان وہ لے  اور خود بادشاہ یا سپہ سالار نے  کسی کافر کو قتل کیا تو یہ سامان لے  سکتا ہے ۔ اور یہ کہنا بھی جائز ہے  کہ یہ سو روپے  لو اور فلاں کافر کو مار ڈالو یا یوں کہ اگر تم نے  فلاں کافر کومار ڈالا تو تمہیں ہزار روپے  دونگا۔ لڑائی ختم ہونے  اور غنیمت جمع کرنے  کے  بعد نفل دینا جائز نہیں ہاں اگر مناسب سمجھے  تو خمس میں سے  دے  سکتا ہے ۔ (عالمگیری، درمختار، ردالمحتار)

مسئلہ۱۷:

 جن لوگوں کو نفل (انعام) دینا کہا ہے  انھوں نے  نہیں سنا اوروں نے  سن لیا جب بھی اُس انعام کے  مستحق ہیں (درمختار)

مسئلہ۱۸ :

 دارالحرب میں لشکر ہے  اس میں سے  کچھ لوگ کہیں بھیجے  گئے  اور ان سے  یہ کہدیا کہ جو کچھ تم پاؤ گے  وہ سب تمہارا ہے  تو جائز ہے  اور اگر دارالاسلام سے  یہ کہہ کر بھیجا تو ناجائز (عالمگیری)

مسئلہ۱۹ :

 ایسے  کو قتل کیا جس کا قتل جائز نہ تھا مثلا بچہ یا مجنوں یا عورت کو تو مستحق انعام نہیں (درمختار)

 مسئلہ۲۰:

 نفل کایہ مطلب ہے  کہ دوسرے  لوگ اُس میں شریک نہ ہوں گے  نہ یہ کہ یہ شخص ابھی سے  مالک ہوگیا بلکہ مالک اُس وقت ہو گا جب دارالاسلام میں لائے  لہذا اگر لونڈی ملی تو جب تک دارالاسلام میں لانے  کے  بعد استبرأنہ کرے  وطی نہیں کر سکتا نہ اُسے  فروخت کر سکتا ہے  (عامۂ کتب)



استیلائے  کفر کا بیان

مسئلہ۱ :

 دارالحرب میں ایک کا فر نے  دوسرے  کا فر کو قید کرلیا  یعنی جنگ میں پکڑلیا وہ اس کامالک ہو گیا لہذا اگر ہم ان سے  خرید لیں یا ان قید کر نیوالوں پر مسلمانوں نے  چڑ ھائی کی اور اس کافر کو ان سے  لے  لیا تو مسلمان مالک ہوگئے  یہی حکم اموال کابھی ہے  (درمختار وغیرہ)

مسئلہ۲ :

 اگر حربی کافر ذمی کو دارالاسکام سے  پکڑلے  گئے  تو اس کے  مالک نہ ہوں گے  (درمختار)

مسئلہ۳ :

 حربی کافر اگر مسلمان کے  اموال پر قبضہ کر کے  دارالحرب میں لے  گئے  تو مالک ہو جائیں گے  مگر جب تک دارالحرب کو پہنچ نہ جائیں مسلمانوں پر فرض ہے  کہ ان کا پیچھا کریں اور ان سے  چھین لیں ۔ پھر جب کہ دارالحرب میں لے  جانے  کے  بعد اگرہ وہ حربی جن کے  پاس وہ اموال ہیں مسلمان ہو گئے  تو اب باکل اُن کی مِلک ثابت ہو گئی کہ اب اُن سے  نہیں لیں گے  اور اگر مسلمان ان حر بیوں پر دارالحرب میں پہنچنے  سے  قبل غالب آگئے  تو جس کی چیز ہے  اسے  دیدیں گے  اور کچھ معاوضہ نہ لیں گے ۔ اور دارالحرب میں پہنچنے  کے  بعد غلبہ ہوا اور غنیمت تقسیم ہونے  سے  پہلے  مالک نے  آکر کہا کہ یہ چیز میری ہے  تو اسے  بلا معاوضہ دیدینگے  اور غنیمت تقسیم ہونے  کے  بعد کہا تو اب باقیمت دینگے ۔ اور جس دن غنیمت میں وہ چیز ملی اس دن جوقیمت تھی وہ لی جائیگی (درمختار)

مسئلہ۴ :

 کافرامان لیکر دارالاسلام میں آیا اور کسی مسلمان کی چیز چورا کر دارالحرب میں لے  گیا اور وہاں سے  کوئی مسلمان وہ چیز خرید کرلایا تو وہ چیز مالک کو مفت دلادی جائے  گی (ردالمحتار) 

مسئلہ ۵:

 اگر مسلمان غلام بھاگ کر دارالحرب کوچلا گیا اور حربیوں نے  اسے  پکڑلیا تو مالک نہ ہونگے  لہذا اگر مسلمانوں کا غلبہ ہوا اور وہ غلام غنیمت میں ملا تو مالک کو بلا معاوضہ دیا جائے  اگر چہ غنیمت تقسیم ہو چکی ہو ہاں تقسیم کے  بعد اگر دلایا گیا تو جس کے  حصہ میں غلام پڑا تھا اسے  بیت المال سے  قیمت دیں ۔ (فتح)

مسئلہ ۶ :

مسلمان غلام غلام بھاگ کر گیا اور اس کے  ساتھ گھو ڑا اور مال واسباب بھی تھا اور سب پر کافروں نے  قبضہ کر لیا پھر ان سے  سب چیزیں اور غلام کوئی شخص خرید لایا تو غلام بلا معاوضہ مالک کو دلایا جائے  اور باقی چیزیں باقیمت۔ اور اگر غلام مرتد ہو کر دارالحرب کو بھاگ گیا تو حربی پکڑنے  کے  بعد مالک ہو گئے  (درمختار)

مسئلہ۶:

 جو کافرامان لیکر دارالاسلام میں آیا اس کے  ہاتھ مسلمان غلام نہ بیچا جائے  اور بیچ دیا تو واپس لینا واجب ہے  اور اگر واپس بھی نہ لیا یہاں تک کہ غلام کو لے  کر دارالحرب کو چلا گیا تو اب وہ آزاد ہے  یعنی وہ غلام اگر وہاں سے  بھاگ کر آیا یا مسلمانوں کا غلبہ ہوا اور اس غلام کو وہاں سے  حاصل کیا تو نہ کسی کو دیاجائے  نہ غنیمت کی طرح تقسیم ہو بلکہ وہ آزاد ہے ۔ یونہی اگر حربی غلام مسلمان ہو گیا اور وہاں سے  بھاگ کردارالاسلام میں آگیا یا ہمارا لشکر دارالحرب میں تھا اس لشکر میں آگیا یا اس کو کسی مسلمان یا ذمی یا حربی نے  دارالحرب میں خریدلیا یا اس کے  مالک نے  بیچنا چاہا یا مسلمانوں کا ان پر غلبہ ہوا بہر حال آزاد ہو گیا (درمختار)

مستامن کابیان 



مستامن وہ شخص ہے  جو دوسرے  ملک میں امان لیکر گیا۔ دوسرے  ملک سے  مراد وہ ملک ہے  جس میں غیر قوم کی سلطنت ہو یعنی حربی دارالاسلام میں یا مسلمان دارالکفر میں امان لیکر گیا تو مستامن ہے ۔ 
مسئلہ۱ :

دارالحرب میں مسلمان امان لیکر گیا تو وہاں والوں کی جان ومال سے  تعرض کرنا اس پر حرام ہے  کہ جب امان لی تو اس کا پورا کرنا واجب ہے ۔ یونہی ان کافروں کی عورتیں بھی اس پر حرام ہیں اور اگر مسلمان قید ہو کر گیا ہے  تو کافروں کی جان ومال اس پر حرام نہیں اگرچہ کافروں نے  خود ہی اسے  چھوڑ دیا ہو یعنی یہ اگر وہاں سے  کوئی چیز لے  آیا یا کسی کو مارڈ الا تو گنہگار نہیں کہ اس نے  ان کے  ساتھ کوئی معاہدہ نہیں کیا ہے  جس کا خلاف کرنا جا ئز نہ ہو (جوہرہ، درمختار)

مسئلہ۲ :

 مسلمان امان لے  کر گیا اور وہاں سے  کوئی چیز لے  کر دارالاسلام میں چلا آیا تو اس شے  کا اب مالک ہو گیا مگر یہ مِلک حرام وخبیث ہے  کہ اس کو ایسا کرنا جائز نہ تھا لہٰذا حکم ہے  کہ فقرأپر تصدّق کر سے  اور اگر تصدّق نہ کیا اور اس شے  کو بیچ ڈالا تو بیع صحیح ہے  اور اگر اس نے  وہاں نکاح کیا تھا اور عورت کو جبراً لایا تو دارالاسلام میں پہنچ کر نکاح جاتا رہا اور عورت کنیز ہو گئی (جوہرہ ، ردالمحتار) 

مسئلہ۳ :

 مسلمان امان لے  کر دارالحرب کو گیا اور وہاں کے  بادشاہ نے  بد عہدی کی مثلاً اس کا مال لے  لیا یا قید کرلیا یا دوسرے  نے  اس قسم کا کوئی معاملہ کیا اور بادشاہ کو اس کا علم ہوا اور تدارک نہ کیا تو اب ان کے  جان ومال سے  تعرض کرے  تو گنہگار نہیں کہ بد عہدی ان کی جانب سے  ہے  اسکی جانب سے  نہیں اور اس صورت میں جو مال وغیر ہ وہاں سے  لائے  گا حلال ہے  (شرح ملتقے )

مسئلہ ۴:

 مسلمان نے  دارالحرب میں کا فر حربی کی رضا مندی سے  کوئی مال حاصل کیا تو اس میں کوئی حرج نہیں مثلاً ایک روپیہ دو روپے  کے  بدلے  میں بیچا۔ یونہی اگر اس کو قرض دیا اور یہ ٹھہرا لیا کہ مہینہ بھر میں سوکے  سواسولو نگا یہ جائز ہے  کہ کافر حربی کا مال جس طرح ملے  لے  سکتا ہے  مگر معاہدہ کے  خلاف کرنا حرام ہے  (دالمحتا ر) 

مسئلہ۵ :

مسلمان دارالحرب میں امان لیکر گیاہے  اس نے  کسی حربی کو قرض دیا یا کوئی چیز اس کے  ہاتھ اُدھار بیچی یا حربی نے  اس مسلمان کو کو قرض دیا یا اس کے  ہاتھ کوئی چیز اُدھار بیچی یا ایک نے  دوسرے  کی کوئی چیز غضب کی پھر یہ دونوں دارالاسلام میں آئے  تو قاضی شرع ان میں باہم کوئی فیصلہ نہ کریگا ہاں اب یہاں آنے  کے  بعد اگر اس قسم کی بات ہوگی تو فیصلہ کیا جائیگا۔ یونہی اگر دوحربی امان لیکر آئے  اور دارالحرب میں ان کے  درمیان اس قسم کا معاملہ ہواتھا تو ان میں بھی فیصلہ نہ کیا جائے  گا (درمختار)

مسئلہ۶ :

 مسلمان تاجر کویہ اجازت نہیں کہ لونڈی غلام بیچنے  کیلئے  دارالحرب جائے  ہاں اگر خدمت کے  لیے  لے  جانا چاہتا ہو تو اجازت ہے  (عالمگیری )

مسئلہ۷: 

حربی امان لیکر دارالاسلام میں آیا تو پورے  سال بھر یہاں رہنے  نہ دینگے  اور اس سے  کہہد یا جائیگا کہ اگر تو یہاں سال بھر رہیگا تو جزیہ مقرر ہوگا اب اگر سال بھر رہ گیا تو جزیہ لیا جائیگا اور وہ ذمی ہوجائیگا اور اب دارالحرب جانے  نہ دینگے  اگر چہ تجارت یا کسی اور کام کے  لیے  جانا چاہتا ہواور چلا گیا تو بدستور حربی ہوگیا اس کا خون مباح ہے  (جوہرہ)

مسئلہ۸ :

سال سے  کم جتنی چاہے  بادشاہ اسلام اس کے  لیے  مدت مقرر کر دے  اور یہ کہہ دے  کہ اگر تو اس مدت سے  زیاوہ ٹھہرا تو تجھ سے  جزیہ لیا جائے  گا اور اس وقت وہ ذمی ہو جائیگا (عالمگیری) 

مسئلہ ۹ :

حربی امان لے  کر آیا اور یہاں خراجی یا عُشری زمین خریدی اور خراج اس پر مقرر ہو گیا تو اب ذمی ہو گیا اور جس وقت خراج مقرر ہوا اسی وقت سالِ آئندہ کا جزیہ بھی وصول کیا جائے  گا۔ (عالمگیری)

مسئلہ ۱۰:

کتا بیہ عورت امان لیکر دارالاسلام میں آئی اور اس سے  کسی مسلمان یا ذمی نے  نکاح کر لیا تو اب ذمیہ ہو گئی اب دارالحرب کو نہیں جاسکتی۔ یونہی اگر میاں بی بی دونوں آئے  اور شوہر یہاں مسلمان ہوگیا تو عورت اب نہیں جا سکتی اور اگر مرد حربی نے  کسی ذمی عورت سے  نکاح کیا تو اس کی وجہ سے  ذمی نہ ہوا ہوسکتا ہے  کہ طلاق دیکر چلا جائے  (درمختار) 

مسئلہ۱۱ :

 حربی نے  اپنے  غلام کو تجارت کے  لیے  دارالاسلام میں بھیجاغلام یہاں آکر مسلمان ہوگیا تو غلام بیچ ڈالا جائے  گا اور اس کا ثمن حربی کے  لیے  محفوظ رکھا جائے  گا یہ نہیں ہو سکتا کہ غلام واپس دیا جائے ۔ (عالمگیری ) 

مسئلہ۱۲ :

 مستامن جب دارالحرب کو چلا گیا تو اب پھر حربی ہو گیا اور اگر اس نے  کسی مسلمان یا ذمی کے  پاس کچھ مال رکھا تھا یا ان پر اس کا دین تھا اور اس کافر کو کسی نے  قید کر لیا یا اس ملک کو مسلمانوں نے  فتح کر لیا اور اس کو مار ڈالا تو دین ساقط ہوگیا اور وہ امانت فئے  ہے  اور اگر بغیر غلبہ وہ مارا گیا یا مر گیا تو دین اور امانت اس کے  وارثوں کے  لیے  ہے  (ملتقے )

مسئلہ۱۳:

 حربی یا مرتد یا وہ شخص جس پر قصاص لازم آیا بھاگ کر حرم شریف میں چلا جائے  تو وہاں قتل نہ کریں گے  بلکہ اسے  وہاں کھانا پانی کچھ نہ دیں کہ نکلنے  پر مجبور ہو اور وہاں سے  نکلنے  کے  بعد قتل کر ڈالیں اور اگر حرم میں کسی نے  خون کیا تو اسے  وہیں قتل کر سکتے  ہیں اس کی ضرورت نہیں کہ نکلے  تو قتل کریں (درمختار ،ردالمحتار)

مسئلہ۱۴:

 جو جگہ دارالحرب ہے  اب وہ دارالاسلام اس وقت ہو گی کہ مسلمانوں کے  قبضہ میں آجائے  اور وہاں احکام اسلام جاری ہو جائیں اور دارالاسلام اس وقت دارالحرب ہو گا جبکہ یہ تین باتیں پائی جائیں (۱) کفر کے  احکام جاری ہوجائیں اور اسلامی احکام بالکل روک دیے  جائیں اور اگر اسلام کے  احکام بھی جاری ہیں اور کفر کے  بھی تو دارالحرب نہ ہوا (۲) دارالحرب سے  متصل ہو کہ اس کے  اور دارالحرب کے  درمیان میں کوئی اسلامی شہر نہ ہو (۳) اس میں کوئی مسلمان یا ذمی امان اول برباقی نہ ہو (درمختار ،ردالمحتار)اس سے  معلوم ہوا کہ ہندوستان بحمدہ تعالی اب تک دارالاسلام ہے  بعضوں نے  خواہ مخواہ اسے  دارالحرب خیال کر رکھا ہے  یہاں کے  مسلمانوں پر لازم ہے  کہ باہم رضا مندی سے  کوئی قاضی مقرر کریں کہ کم ازکم اسلامی معاملات جن کے  لیے  مسمان حاکم ہونا شرط ہے  اس سے  فیصلہ کرائیں اور یہ مسلمانوں کی بدنصیبی ہے  کہ باوجود اس کے  کہ انگریز انھیں اس سے  نہیں روکتے  پھر بھی انھیں احکام شرعیہ کے  اجراکی بالکل پرواہ نہیں ۔ 
عشرو خراج کا بیان

مسئلہ ۱ :

زمین عرب اور بصرہ اور وہ زمین جہاں کے  لوگ خود بخود مسلمان ہو گئے  اور جو شیر قہراً فتح کیا گیا اور وہاں کی زمین مجاہدین پر تقسیم کر دی گئی یہ سب عشری ہیں ۔ اور بھی عشری ہونے  کی بعض صورتیں ہیں جن کو ہم کتاب الزکاۃ میں بیان کر آئے ۔ اور جو شہر بطور صلح فتح ہو یا جو لڑکر فتح کیا گیا مگر مجاہدین پر تقسیم نہ ہوا بلکہ وہاں کے  لوگ برقرار رکھے  گئے  یا دوسری جگہ کے  کافروہاں بسا دئیے  گئے  یہ سب خراجی ہیں ۔ بنجر زمین کو مسلمان نے  کھیت کیا اگر اس کے  آس پاس کی زمین عشری ہے  تو یہ بھی عشری اور خراجی ہے  تو خراجی۔ 
مسئلہ۲:

 زمین وقف کر دی تو اگر پہلے  عشری تھی تواب بھی عشری ہے  اور خراجی تھی تو اب بھی خراجی اور اگر بیت المال سے  خرید کر وقف کی تو اب خراج نہیں اور عشری تھی تو عُشرہے  (ردالمحتار) 



عشر وخراج کے  مسائل بقدر ضرورت کتاب الزکاۃ میں بیان کر دیے  گئے  وہاں سے  معلوم کر یں ان سے  زائد جزئیات کی حاجت نہیں معلوم ہوتی لہذا انھیں پر اکتفا کریں ۔ 
تنبیہ:

 اس زمانہ کے  مسلمانوں نے  عشروخراج کو عموما چھوڑرکھا ہے  بلکہ جہاں تک میرا خیال ہے  بہتیرے  وہ مسلمان ہے  جن کے  کان بھی ان لفظوں سے  آشنا نہیں جانتے  ہی نہیں کہ کھیت کی پیداوار میں بھی شرع نے  کچھ دوسروں کا حق رکھا ہے  حالانکہ قرآن مجید میں مولیٰ تعالی نے  ارشاد فرمایا:



اَنْفِقُوْا مِنْ طَیِّبٰتِ مَا کَسَبْتُمْ وَ مِمَّا اَخْرَجْنَا لَکُمْ مِنَ الاَرْضِ 



(خرچ کرو اپنی پاک کمائیوں سے  اور اس سے  کہ ہم نے  تمھارے  لیے  زمین سے  نکالا)



 اگر مسلمان ان باتوں سے  واقف ہو جائیں تو اب بھی بہتیرے  خدا کے  بندے  وہ ہیں جو اتباع شریعت کی کوشش کرتے  ہیں جس طرح زکاۃ دیتے  ہیں انھیں بھی اداکریں گے  واﷲ ھوالموفق۔   

جزیہ کابیان 



اﷲ عزوجل فرماتاہے :۔ 


وَمَااَفَائَ اللّٰہُ عَلیٰ رَسُوْلِہٖ مِنْھُمْ فَمَااَوْ جَفْتُمْ عَلَیْہِ مِنْ خَیْلٍ وَّلَا رِکَابٍ وَّلٰکِنَّ اللّٰہَ یُسَلِّطُ رُسُلَہٗ عَلیٰ مَنْ یَّشَائُ وَاللّٰہُ عَلیٰ کُلِّ شَیْئٍ قَدِیْرُٗ o مَا اَفَائَ اللّٰہُ عَلیٰ رَسُوْلِہٖ مِنْ اَھْلِ الْقُریٰ فَلِلّٰہِ وَلِلرَّسُوْلِ وَلِذِی الْقُرْبیٰ وَالْیَتٰمٰے  وَالْمَسٰکِیْنِ وَابْنِ السَّبِیْلِ کَیْ لَایَکُوْنَ دُوْلَۃًم بَیْنِ الْاَغْنِیَائِ مِنْکُمْ ط وَمَااٰتٰکُمُ الرَّسُوْلُ فَخُذُوْہُ وَمَانَھٰکُمْ عَنْہُ فَانْتَھُوْا ج وَاتَّقُوْااللّٰہَ ط اِنَّ اللّٰہَ شَدِیْدُالْعِقَابْ 



( اﷲ نے  کافروں سے  جو کچھ اپنے  رسول کو دلایا اس پر نہ تم نے  گھوڑے  دوڑائے  نہ اونٹ ولیکن اﷲ اپنے  رسولوں کو جس پر چاہتا ہے  مسلّط فرما دیتا ہے  اور اﷲ ہر شے  پر قادر ہے  جو کچھ اﷲ نے  اپنے  رسول کو بستیوں والوں سے  دلایا وہ اﷲ ورسول کے  لیے  ہے  اور قرابت والے  اور یتیموں اور مسکینوں اور مسافر کیلئے  (یہ اس لیے  بیان کیا گیا کہ )تم میں کے  مالدار لوگ لینے  دینے  نہ لگیں اور جو کچھ رسول تم کودیں اسے  لو اور جس چیزسے  منع کریں اس سے  بازر ہو اور اﷲ سے  ڈرو بیشک اﷲ سخت عذاب والا ہے  )



احادیث

حدیث۱:

 ابوداود معاذ بن جبل رضی اﷲ تعالی عنہ سے  راوی کہ رسول اﷲ صلی اﷲ تعالی علیہ وسلم نے  جب ان کو یمن(کاحاکم بناکر) بھیجا تو یہ فرما دیا کہ ہر بالغ سے  ایک دینار وصول کریں یا اس قیمت کا معافری یہ ایک کپڑا ہے  جو یمن میں ہوتا ہے ۔ 
 حدیث۲: 
امام احمد و ترمذی وابوداود نے  ابن عباس رضی اﷲ تعالی عنہما سے  روایت کی کہ حضور اقدس ﷺ نے  فرمایا ایک زمین میں دو قبلے  درست نہیں اور مسلمان پر جزیہ نہیں ۔ 
 حدیث۳:
ترمذی نے  عقبہ بن عامر رضی اﷲ عنہ سے  روایت کی کہتے  ہیں میں نے  عرض کی یا رسول اﷲ ہم کافروں کے  ملک میں جاتے  ہیں وہ نہ ہماری مہمانی کرتے  ہیں نہ ہمارے  حقوق ادا کرتے  ہیں اور ہم خود جبرا لینا اچھا نہیں سمجھتے  (اور اس کی وجہ سے  ہم کو بہت ضرر ہوتا ہے  ) ارشاد فرمایا کہ اگر تمھارے  حقوق خوشی سے  نہ دیں جو جبراً وصول کرو۔ 
 حدیث۴: 
امام مالک اسلم سے  راوی کہ امیرالمومنین فاروق اعظم رضی اﷲ عنہ نے  یہ جزیہ مقرر کیا سونے  والوں پر چار دینار اور چاندی والوں پر چالیس درہم اور اس کے  علاوہ مسلمانوں کی خوراک اور تین دن کی مہمانی ان کے  ذمہ تھی۔ 
مسائل فقہیّہ



 سلطنت اسلامیہ کی جانب سے  ذمی کفار پر جو مقرر کیا جاتا ہے  اسے  جزیہ کہتے  ہیں ۔ جزیہ کی دو قسمیں ہیں ایک وہ کہ ان سے  کسی مقدار معین پر صلح ہوئی کہ سالانہ وہ ہمیں اتنا دیں گے  اس میں کمی بیشی کچھ نہیں ہو سکتی نہ شرع نے  اس کی کوئی خاص مقدار مقرر کی بلکہ جتنے  پر صلح ہو جائے ۔ وہ ہے  دوسری یہ کہ ملک کو فتح کیا اور کافروں کے  املاک بدستور چھوڑ دئیے  گئے  ان پر سلطنت کی جانب سے  حسب حال کچھ مقرر کیا جائیگا اس میں ان کی خوشی یا نا خوشی کا اعتبار نہیں اس کی مقدار یہ ہے  کہ مالداروں پر اڑتالیس درہم سالانہ ہر مہینے  میں چار درہم۔ متوسط شخص پر چوبیس سالانہ ہر مہینے  میں دو درہم۔ فقیر کمانے  والے  پر بارہ درہم سالانہ ہر ماہ میں ایک درہم۔ اب اختیار ہے  کہ شروع سال میں سال بھر کالے  لیں یا ماہ بماہ وصول کریں دوسری صورت میں آسانی ہے ۔ مالدار اور فقیر اور متوسط کس کو کہتے  ہیں یہ وہاں کے  عرف اور بادشاہ کی رائے  پر ہے  اور ایک قول یہ بھی ہے  کہ جو شخص نادار ہو یا دوسو درہم سے  کم کا مالک ہو فقیر ہے  اور دو سو سے  دس ہزار سے  کم تک کا مالک ہو تو متوسط ہے  اور دس ہزار یا زیادہ کا مالک ہو تو مالدار ہے  (درمختا ، ردالمحتار ، عالمگیری )

مسئلہ۱ :

 فقیر کمانے  والے  سے  مراد وہ ہے  کہ کمانے  پر قادر ہو یعنی اعضا سالم ہوں نصف سال یا اکثر میں بیمار نہ رہتا ہو ایسا بھی نہ ہو کہ اسے  کوئی کام کرنا آتا نہ ہو نہ اتنا بیوقوف ہو کہ کچھ کام نہ کر سکے  (ردالمحتار )

مسئلہ۲ :

 سال کے  اکثر حصہ میں مالدار ہے  تو مالداروں کا جزیہ لیا جائے  گا اور فقیر ہے  تو فقیروں کا اور چھ مہینے  میں مالدار رہا اور چھ مہینے  میں فقیر تو متوسط۔ ابتدائے  سال میں جب مقرر کیا جائیگا اس وقت کی حالت دیکھ کر مقرر کریں گے  اور اگر اس وقت کوئی عذر ہو تو اس کا لحاظ کیا جائے  گا پھر اگر وہ عذر اثنا ئے  سال میں جاتا رہا اور سال کا اکثر حصہ باقی ہے  تو مقرر کر دیں گے  (عالمگیری ، ردالمحتار )

مسئلہ۳ :

 مرتد سے  جزیہ نہ لیا جائے  اسلام لائے  فبہا ورنہ قتل کر دیا جائے  (درمختار) 

مسئلہ۴ :

 بچّہ اور عورت اور غلام و مکاتب و مدبر، پاگل، بوہرے ، لنجھے ، بیدست و پا،  اپاہج، فالج کی بیماری والے ، بوڑھے  عاجز، اندھے ، فقیر ناکارہ، پوجاری جو لوگوں سے  ملتا جلتا نہیں اور کام پر قادر نہ ہو ان سب سے  جزیہ نہیں لیا جائے  گا اگرچہ اپاہچ وغیرہ مالدار ہوں (درمختار، عالمگیری) 

مسئلہ۵ :

 جو کچھ کماتا ہے  سب صرف ہوجاتا ہے  بچتا نہیں تو اس سے  جزیہ نہ لیں گے  (عالمگیری) 

مسئلہ۶ :

 شروع سال میں جزیہ مقرر کرنے  سے  پہلے  بالغ ہوگیا تو اس پر بھی جزیہ مقرر کیا جائے  گا اور اگر اس وقت نابالغ تھا، مقرر ہوجانے  کے  بعد بالغ ہوا تو نہیں (عالمگیری) 

مسئلہ۷ :

 اثنائے  سال میں یا سال تمام کے  بعد مسلمان ہوگیا تو جزیہ نہیں لیا جائے  گا اگرچہ کئی برس کا اس کے  ذمہ باقی ہو اور اگر دو برس کا پیشگی لے  لیا ہو تو سال آئندہ کا جو لیا ہے  واپس کریں اور اگر جزیہ نہ لیا اور دوسرا سال شروع ہوگیا تو سال گذشتہ کا ساقط ہوگیا۔ یونہی مرجانے ، اندھے  ہونے ، اپاہچ ہوجانے ، فقیر ہوجانے  ، لنجھے  ہوجانے  سے  کہ کام پر قادر نہ ہوں جزیہ ساقط ہوجاتا ہے (درمختار)

مسئلہ۸ :

 نوکر یا غلام یا کسی اور کے  ہاتھ جزیہ بھیج نہیں سکتا بلکہ خود لے  کر حاضر ہو اور کھڑا ہوکر ادب کے  ساتھ پیش کرے  یعنی دونوں ہاتھ میں رکھ کر جیسے  نذریں دیا کرتے  ہیں اور لینے  والا اس کے  ہاتھ سے  وہ رقم اٹھالے  یہ نہیں ہوگا کہ یہ خود اس کے  ہاتھ میں دیدے  جیسے  فقیر کو دیا کرتے  ہیں (عالمگیری وغیرہ) 

مسئلہ۹ :

 جزیہ و خراج مصالح عامہ ٔمسلمین میں صرف کئے  جائیں مثلاً سرحد پر جو فوج رہتی ہے  اُس پر خرچ ہوں اور پل اور مسجد و حوض و سرا بنانے  میں خرچ ہوں اور مساجد کے  امام و مؤذن پر خرچ کریں اور علماء و طلبہ اور قاضیوں اور ان کے  ماتحت کام کرنے  والوں کو دیں اور مجاہدین اور ان سب کے  بال بچوں کے  کھانے  کے  لئے  دیں (درمختار، ردالمحتار) 

مسئلہ۱۰ :

 دارالاسلام ہونے  کے  بعد ذمی اب نئے  گرجے  اور بت خانے  اور آتش کدہ نہیں بناسکتے  اور پہلے  کے  جو ہیں وہ باقی رکھے  جائیں گے ۔ اگر لڑ کر شہر کو فتح کیا ہے  تو وہ رہنے  کے  مکان ہوں گے  اور صلح کے  ساتھ فتح ہوا تو بدستور عبادت خانے  رہیں گے ۔ اگر ان کے  عبادت خانے  منہدم ہو گئے  اور پھر بنانا چاہیں تو جیسے  تھے   ویسے  ہی اسی جگہ بنا سکتے  ہیں نہ بڑھا سکتے  ہیں نہ دوسری جگہ ان کے  بدلے  میں بنا سکتے  نہ پہلے  دے  زیادہ مستحکم بنا سکتے  مثلاًپہلے  کچّا تھا تو اب بھی کچا ہی بنا سکیں گے  اینٹ کا تھا تو پتھر کا نہیں بنا سکتے ۔ اور بادشاہ اسلام یا مسلمانوں نے  منہدم کر دیا ہے  تو اسے  دوبارہ نہیں بنا سکتے  اور خود منہدم کیا ہو تو بنا سکتے  ہیں اور پیشتر سے  اب کچھ زیادہ کر دیا ہو تو ڈھا دینگے  (درمختار، ردالمحتار)

مسئلہ۱۱:

 ذمی کافر مسلمانوں سے  وضع قطع لباس وغیرہ ہر بات میں ممتاز رکھا جائیگا جس قسم کا لباس مسلمانوں کا ہو گا وہ ذمی نہ پہنے ۔ اس کی زین بھی اور طرح کی ہو گی۔ ہتھیار بنانے  کی اسے  اجازت نہیں بلکہ اسے  ہتھیار رکھنے  بھی نہ دینگے ۔ زنار وغیرہ جو اس کی خاص علامت کی چیزیں ہیں انھیں ظاہر رکھے  کہ مسلمان کو دھوکا نہ ہو۔ عمامہ نہ باندھے ۔ ریشم کی زنار نہ باندھے ۔ لباس فاخرہ جو علماء وغیرہ اہل شرف کے  ساتھ خاص ہے  نہ پہنے ۔ مسلمان کھڑا ہو تو وہ اس وقت نہ بیٹھے ۔ ان کی عورتیں بھی مسلمان عورتوں کی طرح کپڑے  وغیرہ نہ پہنیں ۔ ذمیوں کے  مکانوں پر بھی کوئی علامت ایسی ہو جس سے  پہچانے  جائیں کہ کہیں سائل دروازوں پر کھڑا ہو کر مغفرت کی دعا نہ دے  غرض اس کی ہر بات مسلمانوں سے  جدا ہو (درمختار، عالمگیری وغیرہما)



 اب چونکہ ہندستان میں اسلامی سلطنت نہیں لہذا مسلمانوں کو یہ اختیار نہ رہا کہ کفار کو کسی وضع وغیرہ کا پابند کریں البتہ مسلمانوں کے  اختیار میں یہ ضرور ہے  کہ خود ان کی وضع اختیار نہ کریں مگر بہت افسوس ہوتا ہے  جبکہ کسی مسلمان کو کافروں کی صورت میں دیکھا جاتا ہے  لباس و وضع قطع میں کفار سے  امتیاز نہیں رکھتے  بلکہ بعض مرتبہ ایسا اتفاق ہوا ہے  کہ نام  دریافت کرنے  کے  بعد معلوم ہوا کہ یہ مسلمان ہے ۔ مسلمانوں کا ایک خاص امتیاز ڈاڑھی رکھنا تھا اس کو آج کل لوگوں نے  بالکل فضول سمجھ رکھا ہے  نصار یٰ کی تقلید میں ڈاڑھی کا صفایا اور سر پر بالوں کا گپّھا مونچھیں بڑی بڑی یا بیچ میں ذراسی جو دیکھے  سے  مصنوعی معلوم ہوتی ہیں ۔ اگر رکھیں تو نصاریٰ کی سی کم کریں تو نصاریٰ کی طرح۔ اسلامی بات سب نا پسند،  کپڑے  جوتے  ہوں تو نصرانیوں کے  سے  کھانا کھائیں تو ان کی طرح۔ اور اب کچھ دنوں سے  جو نصاریٰ کی طرف سے  منحرف ہوئے  تو گھر لوٹ کر نہ آئے  بلکہ مشرکوں ہندؤں کی تقلید اختیار کی ٹوپی ہندو کے  نام کی ہندو جو کہیں اس پر دل وجان سے  حاضر اگرچہ اسلام کے  احکام پس پشت ہوں اگر وہ کہے  اور جب وہ کہے  روزہ رکھنے  کو تیار مگر رمضان میں پان کھا کر نکلنا نہ شرم نہ عار وہ کہے  تو دن بھر بازار بند خرید وفروخت حرام اور خدا فرماتا ہے  کہ جب جمعہ کی اذان ہو تو خریدو فروخت چھوڑو اس کی طرف اصلاً التفات نہیں غرض مسلمانوں کی جو ابتر حالت ہے  اس کا کہاو تک رونا رویا جائے  یہ حالت نہ ہوتی تو یہ دن کیوں دیکھنے  پڑتے  اور جب ان کی قوت منفعلہ اتنی قوی ہے  اور قوت فاعلہ زائل ہو چکی تو اب کیا امید ہو سکتی ہے  کہ یہ مسلمان کبھی ترقی کا زینہ طے  کرینگے  غلام بن کر اب بھی ہیں اور جب بھی رہیں گے  والعیاذ باﷲ تعالی۔ 
مسئلہ۱۲:

 نصرانی نے  مسلمان سے  گرجے  کا راستہ پوچھا یا ہندو نے  مندر کا تو نہ بتائے  کہ گناہ پر اعانت کرنا ہے ۔ اگر کسی مسلمان کا باپ یا ماں کافر ہے  اور کہے  کہ تو مجھے  بت خانہ پہنچا دے  تو نہ لیجائے  اور اگر وہاں سے  آنا چاہتے  ہیں تو لاسکتا ہے  (عالمگیری )

مسئلہ۱۳:

 کافر کو سلام نہ کرے  مگر بضرورت اور وہ آتا ہو تو اس کے  لیے  راستہ وسیع نہ کرے  بلکہ اس کے  لیے  تنگ راستہ چھوڑے  (عالمگیری )

مسئلہ۱۴:

 کافر سنکھ یا ناقوس بجانا چاہیں تو مسلمان نہ بجانے  دیں اگرچہ اپنے  گھروں میں بجائیں ۔ یونہی اگر اپنے  معبودوں کے  جلوس وغیرہ نکالیں تو روک دیں اور کفر وشرک کی بات علانیہ بکنے  سے  بھی روکے  جائیں یہاں تک کہ یہودونصاریٰ اگر یہ گڑھی ہوئی توریت وانجیل بلند آواز سے  پڑھیں اور اس میں کوئی کفر کی بات ہو تو روک دئیے  جائیں اور بازاروں میں پڑھنا چاہیں تو مطلقاً روکے  جائیں اگر چہ کفر نہ بکیں (عالمگیری)جب توریت و انجیل کیلئے  یہ احکام ہیں تو رامائن وید وغیرہا خرافاتِ ہنود کہ مجموعہ شرک ہیں ان کے  لیے  اشد حکم ہوگا مگر یہ احکام تو اسلامی تھے  جو سلطنت کے  ساتھ متعلق تھے  اور جب سلطنت نہ رہی تو ظاہر ہے  کہ روکنے  کی بھی طاقت نہ رہی مگر اب مسلمان اتنا تو کر سکتے  ہیں کہ ایسی جگہوں سے  دور بھاگیں نہ یہ کہ عیسائیوں اور آریوں کے  لکچروں اور جلسوں میں شریک ہوں اور وہاں اپنی آنکھوں سے  احکام اسلام کی بیحرمتی دیکھیں اور کانوں سے  خدا و رسول کی شان میں گستاخیاں سنیں اور جانا نہ چھوڑیں مگر نہ علم رکھتے  ہیں کہ جواب دیں نہ حیا رکھتے  ہیں کہ باز آئیں ۔ 
مسئلہ۱۵:

 شہر میں شراب لانے  سے  منع کیا جائیگا اگر کوئی مسلمان شراب لایا اور گرفتار ہوا اور عذر یہ کرتا ہے  کہ میری نہیں کسی اور کی ہے  اور نام بھی نہیں بتاتا کہ کس کی ہے  یا کہتا ہے  سرکہ بنانے  کے  لیے  لایا ہوں تو اگر وہ شخص دیندار ہے  چھوڑ دینگے  ورنہ شراب بہا دینگے  اور اسے  سزا دینگے  اور قید کرینگے  تا وقتیکہ توبہ نہ کرے  اور اگر کافر لایا ہو اور گرفتار ہوا اور یہ نہ جانتا ہو کہ لانا نہیں چاہیے  تو اسے  شہر سے  نکالدیں اور کہہ دیا جائے  کہ اگر پھر لایا تو سزادی جائے  گی (عالمگیری)

مرتد کا بیان 



اﷲ عزوجل فرماتا ہے :۔ 


وَمِنْ یَّرْتَدِدْ مِنْکُمْ عَنْ دِیْنِہٖ فَیَمُتْ وَھُوَ کَافِرُٗ فَاُوْلٰئِکَ حَبِطَتْ اَعْمَالَھُمْ فِیْ الدُّنْیَا وَالْاٰخِرَۃِ ج وَاُوْلٰئِکَ اَصْحَبُ النَّارِ ج ھُمْ فِیْھَا خٰلِدُوْنَ o 



(تم میں سے  جو کوئی اپنے  دین سے  مرتد ہو جائے  اور کفر کی حالت میں مرے  اسکے  تمام اعمال دنیا اور آخرت میں رائیگاں ہیں اور وہ لوگ جہنمی ہیں اس میں ہمیشہ رہیں گے )



اور فرماتا ہے :۔ 


ْیٰاَیُّھَا الَّذِیْنَ اٰمَنُوْا مَنْ یَرْتَدَّ مِنْکُمْ عَنْ دِیْنِہٖ فَسَوْفَ یَا تِیْ اللّٰہُ بِقَوْمٍ یُّحِبُّھُمْ وَیُحِبُّوْنَہٗ لا اَذِلَّۃٍ عَلَے  الْمُؤْ مِنِیْنَ اَعِزَّۃٍ عَلَے  الْکٰفِرِیْنَز یُجَاھِدُوْنَ فِیْ سَبِیْلٍ اللّٰہُ وَلَا یَخَافُوْنَ لَوْمَۃَ لَائِمٍ ط ذٰلِکَ فَضْلُ اللّٰہُ یُؤْتِیْہِ مَنْ یَّشَآئُ ط وَاللّٰہُ وَاسِع ُٗعَلِیْم ُٗ۔ 


(اے  ایمان والو تم میں سے  جو کوئی اپنے  دین سے  مرتد ہو جائے  تو عنقریب اﷲ ایک ایسی قوم لائیگا جو اﷲ کو محبوب ہو گی اور وہ اﷲ کو محبوب رکھے  گی مسلمانوں کے  سامنے  ذلیل اور کافروں پر سخت ہوگی وہ لوگ اﷲ کی راہ میں جہاد کرینگے  کسی ملامت کرنے  والے  کی ملامت سے  نہ ڈریں گے  یہ اﷲ کا فضل ہے  جسے  چاہتا ہے  دیتا ہے  اور اﷲ وسعت والا علم والاہے )



اور فرماتا ہے :۔ 





 قُلْ اَبِاللّٰہِ وَایٰٰتِہِ وَرَسُوْلِہٖ کُنْتُمْ تَسْتَھْزِئُ وْْنَ o لَاتَعْتَذِ رُوْا قَدْ کَفَرْتُمْ بَعْدَ اِیْمَانِکُمْ ط



( تم فرما دو کیا اﷲاور اس کی آیتوں اور اُس کے  رسول کے  ساتھ تم مسخرہ پن کرتے  تھے  بہانے  نہ بناؤ تم ایمان لانے  کے  بعد کافر ہو گئے  )



احادیث 

حدیث۱:

امام بخاری نے  ابوہریرہ رضی اﷲ تعالے  عنہ سے  روایت کی کہ حضور اقدس صلی اﷲ تعالی علیہ وسلم نے  فرمایا بندہ کبھی اﷲ تعالیٰ کی خوشنودی کی بات کہتا ہے  اور اس کی طرف توجہ بھی نہیں کرتا ( یعنی اپنے  نزدیک ایک معمولی بات کہتا ہے  ) اﷲ تعالی اس کی وجہ سے  اسکے  بہت درجے  بلند کرتا ہے  اور کبھی اﷲ کی ناراضی کی بات کرتا ہے  اور اس کا خیال بھی نہیں کرتا اس کی وجہ سے  جہنم میں گرتا ہے  اور ایک روایت میں ہے  کہ مشرق ومغرب کے  درمیان میں جو فاصلہ ہے  اس سے  بھی فاصلہ پر جہنم میں گرتا ہے ۔ 
 حدیث۲،۳ :
صحیح ، بخاری ومسلم میں عبداﷲ بن مسعود رضی اﷲ عنہ سے  مروی رسول اﷲ ﷺ نے  فرمایا جو مسلمان اﷲ کی وحدانیت اور میری رسالت کی شہادت دیتا ہے  اس کا خون حلال نہیں مگر تین وجہ سے  (۱) وہ کسی کو قتل کرے  اور (۲) ثیب زانی اور (۳) دین سے  نکل جانے  والا جو جماعت مسلمین کو چھوڑ دیتاہے ۔ اور ترمذی ونسائی وابن ماجہ نے  اسی کی مثل حضرت عثمانِ غنی رضی اﷲ تعالی عنہ سے  روایت کی۔ 
 حدیث ۴:
 صحیح بخاری شریف میں عکرمہ سے  مروی کہتے  ہیں کہ حضرتِ علی کرم اﷲ وجھہ الکریم کی خدمت میں زندیق پیش کئے  گئے  انھوں نے  ان کو جلا دیا جب یہ خبر عبداﷲ بن عباس رضی اﷲ تعالی عنہما کو پہنچی تو یہ فرمایا کہ میں ہوتا تو نہیں جلاتا کیونکہ رسول اﷲ ﷺ نے  اس سے  منع کیا فرمایا کہ اﷲ کے  عذاب کے  ساتھ تم عذاب مت دو اور میں انھیں قتل کرتا اس لئے  کہ حضور نے  ارشاد فرمایا ہے  جو شخص اپنے  دین کو بدل دے  اُسے  قتل کر ڈالو۔ 


مسائلِ فقہیّہ

مسئلہ۱:

 کفر و شرک سے  بدتر کوئی گناہ نہیں اور وہ بھی ارتداد کہ یہ کفر اصلی سے  بھی باعتبار احکام سخت ترہے  جیسا کہ اس کے  احکام سے  معلوم ہوگا۔ مسلمان کو چاہیے  کہ اس سے  پناہ مانگتا رہے  کہ شیطان ہر وقت ایمان کی گھات میں ہے  اور حدیث میں فرمایا کہ شیطان انسان کے  بدن میں خون کی طری تیرتا ہے ۔ آدمی کو کبھی اپنے  اوپر یا اپنی طاعت واعمال پر بھرو سانہیں کرنا چاہیئے  ہر وقت خدا پر اعتماد کرے  اور اسی سے  بقائے  ایمان کی دعا چاہے  کہ اسی کی ہاتھ میں قلب ہے  اور قلب کو قلب اسی وجہ سے  کہتے  ہیں کہ لَوٹ پَوٹ ہوتا رہتا ہے  ایمان پر ثابت رہنا اسی کی توفیق سے  ہے  جس کے  دستِ قدرت میں قلب ہے ۔ اور حدیث میں فرمایا کہ شرک سے  بچو کہ وہ چیونٹی کی چال سے  زیادہ مخفی ہے  اور اس سے  بچنے  کی حدیث میں ایک دعا ارشاد فرمائی اسے  ہر روز تین مرتبہ پڑھ لیا کرو حضورِ اقدس ﷺ کا ارشاد ہے  کہ شرک سے  محفوظ رہوگے  وہ دعایہ ہے :۔ 


 اَللّٰھُمَّ اِنِّیْ اَعُوْذُبِکَ مَنْ اَنْ اُشْرِکَ بِکَ شَیْئاً وَّاَنَا اَعْلَمُ وَاسْتَغْفِرُکَ لِمَا لَا اَعْلَمُ اِنَّکَ اَنْتَ عَلاَّمُ الْغُیُوْبِ 



مرتد وہ شخص ہے  کہ اسلام کے  بعد کسی ایسے  امرکا انکار کرے  جو ضروریات دین سے  ہو یعنی زبان سے  کلمہ کفر بکے  جس میں تاویل صحیح کی گنجائش نہ ہو۔ یونہی بعض افعال بھی ایسے  ہیں جن سے  کافر ہو جاتا ہے  مثلا بت کو سجدہ کرنا۔ مصحف شریف کو نجاست کی جگہ پھینک دینا۔ 
مسئلہ۲:

 جو بطور تمسخر اور ٹھٹے  کے  کفر کریگا وہ بھی مرتد ہے  اگرچہ کہتا ہے  کہ ایسا اعتقاد نہیں رکھتا (درمختار)

مسئلہ۳: 

کسی کلام میں چند معنے  بنتے  ہیں بعض کفر کی طرف جاتے  ہے  بعض اسلام کی طرف تو اس شخص کی تکفیر نہیں کی جائے  گی ہاں اگر معلوم ہو کہ قائل نے  معنی کفر کا ارادہ کیا مثلاً وہ خود کہتا ہے  کہ میری مراد یہی ہے  تو کلام کا محتمل ہونا نفع نہ دیگا۔ یہاں سے  معلوم ہوا کہ کلمہ کے  کفر ہونے  سے  قائل کا کافر ہونا ضرور نہیں (ردالمحتار وغیرہ) آجکل بعض لوگوں نے  یہ خیال کر لیا ہے  کہ کسی شخص میں ایک بات بھی اسلام کی ہو تو اسے  کافر نہ کہیں گے  یہ بالکل غلط ہے  کیا یہود ونصاریٰ میں اسلام کی کوئی بات نہیں پائی جاتی حالانکہ قرآن عظیم میں انھیں کافر فرمایا گیا بلکہ بات یہ ہے  کہ علماء نے  فرمایا یہ تھا کہ اگر کسی مسلمان نے  ایسی بات کہی جس کے  بعض معنی اسلام کے  مطابق ہیں تو کافر نہ کہیں گے  اس کو ان لوگوں نے  یہ بنا لیا۔ ایک یہ وبا بھی پھیلی ہوئی ہے  کہتے  ہیں کہ ْْہم تو کافر کو بھی کافر نہ کہیں گے  کہ ہمیں کیا معلوم کہ اس کا خاتمہ کفر پر ہو گا ْْ یہ بھی غلط ہے  قرآنِ عظیم نے  کافر کو کافر کہا اور کافر کہنے  کا حکم دیا۔ ْْقُلْ یٰآ اَیُّھَاالْکٰفِرُوْنَ ْْ اور اگر ایسا ہے  تو مسلمان کو بھی مسلمان نہ کہو تمھیں کیا معلوم کہ اسلام پر مرے  گا خاتمہ کا حال تو خدا جانے  مگر شریعت نے  کافر و مسلم میں امتیاز رکھا ہے  اگر کافر کو کافر نہ جانا جائے  تو کیا اس کے  ساتھ وہی معاملات کروگے  جو مسلم کے  ساتھ ہوتے  ہیں حالانکہ بہت سے  امور ایسے  ہیں جن میں کفار کے  احکام مسلمانوں سے  بالکل جدا ہیں مثلاً ان کے  جنازہ کی نماز نہ پڑھنا،  ان کے  لیے  استغفار نہ کرنا ، ان کو مسلمانوں کی طرح دفن نہ کرنا،  ان کو اپنی لڑکیاں نہ دینا،  ان پر جہادکرنا،  ان سے  جزیہ لینا اس سے  انکار کریں تو قتل کرنا وغیرہ وغیرہ۔ بعض جاہل یہ کہتے  ہیں کہْْ ہم کسی کو کافر نہیں کہتے  عالم لوگ جانیں وہ کافر کہیں ْْمگر کیا یہ لوگ نہیں جانتے  کہ عوام کے  تو وہی عقائد ہونگے  جو قرآن و حدیث وغیرہا سے  علماء نے  انھیں بتائے  یا عوام کے  لیے  کوئی شریعت جدا گا نہ ہے  جب ایسا نہیں تو پھر عالم دین کے  بتائے  پر کیوں نہیں چلتے  نیزیہ کہ ضروریات کا انکار کوئی ایسا امر نہیں جو علما ء ہی جانیں عوام جو علماء کی صحبت سے  مشرف ہوتے  رہتے  ہیں وہ بھی ان سے  بے  خبر نہیں ہوتے  پھر ایسے  معاملہ میں پہلو تہی اور اعراض کے  کیا معنی۔ 
مسئلہ۴:

 کہنا کچھ چاہتا تھا اور زبان سے  کفر کی بات نکل گئی تو کافر نہ ہوا یعنی جبکہ اس امر سے  اظہار نفرت کرے  کہ سننے  والوں کو بھی معلوم ہو جائے  کہ غلطی سے  یہ لفظ نکلا ہے  اور اگر بات کی پچ کی تو اب کافر ہو گیا کہ کفر کی تائید کرتا ہے ۔ 
مسئلہ۵: 

کفری بات کا دل میں خیال پیدا ہوا اور زبان سے  بولنا برا جانتا ہے  تو یہ کفر نہیں بلکہ خاص ایمان کی علامت ہے  کہ دل میں ایمان نہ ہوتا تو اسے  برا کیوں جانتا۔ 
مسئلہ۶:

 مرتد ہونے  کی چند شرطیں ہیں (۱) عقل۔ نا سمجھ بچہ اور پاگل سے  ایسی بات نکلی تو حکم کفر نہیں ۔ (۲)ہوش۔ اگر نشہ میں بکا تو کُفر نہ ہوا۔ (۳) اختیار مجبوری اور اکراہ کی صورت میں حکم کفر نہیں مجبوری کے  یہ معنے  ہیں کہ جان جانے  یا عضو کٹنے  یا ضرب شدید کا صحیح اندیشہ ہو اس صورت میں صرف زبان سے  اس کلمہ کے  کہنے  کی اجازت ہے  بشرطیکہ دل میں وہی اطمینان ایمانی ہوْْ اِلَّا مَنْ اُکْرِہَ وَقَلْبُہٗ مُطْمَئِنٌ بِاْلِایْمَانِ  

مسئلہ۷:

 جو شخص معاذاﷲ مرتد ہو گیا تو مستحب ہے  کہ حاکم اسلام اس پر اسلام پیش کرے  اور اگر وہ کچھ شبہہ بیان کرے  تو اس کا جواب دے  اور اگر مہلت مانگے  تو تین دن قید میں رکھے  اور ہر روز اسلام کی تلقین کرے ۔ یونہی اگر اس نے  مہلت نہ مانگی مگر امید ہے  کہ اسلام قبول کرلے  گا جب بھی تین دن قید میں رکھا جائے  پھر اگر مسلمان ہوجائے  فبہا ورنہ قتل کر دیا جائے  بغیر اسلام پیش کیے  اسے  قتل کر ڈالنا مکر وہ ہے  (درمختار) مرتد کو قید کرنا اور اسلام نہ قبول کرنے  پر قتل کر ڈالنا بادشاہ اسلام کا کام ہے  اور اس سے  مقصود یہ ہے  کہ ایساشخص اگر زندہ رہا اور اس سے  تعرض نہ کیا گیا تو ملک میں طرح طرح کے  فساد پیدا ہونگے  اور فتنہ کا سلسلہ روز بروز ترقی پذیر ہوگا جس کی وجہ سے  امن عامہ میں خلل پڑیگا لہٰذا ایسے  شخص کو ختم کر دینا ہی مقتضائے  حکمت تھا۔ اب چونکہ حکومت اسلام ہندوستان میں باقی نہیں کوئی روک تھام کرنے  والا باقی نہ رہا ہر شخص جو چاہتا ہے  بکتا ہے  اور آئے  دن مسلمانوں میں فساد پیدا ہوتا ہے  نئے  نئے  مذہب پیدا ہوتے  رہتے  ہیں ایک خاندان بلکہ بعض جگہ ایک گھر میں کئی مذہب ہیں اور بات بات پر جھگڑے  لڑائی ہیں ان تمام خرابیوں کا باعث یہی نیا مذہب ہے  ایسی صورت میں سب سے  بہتر ترکیب وہ ہے  جو ایسے  وقت کے  لیے  قرآن وحدیث میں ارشاد ہوئی اگر مسلمان اس پر عمل کریں تمام قصوں سے  نجات پائیں دنیا وآخرت کی بھلائی ہاتھ آئے ۔ وہ یہ ہے  کہ ایسے  لوگوں سے  بالکل میل جول چھوڑ دیں سلام کلام ترک کر دیں ،  ان کے  پاس اٹھنا بیٹھنا،  ان کے  ساتھ کھانا پینا،  ان کے  یہاں شادی بیاہ کرنا،  غرض ہر قسم کے  تعلقات ان سے  قطع کر دیں گو یا سمجھیں کہ وہ اب رہا ہی نہیں واﷲ الموفق۔ 
مسئلہ۸:

 کسی دین باطل کو اختیار کیا مثلاً یہودی یا نصرانی ہو گیا ایسا شخص مسلمان اس وقت ہو گا کہ اس دین باطل سے  بیزاری و نفرت ظاہر کرے  اور دین اسلام قبول کرے ۔ اور اگر ضروریات دین میں سے  کسی بات کا انکار کیا ہو تو جب تک اُس کا اقرار نہ کرے  جس سے  انکار کیا ہے  محض کلمۂ شہادت پڑھنے  پر اس کے  اسلام کا حکم نہ دیا جائے  گا کہ کلمۂ شہادت کا اس نے  بظاہر انکار نہ کیا تھا مثلاً نماز یا روزہ کی فرضیت سے  انکار کرے  یا شراب اور سوئر کی حرمت نہ مانے  تو اس کے  اسلام کے  لیے  یہ شرط ہے  کہ جب تک خاص اس امر کا اقرار نہ کرے  اس کا اسلام قبول نہیں یا اﷲ تعالی اور رسول اﷲ ﷺ کی جناب میں گستاخی کرنے  سے  کافر ہوا تو جب تک اس سے  تو بہ نہ کرے  مسلمان نہیں ہو سکتا (درمختار، ردالمحتار)

مسئلہ۹:

 عورت یا نابالغ سمجھ دار بچہ مرتد ہوجائے  تو قتل نہ کرینگے  بلکہ قید کرینگے  یہاں تک کہ توبہ کرے  اور مسلمان ہو جائے  (عالمگیری)

مسئلہ۱۰:

 مرتد اگر ارتداد سے  تو بہ کرے  تو اس کی توبہ مقبول ہے  مگر بعض مرتدین مثلاً کسی نبی کی شان میں گستاخی کرنے  والا کہ اُس کی توبہ مقبول نہیں ۔ توبہ قبول کرنے  سے  مراد یہ ہے  کہ توبہ کرنے  کے  بعد بادشاہ اسلام اسے  قتل نہ کرے  گا۔ 
مسئلہ۱۱:

 اگر اپنے  ارتداد سے  انکار کرے  تو انکار بمنزلہ توبہ ہے  اگر چہ گو اہان عادل سے  اسکا ارتداد ثابت ہو یعنی اس صورت میں یہ قرار دیاجائے  گا کہ ارتداد تو کیا مگر اب توبہ کرلی لہذا قتل نہ کیا جائیگا اور ارتداد کے  باقی احکام جاری ہونگے  مثلااًس کی عورت نکاح سے  نکل جائے  گی،  جو کچھ اعمال کیے  تھے  سب اکارت ہو جائیں گے ،  حج کی استطاعت رکھتا ہے  تو اب پھر حج فرض ہے  کہ پہلا حج جو کر چکا تھا بیکار ہو گیا (درمختار ، بحرالرائق)اگر اس قول سے  انکار نہیں کرتا مگر لایعنی تقریروں سے  اس امر کو صحیح بتاتا ہے  جیسا زمانۂ حال کے  مرتدین کا شیوہ ہے  تو یہ نہ انکار ہے  نہ تو بہ مثلاً قادیانی کہ نبوّت کا دعویٰ کرتا ہے  اور خاتم النبیین کے  غلط معنیٰ بیان کر کے  اپنی نبوّت کو برقرار رکھنا چاہتا ہے  یا حضرتِ سیدنا مسیح علیہ افضل الصلوۃ والثنأ کی شانِ پاک میں سخت سخت حملے  کرتا ہے  پھر حیلے  گڑھتا ہے  یا بعض عمائد وہابیہ کہ حضور اقدس ﷺ کی شانِ رفیع میں کلماتِ دشنام استعمال کرتے  اور تاویل غیر مقبول کرکے  اپنے  اوپر سے  کفر اٹھانا چاہتے  ہیں ایسی باتوں سے  کفر نہیں ہٹ سکتا کفر اٹھانے  کا جو نہایت آسان طریقہ ہے  کاش اسے  برتتے  تو ان زحمتوں میں نہ پڑتے  اور عذاب آخرت سے  بھی انشاء اﷲ رہائی کی صورت نکلتی وہ صرف توبہ ہے  کہ کفر و شرک سب کو مٹا دیتی ہے  مگر اس میں وہ اپنی ذلت سمجھتے  ہیں حالانکہ یہ خدا کو محبوب اُس کے  محبوبوں کو پسند تمام عقلا کے  نزدیک اس میں عزت۔ 
مسئلہ۱۲:

 زمانہء اسلام میں کچھ عبادات قضا ہوگئیں اور ادا کرنے  سے  پہلے  مرتد ہوا تو ان عبادات کی قضاکرے  اور جو ادا کر چکا تھا اگرچہ ارتداد سے  باطل ہو گئی مگر اس کی قضا نہیں البتہ اگر صاحب استطاعت ہو تو حج دوبارہ فرض ہوگا (درمختار) 

مسئلہ۱۴:

 اگر کفر قطعی ہو تو عورت نکاح سے  نکل جائے  گی پھر اسلام لانے  کے  بعد اگر عورت راضی ہو تو دوبارہ اس سے  نکاح ہو سکتاہے  ورنہ جہاں پسند کرے  نکاح کر سکتی ہے  اس کا کوئی حق نہیں کہ عورت کو دوسرے  کے  ساتھ نکاح کرنے  سے  روک دے  اور اگر اسلام لانے  کے  بعد عورت کو بدستو رکھ لیا دوبارہ نکاح نہ کیا تو قربت زنا ہوگی اور بچے  ولدالزنا اور اگر کفر قطعی نہ ہو یعنی بعض علماء کافر بتاتے  ہوں اور بعض نہیں یعنی فقہا کے  نزدیک کافر ہو اور متکلمین کے  نزدیک نہیں تو اس صورت میں بھی تجدید اسلام و تجدید نکاح کا حکم دیا جائیگا (درمختار)

مسئلہ۱۵:

 عورت کو خبر ملی کہ اس کا شوہر مرتد ہو گیا تو عدت گزار کر نکاح کر سکتی ہے  خبر دینے  والے  دو مرد ہوں یا ایک مرد اور دوعورتیں بلکہ ایک عادل کی خبر کافی ہے  (درمختار، ردالمحتار)

مسئلہ۱۶:

 عورت مرتد ہوگئی پھر اسلام لائی تو شوہر اول سے  نکاح کرنے  پر مجبور کی جائے  گی یہ نہیں ہو سکتا ہے  کہ دوسرے  سے  نکاح کرے  اسی پر فتوی ہے  ( درمختار) 

مسئلہ۱۷:

 مرتد کا نکاح بالاتفاق باطل ہے  وہ کسی عورت سے  نکاح نہیں کر سکتا نہ مسلمہ سے  نہ کافرہ سے  نہ مرتدہ سے  نہ حرہ سے  نہ کنیز سے  ( عالمگیری )

 مسئلہ۱۸:

 مرتد کا ذبیحہ مردار ہے  اگرچہ بسم اﷲ کرکے  ذبح کرے ۔ یونہی کتے  یا باز یا تیر سے  جو شکار کیا ہے  وہ بھی مردار ہے  اگرچہ چھوڑنے  کے  وقت بسم اﷲ کہہ لی ہو (عالمگیری) 

مسئلہ۱۹:

 مرتد کسی معاملہ میں گواہی  نہیں دے  سکتا اور کدی کا وارث نہیں ہو سکتا اور زمانہ ارتدار میں جو کچھ کمایا ہے  اس میں مرتد کا کوئی وارث نہیں ( درمختار، ردالمحتار) 

مسئلہ۲۰:

 ارتدارسے  ملک جاتی رہتی ہے  یعنی جو کچھ اس کے  املاک و اموال تھے  سب اس کی ملک سے  خارج ہو گئے  مگر جبکہ پھر اسلام لائے  اور کفر سے  توبہ کرے  تو بدستور مالک ہو جائیگا اور اگر کفر ہی پر مر گیا یا دارالحرب کو چلا گیا تو زمانہ اسلام کے  جو کچھ اموال ہیں ان سے  اولاً ان دیون (قرضوں ) کو اداکرینگے  جو زمانۂ اسلام میں اس کے  ذمہ تھے  اس سے  جو بچے  وہ مسلمان ورثہ کو ملے  گا اور زمانہ ارتداد میں جو کچھ کمایا ہے  اس سے  زمانہ ارتداد کے  دیون (قرضے ) ادا کرینگے  اس کے  بعد جو بچے  وہ فئے  ہے  (ہدایہ وغیرہا)

مسئلہ۲۱ :

 عورت کو طلاق دی تھی وہ ابھی عدت ہی میں تھی کہ شوہر مرتد ہوکر دارالحرب کو چلا گیا یا حالت ارتداد میں قتل کیا گیا تو وہ عورت وارث ہوگی (تبیین) 

مسئلہ۲۲ :

 مرتد دارالحرب کو چلا گیا یا قاضی نے  لحاق یعنی دارالحرب میں چلے  جانے  کا حکم دیدیا تو اس کے  مدبر اور ام ولد آزاد ہو گئے  اور جتنے  دیون (قرضے ) میعادی تھے  ان کی میعاد پوری ہوگئی یعنی اگرچہ ابھی میعاد پوری ہونے  میں کچھ زمانہ باقی ہو مگر اسی وقت وہ دَین واجب الادا ہو گئے  اور زمانہ اسلام میں جو کچھ وصیّت کی تھی وہ سب باطل ہے  ( فتح القدیر ) 

مسئلہ۲۳:
 مرتد ہبہ قبول کر سکتا ہے ۔ کنیز کوام ولد کر سکتاہے  یعنی اس کی لونڈی کو حمل تھا اور زمانہ ارتداد میں بچہ پیدا ہوا تو اس بچہ کے  نسب کا دعویٰ کر سکتا ہے  کہہ سکتا ہے  کہ یہ میرا بچّہ ہے  لہٰذا یہ بچّہ اس کا وارث ہوگا اور اس کی ماں ام ولد ہو جائیگی (عالمگیری) 

مسئلہ۲۴:

 مرتد دارالحرب کو چلا گیا پھر مسلمان ہو کر واپس آیا تو اگر قاضی نے  ابھی تک دارالحرب جانے  کا حکم نہیں دیا تھا تو تمام اموال اس کو ملیں گے  اور اگر قاضی حکم دے  چکا تھا تو جو کچھ ورثہ کے  پاس موجود ہے  وہ ملے  گا اور ورثہ جو کچھ خرچ کر چکے  یا بیع وغیرہ کرکے  انتقال مِلک کر چکے  اسمیں سے  کچھ نہیں ملے  گا ( عالمگیری) 

تنبیہ: 

زمانہ حال میں جو لوگ باوجود ادعائے  اسلام کلمات کفر بکتے  ہیں یا کفری عقائد رکھتے  ہیں ان کے  اقوال وافعال کا بیان حصہ اول میں گزرا۔ یہاں چند دیگر کلماتِ کفر جو لوگوں سے  صادر ہوتے  ہیں بیان کیے  جاتے  ہیں تاکہ ان کا بھی علم حاصل ہو اور ایسی باتوں سے  توبہ کی جائے  اور اسلامی حدود کی محافظت کی جائے ۔ 
 مسئلہ۲۵:

 جس شخص کو اپنے  ایمان میں شک ہو یعنی کہتاہے  کہ مجھے  اپنے  مومن ہونے  کا یقین نہیں یا کہتا ہے  معلوم نہیں میں مومن ہوں یا کافر وہ کافر ہے  ہاں اگر اُس کا مطلب یہ ہو کہ معلوم نہیں میرا خاتمہ ایمان پر ہوگا یا نہیں تو کافر نہیں ۔ جو شخص ایمان و کفر کو ایک سمجھے  یعنی کہتا ہے  کہ سب ٹھیک ہے  خدا کو سب پسند ہے  وہ کافر ہے ۔ یونہی جو شخص ایمان پر راضی نہیں یا کفر پر راضی ہے  وہ بھی کافر ہے  ( عالمگیری ) 

مسئلہ۲۶:

 ایک شخص گناہ کرتا ہے  لوگوں نے  اسے  منع کیا تو کہنے  لگا اسلام کا کام اسی طرح کرنا چاہیے  یعنی جو گناہ و معصیت کو اسلام کہتا ہے  وہ کافر ہے ۔ یونہی کسی نے  دوسرے  سے  کہا میں مسلمان ہوں اس نے  جواب میں کہا تجھ پر بھی لعنت تیرے  اسلام پر بھی لعنت ایسا کہنے  والا کافر ہے  (عالمگیری)

مسئلہ۲۷:
 اگر یہ کہا خدا مجھے  اس کام کے  لیے  حکم دیتا جب بھی نہ کرتا تو کافر ہے ۔ یونہی ایک نے  دوسرے  سے  کہا میں اور تم خدا کے  حکم کے  موافق کام کریں دوسرے  نے  کہا میں خدا کا حکم



 نہیں جانتا یا کہا یہاں کسی کا حکم نہیں چلتا (عالمگیری)



کوئی شخص بیمار نہیں ہوتا یا بہت بوڑھا ہے  مرتا نہیں اس کے  لیے  یہ کہنا کہ اسے  اﷲ میاں بھول گئے  ہیں یا کسی زبان دراز آدمی سے  یہ کہنا کہ خدا تمھاری زبان کا مقابلہ کر ہی نہیں سکتا میں کس طرح کروں یہ کفر ہے  (خلاصۃ الفتادی)یونہی ایک نے  دوسرے  سے  کہا اپنی عورت کو قابو میں نہیں رکھتا اس نے  کہا عورتوں پر خدا کو تو قدرت ہے  نہیں مجھ کو کہاں سے  ہوگی۔ 
مسئلہ۲۸:

 خدا کے  لیے  مکان ثابت کرنا کفر ہے  کہ وہ مکان سے  پاک ہے  یہ کہنا کہ اوپر خدا ہے  نیچے  تم یہ کلمہ کفر ہے  (خانیہ)

مسئلہ۲۹:

 کسی سے  کہا گناہ نہ کر ورنہ خدا تجھے  جہنم میں ڈالے  گا اس نے  کہا میں جہنم سے  نہیں ڈرتا یا کہا خدا کے  عذاب کی کچھ پروا نہیں ۔ یا ایک نے  دوسرے  سے  کہا تو خدا سے  نہیں ڈرتا اُس نے  غصّہ میں کہا نہیں یا کہا خدا کیا کر سکتا ہے  اس کے  سوا کیا کر سکتا ہے  کہ دوزخ میں ڈا لدے ۔ یا کہا خدا سے  ڈر اس نے  کہا خدا کہاں ہے  یہ سب کفر کے  کلمات ہیں (عالمگیری)

مسئلہ۳۰:

 کسی سے  کہا انشاء اﷲ تم اس کام کو کرو گے  اس نے  کہا میں بغیر انشاء اﷲ کرونگا یا ایک نے  دوسرے  پر ظلم کیا مظلوم نے  کہا خدا نے  یہی مقدر کیا تھا ظالم نے  کہا میں بغیر اﷲ کے  مقدر کیے  کرتا ہوں یہ کفر ہے  (عالمگیری) 

مسئلہ۳۱:

 کسی مسکین نے  اپنی محتاجی کو دیکھ کر یہ کہا اے  خدا فلاں بھی تیرا بندہ ہے  اس کو تو نے  کتنی نعمتیں دے  رکھی ہیں اور میں بھی تیرا بندہ ہوں مجھے  کس قدر رنج وتکلیف دیتا ہے  آخر یہ کیا انصاف ہے  ایسا کہنا کفر ہے  (عالمگیری) حدیث میں ایسے  ہی کے  لیے  فرمایا ْْکاد الفقران یکون کفرا " محتاجی کفر کے  قریب ہے  کہ جب محتاجی کے  سبب ایسے  نا ملائم کلمات صادر ہوں جو کفر ہیں تو گویا خود محتاجی قریب بکفر ہے ۔ 
مسئلہ۳۲:
 ایک شخص نماز پڑھ رہا ہے  اسکا لڑکا باپ کو تلاش کر رہا تھا اور روتا تھا کسی نے  کہا چپ رہ تیرا باپ اﷲ اﷲ کرتا ہے  یہ کہنا کفر نہیں کیونکہ اسکے  معنی یہ ہیں کہ خدا کی یاد کرتا ہے  (عالمگیری) اور بعض جاہل یہ کہتے  ہیں کہ لاالہ پڑھتا ہے  یہ بہت قبیح ہے  کہ یہ نفی محض ہے  جس کا مطلب یہ ہوا کہ کوئی خدا نہیں اور یہ معنی کفر ہیں ۔ 
مسئلہ۳۳:
 انبیا علیہم الصلاۃ والسلام کی توہین کرنا ان کی جناب میں گستاخی کرنا یا ان کو فواحش وبے  حیائی کی طرف منسوب کرنا کفر ہے  مثلا معاذاﷲ یوسف علیہ السلام کو زنا کی طرف نسبت کرنا۔ 
مسئلہ۳۴:
 جو شخص حضور اقدس ﷺ کو تمام انبیا میں آخر نبی نہ جانے  یا حضور ﷺ کی کسی چیز کی تو ہین کرے  یا عیب لگائے  آپکے  موئے  مبارک کو تحقیر سے  یاد کرے  آپکے  لباس مبارک کو گندہ اور میلا بتائے  حضور ﷺ کے  ناخن بڑے  بڑے  کہے  یہ سب کفر ہے  بلکہ اگر کسی کے  اس کہنے  پر کہ حضور ﷺ کو کدو پسند تھا کوئی یہ کہے  مجھے  پسند نہیں تو بعض علماء کے  نزدیک کافر ہے ۔ یونہی کسی نے  یہ کہا کہ حضور اقدس ﷺ کھانا تناول فرمانے  کے  بعد تین بار انگشت ہائے  مبارک چاٹ لیا کرتے  تھے  اس پر کسی نے  کہا یہ ادب کے  خلاف ہے  یا کسی سنّت کی تحقیر کرے  مثلاً داڑھی بڑھانا مونچھیں کم کرنا عمامہ باندھنا یا شملہ لٹکانا ان کی اہانت کفر ہے  جبکہ سنت کی توہین مقصود ہو۔ 
مسئلہ۳۵:
 اب جو اپنے  کو کہے  میں پیغمبر ہوں اور اسکا مطلب یہ بتائے  کہ میں پیغام پہنچاتا ہوں وہ کافر ہے  یعنی یہ تاویل مسموع نہیں کہ عرف میں یہ لفظ رسول و نبی کے  معنے  میں ہے  (عالمگیری )

مسئلہ ۳۶ :
 حضراتِ شیخین رضی اﷲ تعالیٰ عنہما کی شان پاک میں سب و شتم کرنا، تبرا کہنا یا حضرت صدیق اکبر رضی اﷲ تعالیٰ عنہ کی صحبت یا امامت و خلافت سے  انکار کرنا کفر ہے ۔ (عالمگیری وغیرہ) حضرت ام المومنین صدیقہ رضی اﷲ عنہا کی شان پاک میں قذف جیسی نا پاک تہمت لگانا یقینا قطعا کفر ہے ۔ 
مسئلہ۳۷:
 دشمن ومبغوض کو دیکھ کر یہ کہنا ملک الموت آگئے  یا کہا اسے  ویسا ہی دشمن جانتا ہوں جیسا ملک الموت کو اس میں اگر ملک الموت کو برا کہنا ہے  تو کفر ہے  اور موت کی نا پسندیدگی کی بنا پر ہے  تو کفر نہیں ۔ یونہی جبرئیل یا میکائیل یا کسی فرشتہ کو جو شخص عیب لگائے  یا توہین کرے  کافر ہے ۔ 
مسئلہ۳۸:
 قرآن کی کسی آیت کو عیب لگانا یا اس کی توہین کرنا یا اس کے  ساتھ مسخرہ پن کرنا کفر ہے  مثلاً داڑھی مونڈانے  سے  منع کرنے  پر اکثر داڑھی منڈے  کہہ دیتے  ہیں "کلا سوف تعلمون" جس کا یہ مطلب بیان کرتے  ہیں کہ کلّا صاف کرو یہ قرآن مجید کی تحریف وتبدیل بھی ہے  اور اس کے  ساتھ مذاق اور دل لگی بھی اور یہ دونوں باتیں کفر اسی طرح اکثر باتوں میں قرآن مجید کی آیتیں بے  موقع پڑھ دیا کرتے  ہیں اور مقصود ہنسی کرنا ہوتا ہے  جیسے  کسی کو نماز جماعت کے  لیے  بلایا وہ کہنے  لگا میں جماعت سے  نہیں بلکہ تنہا پڑھونگا کیونکہ اﷲ تعالی فرماتا ہے  "ان الصلوۃ تنھیٰ"۔ 
مسئلہ۳۹:
 مزامیر کے  ساتھ قرآن پڑھنا کفر ہے ۔ گرامو فون میں قرآن سننا منع ہے  اگرچہ یہ باجانہیں بلکہ رکاڈ میں جس قسم کی آواز بھری ہوتی ہے  وہی اس سے  نکلتی ہے  اگر باجے  کی آواز بھری جائے  تو باجے  کی آواز سننے  میں آئیگی اور نہیں تو نہیں مگر گرامو فون عموماً لہو و لعب کی مجالس میں بجایا جاتا ہے  اور ایسی جگہ قرآن مجید پڑھنا سخت ممنوع ہے ۔ 
مسئلہ۴۰:

 کسی سے  نماز پڑھنے  کو کہا اس نے  جواب دیا نماز پڑھتا تو ہوں مگر اس کا کچھ نتیجہ نہیں یا کہا تم نے  نماز پڑھی کیا فائدہ ہوا یا کہا نماز پڑھ کے  کیا کروں کس کے  لیے  پڑھوں ماں باپ تو مر گئے  یا کہا بہت پڑھ لی اب دل گھبرا گیا یا کہا پڑھنا نہ پڑھنا دونوں برابر ہے  غرض اسی قسم کی بات کرنا جس سے  فرضیت کا انکارسمجھا جاتا ہو یا نماز کی تحقیر ہوتی ہو یہ سب کفر ہے ۔ 
مسئلہ۴۱:

 کوئی شخص صرف رمضان میں نماز پڑھتا ہے  بعد میں نہیں پڑھتا اور کہتا یہ ہے  کہ یہی بہت ہے  یا جتنی پڑھی یہی زیادہ ہے  کیونکہ رمضان میں ایک نماز ستر نماز کے  برابر ہے  ایسا کہنا کفر ہے  اس لیے  کہ اس سے  نماز کی فرضیت کا انکار معلوم ہوتا ہے ۔ 
مسئلہ۴۲:

 اذان کی آواز سن کر یہ کہنا کیا شور مچا رکھا ہے  اگر یہ قول بروجہ انکار ہو کفر ہے ۔ (عالمگیری)

مسئلہ۴۳:
 روزہ رمضان نہیں رکھتا اور کہتا یہ ہے  کہ روزہ وہ رکھے  جسے  کھانا نہ ملے  یا کہتا ہے  جب خدانے  کھانے  کودیا ہے  تو بھوکے  کیوں مریں یا اسی کی قسم اور باتیں جن سے  روزہ کی ہتک وتحقیر ہو کہنا کفر ہے ۔ 
مسئلہ۴۴:
 علم دین اور علماء کی توہین بے  سبب یعنی محض اس وجہ سے  کہ عالم علم دین ہے  کفر ہے ۔ یونہی عالم دین کی نقل کرنا مثلاً کسی کو منبر وغیرہ کسی اونچی جگہ پر بٹھائیں اور اس سے  مسائل بطور استہزأدریافت کریں پھر اسے  تکیہ وغیرہ سے  ماریں اور مذاق بنائیں یہ کفر ہے  (عالمگیری) یونہی شرع کی توہین کرنا مثلاً کہے  میں شرع ورع نہیں جانتا یا عالم دین محتاط کا فتویٰ پیش کیا گیا اس نے  کہا میں فتوی ٰنہیں مانتا یا فتویٰ کو زمین پر پٹک دیا۔ 
مسئلہ۴۵:
 کسی شخص کو شریعت کا حکم بتایا کہ اس معاملہ میں یہ حکم ہے  اس نے  کہا ہم شریعت پر عمل نہیں کرینگے  ہم تو رسم کی پابندی کرینگے  ایسا کہنا بعض مشائیخ کے  نزدیک کفر ہے  (عالمگیری)

مسئلہ۴۶:

 شراب پیتے  وقت یا زنا کرتے  وقت یا جوا کھیلتے  وقت یا چوری کرتے  وقت "بسم اﷲ" کہنا کفر ہے  دو شخص جھگڑ رہے  تھے  ایک نے  کہا "لاحول ولاقوۃ الا باﷲ" دوسرے  نے  کہا لاحول کا کیا کام ہے  یا لاحول کو میں کیا کروں یا لاحول روٹی کی جگہ کام نہ دیگا۔ یونہی سبحان اﷲ اور لاالہ الااﷲ کے  متعلق اسی قسم کے  الفاظ کہنا کفر ہے  (عالمگیری) 

مسئلہ۴۷:
 بیماری میں گھبرا کر کہنے  لگا تجھے  اختیار ہے  چاہے  کافر مار یا مسلمان مار یہ کفر ہے ۔ یونہی مصائب میں مبتلا ہو کر کہنے  لگا تو نے  میرا مال لیا اور اولاد لے  لی اور یہ لیا وہ لیا اب کیا کریگا اور کیا باقی ہے  جو تونے  نہ کیا اسطرح بکنا کفر ہے ۔ 
مسئلہ۴۸:
 مسلمان کو کلمات کفر کی تعلیم وتلقین کرنا کفر ہے  اگرچہ کھیل اور مذاق میں ایسا کرے ۔ یونہی کسی کی عورت کو کفر کی تعلیم کی اور یہ کہا تو کافر ہوجاتا کہ شوہر سے  پیچھا چھوٹے  تو عورت



 کفر کرے  یا نہ کرے  یہ کہنے  والا کافر ہوگیا (خانیہ)

مسئلہ۴۹:

 ہولی اور دیوالی پوجنا کفر ہے  کہ یہ عبادت غیر اﷲ ہے  کفّار کے  میلوں تہواروں میں شریک ہوکر ان کے  میلے  اور جلوس مذہبی کی شان و شوکت بڑھانا کفر ہے  جیسے  رام لیلا اور جنم اسٹمی اور ام نومی وغیرہ کے  میلوں میں شریک ہونا۔ یونہی ان کے  تہواروں کے  دن محض اس وجہ سے  چیزیں خریدنا کہ کفّار کا تہوار ہے  یہ بھی کفر ہے  جیسے  دیوالی میں کھلونے  اور مٹھائیاں خریدی جاتی ہیں کہ آج خریدنا دیوالی منانے  کے  سوا کچھ نہیں ۔ یونہی کوئی چیز خرید کر اس روز مشرکین کے  پاس ہدیہ کرنا جبکہ مقصود اُس دن کی تعظیم ہو تو کفر ہے  (بحرالرائق)



 مسلمانوں پر اپنے  دین و مذہب کا تحفظ لازم ہے  دینی حمیّت اور دینی غیرت سے  کام لینا چاہیے  کافروں کے  کفری کاموں سے  الگ رہیں مگر افسوس کہ مشرکیں تو مسلمانوں سے  اجتناب کریں اور مسلمان ہیں کہ ان سے  اختلاط رکھتے  ہیں اس میں سراسر مسلمانوں کا نقصان ہے ۔ اسلام خدا کی بڑی نعمت ہے  اس کی قدر کرو اور جس بات میں ایمان کا نقصان ہے ۔ اس سے  دور بھاگو ورنہ شیطان گمراہ کردیگا اور یہ دولت تمھارے  ہاتھ سے  جاتی رہے  گی پھر کف افسوس ملنے  کے  سوا کچھ ہاتھ نہ آئیگا۔ اے  اﷲ تو ہمیں صراط مستقیم پر قائم رکھ اور اپنی ناراضی کے  کاموں سے  بچا اور جس بات میں تو راضی ہے  اس کی توفیق دے  تو ہر دشواری کو دور کرنے  والا ہے  اور ہر سختی کو آسان کرنے  والا۔ 


وصلے  اﷲ تعالی علی خیر خلقہ محمد وآلہ واصحابہ اجمعین والحمد للّہ رب العالمین۔  

                                بِسْمِ اللّٰہ الرَّحْمٰنِ الرَّحِیْم۔ 



   نَحْمَدَہٗ وَنُصِلِّی عَلیٰ رسُوْلِہِ اْلکِریْمِ۵

        لقیط کا بیان


احادیث:

حدیث ۱:
 امام مالک نے  ابو جمیلہ رضی اﷲ تعالیٰ عنہ سے  روایت کی انھوں نے  حضرت عُمر رضی اﷲ تعالیٰ عنہ کے  زمانہ میں ایک پڑا ہوا بچہ پایا کہتے  ہیں میں اُسے  اُٹھا لایا اور حضرت عُمر رضی اﷲ تعالیٰ عنہ کے  پاس لے  گیا اُنھوں نے  فرمایا تم نے  اِسے  کیوں اُٹھایا جو اب دیا کہ میں نہ اُٹھاتا تو ضائع ہوجاتا پھران کی قوم کے  سردار نے  کہا اے  امیرالمومنین یہ مرد صالح ہے  یعنی یہ غلط نہیں کہتا فرمایا اِسے  لے  جاؤیہ آزاد ہے  اس کانفقہ ہمارے  ذمہ ہے  یعنی بیت المال سے  دیاجائے  گا۔ 
حدیث۲:
سعید بن المسیب کہتے  ہیں کہ حضرت عُمر رضی اﷲ تعالیٰ عنہ کے  پاس لقیط لایا جاتا تو اُس کے  مناسب حال کچھ مُقرر فرمادیتے  کہ اُس کا ولی ( ملتقط) ماہ بماہ لیجا یا کرے  اور اُس کے  مُتعلق بَھلائی کرنے  کی وصیت فرماتے  اور اُس کی رضاعت کے  مصارف اور دیگر اخراجات بیتُ المال سے  مُقرر کرتے ۔ 
حدیث۳:
 تمیم رضی اﷲ تعالیٰ عنہ نے  ایک لقیط پایا اُسے  حضرت علی رضی اﷲ تعالیٰ عنہ کے  پاس لائے  اُنھوں نے  اُسے  اپنے  ذمہ لیا۔ 
حدیث ۴:
امام محمد رضی اﷲ تعالیٰ عنہ نے  حسن بصری رضی اﷲ تعالیٰ عنہ سے  روایت کی کہ ایک شخص نے  لقیط پایا اُسے  حضرت علی رضی اﷲ تعالیٰ عنہ کے  پاس لایا اُنھوں نے  فرمایا یہ آزاد ہے  اور اگر میں اس کا متولی ہوتا یعنی میں اُٹھانے  والا ہوتا تو مجُھے  فلاں فلاں چیز سے  یہ زیادہ محبوب ہوتا۔ 

عرف شرع میں لقیط اُس بچہ کا کہتے  ہیں جس کو اُس کے  گھر والے  نے  اپنی تنگدستی یا بدنامی کے  خوف سے  پھینک دیا ہو۔ 

مسائل فقہیہ:

مسئلہ۱:
جس کو ایسا بچہ ملے  اور معلوم ہو کہ نہ اُٹھالائے  تو ضائع و ہلاک ہو جائیگا تو اُٹھالانا فرض ہے  اور ہلاک کا غالب گمان نہ ہو تو مستحب۔ ( ہدایہ)

مسئلہ۲:
لقیط آزاد ہے  اس پر تمام احکام وہی جاری ہوں گے  جو آزاد کے  لیئے  ہیں اگر چہ اُس کا اُٹھا لانے  والا غلام ہو ہاں اگر گواہوں سے   کوئی شخص اسے  اپنا غلام ثابت کردے  تو غُلام ہوگا۔ ( ہدایہ، فتح)

مسئلہ۳:
ایک مُسلمان اور ایک کافر دونوں نے  پڑا ہوا بچہ پایا اور ہر ایک اُس کو اپنے  پاس رکھنا چاہتا ہے  تو مسلمان کو دیا جائے ۔ (فتح )

مسئلہ۴:
لقیط کی نسبت کسی نے  یہ دعویٰ کیا کہ یہ میرا لڑکا ہے  تو اُسی کا لڑکا قرار دیدیا جائے  اور اگر کوئی شخص اُسے  اپنا غلام بتائے  تو جب تک گواہوں سے  ثابت نہ کردے  غلام قرار نہ دیا جائے ۔ (ہدایہ )

مسئلہ۵:
ایک کے  دعویٰ کرنے  کے  بعددوسراشخص دعویٰ کرتا ہے  تو وہ پہلے  ہی کا لڑکا ہوچُکا دوسرے  کا دعویٰ باطل ہے  ہاں اگر دوسرا شخص گواہوں سے  اپنا دعویٰ ثابت کردے  تو اس کانسب ثابت ہو جائے  گا۔ دوشخصوں نے  بیک وقت اُس کے  مُتعلق دعویٰ کیا اور ان میں ایک نے  اُس کے  جسم کا کوئی نشان بتایا اور دوسرانہیں تو جس نے  نشانی بتائی اُسی کا ہے  مگر جبکہ دوسرا گواہوں سے  ثابت کردے  کہ میرا لڑکا ہے  تو یہی مُستحق ہوگا اور اگر دونوں کوئی علامت بیان نہ کریں نہ گواہوں سے  ثابت کریں یا دونوں گواہ قائم کریں تو لقیط دونوں میں مشترک قرار دیا جائے  اور اگر ایک نے  کہا لڑکا ہے  دوسرا کہتا ہے  لڑکی  توجو صحیح کہتا ہے  اُسی کا ہے ۔ مجہول ُ۔ النسب بھی اس حکم میں لقیط کی مثل ہے  یعنی دعویٰ النسب میں جو حکم لقیط کا ہے  وہی اس کا ہے ۔ ( ہدایہ وغیرہا)

مسئلہ۶:
لقیط کی نسبت دوشخصوں نے  دعویٰ کیا کہ یہ میرا لڑکا ہے  اُن میں ایک مُسلمان ہے  ایک کافر تو مُسلمان کا لڑکا قرار دیا جائے ۔ یونہی اگر ایک آزاد ہے  اور ایک غُلام تو آزاد کا لڑکا قرار دیا جائے  ( ہدایہ )

مسئلہ۷:
خاوند والی عورت لقیط کی نسبت دعویٰ کرے  کہ یہ میرا بچہ ہے  اور اُس کے  شوہر نے  تصدیق کی یا دائی نے  شہادت دی یا دومرد یا ایک مرداور دو عورتوں نے  ولادت پر گواہی دی تو اُسی کا بَچّہ ہے  اور اگر یہ باتیں نہ ہوں تو عورت کا قول مقبول نہیں ۔ اور بے  شوہر والی عورت نے  دعویٰ کیا تو دو مردوں کی شہادت سے  اُس کا بچّہ قرار پائیگا۔ ( درمختار)

مسئلہ۸:
ملتقط ( یعنی اُٹھا لانے  والے  )سے  لقیط کو جبراً کوئی نہیں لے  سکتا قاضی و بادشاہ کو بھی اس کا حق نہیں ہاں اگر کوئی سبب خاص ہو تو لیا جاسکتا ہے  مثلااًس میں بچّہ کی نگہداشت کی صلاحیت نہ ہو یا ملتقط فاسق فاجر شخص ہے  اندیشہ ہے  کہ اس کے  ساتھ بدکاری کرے  گا ایسی صورتوں میں بچّہ کواُس سے  جُدا کرلیا جائے ۔ ( ہدایہ  فتح القدیر)

مسئلہ۹:
ملتقط کی رضا مندی سے  قاضی نے  لقیط کو دوسرے  شخص کی تربیت میں دیدیا پھر اس کے  بعد ملتقط واپس لینا چاہتا ہے  توجب تک یہ شخص راضی نہ ہو واپس نہیں لے  سکتا۔ (خلاصۃ الفتاویٰ)

مسئلہ۱۰:
لقیط کے  جُملہ اخراجات کھانا کپڑا رہنے  کا مکان بیماری میں دو ایہ سب بیت المال کے  ذمہ ہے  اور لقیط مرجائے  اور کوئی وارث نہ ہو تو میراث بھی بیت المال میں جائے  گی۔ ( درمختار)

مسئلہ۱۱:
ایک شخص ایک بچہ کو قاضی کے  پاس پیش کرکے  کہتا ہے  یہ لقیط ہے  میں نے  ایک جگہ پڑا پایا ہے  تو ہوسکتا ہے  کہ محض اُس کے  کہنے  سے  قاضی تصدیق نہ کرے  بلکہ گواہ مانگے  اس لئے  کہ مُمکن ہے  خود اُسی کا بچہ ہواور لقیط اس غرض سے  بتاتا ہے  کہ مصارف بیت المال سے  وصول کرے  اور یہ ثبوت بہم پہنچ جانے  کے  بعد کہ لقیط ہے  نفقہ وغیرہ بیت المال سے  مُقرّر کر دیا جائے ۔ (عالمگیری)

مسئلہ۱۲:
لقیط کے  ہمراہ کچھ مال ہے  یا لقیط کسی جانور پر ملا اور اُس جانور پر کچھ مال بھی ہے ۔ مال لقیط کا ہے  لہذا یہ مال لقیط پر صرف کیا جائے  مگر صرف کرنے  کے  لئے  قاضی سے  اجازت لینی پڑے  گی۔ اور وہ مال اگر لقیط کے  ہمراہ نہیں بلکہ قریب میں ہے  تو لقیط کانہیں بلکہ لقطہ ہے ( جس کا بیان آگے  آتا ہے )۔ ( درمختار وغیرہ)

مسئلہ۱۳:
ملتقط نے  بغیر حکم قاضی جو کچھ لقیط پر خرچ کیا اس کا کوئی معاوضہ نہیں پاسکتا اور قاضی نے  حُکم دے  دیا ہو کہ جو کچھ خرچ کرے  گا وہ دَین ہوگا اور اُس کا معاوضہ ملے  گا اگر لقیط کا کوئی باپ ظاہر ہو ا تو اُس کو دینا پڑے  گا ور نہ بالغ ہونے  کے  بعد لقیط دے  گا۔ ( فتحْ  عالمگیری)

مسئلہ۱۴:
لقیط پر خرچ کرنے  کی ولایت ملتقط کو ہے  اور کھانے  پینے  لباس وغیرہ ضروری اشیأ خریدنے  کی ضرورت ہوتو اس کا ولی بھی ملتقط ہے  لقیط کی کوئی چیز بیع نہیں کرسکتا نہ کوئی چیز بے  ضرورت اُدھار خریدسکتا ہے ۔ ( ہدایہ فتح القدیر)

مسئلہ۱۵:
لقیط کو کسی نے  کوئی چیز ہبہ کی یا صدقہ کیا تو ملتقط کو قبول کرنے  کا حق ہے  کیونکہ یہ تو نرا فائدہ ہی فائدہ اس میں نقصان اصلاً نہیں ۔ ( ہدایہٗ  فتح)

مسئلہ۱۶:
لقیط کو علم دین کی تعلیم دلائیں اور علم حاصل کرنے  کی صلاحیت اس میں نظر نہ آئے  تو کام سِکھانے  کے  لئے  صنعت وحرفت کے  اُستادوں کے  پاس بھیج دیں تاکہ کام سیکھ کر ہوشیار ہو اور کام کاآدمی بنے  ورنہ بیکار ی میں نکّما ہو جائے  گا۔ ( ردالمحتار وغیرہ )

مسئلہ۱۷:
ملتقط کو یہ اختیار نہیں کہ لقیط کانکاح کردے  اور اصح یہ ہے  کہ اسے  اجارہ پربھی نہیں دے  سکتا ( ہدایہ)

مسئلہ۱۸:
لقیط اگر سمجھ دار ہونے  سے  پہلے  مر جائے  تو اُس کے  جنازہ کی نماز پڑھی جائے  گی اُس کو مُسلمان اُٹھالایاہو یا کافر (خُلاصہ) ہاں اگر کافر نے  اسے  ایسی جگہ پایا ہے  جوخاص کافروں کی جگہ ہے  مثلاًبُت خانہ میں تو اس کے  جنازہ کی نماز نہ پڑھی جائے ۔ ( فتح)




لقطہ کا بیان

حدیث ۱:
صحیح مُسلم شریف و مسند امام احمد میں زید بن خالد رضی اﷲ تعالیٰ عنہ سے  مروی کہ رسول اﷲ ﷺفرماتے  ہیں جو شخص کسی کی گم شُدہ چیز کو پناہ دے  (اُٹھائے  ) وہ خود گمراہ ہے  اگر تشہیر کاا رادہ نہ رکھتا ہو۔ 
حدیث۲:
دارمی نے  جاردد رضی اﷲ تعالیٰ عنہ سے  روایت کی کہ رسول اﷲ ﷺنے  فرمایا مُسلمان کی گم شدہ چیز آگ کا شعلہ ہے  یعنی اس کا اٹھا لینا سبب عذاب ہے  اگر یہ مقصود ہو کہ خود مالک بن بیٹھے ۔ 
حدیث۳:
بزارودارقطنینے  ابوہرُیرہ رضی اﷲ تعالیٰ عنہ سے  روایت کی کہ رسول اﷲ ﷺسے  لقط کے  مُتعلق سوال ہواارشاد فرمایا لقطہ حلال نہیں اور جو شخص پڑا مال اٹھائے  اُسکی ایک سال تک تشہیر کرے  اگر مالک آجائے  تو اسے  دیدے  اور نہ آئے  تو صدقہ کردے ۔ 
حدیث۴:
امام احمد وابوداود و دارمی عیاض بن حمار رضی اﷲ تعالیٰ عنہ سے  راوی کہ رسول اﷲ ﷺفرماتے  ہیں جوشخص پڑی ہوئی چیز پائے  تو ایک یا دو عادل کو اُٹھاتے  وقت گواہ کرلے  اور اسے  نہ چھپائے  اور نہ غائب کرے  پھر اگر مالک مل جائے  تو اُسے  دیدے  ورنہ اﷲ کا مال ہے  وہ جسکو چاہتا ہے  دیتا ہے  اس حدیث میں گواہ کرلینے  کا حُکم اس مصلحت سے  ہے  کہ جب لوگوں کے  علم میں ہوگا تو اب اس کانفس یہ طمع نہیں کرسکتا کہ میں اِسے  ہضم کر جاؤں اور مالک کو نہ دوں اور اگر اس کا اچانک انتقال ہو جائے  یعنی ورثہ سے  نہ کہہ سکا کہ یہ لقطہ ہے  تو چونکہ لوگوں کو لقطہ ہونا معلوم ہے  ترکہ میں شُمار نہیں ہوگی اور یہ بھی فائدہ ہے  کہ مالک اس سے  یہ مطالبہ نہیں کرسکتا کہ یہ چیز اتنی ہی نہ تھی بلکہ اس سے  زیادہ تھی۔ 
حدیث ۵:
ابو داؤد نے  ابو سعید خدری رضی اﷲ تعالیٰ عنہ سے  روایت کی کہ علی بن ابی طالب رضی اﷲ تعالیٰ عنہ نے  ایک مرتبہ ایک دینار پایا اُسے  فاطمہ زہرارضی اﷲ تعالیٰ عنہما کے  پاس لائے  اور رسول اﷲ ﷺسے  دریافت کیا  (یعنی اس وقت ان کو ضرورت تھی یہ پوچھا کہ صرف کرسکتا ہوں یا نہیں ) ارشاد فرمایا یہ اﷲ نے  رزق دیا ہے  خود رسول اﷲ ﷺ نے  بھی اس سے  کھایا اور علی و فاطمہ رضی اﷲ تعالیٰ عنہما نے  بھی کھایا پھر ایک عورت دینار ڈھونڈتی آئی حضور نے  ارشاد فرمایا اے  علی وہ دینار اسے  دیدو۔ 
حدیث۶:
صحیح بُخاری و مُسلم میں زید بن خالد رضی اﷲ تعالیٰ عنہ سے  مروی ایک شخص رسول اﷲ ﷺ کی خدمت میں حاضر ہوا اور اُس نے  لقطہ کے  مُتعلق سوال کیا ارشاد فرمایااُس کے  ظرف ( یعنی تھیلی اور بندش کو شناخت کرلو پھر ایک سا ل اس کی تشہیر کرو اگر مالک مل جائے  تو دیدو رنہ تم جو چاہوکرو اُس نے  دریافت کیا گم شدہ بکری کاکیا حُکم ہے  ارشاد فرمایا وہ تمھارے  لئے  ہے  یا تمھارے  بھَائی کے  لئے  یا بھیڑیے  کے  لئے  ( یعنی ا س کالینا جائز ہے  کہ کوئی نہیں لے  گا تو بھیڑ یا لے  جائے  گا ) اُس نے  دریافت کیا گم شُدہ اونٹ کا کیا حُکم ہے  ارشاد فرمایا تم اُسے  کیا کرو گے  اُس کے  ساتھ اُس کی مشک اور جوتا ہے  وہ پانی کے  پاس آکر پانی پی لے  گا اور درخت کھاتا رہے  گا یہاں تک اُس کا مالک پاجائے  گا یعنی اُس کے  لینے  کی اجازت نہیں ۔ 
حدیث۷:
ابو داؤد نے  جابر رضی اﷲ تعالیٰ عنہ سے  روایت کی وہ کہتے  ہیں ہمیں رسول اﷲ ﷺ نے  عصا اور کوڑے  اور رسی اور اس جیسی چیزوں کو اُٹھا کر اسے  کام میں لانے  کی رخصت دی ہے ۔ 
حدیث۸:
صحیح بُخاری شریف میں ابو ہریرہ رضی اﷲ تعالیٰ عنہ سے  مروی کہ رسول اﷲ ﷺنے  فرمایا کہ بنیاسرائیل میں سے  ایک شخص نے  دوسرے  سے  ایک ہزار دینار قرض مانگے  اس نے  کہا گواہ لاؤ جن کو گواہ بنالوں اُس نے  کہا کفی باﷲ شھید ا اﷲ  کی گواہی کافی ہے  اس نے  کہا کسی کو ضامن لاؤاُس نے  کہا کفی باﷲ  کفیلا  اﷲ کی ضمانت کافی ہے  اس نے  کہا تونے  سچ کہا اور ایک ہزار دینار اُسے  دیدئے   اور ادا کی ایک میعاد مُقرر کردی اُس شخص نے  سمندر کا سفر کیا اور جو کام کرنا تھا انجام کو پُہنچا یا پھر جب میعاد پوری ہونے  کا وقت آیا تو اُس نے  کشتی تلاش کی کہ جاکر اُس کا دَین ادا کرے  مگر کوئی کشتی نہ ملی نا چار اُس نے  ایک لکڑی میں سُوراخ کرکے  ہزار اشرفیاں بھر دیں اور ایک خط لکھ کر اُس میں رکھا اور خوب اچھی طرح بند کردیا پھر اس لکڑی کو دریا کے  پاس لایا اور یہ کہا اے  اﷲ تو جانتا ہے  کہ میں نے  فلاں شخص سے  قرض طلب کیا اُس نے  کفیل مانگا میں نے  کہا کفی باﷲ کفیلا وہ تیری کفالت پر راضی ہوگیا پھر اُس نے  گواہ مانگا میں نے  کہا کفی باﷲ شھیدا وہ تیری گواہی پر راضی ہوگیا اور میں نے  پوری کوشش کی کہ کوئی کشتی مل جائے  تو اُس کا دَین پہنچادوں مگر میسر نہ آئی اور اب یہ اشرفیاں میں تُجھ کو سپرد کرتا ہوں یہ کہ کر وہ لکڑی دریا میں پھینک دی اور واپس آیا مگر برابر کشتی تلاش کرتا رہاکہ اُس شہر کو جائے  اور دَین ادا کرے ۔ اب وہ شخص جس نے  قرض دیا تھا ایک دن دریا کی طرف گیا کہ شاید کسی کشتی پر اس کا مال آتا ہوکہ دفعۃًوہی لکڑی ملی جس میں اشرفیاں بھری تھیں اُس نے  یہ خیال کرکے  کہ گھر میں جلانے  کے  کام آئے  گی اُس کو لے  لیا جب اُس کو چیرا تو اشرفیاں اور خط ملاِ پھر کچھ دنوں بعد وہ شخص جس نے  قرض لیا تھا ہزار دینار لیکر آیا اور کہنے  لگا خدا کی قسم میں برابر کوشش کرتا رہا کہ کوئی کشتی مل جائے  تو تمھارا مال تم کو پہنچا دوں مگر آج سے  پہلے  کوئی کشتی نہ ملی اُس نے  کہا کیا تم نے  میرے  پاس کوئی چیز بھیجی تھی اس نے  کہا میں کہہ تو رہا ہوں کہ آج سے  پہلے  مجھے  کوئی کشتی نہیں ملی اُس نے  کہا جو کچھ تم نے  لکڑی میں بھیجا تھا خُدا نے  اُس کو تمھاری طرف سے  پہنچادیا یہ اپنی ایک ہزار اشرفیاں لیکر بامراد واپس ہوا۔ 

مسائل فقہیہ: لقطہ اُس مال کو کہتے  ہیں جو پڑا ہوا مل جائے ۔ 
مسئلہ۱:
پڑا ہو امال کہیں ملا اور یہ خیال ہو کہ میں اس کے  مالک کو تلاش کرکے  دیدوں گا تو اُٹھا لینا مستحب ہے  اور اگر اندیشہ ہوکہ شاید میں خود ہی رکھ لوں اور مالک کو نہ  تلاش کروں تو چھوڑ دینا  بہتر ہے  اور اگر ظن غالب ہو کہ  مالک کو نہ دونگا تو اُٹھا نا نا جائز ہے  اور اپنے  لئے  اُٹھانا حرام ہے  اور اس صورت میں بمنزلہ غصب کے  ہے  اور اگر یہ ظن غالب ہو کہ میں نہ اُٹھا ؤں گا تو یہ چیز ضائع و ہلاک ہو جائے  گی تو اُٹھا لینا ضرور ہے  لیکن اگر نہ اُٹھا ئے  اور ضائع ہو جائے  تو اس پر تاوان نہیں ۔ ( دُدمختارْ  ردالمحتار)

مسئلہ۲:
لقطہ کو اپنے  تصرف میں لانے  کے  لیئے  اُٹھا یا پھر نادم ہوا کہ مجھے  ایسا کرنا نہ  چاہیئے  اور جہاں سے  لایا وہیں رکھ آیا تو بری الذمہ نہ ہوگا یعنی اگر ضائع ہوگیا تو تاوان دینا پڑے  گا بلکہ اب اس پر لازم ہے  کہ مالک کو تلاش کرے  اور اُس کے  حوالہ کردے  اور اگر مالک کو دینے  کے  لیئے  لایا تھا پھر جہاں سے  لایا تھا رکھ آیا تو تاوان نہیں ۔        ( درمختار)

مسئلہ۳:
ہر قسم کی پڑی ہوئی چیز کا اُٹھا لانا جائز ہے  مثلاً متاع یا جانور بلکہ اُونٹ کو بھی لا سکتا ہے  کیونکہ اب زمانہ خراب ہے  یہ نہ لائے  گا تو کوئی دوسرا لے  جائے  گا اور مالک کو نہ دے  گا بلکہ ہضم کر جائیگا۔ (فتح وغیرہ)

مسئلہ۴:
لقطہ ملتقط کے  ہاتھ میں امانت ہے  یعنی تلف ہو جائے  تو اس پر تاوان نہیں بشرطیکہ اُٹھا نے  والا اُٹھانے  کے  وقت کسی کو گواہ بنادے  یعنی لوگوں سے  کہدے  کہ اگر کوئی شخص اپنی گُمی ہوئی چیز تلاش کرتا آئے  تو میرے  پاس بھیجدینا اور گواہ نہ کیا تو تلف ہونے  کی صورت میں تاوان دینا پڑے  گا مگر جبکہ وہاں کوئی نہ ہواور گواہ بنانے  کا موقع نہ ملا یا اندیشہ ہو کہ گواہ بنائے  تو ظالم چھین لیگا تو ضمان نہیں ۔ (تبیین ْ بحر)

مسئلہ۵:
پڑا مال اُٹھا لایا اور اس کے  پاس سے  ضائع ہو گیا اب مالک آیا اور چیز کا مطالبہ کرتا ہے  اور تاوان مانگتا ہے  کہتا ہے  کہ تم نے  بدنیتی سے  اپنے  صرف میں لانے  کے  لئے  اُٹھا یا تھا لہذا تم پر تاوان ہے  یہ جواب دیتا ہے  کہ میں نے  اپنے  لئے  نہیں اُٹھا یا تھا بلکہ اس نیت سے  لیا تھا کہ مالک کو دوں گا تو محض اس کہنے  سے  ضمان سے  بری نہیں جب تک بصورت امکان گواہ نہ کرے ۔ (ہدایہ)

مسئلہ۶:
 دو شخصوں نے  لقطہ کو اُٹھایا تو دونوں پر تشہیر لازم ہے  اور لقطہ کے  جمیع احکام دونوں پر ہیں اور اگر دونوں جارہے  تھے  ایک نے  کوئی چیز دیکھی اس نے  دوسرے  سے  کہا اُٹھالاؤاُس نے  اپنے  لئے  اُٹھائی تو یہ ذمہ دار ہے  اور لقطہ کے  احکام اس پر ہیں حکم دینے  والے  پر نہیں ۔ ( جوہرہ)

مسئلہ۷:
ملتقط پر تشہیر لازم ہے  یعنی بازاروں اور شارع عام اور مساجد میں اتنے  زمانہ تک اعلان کرے  کہ ظن غالب ہو جائے  کہ مالک اب تلاش نہ کرتا ہوگا۔ یہ مدت پوری ہونے  کے  بعد اُسے  اختیار ہے  کہ لقط کی حفاظت کرے  یا کسی مسکین پر تصدق کردے ۔ مسکین کو دینے  کے  بعد اگر مالک آگیا تو اسے  اختیار ہے  کہ صدقہ کو جائز کردے  یا نہ کرے  اگر جائز کر دیا ثواب پائیگا اور جائز نہ کیا تو اگر وہ چیزموجود ہے  اپنی چیز لے  لے  اور ہلاک ہو گئی تو تاوان لے  گا۔ یہ اختیار ہے  کہ ملتقط سے  تاوان لے  یا مسکین سے  جس سے  بھی لے  گا وہ دوسرے  سے  رجوع نہیں کرسکتا۔ (عالمگیری)

مسئلہ۸:
بچّہ نے  پڑا مال اُٹھایا اور گواہ نہ بنایا تو ضائع ہونے  کی صورت میں اسے  بھی تاوان دینا پڑیگا۔ (بحر)

مسئلہ۹:
بّچہ کو کوئی پڑی ہوئی چیز ملی اور اُٹھا لایا تو اُس کا ولی یا وصی تشہیر کرے  اور مالک کا پتا نہ ملا اور وہ بچّہ خود فقیر ہے  تو ولی یا وصی خود اُس بچّہ پر تصدق کرسکتا ہے  اور بعد میں مالک آیا اور تصدق کو اُس نے  جائزنہ کیا تو ولی یا وصی کو ضمان دینا ہوگا۔ (بحرالرائق)

مسئلہ۱۰:
اگر ملتقط تشہیر سے  عاجز ہے  مثلاًبوڑھا یا مریض ہے  کہ بازار وغیرہ میں جاکر اعلان نہیں کرسکتا تو دوسرے  کو اپنا نائب بناسکتا ہے  کہ یہ اعلان کردے  اور نائب کو دینے  کے  بعد اگر واپس لینا چاہے  تو واپس نہیں لے  سکتا اور نائب کے  پاس سے  وہ چیز ضائع ہوگئی تو اُس سے  تاوان نہیں لے  سکتا۔ (بحرالرائق ْ منحۃالخالق)

مسئلہ۱۱:
 اُٹھانے  والااگر فقیر ہے  تو مدت مذکورہ تک اعلان کے  بعد خود اپنے  صرف میں بھی لا سکتا ہے  اور مالدار ہے  تو اپنے  رشتہ والے  فقیر کو دے  سکتا ہے  مثلااًپنے  باپ ماں شوہر زوجہ یا بالغ اولاد کو دے  سکتا ہے ۔ ( درمختار)

مسئلہ۱۲:
اُٹھانے  والا فقیر تھا اور اعلان کے  بعد اپنے  صرف میں لایا پھر یہ شخص مالدار ہوگیا تو یہ واجب نہیں کہ اتنا ہی فَقرأ پرتصدق کرے ۔ (ردالمحتار)

مسئلہ۱۳:
بادشاہ یا حاکم لقطہ کو قرض دے  سکتا ہے  چاہے  خود ملتقط کو قرض دیدے  یا دوسرے  کو یوہیں کسی کو بطور مضاربت بھی دے  سکتا ہے ۔ (فتح القدیر ْ بحر)

مسئلہ۱۴:
ملتقط کے  ہاتھ سے  لقطہ ضائع ہو گیا پھر اس چیز کو دوسرے  کے  پاس دیکھا تو یہ دعویٰ کرکے  نہیں لے  سکتا۔ (شلبی جوہرہ)

مسئلہ۱۵:
بدمست آدمی راستہ میں پڑاہوا ہے  اور اس کا کوئی کپڑا بھی وہیں گراہے  اس کو حفاظت کی غرض سے  جو کوئی اُٹھائیگا تاوان دینا پڑے  گا کہ اگر چہ وہ نشہ میں ہے  اُس کی چیزوں کے  حفظ کی ضرورت نہیں کیونکہ ایسوں سے  لوگ خود ڈرتے  ہیں ان کی چیزیں نہیں اُٹھاتے ۔ (شلبی )

مسئلہ۱۶:
جو چیزیں خراب ہوجانے  والی ہیں جیسے  پھل اورکھانے  ان کا اعلان صرف اتنے  وقت تک  کرنالازم ہے  کہ خراب نہ ہوں اور خراب ہونے  کا اندیشہ ہو تو مسکین کو دیدے ۔ (درمختار  وغیرہ)

مسئلہ۱۷:
کوئی ایسی چیز پائی جو بے  قیمت ہے  جیسے  کھجور کی گٹھلی انار کا چھلکا ایسی اشیأ میں اعلان کی حاجت نہیں کیونکہ معلوم ہوتا ہے  اِسے  چھوڑدینا اباحت ہے  کہ جو چاہے  لے  لے  اور اپنے  کام میں لائے  اور یہ چھوڑنا تملیک نہیں کہ مجہول کی طرف سے  تملیک صحیح نہیں لہذا وہ اب بھی مالک کی ملک میں باقی ہے ۔ (ردالمحتار)اور بعض فقہا یہ فرماتے  ہیں کہ یہ حکم اُسوقت ہے  کہ وہ مُتفرق ہوں اور اگر اکھٹی ہوں تو معلوم ہوتا ہے  کہ مالک نے  کام کے  لئے  جمع کر رکھی ہیں لہذا محفوظ رکھے  خرچ نہ کرے ۔ (بحرالرائق)

مسئلہ ۱۸:
لقطہ کی نسبت اگر معلوم ہے  کہ یہ ذمی کی چیز ہے  تو اِسے  بیت المال میں جمع کردے  خود اپنے  تصرف میں نہ لائے  نہ مساکین کو دے ۔ ( درمختار)

مسئلہ۱۹:
اگر مالک کے  پتہ چلنے  کی اُمید ہے  اور ملتقط کے  مرنے  کا وقت قریب آگیا تو وصیت کرجانا یعنی یہ ظاہر کردینا کہ یہ لقطہ ہے  واجب ہے ۔ ( درمختار)

مسئلہ۲۰:
ملتقط کو لقطہ کی کوئی اُجرت نہیں ملے  گی اگرچہ کتنی ہی دور سے  اُٹھا لایا ہو اور لقطہ اگر جانورہو اور اُس کے  کھِلانے  میں کچھ خرچ کیا ہو تو اس کامعاوضہ بھی نہیں پائے  گا ہاں اگر قاضی کی اجازت سے  ہواوراُس نے  کہدیا ہوکہ  اس پر خرچ کرو جوکچھ خرچ ہوگا مالک سے  وصول کرلینا تو اب مصارف لے  سکتا ہے ۔ ( بحرالرئق)

مسئلہ۲۱:
جوکچھ حاکم کی اجازت سے  خرچ کیا ہے  اسے  وصول کرنے  کیلئے  لقطہ کو مالک سے  روک سکتا ہے  مصارف دینے  کے  بعد وہ لے  سکتا ہے  اورنہ دے  تو قاضی لقطہ کو بیچ کر مصارف ادا کردے  اور جو بچے  مالک کو دیدے ۔ (دُرمختار)

مسئلہ۲۲:
لقطہ پر خرچ کرنے  کی قاضی سے  اجازت طلب کی تو قاضی گواہ طلب کرے  گا اگر گواہوں سے  لقطہ ہونا ثابت ہوگیا تو مصارف کی اجازت دے  گا ورنہ نہیں اور اگر ملتقط کہتا ہے  میرے  پاس گواہ نہیں ہیں تو قاضی یہ حکم دے  گا کہ اگر تو سچّاہے  اس پر خرچ کر مالک آئیگا تو وصول کرلینا اور اگر تو غاصب ہے  تو کچھ نہ ملے  گا۔ (ہدایہ)

مسئلہ۲۳:
لقطہ اگر ایسی چیز ہو جس سے  منفعت حاصل ہوسکتی ہے  مثلاً بیل گدھا گھوڑا کہ ان کو کرایہ پر دیکر اجرت حاصل کرسکتا ہے  تو حاکم کی اجازت سے  کرایہ پر دے  سکتا ہے  اور جو اجرت حاصل ہو اسی میں سے  اُسے  خوراک بھی دیجائے  اور اگر ایسی چیز لقطہ ہو جس سے  آمدنی نہ ہواور سردست مالک کا پتا نہیں چلتا اور اس پر خرچ کرنے  میں مالک کا نقصان ہے  کہ کُچھ دنوں میں اپنی قیمت کی قدر کھاجائے  گا تو قاضی اس کو بیچ کر اسکی قیمت محفوظ رکھے  کہ اسی میں مالک کانفع ہے  اور قاضی نے  بیع کی یا قاضی کے  حکم سے  ملتقط نے  تو یہ بیع نافذ ہے  مالک اس بیع کو رد نہیں کرسکتا۔ ( بحرْ درمختار)

مسئلہ ۲۴:
لقطہ ایسی چیز تھی جس کے  رکھنے  میں مالک کا نقصان تھا۔ اُسے  خود ملتقط نے  بغیر اجازت قاضی بیچ ڈالا تویہ بیع نافذ نہ ہوگی بلکہ اجازتِ مالک پر موقوف رہے  گی اگر مالک آیا اور چیز مشتری کے  پاس موجود ہے  تو اُسے  اختیار ہے ۔ بیع کو جائز کرے  یا باطل کردے  اور چیز اُس سے  لے  لے  اور اگر مالک اُس وقت آیا کہ مُشتری کے  پاس وہ چیز نہ رہی تو اُسے  اختیارہے  کہ مشتری سے  اُس کی قیمت کا تاوان لے  یا بائع سے  اگربائع سے  تاوان لے  گا تو بیع نافذ ہوجائے  گی اور زرثمن بائع کا ہوگا مگر زرثمن جتنا قیمت سے  زائد ہواسے  صدقہ کردے ۔ ( فتح القدیر)

مسئلہ۲۵:
لقطہ کا مدعی پیدا ہوگیا اور وہ نشان اور پتا بتاتا ہے  جولقطہ میں موجود ہے  یا خود ملتقط اُس کی تصدیق کرتا ہے  تو دیدینا جائز ہے  اور قاضی نے  حکم کردیا تو دینا لازم اور بغیر حُکم قاضی دیدیا تو اُس کا کفیل یعنی ضامن لے  سکتا ہے ۔ ( دُرمختار) اور علامت بتانے  کی صورت میں اگر دینے  سے  انکار کرے  تو مدعی کو گواہ سے  ثابت کرنا ہوگا کہ یہ اُسی کی ملک ہے ۔ ( ہدایہ )

مسئلہ۲۶:
مدعی نے  علامت بیان کی یا ملتقط نے  اُس کی تصدیق کی اور لقطہ دیدیا  اس کے  بعد دوسرا مدعی پیداہوگیا اور یہ گواہوں سے  اپنی ملک ثابت کرتا ہے  تواگر چیز موجود ہے  اسے  دلادی جائے  اور تلف ہوچکی ہے  تو تاوان لے  سکتا ہے ۔ اور یہ اختیار ہے  کہ ملتقط سے  تاوان لے  یا مدعی اول سے ۔ ( ردالمحتار)

مسئلہ۲۷:
راستہ پر بھیڑ مری ہوئی پڑی تھی اس نے  اُس کی اُون کاٹ لی تو اسے  اپنے  کام میں لاسکتا ہے  اور مالک آکر اس کا مطالبہ کرے  تو لے  سکتا ہے  اور اگر اُس کی کھال نکال کر پکالی اور مالک لینا چاہے  تو لے  سکتا ہے  مگر پکانے  کی وجہ سے  جوکچھ قیمت میں اضافہ ہوا ہے  دینا پڑے  گا۔ ( عالمگیری)

مسئلہ۲۸:
خربوزہ اور تر بز کی پالیز کو لوگوں نے  لوٹ لیا اگر اُس وقت لوٹی جب مالک کی طرف سے  اجازت ہوگئی کہ جس کا جی چاہے  لیجائے  جیسا کہ عام طور پر جب فصل ختم ہو جایا کرتی ہے  تھوڑے  سے  خراب پھل باقی رہ جاتے  ہیں مالک اجازت دیدیا کرتے  ہیں تو لوٹنے  میں کوئی حرج نہیں ۔ ( عالمگیری)

مسئلہ۲۹:
نکاح میں چھوہارے  لوٹائے  جاتے  ہیں ایک کے  دامن میں گرے  تھے  اور دوسرے  نے  اُٹھا لیئے  اس کی دوصورتیں ہیں جس کے  دامن میں گرے  تھے  اگر اُس نے  اسی غرض سے  دامن پھیلائے  تھے  تو دوسرے  کو لینا جائز نہیں ورنہ جائز ہے ۔ (عالمگیری)

مسئلہ۳۰:
شادیوں میں روپے  پیسے  لٹانے  کے  لئے  جس کو دیئے  وہ خود لٹائے  دوسرے  کو لٹانے  کے  لئے  نہیں دے  سکتا اور کچھ بچا کر اپنے  لئے  رکھ لے  یا گراہوا خود اُٹھا لے  یہ جائز نہیں ۔ اور شکر چھوہارے  لٹانے  کو دیئے  تو بچا کر کچُھ رکھ سکتا ہے  اور دوسرے  کو بھی لٹانے  کے  لئے  دے  سکتا ہے  اور دوسرے  نے  لٹائے  تو اب وہ بھی لوٹ سکتا ہے ۔ (خانیہ)

مسئلہ۳۱:
کھیت کٹ جانے  کے  بعد کچھ بالیاں گری پڑی رہ جاتی ہیں اگر کاشتکار نے  چھوڑ دی ہیں کہ جس کا جی چاہے  اُٹھالیجائے  تو لیجانے  میں حرج نہیں مگر مالک کی مِلک اب بھی باقی ہے  اور چاہے  تو لے  سکتا ہے  مگر جمع کرنے  کے  بعد اُس سے  لے  لینا دناء ت ہے  اور اگر کاشتکارنے  چند خاص  لوگوں سے  کہہ دیا کہ جو چاہے  لیجائے  تو اب جمع کرنے  والوں کا ہوگیا۔ (بحرالرائقْ تبیین وغیرہما)

مسئلہ۳۲:
اگر یتیموں کا کھیت ہے  اور بالیاں اتنی زائد ہیں کہ اجرت پر چنوائی جائیں تو معقول مقدار میں بچیں گی تو چھوڑنا جائز نہیں اوراتنی ہیں کہ چنوائی جائیں تو اُتنی ہی مزدوری بھی دینی پڑے  گی یا مزدوری دینے  کے  بعد قدر قلیل بچیں گی تو چھوڑدینا جائز ہے ۔ (عالمگیری)

مسئلہ۳۳:
اخروٹ وغیرہ کے  متعدد دانے  ملے  یوں کہ پہلے  ایک ملا پھر دوسرا پھر اور ایک وعلیٰ ہذالقیاس اتنے  ملے  کہ اب ان کی قیمت ہوگئی تو احوط یہ ہے  کہ بہر صورت ان کی حفاظت کرے  اور مالک کو تلاش کرے  اور سیب امرود پانی میں پڑے  ہوئے  ملے  تو لینا جائز ہے  اگر چہ زیادہ ہوں ورنہ پانی میں خراب ہو جائیں گے ۔ 
مسئلہ۳۴:
بارش میں اس لئے  برتن رکھ دئیے  کہ ان میں پانی جمع ہو تو دوسرے  کو بغیر اجازت اُن بر تنوں کا پا نی لینا جائز نہیں اور اگر اس لئے  نہیں رکھ ہیں تو جائز ہے ۔ یونہی اگر سُکھانے  کے  لئے  جال پھیلایا اس میں کوئی جانور پھنس گیا تو جس نے  پکڑا اُس کا ہے  اور جانور پکڑنے  کے  لئے  جال تانا تو جانور جال والے  کا ہے ۔ (عالمگیری)

مسئلہ ۳۵:
کسی کی زمین میں محلہ والے  راکھ کو ڑا وغیرہ ڈالتے  ہیں اگر مالک زمین نے  اُس کو اسی لئے  چھوڑرکھا ہے  کہ جب زیادہ مقدار میں جمع ہو جائے  گی تو اپنے  کھیت میں ڈالوں گا تو دوسرے  کو اُٹھانا جائز نہیں اور اگر زمین اس لئے  نہیں چھوڑی ہے  تو جو پہلے  اُٹھا لے  اُس کی ہے ۔ یونہی اُونٹ والے  کسی کے  مکان پر کرایہ کے  لئے  اپنے  اونٹ بٹھاتے  ہیں کہ جس کو ضرورت ہو یہاں سے  کرایہ پر لیجائے  اور یہاں بہت سی مینگنیاں جمع ہوگئیں اگر مالک مکان کا خیال ان کے  جمع کرنے  کا تھا تو اسکی ہیں دوسرانہیں لے  سکتا ورنہ جس کا جی چاہے  لیجائے ۔ ( بحرالرائق ْعالمگیری)

مسئلہ۳۶:
جنگلی کبوتر نے  کسی کے  مکان میں انڈے  دیئے  اگر مالک مکان نے  پکڑنے  کے  لئے  دروازہ بھیڑ ا تھا کہ دوسرے  نے  آکر پکڑلیا تو یہ مالک مکان کا ہے  ورنہ جو پکڑلے  اُس کا ہے  ایک کی کبوتری سے  دوسرے  کے  کبوتر کا جوڑا لگ گیااور انڈے  بچے  ہوئے  تو کبوتری والے  کے  ہیں ۔ (عالمگیری)

مسئلہ۳۷:
جنگلی کبوتروں میں پلاؤکبوتر مل گیا تو اس کا پکڑنا جائز نہیں اور پکڑلیا تو مالک کو تلاش کرکے  دیدے ۔ ( درمختار)

مسئلہ۳۸:
 باز یا شکرا وغیرہ پکڑا جس کے  پاؤں میں جھنجھنی  بندھی ہے  جس سے  گھریلو معلوم ہوتا ہے  تو یہ لقطہ ہے  اعلان کرنا ضروری ہے ۔ یونہی ہرن پکڑا جس کے  گلے  میں پٹا یا ہار پڑا ہوا ہے  یا پالتو کبوتر پکڑا تو اعلان کرے  اور مالک معلوم ہوجائے  تو اُسے  واپس کرے ۔ (عالمگیری بحر )

مسئلہ۳۹:
کاشتکار اپنے  کھیتوں میں کئی کئی دن گائیں یا بھیڑیں رات میں ٹھہراتے  ہیں تاکہ ان کے  پاخانہ پیشاب سے  کھیت درست ہوجائے  لہذا یہاں سے  گوبر یا مینگنیاں دوسرے  کو لینا جائز نہیں ۔ 
مسئلہ ۴۰:
مجمعوں یا مساجد میں اکثر جوتے  بدل جاتے  ہیں ان کو کام میں لانا جائز نہیں ہاں اگر یہ کسی فقیر کو اگر چہ اپنی اولاد کو تصدق کردے  پھر وہ اِسے  ہبہ کردے  تو تصرف میں لاسکتا ہے  یا اس کا اچھا جوتا کوئی اُٹھا لے  گیا اور اپنا خراب چھوڑ گیاکہ دیکھنے  سے  معلوم ہوتا ہے  اُس نے  قصداً ایسا کیا ہے  دھوکے  سے  نہیں ہوا ہے  تو جب یہ شخص خراب جوڑا اُٹھالایا اس کو پہن سکتا ہے  کہ یہ اُس کا عوض ہے ۔ ( بحرالرائق)

مسئلہ۴۱:
کسی کے  مکان پر کوئی اجنبی مُسافر آیا اور مرگیا تجہیزو تکفین کے  بعد اُس کے  ترکہ میں کُچھ روپیہ بچا تو مالک مکان اگر چہ فقیر ہو ان روپوں کو اپنے  صرف میں نہیں لا سکتا کہ یہ لقطہ نہیں ۔ ( عالمگیری)

مسئلہ۴۲:
کسی نے  اپنا جانور قصداًچھوڑدیا اور کہد یا جس کا جی چاہے  اِسے  پکڑلے  جیسے  توتا مینا وغیرہ پالتوجانور اکثر چھوڑ دیا  کرتے  ہیں اور کہدیتے  ہیں جس کا جی چاہے  اِسے  پکڑلے  تو اب جو پکڑے  گا اُسی کا ہے ۔ ( عالمگیری)

مسئلہ۴۳:
دریا میں لکڑی بہتی ہوئی آئی  اگر اُس کی قیمت ہے  تو لقطہ ہے  ورنہ لینے  والے  کے  لئے  حلال ہے ۔ ( درمختار)

مسئلہ۴۴:
مسافر آدمی کسی کے  یہاں ٹھہرا اور مرگیا اگر اُس کا ترکہ پانچ درہم تک ہے  تو صاحبِ خانہ ورثہ کو تلاش کرے  پتا نہ چلے  تو مساکین کو دیدے  اور خود فقیر ہو تواپنے  صرف میں لائے  اور پانچ درہم سے  زیادہ ہے  اور ورثہ کا پتا نہ چلے  تو بیت المال میں داخل کردے ۔ ( درمختار)

مسئلہ۴۵:
مسافرت میں کوئی مرگیا تو اُس کے  رفقا کو اختیار ہے  کہ سامان بیچ کر دام جو کُچھ ملے  ورثہ کو پہنچادیں جبکہ خود سامان لادکر لیجانے  میں اتنے  مصارف ہوں جو سامان کی قیمت کو پہنچ جائیں کہ اس صورت میں ورثہ کا فائدہ بیچ ڈالنے  میں ہے ۔ ( درمختار ْ ردالمحتار)

مسئلہ۴۶:
بیرون شہر درختوں کے  نیچے  جو پھل گرے  ہوں اگر اُن کی نسبت معلوم ہو کہ کھالینے  کی صراحۃًیا دلالۃً اجازت ہے  جیسے  اُن مواقع میں جہاں کثرت سے  پھَل پیدا ہوتے  ہیں راہگیروں سے  تعرض نہیں کرتے  ایسے  مواقع میں کھانے  کی اجازت ہے  مگر درختوں سے  توڑکر کھانے  کی اجازت نہیں مگر جہاں اس کی بھی اجازت ثابت ہوتو توڑ کر بھی کھا سکتا ہے ۔ (درمختا وغیرہ)

مسئلہ۴۷:
 مکان خریدا اور اُس کی دیورا وغیرہ میں روپے  ملے  اگر بائع کہتا ہے  یہ میرے  ہیں تو اُسے  دیدے  ورنہ لقطہ ہے ۔    ( ردالمحتار)

مسئلہ۴۸:
مسجد میں سویا تھا اس کے  ہاتھ میں کوئی شخص روپے  کی تھیلی رکھ کر چلا گیا تو یہ روپے  اس کے  ہیں اپنے  خرچ میں لاسکتا ہے ۔ ( ردالمحتار)

مسئلہ۴۹:
جس کی کوئی چیز گم ہوگئی ہے  اُس نے  اعلان کیاکہ جو اُس کا پتا بتائے  گا اُس کو اتنا دوں گا تو اجارہ باطل ہے ۔ ( بحر  ْمنحۃ  الخالق)  اور بطور انعام دینا چاہے  تو دے  سکتا ہے ۔ 
مسئلہ۵۰:
لوگوں کے  دَین یا حقوق اس کے  ذمہ ہیں مگر نہ اُن کا پتا ہے  نہ اُن کے  ورثہ کا تو اُتنا ہی اپنے  مال میں سے  فقرأ پر تصدق کرے  آخرت کے  مؤاخدہ سے  بری ہو جائے  گا اور اگر قصداً غصب کیا ہے  تو تو بہ بھی کرے  اور اگر کسی کا مطالبہ اس کے  ذمہ ہے  اور اس کے  پاس مال نہیں کہ ادا کرے  اور مالک کا پتا بھی نہیں کہ معاف کرائے  تو توبہ و استغفار کرے  اور مالک کے  لئے  دعا کرے  اُمید ہے  کہ اﷲ تعالیٰ بری کردے ۔ ( درمختارْ  ردالمحتار)

مسئلہ۵۱:
چور نے  اگر کسی کو کوئی چیز دیدی اگر مالک معلوم ہے  تو مالک کو دیدے  ورنہ تصدق کردے  خود اُس چور کو واپس نہ دے ۔ ( بحرالرائق)


فائدہ جب کوئی چیز گم ہوجائے  تو یہ دعا پڑھے ۔ 

یَا جَامِعَ النَّاسِ لِیَوْمٍ لَّارَیْبَ فِیْہِ اِنَّ اللّٰہ لَا یُخْلِفُ  الْمِیْعَادَ اِجْمَعُ بَیْنِیْ وَ بَیْنَ ضَالَّتِیْ۔ 

ضالتیً کی جگہ پر اُس چیز کا نام کر کرے  وہ چیز مل جائے  گی۔ امام نودی رحمۃاﷲ تعالیٰ  فرماتے  ہیں اسکو میں نے  آزمایا ہے  گمی ہوئی چیز جلد مل جاتی ہے ۔ 

دوسری ترکیب یہ ہے  کہ بلند جگہ قبلہ کو مونہہ کرکے  کھڑا ہواور فاتحہ پڑھ کر اُسکا ثواب حضور اقدس ﷺ کو نذر کرے  پھر سیدی احمد بن علوان کو ہدیہ کرکے  یہ کہے ۔ 

یَا سَیَّدِیْ اَحْمَدْ یَا ابْنَ عَلْوَانَ رُدَّعَلیَّ ضَالَّتِیْ وَاِلَّانَزَعْتُکَ مِنْ دِیوَانِ الْاَوْلِیَا ئِ۔ 

ان کی برکت سے  چیز مل جائیگی۔ 



مفقود کا بَیان

حدیث ۱:
دارقطنی مغیرہ بن شعبہ رضی اﷲ تعالیٰ عنہ سے  راوی کہ رسول اﷲ ﷺنے  فرمایا مفقود کی عورت جبتک بیان نہ آجائے  ( یعنی اُسکی موت یا طلاق نہ معلوم ہو)اُسی کی عورت ہے ۔ 
حدیث۲:
 عبدالرزاق نے  اپنے  مصنف میں روایت کی کہ حضرت علی رضی اﷲ تعالی عنہ نے  مفقود کی عورت کے  متعلق فرمایا کہ وہ ایک عورت ہے  جو مصیبت میں مُبتلا کی گئی اُس کو صبر کرنا چاہیے  جب تک موت یا طلاق کی خبر نہ آئے ۔ اور

حدیث۳:
 حضرت عبداﷲ بن مسعود رضی اﷲ تعالی عنہ سے  بھی ایسا ہی مروی ہے  کہ اُس کو ہمیشہ انتظار کرنا چاہئے ۔ اور ابوقلابہ وجابر بن یزیدو شعبی و ابراہیم نخعی رضی اﷲ تعالیٰ عنہم کا بھی یہی مذہب ہے ۔ 

مسائل فقہیہ


مفقود اُسے  کہتے  ہیں جس کا کوئی پتا نہ ہو یہ بھی معلوم نہ ہو کہ زندہ ہے  یا مرگیا۔ 
مسئلہ۱:
مفقود خود اپنے  حق میں زندہ قرار پائیگا لہذا اُس کا مال تقسیم نہ کیا جائے  اور اُسکی عورت نکاح نہیں کرسکتی اور اُس کا اجارہ فسخ نہ ہوگااور قاضی کسی شخص کو وکیل مقرر کردیگا کہ اُسے  کے  اموال کی حفاظت کرے  اور اُسکی جائداد کی آمدنی وصول کرے  اور جن دیون کا قرضداروں نے  خود اقرار کیا ہے  اُنھیں وصول کرے  اور اگروہ شخص اپنی موجود گی میں کسی شخص کو ان امور کے  لئے  وکیل مقرر کرگیا ہے  تو یہی وکیل سب کچھ کرے  گا قاضی کو بلا ضرورت دوسر ا وکیل مقرر کرنے  کی حاجت نہیں ۔ ( درمختار)

مسئلہ۲:
 قاضی نے  جسے  وکیل کیا ہے  اُسکا صرف اتنا ہی کام ہے  کہ قبض کرے  اور حفاظت میں رکھے  مقدمات کی پیروی نہیں کرسکتا یعنی اگر مقفود پر کسی نے  دَین ودیعت کا دعویٰ کیا یااُسکی کسی چیز میں شرکت کا دعویٰ کرتا ہے  تو یہ وکیل جوابدہی نہیں کرسکتا اور نہ خود کسی پر دعویٰ کرسکتا ہے  ہاں اگر ایسا دَین ہو جو اسکے  عقد سے  لازم ہواہو تو اس کا دعویٰ کرسکتا ہے ۔ ( ہدایہٗ  درمختار)

مسئلہ۳:
مفقود کامال جسکے  پاس امانت ہے  یا جس پر دَین ہے  یہ دونوں خود بغیر حکم قاضی ادا نہیں کرسکتے  اگر امین نے  خود دیدیا تو تاوان دینا پڑیگا اور مدیوں نے  دیا تو دَین سے  بَری نہ ہوا بلکہ پھر دینا پڑیگا۔ ( بحرالرائق)

مسئلہ۴:
مفقود پر جن لوگوں کا نفقہ واجب ہے  یعنی اُسکی زوجہ اور اصول و فروع اُن کو نفقہ اُسکے  مال سے  دیا جائیگا یعنی روپیہ اور اشرفی یا سونا چاندی جو کچھ گھر میں ہے  یا کسی کے  پاس امانت یا دین ہے  اِن سے  نفقہ دیا جائے  اور نفقہ لے  لئے  جائداد منقولہ یا غیر منقولہ بیچی نہ جائے  ہاں اگر کوئی ایسی چیز ہے  جس کے  خراب ہونے  کا اندیشہ ہے  تو قاضی اُسے  بیچ کر ثمن محفوظ رکھے  گا اور اب اس میں سے  نفقہ بھی دیا جاسکتا ہے ۔ ( عالمگیری ْدرمختارْ  ردالمحتار)

مسئلہ۵:
مفقود اور اُسکی زوجہ میں تفریق اُ س وقت کی جائیگی کہ جب ظن غالب یہ ہو جائے  کہ وہ مرگیا ہوگا اور اُسکی مقدار یہ ہے  کہ اُسکی عمر سے  ستر ۷۰ برس گزرجائیں اب قاضی اُسکی موت کا حکم دیگا اور عورت عدت وفات گزار کر نکاح کرنا چاہے  تو کرسکتی ہے  اور جو کچھ املاک ہیں اُن لوگوں پر تقسیم ہونگے  جو اس وقت موجود ہیں ۔     ( فتح القدیر)

مسئلہ۶:
دوسروں کے  حق میں مفقود مردہ ہے  یعنی اس زمانہ میں کسی کا وارث نہیں ہوگا مثلاً ایک شخص کی دو لڑکیا ہیں اور ایک لڑکا اور اسکے  بھی بیٹے  اور بیٹیا ں ہیں لڑکا مفقود ہو گیا اسکے  بعد وہ شخص مرا تو آدھامال لڑکیوں کو دیا جائے  اور آدھا محفوظ رکھا جائے  اگر مفقود آجائے  تو یہ نصف اُسکا ہے  ورنہ حکم ِموت کے  بعد اسِ نصف کی ایک تہائی مفقود کی بہنوں کو دیں اور دوتہائیاں مفقود کی اولاد پر تقسیم کریں ۔ ( فتح القدیر)


یعنی دوسروں کے  اموال لینے  کے  لئے  مفقود مردہ تصور کیا جائے  مورث کے  موت کے  وقت جو لوگ زندہ تھے  وہی وارث ہونگے  مفقود کو وارث قرار دیکر اسکے  ورثہ کو وہ اموال نہیں ملیں گے ۔ ( درمختار) یہ اُسوقت ہے  کہ جب سے  گم ہوا ہے  اُسکا اب تک کوئی پتہ نہ چلا ہو اور اگر درمیان میں کبھی اُسکی زندگی کاعلم ہوا ہے  تو اس وقت سے  پہلے  جو لوگ مرے  ہیں اُن کا وارث ہے  بعد میں جو مریں گے  اُن کا وارث نہیں ہوگا۔ ( بحرالرائق)

مسئلہ۷:
مفقود کے  لئے  کوئی شخص وصّیت کرکے  مرگیا تو مالِ وصیت محفوظ رکھا جائے  اگر آگیا تو اسے  دیں دے  ورنہ موصی کے  ورثہ کو دینگے  اسکے  وارث کو نہیں ملے  گا۔ ( درمختار)

مسئلہ۸:
مفقود اگر کسی وارث کا حاجب ہو تو اُس محجوب کو کچھ نہ دینگے  بلکہ محفوظ رکھیں گے  مثلاًمفقود کا باپ مرا تو مفقود کے  بیٹے  محجوب ہیں اور اگر مفقود کی وجہ سے  کسی کے  حصہ میں کمی ہوتی ہے  تو مفقود کو زندہ فرض کرکے  سہام نکالیں پھر مردہ فرض کرکے  نکالیں دونوں میں جو کم ہو وہ موجود کو دیا جائے  اور باقی محفوظ رکھا جائے ۔          ( درمختار)




شرکت کا بیان

حدیث۱:
صحیح بخاری شریف میں سلمہ بن اکوع رضی اﷲ تعالیٰ عنہ سے  مروی کہتے  ہیں ایک غزوہ میں لوگوں کے  توشہ میں کمی پڑگئی لوگوں نے  حضور اقدس ﷺکی خدمت میں حاضر ہو کر اُونٹ ذبح کرنے  کی اجازت طلب کی (کہ اسی کو ذبح کرکے  کھالینگے  )حضور نے  اجازت دیدی پھر لوگوں سے  حضرت عمر رضی اﷲ تعالیٰ عنہ کی ملاقات ہوئی اُنھوں نے  خبر دی ( کہ اونٹ ذبح کرنے  کی ہم نے  اجازت حاصل کرلی ہے  )حضرت عمر نے  فرمایا اونٹ ذبح کر ڈالنے  کے  بعد تمھاری بقا کی کیا صورت ہوگی یعنی جب سواری نہ رہیگی اور پیدل چلو گے  تھک جاؤ گے  اور کمزور ہو جاؤ گے  پھر دشمنوں سے  جہاد کیونکرکر سکو گے  اور یہ ہلاکت کا سبب ہوگا پھر حضرت عمر رضی اﷲ تعالیٰ عنہ حضور اقدس ﷺکی خدمت میں حاضر ہوئے  او رعرض کی یارسول اﷲ ﷺاونٹ ذبح ہوجانے  کے  بعد لوگوں کی بقا کی کیا صورت ہوگی حضور نے  ارشاد فرمایا کہ اعلان کر دو کہ جو کچھ توشہ لوگوں کے  پاس بچا ہے  وہ حاضر لائیں ایک دستر خوان بچھا دیا گیا لوگوں کے  پاس جو کچھ توشہ بچا ہوا تھا لا کر اُس دستر خوان پر جمع کر دیا  رسول اﷲ ﷺ کھڑے  ہوگئے  اور دعا کی پھر لوگوں سے  فرمایا اپنے  اپنے  برتن لاؤ سب نے  اپنے  اپنے  برتن بھر لیئے  پھر حضور ﷺ نے  فرمایا کہ میں گواہی دیتا ہوں کہ اﷲ کے  سوا کوئی معبود نہیں اور بیشک میں اﷲ کا رسول ہوں ۔ 
حدیث۲:
صحیح بخاری شریف میں ابو موسیٰ اشعری رضی اﷲ تعالیٰ عنہ سے  مروی رسول اﷲ ﷺفرماتے  ہیں کہ قبیلہ اشعری کے  لوگوں کا جب غزوہ میں توشہ کم ہو جاتا ہے  یا مدینہ ہی میں اُنکے  آل و عیال کے  کھانے  میں کمی ہو جاتی ہے  تو جو کچھ اُن کے  پاس ہوتا ہے  سب کو ایک کپڑے  میں اکٹھا کرلیتے  ہیں پھر برابربرابر بانٹ لیتے  ہیں ( اس اچھی خصلت کی وجہ سے  ) وہ مجھ سے  ہیں اور میں اُن سے  ہوں ۔ 
حدیث۳:
عبداﷲ بن ہشام رضی اﷲ تعالیٰ عنہ کو اُنکی والدہ زینببنت حمید رسول اﷲ ﷺکی خدمت میں حاضر لائیں اور عرض کی یا رسول اﷲ اسکو بیعت فرما لیجئے  فرمایا یہ چھوٹا بچہ ہے  پھر اِن کے  سر پر حضور نے  ہاتھ پھیرا اور ان کے  لیئے  دعا کی انکے  پوتے  زہر ہ بن معبد کہتے  ہیں کہ میرے  دادا عبداﷲ بن ہشام مجھے  بازار لیجاتے  اور وہاں غلہ خریدتے  تو ابن عمر و ابن زبیر رضی اﷲ تعالیٰ عنہم اُن سے  ملتے  اور کہتے  ہمیں بھی شریک کرلو کیونکہ رسول اﷲ ﷺنے  تمھارے  لئے  دعائے  برکت کی ہے  وہ انھیں بھی شریک کرلیتے  اور بسا اوقات ایک مسلّم اونٹ نفع میں  مل جاتا اور اُسے  گھر بھیج دیا کرتے ۔ 
حدیث۴:
صحیح بخاری شریف میں ہے  کہ اگر ایک شخص دام ٹھہرا رہا ہے  دوسرے  نے  اُسے  اشارہ کردیا تو حضرت عمر رضی اﷲ تعالیٰ عنہ نے  اسکے  متعلق یہ حکم دیا کہ یہ اُسکا شریک ہوگیا یعنی شرکت کے  لیئے  اشارہ کافی ہے  زبان سے  کہنے  کی ضرورت نہیں ہے ۔ 
حدیث۵:
ابوداود و ابن ماجہ وحاکم نے  سائب بن ابی السائب رضی اﷲ تعالیٰ عنہ سے  روایت کی اُنھوں نے  نبی ﷺ سے  عرض کی زمانہ ٔ جاہلیت میں حضور میرے  شریک تھے  اور حضور بہتر شریک تھے  کہ نہ مجھ سے  مدافعت کرتے  اور نہ جھگڑا کرتے ۔ 
حدیث ۶:
ابوداؤد وحاکم و رزین نے  ابوہریرہ رضی اﷲ تعالیٰ عنہ سے  روایت کی کہ رسول اﷲ ﷺنے  فرمایا کہ اﷲ تعالیٰ فرماتا ہے  کہ دو شریکوں کا میں ثالث رہتا ہوں جب تک اُن میں کوئی اپنے  ساتھی کے  ساتھ خیانت نہ کرے  اور جب خیانت کرتا ہے  تو ان سے  جدا ہو جاتا ہوں ۔ 
حدیث۷:
امام بخاری و امام احمد نے  روایت کی کہ زیدبن ارقم و براء بن عازب رضی اﷲ تعالیٰ عنہما دونوں شریک تھے  اور انھوں نے  چاندی خریدی تھی کچھ نقد کچھ اُدھار حضوراقدسﷺکو خبر پہنچی توفریا کی جو نقد خریدی ہے  وہ جائز ہے  اور جو اُدھار خریدی اُسے  واپس کردو۔ 

شرکت کے  اقسام اور اُن کی تعریفیں :۔ 
مسئلہ۱:
شرکت دو قسم ہے ۔ شرکت ملک۔ شرکت عقد۔ 

  شرکت ملک کی تعریف یہ ہے  کہ چند شخص ایک شے  کے  مالک ہوں ا ور باہم عقد شرکت نہ ہواہو۔ 

 شرکت عقد یہ ہے  کہ باہم شرکت کا عقد کیا ہو مثلااًیک نے  کہا میں تیرا شریک ہوں دوسرے  نے  کہا مجھے  منظور ہے ۔ 

 شرکت ملک دو قسم ہے  کہ  (۱) جبری۔ (۲) اختیاری۔   


جبری یہ کے  دونوں کے  مال میں بلا قصد و اخیتار ایسا خلط ہو جائے  کہ ہر ایک کی چیز دوسرے  سے  متمینزنہ ہوسکے  یا ہوسکے  مگر نہایت دقت و دشواری سے  مثلاًوراثت میں دونوں کو ترکہ ملا کہ ہر ایک کاحصّہ دوسرے  سے  ممتاز نہیں یا دونوں کی چیز ایک قسم کی تھی اور مل گئی کہ امتیاز نہ رہا یا ایک کے  گیہوں تھے  دوسرے  کے  جَو اور مل گئے  تو اگر چہ یہاں علیحدگی ممکن ہے  مگر دشواری ضرور ہے ۔ 

اختیاری یہ کہ ان کے  فعل و اخیتار سے  شرکت ہوئی ہو مثلاًدونوں نے  شرکت کے  طور پر کسی چیز کو خریدا یا ان کو ہبہ اور صدقہ میں ملی اور قبول کیا یا کسی نے  دونوں کو وصیت کی اور انھوں نے  قبول کی یا ایک نے  قصدااًپنی چیز دوسرے  کی چیز میں ملا دی کہ امتیاز جاتا رہا۔ ( عالمگیری  درمختار  وغیرہما)


شرکت ملک کے  احکام

مسئلہ۲:
شرکتِ ملک میں ہر ایک اپنے  حصہ میں تصرف کرسکتا ہے  اور دوسرے  کے  حصہ میں بمنزلہ ٔ اجنبی ہے  لہذا اپنا حصہ بیع کرسکتا ہے  اس میں شریک سے  اجازت لینے  کی ضرورت نہیں اُسے  اخیتار ہے  شریک کے  ہاتھ بیع کرے  یا دوسرے  کے  ہاتھ مگر شرکت اگر اِس طرح ہوئی کہ اصل میں شرکت نہ تھی مگر دونوں نے  اپنی چیزیں ملادیں یا دونوں کی چیزیں مل گئیں اور غیر شریک  کے  ہاتھ بچنا چاہتا ہے  تو شریک سے  اجازت لینی پڑے  گی یا اصل میں شرکت ہے  مگر بیع کرنے  میں شریک کو ضررہوتا ہے  تو بغیر اجازتِ شریک غیر شریک کے  ہاتھ بیع نہیں کرسکتا مثلاًمکان یا درخت یا زراعت مشترک ہے  تو بغیر اجازت بیع نہیں کرسکتا کہ مشتری تقسیم کرانا چاہے  گا اور تقسیم میں شریک کا نقصان ہے  ہاں اگر زراعت تیار ہے  یا درخت کاٹنے  کے  لائق ہوگیااور پھلدار درخت نہیں ہے  تو اب اجازت کی ضرورت نہیں کہ اب کٹوانے  میں کسی کا نقصان نہیں ۔ ( درمختار  وغیرہ)

مسئلہ ۳:
 مشترک چیز اگر قابل قسمت نہ ہو جیسے  حمام ْچکی ْغلامْ چوپایہ اسکی بیع بغیر اجازت بھی جائز ہے ۔ ( درمختار)


شرکت عقد کے  شرائط:۔ 
مسئلہ۴:
شرکت عقد میں ایجاب وقبول ضرور ہے  خواہ لفظوں میں ہوں یا قرینہ سے  ایسا سمجھا جاتا ہو مثلاً ایک نے  ہزار روپے  دیے  اور کہا تم بھی اتنا نکالواور کوئی چیز خریدونفع جو کچھ ہوگا دونوں کا ہوگا دوسرے  نے  روپے  لے  لئے  تو اگر چہ قبول لفظاًنہیں مگر روپیہ لے  لینا قبول کے  قائم مقام ہے ۔ ( درمختار)

مسئلہ۵:
شرکت عقد میں یہ شرط ہے  کہ جس پر شرکت ہوئی قابل وکالت ہو لہذا مباح اشیاء میں شرکت نہیں ہوسکتی مثلاًدونوں نے  شرکت کے  ساتھ جنگل کی لکڑیاں کاٹیں کہ جتنی جمع ہونگی دونوں میں مشترک ہونگی یہ شرکت صحیح نہیں ہر ایک اُسی کا مالک ہو گا جو اُس نے  کاٹی ہے  اور یہ بھی ضرور ہے  کہ ایسی شرط نہ کی ہو جس سے  شرکت ہی جاتی رہے  مثلاًیہ کہ نفع دس روپیہ میں لوں گا کیونکہ ہوسکتا ہے  کہ کُل دس ہی روپے  نفع کے  ہوں تو اب شرکت کس چیز میں ہوگی۔ ( عالمگیری)

مسئلہ۶:
نفع میں کم و بیش کے  ساتھ بھی شرکت ہوسکتی ہے  مثلااًیک کی ایک تہائی اور دوسرے  کی دو تہائیاں اور نقصان جو کچھ ہوگا وہر اس المال کے  حساب سے  ہوگا اسکے  خلاف شرط کرنا باطل ہے  مثلاًدونوں کے  روپے  برابر برابر ہیں اور شرط یہ کی کہ جو کچھ نقصان ہوگا اُسکی تہائی فلاں کے  ذمہ اور دوتہائیاں فلاں کے  ذمہ یہ شرط باطل ہے  اور اس صورت میں دونوں کے  ذمہ نقصان برابر ہوگا۔ (ردالمحتار)


شرکت عقد کے  اقسام اور شرکت مفاوضہ کی تعریف و شرائط:۔ 
مسئلہ۷:
شرکت عقد کی چند قسمیں ہیں (۱)شرکت بالمال(۲) شرکت بالعمل ( ۳)شرکت وجوہ۔ 

  پھر ہر ایک دوقسم ہے ۔  (۱)مفاوضہ(۲) عنان۔ 

  یہ کُل چھ قسمیں ہیں شرکت مفاوضہ یہ ہے  کہ ہر ایک دوسرے  کا وکیل و کفیل ہو یعنی ہر ایک کا مطالبہ دوسرا وصول کرسکتا ہے  اور ہر ایک پر جو مطالبہ ہوگا دوسرا اُسکی طرف سے  ضامن  ہے  اور شرکتِ مفاوضہ میں یہ ضرور ہے  کہ دونوں کے  مال برابر ہوں اورنفع میں دونوں برابر کے  شریک ہوں اور تصرف و دین میں بھی مساوات ہو لہذا آزادو غلام میں اور نابالغ وبالغ میں اور مُسلمان و کافر اﷲ اور عاقل و مجنون میں اور دونا بالغوں میں اور دوغلاموں میں شرکت مفاوضہ نہیں ہوسکتی۔ ( عالمگیریْ  درمختار)

مسئلہ ۸:
شرکت مفاوضہ کی صورت یہ ہے  کہ دوشخص باہم یہ کہیں کہ ہم نے  شرکت مفاوضہ کی اور ہم کو اختیار ہے  کہ یکجائی خریدو فروخت کریں یا علیحدٰہ علیحدٰہ نقد بیچیں یاخریدیں اُدھار اور ہر ایک اپنی رائے  سے  عمل کریگا اور جو کچھ نفع نقصان ہوگا اُس میں دونوں برابر کے  شریک ہیں ۔ ( عالمگیری)

مسئلہ۹:
 جس قسم کے  مال میں شرکت مفاوضہ جائز ہے  اُس قسم کا مال علاوہ اس راس المال کے   جس میں شرکت ہوئی ان دونوں میں سے  کسی کے  پاس کچھ اور نہ ہو اگر اسکے  علاوہ کچھ اور مال ہو تو شرکت مفاوضہ جاتی رہیگی اور اب یہ شرکت عنان ہوگی جس کا بیان آگے  آتا ہے ۔ ( عالمگیری)

مسئلہ۱۰:
شرکت مفاوضہ میں دوصورتیں ہیں ایک یہ کہ بوقت عقد شرکت لفظ مفاوضہ بولاجائے  مثلاًدونوں نے  یہ کہاکہ ہم نے  باہم شرکت مفاوضہ کی اگرچہ بعد میں ان میں کا ایک شخص یہ کہتا ہے  کہ میں لفظ مفاوضہ کے  معنے  نہیں جانتا تھا کہ اِس صورت میں بھی شرکت مفاوضہ ہو جائیگی اور اُسکے  احکام ثابت ہو جائینگے  اور معنی کانہ جاننا عذر نہ ہوگا۔ اس کی دوسری صورت یہ ہے  کہ اگر لفظ مفاوضہ  نہ بولیں تو تمام وہ باتیں جو مفاوضہ میں ضروری ہیں ذکر کردیں مثلاً دو ایسے  شخص جو شرکت مفاوضہ کے  اہل ہوں یہ کہیں کہ جس قدر نقد کے  ہم مالک ہیں اُس میں ہم دونوں باہم اِس طرح پر شرکت کرتے  ہیں کہ ہر ایک دوسرے  کو پورا پورا اخیتار دیتا ہے  کہ جس طرح چاہے  خریدو فروخت میں تصرف کرے  اور ہم میں ہر ایک دوسرے  کا تمام مطالبات میں ضامن ہے ۔    ( درمختار )

مسئلہ۱۱:
ہندوستان میں عموماً ایسا ہوتا ہے  کہ باپ کے  مرجانے  کے  بعد اُسکے  تمام بیٹے  ترکہ پر قابض ہوتے  ہیں اور یکجائی شرکت میں کام کرتے  رہتے  ہیں لینا دینا تجارت زراعت کھانا پینا ایک ساتھ مدتوں رہتا ہے  اور کبھی یہ ہوتا ہے  کہ بڑالڑکا خود مختار ہوتا ہے  وہ خود جو چاہتا ہے  کرتا ہے  اور اُسکے  دوسرے  بھائی اُسکی ماتحتی میں اُس بڑے  کے  رائے  و مشورہ سے  کام کرتے  ہیں مگر یہاں نہ لفظ مفاوضہ کی تصریح ہوتی ہے  اور نہ اُسکے  ضروریات کا بیان ہوتا ہے  اور مال بھی عموماًمختلف قسم کا ہوتے  ہیں اور علاوہ روپے  اشرفی کے  متاع اور اثاثہ اور دوسری چیزیں بھی ترکہ میں ہوتی ہیں ۔ جن میں یہ سب شریک ہیں لہذایہ شرکت شرکتِ مفاوضہ نہیں بلکہ یہ شرکت ملک ہے  اور اس صورت میں جو کچھ تجارت و زراعت اور کاروبار کے  ذریعہ سے  اضافہ کریں گے  اُس میں یہ سب برابر کے  شریک ہیں اگر چہ کسی نے  زیادہ کام کیا ہے  اور کسی نے  کم اور کوئی دانائی و ہوشیاری سے  کام کرتا ہے  اور کوئی ایسا نہیں اور اگر ان شرکأ میں سے  بعض نے  کوئی چیز خاص اپنے  لئے  خریدی اور اُس کی قیمت مال مشترک سے  ادا کی تو یہ چیز اُسی کی ہوگی مگر چونکہ قیمت مال ِمشترک سے  دی ہے  لہذا بقیہ شرکأ کے  حصہ کا تاوان دینا ہوگا۔    ( ردالمحتار)

مسئلہ۱۲:
شرکتِ مفاوضہ میں اگر دونوں کے  مال ایک جنس اور ایک نوع کے  ہوں تو عدد میں برابری ضرورہے ۔ مثلاًدونوں کے  روپے  ہیں یا دونوں کی اشرفیاں ہیں اور اگر دو جنس یا دونوع کے  ہوں تو قیمت میں برابری ہو مثلااًیک کے  روپے  ہیں دوسرے  کی اشرفیاں یا ایک کے  روپے  ہیں دوسرے  کی اٹھنیاں چونّیاں ۔ (عالمگیری)

مسئلہ۱۳:
عقد مفاوضہ کے  وقت دونوں مال برابر تھے  مگر ابھی اس مال سے  کوئی چیز خریدی نہیں گئی کہ ایک مال قیمت میں زیادہ ہوگیا مثلااًشرفی عقد کے  وقت پندرہ روپے  کی تھی اور اب سولہ(۱۶)کی ہوگئی تو شرکت مفاوضہ جاتی رہی اور اب یہ شرکت عنان ہے ۔ یونہی اگر ان میں کسی ایک کاکسی پر قرض تھا اور بعد شرکت مفاوضہ وہ قرض وصول ہو گیا تو شرکت مفاوضہ جاتی رہی۔ (عالمگیری)

مسئلہ۱۴:
ایسے  دو شخص جن میں شرکت مفاوضہ ہے  ان میں اگر ایک شخص کوئی چیز خریدے  تو دوسرا اُس میں شریک ہوگا البتہ اپنے  گھر والوں کے  لئے  کھانا کپڑا خریدا یا کوئی اور چیز ضروریات خانہ داری کی خریدی یا کرایہ کا مکان رہنے  کے  لیئے  لیا یا حاجت کے  لئے  سواری کا جانور خریدا تو یہ تنہا خریدار کا ہوگاشریک کو اس میں سے  لینے  کا حق نہ ہوگا مگر بائع شریک سے  بھی ثمن کا مطالبہ کرسکتا ہے  کہ یہ شریک کفیل ہے  پھر اگر شریک نے  مالِ شرکت سے  ثمن ادا کردیا تو اُس خریدار سے  اپنے  حصہ کے  برابرواپس لے  سکتا ہے ۔ ( درمختار)

مسئلہ۱۵:
ان میں سے  ایک کو اگر میراث ملی یا شاہی عطیہ یا ہبہ یا صدقہ یا ہدیہ میں کوئی چیز ملی تو یہ خاص اسکی ہوگی شریک کا اس میں کوئی حق نہ ہوگا۔ ( عالمگیری)

مسئلہ۱۶:
شرکت سے  پہلے  عقد کیا تھا اور اِس عقد کی وجہ سے  بعد شرکت کسی چیز کا مالک ہوا تو اس میں بھی شریک حقدار نہیں مثلااًیک چیز خریدی تھی جس میں بائع نے  اپنے  لئے  خیار لیا تھا ( یعنی تین دن تک مجھ کو اختیار ہے  کہ بیع قائم رکھوں یا توڑدوں ) اور بعدشرکت بائع نے  اپنا خیار ساقط کردیا اور چیز مشتری کی ہوگئی مگر چونکہ یہ بیع پہلے  کی ہے  اس لئے  یہ چیز تنہا اسی کی ہے  شرکت کی نہیں ۔ (عالمگیری)

مسئلہ۱۷:
اگر ایک کے  پاس مال مضاربت ہے  اگر چہ عقد مضاربت پہلے  ہوا ہے  اور اب اس مال سے  خریدوفروخت کی اور نفع ہو ا تو جو کچھ نفع ملے  گا اُس میں سے  شریک بھی اپنے  حصہ کی مقدار سے  لے  گا۔ (عالمگیری)

مسئلہ۱۸:
چونکہ اِن میں ہر ایک دوسرے  کا کفیل ہے  لہذا ایک پر جو دین لازم آیا دوسرااسکا ضامن ہے  دوسرے  پر بھی وہ دین لازم ہے  اور اِس دوسرے  سے  بھی دائن مطالبہ کرسکتا ہے  اب وہ دین خواہ تجارت کی وجہ سے  لازم آیا ہو یا اُس نے  کسی سے  قرض ( دستگردان)لیا ہو یا کسی کی کوئی چیز غصب کرکے  ہلاک کردی ہو یا کسی کی امانت اپنے  پاس رکھ کر قصدااًسے  ضائع کر دیا ہو یا امانت سے  انکار کر دیا ہو یا کسی کی اسنے  اُسکے  کہنے  سے  ضمانت کی ہو اور یہ دین خواہ گواہوں کے  ذریعہ سے  دائن نے  اسکے  ذمہ ثابت کئے  ہوں یا خود اسنے  ان دیون کا اقرار کیا ہو ہر حال میں اسکا شریک بھی ضامن ہے  مگر جبکہ اسنے  ایسے  شخص کے  دین کا اقرارکیا ہو جسکے  حق میں اسکی گواہی مقبول نہ ہو مثلااًپنے  باپ دادا وغیرہ اصول یا بیٹا پوتا وغیرہ فروع یا زوج یا زوجہ کے  حق میں تواس اقرار سے  جو دین ثابت ہوگا اُسکا مطالبہ شریک سے  نہیں ہوسکتا۔ ( درمختار  وغیرہ)

مسئلہ۱۹:
مہر یا بدل خلع یا دیت یا دم عمد میں اگر کسی شے  پر صلح ہوگئی تو یہ دیون شریک پر لازم نہ ہونگے ۔ (درمختار)

مسئلہ۲۰:
جن صورتوں میں ایک پر جو دین لازم آیا وہ دوسرے  پر بھی لازم ہوان میں اگر دائن نے  ایک پر دعویٰ کیا ہے  اور گواہ پیش نہ کرسکا تو جس طرح اس مدعی علیہ پر حلف دے  سکتا ہے  اِسی طرح اسکے  شریک سے  بھی حلف لے  سکتا ہے  اگر چہ شریک نے  وہ عقد نہیں کیا ہے  مگر دونوں سے  حلف کی ایک ہی صورت نہیں بلکہ فرق ہے  وہ یہ کہ جس پر دعویٰ ہے  اُس سے  یوں قسم کھلائی جائیگی کہ میں نے  اس مدعی سے  یہ عقد نہیں کیا ہے  مثلااًگر اُس کا یہ دعویٰ ہے  کہ اسنے  فلاں چیز مجھ سے  خریدی ہے  اور اُسکا ثمن اسکے  ذمہ باقی ہے  اوریہ منکر ہے  توقسم کھائے  گا کہ میں نے  اس سے  یہ چیز نہیں خریدی ہے  یا مرے  ذمہ ثمن باقی نہیں ہے  اور شریک سے  عدم فعل کی قسم نہیں کھلائی جاسکتی کیونکہ اُسنے  خود عقد کیا نہیں ہے  وہ قسم کھا جائیگا کہ میں نے  نہیں خریدی پھر قسم کھلانے  کا کیا فائدہ بلکہ اِس سے  عدم علم پر قسم کھلائی جائے  یوں قسم کھائے  کہ میرے  علم میں نہیں کہ میرے  شریک نے  خریدی پھر اگر دونوں نے  یا کسی ایک نے  قسم کھانے  سے  انکار کیا تو قاضی دونوں پر دَین لازم کردیگا۔ اور اگر دونوں نے  عقد کیا ہے  یعنی ایجاب وقبول میں دونوں شریک تھے  تو دونوں پر عدم فعل ہی کی قسم ہے  کہ اس صورت میں فقط ایک نے  نہیں بلکہ دونوں نے  خریدا ہے  اور قسم سے  ایک نے  بھی انکار کیا تو وہی حکم ہے ۔ یونہی مدعی نے  جس پر دعویٰ کیا ہے  غائب ہے  اور اس کا شریک حاضر ہے  مدعی اس حاضرپر حلف دے  سکتا ہے  پھر جب وہ غائب آجائے  تو اُسپر بھی مدعی حلف دے  سکتا ہے ۔ (عالمگیریْ  درمختارْ  ردالمختار)

مسئلہ۲۱:
ان دونوں شریکوں میں سے  ایک نے  کسی پر دعویٰ کیا اور مدعی ٰ علیہ سے  قسم کھلائی تو دوسرے  شریک کو دوبارہ پھر اُس پر حلف دینے  کا حق نہیں ۔ (عالمگیری)

مسئلہ۲۲:
ان دونوں میں سے  کسی ایک نے  کسی شے  کی حفاظت کرنے  کی نوکری کی یا اُجرت پر کسی کا کپڑا سیا یا کوئی کام اُجرت پر کیا تو جو کچھ اجرت ملے  گی وہ دونوں میں مشترک ہوگی۔ (عالمگیری)

مسئلہ۲۳:
اگر ایک نے  کسی کو نوکر رکھا یا اُجرت پر کسی سے  کوئی کام کرایا یا کرایہ پر جانور لیا تو مواجر ہر ایک سے  اجرت لے  سکتا ہے ۔ ( عالمگیری)


شرکت مفاوضہ کے  باطل ہونیکی صورتیں :

مسئلہ۲۴:
ان دونوں میں سے  ایک کی ملک میں اگر کوئی ایسی چیز آئی جس میں شرکت ہوسکتی ہے  خواہ وہ چیز اسے  کسی نے  ہبہ کی یا میراث میں ملی یا وصیت سے  یا کسی اور طریق پر حاصل ہوئی تو اب شرکت مفاوضہ جاتی رہی کہ اس میں برابری شرط ہے  اور اب برابری نہ رہی اور اگر میراث میں ایسی چیز ملی جس میں شرکت مفاوضہ نہیں مثلاًسامان واسباب ملے  یا مکان اور کھیت وغیرہ جائداد وغیرہ غیرمنقولہ ملی یا دَین ملا مثلاًمورث کا کسی کے  ذمہ دین ہے  اور اب یہ اُسکا وارث ہوا توشرکت باطل نہیں مگر دین سونا چاندی کی قسم سے  ہوتو جب وصول ہوگا شرکت مفاوضہ باطل ہو جائیگی اور مفاوضہ باطل ہوکر اب شرکت عنان ہو جائیگی۔ (درمختار  وغیرہ)

مسئلہ۲۵:
ایک نے  اپنا کوئی سامان وغیرہ اس قسم کی چیز بیچ ڈالی جس میں شرکت مفاوضہ نہیں ہوتی یا ایسی کوئی چیز کرایہ پر دی تو ثمن یا اجرت وصول ہونے  پر شرکت مفاوضہ باطل ہو جائیگی۔ (عالمگیری)

مسئلہ۲۶:
شرکت عنان  کے  باطل ہونے  کے  جو اسباب ہیں اُن سے  شرکت مفاوضہ بھی باطل ہوجاتی ہے ۔ ( بدائع)

مسئلہ۲۷:
شرکت مفاوضہ و عنان دونوں نقود ( روپیہ اشرفی)میں ہوسکتی ہیں یا ایسے  پیسوں میں جن کا چلن ہواور اگر چاندی سونے  غیر مفروب ہوں ( سکہ نہ ہوں )مگر ان سے  لین دین کا رواج ہو تو اسمیں بھی شرکت ہوسکتی ہے ۔ ( درمختار)

مسئلہ۲۸:
اگر دونوں کے  پاس روپے  اشرفی نہ ہوں صرف سامان ہو اور شرکت مفاوضہ یا شرکت عنان کرنا چاہتے  ہوں تو ہر ایک اپنے  سامان کے  ایک حصہ کو دوسرے  کے  سامان کے  ایک حصہ کے  مقابل یا روپے  کے  بدلے  بیچ ڈالے  اسکے  بعد اِس بیچے  ہوئے  سامان میں عقد شرکت کرلیں ۔ ( درمختار)

مسئلہ۲۹:
اگر دونوں میں ایک کا مال غائب ہو ( یعنی نہ وقت عقد اُس نے  مال حاضر کیا اور نہ خریدنے  کے  وقت اُس نے  اپنا مال دیا اگر چہ وہ مال جس پر شرکت ہوئی اُسکے  مکان میں موجود ہو)تو شرکت صحیح نہیں یوہیں اگر اُس مال سے  شرکت کی جو اُسکے  قبضے  میں بھی نہیں بلکہ دوسرے  پر دین ہے  جب بھی شرکت صحیح نہیں ۔ (درمختار)

مسئلہ۳۰:
جس قسم کا مال شرکت مفاوضہ میں اسکے  پاس موجود ہے  اُس جنس سے  جوچیز چاہے  خریدے  یہ خریدی ہوئی چیز شرکت کی قرار پائیگی اگر چہ جتنا مال موجود ہے  اُس سے  زیادہ کی خریدے  اور اگر دوسری جنس سے  خریدی تو یہ چیز شرکت کی نہ ہوگی بلکہ خاص خریدنے  والے  کی ہوگی مثلاً اسکے  پاس روپیہ ہے  تو روپیہ سے  خریدنے  میں شرکت کی ہوگی اور اشرفی سے  خریدے  تو خاص اسکی ہے  یوہیں اسکا عکس۔ ( عالمگیری)

مسئلہ۳۱:
ان میں سے  ہر ایک کو یہ جائز ہے  کہ شرکت کے  مال میں سے  کسی کی دعوت کرے  یا کسی کے  پاس ہدیہ و تحفہ بھیجے  مگر اتنا ہی جسکا تاجروں میں رواج ہوتا جر اُسے  اسراف نہ سمجھتے  ہوں لہذا میوہ۔ گوشت روٹی وغیرہ اسی قسم کی چیزیں تحفہ میں بھیج سکتا ہے  روپیہ اشرفی ہدیہ نہیں کرسکتا نہ کپڑا دے  سکتا ہے  نہ غلّہ اور متاع دے  سکتا ہے  یوہیں اسکے  یہاں دعوت کھانا یا اسکا ہدیہ قبول کرنا یا اس سے  عاریت لینا بھی جائز ہے  اگرچہ معلوم ہو کہ بغیر اجازت شریک مال شرکت سے  یہ کام کررہا ہے  مگر اس میں بھی رواج و متعارف کی قید ہے ۔ ( عالمگیری)

مسئلہ۳۲:
اسکو قرض دینے  کا اختیار نہیں ہے  ہاں اگر شریک نے  صاف لفظوں میں اسے  قرض دینے  کی اجازت دے  دی ہو تو قرض دے  سکتا ہے  اور بغیر اجازت اس نے  قرض دیدیا تو نصف قرض کا شریک کے  لئے  تاوان دینا پڑیگا مگر شرکت بدستور باقی رہیگی۔ ( عالمگیری)

مسئلہ۳۳:
ایک شریک بغیر دوسرے  کی اجازت کے  تجارتی کا موں میں وکیل کرسکتا ہے  اور تجارتی چیزوں پر صرف کرنے  کے  لئے  مال شرکت سے  وکیل کو کچھ دے  بھی سکتا ہے  پھر اگر یہ وکیل خریدو فروخت و اجارہ کے  لئے  اس نے  کیا ہے  تو دوسرا شریک اسے  وکالت سے  نکال سکتا ہے  اوراگر محض تقاضے  کے  لئے  وکیل کیا ہے  تو دوسرے  شریک کو اسکے  نکالنے  کا اختیار نہیں ۔ ( بدائعْ  عالمگیری)

مسئلہ۳۴:
مالِ شرکت کسی پر دَین ہے  اور ایک شریک نے  معاف کردیا تو صرف اسکے  حصہ کی قدر معاف ہوگا دوسرے  شریک کا حصہ معاف نہ ہوگا اور اگر دین کی میعاد پوری ہو چکی ہے  اور ایک نے  میعاد میں اضافہ کر دیا تو دونوں کے  حق میں اضافہ ہوگیا اور اگر ان شریکوں پر میعاد ی دین ہے  جسکی میعاد ابھی پوری نہیں ہوئی ہے  اور ایک شریک نے  میعاد ساقط کردی تو دونوں سے  ساقط ہو جائے  گی۔ ( عالمگیری)


شرکت عنان کے  مسائل:

مسئلہ۳۵:
شرکت عنان یہ ہے  کہ دوشخص کسی خاص نوع کی تجارت یا ہر قسم کی تجارت میں شرکت کریں مگر ہرایک دوسرے  کا ضامن نہ ہو صرف دونوں شریک آپس میں ایک دوسرے  کے  وکیل ہونگے  لہذا شرکت عنان میں یہ شرط ہے  کہ ہر ایک ایسا ہو جو دوسرے  کو وکیل بنا سکے ۔ (درمختار ْ عالمگیری)

مسئلہ۳۶:
شرکت عنان مردو عورت کے  درمیان مسلم و کافر کے  درمیان بالغ اور نا بالغ عاقل کے  درمیان جبکہ نا بالغ کو اسکے  ولی نے  اجازت دیدی ہو اور آزادو غلام ماذون کے  درمیان ہو سکتی ہے ۔ ( خانیہ)

مسئلہ۳۷:
شرکت عنان میں یہ ہوسکتا ہے  کہ اسکی میعاد مقرر کر دیجائے  مثلااًیک سال کے  لئے  ہم دونوں شرکت کرتے  ہیں اور یہ بھی ہوسکتا ہے  کہ دونوں کے  مال کم و بیش ہوں برابر نہ ہوں اور نفع برابر یا مال برابر ہوں اور نفع کم وبیش اور کل مال کے  ساتھ بھی شرکت ہوسکتی ہے  اور بعض مال کے  ساتھ بھی اور یہ بھی ہوسکتا ہے  کہ دونوں کے  مال دوقسم کے  ہوں مثلااًیک کا روپیہ ہو دوسرے  کی اشرفی اور یہ بھی ہوسکتا ہے  کہ صفت میں اختلاف ہو مثلااًیک کے  کھوٹے  روپے  ہوں دوسرے  کے  کھرے  اگرچہ دونوں کی قیمتوں میں تفاوت ہو اور یہ بھی شرط ہے  کہ دونوں کے  مال ایک میں خلط کردیئے  جائیں ۔ ( درمختار)

مسئلہ۳۸:
اگر دونوں نے  اسطرح شرکت کی کہ مال دونوں کا ہوگا مگر کام فقط ایک ہی کریگا اور نفع دونوں لینگے  اور نفع کی تقسیم مال کے  حساب سے  ہوگی یا برابر لینگے  یا کام کرنے  والے  کو زیادہ ملے  گاتو جائز ہے  اور اگر کام نہ کرنے  والے  کو زیادہ ملے  گا تو شرکت ناجائز۔ یونہی اگر یہ ٹھہرا کہ کل نفع ایک شخص لے  گا تو شرکت نہ ہوئی اور اگر کام دونوں کریں گے  مگر ایک زیادہ کام کریگا دوسرا کم اور جو زیادہ کام کریگا نفع میں اُس کا حصہ زیادہ قرار پایا یا برابر قرار پایا یہ بھی جائز ہے ۔ (عالمگیری ْ ردالمحتار)

مسئلہ۳۹:
ٹھہرا یہ تھا کہ کام دونوں کریں گے  مگر صرف ایک نے  کیا دوسرے  نے  بوجہ عذر یا بلاعذر کچھ نہ کیا تو دونوں کا کرنا قرار پائے  گا۔ ( عالمگیری)

مسئلہ۴۰:
ایک نے  کوئی چیز خریدی تو بائع ثمن کا مطالبہ اسی سے  کرسکتا ہے  اسکے  شریک سے  نہیں کرسکتا کیونکہ شریک نہ عاقد ہے  نہ ضامن پھر اگر خریدار نے  مال شرکت سے  ثمن ادا کیا جب تو خیراور اگر اپنے  مال سے  ثمن ادا کیا تو شریک سے  بقدر اُسکے  حصہ کے  رجوع کرسکتا ہے  اور یہ حکم اُس وقت ہے  کہ مال شرکت نقد کی صورت میں موجود ہو اور اگر شرکت کامال جو کچھ تھا وہ سامان تجارت خریدنے  میں صرف کیا جاچُکا ہے  اور نقد کچھ باقی نہیں ہے  تو اب جوکچھ خریدیگا وہ خاص خریدار ہی کی ہے  شرکت کی چیز نہیں اور اسکا ثمن خریدار کو اپنے  پاس سے  دینا ہوگا اور شریک سے  رجوع کرنے  کا حقدار نہیں ۔ ( درمختارْ  ردالمحتار)

مسئلہ۴۱:
ایک نے  کوئی چیز خریدی اسکا شریک کہتا ہے  کہ یہ شرکت کی چیز ہے  اور یہ کہتا ہے  میں نے  خاص اپنے  واسطے  خریدی اور شرکت سے  پہلے  کی خریدی ہوئی ہے  تو قسم کے  ساتھ اسکا قول مُعتبر ہے  اور اگر عقد شرکت کے  بعد خریدی اور یہ چیز اُس نوع میں سے  ہے  جسکی تجارت پر عقد شرکت واقع ہوا ہے  تو شرکت ہی کی چیز قرار پائیگی اگر چہ خریدتے  وقت کسی کو گواہ بنالیا ہوکہ میں اپنے  لئے  خریدتا ہوں کیونکہ جب اِس نوع تجارت پر عقد شرکت واقع ہوچکا ہے  تو اسے  خاص اپنی ذات کے  لئے  خریداری جائز ہی نہیں جو کچھ خریدے  گا شرکت میں ہوگا اوراگر وہ چیز اُس جنس تجارت سے  نہ ہو تو خاص اسکے  لئے  ہوگی۔ ( ردالمحتار) 

مسئلہ۴۲:
اکثر ایسا ہوتا ہے  کہ ہر ایک شریک اپنی شرکت کی دوکان سے  چیز یں خریدتا ہے  یہ خریداری جائز ہے  اگر چہ بظاہر اپنی ہی چیز خریدنا ہے ۔ ( ردالمحتار)

مسئلہ۴۳:
اگر دونوں کے  مال خریداری کے  پہلے  ہلاک ہوگئے  یا ایک کا مال ہلاک ہوا تو شرکت باطل ہوگئی پھرمال مخلوط تھا تو جو کچھ ہلاک ہوا ہے  دونوں کے  ذمہ ہے  اور مخلوط نہ تھا تو جس کا تھا اُسکے  ذمہ اور اگر عقد شرکت کے  بعد ایک نے  اپنے  مال سے  کوئی چیزخریدی اور دوسرے  کا مال ہلاک ہو گیا اور ابھی اِس سے  کوئی چیز خریدی نہیں گئی ہے  تو شرکت باطل نہیں اور وہ خریدی ہوئی چیز دونوں میں مشترک ہے  مشتری اپنے  شریک سے  بقدر شرکت اُسکے  ثمن سے  وصول کرسکتا ہے ۔ اور اگر عقد شرکت کے  بعد خریدامگر خریدنے  سے  پہلے  شریک کا مال ہلاک ہوچکا ہے  تو اسکی دو صورتیں ہیں اگر دونوں نے  باہم صراحۃًہرایک کو وکیل کردیا ہے  یہ کہدیا ہے  کہ ہم میں جو کوئی اپنے  اس مال شرکت سے  جو کچھ خریدیگا وہ مشترک ہوگی تو اس صورت میں وہ چیز مشترک ہوگی کہ اُسکے  حصہ کی قدر چیز دیدے  اور اِس حصہ کا ثمن لے  لے  اور اگر صراحۃًوکیل نہیں کیا ہے  تو اِس چیز میں دوسرے  کی شرکت نہیں کہ مال ہلاک ہونے  سے  شرکت باطل ہوچکی ہے  اور اُسکے  ضمن میں جو وکالت تھی وہ بھی باطل ہے  اور وکالت کی صراحت نہیں کہ اسکے  ذریعہ سے  شرکت ہوتی۔ ( درمختار)

مسئلہ۴۴:
شرکت عنان میں بھی اگر نفع کے  روپے  ایک شریک نے  معین کردیے  کہ مثلاًدس روپے  میں نفع کے  لونگا تو شرکت فاسد ہے  کہ ہوسکتا ہے  کل نفع اتنا ہی ہو پھر شرکت کہاں ہوئی۔ (درمختار)

مسئلہ۴۵:
اس میں بھی شریک کو اختیار ہے  کہ نجات کے  لئے  یا مال کی حفاظت کے  لئے  کسی کو نوکر رکھے  بشرطیکہ دوسرے  شریک نے  منع نہ کیا ہو اور یہ بھی اختیار ہے  کہ کسی سے  مفت کام کرائے  کہ وہ کام کر دے  اور نفع اُس کو کچھ نہ دیا جائے  اور مال کو امانت بھی رکھ سکتا ہے  اور مضاربت کے  طورپر بھی دے  سکتا ہے  کہ وہ کام کرے  اورنفع میں اُس کو نصف یا تہائی وغیرہ کا شریک کیا جائے  اور جو کچھ نفع ہوگا اس میں سے  مضارب کا حصہ نکال کر باقی دونوں شریکوں میں تقسیم ہوگا اور یہ بھی ہوسکتا ہے  کہ یہ شریک دوسرے  سے  مضاربت کے  طور پر مال لے  پھر اگر یہ مضاربت ایسی چیز میں ہے  جو شرکت کی تجارت سے  علیحدہ ہے  مثلاًشرکت کپڑے  کی تجارت میں تھی اور مضاربت پر روپیہ غلہ کی تجارت کے  لئے  لیا ہے  تو مضاربت کا جو نفع ملے  گا وہ خاص اسکا ہوگا شریک کو اس میں سے  کچھ نہ ملے  گا اور اگر یہ مضاربت اُسی تجارت میں ہے  جس میں شرکت کی ہے  مگر شریک کی موجودگی مضاربت کی جب بھی مضاربت کا نفع خاص اسی کا ہے  اور اگر شریک کی غیبت میں ہو یا مضاربت میں کسی تجارت کی قیدنہ ہو تو جو کچھ ملے  گا شریک بھی اُس میں شریک ہے ۔ (درمختار)

مسئلہ۴۶:
شریک کو یہ اختیار ہے  کہ نقد یا اُدھارجس طرح مُناسب سمجھے  خریدوفروخت کرے  مگر شرکت کا روپیہ نقد موجود نہ ہوتا اُدھار خریدنے  کی اجازت نہیں جو کچھ اس صورت میں خریدے  گا خاص اسکا ہوگا البتہ اگر شریک اس پر راضی ہے  تو اس میں بھی شرکت ہوگی اور یہ بھی اختیار ہے  کہ ارزاں یا گراں فروخت کرے ۔ (درمختار  ردالمحتار)

مسئلہ۴۷:
شریک کو یہ اختیار ہے  کہ مال تجارت سفر میں لیجائے  جب کہ شریک نے  اسکی اجازت دی ہو یا یہ کہہ دیا ہو کہ تم اپنی رائے  سے  کام کرو اور مصارف سفر مثلااًپنا یا سامان کا کرایہ اور اپنے  کھانے  پینے  کے  تمام ضروریات سب اُسی مال شرکت پر ڈالے  جائیں یعنی اگرنفع ہوا جب تو اخراجات نفع سے  مجرا دیکر باقی نفع دونوں میں مشترک ہوگا اور نفع نہ ہو ا تو یہ اخراجات راس المال میں سے  دیئے  جائیں ۔ ( عالمگیری ْ درمختار)

مسئلہ۴۸:
ان میں سے  کسی کو یہ اختیار نہیں کہ کسی کو اِس تجارت میں شریک کرے  ہاں اگر شریک نے  اجازت دیدی ہے  تو شریک کرنا جائز ہے  اور اس وقت اس تیسرے  کے  خریدو فروخت کرنے  سے  کچھ نفع ہوا تو یہ شخص ثالث اپنا حصہ لیگا اور اسکے  بعد جو کچھ بچے  گا اُس میں وہ دونوں شریک ہیں اور ان دونوں میں سے  جس نے  اُس تیسرے  کو شریک نہیں کیا ہے  اسکی خریدو فروخت سے  کچھ نفع ہوا تو یہ انھیں دونوں پر منقسم ہوگا ثالث کو اس میں سے  کچھ نہ دیں گے ۔ ( درمختارْ  ردالمحتار)

مسئلہ۴۹:
شریک کو یہ اختیار نہیں کہ بغیر اجازت مال شرکت کو کسی کے  پاس رہن رکھدے  ہاں مگر اُس صورت میں کہ خود اسی نے  کوئی چیز خریدی تھی جس کا ثمن باقی تھا اور اس دَین کے  مقابل مال شرکت کو رہن کر دیا تو یہ جائز ہے  اور اگر کسی دوسرے  سے  خریدوایا تھا یا دونوں شریکوں نے  مل کر خریدا تھا تو اب تنہا ایک شریک اس دَین کے  بدلے  میں رہن نہیں رکھ سکتا۔ یونہی اگر کسی شخص پر شرکت کا دین تھا اُس نے  ایک شریک کے  پاس رہن رکھ دیا تو یہ رہن رکھ لینا بھی بغیر اجازت شریک جائز نہیں یعنی اگر وہ چیز اس شریکِ مرتہن کے  پاس ہلاک ہوگئی اور اُسکی قیمت دَین کے  برابر تھی تو دوسرا شریک اُس مدیون سے  اپنے  حصہ کی قدر مطالبہ کرکے  لے  سکتا ہے  پھر وہ مدیون شریک مرتہن سے  یہ رقم واپس لیگا اور اگر چاہے  تو غیر مر تہن خود اپنے  شریک ہی سے  بقدر حصہ کے  وصول کرنے  اور جس صورت میں رہن رکھ سکتا ہے  اوس میں رہن کا اقرار بھی کرسکتا ہے  کہ میں نے  فلاں کے  پاس رہن رکھا ہے  یا فلاں نے  میرے  پاس رہن رکھا ہے  اور یہ اقرار دونوں پر نافذ ہوگا اور جہاں رہن رکھ نہیں سکتا اُس میں رہن کا اقراربھی نہیں کرسکتا یعنی اگر اقرار کریگا تو تنہا اسکے  حق میں وہ اقرار نافذ ہوگا شریک سے  اسکو تعلق نہ ہوگا اور اگر شرکت دونوں نے  توڑدی تو اب رہن کا اقرار شریک کے  حق میں صحیح نہیں ۔ (درمختار ْ ردالمحتار)

مسئلہ۵۰:
شرکت عنان میں اگر ایک نے  کوئی چیز بیع کی ہے  تو اسکے  ثمن کا مطالبہ اسکا شریک نہیں کرسکتا یعنی مدیون اسکو دینے  سے  انکار کرسکتا ہے ۔ یونہی شریک نہ دعویٰ کرسکتا ہے  نہ اس پر دعویٰ ہو سکتا ہے  بلکہ دین کے  لیئے  کوئی میعاد بھی نہیں مقرر کرسکتا جبکہ عاقد کوئی اور شخص ہے  یا دونوں عاقدہوں اور خود تنہا یہی عاقد ہے  تومیعاد مقرر کرسکتا ہے ۔ ( درمختار ْ ردا لمحتار)

مسئلہ۵۱:
شریک کے  پاس جو کچھ مال ہے  اُس میں وہ امین ہے  لہذا اگر یہ کہتا ہے  کہ تجارت میں نقصان ہوا یا کل مال یا اتنا ضائع ہوگیا یا اِس قدر نفع ملایا شریک کو میں نے  مال دیدیا تو قسم کے  ساتھ اس کا قول معتبر ہے  اور اگر نفع کی کوئی مقدار اس نے  پہلے   بتائی پھر کہتا ہے  کہ مجھ سے  غلطی ہوگئی اُتنی نہیں بلکہ اتنی ہے  مثلاًپہلے  دس (۱۰) روپے  نفع کے  ہیں پھر کہتا ہے  کہ دس (۱۰)نہیں بلکہ پانچ ہیں تو چونکہ اقرار کرکے  رجوع کررہا ہے  لہذا اسکی پچھلی بات مانی  نہ جائیگی کہ اقرار سے  رجوع کرتا ہے  اور اسکا اسے  حق نہیں ۔ (درمختار)

مسئلہ۵۲:
ایک نے  کوئی چیز بیچی تھی اور دوسرے  نے  اس بیع کا اقالہ ( فسخ)کردیا تو یہ اقالہ جائز ہے  اور اگر عیب کی وجہ سے  وہ چیز خریدار نے  واپس کردی اور بغیر قضاء قاضی اُسنے  واپس لے  لی یا عیب کی وجہ سے  ثمن سے  کچھ کم کردیا یا ثمن کو مؤخر کردیا تو یہ تصرفات دونوں کے  حق میں جائز و نافذ ہوں گے ۔ (عالمگیری)

مسئلہ۵۳:
ایک نے  کوئی چیز خریدی ہے  اور اس میں کوئی عیب نکلا تو خود یہ واپس کرسکتا ہے  اسکے  شریک کو واپس کرنے  کا حق نہیں یا ایک نے  کسی سے  اجرت پر کچھ کام کرایا ہے  تو اُجرت کا مطالبہ اِسی سے  ہوگا شریک سے  مطالبہ نہیں کیا جاسکتا۔ (عالمگیری)

مسئلہ۵۴:
ایک نے  کسی کی کوئی چیز غصب کرلی یا ہلاک کردی تو اسکا مطالبہ ومؤاخذہ اسِی سے  ہوگا اسکے  شریک سے  نہ ہوگا اور بطور بیع فاسد کوئی چیز خریدی اور اسکے  پاس سے  ہلاک ہوگئی تو اسکو تاوان دینا پڑیگا مگر جو کچھ تاوان دیگا اُس کا نصف یعنی بقدر حصہّ  شریک سے  واپس لے  گا کہ وہ چیز شرکت کی ہے  اور تاوان دونوں پر ہے ۔ (مسبوط)

مسئلہ۵۶:
دونوں نے  ملکر تجارت کا سامان خریدا تھا پھر ایک نے  کہا میں تیرے  ساتھ شرکت میں کام نہیں کرتا یہ کہ کر غائب ہوگیا دوسرے  نے  کام کیا تو جو کچھ نفع ہوا تنہا اسی کا ہے  اور شریک کے  حصہ کی قیمت کا ضامن ہے  یعنی اُس مال کی اُس روز جو قیمت تھی اُسکے  حساب سے  شریک کے  حصہ کا روپیہ دیدے  نفع نقصان سے  اِسکو کچھ واسطہ نہیں ۔ ( خانیہ)

مسئلہ۵۷:
مال شرکت میں تعدی کی یعنی وہ کام کیا جو نا جائز نہ تھا اور اسکی وجہ سے  مال ہلاک ہوگیا تو تاوان دینا پڑیگامثلااًسکے  شریک نے  کہہ دیا تھا کہ مال لیکر پردیس کو نہ جانا یا فلاں جگہ مال لے  کر جاؤ مگر وہاں سے  آگے  دوسرے  شہر کو نہ جانا اور یہ پر دیس مال لیکر چلا گیا یا جو جگہ بتائی تھی وہاں سے  آگے  چلا گیا یا کہا تھا اُدھار نہ بیچنا اُسنے  اُدھار بیچ دیا تو اِن صورتوں میں جو کچھ نقصان ہوگا اس کا ذمہ دار یہ خود ہے  شریک کو اس سے  تعلق نہیں ۔ ( درمختار  ْردالمحتار)

مسئلہ ۵۸:
اسکے  پاس جو کچھ شرکت کا مال تھا اُسے  بغیر بیان کیے  مر گیا یا لوگوں کے  ذمہ شرکت کی بقایا تھی او ریہ بغیر بیان کئے  مرگیا تو تاوان دینا پڑیگا کہ یہ امین تھا اور بیان نہ کرجانا امانت کے  خلاف ہے  اور اسکی وجہ سے  تاوان لازم ہوجاتا ہے  مگر جبکہ ورثہ جانتے  ہوں کہ یہ چیز یں شرکت کی ہیں یا شرکت کی تجارت کا فلاں فلاں شخص پر اتنا اتنا باقی ہے  تو اس وقت بیان کرنیکی ضرورت نہیں اور تاوان لازم نہیں ۔ اور اگر وارث کہتا ہے  مجھے  علم ہے  اور شریک منکر ہے  اور وارث تمام اشیاء کی تفصیل بیان کرتا ہے  اور کہتا ہے  کہ یہ چیزیں تھیں اور ہلاک و ضائع ہوگئیں تو وارث کا قول مان لیا جائیگا۔ ( درمختارْ  ردالمحتار)

مسئلہ۵۹:
شریک نے  اُدھار بیچنے  سے  منع کردیا تھا اور اُس نے  اُدھار بیچ دی تو اسکے  حصہ میں بیع  نافذ ہے  اور شریک کے  حصہ کی بیع موقوف ہے  اگر شریک نے  اجازت دیدی کل میں بیع ہوجائیگی اور نفع میں دونوں شریک ہیں اور اجازت نہ دی تو شریک کے  حصہ کی بیع باطل ہوگئی۔ (درمختار)

مسئلہ۶۰:
شریک نے  پردیس میں مال تجارت لیجانے  سے  منع کر دیا تھا مگر یہ نہ مانا اور لے  گیا اور وہاں نفع کے  ساتھ فروخت کیا تو چونکہ شریک کی مخالفت کرنے  سے  غاصب ہوگیا اور شرکت فاسد ہوگئی لہذا نفع صرف اس کو ملے  گا اور مال ضائع ہوگا تو تاوان دینا پڑیگا۔ ( درمختار)

مسئلہ۶۱:
شریک پر خیانت کا دعویٰ کرے  تو اگر دعویٰ صرف اتنا ہی ہے  کہ اُس نے  خیانت کی یہ نہیں بتایا کہ کیا خیانت کی تو شریک پر حلف نہ دینگے  ہاں اگر خیانت کی تفصیل بتا تا ہے  تو اُس پر حلف دینگے  اور حلف کے  ساتھ اُس کا قول معتبر ہوگا۔ ( ردالمحتار)

مسئلہ۶۲:
شرکت بالعمل کہ اسی کو شرکت بالابدان اور شرکت تقبل و شرکت صنائع بھی کہتے  ہیں وہ یہ ہے  کہ دوکاریگر لوگوں کے  یہاں سے  کام لائیں اور شرکت میں کام کریں اور جو کچھ مزدوری ملے  آپس میں بانٹ لیں ۔ (درمختار)

مسئلہ۶۳:
اس شرکت میں یہ ضروری نہیں کہ دونوں ایک ہی کام کے  کاریگر ہوں بلکہ دو مختلف کاموں کے  کاریگر بھی باہم یہ شرکت کرسکتے  ہیں مثلااًیک درزی ہے  دوسرا  رنگریز دونوں کپڑے  لاتے  ہیں وہ سیتا ہے  یہ رنگتا ہے   اور سلائی رنگائی کی جو کچھ اجرت ملتی ہے  اُس میں دونوں کی شرکت ہوتی ہے  اور یہ بھی ضرور نہیں کہ دونوں ایک ہی دوکان میں کام کریں بلکہ دونوں کی الگ الگ دوکانیں ہوں جب بھی شرکت ہوسکتی ہے  مگر یہ ضرور ہے  کہ وہ کام ایسے  ہوں کہ عقداجارہ کی وجہ سے  اُس کام کا کرنا ان پر واجب ہو اور اگر وہ کام ایسا نہ ہو مثلاًحرام کام پر اجارہ ہوا جیسے  دونوحہ کرنے  والیاں کہ اُجرت لیکر نوحہ کرتی ہوں ان میں باہم شرکت عمل ہوتو نہ ان کا اجارہ صحیح ہے  نہ ان میں شرکت صحیح۔ ( درمختار)

مسئلہ۶۴:
تعلیم قرآن و علم دین اور اذان و امامت پر چونکہ بنا بر قول مفتی یہ اُجرت لینا جائز ہے  اس میں شرکت عمل بھی ہوسکتی ہے ۔ (درمختار)

مسئلہ۶۵:
شرکت عمل میں ہر ایک دوسرے  کا وکیل ہوتا ہے  لہذا جہاں توکیل درست نہ ہویہ شرکت بھی صحیح نہیں مثلاًچند گداگروں نے  باہم شرکت عمل کی تو یہ صحیح نہیں کہ سوال کی توکیل درست نہیں ۔ (درمختار)

مسئلہ۶۶:
اس میں یہ ضرور نہیں کہ جو کچھ کمائیں اُس میں برابر کے  شریک ہوں بلکہ کم وبیش کی بھی شرط ہوسکتی ہے  اور باہم جو کچھ شرط کرلیں اُسی کے  موافق تقسیم ہوگی۔ یونہی عمل میں بھی برابر ی شرط نہیں بلکہ اگر یہ شرط کرلیں کہ وہ زیادہ کام کریگا اور یہ کم جب بھی جائز ہے  اور کم کام والے  کو آمدنی میں زیا دہ حصہ دینا ٹھہرا لیا جب بھی جائز ہے ۔ (درمختارْ  ردالمحتار)

مسئلہ۶۷:
یہ ٹھہرا ہے  کہ آمدنی میں سے  میں دو تہائی لوں گا اور تجھے  ایک تہائی دوں گا اور اگر کچھ نقصان و تاوان دینا پڑے  تو دونوں برابر دینگے  تو آمدنی اُسی شرط کے  بموجب تقسیم ہوگی اور نقصان میں برابری کی شرط باطل ہے  اس میں بھی اُسی حساب سے  تاوان دینا ہوگا یعنی ایک تہائی والا ایک تہائی تاوان دے  اور دوسرادو تہائیاں ۔ (عالمگیری)

مسئلہ ۶۸:
جو کام اجرت کا ان میں ایک شخص لائیگا وہ دونوں پر لازم ہوگا لہذا جس نے  کام دیا ہے  وہ ہر ایک سے  کام کا مطالبہ کرسکتا ہے  شریک یہ نہیں کہ سکتاہے  کہہ کام وہ لایا ہے  اُس سے  کہو مجھے  اس سے  تعلق نہیں یوہیں ہر ایک اجرت کا مطالبہ بھی کرسکتا ہے  اور کام والا ان میں جس کو اجرت دیدیگا بَری ہوجائیگا دوسرا اُس سے  اب اُجرت کا مطالبہ نہیں کرسکتا یہ نہیں کہ سکتا کہہ اُس کو تم نے  کیوں دیا۔ (درمختار  وغیرہ)

مسئلہ۶۹:
دونوں میں سے  ایک نے  کام کیا ہے  اور دوسرے  نے  کچھ نہ کیا مثلاًبیمار تھا یا سفر میں چلاگیا تھا جسکی وجہ سے  کام نہ کرسکا یا بلاوجہ قصدااًس نے  کام نہ کیا جب بھی آمدنی دونوں پر معاہدہ کے  موافق تقسیم ہوگی۔ (درمختار)

مسئلہ۷۰:
یہ ہم پہلے  بتا چکے  ہیں کہ شرکت عمل کبھی مفاوضہ ہوتی ہے  اور کبھی شرکت عنان لہذا اگر مفاوضہ کالفظ یا اسکے  معنے  کا ذکر کر دیا یعنی کہدیا کہ دونوں کام لائینگے  اور دونوں برابر کے  ذمہ دار ہیں اورنفع نقصان میں دونوں برابر کے  شریک ہیں اور شرکت کی وجہ سے  جو کچھ مطالبہ ہوگا اُس میں ہر ایک دوسرے  کا کفیل ہے  تو شرکت مفاوضہ ہے  اور اگر کام اور آمدنی یا نقصان میں برابری کی شرط نہ ہو یا لفظ عنان ذکر کرد یاہوتو شرکت عنان ہے ۔ (عالمگیری)

مسئلہ۷۱:
مطلق شرکت ذکر کی نہ مفاوضہ ذکر کیا نہ عنان کسی کے  معنے  کا بیان کیا تو اس میں بعض احکام عنان نہ کے  ہونگے  مثلاًکسی ایسے  دین کا اقرار کیا کہ شرکت کے  کام کے  لئے  میں فلاں چیز لایا تھا اور وہ خرچ ہوچکی اور اُسکے  دام دینے  ہیں یا فلاں مزدور کی مزدوری باقی ہے  یا فلاں گزشتہ مہینہ کا کرایۂ دوکان باقی ہے  تو اگر گواہوں سے  ثابت کردے  جب تو اسکے  شریک کے  ذمہ بھی ہے  ورنہ تنہا اس کے  ذمہ ہوگااور بعض احکام مفاوضہ کے  ہوں گے  مثلاًکسی نے  ایک کو یا دونوں کو کوئی کام دیا ہے  تو ہر ایک سے  وہ مطالبہ کرسکتا ہے  اور اگر ایک پر کوئی تاوان لازم ہوگا تو دوسرے  سے  بھی اس کامطالبہ ہوگا۔ (عالمگیری)

مسئلہ۷۲:
باپ بیٹے  ملکر کام کرتے  ہوں اور بیٹا باپ کے  ساتھ رہتا ہو تو جوکچھ آمدنی ہوگی ہو باپ ہی کی ہے  بیٹا شریک نہیں قرار پائیگا بلکہ مددگار تصور کیا جائیگا یہاں تک کہ بیٹا اگر درخت لگائے  تو وہ بھی باپ ہی کا ہے  یوہیں میاں بی بی مل کر کریں اور انکے  پاس کچھ نہ تھا مگر دونوں نے  کام کرکے  بہت کچھ جمع کرلیاتو یہ سارا مال شوہر کا ہے  اور عورت مددگار سمجھی جائیگی ہاں اگر عورت کا کام جُدا گانہ ہے  مثلاًمردکتا بت کا کام کرتا ہے  اورعورت سلائی کرتی ہے  تو سلائی کی جو کچھ آمدنی ہے  اُسکی مالک عورت ہے ۔ ( عالمگیری)

مسئلہ۷۳:
ایک شخص نے  درزی کویہ کہہ کر کپڑا دیا کہ اسے  تم خود ہی سینا اور اِس درزی کا کوئی شریک ہے  کہ دونوں میں شرکت مفاوضہ ہے  تو کپڑا دینے  والا ان دونوں میں جس سے  چاہے  مطالبہ کرسکتا ہے  اور اگر شرکت ٹوٹ گئی یا جس کو اُسنے  کپڑا دیا تھا مرگیا تو اب دوسرے  سے  سینے  کا مطالبہ نہیں کرسکتا اور اگر یہ نہیں کہا تھا کہ تم خود ہی سینا تو مرنے  اور شرکت جاتی رہنے  کے  بعد بھی دوسرے  سے  مطالبہ کر سکتا ہے  کہ اُسے  سی کردے ۔ (عالمگیری)

مسئلہ۷۴:
دو شریک ہیں اُن پر کسی نے  دعویٰ کیا کہ میں نے  اُن کو سینے  کے  لئے  کپڑا دیا تھا اُن میں ایک اقرار کرتا ہے  دوسرا انکار تو وہ اقرار دونوں کے  حق میں ہوگیا۔ (عالمگیری)

مسئلہ۷۵:
تین شخص جو باہم شریک نہیں ہیں اِن تینوں نے  کسی سے  کام لیا کہ ہم سب اس کام کو کرینگے  مگر وہ کام تنہا ایک نے  کیا باقی دونے  نہیں کیا تو اسکو صرف ایک تہائی اجرت ملے  گی کہ اس صورت میں ایک تہائی کام کا یہ ذمہ دار تھا بقیہ دو تہائیوں کا نہ اِس سے  مطالبہ ہوسکتا تھا نہ اسکے  اجارہ میں ہے  تو جو کچھ اسنے  کیا بطور تطوع کیا اور اُسکی اُجرت کا مستحق نہیں ۔ (عالمگیری)یہ حکم کہ صرف تہائی اجرت ملے  گی قضائً ہے  اور دیانت کا حکم یہ ہے  کہ پوری اُجرت اسے  دیدی جائے  کیونکہ اس نے  پورا کام یہی خیال کرکے  کیا ہے  کہ مجھے  پوری مزدوری ملے  گی اور اگر اسے  معلوم ہوتا کہ ایک ہی  تہائی ملے  گی تو ہر گز پورا کام انجام نہ دیتا۔ (ردالمحتار)

مسئلہ۷۶:
اکثر ایسا ہوتا ہے  کہ جوکسی کام کا اسُتاد ہوتا ہے  وہ اپنے  شاگردوں کو دوکان پر بٹھا لیتا ہے  کہ ضروری کام اُستاد کرتے  ہیں باقی سب کام شاگردوں سے  لیتے  ہیں اگر اِن اُستادوں نے  شاگردوں کے  ساتھ شرکت عمل کی مثلاًدرزی نے  اپنی دوکان پر شاگرد کو بٹھالیا کہ کپڑوں کو اُستاد قطع کریگا اور شاگرد سیئے  گا اور اجرت جو ہوگی اس میں برابر کے  دونوں شریک ہونگے  یا کاریگر نے  اپنی دوکان پر کسی کو کام کرنے  کے  لئے  بٹھا لیا کہ اُسے  کام دیتا ہے  اور اُجرت نصفانصف بانٹ لیتے  ہیں یہ جائز ہے ۔ ( عالمگیری)

مسئلہ۷۷:
اگر یوں شرکت ہوئی کہ ایک کے  اوزار ہونگے  اور دوسرے  کا مکان یا دوکان اور دونوں ملکر کام کرینگے  تو شرکت جائز ہے  اور یوں ہوئی کہ ایک کے  اوزار ہونگے  اور دوسرا کام کریگا تو یہ شرکت ناجائز ہے ۔ (ردالمحتار)

مسئلہ۷۸:
شرکت وجوہ یہ ہے  کہ دونوں بغیر مال عقد شرکت کریں کہ اپنی وجاہت اورآبروکی وجہ سے  دوکانداروں سے  اُدھار خریدلائینگے  اور مال بیچ کر اُن کے  دام دیدینگے  اور جوکچھ بچے  گا وہ دنوں بانٹ لینگے  اور اسکی بھی دو قسمیں مفاوضہ و عنان ہیں اور دونوں کی صورتیں بھی وہی ہیں جو اوپر مذکورہوئیں اور مطلق شرکت مذکور ہو تو عنان ہوگی اور اس میں بھی اگر مفاوضہ ہے  تو ہر ایک دوسرے  کا وکیل بھی ہے  اور کفیل بھی اور عنان ہے  تو صرف وکیل ہی ہے  کفیل نہیں ۔ ( درمختار  وغیرہ)

مسئلہ۷۹:
نفع میں یہاں بھی برابری ضرور نہیں اگر شرکت عنان ہے  تو نفع میں برابری یا کم بیش جو چاہیں شرط کرلیں مگر یہ ضرورہے  کہ نفع میں وہی صورت ہو جو خریدکی ہوئی چیزمیں ملک کی صورت میں ہومثلااًگر وہ چیز ایک کی دو تہائی ہوگی اور ایک کی ایک تہائی تو نفع بھی اسی حساب سے  ہوگا اور اگرملک میں کم و بیش ہے  مگر نفع میں مساوات یا نفع کم وبیش ہے  اور ملک میں برابر ی تو یہ شرط باطل و ناجائز ہے  اورنفع اُسی ملک کے  حساب سے  تقسیم ہوگا۔     ( درمختارْ  عالمگیری)



                 شرکت فاسدہ کا بیان

مسئلہ۱:
مباح چیز کے  حاصل کرنے  کے  لئے  شرکت کی یہ ناجائز ہے  مثلاًجنگل کی لکڑیاں یا گھاس کاٹنے  کی شرکت کی کہ جو کچھ کاٹیں گے  وہ ہم دونوں میں مشترک ہوگی یا شکار کرنے  یا پانی بھرنے  میں شرکت کی یا جنگل اور پہاڑ کے  پھل چننے  میں شرکت کی یا جاہلیت ( یعنی زمانۂ کفر ) کے  دفینہ نکالنے  میں شرکت کی یا مباح زمین سے  مٹی اُٹھالانے  میں شرکت کی یا ایسی مٹی کی اینٹ بنانے  یا اینٹ پکانے  میں شرکت  کی یہ سب شرکتیں فاسدو ناجائز ہیں ۔ اور اِن سب صورتوں میں جو کچھ جس نے  حاصل کیا ہے  اُسی کا ہے  اور اگر دونوں نے  ایک ساتھ حاصل کیا اور معلوم نہ ہو کہ کس کا حاصل کردہ کتنا ہے  کہ جو کچھ حاصل کیا ہو ملا دیا ہے  اور پہچان نہیں ہے  تو دونوں برابر کے  حصہ دار ہیں چاہے  چیز کی تقسیم کرلیں یا بیچ کر دام برابر برابر بانٹ لیں اِس صورت میں اگر کوئی اپنا حصہ زیادہ بتاتا ہو تو اِسکا اعتبار نہیں جب تک گواہوں سے  ثابت نہ کردے ۔ (درمختار ْ عالمگیری)

مسئلہ۲:
مٹی کسی کی ملک ہے  اور دو شخصوں نے  اِس سے  اینٹ بنانے  یا پکانے  کی شرکت کی تو یہ صحیح ہے  کہ اسکا مطلب یہ ہے  کہ اُس سے  مٹی خریدکر اینٹ بنائینگے  اور اُسکو پکائیں گے  اور انیٹیں بیچ کر مالک کو قیمت دیدیں گے  اور جو نفع ہوگا وہ ہمارا ہے  اور اس صورت میں یہ شرکت وجوہ ہوگی۔ (عالمگیری)

مسئلہ۳:
 دو شخصوں نے  مباح چیز کے  حاصل کرنے  میں عقد شرکت کیا اور ایک نے  اُس کو حاصل کیا اور دوسرا اس کا معین و مددگار رہا مثلااًیک نے  لکڑیاں کاٹیں دوسراجمع کرتا رہا اسکے  گٹھے  باندھے  اُسے  اُٹھا کر بازار وغیرہ لے  گیا یا ایک نے  شکار پکڑا دوسرا جال اٹھا کرلے  گیا یا اور کام کیے  تو اِس صورت میں بھی چونکہ شرکت صحیح نہیں مالک وہی ہے  جس نے  حاصل کیا یعنی مثلاًجس نے  لکڑیاں کاٹیں یا جس نے  شکار پکڑا اور دوسرے  کو اسکے  کام کی اُجرت مثل دی جائیگی اور اگرجال تاننے  میں شریک نے  مدد کی اور شکار ہاتھ نہیں آیا جب بھی اُسکی اجرت مثل ملے  گی۔ ( درمختارْ  عالمگیری)

مسئلہ۴:
شکار کرنے  میں دونوں نے  شرکت کی اور دونوں کا ایک ہی کتاہے  جس کو دونوں نے  شکار پر چھوڑایا دونوں نے  ملکر جال تانا تو شکار دونوں میں نصف نصف تقسیم ہوگا اور اگر کُتا ایک کا تھا اور اُسی کے  ہاتھ میں تھامگر چھوڑا دونوں نے  تو شکار کا مالک وہی ہے  جس کا کُتا ہے  مگر اس نے  اگر دوسرے  کو بطور عاریت کُتا دیدیا ہے  تو دوسرا مالک ہوگااور اگر دونوں کے  دوکُتے  ہیں اور دونوں نے  ملکر ایک شکار پکڑا تو برابر برابر بانٹ لیں اور ہر ایک کتّے  نے  ایک ایک شکار پکڑا تو جس کے  کُتے  نے  جو شکار پکڑا اُسکا وہی مالک ہے ۔ ( عالمگیری)

مسئلہ۵:
گداگروں نے  عقدشرکت کیا کہ جو کچھ مانگ لائیں گے  وہ دونوں میں مشترک ہوگا یہ شرکت صحیح نہیں اور جس نے  جوکچھ مانگ کر جمع کیا وہ اُسی کا ہے ۔ (عالمگیری)

مسئلہ۶:
اگر شرکت فاسدہ میں دونوں شریکوں نے  مال کی شرکت کی ہے  تو ہر ایک کو نفع بقدرمال کے  ملے  گا اور کام کی کوئی اُجرت نہیں ملے  گی مثلاًدونوں نے  ایک ایک ہزار کے  ساتھ شرکت کی اور ایک نے  یہ شرط لگادی ہے  کہ میں دس(۱۰) روپیہ نفع کے  لوں گا۔ اِس شرط کی وجہ سے  شرکت فاسد ہوگئی اور چونکہ مال برابر ہے  لہذا نفع برابر تقسیم کرلیں اور فرض کرو کہ صورت مذکورہ میں ایک ہی نے  کام کیا ہو جب بھی کام کا معاوضہ نہ ملے  گا۔ (درمختار )

مسئلہ۷:
شرکت فاسدہ میں اگر ایک ہی کامال ہوتو جو کچھ نفع حاصل ہوگا اِسی مال والے  کو ملے  گا اور دوسرے  کو کام کی اُجرت دیجائیگی مثلااًیک شخص نے  اپنا جانور دوسرے  کو دیا کہ اس کو کرایہ پر چلاؤاورکرایہ کی آمدنی آدھی آدھی دونوں لینگے  یہ شرکت فاسدہے  اور کل آمدنی مالک کو ملے  گی اور دوسرے  کو اجر مثل۔ یونہی کشتی چند شخصوں کو دیدی کہ اس سے  کام کریں اور آمدنی مالک اور کام کرنے  والوں پر برابر برابر تقسیم ہو جائیگی تو یہ شرکت فاسد ہے  اور اسکا حکم بھی وہی ہے ۔ (درمختارْ  ردالمحتار)

مسئلہ۸ :
ایک شخص کے  پاس اونٹ ہے  دوسرے  کے  پاس خچر دونوں نے  انھیں اُجرت پر چلانے  کی شرکت کی یہ شرکت فاسد ہے  اور جو کچھ اجرت ملے  گی اُس کو خچر اور اونٹ پر تقسیم کردینگے  اونٹ کی اجرت مثل اونٹ والے  کو اور خچر کی اُجرت مثل خچر والے  کو ملے  گی اور اگر خچر اور اونٹ کو کرایہ پر چلانے  کی جگہ خود ان دونوں نے  بار برداری پر شرکت عمل کی کہ بار برداری کریں گے  اور آمدنی بحصّہ مساوی بانٹ لیں گے  تویہ شرکت صحیح ہے  ا ب اگر چہ ایک نے  خچر لاکر بوجھا لادا اور دوسرے  نے  اونٹ پر بار کیا دونوں کے  حسب شرط برابر حصہ ملے  گا۔ ( عالمگیری ْ ردالمحتار)

مسئلہ۹:
ایک نے  دوسرے  کو اپنا جانور دیا کہ اس پر تم اپنا سامان لادکر پھیری کرو جو نفع ہوگا اُس کو بحصہّ مساوی تقسیم کرلینگے  یہ شرکت بھی فاسد ہے  نفع کا مالک وہ ہے  جس نے  پھیری کی اور جانوروالے  کو اُجرت مثل دینگے ۔ یونہی اپنا جال دوسرے  کو مچھلی پکڑنے  کے  لئے  دیا کہ جو مچھلی ملے  گی اوسے  برابر بانٹ لیں گے  تو مچھلی اُسی کو ملے  گی جس نے  پکڑی اور جال والے  کو اجرت مثل ملے  گی۔ ( درمختارْ  عالمگیری)

مسئلہ۱۰:
چند جانوں نے  یوں شرکت کی کہ کوئی بوری میں غلہ بھر یگا اور کوئی اُٹھا کر دوسرے  کی پیٹھ پر رکھے  گا اور کوئی مالک کے  گھر پہنچائے  گا اور مزدوری جو کچھ ملے  گی اُسے  سب بّحصہ مساوی تقسیم کرلینگے  تو یہ شرکت بھی فاسد ہے ۔ (عالمگیری)

مسئلہ۱۱:
 ایک شخص کی گائے  ہے  اُس نے  دوسرے  کو دی کہ وہ اسے  پالے  چارہ کھلائے  نگہداشت کرے  اور جو بچہ پیدا ہو اُس میں دونوں نصف نصف کے  شریک ہونگے  تو یہ شرکت بھی فاسد ہے  بچہ اُس کا ہوگا جسکی گائے  اور دوسرے  کو اُسی کے  مثل چارہ دلایا جائیگا جو اُسے  کھلایا اور نگہداشت وغیرہ جو کام کیا ہے  اسکی اجرت مثل ملے  گی۔ یونہی بکریاں چرواہوں کو جو اسطرح دیتے  ہیں کہ چرائے  اور نگہداشت کرے  اور بچہ میں دونوں شریک ہونگے  یہ اُجرت بھی فاسد ہے  بچہ اُس کا ہے  جسکی بکری ہے  اور چرواہے  کو چرواہی اورنگہداشت کی اُجرت مثل ملے  گی یا مرغی دوسرے  کو دیدیتے  ہیں کہ انڈے  جو ہونگے  وہ نصف نصف دونوں کے  ہونگے  یا مرغی اور انڈے  بٹھانے  کے  لئے  دوسرے  کو دیتے  ہیں کہ بچے  ہوکر جب بڑے  ہو جائینگے  تو دونوں بحصٔہ مساوی تقسیم کرلینگے  یہ شرکت بھی فاسد ہے  اور اِس کا بھی وہی حکم ہے ۔ اس کے  جواز کی یہ صورت ہوسکتی ہے  کہ گائے  بکری مرغی وغیرہ میں آدھی دوسرے  کے  ہاتھ بیچ ڈالیں اب چونکہ ان جانوروں میں شرکت ہوگئی بچے  بھی مشترک ہونگے ۔ (عالمگیری ْ ردالمحتار)

مسئلہ۱۲:
دونوں شریکوں میں کوئی بھی مرجائے  اُسکی موت کا علم شریک کو ہو یا نہ ہو بہر حال شرکت باطل ہو جائیگی یہ حکم شرکت عقد کا ہے  اور شرکت ملک اگر چہ موت سے  باطل نہیں ہوتی مگر بجائے  میت اب اُسکے  ورثہ شریک ہونگے ۔ (درمختار ْ ردالمحتار)

مسئلہ۱۳:
تین شخصوں میں شرکت تھی ان میں ایک کا انتقال ہوگیا تو دو باقیوں میں بدستور شرکت باقی ہے ۔ ( بحر)

مسئلہ۱۴:
شریکوں میں سے  معاذاﷲ کوئی مرتد ہو کر دارالحرب کو چلا گیا اور قاضی نے  اُسکے  دارالحرب میں لحوق کا حکم بھی دیدیا تو یہ حکماًموت ہے  اور اُس سے  بھی شرکت باطل ہوجاتی ہے  کہ اگر وہ پھر مُسلم ہو کر دارالحرب سے  واپس آیا تو شرکت عود نہ کریگی اور اگر مرتد ہوا مگر ابھی دارلحرب کو نہیں گیا یا چلابھی گیا مگر قاضی نے  اب تک لحوق کا حکم نہیں دیا ہے  تو شرکت باطل ہونیکا حکم نہ دینگے  بلکہ ابھی موقوف رکھیں گے  اگر مسلمان ہوگیا تو شرکت بدستور ہے  اور اگر مرگیایا قتل کیاگیا تو شرکت باطل ہوگئی (عالمگیری)

مسئلہ۱۵:
دونوں میں ایک نے  شرکت کو فسخ کردیا اگر چہ دوسرا  اِس فسخ پر راضی نہ ہو جب بھی شرکت فسخ ہوگئی بشرطیکہ دوسرے  کو فسخ کرنیکا علم ہو اور دوسرے  کو معلوم نہ ہو ا تو فسخ نہ ہوگی اور یہ شرط نہیں کہ مال شرکت روپیہ اشرفی ہو بلکہ اگر تجارت کے  سامان موجود ہیں جو فروخت نہیں ہوئے  اور ایک نے  فسخ کر دیا جب بھی فسخ ہو جائیگی۔ ( درمختار)

مسئلہ۱۶:
ایک شریک نے  شرکت سے  انکار کردیا یعنی کہتا ہے  میں نے  تیرے  ساتھ شرکت کی ہی نہیں تو شرکت جاتی رہی اور جوکچھ شرکت کا مال اُسکے  پاس ہے  اُس میں شریک کے  حصہ کا تاوان دینا ہوگا کہ شریک امین ہوتا ہے  اور امانت سے  انکار خیانت ہے  اور تاوان لازم اور اگر شرکت سے  انکار نہیں کرتا بلکہ کہتا ہے  کہ میں تیرے  ساتھ کام نہ کرونگا تو یہ بھی فسخ ہی ہے  شرکت جاتی رہیگی اور اموال شرکت کی قیمت اپنے  حصہ کے  موافق شریک سے  لیگا اور شریک نے  اموال کو بیچ کر کچھ منافع حاصل کیے  تو منفعت سے  اسے  کچھ نہ ملے  گا۔ (درمختارْ  عالمگیری)

مسئلہ۱۷:
تین شخصوں میں شرکت مفاوضہ ہے  ان میں دوشرکت کو توڑنا چاہتے  ہوں تو جب تک تیسرا بھی موجود نہ ہو شرکت توڑنہیں سکتے ۔ ( عالمگیری)

مسئلہ۱۸:
 اگر ایک شریک پاگل ہوگیا اور جنوں بھی ممتد ہے  تو شرکت جاتی رہی اور دوسرے  شریک نے  بعد امتداد جنون جو کچھ تصرف کیا یعنی شرکت کی چیزیں فروخت کیں اور نفع ملا تو سارانفع اسی کا ہے  مگر مجنون کے  حصہ میں جو نفع آتا اُسے  تصدق کردینا چاہئے  کہ ملک غیر میں بغیر اجازت تصرف کرکے  نفع حاصل کیا ہے  اور بطلان شرکت کی دوسری صورتوں میں بھی ظاہر یہی ہے  کہ شریک کے  حصہ کے  مقابل میں جو نفع ہے  اُسے  تصدق کردے ۔ ( درمختار ْ ردالمحتار)

شرکت کے  متفرق مسائل

مسئلہ۱:
شریک کو یہ اختیار نہیں کہ بغیر اسکی اجازت کے  اسکی طرف سے  زکاۃادا کرے  اگر زکاۃ دیگا تاوان دینا پڑیگا اور زکاۃ ادا نہ ہو گی اور اگر ہر ایک نے  دوسرے  کو زکاۃدینے  کی اجازت دی ہے  اپنی اور شریک دونوں کی زکاۃ دیدی تو اگر یہ دینا بیک وقت ہوتو ہر ایک کو دوسرے  کی زکاۃکا تاوان دینا ہوگا اور دونوں باہم مقاصہ ( ادلابدلا)کرسکتے  ہیں کہ نہ میں تم کو تاوان دوں نہ تم مجھ کو جبکہ دونوں نے  ایک مقدار سے  زکاۃ ادا کی ہو یعنی مثلااًس نے  اُسکی طرف سے  دس(۱۰)روپے  دیئے  اور اُس نے  اسکی طرف سے  دس(۱۰)روپے  دئیے  اور اگر ایک نے  دوسرے  کی طرف سے  زیادہ دیا ہے  اور دوسرے  نے  اسکی طرف سے  کم تو زیادہ کو واپس لے  اور باقی میں مقاصہ کرلیں اور اگر بیک وقت دینا نہ ہواایک نے  پہلے  دیدی دوسرے  نے  بعد کو تو پہلے  والا کچھ نہ دیگا اور بعد والا تاوان دے  بعد والے  کومعلوم ہو کہ اس نے  خود زکاۃ دیدی ہے  یا معلوم نہ ہو بہر حال تاوان اُسکے  ذمہ ہے ۔ یونہی علاوہ شریک کے  کسی اور کو زکاۃ یا کفارہ کے  لئے  اس نے  مامور کیا تھا اور اس نے  خو اسکے   پہلے  یا بیک وقت اداکر دیا تو مامور کا ادا کرناصحیح نہ ہوگا اور تاوان دینا پڑیگا۔ (درمختارْ  ردالمحتارْ  تبیین)

مسئلہ۲:
دوشخصوں میں شرکت مفاوضہ ہے  ایک نے  دوسرے  سے  وطی کرنے  کے  لیے  کنیز خریدنے  کی اجازت مانگی دوسرے  نے  صریح لفظوں میں اجازت دیدی اُس نے  خریدلی تو یہ کنیز مشترک نہ ہوگی بلکہ تنہااُسی کی ہے  اور شریک کین طرف سے  اسکو ہبہ سمجھا جائیگا مگر بائع ہر ایک سے  ثمن کا مطالبہ کرسکتا ہے  اور اگر شریک نے  صاف لفظوں میں اجازت نہ دی مثلاًسکوت کیا تو یہ اجازت نہیں اور وہ خریدے  گاتو کنیز مشترک ہوگی اور وطی جائز نہیں ہوگی۔ ( درمختار)

مسئلہ۳:
ایک شخص نے  کوئی چیز خریدی ہے  کسی دوسرے  شخص نے  اُس سے  یہ کہامجھے  اس میں شریک کرلے  مشتری نے  کہا شریک کرلیااگر یہ باتیں اُسوقت ہوئیں کہ مشتری نے  مبیع پر قبضہ کرلیاہے  تو شرکت صحیح ہے  اور قبضہ نہ کیا ہو تو شرکت صحیح نہیں کیونکہ اپنی چیزمیں دوسرے  کوشریک کرنا اُسکے  ہاتھ بیع کرنا ہے  اور بیع اُسی چیز کی ہوسکتی ہے  جو قبضہ میں ہو اور جب صحیح ہوگی تو نصف ثمن دینا لازم ہوگا کہ دونوں برابر کے  شریک قرار پائینگے  البتہ اگر بیان کر دیا ہے  کہ ایک تہائی یا چوتھائی یا اتنے  حصہ کی شرکت ہے  تو جو کچھ بیان کیاہے  اُتنی ہی شرکت ہوگی اور اُسی کی موافق ثمن دینا لازم ہوگا۔ ( درمختارْ  ردالمحتار)

مسئلہ۴:
ایک شخص نے  کوئی چیز خریدی ہے  دوسرے  نے  کہا مجھے  اس میں شریک کرلے  اُسنے  منظور کرلیا پھر تیسرا شخص اُسے  ملا اسنے  بھی کہا مجھے  اس میں شریک کرلے  اور اسکو شریک کرنا بھی منظور کیا تو اگر اس تیسرے  کو معلوم تھا کہ ایک شخص کی شرکت ہوچکی ہے  تو تیسرا ایک چوتھائی کا شریک ہے  اور دوسرانصف کا اور اگر معلوم نہ تھاتو یہ بھی نصف کا شریک ہوگیا یعنی دوسرا اور تیسرا دونوں شریک ہیں اور پہلا شخص اب اُس چیز کا مالک نہ رہا اور یہ شرکت شرکتِ ملک ہے ۔ ( درمختار)

مسئلہ۵:
ایک شخص نے  دوسرے  سے  کہا جو کچھ آج یا اس مہینے  میں میں خریدوں گا اُس میں ہم دونوں شریک ہیں یا کسی خاص قسم کی تجارت کے  متعلق کہا مثلاًجتنی گائیں یا بکریاں خریدوں گا اُن میں ہم دونوں شریک ہیں اور دوسرے  نے  منظور کیا تو شرکت صحیح ہے  ( عالمگیری وغیرہ)

مسئلہ۶:
دو شخصو ں کی دین ایک شخص پر واجب ہوا اور ایک ہی سبب سے  ہوتو وہ دین مشترک ہے  مثلاًدونوں کی ایک مشترک چیز تھی اور اسے  کسی کے  ہاتھ اُدھار بیچا یا دونوں نے  اپنی چیز ایک عقد کے  ساتھ کسی کے  ہاتھ بیع کی تو یہ دین مشترک ہے  یا دونوں نے  اُسے  ایک ہزار قرض دیایا دونوں کے  مورث کا کسی پر دین ہے  یہ سب دین ہے  یہ سب دین مشترک کی صورتیں ہیں اسکاحکم یہ ہے  کہ جو کچھ اِس دین میں کا ایک نے  وصول کیا تو اس میں دوسرا بھی شریک ہے  اپنے  حصہ کے  موافق تقسیم کرلیں اور جو چیز وصول کی ہے  اُسکی جگہ پر اپنے  شریک کو دوسری چیز دینا چاہتا ہے  تو بغیر اُسکی مرضی کے  نہیں دے  سکتا یایہ دوسری چیز لینا چاہتا ہے  تو اسکی مرضی کے  بغیر نہیں لے  سکتا اور جس نے  وصول نہیں کیا ہے  اسے  یہ بھی اختیار ہے  کہ وصول کنندہ سے  نہ لے  بلکہ مدیون سے  یہ بھی وصول کرے  مگر جبکہ مدیون نے  تمام مطالبہ ادا کردیا ہے  تو اب مدیون سے  وصول نہیں کرسکتا بلکہ شریک ہی سے  لیگا۔ ( عالمگیری)

مسئلہ۷:
دوشخصوں کا دین کسی پر واجب ہے  مگر دونوں کا ایک سبب نہ ہو بلکہ دو سبب خواہ حقیقۃً دوہوں یا حکماًتویہ دین مشترک نہیں مثلاًدونوں نے  اپنی دو چیزیں ایک شخص کے  ہاتھ بیچیں اور ہر ایک نے  اپنی چیز کا ثمن  علیٰحدہ علیٰحدہ بیان کردیا  یا دونوں کی ایک مشترک چیز تھی وہ بیچی اور اپنے  اپنے  حصہ کا ثمن بیان کردیا تو اب دین مشترک نہ رہا اور ایک نے  مشتری سے  کچھ وصول کیا تو دوسرا اِس سے  اپنے  حصہ کا مطالبہ نہیں کرسکتا۔        ( عالمگیری)

مسئلہ۸:
ایک شخص پر ہزار روپیہ دَین تھا دو شخصوں نے  اسکی ضمانت کی اور ضامنوں نے  اپنے  مشترک مال سے  ہزار ادا کردیئے  پھر ایک ضامن نے  مدیون سے  کچھ وصول کیا تو دوسرا بھی اس میں شریک ہے  اور اگر ضامن نے  اُس سے  روپیہ وصول نہیں کیا بلکہ اپنے  حصہ کے  بدلے  میں مدیون سے  کوئی چیز خریدلی تو دوسرا اُس چیز کا نصف ثمن اُس سے  وصول کرسکتا ہے  اور اگر دونوں چاہیں تو اُس چیز میں شرکت کرلیں اور اگر ایک ضامن نے  چیز نہیں خریدی بلکہ اپنے  حصۂ دین کے  مقابل میں اُس چیز پر مصالحت کی اور چیزلے  لی اب دوسرا مطالبہ کرتا ہے  تو پہلے  کو اختیار ہے  کہ آدھی چیز دیدے  یا اُسکے  حصہ کا آدھادین ادا کردے  اور مال مشترک سے  ادانہ کیا ہو تو دوسرا اُس میں شریک نہیں اور اب جو کچھ اپنا حق وصول کریگا دوسرے  کو اُس سے  تعلق نہیں ۔ ( عالمگیری)

مسئلہ۹:
دوشخصوں کے  ایک شخص پر ہزار روپے  دین ہیں اُن میں ایک نے  پورے  ہزار سے  سوروپیہ میں صلح کرلی اور یہ سو روپے  اُس سے  لے  بھی لئے  اسکے  بعد شریک نے  جو کچھ اُس نے  کیا جائز رکھا تو سومیں سے  پچاس اُسے  ملیں گے  اور اگر قابض کہتا ہے  کہ وہ روپے  میرے  پاس سے  ضائع ہوگئے  تو شریک کو اسکا تاوان نہیں ملے  گاکہ جب اُس نے  سب کچھ جائز کردیا تو یہ امین ہوااور امین پر تاوان نہیں اور اگر شریک نے  صلح کو جائز رکھا مگر یہ نہیں کہا کہ جو کچھ اُس نے  کیا میں نے  سب جائز رکھا تو یہ شریک مدیون سے  اپنے  حصۂ کے  پچاس وصول کرسکتا ہے  اور مدیون یہ پچاس اُس سے  واپس لیگا جسکو سوروپے  دیئے  ہیں کہ اس صورت میں صلح کی اجازت ہے  قبضہ کی نہیں تو امین نہ ہوا۔ ( عالمگیری)

مسئلہ۱۰:
ایک مکان دوشخصوں میں مشترک ہے  ایک شریک غائب ہوگیا تو دوسرا بقدر اپنے  حصہ کے  اُس مکان میں سکونت کرسکتا ہے  اور اگر وہ مکان خراب ہوگیا اور اسکی سکونت کی وجہ سے  خراب ہوا ہے  تو اسکا تاوان دینا پڑیگا۔ (عالمگیری  ْدرمختار)

مسئلہ۱۱:
مکان دوشخصوں میں مشترک تھا اور تقسیم ہوچکی ہے  اور ہر ایک کا حصہ ممتاز ہے  اور ایک حصہ کا مالک غائب ہوگیاتو دوسرا اُس میں سکونت نہیں کرسکتا اور نہ بغیر اجازت قاضی اُسے  کرایہ پر دے  سکتا ہے  اور اگر خالی پڑارہنے  میں خراب ہونے  کا اندیشہ ہے  تو قاضی اُسکو کرایہ پر دیدے  اور کرایہ مالک کے  لئے  محفوظ رکھے  اور دو شخصوں میں مشترک کھیت ہے  اور ایک شریک غائب ہوگیا تو اگر کاشت کرنے  سے  زمین اچھی ہوتی رہیگی تو پوری زمین میں کاشت کرے  جب دوسرا شریک آجائے  تو جتنی مدت اُس نے  کاشت کی ہے  وہ کرلے  اور اگر کاشت سے  زمین خراب ہوگی یا کاشت نہ کرنے  میں اچھی ہوگی تو کُل زمین میں کاشت نہ کرے  بلکہ اپنے  ہی حصہ کی قدر میں زراعت کرے ۔ ( عالمگیری)

مسئلہ۱۲:
غلہ یا روپیہ مشترک ہے  اور ایک شریک غائب ہے  اور جوموجود ہے  اُسے  ضرورت ہے  تو اپنے  حصہ کے  لائق  لے  کر خرچ کرسکتا ہے ۔ ( عالمگیری)

مسئلہ۱۳:
دو شخص شریک ہوں اور ہر ایک کو دوسرے  کے  ساتھ کام کرنے  پر مجبور کیا جاسکتا ہو اور شریک کوکام کرنا اور اُس پر خرچ کرنا ضروری ہوا گر بغیر اجازت شریک خرچ کریگا تو یہ خرچ کرنا تبرع ہوگا اور اسکا معاوضہ کچھ نہ ملے  گامثلاًچکی دو (۲) شخصوں میں مشترک ہے  اور عمارت خراب ہوگئی مرمت کی ضرورت ہے  اور بغیر اجازت ایک نے  مرمت کرادی تو اُسکا خرچہ شریک سے  نہیں لے  سکتا یا شریک سے  اس نے  اجازت طلب کی اُس نے  کہہ دیا کہ کام چل سکتا ہے  مرمت کی ضرورت نہیں اور اس نے  صرف کردیا تو کچھ نہیں پائیگا یا کھیت مشترک ہے  اور اُس پر خرچ کرنے  کی ضرورت ہے  یا غُلام مشترک ہے  اُسکو نفقہ وغیرہ دینا ضروری ہے  ان میں بھی بغیر اجازت صرف کرنے  پر کچھ نہیں پائے  گاکیونکہ ان سب شریکوں کو خرچ کرنے  پر مجبور کیا جاسکتا ہے  اگر وہ اجازت نہیں دیتا قاضی کے  پاس دعویٰ کردے  قاضی اُسے  خرچ کرنے  پر مجبور کریگا پھر اسے  خرچ کرنے  کی کیا حاجت رہی لہذا تبرع ہے ۔ اور اگر خرچ کرنے  پر مجبور نہیں کیا جاسکتا اور یہ بغیر خرچ کئے  اپنا کام نہیں چلاسکتا تو بغیر اجازت خرچ کرنا تبرع نہیں مثلاًدو منزلہ مکان ہے  اوپر کا ایک شخص کا ہے  اور نیچے  کا دوسرے  کا نیچے  کا مکان گرگیا اور یہ اپنا حصہ نہیں بنواتا کہ بالاخانہ والا اسکے  اوپر تعمیر کرائے  اور نیچے  والا بنوانے  پر مجبوربھی نہیں کیا جاسکتا لہذا اگر بالاخانہ والے  نے  نیچے  کے  مکان کی تعمیر کرائی تو متبرع نہیں ۔ یونہی مشترک دیوار ہے  جس پر ایک شریک نے  کڑیاں ڈال کر اپنے  مکان کی چھت پاٹی ہے  اور یہ دیوار گرگئی شریک جب تک یہ دیوار تعمیر نہ کرائے  اُسکا کام نہیں چل سکتا تو دیواربنانا تبرع نہیں اور اگر شریک کو اس کام کا کرنا ضروری نہ ہواور بغیر اجازت کریگا تو تبرع ہے ۔ جیسے  دو شخصوں میں مکان مشترک ہے  اور خراب ہورہا ہے  اسکی تعمیر ضروری ہے  مگر بغیر اجازت جو صرفہ کریگا اُسکا معاوضہ نہیں ملے  گاکہ ہوسکتا ہے  مکان تقسیم کراکے  اپنے  حصہ کی مرمت کرالے  پورے  مکان کی مرمت کرانے  کی اسکو کیا ضرورت ہے ۔ ( درمختار ْ ردالمحتار)

مسئلہ ۱۴:
تین جگہوں میں شریک کو مرمت و تعمیر پر مجبور کیا جائے  گا۔ (۱) وصی ْو(۲)ناظرِاُوقاف (۳) اور اُس چیز کے  قابل قسمت نہ ہونے  میں ۔ وصی کی صورت یہ ہے  کہ دو نا بالغ بچوں میں دیورا مشترک ہے  جس پر چھت پٹی ہے  اور دیوار کے  گرنے  کا اندیشہ ہے  اور دونوں نا بالغوں کے  دو وصی ہیں ایک وصی مرمت کرانے  کو کہتا ہے  دوسرا انکار کرتا ہے  قاضی ایک امین بھیجے  گا اگر یہ بیان کرے  کہ مرمت کی ضرورت ہے  تو جو انکار کرتا ہے   اُسے  مرمت کرانے  پر قاضی مجبور کرے  گا۔ یونہی اگر مکان دو وقفوں میں مشترک ہے  جسکی مرمت کی ضرورت ہے  اور ایک کا متولی انکار کرتا ہے  تو قاضی اُسے  مجبور کریگا۔ اور غیر قابل قسمت مثلاًنہر یا کنواں یا کشتی  اور حمام اور چکی کہ ان میں مرمت کی ضرورت ہوگی تو قاضی جبراًمرمت کرائے  گا۔ (درمختار ْ ردالمحتار)

مسئلہ۱۵:
ایک شخص نے  دوسرے  کو اِس طور پر مال دیا کہ اس میں کا آدھا اُسے  بطور قرض دیا ہے  اور دونوں نے  اس روپیہ سے  شرکت کی اور مال خریدا اور جس نے  روپیہ دیا ہے  وہ اپنے  قرض کا روپیہ طلب کررہا ہے  اور ابھی تک مال فروخت نہیں ہوا کہ روپیہ ہوتا اگر فروخت تک انتظارکرے  فبہا ورنہ مال کی جو اس وقت قیمت ہواُسکے  حساب سے  اپنے  قرض کے  بدلے  میں مال لے  لے ۔ ( درمختار)

مسئلہ۱۶:
مشترک سامان لاد کر ایک شریک لے  جارہا ہے  اور دوسرا شریک موجود نہیں ہے  راستے  میں بار برداری کا جانور تھک کر گر پڑا اور مال ضائع ہونے  یا نقصان کا اندیشہ ہے  اس نے  شریک کی عدم موجود گی میں بار برداری کا دوسرا جانور کرایہ پر لیا تو حصہ کی قدر شریک سے  کرایہ لے  گا اور اگر مشترک جانور تھا جو بیمار ہوگیاشریک کی عدم موجودگی میں ذبح کر ڈالا اگر اُسکے  بچنے  کی اُمید تھی تو تاوان لازم ہے  ورنہ نہیں اور شریک کے  علاوہ کوئی اجنبی شخص ذبح کردے  تو بہر حال تاوان ہے ۔ یونہی چرواہے  نے  بیمار جانور کو ذبح کر ڈالا اور اچھے  ہونے  کی اُمید نہ تھی تو چرواہے  پر تاوان نہیں ورنہ تاوان ہے ۔ اور اجنبی پر بہر حال تاوان ہے ۔ ( خانیہ  ْ درمختار ْ ردالمحتار)

مسئلہ۱۷:
مشترک جانور بیمار ہوگیا اور بیطار ( جانور کے  علاج کرنے  والے  ) نے  داغنے  کو کہا اور داغ دیا اس سے  جانور مرگیا تو کچھ نہیں اور بغیر بیطارکی رائے  کے  خود کرے  تو تاوان ہے ۔ (درمختار ْ ردالمحتار)

مسئلہ۱۸:
کھیت مشترک تھاا سکو ایک شریک نے  بغیر اجازت بودیا دوسرا شریک نصف بیج دینا چاہتا ہے  تاکہ زراعت مشترک رہے  اگر جمنے  کے  بعد دیا ہے  جائز ہے  اور پہلے  دیا تو ناجائز اور دوسرا شریک کہتا ہے  کہ میں اپنا حصہ کچی زراعت کا اکھاڑلوں گا تو تقسیم کردی جائے  اسکے  حصہ میں جتنی کھیتی پڑے  اکھڑوالے ۔ (درمختار)

مسئلہ۱۹:
ایک شریک نے  مدیون کی کوئی چیز ہلاک کردی اور اسکاتاوان لازم آیا اس نے  مدیون سے  مقاصہ کرلیا تو اس کا نصف دوسرا شریک اِس شریک سے  وصول کرسکتا ہے  کیونکہ مقاصہ کی وجہ سے  نصف دین وصول ہوگیا۔ یونہی ایک شریک نے  اپنے  حصہ ٔ دین کے  بدلے  میں مدیون کی کوئی چیز اپنے  پاس رہن رکھی اور وہ چیز ہلاک ہوگئی تو دوسرا شریک اس کا نصف اس شریک سے  وصول کرسکتا ہے ۔ یونہی اگر مدیون نے  ایک شریک کو اُسکے  حصہ کے  لائق کسی کو ضامن دیا یا کسی پر حوالہ کردیا تو ضامن یا حوالہ سے  جو کچھ وصول ہوگا دوسرا شریک اس میں سے  اپنا حصہ لے  گا۔ (عالمگیری)

مسئلہ۲۰:
دو شریکوں کے  ایک شخص پر ہزار روپے  باقی ہیں اور ایک شریک دوسرے  کے  لئے  مدیون کی طرف سے  ضامن ہوا تو یہ ضمان باطل ہے  اور اِس ضمان کی وجہ سے  ضامن نے  دوسرے  کو اُسکا حصہ ادا کردیا تو اس میں سے  اپنا حصہ واپس لے  سکتا ہے  اور اگر بغیر ضامن ہوئے  شریک کو روپیہ ادا کردیا تو ادا کرنا صحیح ہے  اور اِس میں سے  اپنا حصہ واپس نہیں لے  سکتا اور فرض کیا جائے  کہ مدیون سے  وصول ہی نہ ہوسکا جب بھی شریک سے  مطالبہ نہیں کرسکتا اور اگر مدیون خود یا اجنبی نے  اسکے  شریک کا حصہ ادا کردیا ہے  اور اُس نے  برقرار رکھا اپنا حصہ اُس میں سے  نہ لیا اور مدیون سے  اسکا حصہ وصول نہیں ہوسکتا ہے  تو شریک کو جوکچھ ملا ہے  اُس میں سے  اپنا حصہ واپس لے  سکتا ہے ۔ ( عالمگیری)

وقف کا بیان


احادیث:۔ 
حدیث ۱:
صحیح مُسلم شریف میں ابو ہریرہ رضی اﷲ تعالیٰ عنہ سے  مروی حضور اقدس ﷺفرماتے  ہیں جب اِنسان مر جاتا ہے  اُسکے  عمل ختم ہوجاتے  ہیں مگر تین چیزوں سے  (کہ مرنے  کے  بعد اُنکے  ثواب اعمالنامہ میں درج ہوتے  رہتے  ہیں )۔ (۱) صدقہ جاریہ  ( مثلاً مسجد بنادی مدرسہ بنا دیا کہ ) اسکا ثواب برابر ملتا رہے  گا۔ یا ( ۲)علم جس سے  اُسکے  مرنے  کے  بعد لوگوں کو نفع پہنچتا رہتا ہے ۔ یا(۳) نیک اولاد چھوڑ جائے  جو مرنے  کے  بعد اپنے  والدین کے  لئے  دعا کرتی رہے ۔ 
حدیث ۲:
صحیح بخاری و صحیح مسُلم و ترمذی و نسائی وغیرہا میں عبداﷲ بن عمر رضی اﷲ تعالیٰ عنہما سے  مروی کہ حضرت عمر رضی اﷲ تعالیٰ عنہ کو خیبرمیں ایک زمین ملی اُنھوں نے  حضور اقدس ﷺکی خدمت میں حاضر ہو کر یہ عرض کی یا رسول اﷲ ﷺمجھ کو ایک زمین خیبر میں ملی ہے  کہ اُس سے  زیادہ نفیس کوئی مال مجھ کو کبھی نہیں ملا حضور اسکے  متعلق کیا حُکم دیتے  ہیں ۔ ارشاد فرمایا اگر تم چاہو تو اصل کو روک لو ( وقف کردو)اور اسکے  منافع کو تصّدق کردو۔ حضرت عمر رضی اﷲ تعالیٰ عنہ نے  اُس کو اِس طور پر وقف کیا کہ اصل نہ بیچی جائے  نہ ہبہ کی جائے  نہ اُسمیں وراثت جاری ہوا ور اُسکے  منافع فقرا  اور رشتہ داروں اور اﷲ کی راہ میں اورمسافر و مہمان میں خرچ کئے  جائیں اور خود متولی اس میں سے  معروف کے  ساتھ کھائے  یا دوسرے  کو کھلائے  تو حرج نہیں بشرطیکہ اُس میں سے  مال جمع نہ کرے ۔ 
حدیث۳:
ابن جریر محمد بن عبدالرحمن قرشی سے  راوی کہ حضرت عثمان بن عفان و زبیر بن عوام و طلحہ بن عبیداﷲ رضی اﷲ تعالیٰ عنہم نے  اپنے  مکانات وقف کئے  تھے ۔ 
حدیث۴:
ابن عسا کرنے  ابی معشر سے  روایت کی کہ حضرت علی رضی اﷲ تعالیٰ عنہ نے  اپنے  وقف میں یہ شرط کی تھی کہ اُنکی اکابر اولاد سے  جو دین دار اورصاحب ِفضل ہواُسکو دیا جائے ۔ 
حدیث۵:
ابوداود و نسائی سعد بن عبادہ رضی اﷲ تعالیٰ عنہ سے  راوی انھوں نے  عرض کی یا رسول اﷲﷺ سعد کی ماں کا انتقال ہوگیا ( یعنی میں ایصال ثواب کے  لئے  کچھ صدقہ کرنا چاہتا ہوں )تو کون سا صدقہ افضل ہے  ارشاد فرمایا پانی( کہ پانی کی وہاں کمی تھی اور اسکی زیادہ حاجت تھی اُنھوں نے  ایک کنواں کھودوایااور کہہ دیا کہ یہ سعد کی ماں کے  لئے  ہے  یعنی اس کا ثواب میری ماں کو پہنچے  اِس حدیث سے  معلوم ہوا کہ مُردوں کو ایصال ثواب کرنا جائز ہے  اور یہ بھی معلوم ہوا کہ کسی چیز کو نامزد کردینا کہ یہ فلاں کے  لئے  ہے  یہ بھی جائز ہے  نامزد کرنے  سے  وہ چیز حرام نہیں ہوجاتی۔ 
حدیث۶:
ترمذی ونسائی و دارقطنی ثمامہ بن حزن قشیری سے  راوی کہتے  ہیں میں واقعۂ دار میں حاضر تھا( یعنی باغیوں نے  حضرت عثمان رضی اﷲ تعالیٰ عنہ کے  مکان کا محاصرہ کیا تھا جس میں وہ شہید ہوئے  )حضرت عثمان رضی اﷲ تعالیٰ عنہ نے  اپنے  بالا خانہ سے  سر نکال کر لوگوں سے  فرمایا میں تم کو اﷲ اور اسلام کے  حق کا واسطہ دے  کر دریافت کرتا ہوں کہ کیا تم کو معلوم ہے  کہ جب رسول اﷲ ﷺ ہجرت کرکے  مدینہ میں تشریف لائے  تو مدینہ میں سوابیرٔرومہ کے  شریں پانی نہ تھا حضور نے  ارشاد فرمایا کون ہے  جو بیٔررومہ کو خرید کر اُس میں اپنا ڈول مُسلمانوں کے  ڈول کے  ساتھ کردے  ( یعنی وقف کردے  کہ تمام مُسلمان اُس سے  پانی بھریں )اور اُس کو اسکے  بدلے  میں جنت میں بھلائی ملے  گی تومیں نے  اُسے  اپنے  خالص مال سے  خریدا اور آج تم نے  اُسی کوئیں کا پانی مجھ پر بند کردیا ہے  یہاں تک کہ میں کھارا پانی پی رہاہوں لوگوں نے  کہا ہاں ہم جانتے  ہیں یہ بات صحیح ہے  پھر حضرت عثمان نے  فرمایا میں تم کو اﷲ اور اسلام کے  حق کا واسطہ دے  کر پوچھتا ہوں کیا تم جانتے  ہوکہ مسجد تنگ تھی رسول اﷲ ﷺ نے  فرمایا کون ہے  جو فلاں شخص کی زمین خرید کر مسجد میں اضافہ کرے  اسکے  بدلے  میں اُسے  جنت میں بھلائی ملے  گی ْمیں نے  خاص اپنے  مال سے  اُسے  خریدا اور آج اُسی مسجد میں دورکعت نماز پڑھنے  سے  تم مجھے  منع کرتے  ہو لوگوں نے  جواب میں کہاہاں ہم جانتے  ہیں ۔ پھر حضرت عثمان نے  فرمایا کہ اﷲ  اور اس کے  اسلام کے  حق کا واسطہ دے  کر تم سے  پوچھتا ہوں کیا تم جانتے  ہو کہ رسول اﷲ ﷺ کوہ ثبیر پر تھے  اور حضور کے  ہمراہ ابوبکر و عمر تھے  اورمیں تھا کہ پہاڑحرکت کرنے  لگا یہاں تک کہ ایک پتھرٹوٹ کر نیچے  گرا حضور نے  پائے  اقدس پہاڑ پر مارے  اور فرمایا اے  ثبیرا ٹھہر جا اس لئے  کہ تجھ پر نبی ﷺاور صدیق اور دوشہید ہیں لوگوں نے  کہا ہاں ہم جانتے  ہیں حضرت عثمان نے  تکبیر کہی اور کہا کہ کعبہ کے  رب کی قسم ان لوگوں نے  گواہی دی کہ میں شہید ہوں ۔ 
حدیث۷:
صحیح مُسلم و بخاری وغیرہا میں عثمان رضی اﷲ عنہ سے  راوی کہ رسول اﷲ ﷺ نے  فرمایا جو اﷲ لئے  مسجد بنائے  گا اﷲ اُسکے  لئے  جنت میں ایک گھر بنا ئے  گا۔ 
حدیث۸:
ابوداود و نسائی ودارمی و ابن ماجہ انس رضی اﷲ تعالیٰ عنہ سے  راوی کہ رسول اﷲ ﷺنے  فرمایا قیامت کی علامت میں سے  یہ ہے  لوگ مساجد کے  متعلق تفاخر کرے  گے ۔ 
حدیث۹:
صحیح بخاری و صحیح مُسلم میں ابو ہریرہ رضی اﷲ تعالیٰ عنہ سے  مروی کہتے  ہیں کہ رسول اﷲ ﷺنے  حضرت عمر رضی اﷲ تعالیٰ عنہ کو زکاۃ وصول کرنے  کے  لئے  بھیجا پھر حضور سے  کسی نے  عرض کی کہ ابن جمیل و خالد بن ولیدو عباس رضی اﷲ تعالیٰ عنہم نے  زکاۃنہیں دی ارشاد فرمایاکہ ابن جمیل کاانکار صرف اس وجہ سے  ہے  کہ وہ فقیر تھا اﷲ و رسول نے  اُسے  غنی کردیا یعنی اُسکا انکار بلا سبب ہے  اور قابل قبول نہیں اور خالد پر تم ظلم کرتے  ہو ( کہ اُس سے  زکاۃ مانگتے  ہو) اُسے  اپنی زر ہیں اور تمام سامان حرب اﷲ کی راہ میں وقف کر دیا ہے  یعنی وقف کے  سوا کیا ہے  جس کی زکاۃ تم مانگتے  ہو اور عباس کا صدقہ میرے  ذمہ ہے  اور اتنا ہی اور یعنی دو سال کی زکاۃاُن کی طرف سے  میں ادا کروں گا پھر فرمایا اے  عمر تمھیں معلوم نہیں کہ چچابمنزلہ باپ کے  ہوتا ہے ۔ 

مسائل فقہیہ


وقف کے  یہ معنی ہیں کہ کسی شے  کو اپنی ملک سے  خارج کرکے  خالص اﷲ عزوجل کی ملک کردینا اسطرح کہ اُسکا نفع بند گانِ خُدا میں سے  جس کو چاہے  ملتا رہے ۔ 
مسئلہ۱:
وقف کو نہ باطل کرسکتا ہے  نہ اس میں میراث جاری ہوگی نہ اسکی بیع ہوسکتی ہے  نہ ہبہ ہوسکتا ہے ۔ (عالمگیری وغیرہ)

مسئلہ۲:
وقف میں اگر نیت اچھی ہو اور وہ وقف کنندہ اہل نیت یعنی مُسلمان ہو تو مستحق ثواب ہے ۔ ( درمختار)

مسئلہ ۳:
وقف ایک صدقۂ جاریہ ہے  کہ واقف ہمیشہ اس کا ثواب پاتا رہے  گا اور سب میں بہتر وہ وقف ہے  جس کی مُسلمانوں کو زیادہ ضرورت ہو اور جس کا زیادہ نفع ہو مثلاًکتا بیں خرید کر کتب خانہ بنایا اور وقف کردیا کہ ہمیشہ دین کی باتیں اسکے  ذریعہ معلوم ہوتی رہے  گی۔ ( عالمگیری)  اور اگر وہاں  مسجد نہ ہواور اسکی ضرورت ہو تو مسجد بنوانا بہت ثواب کا کام ہے  اور تعلیم علم دین کے  لئے  مدرسہ کی ضرورت ہو تو مدرسہ قائم کردینا اور اسکی بقا ٔ کے  لئے  جائداد وقف کرنا کہ ہمیشہ مُسلمان اس سے  فیض پاتے  رہیں نہایت اعلیٰ درجہ کا نیک کام ہے ۔ 
مسئلہ۴:
وقف کی صحت کے  لئے  یہ ضرورنہیں کہ اُسکے  لئے  متولی مقرر کرے  اور اپنے  قبضہ سے  نکال کر متولی کا قبضہ دلا دے  بلکہ واقف نے  اگر اپنے  ہی قبضہ میں رکھا جب بھی وقف صحیح ہے  اورمشاع کا وقف بھی صحیح ہے ۔ ( (عالمگیری)

مسئلہ۵:
وقف کا حکم یہ ہے  کہ شے  موقوف واقف کی ملک سے  خارج ہوجاتی ہے  مگر موقوف علیہ ( یعنی جس پر وقف کیا ہے  اُسکی ) ملک میں داخل نہیں ہوتی بلکہ خالص اﷲ تعالیٰ کی ملک قرار پاتی ہے ۔ (عالمگیری)

مسئلہ ۶:
وقف کے  لئے  مخصوص الفاظ ہیں جن سے  وقف صحیح ہوتا ہے  مثلاًمیری یہ جائداد صدقہ موقوفہ ہے  کہ ہمیشہ مساکین پر اس کی آمدنی صرف ہوتی رہے  یا اﷲ تعالیٰ کی لئے  میں نے  اسے  وقف کیا۔ مسجد یا مدرسہ یا فلاں نیک کام پر میں نے  وقف کیا یا فقرأ پر وقف کیا۔ اس چیز کو میں نے  اﷲ کی راہ کے  لئے  کردیا۔ 
مسئلہ ۷:
میری یہ زمین صدقہ ہے  یا میں نے  اُسے  مساکین پر تصدّق کیا اس کہنے  سے  وقف نہیں ہوگا بلکہ یہ ایک منت ہے  کہ اُس شخص پر وہ زمین یا اُسکی قیمت کا صدقہ کرنا واجب ہے  صدقہ کردیا تو بَری الذّمہ ہے  ورنہ مرنے  کے  بعد یہ چیز ورثہ کی ہوگی اور منت نہ پورا کرنے  کا گناہ اُس شخص پر۔ ( فتح القدیر)

مسئلہ۸:
اس زمین کو میں نے  فقرأ کے  لئے  کر دیا گر یہ لفظ وقف میں معروف ہو تو وقف ہے  ورنہ اُس سے  دریافت کیا جائے  اگر کہے  میری مراد وقف تھی تو وقف ہے  یا مقصود صدقہ تھایا کچھ ارادہ تھا ہی نہیں تو ان دونوں صورتوں میں نذر ہے  مگر فرض کرو اُس شخص نے  نذر پوری نہیں کی یعنی نہ وہ چیز صدقہ کی نہ اُسکی قیمت اور مرگیا تو اُس میں وراثت جاری ہوگی ورثہ پر منت کا پورا کرنا ضروری نہیں ۔ (فتح القدیر)

مسئلہ ۹:
کسی نے  کہا میں نے  اپنے  باغ کی پیداوار وقف کی یااپنی جائداد کی آمدنی وقف کی تو وقف صحیح ہو جائے  گا کہ مراد باغ کو وقف کرنا یا جائداد کو وقف کرنا ہے  لہذا اگر باغ میں اس وقت پھل موجود ہیں تو یہ پھل وقف میں داخل نہ ہونگے ۔ (فتح القدیر)

مسئلہ۱۰:
کسی مکان کی آمدنی ہمیشہ مساکین کو دینے  کے  لئے  وصیت کی یا جب تک فلاں زندہ رہے  اُس کو دیجائے  اُسکے  بعد ہمیشہ مساکین کے  لئے  تو اگر چہ صراحۃًیہ وقف نہیں مگر ضرورۃًوقف ہے ۔ (فتح القدیر)

مسئلہ۱۱:
یہ کہا کہ میں نے  اپنی یہ جائداد وقف کی میری طرف سے  حج و عمرہ میں اسکی آمدنی صرف ہوگی تو وقف صحیح ہے  اور اگر یہ کہا کہ یہ جائداد صدقہ ہے  جس کو بیع نہ کیا جائے  تو وقف نہیں بلکہ صدقہ کی منت ہے  اور اگر یہ کہا کہ صدقہ ہے  جس کو بیع نہ کیا جائے  نہ ہبہ کیا جائے  نہ اس میں میراث جاری ہو تو فقرا پر وقف ہے ۔ (بحرالرائق)

مسئلہ۱۲:
یہ کہا کہ میرے  اِس مکان کے  کرایہ سے  ہر مہینہ میں دس(۱۰) روپے  کی روٹی خرید کر مساکین کو تقسیم کر دیا کرو تو اِس کہنے  سے  وہ مکان وقف ہوگیا۔ ( بحرالرائق)


وقف کے  شرائط:۔ 
مسئلہ۱۳:
وقف چونکہ ایک قسم کا تبرع ہے  کہ بغیر معاوضہ اپنا مال اپنی مِلک سے  خارج کرنا ہے  لہذا تمام وہ شرائط جو تبرعات میں ہیں یہاں بھی معتبر ہیں اور انکے  علاوہ بھی شرطیں ہیں ۔ وقف کے  شرائط یہ ہیں ۔ 

(۱) واقف کا عاقل ہونا  


(۲) بالغ ہونا۔ نا بالغ اور مجنون نے  وقف کیا یہ صحیح نہیں ہوا


(۳)آزاد ہونا۔ غلام نے  وقف کیا صحیح نہ ہوا۔ اسلام شرط نہیں لہذا کافر ذمی کا وقف بھی صحیح ہے ۔ مثلاًیوں کہ اولاد پر جائداد وقف کی کہ اُس کی آمدنی اولاد کو نسلاًبعد نسل ملتی رہے  اور اولادمیں کوئی نہ رہے  تو مساکین پر صرف کی جائے  یہ وقف جائز ہے  اور اُس نے  اپنے  ہم مذہب مساکین کی تخصیص کی یا یہ شرط لگادی کہ اُس کی اولاد سے  جوکوئی مُسلمان ہو جائے  اُسے  اس کی آمدنی نہ دی جائے  تو جس طرح اُس نے  کہا یا لکھا ہے  اُسی کے  موافق کیا جائے ۔ اور اگراولاد پر اُس نے  وقف کیا اور ہم مذہب ہونے  کی شرط نہیں کی ہے  تو اُسکی اولاد میں جوکوئی مسلمان ہو جائے  گا اُسے  بھی ملے  گا کہ اِس صورت میں اُسکی شرط کے  خلاف نہیں ۔ 

(۴)وہ کام جس کے  لئے  وقف کرتا ہے  فی نفسہ ثواب کا کام ہو یعنی واقف کے  نزدیک بھی وہ ثواب کا کام ہواور واقع میں بھی ثواب کا کام ہو اگر ثواب کاکام نہیں ہے  تو وقف صحیح نہیں مثلاًکسی نا جائز کام کے  لئے  وقف کیا اور اگر واقف کے  خیال میں وہ نیکی کا کام ہو مگر حقیقت میں ثواب کا کام نہ ہو تو وقف صحیح نہیں اور اگر واقع میں ثواب کا کام ہے  مگر واقف کے  اعتقاد میں کار ثواب نہیں جب بھی وقف صحیح نہیں لہذا اگر نصرانی نے  بیت المقدس پر کوئی جائداد وقف کی کہ اس کی آمدنی سے  اُس کی مرمت کی جائے  یا اُسکے  تیل بتی میں صرف کی جائے   یہ جائز ہے  یا یوں وقف کیا کہ ہرسال ایک غلام خرید کر آزادکیا جائے  یا مساکین اہل ذمہ یا مُسلمین پر صرف کیا جائے  یہ جائز ہے  اور اگر گرجا یا بُت خانہ کے  نام وقف کیا کہ اُس کی مرمت یا چراغ بتی میں صرف کیا جائے  یا حربیوں پر صرف کیا جائے  تو یہ باطل ہے  کہ یہ ثواب کاکام نہیں اور نصرانی نے  حج وعمرہ کے  لئے  وقف کیا جب بھی وقف صحیح نہیں کہ اگر چہ یہ کار ثواب ہے  مگر اعتقاد میں ثواب کا کام نہیں ۔ ( درمختار ْ ردالمحتارْ عالمگیری ْ بدائع  وغیرہا)

مسئلہ۱۴:
کافر نے  گر جا یا بُت خانہ کے  لئے  وقف کیا اور یہ بھی کہہ دیا کہ اگر یہ گرجا یا بُت خانہ ویران ہو جائے  تو فقرا ومساکین پر اُسکی آمدنی صرف کی جائے  تو گرجا یا بُت خانہ پر آمدنی صرف نہ کی جائے  بلکہ فقرأ و مساکین ہی پر صرف کریں ۔ (عالمگیری)

مسئلہ۱۵:
اگر کافر ذمی نے  امور خیر کے  لئے  وقف کیا اور تفصیل نہ کی تو اگر چہ اُسکے  اعتقاد میں گر جا وبُت خانہ و مساکین پر صرف کرنا سب ہی امور خیر ہیں مگر مساکین ہی پر صرف کی جائے  دیگر امور میں صرف نہ کریں اور اگر اپنے  پڑوسیوں پر صرف کرنے  کے  لئے  اس شرط سے  وقف کیا کہ اگر کوئی پڑوس والا باقی نہ رہے  تو مساکین پر صرف کیا جائے  تو یہ وقف جائز ہے ۔ اور اُسکے  پڑوس میں یہود و نصاریٰ وہنود و مُسلمان سب ہوں تو سب پر صرف کیا جائے  اور مُردوں کے  کفن دفن کے  لئے  کیا تو ان میں صرف کیا جائے ۔ (عالمگیری)

 مسئلہ۱۶:
ذمی نے  اپنے  گھر کو مسجد بنایا اور اُسکی شکل وصورت بالکل مسجد سی کردی اور اُس میں نماز پڑھنے  کو مُسلمانوں کو اجازت بھی دیدی اور مُسلمانوں نے  اُس میں نماز پڑھی بھی جب بھی مسجد نہیں ہوگی اور اُسکے  مرنے  کے  بعدمیراث جاری ہوگی۔ یونہی اگر گھر کو گرجا وغیرہ بنا دیا جب بھی اُس میں میراث جاری ہوگی۔ (عالمگیری) (۵) وقف کے  وقت وہ چیز واقف کی مِلک ہو۔ 
مسئلہ۱۷:
اگر وقف کرنے  کے  وقت اُسکی مِلک نہ ہو بعد میں ہو جائے  تو وقف صحیح نہیں مثلااًیک شخص نے  مکان یا زمین غصب کرلی تھی ا ُسے  وقف کردیا پھر مالک سے  اُس کو خرید لیا اور ثمن بھی ادا کردیا یا کوئی چیز دے  کر مالک سے  مُصالحت کرلی تو اگرچہ اب مالک ہوگیا ہے  مگر وقف صحیح نہیں کہ وقف کے  وقت مالک نہ تھا۔ ( بحرالرائق)

مسئلہ۱۸:
ایک شخص نے  دوسرے  شخص کے  لئے  اپنے  مکان کی وصیت کی اور اُس موصی لہ نے  ابھی سے  اُسے  وقف کردیاپھر موصی مرا تو یہ وقف صحیح نہ ہواکہ وقف کے  وقت موصیٰ لہ اُس کا مالک ہی نہ تھا۔ یونہی کسی سے  زمین خریدی تھی اور بائع کو خیار شرط تھا مشتری نے  وقف کردی پھر بائع نے  بیع کو جائز کردیا یہ وقف جائز نہیں اور اگر مشتری کو خیار تھا اور بعد وقف مشتری نے  خیار ساقط کردیا تو وقف جائز ہے ۔ موہوب لہ نے  قبضہ سے  پہلے  وقف کردیا پھر قبضہ کیا تو وقف جائز نہیں اور اگر ہبہ فاسد تھا مگر قبضہ کے  بعد موہوب لہ نے  وقف کیا تو وقف صحیح ہے  اور موہوب لہ پر اُسکی قیمت واجب ہے ۔ (فتح القدیر)

مسئلہ۱۹:
بیع فاسد سے  مکان خریدا تھااور قبضہ کرکے  وقف کیا تو وقف صحیح ہے  اور قبضہ سے  پہلے  وقف کیا تو نہیں اور بیع صحیح سے  خریدامگر ابھی نہ تو ثمن ادا کیا ہے  نہ قبضہ کیا ہے  اور وقف کردیا تو یہ وقف موقوف ہے  اگر ثمن اداکرکے  قبضہ کرلیا جائز ہوگیا اور مرگیا اور کوئی مال بھی ایسا نہیں چھوڑا کہ اس سے  ثمن ادا کیا جائے  تو وقف صحیح نہیں مکان فروخت کرکے  بائع کو ثمن ادا کیا جائے ۔ (خانیہ ْ عالمگیری)

مسئلہ۲۰:
ایک مکان خرید کر وقف کیا اِس پر کسی نے  دعویٰ کیا کہ یہ میرا ہے  جس نے  بیچا تھا اُس کا نہ تھا اور قاضی نے  مدعی کی ڈگری دیدی یا اُس پر شفعہ کا دعویٰ کیا اور شفیع کے  حق میں فیصلہ ہوا تو وقف شکست ہوجائیگا اور وہ مکان اصلی مالک یا شفیع کو مل جائے  گا اگر چہ خریدار نے  اُسے  مسجد بنادیا ہو۔ ( درمختار)

مسئلہ۲۱:
مرتد نے  زمانہ ٔ ارتداد میں وقف کیا تو یہ وقف موقوف ہے  اگر اسلام کی طرف واپس ہوا وقف صحیح ہے  ورنہ باطل۔ (عالملگیری)


( ۶) جس نے  وقف کیا وہ اپنی کم عقلی یا دین کی وجہ سے  ممنوع التصر ف نہ ہو۔ 
مسئلہ۲۲:
ایک بیوقوف شخص ہے  جسکی نسبت قاضی کو اندیشہ ہے  کہ اگر اس کی روک تھام نہ کی گئی تو جائداد تباہ و بربادکردیگا قاضی نے  حکم دیدیاکہ یہ شخص اپنی جائداد میں تصرف نہ کرے  اس نے  کچھ جائداد وقف کی تو وقف صحیح نہ ہوا۔ (فتح القدیر)

مسئلہ۲۳:
شخص ِ مذکور نے  اپنی جائداداسطرح وقف کی کہ میں جب تک زندہ ہوں اسکے  منافع اپنی ذات پر صرف کرتا رہوں اور میرے  بعد مساکین یا مسجد یا مدرسہ میں صرف ہو تو محققین کے  نزدیک وقف صحیح ہے ۔ اور اس وقف کی صحت کا حاکم نے  حکم دیدیا جب تو سبھی کے  نزدیک صحیح ہے ۔ ( فتح القدیر)

مسئلہ۲۴:
مریض پر اتنا دَین ہے  کہ اُسکی تمام جائداددَین میں مستغرق ہے  اُسکا وقف صحیح نہیں ( ردالمحتار)


 ( ۷) جہالت نہ ہونا یعنی جسکو وقف کیا یا جس پر وقف کیا معلوم ہو۔ 
مسئلہ۲۵:
اپنی جائداد کا ایک حصہ وقف کیا اور یہ تعیین نہیں کی کہ وہ کتنا ہے  مثلاً تہائی چوتھائی وغیرہ تو وقف صحیح نہ ہوا اگر چہ بعد میں اُس حصہ کی تعیین کردے ۔ وقف میں تردید کرنا کہ اِس زمین کو یا اس زمین کو وقف کیا یہ وقف بھی صحیح نہیں ۔ ( بحر)

مسئلہ۲۶:
وقف صحیح ہونے  کے  لئے  زمین یا مکان کا معلوم ہونا ضروری ہے  اسکے  حدود ذکرکرنا شرط نہیں ۔ ( ردالمحتار)

مسئلہ۲۷:
ا س مکان مین جتنے  سہام میرے  ہیں اُن کو میں نے  وقف کیا اگرچہ معلوم نہ ہو کہ اسکے  کتنے  سہام ہیں یہ وقف صحیح ہے  کہ اگر چہ اسے  اسوقت معلوم نہیں مگر حقیقۃً  وہ متعین ہیں مجہول نہیں ۔ یونہی اگر یوں کہا کہ اِس مکان میں میرا جو کچھ ہے  اُسے  وقف کیا اور وہ ایک تہائی ہے  مگر حقیقۃً  اِس کا حصہ تہائی نہیں بلکہ نصف ہے  جب بھی وقف صحیح ہے  اور کُل حصہ یعنی نصف وقف ہو جائے  گا۔ ( خانیہ ْ بحر)

مسئلہ۲۸:
ایک شخص نے  اپنی زمین وقف کی جس میں درخت ہیں اور درختوں کو وقف سے  مستثنیٰ کیا یہ وقف صحیح نہ ہوا کہ اِس صورت میں درخت مع زمین کے  مستثنیٰ ہونگے  تو باقی زمین جس کو وقف کررہا ہے  مجہول ہو گئی۔ ( بحر)

مسئلہ۲۹:
موقوف علیہ اگر مجہول ہے  مثلااًس کو میں نے  اﷲ کے  لئے  وقف مؤ بدکیا یا اپنی قرابت والے  پر وقف کیا یا یہ کہا کہ زید یا عمر و پر وقف کیا اور اسکے  بعد مساکین پر صرف کیا جائے  یہ وقف صحیح نہیں (عالمگیری)


(۸) وقف کو شرط پر معلق نہ کیا ہو۔ 
مسئلہ ۳۰:
اگر شرط پر معلق کیا مثلاً میرا  بیٹا سفر سے  واپس آئے  تو یہ زمین وقف ہے  یا اگر میں اِس زمین کا مالک ہو جاؤں یا اسے  خریدلوں تو وقف ہے  یہ وقف صحیح نہیں بلکہ اگر وہ شرط ایسی ہو جس کا ہونا یقینی ہے  جب بھی صحیح نہیں مثلااًگر کل کا دن آجائے  تو وقف ہے ۔ ( ردالمحتار)

مسئلہ۳۱:
میری یہ زمین وقف ہے  اگر میں چاہوں اسکے  بعد فوراً  مُتصًلا یہ کہا کہ میں نے  چاہا اور اس کو وقف کردیا تو وقف صحیح ہے  اور نہ کہا تو وقف صحیح نہیں اور اگر یہ کہا کہ میری زمین وقف ہے  اگر فلاں چاہے  اور اُس شخص نے  فوراً کہا میں نے  چاہا تو وقف صحیح نہیں ۔ ( عالمگیری)

مسئلہ۳۲:
اگر ایسی شرط پر معلق کیا جو فی الحال موجود ہے  تو تعلیق باطل ہے  اور وقف صحیح مثلاًیہ کہا کہ اگر یہ زمین میری مِلک میں ہو یا میں اسکا مالک ہو جاؤں تو وقف ہے  اوراِس کہنے  کے  وقت زمین اسکی ملک ہے  تو وقف صحیح ہے  اور اس وقت ملک نہیں ہے  تو صحیح نہیں ۔ ( خانیہ)

مسئلہ۳۳:
کسی شخص کا مال گم ہو گیا ہے  اُس نے  یہ کہا کہ اگر میں گمشدہ مال کو پالوں تو مُجھ پر اﷲ کے  لئے  اِس زمین کو وقف کردینا ہے  یہ وقف کی منت ہے  یعنی اگر چیز مل گئی تو اُس پر لازم ہو گا کہ زمین کو ایسے  لوگوں پر وقف کرے  جنھیں زکاۃ دے  سکتا ہے  اور اگر ایسوں پر وقف کیا جن کو زکاۃ نہیں دے  سکتا مثلااًپنی اولاد پر تو وقف صحیح ہو جائے  گا مگر نذر  بدستور اُسکے  ذمہ باقی ہے ۔ ( عالمگیری)

مسئلہ۳۴:
مریض نے  کہا اگر میں اس مرض سے  مرجاؤں تو میری یہ زمین وقف ہے  صحیح نہیں اور اگر یہ کہا کہ میں مرجاؤں تو میری اِس زمین کو وقف کردینایہ وقف کے  لئے  وکیل کرنا ہے  اس کے  مرنے  کے  بعد وکیل نے  وقف کیا تو صحیح ہو گیا کہ وقف کے  لئے  تو کیل درست ہے  اور توکیل کو شرط پر معلق کرنا بھی درست ہے  مثلاًیہ کہا اگر میں اِس گھر میں جاؤں تو میرا مکان وقف ہے  یہ وقف صحیح نہیں اور اگر یہ کہتا ہے  کہ میں اس گھر میں جاؤں تو تم میرے  مکان کو وقف کردینا تو وقف صحیح ہے ۔ ( جوہر ْ نیرہ خلاصہ) یعنی اُس صورت میں صحیح ہے  کہ وہ زمین اس کے  ترکہ کی تہائی کے  اندر ہو یا ورثہ اِس وقف کو جائز کردیں اور ورثہ جائز نہ کریں تو ایک تہائی وقف ہے  باقی میراث کہ یہ وقف وصیت کے  حکم میں ہے  اور وصیت تہائی تک جاری ہوگی بغیر اجازت ورثہ تہائی سے  زیادہ میں وصیت جاری نہیں ہوسکتی۔ 
مسئلہ ۳۵:
کسی نے  کہا اگر میں مر جاؤں تو میرا مکان فلاں پر وقف ہے  یہ وقف نہیں بلکہ وصیت ہے  یعنی وہ شخص اگر اپنی زندگی میں باطل کرنا چاہے  توباطل ہوسکتی ہے  اورمرنے  کے  بعد یہ وصیت ایک تہائی میں لازم ہوگی ورثہ اس کو رد نہیں کرسکتے  اگرچہ وارث ہی پر وقف کیا ہو مثلاًیہ کہا کہ میں نے  اپنے  فلاں لڑکے  کو اور نسلاًبعد نسل اُسکی اولاد پر وقف کیا اورجب سلسلۂ نسل منقطع ہو جائے  تو فقرا ومساکین پرصرف کیا جائے  تو اس صورت میں دو تہائی ورثہ لے  گے  اور ایک تہائی کی آمدنی تنہا موقوف علیہ لے  گا اُس کے  بعد اُس کی اولاد لیتی رہے  گی۔ ( درمختار ْ ردالمحتار )


( ۹) جائداد موقوفہ کو بیع کرکے  ثمن کو صرف کر ڈالنے  کی شرط نہ ہو۔ یونہی یہ شرط کہ جس کو میں چاہوں گا ہبہ کردوں گایا جب مجھے  ضرورت ہوگی اسے  رہن رکھدوں گا غرض ایسی شرط جس سے  وقف کا ابطال ہوتا ہو وقف کو باطل کردیتی ہے  ہاں وقف کے  استبدال کی شرط صحیح ہے ۔ یعنی اس جائداد کو بیع کرکے  کوئی دوسری جائداد خریدکر اسکے  قائم مقام کردی جائے  گی اور اسکا ذکر آگے  آتا ہے ۔ 
مسئلہ۳۶:
وقف اگر مسجد ہے  اور اس میں اس قسم کو شرطیں لگائیں مثلااًسکو مسجد کیا اور مجھے  اختیار ہے  کہ اسے  بیع کر ڈالوں یا ہبہ کردوں تو وقف صحیح ہے  اور شرط باطل ( ردالمحتار)

مسئلہ۳۷:
 امام محمد رحمہ اﷲ تعالیٰ کے  نزیک وقف میں خیار شرط نہیں ہوسکتا اور امام ابو یوسف رحمہ اﷲ تعالیٰ کے  نزدیک ہوسکتا ہے  مثلاًیہ کہ میں نے  وقف کیا اور تین دِن تک کا مجھے  اختیار ہے  کہ تین دن گزر جانے  پر وقف صحیح ہو جائے  گا۔ اور مسجدخیار شرط کے  ساتھ وقف کی ہے  تو بالاتفاق شرط باطل ہے  اور وقف صحیح۔ (عالمگیری)


(۱۰) تابید یعنی ہمیشہ کے  لئے  ہونا مگر صحیح یہ ہے  کہ وقف میں ہمشیگی کا ذکر کرنا شرط نہیں یعنی اگر وقف مؤبد نہ کہا جب بھی مؤ بد ہی ہے  اور اگر مدت خاص کا ذکر کیا مثلاًمیں نے  اپنا مکان ایک ماہ کے  لئے  وقف کیا اور جب مہینہ پورا ہوجائے  تو وقف باطل ہو جائیگاتو یہ وقف نہ ہوا اور ابھی سے  باطل ہے ۔ ( خانیہ )

مسئلہ ۳۸:
اگر یہ کہا کہ میری زمین میرے  مرنے  کے  بعد ایک سال تک صدقہ ٔموقوفہ ہے  تو یہ صدقہ کی وصیت ہے  اور ہمیشہ فقرا پر اسکی آمدنی صرف ہوتی رہے  گی۔ (عالمگیری)

مسئلہ۳۹:
اگر یہ کہا کہ میری زمین ایک سال تک فلاں شخص پر صدقہ موقوفہ ہے  اور سال پوراہونے  پر وقف باطل ہے  تو ایک سال تک اُسکی آمدنی اُس شخص کو دی جائے  گی اور ایک سال کے  بعد مساکین پر صرف ہوگی اور اگر صرف اتنا ہی کہا کہ ایک سال تک فلاں شخص پر صدقۂ موقوفہ ہے  تو ایک سال تک اُس کی آمدنی اُس شخص کو دی جائے  گی۔ اور سال پورا ہونے  پر ورثہ کا حق ہے ۔ ( خانیہ)


(۱۱)وقف بلآخر ایسی جہت کے  لئے  ہو جس میں انقطاع نہ ہو مثلاًکسی نے  اپنی جائداد اپنی اولاد پر وقف کی اور یہ ذکر کردیا کہ جب میری اولاد کا سلسلہ نہ رہے  تو مساکین پر یا نیک کاموں میں صرف کی جائے  تو وقف صحیح ہے  کہ اب منقطع ہونے  کی کوئی صورت نہ رہی۔ 
مسئلہ۴۰:
اگر فقط اتنا ہی کہا کہ میں نے  اسے  وقف کیا اور موقوف علیہ کا ذکر نہ کیا تو عرفاً  اسکے  یہی معنی ہیں کہ نیک کاموں میں صرف ہوگی اور بلحاظ معنی ایسی جہت ہوگی جس کے  لئے  انقطاع نہیں لہذا یہ وقف صحیح ہے ۔ (ردالمحتار)

مسئلہ۴۱:
جائداد کسی خاص مسجد کے  نام وقف کی تو چونکہ مسجد ہمیشہ رہنے  والی چیز ہے  اسکے  لئے  انقطاع نہیں لہذا وقف صحیح ہے ۔ ( ردالمحتار)

مسئلہ۴۲:
وقف صحیح ہونے  کے  لئے  یہ ضرور نہیں کی جائداد موقوفہ کے  ساتھ حق غیر کا تعلق نہ ہو بلکہ حق غیر کا تعلق ہو جب بھی وقف صحیح ہے ۔ مثلاًوہ جائداد اگر کسی کے  اجارہ میں ہے  اور وقف کردی تو وقف صحیح ہو گیا جب مدت اجارہ پوری ہوجائے  یا دونوں میں کسی کا انتقال ہو جائے  تو اب اجارہ ختم ہو جائے  گا اور جائداد مصرف وقف میں صرف ہوگی۔ ( بحر)


وقف کے  احکام:۔ 
مسئلہ۴۳:
وقف کا حکم یہ ہے  کہ نہ خود وقف کرنے  والا اس کا مالک ہے  نہ دوسرے  کو اس کامالک بناسکتا ہے  نہ اسکو بیع کرسکتا ہے  نہ عاریت دے  سکتا ہے  نہ اسکورہن رکھ سکتا ہے ۔ (درمختار)

مسئلہ۴۴:
مکان موقوف کو بیع کر دیا یا رہن رکھ دیا اور مشتری یا مرتہن نے  اُس میں سکونت کی بعد کو معلوم ہوا کہ یہ وقف ہے  تو جب تک اِس مکان میں رہے  اس کا کرایہ دینا ہوگا۔ (درمختار)

مسئلہ۴۵:
وقف کو مستحقین ( یعنی موقوف علیہم ) پر تقسیم کرنا جائز نہیں مثلاًکسی شخص نے  جائداد اپنی اولاد پر وقف کی تو یہ نہیں ہوسکتا کہ یہ جائداد اولاد پر تقسیم کردی جائے  کہ ہر ایک اپنے  حصہ کی آمدنی سے  متمتع ہو بلکہ وقف کی آمدنی ان پر تقسیم ہوگی۔ ( درمختار ْ ردالمحتار)

مسئلہ۴۶:
 جن لوگوں پر زمین وقف ہے  وہ لوگ اگر باہم رضامندی کے  ساتھ ایک ایک ٹکڑا زراعت کے  لئے  لے  لیں پھر دوسرے  سال بدل کر دوسرے  دوسرے  ٹکڑے  لیں تو ہوسکتا ہے  مگر ایسی تقسیم ہمیشہ کے  لئے  ہو کہ ہر سال وہی کھیت وہ شخص لے  دوسرے  کو نہ لینے  دے  یہ نہیں ہوسکتا۔ (ردالمحتار)


کس چیز کا وقف صحیح ہے  اور کِس کا نہیں 
مسئلہ ا:
جائداد غیر منقولہ جیسے  زمین مکان ودُکان ان کو وقف صحیح ہے  اور جو چیزیں منقول ہوں مگر غیر منقول کی تابع ہوں اُن کا وقف غیر منقول کا تابع ہو کر صحیح ہے  مثلاًکھیت کو وقف کیا تو ہل بیل اور کھیتی کے  جملہ آلات اور کھیتی کے  غلام یہ سب کچھ تبعاً وقف ہوسکتے  ہیں یا باغ وقف کیا تو باغ کے  جملہ سامان بیل اور چرسا وغیرہ کو تبعاً وقف کرسکتا ہے ۔ (خانیہ)

مسئلہ۲:
کھیت کے  ساتھ ساتھ ہل بیل وغیرہ بھی وقف کئے  تو انکی تعداد بھی بیان کردینی چاہئیے  کہ اتنے  غلام اور اتنے  بیل اور اتنی اتنی فلاں چیزیں اور یہ بھی ذکر کر دینا چاہیئے  کہ بیل اور غلام کو نفقہ بھی اسی جائداد موقوفہ سے  دیا جائے  اور اگر یہ شرط نہ بھی ذکر کرے  جب بھی انکے  مصارف اُسی سے  دیئے  جائیں گے ۔ ( عالمگیری)

مسئلہ۳:
غلام یا بیل اگر کمزور ہو گیا اور کام کے  قابل نہ رہا اور واقف نے  یہ شرط کردی تھی کہ جب تک زندہ رہے  وقف سے  خوراک ملتی رہے  تو اب بھی دی جائے  اور اگر واقف نے  کہ دیا ہو کہہ اِس سے  کام لیا جائے  اور کام کے  مقابل کھانے  کو دیا جائے  تو اب وقف سے  نہیں دیا جاسکتا اور ایسی صورت میں کہ وہ کام کا نہ رہا بیچ کر اُسکے  بدلے  میں دوسرابیل خریدنا جائز ہے  اور اگر ان داموں میں دوسرا نہ ملے  تو وقف کی آمدنی میں سے  کچھ شامل کرکے  دوسرا خریداجائے ۔ یونہی دیگر آلات زراعت چرساْرساْہل وغیرہ خراب ہو جائیں تو اُنھیں بیچ کر دوسرے  خریدلئے  جائیں جو وقف کے  لئے  کار آمد ہوں اور اِس قسم کے  تصرفات وقف کا متولی کرے  گا ( عالمگیری ْ ردالمحتار)

مسئلہ۴:
گھوڑے  اور اسلحہ کا وقف جائز ہے  اور انکے  علاوہ دوسری منقولات جنکے  وقف کا رواج ہے  اُن کو مستقلاً وقف کرنا جائز ہے ۔ نہیں تو نہیں ۔ رہا تبعاً وقف کرنا وہ ہم پہلے  بیان کرچکے  کہ جائز ہے ۔ بعض وہ چیزیں جن کے  وقف کا رواج ہے  یہ ہیں ۔ مردہ لے  جانے  کی چار پائی اور جنازہ پوش۔ میت کے  غسل دینے  کا تخت۔ قرآن مجید۔ کتابیں ۔ دیگ۔ دری۔ قالین۔ شامیانہ۔ شادی اور برات کے  سامان کہ ایسی چیزوں کو لوگ وقف کردیتے  ہیں کہ اہل حاجت ضرورت کے  وقت اِن چیزوں کو کام میں لائیں پھر متولی کے  پاس واپس کر جائیں ۔ یونہی بعض مدارس اور یتیم خانو میں سرمائی کپڑے  اور لحاف گدے  وغیرہ وقف کرکے  دیدیئے  جاتے  ہیں کہ جاڑوں میں طلبہ اور یتیموں کو استعمال کے  لئے  دیدیئے  جاتے  ہیں اور جاڑے  نکل جانے  کے  بعد واپس لے  لئے  جاتے  ہیں ۔       ( تبیینْ عالمگیریْ درمختار)

مسئلہ۵:
مسجد پر قرآن مجید وقف کیا تو اِس مسجد میں جس کا جی چاہے  اُس میں تلاوت کرسکتا ہے  دوسرے  جگہ لے  جانے  کی اجازت نہیں کہ اسطرح پر وقف کرنے  والے  کامنشا ء یہی ہوتا ہے  اور اگر واقف نے  تصریح کردی ہے  کہ اِسی مسجد میں تلاوت کی جائے  جب تو بالکل ظاہر ہے  کیونکہ اُسکی شرط کے  خلاف نہیں کیا جاسکتا۔ ( عالمگیری ْ ردالمحتار)

مسئلہ۶:
مدارس میں کتا بیں وقف کردی جاتی ہیں اور عام طور پر یہی ہوتا ہے  کہ جس مدرسہ میں وقف کی جاتی ہیں اُسی کے  اساتذہ اور طلبہ کے  لئے  ہوتی ہیں ایسی صورت میں وہ کتابیں دوسرے  مدرسہ میں نہیں لیجا ئی جاسکتیں ۔ اور اگر اِس طرح پر وقف کی ہیں کہ جن کو دیکھنا ہو وہ کتب خانہ میں آکر دیکھیں تو وہیں دیکھی جاسکتی ہیں اپنے  گھر پر دیکھنے  کے  لئے  نہیں لا سکتے ۔ ( ردالمحتار)

مسئلہ۷:
بادشاہ ِ اسلام نے  کوئی زمین یا گاؤں مصالح عامہ پر وقف کیا مثلاًمسجد مدرسہ سرائے  وغیرہ پر تو وقف جائز ہے ۔ اور ثواب پائے  گا اور اگر خاص اپنے  نفس یا اپنی اولاد پر وقف کیا تو وقف ناجائز ہے  جب کہ بیت المال کی زمین ہو کہ اس کو مصلحت خاص کے  لئے  وقف کرنے  کا اُسے  اختیار نہیں ہاں اگر اپنی مِلک مثلاًخرید کر وقف کرنا چاہتا ہے  تو اسکا اُسے  اختیار ہے ۔ ( درمختارْ ردالمحتار)

مسئلہ۸:
زمین کسی نے  عاریت یا اجارہ پر لی تھی اُس میں مکان بنا کر وقف کردیا یہ وقف نا جائز ہے  اور اگر زمیں محتکر ہے  یعنی اس لئے  اجارہ پر لی ہے  کہ اس میں مکان بنائے  یا پیڑ لگائے  ایسی زمین پر مکان بنا کر وقف کردیا تو یہ وقف جائز ہے ۔ ( عالمگیری ْ درمختار ْ ردالمحتار)

مسئلہ۹:
وقفی زمین میں مکان بنایا اور اُسی کام کے  لئے  مکان کو وقف کردیا جس کے  لئے  زمین وقف تھی تو یہ وقف بھی درست ہے  اور دوسرے  کام کے  لئے  وقف کیا تو اصح یہ ہے  کہ یہ وقف صحیح نہیں ۔ ( عالمگیری) یہ اُس صورت میں ہے  کہ زمین محتکر نہ ہو ورنہ صحیح یہ ہے  کہ وقف صحیح ہے ۔ 
مسئلہ۱۰:
پیڑلگائے  اور انھیں مع زمین وقف کردیا تو وقف جائز ہے  اور اگر تنہا درخت وقف کئے  زمین وقف نہ کی تو وقف صحیح نہیں اور زمین موقوفہ میں درخت لگائے  تو اس کے  وقف کا وہی حُکم ہے  کہ ایسی زمین میں مکان بنا کر وقف کرنے  کا ہے ۔ ( عالمگیری)

مسئلہ۱۱:
زمین وقف کی اور اُس میں زراعت تیار ہے  یا اُس زمین میں درخت ہیں جن میں پھل موجود ہیں تو زراعت اور پھل وقف میں داخل نہیں جب تک یہ نہ کہے  کہ مع زراعت اورپھل کے  میں نے  زمین وقف کی البتہ وقف کے  بعد جو پھل آئیں گے  وہ وقف میں داخل ہونگے  اور وقف کے  مصرف میں صرف کئے  جائیں گے ۔ اور زمین وقف کی تو اُسکے  درخت بھی وقف میں داخل ہیں اگرچہ اسکی تصریح نہ کرے ۔ (خانیہ )یونہی زمین کے  وقف میں مکان بھی داخل ہیں اگر چہ مکان کو ذکر نہ کیا ہو۔ ( عالمگیری)

مسئلہ۱۲:
زمین وقف کی اُس میں نر کلْ سنیٹھاْ بیدْ جھاؤ وغیرہ ایسی چیزیں ہیں جو ہرسال کاٹی جاتی ہیں یہ وقف میں داخل نہیں یعنی وقف کے  وقت موجود ہیں وہ مالک کی ہیں اور جو آئندہ پیدا ہونگی وہ وقف کی ہونگی اور ایسی چیزیں جو دو تین سال پر کاٹی جاتی ہیں جیسے  بانس وغیرہ یہ داخل ہیں ۔ یونہی بیگن اور مرچوں کے  درخت وقف میں داخل ہیں اور پھلی ہوئی مرچیں اور بیگن داخل نہیں ۔ ( خانیہ )

مسئلہ۱۳:
زمین وقف کی اُ س میں گنے  بوئے  ہیں یہ وقف میں داخل نہ ہونگے  اور گلابْ بیلے ْ چمیلی کے  درخت داخل ہونگے ۔ (خانیہ )

مسئلہ۱۴:
حمام وقف کیا تو پانی گرم کرنے  کی دیگ اور پانی رکھنے  کی ٹنکیاں اور تمام وہ سامان جو حمام میں ہوتے  ہیں سب وقف میں داخل ہیں ۔ ( عالمگیری)

مسئلہ۱۵:
 کھیت وقف کیا تو پانی اور پانی آنے  کی نالی جس سے  آبپاشی کی جاتی ہے  اور وہ راستہ جس سے  کھیت میں جاتے  ہیں یہ سب وقف میں داخل ہیں ۔ ( عالمگیری)


مشاع کی تعریف اور اسکا وقف:۔ 
مسئلہ۱:
مشاع اُس چیز کو کہتے  ہیں جسکے  ایک جز و غیر متعین کا یہ مالک ہو یعنی دوسرا شخص بھی اس میں شریک ہو یعنی دونوں حصوں میں امتیاز نہ ہو۔ اسکی دوقسمیں ہیں ۔ ایک قابل قسمت جو تقسیم ہونے  کے  بعد قابل انتفاع باقی رہے  جیسے  زمینْ مکان۔ دوسری غیر قابل قسمت کہ تقسیم کے  بعد اس قابل نہ رہے  جیسے  حمامْ چکیْ چھوٹی سی کوٹھری کہ تقسیم کردینے  سے  ہرایک کا حصہ بیکار سا ہوجاتا ہے ۔ مشاع غیر قابل قسمت کا وقف بالا تفاق جائز ہے  اور قابل قسمت ہو اور تقسیم سے  پہلے  وقف کرے  تو صحیح یہ ہے  کہ اسکا وقف جائز ہے  اور متاخرین نے  اِسی قول کو اختیار کیا۔ ( عالمگیری)

مسئلہ۲:
مشاع کو مسجد یا قبرستان بنانا بالاتفاق نا جائز ہے  چاہے  وہ قابل قسمت ہو یا غیر قابل قسمت کیونکہ مشترک ومشاع میں مہایا ۃ ہوسکتی ہے  کہ دونوں باری باری سے  اُس چیز سے  انتفاع حاصل کریں مثلاًمکان میں ایک سال شریک سکونت کرے  اور ایک سال دوسرا رہے  یا وقف ہے  تو وہ شخص رہے  جس پر وقف ہوا ہے  یا کرایہ پر دیاجائے  اور کرایہ مصرف وقف میں صرف کیا جائے  مگر مسجد و مقبرہ ایسی چیزیں نہیں کہ ان میں مہایا ۃ ہوسکے  یہ نہیں ہوسکتا کہ ایک سال تک اُس میں نماز ہواور ایک سال شریک اُس میں سکونت کرے  یا ایک سال تک قبرستان میں مردے  دفن ہوں اور ایک سال شریک اس میں زراعت کرے  اِس خرابی کی وجہ سے  اِن دونوں چیزوں کے  لئے  مشاع کا وقف ہی درست نہیں ۔ ( فتح القدیرْ جوہرہ)


وقف میں شرکت ہو تو تقسیم کس طرح ہوگی:۔ 
مسئلہ۱:
زمین مشتر ک میں اس نے  اپنا حصہ وقف کردیا تو اسکا بٹوارہ شریک سے  خود یہ واقف کرائے  گا اور واقف کا انتقال ہوگیا ہو تو متولی کا کام ہے  اور اگر اپنی نصف زمین وقف کردی تو وقف وغیر وقف میں تقسیم یوں ہوگی کہ وقف کی طرف سے  قاضی ہوگا اور غیر وقف کی طرف سے  یہ خود یا یوں کرے  کہ غیر وقف کو فروخت کردے  اور مشتری کے  مقابلہ میں وقف کی تقسیم کرائے ۔ ( ہدایہ )

مسئلہ۲:
ایک زمین دوشخصوں میں مشترک تھی دونوں نے  اپنے  حصے  وقف کردیئے  تو باہم تقسیم کرکے  ہر ایک اپنے  وقف کو متولی ہوسکتا ہے ۔ ( عالمگیری)

مسئلہ۳:
ایک شخص نے  اپنی کُل زمین وقف کردی تھی اِس پر کسی نے  نصف کا دعویٰ کیا اور قاضی نے  مدعی کو نصف زمین دلوادی تو باقی نصف بدستور وقف رہے  گی اور واقف اِس شخص سے  زمین تقسیم کرالے  گا۔ ( عالمگیری)

مسئلہ۴:
دوشخصوں میں زمین مشترک تھی اور دونوں نے  اپنے  حصے  وقف کردئیے  خواہ دونوں نے  ایک ہی مقصد کے  لئے  وقف کئے  یا دونوں کے  دو مقصد مختلف ہوں مثلااًیک نے  مساکین پر صرف کرنے  کے  لئے  دوسرے  نے  مدرسہ یا مسجد کے  لئے  اور دونوں نے  الگ الگ اپنے  وقف کا متولی مقرر کیا یا ایک ہی شخص کو دونوں نے  متولی بنایا یاایک شخص نے  اپنی کل جائداد وقف کی مگر نصف ایک مقصد کے  لئے  اور نصف دوسرے  مقصد کے  لئے  یہ سب صورتیں جائز ہیں ۔ ( عالمگیری وغیرہ)

مسئلہ۵:
ایک شخص نے  اپنی زمین سے  ہزار گز زمین وقف کی پیمائش کرنے  پر معلوم ہوا کہ کُل زمین ہزار ہی گز ہے  یا اس سے  بھی کم تو کُل وقف ہے  اور ہزار سے  زیادہ ہے  تو ہزار گز وقف ہے  باقی غیر وقف اور اگر اِس زمین میں درخت بھی ہوں تو تقسیم اسطرح ہوگی کہ وقف میں بھی درخت آئیں ۔ ( عالمگیری)

مسئلہ۶:
زمین مشاع میں اپنا حصہ وقف کیا جسکی مقدار ایک جریب ہے  مگر تقسیم میں اُس زمین کا اچھا ٹکڑا اسکے  حصہ میں آیا اِس وجہ سے  ایک جریب سے  کم ملایا خراب ٹکڑا ملا اس وجہ سے  ایک جریب سے  زیادہ ملا یہ دونوں صورتیں جائز ہیں ۔ (عالمگیری)

مسئلہ۷:
 چند مکانات میں اسکے  حصے  ہیں اس نے  اپنے  کُل حصے  وقف کردئیے  اب تقسیم میں یہ چاہتا ہے  کہ ایک ایک جز نہ لیا جائے  بلکہ سب حصوں کے  عوض میں ایک پورا مکان وقف کے  لئے  لیا جائے  ایسا کرنا جائز ہے ۔         ( عالمگیری)

مسئلہ۸:
مشترک زمین وقف کی اور تقسیم یوں ہوئی کہ ایک حصہ کے  ساتھ کچھ روپیہ بھی ملتا ہے  اگر وقف میں یہ حصہ مع روپیہ کے  لیا جائے  کہ شریک اتنا روپیہ بھی دیگا تو وقف میں یہ حصہ لینا جائز نہ ہوگا کہ وقف کو بیع کرنا لازم آتا ہے  اور اگر وقف میں دوسرا حصہ لیا جائے  اور واقف اپنے  شریک کو وہ روپیہ دے  توجائز ہے  اور نتیجہ یہ ہوا کہ وقف کے  علاوہ ہو اُس روپے  سے  کچھ زمین خریدلی اور اس روپے  کے  مقابل جتنا حصہ ملے  گا وہ اسکی مِلک ہے  وقف نہیں ۔ (خانیہ ْ فتح القدیر)

مصارف وقف کا بیان

مسئلہ ۱:
وقف کی آمدنی کا سب میں بڑا مصرف یہ ہے  کہ وہ وقف کی عمارت پر صرف کی جائے  اسکے  لئے  یہ بھی ضرور نہیں کہ واقف نے  اس پر صرف کرنیکی شرط کی ہو یعنی شرائط وقف میں اسکو نہ بھی ذکر کیا ہو جب بھی صرف کریں گے  کہ اسکی مرمت نہ کی تو وقف ہی جاتا رہے  گا عمارت پر صرف کرنے  سے  یہ مُراد ہے  کہ اُسکو خراب نہ ہونے  دیں اُس میں اضافہ کرنا عمارت میں داخل نہیں مثلاًمکان وقف ہے  یا مسجد پر کوئی جائداد وقف ہے  تو اولااًمدنی کو خود مکان یا جائداد پر صرف کریں گے  اور واقف کے  زمانہ میں جس حالت میں تھی اُس پر باقی رکھیں ۔ اگر اُسکے  زمانہ میں سفیدی یا رنگ کیا جاتا تھا تو اب بھی مال وقف سے  کریں ورنہ نہیں یونہی کھیت وقف ہے  اور اس میں کھاد کی ضرورت ہے  ورنہ کھیت خراب ہوجائے  گا تو اسکی درستی مستحقین سے  مقدم ہے ۔         ( عالمگیری ْ درمختارْ ردالمحتار)

مسئلہ۲:
 عمارت کے  بعد آمدنی اس چیز پر صرف ہو جو عمارت سے  قریب تر اور با عتبار مصالح مفید تر ہو کہ یہ معنوی عمارت ہے  جیسے  مسجدکے  لئے  امام اور مدرسہ کے  لئے  مدرس کہ ان سے  مسجد و مدرسہ کی آبادی ہے  ان کو بقدر کفایت وقف کی آمدنی سے  دیا جائے ۔ پھر چراغ بتی اور فرش اورچٹائی اور دیگر ضروریات میں صرف کریں جو اہم ہو اُسے  مقدم رکھیں اور یہ اُس صورت میں ہے  کہ وقف کی آمدنی کسی خاص مصرف کیلئے  معین نہ ہو۔ اور اگر معین ہے  مثلااًیک شخص نے  وقف کی آمدنی چراغ بتی کے  لئے  معین کردی ہے  یا وضو کے  پانی کے  لئے  تعیین کردی ہے  عمارت کے  بعد اُسی مد میں صرف کریں جسکے  لئے  معین ہے ۔ (عالمگیری ْ ردالمحتار)

مسئلہ ۳:
عمارت میں صر ف کرنے  کی ضرورت تھی اور ناظر اوقاف نے  وقف کی آمدنی عمارت وقف میں صرف نہ کی بلکہ دیگر مستحقین کو دے  دی تو اس کو تاوان دینا پڑیگا یعنی جتنا مستحقین کو دیا ہے  اُسکے  بدلے  میں اپنے  پاس سے  عمارت وقف پر صرف کرے ۔ ( درمختار)

مسئلہ۴:
عمارت صرف ہونے  کی وجہ سے  ایک یا چند سال تک دیگر مستحقین کو نہ ملا تو اِس زمانہ کا حق ہی ساقط ہوگیایہ نہیں کہ وقف کے  ذمہ انکااتنے  زمانہ کا حق باقی ہے  یعنی بالفرض آئندہ سال وقف کی آمدنی اتنی زیادہ ہوئی کہ سب کو دیکر کچھ بچ گئی تو سال گزشتہ کے  عوض میں مستحقین اسکا مطالبہ نہیں کرسکتے ۔ ( درمختار ْ ردالمحتار)

مسئلہ۵:
خود واقف نے  یہ شرط ذکر کردی ہے  کہ وقف کی آمدنی کواولاً عمارت میں صرف کیا جائے  اور جو بچے  مستحقین یا فقرأکو دیجائے  تو متولی پر لازم ہے  کہ ہر سال آمدنی میں سے  ایک مقدار عمار ت کے  لئے  نکال کر باقی مستحقین کو دے  اگر چہ اس وقت تعمیر کی ضرورت نہ ہو کہ ہوسکتا ہے  دفعۃً کوئی حادثہ پیش آجائے  اور رقم موجود نہ ہو لہذا پیشتر ہی سے  اسکا انتظام رکھنا چاہئے  اور اگر یہ شرط ذکر نہ کرتا تو ضرورت سے  قبل اسکے  لئے  محفوظ نہیں رکھا جاتا بلکہ جب ضرورت پڑتی اُسوقت عمارت کو سب پر مقدم کیا جاتا۔ (درمختار)

مسئلہ۶:
واقف نے  اس طور پر وقف کیا ہے  کہ اسکی آمدنی ایک یا دوسال تک فلاں کو دی جائے  اس کے  بعد فقرأ پر صرف ہو اور یہ شرط بھی ذکر کی ہے  کہ اسکی آمدنی سے  مرمت وغیرہ کی جائے  تو اگر عمارت میں صرف کرنے  کی شدید ضرورت ہو کہ نہ صرف کرنے  میں عمارت کو ضرر پہنچ جانا ظاہر ہے  جب تو عمارت کو مقدم کریں گے ۔ ورنہ مقدم اُس شخص کو دینا ہے ۔ ( عالمگیری)

مسئلہ۷:
وقف کی آمدنی موجود ہے  اور کوئی وقتی نیک کام میں ضرورت ہے  جسکے  لئے  جائداد وقف ہے ۔ مثلاًمُسلمان قیدی کو چُھوڑانا ہے  یا غازی کی مدد کرنی ہے  اور خود وقف کی دُرستی کے  لئے  بھی خرچ کرنے  کی ضرورت ہے  اگر اسکی تاخیر میں وقف کو شدید نقصان پہنچ جانے  کا اندیشہ ہے  جب تو اسی میں خرچ کرنا ضرورہے  اور اگر معلوم ہے  کہ دوسری آمدنی تک اس کو مؤخر رکھنے  میں وقف کو نقصان نہیں پہنچے  گا تو اُس نیک کام میں صرف کردیا جائے ۔ ( خانیہ )

مسئلہ۸:
 اگروقف کی عمارت کو قصداًکسی نے  نقصان پہنچایا تو جس نے  نقصان پہنچایا اُسے  تاوان دینا پڑے  گا۔ ( ردالمحتار)

مسئلہ۹:
اپنی اولاد کے  رہنے  کے  لئے  مکان وقف کیا تو جو اس میں رہے  گا وہی مرمت بھی کرائے  گا اگر مرمت کی ضرورت ہے  وہ مرمت نہیں کراتا یا اُسکے  پاس کچھ ہے  ہی نہیں جس سے  مرمت کرائے  تو متولی یا حاکم اِس مکان کو کرایہ پر دے  دیگا۔ اور کرایہ سے  اسکی مرمت کرائے  گا اورمرمت کے  بعد اسکوواپس دے  دیگااور خود یہ شخص کرایہ پر نہیں دے  سکتا اور اُسکو مرمت کرانے  پر مجبور نہیں کرسکتے ۔ (ھدایہ )

مسئلہ۱۰:
مکان اس لئے  وقف کیا ہے  کہ اُس کی آمدنی فلاں شخص کو دی جائے  تو یہ شخص اُس میں سکونت نہیں کرسکتا اور نہ اِس مکان کی مرمت اسکے  ذمہ ہے  بلکہ اسکی آمدنی اولاًمرمت میں صرف ہوگی اِس سے  بچیں گی تو اُس شخص کو ملے  گی اور اگر خود اُس شخص موقوف علیہ نے  اس میں سکونت کی اور تنہا اسی پر وقف ہے  تو اس پر کرایہ واجب نہیں کہ اِس سے  کرایہ لے  کر پھر اِسی کو دینا بے  فائدہ ہے  اور اگر کوئی دوسرا بھی شریک ہے  تو کرایہ لیا جائے  گا تاکہ دوسرے  کو بھی دیا جائے  یونہی اگراس مکان میں مرمت کی ضرورت ہے  جب بھی اِس سے  کرایہ وصول کیا جائے  گا تاکہ اُس سے  مرمت کی جائے ۔ ( درمختار )

 مسسئلہ۱۱:
اگر ایسے  مکان کا موقوف علیہ خود متولی بھی ہے  اور اُس نے  سکونت بھی کی اور مکان میں مرمت کی ضرورت ہے  تو قاضی اسے  مجبور کریگا کہ جو کرایہ اُس پر واجب ہے  اُس سے  مکان کی مرمت کرائے  اور قاضی کے  حکم دینے  پر بھی مرمت نہیں کرائی تو قاضی دوسرے  کو متولی مقرر کرے  گاکہ وہ تعمیر کرائے  گا۔ ( درمختار)

مسئلہ۱۲:
جو شخص وقفی مکان میں رہتا تھا اُس نے  اپنا مال وقفی عمارت میں صرف کیا ہے  اگر ایسی چیز میں صرف کیا ہے  جو مستقل وجود نہیں رکھتی مثلاًسفیدی کرائی ہے  یا دیواروں میں رنگ یا نقش ونگار کرائے  تو اسکا کوئی معاوضہ وغیرہ اسکو یا اسکے  ورثہ کونہیں مل سکتا اور اگر وہ مستقل وجود رکھتی ہے  اور اُس کے  جُدا کرنے  سے  وقفی عمارت کو کچھ نقصان نہیں پہنچ سکتا تو اسکو یا اسکے  ورثہ سے  کہا جائے  گا تم اپنا عملہ اُٹھا لو نہ اُٹھائیں تو جبراً  اُٹھوادیا جائے  گا اور اگر موقوف علیہ سے  کچھ لے  کر اُنھوں نے  مُصالحت کرلی تو یہ بھی جائزہے  اور اگر وہ ایسی چیز ہے  جسکے  جُدا کرنے  سے  وقف کو نقصان پہنچے  گا مثلااًسکی چھت میں کڑیاں ڈلوائی ہیں تو یہ اسکے  ورثہ نکال نہیں سکتے  بلکہ جس پر وقف ہے  اُس سے  قیمت دلوائی جائے  گی اور قیمت دینے  سے  وہ انکار کرے  تو مکان کو کرایہ پر دے  کر کرایہ سے  قیمت ادا کردی جائے  پھر موقوف علیہ کو مکان واپس دیدیاجائے ۔ ( عالمگیری)

 مسئلہ ۱۳:
ضرورت کے  وقت مثلاًوقف کی عمارت میں صرف کرنا ہے  اور صرف نہ کریں گے  تو نقصان ہوگا یا کھیت بونے  کا وقت ہے  اور وقف کے  پاس نہ روپیہ ہے  نہ بیج اور کھیت نہ بوئیں تو آمدنی ہی نہ ہوگی ایسے  اوقات میں وقف کی طرف سے  قرض لینا جائز ہے  مگر اس کے  لئے   دو شرطیں ہیں ۔ ایک یہ کہ قاضی کی اجازت سے  ہو دوم یہ کہ وقف کی چیز کو کرایہ پر دیکر کرایہ سے  ضرورت کو پورا نہ کرسکتے  ہوں ۔ اور اگر قاضی وہاں موجود نہیں ہے  دوری پر ہے  تو خود بھی قرض لے  سکتا ہے  خواہ روپیہ قرض لے  یا ضرورت کی کوئی چیز اُدھار لے  دونوں طرح جائز ہے ۔ ( درمختار وغیرہ)  

مسئلہ ۱۴:
وقف کی عمارت منہدم ہوگئی پھر اُسکی تعمیر ہوئی اور پہلے  کا کچھ سامان بچا ہوا ہے  تو اگریہ خیال ہو کہ آئندہ ضرورت کے  وقت اِسی وقف میں کام آسکتا ہے  جب تو محفوظ رکھا جائے  ورنہ فروخت کرکے  قیمت کو مرمت میں صرف کریں اور اگر رکھ چھوڑ نے  میں ضائع ہونے  کا اندیشہ ہے  جب بھی فروخت کر ڈالیں اور ثمن کو محفوظ رکھیں یہ چیزیں خود اُن لوگوں کو نہیں دی جاسکتیں جن پر وقف ہے ۔ (درمختار ْ عالمگیری)

مسئلہ۱۷:
متولی نے  وقف کے  کام کرنے  کے  لئے  کسی کو اجیر رکھا اور واجبی اُجرت سے  چھٹاحصہ زیادہ کردیا مثلاًچھ آنے  کی جگہ سات آنے  دیئے  تو ساری اُجرت متولی کو اپنے  پاس سے  دینی پڑیگی اور اگر خفیف زیادتی ہے  کہ لوگ دھوکا کھا کر اُتنی زیادتی کردیا کرتے  ہیں تو اسکا تاوان نہیں بلکہ ایسی صورت میں وقف سے  اُجرت دلائی جائیگی۔       ( درمختار)

مسئلہ۱۸:
کسی نے  اپنی جائدادمصالِح مسجدکے  لئے  وقف کی ہے  تو امام۔ مؤذن۔ جا روب کش۔ فراش۔ دربان۔ چٹائی۔ جانماز۔ قندیل۔ تیل۔ روشنی کرنیوالا۔ وضو کا پانی۔ لوٹے ۔ رسی۔ ڈول۔ پانی بھرنے  والے  کی اُجرت اس قسم کے  مصارف مصالح میں شمار ہوں گے ۔ (درمختار)مسجد چھوٹی بڑی ہونے  سے  ضروریات و مصالح کا اختلاف ہوگا۔ مسجد کی آمدنی کثیر ہے  کہ ضروریات سے  بچ رہتی ہے  تو عمدہ و نفیس جا نماز کا خریدنا بھی جائز ہے  چٹائی کی جگہ دری یا قالیں کا فرش بچھاسکتے  ہیں ۔ ( بحر)

مسئلہ۱:
مدرسہ پر جائداد وقف کی تو مدرس کی تنخواہ طلبہ کی خوراک۔ وظیفہ۔ کتاب۔ لباس وغیرہامیں جائداد کی آمدنی صرف کی جاسکتی ہے ۔ وقف کے  نگران۔ حساب کا دفتر اور محاسب کی تنخواہ یہ چیزیں بھی مصارف میں داخل ہیں ۔ بلکہ وقف کے  متعلق جتنے  کام کرنے  والوں کی ضرورت ہو سب کو وقف سے  تنخواہ دی جائے  گی۔ 
مسئلہ۲:
اوقاف سے  جوماہوار وظائف مقرر ہوتے  ہیں یہ من وجہ اجرت ہے  اور من وجہ صلہ اجرت تو یوں ہے  کہ امام و موذن کی اگر پیشگی تنخواہ ان کو دیجاچکی ہے  بعد میں انتقال ہو گیا یا معزول کردیئے  گئے  توجوکچھ پہلے  دے  چُکے  ہیں وہ واپس نہیں ہوگا اورمحض اُجرت ہوتی تو واپس ہوتی۔ ( درمختار)

مسئلہ۳:
مدرسہ میں تعطیل کے  جو ایام ہیں مثلاً جمعہ ْ منگل یا جمعرات۔ جمعہ ماہ رمضان اور عید بقر عید کی تعطیلیں جو عام طور پر مُسلمانوں میں رائج و معمول ہیں ان تعطیلات کی تنخواہ کا مدرس مستحق ہے ۔ اور ان کے  علاوہ اگر مدرسہ میں نہ آیا یا بلاوجہ تعلیم نہ دی تو اُس روز کی تنخواہ کا مدرس مستحق نہیں ۔ ( درمختار ْ ردالمحتار)

مسئلہ ۴:
طالبعلم وظیفہ کا اُس وقت مستحق ہے  کہ تعلیم میں مشغول ہواور اگر دوسرا کام کرنے  لگایا بیکار رہتا ہے  تو وظیفہ کا مستحق نہیں اگر چہ اُسکی سکونت مدرسہ ہی میں ہواور اگر اپنے  پڑھنے  کے  لئے  کتاب لکھنے  میں مشغول ہوگیا جس کا لکھنا ضروری تھا اس وجہ سے  پڑھنے  نہیں آیا تو وظیفہ کا مستحق ہے  اور اگر وہاں سے  مسافت سفر پر چلا گیا تو واپسی پر وظیفہ کا مستحق نہیں اور مسافت سفر سے  کم فاصلہ کی جگہ پر گیا ہے  اور پندرہ دِن وہاں رہے  گا جب بھی مستحق نہیں اور اِس سے  کم ٹھہرا مگر جانا سیر و تفریح کے  لئے  تھا جب بھی مستحق نہیں اور اگر ضرورت کی وجہ سے  گیا مثلاًکھانے  کے  لئے  اُسکے  پاس کچھ نہیں تھا اِس غرض سے  گیا کہ وہاں سے  کچھ چندہ وصول کر لائے  تو وظیفہ کا مستحق ہے ۔ (خانیہ )

مسئلہ۵:
 مدرس یا طالبعلم حج ِفرض کے  لئے  گیا تو اس غیر حاضری کی وجہ سے  معزول کئے  جانے  کا مستحق نہیں بلکہ اپنا وظیفہ بھی پائے  گا۔ ( درمختار)

مسئلہ۶:
 امام اپنے  اعزہ کی ملاقات کو چلاگیا اور ایک ہفتہ یاکچھ کم وبیش امامت نہ کرسکا یاکسی مصیبت یا استراحت کی وجہ سے  امامت نہ کرسکا تو حرج نہیں اِن دنوں کا وظیفہ لینے  کا مستحق ہے ۔ ( ردالمحتار)

مسئلہ۷:
امام نے  اگر چند روز کے  لئے  کسی کو اپنا قائم مقام مقرر کردیا ہے  تویہ اُس کا قائم مقام ہے  مگر وقف کی آمدنی سے  اسکو کچھ نہیں دیاجاسکتا کیونکہ امام کی جگہ اِس کا تقرر نہیں ہے  اور جوکچھ امام نے  اسکے  لئے  مقرر کیا ہے  وہ امام سے  لیگااور خود امام نے  اگر سال کے  اکثر حصہ میں کام کیا ہے  توکل وظیفہ پانے  کا مستحق ہے ۔ ( ردالمحتار)

مسئلہ ۸:
امام و موذن کا سالانہ مقرر تھا اور اثنا ء سال میں انتقال ہو گیا تو جتنے  دنوں کام کیا ہے  اُتنے  دنوں کی تنخواہ کے  مستحق ہیں انکے  ورثہ کو دی جائے ۔ اگر چہ اوقاف کی آمدنی آنے  سے  پہلے  انتقال ہوگیا ہو۔ اور مدرس کا انتقال ہوگیا تو جتنے  دنوں کام کیا ہے   یہ بھی اتنے  دنوں کی تنخواہ کا مستحق ہے  اور دوسرے  لوگ جن کو وقف سے  وظیفہ ملتا ہے  وہ اثنا ء سال میں فوت ہو جائیں اور وقف کی آمدنی ابھی نہیں آئی ہے  تو وظیفہ کے  مستحق نہیں اور فقرا پر جائداد وقف تھی اور جن فقیروں کو دیناہے  اُن کے  نام لکھ لئے  گئے  اور رقم بھی برآمد کرلی گئی تو یہ لوگ جنکے  نام پر رقم برآمد ہوئی مستحق ہوگئے  لہذا دینے  سے  پہلے  ان میں سے  کسی کا انتقال ہوگیا تو اُسکے  وارث کو دیا جائے ۔ یونہی مکۂ معظمہ یا مدینہ ٔ طیبہ  کو یا کسی دوسری جگہ کسی معین شخص کے  نام جو رقم بھیجی گئی اگر وہاں پہنچنے  سے  پہلے  اُس کاانتقال ہوگیاتو اُسکے  ورثہ اس رقم کے  مستحق ہیں ۔ جو شخص اس رقم کو لے  گیا وہ انہیں ورثہ کو دے  دوسرے  لوگوں کو نہ دے ۔ ( ردالمحتار) امام و مؤذن میں سالانہ کی کوئی تخصیص نہیں بلکہ ششماہی یا ماہوار تنخواہ ہو ( جیسا کہ ہندوستان میں عموماً ماہوار تنخواہ ہوتی ہے  سالانہ یا ششماہی اتفاقاًہوتی ہے  اور درمیان میں انتقال ہوجائے  تو اتنے  دنوں کی تنخواہ کا مستحق ہے ۔ 
مسئلہ ۹ :
وقف تین طرح ہوتا ہے  صرف فقرأ کے  لئے  وقف ہو مثلااًس جائداد کی آمدنی خیرات کی جاتی رہے  یا اغنیاء کے  لئے  پھر فقرا کے  لئے ۔ مثلاًنسلاً بعد نسل اپنی اولاد پر وقف کیا اور یہ ذکر کردیا کہ اگر میری اولاد میں کوئی نہ رہے  تو اسکی آمدنی فقرا پر صرف کی جائے  یا اغنیأو فقرأ دونوں کے  لئے  جیسے  کنواں ۔ سرائے ۔ مسافر خانہ۔ قبرستان۔ پانی پلانے  کی سبیل۔ پل۔ مسجد۔ کہ ان چیزوں میں عرفاً فقرا کی تخصیص نہیں ہوتی لہذا اگر اغنیا کی تصریح نہ کرے  جب بھی ان چیزوں سے  اغنیا فائدہ اُٹھا سکتے  ہیں اور ہسپتال پر جائداد وقف کی کہ اسکی آمدنی سے  مریضوں کو دوائیں دی جائیں تو اس دوا کو اغنیأ اس وقت استعمال کرسکتے  ہیں جب واقف نے  تعمیم کردی ہو کہ جو بیمار آئے  اُسے  دوا دی جائے  یا اغنیأ کی تصریح کردی ہو کہ امیر و غریب دونوں کو دوائیں دی جائیں ۔ 

( درمختار)

مسئلہ۱۰:
صرف اغنیأ پر وقف جائز نہیں ہاں اگر اغنیا پر ہو انکے  بعدفقرا پر اور جن اغنیا پر وقف کیا جائے  ان کی تعداد معلوم ہو تو جائز ہے ۔ ( عالمگیری)

مسئلہ۱۱:
مسافروں پر وقف کیا یعنی وقف کی آمدنی مسافروں پر صرف ہو یہ وقف جائز ہے  اور اسکے  مستحق وہی مسافر ہیں جو فقیر ہوں جو مسافر مالدار ہوں وہ حقدار نہیں ۔ ( عالمگیری)

مسئلہ۱۲:
فقیروں یا مسکینوں پر وقف کیا تو یہ وقف مطلقاً صحیح ہے  چاہے  موقوف علیہ محصور ہوں یا غیر محصور اور اگر ایسا مصرف ذکر کیا جس میں فقیرو غنی دونوں پائے  جاتے  ہوں مثلاًقرابت والے  پر وقف کیا تو اگر معین ہوں وقف صحیح ہے  ورنہ نہیں ۔ ہاں اگر وہ لفظ استعمال کے  لحاظ سے  حاجت پر دلالت کرتا ہوتو وقف صحیح ہے  مثلاًتیامی پر یا طلبہ پر وقف کیا کہ فقیروغنی دونوں یتیم ہوتے  ہیں اور دونوں طالبعلم ہوتے  ہیں مگر عرف میں یہ دونو ں لفظ حاجت مندوں پر بولے  جاتے  ہیں تو ان سے  بھی وقف صحیح ہے  اور وقف کی آمدنی صرف حاجت مند یتیم اور طلبہ کو دی جائے  گی مالدار کو نہیں ۔ یونہی اپاہچ اور اندھوں پر وقف بھی صحیح ہے  اور صرف مُحتاجوں کو دیا جائے  گا۔ یونہی بیوہ گان پر بھی وقف صحیح ہے  اگر چہ یہ لفظ فقروغنی دونوں کو شامل ہے  مگر استعمال میں اس سے  عمومااًحتیاج سمجھ آتی ہے ۔ یو نہی فقہ و حدیث کے  شغل رکھنے  والوں پر بھی وقف صحیح ہے  کہ یہ لوگ علمی شغل کی وجہ سے  کسب میں مشغول نہیں ہوتے  اور عموماًصاحب حاجت ہوتے  ہیں ۔ ( فتح القدیر)

مسئلہ۱۳:
اوقاف میں نیا وظیفہ مقرر کرنے  کا قاضی کو بھی اختیار نہیں یعنی ایسا وظیفہ جو واقف کے  شرائط میں نہیں ہے  تو شرائط کے  خلاف مقرر کرنا بدرجۂ اولیٰ ناجائز ہوگا اور جسکے  لئے  مقرر کیا گیا اُسکو لینا بھی نا جائز ہے ۔ ( درمختار)

مسئلہ۱۴:
قاضی اگر کسی شخص کے  لئے  تعلیقی وظیفہ جاری کرے  تو ہوسکتا ہے  مثلاًیہ کہا کہ اگر فلاں مرجائے  یا کوئی جگہ خالی ہو تو میں نے  اُس کی جگہ تجھ کو مقرر کردیا تو مرنے  پر اسکا تقرر اُسکی جگہ پر ہوگیا۔ ( درمختار)

مسئلہ۱۵:
اگر امور خیر کے  لئے  وقف کیا اور یہ کہا کہ آمدنی سے  پانی کی سبیل لگائی جائے  یا لڑکیوں اور یتامیٰ کی شادی کا سامان کردیا جائے  یا کپڑے  خریدکر فقیروں کو دیئے  جائیں یا ہرسال آمدنی صدقہ کردی جائے  یا زمین وقف کی کہ اسکی آمدنی جہاد میں صرف کی جائے  یا مُجاہدین کا سامان کردیا جائے  یا مُردوں کے  کفن دفن میں صرف کی جائے  یہ سب صورتیں جائز ہیں ۔ ( عالمگیری)

مسئلہ۱۶:
ایک وقف کی آمدنی کم ہے  کہ جس مقصد سے  جائداد وقف کی ہے  وہ مقصد پورا نہیں ہوتا مثلاًجائداد وقف کی کہ اس کے  کرایہ سے  امام و موذٔن کی تنخواہ دی جائے  مگر جتنا کرایہ آتا ہے  اُس سے  امامو موذٔن کی نہیں دی جاسکتی کہ اتنی کم تنخواہ پر کوئی رہتا ہی نہیں تو دوسرے  وقف کی آمدنی اس پر صرف کی جاسکتی ہے  جبکہ دوسرا وقف بھی اِسی شخص کا ہو اور اُسی چیز پر وقف ہو مثلااًیک مسجد کے  متعلق اس شخص نے  دو وقف کئے  ایک کی آمدنی عمارت کے  لئے  اور دوسرے  کی امام و موذٔن کی تنخواہ کے  لئے  اوراسکی آمدنی کم ہے  تو پہلے  وقف کی فاضل آمدنی امام ومؤذن پر صرف کی جاسکتی ہے ۔ اور اگر واقف دونوں وقفوں کے  دو ہوں مثلاًدو شخصوں نے  ایک مسجد پر وقف کیا یا واقف ایک ہی ہو مگر جہت وقف مختلف ہو مثلااًیک شخص نے  مسجد و مدرسہ بنایا اور دونوں پر الگ الگ وقف کیا تو ایک کی آمدنی دوسرے  پر صرف نہیں کرسکتے ۔ ( درمختار)

مسئلہ۱۷:
دو مکان وقف کیئے  ایک اپنی اولاد کے  رہنے  کے  لئے  اور دوسرا اس لئے  کہ اِس کا کرایہ میری اولاد پر صرف ہوگا تو ایک کو دوسرے  پر صرف نہیں کرسکتے ۔ ( ردالمحتار)

مسئلہ۱۸:
وقف سے  امام کی جو کچھ تنخواہ مقرر ہے  اگر وہ ناکافی ہے  تو قاضی اُس میں اضافہ کرسکتا ہے  اور اگر اتنی تنخواہ پر دوسرا امام مل رہا ہے  مگر یہ امام عالم پر ہیز گار ہے  اُس سے  بہتر ہے  جب بھی اضافہ جائز ہے  اور اگر ایک امام کی تنخواہ میں اضافہ ہوااسکے  بعد دوسرا مام مقرر ہوا تو اگر امام اول کی تنخواہ کا اضافہ اُسکی ذاتی بزرگی کی وجہ سے  تھا جو دوسرے  میں نہیں تو دوسرے  کے  لئے  اضافہ جائز نہیں اور اگر وہ اضافہ کسی بزرگی و فضیلت کی وجہ سے  نہ تھابلکہ ضرورت وحاجت کی وجہ سے  تھا تو دوسرے  کے  لئے  بھی تنخواہ میں وہی اضافہ ہوگا یہی حکم دوسرے  وظیفہ پانے  والوں کا بھی ہے  کہ ضرورت کی وجہ سے  اُنکی تنخواہوں میں اضافہ کیا جاسکتا ہے ۔ ( درمختار ْ ردالمحتار)


اولاد پر یا اپنی ذات پر وقف کا بیان

مسئلہ ۱:
یوں کہا کہ اِ س جائداد کو میں نے  اپنے  پر وقف کیا میرے  بعد فلاں پر اُسکے  بعدفقرا پر یہ وقف جائز ہے ۔ یونہی اپنی اولاد یا نسل پر بھی وقف کرنا جائز ہے ۔ ( عالمگیری)

مسئلہ۲:
اپنی اولاد پر وقف کیا انکے  بعد مساکین و فقرا پر تو جو اولاد آمدنی کے  وقت موجود ہے  اگرچہ وقف کے  وقت موجونہ تھی اُسے  حصہ ملے  گا اور جو وقف کے  وقت موجود تھی او را ب مرچکی ہے  اُسے  حصہ نہیں ملے  گا۔      (  عالمگیری)

مسئلہ۳:
اولاد نہیں ہے  اور اولاد پر یوں وقف کیا کہ جو میری اولاد پیدا ہو وہ آمدنی کی مستحق ہے  یہ وقف صحیح ہے  اور اِ س صورت میں جب تک اولاد پیدا نہ ہو وقف کی جو کچھ آمدنی ہوگی مساکین پر صرف ہوگی اور جب اولاد پیدا ہوگی تو اب جو کچھ آمدنی ہوگی اس کو ملے  گی۔ ( خانیہ )

مسئلہ۴:
اولاد پر وقف کیا تو لڑکے  اور لڑکیا ں اورخنثی سب اس میں داخل ہیں اور لڑکوں پر وقف کیا تو لڑکیا ں اور  خنثی داخل نہیں اور لڑکیوں پر وقف کیا تو لڑکے  اور خنثی داخل نہیں اور یوں کہا کہ لڑکے  اور لڑکیوں پر وقف کیا تو خنثی داخل ہے  کہ وہ حقیقتہً لڑکا ہے  یا لڑکی اگرچہ ظاہر میں کوئی جانب متعین نہ ہو۔ ( عالمگیری)

مسئلہ۵:
اپنی اُس اولاد پر وقف کیا جو موجود ہے  اور نسلاًبعد نسل اسکی اولاد پر تو واقف کی جو اولاد وقف کرنے  کے  بعد پیدا ہوگی یہ اور اسکی اولاد حقدار نہیں ۔ ( عالمگیری)

مسئلہ۶:
اولاد پر وقف کیا تو اُس اولاد کو حصہ ملے  گا جو معروف النسب ہواور اگر اُسکا نسب صرف واقف کے  اقرار سے  ثابت ہوتا ہو تو آمدنی کی مستحق نہیں اِسکی صورت یہ ہے  کہ ایک شخص نے  جائداد اولادپر وقف کی اور وقف کی آمدنی آنے  کے  بعد چھ مہینے  سے  کم میں اسکی کنیز سے  بچہ پیدا ہوا اس نے  کہا یہ میرا بچہ ہے  تونسب ثابت ہو جائے  گا۔ مگر اس آمدنی سے  اسکو کچھ نہیں ملے  گا۔ اوراگرمنکوحہ یا ام ولد سے  چھ مہینہ سے  کم میں بچہ پیدا ہوا تو اپنے  حصہ کا مستحق ہے ۔ اور آمدنی سے  چھ مہینے  یا زیادہ میں پیدا ہو تو اِس آمدنی سے  اس کو حصہ نہیں ( عالمگیری)

مسئلہ۷:
اپنی نا بالغ اولاد پر وقف کیا تو وہ مرادہیں جو وقف کے  وقت بچے  ہوں اگرچہ آمدنی کے  وقت جوان ہوں یا اندھی یا کانی اولاد پر وقف کیا تو وقف کے  دن اندھے  اور کانے  ہیں وہ مراد ہیں اگر وقف کے  دن اندھا نہ تھا آمدنی کے  دن اندھا ہوگیا تو مستحق نہیں اور اگر یوں وقف کیا کہ اسکی آمدنی کی مستحق میری وہ  اولاد ہے  جو یہاں سکونت رکھے  تو آمدنی کے  وقت یہاں جس کی سکونت ہوگی وہ مستحق ہے  وقف کے  دِن اگرچہ سکونت نہ تھی۔        ( عالمگیریْ فتح القدیر )

مسئلہ ۸:
اپنی اولاد پر وقف کیا اور شرط کردی کہ جو یہاں سے  چلاجائے  اُسکا حصہ ساقط تو جانے  کے  بعد واپس آجائے  تو بھی حصہ نہیں ملے  گاہاں اگر واقف نے  یہ بھی شرط کی ہوکہ واپس ہونے  پر حصہ ملے  گا۔ اب ملے  گا۔ یونہی اگر یہ شرط کی ہے  کہ میری اولاد میں جو لڑکی بیوہ ہوجائے  اُس کو دیا جائے  تو جب تک بیوہ ہونے  پر نکاح نہ کریگی ملے  گا اور نکاح کرنے  پر نہیں ملے  گااگرچہ نکاح کے  بعد اُسکے  شوہر نے  طلاق دیدی ہو مگر جب کہ واقف نے  یہ شرط کردی ہو کہ پھر بے  شوہر والی ہوجائے  تو دیا جائے  تواب دیا جائے  گا۔ (فتح القدیر)

مسئلہ۹:
اولادِ ذکور اور ذکور کی اولاد پر وقف کیا تو اِسی کے  موافق تقسیم ہوگی اور اگر اولادِ ذکور کی اولادِ ذکورپر نسلاً بعد نسل وقف کیا تو لڑکیوں کو اس میں سے  کچھ نہ ملے  گا بلکہ اِس نسل میں جتنے  لڑکے  ہونگے  وہی حقدار ہونگے ۔ اورذکور کا سلسلہ ختم ہونے  پر فقرأ پر صرف ہوگا۔ ( عالمگیری)

مسئلہ۱۰:
اولاد جو حاجت مند ہوں اُن پر وقف کیا تو آمدنی کے  وقت جو ایسے  ہوں وہ مستحق ہونگے  اگرچہ وہ پہلے  مالدار تھے  اور جو پہلے  حاجت مند تھے  اور اب مالدار ہوگئے  تو مستحق نہیں ۔ ( عالمگیری)

مسئلہ۱۱:
مُحتاج اولاد پر وقف کیا تھااور آمدنی چند سال تک تقسیم نہیں ہوئی یہاں تک کہ مالدار مُحتاج ہوگئے  اور مُحتاج مالدار تو تقسیم کے  وقت جو محُتاج ہوں اُن کو دیا جائے ۔ (فتح القدیر)

مسئلہ۱۲:
اپنی اولاد میں جو عالم ہواُس پر وقف کیا تو غیر عالم کو نہیں ملے  گا اور فرض کرو چھوٹا بچہ چھوڑکر مرگیاجو بعد میں عالم ہوگیا تو جب تک عالم نہیں ہواہے  اسے  نہیں ملے  گا۔ اور نہ اس زمانہ کی آمدنی کاحصہ اسکے  لئے  جمع رکھا جائے  گابلکہ اب سے  حصہ پانے  کا مستحق ہوگا۔ ( عالمگیری)

مسئلہ۱۳:
اگر اولاد پر وقف کیا مگر نسلاًبعد نسل نہ کہا تو صرف صلبی کو ملے  گا۔ اورصلبی اولاد ختم ہونے  پر انکی اولاد مستحق نہیں ہوگی بلکہ حق مساکین ہے  اور اس صورت میں اگر وقف کے  وقت اُس شخص کی صلبی اولاد ہی نہ ہو اور پوتا موجود ہے  تو پوتا ہی صلبی اولاد کی جگہ ہے  کہ جب تک یہ زندہ ہے  حقدار ہے  اور نواسہ صلبی اولاد کی جگہ نہیں اور وقف کے  بعد صلبی اولاد پیدا ہوگئی تو اب پوتا نہیں پائے  گا بلکہ صلبی اولاد مستحق ہے  اور فرض کرو پوتا  بھی نہ ہو مگر پرپوتااورپر پوتے  کا لڑکا ہو تو یہ دونوں حقدار ہیں ۔ ( خانیہ  وغیرہ)

مسئلہ ۱۴:
اولاد اور اولاد کی اولاد پر وقف کیا تو صرف دوہی پشت تک کی اولاد حقدار ہے  پوتے  کی اولاد مستحق نہیں اور ا س میں بھی بیٹی کی اولاد یعنی نواسے  نواسیوں کا حق نہیں اور اگریوں کہا کہ اولاد پھر اولاد کی اولاد پھر انکی اولاد یعنی تین پشتیں ذکر کردیں تو یہ ایساہی ہے  جیسے  نسلاً بعد نسل اور بطناً بعد بطن کہتا کہ جب تک سلسلہ اولاد میں کوئی باقی رہے  گا حقدار ہے  اورنسل منقطع ہوجائے  تو فقرا کو ملے  گا۔ ( خانیہ  وغیرہا)

مسئلہ۱۵:
بیٹوں ( صیغۂ جمع ) پر وقف کیا اور دو یا زیادہ ہوں تو سب برابربرابر تقسیم کرلیں اور ایک ہی بیٹا ہو تو آمدنی میں نصف اسے  دیں گے  اور نصف فقرا کو اور اگر بیٹے  اور بیٹے  کی اولاد اوراسکی اولاد کی اولاد پر نسلاًبعد نسل وقف کیا تو بیٹے  کی تمام اولادِ ذکوروانا ث پر برابراتقسیم ہوگا اور اگر وقف میں مرد کو عورت سے  دونا کہاہو تو برابر نہیں دیں گے  بلکہ اُس کے  موافق دیں جیسا وقف میں مذکور ہے ۔ پوتے  اور پر پوتے  دونوں کو برابر دیا جائے  گا ہاں اگر واقف نے  وقف میں یہ ذکر کر دیا ہو کہ بطن اعلی کو دیا جائے  وہ نہ ہوں تواسفل کو تو پوتے  کے  ہوتے  ہوئے  پر پوتے  کو نہیں دیں گے  بلکہ اگر ایک ہی پوتا ہو تو کل کا یہی حقدار ہے  اسکے  مرنے  کے  بعد تمام پوتے  کی اولاد کو ملے  گااس پوتے  کی اولاد کو بھی اور جو پوتے  اس سے  پہلے  مرچُکے  ہیں اُن کو اولاد وں کو بھی اور اگریہ کہہ دیا ہوکہ بطن اعلیٰ میں جو مرجائے  اُسکا حصہ اُسکی اولاد کو دیا جائے  تو جو پوتا موجود ہے  اُسے  ملے  گا اور جو مرگیا ہے  اُسکا حصہ اُس کی اولاد کو ملے  گا۔ (عالمگیری)

مسئلہ ۱۶:
آمدنی آگئی ہے  مگر ابھی تقسیم نہیں ہوئے  کہ ایک حقدار مرگیا تو اسکا حصہ ساقط نہیں ہوگا بلکہ اسکے  ورثہ کو ملے  گا۔ ( عالمگیری)

مسئلہ۱۷:
ایک شخص نے  کہا میرے  مرنے  کے  بعد میری یہ زمین مساکین پر صدقہ ہے  اور یہ زمین ایک تہائی کے  اندر ہے  تو مرنے  کے  بعدا سکی آمدنی اس کی اولاد کو نہیں دی جاسکتی اگرچہ فقیر و مُحتاج ہو۔ اور اگر صحت میں وقف کرے  اور ما بعد موت کی طرف مضاف نہ کرے  پھر مرجائے  اور اسکی اولاد میں ایک یا چند مسکین ہوں توان کو دینا بہ نسبت دوسرے  مساکین کے  زیادہ بہتر ہے  مگر ہر ایک کو نصاب سے  کم دیا جائے ۔ ( فتاویٰ قاضی خاں )

مسئلہ۱۸:
صحت میں فقرا پر وقف کیا اور واقف کے  ورثہ فقیر ہوں تو ان کو دینا زیادہ بہتر ہے  مگراس بات کا لحاظ ضروری ہے  کہ کل مال انہیں کو نہ دیا جائے  بلکہ کچھ اِن کو دیا جائے  اور کچھ غیروں کو اور اگر کل دیا جائے  تو ہمیشہ نہ دیا کہ کہیں کو گ یہ نہ سمجھ نے  لگیں کہ انہیں پر وقف ہے ۔ ( خانیہ )

مسئلہ۱۹:
صحت میں جو وقف فقرا پر کیا گیا اُس کامصرف اولاد کے  بعدسب سے  بہتر واقف کی قرابت والے  ہیں پھراسکے  آزاد کردہ غلام پھر اُسکے  پڑوس والے  پھر اُسکے  شہر کے  وہ لوگ جو واقف کے  پاس اُٹھنے  بیٹھنے  والے  اُسکے  دوست احباب تھے ۔ ( خانیہ )

مسئلہ۲۰:
اپنی اولاد پر وقف کیا اور انکے  بعد فقرا پر اور اُسکی چند اولاد یں ہیں ان میں سے  کوئی مرجائے  تو وقف کی کُل آمدنی باقی اولاد پر تقسیم ہوگی اور جب سب مرجائیں گے  اُس وقت فقرا کو ملے  گی۔ اور اگر وقف میں اولاد کانام ذکر کر دیا ہو کہ میں نے  اپنی اولاد فلاں و فلاں پر وقف کیا اور انکے  بعد فقرا پر تو اِس صورت میں جو مرے  گا اُس کا حصہ فقرأ کو دیا جائے  گا۔ اب باقیوں پر کُل تقسیم نہیں ہوگا۔ ( خانیہ )

مسئلہ ۲۱:
اپنی اولاد پر مکان وقف کیا ہے  کہ یہ لوگ اُ س میں سکونت رکھیں تو اس میں سکونت ہی کرسکتے  ہیں کرایہ پر نہیں دے  سکتے ۔ اگرچہ اولاد میں صرف ایک ہی شخص ہے  اور مکان اسکی ضرورت سے  زیادہ ہے ۔ اور اگر اسکی اولاد میں بہت سے  اشخاص ہوں کہ سب اس میں سکونت نہیں کرسکتے  جب بھی کرایہ پر نہیں دے  سکتا بلکہ باہمی رضامندی سے  نمبر وار ہرایک اس میں سکونت کرسکتا ہے ۔ اور اگر مکان موقوف بہت بڑا ہے  جس میں بہت سے  کمرے  اور حجرے  ہیں تو مردوں کی عورتیں اور عورتوں کے  شوہر بھی رہ سکتے  ہیں کہ مرد اپنی عورت اور نوکر چاکر کے  ساتھ علیٰحدہ کمرہ میں رہے  اور دوسرے  لوگ دوسرے  کمروں میں اور اگر اتنے  کمرے  اور حجرے  نہ ہوں کہ ہر ایک علیحٰدہ سکونت کرے  تو صرف وہی لوگ رہ سکتے  ہیں جن پر وقف ہے  یعنی اولاد ذکورکی بی بیاں اور اولاد اناث کے  خاوند نہیں رہ سکتے ۔ ( فتح القدیر ْ ردالمحتار)

مسئلہ ۲۲:
اگر مکان موقوف تمام اولاد کے  لئے  نا کافی ہے  بعض اس میں رہتے  ہیں اور بعض نہیں تو نہ رہنے  والے  ساکنان سے  کرایہ نہیں لے  سکتے  نہ یہ کہہ سکتے  ہیں کہ اِتنے  دِن تم رہ چکے  ہو اور اب ہم رہیں گے ۔ بلکہ اگر چاہیں تو انہیں کے  ساتھ رہ لیں ۔ ( درمختار ْردالمحتار)

مسئلہ۲۳:
اولاد کی سکونت کے  لئے  مکان وقف کیا ہے  اِن میں سے  ایک نے  سارے  مکان پر قبضہ کررکھا ہے  دوسرے  کو گھسنے  نہیں دیتا تو اس صورت میں ساکن پر کرایہ دینا لازم ہے  کہ یہ غاصب ہے  اور غاصب کو ضمان دینا پڑتا ہے ۔ ( درمختار)

مسئلہ۲۴:
قرابت والوں پر وقف کیا تو وقف صحیح ہے  اور مرد عورت دونوں برابر کے  حقدار ہیں مرد کوعورت سے  زیادہ حصہ نہیں دیا جائے  گا اور قرابت والوں میں واقف کی اولاد بیٹے  پوتے  وغیرہ یا اُسکے  اصول باپ دادا وغیرہ کا شمار نہ ہوگا یعنی ان کو حصہ نہیں ملے  گا۔ ( خانیہ)

مسئلہ۲۵:
قرابت والوں پر وقف کیا اور واقف کے  چچا بھی ہیں اور ماموں بھی تو چچاؤں کو ملے  گا ماموؤں کونہیں ۔ اور ایک چچا اور دو ماموں ہوں تو آدھا چچا کو اورآدھے  میں دونوں ماموؤں کو یہ جبکہ لفظ جمع ( قرابت والوں )ذکر کیا ہواور اگر لفظ واحد قرابت والا کہا تو فقط چچا کو ملے  گا۔ ( عالمگیری)

مسئلہ۲۶:
اپنی قرابت کے  مُحتاجین و فقرا پر وقف کیا تو وقف صحیح اور قرابت والوں میں اُنہیں کو ملے  گا جو مُحتاج و فقیر ہوں ۔ ( خانیہ )

مسئلہ۲۷:
مکان وقف کیا اور شرط یہ کردی کہ میری فلاں بیوہ جب تک نکاح نہ کرے  اس میں سکونت کرے ۔ واقف کے  مرنے  کے  بعد اُ سکی بیوہ نے  نکاح کرلیا تو سکونت کا حق جاتا رہا اور نکاح کے  بعد پھر بیوہ ہوگئی یا شوہر نے  طلاق دیدی جب بھی حق سکونت عود نہ کرے  گا۔ ( درمختار)

مسئلہ ۲۸:
متولی کو وقف نامہ مِلا جس میں یہ لکھا ہے  کہ اِس مُحلہ کے  مُحتاجوں اور دیگر فقراء مسلمین پر صرف کیا جائے  تو اِس محلہ کے  ہر مسکین کو ایک ایک حصہ دیا جائے  اور دوسرے  مسکینوں کا ایک حصہ اور محلہ والا کوئی مسکین مرجائے  تو اسکا حصہ ساقط۔ اور وہ حصہ باقیوں پر تقسیم ہو جائے  گا۔ یہ اُسی وقت تک ہے  کہ وقف نامہ جب لکھا گیا اُس وقت محلہ میں جو مساکین تھے  وہ جب تک زندہ رہیں اور وہ سب کے  سب نہ رہے  تو جیسے  اس محلہ کے  مسکین ہیں ویسے  ہی دوسرے  مساکین یعنی اب جو محلہ میں دوسرے  مساکین ہونگے  وہ ایک ایک حصہ کے  حقدار نہیں ہیں بلکہ جتنا دیگر مساکین کو ملے  گا اُتنا ہی اُن کو بھی ملے  گا۔ ( خانیہ )

مسئلہ ۲۹:
اپنے  پڑوس کے  فقراپر وقف کیا  تو پڑوسی سے  مراد وہ لوگ ہیں جو اُس محلہ کی مسجد میں نماز پڑھتے  ہیں اگر چہ اُن کامکان واقف کے  مکان سے  متصل نہ ہوا ور ایک شخص اُس محلہ میں رہتا ہے  مگر جس مکان میں رہتا ہے  اُ س کا مالک دوسرا شخص ہے  جویہاں نہیں رہتا تو مالک مکان پڑوسیوں میں شمار نہ ہوگا بلکہ وہ جس کی یہاں سکونت ہے ۔ وقف کے  وقت جو لوگ محلہ میں تھے  وہ مکان بیچ کر چلے  گئے  تو وہ پڑوسی نہ رہے  بلکہ یہ ہیں جو اب یہاں رہتے  ہیں ۔ ( خانیہ )

مسئلہ ۳۰:
پڑوسیوں پر وقف کیا تھا اور خود واقف دوسرے  شہر کو چلا گیا اگر وہاں مکان بنا کر مقیم ہوگیا تو وہاں کے  پڑوس والے  مستحق ہیں پہلی جگہ جہاں تھا وہاں کے  لوگ اب مستحق نہ رہے ۔ اور اگر وہاں مکان نہیں بنایا ہے  تو پہلی جگہ والے  بدستور مستحق ہیں ۔ ( خانیہ )

مسئلہ۳۱:
 ایک شخص نے  اپنے  شہر کے  سادات کے  لئے  جائداد وقف کی ایک سیّد صاحب وہاں سے  دوسرے  شہر کو چلے  گئے  اگر یہاں کامکان بیچا نہیں اور دوسرے  شہر میں مکان نہیں بنایا تو یہیں کے  ساکن ہیں اور وظیفہ کے  مستحق ہیں ۔ ( خانیہ )

مسئلہ۳۲:
 جن لوگوں پر جائداد وقف کی اُن سب نے  انکار کر دیا تو وقف جائز اور آمدنی فقرا پر تقسیم ہوگی اور اگر بعض نے  انکار کیا اور واقف نے  موقوف علیہ کو جس لفظ سے  ذکر کیا ہے  وہ لفظ باقیوں پر بولا جاتا ہے  تو کُل آمدنی ان باقی لوگوں کو دی جائے  گی۔ اور اگر وہ لفظ نہیں بولا جاتا تو جس نے  انکار کردیا ہے  اُس کاحصہ فقیر کو دیا جائے  مثلاً یہ کہا کہ فلاں کی اولاد پر وقف کیا اور بعض نے  انکار کردیا توسب آمدنی باقیوں کو ملے  گی اور اگر کہا زید وعمر و پر وقف کیا اور زیدنے  انکار کیا تو اس کا حصہ عمرو کونہیں ملے  گا بلکہ فقیر کو دیا جائے  اور اگر کسی شخص کی اولاد پر وقف کیا تھا اور سب نے  انکار کر دیا اور آمدنی فقیروں کو دیدی گئی پھر نئی آمدنی ہوئی تو اس کو قبول نہیں کرسکتے  یا اِن موجود ین نے  انکار کردیا تھا مگر اُس شخص کے  کوئی اور لڑکا پیدا ہوا اُسنے  قبول کرلیا تو ساری آمدنی اِسی کو ملے  گی۔    (فتح القدیر)

مسئلہ۳۳:
ایک شخص پر اپنی جائدادنسلاً بعد نسل وقف کی اُس شخص نے  کہا نہ میں اپنے  لئے  قبول کرتا ہوں نہ اپنی نسل کیلئے  تو اپنے  حق میں انکار صحیح ہے ۔ اور اولاد کے  حق میں صحیح نہیں ۔ ( عالمگیری)

مسئلہ۳۴:
موقوف علیہ نے  پہلے  رد کر دیا تو اب قبول کرکے  وقف کو واپس نہیں لے  سکتا اور جب ایک سال اس نے  قبول کرلیا تو پھر ردنہیں کرسکتا اور اگر یہ کہا کہ ایک سال کا قبول نہیں کرتا ہوں اور اُسکے  بعد کا قبول کرتا ہوں  تو اِس سال کی آمدنی دیگر مستحقین کو ملے  گی پھر اِس کو ملے  گی۔ ( فتح القدیر)

مسئلہ۳۵:
واقف ہی متولی بھی ہے  وہ آمدنی کو اپنے  ہاتھ سے  اپنی قرابت والوں پر صرف کرتا ہے  کسی کو کم کسی کو زیادہ جو اُسکے  خیال میں آتا ہے  اُسکے  موافق دیتا ہے ۔ اب وہ فوت ہوا اُس نے  دوسرے  کو متولی مقرر کیا اور یہ بیان نہیں کہ کس کو زیادہ دیتا تھا تو یہ متولی دوم اُنہیں لوگوں کو دے  اور زیادتی کی رقم کا مصرف معلوم نہیں لہذا اسے  فقرأ پر صرف کرے ۔ ( خانیہ)



مسجد کا بیان

مسئلہ ۱:
مسجد ہونے  کے  لئے  یہ ضرور ہے  کہ بنانے  والا کوئی ایسا فعل کرے  یا ایسی بات کہے  جس سے  مسجد ہونا ثابت ہوتا ہو محض مسجد کی سی عمارت بنا دینا مسجد ہونے  کے  لئے  کام نہیں ۔ 
مسئلہ۲:
مسجد بنائی اور جماعت سے  نماز پڑھنے  کی اجازت دیدی مسجد ہوگئی اگرچہ جماعت میں دوہی شخص ہوں مگر یہ جماعت علی الاعلان یعنی اذان واقامت کے  ساتھ ہو۔ اور اگرتنہا ایک شخص نے  اذان واقامت کے  ساتھ نماز پڑھی اس طرح نماز پڑھنا جماعت کے  قائم مقام ہے  اور مسجد ہو جائے  گی۔ اور اگر خود اِس بانی نے  تنہا اس طرح نماز پڑھی تو یہ مسجد یت کے  لئے  کافی نہیں کہ مسجدیت کے  لئے  نماز کی شرط اِس لئے  ہے  تاکہ عامۂ مسلمین کا قبضہ ہو جائے  اور اس کاقبضہ تو پہلے  ہی سے  ہے  عامہ مسلمین کے  قائم مقام یہ خود نہیں ہوسکتا۔ (خانیہٗ  فتح القدیر ْ درمختارْ ردالمحتار)

مسئلہ ۳:
یہ کہا کہ میں نے  اس کو مسجد کردیا تو اس کہنے  سے  بھی مسجد ہو جائے  گی۔ (تنویر )

مسئلہ۴:
مکان میں مسجد بنائی اور لوگوں کو اُس میں آنے  اور نماز پڑھنے  کی اجازت دیدی اگر مسجد کا راستہ علیحدہ کردیا ہے  تو مسجد ہوگئی۔ ( عالمگیری)

مسئلہ ۵:
مسجد کے  لئے  یہ ضرور ہے  کہ اپنی املاک سے  اُسکو بالکل جُدا کردے  اسکی ملک اُ س میں باقی نہ رہے  لہذا نیچے  اپنی دوکانیں ہیں یا رہنے  کامکان اور اوپر مسجد بنوائی تو یہ مسجد نہیں ۔ یا اوپر اپنی دوکانیں یا رہنے  کا مکان اورنیچے   مسجد بنوائی تو یہ مسجد نہیں بلکہ اُسکی ملک ہے  اور اُسکے  بعد اُسکے  ورثہ کی اور اگر نیچے  کا مکان مسجد کے  کام کیلئے   ہو اپنے  لئے  نہ ہو تو مسجد ہو گئی۔ ( ہدایہ ْ تبیین  وغیرھما) یونہی مسجد کے  نیچے  کرایہ کی دکانیں بنائی گئیں یا اوپر مکان بنا یا گیاجن کی آمدنی مسجد میں صرف ہوگی تو حرج نہیں یا مسجد کے  نیچے  ضرورت مسجد کے  لئے  تہہ خانہ بنایا کہ اُس میں پانی وغیرہ رکھا جائے  گا یا مسجد کاسامان اُس میں رہے  گا تو حرج نہیں ۔ ( عالمگیری) مگر یہ اُس وقت ہے  کہ قبل تمام مسجد دکانیں یامکان بنالیا ہو اور مسجد ہو جانے  کے  بعد اُسکے  نیچے  دکان بنائی جا سکتی نہ اوپر مکان۔     ( درمختار)یعنی مثلاً ایک مسجد کو منہدم کرکے  پھر سے  اُسکی تعمیر کرانا چاہیں اور پہلے  اُسکے  نیچے  دکانیں نہ تھیں اور اب اس جدید تعمیر میں دکان بنوانا چاہیں تو نہیں بناسکتے  کہ یہ تو پہلے  ہی سے  مسجد ہے  اب دکان بنانے  کے  یہ معنی ہونگے  کہ مسجد کو دکان بنایا جائے ۔ 
مسئلہ ۶:
مسجد کے  لئے  عمارت ضرور نہیں یعنی خالی زمین اگر کوئی شخص مسجد کردے  تو  مسجد ہے ۔ مثلاً مالک زمین نے  لوگوں سے  کہدیا کہ اس میں ہمیشہ نماز پڑھا کرو تو مسجد ہوگئی۔ اور اگر ہمیشہ کا لفظ نہیں بولا مگر اُس کی نیت یہی ہے  جب بھی مسجد ہے ۔ اور اگر نہ لفظ ہے  اور نہ نیت مثلاً نماز پڑہنے  کی اجازت دیدی اور نیت کچھ نہیں یا مہینہ بھر یا سال بھر ایک دن کیلئے  نماز پڑھنے  کو کہا تو وہ زمین مسجد نہیں بلکہ اُسکی ملک ہے  اُسکے  مرنے  کے  بعد اُسکے  ورثہ کی ملک ہے ۔ ( عالمگیری)

مسئلہ۷:
ایک مکان مسجد کے  نام وقف تھا متولی نے  اُسے  مسجد بنادیا اور لوگوں نے  چند سال تک اُس میں نماز بھی پڑھی پھر نماز پڑھنا چھوڑ دیا اب اُسے  کرایہ کا مکان کرنا چا ہتے  ہیں تو کرسکتے  ہیں ۔ کیونکہ متولی کے  مسجد کرنے  سے  وہ مسجد نہیں ہوا۔ ( عالمگیری)

مسئلہ۸:
مریض نے  اپنے  مکان کو مسجد کردیا اگر وہ مکان مریض کے  تہائی مال کے  اندر ہے  تو مسجد ہے  اور ورثہ نے  اجازت نہیں دی تو کُل کا کُل میراث ہے ۔ اورمسجد نہیں ہوسکتا کہ اُس میں ورثہ بھی حقدار ہیں اور مسجد کو حقوق العباد سے  جدا ہونا ضروری ہے ۔ یونہی ایک شخص نے  زمین خرید کر مسجد بنائی بائع کے  علاوہ کوئی دوسرا شخص بھی اُس میں حقدار نکلا تو مسجد نہیں رہی اور اگر یہ وصیت کی کہ میرے  مرنے  کے  بعد میرا تہائی مکان مسجد بنادیا جائے  تو وصیت صحیح ہے  مکان تقسیم کرکے  ایک تہائی کو مسجد کردیں گے ۔ (عالمگیری)

مسئلہ۹:
اہل محلہ یہ چاہتے  ہیں کہ مسجد کو توڑ کر پہلے  سے  عمدہ و مستحکم بنائیں تو بنا سکتے  ہیں بشرطیکہ اپنے  مال سے  بنائیں مسجد کے  روپے  سے  تعمیر نہ کریں اور دوسرے  لوگ ایسا کرنا چاہتے  ہوں تو نہیں کرسکتے  اور اہل محلہ کو یہ بھی اختیار ہے  کہ مسجد کو وسیع کریں اُس میں حوض اورکنواں اور ضرورت کی چیزیں بنائیں وضو اور پینے  کیلئے  مٹکوں  میں پانی رکھوائیں جھاڑ ہانڈی فانوس وغیرہ لگائیں ۔ بانی مسجد کے  ورثہ کو منع کرنے  کا حق نہیں جب کہ وہ اپنے  مال سے  ایسا کرنا چاہتے  ہوں ۔ اور اگر بانی مسجد اپنے  پاس سے  کرنا چاہتا ہے  اور اہل محلہ اپنی طرف سے  تو بانی مسجد بہ نسبت اہل محلہ کے  زیادہ حقدار ہے ۔ حوض اور کنواں بنوانے  میں یہ شرط ہے  کہ اُنکی وجہ سے  مسجد کو کسی قسم کا نقصان نہ پہنچے ۔ ( ردالمحتار)اور یہ بھی ضرورہے  کہ پہلے  جتنی مسجد تھی اُسکے  علاوہ دوسری زمین میں بنائے  جائیں مسجد میں نہیں بنائے  جاسکتے ۔ 
مسئلہ۱۰:
امام و مؤذن مقرر کرنے  میں بانی مسجد یا اُسکی اولاد کا حق بہ نسبت اہل محلہ کے  زیادہ ہے  مگر جب کہ اہل محلہ نے  جس کو مقرر کیا وہ بانی مسجد کے  مقرر کردہ سے  اولیٰ ہے  تو اہل محلہ ہی کا مقرر کردہ امام ہوگا۔ (درمختار)

مسئلہ۱۱:
اہل محلہ کو یہ بھی اختیار ہے  کہ مسجد کا دروازہ دوسری جانب منتقل کردیں اور اگر اِس باب میں رائیں مختلف ہوں تو جس طرف کثرت ہواور اچھے  لوگ ہوں اُنکی بات پر عمل کیا جائے ۔ ( ردالمحتارْ عالمگیری)

مسئلہ ۱۲:
مسجد کی چھت پر امام کے  لئے  بالا خانہ بنانا چاہتا ہے  اگر قبل تمام مسجد یت ہو تو بناسکتا ہے ۔ اور مسجد ہو جانے  کے  بعد نہیں بناسکتا اگرچہ کہتا ہو کہ مسجد ہونے  کے  پہلے  سے  میری نیت بنانے  کی تھی بلکہ اگر دیوار مسجد پر حجرہ بنانا چاہتا ہو تو اسکی بھی اجازت نہیں یہ حکم خود واقف اور بانی مسجد کا ہے  لہذا جب اسے  اجازت نہیں تو دوسرے  بدرجۂ اولیٰ نہیں بناسکتے  اگر اس قسم کی کوئی ناجائز عمارت چھت یا دیوار پر بنادی گئی ہو تو اُسے  گرا دینا واجب ہے ۔ ( درمختار)

مسئلہ۱۳:
 مسجد کا کوئی حصّہ کرایہ پر دینا کہ اسکی آمدنی مسجد پر صرف ہوگی حرام ہے  اگرچہ مسجد کو ضرورت بھی ہو۔ یونہی مسجد کو مسکن بنانا بھی ناجائز ہے ۔ یونہی مسجد کے  کسی جزکو حجرہ میں شامل کرلینا بھی ناجائز ہے ۔ ( درمختار ْ فتح القدیر)

مسئلہ۱۴:
مصلیوں کی کثرت کی وجہ سے  مسجد تنگ ہوگئی اور مسجد کے  پہلو میں کسی شخص کی زمین ہے  تو اُسے  خرید کر مسجد میں اضافہ کریں اور اگر وہ نہ دیتا ہو تو واجبی قیمت دیکر جبرااًس سے  لے  سکتے  ہیں ۔ یونہی اگر پہلو ئے  مسجد میں کوئی زمین یا مکان ہے  جواس مسجد کے  نام وقف ہے  یا کسی دوسرے  کام کے  لئے  وقف ہے  تو اُسکو مسجد میں شامل کرکے  اضافہ کرنا جائز ہے  البتہ اسکی ضرورت ہے  کہ قاضی سے  اجازت حاصل کر لیں ۔ یونہی اگر مسجد کی برابر وسیع راستہ ہو اُس میں سے  اگر کچھ جز مسجد میں شامل کرلیا جائے  جائز ہے ۔ جبکہ راستہ تنگ نہ ہو جائے  اور اُس کی وجہ سے  لوگوں کا حرج نہ ہو۔ ( عالمگیریْ ردالمحتار)

مسئلہ ۱۵:
مسجد تنگ ہوگئی ایک شخص کہتا ہے  مسجد مجھے  دیدو اسے  میں اپنے  مکان میں شامل کرلوں اور اسکے  عوض میں وسیع اور بہتر زمین تمہیں دیتا ہوں تو مسجد کو بدلنا جائز نہیں ۔ ( عالمگیری)

مسئلہ۱۶:
 مسجد بنائی اور شرط کردی کہ مجھے  اختیارہے  کہ اسے  مسجدرکھوں یا نہ رکھوں تو شرط باطل ہے  اور وہ مسجد ہوگئی یعنی مسجدیت کے  ابطال کا اُسے  حق نہیں ۔ یونہی مسجد کو اپنے  یا اہل محلہ کے  لئے  خاص کردے  تو خاص نہ ہوگی دوسرے  محلہ والے  بھی اس میں نماز پڑھ سکتے  ہیں اسے  روکنے  کا کچھ اخیتار نہیں ۔ ( عالمگیری)

مسئلہ۱۷:
 مسجد کے  آس پاس جگہ ویران ہوگئی وہاں لوگ رہے  نہیں کہ مسجد میں نماز پڑہیں یعنی مسجد بالکل بیکار ہوگئی جب بھی وہ بدستورمسجد ہے  کسی کو یہ حق حاصل نہیں کہ اُسے  توڑپھوڑ کر اُسکے  اینٹ پتھر وغیرہ اپنے  کام میں لائے  یا اُسے  مکان بنالے ۔ یعنی وہ قیامت تک مسجد ہے ۔ ( درمختار وغیرہ )

مسئلہ۱۸:
مسجد کی چٹائی جانماز وغیرہ اگر بیکار ہوں اور اِس مسجد کے  لئے  کار آمد نہ ہوں تو جس نے  دیاہے  وہ جو چاہے  کرے  اُسے  اختیار ہے  اور مسجد ویران ہوگئی کہ وہاں لوگ رہے  نہیں تو اُس کاسامان دوسری مسجد کو منتقل کردیا جائے  بلکہ ایسی منہدم ہوجائے  اور اندیشہ ہو کہ اِس کا عملہ لوگ اوٹھا لے  جائیں گے  اور اپنے  صرف میں لائیں گے  تو اسے  بھی دوسری مسجد کی طرف منتقل کردینا جائز ہے ۔ (درمختار ْ ردالمحتار)

مسئلہ۱۹:
جاڑے  کے  موسم میں مسجد میں پیال ڈلوایا تھا جاڑے  نکل جانے  کے  بعد بیکار ہوگئے  تو جس نے  دلوایا اُسے  اختیار ہے  جو چاہے  کرے  اور اُس نے  مسجد سے  نکلواکر باہر ڈلوادیئے  تو جو چاہے  لے  جاسکتا ہے ۔ ( عالمگیری)

مسئلہ۲۰:
 بعض لوگ مسجد میں جو پیال بچھاہے  اِسے  سقایہ کی آگ جلانے  کے  کام میں لاتے  ہیں یہ ناجائز ہے  یوہیں سقایہ کی آگ گھر لیجانا یا اس سے  چلم بھرنا یا سقایہ کا پانی گھر لیجانا یہ سب ناجائز ہے  ہاں جس نے  پانی بھر وایا اور گرم کرایا ہے  اگر وہ اسکی اجازت دیدے  تو لیجاسکتے  ہیں جبکہ اُس نے  اپنے  پاس سے  صرف کیا ہے  اور مسجد کا پیسہ صرف کیا ہو تو اسکی اجازت بھی نہیں دے  سکتا۔ 
مسئلہ ۲۱:
مسجد کی اشیاء مثلاً لوٹا چٹائی وغیرہ کو کسی دوسری غرض میں استعمال نہیں کرسکتے  مثلاً لوٹے  میں پانی بھر کر اپنے  گھر نہیں لیجاسکتے  اگرچہ یہ ارادہ ہو کہ پھر واپس کر جاؤں گا اُسکی چٹائی اپنے  گھر یا کسی دوسری جگہ بچھانا نا جائز ہے ۔ یونہی مسجد کے  ڈول رسی سے  اپنے  گھر کے  لئے  پانی بھر نا یا کسی چھوٹی سے  چھوٹی چیز کو بے  موقع اور بے  محل استعمال کرنا نا جائز ہے ۔ 
مسئلہ۲۲:
 تیل یا موم بتی مسجد میں جلانے  کے  لئے  دی اور بچ رہی تو دوسرے  دِن کام میں لائیں اور اگر خاص دِن کے  لئے  دی ہے  مثلاً رمضان یا شبِ قدر کے  لئے  تو بچی ہوئی مالک کو واپس دی جائے  امام مؤذن کو بغیر اجازت لینا جائز نہیں ہاں اگر وہاں کاعرف ہو کہ بچی ہوئی امام و مؤ ذن کی ہے  تو اجازت کی ضرورت نہیں ۔ ( ردالمحتار)

 مسئلہ۲۳:
ایک شخص نے  اپنے  تہائی مال کی وصیت کی کہ نیک کاموں میں صرف کیا جائے  تو اس مال سے  مسجد میں چراغ جلایا جاسکتا ہے  مگر اُتنے  ہی چراغ اِس مال سے  جلائے  جاسکتے  ہیں جتنے  کی ضرورت ہے  ضرورت سے  زیادہ محض تزین کے  لئے  اِ س رقم سے  نہیں جلائے  جاسکتے ۔ ( خانیہ)

مسئلہ۲۴:
 ایک شخص نے  اپنی جائداد اس طرح وقف کی ہے  کہ اس کی آمدنی  مسجد کی عمارت و مرمت میں لگائی جائے  اور جو بچ رہے  فقرا پر صرف کی جائے ۔ اور وقف کی آمدنی  بچی ہوئی موجود ہے  اور مسجد کو اس وقت تعمیر کی حاجت بھی نہیں ہے  اگر یہ گمان ہو کہ جب مسجد میں تعمیر و مرمت کی ضرورت ہوگی اُس وقت تک ضرورت کے  لائق اسکی آمدنی جمع ہو جائے  گی تو اس وقت جو کچھ جمع ہے  فقرا پر صرف کردیاجائے ۔ ( خانیہ)

مسئلہ۲۵:
مسجد منہدم ہوگئی اور اسکے  اوقاف کی آمدنی اتنی موجود ہے  کہ اِس سے  پھر مسجد بنائی جاسکتی ہے  تو اِس آمدنی کو تعمیر میں صرف کرنا جائز ہے ۔ ( خانیہ )

مسئلہ۲۶:
مسجد کے  اوقاف کی آمدنی سے  متولی نے  کوئی مکان خریدااور یہ مکان مؤذن یا امام کو رہنے  کے  لئے  دیدیا اگر ان کومعلوم ہے  تو اس میں رہنا مکروہ و ممنوع ہے ۔ یونہی مسجد پر جو مکان اس لئے  وقف ہیں کہ اُن کا کرایہ مسجد میں صرف ہوگایہ مکان بھی امام و مؤذن کو رہنے  کے  لئے  نہیں دے  سکتا اور دے  دیا تو ان کو رہنا منع ہے ۔ ( خانیہ)

مسئلہ۲۷:
 متولی نے  اگر مسجد کے  لئے  چٹائی جانماز تیل وغیرہ خریدا اگر واقف نے  متولی کو یہ سب اختیار ات دیئے  ہوں یا کہہ دیا ہو کہ مسجد کی مصلحت کے  لئے  جو چاہو خریدو یا معلوم نہ ہو کہ متولی کو ایسی اجازت دی ہے  مگر اس سے  پہلا متولی یہ چیزیں خریدتا تھا تو اسکا خریدنا جائز ہے  اور اگر معلوم ہے  کہ صرف عمارت کے  متعلق اختیار دیا ہے  تو خریدنا ناجائز ہے ۔ ( خانیہ )

مسئلہ۲۸:
مسجد بنائی اور کچھ سامان لکڑیاں اینٹیں وغیرہ بچ گئیں تو یہ چیزیں عمارت ہی میں صرف کی جائیں انکو فروخت کرکے  تیل چٹائی میں صرف نہیں کرسکتے ۔ ( خانیہ )

مسئلہ۲۹:
مسجد کے  لئے  چندہ کیا اور اس میں سے  کچھ رقم اپنے  صرف میں لایا اگرچہ یہی خیال ہے  کہ اس کامعاوضہ اپنے  پاس سے  دے  گاجب بھی خرچ کرنا نا جائز ہے ۔ پھر اگر معلوم ہے  کہ کس نے  وہ روپیہ دیا تھا تو اُسے  تاوان دے  یا اُس سے  اجازت لے  کر مسجد میں تاوان صرف کرے  اور معلوم نہ ہو کہ کس نے  دیا تھا تو قاضی کے  حکم سے  مسجد میں تاوان صرف کرے  اور خود بغیر اِذن قاضی مسجد میں اُس تاوان کو صرف کر دیا تو امید ہے  کہ اِس کے  وبال سے  بچ جائے ۔ ( خانیہ)

مسئلہ ۳۰:
مسجد یا مدرسہ پر کوئی جائداد وقف کی اور ہنوزوہ مسجد یا مدرسہ موجود بھی نہیں مگر اس کے  لئے  جگہ تجویز کرلی ہے  تو وقف صحیح ہے  اور جب تک اُس کی تعمیر نہ ہو وقف کی آمدنی فقرأ پر صرف کی جائے  اور جب بن جائے  توپھر اس پر صرف ہو۔ ( فتح القدیر)

مسئلہ۳۱:
مسجد کے  لئے  مکان یا کوئی چیز ہبہ کی تو ہبہ صحیح ہے  اور متولی کو قبضہ دلادینے  سے  ہبہ تمام ہو جائے  گا اور اگرکہا یہ سو روپے  مسجد کے  لئے  وقف کئے  تو یہ بھی ہبہ ہے  بغیر قبضہ ہبہ تمام نہیں ہوگا۔ یو نہی درخت مسجد کو دیا تو اس میں بھی قبضہ ضروری ہے ۔ ( عالمگیری)

مسئلہ۳۲:
مؤذن و جاروب کش وغیرہ کو متولی اُسی تنخواہ پر نوکر رکھ سکتا ہے  جو واجبی طور پر ہونی چائیے  اور اگر اتنی زیادہ تنخواہ مقرر کی جودوسرے  لوگ نہ دیتے  تو مال وقف سے  اس تنخواہ کا ادا کرنا جائز نہیں اور دیگا تو تاوان دینا پڑیگابلکہ اگر مؤذن وغیرہ کو معلوم ہے  کہ مال وقف سے  یہ تنخواہ دیتا ہے  تو لینا بھی جائز نہیں ۔ ( فتح القدیر)

مسئلہ۳۳:
متولی مسجد بے  پڑھا شخص ہے  اُ س نے  حساب کتاب کے  لئے  ایک شخص کو نوکر رکھا تو مال وقف سے  اُس کو تنخواہ دینا جائز نہیں ۔ ( عالمگیری)

مسئلہ۳۴:
مسجد کی آمدنی سے  دکان یا مکان خریدنا کہ اس کی آمدنی مسجد میں صرف ہوگی اور ضرورت ہوگی تو بیع کردیا جائے  گایہ جائز ہے  جبکہ متولی کے  لئے  اس کی اجازت ہو۔ (عالمگیری)

مسئلہ۳۵:
مسجد کے  لئے  اوقاف ہیں مگر کوئی متولی نہیں اہل محلہ میں سے  ایک شخص اس کی دیکھ بھال  اور کام کرنے  کے  لئے  کھڑا ہوگیا اور اِس وقف کی آمدنی کو ضروریات مسجد میں صرف کیا تو دیانتہً اس پر تاوان نہیں ۔ ( عالمگیری) اور ایسی صورت کا حکم یہ ہے  کہ قاضی کے  پاس درخواست دیں وہ متولی مقرر کردیگامگر چونکہ آجکل یہاں اسلامی سلطنت نہیں اور نہ قاضی ہے  اِس مجبوری کی وجہ سے  اگر خود اہل محلہ کسی کو منتخب کرلیں کہ وہ ضروریات ِ مسجد کو انجام دے  تو جائز ہے  کیونکہ ایسا نہ کرنے  میں وقف کے  ضائع ہونے  کا اندیشہ ہے ۔ 
مسئلہ ۳۶:
مسجد کا متولی موجود ہو تو اہل محلہ کو اوقاف مسجد میں تصرف کرنا مثلاًدکانات وغیرہ کو کرایہ پر دینا جائز نہیں مگر اُنھوں نے  ایسا کرلیا اور مسجد کے  مصالح کے  لحاظ سے  یہی بہترتھا تو حاکم اُن کے  تصرف کو نافذکر دے  گا۔ (عالمگیری)

مسئلہ۳۷:
مسجد کے  اوقاف بیچ کر اُسکی عمارت پر صرف کردینا جائز ہے  اور وقف کی آمدنی سے  کوئی مکان خریدا تھا تو اسے  بیچ سکتے  ہیں ۔ ( عالمگیری)

مسئلہ۳۸:
مسجد کے  نام ایک زمین وقف تھی اور وہ اب کاشت کے  قابل نہ رہی یعنی اُس سے  آمدنی نہیں ہو تی کسی نے  اُ  س میں تالاب کھودوالیا کہ عامہ مسلمین اِس سے  فائدہ اُٹھائیں اُس کا یہ فعل ناجائز ہے  اور اُس تالاب میں نہانا اور دھونا اور اُس کے  پانی سے  فائدہ اُٹھانا ناجائز ہے ۔ ( عالمگیری)

مسئلہ۳۹:
مُسلمانوں پر کوئی حادثہ آپڑا جس میں روپیہ خرچ کرنے  کی ضرورت ہے  اور اس وقت روپیہ کی کوئی سبیل نہیں ہے  مگر اوقاف مسجد کی آمدنی جمع ہے  اور مسجد کو اس وقت حاجت بھی نہیں تو بطور قرض مسجد سے  رقم لی جاسکتی ہے ۔ (عالمگیری)

قبرستان وغیرہ کا بیان

مسئلہ۱:
قبروں کے  لئے  زمین وقف کی تو وقف صحیح ہے  اور اصح یہ ہے  کہ وقف کرنے  سے  ہی واقف کی ملک سے  خارج ہوگئی اگرچہ نہ ابھی مردہ دفن کیا ہو اور نہ اپنے  قبضہ سے  نکال کر دوسرے  کو قبضہ دلالیا ہو۔ 
مسئلہ۲:
زمین قبرستان کے  لئے  وقف کی اوراس میں بڑے  بڑے  درخت ہیں تو درخت وقف میں داخل نہیں واقف یا اُسکے  ورثہ کی ملک ہے ۔ یونہی اُس زمین میں عمارت ہے  تویہ بھی وقف میں داخل نہیں ۔ ( خانیہ)

مسئلہ۳:
 گاؤں والوں نے  قبرستان کے  لئے  زمین وقف کی اور مردے  بھی اس میں دفن کئے  پھر اسی گاؤں کے  کسی شخص نے  اس زمین میں اس لئے  مکان بنایاتا کہ تختے  وغیرہ قبرستان کے  ضروریات اُس میں رکھے  جائینگے  اور وہاں حفاظت کے  لئے  کسی کو مقرر کردیا اگر یہ سب کام تنہا اُسی نے  دوسروں کے  بغیر مرضی کئے  یا بعض دوسرے  بھی راضی تھے  تو اگر قبرستان میں وسعت ہے  تو کوئی حرج نہیں یعنی جبکہ یہ مکان قبروں پر نہ بنا ہو اورمکان بننے  کے  بعد اگراِس زمین کی مردہ دفن کرنے  کے  لئے  ضرورت پڑگئی توعمارت اُٹھوادیجائے ۔ (خانیہ)

مسئلہ۴:
کفار کا قبرستان ہے  اُسے  مُسلمان اپنا قبرستان بنانا چاہتے  ہیں ا گر اُن کے  نشانات مٹ چکے  ہیں ہڈیاں بھی گل گئی ہیں تو حرج نہیں اور اگر ہڈیاں باقی ہیں تو کھودکر پھینک دیں اور اب اسے  قبرستان بناسکتے  ہیں ۔ ( عالمگیری)

مسئلہ۵:
مسلمانوں کا قبرستان ہے  جس میں قبرکے  نشان بھی مٹ چکے  ہیں ہڈیوں کا بھی پتہ نہیں جب بھی اس کو کھیت بنانا یا اس میں مکان بنانا نا جائز ہے  اور اب بھی وہ قبرستان ہی ہے ۔ قبرستان کے  تمام آداب بجا لائے  جائیں ۔      ( عالمگیری)

مسئلہ۶:
قبرستان میں کسی نے  اپنے  لئے  قبر کھودوارکھی ہے  اگر قبرستان میں  جگہ موجود ہے  تو دوسرے  کو اُس قبر میں دفن کرنانہ چاہیئے   اور اگر موجود نہ ہو تو دوسرے  لوگ اپنا مردہ اس میں دفن کرسکتے  ہیں ۔ بعض لوگ مسجد میں جگہ گھیرنے  کے  لئے  پہلے  سے  رومال رکھ دیتے  ہیں یا مُصلی بچھا دیتے  ہیں اگر مسجد میں جگہ ہو تو دوسرے  کا رومال یا جانماز ہٹاکر بیٹھنا نہ چاہئے  اور جگہ نہ ہو تو بیٹھ سکتا ہے ۔ (فتاویٰ قاضی خاں )

مسئلہ۷:
زمین مملوک میں بغیر اجازت مالک کسی نے  مردہ دفن کردیا تو مالک زمین کو اختیار ہے  کہ مردہ کو نکلوادے   یا زمین برابر کر کے  کھیتی کرے ۔ (خانیہ)

مسئلہ ۸:
قبرستان میں کسی نے  درخت لگا ئے  تو یہی شخص ان درختوں کا مالک ہے  اور درخت خود نہ لگائے  یا معلوم نہیں کس نے  لگائے  تو قبرستان کے  قرار پائینگے  یعنی قاضی کے  حکم سے  بیچ کر اسی قبرستان کی درستگی میں صرف کیا 


جائے ۔ (عالمگیری)

مسئلہ۹:
مسجد میں کسی نے  درخت لگائے  تو درخت مسجد کا ہے  لگانے  والے  کا نہیں اور زمین موقوفہ میں کسی نے   درخت لگائے  اگر یہ شخص اس زمین کی نگرانی کے  لئے  مقرر ہے  یا واقف نے  درخت لگایا اور وقف کا مال اس پرصرف کیا یا اپنا  ہی مال صرف کیا مگر کہہ دیا کہ وقف کے  لئے  یہ درخت لگایاتو ان صورتوں میں وقف کا ہے  ورنہ لگانیوالے  کا۔ درخت کاٹ ڈالے  جڑیں باقی رہ گئیں اِن جڑوں سے  پھر درخت نکل آیا تو یہ اُسی کی مِلک ہے  جسکی مِلک میں پہلا تھا۔ ( خانیہٗ فتح القدیرْ عالمگیری)

مسئلہ۱۰:
وقفی زمین کرایہ پر لی اور اس میں درخت بھی لگادیئے  تو درخت اِسی کے  ہیں اسکے  بعد اسکے  ورثہ کے  اور اجارہ فسخ ہونے  پر اس کو اپنا درخت نکال لینا ہو گا۔ (خانیہ)

مسئلہ۱۱:
مسجد میں اناریا امرود وغیرہ پھلدار درخت ہے  مصلیوں کے  اسکے  پھل کھانا جائز نہیں بلکہ جس نے  بویاوہ بھی نہیں کھا سکتا کہ درخت اُسکا نہیں بلکہ مسجد کا ہے  پھل بیچ کر مسجد پر صرف کیا جائے ۔ (خانیہ)

مسئلہ۱۲:
مسافر خانہ میں پھلدار درخت ہیں اگر ایسے  درخت ہوں جن کے  پھلوں کی قیمت نہیں ہوتی تو مسافر کھاسکتے  ہیں اور قیمت والے  پھل ہوں تو احتیاط یہ ہے  کہ نہ کھائے ۔ (عالمگیری) یہ سب اُس صورت میں ہے  کہ معلوم نہ ہو کہ درخت لگانے  والے  کی کیا نیت تھی یا معلوم ہوکہ مسجد یا مسافر خانہ کے  لئے  لگایا ہے  اور اگر معلوم ہو کہ عام مُسلمانوں کے  کھانے  کے  لئے  لگایا ہے  تو جس کاجی چاہے  کھائے ۔ (درمختار)

مسئلہ۱۳:
وقفی مکان میں وقفی درخت ہو تو درخت بیچ کر مکان کی مرمت میں لگانا جائز نہیں بلکہ مکان کی مرمت خوداس مکان کے  کرایہ سے  ہوگی۔ ( ردالمحتار)

مسئلہ۱۴:
وقفی مکان میں پھلدار درخت ہو تو کرایہ دار کو اُسکے  پھل کھاناجائز نہیں جبکہ وقف کے  لئے  درخت لگائے  ہوں یا درخت لگانے  والے  کی نیت معلوم نہ ہو۔ (بحرالرائق)

مسئلہ۱۵:
وقفی درخت کا کچھ حصہ خشک ہوگیا کچھ باقی ہے  تو خشک کو اُس مصرف میں خرچ کریں جہاں اُسکی آمدنی خرچ ہوتی ہے ۔ ( بحر)

مسئلہ۱۶:
سڑک اور گزر گاہ پر درخت اس لئے  لگائے  گئے  کہ راہ گیر اِس سے  فائدہ اُٹھائیں تویہ لوگ انکے  پھل کھاسکتے  ہیں ۔ اور امیر و غریب دونوں کھاسکتے  ہیں ۔ یونہی جنگل اور راستہ میں جو پانی رکھا ہو یا سبیل کا پانی ہے  ہر ایک پی سکتا ہے  جنازہ کی چارپائی امیر و غریب دونوں کام میں لا سکتے  ہیں ۔ اور قرآن مجیدمیں ہر شخص تلاوت کرسکتا ہے ۔ (خانیہ)

مسئلہ۱۷:
کنوئیں کے  پانی کی روک ٹوک نہیں خود بھی پی سکتے  ہیں جانور کو بھی پلاسکتے  ہیں ۔ پانی پینے  کے  لئے  سبیل لگائی ہے  تواِس سے  وضو نہیں کرسکتے  اگرچہ کتنا ہی زیادہ ہو اور وضو کے  لئے  وقف ہو تو اُسے  پی نہیں سکتے ۔ (عالمگیری)

مسئلہ۱۸:
ایک مکان قبرستان پر وقف ہے  یہ مکان منہدم ہو کر کھنڈر ہوگیا اور کسی کام کا نہ رہا پھر کسی شخص نے  اپنے  مال سے  اِس جگہ میں مکان بنایا تو صرف عمارت اسکی ہے  زمین  کا مالک نہیں ۔ (ردالمحتار)

مسئلہ۱۹:
حاجیوں کے  ٹھہرنے  کے  لئے  مکان وقف کیا ہے  تو دوسرے  لوگ اِس میں نہیں ٹھہرسکتے  اور حج کاموسم ختم ہونے  کے  بعدکرایہ پر دیا جائے ۔ (عالمگیری)

مسئلہ۲۰:
زمین خرید کر راستہ کے  لئے  وقف کردی کہ لوگ چلیں گے  یا سڑک بنوادی یہ وقف صحیح ہے ۔ اُس کے  ورثہ دعویٰ نہیں کرسکتے ۔ یونہی پل بنا کر وقف کیا تو یہ پل کی عمارت وقف ہے ۔ (خانیہ)


وقف میں شرائط کا بیان


   واقف کو اختیار ہے  جس قسم کی چاہے  وقف میں شرط لگائے  اور جو شرط لگائے  گا اُس کا اعتبار ہو گا۔ ہاں ایسی شرط لگائی جو خلاف شرع ہے  تو یہ شرط باطل ہے ۔ اور اِس کا اعتبار نہیں ۔ (ردالمحتار)

مسئلہ۱:
چند جگہوں میں واقف کی شرط کا اعتبار نہیں بلکہ اُس کے  خلاف عمل کیا جائے  گا مثلااًس نے  یہ شرط لکھ دی کہ جائداد اگرچہ بیکار ہو جائے  اُس کا تبادلہ نہ کیا جائے  تو اگر قابل انتفاع نہ رہے  تبادلہ کیا جائے  گا اور شرط کا لحاظ نہیں کیا جائے  گا۔ یا یہ شرط کی کہ متولی کو قاضی معزول نہیں کرسکتا یا وقف میں قاضی وغیرہ کوئی مداخلت نہ کرے  کوئی اس کی نگرانی نہ کرے  یہ شرط بھی باطل ہے  کہ نا اہل کو قاضی معزول کردے  گا۔ وقف کی قاضی کی طرف سے  نگرانی ضرور ہوگی یا یہ شرط ہے  کہ وقف کی زمین یا مکان ایک سال سے  زیادہ کے  لئے  کسی کو کرایہ پر نہ دیا جائے  اور ایک سال کے  لئے  کرایہ پر کوئی نہیں لیتا زیادہ دنوں کے  لئے  لوگ مانگتے  ہیں ۔ یا ایک سال کے  لئے  دیا جائے  تو کرایہ کی شرح کم ملتی ہے  اور زیادہ دنوں کے  لئے  دیا جائے  تو زیادہ شرح سے  ملے  گاتو قاضی کو جائز ہے  واقف کی شرط کی پابندی نہ کرے  مگر متولی شرط کے  خلاف نہیں کرسکتا یا یہ شرط کہ اس کی آمدنی فلاں مسجد کے  سائل کو دی جائے  تو متولی دوسرے  مسجد کے  سائل کو یا بیرون مسجد جو سائل ہیں اُن کویا غیر سائل کو بھی دے  سکتا ہے  یا یہ شرط کی کہ ہر روز فقیر وں کو اسقدر روٹی گوشت دیا جائے  تو روٹی گوشت کی جگہ قیمت بھی دے  سکتا ہے ۔ (ردالمحتار)

مسئلہ۲:
مکان وقف کیا یوں کہ فلاں شخص کواس کی آمدنی دی جائے  اوریہ شرط کی کہ مرمت خود موقوف علیہ کے  ذمہ ہے ۔ تو وقف صحیح ہے  اور شرط صحیح نہیں کہ مرمت اس کے  ذمہ نہیں بلکہ آمدنی سے  کی جائے  گی۔ (ردالمحتار)

مسئلہ۳:
واقف نے  یہ شرط کی ہے  کہ جب تک زندہ ہوں کُل آمدنی یا اسکے  اتنے  جز کا میں مستحق ہوں اور میرے  بعد فقرا کو ملے  یا یہ شرط کہ آمدنی سے  میراقرض ادا کیا جائے  پھر فقرأ کو۔ یا یہ کہ میری زندگی تک میں لوں گا پھر قرض ادا ہوگا پھر فقرأکو یہ سب صورتیں جائز ہیں ۔ (عالمگیری)

مسئلہ۴:
فقط اتنا ہی کہا کہ اﷲ کے  لئے   یہ صدقۂ موقوفہ ہے  اِس شرط پر کہ جب تک میں زندہ رہوں آمدنی میں لوں گاتو وقف صحیح ہے  کہ اگرچہ اس میں تابید نہیں ہے ۔ نہ فقرأکا ذکر ہے  مگر لفظ صدقہ سے  تابیداور بعد میں فقرأہی کے  لئے  ہونا سمجھا جاتا ہے ۔ (عالمگیری)

مسئلہ۵:
واقف نے  اپنے  لئے  شرط کی کہ اسکی آمدنی میں خود بھی کھاؤں گااور دوست احباب مہمانوں کو بھی کھلاؤں گا اِس سے  جو بچے  فقرأکے  لئے  ہے  اور اِسی طرح اپنی اولاد کے  لئے  نسلاًبعدنسل یہی شرط لگائی تو وقف وشرط دونوں جائز۔ (عالمگیری)

مسئلہ ۶:
یہ شرط کی ہے  کہ اپنے  اوپر اور اپنی اولاد وخدام پر خرچ کروں گا اور وقف کا غلہ آیا اسے  بیچ ڈالا اور ثمن پر قبضہ بھی کرلیامگر خرچ کرنے  سے  پہلے  مرگیا تویہ رقم ترکہ ہے  وارثوں کا حق ہے  فقرأاور وقف والوں کا حق نہیں ۔ (فتح القدیر)

مسئلہ۷:
وقف میں یہ شرط کی کہ فلاں وارث کو وقف کی آمدنی سے  بقدر کفایت دیا جائے  تو جب تک یہ تنہا ہے  تنہا کے  لائق مصارف دئے  جائیں اور جب بال بچوں والا ہو جائے  تو اتنا دیا جائے   کہ سب کے  لئے  کافی ہو کہ اِن سب کے  مصارف اُسی کے  ساتھ شمار ہونگے ۔ (عالمگیری)

مسئلہ۱:
واقف جائداد موقوفہ کے  تبادلہ کی شرط لگا سکتا ہے  کہ میں یا فلاں شخص جب مناسب جانیں گے  اس کو دوسری جائداد سے  بدل دیں گے  اِس صورت میں یہ دوسری جائداد اُس موقوفہ کے  قائم مقام ہوگی اور تمام وہ شرائط جو وقف نامہ میں تھے  وہ سب اس میں جاری ہونگے  اگرچہ وقف نامہ میں یہ نہ ہوکہ بدلنے  کے  بعد دوسری پہلی کے  قائم مقام ہوگی اوراسکے  تمام شرائط اس میں جاری ہوں گے ۔ (عالمگیری وغیرہ)

مسئلہ۲:
تبادلہ کی شرط وقف نامہ میں تھی اِس بنا پر تبادلہ کرلیا تو اب دوبارہ اِس جائداد کے  بدلنے  کا حق نہیں ہے ۔ ہاں اگر شرط کے  ایسے  الفاظ ہو ں جن سے  عموم سمجھا جاتا ہے  مثلاًمیں جب کبھی چاہوں گا تبادلہ کرلیا کروں گا تو ایک بار کے  تبادلہ سے  حق ساقط نہیں ہوگا۔ (فتح القدیر)

مسئلہ۳:
واقف نے  یہ شرط کی کہ میں جب چاہوں گا اسے  بیچ ڈالوں گا یا جتنے  داموں میں چاہوں گا بیچ ڈالوں گا یا بیچ کر اُس ثمن سے  غلام خریدوں گا تو ان سب صورتوں میں وقف ہی باطل ہے ۔ (خانیہ)

مسئلہ۴:
یہ شرط ہے  کہ متولی کو اختیار ہے  جب چاہے  اِس جائداد کو بیچ ڈالے  اوراسکے  داموں سے  دوسری زمین خریدلے  تو یہ شرط جائز ہے  اور ایک دفعہ تبادلہ کا حق حاصل ہے ۔ ( درمختار)

مسئلہ ۵:
وقف میں صرف تبادلہ مذکور ہے  یہ نہیں ہے  کہ مکان یا زمین سے  تبادلہ کروں گا تو اختیار ہے  مکان سے  تبادلہ کرے  یازمین سے  اور اگر مکان کا لفظ ہے  تو زمین سے  تبادلہ نہیں کرسکتا اور زمین ہے  تو مکان سے  نہیں ہوسکتا اور اگر یہ ذکر نہ ہو کہ فلاں جگہ کی جائداد سے  تبادلہ کروں تو جہاں کی جائداد سے  چاہے  تبادلہ کرسکتا ہے  اور معین کردیا ہے  تو وہیں کی جائداد سے  تبادلہ ہوسکتا ہے  دوسری جگہ کی جائداد سے  نہیں ۔ ( عالمگیریْ خانیہ ْ فتح القدیر)

مسئلہ۶:
وقفی مکان کو دوسرے  مکان سے  بدلنا اُس وقت جائز ہے  کہ دونوں مکان ایک ہی محلہ میں ہوں یا وہ محلہ اِس سے  بہتر ہو۔ اور عکس ہو یعنی یہ اُس سے  بہتر ہے  تو ناجائز ہے ۔ ( بحرالرائق)

مسئلہ۷:
یہ شرط تھی کہ میں تبادلہ کروں گا اور خود نہ کیا بلکہ وکیل سے  کرایا تو بھی جائز ہے  اور مرتے  وقت وصیّت کرگیا تو وصی تبادلہ نہیں کرسکتا اور اگر یہ شرط تھی کہ میں اور فلاں شخص مل کر تبادلہ کریں گے  تو تنہا وہ شخص تبادلہ نہیں کرسکتا۔ اوریہ کرسکتا ہے ۔ ( فتح القدیر)

مسئلہ ۸:
اگر وقف نا مہ میں یہ ہو کہ جو کوئی اِس وقف کا متولی ہو وہ تبادلہ کرسکتا ہے  تو ہرایک متولی کو یہ اختیار حاصل رہے  گا۔ اور اگر واقف نے  یہ شرط کردی کہ فلاں شخص کو اس کے  تبادلہ کا اختیار ہے  تو واقف کی زندگی تک اُس کو اختیار ہے ۔ بعد میں نہیں ہاں اگر یہ مذکور ہے  کہ میری وفات کے  بعد بھی اُسے  اختیار ہے  تو بعد میں بھی رہے  گا۔ (خانیہ)

مسئلہ۹:
 متولی کو تبادلہ کا اختیار اُسی وقت حاصل ہوگا کہ متولی کے  لئے  تبادلہ کی تصریح ہو اور اگر متولی کے  لئے  تبادلہ کی شرط مذکور ہے  اور خود واقف نے  اپنے  لئے  ذکر نہیں کی جب بھی واقف تبادلہ کرسکتا ہے ۔ (فتح القدیر)

مسئلہ۱۰:
ثمن سے  بیع کی اجازت ہو اور اتنی کم قیمت پر بیع کی کہ اور لوگ ایسی چیز اتنی قیمت پر نہیں بیچتے  تو بیع باطل ہے ۔ اور اگر واجبی قیمت پر بیع ہوئی یا کچھ خفیف کمی ہے  بیع جائز ہے ۔ ( عالمگیری)

مسئلہ۱۱:
وقفی زمین بیچ ڈالی اور ثمن پر قبضہ بھی کرلیا اس کے  بعد مر گیا اور ثمن کی نسبت بیان نہیں کیا کہ کیا ہوا۔ تو یہ ثمن اُس پر دَین ہے  اُس کے  ترکہ سے  وصول کریں گے ۔ یونہی اگر معلوم ہے  کی اُس نے  ہلاک کردیا جب بھی دین ہے ۔ اور اگر اُس نے  خود نہیں ہلاک کیا  ہے  بلکہ اُس کے  پاس سے  ضائع ہوگیا تو تاوان نہیں اور اب وقف باطل ہوگیا۔ (عالمگیری)

مسئلہ۱۲:
وقف کو بیع کیا تھا مگر کسی وجہ سے  بیع جاتی رہی تو دوبارہ پھر بیع کرسکتا ہے  اور اگر پھر اِسی نے  اُسے  خریدلیا تو دوبارہ بیع نہیں کرسکتا مگر جبکہ عموم کے  ساتھ تبادلہ کا اختیار ہو تو دوبارہ بھی کرسکتا ہے ۔ (عالمگیری)

مسئلہ۱۳:
وقفی زمین بیع کر ڈالی اور ثمن سے  دوسری زمین خریدی مگر جو زمین بیع کی تھی اُ س میں کوئی عیب ظاہر ہو اجس کی وجہ سے  قاضی نے  واپس کرنے  کاحکم دیا تو یہ بدستور وقف ہے ۔ اورجو دوسری زمین خریدی تھی وہ وقف نہیں اُسے  جو چاہے  کرے  اور اگر قاضی نے  واپسی کا حکم نہیں دیا تھابلکہ اس نے  خود اپنی مرضی سے  واپس کرلی تو یہ وقف نہیں ہے  بلکہ اس کی ملک ہے  اور وقفی زمین وہی ہے  جو اسے  بیچ کر خریدی تھی۔ ( خانیہ )

مسئلہ۱۴:
وقفی زمین کو کسی نے  غصب کر لیا اور غاصب ہی کے  ہاتھ میں زمین تھی کہ دریا برد ہوگئی اور غاصب سے  تاوان لیا گیا تو اِس روپے  سے  دوسری زمین خریدی جائے  گی۔ اور یہ زمین وقف قرار پائے  گی اور اس وقف میں تمام وہ شرائط ملحوظ ہونگے  جو پہلی میں تھے ۔ (خانیہ)

مسئلہ۱۵:
وقف کو کسی نے  غصب کر لیا ہے  اور اسکے  پاس گواہ نہیں کہ وقف کو ثابت کرے  اور غاصب اُسکے  معاوضہ میں روپیہ دینے  کو تیار ہے  تو روپیہ لے  کر دوسری زمین خرید کر وقف کے  قائم مقام کردیں ۔ (ردالمحتار)


شرطیں :۔ 
مسئلہ۱۶:
واقف نے  وقف میں استبدال کو ذکر نہیں کیا یا عدم استبدال کو ذکر کر دیا ہے  مگر وقف با لکل قابل انتفاع نہ رہا یعنی اتنی بھی آمدنی نہیں ہوتی جو وقف کے  مصارف کے  لئے  کافی ہو تو ایسے  وقف کا تبادلہ جائز ہے  مگر اسکے  لئے  چند شرطیں ہیں ۔ 

(۱) غبن فاحش کے  ساتھ بیع نہ ہو


(۲)تبادلہ کرنے  والا قاضی عالم باعمل ہوجس کے  تصرفات کی نسبت لوگوں کو اطمینان ہوسکے 

(۳) تبادلہ غیر منقول سے  ہوروپے  اشرفی سے  نہ ہو


(۴) ایسے  سے  تبادلہ نہ کرے  جس کی شہادت اس کے  حق میں نہ مقبول ہو


(۵)ایسے  شخص سے  تبادلہ نے  کرے  جس کا اس پر دَین ہو


(۶)دونوں جائدادیں ایک ہی محلہ میں ہوں یا وہ ایسے  محلہ میں ہو کہ اِس محلہ سے  بہتر ہے  : ( ردالمحتار)

مسئلہ۱۷:
 مسئلہ وقف اگر قابل انتفاع ہے  یعنی اُسکی آمدنی ایسی ہے  کہ مصارف سے  بچ رہتی ہے  اور اُس کے  بدلے  میں ایسی زمین ملتی ہے  جس کا نفع زیادہ ہے  تو جب تک واقف نے  تبادلہ کی شرط نہ کی ہو تبادلہ نہ کریں ۔ ( ردالمحتار)

مسئلہ۱۸:
وقف نامہ میں پہلے  یہ لکھا کہ میں نے  اسے  وقف کیا اِس کو نہ بیع کیا جائے  نہ ہبہ کیا جائے  وغیرہ وغیرہ پھر آخر میں یہ لکھا کہ متولی کو یہ اختیار ہے  کہ اسے  بیچ کر دوسری زمین خرید کر اِس کی جگہ پر وقف کردے  تو اگرچہ پہلے  لکھ چُکاہے  کہ بیع نہ کی جائے  مگر اس کی بیع جائز ہے  کہ آخر کلام اول کلام کا ناسخ یا موضح ہے  اور اگر عکس کیا یعنی پہلے  تو یہ لکھا کہ متولی کو بیع و استبدال کا اختیار ہے  مگر آخر میں لکھ دیا کہ بیع نہ کی جائے  تو اب بدلنا جائز نہیں ۔ (عالمگیری)

مسئلہ۱۹:
واقف نے  یہ شرط کردی ہے  کہ جب تک میں زندہ ہوں متولی کو اسکے  تبادلہ کا اختیار ہے  توواقف کے  انتقال کے  بعد تبادلہ نہیں ہوسکتا۔ (بحرالرائق)

مسئلہ۲۰:
واقف نے  یہ شرط کی کہ اسکی آمدنی صرف کرنے  کا مجھے  اختیار ہے  میں جہاں چاہوں گا صرف کروں گا تو یہ شرط جائز ہے  اور اُسے  اختیار ہے  کی مساکین کو دے  یا اُس سے  حج کرائے  یا کسی مالدار شخص کو دے  ڈالے ۔ (عالمگیری)

مسئلہ۲۱:
وقف میں یہ شرط ہے  کہ اگر میں چاہوں گا اسے  بیچ کر دوسری زمین خریدوں گایہ لفظ نہیں ہے  کہ خریدکر اُسکی جگہ پر کردوں گا اِس شرط کے  ساتھ بھی وقف صحیح ہے  اگر زمین بیچے  گاتو زرثمن اُسکے  قائم مقام ہوگا پھر جب دوسری زمین خریدے  گاتو پہلے  کے  قائم مقام ہو جائے  گی۔ ( خانیہ )

مسئلہ۲۲:
اپنی جائداد اولاد پر وقف کی اور یہ شرط کردی کہ جو کوئی مذہب امام اعظم ابو حنیفہ رضی اﷲ تعالیٰ عنہ سے  منتقل ہو جائے  گاوہ وقف سے  خارج ہوگا تو اس شرط کی پابندی ہوگی اور فرض کروایک نے  دوسرے  پر دعوے  کیا کہ اس نے  مذہب حنفی سے  خروج کیا اور مدعی علیہ انکار کرتا ہے  تو مدعی کو گواہوں سے  ثابت کرنا ہوگا اور گواہوں سے  ثابت نہ کرسکے  تو مدعی علیہ کاقول مُعتبر ہے  اور اگر یہ شرط ہے  کہ جو مذہب اہلسنت سے  خارج ہو وہ وقف سے  خارج اور اُن میں کوئی رافضی خارجی وہابی وغیرہ ہوگیا تو وقف سے  نکل گیا۔ یونہی اگر کھلم کھلا مرتد ہوگیا جب بھی خارج ہے ۔ اگر توبہ کرکے  پھر مذہب اہلسنت کو قبول کیا تو اب بھی وقف سے  محروم ہی رہے  گاہاں اگر واقف نے  یہ شرط کردی ہو کہ اگر تائب ہوکر مذہب اہلسنت کو قبول کرے  تو وقف کی آمدنی کا مستحق ہو جائے  گاتو اب اسے  ملے  گا۔ (عالمگیری)

مسئلہ ۲۳:
اپنی اولاد پر جائداد وقف کی اور شرط یہ کی کہ جس کو چاہوں گا وقف سے  خارج کردوں گا تو بموجب شرط خارج کرسکتا ہے  اور خارج کرنے  کے  بعد پھر داخل کرنا چاہے  تو داخل نہیں کرسکتا۔ یونہی یہ شرط کی کہ جس کو چاہوں گا حصہ زیادہ دوں گا تو شرط کے  موافق بعض کو بعض سے  زیادہ دے  سکتا ہے ۔ ( عالمگیری)

مسئلہ۲۴:
وقف نامہ میں دوشرطیں متعارض ہوں تو آخروالی شرط پر عمل ہوگا۔ (ردالمحتار)

تولیت کا بیان

مسئلہ۱:
جو شخص اوقاف کی تولیت کی درخواست کرے  ایسے  کو متولی نہیں بنانا چاہیے  اور متولی ایسے  کو مقرر کرنا چاہیے  جو امانت دار ہواور وقف کے  کام کرنے  پر قادر ہو خواہ خود ہی کام کرے  یا اپنے  نائب سے  کرائے  اور متولی ہونے  کے  لئے  عاقل بالغ ہونا شرط ہے ۔ ( فتح القدیر ْ ردالمحتار)

مسئلہ۲:
واقف نے  وصیت کی کہ میرے  بعدمیرالڑکا متولی ہوگا اور واقف کے  مرنے  کے  وقت لڑکا نا بالغ ہے  تو جب تک نا بالغ ہے  دوسرے  شخص کو متولی کیا جائے  اور بالغ ہونے  پر لڑکے  کو تولیت دی جائے  گی اور اگر اپنی تمام اولادوں کیلئے  تولیت کی وصیت کی ہے  اوران میں کوئی نا بالغ بھی ہے  تو نا بالغ کے  قائم مقام بالغین میں سے  کسی کو یا کسی دوسرے  کو قاضی مقرر کردے ۔ (ردالمحتار)

مسئلہ۳:
عورت کوبھی متولی کرسکتے  ہیں اور نابینا کو بھی اور محدودفی القذف نے  توبہ کرلی ہوتو اسے  بھی۔ ( ردالمحتار)

مسئلہ۴:
واقف نے  یہ شرط کی ہے  کہ کووقف کا متولی میری اولاد میں سے  اُسکو کیا جائے  جو سب میں ہوشیار نیکوکار ہو تو اِس شرط کو لحاظ رکھتے  ہوئے  متولی مقرر کیا جائے  اسکے  خلاف متولی کرنا صحیح نہیں ۔ ( ردالمحتار)

مسئلہ۵:
صورتِ مذکورہ میں اُسکی اولاد میں جوسب میں بہتر تھا وہ فاسق ہوگیا تو متولی وہ ہوگا جو اُسکے  بعد سب میں بہتر ہے ۔ یونہی اگر اُس افضل نے  تولیت سے  انکار کردیا تو جو اُسکے  بعد بہتر ہے  وہ متولی ہوگا۔ اور اگر سب ہی اچھے  ہوں تو جو بڑا ہے  وہ ہوگا۔ اگرچہ وہ عورت ہواور اگر اُسکی اولاد میں سب نااہل ہوں تو کسی جنبی کو قاضی متولی مقرر کریگااُس وقت تک کے  لئے  کہ ان میں کاکوئی اہل ہوجائے ۔ (بحرالرائق)

مسئلہ۶:
صورت مذکورہ میں سب سے  بہتر کو قاضی نے  متولی کردیا اسکے  بعد دوسرا اِس سے  بھی بہتر ہوا تو اب یہ متولی ہوگا اور اگر اسکی اولادیں نیکی میں یکساں ہیں تو وقف کا کام جو سب سے  اچھا کرسکے  اُس کو متولی کیا جائے  اور اگر ایک زیادہ پر ہیز گا ہے  دوسرا کم مگریہ دوسرا وقف کے  کام کو پہلے  کی بہ نسبت زیادہ جانتا ہو تو اسی کو متولی کیا جائے  جب کہ اس کی طرف سے  خیانت کا اندیشہ نہ ہو۔ (عالمگیری)

مسئلہ ۷:
واقف نے  اپنے  ہی کو متولی کررکھا ہے  تو اس میں بھی اُن صفات کو ہونا ضروری ہے  جو دوسرے  متولی میں ضروری ہیں ۔ یعنی جن وجوہ سے  متولی کو معزول کر دیا جاتا ہے  اگر وہ وجوہ خود اس میں پائی جائیں تو اسے  بھی معزول کردینا ضرور ہوگا اس بات کا خیال ہرگزنہیں کیا جائے  گا کہ یہ تو خود ہی واقف ہے ۔ ( درمختار)

مسئلہ ۸:
متولی اگر امین نہ ہو خیانت کرتا ہو یا کام کرنے  سے  عاجز ہے  یا اعلانیہ شراب پیتا جواکھیلتا یا کوئی دوسرافسق علانیہ کرتا ہو یا اسے  کیمیا بنانے  کی دھت ہو تواُسکو معزول کردینا واجب ہے  کہ اگر قاضی نے  اُسکو معزول نہ کیا تو قاضی بھی گنہگار ہے ۔ اور جس میں یہ صفات پائے  جاتے  ہیں اُسکو متولی بنانا بھی گناہ ہے ۔ ( درمختاروغیرہ)

مسئلہ۹:
واقف نے  اپنے  ہی کو متولی کیا ہے  اور وقف نامہ می یہ شرط لکھ دی ہے  کہ ْْمجھے  اس کی تولیت سے  جُدا نہیں کیا جاسکتا یا مُجھے  قاضی یا بادشاہ اسلام بھی معزول نہیں کرسکتے  ْْ اِس شرط کی پابندی نہیں کی جاسکتی اگر خیانت وغیرہ وہ امور ظاہر ہوئے  جن سے  متولی معزول کردیا جاتا ہے  تو یہ بھی معزول کر دیا جائے  گا۔ یونہی واقف نے  دوسرے  کو متولی کیا ہے  اور یہ شرط کردی ہے  کہ اسے  میں معزول نہیں کرسکتا تو یہ شرط بھی باطل ہے ۔ یونہی ایک شخص نے  دوسرے  کو وصی کیا ہے  اور شرط کردی ہے  کہ وصی یہی رہے  گا اگرچہ خیانت کرے  تو اس وصی کو خیانت ظاہر ہونے  پر معزول کر دیا جائیگا۔ (درمختار ْ عالمگیری)

مسئلہ۱۰:
واقف نے  جس کو متولی کیا ہے  وہ جب تک خیانت نہ کرے  قاضی معزول نہیں کرسکتا اور بلاوجہ معزول کرکے  قاضی نے  دوسرے  کو اُسکی جگہ متولی کردیاتو دوسرا متولی نہیں ہوگاکہ وہ پہلا بدستور متولی ہے ۔ اور قاضی نے  متولی مقرر کیا ہو تو بغیر خیانت بھی اُسے  معزول کیا جاسکتا ہے ۔ قاضی نے  متولی کو معزول کر دیا پھر قاضی کاانتقال ہوگیا یامعزول کردیا گیا اُسکی جگہ پر دوسرا قاضی ہوا اب متولی اسکے  پاس درخواست کرتا ہے  کہ مجھے  بِلاقصور جُدا کر دیا گیا ہے  تو قاضی ثانی فقط اس کے  کہنے  پر عمل کرکے  متولی نہ کردے  بلکہ اُس سے  کہہ دے  کہ تم ثابت کردو کہ اِس کام کے  اہل ہواور کام کو اچھی طرح انجام دے  سکتے  ہو اگر وہ ایسا ثابت کردے  تو دوسرا قاضی اُسے  پھر متولی بناسکتا ہے ۔ واقف کو اختیار ہے  متولی کو مطلقاًجدا کرسکتا ہے ۔ (ردالمحتار)

مسئلہ۱۱:
واقف کو اختیار ہے  کہ متولی کو معزول کرکے  دوسرا متولی مقرر کردے  یا خود اپنے  آپ متولی بن جائے ۔ ( فتح القدیر)

مسئلہ۱۲:
واقف نے  کسی کو متولی نہیں کیا ہے  اور قاضی نے  مقرر کردیا تو واقف اب اس کو جُد نہیں کرسکتا اور متولی موجود ہے  خواہ واقف نے  اُسے  مقرر کیا یا قاضی نے  تو بلاوجہ قاضی بھی دوسرا متولی نہیں مقرر کرسکتا۔ (المحتار)

مسئلہ۱۳:
وقف نامہ میں تولیت کے  متعلق کچھ مذکور نہیں تو تولیت کا حق واقف کو ہے  خود بھی متولی ہوسکتا ہے  اور دوسرے  کو بھی کرسکتا ہے ۔ ( عالمگیری)

مسئلہ۱۴:
ایک وقف کے  متعلق دو(۲)وقف نامے  ملے  ایک میں ایک شخص کو متولی بنانا لکھا ہے  اور دوسرے  میں دوسرے  شخص کو اگر دونوں کی تاریخیں بھی آگے  پیچھے  ہیں جب بھی یہ دونوں اُس وقف کے  متولی ہیں شرکت میں کام کریں ۔ (درمختار)

مسئلہ۱۵:
واقف نے  کسی کو متولی نہیں کیا اور مرتے  وقت کسی کو وصی کیا تو یہی شخص وصی بھی ہے  اور اوقاف کانگراں بھی اور اگر خاص وقف کے  متعلق اُسے  وصی کیا ہے  تو علاوہ وقف کے  دوسری چیزوں میں بھی وہ وصی ہے ۔ (عالمگیری)

مسئلہ۱۶:
دو زمینیں وقف کیں اور ہر ایک کا متولی علیحدٰہ علیحدٰہ دوشخصوں کو کیا تو الگ الگ متولی ہیں آپس  میں شریک نہیں اور اگر ایک شخص کو متولی کیا اسکے  بعد دوسرے  کووصی کیا تو یہ وصی بھی تولیت میں متولی کا شریک ہے  ہاں اگر واقف نے  یہ کہا ہو کہ اُس کو میں نے  اپنے  اوقاف کا متولی کیا ہے  اور اسکو اپنے  ترکات اور دیگر امور کا وصی کیا ہے  تو ہر ایک اپنے  اپنے  کام میں منفرد ہوگا۔ (بحرالرائق)

مسئلہ۱۷:
واقف نے  اپنی زندگی میں کسی کو اوقاف کے  کام سپرد کردیئے  ہیں تو اُسکی زندگی ہی تک متولی رہے  گا مرنے  کے  بعد متولی نہیں ۔ ہاں اگر یہ کہہ دیا ہے  کہ میری زندگی میں اور مرنے  کے  بعد کے  لئے  بھی میں نے  تجھ کو متولی کیا تو واقف کے  مرنے  پر اسکی ولایت ختم نہیں ہو گی۔ قاضی نے  کسی کو متولی بنایا اسکے  بعد قاضی مرگیا یا معزول ہوگیا تو اس کی وجہ سے  متولی پر کچھ اثر نہیں پڑے  گا وہ بدستور متولی رہے  گا۔ (عالمگیری)

مسئلہ۱۸:
دوشخصوں کو متولی کیا تو ان میں تنہا ایک شخص وقف میں کوئی تصرف نہیں کرسکتا جتنے  کام ہونگے  وہ دونوں کی مجموعی رائے  سے  انجام پائیں گے  اور اِن میں سے  اگر ایک نے  کوئی کام کرلیا اور دوسرے  نے  اُسے  جائز کر دیا  یاایک نے  دوسرے  کو وکیل کردیا اور اس نے  اُس کام کو انجام دیا تو جائز ہے  کہ دونوں کی شرکت ہوگئی۔ (عالمگیری)

مسئلہ۱۹:
ایک وقف کے  دو(۲) وصی تھے  ان میں ایک نے  مرتے  وقت ایک جماعت کو وصی کیا تو یہ جماعت اُس وصی کے  قائم مقام ہوگی اور اگر اُس نے  مرتے  وقت دوسرے  وصی کو وصی کیا تو اب تنہا یہی پورے  وقف پر تصرف ہوگا۔ ( خانیہ )

مسئلہ۲۰:
واقف نے  ایک شخص کو وصی کر دیا ہے  اور یہ شرط کردی ہے  کہ وصی کو وصی کرنے  کا اختیار نہیں تو یہ شرط صحیح ہے  اِس وصی کے  بعد قاضی اپنی رائے  سے  کسی کو متولی مقرر کرے  گا۔ (عالمگیری)

مسئلہ۲۱:
واقف نے  یہ شرط کی کہ اس کا متولی عبداﷲ ہوگا اور عبداﷲ کے  بعد زید ہوگا مگر عبداﷲ نے  اپنے  بعد کے  لئے  علاوہ زید کے  دوسرے  کو منتخب کیا تو زید ہی متولی ہوگا وہ نہ ہوگا جس کو عبداﷲ نے  منتخب کیا۔ یونہی اگر واقف نے  یہ شرط کی ہے  کہ میری اولاد میں جو زیادہ ہوشیار ہووہ متولی ہوگا مگر کسی متولی نے  اپنے  بعد اپنے  داماد کو متولی کیا جو واقف کی اولاد میں نہیں تو یہ متولی نہیں ہوگا بلکہ واقف کی اولاد میں جو مستحق ہے  وہ ہوگا۔ (ردالمحتار)

مسئلہ۲۲:
دو شخصوں کو واقف نے  متولی کیا ہے  ان میں ایک نے  قبول کیا اور دوسرے  نے  تولیت سے  انکار کردیا تو قاضی اپنی راے  سے  اُس انکار کرنے  والے  کی جگہ کسی کو مقرر کرے  گا اور یہ بھی ہوسکتا ہے  کہ جس نے  قبول کیا قاضی اُسی کو تمام وکمال اختیارات دیدے ۔ ( عالمگیری)

مسئلہ۲۳:
ایک شخص کو وصیت کی کہ اتنی جائداد خرید کر فلاں کام کے  لئے  وقف کردیناتو یہی شخص اِس وقف کا متولی بھی ہوگااور اگر ایک شخص کو وقف کامتولی بنایا پھر ایک دوسرا وقف کیا جسکے  لئے  کسی کو متولی نہیں کیا ہے  تو پہلا متولی اس دوسرے  وقف کا متولی نہیں مگر جب کہ اُس شخص کو وصی بھی کردیا ہوتو دوسرے  وقف کا بھی متولی ہے ۔ (بحرالرئق)

مسئلہ۲۴:
واقف نے  اپنی اولاد میں سے  دو کے  لئے  تولیت رکھی ہے  اور اُس اولاد میں ایک مرد ہے  اور ایک عورت تو یہی دونوں متولی ہوں گے  اور اگر واقف نے  یہ شرط کی ہے  کہ میری اولاد میں سے  دومرد متولی ہونگے  تو عورت متولی نہیں ہوسکتی۔ ( بحرالرائق)

مسئلہ۲۵:
متولی مرگیا اور واقف زندہ ہے  تو دوسرا متولی خود واقف ہی مقرر کرے  گا اور واقف بھی مرچکا ہے  اُس کا وصی مقرر کرے  گا اور وصی بھی نہ ہو تو اب قاضی کاکام ہے  یہ اپنی رائے  سے  مقرر کرے ۔ ( عالمگیری)

مسئلہ ۲۶:
واقف کے  خاندان والے  موجود ہوں اور اہلیت بھی رکھتے  ہوں تو انھیں کو متولی کیا جائے  اور اگر یہ لوگ نا اہل تھے  اور دوسرے  کو متولی کر دیا گیا اسکے  بعد میں کوئی تولیت کے  لائق ہوگیا تو اس کی طرف تولیت منتقل ہو جائے  گی اور اگر خاندان والے  اس خدمت کو مفت نہیں کرنا چاہتے  اور غیرشخص مفت کرنے  کو تیار ہے  تو قاضی وہ کرے  جو وقف کے  لئے  بہتر ہو۔ ( عالمگیری)یہ اُس صورت میں ہے  کہ واقف نے  اپنے  خاندان کے  لئے  تولیت مخصوص نہ کی ہواور اگر مخصوص کردی تو دوسرے  کو متولی نہیں بنا سکتے  مگر اُس صورت میں کہ خاندان والوں میں کوئی امین نہ ملتا ہو۔ 
مسئلہ۲۷:
متولی کو یہ بھی اختیارہے  کہ مرتے  وقت دوسرے  کے  لئے  تولیت کی وصیت کر جائے  اور یہ دوسرا اُسکے  بعد متولی ہوگا مگر متولی کو جو وظیفہ ملتا تھا وہ اسے  نہیں ملے  گا اسکے  لئے  یہ ضرور ہے  کہ قاضی کے  پاس درخواست کرے  قاضی اسکے  کام کے  لحاظ سے  وظیفہ مقرر کرے  گایہ ضرور نہیں کہ پہلے  متولی کو جو کچھ ملتا تھا وہی اسکو بھی ملے ۔ ہاں اگر واقف نے  ہر متولی کے  لئے  ایک رقم مخصوص کررکھی ہے  تو اب قاضی کے  پاس درخواست دینے  کی ضرورت نہیں بلکہ متولی سابق کی وصیت ہی کی بنا پر یہ متولی ہوگا اور واقف کی شرط کی بنا پر حق تولیت پائے  گا۔ اور قاضی نے  کسی کو متولی بنایا تو اسکو حق تولیت اُسقدر نہیں ملے  گا جو واقف کے  مقرر کردہ متولی کو ملتا تھا۔ ( فتح القدیر)

مسئلہ ۲۸:
متولی اپنی حیات وصحت میں دوسرے  کو اپنا قائم مقام کرنا چاہتا ہے  یہ جائز نہیں مگر جب کہ عموماًتمام اختیارت اُسے  سپرد ہوں تو یہ کرسکتا ہے ۔ ( عالمگیری)

مسئلہ۲۹:
چند اشخاص معلوم پر ایک جائداد وقف ہے  تو خود یہ لوگ اپنی رائے  سے  کسی کو متولی مقرر کرسکتے  ہیں قاضی سے  اجازت لینے  کی ضرورت نہیں ہے ۔ ( عالمگیری)

مسئلہ۳۰:
متولی مسجد کا انتقال ہوگیا اہل محلہ نے  اپنی رائے  سے  بغیر اجازت قاضی کسی کو متولی مقرر کیا تو اصح یہ ہے  کہ یہ شخص متولی نہیں کہ متولی مقرر کرنا قاضی کا کام ہے  مگر اِس متولی نے  وقف کی آمدنی اگر عمارت میں صرف کی ہے  تو ضامن نہیں جب کہ وقفی جائداد کو کرایہ پر دیا ہواور کرایہ وصول کرکے  خرچ کیا ہو۔ اور فتح القدیر میں فرمایا  بہر حال تاوان دینا پڑے  گا کہ مفتے  بہ یہ ہے  کہ وقف کو غصب کرکے  اُس سے  جو کچھ اُجرت حاصل کرے  گا اُس کا تاوان دینا پڑتا ہے ۔ ظاہر یہ ہے  کہ یہ حکم سلطنت اسلام کے  لئے  ہے  جہاں قاضی ہوتے  ہیں اور وہ ان امور کو انجام دیتے  ہیں اور چونکہ اس وقت ہندوستان میں نہ تو قاضی ہے  نہ اسلامی سلطنت ایسی حالت میں اگر اہل محلہ کا متولی مقرر کرنا صحیح نہ ہوتواوقاف بغیر متولی رہ کر ضائع ہو جائیں گے ۔ لہذا یہاں کی ضرورتوں کا خیال کرتے  ہوئے  دوسرے  قول پر جس کو غیر اصح کیا جاتا ہے  فتویٰ دینا چاہیئے  یعنی اہل محلہ کا متولی مقرر کرنا جائز ہے  اورجسے  یہ لوگ مقرر کریں گے  وہ جائز متولی ہوگا اور اُس کے  تصرفات مثلاًکرایہ وغیرہ پر دینا پھر اُن کو ضرورت میں صرف کرنا سب جائز ہے ۔ واﷲ تعالیٰ اعلم۔ 
مسئلہ ۳۱:
ایک وقف کے  دو متولی ہوگئے  اِس طرح کہ ایک شہر کے  قاضی نے  ایک کو متولی مقرر کیا اور دوسرے  شہر کے  قاضی نے  دوسرے  شخص کو متولی کیا تو ایسے  دو متولیوں کو یہ ضرور نہیں کہ اجتماع و اتفاق رائے  سے  تصرف کریں ہر ایک متولی تنہا بھی تصرف کرسکتا ہے  اور ایک قاضی کے  مقرر کردہ متولی کو دوسرا قاضی معزول بھی کرسکتا ہے  جب کہ اسی میں مصلحت ہو۔ (خانیہ )

مسئلہ۳۲:
وقف کے  کسی جز کو بیع یا رہن کردینا خیانت ہے ۔ ایسے  متولی کو معزول کردیا جائے  گا مگر وہ خود اپنے  کو معزول نہیں کرسکتا بلکہ واقف یا قاضی اُسے  معزول کریگا۔ ( عالمگیری)

مسئلہ ۳۳ :
قاضی کے  حکم سے  متولی مالِ وقف کو اپنے  مال میں ملا سکتا ہے  اور اس صورت میں اُس پر تاوان نہیں ۔ (بحر)

مسئلہ۳۴:
متولی نے  وقف کی کوئی چیز کرایہ پر دی اسکے  بعد وہ متولی معزول ہوگیااور دوسرا اُسکی جگہ مقرر ہوا تو کرایہ دوسراشخص وصول کرے  گاپہلے  کو اب حق نہ رہا اور اگر متولی نے  وقف کے  مال سے  کوئی مکان خریدا پھر اُسے  بیع کرڈالا تو یہ متولی مشتری سے  اس بیع کا اقالہ کرسکتا ہے  جب کہ واجبی قیمت سے  زیادہ پر نہ بیچا ہواور اگر اس کو معزول کرکے  دوسرا متولی مقرر کیا گیا تو یہ دوسرا بھی اُس کا اقالہ کرسکتا ہے ۔ (بحرالرائق)

مسئلہ۳۵:
وقفی زمین میں درخت ہیں اور ان کے  خراب ہونے  کا اندیشہ ہے  کہ یہ پرانے  ہوگئے  تو متولی کو چاہیئے  کہ نئے  پودے  نصب کرتا رہے  تاکہ باغ باقی رہے ۔ (خانیہ)

مسئلہ ۳۶:
واقف نے  متولی کے  لئے  حق تولیت جو کچھ مقرر کیا ہے  اگر بلحاظ خدمت وہ کم مقدار ہے  تو قاضی اُجرت مثل تک اضافہ کرسکتا ہے ۔ (ردالمحتار)

مسئلہ۳۷:
دیہاتوں میں نذر انہ ورسوم وغیرہ لگان کے  علاوہ کچھ اور مقرر ہوتے  ہیں ان میں جو چیزیں عرف کے  لحاظ سے  متولی کے  لئے  ہوں مثلاًجب کارندہ گاؤں میں جاتے  ہیں تو اُن کو کچھ ملتا ہے  اور مالک کے  علم میں یہ بات ہوتی ہے  مگر اس پر باز پُرس نہیں کرتا تو ایسی رقمیں وغیرہ متولی کو ملیں گی اور اگر وہ چیزیں بطور رشوت دی گئی ہیں تاکہ دینے  والوں کے  ساتھ رعایت کرے  مثلاً انڈے  مرغی وغیرہ تو اس کالینانا جائز اور لیا ہوتو واپس کرے  اور اگر آمدنی اِس قسم کی ہے  کہ اس کو ملا کر گویا  وقف کے  محاصل پورے  ہوتے  ہیں مثلاًوقف کی زمین زیادہ حیثیت کی ہے  اور کاشتکار لگان کے  نام سے  زیادہ دینا نہیں چاہتا مگر نذرانہ وغیرہ کسی اور نام سے  وہ رقم پوری کردیتا ہے  تو ایسی آمدنی کو وقف کی آمدنی قرار دینا چاہیئے  اور محاصل وقف میں اسے  شمار کیا جائے ۔ (ردالمحتار)

مسئلہ۳۸:
 متولی نے  اپنی اولاد یا اپنے  باپ دادا کے  ہاتھ وقف کی کوئی چیز بیع کی یا ان کو نوکر رکھا یا اُجرت پر ان سے  کام کرایا یہ سب نا جائز ہے ۔ (درمختار)

مسئلہ۳۹:
واقف نے  اگر متولی کے  لئے  یہ اجازت دیدی ہے  کہ خود بھی وقف کی آمدنی سے  کھاسکتا ہے  اور اپنے  دوست احباب کو بھی کھلاسکتا ہے  تو متولی اس شرط کی بموجب احباب کو کھلا سکتا ہے  ورنہ نہیں ۔ (خلاصہ)

مسئلہ ۴۰  :      قاضی نے  اگر متولی کے  لئے  مثلاً فیصدی دس روپے   مقرر کیئے  ہیں تو آمدنی سے  دس فیصدی لے  گا یہ نہیں کہ جملہ مصارف کے  بعد فیصدی دس روپے  لے ۔ ( خلاصہ)

مسئلہ۴۱:
متولی کو اختیار ہے  کہ زمین وقف کو آباد کرنے  کے  لئے  گاؤں آبادکرائے  رعایابسائے  اس لئے  کہ جب تک مزراعین نہیں ہوں گے  زمین نہیں اُٹھے  گی اور آمدنی نہیں ہوگی لہذا اگر ضرورت ہو تو گاؤں آباد کرسکتا ہے ۔ یونہی اگر وقفی زمین شہر سے  متصل ہواور دیکھتا ہے  کہ مکانات بنوانے  میں آمدنی زیادہ ہوگی اور کھیت رکھنے  میں آمدنی کم ہے  تو مکانات بنواکر کرایہ پر دے  سکتا ہے  اور اگر مکانات میں بھی اُتنا ہی نفع ہو جتنا کھیت رکھنے  میں تو مکان بنوانے  کی اجازت نہیں ۔ (فتح القدیر)

مسئلہ۴۲:
شورزمین کو درست کرانے  کے  لئے  وقف کا روپیہ خرچ کرسکتا ہے  مسافرخانہ کی کوئی آمدنی نہیں ہے  اور اس میں ملازم رکھنے  کی ضرورت ہے  تاکہ صفائی رکھے  اور اُس کے  کمروں کوکھولے  بند کرے  تو اُسکے  کسی حصہ کو کرایہ پر دے  کر اُسکی آمدنی سے  ملازم کی تنخواہ دے  سکتا ہے ۔ (عالمگیری)

مسئلہ۴۳:
وقفی عمارت جھک گئی ہے  جس سے  پڑوس والوں کو اپنی عمارت کے  خراب ہونے  کا ڈرہے  وہ لوگ متولی سے  درست کرانے  کو کہتے  ہیں مگر متولی درست نہیں کرتا انکار کرتا ہے  اور وقف کا روپیہ موجود ہے  متولی کو درست کرانے  پر مجبور کرسکتے  ہیں اور اگر وقف کا روپیہ نہیں ہے  تو قاضی کے  پاس درخواست کریں قاضی حکم دیگا کہ قرض لے  کر اُسے  ٹھیک کرائے ۔ (خانیہ )

مسئلہ۴۴:
وقفی زمین میں متولی نے  مکان بنایا چاہے  وقف کے  روپے  سے  بنایا یا اپنے  روپے  سے  بنایا مگر وقف کے  لئے  بنایا یاکچھ نیت نہیں کی اِن صورتوں میں وہ وقف کا مکان ہے  اور اگر اپنے  روپے  سے  اپنے  ہی لئے  بنایا اور اس پر گواہ بھی کرلیا تو خود اس کا ہے  اور دوسراشخص بناتا اور کچھ نیت نہ کرتا جب بھی اُسی کو ہوتا۔ ( عالمگیری)

مسئلہ ۴۵:
متولی نے  وقف کی مرمت وغیرہ میں اپنا ذاتی روپیہ صرف کردیا اور یہ شرط کرلی تھی کہ واپس لے  لوں گا تو واپس لے  سکتا ہے  اور اگر وقف کا روپیہ اپنے  کام میں صرف کردیا پھر اُتنا ہی اپنے  پاس سے  وقف میں خرچ کردیا تو تاوان سے  بری ہے ۔ ( عالمگیری ْ فتح القدیر) مگر ایسا کرنا جائز نہیں اور اگر وقف کے  روپے  اپنے  روپے  میں ملادیئے  تو کُل کا تاوان دے ۔ 
مسئلہ۴۶:
متولی یا مالک نے  کرایہ دار کو عمارت کی اجازت دیدی اُس نے  اجازت سے  تعمیر کرائی تو جو کچھ خرچ ہوگاکرایہ دار متولی یا مالک سے  لے  گا جب کہ اُس عمارت کا بیشتر نفع مالک کو پہنچتا ہو اور اِس نئی تعمیر سے  مکان کونقصان نہ پہنچے ۔ ( عالمگیری)

مسئلہ۴۷:
وقف خراب ہورہا ہے  متولی یہ چاہتا ہے  کہ اس کا ایک جزبیع کرکے  اُس سے  باقی کی مرمت کرائے  تو اُس کو اخیتار نہیں اور اگر وقفی مکان کا ایک ایساحصہ بیچ دیا جو منہدم نہ تھا اور مشتری اُسے  منہدم کرائے  گا یا درخت تازہ بیچ دیا تو یہ بیع باطل ہے  پھر اگر مشتری نے  مکان گروادیا  یا درخت کٹوادیا تو قاضی ایسے  متولی کو معزول کرے  کہ خائن ہے  اور اُس مکان یا درخت کاتاوان لے  اور اختیار ہے  کہ بائع سے  تاوان لے  یا مشتری سے  اگر بائع سے  تاوان لے  گا بیع نافذ ہوجائے  گی اور مشتری سے  لے  گا تو باطل رہے  گی۔ ( عالمگیری)

مسئلہ۴۸:
وقف کے  پھلدار درختوں کو بیچنا جائز نہیں اور کاٹنے  کے  بعد بیچ سکتا ہے  اور نہ پھلنے  والے  درخت ہوں تو اُنھیں کاٹنے  سے  پہلے  بھی بیچ سکتے  ہیں اور بید جھاؤنرکل وغیرہ جو کاٹنے  سے  پھر نکل آتے  ہیں انھیں تو بیچنا ہی چاہیئے  کہ یہ خود آمدنی وقف میں داخل ہیں ۔ ( عالمگیری)

مسئلہ۴۹:
واقف نے  متولی کے  لئے  حق تولیت رکھا ہے  تو تولیت کی خدمت انجام دینے  پر وہ ملتا رہے  گا اور متولی کو وہی کام کرنے  ہونگے  جو متولی کیا کرتے  ہیں مثلاًجائداد کو اجارہ پر دینا وقف میں کچھ کام کرانے  کی ضرورت ہے  تو اسے  کرانا محاصل وصول کرنا مستحقین پر تقسیم کرنا وغیرہ متولی کو یہ ضرور ہوگا کہ امور تولیت میں بالکل کوتاہی نہ کرے  اور جو کام عادۃًمتولی کے  ذمہ نہیں ہوتے  بلکہ مزدوروں سے  متولی کام لیا کرتے  ہیں ایسے  کام کا مطالبہ  متولی سے  نہیں کیا جاسکتا کہ اُس نے  خود کیوں نہیں کیا بلکہ اگر عورت متولی ہے  تو وہی کام کریگی جو عورتیں کیا کرتی ہیں مردوں کے  کام کا بار اُس پر نہیں ڈالا جاسکتا۔ ( عالمگیری)

مسئلہ۵۰:
متولی نے  اگر مزدوروں کے  ساتھ وہ کام کیا جو مزدور کرتے  ہیں اور اسکے  فرائض سے  یہ کام نہ تھا تو اِسکی اُجرت متولی نہیں لے  سکتا۔ (بحرالرائق)

مسئلہ۵۱:
متولی پر اہل وقف نے  دعویٰ کیا کہ یہ کچھ کام نہیں کرتا اور واقف نے  حق تولیت اسکے  لئے  جو کچھ رکھا ہے  وہ کام کے  مقابلہ میں ہے  لہذااسکونہیں ملنا چاہئیے  تو حاکم متولی پر ایسے  کام کا بار نہیں ڈالے  گا جو متولی نہ کرتے  ہوں ۔ ( بحرالرائق)

مسئلہ ۵۲:
متولی اگر اندھا بہراگونگا ہوگیا مگر اِس قابل ہے  کہ لوگوں سے  کام لے  سکتا ہے  تو حق تولیت ملے  گا ورنہ نہیں ۔ پر کسی نے  طعن کیاکہ مثلاًخائن ہے  تو فقط لوگوں کے  کہہ دینے  سے  اُس کا حق تولیت باطل نہیں ہوگا اور نہ اُسے  تولیت سے  جُدا کیا جائے  گا بلکہ واقع میں خیانت ثابت ہو جائے  تو برطرف کیا جائے  گا۔ اور حق بھی بند ہو جائے  گا اور اگر پھر اُسکی حالت درست و قابل اطمینان ہو جائے  تو پھر اُسے  متولی کر دیا جائے  اور حق تولیت بھی دیا جائے ۔ ( عالمگیری)

مسئلہ۵۳:
اگر قاضی اس کو منا سب جانتا ہے  کہ متولی کے  ساتھ ایک دوسرا شخص شامل کردے  کہ دونوں مل کر کام کریں تو شامل کرسکتا ہے  اور حق تولیت میں سے  کچھ اسے  بھی دینا چاہے  تو دے  سکتا ہے  اور اگر حق تولیت کم ہے  کہ دوسرے  کو اُس میں اس میں سے  دینے  میں پہلے  کے  لئے  بہت  کمی ہو جائے  گی تو دوسرے  کو وقف کی آمدنی سے  بھی دے  سکتا ہے ۔ (عالمگیری) اور دوسرے  شخص کو اس وجہ سے  شامل کیا کہ متولی کی نسبت کچھ خیانت کا شبہ تھا تو تنہا متولی کو صرف کرنے  کا حق نہ رہا اور اگر یہ  وجہ نہیں تو متولی تنہا تصرف کر سکتا ہے ۔ (درمختار)

مسئلہ ۵۴: 
 واقف نے  متولی کیلئے  اجر مثل سے  زیادہ مقرر کیا تو حرج نہیں قاضی وغیرہ کوئی  دوسرا شخص اجر مثل سے  زیادہ نہیں مقرر کرسکتا(عا لمگیری)

مسئلہ ۵۵ :
واقف نے  کام کرنے  والے  کیلئے  کچھ مال مقرر کیا ہے  تو اسے  یہ جائز نہیں کہ خود کام نہ کرے  اور دوسرے  کو اپنی جگہ مقرر کر کے  وہ رقم بھی اسکے  لئے  کردے  ہاں اگر واقف نے   اسے  ایسا اختیار دیا ہے  تو ہو سکتا ہے  (عالمگیری) 

مسئلہ ۵۶ :
متو لی وقف  کے  کام کے  لئے  ملازم نوکر رکھ سکتا ہے  اور انکی تنخواہ دے  سکتا ہے  اور ان کو موقوف کر کے  انکی جگہ دوسرے  رکھ سکتا ہے ۔ (فتح القدیر)

مسئلہ ۵۷ :
متولی کو جنون مطبق ہو گیا یعنی ایک سال جنون کو گزر گیا تو تولیت سے  علیحدہ کر دیا جائے  اور اگر یہ شخص اچھا ہوگیا اور کام کے  لائق ہوگیا تو اسے  تولیت پر مامور کیاجاسکتا ہے ۔ (فتح القدیر)

مسئلہ ۵۸
واقف نے  ایک شخص کو متولی کیا اوریہ شرط کردی کہ اگرچہ قاضی اُسے  معزول کردے  مگر جو وظیفہ میں نے  اُسکے  لئے  مقرر کیاہے  معزولی کے  بعد بھی اُسے  دیا جائے  یا اُسکے  بعد اُسکی اولاد کے  لئے  نسلاً بعد نسل جاریر ہے  یہ شرط صحیح ہے  اور اِسی کے  موافق عمل ہوگا۔ ( عالمگیری)

مسئلہ ۵۹:
وقف کرنے  کے  بعد مر گیا قاضی نے  یہ اقاف ایک شخص کو سپرد کردئیے  اور آمدنی کا دسواں حصہ اس کا رندہ کے  لئے  مقرر کیا اور اقاف میں ایک پن چکی ہے  جو بالمقطع ایک شخص کے  کرایہ میں ہے  اسکے  لئے  کارندہ کی ضرورت نہیں وہ وقف والے  خودہی اسکا کرایہ وصول کرلیتے  ہیں تو چکی کی آمدنی کا دسواں حصہ کا رندہ کو نہیں ملے  گا۔ (خانیہ)

مسئلہ۶۰:
متولی نے  مدتوں تک کام ہی نہیں کیا اور قاضی کو اطلاع بھی نہیں دی کہ اسے  معزول کرکے  دوسرے  کو متولی کرتا پھر بھی وہ متولی ہے  بغیر معزول کیے  معزول نہ ہوگا۔ (عالمگیری)


اقاف کے  اجارہ کا بیان

مسئلہ۱:
متولی نے  وقف مکان یا زمین کو اجارہ پر دیا پھر مرگیا تواجارہ بدستور باقی رہے  گا۔ یونہی واقف نے  کرایہ پر دیا ہو پھر مرگیا جب بھی یہی حکم ہے ۔ جو متولی ہے  وقف کی آمدنی بھی خود  اُسی پر صرف ہوگی اُس نے  وقف کو اجارہ پر دیا اور مدت اجارہ پوری ہونے  سے  پہلے  فوت ہوگیا جب بھی اجارہ نہیں ٹوٹے  گا۔ یونہی اگر قاضی نے  مکانات موقوفہ کو کرایہ پر دیدیا ہے  اسکے  بعد معزول ہوگیا تواجارہ باقی ہے ۔ (عالمگیری)

مسئلہ ۲:
کرایہ دار سے  پیشگی کرایہ لیکر مستحقین پر تقسیم کر دیا گیا پھر مدت اجارہ پوری ہونے  سے   پہلے  ان میں سے  کوئی مرگیاتو تقسیم توڑی نہیں جائے  گی۔ (عالمگیری)

مسئلہ ۳:
وقف کا مال کاشتکار نے  کھالیا متولی نے  اُس سے  کچھ کم پر صلح کی اگر کاشتکار غنی ہے  تو صلح نا جائز ہے  اور فقیر ہے  تو جائز ہے ۔ جب کہ وہ وقف فقرا پر ہواور اگر وقف کے  مستحق مخصوص لوگ ہوں تو اگرچہ کاشتکار فقیر ہو کم پر مصالحت جائز نہیں ۔ یونہی اس صورت میں وقفی زمین یا مکان کو کم کرایہ پر فقیر کو بھی دینا نا جائز ہے  اور فقراپر وقف ہو تا جائز ہے ۔ ( خانیہ ْ بحرالرائق)

مسئلہ۴:
وقفی مکان کو تین سال کے  لئے  سو روپیہ کرایہ پر دیا ا ور تین شخص اِس وقف کی آمدنی کے  حقدار ہیں ایک سال گزرنے  پر ان میں کا ایک فوت ہوگیا پھر ایک  سال گزرنے  پر دوسر اشخص مرگیا اور تیسرا باقی ہے  تو پہلے  سال  کی رقم پہلے  کے  ورثہ اور دوسرے  اور تیسرے  شخص کے  درمیان برابر تین حصہ پر تقسیم ہوگی اور دوسرے  سال کی رقم دوسرے  کے  ورثہ اور تیسرے  میں نصفا نصف تقسیم ہوگی۔ پہلی میت کے  ورثہ اس میں سے  نہیں پائیں گے  اور تیسرے  سال کی رقم صرف اسِ تیسرے  کو ملے  گی۔ (عالمگیری)

مسئلہ۵:
اوقاف کے  اجارہ کی مدت طویل نہیں ہونی چاہیئے  تین سال سے  زیادہ کے  لئے  کرایہ پر دینا جائز نہیں ۔ (فتح القدیر) اور اگر واقف نے  کرایہ کی کوئی مدت بیان کردی ہے  تو اُسکی پابندی کی جائے  اور نہ بیان کی ہوتو مکانات کو ایک سال تک کے  لئے  اور زمین کو تین سال تک کے  لئے  کرایہ پر دیا جائے  مگر جب کہ مصلحت اسکے  خلاف کو مقتضی ہوتو جو تقاضائے  مصلحت ہو وہ کیا جائے  اور یہ زمانہ اور مواضع کے  اعتبار سے  مختلف ہے ۔ ( درمختار)

مسئلہ۶ :
واقف نے  یہ شرط کردی ہے  کہ ایک سال سے  زیادہ کے  لئے  کرایہ پرنہ دیا جائے  مگر وہاں ایک سال کے  لئے  کرایہ پر کوئی لیتا ہی نہیں زیادہ مدت کے  لئے  لوگ مانگتے  ہیں تو متولی شرطِ واقف کے  خلاف کرکے  ایک سال سے  زیادہ کے  لئے  نہیں دے  سکتا۔ بلکہ یہ معاملہ قاضی کے  پاس پیش کرے  اور قاضی سے  اجازت حاصل کرکے  ایک سال سے  زیادہ کے  لئے  دے  اور اگر وقف نامہ میں یوں ہوکہ ایک سال سے  زیادہ کے  لئے  نہ دیا جائے  مگر جب کہ اس میں نفع ہوتو خود واقف ہوتو خود واقف بھی دے  سکتا ہے  قاضی سے  اجازت لینے  کی ضرورت نہیں ۔ (درمختار ْ ردالمحتار)

مسئلہ۷:
اقاف کو اجر مثل کے  ساتھ کرایہ پر دیا جائے  یعنی اس حیثیت کے  مکان کو جو کرایہ وہاں ہو یا اس حیثیت کے  کھیت کا جو لگان اُس جگہ ہواُس سے  کم پر دینا جائز نہیں بلکہ جس شخص کو اوقاف کی آمدنی ملتی ہے  وہ خود بھی اگر چاہے  کہ کرایہ یا لگان کم لے  کر دیدوں تو نہیں دے  سکتا۔ (درمختار ْ ردالمحتار)

مسئلہ۸:
وقفی دوکان واجبی کرایہ پر کرایہ دار کو دے  دی اسکے  بعد دوسرا شخص آتا ہے  اور زیادہ کرایہ دیتا ہے  تو پہلے  اجارہ کو فسخ نہیں کیا جاسکتا۔ ( عالمگیری)

مسئلہ ۹:
تین سال کے  لئے  زمین اجارہ پر دی ایک سال پورا ہونے  پر کرایہ کا نرخ کم ہوگیا تو اجارہ فسخ نہیں ہوگا۔ یونہی اگر ایک سال کے  بعد زیادہ لوگ اسکے  خواہشمند ہوئے  اور کرایہ کا نرخ بڑھ گیا جب بھی اجارہ فسخ نہیں ہوسکتا۔ (خانیہ)

مسئلہ۱۰:
متولی نے  چند سال کے  لئے  اجارہ پر زمین دی تھی اور متولی فوت ہوگیا پھر مستاجر بھی مرگیا اور اسکے  ورثہ نے  کاشت کی تو غلہ ان لوگوں ( یعنی  مستاجر کے  ورثہ ) کو ملے  گا اوران سے  زمین کا لگان نہیں لیاجائے  گا۔ کہ مستاجر کی موت سے  اجارہ فسخ ہوگیا بلکہ زمین میں ان کی زراعت سے  جو نقصان ہوا ہے  وہ لیا جائے  گا اور یہ مصالح وقف میں صرف ہوگا۔ جن پر وقف ہے  اُن کو نہیں دیاجائے  گا۔ ( خانیہ)

مسئلہ۱۱:
متولی نے  اجر مثل سے  کم کرایہ پر اجارہ دیا تولینے  والے  کو اجر مثل دینا ہوگا اور اُجرت کا ذکر نہ کیا جب بھی یہی حکم ہے ۔ یونہی یتیم کی جائداد کو کم کرایہ پر دیدیا تو واجبی کرایہ دینا ہوگا۔ (خانیہ)

مسئلہ ۱۲:
ایک شخص مثلاً آٹھ روپے  کرایہ دینے  کو کہتا ہے  اور دوسردس مگر یہ دس دینے  والا نا دہندہ ہے  تو اسکونہ دیا جائے   آٹھ والے  کو دیا جائے ۔ (بحرالرائق)

مسئلہ ۱۳:
وقفی زمین کو متولی خود اپنے  اجارہ میں نہیں لے  سکتا کہ خودمکان موقوف میں رہے  اور کرایہ دے  یا کھیت بوئے  اور لگان دے  البتہ قاضی اسکو اجارہ پر دے  تو ہوسکتا ہے ۔ ( خانیہ )اور اجر مثل سے  زیادہ کرایہ پر لے  تو ہوسکتا ہے ۔ یونہی اپنے  باپ یا بیٹے  کو بھی کرایہ پر نہیں دے  سکتا مگر جب کہ بہ نسبت دوسروں کے  ان سے  زیادہ کرایہ لے ۔ (بحرالرائق)

مسئلہ۱۴:
وقفی زمین کرایہ پر لیکر کسی نے  اس میں مکان بنایا اور اب زمین کا کرایہ پہلے  سے  زیادہ ہوگیا تو اگر مالک مکان زیادہ کرایہ دینے  کے  لئے  تیارہے  تو زمین اُسی کے  کرایہ میں رہنے  دیں ورنہ اُس سے  کہیں اپنا عملہ اُٹھا لے  اور زمین کو خالی کردے ۔ (عالمگیری) اور اگر اجارہ کی مدت پوری ہوچکی ہے  تو اختیار ہے  چاہے  اُسی کو زیادہ کرایہ لے  کردیں یا دوسر ے  کو۔ (ردالمحتار)

مسئلہ۱۵:
مکان موقوف کو عاریت دینا بغیر کرایہ کسی کو رہنے  کے  لئے  دیدینا نا جائز ہے  اور رہنے  والے  کو کرایہ دینا پڑیگا۔ یونہی جو شخص متولی کی بغیر اجازت رہنے  لگا اُسے  بھی جو کرایہ ہونا چاہیئے  دینا ہوگا۔ ( عالمگیری)

مسئلہ۱۶:
مکان موقوف کو متولی نے  بیع کردیا پھر یہ متولی معزول ہوگیا اور دوسرااسکی جگہ متولی ہوا اس نے  مشتری پر دعویٰ کیا اور قاضی نے  بیع باطل ہونے  کا حکم دیا تو مشتری کو اتنے  دنوں کا کرایہ بھی دینا ہوگا۔ ( خانیہ )

مسئلہ۱۷:
روپے  اشرفی یعنی ثمن کے  علاوہ مثلااًسباب کے  بدلے  میں اجارہ کیا تو جائز ہے  اور اسوقت اس سامان کو بیچ کر وقف کی آمدنی میں داخل کرے ۔ ( عالمگیری)

مسئلہ۱۸:
وقفی زمیں کو خود متولی بھی وقف کی طرف سے  کاشت کرسکتا ہے  اور اس صورت میں مزدوروں کی اُجرت وغیرہ وقف سے  ادا کرے  گا۔ ( عالمگیری)

مسئلہ۱۹:
وقفی مکان کرایہ پردیا اور شکست ریخت وغیرہ کرایہ دار کے  ذمہ رکھی تو اجارہ  باطل ہے  ہاں اگر مرمت کے  لئے  کوئی رقم معین کردی کہ اتنے  روپے  مرمت میں صرف کرنا تو جائز ہے ۔ (عالمگیری)

مسئلہ۲۰:
فقیروں پرایک مکان وقف ہے  کہ اس کی آمدنی فقرا کو دی جائے  گی اس مکان کو ایک فقیر نے  کرایہ پر لیا تو کرایہ چونکہ فقیر ہی کو دیا جاتا ہے ۔ لہذا جتنا اسکو دینا ہے  اُتنا کرایہ چھوڑدینا جائز ہے ۔ (عالمگیری)

مسئلہ۲۱:
جس شخص پر مکان وقف ہے  وہ خود اِس مکان کو کرایہ پر نہیں دے  سکتا جبکہ یہ متولی نہ ہو۔ ( درمختار)

مسئلہ۲۲:
مکان یا کھیت کو کم پر دیدیا تو یہ کمی مستاجرسے  پوری کرائی جائے  گی متولی سے  وصول نہ کریں گے  مگر متولی سے  سہواور غفلت کی بنا پر ایسا ہوا تو درگزر کریں گے  اور قصدااًیسا کیا تو خیانت ہے ۔ معزول کردیاجائے  بلکہ خودواقف نے  قصداًکم پر دیا ہے  تو اسکے  ہاتھ سے  بھی وقف کو نکال لیں گے ۔ (درمختارْ ردالمحتار)

مسئلہ۲۳:
وقفی زمین اگر عشری ہے  عشر کا شتکار پر ہے  اور خراجی ہے  تو خراج وقف کی آمدنی سے  دیا جائے  گا۔ 
مسئلہ ۲۴:
وقف پر کچھ خرچ کرنے  کی ضرورت پیش آئی اور آمدنی کا روپیہ موجود نہیں ہے  تو قاضی سے  اجازت لیکر قرض لیا جاسکتا ہے ۔ بطور خودمتولی کو قرض لینے  کا اختیار نہیں ۔ یونہی خراج کا روپیہ دینا ہے  تواسکے  لئے  بھی باجازت قاضی قرض لیا جائے  گا یعنی جبکہ اسِ سال آمدنی ہی نہ ہوئی اور اگر آمدنی ہوئی مگر متولی نے  مستحقین پر تقسیم کردی خراج کے  لئے  نہیں رکھی تو خراج کی قدر متولی کو تاوان دینا ہوگا۔ ( عالمگیری)

مسئلہ ۲۵:
وقف کی طرف سے  زراعت کرنے  کے  لئے  تخم وغیرہ کی ضرورت ہے  اور روپیہ خرچ کے  لئے  موجود نہیں ہے  تو قاضی سے  اجازت لے  کر اسکے  لئے  بھی قرض لے  سکتا ہے ۔ (عالمگیری)

مسئلہ۲۶:
وقفی مکان کے  متصل دوسرا مکان ہے  بیچ میں ایک دیوار ہے  جو دوسرے  مکان والے  کی ہے  وہ دیوار گرگئی پھر مالک مکان نے  دیوار اُٹھوائی مگر وقف کی حد میں اُٹھائی تو متولی اُس دیوار کو توڑ وادیگا اور متولی یہ چاہے  کہ اُسے  قیمت دیکر دیوار وقف کی کرلے  یہ جائز نہیں ۔ (خانیہ)

مسئلہ۲۷:
وقف کی زمین میں درخت تھے  جو بیچ ڈالے  گئے  اورہنوزکاٹے  نہیں گئے  کہ خریدارکو وہی زمین اجارہ میں دی گئی اگر درخت جڑ سمیت بیچے  گئے  تھے  تو زمین کا اجارہ جائز ہے  اور اگر زمین کے  اوپر اوپر سے  بیچے  گئے  تو اجارہ جائز نہیں ۔ ( خانیہ)

مسئلہ۲۸:
گاؤں وقف ہے  اور وہاں کے  کاشتکار بٹائی پرکھیت بُویا کرتے  ہیں اُس گاؤں میں قاضی کی طرف سے  کوئی حاکم آیا جس نے  کسی کو لگان پر کھیت دیدیا فصل تیار ہونے  پر متولی آیا اور حسب دستور بٹائی کرانا چاہتا ہے  لگان کے  روپے  نہیں لیتاتو جو متولی چاہتا ہے  وہی ہوگا۔ ( خانیہ )

مسئلہ:۲۹
وقفی زمین کسی نے  غصب کر لی اور غاصب نے  اپنی طرف سے  کچھ اضافہ کیا ہے  اگر یہ زیادت مال متقوم نہ ہو مثلاًزمین کو جوت کر ٹھیک کیا ہے  یا اُس میں نہر کھدوائی ہے  یا کھیت میں کھاد ڈلوائی ہے  جومٹی میں مل گئی تو غاصب سے  زمین واپس لی جائے  گی اور ان چیزوں کا کچھ معاوضہ نہیں دیا جائے  گااور اگر وہ زیادت مال متقوم ہے  مثلاًمکان بنایا ہے  یا پیڑ لگائے  ہیں تو اگر مکان یا درخت کے  نکالنے  سے  زمین خراب نہ ہو تو غاصب سے  کہا جائے  گا اپنا عملہ اُٹھالے  یا پیر اُکھاڑلے  اور زمین خالی کرکے  واپس کردے  اور اگر  مکان یا درخت جُدا کرنے  میں زمین خراب ہو جائے  گی تو اُکھڑے  ہوئے  درخت یا نکالے  ہوئے  عملہ کی قیمت غاصب کو دی جائے  گی اور غاصب کو یہ بھی اختیار ہے  کہ زمین کے  اوپر سے  درخت کو اسطرح کاٹ لے  کہ زمین کو نقصان نہ پہنچے ۔       ( خانیہ)


دعویٰ اور شہادت کا بیان

مسئلہ۱:
مکان یا زمین بیع کردی اب کہتا ہے  اُسکو میں نے  وقف کردیا تھا اِس بیان پر اگر گواہ نہیں پیش کرتا ہے  اور مدعی علیہ سے  حلف لینا چاہتا ہے  تو اُسکی بات نہیں مانے  گے  اور حلف نہ دیں گے  اور گواہ سے  وقف ہونا ثابت کردے  تو گواہ مقبول ہیں اور بیع باطل۔ ( عالمگیری) اور مشتری سے  اُتنے  دنوں کا کرایہ لیا جائے  گا جب تک اُس کا قبضہ تھا اور مشتری ثمن کے  وصول کرنے  کے  لئے  اس جائداد کو اپنے  قبضہ میں نہیں رکھ سکتا۔ (درمختار)

مسئلہ۲:
وقف کے  متعلق بدون دعویٰ کے  بھی شہادت قبول کرلی جاتی ہے  اِسی وجہ سے  باوجود مدعی کے  کلام متناقض  ہونے  کے  وقف میں شہادت قبول ہوجاتی ہے  کہ تناقض سے  دعویٰ جاتا رہا اور شہادت بغیر دعویٰ ہوئی۔ (درمختار)

مسئلہ۳:
اصل وقف میں اگر چہ بغیر دعویٰ بھی شہادت قبول ہوتی ہے  مگر کسی شخص کا کسی وقف کے  متعلق حق ثابت ہونے  کے  لئے  دعویٰ شرط ہے  بغیر دعویٰ گواہی کوئی چیز نہیں مثلااًیک شخص کسی وقف کی آمدنی کا حقدار ہے  اور اگر گواہوں سے  حقدار ہونا ثابت بھی ہو تو جب تک وہ خود دعویٰ نہ کرے  اُس کا حق فقرأ کو دیں گے  خود اُسکو نہیں دیں گے ۔ (درمختار)

مسئلہ۴:
کسی زمین کی نسبت پہلے  یہ کہا تھا کہ یہ فلاں پر وقف ہے  اب دعوی کرتا ہے  کہ مجھ پر وقف ہے  تو چونکہ اُسکے  قول میں تناقض ہے  لہذا دعویٰ باطل ونامسموع ہے ۔ ( عالمگیری)

مسئلہ ۵:
کسی جائداد کی نسبت یہ دعویٰ کہ وقف ہے  سُنا نہیں جائے  گابلکہ اگر دعویٰ میں یہ بھی ہو کہ میں اُسکی آمدنی کا مستحق ہوں جب بھی مسموع نہیں تاوقتیکہ دعویٰ میں یہ نہ ہو کہ میں اُس کا متولی ہوں ۔ دعویٰ مسموع نہ ہونے  کے  یہ معنی ہیں کہ فقط اسکے  دعویٰ کے  بنا پرقا بض پر حلف نہیں دیں گے  ہاں اگر گواہی دیں تو گواہی مقبول ہوگی۔ ( درمختار ، ردالمحتار)

مسئلہ۶:
مشتری نے  بائع پر دعویٰ کیا کہ جوزمین تو نے  میرے  ہاتھ بیع کی ہے  یہ وقف ہے  تجھ کو اسکے  بیچنے  کا حق نہ تھا یہ دعویٰ مسموع نہیں بلکہ یہ دعویٰ متولی کی جانب سے  ہونا چاہئے  اور متولی نہ ہو تو قاضی اپنی طرف سے  کسی کو متولی مقررکرے  گا جو مقدمہ کی پیروی کرے  گا اور وقف ثابت ہونے  پر بیع باطل ہو جائے  گی اور مشتری کو ثمن واپس ملے  گا۔ (عالمگیری)

مسئلہ۷:
قاضی نے  کسی جائداد کے  متعلق وقف کا فیصلہ دیا تو صرف مدعی اور مدعی علیہ کے  درمیان میں ہیں دوسروں سے  اسکو تعلق نہیں مثلااًیک شخص نے  دوسرے  کی کسی چیز پر دعوی کیا کہ یہ میری ہے  اور قاضی نے  فیصلہ دیدیا تو یہ فیصلہ سب کے  مقابل میں نہیں ہے  بلکہ تیسرا شخص پھر دعوی کر سکتا ہے  اور چوتھا پھر کر سکتا ہے  وعلی ہذاالقیاس اور بعض فیصلے  سب کے  مقابل میں ہوتے  ہیں کہ اب دوسرا دعویٰ ہی نہیں ہوسکتا مثلااًیک شخص پر کسی نے  دعویٰ کیاکہ یہ میرا غلام ہے  اُس نے  جواب دیا کہ میں آزاد ہوں اور قاضی نے  حریت کا حکم دیا تو اب کوئی بھی اُسکی عبدیت کا دعویٰ نہیں کرسکتایا کسی عورت کو قاضی نے  ایک شخص کی منکوحہ ہونے  کا حکم دیا تو دوسرااپنی منکوحہ ہونے  کا دعویٰ نہیں کرسکتا۔ یونہی کسی بچہ کا شخص سے  نسب ثابت ہوگیا تو دوسرا اُسکے  نسب کا دعویٰ نہیں کرسکتا۔ اِسی طرح سے  کسی جائدادپر ایک شخص نے  اپنے  مِلک کا دعویٰ کیا جس کے  قبضہ میں ہے  اُس نے  جو ابد یا یہ وقف ہے  اور وقف ہونا ثابت کردیاقاضی نے  وقف ہونے  کا حکم دیا تو اب ملک کا دوسرادعویٰ اس پر ہر گز نہیں ہوسکتا بلکہ یہ فیصلہ تمام حبان کے  مقابل میں ہے  مگر واقف اگر حیلہ باز آدمی ہو کہ اِس وقف کے  حیلہ سے  دوسرے  کی املاک پر قبضہ کرتا ہو مثلاًدوسرے  کی جائداد پر قبضہ کرلیا اور تیسرے  سے  اپنے  اوپر دعویٰ کرادیا اور جواب یہ دیا کہ وقف ہے  اور وقف کے  گواہ بھی پیش کردیئے  اور قاضی نے  وقف کا حکم دیدیا اگر ایسے  حیلہ باز کے  وقف کی قضاء ویسی ہی ہو توبیچارے  اصل مالک اپنی جائداد سے  ہاتھ دہو بیٹھا کریں اور کچھ نہ کرسکیں لہذا اِس صورت میں یہ فیصلہ سب کے  مقابل میں نہیں ۔ ( درمختار، ردالمحتار)

مسئلہ۸:
وقف کے  ثبوت کے  لئے  گواہی دی تو گواہ کو یہ بیان کرنا ضرورنہیں ہے  کہ کس نے  وقف کیا بلکہ اگر اِس سے  لاعلمی بھی ظاہر کرے  جب بھی شہادت مُعتبر ہوسکتی ہے ۔ ( درمختار، عالمگیری)

مسئلہ۹:
وقف میں شہادۃ علی الشہادۃمُعتبر ہے  اور وقف ہونا مشہور ہوتو اگر چہ اسکے  سامنے  واقف نے  وقف نہیں کیا ہے  محض شہرت کی بنا پر اسکو شہادت دینا جائز ہے  بلکہ اگر قاضی کے  سامنے  تصریح کردے  کہ میری شہادت سمعی ہے  جب بھی گواہی نا مُعتبر نہیں ۔ ( درمختار)

مسئلہ۱۰:
ایک شخص نے  دوسرے  پر دعویٰ کیا کہ یہ زمین مجھ پر وقف ہے  زمین جس کے  قبضہ میں ہے  وہ کہتا ہے  یہ میری ملک ہے  گواہوں نے  واقف کا وقف کرنا بیان کیا اور یہ کہ جس وقت اُس نے  وقف کی تھی اُسی کے  قبضہ میں تھی تو فقط اتنی ہی بات سے  وقف ثابت نہیں ہوگا بلکہ گواہوں کو یہ بیان کرنا بھی ضرور ہے  کہ واقف اُس زمین کا مالک بھی تھا۔ ( ردالمحتار)

مسئلہ۱۱:
ُپرانا وقف ہے  جس کے  مصارف و شرائط کا پتہ نہیں چلتا اس میں بھی سمعی شہادت مُعتبر ہے  اور زمانہ گزشتہ کا اگر عملدرآمد معلوم ہوسکے  یا قاضی کے  دفتر میں شرائط ومصارف کا ذکر ہے  تو اِسی کے  موافق عمل کیا جائے ۔       ( درمختار، ردالمحتار)

مسئلہ۱۲:
ایک شخص کے  قبضہ میں جائداد ہے  اُس پر کسی نے  وقف ہونے  کا دعویٰ کیا اور ثبوت میں ایک دستاویز پیش کرتا ہے  تو فقط دستاویز کی بنا پر وقف ہونا نہیں قرار پائے  گااگرچہ اُس دستا ویز پر گزشتہ قاضیوں کی تحریریں بھی ہوں ۔ یونہی کسی مکان کے  دروازہ پر وقف کا کتبہ کندہ ہونے  سے  بھی قاضی وقف کا حکم نہیں دے  گایعنی بغیر شہادت فقط تحریر قابل اعتبار نہیں مگر جبکہ دستاویز کی نقل قاضی کے  دفتر میں ہو تو ضرور قابل قبول ہے ۔ خصوصاًجبکہ گزشتہ قاضیوں کے  دستخط اُس پر ہوں ۔ ( ردالمحتار)

مسئلہ۱۳:
کسی جائدادکا وقف ہونا معروف و مشہور ہے  مگر یہ نہیں معلوم کہ اسکا مصرف کیا ہے  تو شہرت کی بنا پر وقف قرار پائے  گا اور فقراپر خرچ کیا جائے  گا۔ ( ردالمحتار)

مسئلہ۱۴:
گواہ نے  یہ گواہی دی کہ یہ جائداد مجھ پر یا میری اولاد یا میرے  باپ دادا پر وقف ہے  تو گواہی مقبول نہیں ۔ یونہی اگر یہ گواہی دی کہ مجھ پراور فلاں اجنبی پر وقف ہے  جب بھی مقبول نہیں نہ اسکے  حق میں وقف ثابت ہوگانہ اُس دوسرے  کے  حق میں اور اگر دو گواہ ہوں ایک کی گواہی یہ ہے  کہ زید پر وقف ہے  اور دوسرا گواہی دیتا ہے  کہ عمر و پر وقف ہے  تو نفس وقف کے  متعلق چونکہ دونوں متفق ہیں وقف ثابت ہو جائے  گا مگر موقوف علیہ میں چونکہ اختلاف ہے  لہذا یہ جائداد فقرا ٔپر صرف ہوگی نہ زید پر ہو گی نہ عمرو پر۔ ( خانیہ )

مسئلہ۱۵:
ایک گواہ نے  یہاں کیا کہ یہ ساری زمین وقف ہے  دوسرا کہتا ہے  آدھی تو آدھی ہی کا وقف ہونا ثابت ہوا۔       ( عالمگیری)

مسئلہ۱۶:
دوشخصوں نے  شہادت دی کہ پڑوس کے  فقیروں پر وقف کی اور خود یہ دونوں اُسکے  پڑ وس کے  فقیرہوں جب بھی گواہی مقبول ہے  یا گواہی دی کہ فلاں مسجد کے  مُحتاجوں پر وقف ہے  تو گواہی مقبول ہے  اگر چہ یہ دونوں اُس مسجدکے  مُحتاجین سے  ہوں ۔ یونہی اہل مدرسہ وقف مدرسہ کے  لئے  شہادت دیں تو گواہی قبول ہے ۔ ( خانیہ ) یونہی متولی اور ایک دوسرا شخص دونوں گواہی دیں کہ یہ مکان فلاں مسجد پر وقف ہے  تو گواہی مقبول ہے ۔ (درمختار)

مسئلہ۱۷:
ایک مکان ایک شخص کے  قبضہ میں ہے  دوسرے  شخص نے  گواہوں سے  ثابت کیا کہ اُس پر وقف ہے  اور متولی مسجد نے  گواہوں سے  یہ ثابت کیا کہ مسجد پر وقف ہے  اگر دونوں نے  وقف کی تاریخیں ذکر کیں تو جس کی تاریخ مقدم ہے  اُسکے  موافق فیصلہ ہوگا ورنہ دونوں میں نصف نصف کردیا جائے  گا۔ ( بحرالرائق)

مسئلہ۱۸:
گواہوں نے  یہ گواہی دی کہ فلاں نے  اپنی زمین وقف کی اور واقف نے  اُس کے  حدود نہیں بیاں کئے  مگر کہتے  ہیں کہ ہم اُس زمین کو پہچانتے  ہیں تو گواہی مقبول نہیں کہ ہوسکتا ہے  اُس شخص کی اِس زمین کے  علاوہ کوئی دوسری زمین بھی ہو اور اگر گواہ کہتے  ہوں کہ ہمارے  علم میں اُس شخص کی اِس زمین کے  علاوہ کوئی دوسری زمین نہیں جب بھی قبول نہیں کہ ہوسکتا ہے  زمین ہواور ان کے  علم میں نہ ہو۔ ( خانیہ ) یہ اُس صورت میں ہے  جبکہ واقف نے  مطلق زمین کا وقف کرنا ذکر کیا اور اگر ایسے  لفظ سے  ذکر کیا کہ گواہوں کو معلوم ہوگیا کہ فلاں زمین ہے  جس کے  یہ حدود ہیں اور قاضی کے  سامنے  حدود بیان بھی کریں تو گواہی مقبول ہوگی۔ ( عالمگیری)

مسئلہ۱۹:
گواہ کہتے  ہیں واقف نے  حدود بیان کردیئے  تھے  مگر ہم بھول گئے  تو گواہی مقبول نہیں اور اگر گواہوں نے  دو حدیں بیان کیں جب بھی قبول نہیں اورتین حدیں بیاں کر دیں تو گواہی مقبول ہے ۔ ( عالمگیری)

مسئلہ ۲۰:
گواہوں نے  کہا کہ فلاں نے  اپنی زمین وقف کی جس کی حدود بھی واقف نے  بیان کردیئے  مگر ہم نہیں جانتے  یہ زمین کہاں ہے  تو گواہی مقبول ہے  وقف ثابت ہو جائے  گا مگر مدعی کو گواہوں سے  ثابت کرنا ہوگاکہ وہ زمین یہ ہے ۔ (خانیہ)

مسئلہ۲۱:
گواہوں میں اختلاف ہوا ایک کہتا ہے  مرنے  کے  بعد کے  لئے  وقف کیا دوسرا کہتا ہے  وقف صحیح تمام ہے  تو گواہی مقبول نہیں اور اگر ایک نے  کہا صحت میں وقف کیا دوسرا کہتا ہے  مرض الموت میں وقف کیا ہے  تو یہ اختلاف ثبوت وقف کے  منافی نہیں ۔ ( خانیہ)

مسئلہ۲۲:
ایک شخص فوت ہوا اُس نے  دولڑکے  چھوڑے  اور ایک کے  ہاتھ میں باپ کی جائداد ہے  وہ کہتا ہے  میرے  باپ نے  یہ جائداد مجھ پر وقف کردی ہے  اِس کا دوسرابھائی کہتا ہے  والد نے  ہم دونوں پر وقف کی ہے  اور گواہ کسی کے  پاس نہ ہوں تو دوسرے  کا قول مُعتبر ہے  جو دونوں پر وقف ہونا بتاتاہے ۔ (خانیہ)

مسئلہ۲۳:
 ایک زمین چند بھائیوں کے  قبضہ میں ہے  وہ سب بالاتفاق یہ بیان کرتے  ہیں کہ ہمارے  باپ نے  یہ زمین وقف کی ہے  مگرہر ایک وقف کا مصرف علیحدٰہ علیحدٰہ بتاتا ہے  تو قاضی اسکے  متعلق یہ فیصلہ کرے  گا کہ زمین تو وقف قراردی جائے  اور جس نے  جو مصرف بیان کیا اس کاحصہ اُس مصرف میں صرف کیا جائے  اور قاضی اُن میں جس کو چاہے  متولی مقرر کردے  اور اگر ان ورثہ میں کوئی نا بالغ یا غائب ہے  تو جب تک بالغ نہ ہو یا حاضر نہ ہو اُسکے  حصہ کے  متعلق کوئی فیصلہ نہ ہوگا۔ (خانیہ)

مسئلہ۲۴:
ایک شخص کے  قبضہ میں مکان ہے  اُس پر کسی نے  دعویٰ کیا کہ یہ مکان مع زمین کے  میرا ہے  قابض نے  جواب میں کہا یہ مکان فلاں مسجد پر وقف ہے  مگر مدعی نے  گواہوں سے  اپنی مِلک ثابت کردی قاضی نے  اُسکے  موافق فیصلہ دیدیااور دفتر میں لکھ دیا اس کے  بعد مدعی یہ اقرار کرتا ہے  کہ زمین وقف ہے  اور صرف عمارت میری ہے ۔ تو دعویٰ بھی باطل ہوگیا اور فیصلہ بھی اور قاضی کی تحریر بھی یعنی پورا مکان مع زمین وقف ہی قرار پائے  گا۔ (خانیہ)

مسئلہ۲۵:
 دو جائدادیں ہیں ایک جائداد جس کے  قبضہ میں ہے  موجود ہے  اور دوسری جس کے  قبضہ میں ہے  یہ غائب ہے  جو شخص موجود ہے  اُس پر کسی نے  یہ دعویٰ کیا کہ یہ دونوں جائدادیں میرے  دادا کی ہیں کہ اُس نے  اپنی اولاد پر نسلاًبعد نسل وقف کی ہے  اگر گواہوں سے  یہ ثابت ہوا کہ دونوں جائدادیں واقف کی تھیں اور دونوں کو ایک ساتھ وقف کیا اور دونوں ایک ہی وقف ہے  تو قاضی دونوں جائدادوں کے  وقف کا فیصلہ دے  گااور اگر گواہوں نے  ان کا دو(۲) وقف ہونا بیان کیاتو جو موجود ہے  اُسکے  مقابل فیصلہ دے  گااور اُس کے  پاس جو جائداد ہے  وقف قرار پائے  گی اور غائب کے  متعلق ابھی کوئی فیصلہ نہیں ہوگا آنے  پر ہوگا۔ ( عالمگیری)

مسئلہ۲۶:
دو منزلہ مکان مسجد سے  متصل ہے  مسجد میں جو صف بندھتی ہے  وہ نیچے  والی منزل میں مُتصلاًچلی آتی ہے  اور نیچے  والی منزل میں گرمی جاڑوں میں نماز بھی پڑھی جاتی ہے  اب اہل مسجداور مکان والوں میں اختلاف ہوا مکان والے  کہتے  ہیں کہ یہ مکان ہمیں میراث میں ملا ہے  تو انہیں کا قول مُعتبر ہے ۔ ( عالمگیری)

مسئلہ۲۷:
گواہوں نے  گواہی دی کہ اس مکان میں جو کچھ اس کا حصہ تھا یا جو کچھ اسے  اپنے  باپ کے  ترکہ سے  ملا تھا وقف کردیا مگر گواہوں کو یہ نہیں معلوم کہ حصہ کتنا ہے  یا ترکہ کتنا ملا ہے  جب بھی شہادت مقبول ہے  اور اگرواقف کے  مقابل میں گواہوں نے  بیان کیا کہ اس نے  وقف کرنے  کا اقرار کیا اور ہم کو نہیں معلوم کہ وہ کونسا مکان یا زمین ہے  تو قاضی واقف کو بھی مجبور کرے  گا  کہ جائدادِ موقوفہ کو بیان کرے  جو وہ بیان کردے  وہی وقف ہے ۔       ( عالمگیری)

مسئلہ۲۸:
ایک شخص نے  دوسرے  پر دعویٰ کیاکہ اس نے  یہ زمین مساکین پر وقف کردی ہے  وہ انکارکرتا ہے  مدعی نے  اقرر کے  گواہ پیش کیئے  تو گواہی مقبول ہے  اور وقف صحیح ہے  اور اُسکے  ہاتھ سے  زمین نکال لی جائے  گی۔ (عالمگیری)

مسئلہ۲۹:
کسی شخص نے  مسجد بنائی یا اپنی زمین کو قبرستان یا مسافر خانہ بنایا ایک شخص دعویٰ کرتا ہے  کہ زمین میری ہے  اور بانی کہیں چلا گیا ہے  موجود نہیں ہے  تو اگر بعض اہل مسجد کے  مقابل میں فیصلہ ہوگیا تو سب کے  مقابل میں ہوگیااور مسافر خانہ کے  لئے  یہ ضرور ہے  کہ بانی یا نائب کے  مقابل میں فیصلہ ہواُنکی عدم موجودگی میں کچھ نہیں کیا جاسکتا۔ (عالمگیری)

مسئلہ۳۰:
وقف کے  بعض مستحقین دعوی میں سب کے  قائم مقام ہوسکتے  ہیں یعنی ایک کے  مقابل میں جو فیصلہ ہوگا وہی سب کے  مقابل میں نافذ ہوگا یہ جب کہ اصل وقف ثابت ہو۔ یونہی بعض وار ث جمیع ورثہ کے  قائم مقام ہیں یعنی اگر میت پر یا میت کی طرف سے  دعویٰ ہوتو ایک وارث پر یا ایک وارث کا دعویٰ کرنا کافی ہے ۔ یونہی اگر مدیون کا دیوالیہ ہونا ایک قرض خواہ کے  مقابل میں ثابت ہوا تو یہ سبھی کے  مقابل ثبوت ہوگیا کہ دوسرے  قرض خواہ بھی اسے  قید نہیں کراسکتے ۔ 
مسئلہ۳۱:
مسجد پر قرآن مجید وقف کیا کہ مسجد والے  یا محلہ والے  تلاوت کریں گے  اور خود اسی مسجد والے  وقف کی گواہی دیتے  ہیں تو یہ گواہی مقبول ہے ۔ (عالمگیری)

مسئلہ۳۲:
ایک شخص کے  ہاتھ میں زمین ہے  وہ کہتا ہے  یہ فلاں کی ہے  کہ اُس نے  فلاں کام کے  لئے  وقف کی ہے  اور اُس کے  ورثہ کہتے  ہیں اسکو ہم پر اور ہماری نسل پر وقف کی ہے  اور جب ہماری نسل نہیں رہے  گی اُس وقت فقرا اور مساکین پر صرف ہوگی اور قاضی سابق کے  دفتر میں کوئی ایسی تحریر بھی نہیں ہے  جس سے  اوقاف کے  مصارف معلوم ہوسکیں تو اس وقت ورثہ کا قول مُعتبر ہوگا۔ ( عالمگیری)

مسئلہ۳۳:
زمین وقف کی اور وقف نامہ بھی تحریرکیا جس پر لوگوں کی گواہیاں بھی کرائیں مگر حدود کے  لکھنے  میں غلطی ہوگئی دو حدیں ٹھیک ہیں اور دو غلط تو جس جانب میں غلطی ہوئی ہے  وہ حدیں اُدھر اگر موجود ہیں مگر اِس زمین اور اُس حد کے  درمیان دوسرے  کی زمین ْمکانْ کھیت وغیرہ ہے  تو وقف جائز ہے  اور اسکی جتنی زمین ہے  وہی وقف ہوگی اور اگر اُس طرف وہ چیز ہی نہیں جس کو حددو میں ذکر کیا ہے  نہ متصل اور نہ فاصلہ پر تو وقف صحیح نہیں ہاں اگر یہ جائداد اتنی مشہور ہے  کہ حدود  ذکر کرنے  کی ضرورت ہی نہ تھی تو ا ب وقف صحیح ہے ۔        ( خانیہ )

مسئلہ۳۴:
جائداد وقف کی اور وقف نامہ لکھوایا اور جوکچھ وقف نامہ میں لکھا ہے  اس پر گواہیاں بھی کرائیں مگر وہ واقف اب کہتا ہے  کہ میں نے  تو یوں وقف کیا تھا کہ مجھے  بیع کرنے  کا اختیار ہوگا مگرکا تب نے  اِس شرط کونہیں لکھا اور مجھے  یہ نہیں معلوم کہ وقف نامہ میں کیا لکھا ہے  اگر وقف نامہ ایسی زبان میں لکھا ہے  جس  کو واقف جانتاہے  اور پڑھ کر اُس نے  سُنا یا گیا ہے  اور اُس نے  تمام مضمون کا اقرار کیا ہے  تو وقف صحیح ہے  اور اُس کا قول باطل اور اگر وقف نامہ کی زبان نہیں جانتا اور گواہوں سے  یہ ثابت نہیں کہ ترجمہ کرکے  اُسے  سُنا یا گیا تو واقف کا قول معتبرہے  اور وقف صحیح نہیں گواہ یہ کہتے  ہیں کہ اسے  ترجمہ کرکے  پوراوقف نامہ سُنا یا گیا اور اس نے  تمام مضمون کا اقررا کیا اور ہم کو گواہ بنایا جب بھی وقف صحیح ہے ۔ ( خانیہ )

مسئلہ۳۵:
ایک شخص نے  یہ چاہا کہ اپنی کل جائداد جو اس موضع میں ہے  سب کو وقف کردے  اور کاتب سے  مرض میں وقف نامہ لکھنے  کو کہاکا تب نے  دستاویز میں بعض ٹکڑے  بھول کر نہیں لکھے  اور یہ وقف نامہ پڑھ کر سُنا یا کہ فلاں بن فلاں نے  اپنے  فلاں موضع کے  تمام ٹکڑے  وقف کردیئے  جن کی تفصیل یہ ہے  اور جو ٹکڑا لکھنا بھول گیاتھا اُسے  سُنایابھی نہیں اور واقف نے  تمام مضمون کا اقرارکیا تو اگر واقف نے  صحت میں یہ خبر دی تھی کہ جو کچھ اس موضع میں اُس کا حصہ ہے  سب کو وقف کرنے  کا ارادہ ہے  تو سب وقف ہوگئے  اور اگر واقف کا انتقال ہوگیا مگرانتقال سے  پہلے  اُس نے  بتایا کہ میرا یہ ارادہ ہے  تو جو کچھ اُس نے  کہا ہے  اُسی کا اعتبار ہے ۔ ( خانیہ )

مسئلہ۳۶:
ایک عورت سے  محلہ والوں نے  یہ کہا کہ تو اپنے  مکان مسجد پر وقف کردے  اور یہ شرط کردے  کہ اگر تجھے  ضرورت ہوگی تو اُسے  بیچ ڈالے  گی عورت نے  منظور کیا اور وقف نامہ لکھا گیا مگر اُس میں یہ شرط نہیں لکھی اورعورت سے  کہا کہ وقف نامہ لکھوادیا اگر وقف نامہ اُسے  پڑھ کر سُنایا گیا اور وقف نامہ کی تحریر عورت سمجھتی ہے  اُس نے  سُن کر اقرارکیاتو وقف صحیح ہے  اور اگر اُسے  سُنا یا ہی نہیں یا وقف نامہ کی زبان ہی نہیں سمجھتی تووقف درست نہیں ۔ ( خانیہ )

مسئلہ۳۷:
تولیت نامہ یاوصایت نامہ کسی کے  نام لکھا گیا اور اُس میں یہ نہیں لکھا گیا کہ کس کی جانب سے  اسکو متولی یا وصی کیا گیا تو یہ دستا ویز بیکار ہے  کیونکہ قاضی کی جانب سے  متولی مقرر ہو تو اُسکے  احکام جُدا ہیں اور واقف نے  جس کو متولی مقررکیا ہواُسکے  احکام علیحدہ ہیں ۔ یونہی باپ کی طرف سے  وصی ہے  یا قاضی کی طرف سے  یا ماں دادا وغیرہ نے  مقرر کیا ہے  کہ ان کے  احکام مختلف ہیں لہذا یہ معلوم ہونا ضروری ہے  کہ کس نے  متولی یا وصی کیا ہے  کہ یہ معلوم نہ ہوگا تو کس طرح عمل کریں گے ۔ اور اگر یہ تصریح کردی ہے  کہ قاضی نے  متولی یا وصی مقرر کیا ہے  مگر اُس قاضی کا نام نہیں تو دستا ویز صحیح ہے  کہ اولاًتو اسکی ضرورت ہی نہیں کہ قاضی کا نام معلوم کیا جائے  اور اگر جانتا ہو تو تاریخ سے  معلوم کرسکتے  ہو کہ اُس وقت قاضی کون تھا۔ (خانیہ ، عالمگیری)

مسئلہ۳۸:
ایک جائداد اشخاص معلومین پر وقف ہے  اسکے  متولی سے  ایک شخص نے  زمین اجارہ پر لی اور کرایہ نامہ لکھا گیا اس میں مستاجر متولی اور کا نام لکھا گیاکہ فلاں بن فلاں جو فلاں وقف کا متولی ہے  مگر اس میں واقف کا نام نہیں لکھا جب بھی کرایہ نامہ صحیح ہے ۔ (خانیہ)

مسئلہ۱:
 جو زمین اس کے  قبضہ میں ہے  اُسکی نسبت یہ کہا کہ وقف ہے  تو یہ کلام وقف کا اقرار ہے  اوروہ زمین وقف قرار پائے  گی مگر اسکے  کہنے  سے  وقف کی ابتدا نہ ہوگی تاکہ و قف کے  تمام شرائط اس وقت درکار ہوں ۔ ( عالمگیری)

مسئلہ۲:
جو زمین اسکے  قبضہ میں ہے  اُسکے  وقف ہونے  کااقرار کیا مگر نہ تو واقف کا ذکرکیا کہ کس نے  وقف کیا نہ مستحقین کو بتایا کہ کس پر خرچ ہوگی جب بھی اقرار صحیح ہے  اور یہ زمین فقرا پر وقف قرار دی جائے  گی اور اسکا واقف نہ مقر کو قرار دیں گے  اور نہ دوسرے  کو ہاں اگر گواہوں سے  ثابت ہو کہ اقرار سے  پہلے  یہ زمین خود اِسی مقرکی تھی تو اب یہی واقف قرار پائے  گا اور یہی متولی ہوگا کہ فقرا پر آمدنی تقسیم کرے  گامگر اسے  یہ اختیارنہیں کہ دوسرے  کو اپنے  بعد متولی قرار دے ۔ (عالمگیری)

مسئلہ۳:
وقف کا اقرار کیا اور واقف کا بھی نام بتایا مگر مستحقین کو ذکر نہ کیا مثلاًکہتا ہے  یہ زمین میرے  باپ  پر دین ہے  تو یہ اقرار صحیح نہیں زمین دَین میں بیع کردی جائے  گی اور اگر اسکے  باپ نے  کوئی وصیت کی ہے  تو تہائی میں وصیت نافذ ہوگی اسکے  بعد جو کچھ بچے  وہ وقف ہے  کہ اُسکی آمدنی فقرا پر صرف ہوگی یہ اُس صورت میں ہے  کہ اسکے  سواکوئی دوسرا وارث نہ ہواور اگر دوسرا وارث ہے  جو وقف سے  انکار کرتا ہے  تو وہ اپنا حصہ لیگااور جو چاہے  کرے  گا۔ ( خانیہ،عالمگیری)

مسئلہ۴:
جو زمین قبضہ میں ہے  اُسکی نسبت اقرارکیا کہ یہ فلاں فلاں لوگوں پر وقف ہے  یعنی چند شخصوں کے  نام لئے  اسکے  بعد دوسرے  لوگوں پر وقف بتاتاہے  یا اُنہیں لوگوں میں کمی بیشی کرتا ہے  تو اس پچھلی بات کا اعتبار نہیں کیا جائے  گاپہلی ہی پر عمل ہوگااور اگر یہ کہہ کر کہ یہ زمین وقف ہے  سکوت کیا پھر سکوت کے  بعد کہا کہ فلاں فلاں پر وقف ہے  یعنی چند شخصوں کے  نام ذکر کئے  تو پچھلی بات بھی مُعتبرہوگی یعنی جن لوگوں کے  نام لئے  اُن کو آمدنی ملے  گی۔ ( خانیہ)

مسئلہ۵:
وقف کی اضافت کسی دوسرے  شخص کی طرف کرتا ہے  کہتا ہے  کہ فلاں نے  یہ زمین وقف کی ہے  اگر وہ کوئی معروف شخص ہے  اور زندہ ہے  تو اُس سے  دریافت کریں گے  اور وہ اسکی تصدیق کرتا ہے  تو دونوں کے  تصادق سے  سب کچھ ثابت ہوگیااور اگر وہ یہ کہتاہے  کہ ملک تو میری ہے  مگر وقف میں نے  نہیں کیا ہے  تو ملک دونوں کے  تصادق سے  ثابت ہوئی اور وقف ثابت نہ ہوااور اگر وہ شخص مرگیاہے  تو اُسکے  ورثہ سے  دریافت کریں گے  اگر سب اُسکی تصدیق کرتے  ہیں یا سب تکذیب کرتے  ہیں تو جیسا کہتے  ہیں اُسکے  موافق کیا جائے  اور اگر بعض ورثہ وقف مانتے  ہیں اور بعض انکار کرتے  ہیں تو جو وقف کہتا ہے  اُس کاحصہ وقف ہے  اور جو انکار کرتا ہے  اُس کا حصہ وقف نہیں ۔ ( عالمگیری)

مسئلہ۶:
واقف کو اقرار میں ذکر نہیں کیا مگر مستحقین کا ذکر کیا مثلاًکہتا ہے  یہ زمین مجھ پر اور میری اولاد ونسل پر وقف ہے  تو اقرار مقبول ہے  اور یہی اس کا متولی ہوگا پھر اگر کسی نے  اِس پر دعویٰ کیاکہ یہ مجھ پر وقف ہے  اور اُسی مقراول نے  تصدیق کی تو خود اسکے  اپنے  حصہ میں تصدیق کا اثر ہوسکتا ہے  اوراولاد ونسل کے  حصوں میں تصدیق نہیں کرسکتا۔ (عالمگیری)

مسئلہ۷:
اقرار کیا کہ یہ زمین فلاں کام پر وقف ہے  اس کے  بعد پھر کوئی دوسرا کام بتایا کہ اس پر وقف ہے  تو پہلے  جو کہا اُسی کا اعتبار ہے ۔ ( عالمگیری)

مسئلہ۸:
ایک شخص نے  وقف کا اقرار کیا کہ جو زمین میرے  قبضہ میں ہے  وقف ہے  اقرار کے  بعد مرگیا اور وارث کے  علم میں یہ ہے  کہ یہ اقرار غلط ہے  اس بنا پر عدم وقف کا دعوی کرتا ہے  یہ دعوی مسموع نہیں ۔ ( درمختار)

مسئلہ ۹:
ایک شخص کے  قبضہ میں زمین ہے  اُسکے  متعلق دو(۲)گواہ گواہی دیتے  ہیں کہ اُس نے  اقرار کیا ہے  کہ فلاں شخص اور اُسکی اولادونسل پر وقف ہے  اور دو(۲) شخص دوسرے  گواہی دیتے  ہیں کہ اُس نے  اقرار کیا ہے  کہ فلاں شخص (ایک دوسرے  کا نام لیا)اور اُسکی اولاد ونسل پر وقف ہے  اس صورت میں اگر معلوم ہو کہ پہلا اقرار کونسا ہے  اور دوسرا کونساتو پہلا صحیح ہے  اور دوسرا باطل اور اگر معلوم نہ ہو کہ کون پہلے  ہے  کون پیچھے  تو دونوں فریق پر آدھی آدھی آمدنی تقسیم کردیں ۔ (خانیہ)

 مسئلہ۱۰:
کسی دوسرے  کی زمین کے  لئے  کہاکہ یہ صدقہ موقوفہ ہے  اسکے  بعد اُس زمین کا یہی شخص مالک ہو گیا تو وقف ہوگئی۔ (عالمگیری)

مسئلہ۱۱:
ایک شخص نے  اپنی جائداد زید اور زید کی اولاد اور زید کی نسل پر وقف کی اور جب اس نسل سے  کوئی نہیں رہے  گاتو فقرا و مساکین پر وقف ہے  اور زید یہ کہتا ہے  کہ یہ وقف مجھ پر اور میری اولادونسل پر اور عمر وپر ہے  یعنی زید نے  عمرو کا اضافہ کیا تو اولاًزیدو اولاوزید پر آمدنی تقسیم ہوگی پھر زید کو جو کچھ ملا اِس میں عمروکو شریک کریں گے  اولاد زیدکے  حصوں سے  عمرو کو کوئی تعلق نہیں ہوگا اور یہ بھی اُس وقت تک ہے  جب تک زید زندہ ہے  اُسکے  انتقال کے  بعد عمرو کو کچھ نہیں ملے  گاکہ عمرو کو جو کچھ ملتا تھا وہ زید کے  اقرار کے  وجہ سے  اُسکے  حصہ سے  ملتاتھااور جب زید مرگیا اُسکا اقرارو حصّہ  سب ختم ہوگیا۔ (عالمگیری)

مسئلہ ۱۲:
ایک شخص کے  قبضہ میں زمین یا مکان ہے  اُس پر دوسرے  نے  دعویٰ کیا کہ یہ میرا ہے  قابض نے  جواب میں کہاکہ یہ تو فلاں شخص نے  مساکین پر وقف کیا ہے  اور میرے  قبضہ میں دیاہے ۔ اِس اقرار کی بنا پر وقف کا حکم تو ہوجائے  گا مگر مدعی کا دعویٰ اس پر بدستور ہے  یہاں تک کہ مدعی کی خواہش پر مدعی علیہ سے  قاضی حلف لے  گااگر حلف سے  نکول کرے  گاتو زمین کی قیمت اس سے  مدعی کو دلائی جائے  گی اور جائداد وقف رہے  گی۔ ( عالمگیری)

مسئلہ۱۳:
جس کے  قبضہ میں مکان ہے  اُس نے  کہا کہ ایک مُسلمان نے  اس کو امور خیر پر وقف کیا ہے  اور مجھ کو اس کا متولی کیا ہے  تھوڑے  دنوں کے  بعد ایک شخص آتا ہے  اور کہتا ہے  کہ یہ مکان میراتھا میں نے  ان امور پر اسکو وقف کیاتھا اور تیری نگرانی میں دیا تھا اور چاہتا یہ ہے  کہ مکان اپنے  قبضہ میں کرے  تو اگر پہلاشخص اسکی تصدیق کرتا ہے  کہ واقف یہی ہے  تو قبضہ کرسکتا ہے ۔ ( عالمگیری)

مسئلہ۱۴:
ایک شخص نے  مکان یا زمین وقف کرکے  کسی کی نگرانی میں دے  دیااور یہ نگراں انکار کرتا ہے  کہتا ہے  کہ اُس نے  مجھے  نہیں دیا ہے  تو غاصب ہے  اسکے  ہاتھ سے  وقف کو ضرور نکال لیا جائے  اور اگر اُس میں کچھ نقصان پہنچایا ہے  تو اسکاتاوان دینا پڑے  گا۔ ( عالمگیری)

مسئلہ۱۵:
وقفی زمین کو غصب کیا اور اس میں درخت وغیرہ بھی تھے  اور غاصب اس کو واپس کرنا چاہتا ہے  تو درختوں کی آمدنی بھی واپس کرنی پڑیگی اگر وہ بعنیہ موجود ہے  اور خرچ ہوگئی ہے  تو اسکا تاوان دے ۔ اورغاصب سے  واپس کرنے  میں جوکچھ منافع یا ان کا تاوان لیا جائے   وہ اُن لوگوں پر تقسیم کردیا جائے  جن پر وقف کی آمدنی صرف ہوتی ہے  اور خود وقف میں کچھ نقصان پہنچایا اور اسکا تاوان لیا گیا تو یہ تقسیم نہیں کریں گے  بلکہ خود وقف کی درستی میں صرف کریں ۔ ( عالمگیری وغیرہ)

وقف مریض کا بیان

مسئلہ ۱:
مرض الموت میں اپنے  اموال کی ایک تہائی وقف کرسکتا ہے  اسکو کوئی روک نہیں سکتا۔ تہائی سے  زیادہ کا وقف کیا اور اسکا کوئی وارث نہیں تو جتنا وقف کیا سب جائز ہے  اور وارث ہو توورثہ کی اجازت پرموقوف ہے  اگر ورثہ  جائز کردیں تو جو کچھ وقف کیا سب صحیح ونافذ ہے  اور ورثہ انکار کریں تو ایک تہائی کی قدر کا وقف درست ہے  اس سے  زیادہ کا باطل اور اگر ورثہ میں اختلاف ہوا بعض نے  وقف کو جائز رکھا اور بعض نے  رد کردیا تو ایک تہائی وقف ہے  اور اس سے  زیادہ میں جس نے  جائز رکھا اُس کا حصہ وقف ہے  اور جس نے  رد کردیا اُس کا حصہ وقف نہیں مثلااًیک شخص کی نوبیگہہ زمین تھی اور کُل وقف کردی اُسکے  تین لڑکے  ہیں ایک لڑکا باپ کے  وقف کو جائز رکھتا ہے  اور دونے  ردکردیا تو پانچ بیگہے  وقف کے  ہوئے  اور چار بیگہے  دولڑکوں کو ترکہ میں ملیں گے  کہ تین بیگہے  تو تہائی کی وجہ سے  وقف ہوئے  اور دو بیگہے  اُس لڑکے  کے  حصہ کے  جس نے  جائز رکھا ہے  اور اگر اس صورت میں چھ بیگہے  وقف کرے  تو چار بیگہے  وقف ہونگے ۔ ( درمختار ، ردالمحتار)

مسئلہ۲:
مریض نے  وقف کیا تھا ورثہ نے  جائز نہیں رکھا اس وجہ سے  ایک تہائی میں قاضی نے  وقف کو جائز کیا اور دو تہائی میں باطل کردیا اسکے  بعد واقف کے  کسی اور مال کا پتہ چلا کہ یہ کلُ جائداد جس کو وقف کیا ہے  اُسکی تہائی کے  اندر ہے  تو اگر وہ دوتہائیاں جو ورثہ کو دی گئی تھیں ورثہ کے  پاس موجود ہوں تو کل وقف ہے  اور اگر وارثوں نے  بیع کرڈالی ہے  تو بیع درست ہے  مگراتنی ہی قیمت کی دوسری جائداد خرید کر وقف کردی جائے ۔ (عالمگیری، خانیہ)

مسئلہ۳:
مریض نے  اپنی کل جائداد وقف کردی اور اُسکی وارث صرف زوجہ ہے  اگر اس نے  وقف کو جائز کردیا جب تو کل جائداد وقف ہے  ورنہ کل مال کا چھٹا حصہ زوجہ پائیگی باقی پانچ حصے  وقف ہیں ۔ ( بحرالرائق)

مسئلہ۴:
مریض پر اتنا دَین ہے  کہ اُسکی تمام جائداد کو گھیرے  ہوئے  ہے  اس نے  اپنی جائداد وقف کردی تو وقف صحیح نہیں بلکہ تمام جائداد بیچ کر دین ادا کیا جائے  گا اور تندرست پر ایسا دین ہوتا تو وقف صحیح ہوتا مگر جبکہ حاکم کی طرف سے  اُسکے  تصرفات روک دیئے  ہوں تو اس کا وقف بھی صحیح نہیں ۔ ( درمختار)

مسئلہ ۵:
راہن نے  جائداد مرہونہ وقف کردی اگر اسکے  پاس دوسرا مال ہے  تو اُس سے  دین ادا کرنے  کا حکم دیا جائے  گا اور وقف صحیح ہوگا اور دوسرا مال نہ ہو تو مرہون کو بیع کرکے  دین ادا کیا جائے  گا اور وقف باطل ہے ۔ ( درمختار، ردالمحتار)

مسئلہ۶:
مریض نے  ایک جائداد وقف کی جو تہائی کے  اندر تھی مگر اُسکے  مرنے  سے  پہلے  مال ہلاک ہوگیاکہ اب تہائی سے  زائد ہے  یا مرنے  کے  بعد مال کی تقسیم ہوکر ورثہ کو نہیں ملا تھا کہ ہلاک ہوگیا تو اس کی ایک تہائی وقف


 ہوگی۔ اور دو تہائیوں میں میراث جاری ہوگی۔ ( عالمگیری)

مسئلہ ۷:
مریض نے  زمین وقف کی اور اس میں درخت ہیں جن میں واقف کے  مرنے  سے  پہلے  پھل آئے  تو پھل وقف کے  ہیں اور اگر جس دن وقف کیا تھا اُسی دن پھل موجود تھے  تو یہ پھل وقف کے  نہیں بلکہ میراث ہیں کہ ورثہ پر تقسیم ہونگے ۔ ( عالمگیری)

مسئلہ۸:
مریض نے  بیان کیا کہ میں وقف کا متولی تھا اور اُسکی اتنی آمدنی اپنے  صرف میں لایا لہذا یہ رقم میرے  مال سے  ادا کردی جائے  یا یہ کہا کہ میں نے  اتنے  سال کی زکاۃ نہیں دی ہے  میری طرف سے  زکاۃاداکی جائے  اگرورثہ اُسکی بات کی تصدیق کرتے  ہوں تو وقف کا روپیہ جمیع مال سے  ادا کیا جائے  یعنی وقف کا روپیہ ادا کرنے  کے  بعد کچھ  بچے  تو وارثوں کو ملے  گاورنہ نہیں اور زکاۃ تہائی مال سے  ادا کی جائے  یعنی اِس سے  زیادہ کے  لئے  وارث مجبور نہیں کئے  جاسکتے  اپنی خوشی سے  کل مال ادئیگی زکاۃ میں صرف کردیں تو کرسکتے  ہیں ۔ اور اگر وارث اسکے  کلام کی تکذیب کرتے  ہیں کہتے  ہیں اس نے  غلط بیان کیا تو وقف اور زکاۃ دونوں میں تہائی مال دیا جائے  گا مگر تکذیب کی صورت میں وقف کا متولی و منتظم وارثوں پر حلف دے  گا کہ قسم کھائیں ہمیں نہیں معلوم ہے  کہ جو کچھ مریض نے  بیان کیا وہ سچ ہے  اگر قسم کھالیں گے  تہائی مال تک وقف کے  لئے  لیا جائے  گا اور قسم سے  انکار کریں تو وقف کا روپیہ جمیع مال سے  لیا جائے  گااور زکاۃ بہر صورت ایک تہائی سے  ادا کرنی ضروری ہے ۔ (عالمگیری)

مسئلہ۹:
صحت میں وقف کیا تھا اور متولی کے  سپرد کردیا تھا مگر اُس کی آمدنی کو صرف کرنا اپنے  اختیار میں رکھا تھا کہ جسے  چاہے  گادے  گا واقف نے  مرتے  وقت وصی سے  یہ کہا کہ اسکی آمدنی کا پچاس روپیہ فلاں کو دینا اور سوروپیہ فلاں کو دینا اور وصی سے  یہ بھی کہہ دیا کہ تم جو مناسب دیکھناکرنا اور واقف مرگیااور اُسکا ایک لڑکا تنگدست ہے  تو بہ نسبت اوروں کے  اس لڑکے  کو دینا بہتر ہے ۔ ( عالمگیری)

مسئلہ۱۰:
اگر مرنے  پر وقف کو معلق کیا ہے  تو یہ وقف نہیں بلکہ وصیت ہے  لہذا مرنے  سے  قبل اس میں رجوع کرسکتا ہے  اور ایک ہی ثلث میں جاری ہوگی۔ (درمختار)



{واﷲ تعالیٰ اعلم} 



وعلمہ جل مجدہٗ اتم واحکم 



فقیر ابوالعلا محمد امجد علی اعظمی عفی عنہٗ




۱۵،رمضان المبارک ۱۳۴۹ھ؁

َبسمِ اللہ الرحمن الرّٰحیم

نحَمدہٗ ونُصلی عَلیٰ رَسُولہ الکرَِیمْ


    وہ خلاق عالم جس کی قدرت کاملہ کا ادراک انسانی طاقت سے  باہر ہے  عرش سے  فرش تک جدھر نظر کیجئے  اُسی کی قدر ت جلوہ گرہے  حیوانات و نباتات وجمادات اور تمام مخلوقات اُسی کے  مظہر ہیں اُس نے  اپنی مخلوقات میں انسان کے  سر پر تاج کرامت وعزت رکھا اوراُس کو مدنی الطبع بنایا کہ زندگی بسر کرنے  میں یہ اپنے  بَنِی نوع کا مُحتاج ہے  کیونکہ انسانی ضروریات اتنی زائداور اُن کی تحصیل  میں اتنی دُشواریاں ہیں کہ ہر شخص اگر اپنی تمام ضروریات کا تنہا متکفل ہونا چاہے  غالباًعاجز ہوکر بیٹھ رہے  گا اور اپنی زندگی کے  ایام خوبی کے  ساتھ گزارنے  نہ سکے  گا۔ اُس حکیم مطلق نے  انسانی جماعت کو مختلف شعبوں اور متعدد قسموں پر منقسم فرمایا کہ ہر ایک جماعت ایک ایک کام انجام دے  اورسب کے  مجموعہ سے  ضروریات پوری ہوں ۔ مثلاًکوئی کھیتی کرتا ہے  کوئی کپڑا بُنتا ہے  کوئی دوسری دستکاری کرتا ہے  جس طرح کھیتی کرنے  والوں کو کپڑے  کی ضرورت ہے  کپڑا بُنے  والوں کو غلّہ کی حاجت ہے  نہ یہ اُس سے  مستغنی نہ وہ اس سے  بے  نیاز بلکہ ہر ایک کو دوسرے  کی طرف احتیاج لہٰذا یہ ضرورت پیدا ہوئی کہ اِس کی چیز اُس کے  پاس جائے  اور اُس کی اِس کے  پاس آئے  تاکہ سب کی حاجتیں پوری ہوں اور کاموں میں دُشواریاں نہ ہوں ۔ یہاں سے  معاملات کا سلسلہ شروع ہوا بیع وغیرہرقسم کے  معاملات وجود میں آئے ۔ اسلام چونکہ مکمل دین ہے  اور انسانی زندگی کے  ہر شعبہ پر اس کا حکم نافذ ہے  جہاں عبادات کے  طریقے  بتاتا ہے  معاملات کے  متعلق بھی پوری روشنی ڈالتا ہے  تاکہ زندگی کا کوئی شعبہ تشنہ باقی نہ رہے  اور مسلمان کسی عمل میں اسلام کے  سوا دوسرے  کا مُحتاج نہ رہے ۔ جس طرح عبادات میں بعض صورتیں جائز ہیں اور بعض نا جائز اسی طرح تحصیل مال کی بھی بعض صورتیں جائز ہیں اور بعض ناجائز  اور حلال روزی کی تحصیل اس پر موقوف کہ جائز وناجائز کو پہچانے  اور جائز طریقے  پر عمل کرے  ناجائز سے  دور بھاگے  قرآن مجید میں ناجائز طور پر مال حاصل کرنے  کی سخت ممانعت آئی۔ 

آیات:


 اللہ تعالیٰ فرماتا ہے  :


لَاتَاْکُلُوْ ااَمْوَلَکُمْ بَیْنَکُمْ بِالْبَاطِلِ َوتُدْلُوْابِھَااِلَی الْحُکَّامِ لِتاْ کُلُوْ افَرِیْقاً مِّنْ اَمْوَالِ النَّاسِ بِالِْا ثْمِ وَاَنْتُمْ تَعْلَمُوْنَ۔ 
ترجمہ 
( آپس میں ایک دوسرے  کے  مال ناحق مت کھاؤ اور حکام کے  پاس اس کے  معاملہ کو اس لئے  نہ لے  جاؤ کہ لوگوں کے  مال کا کچھ حّصہ گناہ کے  ساتھ جانتے  ہوئے  کھا جاؤ۔ )


اور فرماتاہے  :


یٰاَ یُّھَاالَّذِیْنَ اٰمَنُوْالَا تَاْ کُلُوْ ااَمُوَلَکُمْ بَیْنَکُمْ بِالْبَاطِلِ اِلَّا اَنْ تَکُوْنَ تِجَارَۃً عَنْ تَرَاضٍ مِّنْکُمْ۔ 
ترجمہ
(اے  ایمان والو آپس میں ایک دوسرے  کے  مال ناحق نہ کھاؤ ہاں اگر باہمی رضامندی سے  تجارت ہوتو حرج نہیں ۔ )


اور فرماتاہے ۔ 

یٰاَیُّھَاالَّذِیْنَ اٰمَنُوْ ا لَاتُحَرِّمُوْا طَیِّبٰتِ مَا اَحَلَّ اللّٰہُ لَکُمْ وَلَا تَعْتَدُوْا ط اِنَّ اللَّہَ لَا یُحِبُّ الْمُعْتَدِیْنَ ہ وَکُلُوْ مِمَّارَزَقَکُمُ اللَّہُ حَلٰلاًطَیِّباًص وَاتَّقُوااللَّہَ الَّذِیْ اَنْتُمْ بِہٖ مُؤُمِنُوْنَ۔ 

(اے  ایمان والو اللہ نے  جس چیز کو حلال کیا ہے  اُن پاکیزہ چیزوں کو حرام نہ کہو اور حد سے  تجاوز نہ کرو۔ حد سے  گزرنے  والوں کو اللہ دوست نہیں رکھتا اور اللہ نے  جو تمہیں روزی دی اُن میں سے  حلال طیّب کو کھاؤ اور اللہ سے  ڈرو جس پر تم ایمان لائے  ہو۔ )


کَسب حلال کے  فَضائل


        تحصیل مال کے  ذرائع میں سے  جس کی سب سے  زیادہ ضرورت پڑتی ہے  اور غالباًروزانہ جس سے  سابقہ پڑتا ہے  وہ خریدوفروخت ہے ۔ کتاب کی اس حصّے  میں اسی کے  مسائل بیان ہونگے ۔ مگر اس سے  قبل کہ فقہی مسائل کا سلسلہ شروع کیا جائے  کسب و تجارت کی فضیلت میں جو احادیث وارد ہیں اُن میں سے  چند حدیثوں کا ترجمہ ذکر کیا جاتا ہے ۔ 

احادیث  

حدیث۱:
صحیح بُخاری شریف میں مقدام بن معدیکر ب رضی اللہ تعالیٰ عنہ سے  مروی حضور اقدس ﷺنے  فرمایا اُس کھانے  سے  بہتر کوئی کھانا نہیں جس کو کسی نے  اپنے  ہاتھوں سے  کام کرکے  حاصل کیا ہے  اور بے  شک اللہ کے  نبی داؤد علیہ الصلاۃ والسّلام  اپنی دستکاری سے  کھاتے  تھے ۔ 
حدیث۲:
صحیح مسلم شریف میں ابوہریرہ رضی اللہ تعالیٰ عنہ سے  مروی حضور ﷺ ارشاد فرماتے  ہیں اللہ پاک ہے  اور پاک ہی کو دوست رکھتا ہے  اور اللہ تعالیٰ نے  مومنین کو بھی اُسی کاحُکم دیا ہے  جس کا رسولوں کو حکم دیا اُس نے  رسولوں سے  فرمایا۔ یٰاَیُّھَاالرُّسُلُ کُلُوْمِنَ الطَِّیّبٰتِ وَاعْمَلُوْ صٰلِحاً۔ اے  رسولو! پاک چیزوں سے  کھاؤ اور اچھے  کام کرو۔  اور مؤ منین سے  فرمایا۔ یٰایُّھَاالَّذِیْنَ اٰمَنُوْکُلُوْ مِنْ طَیِّبٰتِ مَارَزَقْنَکُم!اے  ایمان والو! جو کچھ ہم نے  تم کو دیا اُن میں پاک چیزوں سے  کھاؤ۔ پھر بیان فرمایا کہ ایک شخص طویل سفر کرتا ہے  جس کے  بال پریشان ہیں اور بدن گرد آلود ہے  ( یعنی اُ س کی حالت ایسی ہے  کہ جو دُعا کرے  وہ قبول ہو)وہ آسمان کی طرف ہاتھ اُٹھاکر یارب یارب کہتا ہے  ( دُعا کرتا ہے  ) مگر حالت یہ ہے  کہ اُس کا کھانا حرام پینا حرام لباس حرام اور غذا حرام پھر اُس کی دُعا کیونکر مقبول ہو۔ ( یعنی اگر قبول کی خواہش ہو توکسب حلال اختیار کرو کہ بغیر اس کے  قبول دُعا کے  اسباب بیکار ہیں )

حدیث۳:
صحیح بُخاری شریف میں ابو ہریرہ رضی اللہ تعالیٰ عنہ سے  مروی حضور اقدس ﷺ ارشاد فرماتے  ہیں لوگوں پر ایک زمانہ ایسا آئے  گاکہ آدمی پر واہ بھی نہ کرے  گا کہ اس چیز کو کہاں سے  حاصل کیاہے  حلال سے  یا حرام سے ۔ 
حدیث۴:
ترمذی ونسائی و ابن ماجہ ام المؤمنین صدیقہ رضی اللہ تعالیٰ عنہا سے  راوی حضور اقدس ﷺ نے  فرمایا جو تم کھاتے  ہو اُن میں سب سے  زیادہ پاکیزہ وہ ہے  جو تمھارے  کسب سے  حاصل ہے  اور تمھاری اولاد بھی منجملہ کسب کے  ہے ۔ ( یعنی بوقت حاجت اولاد کی کمائی سے  کھاسکتا ہے  )  ابو داؤد  و  دارمی کی روایت بھی اسی کی مثل ہے ۔ 
حدیث۵:
امام احمد عبداللہ بن مسعود رضی اللہ تعالیٰ عنہ سے  راوی رسول اللہ ﷺ نے  فرمایا جو بندہ مال حرام حاصل کرتا ہے ۔ اگر اُس کو صدقہ کرے  تو مقبول نہیں اور خرچ کرے  تو اُس کے  لئے  اُ س میں برکت نہیں اور اپنے  بعد چھوڑ مرے  تو جہنم کو جانے  کا سامان ہے  ( یعنی مال کی تین حالتیں ہیں اور حرام مال کی تینوں حالیتں خراب)اللہ تعالیٰ بُرائی سے  برائی کو نہیں مٹاتا ہاں نیکی سے  بُرائی کو محو فرماتا ہے  بے  شک خبیث کو خبیث نہیں مٹاتا۔ 
حدیث۶:
امام احمد و دارمی و بیہقی جابر رضی اللہ تعالیٰ عنہ سے  راوی حضور نے  فرمایا جو گوشت حرام سے  اُگاہے  جنت میں داخل نہ ہوگا( یعنی ابتداء ً) اور جو گوشت حرام سے  اُگا ہے  اُس کے  لئے  آگ زیادہ بہتر ہے ۔ 
حدیث۷:
بیہقی شعب الایمان میں عبداللہ رضی اللہ تعالیٰ عنہ سے  راوی کہ حضور ﷺ نے  ارشاد فرمایا حلال کمائی کی تلاش بھی فرائض کے  بعد ایک فریضہ ہے ۔ 
حدیث۸:
امام احمد و طبرانی و حاکم رافع بن خدیج رضی اللہ تعالیٰ عنہ اور طبرانی ابن عمر رضی اللہ تعالیٰ عنہا سے  راوی کسی نے  عرض کی یارسول اللہ ﷺ کونسا کسب زیادہ پاکیزہ ہے  فرمایاآدمی کا اپنا ہاتھ سے  کام کرنا اور اچھی بیع ( یعنی جس میں خیانت اور دھوکا نہ ہو یایہ کہ وہ بیع فاسد نہ ہو)

حدیث۹:
طبرانی ابن عمر رضی اللہ تعالیٰ عنہما سے  راوی کہ ارشاد فرمایا اللہ تعالیٰ بندۂ مومن پیشہ کرنے  والوں کو محبوب رکھتا ہے  یہ چند حدیثیں کسب حلال کے  متعلق ذکر کی گئیں ان کے  علاوہ بعض احادیث خاص تجارت کے  متعلق بیان کی جاتی ہیں ۔ 

تجارت کی خوبیاں اور بُرائیاں ۔ 
حدیث ۱۰:       امام احمد نے  ابوبکر بن ابی مریم سے  روایت کی وہ کہتے  ہیں مقدام بن معدیکرب رضی اللہ تعالیٰ عنہ کی کینزدودھ بیچا کرتی تھی اور اُس کا ثمن مقدام رضی اللہ تعالیٰ عنہ لیا کرتے  تھے  اُن سے  کسی نے  کہاسبحان اللہ آپ دودھ بیچتے  ہیں اور اُس کا ثمن لیتے  ہیں ( گویا اُسنے  اس تجارت کو نظر حقارت سے  دیکھا)اُنھوں نے  جواب دیا ہاں میں یہ کام کرتاہوں اور اس میں حرج ہی کیا ہے  میں نے  رسول اللہ ﷺسے  سُنا ہے  کہ لوگوں پر ایک ایسا زمانہ آئے  گا کہ سوا روپے  اور اشرفی کے  کوئی چیزنفع نہیں دے  گی۔ 
حدیث۱۱:
ترمذی و دارمی ودارقطنی ابی سعید رضی اللہ تعالیٰ عنہ سے  اور ابن ماجَہ ابن عمر رضی اللہ تعالیٰ عنہما سے  راوی کہ رسول اللہ نے  فرمایا تاجر راست گو امانت دار انبیاو صدیقین و شہداکے  ساتھ ہوگا۔ 
حدیث۱۲:
تر مذی و ابن ماجَہ و دارمی رفاعہ رضی اللہ تعالیٰ عنہ سے  اور بیہقی شعب الایمان میں براء رضی اللہ تعالیٰ عنہ سے  روایت کرتے  ہیں کہ حضور اقدس ﷺنے  فرمایا تجار قیامت کے  دن فجار( بدکار)اُٹھائے  جائیں گے  مگر جوتاجرمتقی ہو اور لوگوں کے  ساتھ احسان کرے  اور سچ بولے ۔ 
حدیث۱۳:
امام احمد و ابن خزیمہ و حاکم و طبرانی و بیہقی عبدالرحمن بن شبل اور طبرانی معاویہ رضی اللہ تعالیٰ عنہما سے  روایت کرتے  ہیں کہ حضور ﷺ نے  ارشاد فرمایاتجار بدکار ہیں لوگوں نے  عرض کی یارسول اللہ کیا اللہ تعالیٰ نے  بیع حلال نہیں کی ہے  فرمایا ہاں بیع حلال ہے  ولیکن یہ لوگ بات کرنے  میں جھوٹ بولتے  ہیں اور قسم کھاتے  ہیں اس میں جھوٹے  ہوتے  ہیں ۔ 
حدیث۱۴:
بیہقی شعب الایمان میں معاذبن جبل رضی اللہ تعالیٰ عنہ سے  راوی کہ ارشاد فرمایا تمام کمائیوں میں زیادہ پاکیزہ اُن تاجروں کی کمائی ہے  کہ جب وہ بات کریں جھوٹ نہ بولیں اور جب اُن کے  پاس امانت رکھی جائے  خیانت نہ  کریں اور جب وعدہ کریں اُس کا خلاف نہ کریں اور جب کسی چیز کو خریدیں تو اُس کی مذمت ( برائی ) نہ کریں اورجب اپنی چیز بیچیں تو اُنکی تعریف میں مبالغہ نہ کریں اور ان پر کسی کا آتا ہو تو دینے  میں ڈھیل نہ ڈالیں اور جب ان کا کسی پر آتا ہو تو سختی نہ کریں ۔ 
حدیث۱۵:
صحیح مسلم میں ابو قتادہ رضی اللہ تعالیٰ عنہ سے  مروی حضور اقدس صلی اللہ علیہ وسلم  نے  فرمایا کہ بیع میں حلف کی کثرت سے  پرہیز کرو کہ یہ اگر چہ چیز کو بکوا دیتا ہے  مگر کو مٹا دیتا ہے  اسی کے  مثل صحیحین میں ابو ہریرہ رضی اللہ تعالیٰ عنہ سے  مروی 

 حدیث۱۶:
صحیح مسلم میں ابو ذر رضی اللہ تعالیٰ عنہ سے  مروی کہ حضور ﷺ نے  فرمایا تین شخصوں سے  اللہ تعالیٰ قیامت کے  دن کلام نہیں فرمائے  گا ااور نہ ان کی طرف نظر کرے  گا اور نہ ان کو پاک کرے  گا اور ان کے  لئے  تکلیف دہ عذاب ہوگا ابو ذر رضی اللہ تعالیٰ عنہ نے  عرض کی وہ خائب و خاسر ہیں یا رسول اللہﷺ وہ کون لوگ ہیں فرمایا کہ کپڑا لٹکانے  والا اور دے  کر احسان جتانے  والااور جھوٹی قسم کے  ساتھ اپنا سودا چلا دینے  والا۔ 
حدیث ۱۷:
ابو داؤد و ترمذی و نسائی و ابن ماجہ قیس  ابن ابی غرزہ  رضی اللہ تعالیٰ عنہ سے  راوی حضور ﷺ نے  فرمایا اے  گروہ تجار بیع میں لغو اور قسم ہو جاتی ہے  اس کے  ساتھ صدقہ کو ملا لیا کرو۔ 

فائدہ ضروریہ:


تجارت بہت عمدہ اور نفیس کام ہے  مگر اکثر تجار کذب بیانی سے  کام لیتے  بلکہ جھوٹی قسمیں کھالیا کرتے  ہیں اسی لئے  اکثر احادیث میں جہاں تجارت کا ذکر آتا ہے  جھوٹ بولنے  اور جھوٹی قسم کھانے  کی ساتھ ہی ساتھ ممانعت بھی آئی ہے  اور یہ واقعہ بھی ہے  کہ اگر تاجر اپنے  مال میں برکت دیکھنا چاہتا ہے  تو ان بُری باتوں سے  گریز کرے ۔ تاجروں کی انہیں بدعنوانیوں کی وجہ سے  بازار کو بدترین بقعۂ زمین فرمایا گیا ہے ۔ اور یہ کہ شیطان ہر صبح کو اپنا جھنڈا لے  کر بازار پہنچ جاتا ہے ۔ اور بے  ضرورت بازار میں جانے  کو بُرابتایا گیا۔ قرآن کریم کا یہ ارشاد 


رِجَالٌ لَّاتُلْھِیْھِمْ تِجَارَۃٌ وًلَا بَیْعٌ عَنْ ذِکْرِ اللّٰہِ۔ بھی اس طرف اشارہ کرتاہے  کہ تجارت وبیع یاد خدا سے  غافل کرنے  والی چیز ہے  اور اس سے  دلچسپی غفلت لانے  والی ہے  اسی وجہ سے  فرمایا گیا۔ 

وَاِذَار أَوْتِجَارَۃً اَوْلَھْوَانِ اْلفَضُّوْ اِلَیْھَا وَتَرَکُوْ کَ قَائِماً۔ لہٰذا فرض ہے  کہ تجارت میں اتناانہماک نہ ہو کہ یاد خدا سے  غفلت کا موجب ہو۔ 

صحیح بخاری شریف میں ہے  قتادہ کہتے  ہیں صحابہ ٔ کرام خریدو فروخت و تجارت کرتے  تھے  مگر جب حقوق اللہ میں سے  کوئی حق پیش آجاتا تو تجارت و بیع اُن کو ذکراللہ سے  نہیں روکتی وہ اُس حق کو ادا کرتے ۔ 

بازار میں داخل ہونے  کے  وقت یہ دُعا پڑھ لیا کرو


لَاِالٰہَ ِالاّ اللّہُ وَحْدَہٗ لَا شَرِیْکَ لَہٗ لَہُ الْمُلْکُ وَلَہُ الْحَمْدُ یُحْیٖ وَیُمِیْتُ وَھُوَ حَیّ ٌ لّا یَمُوْتُ بِیَدِہِ الْخَیْرُ وَھُوَ عَلیٰ کُلّ ِ شَئٍ قَدِیْرٌ۔ 

امام احمد و ترمذی و حاکم و ابن ماجہ نے  ابن عمر رضی اللہ تعالیٰ عنھما سے  روایت کی کہ حضورِ اقدس ﷺ نے  فرمایا جو بازار میں داخل ہوتے  وقت یہ دعا پڑھے  گا اللہ تعالیٰ اْس کے  لئے  ایک لاکھ نیکی لکھے  گا  اور ایک لاکھ گناہ مٹائے  گا اور ایک لاکھ درجہ بلند فرمائے  گااور اْس کے  لئے  ایک گھر جنت میں بنائے  گا۔ 


خرید و فروخت میں نرمی و سماحت چاہئے  کہ حدیث میں اس کی مدح و تعریف آ ئی ہے  صحیح بخاری و سنن ابن ماجہ میں جابر رضی اللہ تعالیٰ عنہ سے  مروی حضورِ اقدس ﷺفرماتے  ہیں اللہ تعالیٰ اس شخص پر رحم کرے  جو بیچنے  اور خریدنے  اور تقاضے  میں آسانی کرے  اسی کے  مثل ترمذی و حاکم و بیہقی ابو ہریرہ رضی اللہ تعالیٰ عنہ اور احمد و نسائی و بیہقی عثمان ابن عفّان رضی اللہ تعالیٰ عنہ سے  راوی صحیحین میں حذیفہ رضی اللہ تعالیٰ عنہ سے  مروی حضور اکرم ﷺ فرماتے  ہیں زمانہ گذشتہ میں ایک شخص کی روح قبض کرنے  جب فرشتہ آیا اس سے  کہا گیا تجھے  معلوم ہے  کہ تونے  کچھ اچھّا کام کیا ہے  اس نے  کہا میرے  علم میں کوئی اچھّا کام نہیں ہے  اس سے  کہا گیا غور کر کے  بتا اْس نے  کہا اس کے  سوا کچھ نہیں ہے  کہ دنیا میں لوگوں سے  بیع کرتا تھا اور ان کے  ساتھ اچھّی طرح  پیش آتا تھا   اگر مالدار بھی مہلت مانگتا تو اْسے  مہلت دے  دیتا تھا اور تنگدست سے  درگزر کرتا یعنی معاف کر دیتا تھا اللہ تعالیٰ نے  اسے  جنّت میں داخل کردیا اور صحیح مسلم کی ایک روایت عقبہ بن عامرو ابو مسعود انصاری رضی اللہ تعالیٰ عنہما سے  ہے  کہ اللہ تعالیٰ نے  فرمایا میں تجھ سے  زیادہ معاف کرنے  کا حقدار ہوں اے  فرشتو میرے  اس بندے  سے  درگذر کرو۔ 
مسائل فقہیہ:
اصطلاح شرع میں بیع کے  معنی یہ ہیں کہ دو شخصوں کا باہم مال کو مال سے  ایک مخصوص صورت کے  ساتھ تبادلہ کرنا۔ بیع کبھی قول سے  ہوتی ہے  تو کبھی فعل سے ۔ اگر قول سے  ہو تو اس کے  ارکان ایجاب و قبول ہیں یعنی ایک نے  کہا میں نے  بیچا دوسرے  نے  کہا میں نے  خریدا۔ اور فعل سے  ہو تو چیز کا لے  لینا اور دے  دینا اس کے  ارکان ہیں اور یہ فعل ایجاب و قبول کے  قائم مقام ہو جاتا ہے ۔ مثلاً ترکاری  وغیرہ کی گڈی بنا کر اکثر بیچنے  والے  رکھ دیتے  اور ظاہر کردیتے  ہیں کہ پیسہ پیسہ کی گڈی ہے  خریدار آتا ہے  ایک پیسہ ڈال دیتا ہے  اور ایک گڈّی اٹھا لیتا ہے  طرفین باہم کوئی بات نہیں کرتے  مگر دونوں کے  فعل ایجاب و قبول کے  قائم مقام شمار کئے  جاتے  ہیں اور اس قسم کی بیع کو بیع تعاطی کہتے  ہیں ۔ بیع کے  طرفین  میں سے  ایک کو بائع اور دوسرے  کو مشتری کہتے  ہیں ۔ 

بیع کے  چند شرائط ہیں ۔ 

(۱)بائع ومشتری کا عاقل ہونا یعنی مجنون یا بالکل نا سمجھ بچّہ کی بیع صحیح نہیں ۔ 

(۲)عاقد کا متعد و ہونا یعنی ایک ہی شخص بائع و مشتری دونوں ہو یہ نہیں ہوسکتا مگر باپ یا وصی کہ نابالغ بّچہ کے  مال کو بیع کریں اور خود ہی خریدیں یا اپنا مال اُن سے  بیع کریں ۔ یا قاضی کہ ایک یتیم کے  مال کو دوسرے  یتیم کے  لئے  بیع کرے  تو اگرچہ ان صورتوں میں ایک ہی شخص بائع و مشتری دونوں ہے  مگر بیع جائز ہے  بشرطیکہ وصی کی بیع میں یتیم کا کُھلاہوا نفع ہو۔ یونہی ایک ہی شخص دونوں طرف سے  قاصد ہو تو اس صورت میں بھی بیع جائز ہے ۔ ( عالمگیری ، بحرالرائق، ردالمحتار)


(۳)ایجاب و قبول میں موافقت ہونا یعنی جس چیز کا ایجاب ہے  اُسی کا قبول ہو یا جس چیز کے  ساتھ ایجاب کیا ہے  اُسی کے  ساتھ قبول ہواگر قبول کسی دوسری چیز کو کیا یا جس کا ایجاب تھا اُس کے  ایک جز کو قبول کیا یا قبول میں ثمن دوسرا ذکرکیا یا ایجاب کے  بعض ثمن کے  ساتھ قبول کیا ان سب صورتوں میں بیع صحیح نہیں ۔ ہاں اگر مشتری نے  ایجاب کیا اور بائع نے  اُس سے  کم ثمن کے  ساتھ قبول کیا تو بیع صحیح ہے ۔ 

(۴)ایجاب و قبول کا ایک مجلس میں ہونا۔ 

(۵)ہرایک کا دوسرے  کے  کلام کو سُننا۔ مشتری نے  کہا میں نے  خریدامگر بائع نے  نہیں سُنا تو بیع نہ ہوئی ہاں اگرمجلس والوں نے  مشتری کا کلام سُن لیا ہے  اوربائع کہتا ہے  میں نے  نہیں سُنا ہے  تو قضائً بائع کا قول معتبر ہے ۔ 

(۶)مبیع کا موجود ہونا مال متقوم ہونا۔ مملوک ہونا۔ مقدورالتسلیم ہونا ضرورہے  اور اگر بائع اُس چیز کو اپنے  لئے  بیچتا ہو تو اُس چیز کا ملک بائع میں ہونا ضرور ی ہے ۔ جو چیز موجود ہی نہ ہو بلکہ اُسکے  موجودنہ ہونے  کا اندیشہ ہو اُس کی بیع نہیں مثلاًحمل یا تھن میں جو دودھ ہے  اُس کی بیع ناجائز ہے  کہ ہوسکتا ہے  جانور کا پیٹ پھولا ہے  اور اُس میں بچّہ نہ ہواور تھن میں دودھ نہ ہو۔ پھل نمودار ہونے  سے  پہلے  بیچ نہیں سکتے ۔ یونہی خون اور مُردار کی بیع نہیں ہوسکتی کہ یہ مال نہیں اور مسلمان کے  حق میں شراب و خنزیر کی بیع نہیں ہوسکتی کہ مال متقوم نہیں ۔ زمین میں جوگھاس لگی ہوئی ہے  اُس کی بیع نہیں ہوسکتی اگرچہ زمین اپنی ملک ہو کہ وہ گھاس مملوک نہیں ۔ یونہی نہر کو ئیں کا پانی جنگل کی لکڑی اور شکار کہ جب تک ان کو قبضہ میں نہ کیا جائے  مملوک نہیں ۔ 

(۷) بیع موقت نہ ہواگر موقت ہے  مثلااًتنے  دنوں کے  لئے  بیچا تو یہ بیع صحیح نہیں ۔ 

(۸)بیع و ثمن دونوں اس طرح معلوم ہوں کہ نزاع پیدا نہ ہوسکے ۔ اگر مجہول ہوں کہ نزاع ہوسکتی ہو تو بیع صحیح نہیں مثلااًس ریوڑ میں سے  ایک بکری بیچی یا اس چیز کو واجبی دام پر بیچا یا اُس قیمت پر بیچا جو فلاں شخص بتائے ۔ 
مسئلہ ۱:
 بیع کا حکم یہ ہے  کہ مشتری مبیع کا مالک ہو جائے  اور بائع ثمن کا جس کا نتیجہ یہ ہوگا کہ بائع پر واجب ہے  کہ مبیع کو مشتری کے  حوالہ کرے  اور مشتری پر واجب ہے  کہ بائع کو ثمن دیدے ۔ یہ اُس وقت ہے  کہ بیع بات(قطعی)ہو اور اگر بیع موقوف ہے  کہ دوسرے  کی اجازت پر موقوف ہے  تو ثبوت ملک اُس وقت ہوگا جب اجازت ہو جائے ۔ (عالمگیری)

مسئلہ۲:
ہزل ( مذاق) کے  طور پر بیع کی کہ الفاظ بیع اپنی خوشی سے  قصداًبول رہا ہے  مگر یہ نہیں چاہتا کہ چیز بک جائے  ایسی بیع صحیح نہیں ۔ اور ہزل کا حکم اُس وقت دیا جائے  گا کہ صراحۃًعقد میں ہزل کا لفظ موجود ہو یا پہلے  سے  ان دونوں نے  باہم ٹھہرالیا ہے  کہ لوگوں کے  سامنے  مذاق کے  طور پر بیع کریں گے  اور اس گفتگو پر دونوں اب بھی قائم ہیں اس سے  رجوع نہیں کیا ہے  تو اسے  ہزل قرار دے  کر نا درست کہیں گے  اور اگر نہ عقد میں ہزل کا لفظ ہے  اورنہ پیشتر ایسا ٹھہرالیا ہے  تو قرائن کی بنا پر اسے  ہزل نہیں کہہ سکتے  بلکہ یہ بیع صحیح مانی جائے  گی۔ بیع ہزل اگرچہ بیع فاسد ہے  مگر قبضہ کرنے  سے  بھی اس میں ملک حاصل نہیں ہوتی۔ (ردالمحتار)

مسئلہ۳:
کسی شخص کو بیع کرنے  پر مجبور کیا گیا یعنی بیع نہ کرنے  میں قتل یا قطع عضو کی دھمکی دی گئی اُس نے  ڈر کر بیع کردی تو یہ بیع فاسد اور موقوف ہے  کہ اکراہ جاتے  رہنے  کے  بعد اُس نے  اجازت دیدی تو جائز ہو جائے  گی۔ (ردالمحتار)

مسئلہ۴:
ایسے  دو (۲) لفظ جو تملیک و تملک کا افادہ کرتے  ہوں یعنی جن کا یہ مطلب ہو کہ چیز کا مالک دوسرے  کو کردیا یا دوسرے  کی چیز کا مالک ہوگیا ان کو ایجاب و قبول کہتے  ہیں ان میں سے  پہلے  کلام کو ایجاب کہتے  ہیں اور اس کے  مقابل میں بعد والے  کلام کو قبول کہتے  ہیں ۔ مثلاًبائع نے  کہا میں نے  یہ چیز اتنے  دام میں بیچی مشتری نے  کہا میں نے  خریدی تو بائع کا کلام ایجاب ہے  اور مشتری کا قبول اور اگر مشتری پہلے  کہتا کہ میں نے  یہ چیز اتنے  میں خریدی تو یہ ایجاب ہوتا اور بائع کالفظ قبول کہلاتا۔ (درمختار)

مسئلہ۵:
ایجاب وقبول کے  الفاظ فارسی اُردو وغیرہ ہر زبان کے  ہوسکتے  ہیں ۔ دونوں کے  الفاظ ماضی ہوں جیسے  خریدا بیچایا دونوں حال ہوں جیسے  خریدتا ہوں بیچتا ہوں یا ایک ماضی اور ایک حال ہو مثلااًیک نے  کہا بیچتا ہوں دوسرے  نے  کہا خریدا مستقبل کے  صیغہ سے  بیع نہیں ہوسکتی دونوں کے  لفظ مستقبل کے  ہوں یا ایک کا مثلاًخریدونگابیچوں گا کہ مستقبل کالفظ آئندہ عقد صادر کرنے  کے  ارادہ پر دلالت کرتاہے  فی الحال عقدکا اثبات نہیں کرتا۔ (درمختار)

مسئلہ۶:
ایک نے  امر کا صیغہ استعمال کیا جو حال پر دلالت کرتا ہے  دوسرے  نے  ماضی کا مثلااًس نے  کہا اس چیز کو اتنے  پرلے  دوسرے  نے  کہا میں نے  لیا اقتضائً بیع صحیح ہوگئی کہ اب نہ بائع دینے  سے  انکار کرسکتا ے  نہ مشتری لینے  سے ۔ (عالمگیری)

مسئلہ۷:
یہ ضرور نہیں کہ خریدنا اور بیچنا ہی کہیں تو بیع ہو ورنہ نہ ہو بلکہ یہ مطلب اگر دوسرے  لفظ سے  ادا ہوتا ہو تو بھی عقدہوسکتا ہے  مثلاًمشتری نے  کہا یہ چیز میں نے  تم سے  اتنے  میں خریدی بائع نے  کہا ہاں ۔ میں نے  کیا۔ دام لاؤ۔ لے  لو۔ تمھارے  ہی لئے  ہے ۔ منظور ہے ۔ میں راضی ہوں ۔ میں نے  جائز کیا۔ (درمختار، عالمگیری)

مسئلہ۸:
بائع نے  کہا میں نے  یہ چیز بیچی مشتری نے  کہا ہاں تو بیع نہ ہوئی اور اگر مشتری ایجاب کرتااور بائع جواب میں ہاں کہتا تو صحیح ہوجاتی۔ استفہام کے  جواب میں ہاں کہا تو بیع نہ ہوگی مگر جبکہ مشتری اُسی وقت ثمن ادا کرے  دے  کہ یہ ثمن ادا کرنا قبول ہے ۔ مثلاًکہاکیا تم نے  یہ چیز میرے  ہاتھ اتنے  میں بیع کی اُس نے  کہا ہاں مشتری نے  ثمن دیدیا بیع ہوگئی۔ (درمختار)

مسئلہ۹:
میں نے  اپنا گھوڑاتمھارے  گھوڑے  سے  بدلا دوسرے  نے  کہا اور میں نے  بھی کیا تو بیع ہوگئی۔ بائع نے  کہا یہ چیز تم پر ایک ہزار کو ہے  مشتری نے  کہا میں نے  قبول کی بیع ہوگئی۔ (عالمگیری)

مسئلہ۱۰:
ایک شخص نے  کہا یہ چیز تمھارے  لئے  ایک ہزار کو ہے  اگرتم کو پسند ہو دوسرے  نے  کہ مجھے  پسند ہے  بیع ہوگئی۔ یونہی اگر یہ کہا کہ اگر تم کو موافق آئے  یا تم ارادہ کرو یا تمہیں اس کی خواہش ہو اُس نے  جواب میں کہامُجھے  موافق ہے  یا میں نے  ارادہ کیا یا مجھے  اس کی خواہش ہے ۔ ( عالمگیری)

مسئلہ۱۱:
ایک شخص نے  کہا یہ سامان لے  جاؤ اور اس کے  متعلق آج غورکرلواگر تم کو پسند ہو تو ایک ہزار کوہے  دوسرا اُسے  لے  گیا بیع جائز ہوگئی۔ (خانیہ )

مسئلہ۱۲:
ایک شخص نے  دوسرے  کے  ہاتھ ایک غلام ہزار روپے  میں بیع کیا اور کہہ دیا کہ اگر آج دام نہ لاؤ گے  تو میرے  تمھارے  درمیان بیع نہ رہے  گی مشتری نے  اسے  منظور کیا مگر اُس روزدام نہیں لایا دوسرے  روز مشتری بائع سے  ملا اور یہ کہاکہ تم نے  یہ غلام میرے  ہاتھ ایک ہزار میں بیچااُس نے  کہا ہاں مشتری نے  کہامیں نے  اسے  لیا تو بیع اس وقت صحیح ہوگئی کہ کل جو بیع ہوئی تھی وہ ثمن نہ دینے  کی وجہ سے  جاتی رہی۔ ( خانیہ)

مسئلہ ۱۳:
ایک نے  دوسرے  کو دور سے  پکار کر کہا میں نے  یہ چیز تمھارے  ہاتھ اتنے  میں بیع کی اُس نے  کہا میں نے  خریدی اگر اتنی دوری ہے  کہ ان کی بات میں اشتباہ نہیں ہوتا تو بیع درست ہے  ورنہ نادرست۔ ( عالمگیری)

مسئلہ۱۴:
بائع نے  کہا اس کو میں نے  تیرے  ہاتھ بیچا مشتری نے  اُس کو کھانا شروع کردیا یا جانور تھا اُس پر سوار ہوگیایا کپڑا تھا اُسے  پہن لیا تو بیع ہوگئی یعنی یہ تصرفات قبول کے  قائم مقام ہیں ۔ یونہی ایک شخص نے  دوسرے  سے  کہااس چیز کو کھالو او راس کے  بدلے  میں میرا ایک روپیہ تم پر لازم ہوگا اس نے  کھالیا تو بیع درست ہوئی اور کھانا حلال ہوگیا۔ ( عالمگیری)

مسئلہ۱۵:
دوشخصوں میں ایک تھان کے  متعلق نرخ ہونے  لگا بائع نے  کہا پندرہ میں بیچتا ہوں مشتری نے  کہا دس میں لیتا ہوں اس سے  زیادہ نہیں دونگا اور مشتری اُس تھان کولے  کر چلاگیا اگر نرخ کرتے  وقت تھان مشتری کے  ہاتھ میں تھا جب تو پندرہ میں بیع ہوئی اور اگربائع کے  ہاتھ میں تھا مشتری نے  اُس سے  لیا اُس نے  منع نہ کیا تو دس روپے  میں بیع ہوئی۔ اور اگر تھان مشتری کے  پاس ہے  اور مشتری نے  کہا دس سے  زیادہ نہیں دونگااور بائع نے  کہا پندرہ سے  کم میں نہیں بیچوں گامشتری نے  تھان واپس کردیا اس کے  بعد پھر بائع سے  کہا لاؤ دو  بائع نے  دیدیا اور ثمن کے  متعلق کچھ نہ کہا او رمشتری لے  کر چلا گیا تو دس میں بیع ہوئی۔ (خانیہ )

مسئلہ ۱۶:
ایک چیز کے  متعلق بائع نے  ثمن بدل کر دو(۲) ایجاب کئے  مثلاًپندرہ روپیہ کہا دوسرے  ایجاب میں ایک گنی ثمن بتایاان دونوں ایجابوں کے  بعد مشتری نے  قبول کیا تو دوسرے  ثمن کے  ساتھ بیع قرار پائے  گی اور اگر مشتری نے  پہلے  ایجاب کے  بعد بھی قبول کیا تھا پھر دوسرے  ایجاب کے  بعد بھی قبول کیا تو پہلی بیع فسخ ہوگئی دوسری صحیح ہوگئی اور اگر دونوں ایجابوں میں ایک ہی قسم کا ثمن ہے  مگر مقدار میں کم و بیش ہے  مثلاًپہلے  پندرہ روپے  کہا تھا پھر دس یا اس کا عکس جب بھی دوسری بیع معتبر ہے  پہلی جاتی رہی اور اگر مقدار میں کمی بیشی نہ ہوتو پہلی ہی بیع درست ہے  دوسری لغو۔ ( عالمگیری)

مسئلہ۱۷:
جس مجلس میں ایجاب ہو ااگر قبول کرنے  والا اس مجلس سے  غائب ہو تو ایجاب بالکل باطل ہوجاتا ہے  یہ نہیں ہوسکتا کہ اُس کے  قبول کرنے  پر موقوف ہو کہ اُسے  خبر پہنچے  اور قبول کرے  تو بیع درست ہوجائے  ہاں اگر قبول کرنے  والے  کے  پاس ایجاب کے  الفاظ لکھ کر بھیجے  ہیں تو جس مجلس میں تحریر پہنچی اُسی مجلس میں قبول کیا تو بیع صحیح ہے  اُس مجلس میں قبول نہ کیا تو پھر قبول نہیں کرسکتا۔ یونہی اگر ایجاب کے  الفاظ کسی قاصد کے  ہاتھ کہلاکر بھیجے  تو جس مجلس میں یہ قاصد اُسے  خبر پُہنچائے  گا اُسی میں قبول کرسکتا ہے  اس کی صورت یہ ہے  کہ بائع نے  ایک شخص سے  کہا میں نے  یہ چیز فلاں شخص کے  ہاتھ اتنے  میں بیچی اے  شخص تو اُس کے  پاس جا کر یہ خبر پہنچادے  اگر غائب کی طرف سے  کسی اور شخص نے  جو مجلس میں موجود ہے  قبول کرلیا تو ایجاب باطل نہ ہوا بلکہ یہ بیع اُس غائب کی اجازت پر موقوف ہے ۔ اگر ایک شخص کو اس نے  خبر پہنچانے  پر مامور کیا تھا مگر دوسرے  نے  خبر پہنچادی اور اُس نے  قبول کرلیا تو بیع صحیح ہوگئی۔ جس طرح ایجاب تحریری ہوتا ہے  قبول بھی تحریری ہوسکتا ہے  مثلااًیک نے  دوسرے  کے  پاس ایجاب لکھ کر بھیجا دوسرے  نے  قبول کو لکھ کر بھیجدیا بیع ہوجائے  گی مگر یہ ضرور ہے  کہ جس مجلس میں ایجاب کی تحریر موصول ہوئی ہے  قبول کی تحریر اُسی مجلس میں لکھی جائے  ورنہ ایجاب باطل ہوجائے  گا۔ ( درمختار، ردالمحتار ، عالمگیری)

مسئلہ۱۸:
عاقدین میں سے  جب ایک نے  ایجاب کیا تو دوسرے  کو اختیار ہے  کہ مجلس میں قبول کرے  یا رد کردے  اس کا نام خیارِ قبول ہے ۔ خیارِ قبول میں وراثت نہیں جاری ہوتی مثلاًیہ مرجائے  تو اس کے  وارث کو قبول کرنے  کا حق حاصل نہ ہوگا۔ (عالمگیری) 

مسئلہ۱۹:
خیار قبول آخر مجلس تک رہتا ہے  مجلس بدل جانے  کے  بعد جاتا رہتا ہے ۔ یہ بھی ضروری ہے  کہ ایجاب کرنے  والا زندہ ہویعنی اگر ایجاب کے  بعد قبول سے  پہلے  مر گیا تو اب قبول کرنے  کا حق نہ رہا کیونکہ ایجاب ہی باطل ہوگیا قبول کس چیز کو کرے  گا۔ ( عالمگیری)

مسئلہ۲۰:
دونوں میں سے  کوئی بھی اُس مجلس سے  اُٹھ جائے  یا بیع کے  علاوہ کسی اور بات میں مشغول ہو جائے  تو ایجاب باطل ہو جاتا ہے ۔ قبول کرنے  سے  پہلے  موجب کو اختیار ہے  کہ ایجاب کو واپس کرلے  قبول کے  بعد واپس نہیں لے  سکتا کہ دوسرے  کا حق متعلق ہوچکا واپس لینے  میں اُس کا ابطال ہوتا ہے ۔ ( ہدیہ وغیرہ)

مسئلہ ۲۱:
ایجاب کو واپس لینے  میں یہ ضرور ہے  کہ دوسرے  نے  اس کو سنا ہو مثلاًبائع نے  کہا میں نے  اس کو بیچا پھر اپنے  ایجاب واپس لیا مگر اس کومشتری نے  نہیں سُنا اور قبول کر لیا تو بیع صحیح ہوگئی اور اگر موجب کا ایجاب واپس لینا اور دوسرے  کا قبول کرنا یہ دونوں ایک ساتھ پائے  جائیں تو واپسی درست ہے  اور بیع نہیں ہوئی۔      ( عالمگیری)

مسئلہ۲۲:
ایجاب کو لکھ بھیجا ہے  یا کسی قاصد کے  ہاتھ کہلابھیجا ہے  تو جب تک دوسرے  کو تحریر یا پیغام نہ پہنچا ہو یا قبول نہ کیا ہو اس بھیجنے  والے  کو واپس لینے  کا اختیار ہے  یہاں اس کی ضرورت نہیں کی قاصد کو واپس لینے  کا علم ہوگیا ہو یا خود مکتوب الیہ یا مرسل الیہ کو علم ہو بلکہ اگر ان میں کسی کو بھی علم نہ ہو جب بھی رجوع صحیح ہے  اور رجوع کے  بعد اگر قبول پایا جائے  تو بیع نہیں ہوسکتی۔ (فتح القدیر)

مسئلہ۲۳:
جب ایجاب وقبول دونوں ہوچکے  تو بیع تمام ولازم ہوگئی اب کسی کو دوسرے  کی رضا مندی کے  بغیر رد کردینے  کا اختیارنہ رہا البتہ اگر مبیع میں عیب ہو یا مبیع کو مشتری نے  نہیں دیکھا ہے  تو خیار عیب وخیار رویت حاصل ہوتا ہے  ان کا ذکر بعد میں آئے  گا۔ (ہدایہ )

مسئلہ۲۴:
بیع تعاطی جو بغیر لفظی ایجاب و قبول کے  محض چیز لے  لینے  اور دیدینے  سے  ہو جاتی ہے  یہ صرف معمولی اشیا ساگ ترکاری وغیرہ کے  ساتھ خاص نہیں بلکہ یہ بیع ہر قسم کی چیزنفیس و خسیس سب میں ہوسکتی ہے  اور جس طرح ایجاب و قبول سے  بیع لازم ہو جاتی ہے  یہاں بھی ثمن دیدینے  اور چیز لے  لینے  کے  بعد بیع لازم ہو جائے  گی کہ بغیر دوسرے  کی رضا مندی کے  ردکرنے  کا کسی کو حق نہیں ۔ ( ہدایہ وغیرہ )

مسئلہ۲۵:
اگر ایک جانب سے  تعاطی ہو مثلاًچیز کا دام طے  ہوگیا اور مشتری چیز کو بائع کی رضا مندی سے  اُٹھالے  گیا اور دام نہ دیا یا مشتری نے  بائع کو ثمن ادا کردیا اور چیز بغیر لئے  چلا گیا تو اس صورت میں بھی بیع لازم ہوتی ہے  کہ اگر ان دونوں میں سے  کوئی بھی رد کرنا چاہے  تو رد نہیں کرسکتا قاضی بیع کو لازم کردیگا۔ دام طے  کرنے  کی وہاں ضرورت ہے  کہ دام معلوم نہ ہواور اگر معلوم ہو جیسے  بازار میں روٹی بکتِی ہے  عام طور پر ہر شخص کو نرخ معلوم ہے  یا گوشت وغیرہ بہت سی چیزیں ایسی ہیں جن کا ثمن لوگوں کو معلوم ہوتا ہے  ایسی چیزوں کے  ثمن طے  کرنے  کی ضرورت نہیں ۔ (ردالمحتار)

مسئلہ۲۶:
دوکاندار کو گیہوں کے  لئے  روپے  دیدئے  اور اُس سے  پوچھا روپے  کے  کتنے  سیر اُس نے  کہادس سیر مشتری خاموش ہوگیا یعنی وہ نرخ منظور کرلیا پھر اُس سے  گیہوں طلب کئے  بائع نے  کہا کل دوں گا مشتری چلاگیا دوسرے  دن گیہوں لینے  آیاتو نرخ تیز ہوگیابائع کو اُسی پہلے  نرخ سے  دینا ہوگا۔ (ردالمحتار)

مسئلہ۲۷:
بیع تعاطی میں یہ ضرور ہے  کہ لین دین کے  وقت اپنی ناراضی ظاہر نہ کرتا ہواور اگر ناراضی کا اظہار کرتا ہو تو بیع منعقد نہیں ہوگی مثلاًخربزہ ٗتربزلے  رہا ہے  بائع کے  پیسے  دیدئے  مگر بائع کہتا ہے  کہ اتنے  میں نہیں دونگاتو بیع نہ ہوئی اگرچہ بازار والوں کی عادت معلوم ہے  کہ اُن کو دینا نہیں ہوتا تو پیسے  پھینک دیتے  ہیں یا چیز چھین لیتے  ہیں ۔ اور ایسا نہ کریں تو دل سے  راضی ہیں خالی مونہہ سے  مشتری کو خوش کرنے  کے  لئے  کہتے  جاتے  ہیں کہ نہیں دوں گا نہیں دوں گااس عادت معلوم ہونے  کی صورت میں بھی اگر صراحۃًناراضی موجود ہو تو بیع درست نہیں ۔ ( ردالمحتار)

مسئلہ۲۸:
ایک بوجھ ایک روپیہ کو خریدا پھر بائع سے  یہ کہا اسی دام کا ایک بوجھ یہاں اور لاکر ڈالدو اُس نے  لاکر ڈالدیا تو اس دوسرے  کی بھی بیع ہوگئی مشتری لینے  سے  انکار نہیں کرسکتا۔ ( عالمگیری)

مسئلہ۲۹:
قصاب سے  کہا روپیہ کے  تین سیر کے  حساب سے  اتنے  کا گوشت تول دو یا اس جگہ کا پہلو یاران یا سینہ کا گوشت دو اُس نے  تول دیا تو اب لینے  سے  انکار نہیں کرسکتا۔ (فتح القدیر)

مسئلہ۳۰:
خربوزوں کا ٹوکرا لایا جس میں بڑے  چھوٹے  ہرقسم کے  پھل ہیں مالک سے  مشتری نے  پوچھا کہ یہ خربزے  کس حساب سے  ہیں اُس نے  روپیہ کے  دس بتائے  مشتری نے  دس پھل چھانٹ کر بائع کے  سامنے  نکال لئے  یا بائع نے  مشتری کے  لئے  نکال دیئے  اور مشتری نے  لے  لئے  بیع ہوگئی۔ ( فتح القدیر)

مسئلہ ۳۱:
 دوکاندار وں کے  یہاں سے  خرچ کے  لئے  چیزیں منگالی جاتی ہیں اور خرچ کر ڈالنے  کے  بعد ثمن کا حساب ہوتا ہے  ایسا کرنا  استحسا ناً جائز ہے ۔ ( درمختار)

مسئلہ۳۲:
 عقد میں جو چیز معین ہوتی ہے  کہ جس کو دینا کہا اُسی کا دینا واجب ہے  اس کو مبیع کہتے  ہیں اور جو چیز معین نہ وہ ثمن ہے ۔ اشیاء تین قسم پر ہیں ایک وہ کہ ہمیشہ ثمن ہو دوسرے  وہ کہ ہمیشہ مبیع ہو تیسری وہ کہ کبھی ثمن ہو کبھی مبیع۔ جو ہمیشہ ثمن ہے  وہ روپیہ اور اشرفی ہے  ان کے  مقابلے  میں کوئی چیز ہوان کے  بیچنا کہا جائے  یا ان سے  بیچنا کہا جائے  ہر حال میں یہی ثمن ہیں ۔ پیسے  بھی ثمن ہیں کہ معین کرنے  سے  معین نہیں ہوتے  مگران کی ثمنیت باطل ہوسکتی ہے ۔ جو ہمیشہ مبیع ہو ایسی چیز ہے  کہ ذوات الامثال سے  نہ ہو یعنی ذوات القیم سے  ہو اور عددی متفادت کہ یہ ہمیشہ مبیع ہونگی مگر کپڑے  کے  تھان کا وصف بیان کردیا جائے  اور اس کے  لئے  کوئی معیاد مقرر کردی جائے  تو ثمن بن سکتا ہے  اس کے  بدلے  میں غلام وغیرہ کوئی معین چیز خریدسکتے  ہیں ۔ تیسری قسم کہ کبھی ثمن اور کبھی مبیع ہوْ وہ کمیل ( ناپ کی چیز )وموزوں (جوچیز تول کر بکتی ہے  )اور عددی متقارب ( جو چیز گنتی سے  بکتیہے  اور اس کے  افراد کی قیمتوں میں تفاوت نہیں ہوتا) ان چیزوں کو اگر ثمن کے  مقابل میں ذکر کیا تو مبیع ہیں اور اگر ان کے  مقابل میں انہیں جیسی چیزیں ہیں یعنی کمیل و موزوں و عددی متقارب تو اگر دونوں جانب کی چیزیں معین ہوں بیع جائز ہے  اور دونوں چیزیں مبیع قرار پائیں گی اور اگرایک جانب معین ہواور دوسری جانب غیر معین مگر اس غیر معین کا وصف بیان کردیا ہے  کہ اس قسم کی ہوگی اس صورت میں اگر معین کو مبیع اور غیر معین کو ثمن قرار دیا ہے  تو بیع جائز ہے  اور غیر معین کو تفرق سے  پہلے  قبضہ کرنا ضروری ہے  اور اگر غیر معین کو مبیع اور معین کو ثمن بنایا تو بیع ناجائز ہوگی اس صورت میں مبیع اور ثمن بنانے  کا یہ مطلب ہے  کہ جس کو بیچناکہاوہ مبیع ہے  اور جس سے  بیچنا کہا وہ ثمن ہے  اور اگر دونوں غیر معین ہوں تو بیع ناجائز ہوگی۔ ( عالمگیری)

مسئلہ۳۳:
مبیع اگر منقولات کی قسم سے  ہے  تو بائع کا اُس پر قبضہ ہونا ضرور ہے  قبل قبضہ کے  چیز بیچ دی بیع ناجائز ہے ۔ (ہدایہ وغیرہ)

مسئلہ۳۴:
مبیع اور ثمن کی مقدار معلوم ہونا ضرور ہے  اور ثمن کا وصف بھی معلوم ہونا ضرور ہے  ہاں اگر ثمن کی طرف اشارہ کردیا جائے  مثلااًس روپیہ کے  بدلے  میں خریداتو نہ مقدار کے  ذکر کی ضرورت ہے  نہ وصف کے  البتہ اگر وہ مال ربوی ہے  اور مقابلہ جنس کے  ساتھ ہو مثلاًگیہوں کی اس ڈھیری کو بدلے  میں اُس ڈھیری کے  بیچا تو اگرچہ یہاں مبیع وثمن دونوں کی طرف اشارہ کیاجارہا ہے  مگر پھر بھی مقدار کا معلوم ہونا ضرور ہے  کیونکہ اگر دونوں مقداریں برابر نہ ہوں تو سود ہوگا۔ ( درمختار)

مسئلہ ۳۵:
بیع میں کبھی ثمن حال ہوتا ہے  یعنی فورا ً دینا اور کبھی مؤجل یعنی اُس کی ادا کیلئے  کوئی میعاد معین ذکر کردی جائے  کیونکہ میعاد معین نہ ہوگی تو جھگڑا ہوگا۔ اصل یہ ہے  کہ ثمن حال ہولہٰذا عقد میں اس کہنے  کی ضرورت نہیں کہ ثمن حال ہے  بلکہ عقد میں ثمن کے  متعلق اگر کچھ نہ کہا جب بھی فوراً دینا واجب ہوگا اور ثمن مؤجل  کے  لئے  یہ ضرور ہے  کہ عقد ہی میں مؤجل ہونا ذکر کیاجائے ۔ (درمختار)

مسئلہ۳۶:
میعاد کے  متعلق اختلاف ہوا بائع کہتا ے  میعاد تھی ہی نہیں اور مشتری میعاد ہونا بتاتاہے  تو گواہ مشتری کے  معتبر ہیں اور قول بائع کا معتبر ہے  اور اگر مقدار میعاد میں اختلاف ہواایک کم بتاتا ہے  اور ایک زیادہ تو اُس کی بات مانی جائے  گی جو کم بتاتا ہے  اور گواہ یہاں بھی مشتری کے  معتبرہیں ۔ اور اگر ایک کہتاہے  میعا دگزر چکی ہے  اور ایک بتاتا ہے  باقی ہے  تو قول بھی مشتری ہی کا معتبر ہے  اور دونوں گواہ پیش کریں تو گواہ بھی اُسی کے  معتبر ہیں ۔ (درمختار)

مسئلہ۳۷:
مدیون کے  مرنے  سے  میعاد باطل ہوجاتی ہے  اوردائن کے  مرنے  سے  باطل نہیں ہوتی کیونکہ میعاد کا فائدہ یہ ہوتا ہے  کہ تجارت وغیرہ کرکے  اس زمانہ میں دین کی مقدار فراہم کرے  گااور ادا کرے  گااور جب وہ خود ہی نہ رہا میعادہونا فضول ہے  بلکہ جو کچھ ترکہ ہے  وہ دین ادا کرنے  کے  لئے  متعین ہے  لہٰذا بیع موجل میں بائع کے  مرنے  سے  اجل باطل نہ ہوگی۔ (درمختار، ردالمحتار)

مسئلہ۳۸:
عقد بیع میں ثمن ادا کرنے  کی کوئی میعاد مذکور نہ تھی یعنی بیع حلال تھی بعد عقد بائع نے  مشتری کو ادائے  ثمن کے  لئے  ایک میعاد معلوم مقرر کردی مثلاًپندرہ دن یا ایک مہینہ یا ایسی میعاد مقرر کی جس میں تھوڑی سی جہالت ہے  مثلاًجب کھیت کٹے  گا اُس وقت ثمن ادا کرنا تو اب ثمن مؤجل ہوگیا کہ جب تک میعاد پوری نہ وہ بائع کو ثمن کے  مطالبہ کا حق نہیں اور اگر ایسی میعادمقرر کی ہوجس میں بہت زیادہ جہالت ہو مثلاًجب آندھی چلے  گی اُس وقت ثمن ادا کرنا تو یہ میعاد باطل ہے  ثمن اب بھی غیر میعادی ہے ۔ ( درمختار، ہدایہ )

مسئلہ ۳۹:
مبیع کا دام ایک ہزار مشتری پر ہے  بائع نے  کہدیا کہ ہر مہینے  میں سور وپیہ دیدیا کرنا تو اس کی وجہ سے  دین مؤجل نہ ہوگا۔ کسی پر ہزار روپیہ دَین ہے  اوردائن نے  ادا کے  لئے  قسطیں مقرر کردی ہیں اور یہ بھی شرط کردی ہے  کہ ایک قسط بھی وقت پر وصول نہ ہوئی تو باقی کل دین حال ہوجائے  گا یعنی فوراًوصول کیا جائے  گا اس قسم کی شرط صحیح ہے ۔ ( درمختار)

مسئلہ۴۰:
میعاد اُس وقت سے  شروع کی جائے  گی جب کہ بائع نے  مبیع مشتری کو دیدی اور اگر مثلااًیک سال کی میعاد تھی مگر سال گزر گیا اور ابھی تک مبیع ہی نہیں دی ہے  تو دینے  کے  بعد ایک سال کی میعاد ملے  گی۔ (درمختار)

مسئلہ۴۱:
کسی جگہ مختلف قسم کے  روپے  چلتے  ہوں اور عاقد نے  مطلق روپیہ کہا تووہ روپیہ مُراد لیا جائے  گاجو پیشتر اس شہر میں چلتا ہے  یعنی جس کا رواج زیادہ ہے  چاہے  اُن سکّوں کی مالیت مختلف ہویا ایک ہو اور اگر ایک ہی قسم کا روپیہ چلتا ہے  جب تو ظاہر ہے  کہ وہی متعین ہے  اور اگر چلن یکساں ہے  کسی کاکم اور اورکسی کا زیادہ نہیں اورمالیت برابر ہوتو بیع صحیح ہے  اورمشتری کو اختیار ہے  کہ جو چاہے  دیدے  مثلااًیک روپیہ کی کوئی چیز خریدی تو ایک روپیہ یا دو اٹھنیاں یا چار چونیاں یا آٹھ دوانیاں جو چاہے  دیدے ۔ اور مالیت میں اختلاف ہے  جسیے  حیدرآبادی روپے  اور چہرہ دار کہ دونوں کی مالیت میں اختلاف رہتا ہے  اگر کسی جگہ دونوں کا یکساں چلن ہوتو بیع فاسد ہوجائیگی۔ (درمختار، ہدایہ ، فتح)

مسئلہ ۴۲:
اگرسکیّ مختلف مالیت کے  ہوں اور چلن یکساں ہے  اور مطلق روپیہ عقد میں بولا مگر ابھی مجلس باقی ہے  کہ ایک نے  متعین کردیا کہ فلاں روپیہ اور دسرے  نے  منظور کرلیا تو عقد صحیح ہے ۔ (فتح القدیر)

مسئلہ۴۳:
گیہوں اورجو اور ہرقسم کے  غلہ کی بیع تو ل سے  بھی ہوسکتی ہے  اورماپ کے  ساتھ بھی مثلااًیک روپیہ کا اتنے  صاع اور اٹکل اور تخمینہ سے  بھی خریدے  جاسکتے  ہیں مثلاًیہ ڈھیر ی ایک روپیہ کو اگر چہ یہ معلوم نہیں کہ اس ڈھیری میں کتنے  سیر ہیں مگر تخمینہ سے  اُسی وقت خریدے  جاسکتے  ہیں جبکہ غیر جنس کے  ساتھ بیع ہو مثلاًروپیہ سے  یا گیہوں کو  جوسے  یاکسی اور دوسرے  غلہ سے  اور اگر اُسی جنس سے  بیع کریں مثلاًگیہوں کو گیہوں سے  خریدیں تو تخمینہ سے  بیع نہیں ہوسکتی کیونکہ اگر کم وبیش ہوئے  تو سود ہوگا۔ (ہدایہ )

مسئلہ۴۴:
جنس کو جنس کے  ساتھ تخمیناً بیع  کیا اگر اُسی مجلس میں معلوم ہوگیا کہ دونوں برابر ہیں تو بیع جائز ہوگئی۔ یونہی اگر دونوں میں کمی بیشی کا احتمال نہیں مگر یہ معلوم نہیں کہ ان کی مقدار کیا ہے  جب بھی بیع جائز ہے  اس صورت میں تخمینہ کا صرف اتنا مطلب ہے  کہ دونوں کا وزن معلوم نہیں ۔ (ردالمحتار)

مسئلہ۴۵:
جنس کے  ساتھ تخمیناًبیع کی گئی مگر نصف صاع سے  کم کی کمی بیشی سے  تو بیع جائز ہے  کی نصف صاع سے  کم میں سود نہیں ہوتا۔ ( درمختار)

مسئلہ۴۶:
ایک برتن ہے  جس کی مقدار معلوم نہیں کہ اس میں کتنا غلہ آتاہے  یا پتھر ہے  معلوم نہیں کہ اس کا وزن کیاہے  ان کے  ساتھ بیع کرنا جائز ہے  مثلااًس برتن سے  چار برتن گیہوں ایک روپیہ میں یا اس پتھر سے  فلاں چیز ایک روپیہ کی اتنی مرتبہ تولی جائے  گی مگر شرط یہ ہے  کہ ناپ تول میں زیادہ زمانہ گزرنے  نہ دیں کیونکہ زیادہ زمانہ گزرنے  میں ممکن ہے  کہ برتن جاتا رہے  پتھر گُم جائے  پھر کس چیز سے  ناپیں تولیں گے  اور یہ برتن سمٹنے  اور پھیلنے  والا نہ ہولکڑی یا لوہے  یا پتھر کا ہواور گر سمٹنے  پھیلنے  والا ہوتو بیع جائز نہیں جیسے  زنبیل۔ البتہ پانی کی مُشک اگرچہ سمٹنے  پھیلنے  والی چیز ہے  مگر عرف و تعامل اس کی بیع پر جاری ہے  یہ بیع جائز ہے ۔ (ہدایہ ، درمختار،فتح القدیر)

مسئلہ۴۷:
غلہ کی ایک ڈھیری اس طرح بیع کی کہ اس میں کا ہر ایک صاع ایک روپیہ کوتو صرف ایک صاع کی بیع درست ہوگی اور اس میں بھی مشتری کو اختیار ہوگا کہ لے  یانہ لے  ہاں اگر اُسی مجلس میں وہ ساری ڈھیری ناپ دی یا بائع نے  ظاہر کردیا اور بتادیا کہ اس ڈھیری میں اتنے  صاع ہیں تو پوری ڈھیری کی بیع درست ہوجائے  گی اور عقد سے  پہلے  یا عقدمیں صاع کی تعداد بتادی ہے  تو مشتری کو اختیار نہیں اور بعد میں ظاہر کی ہے  تو ہے  یہ قول امام اعظم رضی اللہ تعالیٰ عنہ کاہے  اور صاحبین کا قول یہ ہے  کہ مجلس کے  بعد بھی اگر صاع کی تعداد معلوم ہوگئی بیع صحیح ہے  اور اسی قول صاحبین پر آسانی کے  لئے  فتویٰ دیاجاتا ہے ۔ (ہدایہ ،فتح ، درمختار)

مسئلہ۴۸:
 بکریوں کاگلہ خریدا کہ اس میں کی ہر بکری ایک روپیہ کو یا کپڑے  کا تھان خریدا کہ ہر ایک گز ایک روپیہ کو یا اسی طرح کوئی اور عددی متفاوت خریدااور معلوم نہیں کہ گلہ میں کتنی بکریاں ہیں اور تھان میں کتنے  گز کپڑا ہے  مگر بعد مین معلوم ہوگیا تو صاحبین کے  نزدیک بیع جائز ہے  اور اسی پر فتویٰ ہے ۔ ( درمختار)

مسئلہ۴۹:
غلہ کی ڈھیری خریدی کہ مثلاًیہ سو(۱۰۰)من ہے  اور اس کی قیمت سو روپیہ بعد میں اُسے  تولا اگر پورا (۱۰۰)سومن ہے  جب تو بالکل ٹھیک ہے  اور اگر سومن سے  زیادہ ہے  تو جتنا زیادہ ہے  بائع کاہے  اور اگر سومن سے  کم ہے  تو مشتری کو اختیار ہے  کہ جتنا کم ہے  اُس کی قیمت کم کرکے  باقی لے  لے  یا کچھ نہ لے ۔ یہی حکم ہر اُس چیز کا ہے  جوماپ اورتول سے  بکتی ہے ۔ البتہ اگروہ اُس قسم کی چیز ہو کہ اُس کے  ٹکڑے  کرنے  میں نقصان ہوتا ہواورجو وزن بتایاہے  اُس سے  زیادہ نکلی تو کل مشتری ہی کو ملے  گی اور اس زیادتی کے  مقابل میں مشتری کو کچھ دینا نہیں پڑے  گاکہ وزن ایسی چیزوں میں وصف ہوتا ہے  اور وصف کے  مقابل میں ثمن کا حصہ نہیں ہوتا مثلااًیک موتی یاقوت خریدا کہ یہ ایک ماشہ ہے  اور نکلا ایک ماشہ سے  کچھ زیادہ تو جو ثمن مقرر ہوا ہے  وہ دے  کرمشتری لے  لے ۔ ( درمختار، ردالمحتار)

مسئلہ۵۰:
تھان خریدا کہ مثلاًیہ دس گز ہے  اور اس کی قیمت دس روپیہ ہے  اگر یہ تھان اُس سے  کم نکلا جتنا بائع نے  بتایا ہے  تومشتری کو اختیار ہے  کہ پورے  دام میں لے  یا بالکل نہ لے  یہ نہیں ہوسکتا کہ جتنا کم ہے  اُس کی قیمت کم کردی جائے  اور اگر تھان اُس سے  زیادہ نکلا جتنا بتایاہے  تو یہ زیادتی بلاقیمت مشتری کی ہے  بائع کو کچھ اختیار نہیں نہ وہ زیادتی لے  سکتا ہے  نہ اُس کی قیمت لے  سکتا ہے  نہ بیع کو فسخ کرسکتا ہے  یونہی اگر زمین خریدی کہ یہ سو(۱۰۰)گز ہے  اور اس کی قیمت سو (۱۰۰)روپے  ہے  اورکم یا زیادہ نکلی توبیع صحیح ہے  اور سو(۱۰۰)ہی دینے  ہونگے  مگر کمی کی صورت میں مشتری کو اختیار حاصل ہے  کہ لے  یا چھوڑدے ۔ ( ہدایہ  وغیرہ)

مسئلہ۵۱:
یہ کہ کر تھان خریدا کہ دس(۱۰) گز کا ہے  دس روپے  میں اور یہ کہدیا کہ فی گز ایک روپیہ اب نکلاکم تو جتناکم ہے  اُسکی قیمت کم کردے  اور مشتری کو یہ اختیار ہے  کہ نہ لے  اور اگرزیادہ نکلا مثلاًگیارہ یا بارہ گز ہے  تواس زیادہ کا روپیہ دے  یا بیع کو فسخ کردے ۔ ( ہدایہ  وغیرہ) یہ حکم اُس تھان کا ہے  جو پورا ایک طرح کانہیں ہوتا جیسے  گلبدن۔ چکن۔ اور اگرایک طرح کا ہوتو یہ بھی ہوسکتا ہے  کہ بائع اُس زیادتی کو پھاڑکر دس(۱۰) گز مشتری کو دیدے ۔ 
مسئلہ۵۲:
کسی مکان یا حمام کے  سوگز میں سے  دس گز خریدے  تو بیع فاسد ہے  اور اگر یوں کہتا کہ سوسہام میں سے  دس سہام خریدے  تو بیع صحیح ہوتی اور پہلی صورت میں اگر اُسی مجلس میں وہ دس گز زمین معین کردی جائے  کہ مثلاًیہ دس گز تو بیع صحیح ہو جائے  گی۔ ( ہدایہ  ،  درمختار)

مسئلہ ۵۳:
کپڑے  کی ایک گٹھری خریدی اس شرط پر کہ اس میں دس تھان ہیں مگر نکلے  نو تھان یا گیارہ تو بیع فاسد ہوگئی کہ کمی کی صورت میں ثمن مجہول ہے  اور زیادتی کی صورت میں مبیع مجہول ہے  اور اگر ہرایک تھان کا ثمن بیان کردیا تھا تو کمی کی صورت میں بیع جائز ہوگی کہ نوتھان کی قیمت دے  کر لے  لے  مگر مشتری کو اختیار ہوگا کہ بیع کو فسخ کردے  اور اگر گیارہ تھان نکلے  تو بیع ناجائز ہے  کہ مبیع مجہول ہے  اُن میں سے  ایک تھان کونسا کم کیاجائیگا۔ (ہدایہ )

مسئلہ۵۴:
تھانوں کی ایک گٹھری خریدی اور ایک غیر معین تھان کا استثنا کردیا یا بکریوں کو ایک ریوڑخریدااور ایک بکری غیرمعین کااستثنا کیا تو بیع فاسد ہوگئی کہ معلوم نہیں کہ وہ مستثنٰے  کون ہے  اور اس سے  لازم آیا کہ مبیع مجہول ہوجائے  اور اگر معین تھان یا بکری کا استثنا ہوتا تو بیع جائز ہوتی کہ مبیع میں کسی قسم کی جہالت پیدا نہ ہوتی۔ (درمختار)

مسئلہ ۵۵:
تھان خریدا کہ دس گز ہے  فی گز ایک روپیہ اور وہ ساڑھے  دس گز نکلا تو دس روپے  میں لینا پڑیگا  اور ساڑھے  نو گز نکلا تو مشتری کو اختیار ہے  کہ نو روپے  میں لے  یا نہ لے ۔ (ہدایہ)

مسئلہ ۵۶:
ایک زمین خریدی کہ اس میں اتنے  پھل دار درخت ہیں مگر ایک درخت ایسا نکلا جس میں پھل نہیں آتے  تو بیع فاسد ہو ئی اور اگر زمین خریدی کہ اس میں اتنے  درخت ہیں اور کم نکلے  تو بیع جائز ہے  مگر مشتری کو یہ اختیار ہے  کہ چاہے  پورے  ثمن پر لے  لے  اور چاہے  نہ لے  یوں ہی اگر مکان خریدا کہ اس میں اتنے  کمرے  یا کوٹھریاں ہیں اور کم نکلیں تو بیع جائز ہے  مگر مشتری کو اختیار ہے ۔ (درمختار۔ ردالمحتار)

مسئلہ ۵۷:
کوئی مکان خریدا تو جتنے  کمرے  کو ٹھریاں ہیں سب بیع میں داخل ہیں یوں ہی جو چیز  مبیع کے  ساتھ متصل ہو اور اس کا اتصال اتصال قرار ہو یعنی اس کی وضع اس لئے  نہیں کہ جدا کر لی جائے  گی تو یہ  بھی بیع  میں داخل ہوگی مثلاً مکان کا زینہ یا لکڑی کا زینہ جو مکان کے  ساتھ متصل ہو کیواڑ اور چوکھٹ اور کنڈی اور وہ قفل جو کیواڑ میں متصل ہوتا ہے  اور اس کی کنجی۔ دوکان کے  سامنے  جو تختے  لگے  ہوتے  ہیں یہ سب بیع میں داخل ہیں اور وہ قفل جو کیواڑ سے  متصل نہیں بلکہ الگ رہتا ہے  جیسے  عام طور پر تالے  ہوتے  ہیں یہ بیع میں داخل نہیں بلکہ بائع لے  لیگا۔ (درمختار۔ فتح القدیر)  

مسئلہ۵۷:
زمین بیچڈالی تو اس میں چھوٹے  بڑے  پھلدار اور بے  پھل جتنے  درخت ہیں سب بیع میں داخل ہیں مگر سوکھادرخت جو ابھی تک زمین سے  اُکھڑا نہیں ہے  وہ داخل نہیں کہ یہ گویالکڑی ہے  جو زمین پر رکھی ہے ۔ لہٰذا آم وغیرہ کے  پودے  جو زمین میں ہوتے  ہیں کہ برسات میں یہاں سے  کھود کر دوسری جگہ لگائے  جاتے  ہیں یہ بھی داخل ہیں ۔ ( فتح القدیر)

مسئلہ۵۸:
مکان بیچا تو چکی بیع میں داخل نہ ہوگی اگرچہ نیچے  کا پاٹ زمین میں جڑا ہواور ڈول رسّی بھی داخل نہیں اور کوئیں پر پانی بھرنے  کی چرخی اگر متصل ہو تو داخل ہے  اور اگر رسّی سے  بندھی ہو یا دونوں بازؤں میں حلقہ بنا ہے  کہ پانی بھرنے  کے  وقت چرخی لگادیتے  ہیں پھر الگ کر دیتے  ہیں تو ان دونوں صورتوں میں داخل نہیں ۔ (درمختار۔ ردالمحتار۔ فتح القدیر)

مسئلہ ۵۹ :
حمام بیچا تو پانی گرم کرنے  کی دیگ جو زمین سے  متّصل ہے  یا اتنی بڑی اور بھاری ہے  جو ادھر اُدھر منتقل نہیں ہو سکتی بیع میں داخل ہے  اور چھوٹی دیگ جو متّصل نہیں بیع میں داخل نہیں ۔ دھوبی کی دیگ جس میں بھٹّی چڑھاتا ہے  اور رنگریز کے  مٹکے  وغیرہ جس میں رنگ تیار کرتا ہے   یہ سب اگر متصل ہوں تو داخل ہیں ورنہ نہیں یوں ہی دھوبی کا پاٹا۔ (ردالمحتار)

مسئلہ ۶۰ :
گدھے  والے  سے  اگر گدھا خریدا تو اس کا پالان بیع میں داخل ہے  اور اگر تاجر سے  خریدا تو نہیں اور اس کے  گلے  میں ہار وغیر ہ  پڑا ہے  تو وہ بیع میں مطلقاً داخل ہے ۔ (درمختار۔ ردالمحتار)

مسئلہ ۶۱ :
گائے  یا بھینس خریدی تو اس کا چھوٹا بچہ جو دودھ پیتا ہے  بیع میں داخل ہے  اگر چہ ذکر نہ کیا ہو اور گدھی خریدی تو اُس کا دودھ پیتا بچّہ بیع میں داخل نہیں ۔ (درمختار)

مسئلہ ۶۲ :
لونڈی غلام بیچے  تو جو کپڑے  عرف کے  موافق پہنے  ہوئے  ہیں بیع میں داخل ہیں اور اگر ان کپڑوں کو نہ دینا چاہے  تو ان کے  مثل دوسرے  کپڑے  دے  یہ بھی ہو سکتا ہے  اور اگر کپڑے  نہ پہنے  ہوں تو بائع پر بقدرِ سترِ عورت کپڑا دینا لازم ہو گااور لونڈی زیور پہنے  ہوئے  ہو تو یہ بیع میں داخل نہیں ہاں اگر بائع نے  زیور سمیت مشتری کو دی یا مشتری نے  زیور کے  ساتھ قبضہ کیااور بائع چپ رہا کچھ نہ بولا تو زیور بھی بیع میں داخل ہوگئے ۔ (درمختار)

مسئلہ ۶۳ :
گھوڑا یا اونٹ بیچا تو لگام اور نکیل بیع میں داخل ہے  یعنی اگر چہ بیع میں مذکور نہ ہوں بائع ان کو دینے  سے  انکار نہیں کر سکتااور زین یا کاٹھی بیع میں داخل نہیں ۔ (عالمگیری)

مسئلہ ۶۴ :
گھوڑی ،گدھی،گائے  یا بکری کے  ساتھ بچّہ بھی ہے  اگر بچّہ کو بازار میں لے  گیاہے  جبکہ اُس کی ماں کو بیچنے  کے  لئے  لے  گیا ہے  تو بچّہ بھی عرفاًبیع میں داخل ہے ۔ (عالمگیری)

مسئلہ ۶۵ :
مچھلی خریدی اور اس کے  شکم میں موتی نکلا اگر یہ موتی سیپ میں ہے  تو مشتری کا ہے  اور اگر بغیر سیپ کے  خالی موتی ہے  تو بائع نے  اگر اس مچھلی کا شکار کیا ہے  تو اسے  واپس کرے  اور بائع کے  پاس یہ موتی بطور لقطہ امانت رہے  گا کہ تشہیر کرے  اگر مالک کا پتہ نہ چلے  خیرات کردے  اور مرغی کے  پیٹ میں موتی ملا تو بائع کو واپس کرے ۔ (خانیہ۔ عالمگیری)

مسئلہ ۶۶ :
جو چیز بیع میں تبعاً داخل ہو جاتی ہے  اس کے  مقابل میں ثمن کا کوئی حصّہ نہیں ہوتایعنی وہ چیز ضائع ہو جائے  تو ثمن میں کمی نہیں ہوگی مشتری کو پورے  ثمن کے  ساتھ لینا ہوگا۔ 
مسئلہ ۶۷ :
زمین بیع کی اور اُس میں کھیتی ہے  تو زراعت بائع کی ہے  البتہ اگر مشتری شرط کرلے  یعنی مع زراعت کے  لے  تو مشتری کی ہے  اسی طرح اگر درخت بیچا جس میں پھل مو جود ہیں تو یہ پھل بائع کے  ہیں مگر جبکہ مشتری اپنے  لئے  شرط کرلے  یوں ہی چمبیلی،گلاب،جوہی وغیرہ کے  درخت خریدے  تو پھول بائع کے  ہیں مگر جبکہ مشتری شرط کرلے ۔ (ہدایہ۔ فتح القدیر)

مسئلہ ۶۸: 
زراعت والی زمین یا پھل والا درخت خریدا  تو بائع کو یہ حق حاصل نہیں کہ جب تک چاہے  زراعت رہنے  دے  یا پھل نہ توڑے  بلکہ اُس سے  کہا جائے  گا کہ زراعت کاٹ لے  اور پھل توڑلے  اور زمین یا درخت مشتری کو سپرد کردے  کیونکہ اب وہ مشتری کی مِلک ہے  اور دوسرے  کی مِلک کو مشغول رکھنے  کا اسے  حق نہیں البتہ مشتری نے  اگر ثمن ادا نہ کیا ہوتو بائع پر تسلیم ِمبیع واجب نہیں ۔ (ہدایہ۔ درمختار) 

مسئلہ ۶۹:
کھیت کی زمین بیع کی جس میں زراعت ہے  اور بائع یہ چاہتا ہے  کہ جب تک زراعت تیار نہ ہوکھیت ہی میں رہے  تیارہونے  پر کاٹی جائے  اور اتنے  زمانے  تک کی اجرت دینے  کوکہتاہے  اگر مشتری راضی ہو جائے  تو ایسا بھی کرسکتا ہے  بغیر رِضامندی نہیں کرسکتا۔ (درمختار)

مسئلہ ۷۰:
کاٹنے  کے  لئے  درخت خریدا ہے  تو عادۃً درخت خریدنے  والے  جہاں تک جڑ کھود کر نکالا کرتے  ہیں یہ بھی جڑ کھود کر نکالے  مگر جبکہ بائع نے  یہ شرط کردی ہوکہ زمین کے  اوپر سے  کاٹنا ہوگا جڑ کھودنے  کی اجازت نہیں تو اس صورت میں اوپر ہی سے  درخت کاٹ سکتا ہے  یا شرط نہیں کی ہے  مگر جڑ کھودنے  میں بائع کا نقصان ہے  مثلاً وہ درخت  دیوار یاکنویں کے  قرب میں ہے  جڑ کھودنے  میں دیوار یا کنویں منہدم ہوجا نے  کا اندیشہ ہے  تو اس حالت میں بھی زمین کے  اوپر سے  ہی کاٹ سکتا ہے ۔ پھر اگر اُس جڑ میں دوسرا درخت پیدا ہو تو یہ درخت بائع کا ہوگا ہاں اگر درخت کا کچھ حصّہ زمین کے  اوپر چھوڑ دیا۔ اور اس میں مزید شاخیں نکلیں تو یہ شاخیں مشتری کی ہیں ۔ (ردالمحتار)

مسئلہ ۷۱:
کاٹنے  کے  لئے  درخت خریدا ہے  اُس کے  نیچے  کی زمین بیع میں داخل نہیں اور باقی رکھنے  کے  لئے  خریدا ہے  تو زمین بیع میں داخل ہے  اور اگر بیع کے  وقت نہ یہ ظاہر کیا کہ کاٹنے  کے  لئے  خریدتا ہے  نہ یہ کہ باقی رکھنے  کے  لئے  خریدتا ہے   تو بھی(۱)نیچے  کی زمین بیع میں داخل ہے ۔ (ردالمحتار)     

(۱) حاشیہ:
اس سے  یہ مراد نہیں کہ جہاں تک درخت کی شاخیں پھیلی ہوں اور نہ یہ کہ جہاں تک جڑ میں پہنچی ہوں بلکہ بیع کے  وقت درخت کی جتنی موٹائی ہے  اتنی زمین بیع میں داخل ہے  یہاں تک کہ بیع کے  بعد درخت جتنا تھا اُس سے  ذیادہ موٹا ہوگیا تو بائع کو اختیار ہے  کہ درخت چھیل کر اُتنا ہی کردے  جتنا بیع کے  وقت تھا۔ (عالمگیری)

مسئلہ۷۲:
درخت اگر کاٹنے  کی غرض سے  خریدا ہے  تو مشتری کو حکم دیا جائے  گا کہ کاٹ لے  جائے  چھوڑرکھنے  کی اجازت نہیں اور اگر باقی رکھنے  کے  لئے  خریدا ہے  تو کاٹنے  کا حکم نہیں دیا جاسکتا اور کاٹ بھی لے  تو اُس کی جگہ پر دوسرا درخت لگاسکتا ے  بائع کو روکنے  کا حق حاصل نہیں کیونکہ زمین کا اُتنا حصہ اس صورت میں مشتری کا ہوچکا۔    ( عالمگیری)

مسئلہ۷۳:
جڑ سمیت درخت خریدا اور اُس کی جڑمیں سے  اور درخت اُگے  اگر ایسا ہے  کہ پہلا درخت کاٹ لیا جائے  تو یہ درخت سوکھ جائیں گے  تو یہ بھی مشتری کے  ہیں کہ اُسی کے  درخت سے  اُگے  ہیں ورنہ بائع کے  ہیں مشتری کو ان سے  تعلق نہیں ۔ ( عالمگیری)

مسئلہ۷۴:
زراعت تیارہونے  سے  قبل بیچ دی اس شرط پر کہ جب تک تیار نہ ہوگی کھیت میں رہے  گی یاکھیت کی زمین بیچ ڈالی اور اُس میں زراعت موجود ہے  اور شرط یہ کی کہ جب تک تیار نہ ہوگی کھیت میں رہے  گی یہ دونوں صورتیں ناجائز ہیں ۔ (ردالمحتار)

مسئلہ۷۵:
زمین بیع کی تو وہ چیزیں جو زمین میں باقی رکھنے  کی غرض سے  ہیں جیسے  درخت اور مکانات یہ بیع میں داخل ہیں اگرچہ ان کو بیع میں ذکر نہ کیا ہواور یہ بھی نہ کہا ہوکہ جمیع حقوق ومرافق کے  ساتھ خریدتا ہوں البتہ اُس زمین میں سوکھا ہو ا درخت ہے  تو اس طرح کی بیع میں داخل نہیں اورجو چیزیں باقی رکھنے  کے  لئے  نہ ہوں جیسے  بانس، نرکل ،گھاس یہ بیع میں داخل نہیں مگر جبکہ بیع میں ان کا ذکر کردیا جائے ۔    ( عالمگیری)

مسئلہ۷۶:
چھوٹا سا درخت خریدا تھا اور بائع کی اجازت سے  زمین میں لگا رہاکاٹانہ گیا اب وہ بڑاہوگیا تووہ پورا درخت مشتری کا ہے  اوربائع اگرچہ اجازت دے  چکا ہے  مگر اُس کو یہ اختیار ہے  کہ مشتری سے  جب چاہے  کہہ سکتا ہے  کہ اسے  کاٹ لے  جائے  اور اب مشتری کو رکھنا جائز نہ ہوگاس اوراگر بغیر اجازت بائع مشتری نے  چھوڑرکھا ہے  اور اب اُس میں پھل آگئے  تو پھلوں کے  صدقہ کردینا واجب ہے ۔ ( خانیہ)

مسئلہ۷۷:
زمین ایک شخص کی ہے  جس میں دوسرے  شخص کے  درخت ہیں مالک زمین نے  باجازت مالکِ درخت زمین و درخت بیچ ڈالے  اب اگر کسی آفت سماوی سے  درخت ضائع ہوگئے  تو مشتری کو اختیار ہے  کہ زمین نہ لے  اور بیع فسخ کردی جائے  اور لے  گا تو پوری قیمت جو زمین ودرخت دونوں کی تھی دینی ہوگی اور یہ پورا ثمن اس صورت میں مالک زمین ہی کو ملے  گامالک درخت کو کچھ نہ ملے  گا۔ (عالمگیری)

مسئلہ۷۸:
باغ کی بہار پھل آنے  سے  پہلے  بیچ ڈالی یہ ناجائز ہے  یونہی اگر کچھ پھل آچکے  ہیں کچھ باقی ہیں جب بھی نا جائز ہے   جبکہ موجود ہ دونوں کی بیع مقصود ہواور اگر سب پھول آچکے  ہیں تو یہ بیع درست ہے  مگر مشتری کو یہ حکم ہوگا کہ ابھی پھل توڑ کر درخت خالی کردے  اور اگر یہ شرط ہے  کہ جب تک پھل تیار نہ ہوں گے  درخت پر رہیں گے  تیار ہوجانے  کے  بعد توڑے  جائیں گے  تو یہ شرط فاسد ہے  اور بیع ناجائز۔ اور اگر پھل آجانے  کے  بعد بیع ہوئی مگر ہنوز مشتری کا قبضہ نہ ہواتھاکہ اور پھل پیدا ہوگئے  بیع فاسد ہوگئی کہ اب مبیع وغیرمبیع میں امتیاز باقی نہ رہا اور قبضہ کے  بعد دوسرے  پھل پیدا ہوئے  تو بیع پر اس کا کوئی اثر نہیں مگر چونکہ یہ جدید پھل بائع کے  ہیں اور امتیاز ہے  نہیں لہٰذا بائع ومشتری دونوں شریک ہیں رہا یہ کہ کتنے  پھل بائع کے  ہیں اور کتنے  مشتری کے  اس میں مشتری حلف سے  جوکچھ کہدے  اُ س کا قول معتبر ہے ۔ (فتح القدیر، ردالمحتار)

مسئلہ۷۹:
پھل خریدے  نہ یہ شرط کی کہ ابھی توڑ لے  گا اور نہ یہ کہ پکنے  تک درخت پر رہیں گے  اور بعد عقد بائع نے  درخت پر چھوڑنے  کی اجازت دیدی تو یہ جائز ہے ۔ اور اب پھلوں میں جو کچھ زیادتی ہوگی وہ مشتری کے  لئے  حلال ہے  بشرطیکہ درخت پر پھل چھوڑے  رہنے  کا عرف نہ  ہو کیونکہ اگر عرف ہوچکا ہو جیسا کہ اس زمانہ میں عموماًہندوستان میں یہی ہوتا ہے  کہ یہاں شرط نہ ہو جب بھی شرط ہی کا حکم ہوگا اور بیع فاسد ہوگی البتہ اگر تصریح کردی جائے  کہ فی الحال توڑلینا ہوگا اور بعد میں مشتری کے  لئے  بائع نے  اجازت دیدی تو یہ بیع فاسد نہ ہوگی۔ اور اگر بیع میں شرط ذکر نہ کی اور بائع نے  درخت پر رہنے  کی اجازت بھی نہ دی مگر مشتری نے  پھل نہیں توڑے  تو اگر بہ نسبت سابق پھل بڑے  ہوگئے  توجو کچھ زیادتی ہوئی اسے  صدقہ کرے  یعنی بیع کے  دن پھلوں کو جو قیمت تھی اُس قیمت پر آج کی قیمت میں جو کچھ اضافہ ہواوہ خیرات کرے  مثلااًس روز دس روپے  قیمت تھی اور آج کی قیمت بارہ روپے  ہے  تو دو (۲)  روپے  خیرات کردے  اور اگر بیع ہی کے  دن پھل اپنی پوری مقدار کو پہنچ چکے  تھے  اب پک گئے  تو اس صورت میں صدقہ کرنے  کی ضرورت نہیں البتہ اتنے  دنوں بغیر اجازت اُ س کے  درخت پر چھوڑے  رہنے  کا گناہ ہوا۔ (درمختار، ردا لمحتار)

مسئلہ۸۰:
پھل خریدے  اور یہ خیال ہے  کہ بیع کے  بعد اور پھل پیدا ہوجائیں گے  یا درخت پر پھل رہنے  میں پھلوں میں زیادتی ہوگی جو  بغیر اجازتِ بائع ناجائز ہوگی اور چاہتا ہے  کہ کسی صورت سے  جائز ہو جائے  تو اس کا یہ حیلہ ہوسکتا ہے  کہ مشتری ثمن ادا کرنے  کے  بعد بائع سے  باغ یا درخت بٹائی پر لے  لے  اگرچہ بائع کا حصہ بہت قلیل قرار دے  مثلاًجو کچھ اس میں ہوگا اُس میں نو سو ننانوے  حصے  مشتری کے  اور ایک حصہ بائع کا تو اب جو نئے  پھل پیدا ہوں گے  یا جوکچھ زیادتی ہوگی بائع کا وہ ہزارواں حصّہدے  کر مشتری کے  لئے  جائز ہوجائے  گی مگر یہ حیلہ اُسی وقت ہوسکتا ہے  کہ درخت یا باغ کسی یتیم کا نہ ہو نہ وقف ہو۔ اور اگر بیگن، مرچیں ،کھیرے  ،ککڑی وغیرہ خریدے  ہوں اور ان کے  درختوں یا بیلوں میں آئے  دن نئے  پھل پیدا ہوں گے  تو یہ کرے  کہ وہ درخت یا بیلیں بھی مشتری خریدلے  کہ اب جو نئے  پھل پیدا ہوں گے  مشتری کے  ہونگے ۔ اور زراعت پکنے  سے  قبل خریدی ہے  تو یہ کرے  کہ جتنے  دنوں میں وہ تیار ہوگی اُس کی مدت مقرر کرکے  زمین اجارہ پر لے  لے ۔ (درمختار)

مسئلہ۸۱ :
جس چیز پر مستقلاًعقدوارد ہوسکتا ہے  اُس کا عقد سے  استثناء صحیح ہے  اور اگروہ چیز ایسی ہے  کہ تنہا اُ س پر عقدوارد نہ ہوتو استثناء صحیح نہیں یہ ایک قاعدہ ہے  اس کی مثال سُنیئے ۔ غلہ کی ایک ڈھیری ہے  اُس میں سے  دس سیر یاکم وبیش خریدسکتے  ہیں اسی طرح علاوہ دس سیر کے  پوری ڈھیری بھی خریدسکتے  ہیں ۔ بکریوں کے  ریوڑمیں سے  ایک بکری خرید سکتے  ہیں اسی طرح ایک معین بکری کو مستثنیٰ کر کے  سارا ریوڑ بھی خریدسکتے  ہیں اورغیر معین بکری کو نہ خریدسکتے  ہیں نہ اُس کا استثنا ء کرسکتے  ہیں ۔ درخت پر پھل لگے  ہوں اُن میں کا ایک محدودحصّہ خریدسکتے  ہیں اسی طرح اُس حصہّ کا استثنا ء بھی ہوسکتا ہے  مگر یہ ضرور  ہے  کہ جس کا استثنا ٔکیاجائے  وہ اتنا نہ ہوکہ اُس کے  نکالنے  کے  بعدمبیع ہی ختم ہوجائے  یعنی یہ یقینا معلوم ہوکہ استثنا ء کے  بعدمبیع باقی رہے  گی اور اگر شبہہ ہوتو درست نہیں ۔ باغ خریدا اُس میں سے  ایک معین درخت کا استثناء کیا صحیح ہے ۔ بکری کو بیچا اور اُس کے  پیٹ میں جو بچہ ہے  اُس کا استثنا ء کیا یہ صحیح نہیں کہ اُس کو تنہا خریدنہیں سکتے ۔ جانور کے  سری پائے  دُنبہ کی چکی کا استثنأ نہیں کیا جاسکتا۔ نہ ان کو تنہا خریدا جاسکتا یعنی جانور کے  جزو معین کا استثناء نہیں ہوسکتا اور استثنا ٔکیا تو بیع فاسد ہے  اور جزو شائع مثلاًنصف یا چوتھائی کو خریدبھی سکتے  ہیں اور اس کا استثنا ء بھی کرسکتے  ہیں اور اس تقدیر پروہ جانور دونوں میں مشترک ہوگا۔ ( عالمگیری، ردالمحتار،درمختار)

مسئلہ۸۲:
مکان توڑنے  کے  لئے  خریدا تو اُس کی لکڑیوں یا اینٹوں کا استثناء صحیح ہے ۔ ( عالمگیری)

مسئلہ۸۳:
کنیز کی کسی شخص کے  لئے  وصیّت کی اور اُس کے  پیٹ میں جو بچہ ہے  اُس کا استثناء کیا یا پیٹ میں جو بچہ ہے  اُس کی وصیّت کی اور لونڈی کا استثنا ء کیا یہ استثنا ء صحیح ہے ۔ لونڈی کو بیع کیا یا اُس کو مکاتبہ کیا یا اُجرت پر دیا یا مالک پر دَین تھا دَین کے  بدلے  میں لونڈی دیدی اورن سب صورتوں میں اُس کے  پیٹ میں جو بچہ ہے  اُس کا استثناء کیا تو یہ سب عَقُودفاسد ہوگئے  اوراگر لونڈی کوہبہ کیا یا صدقہ کیااور قبضہ دلادیا اُس کو مہر میں دیا یا قتل عمدکیا تھا لونڈی دے  کر صلح کرلی یا اُس کے  بدلے  میں خلع کیا یا آزادکیا اور ان سب صورتوں میں پیٹ کے  بچہ کا استثناء کیا تویہ سب عقد جائز ہیں اور استثناء باطل۔ جانور کے  پیٹ میں بچہ ہے  اُسکا استثنا کیا جب بھی یہی احکام ہیں ۔ (عالمگیری)

مسئلہ۸۴:
مبیع کے  ماپ یا تول یا گنتی کی اُجرت دینی پڑے  تو وہ بائع کے  ذمہ ہوگی کہ مانپنا تولنا گننا اُسکا کام ہے  کہ مبیع کی تسلیم اسی طرح ہوتی ہے  کہ مانپ تول کر مشتری کو دیتے  ہیں اور ثمن کے  تولنے  یا گننے  یا پرکھنے  کی اُجرت دینی پڑے  تویہ مشتری کے  ذمہ ہے  کہ پورا ثمن اور کھرے  دام دینا اسی کاکام ہے  ہاں اگر بائع نے  بغیر پرکھے  ہوئے  ثمن پر قبضہ کرلیا اور کہتا ہے  کہ روپے  اچھے  نہیں ہیں واپس کرناچاہتا ہے  تو بغیر پرکھے  کیسے  کہاجاسکتا ہے  کہ کھوٹے  ہیں واپس کئے  جائیں اس صورت میں پرکھنے  کی اُجرت بائع کو دینی ہوگی۔ دین کے  روپے  پرکھنے  کی اُجرت مدیون کے  ذمہ ہے ۔ ( درمختار)

مسئلہ۸۵:
درخت کے  کُل پھل ایک ثمن معین کے  ساتھ تخمیناًخرید لئے  یوہیں کھیت میں کے  لہسن پیاز تخمینہ سے  خریدے  یا کشتی میں کا ساراغلہ وغیرہ تخمینہ سے  خریدا تو پھل توڑنے  لہسن پیاز نکلوانے  یا کشتی سے  مبیع باہر لانے  کی اُجرت مشتری کے  ذمہ ہے  یعنی جب کہ مشتری کو بائع نے  کہہ دیاکہ تم پھل توڑلے  جاؤاور یہ چیزیں نکلوالو۔ (درمختار، ردالمحتار)

مسئلہ۸۶:
دلال کی اُجرت یعنی دلالی بائع کے  ذمہ ہے  جب کہ اُس نے  سامان مالک کی اجازت سے  بیع کیا ہواور اگر دلال نے  طرفین میں بیع کی کوشش کی ہواور بیع اس نے  نہ کی ہوبلکہ مالک نے  کی ہوتو جیساوہاں کا عرف ہو یعنی اس صورت میں بھی اگر عرفاًبائع کے  ذمّہ دلالی ہوتو بائع دے  اور مشتری کے  ذمہ ہوتو مشتری دے  اور دونوں کے  ذمہ ہوتو دونوں دیں ۔ (درمختار، ردالمحتار)

مسئلہ۸۷:     ر وپیہ اشرفی پیسہ سے  بیع ہوئی اور مبیع وہاں حاضر ہے  اور ثمن فوراًدینا ہو اور مشتری کو خیار شرط نہ ہوتو مشتری کو پہلے  ثمن ادا کرنا ہوگا اُس کے  بعد مبیع پرقبضہ کرسکتا ہے  یعنی بائع کو یہ حق ہوگا کہ ثمن وصول کرنے  کے  لئے  مبیع کوروک لے  اور اُس پر قبضہ نہ دلائے  بلکہ جب تک پورا ثمن وصول نہ کیا ہو مبیع کو روک سکتا ہے  او راگر مبیع غائب ہوتو بائع جب تک مبیع کو حاضرنہ کردے  ثمن کا مطالبہ نہیں کرسکتا۔ اور اگر بیع میں دونوں جانب سامان ہوں مثلاً کتاب کو کپڑے  کے  بدلے  میں خریدا یا دونوں طرف ثمن ہوں مثلاًروپیہ یا اشرفی سے  سونا چاندی خریداتو دونوں کو اُسی مجلس میں ایک ساتھ ادا کرنا ہوگا۔ ( ہدایہ ، درمختار)

مسئلہ ۸۸:
مشتری نے  ابھی مبیع پر قبضہ نہیں کیا ہے  کہ وہ مبیع بائع کے  فعل سے  ہلاک ہوگئی یا اُس مبیع نے  خوداپنے  کو ہلاک کردیا یاآفت سماوی سے  ہلاک ہوگئی تو بیع باطل ہوگئی بائع نے  ثمن پر قبضہ کرلیا ہے  تو واپس کرے  اور اگر مشتری کے  فعل سے  ہلاک ہوئی اور بیع مطلق ہویا مشتری کے  لئے  شرط خیار ہو تو مشتری پر ثمن دینا واجب ہے ۔ اور اگر اس صورت میں بائع کے  لئے  شرطِ خیار ہو یا بیع فاسد ہوتو مشتری کے  ذمہ ثمن نہیں بلکہ تاوان ہے  یعنی اگروہ چیز مثلی ہے  تو اُس کی مثل دے  اورقیمی ہے  تو قیمت دے  اور اگر کسی اجنبی نے  ہلاک کردی ہو تو مشتری کو اختیار ہے  چاہے  بیع کو فسخ کردے  اور اس صورت میں ہلاک کرنے  والا بائع کو تاوان دے  اور مشتری چاہے  تو بیع باقی رکھے  اور بائع کو ثمن ادا کرے  اور ہلاک کرنے  والے  سے  تاوان لے  اور وہ تاوان اگر جنس ثمن سے  نہ ہوتو اگرچہ ثمن سے  زیادہ بھی ہو حلا ل ہے  اور جنس ثمن سے  ہوتو زیادتی حلال نہیں مثلاًثمن دس روپیہ ہے  اورتاوان پندرہ روپے  لیا تو یہ پانچ ناجائز ہیں اور اشرفی تاوان میں لی تو جائز ہے  اگرچہ یہ پندرہ روپے  یا زیادہ کی ہو۔ (فتح)

مسئلہ ۸۹:       
 دوچیزیں ایک عقد میں بیع کی ہیں اگرہر ایک کا ثمن علیحدٰہ علیحدٰہ بیان کردیامثلاًدوگھوڑے  ایک ساتھ ملا کر بیچے  ایک کا ثمن پانچ سو ہے  اور دوسرے  کا چار سو جب بھی بائع کو حق ہے  کہ جب تک پورا ثمن وصول نہ کرلے  مبیع پر قبضہ نہ دلائے  مشتری یہ نہیں کرسکتا کہ دونوں میں سے  ایک کا ثمن ادا کرکے  اُس کے  قبضہ کا مطالبہ کرے  اور اگر مشتری نے  بائع کے  پاس کوئی چیز رہن رکھ دی یا ضامن پیش کردیا جب بھی مبیع کے  روکنے  کاحق بائع کے  لئے  باقی ہے  اور اگر بائع نے  ثمن کا کچھ حصّہ معاف کردیا ہے  تو جو کچھ باقی ہے  اُسے  جب تک وصول نہ کرے  مبیع کو روک سکتا ہے ۔ ( ردالمحتار)

مسئلہ۹۰:
بیع کے  بعد بائع نے  ادائے  ثمن کے  لئے  کوئی مدت مقرر کردی اب مبیع کے  روکنے  کا حق نہ رہا یا بغیر وصولی ثمن مبیع پر قبضہ دلایا تو اب مبیع کو واپس نہیں لے  سکتا اور اگر بلااجازت بائع مشتری نے  قبضہ کرلیا تو واپس لے  سکتا ہے  اور مشتری نے  بلااجازت قبضہ کیا مگر بائع نے  قبضہ کرتے  دیکھا اور منع نہ کیا تو اجازت ہوگئی اور اب واپس نہیں لے  سکتا۔ ( ردالمحتار)

مسئلہ۹۱:
مشتری نے  کوئی ایسا تصرف کیا جس کے  لئے  قبضہ ضروری نہیں ہے  وہ ناجائز ہے  اور ایسا تصرف کیاجس کے  لئے  قبضہ ضرور ہے  وہ جائز ہے ۔ مثلاًمشتری نے  مبیع کو ہبہ کیا اور موہوب لہ نے  قبضہ کرلیا تو اس کا قبضہ قبضۂ مشتری کے  قائم مقام ہے  اور مبیع کو بیع کردیا یہ ناجائز ہے ۔ (ردالمحتار)

مسئلہ۹۲:
مشتری نے  مبیع کسی کے  پاس امانت رکھدی یا عاریت دیدی یا بائع سے  کہہ دیا کہ فلاں کو سُپرد کردے  اُس نے  سپردکردی ان سب صورتوں میں مشتری کا قبضہ ہوگیا اور اگرخود بائع کے  پاس امانت رکھی یا عاریت دیدی یا کرایہ پر دیدی یا بائع کو کچھ ثمن دیدیااور کہد یا کہ باقی ثمن کے  مقابلہ میں مبیع کو تیرے  پاس رہن رکھا تو ان سب صورتوں میں قبضہ نہ ہوا۔ (ردالمحتار)

مسئلہ۹۳:
غلّہ خریدا اور مشتری نے  اپنی بوری بائع کودیدی اور کہہ دیا کہ اس میں ناپ یا تول کر بھر دے  تو ایسا کردینے  سے  مشتری کا قبضہ ہوگیا بائع نے  مشتری کے  سامنے  اُس میں بھرا ہو یا غیبت میں دونوں صورتوں میں قبضہ ہوگیا اور اگر مشتری نے  اپنی بوری نہیں دی بلکہ بائع سے  کہا کہ تم اپنی بوری عاریت مجھے  دو اور اُس میں ناپ یا تول کر بھر دو تو اگر مشتری کے  سامنے  بھر دیا قبضہ ہوگیا ورنہ نہیں ۔ یونہی تیل خریدا اور اپنی بوتل یا برتن دیکر کہا کہ اس میں تول دے  اُس نے  تول کر ڈال دیا قبضہ ہوگیا۔ یہی حکم ناپ اور تول کی ہر چیز کا ہے  کہ مشتری کے  برتن میں جب اس کے  حکم سے  رکھدی جائے  گی قبضہ ہوجائے  گا۔ ( ہدایہ وغیرہ)

مسئلہ۹۴:
بائع نے  مبیع اور مشتری کے  درمیان تخلیہ کردیا کہ اگر وہ قبضہ کرنا چاہے  کرسکے  اور قبضہ سے  کوئی چیز مانع نہ ہواور مبیع و مشتری کے  درمیان کوئی شے  حائل بھی نہ ہوتو مبیع پرقبضہ ہوگیا اسی طرح مشتری نے  اگر ثمن وبائع میں تخلیہ کردیا تو بائع کو ثمن کی تسلیم کردی۔ ( درمختار)

مسئلہ۹۵:
اگر تخلیہ کردیا مگر قبضہ سے  مانع ہے  مثلاًمبیع دوسرے  کے  حق میں مشغول ہے  جیسے  مکان بیچا اور اُس میں بائع کا سامان موجود ہے  اگرچہ قلیل ہو یا زمین بیع کی اور اُس میں بائع کی زراعت ہے  تو ان صورتوں میں مشتری کا قبضہ نہیں ہواہاں بائع نے  مکان وسامان دونوں پر قبضہ کرنے  کو کہد یا اور اس نے  کرلیا تو قبضہ  ہوگیااور اس صورت میں سامان مشتری کے  پاس امانت ہوگا اور اگر خود مبیع نے  دوسری چیز کو مشغول کررکھا ہو مثلاًغلّہ خریداجو بائع کی بوریوں میں ہے  یا پھل خریدے  جو درخت میں لگے  ہیں تو تخلیہ کردینے  سے  قبضہ ہوجائے  گا۔ (عالمگیری، ردالمحتار)

مسئلہ۹۶:
مکان خریدا جو کسی کے  کرایہ میں ہے  اورمشتری راضی ہوگیا کہ جب تک اجارہ کی مدت پوری نہ ہوعقد فسخ نہ کیاجائے  جب اجارہ کی مدت پوری ہوگی اُس وقت قبضہ کرے  گا تو اب مشتری قبضہ کا مطالبہ نہیں کرسکتا جب تک اجارہ کی میعاد باقی ہے  اور بائع بھی مشتری سے  ثمن کا مطالبہ نہیں کرسکتا جب تک مکان کو قابل قبضہ نہ کردے ۔ (ردالمحتار)

مسئلہ۹۷:
 سرکہ یا عرق وغیرہ خردااور بائع نے  تخلیہ کردیا مشتری نے  بوتلوں پر مُہر لگا کر بائع ہی کے  یہاں چھوڑدیا تو قبضہ ہوگیا کہ وہ اگر ہلاک ہوگا مشتری کا نقصان ہوگا بائع کو اس سے  تعلق نہ ہوگا اور اگر مبیع بائع کے  مکان میں ہے  بائع نے  اُسے  کنجی دیدی اور کہہ دیا کہ میں نے  تخلیہ کردیا تو قبضہ ہوگیا اور کنجی دیکر کچھ نہ کہا تو قبضہ نہ ہوا۔ (عالمگیری)

مسئلہ۹۸:
مکان خریدا اور اُس کی کنجی بائع نے  دے  کر کہہ دیا کہ تخلیہ کردیا اگر وہ مکان وہیں ہے  کہ آسانی کے  ساتھ اُس مکان میں تالا لگا سکتا ہے  تو قبضہ ہوگیا۔ اور مکان مبیع دور ہے  تو قبضہ نہ ہوااگرچہ بائع نے  کہدیا ہوکہ میں نے  تمہیں سُپرد کردیا اور مشتری نے  کہا میں نے  قبضہ کرلیا۔ (عالمگیری، ردالمحتار)

مسئلہ۹۹:
بیل خریدا جو چررہا ہے  بائع نے  کہدیا جاؤ قبضہ کرلواگر بیل سامنے  ہے  کہ  اُس کی طرف اشارہ کیا جاسکتا ہے  تو قبضہ ہوا  ورنہ نہیں ۔ کپڑاخریدااور بائع نے  کہہ دیا کہ قبضہ کرلو اگر اتنا نزدیک ہے  کہ ہاتھ بڑھا کر لے  سکتے  ہے  قبضہ ہوگیااور اگر قبضہ کے  لئے  اُٹھنا پڑے  گا تو فقط تخلیہ سے  قبضہ نہ ہوگا۔ (عالمگیری)

مسئلہ۱۰۰:
گھوڑا خریدا جس پر بائع سوار ہے  مشتری نے  کہا مجھے  سوار کرلے  اُس نے  سوار کرلیا اگر اُس پر زین نہیں ہے  تو مشتری کا قبضہ ہوگیا اور زین ہے  اورمشتری زین پر سوار ہواجب بھی قبضہ ہوگیا اور زین پر سوار نہ ہوا تو قبضہ نہ ہوا۔ اور اگردونوں بیع سے  پہلے  اُس گھوڑے  پر سورا تھے  اور اسی حالت میں عقد بیع ہوا تو مشتری کا یہ سوار ہونا قبضہ نہیں جس طرح مکان میں بائع ومشتری دونوں ہیں اور مالک نے  وہ مکان بیع کیا تو مشتری کا اُس مکان میں ہونا قبضہ نہیں ۔ (فتح القدیر)

مسئلہ ۱۰۱:
نگینہ جو انگوٹھی میں ہے  اسے  خریدابائع نے  انگشتری مشتری کو دیدی کہ اس میں سے  نگینہ نکال لے  انگشتری مشتری کے  پاس سے  ضائع ہوگئی اگر مشتری آسانی سے  نگینہ نکال سکتا ہے  تو قبضہ صحیح ہوگیا صرف نگینہ کا ثمن دینا ہوگا اور اگر بلا ضرر اُس میں سے  نگینہ نہ نکال سکتا ہوتو تسلیم صحیح نہیں اورمشتری کو کچھ نہیں دینا پڑے  گااور اگر انگوٹھی ضائع نہ ہوئی اور بلاضرر مشتری نکال نہیں سکتا اور ضرر برداشت کرنا نہیں چاہتا تو اُسے  اختیار ہے  کہ بائع کا انتظار کرے  کہ وہ جُدا کرکے  دے  یا بیع فسخ کردے ۔ (خانیہ )

مسئلہ۱۰۲:
بڑے  مٹکے  یا گولی بیع کی جو بغیر دروازہ کھودے  گھر میں سے  نہیں نکل سکتی اس کے  قبضہ کے  لئے  بائع پر لازم ہوگاکہ گھر سے  باہر نکال کر قبضہ دلائے  اوربائع اس میں اپنا نقصان سمجھتا ہے  تو بیع کو فسخ کرسکتا ہے ۔      ( عالمگیری)

مسئلہ۱۰۳:
تیل خریدا اور برتن بائع کو دیدیا کہ اس میں تول کر ڈال دے  ایک سیر اُس میں ڈالا تھا کہ برتن ٹوٹ گیا اور تیل بہہ گیا جس کی خبر بائع مشتری کسی کو نہ ہوئی بائع نے  اُس میں پھر اور تیل ڈالا اب حکم یہ ہے  کہ ٹوٹنے  سے  پہلے  جتنا ڈالا اور بہہ گیا وہ مشتری کا نقصان ہوااورٹوٹنے  کے  بعد جو تیل ڈالا اور بہایہ بائع کاہے  اور اگر ٹوٹنے  کے  پہلے  جتنا تیل ڈالا تھا وہ سب نہیں بہا اُس میں کا کچھ بچ رہاتھا کہ بائع نے  دوسرا اسپر ڈال دیا تو وہ پہلے  کا بقیہ بائع کی ملک قرار دیا جائے  اور اُس کی قیمت کا تاوان مشتری کو دے ۔ اور اگرمشتری نے  ٹوٹا ہو ابرتن بائع کو دیا تھا جس کی دونوں کو خبر نہ تھی توجو کچھ تیل بہہ جائے  گا سارا نقصان مشتری کے  ذمہ ہے ۔ اور اگر مشتری نے  برتن بائع کو نہیں دیا بلکہ خود لئے  رہااور بائع اُس میں تول کر ڈالتا رہا تو ہر صورت مین کُل نقصان مشتری ہی کے  ذمہ ہے ۔ ( عالمگیری)

مسئلہ ۱۰۴:
روغن خریدا اور بائع کو برتن دے  دیا اور کہہ دیا کہ اس میں تول کر ڈالدے  اور برتن ٹوٹاہواتھا جس کی بائع کو خبر تھی اور مشتری کو علم نہ تھا تو نقصان بائع کے  ذمہ ہے  اور اگر مشتری کو معلوم تھا بائع کو معلوم نہ تھا یا دونوں کو معلوم تھا تو سارا نقصان دونوں صورتوں میں مشتری کو ہوگا۔ (عالمگیری)

مسئلہ ۱۰۵:
تیل خریدا اور بائع کو بوتل دے  کرکہا کہ میرے  آدمی کے  ہاتھ میرے  یہاں بھیجدینا اگر راستہ میں بوتل ٹوٹ گئی اور تیل ضائع ہوگیا تو مشتری کا نقصان ہوااور اگریہ کہا تھاکہ اپنے  آدمی کے  ہاتھ میرے  مکان پر بھیجدینا تو بائع کا نقصان ہوگا۔ ( عالمگیری)

مسئلہ۱۰۶:
کوئی چیز خرید کر بائع کے  یہاں چھوڑدی اور کہد یا کہ کل لے  جاؤں گااگر نقصان ہوتو میرا ہوگا اورفرض کرووہ جانور تھا جو رات میں مرگیا تو بائع کا نقصان ہو امشتری کاوہ کہنا بیکار ہے  اس لئے  کہ جب تک مشتری کا قبضہ نہ ہو مشتری کو نقصان سے  تعلق نہیں ۔ (خانیہ )

مسئلہ ۱۰۷:
کوئی چیز بیچی جس کا ثمن ابھی وصول نہیں ہوا ہے  و ہ چیز کسی ثالث کے  پاس رکھدی کہ مشتری ثمن دیکر مبیع وصول کرلے  گا اور وہاں وہ چیز ضائع ہوگئی تو نقصان بائع کا ہوا  اور اگر ثالث نے  تھوڑا ثمن وصول  کرکے  وہ چیز مشتری کو دیدی جس کی بائع کو خبر نہ ہوئی تو بائع وہ چیز مشتری سے  واپس لے  سکتا ہے ۔     ( عالمگیری)

مسئلہ۱۰۸:
کپڑا خریدا ہے  جس کا ثمن ادا نہیں کیا کہ قبضہ کرتا اس نے  بائع سے  کہا کہ ثالث کے  پاس اسے  رکھ دو میں دام دے  کرلے  لونگا بائع نے  رکھدیا اور وہاں وہ کپڑا ضائع ہوگیا تو نقصان بائع کاہوا کہ ثالث کا قبضہ بائع کے  لئے  ہے  لہٰذا نقصان بھی بائع ہی کا ہوگا۔ (عالمگیری)

مسئلہ۱۰۹:
مبیع بائع کے  ہاتھ میں تھی اورمشتری نے  اُسے  ہلاک کردیایا اُس میں عیب پیداکردیا یا بائع نے  مشتری کے  حکم سے  عیب پیدا کردیا تومشتری کا قبضہ ہوگیا۔ گیہوں خریدے  اور بائع سے  کہا کہ انہیں پیس دے  اُس نے  پیس دیئے  تو مشتری کا قبضہ ہوگیا اور آٹامشتری کا ہے ۔ (عالمگیری)

مسئلہ ۱۱۰:
مشتری نے  قبضہ سے  پہلے  بائع سے  کہہ دیا کہ مبیع فلاں شخص کہ ہبہ کردے  اُس نے  ہبہ کردیا اور موہوب لہ کو قبضہ بھی دلادیا تو ہبہ جائز اورمشتری کا قبضہ ہوگیایوہیں اگر بائع سے  کہدیا کہ اسے  کرایہ پر دیدے  اُس نے  دیدیاتو جائز ہے  اور مستاجر کا قبضہ پہلے  مشتری کے  لئے  ہوگا پھر اپنے  لئے ۔ (عالمگیری)

مسئلہ ۱۱۱:
مشتری نے  بائع سے  مبیع میں ایسا کام کرنے  کوکہا جس سے  مبیع میں کوئی کمی پیدا نہ ہوجیسے  کوراکپڑا تھا اُسے  دُھلوایا تو مشتری کا قبضہ نہ ہوا پھر اگر اُجرت پر دُھلوایا ہے  تو اُجرت مشتری کے  ذمہ ہے  ورنہ نہیں اور اگر وہ کام ایسا ہے  جس سے  کمی پیدا ہوجاتی ہے  تومشتری کا قبضہ ہوگیا۔ (عالمگیری)

مسئلہ۱۱۲:
مشتری نے  ثمن اداکرنے  سے  پہلے  بغیر اجازت بائع مبیع پر قبضہ کرلیا تو بائع کو اختیار ہے  اُس کا قبضہ باطل کرکے  مبیع واپس لے  لے  اور اس صورت میں مشتری کا تخلیہ کردینا قبضۂ بائع کے  لئے  کافی نہ ہوگا بلکہ حقیقتہً قبضہ کرنا ہوگا اورمشتری نے  قبضہ کرکے  کوئی ایسا تصرف کردیا جس کو توڑسکتے  ہوں تو بائع اس تصرف کو بھی باطل کرسکتا ہے  مثلاًمبیع کو ہبہ کردیا یا بیع کردیا یارہن رکھ دیا یا اجارہ پر دیدیا یا صدقہ کردیا اور اگر وہ تصرف ایسا ہے  جوٹوٹ نہیں سکتا تو مجبوری ہے  مثلاًغلام تھا جس کو مشتری آزاد کرچکا ہے ۔ (عالمگیری)

مسئلہ ۱۱۳:
مبیع پر مشتری کا قبضہ عقد بیع سے  پہلے  ہی ہوچکا ہے ۔ اگر وہ قبضہ ایسا ہے  کہ تلف ہونے  کی صورت میں تاوان دینا پڑتا ہے  تو بیع کے  بعد جدید قبضہ کی ضرورت نہیں مثلاًوہ چیز مشتری نے  غصب کررکھی ہے  یا بیع فاسد کے  ذریعہ خرید کر قبضہ کرلیا اب اُسے  عقد صحیح کے  ساتھ خریدا تو وہی پہلا قبضہ کافی ہے  کہ عقد کے  بعد ابھی گھر پہنچا بھی نہ تھا کہ وہ شے  ہلاک ہوگئی تو مشتری کی ہلاک ہوئی اور اگر وہ قبضہ ایسا نہ ہو جس سے  ضمان لازم آئے  مثلاًمشتری کے  پاس وہ چیز امانت کے  طورپر تھی تو جدید قبضہ کی ضرورت ہے  یہی حکم سب جگہ ہے  دونوں قبضے  ایک قسم کے  ہوں یعنی دونوں قبضہ ٔ ضمان یا دونوں قبضہ ٔ امانت ہوں تو ایک دوسرے  کے  قائم مقام ہوگا اور اگر مختلف ہوں تو قبضہ ٔ ضمان قبضۂ امانت کے  قائم مقام ہوگا مگر قبضہ ٔ امانت قبضہ ٔ ضمان کے  قائم مقام نہیں ہوگا۔ (عالمگیری)  



خیار شرط کا بیان


احادیث:

حدیث۱:
صحیح بُخاری ومسلم میں ابن عمر رضی اللہ تعالیٰ عنہما سے  مروی کہ حضور اکرم ﷺنے  فرمایا بائع ومشتری میں سے  ہرایک کو اختیار حاصل ہے  جب تک جُدا نہ ہوں ( یعنی جب تک عقد میں مشغول ہوں عقد تمام نہ ہواہو) مگر بیع خیار (کہ اس میں بعد عقد اختیار رہتا ہے  )۔ 
حدیث۲:
امام بخاری ومسلم حکیم بن حزام رضی اللہ تعالیٰ عنہ سے  روایت کرتے  ہیں رسول اللہ ﷺنے  فرمایا بائع ومشتری کو اختیار حاصل ہے  جب تک جدانہ ہوں اگر وہ دونوں سچ بولیں اور عیب کو ظاہر کردیں اُن کے  لئے  بیع میں برکت ہوگی اور اگر عیب کو چھپائیں اور جھوٹ بولیں بیع کی برکت مٹادی جائے  گی۔ 
حدیث۳:
ترمذی وابوداؤد ونسائی بروایت عمر وبن شعیب عن ابیہ عن جدہ راوی کہ رسول اللہ ﷺنے  فرمایا بائع ومشتری کو خیار ہے  جب تک جُدا نہ ہوں مگر جبکہ عقد میں خیار ہواور اُن میں کسی کو یہ درست نہیں کہ دوسرے  کے  پاس سے  اس خوف سے  چلاجائے  کہ اقالہ کی درخواست کرے  گا۔ 
حدیث۴:
ابوداؤدنے  ابوہریرہ رضی اللہ تعالیٰ عنہ سے  روایت کی کہ نبی کریم ﷺنے  فرمایا کہ بغیر رضا مندی دونوں جُدا نہ ہوں ۔ 
حدیث۵:
بیہقی ابن عمر رضی اللہ تعالیٰ عنہما سے  راوی ارشاد فرمایا کہ خیار تین دن تک ہے ۔ 

مسائل فقہیہ:

مسئلہ۱ :
بائع مشتری کو یہ حق حاصل ہے  کہ وہ قطعی طور پر بیع نہ کریں بلکہ عقد میں یہ شرط کردیں کہ اگر منظور نہ ہواتو بیع باقی نہ رہے  گی اسے  خیار شرط کہتے  ہیں اور اس کی ضرورت طرفین کو ہواکرتی ہے  کیونکہ کبھی بائع اپنی نا واقفی سے  کم داموں میں چیز بیچ دیتا ہے  یا مشتری اپنی نا دانی سے  زیادہ داموں سے  خریدلیتا ہے  یا چیز کی اسے  شناخت نہیں ہے  ضرورت ہے  کہ دوسرے  سے  مشورہ کرکے  صحیح رائے  قائم کرے  اور اگر اس وقت نہ خریدے  تو چیز جاتی رہے  گی یا بائع کو اندیشہ ہے  کہ گاہک ہاتھ سے  نکل جائے  گا ایسی صورت میں شرع مطہر نے  دونوں کو یہ موقع دیا ہے  کہ غور کرلیں اگرنامنظورہوتو خیار کی بنا پر بیع کو نامنظور کریں ۔ 
مسئلہ۲:
خیار شرط بائع ومشتری دونوں اپنے  اپنے  لئے  کریں یا صرف ایک کرے  یا کسی اور کے  لئے  اس کی شرط کریں سب صورتیں درست ہیں اور یہ بھی ہوسکتا ہے  کہ عقد میں خیار شرط کا ذکر نہ ہومگر عقد کے  بعد ایک نے  دوسرے  کو یا ہرایک نے  دوسرے  کو یا کسی غیر کوخیار دیدیا۔ عقد سے  پہلے  خیار شرط نہیں ہوسکتا یعنی اگر پہلے  خیار کا ذکر آیا مگر عقدمیں ذکر نہ آیا نہ بعدعقد اس کی شرط کی مثلاًبیع سے  پہلے  یہ کہدیا کہ جو بیع تم سے  کروں گا اُس میں میں نے  تم کو خیار دیا مگر عقد کے  وقت بیع مطلق واقع ہوئی تو خیار حاصل نہ ہوا۔ (درمختار، ردالمحتار)

مسئلہ۳:
خیار شرط ان چیزوں میں ہوسکتا ہے ۔ (۱)بیع(۲)اجارہ(۳)قسمت(۴)مال سے  صلح(۵)کتابت(۶)خلع میں جبکہ عورت کے  لئے  ہو(۷)مال پر غلام آزاد کرنے  میں جبکہ غلام کے  لئے  ہو آقا کے  لئے  نہیں ہوسکتا(۸)راہن کے  لئے  ہوسکتا ہے  مرتہن کے  لئے  نہیں کیونکہ یہ جب چاہے  رہن کو چھوڑ سکتا ہے  خیار کی کیا ضرورت(۹)کفالت میں مکفول لہ اورکفیل کیلئے  ہوسکتا ہے  (۱۰)ابرامیں ہوسکتا ہے  مثلاًیہ کہا کہ میں نے  تجھے  بری کیا اورمجھے  تین دن تک اختیار ہے  (۱۱)شفعہ کی تسلیم میں بعد طلب مواثبت خیار ہوسکتا ہے ۔ (۱۲)حوالہ میں ہوسکتا ہے  (۱۳)مزارعۃ(۱۴)معاملہ میں ہوسکتا ہے ۔ 

 اور ان چیزوں میں خیار نہیں ہوسکتا۔ (۱) نکاح (۲)طلاق(۳)یمین(۴)نذر(۵)اقرار عقد(۶)بیع صرف(۷)سلم(۸)وکالت۔ (بحر)

مسئلہ۴:
پوری مبیع میں خیار شرط ہویا مبیع کے  کسی جزمیں ہو مثلاً نصف یا ربع میں اور باقی میں خیار نہ ہو دونوں صورتیں جائز ہیں اور اگر مبیع متعدد چیزیں ہوں اُن میں بعض کے  متعلق خیار ہواوربعض کے  متعلق نہ ہو یہ بھی درست ہے  مگر اس صورت میں یہ ضرورہی کہ جس کے  متعلق خیار ہو اُس کومتعین کردیا گیا ہو او رثمن کی تفصیل بھی کردی گئی ہو یعنی یہ ظاہر کردیاگیا ہوکہ اس کے  مقابل میں یہ ثمن ہے  مثلاًدو(۲) بکریاں آٹھ روپے  میں خریدیں اور یہ بتادیاگیا کہ اس بکری میں خیار ہے  اور اس کا ثمن مثلاً تین روپے  ہے ۔ ( درمختار، ردالمحتار)

مسئلہ۵:
اگر بائع ومشتری میں اختلاف ہوایک کہتا ہے  خیار شرط تھا دوسرا کہتا ہے  نہیں تھا تو مدعی خیار کو گواہ پیش کرنا ہوگا اگریہ گواہ نہ پیش کرے  تو منکر کا قول معتبرہوگا۔ ( درمختار)

مسئلہ۶:
خیار کی مدت زیادہ سے  زیادہ تین دن ہے  اس سے  کم ہوسکتی ہے  زیادہ نہیں ۔ اگر کوئی ایسی چیز خریدی ہے  جو جلد خراب ہوجانے  والی ہے  اورمشتری کو تین دن کا خیار تھا تو اُس سے  کہا جائے  گا کہ بیع کوفسخ کردے  یا بیع کو جائز کردے ۔ اور اگر خراب ہونے  والی چیز کسی نے  بلاخیار خریدی اور بغیر قبضہ کے  اور بغیر ثمن ادا کئے  چل  دیااور غائب ہو گیاتو بائع اس چیز کو دوسرے  کے  ہاتھ بیع کرسکتا ہے  اس دوسرے  خریدار کو یہ معلوم ہوتے  ہوئے  بھی خریدنا جائز ہے ۔ (خانیہ ، درمختار، ردالمحتار)

مسئلہ۷:
اگر خیار کی کوئی مدت ذکر نہیں کی صرف اتنا کہا مجھے  خیار ہے  یا مدت مجہول ہے  مثلاًمجھے  چند دن کا خیار ہے  یا ہمیشہ  کے  لئے  خیار رکھا ان سب صورتوں میں خیار فاسد ہے  یہ اُس صورت میں ہے  کہ نفس عقد میں خیار مذکور ہواورتین دن کے  اندر صاحب خیار نے  جائز نہ کیا ہواور اگرتین دن کے  اندر جائز کردیا تو بیع صحیح ہوگئی اور اگر عقد میں خیار نہ تھا بعد عقدایک نے  دوسرے  سے  کہا تمھیں اختیار ہے  تو اُس مجلس تک خیار ہے  مجلس ختم ہوگئی اور اس نے  کچھ نہ کہا تو خیار جاتا رہا اب کچھ نہیں کرسکتا۔ ( عالمگیری، ردالمحتار)

مسئلہ۸:
تین دن سے  زیادہ کی مدت مقرر کی مگر ابھی تین دن پورے  نہ ہوئے  تھے  کہ صاحب خیار نے  بیع کو جائز کردیا تو اب یہ بیع درست ہے  اور اگرتین دن پورے  ہوگئے  اور جائز نہ کیا تو بیع فاسد ہوگئی۔ (ہدایہ  وغیرہ )

مسئلہ۹:
مشتری نے  بائع سے  کہا اگر تین دن تک ثمن ادا نہ کروں تو میرے  اور تیرے  درمیان بیع نہیں یہ بھی خیار شرط کے  حکم میں ہے  یعنی اگر اس مدت تک ثمن ادا کردیا بیع درست ہوگئی ورنہ جاتی رہی اور اگر تین دن سے  زیادہ مدت ذکر کرکے  یہی لفظ کہے  اور تین دن کے  اندر ادا کردیا تو بیع صحیح ہوگئی اور تین دن پورے  ہوچکے  تو بیع جاتی رہی۔ (دررغرر)

مسئلہ۱۰:
بیع ہوئی اور ثمن بھی مشتری نے  دیدیا اور یہ ٹھہرا کہ اگر تین دن کے  اندر بائع نے  ثمن پھیر دیا تو بیع نہیں رہے  گی یہ بھی خیار شرط کے  حکم میں ہے ۔ ( عالمگیری)

مسئلہ۱۱:
تین دن کی مدت بھی مگر اس میں سے  ایک دن یا دودن بعدمیں کم کردیا تو خیار کی مدت وہ ہے  جو کمی کے  بعد باقی رہی مثلاًتین دن میں سے  ایک دن کم کردیا تو اب دوہی دن کی مدت ہے  یہ مدت پوری ہونے  پر خیار ختم ہوگیا۔ (عالمگیری)

مسئلہ۱۲:
بائع نے  خیار شرط اپنے  لئے  رکھا ہے  تو مبیع اُس کی ملک سے  خارج نہیں ہوئی پھر اگر مشتری نے  اُس پر قبضہ کرلیا چاہے  یہ قبضہ بائع کی اجازت سے  ہو یا بلا اجازت اور مشتری کے  پاس ہلاک ہوگئی تو مشتری پر مبیع کی واجبی قیمت تاوان میں واجب ہے  اور اگر مبیع مثلی ہے  تومشتری پر اُس کی مثل واجب ہے  اور اگر بائع نے  بیع فسخ کردی ہے  جب بھی یہی حکم ہے  یعنی قیمت یا اُس کی مثل واجب ہے  اور اگر بائع نے  اپنا خیار ختم کردیا اور بیع کو جائز کردیا یا بعد مدت وہ چیز ہلاک ہوگئی تو مشتری کے  ذمہ ثمن واجب ہے  یعنی جودام طے  ہواہے  وہ دینا ہوگا۔ اگر مبیع بائع کے  پاس ہلاک ہوگئی تو بیع جاتی رہی کسی پر کچھ لینا دینا نہیں ۔ اور بیع میں کوئی عیب پیدا ہوگیا تو بائع کا خیار بدستور باقی ہے  مگر مشتری کو اختیار ہوگا کہ چاہے  پوری قیمت پر مبیع کو لے  لے  یا نہ لے ۔ اور اگر بائع نے  خود اُس میں کوئی عیب پیدا کردیا ہے  تو ثمن میں اس عیب کی قدر کمی ہوجائے  گی۔ مشتری پر جس صورت میں قیمت واجب ہے  اُس سے  مراد اُس دن کی قیمت ہے  جس دن اُس نے  قبضہ کیا ہے ۔ (درمختار، ردالمحتاروغیرہما)

مسئلہ۱۳:
بائع کو خیار ہو تو ثمن ملکِ مشتری سے  خارج ہو جاتا ہے  مگر بائع کی ملک میں داخل نہیں ہوتا۔ (عالمگیری)

مسئلہ۱۴:
مشتری نے  اپنے  لئے  خیار رکھا ہے  تو مبیع بائع کی ملک سے  خارج ہوگئی یعنی اس صورت میں اگر بائع نے  مبیع میں کوئی تصرف کیا ہے  تو یہ تصرف صحیح نہیں مثلاًغلام ہے  جس کو آزاد کردیا تو آزاد نہ ہوااور اس صورت میں اگر مبیع مشتری کے  پاس ہلاک ہوگی تو ثمن کے  بدلے  میں ہلاک ہوئی یعنی ثمن دینا پڑے  گا۔ ( درمختار)

مسئلہ۱۵:
مبیع مشتری کے  قبضہ میں ہے  اور اُس میں عیب پیدا ہوگیا چاہے  وہ عیب مشتری نے  کیاہویا کسی اجنبی نے  یا آفت سماویہ سے  یا خودمبیع کے  فعل سے  عیب پیدا ہوا بہر حال اگر خیار مشتری کو ہے  تو مشتری کو ثمن دینا پڑے  گااور بائع کو ہے  تو مشتری پرقیمت واجب ہے  اور بائع یہ بھی کرسکتا ہے  کہ بیع کو فسخ کردے  اور جو کچھ عیب کی وجہ سے  نقصان ہوااُس کی قیمت لے  لے  جبکہ وہ چیز قیمتی ہواور اگروہ چیز مثلی ہے  تو بیع کو فسخ کرکے  نقصان نہیں لے  سکتا۔ (درمختار)

مسئلہ۱۶:
عیب کا یہ حکم اُس وقت ہے  جب وہ عیب زائل نہ ہوسکتا ہو مثلاًہاتھ کاٹ ڈالااور اگر ایسا عیب ہو جو دور ہوسکتا ہو مثلاًمبیع میں بیماری پیدا ہوگئی تو اس کا حکم یہ ہے  کہ اگر وہ عیب اندرون مدت زائل ہوگیا تو مشتری کا خیار بدستورباقی ہے  مدت کے  اندر مبیع کو واپس کرسکتا ہے  اور مدت کے  اندر عیب دور نہ ہوا تو مدت پوری ہوتے  ہی مشتری پر بیع لازم ہوگئی کیونکہ عیب کی وجہ سے  مشتری پھیر نہیں سکتا اور بعد مدت اگرچہ عیب جاتارہے  پھر بھی مشتری کو حق فسخ نہیں کہ بیع لازم ہوجانے  کے  بعد اُس کا حق جاتا رہا۔ ( درمختار وغیرہ)

مسئلہ۱۷:
خیار مشتری کی صورت میں ثمن ملکِ مشتری سے  خارج نہیں ہوتا اور مبیع اگرچہ ملکِ بائع سے  خارج ہوجاتی ہے  مگر مشتری کی ملک میں نہیں آتی پھر بھی اگر مشتری نے  مبیع میں کوئی تصرف کیا مثلاًغلام ہے  جس کو آزاد کردیا تو یہ تصرف نافذ ہوگا اور اس تصرف کو اجازت بیع سمجھاجائے  گا۔ (ہدایہ وغیرہ)

مسئلہ۱۸:
مشتری اور بائع دونوں کو خیار ہے  تونہ مبیع ملکِ بائع سے  خارج ہوگی نہ ثمن ملک ِمشتری سے  پھر اگر بائع نے  مبیع میں تصرف کیا تو بیع فسخ ہوجائے  گی اور مشتری نے  ثمن میں تصرف کیا اور وہ ثمن عین ہو( یعنی از قبیل نقود نہ ہو) تو مشتری کو جانب سے  بیع فسخ ہے ۔ (درمختار، ردالمحتار)

مسئلہ۱۹:
اس صورت میں کہ دونوں کو خیار ہے  اندرون مدت ان میں سے  کوئی بھی بیع کو فسخ کرے  فسخ ہوجائے  گی اور جو بیع کوجائز کردے  گا اُس کاخیار باطل ہوجائے  گایعنی اُس کی جانب سے  بیع قطعی ہوگئی اور دوسرے  کاخیار باقی رہے  گااور اگر مدت پوری ہوگئی اور کسی نے  نہ فسخ کیا نہ جائز کیا تو اب طرفین سے  بیع لازم ہوگئی۔ (درمختار،ردالمحتا)

مسئلہ۲۰:
جس کے  لئے  خیار ہے  چاہے  وہ بائع ہویا مشتری یا اجنبی جب اُس نے  بیع کو جائز کردیا تو بیع مکمل ہوگئی دوسرے  کو اس کا علم ہویانہ ہوالبتہ اگر دونوں کوخیار تھا تو تنہا اس کے  جائز کردینے  سے  بیع کی تمامیت نہ ہوگی کیونکہ دوسرے  کو حق فسخ حاصل ہے  اگر یہ فسخ کردے  گا تو اُس کا جائز کرنا مفیدنہ ہوگا۔ ( درمختار)

مسئلہ۲۱:
بائع کو خیار تھا اور اندرون مدت بیع فسخ کردی پھر جائز کردی اورمشتری نے  اسکو قبول کرلیا تو بیع صحیح ہوگئی مگر یہ ایک جدید بیع ہوئی کیونکہ فسخ کرنے  سے  پہلے  بیع جاتی رہی اور اگر مشتری کو خیار تھا اور جائز کردی پھر فسخ کی اور بائع نے  منظور کرلیا تو فسخ ہوگئی اوریہ حقیقہً اقالہ ہے ۔ ( ردالمحتار)

مسئلہ۲۲:
صاحب خیار نے  بیع کو فسخ کیا اس کی دو (۲) صورتیں ہیں قول سے  فسخ کرے  تو اندرون مدت دوسرے  کو اس کا علم ہوجانا ضروری ہے  اگر دوسرے  کو علم ہی نہ ہویا مدّت گزرنے  کے  بعد اُسے  معلوم ہواتو فسخ صحیح نہیں اور بیع لازم ہوگئی اور اگر صاحب خیار نے  اپنے  کسی فعل سے  بیع کو فسخ کیا تو اگرچہ دوسرے  کو علم نہ ہوفسخ ہوجائے  گی مثلاً مبیع غلام ہے  اُسے  آزادکردیا یا بیچ ڈالا یاکنیز ہے  اُس سے  وطی کی یا اُس کا بوسہ لیا یا مبیع کو ہبہ کرکے  یا رہن رکھ کر قبضہ دیدیایا  اجارہ پر دیا یا مشتری سے  ثمن معاف کر دیا یا مکان کسی کو رہنے  کے  لئے  دے  دیا اگرچہ بلا کرایہ یا  اُس میں نئی تعمیر کی یا کہگل کی یا مرمت کرائی یا ڈھادیا یا ثمن میں ( جبکہ عین ہو)تصرف کرڈالا ان صورتوں میں بیع فسخ ہوگئی اگرچہ اندرون مدت دوسرے  کو علم نہ ہوا(عالمگیری، درمختار، ردالمحتار)

مسئلہ۲۳:
جس کے  لئے  خیار ہے  اُس نے  کہا میں نے  بیع کو جائز کردیا یا بیع پرراضی ہوں یا اپنا خیار میں نے  ساقط کردیا یا اسی قسم کے  دوسرے  الفاظ کہے  تو خیار جاتا رہا اور بیع لازم ہوگئی اور اگر یہ الفاظ کہے  کہ میرا قصد لینے  کا ہے  یا مجھے  یہ چیز پسند ہے  یا مجھے  اس کی خواہش ہے  تو خیار باطل نہ ہوگا۔ ( عالمگیری،ردالمحتار)

مسئلہ۲۴:
جس کے  لئے  خیار تھا وہ اندرون مدت مرگیا خیار باطل ہوگیا یہ نہیں ہوسکتا کہ اُس کے  مرنے  کے  بعد وارث کی طرف خیار منتقل ہو کہ خیار میں میراث نہیں جاری ہوتی۔ یونہی اگر بیہوش ہوگیا یا مجنون ہوگیا یا سوتارہ گیا اور مدت گزر گئی خیار باطل ہوگیا۔ مشتری کو بطور تملیک قبضہ دیا بائع کا خیار باطل ہوگیا اور اگر بطور تملیک قبضہ نہ دیا بلکہ اپنا اختیار رکھتے  ہوئے  قبضہ دیا خیار باطل نہ ہوا۔ (عالمگیری، درمختار)

مسئلہ ۲۵:
مبیع متعددچیزیں ہیں ا ور صاحب خیار یہ چاہتا ہے  کہ بعض میں عقد کوجائز کرے  اور بعض میں نہیں یہ نہیں کرسکتا بلکہ کل کی بیع جائز کرے  یا فسخ۔ ( عالمگیری)

مسئلہ۲۶:
مشتری کو خیار ہے  تو جب تک مدت پوری نہ ہولے  بائع ثمن کا مطالبہ نہیں کرسکتا اور بائع کو بھی تسلیم مبیع پر مجبور نہیں کیا جاسکتا البتہ اگر مشتری نے  ثمن دے  دیا ہے  تو بائع کو مبیع دینا پڑے  گا یونہی اگر بائع نے  تسلیم مبیع کردی ہے  تو مشتری کو ثمن دینا پڑیگامگر بیع فسخ کرنے  کاحق رہے  گا یونہی اگر بائع کو خیار ہے  اورمشتری نے  ثمن ادا کردیا ہے  اورمبیع پر قبضہ چاہتا ہے  توبائع قبضہ سے  روک سکتا ہے  مگر ایسا کرے  گاتو ثمن پھیرنا پڑے  گا۔ (عالمگیری)

مسئلہ۲۷:
ایک مکان بشرط خیار خریدا تھا اُس کے  پڑوس میں ایک دوسرامکان فروخت ہوا مشتری نے  شفعہ کیا خیار باطل ہوگیا اور بیع لازم ہوگئی۔ ( ردالمحتار)

مسئلہ۲۸:
بائع یامشتری نے  کسی اجنبی کو خیار دیدیا تو ان دونوں میں سے  جس ایک نے  جائز کردیا خیار جاتا رہا اور بیع کو فسخ کردیافسخ ہوگئی اور ایک نے  جائز کی دوسرے  نے  فسخ کی تو جو پہلے  ہے  اُس کاہی اعتبار ہے  اور دونوں ایک ساتھ ہوں  تو فسخ کو ترجیح ہے  یعنی بیع جاتی رہی۔ (درمختار)

مسئلہ۲۹:
دوچیزوں کو ایک ساتھ بیچا مثلاًدو غلام یا دو کپڑے  یا دوجانوران میں ایک میں بائع یا مشتری نے  خیار شرط کیا اس کی چارصورتیں ہیں جس ایک میں خیار ہے  وہ متعین ہے  یا نہیں اور ہر ایک کا ثمن علیحدہ علیحدہ بیان کردیا گیا ہے  یا نہیں اگر محل خیار متعین ہے  اور ہر ایک کا ثمن ظاہر کردیاگیا تو بیع صحیح ہے  باقی تین صورتوں میں بیع فاسد۔ اور اگر کیلی یا وزنی چیز خریدی اور اس کی نصف میں خیار شرط رکھایا ایک غلام خریدا اور نصف میں خیار رکھا تو بیع صحیح ہے  ثمن کی تفصیل کرے  یا نہ کرے ۔ ( درمختار ، عالمگیری)

مسئلہ۳۰:
کسی کو وکیل بنایا کہ یہ چیز بشرط الخیار بیع کرے  اُس نے  بلاشرط بیچ ڈالی یہ بیع جائز ونافذ نہ ہوئی اور اگر بشرط الخیار خریدنے  کے  لئے  وکیل کیا تھا وکیل نے  بلا شرط خریدی تو بیع صحیح ہوگئی مگر وکیل پر نافذہوگی مؤکل پر نافذنہ ہوئی۔ (فتح وغیرہ )

مسئلہ ۳۱:
دوشخصوں نے  ایک چیز خریدی اوران دونوں نے  اپنے  لئے  خیار شرط کیا پھر ایک نے  صراحۃً یا دلالۃًبیع  پر رضامندی ظاہر کی تو دوسرے  کا خیار جاتا رہا یونہی اگر دو شخصوں نے  کسی چیز کو ایک عقد میں بیع کیا اور دونوں نے  اپنے  لئے  خیار رکھا پھر ایک بائع نے  بیع کو جائز کردیا تو دوسرے  کا خیار باطل ہوگیا اُسے  رد کرنے  کا حق نہ رہا۔ (درمختار)

مسئلہ۳۲:
ایک عقد میں دوچیزیں بیچی تھیں اور اپنے  لئے  خیار رکھا تھا پھر ایک میں بیع کو فسخ کردیا تو فسخ نہ ہوئی بلکہ بدستور خیارباقی ہے  یونہی ایک چیز بیچی تھی اور اُس کے  نصف میں فسخ کیا تو بیع فسخ نہ ہوئی اور خیار باقی ہے ۔ ( عالمگیری)

مسئلہ۳۳:
صاحب خیار نے  یہ کہااگر فلاں کام آج نہ کروں تو خیار باطل ہے  تو خیار باطل نہ ہوگااور اگر یہ کہا کل آئندہ میں میں نے  خیار باطل کیا یا یہ کہ جب کل آئے  گاتو میرا خیار باطل ہوجائے  گا تو دوسرا دن آنے  پر خیار باطل ہوجائے  گا۔ (عالمگیری)

مسئلہ۳۴:
بائع کو تین دن کا خیار تھا اور مبیع پر مشتری کو قبضہ دیدیا پھر مبیع کو غصب کرلیا تو اس فعل سے  نہ بیع فسخ ہوئی نہ خیار باطل ہوا۔ ( عالمگیری)

مسئلہ۳۵:
 شرط خیار کے  ساتھ کوئی چیز بیع کی تقابض بدلین ہوگیا پھر بائع نے  اندرون مدت بیع فسخ کردی تو مشتری مبیع کوتاواپسی ثمن روک سکتا ہے ۔ (عالمگیری)

مسئلہ۳۶:
ایک شخص نے  شرط خیار کے  ساتھ مکان بیع کیا مشتری نے  بائع کو کچھ روپیہ یا کوئی چیز دی کہ بائع اپنا خیار ساقط کردے  اور بیع کو نافذکردے  اُس نے  ایسا کردیا یہ جائز ہے  اور جو کچھ دیا ہے  ثمن میں شمار ہوگا۔ یونہی اگرمشتری کے  لئے  خیار تھا اور بائع نے  کہا کہ اگر خیار ساقط کردے  تو میں ثمن میں اتنی کمی کرتا ہوں یا مبیع میں  یہ چیز اور اضافہ کرتا ہوں یہ بھی جائز ہے ۔ ( خانیہ)

مسئلہ۳۷:
ایک چیز ہزار روپے  کو بیچی تھی مشتری نے  بائع کو اشرفیاں دیں پھر بائع نے  اندرون مدت بیع کو فسخ کردیا تومشتری کو اشرفیاں واپس کرنی ہوں گی اور اشرفیوں کی جگہ روپیہ نہیں دے  سکتا۔ (عالمگیری)

مسئلہ۳۸:
مشتری کے  لئے  خیار ہے  اور اُس نے  مبیع میں بغرض امتحان کوئی تصرف کیا اور جوفعل کیا ہو وہ غیر مملوک میں بھی کرسکتا ہوتو ایسے  فعل سے  خیار باطل نہیں ہوگا اور اگر وہ فعل ایسا ہو کہ امتحان کے  لئے  اُس کی حاجت نہ ہویا  وہ فعل غیر مملوک میں کسی صورت میں جائز ہی نہ ہوتو اس سے  خیار باطل ہوجائے  گا۔ مثلاًگھوڑے  پر ایک دفعہ سوار ہوا یا کپڑے  کو اس لئے  پہنا کہ بدن پر ٹھیک آتا ہے  یا نہیں یا لونڈی سے  کام کرایا تا کہ معلوم ہوکہ کام کرنا جانتی ہے  یا نہیں تو ان سے  خیار باطل نہ ہوااور دوبارہ سواری لی یا دوبارہ کپڑا پہنا یا دوبارہ کام لیا تو خیار ساقط ہوگیااور اگر گھوڑے  پر ایک مرتبہ سوار ہوکر ایک قسم کی رفتارکا امتحان لیا دوبارہ دوسری رفتار کے  لئے  سوار ہوایا لونڈی سے  دوبارہ دوسرا کام لیا تو اختیار باقی ہے  ( عالمگیری)

مسئلہ۳۹:
گھوڑے  پر سوار ہوکر پانی پلانے  لے  گیایا چارہ کے  لئے  گیا یا بائع کے  پاس واپس کرنے  گیا اگر یہ کام بغیر سوار ہوئے  ممکن نہ تھے  تو اجازت بیع نہیں خیار باقی ہے  ورنہ یہ سوار ہونا اجازت سمجھا جائے  گا۔ (عالمگیری)

مسئلہ۴۰:
زمین خریدی اُس میں مشتری نے  کاشت کی تو اس کا خیار باطل ہوگیا اوربائع نے  کاشت کی تو بیع فسخ ہوگئی۔ (عالمگیری)

مسئلہ۴۱:
بشرط خیار مکان خریدا اور اُس میں پہلے  سے  رہتا تھا تو بعد کی سکونت سے  خیار باطل نہ ہوگا۔          ( عالمگیری)

مسئلہ۴۲:
مبیع میں مشتری کے  پاس زیادتی ہوئی اس کی دوصورتیں ہیں زیادت متصلہ ہے  یا منفصلہ اور ہر ایک متولدہ ہے  یا غیر متولدہ (۱)اگر زیادت متصلہ متولدہ ہے  مثلاًجانور فربہ ہوگیا یا مریض تھا مرض جاتا رہا (۲)یا زیادت متصلہ غیر متولدہ ہے  مثلاًکپڑے  کو رنگ دیا یا سی دیا ستو میں گھی ملادیا (۳)یا زیادت منفصلہ متولدہ ہو مثلاًجانور کے  بچّہ پیدا ہوْدودھ دوہاْ اُون کاٹی ان سب صورتوں میں مبیع کو رد نہیں کیاجاسکتا(۴) اور زیادت منفصلہ غیر متولدہ ہے  مثلاًغلام تھا اُس نے  کچھ کسب کیا اس سے  خیار باطل نہیں ہوتا پھر اگر بیع کو اختیار کیا تو زیادت بھی اسی کو ملے  گی اور یبع کو فسخ کریگا تو اصل وزیادت دونوں کو واپس کرنا ہوگا۔ ( عالمگیری)

مسئلہ ۴۳:
مشتری کو خیار تھا اور مبیع پر قبضہ کرچکا تھا پھر اُس کو واپس کردیا بائع کہتا ہے  یہ وہ نہیں ہے  مشتری کہتا ہے  کہ وہی ہے  توقسم کے  ساتھ مشتری کو قول معتبر ہے  اور اگر بائع کو یقین ہے  کہ یہ وہ چیز نہیں جب بھی بائع ہی اس کا مالک ہوگیا اور یہ بائع کے  طور پر بیع تعاطی ہوئی۔ ( عالمگیری، درمختار)

مسئلہ۴۴:
غلام کو اس شرط کے  ساتھ خریداکہ باورچی یا منشی ہے  مگر معلوم ہوا کہ وہ ایسا نہیں تو مشتری کو اختیار ہے  کہ اُسے  پورے  داموں میں لے  لے  یا چھوڑدے ۔ (درمختار)

مسئلہ۴۵:
بکری خریدی اس شرط کے  ساتھ کہ گابھن ہے  یا اتنا دودھ دیتی ہے  تو بیع فاسد ہے  اور اگر یہ شرط ہے  کہ زیادہ دودھ دیتی ہے  تو بیع فاسد نہیں ۔ ( درمختار)

مسئلہ۴۶:
ایک مکان خریدا اس شرط پر کہ پختہ اینٹوں سے  بنا ہوا ہے  وہ نکلا خام یا باغ خریدااس شرط پرکہ اُس کے  کُل درخت پھل دار ہیں اُن میں ایک درخت پھل دار نہیں ہے  یا کپڑا خریدااس شرط پر کہ کسم کا رنگا ہوا ہے  وہ زعفران کا رنگا ہونکلاان سب صورتوں میں بیع فاسد ہے ۔ یا خچر خریدا اس شرط پر کہ مادہ ہے  وہ نر تھا تو بیع جائز ہے  مگر مشتری کو اختیار ہے  کہ لے  یانہ لے  اور اگر نرکہہ کر خریدا اور مادہ نکلایا گدھا یا اونٹ کہہ کر خریدا اورنکلی گدھی یا اونٹنی تو ان صورتوں میں بیع جائز ہے  اورمشتری کو خیار فسخ بھی نہیں کہ جنس مختلف نہیں ہے  اورجو شرط تھی مبیع اس سے  بہتر ہے ۔ ( درمختار، فتح القدیر)

مسئلہ۴۷:
چند چیزوں میں سے  ایک غیر معین کو خریدایوں کہا کہ ان میں سے  ایک کو خریدتا ہوں تو مشتری اُن میں سے  جس ایک کو چاہے  متعین کرلے  اس کو خیارِ تعیین کہتے  ہیں اس  کے  لئے  چند شرطیں ہیں ۔ اول یہ کہ اُن چیزوں میں ایک کو خریدے  یہ نہیں کہ میں نے  ان سب کو خریدا۔ دوم یہ کہ دو چیزوں میں سے  ایک تین چیزوں میں سے  ایک خریدے  چار میں سے  ایک خریدی تو صحیح نہیں ۔ سوم یہ کہ تصریح ہوکہ ان میں سے  جوتو چاہے  لے  لے ۔ چہارم یہ کہ اس کی مدت بھی تین دن تک ہونی چاہیے ۔ پنجم یہ کہ قیمتی چیزوں میں ہو مثلی چیزوں میں نہ ہو۔ رہا یہ امر کہ خیار تعیین کے  ساتھ خیار شرط کی بھی ضرورت ہے  یانہیں اس میں علمأ کا اختلاف ہے  بہر حال اگر خیار تعیین کے  ساتھ خیار شرط بھی مذکور ہواور مشتری نے  بمقتضائے  تعیین ایک کو معین کرلیاتو خیار شرط کا حکم باقی ہے  کہ اندرون مدت اُس ایک میں بھی بیع فسخ کرسکتا ہے  اور اگر مدت ختم ہوگئی اور خیار شرط کی رو سے  بیع کو فسخ نہ کیا تو بیع لازم ہوگئی  اورمشتری پر لازم ہوگا کہ اب تک متعین نہیں کیا ہے  تو اب معین کرلے ۔ (درمختار ، ردالمحتار، فتح)

مسئلہ۴۸:
خیار تعیین بائع کے  لئے  بھی ہوسکتا ہے  اس کی صورت یہ ہے  کہ مشتری نے  دویا تین چیزوں میں سے  ایک کوخریدا اوربائع سے  کہدیا کہ ان میں سے  جو چاہے  دیدے  بائع نے  جس ایک کو دیدیا مشتری کو اُس کا لینا لازم ہو جائے  گاہاں بائع وہ دے  رہا ہے  جو عیب دار ہے  اور مشتری لینے  پر راضی ہے  تو خیر ورنہ بائع مجبور نہیں کرسکتا اور اگر مشتری عیب دارکے  لینے  پر تیار نہ ہواتو اُن میں سے  دوسری چیز لینے  پر بھی بائع اب اُس کو مجبور نہیں کرسکتا اوراگر دونوں چیزوں میں سے  ایک بائع کے  پاس ہلاک ہوگئی تو جوباقی ہے  وہ مشتری پر لازم کرسکتا ہے ۔ (ردالمحتار)

مسئلہ۴۹:
خیار تعیین کے  ساتھ بیع ہوئی اورمشتری نے  دونوں چیزوں پر قبضہ کیا تو ان میں ایک مشتری کی ہے  اور ایک بائع کی جواس کے  پاس بطور امانت ہے  یعنی اگرمشتری کے  پاس دونوں ہلاک ہوگیئں تو ایک کا جو ثمن طے  پایا ہے  وہی دینا پڑے  گا۔ ( عالمگیری)

مسئلہ۵۰:
خیار تعیین کے  ساتھ ایک چیز خریدی تھی اور مشتری مرگیا تو یہ خیار وارث کی طرف منتقل ہوگا یعنی وارث دونوں کو رد کرکے  بیع فسخ کرنا چاہے  ایسا نہیں ہوسکتا بلکہ جس ایک کو چاہے  پسند کرلے  اور قبضہ دونوں پر ہوچکا ہے  تو دوسری اس کے  پاس امانت ہے ۔ (عالمگیری)

مسئلہ۵۱:
بائع کے  پاس دونوں چیزیں ہلاک ہوگئیں تو بیع باطل ہوگئی اور ایک باقی ہے  ایک ہلاک ہوگئی تو جو باقی ہے  وہ بیع کے  لئے  متعین ہوگئی۔ ( عالمگیری)

مسئلہ۵۲:
مشتری نے  دونوں پر قبضہ کرلیا ہے  ایک ہلاک ہوگئی ایک باقی ہے  تو جو ہلاک ہوئی وہ بیع کے  لئے  متعین ہوگئی اور جو باقی ہے  وہ امانت ہے ۔ (عالمگیری)

مسئلہ۵۳:
خیار تعیین کے  ساتھ بیع ہوئی اور ابھی تک دونوں چیزیں بائع ہی کے  قبضہ میں تھیں کہ اُن میں سے  ایک میں عیب پیدا ہوگیا اب مشتری کو اختیار ہے  کہ عیب والی پورے  داموں سے  لے  یا دوسری لے  لے  یا کسی کو نہ لے ۔ دونوں میں عیب پیدا ہوگیا جب بھی یہی حکم ہے ۔ اور اگر مشتری قبضہ کرچکا ہے  اور ایک عیب دار ہوگئی تو یہ بیع کے  لئے  متعین ہے  اور دوسری امانت اور دونوں عیب دار ہوگئیں  اگر آگے  پیچھے  عیب پیدا ہوا تو جس میں پہلے  عیب پیدا ہوا وہ بیع کے  لئے  متعین ہے  اور ایک ساتھ دونوں میں عیب پیدا ہوا تو بیع کے  لئے  ابھی کوئی متعین نہیں جس ایک کو چاہے  معین کرلے  اور دونوں کو رد کرنا چاہے  تو نہیں کرسکتا۔          ( عالمگیری)

مسئلہ۵۴:
دوکپڑے  تھے  اور قبل تعیین مشتری نے  ایک کو رنگ دیا تویہی بیع کے  لئے  متعین ہوگیا۔ ( عالمگیری)

مسئلہ۵۵:
خریدار نے  کسی چیز کا نرخ اور ثمن طے  کرالیا مگر ابھی خریدوفروخت نہیں ہوئی اور چیز پر قبضہ کرلیا یہ چیز اس کی ضمان میں ہے  ہلاک وضائع ہو جائے  تو اس کا تاوان دینا ہوگا اور یہ تاوان اُس شے  کی واجبی قیمت ہوگا۔ خواہ یہ قیمت اُتنی ہی ہو جتنا ثمن قرار پایا ہے  یا اُس سے  زیادہ یا کم ہو۔ ( درمختار)

مسئلہ۵۶:
گاہک نے  بائع سے  یہ ٹھہرالیا ہے  کہ چیز ہلاک ہوجائے  گی تو میں ضامن نہیں یعنی تاوان نہیں دونگااس صورت میں بھی تاوان دینا پڑے  گا اور وہ شرط کرنا بیکار ہے ۔ ( درمختار)

مسئلہ۵۷:
مشتری نے  کسی کو چیز خریدنے  کے  لئے  وکیل کیا وکیل دام طے  کرکے  بغیر بیع کئے  مؤکل کو دکھانے  کے  لئے  لایا مؤکل کو دکھائی اُس نے  ناپسندکی اور واپس کردی وہ چیز وکیل کے  پاس ہلاک ہوگئی وکیل پر تاوان ہوگا اور مؤکل سے  رجوع نہیں کرسکتا ہاں اگرمؤکل نے  کہدیا تھا کہ دام طے  کرکے  پسند کرانے  کے  لئے  میرے  پاس لاناتو جوکچھ وکیل نے  تاوان دیا ہے  مؤکل سے  وصول کرے  گا۔ ( خانیہ )

مسئلہ۵۸:
خریدار نے  دُکان دار سے  تھان طلب کیا اُس نے  تین تھان دیئے  اور ہر ایک کا دام بتادیا یہ تھان دس(۱۰)کا ہے  یہ بیس(۲۰) کا اور یہ تیس(۳۰) کاانہیں لے  جاؤجوان میں پسند کرو گے  تمھارے  ہاتھ بیع ہے  وہ تینوں مشتری کے  پاس ہلاک ہوگئے   اگر وہ سب ایک دم ہلاک ہوئے  یا آگے  پیچھے  ضائع ہوئے  مگریہ معلوم نہیں کہ پہلے  کونسا ہلاک ہواتو ہر ایک تھان کی تہائی قیمت تاوان دیگااور اگرمعلوم ہے  کہ پہلے  فلاں تھان ضائع ہواتو اُسی کا تاوان دیگا باقی دوتھان امانت تھے  اُن کا تاوان نہیں اور اگر دوہلاک ہوئے  اور معلوم نہیں کہ پہلے  کون ہلاک ہوا تو دونوں میں ہر ایک کی نصف قیمت تاوان دے  اور تیسرا تھان امانت ہے  اُسے  واپس کردے  اور اگر ایک ہلاک ہواتو اُس کاتاوان دے  باقی دو تھان واپس کردے ۔ ( خانیہ )

مسئلہ۵۹:
دام طے  کرکے  چیز کولے  جانے  سے  تاوان اُس وقت لازم آتا ہے  جب اُس کو خریدنے  کے  ارادہ سے  لے  گیا اور ہلاک ہوگئی ورنہ نہیں مثلاًدُکاندار نے  گاہک سے  کہا یہ لے  جاؤتمھارے  لئے  دس کوہے  خریدار نے  کہا لاؤ اس کو دیکھو ں گا یا فلاں شخص کو دکھاؤں گا یہ کہہ کر لے  گیااور ہلاک ہوگئی تو تاوان نہیں یہ امانت ہے  اور اگر یہ کہہ کر لے  گیا کہ لاؤ پسند ہوگاتو لے  لونگا اورضائع ہوگئی تو تاوان دینا ہوگا۔ ( ردالمحتار)

مسئلہ۶۰:
دُکاندار سے  تھان مانگ کر لے  گیا کہ اگر پسند ہواتو خرید لوں گااور اُس کے  پاس ہلاک ہوگیا تو تاوان نہیں اور اگر یہ کہہ کرلے  گیا کہ پسند ہوگا تو دس روپے  میں خرید لوں گا وہ ہلاک ہوگیا تو تاوان دینا ہوگا دونوں میں فرق یہ ہی ہے  کہ پہلی صورت میں چونکہ ثمن کا ذکر نہیں یہ قبضہ بروجہ خریداری نہیں ہوااوردوسری میں ثمن مذکور ہے  لہٰذا خریدار ی کے  طور پر قبضہ ہے ۔ (فتح القدیر)

مسئلہ۶۱:
دام ٹھہر اکر بغیر بیع کئے  جس چیز کو لے  گیا وہ ہلاک نہیں ہوئی بلکہ اُس نے  خود ہلاک کی مثلاًکھانے  کی چیز تھی اُس نے  کھالی کپڑا تھا اُس نے  قطع کراکے  سلوالیا تو ثمن دینا ہوگا یعنی جو ٹھہراہے  وہ دینا ہوگاہاں اگر بائع نے  مشتری کی رضا مندی ظاہر کرنے  سے  پہلے  یہ کہہ دیا کہ میں نے  اپنی بات واپس لی اب میں نہیں بیچوں گااس کے  بعد مشتری نے  صرف کر ڈالا تو قیمت واجب ہے  یا رضا مندی ظاہر کرنے  سے  پہلے  مشتری مرگیا اُس کے  وارث نے  صرف کیا جب بھی قیمت واجب ہے ۔ ( ردالمحتار)

مسئلہ۶۲:
دیکھنے  یا دکھانے  کے  لئے  لایا ہے  اور یہ نہیں کہا ہے  کہ پسند ہوگا تولے  لونگا اور خرچ کرڈالا تو قیمت دینی ہوگی۔ (ردالمحتار)

مسئلہ۶۳:
ایک شخص نے  دوسرے  سے  مثلاًہزار روپے  قرض مانگے  اور کوئی چیز رہن کے  لئے  اُس کو دیدی اورابھی قرض اُس نے  نہیں دیا ہے  کہ چیز ہلاک ہوگئی یہاں دیکھا جائے  گاکہ قرض اور اُس چیز کی قیمت میں کون کم ہے  جو کم ہے  اُسی کے  بدلے  میں وہ چیز ہلاک ہوئی یعنی وہ چیز اگر گیارہ سو کی تھی تو ایک ہزار مرتہن کو اُس کے  معاوضہ میں دینے  ہوں گے  اور نو سو کی تھی تونوسو۔ اور اگر راہن نے  یہ کہا کہ یہ چیز رکھ لو اورمجھے  قرض دیدو مگر قرض کی کوئی رقم بیان نہیں کی تھی اور چیز ہلاک ہوگئی تو کچھ تاوان نہیں ۔ ( ردالمحتار)



خیار رویت کا بَیان 


   کبھی ایسا ہوتا ہے  کہ چیز کو بغیر دیکھے  بھالے  خرید لیتے  ہیں اور دیکھنے  کے  بعد وہ چیز نا پسندہوتی ہے  ایسی حالت میں شرع مطہر نے  مشتری کو یہ اختیار دیا ہے  کہ اگر دیکھنے  کے  بعد چیز کونہ لینا چاہے  تو بیع فسخ کرد ے  اس کو خیار رویت کہتے  ہیں ۔ 
حدیث۱: 
دراقطنی وبیہقی ابو ہریرہ رضی اللہ تعالیٰ عنہ سے  روای کہ فرمایا جس نے  ایسی چیز خریدی جس کو دیکھا نہ ہوتو دیکھنے  کے  بعد اُسے  اختیار ہے  لے  یا چھوڑدے ۔ اس حدیث کی سند ضعیف ہے  مگر اس حدیث کو خودامام اعظم ابوحنیفہ رضی اللہ تعالیٰ عنہ نے  بھی روایت کیا ہے  اور اس کی سند صحیح ہے  نیز یہ کہ حضرت عثمان رضی اللہ تعالیٰ عنہ نے  طلحہ بن عبید اللہ رضی اللہ تعالیٰ عنہ کے  ہاتھ اپنی زمین جو بصرہ میں تھی بیع کی تھی کسی نے  طلحہ رضی اللہ تعالیٰ عنہ سے  کہا آپ کو اس بیع میں نقصان ہے  اُنھوں نے  کہا مجھے  اس بیع میں خیار ہے  کہ بغیر دیکھے  میں نے  خریدی ہے  اور حضرت عثمان سے  بھی کسی نے  کہا آپ کو اس بیع میں ٹوٹا ہے  اُنھوں نے  بھی فرمایا مجھے  خیار ہے  کیونکہ میں نے  بغیر دیکھے  بیع کردی ہے  اس معاملہ میں دونوں صاحبوں نے  جبیربن مطعم رضی اللہ تعالیٰ عنہ کو حکم بنایا اُنہوں نے  طلحہ رضی اللہ تعالیٰ عنہ کے  موافق فیصلہ کیا یہ واقعہ گروہ صحابہ کے  سامنے  ہوا کسی نے  اس پر انکار نہ کیالہٰذا بمنزلہ اجماع کے  اس کو تصور کرنا چاہیے ۔ (ہدایہ ، تبیین ،دررغرر)


مسائل فقہیہ:

مسئلہ۱:
بائع نے  ایسی چیز بیچی جس کو اُس نے  دیکھا نہیں مثلااًس کو میراث میں کوئی شے  ملی ہے  اور بے  دیکھے  بیچ ڈالی بیع صحیح ہے  اور اس کو یہ اختیار نہیں کہ دیکھنے  کے  بعد بیع کو فسخ کردے ۔ (درر غرر)

مسئلہ۲:
جس مجلس میں بیع ہوئی اُس میں مبیع موجود ہے  مگر مشتری نے  دیکھی نہیں مثلاًپیپے  میں گھی یا تیل تھا یا بوریوں میں غلہ تھا یا گٹھری میں کپڑا تھا اور کھول کر دیکھنے  کی نوبت نہیں آئی یا وہاں مبیع موجود نہ ہو اس وجہ سے  نہیں دیکھی بہر حال دیکھنے   کے  بعد خریدار کوخیار حاصل ہے  چاہے  بیع کو جائز کرے  یا فسخ کردے ۔ مبیع کو بائع نے  جیسا بتایا تھا ویسی ہی ہے  یا اُس کے  خلاف دونوں صورتوں میں دیکھنے  کے  بعد بیع کو فسخ کرسکتا ہے ۔ ( درروغیرہ )

مسئلہ۳:
اگر مشتری نے  دیکھنے  سے  پہلے  اپنی رضا مندی کا اظہار کیا یاکہدیا کہ میں نے  اپنا خیار باطل کردیا جب بھی دیکھنے  کے  بعد فسخ کرنے  کا حق حاصل ہے  کہ یہ خیار ہی دیکھنے  کے  وقت ملتا ہے  دیکھنے  سے  پہلے  خیار تھاہی نہیں لہذ ا اُس کو باطل کرنے  کے  کوئی معنٰے  نہیں ۔ (ہدایہ وغیرہا)

مسئلہ ۴:
خیار رویت کے  لئے  کسی وقت کی تحدید نہیں ہے  کہ اُس کے  گزرنے  کے  بعد خیار باقی نہ رہے  بلکہ یہ خیار دیکھنے  پر ہے  جب دیکھے  ( درر) اور دیکھنے  کے  بعد فسخ کاحق اُس وقت تک باقی رہتا ہے  جب تک صراحۃًیا دلالۃً رضا مندی نہ پائی جائے ۔ ( درمختار)

مسئلہ۵:
خیار رویت چارمواقع میں ثابت ہوتا ہے  (۱)کسی شے  معین کی خریداری۔ (۲)اجارہ (۳)تقسیم (۴) مال کا دعویٰ تھا اور شے  معین پر مصالحت ہوگئی۔ 

(۱)اگر قصاص کا دعویٰ ہوا ور کسی شے  پرمصالحت ہوئی تو خیار رویت نہیں (۲) دین میں خیار رویت نہیں لہٰذامسلم فیہ چونکہ عین نہیں بلکہ دین یعنی واجب فی الذمہ ہے  ( جس کا بیان انشاء اللہ تعالیٰ آئے  گا) اس میں خیار رویت نہیں ۔ (۳) روپے  اوراشرفیوں میں بھی کہ یہ ازقبیل دین ہیں خیار رویت نہیں ہاں اگر سونے  چاندی کے  برتن ہوں تو خیار رویت ہے ۔ بیع سلم کا راس المال اگر عین ہوتو مسلم الیہ کے  لئے  خیار رویت ثابت ہوگا۔ (درمختار)

مسئلہ ۶:
اجناس مختلفہ کی تقسیم اگر شرکأ میں ہوئی تو اس میں خیار رویت خیار شرط خیار عیب تینوں ہوسکتے  ہیں ۔ اور ذوات الا مثال کی تقسیم میں صرف خیار عیب ہوگا باقی دونوں نہیں ہوں گے ۔ اور غیر ذوات الامثال جب ایک جنس کے  ہوں مثلااًیک قسم کے  کپڑے  یا گائیں یا بکریاں ان میں بھی تینوں خیار ثابت ہوں گے ۔ (ردالمحتار)

مسئلہ۷:
جو عقد فسخ کرنے  سے  فسخ نہ ہوجیسے  مہر اور قصاص کا بدل صلح اور بدل خلع یہ چیزیں اگرچہ عین ہوں ان میں خیار رویت ثابت نہیں ( فتح)

مسئلہ۸: 
بے  دیکھی ہوئی چیز خریدی ہے  دیکھنے  سے  پہلے  بھی اس کی بیع فسخ کرسکتا ہے  کیونکہ یہ بیع مشتری کے  ذمہ لازم نہیں ۔ (درمختار)

مسئلہ ۹:
اگر مشتری نے  مبیع پر قبضہ کرلیا اور دیکھنے  کے  بعد صراحۃًیا دلالۃاًپنی رضا مندی ظاہر کی یا اُس میں کوئی عیب پیدا ہوگیا یا ایسا تصرف کردیا جو قابل فسخ نہیں ہے  مثلاً آزاد کردیا یااُس میں دوسرے  کا حق پیدا ہوگیا مثلاًدوسرے  کے  ہاتھ بلاشرط خیار بیع کردیا یا رہن رکھدیا یا اجارہ پر دیدیا ان سب صورتوں میں خیار رویت جاتا رہا اب بیع کو فسخ نہیں کرسکتا اور اگر اُس کو بیع کیا مگر اپنے  لئے  خیار شرط کرلیا یا بیچنے   کے  لئے  اُس کا نرخ کیا یاہبہ کیا مگر قبضہ نہیں دیا اور یہ باتیں دیکھنے  کے  بعد ہوئیں تو دلالۃًرضا مندی پائی گئی اب بیع کو فسخ نہیں کرسکتا اور دیکھنے  سے  پہلے  ہوئیں تو خیار باقی ہے  دیکھنے  کے  بعد مبیع  پر قبضہ کرلینا بھی دلیل رضا مندی ہے ۔ ( عالمگیری، ردالمحتار)

مسئلہ۱۰:
مبیع پر قبضہ کرکے  دیکھنے  سے  پہلے  بیع کردی پھرعیب کی وجہ سے  مشتری ثانی نے  واپس کردی اگرچہ یہ واپسی قضاء قاضی سے  ہو یا رہن رکھنے  کے  بعد اُسے  چھوڑا لیا یا اجارہ کیا تھا اُسے  توڑدیا تو خیار رویت جوان تصرفات کی وجہ سے  جاچکا تھا واپس نہ ہوگا۔ ( عالمگیری)

مسئلہ۱۱:
مبیع کا کوئی جزا س کے  ہاتھ سے  نکل گیا یا اُس میں کمی یازیادتی ہوئی چاہے  زیادت متصلہ ہو یا مففصلہ خیار باطل ہوگیا۔ (عالمگیری)

مسئلہ ۱۲:
بے  دیکھے  ہوئے  کھیت خریدااور اُس کو عاریت دیدیا مستعیر نے  اُسے  بویا خیاررویت باطل ہوگیا اور اگر مستعیر نے  اب تک بویا نہیں تو خیار ساقط نہیں ۔ اور اگر اُس کھیت کا کوئی کا شتکار اجیر ہے  جس نے  مشتری کی رضا مندی سے  کاشت کی یعنی مشتری نے  اُسے  پہلی حالت پر چھوڑ دیا منع نہ کیا جب بھی خیار ساقط ہوگیا۔ کپڑوں کی ایک گٹھری خریدی اُن میں سے  ایک کو پہن لیا خیار رویت باطل ہوگیا۔ (ردالمحتار ، عالمگیری)

مسئلہ ۱۳:
ایک مکان خریدا جس کو دیکھا نہیں اُس کے  پڑوس میں ایک مکان فروخت ہوااُس نے  شفعہ میں اُسے  لے  لیا اس کے  بعد بھی پہلے  مکان کے  متعلق خیار رویت باقی ہے  دیکھنے  کے  بعد چاہے  تو بیع کو فسخ کرسکتا ہے ۔         ( درمختار)

مسئلہ۱۴:
مشتری نے  جب تک خیار رویت ساقط نہ کیا ہو بائع ثمن کا اُس سے  مطالبہ نہیں کرسکتا۔ ( فتح)

مسئلہ ۱۵:
مشتری خریدنے  کے  بعد مرگیا تو ورثہ کو میراث میں خیار رویت حاصل نہیں ہوگا یعنی ورثہ کو یہ حق نہ ہوگا کہ بیع کو فسخ کردیں ۔ ( عالمگیری)

مسئلہ۱۶:
جس چیز کو پہلے  دیکھ چکا ہے  اگر اُس میں کچھ تغیر پیدا ہوگیا ہے  توخیار رویت حاصل ہے  اور اگر ویسی ہی ہے  تو خیار حاصل نہیں ہاں اگر وقت عقد اُسے  یہ معلوم نہ ہو کہ وہی چیز ہے  جسے  میں خریدتا ہوں تو خیار حاصل ہوگا۔ ( عالمگیری)

مسئلہ۱۷:
 بائع کہتا ہے  کہ یہ چیز ویسی ہی ہے  جیسی تو نے  دیکھی تھی اس میں تغیر نہیں آیا ہے  اور مشتری کہتا ہے  تغیرآگیا تو مشتری کو گواہ سے  ثابت کرنا پڑے  گا کہ تغیر آگیا ہے  گواہ نہ پیش کرے  تو قسم کے  ساتھ بائع کا قول معتبر ہوگا۔ یہ اُس صورت میں ہے  کہ مشتری کے  دیکھنے  کو زیادہ زمانہ نہ گزراہوا ور معلوم ہوکہ اتنے  زمانہ میں عمومااًیسی چیزمیں تغیر نہیں ہوتا اور اگراتنا زیادہ زمانہ گزر گیا ہے  کہ عادۃًتغیر ایسی چیز میں ہوہی جاتا ہے ۔ مثلاًلونڈی ہے  جس کو دیکھے  ہوئے  بیس برس کا زمانہ گزر چکا ہے  اور وہ اُس وقت جوان تھی تومشتری کی بات مانی جائے  گی۔ بائع کہتا ہے  خریدنے  کے  وقت تونے  دیکھ لیا تھامشتری کہتا ہے  نہیں دیکھا تھا تو قسم کے  ساتھ مشتری کی بات مانی جائے  گی۔ (عالمگیری)

مسئلہ۱۸:
ذبح کی ہوئی بکری کی کلیجی خریدی مگر ابھی اُس کی کھال نہیں نکالی گئی ہے  تو بیع صحیح ہے  اور بائع پرلازم ہے  کہ کلیجی نکال کر دے  اورمشتری کو خیار رویت حاصل ہوگا اوراگر بکری ابھی ذبح نہیں ہوئی ہے  توکلیجی کی بیع درست نہیں اگرچہ بائع کہتا ہوکہ میں ذبح کرکے  نکال دیتاہوں ۔ (عالمگیری)

مسئلہ۱۹:
بائع دوتھان علیحدہ علیحدہ دو کپڑوں میں لپیٹ کرلایا اورمشتری سے  کہتا ہے  یہ وہی دونوں تھان ہیں جن کو تم نے  کل دیکھا تھا مشتری نے  کہا اس تھان کو دس(۱۰)روپے  میں خریدااور اس کو دس روپے  میں خریدا اور خریدتے  وقت نہیں دیکھا تو خیار رویت حاصل نہیں اوراگر دونوں مختلف داموں سے  خریدے  تو خیار حاصل ہے ۔      ( عالمگیری)

مسئلہ۲۰:
دوکپڑے  خریدے  اور دونوں کو دیکھ کر ایک کی نسبت کہتا ہے  یہ مجھے  پسند ہے  اس سے  خیار باطل نہیں ہوا اور ابھی خیار بدستور باقی ہے ۔ ( عالمگیری)

مسئلہ۲۱:
دوشخصوں نے  ایک چیز خریدی دونوں نے  اُسے  دیکھا نہیں تھا اب دیکھ کر ایک نے  رضا مندی ظاہر کی دوسرا واپس کرنا چاہتا ہے  وہ تنہا واپس نہیں کرسکتا دونوں متفق ہوکر واپس کرنا چاہیں واپس کرسکتے  ہیں اور اگرایک نے  دیکھاتھا ایک نے  نہیں جس نے  نہیں دیکھا تھا دیکھ کر واپس کرنا چاہتا ہے  جب بھی دونوں متفق ہوکر واپس کرسکتے  ہیں اوراگر اس کے  دیکھنے  سے  پہلے  ہی دیکھنے  والے  نے  کہہ دیا کہ میں راضی ہوں میں نے  بیع کو نافذ کردیا تو دوسرے  کا خیار باطل نہیں ہوگا مگر پوری مبیع واپس کرنی ہوگی۔ ( عالمگیری)

مسئلہ۲۲:
 ایک تھان دیکھا باقی نہیں دیکھے  تھے  اور سب خریدلئے  تو خیار ہے  مگر واپس کرنا چاہے  تو سب واپس کرے ۔ (عالمگیری)

مسئلہ ۲۳:
خیار رویت کی وجہ سے  بیع فسخ کرنے  میں نہ قاضی کی قضا درکار ہے  نہ بائع کی رضا مندی کی حاجت۔         ( عالمگیری)

مسئلہ۲۴:
مشتری نے  عین میں کوئی ایسا تصرف کیا جس سے  اُس میں نقصان پیدا ہوجائے  اور اُس کو علم نہ تھا کہ یہی وہ چیز ہے  جو میں نے  خریدی ہے  مثلاًبھیڑ کی اُون تراش لی یا کپڑے  کوپہنا جس سے  اُس میں نقصان آگیا تو خیار جاتارہا۔ مشتری نے  بے  دیکھے  چیز خریدی بائع نے  وہی چیز مشتری کے  پاس امانت رکھدی اورمشتری کویہ معلوم نہ ہوا کہ یہ وہی چیز ہے  پھر وہ چیز مشتری کے  پاس ہلاک ہوگئی تو مشتری کاقبضہ ہوگیا اور ثمن دینا پڑیگا۔ اور اگر مشتری نے  اپنا قبضہ کرکے  بائع کے  پا س امانت رکھ دی اور ابھی تک اپنی رضا مندی ظاہر نہیں کی ہے  اور ہلاک ہو گئی جب بھی مشتری کو ثمن دینا پڑے  گا۔ ( عالمگیری)

مسئلہ ۲۵:
موزے  یاجوتے  خریدے  تھے  مشتری سورہاتھ بائع نے  اُسے  سوتے  میں پہنا دیا وہ اُٹھا اور پہنے  ہوئے  چلا اگراس چلنے  سے  کچھ نقصان آگیا خیار باطل ہوگیا۔ ( عالمگیری)

مسئلہ۲۶:
مرغی نے  موتی نگل لیا اُسے  موتی کے  ساتھ بیچنا چاہے  تو بیع درست نہیں اگرچہ مشتری نے  موتی دیکھا ہواور مرغی مرگئی اورموتی کو بیچاتو بیع صحیح ہے  اورمشتری نے  موتی نہ دیکھاہوتو خیار رویت حاصل ہے ۔    ( خانیہ)

مسئلہ۲۷:
خیار کی وجہ سے  بیع فسخ کرنے  میں یہ شرط ہے  کہ بائع کو فسخ کا علم ہوجائے  کیونکہ اگرایسا نہ ہوا تووہ یہی سمجھتا رہا کہ بیع ہوگئی اور دوسرا گاہک نہیں تلاش کرے  گا اور اس میں اُس کے  نقصان کا احتمال ہے ۔ (درمختار)

مسئلہ۲۸:
مبیع کے  دیکھنے  کایہ مطلب نہیں کہ وہ پوری پوری دیکھ لی جائے  اُ سکا  کوئی جزدیکھنے  سے  رہ نہ جائے  بلکہ یہ مراد ہے  کہ وہ حصہ دیکھ لیاجائے  جس کا مقصود کے  لئے  دیکھنا ضروری تھا مثلاًمبیع بہت سی چیزیں ہے  اور اُن کے  افرادمیں تفاوت نہ ہو سب ایک سی ہوں جیسی کیلی اور وزنی چیزیں یعنی جس کانمونہ پیش کیا جاتا ہو یہاں بعض کا دیکھناکافی ہے  مثلاًغلہ کی ڈھیری ہے  اُس کا ظاہر ی حصّہ دیکھ لیا کافی ہے  ہاں اگر اندرونی حصہ ویسا نہ ہوبلکہ عیب دار ہوتو خیار رویت اور خیار عیب دونوں مشتری کو حاصل ہیں اور اگر عیب دار نہ ہو کم درجہ کاہو جب بھی خیار رویت حاصل ہے  اگرچہ خیار عیب نہیں ۔ یونہی چند بوریوں میں غلہ بھراہوا ہے ۔ ایک میں سے  دیکھ لینا کافی ہے  جبکہ باقیوں میں اس سے  کم درجہ کا نہ ہو۔ (درمختار، ردالمحتار)

مسئلہ۲۹:
مشتری کہتا ہے  باقی ویسا نہیں جیسا میں نے  دیکھا تھا اور بائع کہتا ہے  ویسا ہی ہے  اگرنمونہ موجود ہواہل بصیرت کودکھا یا جائے  وہ جو کہیں وہی معتبر ہے  اورنمونہ موجود نہ ہوتو مشتری کو گواہ لانا پڑیگا ورنہ بائع کا قول معتبر ہے ۔ یہ اُس وقت ہے  کہ غلہ وہیں موجود ہو بوریوں میں بھراہوا ہواور اگر غلہ وہاں نہ ہوبائع نے  نمونہ پیش کیا اور بیع ہوگئی اورنمونہ ضائع ہوگیاپھر بائع باقی غلہ لایا اور یہ اختلاف پید اہوا تومشتری کا قول معتبر ہے ۔ (ردالمحتار)

مسئلہ۳۰:
لونڈی غلام میں چہرہ کا دیکھنا کافی ہے  اور اگر باقی اعضا دیکھے  چہرہ نہیں دیکھا تو کافی نہیں ۔ ان میں ہاتھ زبان دانت بالوں کا دیکھنا شرط نہیں ۔ ( درمختاروغیرہ )

مسئلہ۳۱:
سواری کے  جانور میں چہرہ اور پَٹھے  دیکھنا کافی ہے  صرف چہرہ دیکھنا کافی نہیں پاؤں اور سُم اور دُم اور ایال دیکھنا ضرور نہیں ۔ ( عالمگیری، ردالمحتار،درمختار)

مسئلہ۳۲:
پالنے  کے  لئے  بکری خرید تا ہے  اُس کا تمام بدن اور تھن کا دیکھنا ضروری ہے  یوہیں گائے  بھینس دودھ کے  لئے  خریدتاہے  اُ س کا دیکھنا ضروری ہے  اور گوشت کے  لئے  بکری خریدتا ہے  تو اُسے  ٹٹولنا ضروری ہے  دورسے  دیکھ لی ہے  جب بھی خیار رویت حاصل ہوگا۔ (عالمگیری)

مسئلہ۳۳:
کپڑا گر اس قسم کا ہو کہ اندر باہر سب یکساں ہوجیسے  ململْ لٹھاْمارکینْ سرجْ کشمیرہ وغیرہ جن کانمونہ پیش کیا جاتاہے  تو تھان کو اوپر سے  دیکھ لیناکافی ہے  کھول کر اندر سے  دیکھنے  کی ضرورت نہیں بلکہ ایسے  کپڑوں میں ایک تھان کادیکھ لینا کافی ہے  سب تھانوں کودیکھنے  کی ضرورت نہیں البتہ اگر اندر خراب نکلے  یا عیب ہوتو خیار رویت یاخیار عیب حاصل ہوگا۔ اگر مبیع مختلف قسم کے  تھان ہوں تو ہرایک قسم کا ایک ایک تھان دیکھ لینا ضرور ہے  اور اگر اُس قسم کا ہو کہ سب حصہ ایک طرح کا نہ ہو جیسے  چکن اور گلبدن کے  تھان کہ اوپر کے  پرت میں بوٹیاں زیادہ ہوتی ہیں اور اندر کم تو کھول کر سب تہیں دیکھی جائیں گی صرف اوپر کاپرت دیکھنا کافی نہیں ۔ ( ردالمحتار)

مسئلہ۳۴:
قالین کے  اوپر کارُخ دیکھ لیناضرورہے  نیچے  کا رُخ دیکھنے  سے  خیار رویت باطل نہ ہوگااور دری اور دیگر فروش میں کل دیکھناضروری ہے ۔ رضائی لحاف اور جُبّہ یاکوٹ جس میں استر ہے  ابرادیکھنا ضروری ہے  استر دیکھنا کافی نہیں ۔ ( عالمگیری)

مسئلہ۳۵:
مکان میں اندر باہر نیچے  اوپر پاخانہ باورچی خانہ سب کا دیکھنا ضروری ہے  کیونکہ ان کے  مختلف ہونے  میں قیمت مختلف ہوجایا کرتی ہے  باغ میں بھی باہر سے  دیکھ لینا کافی نہیں اندرونی حصہ بھی دیکھنا ضروری ہے  اورمختلف قسم درخت ہوں توہر ایک قسم کے  درخت دیکھنا اورپھلوں کو شیریں وترش معلوم کرلینا بھی ضروری ہے ۔ (درمختار، ردالمحتار)

مسئلہ۳۶:
کھانے  کی چیز ہوتو چکھنا کافی ہے  اور سونگھنے  کی ہوتو سونگھنا چاہئے  جیسے  عطر خوشبودار تیل۔ ( درمختار)

مسئلہ۳۷:
عددیا ت متقاربہ مثلااًنڈے  اخروٹ ان مین بعض کا دیکھ لینا کافی ہے  جبکہ باقی اس سے  خراب اورکم درجہ کے  نہ ہوں ۔ جو چیزیں زمین کے  اندر ہوں جیسے  لہسن ْپیازْ گاجرْ آلوْ جو چیزیں تو ل کر بیچی جاتی ہیں ان میں کھود کر تھوڑے  سے  دیکھنا کافی ہے  جبکہ باقی اس سے  کم درجہ کے  نہ ہوں یہ جب کہ بائع نے  کھود کردکھائے  یامشتری نے  بائع کی اجازت سے  کھودے  اوراگر مشتری نے  بلا اجازت بائع خود کھود لئے  اور اتنے  کھودے  جن کاکچھ ثمن ہوتوخیار رویت ساقط ہوگیا اور اگر وہ چیز گنتی سے  بکتی ہو جیسے  مولی تو بعض کا دیکھنا کافی نہیں جبکہ بائع نے  اُکھاڑی ہو یا مشتری نے  بائع کی اجازت سے ۔ اوراگر مشتری نے  بلا اجازت بائع اُکھاڑیں اور وہ اتنی ہیں جن کا کچھ ثمن ہے  توخیار ساقط ہوگیا۔ (خانیہ )

مسئلہ ۳۸:
ایسی چیز جو زمین میں ہے  بیع کی بائع کہتا ہے  اگر میں کھود کر نکالتا ہوں اور تم ناپسند کردوتومیرانقصان ہوگا اورمشتری کہتا ہے  اگر بغیرتمھاری اجازت میں خود کھودتا ہوں اورمیرے  کام کی نہ ہوئی تو پھیر نہ سکوں گااوربیع لازم ہوجائے  گی ایسی صورت میں اگردونوں میں کوئی اپنا نقصان گواراکرنے  کے  لئے  تیار ہوجائے  فبہا ورنہ قاضی بیع کو فسخ کردے  گا۔ ( عالمگیری)

مسئلہ۳۹:
شیشی میں تیل تھا اور شیشی کو دیکھا تو یہ حقیقتہً تیل کا دیکھنا نہیں کہ شیشہ حائل ہے ۔ یونہی آئینہ دیکھ رہا ہے  اور مبیع کی صورت اُس میں دکھائی دی تو مبیع کا دیکھنا نہیں ہے  اور گر مچھلی پانی میں ہے  جو بلا تکلف پکڑی جاسکتی ہے  اُس کو خریدااور پانی ہی میں اُسے  دیکھ بھی لیا بعضوں کے  نزدیک خیاررویت باقی نہ رہیگاکہ مبیع دیکھ لی اور بعض فقہا ٔکہتے  ہیں کہ خیار باقی ہے  کیونکہ پانی میں اصلی حالت معلوم نہیں ہوگی جتنی ہے  اُس سے  بڑی معلوم ہوگی۔     ( ردالمحتار) 

مسئلہ۴۰:
مشتری نے  کسی کو قبضہ کے  لئے  وکیل کیا تو وکیل کا دیکھنا  کافی ہے  وکیل نے  دیکھ کر پسند کرلیا تو نہ وکیل کو فسخ کا اختیار رہا نہ مؤکل کو یہ اُس وقت ہے  کہ قبضہ کرتے  وقت وکیل نے  مبیع کو دیکھا اور اگر قبضہ کرتے  وقت وہ چیز چھپی ہوئی تھی بعد میں اُسے  کھول کر دیکھا تا کہ مشتری کا خیار باطل ہوجائے  تو یہ دیکھنا اور پسند کرنا مشتری کے  خیار کو باطل نہیں  کرے  گاکہ قبضہ کرنے  سے  اُس کی وکالت ختم ہوگئی دیکھنے  کا حق باقی نہ رہا۔ اور اگر خریدنے  کے  لئے  وکیل کیا ہے  تو وکیل کا دیکھناکافی  ہے  کہ وکیل نے  دیکھ کر پسند کرلیا یا خریدنے  سے  پہلے  وکیل نے  دیکھ لیا تو اب نہ وکیل فسخ کرسکتا ہے  نہ مؤکل یہ اُس صورت میں ہے  کہ غیر معین چیز کے  خریدنے  کا وکیل ہو۔ اور اگر مؤکل نے  خریدنے  کے  لئے  چیز کو معین کردیا ہوکہ فلاں چیز مثلاًفلاں غلام یا فلاں گائے  یا بکری تو وکیل کو خیار رویت حاصل نہیں ۔ ( ہدایہ ، عالمگیری، ردالمحتار)

مسئلہ۴۱:
 ایک شخص نے  ایک چیز خریدی مگر دیکھی نہیں دوسرے  شخص کو اُس  کے  دیکھنے  کا وکیل کیا کہ دیکھ کر پسند کرے  یا نا پسند کرے  وکیل نے  دیکھ کر پسند کرلی بیع لازم ہوگئی اور ناپسند کی تو فسخ کرسکتا ہے ۔ (ردالمحتار)

مسئلہ۴۲:
کسی شخص کو مشتری نے  قبضہ کے  لئے  قاصد بنا کر بھیجایعنی اُس سے  کہا کہ بائع کے  پاس جا کرکہہ کہ مشتری نے  مجھے  بھیجا ہے  کہ مبیع مجھے  دیدے  اس کا دیکھنا کافی نہیں یعنی مشتری اگر دیکھ کر نا پسند کرے  تو بیع کو فسخ کرسکتا ہے ۔ ( درمختار) وکیل نے  مبیع کو وکالت سے  پہلے  دیکھا اُس کے  بعد وکیل ہوکر خریدا تو اُسے  خیار رویت حاصل ہوگا۔ ( عالمگیری)

مسئلہ۴۳:
اندھے  کی بیع وشرا دونوں جائز ہیں اگر کسی چیز کو بیچے  گا تو خیار حاصل نہ ہوگا اور خریدے  گاتو خیار حاصل ہوگا اور مبیع کو اُلٹ پلٹ کر ٹٹولنا دیکھنے  کے  حکم میں ہے  کہ ٹٹول لیا اورپسند کرلیا تو خیار ساقط ہوگیا اور کھانے  کی چیز کا چکھنا اور سونگھنے  کی چیز کا سونگھنا کافی ہے  اور جو چیز نہ ٹٹولنے  سے  معلوم ہونہ چکھنے  سونگھنے  سے  جیسے  زمین مکان درخت لونڈی غلام وہاں اُ س چیز کے  اوصاف بیان کرنے  ہوں گے  جو اوصاف بیان کردیئے  گئے  مبیع اُن کے  مطابق ہے  تو فسخ نہیں کرسکتا ورنہ فسخ کرسکتا ہے ۔ اندھا مشتری یہ بھی کرسکتا ہے  کہ کسی کو قبضہ یا خریدنے  کے  لئے  وکیل کردے  وکیل کا دیکھ لینا اُس کے  قائم مقام ہوجائے  گا۔ اندھا کسی چیز کو اپنے  لئے  خریدے  یا دوسرے  کے  لئے  مثلاًکسی نے  اندھے  کو وکیل کردیا دونوں صورتوں میں خیارحاصل ہوگا۔ ( عالمگیری، درمختار)

مسئلہ۴۴:
اندھے  کے  لئے  مبیع کے  اصاف بیان کردئے  گئے  یا اُس نے  ٹٹول کر معلوم کرلیا اور چیز پسند کرلی پھر وہ بینا ہوگیا تو اب اُسے  خیار رویت حاصل نہیں ہوگا جو خیار اُسے  حاصل تھا ختم کرچکا۔ انکھیار ے  نے  خریدی تھی اور مبیع کو دیکھنے  سے  پہلے  نا بینا ہوگیا تو اب اُس کے  لئے  وہی حکم ہے  جو اُس مشتری کا ہے  کہ خریدتے  وقت نا بینا تھا۔ ( عالمگیری)

مسئلہ ۴۵:
شے  معین کی شے  معین سے  بیع ہوئی مثلاًکتاب کو کپڑے  کے  بدلے  میں بیع کیا تو ایسی صورت میں بائع و مشتری دونوں کو خیار رویت حاصل ہے  کیونکہ یہاں دونوں مشتری بھی ہیں ۔ ( درمختار)



خیار عیب کا بیان


احادیث:۔ 
حدیث ۱:
ابن ماجہ نے  واثلہ رضی اللہ تعالیٰ عنہ سے  روایت کی کہ حضور ﷺ نے  فرمایا  جس نے  عیب والی چیزبیع کی اور اُس کو ظاہر نہ کیاوہ ہمیشہ اللہ تعالیٰ کی ناراضی میں ہے  یا فرمایا کہ ہمیشہ فرشتے  اُس پر لعنت کرتے  ہیں ۔ 
حدیث۲:
امام احمد و ابن ماجہ وحاکم نے  عقبہ بن عامر رضی اللہ تعالیٰ عنہ سے  روایت کی کہ حضور ﷺ نے  ارشاد فرمایا ایک مسلمان دوسرے  مسلمان کا بھائی ہے  اور جب مسلمان اپنے  بھائی کے  ہاتھ کوئی چیز بیچے  جس میں عیب ہو تو جب تک بیان نہ کرے  اسے  بیچنا حلال نہیں ۔ 
حدیث۳:
صحیح مسلم میں ابوہریرہ رضی اللہ تعالیٰ عنہ سے  مروی کہ حضور اقدسﷺ غلہ  کی ڈھیری کے  پاس گزرے  اُس میں ہاتھ ڈالدیا حضور کو اُنگلیوں میں تری محسوس ہوئی ارشاد فرمایا اے  غلہ والے  یہ کیا ہے  اُس نے  عرض کی یارسول اللہ ﷺاس پر بارش کا پانی پڑگیا تھا ارشادفرمایا تونے  بھیگے  ہوئے  کو اوپر کیوں نہیں کردیا کہ لوگ دیکھتے  جو دھوکا دے  وہ ہم میں سے  نہیں ۔ 
حدیث۴:
شرح سنہ میں مخلدبن خفاف سے  مروی ہے  وہ کہتے  ہیں میں نے  ایک غلام خریدا تھا اور اُس کو کسی کام میں لگادیا تھا پھر مجھے  اُس کے  عیب پر اطلاع ہوئی اس کا مقدمہ میں نے  عمر بن عبدالعزیر رضی اللہ تعالیٰ عنہ کے  پاس پیش کیا اُنھوں نے  یہ فیصلہ کیا کہ غلام کو میں واپس کردوں اور جوکچھ آمدنی ہوئی  ہے  وہ بھی واپس کردوں پھر میں عروہ سے  ملا اور اُنکو واقعہ سُنایا اُنھوں نے  کہا شام کو میں  عمر بن عبدالعزیز کے  پاس جاؤں گا اُن سے  جاکر یہ کہا کہ مجھ کوعائشہ رضی اللہ تعالیٰ عنہا نے  یہ خبر دی ہے  کہ ایسے  معاملہ میں رسول اللہﷺ نے  یہ فیصلہ فرمایا ہے  کہ آمدنی ضمان کے  ساتھ ہے  یعنی جس کے  ضمان میں چیز ہووہی آمدنی کا مستحق ہے  یہ سُن کر عمر بن عبدالعزیز نے  یہ فیصلہ کیا کہ آمدنی مجھے  واپس ملے ۔ 
حدیث۵:
 دارقطنی و حاکم وبیہقی ابوسعید رضی اللہ تعالیٰ عنہ سے  راوی کہ حضور اقدس ﷺنے  فرمایا  نہ خود کو ضرر پہنچنے  دے  نہ دوسرے  کو ضرر پہنچائے  جو دوسرے  کو ضرر پہنچائے  گااللہ تعالیٰ اُس کو ضرر دے  گااور جو دوسرے  پر مشقت ڈالے  گا اللہ تعالیٰ اُس  پر مشقت ڈالے  گا۔ 
حدیث۶:
بیہقی ابو ہریرہ رضی اللہ تعالیٰ عنہ سے  راوی کہ ارشاد فرمایا بیچنے  کے  لئے  جو دودھ ہو اُس میں  پانی نہ ملاؤایک شخص (امم سابقہ میں سے  جبکہ شراب حرام نہ تھی)  ایک بستی میں شراب لے  گیا پانی ملاکر اُسے  دوچند کردیا پھر اُس نے  ایک بندر خریدااور دریا کا سفر کیا جب پانی کی گہرائی میں پہنچا بندر اشرفیوں کی تھیلی اُٹھا کر  مستول پر چڑھ گیا۔ اور تھیلی کھول کر ایک اشرفی پانی میں پھینکتا اور ایک کشتی میں اس طرح اُس نے  اشرفیوں کے  نصف نصف تقسیم کردی۔ 

مسائل فقہیہ:


عرف شرع میں عیب جس کی وجہ سے  بیع کو واپس کرسکتے  ہیں وہ ہے  جس سے  تاجر وں کی نظر میں چیز کی قیمت کم ہوجائے ۔ 
مسئلہ۱:
مبیع میں عیب ہوتواُس کا ظاہرکردینا بائع پر واجب ہے  چھپانا حرام و گناہ کبیرہ ہے  یونہی ثمن کا عیب مشتری پر ظاہر کر دینا واجب ہے  اگر بغیر عیب ظاہر کئے  چیز بیع کردی تو معلوم ہونے  کے  بعدواپس کرسکتے  ہیں اس کو خیار عیب کہتے  ہیں خیار عیب کے  لئے  یہ ضروری نہیں کہ وقت عقد یہ کہہ دے  کہ عیب ہوگاتو پھیر دینگے  کہا ہو یا نہ ہوبہر حال عیب معلوم ہونے  پر مشتری کوواپس کرنے  کا حق حاصل ہوگالہٰذا اگرمشتری کو نہ خریدنے  سے  پہلے  عیب پر اطلاع تھی نہ وقت خریداری اُ کے  علم میں یہ بات آئی بعد میں معلوم ہواکہ اس میں عیب ہے  تھوڑا عیب ہو یا زیادہ خیار عیب حاصل ہے  کہ مبیع کو لینا چاہے  تو پورے  دام پرلے  لے  واپس کرنا چاہے  واپس کردے  یہ نہیں ہوسکتاکہ واپس نہ کرے  بلکہ دام کم کردے ۔ ( عالمگیری)

مسئلہ۲:
عیب پر مشتری کو اطلاع قبضہ سے  پہلے  ہی ہوگئی تومشتری بطور خود عقد کوفسخ کرسکتا ہے  اس کی ضرورت نہیں کہ قاضی فسخ کاحکم دے  تو فسخ ہوسکے  بائع کے  سامنے  اتنا کہہ دینا کافی ہے  کہ میں نے  عقد کو فسخ کردیا یا رد کردیایا باطل کردیا بائع راضی ہویا نہ ہو عقد فسخ ہوجائے  گااور اگر مبیع پر قبضہ کرچکا ہے  تو بائع کی رضا مندی یا قضائے  قاضی کے  بغیر عقد فسخ نہیں ہوسکتا۔ ( ہدایہ ، عالمگیری)

مسئلہ۳:
مشتری نے  مبیع پر قبضہ کرلیا تھاپھر عیب معلوم ہوااور بائع کی رضا مندی سے  عقد فسخ ہواتوان دونوں کے  حق میں فسخ ہے  مگر تیسرے  کے  حق میں یہ فسخ نہیں بلکہ بیع جدید ہے  کہ اس فسخ کے  بعد اگر مبیع مکان یازمین ہے  تو شفعہ کرنے  والا شفعہ کرسکتا ہے  اور اگر قضائے  قاضی سے  فسخ ہوا توسب کے  حق میں فسخ ہی ہے  شفعہ کا حق نہیں پہنچے  گا۔ ( ہدایہ )

مسئلہ ۴:
خیار عیب کی صورت میں مشتری مبیع کا مالک ہوجاتا ہے  مگر ملک لازم نہیں ہوتی اور اس میں وراثت بھی جاری ہوتی ہے  یعنی اگر مشتری کو عیب کا علم نہ ہوااورمرگیااور وارث کو عیب پر اطلاع ہوئی تو اُسے  عیب کی وجہ سے  فسخ کا حق حاصل ہوگا۔ خیار عیب کے  لئے  کسی وقت کی تحدید نہیں جب تک موانع رد نہ پائے  جائیں (جن کابیان آئے  گا) یہ حق باقی رہتا ہے ۔ (عالمگیری)

مسئلہ۵:
خیار عیب کے  لئے   یہ شرط ہے  کہ (۱) مبیع میں وہ عیب عقد بیع کے  وقت موجود ہویا بعد عقدْ مشتری کے  قبضہ سے  پہلے  پیدا ہولہٰذا مشتری کے  قبضہ کرنے  کے  بعد جو عیب پیدا ہوااُس کی وجہ سے  خیار حاصل نہ ہوگا۔ (۲) مشتری نے  قبضہ کرلیا ہوتو اس کے  پاس بھی وہ عیب باقی رہے  اگر یہاں وہ عیب نہ رہا تو خیار بھی نہیں (۳)مشتری کو عقد یا قبضہ کے  وقت عیب پر اطلاع نہ ہوعیب دار جانکرلیا یا قبضہ کیا خیار نہ رہا(۴)بائع نے  عیب سے  برأت نہ کی ہو اگر اُس نے  کہہ دیاکہ میں اس کے  کسی عیب کا ذمہ دار نہیں خیار ثابت نہیں (عالمگیری وغیرہ)

مسئلہ۶:
لونڈی غلام کا مالک کے  پاس سے  بھاگنا عیب ہے  اور اگر بھاگنا اس وجہ  سے  ہے  کہ مالک اُس پر ظلم کرتا ہے  تو   عیب نہیں ۔ مالک نے  اُسے  امانت رکھ دیا ہے  یا عاریت دیدیا ہے  یا اُجرت پر دیا ہے  امین یا مستعیر یا مستاجر کے  پاس سے  بھاگنابھی عیب ہے  مگر جبکہ یہ ظلم کرتے  ہوں ۔ بھاگنے  کے  لئے  یہ ضرور نہیں کہ شہر سے  نکل جائے  بلکہ اُسی شہر میں رہے  جب بھی عیب ہے  اور بھاگنا اُس وقت عیب ہے  جب مشتری کے  یہاں سے  بھی بھاگا ہو۔ ( درمختار وغیرہ)

مسئلہ۷:
مشتری کے  یہاں سے  بھاگ کر بائع کے  یہاں آیا اور چھپا نہیں جب کہ بائع اُسی شہر میں ہوتو عیب نہیں اور یہاں آکر پوشیدہ ہوگیا تو عیب ہے  ۔ غاصب کے  یہاں سے  بھاگ کر مالک کے  پاس آیا یہ عیب نہیں ۔ (درمختار ردالمحتار)

مسئلہ ۸:
بیل وغیرہ جانور دو تین دفعہ بھاگیں تو عیب نہیں اس سے  زیادہ بھاگنا عیب ہے ۔ (ردالمحتار)

مسئلہ ۹:
بچھو نے  پر پیشاب کرنا عیب ہے  چوری کرنا عیب ہے  چاہے  اتنا چُرایا جس سے  ہاتھ کا ٹا جائے  یا اس سے  کم یونہی کفن چُرانا جیب کاٹنا بھی عیب ہے  بلکہ نقب لگانا بھی عیب ہے ۔ کھانے  کی چیز کھانے  کے  لئے  مالک کی چُرائی تو عیب نہیں اور بیچنے  کے  لئے  چُرائی یا دوسرے  کی چیز چُرائی تو عیب ہے  بعض فقہانے  فرمایا کہ مالک کا پیسہ دوپیسے  چُرانا عیب نہیں ۔ ( عالمگیری،درمختار ، ردالمحتار)

مسئلہ۱۰:
بھاگنا۔ چوری کرنا۔ بچھونے  پر پیشاب کرنا ان تینوں کے  اسباب بچپن میں اور بڑے  ہونے  پر مختلف ہیں ۔ بچپن سے  مراد پانچ سال کی عمر ہے  اس سے  کم عمر میں یہ چیزیں پائی جائیں تو عیب نہیں ۔ بچپن میں ان کا سبب کم عقلی اور ضعف مثانہ ہے  اور بڑے  ہونے  کے  بعد ان کا سبب سوء اختیار اور باطنی بیماری ہے  لہذااگر یہ عیوب مشتری وبائع دونوں کے  یہاں بچپن میں پائے  گئے  یا دونوں کے  یہاں جوانی کے  بعد پائے  گئے  تو مشتری رد کرسکتا ہے  کہ یہ وہی عیب  ہے  جوبائع کے  یہاں تھا اور اگر بائع کے  یہاں یہ عیب بچپن میں تھا اور مشتری کے  یہاں بلوغ کے  بعد تو رد نہیں کرسکتا کہ یہ وہ عیب نہیں بلکہ دوسرا عیب ہے  جو مشتری کے  یہاں پیدا ہوا جس طرح بائع کے  یہاں اُسے  بخار آتا تھا اگر مشتری کے  یہاں بھی وہی بُخار اُسی وقت آتا تو واپس کرسکتا ہے  اور مشتری کے  یہاں دوسری قسم کا بخار آیا تو واپس نہیں کرسکتا۔ ( درمختار، ردالمحتار)

مسئلہ ۱۱:
نا بالغ غلام کے  خریدا جو بچھونے  پر پیشاب کرتا تھا مشتری کے  یہاں بھی یہ عیب موجود تھا مگر کوئی دوسرا عیب اس کے  علاوہ بھی پیدا ہوگیا جس کی وجہ سے  واپس نہ کرسکااور بائع سے  اس عیب کانقصان لے  لیا بالغ ہونے  پر پیشاب کرنا جاتارہا تو جو معاوضہ ٔ عیب بائع نے  ادا کیا ہے  چونکہ وہ عیب جاتا رہا وہ رقم واپس لے  سکتا ہے ۔ (فتح)

مسئلہ۱۲:
جنون بھی عیب ہے  اور بچپن اور جوانی دونوں میں اس کا سبب ایک ہی ہے  یعنی اگر بائع کے  یہاں بچپن میں پاگل ہواتھا اورمشتری کے  یہاں جوانی میں تو واپس کرنے  کا حق ہے  کیونکہ یہ وہی عیب ہے  دوسرا نہیں ۔ جنون کی مقدار یہ ہے  کہ ایک دن رات سے  زیادہ پاگل رہے  اس سے  کم میں عیب نہیں ۔ (عالمگیری)

مسئلہ۱۳:
کنیز کا ولدالزنا ہونا عیب ہے  یونہی اُس کا زنا کرنا بھی عیب ہے  لونڈی سے  بچہ پیدا ہوجانا بھی عیب ہے  جبکہ وہ بچہ مولیٰ کے  علاوہ دوسرے  سے  ہو اور اگراُ س کا بچہ مولیٰ سے  ہو تو وہ ام ولد ہے  اُس کا بیچنا ہی جائز نہیں ۔ زنا اور ولادت میں مشتری کے  یہاں اس عیب کا پایاجانا ضرور نہیں ۔ ولدالزنا ہوناْ زنا کرناْ غلام میں عیب نہیں اگرچہ زنا کرنا گناہ کبیرہ ہے  اُس پر توبہ واستغفار واجب ہے  اور شرعاًسخت عیب ہے ۔ اور اگر زنا کرنا اُس کی عادت ہو یعنی دومرتبہ سے  زیادہ ایساکیا تو یہ بیع میں عیب شمار کیا جائے  گا۔ لونڈی اور غلام میں فرق اس وجہ سے  ہے  کہ لونڈی سے  اکثر یہ مقصود ہوتا ہے  کہ اُس سے  وطی کرے  اگر وہ ایسی ہے  تو طبیعت کو کراہت آئے  گی نیز اگر اولاد پیدا ہوئی تو زانیہ کی اولاد کہلائے  گی اور یہ سخت عار ہے  اور غلام سے  مقصود خدمت لینا ہوتا ے  اوران باتوں سے  خدمت میں کوئی فرق نہیں آتا جب تک زنا کی عادت نہ ہو۔ ( عالمگیری)

مسئلہ ۱۴:
غلام اگر ایسا ہوکہ مفت اغلام کراتا ہو یہ اُس میں عیب ہے ۔ غلام مخنث ہے  بایں معنے  کہ آوازمیں نرمی ہے  اور رفتار میں لچک اگر یہ بات کمی کے  ساتھ ہے  تو عیب نہیں اور زیادتی کے  ساتھ ہے  تو عیب ہے  واپس کردیا جائے  گا اور اگر مخنث بایں معنیٰ ہو کہ برے  افعال کرتاہے  تو عیب ہے ۔ ( عالمگیری، درمختار)

مسئلہ۱۵:
لونڈی کا حاملہ ہونا یا شوہر والی ہونا عیب ہے  کیونکہ اُس کو فراش نہیں بنایا جاسکتا یونہی غلام کا شادی شدہ ہونا عیب ہے ۔ مگر غلام نے  واپسی سے  پہلے  اپنی زوجہ کو طلاق دیدی ہے  واپس نہیں کیا جاسکتا اور لونڈی کو اُس کے  شوہر نے  طلاق دیدی اگر رجعی طلاق ہے  واپس کی جاسکتی ہے  اور بائن  ہے  تو نہیں اور شوہروالی لونڈی اگرمشتری کے  محرمات میں سے  ہو مثلااًس کی رضاعی بہن یا ماں ہے  یا اس کی عورت کی ماں ہے  توشوہر والی ہونا عیب نہیں ۔ ( عالمگیری، درمختار،ردالمحتار)

مسئلہ۱۶:
جذام۔ برض۔ اندھاہونا۔ کاناہونا۔ بھینگا ہونا۔ گونگا ہونا۔ بہراہونا۔ اُنگلی زیادہ یاکم ہونا۔ کُبڑہونا۔ پھوڑے ۔ بیماری۔ خصیہ کا بڑاہونا۔ نامردی۔ خصی ہونا یہ سب چیزیں عیب ہیں اگر خصی کہہ کر خریدا اور خصی نہ تھا تو واپس کرنے  کا حق نہیں ہے ۔ (عالمگیری، درمختار) جو غلام دارالاسلام میں پید ا ہوا ہے  اور بالغ ہوگیا مگر اُس کا ختنہ نہیں ہوا ہے  یہ عیب ہے  اور ابھی نا بالغ ہے  یا دارالحرب سے  اُسے  لائے  اس میں یہ عیب نہیں (فتح)

مسئلہ۱۷:
غلام امرد خریدا پھر معلوم ہواکہ اس نے  داڑھی مُنڈائی تھی یا داڑھی کے  بال نوچ ڈالے  تھے  یہ عیب  ہے  واپس کردیا جائے  گا۔ (خانیہ)

مسئلہ۱۸:
گندہ دہنی۔ یا بغل میں بوہونالونڈی میں عیب ہے  غلام میں نہیں مگر جب بہت زیادہ ہو تو غلام میں بھی عیب ہے  اوراگر دانت مانجھے  نہیں اس وجہ سے  مونھ سے  بو آتی ہے  منجن مسواک سے  بوزائل ہوجائے  گی یہ عیب نہیں ۔ (عالمگیری، ردالمحتار)

مسئلہ۱۹:
ناف کے  نیچے  پیڑو کا پھولا ہونا لونڈی غلام دونوں میں عیب ہے  (عالمگیری)

مسئلہ۲۰:
لونڈی کی شرمگاہ میں گوشت یا ہڈی کا پیدا ہوجاناجس کی وجہ سے  وطی نہ ہوسکے  عیب ہے  یونہی آگے  کے  مقام بند ہونا بھی عیب ہے ۔ ( عالمگیری)

مسئلہ۲۱:
کافر ہونا لونڈی غلام دونوں میں عیب ہے  یونہی بدمذہب ہونا بھی عیب ہے ۔ ( درمختار)

مسئلہ۲۲:
لونڈی کی عمر پندرہ سال کی ہواور حیض نہ آئے  یہ عیب ہے  اور اگر صغر سنی یا کبر سنی کی وجہ سے  حیض نہ آتاہوتو عیب نہیں ۔ یہ بات کہ حیض نہیں آتا یہ خود اُسی لونڈی کے  کہنے  سے  معلوم ہوگی اور اگر بائع کہتا ہے  کہ اسے  حیض آتا ہے  تو اُسے  قسم دیں گے  اگر قسم کھالے  بائع کا قول معتبر ہے  اور قسم سے  انکار کرے  تو عیب ثابت ہے ۔ استحاضہ بھی عیب۔ (درمختار)

مسئلہ۲۳:
پُرانی کھانسی عیب ہے  معمولی کھانسی عیب نہیں ۔ (عالمگیری)

مسئلہ۲۴:
مدیون ہونا بھی عیب ہے  جبکہ اُس دین کا مطالبہ فی الحال ہوسکتا ہو اور اگرایسا دین ہے  جو آزاد ہونے  کے  بعد واجب الادا ہوگا تو عیب نہیں ۔ ( درمختار)

مسئلہ۲۵:
شراب خوری کی عادت۔ جواکھیلنا۔ جھوٹ بولنا۔ چُغلی کھانا۔ نماز چھوڑدینا۔ بائیں ہاتھ سے  کام کرنا۔ آنکھ میں پر بال ہونا۔ پانی بہنا۔ رتوند ہونا یہ سب عیوب ہیں ۔ (عالمگیری، درمختار)

مسئلہ۲۶:
گائے  بھینس بکری دودھ نہیں دیتی یا اپنا دودھ خو دپی جاتی ہے  یہ عیب ہے ۔ اور جانور کا کم کھانا بھی عیب ہے  بیل کام کے  وقت سو جاتا ہے  یہ عیب ہے ۔ گدھا خردیداوہ سُست چلتا ہے  واپس نہیں کرسکتامگر جب کہ تیز رفتاری کی شرط کرلی ہو۔ گدھے  کا نہ بولنا عیب ہے ۔ مُرغ خریداجونا وقت بولتا ہے  واپس کرسکتا ہے ۔ (عالمگیری)

مسئلہ۲۷:
بکری خریدی دیکھا تو اُس کے  کان کٹے  ہوئے  ہیں یہ عیب ہے  یونہی قربانی کے  لئے  کوئی جانور خریدا جس کے  کان کٹے  ہوئے  ہیں یا اُس میں کوئی عیب ایسا ہے  جس کی وجہ سے  قربانی نہیں ہوسکتی اُسے  واپس کرسکتا ہے  اور اگر قربانی کے  لئے  نہ ہو تو واپس نہیں کرسکتا مگر جبکہ عرف میں وہ عیب قرار دیا جائے ۔ اگر بائع ومشتری میں اختلاف ہوا مشتری کہتا ے  میں نے  قربانی کے  لئے  خریدا ہے  بائع انکار کرتا ہے  اگروہ زمانہ قر بانی کا ہواور مشتری اہل قربانی سے  ہو تو مشتری کا قول معتبر ہے ۔ ( خانیہ )

مسئلہ۲۸:
گائے  یا بکری نجاست خور ہے  اگر یہ اُ س کی عادت ہے  عیب ہے  اور گرہفتہ میں ایک دو بار ایسا ہو تو عیب نہیں ۔ کوئی جانور مکھی کھاتا ہے  اگر احیانااًیسا ہوتو عیب نہیں اور اکثر کھاتا ہو توعیب ہے ۔ (عالمگیری)

مسئلہ۲۹:
جانور کے  دونوں پاؤں قریب قریب ہیں مگر رانوں میں زیادہ فاصلہ ہے  یہ عیب ہے ۔ رسی توڑانا یا کسی ترکیب سے  گلے  سے  پگھا نکال لینا عیب ہے ۔ گھوڑا سرکش ہے  کھڑا ہوجاتا ہے  اَڑجاتا ہے  لگام لگاتے  وقت شوخی کرتا ہے  لگانے  نہیں دیتا چلنے  میں دونوں پنڈلیاں یا پاؤں رگڑکھاتے  ہوں یہ سب عیب ہیں ۔ ( عالمگیری)

مسئلہ۳۰:
گھوڑا خریدا دیکھا کہ اُس کی عمر زیادہ ہے  خیار عیب کی وجہ سے  اُسے  واپس نہیں کرسکتا ہاں اگر کم عمر کی شرط کرلی ہے  تو واپس کرسکتا ہے ۔ گائے  خریدی وہ مشتری کے  یہاں سے  بھاگ کر بائع کے  یہاں چلی جاتی ہے  یہ عیب نہیں ۔ (عالمگیری)یعنی جب کہ زیادہ نہ بھاگتی ہو۔ 
مسئلہ۳۱:
موزے  یا جوتے  خریدے  وہ اس کے  پاؤں میں نہیں آتے  واپس کرسکتا ہے  اگرچہ خریدتے  وقت یہ نہ کہا ہو کہ پہننے  کے  لئے  خریدتاہوں کیونکہ عادۃً ایک جوڑا جوتایاموزہ پہننے  ہی کے  لئے  خریداجاتا ہے ۔ جو تاخریدا جو تنگ تھا بائع نے  کہہ دیا پہنو ٹھیک ہو جائے  گاایک دن پہنا مگر ٹھیک نہ ہوا اب واپس نہیں کرسکتا۔ ( عالمگیری)

مسئلہ۳۲:
نجس کپڑا خریدا مگر مشتری کو ناپاک ہونا معلوم نہ تھا اب معلوم ہوااگراُس قسم کا کپڑا ہے  کہ دھونے  سے  خراب نہیں ہوگا تو واپس نہیں کرسکتا اور خراب ہوجائے  گاتو واپس کرسکتا ہے ۔ اُس میں تیل کی چکنائی لگی ہے  تو بہر حال واپس کرسکتا ہے ۔ ( عالمگیری)

مسئلہ۳۳:
مکان خریدااُس کے  دروازہ پر لکھا ہوا پایا یہ فلاں مسجد پر وقف ہے  محض اتنی بات سے  واپس نہیں کرسکتاجب تک وقف کا ثبوت نہ ہو۔ ( عالمگیری)

مسئلہ۳۴:
مکان یا زمین خریدی لوگ اُسے  منحوس کہتے  ہیں واپس کرسکتا ہے  کیونکہ اگر چہ اس قسم کے  خیالات کا اعتبار نہیں مگر بیچناچاہے  گا تو اس کے  لینے  والے  نہیں ملیں گے  اور یہ ایک عیب ہے ۔ ( عالمگیری، درمختار)

مسئلہ۳۵:
گیہوں خریدے  بائع نے  اشارہ کرکے  بتادیاتھا کہ یہ ہیں اُس کے  دانے  پتلے  یا چھوٹے  ہیں تو خیار عیب سے  واپس نہیں کرسکتا اور اگر گُھنے  ہوئے  ہیں یابُو دار ہیں تو واپس کرسکتا ہے ۔ ( عالمگیری)

مسئلہ۳۶:
پھل یا ترکاری کی ٹوکری خریدی اُس میں نیچے  گھاس بھر ی ہوئی نکلی واپس کرسکتا ہے ۔ ( عالمگیری)

مسئلہ۳۷:
مکان خریدا جس کا پرنالہ دوسرے  کے  مکان میں گرتا ہے  یا اس کی نالی دوسرے  کے  مکان میں جاتی ہے  اور معلوم ہوا کہ اس کا حق نہیں ہے  مگر خریداری کے  وقت اس کا علم نہیں تھاتو واپس کرسکتا ہے  یا اس کی وجہ سے  جو کچھ قیمت میں کمی پیدا ہووہ بائع سے  واپس لے  سکتاہے ۔ ( عالمگیری)

مسئلہ۳۸:
قرآن مجید یا کتاب خریدی اور اُس کے  اندر بعض بعض جگہ الفاظ لکھنے  سے  رہ گئے  ہیں واپس کرسکتا ہے ۔          ( عالمگیری)

مسئلہ۳۹:
عیب پر اطلاع پانے  کے  بعد مشتری نے  اگر مبیع میں مالکانہ تصرف کیا تو واپس کرنے  کا حق جاتا رہا۔ جانور خریدا تھا وہ بیمار تھا اُس کا علاج کیا یا اپنے  کام کے  لئے  اُ س پرسوارہواواپس نہیں کر سکتااور اگر ایک بیماری تھی جس کی بائع نے  ذمہ داری نہیں کی تھی اُس کا علاج کیا اور دوسری بیماری جس کا ذکر نہیں آیا تھا وہ ظاہر ہوئی تو اس کی وجہ سے  واپس کرسکتا ہے ۔ (عالمگیری)

مسئلہ۴۰:
جانور پر اُس کو واپس کرنے  کی غرض سے  سوار ہوا یا سوار ہو کر اُسے  پانی پلانے  لے  گیا یا چارہ خریدنے  گیااگر مجبور تھا تو عیب پر رضا مندی نہیں ورنہ ہے ۔ عیب پر مطلع ہونے  کے  بعدمکان خریدکردہ میں سکونت کی یا  اُس کی مرمت کی یا اُس کو ڈھادیا اب واپس نہیں کرسکتا۔ ( عالمگیری)

مسئلہ ۴۱:
مبیع کو مشتری نے  بیع کردیایا آزاد کردیا یا ہبہ کرکے  قبضہ دیدیا اس کے  بعد عیب پر مطلع ہوا تونہ واپس کرسکتا ہے  نہ نقصان لے  سکتا ہے ۔ ( ردالمحتار)

مسئلہ۴۲:
بکری یا گائے  خریدی اُ سکا دودھ دوہ کر استعمال کیا پھر عیب پر اطلاع ہوئی واپس نہیں کرسکتا نقصان لے  سکتا ہے ۔ اور گائے  بکری کو مع بچہ کے  خریدا ہے  اور عیب پر مطلع ہوااس کے  بعد بچہ نے  دودھ پی لیا واپس کرسکتا ہے  چاہے  بچہ نے  خود ہی پی لیا ہو یا اس نے  اُسے  چھوڑاتھا کہ پی لے ۔ اور اگر مشتری نے  دودھ دوہا تو واپس نہیں کرسکتا چاہے  خود پی لے  یا اُس کے  بچہ کو پلادے  کہ عیب پر مطلع ہو کر دوہنا دلیل رضامندی ہے ۔ (عالمگیری)

مسئلہ۴۳:
کنیز خرید کر اُس سے  وطی کی اس کے  بعد عیب پر مطلع ہواواپس نہیں کرسکتا عیب کا نقصان لے  سکتا ہے ۔ اور اگربائع نقصان دینا نہیں چاہتا کنیز واپس لینے  کے  لئے  راضی ہے  تو واپسی ہوسکتی ہے ۔ یونہی شہوت کے  ساتھ چھونایا بوسہ دینا بھی مانع رد ہے ۔ اور عیب پر مطلع ہونے  کے  بعدیہ افعال کئے  تونقصان بھی نہیں لے  سکتا۔ اور اگراُس کے  ساتھ کسی نے  زنا کیا جب بھی واپس نہیں کرسکتا نقصان لے  سکتا ہے  مگر جب کہ بائع واپس لینے  پرتیار ہے ۔ ( عالمگیری)

مسئلہ ۴۴:
 غلہ خریدا اُس میں سے  کچھ کھالیا یا بیچ دیا پھر عیب پر مطلع ہوا جو کھا چکا ہے  اُس کا نقصان لے  لے  اور باقی کو واپس کرسکتا ہے  جو بیج چکا ہے  اُ س کانقصان نہیں لے  سکتا۔ آٹا خریدااُس میں سے  کچھ گوندھ کر روٹی پکائی معلوم ہوا کہ کڑوا ہے  جوپکا چکا ہے  اُس کا نقصان لے  سکتا ہے  اور باقی کو واپس کرسکتا ہے ۔ ( خانیہ وغیرہ)

مسئلہ۴۵:
کپڑا خریدا اُسے  قطع کرایا اور ابھی سلانہیں اُس میں عیب معلوم ہوااُسے  واپس نہیں کرسکتا بلکہ نقصان لے  سکتا ہے  ہاں اگر بائع قطع کئے  ہوئے  کو واپس لینے  پر راضی ہے  تو اب نقصان نہیں لے  سکتا اور خریدکر بیع کردیا ہے  توکچھ نہیں کرسکتا۔ اور اگر قطع کے  بعد سل بھی گیا اور عیب معلوم ہواتو نقصان لے  سکتا ہے  بائع بجائے  نقصان دینے  کے  واپس لینا چاہے  تو واپس نہیں لے  سکتا۔ ( ہدایہ وغیرہ)

مسئلہ۴۶:
کپڑا خریدکر اپنے  نا بالغ بچّہ کے  لئے  قطع کرایا اور عیب معلوم ہو اتو نہ واپس کرسکتا ہے  نہ نقصان لے  سکتا ہے ۔ اور اگر بالغ لڑکے  لئے  قطع کرایا تو نقصان لے  سکتا ہے ۔ ( ہدایہ ، ردالمحتار)

مسئلہ۴۷:
مبیع میں مشتری کے  یہاں کوئی جدید عیب پیدا ہوگیا مشتری کے  فعل سے  وہ عیب پیدا ہوا یا آفت سماوی سے  ہواواپس نہیں کرسکتانقصان کا معاوضہ لے  سکتا ہے ۔ اور اگر بائع کے  فعل سے  وہ عیب پیدا ہوا ہے  جب بھی واپس نہیں کرسکتا بلکہ دونوں عیبوں سے  جونقصان ہے  اُن کا معاوضہ لے  سکتا ہے ۔ اور اگر اجنبی کے  فعل سے  دوسرا عیب پیدا ہوا تو عیب اول کا نقصان بائع سے  لے  اور دوسرے  عیب کا اُس اجنبی سے ۔ اوراگر بیع کے  بعد مگر قبضہ سے  پہلے  بائع کے  فعل سے  یا خود مبیع کے  فعل سے  یا آفت سماوی سے  عیب جدید پیدا ہوا تو مشتری کو اختیار ہے  کہ بیع کو رد کردے  یعنی نہ لے  یا لے  لے  اور جو نقصان ہو اہے  اُس کے  عوض میں ثمن سے  کم کردے ۔ اور اگر اجنبی کے  فعل سے  وہ عیب پیدا ہوا ہے  جب بھی اختیارہے  کے  مبیع کو لے  یا نہ لے  اگر مبیع لیتا ہے  تو تقصان کا معاوضہ اُس اجنبی سے  لے  سکتا ہے ۔ اور اگرخود مشتری کے  فعل سے  عیب پیدا ہوا ہے  تو پورے  ثمن کے  ساتھ لینا پڑے  گااورنقصان کامطالبہ نہیں کرسکتا۔ (درمختار، ردالمحتار)

مسئلہ۴۸:
جو چیز ایسی ہو کہ اُس کی واپسی میں مزدوری صرف کرنی پڑے  تو جہاں عقد بیع ہوا ہے  وہاں پہنچانا مشتری کے  ذمہ ہے  یعنی مزدوری وغیرہ مشتری کو دینی پڑے  گی۔ ( درمختار)

مسئلہ۴۹:
جانور خریدا اُسے  ذبح کردیا اب معلوم ہوا کہ اسکی آنتیں خراب ہوگئی تھیں تو نقصان نہیں لے  سکتا اور اگر ذبح سے  پہلے  عیب پر مطلع ہوچکا تھا پھر ذبح کردیا جب بھی نقصان نہیں لے  سکتا مگر جب کہ یہ معلوم ہو کہ ذبح نہ کیا جائے  تو مرجائے  گا اس صورت میں نقصان لے  سکتا ہے ۔ (درمختار وغیرہ)

مسئلہ۵۰:
مبیع میں کچھ زیادتی کردی مثلاًکپڑے  کو سی دیا یا رنگ دیا یا ستو میں گھی شکر وغیرہ ملا دیا یا زمین میں پیڑ نصب کردئے  یا تعمیر کرائی یا اُس کو بیع کردیا اگرچہ بیچنا عیب پر مطلع ہونے  کے  بعدہو یا مبیع ہلا ک ہوگئی ان سب صورتوں میں نقصان لے  سکتا ہے  واپس نہیں کرسکتا ہے  اگر وہ دونوں واپسی پر رضا مند بھی ہو جائیں جب بھی قاضی حکم واپسی کا نہیں دے  سکتا۔ (درمختار)

مسئلہ۵۱:
انڈا خریداتوڑاتو گندہ نکلا کُل دام واپس ہونگے  کہ وہ بیکار چیز ہے  بیع کے  قابل نہیں ہاں شتر مرغ کا انڈا جس میں چھلکا مقصود ہوتا ہے  اکثر لوگ اُسے  زینت کی غرض سے  رکھتے  ہیں اُس کی بیع باطل نہیں عیب کا نقصان لے  سکتا ہے ۔ خربزہ۔ تر بز۔ کھیرا خریدااور کاٹا تو خراب نکلایا بادام ْاخروٹ خریداتوڑنے  پر معلوم ہوا کہ خراب ہے  مگر باوجود خرابی کے  کام کے  لائق ہے  کم سے  کم یہ کہ جانور ہی کے  کھلانے  میں کام آسکتا ہے  تو واپس نہیں کرسکتا نقصان لے  سکتا ہے  اور اگر بائع کٹے  ہوئے  یا ٹوٹے  ہوئے  کو واپس لینے  پر تیار ہے  تو واپس کردے  نقصان نہیں لے  سکتا۔ اور اگر عیب معلوم ہو جانے  کے  بعد کچھ بھی کھا لیا تو نقصان بھی لے  سکتا ہے ۔ اور اگر چکھا اور عیب معلوم ہونے  کے  بعد چھوڑدیا کچھ نہ کھایا تو نقصان لے  سکتا ہے ۔ اور اگر کاٹنے  توڑنے  سے  پہلے  ہی مشتری کو عیب معلوم ہوگیا تو اُسی حالت میں واپس کردے  کاٹے  توڑے  گا تونہ واپس کرسکتا ہے  نہ نقصان لے  سکتا ہے ۔ اور اگر کاٹنے  توڑنے  کے  بعد معلوم ہواکہ یہ چیزیں بالکل بیکار ہیں مثلاًکھیرا کڑو اہے  یا بادام۔ اخروٹ میں گری نہیں ہے ۔ تر بز یا خربزہ سٹرا ہوا ہے  تو پورے  دام واپس لے  بیع باطل ہے ۔ (درمختار، ردالمحتار)

مسئلہ۵۲:
گیہوں وغیرہ غلہ خریدا اُس میں خاک ملی ہوئی نکلی اگر خاک اُتنی ہی ہے  جتنی عادۃًہواکر تی ہے  واپس نہیں کرسکتا اور عادت سے  زیادہ ہے  توکُل واپس کردے  اور اگرگیہوں رکھناچاہتا ہے  خاک کو الگ کرکے  واپس کرنا چاہتاہے  یہ نہیں کرسکتا۔ (عالمگیری، ردالمحتار)

مسئلہ۵۳:
گیہوں میں کچھ خاک ملی تھی اُڑگئی اور وزن کم ہوگیا یا گیہوؤں میں نمی تھی خشک ہو کر وزن کم ہوگیا واپس نہیں کرسکتا۔ (خانیہ)

مسئلہ۵۴:
مشتری نے  مبیع کو بیع کردیااور اُسے  عیب کی خبر نہ تھی مشتری ثانی نے  عیب کی وجہ سے  حکم قاضی سے  واپس کیا تومشتری اول بائع اول کو وہ چیز واپس کرسکتا ہے ۔ یہ اُس وقت ہے  جب مشتری ثانی نے  گواہوں سے  یہ ثابت کیا ہو کہ اس چیز میں اُس وقت سے  عیب ہے  جب بائع اول کے  پاس تھی اور اگر گواہوں سے  مشتری کے  پاس عیب ثابت کیا ہوتو بائع اول پر رد نہیں کرسکتا اور اگر واپس کرنے  کے  بعدمشتری اول نے  یہ کہدیا کہ اس میں کوئی  عیب نہیں ہے  تو واپس نہیں کرسکتا۔ یہ تمام باتیں اُس وقت ہیں جب مبیع پر قبضہ ہوچکا ہواور قبضہ نہ ہوا ہوتو مطلقاًواپس کرسکتا ہے  چاہے  قضائے  قاضی سے  واپسی ہو یا اس کے  بغیر کیونکہ بیع ثانی اس صورت میں صحیح ہی نہیں مگر جائداد وغیرہ منقولہ میں بغیر قبضہ بھی بیع ہوسکتی ہے  اس میں قبضہ اور غیر قبضہ کا فرق نہیں ۔ ( درمختا،ردالمحتار)

مسئلہ۵۵:
مشتری ثانی نے  مشتری اول کو اس کی رضا مندی سے  چیز واپس کردی تو یہ بائع اول کو واپس نہیں کرسکتا اگرچہ وہ عیب ایسا نہ ہو جومشتری اول کے  یہاں پیدا ہوسکتا ہومثلاًغلام کے  پانچ کی جگہ چھ اُنگلیاں ہیں کہ یہ واپسی حق ثالث میں بیع جدید قرار پائے  گی۔ یونہی بائع کے  وکیل نے  اگر مبیع کی واپسی اپنی رضا مندی سے  کرلی تو مؤکل کو واپس نہیں کرسکتا کہ مؤکل کے  لحاظ سے  یہ فسخ نہیں بلکہ  بیع جدید ہے  اور اگر قضائے  قاضی سے  واپسی ہوئی تو مؤکل پر بھی واپسی ہوگئی کہ جب بیع فسخ ہوگئی وہ چیز مؤکل کی ہوگی۔ ( درمختار، ردالمحتار)

مسئلہ۵۶:
مشتری نے  مبیع پر قبضہ کرنے  کے  بعد عیب کا دعویٰ کیا جو ثمن دینے  پر مجبور نہیں کیا جاسکتا بلکہ مشتری سے  اثبات عیب کے  گواہ طلب کئے  جائیں گے  اور گواہ نہ ہوں تو بائع پر حلف دیا جائے  گا اور بائع قسم کھاجائے  کہ عیب نہیں تھا تو  ثمن دینے  کا حکم ہوگا اور اگر مشتری نے  پہلے  یہ کہا  کہ میرے  گواہ نہیں ہیں پھر کہتا ہے  گواہ پیش کروں گاتو گواہ قبول کرلئے  جائیں گے ۔ اور اگر مشتری کے  پاس گواہ نہیں ہیں اور بائع قسم سے  انکار کرتا ہے  تو عیب کا حکم ہوگا۔ (درمختار، ردالمحتار)

مسئلہ۵۷:
گواہ مشتری یا حلف بائع کی اُس وقت ضرورت ہے  جب وہ عیب مخفی ہو مثلاًبھاگنا چوری کرنا اور اگر عیب ظاہر ہو مثلاً کاناْ بہراْ گونگا ہے  یا اُس کی اُنگلیاں زائد یا کم ہیں تو نہ گواہ کی حاجت نہ قسم کی ضرورت ہاں اگر بائع یہ کہے  کہ مشتری کو خریدنے  کے  وقت عیب کا علم تھا یا بعد خریدنے  کے  عیب پر راضی ہوگیا یا میں عیب سے  بری الذمہ ہوچکا تھا تو بائع کو ان امور پر گواہ پیش کرنے  پڑیں گے  گواہ نہ لاسکے  تو مشتری پر حلف دیا جائے  گا قسم کھالے  گاواپس کردیا جائے  گا ورنہ واپس نہیں کرسکتا۔ ( درمختار، ردالمحتار)

مسئلہ۵۸:
وہ عیوب جن میں طبیب کی ضرورت ہوتی ہے  مثلاً ورم جگرْ ورم طحال یا کوئی دوسری پوشیدہ بیماری ان میں ایک طبیب عادل نے  اس بیماری کا ہونا بیان کردیا تو دعویٰ قابل سماعت ہے  رہا یہ امر کہ یہ بیماری بائع کے  یہاں موجود تھی اس کے  لئے  دو(۲) عادل طبیب کی شہادت درکار ہوگی۔ اور جو عیوب ایسے  ہیں جن پر عورتوں ہی کو اطلاع ہوتی ہے  ان میں ایک عورت کے  قول سے  عیب کا ثبوت ہوگا مگر بیع فسخ کرنے  کے  لئے  یہ ضرور ہے  کہ بائع کو حلف دیں اگر وہ قسم کھالے  کہ میرے   یہاں یہ عیب نہ تھا تو واپس نہیں کرسکتا قسم سے  انکار کرے  تو واپس کردیگا۔ ( درمختار)

مسئلہ۵۹:
جو عیب ظاہر ہے  اور اتنی مدت میں پیدا نہیں ہوسکتا جب سے  بیع ہوئی ہے  تو یہاں بھی گواہ یا حلف کی حاجت نہیں ہاں اگر اس مدت میں پیدا ہوسکتاہے  اور بائع یہ کہتا  ہے  کہ میرے  یہاں یہ عیب نہ تھا تو گواہ یا حلف کی حاجت ہوگی۔ ( عالمگیری)

مسئلہ۶۰:
مبیع کے  کسی جز کے  متعلق کسی نے  دعویٰ کرکے  اپنا حق ثابت کردیا اگر مشتری نے  قبضہ نہیں کیا ہے  تو اختیار ہے  کہ باقی کو لے  یا نہ لے  اور قبضہ کرچکا ہے  اور وہ چیز قیمتی ہے  جب بھی اختیارہے  کہ لے  یا واپس کردے  اور وہ چیزمثلی ہے  تو باقی کو واپس نہیں کرسکتا بلکہ جوکچھ اسکا حصہ ہے  یہ لے  لے  اور جو دوسرے  حقدار کاہے  وہ لے  لے  گا۔ اور دو چیزیں خریدیں اور ایک پر قبضہ کرلیا یا اب تک کسی پر قبضہ نہیں کیا ہے  اور ایک میں کسی نے  اپنا حق ثابت کردیا تومشتری کو اختیار ہے  کہ دوسری کو لے  لے  یا چھوڑ دے  اور دونوں پر قبضہ کرچکا ہے  تو اختیار نہیں یعنی دوسری کولینا ضروری ہے  واپس نہیں کرسکتا۔ ( درمختار)

مسئلہ ۶۱:
قبضہ کے  بعد مبیع میں اختلاف ہوا کہ ایک ہے  یا زیادہ تاکہ عیب کی صورت میں واپسی ہو تو یہ معلوم ہوسکے  ثمن کتنا واپس کیا جائے  گایا مبیع میں اختلاف نہیں مگر کتنے  پر قبضہ ہوااس میں اختلاف ہے  ان دونوں صورتوں میں مشتری کا قول معتبر ہے  اور اگر خیار عیب میں مبیع کی واپسی کے  وقت بائع کہتا ہے  یہ وہ چیز نہیں ہے  مشتری کہتا ہے  وہی ہے  تو بائع کا قول معتبر ہے  اور خیار شرط یا خیار رویت میں مشتری کا قول معتبر ہے ۔ (درمختار)

مسئلہ۶۲:
مشتری جانور کو پھیرنے  لایا کہ اس کے  زخم ہے  میں نہیں لوں گا بائع کہتا ہے  کہ یہ وُہ زخم نہیں ہے  ْ جو میرے  یہاں تھا وُہ اچھا ہوگیا یہ دوسرا ہے  تو مشتری کا قول معتبر ہے ۔ ( ردالمحتار)

مسئلہ۶۳:
دوچیزیں ایک عقد میں خریدیں اگر ہر ایک تنہا کام میں آتی ہو جیسے  دوغلام دو کپڑے  اور ابھی دونوں پر قبضہ نہیں کیا ہے  کہ ایک کے  عیب پر مطلع ہوا تو اختیار ہے  لینا ہے  تو دونوں لے ْ پھیرنا ہو تو دونوں پھیرے  مگر جب کہ بائع ایک کے  پھیرنے  پر راضی ہوتو فقط ایک کوبھی واپس کرسکتا ہے  اور اگر دونوں پر قبضہ کرلیاہے  توجس میں عیب ہے  اُسے  واپس کردے  دونوں کو واپس کرنا چاہے  تو بائع کے  رضا مندی درکار ہے ۔ اور اگر قبضہ سے  پہلے  ایک کا عیب دار ہونا معلوم ہوگیا اور اسی پر قبضہ کرلیا تو دوسری کو لینا بھی ضروری ہے  اور دوسری پر قبضہ کیا تو اختیار ہے  دونوں کو لے  یا دونوں کو پھیر دے  اگر دونوں ایک ساتھ کام میں لائی جاتی ہوں تنہا ایک کام کی نہ ہو جیسے  موزے  اورجوتے  کے  جوڑے ۔ چوکھٹ بازو یا بیلوں کی جوڑی جبکہ وہ آپس میں ایسا اتحاد رکھتے  ہوں کہ ایک کے  بغیر دوسرا کام ہی نہ کرے  تو دونوں پر قبضہ کیا ہویا ایک پر قبضہ کیا ہو دونوں حال میں ایک ہی حکم ہے  کہ لینا چاہے  تو دونوں لے  اور پھیرے  تو دونوں پھیرے ۔ ( درمختار، فتح ، خانیہ )

مسئلہ۶۴:
مبیع میں نیا عیب پیدا ہوگیا تھا جس کی وجہ سے  بائع کو واپس نہیں کرسکا تھا اب یہ عیب جاتا رہا تو اُس پُرانے  عیب کی وجہ سے  واپس کرسکتا ہے  اور جونقصان لیا ہے  اُسے  بھی واپس کرنا ہوگا۔ ( درمختار)

مسئلہ۶۵:
غلام خریدا تھا اور اُس پرقبضہ بھی کرلیا وہ کسی ایسے  جُرم کی وجہ سے  قتل کیا گیا جو بائع کے  یہاں اُس نے  کیا تھا تو پورا ثمن بائع سے  واپس لے  گا اور اگر اُس کاہاتھ کاٹا گیا اور جرم بائع کے  یہاں کیا تھا تومشتری کو اختیار ہے  کہ اُس کوواپس کردے  یا رکھ لے  اور آدھا ثمن واپس لے ۔ ( درمختار)

مسئلہ۶۶:
کوئی چیز بیع کی اور بائع نے  کہہ  دیا کہ میں ہر عیب سے  بری الذمہ یہ بیع صحیح ہے  اور اس مبیع کے  واپس کرنے  کا حق باقی نہیں رہتا۔ یونہی اگر بائع نے  کہہ دیا کہ لینا ہوتو لو اس میں سو طرح کے  عیب ہیں یا یہ مٹی ہے  یا اسے  خوب دیکھ لو کیسی بھی ہو میں واپس نہیں کروں گا یہ عیب سے  براء ت ہے ۔ جب ہر عیب سے  براء ت کرلے  تو جو عیب وقت عقد موجود ہے  یا عقد کے  بعد قبضہ سے  پہلے  پیدا ہوا سب سے  براء ت ہوگئی۔ (درمختار، ردالمحتاروغیرہما)

مسئلہ۶۷:
کوئی چیز خریدی اس کا کوئی خریدار آیا اُس سے  کہا اسے  لے  لو اس میں کو ئی عیب نہیں ہے  اور اتفاق سے  اُس نے  نہیں خریدی پھر مشتری نے  اُس میں کوئی عیب دیکھا تو واپس کرسکتا ہے  اور اُس کا پہلے  یہ کہنا کہ اس میں کوئی عیب نہیں ہے  مضر نہیں کہ اس سے  مقصود تر غیب ہے  اور اگر اُس نے  کسی عیب کا نام لے  کر کہا کہ یہ عیب اس میں نہیں ہے  اور بعد میں وہی عیب اُس میں موجود ملا تو واپس نہیں کرسکتا ہاں اگر ایسے  عیب کا نام لیا جو اس دوران میں پیدا نہیں ہوسکتا جیسے  اُنگلی کا زائد ہونا تو واپس کرسکتا ہے ۔ (درمختار)

مسئلہ۶۸:
بکری یا گائے  یا بھینس کا دودھ بائع نے  دو ایک وقت نہیں دوہا اور اُسے  یہ کہہ کر بیچا کہ اس کے  دودھ زیادہ ہے  اور دودھ دوہ کر دکھا بھی دیا مشتری نے  دھوکا کھا کر خریدلیا اب دوہتا ہے  تو معلوم ہوتا ہے  کہ اُتنا دودھ نہیں ہے  اس کو واپس نہیں کرسکتا ہاں جو نقصان ہے  بائع سے  لے  سکتا ہے ۔ (درمختار)

مسئلہ۶۹:
مشتری نے  واپس کرنا چاہا بائع نے  کہا واپس نہ کرومجھ سے  اتنا روپیہ لے  لو اور اس پر مصالحت ہوگئی یہ جائز ہے  اور اس کا مطلب یہ ہوا کہ بائع نے  ثمن میں سے  اتنا کم کردیا۔ اور بائع اگر واپس کرنے  سے  انکار کرتا ہے  مشتری نے  یہ کہا کہ اتنے  روپے  مجھ سے  لے  لو اور مبیع کو واپس کرلویوں مصالحت نا جائز ہے  اوریہ روپے  جو بائع لے  گاسود اور رشوت ہے  مگر جب کہ مشتری کے  یہاں کوئی جدید عیب پیدا ہوگیا ہو یا بائع اس سے  منکر ہے  کہ وہ عیب اُ سکے   یہاں مبیع میں تھا تویہ مصالحت بھی جائز ہے ۔ ( درمختار، ردالمحتار)

مسئلہ۷۰:
ایک شخص نے  دوسرے  کو کسی چیز کے  خریدنے  کا وکیل کیا تھا وکیل نے  مبیع میں عیب دیکھ کر رضامندی ظاہر کردی اگر ثمن اتنا ہے  کہ اُس عیب والی چیز کا اُتنا ہی ہونا چاہئے  تو مؤکل کو لینا پڑیگااور اگر ثمن زیادہ ہے  تو موکل پر یہ بیع لازم نہیں ۔ ( درمختار)

مسئلہ ۷۱:
کوئی چیز خریدی پھر اُ سکی  بیع کے  لئے  دوسرے  کو وکیل کردیا ا س کے  بعد اُس کے  عیب پر اطلاع ہوئی اگرمؤکل کے  سامنے  وکیل نے  بیچنا چاہا اُ س کو خبر دی گئی کہ وکیل اُسکا دام کررہا ہے  اورمؤکل نے  منع نہ کیا تو عیب پر رضا مندی ہوگئی فرض کیا جائے  کہ نہ بکی تو واپس نہیں کرسکتا۔ ( عالمگیری)

مسئلہ۷۲:
یہ جا بجا کہا گیا ہے  کہ عیب سے  جو نقصان ہے  وہ لے  گا اس کی صورت یہ ہے  کہ اُس چیز کوجانچنے  والوں کے  پاس پیش کیا جائے  اُس کی قیمت کا وہ اندازہ کریں کہ اگر عیب نہ ہوتا تویہ قیمت تھی اور عیب کے  ہوتے  ہوئے  یہ قیمت ہے  دونوں میں جوفرق ہے  وہ مشتری بائع سے  لے  گا مثلاًعیب ہے  تو  آٹھ روپے  قیمت ہے  نہ ہوتا تو دس روپے  تھی دوروپے  بائع سے  لے ۔ ( عالمگیری)

مسئلہ۷۳:
جانور خریداتھا قبضہ کے  بعد عیب پر مطلع ہوا اُسے  واپس کرنے  بائع کے  پاس لے  جارہاتھاراستہ میں مرگیاتومشتری کا جانور مرا البتہ اگر گواہوں سے  عیب ثابت کردے  گاتو عیب کا نقصان لے  سکتا ہے ۔        ( عالمگیری)

مسئلہ۷۴:
ایک شخص نے  گابھن گائے  کے  بدلے  میں بیل خریدا اور ہر ایک نے  قبضہ بھی کرلیا گائے  کے  بچّہ پیدا ہوا اور دوسرے  نے  دیکھا کہ بیل میں عیب ہے  بیل کو اُس نے  واپس کردیا تو گائے  میں چونکہ بچّہ پیدا ہونے  کی وجہ سے  زیادتی ہوچکی ہے  وہ واپس نہیں کی جاسکتی گائے  کی قیمت جو ہو وہ واپس دلائی جائے  گی۔ ( عالمگیری)

مسئلہ۷۵:
زمین خرید کر اُس کو مسجد کردیا پھر عیب پر مطلع ہواتو واپس نہیں کرسکتا نقصان جوکچھ ہے  لے  لے ۔ زمین کو وقف کیا ہے  جب بھی یہی حکم ہے  کہ واپس نہیں کرسکتا ہے  نقصان لے  لے  (خانیہ )

مسئلہ۷۶:
کپڑا خرید کر مُردہ کاکفن کیا اس کے  بعد عیب پر مطلع ہوا اگر وارث نے  ترکہ سے  کفن خریدا ہے  تو نقصان لے  سکتا ہے  اور اگر کسی اجنبی نے  اپنی طرف سے  خرید کر دیا تو نہیں لے  سکتا۔ ( عالمگیری)

مسئلہ۷۷:
درخت خریدا تھا کہ اُس کی لکڑی کی چیزیں بنائے  گامثلاًچوکھٹْ کیواڑْ تخت وغیرہ مگر کاٹنے  کے  بعد معلوم ہوا کہ یہ ایندھن ہی کے  کام آسکتا ہے  تو نقصان لے  سکتا ہے  اور اگر ایندھن ہی کے  لئے  خریدا تھا تو نقصان نہیں لے  سکتا۔ ( عالمگیری)

مسئلہ۷۸:
روٹی خریدی اور جو نرخ اُس کا معروف ومشہور ہے  اُس سے  کم دی ہے  توجو کمی(۱) 

 حاشیہ :
یہ حکم اُس وقت ہے  کہ بائع نے  مشتری پر یہ ظاہر نہ کیا ہو کہ مثلااًیک آنے  کی اتنی روٹیاں دوں گا بلکہ اس نے  کہا اتنے  کی روٹی دو اس نے  دیدی۔ اور اگر بائع نے  ظاہر کردیاکہ اتنی دوں گا اور مشتری راضی ہوگیا تو اب کمی پوری کرنے  کا حق نہیں ہے ۔ 

ہے  بائع سے  وصول کرے  اسی طرح ہر وہ چیز جس کا نرخ مشہور ہے  اُس سے  کم ہوتو بائع سے  کمی پوری کرائے ۔ (عالمگیری)

مسئلہ ۷۹:
کوئی چیز غبن فاحش کے  ساتھ خریدی ہے  اس کی دوصورتیں ہیں دھوکا دیکر نقصان پہنچایا ہے  یانہیں اگر غبن فاحش کے  ساتھ دھوکا بھی ہے  تو واپس کرسکتا ہے  ورنہ نہیں ۔ غبن فاحش کا یہ مطلب ہے  کہ اتنا ٹوٹا ہے  جو مقوبین کے  اندازہ سے  باہر ہو مثلااًیک چیز دس روپے  میں خریدی کوئی اس کی قیمت پانچ بتاتا ہے  کوئی چھ کوئی سات تو یہ غبن فاحش ہے  اور اگر اس کی قیمت کوئی آٹھ بتاتا کوئی نو کوئی دس تو غبن یسسیر ہوتا۔ دھوکے  کی تین صورتیں ہیں کبھی بائع مشتری کو دھوکادیتا ہے  پانچ کی چیز دس میں بیچ دیتا ہے  اور کبھی مشتری بائع کو کہ دس کی چیز پانچ میں خریدلیتا ہے  کبھی دلال دھوکا دیتا ہے  ان تینوں صورتوں میں جس کو غبن فاحش کے  ساتھ نقصان پہنچاہے  واپس کرسکتا ہے  اور اگر اجنبی شخص نے  دھوکا دیا ہو تو واپس نہیں کرسکتا۔ (درمختار، ردالمحتار)

مسئلہ۸۰:
ایک شخص نے  زمین یا مکان خریدا اور بائع کو دھوکادیکر نقصان پہنچادیا مثلاًہزار روپے  کی چیز کو پانچ سو میں خریدا مگر شفیع نے  شفعہ کرکے  وہ چیز مشتری سے  لے  لی تو بائع شفیع سے  واپس نہیں لے  سکتا کیونکہ شفیع نے  اس کو دھوکا نہیں دیا ہے  دھوکا دینے  والا مشتری ہے ۔ ( ردالمحتار)

مسئلہ۸۱:
جس چیز کو غبن فاحش کے  ساتھ خریدا ہے  اور اُسے  دھوکا دیا گیا ہے  اُس چیزکو کچھ صرف کر ڈالنے  کے  بعد اس کا علم ہوا تو اب بھی واپس کرسکتا ہے  یعنی جو کچھ وہ چیز بچی وہ اور جو خرچ کرلی ہے  اُس کی مثل واپس کرے  اور پورا ثمن واپس لے ۔ (درمختار)

مسئلہ۸۲:
ایک شخص نے  لوگوں سے  کہہ دیا کہ یہ میرا غلام یا لڑکا ہے  اس سے  خرید فروخت کرو میں نے  اس کواجازت دیدی ہے  اُس کی نسبت بعد میں معلوم ہواکہ غلام نہیں بلکہ حر ہے  یا اُس کا لڑکا نہیں ہے  دوسرے  شخص کا ہے  تو جوکچھ لوگوں کے  مطالبے  ہیں اُس کہنے  والے  سے  وصول کرسکتے  ہیں کہ اُس نے  دھوکا دیا ہے ۔ ( درمختار)



بیع فاسد کا بیان


احادیث:

حدیث ۱:
صحیح مسلم شریف میں رافع بن خدیج رضی اللہ تعالیٰ عنہ سے  مروی حضور اقدس ﷺنے  فرمایا کتے  کا ثمن خبیث ہے  اور زانیہ کی اُجرت خبیث ہے  اور پچھنا لگانے  والے  کی کمائی خبیث ہے  ( یعنی مکروہ ہے  کیونکہ اُ س کو نجاسب میں آلودہ ہونا پڑتا ہے ۔ اس کو حرام نہیں کہہ سکتے  اس لئے  کہ خود حضو اقدس ﷺنے  پچھنے  لگوائے  اور اُجر ت عطا فرمائی ہے  )

حدیث۲:
صحیحین میں ابو مسعود و انصاری رضی اللہ تعالیٰ عنہ سے  مروی رسول اللہ ﷺنے  کتے  کے  ثمن اور زانیہ کی اُجرت اور کاہن کی اُجرت سے  منع فرمایا۔ 
حدیث۳:
صحیح بخاری میں ابو جحیفہ رضی اللہ تعالیٰ عنہ  سے  مروی نبی کریم ﷺنے  خون کے  ثمن اورکتے  کے  ثمن اور زانیہ کی اُجرت سے  منع فرمایا اور سودکھانے  والے  اور کھلانے  والے  ( یعنی سود دینے  والے  )اور گود نے  والی اور گودوانے  والی اور تصویر بنانے  والے  پر لعنت فرمائی۔ 
حدیث۴:
صحیحین میں جابر رضی اللہ تعالیٰ عنہ سے  مروی رسول اللہ ﷺسے  سال فتح مکہ میں جب کہ مکّہ ٔمعظمہ میں تشریف فرماتھے  یہ فرماتے  ہوئے  سُنا کہ اللہ ورسول  نے  شراب ومُردار وخنزیر اوربُتوں کی بیع کو حرام قرار دیا کسی نے  عرض کی یارسول اللہ مُردہ کی چربی کی نسبت کیا ارشاد ہے  کیونکہ کشتیوں میں لگائی جاتی ہے  اور کھال میں لگاتے  ہیں اور لوگ چراغ میں جلاتے  ہیں ( یعنی کھانے  کے  علاوہ دوسرے  طریق پر اس کا استعمال جائز ہے  یا نہیں )فرمایا نہیں ۔ وہ حرام ہے  پھر فرمایا اللہ تعالیٰ یہودیوں کو قتل کرے ۔ اللہ تعالیٰ نے  جب چربیوں کو اُن پر حرام فرمایا تو اُنھوں نے  پگھلا کر بیچ ڈالی اور ثمن کھالیا حدیث کا پچھلاحصہ حضرت عمر رضی اللہ تعالیٰ عنہ سے  بھی مروی ہے ۔ 
حدیث۵:
ترمذی وابن ماجہ انس رضی اللہ تعالیٰ عنہ سے  راوی کہ رسول اللہ ﷺنے  شراب کے  بارے  میں دس(۱۰) شخصوں پر لعنت فرمائی۔ (۱) نچوڑنے  والے  اور(۲)نچوڑوانے  والے  (۳)اور پینے  والے  (۴)اور اُٹھانے  والے  پر(۵)اور جس کے  پاس اُٹھا کر لائی گئی اُس پر(۶)اورپلانے  والے  اور(۷)بیچنے  والے  اور(۸)اُس کا ثمن کھانے  والے  (۹)اور خریدنے  والے  پر (۱۰)اُس پر جس کے  لئے  خریدی گئی۔ 
حدیث۶:
 ابن ماجہ  نے  ابن عباس رضی اللہ تعالیٰ عنہما سے  روایت کی کہ حضور ﷺ نے  ارشاد فرمایا بے  شک اللہ تعالیٰ نے  شراب اور اُس کے  ثمن کو حرام کیااور مُردہ کو حرام کیا اور اس کے  ثمن کو اور خنزیر کو حرام کیا اور اس کے  ثمن کو۔ 
حدیث۷:
بخاری ومسلم و ابو داؤد وترمذی وابن ماجہ ابوہریرہ رضی اللہ تعالیٰ عنہ سے  راوی حضور اقدس ﷺ نے  فرمایا تم میں کوئی شخص بچے  ہوئے  پانی کو منع نہ کرے  تا کہ اس کے  ذریعے  سے  گھاس کو منع کرے  اسی کے  مثل عائشہ رضی اللہ تعالیٰ عنہا سے  مروی۔ 
حدیث۸:
ابن ماجہ ابن عباس رضی اللہ تعالیٰ عنہما سے  راوی کہ حضور ﷺ نے  ارشادفرمایا تمام مسلمان تین چیزوں میں شریک ہیں پانی اور گھاس اور آگ اور اس کا ثمن حرام ہے ۔ 
حدیث۹:
صحیحین میں ابن عمر رضی اللہ تعالیٰ عنہ سے  مروی رسول اللہ ﷺنے  مزابنہ سے  منع فرمایامزابنہ یہ ہے  کہ کھجور کا باغ ہوتو جو کھجوریں درخت میں ہیں اُن کوخشک کھجوروں کے  بدلے  میں بیع کرے  اور انگورکا باغ ہوتو درخت کے  انگور منقے  کے  بدلے  میں ماپ سے  بیع کرے  اور کھیت میں جو غلہ ہے  اُسے  غلہ کے  بدلے  میں ماپ سے  بیچے  ان سب سے  منع فرمایا۔ 
حدیث۱۰:
بخاری ومسلم ابن عمر رضی اللہ تعالیٰ عنہما سے  راوی کہ رسول اللہ ﷺنے  پھلوں کی بیع سے  منع فرمایا جب تک کام کے  قابل نہ ہوں بائع ومشتری دونوں کو منع فرمایااور مسلم کی ایک روایت میں ہے  کہ کھجوروں کی بیع سے  منع فرمایا جب تک سُرخ یا زرد نہ ہو جائیں اور کھیت میں بالوں کے  اندر جو غلہ ہے  اُس کی بیع سے  منع کیا جب تک سپید نہ ہوجائے  اور آفت پہنچنے  سے  امن نہ ہوجائے ۔ 
حدیث۱۱:
صحیح مسلم میں جابر رضی اللہ تعالیٰ عنہ سے  مروی حضور اقدس ﷺنے  ارشاد فرمایا اگر تونے  اپنے  بھائی کے  ہاتھ پھل بیچ دئے  اور آفت پہنچ گئی تجھے  اُس سے  کچھ لینا حلال نہیں ۔ اپنے  بھائی کا مال نا حق کس چیز کے  بدلے  میں تولے  گا۔ 
حدیث۱۲:
بخاری ومسلم میں ابوسعید خدری رضی اللہ تعالیٰ عنہ سے  مروی رسول اللہ ﷺنے  بیع ملا مسہ اور بیع منا بذہ سے  منع فرمایابیع ملا مسہ یہ ہے  کہ ایک شخص نے  دوسرے  کا کپڑا چھودیا اور اُلٹ پلٹ کے  دیکھا بھی نہیں اورمنابذہ یہ ہے  کہ ایک نے  اپنا کپڑا دوسرے  کی طرف پھینک دیا اور دوسرے  نے  اس کی طرف پھینک دیا یہی بیع ہوگئی نہ دیکھا بھالا نہ دونوں کی رضا مندی ہوئی۔ 
حدیث۱۳:
صحیح مسلم میں ابوہریرہ رضی اللہ تعالیٰ عنہ سے  مروی حضور نے  بیع الحصاۃ(کنکری پھینک دینے  سے  جاہلیت میں بیع ہوجاتی تھی )اور بیع غرر سے  منع فرمایا ( جس میں دھوکا ہو)

حدیث۱۴:
ترمذی نے  جابر رضی اللہ تعالیٰ عنہ سے  روایت کی کہ رسول اللہ ﷺنے  استثنا سے  منع فرمایا مگر جب کہ معلوم شے  استثنأ ہو۔ 
حدیث۱۵:
امام مالک و ابوداؤدوابن ماجہ بروایت عمر وبن شعیب عن ابیہ عن جدہ راوی کہ رسول اللہ ﷺنے  بیعانہ سے  منع فرمایا۔ 
حدیث۱۶:
ابوداؤد نے  مولیٰ علی رضی اللہ تعالیٰ عنہ سے  روایت کی کہ رسو ل اللہ ﷺنے  مضطر( مکرہ )کی بیع سے  منع فرمایایعنی جبر یہ کسی کی چیز نہ خرید ی جائے  اور خریدنے  پر مجبور نہ کیا جائے ۔ 
حدیث۱۷:
ترمذی نے  حکیم بن حزام رضی اللہ تعالیٰ عنہ سے  روایت کی کہ رسول اللہ ﷺنے  مجھے  ایسی چیز بیچنے  سے  منع فرمایاجو میرے  پاس نہ ہو اور ترمذی کی دوسری روایت اور ابوداؤد ونسائی کی روایت میں یہ ہے  کہ کہتے  ہیں یارسول اللہ ﷺمیرے  پاس کوئی شخص آتا ہے  اورمجھ سے  کوئی چیز خریدناچاہتا ہے  وہ چیز میرے  پاس نہیں ہوتی (میں بیع کردیتا ہوں )پھر بازارسے  خرید کر اُسے  دیتا ہوں فرمایا جو چیز تمھارے  پاس نہ اُسے  بیع نہ کرو۔ 
حدیث۱۸:
امام مالک وتر مذی ونسائی وابو داود ابوہریرہ رضی اللہ تعالیٰ عنہ سے  راوی کہ رسول اللہ ﷺنے  ایک بیع میں دو بیع سے  منع فرمایااس کی صورت یہ ہے  کہ یہ چیز نقد اتنے  کو اور ادھار اتنے  کو یا یہ کہ میں نے  یہ چیز تمھارے  ہاتھ اتنے  میں بیع کی اس شرط پر کہ تم اپنی فلاں چیز میرے  ہاتھ اتنے  میں بیچو۔ 
حدیث۱۹:
ترمذی و ابوداؤدونسائی برروایت عمر وبن شعیب عن ابیہ عن جدہ راوی کہ رسول اللہ ﷺنے  فرمایا قرض  و بیع حلا ل نہیں (یعنی یہ چیز تمھارے  ہا تھ بیچتا ہوں اس شرط پر کہ تم مجھے  قرض دو یا یہ کہ کسی کو قرض دے  پھر اُس کے  ہاتھ زیادہ داموں میں چیز بیع کرے ) اور بیع میں دوشرطیں حلال نہیں اور اُس چیز کا نفع حلال نہیں جو ضمان میں نہ ہواور جو چیز تیرے  پاس نہ ہو اُس کا بیچنا حلال نہیں ۔ 
حدیث۲۰:
امام احمد ابوداؤد ابن ماجہ عمر رضی اللہ تعالیٰ عنہما سے  راوی کہ حضورﷺنے  بیعانہ سے  منع فرمایا ہے ۔ 
  تنبیہ :
اس باب میں بیع فاسد وباطل دونوں کے  مسائل ذکر کئے  جائیں گے ۔ 

 مسائل فقہیہ :

مسئلہ۱:
جس صورت میں بیع کا کوئی رُکن مفقود ہو یا وہ چیز بیع کے  قابل ہی نہ ہووہ بیع باطل ہے ۔ پہلی کی مثال یہ ہے  کہ مجنون یا لایعقل بّچہ نے  ایجاب یا قبول کیا کہ ان کا قول شرعاًمعتبر ہی نہیں لہذا ایجاب یا قبول پایا ہی نہ گیا۔ دوسری کی مثال یہ کہ مبیع مُردار یا خون یا شراب یا آزاد ہوکہ یہ چیزیں بیع کے  قابل نہیں ہیں اور اگر رکن بیع یا محل بیع میں خرابی نہ ہو بلکہ اس کے  علاوہ کوئی خرابی ہوتو وہ بیع فاسد ہے  مثلاًثمن خمر ہو یا مبیع کی تسلیم پر قدرت نہ ہویا بیع میں کوئی شرط خلاف مقتضائے  عقد ہو۔ (درمختار وغیرہ)

مسئلہ۲:
مبیع یاثمن دونوں میں سے  ایک بھی ایسی چیز ہوجوکسی دِینِ آسمانی میں مال نہ ہو جیسے  مُردار۔ خون۔ آزادان کو چاہے  مبیع کیا جائے  یا ثمن بہر حال بیع باطل ہے  اور اگر بعض دِین میں مال ہوں بعض میں نہیں جیسے  شراب کہ اگرچہ اسلام میں یہ مال نہیں مگر دین موسوی وعیسوی میں مال تھی اس کو مبیع قرار دیں گے  تو بیع باطل ہے  اور ثمن قراردیں تو فاسد مثلاًشراب کے  بدلے  میں کوئی چیز خریدی تو بیع فاسد ہے  اور اگر روپیہ پیسہ سے  شراب خریدی تو باطل۔ (ہدایہ ، ردالمحتار)

مسئلہ۳:
مال وہ چیز ہے  جس کی طرف طبیعت کا میلان ہو جس کو دیا لیا جاتا ہو جس سے  دوسروں کو روکتے  ہوں جسے  وقت ضرورت کیلئے  جمع رکھتے  ہوں لہذا تھوڑی سی مٹی جب تک وہ اپنی جگہ پر ہے  مال نہیں اور اس کی بیع باطل ہے  البتہ اگر اُسے  دوسری جگہ منتقل کرکے  لے  جائیں تو اب مال ہے  اور بیع جائز گیہوں کا ایک دانہ اس کی بھی بیع باطل ہے ۔ انسان کے  پاخانہ پیشاب کی بیع باطل ہے  جب تک مٹی اس پرغالب نہ آجائے  اور کھاد نہ ہوجائے  گوبر مینگنی لید کی بیع باطل نہیں اگرچہ دوسری چیز کی اُن میں آمیزش نہ ہو لہذا اُپلے  کا بیچنا خریدنا یا استعمال کرنا ممنوع نہیں ۔ (درمختار، ردالمحتار)

مسئلہ۴:
مُردار سے  مراد غیر مذبوح ہے  چاہے  وہ خود مرگیا ہو یا کسی نے  اُس کا گلاگھونٹ کر ما رڈالا ہو یا کسی جانور نے  اُسے  مار ڈالاہو۔ مچھلی اور ٹڈی مُردار میں داخل نہیں کہ یہ ذبح کرنے  کی چیز ہی نہیں ۔ ( ردالمحتاروغیرہ)

مسئلہ۵:
معدوم کی بیع باطل ہے  مثلاًدومنزلہ مکان دوشخصوں میں مشترک تھا ایک کانیچے  والا تھا دوسرے  کا اوپر والا وہ گر گیا یا صرف بالا خانہ گرا بالاخانہ والے  نے  گرنے  کے  بعد بالاخانہ بیع کیا یہ بیع باطل ہے  کہ جب وہ چیز ہی نہیں بیع کسی چیز کی ہوگی اور اگر بیع سے  مراد اُس حق کو بیچنا ہے  کہ مکان کے  اوپر اُس کو مکان بنانے  کا حق تھا یہ بھی باطل ہے  کہ بیع مال کی ہوتی ہے  اوریہ محض ایک حق ہے  مال نہیں اور اگر بالاخانہ موجود ہے  تو اُس کی بیع ہوسکتی ہے ۔ ( فتح القدیر)

مسئلہ۶:
جوچیز زمین کے  اندر پیدا ہوتی ہے  جیسے  گاجر مولی وغیرہ اگر ابتک پیدا نہ ہوئی ہویا پیدا ہونا معلوم نہ ہواس کی بیع باطل ہے  اور اگر معلوم ہوکہ موجود ہوچکی ہے  تو بیع صحیح ہے  اورمشتری کو خیار رویت حاصل ہوگا۔ ( درمختار)

مسئلہ۷:
باقلا کے  بیج اور چاول اور تِل کی بیع کی اگر یہ سب چھلکے  کے  اندر ہوں جب بھی جائز ہے  یونہی اخروٹْ بادامْ پستہ اگر پہلے  چھلکے  میں  ہوں ( یعنی ان چیزوں میں دو چھلکے  ہوتے  ہیں ہمارے  ملک میں یہ سب چیزیں اوپر کا چھلکا اتارنے  کے  بعد آتی ہیں اگر اوپر کے  چھلکے  نہ اُترے  ہوں جب بھی بیع جائز ہے  )یونہی گیہوں کے  دانے  بال میں ہوں جب بھی بیع جائز ہے  اوران سب صورتوں میں یہ بائع کے  ذمہ ہے  کہ پھلی سے  باقلا کے  بیج یا دھان کی بھوسی سے  چاول یاچھلکوں سے  تِل اور بادام وغیرہ اور بال سے  گیہوں نکال کر مشتری کے  سُپرد کردے  اور اگر چھلکوں سمیت بیع کی ہے   مثلاًباقلاکی پھلیاں یا اوپر کے  چھلکے  سیمت بادام بیچایا دھان بیچا ہے  تو نکال کردینا بائع کے  ذمہ نہیں ۔ (درمختار)

مسئلہ۸:
گٹھلیاں جو کھجور میں ہوں یا بنولے  جو روئی کے  اندر ہوں یا دودھ جو تھن کے  اندر ہوان سب کی بیع ناجائز ہے  کہ یہ سب چیزیں عرفاًمعدوم ہیں اور کھجور سے  گٹھلیا ں یاروئی سے  بنولے  یا تھن سے  دودھ نکالنے  کے  بعد بیع جائز ہے ۔ (درمختار)

مسئلہ۹:
پانی جب تک کوئیں یانہر میں ہے  اُس کی بیع جائز نہیں اور جب اُس کو گھڑے  وغیرہ میں بھر لیا مالک ہوگیا بیع کرسکتا ہے ۔ (عالمگیری)

مسئلہ۱۰:
مینھ کا پانی جمع کرلینے  سے  مالک ہوجاتا ہے  بیع کرسکتا ہے  پختہ حوض میں جو پانی جمع کرلیا ہے  بیع کرسکتا ہے  بشرطیکہ پانی کی آمد کا سلسلہ منقطع ہوگیا ہو۔ (عالمگیری)

مسئلہ۱۱:
بھشتی سے  پانی کی مشکیں مول لیں یعنی ابھی اُس نے  بھری بھی نہیں ہیں اُن کو خریدلینا درست ہے  کہ مسلمانوں کا اس پر عملدرآمد ہے ۔ اگر کسی سے  کہا پانی بھر کر میرے  جانوروں کو پلایا کروایک روپیہ ماہوار دونگا یہ ناجائز ہے  اور اگریہ کہہ دیا کہ مہینے  میں اتنی مشکیں پلاؤاور مشک معلوم ہے  توجائز ہے ۔ ( عالمگیری)

مسئلہ۱۲:
مبیع میں کچھ موجود ہے  اورکچھ معدوم جب بھی بیع باطل ہے  جیسے  گلاب اور بیلے  چمیلی کے  پھول جب کہ ان کی پوری فصل بیچی جائے  اور جتنے  موجود ہیں اُن کو بیع کیا تو بیع جائز ہے ۔ (درمختار)

مسئلہ۱۳:
جانور کی پشت میں یا مادہ کے  پیٹ میں جونطفہ ہے  کہ آئندہ وہ پیدا ہوگااُس کی بیع باطل ہے ۔ ( درمختار)

مسئلہ۱۴:
مبیع کی طرف اشارہ کیا اور نام بھی لے  دیا مگر جس کی طرف اشارہ ہے  اُس کاوہ نام نہیں مثلاًکہا کہ اس گائے  کو اتنے  میں بیچااور وہ گائے  نہیں بلکہ بیل ہے  یا اس لونڈی کو بیچا اور وہ لونڈی نہیں غلام ہے  اس کا حکم یہ ہے  کہ جونام ذکر کیا ہے  اورجس کی طرف اشارہ ہے  دونوں کی ایک جنس ہے  تو بیع صحیح ہے  کہ عقد کا تعلق اُس کے  ساتھ ہے  جس کی طرف اشارہ ہے  اور وہ موجود ہے  مگر جو چیز سمجھ کر مشتری لینا چاہتا ہے  چونکہ وہ نہیں ہے  لہذااُس کواختیار ہے  کہ لے  یا نہ لے  اور جنس مختلف ہوتو بیع باطل ہے  کہ عقد کا تعلق اس صورت میں اُس کے  ساتھ ہے  جس کا نام لیا گیااور وہ موجود نہیں لہذا عقد باطل۔ انسان میں مرد و عورت دو جنس مختلف ہیں لہذا لونڈی کہہ کر بیع کی اور نکلا غلام یا بالعکس یہ بیع باطل ہے  اور جانور وں میں نرومادہ ایک جنس ہے  گائے  کہہ کر بیع کی اورنکلا بیل یا بالعکس تو بیع صحیح ہے  اورمشتری کو خیار حاصل ہے ۔ (ہدایہ )

مسئلہ۱۵:
یاقوت کہہ کر بیچا اورہے  شیشہ بیع باطل ہے  کہ مبیع معدوم ہے  اور یاقوت سُرخ کہہ کر رات میں بیچا اور تھا     یا قوت زردتو بیع صحیح ہے  اورمشتری کو اختیار ہے ۔ (فتح)

مسئلہ۱۶:
آزادو غلام کو حمبع کرکے  ایک ساتھ دونوں کو بیچایا ذبیحہ اورمُردارکو ایک عقد میں بیع کیا غلام اور ذبیحہ کی بھی بیع باطل ہے  اگرچہ ان صورتوں میں ثمن کی تفصیل کردی گئی ہوکہ اتنا اس کا ثمن ہے  اور اتنا اس کا۔ اور اگر عقد دوہوں تو غلام اور ذبیحہ کی صحیح ہے  آزاداورمُردار کی باطل۔ مدبر یا ام ولد کے  ساتھ ملا کر غلام کی بیع کی غلام کی بیع صحیح ہے  اُن کی نہیں ۔ (درمختار)

مسئلہ۱۷:
غیر وقف کو وقف کے  ساتھ ملاکر بیع کیا غیر وقف کی صحیح ہے  اور وقف کی باطل اورمسجد کے  ساتھ دوسری چیز ملا کر بیع کی تو دوونوں کی باطل۔ (درمختار)

مسئلہ۱۸:
دوشخص ایک مکان میں شریک ہیں ان میں ایک نے  دوسرے  کے  ہاتھ پورامکان بیچ دیا تو اس کے  حصّے  کی بیع صحیح ہے  اور جتنا مکان میں اس کا حصہ ہے  اُسی کی بیع ہوئی اور اُس کے  مقابل ثمن کا جو حصہ ہوگا وہ ملے  گاکُل نہیں ملے  گا۔ (ردالمحتار)

مسئلہ۱۹:
دوشخص مکان یا زمین میں شریک ہیں ایک نے  اُس میں سے  ایک معین ٹکڑابیع کردیا یہ بیع صحیح نہیں اور اگر اپنا حصہ بیچ دیا تو بیع صحیح ہے ۔ ( عالمگیری)

مسئلہ۲۰:
مسلّم گاؤں بیچا جس میں قبرستان اور مسجد یں بھی ہیں اور ان کا استثنا نہیں کیا تو علاوہ مساجد ومقابر کے  گاؤں کی بیع صحیح ہے  اور مساجد ومقابر کا عادۃاًستثنا قرار دیا جائے  گا اگرچہ استثنا مذکور نہ ہو۔ ( بحرالرائق)

مسئلہ۲۱:
انسان کی بال کی بیع درست نہیں اور اُنہیں کام میں لانا بھی جائز نہیں مثلاً ان کی چوٹیاں بناکر عورتیں استعمال کریں حرام ہے  حدیث میں اس پر لعنت فرمائی۔ فائدہ: حضور اقدسﷺکے  موئے  مبارک جس کے  پاس ہوں اُس سے  دوسرے  نے  لئے  اور ہدیہ میں کوئی چیز پیش کی یہ درست ہے  جب کہ بطور بیع نہ ہواور موئے  مبارک سے  برکت حاصل کرنا اور اس کا غسالہ پینا آنکھوں پر ملنا بغرض شفاء مریض  کو پلانا درست ہے  جیسا کہ احادیث صحیحہ سے  ثابت ہے ۔ 
مسئلہ۲۲:
جو چیز اس کی ملک میں نہ ہو اُس کی بیع جائز نہیں یعنی اس امید پر کہ میں اس کو خریدلوں گا یا ہبہ یا میراث کے  ذریعہ یا کسی اور طریق سے  مجھے  مل جائے  گی اُس کی ابھی سے  بیع کردے  جیسا کہ آجکل اکثر تاجر کیا کرتے  ہیں یہ ناجائز ہے  جب کہ بیع سلم کے  طور پر نہ ہو(جس کاذکر آئے  گا)پھر اگر اس طرح بیع کی اورخریدکر مشتری کو دیدی جب بھی باطل ہی رہے  گی۔ یونہی وہ چیز جو ابھی تیار نہیں ہے  بلکہ آئندہ ہوگی مثلاًکپڑا۔ گُڑ۔ شکرجو ابھی موجود نہیں ہے  اس امید پر بیچی کہ آئندہ ہوجائے  گی یہ بیع بھی باطل ہے  کہ معدوم کی بیع ہے  اور اگر دوسرے  کی چیز بطور وکالت یافضولی بن کر بیچدی تو ناجائزنہیں اگر وکالت کے  طور پر ہوتو نافذ بھی ہے ۔ اور فضولی کی بیع ہو تو مالک کی اجازت پر موقوف ہے ۔ ( عالمگیری، درمختار،ردالمحتار)

مسئلہ ۲۳:
بیع باطل کا حکم یہ ہے  کہ مبیع پر اگرمشتری کا قبضہ بھی ہوجائے  جب بھی مشتری اُس کا مالک نہیں ہوگا اورمشتری کا وہ قبضہ قبضہ ٔ امانت قرار پائے  گا۔ ( درمختار)

مسئلہ۲۴:
سرکہ کے  دو(۲) مٹکے  خریدے  پھر معلوم ہوا کہ ایک میں  شراب ہے  اور دوسرے  میں سرکہ دونوں کی بیع ناجائز  ہے  اگرچہ ہر ایک کا ثمن علیحدہ علیحدہ بیان کردیا گیا ہو۔ ( عالمگیری)

مسئلہ۲۵:
بیع میں ایسی شرط ذکر کرنا کہ خود عقد اُس کا مقتضی ہے  مضر نہیں مثلاًبائع پر مبیع کے  قبضہ دلانے  کی شرط اورمشتری پر ثمن ادا کرنے  کی شرط۔ اور اگر وہ شرط مقتضائے  عقد نہیں مگر عقد کے  مناسب ہواس شرط میں بھی حرج نہیں مثلاًیہ کہ مشتری ثمن کے  لئے  کوئی ضامن پیش کرے  یا ثمن کے  مقابل میں فلاں چیز رہن رکھے  اورجس کو ضامن بتایا ہے  اُس نے  اُسی مجلس میں ضمانت کر بھی لی اور اگر اُس نے  ضمانت قبول نہ کی توبیع فاسد ہے  اور اگر مشتری نے  ضمانت یا رہن سے  گریز کی تو بائع بیع کو فسخ کرسکتا ہے ۔ یونہی مشتری نے  بائع سے  ضامن طلب کیا کہ میں اس شرط سے  خریدتا ہوں کہ فلاں شخص ضامن ہوجائے  کہ مبیع پر قبضہ دلادے  یا مبیع میں کسی کا حق نکلے  تو ثمن واپس ملے  گایہ شرط بھی جائز ہے ۔ اور اگر وہ شرط نہ اس قسم کی ہو نہ اُس قسم کی مگر شرع نے  اُس کوجائز رکھا ہے  جیسے  خیار شرط یا وہ شرط ایسی ہے  جس پر مسلمانوں کا عام طور پر عملدرآمد ہے  جیسے  آج کل گھڑیوں میں گارنٹی سا ل دوسال کی ہوا کرتی ہے  کہ اس مدت میں خراب ہوگئی تو درستی کا ذمہ دار بائع ہے  ایسی شرط بھی جائز ہے ۔ اور یہ بھی نہ ہویعنی شریعت میں بھی اُس کا جواز نہیں وارد ہواور مسلمانوں کا تعامل بھی نہ ہو وہ شرط فاسد ہے  اور بیع کو بھی فاسد کردیتی ہے  مثلاًکپڑاخریدااور یہ شرط کرلی کہ بائع اس کو قطع کرکے  سی دے  گا۔ (عالمگیری وغیرہ)

مسئلہ۲۶:
غلام کواس شرط بیع کیا پرکہ مشتری اُسے  آزاد کردے  یا مدبر یا مکاتب کرے  یا لونڈی کو اس شرط پر کہ اسے  اُم ولد بنائے  یہ بیع فاسد ہے  کہ جوشرط مقتضائے  عقدکے  خلاف ہو اور اُس میں بائع یا مشتری یا خود مبیع کا فائدہ ہو ( جب کہ مبیع اہل استحقاق سے  ہو)وہ بیع کو فاسد کردیتی ہے  اور اگر جانورکو اس شرط بیچا تھا کہ مشتری اُسے  بیع نہ کرے  تو بیع فاسد نہیں کہ یہاں وہ تینوں باتیں نہیں اور اگر اس شرط سے  غلام بیچا تھا کہ مشتری اُسے  آزاد کردے  گااور مشتری نے  اس شرط پر خریدکر آزاد کردیا بیع صحیح ہوگئی اور غلام آزاد ہوگیا۔ (ہدایہ )

مسئلہ۲۷:
غلام کو ایسے  کے  ہاتھ بیچا کہ معلوم ہے  وہ آزاد کردے  گامگر بیع میں آزادی کی شرط مذکور نہ ہوئی بیع جائز ہے ۔ (ہدایہ )

مسئلہ۲۸:
غلام بیچا اور یہ شرط کی کہ وہ غلام بائع کی ایک مہینہ خدمت کرے  گایامکان بیچا اور شرط کی کہ بائع ایک ماہ تک اُس میں سکونت رکھے  گا یا یہ شرط کی کہ مشتری اتنا روپیہ مجھے  قرض دے  یا فلاں چیز ہدیہ کرے  یامعین چیز کو بیچا اور شرط کی کہ ایک ماہ تک مبیع پر قبضہ نہ دے  گاان سب صورتوں میں بیع فاسد ہے ۔ (ہدایہ )

مسئلہ۲۹:
بیع میں ثمن کا ذکر نہ ہوا یعنی یہ کہا کہ جو بازار میں اس کا نرخ ہے  دیدینا یہ بیع فاسد ہے  اور اگر یہ کہا کہ ثمن کچھ نہیں تو بیع باطل ہے  کہ بغیر ثمن بیع نہیں ہوسکتی ۔ ( درمختار)

مسئلہ۳۰:
جومچھلی کہ دریا یا تالاب میں ہے  ابھی اُس کاشکار کیا ہی نہیں اُس کو اگر نقود یعنی روپے  پیسے  سے  بیع کیا تو باطل ہے  کہ وہ ملک میں نہیں اورمال متقوم نہیں اور اگر اُس کو غیر نقود مثلاًکپڑا یا کسی اور چیز کے  بدلے  میں بیع کیاہے  تو بیع فاسد ہے  یونہی اگر شکار کرکے  اُسے  دریا یا تالاب میں چھوڑدیا جب بھی اُس کی بیع فاسد ہے  کہ اُس کی تسلیم پر قدرت نہیں ۔ (درمختار)

مسئلہ۳۱:
مچھلی کو شکار کرنے  کے  بعد کسی گڑھے  میں ڈالدیا یا وہ گڑھا ایسا ہے  کہ بے  کسی ترکیب کے  اُس میں سے  پکڑسکتا ہے  تو بیع کرنا بھی جائز ہے  کہ اب وہ مقدورالتسلیم بھی ہے  وہ ایسی ہی ہے  جیسے  پانی کے  گھڑے  میں رکھی ہے  اور اگر اُسے  پکرنے  کے  لئے  شکار کرنے  کی ضرورت ہوگی کانٹے  یا جال وغیرہ سے  پکڑنا پڑے  گا توجب تک پکڑنہ لے  اُس کی بیع صحیح نہیں اور اگر مچھلی خود بخود گڑھے  میں آگئی اور وہ گڑھا اسی لئے  مقرر کررکھا ہے  تو تویہ شخص اُسکا مالک ہوگیا دوسرے  کو اس کالینا جائز نہیں پھر اگر بے  جال وغیرہ کے  اُسے  پکڑسکتے  ہیں تو اُس کی بیع بھی جائز ہے  کہ وہ مقدور التسلیم بھی ہے  ورنہ بیع ناجائزاور اگر وہ اس لئے  نہیں تیار کررکھا ہے  تو مالک نہیں مگر جبکہ دریا یا تالاب کی طرف جو راستہ تھا اُسے  مچھلی کے  آنے  کے  بعد بند کردیا تو مالک ہوگیا اور بغیر جال وغیرہ کے  پکڑسکتا ہے  تو بیع جائز ہے  ورنہ نہیں ۔ اسی طرح اگر اپنی زمین میں گڑھا کھودا تھا اُس میں ہرن وغیرہ کوئی شکار گر پڑااگر اس نے  اسی غرض سے  کھوداتھا تو یہی مالک ہے  دوسرے  کو اسکا لینا جائز نہیں اور اس لئے  نہیں کھودا تو جو پکڑ لے  جائے   اُس کا ہے  مگر مالک زمین اگر شکار کے  قریب ہو کہ ہاتھ بڑھا کر اُسے  پکڑ سکتا ہے  تو اسی کا ہے  دوسرے  کو پکڑنا جائز نہیں دوسرا پکڑے  بھی تووہ مالک نہیں ہوگا یہ ہوگا۔ یونہی سُکھانے  کے  لئے  جال تانا تھا کوئی شکار اُس میں پھنساتو جو پکڑ لے  اس کا ہے  اوراگر شکار ہی کے  لئے  تانا تھا تو شکار کا مالک یہ ہے ۔ جال میں شکار پھنسا مگر تڑپا اُس سے  چھوٹ گیادوسرے  نے  پکڑ لیا تویہ مالک ہے  اورجال والا پکڑنے  کے  لئے  قریب آگیا کہ ہاتھ بڑھا کر جانور پکڑسکتا ہے  اس وقت توڑا کرنکل گیا اور دوسرے  نے  پکڑلیا تو جال والا مالک ہے  پکڑنے  والا مالک نہیں ۔ باز اورکُتے  کے  شکار کا بھی یہی حکم ہے ۔ ( فتح القدیر، ردالمحتار)

مسئلہ ۳۲:
شکاری جانور کے  انڈے  اوربچے  کا بھی وہی حکم ہے  جو شکار کا ہے  یعنی اگر ایسی جگہ میں انڈایا بچہ کیا کہ اس نے  اسی کام کے  لئے  مقرر کر رکھی ہے  تویہ مالک ہے  ورنہ جولے  جائے  اُس کا ہے ۔ (فتح القدیر)

مسئلہ۳۳:
کسی کے  مکان کے  اندر شکار چلا آیا اور اس نے  دروازہ اُس کے  پکڑنے  کے  لئے  بند کرلیاتویہ مالک ہے  دوسرے  کو پکڑنا جائز نہیں اور لا علمی میں اس نے  دروازہ بند کیا تویہ مالک نہیں ۔ اورشکار اس کے  مکان کی محاذات میں ہوا میں اُڑرہاتھاتو جو شکار کرے  وہ مالک ہے  یونہی اس کے  درخت پر شکار بیٹھا تھا جس نے  اُسے  پکڑاوہ مالک ہے ۔ ( ردالمحتار)

مسئلہ۳۴:
روپے  پیسے  لُٹاتے  ہیں اگر کسی نے  اپنے  دامن اس لئے  پھیلا رکھے  تھے  کہ اس میں گریں تو میں لوں گا تو جتنے  اس کے  دامن میں آئے  اس کے  ہیں اور اگر دامن اس لئے  نہیں پھیلائے  تھے  مگر گرنے  کے  بعد اس نے  دامن سمیٹ لئے  جب بھی مالک ہے  اور اگر یہ دونوں باتیں نہ ہوں تو دامن میں گرنے  سے  اس کی ملک نہیں دوسرا لے  سکتا ہے ۔ شادی میں چھوہارے  اور شکر لُٹاتے  ہیں ان کابھی یہی حکم ہے ۔ ( درمختار)

مسئلہ۳۵:
اسکی زمین میں شہد کی مکھیوں نے  مہارلگائی توبہر حال شہد کا مالک یہی ہے  چاہے  اس نے  زمین کو اسی لئے  چھوڑرکھا ہویا نہیں کہ ان کی مثال خودرو درخت کی ہے  کہ مالکِ زمین اسکا مالک ہوتا ہے  یہ اُس کی زمین کی پیداوار ہے ۔ (فتح القدیر)

مسئلہ۳۶:
تالابوں جھیلوں کا مچھلیوں کے  شکار کے  لئے  ٹھیکہ دینا جیسا کہ ہندوستان کے  بہت سے  زمیندار کرتے  ہیں یہ ناجائز ہے ۔ ( درمختار)

مسئلہ۳۷:
پرندجو ہوا میں اُڑرہا ہے  اگر اُس کو ابھی تک شکار نہ کیا ہوتو بیع باطل ہے  اور اگر شکار کرکے  چھوڑدیا ہے  تو بیع فاسد ہے  کہ تسلیم پر قدرت نہیں اور اگر وہ پرند ایسا ہے  ک اس وقت ہوا میں اُڑرہا ہے  مگر خود بخود واپس آجائے  گا جیسے  پلاؤ کبوتر تو اگرچہ اس وقت اس کے  پاس نہیں ہے  بیع جائز ہے  اور حقیقۃً نہیں تو حکماً اس کی تسلیم پر قدرت ضرور ہے ۔ ( درمختار)

مسئلہ۳۸:
جو دودھ تھن میں ہے  اُ سکی بیع ناجائز ہے  یونہی زندہ جانور کا گوشت چربی۔ چمڑا۔ سری پائے ۔ زندہ دُنبہ کی چکی کی بیع ناجائز ہے  اسی طرح اُس اون کی بیع جو دُنبہ یا بھیڑ کے  جسم میں ہے  ابھی کاٹی نہ ہواور اُس موتی کو جوسیپ میں ہو یا گھی کہ جو ابھی دودھ سے  نکا لانہ ہو یا کڑیوں کی جو چھت میں ہیں یا جوتھان ایسا ہوکہ پھاڑ کر نہ بیچاجاتا ہواُس میں سے  ایک گز آدھ گز کی بیع جیسے  مشروع اور گلبدن کے  تھان یہ سب ناجائز ہیں اور اگرمشتری نے  ابھی بیع کو فسخ نہیں کیا تھا کہ بائع نے  چھت میں سے  کڑیا ں نکال دیں یا تھان میں سے  وہ ٹکڑا پھاڑ دیاتو اب یہ بیع صحیح ہوگئی۔ ( ہدایہ ، درمختار)

مسئلہ۳۹:
اس مرتبہ جا ل ڈالنے  میں جو مچھلیاں نکلیں گی اُن کو بیع کیا یا غوطہ خورنے  یہ کہا کہ اس غوطہ میں جوموتی نکلیں گے  اُن کو بیچایہ بیع باطل ہے ۔ (فتح القدیر)

مسئلہ ۴۰:
دوکپڑوں میں سے  ایک یا دو غلاموں میں سے  ایک کی بیع ناجائز ہے  جبکہ خیار تعیین شرط نہ ہواور اگر مشتری نے  دونوں پر قبضہ کرلیا تو اُن میں ایک کا قبضہ قبضہ ٔ امانت ہے  اور دوسرے  کا قبضہ ٔ ضمان۔ ( درمختار ، بحر)

مسئلہ۴۱:
چراگاہ میں جو گھاس ہے  اُس کی بیع فاسد ہے  ہاں اگرگھاس کوکاٹ کر اس نے  جمع کرلیا تو بیع درست ہے  جس طرح پانی کو گھڑے ْ مٹکے ْ مشک میں بھر لینے  کے  بعد بیچنا جائز ہے  اور چراگاہ کا ٹھیکہ پر دینا بھی جائز نہیں یہ اُس وقت ہے  کہ گھاس خود اُگی ہو اس کو کچھ نہ کرنا پڑا ہواور اگر اس نے  زمین کو اسی لئے  چھوڑرکھا ہو کہ اُس میں گھاس پیدا ہواور ضرورت کے  وقت پانی بھی دیتا ہو تو اُس کامالک ہے  اور اب بیچنا جائز ہے  مگر ٹھیکہ اب بھی ناجائز ہے  کہ اتلاف عین پر اجارہ درست نہیں ۔ ٹھیکہ کے  لئے  یہ حیلہ ہوسکتا ہو کہ اُس زمین کو جانوروں کے  ٹھہرا نے  کے  لئے  ٹھیکہ پر دے  پھر مستاجر اُس کی گھاس بھی چرائے ۔ (درمختار، بحر)

مسئلہ ۴۲:
کچی کھیتی جس میں ابھی غلہ تیار نہیں ہوا ہے  اس کی بیع کی تین صورتیں ہیں (۱)ابھی کاٹ لے  گایا(۲) اپنے  جانوروں سے  چرالے  گایا(۳)  اس شرط پر لیتا ہے  کہ اُسے  تیار ہونے  تک چھوڑرکھے  گا پہلی دوصورتوں میں بیع جائز ہے  اور تیسری صورت میں چونکہ اس شرط میں مشتری کا نفع ہے  بیع فاسد ہے ۔ (درمختار)

مسئلہ ۴۳:
پھل اُس وقت بیچ ڈالے  کہ ابھی نمایاں بھی نہیں ہوئے  ہیں یہ بیع باطل ہے  اوراگر ظاہر ہوچکے  مگر قابل انتقاع نہیں ہوئے  یہ بیع صحیح ہے  مگر مشتری پر فوراًتوڑلینا ضروری ہے ۔ اور اگر یہ شرط کرلی ہے  کہ جب تک تیار نہیں ہونگے  درخت پر رہیں گے  تو بیع فاسد ہے  اور اگر بلاشرط خرید ہیں مگر بائع نے  بعد بیع اجازت دی کہ تیار ہونے  تک درخت پر رہنے  دو تو اب کوئی حرج نہیں ۔ (عالمگیری)

مسئلہ ۴۴:
ریشم کے  کیڑے  اوران کے  انڈوں کی بیع جائز ہے  (تنویر) 


دوشخص اگر ریشم کے  کیڑوں میں شرکت کریں یہ جب ہوسکتی ہے  کہ انڈے  دونوں کے  ہوں ۔ اور کام بھی دونوں کریں اورجتنے  جتنے  انڈے  ہوں اُنھیں کے  حساب سے  شرکت کے  حّصے  ہوں یہ نہیں ہوسکتا کہ ایک کے  انڈے  ہوں اور ایک کام کرے  اور دونوں نصف نصف یاکم وبیش کے  شریک ہوں بلکہ اگر ایسا کیا ہے  تو کیڑے  اُس کے  ہوں گے  جس کے  انڈے  ہیں اورکام کرنے  والے  کے  لئے  اُجر ت کی مثل ملے  گی۔ یونہی اگر گائے  بکری مرغی کسی کو آدھے  آدھ پر دے  دی کہ وہ کھلائے  گا چارائے  گا اور جو بچّے  ہوں گے  دونوں آدھے  آدھے  بانٹ لیں گے  جیسا کہ اکثر دیہاتوں میں کرتے  ہیں یہ طریقہ غلط ہے  بچّوں میں شرکت نہیں ہوگی بلکہ بچّے  اسی کے  ہونگے  جس کے  جانور ہیں اس دوسرے  کو چارہ کی قیمت جب کہ اپنا کھلایا ہواور چرائی اور رکھوالی کی اُجرتِ مثل ملے  گی۔ یونہی اگرایک شخص نے  اپنی زمین دوسرے  کو پیڑ لگانے  کے  لئے  ایک مدت معین تک کے  لئے  دیدی کہ درخت اورپھل دونوں نصف نصف لے  لیں گے  یہ بھی صحیح نہیں وہ درخت اور پھل کُل مالک زمین کے  ہونگے  اور دوسرے  کے  لئے  درخت کی وہ قیمت ملے  گی جو نصب کرنے  کے  دن تھی اور جوکچھ کام کیاہے  اُس کی اُجرتِ مثل ملے  گی۔ ( درمختار، ردالمحتار)

مسئلہ۴۵:
بھاگے  ہوئے  غلام کی بیع ناجائز ہے  اور اگرجس کے  ہاتھ بیچتا ہے  وہ غلام بھاگ کر اُسی کے  یہاں چھپا ہوتو صحیح ہے  پھر اگرمشتری نے  اُ س غلام پر قبضہ کرتے  وقت کسی کو گواہ نہیں بنایا ہے  تو بیع کے  لئے  جدید قبضہ کی ضرورت نہیں یعنی فرض کرو بیع کے  بعد ہی مرگیا تومشتری کو ثمن دینا پڑے  گااور قبضہ کرتے  وقت گواہ کرلیا ہے  تویہ قبضہ بیع کے  قبضہ کے  قائم مقام نہیں بلکہ یہ قبضہ قبضہ ٔ امانت ہے  اس کے  بعد پھر قبضہ کرنا ہوگااور اس قبضہ ٔجدید سے  پہلے  مرا تو بائع کامرامشتری کوکچھ ثمن دینا نہیں ۔ اور اگرمشتری کے  یہاں نہیں چھپاہے  مگر جس کے  یہاں ہے  اُس سے  مشتری آسانی کے  ساتھ بغیرمقدمہ بازی کے  لے  سکتا ہے  جب بھی صحیح ہے ۔ (درمختار، ردالمحتار)

مسئلہ۴۶:
ایک شخص نے  کسی کی کوئی چیز غصب کرلی ہے  مالک نے  اُس کو غاصب کے  ہاتھ بیچ ڈالابیع صحیح ہے ۔ 
مسئلہ۴۷:
عورت کے  دودھ کو بیچنا ناجائز ہے  اگرچہ اُسے  نکال کر کسی برتن میں رکھ لیا ہواگرچہ جس کا دودھ ہووہ باندی ہو۔ (ہدایہ وغیرہا)

مسئلہ۴۸:
خنزیر کے  بال یا اورکسی جز کی بیع باطل ہے  اورمُردارکے  چمڑے  کی بھی بیع باطل ہے  جب کہ پکایانہ ہواور دباغت کرلی ہوتو بیع جائز ہے  اوراس کو کام میں لانا بھی جائز ہے ۔ (درمختار)

مسئلہ۴۹:
تیل ناپاک ہوگیا اس کی بیع جائز ہے  اورکھانے  کے  علاوہ اُس کودوسرے  کام میں لانا بھی جائز ہے ۔         ( درمختار) مگر یہ ضرور ہے  کہ مشتری کو اُس کے  نجس ہونے  کی اطلاع دیدے  تاکہ وہ کھانے  کے  کام میں نہ لائے  اوریہ بھی وجہ کہ نجاست عیب ہے  اور عیب پر مطلع کرنا ضرور ہے ۔ ناپاک تیل مسجد میں جلانامنع ہے  گھر میں جلا سکتا ہے ۔ اس کا استعمال اگرچہ جائز ہے  مگر بدن یا کپڑے  میں جہاں لگ جائے  گاناپاک ہوجائے  گا پاک کرنا پڑیگا۔ بعض دوائیں اس قسم کی بنائی جاتی ہیں جس میں کوئی ناپاک چیز شامل کرتے  ہیں مثلاًکسی جانور کا پتّہ اُس کو اگر بدن پر لگایا تو پاک کرنا ضروری ہے ۔ 
مسئلہ ۵۰:
مُردار کی چربی کو بیچنایا اُس سے  کسی قسم کانفع اُٹھانا ناجائز ہے  نہ اُسے  چراغ میں جلاسکتے  ہیں نہ چمڑا پکانے  کے  کام میں لاسکتے  ہیں ۔ (ردالمحتار)

مسئلہ۵۱:
مُردار کا پٹھا۔ بال۔ ہڈی۔ پر۔ چونچ۔ کھر۔ ناخن ان سب کو بیچ بھی سکتے  ہیں اور کام میں بھی لاسکتے  ہیں ۔ ہاتھی دانت اورہڈی کوبیچ سکتے  ہیں اور اسکی چیزیں بنی ہوئی استعمال کرسکتے  ہیں ۔ (ردالمحتار)

مسئلہ۵۲:
جس چیز کو بیع کردیا ہے  اور ابھی پوراثمن وصول نہیں ہوا ہے  اُس کو مشتری سے  کم دام میں خریدنا جائز نہیں اگرچہ اس وقت اُس کا نرخ کم ہوگیا ہو۔ یونہی اگرمشتری مرگیا اُس کے  وارث سے  خریدی جب بھی جائز نہیں ۔ مالک نے  خودنہیں بیع کی ہے  اس کے  وکیل نے  بیع کی جب بھی یہی حکم ہے  کہ کم میں خریدنا ناجائز اور اگر اُتنے  ی میں خریدی مگر پہلے  ادا ئے  ثمن کی معیاد نہ تھی اوراب معیاد مقرر ہوئی یا پہلے  ایک ماہ کی میعاد تھی اوراب دوماہ کی میعاد مقرر کی یہ بھی ناجائزہے ۔ اوراگر بائع مرگیااس کے  وارث نے  اُسی مشتری سے  کم دام میں خریدی تو جائز ہے ۔ یونہی بائع نے  اُس سے  خریدی جس کے  ہاتھ مشتری نے  بیع کردی ہے  یا ہبہ کردی ہے  یا مشتری نے  جس کے  لئے  اُس چیز کی وصیت کی اُس سے  خریدی یا خود مشتری سے  اُسی دام میں یازائد میں خریدی یا ثمن پرقبضہ کرنے  کے  بعد خریدی یہ سب صورتیں جائز ہیں ۔ اوربائع کے  باپ یابیٹے  یاغلام یامکاتب نے  کم دام میں خریدی تو ناجائز ہے ۔ کم داموں میں خریدنا اُس وقت ناجائز ہے  جب کہ ثمن اُسی جنس کاہو اور مبیع میں کوئی نقصان نہ پیدا ہوا ہو اور اگر ثمن دوسری جنس کاہو یامبیع میں نقصان ہواہو تو مطلقاًبیع جائز ہے ۔ روپیہ اوراشرفی اس بارہ میں ایک جنس قرار پائیں گے  لہذا اگر بیس روپیہ میں بیچی تھی اوراب ایک اشرفی میں خریدی جس کی قیمت اس وقت پندرہ روپے  ہے  ناجائز ہے  اور اگر کپڑے  یا سامان کے  بدلے  میں خریدی جس کی قیمت پندرہ روپے  ہے  جائز ہے ۔ ( عالمگیری، درمختار، ردالمحتار)

مسئلہ۵۳:
ایک شخص نے  دوسرے  سے  من بھر گیہوں قرض لئے  اس کے  بعد قرضدار نے  قرضخواہ سے  پانچ روپیہ میں وہ من بھر گیہوں جو اُس کے  ہیں خرید لئے  یہ بیع جائز ہے  اور وہ روپے  اگر اُسی مجلس میں ادا کردئے  تو بیع نافذ ہے  ورنہ باطل ہوجائیگی۔ ( عالمگیری)

مسئلہ۵۴:
ایک شخص نے  دوسرے  سے  دس روپے  قرض لئے  اور قبضہ لینے  کے  بعد مدیون نے  دائن سے  ایک اشرفی میں خرید لئے  یہ بیع جائز ہے  پھر اگر اشرفی مجلس میں دیدی بیع صحیح رہی ورنہ باطل ہوگئی۔ ( عالمگیری)

مسئلہ۵۵:
مشتری نے  دوسرے  کے  ہاتھ چیز بیچ ڈالی مگر یہ بیع فسخ ہوگئی اگریہ فسخ سب کے  حق میں فسخ قرار پائے  تو بائع اول کو کم داموں میں خریدنا جائز نہیں اور اگر اسطرح کا فسخ ہو کہ محض ان دونوں کے  حق میں فسخ دوسروں کے  حق میں بیع جدید ہو جیسے  اقالہ تو کم میں خریدنا جائز۔ ( عالمگیری)

مسئلہ۵۶:
مشتری نے  مبیع کوہبہ کردیا اور قبضہ بھی دے  دیا مگر پھر واپس لے  لی اور بائع کے  ہاتھ کم دام میں بیچ ڈالی یہ ناجائز ہے ۔ ( عالمگیری)

مسئلہ۵۷:
ایک چیز خریدی اور ابھی اُ سپر قبضہ نہیں کیا ہے  یہ اورایک دوسری چیز جو اس کی ملک میں ہے  دونوں کو ایک ساتھ ملا کر بیع کیا اُس کی بیع درست ہے  جو اس کے  پاس کی ہے ۔ (عالمگیری)

مسئلہ۵۸:
ایک چیز ہزار روپے  میں خریدی اور قبضہ بھی کرلیامگر ابھی ثمن ادا نہیں کیا ہے  کہ یہ اورایک دوسری چیز اُسی بائع کے  ہاتھ ہزار روپے   میں بیچی ہرایک پانچ سومیں دوسری چیز کی بیع صحیح ہے  اور اُس کی صحیح نہیں جو اُسی سے  خریدی ہے  اوراگر ثمن ادا کردیا ہے  تو دونوں کی بیع صحیح ہے  اور دوسرے  کے  ہاتھ بیع کی تو دونوں کی دونوں صورتوں میں صحیح ہے ۔ ( ہدایہ ، عالمگیری)

مسئلہ۵۹:
تیل بیچا اور یہ ٹھہرا کہ برتن سمیت تولاجائے  گاا ور برتن کا اتنا وزن کاٹ دیا جائے  مثلااًیک سیر یہ ناجائز ہے  اوراگر یہ ٹھہر کہ برتن کا جووزن ہے  وہ کاٹ دیا جائے  گامثلااًیک سیر ہے  تو ایک سیر اور ڈیڑھ سیر ہے  تو ڈیڑھ سیر یہ جائز ہے  یونہی اگر دونوں کو معلوم ہے  کہ برتن کا وزن ایک سیر ہے  اوریہ ٹھہرا کہ برتن کا وزن ایک سیر مجرا کیا جائے  گا یہ بھی جائز ہے ۔ ( ہدایہ ، درمختار)

مسئلہ۶۰:
تیل یا گھی خریدا اور برتن سمیت تولاگیا اور ٹھہر ایہ کہ برتن کا جو وزن ہوگا مجرا دیا جائے  گامشتری برتن خالی کرکے  لایا اور کہتا ہے  اس کا وزن مثلاًدوسیر ہے  بائع کہتا ہے  یہ وہ برتن نہیں میرا برتن ایک سیر وزن کا تھا تو قسم کے  ساتھ مشتری کا قول معتبر ہوگاکیونکہ اس اختلاف سے  اگر مقصود برتن ہے  تومشتری قابض ہے  اور قابض کاقول معتبر ہوتاہے  اور اگر مقصود ثمن میں اختلاف ہے  کہ ایک سیر کی قیمت بائع طلب کرتا ہے  اورمشتری منکر ہے  تو منکر کا قول معتبر ہوتاہے ۔ (ہدایہ )

مسئلہ۶۱:
راستہ یعنی اُس کی زمین کی بیع وہبہ جائز ہے  جب کہ وہ زمین بائع کی ملک ہونہ یہ کہ فقط حق مرور( حق آسائش)ہو مثلااًس کے  گھر کا راستہ دوسرے  کے  گھر میں سے  ہو اور راستہ کی زمین اس کی ہو۔ اگر اس زمین راستہ کے  طول وعرض مذکور ہیں جب تو ظاہر ہے  ورنہ اُ س مکان کا جو بڑا دروازہ ہے  اُتنی چوڑائی اورکوچۂ نافذہ تک لمبائی لی جائے  گی۔ اور جو راستہ کوچۂ نافذہ یاکوچۂ سربستہ میں نکلا ہے  جو خاص بائع کی ملک میں نہیں ہے  بلکہ اُس میں سب کے  لئے  حق آسائش ہے  مکان خریدنے  میں وہ تبعاًداخل ہوجاتا ہے  خاص کراُسے  خریدنے  کی ضرورت نہیں ہوتی۔ ( درمختار، ردالمحتار)

مسئلہ۶۲:
زمین یا مکان کی بیع ہوئی اور راستہ کاحق مرور تبعاً بیع کیا گیا مثلاًجمیع حقوق یا تمام مرافق کے  ساتھ بیع کی تو بیع درست ہے  اورتنہا راستہ کا حق مرور بیچا گیاتو درست نہیں ۔ (درمختار)

مسئلہ۶۳:
مکان سے  پانی بہنے  کا راستہ یا کھیت میں پانی آنے  کا راستہ بیچنا درست نہیں یعنی محض حق بیچنا بھی ناجائز ہے  اور زمین جس پر پانی گزر ے  گاوہ بھی بیع نہیں کی جاسکتی جبکہ اُس کاطول وعرض بیان نہ کیا گیا ہو اور اگر بیان کردیا ہوتو جائز ہے ۔ (ہدایہ ، فتح القدیر)

مسئلہ۶۴:
ایک شخص نے  دوسرے  سے  کہا جو میرا حصہ اس مکان میں ہے  اُسے  میں نے  تیرے  ہاتھ بیع کیا اور بائع کو معلوم نہیں کہ کتنا حصہ ہے  مگر مشتری کومعلوم ہے  تو بیع جائز ہے  اور اگر مشتری کو معلوم نہ ہوتو جائز نہیں اگرچہ بائع کو معلوم ہو۔ (عالمگیری)

مسئلہ۶۵:
ایک شخص کے  ہاتھ بیع کرکے  پھر اُس کو دوسرے  کے  ہاتھ بیچنا حرام ہے  وباطل ہے  کہ پہلی بیع اگر فسخ بھی کردی جائے  جب بھی دوسری نہیں ہوسکتی ہاں اگر مشتری اول نے  قبضہ کرلیا ہے  تو دوسری بیع اُ سکی اجازت پر موقوف ہے ۔ ( ردالمحتار)

مسئلہ۶۶:
جس بیع میں مبیع یا ثمن مجہول ہے  وہ بیع فاسد ہے  جبکہ ایسی جہالت ہوکہ تسلیم میں نزاع ہوسکے  اور اگر تسلیم میں کوئی دشواری نہ ہو تو فاسد نہیں مثلاًگیہوں کی پوری بوری پانچ روپیہ  میں خریدلی اور معلوم نہیں کہ اس میں کتنے  گیہوں ہیں یا کپڑے  کی گانٹھ خریدلی اور معلوم نہیں کہ اس میں کتنے  تھان ہیں ۔ (عالمگیری)

مسئلہ۶۷:
بیع میں کبھی ایسا ہوتا ہے  کہ ادائے  ثمن کے  لئے  کوئی مدت مقرر ہوتی ہے  اور کبھی نہیں اگر مدت مقرر نہ ہوتو ثمن کا مطالبہ بائع جب چاہے  کرے  اور جب تک مشتری ثمن نہ ادا کرے  مبیع کو روک سکتا ہے  اور دعویٰ کرکے  وصول کرسکتا ہے  اوراگر مدت مقرر ہے  توقبل مدت مطالبہ نہیں کرسکتا مگر مدت ایسی مقرر ہوجس میں جہالت نہ رہے  کہ جھگڑا ہواگر مدت ایسی مقررکی جو فریقین نہ جانتے  ہوں یاایک کو اُس کا علم نہ ہو تو بیع فاسد ہے  مثلاًنوروز اورمہر گان یا ہولی یا دیوالی کہ اکثر مسلمان یہ نہیں جانتے  کہ کب ہوگی اور جانتے  ہوں تو بیع ہوجائے  گی(مگرمسلمانوں کواپنے  کاموں میں کفّار کے  تہواروں کی تاریخ مقرر کرنا بہت قبیح ہے  )حجاج کی آمد کادن مقررکرنا کھیت کٹنے  اورپَیر میں سے  غلہ اُٹھنے  کی تاریخ مقرر کرنا بیع کو فاسد کردے  گاکہ یہ چیزیں آگے  پیچھے  ہواکرتی ہیں اگر ادائے  ثمن کیلئے  یہ اوقات مقرر کئے  تھے  مگر ان اقات کے  آنے  سے  پہلے  مشتری نے  یہ میعاد ساقط کردی تو بیع صحیح ہوجائے  گی جب کہ دونوں میں سے  کسی نے  اب تک بیع کو فسخ نہ کیا ہو۔ ( ہدایہ ، درمختار)

مسئلہ۶۸:
بیع میں ایسے  نامعلوم اوقات مذکور نہیں ہوئے  عقدِبیع ہوجانے  کے  بعد ادائے  ثمن کیلئے  اس قسم کی میعاد یں مقرر کیں یہ مضرنہیں ۔ (درمختار)

مسئلہ۶۹:
آندھی چلنے  بارش ہونے  کو ادائے  ثمن کا وقت مقرر کیا تو بیع فاسد ہے  اور اگر ان چیزوں کو میعاد مقرر کیا پھر اُس میعاد کوساقط کردیا تو یہ بیع اب بھی صحیح نہ ہوگی۔ (درمختار، ردالمحتار)

مسئلہ۷۰:
بیع فاسد کا حکم یہ ہے  کہ اگرمشتری نے  بائع کی اجازت سے  مبیع پرقبضہ کرلیا تو مبیع کا مالک ہوگیا اور جب تک قبضہ نہ کیا ہو مالک نہیں بائع کی اجازت صراحتہً ہو یا دلالۃً۔ صراحۃاًجازت ہوتو مجلس عقدمیں قبضہ کرے  یا بعد میں بہر حال مالک ہو جائے  گا اور دلالۃًیہ کہ مثلاًمجلس عقد میں مشتری نے  بائع کے  سامنے  قبضہ کیا اور اُس کا منع نہ کرنا اجازت ہے ۔ ( درمختار، ردالمحتار)

مسئلہ۷۱:
یہ جوکہاگیا کہ قبضہ سے  مالک ہوجاتا ہے  اس سے  مراد ملکِ خبیث ہے  کیونکہ جوچیز بیع فاسد سے  حاصل ہوگی اسے  واپس کرنا واجب ہے  اورمشتری کو اُ س میں تصرف کرنا منع ہے ۔ بیع فاسد میں قبضہ سے  چونکہ ملک حاصل ہوتی ہے  اگرچہ ملک خبیث ہے  لہذا ملک کے  کچھ احکام ثابت ہوں گے  مثلاً۔ (۱) اُس پر دعویٰ ہوسکتا ہے  (۲) اُس کو بیع کرے  گاتوثمن اسے  ملے  گا(۳) آزاد کرے  گا تو آزاد ہوجائے  گا(۴)اور ولا کاحق بھی اسی کو ملے  گا(۵) اور بائع آزاد کرے  گاتو آزاد نہ ہوگا(۶)اور اگر اس کے  پڑوس میں کوئی مکان فروخت ہوگا توشفعہ مشتری کاہوگابائع کانہیں ہوگا اورچونکہ یہ ملک خبیث ہے  لہذاملک کے  بعض احکام ثابت نہیں ہوں گے (۱) اگر کھانے  کی چیز ہے  تو اُس کا کھانا (۲) پہننے  کی چیز ہے  تو پہننا حلال نہیں (۳) کنیز ہے  تو وطی کرنا حلال نہیں (۴) اور بائع کا اُ س سے  نکاح ناجائز ہے  (۵) اور اگر مکان ہے  تواُس کی پڑوس والے  کو یا خلیط کو شفعہ کا حق نہیں ہاں اگر مشتری نے  اس میں کوئی تعمیر کی تو اب اس کا پڑوسی شفعہ کرسکتاہے ۔ (درمختار، ردالمحتار)

مسئلہ۷۲:
بیع فاسد میں مشتری پر اولاًیہی لازم ہے  کہ قبضہ نہ کرے  اور بائع پر بھی لازم ہے  کہ منع کردے  بلکہ ہر ایک پر بیع فسخ کرینا واجب اور قبضہ کرہی لیا تو واجب ہے  کہ بیع کو فسخ کرکے  مبیع کو واپس کرلے  یا کردے  فسخ نہ کرنا گناہ ہے  اور اگر واپسی نہ ہوسکے  مثلاًمبیع ہلاک ہوگئی یا ایسی صورت پیدا ہوگئی کہ واپسی نہیں ہوسکتی ( جس کا بیان آگے  آتاہے  ) تومشتری مبیع کی مثل واپس کرے  اگر مثلی ہوا اورقیمتی ہوتو قیمت ادا کرے  ( یعنی اُس چیز کی واجبی قیمت نہ کہ ثمن جو ٹھہرا ہے  )اور قیمت میں قبضہ کے  دن کا اعتبار ہے  یعنی بروزقبض جو اُس کی قیمت تھی وہ دے  ہاں اگر غلام کو بیع فاسد سے  خریدا ہے  اور آزاد کردیا تو ثمن واجب ہے ۔ ( درمختار، ردالمحتار)

مسئلہ۷۳: 
اگر قیمت میں بائع ومشتری کا اختلاف ہے  تومشتری کا قول معتبر ہے ۔ ( درمختار، عالمگیری)

مسئلہ۷۴:
اکراہ و جبر کے  ساتھ بیع ہوئی تو یہ بیع فاسد ہے  مگر جس پر جبر کیا گیا اُس کو فسخ کرنا واجب نہیں بلکہ اختیار ہے  کہ فسخ کرے  یا نافذکردے  مگر جس نے  جبر کیا ہے  اُس پر فسخ کرنا واجب ہے ۔ (ردالمحتار)

مسئلہ۷۵:
بیع فاسد میں اگرمشتری نے  مبیع پر بغیر اجازت بائع قبضہ کیا تو نہ قبضہ ہوانہ مالک ہوا نہ اس کے  تصرفات جاری ہوں گے ۔ ( عالمگیری)

مسئلہ۷۶:
بیع فاسد کو فسخ کرنے  کے  لئے  قضائے  قاضی کی بھی ضرورت نہیں کہ اس کافسخ کرنا خود ان دونوں پر شرعاًواجب ہے  اور اس کی بھی ضرورت نہیں کہ دوسرا راضی ہواوراس کی بھی ضرورت نہیں کہ دوسرے  کے  سامنے  ہو ہاں یہ ضرور ہے  کہ دوسرے  کو فسخ کا علم ہو جائے  اور وہ دونوں خود فسخ نہ کریں بیع پر قائم رہنا چاہیں اور قاضی کو اس کا علم ہوجائے  تو قاضی جبراًفسخ کردے ۔ ( درمختار، ردالمحتار)

مسئلہ ۷۷:
مشتری نے  مبیع کو واپس دے  دیا یعنی بائع کے  پاس رکھ دیا  کہ بائع  لینا چاہے  تو لے  سکتا ہے ۔ بائع نے  اُسے   لینے  سے  انکار کردیا مگر مشتری اُ سکے  پاس چھوڑ کر چلا گیا بری الذمہ ہوگیا وہ چیز اگرضائع ہوگئی تومشتری تاوان نہیں دے  گا اور اگر بائع کے  انکار پر مشتری چیز کو واپس لے  گیا تو بری الذمہ نہیں کہ اس صورت میں اُ سکا لے  جاناہی جائز نہیں کہ بیع فسخ ہوچکی اور پھیر لے  جانا غصب ہے ۔ (ردالمحتار)

مسئلہ۷۸:
بیع فاسد میں مبیع کو اگرمشتری نے  بائع کے  لئے  ہبہ کردیا یا صدقہ کردیا یا بائع کے  ہاتھ بیچ ڈالا یا عاریتْ اجارہٗ غصبْ و دیعت کے  ذریعے  غرض کسی طرح وہ چیز بائع کے  ہاتھ میں پہنچ گئی بیع کا متارکہ ہوگیا اورمشتری بری الذمہ ہوگیا کہ ثمن یا قیمت اُس کے  ذمہ لازم نہیں ۔ یہاں ایک قاعدہ کلیہ یادرکھنے  کا ہے  کہ جب ایک چیزکا کوئی شخص کسی وجہ سے  مستحق ہے  اور وہ چیز اُس کو دوسرے  طریقہ پر حاصل ہو تو اُسی وجہ سے  ملنا قرار پائے  گاجس وجہ سے  ملنے  کا حقدار تھا اورجس وجہ سے  حاصل ہوئی اس کا اعتبار نہیں بشرط یہ کہ  اُسی شخص سے  ملے  جس پر اس کا حق تھا مثلاًیوں سمجھو کہ کسی نے  اس کی چیز غصب کرلی ہے  پھر غاصب سے  اس نے  وہ چیز خریدی تو یہ بیع نہیں مانی جائے  گی بلکہ اس کی چیز تھی جواسے  مل گئی اور اگر وہ چیز اُس سے  نہیں ملی جس پر اس کاحق تھا دوسرے  سے  ملی تو جس وجہ سے  حاصل ہوئی اُس کا اعتبار ہوگا مثلاًبیع فاسد میں مشتری نے  وہ چیز بیع کردی یا کسی کو ہبہ کردی اُ س سے  بائع اول کو حاصل ہوئی تومشتری بری الذمہ نہیں اُسے  ضمان دینا پڑے  گا۔ ( درمختار،ردالمحتار)

مسئلہ ۷۹:
بیع فاسد میں مشتری نے  قبضہ کرنے  کے  بعد اُس چیز کو بائع کے  علاوہ دوسرے  کے  ہاتھ بیچ ڈالا اوریہ بیع صحیح بات ہو۔ یا ہبہ کرکے  قبضہ دلادیا۔ یا آزاد کردیا۔ یا مکاتب کیا یاکنیز تھی مشتری کے  اُس سے  بچہ پیدا ہوا۔ یا غلہ تھا اُسے  پسوایا۔ یا اُس کو دوسرے  غلہ میں خلط کردیا۔ یا جانورتھا ذبح کرڈالا۔ یا مبیع کو وقف صحیح کردیا۔ یا رہن رکھ دیا اور قبضہ دے  دیا۔ یا وصیت کرکے  مرگیا۔ یاصدقہ دے  ڈالاغرض یہ کہ کسی طرح مشتری کی ملک سے  نکل گئی تو اب وہ بیع فاسد ہو جائے  گی اور اب فسخ نہیں ہوسکتی۔ اور اگرمشتری نے  بیع فاسد کے  ساتھ بیچا یا بیع میں خیار شرط تھا تو فسخ کا حکم باقی ہے ۔ (درمختار، ردالمحتار)

مسئلہ ۸۰:
اکراہ کے  ساتھ اگر بیع ہوئی اورمشتری نے  قبضہ کرکے  مبیع میں تصرفات کئے  تو سارے  تصرفات بے  کار قرار دیئے  جائیں گے  اور بائع کو اب بھی یہ حق حاصل ہے  کہ بیع کو فسخ کردے  مگرمشتری نے  آزاد کردیا تو عتق نافذ ہوگااورمشتری کو غلام کی قیمت دینی پڑے  گی۔ ( درمختار، ردالمحتار)

مسئلہ ۸۱:
مشتری نے  قبضہ نہیں کیا ہے  اور بائع کو اُس نے  حکم دیدیا کہ اس کو آزاد کردے  یا حکم دیا کہ غلہ کو پسوادے  یا دوسرے  غلہ میں اسے  ملا دے  یا جانور کو ذبح کردے  بائع نے  اُس کے  حکم سے  یہ کام کیئے  تو مشتری پر ضمان واجب ہوگیا اوربائع کا یہ افعال کرنا ہی مشتری کا قبضہ مانا جائے  گا۔ (درمختار)

مسئلہ۸۲:
مبیع کو مشتری نے  کرایہ پر دیدیایا لونڈی تھی اُس کانکاح کردیا تو اب بھی بیع کو فسخ کرسکتے  ہیں ۔ ( درمختار)

مسئلہ۸۳:
جس وجہ سے  فسخ ممتنع ہوگیا اگر وہ جاتی رہی مثلاًہبہ کردیا تھا اُسے  واپس لے  لیا رہن کو چھوڑا لیا مکاتب بدل کتابت ادا کرنے  سے  عاجز ہوگیا تو فسخ کا حکم پھر لوٹ آیا ہاں اگر قاضی نے  ان تصرفات کے  بعد قیمت ادا کرنے  کا مشتری پر حکم دیدیا تو اب بعد رجوع وزوال ِعذر بھی فسخ نہ ہوگی۔ (فتح القدیر)

مسئلہ۸۴:
بائع ومشتری میں سے  کوئی مرگیا جب بھی فسخ کا حکم بدستور باقی ہے  اُس کا وارث اُس کے  قائم مقام ہے  وہ فسخ کرے ۔ (درمختار)

مسئلہ۸۵:
بیع فاسد کو فسخ کردیا تو بائع مبیع کو واپس نہیں لے  سکتا جب تک ثمن یا قیمت واپس نہ کرے  پھر اگر بائع کے  پاس وہی روپے  موجود ہیں تو بعینہ اُنہیں کو واپس کرنا ضروری ہے  اور خرچ ہوگئے  تو اُتنے  ہی روپے  واپس کرے ۔ ( ہدایہ )

مسئلہ۸۶:
بیع فسخ ہوچکی ہے  اور بائع نے  ابھی ثمن واپس نہیں کیا ہے  اور مرگیا تو مشتری اُس مبیع کا حقدار ہے  یعنی اگربائع پر لوگوں کے  دیون تھے  تو یہ نہیں ہوسکتا کہ اس مبیع سے  دوسرے  قرض خواہ اپنے  مطالبات وصول کریں بلکہ اس کا حق تجہیز و تکفین پر بھی مقدم ہے ۔ مثلاًفرض کرو مبیع  کپڑا ہے  لوگ یہ چاہتے  ہیں کہ اسی کا کفن دیدیا جائے  یہ کہہ سکتا ہے  جب تک ثمن واپس نہیں ملے  گا میں نہیں دونگا۔ یونہی اگر بائع کے  مرنے  کے  بعد اُس کے  وارث یا مشتری نے  بیع کو فسخ کیا تو مشتری مبیع کو اپنا حق وصول کرنے  کے  لئے  روک سکتا ہے ۔ (ہدایہ درمختا)

مسئلہ۸۷:
زمین بطور بیع فاسد خریدی تھی اُس میں درخت نصب کردئے  یامکان خریدا تھا اُس میں تعمیر کی تومشتری پر قیمت دینی واجب ہے  اور اب بیع فسخ نہیں ہوسکتی۔ یونہی مبیع میں زیادت متصلہ غیرمتولدہ مانع فسخ ہے  مثلاًکپڑے  کو رنگ دیا۔ سی دیا۔ ستو میں گھی مل دیا۔ گیہوں کا آٹا پسوالیا۔ روئی کا سوت کات لیا۔ اور زیادت متصلہ متولدہ جیسے  موٹا پا یا زیادت متصلہ متولدہ مثلاًجانور کے  بچہ پیدا ہوا یہ مانع نہیں مبیع اور زیادت دونوں کو واپس کرے ۔ ( درمختار)

مسئلہ۸۸:
زیادت متصلہ متولدہ اگر مشتری کے  پاس ہلاک ہوگئی تو اُس کا تاوان نہیں اور اُس نے  خود ہلاک کردی تو تاوان دیگا اور اگر زیادت باقی ہے  اورمبیع ہلاک ہوگئی تو زیادت کو واپس کرے  اورمبیع کی قیمت وہ دے  جو قبضہ کے  دن تھی اور اگر زیادت متصلہ غیرمتولدہ جیسے  غلام تھا اُس نے  کچھ کما یا اس کا بھی حکم یہی ہے  کہ مبیع اور زیادت دونوں کو واپس کرے  مگر اس زیادت کو بائع صدقہ کردے  اُس کے  لئے  یہ طیب نہیں اور یہ زیادت ہلاک ہوگئی یامشتری نے  خود ہلاک کردی دونوں صورتوں میں مشتری پر اس کا تاوان نہیں ۔ ( ردالمحتار)

مسئلہ۸۹:
مبیع میں اگر نقصان پیدا ہوگیا اوریہ نقصان مشتری کے  فعل سے  ہوا یا خود مبیع کے  فعل سے  ہوا یا آفت سماویہ سے  ہوا بائع مشتری سے  مبیع کو واپس لے  گا اور اس نقصان کا معاوضہ  بھی لے  گامثلاًکپڑے  کو مشتری نے  قطع کرالیا ہے  مگر ابھی سلوایا نہیں تو بائع مشتری سے  وہ کپڑا لے  گا اور قطع ہو جانے  سے  جو قیمت میں کمی ہوگئی وہ لے  گااور اگر وہ نقصان دفع ہوگیا تو جوکچھ اس کامعاوضہ لے  چکا ہے  بائع واپس کرے  مثلاًکنیز تھی اُس کی آنکھ خراب ہوگئی جس کانقصان لیا پھر اچھی ہوگئی توواپس کردے  یا لونڈی کا نکاح کردیا تھاپھر بیع فسخ ہوگئی اورنکاح  کرنے  سے  جو نقصان ہوا بائع نے  مشتری سے  وصول کیا پھر اُس کے  شوہرنے  قبلِ دخول  طلاق دیدی تو یہ معاوضہ واپس کردے ۔ ا ور اگرمبیع میں نقصان کسی اجنبی شخص کے  فعل سے  ہوا تو بائع کو اختیار ہے  کہ اس کا معاوضہ اُس اجنبی سے  لے  یا مشتری سے  اگرمشتری سے  لے  گا تو مشتری وہ رقم اُس اجنبی سے  وصول کرے  گا۔ مبیع میں نقصان خود بائع نے  کیا تویہ نقصان پہنچانا ہی واپس کرنا ہے  یعنی فرض کرو اگر وہ مبیع مشتری کے  پاس ہلاک ہوگئی اورمشتری نے  اُس کو بائع سے  روکانہ ہو تو بائع کی ہلاک ہوئی مشتری اُس کا تاوان نہیں دے  گا اور ثمن دے  چکا ہے  تو واپس لے  گا۔ اور اگر مشتری کی طرف سے  مبیع کی واپسی میں رُکاوٹ ہوئی اس کے  بعدہلاک ہوئی تو دوصورتیں ہیں یہ ہلاک ہونا اُسی نقصان پہنچانے  سے  ہوا یعنی یہاں تک اُس کا اثر ہوا کہ ہلاک ہوگئی جب بھی بائع کی ہلاک ہوئی مشتری پر تاوان نہیں ا وراگر اُس کے  اثر سے  نہ ہو تومشتری کو تاوان دینا ہوگامگر وہ نقصان جو بائع نے  کیا ہے  اُس کا معاوضہ اُس میں سے  کم کردیا جائے ۔ ( عالمگیری، درمختار)

مسئلہ۹۰:
کوئی چیز معین مثلاً کپڑا یا کنیز سو(۱۰۰) روپے  میں بیع فاسد کے  طور پر خریدی اور تقابض بدلین بھی ہوگیا مشتری نے  بیع سے  نفع اُٹھایا مثلااًسے  سواسو میں بیچ دیا اور بائع نے  ثمن سے  نفع اُٹھایا کہ اُس سے  کوئی چیز خرید کر سواسو میں بیچی تومشتری کے  لئے  وہ نفع خبیث ہے  صدقہ کردے  اور بائع نے  ثمن سے  جو نفع حاصل کیا ہے  اُ س کے  لئے  حلال ہے  اور اگر بیع فاسد میں دونوں جانب غیر نقود ہوں ( جسے  بیع مقایضہ کہتے  ہیں )مثلاًغلام کو گھوڑے  کے  بدلے  میں بیچا اور دونوں نے  قبضہ کرکے  نفع اُٹھایا تو دونوں کے  لئے  نفع خبیث ہے  دونوں نفع کوصدقہ کردیں ۔ ( ہدایہ ، ردالمحتار)

مسئلہ۹۱:
ایک شخص نے  دوسرے  پرایک مال کا دعویٰ کیا مدعی علیہ نے  دیدیا اُس مال سے  مدعی نے  کچھ نفع حاصل کیا پھر دونوں نے  اس پر اتفاق کیا کہ وہ مال نہیں چاہیئے  تھا تو جو کچھ نفع اُٹھایا ہے  مدعی کے  لئے  حلال ہے ۔ ( ہدایہ ) مگر یہ اُس وقت ہے  کہ مدعی کے  خیال میں یہی تھاکہ یہ مال میرا ہے  اور اگر قصداً غلط طور پر مطالبہ کیا اور لیا تو یہ لینا حرام ہے  اور اسکا نفع بھی ناجائزوخبیث۔ غاصب نے  مغصوب سے  جوکچھ نفع اُٹھایا ہے  حرام ہے ۔ ( فتح ،درمختار)

مسئلہ۹۲:
مورث نے  حرام طریقہ پر مال حاصل کیا تھا اب وارث کو ملا اگر وارث کو معلوم ہے  کہ یہ مال فلاں کا ہے  تو دے  دینا واجب ہے  اوریہ معلوم نہ ہوکہ کس کا ہے  تو مالک کی طرف سے  صدقہ کردے  اور اگرمورث کامال حرام اور مال حلال خلط ہوگیا ہے ۔ یہ نہیں معلوم کہ کون حرام ہے  کون حلال مثلااًس نے  رشوت لی ہے  یا سود لیا ہے  اوریہ مال حرام ممتاز نہیں ہے  تو فتویٰ کا حکم یہ ہوگا کہ وارث کے  لئے  حلال ہے  اور دیانت اس کو چاہتی ہے  کہ اس سے  بچنا چاہیئے ۔ ( ردالمحتار)

مسئلہ ۹۳:
مشتری پر لازم نہیں کہ بائع سے  یہ دریافت کرے  کہ یہ مال حلال ہے  یا حرام ہاں اگر بائع ایسا شخص ہے  کہ حلال وحرام یعنی چوری غصب وغیرہ سب ہی طرح کی چیزیں بیچتا ہے  تو احتیاط یہ ہے  کہ دریافت کرلے  حلال ہوتوخریدے  ورنہ خریدنا جائز نہیں ۔ (خانیہ ، عالمگیری)

مسئلہ۳:
مکان خریدا جس کی کڑیوں میں روپے  ملے  تو بائع کو واپس کردے  اور بائع لینے  سے  انکار کرے  تو صدقہ کردے ۔ ( خانیہ)



بیع مکروہ کا بیان


احادیث:

حدیث۱:
بخاری ومسلم ابوہریرہ رضی اللہ تعالیٰ عنہ سے  راوی کہ رسول اللہ ﷺنے  فرمایا غلہ لانے  والے  قافلہ  کا بیع کے  لئے  بازار میں پہنچنے  سے  پہلے  استقبال نہ کرو  اور ایک شخص دوسری کی بیع پر بیع نہ کرے  اور نجش نہ کرو اور شہری آدمی دیہاتی کے  لئے  بیع نہ کرے ۔ 
حدیث۲:
صحیح مسلم میں اُنہیں سے  مروی رسول اللہ ﷺنے  فرمایا غلہ والے  قافلہ کا استقبال نہ کرو اور اگر کسی نے  استقبال کرکے  اُس سے  خرید لیا پھر وہ مالک ( بائع ) بازار میں آیا تو اُسے  اختیار ہے  یعنی اگر خریدنے  والے  نے  بازار کا غلط نرخ بتا کراُس سے  خریدلیا ہے  تو مالک بیع کو فسخ کرسکتا ہے ۔ 
حدیث۳:
صحیح مسلم میں ابن عمر رضی اللہ تعالیٰ عنہما سے  مروی کہ رسول اللہ ﷺنے  فرمایا کوئی شخص اپنے  بھائی کی بیع پر بیع نہ کرے  اور اُس کے  پیغام پر پیغام نہ دے  مگر اُس صورت میں کہ اُس نے  اجازت دیدی ہو۔ 
حدیث۴:
صحیح مسلم میں ابوہریرہ رضی اللہ تعالیٰ عنہ سے  روایت ہے  کہ حضور ﷺ نے  فرمایا کوئی شخص اپنے  مسلمان بھائی کے  نرخ پر نرخ نہ کرے  یعنی ایک نے  دام چکالیا ہو تو دوسرا اُس کا دام نہ لگائے ۔ 
حدیث۵:
صحیح مسلم میں جابر رضی اللہ تعالیٰ عنہ سے  مروی رسول اللہ ﷺنے  فرمایا شہری آدمی دیہاتی کے  لئے  بیع نہ کرے  لوگوں کو چھوڑوایک سے  دوسرے  کو اللہ تعالیٰ روزی پہنچاتا ہے ۔ 
حدیث۶:
ترمذی و ابوداود وابن ماجہ انس رضی اللہ تعالیٰ عنہ سے  روایت کرتے  ہیں کہ رسول اللہ ﷺنے  (ایک شخص کا)ٹاٹ اور پیالہ بیع کیا ارشاد فرمایا کہ ان دونوں کو کون خریدتا ہے  ایک صاحب بولے  میں ایک درہم میں خریدتا ہوں ارشاد فرمایا ایک درہم سے  زیادہ کون دیتاہے  دوسرے  صاحب ہولے  میں دو درہم میں لینا چاہتا ہوں ان کے  ہاتھ دونوں کو بیع کردیا۔ 
حدیث۷:
صحیح مسلم شریف میں معمر سے  مروی کہ رسول اللہ ﷺنے  فرمایااحتکار کرنے  والا خاطی ہے ۔ 
حدیث۸:
ابن ماجہ و دارمی امیرالمؤمنین عمر رضی اللہ تعالیٰ عنہ سے  راوی کہ نبی ﷺنے  فرمایا باہر سے  غلہ لانے  والا مرزوق ہے  او راحتکار کرنے  والا (غلہ روکنے  والا)ملعون ہے ۔ 
حدیث۹:
رزین نے  ابن عمر رضی اللہ تعالیٰ عنہما سے  روایت کی کہ رسول اللہ ﷺنے  فرمایا جس نے  چالیس دن غلہ روکا گراں کرنے  کا اُس کا ارادہ ہے  وہ اللہ تعالیٰ سے  بری ہے  اور اللہ اُس سے  بری۔ 
حدیث۱۰:
بیہقی ورزین حضرت عمر رضی اللہ تعالیٰ عنہ سے  روایت کرتے  ہیں کہ رسول اللہ ﷺنے  فرمایاجس نے  مسلمان پرغلّہ روک دیا اللہ تعالیٰ اُسے  جذام ( کوڑھ) وافلاس میں مبتلا فرمائے  گا۔ 
حدیث۱۱:
بیہقی و طبرانی ورزین معاذرضی اللہ تعالیٰ عنہ سے  روای کہتے  ہیں میں نے  رسول اللہ ﷺکو فرماتے  سُنا غلہ روکنے  والا بُرا بندہ ہے  کہ اگر اللہ تعالیٰ نرخ سستاکرتاہے  وہ غمگین ہوتا ہے  اور اگر گراں کرتاہے  تو خوش ہوتا ہے ۔ 
حدیث۱۲:
رزین ابوامامہ رضی اللہ تعالیٰ عنہ سے  راوی کہ رسول اللہ ﷺنے  فرمایا جس نے  چالیس روز غلہ روکا پھر وہ سب خیرات کردیا تو بھی کفارہ ادا نہ ہوا۔ 
حدیث۱۳:
ترمذی وا بوداؤد وابن ماجہ و دارمی انس رضی اللہ تعالیٰ عنہ سے  روایت کرتے  ہیں کہتے  ہیں حضور ﷺکے  زمانہ میں غلہ گراں ہوگیا لوگوں نے  عرض کی یارسول اللہ نرخ مقرر فرمادیجئے  ارشاد فرمایا کہ نرخ مقرر کرنے  والا تنگی کرنے  والا کشادگی کرنے  والا اللہ ہے  اور میں امید کرتا ہوں کہ خدا سے  اس حال میں ملوں کہ کوئی مجھ سے  کسی حق کا مطالبہ نہ کرے  نہ خون کے  متعلق نہ مال کے  متعلق۔ 
حدیث۱۴:
حاکم وبیہقی بریدہ رضی اللہ تعالیٰ عنہ سے  روایت  کرتے  ہیں کہتے  ہیں میں حضرت عمر رضی اللہ تعالیٰ عنہ کے  پاس بیٹھاتھاکہ اُنہوں رونے  والی کی آواز سُنی اپنے  غلام  یرفا سے  فرمایا دیکھو یہ کیسی آواز ہے  وہ دیکھ کر آئے  اوریہ کہا کہ ایک لڑکی ہے  جس کی ماں بیچی جارہی ہے  فرمایا مہاجرین وانصار کو بُلالاؤ ایک گھڑی گزری تھی کہ تمام مکان وحجرہ لوگوں سے  بھر گیا پھر حضرت عمر نے  حمد ثنا کے  بعد فرمایا کیا تمکو معلوم ہے  کہ جس چیز کو رسول اللہ ﷺ لائے  ہیں اُ س میں قطع رحم بھی ہے  سب نے  عرض کی کہ نہیں ۔ فرمایا اس سے  بڑھ کر کیا قطع رحم ہوگا کہ کسی کی ماں بیع کی جائے ۔ 
حدیث۱۵:
بیہقی نے  روایت کی حضرت عمررضی اللہ تعالیٰ عنہ نے  اپنے  عاملوں کے  پاس لکھ بھیجا کہ دو بھائیوں کو بیچا جائے  تو تفریق نہ کی جائے ۔ 

مسائل فقہیہ:

مسئلہ ۱:
بیع مکروہ بھی شرعاًممنوع ہے  اور اس کا کرنے  والا گنہگار ہے  مگرچونکہ وجہ ممانعت نہ نفس عقد میں ہے  نہ شرائط صحت میں اس لئے  اس کا مرتبہ فقہا نے  بیع فاسد سے  کم رکھا ہے  اس بیع کے  فسخ کرنے  کا بھی بعض فقہا حکم دیتے  ہیں فرق اتنا ہے  کہ (۱)بیع فاسد کو اگر عاقدین فسخ نہ کریں تو قاضی جبراًفسخ کردے  گا اور بیع مکروہ کو قاضی فسخ نہ کرے  گابلکہ عاقدین کے  ذمہ دیا نتہً فسخ کرنا ہے  (۲)بیع فاسد میں قیمت واجب ہوتی ہے  اس میں ثمن واجب ہوتا ہے ۔ (۳) بیع فاسد میں بغیر قبضہ ملک نہیں ہوتی اس میں مشتری قبل قبضہ مالک ہوجاتاہے ۔ (درمختار، ردالمحتار)

مسئلہ۲:
اذان جمعہ کے  شروع سے  ختم نماز تک بیع مکروہ تحریمی ہے  اور اذان سے  مراد پہلی اذان ہے  کہ اُسی وقت سعی واجب ہوجاتی ہے  مگر وہ لوگ جن پرجمعہ واجب نہیں مثلاًعورتیں یا مریض اُن کی بیع میں کراہت نہیں ۔ (درمختار)

مسئلہ۳:
نجش مکروہ ہے  حضور اقدس ﷺنے  اس سے  منع فرمایا نجش یہ ہے  کہ مبیع کی قیمت بڑھائے  اورخود خریدنے  کاارادہ نہ رکھتا ہو اس سے   مقصود یہ ہوتا ہے  کہ دوسرے   گاہک کو رغبت پیدا ہواور قیمت سے  زیادہ دے  کر خریدلے  اور یہ حقیقتہًخریدار کو دھوکا دینا ہے  جیسا کہ بعض دُکاندار کے  یہاں اس قسم کے  آدمی لگے  رہتے  ہیں گاہک کو دیکھ کر چیز کے  خریدار بن کر دام بڑاھادیا کرتے  ہیں اور ان کی اس حرکت سے  گاہک دھوکا کھا جاتے  ہیں ۔ گاہک کے  سامنے  مبیع کی تعریف کرنا اور اُس کے  ایسے  اوصاف بیان کرنا جونہ ہوں تاکہ خریدار دھوکا کھاجائے  یہ بھی نجش ہے ۔ جس طرح ایسا کرنا بیع میں ممنوع ہے  نکاح اجارہ وغیرہ میں بھی ممنوع ہے ۔ اس کی ممانعت اُس وقت ہے  جب خریدار واجبی قیمت دینے  کے  لئے  تیار ہے  اور یہ دھوکا دے  کر زیادہ کرنا چاہے ۔ اور اگر خریدار واجبی قیمت سے  کم دیکر لینا چاہتا ہے  اور ایک شخص غیر خریدار اس لئے  دام بڑھارہا ہے  کی اصلی قیمت تک خریدار پہنچ جائے  یہ ممنوع نہیں کہ ایک مسلمان کو نفع پہنچاتا ہے  بغیر اس کے  کہ دوسرے  کو نقصان پہنچائے ۔ ( ہدایہ ، فتح القدیر، درمختار)

مسئلہ۴:
ایک شخص کے  دام چکالینے  کے  بعد دوسرے  کو دام چکا نا ممنوع ہے  اس کی صورت یہ ہے  کہ بائع ومشتری ایک ثمن پر راضی ہوگئے  صرف ایجاب وقبول ہی یامبیع کو اُٹھاکر دام دیدینا ہی باقی رہ گیا ہے  دوسرا شخص دام بڑھاکر لیناچاہتا ہے  یا دام اُتنا ہی دیگا مگر دُکاندار سے  اسکا میل ہے  یا یہ ذی وجاہت شخص ہے  دُکانداراسے  چھوڑ کر پہلے  شخص کو نہیں دے  گا۔ اور اگر اب تک دام طے  نہیں ہواایک ثمن پر دونوں کی رضامندی نہیں ہوئی ہے  تو دوسرے  کو دام چُکا نا منع نہیں جیسا کہ نیلام میں ہوتا ہے  اسکو بیع من یزیدکہتے  ہیں یعنی بیچنے  والا کہتا ہے  جو زیادہ دے  لے  لے  اس قسم کی بیع حدیث سے  ثابت ہے ۔ جس طرح بیع میں اس کی ممانعت ہے  اجارہ بھی ممنوع ہے  مثلاًکسی مزدورسے  مزورری طے  ہونے  کے  بعد یا ملازم سے  تنخواہ طے  ہونے  کے  بعد دوسرے  شخص کا مزدوری یا تنخواہ بڑھا کر یا اُتنی ہی دیکر مقرر کرنا۔ یونہی نکاح میں ایک شخص کی منگنی ہوجانے  کے  بعد دوسرے  کو پیغام دینامنع ہے  خواہ مہر بڑھاکر نکاح کرنا چاہتا ہو یا اس کی عزت ووجاہت کے  سامنے  پہلے  کو جواب دیدیا جائے  گا بہر صورت پیغام دینا ممنوع ہے ۔ جس طرح خریدار کے  لئے  یہ صورت ممنوع ہے  بائع کے  لئے  بھی ممانعت ہے  مثلااًیک دُکاندار سے  دام طے  ہوگئے  دوسرا کہتا ہے  میں اس سے  کم میں دونگا یا وہ اس کا ملاقاتی ہے  کہتا ہے  میرے  یہاں سے  لومیں بھی اتنے  ہی میں دونگا یا اجارہ میں ایک مزدور سے  اُجرت طے  ہونے  کے  بعد دوسرا کہتا ہے  میں کم مزدوری لونگا یا میں بھی اتنی ہے  لونگایہ سب ممنوع ہیں ۔ ( ہدایہ ،فتح ،درمختار)

مسئلہ۵:
حضور اقدس ﷺنے  تلفی جَلب سے  ممانعت فرمائی۔ یعنی باہر تاجر جو غلہ لا رہے  ہیں اُن کے  شہر میں پہنچنے  سے  قبل باہر جاکر خریدلینا اس کی دو صورتیں ہیں ایک یہ کہ اہل شہر کو غلہ کی ضرورت ہے  اوریہ اس لئے  ایسا کرتا ہے  کہ غلہ ہمارے  قبضہ میں ہوگا نرخ زیادہ کرکے  بیچیں گے  دوسری صورت یہ ہے  کہ غلہ لانے  والے  تجار کو شہر کا نرخ غلط بتاک رخریدے  مثلاًشہر میں پندرہ سیر کے  گیہوں بکتے  ہیں اس نے  کہہ دیا اٹھارہ سیر کے  ہیں دھوکا دیکر خریدنا چاہتاہے  اور اگر یہ دونوں باتیں نہ ہوں تو ممانعت نہیں ۔ ( ہدایہ ، فتح )

مسئلہ۶:
حضور اقدس ﷺ نے  اس سے  منع فرمایا کہ شہری آدمی دیہاتی کے  لئے  بیع کرے  یعنی دیہاتی کوئی چیز فروخت کرنے  کے  لئے  بازار میں آتا ہے  مگر وہ ناواقف ہے  سستی بیچ ڈالے  گاشہری کہتا ہے  تو مت بیچ میں اچھے  داموں بیچ دونگایہ دلال بنکر بیچتاہے  اور حدیث کا مطلب بعض فقہا نے  یہ بیان کیا ہے  کہ جب اہل شہر قحط میں مبتلا ہوں ان کو خود غلہ کی حاجت ہو ایسی صورت میں شہر کاغلہ باہر والوں کے  ہاتھ گراں کرکے  بیع کرنا ممنوع ہے  کہ اس سے  اہل شہر کو ضررپہنچے  گا اور اگریہاں والوں کو احتیاج نہ ہوتو بیچنے  میں مضائقہ نہیں ہدایہ میں اسی تفسیر کو ذکر فرمایا۔ 
مسئلہ۷:
احتکار یعنی غلہ روکنا منع ہے  اور سخت گناہ ہے  اور اس کی صورت یہ ہے  کہ گرانی کے  زمانہ میں غلہ خریدلے  اور اُسے  بیع نہ کرے  بلکہ روک رکھے  کہ لوگ جب خوب پریشان ہوں گے  تو خوب گراں کرکے  بیع کروں گااوراگر یہ صورت نہ ہو بلکہ فصل میں غلہ خریدتاہے  اور رکھ چھوڑتا ہے  کچھ دونوں کے  بعد جب گراں ہو جاتا ہے  بیچتا ہے  یہ نہ احتکار ہے  نہ اس کی ممانعت۔ 
مسئلہ۸:
غلہ کے  علاوہ دوسری چیزوں میں احتکار نہیں ۔ 
مسئلہ۹:
امام یعنی بادشاہ کو غلہ وغیرہ کا نرخ مقرر کردینا کہ جو نرخ مقرر کردیا ہے  اُس سے  کم وبیش کرکے  بیع نہ ہو یہ درست نہیں ۔ 
مسئلہ۱۰:
دو مملوک جو آپس میں ذی رحم محرم ہو ں مثلاًدونوں بھائی یا چچا بھتیجے  باپ یا بیٹے  یا ماں بیٹے  ہوں خواہ دونوں نا بالغ ہوں یا ان میں کا ایک نا بالغ ہو ان میں تفریق کرنا منع ہے  مثلااًیک کو بیع کردے  دوسرے  کو اپنے  پاس رکھے  یا ایک کو ایک شخص کے  ہاتھ بیچے   دوسرے  کو دوسرے  کے  ہاتھ یاہبہ میں تفریق ہو کہ ایک کو ہبہ کردے  دوسرے  کو باقی رکھے  یا دونوں کو دوشخصوں کے  لئے  ہبہ کردے  یا وصیت میں تفریق ہو بہر حال انکی تفریق ممنوع ہے ۔ (درمختار ، ہدایہ )

مسئلہ۱۱:
اگر دونوں بالغ ہوں یا رشتہ دار غیر محرم ہوں مثلاًدونوں چچا زاد بھائی ہوں یا محرم ہوں مگر رضاعت کی وجہ سے  حرمت ہو یا دونوں زن وشوہوں تو تفریق ممنوع نہیں ۔ ( درمختار وغیرہ)

مسئلہ۱۲:
ایسے  دو غلاموں کو جن میں تفریق منع ہے  اگرایک کو آزاد کردیا دوسرے  کونہیں تو ممانعت نہیں اگر چہ آزادکرنا مال کے  بدلے  میں ہو بلکہ ایسے  کے  ہاتھ بیع کرنا بھی منع نہیں جس نے  اُس کی آزادی کا حلف کیا ہو یعنی یہ کہا ہو کہ اگر میں اسکا مالک ہو جاؤں تو آزاد ہے ۔ یونہی ایک کومدبر مکاتب ام ولد بنانے  میں تفریق بھی ممنوع نہیں ۔ یونہی اگرایک غلام اس کاہے  دوسرا اس کے  بیٹے  یا مکاتب یا مضارب کا جب بھی تفریق ممنوع نہیں ۔ ( درمختار)

مسئلہ۱۳:
ایسے  دو مملوکوں میں سے  ایک کے  متعلق کسی نے  دعویٰ کیاکہ یہ میرا ہے  اور ثابت کردیا اُسے  حقدار لے  لے  گامگریہ تفریق اس کی جانب سے  نہیں لہذا ممنوع نہیں یا وہ غلام ماذون تھا اُس پر دین ہوگیا اور اس میں بک گیایا کسی جنایت میں دیدیا گیا یا کسی کا مال تلف کیا اُس میں فروخت ہوگیا یا ایک میں عیب ظاہر ہوا اُسے  واپس کیا گیا ان صورتوں میں تفریق ممنوع نہیں ۔ ( درمختار)

مسئلہ۱۴:
جو شخص راستہ پر خریدوفروخت کرتا ہے  اگر راستہ کشادہ ہے  کہ اس کے  بیٹھنے  سے  راہ گیر وں پر تنگی نہیں ہوتی تو حرج نہیں اور اگر گزرنے  والوں کو اس کی وجہ سے  تکلیف ہوجائے  تو اُس سے  سودا خریدنا نہ چاہیئے  کہ گناہ پر مدد دینا ہے  کیونکہ جب کوئی خریدے  گا نہیں تو وہ بیٹھے  گا کیوں ۔ (عالمگیری)



بیع فضولی کا بیان


احادیث:

حدیث۱:
صحیح بخاری شریف میں عروہ بن ابی الجعد بارقی رضی اللہ تعالیٰ عنہ سے  مروی کہ رسول اللہ ﷺنے  ان کو ایک دینار دیا تھا کہ حضور ﷺ کے  لئے  بکر ی خرید لائیں انھوں نے  ایک دینار کی دو بکریاں خرید کرایک کوایک دینار میں بیچڈالا اور حضور ﷺکی خدمت میں ایک بکری اور ایک دینار لاکر پیش کیا ان کے  لئے  حضور ﷺ نے  دُعا  کی کہ ان کی بیع میں برکت ہو اس دعا کا یہ اثر تھا کہ مٹی بھی خریدتے  تو اُس میں نفع ہوتا۔ 
حدیث۲:
 ترمذی میں ابوداود نے  حکیم بن حزام رضی اللہ تعالیٰ عنہ سے  روایت کی کہ رسول اللہ ﷺنے  انکو ایک دینار دیکر بھیجا کہ حضور کے  لئے  قربانی کا جانور خریدلائیں انھوں نے  ایک دینار میں مینڈھا خرید کر دو دینار میں بیچڈالاپھر ایک دینار میں ایک جانور خرید کریہ جانور اور ایک دینار لاکر پیش کیا دینار کوحضور ﷺنے  صدقہ کرنے  کا حکم دیا ( کیونکہ یہ قربانی کے  جانور کی قیمت تھی ) اور ان کی تجارت میں برکت کی دُعا کی۔ 

فضولی اُس کو کہتے  ہیں جو دوسرے  کے  حق میں بغیر اجازت تصرف کرے ۔ 

مسائل فقہیہ:

مسئلہ:۱
فضولی نے  جو کچھ تصرف کیا اگر بوقت عقداس کا مجیز ہو یعنی ایسا شخص ہو جو جائز کردینے  پر قادر ہوتو عقدمنعقد ہوجاتا ہے  مگر مجیز کی اجازت پر موقوف رہتا ہے  اورا گر بوقت عقد مجیز نہ ہوتو عقدمنعقد  ہی نہیں ہوتا۔ فضولی کا تصرف کبھی ازقسم تملیک ہوتا ہے  جیسے  بیع نکاح اور کبھی اسقاط ہوتا ہے  جیسے  طلاق عتاق مثلااًس نے  کسی کی عورت کو طلاق دیدی غلام کو آزاد کردیا دین کو معاف کردیا اُس نے  اس کے  تصرفات جائز کردیئے  نافذ ہو جائیں گے ۔ (درمختار)

مسئلہ۲:
نابالغہ سمجھ دار لڑکی نے  اپنا نکاح کفو سے  کیا اور اس کا کوئی ولی نہیں ہے  وہاں کے  قاضی کی اجازت پر موقوف ہوگا یاوہ خود بالغ ہو کرا پنے  نکاح کو جائز کردے  توجائز ہے  رد کردے  تو باطل۔ اور اگروہ جگہ ایسی ہو جو قاضی کے  تحت میں نہ ہو تو نکاح منعقد ہی نہ ہوا کہ بروقت نکاح کوئی مجیز نہیں ۔ نابالغ عاقل غیر ماذون نے  کسی چیز کو خریدا یا بیچا اور ولی موجود ہے  تو اجازت ولی پر موقوف ہے  اور ولی نے  اب تک نہ اجازت دی نہ ردکیا اور وہ خودبالغ ہوگیا تو اب خود اُس کی اجازت پر موقوف ہے  اُس کو اختیار ہے  کہ جائز کردے  یا رد کردے ۔ ( درمختار، ردالمحتار)

مسئلہ۳:
نابالغ نے  اپنی عورت کو طلاق دی یا غلام کو آزاد کردیا یا اپنا مال ہبہ یا صدقہ کردیا یا اپنے  غلام کا کسی عورت سے  نکاح کیا یا بہت زیادہ نقصان کے  ساتھ اپنا مال بیچا یا کوئی چیز خریدی یہ سب تصرفات باطل ہیں بالغ ہونے  کے  بعد ان کو وہ خود بھی جائز کرنا چاہے  تو جائز نہیں ہوں گے  کہ بروقت عقد ان تصرفات کا کوئی مجیز نہیں ۔ ( درمختار، ردالمحتار)

مسئلہ۴:
فضولی نے  دوسرے  کی چیز بغیر اجازت مالک بیع کردی تو یہ بیع مالک کی اجازت پر موقوف ہے  اور اگر خود اُس نے  اپنے  ہی ہاتھ بیع کی تو بیع منعقد ہی نہ ہوئی۔ ( درمختار)

مسئلہ۵:
بیع فضولی کو جائز کرنے  کے  لئے  یہ شرط ہے  کہ مبیع موجود ہو اگر جاتی رہی تو بیع ہی نہ رہی جائز کس چیز کو کرے  گانیز یہ بھی ضروری ہے  کہ عاقدین یعنی فضولی ومشتری دونوں اپنے  حال پر ہوں اگر ان دونوں نے  خود ہی عقد کو فسخ کردیا ہو یا ان میں کوئی مرگیا تو اب اس عقد کو مالک جائز نہیں کرسکتا اور اگر ثمن غیر نقود ہوتو اُس کا بھی باقی رہنا ضروری ہے  کہ اب وہ بھی مبیع ومعقود علیہ ہے ۔ ( ہدایہ )

مسئلہ۶:
بیع فضولی میں اگر کسی جانب نقد نہ ہو بلکہ دونوں طرف غیر نقود ہوں مثلاًزید کی بکری کو عمرونے  بکرکے  ہاتھ ایک کپڑے  کے  عوض میں بیع کیا اور زید نے  اجازت دیدی تو بکری دیگا کپڑا لے  گااور اگر اجازت نہ دے  جب بھی کپڑے  کی بیع ہوجائے  گی اور عمرو کو بکری کی قیمت دے  کر کپڑا لینا پڑے  گااس مثال میں مبیع قیمی ہے  اور اگر مثلی ہو مثلاًگیہوں ْ جو َوغیرہ تو اُس مبیع کی مثل عمرو کو دے  کر کپڑا لینا ہوگا کہ عمرو اس صورت میں بائع بھی ہے  اورمشتری بھی۔ ( ہدایہ )

مسئلہ ۷:
مالک نے  فضولی کی بیع کو جائز کردیا تو ثمن جو فضولی لے  چکا ہے  مالک کا ہوگیا اور فضولی کے  ہاتھ میں بطورامانت ہے  اور اب وہ فضولی بمنزلہ وکیل کے  ہوگیا۔ (ہدایہ )

مسئلہ۸:
مشتری نے  فضولی کو ثمن دیا اور اُس کے  ہاتھ میں مالک کے  جائز کرنے  سے  پہلے  ہلاک ہوگیا اگر مشتری کو ثمن دیتے  وقت اُس کا فضولی ہونا معلوم تھا تو تاوان نہیں لے  سکتا ورنہ لے  سکتا ہے ۔ ( درمختار)

مسئلہ۹:
فضولی کویہ بھی اختیار ہے  کی جب تک مالک نے  بیع کوجائز نہ کیا بیع کو فسخ کردے  اور اگرفضولی نے  نکاح کردیا ہے  تو اس کو فسخ کا حق نہیں ۔ (ہدایہ)

مسئلہ۱۰:
فضولی نے  بیع کی اور جائز کرنے  سے  پہلے  مالک مرگیا تو ورثہ کو اُ س بیع کے  جائز کرنے  کا حق نہیں مالک کے  مرنے  سے  بیع ختم ہوگئی۔ (ہدایہ )

مسئلہ۱۱:
ایک شخص نے  دوسرے  کے  لئے  کوئی چیز خریدی تو اُس دوسرے  کی اجازت پر موقوف نہیں بلکہ بیع اسی پر نافذ ہوجائے  گی اسی کو ثمن دینا ہوگا اور مبیع لینا ہوگا پھر اگر اس نے  اُس کو مبیع دیدی اور اُس نے  اس کو ثمن دیدیا تو بطور بیع تعاطی ان دونوں کے  درمیان ایک جدید بیع ہے ۔ ( درمختار ، ردالمحتار)

مسئلہ۱۲:
ایک شخص فضولی نے  کوئی چیز دوسرے  کے  لئے  خریدی اور عقد میں دوسرے  کا نام لیا یہ کہا کہ فلاں کے  لئے  میں نے  خریدی اور بائع نے  بھی کہامیں نے  اُس کے  لئے  بیچی اس صورت میں فضولی پر نافذ نہیں بلکہ جس کا نام لیا ہے  اُسکی اجازت پر موقوف ہے ۔ بائع ومشتری دونوں میں سے  ایک کے  کلام میں نام آجانا کافی ہے  جب کہ دوسرے  کے  کلام میں اُس کے  خلاف کی تصریح نہ ہو۔ مثلاًمشتری نے  کہا میں نے  فلاں کے  لئے  خریدی ہے  اور بائع نے  کہا میں نے  تیرے  ہاتھ بیچی اس صورت میں بیع ہی نہ ہوئی کہ اُس ایجاب کا قبول نہیں پایا گیا اور اگر فقط اتنا ہی کہتا کہ میں نے  بیچی یا میں نے  قبول کیا تو بیع ہوجاتی اور اُس فلاں کی اجازت پر موقوف ہوتی۔       ( ردالمحتار)

مسئلہ ۱۳:
فضولی نے  کسی کی چیز بیع کردی مشتری نے  یا کسی نے  آکر خبر دی کہ اتنے  میں تمھاری چیز بیع کردی مالک نے  کہا اگر سو روپے  میں بیچی ہے  تواجازت ہے  اس صورت میں اگر سو روپے  یا زیادہ میں بیچی ہے  اجازت ہوگئی کم میں بیچی ہے  تو نہیں ۔ (عالمگیری)

مسئلہ۱۴:
دوسرے  کا کپڑا بیچ ڈالامشتری نے  اُسے  رنگ دیا اس کے  بعد مالک نے  بیع کو جائز کیا جائز ہوگئی اور اگر مشتری نے  قطع کرکے  سی لیا اب اجازت دی تو نہیں ہوئی۔ (عالمگیری)

مسئلہ۱۵:
ایک فضولی نے  ایک شخص کے  ہاتھ بیع کی دوسرے  فضولی نے  دوسرے  کے  ہاتھ یہ دونوں عقد اجازت پر موقوف ہیں مالک نے  دونوں کو جائز کیا تو اُس چیز کے  نصف نصف میں دونوں عقد جائز ہوگئے  اورمشتری کو اختیار ہے  کہ لے  یا نہ لے ۔ (عالمگیری)

مسئلہ۱۶:
غاصب نے  مغصوب کو بیع کیا یہ بیع اجازت مالک پر موقوف ہے  اگر خود مالک نے  بیع کی اور غاصب غصب سے  انکار کرتا ہے  تو اس پر موقوف ہے  کہ غاصب غصب کا اقرا کرلے  یا گواہ سے  مالک اپنی ملک ثابت کردے ۔ (درمختار)

مسئلہ۱۷:
غاصب نے  شے  مغصوب کو بیع کردیا اس کے  بعد اُس شی مغصوب کاتاوان دیدیا تو بیع جائز ہوگئی۔       ( عالمگیری)

مسئلہ۱۸:
ایک چیز غصب کرکے  مساکین کو خیرات کردی اور ابھی وہ چیز مساکین کے  پاس موجود ہے  کہ غاصب نے  مالک سے  خریدلی یہ بیع جائز ہے  اور مساکین سے  واپس لے  سکتا ہے  اس کے  خریدنے  کے  بعد اگرمساکین نے  خرچ کر ڈالی تو ان کو تاوان دینا پڑے  گا اور اگرمساکین کو کفارہ میں دی تھی توکفارہ ادا نہ ہوااور اگر غاصب نے  خریدی نہیں بلکہ مالک کو تاوان دیدیاتو صدقہ جائز ہے  اور مساکین سے  واپس نہیں لے  سکتا اور کفارہ میں دی تھی تو ادا ہوگیا۔ مالک نے  اُس وقت خریدی کہ مساکین صرف میں لاچکے  تو بیع باطل ہے ۔ (عالمگیری)

مسئلہ۱۹:
فضولی نے  بیع کی مالک کے  پاس ثمن پیش کیا گیا اُس نے  لے  لیا یا مشتری سے  اُ س نے  خود ثمن طلب کیا یہ بیع کی اجازت ہے ۔ ( درمختار)

مسئلہ۲۰:
مالک کا یہ کہنا تونے  بُراکیا یا اچھا کیا۔ ٹھیک کیا۔ مجھے  بیع کی دقتوں سے  بچادیا۔ مشتری کو ثمن ہبہ کردینا۔ صدقہ کردینا۔ یہ سب الفاظ اجازت کے  ہیں ۔ یہ کہہ دیا مجھے  منظور نہیں میں اجازت نہیں دیتاتو رد ہوگئی۔      ( درمختار)

مسئلہ۲۱:
ایک چیز کے  دومالک ہیں اور فضولی نے  بیع کردی ان میں سے  صرف ایک نے  جائز کی تومشتری کو اختیار ہے  کہ قبول کرے  یا نہ کرے  کیونکہ اُس نے  وہ چیز پوری سمجھ کر لی تھی اور پوری ملی نہیں لہذا اختیار ہے ۔         ( درمختار)

مسئلہ۲۲:
مالک کو خبر ہوئی کہ فضولی نے  اس کی فلاں چیز بیع کردی اس نے  جائز کردی اور ابھی ثمن کی مقدار معلوم نہیں ہوئی پھر بعد میں ثمن کی مقدار معلوم ہوئی اور اب بیع کو رد کرتاہے  رد نہیں ہوسکتی۔ ( درمختار)

مسئلہ۲۳:
زید نے  عمرو کے  ہاتھ کسی کا غلام بیچ ڈالا عمرو نے  اُسے  آزاد کردیا یا بیع کردیا اس کے  بعد مالک نے  زید کی بیع کوجائز کردیا یا زید سے  اُس نے  ضمان لیا یا عمرو سے  ضمان لیا بہر حال عمرو نے  آزاد کردیا ہے  تو عتق نا فذ ہے  اور بیع کیا ہے  تو نافذ نہیں ۔ ( درمختار)

مسئلہ۲۴:
دوسرے  کا مکان بیع کردیا اورمشتری کو قبضہ دیدیا اُس کے  بعد اس فضولی نے  غصب کا اقرار کیا اورمشتری انکار کرتاہے  تومشتری سے  مکان واپس نہیں لیا جاسکتا جب تک مالک گواہوں سے  یہ نہ ثابت کردے  کہ مکان میراہے ۔ ( درمختار، ردالمحتار)

مسئلہ۲۵:
فضولی نے  مالک کے  سامنے  بیع کی اورمالک نے  سکوت کیا انکار نہ کیا تو یہ سکوت اجازت نہیں ۔ (درمختار)

مسئلہ۲۶:
دوسرے  کی چیز اپنے  نا بالغ لڑکے  یا اپنے  غلام کے  ہاتھ بیع کی پھر اُس نے  مالک کو خبردی کہ میں نے  بیع کردی مگر یہ نہیں بتایاکہ کس کے  ہاتھ بیچی تو یہ بیع جائز نہیں مگر غلام مدیون ہوتوجائز ہے ۔ (عالمگیری)

مسئلہ۲۷:
ایک مکان میں دوشخص شریک ہیں اُن میں ایک نے  نصف مکان بیچ دیا اس سے  مراد اس کا حصہ ہوگا اگرچہ بیع میں مطلقاًنصف کہا  اور اگر فضولی نے  نصف مکان بیع کیا تو مطلقاًنصف کی بیع ہے  دونوں شریکوں میں جوکوئی اجازت دے  گااُس  کے  حصہ میں بیع صحیح ہو جائے  گی۔ (عالمگیری)

مسئلہ۲۸:
گیہوں وغیرہ کیلی اور وزنی چیزوں میں دوشخص شریک ہوں اگروہ شریک اس طرح ہو کہ دونوں کی چیزیں ایک میں مل گئیں یا ان دونوں نے  خود ملائی ہیں اگر ان میں سے  ایک نے  اپنا حصہ شریک کے  ہاتھ بیچا تو جائز ہے  اور اگر اجنبی کے  ہاتھ بیچا تو جب تک شریک اجازت نہ دے  جائز نہیں اور اگر میراث یا ہبہ یا بیع  کے  ذریعہ سے  شرکت ہے  توہرایک کواپنا حصہ شریک کے  ہاتھ بیچنا بھی جائز ہے  اور اجنبی کے  ہاتھ بھی۔ ( عالمگیری)

مسئلہ۲۹:
صبی محجور یا غلام محجور ( جو خریدوفروخت سے  روک دیئے  گئے  ہیں )اور بوہرے  کی بیع موقوف ہے  ولی یا مولیٰ جائز کرے  گا تو جائز ہوگی رد کریگا باطل ہوگی۔ (درمختار)

مسئلہ۳۰:
جو چیز رہن رکھی ہے  یا کسی کو اُجرت پر دی ہے  اُس کی بیع مرتہن یا مستاجر کی اجازت پر موقوف ہے  یعنی اگر جائز کردیں گے  جائز ہوگی مگر بیع فسخ کرنے  کا ان کو اختیار نہیں اور راہن وموجزبھی بیع کو فسخ نہیں کرسکتے  اورمشتری چاہے  تو بیع کو فسخ کرسکتا ہے  یعنی جب تک مرتہن ومستاجرنے  اجازت نہ دی ہو۔ مرتہن یا مستاجر نے  پہلے  رد کردی پھر جائز کردی تو بیع صحیح ہوگئی۔ مرتہن ومستاجر نے  اجازت نہیں دی اور اب اجارہ ختم ہوگیا یا فسخ کردیا گیا اور مرتہن کا دین ادا ہوگیا یا اُس نے  معاف کردیا اور چیز چھوڑالی گئی تو وہی پہلی بیع خود بخود نافذ ہوگئی۔ مستاجر نے  بیع کو جائز کردیا تو بیع صحیح ہوگئی مگر اُس کے  قبضہ سے  نہیں نکال سکتے  جب تک اُس کا مال وصول نہ ہولے ۔ ( عالمگیری، فتح ، درمختار)

مسئلہ۳۱:
جو چیز کرایہ پر ہے  اُس کو خود کرایہ دار کے  ہاتھ بیع کیا تویہ اجازت پر موقوف نہیں بلکہ ابھی نافذ ہوگئی۔ (ردالمحتار)

مسئلہ۳۲:
کرایہ والی چیز بیچی اورمشتری کو معلوم ہے  کہ یہ چیز کرایہ پر اُٹھی ہوئی ہے  اس بات پر راضی ہوگیا کہ جب تک اجارہ کی مدت پوری نہ ہو کرایہ پر رہے  مدت پوری ہونے  پر بائع مجھے  قبضہ دلائے  اس صورت میں اندرون مدت مبیع کے  دلاپانے  کا مطالبہ نہیں کرسکتا اور بائع بھی مشتری سے  ثمن کا مطالبہ نہیں کرسکتا جب تک قبضہ دینے  کا وقت نہ آجائے ۔ ( ردالمحتار)

مسئلہ۳۳:
کاشتکار کوایک مدت مقررہ تک کے  لئے  کھیت اجارہ پر دیا چاہے  کاشتکار نے  اب تک کھیت بویا ہو یا نہ ہو اُسکی بیع کاشتکار کی اجازت پر موقوف ہے ۔ ( درمختار)

مسئلہ ۳۴:
کرایہ پر مکان ہے  مالک مکان نے  کرایہ دار کی بغیر اجازت اُس کو بیع کیا کرایہ دار بیع پر تیار نہیں مگر اُس نے  کرایہ بڑھا کر نیا اجارہ کیا تو بیع موقوف جائز ہوگئی کیونکہ پہلا اجارہ ہی باقی نہ رہا جو بیع کو روکے  ہوئے  تھا۔ ( عالمگیری)

مسئلہ۳۵:
کرایہ کی چیز پہلے  ایک کے  ہاتھ بیچی پھر خود کرایہ دار کے  ہاتھ بیع کرڈالی پہلی بیع ٹوٹ گئی اور مستاجر کے  ہاتھ بیع درست ہوگئی اور اگر پہلے  ایک شخص کے  ہاتھ بیع کی پھر دوسرے  کے  ہاتھ اور مستاجر نے  دونوں بیعوں کو جائز کیا پہلی جائز ہوگئی دوسری باطل۔ ( عالمگیری)

مسئلہ۳۶:
مستاجر کو خبر ہوئی کہ کرایہ کی چیز مالک نے  فروخت کردی اُس نے  مشتری سے  کہا میرے  اجارہ میں تم نے  خریدا تمھاری مہربانی ہوگی کہ جو کرایہ دے  چُکا ہوں جب تک وصول نہ کرلوں اُس وقت تک مجھے  چھوڑ دواس گفتگو سے  اجازت ہوگئی اور بیع نا فذ ہے ۔ ( عالمگیری)

مسئلہ۳۷:
راہن نے  بغیر اجازت مر تہن رہن کوبیع  کردیا اس کے  بعد پھر دوسرے  کے  ہاتھ بیچ ڈالا مرتہن جس بیع کو جائز کردے  جائز ہے  اور ثمن سے  مرتہن اپنا مطالبہ وصول کرے  اگرکچھ بچے  تو راہن کو دیدے  اور اگر راہن نے  بیع اول کے  بعد رہن کو اُجرت پر دے  دیا  یا دوسری جگہ رہن رکھا اور مرتہن نے  اجارہ یا رہن کو جائز کردیا تو بیع نافذ ہوگئی اور اجارہ یا رہن جوکچھ تھا باطل ہوگیا۔ (عالمگیری)

مسئلہ۳۸:
کبھی ایسا ہوتا ہے  کہ مبیع پر دام لکھدیتے  ہیں اور کہتے  ہیں جو رقم اس پر لکھی ہے  اُتنے  میں بیچی مشتری نے  کہا خریدی یہ بیع بھی موقوف ہے  اگر اُسی مجلس میں مشتری کو رقم کا علم ہوجائے  اور بیع کواختیار کرلے  تو بیع نافذ ہے  ورنہ باطل۔ ( درمختار) بیجک  پر بیع کا بھی یہی حکم ہے  کہ مجلس عقد میں ثمن معلوم ہوجانا ضروری ہے ۔ 
مسئلہ۳۹:
جتنے  میں یہ چیز فلاں نے  بیع کی یا خریدی ہے  میں بھی بیع کرتاہوں اگر بائع ومشتری دونوں کو معلوم ہے  کہ فلاں نے  اتنے  میں بیع کی یا خریدی یہ جائز ہے  اور اگرمشتری کو معلوم نہیں اگرچہ بائع جانتا ہوتویہ بیع موقوف ہے  اگر اُسی مجلس میں علم ہو جائے  اور اختیار کرلے  درست ہے  ورنہ درست نہیں ۔ ( ردالمحتار)



اقالہ کا بَیَانْ  


احادیث:

حدیث۱:
ابوداؤد وا بن ماجہ ابوہریرہ رضی اللہ تعالیٰ عنہ سے  روایت کرتے  ہیں کہ رسول اللہ ﷺنے  فرمایا جس نے  کسی مسلمان سے  اقالہ کیا قیامت کے  دن اللہ تعالیٰ اُ سکی لغزش دفع کردے  گا۔ 

مسائل فقہیہ:

مسئلہ ۱:
 دوشخصوں کے  مابین جو عقد ہوا ہے  اس کے  اُٹھا دینے  کو اقالہ کہتے  ہیں یہ لفظ کہ میں نے  اقالہ کیا۔ چھوڑ دیا فسخ کیا یا دوسرے  کے  کہنے  پر مبیع یا ثمن کاپھیر دینا اور دوسرے  کالے  لینا اقالہ ہے ۔ نکاح۔ طلاق۔ عتاق۔ ابراء کا اقالہ نہیں ہوسکتا۔ دونوں میں سے  ایک اقالہ چاہتا ہے  تودوسرے  کو منظور کرلینا اقالہ کردینا مستحب ہے  اور یہ مستحق ثواب ہے ۔ 
مسئلہ ۲:
اقالہ میں دوسرے  کا قبول کرنا ضروری ہے  یعنی تنہا ایک شخص اقالہ نہیں کرسکتا اور یہ بھی ضرور ہے  کہ قبول اُسی مجلس میں ہو لہذا اگر ایک نے  اقالہ کے  الفاظ کہے  مگر دوسرے  نے  قبول نہیں کیا یا مجلس کے  بعد کیا اقالہ نہ ہوا۔ مثلاًمشتری مبیع کو بائع کے  پاس واپس کرنے  کے  لئے  لایا اُس نے  انکار کردیااقالہ نہ ہو اپھر اگرمشتری نے  مبیع کو یہیں چھوڑدیا اور بائع نے  اُس چیز کو استعمال بھی کرلیا اب بھی اقالہ نہ ہوا یعنی اگرمشتری ثمن واپس مانگتا ہے  یہ ثمن واپس کرنے  سے  انکار کرسکتا ہے  کیونکہ جب صاف طور پر انکار کرچکا ہے  تو اقالہ نہیں ہوا۔ یونہی اگر ایک نے  اقالہ کی درخواست کی دوسرے  نے  کچھ نہ کہا اور مجلس کے  بعد اقالہ کو قبول کرتاہے  یا پہلے  کوئی ایسا فعل کرچکا جس سے  معلوم ہوتاہے  کہ اسے  منظور نہیں اس کے  بعد قبول کرتاہے  تو قبول صحیح نہیں ۔ (درمختار، ردالمحتار)

مسئلہ۳:
دلال سے  کسی نے  کہا تھا کہ میری یہ چیز بیع کردو اور ثمن کی کوئی تعیین نہیں کی تھی دلال نے  وہ چیز بیع  کردی اورمالک کو آکر خبر دی کہ اتنے  میں میں نے  بیچ دی مالک نے  کہا اتنے  میں نہیں دونگادلال مشتری کے  پاس جاتا ہے  اور واقعہ کہتا ہے  مشتری نے  کہا میں بھی اُس کو نہیں چاہتا اس سے  اقالہ نہیں ہوا کہ اولاًتو لفظ ہی اقالہ کے  لئے  نہیں ہے  پھر یہ کہ ایجاب وقبول کی ایک مجلس نہیں ۔ ( ردالمحتار)

مسئلہ۴:
 ایک شخص نے  گھوڑا خریدا پھرواپس کرنے  کے  لئے  بائع کے  پاس آیا بائع موجودنہ تھا اُس کے  اصطبل میں گھوڑاچھوڑ کرگیا پھر بائع نے  اُس کا علاج وغیرہ کرایا اقالہ نہیں ہو ااگرچہ ایسے  افعال جن سے  رضا مندی ثابت ہوتی ہے  قبول کے  قائم مقام ہوتے  ہیں مگر مجلس کا ایک ہونا بھی ضروری ہے ۔ ( ردالمحتار)

مسئلہ۵:
اقالہ کے  شرائط یہ ہیں ۔ (۱) دونوں کاراضی ہونا۔ (۲) مجلس ایک ہونا۔ (۳)اگر بیع صرف کا اقالہ ہوتو اُسی مجلس میں تقابض بدلیں ہو۔ (۴)مبیع کا موجود ہوناشرط ہے  ثمن کا باقی رہنا شرط نہیں ۔ (۵)مبیع ایسی چیز ہو جس میں خیار شرط خیار رویت خیار عیب کی وجہ سے  بیع فسخ ہوسکتی ہے ۔ اگر مبیع میں ایسی زیادتی ہوگئی ہوجس کی وجہ سے  فسخ نہ ہوسکے  تو اقالہ بھی نہیں ہوسکتا۔ (۶)بائع نے  ثمن مشتری کو قبضہ سے  پہلے  ہبہ نہ کیا ہو۔ ( عالمگیری، درمختار)

مسئلہ۶:
اقالہ کے  وقت مبیع موجود تھی مگر واپس دینے  سے  پہلے  ہلاک ہوگئی اقالہ باطل ہوگیا۔ (ردالمحتار)

مسئلہ۷:
جو ثمن بیع میں تھا اُسی پر یا اُس کی مثل پر اقالہ ہوسکتا ہے  اگر کم یازیادہ پر اقالہ ہواتو شرط باطل ہے  اور اقالہ صحیح یعنی اُتنا ہی دینا ہوگا جو بیع میں ثمن تھا۔ ( ہدایہ ) مثلاً ہزار روپے  میں ایک چیز خریدی اُ س کااقالہ ہزار میں کیایہ صحیح ہے  اور اگر ڈیڑھ ہزار میں کیا جب بھی ہزاردینا ہوگا اور پانچ سوکا ذکر لغو ہے  اورپانچ سو میں کیا اور مبیع میں کوئی نقصان نہیں آیا ہے  جب بھی ہزار دینا ہوگا اگر مبیع میں نقصان آگیا ہے  توکمی کے  ساتھ اقالہ ہوسکتا ہے ۔ ( عالمگیری)

مسئلہ۸:
اقالہ میں دوسری جنس کا ثمن ذکر کیا گیا مثلاًبیع ہوئی ہے  روپے  سے  اور اقالہ میں اشرفی یا نوٹ واپس کرنا قرار پایا تو اقالہ صحیح ہے  اور وہی ثمن واپس دیناہوگاجوبیع میں تھا دوسرے  ثمن کاذکر لغو ہے ۔ (عالمگیری)

مسئلہ۹:
مبیع میں نقصان آگیاتھا اس وجہ سے  ثمن سے  کم پر اقالہ ہوا مگر وہ عیب جاتارہا تومشتری بائع سے  وہ کمی واپس لیگاجو ثمن میں ہوئی ہے ۔ ( ردالمحتار)

مسئلہ۱۰:
تازہ صابون بیچا تھا خشک ہونے  کے  بعد اقالہ ہو امشتری کو صرف صابون ہی دینا ہوگا۔ ( بحر)

مسئلہ۱۱:
کھیت مع زراعت کے  جو تیار ہے  بیع کیا گیا مشتری نے  زراعت کاٹ لی پھر اقالہ ہوا زمین کے  مقابل میں جو ثمن ہے  اُ سکے  ساتھ اقالہ ہوگا اور وقت بیع زراعت کچی تھی اور اب تیار ہوگی تو اقالہ جائز نہیں ۔ ( بحر)

مسئلہ۱۲:
اقالہ میں مبیع باقی رہے  یا کم ہوجائے  اس سے  مراد وہ چیز ہے  جس کی بیع قصداًہواور جو چیز تبعاًبیع میں داخل ہوجاتی ہے  اُس کی کمی سے  مبیع کا کم ہونا نہیں تصور کیا جائے  گالہذا گاؤں خریدا تھا جس میں درخت تھے  درخت مشتری نے  کاٹ لئے  پھر اقالہ ہوا پورا ثمن واپس کرنا ہوگا درختوں کی قیمت بائع کو نہیں ملے  گی  ہاں اگر بائع کو اس کا علم نہ ہو کہ درخت کاٹ لئے  ہیں تو اختیار ہے  کہ پورے   ثمن کے  بدلہ میں زمین واپس لے  یا بالکل چھوڑدے  یعنی زمین بھی نہ لے ۔ ( بحر)

مسئلہ۱۳:
عاقدین کے  حق میں اقالہ فسخ بیع ہے  اور دوسرے  کے  حق میں یہ ایک بیع جدید ہے  لہذا اگر اقالہ کو فسخ نہ قرار دے  سکتے  ہوں تواقالہ باطل ہے  مثلاًمبیع لونڈی یا جانور ہے  جس کے  قبضہ کے  بعد بچہ پید ا ہوا تو اس کا اقالہ نہیں ہوسکتا۔ (ہدایہ ، فتح)

مسئلہ۱۴:
کپڑا خریدا اور اُس کو واپس کرنے  گیا اس نے  لفظ اقالہ زبان سے  نکالاہی تھا کہ بائع نے  فوراًکپڑے  کو قطع کرڈالااقالہ صحیح ہے  یہ فعل قبول کے  قائم مقام ہے ۔ ( فتح )

مسئلہ۱۵:
مبیع کا کوئی جز ہلاک ہوگیااور کچھ باقی ہے  تو جو کچھ باقی ہے  اُس میں اقالہ ہوسکتا ہے  اور اگر بیع مقایضہ ہویعنی دونوں طرف غیر نقود ہوں اور ایک ہلاک ہوگئی تو اقالہ ہوسکتا ہے  دونوں جاتی رہیں تو نہیں ہوسکتا۔ ( ہدایہ )

مسئلہ ۱۶:
غلام ماذون ( جس کو خریدوفروخت کی اجازت ہے  )یا بچہ کے  وصی یا وقف کے  متولی نے  کوئی چیز گراں بیع کی ہے  یا ارزاں خریدی ہے  توان کو اقالہ کرنے  کی اجازت نہیں یعنی کریں بھی تو اقالہ نہ ہوگا اور اقالہ میں اگر مولیٰ یا بچہ یا وقف کے  لئے  بہتری ہوتو صحیح ہے ۔ ( درمختار)

مسئلہ۱۷:
وکیل بالشر اء ( جس کو وکیل کیاتھا کہ فلاں چیز خرید لائے  ) خرید لینے  کے  بعد اقالہ نہیں کرسکتا اور وکیل بالبیع اقالہ کرسکتا ہے ۔ ( ردالمحتار)

مسئلہ۱۸:
بائع نے  اگر مشتری سے  کچھ زیادہ دام لے  لئے  اور مشتری اقالہ کرانا چاہتا ہے  تو اقالہ کردینا چاہئے  اور اگر بہت زیادہ دھوکا دیا ہے  تو اقالہ کی ضرورت نہیں تنہا مشتری بیع کو فسخ کرسکتا ہے ۔ ( درمختار)

مسئلہ۱۹:
مبیع اگر زیادت متصلہ غیر متولدہ ہو جیسے  کپڑے  میں رنگ۔ مکان میں جدیدتعمیر تو اقالہ نہیں ہوسکتا۔ ( ردالمحتار)

مسئلہ۲۰:
اقالہ کو شرط پر معلق کرنا صحیح نہیں مثلاًبائع نے  مشتری سے  کہا یہ چیز تمھیں بہت سستی میں نے  دیدی مشتری نے  کہا اگرتم کو زیادہ کا گاہک مل جائے  تو بیچ ڈالنا اُس نے  دوسرے  کے  ہاتھ زیادہ دام میں بیچ ڈالی یہ دوسری بیع صحیح نہیں ہوئی۔ ( بحرالرائق)

مسئلہ۲۱:
شرطِ فاسد سے  اقالہ فاسد نہیں ہوتا۔ اقالہ کرلیا مگر ابھی بائع نے  مبیع پر قبضہ نہیں کیا پھر اُسی مشتری کے  ہاتھ بیع کردی یہ بیع درست ہے  اور اس مشتری کے  علاوہ دوسرے  کے  ہاتھ بیع کرے  گاتو بیع فاسد ہوگی کہ ثالث کے  حق میں بیع جدید ہے  اور مبیع کو قبل قبضہ کے  بیچناناجائز ہے ۔ مبیع اگر کیلی یا وزنی ہے  تو اقالہ کے  بعد پھر ماپنے  اور تولنے  کی ضرورت نہیں ۔ (درمختار)

مسئلہ۲۲:
اقالہ حق ثالث میں بیع جدید ہے  لہذامکان کی بیع ہوئی تھی اور شفیع نے  شفعہ سے  انکار کردیا تھا پھر اقالہ ہواتو اب شفیع پھر شفعہ کرسکتا ہے  اوریہ جدید حق حاصل ہوگا۔ مشتری نے  مبیع کو بیچ ڈالا پھر اقالہ کیا اس کے  بعد معلوم ہواکہ مبیع میں کوئی ایسا عیب ہے  جو بائع اول کے  یہاں تھا تو عیب کی وجہ سے  بائع اول کو واپس نہیں کرسکتا۔ ایک چیز خریدی اور قبضہ کرلیا مگر ابھی ثمن ادا نہیں کیا مشتری نے  وہ چیز دوسرے  کے  ہاتھ بیع کی پھر اقالہ کیا پھر بائع اول نے  ثمن وصول کرنے  سے  پہلے  ثمن اول سے  کم میں خریدی یہ جائز ہے ۔ کوئی چیز ہبہ کی موہوب لہ نے  اُس کو بیع کردیا پھر اقالہ ہواتو ہبہ کرنے  والا اُس کو واپس نہیں کرسکتا۔                   ( بحرالرائق)

مسئلہ۲۳:
کنیز خریدی تھی اور مشتری نے  قبضہ کرلیا تھا پھراقالہ ہواتو بائع پر استبرا ٔواجب ہے  بغیر استبرأ وطی نہیں کرسکتا۔ (درمختار)

مسئلہ۲۴:
جس طرح بیع اقالہ ہوسکتا ہے  خود اقالہ کابھی اقالہ ہوسکتا ہے  اقالہ کا اقالہ کرنے  سے  اقالہ جاتا رہا اور بیع لوٹ آئی  ہاں بیع سلم میں اگر مسلم فیہ پر قبضہ نہیں ہوا اور اقالہ ہوگیا تو اس اقالہ کا اقالہ نہیں ہوسکتا۔ ( درمختار، ردالمحتار)



مرابحہ اور تولیہ کا بیان


  کبھی ایسا ہوتاہے  کہ مشتری میں اتنی ہوشیاری نہیں کہ خود واجبی قیمت پر چیز خریدے  لامحالہ اُسے  دوسرے  پر بھروسہ کرنا پڑتا ہے  کہ اُس نے  جن داموں میں چیز خریدی ہے  اُتنے  ہی دام دے  کر اُس سے  لے  لے  یا وہ کچھ نفع لے  کر اس کو چیز دینا چاہتا ہے  اور یہ اُس کا اعتبار کرکے  خریدلیتا ہے  کیونکہ مشتری جانتا ہے  کہ بغیر نفع کے  بائع نہیں دے  گا اور اگر اتنا نفع دیکر نہ لوں گا تو بہت ممکن ہے  کہ دوسری جگہ مجھ کوزیادہ دام دینے  پڑیں یااس سے  کم میں چیز نہ ملے  گی لہذا اس نفع دینے  کو غنیمت سمجھتاہے ۔ اور بیع مطلق اور اس میں صرف اتنا ہی فرق ہے  کہ یہاں اپنی خرید کے  دام بتا کر اُتنا ہی لینا چاہتا ہے  یا اُس پر نفع کی ایک معین مقدار زیادہ کرتاہے  لہذابیع مطلق کا جواز اسکا جواز ہے  اور چونکہ مشتری نے  یہاں بائع پر اعتماد کیا ہے  لہذا یہاں بائع کو پوری طور پر سچائی اور امانت سے  کام لینا ضروری ہے ۔ خیانت بلکہ اس کے  شبہہ سے  بھی احتراز لازم ہے  خیانت یا شبہۂ خیانت کا بھی عقد پر اثر پڑے  گاجیسا کہ اس باب کے  مسائل سے  واضح ہوگا۔ 

احادیث:

حدیث۱:
ا س بیع کا جواز اس حدیث سے  بھی ہے  کہ جب حضور اقدسﷺ نے  ہجرت کا ارادہ فرمایا حضرت ابوبکر رضی اللہ تعالیٰ عنہ نے  دو اونٹ خریدے  حضور نے  ارشاد فرمایا ایک کا میرے  ہاتھ تولیہ کردو اُنھوں نے  عرض کی حضور کے  لئے  بغیر دام کے  حاضر ہیں ارشاد فرمایا بغیر دام کے  نہیں ۔ ( ہدایہ )

حدیث۲:
عبدالرزاق نے  سعید بن المسیب رضی اللہ تعالیٰ عنہ سے  روایت کی کہ نبی کریم ﷺنے  فرمایا تولیہ و اقالہ وشرکت سب برابر ہیں ان میں حرج نہیں ۔ ( کنزالعمال)


مسائل فقہیہ:

مسئلہ۱:
جو چیز جس قیمت پر خریدی جاتی ہے  اور جو کچھ مصارف اُس کے  متعلق کئے  جاتے  ہیں ان کو ظاہر کرکے  اس پر نفع کی ایک مقدار بڑھا کر کبھی فروخت کرتے  ہیں اس کو مرابحہ کہتے  ہیں اور اگر نفع کچھ نہیں لیا تو اس کو تولیہ کہتے  ہیں ۔ جو چیز علاوہ بیع کے  کسی اور طریقہ سے  ملک میں آئی مثلااًس کوکسی نے  ہبہ کی یا میراث میں حاصل ہوئی یا وصیت کے  ذریعہ سے  ملی اُس کی قیمت لگا کر مرابحہ وتولیہ کرسکتے  ہیں ۔ ( درمختار وغیرہ)

مسئلہ۲:
روپے  اور اشرفی میں مرابحہ نہیں ہوسکتا مثلااًیک اشرفی پندرہ روپے  کو خریدی اور اس کو ایک روپیہ یا کم وبیش نفع لگا کر مرابحۃً بیع کرنا چاہتاہے  یہ جائز نہیں ۔ ( درمختار ،فتح)

مسئلہ۳: 
مرابحہ یا تولیہ صحیح ہونے  کی شرط یہ ہے  کہ جس چیز کے  بدلے  میں مشتری اول نے  خریدی ہے  وہ مثلی ہوتا کہ مشتری ثانی وہ ثمن قرار دیکر خریدسکتا ہو اور اگر مثلی نہ ہو بلکہ قیمی ہوتو یہ ضرور ہے  کہ مشتری ثانی اُس چیز کا مالک ہو مثلاًزید نے  عمرو سے  کپڑے  کے  بدلے  میں غلام خریدا پھر اس غلام کا بکر سے  مرابحہ یا تولیہ کرنا چاہتا ہے  اگربکر نے  وہی کپڑاعمرو سے  خرید لیا ہے  یا کسی طرح بکر کی ملک میں  آچکا ہے  تومرابحہ ہوسکتا ے  یا بکر نے  اُسی کپڑے  کے  عوض میں مرابحہ کیا اور ابھی وہ کپڑا عمرو ہی کی ملک ہے  مگر بعد عقد عمرو نے  عقد کو جائز کردیا تووہ مرابحہ بھی درست ہے ۔ ( درمختار، ردالمحتار)

مسئلہ۴:
مرابحہ میں جو نفع قرار پایا ہے  اُس کا معلوم ہونا ضروری ہے  اور اگر وہ نفع قیمتی ہوتو اشارہ کرکے  اُسے  معین کردیا گیا ہو مثلاً فلاں چیز جو تم نے  دس روپے  کو خریدی ہے  میرے  ہاتھ دس روپے  اور اس کپڑے  کے  عوض میں بیع کردو۔ ( درمختار)

مسئلہ۵:
ثمن سے  مراد وہ ہے  جس پر عقد واقع ہوا ہو فرض کرو مثلاًدس روپے  میں عقد ہو امگرمشتری نے  اُن کے  عوض میں کوئی دوسری چیز بائع کودی چاہے  یہ اُسی قیمت کی ہویا کم وبیش کی بہر حال مرابحہ و تولیہ میں دس روپے  کا لحاظ ہوگا نہ اُس کا جومشتری نے  دیا۔ ( فتح القدیر )

مسلہ۶:
دہ یازدہ کے  نفع پر مرابحہ ہو( یعنی ہردس پر ایک روپیہ نفع دس کی چیز ہے  تو گیارہ بیس کی ہے  تو بائیس وعلی ہذالقیاس) اگر ثمن اول قیمی ہے  مثلاً کوئی چیز ایک گھوڑے  کے  بدلے  میں خریدی ہے  اور وہ گھوڑا اس مشتری ثانی کو مل گیا جو مرابحۃًخریدنا چاہتا ہے  اور دہ یا زدہ کے  طور پر خریدا اور مطلب یہ ہواکہ گھوڑا دے  گا اور گھوڑے  کی جو قیمت ہے  اُس میں فی دہائی ایک روپیہ دیگا یہ بیع درست نہیں کہ گھوڑے  کی قیمت مجہول ہے  لہذا نفع کی مقدار مجہول اور اگر بیع اول کا ثمن مثلی ہو مثلاًپہلے  مشتری نے  سوروپے  کے  عوض میں خریدی اور دہ یازدہ کے  نفع سے  بیچی اس کا محصول ایک سو دس روپے  ہوا اگر یہ پوری مقدار مشتری کو معلوم ہو جب تو صحیح ہے  اور معلوم نہ ہوا ور اُسی مجلس میں اُسے  ظاہر کردیا گیا ہوتو اُسے  اختیار ہے  کہ لے  یا نہ لے  اوراگر مجلس میں بھی معلوم نہ ہوا تو بیع فاسد ہے ۔ ( ردالمحتار، درمختار) آج کل عام طور پر تاجروں میں آنہ روپیہ دو آنے  روپیہ نفع کے  حساب سے  بیع ہوتی ہے  اس کا حکم وہی دہ یازدہ کا ہے  کہ وقت عقد معلوم ہویا مجلس عقد میں معلوم ہوجائے  تو بیع صحیح ہے  ورنہ فاسد۔ 
مسئلہ ۷:
ایک چیز کی قیمت دس روپے  دوسرے  شہر کے  سکّوں سے  قرار پائی (مثلاً حیدر آباد میں انگریزی دس روپے  کو ثمن قرار دیا) اور اُس کو ایک روپیہ کے  نفع سے  لیا اس روپیہ  سے  مرُاد اس شہر کا سکّہ ہے  یعنی دس روپے  دوسرے  سکے  کے  اور ایک روپیہ یہاں کا دینا ہوگااور اگراس کوبھی دہ یازدہ کے  طور پر خریدا ہے  توکل ثمن ونفع اُسی دوسرے  سکہ سے  دینا ہوگا۔ ( فتح القدیر)

مسئلہ۸:
راس المال جس پر مرابحہ وتولیہ کی بنا ہے  ( کہ اس پر نفع کی مقدار بڑھائی جائے  تو مرابحہ اور کچھ نہ بڑھے  وہی ثمن رہے  تو تولیہ ) اس میں دھوبی کی اُجرت مثلاًتھان خریدکرد ُھولوایا ہے ۔ اور نقش نگار ہوا ہے  جیسے  چکن کڑھوائی  ہے ۔ حاشیہ کے  پھُندے  بٹے  گئے  ہیں ۔ کپڑا رنگا گیا ہے ۔ بار برداری دی گئی ہے  یہ سب مصارف راس المال پر اضافہ کئے  جاسکتے  ہیں ۔ ( ہدایہ ، فتح القدیر)

مسئلہ۹:
جانور کو کھلایا ہے  اُس کو بھی راس المال پر اضافہ کیا جائے  گامگرجب کہ اُس کا دودھ گھی وغیرہ حاصل کیا ہے  تو اس کو اُس میں سے  کم کریں اگرچارہ کے  مصارف کچھ بچ رہے  تو اس باقی کو اضافہ کریں یونہی مرغی پر کچھ خرچ کیا اور اُس نے  انڈے  دیئے  ہیں تو ان کو مجرادیکر باقی کو اضافہ کریں ۔ جانور یا غلام یامکان کو اُجرت پردیا ہے  کرایہ کی آمدنی کو مصارف سے  منہا نہیں کریں گے  بلکہ پورے  مصارف کھانے  وغیرہ کے  اضافہ کریں گے ۔ ( فتح)

مسئلہ۱۰:
گھوڑے  کا علاج کرایا سلوتری کو اُجرت دی یا جانور بھاگ گیا کوئی پکڑلایا اُسے  مزدوری دی اس کو راس المال پر اضافہ نہیں کریں گے ۔ ( فتح)کھیت یا باغ کو پانی دیا ہے  اُس کو صاف کرایا ہے  پانی کی نالیاں درست کرائی ہیں اُس میں پیڑ لگائے  ہیں یہ صرفہ بھی شامل کیا جائے  گا۔ ( درمختار)

مسئلہ۱۱:
مکان کی مرمت کرائی ہے  صفائی کرائی ہے  پلاستر کرایا ہے  کنواں کھدوایا ہے  ان سب کے  مصارف شامل ہوں گے ۔ دلال کو جوکچھ دیا گیا ہے  وہ بھی شامل ہوگا۔ ( درمختار)

مسئلہ۱۲:
چرواہے  کی اُجرت یا خود اپنے  مصارف مثلاًجانے  آنے  کا کرایہ اور اپنی خوراک اور جو کام خود کیا ہے  یاکسی نے  مفت کردیا ہے  اس کام کی اُجرت جس مکان میں چیز کورکھا ہے  اُس کا کرایہ ان سب کواضافہ نہیں کریں گے ۔ ( درمختار)

مسئلہ۱۳:
کیاچیز اضافہ کریں گے  اور کیا نہیں کریں گے  اس کا قاعدہ کلیہ ہے  کہ اس با ب میں تاجروں کا عرف دیکھا جائے  گا جس کے  متعلق عرف ہے  اُسے  شامل کریں اور عرف نہ ہو توشامل نہ کریں ۔ ( فتح ، ردالمحتار)

مسئلہ۱۴:
جومصارف ناجائز طور پر جبراًوصول کئے  جاتے  ہیں جیسے  چونگی اگر تجار کا عرف ا س کے  اضافہ کرنے  کا ہو تو اضافہ کریں ورنہ نہیں ۔ ( درمختار) غالباًچونگی کو آج کل کے  تجار تولیہ ومرابحہ میں راس المال پر اضافہ کرتے  ہیں ۔ 
مسئلہ۱۵:
جو مصارف اضافہ کرنے  کے  ہیں اُنہیں اضافہ کرنے  کے  بعد بائع یہ نہ کہے  میں نے  اتنے  کو خریدی ہے  کیونکہ یہ جھوٹ ہے  بلکہ یہ کہے  مجھے  اتنے  میں پڑی ہے ۔ ( ہدایہ  وغیرہ)

مسئلہ۱۶:
بیع مرابحہ میں اگرمشتری کو معلوم ہوجائے  کہ بائع نے  کچھ خیانت کی ہے  مثلااًصلی ثمن پر ایسے  مصارف اضافہ کئے  جن کو اضافہ کرنا نا جائز ہے  یا اُس ثمن کو بڑھا کر بتایا دس میں خریدی تھی بتائے  گیارہ تومشتری کو اختیار ہے  کہ پورے  ثمن پرلے  یا نہ لے  یہ نہیں کرسکتا کہ جتنا غلط بتایا ہے  اُسے  کم کرکے  ثمن ادا کرے ۔ اُس نے  خیانت کی ہے  اسے  معلوم کرنے  کی تین صورتیں ہیں خود اُس نے  اقرار کیا ہو یا مشتری نے  اس کو گواہوں سے  ثابت کیا یا اُس پر حلف دیا گیا اُس نے  قسم سے  انکار کیا۔ تولیہ میں اگر بائع کی خیانت ثابت ہوتو جوکچھ خیانت کی ہے  اُسے  کم کرکے  مشتری ثمن ادا کرے  مثلااًس نے  کہا میں نے  دس روپے  میں خریدی ہے  اور ثابت ہوا کہ آٹھ میں خریدی ہے  تو  آٹھ دیکر مبیع لے  لے  گا۔ ( ہدایہ ، فتح)

مسئلہ۱۷:
مرابحہ میں خیانت ظاہر ہوئی اور پھیرنا چاہتا ہے  پھیرنے  سے  پہلے  مبیع ہلاک ہوگئی یا اُس میں کوئی ایسی بات پیدا ہوگئی جس سے  بیع کو فسخ کرنا نا درست ہوجاتا ہے  تو پورے  ثمن پر مبیع کو رکھ لینا ضروری ہوگا اب واپس نہیں کرسکتا نہ نقصان کامعاوضہ مل سکتا ہے ۔ ( ہدایہ ، درمختار)

مسئلہ۱۸:
ایک چیز خریدکر مرابحۃًبیع کی پھر اُس کو خریدااگر پھر مرابحہ کرنا چاہے  توپہلے  مرابحہ میں جوکچھ نفع ملاہے  دوسرے  ثمن سے  کم کرے  اور اگر نفع اتنا ہوا کہ دوسرے  ثمن کو مستغرق ہوگیا تو اب مرابحۃًبیع ہی نہیں ہوسکتی اس کی مثال یہ ہے  کہ ایک کپڑا دس میں خریدا تھااور پندرہ میں مرابحہ کیا پھر اسی کپڑے  کو دس میں خریدا تو اس میں پانچ روپے  پہلے  کے  نفع والے  ساقط کرکے  پانچ روپے  پر مرابحہ کرسکتا ہے  اور یہ کہنا ہوگا کہ پانچ روپے  میں پڑا ہے  اور اگرپہلے  بیس روپے  میں بیچا تھا پھر اُسی کو دس میں خریدا تو گویا کپڑا مفت ہے  کہ نفع نکالنے  کے  بعد ثمن کچھ نہیں بچتا اس صورت میں پھر مرابحہ نہیں ہوسکتا یہ اس صورت میں ہے  کہ جس کے  ہاتھ مرابحۃً بیچا ہے  اب تک وہ چیز اُسی کے  پاس رہی اس نے  اُسی سے  خریدی اور اگر اُس نے  کسی دوسرے  کے  ہاتھ بیچ دی اس نے  اُس سے  خریدی غرض یہ کہ درمیان میں کوئی بیع آجائے  تو اب جس ثمن سے  خریدا ہے  اُسی پر مرابحہ کرے  نفع کم کرنے  کی ضرورت نہیں ۔ ( ہدایہ  ، فتح )

 مسئلہ ۱۹:
جس چیز کو جس ثمن سے  خریدا اُسے  دوسری جنس سے  بیچامثلاًدس روپے  میں خریدی پھر کسی جانور کے  بدلے  میں بیع کی پھر دس روپے  میں خریدی تو دس روپے  پر مرابحہ ہوسکتاہے  اگرچہ وہ جانور جس کے  بدلے  میں پہلے  بیچی تھی دس روپے  سے  زیادہ کا ہو۔ ایک تیسری صورت ثمن ثانی پر مرابحہ جائز ہونے  کی یہ ہے  کہ اس امر کو ظاہر کردے  کہ میں نے  دس روپے  میں خریدکر پندرہ میں بیچی پھر اُسی مشتری سے  دس میں خریدی ہے  اور اس دس روپے  پر مرابحہ  کرتا ہوں (درمختار ، ردالمحتار)

مسئلہ۲۰:
صلح کے  طور پر جو چیز حاصل ہواُس کا مرابحہ نہیں ہوسکتا مثلاًزید کے  عمرو پر دس روپے  چاہیئے  تھے  اُس نے  مطالبہ کیا عمرو نے  کوئی چیز دے  کر صلح کرلی یہ چیز زید کو اگر چہ دس روپے  کے  معاوضہ میں ملی ہے  مگر اس کا مرابحہ  دس روپے  پر نہیں ہوسکتا۔ ( ہدایہ )

مسئلہ۲۱:
چند چیزیں ایک عقد میں ایک ثمن کے  ساتھ خریدی گئیں اُن میں سے  ایک کے  مقابل میں ثمن کا ایک حصّہ فرض کرکے  مرابحہ کریں یہ ناجائز ہے  جب کہ یہ قیمی چیزیں ہوں اور ثمن کی تفصیل نہ ہواور اگر مثلی ہوں مثلاًدو من غلّہ پانچ روپے  میں خریدا تھا ایک من کا مرابحہ کرسکتا ہے  یونہی کپڑے  کے  چند تھان اس طرح خریدے  کہ ہرتھان دس روپے  کاہے  تو ایک تھان کا مرابحہ کرسکتا ہے ۔ ( فتح القدیر، ردالمحتار)

مسئلہ۲۲:
مکاتب یا غلام ماذون نے  ایک چیز دس روپے  میں خریدی تھی اُس کے  مولیٰ نے  اُس سے  پندرہ میں خرید لی یا مولیٰ نے  دس میں خرید کر غلام کے  ہاتھ پندرہ میں بیچی تو اس کا مرابحہ اُسی بیع اول کے  ثمن پر یعنی دس پر ہوسکتا ہے  پندرہ پر نہیں ہوسکتا۔ یونہی جس کی گواہی اس کے  حق میں مقبول نہ ہوجیسے  اس کے  اصول ماں ، باپ، دادا، دادی یا اس کی فروع بیٹا، بیٹیوغیرہ اور میاں بی بی اور دوشخص جن میں شرکت مفاوضہ ہے  ان میں ایک نے  ایک چیز خریدی پھر دوسرے  نے  نفع دیکر اُس سے  خریدلی تو مرابحہ دوسرے  ثمن پر نہیں ہوسکتا ہاں اگر لوگ یہ ظاہر کردیں کہ یہ خریداری اس طرح ہوئی ہے  تو جس ثمن  سے  خود خریدی ہے  اُس پر مرابحہ ہوسکتا ہے ۔ ( ہدایہ ، فتح ، درمختار)

مسئلہ۲۳:
اپنے  شریک سے  کوئی چیز خریدی مگر یہ چیز شرکت کی نہیں ہے  تو جس قیمت پر اس نے  خریدی ہے  مرابحہ کرسکتاہے  اور یہ ظاہر کرنے  کی بھی ضرورت نہیں کہ شریک سے  خریدی ہے  اور اگر وہ چیز شرکت کی ہوتو اُس میں جتنا اُسکا حصہ ہے  اُ س میں وہ ثمن لیا جائے  گا جس سے  شرکت میں خریداری ہوئی اور جتنا شریک کا حصہ ہے  اُ س میں اُس ثمن کا اعتبار ہوگا جس سے  اس نے  اب خریدی ہے  مثلااًیک ہزار میں وہ چیز خریدی گئی تھی اور بارہ سومیں اس نے  شریک سے  خریدی تو گیارہ سو پر مرابحہ ہوسکتا ہے ۔ ( ردالمحتار)

مسئلہ۲۴:
مضارب نے  ایک چیز دس روپے  میں خریدی اور مال والے  کے  ہاتھ پندرہ روپے  میں بیچ دی اگر مضاربت نصف نفع کے  ساتھ ہے  تو رب المال اس چیز کو ساڑھے  بارہ روپے  پر مرابحہ کرسکتا ہے  کیونکہ نفع کے  پانچ میں ڈھائی روپے  اس کے  ہیں لہذا مبیع اس کو ساڑھے  بارہ میں پڑی۔ (درمختار)

مسئلہ۲۵:
مبیع میں کوئی عیب بعد میں معلوم ہوااور یہ راضی ہوگیا تو اس کا مرابحہ کرسکتا ہے  یعنی عیب کی وجہ سے  ثمن میں کمی کرنے  کی ضرورت نہیں ۔ یونہی اگر اس نے  مرابحۃًیہ چیز خریدی تھی اور بعد میں بائع کی خیانت پر مطلع ہوامگر مبیع کوواپس نہیں کیا بلکہ اُسی بیع پرراضی رہا توجس ثمن پر خریدی ہے  اُسی پر مرابحہ کرے  گا۔        ( ردالمحتار)

مسئلہ ۲۶:
مبیع میں اگر عیب پیدا ہوگیا مگر وہ عیب کسی کے  فعل سے  پیدا نہ ہوا چاہے  آفت سماویہ سے  ہو یا خود مبیع کے  فعل سے  ہوا ایسیعیب کو مرابحہ میں بیان کرنا ضروری نہیں یعنی بائع کو یہ کہنا ضروری نہیں کہ میں نے  جب خریدی تھی اُس وقت عیب نہ تھا میرے  یہاں عیب پیدا ہوگیا ہے  اور بعض فقہا اس کو بیان کرنا ضروری بتاتے  ہیں ۔ کپڑے  کو چوہے  نے  کترلیایا آگ سے  کچھ جل گیا اس کا بھی وہی حکم ہے  رہا عیب کو بیان کرنا ا سکوہم پہلے  بتاچکے  ہیں کہ مبیع کے  عیب پر مطلع ہوتو اُس کا ظاہر کردینا ضروری ہے  چھپا نا حرام ہے ۔ لونڈی ثیب تھی اُس سے  وطی کی اور اس سے  نقصان پیدانہ ہواتو اس کا بیان کر نا بھی ضرور نہیں اور نقصان پیداہواتو بیان کرنا ضروری ہے ۔ اور اگر مبیع میں اس کے  فعل سے  عیب پیدا ہوگیا یا دوسرے  کے  فعل سے  چاہے  اُس نے  اس کے  حکم سے  فعل کیا یا بغیر حکم کے  چاہے  اس نے  اُس نقصان کا معاوضہ لے  لیا ہو یا نہ لیا ہو یا کنیز بکر تھی اُس سے  وطی کی ان باتوں کا ظاہر کردینا ضرور ہے ۔ ( درمختار، ردالمحتار)

مسئلہ۲۷:
جس وقت اس نے  خریدی تھی اُس وقت نرخ گراں تھااوراب بازار کا حال بدل گیااس کو ظاہر کرنا بھی ضرورنہیں ۔ (ردالمحتار)

مسئلہ۲۸:
جانور یا مکان خریدا تھا اُس کوکرایہ پر دیا مرابحہ میں یہ بیان کرنے  کی ضرورت نہیں کہ اس کا اتنا کرایہ وصول کرلیا ہے  اور اگر جانور سے  گھی دودھ حاصل کیاہے  تو اس کو ثمن میں مجرا دینا ہوگا۔ (فتح)

مسئلہ۲۹:
کوئی چیز گراں خریدی اور اتنے  دام زیادہ دیئے  کہ لوگ اُتنے  میں نہیں خریدتے  تو مرابحہ وتولیہ میں اس کو ظاہر کرنا ضرور ہے ۔ ( ردالمحتار)

مسئلہ۳۰:
ایک چیز ہزار روپے  کی خریدی تھی اور ثمن مؤجل تھا یعنی اُس کی ادا کے  لئے  ایک مدت مقرر تھی اس کو سوروپے  کے  نفع پر بیچا تویہ بیان کرنا ضروری ہے  کہ بیع میں ثمن مؤجل تھا اور اگر بیان نہ کیا اورمشتری کو بعد میں معلوم ہواتو اسے  اختیار ہے  کہ گیارہ سومیں لے  یانہ لے  اور اگر مبیع ہلاک ہوچکی ہے  تووہ گیارہ سو بلامیعاداس کو دینا لازم ہے ۔ (درمختار) ان مسائل میں تولیہ کابھی وہی حکم ہے  جو مرابحہ کاہے ۔ 
مسئلہ۳۱:
جتنے  میں خریدی تھی یا جتنے  میں پڑی ہے  اُسی پر تولیہ کیا مگر مشتری کو یہ معلوم نہیں کہ وہ کیا رقم ہے  یہ بیع فاسد ہے  پھر اگرمجلس میں اُسے  علم ہوجائے  تواُسے  اختیار ہے  لے  یا نہ لے  اور مجلس میں بھی علم نہ ہواتو اب فساد دفع نہیں ہوسکتا۔ مرابحہ کابھی یہی حکم ہے ۔ ( درمختاروغیرہ)

مسئلہ۳۲:
جو ثمن مقرر ہواتھا بائع نے  اُس میں سے  کچھ کم کردیا تو مرابحہ وتولیہ میں کم کرنے  کے  بعد جوباقی ہے  وہ راس المال قرار دیاجائے  اور اگر مرابحہ وتولیہ کرلینے  کے  بعد بائع اول نے  ثمن کم کیا ہے  تویہ بھی مشتری سے  کم کردے  اور اگر بائع اول نے  کل ثمن چھوڑدیا تو جو مقرر ہواتھااُس پر مرابحہ و تولیہ کرے ۔ ( فتح القدیر)

مسئلہ۳۳:
ایک غلام کا نصف سوروپے  میں خریداپھر دوسرے  نصف کو دوسو میں خریدا جس نصف کا چاہے  مرابحہ کرے  اور اُس ثمن پرہوگا جس سے  اس نے  خریدا اور پورے  کا مرابحہ کرنا چاہے  تو تین سوپر ہوگا۔ ( عالمگیری)



مبیع وثمن میں تصّرف کا بیان


احادیث:

حدیث۱:
بخاری ومسلم وابوداود ونسائی وبیہقی عبداللہ بن عمر رضی اللہ تعالیٰ عنہماسے  راوی کہتے  ہیں بازار میں غلہ خرید کر اُسی جگہ ( بغیر قبضہ کئے  )لوگ بیچ ڈالتے  تھے  رسول اللہ ﷺنے  اُسی جگہ بیع کرنے  سے  منع فرمایاجب تک منتقل نہ کرلیں ۔ 
حدیث ۲:
 نیز صحیحین میں اُنہیں سے  مروی رسول اللہ ﷺنے  فرمایا جو شخص غلہ خریدے  جب تک قبضہ نہ کرلے  اُسے  بیع نہ کرے ۔ عبداللہ بن عباس رضی اللہ تعالیٰ عنہما کہتے  ہیں جس کو رسول اللہ ﷺ نے  قبضہ سے  پہلے  بیچنا منع کیا وہ غلہ ہے  مگر میراگمان یہ ہے  کہ ہرچیز کا یہی حکم ہے ۔ 

مسائلِ فقہیہ

مسئلہ۱:
جائدادغیر منقولہ خریدی ہے  اُس کو قبضہ کرنے  سے  پیشتر بیع کرنا جائز ہے  کیونکہ اس کاہلاک ہونا بہت نادر ہے  اور اگر وہ ایسی ہو جس کے  ضائع ہونے  کا اندیشہ ہوتوجب تک قبضہ نہ کرلے  بیع نہیں کرسکتا مثلاًبالاخانہ یادریا کے  کنارہ کامکان اور زمین یا وہ زمین جس پر ریتا چڑھ جانے  کا اندیشہ ہو۔ ( درمختار، ردالمحتار)

مسئلہ ۲:
منقول چیز خریدی تو جب تک قبضہ نہ کرلے  اُس کی بیع نہیں کرسکتا اور ہبہ وصدقہ کرسکتا ہے  رہن رکھ سکتا ہے ۔ قرضاً عاریت دینا چاہے  تو دے  سکتا ہے ۔ ( درمختار) 

مسئلہ۳:
منقول چیز قبضہ سے  پہلے  بائع کو ہبہ کردی اور بائع نے  قبول کرلی تو بیع جاتی رہی اور اگر بائع کے  ہاتھ بیع کی تو یہ بیع صحیح نہیں پہلی بیع بدستور باقی رہی۔ ( درمختار)

مسئلہ۴:
خود بائع نے  مشتری کے  قبضہ سے  پہلے  مبیع میں تصرف کیا اس کی دوصورتیں ہیں مشتری کے  حکم سے  اُس نے  تصرف کیا یا بغیر حکم۔ اگر حکم سے  تصرف کیا مثلاًمشتری نے  کہا اس کوہبہ کردے  یا کرایہ پر دیدے  بائع نے  کردیا تو مشتری کا قبضہ ہوگیا اور اگر بغیر امر تصرف کیا مثلاًوہ چیز رہن رکھدی یا اُجرت پردی۔ امانت رکھ دی اور مبیع ہلاک ہوگئی بیع جاتی رہی اور اگر بائع نے  عاریت دی ہبہ کیا۔ رہن رکھا اور مشتری نے  جائز کردیا تویہ  بھی مشتری کا قبضہ ہوگیا۔ ( ردالمحتار)

مسئلہ۵:
مشتری نے  بائع سے  کہا فلاں کے  پاس مبیع رکھ دو جب میں دام ادا کردونگامجھے  دیدے  گا اور بائع نے  اُسے  دیدی تویہ مشتری کا قبضہ نہ ہوا بلکہ بائع ہی کا قبضہ ہے  یعنی وہ چیز ہلاک ہوگی تو بائع کی ہلاک ہوگی۔ ( ردالمحتار)

مسئلہ۶:
ایک چیزخریدی تھی اُس پر قبضہ نہیں کیا بائع نے  دوسرے  کے  ہاتھ زیادہ داموں میں بیچ ڈالی مشتری نے  بیع جائز کردی جب بھی یہ بیع درست نہیں کہ قبضہ سے  پیشتر ہے ۔ ( ردالمحتار)

مسئلہ۷:
جس نے  کیلی چیز کیل کے  ساتھ یا وزنی چیز وزن کے  ساتھ خریدی یا عددی چیز گنتی کے  ساتھ خریدی تو جب تک ناپ یاتول یا گنتی نہ کرلے  اُ س کو بیچنا بھی جائز نہیں اور کھانا بھی جائز نہیں اور اگر تخمینہ سے  خریدی یعنی مبیع سامنے  موجود ہے  دیکھ کر اُس ساری کو خریدلیا یہ نہیں کہ اتنے  سیر یا اتنے  ناپ یا اتنی تعدادکو خریدا تو اُس میں تصرف کرنے  بیچنے  کھانے  کے  لئے  ناپ تو ل وغیرہ کی ضرورت نہیں ۔ اوراگر یہ چیز یں ہبہ، میراث، وصیت میں حاصل ہوئیں یاکھیت میں پیدا ہوئی ہیں تو ناپنے  وغیرہ کی ضرورت نہیں ۔ ( درمختار، ردالمحتار)

مسئلہ۸:
بیع کے  بعد بائع نے  مشتری کے  سامنے  ناپا یاتولا تو اب مشتری کوناپنے  تولنے  کی ضرورت نہیں اور اگر بیع سے  قبل اس کے  سامنے  ناپا تولاتھا یا بیع کے  بعد اس کی غیر حاضری میں ناپا تولا تووہ کافی نہیں بغیر ناپے  تولے  اُس کو کھانا اور بیچنا جائز نہیں ۔ ( درمختار،ردالمحتار)

مسئلہ۹:
موزون یا کمیل کو بیع تعاطی کے  ساتھ خریدا تومشتری کاناپنا تولنا ضروری نہیں قبضہ کرلینا کافی ہے ۔        ( درمختار)

مسئلہ۱۰:
بائع نے  بیع سے  قبل تولاتھا اس کے  بعدایک شخص  نے  جس کے  سامنے  تولااُس کو خریدامگر اُس نے  نہیں تولا اور بیع کردی اورتول کر مشتری کودی یہ بیع جائز نہیں کہ تولنے  سے  قبل ہوئی۔ ( فتح القدیر)

مسئلہ۱۱:
تھان خریدا اگرچہ گزوں کے  حساب سے  خریدا مثلاًیہ تھان دس گز کا ہے  اور اس کے  دام یہ ہیں اس میں تصرف ناپنے  سے  پہلے  جائز ہے  ہاں اگر بیع میں گز کے  حساب سے  قیمت ہو مثلااًیک روپیہ گزتو جب تک ناپ نہ لیا جائے  تصرف جائز نہیں اور موزوں چیز اگر ایسی ہو کہ اُس کے  ٹکڑے  کرنا مضرہو تو وزن کرنے  سے  پہلے  اُس میں تصرف جائز ہے  جیسے  تانبے  وغیرہ کے  لوٹے  اور برتن۔ ( درمختار)

مسئلہ۱۲:
ثمن میں قبضہ کرنے  سے  پہلے  تصرف جائز ہے  اُس کو بیع وہبہ واجارہ وصدقہ ووصیت سب کچھ کرسکتے  ہیں ۔ ثمن کبھی حاضر ہوتا ہے  مثلاًیہ چیز ان دس روپوں کے  بدلے  میں خریدی اور کبھی حاضر کی طرف اشارہ نہیں کیا جاتا مثلاًیہ چیز دس روپے  کے  بدلے  میں خریدی پہلی صورت میں ہرقسم کے  تصرف کرسکتے  ہیں مشتری کو بھی مالک کر سکتے  ہیں اور غیر مشتری کو بھی اور دوسری صورت میں مشتری کومالک کردینے  کے  علاوہ دوسرا تصرف نہیں کرسکتے  یعنی غیر مشتری کو اُس کی تملیک نہیں کرسکتے  مثلاًبائع مشتری سے  کوئی چیز اُن روپوں کے  بدلے  میں خریدسکتا ہے  جومشتری کے  ذمہ ہیں یا اُس کا جانور یامکان کرایہ پر لے  سکتا ہے  اور یہ بھی کرسکتاہے  کہ وہ روپے  اُسے  ہبہ کردے  صدقہ کردے ۔ اور مشتری کے  علاوہ دوسرے  سے  کوئی چیز خریدے  اُن روپوں کے  بدلے  میں جو اس مشتری پر ہیں یادوسرے  کوہبہ کرے  صدقہ کرے  یہ صحیح نہیں ۔ (درمختار، ردالمحتار)

مسئلہ۱۳:
ثمن دوقسم ہے  ایک وہ کہ معین کرنے  سے  معین ہوجاتا ہے  مثلاًناپ اورتول کی چیز یں دوسرا وہ کہ معین کرنے  سے  بھی معین نہ ہو جیسے  روپیہ اشرفی کہ بیع صحیح میں معین کرنے  سے  بھی معین نہیں ہوتے  مثلاًکوئی چیز اس روپے  کے  بدلے  میں خریدی یعنی کسی خاص روپیہ کی طرف اشارہ کیا تو اُسی کا دینا واجب نہیں دوسرا روپیہ بھی دے  سکتا ہے ۔ دس روپے  کی جگہ دس کا نوٹ پندرہ روپے  کی جگہ گنی دے  سکتا ہے  مشتری کوہر گزیہ حق حاصل نہیں کہ کہے  روپیہ لونگا نوٹ اشرفی نہیں لونگا۔ ( درمختار)

 مسئلہ۱۴:
قبضہ سے  پہلے  ثمن کے  علاوہ کسی دین میں تصرف کرنے  کا وہی حکم ہے  جو ثمن کا ہے  مثلاً۔ مہر۔ قرض۔ اُجرت۔ بدل خلع۔ تاوان۔ کہ جس پراس کامطالبہ ہے  اُس کو مالک بناسکتے  ہیں یعنی اُس سے  ان کے  بدلے  میں کوئی چیز خریدسکتے  ہیں اُس کو مکان وغیرہ کی اُجرت میں دے  سکتے  ہیں ہبہ وصدقہ کرسکتے  ہیں اور دوسرے  کومالک کرنا چاہیں تو نہیں کرسکتے ۔ (درمختار)

مسئلہ۱۵:
بیع صرف اور سلم میں جس چیز پر عقد ہوااُس کے  علاوہ دوسری چیز کولینا دینا جائز نہیں اور نہ اُس میں کسی دوسری قسم کا تصرف جائز نہ مسلم الیہ راس المال میں تصرف کرسکتاہے  اور نہ رب السلم مسلم فیہ میں کہ وہ روپے  کے  بدلے  میں اشرفی لے  لے  اور یہ گیہوں کے  بدلے  میں جولے  یہ ناجائر ہے ۔ (درمختار، ردالمحتار)

مسئلہ۱۶:
مشتری نے  بائع کے  لئے  ثمن میں کچھ اضافہ کردیا بائع نے  مبیع میں اضافہ کردیا یہ جائز ہے  ثمن یا مبیع میں اضافہ اُسی جنس سے  ہویا دوسری جنس سے  اُسی مجلس عقد میں ہویابعد میں ہرصورت میں یہ اضافہ لازم ہوجاتا ہے  یعنی بعد میں اگر ندامت ہوئی کہ ایسا میں نے  کیوں کیا تو بیکار ہے  وہ دینا پڑے  گا۔ اجنبی نے  ثمن میں اضافہ کردیا مشتری نے  قبول کرلیا مشتری پرلازم ہوجائیگا اورمشتری نے  انکار کردیا باطل ہوگیا ہاں اگراجنبی نے  اضافہ کیا اور خود ضامن بھی بن گیا یا کہامیں اپنے  پاس سے  دوں گا تو اضافہ صحیح ہے  اور یہ زیادت اجنبی پر لازم۔ ( ہدایہ ، درمختا، ردالمحتار)

مسئلہ۱۷:
مشتری نے  ثمن میں اضافہ کیا اس کے  لازم ہونے  کے  لئے  شرط یہ ہے  کہ بائع نے  اُسی مجلس میں قبول بھی کرلیا ہواور اُس مجلس میں قبول نہیں کیا بعد میں کیا تو لازم نہیں اوریہ بھی شرط ہے  کہ مبیع موجود ہو مبیع ہلاک ہونے  کے  بعد ثمن میں اضافہ نہیں ہوسکتا مبیع کوبیچ ڈالاہو پھر خریدلیا یا واپس کر لیا ہوجب بھی ثمن میں اضافہ صحیح ہے ۔ بکری مرگئی تو ثمن میں اضافہ نہیں ہوسکتا اور ذبح کردی گئی ہے  توہوسکتا ہے ۔ مبیع میں بائع نے  زیادتی کی اس میں بھی مشتری کا اُسی مجلس میں قبول کرناشرط ہے  اورمبیع کا باقی رہنا اس میں شرط نہیں مبیع ہلاک ہوچکی ہے  جب بھی اُس میں اضافہ ہوسکتا ہے ۔ ( درمختار)

مسئلہ۱۸:
ثمن میں بائع کمی کرسکتا ہے  مثلاً دس روپے  میں ایک چیز بیع کی تھی مگر خود بائع کو خیال ہواکہ مشتری پر اس کیگرانی ہوگی اور ثمن کم کردیا یہ ہوسکتاہے  اس کے  لئے  مبیع کا باقی رہنا شرط نہیں ۔  یہ کمی ثمن کے  قبضہ کرنے  کے  بعد بھی ہوسکتی ہے ۔ (درمختار)

مسئلہ۱۹:
کمی زیادتی جوکچھ بھی ہے  اگرچہ بعد میں ہوئی ہو اس کو اصل عقد میں شمار کریں گے  یعنی کمی بیشی کے  بعد جو کچھ ہے  اسی پر عقد متصور ہوگا۔ پورے  ثمن کا اسقاط نہیں ہوسکتا یعنی مشتری کے  ذمہ ثمن کچھ نہ رہے  اور بیع قائم رہے  کہ بلاثمن بیع قرار پائے  یہ نہیں ہوسکتا یہ البتہ ہوگا کہ بیع اُسی ثمن اول پر قرار پائے  گی اور یہ سمجھا جائے  گا کہ بائع نے  مشتری سے  ثمن معاف کردیا اس کا نتیجہ وہاں ظاہر ہوگا کہ شفیع نے  شفعہ کیاتو پورا ثمن دینا ہوگا۔ ( ردالمحتار)

مسئلہ۲۰:
کمی بیشی کو اصل عقد میں شمار کرنے  کااثر یہ ہوگا کہ (۱)مرابحہ وتولیہ میں اسی کا اعتبار ہوگا ثمن اول کا یا مبیع اول کا اعتبار نہ ہوگا۔ (۲) یونہی اگر ثمن میں زیادتی کردی ہے  اورمبیع کا کوئی حقدار پیدا ہوگیا اورمبیع اُس نے  لے  لی تومشتری بائع سے  پورا ثمن واپس لے  گا اور اگر اُ س نے  بیع کو جائز کردیاتو مشتری سے  پورا ثمن لے  گااور کمی کی صورت میں جوکچھ باقی ہے  وہ لے  گا۔ (۳)ثمن اگر کم کردیا ہے  تو شفیع کو باقی دینا ہوگا مگر ثمن میں اضافہ ہوا ہے  توپہلے  ثمن پر شفعہ ہوگا۔ جو کچھ زیادہ کیا ہے  نہیں دینا ہوگا کیونکہ شفیع کا حق ثمن اول سے  ثابت ہوچکا ان دونوں کو اُس کے  مقابلہ میں اضافہ کرنے  کاحق نہیں ۔ (۴)مبیع میں اضافہ کیا ہے  اور یہ زائد ہلاک ہوگیا تو ثمن میں اسکا حصہ کم ہوجائے  گا۔ (۵) یونہی ثمن میں کم وبیش کیا ہے  اور مبیع کُل کا یا اس کاجُز ہلاک ہوگیا تو اس کم یا زیادہ کا اعتبار ہوگا ثمن اول کا اعتبار نہ ہوگا۔ (۶)بائع کو ثمن وصول کرنے  کے  لئے  مبیع کے  روکنے  کا تعلق ثمن اول سے  نہیں بلکہ اس سے  ہے  یعنی مثلاًزیادہ کردیا ہوتو جب تک مشتری اس زیادت کو ادا نہ کرلے  مبیع کو بائع روک سکتا ہے ۔ (۷)بیع صرف میں کم بیش کایہ اثر ہوگا کہ مثلاًچاندی کو چاندی سے  بیچا تھا اور دونوں طرف برابری تھی پھرایک نے  زیادہ یا کم کردی دوسرے  نے  اُسے  قبول کرلیا اور زائدیاکم پر قبضہ بھی ہوگیا تو عقد فاسد ہوگیا۔ ( درمختار ، ردالمحتار)

مسئلہ ۲۱:
ثمن میں اگر عرض ( غیر نقود ) زیادہ کردیا اور یہ چیز قبضہ سے  پہلے  ہلاک ہوگئی تو بقدراس کی قیمت کے  عقد فسخ ہوجائے  گا مثلاًسوروپے  میں کوئی چیز خریدی تھی اور تقابض بدلین بھی ہوگیا پھر مشتری نے  پچاس روپے  کی کوئی چیز ثمن میں اضافہ کردی اور یہ چیز قبضہ سے  پہلے  ہلاک ہوگئی تو عقد بیع ایک تہائی میں فسخ ہوجائیگا۔ (درمختار، ردالمحتار)

مسئلہ۲۲:
مبیع میں اگر مشتری کمی کرنا چاہے  اورمبیع ازقبیل دَین یعنی غیر معین ہو جائز ہے  اورمعین ہوتو کمی نہیں ہوسکتی۔ ( درمختار)

مسئلہ۲۳:
بائع نے  اگر عقد بیع کے  بعد مشتری کو ادائے  ثمن کے  لئے  مہلت دی یعنی اُس کے  لئے  میعاد مقرر کردی اورمشتری نے  بھی قبول کرلی تویہ دَین معیادی ہوگیا یعنی بائع پر وہ معیاد لازم ہوگئی اُس سے  قبل مطالبہ نہیں کرسکتا۔ ہردَین کا یہی حکم ہے  کہ میعادی نہ ہواور بعد میں میعاد مقرر ہوجائے  تو میعادی ہوجاتا ہے  مگر مدیون کا قبول کرنا شرط ہے  اگر اُس نے  انکار کردیا تو میعادی نہیں ہوگا فوراً اُس کا ادا کرنا واجب ہوگا اور دائن جب چاہے  گا مطالبہ کرسکے  گا۔ ( درمختاروغیرہ)

مسئلہ۲۴:
دَین کی میعاد کبھی معلوم ہوتی ہے  مثلاًفلاں مہینہ کی فلاں تاریخ اور کبھی مجہول مگر جہالت یسیرہ ہوتو جائز ہے  مثلاًجب کھیت کٹے  گا۔ اور اگرزیادہ جہالت ہو مثلاًجب آندھی آئے  گی یا پانی برسے  گایہ میعاد باطل ہے ۔ (ہدایہ )

مسئلہ۲۵:
دَین کی میعاد کو شرط پر معلق بھی کرسکتے  ہیں مثلااًیک شخص پر ہزار روپے  ہیں اُس سے  دائن کہتا ہے  اگر پانچ سو روپے  کل ادا کردو توباقی پانچ سو کے  لئے  چھ ماہ کی مہلت ہے ۔ ( ردالمحتار)

مسئلہ۲۶:
بعض دَین میں میعاد مقرر بھی کی جائے  تو میعادی نہیں ہوتے ۔ (۱) قرض جس کو دست گردان کہاجاتا ہے  یہ میعادی نہیں ہوسکتا یعنی مقرض ( قرض دینے  والے )نے  اگر کوئی میعاد مقرر کر بھی دی ہوتووہ میعاد اُس پر لازم نہیں جب چاہے  مطالبہ کرسکتا ہے ۔ (۲) بیع صرف کے  بدلین اور (۳) بیع سلم کاثمن جس کو راس المال کہتے  ہیں ان دونوں میں میعاد مقرر کرنا نا جائز ہے ۔ اُسی مجلس میں ان پرقبضہ کرنا ضرورہے ۔ ( ۴) مشتری نے  شفیع کے  لئے  میعاد مقرر کردی یہ بھی صحیح نہیں ۔ (۵) ایک شخص پر دَین تھا اُس کی معیادمقرر تھی وہ قبل معیاد مرگیا اورمال چھوڑا یا وہ دَین غیر میعادی تھا اُس کے  مرنے  کے  بعد دائن نے  ورثہ کو ادائے  دین کے  لئے  میعاددی یہ میعاد صحیح نہیں کہ یہ دین اُس شخص کے  ذمہ تھا اُس کے  مرنے  کے  بعد دَین کا تعلق ترکہ سے  ہے  اور جب ترکہ موجود ہے  تومیعاد کے  کیا معنے  یہاں دَین کاتعلق ورثہ کے  ذمہ سے  نہیں کہ اُن سے  وصول کیا جائے  اُن کومہلت دی جائے ۔ (۶)اقالہ میں مبیع مشتری نے  واپس کردی اور ثمن بائع کے  ذمہ ہے  اُس کو مشتری نے  مہلت دی یہ میعاد بھی صحیح نہیں ۔ ( درمختار)   میعاد صحیح نہ ہونے  کا یہ مطلب نہیں کہ دائن کو فوراًوصول کرلینا واجب ہے  وصول نہ کرے  تو گنہگار ہے  بلکہ یہ کہ مدیون کو فوراًدینا واجب ہے  اور دائن کا مطالبہ صحیح ہے  اور دائن وصول کرنے  میں تاخیر کررہا ہے  تویہ اُس کا ایک احسان وتبرع ہے  مگر بیع صرف کے  بدلین اورسلم کے  راس المال پر اُسی مجلس میں قبضہ کرنا ضروری ہے ۔ 
مسئلہ۲۷:
بعض صورتوں میں قرض کے  متعلق بھی میعاد ہے ۔ (۱) قرض سے  قرض دار منکر تھا اور ایک رقم پر صلح ہوئی اور اس کی ادائیگی کے  لئے  میعاد مقررر ہوئی صحیح یہ میعاد صحیح ہے  مثلااًیک شخص پر ہزار روپے  قرض ہیں اور سوروپے  پرایک ماہ کی مدت قرار دیکر صلح ہوئی ہزار کے  سو ملیں یعنی نوسو معاف ہیں یہ صحیح ہے  مگر میعاد صحیح نہیں یعنی فی الحال دینا واجب ہے  اور اگر اس صورت ِمذکورہ میں قرضدار انکاری ہوتو میعاد صحیح ہے ۔ (۲) یونہی قرضدار نے  قرض خو اہ سے  تنہائی میں کہا اگر تم مہلت نہ دوگے  تومیں اس قرض کااقرار ہی نہیں کروں گااُس نے  گواہوں کے  سامنے  میعادی دین کا اقرار کیا۔ (۳)قرضدار نے  قرض خواہ کے  مطالبہ کوکسی دوسرے  شخص پر حوالہ کردیا اور اُس کوقرض خواہ نے  مہلت دی تویہ میعاد صحیح ہے  (۴)یا ایسے   پر حوالہ کیا کہ خود قرضدار کا اس پر میعادی دین تھا تویہ قرض بھی میعادی ہوگیا۔ (۵) کسی شخص نے  وصیت کی میرے  مال سے  فلاں کو اتنا روپیہ اتنی میعاد پر قرض دیا جائے  اور ثلث مال سے  قرض دیا گیا۔ (۶)یا یہ وصیت کی کہ فلاں شخص پر جو میرا قرض ہے  میرے  مرنے  کے  بعد ایک سال تک اُسکو مہلت ہے  ان صورتوں میں قرض میعادی ہوجائے  گا۔ (درمختار، فتح القدیر)



قرض کا بیان

حدیث ۱:
صحیح بخاری میں ابوبردہ بن ابی موسی رضی اللہ تعالی عنہ سے  مروی کہتے  ہیں میں مدینہ آیا اورعبداللہ بن سلام رضی اللہ تعالیٰ عنہ کی خدمت میں حاضر ہوا اُنہوں نے  فرمایاتم ایسی جگہ میں رہتے  ہوجہاں سود کی کثرت ہے  لہذا اگر کسی شخص کے  ذمہ تمھاراکوئی حق ہواور وہ تمہیں ایک بوجھ بھوسہ یا جویا گھاس ہدیہ میں دے  توہرگز نہ لینا کہ وہ سود ہے ۔ 
حدیث۲:
امام بخاری تاریخ میں انس رضی اللہ تعالیٰ عنہ سے  روای کہ رسول اللہ ﷺنے  فرمایا جب ایک شخص دوسرے  کو قرض دے  تو اُس کا ہدیہ قبول نہ کرے ۔ 
حدیث۳:
ابن ماجہ وبیہقی اُنہیں سے  راوی کہ رسول اللہ ﷺنے  فرمایا جب کوئی قرض دے  اور اس کے  پاس وہ ہدیہ کرے  تو قبول نہ کرے  اور اپنی سواری پر سوار کرے  تو سوار نہ ہو ہاں اگرپہلے  سے  ان دونوں میں ( ہدیہ وغیرہ)جاری تھا تو اب حرج نہیں ۔ 
حدیث۴:
نسائی نے  عبداللہ بن ابی ربیعہ رضی اللہ تعالیٰ عنہ سے  روایت کی کہتے  ہیں مجھ سے  حضور اقدس ﷺنے  قرض لیا تھا جب حضور کے  پاس مال آیا ادا فرمادیا اور دعا دی کہ اللہ تعالیٰ تیرے  اہل ومال میں برکت کرے  اور فرمایا قرض کا بدلہ شکریہ ہے  اور ادا کردینا۔ 
حدیث۵:
امام عمر ان بن حصین رضی اللہ تعالیٰ عنہ سے  روایت کرتے  ہیں کہ رسول اللہ ﷺنے  فرمایا جس کا دوسرے  پر حق ہو اور وہ ادا کرنے  میں تاخیر کرے  تو ہرروز اُتنا مال صدقہ کردینے  کا ثواب پائے  گا۔ 
حدیث۶:
امام احمد سعد بن اطول رضی اللہ تعالیٰ عنہ سے  روایت کرتے  ہیں کہتے  ہیں میرے  بھائی کا انتقال ہوااور تین سو دینار اور چھوٹے  چھوٹے  بچے  چھوڑے  میں نے  یہ ارادہ کیا کہ یہ دینار بچوں پر صرف کرونگا رسول اللہﷺ نے  مجھ سے  فرمایا تیرا بھائی دَین میں مُقَیَّد ہے   اُ سکا دَین ادا کردے  میں نے  جا کر ادا کردیا پھر حضور کی خدمت میں حاضر ہوکر عرض کی یارسول اللہ میں نے  ادا کردیا صرف ایک عورت باقی ہے  جو دودینار کا دعویٰ کرتی ہے  مگر اُس کے  پاس گواہ نہیں ہیں فرمایا اُسے  دیدے  وہ سچّی ہے ۔ 
حدیث۷:
امام مالک نے  روایت کی ہے  کہ ایک شخص نے  عبداللہ بن عمر کے  پاس آکر عرض کی کہ میں نے  ایک شخص کو قرض دیا ہے  اور یہ شرط کرلی ہے  کہ جو دیا ہے  اُس سے  بہتر ادا کرنا اُنہوں نے  کہایہ سود ہے  اُس نے  پوچھا تو آپ مجھے  کیا حکم دیتے  ہیں فرمایا قرض کی تین صورتیں ہیں ایک وہ قرض ہے  جس سے  مقصوداللہ کی رضا حاصل کرنا ہے  اس میں تیرے  لئے  اللہ کی رضا ملے  گی اور ایک وہ قرض ہے  جس سے  مقصود کسی شخص کی خوشنودی ہے  اس قرض میں صرف اُس کی خوشنودی حاصل ہوگی اور ایک وہ قرض ہے  جو تونے  اس لئے  دیا ہے  کہ طیب دیکر خبیث حاصل کرے  اُس شخص نے  عرض کی تو اب مجھے  کیا حکم دیتے  ہیں فرمایا دستاویز پھاڑ ڈال پھراگر وہ قرضدار ویسا ہی ادا کرے  جیسا تونے  اُسے  دیا تو قبول کراور اگر اُس سے  کم ادا کرے  اور تونے  لے  لیا تو تجھے  ثواب ملے  گا اور اگر اُس نے  اپنی خوشی سے  بہتر ادا کیا تویہ ایک شکریہ ہے  اُس نے  کیا۔ 

مسائل فقہیہ: 

مسئلہ۱:
جو چیز قرض دی جائے  لی جائے  اُس کا مثلی ہونا ضرور ہے  یعنی ماپ کی چیز ہویا تول کی ہو یا گنتی کی ہو مگر گنتی کی چیز میں شرط یہ ہے  کہ اُس کے  افراد میں زیادہ تفاوت نہ ہو جیسے  انڈے ۔ اخروٹ۔ بادام۔ اوراگر گنتی کی چیز میں تفاوت زیادہ ہو جس کی وجہ  سے  قیمت میں اختلاف ہو جیسے  آم امرودان کوقرض نہیں دے  سکتے ۔ یونہی ہر قیمی چیز جیسے  جانور مکان زمین ان کا قرض دینا صحیح نہیں ۔ ( درمختار، ردالمحتار)

مسئلہ۲:
قرض کا حکم یہ ہے  کہ جو چیز لی گئی ہے  اُس کی مثل ادا کی جائے  لہذا جس کی مثل نہیں قرض دینا صحیح نہیں ۔ جس چیز کو قرض دینا لینا جائز نہیں اگر اُس کو کسی نے  قرض لیا اُس پر قبضہ کرنے  سے  مالک ہوجائے  گا مگر اُس سے  نفع اُٹھانا حلال نہیں مگر اُس کی بیع کرے  گا تو بیع صحیح ہوجائے  گی اُس کا حکم ویسا ہی ہے  جیسے  بیع فاسدمیں مبیع پرقبضہ کرلیا کہ واپس کرنا ضروری ہے  مگر بیع کرے  گا تو بیع صحیح ہے ۔ ( درمختار، ردالمحتار، عالمگیری)

مسئلہ۳:
کاغذ کو قرض لینا جائز ہے  جبکہ اس کی نوع وصفت کا بیان ہوجائے  اور اس کو گنتی کے  ساتھ لیا جائے  اور گن کردیا جائے ۔ ( درمختار) مگر آج کل تھوڑے  سے  کاغذوں میں خریدوفروخت و قرض میں گن کرلیتے  دیتے  ہیں زیادہ مقدار یعنی رِموں میں وزن کا اعتبار ہوتا ہے  یعنی مثلااًتنے  پونڈ کا رِم عرف میں تختے  نہیں گنتے  اس میں حرج نہیں ۔ 
مسئلہ۴:
روٹیوں کو گن کر بھی قرض لے  سکتے  ہیں اور تو ل کربھی۔ گوشت وزن کرکے  قرض لیاجائے ۔ ( درمختار)

مسئلہ۵:
آٹے  کوناپ کرقرض لینا دینا چاہیئے  اور اگر عرف وزن سے  قرض لینے  کا ہو جیسا کہ عموماًہندوستان میں ہے  تو وزن سے  بھی قرض جائز ہے ۔ ( عالمگیری)

مسئلہ۶:
ایندھن کی لکڑی اور دوسری لکڑیاں اور اُپلے  اور تختے  اور ترکاریاں اور تازہ پھول ان سب کا قرض لینا دینا درست نہیں ۔ ( عالمگیری)

مسئلہ۷:
کچّی اور پکّی اینٹوں کا قرض  جائز ہے  جبکہ  ان میں تفاوت نہ ہو جس طرح آج کل شہر بھر میں ایک طرح کی اینٹیں تیارہوتی ہیں ۔ ( عالمگیری)

مسئلہ۸:
برف کو وزن کے  ساتھ قرض لینا درست ہے  اوراگر گرمیوں میں برف قرض لیا تھا اور جاڑے  میں ادا کردیا یہ ہوسکتا ہے  مگر قرض دینے  والا اس وقت نہیں لینا چاہتا وہ کہتا ہے  گرمیوں میں لوں گا اوریہ ابھی دینا چاہتا ہے  تومعاملہ قاضی کے  پاس پیش کرنا ہوگا وہ وصول کرنے  پر مجبور کرے  گا۔ ( عالمگیری)

مسئلہ۹:
پیسے  قرض لئے  تھے  اُن کا چلن جاتارہا تو ویسے  ہی پیسے  اُسی تعداد میں دینے  سے  قرض ادا نہ ہو گا بلکہ اُن کی قیمت کا اعتبار ہے  مثلااًٹھ آنے  کے  پیسے  تھے  تو چلن بند ہونے  کے  بعد اٹھنی یا دوسرا سکہ اس قیمت کا دینا ہوگا۔ (درمختاروغیرہ)

مسئلہ۱۰:
ادائے  قرض میں چیز کے  سستے  مہنگے  ہونے  کا اعتبار نہیں مثلاً دس سیر گیہوں قرض لئے  تھے  اُن کی قیمت ایک روپیہ تھی اور ادا کرنے  کے  دن ایک روپیہ سے  کم یا زیادہ ہے  اس کا بالکل لحاظ نہیں کیا جائے  گا وہی دس سیر گیہوں دینے  ہونگے ۔ ( درمختار)

مسئلہ۱۱:
ایک شہر میں مثلاًغلہ لیا اور دوسرے  شہر میں قرض خواہ نے  مطالبہ کیا تو جہاں قرض لیا تھا وہاں جو قیمت تھی وہ دیدی جائے  قرضدار اس پر مجبور نہیں کرسکتا کہ میں یہاں نہیں دونگا وہاں چل کر وہ چیز لے  لو۔ ایک شہر میں غلہ قرض لیا دوسرے  شہر میں جہاں غلہ گراں ہے  قرض خواہ اُس سے  غلہ کا مطالبہ کرتا ہے  قرض دار سے  کہا جائے  گا اس بات کاضامن دیدو کہ اپنے  شہر میں جاکر غلہ ادا کرونگا۔ ( درمختار)

مسئلہ۱۲:
میوے  قرض لئے  مگر ابھی ادا نہیں کئے  کہ یہ میوے  ختم ہوچکے  بازار میں ملتے  نہیں قرضخواہ کو انتظار کرنا پڑے  گا کہ نئے  پھل آجائیں اُس وقت قرض ادا کیا جائے  اور اگر دونوں قیمت دینے  لینے  پر راضی ہوجائیں تو قیمت ادا کردی جائے ۔ ( درمختار)

مسئلہ۱۳:
قرضدار نے  قرض پر قبضہ کرلیا اُس چیزکامالک ہوگیا فرض کرو ایک چیز قرض لی تھی اور ابھی خرچ نہیں کی ہے  کہ اپنی چیز آگئی مثلاًروپیہ قرض لیا تھا اور روپیہ آگیا یاآٹا قرض لیا تھا پکنے  سے  پہلے  آٹا پِس کر آگیااب قرض دار کویہ اختیار ہے  کہ اُس کی چیز رہنے  دے  اور اپنی چیز سے  قرض ادا کرے  یا اُس کی ہی چیز دیدے  جس نے  قرض دیا ہے  وہ نہیں کہہ سکتا کہ میں نے  جوچیز دی تھی وہ تمھارے  پاس موجود ہے  میں وہی لونگا۔ ( درمختار، عالمگیری)

مسئلہ۱۴:
قرض کی چیز قرضدار کے  پاس موجود ہے  قرضدار اُ س کو خود قرضخوا ہ کے  ہاتھ بیع کرے  یہ صحیح ہے  کہ وہ مالک ہے  اور قرضخواہ بیع کرے  یہ صحیح نہیں کہ یہ مالک نہیں ۔ ایک شخص نے  دوسرے  سے  غلہ قرض لیا قرضدار نے  قرضخواہ سے  روپیہ کے  بدلے  اُس کو خریدلیا یعنی اُس دَین کو خریدا جو اس کے  ذمہ ہے  مگر قرضخواہ نے  روپیہ پر ابھی قبضہ نہیں کیا تھا کہ دونوں جدا ہوگئے  بیع باطل ہوگئی۔ (درمختار)

مسئلہ ۱۵:
غلام تاجر اور مکاتب اور نابالغ اور بوہرایہ سب کسی کو قرض دیں یہ ناجائز ہے  کہ قرض تبرع ہے  اور یہ تبرع قرض نہیں کرسکتے ۔ ( عالمگیری)

مسئلہ۱۶:
صبی محجور ( جس کو خریدو فروخت کی ممانعت ہے  ) کو قرض دیا یا اُس کے  ہاتھ کوئی چیز بیع کی اُس نے  خرچ کرڈالی تو اس کا معاوضہ کچھ نہیں بوہرے  اور مجنون کو قرض دینے  کا بھی یہی حکم ہے  اور اگر وہ چیز موجود ہے  خرچ نہیں ہوئی ہے  تو قرض خواہ واپس لے  سکتا ہے  غلام محجور کو قرض دیا ہے  تو جب تک آزاد نہ ہواُس سے  مؤاخذہ نہیں ہوسکتا۔ ( درمختار، ردالمحتار)

مسئلہ۱۷:
ایک شخص سے  دوسرے  نے  روپے  قرض مانگے  وہ دینے  کولایا اس نے  کہا پانی میں پھینک دو اُس نے  پھینک دیا تو اس کاکچھ نقصان نہیں اُس نے  اپنا مال پھینکا اور اگر بائع مبیع کو مشتری کے  پاس لایا یا امین امانت کو مالک کے  پاس لایا انہوں نے  کہا پھینک دو انہوں نے  پھینک دیا تو مشتری اور مالک کا نقصان ہوا۔ ( درمختار)

مسئلہ۱۸:
قرض میں کسی شرط کا کوئی اثر نہیں شرطیں بیکار ہیں مثلاًیہ شرط کہ اس کے  بدلے  میں فلاں چیز دینا یا یہ شرط کہ فلاں جگہ (کسی دوسری جگہ کا نام لے  کر) واپس کرنا۔ (درمختار)

مسئلہ۱۹:
واپسی قرض میں اُس چیز کی مثل دینی ہوگی جولی ہے  نہ اُس سے  بہتر نہ کمترہاں اگر بہتر ادا کرتا ہے  اور اس کی شرط نہ تھی تو جائز ہے  دائن اُس کولے  سکتا ہے ۔ یونہی جتنا لیا ہے  ادا کے  وقت اُس سے  زیادہ دیتا ہے  مگر اس کی شرط نہ تھی یہ بھی جائز ہے ۔ ( درمختار)

مسئلہ۲۰:
چندشخصوں نے  ایک شخص سے  قرض مانگا اور اپنے  میں سے  ایک شخص کے  لئے  کہہ گئے  کہ اس کودے                      دیناقرض خواہ اس شخص سے  اُتنا ہی مطالبہ کرسکتا ہے  جتنا اس کا حصہ ہے  باقیوں کے  حصوں کے  وہ خود ذمہ دارہیں ۔ ( درمختار)

مسئلہ۲۱:
قرض دیا اور ٹھہرالیا کہ جتنا دیا ہے  اُس سے  زیادہ لے  گا جیسا کہ آج کل سود خوروں کا قاعدہ ہے  کہ روپیہ دو روپے  سیکڑا ماہوار سود ٹھہرا لیتے  ہیں یہ حرام ہے ۔ یونہی کسی قسم کے  نفع کی شرط کرے  ناجائز ہے  مثلاًیہ شرط کہ مستقرض ،مقرض سے  کوئی چیز زیادہ داموں میں خریدے  گایا یہ کہ قرض کے  روپے  فلاں شہر میں مجھ کو دینے  ہوں گے ۔ ( عالمگیری،درمختار)

مسئلہ۲۲:
جس پر قرض ہے  اُس نے  قرض دینے  والے  کو کچھ ہدیہ کیا تو لینے  میں حرج نہیں جبکہ ہدیہ دینا قرض کی وجہ سے  نہ ہو بلکہ اس وجہ سے  ہو کہ دونوں میں قرابت یا دوستی ہے  یااُس کی عادت ہی میں جود وسخاوت ہے  کہ لوگوں کوہدیہ کیا کرتا ہے  اور اگر قرض کی وجہ ہدیہ دیتا ہے  تو اس کے  لینے  سے  بچنا چاہئے  اور اگر یہ پتا نہ چلے  کہ قرض کی وجہ سے  ہے  یانہیں جب بھی پرہیز ہی کرنا چاہئے  جب تک یہ بات ظاہر نہ ہوجائے  کہ قرض کی وجہ سے  نہیں ہے ۔ اُس کی دعوت کابھی یہی حکم ہے  کہ قرض کی وجہ سے  نہ ہوتو  قبول کرنے  میں حرج نہیں اور قرض کی وجہ سے  ہے  یا پتا نہ چلے  تو بچنا چاہئیے ۔ اس کو یوں سمجھنا چاہئیے  کہ قرض نہیں دیا تھا جب بھی دعوت کرتا تھا تو معلوم ہوا کہ یہ دعوت قرض کی وجہ سے  نہیں اور اگر پہلے  نہیں کرتا تھا اور اب کرتا ہے  یا پہلے  مہینے  میں ایک بار کرتا تھا اور اب دوبار کرنے  لگا یا اب سامان ضیافت زیادہ کرتا ہے  تو معلوم ہواکہ یہ قرض کی وجہ سے  ہے  اس سے  اجتناب چاہئیے ۔ ( عالمگیری)

مسئلہ۲۳:
جس قسم کا دَین تھا مدیون اُس سے  بہتر ادا کرنا چاہتا ہے  دائن کو اُس کے  قبول کرنے  پر مجبور نہیں کرسکتے  اور گھٹیا دینا چاہتا ہے  جب بھی مجبور نہیں کرسکتے  اور دائن قبول کرلے  تو دونوں صورتوں میں دین ادا ہوجائے  گا۔ یونہی اگر اس کے  روپے  تھے  وہ اُسی قیمت کی اشرفی دینا چاہتا ہے  دائن قبول کرنے  پر مجبور نہیں ۔ کہہ سکتا  ہے  میں نے  روپیہ دیا تھا روپیہ لونگا اور اگر دین میعادی تھا میعاد پوری ہونے  سے  پہلے  ادا کرتا ہے  تو دائن لینے  پر مجبور کیا جائے  گا وہ انکار کرے  یہ اُس کے  پاس رکھ کر چلا آئے  دین ادا ہوجائے  گا۔ ( عالمگیری وغیرہ)

مسئلہ۲۴:
قرضدار قرض ادا نہیں کرتا اگر قرضخواہ کو اُس کی کوئی چیز اُسی جنس کی جو قرض میں دی ہے  مل جائے  تو بغیر دیئے  لے  سکتا ہے  بلکہ زبردستی چھین لے  جب بھی قرض ادا ہو جائے  گا دوسری جنس کی چیز بغیر اُسکی اجازت نہیں لے  سکتا ہے  مثلاًروپیہ قرض دیا تھا تو روپیہ یا چاندی کی کوئی چیز ملے  لے  سکتا ہے  اور اشرفی یا سونے  کی چیز نہیں لے  سکتا۔ ( عالمگیری)

مسئلہ۲۵:
زید نے  عمرو سے  کہا مجھے  اتنے  روپے  قرض دو میں اپنی یہ زمین تمھیں عاریت دیتا ہوں جب تک میں روپیہ ادا نہ کروں تم اس کی کا شت کرواور نفع  اُٹھاؤیہ ممنوع ہے ۔ ( عالمگیری)  آج کل سود خوروں کا عام طریقہ یہ ہے  کہ قرض دیکر مکان یا کھیت رہن رکھ لیتے  ہیں مکان ہے  تو اُس میں مرتہن سکونت کرتا ہے  یا اُس کو کرایہ پر چلاتا ہے  کھیت ہے  تو اُس کی خود کاشت کرتا ہے  یا اجارہ پر دیدیتا ہے  اورنفع خود کھاتا ہے  یہ سود ہے  اس سے  بچنا واجب۔ 
مسئلہ۲۶:
نصرانی نے  نصرانی کو شراب قرض دی پھر مسلمان ہوگیا قرض ساقط ہوگیا اُس سے  مطالبہ نہیں کرسکتا۔      ( عالمگیری)

مسئلہ۲۷:
زید نے  عمرو سے  کہا فلاں شخص سے  میرے  لئے  دس روپے  قرض لادو اُس نے  قرض لاکر دیدیئے  مگر زید کہتا ہے  مجھے  نہیں دیئے  تو عمرو کو اپنے  پاس سے  دینے  ہوں گے ۔ اور اگر زید نے  عمرو کو رقعہ اس مضمون کا لکھ کر  کسی کے  پاس بھیجا کہ میرے  روپے  جو تم پر قرض ہیں بھیج دو اُس نے  عمرو کے  ہاتھ بھیج دیئے  تو جب تک یہ روپے  زید کو وصول نہ ہوں اُس وقت تک زید کے  نہیں ہیں یعنی قرض ادا  نہ ہوگا اور اگر زید نے  عمرو کی معرفت کسی کے  پاس کہلا بھیجا کہ دس روپے  مجھے  قرض بھیج دو اُس نے  عمرو کے  ہاتھ بھیج دیئے  تو زید کے  ہوگئے  ضائع ہونگے  تو زیدکے  ضائع ہوں گے  جب کہ زید اس کا مقرہوکہ عمرو کواُس نے  دیئے  تھے ۔ ( خانیہ )

 مسئلہ۲۸:
زید نے  عمرو کوکسی کے  پاس بھیجا کہ اُس سے  ہزار روپے  قرض مانگ لائے  اُس نے  قرض دیا مگر عمرو کے  پاس  سے  جاتا رہا اگر عمرو نے   اس سے  یہ  کہا تھا کہ زید کو قرض دو تو زید کا نقصان  ہوا اور یہ کہا تھاکہ زید کے  لئے  مجھے  قرض دو توعمرو کا نقصان ہوا۔ ( عالمگیری)

مسئلہ۲۹:
جس چیز کا قرض جائز ہے  اُسے  عاریت کے  طور پر لیا تووہ قرض ہے  اورجس کاقرض نا جائز ہے  اُسے  عاریت لیا تو عاریت ہے ۔ (عالمگیری)

مسئلہ۳۰:
روپے  قرض لئے  تھے  اُس کو نوٹ یا اشرفیاں دیں کہ توڑا کراپنے  روپے  لے  لو اُس کے  پاس توڑانے  سے  پہلے  ضائع ہوگئے  تو قرضدار کے  ضائع ہوئے  اور توڑانے  کے  بعد ضائع ہوئے  تو دو صورتیں ہیں اپنا قرض لیا تھا یا نہیں اگر نہیں لیا تھاجب بھی قرضدار کا نقصان ہوااور قرض کے  روپے  اُن میں لینے  کے  بعد ضائع ہوئے  تواس کے  ہلاک ہوئے  اور اگر نوٹ یا اشرفیاں دے  کر یہ کہا کہ اپنا قرض لو اُس نے  لے  لیا تو قرض ادا ہوگیا ضائع ہوگا اس کا نقصان ہوگا۔ ( عالمگیری)


تنگدست کو مہلت دینے  یا معاف کرنے  کی فضیلت اور دَین نہ ادا 
کرنے  کی مذمت   

ٍٍٍ
آیات:


اللّہ تعالیٰ فرماتا ہے 

وَاِنْ کَانَ ذُوْعُسْرَۃٍفَنَظِرَۃٌ اِلیٰ مَیْسَرَۃٍط وَاَنْ تَصَدَّقُوْ اخَیْرُلَّکُمْ اِنْ کُنْتُمْ تَعْلَمُوْنَ۵


(اور اگر مدیون تنگدست ہے  تو وسعت آنے  تک اُسے  مہلت دو اور صدقہ کردو ( معاف کردو)تو یہ تمھارے  لئے  بہتر ہے  اگر تم جانتے  ہو۔ )


احادیث:

حدیث۱:
صحیحین میں ابوہریرہ رضی اللہ تعالیٰ عنہ سے  روایت ہے  کہ نبی کریم ﷺنے  فرمایا ایک شخص ( زمانۂ گزشتہ میں ) لوگوں کو اُدھار دیا کرتا تھاوہ اپنے  غلام سے  کہا کرتا جب کسی تنگدست مدیون کے  پاس جانا اُس کو معاف کردینا اس امید پر کہ خدا ہم کو معاف کردے  جب اُسکا انتقال ہوااللہ تعالیٰ نے  معاف فرمادیا۔ 
حدیث۲:
صحیح مسلم میں ابو قتادہ رضی اللہ تعالیٰ عنہ سے  مروی رسو ل اللہ ﷺنے  فرمایا جس کو یہ بات پسند ہوکہ قیامت کی سختیوں سے  اللہ تعالیٰ اُسے  نجات بخشے  وہ تنگدست کو مہلت دے  یامعاف کردے ۔ 
حدیث۳:
صحیح مسلم میں ہے  ابوالیسر رضی اللہ تعالیٰ عنہ کہتے  ہیں میں نے  نبی کریم ﷺکو فرماتے  سُنا کہ جوشخص تنگدست کو مہلت دے  گا یااُسے  معاف کردیگا اللہ تعالیٰ اُس کو اپنے  سایہ میں رکھے  گا۔ 
حدیث۴:
صحیحین میں کعب بن مالک رضی اللہ تعالیٰ عنہ سے  روایت ہے  کہ اُنہوں نے  ابن ابی حدردرضی اللہ تعالیٰ عنہ سے  اپنے  دین کاتقاضا کیااور دونوں کی آوازیں بلند ہوگئیں حضور ﷺ نے  اپنے  حجرہ سے  ان کی آوازیں سُنیں تشریف لائے  اور حجرہ کا پردہ ہٹا کر مسجد نبوی میں کعب رضی اللہ تعالیٰ عنہ کو پکارا اُنہوں نے  جواب دیا لبیک یارسول اللہ ﷺ۔ حضور نے  ہاتھ سے  اشارہ کیا کہ آدھا دَین معاف کردو اُنھوں نے  کہا میں نے  کیا یعنی معاف کردیا۔ دوسرے  صاحب سے  فرمایا اُٹھوادا کردو۔ 
حدیث۵:
صحیح بخاری میں سلمہ بن اکوع رضی اللہ تعالیٰ عنہ سے  مروی کہتے  ہیں ہم حضور ﷺ کی خدمت میں حاضر تھے  ایک جنازہ لایا گیا لوگوں نے  عرض کی اس کی نماز پڑھایئے  فرمایا اس پر کچھ دین ہے  عرض کی نہیں ۔ اُس کی نماز پڑھا دی۔ پھر دوسرا جنازہ آیا ارشاد فرمایااس پر دَین ہے  عرض کی ہاں ۔ فرمایا کچھ اس نے  مال چھوڑا ہے  لوگوں نے  عرض کی تین دینار چھوڑے  ہیں اس کی نماز بھی پڑھادی۔ پھر تیسرا جنازہ حاضر لایا گیا ارشاد فرمایا اس پر کچھ دَین ہے  لوگوں نے  عرض کی تین دینارکا مدیون ہے  ارشاد فرمایا اس نے  کچھ چھوڑا ہے  لوگوں نے  کہانہیں ۔ فرمایا تم لوگ اس کی نماز پڑھ لو۔ ابو قتادہ رضی اللہ تعالیٰ عنہ نے  عرض کی یارسول اللہ ﷺحضور نماز پڑھادیں دَین کا ادا کردینا میرے  ذمہ ہے ۔ حضور نے  نماز پڑھادی۔ 
حدیث۶:
شرح سنہ میں ابو سعید خدری رضی اللہ تعالیٰ عنہ سے  مروی کہ حضور ﷺکی خدمت میں جنازہ لایا گیا ارشاد فرمایا اس پر دَین ہے  لوگوں نے  کہا ہاں ۔ فرمایا دَین ادا کرنے  کے  لئے  کچھ چھوڑا ہے  عرض کی نہیں ۔ ارشاد فرمایا تم لوگ اسکی نماز پڑھ لو حضرت علی رضی اللہ تعالیٰ عنہ نے  عرض کی اسکا دین میرے  ذمہ ہے  حضور ﷺنماز پڑھادی اورایک روایت میں ہے  کہ فرمایا اللہ تعالیٰ تمھاری بندش کو توڑے  جس طرحتم نے  اپنے  مسلمان بھائی کی بندش توڑی۔ جو بندہ مسلم اپنے  بھائی کا دین ادا کرے  گا اللہ تعالیٰ قیامت کے  دن اُس کی بندش توڑدیگا۔ 
حدیث۷:
صحیح بخاری میں ابوہریرہ رضی اللہ تعالیٰ عنہ سے  مروی حضوراقدس ﷺنے  فرمایا جو شخص لوگوں کے  مال لیتا ہے  اور ادا کرنے  کا ارادہ رکھتا ہے  اللہ تعالیٰ اُس سے  ادا کردیگا ( یعنی ادا کرنے  کی توفیق دیگا یا قیامت کے  دن دائن کو راضی کردیگا) اور جو شخص تلف کرنے  کے  ارادہ سے  لیتا ہے  اللہ تعالیٰ اُ س پر تلف کردیگا ( یعنی نہ ادا کی توفیق ہوگی نہ دائن راضی ہوگا)

حدیث۸:
صحیح مسلم میں ابوقتادہ رضی اللہ تعالیٰ عنہ سے  مروی کہتے  ہیں ایک شخص نے  عرض کی یارسول اللہ ﷺیہ فرمایئے  کہ اگر میں جہاد میں اس طرح قتل کیا جاؤں کہ صابر ہوں ثواب کاطالب ہوں آگے  بڑھ رہا ہوں پیٹھ نہ پھیروں تو اللہ تعالیٰ میرے  گناہ مٹادے  گاارشاد فرمایا ہاں ۔ جب وہ شخص چلاگیا اُسے  بُلاکر فرمایا ہاں مگر دین۔ جبریل علیہ السلام نے  ایساہی کہا۔ یعنی دین معاف نہ ہوگا۔ 
حدیث۹:
صحیح مسلم میں عبداللہ بن عمرورضی اللہ تعالیٰ عنہ سے  مروی کہ رسول اللہ ﷺنے  فرمایا کہ دین کے  علاوہ شہید کے  تمام گناہ بخش دیئے  جائیں گے ۔ 
حدیث۱۰:
امام شافعی و احمد و تر مذی و ابن ماجہ و دارمی ابوہریرہ رضی اللہ تعالیٰ عنہ سے  راوی کہ رسول اللہ ﷺنے  فرمایا مومن کانفس دَین کی وجہ سے  معلق ہے  جب تک ادانہ کیا جائے ۔ 
حدیث۱۱:
شرح سنہ میں براء بن عازب رضی اللہ تعالیٰ عنہ سے  مروی کہ رسول اللہ ﷺنے  فرمایا صاحب دَین اپنے  دَین میں مقید ہے  قیامت کے  دن خدا سے  اپنی تنہائی کی شکایت کریگا

حدیث۱۲:
ترمذی وابن ماجہ ثوبان رضی اللہ تعالیٰ عنہ سے  راوی کہ رسول اللہ ﷺنے  فرمایا جو اس طرح مرا کہ تکبراور غنیمت میں خیانت اور دَین سے  بری ہے  وہ جنت میں داخل ہوگا۔ 
حدیث۱۳:
امام احمد، ابوداؤد، ابوموسیٰ رضی اللہ تعالیٰ عنہ سے  راوی کہ نبی کریم ﷺنے  فرمایا کہ کبیرہ گناہ جن سے  اللہ تعالیٰ نے  ممانعت فرمائی ہے  ان کے  بعد اللہ کے  نزدیک سب گناہوں سے  بڑا یہ ہے  کہ آدمی اپنے  اوپر دَین چھوڑ کر مرے  اور اُس کے  ادا کے  لئے  کچھ نہ چھوڑ اہو۔ 
حدیث۱۴:
امام احمد نے  محمد بن عبداللہ بن حجش رضی اللہ عنہ سے  روایت کی کہتے  ہیں ہم صحن مسجد میں بیٹھے  ہوئے  تھے  اور رسول اللہ ﷺبھی تشریف فرماتھے  حضورنے  اپنی نگاہ آسمان کی طرف اُٹھائی اور دیکھتے  رہے  پھر نگاہ نیچی کرلی اور پیشانی پرہاتھ رکھ کر فرمایا سبحان اللہ کتنی سختی اُتاری گئی کہتے  ہیں ہم لوگ ایک دن ایک رات خاموش رہے  جب دن رات خیر سے  گزر گئے  اور صبح ہوئی تو میں نے  عرض کی وہ کیا سختی ہے  جونازل ہوئی ارشاد فرمایا کہ دَین کے  متعلق ہے  قسم ہے  اُس ذات کی جس کے  ہاتھ میں محمدﷺ کی جان ہے  اگر کوئی شخص اللہ کی راہ میں قتل کیا جائے  پھر زندہ ہو پھر قتل کیا جائے  پھر زندہ ہوپھر قتل کیا جائے   پھر زندہ ہو اور اُس پر دَین ہوتو جنت میں داخل نہ ہوگا جب تک ادانہ کردیا جائے ۔ 
حدیث۱۵:
ابوداود نسائی شریدرضی اللہ تعالیٰ عنہ سے  راوی کہ حضور نے  فرمایا مالدارکادین ادا کرنے  میں تاخیر کرنا اُس کی آبرواور سزا کو حلال کر دیتا ہے   عبداللہ ابن ِمبارک رضی اللہ تعالیٰ عنہ نے  اس کی تفسیر میں فرمایا کہ آبرو کو حلال کرنا یہ ہے  کہ اس پر سختی کی جائے  گی اور سزا کو حلال کرنا یہ ہے  کہ قید کیا جائیگا۔ 

سود کا بیان


آیات:


اللہ عزّوجل فرماتا ہے :


اَلَّذِیْنَ یَاْکُلُوْنَ الرِّبٰولَایَقُوْمُوْنَ اِلَّا کَمَا یَقُوْمُ الَّذِیْ  یَتَخَبَّطُہُ الشَّیْطٰنُ مِنَ اْلمَسِّ ط ذٰلِکَ بِاَنَّھُمْ قَالُوْ اِنَّمَا الْبَیْعُ مِثْلُ الرِّبٰواطوَاَحَلَّ اللّٰہُ الْبَیْعَ وَحَرَّمَ الرِّبٰواط فَمَنْ جَائَ ہٗ مَوْعِظَۃٌ مِّنْ رَّبِہٖ فَانْتَھٰے  فَلَہٗ مَاسَلَفَ ط وَاَمْرُہٗ اِلَی اللَّہِ ط وَمَنْ عَادَ فَاُولٰئِکَ اَصْحٰبُ النَّارِ  ج ھُمْ فِیْھَا خٰلِدُوْنَ o یَمْحَقُ اللّٰہُ الرِّبٰواوَیُرْبِی الصَّدَقٰتِ ط وَاللّٰہُ لَا یُحِبُّ کُلَّ کَفَّارٍاثِیْمٍ o

(لوگ سود کھاتے  ہیں وہ ( اپنی قبروں سے  )ایسے  اُٹھیں گے  جس طرح وہ شخص ہے  جس کو شیطان ( آسیب) نے  چھوکر باولاکردیا ہے ۔ یہ اس وجہ سے  ہے  کہ اُنھوں نے  کہا بیع مثل سود کے  ہے ۔ اور ہے  یہ کہ اللہ نے  بیع کو حلال کیاہے  اور سود کو حرام۔ پس جس کو خدا کی طرف سے  نصیحت پہنچ گئی اور باز آیا تو جو کچھ پہلے  کرچکا ہے  اُس کے  لئے  معاف ہے  اور اُس کا معاملہ اللہ کے  سُپرد ہے  اور جو پھرایسا ہی کریں وہ جہنمی ہیں وہ اُس میں ہمیشہ رہیں گے  اللہ سود کومٹا تاہے  اور صدقات کو بڑھاتاہے  اور ناشکر ے  گنہگار کو اللہ دوست نہیں رکھتا۔ )


اور فرماتا ہے ۔ 

یٰاَیُّھَاالَّذِیْنَ اٰمَنُوْ ااتُّقُواللّٰہَ وَذَرُوْامَابَقِیَ مِنَ الِّربٰوااِنْ کُنْتُمْ مُؤمِنِیْنَ۵ فَاِنْ لَّم تَفْعَلُوْ فَاْذَنُوْابِحَرْبٍ مِّنَ اللّٰہِ وَرَسُوْلِہٖ ط وَاِنْ تُبْتُمْ فَلَکُمْ رُؤُسُ اَمْوَالِکُمْ ج لَاتَظْلِمُوْنَ وَلَا تُظْلَمُوْنَ۵


(اے  ایمان والوں اللہ سے  ڈرواور جوکچھ تمھارا سود باقی رہ گیا ہے  چھوڑ دو اگر تم مومن ہو۔ اور اگر تم نے  ایسا نہ کیا تو تم کو اللہ ورسول کی طرف سے  لڑائی کا اعلان ہے  اور اگر تم توبہ کرلو تو تمھیں تمھارا اصل مال ملے  گانہ دوسرں پر تم ظلم کرواور نہ دوسرا تم پر ظلم کرے ۔ )


اور فرماتا ہے ۔ 

یٰاَیُّھَاالَّذِیْنَ اٰمَنُوْالَاتَاْکُلْو االرِّبٰوااَضْعَا فاًمُّضٰعَفَۃًص وَاتَّقُوااللَّہَ لَعَلَّکُمْ تُفْلِحِوْنَ ۵ وَاتَّقُواالنَّارَالَّتِیْ اُعِدَّتْْْ لِلْکٰفِرِیْنَ ۵ وَاَطِیْعُوااللّٰہَ وَالرَّسُوْلَ لَعَلَّکُمْ تُرَحَمُوْنَ۵


(اے  ایمان والو ودنادون سود مت کھاؤ اوراللہ سے  ڈروتاکہ فلاح پاؤ اور اُس آگ سے  بچو جوکافروں کے  لئے  تیار رکھی گئی ہے  اور اللہ ورسول کی اطاعت کروتاکہ تم پر رحم کیا جائے ۔ )


اور فرماتا ہے ۔ 

وَمَا اٰتَیْتُمْ مِّنْ رِّباً لِّیَرْبُوْافِیْ اَمْوَالِ النَّاسِ فَلاَ یَرْبُوْ عِنْدَاللّٰہِ ج  وَمَا اٰتَیْتُمْ مِّنْ زَکٰوۃٍ تُرِیْدُ وْنَ          وَجْہَ اللّٰہِز فَاُولٰئِکَ ھُمُ الْمُضِْعفُوْنَ۵


(جوکچھ تم نے  سود پر دیا کہ لوگوں کے  مال میں بڑھتا رہے  وہ اللہ کے  نزدیک نہیں بڑھتا اور جو کچھ نے  زکوٰۃ دی جس سے  اللہ کی خوشنودی چاہتے  ہو وہ اپنا مال دونا کرنے  والے  ہیں ۔ )


احادیث سو دکی مذمت میں بکثرت وارد ہیں اُن میں سے  بعض اس مقام میں ذکر کی جاتی ہیں ۔ 

احادیث:

حدیث۱:
امام بخاری اپنی صحیح میں سمرہ بن جندب رضی اللہ تعالیٰ عنہ سے  راوی حضوراقدس ﷺ نے  فرمایا آج رات میں نے  دیکھا کہ میرے  پاس دوشخص آئے  اور مجھے  زمین مقدس ( بیت المقدس)میں لے  گئے  پھر ہم چلے  یہاں تک کہ خون کے  دریا پر پہنچے  یہاں ایک شخص کنارہ پر کھڑا ہے  جس کے  سامنے  پتھر پڑے  ہوئے  ہیں اور ایک شخص بیچ دریا میں ہے  یہ کنارہ کی طرف بڑھا اور نکلنا چاہتا تھا کہ کنارے  والے  شخص نے  ایک پتھر ایسے  زور سے  اُس کے  مونہہ میں ماراکہ جہاں تھا وہیں پہنچادیا پھر جتنی بارنکلنا چاہتا کنارہ والا مونہہ میں پتھر مارکر وہیں لوٹا دیتا ہے  میں نے  اپنے  ساتھیوں سے  پوچھا یہ کون شخص ہے  کہا یہ شخص جو نہر میں ہے  سود خوار ہے ۔ 
حدیث۲:
صحیح مسلم شریف میں جابر رضی اللہ تعالیٰ عنہ سے  مروی کہ رسول اللہ ﷺنے  سود لینے  والے  اور سود دینے  والے  اور سود کا کاغذ لکھنے  والے  اور اُس کے  گواہوں پر لعنت فرمائی اوریہ فرمایاکہ وہ سب برابر ہیں ۔ 
حدیث۳:
امام احمد وابوداؤد ونسائی وابن ماجہ ابوہریرہ رضی اللہ تعالیٰ عنہ سے  راوی کہ حضور ﷺ نے  فرمایا لوگوں پر ایک زمانہ آئے  ایسا آئے  گا کہ سود کھانے  سے  کوئی نہیں بچے  گا اور اگرسود نہ کھائے  گا تو اس کے  بخارات پہنچیں گے  ( یعنی سوددے  گا یا اس کی گواہی کرے  گا یا دستاویز لکھے  گایا سودی روپیہ کسی کو دلانے  کی کوشش کرے  گا یا سود خوار کے  یہاں دعوت کھائے  گا یا اُس کا ہدیہ قبو ل کرے  گا )

حدیث۴:
امام احمد و دارقطنی عبداللہ بن حنظلہ غسیل المتلئکہ رضی اللہ تعالیٰ عنہما سے  راوی کہ رسول اللہ          ﷺنے  فرمایا سود کا ایک درہم جس کو جان کر کوئی کھائے  وہ چھتیس مرتبہ زنا سے  بھی سخت ہے ۔ اسی کی مثل بیہقی نے  ابن عباس رضی اللہ تعالیٰ عنہما سے  روایت کی۔ 
حدیث۵:
ابن ماجہ وبیہقی ابوہریرہ رضی اللہ تعالیٰ عنہ سے  راوی کہ رسول اللہ ﷺنے  فرمایاسود ( کا گناہ ) ستر حصّہ ہے  ان میں سب سے  کم درجہ یہ ہے  کہ کوئی شخص اپنی ماں سے  زنا کرے ۔ 
حدیث۶:
امام احمد وابن ماجہ وبیہقی عبداللہ بن مسعود رضی اللہ تعالیٰ عنہ سے  راوی کہ رسول اللہ ﷺنے  فرمایا ( سود سے  بظاہر) اگرچہ مال زیادہ ہومگر نتیجہ یہ ہے  کہ مال کم ہوگا۔ 
حدیث۷:
امام احمد وابن ماجہ بیہقی ابو ہریرہ رضی اللہ تعالیٰ عنہ سے  راوی کہ رسول اللہ ﷺنے  فرمایا شبِ معراج میرا گزرایک قوم پر ہوا جس کے  پیٹ گھر کی طرح (بڑے  بڑے  )ہیں ان پیٹوں میں سانپ ہیں جو باہر سے  دکھائی دیتے  ہیں میں نے  پوچھا اے  جبرئیل یہ کون لوگ ہیں اُنھوں نے  کہا یہ سود خوار ہیں ۔ 
حدیث۸:
صحیح مسلم شریف میں عبادہ بن صامت رضی اللہ تعالیٰ عنہ سے  مروی کہ رسول اللہ ﷺنے  فرمایا سونا بدلے  میں سونے  کے  اور چاندی بدلے  میں چاندی کے  اور گیہوں بدلے  میں گیہوں کے  اور جو بدلے  میں جوکے  اور کھجور بدلے  میں کھجور کے  اورنمک بدلے  میں نمک کے  برابر برابر اور دست بدست بیع کرو اور جب اصناف میں اختلاف ہوتو جیسے  چاہو بیچو( یعنی کم وبیش میں اختیار ہے  ) جبکہ دست بدست ہوں اورا سی کی مثل ابوسعیدخدری رضی اللہ تعالیٰ عنہ سے  مروی اس میں اتنا زیادہ ہے  کہ جس نے  زیادہ دیا یا زیادہ لیا اُس نے  سود ی معاملہ کیا لینے  والا اور دینے  والا دونوں برابر ہیں اور صحیحین میں حضرت عمر رضی اللہ تعالیٰ عنہ سے  بھی اسی کے  مثل مروی۔ 
حدیث۹:
صحیحین میں اسامہ بن زید رضی اللہ تعالیٰ عنہما سے  مروی نبی کریم ﷺ نے  فرمایا کہ اُدھار میں سود ہے  اورایک روایت میں ہے  کہ دست بدست ہوتو سود نہیں یعنی جبکہ جنس مختلف ہو۔ 
حدیث۱۰:
ابن ماجہ ودارمی امیرالمومنین عمر بن الخطاب رضی اللہ تعالیٰ عنہ سے  راوی کہ فرمایا سود کوچھوڑدو اور جس میں سود کا شبہ ہواُسے  بھی چھوڑدو۔ 

مسائل فقہیہ:۔ 

ربایعنی سود حرام قطعی ہے  اس کی حرمت کا منکر کافر ہے  اور حرام سمجھ کر جواس کامرتکب ہے  فاسق مردودالشہادۃ ہے  عقد معاوضہ میں جب دونوں طر ف مال ہو اورایک طرف زیادتی ہوکہ اس کے  مقابل میں دوسری طرف کچھ نہ ہو یہ سود ہے ۔ 
مسئلہ۱:
جوچیز ماپ یا تول سے  بکتی ہو جب اُس کو اپنی جنس سے  بدلا جائے  مثلاًگیہوں کے  بدلے  میں گیہوں ۔ جوکے  بدلے  میں جَو لیئے  اور ایک طرف زیادہ ہو حرام ہے  اور اگر وہ چیز ماپ یا تول کی نہ ہو یا ایک جنس کو دوسری جنس سے  بدلاتو سود نہیں ۔ عمدہ اور خراب کا یہاں کوئی فرق نہیں یعنی تبادلۂ جنس میں ایک طرف کم ہے  مگر یہ اچھی ہے  دوسری طرف زیادہ ہے  وہ خراب ہے  جب بھی سود اور حرام ہے  لازم ہے  کہ دونوں ماپ یا تول میں برابر ہوں ۔ جس چیز پر سود کی حرمت کا دارمدار ہے  وہ قدر وجنس ہے ۔ قدر سے  مراد وزن یا ماپ ہے ۔ 
مسئلہ۲:
دونون چیزوں کا ایک نام اور ایک کام ہوتو ایکجنس سمجھیئے  اور نام ومقصد میں اختلاف ہوتو دو جنس جانئیے  جیسے  گیہوں ۔ جَو۔ کپڑے  کی قسمیں ململ۔ لٹھا،گبرون۔ چھینٹ۔ یہ سب اجناس مختلف ہیں کھجور کی سب قسمیں ایک جنس ہیں ۔ لوہا۔ سیسہ۔ تانبا۔ پیتل مختلف جنسیں ہیں ۔ اُون اور ریشم اور سوت مختلف اجناس   ہیں ۔ گائے  کا گوشت بھیڑاور بکری کا گوشت۔ دُنبہ  کی چکیّ۔ پیٹ کی چربی یہ سب اجناس مختلفہ ہیں ۔        روغن گل ،روغن چمیلی، روغن جوہی وغیرہ سب مختلف اجناس ہیں ۔ ( ردالمحتار)

مسئلہ۳:
قدروجنس دونوں موجود ہوں توکمی بیشی بھی حرام ہے  ( اس کو رباالفضل کہتے  ہیں )اور ایک طرف نقد ہو دوسرے  طرف ادھار یہ بھی حرام ( اس کو رباالنسیہ  کہتے  ہیں ) مثلاًگیہوں کو گیہوں جوَکو جوَکے  بدلے  میں بیع کریں تو کم وبیش حرام اورایک اب دیتا ہے  دوسرا کچھ دیر کے  بعد دے  گا یہ بھی حرام اور دونوں میں سے  ایک ہوا یک نہ ہو تو کمی بیشی جائز ہے  اور ااُدھار حرام مثلاًگیہوں کو جو کے  بدلے  میں یا ایک طرف سیسہ ہوایک طرف لوہا کہ پہلی مثال میں ماپ اور دوسری میں وزن مشترک ہے  مگر جنس کا دونو ں میں اختلاف ہے ۔ کپڑے  کو کپڑے  کے  بدلے  میں غلام کو غلام کے  بدلے  میں بیع کیا اس میں جنس ایک ہے  مگر قدر موجودنہیں لہذا یہ تو ہوسکتا ہے  کہ ایک تھان دیکر دوتھان یا ایک غلام کے  بدلے  میں دوغلام خرید لئے  مگر ادھار بیچنا حرام اور سود ہے  اگرچہ کمی بیشی نہ ہواور دونوں نہ ہوں تو کمی بیشی بھی جائز اور اودھار بھی جائز مثلاً گیہوں اور جو کو روپیہ سے  خریدیں یہاں کم وبیش ہونا تو ظاہر ہے  کہ ایک روپیہ کے  عوض میں جتنے  من چاہوخریدو کوئی حرج نہیں اورادھاربھی جائز ہے  کہ آج خریدو روپیہ مہینے  میں سال میں دوسرے  کی مرضی سے  جب چاہے  دو جائز ہے  کوئی خرابی نہیں ۔ (ہدایہ وغیرہ)

مسئلہ ۴:
جس چیز کے  متعلق حضوراقدس ﷺنے  ماپ کے  ساتھ تفاضل حرام فرمایا  وہ کیلی ( ماپ کی چیز )  ہے  اور جس کے  متعلق وزن کی تصریح فرمائی وہ وزنی ہے  حضور ﷺ کے  ارشاد کے  بعد اُ س میں تبدیل نہیں ہوسکتی اگر عرف اُس کے  خلاف ہوتو عرف کا اعتبار نہیں اور جس کے  متعلق حضور کا ارشاد نہیں ہے  اُس میں عادت و عرف کا اعتبارہے  ماپ یا تول جوکچھ چلن ہواُ سکا لحاظ ہوگا۔ ( ہدایہ وغیرہا)

مسئلہ۵:
تلوار کے  بدلے  میں اگر لوہے  کی بنیہوئی کوئی چیز خریدی توجائز ہے  اگرچہ ایک طرف وزن کم ہے  دوسری طرف زیادہ کہ قدر میں اتحاد نہیں مگر اس کو دیکر لوہے  کی چیز ادھار لینا درست نہیں ۔ ( ردالمحتار)

مسئلہ۶:
جو برتن عدد سے  بکتے  ہیں اگرچہ جس کے  برتن بنے  ہیں وہ وزنی ہو جیسے  تانبے  کے  کٹورے  گلاس ایک کے  بدلے  میں دوسرا خریدنادرست ہے  اگرچہ دونوں کے  وزن مختلف ہوں کہ اب وزنی نہیں مگر سونے  چاندی کے  برتن اگر باہم وزن میں مختلف ہوں تو بیع حرام ہے  اگرچہ یہ عدد سے  فروخت ہوتے  ہوں ۔ ( ردالمحتار)

مسئلہ۷:
منصوصات کے  مواقع پر عرف کا اعتبار نہیں یہ اُس وقت ہے  جب کہ تبادلۂِ جنس کے  ساتھ ہو مثلاًگیہوں کو گیہوں سے  بیع کریں اور غیر جنس سے  بدلنے  میں اختیار ہے  مثلاًگیہوں کو جوَ کے  بدلے  میں یا روپے  پیسے  نوٹ سے  خریدنے  میں اگر وزن کے  ساتھ بیع ہو حرج نہیں ۔ ( درمختار)

مسئلہ۸:
جو چیز وزنی ہواُسے  ماپ کر برابر کرکے  ایک کودوسرے  کے  بدلے  میں بیع کیا مگریہ نہیں معلوم کہ ان کا وزن کیا ہے  یہ جائز نہیں اور اگر وزن میں دونوں برابر ہوں بیع جائز ہے  اگرچہ ماپ میں کم بیش ہوں اور جو چیز کیلی ہے  اُس کو وزن سے  برابر کرکے  بیع کیا مگریہ نہیں معلوم کہ ماپ میں برابر ہے  یا نہیں یہ ناجائز ہے ۔ ہندوستان میں گیہوں جَو کو عموماً وزن سے  بیع کرتے  ہیں حالانکہ ان کاکیلی ہونا حضور ﷺ کے  ارشاد سے  ثابت لہذا اگر گیہوں کو گیہوں کے  بدلے  میں بیع کریں تو ماپ کرضرور برابر کرلیں اس میں وزن کی برابری کااعتبار نہ کریں ۔ یونہی گیہوں جَو قرض لیں تو ماپ کرلیں اور ماپ کردیں ۔ اور ان کے  آٹے  کی بیع یا قرض وزن سے  بھی جائز ہے ۔ ( درمختار ،ردالمحتار،ہدایہ ،فتح القدیر)

مسئلہ۹:
یتیم کے  مال کی بیع ہوتو اُس میں جو دت ( خوبی ) کا اعتبار ہے  مثلاًوصی کو یتیم کے  اچھے  مال کو ردی کے  بدلے  میں بیچنا ناجائز ہے  یونہی  وقف کے  اچھے  مال کو متولی نے  خراب کے  بدلے  میں بیچ دیایہ ناجائز ہے ۔           ( عالمگیری)

مسئلہ۱۰:
سونے  چاندی کے  علاوہ جو چیز یں وزن کے  ساتھ بکتی ہیں روپیہ اشرفی سے  اُن کی بیع سلم درست ہے  اگرچہ وزن کا دونوں میں اشتراک ہے ۔ ( فتح القدیر وغیرہ)

مسئلہ۱۱:
شریعت میں ماپ کی مقدار کم سے  کم نصف صاع ہے  اگر کوئی کیلی چیز نصف صاع سے  کم ہو مثلااًیک دو لپ اس  میں کمی بیشی یعنی ایک لپ دولپ کے  بدلے  میں بیچنا جائز ہے  یونہی ایک سیب دوسیب کے  بدلے  میں ایک کھجور دو کے  بدلے  میں ایک انڈادوانڈے  کے  عوض ایک اخروٹ دو کے  عوض ایک تلوار دو تلوارکے  بدلے  میں ایک دوات دو دوات کے  بدلے  میں ایک سوئی دو کے  بدلے  ایک شیشی دو کے  عوض بیچنا جائز ہے  جب کہ یہ سب معیّن(۱)  ہوں اور اگر دونوں جانب یا ایک غیر معیّن ہوتو بیع ناجائز ان صورت مذکور ہ میں کمی بیشی اگرچہ جائز ہے  مگر اُدھار بیچنا حرام ہے  کیونکہ جنس ایک ہے  ( درمختار وغیرہ)

حاشیہ (۱):
عامۂ کتب مذہب میں معیّن ہونے  کی صورت میں اس بیع کو جائز لکھا ہے  مگر امام ابن ہمام کی تحقیق یہ ہے  کہ یہ بیع بھی ناجائز ہے ۔ 
مسئلہ۱۲:
گیہوں ۔ جو۔ کھجور۔ نمک جن کاکیلی ہونا منصوص ہے  اگر ان کے  متعلق لوگوں کی عادت یوں ہی جاری ہو کہ ان کو وزن سے  خریدوفروخت کرتے  ہوں جیسا کہ یہاں ہندوستان میں وزن ہی سے  یہ سب چیزیں بکتی ہیں اور بیع سلم میں وزن سے  ان کا تعین کیا مثلااًتنے  روپے  کے  اتنے  من گیہوں یہ سلم جائز ہے  اس میں حرج نہیں ۔ ( درمختار، ردالمحتار)

مسئلہ۱۳:
گوشت کو جانور کے  بدلے  میں بیع کرسکتے  ہیں کیونکہ گوشت وزنی ہے  اور جانور عددی ہے  وہ گوشت اُسی جنس کے  جانور کا ہو مثلاًبکری کے  گوشت کے  عوض میں بکری خریدی یا دوسری جنس کاہو مثلاًبکری کے  گوشت کے  بدلے  میں گائے  خریدی۔ یہ گوشت اُتنا ہی ہو جتنا اُ س جانور میں گوشت ہے  یااُس سے  کم یا زیادہ بہر حال جائز ہے ۔ ذبح کی ہوئی بکری کو زندہ بکری یا ذبح کی ہوئی کے  عوض میں بیع کرنا جائز ہے  اور اگر دونوں کی کھالیں اُتار لی ہیں اور اوجھڑی وغیرہ ساری اندرونی چیزیں الگ کردی ہیں بلکہ پائے  بھی جُدا کرلئے  ہیں تو اب ایک کو دوسری کے  عوض میں تول کے  ساتھ بیچ سکتے  ہیں کہ یہ گوشت کو گوشت سے  بیچنا ہے ۔ ( ہدایہ ، درمختار)

مسئلہ۱۴:
ایک مچھلی دو مچھلیوں سے  بیع کرسکتے  ہیں یعنی وہاں جہاں وزن سے  نہ بکتی ہوں ۔ اور تول سے  فروخت ہوں جیسے  یہاں تو وزن میں برابر کرنا ضرور ہوگا۔ (عالمگیری)

مسئلہ۱۵:
سوتی کپڑے  سوت یا روئی کے  بدلے  میں بیچنا مطلقاًجائز ہے  ان کی جنس مختلف ہے  یونہی روئی کو سوت سے  بیچنا بھی جائز ہے  اسی طرح اون کے  بدلے  میں اونی کپڑے  خریدنا یا ریشم کے  عوض میں ریشمی کپڑے  خریدنا بھی جائز ہے ۔ مقصد یہ ہے   کہ جنس کے  اختلاف و اتحاد میں اصل کا اتحاد و اختلاف معتبر نہیں بلکہ مقصود کا اختلاف جنس کو مختلف کردیتا ہے  اگرچہ اصل ایک ہو اوریہ بات ظاہر ہے  کہ روئی اور سوت اور کپڑے  کے  مقاصد مختلف ہیں ۔ یونہی گیہوں یا اس کے  آٹے  کوروٹی سے  بیع کرسکتے  ہیں کہ ان کی بھی جنس مختلف ہے ۔ (درمختار، ردالمحتار)

مسئلہ۱۶:
ترکھجور کو تریا خشک کھجور کے  بدلے  میں بیع کرنا جائز ہے  جبکہ دونوں جانب کی کھجوریں ماپ میں برابر    ہوں ۔ وزن میں برابری کا اس میں اعتبار نہیں یونہی انگور کومنقے  یا کشمش کے  بدلے  میں بیچنا جائز ہے  جبکہ دونوں برابر ہوں ۔ اسی طرح جو پھل خشک ہو جاتے  ہیں اُن کے  تر کو خشک کے  عوض بھی بیچنا جائز ہے  اور ترکے  بدلے  میں بھی جیسے  انجیر۔ آلو بُخارا خوبانی وغیرہ۔ (ہدایہ فتح القدیر)

مسئلہ۱۷:
گیہوں اگر پانی میں بھیگ گئے  ہوں اُن کو خشک کے  بدلے  میں بیع کرنا جائز ہے  جب کہ ماپ میں برابر ہوں یونہی کھجور یا منقے  جن کو  پانی میں بھگولیا ہے  خشک کے  عوض میں بیع کرسکتے  ہیں ۔ بھُنے  ہوئے  گیہوں کو بے  بھُنے  سے  بیچنا جائز نہیں ۔ (ہدایہ ،درمختاروغیرہما)

مسئلہ۱۸:
مختلف قسم کے  گوشت کمی بیشی کے  ساتھ بیع کئے  جاسکتے  ہیں مثلاًبکری کا گوشت ایک سیر گائے  کے  دوسیر سے  بیچ سکتے  ہیں مگریہ ضرور ہے  کہ دست بدست ہوں اُدھار جائزنہیں اگرایک قسم کے  جانور کا گوشت ہوتوکمی بیشی جائزنہیں ۔ گائے  اور بھینس دو جنس نہیں بلکہ ایک جنس ہیں یونہی بکری۔ بھیڑ۔ دُنبہ یہ تینوں ایک جنس ہیں گائے  کا دودھ بکری کے  دودھ سے  کھجور یا گنے  کا سرکہ انگوری سرکہ سے  پیٹ کی چربی دُنبہ کی چکی یا گوشت سے  بکری کے  بال کو بھیڑ کی اون سے  کم وبیش کرکے  بیع کرسکتے  ہیں ۔ ( ہدایہ )

مسئلہ۱۹:
پرند اگرچہ ایک قسم کے  ہوں اُن کے  گوشت کم وبیش کرکے  بیع کئے  جاسکتے  ہیں مثلااًیک بٹیر کے  گوشت کو دوکے  گوشت کے  ساتھ یونہی مُرغی ومُرغابی کے  گوشت بھی کہ یہ وزن کے  ساتھ نہیں بکتے ۔ ( ردالمحتار)

مسئلہ۲۰:
تل کے  تیل کو روغن چمیلی وروغن گل سے  کم وبیش کرکے  بیع کرنا جائز ہے  یونہی یہ خوشبو دار تیل آپس میں ایک قسم کو دوسرے  قسم کے  ساتھ بیع کرنا۔ روغن زیتون خوشبودار کو بغیر خوشبو والے  کے  عوض میں بیچنا بھی ہرطرح جائز ہے ۔ تل پھول میں بسے  ہوئے  ہوں اُن کو سادہ تلوں سے  کم وبیش کرکے  بیچ سکتے  ہیں ۔ ( درمختار،ردالمحتار)

مسئلہ۲۱:
دودھ کو پنیر کے  بدلے  میں کمی بیشی کے  ساتھ بیچ سکتے  ہیں ۔ ( درمختار) کھوئے  کے  بدلے  میں دودھ بیچنے  کا بھی یہی حکم ہے  کیونکہ مقاصد میں مختلف ہونے  کی وجہ سے  مختلف جنس ہیں ۔ 
مسئلہ۲۲:
گیہوں کی بیع آٹے  یا ستو سے  یا آٹے  کی بیع ستو سے  مطلقاًناجائز ہے  اگرچہ ماپ یا وزن میں دونوں جانب برابرہوں یعنی جب کہ آٹا یا ستو گیہوں کا ہواور اگردوسری چیز کا ہو مثلاًجو کا آٹا یا ستو ہوتو گیہوں سے  بیع کرنے  میں کوئی مضائقہ نہیں یونہی گیہوں کے  آٹے  کو جو کے  ستوسے  بھی بیچنا جائز ہے ۔ آٹے  کو آٹے  کے  بدلے  میں برابر کرکے  بیچنا جائز ہے  بلکہ بُھنے  ہوئے  آٹے  کو بُھنے  ہوے  کے  بدلے  میں برابر کرکے  بیچنا بھی جائز ہے ۔ اور ستو کو ستو کے  بدلے  میں بیچنا یا بھُنے  ہوئے  گیہوں کے  بھُنے  ہوئے  گیہوں کے  بدلے  میں بیچنا جائز ہے ۔ چھنے  ہوئے  آٹے  کو بغیر چھنے  کے  بدلے  بیع کرنے  میں دونوں کا برابر ہونا ضروری ہے ۔ ( درمختار، ردالمحتار)

مسئلہ۲۳:
تلوں کو ان کے  تیل کے  بدلے  میں یا زیتون کو روغن زیتون کے  بدلے  میں بیچنا اُس وقت جائز ہے  کہ ان میں جتنا تیل ہے  وہ اُس تیل سے  زیادہ ہو جس کے  بدلے  میں اس کی بیع کررہے  ہیں یعنی کھلی کے  مقابلہ میں تیل کا کچھ حصہ ہونا ضرور ہے  ورنہ نا جائز یونہی سرسوں کو کڑوتے  تیل کے  بدلے  میں یا السی کو اس کے  تیل کے  بدلے  میں بیع کرنے  کا حکم ہے  غرض یہ کہ جس کھلی کی کوئی قیمت ہوتی ہے  اُس کے  تیل کو جب اُ س سے  بیع کیا جائے  تو جو تیل مقابل میں ہے  وہ اُس سے  ذیادہ ہوجو اس میں ہے  (ہدایۃ۔ درمختار۔ ردالمحتار)اور اگر کوئی ایسی چیزاس میں ملی ہوجس کی کوئی قیمت نہ ہو جیسے  سُنار کے  یہاں کی راکھ کہ اسے  تیارکرکے  خریدتے  ہیں اس کا حکم یہ ہے  کہ جس سونے  یا چاندی کے  عوض میں اسے  خریدا اگروہ زیادہ یا کم ہے  بیع فاسد ہے  اور برابر ہو تو جائز معلوم نہ ہو کہ برابر ہے  یا نہیں جب بھی نا جائز۔ ( بحروغیرہ)

مسئلہ۳۴:
جن چیزوں میں بیع جائز ہونے  کے  لئے  برابری کی شرط ہے  یہ ضرور ہے  کہ مساوات کا علم وقت عقد ہواگر بوقت عقد علم نہ تھا بعد کو معلوم ہوا مثلاًگیہوں گیہوں کے  بدلے  میں تخمینہ سے  بیچ دئے  پھر بعد میں ناپے  گئے  تو برابر نکلے  بیع جائز نہیں ہوئی۔ ( عالمگیری) 

مسئلہ۳۵:
گیہوں گیہوں کے  بدلے  میں بیع کئے  اور تقابض بدلین نہیں ہوا یہ جائز ہے  غلہ کی بیع اپنی جنس یا غیر جنس سے  ہواس میں تقابض شرط نہیں ۔ ( عالمگیری) مگریہ اُسی وقت ہے  کہ دونوں جانب معین ہوں ۔ 
مسئلہ۳۶:
آقا اور غلام کے  مابین سود نہیں ہوتا اگرچہ مدبر یا ام ولد ہو کہ یہاں حقیقۃًبیع ہی نہیں ہاں اگر غلام پر اتنا دین ہو جو اُس کے  مال اور ذات کو مستغرق ہوتو اب سود ہوسکتا ہے ۔ ( درمختار)

مسئلہ۳۷:
دوشخصوں میں شرکت مفاوضہ ہے  اگروہ باہم بیع کریں تو کم بیشی کی صورت میں سود نہیں ہوسکتااور شرکت عنان والوں نے  باہم مال شرکت کو خرید وفروخت کیا تو سودنہیں اور اگر دونون اپنے  مال کو کم وبیش کرکے  خریدوفروخت کریں یا ایک نے  اپنے  مال کو مال شرکت سے  کم وبیش کرکے  فروخت کیا توضرور سود ہے ۔ (عالمگیری)

مسئلہ۳۸:
مسلم اور کافر حربی کے  مابین دارالحرب میں جو عقد ہواس میں سود نہیں ۔ مسلمان اگر دارالحرب میں امان لیکر گیا توکافروں کی خوشی سے  جس قدراُن کے  اموال حاصل کرے  جائز ہے  اگرچہ ایسے  طریقہ سے  حاصل کیئے   کہ مسلمان کا مال اس طرح لینا جائز نہ ہو مگر یہ ضرور ہے  کہ وہ کسی بدعہدی کے  ذریعہ حاصل نہ کیا گیا ہو کہ بدعہدی کفار کے  ساتھ بھی حرام ہے  مثلاًکسی کافر نے  اس کے  پاس کوئی چیز امانت رکھی اور یہ دینا نہیں چاہتا یہ بدعہدی ہے  اور درست نہیں ۔ ( درمختار، ردالمحتار)

مسئلہ۳۹:
عقد فاسد کے  ذریعہ سے  کافر حربی کا مال حاصل کرنا ممنوع نہیں یعنی جو عقد مابین دو مسلمان ممنوع ہے  اگر حربی کے  ساتھ کیا جائے  تو منع نہیں مگر شرط یہ ہے  کہ وہ عقد مسلم کے  لئے  مفید ہو مثلااًیک روپیہ کے  بدلے  میں دو روپے  خریدے  یا اُس کے  ہاتھ مُردار کو بیچ ڈالا کہ اس طریقہ سے  مسلمان کا روپیہ حاصل کرنا شرع کے  خلاف اور حرام ہے  اور کافر سے  حاصل کرناجائز ہے ۔ ( ردالمحتار) 

مسئلہ۴۰:
ہندوستان اگرچہ دارالاسلام ہے  اس کو دارالحرب کہنا صحیح نہیں مگر یہاں کے  کفار یقینا نہ ذمی ہیں نہ مستامن کیونکہ ذمی یا مستامن کے  لئے  بادشاہ اسلام کا ذمہ کرنا اور امن دینا ضروری ہے  لہذا ان کفارکے  اموال عقود فاسدہ کے  ذریعہ حاصل کئے  جاسکتے  ہیں جبکہ بد عہدی نہ ہو۔ 


سود سے  بچنے  کی صورتیں 

شریعتِ مطہرہ نے  جس طرح سود لینا حرام فرمایا سود دینا بھی حرام کیا ہے ۔ حدیثوں میں دونوں پر لعنت فرمائی ہے  اور فرمایا کہ دونون برابر ہیں ۔ آج کل سود کی اتنی کثرت ہے  کہ قرض ِ حسن جو بغیر سود ہوتا ہے  بہت کم پایا جاتا ہے  دولت والے  کسی کو بغیر  نفع روپیہ دینا چاہتے  نہیں اور اہل حاجت اپنی حاجت کے  سامنے  اس کا لحاظ بھی نہیں کرتے  کہ سودی روپیہ لینے  میں آخرت کا کتنا عظیم وبال ہے  اس سے  بچنے  کی کوشش کی جائے  ۔ لڑکی لڑکے  کی شادی۔ ختنہ اور دیگر تقریبات شادی وغمی میں اپنی وسعت سے  زیادہ خرچ کرنا چاہتے  ہیں ۔ برادری اور خاندان کے  رسوم میں اتنے  جکڑ ے  ہوئے  ہیں کہ  ہر چند کہیے  ایک نہیں سنتے  رسوم میں کمی کرنے  کو اپنی ذلت سمجھتے  ہیں ۔ ہم اپنے  مسلمان بھائیوں کو اولاًتو یہی نصیحت کرے  ہیں کہ ان رسوم کی جنجال سے  نکلیں چادرسے  زیادہ پاؤں نہ پھیلائیں اور دُنیا و آخرت کے  تباہ کن نتائج سے  ڈریں ۔ تھوڑی دیر کی مسرت یا ابنائے  جنس میں نام آوری کا خیال کرکے  آئندہ زندگی کو تلخ نہ کریں ۔ اگر یہ لوگ اپنی ہٹ دھرمی سے  باز نہ آئیں قرض کابار گراں اپنے  سرہی رکھنا چاہتے  ہیں بچنے  کی سعی نہیں کرتے  جیسا کہ مشاہدہ اسی پرشاہدہے  تو اب ہماری دوسری فہمائش ان مسلمانوں کو یہ ہے  کہ سودی قرض کے  قریب نہ جائیں ۔ 


 نبص قطعی قرآنی اس میں برکت نہیں اور مشاہدات وتجربات بھی یہی ہیں کہ بڑی بڑی جائدادیں سود میں تباہ ہوچکی ہیں یہ سوال اس وقت پیش نظر ہے  کہ جب سودی قرض نہ لیا جائے  تو بغیر سودی قرض کون دیگا پھر اُن دُشواریوں کو کس طرح حل کیا جائے ۔ اس کے  لئے  ہمارے  علمائے  کرام چند صورتیں ایسی تحریر فرمائی ہیں کہ اُن طریقوں پرعمل کیا جائے  تو سود کی نجاست ونحوست سے  پناہ ملتی ہے  اور قرض دینے  والا جس ناجائز نفع کا خواہش مند تھا اُس کے  لئے  جائز طریقہ پر نفع حاصل ہوسکتا  ہے ۔ صرف لین دین کی صورت میں کچھ ترمیم کرنی پڑے  گی۔ مگر نا جائز وحرام سے  بچاؤ ہوجائے  گا۔ 


شاید کسی کو یہ خیال ہو کہ دل میں جب یہ ہے  کہ سو(۱۰۰) دیکر ایک سودس(۱۱۰) لئے   جائیں ۔ پھر سود سے  کیونکر بچے  ہم اُس کے  لئے  یہ واضح کرنا چاہتے  ہیں کہ شرع مطہر نے  جس عقد کو جائز بتایا وہ محض اس تخیل سے  ناجائز و حرام نہیں ہوسکتا۔ دیکھو اگر روپے  سے  چاندی خریدی اور ایک روپیہ کی ایک بھر سے  زائد لی یہ یقینا سودو حرام ہے  صاف حدیث میں تصریح ہے   الفضۃ بالفضۃ مثلا بمثل یدابیدوالفضل ربا اور اگر مثلاً ایک گنی جو پندرہ روپے  کی ہواُس سے  پچیس روپے  بھر یا اور زیادہ چاندی خریدی یا سولہ آنے  پیسوں کی دو روپیہ بھر خریدی اگرچہ اس کامقصود بھی وہی ہے  کہ چاندی زیادہ لی جائے  مگر سودنہیں اور یہ صورت یقینا حلال ہے  حدیث صحیح میں فرمایا۔ اذ االختلف النوعان فبیعواکیف شئتم۔ معلوم ہوا کہ جوازوعدم جواز نوعیت عقد پر ہے ۔ عقد بدل جائے  گا حکم بدل جائے  گا۔ اس مسئلہ کو زیادہ واضح کرنے  کے  لئے  ہم دو(۲) حدیثیں ذکر کرتے  ہیں ۔ 


صحیحین میں ابو سعید خدری وابوہریرہ رضی اللہ تعالیٰ عنہما سے  مروی کہتے  ہیں کہ رسول اللہ ﷺنے  ایک شخص کو خیبر کاحاکم بناکر بھیجا تھا وہ وہاں سے  حضور کی خدمت میں عمدہ کھجوریں لائے  اشاد فرمایا کیا خیبر کی سب ایسی ہوتی ہیں عرض کی نہیں یا رسول اللّہ ﷺ ہم دو صاع کے  بدلے  ان کھجوروں کا ایک صاع لیتے  ہیں اور تین صاع کے  بدلے  دو صاع کے  بدلے  ان کھجوروں کا ایک صاع لیتے  ہیں اور تین صاع کے  بدلے  میں دو صاع لیتے  ہیں فرمایاایسانہ کرو معمولی کھجوروں کو روپیہ سے  بیچو پھر روپیہ سے  اس قسم کی کھجوریں خریدا کرواور تول کی چیزوں میں بھی ایسا ہی فرمایا صحیحین میں ابوسعید خدری رضی اللہ تعالیٰ عنہ سے  مروی بلال رضی اللہ تعالیٰ عنہ نبی کریم ﷺ کی خدمت میں برنی کھجوریں لائے  ارشاد فرمایا کہاں سے  لائے  عرض کی ہمارے  یہاں خراب کھجوریں تھیں اُن کے  دوصاع کو ان کے  ایک صاع کے  عوض میں بیچ ڈالا ارشاد فرمایا افسوس یہ تو بالکل سود ہے  یہ تو بالکل سود ہے  ایسانہ کرنا ہاں اگر ان کے  خریدنے  کا ارادہ ہو تواپنی کھجوریں بیچ کر پھر انکو خریدو۔ 


ان دونوں حدیثوں سے  واضح ہوا کہ بات وہی ہے  کہ عمدہ کھجوریں خرید نا چاہتے  ہیں مگر اپنی کھجوریں زیادہ دیکر لیتے  ہیں سود ہوتا ہے ۔ اور اپنی کھجوریں روپیہ سے  بیچ کراچھی کھجوریں خریدیں یہ جائز ہے ۔ اسی وجہ سے  امام قاضی خان اپنے  فتاوے  میں سودسے  بچنے  کی صورتیں لکھتے  ہوئے  یہ تحریر فرماتے  ہیں و مثل ھذاروی عن رسول اللہ ﷺ انہ امر بذلک۔ اس مختصر تمہید کے  بعد اب وہ صورتیں بیان کرتے  ہیں جو علماء نے  سود سے  بچنے  کی بیان کی ہیں ۔ 

مسائل فقہیہ:

مسئلہ۱:
ایک شخص کے  دوسرے  پر دس روپے  تھے  اُس نے  مدیون سے  کوئی چیز اُن دس روپوں میں خریدلی اور مبیع پرقبضہ بھی کرلیا پھراُسی چیز کو مدیون کے  ہاتھ بارہ میں ثمن وصول کرنے  کی ایک میعاد مقرر کرکے  بیچ ڈالا اب اس کے  اُس پردس کی جگہ بارہ ہوگئے  اور اسے  دو روپے  کا نفع ہوااور سودنہ ہوا۔ ( خانیہ )

مسئلہ۲:
ایک نے  دوسرے  سے  قرض طلب کیا وہ نہیں دیتا اپنی کوئی چیز مقرض کے  ہاتھ سوروپے  میں بیچ ڈالی اُس نے  سوروپے  دیدئے  اور چیز پر قبضہ کرلیا پھر مستقرض نے  وہی چیز مقرض سے  سال بھر کے  وعدہ پرایک سودس روپے  میں خریدلی یہ بیع جائز ے  مقرض نے  سوروپے  دیئے  اور ایک سود س روپے  مستقرض کے  ذمہ لازم ہوگئے  اور اگر مستقرض کے  پاس کوئی چیز نہ ہو جس کو اس طرح بیع کرے  تو مقرض مستقرض کے  ہاتھ اپنی کوئی چیز ایک سودس روپے  میں بیع کرے  اور قبضہ دیدے  پھر مستقرض اُسکی غیرکے  ہاتھ سوروپے  میں بیچے  اور قبضہ دیدے  پھر اس شخص اجنبی سے  مقرض سوروپے  میں خریدلے  اور ثمن ادا کردے  اور  وہ مستقرض کو سوروپے  ثمن ادا کردے  نتیجہ یہ ہواکہ مقرض کی چیز اُس کے  پاس آگئی اور مستقرض کو سوروپے  مل گئے  مگر مقرض کے  اس کے  ذمہ ایک سو دس روپے  لازم رہے ۔ ( خانیہ )

مسئلہ۳:
مقرضنے  اپنی کوئی چیز مستقرض کے  ہاتھ تیرہ روپے  میں چھ مہینے  کے  وعدہ پر بیع کی اور قبضہ دیدیا پھر مستقرض نے  اسی چیز کو اجنبی کے  ہاتھ بیچااور اس بیع کا اقالہ کرکے  پھر اسی کومقرض کے  ہاتھ دس روپے  میں بیچا اور روپے  لے  لئے  اس کابھی یہ نتیجہ ہوا کہ مقرض کی چیز واپس آگئی اور مستقرض کو دس روپے  مل گئے  مگر مقرض کے  اس کے  ذمہ تیرہ روپے  (۱) واجب ہوئے ۔ ( خانیہ )

حاشیہ (۱):
اس صورت میں اگر چہ یہ بات ہوئی کہ جو چیز جتنے  میں بیع کی قبل نقد ثمن مشتری سے  اُس سے  کم میں خریدی مگر چونکہ اس صورت میں مفروضہ میں ایک بیع جو اجنبی سے  ہوئی درمیان میں حاصل ہوگئی لہذا یہ بیع جائز ہے ۔ ۱۲ منہ

مسئلہ۴:
سودسے  بچنے  کی ایک صورت بیع عینہ ہے  امام محمد رحمہ اللہ تعالیٰ نے  فرمایا بیع عینہ مکروہ ہے  کیونکہ قرض کی خوبی اور حسن سلوک سے  محض نفع کی خاطر بچنا چاہتا ہے  اور امام ابویوسف رحمہ اللہ تعالیٰ فرمایا کہ اچھی نیت ہوتو اس میں حرج نہیں بلکہ بیع کرنے  والا مستحق ثواب ہے  کیونکہ وہ سود سے  بچنا چاہتا ہے  مشایخ بلخ نے  فرمایا بیع عینہ ہمارے  زمانہ کی اکثر بیعوں سے  بہتر ہے ۔ بیع عینہ کی صورت یہ ہے  کہ ایک شخص نے  دوسرے  سے  مثلاً دس روپے  قرض مانگے  اُس نے  کہا میں قرض نہیں دونگا یہ البتہ کرسکتا ہوں کہ یہ چیز تمھارے  ہاتھ بارہ روپے  میں بیچتا ہوں اگر تم چاہو خریدلو اسے  بازار میں دس روپے  کو بیع کردینا تمھیں دس روپے  مل جائیں گے  اور کام چل جائے  گااور اسی صورت سے  بیع ہوئی۔ بائع نے  زیادہ نفع حاصل کرنے  اور سود سے  بچنے  کا یہ حیلہ نکالا کہ دس کی چیز بارہ میں بیع کردی اُس کا کام چل گیا اور خاطر خواہ اس کو نفع مل گیا۔ بعض لوگوں نے  اس کا یہ طریقہ بتایا ہے  کہ تیسرے  شخص کو اپنی بیع میں شامل کریں یعنی مقرض نے  قرضدار کے  ہاتھ اُس کو بارہ میں بیچا اور قبضہ دیدیاپھر قرضدار نے  ثالث کے  ہاتھ دس روپے  میں بیچ کر قبضہ دیدیا اس نے  مقرض کے  ہاتھ دس روپے  میں بیچااور قبضہ دیدیا اور دس روپے  ثمن کے  مقرض سے  وصول کرکے  قرضدار کو دیدئے  نتیجہ یہ ہوا کہ قرض مانگنے  والے  کو دس روپے  وصول ہوگئے  مگر بارہ دینے  پڑیں گے  کیونکہ وہ چیز بارہ میں خریدی ہے ۔ ( خانیہ ، فتح ، ردالمحتار)


حقوق کا بیان 


مسائل فقہیہ

مسئلہ۱:
دومنزلہ مکان ہے  اس میں نیچے  کی منزل خریدی بالاخانہ عقد میں داخل نہ ہوگا مگر جب کہ جمیع حقوق یاجمیع مرافق یا ہر قلیل وکثیر کے  ساتھ خریدا ہو۔ (ہدایہ وغیرہ )

مسئلہ۲:
مکان کی خریداری میں پاخانہ اگر چہ مکان سے  باہر بنا ہواور کنواں اور اُس کے  صحن میں جو درخت ہوں وہ اور پائین باغ سب بیع میں داخل ہیں ان چیزوں کی بیع نامہ میں صراحت کرنے  کی ضرورت نہیں ۔ مکان سے  باہر اُس سے  ملا ہواباغ ہواور چھوٹا ہوتو بیع میں داخل ہے  اور مکان سے  بڑایا برابر کا ہوتو داخل نہیں جب تک خاص اُس کا بھی نام بیع میں نہ لیا جائے ۔ ( درمختار)

مسئلہ۲:
مکان سے  متصل باہر کی جانب کبھی ٹین وغیرہ کا چھپر ڈال لیتے  ہیں جو نشست کے  لئے  ہوتاہے  اگر حقوق ومرافق کے  ساتھ بیع ہوئی ہے  تو داخل ہے  ورنہ نہیں ۔ ( ہدایہ )

مسئلہ۳:
راستہ ٔ خاص اور پانی بہنے  کی نالی اور کھیت میں پانی آنے  کی نالی اور وہ گھاٹ جس سے  پانی آئے  گا یہ سب چیزیں بیع میں اُس وقت داخل ہوں گی جب کہ حقوق یا مرافق یا ہر قلیل وکثیر کا ذکر ہو۔ ( درمختار، ردالمحتار)

مسئلہ۴:
مکان کا پہلے  ایک راستہ تھا اُس کو بند کرکے  دوسرا راستہ جاری کیا گیا اس کی خریداری میں پہلاراستہ داخل نہیں ہوگا اگرچہ حقوق یا مرافق کالفظ بھی کہا ہو کیونکہ وہ اب اس کے  حقوق میں داخل ہی نہیں دوسرا راستہ البتہ داخل ہے ۔ ( ردالمحتار)

مسئلہ۵:
ایک مکان خریدا جس کا راستہ دوسرے  مکان میں ہوکر جاتا ہے  دوسرے  مکان والے  مشتری کو آنے  سے  روکتے  ہیں اس صورت میں اگر بائع نے  کہہ دیا کہ اس مبیعہکا راستہ دوسرے  مکان میں سے  نہیں ہے  تومشتری کو راستہ حاصل کرنے  کا کوئی حق نہیں البتہ یہ ایک عیب ہوگا جس کی وجہ سے  واپس کرسکتا ہے ۔ اگر اس کی دیواروں پر دوسرے  مکان کی کڑیا ں رکھی ہیں اگروہ دوسرا مکان بائع کا ہے  تو حکم دیا جائے  گا اپنی کڑیا ں اُٹھا لے  اورکسی دوسرے  کا ہے  تویہ مکان کا ایک عیب ہے  مشتری کو واپس کرنے  کا حق حاصل ہوگا۔ ( ردالمحتار)

مسئلہ ۶: 
ایک شخص کے  دو(۲) مکان ہیں ایک کی چھت کاپانی دوسرے  کی چھت پر سے  گزرتا ہے  دوسرے  مکان کوجمیع حقوق کے  ساتھ بیع کیا اس کے  بعدپہلے  مکان کو کسی دوسرے  کے  ہاتھ بیع کیا تو پہلا مشتری اپنی چھت پر پانی بہانے  سے  دوسرے  کو روک سکتا ہے  اور اگرایک شخص کے  دوباغ تھے  ایک کا راستہ دوسرے  میں ہوکر تھا دوسرا باغ اُس نے  اپنی لڑکی کے  ہاتھ بیع کیا  اوریہ شرط رہی کہ حق مروراسکو حاصل رہے  گاپھر لڑکی نے  اپنا باغ کسی اجنبی کے  ہاتھ بیع کیا تویہ اجنبی اُس کے  باپ کو باغ میں گزرنے  سے  روک نہیں سکتا۔ ( ردالمحتار)

مسئلہ۷:
مکان یاکھیت کرایہ پر لیا تو راستہ اور نالی اور گھاٹ اجارہ میں داخل ہیں یعنی اگرچہ حقوق ومرافق نہ کہا ہو جب بھی ان چیزوں پر تصرف کرسکتا ہے  وقف ورہن اجارہ کے  حکم میں ہیں ۔ ( ہدایہ ،فتح)

مسئلہ۸:
کسی کے  لئے  اقرار کیا کہ یہ مکان اُس کا ہے  یا مکان کی وصیت کی یا اس پر مصالحت ہوئی یہ سب بیع کے  حکم میں ہیں کہ بغیر ذکر حقوق ومرافق راستہ وغیرہ داخل نہیں ہونگے ۔ ( درمختار)

مسئلہ ۹:
دوشخص ایک مکان میں شریک تھے  باہم تقسیم ہوئی ایک کے  حصہ کا راستہ یا نالی دوسرے  کے  حصہ میں ہے  اگر بوقت تقسیم حقوق کا ذکر تھا جب تو کوئی حرج نہیں اور ذکر نہ تھا تو دوسرے  کو راستہ وغیرہ نہیں ملے  گا پھر اگر وہ اپنے  حصہ میں نیاراستہ اورنالی وغیرہ نکال سکتا ہے  تو نکال لے  اور تقسیم صحیح ہے  ورنہ تقسیم غلط ہوئی توڑدی جائے  جبکہ تقسیم کے  وقت راستہ وغیرہ کا خیال کیا ہی نہ گیاہو۔ ( ردالمحتار)



استحقاق کا بیان


کبھی ایساہوتا ہے  کہ بظاہر کوئی چیز ایک شخص کی معلوم ہوتی ہے  اور وہ واقع میں دوسرے  کی ہوتی ہے  یعنی دوسراشخص اُس کامدعی ہوتا ہے  اور اپنی مِلک ثابت کردیتا ہے  اس کو استحقاق کہتے  ہیں ۔ 
مسئلہ ۱:
استحقاق دو قسم ہے  ایک یہ کہ دوسرے  کی ملک کو بالکل باطل کردے  اس کو مبطل کہتے  ہیں دوسرایہ کہ ملک کو ایک سے  دوسرے  کی طرف منتقل کردے  اس کو ناقل کہتے ۔ ہیں مبطلکی مثال حریت اصلیہ کا دعویٰ یعنی یہ غلام تھا ہی نہیں یا عتق کا دعویٰ مدبر یا مکاتب ہونے  کا دعویٰ۔ نا قل کی مثال یہ کہ زید نے  بکر پر دعویٰ کیا کہ یہ چیز جو تمھارے  پاس ہے  تمھاری نہیں میری ہے ۔ ( درمختار)

مسئلہ۲:
استحقاق کی دوسری قسم کا حکم یہ ہے  کہ اگر وہ چیز کسی عقد کے  ذریعہ سے  مدعی علیہ ( قابض) کو حاصل ہوئی ہے  تو محض ملک ثابت کردینے  سے  عقد فسخ نہیں ہوگا کیونکہ وہ چیز ضرورقابل عقد ہے  یعنی مدعی کی چیز ہے  جس کودوسرے  نے  مدعیٰ علیہ کے  ہاتھ مثلاًفروخت کردیا یہ بیع فضولی ٹھہری جو مدعی کی اجازت پر موقوف ہے ۔ ( درمختار، ردالمحتار)

مسئلہ۳:
مستحق کے  موافق قاضی نے  فیصلہ صادر کردیا اس سے  بیع فسخ نہیں ہوئی ہوسکتا ہے  کہ مستحق مشتری سے  وہ چیز نہ لے  ثمن وصول کرلے  یا بیع کو فسخ کردے  اور یہ بھی ہوسکتا ہے  کہ خودمشتری وہ چیز بائع کو واپس کردے  اور ثمن پھیرلے  اب بیع فسخ ہوگئی یا مشتری نے  قاضی کو درخواست دی کہ بائع پر واپسی ثمن کا حکم صادر کرے  اُس نے  حکم دے  دیایا یہ دونوں خوداپنی رضا مندی سے  عقد کو فسخ کریں ۔ (فتح القدیر ، ردالمحتار)

مسئلہ۴:
قاضی نے  یہ فیصلہ کیا کہ یہ چیزمستحق ( مدعی )کی ہے  یہ فیصلہ ذی الید( مدعیٰ علیہ ) کے  مقابل میں بھی ہے  اور اُن کے  مقابل میں بھی جن سے  ذی الید کویہ چیز حاصل ہوئی جب کہ اس ذی الید نے  اپنے  بیان میں یہ ظاہر کردیا کہ یہ چیز مجھ کو فلاں سے  اس نوعیت سے  حاصل ہوئی ہے  مثلااًس سے  خریدی ہے  یابطور میراث اُس سے  ملی ہے  اور اس صورت میں دیگر ورثہ کے  مقابل میں بھی یہ فیصلہ قرارپائے  گا۔ اس چیز کے  متعلق ملک مطلق کا دعویٰ کوئی شخص کرے  مسموع نہیں ہوگا۔ مثلاًمشتری نے  اپنا خریدنا بیان کردیا اور اُس سے  وہ چیز لے  لی گئی تومشتری بائع سے  ثمن واپس لیگااور بائع نے  بھی اگر خریدی تھی  تووہ اپنے  بائع  سے  ثمن وصول کرے  وعلیٰ ہذاالقیاس ہرایک کے  لئے  اعادہ ٔ گواہ اور فیصلہ کی ضرورت نہیں وہی پہلا فیصلہ اور پہلا ثبوت کافی ہے ۔ ا ور اگر ذی الید نے  اپنے  بیان میں صرف اتناہی کہا کہ یہ چیز میری ملک ہے  یہ نہیں ظاہرکیا ہے  کہ کس سے  اس کو حاصل ہوئی تو وہ فیصلہ اسی کے  مقابل قرار پائے  گا دوسرے  لوگوں سے  اس کوتعلق نہیں مثلااًیک شخص کے  قبضہ میں ایک مکان ہے  جس کو وہ اپنا بتاتا ہے  اُس پر دوسرے  نے  دعویٰ کیا کہ یہ میرا ہے  اور ثابت کردیا قاضی نے  اس کے  حق میں فیصلہ دیدیا پھرایک تیسراشخص جو مدعیٰ علیہ اول کا بھائی  ہے  وہ کھڑا ہوااور کہتا ہے  یہ مکان میرے  باپ کا تھا اُس نے  وراثۃًمیرے  اور میرے  بھائی کے  مابین چھوڑا ہے  اور اس کو ثابت کردیا تو مکان میں نصف حصہّ اس کو مل جائے  گاکیونکہ پہلا فیصلہ اس کے  مقابل میں نہیں ہوا ہے  اور اگر ذی الید نے  یہ کہہ دیا ہوتا کہ مکان مجھ کو وراثت میں ملا ہے  تو وہ پہلا فیصلہ اس کے  مقابل میں بھی ہوتا اور اسکا دعویٰ مسموع نہ ہوتا۔ (درمختار، ردالمحتار)

مسئلہ  ۵:
بعض صورتیں ایسی ہیں کہ مشتری کے  مقابل میں فیصلہ اُن کے  مقابل میں فیصلہ نہیں قرار پائے  گاجن سے  مشتری کو وہ چیز حاصل ہوئی ہے  وہ اگر دعویٰ کریں گے  تو مسموع ہوگا مثلااً س نے  ایک جانور خریداتھا مشتری سے  بربنائے  استحقاق وہ جانور لے  لیا گیا اُس نے  بائع سے  ثمن واپس کرنا چاہا بائع نے  کہا مستحق جھوٹا ہے  وہ میراہی تھا میرے  یہاں پیداہوا یاجس سے  میں نے  خریدا تھا اُس کے  یہاں اُس کے  جانور سے  پیدا ہوایہ دعویٰ مسموع ہوگااور اس کو گواہوں سے   ثابت کردے  تو پہلا فیصلہ رد ہوجائے  گا یا وہ بائع یہ کہتا ہے  کہ میں نے  یہ چیز خود مستحق سے  خریدی ہے  اُس کی نہیں ہے  یہ دعویٰ بھی مسموع ہے ۔ ( دررغرر)

مسئلہ۶:
جب چیز مستحق کی ہوگئی  مشتری کو بائع سے  ثمن واپس لینے  کا حق حاصل  ہوگیا مگر کوئی مشتری اپنے  بائع سے  ثمن واپس نہیں لے  سکتاجب تک اُس کے  مشتری نے  اُس سے  واپس نہ لیا ہو مثلاً مشتری اول بائع سے  اس وقت ثمن لے  گا جب مشتری دوم نے  اس سے  لیا ہو۔ اور اگر خریدار نے  بروقت خریداری کوئی کفیل ( ضامن)لیا تھا جو اس کا ضامن تھا کہ اگر کسی دوسرے  کی یہ چیز ثابت ہوئی تو ثمن کا میں ضامن ہوں اس ضامن سے  مشتری ثمن اُس وقت وصول کرسکتا ے  جب مکفول عنہ کے  خلاف میں قاضی نے  واپسیٔ ثمن کا فیصلہ کردیا ہو۔ (دررْغرر)

مسئلہ ۷:
مشتری نے  بائع سے  ثمن کی واپسی چاہی اور دونوں میں کم مقدار پرصلح ہوگئی تویہ بائع اپنے  بائع سے  وہ ثمن لے  گاجوان دونوں کے  درمیان طے  پایا تھا اور مشتری نے  بائع سے  ثمن کو معاف کردیابعد اس کے  کہ واپسی ثمن کے  متعلق قاضی کا فیصلہ صادر ہوچکا تھا تویہ بائع اپنے  بائع سے  ثمن واپس لے  سکتا ہے ۔ اور اگر استحقاق سے  قبل بائع نے  مشتری کو ثمن معاف کردیا تھا تو اب مشتری نہ بائع سے  لے  سکتا ہے  نہ بائع اپنے  بائع سے  اور مستحق ومشتری کے  مابین مصالحت ہوگئی کہ مستحق ثمن کا ایک جز مشتری کو دے  کر مبیع لے  لے  اب مشتری اپنے  بائع سے  کچھ نہیں لے  سکتا کہ اس نے  اپنا حق خود ہی باطل کردیا۔ (ردالمحتار)

مسئلہ ۸:
استحقاق مبطل میں بائعین ومشتری کے  مابین جتنے  عقود ہیں وہ سب فسخ ہوگئے  اس کی ضرورت نہیں کہ قاضی ان عقود کو فسخ کردے  ہر ایک بائع اپنے  بائع سے  ثمن واپس لینے  کا حق دار ہے ۔ اس کی ضرورت نہیں کہ جب مشتری اس سے  لے  تو یہ بائع سے  لے  اور یہ بھی ہوسکتا ہے  کہ ہر ایک شخص ضامن سے  وصول کرلے  اگرچہ مکفول عنہ پر واپسیٔ ثمن کا فیصلہ نہ ہو ا ہو۔ ( دررْ غرر)

مسئلہ۹:
کسی شخص کی نسبت یہ حکم ہوا کہ یہ حرا صلی ہے  یعنی ایک شخص کسی کا غلام تھا اُس کو پتہ چلا کہ پیدائشی آزاد ہے   اُس نے  قاضی کے  پاس دعویٰ کیا قاضی نے  حریت اصلیہ کا حکم دیا یا ایک شخص نے  کسی پر دعویٰ کیا کہ یہ میرا غلام ہے  اُس نے  کہا میں اصلی حرہوں اور اس کو گواہوں سے  ثابت کیا یا وہ مدعی اس کی غلامی کو گواہوں سے  نہ ثابت کرسکا اور یہ کہتا ہے  کہ میں آزاد ہوں ا ور اس سے  پہلے  صراحۃً یا دلالۃً اس نے  اپنی غلامی کا کبھی اقرار نہ کیا ہو اتنا بھی نہیں کہ یہ جب بیچا گیا اُس وقت خاموش رہا بلکہ مشتری کے  ساتھ چلاگیا اس حکم کے  بعد اب دُنیا بھر میں کوئی یہ دعویٰ نہیں کرسکتا کہ یہ میرا غلام ہے  یہ دعویٰ ہی نہیں سُنا جائیگا۔ یونہی عتق اور اس کے  تو ابع کا حکم بھی تمام جہان میں نافذ ہے  کہ اس کے  خلاف کوئی دعویٰ کرہی نہیں سکتا یعنی یہ دعویٰ کیا کہ فلاں کا غلام تھا اُس نے  آزاد کردیا یا مدبر کردیا یا لونڈی ہے  اس کو ام ولد کیا اور قاضی نے  ان باتوں کا حکم صادر کردیا تواب کوئی بھی دعویٰ نہیں کرسکتا۔ ( درمختار، درر)

مسئلہ۱۰:
مِلک مورخ میں جب عتق تاریخ سے  پہلے  ثابت ہوگیا اور قاضی نے  عتقکا حکم دیا تواس تاریخ کے  وقت سے  اس کے  متعلق ملک کا دعویٰ نہیں ہوسکتا اس سے  پہلے  کی ملک کا دعوی ہوسکتا ہے  اس کی صورت یہ ہے  کہ زیدنے  بکر سے  کہا تو میرا غلام ہے  پانچ سال سے  تومیری ملک میں ہے  بکرنے  جواب میں کہا میں فلاں شخص کا غلام تھا چھ برس ہوئے  اُس نے  مجھے  آزاد کردیا اور اس امر کو گواہوں سے  ثابت کیا زید کا دعویٰ بیکار ہوگیاپھر عمرو نے  بکر پردعویٰ کیا کہ میں سات برس سے  تیرا مالک ہوں اوراب بھی تومیری ملک میں ہے  اس کو اس نے  گواہوں سے  ثابت کیا تو گواہ قبول ہوں گے  اور پہلا فیصلہ منسوخ ہوجائے  گا۔ ( درر،غرر)

مسئلہ۱۱:
کسی جائدادکی نسبت وقف کا حکم ہوا یہ حکم تمام لوگوں کے  مقابل نہیں یعنی اگراس کے  متعلق ملک یا دوسرے  وقف کا دوسرا شخص دعویٰ کرے  وہ دعویٰ مسموع ہوگا۔ ( درمختار)

مسئلہ۱۲:
مشتری کو بائع سے  ثمن واپس لینے  کا اُس وقت حق ہوگا جب مستحق نے  گواہوں سے  اپنی ملک ثابت کی ہو اور اگرمدعیٰ علیہ یعنی مشتری نے  خودہی اُس کی ملک کا اقرار کرلیا یا اس پر حلف دیا گیا اس نے  حلف سے  انکار کردیا یا مشتری کے  وکیل بالخصومۃ نے  اقرار کرلیا یا حلف سے  انکار کردیا تو مشتری اپنے  بائع سے  ثمن نہیں لے  سکتا۔         (درر، غرر)

مسئلہ۱۳:
ایک مکان خریدا اُس پر ایک شخص نے  ملک کا دعویٰ کردیا مشتری نے  اُس کی ملک کا اقرار کر لیا بائع سے  ثمن واپس نہیں لے  سکتا اس کے  بعد مشتری گواہ  سے  ثابت کرنا چاہتا ہے  کہ یہ مکان مستحق کا ہے  تاکہ بائع سے  ثمن واپس لے  سکے  یہ گواہ نہیں سُنے  جائیں گے  ہاں اگر گواہوں سے  یہ ثابت کرنا چاہتا ہے  کہ بائع نے  خود اقرار کیا ہے  کہ مستحق کی ملک ہے  تو یہ گواہ مقبو ل ہوں گے  اور اس کو بائع سے  ثمن واپس کرلینے  کا حق ہوجائے  گا اور مشتری یہ بھی کرسکتا ہے  کہ بائع پر حلف دے  کہ وہ قسم کھاجائے  کہ مستحق کا نہیں ہے  اگر بائع نے  اس قسم سے  انکارکیا مشتری کو ثمن واپس لینے  کا حق ہوجائے  گا۔ (درر)

مسئلہ۱۴:
استحقاق میں ثمن واپس لینے  کا حق اُس وقت ہے  کہ دعویٰ اُ س پر ہوجو چیز بائع کے  یہاں تھی اور  اگراُس میں تغیر آگیا اتنا کہ اگر غصب کیا ہوتا تو مالک ہوجاتا اور اس پر استحقاق ہواتو بائع سے  ثمن نہیں لے  سکتا مثلاًکپڑا خریدا اُسے  قطع کرکے  سلالیا اس کے  بعدمستحق نے  گواہوں سے  ثابت کیا جب بھی مشتری بائع سے  نہیں لے  سکتا کیونکہ یہ استحقاق اُس کی ملک پر نہیں وہ کُرتے  کا مدعی ہے  اور اس نے  بائع سے  کرتہ کہاں خریدا ہاں اگر اُس نے  گواہ سے  یہ ثابت کیا کہ یہ کپڑا میرا تھا جب کہ کُرتا نہ تھا تو اب مشتری بائع سے  لے  گایونہی گیہوں خریدے  تھے  آٹا پس گیا آٹے  کا مستحق نے  دعویٰ کیا تو مشتری واپس نہیں لے  سکتا اور اگر یہ کہا کہ پسنے  سے  قبل گیہوں میرے  تھے  اس طرح گوشت خریداتھا پکوالیا۔ ( فتح القدیر)

مسئلہ ۱۵:
مشتری نے  بائع سے  یوں کہا کہ اگر استحقاق ہوگا تو ثمن واپس نہ لوں گاپھر بھی بعد استحقاق ثمن واپس لے  سکتا ہے  اور وہ قول لغو ہے  کہ ابرا یعنی معافی قابل تعلیق نہیں ۔ ( فتح )

مسئلہ۱۶:
بائع مرگیا ہے  اور اُس کا وارث بھی کوئی نہیں اورمشتری پراستحقاق ہوا تو قاضی خو بائع کا ایک وصی مقرر کرے  گااورمشتری اُس سے  ثمن واپس لے  گا۔ بائع کہتا ہے  یہ جانور میرے  گھر کا بچہ ہے  مگر اس کو ثابت نہ کرسکا یا وہ بیع ہی سے  انکار کرتاہے  جب بھی مشتری ثمن واپس لے  سکتا ہے ۔ ( ردالمحتار)

مسئلہ۱۷:
مشتری نے  جس سے  خریدا ہے  وہ وکیل بالبیع ہے  اور مشتری نے  ثمن اُسی کودیاہے  تو اُسی وکیل کے  مال سے  ثمن وصول کرسکتا ہے  اس کا بھی انتظار کرنا ضرور نہیں کہ موکل اُس کو دے  تو مشتری لے  اور اگر مشتری نے  ثمن خود موکل کو دیا ہے  تو اتنا انتظار کرنا ہوگاکہ وہ موکل سے  وصول کرے  تب یہ اُس سے  لے ۔ بائع نے  اگر مشتری سے  کہا تمہیں معلوم ہے  یہ چیز میری تھی اور یہ گواہ جھوٹے  ہیں مشتری نے  اس کی تصدیق کی جب بھی بائع سے  ثمن واپس لے  سکتا ہے ۔ ( ردالمحتار)

مسئلہ۱۸:
مشتری کے  پاس سے  مستحق کے  پاس مبیع پہنچ گئی اور ابھی تک قاضی نے  حکم نہیں دیا ہے  تومشتری اُس سے  اپنی چیزواپس لے  سکتا ہے  یا یہ کہ وہ گواہوں سے  اپنی ہونا ثابت کرے  اور اس وقت بائع سے  ثمن لینے  کا حقدار ہوگا اوراگر مستحق کے  یہاں صورت مذکور ہ میں ہلاک ہوگئی تو مشتری اس مستحق پر دعویٰ کرے  کہ تونے  بلا حکم قاضی میری چیز لے  لی ہے  اور وہ میری ملک تھی اور اب تیرے  پاس ہلاک ہوگئی لہذا اس کی قیمت اداکراب اگر مستحق گواہوں سے  اپنی ہونا ثابت کردے  گاتومشتری بائع سے  ثمن لے  سکتا ہے ۔ (ردالمحتار)

مسئلہ۱۹:
ایک جانور مادہ خریدامشتری کے  یہاں اُس کے  بچہ پیدا ہوامستحق نے  اُس پر دعویٰ کیا اور گواہوں سے  ثابت کردیا تو مستحق جانور کو بھی لے  گا اور بچہ کو بھی بلکہ اگرکسی نے  اُ س بچہ کو مارڈالا یا نقصان پہنچایا جس کا معاوضہ لیا جاچکاہے  وہ بھی مستحق لے  گا مگر یہ ضروری ہے  کہ قاضی نے  اس کا بھی حکم دیا ہو صرف اُس جانور کا حکم دینا بچہ کا حکم نہیں ۔ یہ حکم بچہ ہی کے  ساتھ خاص نہیں بلکہ جتنے  زوائد ہیں وہ سب مستحق کو ملیں گے  جب کہ قاضی نے  اس کا فیصلہ کیا ہو اور اگرمستحق نے  گواہوں سے  ثابت نہیں کیا ہے  بلکہ خوداس شخص نے  اقرار کیا ہے  تو بچہ مستحق کونہیں ملے  گا صرف وہ جانور ہی ملے  گاہاں اگر مستحق نے  بچہ کا بھی دعویٰ کیا ہواور ذی الید نے  صرف جانور کا اقرار کیا تو جانور اور بچہ دونوں مستحق کو ملیں گے  اور دیگر زوائد کا بھی یہی حکم ہے ۔ زوائدہلاک ہوگئے  تو ان کا ضمان نہیں گواہ واقرار میں فرق کی وجہ یہ ہے  کہ بینہ( گواہ ) حجت کا ملہ اورمتعدیہ ہے  کہ جس کے  متعلق قائم ہواُسی پر مقتصر نہیں  رہتا اور اقرار حجت قاصرہ ہے  کہ یہ تجاوز نہیں کرتا۔ ( ہدایہ ، فتح القدیر، درمختار)

مسئلہ ۲۰:
تناقض یعنی پہلے  ایک کلام کہنا پھر اْس کے  خلاف بتانا مانع دعویٰ ہے  (۱)مگر اس میں شرط یہ ہے  کہ پہلا کلام کسی شخص معین کے  متعلق ہو ورنہ مانع نہیں مثلاًپہلے  کہا تھا فلاں شہر والوں کے  ذمہ میرا کوئی حق نہیں پھر اسی شہر کے  کسی خاص آدمی پر دعویٰ کیا یہ دعویٰ مسموع ہے  (۲)یہ بھی ضرور ہے  کہ پہلا کلام بھی اس نے  قاضی کے  سامنے  بولا ہو یا قاضی کے  حضور اس کا ثبوت گزرا ہو ورنہ قابل اعتبار نہیں (۳)یہ بھی ضرور ہے  کہ خصم نے  اس کے  تصدیق نہ کی ہو اگر اس نے  تصدیق کردی تو تناقض کا کچھ اثر نہیں (۴)یہ بھی ضرور ہے  کہ قاضی نے  اس کی تکذیب نہ کی ہو تکذیب سے  تناقض اُٹھ جاتا ہے ۔ (درمختار،ردالمحتار)

مسئلہ۲۱:
کسی لونڈی کی نسبت دعویٰ کیا کہ یہ میری منکوحہ ہے  پھر یہ کہتا ہے  کہ میری ملک ہے  یہ تناقض ہے  اور دعویٔ ملک مسموع نہیں جس طرح تناقض اس کے  لئے  مانع ہے  دوسرے  کے  لئے  بھی مانع ہے  مثلاً کہتا ہے  کہ یہ چیز فلاں کی ہء اُس نے  مجھے  وکیل بلخصومۃ(وکیل مقدمہ) کیا ہے  پھر کہتا ہے  کہ یہ چیز فلاں کی ہے  (دوسرے  کانام لے  کر)اُس نے  مجھے  وکیل بالخصومۃ کیا ہے  یہ تناقض ہے  اور مانع دعویٰ ہے  ہاں اگر اس کی دونوں باتوں میں تطبیق ممکن ہوتو مسموع ہوگا مثلااًسی مثال مفروض میں وہ بیان دیتا ہے  کہ جب پہلے  میں مدعی ہوکر آیا تھا اُس وقت وہ چیز اُسی کی تھی اور اس نے  مجھے  وکیل کیا تھا اور اب یہ چیز اُس کی نہیں بلکہ اِس کی ہے  اور اس نے  مجھے  وکیل کیا ہے ۔ تناقض کی بہت سی صورتیں ہیں اس کی بعض مثالیں ذکر کیجاتی ہیں ۔ 

(۱) ایک شخص کی نسبت دعویٰ کرتا ہے  کہ وہ میرا بھائی ہے  اور میں حاجت مند ہوں میرا نفقہ اُس سے  دلوایا جائے  اُس نے  جواب دیا کہ یہ میرا بھائی نہیں ہے  اس کے  بعد مدعی مرگیا اور مدعیٰ علیہ آتا ہے  اور میراث مانگتا ہے  اور کہتا ہے  میرے  بھائی کا ترکہ مجھ کو دیا جائے  یہ نا مسموع ہے ۔ 

(۲)پہلے  ایک چیز کی نسبت کہا یہ وقف ہے  پھر کہتا ہے  میری ملک ہے  نا مسموع ہے ۔ 

(۳)پہلے  کوئی چیز دوسرے  کی بتائی پھر کہتا ہے  میری ہے  یہ نا مسموع ہے  اور اگر پہلے  اپنی بتائی پھر دوسرے  کی تو مسموع ہے  کہ اپنے  کہنے  کا مطلب یہ تھا کہ اُس چیز کو خصوصیت کے  ساتھ برتتا تھا۔ ( درمختار، ردالمحتار)

مسئلہ۲۲:
یہ جو کہا گیا کہ تنا قض مانع دعویٰ ہے  اس سے  مراد یہ ہے  کہ ایسی چیز میں تنا قض ہو جس کا سبب ظاہر تھا اورجو چیز یں ایسی ہیں جن کے  سبب مخفی ہوتے  ہیں اُن میں تناقض مانع دعویٰ نہیں مثلااًیک مکان خریدایا کرایہ پر لیا پھر اسی مکان کی نسبت دعویٰ کرتا ہے  کہ یہ میرے  باپ نے  میرے  لئے  خریدا جب میں بچہ تھا یا میرے  باپ کا مکان ہے  جو بطور وراثت مجھے  ملا بظاہر یہ تنا قض موجود ہے  مگر مانع دعویٰ نہیں ہوسکتا ہے  کہ پہلے  اُسے  علم نہ تھا اس بنا پر خریدا اب جب کہ معلوم ہوا یہ کہتا ہے  اگر اپنی پچھلی بات گواہوں سے  ثابت کردے  تو مکان اسے  مل جائے  گا۔ رومال میں لپٹا ہوا کپڑا خریدا پھر کہتا ہے  یہ تومیراہی تھا میں نے  پہچانا نہ تھا یہ بات معتبر ہے ۔ دوبھائیوں نے  ترکہ تقسیم کیا پھر ایک نے  کہا فلاں چیز والد نے  مجھے  دیدی تھی اگر یہ بات اپنے  بچپنے  کی بتاتا ہے  قبول ہے  ورنہ نہیں ۔ ( ردالمحتار)

مسئلہ۲۳:
نسب۔ طلاق۔ حریت ان کے  اسباب مخفی ہیں ان میں تناقض مضرنہیں مثلاًکہتا ہے  یہ میرا بیٹا نہیں پھر کہا میرا بیٹا ہے  نسب ثابت ہوگیااور اگر پہلے  کہا یہ میرا لڑکا ہے  پھر کہتا ہے  نہیں ہے  تو دوسری بات نا معتبر ہے  کیونکہ نسب ثابت ہوجانے  کے  بعد منتفی نہیں ہوسکتا یہ اُس وقت ہے  کہ لڑکا بھی اُس کی تصدیق کرے  اور اگر اس نے  اُس کو اپنا لڑکا بتایا مگر وہ انکار کرتاہے  تو نسب ثابت نہیں ہاں لڑکے  نے  انکار کے  بعد پھر اقرارکرلیا تو ثابت ہوجائے  گا۔ پہلے  کہا میں فلاں کا وارث نہیں پھر کہا وارث ہوں اور میراث پانے  کی وجہ بھی بتاتا ہے  تو بات مان لی جائے  گی۔ یہ بات کہ فلاں شخص میرا بھائی ہے  یہ اقرار معتبر نہیں یعنی اس کہنے  کی وجہ سے  اس کے  باپ سے  اُس کا نسب ثابت نہ ہوگا کہ غیر پر اقرار کرنے  کا اسے  کوئی حق نہیں ۔ یہ کہا کہ میرا باپ فلاں شخص ہے  اُس نے  بھی مان لیا نسب ثابت ہوگیا پھر وہ شخص دوسرے  کا نام لے  کر کہتا ہے  میرا باپ فلاں ہے  یہ بات نا مسموع ہے  کہ پہلے  شخص کے  حق کا ابطال ہے  اور اگر پہلے  شخص نے  اس کی تصدیق نہیں کی ہے   مگر تکذیب بھی نہیں کی ہے  جب بھی دوسرے  کو اپنا باپ نہیں بتاسکتا۔ طلاق میں تنا قض کی صورت یہ ہے  کہ عورت نے  اپنے  شوہر سے  خلع کرایا اس کے  بعدیہ دعویٰ کیا کہ شوہرنے  تین طلاقیں خلع سے  پہلے  ہی دیدی تھیں لہذا بدل خلع واپس کیا جائے  یہ دعویٰ مسموع ہے  اگر گواہوں سے  ثابت کردے  گی بدل خلع واپس ملے  گا کیونکہ طلاق میں شوہر مستقل ہے  عورت کی موجودگی یا علم ضرور نہیں پہلے  عورت کو معلوم نہ تھا اس لئے  خلع کرایا اب معلوم ہواتو بدل خلع کی واپسی کا دعویٰ کیا۔ عورت نے  شوہر کے  ترکہ سے  اپنا حصہ لیا دیگر ورثہ نے  اس کی زوجیت کا اقرار کیا تھا پھریہی لوگ کہتے  ہیں کہ اس کے  شوہر نے  حالت صحت میں تین طلاقیں دیدی تھیں اگر معتبر گواہوں سے  ثابت کردیں عورت سے  ترکہ واپس لے  لیں ۔ حریت کی دوصورتیں ہیں ایک اصلی دوسری عارضی اصلی تویہ کہ آزاد پیدا ہی ہوا رقیت اُس پر طاری ہی نہ ہوئی اس کی بنا علوق ( نطفہ قرار پانے  )پر ہی ہوسکتا ہے  کہ اس کے  ماں باپ حر ہیں مگر اسے  علم نہیں یہ لوگوں سے  اپنا غلام ہونا بیان کرتاہے  پھراسے  معلوم ہوا کہ اس کے  والدین آزاد تھے  اب آزادی کا دعویٰ کرتا ہے ۔ اور حریت عارضی کی بنا عتق پر ہے  عتق میں مولیٰ مستقل ومتفرد ہے  ہوسکتا ہے  کہ اُس نے  آزاد کردیا اوراسے  خبر نہ ہوئی اس لئے  اپنے  کو غلام بتاتاہے  جب معلوم ہواکہ آزاد ہوچکا ہے  آزاد کہتا ہے ۔ (دررْغررْردالمحتار)

مسئلہ۲۴:
غلام نے  خریدار سے  کہا تم مجھے  خریدلو میں فلاں کا غلام ہوں خریدار نے  اس کی بات پر بھروسہ کیا اسے  خریدلیا اب معلوم ہواکہ وہ غلام نہیں بلکہ آزاد ہے  اگر بائع یہاں موجود ہے  یا غائب ہے  مگر معلوم ہے  کہ وہ فلاں جگہ ہے  تواس غلام سے  مطالبہ نہیں ہوگا بائع کو پکڑیں گے  اُس سے  ثمن وصول کریں گے ۔ ا ور اگر بائع لاپتہ ہے  یا مرگیا ہے  اور ترکہ بھی نہیں چھوڑا ہے  تو اُسی غلام سے  مطالبہ وصول کیا جائے  گا اور ترکہ چھوڑ مرا ہے  تو ترکہ سے  وصول کریں ۔ غلام سے  وصول کیا ہے  تو وہ جب بائع کوپائے  اُس سے  وصول کرے  اور اگر اُس نے  صرف اتنا کہا ہے  کہ میں غلام ہوں یا یہ کہا مجھے  خریدلو تو اس سے  مطالبہ نہیں ہوسکتا۔ ( درمختاروغیرہ)

مسئلہ۲۵:
صورت مذکورہ میں اس نے  مرتہن سے  کہا مجھے  رہن رکھ لو میں فلاں کا غلام ہوں اُس نے  رکھ لیا بعد میں معلوم ہوا غلام نہیں ہے  حر ہے  تو چاہے  راہن حاضر ہو یا غائب یہ معلوم ہے  کہ فلاں جگہ ہے  یا معلوم نہ ہو بہر حال غلام سے  رقم نہیں وصول کی جائے  گی اور اگر اجنبی نے  کہا کہ اسے  خرید لو یہ غلام ہے  اور اس کی بات پر اطمینان کرکے  خرید لیا بعد میں معلوم ہوا وہ آزاد ہے  اُس اجنبی سے  ضمان نہیں لیا جاسکتا کیونکہ غیر ذمہ دار شخص کی بات ماننا خوددھوکا کھانا ہے  اوریہ خودا س کا قصور ہے ۔ ( ہدایہ )

مسئلہ۲۶:
جائداد غیر منقولہ بیع کردی پھر دعویٰ کرناہے  کہ یہ جائداد وقف ہے  اور اس پر گواہ پیش کرنا ہے  یہ گواہ سُنے  جائیں گے ۔ ( درمختار)

مسئلہ ۲۷:
ایک چیز خریدی اور ابھی اُس پر قبضہ بھی نہیں کیا کہ مستحق نے  دعویٰ کیا تو جب تک بائع ومشتری دونوں حاضر نہ ہوں وہ دعویٰ مسموع نہیں اگر دونوں کی موجودگی میں مستحق کے  موافق فیصلہ ہوااور ان میں سے  کسی نے  یہ ثابت کردیا کہ مستحق نے  ہی اسکو بائع کے  ہاتھ بیچا تھا اور بائع نے  مشتری کے  ہاتھ تو گواہی مقبول ہے  اور بیع لازم۔ ( فتح القدیر)

مسئلہ۲۸:
مستحق نے  گواہوں سے  یہ ثابت کیا کہ یہ چیز میرے  پاس سے  اتنے  دنوں سے  غائب ہے  مثلااًیک سال سے  مشتری نے  بائع کو یہ واقعہ سُنایا بائع نے  گواہوں سے  یہ ثابت کیا کہ اس چیز کا دو برس سے  میں مالک ہوں ان دونوں بیانوں کا محصل یہ ہوا کہ مستحق وبائع دونوں نے  ملک مطلق کا دعویٰ کیا ہے  اور بائع نے  ملک کی تاریخ بتائی ہے  مگر مستحق نے  ملک کی کوئی تاریخ نہیں بیان کی کیونکہ مستحق یہ کہتا ہے  کہ اتنے  دنوں سے  چیز غائب ہوگئی ہے  یہ نہیں بتایا کہ اتنے  دنوں سے  میں اس کا مالک ہوں اورایسی صورت میں حکم یہ ہے  کہ ذی الید کا بینہ قبول نہیں ہوتا خارج کے  گواہ مقبول ہوں گے  اور چیز مستحق کو ملے  گی۔ ( دررْغرر)

مسئلہ۲۹:
مشتری کو خریداری کے  وقت یہ معلوم ہے  کہ چیز دوسرے  کی ہے  بائع کی نہیں ہے  باوجود اس کے  خریدلی اب مستحق نے  دعویٰ کرکے  وہ چیز لے  لی تو بھی مشتری بائع سے  ثمن واپس لے  سکتا ہے  وہ علم رجوع سے  مانع نہیں لہذا گر لونڈی کو خرید کر اُم ولد  بنا یا تھا اور جانتا تھا کہ بائع نے  اسے  غصب کیا ہے  تو اُس کا بچّہ آزاد نہ ہوگابلکہ غلام ہوگا اور ثمن کی واپسی کے  وقت اگر بائع نے  گواہوں سے  یہ ثابت بھی کیا کہ خود مشتری نے  ملک ِمستحق کا اقرار کیا تھا تو بھی ثمن کی واپسی پر اِس کچھ اثر نہیں پڑے  گا جبکہ مستحق نے  گواہوں سے  اپنی ملک ثابت کی ہو۔    ( دررْ غرر)

مسئلہ۳۰:
اگر مشتری نے  بائع کی ملک کا اقرار کیا مگر مستحق نے  اپنا حق ثابت کرکے  چیز لے  لی اور مشتری نے  ثمن واپس لیا جب بھی بائع کے  لئے  جو پہلے  اقرار کرچکا ہے  وہ بدستور باقی ہے  یعنی وہ چیز کسی صورت سے  مشتری کے  پاس پھر آجائے   مثلاًکسی نے  اس کو ہبہ کردی یا اس نے  پھر خریدلی تو اس کو یہی حکم دیاجائے  گاکہ بائع کو دیدے  اور اگرملک بائع کا اقرار نہیں کیا ہے  تو اس کی ضرورت نہیں کہ بائع کو دے ۔ (درمختار)

مسئلہ۳۱:
مشتری نے  پوری مبیع پر قبضہ کیا پھر اس کے  جز کا مستحق نے  دعویٰ کیا تو اتنے  جز کی بیع فسخ کردی جائے  گی باقی کی بدستور رہے  گی ہاں اگر مبیع ایسی چیز ہے  کہ ایک جُز جدا کردینے  سے  اُس میں عیب پیدا ہوجاتا ہے  مثلاًمکان ْباغْ غلام ہے  یا مبیع دوچیز ہے  مگر دونوں بمنزلہ ایک چیز کے  ہیں جیسے  تلوار ومیان اور ایک مستحق نے  لے  لی تومشتری کو اختیار ہے  کہ باقی میں بیع کو باقی رکھے  یا واپس کردے  اور اگر یہ دونوں باتیں نہ ہوں مثلاًمبیع دو(۲) غلام ہیں یا(۲)دو کپڑے  اور ایک مستحق نے  لے  لیا یا غلہ وغیرہ ایسی چیز ہے  جس میں تقسیم مضر نہ ہو تو واپس نہیں کرسکتا جو کچھ بچی ہے  اُسے  رکھے  اور جو کچھ مستحق نے  لے  لی اُتنے  کا ثمن حصہ مطابق بائع سے  لے ۔ ( دررْ غرر)

مسئلہ۳۲:
مبیع کے  ایک جز پر ابھی قبضہ کیا تھاکہ مستحق نے  اس جز یا دوسرے  جزپر اپنا حق ثابت کیا تو مشتری کو بیع فسخ کردینے  کا بہر حال اختیار ہے  حصہ کرنے  سے  مبیع میں عیب پیدا ہوتا ہو یا نہ ہو۔ ( دررْغرر)

مسئلہ۳۳:
مکان کے  متعلق حقِ مجہول کا دعویٰ ہوا یعنی مدعی نے  اتنا کہا کہ میرا اس میں حصہ ہے  یہ نہیں بتایا کہ کتنا مدعیٰ علیہ نے  سوروپے  دیکر اُس سے  مصالحت کرلی پھرایک ہاتھ کے  علاوہ سارا مکان دوسرے  مستحق نے  اپنا ثابت کیا تو پہلے  جس سے  صلح ہوچکی ہے  اُس سے  کچھ نہیں لے  سکتا  کیونکہ ہوسکتا ہے  کہ ایک ہاتھ جو بچا ہے  وہی اُس کا ہو۔ اور اگر پہلے  مدعیٰ نے  پورے  مکان کا دعویٰ کیا اور سوروپے  پر صلح ہوئی تو جتنا مستحق لے  گا اُس کے  حصہّ کے  مطابق سوروپے  میں سے  واپس لیا جائے  گااور مستحق نے  کُل لیا تو پورے  سوروپے  واپس لے  گا۔ ( ہدایہ )

مسئلہ ۳۴:
ایک شخص کی دوسرے  پر اشرفیاں ہیں بجائے  اشرفیوں کے  دونوں میں روپیوں پر مصالحت ہوئی اور وہ روپے  دے  بھی دیئے  اس کے  بعد ایک تیسرے  شخص نے  استحقاق کیا کہ یہ روپے  میرے  ہیں تو اشرفیوں والا اُس سے  اشرفیاں لے  گا اور وہ صلح جو روپے  پرہوئی  تھی باطل ہوگئی۔ (دررْ غرر)

مسئلہ۳۵:
مکان خریدا اور اس میں تعمیر کی پھر کسی نے  وہ مکان اپنا ثابت کردیا تومشتری بائع سے  صرف ثمن لے  سکتا ہے  عمارت کے  مصارف نہیں لے  سکتا۔ یو نہی مشتری نے  مکان کی مرمت کرائی تھی یا کنواں کھداویا یا صاف کرایا توان چیزوں کا معاوضہ نہیں مل سکتا اور اگر دستاویز میں یہ شرط لکھی ہوئی ہے  کہ جو کچھ مرمت میں صرف ہوگا بائع کے  ذمہ ہوگا تو بیع ہی فاسد ہوجائے  گی۔ اور اگر کنواں کھودوایا اور اینٹ پتھر وں سے  وہ جوڑا گیا تو کھودنے  کے  دام نہیں ملیں گے   چُنائی کی قیمت ملے  گی اور اگر یہ شرط تھی  کہ بائع کے  ذمہ کُھدائی ہوگی تو بیع فاسد ہے ۔ ( درمختار)

مسئلہ۳۶:
غلام خریدا اور اُس کو مال کے  بدلے  میں آزاد کردیا پھر مستحق نے  اُس کو اپنا ثابت کیا تو مشتری سے  وہ مال نہیں لے  سکتا۔ مکان کو غلام کے  بدلے  میں خریدااوروہ مکان شفیع نے  شفعہ کرکے  لے  لیا پھر اُس غلام میں استحقاق ہوا تو شفعہ باطل ہوگیا بائع اُس مکان کو شفیع سے  واپس لے ۔ ( درمختار)



بیع سلم کا بیان


احادیث:

حدیث۱:
صحیح بخاری ومسلم میں ابن عباس رضی اللہ تعالیٰ عنہما سے  مروی کہ رسول اللہ ﷺجب مدینہ میں تشریف لائے  ملاحظہ فرمایا کہ اہل مدینہ ایک سا ل دوسال تین سال پھلوں میں سلم کرتے  ہیں فرمایا جو بیع سلم کرے  وہ کیلِ معلوم اور وزن ِمعلوم میں مدت معلوم تک کے  لئے  سلم کرے ۔ 
حدیث۲:
ابوداؤد و ابن ماجہ ابوسعید خدری رضی اللہ تعالیٰ عنہ سے  راوی کہ رسول اللہ ﷺنے  فرمایا جو کسی چیز میں سلم کرے  وہ قبضہ کرنے  سے  پہلے  تصرف نہ کرے ۔ 
حدیث۳:
صحیح بُخاری شریف میں محمد بن ابی مجالد سے  مروی کہتے  ہیں کہ عبداللہ بن شداداور ابوہریرہ نے  مجھے  عبداللہ بن ابی اوفیٰ رضی اللہ تعالیٰ عنہم کے  پاس بھیجا کہ جا کر اُن سے  پوچھو کہ نبی ﷺکے  زمانہ میں صحابۂ کرام گیہوں میں سلم کرتے  تھے  یا نہیں میں نے  جا کر پوچھا اُنھوں نے  جواب دیا کہ ہم ملک شام کے  کاشتکار وں سے  گیہوں اور جو اور منقے  میں سلم کرتے  تھے  جس کا پیمانہ معلوم ہوتا اور مدت بھی معلوم ہوتی میں نے  کہا اُن سے  کرتے  ہوں گے  جس کے  پاس اصل ہوتی یعنی کھیت یا باغ ہوتا اُنھوں نے  کہا ہم یہ نہیں پوچھتے  تھے  کہ اصل اُس کے  پاس ہے  یا نہیں ۔ 

مسائل فقہیہ:

مسئلہ۱:
بیع کی چار (۴) صورتیں ہیں ۔ (۱) دونوں طرف عین ہوں یا(۲) دونوں طرف ثمن یا(۳) ایک طرف عین اور ایک طرف ثمن اگر دونوں طرف عین ہواُس کو مقایضہ کہتے  ہیں اور دونوں طرف ثمن ہوتو بیع صرف کہتے  ہیں اور تیسری صور ت میں کہ ایک طرف عین ہو اور ایک طرف ثمن اس کی دوصورتیں ہیں اگر مبیع کا موجود ہونا ضروری ہو تو بیع مطلق ہے ۔ (۴) اور ثمن کا فوراًدینا ضروری ہوتو بیع سَلم ہے  لہذا سَلم میں جس کو خریدا جاتا وہ بائع کے  ذمہ دین ہے  اورمشتری ثمن کو فی الحال ادا کرتا ہے ۔ جو روپیہ دیتا ہے  اُس کو رب الَّسلم اور مسلِم کہتے  ہیں اور دوسرے  کو مسلَم الیہ اور مبیع کو مسلم فیہ اور ثمن کو راس المال۔ بیع مطلق کے  جوارکان ہیں وہ اس کے  بھی ہیں اس کے  لئے  بھی ایجاب وقبول ضروری ہے  ایک کہے  میں نے  تجھ سے  سَلم کیا دوسرا کہے  میں نے  قبول کیا۔ ا ور بیع کا لفظ بولنے  سے  بھی سَلم کا انعقاد ہوتا ہے ۔ ( فتح القدیرْ درمختار)

 
بیع سَلم کے  لئے   چند شرطیں ہیں جن کا لحاظ ضروری ہے ۔ 

(۱) عقد میں شرط خیار نہ ہونہ دونوں کے  لئے  نہ ایک کے  لئے ۔ 

(۲) راس المال کی جنس کا بیان کہ روپیہ ہے  یا اشرفی یا نوٹ یا پیسہ۔ 

(۳)اُس کی نوع کا بیان یعنی مثلااًگر وہاں مختلف قسم کے  روپے  اشرفیاں رائج ہوں تو بیان کرنا ہوگا کہ کس قسم کے  روپے  یا اشرفیاں ہیں ۔ 

(۴)بیان وصف اگر کھرے  کھوٹے  کئی طرح کے  سکے  ہوں تو اسے  بھی بیان کرنا ہوگا۔ 

(۵)راس المال کی مقدار کا بیان یعنی اگر عقد کا تعلق اُس کی مقدار کے  ساتھ ہوتو مقدار کا بیان کرنا ضروری ہوگافقط اشارہ کرکے  بتانا کافی نہیں مثلاًتھیلی میں روپے  ہیں تویہ کہنا کافی نہیں کہ ان روپوں کے  بدلے  میں سَلم کرتاہوں بتانا بھی پڑے  گا کہ یہ سو(۱۰۰) ہیں اور اگر عقدکا تعلق اُس کی مقدار سے  نہ ہو مثلاًراس المال کپڑے  کا تھان یا عددی متفاوت ہوتو اس کی گنتی بتانے  کی ضرورت نہیں اشارہ کرکے  معین کردینا کافی ہے ۔ اگر مسلم فیہ دو مختلف چیزیں ہوں اور راس المال مکیل یا موزوں ہوتو ہرایک کے  مقابل میں ثمن کا حصہ مقرر کرکے  ظاہر کرنا ہوگا اورمکیل وموزوں نہ ہوتو تفصیل کی حاجت نہیں اوراگر راس المال دومختلف چیزیں ہوں مثلاًکچھ روپے  ہیں اورکچھ اشرفیاں تو ان دونوں کی مقدار بیان کرنی ضرورہے  ایک کی بیان کردی اورایک کی نہیں تو دونوں میں سلم صحیح نہیں 

(۶)اُسی مجلس عقد میں راس المال پر مسلم الیہ کا قبضہ ہوجائے ۔ 
مسئلہ۲:
ابتدائے  مجلس میں قبضہ ہویا آخر مجلس میں دونوں جائز ہیں اور اگر دونوں مجلس سے  ایک ساتھ اُٹھ کھڑے  ہوئے  اور وہاں سے  چلدیئے  مگر ایک دوسرے  سے  جُدا نہ ہوا اور دو ایک میل چلنے  کے  بعد قبضہ ہوا یہ بھی جائز ہے ۔ (عالمگیری)

مسئلہ۳:
اُسی مجلس میں دونوں سوگئے  یا ایک سویا اگر بیٹھا ہواسویا تو جُدائی نہیں ہوئی قبضہ درست ہے  لیٹ کرسویا تو جُدائی ہوگئی۔ ( خانیہ)

مسئلہ۴:
عقدکیا اور پاس میں روپیہ نہ تھا اندر مکان میں گیا کہ روپیہ لائے  اگر مسلم الیہ کے  سامنے  ہے  تو سلم باقی ہے  اور آڑ ہوگئی تو سلم باطل۔ پانی میں گُھسا اور غوطہ لگایا اگر پانی میلا ہے  غوطہ لگانے  کے  بعد نظر نہیں آتا سلم باطل ہوگئی اور صاف پانی ہو کہ غوطہ لگانے  پر بھی نظر آتاہو تو سلم باقی ہے ۔ ( عالمگیری)

مسئلہ ۵:
مسلم الیہ راس المال پر قبضہ کرنے  سے  انکار کرتا ہے  یعنی رب السلم نے  اُسے  روپیہ دیا مگر وہ نہیں لیتا حاکم اُس کو قبضہ کرنے  پر مجبور کرے  گا۔ ( عالمگیری)

مسئلہ۶:
دوسوروپے  کاسَلم کیا ایک سواُسی مجلس میں دیدیئے  اور ایک سوکے  متعلق کہا کہ مسلم الیہ کے  ذمہ میرا باقی ہے  وہ اس میں محسوب کرلے  تو ایک سو جودیئے  ہیں ان کا درست ہے  اور ایک سو کا فاسد( دررْغرر) اور وہ دین کا روپیہ بھی اسی مجلس میں اداکردیا تو پورے  میں سلم صحیح ہے  اور اگر کُل ایک جنس نہ ہو بلکہ جوادا کیا ہے  روپیہ ہے  اور دَین جو اُس کے  ذمہ باقی ہے  اشرفی ہے  یا اس کا عکس ہو یا وہ دَین دوسرے  کے  ذمہ ہے  مثلاًیہ کہاکہ اس روپیہ کے  اور اُن سوروپوں کے  بدلے  میں جو فلاں کے  ذمہ میرے  باقی ہیں سلم کیا ان دونوں صورتوں میں پورا سَلم فاسد ہے  اور مجلس میں اُس نے  ادا بھی کردیئے  جب بھی سلم صحیح نہیں ۔ (درمختار)


(۷) مسلم فیہ کی جنس بیان کرنا مثلاًگیہوں یا جَو۔ 

(۸)اُس کی نوع کا بیان مثلاًفلاں کے  گیہوں ۔ 

(۹)بیان وصف جیدْردیْ اوسط درجہ۔ 

(۱۰)ماپ یاتول یا عدد یا گزوں سے  اُس کی مقدار کا بیان کردینا۔ 
مسئلہ۷:
ناپ میں پیمانہ یا گزاورتول میں سیر وغیرہ باٹ ایسے  ہوں جس کی مقدار عام طور پر لوگ جانتے  ہوں وہ لوگوں کے  ہاتھ سے  مفقود نہ ہوسکے  تاکہ آئندہ کوئی نزاع نہ ہوسکے  اوراگرکوئی برتن گھڑایا ہانڈی مقرر کردیا کہ اس سے  ناپ کردیا جائے  گا اورمعلوم نہیں کہ اس برتن میں کتنا آتا ہے  یہ درست نہیں یونہی کسی پتھرکو معین کردیا کہ اس سے  تولاجائے  گا اور معلوم نہیں کہ پتھر کا وزن کیا ہے  یہ بھی ناجائزیا ایک لکڑی معین کردی کہ اس سے  ناپا جائے  گا اوریہ معلوم نہ ہو کہ گزسے  کتنی چھوٹی یا بڑی ہے  یا کہا فلاں کے  ہاتھ سے  کپڑاناپا جائے  گا اور یہ معلوم نہیں کہ اُس کا ہاتھ کتنی گرہ اور اُنگل کا ہے  یہ سب صورتیں ناجائز ہیں اور بیع میں ان چیزوں سے  ناپنا یا وزن کرنا قرار پاتا تو جائز ہوتی کہ بیع میں مبیع کے  ناپنے  یا تولنے  کے  لئے  کوئی میعاد نہیں ہوتی اُسی وقت ناپ تول سکتے  ہیں اورسلم میں ایک مدت کے  بعد ناپنے  اور تولتے  ہیں بہت ممکن ہے  کہ اتنا زمانہ گزر نے  کے  بعد وہ چیز باقی نہ رہے   اور نزاع واقع ہو۔ ( ہدایہ ْ عالمگیری)

مسئلہ ۸:
جو پیمانہ مقرر ہووہ ایسا ہو کہ سمٹتا پھیلتا نہ ہو مثلاًپیالہ ہانڈی گھڑا اور اگر سمٹتا پھیلتا ہو جیسے  تھیلی وغیرہ تو سلم جائز نہیں ۔ پانی کی مشک اگرچہ پھیلتی سمٹتی ہے  اس میں بوجہ رواج و عملدرآمد سلم جائز ہے ۔ ( ہدایہ)


(۱۱) مسلم فیہ دینے  کی کوئی میعاد مقرر ہو اور وہ میعاد معلوم ہو فوراًدیدینا قرار پایا یہ جائز نہیں ۔ 
مسئلہ۹:
کم سے  کم ایک ماہ کی میعاد مقرر کی جائے ۔ ا گر رب السلم مرجائے  جب بھی میعاد بدستور باقی رہے  گی کہ میعاد پر اُس کے  ورثہ کو مسلم فیہ ادا کرے  گا اور مسلم الیہ مرگیا تومیعاد باطل ہوگئی فوراً  اُس کے  ترکہ سے  وصول کرے  گا۔ ( خانیہ)


(۱۲)مسلم فیہ وقت عقد سے  ختم میعاد تک برابردستیاب ہوتا رہے  نہ اس وقت معدوم ہو نہ ادا کے  وقت معدوم ہو نہ درمیان میں کسی وقت بھی وہ ناپید ہوان تینوں زمانوں میں سے  ایک میں بھی معدوم ہوا توسلم ناجائز۔ اُس کے  موجود ہونے  کے  یہ معنے  ہیں کہ بازار میں ملتا ہواور اگر بازار میں نہ ملے  تو موجود نہ کہیں گے  اگرچہ گھروں میں پایا جاتاہو۔ 
مسئلہ۱۰:
ایسی چیز میں سلم کیا جو اس وقت سے  ختم میعاد تک موجود ہے  مگر میعاد پوری ہونے  پر رب السلم نے  قبضہ نہیں کیا اور اب وہ چیز دستیاب نہیں ہوتی تو بیع سلم صحیح ہے  اور رب السلم کو اختیار ہے  کہ عقد کوفسخ کردے  یا انتظار کرے  جب وہ چیز دستیاب ہو بازارمیں ملنے  لگے  اُس وقت دی جائے ۔ ( عالمگیری)اگر وہ چیز ایک شہر میں ملتی ہے  دوسرے  میں نہیں تو جہاں مفقود ہے  وہاں سلم ناجائز اور جہاں موجود ہے  وہاں جائز۔ ( درمختار)


(۱۳)مسلم فیہ ایسی چیز ہو کہ معین کرنے  سے  معین ہو جائے ۔ روپیہ اشرفی میں سلم جائز نہیں کہ یہ متعین نہیں ہوتے ۔ 

(۱۴)مسلم فیہ اگرا یسی چیز ہو جس کی مزدوری اور باربرداری دینی پڑے  تو وہ جگہ معین کردی جائے  جہاں مسلم فیہ ادا کرے  اور اگر اس قسم کی چیز نہ ہو جیسے  مشک زعفران تو جگہ مقرر کرنا ضرورنہیں ۔ پھر اس صورت میں کہ جگہ مقرر کرنے  کی ضرورت نہیں اگر مقرر نہیں کی ہے  تو جہاں عقد ہوا ہے  وہیں ایفا کرے  اور دوسری جگہ کیا جب بھی حرج نہیں اور اگر جگہ مقرر ہوگئی ہے  توجو مقرر ہوئی وہاں ایفاکرے ۔ چھوٹے  شہر میں کسی محلہ میں دیدے  کافی ہے  محلہ کی تخصیص ضرور نہیں اور بڑے  شہر میں بتانے  کی ضرورت ہے  کہ کس محلہ یا شہر کے  کس حصہ میں ادا کرنا ہوگا۔ 
مسئلہ۱۱:
بیع سَلم کا حکم یہ ہے  کہ مسلم الیہ ثمن کا مالک ہوجائے  گااور رب السلم مسلم فیہ کا۔ جب یہ عقد صحیح ہوگیا اور مسلم الیہ نے  وقت پر مسلم فیہ کو حاضر کردیا تو رب السلم کو لینا ہی ہے  ہاں اگر شرائط کے  خلاف وہ چیز ہے  تو مسلم الیہ کو مجبور کیا جائے  گاکہ جس چیز پر بیع سلم منعقد ہوئی وہ حاضر لائے ۔ (عالمگیری)

مسئلہ۱۲:
بیع سَلم اُس چیز کی ہوسکتی ہے  جس کی صفت کا انضباط ہوسکے  اور اُس کی مقدار معلوم ہوسکے  وہ چیز کیلی ہو جیسے  گیہوں یا وزنی جیسے  لوہا۔ تانبا۔ پیتل۔  یا عددی متقارب جیسے  اخروٹ۔ انڈا۔ پیسہ۔ ناشپاتی۔ نارنگی۔ انجیر وغیرہ۔ خام اینٹ اور پختہ اینٹوں میں سلم صحیح ہے  جبکہ سانچا مقرر ہو جائے  جیسے  اس زمانہ میں عموماً دس (۱۰)انچ طول پانچ(۵) انچ عرض کی ہوتی ہیں یہ بیان بھی کافی ہے ۔ ( درمختار)

مسئلہ۱۳:
ذرعی چیز میں بھی سلم جائز ہے  جیسے  کپڑا اس کے  لئے  ضروری ہے  کہ طول وعرض معلوم ہواور یہ کہ وہ سوتی ہے  یا ٹسری یا ریشمی یا مرکب اور کیسا بناہوا ہوگا مثلاًشہر کا فلاں کارخانہ فلاں شخص کا اُس کی بناوٹ کیسی ہوگی باریک ہوگا موٹا ہوگا اُس کا وزن کیا ہوگا جب کہ بیع میں وزن کا اعتبار ہوتا ہو یعنی بعض کپڑے  ایسے  ہوتے  ہیں کہ اُن کا وزن میں کم ہونا خوبی اور بعض میں وزن کا زیادہ ہونا۔ ( درمختار) بچھونے  چٹائیاں ۔ دریاں ۔ ٹاٹ۔ کمل جب ان کا طول وعرج وصفت سب چیزوں کی وضاحت ہوجائے  تو ان میں بھی سلم ہوسکتا ہے ۔ ( درمختار)

مسئلہ۱۴:
نئے  گیہوں میں سَلم کیا اور ابھی پیدا بھی نہیں ہوئے  ہیں یہ ناجائز ہے ۔ ( عالمگیری)

مسئلہ۱۵:
گیہوں جو اگرچہ کیلی ہیں مگر سلم میں ان کی مقدار وزن سے  مقرر ہوئی مثلااًتنے  روپے  کے  اتنے  من گیہوں یہ جائز ہے  کیونکہ یہاں اس طرح مقدار کا تعین ہوجانا ضروری ہے  کہ نزاع باقی نہ رہے  اور وزن میں یہ بات حاصل ہے  البتہ جب اُس کا تبادلہ اپنی جنس سے  ہوگاتو وزن سے  برابری کافی نہیں ناپ سے  برابر کرناضرور ہوگا جس کو پہلے  ہم نے  بیان کردیا ہے ۔ 
مسئلہ۱۶:
جوچیز یں عددی ہیں اگر سلم میں ناپ یا وزن کے  ساتھ ان کی مقدار کا تعین ہواتو کوئی حرج نہیں ۔ (درمختار)

مسئلہ۱۷:
دودھ دہی میں بھی بیع سلم ہوسکتی ہے  ناپ یا وزن جس طرح سے  چاہیں اس کی مقدار معین کرلیں ۔ گھی تیل میں بھی درست ہے  وزن سے  یاناپ سے  (عالمگیری)

مسئلہ۱۸:
بھوسہ میں سلم درست ہے  اس کی مقدار وزن سے  مقرر کریں جیسا کہ آج کل اکثر شہروں میں وزن کے  ساتھ بھُس بکاکرتا ہے  یا بوریوں کی ناپ مقرر ہوجب کہ اس سے  تعین ہوجائے  ورنہ جائز نہیں ۔ (عالمگیری)

مسئلہ۱۹:
عددی متفاوت جیسے  تربز۔ کدو۔ آم۔ ان میں گنتی سے  سلم جائز نہیں ۔ (درمختار) اور اگر وزن سے  سلم کیا ہو کہ اکثر جگہ کدو وزن سے  بکتا بھی ہے  اس میں وزن سے  سلم کرنے  میں کوئی حرج نہیں ۔ 
مسئلہ۲۰:
مچھلی میں سلم جائز ہے  خشک مچھلی ہو یا تازہ۔ تازہ میں یہ ضرور ہے  کہ ایسے  موسم میں ہو کہ مچھلیاں بازار میں ملتی ہوں یعنی جہاں ہمیشہ دستیاب نہ ہوں کبھی ہوں کبھی نہیں وہاں یہ شرط ہے ۔ مچھلیاں بہت قسم کی ہوتی ہیں لہذا قسم کا بیان کرتا بھی ضروری ہے  اور مقدار کا تعین وزن سے  ہو عدد سے  نہ ہو کیونکہ ان کے  عددمیں بہت تفاوت ہوتاہے ۔ چھوٹی مچھلیوں میں ناپ سے  بھی سلم درست ہے ۔ (د رمختار)

مسئلہ۲۱:
بیع سلم کسی حیوان میں درست نہیں ۔ نہ لونڈی غلام میں ۔ نہ چوپایہ میں نہ پرند میں حتیٰ کہ جو جانور یکساں ہوتے  ہیں مثلاًکبوتر۔ بٹیر۔ قمری۔ فاختہ۔ چڑیا۔ ان میں بھی سلم جائز نہیں جانوروں کی سری پائے  بھی بیع سلم درست نہیں ہاں اگر جنس ونوع بیان کرکے  سری پایوں میں وزن کے  ساتھ سلم کیا جائے  تو جائز ہے  کہ اب تفاوت بہت کم رہ جاتا ہے ۔ ( درمختار،ردالمحتار)

مسئلہ۲۲:
لکڑیوں کے  گٹھوں میں سلم اگراس طرح کریں کہ اتنے  گٹھے  اتنے  روپے  میں لیں گے  یہ ناجائز ہے  کہ اس طرح بیان کرنے  سے  مقدار اچھی طرح نہیں معلوم ہوتی ہاں اگر گٹھوں کا انضباط ہو جائے  مثلااًتنی بڑی رسی سے  وہ گٹھا باندھا جائے  گااور اتنا لمبا ہوگااور اس قسم کی بندش ہوگی تو سلم جائز ہے ۔ ترکاریوں میں گڈیوں کے  ساتھ مقدار بیان کرنا مثلاًروپیہ یا اتنے  پیسوں میں اتنی گڈیاں فلاں وقت لی جائیں گی یہ بھی ناجائز ہے  کہ گڈیاں یکساں نہیں ہوتیں چھوٹی بڑی ہوتی ہیں ۔ اور اگر ترکاریوں اور ایندھن کی لکڑیوں میں وزن کے  ساتھ سلم ہوتو جائز ہے ۔ (درمختار)

مسئلہ۲۳:
جواہراور پوت میں سلم درست نہیں کہ یہ چیزیں عددی متفاوت ہیں ہاں چھوٹے  موتی جو وزن سے  فروخت ہوتے  ہیں ان میں اگر وزن کے  ساتھ سلم کیا جائے  تو جائز ہے ۔ ( درمختار)

مسئلہ۲۴:
گوشت کی نوع وصفت بیان کردی ہوتو اس میں سلم جائز ہے ۔ چربی اور دُنبہ کی چکی میں بھی سلم درست ہے ۔   (درمختار)

مسئلہ۲۵:
قمقمہ اور طشت میں سلم درست ہے  جوتے  اورموزے  میں بھی جائز ہے  جب کہ ان کا تعین ہوجائے  کہ نزاع کی صورت  باقی نہ رہے ۔ (دررغرر)

مسئلہ۲۶:
اگر معین کردیا کہ فلاں گاؤں کے  گیہوں یا فلاں درخت کے  پھل تو سلم فاسد ہے  کیونکہ بہت ممکن ہے  اُس کھیت یا گاؤں میں گیہوں پیدا نہ ہوں اُس درخت میں پھل نہ آئیں اور اگر اس نسبت سے  مقصود بیان صفت ہے  یہ مقصد نہیں کہ خاص اُسی کھیت یا گاؤں کا غلہ اُسی درخت کے  پھل تو درست ہے ۔ یونہی کسی خاص جگہ کی طرف کپڑے  کو منسوب کردیا اور مقصود اُس کی صفت بیان کرنا ہے  توسلم درست ہے  اگر مسلم الیہ نے  دوسری جگہ کا تھان دیا مگر ویسا ہی ہے  تو رب السلم لینے  پر مجبور کیا جائے  گا۔ اس سے  معلوم ہواکہ اگر کسی ملک کی طرف انتساب ہوتو سلم صحیح ہے ۔ مثلاًپنجاب کے  گیہوں کہ یہ بہت بعید ہے  کہ پورے  پنجاب میں گیہوں پیداہی نہ ہوں ۔ ( درمختار،ردالمحتار، عالمگیری)

مسئلہ ۲۷:
تیل میں سلم درست ہے  جب کہ اُس کی قسم بیان کردی گئی ہو مثلاًتِل کا تیل سرسوں کا تیل۔ اور خوشبودار تیل میں بھی جائز ہے  مگراس میں بھی قسم بیان کرناضرورہے ۔ مثلاًروغن گل چمیلی جوہی وغیرہ۔ ( عالمگیری)

مسئلہ۲۸:
اون میں سلم درست ہے  جب کہ وزن سے  ہواور کسی خاص بھیڑ کو معین نہ کیا ہو۔ روئی۔ لٹسر۔ ریشم میں بھی درست ہے ۔ ( عالمگیری)

مسئلہ۲۹:
پنیر اور مکھن میں سلم درست ہے  جب کہ اس طرح بیان کردیا گیا کہ اہل صنعت کے  نزدیک اشتباہ باقی نہ رہے ۔ شہ تیراور کڑیوں اور ساکھوں شیشم وغیرہ کے  بنے  ہوئے  سامان میں بھی درست ہے  جب کہ لمبائی  چوڑائی موٹائی اور لکڑی کی قسم وغیرہ تمام وہ باتیں بیان کردی جائیں جن کے  نہ بیان کرنے  سے  نزاع واقع ہو۔       ( عالمگیری)

مسئلہ۳۰:
مسلم الیہ رب الَّسلم کوراس المال معاف نہیں کرسکتا اگر اُس نے  معاف کردیا اور رب السلم نے  قبول کرلیا سلم باطل ہے  اور انکارکردیا تو باطل نہیں ۔ ( عالمگیری)

مسئلہ۳۱:
مسلم الیہ راس المال میں قبضہ کرنے  سے  پہلے  کوئی تصرف نہیں کرسکتا اور رب السلم مسلم فیہ میں کسی قسم کا تصرف  نہیں کرسکتا۔ مثلااًسے  بیع کردے  یا کسی سے  کہے  فلاں سے  میں نے  اتنے  من گیہوں میں سلم کیا ہے  وہ تمھارے  ہاتھ بیچے ۔ نہ اس میں کسی کو شریک کرسکتا کہ کسی سے  کہے  سوروپے  سے  میں نے  سلم کیا ہے     اگر پچاس تم دیدو تو برابر کے  شریک ہوجاؤ یا اُس میں تولیہ یا مرابحہ کرے  یہ سب تصرفات ناجائز۔ اگر خود مسلم الیہ کے  ساتھ یہ عقود کیئے  مثلااًس کے  ہاتھ انہیں داموں میں یا زیادہ داموں میں بیع کر ڈالی یا  اُسے  شریک کرلیا یہ بھی نا جائز ہے ۔ اگر رب السلم نے  مسلم فیہ اُس کو ہبہ کردیا اور اُس نے  قبول بھی کرلیا تو یہ اقالہ ٔ سلم قرار پائے  گا اور حقیقۃً ہبہ نہ ہوگا اور راس المال واپس کرنا ہوگا۔ ( درمختار)

مسئلہ ۳۲:
راس المال جو چیز قرار پائی ہے  اُس کے  عوض میں دوسری جنس کی چیز دینا جائز نہیں مثلاً روپے  سے  سَلم ہوا اور اس کی جگہ اشرفی یا نوٹ دیا یہ نا جائز ہے ۔ (عالمگیری)

مسئلہ ۳۳:
مسلم فیہ کے  بدلے  میں دوسری چیز لینا دینا نا جائز ہے  ہاں اگر مسلم الیہ نے  مسلم فیہ اُس سے  بہتر دیا جوٹھہرا تھا تو رب السلم اُس کے  قبول سے  انکار نہیں کرسکتااور اُس سے  گٹھیاپیش کرتا ہے  تو انکار کرسکتا ہے ۔ ( عالمگیری)    

مسئلہ ۳۴:
کپڑے  میں سلم ہوا مسلم الیہ اُس سے  بہتر کپڑا لایا جوٹھہراتھا یامقدار میں اُس سے  زیادہ لایا اور کہتا یہ ہے   کہ یہ تھان لے  لو اورایک روپیہ مجھے  اور دو رب السلم نے  دیدیا یہ جائز ہے  اوریہ روپیہ جو زیادہ دیا ہے  اُس خوبی کے  مقابل میں قرار پائے  گاجواس تھان میں ہے  یا زائد مقدار کے  مقابل میں ۔ اور اگر جوکچھ ٹھہراتھا اُس سے  گٹھیا لایا  اورکہتا یہ ہے  کہ اسی کو لے  لو اور میں ایک روپیہ واپس کردونگا یہ ناجائز ہے  اور اگر گٹھیاپیش کرتااور یہ فقرہ روپیہ واپس کرنے  کانہ کہتااور رب السلم قبول کرلیتا تو جائز تھا اوریہ ایک  قسم کی معافی ہے  یعنی اچھائی جوایک صفت تھی اُس نے  اس کے  بغیر لے  لیا اور اگر مکیل یاموزوں میں سلم ہواہے  مثلاً دس روپے  کے  پانچ من گیہوں ٹھہرے  ہیں اچھے  کھرے  گیہوں لایا اور کہتا ہے  ایک روپیہ اور دو یہ ناجائز ہے  اور پانچ من سے  زیادہ لایا ہے  اورکہتا ہے  ایک روپیہ دو یا پانچ من سے  کم لایا ہے  اور کہتاہے  ایک روپیہ واپس لو یہ جائز ہے  اور اگر پانچ من خراب لایا اورایک روپیہ واپس کرنے  کو کہتا ہے  یہ ناجائز ہے ۔ (خانیہ )

مسئلہ ۳۵:
مسلم فیہ کے  مقابل میں رب السلم اگر کوئی چیز اپنے  پاس رہن رکھے  درست ہے ۔ اگررہن ہلاک ہوجائے  تو رب السلم مسلم الیہ سے  کچھ مطالبہ نہیں کرسکتا اور مسلم الیہ مرگیا اور اُس کے  ذمہ بہت سے  دیون ہیں تو دوسرے  قرض خواہ اس رہن سے  دَین وصول کرنے  کے  حقدار نہیں ہیں جب تک رب السلم وصول نہ کرلے ۔ ( عالمگیری)

مسئلہ۳۶:
مسلم فیہ کی وصولی کے  لئے  رب السلم اُس سے  کفیل (ضامن ) لے  سکتا ہے  اور اس کا حوالہ بھی درست ہے  اگر حوالہ کردیا کہ یہ گیہوں فلاں سے  وصول کرلو تو خود مسلم الیہ مطالبہ سے  بری ہوگیا اورکسی نے  کفالت کی ہے  تو مسلم الیہ بری نہیں بلکہ رب السلم کو اختیار ہے  کفیل سے  مطالبہ کرے  یا مسلم الیہ سے ۔ یہ نہیں ہوسکتا ہے  کہ رب السلم کفیل سے  مسلم فیہ کی جگہ پر کوئی دوسری چیز وصول کرے ۔ کفیل نے  رب السلم کو مسلم فیہ ادا کردیا مسلم الیہ سے  وصول کرنے  میں اُس کے  بدلہ میں دوسری چیز لے  سکتا ہے ۔ ( عالمگیری)

مسئلہ۳۷:
 مسلم الیہ نے  کسی کو کفیل کیا کفیل نے  مسلم الیہ سے  مسلم فیہ کو بروجہ کفالت وصول کیا پھر کفیل نے  اُسے  بیچ کر نفع اُٹھایا مگر رب السلم کومسلم فیہ دیدیا تو یہ نفع اُس کے  لئے  حلال ہے ۔ اور اگر مسلم الیہ نے  یہ کہہ کر دیا کہ اسے  رب السلم کو پہنچادے  تو نفع اُٹھانا جائز نہیں ۔ (عالمگیری)

مسئلہ۳۸:
رب السلم نے  مسلم الیہ سے  کہا اسے  اپنی بوریوں میں تول کررکھ دو یا اپنے  مکان میں تول کر علیحٰدہ کرکے  رکھ دو اس سے  رب السلم کا قبضہ نہیں ہوا یعنی جب کہ بوریوں میں رب السلم کی عدم موجودگی میں بھرا ہویا رب السلم نے  اپنی بوریاں دیں اور یہ کہہ کر چلاگیا کہ ان میں بھر دو اُس نے  ناپ یا تول کر بھر دیا اب بھی رب السلم کا قبضہ نہیں ہوا کہ اگر ہلاک ہوگاتو مسلم الیہ کا ہلاک ہوگا رب السلم سے  کوئی تعلق نہ ہوگا۔ اور اگر اُس کی موجود گی میں بوریون میں غلہ بھراگیاتو چاہے  بوریاں اس کی ہو یامسلم الیہ کی رب السلم قابض ہوگیا۔ اگر بوری میں رب السلم کا غلہ موجود ہواور اُس میں سلم کا غلہ بھی مسلم الیہ نے  ڈالدیا تو رب السلم کا قبضہ ہوگیا اور بیع مطلق میں اپنی بوریاں دیتا اور کہتا اس میں ناپ کر بھر دو اور وہ بھر دیتا تو اس کا قبضہ ہوجاتا اس کی موجود گی میں بھر تا یا عدم موجودگی میں ۔ یونہی اگر رب السلم نے  مسلم الیہ سے  کہا اس کا آٹا پسوادے  اُس نے  پسوایا تو آٹا مسلم الیہ کا ہے  رب السلم کا نہیں اور بیع مطلق میں مشتری کا ہوتا۔ اور اس نے  کہا اسے  پانی میں پھینک دے  اُس نے  پھینک دیا  تومسلم الیہ کا نقصان ہوا رب السلم سے  تعلق نہیں اور بیع مطلق میں مشتری کا نقصان ہوتا۔ ( ہدایہ ،فتح القدیر)

مسئلہ ۳۹:
زید نے  عمرو سے  ایک من گیہوں میں سلم کیا تھا جب میعاد پوری ہوئی عمرو نے  کسی سے  ایک من گیہوں خریدے  تاکہ زیدکو دیدے  اور زید سے  کہہ دیا کہ تم اُس سے  جاکر لے  لو زید نے  اُس سے  لے  لئے  تو زیدکا ما لکانہ قبضہ نہیں ہوا اور اگر عمرو یہ کہے  کہ تم میرے  نائب ہوکروصول کرو پھر اپنے  لئے  قبضہ کرو اور زید ایک مرتبہ عمرو کے  لئے  اُن کوتولے  پھر دوبارہ اپنے  لئے  تولے  اب سلم کی وصولی ہوگی اور اگرعمرو نے  خریدانہیں بلکہ قرض لیا ہے  اور زید سے  کہہ دیا جا کراُس سے  سلم کے  گیہوں لے  لوتو اس کا لینا صحیح ہے  یعنی قبضہ ہوجائے  گا۔    ( ہدایہ )

مسئلہ ۴۰:
بیع سلم میں یہ شرط ٹھہری کہ فلاں جگہ وہ چیز دے  گا مسلم الیہ نے  دوسری جگہ وہ چیز دی اورکہا یہاں سے  وہاں تک کی مزدوری میں دے  دوں گارب السلم نے  چیز لے  لی یہ قبضہ درست ہے  مگر مزدوری لینا جائز نہیں مزدوری جو لے  چکا ہے  واپس کرے  ہاں اگر اس کو پسند نہیں کرتا کہ مزدوری اپنے  پاس سے  خرچ کرے  تو چیز واپس کردے  اور اُس سے  کہہ دے  کہ جہاں پہنچانا ٹھہرا ہے  وہ خود مزدور کرکے  یا جیسے  چاہے  پہنچائے ۔        ( عالمگیری)یہ طے  ہوا ہے  کہ رب السلم کے  مکان پر پہنچائے  گااورمسلم الیہ کو اپنے  مکان کا پورا پتا بتادیا ہے  تو درست ہے ۔ ( عالمگیری)

مسئلہ۴۱:
سلم میں اقالہ درست ہے  یہ بھی ہوسکتا ہے  کہ پورے  سلم میں اقالہ کیا جائے  اور یوں بھی ہوسکتا ہے  کہ اُس کے  کسی جز میں اقالہ کریں اگر پورے  سلم میں اقالہ کیا میعاد پوری ہونے  سے  قبل یا بعد راس المال مسلم الیہ کے  پاس موجود ہو یانہ ہو بہر حال اقالہ درست ہے   اگر راس  المال ایسی چیز ہوجو معین کرنے  سے  معین ہوتی ہے  مثلاًگائے  ،بیل یاکپڑاوغیرہ اور یہ چیز بعینہ مسلم الیہ کے  پاس موجود ہے  تو بعینہ اسی کو واپس کرنا ہوگا اور موجود نہ ہو تو اگر مثلی ہے  اُس کی مثل دینی ہوگی اور قیمتی ہو تو قیمت دینی پڑے  گی اور اگر راس المال ایسی چیز نہ ہو جو معین کرنے  سے  معین ہو مثلاًروپیہ اشرفی تو چاہے  موجود ہو یا نہ ہو اُس کی مثل دینا جائز ہے  بعینہ اُسی کا دینا ضرور نہیں ۔ رب السلم نے  مسلم فیہ پر قبضہ کرلیا ہے  اس کے  بعد اقالہ کرنا چاہتے  ہیں اگر مسلم فیہ بعینہ موجود ہے  اقالہ ہوسکتا ہے  اور بعینہ اُس چیز کو واپس دینا ہوگا اور اگر مسلم فیہ  باقی نہیں تو اقالہ درست نہیں ۔   (  عالمگیری)

مسئلہ ۴۲:
سلم کے  اقالہ میں یہ ضروری نہیں کہ جس مجلس میں اقالہ ہوا اُسی میں راس المال کو واپس لے  بعد میں لینا بھی جائز ہے ۔ اقالہ کے  بعد یہ جائز نہیں کہ قبضہ سے  پہلے  راس المال کے  بدلے  میں کوئی چیز مسلم الیہ سے  خریدلے  راس المال پر قبضہ کرنے  کے  بعد خرید سکتا ہے ۔ ( درمختار)

 مسئلہ ۴۳:
اگر سلم کے  کسی جز میں اقالہ ہوااور میعاد پوری ہونے  کے  بعد ہوا تو یہ اقالہ بھی صحیح ہے  اور میعاد پوری  ہونے  سے  پہلے  ہوااور یہ شرط نہیں ہے  کہ باقی  کو میعاد سے  قبل ادّا کیا جائے  یہ بھی صحیح ہے ۔ اور اگر یہ شرط ہے  کہ باقی کو قبل میعاد پوری ہونے  کے  ادا کیاجائے  تو شرط باطل ہے  اور اقالہ صحیح ۔    ( عالمگیری)

مسئلہ۴۴:
کنیز وغیرہ کوئی اسی قسم کی چیز راس المال تھی اورمسلم الیہ نے  اُس پر قبضہ بھی کرلیا پھر اقالہ ہوااس کے  بعد ابھی کنیز واپس نہیں ہوئی مسلم الیہ کے  پاس مرگئی تو اقالہ صحیح ہے  اور کنیز پر جس دن قبضہ کیا تھا اُس روز جو قیمت تھی وہ ادا کرے  اور کنیز کے  ہلاک ہونے  کے  بعد اقالہ کیا جب بھی اقالہ صحیح ہے  کہ سلم میں مبیع مسلم فیہ ہے  اور کنیز راس المال وثمن ہے  نہ کہ مبیع۔ (ہدایہ )

مسئلہ۴۵:
رب السلم نے  مسلم فیہ کو مسلم الیہ کے  ہاتھ راس المال کے  بدلے  میں بیچ ڈالا تو یہ اقالہ صحیح نہیں ہے  بلکہ تصرف ناجائز ہے ۔ راس المال سے  زیادہ میں بیع کیا جب بھی ناجائز ہے ۔ ( عالمگیری)

مسئلہ۴۶:
سوروپے  راس المال ہیں یہ مصالحت ہوئی کہ مسلم الیہ رب السلم کو دوسویا ڈیڑھ سو واپس دے  گا اورسلم سے  دست بردار ہوگا یہ ناجائز و باطل ہے  یعنی اقالہ صحیح ہے  مگر راس المال سے  جوکچھ زیادہ واپس دینا قرار پایا ہے  وہ باطل ہے  صرف راس المال ہی واپس کرنا ہوگا اور اگر پچاس روپیہ میں مصالحت ہوئی تو نصف سلم کا اقالہ ہوااور نصف بدستور باقی ہے ۔ ( عالمگیری)

مسئلہ۴۷:
رب السلم ومسلم الیہ میں اختلاف ہوا مسلم الیہ یہ کہتا ہے  کہ خراب مال دینا قرارپایا تھا رب السلم یہ کہتا ہے  یہ شرط تھی ہی نہیں نہ اچھے  کی نہ بُرے  کی یا ایک کہتا ہے  ایک ماہ کی میعاد تھی دوسرا کہتا ہے  کوئی میعاد ہی نہ تھی تو اُس کا قول معتبر ہوگا جو خراب ادا کرنے  کی شرط یا میعاد ظاہر کرتا ہے  جو منکر ہے  اُس کا قول معتبر نہیں کہ یہ ایک دم اس ضمن میں سلم کو ہی اُڑادینا چاہتا ہے  اور اگر میعاد کی کمی بیشی میں اختلاف ہواتو اُس کا قول معتبر ہوگا جو کم بتاتا ہے  یعنی رب السلم کا کیونکہ یہ مدت کم بتائے  گا تاکہ جلد مسلم فیہ کو وصول کرے  اور اگر میعادکے  گزر جانے  میں اختلاف ہوا ایک کہتا ہے  گزر گئی دوسرا کہتا ہے  باقی ہے  تو اُس کا قول معتبر ہے  جو کہتا ہے  ابھی باقی ہے  یعنی مسلم الیہ کا اور اگر دونوں گواہ پیش کریں تو گواہ بھی اسی کے  معتبر ہیں ۔ ( ہدایہ ، درمختار)

مسئلہ ۴۸:
عقدسلم جس طرح خود کرسکتا ہے  وکیل سے  بھی کراسکتا ہے  یعنی سلم کے  لئے  کسی کو وکیل بنایا یہ تو وکیل درست ہے  اور وکیل کو تمام شرائط کا لحاظ کرنا ہوگا جن پر سلم کا جواز موقوف ہے ۔ اس صورت میں وکیل سے  مطالبہ ہوگااور وکیل ہی مطالبہ بھی کرے  گا یہی راس المال مجلس عقد میں دے  گا اور یہی مسلم فیہ وصول کرے  گا۔ ا گر وکیل نے  موکل کے  روپے  دیئے  ہیں مسلم فیہ وصول کرے  موکل کو دیدے  اور اپنے  روپے  دیئے  ہیں توموکل سے  وصول کرے  اور اگر اب تک وصول نہیں ہوئے  تو مسلم فیہ پر قبضہ کر کے  اُسے  موکل سے  روک سکتا ہے  جب تک موکل روپیہ نہ دے  یہ چیز نہ دے ۔ ( عالمگیری)

مسئلہ ۴۹:
وکیل نے  اپنے  باپ ماں یا بیٹے  یا بی بی سے  عقد سلم کیا یہ ناجائز ہے ۔ ( خانیہ )


استصنا ع کا بَیانْ


کبھی ایسا ہوتا ہے  کاریگر کو فرمائش دے  کر چیز بنوائی جاتی ہے  اس کو استصنا ع کہتے  ہیں اگر اس میں کوئی میعاد مذکور ہواور وہ ایک ماہ سے  کم کی نہ ہوتو وہ سلم ہے ۔ تمام وہ شرائط جو بیع سلم میں مذکور ہوئے  اُن کی مراعات کی جائے  یہاں یہ نہیں دیکھا جائے  گا کہ اس کے  بنوانے  کا چلن اور رواج مسلمانوں میں ہے  یا نہیں بلکہ صرف یہ دیکھیں گے  کہ اس میں سلم جائز ہے  یا نہیں اگر مدت ہی نہ ہویا ایک ماہ سے  کم کی مدت ہو تو استصناع ہے  اور اس کے  جواز کے  لئے  تعامل ضروری ہے  یعنی جس کے  بنوانے  کا رواج ہے  جیسے  موزہ۔ جوتا۔ ٹوپی وغیرہ اس میں استصناع درست ہے  اور جس میں رواج نہ ہو جیسے  کپڑا بُنوانا۔ کتاب چھپوانا اُس میں صحیح نہیں ۔ ( درمختاروغیرہ)

مسئلہ۱:
علماء کا اختلاف ہے  کہ استصناع کو بیع قرار دیا جائے  یا وعدہ جس کو بنوایا جاتا ہے  وہ معدوم شے  ہے  اور معدوم کی بیع نہیں ہوسکتی لہذا وعدہ ہے  جب کاریگر بنا کر لاتا ہے  اُس وقت بطور تعاطی بیع ہوجاتی ہے  مگر صحیح یہ ہے  کہ یہ بیع ہے  تعامل نے  خلاف قیاس اس بیع کو جائز کیا اگر وعدہ ہوتا تو تعامل کی ضرورت نہ ہوتی۔ ہرجگہ استصناع جائز ہوتا ہے ۔ استصناع میں جس چیزپر عقد ہے  وہ چیز ہے  کاریگر کا عمل معقود علیہ نہیں لہذا اگر دوسرے  کی بنائی ہوئی چیز لایا یا عقد سے  پہلے  بنا چکا تھا وہ لایا اور اس نے  لے  لی درست ہے  اور عمل معقود علیہ ہوتا تو درست نہ ہوتا۔ ( ہدایہ )

مسئلہ۲:
جو چیز فرمائش کی بنائی گئی وہ بنوانے  والے  کے  لئے  متعین نہیں جب وہ پسند کرلے  تو اُس کی ہوگی اور اگر کاریگر نے  اُس کے  دکھانے  سے  پہلے  ہی بیچ ڈالی تو بیع صحیح ہے  اور بُنوانے  والے  کے  پاس پیش کرنے  پر کاریگر کو یہ اختیار نہیں کہ اُسے  نہ دے  دوسرے  کو دیدے ۔ بنوانے  والے  کو اختیار ہے  کہ لے  یا چھوڑ دے ۔ عقد کے  بعد کاریگر کو یہ اختیار نہیں کہ نہ بنائے ۔ عقد ہوجانے  کے  بعد بنانا لازم ہے ۔ ( ہدایہ )


بیع کے  متفرق مسائل

مسئلہ ۱:
مٹی کی گائے  بیل ہاتھی گھوڑا اور ان کے  علاوہ دوسرے  کھلونے  بچّوں کے  کھیلنے  کے  لئے  خریدنا ناجائز ہے  اور ان چیزوں کی کوئی قیمت بھی نہیں اگر کوئی شخص انہیں توڑ پھوڑ دے  تو اُس پر تاوان بھی واجب نہیں ۔ ( درمختار)

مسئلہ۲:
کُتا۔ بلی۔ ہاتھی۔ چیتا۔ باز۔ شکرا۔ بہری ان سب کی بیع جائز ہے ۔ شکاری جانور معلّم ( سکھائے  ہوئے  )ہوں یا غیر معلم دونو ں کی بیع صحیح ہے  مگر یہ ضرور ہے  کہ قابل تعلیم ہوں ۔ کٹکھنا  کُتا جو قابل تعلیم نہیں ہے  اُس کی بیع درست نہیں ۔ ( درمختار، ردالمحتار)

مسئلہ۳:
بندر کو کھیل اور مذاق کے  لئے  خریدنا منع ہے  اور اُس کے  ساتھ کھیلنا اور تمسخر کرنا حرام۔ ( درمختار)

مسئلہ۴:
جانور یا زراعت یاکھیتی یا مکان کی حفاظت کے  لئے  یا شکار کے  لئے  کُتا پالنا جائز ہے  اور یہ مقاصد نہ ہوں تو پالنا ناجائز ہے  اُس میں بھی مکان کے  اندر نہ رکھے  البتہ اگر چور یا دشمن کا خوف ہے  تو مکان کے  اندر بھی رکھ سکتا ہے ۔ ( فتح القدیر)

مسئلہ۵:
مچھلی کے  سوا پانی کے  تمام جانورمینڈک۔ کیکڑا وغیرہ اور حشرات الارض چوہا۔ چھچھوندر۔ گھونس۔ چھپکلی۔ گرگٹ۔ گوہ۔ بچھو۔ چیونٹی کی بیع نا جائز ہے ۔ ( فتح القدیر)

مسئلہ ۶:
کافر ذمی بیع کی صحت وفساد کے  معاملہ میں مسلم کے  حکم میں ہے  یہ بات البتہ ہے  کہ اگر وہ شراب وخنزیر کی بیع وشرٔاکریں تو ہم اُن سے  تعرض نہ کریں گے ۔ ( ہدایہ )

مسئلہ۷:
کافر نے  اگر مصحف شریف خریدا ہے  تو اُسے  مسلمان کے  ہاتھ فروخت کرنے  پر مجبور کریں گے ۔ ( تنویر)

مسئلہ ۸:
ایک شخص نے  دوسرے  سے  کہا تم اپنی فلاں چیز فلاں شخص کے  ہاتھ ہزار روپے  میں بیع کردو اور ہزار روپے  کے  علاوہ پانچ سوثمن کا میں ضامن ہوں اُس نے  بیع کردی یہ بیع جائز ہے  ہزار روپے  مشتری سے  لے  گا اور پانچ سو ضامن سے  اور اگر ضامن نے  ثمن  کا لفظ نہیں کہا تو ہزار ہی روپے  میں بیع ہوئی ضامن سے  کچھ نہیں ملے  گا۔ ( ہدایہ )

مسئلہ۹:
ایک شخص نے  کوئی چیز خریدی اورمبیع پر نہ قبضہ کیا نہ ثمن ادا کیا اور غائب ہوگیا مگر معلوم ہے  کہ فلاں جگہ ہے  تو قاضی یہ حکم نہیں دے  گاکہ اسے  بیچ کر ثمن وصول کرے  اور اگر معلوم نہیں کہ وہ کہاں ہے  اور گواہوں سے  قاضی کے  سامنے  اس نے  بیع ثابت کردی تو قاضی یا اس کا نائب بیع کرکے  ثمن ادا کردے  اگر کچھ بچ رہے  تو اُس کے  لئے  محفوظ رکھے  اور کمی پڑے  تو مشتری جب مل جائے  اُس سے  وصول کرے ۔ (درمختار)

مسئلہ۱۰:
دوشخصوں نے  مل کر کوئی چیز ایک عقد میں خریدی اور ان میں سے  ایک غائب ہوگیا معلوم نہیں کہاں ہے  جوموجود ہے  وہ پورا ثمن دے  کر بائع سے  چیز لے  سکتا ہے  بائع دینے  سے  انکار نہیں کرسکتا یہ نہیں کہہ سکتا کہ جب تک تمھارا ساتھی نہیں آئے  گامیں تم کو تنہا نہیں دونگا اور جب مشتری نے  پورا ثمن دیکر مبیع پرقبضہ کرلیا اب اس کا ساتھی آجائے  تو اُس کے  حصّہ کا ثمن وصول کرنے  کے  لئے  مبیع پر قبضہ دینے  سے  انکار کرسکتا ہے  کہہ سکتا ہے  کہ جب تک ثمن نہیں ادا کروگے  قبضہ نہیں دوں گااور یہ یعنی بائع کا مشتری حاضر کو پوری مبیع دینا اُس وقت ہے  جب کہ مبیع غیر مثلی قابل قسمت نہ ہوجیسے  جانور لونڈی غلام اور اگر قابل قسمت ہو جیسے  گیہوں وغیرہ تو صرف اپنے  حصّہ  پر قبضہ کرسکتا ہے  کل مبیع پر قبضہ دینے  کے  لئے  بائع مجبور نہیں ۔ ( ہدایہ ، فتح ْرد المحتار)

مسئلہ۱۱:
یہ کہا کہ یہ چیز ہزار روپے  اور اشرفیوں میں خریدی تو پانچ سو روپے  اور پانچ سو اشرفیاں دینی ہوں گی تمام معاملات میں یہ قاعدہ کلیہ ہے  کہ جب چند چیزیں ذکر کی جائیں تو وزن یا ناپ یا عدد اُن سب کے  مجموعہ سے  پورا کریں گے  اور سب کو برابر برابر لیں گے ۔ مہر۔ بدل۔ خلع۔ وصیت۔ ودیعت۔ اجارہ۔ اقرار۔ غصب سب کا وہی حکم ہے  جو بیع کا ہے  مثلاًکسی نے  کہا فلاں شخص کے  مجھ پر ایک من گیہوں اور جَوْ ہیں تو نصف من گیہوں اور نصف من جَوْدینے  ہوں گے  یا کہا ایک سو انڈے  اخروٹ سیب ہیں توہر ایک میں سے  سو کی ایک ایک تہائی۔ سو گز فلاں فلاں کپڑا تو دونوں کے  پچاس پچاس گز(ہدایہ ، فتح ، رد المحتار)

مسئلہ۱۲:
مکان خریدا بائع سے  کہتا ہے  دستاویز لکھدو بائع دستاویز لکھنے  پر مجبور نہیں ا ور اس پر بھی مجبور نہیں کیا جاسکتا کہ گھر سے  جا کر دوسرں کو اس بیع کا گواہ بنائے  ہاں اگر دستاویز کا کاغذ اور گواہان عادل اس کے  پاس مشتری لایا تو صکاک اور گواہوں کے  سامنے  انکار نہیں کرسکتا مجبور ہے  کہ اقرار کرے  ورنہ حاکم کے  سامنے  معاملہ پیش کیا جائے  گااور وہاں اگر اقرار کرے  تو گویا بیع کی رجسٹری ہوگئی۔ ( درمختار، ردالمحتار)  یہ اُس زمانہ کے  باتیں ہیں جب شریعت پر لوگ عمل کرتے  تھے  اور کذب وفساد سے  گریز کرتے  تھے  اسلام کے  مطابق بیع و شرا کرتے  تھے  اس زمانۂ فساد میں اگر دستاویز نہ لکھی  جائے  تو بیع کرکے  مکرتے  ہوئے  کچھ دیر بھی نہ لگے  اور بغیر دستاویز بلکہ بلارجسٹری انگریزی کچہریوں میں مشتری کی کوئی  بات بھی نہ پوچھے  اس زمانہ میں احیاء حق کی یہی صورت ہے  کہ دستاویز لکھی  جائے  اور اس کی رجسٹری ہو لہذا بائع کو اس زمانہ میں اس سے  انکار کی کوئی وجہ نہیں ۔ 
مسئلہ۱۳:
پُرانی دستاویز جن کے  ذریعہ سے  یہ شخص مکان کا مالک ہے  مشتری طلب کرتاہے  بائع کو اس پر مجبور نہیں کیا جاسکتا  کہ مشتری کو دیدے  ہاں اگر ضرورت پڑے  کہ بغیر اُن دستاویزوں کے  کام نہیں چلتا  مثلاًکسی نے  یہ مکان غصب کرلیا اور گواہوں سے  کہا جاتا ہے  شہادت دو کہ یہ مکان فلاں کا تھا وہ کہتے  ہیں جب تک ہم دستاویز میں اپنے  دستخط نہ دیکھ لیں گواہی نہیں دیں گے  ایسی صورت میں دستاویز کا پیش کرنا ضروری ہے  کہ بغیر اس کے  احیاء حق نہیں ہوتا۔ ( ردا لمحتا)

مسئلہ۱۴:
شوہر نے  روئی خریدی عورت نے  اُس کا سوت  کا تاکُل سوت شوہر کا ہے  عورت کو کاتنے  کی اجرت بھی نہیں مل سکتی۔ ( درمختار)

مسئلہ ۱۵:
عورت نے  اپنے  مال سے  شوہر کو کفن دیایا ورثہ میں سے  کسی نے  میت کو کفن دیا اگر ویسا ہی کفن ہے  جیسا دینا چاہیئے  توترکہ میں سے  اُس کا صرفہ لے  سکتا ہے  اور اُس سے  بیش ہے  تو جو کچھ زیادتی ہے  وہ نہیں ملے  گی اور اجنبی نے  کفن دیا ہے  تو تبرع ہے  اسے  کچھ نہیں مل سکتا۔ ( درمختار، ردالمحتار)

مسئلہ۱۶:
حرام طور پر کسب کیا یا پرایا مال غضب کرلیا اور اس سے  کوئی چیز خریدی اس کی چند صورتیں ہیں ۔ 

(۱) بائع کویہ روپیہ دیدیا پھر اس کے  عوض میں چیز خریدی۔ (۲)یا اسی حرام روپیہ کو معین کرکے  اس سے  چیز خریدی اور یہی روپیہ دیا۔ (۳) اسی حرام سے  خریدی مگر دوسرا روپیہ دیا۔ (۴)خریدنے  میں اس کو معین نہیں کیا یعنی مطلقاًکہا ایک روپیہ کی چیز دو اور یہ حرام روپیہ دیا۔ (۵) دوسرے  روپے  سے  چیز خریدی اور حرام روپیہ دیا پہلی دو صورتوں میں مشتری کے  لئے  وہ بیع حلال نہیں اور اُس سے  جوکچھ نفع حاصل کیا وہ بھی حلال نہیں باقی تین صورتوں میں حلال۔ ( ردالمحتار)

مسئلہ۱۶:
کسی جاہل شخص کو بطور مضاربت روپے  دیئے  معلوم نہیں کہ جائز طور پر تجارت کرتا ہے  یا ناجائز طور پر تو نفع میں اس کو حصہ لینا جائز ہے  جب تک یہ معلوم نہ ہو کہ اس نے  حرام طور پر کسب کیا ہے ۔ ( درمختار)

مسئلہ۱۷:
کسی نے  اپنا کپڑا پھینک دیا اور پھینکتے  وقت یہ کہہ دیا جس کا جی چاہے  لے  لے  تو جس نے  سُنا ہے  لے  سکتا ہے  اور جو لے  گا وہ مالک ہوجائے  گا۔ ( درمختار)

مسئلہ۱۸:
باپ نے  نا بالغ اولاد کی زمین بیع کرڈالی اگر اُس کے  چال چلن اچھے  ہیں یا مستور الحال ہے  تو بیع درست ہے  اور اگر بدچلن ہے  مال کو ضائع کرنے  والا ہے  تو بیع ناجائزہے  یعنی نا بالغ بالغ ہوکر اُس بیع کو توڑسکتا ہے  ہاں اگر اچھے  داموں بیچی ہے  تو بیع صحیح ہے ۔ ( درمختار ، ردالمحتار)

مسئلہ۱۹:
ماں نے  بچہ کے  لئے  کوئی چیز خریدی اس طور پر کہ ثمن اُس سے  نہیں لے  گی تو یہ خریدنا درست ہے  اور یہ بچہ کے  لئے  ہبہ قرار پائے  گا اُس کو یہ اختیار نہیں ہے  کہ بچہ کونہ دے ۔ ( درمختار، ردالمحتار)

مسئلہ ۲۰:
مکان خریدا اور اُس میں چمڑا پکاتا ہے  یا اُس کو چمڑے  کا گودام بنایا ہے  جس سے  پڑوسیوں کو اذیت ہوتی ہے  اگر وقتی طور پر ہے  یہ مصیبت برداشت کی جاسکتی ہے  اور اس کا سلسلہ برابر جاری ہے  تو اس کام سے  وہاں روکا جائے  گا۔ ( درمختار)

مسئلہ۲۱:
بکری کا گوشت کہہ کر خریدا اور نکلا بھیڑ کایا گائے  کا کہہ کر لیا اور نکلا بھینس کا یا خصی کا گوشت لیا اور معلوم ہوا کہ خصی نہیں ان سب صورتوں میں واپس کرسکتا ہے ۔ ( درمختار)

مسئلہ۲۲:
شیشہ کے  برتن بیچنے  والے  سے  برتن کا نرخ کررہا تھا اُس نے  ایک برتن دیکھنے  کے  لئے  اسے  دیا دیکھ رہا تھا اس کے  ہاتھ سے  چھوٹ کر دوسرے  برتنو ں پر گرا اور سب ٹوٹ گئے  تو جو اس کے  ہاتھ سے  گرکر ٹوٹا اس کا تاوان نہیں اور اس کے  گرنے  سے  جو دوسرے  ٹوٹے  اُن کا تاوان دینا پڑے  گا۔ (درمختار)

مسئلہ۲۳:
گیہوں میں جَوْ ملا دیئے  ہیں اگر جَوْ اوپر ہیں دکھائی دیتے  ہیں تو بیع میں حرج نہیں اور انکا آٹا پسوالیا ہے  تو اس کا بیچنا جائز نہیں جب تک یہ ظاہر نہ کردے  کہ اس میں اتنے  گیہوں ہیں اور اتنے  جو۔ (درمختار)

  تنبیہ :
کیا چیز شرط سے  فاسد ہوتی ہے  اور کیا نہیں ہوتی اور کس کو شرط پر معلق کرسکتے  ہیں اور کس کو نہیں کرسکتے  اس کا قاعدہ کلیہ یہ ہے  کہ جب مال کو مال سے  تبادلہ کیا جائے  وہ شرط فاسد سے  فاسد ہوگا جیسا بیع کہ شروط فاسدسے  بیع ناجائز ہوجاتی ہے  جس کا بیان پہلے  مذکور ہوا۔ اور جہاں مال کو مال سے  بدلنا نہ ہو وہ شرط فاسد سے  فاسد نہیں خواہ مال کو غیر مال سے  بدلنا ہو جیسے  نکاح۔ طلاق۔ خلع علی المال یا از قبیل تبر عات ہوجیسے  ہبہ۔ وصیت ان میں خود وہ شروطِ فاسدہ ہی باطل ہوجاتی ہیں اور قرض اگرچہ انتہائً  مبادلہ ہے  مگر ابتدائً چونکہ تبرع ہے  شرط فاسد سے  فاسد نہیں ۔ 

دوسراقاعدہ یہ ہے  کہ جو چیز از قبیل تملیک یا تقییدہو اس کو شرط پر معلق نہیں کرسکتے  تملیک کی مثال بیع۔ اجارہ۔ ہبہ۔ صدقہ۔ نکاح۔ اقرار وغیرہ۔ تقیید کی مثال رجعتْ وکیل کو معزول کرنا ْغلام کے  تصرفات روک دینا۔ اور اگر تملیک وتقییدنہ ہو بلکہ ازقبیل اسقاط ہو جیسے  طلاق یا از قبیل التزامات یا اطلاقات یا ولایات یا تحریضات ہو تو شرط پر معلق کرسکتے  ہیں ۔ وہ چیزیں جو شرط فاسد سے  فاسد ہوتی ہیں اور ان کو شرط پر معلق نہیں کرسکتے  حسب ذیل ہیں ان میں بعض وہ ہیں کہ اُن کی تعلیق درست نہیں ہے  مگر اُن میں شرط لگاسکتے  ہیں ۔ (۱)بیع۔ (۲)تقسیم۔ (۳)اجارہ۔ (۴)اجازہ۔ (۵)رجعت(۶)مال سے  صلح۔ (۷)دین سے  ابرایعنی دین کی معافی۔ (۸)مزارعہ۔ (۹)معاملہ۔ (۱۰)اقرار۔ (۱۱) وقف۔ (۱۲) تحکیم۔ (۱۳)عزل وکیل۔ (۱۴) اعتکاف۔ (درمختار،ردالمحتار، بحر)

مسئلہ  ۱:
یہ ہم پہلے  بیان کرا ٓئے  ہیں کہ شرط فاسد سے  بیع فاسد ہوجاتی ہے ۔ اگر عقد میں شرط داخل نہیں ہے  مگر بعد عقد متصلاً شرط ذکر کردی تو عقد صحیح ہے  مثلاًلکڑیوں کا گٹھا خریدااور خریدنے  میں کوئی شرط نہ تھی فوراًہی یہ کہا تمھیں میرے  مکان پر پہنچاناہو گا۔ (ردالمحتار)

مسئلہ۲:
بیع کوکسی شرط پر معلق کیا مثلاًفلاں کام ہوگا یا فلاں شخص آئے  گا تو میرے  تمھارے  درمیان بیع ہے  یہ بیع صحیح نہیں صرف ایک صورت اس کے  جواز کی ہے  وہ یہ کہ یوں کہا اگر فلاں شخص راضی ہوا تو بیع ہے  اوراس میں تین دن تک کی مدت مذکور ہو کہ یہ شرط خیار ہے  اور اجنبی کو بھی خیار دیا جاسکتا ہے  جس کا بیان گزر چکا ہے ۔ (بحر)

مسئلہ۳:
تقسیم کی صورت یہ ہے  کہ لوگوں کے  ذمہ میت کے  دین ہیں ورثہ نے  ترکہ کو اس طرح تقسیم کیا کہ فلاں شخص دین لے  اور باقی ورثہ عین (جو چیزیں موجود ہیں )لیں گے  یہ تقسیم فاسد ہے  یا یوں کہ فلاں شخص نقد (روپیہ اشرفی) لے  اور فلاں شخص سامان یا اس شرط سے  تقسیم کی کہ فلاں اس کا مکان ہزار روپے  میں خریدلے  یا فلاں چیز ہبہ کردے  یا صدقہ کردے  یہ سب صورتیں فاسد ہیں اور اگر یوں تقسیم ہوئی کہ فلاں شخص کو حصہ سے  فلاں چیز زائد دی جائے  یا مکان تقسیم ہوااور ایک کے  ذمہ کچھ روپے  کردیئے  گئے  کہ اتنے  روپے  شریک کو دے  یہ تقسیم جائز ہے ۔ (بحر)

مسئلہ۴:
اجارہ کی صورت یہ ہے  کہ یہ مکان تم کو کرایہ پر دیا اگر فلاں شخص کل آجائے  یا اس شرط سے  کہ کرایہ دار اتنا روپیہ قرض دے  یا یہ چیز ہدیہ کرے  یہ اجارہ فاسد ہے ۔ دوکان کرایہ پر دی اور شرط یہ کی کہ کرایہ دار اس کی تعمیریا مرمت کرائے  یا دروازہ لگوائے  یا کہگل کرائے  اور جو کچھ خرچ ہوکرایہ میں مجرا کرے  اس طرح اجارہ فاسد ہے  کہ کرایہ دار پر دوکان کا واجبی کرایہ جو ہونا چاہیئے  وہ واجب ہے  وہ نہیں جو باہم طے  ہوااور جو کچھ مرمت کرانے  میں خرچ ہوا وہ لے  گا بلکہ بلکہ نگرانی اور بنوانے  کی اُجرت مثل بھی پائے  گا۔ ( بحر)

مسئلہ ۵:
ایک شخص نے  دوسرے  کا مکان غصب کرلیا مالک نے  غاصب سے  کہا میرامکان خالی کردے  ورنہ اتنے  روپے  ماہوار کرایہ لوں گا یہ اجارہ صحیح ہے  اور یہ صورت اُس قاعدہ سے  مستثنٰے  ہے ۔ ( درمختار)

مسئلہ۶:
اجازت کی مثال یہ ہے  کہ بالغہ عورت کا اُس کے  ولی یا فضولی نے  نکاح کردیا جو اس کی اجازت پر موقوف ہے  اُس کو نکاح کی خبر دی گئی تو یہ کہا میں نے  اس نکاح کو جائز کیا اگر میری ماں بھی اس کو پسند کرے  یہ اجازت نہیں ہوئی یوں ہی فضولی نے  کسی کی چیز بیچ ڈالی مالک کو خبر ہوئی تو اْس نے  اجازتِ مشروط دی یا اجازت کو کسی شرط پر معلق کی تو اجازت نہ ہو ئی یوں ہی جو چیز ایسی ہو کہ اس  کی  تعلیق شرط پر نہ ہو سکتی ہو اگر اْس کو اس طرح پر منعقد  کیا کہ کسی کی اجازت پر موقوف ہو اور اجازت دینے  والے  نے  اجازت کو شرط پر معلق کردیا تو اجازت نہیں ہوئی۔ (درالمختار)

مسئلہ ۷:
صلح کی مثال یہ ہے  کہ ایک شخص کا دوسرے  پر کچھ مال آ تا ہے  کچھ دے  کر دونوں میں مصالحت ہوگئی ظاہر میں یہ صلح ہے  مگر معنیٰ کے  لحاظ سے  بیع ہے  لہٰذاشرط کے  ساتھ اس قسم کی صلح صحیح نہیں مثلایہ کہا کہ میں نے  صلح کی اس شرط سے  کہ تو اپنے  مکان میں مجھے  ایک سال تک رہنے  دے  یا صلح کی کہ فلاں شحص آجائے  یہ صلح فاسد ہے ۔ یہ بیع اْس وقت ہے  جب غیرِ جنس پر صلح ہو اگر اْسی جنس پر صلح ہوئی تو تین صورتیں ہیں اگر کم پر ہوئی مثلاً سو۱۰۰ آتے  تھے  پچاس۵۰ پر ہوئی تو ابرا ہے  یعنی پچاس معاف کردیئے  اور اتنے  ہی پر ہوئی تو  آتا ہواپالیا اور زائد پر ہوئی سود و حرام ہے ۔ (در مختار۔ درالمختار)

مسئلہ ۸:
ابرا اگر شرط متعارف سے  مشروط ہو یا ایسے  امر پر معلق کیا جو فی الحال موجود ہے  تو ابرا صحیح ہے  مثلاً یہ کہا کہ اگر میرے  شریک کو اس کا حصہ تونے  دے  دیا تو باقی دین معاف ہو گیا یا یہ کہا اگر تجھ پر میرا دین ہے  تو معاف ہے  اور واقع میں دین ہے  تو معاف ہوگیا اور اگر شرطِ متعارف نہ ہو تو معاف نہیں مثلاً میں نے  دین معاف کردیا اگر فلاں شخص آجائے  یا میں نے  معاف کیا اس شرط پر کہ ایک ماہ تو میری خدمت کرے  یا اگر تو گھر میں گیا تو دین معاف ہے  اگر تو نے  پانچ سو(۵۰۰) دے  دیئے  تو باقی معاف ہیں اگر تو قسم کھا جائے  تو دین معاف ہے  ان سب صورتوں میں معاف نہ ہوگا۔ (درّ مختار۔ ردّ المختار)

مسئلہ ۹:
ابرا کی تعلیق اپنی موت پر صحیح ہے  اور یہ وصیّت کے  معنیٰ میں ہے  مثلاً مدیون سے  کہا اگر میں مر جاؤں تو تجھ پر جو دین ہے  وہ معاف ہے   یا معاف ہو جائے  گااور اگر یہ کہا کہ تو مر جائے  تو دین معاف ہے  یہ ابرا صحیح نہیں ۔ (دُرّ ِمختار۔ رَدّالمختار)

مسئلہ ۱۰:
جس کو اعتکاف  میں بیٹھنا ہے  وہ یوں نیّت کرتا ہے  کہ اعتکاف کی نیّت کرتا ہوں اس شرط کے  ساتھ کہ روزہ نہیں رکّھوں گا یا جب چاہوں گا حاجت و بے  حاجت مسجد سے  نکل جاؤں گا یہ اعتکاف صحیح نہیں ۔      (رَدُّ  المختار) 

مسئلہ ۱۱:
کھیت یا باغ اِجارہ پر دیا اور نا مناسب شرطیں لگائیں تو یہ اِجارہ فاسد ہے  مثلاً یہ شرط کہ کام کرنے  والوں کے  مصارف زمین کا مالک دے  گا مزارعت کو فاسد کر دیتا ہے ۔ (ردّالمختار)

مسئلہ ۱۲:
اقرار کی صورت یہ ہے  کہ اس نے  کہا فلاں کا مجھ پر اتنا روپیہ ہے  اگر وہ مجھے  اتنا روپیہ قرض دے  یا فلاں شخص آجائے  یہ اقرار صحیح نہیں ۔ ایک شخص نے  دوسرے  پر مال کا دعویٰ کیا اس نے  کہا اگر میں کل نہ آیا تو وہ مال میرے  ذمہ ہے  اورنہیں آیا یہ اقرار صحیح نہیں ۔ یا ایک نے  دعویٰ کیا دوسرے  نے  کہا اگر قسم کھا جائے  تو میں دَین دار ہوں اُس نے  قسم کھالی مگر یہ اب بھی انکار کرتا ہے  تو اُس اقرارمشروط کی وجہ سے  اس سے  مطالبہ نہیں ہوسکتا۔ ( ردا لمحتار)

مسئلہ۱۳:
اقرار کو کل آنے  پر معلق کیا یا اپنے  مرنے  پر معلق کیا یہ تعلیق درست ہے  مثلاً اس کے  مجھ پر ہزار روپے  ہیں جب کل آجائے  یا مہینہ ختم ہوجائے  یا عید الفطر آجائے  کہ یہ حقیقۃً تعلیق نہیں بلکہ ادائے  دَین کا وقت ہے  یا کہا فلاں کے  مجھ پر ہزار روپے  ہیں اگر میں مرجاؤں یہ بھی حقیقۃً تعلیق نہیں بلکہ لوگوں کے  سامنے  یہ ظاہر کرنا ہے   کہ میرے  مرنے  کے  بعد ورثہ دینے  سے  انکار کریں تو لوگ گواہ رہیں کہ یہ دَین میرے  ذمہ ہے  یہ اقرار صحیح ہے  اور روپے  فی الحال واجب الادا ہیں مرے  یا زندہ رہے  روپے  بہر حال اس کے  ذمہ ہیں ۔ ( درمختار، ردالمحتار )

مسئلہ۱۴:
تحکیم یعنی کسی کو پنچ بنانا اس کوشرط پر معلق کیا مثلاً یہ کہا جب چاند ہوجائے  تو تم ہمارے  درمیان میں پنچ ہو یہ تحکیم صحیح نہیں ۔ (درمختار)  بعض وہ چیزیں ہیں کہ شرط فاسد سے  فاسد نہیں ہوتیں بلکہ باوجود ایسی شرط کے  وہ چیزصحیح ہوتی ہے  وہ یہ ہیں ۔ 

(۱)قرض (۲) ہبہ (۳) نکاح (۴) طلاق (۵) خلع (۶) صدقہ (۷) عتق (۸) رہن (۹) ایصا (۱۰)  وصیت (۱۱  )شرکت (۱۲)  مضاربت (۱۳)   قضا  (۱۴)  امارات (۱۵)  کفالہ (۱۶)  حوالہ (۱۷)  وکالت (۱۸)   اقالہ  (۱۹)  کتابت  (۲۰)  غلام کو تجارت کی اجازت (۲۱) لونڈی سے  جو بچہ ہوا اُس کی نسبت یہ دعویٰ کہ میرا ہے  (۲۲) قصداًقتل کیا ہے  اس سے  مصالحت  (۲۳) کسی کو مجروح کیا ہے  اُس سے  صُل ح (۲۴)  بادشاہ کا کفارکو ذمّہ دینا (۲۵) بیع میں عیب پانے  کی صورت میں اس کے  واپس کرنے  کو شرط پر معلق کرنا  (۲۶)  خیار شرط میں واپسی کو معلق بر شرط کرنا  (۲۷)  قاضی کی معزولی۔ 

جن چیزوں کو شرط پر معلق کرناجائز ہے  وہ اسقاط محض ہیں جن کے  ساتھ حلف کرسکتے  ہیں جیسے  طلاق۔ عتاق اور وہ التزامات ہیں جن کے  ساتھ حلف کرسکتے  ہیں جیسے  نماز۔ روزہ۔ حج۔ اور تولیات یعنی دوسرے  کو ولی بنانا مثلاًقاضی یا بادشاہ وخلیفہ مقرر کرنا۔ 

وہ چیزیں جن کی اضافت زمانۂ مستقبل کی طرف ہوسکتی ہے ۔ (۱) اجارہ (۲) فسخ اجارہ  (۳) مضاربت (۴) معاملہ (۵) مزارعہ (۶) وکالت (۷)  کفالہ (۸) ایصا  (۹) وصیت (۱۰) قضا  (۱۱)  امارت  (۱۲) طلاق(۱۳)  عتاق (۱۴)  وقف (۱۵)  عاریت  (۱۶)  اذن تجارت۔ 

 وہ چیزیں جن اضافت مستقبل کی طرف صحیح نہیں ۔ (۱) بیع(۲) بیع کی اجازت (۳) اس کافسخ (۴)  قسمت (۵)  شرکت (۶)  ہبہ (۷) نکاح (۸)  رجعت (۹) مال سے  صُل ح(۰ا)  دَین سے  ابرا۔ 

بیع صرف کا بیان


احادیث:

حدیث۱:
صحیحین میں ابو سعید خدری رضی اللہ تعالیٰ عنہ سے  مروی رسول اللہ ﷺنے  فرمایا سونے  کو سونے  کے  بدلے  میں نہ بیچومگر برابربرابر اور بعض کو بعض پر زیادہ نہ کرو اور چاندی کو چاندی کے  بدلے  میں نہ بیچو مگر برابر برابراوربعض کو بعض پر زیادہ نہ کرواور ان میں اودھار کونقد کے  ساتھ نہ بیچو اور ایک روایت میں ہے  کہ سونے   کو سونے  کے  بدلے  میں اور چاندی کو بدلے  میں نہ بیچو مگر وزن کے  ساتھ برابر کرکے ۔ 
حدیث۲:
صحیح مسلم شریف میں ہے  فضالہ بن عبید رضی اللہ تعالیٰ عنہ کہتے  ہیں میں نے  خیبر کے  دن بارہ دینا رکا ایک ہار خریداتھا جس میں سونا تھا اور پوت میں نے  دونوں چیزیں جُدا کیں تو بارہ دینار سے  زیادہ سونا نکلا اس کو میں نے  نبی کریم ﷺ سے  ذکر کیاارشاد فرمایا جب تک جُدا نہ کرلیا جائے  بیچا نہ جائے ۔ 
حدیث۳:
امام مالک و ابو داؤد وترمذی وغیرہم ابی الحدثان سے  روای کہتے  ہیں کہ میں سو اشرفیاں توڑانا چاہتا تھا طلحہ بن    عبید اللہ رضی اللہ تعالیٰ عنہ نے  مجھے  بُلایا اورہم دونوں کی رضا مندی ہوگئی اور بیع صرف ہوگئی اُنھوں نے  سونا مجھ سے  لے  لیا اور اُلٹ پلٹ کردیکھا اور کہا اس کے  روپے  اُس وقت ملیں گے  جب میرا خازن فابہ سے  آجائے   حضرت عمر رضی اللہ تعالیٰ عنہ سُن رہے  تھے   اُنھوں نے  فرمایا اُس سے  جُدا نہ ہونا جب تک روپیہ وصول نہ کرلینا پھر کہا کہ رسول اللہ ﷺ نے  فرمایا ہے  سونا چاندی کے  بدلے  بیچنا سود ہے  مگر جب کہ دست بدست ہو۔ 

مسائل فقہیہ:

مسئلہ۱:
صرف کے  معنی ہم پہلے  بتا چکے  ہیں یعنی ثمن سے  بیچنا۔ صرف میں کبھی جنس کا تبادلہ جنس سے  ہوتا ہے  جیسے  روپیہ سے  چاندی خریدنا یا چاندی کی ریزگاریاں خریدنا۔ سونے  کو اشرفی سے  خریدنا۔ اور کبھی غیر جنس سے  تبادلہ ہوتا ہے  جیسے  روپے  سے  سونا یا اشرفی خریدنا۔ 
مسئلہ ۲:
ثمن سے  مراد عام ہے  کہ وہ ثمن خلقی ہو یعنی اسی لئے  پیدا کیا گیا ہوچاہے  اُس میں انسانی صنعت بھی داخل ہو یا نہ ہو چاندی سونا اور ان کے  سکّے  اور زیورات یہ سب ثمنِ خلقی میں داخل ہیں دوسری قسم غیرِخلقی جس کو ثمنِ اصطلاحی بھی کہتے  ہیں یہ وہ چیزیں ہیں کہ ثمنیّت کے  لئے  مخلوق نہیں ہیں مگر لوگ ان سے  ثمن کا کام لیتے  ہیں ثمن کی جگہ پر استعمال کرتے  ہیں ۔ جیسے  پیسہ،نوٹ،نکل کی ریزگاریاں کہ یہ سب اصطلاحی ثمن ہیں روپے  کے  پیسے  بھنائے  جائیں یا ریزگاری خریدی جائے  یہ صَرف میں داخل ہے ۔ 
مسئلہ۳:
چاندی کی چاندی سے  یا سونے  کی سونے  سے  بیع ہوئی یعنی دونوں طرف ایک ہی جنس ہے  تو شرط یہ ہے  کہ دونوں وزن میں برابر ہوں اور اُسی مجلس میں دست بہ دست قبضہ ہویعنی ہر ایک دوسرے  کی چیز اپنے  فعل سے  قبضہ میں لائے  اگر عاقدین نے  ہاتھ سے  قبضہ نہ کیا بلکہ فرض کرو عقد کے  بعد وہاں اپنی چیز رکھدی اور اُس کی چیز لے  کر چلا آیا یہ کافی نہیں ہے  اور اس طرح کرنے  سے  بیع ناجائز ہوگئی بلکہ سود ہوا اور دوسرے  مواقع میں تخلیہ قبضہ قرار پاتا ہے  اور کافی ہوتا ہے  وزن برابر ہونے  کے  یہ معنیٰ کہ کانٹے  یا ترازو کے  دونوں پلّے  میں دونوں برابر ہوں اگر چہ یہ معلوم نہ ہو کہ دونوں کا وزن کیا ہے ۔ (عالمگیری۔ دُرّ مختار۔ ردّ ُالمختار)   برابری سے  مراد یہ ہے  کہ عاقدین کے  علم میں دونوں چیزیں برابر ہوں یہ مطلب نہیں کہ حقیقت میں برابرہونا چاہئے  اُن کو برابر ہونا معلوم ہو یا نہ ہو لہٰذا اگر دونوں جانب کی چیزیں برابر تھیں مگر اُن کے  علم میں یہ بات نہ تھی بیع ناجائز ہے  ہاں اگر اُسی مجلس میں دونوں پر یہ بات ظاہر ہو جائے  کہ برابر ہیں تو جائز ہوجائے  گی۔ (فتح القدیر)

مسئلہ ۴:
اتّحادِ جنس کی صورت میں کھرے  کھوٹے  ہونے  کا کچھ لحاظ نہ ہوگا یعنی یہ نہیں ہوسکتاکی جدھر کھرا مال ہے  اُدھر کم ہو اور جدھر کھوٹا ہوزیادہ ہوکہ اس صورت میں بھی کمی بیشی سود ہے ۔ 
مسئلہ ۵:
اس کا لحاظ نہیں ہوگا کہ ایک میں صنعت ہے  اور دوسرا چاندی کا ڈھیلا ہے  یاایک سکّہ ہے  دوسرا ویساہی ہے  اگر ان اختلافات کی وجہ سے  کم و بیش کیا تو حرام وسود ہے  مثلاً ایک روپیہ کی ڈیڑھ دو روپے  بھر اس زمانے  میں چاندی بکتی ہے  اور عام طور پرلوگ روپیہ ہی سے  خریدتے  ہیں اور اس میں اپنی ناواقفی کی وجہ سے  کچھ حرج نہیں جانتے  حالانکہ یہ سود ہے  اور بِلِاجماع حرام ہے  اس لئے  فقہا یہ فرماتے  ہیں کہ اگر سونے  چاندی کا زیور کسی نے  غصب کیا اور غاصب نے  اُسے  ہلاک کر ڈالاتو اُس کا تاوان غیرِجنس سے  دلایا جائے  یعنی سونے  کی چیز ہے  تو چاندی سے  دلایا جائے  اور چاندی کی ہے  تو سونے  سے  کیونکہ اُسی جنس سے  دلانے  میں مالک کا نقصان ہے  اور بنوائی وغیرہ کا لحاظ کر کے  کچھ زیادہ دلایا جائے  تو سود ہے  یہ دینی نقصان ہے ۔                               (ہدایہ۔ فتح القدیر۔ ردّ المختار)

مسئلہ ۶:
اگر دونوں جانب ایک جنس نہ ہو بلکہ مختلف جنسیں ہوں تو کمی بیشی میں کوئی حرج نہیں مگر تقابُضِ بَدلَین ضروری ہے  اگر تقابُضِ بَدلَین سے  قبل مجلس بدل گئی تو بیع باطل ہوگئی۔ لہٰذا سونے  کو چاندی سے  یا چاندی کو سونے  سے  خریدنے  میں دونوں جانب کو وزن کر نے  کی بھی ضرورت نہیں کیونکہ وزن تو اس لئے  کرنا ضروری تھا کہ دونوں کا برابر ہونا معلوم ہوجائے  اور جب برابری شرط نہیں تو وزن بھی ضروری نہ رہا صرف مجلس میں قبضہ کرنا ضروری ہے ۔ اگر چاندی خریدنی ہو اور سود سے  بچنا ہو تو روپیہ سے  مت خریدو گنی یانوٹ یا پیسوں سے  خریدو۔ دین و دنیا دونوں کے  نقصان سے  بچوگے ۔ یہ حکم ثمنِ خلقی یعنی سونے  چاندی کا ہے  اگر پیسوں سے  چاندی خریدی تو مجلس میں ایک کا قبضہ ضروری ہے  دونوں جانب سے  قبضہ ضروری نہیں کیونکہ اُن کی ثمنیّت منصُوص نہیں جس کا لحاظ ضروری ہو عاقدین اگر چاہیں تو ان کی ثمنیّت کو باطل کرکے  جیسے  دوسری چیزیں غیرِثمن ہیں اُن کو بھی غیرِثمن قرار دے  سکتے  ہیں (در مختار۔ ردّالمحتار)  مجلس بدلنے  کے  یہاں یہ معنیٰ ہیں کہ دونوں جُدا ہو جائیں ایک اِس طرف چلا جائے  اور دوسرا اُس طرف یا ایک وہاں سے  چلا جائے  اور دوسرا وہیں رہے  اور اگر یہ دونوں صورتیں نہ ہوں تو مجلس نہیں بدلی اگر چہ کتنی ہی طویل مجلس ہو اگر چہ دونوں وہیں سوجائیں یا بے  ہوش ہوجائیں بلکہ اگر چہ دونوں وہاں سے  چل دیں مگر ساتھ ساتھ جائیں غرض یہ کہ جب تک دونوں میں جُدائی نہ ہو قبضہ ہو سکتا ہے ۔ (عالمگیری)

مسئلہ۷:
ایک نے  دوسرے  کے  پاس کہلا بھیجا کہ میں نے  تم سے  اتنے  روپے  کی چاندی یا سونا خریدا دوسرے   نے  قبول کیا یہ عقد درست نہیں کہ تقابض بدلین مجلس واحد میں یہاں نہیں ہوسکتا۔ ( عالمگیری) خط وکتابت کے  ذریعے  بھی بیع صرف نہیں ہوسکتی۔ 
مسئلہ۸:
بیع صرف اگر صحیح ہو تو اس کے  دونوں عوض معین کرنے  سے  بھی معین نہیں ہوتے  فرض کرو ایک شخص نے  دوسرے  کے  ہاتھ ایک روپیہ ایک روپیہ کے  بدلے  میں بیع کیا اور ان دونوں کے  پاس روپیہ نہ تھا مگر اسی مجلس میں دونوں نے  کسی اور سے  قرض  لے  کر تفابض بدلین کیا تو عقد صحیح رہا یا مثلاً اشارہ کرکے  کہا کہ میں نے  اس روپیہ کو اس روپیہ کے  بدلے  میں بیچا اور جس کی طرف اشارہ کیا اُسے  اپنے  پاس رکھ لیا دوسرا اُس کی جگہ دیا جب بھی صحیح ہے ۔ (د رمختار) یہ اُس وقت ہے  کہ سونا یا چاندی یا سکّے  ہوں اوربنی ہوئی چیز ہے  مثلاً برتن زیوران میں تعین ہوتا ہے ۔ 
مسئلہ۹:
بیع صرف خیار شرط سے  فاسد ہوجاتی ہے  یونہی اگر کسی جانب سے  ادا کرنے  کی کوئی مدت مقرر ہوئی مثلاًچاندی آج لی اور روپیہ کل دینے  کو کہا یہ عقد فاسد ہے  ہاں اگر اُسی مجلس میں خیار شرط اور مدت کو ساقط کردیا تو عقد صحیح ہو جائے  گا۔ (درمختار)

مسئلہ۱۰:
سونے  چاندی کی بیع میں اگر کسی طرف اُدھار ہوتو بیع فاسد ہے  اگر چہ اُدھار والے  نے  جدا ہونے  سے  پہلے  اُسی مجلس میں کچھ ادا کردیا جب بھی کل کی بیع فاسد ہے  مثلاًپندرہ روپے  کی گنی خریدی اور روپیہ دس دن کے  بعددینے  کو کہا مگر اُسی مجلس میں دس روپے  دیدیئے  جب بھی پوری ہی بیع فاسد ہے  یہ نہیں کہ جتنا دیا اُس کی مقدار میں جائز ہو جائے  ہاں اگر وہیں کل روپے  دیدئے  تو پوری بیع صحیح ہے ۔ ( عالمگیری)

مسئلہ۱۱: 
سونے  چاندی کی کوئی چیز برتن زیور وغیرہ خریدی تو خیار عیبْ خیار رویت حاصل ہوگا۔ روپے  اشرفی میں خیار رویت تو نہیں مگر خیار عیب ہے ۔ ( درمختار، ردالمحتار)

مسئلہ۱۲:
عقد ہو جانے  کے  بعد اگر کوئی شرط فاسد پائی گئی تو اس کو اصل عقد سے  ملحق کریں گے  یعنی اس کی وجہ سے  وہ عقد جو صحیح ہوا تھا فاسد ہوگیامثلاً روپے  سے  چاندی خریدی اور دونوں طرف وزن بھی برابر ہے  اور اُسی مجلس میں تقابض بدلین بھی ہوگیا پھرایک نے  کچھ زیادہ کر دیا یا کم کردیا مثلاًروپیہ کا سوار وپیہ یا بارہ آنے  کردیئے  اور دوسرے  نے  قبول کرلیا وہ پہلا عقد فاسد ہوگیا۔ ( درمختار)

مسئلہ۱۳:
پندرہ روپے  کی اشرفی خریدی اور روپے  دیدیئے  اشرفی پر قبضہ کرلیا اُن میں ایک روپیہ خراب تھا اگر مجلس  نہیں بدلی ہے  وہ روپیہ پھیر دے  دوسرا لے  لے  اور جُدا ہونے  کے  بعد اُسے  معلوم ہواکہ ایک روپیہ خراب ہے  اُس نے  وہ روپیہ پھیر دیا تو اُس ایک روپیہ کے  مقابل میں بیع صرف جاتی رہی اب یہ نہیں ہوسکتا ہے  کہ اُس کے  بدلے  میں دوسرا روپیہ لے  بلکہ اُس اشرفی میں ایک روپیہ کی مقدار کا یہ شریک ہے ۔ ( ردالمحتار)

مسئلہ۱۴:
بدل صرف پر جب تک قبضہ نہ کیا ہواُس میں تصرف نہیں کرسکتا اگر اُس نے  اُس چیز کوہبہ کردیا یا صدقہ کردیا یا معاف کردیا اور دوسرے  نے  قبول کرلیا بیع صرف باطل ہوگئی اور اگر روپے  سے  اشرفی خریدی اور ابھی اشرفی پر قبضہ بھی نہیں کیا اور اسی اشرفی کی کوئی چیز خریدی یہ بیع فاسد ہے  اور بیع صرف بدستور صحیح ہے  یعنی اب بھی اگر اشرفی پر قبضہ کرلیا تو صحیح ہے ۔ ( درمختار)

مسئلہ۱۵:
ایک کنیز جس کی قیمت ایک ہزار ہے  اور اُس کے  گلے  میں ایک ہزار کا طوق پڑا ہے  دونوں کو دوہزار میں خریدا اور ایک ہزار اُسی وقت دیدیا اور ایک ہزارباقی رکھا تو یہ جو ادا کردیا طوق کا ثمن قرار دیا جائے  گا اگرچہ اس کی تصریح نہ کی ہو یا یہ کہہ دیا ہو کہ دونوں کے  ثمن میں یہ ایک ہزار لو یونہی اگر بیع میں ایک ہزار نقد دینا قرار پایا ہے  اورایک ہزار اُدھار توجو نقد دینا ٹھہرا ہے  طوق کا ثمن ہے ۔ یونہی اگر سوروپے  میں تلوار خریدی جس میں پچاس کا چاندی کا سامان لگا ہے  اور اُسی مجلس میں پچاس دیدیئے  تو یہ اُس سامان کا ثمن قرار پائے  گا یاعقد ہی میں پچاس روپے  نقد اور پچاس اُدھار دینا قرار پایا تو یہ پچاس چاندی کے  ہیں اگرچہ تصریح نہ کی ہو یا کہہ دیا ہو کہ دونوں کے  ثمن میں سے  پچاس لے  لو بلکہ کہہ دیا ہو کہ تلوار کے  ثمن میں سے  پچاس روپے  وصول کرو کیونکہ وہ آرائش کی چیزیں تلوار کے  تابع ہیں تلوار بول کر وہ سب ہی کچھ مراد لیتے  ہیں نہ کہ محض لوہے  کا پھل البتہ اگریہ کہہ دیا کہ یہ خاص تلوار کا ثمن ہے  تو بیع فاسد ہوجائے  گی۔ اور اگر اس مجلس میں طوق اور تلوارکی آرائش کا ثمن بھی ادا نہیں کیا گیا اور دونوں متفرق ہوگئے  تو طوق و آرائش کی بیع باطل ہوگئی لونڈی کی صحیح ہے  اور تلوار کی آرائش بلا ضرر اُس سے  علیحدہ ہوسکتی ہے  تو تلوار کی صحیح ہے  ورنہ اس کی بھی باطل۔ ( ہدایہ )

مسئلہ ۱۶: 
تلوار میں جو چاندی ہے  اُس کو ثمن کی چاندی سے  کم ہونا ضروری ہے  اگر دونوں برابر ہیں یاتلوار والی ثمن سے  زیادہ ہو یا معلوم نہ ہو کہ کون زیادہ ہے  کوئی کچھ کہتا ہے  کوئی کچھ کہتا ہے  تو ان صورتوں میں بیع درست ہی نہیں پہلی دونوں صورتوں میں یقینا سود ہے  اور تیسری صورت میں سود کا احتمال ہے  اور یہ بھی حرام ہے  اس کا قاعدہ کلیہ یہ ہے  کہ جب ایسی چیز جس میں سونا چاندی کے  تار یا پتر لگے  ہوں اُس کو اُسی جنس سے  بیع کیا جائے  تو ثمن کی جانب اُس سے  زیادہ سونا یا چاندی ہونا چاہیئے  جتنا اُس چیز میں ہے  تاکہ دونوں طرف کی چاندی یاسونا برابر کرنے  کے  بعد ثمن کی جانب میں کچھ بچے  جو اُس کے  مقابل میں ہواگر ایسا نہ ہوتو سود اور حرام ہے  اور اگر غیر جنس سے  بیع ہو مثلااًس میں سونا ہے  اور ثمن روپے  ہیں تو فقط تقابض بدلین شرط ہے ۔ (درمختار، فتح  القدیر)

مسئلہ۱۷:
لچکا۔ گوٹا اگرچہ ریشم سے  ُبنا جاتا ہے  مگر مقصود اُس میں ریشم نہیں ہوتا اور وزن سے  ہی بکتا بھی ہے  لہذا دونوں جانب وزن برابر ہونا ضروری ہے  لیس۔ پیمک وغیرہ کا بھی یہی حکم ہے ۔ 
مسئلہ۱۸:
بعض کپڑوں میں چاندی کے  بادلے  بُنے  جاتے  ہیں ۔ آنچل اور کنارے  ہوتے  ہیں جیسے  بنارسی عمامہ اوربعض میں درمیان میں پھول ہوتے  ہیں جیسے  گلبدن اس میں زری کے  کام کو تابع قرار دیں گے  کیونکہ  شرع مطہر  نے  اس کے  استعمال کو جائز کیا ہے  اس کی بیع میں ثمن کی چاندی زیادہ ہونا شرط نہیں ۔ 
مسئلہ۱۹:
جس چیز میں سونے  چاندی کا ملمع ہو اُس کے  ثمن کا ملمع کی چاندی سے  زیادہ ہونا شرط نہیں اور اُسی مجلس میں اتنی چاندی پر قبضہ کرنا بھی شرط نہیں مثلاًبرتن پر چاندی کاملمع ہے  اُس کو ملمع کی چاندی سے  کم قیمت پر بیع کیا یا اُسی مجلس میں ثمن پر قبضہ نہ کیا جائز ہے ۔ (ردالمحتار)

مسئلہ۲۰:
ملمع میں بہت زیادہ چاندی ہے  کہ آگ پر پگھلا کر اتنی نکال سکتے  ہیں جو تولنے  میں آئے  یہ قابل اعتبار ہے ۔ (ردالمحتار)

مسئلہ۲۱:
چاندی کے  برتن کو روپے  یا اشرفی کے  عوض میں بیع کیا تھوڑے  سے  دام مجلس میں دے  دیئے  باقی باقی ہیں اور عاقدین میں افتراق ہوگیا تو جتنے  دام دیئے  ہیں اُس کے  مقابل میں بیع صحیح ہے  اور باقی باطل اور برتن میں بائع ومشتری دونوں شریک ہیں اورمشتری کو عیب شرکت کی وجہ سے  یہ اختیار نہیں کہ وہ حصہ بھی پھیر دے  کیونکہ یہ عیب مشتری کے  فعل و اختیار سے  ہے  اس نے  پورا دام اُسی مجلس میں کیوں نہیں دیا اور اگر اس برتن میں کوئی حقدار پیدا ہوگیا اُس نے  ایک جزاپنا ثابت کردیا تو مشتری کو اختیار ہے  کہ باقی کولے  یا نہ لے  کیونکہ اس صورت میں عیب شرکت اس کے  فعل سے  نہیں ۔ (ہدایہ ، فتح القدیر)  پھر اگر مستحق نے  عقد کو جائز کردیا تو جائز ہوجائے  گا اور اُتنے  ثمن کا وہ مستحق ہے  بائع مشتری سے  لے  کر اُس کودے  بشرطیکہ بائع ومشتری اجازت مستحق سے  پہلے  جُدا نہ ہوئے  ہوں خود مستحق کے  جُدا ہونے  سے  عقد باطل نہیں ہوگا کہ وہ عاقد نہیں ہے ۔         (درمختار،ردالمحتار)

مسئلہ ۲۲: 
چاندی یا سونے  کا ٹکڑا خریدا اور اُس کے  کسی جز میں دوسرا حقدار پیدا ہوگیا تو جو باقی ہے  وہ مشتری کا ہے  اور ثمن بھی اتنے  ہی کا مشتری کے  ذمہ ہے  اورمشتری کو یہ حق حاصل نہیں کہ باقی کو بھی نہ لے  کیونکہ اس کے  ٹکڑے  کرنے  میں کسی کا کوئی نقصان نہیں یہ اُس صورت میں ہے  کہ قبضہ کے  بعد حقدار کا حق ثابت ہوااور اگر قبضہ سے  پہلے  اُس نے  اپنا حق ثابت کردیا تو مشتری کو یہاں بھی اختیار ہوگا کہ لے  یا نہ لے  روپے  اور اشرفی کا بھی یہی حکم ہے  کہ مشتری کو اختیار نہیں ملتا۔ (ہدایہ ، درمختار)  مگر زمانۂ سابق میں یہ رواج تھا کہ روپے  اور اشرفی کے  ٹکڑے  کرنے  میں کوئی نقصان نہ تھا اس زمانہ میں ہندوستان کے  اندر اگرروپیہ کے  ٹکڑے  کردیئے  جائیں تو ویسا ہی بیکار تصور کیا جائے  گا جیسا برتن ٹکڑے  کردینے  سے  لہذا یہاں روپیہ کاوہی حکم ہونا چاہیئے  جو برتن کا ہے  

مسئلہ ۲۳:
دو(۲)روپے  اورایک اشرفی کو ایک روپیہ دو(۲) اشرفیوں سے  بیچنا درست ہے  روپے  کے  مقابل میں اشرفیاں تصور کریں اور اشرفی کے  مقابل روپیہ یوں ہی دو من گیہوں اور ایک من جو کوایک من گیہوں اور دو من جو کے  بدلے  میں بیچنا بھی جائز ہے  اور اگر گیارہ روپے  کو دس روپے  اورایک اشرفی کے  بدلے  میں بیع کیا ہے  دس روپے  کے  مقابل میں دس روپے  ہیں اور ایک روپیہ کے  مقابل اشرفی یہ دونوں دو(۲) جنس ہیں ان میں کمی بیشی درست ہے  اور اگر ایک روپیہ اور ایک تھان کو ایک روپیہ اور ایک تھان کے  بدلے  میں بیچا اور روپیہ پر طرفین نے  قبضہ نہ کیا تو بیع صحیح نہ رہی۔ (ہدایہ)

مسئلہ ۲۴:
سونے  کو سونے  سے  چاندی کو چاندی سے  بیع کیا ان میں ایک کم ہے  ایک زیادہ مگر جو کم ہے  اُس کے  ساتھ کوئی ایسی چیز شامل کرلی جس کی کچھ قیمت ہو تو بیع جائز ہے  پھر اگر اُس کی قیمت اُتنی ہے  جو زائد کے  برابر ہے  تو کراہت بھی نہیں ورنہ کراہت ہے  اور اگر اُس کی قیمت ہی نہ ہو جیسے  مٹّی کا ڈھیلاتو بیع جائز ہی نہیں (ہدایہ)  روپے  سے  چاندی خریدنا چاہتے  ہوں اور چاندی سستی ہو اگر برابر لیتے  ہیں نقصان ہوتا ہے  زیادہ لیتے  ہیں سود ہوتا ہے  تو روپے  کے  ساتھ پیسے  شامل کرلیں بیع جائز ہوجائے  گی۔ 
مسئلہ ۲۵:
سونار کے  یہاں کی راکھ خریدی اگر چاندی کی راکھ ہے  اور چاندی سے  خریدی یا سونے  کی ہے  اور سونے  سے  خریدی تو ناجائز کیونکہ معلوم نہیں راکھ میں کتنا سونا یا چاندی ہے  اوراگر عکس کیا یعنی چاندی کی راکھ کو سونے  سے  اور سونے  کی چاندی سے  خریدا تو دو صورتیں ہیں اگر اُس میں سونا چاندی ظاہرہے  تو جائز ہے  ورنہ نا جائز اور جس صورت میں بیع جائز ہے  مشتری کو دیکھنے  کے  بعد اختیار حاصل ہوگا(فتح القدیر)

مسئلہ ۲۶:
ایک شخص کے  دوسرے  پر پندرہ روپے  ہیں مدیون نے  دائن کے  ساتھ ایک اشرفی پندرہ روپے  میں بیچی اور  اشرفی دیدی اور اس کے  ثمن و دین میں مقاصہ کرلیا یعنی ادلا بدلا کرلیا کہ یہ پندرہ ثمن کے  اُن پندرہ کے  مقابل میں ہوگئے  جو میرے  ذمّہ باقی تھے  ایسا کرنا صحیح ہے  اور اگر عقد ہی میں یہ کہا کہ اشرفی اُن روپوں کے  بدلے  میں بیچتا ہوں جو میرے  ذمّہ تمہارے  ہیں تو مقاصہ کی بھی ضرورت نہیں یہ اُس صورت میں ہے  کہ دَین پہلے  کا ہو اور اگر اشرفی بیچنے  کے  بعد کا دَین ہو مثلاً پندرہ میں اشرفی بیچی پھر اُسی مجلس میں اُس سے  پندرہ روپے  کے  کپڑے  خریدے  اور اشرفی اور دے  دی اشرفی اور کپڑے  کے  ثمن میں مقاصہ کرلیا یہ بھی دُرست ہے ۔ (ہدایہ)

مسئلہ ۲۷:
چاندی سونے  میں میل ہو مگر سونا چاندی غالب ہے  تو سونا چاندی ہی قرار پائیں کے  جیسے  روپیہ اور اشرفی کہ خالص چاندی سونا نہیں میں میل ضررور ہے  مگر کم ہے  اس وجہ سے  اب بھی انھیں چاندی سونا ہی سمجھیں گے  اور ان کی جنس سے  بیع ہو تو وزن کے  ساتھ برابر کرنا ضروری ہے  اور قرض لینے  میں بھی ان کے  وزن کا اعتبار ہوگا۔ ان میں کھوٹ خود ملایا ہو جیسے  روپے  اشرفی میں ڈھلنے  کے  وقت کھوٹ ملاتے  ہیں یا ملایا نہیں ہے  بلکہ پیدائشی ہے  کان سے  جب نکالے  گئے  اُسی وقت اُس میں آمیزش تھی دونوں کا ایک حکم ہے ۔ (ہدایہ۔ عالمگیری) 

مسئلہ ۲۸:
سونے  چاندی میں اتنی آمیزش ہے  کہ کھوٹ غالب ہے  تو خالص کے  حکم میں نہیں اور ان کا حکم یہ ہے  کہ اگر خالص سونے  چاندی سے  انکی بیع کریں تو یہ چاندی اُس سے  زیادہ ہونی چاہئے  جتنی چاندی اُس کھوٹی چاندی میں ہے  تاکہ چاندی کے  مقابلہ میں چاندی ہو جائے  اور زیادتی کھوٹ کے  مقابل میں ہو اور تقابض شرط ہے  کیونکہ دونوں طرف چاندی ہے  اور اگر خالص چاندی ا س کے  مقابل میں اُتنی ہی ہے  جتنی اس میں ہے  یا اس سے  بھی کم ہے  یا معلوم نہیں کم ہے  یا زیادہ تو بیع جائز نہیں کہ پہلی دو صورتوں میں کھُلا ہوا سُود ہے  اور تیسری میں سُود کا احتمال ہے ۔ (ہدایہ)

مسئلہ ۲۹:
جس میں کھوٹ غالب ہے  اُس کی بیع اُس کے  جنس کے  ساتھ ہو یعنی دونوں طرف اسی  طرح کی کھوٹی چاندی ہو تو کمی بیشی بھی درست ہے  کیونکہ دونوں جانب دو قسم کی چیزیں ہیں چاندی بھی ہے  اور کانسہ بھی ہو سکتا ہے  کہ ہر ایک کو خلافِ جنس کے  مقابل میں کریں مگر جُدا ہونے  سے  پہلے  دونوں کا قبضہ ہوجانا ضروری ہے  اور اس میں کمی بیشی اگرچہ سود نہیں مگر اس قسم کے  جہاں سکّے  چلتے  ہوں اُن میں مشائخِ  کرام کمی بیشی کا فتویٰ نہیں دیتے  کیونکہ اس سے  سود خوری کا دروازہ کھلتا ہے  کہ ان میں کمی بیشی کی جب عادت پڑجائے  گی تو وہاں بھی کمی بیشی کریں گے  جہاں سُود ہے ۔ (ہدایہ)

مسئلہ ۳۰:
ایسے  روپے  جن میں کھوٹ غالب ہے  اِن میں بیع و قرض وزن کے  اعتبار سے  بھی دُرست اور گنتی کے  لحاظ سے  بھی اگر رواج وزن کا ہے  تو وزن سے  اور عدد کا ہے  تو عدد سے  اور دونوں کا ہے  تو دونوں طرح کیونکہ یہ اُن میں نہیں ہیں جن کا وزن منصوص ہے ۔ (ہدایہ) 

مسئلہ ۳۱:
ایسے  روپے  جن میں کھوٹ غالب ہے  جب تک اُن کا چلن ہے  ثمن ہیں متعین کرنے  سے  بھی متعین نہیں ہوتے  مثلاً اشارہ کرکے  کہااس روپیہ کی  یہ چیز دے  دو تو یہ ضرور ی نہیں کہ وہی روپیہ دے  اُس کی جگہ دوسرا بھی دے  سکتا ہے  اور اگر ان کا چلن جاتارہا تو ثمن نہیں بلکہ جس طرح اور چیزیں ہیں یہ بھی ایک متاع ہے  اور اُس وقت معین ہیں اگر اُس کے  عوض میں کوئی چیز خریدی ہے  تو جس کی طرف اِشارَہ کیا ہے  اُسی کو دینا ضرُوری ہے  اُس کے  بدلے  میں دوسرا نہیں دے  سکتا یہ اُس وقت ہے  جب بائع و مشتری دونوں کو معلوم ہے  کہ اس کا چلن نہیں ہے  اور ہر ایک یہ بھی جانتا ہو کہ دوسرے  کو بھی اس کاحال معلوم ہے  اور اگر دونوں کو یہ بات معلوم نہیں یا ایک کو معلوم نہیں یادونوں کو معلوم ہے  مگر یہ نہیں معلوم کہ دوسرا بھی جانتا ہے  تو بیع کا تعلق اس کھوٹے  روپے  سے  نہیں جس کی طرف اِشارہ ہے  بلکہ اچھے  روپے  سے  ہے  اچّھا روپیہ دینا ہوگا۔ اور گر اُس کا چلن بالکل بند نہیں ہوا ہے  بعض طبقہ میں چلتا ہے  اور بعض میں نہیں اور ان سے  کوئی چیز خریدی تو دو صورتیں ہیں بائع کو یہ بات معلوم ہے  یا نہیں کہ کہیں چلتا ہے  اور کہیں نہیں اگر معلوم ہے  تو یہی روپیہ دینا ضرور نہیں اسی طرح کا دوسرا بھی دے  سکتا ہے  اور اگر معلوم نہیں تو کھرا روپیہ دینا پڑے  گا۔ ( درمختار،ردالمحتار)

مسئلہ۳۲:
روپیہ میں چاندی اور کھوٹ دونوں برابر ہیں بعض باتوں میں ایسے  روپے  کا حکم اُس کا ہے  جس میں چاندی غالب ہے  اور بعض باتوں میں اُس کی طرح ہے  جس میں کھوٹ غالب ہے  بیع وقرض میں اُس کا حکم اُس کی طرح ہے  جس میں چاندی غالب ہے  کہ وہ وزنی ہیں اور بیع صرف میں اُس کی طرح ہیں جس میں کھوٹ غالب ہے  کہ اُس کی بیع اگر اُسی قسم کے  روپے  سے  ہو یا خالص چاندی سے  ہو تو وہ تمام باتیں لحاظ کی جائیں گی جو مذکور ہوئیں مگر اُس کی بیع اُسی قسم کے  روپے  سے  ہوتو اکثر فقہا کمی بیشی کو ناجائز کہتے  ہیں اور مقتضائے   احتیاط بھی یہی ہے ۔ ( درمختار، ردالمحتار)

مسئلہ۳۳:
ایسے  روپے  جن میں چاندی سے  زیادہ میل ہے  ان سے  یا پیسوں سے  کوئی چیز خریدی اور ابھی بائع کو دیئے  نہیں کہ ان کا چلن بند ہوگیا لوگوں نے  اُن سے  لین دین چھوڑ دیا امام اعظم فرماتے  ہیں کہ بیع باطل ہوگئی مگر فتویٰ صاحبین کے  قول پر ہے  کہ ان روپوں یا پیسوں کی جو قیمت تھی وہ دی جائے ۔ ( درمختار)

مسئلہ۳۴:
پیسوں یا روپیہ کا چلن بند نہیں ہوا مگرقیمت کم ہوگئی تو بیع بدستور باقی ہے  اور بائع کو یہ اختیار نہیں کہ بیع کو فسخ کردے  یونہی اگر قیمت زیادہ ہوگئی جب بھی بیع بدستور ہے  اور مشتری کو فسخ کرنے  کا اختیار نہیں اور یہی روپے  دونوں صورتوں میں اداکیئے  جائیں گے ۔ (درمختار)

مسئلہ۳۵:
پیسے  چلتے  ہوں تو ان سے  خریدنا درست ہے  اورمعین کرنے  سے  معین نہیں ہوتے  مثلااًشارہ کرکے  کہا اس پیسہ کی یہ چیز دو تو وہی پیسہ دینا واجب نہیں دوسرا بھی دے  سکتا ہے  ہاں اگر دونوں یہ کہتے  ہوں کہ ہمارا مقصود معین ہی تھا تو معین ہے ۔ اور ایک پیسہ سے  دو معین پیسے  خریدے  تو عقد کا تعلق معین سے  ہے  اگرچہ وہ دونوں اس کی تصریح نہ کریں کہ ہمارا مقصود یہی تھا۔ (درمختار، ردالمحتار) اس صورت میں اگر کوئی بھی ہلاک ہوجائے  بیع باطل ہوجائے  گی اور اگر دونوں میں کوئی یہ چاہے  کہ اُس کے  بدلے  کا دوسرا پیسہ دیدے  یہ نہیں کرسکتا وہی دینا ہوگا۔ (عالمگیری)

مسئلہ۳۶:
پیسوں کا چلن اُٹھ گیا تو ان سے   بیع درست نہیں جب تک معین نہ ہوں کہ اب یہ ثمن نہیں ہیں مبیع ہیں  (درمختار)

مسئلہ۳۷:
ایک روپے  کے  پیسے  خریدے  اور ابھی قبضہ نہیں کیا تھا کہ ان کا چلن جاتا رہا بیع باطل ہوگئی اور اگر آدھے  روپے  کے  پیسوں پر قبضہ کیا تھا اور آدھے  پر نہیں کہ چلن بند ہوگیا تو اس نصف کی بیع باطل ہوگئی۔ ( فتح القدیر)

مسئلہ۳۸:
پیسے  قرض لئے  تھے  اور ابھی ادانہیں کئے  تھے  کہ ان کا چلن جاتا رہا اب قرض میں ان پیسوں کے  دینے  کا حکم دیا جائے  تو دائن کا سخت نقصان ہوگا جتنا دیا تھا اُس کا چہارم بھی نہیں وصول ہوسکتا لہذا چلن اُٹھنے  کے  دن ان پیسوں کی جو قیمت تھی وہ اداکی جائے ۔ ( درمختار)

مسئلہ ۳۹:
روپیہ دو(۲)روپے  اٹھنی چونی کے  پیسوں کی چیز خریدی اور یہ نہیں ظاہر کیا کہ یہ پیسے  کتنے  ہونگے  بیع صحیح ہے  کیونکہ یہ بات معلوم ہے  کہ روپیہ کے  اتنے  پیسے  ہیں ۔ ( ہدایہ )

مسئلہ۴۰:
صراف کو روپیہ دیکر کہا کہ آدھے  روپیہ کے  پیسے  دو اور آدھے  کا اٹھنی سے  کم چاندی کا سکہ دو یہ بیع ناجائز ہے  آدھے  کے  پیسے  خریدنے  اس میں کچھ حرج نہ تھا مگر آدھے  کا سکہ جو خریدااس میں کمی بیشی ہے  اس کی وجہ سے  پوری ہی بیع فاسد ہوگی اور اگر یوں کہتا کہ اس روپیہ کے  اتنے  پیسے  اور اٹھنی سے  کم والا سکہ دو تو کوئی حرج نہ تھا کیونکہ یہاں تفصیل نہیں ہے  پیسوں اور سکہ سب کے  مقابل میں روپیہ ہے ۔ (درمختار، ہدایہ )

مسئلہ ۴۱:
ہم نے  کئی جگہ ضمناً یہ بات ذکر کردی ہے  کہ نوٹ بھی ثمن اصطلاحی ہے  اس کی وجہ یہ ہے  کہ آج تمام لوگ اس سے  چیزیں خریدتے  بیچتے  ہیں دیون ودیگر مطالبات میں بے  تکلّف دیتے  لیتے  ہیں یہاں تک کہ دس روپے  کی چیز خریدتے  ہیں اور نوٹ دے  دیتے  ہیں دس روپے  قرض لیتے  ہیں اور دس روپیہ کا نوٹ دے  دیتے  ہیں نہ لینے  والا سمجھتا ہے  کہ حق سے  کم یا زیادہ ملا ہے  نہ دینے  والا جس طرح اٹھنی چونّی دوآنی کی کوئی چیز خریدی اور پیسے  دے  دیئے  یا چیزیں قرض لی تھیں اور پیسوں سے  قرض ادا کیا اس میں کوئی تفاوت نہیں سمجھتا بعینہ اسی طرح نوٹ میں بھی فرق نہیں سمجھا جاتا حالانکہ یہ ایک کا غذ کا ٹکڑا ہے  جس کی قیمت ہزار پانچ سو تو کیا پیسہ دو پیسہ بھی نہیں ہوسکتی صرف اصطلاح نے  اُسے  اس رتبہ تک پہنچا یا کہ ہزاروں میں بکتا ہے  اور آج اصطلاح ختم ہوجائے  تو کوڑی کو بھی کون پوچھے ۔ اس بیان کے  بعد یہ سمجھناچاہیئے  کہ کھوٹے  روپے  اور پیسوں کا جو حکم ہے  وہی ان کا ہے  کہ ان سے  چیز خریدسکتے  ہیں اور معین کرنے  سے  بھی معین نہیں ہوں گے  خود نوٹ کو نوٹ کے  بدلے  میں بیچنا بھی جائز ہے  اور اگر دونوں معین کرلیں تو ایک نوٹ کے  بدلے  میں دو نوٹ بھی خریدسکتے  ہیں جس طرح ایک پیسہ سے  معین دو پیسوں کو خریدسکتے  ہیں روپوں سے  اس کو خریدا یا بیچا جائے  تو جدا ہونے  سے  پہلے  ایک پر قبضہ ہونا ضروری ہے  جو رقم اس پرلکھی ہوتی ہے  اُس سے  کم وبیش بر بھی نوٹ کا بیچنا جائز ہے  دس کا نوٹ پانچ میں بارہ میں بیع کرنا درست ہے  جس طرح ایک روپیہ کے  ۶۴ کی جگہ سو ۱۰۰ پیسے  یا ۵۰ پیسے   بیچے  جائیں تو اس میں کوئی حرج نہیں بعض لوگ جو کمی بیشی ناجائز جانتے  ہیں اسے  چاندی تصور کرتے  ہیں ۔ یہ تو ظاہر ہے  کہ یہ چاندی نہیں ہے  بلکہ کاغذ ہے  اور اگر چاندی ہوتی تو اس کی بیع میں وزن کااعتبار ضرور کرنا ہوتا دس روپے  سے  دس کا نوٹ لینا اُس وقت درست ہوتا کہ ایک پلہ میں دس روپے  رکھیں دوسرے  میں نوٹ اور دونوں کا وزن برابر کریں یہ البتہ کہا جاسکتا ہے  کہ بعض باتوں میں چاندی کے  حکم میں ہے  مثلاًدس روپے  قرض لئے  تھے  یا کسی چیز کا ثمن تھا اور روپے  کی جگہ نوٹ دے  دیئے  یہ درست ہے  جس طرح پندرہ روپیہ کی جگہ ایک گنی دینادرست ہے  مگر اس سے  یہ نہیں ہوسکتا کہ گنی کو چاندی کہا جائے  کہ پندرہ کی گنی کو پندرہ سے  کم وبیش میں بیچنا ہی ناجائز ہو۔ 
مسئلہ۴۲:
ہندوستان کے  اکثر شہروں میں پہلے  کوڑیوں کا رواج تھااور اب بھی بعض جگہ چل رہی ہیں یہ بھی ثمن اصطلاحی ہیں اور ان کا وہی حکم ہے  جو پیسوں کا ہے ۔ 
مسئلہ ۴۳:
بیع تلجۂ یہ ہے  کہ دو شخص اور لوگوں کے  سامنے  بظاہر کسی چیز کو بیچنا خریدنا چاہتے  ہیں مگر اُن کا ارادہ اس چیز کے  بیچنے  خریدنے  کا نہیں ہے  اس کی ضرورت یوں پیش آتی ہے  کہ جانتا ہے  فلاں شخص کو معلوم ہو جائے  گا کہ یہ چیز میری ہے  تو زبردستی چھین لے  گا میں اُس کا مقابلہ نہیں کر سکتا اس میں یہ ضروری ہے  کہ مشتری سے  کہہ دے  کہ میں بظاہر تم سے  بیع کروں گااور حقیقۃً بیع نہیں ہوگی اور اس امر پر لوگوں کو گواہ بھی کرے  محض دل میں یہ خیال کرکے  بیع کی اور زبان سے  اس کو ظاہر نہیں کیاہے  یہ تلجۂ نہیں ۔ تلجۂ کا حکم ہزل کا ہے  کہ صورت بیع کی ہے  اور حقیقت میں بیع نہیں (در مختار۔ ردّالمختار) آج کل جس کو فرضی بیع کہا کرتے  ہیں وہ اسی تلجۂ میں داخل ہوسکتی ہے  جبکہ اس کے  شرائط پائے  جائیں ۔ 
مسئلہ ۴۴:
تلجۂ کی تین صورتیں ہیں نفس عقد میں تلجۂ  ہو یا مقدار ثمن میں یا جنس ثمن میں ۔ نفس عقد میں تلجۂ کی وہی صورت ہے  جو مذکور ہوئی کہ بائع نے  مشتری سے  کچھ خاص لوگوں کے  سامنے  یہ کہہ دیا کہ میں لوگوں کے  سامنے  ظاہر کرو ں گا کہ اپنا مکان تمھارے  ہاتھ بیچا اور تم قبول کرنا اور یہ بیع وشرأمحض دکھاوے  میں ہوگا حقیقت میں نہیں ہوگا چنانچہ اسی طور پر بیع ہوئی۔ ثمن کی مقدار میں تلجۂ کی صورت یہ ہے  کہ آپس میں ثمن ایک ہزارطے  ہوا ہے  مگر یہ طے  ہو کہ ظاہر دوہزار کیا جائے  گا اس صورت میں ثمن وہ ہوگا جو خفیہ طے  ہوا ہے  جیسا کہ آج کل اکثر شفعہ سے  بچانے  کے  لئے  دستاویز میں بڑھا کر ثمن لکھتے  ہیں تاکہ اولاً تو ثمن کی کثرت دیکھ کر شفعہ ہی نہ کرے  گا اور کرے  بھی تو وہ رقم دے  گا جو ہم نے  دستاویز میں لکھائی ہے ( یہ حرام اور فریب اور حق تلفی ہے ) تیسری صورت کہ خفیہ روپے  ثمن قرار پائے  اور ظاہر میں اشرفیوں کو ثمن قرار دیا ( عالمگیری)

مسئلہ۴۵:
بیع تلجۂ کا یہ حکم ہے  کہ یہ بیع موقوف ہے  جائز کردے  تو جائز ہوگی رد کرے  تو باطل ہوگی (عالمگیری) یعنی جبکہ نفس عقد میں تلجۂ ہو۔ 
مسئلہ ۴۶:
دو شخصوں نے  آپس میں اس بات پر اتّفاق کیا کہ لوگوں کے  سامنے  ہم فلاں چیز کی بیع کا اقرار کردیں ایک کہے  فلاں تاریخ کو میں نے  یہ چیز اُس کے  ہاتھ اتنے  میں بیچی ہے  دوسرا اقرار کرے  میں نے  خریدی ہے  حالانکہ حقیقت میں ان دونوں کے  مابین بیع نہیں ہوئی ہے  تو ایسے  غلط اقرار سے  بیعِ موقوف بھی ثابت نہیں ہوگی اگر دونوں اس کو جائز کرنا بھی چاہیں تو جائز نہیں ہوگی۔ (عا لمگیری)

مسئلہ ۴۷:
دونوں میں سے  ایک کہتا ہے  تلجۂ تھا دوسرا کہتا ہے  نہیں تھا تو جو تلجۂ کا مُدّعی ہے  اُس کے  ذمّہ گواہ ہیں گواہ نہ لائے  تو منکر کا قول قَسم کے  ساتھ معتبر ہے ۔ (عالمگیری)

مسئلہ ۴۸:
دونوں نے  یہ طے  کرلیا تھا کہ محض دکھانے  کے  لئے  عقد کیا جائے  گا اگر وقتِ عقد اُسی طے  شدہ بات پر عقد کی بِنا کریں تو عقد دُرست نہیں کہ بَیع میں تبادلہ پر رِضامندی درکار ہے  اور یہاں وہ مفقود ہے  یعنی اگر عقد کو جائز نہ کریں بلکہ رد کردیں تو باطل ہو جائے  گا اور اگر وقتِ عقداُس طے  شدہ پر بِنا نہ ہو یعنی دونوں عقد کے  بعد بلاتفاق کہتے  ہوں کہ ہم نے  اُس طے  شدہ کے  مُوافِق عقد نہیں کیا تھا تو یہ بیع صحیح ہے  اور اگر اس بات پر دونوں متفق ہیں کہ وقتِ عقد ہمارے  دِلوں میں کچھ نہ تھا نہ یہ کہ طے  شدہ بات پر عقد ہے  نہ یہ کہ اُس پر نہیں ہے  یا دونوں آپس میں اختلاف کرتے  ہیں ایک کہتا ہے  کہ طے  شدہ بات پر عقد کیا تھا دوسرا کہتا ہے  اُس کے  مُوَافِق میں نے  عقد نہیں کیا تھا تو اِن دونوں صورتوں میں بیع صحیح ہے  یوں ہی اگر ثمن کی مقدار باہم ایک ہزار طے  پائی تھی اور علانیہ دو ہزار ثمن قرار پایا اس میں بھی وہی صورتیں ہیں اگر دونوں کا اس پر اتّفاق ہے  کہ ثمن وہی طے  شدہ ہے  تو ثمن دو ہزار ہے  اور اگر دونوں متفق ہیں کہ طے  شدہ ثمن پر عقد نہیں ہوا ہے  بلکہ دوہزار پر ہی ہوا ہے  یا کہتے  ہیں ہمارے  خیال میں اُس وقت کچھ نہ تھا کہ طے  شدہ ثمن رہے  گا یا نہیں یا دونوں میں باہم اختلاف ہے  ان سب باتوں صورتوں میں بھی ثمن دوہزار ہے  اور اگر جنس ثمن ایک چیز طے  پائی اور عقد دوسری جنس پر ہوا تو ثمن وہ ہے  جو وقت عقد ذکر ہوئی۔ (ردالمحتار)

مسئلہ۴۹:
بیع الوفا اس کو بیع الامانتہ اور بیع الاطاعتہ اور بیع المعاملہ بھی کہتے  ہیں اس کی صورت یہ ہے  اس طور پر بیع کی جائے  کہ بائع جب ثمن مشتری کو واپس دے  گا تو مشتری مبیع کو واپس کردے  گا یا یوں کہ مدیون نے  دائن کے  ہاتھ دَین کے  عوض میں کوئی چیز بیع کردی اوریہ طے  ہوگیا کہ جب میں دَین ادا کردوں گا تو اپنی چیز لے  لو ں گا یا یوں کہ میں نے  یہ چیز تمھارے  ہاتھ اتنے  میں بیع کردی اس طور پر کہ جب ثمن لاؤں گا تو تم میرے  ہاتھ بیع کردینا۔ آج کل جو بیع الوفا لوگوں میں جاری ہے  اس میں مدت بھی ہوتی ہے  کہ اگر اس مدت کے  اندر یہ رقم میں نے  ادا کردی تو چیز میری ورنہ تمھاری۔ 
مسئلہ۵۰:
بیع الوفا حقیقت میں رہن ہے  لوگوں نے  رہن کے  منافع کھانے  کی یہ ترکیب نکالی ہے  کہ بیع کی صورت میں رہن رکھتے  ہیں تاکہ مرتہن اُس کے  منافع سے  مستفید ہو۔ لہذا رہن کے  تمام احکام اس میں جاری ہوں گے  اور جو کچھ منافع حاصل ہوں گے  سب واپس کرنے  ہوں گے  اور جو کچھ منافع اپنے  صرف میں لاچکا ہے  یا ہلاک کرچکا ہے  سب کا تاوان دینا ہوگا اور اگر مبیع ہلاک ہوگئی تو دَین کا روپیہ بھی ساقط ہو جائے  گابشرطیکہ وہ دَین کی رقم کے  برابر ہواور اگر اس کے  پڑوس میں کوئی مکان یا زمین فروخت ہوتو شفعہ بائع کا ہوگا کہ وہی مالک ہے  مشتری کا نہیں کہ وہ مرتہن ہے ۔ ( ردالمحتار) بیع الوفا کا معاملہ نہایت پیچیدہ ہے  فقہائے  کرام کے  اقوال اس کے  متعلق بہت مختلف واقع ہوئے  علامہ صاحب بحر نے  دس قول ذکر کئے  فقیر نے  صرف اُس قول کو ذکر کیا کہ یہ حقیقت میں رہن ہے   کہ عاقدین کا مقصود اس کی تائید کرتا ہے  اور اگر اس کو بیع بھی قرار دیاجائے  جیسا کہ اس کا نام ظاہر کرتا ہے  اور خود عاقدین بھی عموماًلفظ بیع ہی سے  عقد کرتے  ہیں تو یہ شرط کہ ثمن واپس کرنے  پر مبیع کو واپس کرنا ہوگا طب بیہ شرط بائع کے  لئے  مفید ہے  اور مقتضائے  عقد کے  خلاف ہے  اور ایسی شرط بیع کو فاسد کرتی ہے  جیسا کہ معلوم ہوچکا ہے  اس صورت میں بھی بائع ومشتری دونوں گنہگاربھی ہوں گے  اور مبیع کے  منافع مشتری کے  لئے  حلال نہ ہوں گے  بلکہ جو منافع موجود ہوں اُنہیں واپس کرے  اور جو خرچ کر ڈالے  ہیں اُن کا تاوان دے  البتہ جو بغیر اس کے  فعل کے  ہلاک ہوگئے  ہوں وہ ساقط لہذاایسی بیع سے  اجتناب ہی کا حکم دیا جائے  گا۔ واللہ تعالیٰ اعلم۔ 

ھذا اٰخرماتیسر لی من کتاب البیوع مع تشتت البال وضعف الحال وقلۃ الفرصتہ وکثرۃ الاشغال والحمد للّہ العزیز المتعال ذی البروالنول والصلاۃ والسلام علیٰ حبیبہ محمد ﷺ صاحب الفضل والکمال واصحابہ خیرا صحاب واٰلہ خیراٰل والحمد للّہ رب العلمین قدوقع الفراغ من تسوید ھداالجزء لثلث بقین من شھر رمضان اعنی لیلۃ السابع والعشرین لیلۃ الجمعۃ المبارکۃ اللیلۃ التی ترجی ان تکون لیلۃ القدر التی ھی خیرمن الف شھر۱۳۵۳؁ھ  وارجومن المولی تعالیٰ ان یمتعنی ببرکۃ ھذاالشھروبرکۃ ھذہ اللیلہ وان یتقبل بفضل رحمتہ ھذاالتالیف وان ینفعنی بہ وسائرالمسلمین وبوفقی باتمام ھذاالکتاب والیہاالمرجع والمآب۔ 
بِسْمِ اللّٰہِ الرَّحْمٰنِ الرَّحِیْمِ

نَحْمَدَہٗ وَ نُصَلِّی عَلیٰ رَسُوْلِہٖ الکَرِیْم  ط

کفالت کا بیان 


اصطلاحِ شرع میں کفالت کے  معنی یہ ہیں کہ ایک شخص اپنے  ذمہ کو دوسرے  کے  ذمہ کے  ساتھ مطالبہ میں ضم کر دے  یعنی مطالبہ ایک شخص کے  ذمہ تھا دوسر ے  نے  بھی مطالبہ اپنے  ذمہ لے  لیا خواہ وہ مطالبہ نفس کا ہو یا دَین یا عین کا۔ (ہدایہ ، درمختار ج ۴ص ۲۴۹)


جس کا مطالبہ ہے  اس کو طالب و مکفول لہ کہتے  ہیں اور جس پر مطالبہ ہے  وہ اصیل و مکفول عنہ ہے  اور جس نے  ذمہ داری کی وہ کفیل ہے  اور جس چیز کی کفالت کی وہ مکفول بہ ہے ۔ (درمختارص ۲۵۲)

مسئلہ ۱ :
جس مدعی کو یہ ڈر ہو کہ معلوم نہیں مال وصول ہو گا یا نہ ہو گا اور جس مدعی علیہ کو یہ اندیشہ ہو کہ کہیں حراست میں نہ لیا جاؤں ان دونوں کو اس اندیشہ سے  بچانے  کے  لئے  کفالت کرنا محمود و حسن ہے  اور اگر کفیل یہ سمجھتا ہو کہ مجھے  خود شرمندگی حاصل ہو گی تو اس سے  بچنا ہی احتیاط ہے  تو رات مقدس میں ہے  کہ کفالت کی ابتدا ملامت ہے  اور اوسط ندامت ہے  اور آخر غرامت ہے   یعنی ضامن ہوتے  ہی خود اس کا نفس یا دوسرے  لوگ ملامت کریں گے  اور جب اس سے  مطالبہ ہونے  لگا تو شرمندہ ہونا پڑتا ہے  اور آخر یہ کہ گرہ سے  دینا پڑتا ہے ۔ (درمختار ، ردالمحتار ج ۴ص ۲۵۳)


کفالت کا جواز اور اس کی مشروعیت قرآن و حدیث سے  ثابت ہے  اور اس کے  جواز پر اجماع منعقد ہے ۔ قرآن مجید سورۂ یوسف میں ہے ۔ وَاَنَا بِہٖ زَعِیْمٌ میں اس کا کفیل و ضامن ہوں ۔ حدیث میں ہے   جس کو ابوداؤد و ترمذی نے  روایت کیا ہے ۔ رسول اﷲ ﷺ نے  فرمایا کفیل ضامن ہے ۔ ایک معاملہ میں حضرت ام کلثوم رضی اﷲ تعالیٰ عنہا نے  حضرت علی رضی اﷲ تعالیٰ عنہ کی کفالت کی تھی۔ (فتح القدیر)

مسئلہ ۲ :
کفالت کے  لئے  الفاظ مخصوص ہیں جو بیان کیے  جائیں گے  اور اس کا رکن ایجاب و قبول ہے  یعنی ایک شخص الفاظِ کفالت سے  ایجاب کرے  دوسرا قبول کرے ۔ تنہا کفیل کے  کہہ دینے  سے  کفالت نہیں ہو سکتی جب تک مکفول لہ یا اجنبی شخص نے  قبول نہ کیا ہو۔ یہ بھی ہو سکتا ہے  کہ مکفول لہ یا اجنبی نے  کسی سے  کہا کہ تم فلاں کی کفالت کر لو اُس نے  کفالت کر لی تو یہ کفالت صحیح ہے  قبول کی اس صورت میں ضرورت نہیں ۔ اور اگر کفیل نے  کفالت کی اور مکفول لہ وہاں موجود نہیں ہے  کہ قبول یا رد کرتا تو یہ کفالت مکفول لہ کی اجازت پر موقوف ہے  جب خبر پہنچی اُس نے  قبول کر لی کفالت صحیح ہو گی۔ اور جب تک مکفول لہ نے  جائز نہ کی ہو کفیل کفالت سے  دست بردار ہو سکتا ہے ۔ (عالمگیری ج ۴ص ۱۳۴)

مسئلہ ۳ :
مکفول عنہ کا قبول کرنا یا اس کے  کہنے  سے  کسی شخص کا کفالت کرنا کافی نہیں مثلاً اس نے  کسی سے  کہا میری کفالت  کر لو اُس نے  کفالت کر لی یا اُس نے  خودہی کہا کہ میں فلاں شخص کی طرف سے  کفیل ہوتا ہوں اور مکفول عنہ نے  کہا میں نے  قبول کیا یہ کفالت صحیح نہیں ۔ (عالمگیری)

مسئلہ ۴:
مریض نے  اپنے  ورثہ سے  کہا فلاں شخص کا میرے  ذمہ یہ مطالبہ ہے  تم ضامن ہو جاؤ۔ ورثہ نے  کفالت کر لی  یہ کفالت درست ہے ۔ اگرچہ مکفول لہ نے  قبول نہ کیا ہو بلکہ وہاں موجود بھی نہ ہو۔ مریض کے  مرنے  کے  بعد ورثہ سے  مطالبہ ہو گا مگر میّت نے  ترکہ نہ چھوڑا ہو تو ورثہ ادا کرنے   پر مجبور نہیں کیے  جا سکتے ۔ (عالمگیریص ۳۴۵)

مسئلہ ۵ :
مریض نے  کسی اجنبی شخص کو اپنا ضامن بنایا وہ ضامن ہو گیا اگرچہ مکفول لہ موجود نہیں ہے  کہ اس کفالت کو قبول کرے  یہ کفالت بھی درست ہے  لہٰذا اس اجنبی نے  دَین ادا کر دیا تو اُس کے  ترکہ سے  وصول کر سکتا ہے ۔  (عالمگیریص ۷)

مسئلہ ۶ :
مریض نے  ورثہ سے  ضمانت کو نہیں کہا بلکہ خود ورثہ ہی نے  مریض سے  کہا کہ لوگوں کے  جو کچھ دَیون تمہارے  ذمہ ہیں ہم ضامن ہیں اور قرض خواہ وہاں موجود نہیں ہیں کہ قبول کرتے  یہ کفالت صحیح نہیں ۔ اور اُس کے  مرنے  کے  بعد ورثہ نے  کفالت کی تو صحیح ہے ۔ (خانیہ ، ہندیہص ۱۳۴)

مسئلہ ۷ :
مکفول بہ کبھی نفس ہو تا ہے  کبھی مال۔  نفس کی کفالت کا یہ مطلب ہے  کہ اُس شخص کو جس کی کفالت کی حاضر لائے  جس طرح آج کل بھی کچہریوں میں ہوتا ہے  کہ مدعیٰ علیہ سے  کفیل طلب کیا جاتا ہے  جو اس امر کا ذمہ دار ہوتا ہے  اُس پر لازم ہے  کہ تاریخ پر حاضر لائے  اور نہ لائے  تو خود اُسے  حراست میں رکھتے  ہیں ۔ 

کفالت کے  شرائط حسبِ ذیل ہیں :۔ 

(۱) کفیل کا عاقل ہونا (۲) بالغ ہونا 


مجنوں یا نابالغ نے  کفالت کی،  صحیح نہیں ۔ مگر جب کہ ولی نے  نابالغ کے  لئے  قرض لیا اور نابالغ سے  کہہ دیا کہ تم اس مال کی کفالت کر لو اُس نے  کفالت کر لی یہ کفالت صحیح ہے  اور اس کفالت کا مطلب یہ ہو گا کہ نابالغ کو مال ادا کرنے  کی اجازت ہے  اور اس صورت میں اس بچہ سے  دَین کا مطالبہ ہو سکتا ہے  اور کفالت نہ کرتا تو صرف ولی سے  مطالبہ ہوتا۔ ولی نے  نابالغ کو کفالتِ نفس کا حکم دیا اُس نے  کفالت کر لی یہ صحیح نہیں ۔ (درمختارص ۳۵۷  ، عالمگیریص ۱۳۴)

مسئلہ ۸ :
نابالغ نے  کفالت کی اور بالغ ہونے  کے  بعد کفالت کا اقرار کرتا ہے  تو اس سے  مطالبہ نہیں ہو سکتا اور اگر بعد بلوغ اس میں اور طالب میں اختلاف ہوا یہ کہتا ہے  میں نے  نابالغی میں کفالت کی تھی اور طالب کہتا ہے  بالغ ہونے  کے  بعد کفالت کی ہے  تو نابالغ کا قول معتبر ہے ۔ (عالمگیریص ۱۳۴)


(۳) آزاد ہونا۔ 

یہ شرطِ نفاذ ہے  یعنی اگر غلام نے  کفالت کی تو جب تک آزاد نہ ہو اُس سے  مطالبہ نہیں ہو سکتا اگرچہ وہ ایسا غلام ہو جس کو تجارت کرنے  کی اجازت ہو ہاں جب وہ آزاد ہو گیا تو اُس کفالت کی وجہ سے  جو غلامی کی حالت میں کی تھی اُس سے  مطالبہ ہو سکتا ہے  اور اگر مولیٰ نے  اُسے  کفالت کی اجازت دے  دی تو اُس کی کفالت صحیح و نافذ ہے  جب کہ مدیون نہ ہو۔ (درمختارص ۲۵۲ ، عالمگیری ص ۱۳۴)


(۴) مریض نہ ہونا۔ 

یعنی جو شخص مرض الموت میں ہو اور ثلث مال سے  زیادہ کی کفالت کرے  تو صحیح نہیں ۔ یونہی اگر اُس پر اتنا دَین ہو جو اُس کے  ترکہ کو محیط ہو تو بالکل کفالت نہیں کر سکتا۔ مریض نے  وارث کے  لئے  یا وارث کی طرف سے  کفالت کی یہ مطلقاً صحیح نہیں ۔ (درمختار ج ۲ص ۲۵۲ ، ردالمحتار)


مسئلہ ۹ :
اگر مریض پر بظاہر دین نہ تھا اُس نے  کسی کی کفالت کی تھی پھر یہ اقرار کیا کہ مجھ پر اتنا دَین ہے  جو کُل مال کو محیط ہے   پھر مر گیا اس کا مال مقرلہ کو ملے  گا مکفول لہ کو نہیں ملے  گا۔ اور اگر اتنے  مال کا اقرار کیا ہے  جو کُل مال کو محیط نہیں ہے  اور دَین نکالنے  کے  بعد جو بچا کفالت کی رقم اُس کی تہائی تک ہے  تو یہ کفالت درست ہے  اور اگر کفالت کی رقم تہائی سے  زیادہ ہے  تو تہائی کی قدر کفالت صحیح ہے ۔ (ردالمحتارص ۱۱)

مسئلہ ۱۰ :
مریض نے  حالتِ مرض میں یہ اقرار کیا کہ میں نے  صحت میں کفالت کی ہے  یہ اُس کے  پورے  مال میں صحیح ہے  بشرطیکہ یہ کفالت نہ وارث کے  لئے  ہو نہ وارث کی طرف سے  ہو۔ (ردالمحتارص ۱۱ )


(۵) مکفول بہ مقدور التسلیم ہو۔ 

یعنی جس چیز کی کفالت کی اُس کو ادا کرنے  پر قادر ہو۔ حدود و قصاص کی کفالت نہیں ہو سکتی۔ جس پر حد واجب ہو اُسکے  نفس کی کفالت ہو سکتی ہے ۔ جب کہ اُس حدمیں بندوں کا حق ہو۔ یونہی میّت کی کفالت بالنفس نہیں ہو سکتی۔ کیوں کہ جب وہ مر چکا تو حاضر کیونکر کر سکتا ہے  بلکہ اگر زندگی میں کفالت کی تھی پھر مر گیا تو کفالت بالنفس باطل ہو گئی کہ وہ رہا ہی نہیں جس کی کفالت کی تھی۔ 

(۶) دَین کی کفالت کی تو وہ دَین صحیح ہو۔ 

یعنی بغیر اداکئے  یا مدعی کے  معاف کئے  وہ ساقط نہ ہو سکے ۔ بدل کتابت کی کفالت نہیں ہو سکتی کہ یہ دَین صحیح نہیں ۔ یونہی زوجہ کے  نفقہ کی کفالت نہیں ہو سکتی جب تک قاضی نے  اس کا حکم نہ دیا ہو کہ یہ دَین صحیح نہیں ۔ 

(۷)  وہ دَین قائم ہو۔ 

لہٰذا جو مفلس مرا اور ترکہ نہیں چھوڑا اُس جو جو دَین ہے  قابلِ کفالت نہیں کہ ایسے  دَین کا دنیا میں مطالبہ ہی نہیں ہو سکتا۔ یہ دَین قائم نہ رہا۔ 
مسئلہ ۱۱ :
کفالت ایسے  الفاظ سے  ہوتی ہے  جن سے  کفیل کا ذمہ دار ہونا سمجھا جاتا ہو مثلاً خود لفظ کفالت ضمانت۔ یہ مجھ پر ہے ۔ میری طرف ہے ۔ میں ذمہ دار ہوں ۔ یہ مجھ پر ہے  کہ اس کو تمہارے  پاس لاؤں ۔ فلاں شخص میری پہچان کا ہے  یہ کفالت بالنفس ہے ۔ (عالمگیریص ۱۳۵)

مسئلہ ۱۲ :
تمہارا جو کچھ فلاں پر ہے  میں دوں گا یہ کفالت نہیں بلکہ وعدہ ہے ۔ تمہارا جو دَین فلاں پر ہے  میں دوں گا میں ادا کروں گا یہ کفالت نہیں جب تک یہ نہ کہے  کہ میں ضامن ہوں یا وہ مجھ پر  ہے ۔ (عالمگیریص ۱۳۵)

مسئلہ ۱۳ :
یہ کہا کہ جو کچھ تمہارا فلاں پر ہے  میں اُس کا ضامن ہوں یہ کفالت صحیح ہے ۔ یا یہ کہا جو کچھ تم کواس بیع میں پہنچے  گا میں اُس کا ضامن ہوں یعنی یہ کہ بیع میں اگر دوسرے  کا حق ثابت ہو تو ثمن کا ذمہ دار ہوں یہ کفالت بھی صحیح ہے ۔ اس کو ضمان الدرک کہتے  ہیں ۔ (درمختارص ۲۶۴، ردالمحتار)

مسئلہ ۱۴ :
کفالت بالنفس میں یہ کہنا ہو گا کہ اُس کے  نفس کا ضامن ہوں یا ایسے  عضو کو ذکر کرے  جو کل کی تعبیر ہوتا ہے ۔ مثلاً گردن ، جزو شائع نصف و ربع کی طرف اضافت کرنے  سے  بھی کفالت ہو جاتی ہے ۔ اگر یہ کہا اُس کی شناخت میرے  ذمہ ہے  تو کفالت نہ ہوئی۔ (درمختارص ۲۵۳)

مسئلہ ۱۵ :
کفالت کا حکم یہ ہے  کہ اصیل کی طرف سے  اس نے  جس چیز کی کفالت کی ہے  اُس کا مطالبہ اس کے  ذمہ لازم ہو گیا یعنی طالب کے  لئے  حقِ مطالبہ ثابت ہو گیا وہ جب چاہے  اس سے  مطالبہ کر سکتا ہے  اس کو انکار کی گنجائش نہیں ۔ یہ ضروری نہیں کہ اس سے  مطالبہ اُسی وقت کرے  جب اصیل سے  مطالبہ نہ کر سکے  بلکہ اصیل سے  مطالبہ کر سکتا ہو۔ جب بھی کفیل سے  مطالبہ کر سکتا ہے ۔ اور اصیل سے  مطالبہ شروع کر دیا جب بھی کفیل سے  مطالبہ کر سکتا ہے ۔ ہاں اگر اصیل سے  اُس نے  اپنا حق وصول کر لیا تو کفالت ختم ہو گئی اب کفیل بری ہو گیا مطالبہ نہیں ہو سکتا۔ (درمختارص ۲۵۱، ردالمحتار)

مسئلہ ۱۶ :
میں نے  فلاں کی کفالت کی آج سے  ایک ماہ تک تو ایک ماہ کے  بعد کفیل بری ہو جائے  گا مطالبہ نہیں ہو سکتا۔ اور فقط اتنا ہی کہا کہ ایک ماہ کفیل ہوں یہ نہ کہا کہ آج سے  جب بھی عرف یہی ہے  کہ ایک ماہ کی تحدید ہے  اس کے  بعد کفیل سے  تعلق نہ رہا۔ (ردالمحتارص ۲۵۵)

مسئلہ ۱۷ :
کفیل نے  یوں کفالت کی کہ جب تو طلب کرے  گا تو ایک ماہ کی مدت میرے  لئے  ہو گی یہ کفالت صحیح ہے ۔ اور وقت طلب سے  ایک ماہ کی مدت ہو گی اور مدت پوری ہونے  پر تسلیم کرنا لازم ہے  اب دوبارہ مدت نہ ہو گی۔ (درمختارص ۲۵۵)

مسئلہ ۱۸ :
اس شرط پر کفالت کی کہ مجھ کو تین دن یا دس دن کا خیار ہے  کفالت صحیح ہے  اور خیار بھی صحیح یعنی جس مدّت تک خیار لیا ہے  اُس کے  بعد مطالبہ ہو گا اور اندرونِ مدّت اُس کو اختیار ہے  کہ کفالت کو ختم کر دے ۔ (درمختارص ۲۵۶ وغیرہ)

مسئلہ ۱۹ :
کفیل نے  وقتِ معین کر دیا ہے  کہ میں فلاں وقت اس کو حاضر لاؤں گا اور طالب نے  طلب کیا تو اُس وقتِ معین پر حاضر لانا ضروری ہے  اگر حاضر لایا فبہا ورنہ خود اس کفیل کو حبس کر دیا جائے  گا۔ یہ اُس صورت میں ہے  جب حاضر کرنے  میں اس نے  خود کوتاہی کی ہو اور اگر معلوم ہو کہ اس کی جانب سے  کوتاہی نہیں ہے  تو ابتدأً حبس نہ کیا جائے  بلکہ اس کو اتنا موقع دیا جائے  کہ کوشش کرکے  لائے ۔ (عالمگیریص ۱۳۶، درمختارص ۱۵۶)

مسئلہ ۲۰ :
کفالت بالنفس کی تھی اور وہ شخص غائب ہو گیا کہیں چلا گیا تو کفیل کو اتنے  دنوں کی مہلت دی جائے  گی کہ وہاں جا کر لائے  اور مدّت پوری ہونے  پر بھی نہ لایا تو قاضی کفیل کو حبس کرے  گا اور اگر یہ معلوم نہ ہو کہ وہ کہاں گیا تو کفیل کو چھوڑ دیا جائے  گا۔ جب کہ طالب بھی اس بات کو مانتا ہو کہ وہ لاپتہ ہے  اور اگر طالب گواہوں سے  ثابت کر دے  کہ وہ فلاں جگہ ہے  تو کفیل مجبور کیا جائے  گا کہ وہاں سے  جا کر لائے ۔ (عالمگیریص ۱۳۶، درمختارص ۲۵۶)

مسئلہ ۲۱ :
یہ جو کہا گیا کہ کفیل اُس کو وہاں سے  جا کر لائے  اگر یہ اندیشہ ہو کہ کفیل بھی بھاگ جائے  گا تو طالب کو یہ حق ہو گا کہ کفیل سے  ضامن طلب کرے  اور کفیل کو اس صورت میں ضامن دینا ہو گا۔ (عالمگیریص ۴)

مسئلہ ۲۲ :
کفالت بالنفس میں اگر مکفول بہ مر گیا کفالت باطل ہو گئی۔ یونہی اگر کفیل مر گیا جب بھی کفالت باطل ہو گئی اُس کے  ورثہ سے  مطالبہ نہیں ہو سکتا۔ طالب کے  مرنے  سے  کفالت باطل نہیں ہوتی اس کے  ورثہ یا وصی کفیل سے  مطالبہ کر سکتے  ہیں ۔ کفیل نے  مدعیٰ علیہ کو مدعیٰ کے  پاس حاضر کر دیا تو کفالت سے  بری ہو گیا مگر شرط یہ ہے  کہ ایسی جگہ حاضر لایا ہو جہاں مدعی کو مقدمہ پیش کرنے  کا موقع ہو یعنی جہاں حاکم رہتا ہو یعنی اُسی شہر میں حاضر لانا ہو گا دوسرے  شہر یا جنگل یا گاؤں میں اُس کے  پاس حاضر لانا کافی نہیں ۔ کفیل کے  بری ہونے  کے  لئے  یہ ضروری نہیں کہ ضمانت کے  وقت یہ شرط کرے  کہ جب میں حاضر لاؤں بری ہو جاؤں گا یعنی بغیر اس شرط کے  بھی حاضر کر دینے  سے  بری ہو جائے  گا۔ (درمختار ، ردالمحتارص ۲۵۷)

مسئلہ ۲۳ :
کفیل کی برأت کے  لئے  یہ ضروری نہیں کہ جب حاضر کر دے  تو مکفول لہ قبول کر لے  وہ انکار کرتا ہے  اور یہ کہے  کہ اسے  دوسرے  وقت لانا جب بھی کفیل بری الذمہ ہو گیا۔ کفیل کے  ذمہ صرف ایک بار حاضر کر دینا ہے ۔ ہاں اگر ایسے  لفظ سے  کفالت کی ہو جس سے  عموم سمجھا جاتا ہو مثلاً یہ کہ جب کبھی تو اسے  طلب کرے  گا میں حاضر لاؤں گا تو ایک مرتبہ کے  حاضر کرنے  سے  بری الذمہ نہ ہو گا۔ (درمختارص ۲۵۷)

مسئلہ ۲۴ :
کفالت میں شرط کر دی ہے  کہ مجلسِ قاضی میں حاضر کرے  گا اب دوسری جگہ مدعی کے  پاس حاضر لانا کافی نہیں ۔ ہاں امیرِ شہر کے  پاس حاضر کر دیا یا امیر کے  پاس حاضر کرنے  کی شرط تھی اور قاضی کے  پاس لایا دوسرے  قاضی کے  پاس لایا یہ کافی ہے ۔ (درمختارص ۲۵۷ ، عالمگیریص ۱۳۷)

مسئلہ ۲۵ :
مطلوب (مدعیٰ علیہ) نے  خود اپنے  کو حاضر کر دیا کفیل بری ہو گیا جب کہ اس نے  مطلوب کے  کہنے  سے  کفالت کی ہو اور اگر بغیر کہے  اپنے  آپ ہی کفالت کر لی تو اُس کے  خود حاضر ہونے  سے  کفیل بری نہ ہوا۔ کفیل کے  وکیل یا قاصد نے  حاضر کر دیا کفیل بری ہو گیا مگر ان تینوں میں یعنی خود حاضر ہو گیا یا وکیل یا قاصد نے  حاضر کر دیا شرط یہ ہے  کہ وہ یہ کہے  کہ میں بمقتضائے  کفالت حاضر ہوا یا کفیل کی طرف سے  پیش کرتا ہوں اوراگر یہ ظاہر نہ کیا تو کفیل بریٔ الذمہ نہ ہوا۔ (درمختار ، ردالمحتارص ۲۵۸)

مسئلہ ۲۶ :
کسی اجنبی شخص نے  جو کفیل کی طرف سے  مامور نہیں ہے  مطلوب کو پیش کر دیا اور کہہ دیا کہ کفیل کی طرف سے  پیش کرتا ہوں اگر طالب نے  منظور کر لیا کفیل بری ہو گیا ورنہ نہیں ۔ (عالمگیری)

مسئلہ ۲۷ :
کفیل نے  یوں کفالت کی کہ اگر میں کل اس کو حاضر نہ لایا تو جو مال اس کے  ذمہ ہے  میں اُس کا ضامن ہوں اور باوجود قدرت اُس نے  حاضر نہیں کیا تو مال کا ضامن ہو گیا اُس سے  مال وصول کیا جائے  گا اور اگر مطلوب بیمار ہو گیا یا قید کر دیا گیا یا اُس کا پتہ نہیں ہے  کہ کہاں ہے  ان وجوہ سے  کفیل نے  حاضر نہیں کیا تو مال کا ضامن نہیں ہوا اور اگر مطلوب مر گیا یا مجنوں ہو گیا اس وجہ سے  نہیں حاضر کر سکا تو ضامن ہے  اور اگر صورت مذکورہ میں خود طالب مر گیا تو اُس کے  ورثہ اُس کے  قائم مقام ہیں اور اگر کفیل مر گیا تو اس کے  ورثہ سے  مطالبہ ہو گا یعنی اُس وقت تک وارث نے  اُس کو حاضر کر دیا بری ہو گیا ورنہ وارث پر لازم ہو گا کہ کفیل کے  ترکہ سے  دَین ادا کرے ۔ (درمختار ، ردالمحتارص ۲۵۸ ، ۲۵۹)

مسئلہ ۲۸ :
کفیل نے  یہ کہا تھا کہ اگر کل فلاں جگہ اس کو تمہارے  پاس نہ لاؤں تو مال کا میں ضامن ہوں کفیل اُسے  لایا مگر طالب کو نہیں پایا اور اس پر لوگوں کو گواہ کر لیا تو کفیل دونوں کفالتوں (کفالتِ نفس اور کفالتِ مال) سے  بری ہو گیا۔ اور اگر صورت مذکورہ میں طالب وکفیل میں اختلاف ہوا۔ طالب  کہتا ہے  تم اُسے  نہیں لائے ۔ کفیل کہتا ہے  میں لایا تم نہیں ملے ۔ اور گواہ کسی کے  پاس نہ ہوں تو طالب کا قول معتبر ہے  یعنی کفیل کے  ذمہ مال لازم ہو گیا اور اگر کفیل نے  گواہوں سے  ثابت کر دیا کہ اُسے  لایا تھا تو کفیل بری ہو گیا۔ (عالمگیری ، درمختار، ردالمحتار)

مسئلہ ۲۹ :
کفیل مطلوب کو لایا مگر خود طالب چھپ گیا اس صورت میں قاضی اُس کی طرف سے  کسی کو وکیل مقرر کر دے  گا کفیل اُس وکیل کو سپرد کر دے  گا۔ اسی طرح مشتری کو خیار تھا اور بائع غائب ہو گیا یا کسی نے  قسم کھائی تھی کہ آج میں اپنا قرض ادا کر دوں گا اور قرض خواہ غائب ہو گیا یا کسی نے  عورت سے  کہا تھا اگر تیرا نفقہ تجھ کو آج نہ پہنچے  تو تجھ کو طلاق دے  لینے  کا اختیار ہے  اور عورت کہیں چھپ گئی ان سب صورتوں میں قاضی ان کی طرف سے  وکیل مقرر کر دے  گا اور وکیل کا فعل مؤکل کا فعل ہو گا۔ (ردالمحتارص ۲۶۰)

مسئلہ ۳۰ :
قاضی یا اس کے  امین نے  مدعیٰ علیہ سے  کفیل طلب کیا جو اس کے  حاضر لانے  کا ضامن ہو مدعی کے  کہنے  سے  کفیل طلب کیا ہو یا بغیر کہے  کفیل پر لازم ہو گا کہ مدعیٰ علیہ کو قاضی کے  پاس حاضر لائے  مدعی کے  پاس لانے  سے  بری الذمہ نہ ہو گا ہاں اگر قاضی نے  یہ کہہ  دیا ہو کہ مدعی تم سے  کفیل طلب کرتا ہے  تم اسکو کفیل دو تو اب مدعی کے  پاس لانا ہو گا قاضی کے  پاس لانے  سے  بری الذمہ نہ ہو گا۔ (خانیہ)

مسئلہ ۳۱ :
طالب نے  کسی کو وکیل کیا کہ مطلوب سے  ضامن لے  اس کی دو صورتیں ہیں وکیل نے  کفالت کی اپنی طرف نسبت کی یا مؤکل کی طرف اگر اپنی طرف نسبت کی تو کفیل سے  مطالبہ خود وکیل کرے  گا اور مؤکل کی طرف نسبت کی تو مؤکل کے  لئے  حقِ مطالبہ ہے  مگر کفیل نے  اگر مؤکل کے  پاس مطلوب کو پیش کر دیا تو دونوں صورتوں میں بری الذمہ ہو گیا اور وکیل کے  پاس حاضر لایا تو پہلی صورت میں بری ہو گا دوسری صورت میں  نہیں ۔ (عالمگیری)

مسئلہ ۳۲ :
ایک شخص کی کفالت چند شخصوں نے  کی اگر یہ ایک کفالت ہو تو اُن میں کسی ایک کا حاضر لانا کافی ہے  سب بری ہو گئے  اور اگر متفرق طور پر سب نے  کفالت کی ہے  تو ایک کا حاضر لانا کافی نہیں یعنی یہ بری ہو گیا دوسرے  بری نہیں ہوئے ۔ (عالمگیری)

مسئلہ ۳۳ :
کفالت صحیح ہونے  کے  لئے  یہ شرط نہیں کہ وقتِ کفالت دعویٰ صحیح ہو بلکہ اگر دعویٰ میں جہالت ہے  اور کفالت کر لی یہ کفالت صحیح ہے  مثلاً ایک شخص نے  دوسرے  پر ایک حق کا دعویٰ کیا اور یہ بیان نہیں کیا کہ وہ حق کیا ہے  یا سو اشرفیوں کا دعویٰ کیا اور یہ بیان نہیں کیا کہ وہ اشرفیاں کس قسم کی ہیں ۔ ایک شخص نے  مدعی سے  کہا اس کو چھوڑ دو میں اس کی ذات کا کفیل ہوں اگر میں اُس کو کل حاضر نہ لایا تو سو اشرفیاں میرے  ذمہ ہیں ۔ یہاں دو کفالتیں ہیں ایک نفس کی دوسری مال کی اور دونوں صحیح ہیں لہٰذا اگر دوسرے  دن حاضر نہ لایا تو اشرفیاں دینی پڑیں گی یا وہ حق دینا ہو گا رہا یہ کہ کیونکر معلوم ہو گا کہ وہ حق کیا ہے  یا اشرفیاں کس قسم کی ہیں اس کی صورت یہ ہو گی کہ مدعی اپنے  دعوے  کی تفصیل میں جو بیان کرے  اور اُس کو گواہوں سے  ثابت کر دے  یا مدعی علیہ اُس کی تصدیق کرے  کفیل کے  ذمہ وہ دینا لازم ہو گا اور اگر نہ مدعی نے  گواہوں سے  ثابت کیا نہ مدعیٰ علیہ نے  اُس کی تصدیق کی بلکہ دونوں میں اختلاف ہوا  تو مدعی کا قول معتبر ہے ۔ (درمختار ، ردالمحتار ص ۲۶۰)

مسئلہ ۳۴ :
کفالت بالمال کی دو صورتیں ہیں ایک یہ کہ نفس مال کا ضامن ہو دوسری یہ کہ تقاضا کرنے  کی ذمہ داری کرے  ایک شخص کا دوسرے  کے  ذمہ کچھ مال تھا تیسرے  شخص نے  طالب سے  کہا کہ میں ضامن ہوتا ہوں کہ اُس سے  وصول کرکے  تم کو دوں گا یہ مال کی ضمانت نہیں ہے  کہ اپنے  پاس سے  دیدے  بلکہ تقاضا کرنے  کا ضامن ہے  کہ جب اُس سے  وصول ہو گا دے  گا اس سے  مال کا مطالبہ نہیں ہو سکتا۔ زید نے  عمرو کے  ہزار روپے  غصب کر لئے  تھے  عمرواُس سے  جھگڑاکر رہا تھا کہ میرے  روپے  دیدے  تیسرے  شخص نے  کہا لڑو مت میں اس کا ضامن ہوں کہ اُس سے  لے  کر تم کو دوں اس ضامن کہ ذمہ لازم ہے  کہ وصول کر کے  دے  اور اگر زید نے  وہ روپے  خرچ کر ڈالے  تو یہ بھی نہ رہا کہ وہ روپے  وصول کر کے  دے  صرف تقاضا کرنے  کا ضامن ہے ۔ (ردالمحتارص ۲۶۳)

مسئلہ ۳۵ :
کفالت اُ س وقت صحیح ہے  جب وہ اپنے  ذمہ لازم کرے  یعنی کوئی ایسا لفظ کہے  جس سے  التزام سمجھا جاتا ہو مثلاً یہ کہ میرے  ذمہ ہے  یا مجھ پر ہے  میں ضامن ہوں کفالت کرتا ہوں اور اگر فقط یہ کہا کہ فلاں کے  ذمہ جو تمہارا روپیہ ہے  اُس کو میں تمہیں دوں گا میں تسلیم کروں گا میں وصول کروں گا اس کہنے  سے  کفیل نہیں ہوا اور اگر ان الفاظ کو تعلیق کے  طور پر کہا کہ وہ نہیں دے  تو میں دوں گا میں ادا کروں گا یوں کہنے  سے  کفیل ہو گیا۔ (ردالمحتارص ۲۶۲)

مسئلہ ۳۶ :
اگر کسی وجہ سے  اصیل سے  اس وقت مطالبہ نہ ہو سکتا ہو اور اُس کی کسی نے  کفالت کر لی کفالت صحیح ہے  اور کفیل سے  اسی وقت مطالبہ ہو گا مثلاً غلام محجور (جس کو مالک نے  خرید و فروخت کی ممانعت کر دی ہو) اُس نے  کسی کی چیز ہلاک کر دی یااس پر قرض ہے  اُس سے  مطالبہ آزاد ہونے  کے  بعد ہو گا مگر کسی نے  اُس کی کفالت کر لی تو کفیل سے  ابھی مطالبہ ہو گا یونہی مدیون کے  متعلق قاضی نے  مفلسی کا حکم دے  دیا تو اس سے  مطالبہ مؤخر ہو گیا مگر کفیل سے  مؤخر نہیں ہو گا۔ (ردالمحتارص ۲۶۲)

مسئلہ ۳۷ :
مال مجہول کی کفالت بھی صحیح ہے  اور یہ بھی ہو سکتا ہے  کہ کفالت نفس و کفالت مال میں تردید کرے  مثلاً یہ کہے  کہ میں فلاں شخص کا ضامن یا اُس کے  ذمہ جو فلاں کا مال ہے  اُس کا ضامن ہوں اور کفیل کو اختیار ہے  دونوں کفالتوں میں سے  جس کو چاہے  اختیار کرے ۔ (درمختار ، ردالمحتارص ۲۶۳)

مسئلہ ۳۸ :
دو شخصوں میں دَین مشترک ہے  یعنی ان دونوں کا کسی کے  ذمہ دَین تھا مثلاً دونوں نے  ایک مشترک چیز کسی کے  ہاتھ بیچی یا ان کے  مورث کا کسی کے  ذمہ دَین تھا یہ دونوں اُس میں شریک ہیں ان میں سے  ایک دوسرے  کے  لئے  کفالت نہیں کر سکتا پورے  دَین کا کفیل بھی نہیں ہو سکتا اور دوسرے  کے  حصہ کا بھی کفیل نہیں ہو سکتا اور اگر دونوں ایک چیز میں شریک تھے  اور دونوں نے  اپنا اپنا حصہ علیحدہ علیحدہ بیچا ایک عقد میں بیع نہیں کیا تو ایک دوسرے  کے  لئے  کفالت کر سکتا ہے  اور پہلی صورتوں میں اگر ایک نے  دوسرے  کو بقدر اُس کے  حصہ کے  بلا کفالت دیدیا یہ دینا درست ہے  مگر اُس کا معاوضہ نہیں ملے  گا۔ (درمختار)

مسئلہ ۳۹ :
عورت کا نفقہ جوزن وشوہر کی باہم رضا مندی سے  مقرر ہوا ہے  یا قاضی نے  اُس کو مقرر کر دیا ہے  اس کی کفالت بھی ہو سکتی ہے  یا قاضی کے  حکم سے  نفقہ کے  لئے  عورت نے  قرض لیا ہے  عورت اس کا مطالبہ شوہر سے  کرے  گی شوہر کی طرف سے  کسی نے  کفالت کی یہ کفالت بھی صحیح ہے  آئندہ کے  نفقہ کی ضمانت بھی درست ہے  ایام گذشتہ کا نفقہ باقی ہے  مگر اُس کا تقرر نہ تراضی سے  ہوا نہ حکم قاضی سے  اس کی ضمانت صحیح نہیں ۔ (درمختار ، ردالمحتارص ۲۶۳)

مسئلہ ۴۰ :
دین مہر کی کفالت صحیح ہے  کہ یہ بھی دین صحیح ہے  بدل کتابت کی کفالت صحیح نہیں کہ یہ دین صحیح نہیں اور اگر کسی نے  ناواقفی سے  ضمانت کر لی اور کچھ ادا بھی کر دیا پھرمعلوم ہوا کہ یہ کفالت صحیح نہ تھی اور مجھ پر ادا کرنا لازم نہ تھا تو جو کچھ ادا کر چکا ہے  واپس لے  سکتا ہے ۔ (درمختار ، ردالمحتارص ۲۶۴)

مسئلہ ۴۱ :
دوسرے  کی عورت سے  کہا میں ہمیشہ کے  لئے  تیرے  نفقہ کا ضامن ہوں جب تک وہ عورت اُس کے  نکاح میں رہے  گی اُس وقت تک یہ کفیل ہے  مرنے  کے  بعد یا طلاق کے  بعد صرف عدّت تک ضامن ہے  اُس کے  بعد کفالت ختم ہو گئی۔ یہ کہہ دیا کہ فلاں شخص کو ایک روپیہ روزانہ دے  دیا کرو  اس کا میں ضامن ہوں وہ دیتا رہا ایک کثیر رقم ہوگئی اب کفیل یہ کہتا ہے  میرا مطلب یہ نہ تھا کہ تم اتنی رقمِ کثیر اُسے  دے  دو گے  اس کی یہ بات معتبر نہیں کُل رقم دینی پڑے  گی۔ یونہی دوکاندار سے  یہ کہہ دیا کہ اس کے  ہاتھ جو کچھ بیچو گے  وہ میرے  ذمہ ہے  تو جو کچھ اس کے  ہاتھ بیع کرے  گا مطالبہ کفیل سے  ہو گا یہ نہیں سنا جائے  گا کہ میرا مطلب یہ تھا یہ نہ تھا مگر یہ ضرور ہے  کہ مکفول لہ نے  اسے  قبول کر لیا ہو چاہے  قبول کے  الفاظ کہے  ہوں یا دلالۃً قبول کیا ہو مثلاً اُس کے  ہاتھ کوئی چیز فی الحال بیع کر دی مگر اس بیع کے  بعد دوبارہ یا سہ بارہ بیع کرے  گا تو اُس کے  ثمن کا ضامن نہ ہو گا کہ یہ ہمیشہ کے  لئے  ضمانت نہیں ہے ۔ (درمختار ، ردالمحتارص ۲۶۴) 


مسئلہ ۴۲ :
ایک شخص دوسرے  سے  قرض مانگ رہا تھا اُس نے  قرض دینے  سے  انکار کر دیا تیسرے  شخص نے  یہ کہہ دیا کہ اس کو قرض دیدو میں ضامن ہوں اُس نے  فوراً قرض دے  دیا یہ ضامن ہو گیا کہ اُس کا قرض دے  دینا ہی قبول کفالت ہے ۔ (ردالمحتارص ۲۶۴)

مسئلہ ۴۳ :
اس کے  ہاتھ فلاں چیز بیع کرو اس میں جو کچھ خسارہ ہو گا میں ضامن ہوں یہ کفالت صحیح نہیں ۔ (ردالمحتارص ۲۶۴)

مسئلہ ۴۴ :
یہ کہا کہ فلاں شخص اگر تمہاری کوئی چیز غصب کر لے  گا وہ مجھ پر ہے  تو کفیل ہو گیا اور اگر یہ کہا کہ جو شخص تیری چیز غصب کرے  میں اُس کا ضامن ہوں تویہ کفالت باطل ہے  یونہی اگر یہ کہا کہ اس گھر والے  جو چیز تیری غصب کریں میں ضامن ہوں یہ کفالت باطل ہے  جب تک کسی آدمی کا نام نہ لے ۔ (درمختارص ۲۶۴)

مسئلہ ۴۵ :
یہ کہا تھا کہ جو چیز فلاں کے  ہاتھ بیع کرو گے  میں ضامن ہوں یہ کہہ کر اُس نے  اپنا کلام واپس لیا کہہ دیا میں ضامن نہیں اب اگر اس نے  بیچا تو وہ ضامن نہ رہا اُس سے  مطالبہ نہیں ہو سکتا۔ (درمختارص ۳۶۵)

مسئلہ ۴۶ :
یہ کہتا ہے  کہ میں نے  ایک شخص کی کفالت کی ہے  جس کا نام نہیں جانتا ہوں صورت پہچانتا ہوں یہ اقرار درست ہے  اس کے  بعد کسی شخص کو لا کر کہتا ہے  کہ یہ وہی ہے  بری الذمہ ہو جائے  گا۔ (درمختارص ۲۶۷)

مسئلہ ۴۷ :
ایک شخص نے  بار برداری کے  لئے  جانور کرایہ پر لیا یا خدمت کے  لئے  غلام کو اجارہ  پر لیا اگر وہ جانور اور غلام معین ہیں یعنی اس جانور پر میرا سامان لادا جائے  یا یہ غلام میری خدمت کرے  گا اس کی کفالت صحیح نہیں کہ کفیل اس کی تسلیم سے  عاجز اور اور غیر معین ہوں تو کفالت صحیح ہے ۔ (درمختارص ۲۶۷)

مسئلہ ۴۸ :
مبیع کی کفالت صحیح نہیں یعنی ایک شخص نے  کوئی چیز خریدی کفیل نے  مشتری سے  کہا یہ چیز اگر ہلاک ہو گئی تو میرے  ذمہ ہے  یہ کفالت صحیح نہیں کہ مبیع ہلاک ہونے  کی صورت میں بیع ہی فسخ ہو گئی بائع سے  کسی چیز کا مطالبہ نہ رہا پھر کفالت کس چیز کی ہوگی۔ (ردالمحتارص ۲۶۸)

مسئلہ ۴۹ :
معین شے  اگر کسی کے  پاس ہو اس کی دو صورتیں ہیں ۔ وہ چیز  اُس کے  ضمان میں ہے  یا نہیں اگر ضمان میں ہے  تو ضمان بنفسہٖ ہے  یا ضمان بغیرہ یہ کل تین صورتیں ہوئیں اگر اُس کا قبضہ قبضۂ ضمان نہ ہو بلکہ قبضۂ امانت ہو کہ ہلاک ہونے  کی صورت میں تاوان دینا نہ پڑے  جیسے  دویعت (جس کو لوگ امانت کہتے  ہیں ) مال مضاربت ، مال شرکت، عاریت، کرایہ کی چیز جو کرایہ دار کے  قبضہ میں ہے ۔ 

قبضہ ٔ ضمان جبکہ ضمان بغیرہ ہو اسکی مثال مبیع ہے  جبکہ بائع کے  قبضہ میں ہو یا مرہون جو مرتہن کے  قبضہ میں ہو کہ مبیع ہلاک ہونے  سے  ثمن جاتا رہتا ہے  اور مرہون ہلاک ہو تو دَین جاتا رہتا ہے ۔ 

 جس کا ضمان بعینہٖ ہے  اُس کی مثلا وہ مبیع جس کی بیع فاسد ہوئی اور وہ مشتری کے  قبضہ میں ہو۔ خریداری کے  طور پر نرخ کرکے  چیز پر قبضہ کیا۔ مغصوب اور انکے  علاوہ وہ چیزیں کہ ہلاک ہونے  کی صورت میں اُن کی قیمت دینی پڑتی ہے  اس تیسری قسم میں کفالت صحیح ہے  پہلی دونوں قسموں میں کفالت صحیح نہیں ۔ (ردالمحتارص ۲۶۸) اس قاعدہ ٔ کلیہ سے  یہ بات معلوم ہوئی کہ مرہون اور ودیعت اور مبیع کی کفالت صحیح نہیں ہے  مگر ان چیزوں کی تسلیم کی کفالت ہو سکتی ہے  یعنی بائع یا مرتہن یا امین سے  لے  کر اُس کے  قبضہ دلانے  کی کفالت صحیح ہے  مگر اس کفالت کا محصل یہ ہو گا کہ چیز اگر موجود ہے  تو تسلیم کر دے  اور ہلاک ہو گئی تو کچھ نہیں ۔ کفیل بری الذمہ ہو گیا۔ (درمختار ، ردالمحتارص ۲۶۸)

مسئلہ ۵۰ :
بیع میں ثمن کی کفالت صحیح ہے  جبکہ وہ بیع صحیح ہو کفالت کے  بعد یہ معلوم ہوا کہ بیع صحیح نہ تھی اور کفیل نے  بائع کو ثمن ادا کر دیا ہے  تو کفیل کو اختیار ہے  کہ جو کچھ ادا کر چکا ہے  بائع سے  وصول کرے   یا مشتری سے  اور اگر پہلے  وہ بیع صحیح تھی بعد میں شرط فاسد لگا کر بیع کو فاسد کر دیا تو کفیل نے  جو کچھ دیا ہے  مشتری سے  وصول کرے  گا اور اگر مبیع میں استحقاق ہوا جس کی وجہ سے  مشتری سے  لے  لی گئی یا خیار شرط خیارِعیب خیار رویت کی وجہ سے  بائع کو واپس ہوئی تو کفیل بری ہو گیا کیونکہ ان صورتوں میں مشتری کے  ذمہ ثمن دینا نہ رہا لہٰذا کفالت بھی ختم ہو گئی۔ (درمختار ردالمحتار ج ۴ص ۲۶۸)

مسئلہ ۵۱ :
صبی محجور (جس بچہ کو خریدوفروخت کی ممانعت ہو) نے  کوئی چیز خریدی اور کسی نے  اُس کی طرف سے  ثمن کی ضمانت کی یہ کفالت صحیح نہیں کہ جب اصیل سے  مطالبہ نہیں ہو سکتا تو کفیل سے  کیونکر ہو گا۔ (درمختار ج ۴ ص۲۶۸)

مسئلہ ۵۲ :
ایک شخص نے  اپنی کوئی چیز بیع کرنے  کے  لئے  دوسرے  کو وکیل کیا وکیل نے  چیز بیچ ڈالی اور مؤکل کے  لئے  ثمن کا خود ہی ضامن بنا یہ کفالت صحیح نہیں کہ ثمن پر قبضہ کرنا خود اسی کا کام ہے  لہٰذا اپنے  لئے  کفالت ہو گئی۔ (درمختارص ۲۷۰)

مسئلہ ۵۳ :
وصی اور ناظر مشتری کی طرف سے  ثمن کے  ضامن نہیں ہو سکتے  کہ ثمن وصول کرنا خود انھیں کا کام ہے  اورر اگر یہ مشتری کو ثمن معاف کر دیں تو مشتری سے  معاف ہو گیا مگر ان کو اپنے  پاس سے  دینا ہو گا۔ (درمختارص ۲۷۰)

مسئلہ ۵۴ :
مضارب نے  کوئی چیز بیع کی اور رب المال کے  لئے  مشتری کی طرف سے  خود ہی ضامن ہو گیا یہ کفالت بھی صحیح نہیں ۔ (درمختارص ۲۷۰)

مسئلہ ۵۵ :
کفالت کو کسی شرط پر معلق کرنا بھی صحیح ہے  مگر یہ ضروری ہے  کہ وہ شرط کفالت کے  مناسب ہو۔ اس کی تین صورتیں ہیں ایک یہ کہ وہ لزوم حق کے  لئے  شرط ہو یعنی وہ شرط نہ ہو تو حق لازم ہی نہ ہو مثلاً یہ کہ اگر مبیع میں کوئی حقدار پیدا ہو گیا یا امین نے  امانت سے  انکار کر دیا یا فلاں نے  تمہاری کوئی چیز غصب کر لی یا اُس نے  تجھے  یا تیرے  بیٹے  کو خطأً قتل کر ڈالا تو میں ضامن ہوں بدلا میں دوں گا یہ وہ شرطیں ہیں کہ اگر پائی نہ جائیں تو مکفول لہ کا حق ہی نہیں لہٰذا اگر یہ کہا کہ تجھ کو درندہ مار ڈالے  تو میں ضامن ہوں یہ کفالت صحیح نہیں کہ درندہ کے  مار ڈالنے  پر حق لازم ہی نہیں ۔ یونہی اسکے  یہاں کوئی مہمان آیا تھا اُس کو اپنی سواری کے  جانور کا اندیشہ تھا کہ کوئی درندہ نہ پھاڑ کھانے  اس نے  کہا اگر درندہ نے  پھاڑ کھائے  تومیں ضامن ہوں یہ کفالت صحیح نہیں ضمان دینا لازم نہیں ۔ 

 دوسری یہ کہ امکان استیفا کے  لئے  وہ شرط ہو کہ اُس کے  پائے  جانے  سے  حق کا وصول کرنا آسانی سے  ممکن ہو گا مثلاً یہ کہا کہ اگر زید آجائے  تو جو کچھ اُس پر دَین ہے  وہ مجھ پر ہے  یعنی میں ضامن ہوں اور زید ہی مکفول عنہ ہے  یا مکفول عنہ کا مضارب یا امین یا غاصب ہے  ظاہر ہے  کہ زید کے  آنے  سے  مطالبہ ادا کرنے  میں سہولت ہوگی اور اگر زید اجنبی شخص ہوتو اُس کے  آنے  پر معلق کرنا صحیح نہیں ۔ 

تیسری صورت یہ کہ وہ شرط ایسی ہو کہ اُس کے  پائے  جانے  سے  حق کا وصول کرنا دشوار ہو جائے  مثلاً یہ کہ مکفول عنہ غائب ہو گیا تو میں ضامن ہوں کہ جب وہ نہ ہو گا طالب کیونکر حق وصول کر سکتا ہے  لہٰذا اس نے  اُس صورت میں اپنے  کو کفیل بنایا ہے  کہ اُس سے  وصول نہ ہو سکے ۔ یونہی یہ کہا کہ اگر وہ مر جائے  اور کچھ مال نہ چھوڑے  یا تمہارا مال اُس سے  بوجہ اُس کے  مفلس ہو جانے  کے  نہ وصول ہو سکے  یا وہ تمہیں نہ دے  تو مجھ پر ہے  ان سب صورتوں میں شرط پر معلق کرنا صحیح ہے ۔ اور اگر کفیل نے  یہ کہا تھا کہ مدیون اگر نہ دے  تو میں دوں گا طالب نے  مدیون سے  مانگا اُس نے  دینے  سے  انکار کر دیا کفیل پر اسی وقت دینا واجب ہو گیا اگر یہ شرط کی کہ چھ ماہ تک وہ ادا نہ کر دے  تو مجھ پر ہے  یہ شرط صحیح ہے  بعد اُس مدت کے  کفیل پر دینا لازم ہو گا۔ (درمختار ، ردالمحتارص ۲۶۵)

مسئلہ ۵۶ :
کفالت کو ایسی شرط پر معلق کیا جو مناسب نہ ہو تو شرط فاسد ہے  اور کفالت صحیح ہے  مثلاً یہ کہ اگر زید گھر میں گیا تو یہ شرط صحیح نہیں ۔ (عالمگیری)

مسئلہ ۵۷ :
یہ کہا فلاں کے  ہاتھ بیع کرو جو بیچو گے  اُس کا میں ضامن ہوں طالب کہتا ہے  میں نے  اُسکے  ہاتھ بیچا اور اُس نے  قبضہ بھی کر لیا کفیل کہتا ہے  کہ نہیں بیچا اور مکفول عنہ کفیل کے  قول کی تصدیق کرتا ہے  اگر وہ مال موجود ہے  کفیل سے  مطالبہ ہو گا اور ہلاک ہوگیا تو جب تک طالب گواہوں سے  نہ ثابت کرلے  مطالبہ نہیں کر سکتا۔ صورتِ مذکورہ میں اگر کفیل یہ کہے  تو نے  پانچ سو میں بیع کی اور طالب کہتا ہے  ہزار میں بیع کی ہے  اور مکفول عنہ طالب کی بات کا اقرار کرتا ہے  تو کفیل سے  ہزار کا مطالبہ ہو گا۔ (خانیہ)

مسئلہ ۵۸ :
کفالت کی کوئی میعاد مجہول ذکر کی اس کی دو صورتیں ہیں اُس میں بہت زیادہ جہالت ہے  یا تھوڑی سی جہالت ہے  اگر زیادہ جہالت ہے  مثلاً آندھی چلنا یا مینہ برسنا یہ میعاد باطل ہے  اور کفالت صحیح اور اگر تھوڑی جہالت ہے  مثلاً کھیت کٹنا یا تنخواہ ملنا تو کفالت بھی صحیح ہے  اور میعاد بھی صحیح۔ (فتح)

مسئلہ ۵۹ :
تعلیق کی صورت میں اگر مکفول عنہ مجہول ہو کفالت صحیح نہیں اور تعلیق نہ ہومثلاً جو کچھ تمہارا فلاں یا فلاں پر ہے  میں اُسکا ضامن ہوں یہ کفالت صحیح ہے  اور کفیل کو اختیار ہو گا کہ اُن دونوں میں جس کو چاہے  معین کر لے  یونہی اگر یہ کہا کہ فلاں کے  نفس کا یا جو کچھ اُس کے  ذمہ تیرا مال ہے  میں اُس کاکفیل ہوں یہ کفالت صحیح ہے  اور کفیل کو اختیار ہو گا کہ اُس کو حاضر کر دے  یا مال دیدے ۔ (فتح القدیر)

مسئلہ ۶۰ :
کفالت بالمال کی دو صورتیں ہیں ۔ مکفول عنہ کے  کہنے  سے  کفالت کی ہے  یا بغیر کہے ۔ اگر کہنے  سے  کفالت ہوئی تو کفیل جو کچھ دَین ادا کرے  گا مکفول عنہ سے  لے  گا اور اگر بغیر کہے  اپنے  آپ ہی ضامن ہو گیا تو احسان و تبرع ہے  جو کچھ ادا کرے  گامکفول عنہ سے  نہیں لے  سکتا۔ (ہدایہ)

مسئلہ ۶۱ :
بعض صورتوں میں مکفول عنہ کے  بغیر کہے  کفالت کرنے  سے  بھی اگر ادا کیا ہے  تو وصول کر سکتا ہے  مثلاًباپ نے  نابالغ لڑکے  کا نکاح کیا اورمہر کا ضامن ہو گیا اُس کے  مرنے  کے  بعد عورت یا اس کے  ولی نے  والدزوج کے  ترکہ میں سے  مہر وصول کر لیا تو دیگر ورثہ اپنا حصہ پورا پورا لیں گے  اور لڑکے  کے  حصہ میں سے  بقدر مہر کے  کم کردیا جائے  گا کہ باپ چونکہ ولی تھا اُس کا ضامن ہونا گویا لڑکے  کے  کہنے  سے  تھا اور اگر باپ مرا نہیں زندہ ہے   اُس نے  خود مہر ادا کیا اور لوگوں کو گواہ کر لیا ہے  کہ لڑکے  سے  وصول کر لوں گا تو وصول کر سکتا ہے  ورنہ نہیں دوسری صورت یہ ہے  کہ کفیل نے  کفالت سے  انکار کر دیا مدعی نے  گواہوں سے  ثابت کر دیا کہ اس نے  مکفول عنہ کے  حکم سے  کفالت کی تھی اس نے  دَین ادا کیا مکفول عنہ سے  واپس لے  سکتا ہے ۔ تیسری صورت یہ ہے  کہ اس نے  کفالت کی اور مکفول لہ نے  ابھی قبول نہیں کی تھی کہ مکفول عنہ نے  اجازت دیدی یہ کفالت بھی اُس کے  کہنے  سے  قرارپائے  گی۔ (ردالمحتارص ۲۷۱)

مسئلہ ۶۲ :
اجنبی شخص نے  کہہ دیا کہ تم فلاں کی ضمانت کر لو اس نے  کر لی اور دَین ادا کر دیا مکفول عنہ سے  واپس نہیں لے  سکتا۔ مکفول عنہ کے  کہنے  سے  کفالت کی ہے  اس میں بھی واپس لینے  کے  لئے  یہ شرط ہے  کہ مکفول عنہ نے  یہ کہہ دیا ہو کہ میری طرف سے  کفالت کر لویا میری طرف سے  اداکردو یا یہ کہ جو کچھ تم دو گے  وہ مجھ پر ہے  یا میرے  ذمہ ہے  اور اگر فقط اتنا ہی کہا ہے  کہ ہزار روپے  کی مثلاً تم ضمانت یا کفالت کر لو تو واپس نہیں لے  سکتا مگر جبکہ کفیل خلیط ہو توا س صورت میں بھی واپس لے  سکتا ہے ۔ خلیط سے  مراد اس مقام پر وہ شخص ہے  جو اس کے  عیال میں ہے  مثلاً باپ یا بیٹا بیٹی یا اجیر یا شریک بشرکت عنان یا وہ شخص جس سے  اس کا لین دین ہو اُس کے  یہاں مال رکھتا ہو۔ (فتح القدیر ، ردالمحتارص ۲۷۱)

مسئلہ ۶۳ :
ایک شخص نے  دوسرے  سے  کہا فلاں شخص کو ہزار روپے   دے  دو اس نے  دے  دیئے ، کہنے  والے  سے  واپس نہیں لے  سکتامگر جس کو دیے  ہیں اُس سے  لے  سکتا ہے ۔ (خانیہ)

مسئلہ ۶۴ :
صبی محجور نے  اس کو کفالت کے  لئے  کہا اس نے  کفالت کر لی اور مال ادا کر دیا واپس نہیں لے  سکتا یونہی غلام محجور کی طرف سے  اُس کے  کہنے  سے  کفالت کی اور ادا کر دیا واپس نہیں لے  سکتا جب تک وہ آزاد نہ ہو۔ اور صبی ماذون و غلام ماذون سے  واپس ملے  گا۔ (درمختار ، ردالمحتارص ۲۷۱)

مسئلہ ۶۵:
غلام نے  آقا کی طرف سے  کفالت کی اور آزاد ہونے  کے  بعد ادا کیا واپس نہیں لے  سکتا۔ یونہی آقا نے  غلام کی طرف سے  کفالت کی اور غلام کے  آزاد ہونے  کے  بعد ادا کیا واپس نہیں لے  سکتا۔ (عالمگیری)

مسئلہ ۶۶ :
ثمن کی کفالت کی پھر بائع نے  کفیل کو ثمن ہبہ کر دیا کفیل نے  مشتری سے  وصول کیا اس کے  بعد مشتری نے  مبیع میں عیب دیکھا اُس کو واپس کر دیا اوربائع سے  ثمن واپس لیا کفیل سے  نہ بائع لے  سکتاہے  نہ مشتری۔ (عالمگیری)

مسئلہ ۶۷ :
کفیل نے  جس چیز کی ضمانت کی وہی چیز ادا کی یا دوسری چیز دی مثلاً ہزار روپے  کی ضمانت کی اور ہزار روپے  ادا کئے  یا روپے  کی جگہ اشرفیاں یا کوئی دوسری چیز دی۔ پہلی صورت میں جو ادا کیا ہے  واپس لے  سکتا ہے  اور دوسری صورت میں وہ ملے  گا جس کا ضامن ہوا تھا یعنی روپے  لے  سکتا ہے  اشرفیوں کا مطالبہ نہیں کر سکتا۔ اور اگر اُسی جنس کی چیزمکفول لہ کو دی مگر اُس سے  گھٹیا یا بڑھیا دی جب بھی وہی لے  سکتا ہے  جس کی ضمانت کی کہ اس صورت میں یعنی جبکہ دوسری چیز دی یا گھٹیا یا بڑھیا چیز دی تو یہ خود دَین کا مالک ہو گیا اور طالب کے  قائم مقام ہوگیا۔ (درمختار وغیرہ)

مسئلہ ۶۸ :
ایک شخص نے  دوسرے  سے  کہا تم میرا قرضہ ادا کر دو میں تم کو دے  دوں گا اُس نے  قرضہ میں دوسری چیز دی تو جو چیز دی ہے  وہی واپس لے  گا جو اُس کے  ذمہ تھا وہ نہیں لے  سکتا کہ یہ دَین کا مالک نہیں ۔ (فتح القدیر)

مسئلہ ۶۹ :
اصیل پر ہزار روپے  تھے  کفیل نے  طالب سے  پانچ سو روپے  میں مصالحت کر لی اور دے  دیئے ، مکفول عنہ سے  پانچ سو ہی لے  سکتاہے  کہ یہ اسقاط یا ابرا ہے  لہٰذا اصیل سے  بھی پانچ سو جاتے  رہے ۔ (ردالمحتار)

مسئلہ ۷۰ :
واپسی کے  لئے  یہ بھی شرط ہے  کہ کفیل نے  اُس وقت دیا ہو کہ اصیل پر واجب الادا ہواور اگر اصیل پر ابھی دینا واجب بھی نہیں ہوا ہے  کہ کفیل نے  دے  دیا تو واپس نہیں لے  سکتا مثلاً مستاجر کی طرف سے  کسی نے  اجرت کی ضمانت کی تھی اور ابھی اجیر نے  کام کیا ہی نہیں ہے  کہ اجرت واجب ہوتی کفیل نے  اُسے  دیدی واپس نہیں لے  سکتا۔ یونہی اگر کفیل کے  دینے  سے  پہلے  خود اصیل نے  دَین ادا کر دیا اور کفیل کو اس کی اطلاع نہیں ہوئی اس نے  بھی دے  دیا اصیل سے  واپس نہیں لے  سکتا کہ جس وقت اس نے  دیا ہے  اصیل پر دینا واجب ہی نہ تھا بلکہ اس صورت میں دائن سے  واپس لے  گا۔ (ردالمحتار)

مسئلہ ۷۱ :
کفیل نے  جس کے  لئے  کفالت کی تھی  (یعنی طالب) وہ مر گیا اور خود کفیل اُس کا وارث ہے  تو کفیل دَین کا مالک ہو گیا مکفول عنہ یعنی مدیون سے  مطالبہ کرے  گا۔ یونہی اگر طالب نے  کفیل کو دَین ہبہ کر دیا یہ مالک ہو گیا۔ (درمختار)

مسئلہ ۷۲ :
ایک شخص نے  ہزارو پے  میں گھوڑا خریدا مشتری کی طرف سے  ثمن کی کسی نے  ضمانت کی کفیل نے  اپنے  پاس سے  روپے  دے  دیئے  اور مشتری سے  ابھی وصول نہیں کئے  تھے  بغیر وصول کئے  کفیل غائب ہو گیا اور گھوڑے  کے  متعلق کسی نے  اپنا حق ثابت کیا اور لے  لیا مشتری چاہتا ہے  کہ بائع سے  ثمن واپس لے  تو جب تک کفیل حاضر نہ ہو جائے  بائع سے  ثمن نہیں لے  سکتا اب کفیل آگیا تو اسے  اختیار ہے  بائع سے  ثمن واپس لے  یا مشتری سے ۔ اگر بائع سے  لے  گا توبائع مشتری سے  نہیں لے  سکتا اور مشتری سے  لے  گا تو مشتری بائع سے  واپس لے  گا اور اگر کفیل بائع کو دینے  کے  بعد مشتری سے  وصول کر کے  غائب ہوا ہے  اس کے  بعد حق ثابت ہوا تو مشتری بائع سے  ثمن واپس لے  گا کفیل کے  آنے  کا انتظار نہ کرے  گا۔ (عالمگیری)

مسئلہ ۷۳ :
مسلمان دارالحرب میں مقید تھا روپیہ دے  کر کسی نے  اُس کو خریدا اگر اُس کے  بغیر حکم ایسا کیا تو احسان ہے  واپس نہیں لے  سکتا اور اُس کے  کہنے  سے  ایسا کیا تو واپس لے  سکتا ہے  چاہے  اُس نے  واپس دینے  کو کہا ہو یا نہ کہا ہو۔ یونہی اگر کسی نے  یہ کہہ دیا کہ میرے  بال بچوں پر اپنے  پاس سے  خرچ کرو یا میرے  مکان کی تعمیر میں اپنا رویپہ خرچ کرو اُس نے  خرچ کیا تو وصول کر سکتاہے ۔ (خانیہ)

مسئلہ ۷۴ :
ایک شخص نے  دوسرے  سے  کہا فلاں شخص کو میری طرف سے  ہزار روپے  دے  دو اُس نے  دے  دئیے  یہ ہبہ حکم دینے  والے  کی طرف سے  ہوا مگر جس نے  دئیے  وہ نہ کہنے  والے  سے  لے  سکتا ہے  نہ اُس سے  جس کو دئیے  اور اگر یہ کہا تھا کہ اُس کو ہزار روپے  دے  دو میں ضامن ہوں تو کہنے  والے  سے  وصول کر سکتا ہے ۔ (خانیہ)

مسئلہ ۷۵ :
ایک شخص نے  دوسرے  سے  کہا فلاں کو میری طرف سے  ہزار روپے  قرض دے  دو اُس نے  دے  دیئے  واپس لے  سکتا ہے  اور اگر صرف اتنا ہی کہا کہ فلاں کو ہزار روپے  قرض دے   دو تو واپس نہیں لے  سکتا اگرچہ وہ اسکا خلیط ہو۔ (عالمگیری)

مسئلہ ۷۶ :
ایک شخص نے  دوسرے  سے  کہا میری قسم کا کفارہ ادا کردو یا میری زکوٰۃ اپنے  مال سے  ادا کر دو یا میرا حج بدل کرا دو اُس نے  یہ سب کر دیا تو کہنے  والے  سے  وصول نہیں کر سکتا۔ (خانیہ)

مسئلہ ۷۷ :
ایک نے  دوسرے  سے  کہا مجھ کو ہزار روپے  ہبہ کر دو فلاں شخص اس کا ضامن ہے  اور وہ شخص بھی یہاں موجود ہے  اُس نے  کہا ہاں اس کے  ہاں کہنے  پر اُس نے   دے  دیئے  یہ ہبہ اس ضامن کی طرف سے  ہو گا اور دینے  والے  کے  ہزار روپے  اس کے  ذمہ قرض ہیں ۔ (عالمگیری)

مسئلہ ۷۸ :
ایک شخص کے  دوسرے  کے  ذمہ ہزار روپے  ہیں مدیون نے  کسی سے  کہا اس کے  ہزار روپے  ادا کر دو یہ کہتا ہے  میں نے  ادا کر دیئے  مگر دائن انکار کرتا ہے  تو قسم کے  ساتھ دائن کا قول معتبر ہے  اور وہ شخص مدیون سے  واپس نہیں لے  سکتا اگرچہ مدیون نے  اُس کی تصدیق کی ہو۔ یونہی مکفول عنہ کے  کہنے  سے  کسی نے  کفالت کی کفیل کہتا ہے  میں نے  مال ادا کر دیا اور مکفول عنہ بھی اسکی تصدیق کرتا ہے  مگر طالب انکار کرتا ہے  طالب کا قول قسم کے  ساتھ معتبر ہے  اس نے  قسم کھا کر مکفول عنہ سے  مال وصول کر لیا اب کفیل مکفول سے  واپس نہیں لے  سکتا اور اگر مکفول عنہ بھی انکار کرتا ہے  کفیل نے  گواہوں سے  اپنا دینا ثابت کر دیا تو کفیل واپس لے  سکتا ہے  اور طالب کے  مقابل میں یہی گواہ معتبر ہیں اگرچہ طالب موجود نہ ہو۔ (عالمگیری)



مسئلہ ۷۹ :
ایک شخص نے  دوسرے  سے  کہا فلاں شخص کے  میرے  ذمہ ہزار روپے  ہیں تم اپنی فلاں چیز اُس کے  ہاتھ اُن ہزارروپوں میں بیع کر دو اُس نے  بیچ دی یہ جائز ہے  پھر اگر بیع کے  بعد طالب کہتا ہے  اُس نے  میرے  ہاتھ بیع کی مگر قبضہ سے  پہلے  اُسی کے  پاس چیز ہلاک ہو گئی اور وہ دونوں کہتے  ہیں تو نے  قبضہ کر لیا تھا اس میں بھی طالب کا قول معتبر ہے  اس نے  قسم کھا لی تو بیع فسخ مانی جائے  گی اور طالب اپنے  روپے  مدیون سے  وصول کرے  گا اور جس نے  بیع کی تھی وہ مدیون سے  کچھ نہیں لے  سکتا اور اگر بائع نے  گواہوں سے  طالب کا قبضہ ثابت کر دیا تو بیع فسخ نہیں مانی جائے  گی اور ہزار روپے  مدیون سے  وصول کرے  گا اور طالب مدیون سے  کچھ نہیں لے  سکتا اگرچہ بائع نے  طالب کی عدم موجودگی میں گواہ پیش کئے  ہوں جبکہ مدیون بھی منکر ہو۔ (عالمگیری)

مسئلہ ۸۰ :
کفیل جب تک طالب کو ادا نہ کر دے  مکفول عنہ سے  دَین کا مطالبہ نہیں کر سکتا اور اگر مکفول عنہ نے  کفیل کے  پاس ادا کرنے  سے  پہلے  کوئی چیز رہن رکھ دی یہ رہن رکھنا درست ہے ۔ (درمختار ، ردالمحتار)

مسئلہ ۸۱ :
طالب یعنی دائن کو اختیار ہے  کہ کفیل سے  مطالبہ کرے  یا اصیل سے  یا دونوں سے  اگر مکفول لہ نے  کفیل کا ملازمہ کیا (یعنی جہاں جاتا ہے  طالب بھی اُس کے  ساتھ جاتا ہے  پیچھا نہیں چھوڑتا) تو کفیل اصیل کے  ساتھ ایسا ہی کر سکتا ہے  اوراگر طالب نے  کفیل کو حبس کرا دیا تو کفیل اصیل کو حبس کرا سکتا ہے  کہ کفیل کا ملازمہ یا حبس اصیل کی وجہ سے  ہے ۔ یہ حکم اُس وقت ہے  کہ اصیل کے  کہنے  سے  اُس نے  کفالت کی ہو اور اصیل کا خود کفیل کے  ذمہ دَین نہ ہو اور اگر کفیل کے  ذمہ مطلوب کا دَین ہو تو کفیل نہ ملازمہ کر سکتا ہے  نہ حبس کرا سکتا ہے  اور یہ بھی ضروری ہے  کہ اصیل کفیل کے  اصول میں نہ ہو اور اگر اصیل اصول میں ہے  تو کفیل اُس کے  ساتھ یہ فعل نہیں کر سکتا۔ کفیل کا ملازمہ یا حبس اُس وقت ہو سکتا ہے  کہ اصیل طالب کے  اصول میں سے  نہ ہو ورنہ اصول کے  ملازمہ و حبس کا سبب خود یہی طالب ہوا اور کوئی شخص اپنے  باپ ماں دادا دادی وغیرہ اصول کے  ساتھ یہ حرکت کرنے  کا مجاز نہیں ۔ (درمختار ، ردالمحتار)

مسئلہ ۸۲ :
کفیل کا دَین ادا کر دینا کفیل و اصیل دونوں کی برأت کا سبب ہے  یعنی اب طالب کا کسی سے  تقاضا نہ رہا اصیل سے  نہ کفیل سے  مگر جبکہ کفیل نے  اپنے  مدیون پر حوالہ کر دیا اور یہ شرط کر دی کہ فقط میں بری ہوں تو اصیل بری نہ ہوا اور اگر شرط نہ کی تو اس صورت میں سبھی دونوں دَین سے  بری ہو گئے ۔ (درمختار)

مسئلہ ۸۳ :
اصیل نے  دَین ادا کر دیا تو کفیل بھی بریٔ الذمہ ہو گیا اب کفیل سے  بھی مطالبہ نہیں ہو سکتا۔ (عالمگیری)

مسئلہ ۸۴ :
طالب نے  اصیل سے  دَین معاف کر دیا کفیل بھی بری ہو گیا مگر یہ ضرور ہے  کہ مکفول عنہ نے  قبول بھی کر لیا ہو اور اگر اصیل نے  اُس کے  معاف کرنے  پر نہ رد کیا نہ قبول کیا  اور مر گیا تو اُس کامرنا قبول کے  قائم ہو گیا یعنی دَین معاف ہو گیا اور کفیل بری ہو گیا اور اگر طالب نے  معاف کر دیا مگر اصیل نے  انکار کر دیا معافی کو منظور نہیں کیا تو معافی رد ہو گئی اور دَین بدستور قائم رہا۔ یونہی اگر طالب نے  اصیل کو دَین ہبہ کر دیا اور قبول سے  پہلے  اصیل مر گیا بری ہو گیا اور اصیل نے  ہبہ کو رد کر دیا تو رد ہو گیا اور دَین بدستور باقی رہا کوئی بری نہ ہوا۔ (عالمگیری)

مسئلہ ۸۵ :
اصیل کے  مرنے  کے  بعد طالب نے  دَین معاف کر دیا یا ہبہ کر دیا اور ورثہ نے  قبول کر لیا تو معافی اور ہبہ صحیح ہیں اور رد کر دیا تو رد ہو گیا۔ (عالمگیری)

مسئلہ ۸۶ :
طالب نے  اصیل کو مہلت دے  دی کفیل کے  لئے  بھی مہلت ہو گئی اس سے  بھی اندرون میعاد مطالبہ نہیں ہو سکتا۔ (درمختار)

مسئلہ ۸۷ :
طالب نے  کفیل کو بری کر دیا یعنی اس سے  مطالبہ معاف کر دیا یا اس کو مہلت دے  دی تو اصیل نہ بری ہو گا نہ اس کے  لئے  مہلت ہو گی اور اصیل اگرچہ بری نہ ہوا مگر کفیل کو یہ حق نہیں کہ اصیل سے  کچھ مطالبہ کر سکے  بخلاف اُس صورت کے  کہ طالب نے  کفیل کو ہبہ یاصدقہ کر دیا ہو تو چونکہ طالب کا مطالبہ ساقط ہو گیا کفیل اصیل سے  بقدر دَین وصول کرے  گا۔ (درمختار ،ردالمحتار)

مسئلہ ۸۸ :
کفیل کو معاف کر دیا تو چاہے  کفیل اس کو قبول کرے  یا نہ کرے  بہرحال معافی ہو گئی البتہ اگر اس کو ہبہ یا صدقہ کر دیا ہے  تو قبول کرنا ضروری ہے ۔ کفیل کو مہلت دی مگر اُ س نے  منظور نہیں کی تو مہلت کفیل کے  لئے  بھی نہ ہوئی۔ (درمختار ، ردالمحتار)

مسئلہ ۸۹ :
ایک شخص پر دَین واجب الادا ہے  یعنی فوری دینا ہے  میعاد نہیں ہے  اُس کی کفالت کسی نے  یوں کی کہ اتنے  دنوں کے  بعد دینے  کا میں ضامن ہوں تو یہ میعاد اصیل کے  لئے  بھی ہو گئی یعنی اُس سے  بھی مطالبہ اتنے  دنوں کے  لئے  مؤخر ہو گیا (ہدایہ) اور اگر کفیل نے  میعاد کو اپنے  ہی لئے  رکھا مثلاً یہ کہا کہ مجھ کو اتنے  دنوں کی مہلت دو یا طالب نے  وقت کفالت خصوصیت کے  ساتھ کفیل کو مہلت دی ہے  تو اصیل کے  لئے  مہلت نہیں ۔ یونہی قرض کی کفالت میعاد کے  ساتھ کی تو کفیل لئے  میعاد ہو گئی مگر اصیل کے  لئے  نہیں ہوئی کہ اگرچہ کفالت میں میعاد ہے  مگر جس پر قرض ہے  اُس کے  لئے  میعاد ہو نہیں سکتی۔ (ردالمحتار)

مسئلہ ۹۰ :
کفیل سے  دَین کا مطالبہ کیا اُس نے  کہا صبر کرو اصیل کو آجانے  دو طالب نے  کہا مجھے  تم سے  تعلق ہے  اُس سے  کوئی تعلق نہیں اس کہنے  سے  اصیل بری نہ ہوا۔ (درمختار)

مسئلہ ۹۱ :
دَین میعادی تھا اس کی کفالت کی تھی کفیل مر گیا توکفیل کے  حق میں میعاد باقی نہ رہی اور اصیل کے  حق میں میعاد بدستور ہے  یعنی مکفول لہ کفیل کے  ورثہ سے  ابھی مطالبہ کر سکتا ہے  اور اس کے  ورثہ نے  دَین ادا کر دیا تو اصیل سے  اُس وقت واپس لینے  کے  حقدار ہوں گے  جب میعاد پوری ہو جائے ۔ یونہی اگر اصیل مر گیا تو اس کے  حق میں میعاد ساقط ہو گئی کہ اس کے  ترکہ سے  مرنے  کے  بعد ہی وصول کر سکتا ہے  اور کفیل کے  حق میں میعاد بدستور باقی ہے  کہ اندرون میعاد اس سے  مطالبہ نہیں ہو سکتا اور اصیل و کفیل دونوں مر گئے  تو طالب کو اختیار ہے  جس کے  ترکہ سے  چاہے  دَین وصول کر لے  میعاد تک انتظار کرنے  کی ضرورت نہیں ۔ (درمختار)

مسئلہ ۹۲ :
میعادی دَین کو کفیل نے  میعاد پوری ہونے  سے  پہلے  ادا کر دیا تو اصیل کے  حق میں میعاد بدستور ہے  یعنی اُس سے  اندرون میعاد واپس نہیں لے  سکتا۔ (ردالمحتار)

مسئلہ ۹۳ :
جس دَین کی کفالت کی وہ ہزار روپے  تھا اورپانچ سو میں مصالحت ہوئی اس کی چار صورتیں ہیں ۔ (۱) یہ شرط ہوئی کہ اصیل و کفیل دونوں پانچ سو سے  بریٔ الذمہ ہیں یا (۲) یہ کہ اصیل بری یا (۳) سکوت رہا اس کا ذکر ہی نہیں کہ کون بری ان تینوں صورتوں میں باقی پانچ سو سے  دونوں بری ہو گئے  اور (۴) اگر فقط کفیل کا بری ہونا شرط کیا یعنی کفیل سے  پانچ سو ہی کا مطالبہ ہو گا تو تنہا کفیل پانچ سو سے  بری ٔ الذمہ ہو گا اصیل پر پورے  ہزار کا مطالبہ رہے  گا لہٰذا کفیل نے  پانچ سو روپے  دے  دیئے  تو باقی کا مطالبہ اصیل سے  کرے  گا اور کفیل نے  اُس کے  کہنے  سے  کفالت کی ہے  تو پانچ سو اصیل سے  واپس لے ۔ (درمختار ، ردالمحتار)

مسئلہ ۹۴ :
طالب نے  کفیل سے  یہ مصالحت کی کہ اگر تم مجھ کو اتنا دو تو میں تم کو کفالت سے  بری کر دں گا یعنی کفالت سے  بری کرنے  کا معاوضہ لینا چاہتا ہے  یہ صلح صحیح نہیں اور کفیل  پر اس مال کا دینا لازم نہیں پھر اگر وہ کفالت بالنفس تھی تو کفالت باقی ہے  کفیل بری نہیں اور اگر کفالت بالمال تھی تو کفالت جاتی رہی۔ (ردالمحتار)

مسئلہ ۹۵ :
ایک شخص نے  دوسرے  کی کفالت بالنفس کی طالب کہتا ہے  کہ اُس پر میرا کوئی حق نہیں اس کہنے  سے  کفیل بری نہیں ہے  بلکہ اُس شخْْص کو حاضر لانا ہو گا اور اگر طالب نے  یہ کہا کہ اُس پرکوئی میرا حق نہیں نہ میری جانب سے  نہ دوسرے  کی جانب سے  ولایت ، وصایہ،  وکالت کسی اعتبار سے  میرا حق نہیں کفیل بری ہو گیا۔ (عالمگیری)

مسئلہ ۹۶ :
یہ کہا کہ فلاں شخص پر جو ہزار روپے  ہیں اُن کا میں ضامن ہوں پھر اُس شخص مکفول عنہ نے  گواہوں سے  ثابت کر دیا کہ کفالت سے  پہلے  ہی ادا کر چکا ہے  اصیل بری ہو گیا مگر کفیل بری نہ ہوا  اُس کو دینا پڑے  گا۔ اور گواہوں سے  یہ ثابت کیا ہے  کہ کفالت کے  بعد ادا کر دیا تو دونوں بری ہو گئے ۔ (بحر)

مسئلہ ۹۷ :
کفیل نے  دَین ادا کرنے  سے  پہلے  اصیل کو دَین سے  بری کر دیا یہ صحیح ہے  یعنی اس کے  بعد دَین ادا کر کے  اصیل سے  واپس نہیں لے  سکتا۔ (عالمگیری)

مسئلہ ۹۸ :
طالب نے  کفیل سے  یہ کہا کہ میں نے  تم کو بری کر دیا وہ بری ہو گیا اس سے  یہ ثابت نہیں ہو گا کہ کفیل نے  طالب کو دَین ادا کر کے  برأت حاصل کی ہے  لہٰذا کفیل کو اصیل سے  واپس لینے  کا حق نہ ہو گا اور طالب کو اصیل سے  دَین وصول کرنے  کا حق رہے  گا۔ اور اگر طالب نے  یہ کہا کہ تُو بری ہو گیااس کا مطلب یہ ہو گا کہ دَین ادا کر کے  بری ہوا ہے  یعنی میں نے  دَین وصول پا لیا اس صورت میں کفیل اصیل سے  لے  سکتاہے  اور طالب اصیل سے  نہیں لے  سکتا۔ (ہدایہ وغیرہ) یہ اُس وقت ہے  جب طالب موجود نہ ہو غائب ہو اور اگر موجود ہو تو اُس سے  دریافت کیا جائے  کہ اس کلام کا کیا مطلب ہے  وہ کہے  میں نے  دَین وصول پا لیا تو دونوں صورتوں میں کفیل رجوع کر سکتا ہے  اور یہ کہے  کہ کفیل کو میں نے  معاف کر دیا تو دونوں صورتوں میں رجوع نہیں کر سکتا۔ (درمختار)

مسئلہ ۹۹ :
طالب نے  دستاویز اس مضمون کی لکھی کہ کفیل نے  جن روپوں کی کفالت کی تھی اُس سے  بری ہو گیا تو یہ دَین وصول پا لینے  کا اقرار ہے ۔ (عالمگیری)

مسئلہ ۱۰۰ :
ایک شخْص نے  مہر کی کفالت کی اگر دخول سے  پہلے  عورت کی طرف سے  کوئی ایسی بات ہوئی جس کی وجہ سے  جدائی ہو گئی تو کُل مہر ساقط اورکفیل بالکل بری اور اگر شوہر نے  قبل دخول طلاق دے  دی تو آدھا مہر ساقط اور کفیل بھی آدھے  سے  بری۔ (عالمگیری)

مسئلہ ۱۰۱ :
عورت نے  مہر کے  بدلے  شوہر سے  خلع کیا اور اس عورت کا شوہر کے  ذمہ دَین ہے  کسی نے  اس دَین کی کفالت کر لی اس کے  بعد اُن دونوں نے  پھر آپس میں نکاح کر لیا تو کفیل بری نہ ہوا عورت اُس سے  مطالبہ کر سکتی ہے ۔ (درمختار)

مسئلہ ۱۰۲ :
کفیل کی برأت کو شرط پر معلق کیا اگر وہ شرط ایسی ہے  جس میں طالب کا فائدہ ہے  مثلاً اگر تم اتنا دے  دو بریٔ الذمہ ہو جاؤ گے  یہ تعلیق صحیح ہے  اور اگر وہ شرط ایسی نہیں ہے  مثلاً جب کل کا دن آئے  گا تم بری ہو جاؤ گے  یہ تعلیق باطل ہے  یعنی بری نہ ہو گا بدستور کفیل رہے  گا۔ (عالمگیری)

مسئلہ ۱۰۳ :
اصیل کی برأت کو شرط پر معلق کرنا صحیح نہیں یعنی وہ بری نہیں ہو گا۔ طالب نے  مدیون سے  کہا جو کچھ میرا مال تمہارے  ذمہ ہے  اگر مجھے  وصول نہ ہوا اور تم مر گئے  تو معاف ہے  اور وہ مر گیا معاف نہ ہوا اور اگر یہ کہا کہ میں مر جاؤں تو معاف ہے  اور طالب مر گیا معاف ہو گیا کہ یہ وصیت ہے ۔ (عالمگیری)

مسئلہ ۱۰۴ :
کفیل بالنفس کی برأت کو شرط پر معلق کیا اس کی تین صورتیں ہیں ۔ 

(۱) یہ شرط ہے  کہ تم دس روپے  دے  دو بری ہو اس صورت میں برأت ہو گئی اور شرط باطل اور (۲) اگر وہ مال کا بھی کفیل ہے  طالب نے  یہ کہا کہ مال اگر دے  دو تو کفالت بالنفس سے  بری ہو اس میں برأت اور شرط دونوں جائز کہ مال دیدے  گا بری ہو جائے  گا۔ (۳) کفیل بالنفس سے  یہ شرط کی کہ مال دے  دو اور اصیل سے  وصول کر لو اس صورت میں برأت بھی نہ ہوئی اور شرط بھی باطل۔ (خانیہ)

مسئلہ ۱۰۵ :
اصیل نے  کفیل کو مال دے  دیا کہ طالب کو ادا کر دے  اور وہ کفیل طالب کے  کہنے  سے  ضامن ہوا تھااب اصیل وہ مال کفیل سے  واپس نہیں لے  سکتا اگرچہ کفیل نے  طالب کو ادا نہ کیا ہو۔ یونہی اصیل کو یہ حق بھی نہیں کہ کفیل کو ادا کرنے  سے  منع کر دے  یہ اُس صورت میں ہے  جب اصیل نے  کفیل کو بروجہ قضا دَین کا روپیہ دیا ہو یعنی یہ کہہ کر  کہ مجھے  اندیشہ ہے  کہ کہیں طالب اپنا حق تم سے  نہ وصول کرے  لہٰذا قبل اس کے  کہ تم اُسے  دو میں تم کو دیتا ہوں اور اگر کفیل کو بروجہ رسالت دیا ہو یعنی اُس کے  ہاتھ طالب کے  پاس بھیجا ہے  تو واپس بھی لے  سکتا ہے  اور منع بھی کر سکتا ہے  اور اگر وہ شخص اس کے  بغیر کہے  کفیل ہو گیا ہے  اس نے  طالب کو دینے  کے  لئے  اُسے  روپے  دے  دیئے  تو جب تک ادا نہیں کیا ہے  واپس بھی لے  سکتا ہے  اور اُسے  دینے  سے  منع بھی کر سکتا ہے ۔ (درمختار ، ردالمحتار)

مسئلہ ۱۰۶ :
اصیل نے  کفیل کو دیا تھا مگر اُس نے  طالب کو نہیں دیا اور اصیل نے  خود طالب کودیا تو کفیل سے  واپس لے  سکتا ہے  کہ اب اُس کو روکنے  کا کوئی حق نہ رہا۔ (ردالمحتار)

مسئلہ ۱۰۷ :
کفیل نے  اصیل سے  روپیہ وصول کیااور طالب کو نہیں دیا اس روپے  سے  کچھ منفعت حاصل کی یہ نفع اُس کے  لئے  حلال ہے  کہ بروجہ قضا جو کچھ کفیل وصول کرے  گا اُس کا مالک ہو جائے  گا اور اگر اصیل نے  اُس کے  ہاتھ طالب کے  یہاں بھیجے  ہیں اور اس نے  نہیں دیئے  بلکہ تصرف کر کے  نفع اُٹھایا تو یہ نفع خبیث ہے  کہ اس تقدیرپر وہ روپیہ اس کے  پاس امانت تھا اس کو تصرف کرنا حرام تھا اس نفع کو صدقہ کر دینا واجب ہے ۔ (درمختار)

مسئلہ ۱۰۸ :
اُس صورت میں کہ کفیل نے  اصیل سے  چیز لی اور طالب کو نہیں دی اور اُس سے  نفع اُٹھایا اگر وہ چیز ایسی ہو جو متعین کرنے  سے  معین ہو جاتی ہے  مثلاً اصیل پر گیہوں واجب تھے  اُس نے  کفیل کو دیئے  کفیل نے  ان میں نفع حاصل کیا تو بہتر یہ ہے  کہ نفع اصیل کو واپس کر دے  اور اصیل کے  لئے  وہ نفع حلال ہے  اگرچہ مالدار ہو اور اگر وہ چیز نقد کی قسم سے  ہو مثلاً روپیہ اشرفی تو نفع واپس کرنا مندوب بھی نہیں ۔ (درمختار)

مسئلہ ۱۰۹ :
اصیل نے  کفیل سے  کہا تم بیع عینہ کرو اور جو کچھ خسارہ ہو گا وہ میرے  ذمہ ہے  (یعنی دس روپے  کی مثلاً ضرورت ہے  کفیل نے  کسی تاجر سے  مانگے  وہ اپنے  یہاں سے  کوئی چیز جس کی واجبی قیمت دس روپے  ہے  کفیل کے  ہاتھ پندرہ روپے  میں بیع کر دی کفیل اُس کو بازار میں دس روپے  میں فروخت کردیتا ہے  اس صورت میں تاجر کو پانچ روپے  کا نفع ہو جاتا ہے  اور کفیل کو پانچ روپے  کا خسارہ ہوتا ہے  اس کو اصیل کہتا ہے  کہ میرے  ذمہ ہے ) کفیل نے  اُس کے  کہنے  سے  بیع عینہ کی تو تاجر سے  جو چیز نقصان کے  ساتھ خریدی ہے  اُس کا مالک کفیل ہے  اور نقصان بھی کفیل ہی کے  سر رہے  گا اصیل سے  اس کا مطالبہ نہیں کر سکتا کیوں کہ اصیل کے  لفظ سے  اگر خسارہ کی ضمانت مراد ہے  تو یہ باطل اس کی ضمانت نہیں ہو سکتی اور اگر توکیل قرار دی جائے  تو یہ بھی صحیح نہیں کہ مجہول کی توکیل نہیں ہوتی۔ (درمختار)

مسئلہ ۱۱۰ :
یوں کفالت کی کہ جو کچھ اُس کے  ذمہ لازم ہو گا یا ثابت ہو گا یا قاضی جو کچھ اُس پر لازم کر دے  گا میں اُس کی کفالت کرتا ہوں اور اصیل غائب ہو گیا مدعی نے  قاضی کے  سامنے  کفیل کے  مقابلے  میں گواہ پیش کئے  کہ اُس کے  ذمہ میرا اتنا ہے  تو جب تک اصیل حاضر نہ ہو گواہ مقبول نہیں جب اصیل حاضر ہو گا اُس کے  مقابلے  میں گواہ سنے  جائیں گے  اور فیصلہ ہو گا اس کے  بعد کفیل سے  مطالبہ ہو گا۔ (درمختار)

مسئلہ ۱۱۱ :
مدعی نے  یہ دعویٰ کیا کہ فلاں شخص جو غائب ہے  اُس کے  ذمہ میرا اتنا روپیہ ہے  اور یہ شخص اُس کاکفیل ہے  اور اس کو گواہوں سے  ثابت کر دیا اس صورت میں صرف کفیل کے  مقابلے  میں فیصلہ ہو گا اور اگر مدعی نے  یہ بھی ثابت کیا ہے  کہ یہ اُس کے  حکم سے  ضامن ہوا تھا تو کفیل و اصیل دونوں کے  مقابلہ میں فیصلہ ہو گا اور کفیل کو اصیل سے  واپس لینے  کا حق ہو گا۔ (درمختار)

مسئلہ ۱۱۲ :
کفالت بالدرک (یعنی بائع کی طرف سے  اس بات کی کفالت کہ اگر مبیع کا کوئی دوسرا حقدار ثابت ہوا تو ثمن کامیں ذمہ دار ہوں ) یہ کفیل کی جانب سے  تسلیم ہے  کہ مبیع بائع کی ملک ہے  لہٰذا جس نے  کفالت کی وہ خود اس کا دعویٰ نہیں کر سکتا کہ مبیع میری ملک ہے  جس طرح کفیل کو شفعہ کرنے  کا حق نہیں کہ اُ س کاکفیل ہونا اس بات کی دلیل ہے  کہ مشتری کے  خریدنے  پر راضی ہے ۔ یونہی جس دستاویز میں یہ تحریر ہے  کہ میں نے  اپنی ملک فلاں کے  ہاتھ بیع کی یا میں نے  بیع بات نافذ فلاں کے  ہاتھ کی اس دستاویز پر کسی نے  اپنی گواہی لکھی یا قاضی کے  یہاں بیع کی شہادت دی ان سب صورتوں میں بائع کی ملک کا اقرار ہے  کہ یہ شخص اب اپنی ملک کا دعویٰ نہیں کر سکتا اور اگر دستاویز میں فقط اتنی بات لکھی ہے  کہ فلاں شخص نے  یہ چیز بیع کی بائع نے  اُس میں اپنی ملک کا ذکر نہیں کیا ہے  نہ یہ کہ بیع بات نافذ ہے  ایسی دستاویز پر گواہی ثبت کرنا بائع کی ملک کا اقرار نہیں یا اُس نے  اپنی گواہی کے  الفاظ یہ تحریر کئے  کہ عاقدین نے  بیع کااقرار کیا میں اس کا شاہدہوں یہ بھی ملک بائع کا اقرار نہیں یعنی ایسی شہادت تحریر کرنے  کے  بعد بھی اپنی ملک کادعویٰ کر سکتا ہے ۔ (درمختار)

مسئلہ ۱۱۳ :
کفالت بالدرک میں محض استحقاق سے  ضامن سے  مؤاخذہ نہیں ہو گا جب تک قاضی یہ فیصلہ نہ کر دے  کہ مبیع مستحق کی ہے  اور بیع کو فسخ نہ کر دے  بیع فسخ ہونے  کے  بعد بیشک کفیل سے  ثمن کا مطالبہ ہو سکتا ہے ۔ (درمختار)

مسئلہ ۱۱۴ :
استحقاق مبطل (جس کا ذکر باب الاستحقاق میں ہو چکا ہے ) مثلاً دعویٰٔ نسب یا یہ دعویٰ کہ جو زمین خریدی ہے  یہ وقف ہے  یا یہ پہلے  مسجد تھی ان میں اگرچہ قاضی یہ فیصلہ نہ دیا ہو کہ ثمن مکفول عنہ (بائع) سے  واپس لیا جائے  مشتری کفیل سے  وصول کر سکتا ہے ۔ (ردالمحتار)

مسئلہ ۱۱۵ :
ایک نے  دوسرے  سے  کہا تم اپنی فلاں چیز اس کے  ہاتھ ایک ہزار میں  بیع کر دو میں اُس ہزار کا ضامن ہوں اس نے  دو ہزار میں بیع کی کفیل ایک ہی ہزار کا ضامن ہے  اور پانچ سو بیع کی تو کفیل پانچ سو کا ضامن ہے ۔ (عالمگیری)

مسئلہ ۱۱۶ :
یہ کہا کہ جو کچھ تیرا فلاں کے  ذمہ ہے  میں اُس کا ضامن ہوں اور اگر گواہوں سے  ثابت ہوا کہ اُس کے  ذمہ ہزار روپے  ہیں تو کفیل سے  ہزار کا مطالبہ ہو گا اور اگر گواہوں سے  ثابت نہ ہوا تو کفیل قسم کے  ساتھ جتنے  کا اقرار کرے  اُسی کا مطالبہ ہو گا اور اگر مکفول عنہ سے  زیادہ کا اقرار کرتا ہے  تو یہ زائد کفیل سے  نہیں لیا جا سکتا مکفول عنہ سے  لیا جائے  گا۔ (عالمگیری)

مسئلہ ۱۱۷ :
کفیل نے  حالت صحت میں یہ کہا جو کچھ فلاں شخص اپنے  ذمہ فلاں کے  لئے  اقرار کر لے  اُس کا میں ضامن ہوں اس کے  بعد کفیل بیمار ہو گیا یعنی مرض الموت میں مبتلا ہو گیا اور اس کے  پاس جو کچھ ہے  وہ سب دَین میں مستغرق ہے  مکفول عنہ نے  طالب کے  لئے  ایک ہزار کا اقرار کیا کفیل کے  ذمہ ایک ہزار لازم ہو گئے  ہیں ۔ یونہی اگر کفیل کے  مرنے  کے  بعد ایک ہزار کا اقرار کیا تو یہ کفیل کے  ذمہ لازم ہو گئے  مگر چونکہ کفیل کے  پاس جو کچھ مال تھا وہ دَین میں مستغفرق تھا لہٰذا مکفول لہ دیگر قرض خواہوں کی طرح کفیل کے  ترکہ سے  اپنے  حصہ کی قدر وصول کرے  گا یہ نہیں ہو سکتا کہ یہ کہہ دیا جائے  کہ دَین سے  بچی ہوئی کوئی جائداد نہیں ہے  لہٰذا مکفول لہ کو نہیں ملے  گا صرف  قرض خواہ لیں گے ۔ (خانیہ)

مسئلہ ۱۱۸ :
ایک شخص نے  دوسرے  کی طرف سے  کفالت کی اور یہ شرط کہ کہ تم اپنی فلاں چیز میرے  پاس رہن رکھ دو مگر طالب سے  یہ نہیں کہا کہ میں نے  اس شرط پر کفالت کی ہے ۔ اب مکفول عنہ اپنی چیز رہن رکھنا نہیں چاہتا تو کفیل کو کفالت فسخ کرنے  کا اختیار نہیں طالب کا مطالبہ دینا پڑے  گا کیوں کہ رہن کی شرط اگر تھی تو مکفول عنہ سے  تھی طالب کو اس شرط سے  تعلق نہیں ہاں اگر طالب سے  کہہ دیا تھا کہ تیرے  لئے  اس شرط پر کفالت کرتا ہوں کہ مکفول عنہ اپنی فلاں چیز میرے  پاس رہن رکھے  تو بیشک رہن نہ رکھنے  کی صورت میں کفالت کو فسخ کرسکتا ہے  اور اب طالب اس سے  مطالبہ نہیں کر سکتا۔ (عالمگیری)

مسئلہ ۱۱۹ :
کفیل نے  یوں کفالت کی کہ مکفول عنہ کی جو امانت میرے  پاس ہے  میں اُس سے  تمہارا دَین ادا کر دوں گا یہ کفالت صحیح ہے  اور امانت سے  اُس کو دَین ادا کرنا ہو گا اور امانت اس کے  پاس سے  ہلاک ہو گئی تو کفالت بھی ختم ہو گئی کفیل سے  مطالبہ نہیں ہو سکتا۔ (عالمگیری)

مسئلہ ۱۲۰ :
یوں ضمانت کی تھی کہ اس چیز کے  ثمن سے  دَین ادا کرے  گا اور وہ چیز کفیل ہی کی ہے  مگر بیع کرنے  سے  پہلے  ہی وہ چیز ہلاک ہو گئی توکفالت باطل ہو گئی اور اگر وہ چیز سو روپے  میں بیچی اور اُس کی واجبی قیمت بھی سو ہی ہے  اور دَین ہزار روپے  ہے  تو کفیل کو سوہی دینے  ہوں گے ۔ (عالمگیری)

مسئلہ ۱۲۱ :
سو روپے  کی ضمانت کی او ریہ کہہ دیا کہ پچاس یہاں دے  گا اور پچاس دوسرے  شہر میں مگر میعاد نہیں مقرر کی ہے  طالب کو اختیار ہے  جہاں چاہے  وصول کر سکتا ہے  اوراگر وہ چیز جو ضامن دے  گا ایسی ہے  جس میں بار برداری صرف ہو گی تو جس مقام میں دینا قرار پایا ہے  وہیں مطالبہ ہو سکتا ہے ۔ (عالمگیری)

مسئلہ ۱۲۲ :
ایک شخص نے  کپڑا غصب کیا تھا مالک نے  اُسے  پکڑا دوسرا شخص ضامن ہوا کہ اس کو کل میں حاضر کر دوں گا مدعی نے  کہا اگر تم اس کو نہ لائے  تو کپڑے  کی قیمت دس روپے  ہے  وہ تم کو دینے  ہوں گے  کفیل نے  کہا دس نہیں بیس میں دوں گا اورمکفول لہ خاموش رہا تو کفیل سے  دس ہی وصول کئے  جا سکتے  ہیں ۔ (خانیہ)

مسئلہ ۱۲۳ :
ایک شخص نے  دوسرے  سے  کہا تم اس راستہ سے  جاؤ اگر تمہارا مال چھین لیا جائے  میں ضامن ہوں یہ کفالت صحیح ہے  کفیل کو مال دینا ہو گا اور اگر یہ کہا کہ اس راستہ سے  جاؤ اگر درندہ نے  تمہارا مال ہلاک کر دیا یا تمہارے  بیٹے  کو مار ڈالا تو میں ضامن ہوں یہ کفالت صحیح نہیں ۔ (عالمگیری)

مسئلہ ۱۲۴ :
دوسرے  کے  دَین کی کفالت کی اس شرط پر کہ فلاں اور فلاں بھی اتنے  کی کفالت کریں اور اُن دونوں نے  انکار کر دیا تو پہلی کفالت لازم رہے  گی اُس کو فسخ کرنے  کا اختیار نہ ہو گا۔ (خانیہ)

مسئلہ ۱۲۵ :
ایک شخص نے  دوسرے  کی طرف سے  ہزار روپے  کی ضمانت کی تھی اب کفیل یہ کہتا ہے  وہ روپے  جوئے  کے  تھے  یا شراب کے  دام تھے  یا اسی قسم کی کسی دوسری چیز کا نام لیا یعنی وہ روپے  مکفول عنہ پر واجب نہیں تھے  لہٰذا کفالت صحیح نہیں ہوئی اور مجھ سے  مطالبہ نہیں ہو سکتا کفیل کی یہ بات قابلِ سماعت نہیں بلکہ مکفول لہ کے  مقابل میں اگر گواہ بھی اس بات پر پیش کرے  اور مکفول لہ انکار کرتا ہو تو کفیل کے  گواہ بھی نہیں لئے  جائیں گے  اور اگر مکفول لہ پر حلف رکھنا چاہے  تو حلف نہیں دیا جائے  گا اور اگر اس بات کے  گواہ پیش کرنا چاہتا ہے  کہ خود مکفول لہ نے  ایسا اقرار کیا تھا جب بھی گواہ مسموع نہ ہوں گے ۔ (عالمگیری)

مسئلہ ۱۲۶ :
کفیل نے  طالب کا مطالبہ ادا کر دیا اور مکفول عنہ سے  واپس لینا چاہتا ہے  مکفول عنہ اُسی قسم کا عذر پیش کرتا ہے  کہ وہ روپیہ جس کا مجھ پر مطالبہ تھا وہ جوئے  کا تھا یعنی جوئے  میں ہار گیا تھا اس کا مطالبہ تھا یا شراب کا ثمن تھا اور مکفول لہ موجود نہیں ہے  کہ اُس سے  دریافت کیا جائے  یہ گواہ پیش کرنا چاہتا ہے  گواہ نہیں لئے  جائیں گے  بلکہ یہ حکم دیا جائے  گا کہ کفیل کا روپیہ ادا کر دے  اور اُس سے  یہ کہا جائے  گا کہ تجھ کو یہ دعویٰ کرنا ہو تو طالب کے  مقابل میں کر۔ اور اگر طالب نے  اب تک کفیل سے  وصول نہیں کیا ہے  اُس نے  قاضی کے  سامنے  اقرار کر لیا کہ یہ مطالبہ شراب کے  ثمن کا ہے  تو اصیل و کفیل دونوں بری کر دیے  جائیں اور اگر قاضی نے  کفیل کو بری کر دیا مگر مکفول عنہ نے  حاضر ہو کر یہ اقرار کیا کہ وہ روپیہ قرض تھا یا مبیع کا ثمن تھا اور طالب بھی اُس کی تصدیق کرتا ہے  تو اصیل پر اُس مال کا دینا لازم ہے  اور کفیل کے  مقابل میں ان دونوں کی بات قابل اعتبار نہ رہی۔ (خانیہ)

مسئلہ ۱۲۷ :
تین شخصوں کے  ہزار ہزار روپے  ایک شخص کے  ذمہ ہیں مگر سب کا دَین الگ الگ ہے  یہ نہیں کہ وہ روپے  سب کے  مشترک ہوں تو ان میں دو تیسرے  کے  لئے  یہ گواہی دے  سکتے  ہیں کہ اس کے  روپے  کی فلاں شخص نے  ضمانت کی تھی اور اگر روپے  میں شرکت ہو تو گواہی مقبول نہیں ۔ (عالمگیری)

مسئلہ ۱۲۸ :
خراج موظف میں (جس کی مقدار معین ہوتی ہے  کہ سالانہ اتنا دینا ہوتا ہے  جس کا ذکر کتاب الزکوٰۃ میں گزرا) کفالت صحیح ہے  اور اس کے  مقابل میں رہن رکھنا بھی صحیح ہے  اور خراج مقاسمہ کی نہ کفالت صحیح ہو سکتی ہے  نہ اُس کے  مقابلہ میں رہن رکھنا صحیح ہے ۔ (درمختار)

مسئلہ ۱۲۹ :
سلطنت کی جانب سے  جو مطالبات لازم ہوتے  ہیں اُن کی کفالت بھی صحیح ہے  خواہ وہ مطالبہ جائز ہو یا ناجائز کیوں کہ یہ مطالبہ دَین کے  مطالبہ سے  بھی سخت ہوتا ہے  مثلاً آج کل گورنمنٹ زمینداروں سے  مال گزاری اور ابواب لیتی ہے  اگر اس کے  دینے  میں تاخیر کرے  فوراًً حراست میں لے  لیا جاتا ہے  جائداد نیلام کر دی جاتی ہے ۔ اسی طرح مکان کا ٹیکس،  انکم ٹیکس،  چونگی کہ ان تمام مطالبات کے  ادا کرنے  پر آدمی مجبور ہے  لہٰذا ان سب کی کفالت صحیح ہے  اور جس پر مطالبہ ہے  اُس کے  حکم سے  کفالت کی ہے  تو کفیل اُس سے  واپس لے  گا۔ (درمختار)

مسئلہ ۱۳۰ :
دلال کے  پاس سے  چیز جاتی رہی اُس پر تاوان واجب نہیں اورا گر دلال یہ کہتا ہے  کہ میں نے  کسی دوکان میں رکھ دی تھی یا دنہیں کس دوکان میں رکھی تھی تو تاوان دینا پڑے  گا اور اگر دلال نے  دوکاندار کو دکھائی اور دام طے  ہو گئے  اور اُس کے  پاس رکھ کر چلا گیا دوکاندار کے  پاس سے  جاتی رہی یا دلال نے  بازار میں وہ چیز دکھائی پھر کسی دوکان پر رکھ دی یہاں سے  جاتی رہی تو تاوان دینا ہو گا اور وہ دوکاندار سے  تاوان نہیں لیا جا سکتا۔ (درمختار ، ردالمحتار)

مسئلہ ۱۳۱ :
کسی نے  دلال کو چیز دی اور دلال کو معلوم ہو گیا کہ یہ چیز چوری کی ہے  اور اس کا مالک فلاں شخص ہے  اُس نے  مالک کو چیز دے  دی دلال سے  مطالبہ نہیں ہو سکتا۔ (درمختار)

مسئلہ ۱۳۲ :
دلال نے  بائع کے  لئے  ثمن کی ضمانت کی یہ کفالت صحیح نہیں ۔ (درمختار)

مسئلہ ۱۳۳ :
ایک شخص نے  کہا فلاں شخْص پرمیرے  اتنے  روپے  ہیں اگر تم وصول کر لاؤ تو دس روپے  تم کو دوں گا اس وصول کرنے  والے  کو اجرت مثل ملے  گی جو دس روپے  سے  زیادہ نہیں ہو گی۔ (درمختار)

مسئلہ ۱۳۴:
دو شخصوں پر دَین ہے  مثلاً دونوں نے  کوئی چیز سو روپے  میں خریدی تھی اور ان میں ہر ایک نے  دوسرے  کی طرف سے  اُس کے  کہنے  سے  کفالت کی یہ کفالت صحیح ہے  اور اس صورت میں چونکہ ہر ایک نصف دَین میں اصیل ہے  اور نصف میں کفیل ہے  لہٰذا جو کچھ ادا کرے  گا جب تک نصف سے  زیادہ نہ ہو وہ اصالۃً قرار پائے  گا یعنی وہ روپیہ ادا کیا جو اس پر صراحۃً تھا شریک سے  وصول نہیں کر سکتا اور جب نصف سے  زیادہ ادا کیا تو جو کچھ زیادہ دیا ہے  کفالت میں شمار ہو گا شریک سے  وصول کر سکتا ہے ۔ (ہدایہ)

مسئلہ ۱۳۵:
صورتِ مذکورہ میں صرف ایک نے  دوسرے  کی طرف سے  کفالت کی ہے  اور کفیل نے  کچھ ادا کیا اور کہتا ہے  کہ میں نے  جو کچھ ادا کیا ہے  بطور کفالت ہے  اس کی بات مقبول ہے  یعنی دوسرے  مدیون مکفول عنہ سے  واپس لے  سکتا ہے ۔ (ردالمحتار)

مسئلہ ۱۳۶:
دو شخصوں پر دَین ہے  اور ہر ایک نے  دوسرے  کی طرف سے  کفالت کی مگر دوونوں پر دو قسم کے  دَین ہیں ایک پر میعادی دَین ہے  اور دوسرے  پر فوراً واجب الادا ہے  اور جس پر میعادی دَین ہے  اُس نے  قبل میعاد ایک رقم ادا کی اور یہ کہتا ہے  میں نے  دوسرے  کی طرف سے  یعنی کفالت کے  روپے  ادا کئے  اُس کی بات قابلِ تسلیم ہے  جو کچھ اُس نے  دیا ہے  دوسرے  سے  وصول کر سکتا ہے  اور جس کے  ذمہ فوراً واجب الادا ہے  اُس نے  دیا اور کہتا یہ ہے  کہ کفالت کے  روپے  ادا کئے  ہیں تو جب تک میعاد پوری نہ ہو جائے  دوسرے  سے  وصول نہیں کر سکتا۔ اور اگر ایک پر قرض ہے  دوسرے  کے  ذمہ مبیع کا ثمن ہے  اور ہر ایک نے  دوسرے  کی کفالت کی تو جو ادا کرے  یہ نیت کر سکتا ہے  کہ اپنے  ساتھی کی طرف سے  ادا کرتا ہوں یعنی اُس سے  وصول کر سکتا ہے ۔ (ردالمحتار)

مسئلہ ۱۳۷:
ایک شخص پر دَین ہے  دو شخصوں نے  اُس کی کفالت کی یعنی ہر ایک نے  پورے  دَین کی ضمانت کی پھر ہر ایک کفیل نے  دوسرے  کفیل کی طرف سے  بھی کفالت کی اس صورت مفروضہ میں ایک کفیل جو کچھ ادا کرے  گا اُس کا نصف دوسرے  سے  وصول کر سکتا ہے  اور یہ بھی ہو سکتا ہے  کہ کُل روپیہ اصیل سے  وصول کرے  گا اور اگر طالب نے  ایک کو بری کر دیا تو دوسرا بری نہ ہو گا کیوں کہ یہاں ہر ایک کفیل ہے  اور اصیل بھی ہے  اور کفیل کے  بری کرنے  سے  اصیل بری نہیں ہوتا۔ (ہدایہ)

مسئلہ ۱۳۸:
دو شخصوں کے  مابین شرکت مفاوضہ تھی اور دونوں علیحدہ ہو گئے  قرض خواہ کو اختیار ہے  کہ ان میں جس سے  چاہے  پورا دَین وصول کر سکتا ہے  کیوں کہ شرکت مفاوضہ میں ہر ایک دوسرے  کا کفیل ہوتا ہے  اور ایک نے  جو دَین ادا کیا ہے  اگر وہ نصف تک ہے  تو دوسرے  سے  وصول نہیں کر سکتا اور نصف سے  زیاہ دے  چکا تو یہ رقم اپنے  ساتھی سے  وصول کر سکتا ہے ۔ (ہدایہ)

مسئلہ ۱۳۹:
اپنے  دو غلاموں سے  عقد کتابت کیا ان میں ہر ایک نے  دوسرے  کی کفالت کی تو جو کچھ بدل کتابت ایک ادا کرے  گا اُس کا نصف دوسرے  سے  وصول کر سکتا ہے  اگر مولیٰ نے  ان میں سے  بعد عقد کتابت ایک کو آزاد کر دیا یہ آزاد ہو گیا اورا س کے  مقابلہ میں جو کچھ بدل کتابت تھا ساقط ہو گیا اور دوسرے  کا بدل ِ کتابی باقی ہے  اور اختیار ہے  جس سے  چاہے  وصول کرے  کیوں کہ ایک اصیل ہے  دوسرا کفیل ہے  اگر کفیل سے  لیا تو یہ اصیل سے  وصول کر سکتا ہے ۔ (ہدایہ)

مسئلہ ۱۴۰:
کسی نے  غلام کی طرف سے  مال کی کفالت کی اس کفالت کا اثر مولیٰ کے  حق میں بالکل نہ ہو گا یعنی کفیل مولیٰ سے  روپیہ وصو ل نہیں کر سکتا اس کفالت کا اثر یہ ہو گاکہ غلام جب آزاد ہو جائے  اُس سے  وصول کیا جائے  اور کفیل کو یہ روپیہ فی الحال ادا کرنا ہو گا اگرچہ اس کی شرط نہ ہو ہاں اگر کفالت کے  وقت ہی میعاد کی شرط ہو تو جب تک میعاد پوری نہ ہو دَین ادا کرنا واجب نہیں ۔ (ہدایہ ، فتح القدیر)

مسئلہ ۱۴۱:
ایک شخص نے  یہ دعویٰ کیا کہ یہ غلام میرا ہے  کسی نے  اُس کی کفالت کی اس کے  بعد غلام مر گیا اور مدعی نے  گواہوں سے  اپنی ملک ثابت کر دی کفیل کو اُس کی قیمت دینی پڑے  گی اور اگر غلام پر مال کا دعویٰ ہوتا اور کفالت بالنفس کرتا پھر وہ مر جاتا تو کفیل بری ہوجاتا۔ (ہدایہ)

حوالہ کا بیان


حوالہ جائز ہے  مدیون کبھی دَین ادا کرنے  سے  عاجز ہوتا ہے  اور دائن کا تقاضا ہوتا ہے  اس صورت میں دائن کو دوسرے  پر حوالہ کر دیتا ہے  اور کبھی یوں ہوتا ہے  کہ مدیون کا دوسرے  پر دَین ہے  مدیون اپنے  دائن کو اُس دوسرے  پر حوالہ کر دیتا ہے  کیوں کہ دائن کو اُس پر اطمینان ہوتا ہے  وہ خیال کرتا ہے  کہ اُس سے  بآسانی مجھے  وصول ہو جائے  گا۔ بالجملہ اس کی متعدد صورتیں ہیں اور اس کی حاجت بھی پیش آتی ہے  اسی لئے  حدیث میں ارشاد فرمایا کہ تونگر کا دَین ادا کرنے  میں دیر کرنا ظلم ہے  اور جب مالدار پر حوالہ کر دیا جائے  تو دائن قبول کر لے ۔ اس حدیث کو بخاری و مسلم و ابوداؤد و طبرانی وغیرہم نے  ابوہریرہ رضی ا للہ تعالیٰ عنہ سے  روایت کیا۔ 
مسئلہ ۱ :
دَین کو اپنے  ذمہ سے  دوسرے  کے  ذمہ کی طرف منتقل کر دینے  کو حوالہ کہتے  ہیں اور مدیون کو محیل کہتے  ہیں اور دائن کو محتال اور محتال لہ اور محال اور محال لہ اور حویل کہتے  ہیں اور جس پر حوالہ کیا گیا اُس کو محتال علیہ اور محال علیہ کہتے  ہیں اور مال کو محال بہ کہتے  ہیں ۔ (درمختار ج ۴ص ۲۸۸)

مسئلہ ۲ :
حوالہ کے  رکن ایجاب و قبول ہیں ۔ مثلاً مدیون یہ کہے  میرے  ذمہ جو دَین ہے  فلاں شخص پر میں نے  اُس کا حوالہ کیا محتال لہ اور محتال علیہ نے  کہا ہم نے  قبول کیا۔ (عالمگیری)

مسئلہ ۳ :
حوالہ کے  لئے  چند شرائط ہیں ۔ 

(۱) محیل کا عاقل بالغ ہونا۔ مجنوں یا نا سمجھ بچہ نے  حوالہ کیا یہ صحیح نہیں اور نابالغ عاقل نے  جو حوالہ کیا یہ اجازت ولی پر موقوف ہے  اُس نے  جائز کر دیا نافذ ہو جائے  گاورنہ نافذ نہ ہو گا۔ محیل کا آزاد ہونا شرط نہیں اگرغلام ماذون لہ ہے  تو محتال علیہ دَین ادا کرنے  کے  بعد اُس سے  وصول کر سکتاہے  اور محجور ہے  تو جب تک آزاد نہ ہو اُس سے  وصول نہیں کیا جا سکتا۔ محیل اگر مرض الموت میں مبتلا ہے  جب بھی حوالہ درست ہے  یعنی صحت شرط نہیں ۔ محیل کا راضی ہونا بھی شرط نہیں یعنی اگر مدیون نے  خود حوالہ نہ کیا بلکہ محتال علیہ نے  دائن سے  یہ کہہ دیا کہ فلاں شخص پر جو تمہارا دَین ہے  اُس کو میں نے  اپنے  اوپر حوالہ کرتا ہوں تم اس کو قبول کرو اُس نے  منظور کر لیا حوالہ صحیح ہو گیا اس کو دَین ادا کرنا ہو گا مگر مدیون سے  اس صورت میں وصول نہیں کر سکتا کہ یہ حوالہ اُس کے  حکم سے  نہیں ہوا۔ (عالمگیری)


(۲) محتال کا عاقل ہونا۔ مجنوں یا نا سمجھ بچہ نے  حوالہ قبول کر لیا صحیح نہ ہوا اور نابالغ سمجھ دار نے  کیا تو اجازت ولی پر موقوف ہے  جب کہ محتال علیہ بہ نسبت محیل کے  زیادہ مالدار ہو۔ 

(۳) محتال کا راضی ہونا۔ اگر محتال یعنی دائن کو حوالہ قبول کرنے  پر مجبور کیا گیا حوالہ صحیح نہ ہوا۔ 

(۴) محتال کا اُسی مجلس میں قبول کرنا۔ یعنی اگر مدیون نے  حوالہ کر دیا اور دائن وہاں موجود نہیں ہے  جب اُس کو خبر پہنچی اُس نے  منظور کر لیا یہ حوالہ صحیح نہ ہوا۔ ہاں اگر مجلس حوالہ میں کسی نے  اُس کی طرف سے  قبول کر لیا جب خبر پہنچی اُس نے  منظور کر لیا۔ یہ حوالہ صحیح ہو گیا۔ 

(۵) محتال علیہ کا عاقل بالغ ہونا۔ سمجھ دار بچہ نے  حوالہ قبول کر لیا جب بھی صحیح نہیں اگرچہ اُسے  تجارت کی اجازت ہو اگرچہ اُس کے  ولی نے  بھی منظور کر لیا ہو۔ 

(۶) محتال علیہ کا قبول کرنا۔ یہ ضرور نہیں کہ اُسی مجلس حوالہ ہی میں اس نے  قبول کیا ہو بلکہ اگر وہاں موجود نہیں ہے  مگر جب خبر ملی اس نے  منظور کر لیا صحیح ہو گیا یہ ضرور نہیں کہ محیل کا اس کے  ذمہ دَین ہو یا نہ ہو جب قبول کر لے  گا صحیح ہو جائے  گا۔ 

(۷) جس چیز کا حوالہ کیا گیا ہو وہ دَین لازم ہو۔ عین کا حوالہ یا دَین غیر لازم مثلاً بدل کتابت کا حوالہ صحیح نہیں خلاصہ یہ کہ جس دَین کی کفالت نہیں ہو سکتی اُس کا حوالہ بھی نہیں ہو سکتا۔ 
مسئلہ ۴: 
محتال علیہ نے  دوسرے  پر حوالہ کر دیا اور تمام شرائط پائے  جاتے  ہوں یہ حوالہ بھی صحیح ہے ۔ (ردالمحتار)

مسئلہ ۵ :
دَین مجہول کا حوالہ صحیح نہیں مثلاً یہ کہہ دیا کہ جو کچھ تمہارا فلاں کے  ذمہ مطالبہ ثابت ہو اُس کو میں نے  اپنے  اوپر حوالہ کیا یہ صحیح نہیں ۔ (ردالمحتارص ۲۹۰)

مسئلہ ۶ :
مالِ غنیمت دارالاسلام میں لا کر جمع کر دیا گیا ہے  مگر ابھی اُس کی تقسیم نہیں ہوئی غازی نے  دَین لے  کر اپنا کام چلایا اور دائن کو بادشاہ پر حوالہ کر دیا کہ غنیمت سے  جو میرا حصہ ملے  اتنا اس شخص کو دیا جائے  یہ حوالہ صحیح ہے ۔ یونہی جو شخص جائداد موقوفہ کی آمدنی کا حقدار ہے  اُس نے  قرض لیا اور متولی پر دائن کو حوالہ کر دیا کہ میرے  حصہ کی آمدنی سے  اس کا دَین ادا کیا جائے  یہ حوالہ بھی صحیح ہے ۔ (ردالمحتارص ۲۹۱) یونہی ملازم پر دَین ہے  جس کے  یہاں نوکر ہے  اُس پر حوالہ کر دیا کہ میری تنخواہ سے  اس کا دَین ادا کر دیا جائے  صحیح ہے ۔ 
مسئلہ ۷ :
جب حوالہ صحیح ہو گیا محیل یعنی مدیون دَین سے  بری ہو گیا جب تک دَین کے  ہلاک ہونے  کی صورت پیدا نہ ہو  محیل کو دَین سے  کوئی تعلق نہ رہا۔ دائن کو یہ حق نہ رہا کہ اس سے  مطالبہ کرے ۔ اگر محیل مر جائے  محتال اُس کے  ترکہ سے  دَین وصول نہیں کر سکتا البتہ ورثہ سے  کفیل لے  سکتا ہے  کہ دَین ہلاک ہونے  کی صورت میں ترکہ سے  دَین وصول ہو سکے ۔ دائن محیل کو معاف کرنا چاہتا ہے  معاف نہیں کر سکتا نہ دَین اُسے  ہبہ کر سکتا ہے  کہ اُس کے  ذمہ دَین ہی نہ رہا۔ مشتری نے  بائع کو ثمن کا حوالہ کسی دوسرے  پر کر دیا بائع مبیع کو روک نہیں سکتا۔ راہن نے  مرتہن کو دوسرے  پر حوالے  کر دیا مرتہن رہن کو روکنے  کا حقدار نہ رہا یعنی رہن واپس کرنا ہو گا۔ عورت نے  مہر معجل کا مطالبہ کیا تھا شوہر نے  حوالہ کر دیا عورت اپنے  نفس کو نہیں روک سکتی۔ (درمختار ، ردالمحتارص ۲۹۱)

مسئلہ ۸ :
اگر دَین ہلاک ہونے  کی صورت پیدا ہو گئی تو محتال محیل سے  مطالبہ کرے  گا اور اس سے  دَین وصول کرے  گا دَین ہلاک ہونے  کی دو صورتیں ہیں ۔ (۱) محتال علیہ نے  حوالہ ہی سے  انکار کر دیا اور گواہ نہ محیل کے  پاس ہیں نہ محتال کے  پاس محتال علیہ پر حلف دیا گیا اُس نے  قسم کھالی کہ میں نے  حوالہ نہیں قبول کیا ہے ۔ (۲) محتال علیہ مفلسی کی حالت میں مر گیا نہ اُس کے  پاس عین ہے  نہ دَین جس سے  مطالبہ ادا ہو سکے  نہ اُس نے  کوئی کفیل چھوڑا ہے  کہ کفیل سے  ہی رقم وصول کی جائے ۔ (ہدایہ وغیرہ)

مسئلہ ۹ :
محتال علیہ کے  مرنے  کے  بعد محیل و محتال میں اختلاف ہو ا محتال کہتا ہے  اُس نے  کچھ نہیں چھوڑا ہے  اور محیل کہتا ہے  ترکہ چھوڑمرا ہے  محتال کا قول قسم کے  ساتھ معتبر ہے  یعنی یہ قسم کھائے  گا کہ مجھے  معلوم نہیں ہے  کہ وہ ترکہ چھوڑا مرا ہے ۔ (درمختارص ۲۹۳)

مسئلہ۱۰ :
محتال علیہ نے  محیل سے  یہ مطالبہ کیا تھا تمہارے  حکم سے  میں نے  تم پر جو دَین تھا ادا کر دیا لہٰذا وہ رقم مجھے  دے  دو محیل نے  جواب میں یہ کہا کہ میں نے  تم پر حوالہ اس لئے  کیا تھا کہ میرا دَین تمہارے  ذمہ تھا لہٰذا میرے  ذمہ مطالبہ نہیں رہا۔ اس صورت میں محتال کا قول معتبر ہے  کیوں کہ محیل نے  حوالہ کا اقرار کر لیا اور حوالہ کے  لئے  یہ ضروری نہیں کہ محیل کا محتال علیہ کے  ذمہ باقی ہو۔ (درمختارص ۲۹۳)

مسئلہ ۱۱ :
محیل نے  محتال سے  یہ کہا کہ میں نے  تمہیں فلاں پر حوالہ اسلئے  کیا تھا کہ اُس چیز پر میرے  لئے  قبضہ کرو یعنی یہ حوالہ بمعنیٰ وکالت ہے  محتال  جواب میں یہ کہتا ہے  کہ یہ بات نہیں بلکہ تمہارے  ذمہ دَین تھا اس لئے  تم نے  حوالہ کیا تھا اس صورت میں محیل کا قول معتبر ہے  کہ وہی منکر ہے ۔ (درمختار)

مسئلہ ۱۲:
حوالہ کی دو قسمیں ہیں ۔ (۱) مطلقہ (۲) مقیدہ


مطلقہ کی کا مطلب یہ ہے  کہ اُس میں یہ قید نہ ہو کہ امانت یا دَین جو تم پر ہے  اُس سے  اس دَین کو ادا کرنا۔ مقیدہ میں اسی قسم کی قید ہوتی ہے ۔ حوالہ اگر مطلقہ ہو اور فرض کرو محیل کا دَین یا امانت محتال علیہ کے  پاس ہے  تو محتال کا حق اُس مخصوص مال کے  ساتھ متعلق نہیں بلکہ محتال علیہ کے  ذمہ کے  ساتھ متعلق ہو گا یعنی محیل اپنا دَین یا ودیعت محتال علیہ سے  لے  لے  تو حوالہ باطل نہ ہوگا۔ (عالمگیری)

مسئلہ ۳ ۱:
محیل پر دَین غیر میعادی ہے  یعنی فوراً واجب الادا ہے  اس کا حوالہ کر دیا تو محتال علیہ پر فوراً ادا کرنا واجب ہے  اور محیل پر دَین میعادی ہے  مثلاً ایک سال کی میعاد ہے  اس کا حوالہ کیا اور محتال علیہ کے  لئے  بھی ایک سال کی میعاد ذکر کر دی گئی تو محتال علیہ کے  لئے  بھی میعاد ہو گئی اور اس صورت میں اگر حوالہ کے  اندر میعاد کا ذکر نہ ہوا جب بھی حوالہ میعادی ہے  جس طرح میعادی دَین کی کفالت کرنے  سے  کفیل کے  لئے  بھی میعاد ہو جاتی ہے  اگرچہ کفالت میں میعاد کا ذکر نہ ہو۔ (عالمگیری)

مسئلہ ۱۴:
محیل پر میعادی دَین تھا اُس کا حوالہ کر دیا اور محیل مر گیا تو محتال علیہ پر اب بھی میعادی ہے  محیل کے  مرنے  سے  میعاد ساقط نہ ہو گی اور محتال علیہ مر گیا تو میعاد جاتی رہی اگرچہ محیل زندہ ہو۔ ہاں اگر محتال علیہ مفلس مرا کچھ ترکہ اُس نے  نہیں چھوڑا تو محیل کی طرف دَین رجوع کرے  گا اور وہ میعاد بھی ہو گی جو پہلے  تھی۔ (عالمگیری)

مسئلہ ۱۵:
محیل پر دَین غیر میعادی تھا مثلاً قرض اس کا حوالہ کیا اور محتال علیہ نے  کوئی میعاد حوالہ میں ذکر کی تو یہ میعادی ہو گیا اندرون میعاد مطالبہ نہیں ہو سکتا مگر محتال علیہ اگر نادار ہو کر مرا پھر محیل کی طرف دَین رجوع کرے  گا اور غیر میعادی نہ ہو گا۔ (عالمگیری)

مسئلہ۱۶ :
زید کے  ہزار روپے  عمرو پر واجب الادا ہیں اور عمرو کے  بکر پر ہزار روپے  واجب الادا ہیں عمرو نے  زید کو بکر پر حوالہ کر دیا کہ تمہارے  ذمہ جو میرے  روپے  واجب الادا ہیں وہ زید کو ادا کر دو یہ حوالہ صحیح ہے  پھر اگر زید نے  بکر کو مثلاً ایک سال کی میعاد دے  دی تو عمرو بکر سے  اپنا روپیہ وصول نہیں کر سکتا اور اگر میعاد دینے  کے  بعد زید نے  بکر کو حوالہ کی رقم سے  بری کر دیا تو عمرو اپنا دَین بکر سے  وصول کر سکتا ہے ۔ (خانیہ)

مسئلہ ۱۷:
 زید کے  عمرو پر ہزار روپے  واجب الادا ہیں اور زید نے  اپنے  دائن کو عمرو پر حوالہ کر دیا کہ ایک سال میں عمرو اُس کو روپے  دے  دے  مگر زید نے  خود سال کے  اندر دَین ادا کر دیا تو عمرو سے  اپنے  روپے  ابھی وصول کر سکتا ہے ۔ (عالمگیری)

مسئلہ ۱۸ :
نابالغ کا کسی کے  ذمہ دَین تھا اُس نے  حوالہ کر دیا اور اس میں کوئی میعاد مقرر ہوئی اُس نابالغ کے  باپ یا وصی نے  حوالہ قبول کر لیا یہ ناجائز ہے  یعنی جبکہ نابالغ کو وہ دَین میراث میں ملا ہو اور اگر باپ یا وصی نے  اس نابالغ کے  لئے  کوئی عقد کیا ہو اس کا دَین ہو تو اس میں میعاد مقرر کرنا جائز ہے ۔ (عالمگیری)

مسئلہ ۱۹:
حوالہ کا روپیہ جب تک محتال علیہ ادا نہ کر لے  محیل سے  وصول نہیں کر سکتا اور اگر محتال لہ نے  محتال علیہ کو قید کرا دیا تو یہ محیل کو قید کرا سکتا ہے ۔ (عالمگیری)

مسئلہ ۲۰ :
محتال علیہ نے  محتال لہ کو ادا کر دیا یا محتال لہ نے  محتال علیہ کو ہبہ کر دیا یا صدقہ کر دیا یا محتال لہ مر گیا اور محتال علیہ اُس کا وارث ہے  تو محیل سے  وصول کر سکتا ہے  اور اگر محتال لہ نے  محتال علیہ کو دَین سے  بری کر دیا بری ہو گیا اور محیل سے  وصول نہیں کر سکتا۔ اور اگر محتال لہ نے  یہ کہہ دیا کہ میں نے  دَین تمہارے  لئے  چھوڑ دیا تو محیل سے  وصول کر سکتا ہے ۔ (عالمگیری)

مسئلہ ۲۱ :
مدیون نے  ایسے  شخص پر حوالہ کیا جس پر مدیون کا دَین نہیں ہے  اور کسی اجنبی شخص نے  محتال علیہ کی طرف سے  دَین ادا کر دیا تو محتال علیہ محیل سے  وصول کر سکتا ہے  اور اگرمحیل کا محتال علیہ پر دَین تھا اور حوالہ کر دیا اور اجنبی نے  محیل کی طرف سے  دَین ادا کر دیا تو محیل محتال علیہ سے  اپنا دَین وصول کر سکتا ہے  اور اگر محیل یہ کہتا ہے  کہ اُس نے  میری طرف سے  دَین ادا کیا ہے  اور محتال علیہ کہتا ہے  میری طرف سے  ادا کیا ہے  اور فضولی نے  ادا کے  وقت کچھ ظاہر نہیں کیا تھا تو اُس فضولی سے  دریافت کیا جائے  کہ کس کی طرف سے  ادا کیا تھا جو وہ کہے  اُس کا اعتبار کیا جائے ۔ اور اگر وہ فضولی مر گیا یا اُس کا پتا ہی نہیں ہے  کہ اُس سے  دریافت ہو سکے  تو محتال علیہ کی طرف سے  دَین ادا کرنا قرار دیا جائے ۔ (خانیہ)

مسئلہ ۲۲:
محتال علیہ نے  ادا کر دیا تو جس مال کا حوالہ ہوا وہ محیل سے  وصول کرے  گا وہ نہیں جو اُس نے  ادا کیا مثلاًروپیہ کا حوالہ ہوا اور اس نے  اشرفیاں ادا کیں یا اس کے  عکس ہوا یا روپے  کی جگہ کوئی سامان محتال لہ کو دیا تو وہ چیز دینی ہو گی جس کا حوالہ ہوا۔ اور محتال علیہ و محتال لہ میں مصالحت ہو گئی اگر اُسی قسم کی چیز پر مصالحت ہوئی جو واجب تھی یعنی جتنی دینی لازم تھی اُس سے  کم پر مصالحت ہوئی مثلاً سو روپے  کی جگہ اسّی (۸۰) پر صلح ہوئی یعنی بیس (۲۰) معاف کر دیئے  تو جتنے  دیئے  محیل سے  اُتنے  ہی وصول کر سکتا ہے  اور اگر خلاف جنس پر مصالحت ہوئی مثلاً سو روپے  کی جگہ دو اشرفیوں پر صلح ہوئی تو محتال علیہ محیل سے  سو روپے  وصول کر سکتا ہے ۔ (عالمگیری)

مسئلہ ۲۳ :
حوالہ مقیدہ کی دو صورتیں ہیں ایک یہ کہ محیل کا دَین محتال علیہ کے  ذمہ ہے  اُس دَین کے  ساتھ حوالہ کو مخصوص کیا دوسری یہ کہ محتال علیہ کے  پاس محیل کی عین شے  ہے  اُس سے  مقید کیا محیل نے  اُس کے  پاس روپے  وغیرہ کوئی چیز امانت رکھی ہے  یا اُس نے  محیل کی کوئی چیز غصب کر لی ہے  اس نے  حوالہ میں یہ ذکر کر دیا کہ امانت یا غصب کے  روپے  سے  محتال علیہ دَین ادا کر دے ۔ حوالہ مقیدہ کا حکم یہ ہے  کہ محیل اپنا دَین یا امانت یا مغصوب شے  حوالہ کے  بعد محتال علیہ سے  نہیں لے  سکتا اور اگر اُس نے  محیل کو دے  دیا تو ضامن ہے  اُس کو اپنے  پاس سے  دینا پڑے  گا اور اس صورت میں کہ محیل نے  اپنا مال اُس سے  وصول کر لیا اور محتال لہ نے  بھی بربنا ئے  حوالہ اس سے  وصول کیا محتال علیہ محیل سے  یہ رقم لے  سکتا ہے ۔ (عالمگیری)



مسئلہ ۲۴ :
حوالہ مقید بہ امانت تھا اور وہ امانت اس کے  پاس سے  ضائع ہو گئی حوالہ بھی باطل ہو گیا محتال علیہ بری ہو گیا اور دَین محیل کے  ذمہ لوٹ آیا اور اگر حوالہ میں مغصوب کی قید تھی یعنی محتال علیہ نے  محیل کی چیز غصب کی ہے  اُس سے  دَین وصول کرنے  کو حوالہ کیا اور مغصوب شے  غاصب کے  پاس سے  ہلاک ہو گئی حوالہ بدستور باقی ہے  اب بھی محتال علیہ کو دَین ادا کرنا لازم ہے ۔ (درمختارص ۲۹۳)

مسئلہ ۲۵ :
حوالہ مقیدبدَین یا مقید بعین تھا اور محیل مر گیا اور اُس پر اس دَین کے  علاوہ اور دیون بھی ہیں مگر سوا اُس دین کے  جو محتال علیہ کے  ذمہ ہیں یا اُس عین کے  جو محتال علیہ کے  پاس ہے  کوئی چیز نہیں چھوڑی تو وہ دَین یا عین تنہا محتال لہ کے  لئے  مخصوص نہ ہو گا بلکہ دیگر قرض خواہ بھی اُس میں حقدار ہیں سب پر بقدر حصۂ رسد تقسیم ہو گا۔ (عالمگیری ، درمختارص ۲۹۳)

مسئلہ ۲۶ :
حوالہ مقید بودیعت تھا محیل بیمار ہو گیا اور محتال علیہ نے  ودیعت محتال لہ کو دے  دی اس کے  بعد محیل کا انتقال ہو گیا اور اس کے  ذمہ دیگر دیون بھی ہیں امین سے  دوسرے  قرض خواہ تاوان نہیں لے  سکتے  مگر ودیعت تنہا محتال لہ کو نہیں ملے  گی بلکہ دوسرے  قرض خواہ بھی اُس میں شریک ہوں گے  اور اگر محتال علیہ کے  پاس ودیعت نہیں ہے  بلکہ محیل کا اُس کے  ذمہ دَین ہے  اور حوالہ اس دَین کے  ساتھ مقید کیا تھا اور محتال علیہ کے  ادا کرنے  سے  پہلے  محیل بیمار ہو گیا اب محتال علیہ نے  محتال لہ کو ادا کر دیا اور محیل مر گیا اور اُس کے  ذمہ دیگر دیون بھی ہیں اور اُس دَین کے  علاوہ جو محتال علیہ کے  ذمہ تھا محیل نے  کوئی ترکہ نہیں چھوڑا تو محتال لہ جو وصول کر چکا وہ تنہا اُسی کا ہے  دیگر غرما اس میں شریک نہیں ۔ (عالمگیری)

مسئلہ ۲۷ :
حوالہ مقید بہ امانت تھا اور محتال علیہ نے  امانت سے  دَین نہیں ادا کیا بلکہ اپنے  روپے  دَین میں دیئے  اور امانت کے  روپے  اپنے  پاس رکھ لیئے  تو یہ دَین ادا کرنا تبرع نہیں قرار پائے  گا۔ (عالمگیری)

مسئلہ ۲۸ :
حوالہ مقید بہ ثمن تھا یعنی محیل نے  محتال علیہ کے  ہاتھ کوئی چیز بیع کی تھی جس کا ثمن باقی تھا اس مشتری پر اپنے  دَین کا حوالہ کر دیا کہ محتال لہ ثمن وصول کرے  مگر مشتری نے  خیار رویت شرط کی وجہ سے  بیع فسخ کر دی یا خیار عیب کی وجہ سے  قبل قبضہ فسخ کی یا بعد قبضہ قضائے  قاضی سے  فسخ ہوئی یا مبیع قبل قبضہ ہلاک ہو گئی ان سب صورتوں میں مشتری کے  ذمہ ثمن باقی نہ رہا جب بھی حوالہ بدستور باقی ہے ۔ اور اگر مبیع میں کوئی دوسرا حقدار  نکلا یا ظاہر ہوا کہ مبیع غلام نہیں ہے  بلکہ حُر ہے  یا دَین کے  ساتھ حوالہ کو مقید کیا تھا اور اُس کا کوئی مستحق ظاہر ہوا تو ان صورتوں میں حوالہ باطل ہو جائے  گا۔ (عالمگیری)

مسئلہ ۲۹ :
ایک شخص نے  کوئی چیز خریدی اور بائع کو ثمن وصول کرنے  کے  لئے  کسی شخص پر حوالہ کر دیا پھر مشتری نے  بیع میں کوئی عیب پایا اور قاضی کے  حکم سے  بائع کو واپس کر دی تو مشتری بائع سے  ثمن واپس نہیں لے  سکتا جبکہ بائع یہ کہتا ہو کہ میں نے  ثمن وصول نہیں کیا ہے  ہاں بائع اُس محتال علیہ پر حوالہ کر دے  گا۔ (خانیہ)

مسئلہ ۳۰ :
ایک شخص پر دَین ہے  دوسرا اس کا کفیل ہے  کفیل نے  طالب کو ایک تیسرے  شخص پر حوالہ کر دیا اُس نے  قبول کر لیا اصیل و کفیل دونوں بری ہو گئے  اور محتال علیہ مفلس مرا تو اصیل و کفیل دونوں کی طرف معاملہ لوٹے  گا۔ (خانیہ ، عالمگیری)

مسئلہ ۳۱ :
ایک شخص پر حوالہ کیا کہ وہ اپنے  مکان کے  ثمن سے  دَین ادا کرے  گا محتال علیہ اس پر مجبور نہیں کیا جائے  گا کہ گھر بیچ کر دَین ادا کرے  البتہ جب مکان بیع کرے  گا تو دَین ادا کرنے  پر مجبور کیا جائے  گا۔ (عالمگیری)

مسئلہ ۳۲ :
ایک شخص کے  ہاتھ کوئی چیز بیع کی اور یہ شرط کر دی کہ بائع اپنے  قرض خواہ کو مشتری پر حوالہ کر دے  گا کہ ثمن سے  دَین ادا کرے  یہ بیع فاسد ہے  اور حوالہ بھی باطل اور اگر یہ شرط کی ہے  کہ مشتری ثمن کا کسی اور پر حوالہ کر دے  گا یہ بیع صحیح ہے  اور حوالہ بھی صحیح۔ (درمختار ، ردالمحتارص ۲۹۴)

مسئلہ ۳۳ :
حوالۂ فاسدہ میں اگر محتال علیہ نے  دَین ادا کر دیا تو اُسے  اختیار ہے  محتال لہ سے  واپس لے  یا محیل سے  وصول کرے  مثلاً یہ حوالہ کہ محیل کے  مکان کو بیع کر کے  ثمن سے  دَین ادا کرے  گا اور محیل نے  اس کی اجازت نہ دی ہو یہ حوالہ فاسد ہے ۔ (درمختارص ۲۹۵)

مسئلہ ۳۴ :
ایک شخص نے  دوسرے  کی کفالت کی اور یہ شرط ہو گئی کہ اصیل بری ہے  یہ حقیقت میں حوالہ ہے  اور حوالہ میں یہ شرط قرار پائی کہ اصیل سے  بھی مطالبہ کرے  گا تو یہ کفالت ہے  دائن نے  مدیون پر کسی کو حوالہ کر دیا اور محتال لہ کا دائن پر دَین نہیں ہے  یہ حقیقت میں وکالت ہے  حوالہ نہیں ۔ ایک شخص نے  دوسرے  کو کسی پر حوالہ کر دیا کہ اس سے  اتنے  من غلہ لے  لینا اور محتال علیہ نے  قبول کر لیا مگر حقیقت میں نہ محیل کا محتال علیہ پر کچھ ہے  نہ محتال لہ کا محیل پر تو محتال علیہ پر کچھ دینا واجب نہیں ۔ (عالمگیری)

مسئلہ ۳۵ :
آڑھت میں غلہ وغیرہ ہر قسم کی چیز بیچنے  والے  لا کر جمع کر دیتے  ہیں اور خریدنے  والے  آڑھت والے  سے  خریدتے  ہیں اکثر ایسا بھی ہوتا ہے  کہ خریدار سے  ابھی دام وصول نہیں ہوئے  اور بیچنے  والے  اپنے  وطن کو واپس جانا چاہتے  ہیں آڑھت والے  اپنے  پاس سے  دام دے  دیتے  ہیں خریدار سے  وصول ہو گا تو رکھ لیں گے  یہاں اگرچہ بظاہر حوالہ نہیں مگر اس کو حوالہ ہی کے  حکم میں سمجھنا چاہیے  یعنی بائع نے  آڑھتی سے  قرض لیا اور مشتری پر حوالہ کر دیا کہ اُس سے  وصول کر لے  لہٰذا اگر آڑھتی کو مشتری سے  دَین وصول نہ ہو سکا کہ وہ مفلس مرا تو آڑھتی بائع سے  اُس روپیہ کو وصول کر سکتا ہے ۔ (عالمگیری)

مسئلہ ۳۶ :
مدیون نے  دائن کو کسی پر حوالہ کر دیا اس شرط پر کہ محتال لہ کو خیار حاصل ہے  یہ حوالہ جائز ہے  اور محتال لہ کو اختیار ہے  کہ حوالہ کو نافذ کرے  محتال علیہ سے  وصول کرے  یا خود محیل سے  وصول کرے ۔ یونہی اگر یوں حوالہ کیا کہ محتال لہ جب چاہے  محیل پر رجوع کرے  یہ حوالہ بھی جائز ہے  اور اُسے  اختیار ہے  جس سے  چاہے  وصول کرے ۔ (عالمگیری)

مسئلہ ۳۷ :
عقد حوالہ میں میعاد نہیں ہو سکتی ہاں جس دَین کا حوالہ ہو اُس کے  لئے  میعاد ہو سکتی ہے   یعنی انتقال دَین تو ابھی ہو گیا مگر مطالبہ میعاد پر ہو گا۔ (درمختارص ۲۹۵)

مسئلہ ۳۸ :
ہنڈی بھی حوالہ ہی کی ایک قسم ہے  اس کی صورت یہ ہے  کہ تاجر کو روپیہ بطورِ قرض دیتے  ہیں کہ وہ اس کو دوسرے  شہر میں ادا کر دے  گا یا اس کے  کسی دوست یا عزیز کو دوسرے  شہر میں دے  دے  گا مثلاً اُس تاجر کی دوسرے  شہر میں دوکان ہے  وہاں لکھ دے  گا اس کو یا اس کے  عزیز کو وہاں قرض کا روپیہ وصول ہو جائے  گا۔ قرض کے  طور پر دینے  سے  مقصود یہ ہے  کہ اگر امانت کہہ کر دیتا ہے  تو وہی روپیہ بعینہ اُس کو پہنچایا جائے  گا اور ہو سکتا ہے  کہ راستہ میں ضائع ہو جائے  اور دینے  والے  کا نقصان ہو کیوں کہ امانت میں تاوان نہیں لیا جا سکتا اس نفع کی خاطر قرض دیتا ہے  لہٰذا یہ مکروہ تحریمی ہے  کہ قرض سے  ایک نفع حاصل کرنا ہے ۔ اور اگر قرض میں دوسری جگہ دینے  کی شرط نہ ہو مثلاً اس کا قرض اُس کے  ذمہ تھا اُس سے  کہا فلاں جگہ کے  لئے  حوالہ لکھ دو اُس نے  لکھ دیا یہ ناجائز نہیں ۔ ہنڈی کی یہ صورت بھی ہے  کہ دوکاندار دوسرے  شہر میں مال لینے  جاتا ہے  اگر ساتھ میں روپیہ لے  جاتا ہے  تو ضائع ہونے  کا اندیشہ ہے  یا اس وقت روپیہ موجود نہیں ہے  وہاں مال خرید کو ہنڈی لکھ دیتا ہے  جب یہاں ہنڈی پہنچتی ہے  روپیہ ادا کر دیا جاتا ہے  اکثر یہ ہنڈی میعادی ہوتی ہے  اور کبھی غیر میعادی بھی ہوتی ہے  مگر اس میں سود کی ایک رقم شامل ہوتی ہے  اس کے  حرام ہونے  میں کیا شبہ ہے ۔ 
مسئلہ ۳۹ :
محیل محتال لہ کا وکیل بن کر حوالہ کا روپیہ وصول کرنا چاہتا ہے  یہ صحیح نہیں اگر محتال علیہ اسے  دینے  سے  انکار کرے  تو دینے  پر مجبور نہیں کیا جا سکتا۔ (درمختارص ۲۹۶)

قضا کا بیان


اﷲ عزوجل فرماتا ہے :۔ 

اِنَّا اَنْزَلْنَا التَّوْرٰۃَ فِیْھَا ھُدًی وَّ نُوْرٌ یَّحْکُمُ بِھَا النَّبِیُّوْنَ 


(ہم نے  تورات نازل کی جس میں ہدایت و نور ہے  اُس کے  موافق انبیاء حکم کرتے  رہے )


پھر فرمایا:۔ 

وَمَنْ لَّمْ یَحْکُمْ بِمَا اَنْزَلَ اللّٰہُ فَاُوْلٰئِکَ ھُمُ الْکٰفِرُوْنَ


(جو لوگ خدا کے  اُتارے  ہوئے  پر حکم نہ کریں وہ کافر ہیں )


پھر فرمایا:۔ 

وَمَنْ لَّمْ یَحْکُمْ بِمَا اَنْزَلَ اللّٰہُ فَاُوْلٰئِکَ ھُمُ الظّٰلِمُوْنَ


(جو لوگ خدا کے  اُتارے  ہوئے  پر حکم نہ کریں وہ ظالمہیں )


وَمَنْ لَّمْ یَحْکُمْ بِمَا اَنْزَلَ اللّٰہُ فَاُوْلٰئِکَ ھُمُ الْفٰسِقُوْنَ


(جو لوگ خدا کے  اُتارے  ہوئے  کے  موافق حکم نہ کریں وہ فاسق ہیں )


پھر فرمایا:۔ 

وَاَنِ حْکُمْ بَیْنَہُمْ بِمَا اَنْزَلَ اللّٰہُ وَلَا تَتَّبِعْ اَھْوَائَھُمْ وَاحْذَرْھُمْ اَنْ یَّفْتِنُوْکَ عَنْ بَعْضِ مَا اَنْزَلَ اللّٰہُ اِلَیْکَ فَاِنْ تَوَلَّوْا فَاعْلَمْ اَنَّمَا یُرِیْدُ اللّٰہُ اَنْ یُّصِیْبَھُمْ بِبَعْضِ ذُنُوْبِھِمْ وَاِنَّ کَثِیْراً مِّنَ النَّاسِ لَفٰسِقُوْنَ اَفَحُکْمَ الْجَاھِلِیَّۃِ یَبْغُوْنَ وَمَنْ اَحْسَنُ مِنَ اللّٰہِ حُکْماً لِّقَوْمٍ یُّوْقِنُوْنَ


(تم حکم کرو اُن کے  مابین اُس کے  موافق جو خدا نے  نازل کیا اور اُنکی خواہش کی پیروی نہ کرو اور اُن سے  بچتے  رہو کہ کہیں تمہیں فتنہ میں نہ ڈال دیں بعض اُن چیزوں سے  جو خدا نے  تمہاری طرف اُتاری اور اگر وہ اعراض کریں تو جان لو کہ خدا اُنکے  بعض گناہوں کی سزا اُن کو پہنچانا چاہتا ہے  اور بیشک بہت سے  لوگ فاسق ہیں کیا وہ لوگ جاہلیت کا حکم چاہتے  ہیں اور اﷲ سے  بڑھ کر یقین والوں کے  لئے  کون حکم دینے  والا ہے )


اور فرمایا:۔ 

فَلَا وَرَبِّکَ لَا یُؤْمِنُوْنَ حَتّیٰ یُحَکِّمُوْکَ فِیْمَا شَجَرَ بَیْنَھُمْ ثُمَّ لَا یَجِدُوْا فِیْ اَنْفُسِہِمْ حَرَجاً مِمَّا قَضَیْتَ وَیُسَلِّمُوْا تَسْلِیْماً

 (تمہارے  رب کی قسم وہ مومن نہ ہوں گے  جب تک تم کو حکم نہ بنائیں اُس چیز میں جس میں اُن کے  مابین اختلاف ہے  پھر جو کچھ تم نے  فیصلہ کر دیا اُس سے  اپنے  دل میں تنگی نہ پائیں اور اُسے  پورے  طور پر تسلیم نہ کریں )


اور فرماتا ہے :۔ 

اِنَّا اَنْزَلْنَا اِلَیْکَ الْکِتٰبَ بِالْحَقِّ لِتَحْکُمَ بَیْنَ النَّاسِ بِمَا اَرٰکَ اللّٰہُ وَلَا تَکُنْ لِّلْخَآئِنِیْنَ خَصِیْماً

( ہم نے  تمہاری طرف حق کے  ساتھ کتاب اُتاری تاکہ لوگوں کے  درمیان اُس کے  ساتھ فیصلہ کرو جوخدا نے   تمہیں دکھایا اور خیانت کرنے  والوں کے  لئے  جھگڑا نہ کرو۔ 
حدیث ۱ :
امام احمد بن حنبل نے  ابوذر رضی اﷲ تعالیٰ عنہ سے  روایت کی کہتے  ہیں کہ رسول اﷲ ﷺ نے  مجھ سے  فرمایا کہ چھ دن بعد تم سے  جو کچھ کہا جائے  اُسے  اپنے  ذہن میں رکھنا ساتویں دن یہ ارشاد فرمایا کہ میں تم کو وصیت کرتا ہوں کہ (۱) باطن و ظاہر میں اﷲ تعالیٰ سے  ڈرتے  رہنا اور (۲) جب تم سے  کوئی برا کام ہو جائے  تو نیکی کرنا اور (۳) کسی سے  کوئی چیز طلب نہ کرنا اگرچہ تمہارا کوڑا گر جائے  یعنی تم سواری پر ہو اور کوڑا گر جائے  تو یہ بھی کسی سے  نہ کہنا کہ اُٹھا دے  (۴) کسی کی امانت اپنے  پاس نہ رکھنا اور (۵) دو شخصوں کے  مابین فیصلہ نہ کرنا۔ 
حدیث ۲ :
امام احمد و ابن ماجہ اور بیہقی شعب الایمان میں عبداﷲ بن مسعود رضی اﷲ تعالیٰ عنہ سے  راوی کہ رسول اﷲ ﷺ نے  فرمایا جو شخص لوگوں کے  مابین حکم کرتا ہے  وہ قیامت کے  دن اس طرح آئے  گا کہ فر شتہ اُس کی گدی پکڑے  ہو گا پھر وہ فرشتہ اپنا سر آسمان کی طرف اُٹھائے  گا (ا س انتظار میں کہ اس کے  لئے  کیا حکم ہوتا ہے ) اگر یہ حکم ہو گا کہ ڈال دے  تو ایسے  گڑھے  میں ڈالے  گا کہ چالیس برس تک گرتا ہی رہے  گا یعنی چالیس برس میں تہ تک پہنچے  گا۔ 
حدیث ۳ :
امام احمد ام المومنین صدیقہ رضی اﷲ تعالیٰ عنہا سے  راوی کہ رسول اﷲ ﷺ نے  فرمایا کہ قاضی عادل قیامت کے  دن تمنا کرے  گا کہ دو شخصوں کے  درمیان ایک پھل کے  متعلق بھی فیصلہ نہ کئے  ہوتا۔ 
حدیث ۴ :
ترمذی نے  روایت کی کہ عثمان غنی رضی اﷲ تعالیٰ عنہ نے  عبداﷲ بن عمر رضی اﷲ تعالیٰ عنہما سے  فرمایا کہ لوگوں کے  درمیان فیصلہ کیا کرو (عہدہ ٔ قضا کو قبول کرو) اُنھوں نے  عرض کی امیر المومنین آپ مجھے  معافی دیں فرمایا کہ اس کو ناپسند کیوں رکھتے  ہو تمہارے  والد فیصلہ کیا کرتے  تھے  عرض کی اس لئے  کہ میں نے  رسول اﷲ ﷺ سے  سنا ہے  کہ فرماتے  ہیں جو قاضی ہو اورعد ل کے  ساتھ فیصلہ کرے  اُس کے  لئے  لائق یہ ہے  کہ برابر واپس ہو یعنی جس حالت میں تھا ویسا ہی رہ جائے  یہی غنیمت ہے ۔ 
حدیث ۵ :
امام احمد و ابوداؤد و ترمذی و ابن ماجہ نے  ابوہریرہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جو لوگوں کے  مابین قاضی بنایا گیا وہ بغیر چھری کے  ذبح کر دیا گیا۔ 
حدیث ۶ :
ابوداؤد و ترمذی و ابن ماجہ و انس رضی اﷲ تعالیٰ عنہ سے  راوی کہ رسول اﷲ ﷺ نے  فرمایا جو قضا کا طالب ہو اور اس کی درخواست کرے  وہ اپنے  نفس کی طرف سپرد کر دیا جائے  گا اور جس کو مجبور کر کے  قاضی بنایا جائے  اﷲ تعالیٰ اُس کے  پاس فرشتہ بھیجے  گا جو ٹھیک چلائے  گا۔ 
حدیث ۷ :
ابوداؤد نے  ابوہریرہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جس نے  قضا طلب کی اور اُسے  مل گئی پھر اس کا عدل اُس کے  جور پر غالب رہا۔ یعنی عدل نے  ظلم کرنے  سے  روکا اُس کے  لئے  جنت ہے  اور جس کا وجود عدل پر غالب آیا اُس کے  لئے  جہنم ہے ۔ 
حدیث ۸ :
صحیح بخاری میں ابو موسیٰ اشعری رضی اﷲ تعالیٰ عنہ سے  مروی کہتے  ہیں میں اور میری قوم کے  دو شخص حضور کے  پاس حاضر ہوئے  ایک نے  کہا یا رسول اﷲ مجھے  حاکم کر دیجئیے  اور دوسرے  نے  بھی ایسا ہی کہا ارشاد فرمایا ہم اُس کو حاکم نہیں بناتے  جو اس کا سوال کرے  اور نہ اُس کو جو اس کی حرص کرے ۔ 
حدیث ۹ :
سنن ابوداؤد و ترمذی میں عمرو بن مرّہ رضی اﷲ تعالیٰ عنہ سے  مروی کہتے  ہیں میں نے  رسول اﷲ ﷺ کو فرماتے  سُنا کہ اﷲ تعالیٰ امور مسلمیں میں کوئی کام کسی کو سپرد فرمائے  (یعنی اُسے  حاکم بنائے ) وہ لوگوں کے  حوائج و ضروریات و احتیاج میں پردے  کے  اندر رہے  یعنی اہل حاجت کی اُس تک رسائی نہ ہو سکے  اپنے  پاس ارباب حاجت کو آنے  نہ دے  تو اﷲ تعالیٰ اُس کی حاجت و ضرورت و احتیاج میں حجاب فرمائے  گا یعنی اُس کو اپنی رحمت سے  دور فرما دے  گا اور ایک روایت میں ہے  کہ اﷲ تعالیٰ اُس کی حاجت کے  وقت میں آسمان کے  دروازے  بند فرما دے  گا اسی کی مثل ابوداؤد و ابن سعد و بغوی و طبرانی و بیہقی و ابن عساکر ابی مریم و احمد و طبرانی معاذ رضی اﷲ تعالیٰ عنہما سے  راوی۔ 
حدیث ۱۰ :
بیہقی حضرت عمر بن الخطاب رضی اﷲ تعالیٰ عنہ سے  راوی جب حضرت عمر رضی اﷲ تعالیٰ عنہ اپنے  عمال (حکام) کو بھیجتے  اُن پر یہ شرط کرتے  کہ ترکی گھوڑے  پر سوار نہ ہونا اور باریک آٹا یعنی میدہ نہ کھانا اور باریک کپڑے  نہ پہننا اور لوگوں کے  حوائج کے  وقت اپنے  دروازے  نہ بند کرنا اگرتم نے  ان میں سے  کسی امر کو کیا تو سزا کے  مستحق ہو گے ۔ 
حدیث ۱۱ :
ترمذی و ابوداؤد و دارمی نے  معاذ بن جبل رضی اﷲ تعالیٰ عنہ سے  روایت کی کہ رسول اﷲ ﷺ نے  جب ان کو یمن کا حاکم بنا کر بھیجنا چاہا فرمایا کہ جب تمہارے  سامنے  کوئی معاملہ پیش آئے  گا تو کس طرح فیصلہ کرو گے  عرض کی کتاب اﷲ سے  فیصلہ کروں گا فرمایا اگر کتاب اﷲ میں نہ پاؤ تو کیا کرو گے  عرض کی رسول اﷲ ﷺ کی سنت کے  ساتھ فیصلہ کروں گا اور اگر سنت رسول اﷲ میں بھی نہ پاؤ تو کیا کرو گے  عرض کی اپنی رائے  سے  اجتہاد کروں گا اور اجتہاد کرنے  میں کمی نہ کروں گا حضورِ اقدس ﷺ نے  ان کے  سینہ پر ہاتھ مارا اور یہ کہا کہ حمد ہے  اﷲ کے  لئے  جس نے  رسول اﷲ کے  فرستادہ کو اُس چیز کی توفیق دی جس سے  رسول اﷲ راضی ہے ۔ 
حدیث ۱۲ :
ابوداؤد و ترمذی و ابن ماجہ حضرت علی رضی اﷲ تعالیٰ عنہ سے  راوی کہتے  ہیں جب مجھ کو رسول اﷲ ﷺ نے  یمن کی طرف قاضی بنا کر بھیجنا چاہا میں نے  عرض کی یارسول اﷲ حضور مجھے  بھیجتے  ہیں اور میں نو عمر شخص ہوں اور مجھے  فیصلہ کرنا آتا بھی نہیں یعنی میں نے  کبھی اس کام کو نہیں کیا ارشاد فرمایا اﷲ تعالیٰ تمہارے  قلب کو رہنمائی کرے  گا اور تمہاری زبان کو حق پر ثابت رکھے  گا۔ جب تمہارے  پاس دو شخص معاملہ پیش کریں تو صرف پہلے  کی بات سن کر فیصلہ نہ کرنا جب تک دوسرے  کی بات سن نہ لو کہ اس صورت میں یہ ہو گا کہ فیصلہ کی نوعیت تمہارے  لئے  ظاہر ہو جائے  گی فرماتے  ہیں کہ اس کے  بعد کبھی مجھے  فیصلہ کرنے  میں شک و تر دد نہ ہوا۔ 
حدیث ۱۳ :
صحیح بخاری شریف میں ہے  حسن بصری رضی اﷲ تعالیٰ عنہ فرماتے  ہیں اﷲ تعالیٰ نے  حکام کے  ذمہ یہ بات رکھی کہ خواہش نفسانی کی پیروی نہ کریں اور لوگوں سے  خوف نہ کریں اور اﷲ کی آیات کو تھوڑے  دام کے  بدلے  میں نہ خریدیں اس کے  بعد یہ آیت پڑھی:۔ 

یَادَاوْدُ اِنَّا جَعَلْنٰکَ خَلِیْفَۃً فِیْ الْاَرْضِ فَاحْکُمْ بَیْنَ النَّاسِ بِالْحَقِّ وَلَا تَتَّبِعِ الْھَویٰ فَیُضِلَّکَ عَنْ سَبِیْلِ اللّٰہِ اِنَّ الَّذِیْنَ یَضِلُّونَ عَنْ سَبِیْلِ اللّٰہِ لَھُمْ عَذَابٌ شَدِیْدٌ بِمَا نَسُوْا یَوْمَ الْحِسَابِ


(اے  داؤد ہم نے  تم کو زمین میں خلیفہ کیا لوگوں کے  درمیان حق کے  ساتھ فیصلہ کرو اور خواہش کی پیروی نہ کرو کہ تم کو اﷲ کے  راستہ سے  ہٹا دے  گی اور جو اﷲ کے  راستہ سے  الگ ہو گئے  اُن کے  لئے  سخت عذاب ہے  اس وجہ سے  کہ حساب کے  دن کو بھول گئے )


عمر بن عبدالعزیز رضی اﷲ تعالیٰ عنہ فرماتے  ہیں پانچ باتیں قاضی میں جمع ہوئی چاہیئے  اُن میں کی ایک نہ ہو تو اُس میں عیب ہو گا۔ (۱) سمجھ دار ہو (۲) بردبار ہو (۳) سخت ہو (۴) عالم ہو (۵) علم کی باتوں کا پوچھنے  والاہو۔ 
حدیث ۱۴ :
بیہقی نے  روایت کی کہ حضرت عمر رضی اﷲ تعالیٰ عنہ نے  فرمایا کہ فریقین مقدمہ کو واپس کر دو تاکہ وہ آپس میں صلح کر لیں کیوں کہ معاملہ کا فیصلہ کر دینا لوگوں کے  درمیان عداوت پیدا کرتا ہے ۔ 
حدیث ۱۵ :
ابن عساکر و بیہقی روایت کرتے  ہیں کہ شعبی کہتے  ہیں حضرت عمر اور ابی بن کعب رضی اﷲ تعالیٰ عنہما کے  مابین ایک معاملہ میں خصومت تھی حضرت عمر نے  فرمایا میرے  اور اپنے  درمیان کسی کا حکم کر لو۔ دونوں صاحبوں نے  زید بن ثابت رضی اﷲ تعالیٰ عنہ کو حکم بنایا اور دونوں ان کے  پاس آئے  حضرت عمر نے  کہا ہم اس لئے  تمہارے  پاس آئے  ہیں کہ ہمارے  مابین فیصلہ کرو تو جب دونوں اُن کے  پاس فیصلہ کے  لئے  پہنچے  تو حضرت زید صدر مجلس سے  ہٹ گئے  اور عرض کی امیر المومنین یہان تشریف لائیے  حضرت عمر نے  فرمایا یہ تمہارا پہلا ظلم ہے  جو فیصلہ میں تم نے  کیا۔ و لیکن میں اپنے  فریق کے  ساتھ بیٹھوں گا دونوں صاحب اُن کے  سامنے  بیٹھ گئے ۔ ابی بن کعب نے  دعویٰ کیا اور حضرت عمر نے  اُن کے  دعوے  سے  انکار کیا۔ حضرت زید نے  ابی بن کعب سے  کہا کہ امیر المومنین کو حلف سے  معافی دے  دو حضرت عمر نے  قسم کھا لی اس کے  بعد قسم کھا کر کہا کہ زید کو کبھی فیصلہ سپرد نہ کیا جائے  جب تک اُن کے  نزدیک عمر اور دوسرا مسلمان برابر نہ ہو یعنی جو شخص مدعی و مدعی علیہ میں اس قسم کی تفریق کرے  وہ فیصلہ کا اہل نہیں ۔ 
حدیث ۱۶ :
صحیح بخاری و مسلم میں ابوبکر رضی اﷲ تعالیٰ عنہ سے  مروی کہتے  ہیں میں نے  رسول اﷲ ﷺ کو یہ فرماتے  سنا ہے  کہ حاکم غصہ کی حالت میں دو شخصوں کے  مابین فیصلہ نہ کرے ۔ 
حدیث ۱۷ :
صحیح بخاری و مسلم میں عبداﷲ بن عمر و ابوہریرہ رضی اﷲ تعالیٰ عنہما سے  مروی حضورِ اقدس ﷺ نے  فرمایا حاکم نے  فیصلہ کرنے  میں کوشش کی اور ٹھیک فیصلہ کیا اُس کے  لئے  دو ثواب اور اگر کوشش کر کے  (غوروخوض کرکے ) فیصلہ کیا اور غلطی ہو گئی اس کو ایک ثواب۔ 
حدیث ۱۸ :
ابوداؤد و ابن ماجہ بریدہ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا قاضی تین ہیں ایک جنت میں اور دو جہنم میں جو قاضی جنت میں جائے  گا وہ ہے  جس نے  حق کو پہچانا اور حق کے  ساتھ فیصلہ کیا اور جس نے  حق کو پہچانا مگر فیصلہ حق کے  خلاف کیا وہ جہنم میں ہے  اور جس نے  بغیر جانے  بوجھے  فیصلہ کر دیا وہ جہنم میں ہے  اسی کی مثل ابن عدی و حاکم نے  بھی بریدہ سے  اور طبرانی ابن عمر رضی اﷲ تعالیٰ عنہم سے  راوی۔ 
حدیث ۱۹ :
ترمذی و ابن ماجہ عبداﷲ بن ابی اوفیٰ رضی اﷲ تعالیٰ عنہ سے  راوی کہ رسول اﷲ ﷺ نے  فرمایا کہ قاضی کے  ساتھ اﷲ تعالیٰ ہے  جب تک وہ ظلم نہ کرے  اور جب وہ ظلم کرتا ہے  اﷲ تعالیٰ اُس سے  جدا ہو جاتا ہے  اور شیطان اُس کے  ساتھ ہو جاتا ہے ۔ 
حدیث ۲۰ :
بیہقی ابن عباس رضی اﷲ تعالیٰ عنہما سے  راوی کہ فرمایا حضور نے  قاضی جب اپنے  اجلاس میں بیٹھتا ہے  دو فرشتے  اُترتے  ہیں جو اُسے  ٹھیک راستہ پر لے  چلنا چاہتے  ہیں اور توفیق دیتے  ہیں اور رہنمائی کرتے  ہیں جب تک ظلم نہ کرے  اور جب ظلم کرتا ہے  تو چلے  جاتے  ہیں اور اسے  چھوڑ دیتے  ہیں ۔ 
حدیث ۲۱ :
ابویعلیٰ حذیفہ رضی اﷲ تعالیٰ عنہ سے  راوی کہ فرماتے  ہیں ﷺ حکام عادل و ظالم سب کو قیامت کے  دن پلِ صراط پر روکا جائے  گا پھر اﷲ عزوجل فرمائے  گا تم سے  میرا مطالبہ ہے  جس حاکم نے  فیصلہ میں ظلم کیا ہو گا اور رشوت لی ہو گی صرف ایک فریق کی بات توجہ سے  سنی ہو گی وہ جہنم کی اتنی گہرائی میں ڈالا جائے  گا جس کی مسافت ستر (۷۰) سال ہے  اور جس نے  حد (مقرر) سے  زیادہ مارا ہے  اُس سے  اﷲ تعالیٰ فرمائے  گا کہ جتنا میں نے  حکم دیا تھا اُس سے  زیادہ تُو نے  کیوں مارا وہ کہے  گا اے  پروردگار میں نے  تیرے  لئے  غضب کیا اﷲ فرمائے  گا تیرا غصہ میرے  غضب سے  بھی زیادہ ہو گیا اور وہ شخص لایا جائے  گا جس نے  سزا میں کمی کی ہے  اﷲ تعالیٰ فرمائے  گا اے  میرے  بندہ تُو نے  کمی کیوں کی کہے  گا میں نے  اُس پر رحم کیا فرمائے  گا کیا یہ تیری رحمت میری رحمت سے  بھی زیادہ ہو گئی۔ 
حدیث ۲۲ :
ابوداؤد بریدہ رضی اﷲ تعالیٰ عنہ سے  راوی رسول اﷲ ﷺ نے  فرمایا جس کو ہم کسی کام پر مقرر کریں اور اُس کو روزی دیں اب اس کے  بعد وہ جو کچھ لے  گا خیانت ہے ۔ 
حدیث ۲۳ :
ترمذی نے  معاذ رضی اﷲ تعالیٰ عنہ سے  روایت کی کہتے  ہیں رسول اﷲ ﷺ نے  مجھے  یمن کی طرف حاکم کر کے  بھیجا جب میں چلا تو میرے  پیچھے  آدمی بھیج کر واپس بلایا اور فرمایا تمہیں معلوم ہے  کیوں میں نے  آدمی بھیج کر بلایا اس لئے  کہ کوئی چیز بغیر میری اجازت نہ لینا کہ وہ خیانت ہو گی اور جو خیانت کرے  گا اُس چیز کو قیامت کے  دن لے  کر آنا ہو گا اسی کہنے  کے  لئے  بلایا تھا اب اپنے  کام پر جاؤ۔ 
حدیث ۲۴ :
مسلم و ابوداؤد و عدی بن عمیرہ  رضی اﷲ تعالیٰ عنہ سے  راوی کہ رسول اﷲ ﷺ نے  فرمایا اے  لوگو تم میں جو کوئی ہمارے  کسی کام پر مقرر ہوا وہ ایک سوئی یا اس سے  بھی کم کوئی چیز ہم سے  چھپائے  گا وہ خائن ہے  قیامت کے  دن اُسے  لے  کر آئے  گا انصار میں سے  ایک شخص کھڑا ہوا اور یہ کہا کہ یا رسول اﷲ اپنا یہ کام مجھ سے  واپس لے  لیجئے  فرمایا کیا وجہ ہے  عرض کی میں نے  حضور کو ایسا فرماتے  سنا فرمایا میں یہ کہتا ہوں جس کو ہم عامل بنائیں وہ تھوڑا یا زیادہ جو کچھ ہو ہمارے  پاس لائے  پھر جو کچھ ہم دیں اُسے  لے  اور جس سے  منع کیا جائے  باز رہے ۔ 
حدیث ۲۵ :
ابوداؤد و ابن ماجہ عبداﷲ بن عمر رضی اﷲ تعالیٰ عنہما سے  اور ترمذی اُن سے  اور ابوہریرہ رضی اﷲ تعالیٰ عنہ سے  اور امام احمد و بیہقی ثوبان رضی اﷲ تعالیٰ عنہ سے  راوی کہ رسول اﷲ ﷺ نے  رشوت دینے  والے  اور رشوت لینے  والے  پر لعنت فرمائی اور ایک روایت میں اُس پر بھی لعنت فرمائی جو رشوت کا دلال ہے ۔ 
حدیث ۲۶ :
صحیح بخاری وغیرہ میں ابو حمیدی ساعد رضی اﷲ تعالیٰ عنہ سے  مروی کہتے  ہیں رسول اﷲ ﷺ نے  بنی اسد میں سے  ایک شخص کو جس کو ابن اللُّتَبِیَّہ کہا جاتا تھا عامل بنا کر بھیجا جب وہ واپس آئے  تو یہ کہا کہ یہ (مال) تمہارے  لئے  ہے  اور یہ میرے  لئے  ہدیہ ہوا ہے  رسول اﷲ ﷺ منبر پر تشریف لے  گئے  اور حمد الٰہی اور ثنا کے  بعد یہ فرمایا کہ کیا حال ہے  اُس عامل کا جس کو ہم بھیجتے  ہیں اور وہ آکر یہ کہتا ہے  کہ یہ آپ کے  لئے  ہے  اور یہ میرے  لئے  ہے  وہ اپنے  باپ یا ماں کے  گھر میں کیوں نہیں بیٹھا رہا دیکھتا کہ اُسے  ہدیہ کیا جاتا ہے  یا نہیں قسم ہے  اُس کی جس کے  ہاتھ میں میرا نفس ہے  ایسا شخص قیامت کے  دن اُسی چیز کو اپنی گردن پر لاد کر لائے  گا اگر اونٹ ہے  تو چلائے  گا اور گائے  ہے  تو وہ بان بان کرے  گی اور بکری ہے  تو وہ میں میں کرے  گی اس کے  بعد حضور نے  اپنے  ہاتھوں کو اتنا بلند فرمایا کہ بغل مبارک کی سپیدی ظاہر ہونے  لگی اور اس کو تین بار فرمایا آگاہ میں نے  پہنچا دیا۔ 
حدیث ۲۷ :
ابوداؤد نے  ابو امامہ رضی اﷲ تعالیٰ عنہ سے  روایت کی کہ رسول اﷲ ﷺ نے  فرمایا جو کسی کے  لئے  سفارش کرے  اور وہ اس کے  لئے  کچھ ہدیہ دے  اور یہ قبول کر لے  وہ سود کے  دروازوں میں سے  ایک بڑے  دروازے  پر آگیا۔ 

مسائلِ فقہیّہ


لوگوں کے  جھگڑوں اور منازعات کے  فیصلہ کرنے  کو قضا کہتے  ہیں ۔ (درمختارص ۲۹۹)



قضا فرضِ کفایہ ہے  کیوں کہ بغیر اس کے  نہ لوگوں کے  حقوق کی محافظت ہو سکتی نہ امن عامہ قائم رہ سکتا ہے ۔ جس کو قاضی بنایا جاتا ہے  اگر وہی اس عہدہ کا صالح ہے  دوسرے  میں صلاحیت ہی نہ ہوکہ انصاف کرے  اس صورت میں عہدہ قضا قبول کر لینا واجب ہے  اور اگر دوسرا بھی اس قابل ہے  مگر یہ زیادہ صلاحیت رکھتا ہو تواس کو قبول کر لینا مستحب ہے  اور اگر دوسرے  بھی اسی قابلیت کے  ہیں تو اختیار ہے  قبول کرے  یا نہ کرے  اور اگر یہ صلاحیت رکھتا ہے  مگر دوسرا اس سے  بہترہے  تو اس کو قبول کرنا مکروہ ہے  اور یہ شخص اگر خود جانتا ہے  کہ یہ کام مجھ سے  انجام نہ پا سکے  گا تو قبول کرنا حرام ہے ۔ (عالمگیری)

مسئلہ ۱ :
قاضی اُسی کو بنا سکتے  ہیں جس میں شرائط شہادت پائے  جائیں وہ یہ ہیں :۔ 

مسلمان۔ عاقل۔ بالغ۔ آزاد ہو۔ اندھا نہ ہو۔ گونگا نہ ہو۔ بالکل بہرہ نہ ہو کہ کچھ نہ سنے ۔ محدود فی القذف نہ ہو۔ (درمختار ، ردالمحتارص ۲۹۸)

مسئلہ ۲ :
کافر کو قاضی بنایا اس لئے  کہ وہ کفار کے  معاملات کو فیصل کر ے  یہ ہو سکتا ہے  مگر مسلمانوں کو معاملات فیصل کرنے  کا اُسے  اختیار نہیں ۔ (ردالمحتارص ۲۹۹)

مسئلہ ۳ :
قاضی مقرر کرنا بادشاہ اسلام کا کام ہے  یا سلطان کے  ماتحت جو ریاستیں خراج گزار ہیں جن کو سلطان نے  قضاۃ کے  عزل و نصب کا اختیار دیا ہو یہ بھی قاضی مقرر کر سکتی ہے ۔ (ردالمحتار )

مسئلہ ۴ :
فاسق کو قاضی بنانا نہ چاہیے  اوراگر مقرر کر دیا گیا تو اس کی قضا نافذ ہو گی۔ فاسق کو مفتی بنانا یعنی اُس سے  فتویٰ پوچھنا درست نہیں کیوں کہ فتویٰ امور دین ہے  اور فاسق کا قول دیانات میں نا معتبر۔ قاضی نے  اپنے  دشمن کے  خلاف فیصلہ کیا یہ فیصلہ جائز نہیں جب کہ دونوں میں دینوی عداوت ہو۔ (درمختارص ۲۹۹، ۳۰۱)

مسئلہ ۵ :
جس وقت اُس کو قاضی مقرر کیا تھا اُس وقت عادل (غیر فاسق) تھا اُس کے  بعد فاسق ہو گیا تو فسق کی وجہ سے  معزول نہ ہوا مگر معزولی کا مستحق ہو گیا بلکہ سلطان پر معزول کر دینا واجب ہے  اور اگر سلطان نے  اُس کے  تقرر کے  وقت یہ شرط کر دی ہے  کہ اگر فاسق ہو جائے  گا تو معزول ہو جائے  گا تو فسق کرنے  سے  خودہی معزول ہو گیا معزول کرنے  کی ضرورت نہیں ۔ (عالمگیری)

مسئلہ ۶ :
جس طرح بادشادہ عادل کی طرف سے  عہدہ قبول کرنا جائز ہے  بادشاہ ظالم کی طرف سے  بھی قبول کرنا صحیح ہے  مگر بادشاہ ظالم کی طرف سے  اس عہدہ کو قبول کرنا اُ س وقت درست ہے  جب کہ قاضی عدل و انصاف و حق کے  مطابق فیصلہ کر سکتا ہو اس کے  فیصلوں میں ناجائز طور پر بادشاہ مداخلت نہ کرتا ہو اور احکام شرع نافذ کرنے  سے  منع نہ کرتا ہو اور اگر یہ باتیں نہ ہوں بلکہ جانتا ہو کہ حق کے  مطابق فیصلہ ناممکن ہو گا یا اس کے  فیصلوں میں بے  جا مداخلت ہو گی یا بعض احکام کی تنفیذ سے  منع کیا جائے  گا تو اس عہدہ کو قبول نہ کرے ۔ (عالمگیری)

مسئلہ ۷ :
بادشاہ کو چاہیئے  کہ رعایا میں جو اس عہدہ کے  لئے  زیادہ موزوں ہو اُسے  قاضی بنائے  کیوں کہ حدیث میں ارشاد ہوا کہ جس نے  کسی کو کام سپرد کر دیا اور اُس کی رعایا میں اس سے  بہتر موجود تھا اُس نے  اﷲ و رسول و جماعت مسلمین کی خیانت کی۔ قاضی میں یہ اوصاف ہوں معاملہ فہم ہو۔ فیصلہ نافذ کرنے  پر قادر ہو۔ وجیہ ہو۔ بارعب ہو۔ لوگوں کی باتوں پر صبر کرتا ہو۔ صاحبِ ثروت ہوتاکہ طمع میں مبتلا نہ ہو۔ (عالمگیری)

مسئلہ ۸ :
قاضی اُس کو کیا جائے  جو عفت و پارسائی اور عقل و صلاح و فہم و علم میں معتمد ہو اُس کے  مزاج میں شدت ہو مگر زیادہ شدت نہ ہو اور نرمی ہو تو اتنی نہ ہو جو لوگوں سے  دب جائے ۔ وجیہ ہو اُس کا رعب لوگوں پر ہو۔ لوگوں کی وجہ سے  جو اُس پر مصائب آئیں اُن پر صبر کرے ۔ 
تنبیہ :
عہدہّ قضا کا قبول کر لینا اگرچہ جائز ہے  مگر علماٗ و ائمہ کی اس کے  متعلق مختلف رائیں ہیں بعض نے  اس میں حرج نہ سمجھا اور بعض نے  بچنے  ہی کو ترجیح دی اور حدیث سے  بھی اسی رائے  کی ترجیح ظاہر ہوتی ہے  ارشاد فرماتے  ہیں رسول اﷲ ﷺ کہ جو شخص قاضی بنایا گیا وہ بغیر چھری ذبح کر دیا گیا۔ خود ہمارے  امام اعظم رضی اﷲ تعالیٰ عنہ کو خلیفہ نے  یہ عہدہ دینا چاہا مگر امام نے  انکار کیا۔ یہاں تک کہ نوے  (۹۰) درّے  آپ کولگائے  گئے  پھر بھی آپ نے  اسے  قبول نہیں فرمایا اور یہ فرمایا کہ اگر سمندر تیر کر پار کرنے  کامجھے  حکم دیا جائے  تو یہ کر سکتا ہوں مگر اس عہدہ کو قبول نہیں کر سکتا۔ عبداﷲ بن دہب رحمۃ اﷲ تعالیٰ کو یہ عہدہ دیا گیا اُنھوں نے  انکار کر دیا اور پاگل بن گئے  جو کوئی ان کے  پاس آتا مونھ نوچتے  اور کپڑے  پھاڑتے  اُن کے  ایک شاگرد نے  سوراخ سے  جھانک کر کہا اگر آپ اس عہدہ قضاٗ کو قبول فرما لیتے  اور عدل کرتے  تو بہتر ہوتا جواب دیا اے  شخص تیری عقل یہ ہے  کیا تو نے  نہیں سنا کہ رسول اﷲ ﷺ فرماتے  ہیں قاضیوں کا حشر سلاطین کے  ساتھ ہوگا اور علما کا حشر انبیأ علیہم السّلام کیساتھ ہو گا۔ امام محمد رحمۃ اﷲ تعالیٰ سے  کہا گیا اُنھوں نے  اس سے  انکار کیا جب قید کر دیئے  گئے  اور پاؤں میں بیڑیاں ڈال دی گئیں مجبوراً اُنھوں نے  قبول کیا۔ 
مسئلہ ۹ :
حکومت کی نہ طلب ہونی چاہیئے  نہ اس کا سوال کرنا چاہئیے ۔ طلب کا یہ مطلب ہے  کہ بادشاہ کے  یہاں اس کی درخواست پیش کرے  اور سوال کا مطلب یہ کہ لوگوں کے  سامنے  یہ تذکرہ کرے  کہ اگر بادشاہ کی طرف سے  مجھے  فلاں جگہ حکومت ملے  گی تو قبول کر لوں گا اور دل میں یہ خواہش ہو کہ یہ خبر کسی طرح بادشاہ تک پہنچ جائے  اور وہ مجھے  بلا کر حکومت عطا کرے  لہٰذا اس کی خواہش نہ دل میں ہو نہ زبان سے  اس کا اظہار ہو۔ (عالمگیری)

مسئلہ ۱۰ :
جو لوگ عہدۂ قضا کی قابلیت رکھتے  ہیں سب نے  انکار کر دیا اور کسی نا اہل کو قاضی بنا دیا گیا تو وہ سب گنہگار ہوئے  اور اگر قابلیت والوں کو چھوڑ کر بادشاہ نے  ناقابلِ کو قاضی بنایا تو بادشاہ گنہگار ہے ۔ (عالمگیری)

مسئلہ ۱۱ :
دو شخص عہدۂ قضا کے  قابل ہیں مگر ان میں ایک زیادہ فقیہ ہے  دوسرا زیادہ پرہیزگار ہے  تو اُس کو قاضی مقرر کیا جائے  جو زیادہ پرہیزگار ہے ۔ (عالمگیری)

مسئلہ ۱۲ :
قاضی جس کا مقلد ہے  اگر اُس کا قول مسئلہ متنازع فیھا میں معلوم و محفوظ ہے  تو اُ س کے  موافق فیصلہ کرے  ورنہ فقہا سے  فتویٰ حاصل کر کے  اس کے  مطابق عمل کرے ۔ (عالمگیری)

مسئلہ ۱۳ :
قاضی کے  تقرر کو کسی شرط پر معلق کرنا یا کسی وقت کی طرف مضاف کرنا جائز ہے  یعنی جب وہ شرط پائی جائے  گی یا وہ وقت آجائے  گا اُس وقت وہ قاضی ہو گا اُس کے  پہلے  نہیں ہو گا مثلاً یہ کہا کہ تم جب فلاں شہر میں پہنچ جاؤ تو وہاں کے  قاضی ہو یا فلاں مہینہ کے  شروع سے  تم کو قاضی کیا۔ (عالمگیری)

مسئلہ ۱۴ :
ایک وقت معین تک کے  لئے  بھی کسی کو قاضی مقرر کیا جا سکتا ہے  مثلاً ایک دن کے  لئے  قاضی بنایا تو ایک ہی دن قاضی رہے  گا اور اگر اُس کو کسی خاص جگہ کا قاضی بنایا ہے  تو وہیں کا قاضی ہے  دوسری جگہ کے  لئے  وہ قاضی نہیں اور اس کا پابند کیا جا سکتا ہے  کہ فلاں قسم کے  مقدمات کی سماعت نہ کرے  اور یہ بھی ہو سکتا ہے  کہ کسی خاص شخص کے  معاملات کی نسبت استثناکر دیا جائے  یعنی فلاں کے  مقدمہ کی سماعت نہ کرے  اور بادشاہ یہ بھی کہہ سکتا ہے  کہ جب تک میں سفر سے  واپس نہ آؤں فلاں معاملہ کی سماعت نہ کی جائے  اس صورت میں اگر مقدمہ کی سماعت کی اورفیصلہ بھی دے  دیا وہ نافذ نہ ہو گا۔ (عالمگیری)

مسئلہ ۱۵ :
بادشاہ نے  کسی شخص کی نسبت یہ کہہ دیا کہ میں نے  تمہیں قاضی مقرر کیا اور یہ نہیں ظاہر کیا کہ کہاں کا قاضی اُس کو بنایا تو جہاں تک سلطنت ہے  وہ سب جگہ کا قاضی ہو گیا۔ (عالمگیری)

مسئلہ ۶ ۱:
ایک مقدمہ کی سماعت کر کے  فیصلہ صادر کر دیا اس کے  بعد بادشاہ نے  حکم دیا کہ علماء کے  سامنے  دوبارہ مقدمہ کی سماعت کی جائے  قاضی پر اس کی پابندی لازم نہیں ۔ (عالمگیری)

مسئلہ ۱۷ :
کسی شہر کے  تمام لوگوں نے  متفق ہو کر ایک شخص کو قاضی مقرر کردیا کہ وہ اُن کے  معاملات فیصل کیا کرے  اُن کے  قاضی بنانے  سے  وہ قاضی نہ ہوا کہ قاضی بنانا بادشاہ اسلام کا کام ہے ۔ (عالمگیری)

 مسئلہ ۱۸ :
قاضی نے  کسی کو اپنا نائب بنایا کہ وہ دعوے  کی سماعت کرے  اور گواہوں کے  بیانات لے  مگر معاملہ کو فیصل نہیں کرے  تو یہ نائب اُتنا ہی کر سکتاہے  جتنا قاضی نے  اُسے  اختیار دیا ہے  یعنی فیصلہ نہیں کر سکتا اور جو کچھ اُس نے  تحقیقات کر کے  قاضی کے  روبرو پیش کر دیا قاضی گواہوں کے  ان بیانات یا مدعیٰ علیہ کے  اقرار پر فیصلہ نہیں کر سکتا کہ قاضی کے  سامنے  نہ گواہوں نے  گواہی دی ہے  نہ مدعیٰ علیہ نے  اقرار کیا ہے  بلکہ اس صورت میں قاضی ازسرنو بیان لے   گا اس کے  بعد فیصلہ کرے  گا۔ (خانیہ)

مسئلہ ۱۹ :
بادشاہ نے  قاضی کو معزول کر دیا اس کی خبر جب قاضی کو پہنچے  گی اُس وقت معزول ہو گا یعنی معزول کرنے  کے  بعد خبر پہنچنے  سے  قبل جو فیصلے  کرے  گا صحیح و نافذ ہوں گے ۔ (عالمگیری)

مسئلہ ۲۰ :
بادشاہ مر گیا تو قاضی وغیرہ حکام جو اُس کے  زمانہ میں تھے  سب بدستور اپنے  اپنے  عہدہ پرباقی رہیں گے  یعنی بادشاہ کے  مرنے  سے  معزول نہ ہوں گے ۔ (عالمگیری)

مسئلہ ۲۱ :
قاضی کی آنکھیں جاتی رہیں یا بالکل بہرہ ہو گیا یا عقل جاتی رہی یا مرتد ہو گیا تو خودبخود معزول ہو گیا اور اگر پھر یہ اعذار جاتے  رہے  یعنی مثلاً آنکھیں ٹھیک ہوگئیں تو بدستور سابق قاضی ہو جائے  گا۔ (عالمگیری)

مسئلہ ۲۲ :
قاضی نے  بادشاہ کے  سامنے  کہہ دیا میں نے  اپنے  کومعزول کر دیا اور بادشاہ نے  سن لیا معزول ہو گیا اور نہ سنا تومعزول نہ ہوا۔ یونہی بادشاہ کے  پاس یہ تحریر بھیج دی کہ میں نے  اپنے  کو معزول کر دیا اور تحریر پہنچ گئی معزول ہو گیا۔ (عالمگیری)

مسئلہ ۲۳ :
قاضی کے  لڑکے  نے  کسی پر دعویٰ کیا اور یہ مقدمہ قاضی کے  پاس پیش ہوا یا کسی دوسرے  نے  قاضی کے  لڑکے  پر دعویٰ قاضی کے  یہاں کیا قاضی اس معاملہ میں غور کرے  اگر لڑکے  کے  خلاف فیصلہ ہو جب تو خود ہی فیصلہ کر دے  اور اگر لڑکے  کے  موافق فیصلہ ہو گا تو دونوں سے  کہہ دے  اس دعوے  کو تم کسی دوسرے  کے  پاس لے  جاؤ۔ بادشاہ جس نے  قاضی بنایا ہے  قاضی اُس کے  موافق فیصلہ کرے  گا جب بھی نافذ ہو گا۔ یونہی قاضی ماتحت نے  قاضی بالا کے  موافق فیصلہ کیا یہ بھی نافذ ہو گا۔ قاضی نے  اپنی ساس کے  موافق فیصلہ کیا اگر قاضی کی بی بی زندہ ہے  تو فیصلہ ناجائز ہے  اور بی بی مر چکی ہے  تو جائز ہے ۔ سوتیلی ماں کے  موافق فیصلہ کیا اگر اس کا باپ زندہ ہے  تو ناجائز ہے  اورمر چکا ہے  تو جائز ہے ۔ (خانیہ)

مسئلہ۲۴:
دو شخصوں کے  مابین مقدمہ ہے  ایک نے  قاضی کے  لڑکے  کو اپنا وکیل کیا قاضی نے  اس کے  موافق فیصلہ کیا ناجائز ہے  اور خلاف فیصلہ کیا تو جائز ہے ۔ یونہی اگر قاضی کا بیٹا وصی ہو تو موافق فیصلہ کرنا جائز نہیں ۔ (بحرالرائق)

مسئلہ۲۵:
قاضی کو قضا کے  لئے  ایسی جگہ بیٹھنا چاہیئے  جہاں لوگ آسانی سے  پہنچ سکیں ایسی جگہ نہ بیٹھے  جہاں مسافر و غریب الوطن پہنچ نہ سکیں ۔ سب سے  بہتر مسجد جامع ہے  پھر وہ مسجد جہاں پنچگانہ جماعت ہوتی ہو اگرچہ اُس میں جمعہ نہ پڑھا جاتا ہو اور اگر مسجد جامع وسط شہر میں نہ ہو بلکہ شہر کے  کنارہ پر واقع ہے  کہ اکثر لوگوں کو وہاں جانے  میں دشواری ہو گی تو وسط شہر میں کوئی دوسری مسجد تجویز کرے  یہ بھی ہو سکتا ہے  کہ اپنے  محلہ کی مسجد کو اختیار کرے ۔ مسجد بازار چونکہ زیادہ مشہور ہے  مسجد محلہ سے  بہتر ہے ۔ (عالمگیری)

مسئلہ۲۶:
قاضی قبلہ کو پیٹھ کر کے  بیٹھے  جس طرح خطیب و مدرس قبلہ کو پیٹھ کر کے  بیٹھتے  ہیں ۔ (درمختار)

مسئلہ۲۷:
اگر اپنے  مکان میں اجلاس کرے  درست ہے  مگر اذن عام ہونا چاہئے  یعنی ارباب حاجت کے  لئے  روک ٹوک نہ ہو۔ (درمختار) یہ اُس زمانہ کی باتیں ہیں جب کہ دارالقضا نہ تھا مسجد یا اپنے  مکان میں قاضی اجلا س کیا کرتے  تھے  اور اب دارالقضا موجود ہیں عام طور پر لوگوں کے  علم میں یہی بات ہے  کہ قاضی کا اجلاس دارالقضا میں ہوتا ہے  لہٰذا قاضی کے  لئے  یہ مناسب جگہ ہے ۔ 
مسئلہ۲۸:
قاضی کہیں بھی اجلاس کرے  دربان مقرر کر دے  کہ مقدمہ والے  دربار قاضی میں ہجوم شوروغل نہ کریں وہ ان کوبیجا باتوں سے  روکے  گا مگر دربان کو یہ جائز نہیں کہ لوگوں سے  کچھ لے  کر اندر آنے  کی اجازت دے  دے ۔ (خانیہ)

مسئلہ۲۹:
قاضی کے  پاس جب مدعی و مدعیٰ علیہ دونوں فریق مقدمہ حاضرہوں تو دونوں کے  ساتھ یکساں برتاؤ کرے  نظر کرے  تو دونوں کی طرف نظر کرے  بات کرے  تو دونوں سے  کرے  ایسا نہ کرے  کہ ایک کی طرف مخاطب ہو دوسرے  سے  بے  توجہی رکھے  اگر ایک سے  بکشادہ پیشانی بات کرے  تو دوسرے  سے  بھی کرے  دونوں کو ایک قسم کی جگہ دے  یہ نہ ہو کہ ایک کو کرسی دے  اور دوسرے  کو کھڑا رکھے  یا فرش پر بٹھائے  اُن میں کسی سے  سرگوشی نہ کرے  نہ ایک کی طرف ہاتھ یا سر یا ابرو سے  اشارہ کرے  نہ ہنس کر کسی سے  بات کرے ۔ اجلاس میں ہنسی مذاق نہ کرے  نہ ان دونوں سے  نہ کسی اور سے ۔ علاوہ کچہری کے  بھی کثرت مزاح سے  پرہیز کرے ۔ (عالمگیری)

مسئلہ۳۰:
دونوں فریق میں سے  ایک کی طرف دل جھکتا ہے  اور قاضی کا جی چاہتا ہے  کہ یہ اپنے  ثبوت و دلائل اچھی طرح پیش کرے  تو یہ جرم نہیں کہ دل کا میلان اختیاری چیز نہیں ہاں جو چیزیں اختیاری ہوں اُن میں اگر یکساں معاملہ نہ کرے  تو بے  شک مجرم ہے ۔ (عالمگیری)

مسئلہ۳۱:
دونوں میں سے  ایک کی دعوت نہ کرے  ایک کی دعوت کرتا ہے  تو دوسرے  کی بھی کرے ۔ ایک سے  ایسی زبان میں بات نہ کرے  جس کو دوسرا نہ جانتا ہو۔ اپنے  مکان پر بھی ایک سے  تنہائی میں کوئی بات نہ کرے  بلکہ اپنے  مکان پر آنے  کی اُسے  اجازت بھی نہ دے  بالجملہ ہر اُس بات سے  اجتناب کرے  جس سے  لوگوں کو بدگمانی کا موقع ہاتھ آئے ۔ (عالمگیری)

مسئلہ۳۲:
قاضی کو ہدیہ قبول کرنا ناجائز ہے  کہ یہ ہدیہ نہیں ہے  بلکہ رشوت ہے  جیسا کہ آج کل اکثر لوگ حکام کو ڈالی کے  نام سے  دیتے  ہیں اور اس سے  مقصود صرف یہی ہوتا ہے  کہ اگر کوئی معاملہ ہو گا تو ہمارے  ساتھ رعایت ہو گی۔ قاضی کو اگر یہ معلوم ہو کہ اس کی چیز پھیر دی جائے  گی تو اسے  تکلیف ہو گی تو چیز کو لے  لے  اور اُس کی اتنی قیمت دے  دے  کم قیمت دے  کر لینا بھی ناجائز ہے  اور اگر کوئی شخص ہدیہ رکھ کر چلا گیا معلوم نہیں کہ وہ کون تھا اُس کا مکان دور ہے  پھیرنے  میں وقت ہے  تو بیت المال میں یہ چیز داخل کر دے  خود نہ رکھے  جب دینے  والا مل جائے  اُسے  واپس کر دے ۔ (درمختارص ۳۱۰، ۳۱۱)

مسئلہ۳۳:
جس طرح ہدیہ لینا جائز نہیں ہے  دیگر تبرعات بھی ناجائز ہیں مثلاً قرض لینا عاریت لینا کسی سے  کوئی کام مفت کرانا بلکہ واجبی اجرت سے  کم دے  کر کام لینا بھی جائز نہیں ۔ (ردالمحتار)

مسئلہ ۳۴:
واعظ و مفتی و مدرس و امام مسجد ہدیہ قبول کر سکتے  ہیں کہ ان کو جو کچھ دیا جاتا ہے  وہ ان کے  علم کا اعزاز ہے  کسی چیز کی رشوت نہیں ہے ۔ اگر مفتی کو اس لئے  ہدیہ دیا کہ فتوے  میں رعایت کرے  تو دینا لینا دونوں حرام اور اگر فتویٰ بتانے  کی اجرت ہے  تو یہ بھی حلال نہیں ۔ ہاں لکھنے  کی اجرت لے  سکتا ہے  مگر یہ بھی نہ لے  تو بہتر ہے ۔ (درمختار ، ردالمحتارص ۳۱۰)

مسئلہ۳۵:
قاضی کو بادشاہ نے  یا کسی حاکم بالا نے  ہدیہ دیا تو لینا جائز ہے ۔ یونہی قاضی کے  کسی رشتہ دار محرم نے  ہدیہ دیا یا ایسے  شخص نے  ہدیہ دیا جو اس کے  قاضی ہونے  سے  پہلے  بھی دیا کرتا تھا اور اُتنا ہی دیا جتنا پہلے  دیا کرتا تھا تو قبول کرنا جائز ہے  اور پہلے  جتنا دیتا تھا اب اُس سے  زائد دیا تو جتنا زیادہ دیا ہے  واپس کر دے  ہاں اگر ہدیہ دینے  والے  پہلے  سے  اب زیادہ مالدا رہے  اور پہلے  جو کچھ دیتا تھا اپنی حیثیت کے  لائق دیتا تھا اور اس وقت جو پیش کر رہا ہے  اس حیثیت کے  مطابق ہے  تو زیادتی کے  قبول کرنے  میں حرج نہیں ۔ (درمختار ، ردالمحتارص ۳۱۰، فتح)

مسئلہ۳۶:
رشتہ دار یا جس کی عادت پہلے  سے  ہدیہ دینے  کی تھی ان دونوں کے  ہدیے  قاضی کو قبول کرنا اُس وقت جائز ہے  جب کہ ان کے  مقدمات اس قاضی کے  یہاں نہ ہوں ورنہ دوران مقدمہ میں ہدیہ ہدیہ نہیں بلکہ رشوت ہے  ہاں بعد ختم مقدمہ دینا چاہے  تو دے  سکتا ہے ۔ (درمختار ، ردالمحتارص ۳۱۱)

مسئلہ۳۷:
دعوت خاصہ قبول کرنا قاضی کے  لئے  جائز نہیں دعوت عامہ قبول کر سکتا ہے  مگر جس کا مقدمہ قاضی کے  یہاں ہو اُس کی دعوت عامہ کو بھی قبول نہ کرے  دعوت خاصہ وہ ہے  کہ اگر معلوم ہو جائے  کہ قاضی اس میں شریک نہ ہو گا تو دعوت ہی نہ ہو گی اور عامہ وہ ہے  کہ قاضی آئے  یا نہ آئے  بہرحال لوگوں کی دعوت ہو گی کھانا کھلایا جائے  گامثلاً دعوتِ ولیمہ۔ (درمختار ، ردالمحتارص ۳۱۲)

مسئلہ۳۸:
قاضی کو چاہیئے  کہ کسی سے  قرض و عاریت نہ لے  مگر جو شخص قاضی ہونے  سے  پہلے  ہی اس کا دوست تھا جس سے  اس قسم کے  معاملات جاری تھے  اُس سے  قرض لینے  اور عاریت لینے  میں کوئی حرج نہیں ۔ (عالمگیری)

مسئلہ۳۹:
جنازہ میں جا سکتا ہے  مریض کی عیادت کے  لئے  بھی جائے  گا مگر وہاں دیر تک نہ ٹھہرے  نہ وہاں اہل مقدمہ کو کلام کا موقع دے ۔ (عالمگیری)

مسئلہ۴۰:
قاضی نے  ایسا فیصلہ دیا جو کتاب اﷲ کے  خلاف ہے  یا سنت مشہورہ یا اجماع کے  مخالف ہے  یہ فیصلہ نافذ نہ ہو گا مثلاً مدعی نے  صرف ایک گواہ پیش کیا اور قسم بھی کھائی کہ میرا حق مدعیٰ علیہ کے  ذمہ ہے  اور قاضی نے  ایک گواہ اور یمین سے  مدعی کے  موافق فیصلہ کر دیا یہ فیصلہ نافذ نہیں اگر دوسرے  قاضی کے  پاس مرافعہ ہو گا اُس فیصلہ کو باطل کر دے  گا۔ یونہی ولی مقتول نے  قسم کے  ساتھ بتایا کہ فلاں شخص قاتل ہے  محض اس کی یمین پر قاضی نے  قصاص کا حکم دے  دیا یہ نافذ نہیں ۔  یا محض تنہا مرضعہ کی شہادت پر کہ ان دونوں میاں بی بی نے  میرا دودھ پیا ہے  قاضی نے  تفریق کا حکم دے  دیا یہ نافذ نہیں ۔ غلام یا بچہ کا فیصلہ نافذ نہیں ۔ کافر نے  مسلم کے  خلاف فیصلہ کیا یہ بھی نافذ نہیں ۔ (درمختار ، ردالمحتارص ۳۳۰)

مسئلہ۴۱:
یوم موت فیصلہ کے  تحت میں داخل نہیں یعنی دو شخصوں کے  مابین محض اس بات میں اختلاف ہوا کہ فلاں شخص کس دن مرا ہے  اس کے  متعلق قاضی نے  فیصلہ بھی کر دیا اس فیصلہ کا وجود و عدم برابر ہے  یعنی اس فیصلہ کے  بعد اگر دوسرا شخص اس امر پر گواہ پیش کرے  جس سے  معلوم ہو کہ اُس وقت مرا نہ تھا تو یہ گواہ مقبول ہوں گے  اس کی وجہ یہ ہے  کہ فیصلہ کا مقصد رفع نزاع ہے  کہ گواہوں سے  ثابت کر کے  نزاع کو دور کریں اور موت فی نفسسہٖ محل نزاع نہیں لہٰذا اگر اس کے  ساتھ کوئی ایسی چیز شامل ہو جو محل نزاع بن سکتی ہے  تو اُس کے  ضمن میں یوم موت تحت قضا داخل ہو سکتا ہے  مثلاً ایک شخص نے  یہ دعویٰ کیاکہ یہ چیز میرے  باپ کی ہے  اور وہ فلاں تاریخ میں مر گیا اور میں اُس کا وارث ہوں اور اس کو گواہوں سے  ثابت کر دیا قاضی نے  اس کے  موافق فیصلہ کیا اور چیز اسے  دلا دی اس کے  بعد ایک عورت دعویٰ کرتی ہے  کہ میں اُس میّت کی زوجہ ہوں اُس نے  مجھ سے  فلاں تاریخ میں نکاح کیا تھا وہ مر گیا مجھ کو مہر اور ترکہ ملنا چاہیئے  اور نکاح کی جو تاریخ بتاتی ہے  یہ اُس کے  بعد ہے  جو بیٹے  نے  مرنے  کی ثابت کی تھی اور عورت نے  بھی اپنے  دعوے  کو گواہوں سے  ثابت کر دیا تو قاضی اس عورت کو بھی مہر و ترکہ ملنے  کا حکم دے  گا کیوں کہ ان دونوں دعوؤں کا حاصل یہ ہے  کہ مورث مر چکا اور میں وارث ہوں تاریخ موت کو اس میں کچھ دخل نہیں ہاں اگر موت مشہور ہے  چھوٹے  بڑے  سب کومعلوم ہے  اور عورت اُس تاریخ کے  بعد نکاح ہونا بتاتی ہے  تووہ یقیناً جھوٹی ہے  اُس کی بات قابل اعتبار نہیں ۔ اور اگر یہ سب باتیں قتل کے  بعد ہوں کے  پہلے  بیٹے  نے  اپنے  باپ کے  قتل کئے  جانے  کی تاریخ گواہوں سے  ثابت کی اور قاضی نے  فیصلہ کر دیا اس بیٹے  کے  بعد عورت نے  اُس تاریخ کے  بعد اپنا نکاح ہونا بیان کیا تو عورت کے  گواہ مقبول نہیں کیونکہ قتل کے  متعلق جو احکام ہیں عورت کے  گواہ قبول کر لئے  جانے  میں باطل ہو جاتے  ہیں ۔ (درمختار ، ردالمحتارص ۳۳۱)

مسئلہ۴۲:
اگر تاریخ سے  محض موت کا بتانا مقصود نہ ہو بلکہ اس کا مقصود کچھ اور ہو مثلاً مِلک کا تقدم ثابت کرنا چاہتا ہو تو یوم موت تحت قضا داخل ہے  مثلاً دو شخص ایک چیز کے  مدعی ہیں جو تیسرے  کے  ہاتھ میں ہے  ہر ایک کا یہ دعویٰ ہے  کہ یہ چیز میرے  باپ کی ہے  وہ مر گیا اور اس چیز کو ترکہ میں چھوڑا تو جو اپنے  باپ کے  مرنے  کی تاریخ کو مقدم ثابت کرے  گا وہی پائے  گا اور اگر موت کی تاریخ بیان نہ کرتے  یا دونوں نے  ایک ہی تاریخ بیان کی ہوتی تو دونوں نصف نصف کے  حقدار ہوتے ۔ ایک شخص نے  یہ دعویٰ کیا کہ فلاں شخص کی جوچیز تمہارے  پاس ہے  اُس نے  مجھے  وکیل کیا ہے  کہ اُس پر قبضہ کروں مدعیٰ علیہ نے  گواہوں سے  ثابت کیا کہ وہ شخص فلاں روز مر گیا یہ گواہ مقبول ہیں کیوں کہ اس سے  مقصود یہ ہے  کہ وکیل وکالت سے  اُس کے  مرنے  کی وجہ سے  معزول ہوگیا لہٰذا یہ شخص قبضہ نہیں کر سکتا۔ (ردالمحتارص ۳۳۲)

مسئلہ۴۳:
بیع و ہبہ و نکاح وغیرہا باجملہ عقود مدانیات تحت قضا داخل ہیں یعنی ایک مرتبہ ایک معین دن میں اس کا ہونا ثابت کر دیا گیا اور قاضی نے  فیصلہ دے  دیا توا س کے  بعد کی تاریخ اگر کوئی ثابت کرنا چاہے  یہ مقبول نہیں مثلاً ایک شخص نے  گواہوں سے  ثابت کیا کہ زید نے  یہ چیز فلاں تاریخ میں میرے  ہاتھ بیع کی ہے  دوسرا یہ کہتا ہے  کہ اُسی زید نے  میرے  ہاتھ فلاں تاریخ میں بیع کی ہے  اور اس کی تاریخ مؤخر ہے  یہ گواہ مقبول نہیں ۔ (درمختار ، ردالمحتارص ۳۳۲)

مسئلہ۴۴:
جس امر میں نزاع ہے  اُس کے  متعلق قاضی کے  سامنے  حق دار نے  ثبوت نہ پہنچایا اور غیر مستحق نے  ثابت کر دکھایا اور قاضی نے  اس کے  حق میں فیصلہ کر دیا یہ فیصلہ بظاہر نافذ ہی ہو گا مگر باطناً نافذ ہے  یا نہیں اس کی دو صورتیں ہیں بعض چیزیں ایسی ہیں جن میں قضأ قاضی ظاہراً و باطناً ہر طرح نافذ ہے  اور بعض ایسی ہیں جن میں ظاہراً نافذ ہے  باطناً نافذ نہیں یعنی مدعی وہ چیز مدعیٰ علیہ سے  جبراً لے  سکتا ہے  مگر اُس سے  نفع حاصل کرنا بلکہ اُس کو اپنے  قبضہ میں لینا ناجائز ہے  وہ گنہگار ہے  مواخذۂ اخروی میں گرفتار ہے  قسم اول عقود و فسوخ ہیں یعنی کسی عقد کے  متعلق نزاع ہے  مثلاً مدعی نے  دعویٰ کیا کہ مدعیٰ علیہ نے  یہ چیز میرے  ہاتھ بیع کی ہے  اور مدعیٰ علیہ منکر ہے  مدعی نے  گواہوں سے  بیع کرنا ثابت کر دیا اور قاضی نے  بیع کا حکم دے  دیایا فرض کرو کہ بیع نہیں ہوئی تھی مگر قاضی کا یہ حکم خود بمنزلہ ٔ  بیع ہے  یا اقالہ کو گواہوں سے  ثابت کیا تو اگر اقالہ نہ بھی ہوا ہو یہ حکم قاضی ہی اقالہ ہے ۔ قسم دوم املاک مرسلہ ہے  کہ مدعی نے  چیز کے  متعلق ملک کا دعویٰ کیا اور اس کا سبب کچھ نہیں بیان کیا مثلاً ہبہ یا خریدنے  کے  ذریعہ سے  میں مالک ہوا ہوں اور گواہوں سے  ثابت کر دیا اس صورت میں اگر واقع میں مدعی کی ملک نہ ہو تو باوجود فیصلہ اُس کو لینا جائز نہیں اور تصرف حرام ہے ۔ یونہی اگر ملک کا سبب بیان کیا مگر وہ سبب ایسا ہے  جس کا انشا ممکن نہیں مثلاً یہ کہتا ہے  کہ بذریعہ وراثت یہ چیز مجھے  ملی ہے  اور حقیقت میں ایسا نہیں تو باوجود قضأ قاضی اس کا لینا جائز نہیں ۔ یونہی اگر کسی عورت پر دعویٰ کیا کہ یہ میری عورت ہے  اور گواہوں سے  نکاح ثابت کر دیا حالانکہ وہ عورت دوسرے  کی منکوحہ ہے  تو اگرچہ قاضی نے  اس کے  موافق فیصلہ کر دیا اس کو اُس عورت سے  صحبت کرنا جائز نہیں ۔ (درمختار ، ردالمحتار)

مسئلہ۴۵:
قضأ قاضی ظاہراً و باطناً نافذ ہونے  میں یہ شرط ہے  کہ قاضی کو گواہوں کا جھوٹا ہونا معلوم نہ ہو اگر خود قاضی کو علم ہے  کہ یہ گواہ جھوٹے  ہیں باوجود اس کے  مدعی کے  موافق فیصلہ کر دیا یہ قضا بالکل نافذ نہیں نہ ظاہراً نہ باطناً۔ (درمختارص ۳۳۳)

مسئلہ۴۶:
مدعی کے  پاس گواہ نہیں ہیں مدعیٰ علیہ پر حلف دیا گیا اُس نے  جھوٹی قسم کھا لی اور قاضی نے  مدعیٰ علیہ کے  موافق فیصلہ کر دیا یہ قضا بھی باطناً نافذ نہیں مثلاً عورت نے  دعویٰ کیا کہ شوہر نے  اُسے  تین طلاق دے  دی ہیں اور شوہر انکار کرتا ہے  عورت طلاق کے  گواہ پیش نہ کر سکی شوہر پر حلف دیا گیا اُس نے  قسم کھالی کہ میں نے  طلاق نہیں دی ہے  قاضی نے  عورت کا دعویٰ خارج کر دیا اگر واقع میں عورت اپنے  دعوے  میں سچی ہے  تو اُسے  شوہر کے  ساتھ رہنے  اور وطی پر قدرت دینے  کی اجازت نہیں جس طرح ہو سکے  اُس سے  پیچھا چھوڑائے  اور یہ شوہر مر جائے  تو اس کی میراث لینا بھی عورت کو جائز نہیں ۔ (درمختار ، ردالمحتار)

مسئلہ۴۷:
فیصلہ صحیح ہونے  کے  لئے  یہ شرط ہے  کہ قاضی اپنے  مذہب کے  موافق فیصلہ کرے  اگر اپنے  مذہب کے  خلاف کیا دانستہ اُس نے  ایسا کیا یا بھول کر بہرحال اُس کا حکم نافذ نہ ہو گا مثلاً حنفی کو یہ اختیار نہیں ہے  کہ وہ مذہب شافعی کے  موافق فیصلہ کرے ۔ (درمختارص ۳۳۴)

مسئلہ۴۸:
قاضی کے  لئے  یہ درست نہیں کہ غائب کے  خلاف فیصلہ کرے  خواہ وہ شہادت کے  وقت غائب ہو یا بعد شہادت و بعد تزکیۂ شہود و غائب ہوا ہو چاہے  وہ مجلس قاضی سے  غائب ہو یا شہر ہی میں نہ ہو اُس وقت ہے  کہ حق کا ثبوت گواہوں سے  ہواہو۔ اور اگر خود مدعیٰ علیہ نے  حق کا اقرار کر لیا ہو تو اس صورت میں فیصلہ کے  وقت اُس کا موجود ہونا ضروری نہیں ۔ (درمختار ، ردالمحتارص ۳۳۵)

مسئلہ۴۹:
مدعیٰ علیہ غائب ہے  مگر اُس کا نائب حاضر ہے  نائب کی موجودگی میں فیصلہ کرنا درست ہے  اگرچہ مدعیٰ علیہ کی عدم موجودگی میں ہو مثلاً اُس کا وکیل موجود ہے  تو فیصلہ صحیح ہے  کہ یہ حقیقۃً اُس کا نائب ہے  یا مدعیٰ علیہ مر گیا ہے  مگر اُس کا وصی موجود ہے  یا نابالغ مدعیٰ علیہ ہے  اور اُس کے  ولی مثلاً باپ یا دادا کی موجودگی میں فیصلہ ہوا یا وقف کا متولی کہ یہ واقف کا قائم مقام ہے  اس کی موجودگی میں فیصلہ درست ہے ۔ (درمختار، ردالمحتار)

مسئلہ۵۰:
وکیلِ مدعیٰ علیہ کی موجودگی میں گواہان ثبوت پیش ہوئے  پھر وہ وکیل مر گیا یا غائب ہو گیا اور مؤکل کی موجودگی میں فیصلہ ہوا یہ فیصلہ درست ہے ۔ یونہی مؤکل کے  سامنے  گواہ گزرے  اور وکیل کی موجودگی میں فیصلہ ہوا یہ بھی درست ہے ۔ یونہی مدعیٰ علیہ کے  سامنے  ثبوت گزرا پھر وہ مر گیا اور کسی وارث کے  سامنے  فیصلہ ہوا یہ بھی درست ہے ۔ (غرر)

مسئلہ۵۱:
میّت کے  ذمہ کسی کا حق ہو یا میّت کا کسی کے  ذمہ ہو اس صورت میں ایک وارث سب کے  قائم مقام ہو سکتا ہے  یعنی اس کے  موافق یا مخالف جو فیصلہ ہو گا وہ سب کے  مقابل تصور کیا جائے  گا کہ یہ فیصلہ حقیقۃً میّت کے  مقابل ہے  اور یہ وارث میّت کا قائم مقام ہے  مگر عین کا دعویٰ ہو تو وارث اُس وقت مدعیٰ علیہ بن سکتا ہے  جب وہ عین اُس کے  قبضہ میں ہو۔ اوراگر اُس کو مدعیٰ علیہ بنایا جس کے  پاس وہ چیز نہ ہو تو دعویٰ مسموع نہ ہو گا۔ اور اگر دَین کا دعویٰ ہو تو ترکہ کی کوئی چیز اس کے  قبضہ میں ہو یا نہ ہو بہرحال یہ مدعیٰ علیہ بن سکتا ہے ۔ (درمختار ، ردالمحتار)

مسئلہ۵۲:
جن لوگوں پر جائداد وقف کی گئی ہے  اُن میں سے  بعض بقیہ موقوف علیہم کے  قائم مقام ہو سکتے  ہیں بشرطیکہ وقف ثابت ہو نفس وقف میں نزاع نہ ہو اور اگر نزاع وقف میں ہو کہ وقف ہوا ہے  یا نہیں تو ایک شخص دوسرے  کے  قائم مقام نہ ہو گا۔ (درمختار)

مسئلہ۵۳:
کبھی ایسا ہو تاہے  کہ حقیقۃً خصم کے  قائم مقام کوئی نہیں ہے  ایسی صورت میں جانب شرع سے  اُس کا نائب مقرر کیا جاتا ہے  مثلاً ایک شخص مرا اور اُس نے  مال اور نابالغ بچوں کو چھوڑا اور کسی کو وصی نہیں بنایا اس صورت میں قاضی ایک وصی مقرر کرے  گا اور یہ اُس میّت کا قائم مقام ہو گا یہی دعویٰ کرے  گا اور اس پر دعویٰ ہو گا اور اسی کی موجودگی میں فیصلہ ہو گا۔ (درر)

مسئلہ۵۴:
کبھی حکماً نیابت ہوتی ہے  اس کی صورت یہ ہے  کہ غائب پر دعویٰ حاضر پر دعویٰ کے  لئے  سبب ہو یعنی دعویٰ تو حاضر پر ہے  مگر اس کا سبب غائب پر دعویٰ ہے  بغیر غائب کو مدعیٰ علیہ بنائے  حاضر پر دعویٰ نہیں چل سکتا لہٰذا یہ حاضر اُس غائب کا حکماً قائم مقام ہے  اس کی مثال یہ ہے  کہ ایک مکان ایک شخص کے  قبضہ میں ہے  اُس پر کسی نے  یہ دعویٰ کیا کہ میں نے  یہ مکان فلاں شخص سے  جو غائب ہے  خریدا ہے  اور اس کو گواہوں سے  ثابت کر دیا حاکم نے  مدعی کے  حق میں فیصلہ کر دیا تو یہ فیصلہ جس طرح اس حاضر کے  مقابل میں ہے  اُس غائب کے  مقابل میں بھی ہے  یعنی اگر وہ غائب حاضر ہو کر انکار کرے  تو یہ انکار نامعتبر ہے ۔ (درر غرر) اس کی ایک مثال یہ بھی ہے  زید نے  دعویٰ کیا کہ عمرو پر میرے  اتنے  روپے  ہیں وہ غائب ہے  بکر اُس کے  حکم سے  اُس کا کفیل ہوا تھا جو موجود ہے  اور گواہوں  سے  ثابت کر دیا قاضی کا فیصلہ عمرو و بکر دونوں پر ہو گا اگرچہ عمرو موجود نہیں ہے ۔ (ردالمحتار)

مسئلہ۵۵:
اگر غائب پر دعویٰ حاضر پر دعویٰ کے  لئے  یہ شرط ہو تو یہ حاضر اُس غائب کے  قائم مقام نہیں ہو گا یعنی یہ فیصلہ نہ حاضر پر ہے  نہ غائب پر جب کہ غائب کا ضرر ہو اور اگر غائب کا ضرر نہ ہو توحاضر پر فیصلہ ہو جائے  گا مثلاً غلام نے  مولیٰ پر یہ دعویٰ کیا کہ اس نے  کہا تھا کہ فلاں شخص اپنی بی بی کو طلاق دے  دے  تو تُو آزاد ہے  اور اُس نے  اپنی زوجہ کو طلاق دے  دی اور اس پر گواہ پیش کئے  تو یہ گواہ اُس وقت مقبول ہوں گے  جب وہ شوہر بھی موجود ہو کیوں کہ اس فیصلہ میں اُ س کا نقصان ہے ۔ اور اگر عورت نے  یہ دعویٰ کیا کہ شوہر نے  کہا تھا کہ اگر زید مکان میں داخل ہو تو تجھ کو طلاق ہے  اور چونکہ شرط طلاق پائی گئی لہٰذا میں مطلقہ ہوں اور زید کی عدم موجودگی میں گواہوں سے  ثابت کردیا طلاق ہو گئی زید کا موجود ہونا اس فیصلہ میں شرط نہیں کہ اس فیصلہ سے  زید کا کوئی نقصان نہیں ۔ (درر غرر)

مسئلہ۵۶:
ایک شخص مر گیا اُس کے  ذمہ اتنا دَین ہے  جو سارے  ترکہ کو مستغرق ہے  ورثہ کو اختیار نہیں ہے  کہ ترکہ بیچ کر دَین ادا کریں بلکہ یہ حق قاضی کو ہے  یہ اُس وقت ہے  کہ سب ورثہ اپنے  مال سے  دَین ادا کرنے  میں متفق نہ ہوں اور اگر سب نے  اس امر پر اتفاق کر لیا کہ جو کچھ دَین ہے  ہم اپنے  مال سے  ادا کریں گے  اور ترکہ ہم لیں گے  تو خود ورثہ ایسا کر سکتے  ہیں اور اگر قرض خواہ اس بات پر راضی ہوں کہ ترکہ کو بیع کر کے  ورثہ دَین ادا کر دیں تو ان کو بیچنا جائز ہے  اور ان کی رضامندی کے  بغیر بیع کریں تو یہ بیع نافذ نہ ہو گی۔ (درمختار ، ردالمحتار)

مسئلہ۵۷:
قاضی کو یہ حق حاصل ہے  کہ مال وقف یا مال غائب یا مال یتیم کسی تونگر کو جو امین ہے  قرض دے  دے  مگر شرط یہ ہے  کہ اس مال کی حفاظت کی اس سے  بہتر دوسری صورت نہ ہو اور اگر مضاربت پر کوئی لینے  والا موجود ہو یا اُس مال سے  کوئی ایسی جائداد خریدی جا سکتی ہو جس کی کچھ آمدنی ہو تو قرض دینے  کی اجازت نہیں اور قرض دینے  کی صورت میں دستاویز لکھی جائے  تاکہ یادداشت رہے  مگر قاضی اپنی ذات کے  لئے  یہ اموال بطور قرض نہیں لے  سکتا۔ (درمختار ، بحر)

مسئلہ۵۸:
باپ یا وصی کو یہ حق حاصل نہیں کہ نابالغ بچہ کا مال قرض کے  طور پر دے  دیں یہاں تک کہ خود قاضی بھی اپنے  نابالغ بچہ کا مال قرض نہیں دے  سکتا اگر یہ لوگ قرض دیں گے  ضامن ہوں گے  تلف ہونے  کی صورت میں تاوان دینا پڑے   گا اسی طرح جس نے  لقطہ (پڑا مال) پایا ہے  یہ بھی اُس مال کوقرض نہیں دے  سکتا۔ (درمختار ، ردالمحتار)

مسئلہ۵۹:
ملتقط نے  اگر لقطہ کا اُتنے  زمانہ تک اعلان کر لیا جو اُس کے  لئے  مقرر ہے  اور مالک کا پتہ نہ چلا اب اگر یہ قرض دینا چاہے  دے  سکتا ہے  کیوں کہ جب اس وقت اس کو تصدق کرنا جائز ہے  تو قرض دینا بدرجۂ اولیٰ جائز ہو گا۔ (درمختار)

مسئلہ۶۰:
باپ یا وصی کو اگر ایسی ضرورت پیش آگئی کہ بغیر قرض دئیے  مال کی حفاظت ہی نہ ہو سکتی ہو مثلاً آگ لگ گئی ہے  یا لٹیرے  مال لوٹ رہے  ہیں اور ایسے  وقت میں کوئی قرض مانگتا ہے  اگر یہ نہیں دے  گا تو مال تلف ہو جائے  گا ایسی حالت میں ان کو بھی قرض دینا جائز ہے ۔ (درمختارص ۳۴۱)

مسئلہ۶۱:
باپ یا وصی فضول خرچ ہیں اندیشہ ہے  کہ نابالغ کے  مال کو فضول خرچی میں اُڑا دیں گے  تو قاضی ان سے  مال لے  کر ایسے  کے  پاس امانت رکھے  کہ ضائع ہونے  کا اندیشہ نہ ہو۔ (درمختار)


افتا کے  مسائل

مسئلہ ۱:
فتویٰ دینا حقیقۃً مجتہد کا کام ہے  کہ مسائل کے  سٔوال کا جواب کتاب و سنت و اجماع و قیاس سے  وہی دے  سکتاہے ۔ افتا کا دوسرا مرتبہ نقل ہے  یعنی صاحب مذہب سے  جو بات ثابت ہے  سائل کے  جواب میں اُسے  بیان کر دینا اس کا کام ہے  اور یہ حقیقۃً فتویٰ دینا نہ ہوا بلکہ  مستفتی کے  لئے  کے  لئے  مفتی (مجتہد) کا قول نقل کر دینا ہوا کہ وہ اس پر عمل کرے ۔ (عالمگیری)

مسئلہ ۲:
مفتی ناقل کے  لئے  یہ امر ضروری ہے  کہ قول مجتہد کو مشہور و متد اول و معتبر کتابوں سے  اخذ کرے  غیر مشہور کتاب سے  نقل نہ کرے ۔ (عالمگیری)

مسئلہ ۳:
فاسق مفتی ہو سکتا ہے  یا نہیں اکثر متأخرین کی رائے  یہ ہے  کہ نہیں ہو سکتا کیوں کہ فتویٰ امورِ دین سے  ہے  اور فاسق کی بات دیانات میں نامعتبر۔ فاسق سے  فتویٰ پوچھنا ناجائزاور اُس کے  جواب پر اعتماد نہ کرے  کہ علم شریعت ایک نور ہے  جو تقویٰ کرنے  والوں پر فائض ہوتا ہے  جو فسق و فجور میں مبتلا ہوتا ہے  اس سے  محروم رہتا ہے ۔ (درمختار ج ۴ص ۳۰۱)

مسئلہ ۴:
ایک شخص کو دیکھا کہ لوگ اُس سے  دینی سوالات کرتے  ہیں اور وہ جواب دیتا ہے  اور لوگ اُسے  عظمت کی نظر سے  دیکھتے  ہیں اگرچہ اس کو یہ معلوم نہیں کہ یہ کون ہیں اور کیسے  ہیں اس کو فتویٰ پوچھنا جائز ہے  کہ مسلمانوں کو اُن کے  ساتھ ایسا برتاؤ کرنا اس کی دلیل ہے  کہ یہ قابلِ اعتماد شخص ہیں ۔ (ردالمحتارص ۳۰۱)

مسئلہ ۵:
مفتی کو بیدار مغز ہوشیار ہونا چاہئے  غفلت برتنا اس کے  لئے  درست نہیں کیوں کہ اس زمانہ میں اکثر حیلہ سازی اور ترکیبوں سے  واقعات کی صورت بدل کر فتویٰ حاصل کر لیتے  ہیں اور لوگوں کے  سامنے  یہ ظاہر کرتے  ہیں کہ فلاں مفتی نے  مجھے  فتویٰ دیا ہے  محض فتویٰ ہاتھ میں ہونا ہی اپنی کامیابی تصور کرتے  ہیں بلکہ مخالف پر اس کی وجہ سے  غالب آجاتے  ہیں اس کو کون دیکھے  کہ واقعہ کیا تھا اور اس نے  سوال میں کیا ظاہر کیا۔ (ردالمحتارص ۳۰۵)

مسئلہ ۶:
مفتی پر یہ بھی لازم ہے  کہ سائل سے  واقعہ کی تحقیق کر لے  اپنی طرف سے  شقوق نکال کر سائل کے  سامنے  بیان نہ کرے  مثلاً یہ صورت ہے  تو یہ حکم ہے  اور یہ ہے  تو یہ حکم ہے  کہ اکثر ایسا ہوتا ہے  کہ جو صورت سائل کے  موافق ہوتی ہے  اُسے  اختیار کر لیتا ہے  اور گواہوں سے  ثابت کرنے  کی ضرورت ہوتی ہے  تو گواہ بھی بنا لیتا ہے   بلکہ بہتر یہ کہ نزاع معاملات میں اُس وقت فتویٰ دے  جب فریقین کو طلب کرے  اور ہر ایک کا بیان دوسرے  کی موجودگی میں سنے  اور جس کے  ساتھ حق دیکھے  اُسے  فتویٰ دے  دوسرے  کو نہ دے ۔ (ردالمحتار)

مسئلہ ۷:
استفتا کا جواب اشارہ سے  بھی دیا جا سکتا ہے  مثلاً سر یا ہاتھ سے  ہاں کا اشارہ کر سکتا ہے  اور قاضی کسی معاملہ کے  متعلق اشارہ سے  فیصلہ نہیں کر سکتا۔ (درمختار)

مسئلہ۸:
قاضی بھی لوگوں کو فتویٰ دے  سکتا ہے  کچہری میں بھی اور بیرون اجلاس میں بھی مگر متخاصمین (مدعی ، مدعیٰ علیہ) کو ان کے  دعوے  کے  متعلق فتویٰ نہیں دے  سکتا دوسرے  امور میں انھیں بھی فتویٰ دے  سکتا ہے ۔ (درمختار ، ردالمحتارص ۳۰۲)

مسئلہ ۹:
مفتی اگر اونچا سنتا ہے  اُس کے  پاس تحریری سوال پیش ہوا اُس نے  لکھ کر جواب دے  دیا اس پر عمل درست ہے  مگر جو شخص کار افتا پر مقرر ہو اُس کے  پاس دیہاتی اور عورتیں ہر قسم کے  لوگ فتویٰ پوچھنے  آتے  ہیں اُس کی سماعت ٹھیک ہو نی چاہئیے  کیوں ہر شخص تحریر پیش کرے  دشوار ہے   اور جب سماعت ٹھیک نہیں ہے  تو بہت ممکن ہے  کہ پوری بات نہ سنے  اور فتویٰ دے  دے  یہ فتویٰ قابل اعتبار نہ ہوگا۔ (ردالمحتار)

مسئلہ۰ ۱:
امام اعظم رضی اﷲ تعالیٰ عنہ کا قول سب پر مقدم ہے  پھر قول امام ابو یوسف پھر قول امام محمد پھر امام زفرو حسن بن زیادکا قول البتہ جہاں اصحاب فتویٰ اور اصحاب ترجیح نے  امام اعظم کے  علاوہ دوسرے  قول پر فتویٰ دیا ہو یا ترجیح دی ہو تو جس پر فتویٰ یا ترجیح ہے  اُس کے  موافق فتویٰ دیا جائے ۔ (درمختار ، ردالمحتارص ۳۰۲)

مسئلہ ۱۱:
جو شخص فتویٰ دینے  کا اہل ہو اُس کے  لئے  فتویٰ دینے  میں کوئی حرج نہیں ۔ (عالمگیری) بلکہ فتویٰ دینا لوگوں کو دین کی بات بتانا ہے  اور یہ خود ایک ضروری چیز ہے  کیوں کہ کتمانِ علم حرام ہے ۔ 
مسئلہ ۱۲:
حاکم اسلام پر یہ لازم ہے  کہ اس کا تجسس کرے  کون فتویٰ دینے  کے  قابل ہے  اور کون نہیں ہے  جو نا اہل ہو اُسے  کام سے  روک دے  کہ ایسوں کے  فتوے  سے  طرح طرح کی خرابیاں واقع ہوتی ہیں جن کا اس زمانہ میں پوری طور پرمشاہدہ ہو رہا ہے ۔ (عالمگیری)

مسئلہ ۱۳:
فتوے  کے  شرائط سے  یہ بھی ہے  کہ سائلین کی ترتیب کا لحاظ رکھے  امیر و غریب کا خیال نہ کرے  یہ نہ ہو کہ کوئی مالدار یا حکومت کا ملازم ہو تو اُس کو پہلے  جواب دے  دے  اور پیشتر سے  جو غریب لوگ بیٹھے  ہوئے  ہیں اُنھیں بٹھائے  رکھے  بلکہ جو پہلے  آیا اُسے  پہلے  جواب دے  اور جو پیچھے  آیا اُسے  پیچھے  کسے  باشد۔ (عالمگیری)

مسئلہ ۱۴:
مفتی کو یہ چاہیئے  کہ کتاب کو عزت و حرمت کے  ساتھ لے  کتاب کی بے  حرمتی نہ کرے  اور جو سوال اُس کے  سامنے  پیش ہو اُسے  غور سے  پڑھے  پہلے  سوال کو خوب اچھی طرح سمجھ لے  اُس کے  بعد جواب دے ۔ (عالمگیری) بارہا ایسا بھی ہوتا ہے  کہ سوال میں پیچیدگیاں ہوتی ہیں جب تک مستفتی سے  دریافت نہ کیا جائے  سمجھ میں نہیں آتا ایسے  سوال کو مستفتی سے  سمجھنے  کی ضرورت ہے  اُس کی ظاہر عبارت پر ہرگز جواب نہ دیا جائے ۔  اور یہ بھی ہوتا ہے  کہ سوال میں بعض ضروری باتیں مستفتی ذکر نہیں کرتا اگرچہ اس کا ذکر نہ کرنا بددیانتی کی بنا پر نہ ہو بلکہ اُس نے  اپنے  نزدیک اُس کو ضروری نہیں سمجھا تھا مفتی پر لازم ہے  کہ ایسی ضروری باتیں سائل سے  دریافت کر لے  تاکہ جواب واقعہ کے  مطابق ہو سکے  اور جو کچھ سائل نے  بیان کر دیا ہے  مفتی اُس کو جواب میں ظاہر کر دے  تاکہ یہ شبہہ نہ ہو کہ جواب و سؤال میں مطابقت نہیں ہے ۔ 
مسئلہ۵ ۱:
سوال کا کاغذ ہاتھ میں لیا جائے  اور جواب لکھ کر ہاتھ میں دیا جائے  اُسے  سائل کی طرف پھینکا نہ جائے  کیوں کہ ایسے  کاغذت میں اکثر اﷲ عزوجل کا نام ہوتا ہے  قرآن کی آیات ہوتی ہیں حدیثیں ہوتی ہیں ان کی تعظیم ضروری ہے  اور یہ چیزیں نہ بھی ہوں تو فتویٰ خود تعظیم کی چیز ہے  کہ اُس میں حکم شریعت تحریر ہے  حکم شرع کا احترام لازم ہے ۔ (عالمگیری)

مسئلہ ۱۶:
جواب کو ختم کرنے  کے  بعد واﷲ تعالیٰ اعلم یا اس کے  مثل دوسرے  الفاظ تحریر کر دینا چاہیئے ۔ (عالمگیری)

مسئلہ ۱۷:
مفتی کے  لئے  یہ ضروری ہے  کہ بردبار خوش خلق ہنس مکھ ہو نرمی کے  ساتھ بات کرے  غلطی ہو جائے  تو واپس لے  اپنی غلطی سے  رجوع کرنے  میں کبھی دریغ نہ کرے  یہ نہ سمجھے  کہ مجھے  لوگ کیا کہیں گے  کہ غلط فتویٰ دے  کر رجوع نہ کرنا حیا سے  ہو یا تکبر سے  بہرحال حرام ہے ۔ (عالمگیری)

مسئلہ ۱۸:
ایسے  وقت میں فتویٰ نہ دے  جب مزاج صحیح نہ ہو مثلاً غصہ یا غم یا خوشی کی حالت میں طبیعت ٹھیک نہ ہو تو فتویٰ نہ دے ۔ یونہی پاخانہ پیشاب کی ضرورت کے  وقت فتویٰ نہ دے  ہاں اگر اُسے  یقین ہے  کہ اس حالت میں بھی صحیح جواب ہو گا تو فتویٰ دینا صحیح ہے ۔ (عالمگیری)

مسئلہ ۱۹:
بہتر یہ ہے  کہ فتویٰ پر سائل سے  اجرت نہ لے  مفت جواب لکھے  اور وہاں والوں نے  اگر اس کی ضروریات کا لحاظ کر کے  گزارہ کے  لائق مقرر کر رکھا ہو کہ عالمِ دین دین کی خدمت میں مشغول رہے  اور اُس کی ضروریات لوگ اپنے  طور پر پورے  کریں یہ درست ہے ۔ (بحرالرائق)

مسئلہ ۲۰:
مفتی کو ہدیہ قبول کرنا اور دعوتِ خاص میں جانا جائز ہے ۔ (عالمگیری) یعنی جب اُسے  اطمینان ہو کہ ہدیہ یا دعوت کی وجہ سے  فتویٰ میں کسی قسم کی رعایت نہ ہو گی بلکہ حکم شرع بلا کم و کاست ظاہر کرے  گا۔ 
مسئلہ ۲۱:
امام ابو یوست رحمۃ اﷲ تعالیٰ سے  فتویٰ پوچھا گیا وہ سیدھے  بیٹھ گئے  اور چادر اوڑھ کر عمامہ باندھ کر فتویٰ دیا یعنی افتا کی عظمت کا لحاظ کیا جائے  گا۔ (عالمگیری)

مسئلہ ۲۲:
اس زمانہ میں کہ علمِ دین کی عظمت لوگوں کے  دلوں میں بہت کم باقی ہے  اہلِ علم کو اس قسم کی باتوں کی طرف توجہ کی بہت ضرورت ہے  جن سے  علم کی عظمت پیدا ہو اس طرح ہرگز تواضع نہ کی جائے  کہ علم و اہلِ علم کی وقعت میں کمی پیدا ہو۔ سب سے  بڑھ کر جو چیز تجربہ سے  ثابت ہوئی وہ احتیاج ہے  جب اہلِ دنیا کو یہ معلوم ہوا کہ ان کو ہماری طرف احتیاج ہے  وہیں وقعت کا خاتمہ ہے ۔ 

تحکیم کا بیان


تحکیم کے  معنی حَکم بنانا یعنی فریقین اپنے  معاملہ میں کسی کواس لئے  مقرر کریں کہ وہ فیصلہ کرے  اور نزاع کو دورکرے  اسی کو پنچ اور ثالث بھی کہتے  ہیں ۔ 
مسئلہ ۱ :
تحکیم کا رکن ایجاب و قبول ہے  یعنی فریقین یہ کہیں کہ ہم نے  فلاں کو حکم بنایا اور حکم قبول کرے  اور اگر حکم نے  قبول نہ کیا پھر فیصلہ کر دیا یہ نافذ نہ ہو گا ہاں اگر انکار کے  بعد پھر فریقین نے  اُس سے  کہا اور اب قبول کر لیا تو حکم ہو گیا۔ (درمختار)

مسئلہ ۲ :
حکم کا فیصلہ فریقین کے  حق میں ویسا ہی ہے  جیسا کہ قاضی کا فیصلہ فرق یہ ہے  کہ قاضی کے  لئے  چونکہ ولایت عامہ ہے  سب کے  حق میں اس کا فیصلہ ناطق ہے  اور حکم کا فیصلہ علاوہ فریقین کے  اور اُس شخص کے  جو اُس کے  فیصلہ پر راضی ہے  دوسروں سے  تعلق نہیں رکھتا دوسروں کے  لئے  بمنزلہ مصلح کے  ہے  گویا طرفین میں صلح کرا دی۔ (عالمگیری)

مسئلہ ۳ :
اس کے  لئے  چند شرائط ہیں ۔ 

فریقین کا عاقل ہونا شرط ہے ۔ حریت و اسلام شرط نہیں یعنی غلام اور کافر کو بھی حَکم  بنا سکتے  ہیں ۔ حکم کے  لئے  ضروری ہے  کہ وقت تحکیم و وقت فیصلہ وہ اہل شہادت سے  ہو فرض کرو جس وقت اُس کو حکم بنایا اہل شہادت سے  نہ تھا مثلاً غلام تھا اور وقت فیصلہ آزاد ہو چکا ہے  اس کا فیصلہ درست نہیں یا مسلمانوں نے  کافر کو حکم بنایا اور وہ فیصلہ کے  وقت مسلمان ہو چکا ہے  اس کا فیصلہ نافذ نہیں ۔ (عالمگیری ، درمختار)

مسئلہ ۴ :
ذمیوں نے  ذمی کو حکم بنایا یہ تحکیم صحیح ہے  اگر فیصلہ کے  وقت حکم مسلمان ہو گیا ہے  جب بھی فیصلہ صحیح ہے ۔ اور اگر فریقین میں سے  کوئی مسلمان ہو گیا اور حکم کافر ہے  تو فیصلہ صحیح نہیں ۔ (عالمگیری)

مسئلہ ۵ :
حَکم ایسے  کو بنائیں جس کو طرفین جانتے  ہوں اور اگر ایسے  کو حکم بنایاجو معلوم نہ ہو مثلاً جو شخص پہلے  مسجد میں آئے  وہ حکم ہے  یہ تحکیم ناجائز اور اس کا فیصلہ کرنا بھی درست نہیں ۔ (درمختار)

مسئلہ ۶ :
جس کو پنچ بنایا ہے  وہ بیمار ہو گیا یا بیہوش ہو گیا یا سفر میں چلا گیا پھر اچھا ہو گیا یا ہوش میں ہوگیا یا سفر سے  واپس ہوا اور فیصلہ کیا یہ فیصلہ صحیح ہے ۔ اور اگر اندھا ہو گیا پھر بینائی واپس ہوئی اس کا فیصلہ جائز نہیں ۔ اور گر مرتد ہو گیا پھر اسلام لایا اس کا فیصلہ بھی ناجائز ہے ۔ (عالمگیری)

مسئلہ ۷ :
حَکم کو فریقین میں سے  کسی نے  وکیل بالخصومۃ کیا اور اُس نے  قبول کر لیا حَکم نہ رہا یونہی جس چیز میں جھگڑا تھا اگر حکم نے  یا اُس کے  بیٹے  نے  یا کسی ایسے  شخص نے  خریدلی جس کے  حق میں شہادت درست نہیں ہے  تو اب وہ حکم نہ رہا۔ (عالمگیری)

مسئلہ ۸ :
حدود و قصاص اور عاقلہ پر دیت کے  متعلق حکم بنانا درست نہیں ہے  اور ان امور کے  متعلق حکم کا فیصلہ بھی درست نہیں اور ان کے  علاوہ جتنے  حقوق العباد ہیں جن میں مصالحت ہو سکتی ہے  سب میں تحکیم ہو سکتی ہے ۔ (درمختار)

مسئلہ ۹ :
حکم نے  جو کچھ فیصلہ کیا خواہ مدعیٰ علیہ کے  اقرار کی بنا پر ہو یا مدعی کے  گواہ پیش کرنے  پر یا مدعیٰ علیہ نے  قسم سے  انکارکیا اس بنا پر اُس کا فیصلہ فریقین پر نافذ ہے  اُن دونوں پر لازم ہے  اُس سے  انکار نہیں کر سکتے  بشرطیکہ فریقین تحکیم پر وقت فیصلہ تک قائم ہوں اور اگر فیصلہ سے  قبل دونوں میں سے  ایک نے  بھی ناراضی ظاہر کی تو تحکیم کو توڑ دیا تو وہ فیصلہ نافذ نہ ہو گا کہ وہ اب حکم ہی نہ رہا۔ (درمختار)

مسئلہ ۱۰ :
دو شریکوں میں سے  ایک نے  اور غریم نے  کسی کو حَکم بنایا اس نے  فیصلہ کر دیا وہ فیصلہ دوسرے  شریک پر بھی لازم ہے  اگرچہ دوسرے  شریک کی عدم موجودگی میں فیصلہ ہوا کہ حکم کا فیصلہ بمنزلۂ صلح ہے  اور صلح کا حکم یہ ہے  کہ ایک شریک نے  جو صلح کی ہے  وہ دوسرے  پر لازم ہے ۔ (درمختار)

مسئلہ ۱۱ :
بائع و مشتری کے  مابین مبیع کے  عیب میں اختلاف ہوا ان دونوں نے  کسی کو حکم بنایا اس نے   مبیع واپس کر نے  کا حکم دیا تو بائع کو یہ اختیار نہیں کہ اپنے  بائع یعنی بائع اول کو واپس دے  ہاں اگر بائع اول و ثانی و مشتری تینوں کی رضامندی سے  حکم ہوا تو بائع اول پربیع واپس ہو گی۔ (درمختار)

مسئلہ ۱۲ :
حکم نے  فیصلہ کے  وقت یہ کہا کہ تو نے  میرے  سامنے  مدعی کے  حق کا اقرار کیا یا میرے  نزدیک گواہان عادل سے  مدعی کا حق ثابت ہوا میں نے  اس بنا پر یہ فیصلہ دیا اب مدعیٰ علیہ یہ کہتا ہے  کہ میں نے   اقرار نہیں کیا تھا وہ گواہ عادل نہ تھے  تو یہ انکار نا معتبر ہے  وہ فیصلہ لازم ہو جائے  گا اور اگرحکم نے  بعد فیصلہ کرنے  کے  یہ خبر دی کہ میں نے  اس معاملہ میں یہ فیصلہ کیا تھا یہ خبر اُس کی نامعتبر ہے  کہ اب وہ حکم نہیں ہے ۔ ( درر وغیرہ)

مسئلہ ۱۳ :
اپنے  والدین اور اولاد اور زوجہ کے  موافق فیصلہ کرے  گا یہ نافذ نہ ہو گا اور ان کے  خلاف فیصلہ کرے  گا وہ نافذ ہو گا کیوں کہ اس کے  لئے  وہ اہل شہادت سے  نہیں ان کے  خلاف شہادت کا اہل ہے  جس طرح قاضی ان کے  موافق فیصلہ کرے  گا نافذ نہ ہو گا مخالف کرے  گا تو نافذ ہو گا۔ (درمختار)

مسئلہ۱۴ :
فریقین نے  دو شخصوں کو پنچ مقرر کیا تو فیصلہ میں دونوں کا مجتمع ہونا ضروری ہے  فقط ایک کا فیصلہ کر دیناکافی ہے  اور یہ بھی ضروری ہے  کہ دونوں کا ایک امر پر اتفاق ہو اگر مختلف رائیں ہوئیں تو کوئی رائے  پابندی کے  قابل نہیں مثلاً شوہر نے  عورت سے  کہا تُو مجھ پر حرام ہے  اور اس لفظ سے  طلاق کی نیت کی ان دونوں نے  دو شخصوں کا حکم بنایا ایک نے  طلاق بائن کا فیصلہ دیا دوسرے  نے  تین طلاق کا حکم دیا یہ فیصلہ جائز نہ ہوا کہ دونوں کا ایک امر پر اتفاق نہ ہوا۔ (درمختار ، ردالمحتار)

مسئلہ ۱۵:
فریقین اس بات پر متفق ہوئے  کہ ہمارے  مابین فلاں یا فلاں فیصلہ کر دے  ان میں سے  جو ایک فیصلہ کر دے  گا صحیح ہو گا مگر ایک کے  پاس انھوں  نے  معاملہ پیش کر دیا تو وہی حکم ہونے  کے  لئے  متعین ہو گا دوسرا حَکم نہ رہا۔ (عالمگیری)

مسئلہ ۱۶ :
حَکم نے  جو فیصلہ کیا اُس کا مرافعہ قاضی کے  پاس ہے  اگر یہ فیصلہ قاضی کے  مذہب کے  موافق ہو تو اسے  نافذ کر دے  اور مذہب قاضی کے  خلاف ہو تو باطل کر دے  اور قاضی کا فیصلہ اگر دوسرے  قاضی کے  پاس پیش ہوا تو اگرچہ اس کے  مذہب کے  خلاف ہے  اختلافی مسائل میں قاضی اول کے  فیصلہ کو باطل نہیں کر سکتا جب کہ قاضی نے  اپنے  مذہب کے  موافق فیصلہ کیا۔ یونہی قاضی نے  اگر حَکم کے  فیصلہ کا امضا کر دیا تو اب دوسرا قاضی اس فیصلہ کو نہیں توڑ سکتا کہ یہ تنہا حَکم کا فیصلہ نہیں ہے  بلکہ قاضی کا بھی ہے ۔ (درر، درمختار ، ردالمحتار)

مسئلہ ۱۷ :
فریقین نے  حَکم بنایا پھر فیصلہ کرنے  کے  قبل قاضی نے  اُس کے  حکم ہونے  کو جائز کر دیا اور حکم نے  رائے  قاضی کے  خلاف فیصلہ کیا یہ فیصلہ جائز نہیں جب کہ قاضی کو اپنا قائم مقام بنانے  کی اجازت نہ ہو اور اگر اُسے  نائب و خلیفہ کرنے  کی اجازت ہے  اور اُس نے  حَکم ہونے  کو جائز رکھا تو اگرچہ حکم کا فیصلہ رائے  قاضی کے  خلاف ہو قاضی اس فیصلہ کو نہیں توڑ سکتا۔ (عالمگیری)

مسئلہ۱۸ :
ایک کو حَکم بنایا اُس نے  فیصلہ کر دیا پھر فریقین نے  دوسرے  کوحَکم بنایا اگر اس کے  نزدیک پہلے  کا فیصلہ صحیح ہے  اُسی کو نافذ کر دے  اور اگر اس کی رائے  کے  خلاف ہے  باطل کر دے  اور ایک نے  ایک فیصلہ کیا دوسرے  حکم نے  دوسرا فیصلہ کیااور یہ دونوں فیصلے  قاضی کے  سامنے  پیش ہوئے  ان میں جو فیصلہ قاضی کی رائے  کے  موافق ہو اُسے  نافذ کر دے ۔ (عالمگیری)

مسئلہ ۱۹ :
حَکم کو یہ اختیار نہیں کہ دوسرے  کوحَکم بنائے  اور اُس سے  فیصلہ کرائے  اور اگر دوسرے  کو حکم بنا دیا اور اُس نے  فیصلہ کر دیا اور فریقین اُس کے  فیصلہ پر راضی ہو گئے  تو خیر ورنہ بغیر رضامندی فریقین اُس کا فیصلہ کوئی چیز نہیں اور حکم اول چاہے  کہ اُس کے  فیصلہ کو نافذ کر دے  یہ نہیں کر سکتا۔ (عالمگیری)

مسئلہ ۲۰ :
شخص ثالث نے  فریقین میں خود ہی فیصلہ کر دیا انھوں نے  اس کوحَکم نہیں بنایا ہے  مگر فریقین اس کے  فیصلہ پر راضی ہو گئے  تو یہ فیصلہ صحیح ہو گیا۔ (عالمگیری)

مسئلہ ۲۱ :
زمانۂ تحکیم میں فریقین میں سے  کوئی بھی حکم کے  پاس ہدیہ پیش کرے  یا اُس کی خاص دعوت کرے  حکم کو چاہیے  کہ قبول نہ کرے ۔ (درمختار)


مسائلِ متفرقہ

مسئلہ ۲۲ :
دو منزلہ مکان دو شخصوں کے  مابین مشتر ک ہے  نیچے  کی منزل ایک کی ہے  بالاخانہ دوسرے  کا ہے  ہر ایک اپنے  حصہ میں ایسا تصرف کرنے  سے  روکا جائے  گا جس کا ضرر دوسرے  تک پہنچتا ہو مثلاً نیچے  والا دیوار میں میخ گاڑنا چاہتا ہے  یا طاق بنانا چاہتا ہے  یا بالاخانہ والا اوپر جدید عمارت بنانا چاہتا ہے  یا پردہ کی دیواروں پر کڑیاں رکھ کر چھت پاٹنا چاہتا ہے  یا جدید پاخانہ بنوانا چاہتا ہے ۔ یہ سب تصرفات بغیر مرضی دوسرے  کے  نہیں کر سکتا اُس کی رضامندی سے  کر سکتا ہے  اور اگر ایسا تصرف ہے  جس سے  ضرر کا اندیشہ نہیں ہے  مثلاً چھوٹی کیل گاڑنا کہ اس سے  دیوار میں کیا کمزوری پیدا ہو سکتی ہے  اس کی ممانعت نہیں اور اگرمشکوک حالت ہے  معلوم نہیں کہ نقصان پہنچے  گا یا نہیں یہ تصرف بھی بغیر رضامندی نہیں کر سکتا۔ (ہدایہ ، فتح، درمختار وغیرہا)

مسئلہ ۲۳ :
اوپر کی عمارت گر چکی ہے  صرف نیچے  کی منزل باقی ہے  اس کے  مالک نے  اپنی عمارت قصداً گرا دی کہ بالاخانہ والا بھی بنوانے  سے  مجبور ہو گیا نیچے  والے  کو مجبور کیا جائے  گا کہ وہ اپنی عمارت بنوائے  تاکہ بالاخانہ والا اسکے  اوپر عمارت تیار کر لے  اور اگر اُس نے  نہیں گرائی ہے  بلکہ اپنے  آپ عمارت گر گئی تو بنوانے  پر مجبور نہیں کیا جائے  گا کہ اس نے  اُس کو نقصان نہیں پہنچایا بلکہ قدرتی طور پر اُسے  نقصان پہنچ گیا پھر اگر بالاخانہ والا یہ چاہتا ہے  کہ نیچے  کی منزل بنا کر اپنی عمارت اوپر بنائے  تو نیچے  والے  سے  اجازت حاصل کرلے  یا قاضی سے  اجازت لے  کر بنائے  اور نیچے  کی تعمیر میں جو کچھ صَرفہ ہو گا وہ مالک مکان سے  وصول کر سکتا ہے  اور اگر نہ اُس سے  اجازت لی نہ قاضی سے  حاصل کی خود ہی بنا ڈالی تو صرفہ نہیں ملے  گا بلکہ عمارت کی بنانے  کے  وقت جو قیمت ہو گی وہ وصول کر سکتا ہے ۔ (درمختار وغیرہ)

مسئلہ ۲۴ :
مکان ایک منزلہ دو شخصوں کے  مشترک تھا پورا مکان گر گیا ایک شریک نے  بغیر اجازت دوسرے  کی اُس مکان کو بنوایا تویہ بنوانا محض تبرع ہے  شریک سے  کوئی معاوضہ نہیں لے  سکتا کیوں کہ یہ شخص اوپر مکان بنوانے  پر مجبور نہیں ۔ ہو سکتا ہے  کہ زمین تقسیم کراکے  صرف اپنے  حصہ کی تعمیر کرائے  ہاں اگر یہ مکان مشترک اتنا چھوٹا ہے  کہ تقسیم کے  بعد قابل انتفاع باقی نہیں رہتا تو یہ شخص پور امکان بنوانے  پر مجبور ہے  اور شریک سے  بقدر اُس کے  حصہ کے  عمارت کی قیمت لے  سکتا ہے ۔ یونہی اگر مکان مشترک کا ایک حصہ گر گیا اور ایک شریک نے  تعمیر کرائی تو دوسرے  سے  اُس کے  حصہ کے  لائق قیمت وصول کر سکتا ہے  جب کہ مکان چھوٹا ہو اور اگر بڑا مکان ہو جو قابل قسمت ہے  اور کچھ حصہ گر گیا ہے  تو تقسیم کرا لے  اگر مہندم حصہ اس کے  حصہ میں پڑے  درست کرا لے  اور شریک کے  حصہ میں پڑے  تو وہ جو چاہے  کرے ۔ (ردالمحتار)

قاعدہ کلیہ:
جو شخص اپنے  شریک کو کام کرنے  پر مجبور کر سکتا ہو وہ بغیر اجازت شریک خود ہی اگر اُس کام کو تنہا کرلے  گا متبرع قرار پائے  گا شریک سے  معاوضہ نہیں لے  سکتا مثلاً نہر پٹ گئی ہے  یا کشتی عیب دار ہو گئی ہے  شریک درستی پر مجبور ہے  اور اگر وہ خود درست نہیں کراتا ہے  قاضی کے  یہاں درخواست دے  کر مجبور کرائے  اور اگر شریک کو مجبور نہیں کر سکتا اور تنہا ایک شخص کرے  گا تو معاوضہ لے  سکتا ہے  مثلاً بالاخانہ والا نیچے  والے  کو تعمیر پر مجبور نہیں کر سکتا یہ بغیر اُس کے  حکم کے  بنائے  گا جب بھی معاوضہ پائے  گا اس کی دوسری مثال یہ ہے  کہ جانور دو شخصوں میں مشترک ہے  ایک شریک نے  بغیر اجازت دوسرے  کے  اُسے  کھلایا معاوضہ نہیں پائے  گا کیوں کہ ہو سکتا ہے  کہ قاضی کے  پاس معاملہ پیش کرے  اور قاضی دوسرے  کو مجبور کرے  اور زراعت مشترک میں قاضی شریک کو مجبور نہیں کر سکتا اس میں معاوضہ پائے  گا۔ (ردالمحتار وغیرہ)

مسئلہ ۲۵ :
بالاخانہ والے  نے  جب نیچے  کی عمارت بنوالی تو نیچے  والے  کو اُس میں سکونت سے  روک سکتا ہے  جب تک جو رقم واجب ہے  ادا نہ کر لے  اسی طرح ایک دیوار مشترک ہے  جس پر دو شخصوں کی کڑیاں ہیں وہ گر گئی ایک نے  بنوائی جب تک دوسرا اس کا معاوضہ ادا نہ کر لے  اُس پر کڑیاں رکھنے  سے  روکا جا سکتا ہے ۔ (ردالمحتار)

مسئلہ ۲۶ :
ایک دیوار پر دو شخصوں کے  چھپر یا کھپریلیں ہیں دیوار خراب ہو گئی ہے  ایک شخص اُس کو درست کرانا چاہتا ہے  دوسرا انکار کرتا ہے  پہلا شخص دوسرے  سے  کہہ دے  کہ تم بانس بلی وغیرہ لگا کر اپنے  چھپر یا کھپریل کو روک لو ورنہ میں دیوار گراؤں گا تمہارا نقصان ہو گا اور اس پر لوگوں کو گواہ کر لے  اگر اُس نے  انتظام کر لیا فبہا ورنہ دیوار گرا دے  دوسرے  کا جو کچھ نقصان ہو گا اُس کا تاوان اس کے  ذمہ نہیں کیوں کہ وہ خود نقصان کے  لئے  تیار ہوا ہے  اس کاقصور نہیں ۔ (ردالمحتار)

مسئلہ ۲۷ :
ایک لمبا راستہ ہے  جس میں سے  ایک کوچۂ غیر نافذہ نکلا ہے  یعنی کچھ دور کے  بعد یہ گلی بند ہو گئی ہے  جن لوگوں کے  مکانات کے  دروازے  پہلے  راستہ میں ہیں اُن کو یہ حق حاصل نہیں کہ کوچۂ غیر نافذہ میں دروازے  نکالیں کیوں کہ کوچۂ غیر نافذہ میں اُن لوگوں کے  لئے  آمدورفت کا حق نہیں ہے  ہاں اگر ہوا آنے  جانے  کے  لئے  کھڑکی بنانا چاہتے  ہیں یا روشندان کھولنا چاہتے  ہیں تو اس سے  روکے  نہیں جا سکتے  کہ اس میں کوچۂ ستر بستہ والوں کا کوئی نقصان نہیں ہے  اور کوچۂ سربستہ والے  اگر پہلے  راستہ میں اپنا دروازہ نکالیں تو منع نہیں کیا جا سکتا کیوں کہ وہ راستہ اُن لوگوں کے  لئے  مخصوص نہیں ۔ (درمختار ، ردالمحتار)

مسئلہ ۲۸ :
اگر اُس لمبے  راستہ میں ایک شاخ مستدیر (گول) نکلی ہو جو نصف دائرہ یا کم ہو تو جن لوگوں کے  دروازے  پہلے  راستہ میں ہوں وہ اس کوچۂ مستدیرہ میں بھی اپنا دروازہ نکال سکتے  ہیں کہ یہ میدان مشترک ہے  سب کے  لئے  اس میں حق آسائش ہے ۔ (ہدایہ وغیرہ)

مسئلہ ۲۹ :
ہر شخص اپنی مِلک میں جو تصرف چاہے  کر سکتا ہے  دوسرے  کو منع کرنے  کا اختیار نہیں مگر جبکہ ایسا تصرف کرے  کہ اس کی وجہ سے  پڑوس والے  کو کھلا ہوا ضرر پہنچے  تو یہ اپنے  تصرف سے  روک دیا جائے  گا مثلاً اس کے  تصرف کرنے  سے  پڑوس والے  کی دیوار گر جائے  گی یا پڑوسی کا مکان قابل انتفاع نہ رہے  گا مثلاً اپنی زمین میں دیوار اُٹھا رہا ہے  جس سے  دوسرے  کا روشندان بند ہو جائے  گا اُس میں بالکل اندھیرا ہو جائے  گا۔ (درمختار ، ردالمحتار)

مسئلہ ۳۰ :
کوئی شخص اپنے  مکان میں تنور گاڑنا چاہتا ہے  جس میں ہر وقت روٹی پکے  گی جس طرح دوکانوں میں ہوتا ہے  یا اجر ت پر آٹا پیسنے  کی چکی لگانا چاہتا ہے  یا دھوبی کا پاٹا رکھوانا چاہتا ہے  جس پر کپڑے  دھلتے  رہیں گے  ان چیزوں سے  منع کیا جا سکتا ہے  کہ تنور کی وجہ سے  ہر وقت دھواں آئے  گا جو پریشان کرے  گا چکی اور کپڑے  دھونے  کی دھمک سے  پڑوسی کی عمارت کمزور ہو گی اس لئے  ان سے  مالک مکان منع کر سکتا ہے ۔ (عالمگیری)

مسئلہ ۳۱ :
بالاخانہ پر کھڑکی بناتا ہے  جس سے  پڑوس والے  کے  مکان کی بے  پردگی ہو گی اس سے  روکا جائے  گا۔ (درمختار ، ردالمحتار)  یونہی چھت پر چڑھنے  سے  منع کیا جائے  جب کہ اس کی وجہ سے  بے  پردگی ہوتی ہو۔ 
مسئلہ ۳۲ :
دو مکانوں کے  درمیان میں پردہ کی دیوار تھی گر گئی جس کی دیوار ہے  وہ بنائے  اور مشترک ہو تو دونوں بنوائیں تاکہ بے  پردگی دور ہو۔ 
مسئلہ ۳۳ :
ایک شخص نے  دوسرے  پر دعویٰ کیا کہ فلاں وقت اُس نے  یہ مکان مجھے  ہبہ کر دیا تھا اور قبضہ بھی دے  دیا مدعی سے  ہبہ کے  گواہ مانگے  گئے  توکہنے  لگا اُس نے  ہبہ سے  انکار کر دیا تھا لہٰذا میں نے  یہ مکان اُس سے  خرید لیا اور خرید نے  کے  گواہ پیش کئے  اگر یہ گواہ خریدنے  کا وقت ہبہ کے  بعد کا بتاتے  ہیں مقبول ہیں اور پہلے  کا بتائیں تو مقبول نہیں کہ تناقض پیدا ہو گیا اور اگر ہبہ اور بیع دونوں کے  وقت مذکور نہ ہوں یا ایک کے  لئے  وقت ہو دوسرے  کے  لیے  وقت نہ ہو جب بھی گواہ مقبول ہیں کہ دونوں قولوں میں توفیق ممکن ہے ۔ (عالمگیری وغیرہ)

مسئلہ ۳۴ :
مکان کے  متعلق دعویٰ کیا کہ یہ مجھ پر وقف ہے  پھر یہ کہتا ہے  کہ میرا ہے  یا پہلے  دوسرے  کے  لئے  دعویٰ کیا پھر اپنے  لئے  دعویٰ کرتا ہے  یہ مقبول نہیں کہ تناقض ہے  اوراگر پہلے  اپنی ملک کا دعویٰ کیا پھر اپنے  اوپر وقف بتایا یا پہلے  اپنے  لئے  دعویٰ کیا پھر دوسرے  کے  لئے  یہ مقبول ہے ۔ (درمختار)

 مسئلہ ۳۵ :
ایک شخص نے  دوسرے  سے  کہا میرے  ذمہ تمہارے  ہزارروپے  ہیں اُس نے  کہا میرا تم پر کچھ نہیں ہے  پھر اُسی جگہ اُس نے  کہا ہاں میرے  تمہارے  ذمہ ہزاررو پے  ہیں تو اب کچھ نہیں لے  سکتا کہ اُس کا اقرار اس کے  رد کرنے  سے  رد ہو گیا اب یہ اس کا دعویٰ ہے  گواہ سے  ثابت کرے  یا وہ شخص اس کی تصدیق کرے  تو لے  سکتا ہے  ورنہ نہیں ۔ (عالمگیری)

مسئلہ ۳۶ :
ایک شخص نے  دوسرے  پر ہزارو پے  کا دعویٰ کیا مدعیٰ علیہ نے  انکار کیا کہ میرے  ذمہ تمہارا کچھ نہیں ہے  یا یہ کہا کہ میرے  ذمہ کبھی کچھ نہ تھا اور مدعی نے  اُس کے  ذمہ ہزار روپے  ہونا گواہوں سے  ثابت کیا اورر مدعیٰ علیہ نے  گواہوں سے  ثابت کیا کہ میں ادا کر چکا ہوں یا مدعی معاف کر چکا ہے  مدعیٰ علیہ کے  گواہ مقبول ہیں اور اگر مدعیٰ علیہ نے  یہ کہا کہ میرے  ذمہ کچھ نہ تھا اور میں تمہیں پہچانتا بھی نہیں اسکے  بعد ادا یا ابرا کے  گواہ قائم کئے  مقبول نہیں ۔ (ہدایہ)

مسئلہ ۳۷ :
چار سو روپے  کا دعویٰ کیا مدعیٰ علیہ نے  انکار کر دیا مدعی نے  گواہوں سے  ثابت کیا اس کے  بعد مدعی نے  یہ اقرار کیا کہ مدعیٰ علیہ کے  اسکے  ذمہ تین سو ہیں اس اقرار کی وجہ سیمدعیٰ  علیہ سے  تین سو ساقط نہ ہوں گے ۔ (درمختار)

مسئلہ ۳۸ :
دعویٰ کیا کہ تم نے  فلاں چیز میرے  ہاتھ بیع کی ہے  مدعیٰ  علیہ منکر ہے  مدعی نے  گواہوں سے  بیع ثابت کر دی اور قاضی نے  چیز دلا دی اس کے  بعد مدعی نے  دعویٰ کیا کہ اس چیز میں عیب ہے  لہٰذا واپس کرا دی جائے  بائع جواب میں کہتا ہے  کہ میں ہر عیب سے  دست بردار ہو چکا تھا اور اس کو گواہوں سے  ثابت کرنا چاہتا ہے  بائع کے  گواہ نامقبول ہیں ۔ (عالمگیری)

مسئلہ ۳۹ :
ایک شخص دستاویز پیش کرتا ہے  کہ اس کی رو سے  تم نے  فلاں چیز کا میرے  لئے  اقرار کیا ہے  وہ کہتا ہے  ہاں میں نے  اقرار کیا تھا مگر تم نے  اُس کو رد کر دیا مقرلہ کو حلف دیا جائے  گا اگر وہ حلف سے  یہ کہہ دے  کہ میں نے  رد نہیں کیا تھا وہ چیز مقر سے  لے  سکتا ہے ۔ یونہی ایک شخص نے  دعویٰ کیا کہ تم نے  یہ چیز میرے  ہاتھ بیع کی ہے  بائع کہتا ہے  کہ ہاں بیع کی تھی مگر تم نے  اقالہ کر لیامدعی حلف دیا جائے  گا۔ (عالمگیری)

مسئلہ ۴۰ :
کافر ذمی مر گیا اُس کی عورت میراث کا دعویٰ کرتی ہے  اور یہ عورت اس وقت مسلمان ہے  کہتی ہے  میں اُس کے  مرنے  کے  بعد مسلمان ہوئی ہوں اور ورثہ یہ کہتے  ہیں کہ اُس کے  مرنے  سے  پہلے  مسلمان ہو چکی تھی لہٰذا میراث کی حقدار نہیں ہے  ورثہ کا قول معتبر ہے  اور مسلمان مر گیا اُس کی عورت کافرہ تھی وہ کہتی ہے  میں شوہر کی زندگی میں مسلمان ہو چکی ہوں اور ورثہ کہتے  ہیں مرنے  کے  بعد مسلمان ہوئی ہے  اس صورت میں بھی ورثہ کا قول معتبر ہے ۔ (ہدایہ)

مسئلہ ۴۱ :
میّت کے  کفرواسلام میں اختلاف ہے  کہ وہ مسلمان ہوا تھا یا کافر ہی تھا جو اُس کے  اسلام کا مدعی ہے  اُس کا قول معتبر ہے  مثلاً ایک شخص مر گیا جس کے  والدین کافر ہیں اور اولاد مسلمان ہے  والدین یہ کہتے  ہیں کہ ہمارا بیٹا کافر تھا اور کافر مرا اور اُس کی اولاد یہ کہتی ہے  کہ ہمارا باپ مسلمان ہو چکا تھا اسلام پر مرا اولاد کا قول معتبر ہے  یہی اُسے  کے  وارث قرار پائیں گے  ماں باپ کو ترکہ نہیں ملے  گا۔ (درمختار، ردالمحتار)

مسئلہ ۴۲ :
پن چکی ٹھیکہ پر دے  دی ہے  مالک اجرت کا مطالبہ کرتا ہے  ٹھیکہ دار یہ کہتا ہے  کہ نہر کا پانی خشک ہو گیا تھا اس وجہ سے  چکی چل نہ سکی اور میرے  ذمہ اجر ت واجب نہیں مالک اس سے  انکار کرتا ہے  اور کہتا ہے  پانی جاری تھا چکی بند رہنے  کی کوئی وجہ نہیں اور گواہ کسی کے  پاس نہیں اگر اس وقت پانی جاری ہے  مالک کاقول معتبر ہے  اور جاری نہیں ہے  تو ٹھیکہ دار کا قول معتبر ہے ۔ (درمختار)

مسئلہ ۴۳ :
ایک شخص نے  اپنی چیز کسی کے  پاس امانت رکھی تھی وہ مر گیا امین ایک شخص کی نسبت یہ کہتا ہے  یہ شخص اُس امانت رکھنے  والے  کابیٹا ہے  اس کے  سوا اُس کا کوئی وارث نہیں حکم دیا جائے  گا کہ امانت اسے  دے  دے ۔ اس کے  بعد وہ امین ایک دوسرے  شخص کی نسبت یہ اقرار کرتا ہے  کہ یہ اُس میت کا بیٹا ہے  مگر وہ پہلا شخص انکار کرتا ہے  تو یہ شخص اُس امانت میں سے  کچھ نہیں لے  سکتا ہاں اگر پہلے  شخص کوامین نے  بغیر قضائے  قاضی امانت دے  دی ہے  تو دوسرے  کے  حصہ کی قدر امین کو اپنے  پاس سے  دینا پڑے  گا۔ مدیون نے  یہ اقرار کیا کہ یہ میرے  دائن کا بیٹا ہے  اس کے  سوا اُس کا کوئی وارث نہیں تو دَین اُسے  دے  دینا ضروری ہے ۔ (درمختار)

مسئلہ ۴۴ :
صورتِ مذکورہ میں امین نے  یہ اقرار کیا کہ یہ شخص اُس کا بھائی ہے  اور اس کے  سوا میّت کا کوئی وارث نہیں توقاضی فوراً دینے  کا حکم نہ دے  گا بلکہ انتظار کرے  گا کہ شاید اُس کا کوئی بیٹا ہو۔ جو شخص بہرحال وارث ہوتا ہے  جیسے  بیٹی باپ ماں یہ سب بیٹے  کے  حکم میں ہیں اور جو کبھی وارث ہوتا ہے  کبھی نہیں وہ بھائی کے  حکم میں ہے ۔ (ردالمحتار)

مسئلہ ۴۵ :
امین نے  اقرار کیا کہ جس نے  امانت رکھی ہے  یہ اُس کاوکیل بالقبض ہے  یا وصی ہے  یا اس نے  اُس سے  اس چیز کو خریدلیا ہے  تو ان سب کو دینے  کو حکم نہیں دیا جائے  گا۔ اور اگر مدیون نے  کسی شخص کی نسبت یہ اقرار کیا کہ یہ اُس کا وکیل بالقبض ہے  تو دے  دینے  کا حکم دیا جائے  گا۔ عاریت اورعین مغصوبہ امانت کے  حکم میں ہیں جہاں امانت دے  دینا جائز ان کا بھی دے  دینا جائز اور جہاں وہ ناجائز یہ بھی ناجائز۔ (بحرالرائق)

مسئلہ ۴۶ :
میّت کا ترکہ وارثوں یا قرض خواہوں میں تقسیم کیا گیا اگر ورثہ یا قرض خواہوں کا ثبوت گواہوں سے  ہوا ہو تو ان لوگوں سے  اس بات کا ضامن نہیں لیا جائے  گا کہ اگر کوئی وارث یا دائن ثابت ہوا تو تم کو واپس کرنا ہو گا اور اگر ارث یا دَین اقرار سے  ثابت ہو تو کفیل لیا جائے  گا۔ (درمختار)

مسئلہ ۴۷ :
ایک شخص نے  یہ دعویٰ کیا کہ یہ مکان میرا اور میرے  بھائی کا ہے  جو ہم کو میراث میں ملا ہے  اور اُس کا بھائی غائب ہے  اس موجود نے  گواہوں سے  ثابت کر دیا آدھا مکان اس کو دے  دیا جائے  گا اور آدھا قابض کے  ہاتھ میں چھوڑ دیا جائے  گا جب وہ غائب آجائے  گا تو اُسکا حصہ اُسے  مل جائے  گا نہ اُسے  گواہ قائم کرنے  کی ضرورت پڑے  گی نہ جدید فیصلہ کی وہ پہلا ہی فیصلہ اُس کے  حق میں بھی فیصلہ ہے ۔ جائدادمنقولہ کا بھی یہی حکم ہے ۔  (درمختار ، بحرالرائق)

مسئلہ ۴۸ :
کسی شخص نے  یہ کہا کہ میرامال صدقہ ہے  یا جو کچھ میری مِلک میں ہے  صدقہ ہے  تو جو اموال از قبیل زکوٰۃ ہیں یعنی سونا چاندی سائمہ اموال تجارت یہ سب مساکین پر تصدق کرے ۔ اور اگر اُس کے  پاس اموال زکوٰۃ کے  سوا کوئی دوسرا مال ہی نہ ہوتو اس میں سے  بقدر قوت روک لے  باقی صدقہ کر دے  پھر جب کچھ مال ہاتھ میں آجائے  تو جتنا روک لیا تھا اتنا صدقہ کر دے ۔ (ہدایہ وغیرہ)

مسئلہ ۴۹ :
کسی شخص کو وصی بنایا اور اُسے  خبر نہ ہوئی یہ ایصا صحیح ہے  اور وصی نے  اگر تصرف کر لیا تو یہ تصرف  صحیح ہے  اور کسی کو وکیل بنایا اور وکیل کو علم نہ ہوا یہ توکیل صحیح نہیں اور اسی لاعلمی میں وکیل نے  تصرف کر ڈالا یہ تصرف بھی صحیح نہیں ۔ (درمختار)

مسئلہ ۵۰ :
قاضی یا امین قاضی نے  کسی کی چیز قرض خواہ کے  دَین ادا کرنے  کے  لئے  بیع کر دی اور ثمن پر قبضہ کر لیا مگر یہ ثمن قاضی یا اُس کے  امین کے  پاس سے  ضائع ہو گیا اور وہ چیز بیع کی گئی تھی اُسکا کوئی حقدار پیدا ہو گیا یا مشتری کو دینے  سے  پہلے  وہ چیز ضائع ہو گئی تو اس صورت میں نہ قاضی پر تاوان ہے  نہ اُس کے  امین بلکہ مشتری جو ثمن ادا کر چکا ہے  اُن قرض خواہوں سے  اس کا تاوان وصول کرے  گا اور اگر وصی نے  دَین ادا کرنے  کے  لئے  میَت کا مال بیچا ہے  اور یہی صورت واقع ہوئی تو مشتری وصی سے  وصول کرے  گا اگرچہ وصی نے  قاضی کے  حکم سے  بیچا ہے  پھر وصی دائن سے  وصول کرے  گا اس کے  بعد اگر میّت کے  کسی مال کا پتہ چلے  تو دائن اُس سے  اپنا دَین وصول کرے  گا ورنہ گیا۔ (درمختار)

مسئلہ ۵۱ :
کسی نے  ایک ثلث مال کی فقرا ٔکے  لئے  وصیت کی قاضی نے  ثلث مال ترکہ میں سے  نکال لیا مگر ابھی فقیروں کو دیا نہ تھا کہ ضائع ہو گیا تو فقرأ کا مال ہلاک ہوا یعنی باقی دو تہائی میں سے  ثلث نہیں نکالا جائے  گا بلکہ یہ دو تہائیاں ورثہ کو دی جائیں گی۔ (درمختار)

مسئلہ ۵۲:
قاضی عالم و عادل اگر حکم دے  کہ میں نے  اس شخص کے  رجم یا ہاتھ کاٹنے  کا حکم دے  دیا ہے  یا کوڑے  مارنے  کا حکم دیا ہے  تو یہ سزا قائم کر تو اگرچہ ثبوت اس کے  سامنے  نہیں گذرا ہے  مگر اس کو کرنا درست ہے  اور اگر قاضی عادل ہے  مگر عالم نہیں تو اُس سزا کے  شرائط دریافت کرے  اگر اُس نے  صحیح طور پر شرائط بیان کر دیئے  تو اُس کے  حکم کی تعمیل کرے  ورنہ نہیں ۔ یونہی اگر قاضی عادل نہ ہو تو جب تک ثبوت کا خود معائنہ کیا نہ ہو وہ کام نہ کرے  اور اس زمانہ میں احتیاط کا مقتضیٰ یہی ہے  کہ بہر صورت بدون معاینۂ ثبوت قاضی کے  کہنے  پر افعال نہ کرے ۔ (درمختار وغیرہ)


گواہی کا بیان


اﷲ عزوجل فرماتا ہے :۔ 



وَاسْتَشْھِدُوْا شَھِدَیْنِ مِنْ رِّجَالِکُمْ ج فَاِنْ لَّمْ یَکُوْنَا رَجُلَیْنِ فَرَجَلٌ وَّامْرَأَتٰنِ مِمَّنْ تَرْضَوْنَ مِنَ الشُّھَدَائِ اَنْ تَضِلَّ اِحْدٰھُمَا فَتُذَکِّرْ اِحْدٰھُمَا الْاُخْریٰ وَلَا بَاْبَ الشُّھَدَائُ اِذَا مَا دُعُوْا وَلَا تَسْئَمُوْا اَنْ تَکْتُبُوْہُ صَغِیْراً اَوْ کَبِیْراً اِلیٰ اَجَلِہٖ ذٰلِکُمْ اَقْسَطُ عِنْدَاللّٰہِ وَاَقْوَمُ لِلشَّھَادَۃِ وَاَدْنیٰ اَلَّا تَرْتَابُوْ اِلِّا اَنْتَکُوْنَ تِجَارَۃً حَاضِرَۃً تُدِیْرُوْنَھَا بَیْنَکُمْ فَلَیْسَ عَلَیْکُمْ جُنَاحٌ اَلَّا تَکْتُبُوْہَا وَاَشْْہِدُوْ وَاِذْ تَبَایَعْتُمْ وَلَا یُضَارَّ کَاتِبٌ وَّلَا شَھِیْدٌ وَّاِنْ تَفْعَلُوْا فَاِنَّہٗ فُسُوْقٌ بِکُمْ وَاتَّقُوْاللّٰہَ وَیُعَلِّمُکُمُ اللّٰہُ وَاللّٰہُ بِکُلِّ شَیْیِٔ عِلِیْمٌ ہ 


(اپنے  مردوں میں سے  دو کو گواہ بنا لو اور اگر دو مرد نہ ہوں تو ایک مرد اور دو عورتیں  اُن کو گواہوں سے  جن کو تم پسند کرتے  ہو کہ کہیں ایک عورت بھول جائے  تو اُسے  دوسری یاد دلادے  گی۔ گواہ جب بلائے  جائیں تو انکار نہ کریں ۔ معاملہ کسی میعاد تک ہو تو اُس کے  لکھنے  سے  مت گھبراؤ چھوٹا معاملہ ہو یا بڑا۔ یہ اﷲ کی نزدیک انصاف کی بات ہے  اور شہادت کو درست رکھنے  والا ہے  اور اس کے  قریب ہے  کہ تمہیں شبہ نہ ہو ہاں اس صورت میں کہ تجارت فوری طور پر ہو جس کو تم آپس میں کر رہے  ہو تو اس کے  نہ لکھنے  میں حرج نہیں ۔ اور جب خرید و فروخت کرو تو گواہ بنا لو اور نہ تو کاتب نقصان پہنچائے  نہ گواہ اور اگر تم نے  ایسا کیا تو یہ تمہارا فسق ہے  اور اﷲ سے  ڈرو اور اﷲ تم کو سکھاتا ہے  اور اﷲ ہر چیز کا جاننے  والا ہے )


اور فرماتا ہے :۔ 

وَلَا تَکْتُمُوا الشَّھَادَۃَ وَمَنْ یَّکْتُہْمَا فَاِنَّہٗ اٰثِمٌ قَلْبُہٗ وَاللّٰہُ بِمَا تَعْمَلُوْنَ عَلَیْمٌ


(اور شہادت کو نہ چھپاؤ اور جو اسے  چھپائے  گا اُس کا دل گنہگار ہے  اورجو کچھ تم کرتے  ہو اﷲ اُس کو جانتا ہے )

حدیث ۱ :
امام مالک و مسلم و احمد و ابوداؤد و ترمذی زین بن خالد جہنی رضی اﷲ تعالیٰ عنہ سے  راوی کہ رسول اﷲ ﷺ نے  فرمایا کیا تم کو یہ خبر نہ دوں کہ بہترا گواہ کون ہے  وہ جو گواہی دیتا ہے  اس سے  قبل کہ اُس سے  گواہی کے  لئے  کہا جائے ۔ 
حدیث ۲ :
بیہقی ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  فرمایا اگر لوگوں کو محض اُن کے  دعوے  پر چیز دلائی جائے  تو بہت سے  لوگ خون اور مال کے  دعوے  کر ڈالیں گے  و لیکن مدعی کے  ذمہ بینہ (گواہ) ہے  اور منکر پر قسم۔ 
حدیث ۳ :
ابوداؤد نے  ام سلمہ رضی اﷲ تعالیٰ عنہا سے  روایت کی کہ دو شخصوں نے  میراث کے  متعلق حضور کی خدمت میں دعویٰ کیا اور گواہ کسی کے  پاس نہ تھے  ارشاد فرمایا کہ اگر کسی کے  موافق اُس کے  بھائی کی چیز کا فیصلہ دیا جائے  تو وہ آگ کا ٹکڑا ہے  یہ سن کر دونوں نے  عرض کی یا رسول اﷲ میں اپنا حق اپنے  فریق کو دیتا ہوں فرمایا یوں نہیں بلکہ تم دونوں جاکر اُسے  تقسیم کرو اور ٹھیک ٹھیک تقسیم کرو۔ پھر قرعہ اندازی کر کے  اپنا حصہ لے  لو اور ہر ایک دوسرے  سے  (اگر اس کے  حصہ میں اُس کا حق پہنچ گیا ہو) معافی کرا لے ۔ 
حدیث ۴ :
شرح سنت میں جابر بن عبداﷲ رضی اﷲ تعالیٰ عنہما سے  مروی کہ دو شخصوں نے  ایک جانور کے  متعلق دعویٰ کیا ہر ایک نے  اس بات پر گواہ کئے  کہ میرے  گھر کا بچہ ہے  رسول اﷲ ﷺ نے  اُس کے  موافق فیصلہ کیا جس کے  قبضہ میں تھا۔ 
حدیث ۵ :
ابوداؤد نے  ابو موسیٰ اشعری رضی اﷲ تعالیٰ عنہ سے  روایت کہ کہ حضور کے  زمانۂ اقدس میں دو شخصوں نے  ایک اونٹ کے  متعلق دعویٰ کیا اور ہر ایک نے  گواہ پیش کئے  حضور نے  دونوں کے  مابین نصف نصف تقسیم فرما دیا۔ 
حدیث ۶ :
صٓحیح مسلم میں ہے  علقمہ بن دائل اپنے  والد سے  روایت کرتے  ہیں کہ رسول اﷲ ﷺ کے  پاس ایک شخص حضر موت کا اور ایک قبیلۂ کندہ کا دونوں حاضر ہوئے  حضر موت والے  نے  کہا یا رسول اﷲ اس نے  میری زمین زبردستی لے  لی کندی نے  کہا وہ زمین میری ہے  اور میرے  قبضہ میں ہے  اُس میں اس شخص کا کوئی حق نہیں حضور نے  حضرموت والے  سے  فرمایا کیا تمہارے  پاس گواہ ہیں عرض کی نہیں ۔ فرمایا تو اب اُس پر حلف دے  سکتے  ہو عرض کی یا رسول اﷲ یہ شخص فاجر ہے  اس کی پرواہ بھی نہ کرے  گا کہ کس چیز پر قسم کھاتا ہے  ایسی باتوں سے  پرہیز نہیں کرتا ارشاد فرمایا اس کے  سوا دوسری بات نہیں ۔ جب وہ شخص قسم کے  لئے  آمادہ ہوا ارشاد فرمایا اگر یہ دوسرے  کے  مال پر قسم کھائے  گا کہ بطور ظلم اُس کا مال کھا جائے  تو خدا سے  اس حال میں ملے  گا کہ وہ اس سے  اعراض فرمانے  والا ہے ۔ 
حدیث ۷ :
ترمذی نے  عائشہ رضی اﷲ تعالیٰ عنہا سے  روایت کی کہ حضور نے  ارشاد فرمایا کہ نہ خیانت کرنے  والے  مرد اور خیانت کرنے  والی عورت کی گواہی جائز اور نہ اُس مرد کی جس پر حد لگائی گئی اور نہ ایسی عورت کی اور نہ اُس کی جس کو اُس سے  عداوت ہے  جس کے  خلاف گواہی دیتا ہے  اور نہ اُس کی جس کی جھوٹی گواہی کا تجربہ ہو چکا ہو اور نہ اُس کے  موافق جس کا یہ تابع ہے  (یعنی اس کا کھانا پینا جس کے  ساتھ ہو) اورنہ اُس کی جو ولا یا قرابت میں متہم ہو۔ 
حدیث ۸ :
صحیح بخاری و مسلم میں انس رضی اﷲ تعالیٰ عنہ سے  مروی رسول اﷲ ﷺ فرماتے  ہیں کبیرہ گناہ یہ ہیں اﷲ کے  ساتھ شریک کرنا۔  ماں باپ کی نافرمانی کرنا۔  کسی کو ناحق قتل کرنا۔  اور جھوٹی گواہی دینا۔ 
حدیث ۹ :
ابوداؤد ابن ماجہ نے  خریم بن فائک اور امام احمد و ترمذی نے  ایمن بن خزیم رضی اﷲ تعالیٰ عنہما سے  روایت کی کہ رسول اﷲ ﷺ نے  نماز صبح پڑھ کر قیام کیا اور یہ فرمایا کہ جھوٹی گواہی ہی شرک کے  ساتھ برابر کر دی گئی پھر اس آیت کی تلاوت فرمائی:۔ 

فاَجْتَنِبُوا الرِّجْسَ مِنَ الْاَوْثَانِ وَاجْتَنِبُوْا قَوْلَ الزُّوْرِ حُنَفَائَ لِلّٰہِ غَیْرُ مُشْرِکِیْنَ بِہٖ


(بتوں کی ناپاکی سے  بچو اور جھوٹی بات سے  بچو اﷲ کے  لئے  باطل سے  حق کی طرف مائل ہو جاؤ اُس کے  ساتھ کسی کو شریک نہ کرو)

حدیث ۱۰ :
بخاری و مسلم میں عبداﷲ بن مسعود رضی اﷲ تعالیٰ عنہ سے  مروی رسول اﷲ ﷺ نے  فرمایا سب سے  بہتر میرے ز مانہ کے  لوگ ہیں پھر جو اُن کے  بعد ہیں پھر وہ جو اُن کے  بعد ہیں پھر ایسی قوم آئے  گی کہ اُن کی گواہی قسم پر سبقت کرے  گی اور قسم گواہی پر یعنی گواہی دینے  اور قسم کھانے  میں بے  باک ہوں گے ۔ 
حدیث ۱۱ :
ابن ماجہ عبداﷲ بن عمر رضی اﷲ تعالیٰ عنہما سے  راوی کہ رسول اﷲ ﷺ نے  فرمایا کہ جھوٹے  گواہ کے  قدم ہٹنے  بھی نہ پائیں گے  کہ اﷲ تعالیٰ اُس کے  لئے  جہنم واجب کر دے  گا۔ 
حدیث ۱۲ :
طبرانی ابن عباس رضی اﷲ تعالیٰ عنہما سے  راوی کہ رسول اﷲ ﷺ نے  فرمایا جس نے  ایسی گواہی دی جس سے  کسی مرد مسلم کا مال ہلاک ہو جائے  یا کسی کا خون بہایا جائے  اُس نے  جہنم واجب کر لیا۔ 
حدیث ۱۳ :
بیہقی ابوہریرہ رضی اﷲ تعالیٰ عنہ سے  راوی کہ فرمایا جو شخص لوگوں کے  ساتھ یہ ظاہر کرتے  ہوئے  چلا کہ یہ بھی گواہ ہے  حالانکہ یہ گواہ نہیں وہ بھی جھوٹے  گواہ کے  حکم میں ہے  اور جو بغیر جانے  ہوئے  کسی کے  مقدمہ کی پیروی کرے  وہ اﷲ کی ناخوشی میں ہے  جب تک اُس سے  جدا نہ ہو جائے ۔ 
حدیث ۱۴ :
طبرانی ابوموسیٰ رضی اﷲ تعالیٰ عنہ سے  راوی کہ حضور نے  ارشاد فرمایا جو گواہی کے  لئے  بلایا گیا اور اُس نے  گواہی چھپائی یعنی ادا کرنے  سے  گریز کی وہ ویسا ہی ہے  جیسا جھوٹی گواہی دینے  والا۔ 


مسائلِ فقہیّہ



مسئلہ ۱ :
کسی حق کے  ثابت کرنے  کے  لیے  مجلس قاضی میں لفظ شہادت کے  ساتھ سچی خبر دینے  کو شہادت یا گواہی کہتے  ہیں ۔ 
مسئلہ ۲ :

مدعی کے  طلب کرنے  پر گواہی دینا لازم  ہے  اور اگر گواہ کو اندیشہ ہو کہ گواہی نہ دے  گا تو صاحبِ حق کا حق تلف ہو جائے  گا یعنی اُسے  معلوم ہی نہیں ہے  کہ فلاں شخص معاملہ کو جانتا ہے  کہ اُسے  گواہی کے  لئے  طلب کرتا اس صورت میں بغیر طلب بھی گواہی دینا لازم ہے ۔ (درمختار)

 مسئلہ ۳ :
شہادت فرضِ کفایہ ہے  بعض نے  کر لیا تو باقی لوگوں سے  ساقط اور دو ہی شخص ہوں تو فرض عین ہے ۔ خواہ تحمل ہو یا ادا یعنی گواہ بنانے  کے  لئے  بلائے  گئے  یا گواہی دینے  کے  لئے  دونوں صورتوں میں جانا ضروری ہے ۔ (بحر)

مسئلہ ۴ :
شہادت کے  لئے  دو قسم کی شرطیں ہیں ۔ شرائط تحمل و شرائط ادا۔ 

تحمل یعنی معاملہ کے  گواہ بننے  کے  لئے  تین شرطیں ہیں ۔ 

(۱) بوقتِ تحمل عاقل ہونا (۲) انکھیارا ہونا (۳) جس چیز کا گواہ بنے  اُس کا مشاہدہ کرنا۔ 

لہٰذا مجنوں یا لا یعقل بچہ یا اندھے  کی گواہی درست نہیں ۔ یونہی جس چیز کا مشاہدہ نہ کیا ہو محض سنی سنائی بات کی گواہی دینا جائز نہیں ۔ ہاں بعض امور کی شہادت بغیر دیکھے  محض سننے  کے  ساتھ ہو سکتی ہے  جن کا ذکر آئے  گا۔ تحمل کے  لئے  بلوغ ، حریت ، اسلام، عدالت شرط نہیں یعنی اگر وقت تحمل بچہ یا غلام یا کافر یا فاسق تھا مگر ادا کے  وقت بچہ بالغ ہو گیا ہے  غلام آزاد ہو چکا ہے  کافر مسلمان ہو چکا ہے  فاسق تائب ہو چکا ہے  تو گواہی مقبول ہے ۔ (عالمگیری وغیرہ)

مسئلہ ۵ :
شرائطِ ادا یہ ہیں ۔ (۱) گواہ کا عاقل (۲) بالغ (۳)  آزاد (۴) انکھیارا ہونا (۵)نا طق ہونا (۶) محدود فی القذف نہ ہونا یعنی اُسے  تہمت کی حد نہ ماری گئی ہو (۷) گواہی دینے  میں گواہ کا نفع یا دفع ضرر مقصود نہ ہونا (۸) جس چیز کی شہادت دیتا ہو اُس کوجانتا ہو اس وقت بھی اُسے  یاد ہو گا (۹) گواہ کا فریق مقدمہ نہ ہونا (۱۰) جس کے  خلاف شہادت دیتا ہے  وہ مسلمان ہو تو گواہ کا مسلمان ہونا (۱۱) حدودو قصاص میں گواہ کر مرد ہونا (۱۲) حقوق العباد میں جس چیز کی گواہی دیتا ہے  اُس کا پہلے  سے  دعویٰ ہونا (۱۳) شہادت کا دعوے  کے  موافق ہونا۔ (عالمگیری ، درمختار)

مسئلہ ۶ : 
شہادت کا رکن یہ ہے  کہ بوقت ادا گواہ یہ لفظ کہے  کہ میں گواہی دیتا ہوں اس لفظ کا یہ مطلب ہے  کہ میں خدا کی قسم کھا کر کہتا ہوں کہ میں اس بات پر مطلع ہوا اور اب اس کی خبر دیتا ہوں ۔ اگر گواہی میں یہ لفظ کہہ دیا کہ میرے  علم میں یہ ہے  یامیرا گمان یہ ہے  تو گواہی مقبول نہیں ۔ (درمختار) آج کل انگریزی کچہریوں میں ان لفظوں سے  گواہی دی جاتی ہے  میں خدا کو حاضر ناظر جان کر کہتا ہوں ۔ یہ شرع کے  خلاف ہے ۔ 
مسئلہ ۷ :
شہادت کا حکم یہ ہے  کہ گواہوں کا جب تزکیہ ہو جائے  اُس کے  موافق حکم کر نا واجب ہے  اور جب تمام شرائط پائے  گئے  اور قاضی نے  گواہی کے  موافق فیصلہ نہ کیا تو گنہگار ہوا اورمستحق عزل وتعزیر ہے ۔ (درمختار)

مسئلہ ۸ :
ادائے  شہادت واجب ہونے  کے  لئے  چند شرائط ہیں :  (۱) حقوق العباد میں مدعی کا طلب کرنا اور اگر مدعی کو اس کا گواہ ہونا معلوم نہ ہو اور اس کو معلوم ہو کہ گواہی نہ دے  گا تو مدعی کی حق تلفی ہو گی اس صورت میں بغیر طلب گواہی دینا واجب ہے ۔  (۲) یہ معلوم ہو کہ قاضی اس کی گواہی قبول کر لے  گا اور اگر معلوم ہو کہ قبول نہیں کرے  گا تو گواہی دینا واجب نہیں ۔ (۳)  گواہی کے  لئے  یہ معین ہے  اور اگر معین نہ ہو یعنی اور بھی بہت سے  گواہ ہوں تو گواہی دینا واجب نہیں جب کہ دوسرے  لوگ گواہی دے  دیں اور وہ اس قابل ہوں کہ اُن کی گواہی مقبول ہو گی۔ اور اگر ایسے  لوگوں نے  شہادت دی جن کی گواہی مقبول نہ ہو گی اور اس نے  نہ دی تو یہ گنہگار ہے  اور اگر اس کی گواہی دوسروں کی بہ نسبت جلد قبول ہو گی اگرچہ دوسروں کی بھی قبول ہو گی اور اُس نے  نہ دی گنہگار ہے ۔ (۴)  دوعادل کی زبانی اس امر کا بطلان معلوم نہ ہوا ہو جس کی شہادت دینا چاہتا ہے  مثلاً مدعی نے  دَین کا دعویٰ کیا ہے  جس کا یہ شاہد ہے  مگردو عادل سے  معلوم ہوا کہ مدعیٰ علیہ دَین ادا کر چکا ہے  یازوج  نکاح کا مدعی ہے  اور گواہ کو معلوم ہوا کہ تین طلاقیں دے  چکا ہے  یا مشتری غلام خرید نے   کا دعویٰ کرتا ہے  اورگواہ کو معلوم ہوا ہے  کہ مشتری اُسے  آزاد کر چکا ہے  یاقتل کا دعویٰ ہے  اور معلوم ہے  کہ ولی معاف کر چکا ہے  ان سب صورتوں میں دَین و نکاح و بیع و قتل کی گواہی دینا درست نہیں ۔  اور اگر خبر دینے  والے  عادل  نہ ہوں تو گواہ کو اختیار ہے  گواہی دے  اور قاضی کے  سامنے  جو کچھ سنا ہے  ظاہر کر دے  اور یہ بھی اختیار ہے  کہ گواہی سے  انکار کر دے ۔ اور اگر خبر دینے  والا ایک عادل ہوتو گواہی سے  انکار نہیں کر سکتا۔ نکاح کے  دعوے  میں گواہ سے  دو عادل نے  کہا کہ ہم نے  خود معاینہ کیا ہے  کہ دونوں نے  ایک عورت کا دودھ پیا۔ یا گواہوں نے  دیکھا ہے  کہ مدعی اُس چیز میں اُس طرح تصرف کرتا ہے  جیسے  مالک کیا کرتے  ہیں او ردو عادل نے  ان کے  سامنے  یہ شہادت دی کہ وہ چیز دوسرے  شخص کی ہے  تو گواہی دینا جائز نہیں ۔ (۵) جس قاضی کے  پاس شہادت کے  لئے  بلایا جاتا ہے  وہ عادل ہو۔ (۶) گواہ کو یہ معلوم نہ ہو کہ مقر نے  خوف کی وجہ سے  اقرار کیا ہے ۔ اگر یہ معلوم ہو جائے  تو گواہی نہ دے  مثلاً مدعیٰ علیہ سے  جبراً ایک چیز کااقرار کرایا گیا تو اس اقرار کی شہادت درست نہیں ۔ (۷) گواہ ایسی جگہ ہو کہ وہ کچہری سے  قریب ہو یعنی قاضی کے  یہاں جا کر گواہی دے  کر شام تک اپنے  مکان کو واپس آسکتا ہو اور اگر زیادہ فاصلہ ہو کہ شام تک واپس نہ آسکتا ہو تو گواہی نہ دینے  میں گناہ نہیں اور اگر بوڑھا ہے  کہ پیدل کچہری تک نہیں جا سکتا اور خود اُسکے  پاس سواری نہیں ہے  مدعی اپنی طرف سے  اُسے  سوار کر کے  لے  گیا اس میں حر ج نہیں اور گواہی مقبول ہے  اور اگر اپنی سواری پر جا سکتا ہو اور مدعی سوار کر کے  لے  گیا تو گواہی مقبول نہیں ۔ (بحرالرائق)

مسئلہ ۹ :
آج کل انگریزی کچہریوں میں گواہی دینے  کی جو صورت ہے  وہ اہلِ معاملہ پر مخفی نہیں وکیل مدعی جھوٹ بولنے  پر زور دیتے  ہیں اور وکیل مدعیٰ علیہ جھوٹا بنانے  کی کوشش کرتے  ہیں ایسی گواہی سے  خدا بچائے ۔ 
مسئلہ ۱۰ :
مدعی نے  گواہوں کو کھانا کھلایا اگر اس کی صورت یہ ہے  کہ کھانا تیار تھا اور گواہ اس موقع پر پہنچ گیا اُسے  بھی کھلا دیا تو گواہی مقبول ہے  اور اگر خاص گواہوں کے  لئے  کھانا تیار ہوا ہے  تو گواہی مقبول نہیں مگر امام ابو یوسف فرماتے  ہیں کہ اس صورت میں بھی مقبول ہے ۔ (بحرالرائق)

مسئلہ ۱۱:
حقوق اﷲ میں گواہی دینا بغیر طلب مدعی بھی واجب ہے  بلکہ گواہی میں تاخیر کرنا بھی اس کے  لئے  جائز نہیں اگر بلا عذر شرعی تاخیر کرے  گا فاسق ہو جائے  گا اور اس کی گواہی مردود ہو گی مثلاً کسی نے  اپنی عورت کو بائن طلاق دے  دی ہے  اسکی گواہی دینا ضروری ہے  اور اگر مغلظ طلاق کے  بعد وہ دونوں میاں بی بی کی طرح رہتے  ہوں اور اسے  معلوم ہے  اور گواہی نہیں دی کچھ دنوں کے  بعد گواہی دیتا ہے  مردود الشہادۃ ہے ۔ (درمختار، بحر)

مسئلہ ۱۲ :
ایک شخص مر گیا اُس نے  زوجہ اور دیگر وارث چھوڑے  گواہوں نے  گواہی دی کہ اُ س نے  صحت کی حالت میں ہمارے  سامنے  اقرار کیا تھا کہ عورت کو تین طلاقیں دے  دی ہیں یا بائن طلاق دی ہے  یہ گواہی مردود ہے  جب کہ وہ عورت اُسی مرد کے  ساتھ رہتی ہو کہ ان لوگوں نے  اب تک دیکھا اور خاموش رہے  لہٰذا فاسق ہو گئے ۔ (بحرالرائق)

مسئلہ ۱۳ :
ہلال رمضان و عید الفطر و عیداضحیٰ کی شہادت دینا بھی واجب ہے  اور وقف کی گواہی بھی ضروری ہے ۔ (درمختا ر، ردالمحتار)

مسئلہ ۱۴ :
حدودکی گواہی میں دونوں پہلو ہیں ایک ازالۂ منکر ورفع فساد اور دوسرا مسلم کی پردہ پوشی کرنا گواہ کو اختیار ہے  کہ پہلی صورت اختیار کرے  اور گواہی دے  یا دوسری صورت اختیار کرے  اور گواہی دینے  سے  اجتناب کرے  اور یہ دوسری صورت زیادہ بہتر ہے  مگر جب کہ وہ شخص بیباک ہو حدود شرعیہ کی محافظت نہ کرتا ہو۔ (درمختار)

مسئلہ ۱۵ :
چوری کی شہادت میں بہتر یہ کہنا ہے  کہ اس نے  اس شخص کامال لے  لیا یہ نہ کہے  کہ چوری کی کہ اُس طرح کہنے  میں احیأ حق بھی ہو جاتا ہے  اور پردہ پوشی بھی۔ (ہدایہ)

مسئلہ ۱۶ :
نصا ب شہادت زنا میں چار مرد ہیں بقیہ حدود وقصاص کے  لئے  دو مرد ان دونوں چیزوں میں عورتوں کی گواہی معتبر نہیں ہاں اگر کسی نے  طلاق کو شراب پینے  پر معلق کیا تھا اور اس کے  شراب پینے  کی گواہی ایک مرد اور دو عورتوں نے  دی تو طلاق واقع ہونے  کا حکم دیا جائے  گا اگرچہ حد نہیں جاری ہو گی۔ (درمختار)

مسئلہ ۱۷ :
کسی مرد کافر کے  اسلام لانے  کا ثبوت بھی دو مردوں کی شہادت سے  ہو گا۔ اسی طرح مسلمان کے  مرتد ہونے  کا ثبوت بھی دو مردوں کی گواہی سے  ہو گا۔ (درمختار)

مسئلہ ۱۸ :
ولادت و بکارت اور عورتوں کے  وہ عیوب جن پر مردوں کو اطلاع نہیں ہوتی ان میں ایک عورت حرہ مسلمہ کی گواہی کافی ہے  اور دو عورتیں ہوں توبہتر اور بچہ زندہ پیدا ہونے  کے  وقت رویا تھا اس کی نماز جنازہ پڑھنے  کے  حق میں ایک عورت کی گواہی کافی ہے ۔ مگر حق وراثت میں امام اعظم رضی اﷲ تعالیٰ عنہ کے  نزدیک ایک عورت کی گواہی کافی نہیں ۔ (درمختار)

مسئلہ ۱۹ :
عورتوں کے  وہ عیوب جن پر مردوں کو اطلاع نہیں ہوتی اور ولادت کے  متعلق اگر ایک مرد نے  شہادت دی تو اس کی دو صورتیں ہیں اگر کہتا ہے  میں نے  بالقصد اُدھر نطر کی تھی گواہی مقبول نہیں کہ مرد کو نظر کرنا جائز نہیں ۔ اور اگر یہ کہتا ہے  کہ اچانک میری اُس طرف نظر چلی گئی تو گواہی مقبول ہے ۔ (درمختار ، ردالمحتار)

مسئلہ ۲۰ :
مکتب کے  بچوں میں مار پیٹ جھگڑے  ہو جائیں ان میں تنہا معلم کی گواہی مقبول ہے ۔ (عالمگیری)

مسئلہ ۲۱ :
ان کے  علاوہ دیگر معاملات میں دو مرد یا ایک مرد اور دوعورتوں کی گواہی معتبر ہے  جس حق کی شہادت دی گئی ہو وہ مال ہو یا غیر مال مثلاً نکاح ، طلاق،  عتاق،  وکالت کہ یہ مال نہیں ۔ (درمختار)

مسئلہ ۲۲ :
کسی معاملہ میں تنہا چار عورتیں گواہی دیں جن کے  ساتھ مرد کوئی نہیں یہ گواہی نامعتبر ہے ۔ (درمختار)

مسئلہ ۲۳ :
گواہی کی ہر صورت میں یہ کہنا ضروری ہے  کہ میں گواہی دیتا ہوں یعنی صیغۂ حال کہنا ضروری ہے  اور جہاں یہ لفظ شرط نہ ہو مثلاً پانی کی طہارت اور رویت ہلالِ رمضان کہ یہ از قبیل شہادت نہیں بلکہ اخبار ہے ۔ شہادت کے  واجب القبول ہونے  کے  لئے  عدالت شرط ہے ۔ صحتِ قضا کیلئے  عدالت شرط نہیں اگر غیر عادل کی شہاد ت قاضی نے  قبول کر لی اور فیصلہ دے  دیا تو یہ فیصلہ نافذ ہے  اگرچہ قاضی گنہگار ہوا اور اگر قاضی کے  لئے  بادشاہ کا یہ حکم ہے  کہ فاسق کی گواہی قبول نہ کرنا اور قاضی نے  قبول کر لی تو فیصلہ نافذ نہ ہو گا۔ (درمختار)

مسئلہ ۲۴ :
گواہی ایسے  شخص پر دیتا ہو جو موجود ہے  تو گواہ کو مدعی و مدعیٰ علیہ و مشہود بہ (وہ چیز جس کے  متعلق شہادت دیتا ہے ) کی طرف اشارہ کرنا ضروری ہے  جب کہ مشہود بہ عین ہو اور غائب یا میّت پر شہادت دیتا ہو تو اُس کا اور اُس کے  باپ اور دادا کے  نام لینا ضروری ہے  اور اگر اُس کے  باپ اور پیشہ کا نام لیا دادا کانام نہ لیا یہ کافی نہیں ہاں اگر اس کی وجہ سے  ایسا ممتاز ہو جائے  کہ کسی قسم کا شبہہ باقی نہ رہے  تو کافی ہے  اور اگر وہ اتنا معروف ہے  کہ فقط نام یا لقب ہی سے  بالکل ممتاز ہو جائے  تویہی کافی ہے ۔ (درمختار)

مسئلہ ۲۵ :
قاضی کو اگر گواہوں کا عادل ہونا معلوم ہو تو ان کے  حالات کی تحقیق کی کیا حاجت اور معلوم نہ ہو تو حدود و قصاص میں تحقیقات کرنا ہی ہے  مدعیٰ علیہ اس کی درخواست کرے  یا نہ کرے  اور ان کی غیر میں اگر مدعیٰ علیہ ان پر طعن کرتا ہو تو ضرور ہے  ورنہ قاضی کو اختیار ہے ۔ اور اس زمانہ میں مخفی طور پر گواہوں کے  حالات دریافت کئے  جائیں علانیہ دریافت کرنے  میں بڑے  فتنے  ہیں ۔ (ہدایہ وغیرہ)

مسئلہ ۲۶ :
جو چیز دیکھنے  کی ہے  اُسے  آنکھ سے  دیکھا اور جو چیز سننے  کی ہے  اُسے  اپنے  کان سے  سنا مگر جس سے  سُنا اُس کو بھی آنکھ سے  دیکھا ہو تو گواہی دینا جائز ہے  اگرچہ پردہ کی آڑ سے  دیکھا ہو کہ اس نے  دیکھا اور اُس نے  نہ دیکھا یہ ضرور نہیں کہ اُس نے  کہہ دیا ہو کہ میں نے  تمہیں گواہ بنایا مثلاً دو شخصوں کے  مابین بیع ہوئی اس نے  دونوں کو دیکھا اور دونوں کے  الفاظ سُنے  یا بطور تعاطی دو شخصوں کے  مابین بیع ہوئی جس کو خود اس نے  دیکھا یہ بیع کا گواہ ہے  یا مجلس نکاح میں حاضر ہے  الفاظ ایجاب و قبول اپنے   کان سے  سُنے  اوردونوں کو بوقت سُننے  کے  دیکھ رہا ہے  یہ نکاح گواہ ہے  اگرچہ رسمی طور پر اس کو گواہی کے  لئے  نامزد نہ کیا ہو۔ یونہی اگر اس کے  سامنے  مقر نے  اقرار کیا کہ یہ اقرار کا گواہ ہے ۔ (درمختار)

مسئلہ ۲۷ :
جس کی بات اس نے  سُنی وہ پردے  میں ہے  آواز سُنتا ہے  مگر اُسے  دیکھتا نہیں ہے  اُس کے  متعلق اس کی گواہی درست نہیں اگرچہ آواز سے  معلوم ہو رہا ہے  کہ یہ فلاں کی آواز ہے  ہاں اگر اسے  واضح طور پر یہ معلوم ہو کہ اُس کے  سوا کوئی دوسرا نہیں ہے  یوں کہ یہ خود پہلے  مکان میں گیا تھا اور دیکھ آیا تھا کہ مکان میں اُس کے  سوا کوئی نہیں ہے  اور یہ دروازہ پر بیٹھا رہا کوئی دوسرا مکان کے  اندر گیا نہیں اورمکان میں جانے  کا کوئی دوسرا راستہ بھی نہیں ایسی حالت میں جو کچھ اندر سے  آواز آئی اور اس نے  سُنی اُس کی شہادت دے  سکتا ہے ۔ (درمختار)

مسئلہ ۲۸ :
ایک عورت نے  کوئی بات کہی یہ اُس کو دیکھ رہا ہے  مگر چہرہ نہیں دیکھا کہ پہچانتا اور دو شخصوں نے  اس کے  سامنے  یہ شہادت دی کہ یہ فلانی عورت ہے  تو نام و نسب کے  ساتھ یعنی فلانی عورت فلاں کی بیٹی نے  یہ اقرارکیا یوں گواہی دینا جائز ہے  اور اگر دیکھا نہیں فقط آواز سُنی اور دو شخصوں نے  اس کے  سامنے  شہادت دی کہ یہ فلانی عورت ہے  اس صورت میں گواہی دینا جائز نہیں ۔ اور اگر چہرہ اس نے  خود دیکھ لیا اور اُس نے  خود اپنے  منہ سے  کہہ دیا کہ میں فلانہ بنت فلاں ہوں تو جب تک وہ زندہ ہے  یہ گواہی دے  سکتا ہے  اور اُس کی طرف اشارہ کر کے  یہ کہہ سکتا ہوں کہ اس نے  میرے  سامنے  یہ اقرار کیا تھا اس صورت میں اس کی ضرورت نہیں کہ دو شخص اس کے  سامنے  گواہی دیں کہ یہ فلانی ہے  اور اُس کے  مرنے  کے  بعد یہ شہادت دینا جائز نہیں کہ فلانی عورت نے  میرے  سامنے  اقرار کیا جب کہ یہ خود پہچانتا نہیں محض اُس کے  کہنے  سے  جان لیا ہو۔ (درمختار ، عالمگیری)

مسئلہ ۲۹ :
ایک عورت کے  متعلق نام و نسب کے  ساتھ گواہی دی اور عورت کچہری میں حاضر ہے  حاکم نے  دریافت کیاکہ اُس عورت کو پہچانتے  ہو گواہ نے  کہا نہیں یہ گواہی مقبول نہیں اور اگر گواہوں نے  یہ کہا کہ وہ عورت جس کا نام و نسب یہ ہے  اُس نے  جو بات کہی تھی ہم اُس کے  شاہد ہیں مگر یہ ہم کو معلوم نہیں کہ یہ وہی ہے  یا دوسری تو اُس نا مبردہ پر شہادت صحیح ہے  مگر مدعی کے  ذمہ یہ ثابت کرنا ہے  کہ یہ عورت جو حاضر ہے  وہی ہے ۔ (عالمگیری)

مسئلہ ۳۰ :
ایک شخص کے  ذمہ کسی کامطالبہ ہے  وہ تنہائی میں اقرار کر لیتا ہے  مگر جب لوگوں کے  سامنے  دریافت کرتا ہے  تو انکار کر دیتا ہے  صاحب حق نے  یہ حیلہ کیا کہ کچھ لوگوں کو مکان کے  اندر چھپا دیا اوراُس کو بلایا اور دریافت کیا اُس نے  یہ سمجھ کر کہ یہاں کوئی نہیں ہے  اقرار کر لیا جس کو اُن لوگوں نے  سُنا اگر اُن لوگوں نے  دروازہ کی جھری یا سوراخ سے  اُس شخص کو دیکھ لیا گواہی دینا درست ہے ۔ (عالمگیری)

مسئلہ ۳۱ :
مِلک کو جانتا ہے  مگر مالک کو نہیں پہنچانتا مثلاً ایک مکان ہے  جس کو اس نے  دیکھا ہے  اور اُس کے  حدود اربعہ کو پہچانتا ہے  اور لوگوں سے  اس نے  سُنا ہے  کہ یہ مکان فلاں بن فلاں کا ہے  جس کو یہ پہچانتا نہیں اس کو گواہی دینا جائز ہے  اور گواہی مقبول ہے  اور اگر مِلک و مالک دونوں کو نہیں پہچانتا مثلاً یہ سُنا ہے  کہ فلاں بن فلاں کا فلاں گاؤں میں ایک مکان ہے  جس کے  حدود یہ ہیں نہ مکان کو دیکھا نہ مالک کو تصرف کرتے  دیکھا اس صورت میں گواہی دینا جائز نہیں اور اگر مالک کو دیکھا ہے  مگر مِلک کو نہیں دیکھا ہے  مثلاً اس شخص کو خوب پہچانتا ہے  اور لوگوں سے  سُنتا ہے  کہ فلاں جگہ اس کا ایک مکان ہے  جس کے  حدود یہ ہیں اس صورت میں گواہی دینا جائز نہیں ۔ (عالمگیری)

مسئلہ ۳۲ :
مالک ومِلک دونوں کو دیکھاہے  اُس شخص کو دیکھا ہے  کہ اُس مِلک میں اُس قسم کا تصرف کرتا ہے  جس طرح مالک کرتے  ہیں اور وہ کہتا ہے  کہ یہ چیز میری ہے  اور گواہ کی سمجھ میں بھی یہ بات آگئی کہ یہ اسی کی ہے  پھر کچھ دنوں کے  بعد وہ چیز دوسرے  کے  قبضہ میں دیکھی شخص اول کی مِلک کی شہادت دے  سکتا ہے  مگر قاضی کے  سامنے  اگر یہ بیان کر دے  گا کہ مجھے  اُس کی مِلک ہونا اس طرح معلوم ہوا ہے  کہ میں نے  اُسے  تصرف کرتے  دیکھا ہے  تو گواہی رد کر دی جائے  گی ہاں اگر دو عادل نے  گواہ کو یہ خبر دی کہ یہ چیز شخصِ ثانی کی ہے  اس نے  پہلے  کے  پاس امانت رکھی تھی تو اب پہلے  کے  لئے  گواہی دینا جائز نہیں ۔ (عالمگیری)

مسئلہ ۳۳ :
جو بات معروف و مشہور ہو جس میں سُن کر بھی گواہی دینا جائز ہو جاتا ہے  مثلاً کسی کی موت و نکاح نسب جب کہ دل میں یہ بات آتی ہے  کہ جو کچھ لوگ کہہ رہے  ہیں ٹھیک ہے  اُس کے  متعلق اگر دو عادل یہ کہہ دیں کہ ویسا نہیں ہے  جو تمہارے  دل میں ہے  اب گواہی دینا جائز نہیں ہاں اگر گواہ کو یقین ہے  کہ یہ جو کچھ کہہ رہے  ہیں غلط ہے  تو گواہی دے  سکتا ہے  اور اگر ایک عادل نے  اس کے  خلاف کی شہادت دی ہے  تو گواہی دینا جائز ہے  مگر جب دل میں یہ بات آئے  کہ یہ شخص سچ کہتا ہے  تو ناجائزہے ۔ (خانیہ)

مسئلہ ۳۴ :
مدعی نے  ایک تحریر پیش کی کہ یہ مدعیٰ علیہ کی تحریر ہے  اور مدعیٰ علیہ کہتا ہے  کہ یہ میری تحریر نہیں  مدعیٰ علیہ سے  ایک تحریر لکھوائی گئی دونوں تحریروں کو ملایا گیا بالکل مشابہ ہیں محض اتنی بات سے  مدعیٰ علیہ کی تحریر قرار دے  کر اُس پر مال لازم نہیں کیا جا سکتا جب تک گواہوں سے  وہ تحریر اُس کی ثابت نہ ہواور اگرمدعیٰ علیہ اپنی تحریر بتاتا ہے  مگر مال سے  انکار کرتا ہے  اگر وہ تحریر باضابطہ ہے  یعنی اُس طرح لکھی ہے  جس طرح اقرار نامہ لکھا جاتا ہے  تو مدعیٰ علیہ پرمال لازم ہے ۔ (درمختار)

مسئلہ ۳۵ :
دستاویز پر اس کی گواہی لکھی ہوئی ہے  اگر اس کے  سامنے  دستاویز پیش ہوئی پہچان لیا کہ یہ میرے  دستخط ہیں اگر واقعہ اس کو یاد آگیا اگرچہ اس سے  پہلے  یاد نہ تھا گواہی دینا جائز ہے ۔ اور اگر اب بھی یاد نہیں آتا یا یہ یاد آتا ہے  کہ میں نے  اس کاغذ پر گواہی لکھی تھی مگر مال دیا گیا یہ یاد نہیں تو امام محمد رحمۃ اﷲ تعالیٰ کے  نزدیک گواہی دینا جائز ہے ۔ یہ پہچانتا ہے  کہ دستخط میرے  ہیں مگر معاملہ بالکل یاد نہیں اگر کاغذ اس کی حفاظت میں تھا جب تو امام ابو یوسف کے  نزدیک بھی گواہی دینا جائز ہے  اور فتویٰ اس پر ہے  کہ اگر اُسے  یقین ہے  کہ یہ دستخط میرے  ہی ہیں تو چاہے  کاغذ اس کے  پاس ہو یا مدعی کے  پاس ہو گواہی دینا جائز ہے ۔ (عالمگیری)

مسئلہ ۳۶ :
دستخط پہچانتا ہو کہ میرے  ہی ہیں اور مقر کا اقرار بھی یاد ہے  اور مقرلہ کو بھی پہچانتا ہے  مگر یاد نہیں کہ وہ کیا وقت تھا اور کونسی جگہ تھی گواہی دینا حلال ہے ۔ (عالمگیری)

مسئلہ ۳۷ :
گواہوں کے  سانے  دستاویز لکھی گئی مگر پڑھ کر سُنائی نہیں گئی گواہوں سے  کہا جو کچھ اس میں لکھا ہے  اُس کے  گواہ ہو جاؤ ان لوگوں کوشہادت دینا جائز نہیں ۔ گواہی دینا اُ س وقت جائز ہے  کہ اُنھیں پڑھ کر سُنا دے  یا دوسرے  نے  دستاویز لکھی اور مقر نے  خود پڑھ کر سُنائی اور یہ کہہ دیا کہ جو کچھ اس میں لکھا ہے  اُس کے  گواہ ہو جاؤ یا گواہوں کے  سامنے  خود مقر نے  لکھی اور گواہوں کو معلوم ہے  جو کچھ اُس میں لکھا ہے  اور مقر نے  کہہ دیا جو کچھ میں نے  اس میں لکھا ہے  اُس کے  تم گواہ ہو جاؤ۔ (عالمگیری)

مسئلہ ۳۸ :
مقر نے  دستاویز لکھی اور گواہوں کومعلوم ہے  جو کچھ اُس میں لکھا ہے  مگر مقر نے  گواہوں سے  نہیں کہا کہ تم اس کے  گواہ ہو جاؤ اگر وہ اقرار نامہ رسم کے  مطابق ہے  اور گواہوں کے  سامنے  لکھا ہے  اُن کوگواہی دینا جائز ہے ۔ (عالمگیری)

مسئلہ ۳۹ :
جس چیز کی گواہی دی جاتی ہے  اُس کی دو قسمیں ہیں ۔  ایک یہ کہ محض اُس کامعاینہ گواہی دینے  کے  لئے  کافی ہے  جیسے  بیع، اقرا، غصب، قتل کہ بائع و مشتری سے  بیع کے  الفاظ سُنے  یا مقر سے  اقرار سُنا یا غصب و قتل کرتے  ہوئے  دیکھا گواہی دینا دُرست ہے  اس کو گواہ بنایا ہوا ہو یا نہ بنایا ہو۔ اگر گواہ نہیں بنایا ہے  تو یہ کہے  گا کہ میں گواہی دیتا ہوں یہ نہیں کہے  گا کہ مجھے  گواہ بنایا ہے ۔ دوسری قسم یہ ہے  کہ بغیر گواہ بنائے  ہوئے  گواہی دینا درست نہیں جیسے  کسی کو گواہی دیتے  ہوئے  دیکھا تو یہ گواہی نہیں دے  سکتا یعنی یوں کہ میں گواہی دیتا ہوں کہ اُ س نے  یہ گواہی دی ہاں اگر اس نے  اس کو گواہ بنایا تو گواہی دے  سکتا ہے ۔ (ہدایہ وغیرہ)

مسئلہ ۴۰ :
قاضی نے  اس کے  سامنے  فیصلہ سُنایا یہ گواہی دے  سکتا ہے  کہ فلاں قاضی نے  اس معاملہ میں یہ فیصلہ کیا ہے ۔ (درمختار)

مسئلہ ۴۱ :
چند چیزیں وہ ہیں کہ محض شہرت اور سُننے  کے  بنا پر اُن کی شہادت دینا درست ہے  اگرچہ اس نے  خود مشاہدہ نہ کیا ہو جب کہ ایسے  لوگوں سے  سُنا ہو جن پر اعتماد ہو۔ 

(۱) نکاح (۲) نسب (۳) موت (۴) قضا (۵) دخول

 
مثلاً ایک شخص کو دیکھا کہ وہ ایک عورت کے  پاس جاتا ہے  اور لوگوں سے  سُنا کہ یہ اُس کی بی بی ہے  یہ نکاح کی گواہی دے  سکتا ہے ۔ یا لوگوں سے  سُنا ہے  یہ شخص فلاں کابیٹا ہے  شہادت دے  سکتا ہے ۔ یا ایک شخص کو دیکھا کہ لوگوں کے  معاملات فیصل کرتا ہے  اور لوگوں سے  سُنا کہ یہ یہاں کا قاضی ہے ۔ گواہی دے  سکتا ہے  کہ یہ قاضی ہے  اگرچہ بادشاہ نے  جب قاضی بنایا اس نے  مشاہدہ نہیں کیا۔ یا ایک شخص کی نسبت لوگوں سے  سُنا کہ مر گیا اُس کی موت کی شہادت دے  سکتا ہے  مگر ان صورتوں میں گواہ کو چاہئیے  کہ یہ ظاہر نہ کرے  کہ میں نے  ایسا سُنا ہے  اگر سُننا بیان کر دے  گا تو گواہی رد ہو جائے  گی۔ (ہدایہ ، عالمگیری)

مسئلہ ۴۲ :
مرد و عورت کو ایک گھر میں رہتے  دیکھا اور یہ کہ وہ اس طرح رہتے  ہوں جیسے  میاں بی بی اس صورت میں نکاح کی گواہی دے  سکتا ہے ۔ (ہدایہ)

مسئلہ ۴۳ :
اگر کسی کے  دفن میں یہ خود حاضر تھا یا اُس کے  جنازہ کی نماز پڑھی تو یہ معاینہ ہی کے  حکم میں ہے  اگر نہ مرتے  وقت حاضر تھا نہ میّت کا چہرہ کھول کر دیکھا۔ اگر اس امر کو قاضی کے  سامنے  بھی ظاہر کر دے  گا جب بھی گواہی مقبول ہے ۔ (ہدایہ)

مسئلہ ۴۴ :
کسی کے  مرنے  کی خبر آئی اور گھر والوں نے  وہ چیزیں کیں جو اموات کے  لئے  کرتے  ہیں مثلاً سوم۔ و ایصال ثواب وغیرہ محض اتنی بات معلوم ہونے  پر موت کی شہادت دینا درست نہیں جب تک معتبر آدمی یہ خبر نہ دے  کہ وہ مر گیا اور اُس نے  اپنی آنکھوں سے  دیکھا۔ (عالمگیری)

مسئلہ ۴۵ :
(۶) اصل وقف کی شہادت سُننے  کی بنا پر جائز ہے  شرائط کے  متعلق سُن کر شہادت دینا درست ہے  کیونکہ عام طور پر وقف ہی کی شہرت ہوا کرتی ہے  اور یہ بات کہ اُس کی آمدنی اس نوعیت سے  خرچ کی جائے  گی اس کو خاص ہی جانتے  ہیں ۔ (ہدایہ)

 
کس کی گواہی مقبول ہے  اور کس کی نہیں 
مسئلہ ۱ :
گونگے  اور اندھے  کی گواہی مقبول نہیں چاہے  وہ پہلے  ہی سے  اندھا تھا یا پہلے  اندھا نہ تھا وہ شیٔ دیکھی تھی جس کی گواہی دیتا ہے  مگر گواہی دینے  کے  وقت اندھا ہے  بلکہ اگر گواہی دینے  کے  وقت انکھیارا ہے  اور ابھی فیصلہ نہیں ہوا ہے  کہ اندھا ہو گیا اس گواہی پر فیصلہ نہیں ہو سکتا پہلے  اندھا تھا گواہی رد ہو گئی پھر انکھیارا ہو گیا اور اسی معاملہ میں گواہی دی اب قبول ہو گی۔ (عالمگیری)

مسئلہ ۲ :
کافر کی گواہی مسلم کے  خلاف قبول نہیں ۔ مرتد کی گواہی اصلاً مقبول نہیں ۔ ذمی کی گواہی ذمی پر قبول ہے  اگرچہ دونوں کے  مختلف دین ہوں مثلاً ایک یہودی ہے  دوسرا نصرانی۔ یونہی ذمی کی شہادت مستامن پر درست ہے  اور مستامن کی ذمی پر درست نہیں ۔ ایک مستامن دوسرے  مستامن پر گواہی دے  سکتا ہے  جب کہ دونوں ایک سلطنت کے  رہنے  والے  ہوں ۔ (درمختار)

مسئلہ ۳ :
دو شخصوں میں دنیوی عداوت ہو گئی تو ایک کی گواہی دوسرے  کے  خلاف مقبول نہیں اور اگر دین کی بنا پر عداوت ہو تو قبول کی جا سکتی ہے   جب کہ اُن کے  مذہب میں مخالف مذہب کے  مقابل جھوٹی گواہی دینا جائز نہ ہو اور وہ حد کفر کوبھی نہ پہنچا ہو۔ (درمختار) آج کل کے  وہابی اولاً کفر کی حد کو پہنچ گئے  ہیں دوم تجربہ سے  یہ بات ثابت ہے  کہ سنّیوں کے  مقابل میں جھوٹ بولنے  میں بالکل باک نہیں رکھتے  ان کی گواہی سنّیوں کے  مقابل ہزگز قابل قبول نہیں ۔ 
مسئلہ ۴ :
جو شخص صغیرہ گناہ کا مرتکب ہے  مگر اُس پر اصرار نہ کرتا ہو یعنی متعدد بار نہ کیا ہو اور کبیرہ سے  اجتناب کرتا ہو اُس کی گواہی مقبول ہے  اور کبیرہ کا ارتکاب کرے  گا تو گواہی قبول نہیں ۔ (درمختار)

مسئلہ ۵ :
جس کا کسی عذر کی وجہ سے  ختنہ نہیں ہوا ہے  یا اُس کے  انثیین نکال ڈالے  گئے  ہوں یا مقطوع الذکر ہو یا ولدالزناہو یا خنثیٰ ہو اُس کی گواہی مقبول ہے ۔ (درمختار)

مسئلہ ۶ :
بھائی کی گواہی بھائی کے  لئے  بھتیجے  کی چچا کے  لئے  یا چچا کی اولاد کے  لئے  یا بالعکس یا ماموں اور خالہ اور ان کی اولاد کے  لئے  یا بالعکس، ساس سسر، سالی، سالے ، داماد کے  لئے  درست ہے ۔ مابین مدعی و گواہ کے  حرمت رضاعت یا مصاہرت ہو گواہی قبول ہے ۔ (درمختار، عالمگیری)

مسئلہ ۷ :
ملازمین سلطنت اگر ظلم پر اعانت نہ کرتے  ہوں تو ان کی گواہی مقبول ہے ۔ کسی امیر کبیر نے  دعویٰ کیا اُس کے  ملازمین اور رعایا کی گواہی اُس کے  حق میں مقبول نہیں ۔ یونہی زمیندار کے  حق میں اسامیوں کی گواہی مقبول نہیں ۔ (درمختار)

مسئلہ ۸ :
غلام اور بچہ کی گواہی اور وہ لوگ جو دنیا کی باتوں سے  بے  خبر رہتے  ہیں یعنی مجذوب یا مجذوب صفت ان کی گواہی بھی مقبول نہیں ۔ غلام نے  یا کسی نے  بچپن میں کسی معاملہ کو دیکھا تھا آزاد ہونے  اور بالغ ہونے  کے  بعد گواہی دیتا ہے  یا زمانۂ کفر میں مشاہدہ کیا تھا اسلام لانے  کے  بعد مسلم کے  خلاف گواہی دیتا ہے  مقبول ہے  کہ مانع موجود نہ رہا۔ (درمختار)

مسئلہ ۹ :
جس پر حد قذف قائم کی گئی (یعنی کسی پر زنا کی تہمت لگائی اور ثبوت نہیں دے  سکا اس وجہ سے  اُس پر حد ماری گئی) اُس کی گواہی کبھی مقبول نہیں اگرچہ تائب ہو چکا ہو ہاں کافر پر حد قذف قائم ہوئی پھر مسلمان ہو گیا تو اس کی گواہی مقبول ہے ۔ جس کا جھوٹا ہونا مشہور ہے  یا جھوٹی گواہی دے  چکا ہے  جس کا ثبوت ہو چکا ہے  اُس کی گواہی مقبول نہیں ۔ (درمختار)

مسئلہ ۱۰ :
زوج و زوجہ میں سے  ایک کی گواہی دوسرے  کے  حق میں مقبول نہیں بلکہ تین طلاقیں دے  چکا ہے  اور ابھی عدت میں ہے  جب بھی ایک کی گواہی دوسرے  کے  حق میں قبول نہیں بلکہ گواہی دینے  کے  بعد نکاح ہوا اور ابھی فیصلہ نہیں ہوا ہے  یہ گواہی بھی باطل ہو گئی اور ان میں ایک کی گواہی دوسرے  کے  خلاف مقبول ہے ۔ مگر شوہر نے  عورت کے  زنا کی شہادت دی تو یہ گواہی مقبول نہیں ۔ (درمختار ، ردالمحتار)

مسئلہ ۱۱ :
فرع کی گواہی اصل کے  لئے  اور اصل کی فرع کے  لئے  یعنی اولاد اگر ماں باپ دادا دادی وغیرہم اصول کے  حق میں گواہی دیں یا ماں باپ دادا دادی وغیرہم اپنی اولاد کے  حق میں گواہی دیں یہ نامقبول ہے ۔ ہاں اگر باپ بیٹے  کے  مابین مقدمہ ہے  اوردادا نے  باپ کے  خلاف پوتے  کے  حق میں گواہی دی تو مقبول ہے  اور اصل نے  فرع کے  خلاف یا فرع نے  اصل کے  خلاف گواہی دی تو مقبول ہے ۔ مگر میاں بی بی میں جھگڑا ہے  اور بیٹے  نے  باپ کے  خلاف ماں کے  موافق گواہی دی تو مقبول نہیں یہاں تک کہ اس کی سوتیلی ماں نے  اس کے  باپ پر طلاق کا دعویٰ کیا اور اس کی ماں زندہ ہے  اور اس کے  باپ کے  نکاح میں ہے  اس نے  طلاق کی گواہی دی یہ مقبول نہیں کہ اس میں اس کی ماں کا فائدہ ہے ۔ (درمختار)

مسئلہ ۱۲ :
ایک شخص نے  اپنی عورت کو طلاق دی جس کی گواہی بیٹے  دیتے  ہیں اور وہ شخص طلاق دینے  سے  انکار کرتا ہے  اسکی دو صورتیں ہیں ان کی ماں طلاق کا دعویٰ کرتی ہے  یا نہیں اگر کرتی ہے  تو بیٹوں کی گواہی قبول نہیں اور مدعی نہیں ہے  تو مقبول ہے ۔ (بحرالرائق)

مسئلہ ۱۳ :
بیٹوں نے  یہ گواہی دی کہ ہماری سوتیلی ماں معاذ اﷲ مرتدہ ہو گئی اور وہ منکر ہے  اگر ان لڑکوں کی ماں زندہ ہے  گواہی مقبول نہیں اور اگر زندہ نہیں ہے  تو دو صورتیں ہیں باپ مدعی ہے  یا نہیں اگر باپ مدعی ہے  جب بھی مقبول نہیں ورنہ مقبول ہے ۔ (بحر)

مسئلہ ۱۴ :
ایک شخص نے  اپنی عورت کو طلاق پھر نکاح کیا بیٹے  یہ کہتے  ہیں کہ تین طلاقیں دی تھیں اور بغیر حلالہ کے  نکاح کیا باپ اگر مدعی ہے  مقبول نہیں ورنہ مقبول ہے ۔ (بحرالرائق)

مسئلہ ۱۵ :
دو شخص باہم شریک ہیں اُن میں ایک دوسرے  کے  حق میں اُس شے  کے  بارے  میں شہادت دیتا ہے  جو دونوں کی شرکت کی ہے  یہ گواہی مقبول نہیں کہ خود اپنی ذات کے  لئے  یہ گواہی ہو گئی اور اگر وہ چیز شرکت کی نہ ہو تو گواہی مقبول ہے ۔ (درمختار)

مسئلہ ۱۶ :
گاؤں کے  زمینداروں نے  یہ شہادت دی کہ یہ زمین اسی گاؤں کی ہے  یہ شہادت مقبول نہیں کہ یہ شہادت اپنی ذات کے  لئے  ہے  یونہی کوچۂ غیر نافذہ کے  رہنے  والے  ایک نے  دوسرے  کے   حق میں ایسی گواہی دی جس کا نفع خود اس کی طرف بھی عائد ہوتا ہے ۔ گواہی مقبول نہیں ۔ (درمختار)

مسئلہ ۱۷ :
محلہ کے  لوگوں نے  مسجد محلہ کے  وقف کی شہادت دی کہ یہ چیز اس مسجدپر وقف ہے  یا اہلِ شہر نے  مسجد جامع کے  اوقاف کی شہادت دی یا مسافروں نے  یہ گواہی دی کہ یہ چیز مسافروں پروقف ہے  مثلاً مسافر خانہ یہ گواہیاں مقبول ہیں ۔ علمائے  مدرسہ نے  مدرسہ کی جائداد موقوفہ کی گواہی دی یا کسی ایسے  شخص نے  گواہی دی جس کا بچہ مدرسہ میں پڑھتا ہے  یہ گواہی بھی مقبول ہے ۔ (بحرالرائق)

مسئلہ ۱۸ :
اہلِ مدرسہ نے  آمدنی وقف کے  متعلق کوئی ایسی گواہی دی جس کا نفع خود اس کی طرف بھی عائد ہوتا ہے  یہ گواہی مقبول نہیں ۔ (بحرالرائق)

مسئلہ ۱۹ :
کسی کاریگر کے  پاس کام سیکھنے  والے  جن کی نہ کوئی تنخواہ ہے  نہ مزدوری پاتے  ہیں اپنے  اُستاد کے  پاس رہتے  اور اُس کے  یہاں کھاتے  پیتے  ہیں ان کی گواہی اُستاد کے  حق میں مقبول نہیں ۔ (ہدایہ)

مسئلہ ۲۰ :
اجیر خاص جو ایک مخصوص شخص کا کام کرتا ہے  کہ اُن اوقات میں دوسرے  کا کام نہیں کر سکتا خواہ وہ نوکر ہو جو ہفتہ وار ماہوار ششماہی برمی پر تنخواہ پاتا یا روزانہ کا مزدور ہو کہ صبح سے  شام تک کا مثلاً مزدور ہے  دوسرے  دن مستاجر نے  بلایا تو کام کرے  گا ورنہ نہیں ان سب کی گواہی مستاجر کے  حق میں مقبول نہیں اور اجیر مشترک جسے   اجیر عام بھی کہتے  ہیں جیسے  درزی ، دھوبی کہ یہ سبھی کے  کپڑے  سیتے  اور دھوتے  ہیں کسی کے  نوکر نہیں کام کریں گے  تو مزدوری پائیں گے  ورنہ نہیں ان کی گواہی مقبول ہے ۔ (ہدایہ ، بحر)

مسئلہ ۲۱ :
 مخنث جس کے  اعضا میں لچک اورکلام میں نرمی ہو کہ یہ خلقی چیز ہے  اس کی شہادت مقبول ہے  اور جو برے  افعال کراتا ہو اُس کی گواہی مردود۔ یونہی گویّا اور گانے  والی عورت ان کی گواہی مقبول نہیں اورنوحہ کرنے  والی جس کا پیشہ ہو کہ دوسرے  کے  مصائب میں جا کر نوحہ کرتی ہو اسکی گواہی مقبول نہیں اور اگر اپنی مصیبت پر بے  اختیار ہو کر صبر نہ کر سکی اور نوحہ کیا تو گواہی مقبول ہے ۔ (درمختار)

مسئلہ ۲۲ :
جو شخص اٹکل پچو باتیں اُڑاتا ہو یا کثرت سے  قسم کھاتا ہو یا اپنے  بچوں کویا دوسروں کو گالی دینے  کا عادی ہو یا جانورکو بکثرت گالی دیتا ہو جیسا یکہ تانگہ گاڑی والے  اور ہل جوتنے  والے  کہ خوامخواہ جانوروں کو گالیاں دیتے  رہتے  ہیں ان کی گواہی مقبول نہیں ۔ (درمختار)

مسئلہ ۲۳ :
جو شاعر ہجوکرتا ہے  اُس کی گواہی مقبول نہیں اور مردصالح نے  ایسا شعر پڑھا جس میں فحش ہے  تو اس کی گواہی مردود نہیں ۔ یونہی جس نے  جاہلیت کے  اشعار سیکھے  اگر یہ سیکھنا عربیت کے  لئے  ہو تو گواہی مردود نہیں ۔ اگرچہ ان اشعار میں فحش ہو۔ (عالمگیری)

مسئلہ ۲۴ :
جس کا پیشہ کفن اور مردہ کی خوشبو بیچنے  کا ہو کہ وہ اس انتظار میں رہتا ہو کہ کوئی مرے  اور کفن فروخت ہو اس کی گواہی مقبول نہیں ۔ (درمختار) یہاں ہندوستان میں ایسے  لوگ نہیں پائے  جاتے  جو یہ کام کرتے  ہوں عام طور پر بزاز کے  یہاں سے  کفن لیا جاتا ہے  اور پنساریوں کے  یہاں سے  لوبان وغیرہ لیتے  ہیں ۔ ہاں شہروں میں تکیہ دار فقیر جو گورکن ہوتے  ہیں یا گورکنی نہ بھی کرتے  ہوں تو چادروغیرہ لینا اُن کا کام ہے  اور اُسی پر اُن کی گزر اوقات ہے  اُن کی نسبت بارہا ایسا سنا گیا ہے  یہاں تک کہ وبا کے  زمانہ میں یہ لوگ کہتے  ہیں آج کل خوب سہالگ ہے ۔ لوگوں کے  مرنے  پر لوگ خوش ہوتے  ہیں ایسے  لوگ قابلِ قبول شہادت نہیں ۔ 
مسئلہ ۲۵ :
جس کا پیشہ دلالی ہو کہ وہ کثرت سے  جھوٹ بولتا ہے  اسکی گواہی مقبول نہیں ۔ (درمختار) وکالت و مختاری کا پیشہ کرنے  والوں کی نسبت عموماً یہ بات مشہور ہے  کہ جان بوجھ کر جھوٹ کو سچ کرنا چاہتے  ہیں بلکہ گواہوں کو جھوٹ بولنے  کی تعلیم و تلقین کرتے  ہیں ۔ 
مسئلہ ۲۶ :
خمریعنی انگوری شراب ایک مرتبہ پینے  سے  بھی فاسق اور مردود الشہادۃ ہو جاتا ہے  اور اس کے  علاوہ دوسری شراب پینے  کا عادی ہو اور لہو کے  طور پر پیتا ہو تو اُس کی شہادت بھی مردود ہے ۔ اور اگر علاج کے  طور پر کسی نے  ایسا کیا اگرچہ یہ بھی ناجائز ہے  مگر اختلاف کی وجہ سے  فسق سے  بچ جائے  گا۔ (درمختار)

مسئلہ ۲۷ :
جانور کے  ساتھ کھیلنے  والا جیسے  مرغ بازی، کبوتر بازی،  بٹیر بازی کرنے  والے  کی گواہی مقبول نہیں اسی طرح مینڈھا لڑانے  والے  بھینسا لڑانے  والے  اور طرح طرح کے  اس قسم کے  کھیل کرنے  والے  کہ ان کی بھی گواہی مقبول نہیں ہاں اگر محض دل بہلنے  کے  لئے  کسی نے  کبوتر پال لیا ہے  بازی نہیں کرتا یعنی اُڑاتا نہ ہو تو جائز ہے  مگر جب کہ دوسروں کے  کبوتر پکڑ لیتا ہو جیسا کہ اکثر کبوتر بازوں کی عادت ہوتی ہے  اور وہ اسے  عیب بھی نہیں سمجھتے  یہ حرام اور سخت حرام ہے  کہ پرایا مال ناحق لینا ہے ۔ (درمختار وغیرہ)

مسئلہ ۲۸ :
جو شخص کبیرہ کا ارتکاب کرتا ہے  بلکہ جو مجلس فجور میں بیٹھتا ہے  اگرچہ وہ خود اس حرام کامرتکب نہیں ہے  اُس کی گواہی بھی مقبول نہیں ہے ۔ (عالمگیری)

مسئلہ ۲۹ :
حمام میں برہنہ غسل کرنے  والا، سود خوار اور جواری اور چوسرپچیسی کھیلنے  والا اگرچہ اس کے  ساتھ جوا شامل نہ ہو یا شطرنج کے  ساتھ جوا کھیلنے  والا یا اس کھیل میں نماز فوت کر دینے  والا یا شطرنج راستہ پر کھیلنے  والا ان سب کی گواہی مقبول نہیں ۔ (درمختار عالمگیری)

مسئلہ ۳۰ :
جوعبادتیں وقت معین میں فرض ہیں کہ وقت نکل جانے  پر قضا ہو جاتی ہیں جیسے  نماز روزہ اگر بغیرعذر شرعی ان کو وقت سے  مؤخر کر ے  فاسق مردود الشہادۃ ہے  اور جن کے  لئے  وقت معین نہیں جیسے  زکوٰۃ اور حج ان میں اختلاف ہے  تاخیر سے  مردود الشہادۃ ہوتا ہے  یا نہیں صحیح یہ ہے  کہ نہیں ہوتا۔ (عالمگیری)

مسئلہ ۳۱ :
بلاعذر جمعہ ترک کرنے  والا فاسق ہے  یعنی محض اپنی کاہلی اورسستی سے  جو ترک کرے  اور اگر عذر کی وجہ سے  نہیں پڑھا مثلاً بیمار ہے  یا کسی تاویل کی بنا پر نہیں پڑھتا مثلاً یہ کہتا ہے  کہ امام فاسق ہے  اس وجہ سے  نہیں پڑھتا ہوں تو یہ چھوڑنے  والا فاسق نہیں ۔ (عالمگیری) یہ عذر اُس وقت مسموع ہو گا کہ ایک ہی جگہ جمعہ ہوتا ہو یا کئی جگہ جمعہ ہوتا ہے  مگر سب امام اسی قسم کے  ہوں ۔ 
مسئلہ ۳۲ :
محض کاہلی اور سستی سے  نماز یا جماعت ترک کرنے  والا مردود الشہادۃ ہے  اور اگر ترک جماعت کے  لئے  عذر ہو مثلاً امام فاسق ہو کہ اُس کے  پیچھے  نماز پڑھنا مکروہ تحریمی ہے  اور امام کو ہٹا بھی نہیں سکتا یا امام گمراہ بد عتی ہے  اس وجہ سے  اُس کے  پیچھے  نہیں پڑھتا گھر میں تنہا پڑھ لیتا ہے  تو اس کی گواہی مقبول ہے ۔ (عالمگیری)

مسئلہ ۳۳ :
فاسق نے  توبہ کر لی تو جب تک اتنا زمانہ نہ گزر جائے  کہ توبہ کے  آثار اُس پر ظاہر ہو جائیں اُس وقت تک گواہی مقبول نہیں اور اس کے  لئے  کوئی مدت نہیں ہے  بلکہ قاضی کی رائے  پر ہے ۔ (عالمگیری)

مسئلہ ۳۴ :
جو شخص بزرگانِ دین پیشوایانِ اسلام مثلاً صحابہ و تابعین رضی اﷲ تعالیٰ عنہم کو برے  الفاظ سے  علانیہ یاد کرتا ہو اُس کی گواہی مقبول نہیں ۔ اُنھیں بزرگانِ دین سلف صالحین میں امام اعظم ابو حنیفہ رضی اﷲ تعالیٰ عنہ بھی ہیں مثلاً روافض کہ صحابۂ کرام کی شان میں دشنام بکتے  ہیں اور غیر مقلدین کہ ائمہ مجتہدین خصوصاً امام اعظم کی شان میں سب و شتم و بیہودہ گوئی کرتے  ہیں ۔ (عالمگیری وغیرہ)

مسئلہ۳۵ :
جو شخص حقیر و ذلیل افعال کرتا ہو اُس کی شہادت مقبول نہیں جیسے  راستہ پر پیشاب کرنا۔ راستہ پر کوئی چیز کھانا۔ بازار میں لوگوں کے  سامنے  کھانا۔ صرف پاجامہ یا تہبند پہن کر بغیر کرتہ پہنے  یا بغیر چادر اوڑھے  گزرگاہ عام پر چلنا۔ لوگوں کے  سامنے  پاؤں دراز کر کے  بیٹھنا۔ ننگے  سر ہو جانا جہاں اس کو خفیف و بے  ادبی و قلت حیا تصور کیا جاتا ہو۔ (عالمگیری ، ہدایہ،  فتح)

مسئلہ ۳۶ :
دو شخصوں نے  یہ گواہی دی کہ ہمارے  باپ نے  فلاں شخص کو وصی مقرر کیا ہے  اگر یہ شخص مدعی ہو تو گواہی مقبول ہے ۔ اورمنکر ہو تو مقبول نہیں کیوں کہ قبول وصیت پر قاضی کسی کو مجبور نہیں کر سکتا۔ اسی طرح میت کے  دائن یا مدیوں یا موصیٰ لہ نے  گواہی دی کہ میت نے  فلاں شخص کو وصی بنایا ہے  تو ان کی گواہیاں بھی مقبول ہیں ۔ (ہدایہ)

مسئلہ ۳۷ :
دو شخصوں نے  یہ گواہی دی کہ ہمارا باپ پردیس چلا گیا ہے  اُس نے  فلاں شخص کو اپنا قرضہ اور دَین وصول کرنے  کے  لئے  وکیل کیا ہے  یہ گواہی مقبول نہیں ہے  وہ شخص ثالث وکالت کا مدعی ہو یا منکر دونوں کا ایک حکم ہے ۔ اور اگر ان کا باپ یہیں موجود ہو تو دعویٰ ہی مسموع نہیں شہادت کس بات کی ہو گی۔ وکیل کے  بیٹے  پوتے  یا باپ دادا نے  وکالت کی گواہی دی نامقبول ہے ۔ (ہدایہ ، فتح، درمختار، ردالمحتار)

مسئلہ ۳۸ :
دو شخص کسی امانت کے  امین ہیں اُنھوں نے  گواہی دی کہ یہ امانت اُس کی مِلک ہے  جس نے  ان کے  پاس رکھی ہے  گواہی مقبول ہے  اور اگر یہ گواہی دیتے  ہیں کہ یہ شخص جو اس چیز کا دعویٰ کرتا ہے  اس نے  خود اقرار کیا ہے  کہ امانت رکھنے  والے  کی مِلک ہے  تو گواہی مقبول نہیں مگر جب کہ ان دونوں نے  امانت اُس شخص کو واپس دے  دی ہو جس نے  رکھی تھی۔ (فتح القدیر)

مسئلہ ۳۹ :
دو مرتہن یہ گواہی دیتے  ہیں کہ مرہون شے  اُس کی مِلک ہے  جو دعویٰ کرتا ہے  گواہی مقبول ہے  اور اُس چیز کے  ہلاک ہونے  کے  بعد یہ گواہی دیں تو نا مقبول ہے  مگر ان دونوں کے  ذمہ اُس چیز کا تاوان لازم ہو گیا یعنی مدعی کو اُس کی قیمت ادا کریں کہ ان دونوں نے  غصب کا خود اقرار کر لیا اور اگر مرتہن یہ گواہی دیں کہ خود مدعی نے  مِلک راہن کا اقرار کیا تھا تو مقبول نہیں اگرچہ مرہون ہلاک ہو چکا ہو۔ ہاں اگر راہن کو واپس کرنے  کے  بعد یہ گواہی دیں تومقبول ہے ۔ ایک شخص نے  مرتہن پر دعویٰ کیا کہ مرہون چیز میری ہے  اور مرتہن منکر ہے  اور راہن نے  گواہی دی تو قبول نہیں مگر راہن پر تاوان لازم ہے ۔  (فتح القدیر)

مسئلہ ۴۰ :
غاصب نے  شہادت دی کہ مغصوب چیز مدعی کی ہے  مقبول نہیں مگر جب کہ جس سے  غصب کی تھی اُس کو واپس دینے  کے  بعد گواہی دی تو قبول ہے  اور اگر غاصب کے  ہاتھ میں چیز ہلاک ہو گئی پھر مدعی کے  حق میں شہادت دی تو مقبول نہیں ۔ (فتح القدیر)

مسئلہ ۴۱ :
مستقرض (قرض لینے  والے ) نے  گواہی دی کہ چیز مدعی کی ہے  تو گواہی مقبول نہیں چیز واپس کر چکا ہو یا نہیں ۔ بیع فاسد کے  ساتھ چیز خریدی اور قبضہ کر چکا مشتری گواہی دیتا ہے  کہ مدعی کی مِلک ہے  مقبول نہیں ۔ اور اگر قاضی نے  اس بیع کو توڑ دیا یا خود بائع و مشتری نے  اپنی رضا مندی سے  توڑ دیا اور چیز ابھی مشتری کے  پاس ہے  اور مشتری نے  مدعی کے  حق میں گواہی دی مقبول نہیں ۔ اور اگر مبیع بائع کو واپس کر دینے  کے  بعد مدعی کے  حق میں گواہی دیتا ہے  قبول ہے ۔ (فتح القدیر)

مسئلہ ۴۲ :
مشتری نے  جو چیز خریدی ہے  اُس کے  متعلق گواہی دیتا ہے  کہ مدعی کی مِلک ہے  اگرچہ بیع کا اقالہ ہو چکا ہو یا عیب کی وجہ سے  بغیر قضائے  قاضی واپس ہو چکی ہو گواہی مقبول نہیں ۔ یونہی بائع نے  بیع کے  بعد یہ گواہی دی کہ مبیع مِلک مدعی ہے  یہ مقبول نہیں ۔ اگر بیع کو اس طرح پر رد کیا گیا ہو جو فسخ قرار پائے  گا تو گواہی مقبول ہے ۔ (فتح)

مسئلہ ۴۳ :
مدیون کی یہ گواہی کہ دَین جو اس پر تھا وہ اس مدعی کا ہے  مقبول نہیں اگرچہ دَین ادا کر چکا ہو۔ مستاجر نے  گواہی دی کہ مکان جو میرے  کرایہ میں ہے  مدعی کی مِلک ہے  اور مدعی یہ کہتا ہے  کہ میرے  حکم سے  یہ مکان مدعیٰ علیہ نے  اسے  کرایہ پر دیا تھا یہ گواہی مقبول نہیں ۔ اور اگر مدعی یہ کہتا ہے  کہ بغیر میرے  حکم کے  دیا گیا تو مقبول ہے  اور جو شخص بغیر کرایہ مکان میں رہتا ہے  اُس کی گواہی مدعی کے  موافق و مخالف دونوں مقبول۔ (فتح)

مسئلہ ۴۴ :
ایک شخص کو وکیل بالخصومۃ کیا اُس نے  قاضی کے  علاوہ کسی دوسرے  شخص کے  پاس مقدمہ پیش کیا پھر موکل نے  وکیل کو معزول کر کے  قاضی کے  پاس پیش کیا۔ وکیل نے  گواہی دی یہ مقبول ہے ۔ اور اگر قاضی کے  پاس وکیل نے  مقدمہ پیش کر دیا اس کے  بعد وکیل کو معزول کیا تو گواہی مقبول نہیں ۔ (فتح القدیر)

مسئلہ ۴۵ :
وصی کو قاضی نے  معزول کر کے  دوسرا وصی اُس کے  قائم مقام مقرر کیا یا ورثہ بائع ہو گئے  اب وہ وصی یہ گواہی دیتا ہے  کہ میت کا فلاں شخص پر دَین ہے  یہ گواہی نا مقبول اور معزولی سے  قبل کی گواہی تو بدرجۂ اولیٰ نا مقبول ہے ۔ (درمختار)

مسئلہ ۴۶ :
جو شخص کسی معاملہ میں خصم ہو چکا اُس معاملہ میں اُ سکی گواہی مقبول نہیں اور جو ابھی تک خصم نہیں ہوا ہے  مگر قریب ہونے  کے  ہے  اُس کی گواہی مقبول ہے  پہلے  کی مثال وصی ہے  دوسرے  کی مثال وکیل بالخصومۃ ہے  جس نے  قاضی کے  یہاں دعویٰ نہیں کیا اور معزول ہو گیا۔ (تبیین)

مسئلہ ۴۷ :
وکیل بالخصومۃ نے  قاضی کے  یہاں ایک ہزار روپے  کا دعویٰ کیا اس کے  بعد موکل نے  اُسے  معزول کر دیا اس کے  بعد وکیل نے  موکل کے  لئے  یہ گواہی دی کہ اس کی فلاں شخص کے  ذمہ سو اشرفیاں ہیں یہ گواہی مقبول ہے  کہ یہ دوسرا دعویٰ ہے  جس میں یہ شخص وکیل نہ تھا۔ (درمختار)

مسئلہ ۴۸ :
دو شخصوں نے  میت کے  ذمہ دَین کا دعویٰ کیا ان کی گواہی دو شخصوں نے  دی پھر ان دونوں گواہوں نے  اُسی میت پر اپنے  دَین کا دعویٰ کیا اور ان مدعیوں نے  ان کے  موافق شہادت دی سب کی گواہیاں مقبول ہیں ۔ (درمختار)

مسئلہ ۴۹ :
دو شخصوں نے  گواہی دی کہ میت نے  فلاں اور فلاں کے  لئے  ایک ہزار کی وصیت کی ہے  اور ان دونوں نے  بھی اُن گواہوں کے  لئے  یہی شہادت دی کہ میت نے  اُن کے  لئے  ہزار کی وصیت کی ہے  تو ان میں کسی کی گواہی مقبول نہیں ۔ اور اگر عین کی وصیت کا دعویٰ ہو اورگواہوں نے  شہادت دی کہ میت نے  اس چیز کی وصیت فلاں و فلاں کے  لئے  کی ہے  اور ان دونوں نے  گواہوں کے  لئے  ایک دوسری معین چیز کی وصیت کرنے  کی شہادت دی تو سب گواہیاں مقبول ہیں ۔ (درمختار، ردالمحتار)

مسئلہ ۵۰ :
میت نے  دو شخصوں کو وصی کیا ان دونوں نے  ایک وارث بالغ کے  حق میں شہادت ایک اجنبی کے  مقابل میں دی اور جس مال کے  متعلق شہادت دی وہ میت کا ترکہ نہیں ہے  یہ گواہی مقبول ہے  اور اگر میت کا ترکہ ہے  تو گواہی مقبول نہیں اور اگر نابالغ وارث کے  حق میں شہادت ہو تو مطلقاً مقبول نہیں میت کا ترکہ ہو یا نہ ہو۔ (درمختار)

مسئلہ ۵۱ :
جرح مجرد (یعنی جس سے  محض گواہ کا فسق بیان کرنا مقصود ہو ، حق اﷲ یا حق العبد کا ثابت کرنا مقصود نہ ہو) اس پر گواہی نہیں ہو سکتی مثلاً اس کی گواہی کہ یہ گواہ فاسق ہیں یا زانی یا سود خوار یا شرابی یا انھوں نے  خود اقرار کیا ہے  کہ جھوٹی گواہی دی ہے  یا شہادت سے  رجوع کرنے  کا انھوں نے  اقرار کیا ہے  یا اقرار کیا ہے  کہ اجرت لے  کر یہ گواہی دی ہے  یا یہ اقرار کیا ہے  کہ مدعی کا یہ دعویٰ غلط ہے  یا یہ کہ اس واقعہ کے  ہم لوگ شاہد نہ تھے  ان امور پر شہادت کو نہ قاضی سُنے  گا اور نہ اس کے  متعلق کوئی حکم دے  گا۔ (ہدایہ ، فتح القدیر)

مسئلہ ۵۲ :
مدعیٰ علیہ نے  گواہوں سے  ثابت کیا کہ گواہوں نے  اجرت لے  کر گواہی دی ہے  مدعی نے  ہمارے  سامنے  اجرت دی ہے  یہ گواہی بھی مقبول نہیں کہ یہ بھی جرح مجرد ہے  اور مدعی کا اجرت دینا اگرچہ امر زائد ہے  مگر مدعی کا اس کے  متعلق کوئی دعویٰ نہیں ہے  کہ اس پر شہادت لی جائے ۔ (بحرالرائق)

مسئلہ ۵۳ :
جرح مجرد پر گواہی مقبول نہ ہونا اُس صورت میں ہے  جب دربار قاضی میں یہ شہادت گزرے  اور مخفی طور پر مدعیٰ علیہ نے  قاضی کے  سامنے  اُن کا فاسق ہونا بیان کیا اور طلب کرنے  پر اُس نے  گواہ پیش کر دیئے  تو یہ شہادت مقبول ہو گی یعنی گواہوں کی گواہی رد کر دے  گا اگرچہ اُن کی عدالت ثابت ہو کہ جرح تعدیل پر مقدم ہے ۔ (بحر)

مسئلہ ۵۴ :
فسق کے  علاوہ اگر گواہوں پر اور کسی قسم کا طعن کیا اور اس کی شہادت پیش کر دی مثلاً گواہ مدعی کا شریک ہے  یا مدعی کابیٹا یا باپ ہے  یا احدالزوجین ہے  یا اُس کا مملوک ہے  یا حقیر و ذلیل افعال کرتا ہے  اس قسم کی شہادت مقبول ہے ۔ (بحر)

مسئلہ ۵۵ :
جس شخص کے  فسق سے  عام طور پر لوگوں کو ضرر پہنچتا ہے  مثلاً لوگوں کو گالیاں دیتا ہے  یا اپنے  ہاتھ سے  مسلمانوں کو ایذا پہنچاتا ہے  اس کے  متعلق گواہی دینا جائز ہے  تاکہ حکومت کی طرف سے  ایسے  شریر سے  نجات کی کوئی صورت تجویز ہو اور حقیقۃً یہ شہادت نہیں ہے ۔ (بحر)

مسئلہ ۵۶ :
جرح اگر مجرد نہ ہو بلکہ اُس کے  ساتھ کسی حق کا تعلق ہو اس پر شہادت ہو سکتی ہے  مثلاً مدعیٰ علیہ نے  گواہوں پر دعویٰ کیا کہ میں نے  ان کو کچھ روپے  اس لئے  دیئے  تھے  کہ اس جھوٹے  مقدمہ میں شہادت نہ دیں اور انھوں نے  گواہی دے  دی لہٰذا میرے  روپے  واپس ملنے  چاہیئے  یا یہ دعویٰ کیا کہ مدعی کے  پاس میرا مال تھا اُس نے  وہ مال گواہوں کو اس لئے  دے  دیا کہ وہ میرے  خلاف مدعی کے  حق میں گواہی دیں میرا وہ مال ان گواہوں سے  دلایا جائے  یا کسی اجنبی نے  گواہوں پر دعویٰ کیا کہ ان لوگوں کو میں نے  اتنے  روپے  دیئے  تھے  کہ فلاں کے  خلاف گواہی نہ دیں میرے  روپے  واپس دلائے  جائیں اور یہ بات مدعیٰ علیہ نے  گواہوں سے  ثابت کر دی یا انھوں نے  خود اقرار کر لیا یا قسم سے  انکار کیا وہ مال ان گواہوں سے  دلایا جائے  گا اور اسی ضمن میں ان کے  فسق کا بھی حکم ہو گا۔ ا ور جو گواہی یہ دے  چکے  ہیں رد ہو جائے  گی۔ اور اگر مدعیٰ علیہ نے  محض اتنی بات کہی کہ میں نے  ان کو اس لئے  روپے  دیئے  تھے  کہ گواہی نہ دیں اور مال کا مطالبہ نہیں کرتا تو اس پر شہادت نہیں لی جائے  گی کہ یہ جرح مجرد ہے ۔ (ہدایہ، فتح القدیر)

مسئلہ ۵۷ :
گواہوں پر یہ دعویٰ کہ انھوں نے  چوری کی ہے  یا شراب پی ہے  یا زنا کیا ہے  اس پر شہادت لی جائے  گی کہ یہ جرح مجرد نہیں اس کے  ساتھ حق اﷲ کا تعلق ہے  یعنی اگر ثبوت ہو گا تو حد قائم ہو گی اور اسی کے  ساتھ وہ گواہی جو دے  چکے  ہیں رد کر دی جائے  گی۔ (فتح القدیر)

مسئلہ ۵۸ :
گواہ نے  گواہی دی اور ابھی وہیں قاضی کے  پاس موجود ہے  باہر نہیں گیا ہے  اور کہتا ہے  کہ گواہی میں مجھ سے  کچھ غلطی ہو گئی ہے  اس کہنے  سے  اُس کی گواہی باطل نہ ہو گی بلکہ اگر وہ عادل ہے  تو گواہی مقبول ہے  غلطی اگر اس قسم کی ہے  جس سے  شہادت میں کوئی فرق نہیں آتا یعنی جس چیز کے  متعلق شہادت ہے  اُس میں کچھ کمی بیشی نہیں ہوتی مثلاً یہ لفظ بھول گیا تھا کہ میں گواہی دیتا ہوں تو باہر سے  آکر بھی یہ کہہ سکتا ہے  اس کی وجہ سے  متہم نہیں کیاجا سکتا اور وہ غلطی جس سے  فرق پیدا ہو جاتا ہے  اُس کی دو صورتیں ہیں جو کچھ پہلے  کہا تھا اُس سے  اب زائد بتاتا ہے  یا کم کہتا ہے  مثلاً پہلے  بیان میں ایک ہزار کہا تھا اب ڈیڑھ ہزار کہتا ہے  یا پانچ سو اگر کمی بتاتا ہے  یعنی جتنا پہلے  کہا تھا اب اُس سے  کم کہتا ہے  یعنی مدعی کے  مدعیٰ علیہ کے  ذمہ پانچ سو ہیں اس صورت میں حکم یہ ہے  کہ کم کرنے  کے  بعد جو کچھ بچے  اُس کا فیصلہ ہو گا اور زیادہ بتاتا ہو یعنی کہتا ہے  بجائے  ڈیڑھ ہزار کے  میری زبان سے  ہزار نکل گیا اس کی دو صورتیں ہیں ۔ مدعی کا دعویٰ ڈیڑھ ہزار کا ہے  یا ہزار کا اگر مدعی کا دعویٰ ڈیڑھ ہزار کا ہے  تو یہ زیادت مقبول ہے  ورنہ نہیں ۔ (فتح ، ردالمحتار)

مسئلہ ۵۹ :
حدود یا نسب میں غلطی کی مثلاًً شرقی حد کی جگہ غربی بول گیا یا محمد بن عمر بن علی کی جگہ محمد بن علی بن عمر کہہ دیا اور اُسی مجلس میں غلطی کی تصحیح کر دی تو گواہی معتبر ہو جائے  گی۔ (ہدایہ)

مسئلہ ۶۰ :
شہادت قاصرہ جس میں بعض ضروری باتیں ذکر کرنے  سے  رہ گئیں اس کی تکمیل دوسرے  نے  کر دی یہ گواہی معتبر ہے  مثلاً ایک مکان کے  متعلق گواہی گزری کہ یہ مدعی کی مِلک ہے  مگر گواہوں نے  یہ نہیں بتایا کہ وہ مکان اس وقت مدعیٰ علیہ کے  قبضہ میں ہے  مدعی نے  دوسرے  گواہوں سے  مدعیٰ علیہ کا قبضہ ثابت کر دیا گواہی معتبر ہو گئی۔ یا گواہوں نے  ایک محدود شے  میں مِلک کی شہادت دی اور حدود ذکر نہیں کیئے  دوسرے  گواہوں  کی سے  حدود ثابت کیئے  گواہی معتبر ہو گئی۔ یا ایک شخص کے  مقابل میں نام و نسب کے  ساتھ شہادت دی اور مدعیٰ علیہ کو پہچانا نہیں دوسرے  گواہوں سے  یہ ثابت کیا کہ جس کا یہ نام و نسب ہے  وہ یہ شخص ہے  گواہی معتبر ہو گئی۔ (درمختار)

مسئلہ ۶۱ :
ایک گواہ نے  گواہی دی باقی گواہ یوں گواہی دیتے  ہیں کہ جو اُس کی گواہی ہے  وہی ہماری شہادت ہے  یہ مقبول نہیں بلکہ اُن کو بھی وہ باتیں کہنی ہوں گی جن کی گواہی دینا چاہتے  ہیں ۔ (درمختار)

مسئلہ ۶۲ :
نفی کی گواہی نہیں ہوتی مثلاً یہ گواہی دی کہ اس نے  بیع نہیں کی ہے  یا اقرار نہیں کیا ہے  ایسی چیزوں کو گواہوں سے  نہیں ثابت کر سکتے ۔ نفی صورۃً ہو یا معنیً دونوں کا ایک حکم ہے  مثلاً وہ نہیں تھا یا غائب تھا کہ دونوں کا حاصل ایک ہے ۔ گواہ کو یقینی طور پر نفی کا علم ہو یا نہ ہو بہرحال گواہی نہیں دے  سکتا مثلاً گواہوں نے  یہ گواہی دی کہ زید نے  عمرو کے  ہاتھ یہ چیز بیع کی ہے  اب یہ گواہی نہیں دی جا سکتی کہ زید تو وہاں تھا ہی نہیں ہاں اگر نفی متواتر ہو سب لوگ جانتے  ہوں کہ وہ اُس جگہ یا اُس وقت موجود نہ تھا تو نفی کی گواہی صحیح ہے  کہ دعویٰ ہی مسموع نہ ہو گا۔ (درمختار ، ردالمحتار)

مسئلہ ۶۳ :
شہادت کا جب ایک جز باطل ہو گیا تو کل شہادت باطل ہو گئی یہ نہیں کہ ایک جز صحیح ہو اور ایک جز باطل مگر بعض صورتیں ایسی ہیں کہ ایک جز صحیح اور ایک جزباطل مثلاً ایک غلام مشترک ہے  اُس کا مالک ایک مسلم اور ایک نصرانی ہے  دو نصرانیوں نے  شہادت دی کہ ان دونوں نے  غلام کو آزاد کر دیا نصرانی کے  خلاف میں گواہی صحیح ہے  یعنی اس کا حصہ آزاداور مسلمان کا حصہ آزاد نہ ہوگا۔ (درمختار)

        شہادت میں اختلاف کا بیان


اختلاف شہادت کے  مسائل کی بنا چند اصول پر ہے :۔ 

(۱) حقوق العباد میں شہادت کے  لئے  دعویٰ ضروری ہے  یعنی جس بات پر گواہی گزری مدعی نے  اُس کا دعویٰ نہیں کیا ہے  یہ گواہی معتبر نہیں کہ حق العبد کا فیصلہ بغیر مطالبہ نہیں کیا جا سکتا اور یہاں مطالبہ نہیں اور حقوق اﷲ میں دعوے  کی ضرورت نہیں کیونکہ ہر شخص کے  ذمہ اس کا اثبات ہے  گویا دعویٰ موجود ہے ۔ 

(۲) گواہوں نے  اُس سے  زیادہ بیان کیا جتنا مدعی دعویٰ کرتا ہے  تو گواہی باطل ہے  اور کم بیان کیا تو مقبول ہے  اور اُتنے  ہی کا فیصلہ ہو گا جتنا گواہوں نے  بیان کیا۔ 

(۳) مِلک مطلق مِلک مقید سے  زیادہ ہے  کہ وہ اصل سے  ثابت ہوتی ہے  اور مقید وقت سبب سے  معتبر ہو گی۔ 

(۴) دونوں شہادتوں میں لفظاً و معنیً ہر طرح اتفاق ہوناضروری ہے  اور شہادت و دعویٰ میں باعتبار معنے  متفق ہونا ضرور ہے  لفظ کے  مختلف ہونے  کا اعتبار نہیں ۔ (درر)

مسئلہ ۱ :
مدعی نے  مِلک مطلق کا دعویٰ کیا یعنی کہتا ہے  کہ یہ چیز میری ہے  یہ نہیں بتایا کہ کس سبب سے  ہے  مثلاًخریدی ہے  یا کسی نے  ہبہ کی ہے  اور گواہوں نے  مِلک مقید بیان کی یعنی سبب مِلک کا اظہار کیا مثلاً مدعی نے  خریدی ہے  یہ گواہی مقبول ہے  اور اس کا عکس ہو یعنی مدعی نے   مِلک مقید کا دعویٰ کیا اور گواہوں نے  مِلک مطلق بیان کی یہ گواہی مقبول نہیں بشرطیکہ مدعی نے  یہ بیان کیا کہ میں نے  فلاں شخص سے  خریدی ہے  اور بائع کو اس طرح بیان کر دے  کہ اُس کی شناخت ہو جائے  اور خرید نے  کے  ساتھ قبضہ کا ذکر نہ کرے ۔ اور اگر دعوے  میں بائع کا ذکر نہیں یا یہ کہ میں نے  ایک شخص سے  خریدی ہے  یا یہ کہ میں نے  عبداﷲ سے  خریدی ہے  یا خریدنے  کے  ساتھ دعوے  میں قبضہ کا بھی ذکر ہے  اور گواہوں نے  ان صورتوں میں مِلک مطلق کی شہادت دی تو مقبول ہے ۔ (درمختار ، بحرالرائق)

مسئلہ ۲ :
یہ اختلاف اُس وقت معتبر ہے  جب اُس شے  کے  لئے  متعدد اسباب ہوں اور اگر ایک ہی سبب ہو مثلاً مدعی نے  دعویٰ کیا کہ یہ میری عورت ہے  میں نے  اس سے  نکاح کیا ہے  گواہوں نے  بیان کیا کہ اُس کی منکوحہ ہے  شہادت مقبول ہے ۔ (بحر)

مسئلہ ۳ :
مدعی نے  اپنی مِلک کا سبب میراث بتایا کہ وراثۃً میں اس کا مالک ہوں یا مدعی نے  کہا کہ یہ جانور میرے  گھر کا بچہ اور گواہوں نے  مِلک مطلق کی شہادت دی یہ گواہی مقبول ہے ۔ (درمختار)

مسئلہ ۴ :
ودیعت کا دعویٰ کیا کہ میں نے  یہ چیز فلاں کے  پاس ودیعت رکھی ہے  گواہوں نے  بیان کیا کہ مدعیٰ علیہ نے  ہمارے  سامنے  اقرار کیا ہے  کہ یہ چیز میرے  پاس فلاں کی امانت ہے ۔ یونہی غصب یا عاریت کا دعویٰ کیا اور گواہوں نے  مدعیٰ علیہ کے  اقرار کی شہادت دی یا نکاح کا دعویٰ کیا اور گواہوں نے  اقرار نکاح کی گواہی دی یا دَین کا دعویٰ کیا اور گواہی یہ دی کہ مدعیٰ علیہ نے  اپنے  ذمہ اُس کے  مال کا اقرار کیا ہے  یا قرض کا دعویٰ ہے  اور گواہی یہ ہوئی کہ اپنے  ذمہ مال کا اقرار کیا ہے  اور سبب کچھ نہیں بیان کیا ان سب صورتوں میں گواہی مقبول ہے ۔ بیع کا دعویٰ کیا اور اقرار بیع کی شہادت گزری گواہی مقبول ہے ۔ دعویٰ یہ ہے  کہ میرے  دس من گیہوں فلاں شخص پر بیع سلم کی رو سے  واجب ہیں اور گواہوں نے  یہ بیان کیا کہ مدعیٰ علیہ نے  اپنے  ذمہ دس من گیہوں کا اقرار کیا ہے  یہ گواہی مقبول نہیں ۔ (بحرالرائق)

مسئلہ ۵ :
دونوں گواہوں کے  بیان میں لفظاً و معنیً اتفاق ہو اس کا مطلب یہ ہے  کہ دونوں لفظوں کے  ایک معنے  ہوں یہ نہ ہو کہ ہر لفظ کے  جدا جدا معنے  ہوں اور ایک دوسرے  میں داخل ہوں مثلاً ایک نے  کہا دو روپے  دوسرے  نے  کہا چار روپے  یہ اختلاف ہو گیا کہ دو اور چار کے  الگ الگ معنے  ہیں یہ نہیں کہا جائے  گا کہ چار میں دو بھی ہیں لہٰذا دو روپے  پر دونوں گواہوں کا اتفاق ہو گیا۔ اور اگر لفظ دو ہیں مگر دونوں کے  معنی ایک ہیں تو یہ اختلاف نہیں مثلاً ایک نے  کہا ہبہ دوسرے  نے  کہا عطیہ یا ایک نے  کہا نکاح دوسرے  نے  کہا تزویج یہ اختلاف نہیں اور گواہی معتبر ہے ۔ (بحر ، درمختار)

مسئلہ ۶ :
ایک گواہ نے  دو ہزار روپے  بتائے  دوسرے  نے  ایک ہزار یا ایک نے  دو سو دوسرے  نے  ایک سو یا ایک نے  کہا ایک طلاق یا دو طلاق دوسرے  نے  کہا تین طلاقیں دیں یہ گواہیاں رد کر دی جائیں گی کہ دونوں میں اختلاف ہو گیا یا ایک نے  کہا مدعیٰ علیہ نے  غصب کیا دوسرے  نے  کہا غصب کا اقرار کیا ایک نے  کہا قتل کیا دوسرے  نے  کہا قتل کا اقرار کیا دونوں نامقبول ہیں ۔ اور اگر دونوں اقرار کی شہادت دیتے  قبول ہوتی۔ (درمختار)

مسئلہ ۷ :
جب قول و فعل کا اجتماع ہو گا یعنی ایک گواہ نے  قول بیان کیا دوسرے  نے  فعل تو گواہی مقبول نہ ہو گی مثلاً ایک نے  کہا غصب کیا دوسرے  نے  کہا غصب کا اقرار کیا دوسری مثال یہ ہے  کہ مدعی نے  ایک شخص پر ہزار روپے  کا دعویٰ کیا ایک گواہ نے  مدعی کا دینا بیان کیا دوسرے  نے  مدعیٰ علیہ کا اقرار کرنا بیان کیا یہ نامقبول ہے  البتہ جس مقام پر قول و فعل دونوں لفظ میں متحد ہوں مثلاً ایک نے  بیع یا قرض یا طلاق یا عتاق کی شہادت دی دوسرے  نے  ان کے  اقرار کی شہادت دی کہ ان سب میں دونوں کے  لئے  ایک لفظ ہے  یعنی یہ لفظ کہ میں نے  طلاق دی طلاق دینا بھی ہے  اور اقرار بھی اسی طرح سب میں لہٰذا فعل و قول کا اختلاف ان میں معتبر نہیں دونوں گواہیاں مقبول ہیں ۔ (درمختار)

مسئلہ ۸ :
ایک نے  گواہی دی کہ تلوار سے  قتل کیا دوسرے  نے  بتایا کہ چھری سے  یہ گواہی مقبول نہیں ۔ (درمختار)

مسئلہ ۹ :
ایک نے  گواہی دی ایک ہزار کی دوسرے  نے  ایک ہزار اور ایک سو کی اور مدعی کا دعویٰ گیارہ سو کا ہو تو ایک ہزار کی گواہی مقبول ہے  کہ دونوں اس میں متفق ہیں اور اگر دعویٰ صرف ہزار کا ہے  تو نہیں مگر جب کہ مدعی کہہ دے  کہ تھا تو ایک ہزار ایک سو مگر ایک سو اُس نے  دیدیا یا میں نے  معاف کر دیا جس کا علم اس گواہ کو نہیں تو اب قبول ہے ۔ (درمختار) اور اگر گواہ نے  ایک ہزار ایک سو کی جگہ گیارہ سو کہا تو اختلاف ہو گیا کہ لفظاً دونوں مختلف ہیں ۔ 
مسئلہ ۱۰ :
 ایک گواہ نے  دو معین چیز کی شہادت دی اور دوسرے  نے  ان میں سے  ایک معین کی تو جس ایک معین پر دونوں کا اتفاق ہوا اس کے  متعلق گواہی مقبول ہے ۔ اور اگر عقد میں یہی صورت ہو مثلاً ایک نے  کہا یہ دونوں چیزیں مدعی نے  خریدی ہیں اور ایک نے  ایک معین کی نسبت کہا کہ یہ خریدی ہے  تو گواہی مقبول نہیں یا ثمن میں اختلاف ہوا ایک کہتا ہے  ایک ہزار میں خریدی ہے  دوسرا ایک ہزار ایک سو بتاتا ہے  توعقد ثابت نہ ہو گا کہ مبیع یا ثمن کے  مختلف ہونے  سے  عقد مختلف ہو جاتا ہے  اور عقدکے  دعوے  میں ثمن کا ذکر کرنا ضروری ہے  کیونکہ بغیر ثمن کے  بیع نہیں ہو سکتی ہاں اگر گواہ یہ کہیں کہ بائع نے  اقرار کیا ہے  کہ مشتری نے  یہ چیز خریدی اور ثمن ادا کر دیا ہے  تو مقدار ثمن کے  ذکر کی حاجت نہیں کیونکہ اس صورت میں فیصلہ کا تعلق عقد سے  نہیں ہے  بلکہ مشتری کے  لئے  مِلک ثابت کرنا ہے ۔ (درمختار)

مسئلہ ۱۱ :
مدعی نے  پانچ سو کا دعویٰ کیا اور گواہوں نے  ایک ہزار کی شہادت دی مدعی نے  بیان کیا کہ تھا تو ایک ہزار مگر پانچ سو مجھے  وصول ہو گئے  فوراً کہا ہو یا کچھ دیر کے  بعد گواہی مقبول ہے  اور اگر یہ کہا کہ مدعیٰ علیہ کے  ذمہ پانچ سو ہی تھے  تو شہادت باطل ہے ۔ (خانیہ)

مسئلہ ۱۲ :
راہن نے  دعویٰ کیا اور گواہوں نے  زر رہن میں اختلاف کیا ایک نے  ایک ہزار بتایا دوسرے  نے  ایک ہزار ایک سو اور راہن زائد کا مدعی ہے  یا کم کا بہرحال شہادت معتبر نہیں کہ مقصود اثبات عقد ہے ۔ اور اگر مرتہن مدعی ہو اور گواہوں میں اختلاف ہو اور مرتہن زائد کا مدعی ہو تو گواہی معتبر ہے  یعنی ایک ہزار کی رقم پر دونوں کا اتفاق ہے  اسی کا فیصلہ ہو جائے  گا۔ اور اگر مرتہن نے  کم یعنی ایک ہزار کا دعویٰ کیا ہے  تو گواہی معتبر نہیں ۔ خلع میں اگر عورت مدعی ہو اور گواہوں میں اختلاف ہو تو گواہی معتبر نہیں اور اگر شوہر مدعی ہو تو زیادت کی صورت میں معتبر ہے  جیسا دَین کا حکم ہے ۔ (درمختار)

مسئلہ ۱۳ :
اجارہ کا دعویٰ ہے  اور گواہوں کے  بیان میں اجرت کی مقدار میں اسی قسم کا اختلاف ہوا اس کی چار صورتیں ہیں ۔ مستاجر مدعی ہے  یا موجر۔ ابتدائے  مدت اجارہ میں دعویٰ ہے  یا ختم مدت کے  بعد۔ اگر ابتدائے  مدت میں دعویٰ ہوا ہے  گواہی مقبول نہیں کہ اس صورت میں مقصود اثبات عقد ہے  اور زمانۂ اجارہ ختم ہونے  کے  بعد دعویٰ ہوا ہے  اور موجر مدعی ہے  تو گواہی مقبول ہے  اور مستاجر مدعی ہے  مقبول نہیں ۔ (درمختار)

مسئلہ ۱۴ :
نکاح کا دعویٰ ہے  اور گواہوں نے  مقدار مہر میں اسی قسم کا اختلاف کیا تو نکاح ثابت ہو جائے  گا اور کم مقدار مثلاً ایک ہزار مہر قرار پائے  گا مرد مدعی ہو یا عورت۔ دعوے  میں مہر کم بتایا ہو یا زیادہ سب کا ایک حکم ہے  کیونکہ یہاں مال مقصود نہیں جو چیز مقصود ہے  یعنی نکاح اُس میں دونوں متفق ہیں لہٰذا یہ اختلاف معتبر نہیں ۔ (درمختار)

مسئلہ ۱۵ :
میراث کا دعویٰ ہو مثلاً زید نے  عمرو پر یہ دعویٰ کیا کہ فلاں چیز جو تمہارے  پاس ہے  یہ میرے  باپ کی میراث ہے  اس میں گواہوں کا مِلک مورث ثابت کر دینا کافی نہیں ہے  بلکہ یہ کہنا پڑے  گا کہ وہ شخص مرا اور اس چیز کو ترکہ میں چھوڑا یا یہ کہنا ہو گا کہ وہ شخص مرتے  وقت اس چیز کا مالک تھا یا یہ چیز موت کے  وقت اُس کے  قبضے  میں تھی یا اُس کے  قائم مقام کے  قبضے  میں تھی مثلاً جب مرا تھا یہ چیز اُس کے  مستاجر کے  پاس یا مستعیر یا امین یا غاصب کے  ہاتھ میں تھی کہ جب مورث کا قبضہ بوقت موت ثابت ہو گیا تو یہ قبضہ مالکانہ ہی قرار پائے  گا کیونکہ موت کے  وقت کا قبضہ قبضۂ ضمان ہے ۔ اگر قبضۂ ضمان نہ ہوتا تو ظاہر کر دیتا اُس کا ظاہر نہ کرنا کہ یہ چیز فلاں کی میرے  پاس امانت ہے  قبضۂ ضمان کر دیتا ہے  اور جب مورث کی مِلک ہوئی تو وارث کی طرف منتقل ہی ہو گی۔ (درمختار ، بحر)

مسئلہ ۱۶ :
میراث کے  دعوے  میں گواہوں کو سبب وراثت بھی بیان کرنا ہو گا فقط اتنا کہنا کافی نہ ہو گا کہ یہ اُس کا وارث ہے  بلکہ مثلاً یہ کہنا ہو گا کہ اُس کا بھائی ہے  اور جب بھائی بتا چکا تو یہ بتانا بھی ہو گا کہ حقیقی بھائی ہے  یا علاتی ہے  یا اخیافی۔ (بحر)

مسئلہ ۱۷ :
گواہ کو یہ بھی بتانا ہو گا کہ اس کے  سوا میت کا کوئی وارث نہیں ہے  یا یہ کہے  کہ اس کے  سوا کوئی دوسرا وارث میں نہیں جانتا اس کے  بعد قاضی نسب نامہ پوچھے  گا تاکہ معلوم ہو سکے  کہ کوئی دوسرا وارث ہے  یا نہیں ۔ (بحر)

مسئلہ ۱۸ :
یہ بھی ضروری ہے  کہ گواہوں نے  میت کو پایا ہو اگر یہ بیان کیا کہ فلاں شخص مر گیا اور یہ مکان ترکہ میں چھوڑا اور خود ان گواہوں نے  میت کو نہیں پایا ہے  تو یہ گواہی باطل ہے ۔ میت کا نام لینا ضرور نہیں اگر یہ کہہ دیا کہ اس مدعی کاباپ یا اس کا دادا جب بھی گواہی مقبول ہے ۔ (درمختار ، بحر)

مسئلہ ۱۹ :
گواہوں نے  گواہی دی کہ یہ مرد اُس عورت کا جو مر گئی ہے  شوہر ہے  یایہ عورت اُس مرد کی زوجہ ہے  جو مر گیا اور ہمارے  علم میں میت کا کوئی دوسرا وارث نہیں ہے  عورت کے  ترکہ سے  شوہر کو نصف دے  دیا جائے  اور شوہر کے  ترکہ سے  عورت کو چوتھائی دی جائے  اور اگر گواہوں نے  فقط اتنا ہی کہا ہے  کہ یہ اُس کا شوہر ہے  یا اُس کی بی بی ہے  تو یہ حصہ نصف و چہارم نہ دیا جائے  کیونکہ ہو سکتا ہے  کہ میت کی اولاد ہو اور اس صورت میں زوج کو حصہ کم ملے  گا لہٰذا ایک حد تک قاضی انتظار کرے ۔ (عالمگیری)

مسئلہ ۲۰ :
ایک شخص نے  مکان کا دعویٰ کیا گواہوں نے  یہ گواہی دی کہ ایک مہینہ ہوا مدعی کے  قبضہ میں ہے  یہ گواہی مقبول نہیں اور اگر یہ کہیں کہ مدعی کی مِلک میں ہے  تو مقبول ہے  یا کہہ دیں کہ مدعی سے  مدعیٰ علیہ نے  چھین لیا جب بھی مقبول۔ (ہدایہ) محصل یہ ہے  کہ زمانۂ گذشتہ کی مِلک پر شہادت مقبول ہے  اور زمانۂ گذشتہ میں زندہ کا قبضہ ثابت ہو نا مِلک کے  لئے  کافی نہیں ہے  اور موت کے  وقت قبضہ ہونا دلیل مِلک ہے ۔ 
مسئلہ ۲۱ :
مدعیٰ علیہ نے  خود مدعی کے  قبضہ کا اقرار کیا یا اُس کا اقرار کرنا گواہوں سے  ثابت ہو گیا تو چیز مدعی کو دلا دی جائے  گی۔ (ہدایہ) مدعیٰ علیہ نے  کہا کہ میں نے  یہ چیز مدعی سے  چھینی ہے  کیونکہ یہ میری مِلک ہے  مدعی چھیننے  سے  انکار کرتا ہے  تو اس کو نہیں ملے  گی کہ اقرار کو رد کر دیا اور مدعی تصدیق کرتا ہو تو مدعی کو دلائی جائے  گی اور قبضہ مدعی کا مانا جائے  گا لہٰذا اُس کے  مقابل میں جو شخص ہے  وہ گواہ پیش کرے  یا اس سے  حلف لیا جائے ۔ (بحر)

مسئلہ ۲۲ :
مدعیٰ علیہ اقرار کرتا ہے  کہ چیز مدعی کے  ہاتھ میں ناحق طریقہ سے  تھی یہ قبضۂ مدعی کا اقرار ہو گیا اور جائداد غیر منقولہ میں قبضۂ مدعی کے  لئے  اقرار مدعیٰ علیہ کافی نہیں بلکہ مدعی گواہوں سے  ثابت کرے  یا قاضی کو خود علم ہو۔ (بحر)

مسئلہ۲۳ :
گواہوں کے  بیانات میں اگرتاریخ و وقت کا اختلاف ہو جائے  یا جگہ میں اختلاف ہو بعض صورتوں میں اختلاف کا لحاظ کر کے  گواہی قبول نہیں کرتے  اور بعض صورتوں میں اختلاف کا لحاظ نہیں کرتے  گواہی قبول کرتے  ہیں ۔ بیع و شرا و طلاق۔ عتق۔ وکالت۔ وصیت۔ دَین۔ برأت۔ کفالہ۔ حوالہ۔ قدف ان سب میں گواہی مقبول ہے ۔  اور جنابت۔ غصب۔ قتل۔ نکاح۔ رہن۔ ہبہ۔ صدقہ میں اختلاف ہوا تو گواہی مقبول نہیں ۔ اس کا قاعدہ ٔ کلیہ یہ ہے  کہ جس چیز کی شہادت دی جاتی ہے  وہ قول ہے  یا فعل۔ اگر قول ہے  جیسے  بیع و طلاق وغیرہ ان میں وقت اور جگہ کا اختلاف معتبر نہیں یعنی گواہی مقبول ہے  ہو سکتا ہے  کہ وہ لفظ بار بار کہے  گئے  لہٰذا وقت اور جگہ کے  بیان میں اختلاف پیدا ہو گیا اور اگر مشہود بہ فعل ہے  جیسے  غصب و جنابت یا مشہود بہ قول ہے  مگر اُس کی صحت کے  لئے  فعل شرط ہے  جیسے  نکاح کہ یہ ایجاب و قبول کا نام ہے  جو قبول ہے  مگر گواہوں کا وہاں حاضر ہونا کہ یہ فعل ہے  نکاح کے  لئے  شرط ہے  یا وہ ایسا عقد ہو جس کی تمامیت فعل سے  ہو جیسے  ہبہ ان میں گواہوں کا یہ اختلاف مضر ہے  گواہی معتبر نہیں ۔ (بحرالرائق)

مسئلہ ۲۴ :
ایک شخص نے  گواہی دی کہ زید نے  اپنی منکوحہ کو ۱۰، ذی الحجہ کو مکہ میں طلاق دی اور دوسرے  نے  یہ گواہی دی کہ اُسی تاریخ میں بی بی کو زید نے  کوفہ میں طلاق دی یہ گواہی باطل ہے  کہ دونوں میں ایک یقیناً جھوٹا ہے  اورا گر دونوں کی ایک تاریخ بلکہ دو تاریخیں ہیں اور دونوں میں اتنے  دن کا فاصلہ ہے  کہ زید وہاں پہنچ سکتا ہے  تو گواہی جائز ہے ۔ یونہی اگر گواہوں نے  دو مختلف بیبیوں کے  نام لے  کر طلاق دینا بیان کیا اور تاریخ ایک ہے  مگر ایک کو مکہ میں طلاق دینا دوسری کو کوفہ میں اُسی تاریخ میں طلاق دینا بیان کیا یہ بھی مقبول نہیں ۔ (بحر)

مسئلہ ۲۵ :
ایک زوجہ کے  طلاق دینے  کے  گواہ پیش ہوئے  کہ زید نے  اپنی اس زوجہ کو مکہ میں فلاں تاریخ کو طلاق دی اور قاضی نے  حکم طلاق دے  دیا اس کے  بعد گواہ دوسرے  پیش ہوتے  ہیں جو اُس تاریخ میں زید کا دوسری زوجہ کو کوفہ میں طلاق دینا بیان کرتے  ہیں ان گواہوں کی طرف قاضی التفات بھی نہ کرے  گا۔ (بحرالرائق)

مسئلہ ۲۶ :
اولیائے  مقتول نے  گواہ پیش کئے  کہ اُسی زخم سے  مرا اور زخمی کرنے  والے  نے  گواہ پیش کئے  کہ زخم اچھا ہو گیا تھا یا دس روز کے  بعد مرا اولیا کے  گواہ کو ترجیح ہے ۔ (درمختار ، بحر)

مسئلہ ۲۷ :
وصی نے  یتیم کا مال بیچا یتیم نے  بائع ہو کر یہ دعویٰ کیا کہ غبن (ٹوٹے ) کے  ساتھ مال بیع کیا گیا اور مشتری نے  گواہ قائم کئے  کہ واجبی قیمت پر فروخت کیا گیا غبن کے  گواہ کو ترجیح ہو گی۔ مرد نے  عورت سے  خلع کیا اس کے  بعد مرد نے  گواہوں سے  ثابت کیا کہ خلع کے  وقت میں مجنون تھا اور عورت نے  گواہ پیش کئے  کہ عاقل تھا عورت کے  گواہ مقبول ہیں ۔ بائع نے  گواہ  پیش کئے  کہ نابالغی میں اُس نے  بیچا تھا اور مشتری نے  ثابت کیا کہ وقتِ بیع بالغ تھا مشتری کے  گواہ معتبر ہیں ۔ ایک شخص نے  وارث کے  لئے  اقرار کیا مقرلہ یہ کہتا ہے  کہ حالتِ صحت میں اقرار کیا تھا دیگر ورثہ کہتے  ہیں کہ مرض میں اقرار کیا تھا گواہ مقرلہ کے  معتبر ہیں اور اُس کے  پاس گواہ نہ ہوں تو ورثہ کا قول قسم کے  ساتھ معتبر ہے ۔ بیع و صلح و اقرار میں اکراہ اور غیر اکراہ دونوں قسم کے  گواہ پیش ہوئے  تو گواہ اکراہ اولیٰ ہیں ۔ بائع و مشتری بیع کی صحت و فساد میں مختلف ہیں تو قول اُس کا معتبر ہے  جو مدعی صحت ہے  اور گواہ اُس کے  معتبر ہیں جو مدعی فساد نہ ہو۔ (بحرالرائق منحۃ الخالق)

مسئلہ ۲۸ :
دو شخصوں نے  شہادت دی کہ اس نے  گائے  چُرائی ہے  مگر ایک نے  اُس گائے  کا رنگ سیاہ بتایا دوسرے  نے  سفید اور مدعی نے  رنگ کے  متعلق کچھ نہیں بیان کیا ہے  تو گواہی مقبول ہے  اور اگر مدعی نے  کوئی رنگ متعین کر دیا ہے  تو مقبول نہیں ۔ اور اگر ایک گواہ نے  گائے  کہا دوسرے  نے  بیل تومطلقاً گواہی مردود ہے ۔ اور دعویٰ غصب کا ہو اور گواہوں نے  رنگ کا اختلاف کیا تو شہادت مردود ہے ۔ (ہدایہ ، بحر)

مسئلہ ۲۹ :
زندہ آدمی کے  دَین کی شہادت دی کہ اُس کے  ذمہ اتنا دَین تھا گواہی مقبول ہے  ہاں اگر مدعیٰ علیہ نے  سوال کیا کہ بتاؤ اب بھی ہے  یا نہیں گواہوں نے  یہ کہا ہمیں یہ نہیں معلوم تو گواہی مقبول نہیں ۔ (درمختار)

مسئلہ ۳۰ :
مدعی نے  یہ دعویٰ کیا کہ یہ چیز میری  مِلک تھی اور گواہوں نے  بیان کیا کہ اُس کی مِلک ہے  یہ گواہی مقبول نہیں ۔ یونہی اگر گواہوں نے  بھی زمانہٌ گذشتہ میں مِلک ہونا بتایا کہ اُس کی مِلک تھی جب بھی معتبر نہیں کہ مدعی کا یہ کہنا میری مِلک تھی بتاتا ہے  کہ اب اُس کی مِلک نہیں ہے  کیونکہ اگر اس وقت بھی اُس کی مِلک ہوتی تو یہ نہ کہتا کی مِلک تھی۔ اور اگر مدعی نے  دعویٰ کیا ہے  کہ میری مِلک ہے  اور گواہوں نے  زمانۂ گذشتہ کی طرف نسبت کی تو مقبول ہے  کیونکہ پہلے  مِلک ہونا معلوم ہے  اور اس وقت بھی اُسی کی مِلک ہے  یہ گواہوں کو اسی بنا پر معلوم ہوا کہ وہی پہلی مِلک چلی آئی ہے ۔ (درمختار، ردالمحتار)

مسئلہ ۳۱ :
مدعی نے  دعویٰ کیا کہ یہ مکان جس کے  حدود دستاویز میں مکتوب ہیں میرا ہے  اور گواہوں نے  یہ گواہی دی کہ وہ مکان جس کے  حدود دستاویز میں لکھے  ہیں مدعی کا ہے  یہ دعویٰ اور شہادت دونوں صحیح ہیں اگرچہ حدود کو تفصیل کے  ساتھ خود نہ بیان کیا ہو۔ یونہی اگر یہ شہادت دی کہ جو مال اس دستاویز میں لکھا ہے  وہ مدعیٰ علیہ کے  ذمہ ہے  اور تفصیل نہیں بیان کی گواہی مقبول ہے ۔ یونہی مکان متنازع فیہ کے  متعلق گواہی دی کہ وہ مدعی کا ہے  مگر اُس کے  حدود نہیں بیان کئے  اگر فریقین اس بات پر متفق ہیں کہ گواہ کی شہادت متنازع فیہ کے  ہی متعلق ہے  گواہ مقبول ہے ۔ (ردالمحتار)

شہادۃ علی الشہادۃ کا بیان


کبھی ایسا ہوتا ہے  کہ جو شخص اصل واقعہ کا شاہد ہے  کسی وجہ سے  اُس کی گواہی نہیں ہو سکتی مثلاً وہ سخت بیمار ہے  کہ کچہری نہیں جا سکتا یا سفر میں گیا ہے  ایسی صورتوں میں یہ ہو سکتا ہے  کہ اپنی جگہ دوسرے  کو کر دے  اور یہ دوسرا جا کر گواہی دے  گا اس کو شہادۃ علی الشہادۃ کہتے  ہیں ۔ 
مسئلہ ۱ :
جملہ حقوق میں شہادۃ علی الشہادۃ جائز ہے  مگر حدود وقصاص میں جائز نہیں یعنی اس کے  ذریعہ سے  ثبوت ہونے  پر حد اور قصاص نہیں جاری کریں گے ۔ (ہدایہ)

مسئلہ ۲ :
جو شخص واقعہ کا گواہ ہے  وہد وسرے  کو مطلقاً گواہ بنا سکتا ہے  یعنی اُسے  عذر ہو یا نہ ہو گواہ بنانے  میں مضائقہ نہیں مگر اس کی گواہی قبول اُس وقت کی جائے  گی جب اصل گواہ شہادت دینے  سے  معذور ہو اس کی چند صورتیں ہیں ۔ اصل گواہ مر گیا یا ایسا بیمار ہے  کہ کچہری حاضر نہیں ہو سکتا یا سفر میں گیا ہے  یا اتنی دور پر ہے  کہ مکان سے  آئے  اور گواہی دے  کر رات تک پہنچ جانا چاہے  تو نہ پہنچے  یہ بھی اصلی گواہ کے  عذر کے  لئے  کافی ہے  یا وہ پردہ نشین عورت ہے  کہ ایسی جگہ جانے  کی اُس کی عادت نہیں جہاں اجانب سے  اختلاط ہو۔ اور اگر وہ اپنی ضرورت کے  لئے  کبھی کبھی نکلتی ہو یا غسل کے  لئے  حمام میں جاتی ہو جب بھی پردہ نشین ہی کہلائی گی الغرض جب اصلی گواہ معذور ہو اُس وقت وہ شخص گواہی دے  سکتا ہے  جس کو اُس نے  اپنا قائم مقام کیا ہے  اگرچہ قائم مقام کرنے  کے  وقت معذور نہ ہو۔ (درمختار وغیرہ)

مسئلہ ۳ :
شاہد فرع میں عدد بھی شرط ہے  یعنی اصلی گواہ اپنے  قائم مقام دو مردوں یا ایک مرد دو عورتوں کو مقرر کرے  بلکہ عورت گواہ ہے  اور وہ اپنی جگہ کسی کو گواہ کرنا چاہتی ہے  تو اُسے  بھی لازم ہے  کہ دو مرد یا ایک مرد دو عورتیں اپنی جگہ مقرر کرے ۔ (درمختار)

مسئلہ ۴ :
ایک شخص کی گواہی کے  دو شاہد ہیں مگر ان میں ایک ایسا ہے  جو خود نفس واقعہ کا بھی شاہد ہے  یعنی اس نے  اپنی طرف سے  بھی شہادت ادا کی اور شاہد اصل کی طرف سے  بھی یہ گواہی مقبول نہیں ۔  (عالمگیری)

مسئلہ ۵ :
ایک اصلی گواہ ہے  جو واقعہ کا شاہد ہے  اور دو شخص دوسرے  اصلی گواہ کے  قائم مقام ہیں یوں تین شخصوں نے  گواہی دی یہ مقبول ہے ۔ اور اگر ایک اصلی گواہ نے  دو شخصوں کو اپنی جگہ کیا دوسرے  نے  بھی اُنھیں کو اپنی جگہ پر کیا بلکہ فرض کرو بہت سے  لوگ گواہ تھے  اور سب نے  انھیں دونوں کو اپنے  اپنے  قائم مقام کیا یہ درست ہے  یعنی اِنھیں دونوں کی گواہی  سب کی جگہ قرار پائے  گی۔ (عالمگیری)

مسئلہ ۶ :
گواہ بنانے  کا طریقہ یہ ہے  کہ گواہ اصل کسی دوسرے  شخص کو جس کو اپنے  قائم مقام کرنا چاہتا ہے  خطاب کر کے  یہ کہے  تم میری اس گواہی پر گواہ ہو جاؤ میں یہ گواہی دیتا ہوں کہ مثلاً زید کے  عمرو کے  ذمہ اتنے  روپے  ہیں ۔ یا یوں کہے  میں گواہی دیتا ہوں کہ زید نے  میرے  سامنے  یہ اقرار کیا ہے  اور تم میرے  اس گواہی کے  گواہ ہو جاؤ۔ غرض اصلی گواہ اس وقت اُس طرح گواہی دے  گا جس طرح قاضی کے  سامنے  گواہی ہوتی ہے  اور فرع کو اس پر گواہ بنائے  گا اور فرع اس کو قبول کرے  بلکہ فرع نے  سکوت کیا جب بھی شاہد کے  قائم مقام ہو جائے  گا اور اگر انکار کر دے  گا کہہ دے  گا کہ تمہاری جگہ گواہ ہونے  کو قبول نہیں کرتا تو گواہی رد ہو گئی اب اُس کی جگہ گواہی نہیں دے  سکتا۔ (درمختار)

مسئلہ ۷ :
شاہد فرع قاضی کے  پاس یوں گواہی دے  گا میں گواہی دیتا ہوں کہ فلاں شخص نے  مجھے  اپنی فلاں گواہی پر گواہ بنایا تھا اور مجھ سے  کہا تھا کہ تم میری اس شہادت پر گواہ ہو جاؤ۔ اور اس سے  مختصر عبارت یہ ہے  کہ اصل گواہ کہے  تم میری اس گواہی پر گواہ ہو جاؤ اور فرع یہ کہے  میں فلاں شخص کی اس شہادت کی شہادت دیتا ہوں ۔ (درمختار)

مسئلہ ۸ :
شاہد فرع کو معلوم ہے  کہ اصلی گواہ عادل نہیں ہے  بلکہ اگر اُس کا عادل وغیر عادل ہونا کچھ معلوم نہ ہو تو اُس کی جگہ پر گواہی نہ دینا چاہیئے ۔ (درمختار)

مسئلہ ۹ :
دوسرے  کو اپنی جگہ گواہ بنانا چاہتا ہو تو یہ کرنا چاہیئے  کہ طالب و مطلوب دونوں کو سامنے  بلا کر شاہد فرع کے  سامنے  دونوں کی طرف اشارہ کر کے  شہادت دے  مثلاً اس شخص نے  اس شخص کے  لئے  اس چیز کا اقرار کیا ہے  اور اگر طالب و مطلوب موجود نہ ہوں تو نام و نسب کے  ساتھ شہادت دے  یعنی فلاں بن فلاں بن فلاں اور شاہد فرع جب قاضی کے  پاس شہادت دے  تو شاہد کا اصل نام اور اُس کے  باپ دادا کے  نام ضرور ذکر کرے  اور ذکر نہ کرے  تو گواہی مقبول نہیں ۔ (عالمگیری)

مسئلہ ۱۰ :
گواہان فرع اگر اصلی گواہ کی تعدیل کریں یہ درست ہے  جس طرح دو گواہوں میں سے  ایک دوسرے  کی تعدیل کر سکتا ہے  اور اگر فرع نے  تعدیل نہیں کی تو قاضی خود نظر کرے  اور دیکھے  کہ عادل ہے  یا نہیں ۔ (درمختار)

مسئلہ ۱۱ :
چند امور ایسے  ہیں جن کی وجہ سے  فرع کی شہادت باطل ہو جاتی ہے ۔ 

(۱) اصلی گواہ نے  گواہی دینے  سے  منع کر دیا۔ (۲) اصلی گواہ خود قابل قبول شہادت نہ رہامثلاً فاسق ہو گیا گونگا ہو گیا اندھا ہو گا۔ (۳) اصلی گواہ نے  شہادت دینے  سے  انکار کر دیا مثلاً ہم واقعہ کے  گواہ نہیں یا ہم نے  اُن لوگوں کو گواہ نہیں بنایا یا ہم نے  گواہ بنایا مگر یہ ہماری غلطی ہے ۔ اگر اصول خود قاضی کے  پاس فیصلہ کے  قبل حاضر ہوئے  تو فروع کی شہادت پر فیصلہ نہیں ہو گا۔ (عالمگیری)

مسئلہ ۱۲ :
شاہد اصل نے  دوسروں کو اپنے  قائم مقام گواہ کر دیا اس کے  بعد اصل ایسی حالت میں ہو گیا کہ اُس کی گواہی جائز نہیں اس کے  بعد پھر ایسے  حال میں ہوا کہ اب جائز ہے  مثلاً فاسق ہو گیا تھا پھر تائب ہو گیا اس کے  بعد فرع نے  شہادت دی یہ گواہی جائز ہے ۔ یونہی اگر دونوں فرع ناقابل شہادت ہو گئے  پھر قابل شہادت ہو گئے  اور اب شہادت دی یہ بھی جائز ہے ۔ (عالمگیری)

مسئلہ ۱۳ :
قاضی نے  اگر فرع کی شہادت اس وجہ سے  رد کی ہے  کہ اصل متہم ہے  تو نہ اصل کی قبول ہو گی نہ فرع کی اور اگر اس وجہ سے  رد کی کہ فرع میں تہمت ہے  تو اصل کی شہادت قبول ہو سکتی ہے ۔ (عالمگیری)

 مسئلہ ۱۴ :
فروع یہ کہتے  ہیں اصول نے  ہم کو فلاں بن فلاں بن فلاں پر شاہد کیا تھا ہم اس کی شہادت دیتے  ہیں مگر ہم اُس کو پہچانتے  نہیں اس صورت میں مدعی کے  ذمہ لازم ہے  کہ گواہوں سے  ثابت کرے  کہ جس کے  متعلق شہادت گزری ہے  یہ شخص ہے ۔ (عالمگیری) فرض کرو ایک عورت کے  مقابل میں نام و نسب کے  ساتھ گواہی گزری مگر گواہوں نے  کہہ دیا ہم اُس کو پہچانتے  نہیں اور مدعی ایک عورت کو پیش کرتا ہے  کہ یہ وہی عورت ہے  بلکہ خود عورت بھی اقرار کرتی ہے  کہ ہاں میں وہی ہوں یہ کافی نہیں بلکہ مدعی کو گواہوں سے  ثابت کرنا ہو گا کہ یہی عورت ہے  بلکہ اگر مدعیٰ علیہ یہ کہتا ہو کہ یہ نام و نسب دوسرے  شخص کے  بھی ہیں اُس سے  قاضی ثبوت طلب کرے  گا اگر ثبوت ہو جائے  گا دعویٰ خارج۔ (درمختار)

مسئلہ ۱۵ :
جس نے  جھوٹی گواہی دی قاضی اُس کی تشہیر کرے  گا یعنی جہاں کا وہ رہنے  والا ہے  اُس محلہ میں ایسے  وقت آدمی بھیجے  گا کہ لوگ کثرت سے  مجتمع ہوں وہ شخص قاضی کا یہ پیغام پہنچائے  گا کہ ہم نے  اسے  جھوٹی گواہی دینے  والا پایا تم لوگ اس سے  بچو اور دوسرے  لوگوں کو بھی اس سے  پرہیز کرنے  کو کہو۔ (ہدایہ)

مسئلہ ۱۶ :
جھوٹی گواہی کا ثبوت گواہوں سے  نہیں ہو سکتا کیونکہ نفی کے  متعلق گواہی نہیں ہو سکتی بلکہ اس کا ثبوت صرف گواہ کے  اقرار سے  ہو سکتا ہے  خواہ اُس نے  خود قاضی کے  یہاں اقرار کیا ہو یا قاضی کے  پاس اُس کے  اقرار کے  متعلق گواہ پیش ہوئے ۔ (ہدایہ ، درمختار)

مسئلہ ۱۷ :
اگر گواہی رد کر دی گئی کسی تہمت کی وجہ سے  یا اس وجہ سے  کہ شہادت و دعوے  میں مخالفت تھی یا اس وجہ سے  کہ دونوں شہادتوں میں باہم مخالفت تھی اس کو جھوٹا گواہ قرار دیکر تعزیر نہیں کریں گے  کیا معلوم کہ یہ جھوٹا ہے  یا مدعی جھوٹا ہے  یا اس کا ساتھی دوسرا گواہ جھوٹا ہے ۔ (بحرالرائق)

مسئلہ ۱۸ :
اگر فاسق نے  جھوٹی گواہی دی اور اُس کا جھوٹ ثابت ہو گیاپھر تائب ہو گیا تو اب اُس کی گواہی مقبول ہے  کہ اس کا سبب فسق تھا وہ زائل ہو گیا اور اگر عادل یا مستورالحال نے  جھوٹی گواہی دی پھر تائب ہو گیا تو بعد توبہ بھی اُس کی گواہی ہمیشہ کے  لئے  مردود ہے  مگر فتویٰ قوم امام ابو یوسف پر ہے  کہ اگر تائب ہو جائے  اور قاضی کے  نزدیک اُس کی گواہی قابلِ اطمینان ہو جائے  تو اب مقبول ہے ۔ (درمختار)



گواہی سے  رجوع کرنے  کا بیان




گواہی سے  رجوع کرنے  کا مطلب یہ ہے  کہ وہ خود کہے  کہ میں نے  اپنی شہادت سے  رجوع کیا یا اس کے  مثل دوسرے  الفاظ کہے  اور اگر گواہی سے  انکار کرتا ہے  کہتا ہے  میں نے  گواہی دی ہی نہیں تو اس کو رجوع نہیں کہیں گے ۔ (درمختار)

مسئلہ ۱ :
اگر فیصلہ سے  قبول رجوع کیا تو قاضی اس کی گواہی پر فیصلہ ہی نہیں کرے  گا کیونکہ اس کے  دونوں قول متناقض ہیں کیا معلوم کونسا قول سچا ہے  اور اس صورت میں گواہ پر تاوان واجب نہیں کہ اُس نے  کسی کو نقصان نہیں پہنچایا ہے  جس کا تاوان دے ۔ (ہدایہ)

مسئلہ ۲ :
اگر فیصلہ کے  کے  بعد رجوع کیا تو جو فیصلہ ہو چکا وہ توڑا نہیں جائے  گا بخلاف اُس صورت کے  گواہ کا غلام ہونا یا محدود فی القذف ہونا ثابت ہو جائے  کہ یہ فیصلہ ہی صحیح نہیں ہوا اور اس صورت میں مدعی نے  جو کچھ لیا ہے  واپس کرے  اور اس صورت میں گواہوں پر تاوان نہیں کہ یہ غلطی قاضی کی ہے  کیونکہ ایسے  لوگوں کی شہادت پر فیصلہ کیا جو قابلِ شہادت نہ تھے ۔ (درمختار)

مسئلہ ۳ :
رجوع کے  لئے  یہ شرط ہے  کہ مجلس قاضی میں رجوع کرے  خواہ اُسی قاضی کی کچہری میں رجوع کرے  جس کے  یہاں شہادت دی ہے  یا دوسرے  قاضی کے  یہاں لہٰذا اگر مدعیٰ علیہ جس کے  خلاف اُس نے  گواہی دی یہ دعویٰ کرتا ہے  کہ گواہ نے  غیر قاضی کے  پاس رجوع کیا اور اس پر گواہ پیش کرنا چاہتا ہے  یا اُس گواہ رجوع کرنے  والے  پر حلف دینا چاہتا ہے  یہ قبول نہیں کیا جائے  گا کہ اُس کا دعویٰ غلط ہے ۔ ہاں اگر یہ دعویٰ کرتا ہے  کہ اُس نے  کسی قاضی کے  پاس رجوع کیا ہے  یا رجوع کا اقرار غیر قاضی کے  پاس کیا ہے  اور وہ کہتا ہے  مجھے  تاوان دلایا جائے  کیونکہ اُس کی غلط گواہی سے  میرے  خلاف فیصلہ ہوا ہے  اور رجوع یا اقرار رجوع پر گواہ پیش کرنا چاہتا ہے  تو گواہ لئے  جائیں گے ۔ (درمختار)

مسئلہ ۴ :
فیصلہ کے  بعد گواہوں نے  رجوع کیا تو جس کے  خلاف فیصلہ ہوا ہے  گواہ اُس کو تاوان دیں کہ اُس کا جو کچھ نقصان ہوا ان گواہوں کی بدولت ہوا ہے  مدعی سے  وہ چیز نہیں لی جا سکتی کہ اُس کے  موافق فیصلہ ہو چکا ان کے  رجوع کرنے  سے  اُس پر اثر نہیں پڑتا۔  (ہدایہ وغیرہ)

مسئلہ ۵ :
تاوان کے  بارے  میں اعتبار اُس کا ہو گا جو باقی رہ گیا ہو اُس کا اعتبار نہیں جو رجوع کر گیا مثلاً دو گواہ تھے  ایک نے  رجوع کیا نصف تاوان دے  اور تین گواہ تھے  ایک نے  رجوع کیا کچھ تاوان نہیں کہ اب بھی دو باقی ہیں اور اگر ان میں سے  پھر ایک رجوع کر گیا تو نصف تاوان دونوں سے  لیا جائے  گا اور تیسرا بھی رجوع کر گیا تو تینوں پر ایک ایک تہائی۔ ایک مرد دو عورتیں گواہ تھیں ایک عورت نے  رجوع کیا چوتھائی تاوان اس کے  ذمہ ہے  اور دونوں نے  رجوع کیا تو دونون پر نصف اوراگر ایک مرد ، دس عورتیں گواہ تھیں ان میں آٹھ رجوع کر گئیں تو کچھ تاوان نہیں اور نویں بھی رجوع کر گئی تو اب ان نو پر ایک چوتھائی تاوان ہے  اور سب رجوع کر گئے  یعنی ایک مرد اور دسوں عورتیں تو چھٹا حصہ مرد اور باقی پانچ حصے  دسوں عورتوں پر یعنی بارہ حصے  تاوان کے  ہوں گے  ہر ایک عورت ایک ایک حصہ دے  اور مرد دو حصے ۔ دو مرد اور ایک عورت نے  گواہی دی تھی اور سب رجوع کر گئے  تو عورت پر تاوان نہیں کہ ایک عورت گواہ ہی نہیں ۔ (ہدایہ وغیرہ)

مسئلہ ۶ :
نکاح کی شہادت دی اس کی تین صورتیں ہیں مہر مثل کے  ساتھ یا مہر مثل سے  زائد یا کم کے  ساتھ۔ اور تینوں صورتوں میں مدعی نکاح مرد ہے  یا عورت یہ کل چھ صورتیں ہوئیں ۔ مرد مدعی ہے  جب تو رجوع کرنے  کی تین صورتوں میں تاوان نہیں ۔ اورعورت مدعی ہے  اور مہر مثل سے  زیادہ کے  ساتھ نکاح ہونا گواہوں نے  بیان کیا ہے  تو جتنا مہر مثل سے  زائد ہے  وہ تاوان میں واجب ہے  باقی دو صورتوں میں کچھ تاوان نہیں ۔ (ہدایہ)

مسئلہ ۷ :
گواہوں نے  عورت کے  خلاف یہ گواہی دی کہ اس نے  اپنے   پورے  مہر پر اُس کے  جز پر قبضہ کر لیا پھر رجوع کیا تو تاوان دینا ہو گا۔ (درمختار)

مسئلہ ۸ :
قبل دخول طلاق کی شہادت دی اور قاضی نے  طلاق کا حکم دے  دیا اس کے  بعد گواہوں نے  رجوع کیا تو نصف مہر کا تاوان دینا پڑے  گا۔ (ہدایہ)

مسئلہ ۹ :
بیع کی گواہی دی پھر رجوع کر گئے  اگر واجبی قیمت پر بیع ہونا بتایا تو تاوان کچھ نہیں مدعی بائع ہو یا مشتری اور اصلی قیمت سے  زیادہ پر بیع ہونا بتایا اور مدعی بائع ہے  تو بقدر زیادتی تاوان واجب ہے  اور بائع مدعی نہ ہو تو تاوان نہیں ۔ اور واجبی قیمت سے  کم کی شہادت دی پھر رجوع کیا تو واجبی قیمت سے  جو کچھ کم ہے  اُس کا تاوان دے  یہ اُس صورت میں ہے  کہ مدعی مشتری ہو اور بائع مدعی ہو تو کچھ نہیں ۔ (درمختار وغیرہ)

مسئلہ ۱۰ :
بیع کی شہادت دی اور اس کی بھی کہ مشتری نے  بائع کو ثمن دے  دیا اور رجوع کیا اگر ایک ہی شہادت میں بیع اور ادائے  ثمن دونوں کی گواہی دی ہے  کہ زید نے  عمرو سے  فلاں چیز اتنے  میں خریدی اور ثمن ادا کر دیا اس صورت میں قیمت کا تاوان ہے  یعنی اُس چیز کی واجبی قیمت جو ہو وہ تاوان ہے  اور اگر دونوں باتوں کی گواہی دو شہادتوں میں دی ہے  تو ثمن کا تاوان ہے ۔ (درمختار)

مسئلہ ۱۱ :
بائع کے  خلاف یہ گواہی دی کہ اُس نے  یہ چیز دو ہزار میں ایک سال کی میعاد پر بیچی ہے  اور چیز کی واجبی قیمت ایک ہزار ہے  اور گواہوں نے  رجوع کیا تو بائع کو اختیار ہے  گواہوں سے  اس وقت کی قیمت کا تاوان لے  یعنی ایک ہزار یا مشتری سے  سال بھر بعد دو ہزار لے  ان دونوں صورتوں میں جو صورت اختیار کرے  گا دوسرا بری ہو جائے  گا مگر گواہوں سے  اُس نے  ایک ہزار لے  لئے  تو گواہ مشتری سے  ثمن یعنی دو ہزار وصول کریں گے  اور اس میں سے  ایک ہزار صدقہ کر دیں ۔ (درمختار ، ردالمحتار)

مسئلہ ۱۲ :
بیع بات اور بیع بالخیار دونوں کا ایک حکم ہے  یعنی اگر گواہوں نے  یہ شہادت دی کہ اس نے  یہ چیز واجبی قیمت سے  کم پر بیع کی ہے  اور اس کو خیار ہے  اگرچہ اب بھی مدت خیار باقی ہو اور فرض کرو قاضی نے  فیصلہ بیع بالخیار کا کر دیا اور اندرون مدت بائع نے  بیع کو فسخ نہیں کیا اور گواہوں نے  رجوع کیا تو تاوان واجب ہو گا۔ ہاں اگر اندرون مدت بائع نے  بیع کو جائز کر دیا تو گواہوں سے  ضمان ساقط ہو جائے  گا۔ (ہدایہ ، فتح القدیر)

مسئلہ ۱۳ :
دو گواہوں نے  قبل دخول تین طلاق کی شہادت دی اور ایک گواہ نے  ایک طلاق قبل دخول کی شہادت دی اور سب رجوع کر گئے  تو تاوان اُن پر ہے  جنھوں نے  تین طلاق کی گواہی دی ہے  اُس پر نہیں ہے  جس نے  ایک طلاق کی گواہی دی اور اگر وطی یا خلوت کے  بعد طلاق کی شہادت دی پھر رجوع کیا تو کچھ تاوان واجب نہیں ۔ (درمختار) 

مسئلہ ۱۴ :
دو گواہوں نے  طلاق قبل الدخول کی شہادت دی اور دو نے  دخول کی پھر یہ سب رجوع کر گئے  دخول کے  گواہوں پر مہر کے  تین ربع کا تاوان ہے  اور طلاق کے  گواہوں پر ایک ربع کا۔ (درمختار)

مسئلہ ۱۵ :
اصلی گواہوں نے  دوسرے  لوگوں کو اپنے  قائم مقام کیا تھا فروع نے  رجوع کیا تو ان پر تاوان واجب ہے  اور اگر فیصلہ کے  بعد اصلی گواہوں نے  یہ کہا کہ ہم نے  فروع کو اپنی گواہی پر شاہد بنایا ہی نہ تھا یا ہم نے  غلطی کی کہ ان کو گواہ بنایا تو اس صورت میں تاوان واجب نہیں نہ اصول پر نہ فروع پر۔ یونہی اگر فروع نے  یہ کہا کہ اصول نے  جھوٹ کہا یا غلطی کی تو تاوان نہیں ۔ اور اگر اصول و فروع سب رجوع کر گئے  تو تاوان صرف فروع پر ہے  اصول پرنہیں ۔ (درمختار)

مسئلہ ۱۶ :
تزکیہ کرنے  والے  جنھوں نے  گواہ کی تعدیل کی تھی یہ بتایا تھا کہ یہ قابل شہادت ہے  رجوع کر گئے  اگر علم تھا کہ یہ قابلِ شہادت نہیں ہے  مثلاً غلام ہے  اور تزکیہ کر دیا تو تاوان دینا ہو گا اور اگر دانستہ نہیں کیا ہے  بلکہ غلطی سے  تزکیہ کر دیا تو تاوان نہیں ۔ (درمختار)

مسئلہ ۱۷ :
دو گواہوں نے  تعلیق کی گواہی دی مثلاً شوہر نے  یہ کہا ہے  اگرتو اس گھر میں گئی تو تجھ کو طلاق ہے  یا مولیٰ نے  کہا اگر یہ کام کروں تو میرا غلام آزاد ہے  اور دو گواہوں نے  یہ شہادت دی کہ شرط پائی گئی لہٰذا بی بی کو طلاق کا اور غلام کو آزاد ہونے  کا حکم ہو گیا پھر یہ سب رجوع کر گئے  تو تعلیق کے  گواہ کو تاوان دینا ہو گا غلام آزاد ہوا ہے  تو اُس کی واجبی قیمت اور عورت کو طلاق کا حکم ہوا اور قبل دخول ہے  تو نصف مہر تاوان دیں ۔ (ہدایہ)

مسئلہ ۱۸ :
دو گواہوں نے  گواہی دی کہ مرد نے  عورت کو طلاق سپرد کر دی اور دو نے  یہ گواہی دی کہ عورت نے  اپنے  کو طلاق دے  دی پھر یہ سب رجوع کر گئے  تو تاوان اُن پر ہے  جو طلاق دینے  کے  گواہ ہیں اُن پر نہیں جو سپرد کرنے  کے  گواہ ہیں ۔ یونہی شہود احصان پر رجوع کرنے  سے  دیت واجب نہیں کہ رجم کی علت زنا ہے  اور احصان محض شرط ہے ۔ (درمختار)

مسئلہ ۱۹ :
عورت نے  دعویٰ کیا کہ شوہر سے  دس روپے  ماہوار نفقہ پر میری مصالحت ہو گئی ہے  شوہر کہتا ہے  پانچ روپے  ماہوار پر صلح ہو ئی ہے  عورت نے  گواہوں سے  دس روپے  ماہوار صلح ہونا ثابت کیا اور قاضی نے  فیصلہ دے  دیا اس کے  بعد گواہ رجوع کر گئے  اگر عورت ایسی ہے  کہ اس جیسی کا نفقہ دس روپے  یا زیادہ ہونا چاہیئے  جب تو کچھ نہیں اور اگر ایسی نہیں ہے  تو کچھ جو زیادہ اس گذشتہ زمانہ میں دیا گیا مثلاً پانچ روپے  کی حیثیت تھی اور دلائے  گئے  دس روپے  توماہوار پانچ روپے  زیادہ دیئے  گئے  لہٰذا فیصلہ کے  بعدسے  اب تک جو کچھ شوہر سے  زیادہ لیا گیا اُس کا تاوان گواہوں پر لازم ہے ۔ (عالمگیری)

مسئلہ ۲۰ :
قاضی نے  شوہر پر دس روپے  ماہوار نفقہ کے  مقرر کر دئیے  ایک برس کے  بعد عورت نے  مطالبہ کیا کہ آج تک مجھ کو میرا نفقہ نہیں وصول ہوا ہے  شوہر نے  دو گواہ پیش کر دئیے  جنھوں نے  شہادت دی کہ شوہر نے  برابر ماہ بماہ نفقہ ادا کیا ہے  قاضی نے  اس گواہی کے  موافق فیصلہ کر دیا پھر گواہ رجوع کر گئے  اُن کو اس پوری مدت کے  نفقہ کا تاوان دینا ہو گا۔ اولاد یا کسی محرم کا نفقہ قاضی نے  مقرر کر دیا اور اُس میں یہی صورت پیش آئی تو اُس کا بھی وہی حکم ہے ۔ (عالمگیری)


وکالت کا بیان


انسان کو اﷲ تعالیٰ نے  مختلف طبائع عطا کئے  ہیں کوئی قوی ہے  اور کوئی کمزور بعض کم سمجھ ہیں اور بعض عقلمند ہر شخص میں خود ہی اپنے  معاملات کو انجام دینے  کی قابلیت نہیں نہ ہر شخص اپنے  ہاتھ سے  اپنے  سب کام کرنے  کیلئے  تیار لہٰذا انسانی حاجت کا یہ تقاضا ہوا کہ وہ دوسروں سے  اپنا کام کرائے ۔ قرآن مجید نے  بھی اس کے  جواز کی طرف اشارہ کیا اﷲ تعالیٰ نے  اصحاب کہف کا قول ذکر فرمایا۔ 

فَابْعَثُوْا اَحَدَکُمْ بِوَرْقِکُمْ ھٰذِہٖ اِلَی الْمَدِیْنَۃِ فَلْیَنْظُرْ اَیُّھَا اَزْکیٰ طَعَاماً فَلْیَأتکُمْ بِرِزْقٍ مِّنْہُ


(اپنے  میں سے  کسی کو یہ چاندی دے  کر شہر میں بھیجو وہاں سے  حلال کھانا دیکھ کر تمہارے  پاس لائے )


خود حضورِ اقدس ﷺ نے  بعض امور میں لوگوں کو وکیل بنایا حکم بن حزام رضی اﷲ تعالیٰ عنہ کو قربانی کا جانور خریدنے  کے  لئے  وکیل کیا۔ اور بعض صحابہ کو نکاح کا وکیل کیا وغیرہ وغیرہ۔ اور وکالت کے  جواز پر اجماع امت بھی منعقد لہٰذا کتاب و سنت و اجماع سے  اس کا جواز ثابت۔ وکالت کے  یہ معنیٰ ہیں کہ جو تصرف خود کرتا اُس میں دوسرے  کو اپنے  قائم مقام کر دینا۔ 
مسئلہ ۱ :
یہ کہہ دیا کہ میں نے  تجھے  فلاں کام کرنے  کا وکیل کیا یا میں یہ چاہتا ہوں کہ تم میری یہ چیز بیچ دو یا میری خوشی یہ ہے  کہ تم یہ کام کرو یہ سب صورتیں توکیل کی ہیں ۔ وکیل کا قبول کرنا صحت وکالت کے  لئے  ضروری ہے  یعنی اُس نے  وکیل بنایا اور وکیل نے  کچھ نہیں کہا یہ بھی نہیں کہ میں نے  قبول کیا اور اُس کام کو کر دیا تو مؤکل پر لازم ہو گا۔ ہاں اگر وکیل نے  رد کر دیا تو وکالت نہیں ہوئی فرض کرو ایک شخص نے  کہا تھا کہ میری یہ چیز بیچ دو اُس نے  انکار کر دیا اس کے  بعد پھر بیع کر دی تو یہ بیع مؤکل پر لازم نہ ہوئی کہ یہ اُس کا وکیل نہیں بلکہ فضولی ہے ۔ (عالمگیری)

مسئلہ ۲ :
زید نے  عمرو کو اپنی زوجہ کو طلاق دینے  کے  لئے  وکیل کیا عمرو نے  انکار کر دیا اب طلاق نہیں دے  سکتا اور اگر خاموش رہا اور اُس کو طلاق دے  دی تو طلاق ہو گئی۔ (عالمگیری)

مسئلہ ۳ :
یہ ضروری ہے  کہ وہ تصرف جس میں وکیل بناتا ہے  معلوم ہواور اگر معلوم نہ ہو تو سب سے  کم درجہ کا تصرف یعنی حفاظت کرنا اس کا کام ہو گا۔ (عالمگیری)

مسئلہ ۴ :
اس کے  لئے  شرط یہ ہے  کہ توکیل اُسی چیز میں ہو سکتی ہے  جس کو مؤکل خود کر سکتا ہو اور اگر کسی خاص وجہ سے  مؤکل کا تصرف ممتنع ہو گیا اور اصل میں جائز ہو توکیل درست ہے   مثلاً محرم نے  شکار بیع کرنے  کے  لئے  غیر محرم کو وکیل کیا۔ (درمختار)

مسئلہ ۵ :
مجنون یا لا یعقل بچہ نے  وکیل بنایا یہ توکیل مطلقاً صحیح نہیں اور سمجھ والے  بچہ نے  وکیل کیا اس کی تین صورتیں ہیں ۔ (۱) اُس چیز کا وکیل کیا جس کو خود نہیں کر سکتا ہے  مثلاً زوجہ کو طلاق دینا۔ غلام کو آزاد کرنا۔ ہبہ کرنا۔ صدقہ دینا یعنی ایسے  تصرفات جن میں ضرر محض ہے  ان میں توکیل صحیح نہیں ۔ (۲) اور اگر ایسے  تصرفات میں وکیل کیا جو نفع محض ہیں یہ توکیل درست ہے  مثلاً ہبہ قبول کرنا۔ صدقہ قبول کرنا۔ (۳) اور ایسے  تصرفات میں وکیل کیا جن میں نفع و ضرر دونوں ہوں جیسے  بیع و اجارہ وغیرہما اس میں ولی نے  اجازت تجارت دی ہو توکیل صحیح ہے  ورنہ ولی کی اجازت پر موقوف ہے  اجازت دے  گا صحیح ہو گی ورنہ باطل۔ (عالمگیری وغیرہ)

مسئلہ ۶ :
مرتد نے  کسی کو وکیل کیا یہ توکیل موقوف ہے  اگر مسلمان ہو گیا نافذ ہے  اوراگر قتل کیا گیا یا مر گیا یا دارالحرب چلا گیا توکیل باطل ہے  اور اگر دارالحرب میں چلا گیا پھر مسلمان ہو کر واپس ہوا اور قاضی نے  اسکے  دارالحرب چلے  جانے  کا حکم دے  دیا تھا وہ توکیل باطل ہو چکی اور قاضی نے  ابھی حکم نہیں دیا کہ مسلمان ہو کر واپس آگیا توکیل باقی ہے ۔ (عالمگیری)

مسئلہ ۷ :
مرتدہ عورت نے  کسی کو وکیل بنایا یہ توکیل جائز ہے ۔ وکیل بنانے  کے  بعد معاذاﷲ مرتدہ ہو گئی یہ توکیل بدستور باقی ہے  ہاں اگر مرتدہ عورت اپنے  نکاح کا وکیل بنائے  یہ توکیل باطل ہے  اگر زمانۂ ارتداد میں وکیل نے  نکاح کر دیا یہ نکاح بھی باطل اور اگر مسلمان ہونے  کے  بعد وکیل نے  اس کا نکاح کیا یہ نکاح صحیح ہے  اور اگر وکیل  نے  اُس وقت نکاح کیا تھا جب وہ مسلمان تھی پھر معاذاﷲ مرتدہ ہو گئی پھر مسلمان ہو گئی اب وکیل نے  اُس کا نکاح کیا یہ نکاح جائز نہیں کہ توکیل باطل ہو گئی۔ (عالمگیری)

مسئلہ ۸ :
کافر کی کافر کے  ذمہ شراب باقی ہے  اُس نے  مسلمان کو تقاضے  کے  لئے  وکیل کیا مسلمان کو ایسی وکالت قبول نہ کرنی چاہیئے ۔ (عالمگیری)

مسئلہ ۹ :
باپ نے  نابالغ بچہ کے  لئے  کسی چیز کے  خریدنے  یا بیچنے  کا کسی کو وکیل کیا یہ توکیل درست ہے  باپ کے  وصی کا بھی یہی حکم ہے  کہ وہ بچے  کے  لئے  چیز خریدنے  یا بیچنے  کاکسی کو وکیل بنا سکتا ہے ۔ (عالمگیری)

مسئلہ ۱۰ :
توکیل کے  لئے  وکیل کا عاقل ہونا شرط ہے  یعنی مجنون یا اتنا چھوٹا بچہ جو لا یعقل ہو وکیل نہیں ہو سکتا بلوغ اور حریت اس کے  لئے  شرط نہیں یعنی نابالغ سمجھ وال کواور غلام محجور کو بھی وکیل بنا سکتے  ہیں ۔ وکیل نے  بھنگ پی لی کہ عقل میں فتور پیدا ہو گیا وہ اپنی وکالت پر نہ رہا یعنی اس حالت میں جو تصرف کرے  گا وہ مؤکل پر نافذ نہیں ہو گا۔ (عالمگیری)

مسئلہ ۱۱ :
وکیل کو علم ہو جانا صحت توکیل کے  لئے  شرط نہیں فرض کرو اُس نے  کسی کو وکیل کر دیا ہے  اور اُس وقت وکیل کو خبر نہ ہوئی بعد کو وکیل نے  معلوم کیا اور تصرف کیا یہ تصرف جائز ہے ۔ (عالمگیری)

مسئلہ ۱۲ :
وکیل بنانے  کے  لئے  وکیل کو علم ہو جانا اگرچہ شرط نہیں ہے  مگر وہ وکیل اُس وقت ہو گا جب اُسے  علم ہو جائے  لہٰذا اگر غلام بیچنے  یا زوجہ کا طلاق دینے  کا وکیل کیا اور وکیل کو ابھی علم نہیں ہوا ہے  بطور خود اُس وکیل نے  غلام کو بیچ دیا یا اُس کی بی بی کو طلاق دے  دی نہ بیع جائز ہوئی نہ طلاق۔ (عالمگیری)

مسئلہ ۱۳ :
حقوق دو قسم ہیں ۔ (۱) حقوق العبد (۲) حقوق اﷲ


حقوق اﷲ دو قسم ہیں ۔  اُس میں دعویٰ شرط ہے  یا نہیں ۔ جن حقوق اﷲ میں دعویٰ شرط ہے  جیسے  حد قذف ، حد سرقہ ان کے  اثبات کے  لئے  توکیل صحیح ہے ۔ مؤکل موجود ہو یا غائب وکیل اس کا ثبوت پیش کر سکتا ہے  اور ان کا استیفا یعنی قذف میں درّے  لگانا یا چوری میں ہاتھ کاٹنا اس کے  لئے  مؤکل کی موجودگی ضروری ہے ۔ اور جن حقوق اﷲ میں دعویٰ شرط نہیں جیسے  حد زنا ، حد شرب خمران کے  اثبات یا استیفا کسی میں توکیل جائز نہیں ۔ 

حقوق العباد بھی دو قسم۔ ہیں شبہہسے  ساقط ہو تے  ہیں یا نہیں ۔ اگر ساقط ہو جائیں جیسے  قصاص اسکے  اثبات کی توکیل صحیح ہے  اور استیفا کی توکیل یعنی قصاص جاری کرنے  کا وکیل بنانا یہ اگر مؤکل یعنی ولی کی موجودگی میں ہو تو درست ہے  ورنہ نہیں ۔ اور حقوق العبد جو شبہہ سے  ساقط نہیں ہوتے  ان سب میں وکیل بالخصومۃ بنانا درست ہے  وہ حق از قبیل دَین ہو یا عین۔ تعزیر کے  اثبات اور استیفا دونوں کیلئے  وکیل بنانا جائز ہے  مؤکل موجود ہو یا غائب۔ (عالمگیری)

مسئلہ ۱۴ :
مباحات میں وکیل بنانا جائز نہیں جیسے  جنگل کی لکڑی کا کاٹنا،  گھاس کاٹنا،  دریا یا کنویں سے  پانی بھرنا ، جانور کا شکار کرنا، کان سے  جواہر نکالنا جوکچھ ان سب میں حاصل ہو گا وہ سب وکیل کا ہے  مؤکل اُس میں سے  کسی شیٔ کا حقدار نہیں ۔ (عالمگیری)

مسئلہ ۱۵ :
وکیل بالخصومۃ میں خصم کا راضی ہونا شرط ہے  یعنی بغیر اُس کی رضامندی کے  وکالت لازم نہیں اگر وہ رد کر دے  گا تو وکالت رد ہو جائے  گی خصم یہ کہہ سکتا ہے  کہ وہ خود حاضر ہو کر جواب دے ۔ خصم مدعی ہو یا مدعیٰ علیہ دونوں کا ایک حکم ہے  اور اگر مؤکل بیمار ہو کہ پیدل کچہری نہ جا سکتا ہو یا سواری پر جانے  میں مرض کا اضافہ ہو جاتا ہو یا مؤکل سفر میں ہو یا سفر کا ارادہ رکھتا ہو یا عورت پردہ نشین ہو یا عورت حیض و نفاس والی ہو اور حاکم مسجد میں اجلاس کرتا ہو یا کسی دووسرے  حاکم نے  اُسے  قید کر دیا ہو یا اپنا دعویٰ اچھی طرح بیان نہ کر سکتا ہو ان سب نے  وکیل کیا تو وکالت بغیر رضا مندی خصم لازم ہو گی۔ (درمختار)

مسئلہ ۱۶ :
مدعی مدعیٰ علیہ میں سے  ایک معزز ہے  دوسرا کم درجہ کا ہے  وہ معزز مقدمہ کی پیروی کے  لئے  وکیل کرتا ہے  یہ عذر نہیں اس کی وجہ سے  وکالت لازم نہ ہو گی اُس کا فریق کہہ سکتا ہے  کہ وہ خود کچہری میں حاضر ہو کر جواب دہی کرے ۔ (درمختار)

مسئلہ ۱۷ :
خصم راضی ہو گیا تھا مگر ابھی دعوے  کی سماعت نہیں ہوئی ہے  اس رضا مندی کو واپس لے  سکتا ہے  اور دعوے  کی سماعت کے  بعد واپس نہیں لے  سکتا۔ (درمختار)

مسئلہ ۱۸ :
عقد دو قسم کے  ہیں بعض وہ ہیں جن کی اضافت مؤکل کی طرف کرنا ضروری نہیں خود اپنی طرف بھی اضافت کرے  جب بھی مؤکل ہی کے  لئے  ہو جیسے  بیع اجارہ اور بعض وہ ہیں جن کی اضافت مؤکل کی طرف کرنا ضروری ہے  اگر اپنی طرف اضافت کر دے  تو مؤکل کے  لئے  نہ ہو بلکہ وکیل ہی کے  لئے  ہو جیسے  نکاح کہ اس میں مؤکل کا نام لینا ضروری ہے  اگر یہ کہہ دے  کہ میں نے  تجھ سے  نکاح کیا تو اسی کا نکاح ہو گا مؤکل کا نہیں ہو گا۔ قسم اوّل کے  حقوق کا تعلق خود وکیل سے  ہو گا مؤکل سے  نہیں ہو گا مثلاً بائع کا وکیل ہے  تو تسلیم مبیع اور قبض ثمن وکیل کرے  گا اور مشتری کاوکیل ہے  ثمن دینا اور مبیع لینا اسی کا کام ہے  مبیع میں استحقاق ہوا تو مشتری وکیل سے  ثمن واپس لے  گا وہ بائع سے  لے  گا اور مشتری کے  وکیل نے  خریدا ہے  تو یہ وکیل ہی بائع سے  ثمن واپس لے  گا یہ کام مؤکل یعنی مشتری کا نہیں اور مبیع میں عیب ظاہر ہوا تو اس میں جو کچھ کرنا پڑے  خصومت وغیرہ وہ سب وکیل ہی کا کام ہے ۔ (ہدایہ)

مسئلہ ۱۹ :
عقد کی اضافت اگر وکیل نے  مؤکل کی طرف کر دی مثلاً یہ کہا کہ یہ چیز تم سے  فلاں شخص نے  خریدی اس صورت میں عقد کے  حقوق مؤکل سے  متعلق ہوں گے ۔ (درمختار)

مسئلہ ۲۰ :
مؤکل نے  یہ شرط کر دی کہ عقد کے  حقوق کا تعلق وکیل سے  نہ ہو گا بلکہ مجھ سے  ہو گا یہ شرط باطل ہے  یعنی باوجود اس شرط کے  بھی وکیل ہی سے  تعلق ہو گا۔ (درمختار)

مسئلہ ۲۱ :
اس صورت میں حقوق کا تعلق اگرچہ وکیل سے  ہے  مگر مِلک ابتدا ہی سے  مؤکل کے  لئے  ہوتی ہے  یہ نہیں کہ پہلے  اُس کا چیز کا وکیل مالک ہو پھر اُس ے  مؤکل کی طرف منتقل ہو لہٰذا غلام خریدنے  کا اسے  وکیل کیا تھا اس نے  اپنے  قریبی رشتہ دار کو جو غلام ہے  خریدا آزاد نہیں ہو گا یا باندی خریدنے  کو کہا تھا اس نے  اپنی زوجہ کو جو باندی ہے  خریدا نکاح فاسد نہیں کہ وکیل ان کا مالک ہوا ہی نہیں اور مؤکل کے  ذی رحم محرم کو خریدا آزاد ہو جائے  گا اور مؤکل کی زوجہ کو خریدا نکاح فاسد ہو جائے  گا۔ (درمختار)

مسئلہ ۲۲ :
جس عقد کی مؤکل کی طرف اضافت ضروری ہے  جیسے  نکاح۔ خلع۔ دم عمد سے  صلح۔ انکار کے  بعد صلح۔ مال کے  بدلے  میں آزاد کرنا۔ کتابت۔ ہبہ۔ تصدق۔ عاریت۔ امانت رکھنا۔ رہن۔ قرض دینا۔ شرکت۔ مضاربت کہ اگر ان کو مؤکل کی طر ف نسبت نہ کرے  تو مؤکل کے  لئے  نہیں ہوں گے  ان میں عقد کے  حقوق کا تعلق مؤکل سے  ہو گا وکیل سے  نہیں ہو گا۔ وکیل ان عقود میں سفیر محض ہوتا ہے  قاصد کی طرح پیغام پہنچا دیا اور کسی بات سے  کچھ تعلق نہیں لہٰذا نکاح میں شوہر کے  وکیل سے  مہر کا مطالبہ نہیں ہو سکتا عورت کے  وکیل سے  تسلیمِ زوجہ کا مطالبہ نہیں ہو سکتا۔ (درمختار)

مسئلہ۲۳ :
وکیل سے  چیز خریدی ہے  مؤکل ثمن کا مطالبہ کرتا ہے  مشتری انکار کرسکتا ہے  کہہ سکتا ہے  میں نے  تم سے  نہیں خریدی جس سے  خریدی اُس کو دام دوں گا مگر مشتری نے  مؤکل کو دے  دیا تو دینا صحیح ہے  اگرچہ وکیل نے  منع کر دیا ہو کہہ دیا ہو کہ مجھی کو دینا مؤکل کو نہ دینا۔ وکیل کے  سامنے  مؤکل کو دے  یا اُس کی غیبت میں ثمن ادا ہو جائے  گا وکیل دوبارہ مطالبہ نہیں کر سکتا۔ (ہدایہ ، بحر)

مسئلہ ۲۴ :
وکیل کے  مر جانے  کے  بعد وصی اس کے  قائم مقام ہے  مؤکل قائم مقام نہیں ۔ (بحر)

مسئلہ ۲۵ :
ایک شخص نے  خریدنے  کے  لئے  دوسرے  کو وکیل کیا خریدنے  سے  پہلے  یا بعد میں وکیل کو زر ثمن دے  دیا کہ اسے  ادا کر کے  مبیع لاؤ وکیل نے  روپیہ ضائع کر دیا اور وکیل خود تنگدست ہے  اپنے  پاس سے  اس وقت روپیہ نہیں دے  سکتا اس صورت میں بائع کو اختیار ہے  کہ مبیع کو روک لے  اُس پر قبضہ نہ دے  جب تک ثمن وصول نہ کر لے  مگرمؤکل سے  ثمن کا مطالبہ نہیں کر سکتا ہے  اور فرض کرو کہ مؤکل نہ ثمن دیتا ہے  نہ مبیع پر قبضہ لیتا ہے  تو قاضی ان دونوں کی رضامندی سے  چیز کو بیع کر دے  گا۔ (بحرالرائق)

مسئلہ ۲۶ :
وکیل بائع سے  ایک چیز خریدی اور مشتری کا دَین مؤکل یا وکیل یا دونوں کے  ذمہ ہے  چاہتا یہ ہے  کہ دام نہ دینا پڑے  بقایا میں مجرا کر دیا جائے  اگر مؤکل کے  ذمہ دَین ہے  تو محض عقد کرنے  ہی سے  مقاصہ یعنی ادلا بدلا ہو گیا اور اگر وکیل و مؤکل دونوں کے  ذمہ ہے  تو مؤکل کے  دَین کے  مقابلہ میں مقاصہ ہو گا وکیل کے  نہیں اور تنہا وکیل پر دَین ہو تو اس سے  بھی مقاصہ ہو جائے  گا مگر وکیل پر لازم ہو گا کہ اپنے  پاس سے  مؤکل کو ثمن ادا کرے ۔ (بحرالرائق)

مسئلہ ۲۷ :
وصی نے  کسی کو یتیم کی چیز بیچنے  کو کہا وکیل نے  بیچ کر دام یتیم کو دے  دیئے  یہ دینا جائز نہیں بلکہ وصی کو دے ۔ بیع صرف میں وکیل کیا ہے  وکیل نے  عقد کیا اور مؤکل نے  عوض پر قبضہ کیا یہ درست نہیں عقد صرف باطل ہو جائے  گا کہ اس میں مجلس عقد میں عاقد کا قبضہ ضروری ہے ۔ (درمختار)

مسئلہ ۲۸ :
کسی کو اس لئے  وکیل کیا کہ وہ فلاں شخص سے  یا کسی سے  قرض لا دے  یہ توکیل صحیح نہیں اور اگر اس لئے  وکیل کیا ہے  کہ میں نے  فلاں سے  قرض لیا ہے  تو اُس پر قبضہ کر لے  یہ توکیل صحیح ہے ۔ اور قرض لینے  کے  لئے  قاصد بنانا صحیح ہے ۔ (درمختار)

مسئلہ ۲۹ :
وکیل کو کام کرنے  پر مجبور نہیں کیا جا سکتا ہاں وکیل اس لئے  کیا کہ یہ چیز فلاں کو دے  دے  وکیل کو دینا لازم ہے  مثلاً کسی سے  کہا یہ کپڑا فلاں شخص کو دے  دینا اُس نے  منظور کر لیا وہ شخص چلا گیا اس کو دینا لازم ہے ۔ غلام آزاد کرنے  پر وکیل کیا اورمؤکل غائب ہو گیا وکیل آزاد کرنے  پر مجبور نہیں ۔ (عالمگیری)

مسئلہ ۳۰ : 
وکیل کو یہ اختیار نہیں کہ جس کام کے  لئے  وکیل بنایا گیا ہے  دوسرے  کو اُس کا وکیل کر دے  ہاں اگر مؤکل نے  اُس کو اختیار دیا ہو کہ خود کر دے  یا دوسرے  سے  کرا دے  تو وکیل بنا سکتا ہے  یا وکیل کے  وکیل نے  کام کر لیا اُس کو مؤکل نے  جائز کر دیا تو اب درست ہو گیا۔ وکیل سے  کچھ کہہ دیا جو کچھ تو کرے  منظورہے  وکیل نے  وکیل کر لیا یہ توکیل درست ہے  اور یہ وکیلِ ثانی مؤکل کا وکیل قرار پائے  گا وکیل کا وکیل نہیں یعنی اگر وکیل اوّل مر جائے  یا مجنون ہو جائے  یا معزول کر دیا جائے  تو اس کا اثر وکیل ثانی پر کچھ نہیں اور اگر وکیل اوّل نے  ثانی کو معزول کر دیا معزول ہو جائے  گا۔ اگر وکیل اوّل نے  دوسرے  کو وکیل بناتے  وقت یہ کہہ دیا کہ جو کرے  گا جائز ہے  اور اس وکیل دوم نے  کسی کو وکیل کیا یہ درست نہیں ۔ (عالمگیری)

مسئلہ ۳۱ :
وکالت میں تھوڑی سی جہالت مضر نہیں مثلاً کہہ دیا ململ کا تھان خرید دو۔ شروط فاسدہ سے  وکالت فاسد نہیں ہوتی۔ اس میں شرط خیار نہیں ہو سکتی۔ (عالمگیری)

مسئلہ ۳۲ :
وکالت عقد لازم نہیں وکیل و مؤکل ہر ایک بغیر دوسرے  کی موجودگی کے  معزول کر سکتا ہے  مگر یہ ضرور ہے  کہ مؤکل اگر وکیل کو معزول کرے  تو جب تک وکیل کو خبر نہ ہو معزول نہیں یعنی اس درمیان میں جو تصرف کرلے  گا نافذ ہو گامؤکل یہ نہیں کہہ سکتا کہ میں معزول کر چکا ہوں ۔ (عالمگیری)

مسئلہ ۳۳ :
وکیل کے  قبضہ میں جو چیز ہوتی ہے  وہ بطورِ امانت ہے  یعنی ضائع ہو جانے  سے  ضمان واجب نہیں ۔ (عالمگیری)


خرید و فروخت میں توکیل کا بیان

مسئلہ ۱ :
مؤکل نے  یہ کہا کہ جو چیز مناسب سمجھو میرے  لئے  خرید لو یہ خریداری کی وکالت عامہ ہے  جو کچھ بھی خریدے  گا مؤکل انکار نہیں کر سکتا۔ یونہی اگر یہ کہہ دیا کہ میرے  لئے  جو کپڑا چاہو خرید لو یہ کپڑے  کے  متعلق وکالت عامہ ہے ۔ دوسری صورت یہ ہے  کہ کسی خاص چیز کی خریداری کے  لئے  وکیل کیا ہو مثلاً یہ گائے  یہ بکری یہ گھوڑا خرید دو۔ اس صورت کا حکم یہ ہے  کہ وہی معین چیز جس کی خریداری کا وکیل ہے  خرید سکتا ہے  اُس کے  سوا دوسری چیز نہیں خرید سکتا۔ تیسری صورت یہ ہے  کہ نہ تعمیم ہے  نہ تخصیص مثلاً یہ کہہ دیا کہ میرے  لئے  ایک گائے  خرید دو اس کا حکم یہ ہے  کہ اگر جہالت تھوڑی سی ہو توکیل درست ہے  اور جہالت فاحشہ ہو توکیل باطل۔ (درمختار ص۴۰۳ وغیرہ)

مسئلہ ۲ :
جب خریدنے  کا وکیل کیا جائے  تو ضرور ہے  کہ اُس چیز کی جنس و صفت یا جنس و ثمن بیان کر دیا جائے  تاکہ جہالت میں کمی پیدا ہو جائے ۔ اگر ایسا لفظ ذکر کیا جس کے  نیچے  کئی جنسیں شامل ہیں مثلاً یہ کہہ دیا چوپایہ خرید لاؤ یہ توکیل صحیح نہیں اگرچہ ثمن بیان کر دیا گیا ہو کیوں کہ اُس ثمن میں مختلف جنسوں کی اشیاء خرید سکتے  ہیں اور اگر وہ لفظ ایسا ہے  جس کے  نیچے  کئی نوعیں ہیں تو نوع بیان کرے  یا ثمن بیان کرے  اور نوع یا ثمن بیان کرنے  کے  بعد وصف یعنی اعلیٰ اوسط ادنیٰ بیان کرنا ضرورنہیں ۔ (ہدایہ)

مسئلہ ۳ :
یہ کہا کہ میرے  لئے  گھوڑا خرید لاؤ یا تزیب کا تھان خرید لاؤ یہ توکیل صحیح ہے  اگر ثمن نہ ذکر کیا ہو کہ اس میں بہت کم جہالت ہے  اور وکیل اس صورت میں ایسا گھوڑا یا ایسا کپڑا خریدے  گا جو مؤکل کے  حال سے  مناسب ہو۔ غلام یا مکان خریدنے  کو کہا تو ثمن ذکر کرنا ضروری ہے  یعنی اس قیمت کا خریدنا یا نوع بیان کر دے  مثلاً حبشی غلام ورنہ توکیل صحیح نہیں یہ کہا کہ کپڑا خرید لاؤ یہ توکیل صحیح نہیں اگرچہ ثمن بھی بتا دیا ہو کہ یہ لفظ بہت جنسوں کو شامل ہے ۔ (درمختار وغیرہ)

مسئلہ ۴ :
طعام خریدنے  کے  لئے  بھیجا مقدار بیان کر دی یا ثمن دے  دیا توعرف کا لحاظ کرتے  ہوئے  تیار کھانا لیا جائے  کہ گوشت روٹی وغیرہ۔ (درمختار)

مسئلہ ۵ :
یہ کہا کہ موتی کا ایک دانہ خرید لاؤ یا قوت سرخ کا نگینہ خرید لاؤ اور ثمن ذکر کیا توکیل صحیح ہے  ورنہ نہیں ۔ (عالمگیری)

مسئلہ ۶ :
گیہوں وغیرہ غلہ خریدنے  کو کہا نہ مقدار ذکر کی کہ اتنے  سیر یا اتنے  مَن اور نہ ثمن ذکر کیا کہ اتنے  کا یہ توکیل صحیح نہیں اور اگر بیان کر دیا ہے  تو صحیح ہے ۔ (عالمگیری)

مسئلہ ۷:
گاؤں کے  کسی آدمی نے  یہ کہا میرے  لئے  فلاں کپڑا خرید لو اور ثمن نہیں بتایا وکیل وہ کپڑا خریدے  جو گاؤں والے  استعمال کرتے  ہیں اور ایسا کپڑا خریدنا جو گاؤں والوں کے  استعمال میں نہیں آتا ہو ناجائز ہے  یعنی مؤکل اُس کے  لینے  سے  انکار کر سکتا ہے ۔ (عالمگیری)

مسئلہ ۸ :
دلال کو روپے  دیئے  کہ اس کی میرے  لئے  چیز خرید دو اور چیز کا نام نہیں لیا اگر وہ کسی خاص چیز کی دلالی کرتا ہو تو وہی چیز مراد ہے  ورنہ توکیل فاسد۔ (عالمگیری)

مسئلہ ۹ :
توکیل میں مؤکل نے  کوئی قید ذکر کی ہے  اُس کا لحاظ ضروری  ہے  اُس کے  خلاف کرے  گا تو خریداری کا تعلق مؤکل سے  نہیں ہوگا ہاں اگر مؤکل کے  خلاف کیا اور اُس سے  بہتر کیا جس کو مؤکل نے   بتایا تھا تو یہ خریداری مؤکل پر نافذ ہو گی وکیل سے  کہا خدمت کے  لئے  یا روٹی پکانے  کے  لئے  لونڈی خرید لاؤ یا فلاں کام کے  لئے  غلام خرید لاؤ کنیز یا غلام ایسا خریدا جس کی آنکھیں نہیں یا ہاتھ پاؤں نہیں یہ خریداری مؤکل پر نافذ نہیں ہو گی۔ (عالمگیری)

مسئلہ ۱۰ :
مؤکل نے  جو جنس متعین کی تھی وکیل نے  دوسرے  جنس سے  بیع کی مؤکل پر نافذ نہیں اگرہ وہ چیز اُس کی بہ نسبت زیادہ کام کی ہے  جس کو مؤکل نے  کہا ہے  مثلاً وکیل سے  کہا تھا میرا غلام ہزار روپے  کو بیچنا اُس نے  ہزار اشرفی کو بیع کر دیا اور اگر وصف یا مقدار کے  لحاظ سے  مخالفت ہے  تو دو صورتیں ہیں اس مخالفت میں مؤکل کا نفع ہے  یا نقصان اگر نفع ہے  مؤکل پر نافذ ہے  مثلاً اُس نے  ایک ہزار روپے  میں بیچنے  کو کہا تھا اس نے  ڈیڑھ ہزار میں بیع کی اور نقصان ہے  تو نافذ نہیں مثلاً نو سو میں بیع کی۔ (عالمگیری)

مسئلہ ۱۱ :
وکیل نے  کوئی چیز خریدی اور اُس میں عیب ظاہر ہوا جب تک وہ چیز وکیل کے  پاس ہو اُس کے  واپس کرنے  کا حق وکیل کو ہے  اور اگر وکیل مر گیا تو اُس کے  وصی یا وارث کا یہ حق ہے  اور یہ نہ ہوں تو یہ حق مؤکل کے  لئے  ہے  اور اگر وکیل نے  وہ چیز مؤکل کو دیدی تو اب بغیر اجازت مؤکل وکیل کو پھیرنے  کا حق نہیں ہے ۔ یہی حکم وکیل بالبیع کا ہے  کہ جب تک مبیع کی تسلیم نہیں کی واپسی کا حق اس کوہے ۔ وکیل نے  عیب پر مطلع ہو کر بیع سے  رضا مندی ظاہر کر دی تو اب وہ بیع وکیل پر لازم ہو گئی واپسی کا حق جاتا رہا اورمؤکل کو اختیار ہے  چاہے  اس بیع کو قبول کر لے  اور انکار کر دے  گا تو وکیل کی وہ چیز ہو جائے  گی مؤکل سے  کوئی تعلق نہیں ۔ (بحر، درمختار)

مسئلہ ۱۲ :
وکیل بالبیع نے  چیز بیع کی مشتری کو مبیع کے  عیب پر اطلاع ہوئی اگر مشتری نے  ثمن وکیل کو دیا ہے  تو وکیل سے  واپس لے  اور مؤکل کو دیا ہے  تو مؤکل سے  واپس لے  اور مشتری نے  وکیل کو دیا وکیل نے  مؤکل کو دے  دیا  اس صورت میں بھی وکیل سے  واپس لے  گا۔ (بحرالرائق)

مسئلہ ۱۳ :
مشتری نے  مبیع میں عیب پایا مؤکل اُس عیب کا اقرارکرتا ہے  مگر وکیل منکر ہے  مبیع واپس نہیں ہو سکتی کیونکہ عقد کے  حقوق وکیل سے  متعلق ہیں مؤکل اجنبی ہے  اس کا اقرار کوئی چیز نہیں اورا گر وکیل اقرار کرتا ہے  مؤکل انکار کرتا ہے  وکیل پر واپسی ہو جائے  گی پھر اگر وہ عیب اس قسم کاہے  کہ اتنے  دنوں میں کہ مؤکل کے  یہاں سے  چیز آئی پیدا نہیں ہو سکتا جب تو چیز مؤکل پر واپس ہو جائے  گی اور اگروہ عیب ایسا ہے  کہ اتنے  دنوں میں پیدا ہو سکتا ہے  تو وکیل کو گواہوں سے  ثابت کرناہو گا کہ یہ عیب مؤکل کے  یہاں تھا اور اگر وکیل کے  پاس گواہ نہ ہوں تو مؤکل پر قسم دے  گا اگر قسم سے  انکار کرے  چیز واپس ہو گی اور قسم کھالے  تو وکیل پر لازم ہو گی۔ (بحرالرائق)

مسئلہ ۱۴ :
وکیل نے  بیع فاسد کے  ساتھ چیز خریدی یا بیچی اگرچہ مؤکل ثمن دے  چکا ہے  یا مبیع کی تسلیم کر دی ہے  اور ثمن وصول کر کے  مؤکل کو دے  چکاہے  بہرحال وکیل کو بیع فسخ کر دینے  کا اختیار ہے  اور ثمن مؤکل سے  لیکر بائع کو واپس کر دے  کہ یہ فسخ بیع حق مؤکل کی وجہ سے  نہیں ہے  کہ اُس سے  اجازت لے  بلکہ حق شرع کی وجہ سے  ہے ۔ (بحرالرائق)

مسئلہ ۱۵ :
وکیل کو یہ اختیار ہے  کہ جب تک مؤکل سے  ثمن نہ وصول کر لے  چیز اپنے  قبضہ میں رکھے  مؤکل کو نہ دے  خواہ وکیل نے  ثمن اپنے  پاس سے  بائع کو دے  دیا ہو یا نہ دیاہو یہ اُس صورت میں ہے  کہ ثمن مؤجل نہ ہو اور اگر ثمن مؤجل ہو یعنی ادا کی کوئی میعاد مقرر ہو تو مؤکل کے  حق میں بھی مؤجل ہو گیا یعنی جب تک میعاد پوری نہ ہو مؤکل سے  مطالبہ نہیں کر سکتا۔ اگر بیع میں ثمن مؤجل نہ تھا بیع کے  بعد بائع نے  ثمن کے  لئے  کوئی میعاد مقرر کر دی تومؤکل پر مؤجل نہ ہو گا یعنی وکیل اسی وقت اُس سے  مطالبہ کر سکتا ہے ۔ (بحرالرائق)

مسئلہ ۱۶ :
وکیل نے  ہزار روپے  میں چیز خریدی بائع نے  وہ ہزار وکیل کو ہبہ کر دیئے  مؤکل سے  پورے  ہزار کا مطالبہ کرے  گا اور اگر بائع نے  پانچ سو ہبہ کر دیئے  تو یہ پانچ سومؤکل سے  ساقط ہو گئے  بقیہ پانچ سو کا مطالبہ ہو گا اور اگر پہلے  پانچ سو ہبہ کر دیئے  پھر پانچ سو ہبہ کئے  پہلے  پانچ سو مؤکل سے  ساقط ہو گئے  بعد والے  پانچ سو کا وکیل مطالبہ کر سکتا ہے ۔ (بحر)

مسئلہ ۱۷ :
وکیل نے  ثمن وصول کرنے  کے  لئے  مبیع کو روک لیا اس کے  بعدمبیع ہلاک ہو گئی تو وکیل کا نقصان ہوا مؤکل سے  کچھ نہیں لے  سکتا اور رد کی نہیں تھی اور ہلاک ہو گئی تومؤکل کا نقصان ہوا مؤکل کوثمن دینا ہو گا۔ (درمختار)

مسئلہ ۱۸ :
بیع صرف و سلم میں مجلس عقد قبضہ ضروری ہے  بدون قبضہ جدا ہوجانا عقد کو باطل کر دیتا ہے  اس سے  مراد وکیل کی جدائی ہے  مؤکل کے  جدا ہونے  کا اعتبارنہیں فرض کرومؤکل بھی وہاں موجود تھا عقد کے  بعد قبضہ سے  پہلے  مؤکل چلا گیا عقد باطل نہ ہوا اور وکیل چلا گیا باطل ہو گیا اگرچہ مؤکل موجود ہو۔ (درمختار)

مسئلہ ۱۹ :
وکیل بالشرا کومؤکل نے  روپے  دے  دیئے  تھے  اُس نے  چیز خریدی اور دام نہیں دیئے  وہ چیز مؤکل کو دے  دی اور مؤکل کے  روپے  خرچ کر ڈالے  اور بائع کو روپے  اپنے  پاس سے  دے  دیئے  یہ خریداری مؤکل ہی کے  حق میں ہو گی اور اگردوسرے  روپے  سے  چیز خریدی مگر ادا کئے  مؤکل کے  روپے  تو خریداری وکیل کے  حق میں ہو گی مؤکل کے  لئے  ضمان دینا ہو گا۔ (بحر)

مسئلہ ۲۰ :
وکیل بالشراء نے  مؤکل سے  ثمن نہیں لیا ہے  تو یہ نہیں کہہ سکتا کہ مؤکل سے  ملے  گا تب دوں گا اُسے  اپنے  پاس دینا ہو گا اور وکیل بالبیع نے  چیز بیچ ڈالی اور ابھی دام نہیں ملے  ہیں تو مؤکل سے  کہہ سکتا ہے  کہ مشتری دے  گا تو دوں گا اُس کو مجبور نہیں کیا جا سکتا کہ اپنے  پاس سے  دیدے ۔ (بحرالرائق)

مسئلہ ۲۱ :
وکیل بالبیع نے  مؤکل سے  کہا کہ میں نے  تمہارا کپڑا فلاں کے  ہاتھ بیچ ڈالا میں اُس کی طرف سے  تمہیں اپنے  پاس سے  دام دیئے  دیتا ہوں تو متبرع ہے  مشتری سے  نہیں لے  سکتا اور اگر یہ کہا کہ میں تمہیں اپنے  پاس سے  دام دیئے  دیتا ہوں مشتری کے  ذمہ جو دام ہیں وہ میں لے  لوں گا اس طرح دینا جائز نہیں جو کچھ مؤکل کو دی اُس سے  واپس لے ۔ (بحر)

مسئلہ ۲۲ :
آڑھتی کے  پاس لوگ اپنے  مال رکھ دیتے  ہیں اور بیچنے  کو کہہ دیتے  ہیں اُس نے  چیز بیع کی اور اپنے  پاس سے  دام دے  دیئے  کہ مشتری سے  ملیں گے  تو میں لے  لوں گا مشتری مفلس ہو گیا اُس سے  ملنے  کی اُمید نہیں تو جو کچھ آڑھتی نے  مال والوں کو دیا ہے  اُن سے  واپس لے  سکتا ہے ۔ (بحر)

مسئلہ ۲۳ :
مؤکل نے  وکیل کو ہزار روپے  چیز خریدنے  کے  لئے  دیئے  اُس نے  چیز خریدی مگر ابھی بائع کو ثمن ادا نہیں کیا اور وہ روپے  ضائع ہو گئے  تو مؤکل کے  ضائع ہوئے  یعنی اُس کو دوبارہ دینا ہو گا اور اگرمؤکل نے  پہلے  روپے  نہیں دیئے  ہیں وکیل کے  خریدنے  کے  بعد دیئے  اور بائع کو ابھی نہیں دیئے  روپے  ضائع ہو گئے  تو وکیل کے  ہلاک ہوئے  اور اگر پہلے  دے  دیئے  تھے  اور وکیل نے  بائع کو نہیں دیئے  اور ہلاک ہو گئے  تو وکیل مؤکل سے  دوبارہ لے  گا اور اس مرتبہ بھی ہلاک ہو گئے  تو اب مؤکل سے  نہیں لے  سکتا اپنے  پاس سے  دینا ہو گا۔ (بحر)

مسئلہ ۲۴ :
غلام خریدنے  کیلئے  ہزار روپے  کسی نے  دیئے  تھے  روپے  گھر میں رکھ کر بازار گیا اور غلام خرید لایا بائع کو روپیہ دینا چاہتا ہے  دیکھتا ہے  کہ روپے  چوری ہو گئے  اور غلام بھی اسی کے  گھر مر گیا ایک طرف بائع آیا کہ روپیہ دو دوسری طرف مؤکل آتا ہے  کہتا ہے  غلام لاؤ اس کا حکم یہ ہے  کہ مؤکل سے  ہزار روپے  لے  کر بائع کو دے  اور پہلے  کے  روپے  اورغلام یہ ہلاک ہوئے  مؤکل ان کا کوئی معاوضہ نہیں لے  سکتا کہ امانت تھے ۔ (خانیہ)

مسئلہ ۲۵ :
ایک شخص سے  کہا کہ ایک روپیہ کا پانچ سیر گوشت لا دو وہ ایک روپیہ کا دس سیر گوشت لایا اور گوشت بھی وہ ہے  جو بازار میں روپیہ کا پانچ سیر ملتا ہے  مؤکل کو صرف پانچ سیر آٹھ آنے  میں لینا ضروری ہے  اور باقی گوشت وکیل کے  ذمہ۔ اور اگر پاؤ آدھ سیر زائد لایا ہے  مگر اتنے  ہی میں جتنے  ہیں مؤکل نے  بتایا تھا تو یہ زیادتی مؤکل کے  ذمہ لازم ہے  اس کے  لینے  سے  انکار نہیں کر سکتا اور اگر گوشت روپیہ کا پانچ سیر والا نہیں ہے  بلکہ یہ گوشت روپیہ کا دس سیر بکتا ہے  تو اس میں سے  مؤکل کو کچھ لینا ضرورنہیں ۔ یہی حکم ہر وزنی چیز کاہے ۔ اور اگر قیمتی چیز ہومثلاً یہ کہا کہ پانچ روپے  کا ململ کا تھان لاؤ وکیل پانچ روپے  میں دو تھان لایا مگر تھان وہی ہے  جو بازار میں پانچ کا آتا ہے  تو مؤکل کو لینا لازم نہیں ۔ (درمختار ، ردالمحتار)

مسئلہ ۲۶ :
ایک چیز معین کرکے  کہا کہ یہ چیز میرے  لئے  خرید لاؤ مثلاً یہ بکری یہ گائے  یہ بھینس تو وکیل کو وہ چیز اپنے  لئے  یا مؤکل کے  علاوہ کسی دوسرے  کے  لئے  خریدنا جائز نہیں اگر وکیل کی نیت اپنے  لئے  خریدنے  کی ہے  یا منہ سے  کہہ دیا کہ اس کو اپنے  لئے  یا فلاں کے  لئے  خریدتا ہوں جب بھی وہ چیز مؤکل ہی کے  لئے  ہے ۔ (ہدایہ ،بحر)

مسئلہ ۲۷ :
وکیل مذکور نے  مؤکل کی موجودگی میں چیز اپنے  لئے  خریدی یعنی صاف طور پر کہہ دیا کہ اپنے  لئے  خریدتا ہوں یا ثمن جو کچھ اُس نے  بتایا تھا اُس کے  خلاف دوسری جنس کو ثمن کیا اُس نے  روپیہ کہا تھا اس نے  اشرفی یا نوٹ سے  وہ چیز خریدی یا مؤکل نے  ثمن کی جنس کومعین نہیں کیا تھا اس نے  نقود کے  علاوہ دوسری چیز کے  عوض میں خریدی یا اس نے  خود نہیں خریدی بلکہ دوسرے  کو خریدنے  کے  لئے  وکیل کیا اور اُس نے  اس کی عدم موجودگی میں خریدی ان سب صورتوں میں وکیل کی مِلک ہو گی مؤکل کی نہیں ہو گی اور اگر وکیل کے  وکیل نے  وکیل کی موجودگی میں خریدی تو مؤکل کی ہو گی۔ (ہدایہ)

مسئلہ ۲۸ :
غیر معین چیز خریدنے  کے  لئے  وکیل کیا تو جو کچھ خریدے  گا وہ خود وکیل کے  لئے  ہے  مگر دو صورتوں میں مؤکل کے  لئے  ہے  ایک یہ کہ خریداری کے  وقت اُس نے  مؤکل کے  لئے  خریدنے  کی نیت کی دوسری یہ کہ مؤکل کے  مال سے  خریدی یعنی عقد کو وکیل نے  مال مؤکل کی طرف نسبت کیا مثلاً یہ چیز فلاں کے  روپے  سے  خریدتا ہوں ۔ (ہدایہ ، درمختار)

مسئلہ ۲۹ :
عقد کو اپنے  روپے  کی طرف نسبت کیا تو اسی کے  لئے  ہے  اور اگر عقد کو مطلق روپے  سے  کیا نہ یہ کہا کہ مؤکل کے  روپے  سے  نہ یہ کہ اپنے  روپے  سے  تو جو نیت ہو۔ اپنے  لئے  نیت کی تو اپنے  لئے  مؤکل کے  لئے  نیت کی تو مؤکل کے  لئے ۔ اور اگر نیتوں میں اختلاف ہے  تو یہ دیکھا جائے  گا کہ کس کے  روپے  اُس نے  دیئے  اپنے  دیئے  تو اپنے  لئے  خریدی ہے  مؤکل کے  دیئے  تو اُس کے  لئے  خریدی ہے ۔ (بحر)

مسئلہ ۳۰ :
وکیل و مؤکل میں اختلاف ہے  وکیل کہتا ہے  میں نے  تمہارے  (مؤکل کے ) لئے  خریدی ہے  مؤکل کہتا ہے  تم نے  اپنے  لئے  خریدی ہے  اس صورت میں مؤکل کا قول معتبر ہے  جب کہ مؤکل نے  روپیہ نہ دیا ہو اور اگر مؤکل نے  روپیہ دے  دیا ہو تو وکیل کا قول معتبر ہے ۔ (ہدایہ)

مسئلہ ۳۱ :
معین غلام کی خریداری کا وکیل تھا پھر وکیل و مؤکل میں اختلاف ہوا اگر غلام زندہ ہے  وکیل کا قول معتبر ہے  مؤکل نے  دام دیئے  ہوں یا نہ دیئے  ہوں ۔ (درمختار)

مسئلہ ۳۲ :
خریدار نے  کہا یہ چیز میرے  ہاتھ زید کے  لئے  بیچو اُس نے  بیچی اس کے  بعد خریدار یہ کہتا ہے  کہ زید نے  مجھے  خریدنے  کا حکم نہیں کیا تھا مقصود یہ ہے  کہ اس کو میں خود لوں زید کو نہ دوں اگر زید لینا چاہتا ہے  تو چیز لے  لیگا اور خریدار کا انکار لغو و بیکار ہے ۔ ہاں اگر زید بھی یہی کہتا ہے  کہ میں نے  اُسے  حکم نہیں دیا تھا تو خریدارلے  گا زید کو نہیں ملے  گا مگر جب کہ باوجود اس کے  کہ زید نے  کہہ دیا ہے  کہ میں نے  اُس سے  لینے  کو نہیں کہا ہے  خریدار نے  وہ چیز زید کو دے  دی اور زید نے  لے  لی تو اب زید کی ہو گئی اور یہ تعاطی کے  طور پر زید سے  بیع ہوئی۔ (درمختار)

مسئلہ ۳۳ :
دو چیزیں خریدنے  کے  لئے  حکم دیا خواہ دونوں معین ہوں یا غیر معین اورثمن معین نہیں کیا ہے  کہ اتنے  میں خریدی جائیں وکیل نے  ایک خریدی اگر یہ واجبی قیمت میں خریدی ہیں یا خفیف سی زیادتی کے  ساتھ خریدی کہ اتنی زیادتی کے  ساتھ لوگ خرید لیتے  ہوں تو یہ بیع مؤکل کے  لئے  ہو گی اور اگر بہت زیادہ داموں کے  ساتھ خریدی تو مؤکل کے  لئے  لینا ضرور نہیں ۔ (درمختار)

مسئلہ ۳۴ :
دو چیزیں خریدنے  کے  لئے  وکیل کیا اورثمن معین کر دیا ہے  مثلاً ہزار روپے  میں دونوں خریدو اورفرض کرو کہ دونوں قیمت میں یکساں ہیں وکیل نے  ایک کو پانچ سو کم میں خریدا تو مؤکل پر نافذ ہے  اور پانچ سو سے  زیادہ میں خریدی اگرچہ تھوڑی ہی زیادتی ہو تو مؤکل پر نافذ نہیں مگر جب کہ دوسری باقی روپے  میں مؤکل کے  مقدمہ دائر کرنے  سے  پہلے  خریدلے  مثلاً پہلی ساڑھے  پانچ سو میں خریدی اور دوسری ساڑھے  چار سو میں کہ دونوں ایک ہزار میں ہو گئیں اب دونوں مؤکل پر لازم ہیں ۔ (درمختار)

مسئلہ ۳۵ :
زید کا عمرو پر دَین ہے  زید نے  عمرو سے  کہا کہ تمہارے  ذمہ جو میرے  روپے  ہیں اُن کے  بدلے  فلاں چیز معین میرے  لئے  خرید لو یا فلاں سے  فلاں چیز خرید لو یعنی چیز معین کر دی ہو یا بائع کو معین کر دیا ہو یہ توکیل صحیح ہے  عمرو خرید کر جب وہ روپیہ بائع کو دیدے  گا زید کے  دَین سے  بری الذمہ ہو جائے  گا زید نہ تو چیز کے  لینے  سے  انکار کر سکتا ہے  نہ اب دَین کا مطالبہ کر سکتا ہے  اور اگر نہ چیز کو معین کیا نہ بائع کو معین کیا اور مدیون نے  چیز خریدلی اور روپیہ ادا کر دیا تو بری الذمہ نہیں ہوا زید اس سے  دَین کا مطالبہ کر سکتاہے  اور وہ چیز جو خریدی ہے  مدیون کی ہے  زید اُس کے  لینے  سے  انکار کر سکتاہے  اور فرض کرو ہلاک ہو گئی تومدیون کی ہلاک ہوئی زید سے  تعلق نہیں ۔ (درمختار)

مسئلہ ۳۶ :
دائن نے  مدیون سے  کہہ دیا کہ میرا روپیہ جو تمہارے  ذمہ ہے  اُسے  خیرات کر دو یہ کہنا صحیح ہے  خیرات کر دے  گا تو دائن کی طرف سے  ہو گا اب دَین کا مطالبہ نہیں کر سکتا۔ یونہی مالک مکان نے  کرایہ دار سے  یہ کہا کہ کرایہ جو تمہارے  ذمہ ہے  اُس سے  مکان کی مرمت کرو اُس نے  کرا دی درست ہے  کرایہ کا مطالبہ نہیں ہو سکتا۔ (درمختار)

مسئلہ ۳۷ :
ایک چیز ہزار روپے  میں خریدنے  کو کہا تھا اور روپے  بھی دے  دیئے  اُس نے  خرید لی اورچیز بھی ایسی ہے  جس کی واجبی قیمت ہزار روپے  ہے  وہ شخص کہتا ہے  یہ پانچ سو میں تم نے  خریدی ہے  اور وکیل کہتا ہے  نہیں میں نے  ہزار میں خریدی ہے  اس میں وکیل کا قول معتبر ہو گا اور اگر واجبی قیمت اُس کی پانچ سو ہی ہے  تو مؤکل کا قول معتبر ہے  اور اگر روپے  نہیں دیئے  ہیں اور واجبی قیمت پانچ سو ہے  جب بھی مؤکل کا قول معتبر ہے  اور اگر واجبی قیمت ہزار ہے  تو دونوں پر حلف دیا جائے  گا اگر دونوں قسم کھا جائیں تو عقد فسخ ہو جائے  گا او روہ چیز وکیل کے  ذمہ لازم ہو جائے  گی۔ (درمختار ، بحر)

مسئلہ ۳۸ :
مؤکل نے  چیز کو معین کر دیا ہے  مگر ثمن نہیں معین کیا کہ کتنے  میں خریدنا اوریہی اختلاف ہوا یعنی وکیل کہتا ہے  میں نے  ہزار میں خریدی ہے  مؤکل کہتا ہے  پانچ سو میں خریدی ہے  یہاں بھی دونوں پر حلف ہے  اگرچہ بائع وکیل کی تصدیق کرتا ہو کہ اس کی تصدیق کا کچھ لحاظ نہیں کیونکہ یہ اس معاملہ میں اجنبی ہے  اور بعد حلف وہ چیز وکیل پر لازم ہے ۔ (درمختار)

مسئلہ ۳۹ :
مؤکل یہ کہتا ہے  میں نے  تم سے  کہا تھا کہ پانچ سو میں خریدنا اور وکیل کہتا ہے  تم نے  ہزار روپے  میں خریدنے  کو کہا تھا یہاں مؤکل کا قول معتبر ہے  اور اگر دونوں گواہ پیش کریں تو وکیل کے  گواہ معتبر ہیں ۔ (درمختار)

مسئلہ ۴۰ :
ایک شخص سے  کہا تھا کہ میری یہ چیز اتنے  میں بیع کر دو اور اُس وقت اُس چیز کی اُتنی ہی قیمت تھی مگر بعد میں قیمت زیادہ ہو گئی تو وکیل کو اُتنی میں بیچنا اب درست نہیں یعنی نہیں بیچ سکتا۔ (ردالمحتار)

مسئلہ ۴۱ :
خریدوفروخت و اجارہ و بیع سلم و بیع صرف کا وکیل اُن لوگوں کے  ساتھ عقد نہیں کر سکتا جن کے  حق میں اس کی گواہی مقبول نہیں اگرچہ واجبی قیمت کے  ساتھ عقد کیا ہو ہاں اگر مؤکل نے  اس کی اجازت دے  دی ہو کہہ دیا ہو کہ جس کے  ساتھ چاہو عقد کرو تو ان لوگوں سے  واجبی قیمت پر عقد کر سکتا ہے  اور اگر مؤکل نے  عام اجازت نہیں دی ہے  اور واجبی قیمت سے  زیادہ پر ان لوگوں کے  ہاتھ چیز بیع کی تو جائز ہے ۔ (درمختار)

مسئلہ ۴۲ :
وکیل کو یہ جائز نہیں کہ اُس چیز کو خود خرید لے  جس کی بیع کے  لئے  اس کو وکیل کیا ہے  یعنی یہ بیع ہی نہیں ہو سکتی کہ خود بائع ہو اور خود مشتری۔ (درمختار)

مسئلہ ۴۳ :
مؤکل نے  اُن لوگوں سے  بیع کی صریح لفظوں میں اجازت دے  دی ہو جب بھی اپنی ذات یا نابالغ لڑکے  یا اپنے  غلام کے  ہاتھ جس پر دَین نہ ہو بیع کرنا جائز نہیں ۔ (بحرالرائق)

مسئلہ ۴۴ :
وکیل کم یا زیادہ جتنی قیمت پر چاہے  خرید و فروخت کر سکتا ہے  جب کہ تہمت کی جگہ نہ ہو اور مؤکل نے  دام بتائے  نہ ہوں مگر بیع صرف میں غبن فاحش کے  ساتھ بیع کرنا درست نہیں اور وکیل یہ بھی کر سکتا ہے  کہ چیز کو غیر نقود کے  بدلے  میں بیع کرے ۔ (درمختار وغیرہ)

مسئلہ ۴۳ :
بیع کو وکیل چیز اُدھار بھی بیع کر سکتا ہے  جب کہ مؤکل بطور تجارت چیز بیچنا چاہتا ہو اور اگر ضرورت و حاجت کے  لئے  بیع کرتا ہے  مثلاً خانہ داری کی چیزیں ضرورت کے  وقت بیچ ڈالتے  ہیں اس صورت میں وکیل کو اُدھار بیچنا جائز نہیں ۔ (درمختار)

مسئلہ ۴۴ :
عورت نے  سوت کا تکر کسی کو بیچنے  کے  لئے  دیا اُدھار بیچنا جائز نہیں غرض اگر قرینہ سے  یہ ثابت ہو کہ مؤکل کی مراد نقد بیچنا ہے  تو اُدھار بیچنا درست نہیں اور جہاں اُدھار بیچنا درست ہے  اُس سے  مراد اُتنے  زمانہ کے  لئے  اُدھار بیچنا ہے  جس کا رواج ہو اگر زمانہ طویل کر دیا مثلاً عام طور پر لوگ ایک مہینے  کی مدت دیتے  تھے  اس نے  زیادہ کر دی یہ جائز نہیں ۔ (بحر ، درمختار)

مسئلہ ۴۵ :
مؤکل نے  کہا اس چیز کو سو روپے  میں اُدھار بیچ دینا اُس نے  سو روپے  نقد میں بیچ دی یہ جائز ہے  اور اگر مؤکل نے  دام نہ بتائے  ہوں یہ کہا کہ اس کو اُدھار بیچنا وکیل نے  نقد بیچ دی یہ جائز نہیں ۔ (بحرالرائق)

مسئلہ ۴۶ :
وکالت کو زمانہ یا مکان کے  ساتھ مقید کرنا درست ہے  یعنی مؤکل نے  کہہ دیا کہ اسکو کل بیچنا یا خریدنا یا فلاں جگہ خریدنا یا بیچنا وکیل آج عقد نہیں کر سکتانہ اس جگہ کے  علاوہ دوسری جگہ کر سکتا ہے ۔ (درمختار)

مسئلہ ۴۷ :
وکیل سے  کہا جاؤ بازار سے  فلاں چیز فلاں شخص کی معرفت خرید لاؤ وکیل نے  بغیر اُس کی معرفت کے  خریدی یہ درست ہے  یعنی اگر وہ چیز ضائع ہو گئی تو وکیل ضامن نہیں اور اگر یہ کہا تھا کہ بغیر اُس کی معرفت کے  مت خریدنا وکیل نے  بغیر معرفت خریدلی یہ جائز نہیں ہلاک ہو جائے  تو وکیل کا نقصان ہے  مؤکل سے  تعلق نہیں ۔ (درمختار)

مسئلہ ۴۸ :
ایسی چیز بیچنے  کے  لئے  وکیل کیا ہے  جس میں بار برداری صَرف ہو گی اور وکیل و مؤکل دونوں ایک ہی شہر میں ہیں تو اُس سے  مرد اُسی شہر میں بیچنا ہے  دوسرے  شہر میں لے  جانا جائز نہیں فرض کرو دوسری جگہ بار کراکے  لے  گیا اور چوری ہو گئی یا ضائع ہو گئی وکیل کا تاوان دینا ہو گا۔ اور اگر بار برداری کا صرفہ نہ ہوتا ہو اور مؤکل نے  جگہ کی تعیین نہیں کی ہے  تو اس شہر کی خصوصیت نہیں وکیل کو اختیار ہے  جہاں چاہے  لے  جائے ۔ (عالمگیری)

مسئلہ ۴۹ :
مؤکل نے  وکیل پر کوئی شرط کر دی ہے  جو پوری طور پر مفید ہے  وکیل کو اُس شرط کی رعایت واجب ہے  مثلاً کہا تھا اس کو خیار کے  ساتھ بیع کرنا وکیل نے  بلا خیار بیع کر دی یہ جائز نہیں ۔ مؤکل نے  کہا تھا کہ میرے  لئے  اس میں خیار رکھنا اور خیار کی شرط نہیں کی جب تو بیع ہی جائز نہیں اور اگر مؤکل کیلئے  خیار شرط کیا تو وکیل و مؤکل دونوں کے  لئے  ہو گا۔ مؤکل نے  مطلق بیع کی اجازت دی وکیل نے  مؤکل یا اجنبی کے  لئے  خیار شرط کیا یہ بیع صحیح ہے ۔ مؤکل نے  ایسی شرط لگائی جس کا کوئی فائدہ نہیں اس کا اعتبار نہیں ۔ (عالمگیری)

مسئلہ ۵۰ :
وکیل نے  اُدھار بیچی تو ثمن کے  لئے  مشتری سے  کفیل لے  سکتا ہے  یا ثمن کے  مقابل میں کوئی چیز رہن رکھ سکتا ہے  لہٰذا اس صورت میں وکیل کے  پاس سے  رہن کی چیز ہلاک ہو گئی یا کفیل سے  وصولی کی کوئی صورت ہی نہ رہی تو وکیل ضامن نہیں ۔ (درمختار)

مسئلہ ۵۱ :
مؤکل نے  کہہ دیا ہے  کہ جس کے  ہاتھ بیع کرو اُس سے  کفیل لینا یا کوئی چیز رہن رکھ لینا وکیل نے  بغیر رہن و کفالت بیع کر دی یہ جائز نہیں ۔ وکیل و مؤکل میں اختلاف ہوا مؤکل کہتا ہے  میں نے  رہن یا کفالت کیلئے  کہا تھا وکیل کہتا ہے  نہیں کہا تھا اس میں مؤکل کا قول معتبر ہے ۔ (عالمگیری)

مسئلہ ۵۲ :
وکیل نے  بیع کی اور مشتری کی طرف سے  ثمن کی خود ہی کفالت کی یہ کفالت جائز نہیں اور اگر وہ بیع کا وکیل نہیں ہے  بلکہ مشتری سے  ثمن وصول کرنے  کے  لئے  وکیل ہے  یہ مشتری کی طرف سے  ثمن کی کفالت کرتا ہے  جائز ہے  اور مشتری سے  ثمن معاف کر دے  تومعاف نہ ہو گا۔ (خانیہ)

مسئلہ ۵۳ :
وکیل نے  مشتری سے  ثمن وصول کرنے  میں تاخیر کر دی یعنی بیع کے  بعد اُس کے  لئے  میعاد مقرر کر دی یا ثمن معاف کر دیا یا مشتری نے  حوالہ کر دیا اس نے  قبول کر لیایا اُس نے  کھوٹے  روپے  دے  دیئے  اس نے  لے  لئے  یہ سب درست ہے  یعنی جو کچھ کر چکا ہے  مشتری سے  اُس کے  خلاف نہیں کر سکتا مگرمؤکل کے  لئے  تاوان دینا ہو گا۔ (عالمگیری)

مسئلہ ۵۴ :
جو شخص خریدنے  کا وکیل ہو اُس کی خریداری کے  لئے  مؤکل نے  ثمن کی تعیین نہ کی ہو تو اُتنے  ہی دام کے  ساتھ خرید سکتا ہے  جو چیز کی اصلی قیمت ہے  یا کچھ زیادہ کے  ساتھ خرید سکتا ہے  کہ عام طور پر لوگوں کے  خریدنے  میں یہ دام ہوتے  ہوں ۔ یہ اُن چیزوں میں ہے  جن کا ثمن معروف و مشہور نہ ہو اور اگر ثمن معروف ہے  جیسے  روٹی۔ گوشت۔ ڈبل روٹی۔ بسکٹ اور انکے  علاوہ بہت سی چیزیں ان کو وکیل نے  زیادہ ثمن سے  خریدا اگرچہ بہت تھوڑی زیادتی ہے  مثلاً چار پیسے  میں چار روٹیاں آتی ہیں اس نے  پانچ کی چار خریدیں یہ بیع مؤکل پر نافذ نہیں ۔ (درمختار)

مسئلہ ۵۵ :
چیز بیچنے  کے  لئے  وکیل کیا وکیل نے  اُس میں سے  آدھی بیچ دی اورچیز ایسی ہے  جس میں تقسیم نہ ہو سکے  جیسے  لونڈی غلام گائے  بکری کہ ان میں تقسیم نہیں ہو سکتی اگر مؤکل کے  دعویٰ کرنے  سے  پہلے  وکیل نے  دوسرا نصف بھی بیچ دیا جب تو جائزہے  ورنہ نہیں اور اگر چیز ایسی ہے  جس کے  حصہ کرنے  میں نقصان نہ ہو جیسے  جَو گیہوں تو نصف کی بیع صحیح ہے  چاہے  باقی کو بیع کرے  یا نہ کرے  اور اگر خریدنے  کا وکیل ہے  اور آدھی چیز خریدی تو جب تک باقی کو خرید نہ لے  مؤکل پر نافذ نہ ہو گی اُس چیز کے  حصے  ہو سکتے  ہوں یا نہ ہوں سکیں دونوں کا ایک حکم ہے ۔ (درمختا ر، بحر)

مسئلہ ۵۶ :
مشتری نے  مبیع میں عیب پایا اور وکیل پر اس کو رد کر دیا اس کی چند صورتیں ہیں مشتری نے  گواہوں سے  عیب ثابت کیا ہے  یا وکیل پر حلف دیا گیا اس نے  حلف سے  انکار کیا یا خود وکیل نے  عیب کا اقرار کیا بشرطیکہ اس تیسری صورت میں وہ عیب ایسا ہو کہ اس مدت میں پیدا نہیں ہو سکتا ان تینوں صورتوں میں وکیل پر رد مؤکل پر رد ہے  اور اگر عیب ایسا ہے  جس کا مثل اس مدت میں پیدا ہو سکتا ہے  اور وکیل نے  اس کا اقرار کر لیا تو وکیل پر رد مؤکل پر رد نہیں ۔ (درمختار)

مسئلہ ۵۷ :
مبیع ایسے  عیب کی وجہ سے  جس کا مثل حادث ہو سکتا ہے  وکیل پر بوجہ اقرار کے  رد کی گئی اس صورت میں وکیل کو مؤکل پر دعویٰ کرنے  کا حق ہے  گواہوں سے  اگر مؤکل کے  یہاں عیب ہونا ثابت کر دے  گا یا بصورت گواہ نہ ہونے  کے  مؤکل پر حلف دیا جائے  گا اگر حلف سے  انکار کر دے  گا تو مؤکل پر رد کر دی جائے  گی اور اگر وکیل پر رد کیا جانا قاضی کے  حکم سے  نہ ہو بلکہ خود وکیل نے  اپنی رضا مندی سے  چیز واپس لی تو اب مؤکل پر دعویٰ کرنے  کا بھی حق نہیں ہے  کہ اس طرح واپسی حق ثالث میں بیع جدید ہے ۔ (بحرالرائق)

مسئلہ ۵۸ :
وکالت میں اصل خصوص ہے  کیونکہ عموماً یہی ہوتا ہے  کہ وکیل کے  لئے  معین کر کے  کام بتایا جاتا ہے  عموم بہت کم ہوتا ہے  اور مضاربت میں عموم اصل ہے  یعنی عام طور پر مضارب کو امور تجارت میں وسیع اختیارات دیئے  جاتے  ہیں کیونکہ مضارب کے  لئے  پابندی اکثر موقع پر اصل مقصود کے  منافی ہوتی ہے  اس قاعدۂ کلیہ کی تفریع یہ ہے  کہ وکیل نے  اُدھار بیچا مؤکل نے  کہا میں نے  تم سے  نقد بیچنے  کو کہا تھا وکیل کہتا ہے  تم نے  مطلق رکھا تھا نقد یا اُدھار کسی کی تخصیص نہیں تھی مؤکل کی بات مانی جائے  گی اور یہی صورت مضاربت میں ہو کہ رب المال کہتا ہے  میں نے  نقد بیچنے  کو کہا تھا اور مضارب کہتا ہے  نقد یا اُدھار کسی کی تعیین نہ تھی تو مضارب کی بات مانی جائے  گی۔ (درمختار)

مسئلہ ۵۹ :
وکیل مدعی ہے  کہ میں نے  چیز بیچ دی اور ثمن پر قبضہ بھی کر لیا مگر ثمن ہلاک ہو گیا اور مشتری بھی وکیل کی تصدیق کرتا ہے  مؤکل کہتا ہے  دونوں جھوٹے  ہیں وکیل کی بات قسم کے  ساتھ معتبر ہے ۔ (بحرالرائق)

مسئلہ ۶۰ :
مؤکل کہتا ہے  میں نے  تجھ کو وکالت سے  جدا کر دیا وکیل کہتا ہے  وہ چیز تو میں نے  کل ہی بیچ ڈالی وکیل کی بات مانی جائے  گی۔ (بحر)

مسئلہ ۶۱ :
ایک شخص نے  دو شخصوں کو وکیل کیا تو ان میں سے  ایک تنہا تصرف نہیں کر سکتا اگر کرے  گا مؤکل پر نافذ نہیں ہو گا دوسرا مجنوں ہو گیا یا مر گیا جب اُس ایک کو تصرف کرنا جائز نہیں ۔ یہ اُس صورت میں ہے  کہ اُس کام میں دونوں کی رائے  اور مشورہ کی ضرورت ہو مثلاً بیع اگرچہ ثمن بھی بتا دیا ہو اوریہ حکم وہاں ہے  کہ دونوں کو ایک ساتھ وکیل بنایا یعنی یہ کہا میں نے  دونوں کو وکیل کیا یا زید وعمرو کو وکیل کیا اور اگر دونوں کو ایک کلام میں وکیل نہ بنایا ہو آگے  پیچھے  وکیل کیا ہو تو ہر ایک بغیر دوسرے  کی رائے  کے  تصرف کر سکتا ہے ۔ (بحر)

مسئلہ ۶۲ :
دو شخصوں کو مقدمہ کی پیروی کے  لئے  وکیل کیا تو بوقت پیروی دونوں کا مجتمع ہونا ضروری نہیں تنہا ایک بھی پیروی کر سکتا ہے  بشرطیکہ امور مقدمہ میں دونوں کی رائے  مجتمع ہو۔ (درمختار)

مسئلہ ۶۳ :
زوجہ کو بغیر مال کے  طلاق دینے  کے  لئے  یا غلام کو بغیر مال آزاد کرنے  کے  لئے  دو شخصوں کو وکیل کیا ان میں تنہا ایک شخص طلاق دے  سکتا ہے  آزاد کر سکتا ہے  یہاں تک کہ ایک نے  طلاق دے  دی اور دوسرا انکار کرتا ہے  جب بھی طلاق ہو گئی۔ یونہی کسی کی امانت واپس کرنے  کے  لئے  یا عاریت پھیرنے  کے  لئے  یا غصب کی ہوئی چیز دینے  کے  لئے  یا بیع فاسد میں رد کرنے  کے  لئے  دو وکیل کئے  تنہا ایک شخص بغیر مشارکت دوسرے  کے  یہ سب کام کر سکتا ہے ۔ زوجہ کو طلاق دینے  کے  لئے  دو شخصوں کو وکیل کیا اور یہ کہہ دیا کہ تنہا ایک شخص طلاق نہ دے  بلکہ دونوں جمع ہو کر متفق ہو کر طلاق دیں اور ایک نے  طلاق دے  دی دوسرے  نے  نہیں دی یا ایک نے  طلاق دی دوسرے  نے  اسے  جائز کیا طلاق نہ ہوئی اورا گر یہ کہا کہ تم دونوں مجتمع ہو کر اُسے  تین طلاقیں دے  دینا ایک نے  ایک طلاق دی دوسرے  نے  دو طلاقیں دیں ایک بھی نہیں ہوئی جب تک مجتمع ہو کر دونوں تین طلاقیں نہ دیں ۔ یونہی دو شخصوں سے  کہاکہ میری عورتوں میں سے  ایک کو تم دونوں طلاق دے  دو اور عورت کو معین نہ کیا تو تنہا ایک شخص طلاق نہیں دے  سکتا۔ (عالمگیری)

مسئلہ ۶۴ :
دو شخصوں کو کسی عورت سے  نکاح کرنے  کے  لئے  وکیل کیا یا عورت نے  دو شخصوں کو نکاح کا وکیل کیا تنہا ایک وکیل نکاح نہیں کر سکتا اگرچہ مؤکل نے  مہر کا تعین بھی کر دیا ہو۔ خلع کے  لئے  دو شخصوں کو وکیل کیا تنہا ایک شخص خلع نہیں کر سکتا اگرچہ بدل خلع بھی ذکر کر دیا ہو۔ (عالمگیری)

مسئلہ ۶۵ :
امانت یا عاریت یا مغصوب شے  کو واپس لینے  کے  لئے  دو شخصوں کو وکیل کیا تو تنہا ایک شخص واپس نہیں لے  سکتا جب تک اس کا ساتھی بھی شریک نہ ہو فرض کرو اگر تنہا نے  واپس لی اور ضائع ہوئی تو اُسے  پوری چیز کا تاوان دینا ہو گا۔ (بحرالرائق)

مسئلہ ۶۶:
دَین ادا کرنے  کے  لئے  دو وکیل کئے  تو ایک تنہا بھی ادا کر سکتا ہے  دوسرے  کی شرکت ضروری نہیں اور دَین وصول کرنے  کے  لئے  دو وکیل کئے  تو تنہا ایک وصول نہیں کر سکتا۔ (بحر)

مسئلہ ۶۷ :
دَین وصول کرنے  کے  لئے  دو شخصوں کو وکیل کیا اور مؤکل غائب ہو گیا اور ایک وکیل بھی غائب ہو گیا جو وکیل موجود تھا اُس نے  دَین کا مطالبہ کیا مدیون دَین کا اقرار کرتا ہے  مگر وکالت سے  انکار کرتا ہے  وکیل نے  گواہوں سے  ثابت کیا کہ فلاں شخص نے  دَین وصول کرنے  کا مجھے  اور فلاں شخص کو وکیل کیا ہے  اس صورت میں قاضی دونوں کی وکالت کا حکم دے  گا دوسرا وکیل جو غائب ہے  جب آجائے  گا اُسے  گواہ پیش کرنے  کی ضرورت نہ ہو گی بلکہ دونوں مل کر دَین وصول کر لیں گے ۔ (عالمگیری)

مسئلہ ۶۸ :
واہب نے  دو شخصوں کو وکیل کیا کہ یہ چیز فلاں موہوب لہ کو تسلیم کر دو ان میں کا ایک شخص تسلیم کر سکتا ہے  اور اگر موہوب لہ نے  قبضہ کے  لئے  دو شخصوں کو وکیل کیا تو تنہا ایک شخص قبضہ نہیں کر سکتا اور اگر دو شخصوں کو وکیل کیا کہ یہ چیز کسی کو ہبہ کر دو اور موہوب لہ کو معین نہیں کیا تو ایک شخص کسی کو ہبہ نہیں کر سکتا اور اگر موہوب لہ کو معین کر دیا ہے  تو ایک شخص ہبہ کر سکتا ہے ۔ (بحرالرائق)

مسئلہ ۶۹ :
رہن ایک شخص تنہا نہیں رکھ سکتا مکان یا زمین کرایہ پر لینے  کے  لئے  دو وکیل کئے  تنہا ایک نے  کرایہ پرلیا تو وکیل کے  اجارہ میں ہوا پھر اگر وکیل نے  مؤکل کو دے  دیا تو یہ وکیل و مؤکل کے  مابین ایک جدید اجارہ بطور تعاطی منعقد ہوا۔ (عالمگیری)

مسئلہ ۷۰ :
یہ کہا کہ میں نے  تم دونوں میں سے  ایک کو فلاں چیز کے  خریدنے  کا وکیل کیا دونوں نے  خرید لی اگر آگے  پیچھے  خریدی ہے  تو پہلے  کی چیز مؤکل کی ہو گی اور دوسرے  نے  جو خریدی ہے  وہ خود اُس وکیل کی ہو گی اور اگر دونوں نے  بیک وقت خریدی تو دونوں چیزیں مؤکل کی ہوں گی۔ (عالمگیری)

مسئلہ ۷۱ :
ایک شخص سے  کہا میری یہ چیز بیچ دو پھر دوسرے  سے  بھی اُسی چیز کے  بیچنے  کو کہا اور دونوں نے  دو شخصوں کے  ہاتھ بیع کر دی اگر معلوم ہے  کہ کس نے  پہلے  بیع کی تو جس نے  پہلے  خریدی ہے  چیز اُسی کی ہے  اور معلوم نہ ہو تو دونوں مشتری اُس میں نصف نصف کے  شریک ہیں اور ہر ایک کو اختیار ہے  کہ نصف ثمن کے  ساتھ لے  یا نہ لے  اور اگر دونوں نے  ایک ہی شخص کے  ہاتھ بیع کی اور دوسرے  نے  زیادہ داموں میں بیچی دوسری بیع جائز ہے ۔ (عالمگیری)

مسئلہ ۷۲ :
ایک شخص کو وکیل کیا ہے  کہ وہ اپنے  مال سے  یا مؤکل کے  مال سے  دَین ادا کر دے  اس کو دَین ادا کرنے  پر مجبور نہیں کیا جا سکتا مگر جب کہ وکیل کے  ذمہ خود مؤکل کا دَین ہے  اور مؤکل نے  اُس سے  دوسرے  کا دَین جو مؤکل پر ہے  ادا کرنے  کو کہا۔ اسی کو خصوصیت نہیں بلکہ کسی جگہ بھی وکیل اُس کام پر مجبور نہیں کیا جا سکتا جس کے  لئے  وکیل ہوا ہے  مثلاً یہ کہا کہ میری یہ چیز بیچ کر فلاں کادَین ادا کر دو وکیل اُس کے  بیچنے  پرمجبور نہیں یا یہ کہہ دیا ہو کہ میری عورت کو طلاق دے  دو وکیل طلاق دینے  پر مجبور نہیں اگرچہ عورت طلاق مانگتی ہو یا غلام آزاد کر دو یا فلاں شخص کو یہ چیز ہبہ کر دو یا فلاں کے  ہاتھ یہ چیز بیع کر دو۔ (درمختار ، ردالمحتار)

مسئلہ ۷۳ :
بعض باتوں میں وکیل اُس کام کے  کرنے  پر مجبور کیا جائے  انکار نہیں کر سکتا۔ (۱) ایک چیز معین شخص کو دینے  کے  لئے  وکیل کیا تھا کہ یہ چیز فلاں کو دے  آؤ اور مؤکل غائب ہو گیا وکیل کو اُسے  دینا لازم ہے ۔ (۲) مدعی کی طلب پر مدعیٰ علیہ نے  وکیل کیا اور مدعیٰ علیہ غائب ہو گیا وکیل کو پیروی کرنی لازم ہے  (۳) ایک چیز رہن رکھی ہے  اور عقد رہن کے  اندر یا بعد میں راہن نے  توکیل بالبیع شرط کر دی اس صورت میں وکیل کو بیع کر کے  مرتہن کا دَین ادا کرنا ضروری ہے  (۴) جو وکیل اجرت پر کام کرتے  ہوں جیسے  دلال آڑھتی وہ کام پر مجبور ہیں انکار نہیں کر سکتے ۔ (درمختار)

مسئلہ ۷۴ :
وکیل جس چیز کے  بارے  میں وکیل ہے  بغیر اجازت مؤکل اُس میں دوسرے  کو وکیل نہیں کر سکتا مثلاً زید نے  عمرو سے  ایک چیز خریدنے  کو کہا عمرو بکر سے  کہہ دے  کہ تُو خرید کر لا یہ نہیں ہو سکتا یعنی وکیل الوکیل جو کچھ کرے  گا وہ مؤکل پر نافذ نہیں ہو گا۔ (درمختار)

مسئلہ ۷۵ :
وکیل کو مؤکل نے  اس کی اجازت دے  دی ہے  کہ وہ خود کر دے  یا دوسرے  سے  کرادے  تو وکیل بنانا جائز ہے  یا اُس کام کے  لئے  اُس نے  اختیار تام دے  دیا ہے  مثلاً کہہ دیا ہے  کہ تم اپنی رائے  سے  کام کرو اس صورت میں بھی وکیل بنانا جائز ہے ۔ (درمختار)

مسئلہ ۷۶ :
ایک شخص کو زکوٰۃ کے  روپے  دے  کر کہا کہ فقیروں کو دے  دو اس نے  دوسرے  کو کہا اُس نے  تیسرے  کو کہا غرض یہ کہ جو بھی فقیروں کو دے  دے  گا زکوٰۃ ادا ہو جائے  گی مؤکل کو اجازت دینے  کی بھی ضرورت نہیں اور اگر قربانی کا جانور خریدنے  کے  لئے  ایک کو کہا اُس نے  دوسرے  سے  کہہ دیا دوسرے  نے  تیسرے  سے  کہا غرض آخر والے  نے  خریدا تو اوّل کی اجازت پر موقوف رہے  گا اگر جائز کرے  گا جائز ہو گا ورنہ نہیں ۔ (درمختار)

مسئلہ ۷۷ :
اذن یا تفویض (کام اس کی رائے  پر سپرد کرنے ) کی وجہ سے  وکیل نے  دوسرے  کو وکیل بنایا تو یہ وکیل ثانی وکیل کا وکیل نہیں ہے  بلکہ مؤکل کا وکیل ہے  اگر وکیل اوّل اسے  معزول کرنا چاہے  معزول نہیں کر سکتا نہ اُس کے  مرنے  سے  یہ معزول ہو سکتا ہے  مؤکل کے  مرنے  سے  دونوں معزول ہو جائیں گے ۔ (بحر)

مسئلہ ۷۸ :
وکیل نے  وہ کام کیا جس کے  لئے  وکیل تھا اور حقوق میں اُس نے  دوسرے  کو وکیل بنایا یہ جائز ہے  اس کے  لئے  نہ اذن کی ضرورت ہے  نہ تفویض کی مثلاً خریدنے  کا وکیل کیا تھا اس نے  خریدا اور مبیع پر قبضہ کے  لئے  یا عیب کی وجہ سے  واپس کرنے  کے  لئے  یا اُس کے  متعلق دعویٰ کرنا پڑے  اس کے  لئے  بغیر اذن و تفویض بھی وکیل کر سکتا ہے  کہ ان سب کاموں میں وکیل اصیل ہے ۔ (بحرالرائق)

مسئلہ ۷۹ :
وکیل نے  بغیر اذن و تفویض دوسرے  کو وکیل کر دیا دوسرے  نے  پہلے  کی موجودگی یا عدم موجودگی میں کام کیا اور اوّل نے  اُسے  جائز کر دیا تو جائز ہو گیا بلکہ کسی اجنبی نے  کر دیا اُس نے  جائز کر دیا جب بھی جائز ہو گیا اور اگر وکیل اوّل نے  ثانی کے  لئے  ثمن مقرر کر دیا ہے  کہ چیز اتنے  میں بیچنا اور ثانی نے  اوّل کی غیبت میں بیچ دی تو جائز ہے  یعنی اوّل کی رائے  سے  کام ہوا اور یہ بیع مؤکل پر نافذ ہو گی کیونکہ اُس کی رائے  اس صورت میں یہی ہے  کہ ثمن کی مقدار متعین کر دے  اور یہ کام اُس نے  کر دیا۔ خریدنے  کے  لئے  وکیل کیا تھا اور اجنبی نے  خریدی اور وکیل نے  جائز کر دی جب بھی اُسی اجنبی کے  لئے  ہے ۔ (درمختار ، بحر)

مسئلہ ۸۰ :
ایسی چیزیں جو عقد نہیں ہیں جیسے  طلاق عتاق ان میں کسی کو وکیل کیا وکیل نے  دوسرے  کو وکیل کر دیا ثانی نے  اوّل کی موجودگی میں طلاق دی یا اجنبی نے  طلاق دی وکیل نے  جائز کر دی طلاق نہیں ہو گی۔ (درمختار)

مسئلہ ۸۱ :
وکالت کبھی خاص ہوتی ہے  کہ ایک مخصوص کام مثلاً خریدنے  یا بیچنے  یا نکاح یا طلاق کے  لئے  وکیل کیا اور کبھی عام ہوتی ہے  کہ ہر قسم کے  کام وکیل کوسپرد کر دیتے  ہیں جس کو مختار عام کہتے  ہیں مثلاً کہہ دیا کہ میں نے  تجھے  ہر کام میں وکیل کیا اس صورت میں وکیل کو تمام معاوضات خریدنا بیچنا اجارہ دینا لینا سب کام کا اختیار حاصل ہو جاتا ہے  مگر بی بی کو طلاق دینا غلام کو آزاد کرنا یا دوسرے  تبرعات مثلاً کسی کو اسکی چیز ہبہ کر دینا اس کی جائداد کو وقف کر دینا اس قسم کے  کاموں کا وکیل اختیار نہیں رکھتا۔ (درمختار)

مسئلہ ۸۲ :
کسی سے  کہا میں نے  اپنی عورت کا معاملہ تمہیں سپرد کر دیا یہ طلاق کا وکیل ہے  مگر مجلس تک اختیار رکھتا ہے  بعد میں نہیں اور اگر یہ کہا کہ عورت کے  معاملہ میں میں نے  تم کو وکیل کیا تو مجلس تک مقتصر نہیں ۔ (درمختار)

مسئلہ ۸۳ :
جس شخص کو دوسرے  پر ولایت نہ ہو اُس کے  حق میں اگر تصرف کرے  گا جائز نہیں ہو گا مثلاً غلام یا کافر نے  اپنے  نابالغ بچہ حر جو مسلمان کا مال بیچ دیا یا اُس کے  بدلے  میں کوئی چیز خریدی یا اپنی نابالغہ لڑکی حرہ مسلمہ کا نکاح کیا یہ جائز نہیں ۔ (درمختار)

مسئلہ ۸۴ :
نابالغ کے  مال کی ولایت اُس کے  باپ کو ہے  پھر اُس کے  وصی کو ہے  یہ نہ ہو تو اس کے  وصی کو ہے  یعنی باپ کا وصی دوسرے  کو وصی بنا سکتا ہے  اس کے  بعد دادا کو پھر دادا کے  وصی کو پھر اس وصی کے  وصی کو یہ بھی نہ ہو تو قاضی کو اس کے  بعد وہ جس کو قاضی نے  مقرر کیا ہو اس کو وصی قاضی کہتے  ہیں پھر اُس کو جس کو اس وصی نے  وصی کیاہو۔ (درمختار)

مسئلہ ۸۵ :
ماں مر گئی یا بھائی مرا اور انھوں نے  ترکہ چھوڑا اور اس مال کا کسی کو وصی کیا تو باپ یا اسکے  وصی یا وصی وصی یا دادا یا اسکے  وصی یا وصی وصی کے  ہوتے  ہوئے  ماں یا بھائی کے  وصی کو کچھ اختیار نہیں اور اگر ان مذکورین میں کوئی نہیں ہے  تو ماں یا بھائی کے  وصی کے  متعلق اُس ترکہ کی حفاظت ہے  اور اُس ترکہ میں سے  صرف منقول چیزیں بیع کر سکتا ہے  غیر منقول کی بیع نہیں کر سکتا اور کھانے  اورلباس کی چیزیں خرید سکتا ہے  وبس۔ (درمختار)

مسئلہ ۸۶ :
وصی قاضی بھی وہ تمام اختیارات رکھتا ہے  جو باپ کا وصی رکھتا ہے  ہاں اگر قاضی نے  اُسے  کسی خاص بات کا پابند کر دیا ہے  تو پابند ہو گا۔ (درمختار)

وکیل بالخصومۃ اور وکیل بالقبض کا بیان

مسئلہ ۱ :
جس شخص کو خدمت یعنی مقدمہ میں پیروی کرنے  کے  لئے  وکیل کیا ہے  وہ قبضہ کا اختیار نہیں رکھتا یعنی اس کے  موافق فیصلہ ہوا اور چیز دلا دی گئی تو اُس پر قبضہ کرنا اس وکیل کا کام نہیں ۔ یونہی تقاضا کرنے  کا جس کو وکیل کیا ہے  وہ بھی قبضہ نہیں کر سکتا۔ (درمختار) مگر جہاں عرف اس قسم کا ہو کہ جو تقاضے  کو جاتا ہے  وہی دَین وصول بھی کرتا ہے  جیسا کہ ہندوستان کا عموماً یہی عرف ہے  کہ تجار کے  یہاں سے  جو تقاضے  کو بھیجے  جاتے  ہیں وہی بقایا وصول کر کے  لاتے  بھی ہیں یہ نہیں ہے  کہ تقاضا ایک کا کام ہو اور وصول کرنا دوسرے  کا لہٰذا یہاں کے  عرف کا لحاظ کرتے  ہوئے  تقاضا کرنے  والا قبضہ کا اختیار رکھتا ہے ۔ (بحر)

مسئلہ ۲ :
خصومت یا تقاضے  کے  لئے  جس کو وکیل کیا ہے  یہ مصالحت نہیں کر سکتے  کہ ان کا یہ کام نہیں ۔ تقاضے  کے  لئے  جس کو قاصدہ بنایا ہے  جس سے  یہ کہہ دیا کہ فلاں شخص کو ہمارا یہ پیغام پہنچا دینا وہ قبضہ کر سکتا ہے  اُس مدیون پر دعویٰ نہیں کر سکتا۔ (درمختار)

مسئلہ ۳ :
جس کو صلح کیلئے  وکیل بنایا ہے  وہ دعویٰ نہیں کر سکتا اور دَین پر قبضہ کیلئے  جس کو وکیل کیا ہے  وہ دعویٰ کر سکتا ہے ۔ وکیل قسمۃ۔ وکیل شفعہ۔ ہبہ  میں رجوع کا وکیل۔ عیب کی وجہ سے  رد کا وکیل ان سب کو دعویٰ کرنے  کا حق حاصل ہے ۔ (درمختار)

مسئلہ ۴ :
ایک شخص کے  ذمہ میرا دَین ہے  تم اُس پر قبضہ کرو اور سب ہی پر قبضہ کرنا وکیل نے  تمام دَین پر قبضہ کیا صرف ایک روپیہ باقی رہ گیا یہ قبضہ صحیح نہیں ہوا کہ مؤکل کی اس نے  مخالفت کی یعنی اگر وہ دَین جس پر قبضہ کیا ہے  ہلاک ہو جائے  تو مؤکل ذمہ دار نہیں مؤکل اُس مدیون سے  اپنا پورا دَین وصول کرے  گا۔ (درمختار)

مسئلہ ۵ :
یہ کہا کہ میں نے  اپنے  ہر دَین کے  تقاضا کا تجھے  وکیل کیا یا میرے  جتنے  حقوق لوگوں پر ہیں اُن کے  لئے  وکیل کیا یہ توکیل اُن حقوق کے  متعلق بھی ہے  جو اس وقت موجود ہیں اور اُن کے  متعلق بھی جو اب ہوں گے  اور اگر یہ کہا ہے  کہ فلاں کے  ذمہ جو میرا دَین ہے  اُس کے  قبض کا وکیل کیا تو صرف وہی دَین مراد ہے  جو اس وقت ہے  جو بعدمیں ہوں گے  اُن کے  متعلق وکیل نہیں ۔ (عالمگیری)

مسئلہ ۶ :
جو شخص قبض دَین کا وکیل ہے  وہ نہ تو حوالہ قبول کر سکتا ہے  نہ مدیون کو دَین ہبہ کر سکتا ہ ے  نہ دَین معاف کر سکتا ہے  نہ دَین کو مؤخر کر سکتا ہے  یعنی میعاد نہیں مقرر کر سکتا نہ دَین کے  مقابلے  میں کوئی شے  رہن رکھ سکتا ہے ۔ (عالمگیری)

مسئلہ ۷ :
ایک شخص کو وکیل کیا کہ فلاں کے  ذمہ میرا دَین ہے  اُسے  وصول کر کے  فلاں شخص کو ہبہ کر دے  یہ جائز ہے  اگر مدیون یہ کہتا ہے  کہ میں نے  دَین دے  دیا ہے  اور موہوب لہ بھی تصدیق کرتا ہے  تو ٹھیک ہے  اور موہوب لہ انکار کرتاہے  تو مدیون کی تصدیق نہیں کی جائے  گی۔ (عالمگیری)

مسئلہ ۸ :
دَین وصول کرنے  کا وکیل آیا اُس نے  وصول کیا پھر دوسرا وکیل آیا کہ یہ بھی دَین وصول کرنے  کا وکیل ہے  یہ چاہتا ہے  کہ وکیل اوّل نے  جو کچھ وصول کیا ہے  اُسے  میں اپنے  قبضہ میں رکھوں اُسے  اس کا اخیتار نہیں ہاں اگر وکیل دوم کو مؤکل نے  یہ اختیارات دیئے  ہیں کہ جو کچھ مؤکل کی چیز کسی کے  پاس ہو اُس پر قبضہ کرے  تو وکیل اوّل سے  لے  سکتا ہے ۔ (عالمگیری)

مسئلہ ۹ :
محتال لہ نے  محیل کووکیل کر دیا کہ محتال علیہ سے  دَین وصول کرے  یہ توکیل صحیح نہیں ۔ یونہی دائن نے  مدیون کو وکیل بنایا کہ وہ خود اپنے  نفس سے  دَین وصول کرے  یہ توکیل صحیح نہیں ۔ (عالمگیری)

مسئلہ ۱۰ :
کفیل بالمال کو وکیل نہیں بنایاجا سکتا اُس کو وکیل بنانا ویسا ہی ہے  جیسے  خود مدیون کو وکیل کیا جائے  ہاں اگر مدیون کو وکیل کیا تم اپنے  سے  دَین معاف کر دو یہ توکیل صحیح ہے  اور معاف کرنے  سے  پہلے  مؤکل نے  معزول کر دیا یہ عز ل بھی صحیح ہے ۔ (درمختار)

مسئلہ ۱۱ :
زید کے  دو شخصوں کے  ذمہ ہزارروپے  ہیں اور ان دونوں میں سے  ہر ایک دوسرے  کا کفیل ہے  زید نے  عمرو کو وکیل کیا کہ ان میں سے  فلاں سے  دَین وصول کرے  عمرو نے  بجائے  اُس کے  دوسرے  سے  وصول کیا یہ اُس کا قبضہ کرنا صحیح ہے ۔ اسی طرح اگر ایک شخص پر ہزار روپے  دَین ہے  اور دوسرا اس کا کفیل ہے  دائن نے  وکیل کیا تھا مدیون سے  وصول کرنے  کے  لئے  اُس نے  کفیل سے  وصول کرلیا یہ بھی صحیح ہے ۔ (عالمگیری)

مسئلہ ۱۲ :
دَین وصول کرنے  کے  لئے  وکیل کیا تھا وکیل نے  مدیون سے  بجائے  روپیہ کے  سامان لیا اس چیز کو مؤکل پسند نہیں کرتا ہے  وکیل یہ سامان پھیر دے  اور دَین کا مطالبہ کرے ۔ (عالمگیری)

مسئلہ ۱۳ :
مدیون نے  دائن کو کوئی چیز دے  دی کہ اسے  بیچ کر اُس میں سے  اپنا حق لے  لو اُس نے  بیع کی اور ثمن پر قبضہ کر لیا پھر یہ ثمن ہلاک ہو گیا تو مدیون کا نقصان ہوا جب تک دائن نے  ثمن پر جدید قبضہ نہ کیا ہو اور اگر مدیون نے  چیز دیتے  وقت یہ کہا اسے  اپنے  حق کے  بدلے  میں بیع کر لو تو ثمن پر قبضہ ہوتے  ہی دَین وصول ہو گیا اگر ہلاک ہو گا دائن کا ہلاک ہو گا۔ (خانیہ)

مسئلہ ۱۴:
ایک شخص نے  دوسرے  سے  یہ کہا کہ فلاں کا تمہارے  ذمہ دَین ہے  اُس نے  مجھے  لینے  کے  لئے  وکیل کیا ہے  اس کی تین صورتیں ہیں ۔ اس کی تصدیق کرتا ہے  یا تکذیب کرتا ہے  اگر تصدیق کرتا ہے  دَین ادا کرنے  پر مجبور کیا جائے  گا پھر واپس لینے  کا اس کو اختیار نہیں ۔ باقی دو صورتوں میں مجبور نہیں کیا جائے  گا مگر اس نے  دے  دیا تو واپس لینے  کا اختیار نہیں ۔ پھر مؤکل آیا اس نے  وکالت کا اقرار کر لیا تومعاملہ ختم ہے  اور اگر وکالت سے  انکار کرتا ہے  اور مدیون سے  دَین لینا چاہتا ہے  اگر مدیون نے  دعویٰ کیا کہ تم نے  فلاں کو وکیل کیا تھا میں نے  اُسے  دے  دیا اور اُس کی توکیل کو گواہوں سے  ثابت کر دیا یا گواہ نہ ہونے  کی صورت میں دائن پر حلف دیا گیا اس نے  حلف سے  انکار کر دیا مدیون بری ہو گیا اور اگر اس نے  حلف کر لیا کہ میں نے  اُسے  وکیل نہیں کیا تھا تو مدیون سے  اپنا دَین وصول کرے  گا۔ پھر اُس وکیل کے  پاس اگر وہ چیز موجود ہے  تو مدیون اُس سے  وصول کرے  اور ہلاک کر دی ہے  تو تاوان لے  سکتا ہے  اور اگر ہلاک ہو گئی ہو اور مدیون نے  اس کی تصدیق کی تھی تو کچھ نہیں لے  سکتا اور تکذیب کی تھی یا سکوت کیا تھا یا تصدیق کی تھی مگر ضمان کی شرط کر لی تھی توجو کچھ دائن کو دیا ہے  اس وکیل سے  واپس لے ۔ (عالمگیری)

مسئلہ ۱۵:
ایک شخص نے  کہا فلاں شخص کی امانت تمہارے  پاس ہے  اُس نے  مجھے  وکیل بالقبض کیا ہے  امین اگرچہ اس کی تصدیق کرتا ہو امانت دینے  کا حکم نہیں دیا جائے  گا اور اگر امین نے  دے  دی تو اب واپس لینے  کا حق نہیں رکھتا اور اگر امین سے  کوئی یہ کہتا ہے  کہ میں نے  امانت والی چیز خرید لی ہے  اُس کو دینے  کا حکم نہیں دیا جائے  گا اگرچہ امین اُس کی تصدیق کرتا ہو اور اگر امین سے  یہ کہتا ہے  کہ جس نے  امانت رکھی تھی اُس کا انتقال ہو گیا اور یہ چیز بطور وصیت یا وراثت مجھے  ملی ہے  اگر امین اس کی بات کو سچ مانتا ہے  حکم دیا جائے  گا کہ اس کو دے  دے  بشرطیکہ میت پر دَین مستغرق نہ ہو اور اگر امین اُس کی بات سے  منکر ہے  یا کہتا ہے  مجھے  نہیں معلوم تو اس صورت میں جب تک ثابت نہ کردے  دینے  کا حکم دیا جائے  گا۔ (ہدایہ ، درمختار)

مسئلہ ۱۶:
دائن نے  مدیون سے  کہا تم فلاں شخص کو دے  دینا پھر دوسرے  موقع پر کہا اُس کو مت دینا مدیون نے  کہا میں تو اُسے  دے  چکا اور وہ شخص اقرار کرتا ہے  کہ مجھے  دیا ہے  مدیون دَین سے  بری ہو گیا۔ (عالمگیری)

مسئلہ ۱۷:
دائن نے  مدیون کے  پاس کہلا بھیجا کہ میرا روپیہ بھیج دو مدیون نے  اسی کے  ہاتھ بھیج دیا تو دائن کا ہو گیا اگر ہلاک ہو گیا دائن کا ہو گا اور اگر دائن نے  مدیون سے  کہا کہ فلاں کے  ہاتھ بھیج دینا یا میرے  بیٹے  یا اپنے  بیٹے  کے  ہاتھ بھیج دینا مدیون نے  بھیج دیا اور ضائع ہوا تو مدیون کا ضائع ہوا اور اگر دائن نے  یہ کہا تھا کہ میرے  بیٹے  کو یا اپنے  بیٹے  کو دے  دو وہ مجھے  لا کے  دے  دیگا یہ توکیل ہے  اگر ضائع ہو گا دائن کا نقصان ہو گا۔ (عالمگیری)

مسئلہ ۱۸ :
مدیون نے  کسی کو اپنا دَین ادا کرنے  کا وکیل کیا اُس نے  ادا کر دیا تو جو کچھ دیا ہے  مدیون سے  لے  گا اور اگر یہ کہا ہے  کہ میری زکوٰۃ ادا کر دینا یا میری قسم کے  کفارہ میں کھانا کھلا دینا اور اس نے  کر دیا تو کچھ نہیں لے  سکتا ہاں اگر اُس نے  یہ بھی کہا تھا کہ میں ضامن ہوں تو وصول کر سکتا ہے ۔ (عالمگیری)

مسئلہ ۱۹ :
یہ کہا کہ فلاں کو اتنے  روپے  ادا کر دینا یہ نہیں کہا کہ میری طرف سے  نہ یہ کہ میں ضامن ہوں نہ یہ کہ وہ میرے  ذمہ ہوں گے  اس نے  دے  دیئے  اگر یہ اُس کا شریک یا خلیط یا اُس کے  عیال میں ہے  یا اس پر اُسے  اعتماد ہے  تو رجوع کرے  گا ورنہ نہیں  خلیط کے  معنی یہ ہیں کہ دونوں میں لین دین ہے  یا آپس میں دونوں کے  یہ طے  ہے  کہ اگر ایک کا دوسرے  کے  پاس قاصد یا وکیل آئے  گا تو اُس کے  ہاتھ بیع کر دے  گا اُسے  قرض دیدیگا۔ (عالمگیری)

مسئلہ ۲۰ :
ایک ہی شخص دائن و مدیون دونوں کا وکیل ہو کہ ایک کی طرف سے  خود ادا کرے  اور دوسرے  کی طرف سے  خود ہی وصول کرے  یہ نہیں ہو سکتا۔ (عالمگیری)

مسئلہ ۲۱ :
مدیون نے  ایک شخص کو روپے  دیئے  کہ میرے  ذمہ فلاں کے  اتنے  روپے  باقی ہیں یہ دے  دینا اور رسید لکھوا لینا روپے  اُسے  نے  دے  دیئے  مگر رسید نہیں لکھوائی اُس پر ضمان نہیں یعنی اگر دائن انکار کرے  تو تاوان لازم ہو گا اور اگر مدیون نے  یہ کہا تھا کہ جب تک رسید نہ لے  لینا دینا مت اور اُس نے  بغیر رسید لئے  دے  دیئے  تو ضامن ہے ۔ (عالمگیری)

مسئلہ ۲۲ :
جس کو دَین ادا کرنے  کو کہا ہے  اُس نے  اُس سے  بہتر ادا کیا جو کہا تھا تو ویسا رجوع کرے  گا جیسا ادا کرنے  کو کہا تھا اور اُس سے  خراب ادا کیا تو جیسا دیا ہے  ویسا ہی لے  گا۔ (عالمگیری)

مسئلہ ۲۳ :
ایک شخص کو اپنے  حقوق وصول کرنے  اور مقدمات کی پیروی کرنے  کے  لئے  وکیل کیا ہے  اور یہ کہہ دیا ہے  کہ مؤکل پر (یعنی مجھ پر) جو دعویٰ ہو اُس میں تو وکیل نہیں یہ صورت توکیل کی جائز ہے  نتیجہ یہ ہوا کہ وکیل نے  ایک شخص پر مال کا دعویٰ کیا اور گواہوں سے  ثابت کر دیا مدعیٰ علیہ اپنے  اوپر سے  اس کو دفع کرنا چاہتا ہے  مثلاً کہتا ہے  میں نے  ادا کر دیا ہے  یا دائن نے  معاف کر دیا ہے  یہ جوابدہی وکیل کے  مقابل میں مسموع نہیں کہ وہ اس بات میں وکیل ہی نہیں ۔ (درمختار)

مسئلہ۲۴ :
وکیل بالخصومۃ کو اختیار ہے  کہ خصم کے  حق سے  انکار کر دے  یا اُس کے  حق کا اقرار کرے  مگر قاضی کے  پاس اقرار کر سکتا ہے  غیر قاضی کے  پاس نہیں یعنی مجلس قضا کے  علاوہ دوسری جگہ اُس نے  اقرار کیا اس کو اگر قاضی کے  پاس خصم نے  گواہوں سے  ثابت کیاتو وکیل کا اقرار نہیں قرار پائے  گا یہ البتہ ہو گا کہ گواہوں سے  غیر مجلس قضا میں اقرار ثابت ہونے  پر یہ وکیل ہی وکالت سے  معزول ہو جائے  گا اور اس کو مال نہیں دیا جائے  گا۔ (درمختار)

مسئلہ ۲۵ :
وکیل بالخصومۃ اقرار اُس وقت کر سکتا ہے  جب اُس کی توکیل مطلق ہو اقرار کی مؤکل نے  ممانعت نہ کی ہو اور اگر مؤکل نے  اُس کو غیر جائز الاقرار قرار دیا ہے  تو وکیل ہے  مگر اقرار نہیں کر سکتا اگر قاضی کے  پاس یہ اقرار کرے  گا اقرار صحیح نہیں ہو گا اور وکالت سے  خارج ہو جائے  گا اور اگر وکیل کیا ہے  مگر انکار کی اجازت نہیں دی ہے  تو انکار نہیں کر سکتا۔ (عالمگیری ، درمختار)

مسئلہ ۲۶ :
توکیل بالاقرار صحیح ہے  اس کا یہ مطلب نہیں کہ اقرار کا وکیل ہے  یا کچہری میں جاتے  ہی اقرار کر لے  بلکہ اس کا مطلب یہ ہے  کہ وکیل سے  کہہ دیا ہے  کہ اولاً تم جھگڑا کرنا جو کچھ کہے  اُس سے  انکار کرنا مگر جب دیکھنا کہ کام نہیں چلتا اور انکار میں میری بدنامی ہوتی ہے  تو اقرار کر لینا اس وکیل کا اقرار صحیح ہے  وہ مؤکل پر اقرار ہے ۔ (درمختار ، عالمگیری)

مسئلہ ۲۷ :
جو شخص دائن کا وکیل ہے  مدیون نے  بھی اُسی کو قبضہ کا وکیل کر دیا تو یہ توکیل درست نہیں مثلاً وہ مدیون کے  پاس آکر مطالبہ کرتاہے  مدیون نے  اُسے  کوئی چیز دے  دی کہ اسے  بیچ کر ثمن سے  دَین ادا کر دینا اگر فرض کرو اُس نے  بیچی مگر ثمن ہلاک ہو گیا تو مدیون کا ہلاک ہوا۔ (درمختار ، ردالمحتار)

مسئلہ ۲۸ :
کفیل بالنفس قبض دَین کا وکیل ہو سکتا ہے ۔ یونہی قاصد اور وکیل بالنکاح ان کو وکیل بالقبض کیا جا سکتا ہے  وکیل بالنکاح مہر کا ضامن ہو سکتا ہے ۔ (درمختار)

مسئلہ ۲۹ :
دَین قبضہ کرنے  کا وکیل تھا اس نے  کفالت کر لی یہ صحیح ہے  مگر وکالت باطل ہو گئی۔ (درمختار)

مسئلہ ۳۰ :
وکیل بیع نے  مشتری کی طرف سے  بائع کے  لئے  ثمن کی ضمانت کر لی یہ جائز نہیں پھر اگر اس ضمانت باطلہ کی بنا پر وکیل نے  بائع کو ثمن اپنے  پاس سے  دے  دیا تو بائع سے  واپس لے  سکتا ہے  اور اگر ادا کیا مگر ضمانت کی وجہ سے  نہیں تو واپس نہیں لے  سکتا کہ متبرع ہے ۔ (درمختار)

مسئلہ ۳۱ :
وکیل بالقبض نے  مال طلب کیا مدیون نے  جواب میں یہ کہا کہ مؤکل کو دے  چکا ہوں یا اُس نے  معاف کر دیا یا تمہارے  مؤکل نے  خود میری مِلک کا اقرار کیا ہے  اس کا حاصل یہ ہوا کہ اس نے  مِلک مؤکل کا اقرار کر لیا اور اس کی وکالت کو بھی تسلیم کیا مگر ایک عذر ایساپیش کرتا ہے  جس سے  مطالبہ ساقط ہو جائے  اوراس پر گواہ پیش نہیں کئے  اب دوسری صورت منکر پر حلف کی ہے  مگر حلف اگر ہو گا تو مؤکل پر نہ کہ وکیل پر لہٰذا اس صورت میں اُس شخص کو مال دینا ہو گا۔ (درمختار)

مسئلہ ۳۲ :
مشتری نے  عیب کی وجہ سے  مبیع کو واپس کرنے  کے  لئے  کسی کو وکیل کیا وکیل جب بائع کے  پاس جاتا ہے  بائع یہ کہتا ہے  کہ مشتری اس عیب پر راضی ہو گیا تھا لہٰذا واپسی نہیں ہو سکتی اس صورت میں جب تک مشتری حلف نہ اُٹھائے  بائع پر رد نہیں کر سکتا اور اگر وکیل نے  بائع پر رد کر دی پھر مؤکل آیا اس نے  بائع کی تصدیق کی تو چیز اسی کی ہو گئی بائع کی نہ ہو گی۔ (بحر)

مسئلہ ۳۳:
زید نے  عمرو کودس روپے  دیئے  کہ یہ میرے  بال بچوں پر خرچ کرنا عمرو نے  دس روپے  اپنے  پاس کے  خرچ کئے  وہ روپے  جو دیئے  گئے  تھے  رکھ لئے  تو یہ دس اُن دس کے  بدلے  میں ہو گئے  اسی طرح اگر دَین ادا کرنے  کے  لئے  روپے  دیئے  تھے  یا صدقہ کرنے  کے  لئے  دیئے  تھے  اس نے  یہ روپے  رکھ لئے  اور اپنے  پاس سے  دَین ادا کر دیا یا صدقہ کر دیا تو ان صورتوں میں بھی ادلا بدلا ہو گیا۔ جو روپے  زید نے  دیئے  ہیں اُن کے  رہتے  ہوئے  یہ حکم ہے  اور اگر عمرو نے  زید کے  روپے  خرچ کر ڈالے  اس کے  بعد بال بچوں کے  لئے  چیزیں خریدیں وہ سب عمرو کی مِلک ہیں اور بچوں پر خرچ کرنا تبرع ہے  اور زید کے  روپے  جو خرچ کئے  ہیں اُن کا تاوان دینا ہو گا اور یہ بھی ضرور ہے  کہ خرچ کے  لئے  عمرو جو چیزیں خرید لایا اُن کی بیع کو زید کے  روپے  کی طرف نسبت کرے  یا عقد کو مطلق رکھے  اور اگر عمرو نے  عقد کو اپنے  روپے  کی طرف نسبت کیا تو یہ چیزیں عمرو کی ہوں گی اور زید کے  بال بچوں پر خرچ کرنے  میں متبرع ہو گا اور زید کے  روپے  اس کے  ذمہ باقی رہیں گے  یہی حکم دَین ادا کرنے  اور صدقہ کرنے  کا ہے ۔ (بحرالرائق)

مسئلہ ۳۴ :
زید نے  عمرو سے  کہا فلاں شخص پر میرے  اتنے  روپے  باقی ہیں اُن کو وصول کر کے  خیرات کر دو عمرو نے  اپنے  پاس سے  یہ نیت کرتے  ہوئے  خرچ کر دیئے  کہ جب مدیون سے  وصول ہوں گے  تو اُنھیں رکھ لوں گا یہ جائز ہے  یعنی عمرو پر تاوان نہیں اور اگر زید نے  روپے  دے  دیئے  تھے  اس نے  وہ روپے  رکھ لئے  اور اپنے  پاس کے  خیرات کر دیئے  تو تاوان نہیں ۔ (بحر)

مسئلہ ۳۵ :
وصی یا باپ نے  بچہ پر اپنا مال خرچ کیا کیونکہ اُس کا مال ابھی آیا نہیں ہے  تو اس کا معاوضہ نہیں ملے  گا ہاں اگر اُس نے  اس پر گواہ بنا لئے  ہیں کہ یہ قرض دیتا ہوں یا میں خرچ کرتا ہوں اس کا معاوضہ لوں گا تو بدلا لے  سکتا ہے ۔ (درمختار)

مسئلہ ۳۶ :
جو شخص قبض عین (شے  معین) کا وکیل ہو وہ وکیل بالخصومۃ نہیں ہے  مثلاً کسی نے  یہ کہہ دیا کہ میری فلاں چیز فلاں شخص سے  وصول کرو جس کے  ہاتھ میں چیز ہے  اُس نے  کہا کہ مؤکل نے  یہ چیز میرے  ہاتھ بیع کی ہے  اور اس کو گواہوں سے  ثابت کر دیا معاملہ ملتوی ہو جائے  گا جب مؤکل آجائے  گا اُس کی موجودگی میں بیع کے  گواہ پیش کئے  جائیں گے ۔ اسی طرح ایک شخص نے  کسی کو بھیجا کہ میری زوجہ کو رخصت کرا لاؤ عورت نے  کہا شوہر نے  مجھے  طلاق دے  دی ہے  اور گواہوں سے  طلاق ثابت کر دی اس کا اثر صرف اتنا ہو گا کہ رخصت کو ملتوی کر دیا جائے  گا طلاق کا حکم نہیں دیا جائے  گا جب شوہر آئے  گا اُس کی موجودگی میں عورت کو طلاق کے  گواہ پھر پیش کرنے  ہوں گے ۔ (عالمگیری ، ہدایہ)

مسئلہ ۳۷ :
ایک شخص قبض عین کا وکیل تھا اس کے  قبضہ سے  پہلے  کسی نے  وہ چیز ہلاک کر دی یہ اُس پر تاوان کا دعویٰ نہیں کر سکتا اور قبضہ کے  بعد ہلاک کی ہے  تو دعویٰ کر سکتا ہے ۔ (عالمگیری)

مسئلہ ۳۸ :
کسی سے  کہا میری بکری فلاں کے  یہاں ہے  اُس پر قبضہ کرو اس کہنے  کے  بعد بکری کے  بچہ پیدا ہوا تو وکیل بکری اور بچہ دونوں پر قبضہ کرے  گا اور اگر وکیل کرنے  سے  پہلے  بچہ پیدا ہو چکا ہے  تو بچہ پر قبضہ نہیں کر سکتا۔ باغ کے  پھل کا وہی حکم ہے  جو بچہ کا ہے ۔ (عالمگیری)

مسئلہ ۳۹ :
وکیل کیا کہ میری امانت فلاں کے  پاس ہے  اُس پر قبضہ کرو اور وکیل کے  قبضہ سے  پہلے  خود مؤکل نے  قبضہ کر لیا اور پھر دوبارہ اُس کو امانت رکھ دیا اب وکیل نہ رہا یعنی قبضہ نہیں کر سکتا مؤکل کے  قبضہ کرنے  کا چاہے  اس کو علم ہو یا نہ ہو۔ (عالمگیری)

مسئلہ ۴۰ :
مالک نے  حکم دیا تھا کہ فلاں کے  پاس میری امانت ہے  اُس پر آج قبضہ کرو تو اُسی دن قبضہ کرنا ضرور نہیں دوسرے  دن بھی قبضہ کر سکتا ہے  اور اگر کہا تھا کہ کل قبضہ کرنا تو آج نہیں قبضہ کر سکتا اور اگر کہا تھا کہ فلاں کی موجودگی میں قبضہ کرانا تو بغیر اُس کی موجودگی کے  قبضہ کر سکتا ہے ۔ یونہی اگر کہا تھا کہ گواہوں کے  سامنے  قبضہ کرنا تو بغیر گواہوں کے  قبضہ کر سکتا ہے  اور اگر کہا بغیر فلاں کی موجودگی کے  قبضہ نہ کرنا تو غیبت میں قبضہ نہیں کر سکتا۔ (عالمگیری)

مسئلہ ۴۱ :
ایک شخص نے  گھوڑا عاریت لیا اور کسی کو بھیجا کہ اُسے  لاؤ یہ اُس پر سوار ہو کر لے  گیا اگر گھوڑا ایسا ہے  کہ بغیر سوار ہوئے  قابو میں آسکتا ہے  تو یہ ضامن ہے  اور قابو میں نہیں آسکتا ہے  تو ضامن نہیں ۔ (عالمگیری)

وکیل کو معزول کرنے  کا بیان


مسئلہ ۱ :
وکالت عقو ولازمہ میں سے  نہیں یعنی نہ مؤکل پر اس کی پابندی لازم ہے  نہ وکیل پر جس طرح مؤکل جب چاہے  وکیل کو برطرف کر سکتا ہے  وکیل بھی جب چاہے  دست بردار ہو سکتا ہے  اسی وجہ سے  اس میں خیار شرط نہیں ہوتا کہ جب یہ خود ہی لازم نہیں تو شرط لگانے  سے  کیا فائدہ۔ (بحر)

مسئلہ ۲ :
وکالت کا بالقصد حکم نہیں ہو سکتا یعنی جب تک اس کے  ساتھ دوسری چیز شامل نہ ہو محض وکالت کا قاضی حکم نہیں دے  گا مثلاً یہ کہ زید عمرو کا وکیل ہے ۔ اگر مدیون پر وکیل نے  دعویٰ کیا اور وہ اس کی وکالت سے  انکار کرتا ہے  تو اب یہ بیشک اس قابل ہے  کہ اس کے  متعلق قاضی اپنا فیصلہ صادر کر ے ۔ (بحر)

مسئلہ ۳ :
مؤکل وکیل کو معزول کرے  یا وکیل خود اپنے  کو معزول کرے  بہرحال دوسرے  کو اس کا علم ہو جانا ضرور ہے  جب تک علم نہ ہو گا معزول نہ ہو گا اگرچہ وہ نکاح یا طلاق کا وکیل ہو جس میں وکیل کو معزولی کی وجہ سے  کوئی ضرر بھی نہیں پہنچتا۔ عزل کی کئی صورتیں ہیں وکیل کے  سامنے  مؤکل نے  کہہ دیا کہ میں نے  تم کو معزول کر دیا یا لکھ کر دے  دیا یا وکیل کے  یہاں کسی سے  کہلا بھیجا جس کو بھیجا وہ عادل ہو یا غیر عادل آزاد ہو یا غلام بالغ ہو یا نابالغ مرد ہو یا عورت بشرطیکہ وہ جا کر یہ کہے  کہ مؤکل نے  مجھے  بھیجا ہے  کہ میں تم کو یہ خبر پہنچا دوں کہ اُس نے  تمہیں معزول کر دیا۔ اور اگر اُس نے  خود کسی کو نہیں بھیجا ہے  بلکہ بطور خود کسی نے  یہ خبر پہنچائی تو اس کے  لئے  ضرور ہے  کہ وہ خبر لے  جانے  والا عادل ہو یا دو شخص ہوں ۔ (بحرالرائق)

مسئلہ ۴ :
اگر وکالت کے  ساتھ حق غیر متعلق ہو جائے  تو مؤکل وکیل کو معزول نہیں کر سکتا مثلاً وکیل بالخصومۃ جس کو خصم کے  طلب کرنے  پر وکیل بنایا گیا اس کومؤکل معزول نہیں کر سکتا۔ (درمختار)

مسئلہ ۵ :
طلاق و عتاق کا وکیل۔ مؤکل کا مال بیع کرنے  کا وکیل۔ کسی غیر معین چیز کے  خریدنے  کا وکیل یہ سب اپنے  کوبغیر علم مؤکل معزول کر سکتے  ہیں یعنی اپنے  کو خود معزول کرنے  کے  بعد یہ سب کام کئے  تو نافذ نہیں ہوں گے ۔ (درمختار)

مسئلہ ۶ :
قبض دَین کیلئے  وکیل کیا تھا مدیون کی عدم موجودگی میں اسے  معزول کر سکتا ہے  اور اگر مدیون کی موجودگی میں وکیل کیا ہے  تو عدم موجودگی میں معزول نہیں کر سکتا مگر جب کہ مدیون کو اسکی معزولی کا علم ہو جائے  یعنی مدیون کو اسکی معزولی کا علم نہیں تھا اور دَین اس کو دیدیا بری الذمہ ہو گیا دائن اُس سے  مطالبہ نہیں کر سکتا اور مدیون کو معلوم تھا اور دے  دیا تو بری الذمہ نہیں ہے ۔ (درمختار)

مسئلہ ۷ :
ایک شخص کو راہن نے  وکیل کیا تھا کہ شے  مرہون کو بیع کر کے  دَین ادا کردے  اُس نے  اپنے  کو مرتہن کی موجودگی میں معزول کر دیا اور مرتہن اس پر راضی بھی ہو گیا تو معزول ہو گیا ورنہ نہیں ۔ (درمختار)

مسئلہ ۸ :
وکالت قبول کرنے  کے  بعد وکیل کا یہ کہنا میں نے  وکالت کو لغو کر دیا میں وکالت سے  بری ہوں ان الفاظ سے  معزول نہیں ہو گا اگرچہ یہ الفاظ مؤکل کے  سامنے  کہے ۔ یونہی مؤکل کا توکیل سے  انکار کر دینا بھی عزل نہیں ہے ۔ (درمختار)


مسئلہ ۹ :
وکیل نے  وکالت رد کر دی رد ہو گئی مگر اس کے  لئے  مؤکل کو معلوم ہونا شرط ہے  مثلاً مؤکل نے  وکیل کیا جس کی خبر وکیل کو پہنچی وکیل نے  رد کر دی کہہ دیا مجھے  منظور نہیں مگر اس کا علم مؤکل کو نہیں ہوا پھر اس نے  وکالت قبول کر لی وکیل ہو گیا۔ وکیل نے  وکالت قبول کر لی اس کے  بعد مؤکل نے  کہا وکالت رد کر دو اُس نے  کہا میں نے  رد کر دی رد ہو گئی۔ (عالمگیری)

مسئلہ ۱۰ :
توکیل کو شرط پر معلق کر سکتے  ہیں مثلاً یہ کام کروں تو تم میرے  وکیل ہو مگر اس کے  عزل کو شرط پر معلق نہیں کر سکتے ۔ توکیل کو شرط پرمعلق کیا تھا اور شرط پائی جانے  سے  پہلے  وکیل کو معزول کرنا چاہتا ہے  کر سکتا ہے ۔ (بحرالرائق)

مسئلہ ۱۱ :
وکیل کو معزول کرنے  کا یہ مطلب ہے  کہ جس کام کے  لئے  اُس کو وکیل کیا ہے  وہ اب تک نہ ہوا ہو اور کام پورا ہو گیا تو معزول کرنے  کی کیا ضرورت خود ہی معزول ہو گیا وہ کام ہی باقی نہ رہا جس میں وکیل تھا مثلاً دَین وصول کرنے  کے  لئے  وکیل تھا دَین وصول کر لیا۔ عورت سے  نکاح کرنے  کے  لئے  وکیل تھا اور نکاح ہو گیا۔ (بحر ، درمختار)

مسئلہ ۱۲ :
دونوں میں سے  کوئی مر گیا یا اُس کو جنون مطبق ہو گیا وکالت باطل ہو گئی جنون مطبق یہ ہے  کہ مسلسل ایک ماہ تک رہے ۔ یونہی مرتد ہو کر دارالحرب کو چلے  جانے  سے  بھی وکالت باطل ہو جاتی ہے  جبکہ قاضی نے  اُس کے  دارالحرب چلے  جانے  کا اعلان کر دیا ہو پھر اگر مجنون ٹھیک ہو جائے  یا مرتد مسلمان ہو کر دارالحرب سے  واپس آجائے  تو وکالت واپس نہیں ہو گی۔ (درمختار)

مسئلہ ۱۳ :
راہن نے  کسی کو مرہون شے  کی بیع کا وکیل کیا تھا یا خود مرتہن کو وکیل کیا تھا کہ دَین کی میعاد پوری ہونے  پرچیز کو بیچ دینا اور راہن مر گیا اس کے  مرنے  سے  وکالت باطل نہیں ہو گی یہی حکم اُس کے  مجنون ہونے  یا معاذ اﷲ مرتد ہوجانے  کا ہے ۔ (بحرالرائق)

مسئلہ ۱۴ :
امر بالید کا وکیل یعنی اُس کے  ہاتھ میں معاملہ دے  دیا گیا ہے  اور بیع بالوفا کا وکیل یعنی مدیون نے  دائن کو اپنی کوئی چیز دیدی  ہے  کہ اس کو بیچ کر اپنا حق وصول کر لو ان دونوں صورتوں میں بھی مؤکل کے  مرنے  سے  وکالت باطل نہیں ہوگی۔ (درمختار ، ردالمحتار)

مسئلہ ۱۵ :
دو شخصوں میں شرکت تھی شریکین نے  وکیل کیا تھا پھر ان میں جدائی و تفریق ہو گئی یعنی شرکت توڑ دی وکالت باطل ہو گئی اس صورت میں وکیل کو معلوم ہونے  کی بھی ضرورت نہیں کہ یہ عزل حکمی ہے  عزل حکمی میں معلوم ہونا شرط نہیں ۔ (درمختار)

مسئلہ ۱۶ :
مؤکل مکاتب تھا وہ بدل کتابت سے  عاجز ہو گیا یا مؤکل غلام ماذون تھا اس کے  مولیٰ نے  محجور کر دیا یعنی اس کے  تصرفات روک دیئے  ان دونوں صورتوں میں بھی ان کا وکیل معزول ہو جاتا ہے  اوریہ بھی عزل حکمی ہے  علم کی شرط نہیں مگر یہ اُسی وکیل کی معزولی ہے  جو خصومت یا عقود کا وکیل ہو اور اگر وہ اس لئے  وکیل تھا کہ دَین ادا کرے  یا دَین وصول کرے  یا ودیعت پر قبضہ کرے  وہ معزول نہیں ہو گا۔ (درمختار)

مسئلہ ۱۷ :
جس کام کے  لئے  وکیل کیا تھا مؤکل نے  اُسے  خود ہی کر ڈالا وکیل معزول ہو گیاکہ اب وہ کام کرنا ہی نہیں ہے ۔ اس سے  مراد وہ تصرف ہے  کہ مؤکل کے  ساتھ وکیل تصرف نہ کر سکتا ہو مثلاً غلام کو آزاد کرنے  یا مکاتب کرنے  کا وکیل تھا مولیٰ نے  خود ہی آزاد کر دیا یا مکاتب کر دیا یا کسی عورت سے  نکاح کا وکیل کیا تھا اُس نے  خود ہی نکاح کر لیا یا کسی چیز کے  خریدنے  کا وکیل کیا تھا اُس نے  خود خرید لی یا زوجہ کو طلاق دینے  کا وکیل کیا تھا مؤکل نے  خود ہی تین طلاقیں دے  دیں یا ایک ہی طلاق دی اور عدت پوری ہو گئی یا خلع کا وکیل تھا اُس نے  خود خلع کر لیا اور اگر وکیل بھی تصرف کر سکتا ہے  عاجز نہیں ہے  تو وکالت باطل نہیں ہو گی مثلاً طلاق کا وکیل تھا مؤکل نے  ابھی ایک ہی طلاق دی ہے  اور عدت باقی ہے  وکیل بھی طلاق دے  سکتا ہے  یا طلاق کا وکیل تھا شوہر نے  خلع کیا اندرون عدت وکیل طلاق دے  سکتا ہے ۔ بیع کا وکیل تھا اور مؤکل نے  خود بیع کر دی مگر وہ چیز مؤکل پر واپس ہوئی اُس طریقہ پر جو فسخ ہے  تو وکیل اپنی وکالت پر باقی ہے  اُس چیز کو بیع کرنے  کا اختیار رکھتا ہے  اور اگر ایسے  طور پر چیز واپس ہوئی جو فسخ نہیں ہے  تو وکیل کو اختیار نہ رہا۔ (بحرالرائق)

مسئلہ ۱۸ :
ہبہ کرنے  کا وکیل کیا تھا اور مؤکل نے  خود ہبہ کر دیا اس کے  بعد اپنا ہبہ واپس لے  لیا وکیل کو ہبہ کرنے  کا اختیار نہیں ہے ۔ بیع کے  لئے  وکیل کیا تھا اور مؤکل نے  اُس چیز کو رہن رکھ دیا اجرت پر دیدیا وکیل اپنی وکالت پر باقی ہے ۔ (بحر)

مسئلہ ۱۹ :
مکان کرایہ پر دینے  کے  لئے  وکیل کیا تھا اور مؤکل نے  خود کرایہ پر دے  دیا پھر اجارہ فسخ ہو گیا وکیل کی وکالت لوٹ آئی۔ (بحر)

مسئلہ ۲۰ : 
مکان بیع کرنے  کے  لئے  وکیل کیا تھا اور اُس میں جدید تعمیر کی وکالت جاتی رہی۔ یونہی زمین بیع کرنے  کے  لئے  وکیل کیا تھا اور اُس میں پیڑ لگا دیئے ۔ اور اگر مؤکل نے  اُس میں زراعت کی کھیت کو بو دیا تو وکیل زمین کو بیچ سکتا ہے ۔ (بحر)

مسئلہ ۲۱ :
ستو خریدنے  کو کہا اُس میں گھی مل دیا گیا یا تل خریدنے  کوکہا تھا پیل کر تیل نکال لیا گیا وکالت باطل ہو گئی اور اگر ان کی مبیع کا وکیل تھا توکالت باقی ہے ۔ (بحرالرائق)

مسئلہ ۲۲ :
ایک چیز کی بیع کا وکیل کیا تھا اُس کو خود مؤکل نے  بیچ ڈالا اس کی اطلاع وکیل کو نہیں ہوئی اُس نے  بھی ایک شخص کے  ہاتھ بیع کر دی اور مشتری سے  ثمن بھی وصول کر لیا مگر اس کے  پاس سے  ضائع ہو گیا اور مبیع ابھی مشتری کو دی نہیں تھی کہ ہلاک ہو گئی مشتری وکیل سے  ثمن واپس لے  گا اور وکیل مؤکل سے ۔ (بحرالرائق)

مسئلہ ۲۳ :
دَین وصول کرنے  کیلئے  وکیل کیا اور یہ بھی کہہ دیا کہ تم جس کو چاہو وکیل کر دو وکیل نے  کسی کو وکیل کیا وکیل اوّل چاہے  تو اسے  معزول بھی کر سکتا ہے  اور اگرمؤکل نے  یہ کہا تھا کہ فلاں کو وکیل کر لو اور وکیل نے  اُ س کو وکیل مقرر کیا اب اُس کو معزول نہیں کر سکتا اور اگر یہ کہا تھا کہ فلاں کو تم چاہو تو وکیل کر لو اب اسے  معزول بھی کر سکتاہے ۔ (عالمگیری)

مسئلہ ۲۴ :
مدیون سے  کہہ دیا جو شخص تمہارے  پاس فلاں نشانی کے  ساتھ آئے  تم اُس کو دے  دینا یا جو شخص تمہاری انگلی پکڑ لے  یا جو شخص تم سے  یہ بات کہہ دے  اُس کو دَین ادا کر دینا  ان سب صورتوں میں توکیل صحیح نہیں کہ مجہول کو وکیل بنانا ہے  اگر مدیون نے  اُسے  دے  دیا بری الذمہ نہیں ہوا۔ (درمختار)



واللّٰہ سبحانہ و تعالی اعلم و علمہ جل مجدہ اتم واحکم




بِسْمِ اللّٰہِ الرَّحْمٰنِ الرَّحِیْمِ

نَحْمَدَہٗ وَ نُصَلِّی عَلیٰ رَسُوْلِہٖ الکَرِیْم  ط

کفالت کا بیان


اصطلاحِ شرع میں کفالت کے  معنی یہ ہیں کہ ایک شخص اپنے  ذمہ کو دوسرے  کے  ذمہ کے  ساتھ مطالبہ میں ضم کر دے  یعنی مطالبہ ایک شخص کے  ذمہ تھا دوسر ے  نے  بھی مطالبہ اپنے  ذمہ لے  لیا خواہ وہ مطالبہ نفس کا ہو یا دین یا عین کا۔ (ہدایہ درمختار ج ۲ص ۲۴۹)


جس کا مطالبہ ہے  اس کو طالب و مکفول کہتے  ہیں اور جس پر مطالبہ ہے  وہ اصیل و مکفول عنہ ہے  اور جس نے  ذمہ داری کی وہ کفیل ہے  ور جس چیز کی کفالت کی وہ مکفول یہ ہے ۔ (درمختارص ۲۵۲)

مسئلہ ۱ :
جس مدعی کو یہ ڈر ہو کہ معلوم نہیں مال وصول ہو گا یا نہ ہو گا اور جس مدعی علیہ کو یہ اندیشہ ہو کہ کہیں حراست میں نہ لیا جاؤن ان دونوں کو اس اندیشہ سے  بچانے  کے  لئے  کفالت کرنا محمود و حسن ہے  اور اگر یہ کفیل یہ سمجھتا ہو کہ مجھے  خود شرمندگی حاصل ہو گی تو اس سے  بچنا ہی احیتاط ہے  تو رئت مقدس میں ہے  کہ کفالت کی ابتدا ملامت ہے  اور اوسط ندامت ہے  اور آخر غرامت ہے   یعنی ضامن ہوتے  ہی خود اس کا نفس یا دوسرے  لوگ ملامت کریں گے  اور جب سے  مطالبہ ہونے  لگا تو شرمندہ ہونا پڑتا ہے  اور آخر یہ کہ گرہ سے  دینا پڑتا ہے ۔ (درمختار ، ردالمحتار ج ۴ص ۲۵۳)


کفالت کا جواز اور اس کی مشروعیت قرآن و حدیث سے  ثابت ہے  اور اس کے  جواز پر اجماع منعقد ہے ۔ قرآن مجید سورۂ یوست میں ہے ۔ وَاَنَا بِہٖ زَعِیْمٌ میں اس کا کفیل و ضامن ہوں ۔ حدیث میں ہے   جس کو ابوداؤد و ترمذی نے  روایت کیا ہے ۔ رسول اللہ ﷺ نے  فرمایا کفیل ضامن ہے ۔ ایک معاملہ میں ام کلثوم رضی اللہ تعالیٰ عنہا نے  حضرت علی رضی اللہ تعالیٰ عنہ کی کفالت کی تھی۔ (فتح القدیر)

مسئلہ ۲ :
کفالت کے  لئے  الفاظ مخصوص ہیں جو بیان کیے  جائیں گے  اور اس کا رکن ایجاب و قبول ہے  یعنی ایک شخص الفاظ کی کفالت سے  ایجاب کرے  دوسرا قبول کرے ۔ تنہا کفیل کے  کہہ دینے  سے  کفالت نہیں ہو سکتی جب تک مکفول لہ یا اجنبی شخص نے  قبول نہ کیا ہو۔ یہ بھی ہو سکات ہے  کہ مکفول لہ یا اجنبی نے  کسی سے  کہا کہ تم فلاں کی کفالت کر لو اُس نے  کفالت کر لی تو یہ کفالت صحیح ہے  قبول کی اس صورت میں ضرورت نہیں ۔ اور اگر کفیل نے  کفالت کی اور مکفول لہ وہاں موجود نہیں ہے  کہ قبول یا رد کرتا تو یہ کفالت مکفول لہ کی اجازت پر موقوف ہے  جب خبر پہنچی اُس نے  قبول کر لی کفالت صحیح ہو گی۔ اور جب تک مکفول لہ نے  جائز نہ کی ہو کفیل کفالت سے  دست بردار ہو سکتا ہے ۔ (عالمگیری ج ۴ص ۱۳۴)

مسئلہ ۳ :
مکفول عنہ کا قبول کرنا یا اس کے  کہنے  سے  کسی شخص کا کفالت کرنا کافی نہیں مثلاً اس نے  کسی سے  کہا میری کفالت  کر لو اُس نے  کفالت کر لی یا اُس نے  خودہی کہا کہ میں فلاں شخص کی طرف سے  کفیل ہوتا ہوں اور مکفول عنہ نے  کہا میں نے  قبول کیا یہ کفالت صحیح نہیں ۔ (عالمگیری)

مسئلہ ۴:
مریض نے  اپنے  ورثہ سے  کہا فلاں شخص کا میرے  ذمہ یہ مطالبہ ہے  تم ضامن ہو جاؤ۔ ورثہ نے  کفالت کر لی  یہ کفالت درست ہے ۔ اگرچہ مکفول لہ نے  قبول نہ کیا ہو بلکہ وہاں موجود بھی نہ ہو۔ مریض کے  مرنے  کے  بعد ورثہ سے  مطالبہ ہو گیا مگر میّت نے  ترکہ نہ چھوڑا ہو تو ورثہ ادا کرنے   پر مجبور نہیں کیے  جا سکتے ۔ (عالمگیریص ۳۴۵)

مسئلہ ۵ :
مریض نے  کسی اجنبی شخص کو اپنا ضامن بنایا وہ ضامن ہو گیا اگرچہ مکفول لہ موجود نہیں ہے  کہ اس کفالت کو قبول کرے  یہ کفالت بھی درست ہے  لہٰذا اس اجنبی نے  دَین ادا کر دیا تو اُس کے  ترکہ سے  وصول کر سکتا ہے ۔  (عالمگیریص  ؟؟؟)

مسئلہ ۶ :
مریض نے  ورثہ سے  ضمانت کو نہیں کہا بلکہ خود ورثہ ہی نے  مریض سے  کہا کہ لوگوں کے  جو کچھ دَیون تمہارے  ذمہ ہیں ہم ضامن ہیں اور قرض خواہ وہاں موجود نہیں ہیں کہ قبول کرتے  یہ کفالت صحیح نہیں ۔ اور اُس کے  مرنے  کے  بعد ورثہ نے  کفالت کی تو صحیح ہے ۔ (خانیہ ، ہندیہص ۱۳۴)

مسئلہ ۷ :
مکفول بہ کبھی نفس ہو تا ہے  کبھی مال۔  نفس کی کفالت کا یہ مطلب ہے  کہ اُس شخص کو جس کی لفات کی حاضر لائے  جس طرح آج کل بھی کچہریوں میں ہوتا ہے  کہ مدعیٰ علیہ سے  کفیل طلب کیا جاتا ہے  جو اس امر کا ذمہ دار ہوتا ہے  اُس پر لازم ہے  کہ تاریخ پر حاضر لائے  اور نہ لائے  تو خود اُسے  حراست میں رکھتے  ہیں ۔ 

کفالت کے  شرائط حسبِ ذیل ہیں :۔ 

(۱) کفیل کا عاقل ہونا (۲) بالغ ہونا 


مجنوں یا نابالغ نے  کفالت کی،  صحیح نہیں ۔ مگر جب کہ ولی نے  نابالغ کے  لئے  قرض لیا اور نابالغ سے  کہہ دیا کہ تم اس مال کی کفالت کر لو اُس نے  کفالت کر لی یہ کفالت صحیح ہے  اور اس کفالت کا مطلب یہ ہو گا کہ نابالغ کو مال ادا کرنے  کی اجازت ہے  اور اس صورت میں اس بچہ سے  دَین کا مطالبہ کر سکتا ہے  اور کفالت نہ کرتا تو صرف ولی سے  مطالبہ ہوتا۔ ولی نے  نابالغ کو کفالت نفس کا حکم دیا اُس نے  کفالت کر لی یہ صحیح نہیں ۔ (درمختار ، عالمگیریص ۱۳۴)

مسئلہ ۸ :
نابالغ نے  کفالت کی اور بالغ ہونے  کے  بعد کفالت کا اقرار کرتا ہے  تو اس سے  مطالبہ نہیں ہو سکتا اور اگر بعد بلوغ اس میں اور طالب میں اختلاف ہوا یہ کہتا ہے  میں نے  نابالغی میں کفالت کی تھی اور طالب کہتا ہے  بالغ ہونے  کے  بعد کفالت کی ہے  تو نابالغ کا قول معتبر ہے ۔ (عالمگیریص ۱۳۴)


(۳) آزاد ہونا۔ 

یہ شرط نفاذ ہے  یعنی اگر غلام نے  کفالت کی تو جب تک آزاد نہ ہو اُس سے  مطالبہ نہیں ہو سکتا اگرچہ وہ ایسا غلام ہو جس کو تجارت کرنے  کی اجازت ہو ہاں جب وہ آزاد ہو گیا تو اُس کفالت کی وجہ سے  جو غلامی کی حالت میں کی تھی اُس سے  مطالبہ ہو سکتا ہے  اور اگر مولیٰ نے  اُسے  کفالت کی اجازت دے  دی تو اُس کی کفالت صحیح و نافذ ہے  جب کہ مدیوں نہ ہو۔ (درمختارص ۲۵۲ ، عالمگیری ص ۱۳۴)


(۴) مریض نہ ہونا۔ 

یعنی جو شخص مرض الموت میں ہو اور ثلث مال سے  زیادہ کی کفالت کرے  تو صحیح نہیں ۔ یونہی اگر اُس پر اتنا دَین ہو جو اُس کے  ترکہ کو محیط ہو تو بالکل کفالت نہیں کر سکتا۔ مریض نے  وارث کے  لئے  یا وارث کی طرف سے  کفالت کی یہ مطقاً صحیح نہیں ۔ (درمختار ج ۲ص ۲۵۲ ، ردالمحتار)


مسئلہ ۹ :
اگر مریض پر بظاہر دین نہ تھا اُس نے  کسی کی کفالت کی تھی پھر یہ اقرار کیا کہ مجھ پر اتنا دَین ہے  جو کُل مال کو محیط نہیں ہے  اور دَین نکالنے  کے  بعد جو بچا کفالت کی رقم اُس کی تہائی کی قدر کفالت صحیح ہے ۔ (ردالمحتارص ۱۱)

مسئلہ ۱۰ :
مریض نے  حالتِ مرض میں یہ اقرار کیا کہ میں نے  صحت میں کفالت کی ہے  یہ اُس کے  پورے  مال میں صحیح ہے  بشرطیکہ یہ کفالت نہ وارث کے  لئے  ہو نہ وارث کی طرف سے  ہو۔ (ردالمحتارص ۱۱ )


(۵) مکفول بہ مقدور التسلیم ہو۔ 

یعنی جس چیز کی کفالت کی اُس کو ادا کرنے  پر قادر ہو۔ حدود و قصاص کی کفالت نہیں ہو سکتی۔ جس پر حد واجب ہو اُسکے  نفس کی کفالت ہو سکتی ہے ۔ جب کہ اُس حدمیں بندوں کا حق ہو۔ یونہی میّت کی کفالت بالنفس نہیں ہو سکتی۔ کیوں کہ جب وہ مر چکا تو حاضر کیونکر کر سکتا ہے  بلکہ اگر زندگی میں کفالت کی تھی پھر مر گیا تو کفالت بالنفس باطل ہو گئی کہ وہ رہا ہی نہیں جس کی کفالت کی تھی۔ 

(۶) دَین کی کفالت کی تو وہ دَین صحیح ہو۔ 

یعنی بغیر اداکیے  یا مدعی کے  معاف کیے  وہ ساقط نہ ہو سکے ۔ بدل کتابت کی کفالت نہیں ہو سکتی کہ یہ دَین صحیح نہیں ۔ یونہی زوجہ کے  نفقہ کی کفالت نہیں ہو سکتی جب تک قاضی نے  اس کا حکم نہ دیا ہو کہ یہ دَین صحیح نہیں ۔ 

(۷)  وہ دَین قائم ہو۔ 

لہٰذا جو مفلس مرا اور ترکہ نہیں چھوڑا اُس جو جو دَین ہے  قابلِ کفالت نہیں کہ ایسے  دَین کا دنیا میں مطالبہ ہی نہیں ہو سکتا۔ یہ دَین قائم نہ رہا۔ 
مسئلہ ۱۱ :
کفالت ایسے  الفاظ سے  ہوتی ہے  جن سے  کفیل کا ذمہ دار ہونا سمجھا جاتا ہو مثلاً خود لفظ کفالت ضمانت۔ یہ مجھ پر ہے ۔ میری طرف ہے ۔ میں ذمہ دار ہوں ۔ یہ مجھ پر ہے  کہ اس کو تمہارے  پاس لاؤں ۔ فلاں شخص میری پہچان کا ہے  یہ کفالت بالنفس ہے ۔ (عالمگیریص ۱۳۵)

مسئلہ ۱۲ :
تمہارا جو کچھ فلاں پر ہے  میں دوں گا یہ کفالت نہیں بلکہ وعدہ ہے ۔ تمہارا جو دَین فلاں پر ہے  میں دوں گا میں ادا کروں گا یہ کفالت نہیں جب تک یہ نہ کہے  کہ میں ضامن ہوں یا وہ مجھ پر  ہے ۔ (عالمگیریص ۱۳۵)

مسئلہ ۱۳ :
یہ کہا کہ جو کچھ تمہارا فلاں پر ہے  میں اُس کا ضامن ہوں یہ کفالت صحیح ہے ۔ یا یہ کہا جو کچھ تم پر اس بیع میں پہنچے  گا میں اُس کا ضامن ہوں یعنی یہ کہ بیع میں اگر دوسرے  کا حق ثابت ہو تو ثمن کا ذمہ دار ہوں یہ کفالت بھی صحیح ہے ۔ اس کو ضامن الدرک کہتے  ہیں ۔ (درمختارص ۲۶۴، ردالمحتار)

مسئلہ ۱۴ :
کفالت بالنفس میں یہ کہنا ہو گا کہ اُس کے  نفس کا ضامن ہوں یا ایسے  عضو کر ذکر کرے  جو کل کی تعبیر ہوتا ہے ۔ مثلاً گردن ، جزو شائع نصف و ربع کی طرف اضافت کرنے  سے  بھی کفالت ہو جاتی ہے ۔ اگر یہ کہا اُس کی شناخت میرے  ذمہ ہے  تو کفالت نہ ہوئی۔ (درمختارص ۲۵۳)

مسئلہ ۱۵ :
کفالت کا حکم یہ ہے  کہ اصیل کی طرف سے  اس نے  جس چیز کی کفالت کی ہے  اُس کا مطالبہ اس کے  ذمہ لازم ہو گیا یعنی طالب کے  لئے  حقِ مطالبہ ثابت ہو گیا وہ جب چاہے  اس سے  مطالبہ کر سکتا ہے  اس کو انکار کی گنجائش نہیں ۔ یہ ضرور نہیں کہ اس سے  مطالبہ اُسی وقت کرے  جب اصیل سے  مطالبہ نہ کر سکے  بلکہ اصیل سے  مطالبہ کر سکتا ہو۔ جب بھی کفیل سے  مطالبہ کر سکتا ہے ۔ اور اصیل سے  مطالبہ شروع کر دیا جب بھی کفیل سے  مطالبہ کر سکتا ہے ۔ ہاں اگر اصیل سے  اُس نے  اپنا حق وصول کر لیا تو کفالت ختم ہو گئی اب کفیل بری ہو گیا مطالبہ نہیں ہو سکتا۔ (درمختارص ۲۵۱، ردالمحتار)

مسئلہ ۱۶ :
میں نے  فلاں کی کفالت کی آج سے  ایک ماہ تک تو ایک ماہ کے  بعد کفیل بری ہو جائے  گا مطالبہ نہیں ہو سکتا۔ اور فقط اتنا ہی کہہ دیا کہ ایک ماہ کفیل ہوں یہ نہ کہا کہ آج سے  جب بھی عرف یہی ہے  کہ ایک ماہ کی تحدید ہے  اس کے  بعد کفیل سے  تعلق نہ رہا۔ (ردالمحتارص ۲۵۵)

مسئلہ ۱۷ :
کفیل نے  یوں کفالت کی کہ جب تو طلب کرے  گا تو ایک ماہ کی مدت میرے  لئے  ہو گی یہ کفالت صحیح ہے ۔ اور وقت طلب سے  ایک ماہ کی مدت ہو گی اور مدت پوری ہونے  پر تسلیم کرنا لازم ہے  اب دوبارہ مدت نہ ہو گی۔ (درمختارص ۲۵۵)

مسئلہ ۱۸ :
اس شرط پر کفالت کی کہ مجھ کو تین دن یا دس دن کا خیار ہے  کفالت صحیح ہے  اور خیار بھی صحیح یعنی جس مدّت تک خیار لیا ہے  اُس کے  بعد مطالبہ ہو گا اور اندرونِ مدّت اُس کو اختیار ہے  کہ کفالت کو ختم کر دے ۔ (درمختارص ۲۵۶ وغیرہ)

مسئلہ ۱۹ :
کفیل نے  وقت معین کر دیا ہے  کہ میں فلاں وقت اس کو حاضر لاؤں گا اور طالب نے  طلب کیا تو اُس وقت معین پر حاضر لانا ضرور ہے  اگر حاضر لایا فبہا ورنہ خود اس کفیل کو حبس کر دیا جائے  گا۔ یہ اُس صورت میں ہے  جب حاضر کرنے  میں اس نے  خود کوتاہی کی ہو اور اگر معلوم ہو کہ اس کی جانب سے  کوتاہی نہیں ہے  تو ابتداً حبس نہ کیا جائے  بلکہ اس کو اتنا موقع دیا جائے  کہ کوشش کرکے  لائے ۔ (عالمگیریص ۱۳۶، درمختارص ۱۵۶)

مسئلہ ۲۰ :
کفالت بالنفس کی تھی اور وہ شخص غائب ہو گیا کہیں چلا گیا تو کفیل کو اتنے  دنوں کی مہلت دی جائے  گی کہ وہاں جا کر لائے  اور مدّت پوری ہونے  پر بھی نہ لایا تو قاضی کفیل کو حبس کرے  گا اور اگر یہ معلوم نہ ہو کہ وہ کہاں گیا تو کفیل کو چھوڑ دیا جائے  گا۔ جب کہ طالب بھی اس بات کو مانتا ہو کہ وہ لاپتہ ہے  اور اگر طالب گواہوں سے  ثابت کر دے  کہ وہ فلاں جگہ ہے  تو کفیل مجبور کیا جائے  گا کہ وہاں سے  جا کر لائے ۔ (عالمگیریص ۱۳۶، درمختارص ۲۵۶)

مسئلہ ۲۱ :
یہ جو کہا گیا کہ کفیل اُس کو وہاں سے  جا کر لائے  اگر یہ اندیشہ ہو کہ کفیل بھی بھاگ جائے  گا تو طالب کو یہ حق ہو گا کہ کفیل سے  ضامن طلب کرے  اور کفیل کو اس صورت میں ضامن دینا ہو گا۔ (عالمگیریص ۴)

مسئلہ ۲۲ :
کفالت بالنفس میں اگر مکفول بہ مر گیا کفالب باطل ہو گئی۔ یونہی اگر کفیل مر گیا جب بھی کفالت باطل ہو گئی اُس کے  ورثہ سے  مطالبہ نہیں ہو سکتا۔ طالب کے  مرنے  سے  کفالت باطل نہیں ہوتی اس کے  ورثہ یا وصی کفیل سے  مطالبہ کر سکتے  ہیں ۔ کفیل نے  مدعیٰ علیہ کو مدعیٰ کے  پاس حاضر کر دیا تو کفالت سے  بری ہو گیا مگر شرط یہ ہے  کہ ایسی جگہ حاضر لایا ہو جہاں مدعی کو مقدمہ پیش کرنے  کا موقع ہو یعنی جہاں حاکم رہتا ہو یعنی اُسی شہر میں حاضر لانا ہو گ دوسرے  شہر یا جنگل یا گاؤں میں اُس کے  پاس حاضر لانا کافی نہیں ۔ کفیل کے  بری ہونے  کے  لئے  یہ ضروری نہیں کہ ضمانت کے  وقت یہ شرط کرے  کہ جب میں حاضر لاؤں بری ہو جاؤں گا یعنی بغیر اس شرط کے  بھی حاضر کر دینے  سے  بری ہو جائے  گا۔ (درمختار ، رالمحتارص ۲۵۷)

مسئلہ ۲۳ :
کفیل کی برامت کے  لئے  یہ ضروری نہیں کہ جب حاضر کر دے  تو مکفول لہ قبول کر لے  وہ انکار کرتا ہے  اور یہ کہے  کہ اسے  دوسرے  وقت لانا جب بھی کفیل بری الذمہ ہو گیا۔ کفیل کے  ذمہ صرف ایک بار حاضر کر دینا ہے ۔ ہاں اگر ایسے  لفظ سے  کفالت کی ہو جس سے  عموم سمجھا جاتا ہو مثلاً یہ کہ جب جبھی تو اسے  طلب کرے  گا میں حاضر لاؤں گا تو ایک مرتبہ کے  حاضر کرنے  سے  بری الذمہ نہ ہو گا۔ (درمختارص ۲۵۷)

مسئلہ ۲۴ :
کفالت میں شرط کر دی ہے  کہ مجلس قاضی میں حاضر کرے  گا اب دوسری جگہ مدعی کے  پاس حاضر لانا کافی نہیں ۔ ہاں امیرِ شہر کے  پاس حاضر کر دیا یا امیر کے  پاس حاضر کرنے  کی شرط تھی اور قاضی کے  پاس لایا دوسرے  قاضی کے  پاس لایا یہ کافی ہے ۔ (درمختارص ۲۵۷ ، عالمگیریص ۱۳۷)

مسئلہ ۲۵ :
مطلوب (مدعیٰ علیہ) نے  خود اپنے  کو حاضر کر دیا کفیل بری ہو گیا جب کہ اس نے  مطلوب کے  کہنے  سے  کفالت کی ہو اور اگر بگیر کہے  اپنے  آپ ہی کفالت کر لی تو اُس کے  خود حاضر ہونے  سے  کفیل بری نہ ہوا۔ کفیل کے  وکیل یا قاصد نے  حاضر کر دیا کفیل بری ہو گیا مگر ان تینوں میں یعنی خود حاضر ہو گیا یا وکیل یا قاصد نے  حاضر کر دیا شرط یہ ہے  کہ وہ یہ کہے  کہ میں بمتقضاء کفالت حاضر ہوا یا کفیل کی طرف سے  پیش کرتا ہوں اوراگر یہ ظاہر نہ کیا تو کفیل بریٔ الذمہ نہ ہوا۔ (درمختار ، ردالمحتارص ۲۵۸)

مسئلہ ۲۶ :
کسی اجنبی شخص نے  جو کفیل کی طرف سے  مامور نہیں ہے  مطلوب کو پیش کر دیا اور کہہ دیا کہ کفیل کی طرف سے  پیش کرتا ہوں اگر طالب نے  منظور کر لیا کفیل بری ہو گیا ورنہ نہیں ۔ (عالمگیری)

مسئلہ ۲۷ :
کفیل نے  یوں کفالت کی کہ اگر میں کل اس کو حاضر نہ لایا تو جو مال اسے  ذمہ ہے  میں اُس کا ضامن ہوں اور باوجود قدرت اُس نے  حاضر نہیں کیا تو مال کا ضامن ہو گیا اُس سے  مال وصول کیا جائے  اور اگر مطلوب بیمار ہو گیا یا قید کر دیا گیا یا اُس کا پتہ نہیں ہے  کہ کہاں ہے  ان وجوہ سے  کفیل نے  حاضر نہیں کیا تو مال کا ضامن نہیں ہوا اور اگر مطلوب مر گیا یا مجنوں ہو گیا اس وجہ سے  نہیں حاضر کر سکا تو ضامن ہے  اور اگر صورت مذکورہ میں خود طالب مر گیا تو اُس کے  ورثہ اُس کے  قائم مقام ہیں اور اگر کفیل مر گیا تو اس کے  ورثہ سے  مطالبہ ہو گیا یعنی اُس وقت تک وارث نے  اُس کو حاضر کر دیا بری ہو گیا ورنہ وارث پر لازم ہو گا کہ کفیل کے  ترکہ سے  دین ادا کرے ۔ (درمختار ، ردالمحتارص ۲۵۸ ، ۲۵۹)

مسئلہ ۲۸ :
کفیل نے  یہ کہا تھا کہ اگر کل فلاں جگہ اس کو تمہارے  پاس نہ لاؤں تو مال کا میں ضامن ہوں کفیل اُسے  لایا مگر طالب کو نہیں پایا اور اس پر لوگوں کو گواہ کر لیا تو مکفیل دونوں کفالتوں (کفالت نفس اور کفالت مال) سے  بری ہو گیا۔ اور اگر صورت مذکورہ میں طالب وکفیل میں اختلاف ہوا۔ طالب  کہتا ہے  تم اُسے  نہیں لائے ۔ کفیل کہتا ہے  میں لایا تم نہیں ملے ۔ اور گواہ کسی کے  پاس نہ ہوں تو طالب کا قول معتبر ہے  یعنی کفیل کے  ذمہ مال لازم ہو گیا اور اگر کفیل نے  گواہوں سے  ثابت کر دیا کہ اُسے  لایا تھا تو کفیل بری ہو گیا۔ (عالمگیری ، درمختار، ردالمحتار)

مسئلہ ۲۹ :
کفیل مطلوب کو لایا مگر خود طالب چہپ گیا اس صورت میں قاضی اُس کی طرف سے  کسی کو وکیل مقرر کر دے  گا کفیل اُس وکیل کو سپرد کر دے  گا۔ اسی طرح مشتری کو خیار تھا اور بائع غائب ہو گیا یا کسی نے  قسم کھائی تھی کہ آج میں اپنا قرض ادا کر دوں گا اور قرض خواہ غائب ہو گیا یا کسی نے  عورت سے  کہا تھا اگر تیرا نفقہ تجھ کو آج نہ پہنچے  تو تجھ کو طلاق دے  لینے  کا اختیار ہے  اور عورت کہیں چھپ گئی ان سب صورتوں میں قاضی ان کی طرف سے  وکیل مقرر کر دے  گا اور وکیل کا فعل مؤکل کا فعل ہو گا۔ (ردالمحتارص ۲۶۰)

مسئلہ ۳۰ :
قاضی یا اس کے  امین نے  مدعیٰ علیہ سے  کفیل طلب کیا جو اس کے  حاضر لانے  کا ضامن ہو مدعی کے  کہنے  سے  کفیل طلب کیا ہو یا بغیر کہے  کفیل پر لازم ہو گا کہ مدعیٰ علیہ کو قاضی کے  پاس حاضر لائے  مدعی کے  پاس لانے  سے  بری الذمہ نہ ہو گا ہاں اگر قاضی نے  یہ کہہ  دیا ہو کہ مدعی تم سے  کفیل طلب کرتا ہے  تم اسکو کفیل دو تو اب مدعی کے  پاس لانا ہو گا قاضی کے  پاس لانے  سے  بری الذمہ نہ ہو گا۔ (خانیہ)

مسئلہ ۳۱ :
طالب نے  کسی کو وکیل کیا کہ کہ مطلوب سے  ضامن لے  اس کی دو صورتیں ہیں وکیل نے  کفالت کی اپنی طرف نسبت کی یا مؤکل کی طرف اگر اپنی نسبت کی تو کفیل سے  مطالبہ خود وکیل کرے  گا اور مؤکل کے  پاس مطلوب کو پیش کر دیا تو دونوں صورتوں میں بری الذمہ ہو گا اور وکیل کے  پاس حاضر لایا تو پہلی صورت میں بری ہو گا دوسری صورت میں  نہیں ۔ (عالمگیری)

مسئلہ ۳۲ :
ایک شخص کی کفالت چند شخصوں نے  کی اگر یہ ایک کفالت ہو تو اُن میں کسی ایک کا حاضر لانا کافی ہے  سب بری ہو گئے  اور اگر متفرق طور پر سب نے  کفالت کی ہے  تو ایک کا حاضر لانا کافی نہیں یہ بری ہو گیا دوسرے  بری نہیں ہوئے ۔ (عالمگیری)

مسئلہ ۳۳ :
کفالت صحیح ہونے  کے  لئے  یہ شرط نہیں کہ وقتِ کفالت دعویٰ صحیح ہو بلکہ اگر دعویٰ میں جہالت ہے  اور کفالت کر لی یہ کفالت صحیح ہے  مثلاً ایک شخص نے  دوسرے  پر ایک حق کا دعویٰ کیا اور یہ بیان نہیں کیا کہ وہ حق کیا ہے  یا سو اشرفیوں کا دعویٰ کیا اور یہ بیان نہیں کیا کہ وہ اشرفیاں کس قسم کی ہیں ۔ ایک شخص نے  مدعی سے  کہا اس کو چھوڑ دو میں اس کی ذات کا کفیل ہوں اگر میں اُس کا کل حاضر نہ لایا تو سو اشرفیاں میرے  ذمہ ہیں ۔ یہاں دو کفالتیں ہیں ایک نفس کی پیروی کی دوسری مال کی اور دونوں صحیح ہیں لہٰذا اگر دوسرے  دن حاضر نہ لایا تو اشرفیاں دینی پڑیں گی یا وہ حق دینا ہو گا رہا یہ کیونکر معلوم ہو گا کہ وہ حق کیا ہے  یا اشرفیاں کس قسم کی ہیں اس کی صورت یہ ہو گی کہ مدعی اپنے  دعوے  کی تفصیل میں جو بیان کرے  اور اُس کو گواہوں سے  ثابت کر دے  یا مدعی علیہ اُس کی تصدیق کرے  کفیل کے  ذمہ وہ دینا لازم ہو گا اور اگر مدعی نے  گواہوں سے  ثابت کیا نہ مدعیٰ علیہ نے  اُس کی تصدیق کی بلکہ دونوں میں اختلاف ہوا  تو مدعی کا قول معتبر ہے ۔ (درمختار ، ردالمحتار ص ۲۶۰)

مسئلہ ۳۴ :
کفالت بالمال کی دو صورتیں ہیں ایک یہ کہ نفس مال کا ضامن ہو دوسری یہ کہ تقاضا کرنے  کی ذمہ داری کرے  ایک شخص کا دوسرے  کے  ذمہ کچھ مال تھا تیسرے  شخص نے  طالب سے  کہا کہ میں ضامن ہوتا ہوں کہ اُس سے  وصول کرلے  تم کو دوں گا یہ مال کی ضمانت نہیں ہے  کہ اپنے  پاس سے  دیدے  بلکہ تقاضا کرنے  کا ضامن ہے  کہ جب اُس سے  وصول ہو گا دے  گا اس سے  مال کا مطالبہ نہیں ہو سکتا۔ زید نے  عمرو کے  ہزار روپے  غصب کر لئے  تھے  عمرواُس سے  جھگڑا لر رہا تھا کہ میرے  روپے  دیدے  تیسرے  شخص نے  کہا لڑو مت میں اس کا ضامن ہوں کہ اُسے  سے  لے  کر تم کو دوں اس ضامن کہ ذمہ لازم ہے  کہ وصول کر کے  دے  اور اگر زید نے  وہ روپے  خرچ کر ڈالے  تو یہ بھی نہ رہا کہ وہ روپے  وصول کر کے  دے  صرف تقاضا کرنے  کا ضامن ہے ۔ (ردالمحتارص ۲۶۳)

مسئلہ ۳۵ :
کفالت اُ س وقت صحیح ہے  جب وہ اپنے  ذمہ لازم کرے  یعنی کوئی ایسا لفظ کہے  جس سے  التزام سمجھا جاتا ہو مثلاً یہ کہ میرے  ذمہ ہے  یا مجھ پر ہے  میں ضامن ہوں کفالت کرتا ہوں اور اگر فقط یہ کہا کہ ذمہ جو تمہارا روپیہ ہے  اُس کو میں تمہیں دوں گا میں تسلیم کروں گا میں وصول کروں گا اس کہنے  سے  کفیل نہیں ہوا اور اگر ان الفاظ کو تعلیق کے  طور پر کہا کہ وہ نہیں دے  تو میں دوں گا میں ادا کروں گا یوں کہنے  سے  کفیل ہو گیا۔ (ردالمحتارص ۲۶۲)

مسئلہ ۳۶ :
اگر کسی وجہ سے  اصیل ہے  اس وقت مطالبہ نہ ہو سکتا ہو اور اُس کی کسی نے  کفالت کر لی کفالت صحیح ہے  اور کفیل سے  اسی وقت مطالبہ ہو گا مثلاً غلام محجور (جس کو مالک نے  خرید و فروخت کی ممانعت کر دی ہو) اُس نے  کسی کی چیز ہلاک کر دی یا اُس کی کفالت کر لی تو کفیل سے  ابھی مطالبہ ہو گا یونہی مدیون کے  متعلق قاضی نے  مفلسی کا حکم دے  دیا تو اس سے  مطالبہ مؤخر ہو گیا مگر کفیل سے  مؤخر نہیں ہو گا۔ (ردالمحتارص ۲۶۲)

مسئلہ ۳۷ :
مال مجہول کی کفالت بھی صحیح ہے  اور یہ بھی ہو سکتا ہے  کہ کفالت نفس و کفالت مال میں تردید کرے  مثلاً یہ کہے  کہ میں فلاں شخص کا ضامن یا اُس کے  ذمہ جو فلاں کا مال ہے  اُس کا ضامن ہوں اور کفیل کو اختیار ہے  دونوں کفالتوں میں سے  جس کو چاہے  اختیار کرے ۔ (درمختار ، ردالمحتارص ۲۶۳)

مسئلہ ۳۸ :
دو شخصوں میں دَین مشترک ہے  یعنی ان دونوں کا کسی کے  ذمہ دَین تھا مثلاً دونوں نے  ایک مشترک چیز کسی کے  ہاتھ بیچی یا ان کے  مورث کا کسی کے  ذمہ دَین تھا یہ دونوں اُس میں شریک ہیں ان میں سے  ایک دوسرے  کے  لئے  کفالت نہیں کر سکتا پورے  دَین کا کفیل بھی نہیں ہو سکتا اور دوسرے  کے  حصہ کا بھی کفیل نہیں ہو سکتا اور اگر دونوں ایک چیز میں شریک تھے  اور دونوں نے  اپنا اپنا حصہ علیحدہ علیحدہ بیچا ایک عقد میں بیع نہیں کیا تو ایک دوسرے  کے  لئے  کفالت کر سکتا ہے  اور پہلی صورتوں میں اگر ایک نے  دوسرے  کو بقدر اُس کے  حصہ کے  بلا کفالت دیدیا یہ دینا درست ہے  مگر اُس کا معاوضہ نہیں ملے  گا۔ (درمختار)

مسئلہ ۳۹ :
عورت کا نفقہ جوزن وشو کی باہم رضا مندی سے  مقرر ہوا ہے  یا قاضی نے  اُس کو مقرر کر دیا ہے  اس کی کفالت بھی ہو سکتی ہے  یا قاضی کے  حکم سے  نفقہ کے  لئے  عورت نے  قرض لیا ہے  عورت اس کا مطالبہ شوہر سے  کرے  گی شوہر کی طرف سے  کسی نے  کفالت کی یہ کفالت بھی صحیح ہے  آئندہ کے  نفقہ کی ضمانت بھی درست ہے  ایام گذشتہ کا نفقہ باقی ہے  مگر اُس کا تقرر نہ تراضی سے  ہوا نہ حکم قاضی سے  اس کی ضمانت صحیح نہیں ۔ (درمختار ، ردالمحتارص ۲۶۳)

مسئلہ ۴۰ :
دین مہر کی کفالت صحیح ہے  کہ یہ بھی دین صحیح ہے  بدل کتابت کی کفالت صحیح نہیں کہ یہ دین صحیح نہیں اور اگر کسی نے  ناواقفی سے  ضمانت کر لی اور کچھ ادا بھی کر دیا پھرمعلوم ہوا کہ یہ کفالت صحیح نہ تھی اور مچھر ادا کرنا لازم نہ تھا تو جو کچھ ادا کر چکا ہے  واپس لے  سکتا ہے ۔ (درمختار ، ردالمحتارص ۲۶۴)

مسئلہ ۴۱ :
دوسرے  کی عورت سے  کہا میں ہمیشہ کے  لئے  تیرے  نفقہ کا ضامن ہوں جب تک وہ عورت اُس کے  نکاح میں رہے  گی اُس وقت تک یہ کفیل ہے  مرنے  کے  بعد یا طلاق کے  بعد صرف عدّت تک ضامن ہے  اُس کے  بعد کفالت ختم ہو گئی۔ یہ کہہ دیا کہ فلاں شخص کو ایک روپیہ روزانہ دے  دیا کرو  اس کا میں ضامن ہوں وہ دیتا رہا ایک کثیر رقم ہوگئی اب کفیل یہ کہتا ہے  میرا مطلب یہ نہ تھا کہ تم اتنی رقمِ کثیر اُسے  دے  دو گے  اس کی یہ بات معتبر نہیں کُل رقم دینے  پڑے  گی۔ یونہی دوکاندار سے  کہ کہہ دیا کہ اس کے  ہاتھ جو کچھ بیچو گے  وہ میرے  ذمہ ہے  تو جو کچھ اس کے  ہاتھ بیع کرے  گا مطالبہ کفیل سے  ہو گا یہ نہیں سنا جائے  گا کہ میرا مطلب یہ تھا یہ نہ تھا مگر یہ ضرور ہے  کہ مکفول لہ نے  اسے  قبول کر لیا ہو چاہے  قبول کے  الفاظ کہے  ہوں یا ولالۃً قبول کیا ہو مثلاً اُس کے  ہاتھ کوئی چیز فی الحال بیع کر دی مگر اس بیع کے  بعد دوبارہ یا سہ بارہ بیع کرے  گا تو اُس کے  ثمن کا ضامن نہ ہو گا کہ یہ ہمیشہ کے  لئے  ضمانت نہیں ہے ۔ (درمختار ، ردالمحتارص ۲۶۴) 


مسئلہ ۴۱ :
ایک شخص دوسرے  سے  قرض مانگ رہا تھا اُس نے  قرض دینے  سے  انکار کر دیا تیسرے  شخص نے  یہ کہہ دیا کہ اس کو قرض دیدو میں ضامن ہوں اُس نے  فوراً قرض دے  دیا یہ ضامن ہو گیا کہ اُس کا قرض دے  دینا ہی قبول کفالت ہے ۔ (ردالمحتارص ۲۶۴)

مسئلہ ۴۲ :
اس کے  ہاتھ فلاں چیز بیع کرو اس میں جو کچھ خسارہ ہو گا میں ضامن ہوں یہ کفالت صحیح نہیں ۔ (ردالمحتارص ؟)

مسئلہ ۴۳ :
یہ کہا کہ فلاں شخص اگر تمہاری کوئی چیز غصب کر لے  گا وہ مجھ پر ہے  تو کفیل ہو گیا اور اگر یہ کہا کہ جو شخص تیری چیز غصب کرے  میں اُس کا ضامن ہوں تویہ کفالت باطل ہے  یونہی اگر یہ کہا کہ اس گھر والے  جو چیز تیری غصب کریں میں ضامن ہوں یہ کفالت باطل ہے  جب تک کسی آدمی کا نام نہ لے ۔ (درمختارص ؟)

مسئلہ ۴۴ :
یہ کہا تھا کہ جو چیز فلاں کے  ہاتھ بیع کرو گے  میں ضامن ہوں یہ کہہ کر اُس نے  اپنا کلام واپس لیا کہہ دیا میں ضامن نہیں اب اگر اس نے  بیچا تو وہ ضامن نہ رہا اُس سے  مطالبہ نہیں ہو سکتا۔ (درمختارص ۳۶۵)

مسئلہ ۴۵ :
یہ کہتا ہے  کہ میں نے  ایک شخص کی کفالت کی ہے  جس کا نام نہیں جانتا ہوں صورت پہچانتا ہوں یہ اقرار درست ہے  اس کے  بعد کسی شخص کو لا کر کہتا ہے  کہ یہ وہی ہے  بری الذمہ ہو جائے  گا۔ (درمختارص ۲۶۷)

مسئلہ ۴۶ :
ایک شخص نے  بار برداری کے  لئے  جانور کرایہ پر لیا یا خدمت کے  لئے  غلام کو اجارہ  پر لیا اگر وہ جانور اور غلام معین ہیں یعنی اس جانور پر میرا ساامان لادا جائے  یا یہ غلام میری خدمت کرے  گا اس کی کفالت صحیح نہیں کہ کفیل اس کی تسلیم سے  عاجز اور اور غیر معین ہوں تو کفالت صحیح ہے ۔ (درمختارص ۲۶۷)

مسئلہ ۴۷ :
مبیع کی کفالت صحیح نہیں یعنی ایک شخص نے  کوئی چیز خریدی کفیل نے  مشتری سے  کہا یہ چیز اگر ہلاک ہو گئی تو میرے  ذمہ ہے  یہ کفالت صحیح نہیں کہ بیع ہلاک ہونے  کی صورت میں بیع ہی فسخ ہو گئی بائع سے  کسی چیز کا مطالبہ نہ رہا پھر کفالت کس چیز کی ہوگی۔ (ردالمحتارص ۲۶۸)

مسئلہ ۴۸ :
معین شے  اگر کسی کے  پاس ہو اس کی دو صورتیں ہیں ۔ وہ چیز  اُس کے  ضمان میں ہے  یا نہیں اگر ضمان میں ہے  تو ضمان بنفسہٖ ہے  یا ضمان بغیرہ یہ کل تین صورتیں ہوئیں اگر اُس کا قبضہ قبضۂ ضمان نہ ہو بلکہ قبضۂ امانت ہو کہ ہلاک ہونے  کی صورت میں تاوان دینا نہ پڑے  جیسے  دویعت (جس کو لوگ امانت کہتے  ہیں ) مال مضاربت ، مال شرکت، عاریت، کرایہ کی چیز جو کرایہ دار کے  قبضہ میں ہے ۔ قبضہ ٔ ضمان جبکہ ضمان بغیرہ ہو اسکی مثلا بیع ہے  جبکہ بائع کے  قبضہ میں ہو یا مرہون جو مرتہن کے  قبضہ میں ہو کہ بیع ہلاک ہونے  سے  ثمن جاتا رہتا ہے  اور مرہون ہلاک ہو تو دَین جاتا رہتا ہے  جس کا ضمان بعینہ ہے  اُس کی مثلا وہ بیع جس کی فاسد ہوئی اور وہ مشتری کے  قبضہ میں ہو۔ خریداری کے  طور پر نرخ کرکے  چیز پر قبضہ کیا۔ مغصوب اور انکے  علاوہ وہ چیزیں کہ ہلاک ہونے  کی صورت میں اُن کی قیمت دینی پڑتی ہے  اس تیسری قسم میں کفالت صحیح ہے  پہلی دونوں قسموں میں کفالت صحیح نہیں ۔ (ردالمحتارص ۲۶۸) اس قاعدہ کلیہ سے  یہ بات معلوم ہوئی کہ مرہون اور ودیعت اور بیع کی کفالت صحیح نہیں ہے  مگر ان چیزوں کی تسلیم کی کفالت ہو سکتی ہے  یعنی بائع یا مرتہن یا امین سے  لے  کر اُس کے  قبضہ دلانے  کی کفالت صحیح ہے  مگر اس کفالت کا محصل یہ ہو گا کہ چیز اگر موجود ہے  تو تسلیم کر دے  اور ہلاک ہو گئی تو کچھ نہیں ۔ کفیل بری الذمہ ہو گیا۔ (درمختار ، ردالمحتارص ۲۶۸)

مسئلہ ۴۹ :
بیع میں ثمن کی کفالت صحیح ہے  جبکہ وہ بیع صحیح ہو کفالت کے  بعد یہ معلوم ہوا کہ بیع صحیح نہ تھی اور کفیل نے  بائع کو ثمن ادا کر دیا ہے  تو کفیل کو اختیار ہے  کہ جو کچھ ادا کر چکا ہے  بائع سے  وصول کرے   یا مشتری سے  اور اگر پہلے  وہ بیع صحیح تھی بعد میں شرط فاسد لگا کر بیع کو فاسد کر دیا تو کفیل نے  جو کچھ دیا ہے  مشتری سے  وصول کرے  گا اور بیع میں استحقاق ہوا جس کی وجہ سے  مشتری سے  لی لی گئی یا خیار شرط عیب خیار رویت کی وجہ سے  بائع کو واپس ہوئی تو کفیل بری ہو گیا کیونکہ ان صورتوں میں مشتری کے  ذمہ ثمن دینا نہ رہا لہٰذا کفالت بھی ختم ہو گئی۔ (درمختار، ردالمحتارص ۲۶۸)

مسئلہ ۵۰ :
صبی محجور (جس بچہ کو خریدوفروخت کی ممانعت ہو) نے  کوئی چز خریدی اور کسی نے  اُس کی طرف سے  ثمن کی ضمانت کی یہ کفالت صحیح نہیں کہ جب اصیل سے  مطالبہ نہیں ہو سکتا تو کفیل سے  کیونکر ہو گا۔ (درمختارص ؟)

مسئلہ ۵۱ :
ایک شخص نے  اپنی کوئی چیز بیع کرنے  کے  لئے  دوسرے  کو وکیل کیا وکیل نے  چیز بیچ ڈالی اور مؤکل کے  لئے  ثمن کا خود ہی ضامن بنا یہ کفالت صحیح نہیں کہ ثمن پر قبضہ کرنا خود اسی کا کام ہے  لہٰذا اپنے  لئے  کفالت ہو گئی۔ (درمختارص ؟)

مسئلہ ۵۲ :
وصی اور ناظر مشتری کی طرف سے  ثمن کے  ضامن نہیں ہو سکتے  کہ ثمن وصول کرنا خود انھیں کا کام ہے  اورر اگر یہ مشتری کو ثمن معاف کر دیں تو مشتری سے  معاف ہو گیا مگر ان کو اپنے  پاس سے  دینا ہو گا۔ (درمختارص ۲۷۰)

مسئلہ ۵۳ :
مضارب نے  کوئی چیز بیع کی اور رب المال کے  لئے  مشتری کی طرف سے  خود ہی ضامن ہو گیا یہ کفالت بھی صحیح نہیں ۔ (درمختارص ۲۷۰)

مسئلہ ۵۴ :
کفالت کو کسی شرط پر معلق کرنا بھی صحیح ہے  مگر یہ ضرور ہے  کہ وہ شرط کفالت کے  مناسب ہو۔ اس کی تین صورتیں ہیں ایک یہ کہ وہ لزوم حق کے  لئے  شرط ہو یعنی وہ شرط ہو تو حق لازم ہی نہ ہو مثلاً یہ کہاگر بیع میں کوئی حقدار پیدا ہو گیا یا امین نے  امانت سے  انکار کر دیا یا فلاں نے  تمہاری کوئی چیز غصب کر لی یا اُس نے  تجھے  یا تیرے  بیٹے  کو خطاً قتل کر ڈالا تو میں ضامن ہوں بدلا میں دوں گا یہ وہ شرطیں ہیں کہ اگر پائی نہ جائیں تو مکفول لہ کا حق ہی نہیں لہٰذا اگر یہ کہا کہ تجھ کو درندہ مار ڈالے  تو میں ضامن ہوں یہ کفالت صحیح نہیں کہ درندہ کے  مار ڈالنے  پر حق لازم ہی نہیں ۔ یونہی اسکے  یہاں کوئی مہمان آیا تھا اُس کو اپنی سواری کے  جانور کا اندیشہ تھا کہ کوئی درندہ نہ پھاڑ کھانے  اس نے  کہا اگر درندہ نے  پھاڑ کھایا تومیں ضامن ہوں یہ کفالت صحیح نہیں ضمان دینا لازم نہیں ۔ دوسری یہ کہ امکان استیفا کے  لئے  وہ شرط ہو کہ اُس کے  پائے  جانے  سے  حق کا وصول کرنا آسانی سے  ممکن ہو گا مثلاً یہ کہا کہ اگر زید آجائے  تو جو کچھ اُس پر دَین ہے  وہ مجھ پر ہے  یعنی میں ضامن ہوں اورر زید ہی مکفول عنہ ہے  یا مکفول عنہ کا مضارب یا امین یا غاصب ہے  ظاہر ہے  کہ زید کے  آنے  سے  مطالبہ ادا کرنے  میں سہولت ہوگی اور اگر زید اجنبی شخص ہوتو اُس کے  آنے  پر معلق کرنا صحیح نہیں ۔ تیسری صورت یہ کہ وہ شرط ایسی ہو کہ اُس کے  پائے  جانے  سے  حق وصول کرنا دشوار ہو جائے  مثلاً یہ کہ مکفول عنہ غائب ہو گیا تو میں ضامن ہوں کہ جب وہ نہ ہو گا طالب کیونکر حق وصول کر سکتا ہے  لہٰذا اس نے  اُس صورت میں اپنے  کو کفیل بنایا ہے  کہ اُس سے  وصول نہ ہو سکے ۔ یونہی یہ کہا کہ اگر وہ مر جائے  اور کچھ مال نہ چھوڑے  یا تمہارا مال اُس سے  بوجہ اُس کے  مفلس ہو جانے  کے  نہ وصول ہو سکے  یا وہ تمہیں نہ دے  تو مجھ پر ہے  ان سب صورتوں میں شرط پر معلق کرنا صحیح ہے ۔ اور اگر کفیل نے  یہ کہا تھا کہ مدیون اگر نہ دے  تو میں دوں گا طالب نے  مدیون سے  مانگا اُس نے  دینے  سے  انکار کر دیا کفیل پر اسی وقت دینا واجب ہو گیا اگر یہ شرط کی کہ چھ ماہ تک وہ ادا نہ کر دے  تو مجھ پر ہے  یہ شرط صحیح ہے  بعد اُس مدت کے  کفیل پر دینا لازم ہو گا۔ (درمختار ، ردالمحتارص ۲۶۵)

مسئلہ ۵۵ :
کفالت کو ایسی شرط پر معلق کیا جو مناسب نہ ہو تو شرط فاسد ہے  اور کفالت صحیح ہے  مثلاً یہ کہ اگر زید گھر میں گیا تو یہ شرط صحیح نہیں ۔ (عالمگیری)

مسئلہ ۵۶ :
یہ کہا کہ فلاں کے  ہاتھ بیع کرو جو بیچو گے  اُس کا میں ضامن ہوں طالب کہتا ہے  میں نے  اُسکے  ہاتھ بیچا اور اُس کے  قبضہ بھی کر لیا کفیل کہتا ہے  کہ نہیں بیچا اور مکفول عنہ کفیل کے  قول کی تصدیق کرتا ہے  اگر وہ مال موجود ہے  کفیل سے  مطالبہ ہو گا اور ہلاک ہوگیا تو جب تک طالب گواہوں سے  نہ ثابت کرلے  مطالبہ نہیں کر سکتا۔ صورتِ مذکورہ میں اگر کفیل یہ کہے  تو نے  پانچ سو میں بیع کی اور طالب کہتا ہے  ہزار میں بیع کی ہے  اور مکفول عنہ طالب کی بات کا اقرار کرتا ہے  تو کفیل سے  ہزار کا مطالبہ ہو گا۔ (خانیہ)

مسئلہ ۵۷ :
کفالت کی کوئی میعاد مجہول ذکر کی اس کی دو صورتیں ہیں اُس میں بہت زیادہ جہالت ہے  یا تھوڑی سی جہالت ہے  اگر زیادہ جہالت ہے  مثلاً آندھی چلنا یا مینہ برسنا یہ میعاد باطل ہے  اور کفالت صحیح اور اگر تھوڑی جہالت ہے  مثلاً کھیت کٹنا یا تنخواہ ملنا تو کفالت بھی صحیح ہے  اور میعاد بھی صحیح۔ (فتح)

مسئلہ ۵۸ :
تعلیق کی صورت میں اگر مکفول عنہ مجہول ہو کفالت صحیح نہیں اور تعلیق نہ ہومثلاً جو کچھ تمہارا فلاں یا فلاں پر ہے  میں اُسکا ضامن ہوں یہ کفالت صحیح ہے  اور کفیل کو اخیتار ہو گا کہ اُن دونوں میں جس کو چاہے  معین کر لے  یونہی اگر یہ کہا کہ فلاں کے  نفس کا یا جو کچھ اُس کے  ذمہ تیرا مال ہے  میں اُس کاکفیل ہوں یہ کفالت صحیح ہے  اور کفیل کو اختیار ہو گا کہ اُس کو حاضر کر دے  یا مال دیدے ۔ (فتح القدیر)

مسئلہ ۵۹ :
کفالت بالمال کی دو صورتیں ہیں ۔ مکفول عنہ کے  کہنے  سے  کفالت کی ہے  یا بغیر کہے ۔ اگر کہنے  سے  کفالت ہوئی تو کفیل جو کچھ دَین ادا کرے  گا مکفول ونہ سے  لیگا اور اگر بغیر کہے  اپنے  آپ ہی ضامن ہو گیا تو احسان و تبرع ہے  جو کچھ ادا کرے  گامکفول عنہ سے  نہیں لے  سکتا۔ (ہدایہ)

مسئلہ ۶۰ :
بعض صورتوں میں مکفول عنہ کے  بغیر کہے  کفالت کرنے  سے  بھی اگر ادا کیا ہے  تو وصول کر سکتا ہے  مثلاًباپ نے  نابالغ لڑکے  کا نکاح کیا اورمہر کا ضامن ہو گیا اُس کے  مرنے  کے  بعد عورت یا اس کے  ولی نے  والدزوج کے  ترکہ میں سے  مہر وصول کر لیا تو دیگر ورثہ اپنا حصہ پورا پورا لیں گے  اور لڑکے  کے  حصہ میں سے  بقدر مہر کے  کم کردیا جائے  گا کہ باپ چونکہ ولی تھا اُس کا ضامن ہونا گویا لڑکے  کے  کہنے  سے  تھا اور اگر باپ مرا نہیں زندہ ہے   اُس نے  خود مہر ادا کیا اور لوگوں کو گوارہ کر لیا ہے  کہ لڑکے  سے  وصول کر لوں گا تو وصول کر سکتا ہے  ورنہ نہیں دوسری صورت میں یہ ہے  کہ کفیل نے  کفالت سے  انکار کر دیا مدعی نے  گواہوں سے  ثابت کر دیا کہ اس نے  مکفول عنہ کے  حکم سے  کفالت کی تھی اس نے  دَین ادا کیا مکفول عنہ سے  واپس لے  سکتا ہے ۔ تیسری صورت یہ ہے  کہ اس نے  کفالت کی اور مکفول لہ نے  ابھی قبول نہیں کی تھی کہ مکفول عنہ نے  اجازت دیدی یہ کفالت بھی اُس کے  کہنے  سے  قرارپائے  گی۔ (ردالمحتارص ۲۷۱)

مسئلہ ۶۱ :
اجنبی شخص نے  کہہ دیا کہ تم فلاں کی ضمانت کر لو اس نے  کر لی اور دَین ادا کر دیا مکفول عنہ سے  واپس نہیں لے  سکتا۔ مکفول عنہ کے  کہنے  سے  کفالت کی ہے  اس میں بھی واپس لینے  کے  لئے  یہ شرط ہے  کہ مکفول عنہ نے  یہ کہہ دیا ہو کہ میری طرف سے  کفالت کر لویا میری طرف سے  اداکردو یا یہ کہ جو کچھ تم دو گے  وہ مجھ پر ہے  یا میرے  ذمہ ہے  اور اگر فقط اتنا ہی کہا ہے  کہ ہزار روپے  کی مثلاً تم ضمانت یا کفالت کر لو تو واپس نہیں لے  سکتا مگر جبکہ کفیل خلیط ہو توا س صورت میں بھی واپس لے  سکتا ہے ۔ خلیط سے  مراد اس مقام پر وہ شخص ہے  جو اس کے  عیال میں ہے  مثلاً باپ یا بیٹا بیٹی یا اجیر یا شریک بشرکت عنان یا وہ شخص جس سے  اس کا لین دین ہو اُس کے  یہاں مال رکھتا ہو۔ (فتح القدیر ، ردالمحتارص ۲۷۱)

مسئلہ ۶۲ :
ایک شخص نے  دوسرے  سے  کہا فلاں شخص کو ہزار روپے   دے  دو اس نے  دے  دیئے ، کہنے  والے  سے  واپس نہیں لے  سکتامگر جس کو دیے  ہیں اُس سے  لے  سکتا ہے ۔ (خانیہ)

مسئلہ ۶۳ :
صبی محجور نے  اس کو کفالت کے  لئے  کہا اس نے  کفالت کر لی اور مال ادا کر دیا واپس نہیں لے  سکتا یونہی غلام محجور کی طرف سے  اُس کے  کہنے  سے  کفالت کی اور ادا کر دیا واپس نہیں لے  سکتا جب تک وہ آزاد نہ ہو۔ اور صبی ماذون و غلام ماذون سے  واپس ملے  گا۔ (درمختار ، ردالمحتارص ۲۷۱)

مسئلہ ۶۴:
غلام نے  آقا کی طرف سے  کفالت کی اور آزاد ہونے  کے  بعد ادا کیا واپس نہیں لے  سکتا۔ یونہی آقا نے  غلام کی طرف سے  کفالت کی اور غلام کے  آزاد ہونے  کے  بعد ادا کر کیا واپس نہیں لے  سکتا۔ (عالمگیری)

مسئلہ ۶۵ :
ثمن کی کفالت کی پھر بائع نے  کفیل کو ثمن ہبہ کر دیا کفیل نے  مشتری سے  وصول کیا اس کے  بعد مشتری نے  بیع میں عیب رکھا اُس کو واپس کر دیا اوربائع سے  ثمن واپس لیا کفیل سے  نہ بائع لے  سکتاہے  نہ مشتری۔ (عالمگیری)

مسئلہ ۶۶ :
کفیل نے  جس چیز کی ضمانت کی وہی چیز ادا کی یا دوسری چیز دی مثلاً ہزار روپے  کی ضمانت کی اور ہزار روپے  ادا کئے  یا روپے  کی جگہ اشرفیاں یا کوئی دوسری چیز دی۔ پہلی صورت میں جو ادا کیا ہے  واپس لے  سکتا ہے  اور دوسری صورت میں وہ ملے  گا جس کا ضامن ہوا تھا یعنی روپے  لے  سکتا ہے  اشرفیوں کا مطالبہ نہیں کر سکتا۔ اور اگر اُسی جنس کی چیزمکفول لہ کو دی مگر اُس سے  گھٹیا یا بڑھیا دی جب بھی وہی لے  سکتا ہے  جس کی ضمانت کی کہ اس صورت میں یعنی جبکہ دوسری چیز دی یا گھٹیا یا بڑھیا چیز دی تو یہ خود دَین کا مالک ہو گیا اور طالب کے  قائم مقام ہوگیا۔ (درمختار وغیرہ)

مسئلہ ۶۷ :
ایک شخص نے  دوسرے  سے  کہا تم میرا قرضہ ادا کر دو میں تم کو دے  دوں گا اُس نے  قرضہ میں دوسری چیز دی تو جو چیز دی ہے  وہی واپس لے  گا جو اُس کے  ذمہ تھا وہ نہیں لے  سکتا کہ یہ دَین کا مالک نہیں ۔ (فتح القدیر)

مسئلہ ۶۸ :
اصیل پر ہزار روپے  تھے  کفیل نے  طالب سے  پانچ سو روپے  میں مصالحت کر لی اور دے  دیئے ، مکفول عنہ سے  پانچ سو لے  سکتاہے  کہ یہ اسقاط یا ابرار ہے  لہٰذا اصیل سے  بھی پانچ سو جاتے  رہے ۔ (ردالمحتار)

مسئلہ ۶۹ :
واپسی کے  لئے  یہ بھی شرط ہے  کہ کفیل نے  اُس وقت دیا ہو کہ اصیل پر واجب الادا ہوا اور اگر اصیل پر ابھی دینا واجب بھی نہیں ہوا ہے  کہ کفیل نے  دے  دیا تو واپس نہیں لے  سکتا مثلاً مستاجر کی طرف سے  کسی نے  اجرت کی ضمانت کی تھی اور ابھی اجیر نے  کام کیا ہی نہیں ہے  کہ اجرت واجب ہوئی کفیل نے  اُسے  دیدی واپس نہیں لے  سکتا۔ یونہی اگر کفیل کے  دینے  سے  پہلے  خود اصیل نے  دَین ادا کر دیا اور کفیل کو اس کی اطلاع نہیں ہوئی اس نے  بھی دے  دیا اصیل سے  واپس نہیں لے  سکتا کہ جس وقت اس نے  دیا ہے  اصیل پر دینا واجب ہی نہ تھا بلکہ اس صورت میں دائن سے  واپس ملے  گا۔ (ردالمحتار)

مسئلہ ۷۰ :
کفیل نے  جس کے  لئے  کفالت کی تھی  (یعنی طالب) وہ مر گیا اور خود کفیل اُس کا وارث ہے  تو کفیل دَین کا مالک ہو گیا مکفول عنہ یعنی مدیون سے  مطالبہ کرے  گا۔ یونہی اگر طالب نے  کفیل کو دَین ہبہ کر دیا یہ مالک ہو گیا۔ (درمختار)

مسئلہ ۷۱ :
ایک شخص نے  ہزارو پے  میں گھوڑا خریدا مشتری کی طرف سے  ثمن کی کسی سے  ضمانت کی کفیل نے  اپنے  پاس سے  روپے  دے  دیئے  اور مشتری سے  ابھی وصول نہیں کئے  تھے  بغیر وصول کئے  کفیل غائب ہو گیا اور گھوڑے  کے  متعلق کسی نے  اپنا حق ثابت کیا اور لے  لیا مشتری چاہتا ہے  کہ بائع سے  ثمن واپس لے  تو جب تک کفیل حاضر نہ ہو جائے  بائع سے  ثمن نہیں لے  سکتا اب کفیل آگیا تو اسے  اختیار ہے  بائع سے  ثمن واپس لے  یا مشتری سے ۔ اگر بائع سے  لے  گا توبائع مشتری سے  نہیں لے  سکتا اور مشتری سے  لے  گا تو مشتری بائع سے  واپس لے  گا اور اگر کفیل بائع کو دینے  کے  بعد مشتری سے  وصول کر کے  غائب ہوا ہے  اس کے  بعد حق ثابت ہوا تو مشتری بائع سے  ثمن واپس لے  گا کفیل کے  آنے  کا انتظار نہ کرے  گا۔ (عالمگیری)

مسئلہ ۷۲ :
مسلمان دارالحرب میں مقید تھا روپیہ دے  کر کسی نے  اُس کو خریدا اگر اُس کے  بغیر حکم ایسا کیا تو احسان ہے  واپس نہیں لے  سکتا اور اُس کے  کہنے  سے  ایسا کیا تو واپس لے  سکتا ہے  چاہے  اُس نے  واپس دینے  کو کہا ہو نہ نہ کہا ہو۔ یونہی اگر کسی نے  یہ کہہ دیا کہ میرے  بال بچوں پر اپنے  پاس سے  خرچ کر دیا میرے  مکان کی تعمیر میں اپنا رویپہ خرچ کرو اُس نے  خرچ کیا تو وصول کر سکتاہے ۔ (خانیہ)

مسئلہ ۷۳ :
ایک شخص نے  دوسرے  سے  کہا فلاں شخص کو میری طرف سے  ہزار روپے  دے  دو اُس نے  دے  دیے  یہ ہبہ حکم دینے  والے  کی طرف سے  ہوا مگر جس نے  دیے  وہ نہ کہنے  والے  سے  لے  سکتا ہے  نہ اُس سے  جس کو دیے  اور اگر یہ کہا تھا کہ اُس کو ہزار روپے  دے  دو میں ضامن ہوں تو کہنے  والے  سے  وصول کر سکتا ہے ۔ (خانیہ)

مسئلہ ۷۴ :
ایک شخص نے  دوسرے  سے  کہا فلاں کو میری طرف سے  ہزار روپے  قرض دے  دو اُس نے  دے  دیئے  واپس لے  سکتا ہے  اورع اگر صرف اتنا ہی کہا کہ فلاں کو ہزار روپے  قرض دے   دو تو واپس نہیں لے  سکتا اگرچہ وہ اسکا خلیط ہو۔ (عالمگیری)

مسئلہ ۷۵ :
ایک شخص نے  دوسرے  سے  کہا میری قسم کا کفارہ ادا کردو یا میری زکوٰۃ اپنے  مال سے  ادا کر دو یا میرا حج بدل کرا دو اُس نے  یہ سب کر دیا تو کہنے  والے  سے  وصول نہیں کر سکتا۔ (خانیہ)

مسئلہ ۷۶ :
ایک نے  دوسرے  سے  کہا مجھ کو ہزار روپے  ہبہ کر دو فلاں شخص اس کا ضامن ہے  اور وہ شخص بھی یہاں موجود ہے  اُس نے  کہا ہاں اس کے  ہاں کہنے  پر اُس نے   دے  دیئے  یہ ہبہ اس ضامن کی طرف سے  ہو گا اور دینے  والے  کے  ہزار روپے  اس کے  ذمہ قرض ہیں ۔ (عالمگیری)

مسئلہ ۷۷ :
ایک شخص کے  دوسرے  کے  ذمہ ہزار روپے  ہیں مدیون نے  کسی سے  کہا اس کے  ہزارو روپے  ادا کر دو یہ کہتا ہے  میں نے  ادا کر دیئے  مگر دائن انکار کرتا ہے  تو قسم کے  ساتھ دائن کا قول معتبر ہے  اور وہ شخص مدیون سے  واپس نہیں لے  سکتا اگرچہ مدیون نے  اُس کی تصدیق کی ہو۔ یونہی مکفول عنہ کے  کہنے  سے  کسی نے  کفالت کی کفیل کہتا ہے  میں نے  مال ادا کر دیا اور مکفول عنہ بھی اسکی تصدیق کرتا ہے  مگر طالب انکار کرتا ہے  طالب کا قول قسم کے  ساتھ معتبر ہے  اسن ے  قسم کھا کر مکفول عنہ سے  مال وصول کر لیا اب کفیل مکفول سے  واپس نہیں لے  سکتا اور اگر مکفول عنہ بھی انکار کرتا ہے  کفیل نے  گواہوں سے  اپنا دینا ثابت کر دیا تو کفیل واپس لے  سکتا ہے  اور طالب کے  مقابل میں یہی گواہ معتبر یہں اگرچہ طالب موجود نہ ہو۔ (عالمگیری)



مسئلہ ۷۸ :
ایک شخص نے  دوسرے  سے  کہا فلاں شخص کے  میرے  ذمہ ہزار روپے  ہیں تم اپنی فلاں چیز اُس کے  ہاتھ اُن ہزارروپوں می بیع کر دو اُس نے  بیچ دی یہ جائز ہے  پھر اگر بیع کے  بعد طالب کہتا ہے  اُس نے  میرے  ہاتھ بیع کی مگر قبضہ سے  پہلے  اُسی کے  پاس چیز ہلاک ہو گئی اور وہ دونوں کہتے  ہیں تو میں نے  قبضہ کر لیا تھا اس میں بھی طالب کا قول معتبر ہے  اس نے  قسم کھا لی تو بیع فسخ مانی جائے  گی اور طالب اپنے  روپے  مدیون سے  وصول کرے  گا اور جس نے  بیع کی تھی وہ مدیون سے  کچھ نہیں لے  سکتا اور اگر بائع نے  گواہوں سے  طالب کا قبضہ ثابت کر دیا تو بیع فسخ مانی جائے  گی اگرچہ بائع نے  طالب کی عدم موجودگی میں گواہ پیش کئے  ہوں جبکہ مدیون بھی منکر ہو۔ (عالمگیری)

مسئلہ ۷۹ :
کفیل جب تک طالب کو ادا نہ کر دے  مکفول عنہ سے  دَین کا مطالبہ نہیں کر سکتا اور اگر مکفول عنہ نے  کفیل کے  پاس ادا کرنے  سے  پہلے  کوئی چیز رہن رکھ دی یہ رہن رکھنا درست ہے ۔ (درمختار ، ردالمحتار)

مسئلہ ۸۰ :
طالب یعنی دائن کو اختیار ہے  کہ کفیل سے  مطالبہ کرے  یا اصیل سے  یا دونوں سے  اگر مکفول لہ نے  کفیل کا ملازم کیا (یعنی جہاں جاتا ہے  طالب بھی اُس کے  ساتھ جاتا ہے  پیچھا نہیں چھوڑتا) تو کفیل اصیل کے  ساتھ ایسا ہی کر سکتا ہے  اوراگر طالب نے  کفیل کو حبس کرا دیا تو کفیل اصیل کو حبس کرا سکتا ہے  کہ کفیل کا ملازمہہ یا حبس اصیل کی وجہ سے  ہے ۔ یہ حکم اُس وقت ہے  کہ اصیل کے  کہنے  سے  اُس نے  کفالت کی ہو اور اصیل کا خود کفیل کے  ذمہ دَین نہ ہو اور اگر کفیل کے  ذمہ مطلوب کا دَین ہو تو کفیل نہ ملازمہ کر سکتا ہے  نہ حبس کرا سکتا ہے  اور یہ بھی ضروری ہے  کہ اصیل کفیل کے  اصول میں نہ ہو اور اگر اصیل اصول میں ہے  تو کفیل اُس کے  ساتھ یہ فعل نہیں کر سکتا۔ کفیل کا ملازمہ یا حبس اُس وقت ہو سکتا ہے  کہ اصیل طالب کے  اصول میں سے  نہ ہو ورنہ اصول کے  ملازمہ و حبس کا سبب خود یہی طالب ہوا اور کوئی شخص اپنے  باپ ماں دادا دادی وغیرہ اصول کے  ساتھ یہ حرکت کرنے  کا مجاز نہیں ۔ (درمختار ، ردالمحتار)

مسئلہ ۸۱ :
کفیل کا دَین ادا کر دینا کفیل و اصیل دونوں کی برامت کا سبب ہے  یعنی اب طالب کا کسی سے  تقاضا نہ رہا اصیل سے  نہ کفیل سے  مگر جبکہ کفیل نے  اپنے  مدیون پر حوالہ کر دیا اور یہ شرط کر دی کہ فقط میں بری ہوں تو اصیل بری نہ ہو اور اگر شرط نہ کی تو اس صورت میں سبھی دونوں دَین سے  بری ہو گئے ۔ (درمختار)

مسئلہ ۸۲ :
اصیل نے  دَین ادا کر دیا تو کفیل بھی بریٔ الذمہ ہو گیا اب کفیل سے  بھی مطالبہ نہیں ہو سکتا۔ (عالمگیری)

مسئلہ ۸۳ :
طالب نے  اصیل سے  دَین معاف کر دیا کفیل بھی بری ہو گیا مگر یہ ضرور ہے  کہ مکفول عنہ نے  قبول بھی کر لیا ہو اور اگر اصیل نے  اُس کے  معاف کرنے  پر نہ رد کیا نہ قبول کیا  اور مر گیا تو اُس کامرنا قبول کے  قائم ہو گیا یعنی دَین معاف ہو گیا اور کفیل بری ہو گیا اور اگر طالب نے  معاف کر دیا مگر اصیل نے  انکار کر دیا معافی کو منظور نہیں کیا تو معافی رد ہو گئی اور دَین بدستور قائم رہا۔ یونہی اگر طالب نے  اصیل کو دَین ہبہ کر دیا اور قبول سے  پہلے  اصیل مر گیا بری ہو گیا اور اصیل نے  ہبہ کو رد کر دیا تو رد ہو گیا اور دَین بدستور باقی رہا کوئی بری نہ ہوا۔ (عالمگیری)

مسئلہ ۸۴ :
اصیل کے  مرنے  کے  بعد طالب نے  دَین معاف کر دیا یا ہبہ کر دیا اور ورثہ نے  قبول کر لیا تو معافی اور ہبہ صحیح ہیں اور رد کر دیا تو رد ہو گیا۔ (عالمگیری)

مسئلہ ۸۵ :
طالب نے  اصیل کو مہلت دے  دی کفیل کے  لئے  بھی مہلت ہو گئی اس سے  بھی اندرون میعاد مطالبہ نہیں ہو سکتا۔ (درمختار)

مسئلہ ۸۶ :
طالب نے  کفیل کو بری کر دیا یعنی اس سے  مطالبہ معاف کر دیا یا اس کو مہلت دے  دی تو اصیل نہ بری ہو گا نہ اس کے  لئے  مہلت ہو گئی اور اصیل اگرچہ بری نہ ہوا مگر کفیل کو یہ حق نہیں کہ اصیل سے  کچھ مطالبہ کر سکے  بخلاف اُس صورت کے  کہ طالب نے  کفیل کو ہبہ یاصدقہ کر دیا ہو تو چونکہ طالب کا مطالبہ ساقط ہو گیا کفیل اصیل سے  بقدر دَین وصول کرے  گا۔ (درمختار ،ردالمحتار)

مسئلہ ۸۷ :
کفیل کو معاف کر دیا تو چاہے  کفیل اس کو قبول کرے  یا نہ کرے  بہرحال معافی ہو گئی البتہ اگر اس کو ہبہ یا صدقہ کر دیا ہے  تو قبول کرنا ضروری ہے ۔ کفیل کو مہلت دی مگر اُ س نے  منظور نہیں کی تو مہلت کفیل کے  لئے  بھی نہ ہوئی۔ (درمختار ، ردالمحتار)

مسئلہ ۸۸ :
ایک شخص پر دَین واجب الادا ہے  یعنی فوری دینا ہے  میعاد نہیں ہے  اُس کی کفالت کسی نے  یوں کی کہ اتنے  دنوں کے  بعد دینے  کا میں ضامن ہوں تو یہ میعاد اصیل کے  لئے  بھی ہو گئی یعنی اُس سے  بھی مطالبہ اتنے  دنوں کے  لئے  مؤخر ہو گیا (ہدایہ) اور اگر کفیل نے  میعاد کو اپنے  ہی لئے  رکھا مثلاً یہ کہا کہ مجھ کو اتنے  دنوں کی مہلت دو یا طالب نے  وقت کفالت خصوصیت کے  ساتھ کفیل کو مہلت دی ہے  تو اصیل کے  لئے  مہلت نہیں ۔ یونہی قرض کی کفالت میعاد کے  ساتھ کی تو کفیل لئے  میعاد ہو گئی مگر اصیل کے  نہیں ہوئی کہ اگرچہ کفالت میں میعاد ہے  مگر جس پر قرض ہے  اُس کے  لئے  میعاد ہو نہیں سکتی۔ (ردالمحتار)

مسئلہ ۸۹ :
کفیل سے  دَین کا مطالبہ کیا اُس نے  کہا صبر کرو اصیل کو آجانے  دو طالب نے  کہا مجھے  تم سے  تعلق ہے  اُس سے  کوئی تعلق نہیں اس کہنے  سے  اصیل بری نہ ہوا۔ (درمختار)

مسئلہ ۹۰ :
دَین میعادی تھا اس کی کفالت کی تھی کفیل مر گیا توکفیل کے  حق میں میعاد باقی نہ رہی اور اصیل کے  حق میں میعاد بدستور ہے  یعنی مکفول لہ کفیل کے  ورثہ سے  ابھی مطالبہ کر سکتا ہے  اور اس کے  ورثہ نے  دَین ادا کر دیا تو اصیل سے  اُس وقت واپس لینے  کے  حقدار ہوں گے  جب میعاد پوری ہو جائے ۔ یونہی اگر اصیل مر گیا تو اس کے  حق میں میعاد ساقط ہو گئی کہ اس کے  ترکہ سے  مرنے  کے  بعد ہی وصول کر سکتا ہے  اور کفیل کے  حق میں میعاد بدستور باقی ہے  کہ اندرون میعاد اس سے  مطالبہ نہیں ہو سکتا اور اصیل و کفیل دونوں مر گئے  تو طالب کو اختیار ہے  جس کے  ترکہ سے  چاہے  دَین وصول کر لے  میعاد تک انتظار کرنے  کی ضرورت نہیں ۔ (درمختار)

مسئلہ ۹۱ :
میعادی دَین کو کفیل نے  میعاد پوری ہونے  سے  پہلے  ادا کر دیا تو اصیل کے  حق میں میعاد بدستور ہے  یعنی اُس سے  اندرون میعاد واپس نہیں لے  سکتا۔ (ردالمحتار)

مسئلہ ۹۲ :
جس دَین کی کفالت کی وہ ہزار روپے  تھا اورپانچ سو میں مصالحت ہوئی اس کی چار صورتیں ہیں ۔ (۱) یہ شرط ہوئی کہ اصیل و کفیل دونوں پانچ سو سے  بریٔ الذمہ ہیں یا (۲) یہ کہ اصیل بری یا (۳) سکوت رہا اس کا ذکر ہی نہیں کہ کون بری ان تینوں صورتوں میں باقی پانچ سو سے  دونوں بری ہو گئے  اور (۴) اگر فقط کفیل کا بری ہونا شرط کیا یعنی کفیل سے  پانچ سو ہی کا مطالبہ ہو گا تو تنہا کفیل پانچ سو سے  بری ٔ الذمہ ہو گا اصیل پر پورے  ہزار کا مطالبہ رہے  گا لہٰذا کفیل نے  پانچ سو ورپے  دے  دیئے  تو باقی کا مطالبہ اصیل سے  کرے  گا اور کفیل نے  اُس کے  کہنے  سے  کفالت کی ہے  تو پانچ سو اصیل سے  واپس لے ۔ (درمختار ، ردالمحتار)

مسئلہ ۹۳ :
طالب نے  کفیل سے  یہ مصالحت کی کہ اگر تم مجھ کو اتنا دو تو میں تم کو کفالت سے  بری کر دں گا یعنی کفالت سے  بری کرنے  کا معاوضہ لینا چاہتا ہے  یہ صلح صحیح نہیں اور کفیل  پر اس مال کا دینا لازم نہیں پھر اگر وہ کفالت بالنفس تھی تو کفالت باقی ہے  کفیل بری نہیں اور اگر کفالت بالمال تھی تو کفالت جاتی رہی۔ (ردالمحتار)

مسئلہ ۹۴ :
ایک شخص نے  دوسرے  کی کفالت بالنفس کی طالب کہتا ہے  کہ اُس پر میرا کوئی حق نہیں اس کہنے  سے  کفیل بری نہیں ہے  بلکہ اُس شخْْص کو حاضر لانا ہو گا اور اگر طالب نے  یہ کہا کہ اُس پرکوئی میرا حق نہیں نہ میری جانب سے  نہ دوسرے  کی جانب سے  ولایت وصایہ وکالت کسی اعتبار سے  میرا حق نہیں کفیل بری ہو گیا۔ (عالمگیری)

مسئلہ ۹۵ :
یہ کہا کہ فلاں شخص پر جو ہزار روپے  ہیں اُن کا میں ضامن ہوں پھر اُس شخص مکفول عنہ نے  گواہوں سے  ثابت کر دیا کہ کفالت سے  پہلے  ہی ادا کر چکا ہے  اصیل بری ہو گیا مگر کفیل بری نہ ہوا اُسک کو دینا پڑے  گا اور گواہوں سے  یہ ثابت کیا ہے  کہ کفالت کے  بعد ادا کر دیا تو دونوں بری ہو گئے ۔ (بحر)

مسئلہ ۹۶ :
کفیل نے  دَین ادا کرنے  سے  پہلے  اصیل کو دَین سے  بری کر دیا یہ صحیح ہے  یعنی اس کے  بعد دَین ادا کر کے  اصیل سے  واپس نہیں لے  سکتا۔ (عالمگیری)

مسئلہ ۹۷ :
طالب نے  کفیل سے  یہ کہا کہ میں نے  تم کو بری کر دیا وہ بری ہو گیا اس سے  یہ ثابت نہیں ہو گا کہ کفیل نے  طالب کو دَین ادا کر کے  برامت حاصل کی ہے  لہٰذا کفیل کو اصیل سے  واپس لینے  کا حق نہ ہو گا اور طالب کو اصیل سے  دَین وصول کرنے  کا حق رہے  گا اور اگر طالب نے  یہ کہا کہ تُو بری ہو گیااس کا مطلب ہو گا کہ دَین ادا کر کے  بری ہوا ہے  یعنی میں نے  دَین وصول پا لیا اس صورت میں کفیل اصیل سے  لے  سکتاہے  اور طالب اصیل سے  نہیں لے  سکتا۔ (ہدایہ وغیرہ) یہ اُس وقت ہے  جب طالب موجود نہ ہو غائب ہو اور اگر موجود ہو یا تو اُس سے  دریافت کیا جائے  کہ اس کلام کا کیا مطلب ہے  وہ کہے  میں نے  دَین وصول پا لیا تو دونوں صورتوں میں کفیل رجوع کر سکتا ہے  اور یہ کہے  کہ کفیل کو میں نے  معاف کر دیا تو دونوں صورتوں میں رجوع نہیں کر سکتا۔ (درمختار)

مسئلہ ۹۸ :
طالب نے  دستاویز اس مضمون کی لکھی کہ کفیل نے  جن روپوں کی کفالت کی تھی اُس سے  بری ہو گیا تو یہ دَین وصول پا لینے  کا اقرار ہے ۔ (عالمگیری)

مسئلہ ۹۹ :
ایک شخْص نے  مہر کی کفالت کی اگر دخول سے  پہلے  عورت کی طرف سے  کوئی ایسی بات ہوئی جس کی وجہ سے  جدائی ہو گئی تو کُل مہر ساقط اورکفیل بالکل بری اور اگر شوہر نے  قبل دخول طلاق دے  دی تو آدھا مہر ساقط اور کفیل بھی آدھے  سے  بری۔ (عالمگیری)

مسئلہ ۱۰۰ :
عورت نے  مہر کے  بدلے  شوہر سے  خلع کیا اور اس عورت کا شوہر کے  ذمہ دَین ہے  کسی نے  اس دَین کی کفالت کر لی اس کے  بعد اُن دونوں نے  پھر آپس میں نکاح کر لیا تو کفیل بری نہ ہوا عورت اُس سے  مطالبہ کر سکتی ہے ۔ (درمختار)

مسئلہ ۱۰۱ :
کفیل نے  برأت کو شرط پر معلق کیا اگر وہ شرط ایسی ہے  جس میں طالب کا فائدہ ہے  مثلاً اگر تم اتنا دے  دو بریٔ الذمہ ہو جاؤ گے  یہ تعلیق صحیح ہے  اور اگر وہ شرط ایسی نہیں ہے  مثلاً جب کل کا دن آئے  گا تم بری ہو جاؤ گے  یہ تعلیق باطل ہے  یعنی بری نہ ہو گا بدستور کفیل رہے  گا۔ (عالمگیری)

مسئلہ ۱۰۲ :
اصیل کی برأت کو شرط پر معلق کرنا صحیح نہیں یعنی وہ بری نہیں ہو گا طالب نے  مدیون سے  کہا جو کچھ میرا مال تمہارے  ذمہ ہے  اگر مجھے  وصول نہ ہوا اور تم مر گئے  تو معاف ہے  اور وہ مر گیا معاف نہ ہوا اور اگر یہ کہا کہ میں مر جاؤں تو معاف ہے  اور طالب مر گیا معاف ہو گیا کہ یہ وصیت ہے ۔ (عالمگیری)

مسئلہ ۱۰۳ :
کفیل بالنفس کی برأت کو شط پر معلق کیا اس کی تین صورتیں ہیں ۔ 

(۱) یہ شرط ہے  کہ تم دس روپے  دے  دہ بری ہو اس صورت میں برأت ہو گئی اور شرط باطل اور (۲) اگر وہ مال کا بھی کفیل ہے  طالب نے  یہ کہا کہ مال اگر دے  دہ تو کفالت بالنفس سے  بری ہو اس میں برأت اور شرط دونوں جائز کہ مال دیدے  گا بری ہو جائے  گا۔ (۳) کفیل بالنفس سے  یہ شرط ک کہ مال دے  دو اور اصیل سے  وصول کر لو اس صورت میں برأت بھی نہ ہوئی اور شرط بھی باطل۔ (خانیہ)

مسئلہ ۱۰۴ :
اصیل نے  کفیل کو مال دے  دیا کہ طالب کو ادا کر دے  اور وہ کفیل طالب کے  کہنے  سے  ضامن ہوا تھااب اصیل وہ مال کفیل سے  واپس نہیں لے  سکتا اگرچہ کفیل نے  طالب کو ادا نہ کیا ہوا۔ یونہی اصیل کو یہ حق بھی نہیں کہ کفیل کو ادا کرنے  سے  منع کر دے  یہ اُس صورت میں ہے  جب اصیل نے  کفیل کو بروجہ قضا دَین کا روپیہ دیا ہو یعنی یہ کہہ کر  کہ مجھے  اندیشہ ہے  کہ کہیں طالب اپنا حق تم سے  نہ وصول کرے  لہٰذا قبل اس کے  کہ تم اُسے  دو میں تم کو دیتا ہوں اور اگر کفیل کو بروجہ رسالت دیا ہو یعنی اُس کے  ہاتھ طالب کے  پاس بھیجا ہے  تو واپس بھی لے  سکتا ہے  اور منع بھی کر سکتا ہے  اور اگر وہ شخص اس کے  بغیر کہے  کفیل ہو گیا ہے  اس نے  طالب کو دینے  کے  لئے  اُسے  روپے  دیدے  تو جب تک ادا نہیں کیا ہے  واپس بھی لے  سکتا ہے  اور اُسے  دینے  سے  منع بھی کر سکتا ہے ۔ (درمختار ، ردالمحتار)

مسئلہ ۱۰۵ :
اصیل نے  کفیل کو دیا تھا مگر اُس نے  طالب کو نہیں دیا اور اصیل نے  خود طالب کودیا تو کفیل سے  واپس لے  سکتا ہے  کہ اب اُس کو روکنے  کا کوئی حق نہ رہا۔ (ردالمحتار)

مسئلہ ۱۰۶ :
کفیل نے  اصیل سے  روپیہ وصول کیااور طالب کو نہیں دیا اس روپے  سے  کچھ منفعت حاصل کی یہ نفع اُس کے  حلال ہے  کہ بروجہ قضا جو کچھ کفیل وصول کرے  گا اُس کا مالک ہو جائے  گا اور اگر اصیل نے  اُس کے  ہاتھ طالب کے  یہاں بھیجے  ہیں اور اس نے  نہیں دیئے  بلکہ تصرف کر کے  نفع اُٹھایا تو یہ نفع خبیث ہے  کہ اس تقدیرپر وہ روپیہ اس کے  پاس امانت تھا اس کو تصرف کرنا حرام تھا اس نفع کو صدقہ کر دینا واجب ہے ۔ (درمختار)

مسئلہ ۱۰۷ :
اُس صورت میں کہ کفیل نے  اصیل سے  چیز لی اور طالب کو نہیں دی اور اُس سے  نفع اُٹھایا اگر وہ چیز ایسی ہو جو متعین کرنے  سے  معین ہو جاتی ہے  مثلاً اصیل پر گیہوں واجب تھے  اُس نے  کفیل کو دیئے  کفیل نے  ان میں نفع حاصل کیا تو بہتر یہ ہے  کہ نفع اصیل کو واپس کر دے  اور اصیل کے  لئے  وہ نفع حلال ہے  اگرچہ مالدار ہو اور اگر وہ چیز نقد کی قسم سے  ہو مثلاً روپیہ اشرفی تو نفع واپس کرنا مندوب بھی نہیں ۔ (درمختار)

مسئلہ ۱۰۸ :
اصیل نے  کفیل سے  کہا تم بیع عینہ کرو اور جو کچھ خسارہ ہو گا وہ میرے  ذمہ ہے  (یعنی دس روپے  کی مثلاً ضرورت ہے  کفیل نے  کسی تاجر سے  مانگے  وہ اپنے  یہاں سے  کوئی چیز جس کی واجبی قیمت دس روپے  ہے  کفیل کے  ہاتھ پندرہ روپے  میں بیع کر دی کفیل اُس کو بازار میں دس روپے  میں فروخت کردیتا ہے  اس صورت میں تاجر کو پانچ روپے  کا نفع ہو جاتا ہے  اور کفیل کو پانچ روپے  کا خسارہ ہوتا ہے  اس کو اصیل کہتا ہے  کہ میرے  ذمہ ہے  کفیل نے  اُس کے  کہنے  سے  بیع عینہ کی تو تاجر سے  جو چیز نقصان کے  ساتھ خریدی ہے  اُس کا مالک کفیل ہے  اور نقصان بھی کفیل ہی کے  سر رہے  گا اصیل سے  اس کا مطالبہ نہیں کر سکتا کیوں کہ اصیل کے  لفظ سے  اگر خسارہ کی ضمانت مراد ہے  تو یہ باطل اس کی ضمانت نہیں ہو سکتی اور اگر توکیل قرار دی جائے  تو یہ بھی صحیح نہیں کہ مجھول کی توکیل نہیں ہوتی۔ (درمختار)

مسئلہ ۱۰۹ :
یوں کفالت کی کہ جو کچھ اُس کے  ذمہ لازم ہو گا یا ثابت ہو گا یا قاضی جو کچھ اُس پر لازم کر دے  گا میں اُس کی کفالت کرتا ہوں اور اصیل غائب ہو گیا مدعی نے  قاضی کے  سامنے  کفیل کے  مقابلے  میں گواہ پیش کئے  کہ اُس کے  ذمہ میرا اتنا ہے  تو جب تک اصیل حاضر نہ ہو گواہ مقبول نہیں جب اصیل حاضر ہو گا اُس کے  مقابلے  میں گواہ سنے  جائیں گے  اور فیصلہ ہو گا اس کے  بعد کفیل سے  مطالبہ ہو گا۔ (درمختار)

مسئلہ ۱۱۰ :
مدعی نے  یہ دعویٰ کیا کہ فلاں شخص جو غائب ہے  اُس کے  ذمہ میرا اتنا روپیہ ہے  اور یہ شخص اُس کاکفیل ہے  اور اس کی گواہوں سے  ثابت کر دیا اس صورت میں صرف کفیل کے  مقابلے  میں فیصلہ ہو گا اور اگر مدعی نے  یہ بھی ثابت کیا ہے  کہ یہ اُس کے  حکم سے  ضامن ہوا تھا تو کفیل و اصیل دونوں کے  مقابلہ میں فیصلہ ہو گا اور کفیل کو اصیل سے  واپس لینے  کا حق ہو گا۔ (درمختار)

مسئلہ ۱۱۱ :
کفالت بالدرک (یعنی بائع کی طرف سے  اس بات کی کفالت کہ اگر بیع کا کوئی دوسرا حقدار ثابت ہوا تو ثمن کامیں ذمہ دار ہوں ) یہ کفیل کی جانب سے  تسلیم ہے  کہ بیع بائع کی ملک ہے  لہٰذا جس نے  کفالت کی وہ خود اس کا دعویٰ نہیں کر سکتا کہ بیع میری ملک ہے  جس طرف کفیل کو شفعہ کرنے  کا حق نہیں کہ اُ س کاکفیل ہونا اس بات کی دلیل ہے  کہ مشتری کے  خریدنے  پر راضی ہے ۔ یونہی جس دستاویز میں یہ تحریر ہے  کہ میں نے  اپنی ملک فلاں کے  ہاتھ بیع کی یا میں نے  بیع بات نافذ فلاں کے  ہاتھ کی اس دستاویز پر کسی نے  اپنی گواہی لکھی یا قاضی کے  یہاں بیع کی شہادت دی ان سب صورتوں میں بائع کی ملک کا اقرار ہے  کہ یہ شخص اب اپنی ملک کا دعویٰ نہیں کر سکتا اور اگر دستاویز میں فقط اتنی بات لکھی ہے  کہ فلاں شخص نے  یہ چیز بیع کی بائع نے  اُس میں اپنی ملک کا ذکر نہیں کیا ہے  نہ یہ کہ بیع نافذ ہے  ایسی دستاویز پر گواہی ثبت کرنا بائع کی ملک کا اقرار نہیں یا اُس نے  اپنی گواہی کے  الفاظ یہ تحریر کیے  کہ عاقدین نے  بیع کااقرار کیا میں اس کا شاہدہوں یہ بھی ملک بائع کا اقرار نہیں یعنی ایسی شہادت تحریر کرنے  کے  بعد بھی اپنی ملک کادعویٰ کر سکتا ہے ۔ (درمختار)

مسئلہ ۱۱۲ :
کفالت بالدرک میں محض استحقاق سے  ضامن سے  مؤاخذہ نہیں ہو گا جب تک قاضی یہ فیصلہ نہ کر دے  کہ بیع مستحق کی ہے  اور بیع کو فسخ نہ کر دے  بیع فسخ ہونے  کے  بعد بیشک کفیل سے  ثمن کا مطالبہ ہو سکتا ہے ۔ (درمختار)

مسئلہ ۱۱۳ :
استحقاق مبطل (جس کا ذکر باب الاستحقاق میں ہو چکا ہے ) مثلاً دعویٰ نسب یا یہ دعویٰ کہ جو زمین خریدی ہے  یہ وقف ہے  یا یہ پہلے  مسجد تھی ان میں اگرچہ قاضی یہ یہ فیصلہ نہ دیا ہو کہ ثمن مکفول عنہ (بائع) سے  واپس لیا جائے  مشتری کفیل سے  وصول کر سکتا ہیے ۔ (ردالمحتار)

مسئلہ ۱۱۴ :
ایک نے  دوسرے  سے  کہا تم اپنی فلاں چیز اس کے  ہاتھ ایک ہزار میں  بیع کر دو اُس ہزار کا ضامن ہوں اس نے  دو ہزار میں بیع کی کفیل ایک ہی ہزار کا ضامن ہے  اور پانچ سو بیع کی تو کفیل پانچ سو کا ضامن ہے ۔ (عالمگیری)

مسئلہ ۱۱۵ :
یہ کہا کہ جو کچھ تیرا فلاں کے  ذمہ ہے  اُس کا ضامن ہوں اور اگر گواہوں سے  ثابت ہوا کہ اُس کے  ذمہ ہزار روپے  ہیں تو کفیل سے  ہزار کا مطالبہ ہو گا اور اگر گواہوں سے  ثابت نہ ہوا تو کفیل قسم کے  ساتھ جتنے  کا اقرار کرے  اُسی کا مطالبہ ہو گا اور اگر مکفول عنہ سے  زیادہ کا اقرار کرتا ہے  تو یہ زائد کفیل سے  نہیں لیا جا سکتا مکفول عنہ سے  لیا جائے  گا۔ (عالمگیری)

مسئلہ ۱۱۶ :
کفیل نے  حالت صحت میں یہ کہا جو کچھ فلاں شخص اپنے  ذمہ فلان کے  لئے  اقرار کر لے  اُس کا میں ضامن ہوں اس کے  بعد کفیل بیمار ہو گیا یعنی مرض الموت میں مبتلا ہو گیا اور اس کے  پاس جو کچھ ہے  وہ سب دَین میں مستغرق ہے  مکفول عنہ نے  طالب کے  لئے  ایک ہزار کا اقرار کیا کفیل کے  ذمہ ایک ہزار لازم ہو گئے  ہیں ۔ یونہی اگر کفیل کے  مرنے  کے  بعد ایک ہزار کا اقرار کیا تو یہ کفیل کے  ذمہ لازم ہو گئے  مگر چونکہ کفیل کے  پاس جو کچھ مال تھا وہ دَین میں مستغفرق تھا لہٰذا مکفول لہ دیگر قرض خواہوں کی طرح کفیل کے  ترکہ سے  اپنے  حصہ کی قدر وصول کرے  گا یہ نہیں ہو سکتا کہ یہ کہہ دیا جائے  کہ دَین سے  بچی ہوئی کوئی جائداد نہیں ہے  لہٰذا مکفول لہ کو نہیں ملے  گا صرف  قرض خواہ لیں گے ۔ (خانیہ)

مسئلہ ۱۱۷ :
ایک شخص نے  دوسرے  کی طرف سے  کفالت کی اور یہ شرط کہ کہ تم اپنی فلاں چیز میرے  پاس رہن رکھ دو مگر طالب سے  نہیں کہا کہ میں نے  اس شرط پر کفالت کی ہے  اب مکفول عنہ اپنی چیز رہن رکھنا نہیں چاہتا تو کفیل کو کفالت فسخ کرنے  کا اختیار نہیں طالب کا مطالبہ دینا پڑے  گا کیوں کہ رہن کی شرط اگر تھی تو مکفول عنہ سے  تھی طالب کو اس شرط سے  تعلق نہیں ہاں اگر طالب سے  کہہ دیا تھا کہ تیرے  لئے  اس شرط پر کفالت کرتا ہوں کہ مکفول عنہ اپنی فلاں چیز میرے  پاس رہن تکھے  تو بیشک رہن نہ رکھنے  کی صورت میں کفالت کو فسخ کرتا ہے  اور اب طالب اس سے  مطالبہ نہیں کر سکتا۔ (عالمگیری)

مسئلہ ۱۱۸ :
کفیل نے  یوں کفلالت کی کہ مکفول عنہ کی جو امانت میرے  پاس ہے  میں اُس سے  تمہارا دَین ادا کر دوں گا یہ کفالت صحیح ہے  اور امانت سے  اُس کو دَین ادا کرنا ہو گا اور امانت اس کے  پاس سے  ہلاک ہو گئی تو کفالت بھی ختم ہو گئی کفیل سے  مطالبہ نہیں ہو سکتا۔ (عالمگیری)

مسئلہ ۱۱۹ :
یوں ضمانت کی تھی کہ اس چیز کے  ثمن سے  دَین ادا کرے  گا اور وہ چیز کیفل ہی کی ہے  مگر بیع کعنے  سے  پہلے  ہی وہ چیز ہلاک ہو گئی توکفالت باطل ہو گئی اور اگر وہ چیز سو روپے  میں بیچی اور اُس کی واجبی قیمت بھی سو ہی ہے  اور دَین ہزار روپے  ہے  تو کفیل کو سوہی دینے  ہوں گے ۔ (عالمگیری)

مسئلہ ۱۲۰ :
سو روپے  کی ضمانت کی او ریہ کہہ دیا کہ پچاس یہاں دے  گا اور پچاس دوسرے  شہر میں مگر میعاد نہیں مقرر کی ہے  طالب کو اختیار ہے  جہاں چاہے  وصول کر سکتا ہے  اوراگر وہ چیز جو ضامن دے  گا ایسی ہے  جس میں بار برداری صرف ہو گی تو جس مقام میں دینا قرار پایا ہے  وہیں مطالبہ ہو سکتا ہے ۔ (عالمگیری)

مسئلہ ۱۲۱ :
ایک شخس نے  کپڑا غصب کیا تھا مالک نے  اُسے  پکڑا دوسرا شخص ضامن ہوا کہ اس کو کل میں حاضر کر دوں گا مدعی نے  کہا اگر تم اس کو نہ لائے  تو کپڑے  کی قیمت دس روپے  ہے  وہ تم کو دینے  ہوں گے  کفیل نے  کہا دس نہیں بیس میں دوں گا اورمکفول لہ خاموش رہا تو کفیل سے  دس ہی وصول کئے  جا سکتے  ہیں ۔ (خانیہ)

مسئلہ ۱۲۲ :
ایک شخص نے  دوسرے  سے  کہا تم اس راستہ سے  جاؤ اگر تمہارا مال چھین لیا جائے  میں ضامن ہوں یہ کفالت صحیح ہے  کفیل کا مال دینا ہو گا اور اگر یہ کہا کہ اس راستہ سے  جاؤ اگر درندہ نے  تمہارا مال ہلاک کر دیا یا تمہارے  بیٹے  کو مار ڈالا تو میں ضامن ہوں یہ کفالت صحیح نہیں ۔ (عالمگیری)

مسئلہ ۱۲۳ :
دوسرے  کے  دَین کی کفالت کی اس شرط پر کہ فلاں اور فلاں بھی اتنے  کی کفالت کریں اور اُن دونوں نے  انکار کر دیا تو پہلی کفالت لازم رہے  گی اُس کو فسخ کرنے  کا اختیار نہ ہو گا۔ (خانیہ)

مسئلہ ۱۲۴ :
ایک شخص نے  دوسرے  کی طرف سے  ہزار روپے  کی ضمانت کی تھی اب کفیل یہ کہتا ہے  وہ روپے  جوئے  کے  تھے  یا شراب کے  دام تھے  یا اسی قسم کی کسی دوسری چیز کا نام لیا یعنی وہ روپے  مکفول عنہ پر واجب نہیں تھے  لہٰذا کفالت صحیح نہیں ہوئی اور مجھ سے  مطالبہ نہیں ہو سکتا کفیل کی یہ بات قابلِ سمات نہیں بلکہ مکفول لہ کے  مقابل میں اگر گواہ بھی اس بات پر پیش کرے  اور مکفول لہ انکار کتا ہے  تو کفیل کے  گواہ بھی نہیں لئے  جائیں گے  اور اگر مکفول پر حلق رکھنا چاہے  تو حلف نہیں دیا جائے  گا اور اگر اس بات کے  گواہ پیش کرنا چاہتا ہے  کہ خود مکفول لہ نے  ایسا اقرار کیا تھا جب بھی گواہ مسموع نہ ہوں گے ۔ (عالمگیری)

مسئلہ ۱۲۵ :
کفیل نے  طالب کا مطالبہ ادا کر دیا اور مکفول عنہ سے  واپس لینا چاہتا ہے  مکفول عنہ اُسی قسم کا عذر پیش کرتا ہے  کہ وہ روپیہ جس کا مجھ پر مطالبہ تھا وہ جوے  کا تھا یعنی جوے  میں رہا گیا تھا اس کا مطالبہ تھا یا شراط کا ثمن تھا اور مکفول لہ موجود نہیں ہے  کہ اُس سے  دریافت کیا جائے  یہ گواہ پیش کرنا چاہتا ہے  گواہ لینے  جائیں گے  بلکہ یہ حکم دیا جائے  گا کہ کفیل کا روپیہ ادا کر دے  اور اُس سے  یہ کہا جائے  گا کہ تجھ کو یہ دعویٰ کرنا ہو تو طالب کے  مقابل میں کر اور اگر طالب نے  اب تک کفیل سے  وصول نہیں کیا ہے  اُس نے  قاضی کے  سامنے  اقرار کر لیا کہ یہ مطالبہ شراط کے  ثمن کا ہے  تو اصیل و کفیل دونوں بری کر دیے  جائیں اور اگر قاضی نے  کفیل کو بری کر دیا مگر مکفول عنہ نے  حاضر ہو کر یہ اقرار کیا کہ وہ روپیہ قرض تھا یا بیع کا ثمن تھا اور طالب بھی اُس کی تصدیق کرتا ہے  تو اصیل پر اُس مال کا دینا لازم ہے  اور کفیل کے  مقابل میں ان دونوں کی بات قابل اعتبار نہ رہی۔ (خانیہ)

مسئلہ ۱۲۶ :
تین شخصوں کے  ہزار وپے  ایک شخص کے  ذمہ ہیں مگر سب کا دَین الگ الگ ہے  یہ نہیں کہ وہ روپے  سب کے  مشترک ہوں تو ان میں دو تیسرے  کے  لئے  یہ گواہی دے  سکتے  ہین کہ اس کے  روپے  کی فلاں شخص نے  ضمانت کی تھی اور اگر روپے  میں شرکت ہو تو گواہی مقبول نہیں ۔ (عالمگیری)

مسئلہ ۱۲۷ :
خراج موظف ہیں (جس کی مقدار معین ہوتی ہے  کہ سالانہ اتنا دینا ہوتا ہے  جس کا ذکر کتاب الزکوٰۃ میں گزرا) کفالت صحیح ہے  اور اس کے  مقابل میں رہن رکھنا بھی صحیح ہے  اور خراج مقاسمہ کی نہ کفالت صحیح ہو سکتی ہے  نہ اُس کے  مقابلہ میں رہن رکھنا صحیح ہے ۔ (درمختار)

مسئلہ ۱۲۸ :
سلطنت کی جانب سے  جو مطالبات لازم ہوتے  ہیں اُن کی کفالت بھی صحیح ہے  خواہ وہ مطالبہ جائز ہو یا ناجائز کیوں کہ یہ مطالبہ دَین کے  مطالبہ سے  بھی سخت ہوتا ہے  مثلاً آج کل گورنمنٹ زمین داران سے  مال گزاری اور ابواب لیتی ہے  اگر اس کے  دینے  میں تاخیر کرے  فوراًً حراست میں لے  لیا جاتا ہے  جائداد نیلام کر دی جاتی ہے ۔ اسی طرح مکان کا ٹیکس انکم ٹیکس چونگی کہ ان تمام مطالبات کے  ادا کرنے  پر آدمی مجبور ہے  لہٰذا ان سب کی کفالت صحیح ہے  اور جس پر مطالبہ ہے  اُس کے  حکم سے  کفالت کی ہے  تو کفیل اُس سے  واپس لے  گا۔ (درمختار)

مسئلہ ۱۲۹ :
دلال کے  پاس سے  چیز جاتی رہی اُس پر تاوان واجب نہیں اورا گر دلال یہ کہتا ہے  کہ میں نے  کسی دوکان میں رکھ دی تھی یا دنہیں کس دوکان رکھی تھی تو تاوان دینا پڑے  گا اور اگر دلالن نے  دوکاندار کو دکھائی اور دام طے  ہو گئے  اور اُس کے  پاس رکھ کر چلا گیا دوکاندار کے  پاس سے  جاتی رہی یا دلال نے  بازار میں وہ چیز دکھائی پھر کسی دوکان پر رکھ دی یہاں سے  جاتی رہی تو تاوان دینا ہو گا اور وہ دوکاندار سے  تاوان نہیں لیا جا سکتا۔ (درمختار ، ردالمحتار)

مسئلہ ۱۳۰ :
کسی نے  دلال کو چیز دی اور دلال کو معلوم ہو گیا کہ یہ چیز چوری کی ہے  اور اس کا مالک فلاں شخص ہے  اُس نے  مالک کو چیز دے  دی دلال سے  مطالبہ نہیں ہو سکتا۔ (درمختار)

مسئلہ ۱۳۱ :
دلال نے  بائع کے  لئے  ثمن کی ضمانت کی یہ کفالت صحیح نہیں ۔ (درمختار)

مسئلہ ۱۳۲ :
ایک شخص نے  کہا فلاں شخْص پرمیرے  اتنے  روپے  ہیں اگر تم وصول کر لاؤ تو دس روپے  تم کو دوں گا اس وصول کرنے  والے  کو اجرت مثل ملے  گی جو دس روپے  سے  زیادہ نہیں ہو گی۔ (درمختار)

مسئلہ ۱۳۳:
دو شخصوں پر دَین ہے  مثلاً دونوں نے  کوئی چیز سو روپے  میں خریدی تھی اور ان میں ہر ایک نے  دوسرے  کی طرف سے  اُس کے  کہنے  سے  کفالت کی یہ کفالت صحیح ہے  اور اس صورت میں چونکہ ہر ایک نصف دَین میں اصیل ہے  اور نصف میں کفیل ہے  لہٰذا جو کچھ ادا کرے  گا جب تک نصف سے  زیادہ نہ ہو وہ اصالۃً قرار پائے  گا یعنی وہ روپیہ ادا کیا جو اس پر صراحۃً تھا شریک سے  وصول نہیں کر سکتا اور جب نصف سے  زیادہ ادا کیا تو جو کچھ زیادہ دیا ہے  کفالت میں شمار ہو گا شریک سے  وصول کر سکتا ہے ۔ (ہدایہ)

مسئلہ ۱۳۴:
صورتِ مذکورہ میں صرف ایک نے  دوسرے  کی طرف سے  کفالت کی ہے  اور کفیل نے  کچھ ادا کیا اور کہتا ہے  کہ میں نے  جو کچھ ادا کیا ہے  بطور کفالت ہے  اس کی بات مقبول ہے  یعنی دوسرے  مدیون مکفول عنہ سے  واپس لے  سکتا ہے ۔ (ردالمحتار)

مسئلہ ۱۳۵:
دو شخصوں پر دَین ہے  اور ہر ایک نے  دوسرے  کی طرف سے  کفالت کی مگر دوونوں پر دو قسم کے  دَین ہیں ایک پر میعادی دَین ہے  اور دوسرے  پر فوراً واجب الادا ہے  اور جس پر میعادی دَین ہے  اُس نے  قبل میعاد ایک رقم ادا کی اور یہ کہتا ہے  میں نے  دوسرے  کی طرف سے  یعنی کفالت کے  روپے  ادا کئے  اُس کی بات قابلِ تسلیم ہے  جو کچھ اُس نے  دیا ہے  دوسرے  سے  وصول کر سکتا ہے  اور جس کے  ذمہ فوراً واجب الادا ہے  اُس نے  دیا اور یہ کہتا ہے  کہ کفالت کے  روپے  ادا کئے  ہیں تو جب تک میعاد پوری نہ ہو جائے  دوسرے  سے  وصول نہیں کر سکتا اور اگر ایک پر قرض ہے  دوسرے  کے  ذمہ بیع کا ثمن ہے  اور ہر ایک نے  دوسرے  کی کفالت کی تو جو ادا کرے  یہ نیت کر سکتا ہے  کہ اپنے  ساتھی کی طرف سے  ادا کرتا ہوں یعنی اُس سے  وصول کر سکتا ہے ۔ (ردالمحتار)

مسئلہ ۱۳۶:
ایک شخص پر دَین ہے  دو شخصوں نے  اُس کی کفالت کی یعنی ہر ایک نے  پورے  دَین کی ضمانت کی پھر ہر ایک کفیل نے  دوسرے  کفیل کی طرف سے  بھی کفالت کی اس صورت مفروضہ میں ایک کفیل جو کچھ ادا کرے  گا اُس کا نصف دوسرے  سے  وصول کر سکتا ہے  اور یہ بھی ہو سکتا ہے  کہ کُل روپیہ اصیل سے  وصول کرے  گا اور اگر طالب نے  ایک کو بری کر دیا تو دوسرا بری نہ ہو گا کیوں کہ یہاں ہر ایک کفیل ہے  اور اصیل بھی ہے  اور کفیل کے  بری کرنے  سے  اصیل بری نہیں ہوتا۔ (ہدایہ)

مسئلہ ۱۳۷:
دو شخصوں کے  مابین شرکت مضاوضہ تھی اور دونوں علیحدہ ہو گئے  قرض خواہ کو اختیار ہے  کہ ان میں جس سے  چاہے  پورا دَین وصول کر سکتا ہے  کیوں کہ شرکت مضاوضہ میں ہر وہک دوسرے  کا کفیل ہوتا ہے  اور ایک نے  جو دَین ادا کیا ہے  اگر چہ نصف تک ہے  تو دوسرے  سے  وصول نہیں کر سکتا اور نصف سے  زیاہ دے  چکا تو ی رقم اپنے  ساتھی سے  وصول کر سکتا ہے ۔ (ہدایہ)

مسئلہ ۱۳۸:
اپنے  دو غلاموں سے  عقد کتابت کیا ان میں ہر ایک نے  دوسرے  کی کفالت کی تو جو کچھ بدل کتابت ایک ادا کرے  گا اُس کا نصف دوسرے  سے  وصول کر سکتا ہے  اگر مولیٰ نے  ان میں سے  بعد عقد کتابت ایک کو آزاد کر دیا یہ آزاد ہو گیا اورا س کے  مقابلہ میں جو کچھ بدل کتابت تھا ساقط ہو گیا اور دوسرے  کا بدل  کتابی باقی ہے  اور اختیار ہے  جس سے  چاہے  وصول کرے  کیوں کہ ایک اصیل ہے  دوسرا کفیل ہے  اگر کفیل سے  لیا تو یہ اصیل سے  وصول کر سکتا ہے ۔ (ہدایہ)

مسئلہ ۱۳۹:
کسی نے  غلام کی طرف سے  مال کی کفالت کی اس کفالت کا اثر مولیٰ کے  حق میں بالکل نہ ہو گا یعنی کفیل مولیٰ سے  روپیہ وصو ل نہیں کر سکتا اس کفالت کا اثر یہ ہو گاکہ غلام جب آزاد ہو جائے  اُس سے  وصول کیا جائے  اور کفیل کو یہ روپیہ فی الحال ادا کرنا ہو گا اگرچہ اس کی شرط نہ ہو ہاں اگر کفالت کے  وقت ہی میعاد کی شرط ہو تو جب تک میعاد پوری نہ ہو دَین ادا کرنا واجب نہیں ۔ (ہدایہ ، فتح القدیر)

مسئلہ ۱۴۰:
ایک شخص نے  یہ دعویٰ کیا کہ یہ غلام میرا ہے  کسی نے  اُس کی کفالت کی اس کے  بعد غلام مر گیا اور مدعی نے  گواہوں سے  پانی ملک ثابت کر دی کفیل کو اُس کی قیمت دینی پڑے  گی اور اگر غلام پر مال کا دعویٰ ہوتا اور کفالت بالنفس کرتا پھر وہ مر جاتا تو کفیل بری ہوجاتا۔ (ہدایہ)

حوالہ کا بیان


حوالہ جائز ہے  مدیون کبھی دَین ادا کرنے  سے  عاجز ہوتا ہے  اور دائن کا تقاضا ہوتا ہے  اس صورت میں دائن کو دوسرے  پر حوالہ کر دیتا ہے  اور بھی یوں ہوتا ہے  کہ مدیون کا دوسرے  پر دَین ہے  مدیون اپنے  دائن کو اُس دوسرے  پر حوالہ کر دیتا ہے  کیوں کہ دائن کو اُس پر اطمینان ہوتا ہے  وہ خیال کرتا ہے  کہ اُس سے  بآسانی مجھے  وصول ہو جائے  گا بالجملہ اس کی متعدد صورتیں ہیں اور اس کی حاجت پیش آتی ہے  اسی لئے  حدیث میں ارشاد ف فرمایا کہ تونگر کا دَین ادا کرنے  میں دیر کرنا ظلم ہے  اور جب مالدار پر حوالہ کر دیا جائے  تو دائن قبول کر لے ۔ اس حدیث کو بخاری و مسلم و ابوداؤد و طبرانی وغیرہم نے  ابوہریرہ رضٰ اللہ تعالیٰ عنہ سے  روایت کیا۔ 
مسئلہ ۱ :
دَین کو اپنے  ذمہ سے  دوسرے  کے  ذمہ کی طرف منتقل کر دینے  کو حوالہ کہتے  ہیں اور مدیون کو محیل کہتے  ہیں اور دائن کو محتال اور محتال اور محال اور محال لہ اور حویل کہتے  ہیں اور جس پر حوالہ کیا گیا اُس کو محتال علیہ اور محال علیہ کہتے  ہیں اور مال کو محال بہ کہتے  ہیں ۔ (درمختار ج ۴ص ۲۸۸)

مسئلہ ۲ :
حوالہ کے  رکن ایجاب و قبول ہیں ۔ مثلاً مدیون یہ کہے  میرے  ذمہ جو دَین ہے  فلاں شخص پر میں نے  اُس کا حوالہ کیا محتال لہ اور محتال علیہ نے  کہا ہم نے  قبول کیا۔ (عالمگیری)

مسئلہ ۳ :
حوالہ کے  لئے  چند شرائط ہیں ۔ 

(۱) محیل کا عاقل ہونا۔ مجنوں یا نا سمجھ بچہ نے  حوالہ کیا یہ صحیح نہیں اور نابالغ عاقل نے  جو حوالہ کیا یہ اجازت ولی پر موقوف ہے  اُس نے  جائز کر دیا نافذ ہو جائے  گاورنہ نافذ نہ ہو گا۔ محیل کا آزاد ہونا شرط نہیں اگرغلام ماذون لہ ہے  تو محتال علیہ دَین ادا کرنے  کے  بعد اُس سے  وصول کر سکتاہے  اور محجور ہے  تو جب تک آزاد نہ اُس سے  وصول نہیں کیا جا سکتا۔ محیل اگر مرض الموت میں مبتلا ہے  جب بھی حوالہ درست ہے  یعنی صحت شرط نہیں ۔ محیل کا راضی ہونا بھی شرط نہیں یعنی اگر مدیون نے  خود حوالہ نہ کیا بلکہ محتال علیہ نے  دائن سے  یہ کہہ دیا کہ فلاں شخص پر جو تمہارا دَین ہے  اُس کو میں نے  اپنے  اوپر حوالہ کرات ہوں تم اس کو قبول کرو اُس نے  منظور کر لیا حوالہ صحیح ہو گیا اس کو دَین ادا کرنا ہو گا مگر مدیون سے  اس صورت میں وصول نہیں کر سکتا یہ حوالہ اُس کے  حکم سے  نہیں ہوا۔ (عالمگیری)


(۲) محتال کا عاقل ہونا۔ مجنوں یا نا سمجھ بچہ نے  حوالہ قبول کر لیا صحیح نہ ہوا اور نابالغ سمجھ وال نے  کیا تو اجازت ولی پر موقوف ہے  جب کہ محتال علیہ بہ نسبت محیل کے  زیادہ مالدار ہو۔ 

(۳) محتال کا راضی ہونا۔ اگر محتال یعنی دائن کو جو حوالہ قبول کرنے  پر مجبور کیا گیا ہے  حوالہ صحیح نہ ہوا۔ 

(۴) محتال کا اُسی مجلس میں قبول کرنا۔ یعنی اگر مدیون نے  حوالہ کر دیا اور دائن وہاں موجود نہیں ہے  جب اُس کو خبر پہنچی اُس نے  منظور کر لیا یہ حوالہ صحیح نہ ہوا۔ ہاں اگر مجلس حوالہ میں کسی نے  اُس کی طرف سے  قبول کر لیا جب خبر پہنچی اُس نے  منظور کر لیا۔ یہ حوالہ صحیح ہو گیا۔ 

(۵) محتال علیہ کا عاقل بالغ ہونا۔ سمجھ وال بچہ نے  حوالہ قبول کر لیا جب بھی صحیح نہیں اگرچہ اُسے  تجارت کی اجازت ہو اگرچہ اُس کے  ولی نے  بھی منظور کر لیا ہو۔ 

(۶) محتال علیہ کا قبول کرنا۔ یہ ضرور نہیں کہ اُسی مجلس حوالہ ہی میں اس نے  قبول کیا ہو بلکہ اگر وہاں موجود نہیں ہے  مگر جب خبر ملی اس نے  منظور کر لے  گا صحیح ہو جائے  گا۔ 

(۷) جس چیز کا حوالہ کیا گیا ہو وہ دَین لازم ہو۔ عین کا حوالہ یا دَین غیر لازم مثلاً بدل کتابت کا حوالہ صحیح نہیں خلاصہ یہ کہ جس دَین کی کفالت نہیں ہو سکتی اُس کا حوالہ بھی نہیں ہو سکتا۔ 
مسئلہ ۴: 
محتال علیہ نے  دوسرے  پر حوالہ کر دیا اور تمام شرائط پائے  جاتے  ہوں یہ حوالہ بھی صحیح ہے ۔ (ردالمحتار)

مسئلہ ۵ :
دَین مجہول کا حوالہ صحیح نہیں مثلاً یہ کہہ دیا کہ جو کچھ تمہارا فلاں کے  ذمہ مطالبہ ہو اُس کو میں نے  اپنے  اوپر حوالہ کیا یہ صحیح نہیں ۔ (ردالمحتارص ؟)

مسئلہ ۶ :
مالِ غنیمت دارالاسلام میں لا کر جمع کر دیا گیا ہے  مگر ابھی اُس کی تقسیم نہیں ہوئی غازی نے  دَین لے  کر اپنا کام چلایا اور دائن کو بادشاہ پر حوالہ کر دیا کہ غنیمت سے  جو میرا حصہ ملے  اس شخص کو دیا جائے  یہ حوالہ صحیح ہے ۔ یونہی جو شخص جائداد موقوفہ کی آمدنی کا حقدار ہے  اُس نے  قرض لیا اور متولی پر دائن کو حوالہ کر دیا کہ میرے  حصہ کی آمدنی سے  اس کا دَین ادا کیا جائے  یہ حوالہ بھی صحیح ہے ۔ (ردالمحتارص ۲۹۱) یونہی ملازم پر دَین ہے  جس کے  یہاں نوکر ہے  اُس پر حوالہ کر دیا کہ میری تنخواہ سے  اس کا دَین ادا کر دیا جائے  صحیح ہے ۔ 
مسئلہ ۷ :
جب حوالہ صحیح ہو گیا محیل یعنی مدیون دَین سے  بری ہو گیا جب تک دَین کے  ہلاک ہونے  کی صورت پیدا نہ ہو محیل یعنی مدیون دَین سے  بری ہو گیا جب تک دَین کے  ہلاک ہونے  کی صورت پیدا نہ ہومحیل کی دَین سے  کوئی تعلق نہ رہا۔ دائن کو یہ حق نہ رہا کہ اس سے  مطالبہ کرے ۔ اگر محیل مر جائے  محتال اُس کے  ترکہ سے  دَین وصول نہیں کر سکتا البتہ ورثہ سے  کفیل لے  سکتا ہے  کہ دَین ہلاک ہونے  کی صورت میں ترکہ سے  دَین وصول ہو سکے ۔ دائن محیل کو معاف کرنا چاہتا ہے  معاف نہیں کر سکتا نہ دَین اُسے  ہبہ کر سکتا ہے  کہ اُس کے  ذمہ دَین ہی نہ رہا۔ مشتری نے  بائع کو ثمن کا حوالہ کسی دوسرے  پر کر دیا یا بائع بیع کو روک نہیں سکتا۔ راہن نے  مرتہن کو دوسرے  پر حوالے  کر دیا مرتہن رہن کو روکنے  کا حقدار نہ رہا یعنی رہن واپس کرنا ہو گا۔ عورت نے  مہر معجل کا مطالبہ کیا تھا شوہر نے  حوالہ کر دیا عورت اپنے  نفس کو نہیں روک سکتی۔ (درمختار ، ردالمحتارص ۲۹۱)

مسئلہ ۸ :
اگر دَین ہلاک ہونے  کی صورت پیدا ہو گئی تو محتال محیل سے  مطالبہ کرے  گا اور اس سے  دَین وصول کرے  گا دَین ہلاک ہونے  کی دو صورتیں ہیں ۔ (۱) محتال علیہ نے  حوالہ ہی سے  انکار کر دیا اور گواہ نہ محیل کے  پاس ہیں نہ محتال کے  پاس محتال علیہ پر حلف دیا گیا اُس نے  قسم کھائی کہ میں نے  حوالہ نہیں قبول کیا ہے ۔ (۲) محتال علیہ مفلسی کی حالت میں مر گیا نہ اُس کے  پاس عین ہے  نہ دَین جس سے  مطالبہ ادا ہو سکے  نہ اُس نے  کوئی کفیل چھوڑا ہے  کہ کفیل سے  ہی رقم وصول کی جائے ۔ (ہدایہ وغیرہ)

مسئلہ ۹ :
محتال علیہ کے  مرنے  کے  بعد محیل و محتال میں اختلاف ہو ا تو محتال کہتا ہے  اُس نے  کچھ نہیں چھوڑا ہے  اور محیل کہتا ہے  ترکہ چھوڑمرا ہے  محتال کا قول قسم کے  ساتھ معترب ہے  یعنی یہ قسم کھائے  گا کہ مجھے  معلوم نہیں ہے  کہ وہ ترکہ چھوڑا مرا ہے ۔ (درمختارص ۲۹۳)

مسئلہ۱۰ :
محتال علیہ نے  محیل سے  یہ مطالبہ کیا تھا تمہارے  حکم سے  میں نے  تم پر جو دَین تھا ادا کر دیا لہٰذا وہ رقم مجھے  دے  دو محیل نے  جواب میں یہ کہا کہ میں نے  تم پر حوالہ اس لئے  کیا تھا کہ میرا دَین تمہارے  ذمہ تھا لہٰذا میرے  ذمہ مطالبہ نہیں رہا۔ اس صورت میں محتال کا قول معتبر ہے  کیوں کہ محیل نے  حوالہ کا اقرار کر لیا اور حوالہ کے  لئے  یہ ضروری نہیں کہ محیل کا محتال علیہ کے  ذمہ باقی ہو۔ (درمختارص ۲۹۳)

مسئلہ ۱۱ :
محیل نے  محتال سے  یہ کہا کہ میں نے  تمہیں فلاں پر حوالہ اسلئے  کیا تھا کہ اُس چیز پر میرے  لئے  قبضہ کرو یعنی یہ حوالہ بمعنی وکالت ہے  محتال  جواب میں یہ کہتا ہے  کہ یہ بات نہیں بلکہ تمہارے  ذمہ دَین تھا اس لئے  تم نے  حوالہ کیا تھا اس صورت میں محیل کا قول معتبر ہے  کہ وہی منکر ہے ۔ (درمختار)

مسئلہ ۱۲:
حوالہ کی دو قسمیں ہیں ۔ (۱) مطلقہ (۲) مقیدہ


مطلقہ کی کا مطلب یہ ہے  کہ اُس میں یہ قید نہ ہو کہ امانت یا دَین تم پر ہے  اُس سے  اس دَین کو ادا کرنا۔ مقیدہ میں اسی قسم کی قید ہوتی ہے ۔ حوالہ اگر مطلقہ ہو اور فرض کرو محیل کا دَین یا امانت محتال علیہ کے  پاس ہے  تو محتال کا حق اُس مخصوص مال کے  ساتھ متعلق نہیں بلکہ محتال علیہ کے  ذمہ کے  ساتھ متعلق ہو گا یعنی محیل اپنا دَین یا ودیعت محتال علیہ سے  لے  لے  تو حوالہ باطل نہ ہوگا۔ (عالمگیری)

مسئلہ ۳ ۱:
محیل پر دَین غیر میعادی ہے  یعنی فوراً واجب الادا ہے  اس کا حوالہ کر دیا تو محتال علیہ پر فوراً ادا کرنا واجب ہے  اور محیل پر دَین میعادی ہے  مثلاً ایک سال کی میعاد ہے  اس کا حوالہ کیا اور محتال علیہ کے  لئے  بھی ایک سال کی میعاد ذکر کر دی گئی تو محتال علیہ کے  لئے  بھی میعاد ہو گئی اور اس صورت میں اگر حوالہ کے  اندر میعاد کا ذکر نہ ہوا جب بھی حوالہ میعادی ہے  جس طرح میعادی دَین کی کفالت کرنے  سے  کفیل کے  لئے  بھی میعاد ہو جاتی ہے  اگرچہ کفالت میں میعاد کا ذکر نہ ہو۔ (عالمگیری)

مسئلہ ۱۴:
محیل پر میعادی دَین تھا اُس کا حوالہ کر دیا اور محیل مر گیا تو محتال علیہ پر اب بھی میعادی ہے  محیل کے  مرنے  سے  میعاد ساقط نہ ہو گی اور محتال علیہ مر گیا تو میعاد جاتی رہی اگرچہ محیل زندہ ہوں ۔ ہاں اگر محتال علیہ مفلس مرا کچھ ترکہ اُس نے  نہیں چھوڑا تو محیل کی طرف سے  دَین رجوع کرے  گا اور وہ میعاد بھی ہو گی جو پہلے  تھی۔ (عالمگیری)

مسئلہ ۱۵:
محیل پر دَین غیر میعادی تھا مثلاً قرض اس کا حوالہ کیا اور محتال علیہ نے  کوئی میعاد حوالہ میں ذکر کی تو یہ میعادی ہو گیا اندرون میعاد مطالبہ نہیں ہو سکتا مگر محتال علیہ اگر نادار ہو کر مرا پھر محیل کی طرف دَین رجوع کرے  گا اور غیر میعاد نہ ہو گا۔ (عالمگیری)

مسئلہ۱۶ :
زید کے  ہزار روپے  عمرو پر واجب الادا ہیں اور عمرو کے  بکر پر ہزار روپے  واجب الادا ہیں عمرو نے  زید کو بکر پر حوالہ کر دیا کہ تمہارے  ذمہ جو میرے  روپے  واجب الادا ہیں وہ زید کو ادا کر دو یہ حوالہ صحیح ہے  پھر اگر زید نے  بکر کو مثلاً ایک سال کی میعاد دے  دی تو عمرو بکر سے  اپنا روپیہ وصول نہیں کر سکتا اور اگر میعاد دینے  کے  بعد زید نے  بکر کو حوالہ کی رقم سے  بری کر دیا تو عمرو اپنا دَین بکر سے  وصول کر سکتا ہے ۔ (خانیہ)

مسئلہ ۱۷:
 زید کے  عمرو پر ہزار روپے  واجب الادا ہیں اور زید نے  اپنے  دائن کو عمرو پر حوالہ کر دیا کہ ایک سال میں عمرو اُس کو روپے  دے  دے  مگر زید نے  خود سال کے  اندر دَین ادا کر دیا تو عمرو سے  اپنے  روپے  ابھی وصول کر سکتا ہے ۔ (عالمگیری)

مسئلہ ۱۸ :
نابالغ کا کسی کے  ذمہ دَین تھا اُس نے  حوالہ کر دیا اور اس میں کوئی میعاد مقرر ہوئی اُس نابالغ کے  باپ یا وصی نے  حوالہ قبول کر لیا یہ ناجائز ہے  یعنی جبکہ نابالغ کو وہ دَین میراث میں ملا ہو اور اگر باپ یا وصی نے  اس نابالغ کے  لئے  کوئی عقد کیا ہو اس کا دَین ہو تو اس میں میعاد مقرر کرنا جائز ہے ۔ (عالمگیری)

مسئلہ ۱۹:
حوالہ کا روپیہ جب تک محتال علیہ ادا نہ کر لے  محیل سے  وصول نہیں کر سکتا اور اگر محتال لہ نے  محتال علیہ کو قید کرا دیا تو یہ محل کو قید کرا سکتا ہے ۔ (عالمگیری)

مسئلہ ۲۰ :
محتال علیہ نے  محتال لہ کو ادا کر دیا یا محتال لہ نے  محتال علیہ کو ہبہ کر دیا یا صدقہ کر دیا یا محتال لہ مر گیا اور محتال علیہ اُس کا وارث ہے  تو محیل سے  وصول کر سکتا ہے  اور اگر محتال لہ نے  محتال علیہ کو دَین سے  بری کر دیا بری ہو گیا اور محیل سے  وصول نہیں کر سکتا اور اگر محتال لہ نے  یہ کہہ دیا کہ میں نے  دَین تمہارے  لئے  چھوڑ دیا تو محیل سے  وصول کر سکتا ہے ۔ (عالمگیری)

مسئلہ ۲۱ :
مدیون نے  ایسے  شخص پر حوالہ کیا جس پر مدیون کا دَین نہیں ہے  اور کسی اجنبی شخص نے  محتال علیہ کی طرف سے  دَین ادا کر دیا تو محتال علیہ محیل سے  وصول کر سکتا ہے  اور اگرمحیل کا محتال علیہ پر دَین تھا اور حوالہ کر دیا اور اجنبی نے  محیل کی طرف سے  دَین ادا کر دیا تو محیل محتال علیہ سے  اپنا دَین وصول کر سکتا ہے  اور اگر محیل یہ کہتا ہے  کہ اُس نے  میری طرف سے  دَین ادا کیا ہے  اور محتال علیہ کہتا ہے  میری طرف سے  ادا کیا ہے  اور فضولی نے  ادا کے  وقت کچھ ظاہر نہیں کیا تھا تو اُس فضولی سے  دریافت کیا جائے  کہ کس کی طرف سے  ادا کیا تھا جو وہ کہے  اُس کا اعتبار کیا جائے ۔ اور اگر وہ فضولی مر گیا یا اُس کا پتا ہی نہیں ہے  کہ اُس سے  دریافت ہو سکے  تو محتال علیہ کی طرف سے  دَین ادا کرنا قرار دیا جائے ۔ (خانیہ)

مسئلہ ۲۲:
محتال علیہ نے  ادا کر دیا تو جس مال کا حوالہ ہوا وہ محیل سے  وصول کرے  گا وہ نہیں جو اُس نے  ادا کیا مثلاًروپیہ کا حوالہ ہو اور اس نے  اشرفیاں ادا کیں یا اس کے  عکس ہوا یا روپے  کی جگہ کوئی سامان محتال لہ کو دیا تو وہ چیز دینی ہو گی جس کا حوالہ ہوا۔ اور محتال علیہ و محتال لہ میں مصالحت ہو گئی اگر اُسی قسم کی چیز پر مصالحت ہوئی جو واجب تھی یعنی جتنی دینی لازم تھی اُس سے  کم پر مصالحت ہوئی مثلاً سو روپے  کی جگہ اتنی پر صلح ہوئی یعنی بیس معاف کر دیئے  تو جتنے  دیئے  محیل سے  اُتنے  ہی وصول کر سکتا ہے  اور اگر خلاف جنس پر مصالحت ہوئی مثلاً سو روپے  کی جگہ دو اشرفیوں پر صلح ہوئی تو محتال علیہ محیل سے  سو روپے  وصول کر سکتا ہے ۔ (عالمگیری)

مسئلہ ۲۳ :
حوالہ مقیدہ کی دو صورتیں ہیں ایک یہ کہ محیل کا دَین محتال علیہ کے  زمہ ہے  اُس دَین کے  ساتھ حوالہ کو مخصوص کیا دوسری یہ کہ محتال علیہ کے  پاس محیل کی عین شے  ہے  اُس سے  مقید کیا محیل نے  اُس کے  پاس روپے  وغیرہ کوئی چیز امانت رکھی ہے  یا اُس نے  محیل کی کوئی چیز غصب کر لی ہے  اس نے  حوالہ میں یہ ذکر کر دیا کہ امانت یا غصب کے  روپے  سے  محتال علیہ دَین ادا کر دے ۔ حوالہ مقیدہ کا حکم یہ ہے  کہ محیل اپنا دَین یا امانت یا مغصوب شے  حوالہ کے  بعد محتال علیہ سے  نہیں لے  سکتا اور اگر اُس نے  محیل کو دے  دیا تو ضامن ہے  اُس کو اپنے  پاس سے  دینا پڑے  گا اور اس صورت میں کہ محیل نے  اپنا مال اُس سے  وصول کر لیا اور محتال لہ نے  بھی بربنا ئے  حوالہ اس سے  وصول کیا محتال علیہ محیل سے  یہ رقم لے  سکتا ہے ۔ (عالمگیری)




مسئلہ ۲۴ :
حوالہ مقید بہ امانت تھا اور وہ امانت اس کے  پاس سے  ضائع ہو گئی حوالہ بھی باطل ہو گیا محتال علیہ بری ہو گیا اور دَین محیل کے  ذمہ لوٹ آیا اور اگر حوالہ میں مغصوب کی قید تھی یعنی محتال علیہ نے  محیل کی چیز غصب کی ہے  اُس سے  دَین وصول کرنے  کو حوالہ کیا اور مغصوب شے  غاصب کے  پاس سے  ہلاک ہو گئی حوالہ بدستور باقی ہے  اب بھی محتال علیہ کو دَین ادا کرنا لازم ہے ۔ (درمختارص ۲۹۳)

مسئلہ ۲۵ :
حوالہ مقید یا مقید بعین تھا اور محیل مر گیا اور اُس پر اس دَین کے  علاوہ اور دیون بھی ہیں مگر سوا اُس دین کے  جو محتال علیہ کے  ذمہ ہیں یا اُس عین کے  جو محتال علیہ کے  پاس ہے  کوئی چیز نہیں چھوڑی تو وہ دَین یا عین تنہا محتال لہ کے  لئے  مخصوص نہ ہو گا بلکہ دیگر قرض خواہ بھی اُس میں حقدار ہیں سب پر بقدر حصۂ رسد تقسیم ہو گا۔ (عالمگیری ، درمختارص ۲۳۹)

مسئلہ ۲۶ :
حوالہ مقید بودیعت تھا محیل بیمار ہو گیا اور محتال علیہ نے  ودیعت محتال لہ کو دے  دی اس کے  بعد محیل کا انتقال ہو گیا اور اس کے  ذمہ دیگر دیون بھی ہیں امین سے  دوسرے  قرض خواہ تاوان نہیں لے  سکتے  مگر ودیعت تنہا محتال لہ کو نہیں ملے  گی بلکہ دوسرے  قرض خواہ بھی اُس میں شریک ہوں گے  اور اگر محتال علیہ کے  پاس ودیعت نہیں ہے  بلکہ محیل کا اُس کے  ذمہ دَین ہے  اور حوالہ اس دَین کے  ساتھ مقید کیا تھا اور محتال علیہ کے  ادا کرنے  سے  پہلے  محیل بیمار ہو گیا اب محتال علیہ نے  محتال لہ کو ادا کر دیا اور محیل مر گیا اور اُس کے  ذمہ دیگر دیون بھی ہیں اور اُس دَین کے  علاوہ جو محتال علیہ کے  ذمہ تھا محیل نے  کوئی ترکہ نہیں چھوڑا تو محتال لہ جو وصول کر چکا وہ تنہا اُسی کا ہے  دیگر ؟ اس میں شریک نہیں ۔ (عالمگیری)

مسئلہ ۲۷ :
حوالہ مقید بہ امانت تھا اور محتال علیہ نے  امانت سے  دَین نہیں ادا کیا بلکہ اپنے  روپے  دَین میں دیئے  اور امانت کے  روپے  اپنے  پاس رکھ لیئے  تو یہ دَین ادا کرنا تبری نہیں قرار پائے  گا۔ (عالمگیری)

مسئلہ ۲۸ :
حوالہ مقید بہ ثمن تھا یعنی محیل نے  محتال علیہ کے  ہاتھ کوئی چیز بیع کی تھی جس کا ثمن باقی تھا اس مشتری پر اپنے  دَین کا حوالہ کر دیا کہ محتال لہ ثمن وصول کرے  مگر مشتری نے  خیار رویت شرط کی وجہ سے  بیع فسخ کر دیا یا خیار عیب کی وجہ سے  قبل قبضہ فسخ کی یا بعد قبضہ قضائے  قاضی سے  فسخ ہوئی یا بیع قبل قبضہ ہلاک ہو گئی ان سب صورتوں میں مشتری کے  ذمہ ثمن باقی نہ رہا جب بھی حوالہ بدستور باقی ہے  اور اگر بیع میں کوئی دوسرا حقدار نہ نکلا یا ظاہر ہوا کہ بیع غلام نہیں ہے  بلکہ حر ہے  یا دَین کے  ساتھ حوالہ کو مقید کیا تھا اور اُس کا کوئی مستحق ظاہر ہوا تو ان صورتوں میں حوالہ باطل ہو جائے  گا۔ (عالمگیری)

مسئلہ ۲۹ :
ایک شخص نے  کوئی چیز خریدی اور بائع کو ثمن وصول کرنے  کے  لئے  کسی شخص پر حوالہ کر دیا پھر مشتری نے  بیع میں کوئی عیب پایا اور قاضی کے  حکم سے  بائع کو واپس کر دی تو مشتری بائع سے  ثمن واپس نہیں لے  سکتا جبکہ بائع یہ کہتا ہو کہ میں نے  ثمن وصول نہیں کیا ہے  ہاں بائع اُس محتال علیہ پر حوالہ کر دے  گا۔ (خانیہ)

مسئلہ ۳۰ :
ایک شخص پر دَین ہے  دوسرا اس کا کفیل ہے  کفیل نے  طالب کو ایک تیسرے  شخص پر حوالہ کر دیا اُس نے  قبول کر لیا اصیل و کفیل دونوں بری ہو گئے  اور محتال علیہ مفلس مرا تو اصیل و کفیل دونوں کی طرف معاملہ لوٹے  گا۔ (خانیہ ، عالمگیری)

مسئلہ ۳۱ :
ایک شخص پر حوالہ کیا کہ وہ اپنے  مکان کے  ثمن سے  دَین ادا کرے  گا محتال علیہ اس پر مجبور نہیں کیا ج ائے  گا کہ گھر بیچ کر دَین ادا کرے  البتہ جب مکان بیع کرے  گا تو دَین ادا کرنے  پر مجبور کیا جائے  گا۔ (عالمگیری)

مسئلہ ۳۲ :
ایک شخص کے  ہاتھ کوئی چیز بیع کی اور یہ شرط کر دی کہ بائع اپنے  قرض خواہ کو مشتری پر حوالہ کر دے  گا کہ ثمن سے  دَین ادا کرنے  یہ بیع فاسد ہے  اور حوالہ بھی باطل اور اگر یہ شرط کی ہے  کہ مشتری ثمن کا کسی اور پر حوالہ کر دے  گا یہ بیع صحیح ہے  اور حوالہ بھی صحیح۔ (درمختار ، ردالمحتارص ۲۹۴)

مسئلہ ۳۳ :
حوالۂ فاسدہ میں اگر محتال علیہ نے  دَین ادا کر دیا تو اُسے  اختیار ہے  محتال لہ سے  واپس لے  یا محیل سے  وصول کرے  مثلاً یہ حوالہ کہ محیل کے  مکان کو بیع کر کے  ثمن سے  دَین ادا کرے  گا اور محیل نے  اس کی اجازت نہ دی ہو یہ حوالہ فاسد ہے ۔ (درمختارص ۲۹۵)

مسئلہ ۳۴ :
ایک شخص نے  دوسرے  کی کفالت کی اور یہ شرط ہو گئی کہ اصیل بری ہے  یہ حقیقت میں حوالہ ہے  اور حوالہ میں یہ شرط قرار پائی کہ اصیل سے  بھی مطالبہ کرے  گا تو یہ کفالت ہے  دائن نے  مدیون پر کسی کو حوالہ کر دیا اور محتال لہ کا دائن پر دَین نہیں ہے  یہ حقیقت میں دکالت ہے  حوالہ نہیں ۔ ایک شخص نے  دوسرے  کو کسی پر حوالہ کر دیا کہ اس سے  اتنے  من غلہ لے  لینا اور محتال علیہ نے  قبول کر لیا مگر حقیقت میں نہ محیل کا محتال علیہ پر کچھ ہے  نہ محتال لہ کا محیل پر تو محتال علیہ پر کچھ دینا واجب نہیں ۔ (عالمگیری)

مسئلہ ۳۵ :
آڑھت میں غلہ وغیرہ ہر قسم کی چیز بیچنے  والے  لا کر جمع کر دیتے  ہیں اور خریدنے  والے  آڑھت والے  سے  خریدتے  ہیں اکثر ایسا بھی ہوتا ہے  کہ خریدار سے  ابھی دام وصول نہیں ہوئے  اور بیچنے  والے  اپنے  وطن کو واپس جانا چاہتے  ہیں آڑھت والے  اپنے  پاس سے  دام دے  دیتے  ہیں خریدار سے  وصول ہو گا تو رکھ لیں گے  یہاں اگرچہ بظاہر حوالہ نہیں مگر اس کو حوالہ کے  حکم سے  سمجھنا چاہیے  یعنی بائع نے  آڑھتی سے  قرض لیا اور مشتری پر حوالہ کر دیا کہ اُس سے  وصول کر لے  لہٰذا اگر آڑھتی کو مشتری سے  دَین وصول نہ ہو سکتا کہ وہ مفلس مرا تو آڑھتی بائع سے  اُس روپیہ کو وصول کر سکتا ہے ۔ (عالمگیری)

مسئلہ ۳۶ :
مدیون نے  دائن کو کسی پر حوالہ کر دیا اس شرط پر کہ محتال لہ خیار حاصل ہے  یہ حوالہ جائز ہے  اور محتال لہ کو اختیار ہے  کہ حوالہ کو نافذ کرے  محتال علیہ سے  وصول کرے  یا خود محیل سے  وصول کرے ۔ یونہی اگر یوں حوالہ کیا کہ محتال لہ جب چاہے  محیل پر رجوع کرے  یہ حوالہ بھی جائز ہے  اور اُسے  اختیار ہے  جس چاہے  وصول کرے ۔ (عالمگیری)

مسئلہ ۳۷ :
عقد حوالہ میں میعاد نہیں ہو سکتی ہاں جس دَین کا حوالہ ہو اُس کے  لئے  میعاد ہو سکتی ہے   یعنی انتقال دَین تو ابھی ہو گیا مگر مطالبہ میعاد پر ہو گا۔ (درمختارص ۲۹۵)

مسئلہ ۳۸ :
ہنڈی بھی حوالہ ہی کی ایک قسم ہے  اس کی صورت یہ ہے  کہ تاجر کو روپیہ بطورِ قرض دیتے  ہیں کہ وہ اس کو دوسرے  شہر میں ادا کر دے  گا یا اس کے  کسی دوست یا عزیز کو دوسرے  شہر میں دے  دے  گا مثلاً اُس تاجر کی دوسرے  شہر میں دوکان ہے  وہاں لکھ دے  گا اس کو یا اس کے  عزیز کو وہاں قرض کا روپیہ وصول ہو جائے  گا۔ قرض کے  طور پر دینے  سے  مقصود یہ ہے  کہ اگر امانت کہہ کر دینا ہے  تو وہی روپیہ بعینہ اُس کو پہنچایا جائے  گا اور ہو سکتا ہے  کہ راستہ میں ضائع ہو جائے  اور دینے  والے  نقصان ہو کیوں کہ امانت میں تاوان نہیں لیا جا سکتا اس نفع کی خاطر قرض دیتا ہے  لہٰذا یہ مکروہ تحریمی ہے  کہ قرض سے  ایک نفع حاصل کرنا ہے  اور اگر قرض میں دوسری جگہ دینے  کی شرط نہ ہو مثلاً اس کا قرض اُس کے  ذمہ تھا اُس سے  کہا فلاں جگہ کے  لئے  حوالہ لکھ دو اُس نے  لکھ دیا یہ ناجائز نہیں ۔ ہنڈی کی یہ صورت بھی ہے  کہ دوکاندار دوسرے  شہر میں مال لینے  جاتا ہے  اگر ساتھ میں روپیہ لے  جاتا ہے  تو ضائع ہونے  کا اندیشہ ہے  یا اس وقت روپیہ موجود نہیں ہے  وہاں مال خرید کو ہنڈی لکھ دیتا ہے  جب یہاں ہنڈی پہنچتی ہے  روپیہ ادا کر دیا جاتا ہے  اکثر یہ ہنڈی میعادی ہوتی ہے  اور کبھی غیر میعادی بھی ہوتی ہے  مگر اس میں سود کی ایک رقم شامل ہوتی ہے  اس کے  حرام ہونے  میں کیا شبہ ہے ۔ 
مسئلہ ۳۹ :
محیل محتال لہ کا وکیل بن کر حوالہ کا روپیہ وصول کرنا چاہتا ہے  یہ صحیح نہیں اگر محتال علیہ اسے  دینے  سے  انکار کرنے  تو دینے  پر مجبور نہیں کیا جا سکتا۔ (درمختارص ۲۹۶)

قضا کا بیان


اللہ عزوجل فرماتا ہے :۔ 

اِنَّا اَنْزَلْنَا التَّوْرٰۃَ فِیْھَا ھُدًی وَّ نُوْرٌ یَّحْکُمُ بِھَا النَّبِیُّوْنَ 


(ہم نے  تورات نازل کی جس میں ہدایت و نور ہے  اُس کے  موافق انبیاء حکم کرتے  رہے )


پھر فرمایا:۔ 

وَمَنْ لَّمْ یَحْکُمُ بِمَا اَنْزَلَ اللّٰہُ فَاُوْلٰئِکَ ھُمُ الْکٰفِرُوْنَ


(جو لوگ خدا کے  اُتارے  ہوئے  پر حکم نہ کریں وہ کافر ہیں )


پھر فرمایا:۔ 

وَمَنْ لَّمْ یَحْکُمُ بِمَا اَنْزَلَ اللّٰہُ فَاُوْلٰئِکَ ھُمُ الظّٰلِمُوْنَ


(جو لوگ خدا کے  اُتارے  ہوئے  پر حکم نہ کریں وہ ظالمہیں )


وَمَنْ لَّمْ یَحْکُمُ بِمَا اَنْزَلَ اللّٰہُ فَاُوْلٰئِکَ ھُمُ الْفٰسِقُوْنَ


(جو لوگ خدا کے  اُتارے  ہوئے  کے  موافق حکم نہ کریں وہ فاسق ہیں )


پھر فرمایا:۔ 

وَاَنِ حْکُمْ بَیْنَہُمْ بِمَا اَنْزَلَ اللّٰہُ وَلَا تَتَّبِعْ اَھْوَائَھُمْ وَاحْذَرْھُمْ اَنْ یَّفْتِنُوْکَ عَنْ بَعْضِ مَا اَنْزَلَ اللّٰہُ اِلَیْکَ فَاِنْ تَوَلَّوْا فَاعْلَمْ انَمَّا یُرِیْدُ اللّٰہُ اَنْ یُّصِیْبَھُمْ بِبَعْضِ ذُنُوْبِھِمْ وَاِنَّ کَثِیْراً مِّنَ النَّاسِ لَفٰسِقُوْنَ اَفَحُکْمَ الْجَاھِلَیَۃِ یَبْغُوْنَ وَمَنْ اَحْسَنُ مِنَ اللّٰہِ حُکْماً لِّقَوْمٍ یُّوْقِنُوْنَ


(تم حکم کرو اُن کے  مابین اُس کے  موافق جو خدا نے  نازل کیا اور اُنکی خواہش کی پیروی نہ کرو اور اُن سے  بچتے  رہو کہ کہیں تمہیں ؟ نہ ڈال دیں بعض اُن چیزوں سے  جو خدا نے  تمہاری طرف اُتاری اور اگر وہ اعراض کریں تو جان لو کہ خدا اُنکے  بعض گناہوں کی سزا اُن کو پہنچانتا چاہتا ہے   اور بیشک بہت سے  لوگ فاسق ہیں کیا وہ لگ جاہلیت کا حکم چاہتے  ہیں اور اللہ سے  بڑھ کر یقین والوں کے  لئے  کون حکم دینے  والا ہے )


اور فرمایا:۔ 

فَلَا وَرَبَّکَ لَا یُؤْمِنُوْنَ حَتّیٰ یُحَکِّمُوْکَ فِیْمَا شَجَرَ بَیْنَھُمْ لَا یَجِدُوْا فِیْ اَنْفُسِہِمْ حَرَجاً مِمَّا فَضَیْتَ وَیُسَلِّمُوْا تَسْلِیْماً

 (تمہارے  رب کی قسم وہ مومن نہ ہوں گے  جب تک تم کو حکم نہ بنائیں اُس چیز میں جس میں اُن کے  مابین اختلاف ہے  پھر جو کچھ تم نے  فیصلہ کر دیا اُس سے  اپنے  دل میں تنگی نہ پائیں اور اُسے  پورے  طور پر تسلیم نہ کریں )


اور فرماتا ہے :۔ 

اِنَّا اَنْزَلْنَا اِلَیْکَ الْکِتٰبَ بِالْحَقِّ لِتَحْکُمَ بَیْنَ النَّاسِ بِمَا اَرٰکَ اللّٰہُ وَلَا تَکُنْ لِّلْخَآئِنِیْنَ خَصِیْماً

( ہم نے  تمہاری طرف حق کے  ساتھ کتاب اُتاری تاکہ لوگوں کے  درمیان اُس کے  ساتھ فیصلہ کرو جوخدا نے   تمہیں دکھایا اور خیانت کرنے  والوں کے  لئے  جھگڑا نہ کرو۔ 
حدیث ۱ :
امام احمد بن حنبل نے  ابوذر رضی اللہ تعالیٰ عنہ سے  روایت کی کہتے  ہیں کہ رسول اللہ ﷺ نے  مجھ سے  فرمایا کہ چھ دن بعد تم سے  جو کچھ کہا جائے  اُسے  اپنے  دہن میں رکھنا ساتویں دن یہ ارشاد فرمایا کہ میں تم کو وصیت کرات ہوں کہ باطن و ظاہر میں اللہ تعالیٰ سے  ڈرتے  رہنا اور جب تم سے  کوئی برا کام ہو جائے  تو نیکی کرنا اور کسی سے  کوئی چیز طلب نہ کرنا اگرچہ تمہارا کوڑا گر جائے  یعنی تم سواری پر ہو اور کوڑا گر جائے  تو یہ بھی کسی سے  نہ کہنا کہ اُٹھا دے  کسی کی امانت سے  اپنے  پاس نہ رکھنا اور دو شخصوں کے  مابین فیصلہ نہ کرنا۔ 
حدیث ۲ :
امام احمد و ابن ماجہ اور بیہقی شعب الایمان میں عبداللہ بن مسعود رضی اللہ تعالیٰ عنہ سے  راوی کہ رسول اللہ ﷺ نے  فرمایا جو شخص لوگوں کے  مابین حکم کرتا ہے  وہ قیامت کے  دن اس طرح آئے  گا کہ فر شتہ اُس کی گدی پکڑے  ہو گا پھر وہ فرشتہ اپنا سر آسمان کی طرف اُٹھائے  گا اس(ا س انتظار میں کہ اس کے  لئے  کیا حکم ہوتا ہے ) اگر یہ حکم ہو گا کہ ڈال دے  تو ایسے  گڑھے  میں ڈالے  گا کہ چالیس برس تک گرتا ہی رہے  گا یعنی چالیس برس میں تہ تک پہنچے  گا۔ 
حدیث ۳ :
امام احمد ام المومنین صدیقہ رضی اللہ تعالیٰ عنہا سے  راوی کہ رسول اللہ ﷺ نے  فرمایا کہ قاضی عادل قیامت کے  دن تمنا کرے  گا کہ دو شخصوں کے  درمیان ایک پھل کے  متعلق بھی فیصلہ نہ کئے  ہوتا۔ 
حدیث ۴ :
ترمذی نے  روایت کی کہ عثمان غنی رضی اللہ تعالیٰ عنہ سے  عبداللہ بن عمر رضی اللہ تعالیٰ عنہما سے  فرمایا کہ لوگوں کے  درمیان فیصلہ کیا کرو (عہدہ ٔ قضا کو قبول کرو) اُنھوں نے  عرض کی امیر المومنین آپ مجھے  معافی دیں کہ اس کو ناپسند کیوں رکھتے  ہو تمہارے  والد فیصلہ کیا کرتے  تھے  عرض کی اس لئے  کہ میں نے  رسول اللہ ﷺ سے  سنا ہے  کہ فرماتے  ہیں جو قاضی ہو اورعد ل کے  ساتھ فیصلہ کرے  اُس کے  لئے  لائق یہ ہے  کہ برابر واپس ہو یعنی جس حالت میں تھا ویسا ہی رہ جائے  یہی غنیمت ہے ۔ 
حدیث ۵ :
امام احمد و ابوداؤد و ترمذی و ابن ماجہ نے  ابوہریرہ رضی اللہ تعالیٰ عنہ سے  روایت کی کہ رسول اللہ ﷺ نے  فرمایا جو لوگوں کے  مابین قاضی بنایا گیا وہ بغیر چھری کے  کے  ذبح کر دیا گیا۔ 
حدیث ۶ :
ابوداؤد و ترمذی و ابن ماجہ و انس رضی اللہ تعالیٰ عنہ سے  راوی کہ رسول اللہ ﷺ نے  فرمایا جو قضا کا طالب ہو اور اس کی درخواست کرے  وہ اپنے  نفس کی طرف سپرد کر دیا جائے  گا اور جس کو مجبور کر کے  قاضی بنایا جائے  اللہ تعالیٰ اُس کے  پاس فرشتہ بھیجے  گا جو ٹھیک چلائے  گا۔ 
حدیث ۷ :
ابوداؤد نے  ابوہریرہ رضی اللہ تعالیٰ عنہ سے  روایت کی کہ رسول اللہ ﷺ نے  فرمایا جس نے  قضا طلب کی اور اُسے  مل گئی پھر اس کا عدل اُس کے  جور پر غالب رہا۔ یعنی عدل نے  ظلم کرنے  سے  روکا اُس کے  لئے  جنت ہے  اور جس عدل پر غالب آیا اُس کے  لئے  جہنم ہے ۔ 
حدیث ۸ :
صحیح بخاری میں ابو موسیٰ اشعری رضی اللہ تعالیٰ عنہ سے  مروی کہتے  ہیں اور میری قوم کے  دو شخص حضور کے  پاس حاضر ہوئے  ایک نے  کہا یا رسول اللہ مجھے  حاکم کر دیجئیے  اور دوسرے  نے  بھی ایسا ہی کہا ارشاد فرمایا ہم اُس کو حاکم نہیں بناتے  جو اس کا سوال کرے  اور نہ اُس کو جو اس کی حرص کرے ۔ 
حدیث ۹ :
سنن ابوداؤد و ترمذی میں عمرو بن مرّہ رضی اللہ تعالیٰ عنہ سے  مروی کہتے  ہیں میں نے  رسول اللہ ﷺ کو فرماتے  سُنا کہ اللہ تعالیٰ امور مسلمیں میں کوئی کام کسی کو سپرد فرمائے  (یعنی اُسے  حاکم بنائے ) وہ لوگوں کے  حوائج و ضروریات و احتیاج میں پردے  کے  اندر ہے  یعنی اہل حاجت کی اُس تک رسائی نہ ہو سکے  اپنے  پاس ارباب حاجت کو آنے  نہ دے  تو اللہ تعالیٰ اُس کی حاجت و ضرورت و احتیاج میں حجاب فرمائے  گا یعنی اُس کو اپنی رحمت سے  دور فرما دے  گا اور ایک روایت میں ہے  کہ اللہ تعالیٰ اُس کی حاجت کے  وقت میں آسمان کے  دروازے  بند فرما دے  گا اسی کی مثل ابوداؤد و ابن سعد و بغوی و طبرانی و بیہقی و ابن عساکر ابی مریم و احمد و طبرانی معاذ رضی اللہ تعالیٰ عنہما سے  راوی۔ 
حدیث ۱۰ :
بیہقی حضرت عمر بن الخطاب رضی اللہ تعالیٰ عنہ سے  راوی جب حضرت عمر رضی اللہ تعالیٰ عنہ اپنے  عمال (حکام) کو بھیجتے  اُن پر یہ شرط کرتے  کہ ترکی گھوڑے  پر سوار نہ ہونا اور باریک آٹا یعنی میدہ نہ کھانا اور باریک کپڑے  نہ پہننا اور لوگوں کے  حوائج کے  وقت اپنے  دروازے  نہ بند کرنا اگرتم نے  ان میں سے  کسی امر کر کیا تو سزا کے  مستحق ہو گے ۔ 
حدیث ۱۱ :
ترمذی و ابوداؤد و دارمی نے  معاذ بن جبل رضی اللہ تعالیٰ عنہ سے  روایت کی کہ رسول اللہ ﷺ نے  جب ان کو یمن کا حاکم بنا کر بھیجنا چاہا فرمایا کہ جب تمہارے  سامنے  کوئی معاملہ پیش آئے  گا تو کس طرح فیصلہ کرو گے  عرض کی کتاب اللہ سے  فیصلہ کروں گا فرمایا اگر کتاب اللہ میں نہ پاؤ گے  تو کیا کرو گے  عرض کی رسول اللہ ﷺ کی سنت کے  ساتھ فیصلہ کروں گا اور اگر سنت رسول اللہ بھی نہ پاؤ تو کیا کرو گے  عرض کی اپنی رائے  سے  اجتہاد کروں گا اور اجتہاد کرنے  میں کمی نہ کروں گا حضورِ اقدس ﷺ نے  ان کے  سینہ پر ہاتھ مارا اور یہ کہا کہ حمد ہے  اللہ کے  لئے  جس نے  رسول اللہ کے  فرستادہ کو اُس چیز کی توفیق دی جس سے  رسول اللہ راضی ہے ۔ 
حدیث ۱۲ :
ابوداؤد و ترمذی و ابن ماجہ حضرت علی رضی اللہ تعالیٰ عنہ سے  راوی کہتے  ہیں جب مجھ کو رسول اللہ ﷺ نے  یمن کی طرف قاضی بنا کر بھیجنا چاہا میں نے  عرض کی یارسول اللہ حضور مجھے  بھیجتے  ہیں اور میں نو عمر شخص ہوں اور مجھے  فیصلہ کرنا آتا بھی نہیں یعنی میں نے  کبھی اس کام کو نہیں کیا ارشاد فرمایا اللہ تعالیٰ تمہارے  قلب کو رہنمائی کرے  گا اور تمہاری زبان کو حق پر ثابت رکھے  گا۔ جب تمہارے  پاس دو شخص معاملہ پیش کریں تو صرف پہلے  کی بات سن کر فیصلہ نہ کرنا جب تک دوسرے  کی بات سن نہ لو کہ اس صورت میں یہ ہو گا کہ فیصلہ کی نوعیت تمہارے  لئے  ظاہر ہو جائے  گی فرماتے  ہیں کہ اس کے  بعد کبھی مجھے  فیصلہ کرنے  میں شک و تر دد نہ ہوا۔ 
حدیث ۱۳ :
صحیح بخاری شریف میں ہے  حسن بصری رضی اللہ تعالیٰ عنہ فرماتے  ہیں اللہ تعالیٰ نے  حکام کے  ذمہ یہ بات رکھی کہ خواہش نفسائی کی پیروی نہ کریں اوعر لوگوں سے  خوف نہ کریں اور اللہ کی آیات کو تھوڑے  دام کے  بدلے  میں نہ خریدیں اس کے  بعد یہ آیت پڑھی:۔ 

یَادَاوْدُ اِنَّا جَعَلْنٰکَ خَلِیْفَۃً فِیْ الْاَرْضِ فَاحْکُمْ بَیْنَ النَّاسِ بِالْحَقِّ وَلَا تَتَّبِعِ الْھَویٰ فَیُضِلَّکَ عَنْ سَبِیْلِ اللّٰہِ اِنَّ الَّذِیْنَ یَضِلُّونَ عَنْ سَبِیْلِ اللّٰہِ لَھُمْ عَذَابٌ شَدِیْدٌ بِمَا نَسُوْا یَوْمَ الْحِسَابِ


(اے  داؤد ہم نے  تم کو زمین میں خلیفہ کیا لوگوں کے  درمیان حق کے  ساتھ فیصلہ کرو اور خواہش کی پیروی نہ کرو کہ تم کو اللہ کے  راستہ سے  ہٹا دے  گی اور جو اللہ کے  راستہ سے  الگ ہو گئے  اُن کے  لئے  سخت عذاب ہے  اس وجہ سے  کہ حساب کے  دن کو بھول گئے )


عمر بن عبدالعزیز رضی اللہ تعالیٰ عنہ فرماتے  ہیں پانچ باتیں قاضی میں جمع ہوئی چاہیئے  اُنھیں کی ایک نہ ہو تو اُس میں عیب ہو گا۔ (۱) سمجھ دار ہو (۲) بردبار ہو (۳) سخت ہو (۴) عالم ہو (۵) علم کی باتوں کا پوچھنے  والاہو۔ 
حدیث ۱۴ :
بیہقی نے  روایت کی کہ حضرت عمر رضی اللہ تعالیٰ عنہ نے  فرمایا کہ فریقین مقدمہ کو واپس کر دو تاکہ وہ آپس میں صلح کر لیں کیوں کہ معاملہ کا فیصلہ کر دینا لوگوں کے  درمیان عداوت پیدا کرتا ہے ۔ 
حدیث ۱۵ :
ابن عساکر و بیہقی روایت کرتے  ہیں کہ شعبی کہتے  ہیں حضرت عمر و ابی کعب رضی اللہ تعالیٰ عنہما کے  مابین ایک معاملہ میں خصومت تھی حضرت عمر نے  فرمایا میرے  اور اپنے  درمیان کسی کا حکم کر لو۔ دونوں صاحبون نے  زید بن ثابت رضی اللہ تعالیٰ عنہ کو حکم بنایا اور دونوں ان کے  پاس آئے  حضرت عمر نے  کہا ہم اس لئے  تمہارے  پاس آئے  ہیں کہ ہمارے  مابین فیصلہ کرو تو جب دونوں اُن کے  پاس فیصلہ کے  لئے  پہنچے  تو حضرت زید صدر مجلس سے  ہٹ گئے  اور عرض کی امیر المومنین یہان تشریف لائیے  حضرت عمر نے  فرمایا یہ تمہارا پہلا ظلم ہے  جو فیصلہ میں تم نے  کیا۔ و لیکن میں اپنے  فریق کے  ساتھ بیٹھوں گا دونوں صاحبوں اُن کے  سامنے  بیٹھ گئے ۔ ابی بن کعب نے  دعویٰ کیا اور حضرت عمر نے  اُن کے  دعوے  سے  انکار کیا۔ حضرت زید نے  ابی بن کعب سے  کہا کہ امیر المومنین کو حلف سے  معافی دے  دو حضرت عمر نے  قسم کھا لی اس کے  بعد قسم کھا کر کہا کہ زید کو کبھی فیصلہ سپرد نہ کیا جائے  جب تک اُن کے  نزدیک عمر اور دوسرا مسلمان برابر ہو یعنی جو شخص مدعی و مدعی علیہ میں اس قسم کی تفریق کرے  وہ فیصلہ کا اہل نہیں ۔ 
حدیث ۱۶ :
صحیح بخاری و مسلم میں ابوبکر رضی اللہ تعالیٰ عنہ سے  مروی کہتے  ہیں میں نے  رسول اللہ ﷺ کو یہ فرماتے  سنا ہے  کہ حاکم غصہ کی حالت میں دو شخصوں کے  مابین فیصلہ نہ کرے ۔ 
حدیث ۱۷ :
صحیح بخاری و مسلم میں عبداللہ بن عمر و ابوہریرہ رضی اللہ تعالیٰ عنہما سے  مروی حضورِ اقدس ﷺ نے  فرمایا حاکم نے  فیصلہ کرنے  میں کوشش کی اور ٹھیک فیصلہ کیا اُس کے  لئے  دو ثواب اور اگر کوشش کر کے  (غورخوض کرکے ) فیصلہ کیا اور غلطی ہو گئی اس کو ایک ثواب۔ 
حدیث ۱۸ :
ابوداؤد و ابن ماجہ بریدہ رضی اللہ تعالیٰ عنہ سے  راوی کہ رسول اللہ ﷺ نے  فرمایا قاضی تین ہیں ایک جنت میں اور دو جہنم میں جو قاضی جنت میں جائے  گا وہ ہے  جس نے  حق کو پہچانا اور حق کے  ساتھ فیصلہ کیا اور جس حق گوئی کو پہچانا مگر فیصلہ حق کے  خلاف کیا وہ جہنم میں ہے  اور جس نے  بغیر جانے  بوجھے  فیصلہ کر دیا وہ جہنم میں ہے  اسی کی مثل ابن عدی و حاکم نے  بھی بریدہ سے  اور طبرانی ابن عمر رضی اللہ تعالیٰ عنہم سے  راوی۔ 
حدیث ۱۹ :
ترمذی و ابن ماجہ عبداللہ بن ابی اوفیٰ رضی اللہ تعالیٰ عنہ سے  راوی کہ رسول اللہ ﷺ نے  فرمایا کہ قاضی کے  ساتھ اللہ تعالیٰ ہے  جب تک وہ ظلم نہ کرے  اور جب وہ ظلم کرتا ہے  اللہ تعالیٰ اُس سے  جدا ہو جاتا ہے  اور شیطان اُس کے  ساتھ ہو جاتا ہے ۔ 
حدیث ۲۰ :
بیہقی ابن عباس رضی اللہ تعالیٰ عنہما سے  راوی کہ فرمایا حضورن ے  قاضی جب اپنے  اجلاس میں بیٹھتا ہے  دو فرشتے  اُترتے  ہیں جو اُسے  ٹھیک راستہ پر لے  چلنا چاہتے  ہیں اور توفیق دیتے  ہیں اور رہنمائی کرتے  ہیں جب تک ظلم نہ کرے  اور جب ظلم کرتا ہے  تو چلے  جاتے  ہیں اور اُس چھوڑ دیتے  ہیں ۔ 
حدیث ۲۱ :
ابویعلیٰ حذیفہ رضی اللہ تعالیٰ عنہ سے  راوی کہ فرماتے  ہیں ﷺ حکام عادل و ظالم سب کو قیامت کے  دن پلِ صراط پر روکا جائے  گا پھر اللہ عزوجل فرمائے  گا تم سے  میرا مطالبہ ہے  جس حاکم نے  فیصلہ میں ظلم کیا ہو گا اور رشوت لی ہو گی صرف ایک فریق کی بات توجہ سے  سنی ہو گی وہ جہنم کی اتنی گہرائی میں ڈالا جائے  گا جس کی مسافت ستر (۷۰) سال ہے  اور جس حد (مقرر) سے  زیادہ مارا ہے  اُس سے  اللہ تعالیٰ فرمائے  گا کہ جتنا میں نے  حکم دیا تھا اُس سے  زیادہ تُو نے  کیوں مارا وہ کہے  گا اے  پروردگار میں نے  تیرے  لئے  غضب کیا اللہ فرمائے  گا تیرا غصہ میرے  غضب سے  بھی زیادہ ہو گیا اور وہ شخص لایا جائے  گا جس نے  سزا میں کمی کی ہے  اللہ تعالیٰ فرمائے  گا اے  میرے  بندہ تُو نے  کمی کیوں کی کہے  گا میں نے  اُس پر رحم کیا فرمائے  گا کیا یہ تیری رحمت میری رحمت سے  بھی زیادہ ہو گئی۔ 
حدیث ۲۲ :
ابوداؤد بریدہ رضی اللہ تعالیٰ عنہ سے  راوی رسول اللہ ﷺ نے  فرمایا جس کو ہم کسی کام پر مقرر کریں اور اُس کو روزی دیں اب اس کے  بعد وہ جو کچھ لے  گا خیانت ہے ۔ 
حدیث ۲۳ :
ترمذی نے  معاذ رضی اللہ تعالیٰ عنہ سے  روایت کی کہتے  ہیں رسول اللہ ﷺ نے  مجھے  یمن کی طرف حاکم کر کے  بھیجا جب میں چلا تو میرے  پیچھے  آدمی بھیج کر واپس بلایا اور فرمایا تمہیں معلوم ہے  کیوں میں نے  آدمی بھیج کر بلایا اس لئے  کہ کوئی چیز بغیر میری اجازت نہ لیا کہ وہ خیانت ہو گی اور جو خیانت کرے  گا اُس چیز کو قیامت کے  دن لے  کر آنا ہو گا اسی کہنے  کے  لئے  بلایا تھا اب اپنے  کام پر جاؤ۔ 
حدیث ۲۴ :
مسلم و ابوداؤد و عدی بن عمیری رضی اللہ تعالیٰ عنہ سے  راوی کہ رسول اللہ ﷺ نے  فرمایا اے  لوگو تم میں جو کوئی ہمارے  کسی کام پر مقرر ہوا وہ ایک سوئی یا اس سے  بھی کم کوئی چیز ہم سے  چھپائے  گا وہ خائن ہے  قیامت کے  دن اُسے  لے  کر آئے  گا انصار میں سے  ایک شخص کھڑا ہوا اور یہ کہا کہ یا رسول اللہ اپنا یہ کام مجھ سے  واپس لے  لیجئے  فرمایا کیا وجہ ہے  عرض کی میں نے  حضور کو ایسا فرماتے  سنا فرمایا میں یہ کہتا ہوں جس کو ہم عامل بنائیں وہ تھوڑا یا زیادہ جو کچھ ہو ہمارے  پاس لائے  پھر جو کچھ ہم دیں اُسے  لے  اور جس سے  منع کیا جائے  باز رہے ۔ 
حدیث ۲۵ :
ابوداؤد و ابن ماجہ عبداللہ بن عمر رضی اللہ تعالیٰ عنہما سے  اور ترمذی اُن سے  اور ابوہریرہ رضی اللہ تعالیٰ عنہ سے  اور امام احمد و بیہقی ثوبان رضی اللہ تعالیٰ عنہ سے  راوی کہ رسول اللہ ﷺ نے  رشوت دینے  والے  اور رشوت لینے  والے  پر لعنت فرمائی اور ایک روایت میں اُس پر بھی لعنت فرمائی جو رشوت کا دلال ہے ۔ 
حدیث ۲۶ :
صحیح بخاری وغیرہ میں ابو حمیدی ساعدی رضی اللہ تعالیٰ عنہ سے  مروی کہتے  ہیں رسول اللہ ﷺ نے  بنی اسد میں سے  ایک شخص کو جس کو ابن اللُّتَبِیَّہ کہا جاتا تھا عامل بنا کر بھیجا جب وہ واپس آئے  تو یہ کہا کہ یہ (مال) تمہارے  لئے  ہے  اور یہ میرے  لئے  ہدیہ ہوا ہے  رسول اللہ ﷺ منبر پر تشریف لے  گئے  اور حمد الٰہی اور ثنا کے  بعد یہ فرمایا کہ کیا حال ہے  اُس عامل کا جس کو ہم بھیجتے  ہیں اور وہ آکر یہ کہتا ہے  کہ یہ آپ کے  لئے  ہے  اور یہ میرے  لئے  ہے  وہ اپنے  باپ یا ماں کے  گھر میں کیوں نہیں بیٹھا رہا دیکھتا کہ اُسے  ہدیہ کیا جاتا ہے  یا نہیں قسم ہے  اُس کی جس کے  ہاتھ میں میرا نفس ہے  ایسا شخص قیامت کے  دن اُسی چیز کو اپنی گردن پر لا کر لائے  گا اگر اونٹ ہے  تو چلائے  گا اور گائے  ہے  تو وہ بان بان کرے  گی اور بکری ہے  تو وہ میں میں کرے  گی اس کے  بعد حضور نے  اپنے  ہاتھوں کو اتنا بلند فرمایا کہ بغل مبارک کی سپیدی ظاہر ہونے  لگی اور اس کو تین بار فرمایا آگاہ میں نے  پہنچا دیا۔ 
حدیث ۲۷ :
ابوداؤد نے  ابو امامہ رضی اللہ تعالیٰ عنہ سے  روایت کی کہ رسول اللہ ﷺ نے  فرمایا جو کسی کے  لئے  سفارش کرے  اور وہ اس کے  لئے  کچھ ہدیہ دے  اور یہ قبول کر لے  وہ سود کے  دروازوں میں سے  ایک بڑے  دروازے  پر آگیا۔ 

مسائلِ فقہیّہ


لوگوں کے  جھگڑوں اور منازعات کے  فیصلہ کرنے  کو قضا کہتے  ہیں ۔ (درمختار)



قضا فرضِ کفایہ ہے  کیوں کہ بغیر اس کے  نہ لوگوں کے  حقوق کی محافظت ہو سکتی نہ امن عامہ قائم رہ سکتا ہے ۔ جس کو قاضی بنایا جاتا ہے  اگر وہی اس عہد کا وہ صالح ہے  دوسرے  میں صلاحیت ہی نہ ہوکہ انصاف کرے  اس صورت میں عہدہ قضا قبول کر لینا واجب ہے  اور اگر وہ دوسرا بھی اس قابل ہے  مگر یہ زیادہ صلاحیت رکھتا ہو تواس کو قبول کر لینا مستحب ہے  اور اگر دوسرے  بھی اسی قابلیت کے  ہیں تو اختیار ہے  قبول کرے  یا نہ کرے  اور اگر یہ صلاحیت رکھتا ہے  مگر دوسرا اس سے  بہترہے  تو اس کو قبول کرنا مکروہ ہے  اور یہ شخص اگر خود جانتا ہے  کہ یہ کام مجھ سے  انجام نہ پا سکے  گا تو قبول کرنا حرام ہے ۔ (عالمگیری)

مسئلہ ۱ :
قاضی اُسی کو بنا سکتے  ہیں جس میں شرائط شہادت پائے  جائیں وہ یہ ہیں :۔ 

مسلمان۔ عاقل۔ بالغ۔ آزاد ہو۔ اندھا نہ ہو۔ گونگا نہ ہو۔ بالکل بہرہ نہ ہو کہ کچھ نہ سنے ۔ محدود فی القذف نہ ہو۔ (درمختار ، ردالمحتارص ۲۹۸)

مسئلہ ۲ :
کافر کو قاضی بنایا اس لئے  کہ وہ کفار کے  معاملات کو فیصل کر ے  یہ ہو سکتا ہے  مگر مسلمانوں کو معاملات فیصل کرنے  کا اُسے  اختیار نہیں ۔ (ردالمحتارص ۲۹۹)

مسئلہ ۳ :
قاضی مقرر کرنا بادشاہ اسلام کا کام ہے  یا سلطان کے  ماتحت جو ریاستیں خراج گزار ہیں جن کو سلطان نے  قضاۃ کے  عزل و نصب کا اختیار دیا ہو یہ بھی قاضی مقرر کر سکتی ہے ۔ (ردالمحتار )

مسئلہ ۴ :
فاسق کو قاضی بنانا نہ چاہیئے  اوراگر مقرر کر دیا گیا تو اس کی قضا نافذ ہو گی۔ فاسق کو مفتی بنانا یعنی اُس سے  فتویٰ پوچھنا درست نہیں کیوں کہ فتویٰ امور دین ہے  اور فاسق کا قول دیانات میں نا معتبر۔ قاضی نے  اپنے  دشمن کے  خلاف فیصلہ کیا یہ فیصلہ جائز نہیں جب کہ دونوں میں دینوی عداوت ہو۔ (درمختارص ۲۹۹، ۳۰۱)

مسئلہ ۵ :
جس وقت اُس کو قاضی مقرر کیا تھا اُس وقت عادل (غیر فاسق) تھا اُس کے  بعد فاسق ہو گیا تو فسق کی وجہ سے  معزول نہ ہوا مگر معزولی کا مستحق ہو گیا بلکہ سلطان پر معزول کر دینا واجب ہے  اور اگر سلطان نے  اُس کے  تقرر کے  وقت یہ شرط کر دی ہے  کہ اگر فاسق ہو جائے  گا تو معزول ہو جائے  گا تو فسق کرنے  سے  خودہی معزول ہو گیا معزول کرنے  کی ضرورت نہیں ۔ (عالمگیری)

مسئلہ ۶ :
جس طرح بادشادہ عادل کی طرف سے  عہدہ قبول کرنا جائز ہے  بادشاہ ظالم کی طرف سے  بھی قبول کرنا صحیح ہے  مگر بادشاہ ظالم کی طرف سے  اس عہدہ کو قبول کرنا اُ س وقت درست ہے  جب کہ قاضی عدل و انصاف و حق کے  مطابق فیصلہ کر سکتا ہو اس کے  فیصلوں میں ناجائز طور پر بادشاہ مداخلت نہ کرتا ہو اور احکام شرع نافذ کرنے  سے  منع نہ کرتا ہو اور اگر یہ باتیں نہ ہوں بلکہ جانتا ہو کہ حق کے  مطابق فیصلہ ناممکن ہو گا یا اس کے  فیصلوں میں بے  جا مداخلت ہو گی یا بعض احکام کی تنفیذ سے  منع کیا جائے  گا تو اس عہدہ کو قبول نہ کرے ۔ (عالمگیری)

مسئلہ ۷ :
بادشاہ کو چاہیئے  کہ رعایا میں جو اس عہدہ کے  لئے  زیادہ موزوں ہو اُسے  قاضی بنائے  کیوں کہ حدیث میں ارشاد ہوا کہ جس نے  کسی کو کام سپرد کر دیا اور اُس کی رعایا میں اس سے  بہتر موجود تھا اُس نے  اللہ و رسول و جماعت مسلمین کی خیانت کی۔ قاضی میں یہ اوصاف ہوں معاملہ فہم ہو۔ فیصلہ نافذ کرنے  پر قادر ہو۔ وجیہ ہو۔ بارعب ہو لوگوں کی باتوں پر صبر کرتا ہو۔ صاحبِ ثروت ہو اتاکہ طمع میں مبتلا نہ ہو۔ (عالمگیری)

مسئلہ ۸ :
قاضی اُس کیو کیا جائے  جو عفت و پارسائی اور عقل و صلاح و فہم و علم میں معتمد ہو اُس ک مزاج میں شدت ہو مگر زیادہ شدت نہ ہو اور نرمی ہو تو اتنی نہ ہو جو لوگوں سے  دب جائے ۔ وجیہ ہو اُس کا رعب لوگوں پر ہو۔ لوگوں کی وجہ سے  جو اُس پر مصائب آئیں اُن پر صبر کرے ۔ 
تنبیہ :
عہدہّ قضا کا قبول کر لینا اگرچہ جائز ہے  مگر علماٗ و ائمہ کی اس کے  متعلق مختلف رائیں ہیں بعض نے  اس میں حرج نہ سمجھا اور بعض نے  بچنے  ہی کو ترجیح دی اور حدیث سے  بھی اسی رائے  کی ترجیح ظاہر ہوتی ہے  ارشاد فرماتے  ہیں رسول اللہ ﷺ کہ جو شخص قاضی بنایا گیا وہ بغیر چھری ذبح کر دیا گیا۔ خود ہمارے  امام اعظم رضی اللہ تعالیٰ عنہ کو خلیفہ نے  یہ عہدہ دینا چاہا مگر امام نے  انکار کیا۔ یہاں تک کہ نوے  درے  آپ کولگائے  گئے  پھر بھی آپ نے  اسے  قبول نہیں فرمایا اور یہ فرمایا کہ اگر سمندر تیر کر پار کرنے  کامجھے  حکم دیا جائے  تو یہ کر سکتا ہوں مگر اس عہدہ کو قبول نہیں کر سکتا۔ عبداللہ بن دہب رحمۃ اللہ تعالیٰ کو یہ عہدہ دیا گیا اُنھوں نے  انکار کر دیا اور پاگل بن گئے  جو کوئی ان کے  پاس آتا مونھ اور کپڑے  پھاڑتے  اُن کے  ایک شاگرد نے  سوراخ سے  جھانک کر کہا اگر آپ اس عہدہ قضاٗ کو قبول فرما لیتے  اور عدل کرتے  تو بہتر ہوتا جواب دیا اے  شخص تیری عقل یہ ہے  کہ کیا تو نے  نہیں سنا کہ رسول اللہ ﷺ فرماتے  ہیں قاضیوں کا حشر سلاطین کے  ساتھ ہوگا اور علما کا حشر انبیاٗ علیہم السّلام کیساتھ ہو گا۔ امام محمد رحمۃ اللہ تعالیٰ سے  کہا گیا اُنھوں نے  اس سے  انکار کیا جب قید کر دیئے  گئے  اور پاؤں میں بیڑیاں ڈال دی گئیں مجبوراً اُنھوں نے  قبول کیا۔ 
مسئلہ ۹ :
حکومت کی نہ طلب ہونی چاہیئے  نہ اس کا سوال کرنا چاہئیے ۔ طلب کا یہ مطلب ہے  کہ بادشاہ کے  یہاں اس کی درخواست پیش کرے  اور سوال کا مطلب یہ کہ لوگوں کے  سامنے  یہ تذکرہ کرے  کہ اگر بادشاہ کی طرف سے  مجھے  فلاں جگہ حکومت ملے  گی تو قبول کر لوں گا اور دل میں یہ خواہش ہو کہ یہ خبر کسی طرح بادشاہ تک پہنچ جائے  اور وہ مجھے  بلا کر حکومت عطا کرے  لہٰذا اس کی خواہش نہ دل میں ہو نہ زبان سے  اس کا اظہار ہر۔ (عالمگیری)

مسئلہ ۱۰ :
جو لوگ عہدۂ قضا کی قابلیت رکھتے  ہیں سب نے  انکار کر دیا اور کسی نا اہل کو قاضی بنا دیا گیا تو سب گنہگار ہوئے  اور اگر قابلیت والوں کو چھوڑ کر بادشاہ نے  ناقابلِ کو قاضی بنایا تو بادشاہ گنہگار ہے ۔ (عالمگیری)

مسئلہ ۱۱ :
دو شخص عہدۂ قضا کے  قابل ہیں مگر ان میں ایک زیادہ فقیہ ہے  دوسرا زیادہ پرہیزگار ہے  تو اُس کو قاضی مقرر کیا جائے  جو زیادہ پرہیزگار ہے ۔ (عالمگیری)

مسئلہ ۱۲ :
قاضی جس کا مقلد ہے  اگر اُس کا قول مسئلہ متنازع فیھا میں معلوم و محفوظ ہے  تو اُ س کے  موافق فیصلہ کرے  ورنہ فقہا سے  فتویٰ حاصل کر کے  اس کے  مطابق عمل کرے ۔ (عالمگیری)

مسئلہ ۱۳ :
قاضی کے  تقرر کو کسی شرط پر معلق کرنا یا کسی وقت کی طرف مضاف کرنا جائز ہے  یعنی جب وہ شرط پائی جائے  گی یا وہ وقت آجائے  گا اُس وقت وہ قاضی ہو گا اُس کے  پہلے  نہیں ہو گا مثلاً یہ کہا کہ تم جب فلاں شہر میں پہنچ جاؤ تو وہاں کے  قاجی ہو یا فلاں مہینہ کے  شروع سے  تم کو قاضی کیا۔ (عالمگیری)

مسئلہ ۱۴ :
ایک وقت معین تک کے  لئے  بھی کسی کو قاضی مقرر کیا جا سکتا ہے  مثلاً ایک دن کے  لئے  قاضی بنایا تو ایک ہی دن قاضی رہے  گا اور اگر اُس کو کسی خاص جگہ کا قاضی بنایا ہے  تو وہیں کا قاضی ہے  دوسری جگہ کے  لئے  وہ قاضی نہیں اور اس کا پابند کیا جا سکتا ہے  کہ فلاں قسم کے  مقدمات کی سماعت نہ کرے  اور یہ بھی ہو سکتا ہے  کہ کسی خاص شخص کے  معاملات کی نسبت استثناکر دیا جائے  یعنی فلاں کے  مقدمہ کی سماعت نہ کرے  اور بادشاہ یہ بھی کہہ سکتا ہے  کہ جب تک میں سفر سے  واپس نہ آؤں فلاں معاملہ کی سماعت نہ کی جائے  اس صورت میں اگر مقدمہ کی سماعت کی اورفیصلہ بھی دے  دیا وہ نافذ نہ ہو گا۔ (عالمگیری)

مسئلہ ۱۵ :
بادشاہ نے  کسی شخص کی نسبت یہ کہہ دیا کہ میں نے  تمہیں قاضی مقرر کیا اور یہ نہیں ظاہر کیا کہ کہاں کا قاضی اُس کا بنایا تو جہاں تک سلطنت ہے  وہ سب جگہ کا قاضی ہو گیا۔ (عالمگیری)

مسئلہ ۶ ۱:
ایک مقدمہ کی سماعت کر کے  فیصلہ صادر کر دیا اس کے  بعد بادشاہ نے  حکم دیا کہ علما کے  سامنے  دوبارہ مقدمہ کی سماعت کی جائے  قاضی پر اس کی پابندی لازم نہیں ۔ (عالمگیری)

مسئلہ ۱۷ :
کسی شہر کے  تمام لوگوں نے  متفق ہو کر ایک شخص کو قاضی مقرر کردیا کہ وہ اُن کے  معاملات فیصل کیا کرے  اُن کے  قاضی بنانے  سے  وہ قاضی نہ ہوا کہ قاضی بنانا بادشاہ اسلام کا کام ہے ۔ (عالمگیری)

 مسئلہ ۱۸ :
قاضی نے  کسی کو اپنا نائب بنایا کہ وہ دعوے  کی سماعت کرے  اور گواہوں کے  بیانات لے  مگر معاملہ کو فیصل نہیں کرے  تو یہ نائب اُتنا ہی کر سکتاہے  جتنا قاضی نے  اُسے  اختیار دیا ہے  یعنی فیصلہ نہیں کر سکتا اور جو کچھ اُس نے  تحقیقات کر کے  قاضی کے  روبرو پیش کر دیا قاضی گواہوں کے  ان بیانات یا مدعیٰ علیہ کے  اقرار پر فیصلہ نہیں کر سکتا کہ قاضی کے  سامنے  نہ گواہوں نے  گواہی دی ہے  نہ مدعیٰ علیہ نے  اقرار کیا ہے  بلکہ اس صورت میں قاضی ازسرنو بیان لے   گا اس کے  بعد فیصلہ کرے  گا۔ (خانیہ)

مسئلہ ۱۹ :
بادشاہ نے  قاضی کو معزول کر دیا اس کی خبر جب قاضی کو پہنچے  گی اُس وقت معزول ہو گا یعنی معزول کرنے  کے  بعد خبر پہنچنے  سے  قبل جو فیصلے  کرے  گا صحیح و نافذ ہوں گے ۔ (عالمگیری)

مسئلہ ۲۰ :
بادشاہ مر گیا تو قاضی وغیرہ حکام جو اُس کے  زمانہ میں تھے  سب بدستور اپنے  اپنے  عہدہ پرباقی رہیں گے  یعنی بادشاہ کے  مرنے  سے  معزول نہ ہوں گے ۔ (عالمگیری)

مسئلہ ۲۱ :
قاضی کی آنکھیں جاتی رہیں یا بالکل بہرہ ہو گیا یا عقل جاتی رہی یا مرتد ہو گیا تو خودبخود معزول ہو گیا اور اگر پھر یہ اعذار جاتے  رہے  یعنی مثلاً آنکھیں ٹھیک ہوگئیں تو بدستور سابق قاضی ہو جائے  گا۔ (عالمگیری)

مسئلہ ۲۲ :
قاضی نے  بادشاہ کیسامنے  کہہ دیا میں نے  اپنے  کومعزول کر دیا اور بادشاہن ے  سن لیا معزول ہو گیا اور نہ سنا تومعزول نہ ہوا۔ یونہی بادشاہ کے  پاس یہ تحریر بھیج دی کہ میں نے  اپنے  کو معزول کر دیا اور تحریر پہنچ گئی معزول ہو گیا۔ (عالمگیری)

مسئلہ ۲۳ :
قاضی کے  لڑکے  نے  کسی پر دعویٰ کیا اور یہ مقدمہ قاضی کے  پاس پیش ہوا یا کسی دوسرے  نے  قاضی کے  لڑکے  پر دعویٰ قاضی کے  یہاں کیا قاضی اس معاملہ میں غور کرے  اگر لڑکے  کے  خلاف فیصلہ ہو جب تو خود ہی فیصلہ کر دے  اور اگر لڑکے  کے  موافق فیصلہ ہو گا تو دونوں سے  کہہ دے  اس دعوے  کو تم کسی دوسرے  کے  پاس لے  جاؤ۔ بادشاہ جس نے  قاضی بنایا ہے  قاضی اُس کے  موافق فیصلہ کرے  گا جب بھی نافذ ہو گا۔ یونہی قاضی ماتحت نے  قاضی بالا کے  موافق فیصلہ کیا یہ بھی نافذ ہو گا۔ قاضی نے  اپنی ساس کے  موافق فیصلہ کیا اگر قاضی کی بی بی زندہ ہے  تو فیصلہ ناجائز ہے  اور بی بی مر چکی ہے  تو جائز ہے ۔ سوتیلی ماں کے  موافق فیصلہ کیا اگر اس کا باپ زندہ ہے  تو ناجائز ہے  اورمر چکا ہے  تو جائز ہے ۔ (خانیہ)

مسئلہ۲۴:
دو شخصوں کے  مابین مقدمہ ہے  ایک نے  قاضی کے  لڑکے  کو اپنا وکیل کیا قاضی نے  اس کے  موافق فیصلہ کیا ناجائز ہے  اورع خلاف فیصلہ کیا تو جائز ہے ۔ یونہی اگر قاضی کا بیٹا وصی ہو تو موافق فیصلہ کرنا جائز نہیں ۔ (بحرالرائق)

مسئلہ۲۵:
قاضی کو قضا کے  لئے  ایسی جگہ بیٹھنا چاہیئے  جہاں لوگ آسانی سے  پہنچ سکیں ایسی جگہ نہ بیٹھے  جہاں مسافر و غریب الوطن پہنچ نہ سکیں ۔ سب سے  بہتر مسجد جامع ہے  پھر وہ مسجد جہاں پنچگانہ جماعت ہوتی ہو اگرچہ اُس میں جمعہ نہ پڑھا جاتا ہو اور اگر مسجد جامع وسط شہر میں نہ ہو بلکہ شہر کے  کنارہ پر واقع ہے  کہ اکثر لوگوں کو وہاں جانے  میں دشواری ہو گی تو وسط شہر میں کوئی دوسری مسجد تجویز کرے  یہ بھی ہو سکتا ہے  کہ اپنے  محلہ کی مسجد کو اختیار کرے ۔ مسجد بازار چونکہ زیادہ مشہور ہے  مسجد محلہ سے  بہتر ہے ۔ (عالمگیری)

مسئلہ۲۶:
قاضی قبلہ کو پیٹھ کر کے  جس طرح خطیب و مدرس قبلہ کو پیٹھ کر کے  بیٹھتے  ہیں ۔ (درمختار)

مسئلہ۲۷:
اگر اپنے  مکان میں اجلاس کرے  درست ہے  مگر اذن عام ہونا چاہئے  یعنی ارباب حاجت کے  لئے  روک ٹوک نہ وہو۔ (درمختار) یہ اُس زمانہ کی باتیں ہیں جب کہ دارالقضا نہ تھا مسجد یا اپنے  مکان میں قاضی اجلا س کیا کرتے  تھے  اور اب دارالقضا موجود ہیں عام طور پر لوگوں کے  علم میں یہی بات ہے  کہ قاضی کا اجلاس دارالقضا میں ہوتا ہے  لہٰذا قاضی کے  لئے  یہ مناسب جگہ ہے ۔ 
مسئلہ۲۸:
قاضی کہیں بھی اجلاس کرے  دربان مقرر کر دے  کہ مقدمہ والے  دربار قاضی میں ہجوم شوروغل نہ کریں وہ ان کو بیچا باتوں سے  روکے  گا مگر دربان کو یہ جائز نہیں کہ لوگوں سے  کچھ لے  کر اندر آنے  کی اجازت دے  دے ۔ (خانیہ)

مسئلہ۲۹:
قاضی کے  پاس جب مدعی و مدعیٰ علیہ دونوں فریق مقدمہ حاضرہوں تو دونوں کے  ساتھ یکساں برتاؤ کرے  نظر کرے  تو دونوں کی طرف نظر کرے  بات کرے  تو دونوں سے  کرے  ایسا نہ کرے  کہ ایک کی طرف مخاطب ہو دوسرے  سے  بے  توجہی رکھے  اگر ایک سے  بکشادہ پیشانی بات کرے  تو دوسرے  سے  بھی کرے  دونوں کو ایک قسم کی جگہ دے  یہ نہ ہو کہ ایک کرسی دے  او دوسرے  کو کھڑا رکھے  یا فرش بٹھائے  اُن میں کسی سے  سرگوشی نہ کرے  نہ ایک کی طرف ہاتھ یا سر یا ابرو سے  اشارہ کرے  نہ ہنس کر کسی سے  بات کرے ۔ اجلاس میں ہنسی مذاق نہ کرے  نہ ان دونوں سے  نہ کسی اور سے ۔ علاوہ کچہری کے  بھی کثرت مزاح سے  پرہیز کرے ۔ (عالمگیری)

مسئلہ۳۰:
دونوں فریق میں سے  ایک کی طرف دل جھکتا ہے  اور قاضی کا جی چاہتا ہے  کہ یہ اپنے  ثبوت و دلائل اچھی طرح پیش کرے  تو یہ جرم نہیں کہ دل کا میلان اختیاری چیز نہیں ہاں جو چیزیں اختیاری ہوں اُن میں اگر یکساں معاملہ نہ کرے  تو بے  شک مجرم ہے ۔ (عالمگیری)

مسئلہ۳۱:
دونوں میں سے  ایک کی دعوت نہ کرے  ایک کی دعوت کرتا ہے  تو دوسرے  کی بھی کرے ۔ ایک سے  ایسی زبان میں بات نہ کرے  جس کو دوسرا نہ جانتا ہو۔ اپنے  مکان پر بھی ایک سے  تنہائی میں کوئی بات نہ کرے  بلکہ اپنے  مکان پر آنے  کی اُسے  اجازت بھی نہ دے  بالجملہ ہر اُس بات سے  اجتناب کرے  جس سے  لوگوں کو بدگمانی کا موقع ہاتھ آئے ۔ (عالمگیری)

مسئلہ۳۲:
قاضی کو ہدیہ قبول کرنا ناجائز ہے  کہ یہ ہدیہ نہیں ہے  بلکہ رشوت ہے  جیسا کہ آج کل اکثر لوگ حکام کو ڈالی کے  نام سے  دیتے  ہیں اور اس سے  مقصود صرف یہی ہوتا ہے  کہ اگر کوئی معاملہ ہو گا تو ہمارے  ساتھ رعایت ہو گی۔ قاضی کو اگر یہ معلوم ہو کہ اس کی چیز پھیر دی جائے  گی تو اسے  تکلیف ہو گی تو چیز کو لے  لے  اور اُس کی اتنی قیمت دے  دے  کم قیمت دے  کر لینا بھی ناجائز ہے  اور اگر کوئی شخص ہدیہ رکھ کر چلا گیا معلوم نہیں کہ وہ کون تھا اُس کا مکان دور ہے  پھیرنے  میں وقت ہے  تو بیت المال میں یہ چیز داخل کر دے  خود نہ رکھے  جب دینے  والا مل جائے  اُسے  واپس کر دے ۔ (درمختارص ۳۱۰، ۳۱۱)

مسئلہ۳۳:
جس طرح ہدیہ لینا جائز نہیں ہے  دیگر تبرعات میں ناجائز ہیں مثلاً قرض لینا عاریت لینا کسی سے  کوئی کام مفت کرانا بلکہ واجبی اجرت سے  کم دے  کر کام لینا بھی جائز نہیں ۔ (ردالمحتار)

مسئلہ ۳۴:
واعظ و مفتی و مدرس و امام مسجد ہدیہ قبول کر سکتے  ہیں کہ ان کو جو کچھ دیا جاتا ہے  وہ ان کے  علم کا اعزاز ہے  کسی چیز کی رشوت نہیں ہے ۔ اگر مفتی کو اس لئے  ہدیہ دیا کہ فتوے  میں رعایت کرے  تو دینا لینا دونوں حرام اور اگر فتویٰ بتانے  کی اجرت ہے  تو یہ بھی حلال نہیں ۔ ہاں لکھنے  کی اجرت لے  سکتا ہے  مگر یہ بھی نہ لے  تو بہتر ہے ۔ (درمختار ، ردالمحتارص ۳۱۰)

مسئلہ۳۵:
قاضی کو بادہ نے  یا کسی حاکم بالا نے  ہدیہ دیا تو لینا جائز ہے ۔ یونہی قاضی کے  کسی رشتہ دارم حرم نے  ہدیہ دیا یا ایسے  شخص نے  ہدیہ دیا جو اس کے  قاضی ہونے  سے  پہلے  بھی دیا کرتا تھا اور اُتنا ہی دیا جتنا پہلے  کو دیا تھا تو قبول کرنا جائز ہے  اور پہلے  جتنا دیا تھا اب اُس سے  زائد تو جتنا زیادہ دیا ہے  واپس کر دے  ہاں اگر ہدیہ دینے  والے  پہلے  سے  اب زیادہ مالدا رہے  اور پہلے  جو کچھ دیا تھا اپنی حیثیت کے  لائق دیتا تھا اور اس وقت جو پیش کر رہا ہے  اس حیثیت کے  مطابق ہے  تو زیادتی کے  قبول کرنے  میں حرج نہیں ۔ (درمختار ، ردالمحتار ، فتح)

مسئلہ۳۶:
رشتہ دار جس کی عادت پہلے  سے  ہدیہ دینے  کی تھی ان دونوں کے  ہدیے  قاضی کو قبول کرنا اُس وقت جائز ہے  جب کہ ان کے  مقدمات اس قاضی کے  یہاں نہ ہوں ورنہ دوران مقمدہ میں ہدیہ نہیں بلکہ رشوت ہے  ہاں بعد ختم مقدمہ دینا چاہے  تو دے  سکتا ہے ۔ (درمختار ، ردالمحتارص ۳۱۱)

مسئلہ۳۷:
دعوت خاصہ قبول کرنا قاضی کے  لئے  جائز نہیں دعوت عامہ قبول کر سکتا ہے  مگر جس کا مقدمہ قاضی کے  یہاں ہو اُس کی دعوت عامہ کو بھی قبول نہ کرے  دعوت خاصہ وہ ہے  کہ اگر معلوم ہو جائے  کہ قاضی اس میں شریک نہ ہو گا تو دعوت ہی نہ ہو گی اور عامہ وہ ہے  کہ قاضی آئے  یا نہ آئے  بہرحال لوگوں کی دعوت ہو گی کھانا کھلایا جائے  گامثلاً دعوتِ ولیمہ۔ (درمختار ، ردالمحتارص ۳۱۲)

مسئلہ۳۸:
قاضی کو چاہیئے  کہ کسی سے  قرض و عاریت نہ لے  مگر جو شخص قاضی ہونے  سے  پہلے  ہی اس کا دوست تھا جس سے  اس قسم کے  معاملات جاری تھے  اُس سے  قرض لینے  اور عاریت لینے  میں کوئی حرج نہیں ۔ (عالمگیری)

مسئلہ۳۹:
جنازہ میں جا سکتا ہے  مریض کی عیادت کے  لئے  بھی ج ائے  گا مگر وہاں دیر تک نہ ٹھہرے  نہ وہاں اہل مقدمہ کو کلام کا موقع دے ۔ (عالمگیری)

مسئلہ۴۰:
قاضی نے  ایسا فیصلہ دیا جو کتاب اللہ نے  خلاف ہے  یا سنت مشہورہ یا اجماع کے  مخالف ہے  یہ فیصلہ نافذ نہ ہو گا مثلاً مدعی نے  صرف ایک گواہ پیش کیا اور قسم بھی کھائی کہ میرا حق مدعیٰ علیہ کے  ذمہ ہے  اور قاضی نے  ایک گواہ اور یمین سے  مدعی کے  موافق فیصلہ کر دیا یہ فیصلہ نافذ نہیں اگر دوسرے  قاضی کے  پاس مرافعہ ہو گا اُس فیصلہ کو باطل کر دے  گا۔ یونہی ولی مقتول نے  قسم کے  ساتھ بتایا کہ فلاں شخص قاتل ہے  محض اس کی یمین پر قاضی نے  قصاص کا حکم دے  دیا یہ نافذ نہیں یا محض تنہا مرضعہ کی شہادت پر کہ ان دونوں میاں بی بی نے  میرا دودھ پیا ہے  قاضی نے  تفریق کا حکم دے  دیا یہ نافذ نہیں ۔ غلام یا بچہ کا فیصلہ نافذ نہیں ۔ کافر نے  مسلم کے  خلاف فیصلہ کیا یہ بھی نافذ نہیں ۔ (درمختار ، ردالمحتارص ۳۳۰)

مسئلہ۴۱:
یوم موت فیصلہ کے  تحت میں داخل نہیں یعنی دو شخصوں کے  مابین محض اس بات میں اختلاف ہوا کہ فلاں شخص کس دن مرا ہے  اس کے  متعلق قاضی نے  فیصلہ بھی کر دیا اس فیصلہ کا وجود و عدم برابر ہے  یعنی اس فیصلہ کے  بعد اگر دوسرا شخص اس امر پر گواہ پیش کرے  جس سے  معلوم ہو کہ اُس وقت مرا نہ تھا تو یہ گواہ مقبول ہوں گے  اس کی وجہ یہ ہے  کہ فیصہلہ کا مقصد رفع نزاع ہے  کہ گواہوں سے  ثابت کر کے  نزاع کو دور کریں اور موت فی نفسسہٖ محل نزاع نہیں لہٰذا اگر اس کے  ساتھ کوئی ایسی چیز شامل ہو محل نزاع بن سکتی ہے  تو اُس کے  ضمن میں یوم موت تحت قضا داخل ہو سکتا ہے  مثلاً ایک شخص نے  یہ دعویٰ کی اکہ یہ چیز میرے  باپ کی ہے  اور وہ فلاں تاریخ میں مر گیا اور میں اُس کا وارث ہوں اور اس کو گواہوں سے  ثابت کر دیا قاضی نے  اس کے  موافق فیصلہ کیا اور چیز اسے  دلا دی اس کے  بعد ایک عورت دعویٰ کرتی ہے  کہ میں اُس میّت کی زوجہ ہوں اُس نے  مجھ سے  فلاں تاریخ میں نکاح کیا تھا وہ مر گیا مجھ کو مہر اور ترکہ ملنا چاہیئے  اور نکاح کی جو تاریخ بتاتی ہے  یہ اُس کے  بعد ہے  جو بیٹے  نے  مرنے  کی ثابت کی تھی اور عورت نے  بھی اپنے  دعوے  کو گواہوں سے  ثابت کر دیا تو قاضی اس عورت کو بھی مہر و ترکہ ملنے  کا حکم دے  گا کیوں کہ ان دونوں دعوؤں کا حاصل یہ ہے  کہ مورث مر چکا اور میں وارث ہوں تاریخ موت کو اس میں کچھ دخل نہیں ہاں اگر موت مشہور ہے  چھوٹے  بڑے  سب کومعلوم ہے  اور عورت اُس تاریخ کے  بعد نکاح ہونا بتاتی ہے  تووہ یقیناً جھوٹی ہے  اُس کی بات قابل اعتبار نہیں اور اگر یہ سب باتیں قتل کے  بعد ہوں کے  پہلے  بیٹے  نے  اپنے  باپ کے  قتل کئے  جانے  کی تاریخ گواہوں سے  ثابت کی اور قاضی نے  فیصلہ کر دیا اس یک بعد عورت نے  اُس تاریخ کے  بعد اپنا نکاح ہونا بیان کیا تو عورت کے  گواہ مقبول نہیں کیوں قتل کے  متعلق جو احکام ہیں عورت کے  گواہ قبول کر لئے  جانے  میں باطل ہو جاتے  ہیں ۔ (درمختار ، ردالمحتارص ۳۳۱)

مسئلہ۴۲:
اگر تاریخ سے  محض موت کا بتانا مقصود نہ ہو بلکہ اس کا مقصود کچھ اور ہو مثلاً ملک کا تقدم ثابت کرنا چاہتا ہو تو یوم تحت قضا داخل ہے  مثلاً دو شخص ایک چیز کے  مدعی ہیں جو تیسرے  کے  ہاتھ میں ہے  ہر ایک کا یہ دعویٰ ہے  کہ یہ چیز میرے  باپ کی ہے  وہ مر گیا اور اس چیز کو ترکہ میں چھوڑا تو جو اپنے  باپ کے  مرنے  کی تاریخ کو مقدم ثابت کرے  گا وہی پائے  گا اور اگر موت کی تاریخ بیان نہ کرتے  یا دونوں کے  ایک ہی تاریخ بیان کی ہوتی تو دونوں نصف نصف کے  حقدار ہوتے ۔ ایک شخص نے  یہ دعویٰ کیا کہ فلاں شخص کی جوچیز تمہارے  پاس ہے  اُس نے  مجھے  وکیل کیا ہے  کہ اُس پر قبضہ کروں مدعیٰ علیہ نے  گواہوں سے  ثابت کیا کہ وہ شخص فلاں روز مر گیا یہ گواہ مقبول ہیں کیوں کہ اس سے  مقصود یہ ہے  کہ وکیل وکالت سے  اُس کے  مرنے  کی وجہ سے  معزول ہوگیا لہٰذا یہ شخص قبضہ نہیں کر سکتا۔ (ردالمحتارص ۳۳۲)

مسئلہ۴۳:
بیع و ہبہ و نکاح وغیرہ باجملہ عقود مدانیات تحت قضا داخل ہیں یعنی ایک مرتبہ ایک معین دن میں اس کا ہونا ثابت کر دیا گیا اور قاضی نے  فیصلہ دے  دیا توا س کے  بعد کی تاریخ اگر کوئی ثابت کرنا چاہے  یہ مقبول نہیں مثلاً ایک شخص نے  گواہوں سے  ثابت کیا کہ زید نے  یہ چیز فلاں تاریخ میں میرے  ہاتھ بیع کی ہے  دوسرا یہ کہتا ہے  کہ اُسی زید نے  میرے  ہاتھ فلاں تاریخ میں بیع کی ہے  اور اس کی تاریخ مؤخر ہے  یہ گواہ مقبول نہیں ۔ (درمختار ، ردالمحتارص ۳۳۲)

مسئلہ۴۴:
جس امر میں نزاع ہے  اُس کے  متعلق قاضی کے  سامنے  حق دار نے  ثبوت نہ پہنچایا اور غیر مستحق نے  ثابت کر دکھایا اور قاضی نے  اس کے  حق میں فیصلہ کر دیا یہ فیصلہ بظاہر نافذ ہی ہو گا مگر باطناًن نافذ ہے  یا نہیں اس کی صورتیں ہیں بعض چیزیں ایسی ہیں جن میں قضأ قاضی ظاہراً و باطناً ہر طرح نافذ ہے  اور بعض ایسی ہیں جن میں ظاہراً نافذ ہے  باطناً نافذ نہیں یعنی مدعی وہ چیز مدعیٰ علیہ سے  جبراً لے  سکتا ہے  مگر اُس سے  نفع حاصل کرنا بلکہ اُس کو اپنے  قبضہ میں لینا جائز ہے  وہ گنہگار ہے  مواخذۂ اخروی میں گرفتار ہے  قسم اول عقود و فسوخ ہیں یعنی کسی عقد کے  متعلق نزاع ہے  مثلاً مدعی نے  دعویٰ کیا کہ مدعیٰ علیہ کے  یہ چیز میرے  ہاتھ بیع کی ہے  اور مدعیٰ علیہ منکر ہے  مدعی نے  گواہوں سے  بیع کرنا ثابت کر دیا اور قاضی نے  بیع کا حکم دے  دیایا فرض کرو کہ بیع نہیں ہوئی تھی گر قاضی کا یہ حکم خود بمنزلہ ٔ بیع ہے  یا اقامہ کہ گواہوں سے  ثابت کیا تو اگر اقالہ نہ بھی ہوا ہو یہ حکم قاضی ہی اقالہ ہے ۔ قسم دوم املاک مرسلہ ہے  کہ مدعی نے  چیز کے  متعلق ملک کا دعویٰ کیا اور اس کا سبب کچھ نہیں بیان کیا مثلاً ہبہ یا خریدنے  کے  ذریعہ سے  میں مالک ہوا ہوں اور گواہوں سے  ثابت کر دیا اس صورت میں اگر واقع میں مدعی کی ملک نہ ہو تو باوجود فیصلہ اُس کو لینا جائز نہیں اور تصرف حرام ہے ۔ یونہی اگر ملک کا سبب بیان کیا مگر وہ سبب ایسا ہے  جس کا انشا ممکن نہیں مثلاً یہ کہتا ہے  کہ بذریعہ وراثت یہ چیز مجھے  ملی ہے  اور حقیقت میں ایسا نہیں تو باوجود قضأ اس کا لینا جائز نہیں ۔ یونہی اگر کسی عورت پر دعویٰ کیا کہ یہ میری عورت ہے  اور گواہوں سے  نکاح ثابت کر دیا حالانکہ وہ عورت دوسرے  کی منکوحہ ہے  تو اگرچہ قاضی نے  اس کے  موافق فیصلہ کر دیا اس کو اُس عورت سے  صحبت کرنا جائز نہیں ۔ (درمختار ، ردالمحتار)

مسئلہ۴۵:
قضأ قاضی ظاہراً و باطناً نافذ ہونے  میں یہ شرط ہے  کہ قاضی کو گواہوں کا جھوٹا ہونا معلوم نہ ہو اگر خود قاضی کو علم ہے  کہ یہ گواہ جھوٹے  ہیں باوجود اس کے  مدعی کے  موافق فیصلہ کر دیا یہ قضا بالکل نافذ نہیں نہ ظاہراً نہ باطناً۔ (درمختارص ۳۳۳)

مسئلہ۴۶:
مدعی کے  پاس گواہ نہیں ہیں مدعیٰ علیہ پر حلف دیا گیا اُس نے  جھوٹی قسم کھا لی اور قاضی نے  مدعیٰ علیہ کے  موافق فیصلہ کر دیا یہ قضا بھی باطناً نافذ نہیں مثلاً عورت نے  دعویٰ کیا کہ شوہر نے  اُسے  تین طلاق دے  دی ہیں اور شوہر انکار کرتا ہے  عورت طلاق کے  گواہ پیش نہ کر سکتی شوہر پر حلف دیا گیا اُس نے  قسم کھالی کہ میں نے  طلاق نہیں دی ہے  قاضی نے  عورت کا دعویٰ خارج کر دیا اگر واقع میں عورت اپنے  دعوے  میں سچی ہے  تو اُسے  شوہر کے  ساتھ رہنے  اور وطی پر قدرت دینے  کی اجازت نہیں جس طرح ہو سکے  اُس سے  پیچھا چھوڑائے  اور یہ شوہر مر جائے  تو اس کی میراث لینا بھی عورت کو جائز نہیں ۔ (درمختار ، ردالمحتار)

مسئلہ۴۷:
فیصلہ صحیح ہونے  کے  لئے  یہ شرط ہے  کہ قاضی اپنے  مذہب کے  موافق فیصلہ کرے  اگر اپنے  مذہب کے  خلاف کیا دانستہ اُس نے  ایسا کیا یا بھول کر بہرحال اُس کا حکم نافذ نہ ہو گا مثلاً حنفی کو یہ اختیار ہے  کہ وہ مذہب شافعی کے  موافق فیصلہ کرے ۔ (درمختارص ۳۳۴)

مسئلہ۴۸:
قاضی کے  لئے  یہ درست نہیں کہ غائب کے  خلاف فیصلہ کرے  خواہ وہ شہادت کے  وقت غائب ہو یا بعد شہادت و بعد تزکیۂ شہود و غائب ہوا ہو چاہے  وہ مجلس قاضی سے  غائب ہو یا شہر ہی میں نہ ہو اُس وقت ہے  کہ حق کا ثبوت گواہوں سے  ہواہو۔ اور اگر خود مدعیٰ علیہ نے  حق کا اقرار کر لیا ہو تو اس صورت میں فیصلہ کے  وقت اُس کا موجود ہونا ضروری نہیں ۔ (درمختار ، ردالمحتارص ۳۳۵)

مسئلہ۴۹:
مدعیٰ علیہ غائب ہے  مگر اُس کا نائب حاضر ہے  نائب کی موجودگی میں فیصلہ کرنا درست ہے  اگرچہ مدعیٰ علیہ کی عدم موجودگی میں ہو مثلاً اُس کا وکیل موجود ہے  تو فیصلہ صحیح ہے  کہ یہ حقیقۃً اُس کا نائب ہے  یا مدعیٰ علیہ مر گیا ہے  مگر اُس کا وصی موجود ہے  یا نابالغ مدعیٰ علیہ ہے  اور اُس کے  ولی مثلاً باپ یا دادا کی موجودگی میں فیصلہ ہوا یا وقف کا متولی کہ یہ واقف کا قائم مقام ہے  اس کی موجودگی میں فیصلہ درست ہے ۔ (درمختار، ردالمحتار)

مسئلہ۵۰:
وکیل مدعیٰ علیہ کی موجودگی میں گواہان ثبوت پیش ہوئے  پھر وہ وکیل مر گیا یا غائب ہو گیا اور مؤکل کی موجودگی میں فیصلہ ہوا یہ فیصلہ درست ہے ۔ یونہی مؤکل کے  سامنے  گواہ گزرے  اور وکیل کی موجودگی میں فیصلہ ہوا یہ بھی درست ہے ۔ یونہی مدعیٰ علیہ کے  سامنے  ثبوت گزرا پھر وہ مر گیا اور کسی وارث کے  سامنے  فیصلہ ہوا یہ بھی درست ہے ۔ (؟)

مسئلہ۵۱:
میّت کے  ذمہ کسی کا حق ہو یا میّت کا کسی کے  ذمہ ہو اس صورت میں ایک وارث سب کے  قائم مقام ہو سکتا ہے  یعنی اس کے  موافق یا مخالف جو فیصلہ ہو گا وہ سب کے  مقابل تصور کیا جائے  گا یہ کہ فیصلہ حقیقۃً میّت کے  مقابل ہے  اور یہ وارث میّت کا قائم مقام ہے  مگر عین کا دعویٰ ہو تو وارث اُس وقت مدعیٰ علیہ بن سکتا ہے  جب وہ عین اُس کے  قبضہ میں ہو۔ اورا گر اُس کو مدعیٰ علیہ بنایا جس کے  پاس وہ چیز نہ ہو تو دعویٰ مسموع نہ ہو گا اور اگر دَین کا دعویٰ ہو تو ترکہ کوئی چیز اس کے  قبضہ میں ہو یا نہ ہو بہرحال یہ مدعیٰ علیہ بن سکتا ہے ۔ (درمختار ، ردالمحتار)

مسئلہ۵۲:
جن لوگوں پر جائداد وقف کی گئی ہے  اُن میں سے  بعض بقیہ موقوف علیہم کے  قائم مقام ہو سکتے  ہیں بشرطیکہ وقف ثابت ہو نفس وقف میں نزاع نہ ہو اور اگر نزاع وقف میں ہو کہ وقف ہوا ہے  یا نہیں تو ایک شخص دوسرے  کے  قائم مقام نہ ہو گا۔ (درمختار)

مسئلہ۵۳:
کبھی ایسا ہو تاہے  کہ حقیقۃً خصم کے  قائم مقام کوئی نہیں ہے  ایسی صورت میں جانب شرع سے  اُس کا نائب مقرر کیا جاتا ہے  مثلاً ایک شخص مرا اور اُس نے  مال اور نابالغ بچوں کو چھوڑا اور کسی کو وصی نہیں بنایا اس صورت میں قاضی ایک وصی مقرر کرے  گا اور یہ اُس میّت کا قائم مقام ہو گا یہی دعویٰ کرے  گا اور اس پر دعویٰ ہو گا اور اسی کی موجودگی میں فیصلہ ہو گا۔ (؟)

مسئلہ۵۴:
کبھی حکماً نیابت ہوتی ہے  اس کی صورت یہ ہے  کہ غائب پر دعویٰ حاضر پر دعویٰ کے  لئے  سبب ہو یعنی دعویٰ تو حاضر پر ہے  مگر اس کا سبب غائب پر دعویٰ ہے  بغیر غائب کو مدعیٰ علیہ بنائے  حاضر پر دعویٰ نہیں چل سکتا لہٰذا یہ حاضر اُس کا غائب کا حکماً قائم مقام ہے  اس کی مثال یہ ہے  کہ ایک مکان ایک شخص کے  قبضہ میں ہے  اُس پر کسی نے  یہ دعویٰ کیا کہ میں نے  یہ مکان فلاں شخص سے  جو غائب ہے  خریدا ہے  اور اس کو گواہوں سے  ثابت کر دیا حاکم نے  مدعی کے  حق میں فیصلہ کر دیا تو یہ فیصلہ جس طرح اس حاضر کے  مقابل میں ہے  اُس غائب کے  مقابل میں بھی ہے  یعنی اگر وہ غائب حاضر ہو کر انکار کرے  تو یہ انکار نامعتبر ہے ۔ (؟) اس کی ایک مثلا یہ بھی ہے  زید نے  دعویٰ کیا کہ عمرو پر میرے  اتنے  روپے  ہیں وہ غائب ہے  بکر اُس کے  حکم سے  اُس کا کفیل ہوا تھا موجود ہے  اور گواہوں  سے  ثابت کر دیا قاضی کا فیصلہ عمرو و بکر دونوں پر ہو گا اگرچہ عمرو موجود نہیں ہے ۔ (ردالمحتار)

مسئلہ۵۵:
اگر غائب پر دعویٰ حاضر پر دعویٰ کے  لئے  یہ شرط ہو تو یہ حاضر اُس غائب کے  قائم مقام نہیں ہو گا یعنی یہ فیصلہ نہ حاضر پر ہے  نہ غائب پر جب کہ غائب کا ضرر ہو اور اگر غائب کا ضرر نہ ہو توحاضر پر فیصلہ ہو جائے  گا مثلاً غلام نے  مولے  پر یہ دعویٰ کیا کہ اس نے  کہا تھا کہ فلاں شخص اپنی بی بی کو طلاق دے  دے  تو تُو آزاد ہے  اور اُس نے  اپنی زوجہ کو طلاق دے  دی اور اس پر گواہ پیش کئے  تو یہ گواہ اُس وقت مقبول ہوں جب وہ شوہر بھی موجود ہو کیوں کہ اس فیصلہ میں اُ س کا نقصان ہے ۔ اور اگر عورت نے  یہ دعویٰ کیا کہ شوہر نے  کہا تھا کہ اگر زید مکان میں داخل ہو تو تجھ کو طلاق ہے  اور چونکہ شرط طلاق پائی گئی لہٰذا میں مطلقہ ہوں اور زید کی عدم موجودگی میں گواہوں سے  ثابت کردیا طلاق ہو گئی زید کا موجود ہونا اس فیصلہ میں شرط نہیں کہ اس فیصلہ سے  زید کا کوئی نقصان نہیں ۔ (؟)

مسئلہ۵۶:
ایک شخص مر گیا اُس کے  ذمہ اتنا دَین ہے  جو سارے  ترکہ کو مستغرق ہے  ورثہ کو اختیار نہیں ہے  کہ ترکہ بیچ کر دَین ادا کریں بلکہ یہ حق قاضی کو ہے  یہ اُس وقت ہے  کہ سب ورثہ اپنے  مال سے  دَین ادا کرنے  میں متفق نہ ہوں اور اگر سب نے  اس امر پر اتفاق کر لیا کہ جو کچھ دَین ہے  ہم اپنے  مال سے  ادا کریں گے  اور ترکہ ہم لیں گے  تو خود ورثہ ایسا کر سکتے  ہیں اور اگر قرض خواہ اس بات پر راضی ہوں کہ ترکہ کو بیع کرک ورثہ ایسا کر سکتے  ہیں اور اگر قرض خواہ اس بات پر راضی ہوں کہ ترکہ کو بیع کر کے  ورثہ دَین ادا کر دیں تو ان کو بیچنا جائز ہے  اور ان کی رضامندی کے  بغیر بیع کریں تو یہ بیع نافذ نہ ہو گی۔ (درمختار ، ردالمحتار)

مسئلہ۵۷:
قاضی کو یہ حق حاصل ہے  کہ مال وقف یا مال غائب یا مال یتیم کسی تونگر جو امین ہے  قرض دے  دے  مگر شرط یہ ہے  کہ اس مال کی حفاظت کی اس سے  بہتر دوسری صورت نہ ہو اور اگر مضاربت پر کوئی لینے  والا موجود ہو یا اُس مال سے  کوئی ایسی جائداد خریدی جا سکتی ہو جس کی کچھ آمدنی ہو تو قرض دینے  کی اجازت نہیں اور قرض دینے  کی صورت میں دستاویز لکھی جائے  تاکہ یادداشت رہے  مگر قاضی اپنی ذات کے  لئے  یہ اموال بطور قرض نہیں لے  سکتا۔ (درمختار ، بحر)

مسئلہ۵۸:
باپ یا وصی کو یہ حق حاصل نہیں کہ نابالغ بچہ کا مال قرض کے  طور پر دے  دیں یہاں تک کہ خود قاضی بھی اپنے  نابالغ بچہ کا مال قرض نہیں دے  سکتا اگر یہ لوگ قرض دیں گے  ضامن ہوں گے  تلف ہونے  کی صورت میں تاوان دینا پڑے   گا اسی طرح جس نے  لقطہ (پڑا مال) پایا ہے  یہ بھی اُس مال کوقرض نہیں دے  سکتا۔ (درمختار ، ردالمحتار)

مسئلہ۵۹:
ملتقط نے  اگر لقطہ کا اُتنے  زمانہ تک اعلان کر لیا جو اُس کے  لئے  مقرر ہے  اور مالک کا پتہ نہ چلا اب اگر یہ قرض دینا چاہے  دے  سکتا ہے  کیوں کہ جب اس وقت اس کو تصدق کرنا جائز ہے  تو قرض دینا بدرجۂ اولیٰ جائز ہو گا۔ (درمختار)

مسئلہ۶۰:
باپ یا وصی کو اگر ایسی ضرورت پیش آگئی کہ بغیر قرض دیے  مال کی حفاظت نہ ہو نہ سکتی ہو مثلاً آگ لگ گئی ہے  یا لوٹیرے  مال لوٹ رہے  ہیں اور ایسے  وقت میں کوئی قرض مانگتا ہے  اگر یہ نہیں دے  گا تو مال تلف ہو جائے  گا ایسی حالت میں ان کو بھی قرض دینا جائز ہے ۔ (درمختارص ۳۴۱)

مسئلہ۶۱:
باپ یا وصی فضول خرچ ہیں اندیشہ ہے  کہ نابالغ کے  مال کو فضول خرچی میں اُڑا دیں گے  تو قاجی ان سے  بال لے  کر ایسے  کے  پاس امانت رکھے  کہ ضائع ہونے  کا اندیشہ نہ ہو۔ (درمختار)


افتا کے  مسائل

مسئلہ ۱:
فتویٰ دینا حقیقۃً مجتہد کا کام ہے  کہ مسائل کے  سٔوال کا جواب کتاب و سنت و اجماع و قیاس سے  دہی دے  سکتاہے ۔ افتا کا دوسرا مرتبہ نقل ہے  یعنی صاحب مذہب سے  جو بات ثابت ہے  سائل کے  جواب میں اُسے  بیان کر دینا اس کا کام ہے  اور یہ حقیقۃً فتویٰ دینا نہ ہوا بلکہ  مستفتی کے  لئے  کے  لئے  مفتی (مجتہد) کا قول نقل کر دینا ہو کہ وہ اس پر عمل کرے ۔ (عالمگیری)

مسئلہ ۲:
مفتی ناقل کے  لئے  یہ امر ضروری ہے  کہ قول مجتہد کو مشہور ہو متد اول و معتبر کتابوں سے  اخذ کرے  غیر مشہور کتاب سے  نقل نہ کرے ۔ (عالمگیری)

مسئلہ ۳:
فاسق مفتی ہو سکتا ہے  یا نہیں اکثر متأخرین کی رائے  یہ ہے  کہ نہیں ہو سکتا کیوں کہ فتویٰ امورِ دین سے  ہے  اور فاسق کی بات دیانات میں نامعتبر۔ فاسق سے  فتویٰ پوچھنا ناجائزاور اُس کے  جواب پر اعتماد نہ کرے  کہ علم شریعت ایک نور ہے  جو تقویٰ کرنے  والوں پر فائض ہوتا ہے  جو فسق و فجور میں مبتلا ہوتا ہے  اس سے  محروم رہتا ہے ۔ (درمختارص ۳۰۱)

مسئلہ ۴:
ایک شخص کو دیکھا کہ لوگ اُس سے  دینی سوالات کرتے  ہیں اور وہ جواب دیتا ہے  اور لوگ اُسے  عظمت کی نظر سے  دیکھتے  ہیں اگرچہ اس کو یہ معلوم نہیں کہ یہ کون ہیں اور کیسے  ہیں اس کو فتویٰ پوچھنا جائز ہے  کہ مسلمانوں کو اُن کے  ساتھ ایسا برتاؤ کرنا اس کی دلیل ہے  کہ یہ قابلِ اعتماد شخص ہیں ۔ (ردالمحتارص ؟)

مسئلہ ۵:
مفتی کو بیدار مغز ہوشیار ہونا چاہئے  غفلت برتنا اس کے  لئے  درست نہیں کیوں کہ اس زمانہ میں اکثر حیلہ سازی اور ترکیبوں سے  واقعات کی صورت بدل کر فتویٰ حاصل کر لیتے  ہیں اور لوگوں کے  سامنے  یہ ظاہر کرتے  ہیں کہ فلاں مفتی نے  مجھے  فتویٰ دیا ہے  محض فتویٰ ہاتھ میں ہونا ہی اپنی کامیابی تصور کرتے  ہیں بلکہ مخالف پر اس کی وجہ سے  غالب آجاتے  ہیں اس کو کون دیکھے  کہ واقعہ کیا تھا اور اس نے  سوال میں کیا ظاہر کیا۔ (ردالمحتارص ۳۰۵)

مسئلہ ۶:
مفتی پر یہ بھی لازم ہے  کہ سائل سے  واقعہ کی تحقیق کر لے  اپنی طرف سے  شقوق نکال کر سائل کے  سامنے  بیان نہ کرے  مثلاً یہ صورت ہے  تو یہ حکم ہے  اور یہ ہے  تو یہ حکم ہے  کہ اکثر ایسا ہوتا ہے  کہ جو صورت سائل کے  موافق ہوتی ہے  اُسے  اختیار کر لیتا ہے  اور گواہوں سے  ثابت کرنے  کی ضرورت ہوتی ہے  تو گواہ بھی بنا لیتا ہے   بلکہ بہتر یہ کہ نزاع معاملات میں اُس وقت فتویٰ دے  جب فریقین کو طلب کرے  اور ہر ایک کا بیان دوسرے  کی موجودگی میں سنے  اور جس کے  ساتھ حق دیکھے  اُسے  فتویٰ دے  دوسرے  کو نہ دے ۔ (ردالمحتار)

مسئلہ ۷:
استفتا کا جواب اشارہ سے  بھی دیا جا سکتا ہے  مثلاً سر یا ہاتھ سے  ہاں کا اشارہ کر سکتا ہے  اور قاضی کسی معاملہ کے  متعلق اشارہ سے  فیصلہ نہیں کر سکتا۔ (درمختار)

مسئلہ۸:
قاضی بھی لوگوں کو فتویٰ دے  سکتا ہے  کچہری میں بھی اور بیرون اجلاس میں بھی مگر متخاصمین (مدعی مدعیٰ علیہ) کو ان کے  دعوے  کے  متعلق فتویٰ نہیں دے  سکتا دوسرے  امور میں انھیں بھی فتویٰ دے  سکتا ہے ۔ (درمختار ، ردالمحتارص ۳۰۲)

مسئلہ ۹:
مفتی اگر اونچا سنتا ہے  اُس کے  پاس تحریری سوال پیش ہو اُس نے  لکھ کر جواب دے  دیا اس پر عمل دست ہے  مگر جو شخص کار افتا پر مقرر ہو اُس کے  پاس دیہاتی اور عورتیں ہر قسم کے  لوگ فتویٰ پوچھنے  آتے  ہیں اُس کی سماعت ٹھیک ہو نی چاہئیے  کیوں ہر شخص تحریر پیش کرے  دشوار ہے   اور جب سماعت ٹھیک نہیں ہے  تو بہت ممکن ہے  کہ پوری بات نہ سنے  اور فتویٰ دے  دے  یہ فتویٰ قابل اعتبار نہ ہوگا۔ (ردالمحتار)

مسئلہ۰ ۱:
امام اعظم رضی اللہ تعالیٰ عنہ کا قول سب پر مقدم ہے  پھر قول امام ابو یوسف پھر قول امام محمد پھر امام زفرو حسن بن زیادکا قول البتہ جہاں اصحاب فتویٰ اور اصحاب ترجیح نے  امام اعطم کے  علاوہ دوسرے  قول پر فتویٰ دیا ہو یا ترجیح دی ہو تو جس پر فتویٰ یا ترجیح ہے  اُس کے  موافق فتویٰ دیا جائے ۔ (درمختار ، ردالمحتارص ۳۰۲)

مسئلہ ۱۱:
جو شخص فتویٰ دینے  کا اہل ہو اُس کے  لئے  فتویٰ دینے  میں کوئی حرج نہیں ۔ (عالمگیری) بلکہ فتویٰ دینا لوگوں کو دین کی بات بتاتا ہے  اور یہ خود ایک ضروری چیز ہے  کیوں کہ کتمانِ علم حرام ہے ۔ 
مسئلہ ۱۲:
حاکم اسلام پر یہ لازم ہے  کہ اس کا تجسس کرے  کون فتویٰ دینے  کے  قابل ہے  اور کون نہیں ہے  جو نا اہل ہو اُسے  کام سے  روک دے  کہ ایسوں کے  فتوے  سے  طرح طرح کی خرابیاں واقع ہوتی ہیں جن کا اس زمانہ میں پوری طور پرمشاہدہ ہو رہا ہے ۔ (عالمگیری)

مسئلہ ۱۳:
فتوے  کے  شرائط سے  یہ بھی ہے  کہ سائلین کی ترتیب کا لحاظ رکھے  امیر و غریب کا خیال نہ کرے  یہ نہ ہو کہ کوئی مالدار یا حکومت کا ملازم ہو تو اُس کو پہلے  جواب دے  دے  اور پیشتر سے  جو غریب لوگ بیٹھے  ہوئے  اُنھیں بٹھائے  رکھے  بلکہ جو پہلے  آیا اُسے  پہلے  جواب دے  اور جو پیچھے  آیا اُسے  پیچھے  کسے  باشد۔ (عالمگیری)

مسئلہ ۱۴:
مفتی کو یہ چاہیئے  کہ کتاب کو عزت و حرمت کے  ساتھ لے  کتاب کی بے  حرمتی نہ کرے  اور جو سوال اُس کے  سامنے  پیش ہو اُسے  غور سے  پڑھے  پہلے  سوال کو خوب اچھی طرح سمجھ لے  اُس کے  بعد جواب دے ۔ (عالمگیری) بارہا ایسا بھی ہوتا ہے  کہ سوال کی پیچیدگیاں ہوتی ہیں جب تک مستفتی سے  دریافت نہ کیا جائے  سمجھ میں نہیں آتا ایسے  سوال کو مستفتی سے  سمجھنے  کی ضرورت ہے  اُس کی ظاہر عبادت پر ہرگز جواب نہ دیا جائے  اور یہ بھی ہوتا ہے  کہ سوال میں بعض ضروری باتیں مستفتی کو ذکر نہیں کرتا اگرچہ اس کا ذکر نہ کرنا بددیانتی کی بنا پر نہ ہو بلکہ اُس کو اپنے  نزدیک اُس کو ضروری نہ سمجھا تھا مفتی پر لازم ہے  کہ ایسی ضروری باتیں سائل سے  دریافت کر لے  تاکہ جواب واقعہ کے  مطابق ہو سکتے  اور جو کچھ سائل نے  بیان کر دیا ہے  مفتی اُس کو جواب میں ظاہر کر دے  تاکہ یہ شبہہ نہ ہو کہ جواب و سؤال میں مطابقت نہیں ہے ۔ 
مسئلہ۵ ۱:
سوال کا کاغذ ہاتھ میں لیا جائے  اور جواب لکھ کر ہاتھ میں دیا جائے  اُسے  سائل کی طرف پھینکا نہ جائے  کیوں کہ ایسے  کاغذت میں اکثر اللہ عزوجل کا نام ہوتا ہے  قرآنی کی آیات ہوتی ہیں حدیثیں ہوتی ہیں ان کی تعظیم ضروری ہے  اور یہ چیزیں نہ بھی ہوں تو فتویٰ خود تعظیم کی چیز ہے  کہ اُس میں حکم شریعت تحریر ہے  حکم شرع کا احترام لازم ہے ۔ (عالمگیری)

مسئلہ ۱۶:
جواب کو ختم کرنے  کے  بعد واللہ تعالیٰ اعلم یا اس کے  مثل دوسرے  الفاظ تحریر کر دینا چاہیے ۔ (عالمگیری)

مسئلہ ۱۷:
مفتی کے  لئے  یہ ضروری ہے  کہ بردبار خوش خلق ہنس مکھ ہو نرمی کے  ساتھ بات کرے  غلطی ہو جائے  تو واپس لے  اپنی غلطی سے  رجوع کرنے  میں کبھی دریغ نہ کرے  یہ نہ سمجھے  کہ مجھے  لوگ کیا کہیں گے  کہ غلط فتویٰ دے  کر رجوع نہ کرنا حیا سے  ہر یا تکبر سے  بہرحال حرام ہے ۔ (عالمگیری)

مسئلہ ۱۸:
ایسے  وقت میں فتویٰ نہ دے  جب مزاج صحیح نہ ہو مثلاً غصہ یا غم یا خوشی کی حالت میں طبیعت ٹھیک نہ ہو تو فتویٰ نہ دے ۔ یونہی پاخانہ پیشاب کی ضرورت کے  وقت فتویٰ نہ دے  ہاں اگر اُسے  یقین ہے  کہ اس حالت میں بھی صحیح جواب ہو گا تو فتویٰ دینا صحیح ہے ۔ (عالمگیری)

مسئلہ ۱۹:
بہتر یہ ہے  کہ فتویٰ پر سائل سے  اجرت نہ لے  مفت جواب لکھے  اور وہاں والوں نے  اگر اس کی ضروریات کا لحاظ کر کے  گزارہ کے  لائق مقرر کر رکھا ہو کہ عالمِ دین دین کی خدمت میں مشغول رہے  اور اُس کی ضرویات لوگ اپنے  طور پر پورے  کریں یہ درست ہے ۔ (بحرالرائق)

مسئلہ ۲۰:
مفتی کو ہدیہ قبول کرنا اور دعوتِ خاص میں جانا جائز ہے ۔ (عالمگیری) یعنی جب اُسے  اطمینان ہو کہ ہدیہ یا دعوت کی وجہ سے  فتویٰ میں کسی قسم کی رعایت نہ ہو گی بلکہ حکم شرع بلا کم و کاست ظاہر کرے  گا۔ 
مسئلہ ۲۱:
امام ابو یوست رحمۃ اللہ تعالیٰ سے  فتویٰ پوچھا گیا وہ سیدھے  بیٹھ گئے  اور چادر اوڑھ کر عما ہ باندھ کر فتویٰ دیا یعنی افتا کی عظمت کا لحاظ کیا جائے  گا۔ (عالمگیری)

مسئلہ ۲۲:
اس زمانہ میں کہ علمِ دین کی عظمت لوگوں کے  دلوں میں بہت کم باقی ہے  اہلِ علم کو اس قسم کی باتوں کی طرف توجہ کی بہت ضرورت ہے  جن سے  علم کی عظمت پیدا ہو اس طرح ہرگز تواضع نہ کی جائے  کہ علم و اہلِ علم کی وقعت میں کمی پیدا ہو۔ سب سے  بڑھ کر جو چیز تجربہ سے  ثابت ہوئی وہ احتیاج ہے  جب اہلِ دنیا کو یہ معلوم ہوا کہ ان کو ہماری طرف احتیاج ہے  وہیں وقعت کا خاتمہ ہے ۔ 

تحکیم کا بیان


تحکیم کے  معنی حکم بنانا فریقین اپنے  معاملہ میں کسی کواس لئے  مقرر کریں کہ وہ فیصلہ کرے  اور نزاع کو دورکرے  اسی کو پنچ اور ثالث بھی کہتے  ہیں ۔ 
مسئلہ ۱ :
تحکیم کا رکن ایجاب و قبول ہے  یعنی فریقین یہ کہیں کہ ہم نے  فلاں کو حکم بنایا اور حکم قبول کرے  اور اگر حکم نے  قبول نہ کیا پھر فیصلہ کر دیا یہ نافذ نہ ہو گا ہاں اگر انکار کے  بعد پھر فریقین نے  اُس سے  کہا اور اب قبول کر لیا تو حکم ہو گیا۔ (درمختار)

مسئلہ ۲ :
حکم کا فیصلہ فریقین کے  حق میں ویسا ہی ہے  جیسا کہ قاضی کا فیصلہ فرق یہ ہے  کہ قاضی کے  لئے  چونکہ ولایت عامہ ہے  سب کے  حق میں اس کا فیصلہ ناطق ہے  اور حکم کا فیصلہ علاوہ فریقین کے  اور اور اُس شخص کے  جو اُس کے  فیصلہ پر راضی ہے  دوسرے  سے  تعلق نہیں رکھتا دوسروں کے  لئے  بمنزلہ مصلح کے  ہے  گویا طرفین میں صلح کرا دی۔ (عالمگیری)

مسئلہ ۳ :
اس کے  لئے  چند شرائط ہیں ۔ 

فریقین کا عاقل ہونا شرط ہے ۔ حریت و اسلام شرط نہیں یعنی غلام اور کافر کو بھی حکم بنا سکتے  ہیں حکم کے  لئے  ضروری ہے  کہ وقت تحکیم و وقت فیصلہ وہ اہل شہادت سے  ہو فرض کرو جس وقت اُس کو حکم بنایا اہل شہادت سے  نہ تھا مثلاً غلام تھا اور وقت فیصلہ آزاد ہو چکا ہے  اس کا فیصلہ درست نہیں یا مسلمانوں نے  کافر کا حکم بنایا اور وہ فیصلہ کے  وقت مسلمان ہو چکا ہے  اس کا فیصلہ نافذ نہیں ۔ (عالمگیری ، درمختار)

مسئلہ ۴ :
ذمیوں نے  ذمی کو حکم بنایا یہ تحکیم صحیح ہے  اگرچہ فیصلہ کے  وقت مسلمان ہو گیا ہے  جب بھی فیصلہ صحیح ہے ۔ اور اگر فریقین میں سے  کوئی مسلمان ہو گیا اور حکم کافر ہے  تو فیصلہ صحیح نہیں ۔ (عالمگیری)

مسئلہ ۵ :
حکم ایسے  کو بنائیں جس کو طرفین جانتے  ہوں اور اگر ایسے  کو حکم بنایاجو معلوم نہ ہو مثلاً جو شخص پہلے  مسجد میں آئے  وہ حکم ہے  یہ تحکیم ناجائز اور اس کا فیصلہ کرنا بھی درست نہیں ۔ (درمختار)

مسئلہ ۶ :
جس کو پنچ بنایا ہے  وہ بیمار ہو گیا یا بیہوش ہو گیا یا سفر میں چلا گیا پھر اچھا ہو گیا یا ہوش میں ہوگیا یا سفر سے  واپس ہوا اور فیصلہ کیا یہ فیصلہ صحیح ہے  اور اگر اندھا ہو گیا پھر بینائی واپس ہوئی اس کا فیصلہ جائز نہیں اور گر مرتد ہو گیا پھر اسلام لایا اس کا فیصلہ بھی ناجائز ہے ۔ (عالمگیری)

مسئلہ ۷ :
حکم کو فریقین میں سے  کسی نے  وکیل بالخصومۃ کیا اور اُس نے  قبول کر لیا حکم نہ رہا یونہی جس چیز میں جھگڑا تھا اگر حکم نے  یا اُس کے  بیٹے  نے  یا کسی ایسے  شخص نے  خریدلی جس کے  حق میں شہادت درست نہیں ہے  تو اب وہ حکم نہ رہا۔ (عالمگیری)

مسئلہ ۸ :
حدود قصاص اور عاقلہ پر دیت کے  متعلق حکم بنانا درست نہیں ہے  اور ان امور کے  متعلق حکم کا فیصلہ بھی درست نہیں اور ان کے  علاوہ جتنے  حقوق العباد ہیں جن میں مصالحت ہو سکتی ہے  سب میں تحکیم ہو سکتی ہے ۔ (درمختار)

مسئلہ ۹ :
حکم نے  جو کچھ فیصلہ کیا خواہ مدعیٰ علیہ نے  اقرار کی بنا پر ہو یا مدعی کے  گواہ پیش کرنے  پر یا مدعیٰ علیہ نے  قسم سے  انکارکیا اس بنا پر اُس فریقین پر نافذ ہے  اُن دونوں پر لازم ہے  اُس سے  انکار نہیں کر سکتے  بشرطیکہ فریقین تحکیم پر وقت فیصلہ تک قائم ہوں اور اگر فیصلہ سے  قبل دونوں میں سے  ایک نے  بھی ناراضی ظاہر کی تو تحکیم کو توڑ دیا تو وہ فیصلہ نافذ نہ ہو گا کہ وہ اب حکم ہی نہ رہا۔ (درمختار)

مسئلہ ۱۰ :
دو شریکوں میں سے  کسی ایک نے  اور غریم نے  کسی کو حکم بنایا اس نے  فیصلہ کر دیا وہ فیصلہ دوسرے  شریک پر بھی لازم ہے  اگرچہ دوسرے  شریک کی عدم موجودگی میں فیصلہ ہوا کہ حکم کا فیسلہ بمنزلۂ صلح ہے  اور صلح کا حکم یہ ہے  کہ ایک شریک نے  جو صلح کی ہے  وہ دوسرے  پر لازم ہے ۔ (درمختار)

مسئلہ ۱۱ :
بائع و مشتری کے  مابین مبیع کے  عیب میں اختلاف ہوا ان دونوں نے  کسی کو حکم بنایا اس نے   بیع واپس کر نے  کا حکم دیا تو بائع کو یہ اختیار نہیں کہ اپنے  بائع یعنی بائع اول کو واپس دے  ہاں اگر بائع اول و ثانی و مشتری تینوں کی رضامندی سے  حکم ہوا تو بائع اول پربیع واپس ہو گی۔ (درمختار)

مسئلہ ۱۲ :
حکم نے  فیصلہ کے  وقت یہ کہا کہ تو نے  میرے  سامنے  مدعی کے  حق کا اقرار کیا یا میرے  نزدیک گواہان عادل سے  مدعی کا حق ثابت ہوا میں نے  اس بنا پر یہ فیصلہ دیا اب مدعیٰ علیہ یہ کہتا ہے  کہ میں نے   اقرار نہیں کیا تھا وہ گواہ عادل نہ تھے  تو یہ انکار کرنا معتبر ہے  وہ فیصلہ لازم ہو جائے  گا اور اگرحکم نے  بعد فیصلہ کرنے  کے  یہ خبر دی کہ میں نے  اس معاملہ میں یہ فیصلہ کیا تھا یہ خبر اُس کی نامعتبر ہے  کہ اب وہ حکم نہیں ہے ۔ ( ؟ وغیرہ)

مسئلہ ۱۳ :
اپنے  والدین اور اولاد اور زوجہ کے  موافق فیصلہ کرے  گا یہ نافذ نہ ہو گا اور ان کے  خلاف فیصلہ کرے  گا وہ نافذ ہو گا کیوں کہ اس کے  لئے  وہ اہل شہادت سے  نہیں ان کے  خلاف شہادت کا اہل ہے  جس طرح قاضی ان کے  موافق فیصلہ کرے  گا نافذ نہ ہو گا مخالف کرے  گا تو نافذ ہو گا۔ (درمختار)

مسئلہ۱۴ :
فریقین نے  دو شخصوں کو پنچ مقرر کیا تو فیصلہ میں دونوں کا مجتمع ہونا ضروری ہے  فقط ایک کا فیصلہ کر دیا ناکافی ہے  اور یہ بھی ضروری ہے  کہ دونوں کا ایک امر پر اتفاق ہو اگر مختلف رائیں ہوئیں تو کوئی رائے  پابندی کے  قابل نہیں مثلاً شوہر نے  عورت سے  کہا تُو مجھ پر حرام ہے  اور اس لفظ سے  طلاق کی نیت کی ان دونوں نے  دو شخصوں کا حکم بنایا ایک نے  طلاق بائن کا فیصلہ دیا دوسرے  نے  تین طلاق کا حکم دیا یہ فیصلہ جائز ہ ہوا کہ دونوں کا ایک امر پر اتفاق نہ ہوا۔ (درمختار ، ردالمحتار)

مسئلہ ۱۵:
فریقین اس بات پر متفق ہوئے  کہ ہمارے  مابین فلاں یا فلاں فیصلہ کر دے  ان میں سے  جو ایک فیصلہ کر دے  گا صحیح ہو گا مگر ایک کے  پاس انھوں  نے  معاملہ پیش کر دیا تو وہی حکم ہونے  کے  لئے  متعین ہو گا دوسرا حکم نہ رہا۔ (عالمگیری)

مسئلہ ۱۶ :
حکم نے  جو فیصلہ کیا اُس کا مرافعہ قاضی کے  پاس ہے  اگر یہ فیصلہ قاضی کے  مذہب کے  موافق ہو تو اسے  نافذ کر دے  اور مذہب قاضی کے  خلاف ہو تو باطل کر دے  اور قاضی کا فیصلہ اگر دوسرے  قاضی کے  پاس پیش ہوا تو اگرچہ اس کے  مذہب کے  خلاف ہے  اختلافی مسائل میں قاضی اول کے  فیصلہ کو باطل نہیں کر سکتا جب کہ قاضی نے  اپنے  مذہب کے  موافق فیصلہ کیا۔ یونہی قاضی نے  اگر حکم کا امضار کر دیا تو اب دوسرا قاضی اس فیصلہ کو نہں توڑ سکتا کہ یہ  تنہا حکم کا فیصلہ نہیں ہے  بلکہ قاضی کا بھی ہے ۔ (درمختار ، ردالمحتار)

مسئلہ ۱۷ :
فریقین نے  حکم بنایا پھر فیصلہ کرنے  کے  قبل قاضی نے  اُس کے  حکم ہونے  کو جائز کر دیا اور حکم نے  رائے  قاضی کے  خلاف فیصلہ کیا یہ فیصلہ جائز نہیں جب کہ قاضی کو اپنا قائم مقام بنانے  کی اجازت نہ ہو اور اگر اُسے  نائب و خلیفہ کرنے  کی اجازت ہے  اور اُس نے  حکم ہونے  کو جائز رکھا تو اگرچہ حکم کا فیصلہ رائے  قاضی کے  خلاف ہو قاضی اس فیصلہ کو نہیں توڑ سکتا۔ (عالمگیری)

مسئلہ۱۸ :
ایک کو حکم بنایا اُس نے  فیصلہ کر دیا پھر فریقین نے  دوسرے  کو حکم بنایا اگر اس کے  نزدیک پہلے  کا فیصلہ صحیح ہے  اُسی کو نافذ کر دے  اور اگر اس کی رائے  کے  خلاف ہے  باطل کر دے  اور ایک نے  ایک فیصل کیا دوسرے  حکم نے  دوسرا فیصلہ کیااور یہ دونوں فیصلے  قاضی کے  سامنے  پیش ہوئے  ان میں جو فیصلہ قاضی کی رائے  کے  موافق ہو اُسے  نافذ کر دے ۔ (عالمگیری)

مسئلہ ۱۹ :
حکم کو یہ اختیار نہیں کہ دوسرے  کو حکم بنائے  اور اُس سے  فیصلہ کرائے  اور اگر دوسرے  کو حکم بنا دیا اور اُس نے  فیصلہ کر دیا اور فریقین اُس کے  فیصلہ پر راضی ہو گئے  تو خیر ورنہ بغیر رضامندی فریقین اُس کا فیصلہ کوئی چیز نہیں اور حکم اول چاہے  کہ اُس کے  فیصلہ کو نافذ کر دے  یہ نہیں کر سکتا۔ (عالمگیری)

مسئلہ ۲۰ :
شخص ثالث نے  فریقین میں خود ہی فیصلہ کر دیا انھوں نے  اس کو حکم بنایا ہے  مگر فریقین اس کے  فیصلہ پر راضی ہو گئے  تو یہ سب فیصلہ صحیح ہو گیا۔ (عالمگیری)

مسئلہ ۲۱ :
زمانۂ تحکیم میں فریقین میں سے  کوئی بھی حکم کے  پاس ہدیہ پیش کرے  یا اُس کی خاص دعوت کرے  حکم کو چاہیے  کہ قبول نہ کرے ۔ (درمختار)


مسائلِ متفرقہ

مسئلہ ۲۲ :
دو منزلہ مکان دو شخصوں کے  مابین مشتر ک ہے  نیچے  کی منزل ایک کی ہے  بالاخانہ دوسرے  کا ہے  ہر ایک اپنے  حصہ میں ایسا تصرف کرنے  سے  روکا جائے  گا جس کا ضرر دوسرے  تک پہنچتا ہو مثلاً نیچے  والا دیوار میں میخ گاڑنا چاہتا ہے  یا طاق بنانا چاہتا ہے  یا بالاخانہ والا اوپر جدید عمارت بنانا چاہتا ہے  یا پردہ کی دیواروں پر کڑیاں رکھ کر چھت پاٹنا چاہتا ہے  یا جدید پاخانہ بنوانا چاہتا ہے ۔ یہ سب تصرفاف بغیر مرضی دوسرے  کے  نہیں کر سکتا اُس کی رضامندی سے  کر سکتا ہے  اور اگر ایسا تصرف ہے  جس ضرر کا اندیشہ نہیں ہے  مثلاً چھوٹی وکیل گاڑنا کہ اس سے  دیوار میں کیا کمزوری پیدا ہو سکتی ہے  اس کی ممانعت نہیں اور اگرمشکوک حالت ہے  معلوم نہیں کہ نقصان پہنچے  گا یا نہیں یہ تصرف بھی بغیر رضامندی نہیں کر سکتا۔ (ہدایہ ، فتح وغیرہا)

مسئلہ ۲۳ :
اوپر کی عمارت گر چکی ہے  صرف نیچے  کی منزل باقی ہے  اس کے  مالک نے  اپنی عمارت قصداً گرا دی کہ بالاخانہ والا بھی بنوانے  سے  مجبور ہو گیا نیچے  والے  کو مجبور کیا جائے  گا کہ وہ اپنی عمارت بنوائے  تاکہ بالاخانہ والا اسکے  اوپر عمارت تیار کر لے  اور اگر اُس نے  نہیں گرائی ہے  بلکہ اپنے  آپ عمارت گر گئی تو بنوانے  پر مجبور نہیں کیا جائے  گا کہ اس نے  اُس کو نقصان نہیں پہنچایا بلکہ قدرتی طور پر اُسے  نقصان پہنچ گیا پھر اگر بالاخانہ والا یہ چاہتا ہے  کہ نیچے  کی منزل بنا کر اپنی عمارت اوپر بنائے  تو نیچے  والے  سے  اجازت حاصل کرلے  یا قاضی سے  اجازت لے  کر بنائے  اور نیچے  کی تعمیر میں جو کچھ صَرف ہو گا وہ مالک مکان سے  وصول کر سکتا ہے  اور اگر ہ اُس سے  اجازت لی نہ قاضی سے  حاصل کی خود ہی بنا ڈالی تو صرفہ نہیں ملے  گا بلکہ عمارت کی بنانے  کے  وقت جو قیمت ہو گی وہ وصول کر سکتا ہے ۔ (درمختار وغیرہ)

مسئلہ ۲۴ :
مکان ایک منزلہ دو شخصوں کے  مشترک تھا پورا مکان گر گیا ایک شریک نے  بغیر اجازت دوسرے  کی اُس مکان کو بنوایا تویہ بنوانا محض تبرع ہے  شریک سے  کوئی معاوضہ نہیں لے  سکتا کیوں کہ یہ شخص اوپر مکان بنوانے  پر مجبور نہیں ۔ ہو سکتا ہے  کہ زمین تقسیم کراکے  صرف اپنے  حصہ کی تعمیر کرائے  ہاں اگر یہ مکان مشترک اتنا چھوٹا ہے  کہ تقسیم کے  بعد قابل انتقاع باقی نہیں رہتا تو یہ شخص پور امکان بنوانے  پر مجبور ہے  اور شریک سے  بقدر اُس کے  حصہ کے  عمارت کی قیمت لے  سکتا ہے ۔ یونہی اگر مکان مشترک کا ایک حصہ گر گیا اور ایک شریک نے  تعمیر کرائی تو دوسرے  سے  اُس کے  حصہ کے  لائق قیمت وصول کر سکتا ہے  جب کہ مکان چھوٹا ہو اور اگر بڑا مکان ہو جو قابل قسمت ہے  اور کچھ حصہ گر گیا ہے  تو تقسیم کرا لے  اگر مہندم حصہ اس کے  حصہ میں پڑے  درست کرا لے  اور شریک کے  حصہ میں پڑے  تو وہ جو چاہے  کرے ۔ (ردالمحتار)

قاعدہ کلیہ:
جو شخص اپنے  شریک کو کام کرنے  پر مجبور کر سکتا ہو وہ بغیر اجازت شریک خود ہی اگر اُس کام کو تنہا کرلے  گا متبرع قرار پائے  گا شریک سے  معاوضہ نہیں لے  سکتا مثلاً نہر پٹ گئی ہے  یا کشتی عیب دار ہو گئی ہے  شریک درستی پر مجبور ہے  اور اگر وہ خود درست نہیں کراتا ہے  قاضی کے  یہاں درخواست دے  کر مجبور کرائے  اور اگر شریک کو مجبور نہیں کر سکتا اور تنہا ایک شخص کرے  گا تو معاوضہ لے  سکتا ہے  مثلاً بالاخانہ والا نیچے  والے  کو تعمیر پر مجبور نہیں کر سکتا یہ بغیر اُس کے  حکم کے  بنائے  گا جب بھی معاوضہ پائے  گا اس کی دوسری مثال یہ ہے  کہ جانور دو شخصوں میں مشترک ہے  ایک شریک نے  بغیر اجازت دوسرے  کے  اُسے  کھلایا معاوضہ نہیں پائے  گا کیوں کہ ہو سکتا ہے  کہ قاضی کے  پاس معاملہ پیش کرے  اور قاضی دوسرے  کو مجبور کرے  اور زراعت مشترک میں قاضی شریک کو مجبور نہیں کر سکتا اس میں معاوضہ پائے  گا۔ (ردالمحتار وغیرہ)

مسئلہ ۲۵ :
بالاخانہ والے  نے  جب نیچے  کی عمارت بنوالی تو نیچے  والے  کو اُس میں سکونت سے  روک سکتا ہے  جب تک جو رقم واجب ہے  ادا نہ کر لے  اسی طرح ایک دیوار مشترک ہے  جس پر دو شخصوں کی کڑیاں ہیں وہ گر گئی ایک نے  بنوائی جب تک دوسرا اس کا معاوضہ ادا نہ کر لے  اُس پر کڑیاں رکھنے  سے  روکا جا سکتا ہے ۔ (ردالمحتار)

مسئلہ ۲۶ :
ایک دیوار پر دو شخصوں کے  چھپر یا کھپر ملیں ہیں دیوار خراب ہو گئی ہے  ایک شخص اُس کو درست کرانا چاہتا ہے  دوسرا انکار کرتا ہے  پہلا شخص دوسرے  سے  کہہ دے  کہ تم بانس بلی وغیرہ لگا کر اپنے  چھپر یا کھپریل کو روک لو ورنہ میں دیوار گراؤں گا تمہارا نقصان ہو گا اور اس پر لوگوں کو گواہ کر لے  اگر اُس نے  انتظارم کر لیا فبہا ورنہ دیوار گرا دے  دوسرے  کا جو کچھ نقصان ہو گا اُس کا تاوان اس کے  ذمہ نہیں کیوں کہ وہ خود نقصان کے  لئے  تیار ہوا ہے  اس کاقصور نہیں ۔ (ردالمحتار)

مسئلہ ۲۷ :
ایک لمبا راستہ ہے  جس میں سے  ایک کوچۂ غیر نافذ نکلا ہے  یعنی کچھ دور کے  بعد یہ گلی بند ہو گئی ہے  جن لوگوں مکانات کے  دروازے  پہلے  راستہ میں ہیں اُن کو یہ حق حاصل نہیں کہ کوچۂ غیر نافذہ میں دروازے  نکالیں کیوں کہ کوچۂ غیر نافذہ میں اُن لوگوں کے  لئے  آمدورفت کا حق نہیں ہے  ہاں اگر ہوا آنے  جانے  کے  لئے  کھڑکی بنانا چاہتے  ہیں یا روشندان کھولنا چاہتے  ہیں تو اس سے  روکے  نہیں جا سکتے  کہ اس میں کوچۂ ستر بستہ والوں کا کوئی نقصان نہیں ہے  اور کوچۂ سربستہ والے  اگر پہلے  راستہ میں اپنا دروازہ نکالیں تو منع نہیں کیا جا سکتا کیوں کہ وہ راستہ اُن لوگوں کے  لئے  مخصوص نہیں ۔ (درمختار ، ردالمحتار)

مسئلہ ۲۸ :
اگر اُس لمبے  راستہ میں ایک شاخ مستدیر (گول نکلی ہو جو نصف دائرہ یا کم ہو تو جن لوگوں کے  دروازے  پہلے  راستہ میں ہوں وہ اس کوچۂ مستدیرہ میں بھی اپنا دروازہ نکال سکتے  ہیں کہ یہ میدان مشترک ہے  سب کے  لئے  اس میں حق آسائش ہے ۔ (ہدایہ وغیرہ)

مسئلہ ۲۹ :
ہر شخص اپنی مِلک میں جو تصرف چاہے  کر سکتا ہے  دوسرے  کو منع کرنے  کا اختیار نہیں مگر جبکہ ایسا تصرف کرے  کہ اس کی وجہ سے  پروس والے  کو کھلا ہوا ضرر پہنچے  تو یہ اپنے  تصرف سے  روک دیا جائے  گا مثلاً اس کے  تصرف کرنے  سے  پروس والے  کی دیوار گر جائے  گی یا پروسی کا مکان قابل انتقاع نہ رہے  گا مثلاً اپنی زمین میں دیوار اُٹھا رہا ہے  جس سے  دوسرے  کا روشندان بند ہو جائے  گا اُس میں بالکل اندھیرا ہو جائے  گا۔ (درمختار ، ردالمحتار)

مسئلہ ۳۰ :
کوئی شخص اپنے  مکان میں تنور گاڑنا چاہتا ہے  جس میں ہر وقت روٹی پکے  گی جس طرح دوکانوں میں ہوتا ہے  یا اجر ت پر آٹا پیسنے  کی چکی لگانا چاہتا ہے  یا دھوبی کا پاٹا رکھوانا چاہتا ہے  جس پر کپڑے  دھلتے  رہیں گے  ان چیزوں سے  منع کیا جا سکتا ہے  کہ تنور کی وجہ سے  ہر وقت دھواں آئے  گا جو پریشان کرے  گا چکی اور کپڑے  دھونے  کی دھمک سے  پروسی کی عمارت کمزور ہو گی اس لئے  ان سے  مالک مکان منع کر سکتا ہے ۔ (عالمگیری)

مسئلہ ۳۱ :
بالاخانہ پر کھڑکی بناتا ہے  جس سے  پروس والے  کے  مکان کی بے  پردگی ہو گی اس سے  روکا جائے  گا۔ (درمختار ، ردالمحتار)  یونہی چھت پر چڑھنے  سے  منع کیا جائے  جب کہ اس کی وجہ سے  بے  پردگی ہوتی ہو۔ 
مسئلہ ۳۲ :
دو مکانوں کے  درمیان میں پردہ کی دیوار تھی گر گئی جس کی دیوار ہے  وہ بنائے  اور مشترک ہو تو دونوں بنوائیں تاکہ بے  پردگی دور ہو۔ 
مسئلہ ۳۳ :
ایک شخص نے  دوسرے  پر دعویٰ کیا کہ فلان وقت اُس نے  یہ مکان مجھے  ہبہ کر دیا تھا اور قبضہ بھی دے  دیا مدعی سے  ہبہ کے  گواہ مانگے  گئے  توکہنے  لگا اُس نے  ہبہ سے  انکار کر دیا تھا لہٰذا میں نے  یہ مکان اُس سے  خرید لیا اور خرید نے  کے  گواہ پیش کئے  اگر یہ گواہ خریدنے  کا وقت ہبہ کے  بعد کا بتاتے  ہیں مقبول ہیں اور پہلے  کا بتائیں تو مقبول نہیں کہ تناقض پیدا ہو گیا اور اگر ہبہ اور بیع دونوں کے  وقت مذکور نہ ہوں یا ایک کے  لئے  وقت ہو دوسرے  کے  لیے  وقت نہ ہو جب بھی گواہ مقبول ہیں کہ دونوں قولوں میں توفیق ممکن ہے ۔ (عالمگیری وغیرہ)

مسئلہ ۳۴ :
مکان کے  متعلق دعویٰ کیا کہ یہ مجھ پر وقف ہے  پھر یہ کہتا ہے  کہ میرا ہے  یا پہلے  دوسرے  کے  لئے  دعویٰ کیا پھر اپنے  لئے  دعویٰ کرتا ہے  یہ مقبول نہیں کہ تناقض ہے  اوراگر پہلے  اپنی ملک کا دعویٰ کیا پھر اپنے  اوپر وقف بنایا یا پہلے  اپنے  لئے  دعویٰ کیا پھر دوسرے  کے  لئے  یہ مقبول ہے ۔ (درمختار)

 مسئلہ ۳۵ :
ایک شخص نے  دوسرے  سے  کہا میرے  ذمہ تمہارے  ہزارروپے  ہیں اُس نے  کہا میرا تم پر کچھ نہیں ہے  پھر اُسی جگہ اُس نے  کہا ہاں میرے  تمہارے  ذمہ ہزاررو پے  ہیں تو اب کچھ نہیں لے  سکتا کہ اُس کا اقرار اس کے  رد کرنے  سے  رد ہو گیا اب یہ اس کا دعویٰ ہے  گواہ سے  ثابت کرے  یا وہ شخص اس کی تصدیق کرے  تو لے  سکتا ہے  ورنہ نہیں ۔ (عالمگیری)

مسئلہ ۳۶ :
ایک شخص نے  دوسرے  پر ہزارو پے  کا دعویٰ کیا مدعیٰ علیہ نے  انکار کیا کہ میرے  ذمہ تمہارا کچھ نہیں ہے  یا یہ کہا کہ میرے  ذمہ کبھی کچھ نہ تھا اور مدعی نے  اُس کے  ذمہ ہزار روپے  ہونا گواہوں سے  ثابت کیا اورر مدعیٰ علیہ نے  گواہوں سے  ثابت کیا کہ میں ادا کر چکا ہوں یا مدعی معاف کر چکا ہے  مدعیٰ علیہ کے  گواہ مقبول ہیں اور اگر مدعیٰ علیہ نے  یہ کہا کہ میرے  ذمہ کچھ نہ تھا اوعر میں تمہیں پہنچانتا بھی نہیں اسکے  بعد ادا یا ابرا کے  گواہ قائم کئے  مقبول نہیں ۔ (ہدایہ)

مسئلہ ۳۷ :
چار سو روپے  کا دعویٰ کیا مدعا علیہ نے  انکار کر دیا مدعی نے  گواہوں سے  ثابت کیا اس کے  بعد مدعی نے  یہ اقرار کیا کہ مدعیٰ علیہ کے  اسکے  ذمہ تین سو ہیں اس اقرار کی وجہ سے  مدعیٰ علیہ سے  تین سو ساقط نہ ہوں گے ۔ (درمختار)

مسئلہ ۳۸ :
دعویٰ کیا کہ تم نے  فلاں چیز میرے  ہاتھ بیع کی ہے  مدعیٰ علیہ منکر ہے  مدعی نے  گواہوں سے  بیع ثابت کر دی اور قاضی نے  چیز دلا دی اس کے  بعد مدعی نے  دعویٰ کیا کہ اس چیز میں عیب ہے  لہٰذا واپس کرا دی جائے  بائع جواب میں کہتا ہے  کہ میں ہر عیب سے  دست بردار ہو چکا تھا اور اس کو گواہوں سے  ثابت کرنا چاہتا ہے  بائع کے  گواہ نامقبول ہیں ۔ (عالمگیری)

مسئلہ ۳۹ :
ایک شخص دستاویز پیش کرتا ہے  کہ اس کی رو سے  تم نے  فلاں چیز کا میرے  لئے  اقرار کیا ہے  وہ کہتا ہے  ہاں میں نے  اقرار کیا تھا مگر تم نے  اُس کو رد کر دیا مقرلہ کو حلف دیا جائے  گا اگر وہ حلف سے  یہ کہہ دے  کہ میں نے  رد نہیں کیا تھا وہ چیز مقرر سے  لے  سکتا ہے ۔ یونہی ایک شخص نے  دعویٰ کیا کہ تم نے  یہ چیز میرے  ہاتھ بیع کی ہے  بائع کہتا ہے  کہ ہاں بیع کی تھی مگر تم نے  اقالہ کر لیامدعی حلف دیا جائے  گا۔ (عالمگیری)

مسئلہ ۴۰ :
کافر ذمی مر گیا اُس کی عورت میراث کا دعویٰ کرتی ہے  اور یہ عورت اس وقت مسلمان ہے  کہتی ہے  میں اُس کے  مرنے  بعد مسلمان ہوئی ہوں اور ورثہ یہ کہتے  ہیں کہ اُس کے  مرنے  سے  پہلے  مسلمان ہو چکی تھی لہٰذا میراث کی حقدار نہیں ہے  ورثہ کا قول معتبر ہے  اور مسلمان مر گیا اُس کی عورت کافرہ تھی وہ کہتی ہے  میں شوہر کی زندگی میں مسلمان ہو چکی ہوں اور ورثہ کہتے  ہیں مرنے  کے  بعد مسلمان ہوئی ہے  اس صورت میں بھی ورثہ کا قول معتبر ہے ۔ (ہدایہ)

مسئلہ ۴۱ :
میّت کے  کفرواسلام میں اختلاف ہے  کہ وہ مسلمان ہوا تھا یا کافر ہی تھا جو اُس کے  اسلام کا مدعی ہے  اُس کا قول معتبر ہے  مثلاً ایک شخص مر گیا جس کے  والدین کافر ہیں اور اولاد مسلمان ہے  والدین یہ کہتے  ہیں کہ ہمارا بیٹا کافر تھا اور کافر مرا اور اُس کی اولاد یہ کہتی ہے  کہ ہمارا باپ مسلمان ہو چکا تھا اسلام پر مرا اولاد کا قول معتبر ہے  یہی اُسے  کے  وارث قرار پائیں گے  ماں باپ کو ترکہ نہیں ملے  گا۔ (درمختار، ردالمحتار)

مسئلہ ۴۲ :
پن چکی ٹھیکہ پر دے  دی ہے  مالک اجرت کا مطالبہ کرتا ہے  ٹھیکہ دار یہ کہتا ہے  کہ نہر کا پانی خشک ہو گیا تھا اس وجہ سے  چکی چل نہ سکی اور میرے  ذمہ اجر ت واجب نہیں مالک اس سے  انکار کرتا ہے  اور کہتا ہے  پانی جاری تھا چکی بند رہنے  کی کوئی وجہ نہیں اور گواہ کسی کے  پاس نہیں اگر اس وقت پانی جاری ہے  مالک کاقول معتبر ہے  اور جاری نہیں ہے  تو ٹھیکہ دار کا قول معتبر ہے ۔ (درمختار)

مسئلہ ۴۳ :
ایک شخص نے  اپنی چیز کسی کے  پاس امانت رکھی تھی وہ مر گیا امین ایک شخص کی نسبت یہ کہتا ہے  یہ شخص اُس کی امانت رکھنے  والے  کابیٹا ہے  اس کے  سوا اُس کا کوئی وارث نہیں حکم دیا جائے  گا کہ امانت اسے  دے  دے ۔ اس کے  بعد وہ امین ایک دوسرے  شخص کی نسبت یہ اقرار کرتا ہے  کہ یہ اُس میت کا بیٹا ہے  مگر وہ پہلا شخص انکار کرتا ہے  تو یہ شخص اُس امانت میں سے  کچھ نہیں لے  سکتا ہاں اگر پہلے  شخص کوامین نے  بغیر قضائے  قاضی امانت دے  دی ہے  تو دوسرے  کے  حصہ کی قدر امین کو اپنے  پاس سے  دینا پڑے  گا۔ مدیون نے  یہ اقرار کیا کہ یہ میرے  دائن کا بیٹا ہے  اس کے  سوا اُس کا کوئی وارث نہیں تو دَین اُسے  دے  دینا ضروری ہے ۔ (درمختار)

مسئلہ ۴۴ :
صورتِ مذکورہ میں امین نے  یہ اقرار کیا کہ یہ شخص اُس کا بھائی ہے  اور اس کے  سوا میّت کا کوئی وارث نہیں توقاضی فوراً دینے  کا حکم نہ دے  گا بلکہ انتظار کرے  گا کہ شاید اُس کا کوئی بیٹا ہو۔ جو شخص بہرحال وارث ہوتا ہے  جیسے  بیٹی باپ ماں یہ سب بیٹے  کے  حکم میں ہیں اور جو کبھی وارث ہوتا ہے  کبھی نہیں وہ بھائی کے  حکم میں ہے ۔ (ردالمحتار)

مسئلہ ۴۵ :
امین نے  یہ اقرار کیا کہ جس نے  امانت تکھی ہے  یہ اُس کاوکیل بالقبض ہے  یا وصی ہے  یا اس نے  اُس سے  اس چیز کو خریدلیا ہے  وت ان سب کو دینے  کو حکم نہیں دیا جائے  گا اور اگر مدیون نے  کسی شخص کی نسبت یہ اقرار کیا کہ یہ اُس کا وکیل بالقبض ہے  تو دے  دینے  کا حکم دیا جائے  گا۔ عاریت اورعین مخصوبہ امانت کے  حکم میں ہیں جہاں امانت دے  دینا جائز ان کا بھی دے  دینا جائز اور جہاں وہ ناجائز یہ بھی ناجائز۔ (بحرالرائق)

مسئلہ ۴۶ :
میّت کا ترکہ وارثوں یا قرضخواہوں میں تقسیم کیا گیا اگر ورثہ یا قرضخواہوں میں تقسیم کیا گیا اگر ورثہ یا قرض خواہوں کا ثبوت گواہوں سے  ہوا تو ان لوگوں سے  اس بات کا ضامن نہیں لیا جائے  گا کہ اگر کوئی وارث یا دائن ثابت ہوا تو تم کو واپس کرنا ہو گا اور اگر ارث یا دَین اقرار سے  ثابت ہو تو کفیل لیا جائے  گا۔ (درمختار)

مسئلہ ۴۷ :
ایک شخص نے  یہ دعویٰ کیا کہ یہ مکان میرا اور میرے  بھائی کا ہے  جو ہم کو میراث میں ملا ہے  اور اُس کا بھائی غائب ہے  اس موجود نے  گواہوں سے  ثابت کر دیا آدھا مکان اس کو دے  دیا جائے  گا اور آدھا قابض کے  ہاتھ میں چھوڑ دیا جائے  گا جب وہ غائب آجائے  گا تو اُسکا حصہ اُسے  مل جائے  گا نہ اُسے  گواہ قائم کرنے  کی ضرورت پڑے  گی نہ جدید فیصلہ کی وہ پہلا ہی فیصلہ اُس کے  حق میں بھی فیصلہ ہے ۔ جائدادمنقولہ کا بھی یہی حکم ہے ۔  (درمختار ، بحرالرائق)

مسئلہ ۴۸ :
کسی شخص نے  یہ کہا کہ میرامال صدقہ ہے  یا جو کچھ میری مِلک میں ہے  صدقہ ہے  تو جو اموال از قبیل زکوٰۃ ہیں یعنی سونا چاندی سائمہ اموال تجارت یہ سب مساکین پر تصدق کرے  اور اگر اُس کے  پاس اموال زکوٰۃ کے  سوا کوئی دوسرا مال ہی نہ ہوتو اس میں سے  بقدر قوت روک لے  باقی صدقہ کر دے  پھر جب کچھ مال ہاتھ میں آجائے  تو جتنا روک لیا تھا اتنا صدقہ کر دے ۔ (ہدایہ وغیرہ)

مسئلہ ۴۹ :
کسی شخص کو وصی بنایا اور اُسے  خبر نہ ہوئی یہ ایصا صحیح ہے  اور وصی نے  اگر تصرف کر لیا تو یہ تصرف  صحیح ہے  اور کسی کو وکیل بنایا اور وکیل کو علم نہ ہوا یہ توکیل صحیح نہیں اور اسی لاعلمی میں وکیل نے  تصرف کر ڈالا یہ تصرف بھی صحیح نہیں ۔ (درمختار)

مسئلہ ۵۰ :
قاضی یا امین قاضی نے  کسی کی چیز قرض خواہ کے  دَین ادا کرنے  کے  لئے  بیع کر دی اور ثمن پر قبضہ کرل یا مگر یہ ثمن قاضی یا اُس کے  امین کے  پاس سے  ضائع ہو گیا اور وہ چیز بیع کی گئی تھی اُسکا کوئی حقدار پیدا ہو گیا یا مشتری کو دینے  سے  پہلے  وہ چیز ضائع ہو گئی تو اس صورت میں نہ قاضی پر تاوان ہے  نہ اُس کے  امین بلکہ مشتری جو ثمن ادا کر چکا ہے  اُن قرض خواہوں سے  اس کا تاوان وصول کرے  گا اور اگر وصی نے  دَین ادا کرنے  کے  لئے  میَت کا مال بیچا ہے  اور یہی صورت واقع ہوئی تو مشتری وصی سے  وصول کرے  گا اگرچہ وصی نے  قاضی کے  حکم سے  بیچا ہے  پھر وصی دائن سے  وصول کرے  گا اس کے  بعد اگر میّت کے  کسی مال کا پتہ چلے  تو دائن اُس سے  اپنا دَین وصول کرے  گا ورنہ گیا۔ (درمختار)

مسئلہ ۵۱ :
کسی نے  ایک ثلث مال کی فقرا کے  لئے  وصیت کی قاضی نے  ثلث مال ترکہ میں سے  نکال لیا مگر ابھی فقیروں کو دیا نہ تھا کہ ضائع ہو گیا تو فقرا کا مال ہلاک ہوا یعنی باقی دو تہائی میں سے  ثلث نہیں نکالا جائے  گا بلکہ یہ دو تہائیاں ورثہ کو دی جائیں گی۔ (درمختار)

مسئلہ ۵۲:
قاضی عالم و عادل کو اگر حکم دے  کہ میں نے  اس شخص کے  رجم یا ہاتھ کاٹنے  کا حکم دے  دیا ہے  یا کوڑے  مارنے  کا حکم دیا ہے  تو یہ سزا قائم کر لو تو اگرچہ ثبوت اس کے  سامنے  نہیں گذرا ہے  مگر اس کو کرنا درست ہے  اور اگر قاضی عادل ہے  مگر عالم نہیں تو اُس سزا کے  شرائط دریافت کرے  اگر اُس نے  صحیح طور پر شرائط بیان کر دیئے  تو اُس کے  حکم کی تعمیل کرے  ورنہ نہیں ۔ یونہی اگر قاضی عادل نہ ہو تو جب تک ثبوت کا خود معائنہ کیا ہو وہ کام نہ کرے  اور اس زمانہ میں احتیاط کا مقتضیٰ یہی ہے  کہ بہر صورت بدون معاینۂ ثبوت قاضی کے  کہنے  پر افعال نہ کرے ۔ (درمختار وغیرہ)


گواہی کا بیان


اللہ عزوجل فرماتا ہے :۔ 



وَاسْتَشْھِدُوْا شَھِدَیْنِ مِنْ رِّجَالِکُمْ ج فَاِنْ لَّمْ یَکُوْنَا رَجُلَیْنِ فَرَجَلٌ وَّامْرَأَتٰنِ مِمَّنْ تَرْضَوْنَ مِنْ الشُّھَدَائِ اَنْ تَضِلَّ اِحْدٰھُمَا فَتَذَکِّرْ اِحْدٰھُمَا الْاُخْریٰ وَلَا بَاْبَ الشُّھَدَائُ اِذَا مَا دُعُوْا وَلَا تَسْئَمُوْ اَنْ تَکْتُبُوْہُ صَغِیْراً اَوْ کَبِیْراً اِلیٰ اَجَلِہٖ ذٰلِکُمْ اَقْسَظُ عِنْدَاللّٰہِ وَاَقْوَمُ لِلشَّھَادَۃِ وَاَدْنیٰ اَلَّا تَرْتَابُوْ اِلِّا اَنْتَکُوْنَ تِجَارَۃً حَاضِرَۃً تُدِیْرُوْنَھَا بَیْنَکُمْ فَلَیْسَ عَلَیْکُمْ جُنَاحٌ اَلَّا تَکْتُبُوْہَا وَشْہَدٔ وَاِذْ نَبَّایَعْتُمْ وَلَا یُضَارَّ کَاتِبٌ وَّلَا شَھِیْدٌ وَّاِنْ تَفْعَلُوْا فَاِنَّہٗ فَسُوْقَ بِکُمْ وَاتَّقُوْاللّٰہَ وَیُعَلِّمُکُمُ اللّٰہُ وَاللّٰہُ بِکُلِّ شَیْیِٔ عِلِیْمٌ ہ 


(اپنے  مردوں میں سے  دو کو گواہ بنا لو اور اگر دو مرد نہ ہوں تو ایک مرد اور دو عورتوں اُن کو گواہوں سے  جن کو تم پسند کرتے  ہو کہ کہیں ایک عورت بھول جائے  تو اُسے  دوسری یاد دلادے  گی۔ گواہ جب بلائے  جائیں تو انکار نہ کریں ۔ معاملہ کسی میعاد تک ہو تو اُس کے  لکھنے  سے  مت گھبراؤ چھوٹا معاملہ ہو یا بڑا۔ یہ اللہ کی نزدیک انصاف کی بات ہے  اور شہادت کو درست رکھنے  والا ہے  اور اس کے  قریب ہے  کہ تمہیں شبہ نہ ہو ہاں اس صورت میں کہ تجارت فوری طور پر ہو جس کو تم آپس میں گر رہے  ہو تو اس کے  نہ لکھنے  میں حرج نہیں ۔ اور جب خرید و فروخت کرو تو گواہ بنا لو اور نہ تو کاتب نقصان پہنچائے  نہ گواہ اور اگر تم نے  ایسا کیا تو یہ تمہارا فسق ہے  اور اللہ سے  ڈرو اور اللہ تم کو سکھاتا ہے  اور اللہ ہر چیز کا جاننے  والا ہے )


اور فرماتا ہے :۔ 

وَلَا تَکْتُمُوا الشَّھَادَۃَ وَمَنْ یَّکْتُہْمَا فَاِنَّہٗ اٰثِمٌ قَلْبُہٗ وَاللّٰہُ بِمَا تَعْمَلُوْنَ عَلَیْمٌ


(اور شہادت کو نہ چھپاؤ اور جو اسے  چھپائے  گا اُس کا دل گنہگار ہے  اورجو کچھ تم کرتے  ہو اللہ اُس کو جانتا ہے )

حدیث ۱ :
امام مالک و مسلم و احمد و ابوداؤد و ترمذی زین بن خالد بن جہنی رضی اللہ تعالیٰ عنہ سے  راوی کہ رسول اللہ ﷺ نے  فرمایا کیا تم کو یہ خبر نہ دوں کہ بہترا گواہ کون ہے  وہ جو گواہی دیتا ہے  اس سے  قبل کہ اُس سے  گواہی کے  لئے  کہا جائے ۔ 
حدیث ۲ :
بیہقی ابن عباس رضی اللہ تعالیٰ عنہما سے  راوی کہ رسول اللہ ﷺ نے  فرمایا اگر لوگوں کو محض اُن کے  دعوے  پر چیز دلائی جائے  تو بہت سے  لوگ خون اور مال کے  دعوے  کر ڈالیں گے  و لیکن مدعی کے  ذمہ بینہ (گواہ) ہے  اور منکر پر قسم۔ 
حدیث ۳ :
ابوداؤد نے  ام سلمہ رضی اللہ تعالیٰ عنہا سے  روایت کی کہ دو شخصوں نے  میراث کے  متعلق حضور کی خدمت میں دعویٰ کیا اور گواہ کسی کے  پاس نہ تھے  ارشاد فرمایا کہ اگر کسی کے  موافق اُس کے  بھائی کی چیز کا فیصلہ دیا جائے  تو وہ آگ کا ٹکڑا ہے  یہ سن کر دونوں نے  عرض کی یا رسول اللہ میں اپنا حق اپنے  فریق کو دیتا ہوں فرمایا یوں نہیں بلکہ تم دونوں جاکر اُسے  تقسیم کرو اور ٹھیک ٹھیک تقسیم کرو۔ پھر قرعہ اندازی کر کے  اپنا حصہ لے  لو اور ہر ایک دوسرے  سے  (اگر اس کے  حصہ میں اُس کا حق پہنچ گیا ہو) معافی کرا لے ۔ 
حدیث ۴ :
شرح سنت میں جابر عبداللہ رضی اللہ تعالیٰ عنہما سے  مروی کہ دو شخصوں نے  ایک جانور کے  متعلق دعویٰ کیا ہر ایک نے  اس بات پر گواہ کئے  کہ میرے  گھر کا بچہ ہے  رسول اللہ ﷺ نے  اُس کے  موافق فیصلہ کیا جس کے  قبضہ میں تھا۔ 
حدیث ۵ :
ابوداؤد نے  ابو موسیٰ اشعری رضی اللہ تعالیٰ عنہ سے  روایت کہ کہ حضور کے  زمانۂ اقدس میں دو شخصوں نے  ایک اونٹ کے  متعلق دعویٰ کیا اور ہر اک نے  گواہ پیش کئے  حضور نے  دونوں کے  مابین نصف نصف تقسیم فرما دیا۔ 
حدیث ۶ :
صٓحیح مسلم میں ہے  علقمہ بن دائل اپنے  والد سے  روایت کرتے  ہیں کہ رسول اللہ ﷺ کے  پاس ایک شخص حضر موت کا اور ایک قبلیۂ کندہ کا دونوں حاضر ہوئے  حضر موت والے  نے  کہا یا رسول اللہ اس نے  میری زمین زبردستی لے  لی کندی نے  کہا وہ زمین میری ہے  اور میرے  قبضہ میں ہے  اُس میں اس شخص کا کوئی حق نہیں حضور نے  حضر موت والے  سے  فرمایا کیا تمہارے  پاس گواہ ہیں عرض کی نہیں ۔ فرماتا تو اب اُس پر حلف دے  سکتے  ہو عرض کی یا رسول اللہ یہ شخص فاجر ہے  اس کی پرواہ بھی نہ کرے  گا کہ کس چیز پر قسم کھاتا ہوں ایسی باتوں سے  پرہیز نہیں کرتا ارشاد فرمایا اس کے  دوسری بات نہیں ۔ جب وہ شخص قسم کے  لئے  آمادہ ہوا ارشاد فرمایا اگر یہ دوسرے  کے  مال پر قسم کھائے  گا کہ بطور ظلم اُس کا مال کھا ج ائے  تو خدا سے  اس حال میں ملے  گا کہ وہ اس سے  اعراض فرمانے  والا ہے ۔ 
حدیث ۷ :
ترمذی نے  عائشہ رضی اللہ تعالیٰ عنہا سے  روایت کی کہ حضور نے  ارشاد فرمایا کہ نہ خیانت کرنے  والے  مرد اور خیانت کرنے  والی عورت کی گواہی جائز اوعر نہ اُس مرد کی جس پر حد لگائی گئی اور نہ ایسی عورت کی اور نہ اُس کی جس اُس سے  عداوت ہے  جس کے  خلاف گواہی دیتا ہے  اور نہ اُس کی جس کی جھوٹی گواہی کا تجربہ ہو چکا ہو اور نہ اُس کے  موافق جس کا یہ تابع ہے  (یعنی اس کا کھانا پینا جس کے  ساتھ ہو) اورنہ اُس کی جو ولا یا قرابت میں مہتم ہو۔ 
حدیث ۸ :
صحیح بخاری و مسلم میں انس رضی اللہ تعالیٰ عنہ سے  موی رسول اللہ ﷺ فرماتے  ہیں کبیرہ گناہ یہ ہیں اللہ کے  ساتھ شریک کرنا ماں باپ کی نافرمانی کرنا کسی کو ناحق قتل کرنا اور جھوٹی گواہی دینا۔ 
حدیث ۹ :
ابوداؤد نے  ابن ماجہ نے  خزیم بن فائک اور امام احمد و ترمذی نے  ایمن بن خزیم رضی اللہ تعالیٰ عنہما سے  روایت کی کہ رسول اللہ ﷺ نے  نماز صبح پڑھ کر قیام کیا اور یہ فرمایا کہ جھوٹی گواہی ہی شرک کے  ساتھ برابر کر دی گئی پھر اس آیت کی تلاوت فرمائی:۔ 

فاَجْتَنِبُوا الرِّجْسَ مِنَ الْاَوْثَانِ وَاجْتَنِبُوْا قَوْلَ الزُّوْرِ حُنَفَائَ لِلّٰہِ غَیْرُ مُشْرِکِیْنَ بِہٖ


(بتوں کی ناپاکی سے  بچو اور جھوٹی بات سے  بچو اللہ کے  لئے  باطل سے  حق کی طرف مائل ہو جاؤ اُس کے  ساتھ کسی کو شریک نہ کرو)

حدیث ۱۰ :
بخاری و مسلم میں عبداللہ بن مسعود رضی اللہ تعالیٰ عنہ سے  مروی رسول اللہ ﷺ نے  فرمایا سب سے  بہتر میرے ز مانہ کے  لوگ ہیں پھر جو اُن کے  بعد ہیں پھر وہ جو اُن کے  بعد ہیں پھر ایسی قوم آئے  گی کہ اُن کی گواہی قسم پر سبقت کرے  گی اور قسم گواہی پر یعنی گواہی دینے  اور قسم کھانے  میں بے  باک ہوں گے ۔ 
حدیث ۱۱ :
ابن ماجہ عبداللہ بن عمر رضی اللہ تعالیٰ عنہما سے  راوی کہ رسول اللہ ﷺ نے  فرمایا کہ جھوٹے  گواہ کے  قدم ہٹنے  بھی نہ پائیں گے  کہ اللہ تعالیٰ اُس کے  لئے  جہنم واجب کر دے  گا۔ 
حدیث ۱۲ :
طبرانی ابن عباس رضی اللہ تعالیٰ عنہما سے  راوی کہ رسول اللہ ﷺ نے  فرمایا جس نے  ایسی گواہی دی جس سے  کسی مرد مسلم کا مال ہلاک ہو جائے  یا کسی کا خون بہایا جائے  اُس نے  جہنم واجب کر لیا۔ 
حدیث ۱۳ :
بیہقی ابوہریرہ رضی اللہ تعالیٰ عنہ سے  راوی کہ فرمایا جو شخص لوگوں کے  ساتھ یہ ظاہر کرتے  ہوئے  چلا کہ یہ بھی گواہ ہے  حالانکہ یہ گواہ نہیں وہ بھی جھوٹے  گواہ کے  حکم میں ہے  اور جو بغیر جانے  ہوئے  کسی کے  مقدمہ کی پیروی کرے  وہ اللہ کی ناخوشی میں ہے  جب تک اُس سے  جدا نہ ہو جائے ۔ 
حدیث ۱۴ :
طبرانی ابوموسیٰ رضی اللہ تعالیٰ عنہ سے  راوی کہ حضور نے  ارشاد فرمایا جو گواہی کے  لئے  بلایا گیا اور اُس نے  گواہی چھپائی یعنی ادا کرنے  سے  گریز کی وہ ویسا ہی ہے  جیسا جھوٹی گواہی دینے  والا۔ 
مسئلہ ۱ :
کسی حق کے  ثابت کرنے  کے  لیے  مجلس قاضی میں لفظ شہادت کے  ساتھ سچی خبر دینے  کو شہادت یا گواہی کہتے  ہیں ۔ 
مسئلہ ۲ :

مدعی کے  طلب کرنے  پر گواہی دینا لازم  ہے  اور اگر گواہ کو اندیشہ ہو کہ گواہی نہ دے  گا تو صاحبِ حق کا حق تلف ہو جائے  گا یعنی اُسے  معلوم ہی نہیں ہے  کہ فلاں شخص معاملہ کو جانتا ہے  کہ اُسے  گواہی کے  لئے  طلب کرتا اس صورت میں بغیر طلب بھی گواہی دینا لازم ہے ۔ (درمختار)

 مسئلہ ۳ :
شہادت فرضِ کفایہ ہے  بعض نے  کر لا تو باقی لوگوں سے  ساقط اور دو ہی شخص ہوں تو فرض عین ہے ۔ خواہ تحمل ہو یا ادا یعنی گواہ بنانے  کے  لئے  بلائے  گئے  یا گواہی دینے  کے  لئے  دونوں صورتوں میں جانا ضروری ہے ۔ (بحر)

مسئلہ ۴ :
شہادت کے  لئے  دو قسم کی شرطیں ہیں ۔ شرائط تحمل و شرائط ادا۔ 

تحمل یعنی معاملہ کے  گواہ بننے  کے  لئے  تین شرطیں ہیں ۔ 

(۱) بوقتِ تحمل عاقل ہونا (۲) انکھیارا ہونا (۳) جس چیز کا گواہ بنے  اُس کا مشاہدہ کرنا۔ 

لہٰذا مجنوں یا لا یعقل بچہ یا اندھے  کی گواہی درست نہیں ۔ یونہی جس چیز کا مشاہدہ نہ کیا ہو محض سنی سنائی بات کی گواہی دینا جائز نہیں ہاں امور کی شہادت بغیر دیکھے  محض سننے  کے  ساتھ ہو سکتی ہے  جن کا ذکر آئے  گا۔ تحمل کے  لئے  بلوغ ، حریت ، اسلام، عدالت شرط نہیں یعنی اگر وقت تحمل بچہ یا غلام یا کافر یا فاسق تھا مگر ادا کے  وقت بچہ بالغ ہو گیا ہے  غلام آزاد ہو چکا ہے  کافر مسلمان ہو چکا ہے  فاسق تائب ہو چکا ہے  تو گواہی مقبول ہے ۔ (عالمگیری وغیرہ)

مسئلہ ۵ :
شرائطِ ادا یہ ہیں ۔ (۱) گواہ کا عاقل (۲) بالغ (۳)  آزاد (۴) انکھیارا ہونا (۵)نا طق ہونا (۶) محدود فی القذف نہ ہونا یعنی اُسے  تہمت کی حد نہ ماری گئی ہو (۷) گواہی دینے  میں گواہ کا نفع یا دفع ضرر مقصود نہ ہونا (۸) جس چیز کی شہادت دیتا ہو اُس کاجانتا ہو اس وقت بھی اُسے  یاد ہو گا (۹) گواہ کا فریق مقدمہ نہ ہونا (۱۰) جس کے  خلاف شہادت دیتا ہے  وہ مسلمان ہو تو گواہ کا مسلمان ہونا (۱۱) حدود قصاص میں گواہ کر مرد ہونا (۱۲) حقوق العباد میں جس چیز کی گواہی دیتا ہے  اُس کا پہلے  سے  دعویٰ ہونا (۱۳) شہادت کا دعوے  کے  موافق ہونا۔ (عالمگیری ، درمختار)

مسئلہ ۶ : 
شہادت کا رکن یہ ہے  کہ بوقت ادا گواہ یہ لفظ کہے  کہ میں گواہی دیتا ہوں اس لفظ کا یہ مطلب ہے  کہ میں خدا کی قسم کھا کر کہتا ہوں کہ میں اس بات پر مطلع ہوا اور اب اس کی خبر دیتا ہوں ۔ اگر گواہی میں یہ لفظ کہہ دیا کہ میرے  علم میں یہ ہے  یامیرا گمان یہ ہے  تو گواہی مقبول نہیں ۔ (درمختار) آج کل انگریزی کچہریوں میں ان لفظوں سے  گواہی دی جاتی ہے  میں خدا کو حاضر ناظر جان کر کہتا ہوں ۔ یہ شرع کے  خلاف ہے ۔ 
مسئلہ ۷ :
شہادت کا حکم یہ ہے  کہ گواہوں کا جب تزکیہ ہو جائے  اُس کے  موافق حکم کر نا واجب ہے  اور جب تمام شرائط پائے  گئے  اور قاضی نے  گواہی کے  موافق فیصلہ نہ کیا تو گنہگار نہ ہوا او مستحق عزل وتعزیر ہے ۔ (درمختار)

مسئلہ ۸ :
ادائے  شہادت واجب ہونے  کے  لئے  چند شرائط ہیں حقوق العباد میں مدعی کا طلب کرنا اور اگر مدعی کو اس کا گواہ ہونا معلوم نہ ہو اور اس کو معلوم ہو کہ گواہی نہ دے  گا تو مدعی کی حق تلفی ہو گی اس صورت میں بغیر طلب گواہی دینا واجب ہے  یہ معلوم ہو کہ قاضی اس کی گواہی قبول کر لے  گا اور اگر معلوم ہو کہ قبول نہیں کرے  گا تو گواہی دینا واجب نہیں گواہی کے  لئے  یہ معین ہے  اور اگر معین نہ ہو یعنی اور بھی بہت سے  گواہ ہوں تو گواہی دینا وجب نہیں جب کہ دوسرے  لوگ گواہی دے  دیں اور وہ اس قابل ہوں کہ اُن کی گواہی مقبول ہو گی۔ اور اگر ایسے  لوگوں نے  شہادت دی جن کی گواہی مقبول نہ ہو گی اور اس نے  نہ دی تو یہ گنہگار ہے  اور اگر اس کی گواہی دوسروں کی بہ نسبت جلد قبول ہو گی اگرچہ دوسروں کی بھی قبول ہو گی اور اُس نے  نہ دی گنہگار ہے ۔ دوعادل کی زبانی اس امر  کا بطلان معلوم نہ ہوا ہو جس کی شہادت دینا چاہتا ہے  مثلاً مدعی نے  دَین کا دعویٰ کیا جس کا یہ شاہد ہے  مگر دو عادل سے  معلوم ہوا کہ مدعیٰ علیہ دَین ادا کر چکا ہ یازوج کا نکاح کا مدعی ہے  اور گواہ کو معلوم ہوا کہ تین طلاقیں دے  چکا ہے  یا مشتری غلام خرید نے  دعویٰ کرتا ہے  اورگواہ کو معلوم ہوا کہ مشتری اُسے  آزاد کر چکا ہے  یاقتل کا دعویٰ ہے  اور معلوم ہے  کہ ولی معاف کر چکا ہے  ان سب صورتوں میں دَین و نکاح و بیع و قتل کی گواہی دینا درست نہیں اور اگر خبر دینے  والے  عادل  نہ ہوں تو گواہ کو اختیار ہے  گواہی دے  اور قاضی کے  سامنے  جو کچھ سنا ہے  ظاہر کر دے  اور یہ بھی اختیار ہے  کہ گواہی سے  انکار کر دے  اور اگر خبر دینے  والا ایک عادل ہوتو گواہی سے  انکار نہیں کر سکتا۔ نکاح کے  دعوے  میں گواہ سے  دو عادل نے  کہا کہ ہم نے  خود معاینہ کیا ہے  کہ دونوں نے  ایک عورت کا دودھ پیا۔ یا گواہوں نے  دیکھا ہے  کہ مدعی اُس چیز میں اُس طرح تصرف کرتا ہے  جیسے  مالک کیا کرتے  ہیں او ردو عادل نے  ان کے  سامنے  یہ شہادت دی کہ وہ چیز دوسرے  شخص کی ہے  تو گواہی دینا جائز نہیں ۔ جس قاضی کے  پاس شہادت کے  لئے  بلایا جاتا ہے  وہ عادل کی ہو۔ گواہ کو یہ معلوم نہ ہو کہ مقر نے  خوف کی وجہ سے  اقرار کیا ہے ۔ اگر یہ معلوم ہو جائے  تو گواہی نہ دے  مثلاً مدعیٰ علیہ سے  جبراً ایک چیز کااقرار کرایا گیا تو اس اقرار کی شہادت درست نہیں ۔ گواہی ایسی جگہ ہو کہ وہ کچہری کے  قریب ہو یعنی قاضی کے  یہاں جا کر گواہی دے  کر شام تک اپنے  مکان کو واپس آسکتا ہو اور اگر زیادہ فاسلہ ہوا کہ شام تک واپس نہ آسکتا ہو تو گواہی نہ دینے  میں گناہ نہیں اور اگر بوڑھا ہے  کہ پیدل کچہری تک نہیں جا سکتا اور خود اُسکے  پاس سواری نہیں ہے  مدعی اپنی طرف سے  اُسے  سوار کر کے  لے  گیا اس میں حر ج نہیں اور گواہی مقبول ہے  اور اگر اپنی سواری پر جا سکتا ہو اور مدعی سوار کر کے  لے  گیا تو گواہی مقبول نہیں ۔ (بحرالرائق)

مسئلہ ۹ :
آج کل انگریزی کچہریوں میں گواہی دینے  کی جو صورت ہے  وہ اہل معاملہ پر مخفی نہیں وکیل مدعی جھوٹ بولنے  پر زور دیتے  ہیں اور وکیل مدعیٰ علیہ جھوٹا بنانے  کی کوشش کرتے  ہیں ایسی گواہی سے  خدا بچائے ۔ 
مسئلہ ۱۰ :
مدعی نے  گواہوں کو کھانا کھلایا اگر اس کی صورت یہ ہے  کہ کھانا تیار تھا اور گواہ اس موقع پر پہنچ گئے  اُسے  بھی کھلا دیا تو گواہی مقبول ہے  اور اگر خاص گواہوں کے  لئے  کھانا تیار ہوا ہے  گواہی مقبول نہیں مگر امام ابو یوسف فرماتے  ہیں کہ اس صورت میں بھی مقبول ہے ۔ (بحرالرائق)

مسئلہ ۱۱:
حقوق اللہ میں گواہی دینا بغیر طلب مدعی بھی واجب ہے  بلکہ گواہی میں تاخیر کرنا بھی اس کے  لئے  جائز نہیں اگر بلا عذر شرعی تاخیر کرے  گا فاسق ہو جائے  گا اور اس گواہی مردود ہو گی مثلاً کسی نے  اپنی عورت کو بائن طلاق دے  دی ہے  اسی گواہی دینا ضروری ہے  اور اگر مغلظ طلاق کے  بعد وہ دونوں میاں بی بی ک طرح رہتے  ہوں اور اسے  معلوم ہے  اور گواہی نہیں دی کچھ دنوں کے  بعد میں دیتا ہے  مردود الشہادۃ ہے ۔ (درمختار، بحر)

مسئلہ ۱۲ :
ایک شخص مر گیا اُس نے  زوجہ اور دیگر وارث چھوڑے  گواہوں نے  گواہی دی کہ اُ س نے  صحت کی حالت میں ہمارے  سامنے  اقرار کیا تھا کہ عورت کو تین طلاقیں دے  دی ہیں یا بائن طلاق دی ہے  یہ گواہی مردود ہے  جب کہ وہ عورت اُسی مرد کے  ساتھ رہتی ہو کہ ان لوگوں نے  اب تک دیکھا اور خاموش رہے  لہٰذا فاسق ہو گئے ۔ (بحرالرائق)

مسئلہ ۱۳ :
ہلال رمضان و عید الفطر و عیداضحیٰ کی شہادت دینا بھی واجب ہے  اور وقف کی گواہی بھی ضروری ہے ۔ (درمختا ر، ردالمحتار)

مسئلہ ۱۴ :
حدودکی گواہی میں دونوں پہلو میں ایک ازالہً منکر ورفع فساد اور دوسرا مسلم کی پردہ پوشی کرنا گواہ کو اختیار ہے  کہ پہلی صورت اختیار کرے  اور گواہی دے  یا دوسری صورت اختیار کرے  اور گواہی دینے  سے  اجتناب کرے  اور یہ دوسری صورت زیادہ بہتر ہے   مگر جب کہ وہ شخص بیباک ہو حدود شرعیہ کی محافظت نہ کرتا ہو۔ (درمختار)

مسئلہ ۱۵ :
چوری کی شہادت میں بہتر یہ کہنا ہے  کہ اس نے  اس شخص کامال لے  لیا یہ نہ کہے  کہ چوری کی کہ اُس طرح کہنے  میں احیأ حق بھی ہو جاتا ہے  اور پردہ پوشی بھی۔ (ہدایہ)

مسئلہ ۱۶ :
نصا ب شہادت زنا میں چار مرد ہیں بقیہ حدود قصاص کے  لئے  دو مرد ان دونوں چیزوں میں عورتوں کی گواہی معتبر نہیں ہاں اگر کسی نے  طلاق کو شراب پینے  پر معلق کیا تھا اور اس کے  شراب پینے  کی گواہی ایک مرد اور دو عورتوں نے  دی تو طلاق واقع ہونے  کا حکم دیا جائے  اگ اگرچہ حد نہیں جاری ہو گی۔ (درمختار)

مسئلہ ۱۷ :
کسی مرد کافر کے  اسلام لانے  کا ثبوت بھی دو مردوں کی شہادت سے  ہو گا۔ اسی طرح مسلمان کے  مرتد ہونے  کا ثبوت بھی دو مردوں کی گواہی سے  ہو گا۔ (درمختار)

مسئلہ ۱۸ :
ولادت و بکارت اور عورتوں کے  وہ عیوب جن پر مردوں کو اطلاع نہیں ہوتی ان میں ایک عورت حرہ مسلمہ کی گواہی کافی ہے  اور دو عورتیں ہوں توبہتر اور بچہ زندہ پیدا ہونے  کے  وقت رویا تھا اس کی نماز جنازہ پڑھنے  کے  حق میں ایک عورت کی گواہی کافی ہے ۔ مگر حق وراثت امام اعظم رضی اللہ تعالیٰ عنہ کے  نزدیک ایک عورت کی گواہی کافی نہیں ۔ (درمختار)

مسئلہ ۱۹ :
عورتوں کے  وہ عیوب جن پر مردوں کو اطلاع نہیں ہوتی اور ولادت کے  متعلق اگر ایک مرد نے  شہادت دی تو اس کی دو صورتیں ہیں اگر کہتا ہے  میں نے  بالقصد اُدھر نطر کی تھی گواہی مقبول نہیں کہ مرد کو نظر کرنا جائز نہیں ۔ اور اگر یہ کہتا ہے  کہ اچانک میری اُس طرف نظر چلی گئی تو گواہی مقبول ہے ۔ (درمختار ، ردالمحتار)

مسئلہ ۲۰ :
مکتب کے  بچوں میں مار پیٹ جھگڑے  ہو جائیں ان میں تنہا معلم کی گواہی مقبول ہے ۔ (عالمگیری)

مسئلہ ۲۱ :
ان کے  علاوہ دیگر معاملات میں دو مرد یا ایک مرد اور دوعورتوں کی گواہی معتبر ہے  جس حق کی شہادت دی گئی ہو وہ مال ہو یا غیر مثلاً نکاح طلاق عتاق وکالت کہ یہ مال نہیں ۔ (درمختار)

مسئلہ ۲۲ :
کسی معاملہ میں تنہا چار عورتیں گواہی دیں جن کے  ساتھ مرد کوئی نہیں یہ گواہی نامعتبر ہے ۔ (درمختار)

مسئلہ ۲۳ :
گواہی کی ہر صورت میں یہ کہنا ضروری ہے  کہ میں گواہی دیتا ہوں یعنی صیغۂ حال کہنا ضروری ہے  اور جہاں یہ لفظ شرط نہ ہو مثلاً پانی کی طہارت اور رویت ہلالِ رمضان کہ یہ از قبیل شہادت نہیں بلکہ اخبار ہے ۔ شہادت کے  واجب القول ہونے  کے  لئے  عدالت شرط ہے ۔ صحتِ قضا کیلئے  عدالت شرط نہیں اگر غیر عادل کی شہاد ت قاضی نے  قبول کر لی اور فیصلہ دے  دیا تو یہ فیصلہ نافذ ہے  اگرچہ قاضی گنہگار ہوا اور اگر قاضی کے  لئے  بادشاہ کا یہ حکم ہے  کہ فاسق کی گواہی قبول نہ کرنا اور قاضی نے  قبول کر لی تو فیصلہ نافذ نہ ہو گا۔ (درمختار)

مسئلہ ۲۴ :
گواہی ایسے  شخص پر دیتا ہو موجود ہے  تو گواہ کو مدعی و مدعیٰ علیہ و مشہود بہ (وہ چیز جس کے  متعلق شہادت دیتا ہے ) کی طرف اشارہ کرنا ضروری ہے  جب کہ مشہور بہ عین ہو اور غائب یا میّت پر شہادت دیتا ہو تو اُس کا اور اُس کے  باپ اور دادا کے  نام لینا ضروری ہے  اور اگر اُس کے  ب اپ اور پیشہ ک نام لیا دادا کانام نہ لیا یہ کافی نہیں ہاں اگر اس کی وجہ سے  ایسا ممتاز ہو جائے  کہ کسی قسم کا شبہہ باقی نہ رہے  تو کافی ہے  اور اگر وہ اتنا معروف ہے  کہ فقط نام یا لقب ہی سے  بالکل ممتاز ہو جائے  تویہی کافی ہے ۔ (درمختار)

مسئلہ ۲۵ :
قاضی کو اگر گواہوں کا عادل ہونا معلوم ہو تو ان کے  حالات کی تحقیق کی کیا حاجت اور معلوم نہ ہو تو حدود قصاص میں تحقیقات کرنا ہی ہے  مدعیٰ علیہ اس کی درخواست کرے  یا نہ کرے  اور ان کی غیر میں اگر مدعیٰ علیہ ان پر طعن کرتا ہو تو ضروری ہے  ورنہ قاضی کو اختیار ہے  اور اس زمانہ میں مخفی طور پر گواہوں کے  حالات دریافت کئے  جائیں علانیہ دریافت کرنے  میں بڑے  فتنے  ہیں ۔ (ہدایہ وغیرہ)

مسئلہ ۲۶ :
جو چیز دیکھنے  کی ہے  اُسے  آنکھ سے  دیکھا اور جو چیز سننے  کی ہے  اُسے  اپنے  کان سے  سنا مگر جس سے  سُنا اُس کو بھی آنکھ سے  دیکھا ہو تو گواہی دینا جائز ہے  اگرچہ پردہ کی آڑ سے  دیکھا ہو کہ اس نے  دیکھا اور اُس نے  نہ دیکھا یہ ضرور نہیں کہ اُس نے  کہہ دیا ہو کہ میں نے  تمہیں گواہ بنایا مثلاً دو شخصوں کے  مابین بیع ہوئی اس نے  دونوں کو دیکھا اور دونوں کے  الفاظ سُنے  یا بطور تعاطی دو شخصوں کے  مابین بیع ہوئی جس کو خود اس نے  دیکھا یہ بیع کا گواہ ہے  یا مجلس نکاح میں حاضر ہے  الفاظ ایجاب و قبول اپنے   کان سے  سُنے  اوردونوں کو بوقت سُننے  کے  دیکھ رہا ہے  یہ نکاح گواہ ہے  اگرچہ رسمی طور پر اس کو گواہی کے  لئے  نامزد نہ کیا ہو۔ یونہی اگر اس کے  سامنے  مقر نے  اقرار کیا کہ یہ اقرار کا گواہ ہے ۔ (درمختار)

مسئلہ ۲۷ :
جس کی بات اس نے  سُنی وہ پردے  میں ہے  آواز سُنتا ہے  مگر اُسے  دیکھتا نہیں ہے  اُس کے  متعلق اس کی گواہی درست نہیں اگرچہ آواز سے  معلوم ہو رہا ہے  کہ یہ فلاں کی آواز ہے  ہاں اگر اسے  واضح طور پر یہ معلوم ہو کہ اُسے  سوا کوئی دوسرا نہیں ہے  یوں کہ یہ خود پہلے  مکان میں گیا تھا اور دیکھ آیا تھا کہ مکان میں اُس کے  سوا کوئی نہیں ہے  اور یہ دروازہ پر بیٹھا رہا کوئی دوسرا مکان کے  اندر گیا نہیں اورمکان میں جانے  کا کوئی دوسرا راستہ بھی نہیں ایسی حالت میں جو کچھ اندر سے  آواز آئی اور اس نے  سُنی اُس کی شہادت دے  سکتا ہے ۔ (درمختار)

مسئلہ ۲۸ :
ایک عورت نے  کوئی بات کہی یہ اُس کو دیکھ رہا ہے  مگر چہرہ نہیں دیکھا کہ پہنچانتا اور دو شخصوں نے  اس کے  سامنے  یہ شہادت دی کہ یہ فلانی عورت ہے  تو نام و نسب کے  ساتھ یعنی فلانی عورت فلاں کی بیٹی نے  یہ اقرارکیا یوں گواہی دینا جائز ہے  اور اگر دیکھا نہیں فقط آواز سُنی اور دو شخصوں نے  اس کے  سامنے  شہادت دی کی یہ فلانی عورت ہے  اس صورت میں گواہی دینا جائز نہیں اور اگر چہرہ اس نے  خود دیکھ لیا اور اُس نے  خود اپنے  منہ سے  کہہ دیا کہ میں فلانہ بنت فلاں ہوں تو جب تک وہ زندہ ہے  یہ گواہی دے  سکتا ہے  اور اُس کی طرف اشارہ کر کے  یہ کہہ سکتا ہوں کہ اس نے  میرے  سامنے  یہ اقرار کیا تھا اس صورت میں اس کی ضرورت نہیں کہ دو شخصوں اس کے  سامنے  گواہی دیں کہ یہ فلانی ہے  اور اُس کے  مرنے  کے  بعد یہ شہادت دینا جائز نہیں کہ فلانی عورت نے  میرے  سامنے  اقرار کیا جب کہ یہ خود پہنچانتا نہیں محض اُس کے  کہنے  سے  جان لیا ہو۔ (درمختار ، عالمگیری)

مسئلہ ۲۹ :
ایک عورت کے  متعلق نام و نسب کے  ساتھ گواہی دی اور عورت کچہری میں حاضر ہے  حاکم نے  دریافت کی اکہ اُس عورت کو پہنچانتے  ہو گواہ نے  کہا نہیں یہ گواہی مقبول نہیں اور اگر گواہوں نے  یہ کہا کہ وہ عورت جس کا نام و نسب یہ ہے  اُس نے  جو بات کہی تھی ہم اپس کے  شاہد ہیں مگر یہ ہم کو معلوم نہیں کہ یہ وہی ہے  یا دوسری تو اُس نا مبردہ پر شہادت صحیح ہے  مگر مدعی کے  ذمہ یہ ثابت کرنا ہے  کہ ی عورت جو حاضر ہے  وہی ہے ۔ (عالمگیری)

مسئلہ ۳۰ :
ایک شخص کے  ذمہ کسی کامطالبہ ہے  وہ تنہائی میں اقرار کر لیتا ہے  مگر جب لوگوں کے  سامنے  دریافت کرتا ہے  تو انکار کر دیتا ہے  صاحب حق نے  یہ حیلہ کیا کہ کچھ لوگوں کو مکان کے  اندر چھپا دیا اوراُس کو بلایا اور دریافت کیا اُس نے  یہ سمجھ کر یہاں کوئی نہیں ہے  اقرار کر لیا جس کو اُن لوگوں نے  سُنا اگر اُن لوگوں نے  دروازہ کی جھری یا سوراخ سے  اُس شخص کو دیکھ لیا گواہی دینا درست نہیں ۔ (عالمگیری)

مسئلہ ۳۱ :
مِلک کو جانتا ہے  مگر مالک کو نہیں پہنچانتا مثلاً ایک مکان ہے  جس کو اس نے  دیکھا ہے  اور اُس کے  حدود اربعہ کو پہنچانتا ہے  اور لوگوں سے  اس نے  سُنا ہے  کہ یہ مکان فلاں بن فلاں کا ہے  جس یہ پہنچانتا نہیں اس کو گواہی دینا جائز ہے  اور گواہی مقبول ہے  اور اگر مِلک و مالک دونوں کو نہیں پہنچانتا مثلاً یہ سُنا ہے  کہ فلاں بن فلاں کا فلاں گاؤں میں ایک مکان ہے  جس کے  حدود یہ ہیں نہ مکان کو دیکھا نہ مالک کو تصرف کرتے  دیکھا اس صورت میں گواہی دینا جائز نہیں اور اگر مالک کو دیکھا ہے  مگر مِلک کو نہیں دیکھا ہے  مثلاً اس شخص کو خوب پہنچانتا ہے  اور لوگوں سے  سُنتا ہے  کہ فلاں جگہ اس کا ایک مکان ہے  جس کے  حدود یہ ہیں اس صورت میں گواہی دینا جائز نہیں ۔ (عالمگیری)

مسئلہ ۳۲ :
مالک ومِلک دونوں کو دیکھاہے  اُس شخص کو دیکھا ہے  کہ اُس مِلک میں اُس قسم کا تصرف کرتا ہے  جس طرح مالک کرتے  ہیں اور وہ کہتا ہے  کہ یہ چیز میری ہے  اور گواہ کی سمجھ میں بھی یہ بات آگئی کہ یہ اسی کی ہے  پھر کچھ دنوں کے  بعد وہ چیز دوسرے  کے  قبضہ میں دیکھی شخص اول کی مِلک کی شہادت دے  سکتا ہے  مگر قاضی کے  سامنے  اگر یہ بیان کر دے  گا کہ مجھے  اُس کی مِلک ہونا اس طرح معلوم ہوا ہے  کہ میں نے  اُسے  تصرف کرتے  دیکھا ہے  تو گواہی رد کر دی جائے  گی ہاں اگر دو عادل نے  گواہ کو یہ خبر دی کہ یہ چیز شخصِ ثانی کی ہے  اس نے  پہلے  کے  پاس امانت رکھی تھی تو اب پہلے  کے  لئے  گواہی دینا جائز نہیں ۔ (عالمگیری)

مسئلہ ۳۳ :
جو بات معروف و مشہور ہو جس میں سُن کر بھی گواہی دینا جائز ہو جاتا ہے  مثلاً کسی کی موت نکاح نسب جب کہ دل میں یہ بات آتی ہے  کہ جو کچھ لوگ کہہ رہے  ہیں ٹھیک ہے  اُس کے  متعلق اگر دو عادل یہ کہہ دیں کہ ویسا نہیں ہے  جو تمہارے  دل میں ہے  اب گواہی دینا جائز نہیں ہاں اگر گواہ کو یقین ہے  کہ یہ جو کچھ کہہ رہے  ہیں غلط ہے  تو گواہی دے  سکتا ہے  اور اگر ایک عادل نے  اس کے  خلاف کی شہادت دی ہے  تو گواہی دینا جائز ہے  مگر جب دل میں یہ بات آئے  کہ یہ شخص سچ کہتا ہے  تو ناجائز۔ (خانیہ)

مسئلہ ۳۴ :
مدعی نے  ایک تحریر پیش کی کہ یہ مدعیٰ علیہ کو تحریر ہے  اور مدعیٰ علیہ کہتا ہے  کہ یہ میری تحریر نہیں  مدعیٰ علیہ سے  ایک تحریر لکھوائی گئی دونوں تحریروں کو ملایا گیا بالکل مشابہ ہیں محض اتنی بات سے  مدعیٰ علیہ کی تحریر قرار دے  کر اُس پر مال لازم نہیں کیا جا سکتا جب تک گواہوں سے  وہ تحریر اُس کی ثابت نہ ہواور اگرمدعیٰ علیہ اپنی تحریر بتاتا ہے  مگر مال سے  انکار کرتا ہے  اگر وہ تحریر اُس کی ثابت نہ ہو اور اگر مدعیٰ علیہ اپنی تحریر بتاتاہے  مگر مال سے  انکار کرتا ہے  اگر وہ تحریر باضابطہ ہے  یعنی اُس طرح لکھی ہے  جس طرح اقرار نامہ لکھا جاتا ہے  تو مدعیٰ علیہ پرمال لازم ہے ۔ (درمختار)

مسئلہ ۳۵ :
دستاویز پر اس کی گواہی لکھی ہوئی ہے  اگر اس کے  سامنے  دستاویز پیش ہوئی پہنچان لیا کہ یہ میرے  دستخط ہیں اگر واقعہ اس کو یاد آگیا اگرچہ اس سے  پہلے  نہ دیا تھا گواہی دینا جائز ہے  اور اگر اب بھی یاد نہیں آتا یہ یاد آتا ہے  کہ میں نے  اس کاغذ پر گواہی لکھی تھی مگر مال دیا گیا یہ یاد نہیں تو امام محمد رحمۃ اللہ تعالیٰ کے  نزدیک گواہی دینا جائز ہے ۔ یہ پہنچانتا ہے  کہ دستخط میرے  ہیں مگر معاملہ بالکل یاد نہیں اگر کاغذ اس کی حفاظت میں تھا جب تو امام ابو یوسف کے  نزدیک بھی گواہی دینا جائز ہے  اور فتویٰ اس پر ہے  کہ اگر اُسے  یقین ہے  کہ یہ دستخط میرے  ہی ہیں تو چاہے  کاغذ اس کے  پاس ہو یا مدعی کے  پاس ہو گواہی دینا جائز ہے ۔ (عالمگیری)

مسئلہ ۳۶ :
دستخط پہنچانتا ہو کہ میرے  ہی ہیں اور مقر کا اقرار بھی یاد ہے  اور مقرلہ کو بھی پہنچانتا ہے  مگر یاد نہیں کہ وہ کیا وقت تھا اور کونسی جگہ تھی گواہی دینا حلال ہے ۔ (عالمگیری)

مسئلہ ۳۷ :
گواہوں کے  سانے  دستاویز لکھی گئی مگر پڑھ کر سُنائی نہیں گئی گواہوں سے  کہا جو کچھ اس میں لکھا ہے  اُس کے  گواہ ہو جاؤ ان لوگوں کوشہادت دینا جائز نہیں ۔ گواہی دینا اُ س وقت جائز ہے  کہ اُنھیں پڑھ کر سُنا دے  یا دوسرے  نے  دستاویز لکھی اور مقر نے  خود پڑھ کر سُنائی اور یہ کہہ دیا کہ جو کچھ اس میں لکھا ہے  اُس کے  گواہ ہو جاؤ یا گواہوں کے  سامنے  خود مقر نے  لکھی اور گواہوں کو معلوم ہے  جو کچھ اُس میں لکھا ہے  اور مقر نے  کہہ دیا جو کچھ میں نے  اس میں لکھا ہے  اُس کے  تم گواہ ہو جاؤ۔ (عالمگیری)

مسئلہ ۳۸ :
مقر نے  دستاویز لکھی اور گواہوں کومعلوم ہے  جو کچھ اُس میں لکھا ہے  مگر مقر نے  گواہوں سے  نہیں کہا کہ تم اس کے  گواہ ہو جاؤ اگر وہ اقرار نامہ رسم کے  مطابق ہے  اور گواہوں کے  سامنے  لکھا ہے  اُن کوگواہی دینا جائز ہے ۔ (عالمگیری)

مسئلہ ۳۹ :
جس چیز کی گواہی دی جاتیہے  اُس کی دو قسمیں ہیں ایک یہ کہ محض اُس کامعاینہ گواہی دینے  کے  لئے  کافی ہے  جیسے  بیع، اقرا، غصب، قتل کہ بائع و مشتری سے  بیع کے  الفاظ سُنے  یا مقر سے  اقرار سُنا یا غصب و قتل کرتے  ہوئے  دیکھا گواہی دینا دُرست ہے  اس کو گواہ بنایا ہوا ہو یا بنایا ہو۔ اگر گواہ نہیں بنایا ہے  تو یہ کہے  گا کہ میں گواہی دیتا ہوں یہ نہیں کہے  گا کہ مجھے  گواہ بنایا ہے  دوسری قسم یہ ہے  کہ بغیر گواہ بنائے  ہوئے  گواہی دینا درست نہیں جیسے  کسی کو گواہی دیتے  ہوئے  دیکھا تو یہ گواہی نہیں دے  سکتا یعنی یوں کہ میں گواہی دیتا ہوں کہ اُ س نے  یہ گواہی دی ہاں اگر اس نے  اس کو گواہ بنایا تو گواہی دے  سکتا ہے ۔ (ہدایہ وغیرہ)

مسئلہ ۴۰ :
قاضی نے  اس کے  سامنے  فیصلہ سُنایا یہ گواہی دے  سکتا ہے  کہ فلاں قاضی نے  اس معاملہ میں یہ فیصلہ کیا ہے ۔ (درمختار)

مسئلہ ۴۱ :
چند چیزیں وہ ہیں کہ محض شہرت اور سُننے  کے  بنا پر اُن کی شہادت دینا درست ہے  اگرچہ اس نے  خود مشاہدہ نہ کیا ہو جب کہ ایسے  لوگوں سے  سُنا ہو جن پر اعتماد ہو۔ 

(۱) نکاح (۲) نسب (۳) موت (۴) قضا (۵) دخول

 
مثلاً ایک شخص کو دیکھا کہ وہ ایک عورت کے  پاس جاتا ہے  اور لوگوں سے  سُنا کہ یہ اُس کی بی بی ہے  یہ نکاح کی گواہی دے  سکتا ہے ۔ یا لوگوں سے  سُنا ہے  یہ شخص فلاں کابیٹا ہے  شہادت دے  سکتا ہے ۔ یا ایک شخص کو دیکھا کہ لوگوں کے  معاملات فیصل کرتا ہے  اور لوگوں سے  سُنا کہ یہ یہاں کا قاضی ہے ۔ گواہی دے  سکتا ہے  کہ یہ قاضی ہے  اگر بادشاہ نے  جب قاضی بنایا اس نے  مشاہدہ نہیں کیا۔ یا ایک شخص کی نسبت لوگوں سے  سُنا کہ مر گیا اُس کی موت کی شہادت دے  سکتا ہے  مگر ان صورتوں میں گواہ کو چاہئیے  کہ یہ ظاہر نہ کرے  کہ میں نے  ایسا سُنا ہے  اگر سُننا بیان کر دے  گا تو گواہی رد ہو جائے  گی۔ (ہدایہ ، عالمگیری)

مسئلہ ۴۲ :
مرد و عورت کو ایک گھر میں رہتے  دیکھا اور یہ کہ وہ اس طرح رہتے  ہوں جیسے  میاں بی بی اس صورت میں نکاح کی گواہی دے  سکتا ہے ۔ (ہدایہ)

مسئلہ ۴۳ :
اگر کسی کے  دفن میں یہ خود حاضر تھا یا اُس کے  جنازہ کی نماز پڑھی تو یہ معاینہ ہی کے  حکم میں ہے  اگر نہ مرتے  وقت حاضر تھا نہ میّت کا چہرہ کھول کر دیکھا۔ اگر اس امر کو قاضی کے  سامنے  بھی ظاہر کر دے  گا جب بھی گواہی مقبول ہے ۔ (ہدایہ)

مسئلہ ۴۴ :
کسی کے  مرنے  کی خبر آئی اور گھر والوں نے  وہ چیزیں کیں جو اموات کے  لئے  کرتے  ہیں مثلاً سوم و ایصال ثواب وغیرہ محض اتنی بات معلوم ہونے  پر موت کی شہادت دینا درست نہیں جب تک معتبر آدمی یہ خبر نہ دے  کہ وہ مر گیا اور اُس نے  اپنی آنکھوں سے  دیکھا۔ (عالمگیری)

مسئلہ ۴۵ :
اصل وقف کی شہادت سُننے  کی بنا پر جائز ہے  شرائط کے  متعلق سُن کر شہادت دینا درست ہے  کیونکہ عام طور پر وقف ہی کی شہرت ہوا کرتی ہے  اور یہ بات کہ اُس کی آمدنی اس نوعیت سے  خرچ کی جائے  گی اس کو خاص ہی جانتے  ہیں ۔ (ہدایہ)

 
کس کی گواہی مقبول ہے  اور کس کی نہیں 
مسئلہ ۱ :
گونگے  اور اندھے  کی گواہی مقبول نہیں چاہے  وہ پہلے  ہی سے  اندھا تھا یا پہلے  اندھا نہ تھا وہ شے  دیکھی تھی جس کی گواہی دیتا ہے  مگر گواہی دینے  کے  وقت اندھا ہے  بلکہ اگر گواہی دینے  کے  وقت انکھیارا ہے  اور ابھی فیصلہ ہوا ہے  کہ اندھا ہو گیا اس گواہی پر فیصلہ نہیں ہو سکتا پہلے  اندھا تھا گواہی رد ہو گئی پھر انکھیارا ہو گیا اور اسی معاملہ میں گواہی دی اب قبول ہو گی۔ (عالمگیری)

مسئلہ ۲ :
کافر کی گواہی مسلم کے  خلاف قبول نہیں ۔ مرتد کی گواہی اصلاً مقبول نہیں ۔ ذمی کی گواہی ذمی پر قبول ہے  اگرچہ دونوں کے  مختلف دین ہوں مثلاً ایک یہودی ہے  دوسرا نصرانی۔ یونہی ذمی کی شہادت مستامن پر درست ہے  اور مستامن کی ذمی پر درست نہیں ۔ ایک مستامن پر گواہی دے  سکتا ہے  جب کہ دونوں ایک سلطنت کے  رہنے  والے  ہوں ۔ (درمختار)

مسئلہ ۳ :
دو شخصوں میں دنیوی عداوت ہو گئی تو ایک کی گواہی دوسرے  کے  خلاف مقبول نہیں اور اگر دین کی بنا پر عداوت ہو تو قبول کی جا سکتی ہے   جب کہ اُن کے  مذہب میں مخالف مذہب کے  مقابل جھوٹی گواہی دینا جائز نہ ہو اور وہ حد کفر کوبھی نہ پہنچتا ہو۔ (درمختار) آج کل کے  وہابی اولاً کفر کی حد کو پہنچ گئے  ہیں دوم تجربہ سے  یہ بات ثبوت ہے  کہ سنّیوں کے  مقابل میں جھوٹ بولنے  میں بالکل پاک نہیں رکھتے  ان کی گواہی سنّیوں کے  مقابل ہزگز قابل قبول نہیں ۔ 
مسئلہ ۴ :
جو شخص صغیرہ گناہ کا مرتکب ہے  مگر اُس پر اصرار نہ کرتا ہو یعنی متعدد بار نہ کیا ہو اور کبیرہ سے  اجتناب کرتا ہو اُس کی گواہی مقبول ہے  اور کبیرہ کا ارتکاب کرے  گا تو گواہی قبول نہیں ۔ (درمختار)

مسئلہ ۵ :
جس کا کسی عذر کی وجہ سے  ختنہ نہیں ہوا ہے  یا اُس کے  انثیین نکال ڈالے  گئے  ہوں یا مقطوع الذکر ہو یا ولدالزناہو یا خنثے  ہو اُس کی گواہی مقبول ہے ۔ (درمختار)

مسئلہ ۶ :
بھائی کی گواہی بھائی کے  لئے  بھتیجے  کی چچا کے  لئے  یا چچا کی اولاد کے  لئے  یا بالعکس یا ماموں اور خالہ اور ان کی اولاد کے  لئے  یا بالعکس، ساس سسر، سالی، سالے ، داماد کے  لئے  درست ہے ۔ مابین مدعی و گواہ کے  حرمت رضاعت یا مصاہرت ہو گواہی قبول ہے ۔ (درمختار، عالمگیری)

مسئلہ ۷ :
ملازمین سلطنت اگر ظلم پر اعانت نہ کرتے  ہوں تو ان کی گواہی مقبول ہے ۔ کسی امیر کبیر نے  دعویٰ کیا اُس کے  ملازمین اور رعایا کی گواہی اُس کے  حق میں مقبول نہیں ۔ یونہی زمیندار کے  حق میں اسامیوں کی گواہی مقبول نہیں ۔ (درمختار)

مسئلہ ۸ :
غلام اور بچہ کی گواہی اور وہ لوگ جو دنیا کی باتوں سے  بیحزر رہتے  ہیں یعنی مجذوب یا مجذوب صفت ان کی گواہی بھی مقبول نہیں ۔ غلام نے  یا کسی نے  بچپن میں کسی معاملہ کو دیکھا تھا آزاد ہونے  اور بالغ ہونے  کے  بعد گواہی دیتا ہے  یا زمانۂ کفر میں مشاہدہ کیا تھا اسلام لانے  کے  بعد مسلم کے  خلاف گواہی دیتا ہے  مقبول ہے  کہ مانع موجود نہ رہا۔ (درمختار)

مسئلہ ۹ :
جس پر حد قذف قائم کی گئی (یعنی کسی پر زنا کی تہمت لگائی اور ثبوت نہیں دے  سکا اس وجہ سے  اُس پر حد ماری گئی) اُس کی گواہی کبھی مقبول نہیں اگرچہ تائب ہو چکا ہو ہاں کافر پر حد قذف قائم پھر مسلمان ہو گیا تو اس کی گواہی مقبول ہے ۔ جس کا جھوٹا ہونا مشہور ہے  یا جھوٹ گواہی دے  چکا ہے  جس کا ثبوت ہو چکا ہے  اُس کی گواہی مقبول نہیں ۔ (درمختار)

مسئلہ ۱۰ :
زوج و زوجہ میں سے  ایک کی گواہی دوسرے  کے  حق میں مقبول نہیں بلکہ تین طلاقیں دے  چکا ہے  اور ابھی عدت میں ہے  جب بھی ایک کی گواہی دوسرے  کے  حق میں قبول نہیں بلکہ گواہی دینے  کے  بعد نکاح ہوا اور ابھی فیصلہ نہیں ہوا ہے  یہ گواہی بھی باطل ہو گئی اور ان میں ایک کی گواہی دوسرے  کے  خلاف مقبول ہے ۔ مگر شوہر نے  عورت کے  زنا کی شہادت دی تو یہ گواہی مقبول نہیں ۔ (درمختار ، ردالمحتار)

مسئلہ ۱۱ :
فرع کی گواہی اصل کے  لئے  اور اصل فرع کے  لئے  یعنی اولاد اگر ماں باپ دادا دادی وغیرہم اصول کے  حق میں گواہی دیں یا ماں باپ دادا دادی وغیرہم اپنی اولاد کے  حق میں گواہی دیں یہ نامقبول ہے  ہاں اگر باپ بیٹے  کے  مابین مقدمہ ہے  اوردادا نے  باپ کے  خلاف پوتے  کے  حق میں گواہی دی تو مقبول ہے  اور اصل نے  فرع کے  خلاف یا فرع نے  اصل کے  خلاف گواہی دی تو مقبول ہے  مگر میاں بی بی میں جھگڑا ہے  اور بیٹے  نے  باپ کے  خلاف ماں کے  موافق گواہی دی تو مقبول نہیں یہاں تک کہ اس کی سوتیلی ماں نے  اس کے  باپ پر طلاق کا دعویٰ کیا اور اس کی ماں زندہ ہے  اور اس کے  باپ کے  نکاح میں ہے  اس نے  طلاق کی گواہی دی یہ مقبول نہیں کہ اس میں اس کی ماں کا فائدہ ہے ۔ (درمختار)

مسئلہ ۱۲ :
ایک شخص نے  اپنی عورت کو طلاق دی جس کی گواہی بیٹے  دیتے  ہیں اور وہ شخص طلاق دینے  سے  انکار کرتا ہے  اسکی دو صورتیں ہیں ان کی ماں طلاق کا دعویٰ کرتی ہے  یا نہیں اگر کرتی ہے  تو بیٹوں کی گواہی قبول نہیں اور مدعی نہیں ہے  تو مقبول ہے ۔ (بحرالرائق)

مسئلہ ۱۳ :
بیٹوں نے  یہ گواہی دی کہ ہماری سوتیلی ماں معاذ اللہ مرتدہ ہو گئی اور وہ منکر ہے  اگر ان لڑکوں کی ماں زندہ ہے  گواہی مقبول نہیں اور اگر زندہ نہیں ہے  تو دو صورتیں ہیں باپ مدعی ہے  یا نہیں اگر باپ مدعی ہے  جب بھی مقبول نہیں ورنہ مقبول ہے ۔ (بحر)

مسئلہ ۱۴ :
ایک شخص نے  اپنی عورت کو طلاق پھر نکاح کیا بیٹے  یہ کہتے  ہیں کہ تین طلاقیں دی تھیں اور بغیر حلالہ کے  نکاح کیا باپ اگر مدعی ہے  مقبول نہیں ورنہ مقبول ہے ۔ (بحرالرائق)

مسئلہ ۱۵ :
دو شخص باہم شریک ہیں اُن میں ایک دوسرے  کے  حق میں اُس شے  کے  بارے  میں شہادت دیتا ہے  جو دونوں کی شرکت کی ہے  یہ گواہی مقبول نہیں کہ خود اپنی ذات کے  لئے  یہ گواہی ہو گئی اور اگر وہ چیز شرکت کی نہ ہو تو گواہی مقبول ہے ۔ (درمختار)

مسئلہ ۱۶ :
گاؤں کے  زمینداروں نے  یہ شہادت دی کہ یہ زمین اسی گاؤں کی ہے  یہ شہادت مقبول نہیں کہ یہ شہادت اپنی ذات کے  لئے  ہے  یونہی کوچۂ غیر نافذہ کے  رہنے  والے  ایک نے  دوسرے  کے   حق میں ایسی گواہی دی جس کا نفع خود اس کی طرف بھی عائد ہوتا ہے ۔ گواہی مقبول نہیں ۔ (درمختار)

مسئلہ ۱۷ :
محلہ کے  لوگوں نے  مسجد محلہ کے  وقف کی شہادت دی کہ یہ چیز اس مسجدپر وقف ہے  یا اہلِ شہر نے  مسجد جامع کے  اوقاف کی شہادت دی یا مسافروں نے  یہ گواہی دی کہ یہ چیز مسافروں پروقف ہے  مثلاً مسافر خانہ یہ گواہیاں مقبول ہیں ۔ علمائے  مدرسہ نے  مدرسہ کی جائداد موقوفہ کی گواہی دی یا کسی ایسے  شخص نے  گواہی دی جس کا بچہ مدرسہ میں پڑھتا ہے  یہ گواہی بھی مقبول ہے ۔ (بحرالرائق)

مسئلہ ۱۸ :
اہلِ مدرسہ نے  آمدنی وقف کے  متعلق کوئی ایسی گواہی دی جس کا نفع خود اس کی طرف بھی عائد ہوتا ہے  یہ گواہی مقبول نہیں ۔ (بحرالرائق)

مسئلہ ۱۹ :
کسی کاریگر کے  پاس کام سیکھنے  والے  جن کی نہ کوئی تنخواہ ہے  نہ مزدوری پاتے  ہیں اپنے  اُستاد کے  پاس رہتے  اور اُس کے  یہاں کھاتے  پیتے  ہیں ان کی گواہی اُستاد کے  حق میں مقبول نہیں ۔ (ہدایہ)

مسئلہ ۲۰ :
اجیر خاص جو ایک مخصوص شخص کا کام کرتا ہے  کہ اُن اوقات میں دوسرے  کا کام نہیں کر سکتا خواہ وہ نوکر ہو جو ہفتہ وار ماہوار ششماہی بری پر تنخواہ پاتا یا روزانہ کا مزدور ہو کہ صبح سے  شام تک کا مثلاً مزدور ہے  دوسرے  دن مستاجر نے  بلایا تو کام کرے  گا ورنہ نہیں ان سب کی گواہی مستاجر کے  حق میں مقبول نہیں اور اجیر مشترک جسے   اجیر عام بھی کہتے  ہیں جیسے  درزی ، دھوبی کہ یہ سبھی کے  کپڑے  سیتے  اور دھوتے  ہیں کسی کے  نوکر نہیں کام کریں گے  تو مزدوری پائیں گے  ورنہ نہیں ان کی گواہی مقبول ہے ۔ (ہدایہ بحر)

مسئلہ ۲۱ :
 مخنث جس کے  اعضا میں لچک اورکلام میں نرمی ہو کہ یہ خلقی چیز ہے  اس کی شہادت مقبول ہے  اور جو برے  افعال کراتا ہو اُس کی گواہی مردود یونہی گویّا اور گانے  والی عورت ان کی گواہی مقبول نہیں اورنوحہ کرنے  والی جس کا پیشہ ہو کہ دوسرے  کے  مصائب میں جا کر نوحہ کرتی ہو اسکی گواہی مقبول نہیں اورع اگر اپنی مصیبت پر بے  اختیار ہو کر صبر نہ کر سکی اور نوحہ کیا تو گواہی مقبول ہے ۔ (درمختار)

مسئلہ ۲۲ :
جو شخص اٹکل پچو باتیں اُڑاتا ہو یا کثرت سے  قسم کھاتا ہو یا اپنے  بچوں کویا دوسروں کو گالی دینے  کا عادی ہو یا جانورکو بکثرت گالی دیتا ہو جیسا یکہ تانگہ گاڑی والے  اور ہل جوتنے  والے  کہ خوامخواہ جانوروں کو گالیاں دیتے  رہتے  ہیں ان کی گواہی مقبول نہیں ۔ (درمختار)

مسئلہ ۲۳ :
جو ؟کرتا ہے  اُس کی گواہی مقبول نہیں اور مردصالح نے  ایسا شعر پڑھا جس میں فحش ہے  تو اس کی گواہی مردود نہیں ۔ یونہی جس نے  جاہلیت کے  اشعار سیکھے  اگر یہ سیکھنا عربیت کے  لئے  ہو تو گواہی مردود نہیں ۔ یونہی اگرچہ ان اشعار میں فحش ہو۔ (عالمگیری)

مسئلہ ۲۴ :
جس کا پیشہ کفن اور مردہ کی خوشبو بیچنے  کا ہو کہ وہ اس انتظار میں رہتا ہو کہ کوئی مرے  اور کفن فروخت ہو اس کی گواہی مقبول نہیں ۔ (درمختار) یہاں ہندوستان میں ایسے  لوگ نہیں پائے  جاتے  جو یہ کام کرتے  ہوں عام طور پر بزاز کے  یہاں سے  کفن لیا جاتا ہے  اور پنساریوں کے  یہاں سے  لوبان وغیرہ لیتے  ہیں ۔ ہاں شہروں میں تکیہ دار فقیر جو گورکن ہوتے  ہیں یا گورکنی نہ بھی کرتے  ہوں تو چادروغیرہ لینا اُن کا کام ہے  اور اُسی پر اُن کی گزر اوقات ہے  اُن کی نسبت بارہا ایسا سنا گیا ہے  یہاں تک کہ وبا کے  زمانہ میں یہ لوگ کہتے  ہیں آج کل خوب سہاگ ہے ۔ لوگوں کے  مرنے  پر لوگ خوش ہوتے  ہیں ایسے  لوگ قابلِ شہادت نہیں ۔ 
مسئلہ ۲۵ :
جس کا پیشہ دلالی ہو کہ وہ کثرت سے  جھوٹ بولتا ہے  اسکی گواہی مقبول نہیں ۔ (درمختار) وکالت و مختاری کا پیشہ کرنے  والوں کی نسبت عموماً یہ بات مشہور ہے  کہ جان بوجھ کر جھوٹ کو سچ کرنا چاہتے  ہیں بلکہ گواہوں کو جھوٹ بولنے  کی تعلیم و تلقین کرتے  ہیں ۔ 
مسئلہ ۲۶ :
خمریعنی انگوری شراب ایک مرتبہ یپنے  سے  بھی فاسق اور مردود الشہادۃ ہو جاتا ہے  اور اس کے  علاوہ دوسری شراب پینے  کا عادہ ہو اور لہو کے  طور پر پیتا ہو تو اُس کی شہادت بھی مردود ہے ۔ اور اگر علاج کے  طور پر کسی نے  ایسا کیا اگرچہ یہ بھی ناجائز ہے  مگر اختلاف کی وجہ سے  فسق سے  بچ جائے  گا۔ (درمختار)

مسئلہ ۲۷ :
جانور کے  ساتھ کھیلنے  والا جیسے  مرغ بازی کبوتر بازی بٹیر بازی کرنے  والے  کی گواہی مقبول نہیں اسی طرح مینڈھا لڑانے  والے  بھینسا لڑانے  والے  اور طرح طرح کے  اس قسم کے  کھیل کرنے  والے  کہ ان کی بھی گواہی مقبول نہیں ہاں اگر محض دل بہلنے  کے  لئے  کسی نے  کبوتر پال لیا ہے  بازی نہیں کرتا یعنی اُڑاتا نہ ہو تو جائز ہے  مگر جب کہ دوسروں کے  کبوتر پکڑ لیتا ہو جیسا کہ اکثر کبوتر بازوں کی عادت ہوتی ہے  اور وہ اسے  عیب بھی نہیں سمجھتے  یہ حرام اور سخت حرام ہے  کہ پرایا مال ناحق لینا ہے ۔ (درمختار وغیرہ)

مسئلہ ۲۸ :
جو شخص کبیرہ کا ارتکاب کرتا ہے  بلکہ جو مجلس فجور میں بیٹھتا ہے  اگرچہ وہ خود اس حرام کامرتکب نہیں ہے  اُس کی گواہی بھی مقبول نہیں ہے ۔ (عالمگیری)

مسئلہ ۲۹ :
حمام میں برہنہ غسل کرنے  والا، سود خوار اور جواری اور چوسر ؟ کھیلنے  والا اگرچہ اس کے  ساتھ جوا شامل نہ ہو یا شطرنج کے  ساتھ جوا کھیلنے  والا اس کھیل میں نماز فوت کر دیناے  والا یا شطرنج راستہ پر کھیلنے  والا ان سب کی گواہی مقبول نہیں ۔ (درمختار عالمگیری)

مسئلہ ۳۰ :
جوعبادتیں وقت معین میں فرض ہیں کہ وقت نکل جانے  پر قضا ہو جاتی ہیں جیسے  نماز روزہ اگر بغیرعذر شرعی ان کو وقت سے  مؤخر کر ے  فاسق مردود الشہادۃ ہے  اور جن کے  لئے  وقت معین نہیں جیسے  زکوٰۃ اور حج ان میں اختلاف ہے  تاخیر سے  مردود الشہادۃ ہوتا ہے  یا نہیں صحیح یہ ہے  کہ نہیں ہوتا۔ (عالمگیری)

مسئلہ ۳۱ :
بلاعذر جمعہ ترک کرنے  والا فاسق ہے  یعنی محضں اپنی کاہلی اورسستی سے  جو ترک کرے  اور اگر عذر کی وجہ سے  نہیں پڑھا مثلاً بیمار ہے  یا کسی تاویل کی بنا پر نہیں پڑھتا مثلاً یہ کہتا ہے  کہ امام فاسق ہے   اس وجہ سے  نہیں پڑھتا ہوں تو یہ چھوڑنے  والا فاسق نہیں ۔ (عالمگیری) یہ عذر اُس وقت مسموع ہو گا کہ ایک ہی جگہ جمہ ہوتا ہو یا کئی جگہ جمہ ہوتا ہے  مگر سب امام اسی قسم کے  ہوں ۔ 
مسئلہ ۳۲ :
محض کاہلی اور سستی سے  نماز یا جماعت ترک کرنے  والا مردود الشہادۃ ہے  اور اگر ترک جماعت کے  لئے  عذر ہو مثلاً امام فاسق ہو کہ اُس کے  پیچھے  نماز پڑھنا مکروہ تحریمی ہے  اور امام کو ہٹا بھی نہیں سکتا یا امام گمراہ بد عتی ہے  اس وجہ سے  اُس کے  پیچھے  نہیں پڑھتا گھر میں تنہا پڑھ لیتا ہے  تو اس کی گواہی مقبول ہے ۔ (عالمگیری)

مسئلہ ۳۳ :
فاسق نے  توبہ کر لی تو جب تک اتنا زمانہ نہ گزر جائے  کہ توبہ کے  آثار اُس پر ظاہر ہو جائیں اُس وقت تک گواہی مقبول نہیں اور اس کے  لئے  کوئی مدت نہیں ہے  بلکہ قاضی کی رائے  پر ہے ۔ (عالمگیری)

مسئلہ ۳۴ :
جو شخص بزرگانِ دین پیشوایانِ اسلام مثلاً صحابہ و تابعین رضی اللہ تعالیٰ عنہم کو برے  الفاظ سے  علانیہ یاد کرتا ہو اُس کی گواہی مقبول نہیں ۔ اُنھیں بزرگانِ دین سلف صالحین میں امام اعظم ابو حنیفہ رضی اللہ تعالیٰ عنہ بھی ہیں مثلاً روافض کہ صحابۂ کرام کی شان میں دستاویز بکتے  ہیں اور غیر مقلدین کہ ائمہ مجتہدین خصوصاً امام اعظم کی شان میں سب و شتم و بیہودہ گوئی کرتے  ہیں ۔ (عالمگیری وغیرہ)

مسئلہ۳۵ :
جو شخص حقیر و ذلیل افعال کرتا ہو اُس کی شہادت مقبول نہیں جیسے  راستہ پر پیشاب کرنا۔ راستہ پر کوئی چیز کھانا۔ بازار میں لوگوں کے  سامنے  کھانا۔ صرف پاجامہ یا تہبند پہن کر بغیر کرتہ پہنے  یا بغیر چادر اوڑھے  گزرگاہ عام پر چلنا۔ لوگوں کے  سامنے  پاؤں دراز کر کے  بیٹھنا۔ ننگے  سر ہو جانا جہاں اس کو خفیف و بے  ادبی و قلت حیا تصور کیا جاتا ہو۔ (عالمگیری ہدایہ فتح)

مسئلہ ۳۶ :
دو شخصوں نے  یہ گواہی دی کہ ہمارے  باپ نے  فلاں شخص کو وصی مقرر کیا ہے  اگر یہ شخص مدعی ہو تو گواہی مقبول ہے  اورمنکر ہو تو مقبول نہیں کیوں کہ قبول وصیت پر قاضی کیس کو مجبور نہیں کر سکتا اسی طرح میت کے  دائن یا مدیوں یا موصیٰ لہ نے  گواہی دی کہ میت نے  فلاں شخص کو وصی بنایا ہے  تو ان کی گواہیاں بھی مقبول ہیں ۔ (ہدایہ)

مسئلہ ۳۷ :
دو شخصوں نے  یہ گواہی دی کہ ہمارا باپ پردیس چلا گیا ہے  اُس نے  فلاں شخص کو اپنا قرضہ اور دَین وصول کرنے  کے  لئے  وکیل کیا ہے  یہ گواہی مقبول نہیں ہے  وہ شخص ثالث وکالت کا مدعی ہو یا منکر دونوں کا ایک حکم ہے ۔ اور اگر ان کا باپ یہیں موجود ہو تو دعویٰ ہی مسموع نہیں شہادت کس بات کی ہو گی۔ وکیل کے  بیٹے  پوتے  یا باپ دادا نے  وکالت کی گواہی دی نامقبول ہے ۔ (ہدایہ ، فتح، درمختار، ردالمحتار)

مسئلہ ۳۸ :
دو شخص کسی امانت کے  امین ہیں اُنھوں نے  گواہی دی کہ یہ امانت اُس کی مِلک ہے  جس نے  ان کے  پاس رکھی ہے  گواہی مقبول ہے  اور اگر یہ گواہی دیتے  ہیں کہ یہ شخص جو اس چیز کا دعویٰ کرتا ہے  اس نے  خود اقرار کیا ہے  کہ امانت رکھنے  والے  کی مِلک ہے  تو گواہی مقبول نہیں مگر جب کہ ان دونوٓں نے  امانت اُس شخص کو واپس دے  دی ہو جس نے  رکھی تھی۔ (فتح القدیر)

مسئلہ ۳۹ :
دو مرتہن یہ گواہی دیتے  ہیں کہ مرہون شے  اُس کی مِلک ہے  جو دعویٰ کرتا ہے  گواہی مقبول ہے  اور اُس چیز کے  ہلاک ہونے  کے  بعد یہ گواہی دیں تو نا مقبول ہے  مگر ان دونوں کے  ذمہ اُس چیز کا تاوان لازم ہو گیا یعنی مدعی کو اُس کی قیمت ادا کریں کہ ان دونوں نے  غصب کا خود اقرار کر لیا اور اگر مرتہن یہ گواہی دیں کہ خود مدعی نے  مإلک راہن کا اقرار کیا تھا تو مقبول نہیں اگرچہ مرہون ہلاک ہو چکا ہو۔ ہاں اگر راہن کو واپس کرنے  کے  بعد یہ گواہی دیں تومقبول ہے ۔ ایک شخص نے  مرتہن پر دعویٰ کیا کہ مرہون چیز میری ہے  اور مرتہن منکر ہے  اور راہن نے  گواہی دی تو قبول نہیں مگر راہن پر تاوان لازم ہے ۔  (فتح القدیر)

مسئلہ ۴۰ :
غاصب نے  شہادت دی کہ مغصوب چیز مدعی کی ہے  مقبول نہیں مگر جب کہ جس سے  غصب کی تھی اُس کو واپس دینے  کے  بعد گواہی دی تو قبول ہے  اور اگر غاصب کے  ہاتھ میں چیز ہلاک ہو گئی پھر مدعی کے  حق میں شہادت دی تو مقبول نہیں ۔ (فتح القدیر)

مسئلہ ۴۱ :
مستقرض (قرض لینے  والے ) نے  گواہی دی کہ چیز مدعی کی ہے  تو گواہی مقبول نہیں چیز واپس کر چکا ہو یا نہیں ۔ بیع فاسد کے  ساتھ چیز خریدی اور قبضہ کر چکا مشتگری گواہی دیتا ہے  کہ مدعی کی مِلک ہے  مقبول نہیں اور اگر قاضین ے  اس بیع کو توڑ دیا یا خود بائع و مشتری نے  اپنی رضا مندی سے  توڑ دیا اور چیز ابھی مشتری کے  پاس ہے  اور مشتری نے  مدعی کے  حق مٰں گواہی دی مقبول نہیں اور اگر مبیع بائع کو واپس کر دینے  کے  بعد مدعی کے  حق میں گواہی دیتا ہے  قبول ہے ۔ (فتح القدیر)

مسئلہ ۴۲ :
مشتری نے  جو چیز خریدی ہے  اُس کے  متعلق گواہی دیتا ہے  کہ مدعی کہ مِلک ہے  اگرچہ بیع کا اقالہ ہو چکا ہو یا عیب کی وجہ سے  بغیر قضائے  قاضی واپس ہو چکی ہو گواہی مقبول نہیں ۔ یونہی بائع نے  بیع کے  بعد یہ گواہی دی کہ مبیع مِلک مدعی ہے  یہ مقبول نہیں ۔ اگر بیع کو اس طرح رد کیا گیا ہو جو فسخ قرار پائے  گا تو گواہی مقبول ہے ۔ (فتح)

مسئلہ ۴۳ :
مدیون کی یہ گواہی کہ دَین جو اس پر تھا وہ اس مدعی کا ہے  مقبول نہیں اگرچہ دَین ادا کر چکا ہو۔ مستاجر نے  گواہی دی کہ مکان جو میرے  کرایہ میں ہے  مدعی کی مِلک ہے  اور مدعی یہ کہتا ہے  کہ میرے  حکم سے  یہ مکان مدعیٰ علیہ نے  اس کرایہ پر دیا تھا یہ گواہی مقبول نہیں اور اگر مدعی یہ کہتا ہے  کہ بغیر میرے  حکم کے  دیا گیا تو مقبول ہے  اور جو شخص بغیر کرایہ مکان میں رہتا ہے  اُس کی گواہی مدعی کے  موافق و مخالف دونوں مقبول۔ (فتح)

مسئلہ ۴۴ :
ایک شخص کو وکیل بالخصومۃ کیا اُس نے  قاضی کے  علاوہ کسی دوسرے  شخص کے  پاس مقدمہ پیش کیا پھر موکل نے  وکیل کو معزول کر کے  قاضی کے  پاس پیش کیا۔ وکیل نے  گواہی دی یہ مقبول ہے  اور اگر قاضی کے  پاس پیش کیا وکیل نے  گواہی دی یہ مقبول ہے  اور اگر قاضی کے  پاس وکیل نے  مقدمہ پیش کر دیا اس کے  بعد وکیل کو معزول کیا تو گواہی مقبول نہیں ۔ (فتح القدیر)

مسئلہ ۴۵ :
وصی کو قاضی نے  معزول کر کے  دوسرا وصی اُس کے  قائم مقام مقرر کیا یا ورثہ بائع ہو گئے  اب وہ وصی ہی گواہی دیتا ہے  کہ میت کا فلاں شخص پر دَین ہے  یہ گواہی نا مقبول اور معزولی سے  قبل کی گواہی تو بدرجۂ اولیٰ نا مقبول ہے ۔ (درمختار)

مسئلہ ۴۶ :
جو شخص کسی معاملہ میں ٰ خصم ہو چکا اُس معاملہ میں اُ سکی گواہی مقبول نہیں اور جو ابھی تک خصم نہیں ہوا ہے  مگر قریب ہونے  کے  ہے  اُس کی گواہی مقبول ہے  پہلے  کی مثال وصی ہے  دوسرے  کی مثال وکیل بالخصومۃ ہے  جس نے  قاضی کے  یہاں دعویٰ نہیں کیا اور معزول ہو گیا۔ (تبیین)

مسئلہ ۴۷ :
وکیل بالخصومۃ نے  قاضی کے  یہاں ایک ہزار روپے  کا دعویٰ کیا اس کے  بعد موکل نے  اُسے  معزول کر دیا اس کے  بعد وکیل نے  موکل کے  لئے  یہ گواہی دی کہ اس کی فلاں شخص کے  ذمہ سو اشرفیاں ہیں یہ گواہی مقبول ہے  کہ یہ دوسرا دعویٰ ہے  جس میں یہ شخص وکیل نہ تھا۔ (درمختار)

مسئلہ ۴۸ :
دو شخصوں نے  میت کے  ذمہ دَین کا دعویٰ کیا ان کی گواہی دو شخصوں نے  دی پھر ان دونوں گواہوں نے  اُسی میت پر اپنے  دَین کا دعویٰ کیا اور ان مدعیوں نے  ان کے  موافق شہادت دی سب کی گواہیاں مقبول ہیں ۔ (درمختار)

مسئلہ ۴۹ :
دو شخصوں نے  گواہی دی کہ میت نے  فلاں اور فلاں کے  لئے  ایک ہزار کی وصیت کی ہے  اور ان دونوں نے  بھی اُن گواہوں کے  لئے  یہی شہادت دی کہ میت نے  اُن کے  لئے  ہزار کی وصیت کی ہے  تو ان میں کسی کی گواہی مقبول نہیں اور اگر عین کی وصیت کا دعویٰ ہو اورگواہوں نے  شہادت دی کہ میت نے  اس چیز کی وصیت فلاں و فلاں کے  لئے  کی ہے  اور ان دونوں نے  گواہوں کے  لئے  ایک دوسری معین چیز کی وصیت کرنے  کی شہادت دی تو سب گواہیاں مقبول ہیں ۔ (درمختار، ردالمحتار)

مسئلہ ۵۰ :
میت نے  دو شخصوں کو وصی کیا ان دونوں نے  ایک وارث بائع کے  حق میں شہادت ایک اجنبی کے  مقابل میں دی اور جس مال کے  متعلق شہادت دی وہ میت کا ترکہ نہیں ہے  یہ گواہی مقبول ہے  اور اگر میت کا ترکہ ہے  تو گواہی مقبول نہیں اور اگر نابالغ وارث کے  حق میں شہادت ہو تو مطلقاً مقبول نہیں میت کا ترکہ ہو یا نہ ہو۔ (درمختار)

مسئلہ ۵۱ :
جرح مجرد (یعنی جس سے  محض گواہ کا فسق بیان کرنا مقصود ہو ، حق اللہ یا حق العبد کا ثابت کرنا مقصود نہ ہو) اس پر گواہی نہیں ہو سکتی مثلاً اس کی گواہی کہ یہ گواہ فاسق ہیں یا زانی یا سود خوار یا شرابی یا انھوں نے  خود اقرار کیا ہے  کہ جھوٹی گواہی دی ہے  یا شہادت سے  رجوع کرنے  کا انھوں نے  اقرار کیا ہے  یا اقرار کیا ہے  کہ اجرت لے  کر یہ گواہی دی ہے  یا یہ اقرار کیا ہے  کہ مدعی کا یہ دعویٰ غلط ہے  یا یہ کہ اس واقعہ کے  ہم لوگ شاہد نہ تھے  ان امور پر شہادت کو نہ قاضی سُنے  گا اور نہ اس کے  متعلق کوئی حکم دے  گا۔ (ہدایہ ، فتح القدیر)

مسئلہ ۵۲ :
مدعیٰ علیہ نے  گواہوں سے  ثابت کیا کہ گواہوں نے  اجرت لے  کر گواہی دی ہے  مدعی نے  ہمارے  سامنے  اجرت دی ہے  یہ گواہی بھی مقبول نہیں کہ یہ بھی جرح مجرد ہے  اور مدعی کا اجرت دینا اگرچہ امر زائد ہے  مگر مدعی کا اس کے  متعلق کوئی دعویٰ نہیں ہے  کہ اس پر شہادت لی جائے ۔ (بحرالرائق)

مسئلہ ۵۳ :
جرح مجرد پر گواہی مقبول نہ ہونا اُس صورت میں ہے  جب دربار قاضی میں یہ شہادت گزرے  اور مخفی طور پر مدعیٰ علیہ نے  قاضی کے  سامنے  اُن کا فاسق ہونا بیان کیا اور طلب کرنے  پر اُس نے  گواہ پیش کر دیئے  تو یہ شہادت مقبول ہو گی یعنی گواہوں کی گواہی رد کر دے  گا اگرچہ اُن کی عدالت ثابت ہو کہ جرح تعدیل پر مقدم ہے ۔ (بحر)

مسئلہ ۵۴ :
فسق کے  علاوہ اگر گواہوں پر اور کسی قسم کا طعن کیا اور اس کی شہادت پیش کر دی مثلاً گواہ مدعی کا شریک ہے  یا مدعی کابیٹا یا باپ ہے  یا احدالزوجین ہے  یا اُس کا مملوک ہے  یا حقیر و ذلیل افعال کرتا ہے  اس قسم کی شہادت مقبول ہے ۔ (بحر)

مسئلہ ۵۵ :
جس شخص کے  فسق سے  عام طور پر لوگوں کو ضرر پہنچتا ہے  مثلاً لوگوں کو گالیاں دیتا ہے  یا اپنے  ہاتھ سے  مسلمانوں کو ایذا پہنچاتا ہے  اس کے  متعلق گواہی دینا جائز ہے  تاکہ حکومت کی طرف سے  ایسے  شریر سے  نجات کی کوئی صورت تجویز ہو اور حقیقۃً یہ شہادت نہیں ہے ۔ (بحر)

مسئلہ ۵۶ :
جرح اگر مجرد نہ ہو بلکہ اُس کے  ساتھ کسی حق کا تعلق ہو اس پر شہادت ہو سکتی ہے  مثلاً مدعیٰ علیہ نے  گواہوں پر دعویٰ کیا کہ میں نے  ان کو کچھ روپے  اس لئے  دیئے  تھے  کہ اس جھوت مقدمہ میں شہادت نہ دیں اور انھوں نے  گواہی دے  دی لہٰذا میرے  روپے  واپس ملنے  چاہیئے  یا یہ دعویٰ کیا کہ مدعی کے  پاس میرا مال تھا اُس نے  وہ مال گواہوں کو اس لئے  دے  دیا کہ وہ میرے  خلاف مدعی کے  حق میں گواہی دیں میرا وہ مال ان گواہوں سے  دلایا جائے  یا کسی اجنبی نے  گواہوں پر دعویٰ کیا کہ ان لوگوں کو میں نے  اتنے  روپے  دیئے  تھے  کہ فلاں کے  خلاف گواہی نہ دیں میرے  روپے  واپس دلائے  جائیں اور یہ بات مدعیٰ علیہ نے  گواہوں سے  ثابت کر دی یا انھوں نے  خود اقرار کر لیا یا قسم سے  انکار کیا وہ مال ان گواہوں سے  دلایا جائے  گا اور اسی ضمن میں ان کے  فسق کا بھی حکم ہو گا۔ ا ور جو گواہی یہ دے  چکے  ہیں رد ہو جائے  گی۔ اور اگر مدعیٰ علیہ نے  محض اتنی بات کہی کہ میں نے  ان کو اس لئے  روپے  دیئے  تھے  کہ گواہی نہ دیں اور مال کا مطالبہ نہیں کرتا تو اس پر شہادت نہیں لی جائے  گی کہ یہ جرح مجرد ہے ۔ (ہدایہ، فتح القدیر)

مسئلہ ۵۷ :
گواہوں پر یہ دعویٰ کہ انھوں نے  چوری کی ہے  یا شراب پی ہے  یا زنا کیا ہے  اس پر شہادت لی جائے  گی کہ یہ جرح مجرد نہیں اس کے  ساتھ حق اللہ کا تعلق ہے  یعنی اگر ثبوت ہو گا تو حد قائم ہو گی اور اسی کے  ساتھ وہ گواہی جو دے  چکے  ہیں رد کر دی جائے  گی۔ (فتح القدیر)

مسئلہ ۵۸ :
گواہ نے  گواہی دی اور ابھی وہیں قاضی کے  پاس موجود ہے  باہر نہیں گیا ہے  اور کہتا ہے  کہ گواہی میں مجھ سے  کچھ غلطی ہو گئی ہے  اس کہنے  کے  اُس کی گواہی باطل نہ ہو گی بلکہ اگر وہ عادل ہے  تو گواہی مقبول ہے  غلطی اگر اس قسم کی ہے  جس سے  شہادت میں کوئی فرق نہیں آتا یعنی جس چیز کے  متعلق شہادت ہے  اُس میں کچھ کمی و بیشی نہیں ہوتی مثلاً یہ لفظ بھول گیا تھا کہ میں گواہی دیتا ہوں تو باہر سے  آکر بھی یہ کہہ سکتا ہے  اس کی وجہ سے  متم نہیں کیاجا سکتا اور وہ غلطی جس سے  فرق پیدا ہو جاتا ہے  اُس کی دو صورتیں ہیں جو کچھ پہلے  کہا تھا اُس سے  اب زائد بتاتا ہے  یا کم کہتا ہے  مثلاً پہلے  بیان میں ایک ہزار کہا تھا اب ڈیڑھ ہزار کہتا ہے  یا پانسو اگر کمی بتاتا ہے  یعنی جتنا پہلے  کہا تھا اب اُس کے  کم کہتا ہے  یعنی مدعی کے  مدعیٰ علیہ کے  ذمہ پانسوہیں اس صورت میں حکم یہ ہے  کہ کم کرنے  کے  بعد جو کچھ بچے  اُس کا فیصلہ ہو گا اور زیادہ بتاتا ہو یعنی کہتا ہے  بجائے  ڈیڑھ ہزار کے  میری زبان سے  ہزار نکل گیا اس کی دو صورتیں ہیں ۔ مدعی کا مدعیٰ ڈیڑھ ہزار کا ہے  یا ہزار کا اگر مدعی کا دعویٰ ڈیڑھ ہزار کا ہے  تو یہ زیارت مقبول ہے  ورنہ نہیں ۔ (فتح القدیر)

مسئلہ ۵۹ :
حدود یا نسب میں غلطی کی مثلاًً شرقی حد کی جگہ غربی بول گیا یا محمد بن عمر بن علی کی جگہ محمد بن علی بن عمر کہہ دیا اور اُسی مجلس میں غلطی کی تصحیح کر دی تو گواہی معتبر ہو جائے  گی۔ (ہدایہ)

مسئلہ ۶۰ :
شہادت قاصرہ جس میں بعض ضروری باتیں ذکر کرنے  سے  رہ گئیں اس کی تکمیل دوسرے  نے  کر دی یہ گواہی معتبر ہے  مثلاً ایک مکان کے  متعلق گواہی گزری کہ یہ مدعی کی مِلک ہے  مگر گواہوں نے  یہ نہیں بتایا کہ وہ مکان اس وقت مدعیٰ علیہ کے  قبضہ میں ہے  مدعی نے  دوسرے  گواہوں سے  مدعیٰ علیہ کا قبضہ ثابت کر دیا گواہی معتبر ہو گئی یا گواہوں سے  حدود ثابت کئے  گواہی معتبر ہو گئی۔ ایک شخص کے  مقابل میں نام و نسب کے  ساتھ شہادت دی اور مدعیٰ علیہ کو پہچانتا نہیں دوسرے  گواہوں سے  یہ ثابت کیا کہ جس یہ نام و نسب ہے  وہ یہ شخص ہے  گواہی معتبر ہو گئی۔ (درمختار)

مسئلہ ۶۱ :
ایک گواہ نے  گواہی دی باقی گواہ یوں گواہی دیتے  ہیں کہ جو اُس کی گواہی ہے  وہی ہماری شہادت ہے  یہ مقبول نہیں بلکہ اُن کو بھی وہ باتیں کہنی ہوں گی جن کی گواہی دینا چاہتے  ہیں ۔ (درمختار)

مسئلہ ۶۲ :
نفی کی گواہی نہیں ہوتی مثلاً یہ گواہی دی کہ اس نے  بیع نہیں کی ہے  یا اقرار نہیں کیا ہے  ایسی چیزوں کو گواہوں سے  نہیں ثابت کر سکتے ۔ نفی صورۃً ہو یا معنیً دونوں کا ایک حکم ہے  مثلاً وہ نہیں تھا یا غائب تھا کہ دونوں کا حاصل ایک ہے ۔ گواہ کو یقینی طور پر نفی کا علم ہو یا نہ ہو بہرحال گواہی نہیں دے  سکتا مثلاً گواہوں نے  یہ گواہی دی کہ زید نے  عمرو کے  ہاتھ یہ چیز بیع کی ہے  اب یہ گواہی نہیں دی جا سکتی کہ زید تو وہاں تھا ہی نہیں ہاں اگر نفی متواتر ہو سب لوگ جانتے  ہوں کہ وہ اُس جگہ یا اُس وقت موجود نہ تھا تو نفی کی گواہی صحیح ہے  کہ دعویٰ ہی مسموع نہ ہو گا۔ (درمختار ، ردالمحتار)

مسئلہ ۶۳ :
شہادت کا جب ایک جز باطل ہو گیا تو کل شہادت باطل ہو گئی یہ نہیں کہ ایک جز صحیح ہو اور ایک جز باطل مگر بعض صورتیں ایسی ہیں کہ ایک جز صحیح اور ایک جزباطل مثلاً ایک غلام مشترک ہے  اُس کا مالک ایک مسلم اور ایک نصرانی ہے  دو نصرانیوں نے  شہادت دی کہ ان دونوں نے  غلام کو آزاد کر دیا نصرانی کے  خلاف میں گواہی صحیح ہے  یعنی اس کا حصہ آزاداور مسلمان کا حصہ آزاد نہ ہوگا۔ (درمختار)

        شہادت میں اختلاف کا بیان


اختلاف شہادت کے  مسائل کی بنا چند اصول پر ہے :۔ 

(۱) حقوق العباد میں شہادت کے  لئے  دعویٰ ضروری ہے  یعنی جس بات پر گواہی گزری مدعی نے  اُس کا دعویٰ نہیں ک یا ہے  یہ گواہی معتبر نہیں کہ حق العبد کا فیصلہ بغیر مطالبہ نہیں کیا جا سکتا اور یہاں مطالبہ نہیں اور حقوق اللہ میں دعوے  کی ضرورت نہیں کیونکہ ہر شخص کے  ذمہ اس کا اثبات ہے  گویا دعویٰ موجود ہے ۔ 

(۲) گواہوں نے  اُس سے  زیادہ بیان کیا جتنا مدعی دعویٰ کرتا ہے  تو گواہی باطل ہے  اور کم بیان کیا تو مقبول ہے  اور اُتنے  ہی کا فیصلہ ہو گا جتنا گواہوں نے  بیان کیا۔ 

(۳) مِلک مطلق مِلک مقید سے  زیادہ ہے  کہ وہ اصل سے  ثابت ہوتی ہے  اور مقید وقت سبب سے  معتبر ہو گی۔ 

(۴) دونوں شہادتوں میں لفظاً معنیً ہر طرح اتفاق ہوناضروری ہے  اور شہادت و دعویٰ میں باعتبار سے  معنے  متفق ہونا ضرور ہے  لفظ کے  مختلف ہونے  کا اعتبار نہیں ۔ (درر)

مسئلہ ۱ :
مدعی نے  ملک مطلق کا دعویٰ کیا یعنی کہتا ہے  کہ یہ چیز میری ہے  یہ نہیں بتایا کہ کس سبب سے  ہے  مثلاًخریدی ہے  یا کسی نے  ہبہ کی ہے  اور گواہوں نے  مِلک مقید بیان کی یعنی سبب مِلک کا اظہار کیا مثلاً مدعی نے  خریدی ہے  یہ گواہی مقبول ہے  اور اس کا عکس ہو یعنی معنی نے   مِلک مقید کا دعویٰ کی اور گواہوں نے  مِلک مطلق بیان کی یہ گواہی مقبول نہیں بشرطیکہ مدعی نے  یہ بیان کیا کہ میں نے  فلاں شخص سے  خریدی ہے  اور بائع کو اس طرح بیان کر دے  کہ اُس کی شناخت ہو جائے  اور خرید نے  کے  ساتھ قبضہ کا ذکر نہ کرے  اورر اگر دعوے  میں بائع کا ذکر نہیں یا یہ کہ میں نے  ایک شخص سے  خریدی ہے  یا یہ کہ میں عبداللہ سے  خریدی ہے  یا خریدنے  کے  ساتھ دعوے  میں قبضہ کا بھی ذکر ہے  اور گواہوں نے  ان صورتوں میں مِلک مطلق کی شہادت دی تو مقبول ہے ۔ (درمختار ، بحرالرائق)

مسئلہ ۲ :
یہ اختلاف اُس وقت معتبر ہے  جب اُس شے  کے  لئے  متعدد اسباب ہوں اور اگر ایک ہی سبب ہو مثلاً مدعی نے  دعویٰ کیا کہ یہ میری عورت ہے  میں نے  اس کا نکاح کیا ہے  گواہوں نے  بیان کیا کہ اُس کی منکوحہ ہے  شہادت مقبول ہے ۔ (بحر)

مسئلہ ۳ :
مدعی نے  اپنی مِلک کا سبب میراث بتایا کہ وراثۃً میں اس کا مالک ہوں یا مدعی نے  کہا کہ یہ جانور میرے  گھر کا بچہ اور گواہوں نے  مِلک مطلق کی شہادت دی یہ گواہی مقبول ہے ۔ (درمختار)

مسئلہ ۴ :
ودیعت کا دعویٰ کیا کہ میں نے  یہ چیز فلاں کے  پاس ودیعت کرھی ہے  گواہوں نے  بیان کیا کہ مدعیٰ علیہ نے  ہمارے  سامنے  اقرار کیا ہے  کہ یہ چیز میرے  پاس فلاں کی امانت ہے ۔ یونہی غصب یا عاریت کا دعویٰ کیا اور گواہوں نے  مدعیٰ علیہ کے  اقرار کی شہادت دی یا نکاح کا دعویٰ کیا اور گواہوں نے  اقرار نکاح کی گواہی دی یا دَین کا دعویٰ کیا اور گواہی یہ دی کہ مدعیٰ علیہ نے  اپنے  ذمہ اُس کے  مال کا اقرار کیا ہے  یا قرض کا دعویٰ ہے  اور گواہی یہ ہوئی کہ اپنے  ذمہ مال کا اقرار کیا ہے  اور سبب کچھ نہیں بیان کیا ان سب صورتوں میں گواہی مقبول ہے ۔ بیع کا دعویٰ کیا اور اقرار بیع کی شہادت گزری گواہی مقبول ہے ۔ دعویٰ یہ ہے  کہ میرے  دس من گیہوں فلاں شخص پر بیع سلم کی رو سے  واجب ہیں اور گواہوں نے  یہ بیان کیا کہ مدعیٰ علیہ نے  اپنے  ذمہ دس من گیہوں کا اقرار کیا ہے  یہ گواہی مقبول نہیں ۔ (بحرالرائق)

مسئلہ ۵ :
دونوں گواہوں کے  بیان میں لفظاً و معنیً اتفاق ہو اس کا مطلب یہ ہے  کہ دونوں لفظوں کے  ایک معنے  ہوں یہ نہ ہو کہ ہر لفظ کے  جدا جدا معنے  ہوں اور ایک دوسرے  میں داخل ہوں مثلاً ایک نے  کہا دو روپے  دوسرے  نے  کہا چار روپے  یہ اختلاف ہو گیا کہ دو اور چار کے  الگ الگ معنے  ہیں یہ نہیں کہا جائے  گا کہ چار میں بھی دو بھی ہیں لہٰذا دو روپے  پر دونوں گواہوں کا اتفاق ہو گیا اور اگر لفظ دو ہیں مگر دونوں کے  معنی ایک ہیں تو یہ اختلاف نہیں مثلاً ایک نے  کہا ہبہ دوسرے  نے  کہا عطیہ یا ایک نے  کہا نکاح دوسرے  نے  کہا تزویج یہ اختلاف نہیں اور گواہی معتبر ہے ۔ (بحر ، درمختار)

مسئلہ ۶ :
ایک گواہ نے  دو ہزار روپے  بتائے  دوسرے  نے  ایک ہزار یا ایک نے  دو سو دوسرے  نے  ایک سو یا ایک نے  کہا ایک طلاق یا دو طلاق دوسرے  نے  کہا تین طلاقیں دیں یہ گواہیاں رد کر دی جائیں گی کہ دونوں میں اختلاف ہو گیا یا ایک نے  کہا مدعیٰ علیہ نے  غصب کیا دوسرے  نے  کہا غصب کا اقرار کیا ایک نے  کہا قتل کیا دوسرے  نے  کہا قتل کا اقرار کیا دونوں نامقبول ہیں اور اگر دونوں اقرار کی شہادت دیتے  قبول ہوتی۔ (درمختار)

مسئلہ ۷ :
جب قول و فعل کا اجتماع ہو گا یعنی ایک گواہن ے  قول بیان کیا دوسرے  نے  فعل تو گواہ مقبول نہ ہو گی مثلاً ایک نے  کہا غصب کیا دوسرے  نے  کہا غصب کا اقرار کیا دوسری مثال یہ ہے  کہ مدعی نے  ایک شخص پر ہزار روپے  کا دعویٰ کیا ایک گواہ نے  مدعی کا دینا بیان کیا دوسرے  نے  مدعیٰ علیہ کا اقرار کرنا بیان کیا یہ نامقبول ہے  البتہ جس مقام پر قول و فعل دونوں لفظ میں متحد ہوں مثلاً ایک نے  بیع یا قرض یا طلا یا عتاق کی شہادت دی دوسرے  نے  ان کے  اقرار کی شہادت دی کہ ان سب میں دونوں کے  لئے  ایک لفظ ہے  یعنی یہ لفظ کہ میں نے  طلاق دی طلاق دینا بھی ہے  اور اقرار بھی اسی طرح سب میں لہٰذا فعل و قول کا اختلاف ان میں معتبر نہیں دونوں گواہیاں مقبول ہیں ۔ (درمختار)

مسئلہ ۸ :
ایک نے  گواہی دی کہ تلوار سے  قتل کیا دوسرے  نے  بتایا کہ چھری سے  یہ گواہی مقبول نہیں ۔ (درمختار)

مسئلہ ۹ :
ایک نے  گواہی دی ایک ہزار کی دوسرے  نے  ایک ہزار اور ایک سو کی اور مدعی کا دعویٰ گیارہ سو کا ہو تو ایک ہزار کی گواہی مقبول ہے  کہ دونوں اس میں متفق ہیں اور اگر دعویٰ صرف ہزار کا ہے  تو نہیں مگر جب کہ مدعی کہہ دے  کہ تھا تو ایک ہزار ایک سو مگر ایک سو اُس نے  دیدیا یا میں نے  معاف کر دیا جس کا علم اس گواہ کو نہیں تو اب قبول ہے ۔ (درمختار) اور اگر گواہ نے  ایک ہزار کی گہ گیارہ سو کہا تو اختلاف ہو گیا کہ لفظاً دونوں مختلف ہیں ۔ 
مسئلہ ۱۰ :
 ایک گواہ نے  دو معین چیز کی شہادت دی اور دوسرے  نے  ان میں سے  ایک معین کی تو جس ایک معین پر دونوں کا اتفاق ہوا اس کے  متعلق گواہی مقبول ہے  اور اگر عقد میں یہی صورت ہو مثلاً ایک نے  کہا یہ دونوں چیزیں مدعی نے  خریدی ہیں اور ایک نے  ایک معین کی نسبت کہا کہ یہ خریدی ہے  تو گواہی مقبول نہیں یا ثمن میں اختلاف ہوا ایک کہتا ہے  ایک ہزار میں خریدی ہے  دوسرا ایک ہزار ایک سو بتاتا ہے  توعقد ثابت نہ ہو گا کہ مبیع یا ثمن کے  مختلف ہونے  سے  عقد مختلف ہو جاتا ہے  اور عقدکے  دعوے  میں ثمن کا ذکر کرنا ضروری ہے  کیونکہ بغیر ثمن کے  بیع نہیں ہو سکتی ہاں اگر گواہ یہ کہیں کہ بائع نے  اقرار کیا ہے  کہ مشتری نے  یہ چیز خریدی اور ثمن ادا کر دیا ہے  تو مقدار ثمن کے  ذکر کی حاجت نہیں کیونکہ اس صورت میں فیصلہ کا تعلق عقد سے  نہیں ہے  بلکہ مشتری کے  لئے  مِلک ثابت کرنا ہے ۔ (درمختار)

مسئلہ ۱۱ :
مدعی نے  پانسو کا دعویٰ کیا اور گواہوں نے  ایک ہزار کی شہادت دی مدعی نے  بیان کیا کہ تھا تو ایک ہزار مگر پانسو مجھے  وصول ہو گئے  فوراً کہا ہو یا کچھ دیر کے  بعد گواہی مقبول ہے  اور اگر یہ کہا کہ مدعیٰ علیہ کے  ذمہ پانسو ہی تھے  تو شہادت باطل ہے ۔ (خانیہ)

مسئلہ ۱۲ :
راہن نے  دعویٰ کیا اور گواہوں نے  زر رہن میں اختلاف کیا ایک نے  ایک ہزار بتایا دوسرے  نے  ایک ہزار ایک سو اور راہن زائد کا مدعی ہے  یا کم کا بہرحال شہادت معتبر نہیں کہ مقصود اثبات عقد ہے  اور اگر مرتہن مدعی ہو اور گواہوں میں اختلاف ہو اور مرتہن زائد کا مدعی ہو تو گواہی معتبر ہے  یعنی ایک ہزار کی رقم پر دونوں کا اتفاق ہے  اسی کا فیصلہ ہو جائے  گا اور اگر مرتہن نے  کم یعنی ایک ہزار کا دعویٰ کیا ہے  تو گواہی معتبر نہیں ۔ خلع میں اگر عورت مدعی ہو اور گواہوں میں اختلاف ہو تو گواہی معتبر نہیں اور اگر شوہر مدعی ہو ت زیارت کی صورت میں معتبر ہے  جیسا دَین کا حکم ہے ۔ (درمختار)

مسئلہ ۱۳ :
اجارہ کا دعویٰ ہے  اور گواہوں کے  بیان میں اجرت کی مقدار میں اسی قسم کا اختلاف ہوا اس کی چار صورتیں ہیں ۔ مستاجر مدعی ہے  یا موجر ابتدائے  مدت اجارہ میں دعویٰ ہے  یا ختم مدت کے  بعد اگر ابتدائے  مدت میں دعویٰ ہوا ہے  گواہی مقبول نہیں کہ اس صورت میں مقصود اثبات عقد ہے  اور زمانۂ اجارہ ختم ہونے  کے  بعد دعویٰ ہوا ہے  اور موجر مدعی ہے  تو گواہی مقبول ہے  اور مستاجر مدعی ہے  مقبول نہیں ۔ (درمختار)

مسئلہ ۱۴ :
نکاح کا دعویٰ ہے  اور گواہوں نے  مقدار مہر میں اسی قسم کا اختلاف کیا تو نکاح ثابت ہو جائے  گا اور کم مقدار مثلاً ایک ہزار مہر قرار پائے  گا مرد مدعی ہو یا عورت۔ دعوے  میں مہر کم بتایا ہو یا زیادہ سب کا ایک حکم ہے  کیونکہ یہاں مال مقصود نہیں جو چیز مقصود ہے  یعنی نکاح اُس میں دونوں متفق ہیں لہٰذا یہ اختلاف معتبر نہیں ۔ (درمختار)

مسئلہ ۱۵ :
میراث کا دعویٰ ہو مثلاً زید نے  عمرو پر یہ دعویٰ کیا کہ فلاں چیز جو تمہارے  پاس ہے  یہ میرے  باپ کی میراث ہے  اس میں گواہوں کا مِلک مورث ثابت کر دینا کافی نہیں ہے  بلکہ یہ کہتا پڑے  گا کہ وہ شخص مرا اور اس چیز کو ترکہ میں چھوڑا یا یہ کہنا ہو گا کہ وہ شخص مرتے  وقت اس چیز کا مالک تھا یا یہ چیز موت کے  وقت اُس کے  قبضے  میں یا اُس کے  قائم مقام کے  قبضے  میں تھی مثلاً جب مرا تھا یہ چیز اُس کے  مستاجر کے  پاس یا مستعیر یا امین یا غاصب کے  ہاتھ میں تھی کہ جب مورث کا قبضہ بوقت موت ثابت ہو گیا تو یہ قبضہ مالکانہ ہی قرار پائے  گا کیونکہ موت کے  وقت کا قبضہ قبضۂ ضمان ہے ۔ اگر قبضۂ ضمان نہ ہونا تو ظاہر کر دیتا اُس کا ظاہر نہ کرنا کہ یہ چیز فلاں کی میرے  پاس امانت ہے  قبضۂ ضمان کر دیتا ہے  اور جب مورث کی مِلک ہوئی تو وارث کی طرف منتقل ہی ہو گی۔ (درمختار ، بحر)

مسئلہ ۱۶ :
میراث کے  دعوے  میں گواہوں کو سبب وراثت بھی بیان کرنا ہو گا فقط اتنا کہنا کافی نہ ہو گا یہ اُس کا وارث ہے  بلکہ مثلاً یہ کہنا ہو گا کہ اُس کا بھائی ہے  اور جب بھائی بتا چکا تو ی بتانا بھی ہو گا کہ حقیقی بھائی ہے  یا علاتی ہے  یا اخیافی۔ (بحر)

مسئلہ ۱۷ :
گواہ کو یہ بھی بتانا ہو گا کہ اس کے  سوا میت کا کوئی وارث نہیں ہے  یا یہ کہے  کہ اس کے  سوا کوئی دوسرا وارث میں نہیں جانتا اس کے  بعد قاضی نسب نامہ پوچھے  گا تاکہ معلوم ہو سکے  کہ کوئی دوسرا وارث ہے  یا نہیں ۔ (بحر)

مسئلہ ۱۸ :
یہ بھی ضروری ہے  کہ گواہوں نے  میت کو پایا ہو اگر یہ بیان کیا کہ فلاں شخص مر گیا اور یہ مکان ترکہ میں چھوڑا اور خود ان گواہوں نے  میت کو نہیں پایا ہے  تو یہ گواہی باطل ہے ۔ میت کا نام لینا ضرور نہیں اگر یہ کہہ دیا کہ اس مدعی کاباپ یا اس کا دادا جب بھی گواہی مقبول ہے ۔ (درمختار ، بحر)

مسئلہ ۱۹ :
گواہوں نے  گواہی دی کہ یہ مرد اُس عورت کا جو مر گئی ہے  شوہر ہے  یایہ عورت اُس مرد کی زوجہ ہے  جو مر گیا اور ہمارے  علم میں میت کا کوئی دوسرا وارث نہیں ہے  عورت کے  ترکہ سے  شوہر کو نصف دے  دیا جائے  اور شوہر کے  ترکہ سے  عورت کو چوتھائی دی جائے  اور اگر گواہوں نے  فقط اتنا ہی کہا ہے  کہ یہ اُس کا شوہر ہے  یا اُس کی بی بی ہے  تو یہ حصہ نصف و چہارم نہ دیا جائے  کیونکہ ہو سکتا ہے  کہ میت کی اولاد ہو اور اس صورت میں زوج کو حصہ کم ملے  گا لہٰذا ایک حد تک قاضی انتظار کرے ۔ (عالمگیری)

مسئلہ ۲۰ :
ایک شخص نے  مکان کا دعویٰ کیا گواہوں نے  یہ گواہی دی کہ ایک مہینہ ہوا مدعی کے  قبضہ میں ہے  یہ گواہی مقبول نہیں اور اگر یہ کہیں کہ مدعی کی مِلک میں ہے  تو مقبول ہے  یا کہہ دیں کہ مدعی سے  مدعیٰ علیہ نے  چھین لیا جب بھی مقبول۔ (ہدایہ) محصل یہ ہے  کہ زمانۂ گذشتہ کی مِلک پر شہادت مقبول ہے  اور زمانۂ گذشتہ میں زندہ کا قبضہ ثابت ہو نا مِلک کے  لئے  کافی نہیں ہے  اور موت کے  وقت قبضہ ہونا دلیل مِلک ہے ۔ 
مسئلہ ۲۱ :
مدعیٰ علیہ نے  خود مدعی کے  قبضہ کا اقرار کیا یا اُس کا اقرار کرنا گواہوں سے  ثابت ہو گیا تو چیز مدعی کو دلا دی جائے  گی۔ (ہدایہ) مدعیٰ علیہ نے  کہا کہ میں نے  یہ چیز مدعی سے  چھینی ہے  کیونکہ یہ میری مِلک ہے  مدعی چھیننے  سے  انکار کرتا ہے  تو اس کو نہیں ملے  گی کہ اقرار کو رد کر دیا اور مدعی تصدیق کرات ہو تو مدعی کو دلائی جائے  گی اور قبضہ مدعی کا مانا جائے  گا لہٰذا اُس کے  مقابل میں جو شخص ہے  وہ گواہ پیش کرے  یا اس سے  حلف لیا جائے ۔ (بحر)

مسئلہ ۲۲ :
مدعیٰ علیہ اقرار کرتا ہے  کہ چیز مدعی کے  ہاتھ میں ناحق طریقہ سے  تھی یہ قبضۂ مدعی کا اقرار ہو گیا اور جائداد غیر منقولہ میں قبضۂ مدعی کے  لئے  اقرار مدعیٰ علیہ کافی نہیں بلکہ مدعی گواہوں سے  ثابت کرے  یا قاضی کو خود علم ہو۔ (بحر)

مسئلہ۲۳ :
گواہوں کے  بیانات میں اگرتاریخ و وقت کا اختلاف ہو جائے  یا جگہ میں اختلاف ہو بعض صورتوں میں اختلاف کا لحاظ کر کے  گواہی قبول نہیں کرتے  اور بعض صورتوں میں اختلاف کا لحاظ نہیں کرتے  گواہی قبول کرتے  ہیں ۔ بیع و شرا و طلاق۔ عتق۔ وکالت۔ وصیت۔ دَین۔ برأت۔ کفالہ۔ حوالہ قدف ان سب میں گواہی مقبول ہے ۔  اور جنابت۔ غصب۔ قتل۔ نکاح۔ رہن۔ ہبہ۔ صدقہ میں اختلاف ہوا تو گواہی مقبول نہیں ۔ اس کا قاعدہ ٔ کلیہ یہ ہے  کہ جس چیز کی شہادت دی جاتی ہے  وہ قول ہے  یا فعل۔ اگر قول ہے  جیسے  بیع و طلاق وغیرہ ان میں وقت اور جگہ کا اختلاف معتبر نہیں یعنی گواہی مقبول ہے  ہو سکتا ہے  کہ وہ لفظ بار بار کہے  گئے  لہٰذا وقت اور جگہ کے  بیان میں اختلاف پیدا ہو گیا اور اگر مشہور بہ فعل ہے  جیسے  غصب و جنابت یا مشہود بہ قول ہے  مگر گواہوں کا وہاں حاضر ہونا کہ یہ فعل ہے  نکاح کے  لئے  شرط ہے  یا وہ ایسا عقد ہو جس کی تمامیت فعل سے  ہو جیسے  ہبہ ان میں گواہوں کا یہ اختلاف مضر ہے  گواہی معتبر نہیں ۔ (بحرالرائق)

مسئلہ ۲۴ :
ایک شخص نے  گواہی دی کہ زید نے  اپنی منکوحہ کو ۱۰ ذی الحجہ کو مکہ میں طلاق دی اور دوسرے  نے  یہ گواہی دی کہ اُسی تاریخ میں بی بی کو زید نے  کوفہ میں طلاق دی یہ گواہی باطل ہے  کہ دونوں میں ایک یقیناً جھوٹا ہے  اورا گر دونوں کی ایک تاریخ بلکہ دو تاریخیں ہیں اور دونوں میں اتنے  دن کا فاصلہ ہے  کہ زید وہاں پہنچ سکتا ہے  تو گواہی جائز ہے ۔ یونہی اگر گواہوں نے  دو مختلف بیبیوں کے  نام لے  کر طلاق دینا بیان کیا اور تاریخ ایک ہے  مگر ایک کو مکہ میں طلاق دینا دوسری کو کوفہ میں اُسی تاریخ میں طلاق دینا بیان کیا یہ بھی مقبول نہیں ۔ (بحر)

مسئلہ ۲۵ :
ایک زوجہ کے  طلاق دینے  کے  گواہ پیش ہوئے  کہ زید نے  اپنی اس زوجہ کو مکہ میں فلاں تاریخ کو طلاق دی اور قاضی نے  حکم طلاق دے  دیا اس کے  بعد گواہ دوسرے  پیش ہوتے  ہیں جو اُس تاریخ میں زید کا دوسری زوجہ کو کوفہ میں طلاق دینا بیان کرتے  ہیں ان گواہوں کی طرف قاضی التفات بھی نہ کرے  گا۔ (بحرالرائق)

مسئلہ ۲۶ :
اولیائے  مقتول نے  گواہ پیش کئے  کہ اُسی زخم سے  مرا اور زخمی کرنے  والے  نے  گواہ پیش کئے  کہ زخم اچھا ہو گیا تھا یا دس روز کے  بعد مرا اولیا کے  گواہ کو ترجیح ہے ۔ (درمختار ، بحر)

مسئلہ ۲۷ :
وصی نے  یتیم کا مال بیچا یتیم نے  بائع ہو کر یہ دعویٰ کیا کہ غبن (ٹوٹے ) کے  ساتھ مال بیع کیا گیا اور مشتری نے  گواہ قائم کئے  کہ واجبی قیمت پر فروخت کیا گیا غبن کے  گواہ کو ترجیح ہو گی۔ مرد نے  عورت سے  خلع کیا اس کے  بعد مرد نے  گواہوں سے  ثابت کیا کہ خلع کے  وقت میں مجنون تھا اور عورت نے  گواہ پیش کئے  کہ عاقل تھا عورت کے  گواہ مقبول ہیں ۔ بائع نے  گواہ  پیش کئے  کہ نابالغی میں اُس نے  بیچا تھا اور مشتری نے  ثابت کیا کہ وقتِ بیع بالغ تھا مشتری کے  گواہ معتبر ہیں ۔ ایک شخص نے  وارث کے  لئے  اقرار کیا مقرلہ یہ کہتا ہے  کہ حالتِ صحت میں اقرار کیا تھا دیگر ورثہ کہتے  ہیں کہ مرض میں اقرار کیا تھا گواہ مقرلہ کے  معتبر ہیں اور اُس کے  پاس گواہ نہ ہوں تو ورثہ کا قول قسم کے  ساتھ معتبر ہے ۔ بیع و صلح و اقرار میں اکراہ اور غیر اکراہ دونوں قسم کے  گواہ پیش ہوئے  تو گواہ اکراہ اولیٰ ہیں ۔ بائع و مشتری بیع کی صحت و فساد میں مختلف ہیں تو قول اُس کا معتبر ہے  جو مدعی صحت ہے  اور گواہ اُس کے  معتبر ہیں جو مدعی فساد نہ ہو۔ (بحرالرائق منحۃ الخالق)

مسئلہ ۲۸ :
دو شخصوں نے  شہادت دی کہ اس نے  گائے  چُرائی ہے  مگر ایک نے  اُس گائے  کا رنگ سیاہ بتایا دوسرے  نے  سفید اور مدعی نے  رنگ کے  متعلق کچھ نہیں بیان کیا ہے  تو گواہی مقبول ہے  اور اگر مدعی نے  کوئی رنگ متعین کر دیا ہے  تو مقبول نہیں اور اگر ایک گواہ نے  گائے  کہا دوسرے  نے  بیل تومطلقاً گواہی مردود ہے  اور دعویٰ غصب کا ہو اور گواہوں نے  رنگ کا اختلاف کیا تو شہادت مردود ہے ۔ (ہدایہ ، بحر)

مسئلہ ۲۹ :
زندہ آدمی کے  دَین کی شہادت دی کہ اُس کے  ذمہ اتنا دَین تھا گواہی مقبول ہے  ہاں اگر مدعیٰ علیہ نے  سٔوال کیا کہ بتاؤ اب بھی ہے  یا نہیں گواہوں نے  یہ کہا ہمیں یہ نہیں معلوم تو گواہی مقبول نہیں ۔ (درمختار)

مسئلہ ۳۰ :
مدعی نے  یہ دعویٰ کیا کہ یہ چیز میری  مِلک تھی اور گواہوں نے  بیان کیا کہ اُس کی مِلک ہے  یہ گواہی مقبول نہیں ۔ یونہی اگر گواہوں نے  بھی زمانہٌ گذشتہ میں مِلک ہونا بتایا کہ اُس کی مِلک تھی جب بھی معتبر نہیں کہ مدعی کا یہ کہنا میری مِلک تھی بتاتا ہے  کہ اب اُس کی مِلک نہیں ہے  کیونکہ اگر اس وقت بھی اُس کی مِلک ہوتی تو یہ نہ کہتا کی مِلک تھی۔ اور اگر مدعی نے  دعویٰ کیا ہے  کہ میری مِلک ہے  اور گواہوں نے  زمانۂ گذشتہ کی طرف نسبت کی تو مقبول ہے  کیونکہ پہلے  مِلک ہونا معلوم ہے  اور اس وقت بھی اُسی کی مِلک ہے  یہ گواہوں کو اسی بنا پر معلوم ہوا کہ وہ پہلی مِلک چلی آئی ہے ۔ (درمختار، ردالمحتار)

مسئلہ ۳۱ :
مدعی نے  دعویٰ کیا کہ یہ مکان جس کے  حدود دستاویز میں مکتوب ہیں میرا ہے  اور گواہوں نے  یہ گواہی دی کہ وہ مکان جس کے  حدود دستاویز میں لکھے  ہیں مدعی کا ہے  یہ دعویٰ اور شہادت دونوں صحیح ہیں اگرچہ حدود کو تفصیل کے  ساتھ خود نہ بیان کیا ہو۔ یونہی اگر یہ شہادت دی کہ جو مال اس دستاویز میں لکھا ہے  وہ مدعیٰ علیہ کے  ذمہ ہے  اور تفصیل نہیں بیان کی گواہی مقبول ہے ۔ یونہی مکان متنازع فیہ کے  متعلق گواہی دی کہ وہ مدعی کا ہے  مگر اُس کے  حدود نہیں بیان کئے  اگر فریقین اس بات پر متفق ہیں کہ گواہ کی شہادت متنازع فیہ کے  ہی متعلق ہے  گواہ مقبول ہے ۔ (ردالمحتار)

شہادۃ علی الشہادۃ کا بیان


کبھی ایسا ہوتا ہے  کہ جو شخص اصل واقعہ کا شاہد ہے  کسی وجہ سے  اُس کی گواہی نہیں ہو سکتی مثلاً وہ سخت بیمار ہے  کہ کچہری نہیں جا سکتا یا سفر میں گیا ہے  ایسی صورتوں میں یہ ہو سکتا ہے  کہ اپنی جگہ دوسرے  کو کر دے  اور یہ دوسرا جا کر گواہی دے  گا اس کو شہادۃ علی الشہادۃ کہتے  ہیں ۔ 
مسئلہ ۱ :
جملہ حقوق میں شہادۃ علی الشہادۃ جائز ہے  مگر حدود قصاص میں جائز نہیں یعنی اس کے  ذریعہ سے  ثبوت ہونے  پر حد اور قصاص نہیں جاری کریں گے ۔ (ہدایہ)

مسئلہ ۲ :
جو شخص واقعہ کا گواہ ہے  وہد وسرے  کو مطلقاً گواہ بنا سکتا ہے  یعنی اُسے  عذر ہو یا نہ ہو گواہ بنانے  میں مضائقہ نہیں مگر اس کی گواہی قبول اُس وقت قبول کی جائے  گی جب اصل گواہ شہادت دینے  سے  معذور ہو اس کی چند صورتیں ہیں ۔ اصل گواہ مر گیا یا ایسا بیمار ہے  کہ کچہری حاضر نہیں ہو سکتا یا سفر میں گیا ہے  یا اتنی دور پر ہے  کہ مکان سے  آئے  اور گواہی دے  کر رات تک پہنچ جانا چاہے  تو نہ پہنچے  یہ بھی اصلی گواہ کے  عذر کے  لئے  کافی ہے  یا وہ پردہ نشین عورت ہے  کہ ایسی جگہ جانے  کی اُس کی عادت نہیں جہاں اجانب سے  اختلاط ہو اور اگر وہ اپنی ضرورت کے  لئے  کبھی کبھی نکلتی ہو یا غسل کے  حمام میں جاتی ہو جب بھی پردہ نشین ہی کہلائی گی الغرض جب اصلی گواہ معذور ہو اُس وقت وہ شخص گواہی دے  سکتا ہے  جس کو اُس نے  اپنا قائم مقام کیا ہے  اگرچہ قائم مقام کرنے  کے  وقت معذور نہ ہو۔ (درمختار وغیرہ)

مسئلہ ۳ :
شاہد فرع میں عدد بھی شرط ہے  یعنی اصلی گواہ اپنے  قائم مقام مردوں یا ایک مرد دو عورتوں کو مقرر کرے  بلکہ عورت گواہ ہے  اور وہ اپنی جگہ کسی کو گواہ کرنا چاہتی ہے  تو اُسے  بھی لازم ہے  کہ دو مرد یا ایک مرد دو عورتیں اپنی جگہ مقرر کرے ۔ (درمختار)

مسئلہ ۴ :
ایک شخص کی گواہی کے  دو شاہد ہیں مگر ان میں ایک ایسا ہے  جو خود نفس واقعہ کا بھی شاہد ہے  یعنی اس نے  اپنی طرف سے  بھی شہادت ادا کی اور شاہد اصل کی طرف سے  بھی یہ گواہی مقبول نہیں ۔  (عالمگیری)

مسئلہ ۵ :
ایک اصلی گواہ ہے  جو واقعہ کا شاہد ہے  اور دو شخص دوسرے  کے  اصلی گواہ کے  قائم مقام ہیں یوں تین شخصوں نے  گواہی دی یہ مقبول ہے  اور اگر ایک اصلی گواہ نے  دو شخصوں کو اپنی جگہ کیا دوسرے  نے  بھی اُنھیں کو اپنی جگہ پر کیا بلکہ فرض کرو بہت سے  لوگ گواہ تھے  اور سب نے  انھیں دونوں کو اپنے  اپنے  قائم مقام کیا یہ درست ہے  یعنی اِنھیں دونوں کی گواہی  سب کی جگہ قرار پائے  گی۔ (عالمگیری)

مسئلہ ۶ :
گواہ بنانے  کا طریقہ یہ ہے  کہ گواہ اصل کسی دوسرے  شخص کو جس کو اپنے  قائم مقام کرنا چاہتا ہے  خطاب کر کے  یہ کہے  تم میری اس گواہی پر گواہ ہو جاؤ میں یہ گواہی دیتا ہوں کہ مثلاً زید کے  عمرو کے  ذمہ اتنے  روپے  ہیں ۔ یا یوں کہے  میں گواہی دیتا ہوں کہ زید نے  میرے  سامنے  یہ اقرار کیا ہے  اور تم میرے  اس گواہی کے  گواہ ہو جاؤ۔ غرض اصلی گواہ اس وقت اُس طرح گواہی دے  گا جس طرح قاضی کے  سامنے  گواہی ہوتی ہے  اور فرع کو اس پر گواہ بنائے  گا اور فرع اس کو قبول کرے  بلکہ فرع نے  سکوت کیا جب بھی شاہد کے  قائم مقام ہو جائے  گا اور اگر انکار کر دے  گا کہہ دے  گا کہ تمہاری جگہ گواہ ہونے  کو قبول نہیں کرتا تو گواہی رد ہو گئی اب اُس کی جگہ گواہی نہیں دے  سکتا۔ (درمختار)

مسئلہ ۷ :
شاہد فرع قاضی کے  پاس یون گواہی دے  گا میں گواہی دیتا ہوں کہ فلاں شخص نے  مجھے  اپنی فلاں گواہی پر گواہ بنایا تھا اور مجھ سے  کہا تھا کہ تم میری اس شہادت پر گواہ ہو جاؤ۔ اور اس سے  مختصر عبارت یہ ہے  کہ اصل گواہ کہے  تم میری اس گواہی پر گواہ ہو جاؤ اور فرع یہ کہے  میں فلاں شخص کی اس شہادت کی شہادت دیتا ہوں ۔ (درمختار)

مسئلہ ۸ :
شاہد فرع کو معلوم ہے  کہ اصلی گواہ عادل نہیں ہے  بلکہ اگر اُس کا عادل وغیر عادل ہونا کچھ معلوم نہ ہو تو اُس کی جگہ گواہی نہ دینا چاہیئے ۔ (درمختار)

مسئلہ ۹ :
دوسرے  کو اپنی جگہ گواہ بنانا چاہتا ہو تو یہ کرنا چاہیئے  کہ طالب و مطلوب دونوں کو سامنے  بلا کر شاہد فرع کے  سامنے  دونوں کی طرف اشارہ کر کے  شہادت دے  مثلاً اس شخص نے  اس شخص کے  لئے  اس چیز کا اقرار کیا ہے  اور اگر طالب و مطلوب موجود نہ ہوں تو نام و نسب کے  ساتھ شہادت دے  یعنی فلاں بن فلاں بن فلاں اور شاہد فرع جب قاضی کے  پاس شہادت دے  تو شاہد کا اصل نام اور اُس کے  باپ دادا کے  نام ضرور ذکر کرے  اور ذکر نہ کرے  تو گواہی مقبول نہیں ۔ (عالمگیری)

مسئلہ ۱۰ :
گواہان فرع اگر اصلی گواہ کی تعدیل کریں یہ درست ہے  جس طرح دو گواہوں میں سے  ایک دوسرے  کی تعدیل کر سکتا ہے  اور اگر فرع نے  تعدیل نہیں کی تو قاضی خود نظر کرے  اور دیکھے  کہ عادل ہے  یا نہیں ۔ (درمختار)

مسئلہ ۱۱ :
چند امور ایسے  ہیں جن کی وجہ سے  فرع کی شہادت باطل ہو جاتی ہے ۔ 

(۱) اصلی گواہ نے  گواہی دینے  سے  منع کر دیا۔ (۲) اصلی گواہ خود قابل قبول شہادت نہ رہامثلاً فاسق ہو گیا گونگا ہو گیا اندھا ہو گا۔ (۳) اصلی گواہ نے  شہادت دینے  سے  انکار کر دیا مثلاً ہم واقعہ کے  گواہ نہیں یا ہم نے  اُن لوگوں کو گواہ نہیں بنایا یا ہم نے  گواہ بنایا مگر یہ ہماری غلطی ہے ۔ اگر اصول خود قاضی کے  پاس فیصلہ کے  قبل حاضر ہوئے  تو فروع کی شہادت پر فیصلہ نہیں ہو گا۔ (عالمگیری)

مسئلہ ۱۲ :
شاہد اصل نے  دوسروں کو اپنے  قائم مقام گواہ کر دیا اس کے  بعد اصل ایسی حالت میں ہو گیا کہ اُس کی گواہی جائز نہیں اس کے  بعد پھر ایسے  حال میں ہوا کہ اب جائز ہے  مثلاً فاسق ہو گیا تھا پھر تائب ہو گیا اس کے  بعد فرع نے  شہادت دی یہ گواہی جائز ہے ۔ یونہی اگر دونوں فرع ناقابل شہادت ہو گئے  پھر قابل شہادت ہو گئے  اور اب شہادت دی یہ بھی جائز ہے ۔ (عالمگیری)

مسئلہ ۱۳ :
قاضی نے  اگر فرع کی شہادت اس وجہ سے  رد کی ہے  کہ اصل متم ہے  تو نہ اصل کی قبول ہو گی نہ فرع کی اور اگر اس وجہ سے  رد کی کہ فرع میں تہمت ہے  تو اصلی کی شہادت قبول ہو سکتی ہے ۔ (عالمگیری)

 مسئلہ ۱۴ :
فروع یہ کہتے  ہیں اصول نے  ہم کو فلاں بن فلاں بن فلاں پر شاہد کیا تھا ہم اس کی شہادت دیتے  ہیں مگر ہم اُس کو پہچانتے  نہیں اس صورت میں مدعی کے  ذمہ لازم ہے  کہ گواہوں سے  ثابت کرے  کہ جس کے  متعلق شہادت گزری ہے  یہ شخص ہے ۔ (عالمگیری) فرض کرو ایک عورت کے  مقابل میں نام و نسب کے  ساتھ گواہی گزری مگر گواہوں نے  کہہ دیا ہم اُس کو پہنچانتے  نہیں اور مدعی ایک عورت کو پیش کرتا ہے  کہ یہ وہی عورت ہے  بلکہ خود عورت بھی اقرار کرتی ہے  کہ ہاں میں وہی ہوں یہ کافی نہیں بلکہ مدعی کو گواہوں سے  ثابت کرنا ہو گا ہو کہ یہی عورت ہے  بلکہ اگر مدعی علیہ یہ کہتا ہو کہ یہ نام و نسب دوسرے  شخص کے  بھی ہیں اُس سے  قاضی ثبوت طلب کرے  گا اگر ثبوت ہو جائے  گا دعویٰ خارج۔ (درمختار)

مسئلہ ۱۵ :
جس نے  جھوٹی گواہی دی قاضی اُس کی تشہیر کرے  گا یعنی جہاں کا وہ رہنے  والا ہے  اُس محلہ میں ایسے  وقت آدمی بھیجے  گا کہ لوگ کثرت سے  مجتمع ہوں وہ شخص قاضی کا یہ پیغام پہنچائے  گا کہ ہم نے  اسے  جھوٹی گواہی دینے  والا پایا تم لوگ اس سے  بچو اور دوسرے  لوگوں کو بھی اس سے  پرہیز کرنے  کو کہو۔ (ہدایہ)

مسئلہ ۱۶ :
جھوٹی گواہی کا ثبوت گواہوں سے  نہیں ہو سکتا کیونکہ نفی کے  متعلق گواہی نہیں ہو سکتی بلکہ اس کا ثبوت صرف گواہ کے  اقرار سے  ہو سکتا ہے  خواہ اُس نے  خود قاضی کے  یہاں اقرار کیا ہو یا قاضی کے  پاس اُس کے  اقرار کے  متعلق گواہ پیش ہوئے ۔ (ہدایہ ، درمختار)

مسئلہ ۱۷ :
اگر گواہی رد کر دی گئی کسی تہمت کی وجہ سے  یا اس وجہ سے  کہ شہادت و دعوے  میں مخالفت تھی یا اس وجہ سے  کہ دونوں شہادتوں میں باہم مخالفت تھی اس کو جھوٹا گواہ قرار دیکر تعزیر نہیں کریں گے  کیا معلوم کہ یہ جھوٹا ہے  یا مدعی جھوٹا ہے  یا اس کا ساتھی دوسرا گواہ جھوٹا ہے ۔ (بحرالرائق)

مسئلہ ۱۸ :
اگر فاسق نے  جھوٹی گواہی دی اور اُس کا جھوٹا ثابت ہو گیاپھر تائب ہو گیا تو اب اُس کی گواہی مقبول ہے  کہ اس کا سبب فسق تھا وہ زائل ہو گیا اور اگر عادل یا ؟ نے  جھوٹی گواہی دی پھر تائب ہو گیا تو بعد توبہ بھی اُس کی گواہی ہمیشہ کے  لئے  مردود ہے  مگر فتویٰ قوم امام ابو یوسف پر ہے  کہ اگر تائب ہو جائے  اور قاضی نے  نزدیک اُس کی گواہی قابلِ اطمینان ہو جائے  تو اب قبول ہے ۔ (درمختار)



گواہی سے  رجوع کرنے  کا بیان

گواہی سے  رجوع کرنے  کا مطلب یہ ہے  کہ وہ خود کہے  کہ میں اپنی شہادت سے  رجوع کیا یا اس کے  مثل دوسرے  الفاظ کہے  اور اگر گواہی سے  انکار کرتا ہے  کہتا ہے  میں نے  گواہی دی ہی نہیں تو اس کو رجوع نہیں کہیں گے ۔ (درمختار)

مسئلہ ۱ :
اگر فیصلہ سے  قبول رجوع کیا تو قاضی اس کی گواہی پر فیصلہ ہی نہیں کرے  گا کیونکہ اس کے  دونوں قول متناقض ہیں کیا معلوم کونسا قول سچا ہے  اور اس صورت میں گواہ پر تاوان واجب نہیں کہ اُس نے  کسی نقصان نہیں پہنچایا ہے  جس کا تاوان دے ۔ (ہدایہ)

مسئلہ ۲ :
اگر فیصلہ کے  کے  بعد رجوع کیا تو جو فیصلہ ہو چکا وہ توڑا نہیں جائے  گا بخلاف اُس صورت کے  گواہ کا غلام ہونا یا محدود فی القذف ہونا ثابت ہو جائے  کہ یہ فیصلہ ہی صحیح نہیں ہوا اور اس صورت میں مدعی نے  جو کچھ لیا ہے  واپس کرے  اور اس صورت میں گواہوں پر تاوان نہیں کہ یہ غلطی قاضی کی ہے  کیونکہ ایسے  لوگوں کی شہادت پر فیصلہ کیا جو قابلِ شہادت نہ تھے ۔ (درمختار)

مسئلہ ۳ :
رجوع کے  لئے  یہ شرط ہے  کہ مجلس قاضی میں رجوع کرے  خواہ اُسی قاضی کی کچہری میں رجوع کرے  جس کے  یہاں رشوت دی ہے  یا دوسرے  قاضی کے  یہاں لہٰذا اگر مدعیٰ علیہ جس کے  خلاف اُس نے  گواہی دی یہ دعویٰ کرتا ہے  کہ گواہ نے  غیر قاضی کے  پاس رجوع کیا اور اس پر گواہ پیش کرنا چاہتا ہے  یا اُس گواہ رجوع کرنے  والے  پر حلف دینا چاہتا ہے  یہ قبول نہیں کیا جائے  گا کہ اُس کا دعویٰ غلط ہے  ہاں اگر یہ دعویٰ کرتا ہے  کہ اُس نے  کسی قاجی کے  پاس رجوع کیا ہے  یا رجوع کا اقرار غیر قاضی کے  پاس کیا ہے  اور وہ کہتا ہے  مجھے  تاوان دلایا جائے  کیونکہ اُس کی غلط گواہی سے  میرے  خلاف فیصلہ ہوا ہے  اور رجوع یا اقرار رجوع پر گواہ پیش کرنا چاہتا ہے  تو گواہ لئے  جائیں گے ۔ (درمختار)

مسئلہ ۴ :
فیصلہ کے  بعد گواہوں نے  رجوع کیا تو جس کے  خلاف فیصلہ ہوا ہے  گواہ اُس کو تاوان دیں کہ اُس کا جو کچھ نقصان ہوا ان گواہوں کی بدولت ہوا ہے  مدعی سے  وہ چیز نہیں لی جا سکتی کہ اپس کے  موافق فیصلہ ہو چکا ان کے  رجوع کرنے  اُس پر اثر نہیں پڑتا۔  (ہدایہ وغیرہ)

مسئلہ ۵ :
تاوان کے  بارے  میں اعتبار اُس کا ہو گا جو باقی رہ گیا ہو اُس کا اعتبار نہیں رجوع کر گیا مثلاً دو گواہ تھے  ایک نے  رجوع کیا نصف تاوان دے  اور تین گواہ تھے  ایک نے  رجوع کیا کچھ تاوان نہیں کہ اب بھی دو باقی ہیں اور اگر ان میں سے  پھر ایک رجوع کر گیا تو نصف تاوان دونوں سے  لیا جائے  گا اور تیسرا بھی رجوع کر گیا تو تینوں پر ایک ایک تہائی۔ ایک مرد دو عورتیں گواہ تھیں ایک عورت نے  رجوع کیا چوتھائی تاوان اس کے  ذمہ ہے  اور دونوں نے  رجوع کیا تو دونون پر نصف اوراگر ایک مرد دوس عورتیں گواہ تھیں ان میں آٹھ رجوع کر گئیں تو کچھ تاوان نہیں اور نویں بھی رجوع کر گئی تو اب ان نو پر ایک چوتھائی تاوان ہے  اور سب رجوع کر گئے  یعنی ایک مرد اور دسوں عورتیں تو چھٹا حصہ مرد اور باقی پانچ حصے  دسوں عورتوں پر یعنی بارہ حصے  تاوان کے  ہوں گے  ہر ایک عورت ایک ایک حصہ دے  اور مرد دو حصے ۔ دو مرد اور ایک عورت نے  گواہی دی تھی اور سب رجوع کر گئے  تو عورت پر تاوان نہیں کہ ایک عورت گواہ ہی نہیں ۔ (ہدایہ وغیرہ)

مسئلہ ۶ :
نکاح کی شہادت دی اس کی تین صورتیں ہیں مہر مثل کے  ساتھ یا مہر مثل سے  زائد یا کم کے  ساتھ اور تینوں صورتوں میں مدعی نکاح مرد ہے  یا عورت یہ کل چھ صورتیں ہوئیں ۔ مرد مدعی ہے  جب تو رجوع کرنے  کی تین صورتوں میں تاوان نہیں ۔ اورعورت مدعی ہے  اور مہر مثل سے  زیادہ کے  ساتھ نکاح ہونا گواہوں نے  بیان کیا ہے  تو جتنا مہر مثل سے  زائد ہے  وہ تاوان میں واجب ہے  باقی دو صورتوں میں کچھ تاوان نہیں ۔ (ہدایہ)

مسئلہ ۷ :
گواہوں نے  عورت کے  خلاف یہ گواہی دی کہ اس نے  اپنے   پورے  مہر پا یا اُس کے  جز پر قبضہ کر لیا پھر رجوع کیا تو تاوان دینا ہو گا۔ (درمختار)

مسئلہ ۸ :
قبل دخول طلاق کی شہادت دی اور قاضی نے  طلاق کا حکم دے  دیا اس کے  بعد گواہوں نے  رجوع کیا تو نصف مہر کا تاوان دینا پڑے  گا۔ (ہدایہ)

مسئلہ ۹ :
بیع کی گواہی دی پھر رجوع کر گئے  اگر واجبی قیمت پر بیع ہونا بتایا تا تاوان کچھ نہیں مدعی بائع ہو یا مشتری اور اصلی قیمت سے  زیادہ پر بیع ہونا بتایا اور مدعی بائع ہے  تو بقدر زیادتی تاوان واجب ہے  اور بائع مدعی نہ ہو تو تاوان نہیں اور واجبی قیمت سے  کم کی شہادت دی پھر رجوع کیا تو واجبی قیمت سے  جو کچھ کم ہے  اُس کا تاوان دے  یہ اُس صورت میں ہے  کہ مدعی مشتری ہو اور بائع مدعی ہو تو کچھ نہیں ۔ (درمختار وغیرہ)

مسئلہ ۱۰ :
بیع کی شہادت دی اور اس کی بھی کہ مشتری نے  بائع کو ثمن دے  دیا اور رجوع کیا اگر ایک ہی شہادت میں بیع اور ادائے  ثمن دونوں کی گواہی دی ہے  کہ زید نے  عمرو سے  فلاں چیز اتنے  میں خریدی اور چمن ادا کر دیا اس صورت میں قیمت کا تاوان ہے  یعنی اُس چیز کی واجبی قیمت جو ہو وہ تاوان ہے  اور اگر دونوں باتوں کی گواہی دو شہادتوں میں دی ہے  تو ثمن کا تاوان ہے ۔ (درمختار)

مسئلہ ۱۱ :
بائع کے  خلاف یہ گواہی دی کہ اُس نے  یہ چیز دو ہزار میں ایک سال کی میعاد پر بیچی ہے  اور چیز کی واجبی قیمت ایک ہزار ہے  اور گواہوں نے  رجوع کیا تو بائع کو اختیار ہے  گواہوں سے  اس وقت کی قیمت کا تاوان لے  یعنی ایک ہزار یا مشتری سے  سال بھر بعد دو ہزار لے  ان دونوں صورتوں میں جو صورت اختیار کرے  گا دوسرا بری ہو جائے  گا مگر گواہوں سے  اُس نے  ایک ہزار لے  لئے  تو گواہ مشتری سے  ثمن یعنی دو ہزار وصول کریں گے  اور اس میں سے  ایک ہزار صدقہ کر دیں ۔ (درمختار ، ردالمحتار)

مسئلہ ۱۲ :
بیع بات اور بیع بالخیار دونوں کا ایک حکم ہے  یعنی اگر گواہون نے  یہ شہادت دی کہ اس نے  یہ چیز واجبی قیمت سے  کم پر بیع کی ہے  اور اس کو خیار ہے  اگرچہ اب بھی مدت خیار باقی ہو اور فرض کرو قاضی نے  فیصلہ بیع بالخیار کر دیا اور اندرون مدت بائع نے  بیع کو فسخ نہیں کیا اور گواہوں نے  رجوع کیا تو تاوان واجب ہو گا۔ ہاں اگر اندرون مدت بائع نے  بیع کو جائز کر دیا تو گواہوں سے  ضمان ساقط ہو جائے  گا۔ (ہدایہ ، فتح القدیر)

مسئلہ ۱۳ :
دو گواہوں نے  قبل دخول تین طلاق کی شہادت دی اور ایک گواہ نے  ایک طلاق قبل دخول کی شہادت دی اور سب رجوع کر گئے  تو تاوان اُن پر ہے  جنھوں نے  تین طلاق کی گواہی دی ہے  اُس پر نہیں ہے  جس نے  ایک طلاق کی گواہی دی اور اگر وطی یا خلوت کے  بعد طلاق کی شہادت دی پھر رجوع کیا تو کچھ تاوان واجب نہیں ۔ (درمختار) 

مسئلہ ۱۴ :
دو گواہوں نے  طلاق قبل الدخول کی شہادت دی اور دو نے  دخول کی پھر یہ سب رجوع کر گئے  دخول کے  گواہوں پر مہر کے  تین ربع کا تاوان ہے  اور طلاق کے  گواہوں پر ایک ربع کا۔ (درمختار)

مسئلہ ۱۵ :
اصلی گواہوں نے  دوسرے  لوگوں کو اپنے  قائم مقام کیا تھا فروع نے  رجوع کیا تو ان پر تاوان واجب ہے  اور اگر فیصلہ کے  بعد اصلی گواہوں نے  یہ کہا کہ ہم نے  فروع کو اپنی گواہی پر شاہد بنایا ہی نہ تھا یا ہم نے  غلطی کی کہ ان کو گواہ بنایا تو اس صورت میں تاوان واجب نہیں نہ اصول پر نہ فروع پر۔ یونہی اگر فروع نے  یہ کہا کہ اصول نے  جھوٹ کہا یا غلطی کی تو تاوان نہیں اور اگر اصول و فروع سب رجوع کر گئے  تو تاوان صرف فروع پر ہے  اصول پرنہیں ۔ (درمختار)

مسئلہ ۱۶ :
تزکیہ کرنے  والے  جنھوں نے  گواہ کی تعدیل کی تھی یہ بتایا تھا کہ یہ قابل شہادت سے  رجوع کر گئے  اگر علم تھا کہ یہ قابلِ شہادت نہیں ہے  مثلاً غلام ہے  اور تزکیہ کر دیا تو تاوان دینا ہو گا اور اگر دانستہ نہیں کیا ہے  بلکہ غلطی سے  تزکیہ کر دیا تو تاوان نہیں ۔ (درمختار)

مسئلہ ۱۷ :
دو گواہوں نے  تعلیق کی گواہی دی مثلاً شوہر نے  یہ کہا ہے  اگرتو اس گھر میں گئی تو تجھ کو طلاق ہے  یا مولیٰ نے  کہا اگر یہ کام کروں تو میرا غلام آزاد ہے  اور دو گواہوں نے  یہ شہادت دی کہ شرط پائی گئی لہٰذا بی بی کو طلاق کا اور غلام کو آزاد ہونے  کا حکم ہو گیا پھر یہ سب رجوع کر گئے  تو تعلیق کے  گواہ کو تاوان دینا ہو گا غلام آزاد ہوا ہے  تو اُس کی واجبی قیمت اور عورت کو طلاق کا حکم ہوا اور قبل دخول ہے  تو نصف مہر تاوان دیں ۔ (ہدایہ)

مسئلہ ۱۸ :
دو گواہوں نے  گواہی دی کہ مرد نے  عورت کو طلاق سپرد کر دی اور دون ے  یہ گواہی دی کہ عورت نے  اپنے  کو طلاق دے  دی پھر یہ سب رجوع کر گئے  تو تاوان اُن پر ہے  جو طلاق دینے  کے  گواہ ہیں اُن پر نہیں جو سپرد کرنے  کے  گواہ ہیں ۔ یونہی شہود احصان پر رجوع کرنے  سے  دیت واجب نہیں کہ رجم کی علت زنا ہے  اور احصان محض شرط ہے ۔ (درمختار)

مسئلہ ۱۹ :
عورت نے  دعویٰ کیا کہ شوہو سے  دس روپے  ماہوار نفقہ پر میری مصالحت ہو گئی ہے  شوہر کہتا ہے  پانچ روپے  ماہوار پر صلح ہو ئی ہے  عورت نے  گواہوں سے  دس روپے  ماہوار صلح ہونا ثابت کیا اور قاضی نے  فیصلہ دے  دیا اس کے  بعد گواہ رجوع کر گئے  اگر عورت ایسی ہے  کہ اس جیسی کا نفقہ دس روپے  یا زیادہ ہونا چاہیئے  جب تو کچھ نہیں اور اگر ایسی نہیں ہے  تو کچھ زیادہ اس گذشتہ زمانہ میں دیا گیا مثلاً پانچ روپے  کی حیثیت تھی اور دلائے  گئے  دس روپے  توماہوار پانچ روپے  زیادہ دیئے  گئے  لہٰذا فیصلہ کے  بعدسے  اب تک جو کچھ شوہر سے  زیادہ لیا گیا اُس کا تاوان گواہوں پر لازم ہے ۔ (عالمگیری)

مسئلہ ۲۰ :
قاضی نے  شوہر پر دس روپے  ماہوار نفقہ کے  مقرر کر دیے  ایک برس کے  بعد عورت نے  مطالبہ کیا کہ آج تک مجھ کو میرا نفقہ نہیں وصول ہوا ہے  شوہر نے  دو گواہ پیش کر دیے  جنھوں نے  شہادت دی کہ شوہر نے  برابر ماہ کا نفقہ ادا کیا ہے  قاضی نے  اس گواہی کے  موافق فیصلہ کر دیا پھری گواہ رجوع کر گئے  اُن کو اس پوری مدت کے  نفقہ کا تاوان دینا ہو گا۔ اولاد یا کسی محرم کا نفقہ قاضی نے  مقرر کر دیا اور اُس میں یہی صورت پیش آئی تو اُس کا بھی وہی حکم ہے ۔ (عالمگیری)


وکالت کا بیان


انسان کو اللہ تعالیٰ نے  مختلف طبائع عطا کئے  ہیں کوئی قوی ہے  اور کوئی کمزور بعض کم سمجھ ہیں اور بعض عقلمند ہر شخص میں خود ہی اپنے  معاملات کو انجام دینے  کی قابلیت نہیں نہ ہر شخص اپنے  ہاتھ سے  اپنے  سب کام کرنے  کیلئے  تیار لہٰذا انسانی حاجت کا یہ تقاضا ہوا کہ وہ دوسروں سے  اپنا کام کرائے ۔ قرآن مجید نے  بھی اس کے  جواز کی طرف اشارہ کیا اللہ تعالیٰ نے  اصحاب کہف کا قول ذکر فرمایا۔ 

فَابْعَثُوْا اَحَدَکُمْ بِوَرْقِکُمْ ھٰذِہٖ اِلَی الْمَدِیْنَۃِ فَلْیَنْظُرْ اَیُّھَا اَزْکیٰ طَعَاماً فَلْیَأتکُمْ بِرِزْقٍ مِّنْہُ


(اپنے  میں سے  کسی کو یہ چاندی دے  کر شہر میں بھیجو وہاں سے  حلال کھانا دیکھ کر تمہارے  پاس لائے )


خود حضورِ اقدس ﷺ نے  بعض امور میں لوگوں کو وکیل بنایا حکم بن خرام رضی اللہ تعالیٰ عنہ کو قربانی کا جانور خریدنے  کے  لئے  وکیل کیا۔ اور بعض صحابہ کو نکاح کا وکیل کیا وغیرہ وغیرہ۔ اور وکالت کے  جواز پر اجماع امت بھی منعقد لہٰذا کتاب و سنت و اجماع سے  اس کا جواز ثابت۔ وکالت کے  معنیٰ یہ ہیں کہ جو تصرف خود کرتا اُس میں دوسرے  کو اپنے  قائم مقام کر دینا۔ 
مسئلہ ۱ :
یہ کہہ دیا کہ میں نے  تجھے  فلاں کام کرنے  کا وکیل کیا یا میں یہ چاہتا ہوں کہ تم میری یہ چیز بیچ دو یا میری خوشی یہ ہے  کہ تم یہ کام کرو یہ سب صورتیں توکیل کی ہیں ۔ وکیل کا قبول کرنا صحت وکالت کے  لئے  ضروری ہے  یعنی اُس نے  وکیل بنایا اور وکیل نے  کچھ نہیں کیا یہ بھی نہیں کہ میں نے  قبول کیا اور اُس کام کو کر دیا تو مؤکل پر لازم ہو گا۔ ہاں اگر وکیل نے  رد کر دیا تو وکالت نہیں ہوئی فرض کرو ایک شخص نے  کہا تھا کہ میری یہ چیز بیچ دو اُس نے  انکار کر دیا اس کے  بعد پھر بیع کر دی تو یہ بیع مؤکل پر لازم نہ ہوئی کہ یہ اُس کا وکیل نہیں بلکہ فضولی ہے ۔ (عالمگیری)

مسئلہ ۲ :
زید نے  عمرو کو اپنی زوجہ کو طلاق دینے  کے  لئے  وکیل کیا عمرو نے  انکار کر دیا اب طلاق نہیں دے  سکتا اور اگر خاموش رہا اور اُس کو طلاق دے  دی تو طلاق ہو گئی۔ (عالمگیری)

مسئلہ ۳ :
یہ ضروری ہے  کہ وہ تصرف جس میں وکیل بناتا ہے  معلوم ہواور اگر معلوم نہ ہو تو سب سے  کم درجہ کا تصرف یعنی حفاظت کرنا اس کا کام ہو گا۔ (عالمگیری)

مسئلہ ۴ :
اس کے  لئے  شرط یہ ہے  کہ توکیل اُسی چیز میں ہو سکتی ہے  جس کو مؤکل خود کر سکتا ہو اور اگر کسی خاص وجہ سے  مؤکل کا تصرف ممتنع ہو گیا اور اصل میں جائز ہو توکیل درست ہے   مثلاً محرم نے  شکار بیع کرنے  کے  لئے  غیر محرم کو وکیل کیا۔ (درمختار)

مسئلہ ۵ :
مجنون یا لا یعقل بچہ نے  وکیل بنایا یہ توکیل مطلقاً صحیح نہیں اور سمجھ والے  بچہ نے  وکیل کیا اس کی تین صورتیں ہیں ۔ (۱) اُس چیز کا وکیل کیا جس کو خود نہیں کر سکتا ہے  مثلاً زوجہ کو طلاق دینا۔ غلام کو آزاد کرنا۔ ہبہ کرنا۔ صدقہ دینا یعنی ایسے  تصرفات جن میں ضرر محض ہے  ان میں توکیل صحیح نہیں ۔ (۲) اور اگر ایسے  تصرفات میں وکیل کیا جو نفع محض ہیں یہ توکیل درست ہے  مثلاً ہبہ کرنا۔ صدقہ کرنا اور ایسے  تصرفات میں وکیل کیا جنہیں نفع و ضرر دونوں ہوں جیسے  بیع و اجارہ وغیرہما اس میں ولی نے  اجازت تجارت دی ہو توکیل صحیح ہے  ورنہ ولی کی اجازت پر موقوف ہے  اجازت دے  گا صحیح ہو گی ورنہ باطل۔ (عالمگیری وغیرہ)

مسئلہ ۶ :
مرتد نے  کسی کو وکیل کیا یہ توکیل موقوف ہے  اگر مسلمان ہو گیا نافذ ہے  اوراگر قتل کیا گیا یا مر گیا یا دارالحرب چلا گیا توکیل باطل ہے  اور اگر دارالحرب میں چلا گیا پھر مسلمان ہو کر واپس ہوا اور قاضین ے  اسکے  دارالحرب چلے  جانے  گا حکم دے  دیا تھا وہ توکیل باطل ہو چکی اور قاضی نے  ابھی حکم نہیں دیا کہ مسلمان ہو کر واپس آگیا توکیل باقی ہے ۔ (عالمگیری)

مسئلہ ۷ :
مرتدہ عورت نے  کسی کو وکیل بنایا یہ توکیل جائز ہے ۔ وکیل بنانے  کے  بعد معاذاللہ مرتدہ ہو گئی یہ توکیل بدستور باقی ہے  ہاں اگر مرتدہ عورت اپنے  نکاح کا وکیل بنائے  یہ توکیل باطل ہے  اگر زمانۂ ارتداد میں وکیل نے  نکاح کر دیا یہ نکاح بھی باطل اور اگر مسلمان ہونے  کے  بعد وکیل نے  اس کا نکاح کیا یہ نکاح صحیح ہے  اور اگر وکیل  نے  اُس وقت نکاح کیا تھا جب وہ مسلمان تھی پھر معاذاللہ مرتدہ ہو گئی پھر مسلمان ہو گئی اب وکیل نے  اُس کا نکاح کیا یہ نکاح جائز نہیں کہ توکیل باطل ہو گئی۔ (عالمگیری)

مسئلہ ۸ :
کافر کی کافر کے  ذمہ شراب باقی ہے  اُس نے  مسلمان کو تقاضے  کے  لئے  وکیل کیا مسلمان کو ایسی وکالت قبول نہ کرنی چاہیئے ۔ (عالمگیری)

مسئلہ ۹ :
باپ نے  نابالغ بچہ کے  لئے  کسی چیز کے  خریدنے  یا بیچنے  کا کسی کو وکیل کیا یہ توکیل درست ہے  باپ کے  وصی کا بھی یہی حکم ہے  کہ وہ بچے  کے  لئے  چیز خریدنے  یا بیچنے  کاکسی کو وکیل بنا سکتا ہے ۔ (عالمگیری)

مسئلہ ۱۰ :
توکیل کے  لئے  وکیل کا عاقل ہونا شرط ہے  یعنی مجنون یا اتنا چھوٹا بچہ جو لا یعقل ہو وکیل نہیں ہو سکتا بلوغ اور حریت اس کے  لئے  شرط نہیں یعنی نابالغ سمجھ وال کواور غلام محجور کو بھی وکیل بنا سکتے  ہیں ۔ وکیل نے  بھنگ پی لی کہ عقل میں فتور پیدا ہو گیا وہ اپنی وکالت پر نہ رہا یعنی اس حالت میں جو تصرف کرے  گا وہ مؤکل پر نافذ نہ ہو گا۔ (عالمگیری)

مسئلہ ۱۱ :
وکیل کو علم ہو جانا صحت توکیل کے  لئے  شرط نہیں فرض کرو اُس نے  کسی کو وکیل کر دیا ہ اور اُس وقت وکیل کو خبر نہ ہوئی بعد کو وکیل نے  معلوم کیا اور تصرف کیا یہ تصرف جائز ہے ۔ (عالمگیری)

مسئلہ ۱۲ :
وکیل بنانے  کے  لئے  وکیل کو معلوم ہو جانا اگرچہ شرط نہیں ہے  مگر وہ وکیل اُس وقت ہو گا جب اُسے  علم ہو جائے  لہٰذا اگر غلام بیچنے  یا زوجہ کا طلاق دینے  کا وکیل کیا اور وکیل کو ابھی علم نہیں ہوا ہے  بطور خود اُس وکیل نے  غلام کو بیچ دیا یا اُس کی بی بی کو طلاق دے  دی نہ بیع جائز ہوئی نہ طلاق۔ (عالمگیری)

مسئلہ ۱۳ :
حقوق دو قسم ہیں ۔ (۱) حقوق العبد (۲) حقوق اللہ


حقوق اللہ دو قسم ہیں اُس میں دعویٰ شرط ہے  یا نہیں ۔ جن حقوق اللہ میں دعویٰ شرط ہے  جیسے  حد قذف ، حد سرقہ ان کے  اثبات کے  لئے  توکیل صحیح ہے ۔ مؤکل موجود ہو یا غائب وکیل اس کا ثبوت پیش کر سکتا ہے  اور ان کا استیفا یعنی قذف میں درّے  لگانا یا چوری میں ہاتھ کاٹنا اس کے  لئے  مؤکل کی موجودگی ضروری ہے ۔ اور جن حقوق اللہ میں دعویٰ شرط نہیں جیسے  حد زنا ، حد شرب خمران کے  اثبات یا استیفا کسی میں توکیل جائز نہیں ۔ 

حقوق العباد بھی دو قسم ہیں شبہہسے  ساقط ہو تے  ہیں یا نہیں اگر ساقط ہو جائیں جیسے  قصاص اسکے  اثبات کی توکیل صحیح ہے  اور استیفا کی توکیل یعنی قصاص جاری کرنے  کا وکیل بنانا یہ اگر مؤکل لینی ولی کی موجودگی میں ہو تو درست ہے  ورنہ نہیں اور حقوق العبد جو شبہہ سے  ساقط نہیں ہوتے  ان سب میں وکیل بالخصومۃ بنانا درست ہے  وہ حق از قبیل دین ہو یا عین۔ تعزیر کے  اثبات اور استیفا دونوں کیلئے  وکیل بنانا جائز ہے  مؤکل موجود ہو یا غائب۔ (عالمگیری)

مسئلہ ۱۴ :
مباحات میں وکیل بنانا جائز نہیں جیسے  جنگل کی لکڑی کا کاٹنا گھاس کاٹنا دریا یا کوئیں سے  پانی بھرنا ، جانور کا شکار کرنا، کان سے  جواہر نکالنا جوکچھ ان سب میں حاصل ہو گا وہ سب وکیل کا ہے  مؤکل اُس میں سے  کسی شے  کا حقدار نہیں ۔ (عالمگیری)

مسئلہ ۱۵ :
وکیل بالخصومۃ میں خصم کا راضی ہونا شرط ہے  یعنی بغیر اُس کی رضامندی کے  وکالت لازم نہیں اگر وہ رد کر دے  گا تو وکالت ہو جائے  گی خصم یہ کہہ سکتا ہے  کہ وہ خود حاضر ہو کر جواب دے ۔ خصم مدعی ہو یا مدعیٰ علیہ دونوں کا ایک حکم ہے  اور اگر مؤکل بیمار ہو کہ پیدل کچہری نہ جا سکتا ہو یا سواری پر جانے  میں مرض کا اضافہ ہو جاتا ہو یا مؤکل سفر میں ہو یا سفر کا ارادہ رکھتا ہو یا عورت پردہ نشین ہو یا عورت حیض و نفاس والی ہو اور حاکم مسجد میں اجلاس کرتا ہو یا کسی دووسرے  حاکم نے  اُسے  قید کر دیا ہو یا اپنا دعویٰ اچھی طرح بیان نہ کر سکتا ہو ان سب نے  وکیل کیا تو وکالت بغیر رضا مندی خصم لازم ہو گی۔ (درمختار)

مسئلہ ۱۶ :
مدعی مدعیٰ علیہ میں سے  ایک معزز ہے  دوسرا کم درجہ کا ہے  وہ معزز مقدمہ کی پیروی کے  لئے  وکیل کرتا ہے  یہ عذ نہیں اس کی وجہ سے  وکالت لازم نہ ہو گی اُس کا فریق کہہ سکتا ہے  کہ وہ خود کچہری میں حاضر ہو کر جواب دہی کرے ۔ (درمختار)

مسئلہ ۱۷ :
خصم راضی ہو گیا تھا مگر ابھی دعوے  کی سماعت نہیں ہوئی ہے  اس رضا مندی کو واپس لے  سکتا ہے  اور دعوے  کی سماعت کے  بعد واپس نہیں لے  سکتا۔ (درمختار)

مسئلہ ۱۸ :
عقد دو قسم کے  ہیں بعض وہ ہیں جن کی اضافت مؤکل کی طرف کرنا ضروری نہیں خود اپنی طرف سے  بھی اضافت کرے  جب بھی مؤخل کی طرف کرنا ضروری ہے  اگر اپنی طرف اضافت کر دے  تو مؤکل کے  لئے  نہ ہو بلکہ وکیل ہی کے  لئے  ہو جیسے  نکاح کہ اس میں مؤکل کا نام لینا ضروری ہے  اگر یہ کہہ دے  کہ میں نے  تجھ سے  نکاح کیا تو اسی کا نکاح ہو گا مؤکل کا نہیں ہو گا۔ قسم اوّل کے  حقوق کا تعلق خود وکیل سے  ہو گا مؤکل سے  نہیں ہو گا مثلاً بائع کا وکیل ہے  تو تسلیم مبیع اور قبض ثمن وکیل کرے  گا اور مشتری کاوکیل ہے  ثمن دینا اور مبیع لینا اسی کا کام ہے  مبیع میں استحقاق ہوا تو مشتری وکیل سے  ثمن واپس لے  گا وہ بائع سے  لے  گا اور مشتری کے  وکیل نے  خریدا ہے  تو یہ وکیل ہی بائع سے  ثمن واپس لے  گا یہ کام مؤکل یعنی مشتری کا نہیں اور مبیع میں عیب ظاہر ہوا تو اس میں جو کچھ کرنا پڑے  خصومت وغیرہ وہ سب وکیل ہی کا کام ہے ۔ (ہدایہ)

مسئلہ ۱۹ :
عقد کی اضافت اگر وکیل نے  مؤکل کی طرف کر دی مثلاً یہ کہا کہ یہ چیز تم سے  فلاں شخص نے  خریدی اس صورت میں عقد کے  حقوق مؤکل سے  متعلق ہوں گے ۔ (درمختار)

مسئلہ ۲۰ :
مؤکل نے  یہ شرط کر دی کہ عقد کے  حقوق کا تعلق وکیل سے  نہ ہو گا بلکہ مجھ سے  ہو گا یہ شرط باطل ہے  یعنی باوجود اس شرط کے  بھی وکیل ہی سے  تعلق ہو گا۔ (درمختار)

مسئلہ ۲۱ :
اس صورت میں حقوق کا تعلق اگرچہ وکیل سے  ہے  مگر مِلک ابتدا ہی سے  مؤکل کے  لئے  ہوتی ہے  یہ نہیں کہ پہلے  اُس کا چیز کا وکیل مالک ہو پھر اُس ے  مؤکل کی طرف منتقل ہو ؟؟؟ غلام خریدنے  کا اسے  وکیل کیا تھا اس نے  اپنے  قریبی رشتہ دار کو جو غلام ہے  خریدا آزاد نہیں ہو گا یا باندی خریدنے  کو کہا تھا اس نے  اپنی زوجہ کو جو باندی ہے  خریدا نکاح فاسد نہیں کیا کہ وکیل ان کا مالک ہوا ہی نہیں اور مؤکل کے  ذی رحم محرم کو خرید آزاد ہو جائے  گا اور مؤکل کی زوجہ کو خریدا نکاح فاسد ہو جائے  گا۔ (درمختار)

مسئلہ ۲۲ :
جس عقد کی مؤکل کی طرف اضافت ضروری ہے  جیسے  نکاح۔ خلع۔ دم عمد سے  صلح۔ انکار کے  بعد صلح۔ مال کے  بدلے  میں آزاد کرنا۔ کتابت۔ ہبہ۔ تصدق۔ عاریت۔ امانت رکھنا۔ رہن۔ قرض دینا۔ شرکت۔ مضاربت کہ اگر ان کو مؤکل کی طر ف نسبت نہ کرے  تو مؤکل کے  لئے  نہیں ہوں گے  ان میں عقد کے  حقوق کا تعلق مؤکل سے  ہو گا وکیل سے  نہیں ہو گا۔ وکیل ان عقود میں سفیر محض ہوتا ہے  قاصد کی طرح پیغام پہنچا دیا اور کسی بات سے  کچھ تعلق نہیں لہٰذا نکاح میں شوہر کے  وکیل سے  مہر کا مطالبہ نہیں ہو سکتا عورت کے  وکیل سے  تسلیم سے  زوجہ کا مطالبہ نہیں ہو سکتا۔ (درمختار)

مسئلہ۲۳ :
وکیل سے  چیز خریدی ہے  مؤکل ثمن کا مطالبہ کرتا ہے  مشتری انکار کرسکتا ہے  کہہ سکتا ہے  میں تم سے  نہیں خریدی جس سے  خریدی اُس کو دام دوں گا مگر مشتری نے  مؤکل کو دے  دیا تو دینا صحیح ہ ے  اگرچہ وکیل نے  منع کر دیا ہو کہہ دیا ہو کہ مجھی کو دینا مؤکل کو نہ دینا۔ وکیل کے  سامنے  مؤکل کو دے  یا اُس کی غیبت میں ثمن ادا ہو جائے  گا وکیل دوبارہ مطالبہ نہیں کر سکتا۔ (ہدایہ ، بحر)

مسئلہ ۲۴ :
وکیل کے  مر جانے  کے  بعد وصی اس کے  قائم مقام ہے  مؤکل قائم مقام نہیں ۔ (بحر)

مسئلہ ۲۵ :
ایک شخص نے  خریدنے  کے  لئے  دوسرے  کو وکیل کیا خریدنے  سے  پہلے  یا بعد میں وکیل کو زر ثمن دے  دیا کہ اسے  ادا کر کے  مبیع لاؤ وکیل نے  روپیہ ضائع کر دیا اور وکیل خود تنگدست ہے  اپنے  پاس اس وقت روپیہ نہیں دے  سکتا اس صورت میں بائع کو اختیار ہے  کہ مبیع کو روک لے  اُس قبضہ نہ دے  جب تک ثمن وصول نہ کر لے  مگرمؤکل سے  ثمن کا کا مطالبہ کر سکتا ہے  اور فرض کرو کہ مؤکل نہ ثمن دیتا ہے  نہ مبیع پر قبضہ لیا تو قاضی ان دونوں کی رضامندی سے  چیز کو بیع کر دے  گا۔ (بحرالرائق)

مسئلہ ۲۶ :
وکیل بائع سے  ایک چیز خریدی اور مشتری کا دَین مؤکل یا وکیل یا دونوں کے  ذمہ ہے  چاہتا یہ ہے  کہ دام نہ دینا پڑے  بقایا میں مجرا کر دیا جائے  اگر مؤکل کے  ذمہ دَین ہے  تو محض عقد کرنے  ہی سے  مقاصہ یعنی ادلا بدلا ہو گیا اور اگر وکیل و مؤکل دونوں کے  ذمہ ہے  تو مؤکل کے  دَین کے  مقابلہ میں مقاصہ ہو گا وکیل کے  نہیں اور تنہا وکیل پر دَین ہو تو اس سے  بھی مقاصلہ ہو جائے  گا مگر وکیل پر لازم ہو گا کہ اپنے  پاس سے  مؤکل کو ثمن ادا کرے ۔ (بحرالرائق)

مسئلہ ۲۷ :
وصی نے  کسی یتیم کو چیز بیچنے  کو کہا وکیل نے  بیچ کر دام یتیم کو دے  دیئے  یہ دینا جائز نہیں بلکہ وصی کو دے ۔ بیع صرف میں وکیل کیا ہے  وکیل نے  عقد کیا اور مؤکل نے  عوض پر قبضہ کیا یہ درست نہیں عقد صرف باطل ہو جائے  گا کہ اس میں مجلس عقد میں عاقد کا قبضہ ضروری ہے ۔ (درمختار)

مسئلہ ۲۸ :
کسی کو اس لئے  وکیل کیا کہ وہ فلاں شخص سے  یا کسی سے  قرض لا دے  یہ توکیل صحیح نہیں اور اگر اس لئے  وکیل کیا ہے  کہ میں نے  فلاں سے  قرض لیا ہے  تو اُس پر قبضہ کر لے  یہ توکیل صحیح ہے ۔ اور قرض لینے  کے  لئے  قاصد بنانا صحیح ہے ۔ (درمختار)

مسئلہ ۲۹ :
وکیل کو کام کرنے  پر مجبور نہیں کیا جا سکتا وکیل اس لئے  کیا کہ یہ چیز فلاں کو دے  دے  وکیل کو دینا لازم ہے  مثلاً کسی سے  کہا یہ کپڑا فلاں شخص کو دے  دینا اُس نے  منظور کر لیا وہ شخص چلا گیا اس کو دینا لازم ہے ۔ غلام آزاد کرنے  پر وکیل کیا اورمؤکل غائب ہو گیا وکیل آزاد کرنے  پر مجبور نہیں ۔ (عالمگیری)

مسئلہ ۳۰ : 
وکیل کو یہ اختیار نہیں کہ جس کام کے  لئے  وکیل بنایا گیا ہے  دوسرے  کو اُس کا وکیل کر دے  ہاں اگر مؤکل نے  اُس کو اختیار دیا ہو کہ خود کر دے  یا دوسرے  سے  کرا دے  تو وکیل بنا سکتا ہے  یا وکیل کے  وکیل نے  کام کر لیا اُس کو مؤکل نے  جائز کر دیا تو اب درست ہو گیا۔ وکیل سے  کچھ کہہ دیا جو کچھ تو کرے  منظورہے  وکیل نے  وکیل کر لیا یہ توکیل درست ہے  اور یہ وکیل کا ثانی مؤکل قرار پائے  گا وکیل کا وکیل نہیں یعنی اگر وکیل اوّل مر جائے  یا مجنون ہو جائے  یا معزول کر دیا جائے  تو اس کا اثر وکیل ثانی پر کچھ نہیں اور اگر وکیل اوّل نے  ثانی کو معزول کر دیا معزول ہو جائے  گا۔ اگر وکیل اوّل نے  دوسرے  کو وکیل بناتے  وقت یہ کہہ دیا کہ جو کرے  گا جائز ہے  اور اس وکیل دوم نے  کسی کو وکیل کیا یہ درست نہیں ۔ (عالمگیری)

مسئلہ ۳۱ :
وکالت میں تھوڑی سی جہالت مضر نہیں مثلاً کہہ دیا ململ کا تھان خرید دو۔ شروط فاسدہ س وکالت فاسدہ نہیں ہوتی۔ اس میں شرط خیار نہیں ہو سکتی۔ (عالمگیری)

مسئلہ ۳۲ :
وکالت عقد لازم نہیں وکیل و مؤکل ہر ایک بغیر دوسرے  کی موجودگی کے  معزول کر سکتا ہے  مگر یہ ضرور ہے  کہ مؤکل اگر وکیل کو معزول کرے  تو جب تک وکیل کو خبر نہ ہو معزول نہیں یعنی اس درمیان میں جو تصرف کرے  گا نافذ ہو گامؤکل یہ نہیں کہہ سکتا کہ میں معزول کر چکا ہوں ۔ (عالمگیری)

مسئلہ ۳۳ :
وکیل کے  قبضہ میں جو چیز ہوتی ہے  وہ بطورِ امانت ہے  یعنی ضائع ہو جانے  سے  ضمان واجب نہیں ۔ (عالمگیری)


خرید و فروخت میں توکیل کا بیان

مسئلہ ۱ :
مؤکل نے  یہ کہا کہ جو چیز مناسب سمجھو میرے  لئے  خرید لو یہ خریداری کی وکالت عامہ ہے  جو کچھ بھی خریدے  گا مؤکل انکار نہیں کر سکتا۔ یونہی اگر یہ کہہ دیا کہ میرے  لئے  جو کپڑا چاہو خرید لو یہ کپڑے  کے  متعلق وکالت عامہ ہے ۔ دوسری صورت یہ ہے  کہ کسی خاص چیز کی خریداری کے  لئے  وکیل کیا ہو مثلاً یہ گائے  یہ بکری یہ گھوڑا خرید دو۔ اس صورت کا حکم یہ ہے  کہ وہی معین چیز جس کی خریداری کا وکیل ہے  خرید سکتا ہے  اُس کے  سوا دوسری چیز نہیں خرید سکتا۔ تیسری صورت یہ ہے  کہ نہ تعمیم ہے  نہ تخصیص مثلاً یہ کہہ دیا کہ میرے  لئے  ایک گائے  خرید دو اس کا حکم یہ ہے  کہ اگر جہالت تھوڑی سی ہو توکیل درست ہے  اور جہالت فاحشہ ہو توکیل باطل۔ (درمختار ؟؟؟وغیرہ)

مسئلہ ۲ :
جب خریدنے  کا وکیل کیا جائے  تو ضرور ہے  کہ اُس چیز کی جنس و صفت یا جنس و ثمن بیان کر دیا جائے  تاکہ جہالت میں کمی پیدا ہو جائے ۔ اگر ایسا لفظ ذکر کیا جس کے  نیچے  کئی جنسیں شامل ہیں مثلاً یہ کہہ دیا چوپایہ خرید لاؤ یہ توکیل صحیح نہیں اگرچہ ثمن بیان کر دیا گیا ہو کیوں کہ اُس ثمن میں مختلف جنسوں کی اشیاء خرید سکتے  ہیں اور اگر وہ لفظ ایسا ہے  جس کے  نیچے  کئی نوعیں ہیں تو نوع بیان کرے  یا ثمن بیان کرے  اور نوع یا ثمن بیان کرنے  کے  بعد وصف یعنی اعلیٰ اوسط ادنیٰ بیان کرنا ضرورنہیں ۔ (ہدایہ)

مسئلہ ۳ :
یہ کہا کہ میرے  لئے  گھوڑا خرید لاؤ یا تزیب کا تھان خرید لاؤ یہ توکیل صحیح ہے  اگر ثمن نہ ذکر کیا ہو کہ اس میں بہت کم جہالت ہے  اور وکیل اس صورت میں ایسا گھوڑا یا ایسا کپڑا خریدے  گا جو مؤکل کے  حال سے  مناسب ہو۔ غلام یا مکان خریدنے  کو کہا تو ثمن ذکر کرنا ضروری ہے  یعنی اس قیمت کا خریدنا یا نور بیان کر دے  مثلاً حبشی غلام ورنہ توکیل صحیح نہیں یہ کہا کہ کپڑا خرید لاؤ یہ توکیل صحیح نہیں اگرچہ ثمن بھی بتا دیا ہو کہ یہ لفظ بہت جنسوں کو شامل ہے ۔ (درمختار وغیرہ)

مسئلہ ۴ :
طعام خریدنے  کے  لئے  بھیجا مقدار بیان کر دی یا ثمن دے  دیا توعرف کا لحاظ کرتے  ہوئے  تیار کھانا لیا جائے  کہ گوشت روٹی وغیرہ۔ (درمختار)

مسئلہ ۵ :
یہ کہا کہ موتی کا ایک دانہ خرید لاؤ یا قوت سرخ کا نگینہ خرید لاؤ اور ثمن ذکر کیا توکیل صحیح ہے  ورنہ نہیں ۔ (عالمگیری)

مسئلہ ۶ :
گیہوں وغیرہ غلہ خریدنے  کو کہا نہ مقدار ذکر کی کہ اتنے  سیر یا اتنے  مَن اور نہ ثمن ذکر کیا کہ اتنے  کا یہ توکیل صحیح نہیں اور اگر بیان کر دیا ہے  تو صحیح ہے ۔ (عالمگیری)

مسئلہ ۷:
گاؤں کے  کسی آدمی نے  یہ کہا میرے  لئے  فلاں کپڑا خرید لو اور ثمن نہیں بتایا وکیل وہ کپڑا خریدے  جو گاؤں والے  استعمال کرتے  ہیں اور ایسا کپڑا خریدنا جو گاؤں والوں کے  استعمال میں نہیں آتا ہو ناجائز ہے  یعنی مؤکل اُس کے  لینے  سے  انکار کر سکتا ہے ۔ (عالمگیری)

مسئلہ ۸ :
دلال کو روپے  دیئے  کہ اس کی میرے  لئے  چیز خرید دو اور چیز کا نام نہیں لیا اگر وہ کسی خاص چیز کی دلالی کرتا ہو تو وہی چیز مراد ہے  ورنہ توکیل فاسد۔ (عالمگیری)

مسئلہ ۹ :
توکیل میں مؤکل نے  کوئی قید ذکر کی ہے  اُس کا لحاظ ضروری  ہے  اُس کے  خلاف کرے  گا تو خریداری کا تعلق مؤکل سے  نہیں ہوگا ہاں اگر مؤکل کے  خلاف کیا اور اُس سے  بہتر کیا جس کو مؤکل نے   بتایا تھا تو یہ خریداری مؤکل پر نافذ ہو گی وکیل سے  کہا خدمت کے  لئے  یا روٹی پکانے  لئے  لونڈی خرید لاؤ یا فلاں کام کے  لئے  غلام خرید لاؤ کنیز یا غلام ایسا خریدا جس کی آنکھیں نہیں یا ہاتھ پاؤں نہیں یہ خریداری مؤکل پر نافذ نہیں ہو گی۔ (عالمگیری)

مسئلہ ۱۰ :
مؤکل نے  جو جنس متعین کی تھی وکیل نے  دوسرے  جنس سے  بیع کی مؤکل پر نافذ نہیں اگرہ وہ چیز اُس کی بہ نسبت زیادہ کام کی ہے  جس کو مؤکل نے  کہا ہے  مثلاً وکیل سے  کہا تھا میرا غلام ہزار ورپے  کو بیچنا اُس نے  ہزار اشرفی کو بیع کر دیا اور اگر وصٖ یا مقدار کے  لحاظ سے  مخالفت ہے  دو صورتیں ہیں اس مخالفت میں مؤکل کا نفع ہے  یا نقصان مؤکل پر نافذ ہے  مثلاً اُس نے  ایک ہزار روپے  میں بیچنے  کو کہا تھا اس نے  ڈیڑھ ہزار میں بیع کی اور نقصان ہے  تو نافذ نہیں مثلاً نو سو میں بیع کی۔ (عالمگیری)

مسئلہ ۱۱ :
وکیل نے  کوئی چیز خریدی اور اُس میں عیب ظاہر ہوا جب تک وہ چیز وکیل کے  پاس ہو اُس کے  واپس کرنے  کا حق وکیل کو ہے  اور اگر وکیل مر گیا تو اُس کے  وصی یا وارث کا یہ حق ہے  اور یہ نہ ہوں تو یہ حق مؤکل کے  لئے  ہے  اور اگر وکیل نے  وہ چیز مؤکل کو دیدی تو اب بغیر اجازت مؤکل وکیل کو پھیرنے  کا حق نہیں ہے  یہی حکم وکیل بالبیع کا ہے  کہ جب تکمبیع کی تسلیم نہیں کی واپسی کا حق اس کوہے ۔ وکیل نے  عیب پر مطلع ہو کر بیع سے  رضا مندی ظہار کر دی تو اب وہ بیع وکیل پر لازم ہو گئی۔ واپسی کا حق جاتا رہا اورمؤکل کو اختیار ہے  چاہے  اس بیع کو قبول کر لے  اور انکار کر دے  گا تو وکیل کی وہ چیز ہو جائے  گی مؤکل سے  کوئی تعلق نہیں ۔ (بحر، درمختار)

مسئلہ ۱۲ :
وکیل بالبیع نے  چیز بیع کی مشتری کو مبیع کے  عیب پر اطلاع ہوئی اگر مشتری نے  ثمن وکیل کو دیا ہے  تو وکیل سے  واپس لے  اور مؤکل کو دیا ہے  مؤکل سے  واپس لے  اور مشتری نے  وکیل کو دیا وکیل نے  مؤکل کو دیا ہے  مؤکل سے  واپس لے  گا۔ (بحرالرائق)

مسئلہ ۱۳ :
مشتری نے  مبیع میں عیب پایا مؤکل اُس عیب کا اقرارک رتا ہے  مگر وکیل منکر ہے  مبیع واپس نہیں ہو سکتی کیونکہ عقد کے  حقوق وکیل سے  متعلق ہیں مؤکل اجنبی ہے  اس کا اقرار کوئی چیز نہیں اورا گر وکیل اقرار کرتا ہے  مؤکل انکار کرتا ہے  وکیل پر واپسی ہو جائے  گی پھر اگر وہعیب اس قسم کاہے  کہ اتنے  دنوں میں کہ مؤکل کے  یہاں سے  چیز آئی پیدا نہیں ہو سکتا جب تو چیز مؤکل پر واپس ہو جائے  گی اور اگروہ عیب ایسا ہے  کہ اتنے  دنوں میں پیدا ہو سکتا ہے  تو وکیل کو گواہوں سے  ثابت کرناہو گا کہ یہ عیب کے  مؤکل کے  یہاں تھا اور اگر وکیل کے  پاس گواہ نہ ہوں تو مؤکل پر قسم دے  گا اگر قسم سے  انکار کرے  چیز واپس ہو گی اور قسم کھالے  تو وکیل پر لازم ہو گی۔ (بحرالرائق)

مسئلہ ۱۴ :
وکیل بے  بیع فاسد کے  ساتھ چیز خریدی یا بیچی اگر مؤکل ثمن دے  چکا ہے  یا مبیع کی تسلیم کر دی ہے  اور ثمن وصول کر کے  مؤکل کو دے  چکاہ بہرحال وکیل کو بیع فسخ کر دینے  کا اختیار ہیے  اور ثمن مؤکل سے  لیکر بائع کو واپس کر دے  کہ یہ فسخ بیع حق مؤکل کی وجہ سے  نہیں ہے  کہ اُس سے  اجازت لے  بلکہ حق شرع کی وجہ سے  ہے ۔ (بحرالرائق)

مسئلہ ۱۵ :
وکیل کو یہ اختیار ہے  کہ جب تک مؤکل سے  ثمن نہ وصول کر لے  چیز اپنے  قبضہ میں رکھے  مؤکل کو نہ دے  خواہ وکیل نے  ثمن اپنے  پاس سے  بائع کو دے  دیا ہو یا نہ دیاہو یہ اُس صورت میں ہے  کہ ثمن مؤجل نہ ہو اور اگر ثمن مؤجل ہو یعنی ادا کی کوئی میعاد مقرر ہو تو مؤکل کے  حق میں بھی مؤجل ہو گیا یعنی جب تک میعاد پوری نہ ہو مؤکل سے  مطلابہ نہیں کر سکتا۔ اگر بیع میں ثمن مؤجل نہ تھا بیع کے  بعد بائع نے  ثمن کے  لئے  کوئی میعاد مقرر کر دی تومؤکل پر مؤجل نہ ہو گا یعنی وکیل اسی وقت اُس سے  مطالبہ کر سکتا ہے ۔ (بحرالرائق)

مسئلہ ۱۶ :
وکیل نے  ہزار روپے  میں چیز خریدی بائع نے  وہ ہزار وکیل کو ہبہ کر دیئے  مؤکل سے  پورے  ہزار کا مطالبہ کرے  گا اور اگر بائع نے  پانچ سو ہبہ کر دیئے  تو یہ پانچ سومؤکل سے  ساقط ہو گئے  بقیہ پانچ سو کا مطالبہ ہو گا اور اگر پہلے  پانچ سو ہبہ کر دیئے  پھر پانچ سو ہبہ ہبہ کیئے  پہلے  پانچ سو مؤکل سے  ساقط ہو گئے  بعد والے  پانچ سو کا وکیل مطالبہ کر سکتا ہے ۔ (بحر)

مسئلہ ۱۷ :
وکیل نے  ثمن وصول کرنے  کے  لئے  مبیع کو روک لیا اس کے  بعدمبیع ہلاک ہو گئی تو وکیل کا نقصان ہوا مؤکل سے  کچھ نہیں لے  سکتا اور رد کی نہیں تھی اور ہلاک ہو گئی تومؤکل کا نقصان ہوا مؤکل کوثمن دینا ہو گا۔ (درمختار)

مسئلہ ۱۸ :
بیع صرف و سلم میں مجلس عقد قبضہ ضروری ہے  بدون قبضہ جدا ہوجانا عقد کو باطل کر دیتا ہے  اس سے  مراد وکیل کی جدائی ہے  مؤکل کے  جدا ہونے  کا اعتبارنہیں فرض کرومؤکل بھی وہاں موجود تھا عقد کے  بعد قبضہ سے  پہلے  مؤکل چلا گیا عقد باطل نہ ہوا اور وکیل چلا گیا باطل ہو گیا اگرچہ مؤکل موجود ہو۔ (درمختار)

مسئلہ ۱۹ :
وکیل بالشرا کومؤکل نے  روپے  دے  دیئے  تھے  اُس نے  چیز خریدی اور دام نہیں دیئے  وہ چیز مؤکل کو دے  دی اور مؤکل کے  روپے  خرچ کر ڈالے  اور بائع کو روپے  اپنے  پاس سے  دے  دیئے  یہ خریداری مؤکل ہی کے  حق میں ہو گی اور اگردوسرے  روپے  سے  چیز خریدی مگر ادا کئے  مؤکل کے  روپے  تو خریداری وکیل کے  حق میں ہو گی مؤکل کے  لئے  ضمان دینا ہو گا۔ (ؓبحر)

مسئلہ ۲۰ :
وکیل بالشراء نے  مؤکل سے  ثمن نہیں لیا ہے  تو یہ نہیں کہہ سکتا کہ مؤکل سے  ملے  گا تب دوں گا اُسے  اپنے  پاس دینا ہو گا اور وکیل بالبیع نے  چیز بیچ ڈالی اور ابھی دام نہیں ملے  ہیں تو مؤکل سے  کہہ سکتا ہے  کہ مشتری دے  گا تو دوں گا اُس کو مجبور نہیں کیا جا سکتا کہ اپنے  پاس سے  دیدے ۔ (بحرالرائق)

مسئلہ ۲۱ :
وکیل سے  بالبیع نے  مؤکل سے  کہا کہ میں نے  تمہارا کپڑا فلاں کے  ہاتھ بیچ ڈالا میں اُس کی طرف سے  تمہیں اپنے  پاس سے  دام دیئے  دیتا ہوں تو متبرع ہے  مشتری سے  نہیں لے  سکتا اور اگر یہ کہا کہ میں تمہیں اپنے  پاس سے  دام دیئے  دیتا ہوں مشتری کے  زمہ جو دام ہیں وہ میں لے  لوں گا اس طرح دینا جائز نہیں جو کچھ مؤکل کو دی اُس سے  واپس لے ۔ (بحر)

مسئلہ ۲۲ :
آڑھتی کے  پاس لوگ اپنے  مال رکھ دیتے  ہیں اور بیچنے  کو کہہ دیتے  ہیں اُس نے  چیز بیع کی اور اپنے  پاس سے  دام دے  دیئے  کہ مشتری سے  ملیں گے  تو میں لے  لوں گا مشتری مفلس ہو گیا اُس سے  ملنے  کی اُمید نہیں تو جو کچھ آڑھتی نے  مال والوں کو دیا ہے  اُن سے  واپس لے  سکتا ہے ۔ (بحر)

مسئلہ ۲۳ :
مؤکل نے  وکیل کو ہزار روپے  چیز خریدنے  کے  لئے  دیئے  اُس نے  چیز خریدی مگر ابھی بائع کو ثمن ادا نہیں کیا اور رہ روپے  ضائع ہو گئے  تو مؤکل کے  ضائع ہونے  یعنی اُس کو دوبارہ دینا ہو گا اور اگرمؤکل نے  پہلے  روپے  نہیں دیئے  ہیں وکیل کے  خریدنے  کے  بعد دیئے  اور بائع کو ابھی نہیں دیئے  روپے  ضائع ہو گئے  تو وکیل کے  ہلاک ہوئے  اور اگر پہلے  دے  دیئے  تھے  اور وکیل نے  بائع کو نہیں دیئے  اور ہلاک ہو گئے  تو وکیل مؤکل سے  دوبارہ لے  گا اور اس مرتبہ بھی ہلاک ہو گئے  تو اب مؤکل سے  نہیں لے  سکتا اپنے  پاس سے  دینا ہو گا۔ (بحر)

مسئلہ ۲۴ :
غلام خریدنے  کیلئے  ہزار روپے  کسی نے  دیئے  تھے  روپے  گھر میں رکھ کر بازار گیا اور غلام خریدا لایا بائع کو روپیہ دینا چاہتا ہے  دیکھتا ہے  کہ روپے  چوری ہو گئے  اور غلام بھی اسی کے  گھر مر گیا ایک طرف بائع آیا کہ روپیہ دو دوسری طرف مؤکل آتا ہے  کہتا ہے  غلام لاؤ اس کا حکم یہ ہے  کہ مؤکل سے  ہزار روپے  لے  کر بائع کو دے  اور پہلے  کے  روپے  اورغلام یہ ہلاک ہوئے  مؤکل ان کا کوئی معاوضہ نہیں لے  سکتا کہ امانت تھے ۔ (خانیہ)

مسئلہ ۲۵ :
ایک شخص سے  کہا کہ ایک روپیہ کا پانچ سیر گوشت لا دو وہ ایک روپیہ کا دس سیر گوشت لایا اور گوشت بھی وہ ہے  جو بازار میں روپیہ کا پانچ سیر ملتا ہے  مؤکل کو صرف پانچ سیر آٹھ آنے  میں لینا ضروری ہے  اور باقی گوشت وکیل کے  ذمہ۔ اور اگر پاؤ آدھ سیر زائد لایا ہے  مگر اتنے  ہی میں جتنے  ہیں مؤکل نے  بتایا تھا تو یہ زیادتی مؤکل کے  ذمہ لازم ہے  اس کے  لینے  سے  انکار نہیں کر سکتا اور اگر گوشت روپیہ کا پانچ سیر والا نہیں ہے  بلکہ یہ گوشت روپیہ کا دس سیر بکتا ہے  تو اس میں سے  مؤکل کو کچھ لینا ضرورنہیں یہی حکم ہر وزنی چیز کاہے ۔ اور اگر قیمتی چیز ہومثلاً یہ کہا کہ پانچ روپے  کا ململ کا تھان لاؤ وکیل پانچ روپے  میں دو تھان لایا مگر تھاوہی ہے  جو بازار میں پانچ کا آتا ہے  تو مؤکل کو لینا لازم نہیں ۔ (درمختار ، ردالمحتار)

مسئلہ ۲۶ :
ایک چیز معین کرکے  کہا کہ یہ چیز میرے  لئے  خرید لاؤ مثلاً یہ بکری یہ گائے  یہ بھینس تو وکیل کو وہ چیز اپنے  لئے  خریدنے  کی ہے  یا منہ سے  کہہ دیا کہ اس کو اپنے  لئے  یا فلاں کے  لئے  خریدتا ہوں جب بھی وہ چیز مؤکل ہی کے  لئے  ہے ۔ (ہدایہ ،بحر)

مسئلہ ۲۷ :
وکیل مذکور نے  مؤکل کی موجودگی میں چیز اپنے  لئے  خریدی یعنی صاف طور پر کہہ دیا کہ اپنے  لئے  خریدتا ہوں یا ثمن جو کچھ اُس نے  بتایا تھا اُس کے  خلاف دوسری جنس کو ثمن کیا اُس نے  روپیہ ک ہا تھا اس نے  اشرفی یا نوٹ سے  وہ چیز خریدی یا مؤکل نے  ثمن کی جنس کومعین نہیں کیا تھا اس نے  نقود کے  علاوہ دوسری چیز کے  عوض میں خریدی یا اس نے  خود نہیں خریدی بلکہ دوسرے  کو خریدنے  کے  لئے  وکیل کیا اور اُس نے  اس کی عدم موجودگی میں خریدی ان سب صورتوں میں وکیل کی مِلک ہو گی مؤکل کی نہیں ہو گی اور اگر وکیل کے  وکیل نے  وکیل کی موجودگی میں خریدی تو مؤکل کی ہو گی۔ (ہدایہ)

مسئلہ ۲۸ :
غیر معین چیز خریدنے  کے  لئے  وکیل کیا تو جو کچھ خریدے  گا وہ خود وکیل کے  لئے  ہے  مگر دو صورتوں میں مؤکل کے  لئے  ہے  ایک یہ کہ خریداری کے  وقت اُس نے  مؤکل کے  لئے  خریدنے  کی نیت کی دوسری یہ کہ مؤکل کے  مال سے  خرید لی یعنی عقد کو وکیل نے  مال مؤکل کے  لئے  خریدنے  کی نیت کی دوسری یہ کہ مؤکل کے  مال سے  خریدی یعنی عقد کو وکیل نے  مال مؤکل کی طرف نسبت کیا مثلاً یہ چیز فلاں کے  روپے  سے  خریدتا ہوں ۔ (ہدایہ ، درمختار)

مسئلہ ۲۹ :
عقد کو اپنے  روپے  کی طرف نسبت کیا تو اسی کے  لئے  ہے  اور اگر عقد کو مطلق روپے  سے  کیا نہ یہ کہا کہ مؤکل کے  روپے  سے  نہ یہ کہ اپنے  روپے  سے  تو جو نیت ہو اپنے  لئے  نیت کی تو اپنے  لئے  مؤکل کے  لئے  نیت کی تو مؤکل کے  لئے  اور اگر نیتوں میں اختلاف ہے  تو یہ دیکھا جائے  گا کہ کس کے  روپے  اُس نے  دیئے  اپنے  دیئے  تو اپنے  لئے  خریدی ہے  مؤکل کے  دیئے  تو اُس کے  لئے  خریدی ہے ۔ (بحر)

مسئلہ ۳۰ :
وکیل و مؤکل میں اختلاف ہے  وکیل کہتا ہے  میں نے  تمہارے  (مؤکل) کے  لئے  خریدی ہے  مؤکل کہتا ہے  تم نے  اپنے  لئے  خریدی ہے  اس صورت میں کل کا قول معتبر ہے  جب کہ مؤکل نے  روپیہ نہ دیا ہو اور اگر مؤکل نے  روپیہ دے  دیا ہو تو وکیل کا قول معتبر ہے ۔ (ہدایہ)

مسئلہ ۳۱ :
معین غلام کی خریداری کا وکیل تھا پھر وکیل و مؤکل میں اختلاف ہوا اگر غلام زندہ ہے  وکیل کا قول معتبر ہے  مؤکل نے  دام دیئے  ہوں یا نہ دیئے  ہوں ۔ (درمختار)

مسئلہ ۳۲ :
خریدار نے  کہا یہ چیز میرے  ہاتھ زید کے  لئے  ہے  اُس نے  بیچی اس کے  بعد خریدار یہ کہتا ہے  کہ زید نے  مجھے  خریدنے  کا حکم نہیں کیا تھا مقصود یہ ہے  کہ اس کو میں خود لوں زید کو نہ دوں اگر زید لینا چاہتا ہے  تو چیز لے  لیگا اور خریدار کا انکار لغو و بیکار ہے ۔ ہاں اگر زید بھی یہی کہتا ہے  کہ میں نے  اُسے  حکم نہیں دیا تھا تو خریدارلے  گا زید کو نہیں ملے  گا مگر جب کہ باوجود اس کے  کہ زید نہ کہہ دیا کہ میں نے  اُس سے  لینے  کو نہیں کہا ہے  خریدار نے  وہ چیز زید کو دے  دی اور زید نے  لے  لی تو اب زید کی ہو گئی اور یہ تعاطی کے  طور پر زید سے  بیع ہوئی۔ (درمختار)

مسئلہ ۳۳ :
دو چیزیں خریدنے  کے  لئے  حکم ہوا خواہ دونوں معین ہوں یا غیر معین اورثمن معین نہیں کیا ہے  کہ اتنے  میں خریدی جائیں وکیل نے  ایک خریدی اگر یہ واجبی قیمت میں خریدی ہیں یا خفیف سی زیادتی کے  ساتھ خریدی کہ اتنی زیادتی کے  ساتھ لوگ خرید لیتے  ہوں تو یہ بیع مؤکل کے  لئے  ہو گی اور اگر بہت زیادہ داموں کے  ساتھ خریدی تو مؤکل کے  لئے  لینا ضرور نہیں ۔ (درمختار)

مسئلہ ۳۴ :
دو چیزیں خریدنے  کے  لئے  وکیل کیا اورثمن معین کر دیا ہے  مثلاً ہزار روپے  میں دونوں خریدو اورفرض کرو کہ دونوں قیمت میں یکساں ہیں وکیل نے  ایک کو پانچ سو کم میں خریدا تو مؤکل پر ناقد ہے  اور پانچ سو سے  زیادہ میں خریدی اگرچہ تھوڑی ہی زیادتی ہو تو مؤکل پر نافذ نہیں مگر جب کہ دوسری باقی روپے  میں مؤکل کے  مقدمہ دائر کرنے  سے  پہلے  خریدنے  مثلاً پہلی ساڑھے  پانچ سو میں خریدی اور دوسرے  ساڑھے  چار سو میں کہ دونوں ایک ہزار میں ہو گئیں اب دونوں مؤکل پر لازم ہیں ۔ (درمختار)

مسئلہ ۳۵ :
زید کا عمرو پر دَین ہے  زید نے  عمرو سے  کہا کہ تمہارے  ذمہ جو میرے  روپے  ہیں اُن کے  بدلے  فلاں چیز معین میرے  لئے  خرید لو یا فلاں سے  فلاں چیز خرید لو یعنی چیز معین کر دی ہو یا بائع کو معین کر دیا ہو یہ توکیل صحیح ہے  عمرو خرید کر جب وہ روپیہ بائع کو دیدے  گا زید کے  دَین سے  بری الذمہ ہو جائے  گا زید نہ تو چیز کے  لینے  سے  انکار کر سکتا ہے  نہ اب دَین کا مطالبہ کر سکتا ہے  اور اگر نہ چیز کو معین کیا نہ بائع کو معین کیا اور مدیون نے  چیز خریدلی اور روپیہ ادا کر دیا تو بری الذمہ نہیں ہوا زید اس سے  دَین کا مطالبہ کر سک تاہے  اور وہ چیز جو خریدی ہے  مدیون کی ہے  زید اُس کے  لینے  سے  انکار کر سکتاہے  اور فرض کرو ہلاک ہو گئی تومدیون کی ہلاک ہوئی زید سے  تعلق نہیں ۔ (درمختار)

مسئلہ ۳۶ :
دائن نے  مدیون سے  کہہ دیا کہ میرا روپیہ جو تمہارے  ذمہ ہے  اُسے  خیرات کر دو یہ کہنا صحیح ہے  خیرات کر دے  گا تو دائن کی طرف سے  ہو گا اب دَین کا مطالبہ نہیں کر سکتا۔ یونہی مالک مکان نے  کرایہ دار سے  یہ کہا کہ کرایہ جو تمہارے  ذمہ ہے  اُس سے  مکان کی مرمت کرو اُس نے  کرا دی درست ہے  کرایہ کا مطالبہ نہیں ہو سکتا۔ (درمختار)

مسئلہ ۳۷ :
ایک چیز ہزار روپے  میں خریدنے  کو کہا تھا اور روپے  بھی دے  دیئے  اُس نے  خرید لی اورچیز بھی ایسی ہے  جس کی واجبی قیمت ہزار روپے  ہے  وہ شخص کہتا ہے  یہ پانچ سو میں تم نے  خریدی ہے  اور وکیل کہتا ہے  نہیں میں نے  ہزار میں خریدی ہے  اس میں وکیل کا قول معتبر ہو گا اور اگر واجبی قیمت اُس کی پانچ سو ہی ہے  تو مؤکل کا قول معتبر ہے  اور اگر روپے  نہیں دیئے  یہں اور واجبی قیمت پانچ سو ہے  جب بھی مؤکل کا قول معتبر ہے  اور اگر واجبی قیمت ہزار ہے  تو دونوں پر حلف دیا جائے  گا اگر دونوں قسم کھا جائیں تو عقد فسخ ہو جائے  گا او روہ چیز وکیل کے  ذمہ لازم ہو جائے  گی۔ (درمختار ، بحر)

مسئلہ ۳۸ :
مؤکل نے  چیز کو معین کر دیا ہے  مگر ثمن نہیں معین کیا کہ کتنے  میں خریدنا اوریہی اختلاف ہوا یعنی وکیل کہتا ہے  میں نے  ہزار میں خریدی ہے  مؤکل کہتا ہے  پانچ سو میں خریدی ہے  یہاں بھی دونوں پر حلف ہے  اگرچہ بائع وکیل کی تصدیق کرتا ہو کہ اس کی تصدیق کا کچھ لحاظ نہیں کیونکہ یہ اس معاملہ میں اجنبی ہے  اور بعد حلف وہ چیز وکیل پر لازم ہے ۔ (درمختار)

مسئلہ ۳۹ :
مؤکل یہ کہتا ہے  میں نے  تم سے  کہا تھا کہ پانچ سو میں خریدنا اور وکیل کہتا ہے  تم نے  ہزار روپے  میں خریدنے  کو کہا تھا یہاں مؤکل کا قول معتبر ہے  اور اگر دونوں گواہ پیش کریں تو وکیل کے  گواہ معتبر ہیں ۔ (درمختار)

مسئلہ ۴۰ :
ایک شخص سے  کہا تھا کہ میری یہ چیز اتنے  میں بیع کر دو اور اُس وقت اُس چیز کی اُتنی ہی قیمت تھی مگر بعد میں قیمت زیادہ ہو گئی تو وکیل کو اُتنی میں بیچنا اب درست نہیں یعنی نہیں بیچ سکتا۔ (ردالمحتار)

مسئلہ ۴۱ :
خریدوفروخت و اجارہ و بیع سلم و بیع صرف کا وکیل اُن لوگوں کے  ساتھ عقد نہیں کر سکتا جن کے  حق میں اس کی گواہی مقبول نہیں اگرچہ واجبی قیمت کے  ساتھ عقد کیا ہو ہاں اگر مؤکل نے  اس کی اجازت دے  دی ہو کہہ دیا ہو کہ جس کے  ساتھ چاہو عقد کرو تو ان لوگوں سے  واجبی قیمت پر عقد کر سکتا ہے  اور اگر مؤکل نے  عام اجازت نہیں دی ہے  اور واجبی قیمت سے  زیادہ پر ان لوگوں کے  ہاتھ چیز بیع کی تو جائز ہے ۔ (درمختار)

مسئلہ ۴۲ :
وکیل کو یہ جائز نہیں کہ اُس چیز کو خود خرید لے  جس کی بیع کے  لئے  اس کو وکیل کیا ہے  یعنی یہ بیع ہی نہیں ہو سکتی کہ خود بائع ہو اور خود مشتری۔ (درمختار)

مسئلہ ۴۳ :
مؤکل نے  اُن لوگوں سے  بیع کی صریح لفظوں میں اجازت دے  دی ہو جب بھی اپنی ذات یا نابالغ لڑکے  یا اپنے  غلام کے  ہاتھ جس پر دَین نہ ہو بیع کرنا جائز نہیں ۔ (بحرالرائق)

مسئلہ ۴۴ :
وکیل کم یا زیادہ جتنی قیمت پر چاہے  خرید و فروخت کر سکتا ہے  جب کہ تہمت کی جگہ نہ ہو اور مؤکل نے  دام بتائے  نہ ہوں مگر بیع صرف میں غبن فاحش کے  ساتھ بیع کرنا درست نہیں اور وکیل یہ بھی کر سکتا ہے  کہ چیز کو غیر نقود کے  بدلے  میں بیع کرے ۔ (درمختار وغیرہ)

مسئلہ ۴۳ :
بیع کو وکیل چیز اُدھار بھی بیع کر سکتا ہے  جب کہ مؤکل بطور تجارت چیز بیچنا چاہتا ہو اور اگر ضرورت و حاجت کے  لئے  بیع کرتا ہے  مثلاً خانہ داری کی چیزیں ضرورت کے  وقت بیچ ڈالتے  ہیں اس صورت میں وکیل کو اُدھار بیچنا جائز نہیں ۔ (درمختار)

مسئلہ ۴۴ :
عورت نے  سوت کا مُکر کسی کو بیچنے  کے  لئے  دیا اُدھار بیچنا جائز نہیں غرض اگر قرینہ سے  یہ ثابت ہو کہ مؤکل کی مراد نقد بیچنا ہے  تو اُدھار بیچنا درست نہیں اور جہاں اُدھار بیچنا درست ہے  اُس سے  مراد اُتنے  زمانہ کے  لئے  اُدھار بیچنا ہے  جس کا رواج ہو اگر زمانہ طویل کر دیا مثلاً عام طور پر لوگ ایک مہینے  کی مدت دیتے  تھے  اس نے  زیادہ کر دی یہ جائز نہیں ۔ (بحر ، درمختار)

مسئلہ ۴۵ :
مؤکل نے  کہا اس چیز کو سو روپے  میں اُدھار بیچ دینا اُس نے  سو روپے  نقد میں بیچ دی یہ جائز ہے  اور اگر مؤکل نے  دام نہ بتائے  ہوں یہ کہا کہ اس کو اُدھار بیچنا وکیل نے  نقد بیچ دی یہ جائز نہیں ۔ (بحرالرائق)

مسئلہ ۴۶ :
وکالت کو زمانہ یا مکان کے  ساتھ مقید کرنا درست ہے  یعنی مؤکل نے  کہہ دیا کہ اسکو کل بیچنا یا خریدنا یا فلاں جگہ خریدنا یا بیچنا وکیل آج عقد نہیں کر سکتا۔ اس جگہ کے  علاوہ دوسری جگہ کر سکتا ہے ۔ (درمختار)

مسئلہ ۴۷ :
وکیل سے  کہا جاؤ بازار سے  فلاں چیز فلاں شخص کی معرفت خرید لاؤ وکیل نے  بغیر اُس کی معرفت کے  خریدی یہ درست ہے  یعنی اگر وہ چیز ضائع ہو گئی تو وکیل ضامن نہیں اور اگر یہ کہا تھا کہ بغیر اُس کی معرفت کے  مت خریدنا وکیل نے  بغیر معرفت خریدلی یہ جائز نہیں ہلاک ہو جائے  تو وکیل کا نقصان ہے  مؤکل سے  تعلق نہیں ۔ (درمختار)

مسئلہ ۴۸ :
ایسی چیز بیچنے  کے  لئے  وکیل کیا ہے  جس میں بار برداری صَرف ہو گی اور وکیل و مؤکل دونوں ایک ہی شہر میں ہیں تو اُس سے  مرد اُسی شہر میں بیچنا ہے  دوسرے  شہر میں لے  جانا جائز نہیں فرض کرو دوسری جگہ بار کراکے  لے  گیا اور چوری ہو گئی یا ضائع ہو گئی وکیل کا تاوان دینا ہو گا اور اگر بار برداری کا صرفہ نہ ہوتا ہو اور مؤکل نے  جگہ کی تعیین نہیں کی ہے  تو اس شہر کی خصوصیت نہیں وکیل کو اختیار ہے  جہاں چاہے  لے  جائے ۔ (عالمگیری)

مسئلہ ۴۹ :
مؤکل نے  وکیل پر کوئی شرط کر دی ہے  جو پوری طور پر مفید ہے  وکیل کو اُس شرط کی رعایت واجب ہے  مثلاً کہا تھا اس کو خیار کے  ساتھ بیع کرنا وکیل نے  بلا خیار بیع کر دی یہ جائز نہیں ۔ مؤکل نے  کہا تھا کہ میرے  لئے  اس میں خیار رکھنا اور خیار کی شرط نہیں کی جب تو بیع ہی جائز نہیں اور اگر مؤکل کیلئے  خیار شرط کیا تو وکیل و مؤکل دونوں کے  لئے  ہو گا۔ مؤکل نے  مطلق بیع کی اجازت دی وکیل نے  مؤکل یا اجنبی کے  لئے  خیار شرط کیا یہ بیع صحیح ہے ۔ مؤکل نے  ایسی شرط لگائی جس کا کوئی فائدہ نہیں اس کا اعتبار نہیں ۔ (عالمگیری)

مسئلہ ۵۰ :
وکیل نے  اُدھار بیچی تو ثمن کے  لئے  مشتری سے  کفیل لے  سکتا ہے  یا ثمن کے  مقابل میں کوئی چیز رہن رکھ سکتا ہے  لہٰذا اس صورت میں وکیل کے  پاس سے  رہن کی چیز ہلاک ہو گئی یا کفیل سے  وصولی کی کوئی صورت ہی نہ رہی تو وکیل ضامن نہیں ۔ (درمختار)

مسئلہ ۵۱ :
مؤکل نے  کہہ دیا ہے  کہ جس کے  ہاتھ بیع کرو اُس سے  کفیل لینا یا کوئی چیز رہن رکھ لینا وکیل نے  بغیر رہن و کفالت بیع کر دی یہ جائز نہیں ۔ وکیل و مؤکل میں اختلاف ہوا مؤکل کہتا ہے  میں رہن یا کفالت کیلئے  کہا تھا وکیل کہتا ہے  نہیں کہا تھا اس میں مؤکل کا قول معتبر ہے ۔ (عالمگیری)

مسئلہ ۵۲ :
وکیل نے  بیع کی اور مشتری کی طرف سے  ثمن کی خود ہی کفالت کی یہ کفالت جائز نہیں اور اگر وہ بیع کا وکیل نہیں ہے  بلکہ مشتری سے  ثمن وصول کرنے  کے  لئے  وکیل ہے  یہ مشتری کی طرف سے  ثمن کی کفالت کرتا ہے  جائز ہے  اور مشتری سے  ثمن وصول کرنے  کے  لئے  وکیل ہے  یہ مشتری کی طرف سے  ثمن کی کفالت کرتا ہے  جائز ہے  اور مشتری سے  ثمن معاف کر دے  تومعاف نہ ہو گا۔ (خانیہ)

مسئلہ ۵۳ :
وکیل نے  مشتری سے  ثمن وصول کرنے  میں تاخیر کر دی یعنی بیع کے  بعد اُس کے  لئے  میعاد مقرر کر دی یا ثمن معاف کر دیا یا مشتری نے  حوالہ کر دیا اس نے  قبول کر لیایا اُس نے  کھوٹے  روپے  دے  دیئے  اس نے  لے  لئے  یہ سب درست ہے  یعنی جو کچھ کر چکا ہے  مشتری سے  اُس کے  خلاف نہیں کر سکتا مگرمؤکل کے  لئے  تاوان دینا ہو گا۔ (عالمگیری)

مسئلہ ۵۴ :
جو شخص خریدنے  کا وکیل ہو اُس کی خریداری کے  لئے  مؤکل نے  ثمن کی تعیین نہ کی ہو تو اُتنے  ہی دام کے  ساتھ خرید سکتا ہے  جو چیز کی اصلی قیمت ہے  یا کچھ زیادہ کے  ساتھ خرید سکتا ہے  کہ عام طور پر لوگوں کے  خریدنے  میں یہ دام ہوتے  ہوں یہ اُن چیزوں میں ہے  جن کا ثمن معروف و مشہور نہ ہو اور اگر ثمن معروف ہے  جیسے  روٹی۔ گوشت۔ ڈبل روٹی۔ بسکٹ اور انکے  علاوہ بہت سی چیزیں ان کو وکیل نے  زیادہ ثمن سے  خریدا اگرچہ بہت تھوڑی زیادتی ہے  مثلاً چار پیسے  میں چار روٹیاں آتی ہیں اس نے  پانچ کی چار خریدیں یہ بیع مؤکل پر نافذ نہیں ۔ (درمختار)

مسئلہ ۵۵ :
چیز بیچنے  کے  لئے  وکیل کیا وکیل نے  اُس میں سے  آدھی بیچ دی اورچیز ایسی ہے  جس میں تقسیم نہ ہو سکے  جیسے  لونڈی غلام گائے  بکری کہ ان میں تقسیم نہیں ہو سکتی اگر مؤکل کے  دعویٰ کرنے  سے  پہلے  وکیل نے  دوسرا نصف بھی بیچ دیا جب تو جائزہے  ورنہ نہیں اور اگر چیز ایسی ہے  جس کے  حصہ کرنے  میں نقصان نہ ہو جیسے  جَو گیہوں تو نصف کی بیع صحیح ہے  چاہے  باقی کو بیع کرے  یا نہ کرے  اور اگر خریدنے  کا وکیل ہے  اور آدھی چیز خریدی تو جب تک باقی کو خرید نہ لے  مؤکل پر نافذ نہ ہو گی اُس چیز کے  حصے  ہو سکتے  ہوں یا نہ ہوں سکیں دونوں کا ایک حکم ہے ۔ (درمختا ر، بحر)

مسئلہ ۵۶ :
مشتری نے  مبیع میں عیب پایا اور وکیل پر اس کو رد کر دیا اس کی چند صورتیں ہیں مشتری نے  گواہوں سے  عیب ثابت کیا ہے  یا وکیل پر حلف دیا گیا اس نے  حلف سے  انکار کیا یا خود وکیل نے  عیب کا اقرار کیا بشرطیکہ اس تیسری صورت میں وہ عیب ایسا ہو کہ اس مدت میں پیدا نہیں ہو سکتا ان تینوں میں صورتوں میں وکیل پر رد مؤکل پر رد ہے  اور اگر عیب ایسا ہے  جس کا مثلل اس مدت میں پیدا ہو سکتا ہے  اور وکیل نے  اس کا اقرار کر لیا تو وکیل پر رد مؤکل پر رد نہیں ۔ (درمختار)

مسئلہ ۵۷ :
مبیع ایسے  عیب کی وجہ سے  جس کا مثل حادث ہو سکتا ہے  وکیل پر بوجہ اقرار کے  رد کی گئی اس صورت میں وکیل کو مؤکل پر دعویٰ کرنے  کا حق ہے  گواہوں سے  اگر مؤکل کے  یہاں عیب ہونا ثابت کر دے  گا یا بصورت گواہ نہ ہونے  کے  مؤکل پر حلف دیا جائے  گا اگر حلف سے  انکار کر دے  گا تو مؤکل پر رد کر دی جائے  گی اور اگر وکیل پر رد کیا جانا قاضی کے  حکم سے  نہ ہو بلکہ خود وکیل نے  اپنی رضا مندی سے  چیز واپس لی تو اب مؤکل پر دعویٰ کرنے  کا بھی حق نہیں ہے  کہ اس طرح واپسی حق ثالث میں بیع جدید ہے ۔ (بحرالرائق)

مسئلہ ۵۸ :
وکالت میں اصل خصوص ہے  کیونکہ عموماً یہی ہوتا ہے  کہ وکیل کے  لئے  معین کر کے  کام بتایا جاتا ہے  عموم بہت کم ہوتا ہے  اور مضاربت میں عموم اصل ہے  یعنی عام طور پر مضارب کو امور تجارت میں وسیع اختیارات دیئے  جاتے  ہیں کیونکہ مضارب کے  لئے  پابندی اکثر موقع پر اصل مقصود کے  منافی ہوتی ہے  اس قاعدۂ کلیہ کی تفریع یہ ہے  کہ وکیل نے  اُدھار بیچا مؤکل نے  کہا میں نے  تم سے  نقد بیچنے  کو کہا تھا وکیل کہتا ہے  تم نے  مطلق رکھا تھا نقد یا اُدھار کسی کی تخصیص نہیں تھی مؤکل کی بات مانی جائے  گی اور یہی صورت مضاربت میں ہو کہ رب المال کہتا ہے  میں نے  نقد بیچنے  کو کہا تھا اور مضارب کہتا ہے  نقد یا اُدھار کسی کی تعیین نہ تھی تو مضارب کی بات مانی جائے  گی۔ (درمختار)

مسئلہ ۵۹ :
وکیل مدعی ہے  کہ میں نے  چیز بیچ دی اور ثمن پر قبضہ بھی کر لیا مگر ثمن ہلاک ہو گیا اور مشتری بھی وکیل کی تصدیق کرتا ہے  مؤکل کہتا ہے  دونوں جھوٹے  ہیں وکیل کی بات قسم کے  ساتھ معتبر ہے ۔ (بحرالرائق)

مسئلہ ۶۰ :
مؤکل کہتا ہے  میں نے  تجھ کو وکالت سے  جدا کر دیا وکیل کہتا ہے  وہ چیز تو میں نے  کل ہی بیچ ڈالی وکیل کی بات مانی جائے  گی۔ (بحر)

مسئلہ ۶۱ :
ایک شخص نے  دو شخصوں کو وکیل کیا تو ان میں سے  ایک تنہا تصرف نہیں کر سکتا اگر کرے  گا مؤکل پر نافذ نہیں ہو گا دوسرا مجنوں ہو گیا یا مر گیا جب اُس ایک کو تصرف کرنا جائز نہیں یہ اُس صورت میں ہے  کہ اُس کام میں دونوں کی رائے  اور مشورہ کی ضرورت ہو مثلاً بیع کی اگرچہ ثمن بھی بتا دیا ہو اوریہ حکم وہاں ہے  کہ دونوں کو ایک ساتھ وکیل بنایا یعنی یہ کہا میں نے  دونوں کو وکیل کیا یا زید وعمرو کو وکیل کیا اور اگر دونوں کو ایک کلام میں وکیل نہ بنایا ہو آگے  پیچھے  وکیل کیا ہو تو ہر ایک بغیر دوسرے  کی رائے  کے  تصرف کر سکتا ہے ۔ (بحر)

مسئلہ ۶۲ :
دو شخصوں کو مقدمہ کی پیروی کے  لئے  وکیل کیا تو بوقت پیروی دونوں کا مجتمع ہونا ضروری نہیں تنہا ایک بھی پیروی کر سکتا ہے  بشرطیکہ امور مقدمہ میں دونوں کی رائے  مجتمع ہو۔ (درمختار)

مسئلہ ۶۳ :
زوجہ کو بغیر مال کے  طلاق دینے  کے  لئے  یا غلام کو بغیر مال آزاد کرنے  کے  لئے  دو شخصوں کو وکیل کیا ان میں تنہا ایک شخص طلاق دے  سکتا ہے  آزاد کر سکتا ہے  یہاں تک کہ ایک نے  طلاق دے  دی اور دوسرا انکار کرتا ہے  جب بھی طلاق ہو گئی۔ یونہی کسی کی امانت واپس کرنے  کے  لئے  یا عاریت پھیرنے  کے  لئے  یا غصب کی ہوئی چیز دینے  کے  لئے  یا بیع فاسد میں رد کرنے  کے  لئے  دو وکیل کئے  تنہا ایک شخص بغیر مشارکت دوسرے  کے  یہ سب کام کر سکتا ہے ۔ زوجہ کو طلاق دینے  کے  لئے  دو شخصوں کو وکیل کیا اور یہ کہہ دیا کہ تنہا ایک شخص طلاق نہ دے  بلکہ دونوں جمع ہو کر متفق ہو کر طلاق دیں اور ایک نے  طلاق دے  دی دوسرے  نے  نہیں دی یا ایک نے  طلاق دی دوسرے  نے  اسے  جائز کیا طلاق نہ ہوئی اور گر یہ کہا کہ تم دونوں مجتمع ہو کر اُسے  تین طلاقیں دے  دینا ایک نے  ایک طلاق دی دوسرے  نے  دو طلاقیں دیں ایک بھی نہیں ہوئی جب تک مجتمع ہو کر دونوں تین طلاقیں نہ دیں ۔ یونہی دو شخصوں سے  کہاکہ میری عورتوں میں سے  ایک کو تم دونوں طلاق دے  دو اور عورت کو معین نہ کیا تو تنہا ایک شخص طلاق نہیں دے  سکتا۔ (عالمگیری)

مسئلہ ۶۴ :
دو شخصوں کو کسی عورت سے  نکاح کرنے  کے  لئے  وکیل کیا یا عورت نے  دو شخصوں کو نکاح کا وکیل کیا تنہا ایک وکیل نکاح نہیں کر سکتا اگرچہ مؤکل نے  مہر کا تعین بھی کر دیا ہو۔ خلع کے  لئے  دو شخصوں کو وکیل کیا تنہا ایک شخص خلع نہیں کر سکتا اگرچہ بدل خلع بھی ذکر کر دیا ہو۔ (عالمگیری)

مسئلہ ۶۵ :
امانت یا عاریت یا مغصوب شے  کو واپس لینے  کے  لئے  دو شخصوں کو وکیل کیا تو تنہا ایک شخص واپس نہیں لے  سکتا جب تک اس کا ساتھی بھی شریک نہ ہو فرض کرو اگر تنہا نے  واپس لی اور ضائع ہوئی تو اُسے  پوری چیز کا تاوان دینا ہو گا۔ (بحرالرائق)

مسئلہ ۶۶:
دَین ادا کرنے  کے  لئے  دو وکیل کئے  تو ایک تنہا بھی ادا کر سکتا ہے  دوسرے  کی شرکت ضروری نہیں اور دَین وصول کرنے  کے  لئے  دو وکیل کئے  تو تنہا ایک وصول نہیں کر سکتا۔ (بحر)

مسئلہ ۶۷ :
دَین وصول کرنے  کے  لئے  دو شخصوں کو وکیل کیا اور مؤکل غائب ہو گیا اور ایک وکیل بھی غائب ہو گیا جو وکیل موجود تھا اُس نے  دَین کا مطالبہ کیا مدیون دَین کا اقرار کرتا ہے  مگر وکالت سے  انکار کرتا ہے  وکیل نے  گواہوں سے  ثابت کیا کہ فلاں شخص نے  دَین وصول کرنے  کا مجھے  اور فلاں شخص کو وکیل کیا ہے  اس صورت میں قاضی دونوں کی وکالت کا حکم دے  گا دوسرا وکیل جو غائب ہے  جب آجائے  گا اُسے  گواہ پیش کرنے  کی ضرورت نہ ہو گی بلکہ دونوں مل کر دَین وصول کر لیں گے ۔ (عالمگیری)

مسئلہ ۶۸ :
واہب نے  دو شخصوں کو وکیل کیا کہ یہ چیز فلاں موہوب کو تسلیم کر دو انہیں کا ایک شخص تسلیم کر سکتا ہے  اور اگر موہوب لہ نے  قبضہ کے  لئے  دو شخصوں کو وکیل کیا تھا ایک شخص قبضہ نہیں کر سکتا اور اگر دو شخصوں کو وکیل کیا کہ یہ چیز کسی کو ہبہ کر دو اور موہوب لہ کو معین نہیں کیا تو ایک شخص کسی کو ہبہ نہیں کر سکتا اور اگر موہوب لہ کو معین کر دیا ہے  تو ایک شخص ہبہ کر سکتا ہے ۔ (بحرالرائق)

مسئلہ ۶۹ :
رہن ایک شخص تنہا نہیں رکھ سکتا مکان یا زمین کرایہ پر لینے  کے  لئے  دو وکیل کئے  تنہا ایک نے  کرایہ پرلیا تو وکیل کے  اجارہ میں ہوا پھر اگر وکیل نے  مؤکل کو دے  دیا تو یہ وکیل و مؤکل کے  مابین ایک جدید اجارہ بطور تعاطی منعقد ہوا۔ (عالمگیری)

مسئلہ ۷۰ :
یہ کہا کہ میں نے  تم دونوں میں سے  ایک کو فلاں چیز کے  خریدنے  کا وکیل کیا دونوں نے  خرید لی اگر آگے  پیچھے  خریدی ہے  تو پہلے  کی چیز مؤکل کی ہو گی اور دوسرے  نے  جو خریدی ہے  وہ خود اُس وکیل کی ہو گی اور اگر دونوں نے  بیک وقت خریدی تو دونوں چیزیں مؤکل کی ہوں گی۔ (عالمگیری)

مسئلہ ۷۱ :
ایک شخص سے  کہا میری یہ چیز بیچ دو پھر دوسرے  سے  بھی اُسی چیز کے  بیچنے  کو کہا اور دونوں نے  دو شخصوں کے  ہاتھ بیع کر دی اگر معلوم ہے  کہ کس نے  پہلے  بیع کی تو جس نے  پہلے  خریدی ہے  چیز اُسی کی ہے  اور معلوم نہ ہو تو دونوں مشتری اُس میں نصف نصف کے  شریک ہیں اور ہر ایک کو اختیار ہے  کہ نصف ثمن کے  ساتھ لے  یا نہ لے  اور اگر دونوں نے  ایک ہی شخص کے  ہاتھ بیع کی اور دوسرے  نے  زیادہ داموں میں بیچی دوسری بیع جائز ہے ۔ (عالمگیری)

مسئلہ ۷۲ :
ایک شخص کو وکیل کیا ہے  کہ وہ اپنے  مال سے  یا مؤکل کے  مال سے  دَین ادا کر دے  اس کو دَین ادا کرنے  پر مجبور نہیں کیا جا سکتا مگر جب کہ وکیل کے  ذمہ خود مؤکل کا دَین ہے  اور مؤکل نے  اُس سے  دوسرے  کا دَین جو مؤکل پر ہے  ادا کرنے  کو کہا۔ اسی کو خصوصیت نہیں بلکہ کسی جگہ بھی وکیل اُس کام پر مجبور نہیں کیا جا سکتا جس کے  لئے  وکیل ہوا ہے  مثلاً یہ کہا کہ میری یہ چیز بیچ کر فلاں کادَین ادا کر دو وکیل اُس کے  بیچنے  پرمجبور نہیں یا یہ کہہ دیا ہو کہ میری عورت کو طلاق دے  دو وکیل طلاق دینے  پر مجبور نہیں اگرچہ عورت طلاق مانگتی ہو یا غلام آزاد کر دو یا فلاں شخص کو یہ چیز ہبہ کر دو یا فلاں کے  ہاتھ یہ چیز بیع کر دو۔ (درمختار ، ردالمحتار)

مسئلہ ۷۳ :
بعض باتوں میں وکیل اُس کام کے  کرنے  پر مجبور کیا جائے  انکار نہیں کر سکتا۔ (۱) ایک چیز معین شخص کو دینے  کے  لئے  وکیل کیا تھا کہ یہ چیز فلاں کو دے  آؤ اور مؤکل غائب ہو گیا وکیل کو اُسے  دینا لازم ہے ۔ (۲) مدعی کی طلب پر مدعیٰ علیہ نے  وکیل کیا اور مدعیٰ علیہ غائب ہو گیا وکیل کی پیروی کرنی لازم ہے  (۳) ایک چیز رہن رکھی ہے  اور عقد رہن کے  اندر یا بعد میں راہن نے  توکیل بالبیع شرط کر دی اس صورت میں وکیل کو بیع کر کرے  مرتہن کا دَین ادا کرنا ضروری ہے  (۴) جو وکیل اجرت پر کام کرتے  ہوں جیسے  دلال آرھتی وہ کام پر مجبور ہیں انکار نہیں کر سکتے ۔ (درمختار)

مسئلہ ۷۴ :
وکیل جس چیز کے  بارے  میں وکیل ہے  بغیر اجازت مؤکل اُس میں دوسرے  کو وکیل نہیں کر سکتا مثلاً زید نے  عمرو سے  ایک چیز خریدنے  کو کہا عمرو بکر سے  کہہ دے  کہ تُو خرید کر لا یہ نہیں ہو سکتا یعنی وکیل الوکیل جو کچھ کرے  گا وہ مؤکل پر نافذ نہیں ہو گا۔ (درمختار)

مسئلہ ۷۵ :
وکیل کو مؤکل نے  اس کی اجازت دے  دی ہے  کہ وہ خود کر دے  یا دوسرے  سے  کرادے  تو وکیل بنانا جائز ہے  یا اُس کام کے  لئے  اُس نے  اختیار تام دے  دیا ہے  مثلاً کہہ دیا ہے  کہ تم اپنے  رائے  سے  کام کرو اس صورت میں بھی وکیل بنانا جائز ہے ۔ (درمختار)

مسئلہ ۷۶ :
ایک شخص کو زکوٰۃ کے  روپے  دے  کر کہا کہ فقیروں کو دے  دو اس نے  دوسرے  کو کہا اُس نے  تیسرے  کو کہا غرض یہ کہ جو بھی فقیروں کو دے  دے  گا زکوٰۃ ادا ہو جائے  گی مؤکل کو اجازت دینے  کی بھی ضرورت نہیں اور اگر قربانی کا جانور خریدنے  کے  لئے  ایک کو کہا اُس نے  دوسرے  سے  کہہ دیا دوسرے  نے  تیسرے  سے  کہا غرض آخر والے  نے  خریدا تو اوّل کی اجازت پر موقوف رہے  گا اگر جائز کرے  گا جائز ہو گا ورنہ نہیں ۔ (درمختار)

مسئلہ ۷۷ :
اذن یا تفویض (کام کی رائے  پر سپرد کرنے ) کی وجہ سے  وکیل نے  دوسرے  کو وکیل بنایا تو یہ وکیل ثانی وکیل کا وکیل نہیں ہے  بلکہ مؤکل کا وکیل ہے  اگر وکیل اوّل اسے  معزول کرنا چاہے  معزول نہیں کر سکتا نہ اُس کے  مرنے  سے  یہ معزول ہو سکتا ہے  مؤکل کے  مرنے  سے  دونوں معزول ہو جائیں گے ۔ (بحر)

مسئلہ ۷۸ :
وکیل نے  وہ کام کیا جس کے  لئے  وکیل تھا اور حقوق میں اُس نے  دوسرے  کو وکیل بنایا یہ جائز ہے  اس کے  لئے  نہ اذن کی ضرورت ہے  نہ تفویض کی مثلاً خریدنے  کا وکیل کیا تھا اس نے  خریدا اور مبیع پر قبضہ کے  لئے  یا عیب کی وجہ سے  واپس کرنے  کے  لئے  یا اُس کے  متعلق دعویٰ کرنا پڑے  اس کے  لئے  بغیر اذن و تفویض بھی وکیل کر سکتا ہے  کہ ان سب کاموں میں وکیل اصل ہے ۔ (بحرالرائق)

مسئلہ ۷۹ :
وکیل نے  بغیر اذن و تفویض دوسرے  کو وکیل کر دیا دوسرے  نے  پہلے  کی موجودگی یا عدم موجودگی میں کام کیا اور اوّل نے  اُسے  جائز کر دیا تو جائز ہو گیا بلکہ کسی اجنبی نے  کر دیا اُس نے  جائز کر دیا جب بھی جائز ہو گیا اور اگر وکیل اوّل نے  ثانی کے  لئے  ثمن مقرر کر دیا ہے  کہ چیز اتنے  میں بیچنا اور ثانی نے  اوّل کی غیبت میں بیچ دی تو جائز ہے  یعنی اوّل کی رائے  سے  کام ہو اورر یہ بیع مؤکل پر نافذ ہو گی کیونکہ اُس کی رائے  اس صورت میں یہی ہے  کہ ثمن کی مقدار متعین کر دے  اور ہی کام اُس نے  کر دیا خریدنے  کے  لئے  وکیل کیا تھا اور اجنبی نے  خریدی اور وکیل نے  جائز کر دی جب بھی اُسی اجنبی کے  لئے  ہے ۔ (درمختار ، بحر)

مسئلہ ۸۰ :
ایسی چیزیں جو عقد نہیں ہیں جیسے  طلاق عتاق ان میں کسی کو وکیل کیا وکیل نے  دوسرے  کو وکیل کر دیا یا ثانی نے  اوّل نے  موجودگی میں طلاق دی یا اجنبی نے  طلاق دی وکیل نے  جائز کر دی طلاق نہیں ہو گی۔ (درمختار)

مسئلہ ۸۱ :
وکالت کبھی خاص ہوتی ہے  کہ ایک مخصوص کام مثلاً خریدنے  یا بیچنے  یا نکاح یا طلاق کے  لئے  وکیل کیا اور کبھی عام ہوتی ہے  کہ ہر قسم کے  کام وکیل کوسپرد کر دیتے  ہیں جس کو مختار عام کہتے  ہیں مثلاً کہہ دیا کہ میں نے  تجھے  ہر کام میں وکیل کیا اس صورت میں وکیل کو تمام معاوضات خریدنا بیچنا اجارہ دینا لینا سب کام کا اختیار حاصل ہو جاتا ہے  مگر بی بی کو طلاق دینا غلام کو آزاد کرنا یا دوسرے  تبرعا مثلاً کسی کو اسکی یچز ہبہ کر دیا اس کی جائداد کو وقف کر دینا اس قسم کے  کاموں کا وکیل کو اختیار نہیں رکھتا۔ (درمختار)

مسئلہ ۸۲ :
کسی سے  کہا میں نے  اپنی عورت کا معاملہ تمہیں سپرد کر دیا یہ طلاق کا وکیل ہے  مگر مجلس تک اختیار رکھتا ہے  بعد میں نہیں اور اگر یہ کہا کہ عورت کے  معاملہ میں میں نے  تم کو وکیل کیا تو مجلس تک مقتصر نہیں ۔ (درمختار)

مسئلہ ۸۳ :
جس شخص کو دوسرے  پر ولایت نہ ہو اُس کے  حق میں اگر تصرف کرے  گا جائز نہیں ہو گا مثلاً غلام یا کافر نے  اپنے  نابالغ بچہ جو مسلمان کا مال بیچ دیا یا اُس کے  بدلے  میں کوئی چیز خریدی یا اپنی نابالغہ لڑکی حرہ مسلمہ کا نکاح کیا یہ جائز نہیں ۔ (درمختار)

مسئلہ ۸۴ :
نابالغ کے  مال کی ولایت اُس کے  باپ کو ہے  پھر اُس کے  وصی کو ہے  یہ نہ ہو تو اس کے  وصی کو ہے  یعنی باپ کا وصی دوسرے  کو وصی بنا سکتا ہے  اس کے  بعد دادا کو پھر دادا کے  وصی کو پھر اس وصی کے  وصی کو یہ بھی نہ ہو ت قاضی کو اس کے  بعد وہ جس کو قاضی نے  مقرر کیا ہو اس کو وصی قاضی کہتے  ہیں پھر اُس کو جس کو اس وصی نے  وصی کیاہو۔ (درمختار)

مسئلہ ۸۴ :
ماں مر گئی یا بھائی مرا اور انھوں نے  ترکہ چھوڑا اور اس مال کا کسی کو وصی کیا تو باپ یا اسکے  وصی یا وصی وصی یا دادا اسکے  وصی یا وصی وصی کے  ہوتے  ہوئے  ماں یا بھائی کے  وصی کو کچھ اختیار نہیں اور اگر ان مذکورین میں کوئی نہیں ہے  تو ماں یا بھائی کے  وصی کے  متعلق اُس ترکہ کی حفاظت ہے  اور اُس ترکہ میں سے  صرف منقول چیزیں بیع کر سکتا ہے  غیر منقول کی بیع نہیں کر سکتا اور کھانے  اورلباس کی چیزیں خرید سکتا ہے  وبس۔ (درمختار)

مسئلہ ۸۵ :
وصی قاضی بھی وہ تمام اختیارات رکھتا ہے  جو باپ کا وصی رکھتا ہے  ہاں اگر قاضی نے  اُسے  کسی خاص بات کا پابند کر دیا ہے  تو پابند ہو گا۔ (درمختار)

وکیل بالخصومۃ اور وکیل بالقبض کا بیان

مسئلہ ۱ :
جس شخص کو خدمت یعنی مقدمہ میں پیروی کرنے  کے  لئے  وکیل کیا ہے  وہ قبضہ کا اختیار نہیں رکھتا یعنی اس کے  موافق فیصلہ ہوا اور چیز دلا دی گئی تو اُس پر قبضہ کرنا اس وکیل کا کام نہیں ۔ یونہی تقاضا کرنے  کا جس کو وکیل کیا ہے  وہ بھی قبضہ نہیں کر سکتا۔ (درمختار) مگر جہاں عرف اس قسم کا ہو کہ جو تقاضے  کو جاتا ہے  وہی دَین وصول بھی کرتا ہے  جیسا کہ ہندوستان کا عموماً یہی عرف ہے  کہ تجار کے  یہاں سے  جو تقاضے  کو بھیجے  جاتے  ہیں وہی بقایا وصول کر کے  لاتے  بھی ہیں یہ نہیں ہے  کہ تقاضا ایک کا کام ہو اور وصول کرنا دوسرے  کا لہٰذا یہاں کے  عرف کا لحاظ کرتے  ہوئے  تقاضا کرنے  والا قبضہ کا اختیار رکھتا ہے ۔ (بحر)

مسئلہ ۲ :
خصومت یا تقاضے  کے  لئے  جس کو وکیل کیا ہے  یہ مصالحت نہیں کر کستے  کہ ان کا یہ کام نہیں ۔ تقاضے  کے  لئے  جس کو قاعدہ بنایا ہے  جس سے  یہ کہہ دیا کہ فلاں شخص کو ہمارا یہ پیغام پہنچا دینا وہ قبضہ کر سکتا ہے  اُس مدیون پر دعویٰ نہیں کر سکتا۔ (درمختار)

مسئلہ ۳ :
جس کو صالح کیلئے  وکیل بنایا ہے  وہ دعویٰ نہیں کر سکتا اور دَین پر قبضہ کیلئے  جس کو وکیل کیا ہے  وہ دعویٰ کر سکتا ہے ۔ وکیل قسمۃ وکیل شفعہ۔ ہبہ  میں رجوع کا وکیل۔ عیب کی وجہ سے  رد کا وکیل ان سب کو دعویٰ کرنے  کا حق حاصل ہے ۔ (درمختار)

مسئلہ ۴ :
ایک شخص کے  زمہ میرا دَین ہے  تم اُس پر قبضہ کرو اور سب ہی پر قبضہ کرنا وکیل نے  تمام دَین پر قبضہ کیا صرف ایک روپیہ باقی رہ گیا یہ قبضہ صحیح نہیں ہوا کہ مؤکل کی اس نے  مخالفت کی یعنی اگر وہ دَین جس پر قبضہ کیا ہے  ہلاک ہو جائے  تو مؤکل ذمہ دار نہیں مؤکل اُس مدیون سے  اپنا پورا دَین وصول کرے  گا۔ (درمختار)

مسئلہ ۵ :
یہ کہا کہ میں نے  اپنے  ہر دَین کے  تقاضا کا تجھے  وکیل کیا یا میرے  جتنے  حقوق لوگوں پر ہیں اُن کے  لئے  وکیل کیا یہ توکیل اُن حقوق کے  متعلق بھی ہے  جو اس وقت موجود ہیں اور اُن کے  متعلق بھی جو اب ہوں گے  اور اگر یہ کہا ہے  کہ فلاں کے  ذمہ جو میرا دَین ہے  اُس کے  قبض کا وکیل کیا تو صرف وہی دَین مراد ہے  جو اس وقت ہے  جو بعدمیں ہوں گے  اُن کے  متعلق وکیل نہیں ۔ (عالمگیری)

مسئلہ ۶ :
جو شخص قبض دَین کا وکیل ہے  وہ نہ تو حوالہ قبول کر سکتا ہے  نہ مدیون کو دَین ہبہ کر سکتا ہ ے  نہ دَین معاف کر سکتا ہے  نہ دَین کو مؤخر کر سکتا ہے  یعنی میعاد نہیں مقرر کر سکتا نہ دَین کے  مقابلے  میں کوئی شے  رہن رکھ سکتا ہے ۔ (عالمگیری)

مسئلہ ۷ :
ایک شخص کو وکیل کیا کہ فلاں کے  زمہ میرا دَین ہے  اُسے  وصول کر کے  فلاں شخص کو ہبہ کر دے  یہ جائز ہے  اگر مدیون یہ کہتا ہے  کہ میں نے  دَین دے  دیا ہے  اور موہوب لہ بھی تصدیق کرتا ہے  تو ٹھیک ہے  اور موہوب لہ انکار کرتاہے  تو مدیون کی تصدیق نہیں کی جائے  گی۔ (عالمگیری)

مسئلہ ۸ :
دَین وصول کرنے  کا وکیل آیا اُس نے  وصول کیا پھر دوسرا وکیل آیا کہ یہ بھی دَین وصول کرنے  کا وکیل ہے  یہ چاہتا ہے  کہ وکیل اوّل نے  جو کچھ وصول کیا ہے  اُسے  میں اپنے  قبضہ میں رکھوں اُسے  اس کا اخیتار نہیں ہاں اگر وکیل دوم کو مؤکل نے  یہ اختیارات دیئے  ہیں کہ جو کچھ مؤکل کی چیز کسی کے  پاس ہو اُسے  پر قبضہ کرے  تو وکیل اوّل سے  لے  سکتا ہے ۔ (عالمگیری)

مسئلہ ۹ :
محتال لہ نے  محیل کووکیل کر دیا کہ محتال علیہ سے  دَین وصول کرے  یہ توکیل صحیح نہیں ۔ یونہی دائن نے  مدیون کو وکیل بنایا کہ وہ خود اپنے  نفس سے  دَین وصول کرے  یہ توکیل صحیح نہیں ۔ (عالمگیری)

مسئلہ ۱۰ :
کفیل بالمال کو وکیل نہیں بنایاجا سکتا اُس کو وکیل بنانا ویسا ہی ہے  جیسے  خود مدیون کو وکیل کیا جائے  ہاں اگر مدیون کو وکیل کیا تم اپنے  سے  دَین معاف کر دو یہ توکیل صحیح ہے  اور معاف کرنے  سے  پہلے  مؤکل نے  معزول کر دیا یہ عز ل بھی صحیح ہے ۔ (درمختار)

مسئلہ ۱۱ :
زید کے  دو شخصوں کے  ذمہ ہزارروپے  ہیں اور ان دونوں میں سے  ہر ایک دوسرے  کا کفیل ہے  زید نے  عمرو کو وکیل کیا کہ ان میں سے  فلاں سے  دَین وصول کرے  عمرو نے  بجائے  اُس کے  دوسرے  سے  وصول کیا یہ اُس کا قبضہ کرنا صحیح ہے ۔ اسی طرح اگر ایک شخص پر ہزار روپے  دَین ہے  اور دوسرا اس کا کفیل ہے  دائن نے  وکیل کیا تھا مدیون سے  وصول کرنے  کے  لئے  اُس نے  کفیل سے  وصول کرلیا یہ بھی صحیح ہے ۔ (عالمگیری)

مسئلہ ۱۲ :
دَین وصول کرنے  کے  لئے  وکیل کیا تھا وکیل نے  مدیون سے  بجائے  روپیہ کے  سامان لیا اس چیز کو مؤکل پسند نہیں کرتا ہے  وکیل یہ سامان پھیر دے  اور دَین کا مطالبہ کرے ۔ (عالمگیری)

مسئلہ ۱۳ :
مدیون نے  دائن کی کوئی چیز دے  دی کہ اسے  بیچ کر اُس میں سے  اپنا حق لے  لو اُس نے  بیع کی اور ثمن پر قبضہ کر لیا پھر یہ ثمن ہلاک ہو گیا تو مدیون کا نقصان ہوا جب تک دائن نے  ثمن پر جدید قبضہ نہ کیا ہو اور اگر مدیون نے  چیز دیتے  وقت یہ کہا اسے  اپنے  حق کے  بدلے  میں بیع کر لو تو ثمن پر قبضہ ہوتے  ہی دَین وصول ہو گیا اگر ہلاک ہو گا دائن کا ہلاک ہو گا۔ (خانیہ)

مسئلہ ۱۴:
ایک شخص نے  دوسرے  سے  یہ کہا کہ فلاں کا تمہارے  ذمہ دَین ہے  اُس نے  مجھے  لینے  کے  لئے  وکیل کیا ہے  اس کی تین صورتیں ہیں اس کی تصدیق کرتا ہے  یا تکذیب کرتا ہے  اگر تصدیق کرتا ہے  دَین ادا کرنے  پر مجبور کیا جائے  گا پھر واپس لینے  کا اس کو اختیار نہیں باقی دو صورتوں میں مجبور نہیں کیا جائے  گا مگر اس نے  دے  دیا تو واپس لینے  کا اختیار نہیں پھر مؤکل آیا اس نے  وکالت کا اقرار کر لیا تومعاملہ ختم ہے  اور اگر وکالت سے  انکار کرتا ہے  اور مدیون سے  دَین لینا چاہتا ہے  اگر مدیون نے  دعویٰ کیا کہ تم نے  فلاں کو وکیل کیا تھا میں نے  اُسے  دے  دیا اور اُس کی توکیل کو گواہوں سے  ثابت کر دیا یا گواہ نہ ہونے  کی صورت میں دائن پر حلف دیا گیا اس نے  حلف سے  انکار کر دیا مدیون بری ہو گیا اور اگر اس نے  حلف کر لیا کہ میں نے  اُسے  وکیل نہیں کیا تھا تو مدیون سے  اپنا دَین وصول کرے  گا پھر اُس وکیل کے  پاس اگر وہ چیز موجود ہے  تو مدیون اُس سے  وصول کرے ۔ اور ہلاک کر دی تو تاوان لے  سکتا ہے  اور اگر ہلاک ہو گئی ہو اور مدیون نے  اس کی تصدیق کی تھی تو کچھ نہیں لے  سکتا اور تکذیب کی تھی یا سکوت کیا تھا یا تصدیق کی تھی مگر ضمان کی شرط کر لی تھ جو کچھ دائن کو دیا ہے  اس وکیل سے  واپس لے ۔ (عالمگیری)

مسئلہ ۱۵:
ایک شخص نے  کہا فلاں شخص کی امانت تمہارے  پاس ہے  اُس نے  مجھے  وکیل بالقبض کیا ہے  امین اگرچہ اس کی تصدیق کرتا ہو امانت دینے  کا حکم نہیں دیا جائے  گا اور اگر امین نے  دے  دی تو اب واپس لینے  کا حق نہیں رکھتا اور اگر امین سے  کوئی یہ کہتا ہے  کہ میں نے  امانت والی چیز خرید لی ہے  اُس کو دینے  کا حکم نہیں دیا جائے  گا اگرچہ امین اُس کی تصدیق کرتا ہو اور اگر امین سے  یہ کہتا ہے  کہ جس نے  امانت رکھی تھی اُس کا انتقال ہو گیا اور یہ چیز بطور وصیت یا وراثت مجھے  ملی ہے  اگر امین اس کی بات کو سچ ملتا ہے  حکم دیا جائے  گا کہ اس کو دے  دے  بشرطیکہ میت پر دَین مستغفرق نہ ہو اور اگر امین اُس کی بات سے  منکر ہے  یا کہتا ہے  مجھے  نہیں معلوم تو اس صورت میں جب تک ثابت نہ کردے  دینے  کا حکم دیا جائے  گا۔ (ہدایہ ، درمختار)

مسئلہ ۱۶:
دائن نے  مدیون سے  کہا تم فلاں شخص کو دے  دینا پھر دوسرے  موقع پر کہا اُس کو مت دینا مدیون نے  کہا میں تو اُسے  دے  چکا اور وہ شخص اقرار کرتا ہے  کہ مجھے  دیا ہے  مدیون دَین سے  بری ہو گیا۔ (عالمگیری)

مسئلہ ۱۷:
دائن نے  مدیون کے  پاس کہلا بھیجا کہ میرا روپیہ بھیج دو مدیون نے  اسی کے  ہاتھ بھیج دیا تو دائن کا ہو گیا اگر ہلاک ہو گیا دائن کا ہو گا اور اگر دائن نے  مدیون سے  کہا کہ فلاں کے  ہاتھ بھیج دینا یا میرے  بیٹے  یا اپنے  بیٹے  کے  ہاتھ بھیج دینا مدیون نے  بھیج دیا اور ضائع ہوا تو مدیون کا ضائع ہوا اور اگر دائن نے  یہ کہا تھا کہ میرے  بیٹے  کو یا اپنے  بیٹے  کو دے  دو وہ مجھے  لا کے  دے  دیدیگا  یہ توکیل ہے  اگر ضائع ہو گا دائن کا نقصان ہو گا۔ (عالمگیری)

مسئلہ ۱۸ :
مدیون نے  کسی کو اپنا دَین ادا کرنے  کا وکیل کیا اُس نے  ادا کر دیا تو جو کچھ دیا ہے  مدیون سے  لے  گا اور اگر یہ کہا ہے  کہ میری زکوٰۃ ادا کر دینا یا میری قسم کے  کفارہ میں کھانا کھلا دینا اور اس نے  کر دیا تو کچھ نہیں لے  سکتا ہاں اگر اُس نے  یہ بھی کہا تھا کہ میں ضامن ہوں تو وصول کر سکتا ہے ۔ (عالمگیری)

مسئلہ ۱۹ :
یہ کہا کہ فلاں کو اتنے  روپے  ادا کر دینا یہ نہیں کہا کہ میری طرف سے  نہ یہ کہ میں ضامن ہوں نہ یہ کہ وہ میرے  ذمہ ہوں گے  اس نے  دے  دیئے  اگر یہ اُس کا شریک یا غلیط یا اُس کے  عیال میں ہے  یا اس پر اُسے  اعتماد ہے  تو رجوع کرے  گا ورنہ نہیں  خلیط کے  معنی یہ ہیں کہ دونوں میں لین دین ہے  یا آپس میں دونوں کے  یہ طے  ہے  کہ اگر ایک کا دوسرے  کے  پاس قاصد یا وکیل آئے  گا تو اُس کے  ہاتھ بیع کر دے  گا اُسے  قرض دیدیگا۔ (عالمگیری)

مسئلہ ۲۰ :
ایک ہی شخص دائن و مدیون دونوں کا وکیل ہو کہ ایک کی طرف سے  خود ادا کرے  اور دوسرے  کی طرف سے  خود ہی وصول کرے  یہ نہیں ہو سکتا۔ (عالمگیری)

مسئلہ ۲۱ :
مدیون نے  ایک شخص کو روپے  دیئے  کہ میرے  ذمہ فلاں کے  اتنے  روپے  باقی ہیں یہ دے  دینا اور رسید لکھوا لینا روپے  اُسے  نے  دے  دیئے  مگر رسید نہیں لکھوائی اُس پر ضمان نہیں یعنی اگر دائن انکار کرے  تو تاوان لازم ہو گا اور اگر مدیون نے  یہ کہا تھا کہ جب تک رسید نہ لے  لینا دینا مت اور اُس نے  بغیر رسید دے  دیئے  تو ضامن ہے ۔ (عالمگیری)

مسئلہ ۲۲ :
جس کو دَین ادا کرنے  کو کہا ہے  اُس نے  اُسے  سے  بہتر ادا کیا تھا جو کہا تھا ویسا رجوع کرے  گا جیسا ادا کرنے  کو کہا تھا اور اُس سے  خراب ادا کیا تو جیسا دیا ہے  ویسا ہی لے  گا۔ (عالمگیری)

مسئلہ ۲۳ :
ایک شخص کو اپنے  حقوق وصول کرنے  اور مقدمات کی پیروی کرنے  کے  لئے  وکیل کیا ہے  اور یہ کہہ دیا ہے  کہ مؤکل پر (یعنی مجھ پر) جو دعویٰ ہو اُس میں وکیل نہیں یہ صورت توکیل کی جائز ہے  نتیجہ یہ ہوا کہ وکیل نے  ایک شخص پر مال کا دعویٰ کیا اور گواہوں سے  چابت کر دیا مدعیٰ علیہ اپنے  اوپر سے  اس کو دفع کرنا چاہتا ہے  مثلاً کہتا ہے  میں نے  ادا کر دیا ہے  یا دائن نے  معاف کر دیا ہے  یہ جوابدہی وکیل کے  مقابل میں مسموع نہیں کہ وہ اس بات میں وکیل ہی نہیں ۔ (درمختار)

مسئلہ۲۴ :
وکیل بالخصومۃ کو اختیار ہے  کہ خصم کے  حق سے  انکار کر دے  یا اُس کے  حق کا اقرار کرے  مگر قاضی کے  پاس اقرار کر سکتا ہے  غیر قاضی کے  پاس نہیں یعنی مجلس قضا کے  علاوہ دوسری جگہ اُس نے  اقرار کیا اس کو اگر قاضی کے  پاس خصم نے  گواہوں سے  ثابت کیاتو وکیل کا اقرار نہیں قرار پائے  گا یہ البتہ ہو گا کہ گواہوں سے  غیر مجلس قضا میں اقرار ثابت ہونے  پر یہ وکیل ہی وکالت سے  معزول ہو جائے  گا اور اس کو مال نہیں دیا جائے  گا۔ (درمختار)

مسئلہ ۲۵ :
وکیل بالخصومۃ اقرار اُس وقت کر سکتا ہے  جب اُس کی توکیل مطلق ہو اقرار کی مؤکل نے  ممانعت نہ کی ہو اور اگر مؤکل نے  اُس کو غیر جائز الاقرار قرار دیا ہے  مگر اقرار نہیں کر سکتا اگر قاضی کے  پاس یہ اقرار کرے  گا اقرار صحیح نہیں ہو گا اور وکالت سے  خارج ہو جائے  گا اور اگر وکیل کیا ہے  مگر انکار کی اجازت نہیں دی ہے  تو انکار نہیں کر سکتا۔ (عالمگیری ، درمختار)

مسئلہ ۲۶ :
توکیل بالاقرار صحیح ہے  اس کا یہ مطلب نہیں کہ اقرار کا وکیل ہے  یا کچہری میں جاتے  ہی اقرار کر لے  بلکہ اس کا مطلب یہ ہے  کہ وکیل سے  کہہ دیا ہے  کہ اولاً تم جھگڑا کرنا جو کچھ کہے  اُس سے  انکار کرنا مگر جب دیکھنا کہ کام نہیں چلتا اور انکار میں میری بدنامی ہوتی ہے  تو اقرار کر لینا اس وکیل کا اقرار صحیح ہے  وہ مؤکل پر اقرار ہے ۔ (درمختار ، عالمگیری)

مسئلہ ۲۷ :
جو شخص دائن کا وکیل ہے  مدیون نے  بھی اُسی کو قبضہ کا وکیل کر دیا تو یہ توکیل درست نہیں مثلاً وہ مدیون کے  پاس آکر مطالبہ کرتاہے  مدیون نے  اُسے  کوئی چیز دے  دی کہ اسے  بیچ کر ثمن سے  دَین ادا کر دینا اگر فرض کرو اُس نے  بیچی مگر ثمن ہلاک ہو گیا تو مدیون کا ہلاک ہوا۔ (درمختار ، ردالمحتار)

مسئلہ ۲۸ :
کفیل بالفنس قبض دَین کا وکیل ہو سکتا ہے ۔ یونہی قاصد اور وکیل بالنکاح ان کو وکیل بالقبض کیا جا سکتا ہیے  وکیل بالنکاح مہر کا ضامن ہو سکتا ہے ۔ (درمختار)

مسئلہ ۲۹ :
دَین قبضہ کرنے  کا وکیل تھا اس نے  کفالت کر لی یہ صحیح ہے  مگر وکالت باطل ہو گئی۔ (درمختار)

مسئلہ ۳۰ :
وکیل بیع نے  مشتری کی طرف سے  بائع کے  لئے  ثمن کی ضمانت کر لی یہ جائز نہیں پھر اگر اس ضمانت باطلہ کی بنا پر وکیل نے  بائع کو ثمن اپنے  پاس سے  دے  دیا تو بائع سے  واپس لے  سکتا ہے  اور اگر ادا کیا مگر ضمانت کی وجہ سے  نہیں تو واپس نہیں لے  سکتا کہ متبرع ہے ۔ (درمختار)

مسئلہ ۳۱ :
وکیل بالقبض نے  مال طلب کیا مدیون نے  جواب میں یہ کہا کہ مؤکل کو دے  چکا ہوں یا اُس نے  معاف کر دیا یا تمہارے  مؤکل نے  خود میری مِلک کا اقرار کیا ہے  اس کا حاصل یہ ہوا کہ اس نے  مِلک مؤکل کا اقرار کر لیا اور اس کی وکالت کو بھی تسلیم کیا مگر ایک عذر ایساپیش کرتا ہے  جس سے  مطالبہ ساقط ہو جائے  اوراس پر گواہ پیش نہیں کئے  اب دوسری صورت منکر پر حلف کی ہے  مگر حلف اگر ہو گا تو مؤکل پر نہ کہ وکیل پر لہٰذا اس صورت میں اُس شخص کو مال دینا ہو گا۔ (درمختار)

مسئلہ ۳۲ :
مشترین ے  عیب کی وجہ سے  مبیع کو واپس کرنے  کے  لئے  کسی کو وکیل کیا وکیل جب بائع کے  پاس جاتا ہے  بائع یہ کہتا ہے  کہ مشتری اس عیب پر راضی ہو گیا تھا لہٰذا واپسی نہیں ہو سکتی اس صورت میں جب تک مشتری حلف نہ اُٹھائے  بائع پر رد نہیں کر سکتا اور اگر وکیل نے  بائع پر رد کر دی پھر مؤکل آیا اس نے  بائع کی تصدیق کی تو چیز اسی کی ہو گئی بائع کی نہ ہو گی۔ (بحر)

مسئلہ ۳۳:
زید نے  عمرو کودس روپے  دیئے  کہ یہ میرے  بال بچوں پر خرچ کرنا عمرو نے  دس روپے  اپنے  پاس کے  خرچ کئے  وہ روپے  جو دیئے  گئے  تھے  رکھ لئے  تو یہ دس اُن دس کے  بدلے  میں ہو گئے  اسی طرح اگر دَین ادا کرنے  کے  لئے  روپے  دیئے  تھے  یا صدقہ کرنے  کے  لئے  دیئے  تھے  اس نے  یہ روپے  رکھ لئے  اور اپنے  پاس سے  دَین ادا کر دیا یا صدقہ کر دیا تو ان صورتوں میں بھی اولاً بدلا ہو گیا۔ جو روپے  زید نے  دیئے  ہیں اُن کے  رہتے  ہوئے  یہ حکم ہے  اور اگر زید عمرو نے  زید کے  خرچ کر ڈالے  اس کے  بعد بال بچوں نے  لئے  چیزیں خریدیں وہ سب عمرو کی مِلک ہیں اور بچوں پر خرچ کرنا تبرع ہے  اور زید کے  روپے  جو خرچ کئے  ہیں اُن کا تاوان دینا ہو گا اور یہ بھی ضرور ہے  کہ خرچ کے  لئے  عمرو جو چیزیں خرید لایا اُن کی بیع کو زید کے  روپے  کی طرف نسبت کرے  یا عقد کو مطلق رکھے  اور اگر عمرو نے  عقد کو اپنے  روپے  کی طرف نسبت کیا تو یہ چیزیں عمرو کی ہوں گی اور زید کے  بال بچوں پر خرچ کرنے  میں متبرع ہو گا اور زید کے  روپے  اس کے  ذمہ باقی رہیں گے  یہی حکم دَین ادا کرنے  اور صدقہ کرنے  کا ہے ۔ (بحرالرائق)

مسئلہ ۳۴ :
زید نے  عمرو سے  کہا فلاں شخصج پر میرے  اتنے  روپے  باقی ہیں اُن کو وصول کر کے  خیرات کر دو عمرو نے  اپنے  پاس سے  یہ نیت کرتے  ہوئے  خرچ کر دیئے  کہ جب مدیون سے  وصول ہوں گے  تو اُنھیں رکھ لوں گا یہ جائز ہے  یعنی عمرو پر تاوان نہیں اور اگر زید نے  روپے  دے  دیئے  تھے  اس نے  وہ روپے  رکھ لئے  اور اپنے  پاس کے  خیرات کر دیئے  تو تاوان نہیں ۔ (بحر)

مسئلہ ۳۵ :
وصی یا باپ نے  بچہ پر اپنا مال خرچ کیا کیونکہ اُس کا مال ابھی آیا نہیں ہے  تو اس کا معاوضہ نہیں ملے  گا ہاں اگر اُس نے  اس پر گواہ بنا لئے  ہیں یہ یہ قرض دیتا ہوں یا میں خرچ کرتا ہوں اس کا معاوضہ لوں گا تو بدلا لے  سکتا ہے ۔ (درمختار)

مسئلہ ۳۶ :
جو شخص قبض عین (شے  معین) کا وکیل ہو وہ وکیل بالخصومۃ نہیں ہے  مثلاً کسی نے  یہ کہہ دیا کہ میری فلاں چیز فلاں شخص سے  وصول کرو جس کے  ہاتھ میں چیز ہے  اُس نے  کہا کہ مؤکل نے  یہ چیز میرے  ہاتھ بیع کی ہے  اور اس کو گواہوں سے  ثابت کر دیا معاملہ ملتوی ہو جائے  گا جب مؤکل آجائے  گا اُس کی موجودگی میں بیع کے  گواہ پیش کئے  جائیں گے ۔ اسی طرح ایک شخص نے  کسی کو بھیجا کہ میری زوجہ کو رخصت کرا لاؤ عورت نے  کہا شوہر نے  مجھے  طلاق دے  دی ہے  اور گواہوں سے  طلاق ثابت کر دی اس کا اثر صرف اتنا ہو گا کہ رخصت کو ملتوی کر دیا جائے  گا طلاق کا حکم نہیں دیا جائے  گا جب شوہر آئے  گا اُس کی موجودگی میں عورت کو طلاق کے  گواہ پھر پیش کرنے  ہوں گے ۔ (عالمگیری ، ہدایہ)

مسئلہ ۳۷ :
ایک شخص قبض عین کا وکیل تھا اس کے  قبضہ سے  پہلے  کسی نے  وہ چیز ہلاک کر دی یہ اُس پر تاوان کا دعویٰ نہیں کر سکتا اور قبضہ کے  بعد ہلاک کی ہے  تو دعویٰ کر سکتا ہے ۔ (عالمگیری)

مسئلہ ۳۸ :
کسی سے  کہا میری بکری فلاں کے  یہاں سے  اُس پر قبضہ کرو اس کہنے  کے  بعد بکری کے  بچہ پیدا ہوا تو وکیل بکری اور بچہ دونوں پر قبضہ کرے  گا اور اگر وکیل کرنے  سے  پہلے  بچہ پیدا ہو چکا ہے  تو بچہ پر قبضہ نہیں کر سکتا۔ باغ کے  پھل کا وہی حکم ہے  جو بچہ کا ہے ۔ (عالمگیری)

مسئلہ ۳۹ :
وکیل کیا کہ میری امانت فلاں کے  پاس ہے  اُس پر قبضہ کرو اور وکیل کے  قبضہ سے  پہلے  خود مؤکل نے  قبضہ کر لیا اور پھر دوبارہ اُس کو امانت رکھ دیا اب وکیل نہ رہا یعنی قبضہ نہیں کر سکتا مؤکل کے  قبضہ کرنے  کا چاہے  اس کو علم ہو یا نہ ہو۔ (عالمگیری)

مسئلہ ۴۰ :
مالک نے  حکم دیا تھا کہ فلاں کے  پاس میری امانت ہے  اُس پر آج قبضہ کرو تو اُسی دن قبضہ کرنا ضرور نہیں دوسرے  دن بھی قبضہ کر سکتا ہے  اور اگر کہا تھا کہ کل قبضہ کرنا تو آج نہیں قبضہ کر سکتا اور اگر کہا تھا کہ فلاں کی موجودگی میں قبضہ کرانا تو بغیر اُس کی موجودگی کے  قبضہ کر سکتا ہے ۔ یونہی اگر کہا تھا کہ گواہوں کے  سامنے  قبضہ کرنا تو بغیر گواہوں کے  قبضہ کر سکتا ہے  اور اگر کہا بغیر فلاں کی موجودگی کے  قبضہ نہ کرنا تو غیبت میں قبضہ نہیں کر سکتا۔ (عالمگیری)

مسئلہ ۴۱ :
ایک شخص نے  گھوڑا عاریت لیا اور کسی کو بھیجا کہ اُسے  لاؤ یہ اُس پر سوار ہو کر لے  گیا اگر گھوڑا ایسا ہے  کہ بغیر سوار ہوئے  قابو میں آسکتا ہے  تو یہ ضامن ہے  اور قابو میں نہیں آسکتا ہے  تو ضامن نہیں ۔ (عالمگیری)

وکیل کو معزول کرنے  کا بیان


مسئلہ ۱ :
وکالت عقو ولازمہ میں سے  نہیں یعنی نہ مؤکل پر اس کی پابندی لازم ہے  نہ وکیل پر جس طرح مؤکل جب چاہے  وکیل کو برطرف کر سکتا ہے  وکیل بھی جب چاہے  درست بردار ہو سکتا ہے  اس وجہ سے  اس میں خیار شرط نہیں ہوتا کہ جب یہ خود ہی لازم نہیں تو شرط لگانے  سے  کیا فائدہ۔ (بحر)

مسئلہ ۲ :
وکالت کا بالقصد حکم نہیں ہو سکتا یعنی جب تک اس کے  ساتھ دوسری چیز شامل نہ ہو محض وکالت کا قاضی حکم نہیں دے  گا مثلاً یہ کہ زید عمرو کا وکیل ہے  اگر مدیون پر وکیل نے  دعویٰ کیا اور وہ اس کی وکالت سے  انکار کرتا ہے  تو اب یہ بیشک اس قابل ہے  کہ اس کے  متعلق قاضی اپنا فیصلہ صادر کر ے ۔ (بحر)

مسئلہ ۳ :
مؤکل وکیل کو معزول کرے  یا وکیل خود اپنے  کو معزول کرے  بہرحال دوسرے  کو اس کا علم ہو جانا ضرور ہے  جب تک علم نہ ہو گا معزول نہ ہو گا اگرچہ وہ نکاح یا طلاق کا وکیل ہو جس میں وکیل کو معزولی کی وجہ سے  کوئی ضرر بھی نہیں پہنچتا۔ عزل کی کئی صورتیں ہیں وکیل کے  سامنے  مؤکل نے  کہہ دیا کہ میں نے  تم کو معزول کر دیا یا لکھ کر دے  دیا یا وکیل کے  یہاں کسی سے  کہلا بھیجا جس کو بھیجا وہ عادل ہو یا غیر عادل آزاد ہو یا غلام بالغ ہو یا نابالغ مرد ہو یا عورت بشرطیکہ وہ جا کر یہ کہے  کہ مؤکل نے  مجھے  بھیجا ہے  کہ میں تم کو یہ خبر پہنچا دوں کہ اُس نے  تمہیں معزول کر دیا۔ اور اگر اُس نے  خود کسی کو نہیں بھیجا ہے  بلکہ بطور خود کسی نے  یہ خبر پہنچائی تو اس کے  لئے  ضرور ہے  کہ وہ خبر لے  جانے  والا عادل ہو یا دو شخص ہوں ۔ (بحرالرائق)

مسئلہ ۴ :
اگر وکالت کے  ساتھ حق غیر متعلق ہو جائے  تو مؤکل وکیل کو معزول نہیں کر سکتا مثلاً وکیل بالخصومۃ جس کو خصم کے  طلب کرنے  پر وکیل بنایا گیا اس کومؤکل معزول نہیں کر سکتا۔ (درمختار)

مسئلہ ۵ :
طلاق و عتاق کا وکیل۔ مؤکل کا مال بیع کرنے  کا وکیل۔ کسی غیر معین چیز کے  خریدنے  کا وکیل یہ سب اپنے  کوبغیر علم مؤکل معزول کر سکتے  ہیں یعنی اپنے  کو خود معزول کرنے  کے  بعد یہ سب کام کئے  تو نافذ نہیں ہوں گے ۔ (درمختار)

مسئلہ ۶ :
قبض دَین کیلئے  وکیل کیا تھا مدیون کی عدم موجودگی میں اسے  معزول کر سکتا ہے  اور اگر مدیون کی موجودگی میں وکیل کیا ہے  تو عدم موجودگی میں معزول نہیں کر سکتا مگر جب کہ مدیون کو اسکی معزولی کا علم ہو جائے  یعنی مدیون کو اسکی معزولی کا علم نہیں تھا اور دَین اس کو دیدیا یا بری الذمہ ہو گیا دائن اُس سے  مطالبہ نہیں کر سکتا اور مدیون کو معلوم تھا اور دے  دیا تو بری الذمہ نہیں ہے ۔ (درمختار)

مسئلہ ۷ :
ایک شخص کو راہن نے  وکیل کیا تھا کہ شے  مرہون کو بیع کر کے  دَین ادا کردے  اُس نے  اپنے  کو مرتہن کی موجودگی میں معزول کر دیا اور مرتہن اس پر راضی بھی ہو گیا تو معزول ہو گیا ورنہ نہیں ۔ (درمختار)

مسئلہ ۸ :
وکالت قبول کرنے  کے  بعد وکیل کا یہ کہنا میں نے  وکالت کو لغو کر دیا میں وکالت سے  بری ہوں ان الفاظ سے  معزول نہیں ہو گا اگرچہ الفاظ مؤکل کے  سامنے  کہے ۔ یونہی مؤکل کا توکیل سے  انکار کر دینا بھی عزل نہیں ہے ۔ (درمختار)


مسئلہ ۹ :
وکیل نے  وکالت رد کر دی رد ہو گئی مگر اس کے  لئے  مؤکل کو معلوم ہونا شرط ہے  مثلاً مؤکل نے  وکیل کیا جس کی خبر وکیل کو پہنچی وکیل نے  رد کر دی کہہ دیا مجھے  منظور نہیں مگر اس کا علم مؤکل کو نہیں ہوا پھر اس نے  وکالت قبول کر لی وکیل ہو گیا۔ وکیل نے  وکالت قبول کر لی اس کے  بعد مؤکل نے  کہا وکالت رد کر دو اُس نے  کہا میں نے  رد کر دی ہو گئی۔ (عالمگیری)

مسئلہ ۱۰ :
توکیل کو شرط پر معلق کر سکتے  ہیں مثلاً یہ کام کروں تو تم میرے  وکیل ہو مگر اس کے  عزل کو شرط پر معلق نہیں کر سکتے ۔ توکیل کو شرط پرمعلق کیا تھا اور شرط پائی جانے  سے  پہلے  وکیل کو معزول کرنا چاہتا ہے  کر سکتا ہے ۔ (بحرالرائق)

مسئلہ ۱۱ :
وکیل کو معزول کرنے  کا یہ مطلب ہے  کہ جس کام کے  لئے  اُس کو وکیل کیا ہے  وہ اب تک نہ ہوا اور کام پورا ہو گیا تو معزول کرنے  کی کیا ضرورت خود ہی معزول ہو گیا وہ کام ہی باقی نہ رہا جس میں وکیل تھا مثلاً دَین وصول کرنے  کے  لئے  وکیل تھا دَین وصول کر لیا۔ عورت سے  نکاح کرنے  کے  لئے  وکیل تھا اور نکاح ہو گیا۔ (بحر ، درمختار)

مسئلہ ۱۲ :
دونوں میں سے  کوئی مر گیا یا اُس کو جنون مطبق ہو گیا وکالت باطل ہو گئی جنون مطبق یہ ہے  کہ مسلسل ایک ماہ تک رہے ۔ یونہی مرتد ہو کر دارالحرب کو چلے  جانے  سے  بھی وکالت باطل ہو جاتی ہے  جبکہ قاضی نے  اُس کے  دارالحرب چلے  جانے  کا اعلان کر دیا ہو پھر اگر مجنون ٹھیک ہو جائے  یا مرتد مسلمان ہو کر دارالحرب سے  واپس آجائے  تو وکالت واپس نہیں ہو گی۔ (درمختار)

مسئلہ ۱۳ :
راہن نے  کسی کو مرہون شے  کی بیع کا وکیل کیا تھا یا خود مرتہن کو وکیل کیا تھا کہ دَین کی میعاد پوری ہونے  پرچیز کو بیچ دینا اور راہن مر گیا اس کے  مرنے  سے  وکالت باطل نہیں ہو گی یہی حکم اُس کے  مجنون ہونے  یا معاذ اللہ مرتد ہوجانے  کا ہے ۔ (بحرالرائق)

مسئلہ ۱۴ :
امر بالید کا وکیل یعنی اُس کے  ہاتھ میں معاملہ دے  دیا گیا ہے  اور بیع بالوفا کا وکیل یعنی مدیون نے  دائن کو اپنی کوئی چیز دیدی  ہے  کہ اس کو بیچ کر اپنا حق وصول کر لو ان دونوں صورتوں میں بھی مؤکل کے  مرنے  سے  وکالت باطل نہیں ہوگی۔ (درمختار ، ردالمحتار)

مسئلہ ۱۵ :
دو شخصوں میں شرکت تھی شریکین نے  وکیل کیا تھا پھر ان میں جدائی و تفریق ہو گئی یعنی شرکت توڑ دی وکالت باطل ہو گئی اس صورت میں وکیل کو معلوم ہونے  کی بھی ضرورت نہیں کہ یہ عزل حکمی ہے  عزل حکمی میں معلوم ہونا شرط نہیں ۔ (درمختار)

مسئلہ ۱۶ :
مؤکل مکاتب تھا وہ بدل کتابت سے  عاجز ہو گیا یا مؤکل غلام ماذون تھا اس کے  مولیٰ نے  محجور کر دیا یعنی اس کے  تصرفات رد کر دیئے  اس دونوں صورتوں میں بھی ان کا وکیل معزول ہو جاتا ہے  اوریہ بھی عزل حکمی ہے  علم کی شرط نہیں مگر یہ اُسی وکیل کی معزولی ہے  جو خصومت یا عقود کا وکیل ہو اور اگر وہ اس لئے  وکیل تھا کہ دَین ادا کرے  یا دَین وصول کرے  یا ودیعت پر قبضہ کرے  وہ معزول نہیں ہو گا۔ (درمختار)

مسئلہ ۱۷ :
جس کام کے  لئے  وکیل کیا تھا مؤکل نے  اُسے  خود ہی کر ڈالا معزول ہو گیاکہ اب وہ کام کرنا ہی نہیں ہے ۔ اس سے  مراد وہ تصرف ہے  کہ مؤکل کے  ساتھ وکیل تصرف نہ کر سکتا ہو مثلاً غلام کو آزاد کرنے  یا مکاتب کرنے  کا وکیل تھا مولیٰ نے  خود ہی آزاد کر دیا یا مکاتب کر دیا یا کسی عورت سے  نکاح کیا وکیل تھا اُس نے  خود ہی نکاح کر لیا یا کسی چیز کے  خریدنے  کا وکیل کیا تھا اُسے  خود خرید لی یا زوجہ کو طلاق دینے  کا وکیل کیا تھا مؤکل نے  خود ہی تین طلاقیں دے  دیں یا ایک ہی طلاق دی اور عدت پوری ہو گئی یا خلع کا وکیل تھا اُس نے  خلع کر لیا اور اگر وکیل بھی تصرف کر سکتا ہے  عاجز نہیں ہے  تو وکالت باطل نہیں ہو گی مثلاً طلاق کا وکیل تھا مؤکل نے  ابھی ایک ہی طلاق دی ہے  اور عدت باقی ہے  وکیل بھی طلاق دے  سکتا ہے  یا طلاق کا وکیل شوہر نے  خلع کیا اندرون عدت وکیل طلاق دے  سکتا ہے ۔ بیع کا وکیل تھا اور مؤکل نے  خود بیع کر دی مگر وہ چیز مؤکل پر واپس ہوئی اُس طریقہ پر جو فسخ ہے  تو وکیل اپنی وکالت پر باقی ہے  اُس چیز کو بیع کرنے  کا اختیار رکھتا ہے  اور اگر ایسے  طور پر چیز واپس ہوئی جو فسخ نہیں ہے  تو وکیل کو اختیار نہ رہا۔ (بحرالرائق)

مسئلہ ۱۸ :
ہبہ کرنے  کا وکیل تھا اور مؤکل نے  خود ہبہ کر دیا اس کے  بعد اپنا ہبہ واپس لے  لیا وکیل کو ہبہ کرنے  کا اختیار نہیں ہے ۔ بیع کے  لئے  وکیل کیا تھا اور مؤکل نے  اُس چیز کو رہن رکھ دیا اجرت پر دیدیا وی وکیل اپنی وکالت پر باقی ہے ۔ (بحر)

مسئلہ ۱۹ :
مکان کرایہ پر دینے  کے  لئے  وکیل کیا تھا اور مؤکل نے  خود کرایہ پر دے  دیا پھر اجارہ فسخ ہو گیا وکیل کی وکالت لوٹ آئی۔ (بحر)

مسئلہ ۲۰ : 
مکان بیع کرنے  کے  لئے  وکیل کیا تھا اور اُس میں جدید تعمیر کی وکالت جاتی رہی۔ یونہی زمین بیع کرنے  کے  لئے  وکیل کیا تھا اور اُس میں پیڑ لگا دیئے ۔ اور اگر مؤکل نے  اُس میں زراعت کی کھیت کو بو دیا تو وکیل زمین کو بیچ سکتا ہے ۔ (بحر)

مسئلہ ۲۱ :
ستو خریدنے  کو کہا اُس میں گھی مل دیا گیا یا تل خریدنے  کوکہا تھا پیل کر تیل نکال لیا گیا وکالت باطل ہو گئی اور اگر ان کی مبیع کا وکیل تھا وکالت باقی ہے ۔ (بحرالرائق)

مسئلہ ۲۲ :
ایک چیز کی بیع کا وکیل کیا تھا اُس کو خود مؤکل نے  بیچ ڈالا اس کی اطلاع وکیل کو نہیں ہوئی اُس نے  بھی ایک شخص کے  ہاتھ بیع کر دی اور مشتری سے  ثمن بھی وصول کر لیا مگر اس کے  پاس ضائع ہو گیا اور مبیع ابھی مشتری کو دی نہیں تھی کہ ہلاک ہو گئی مشتری وکیل سے  ثمن واپس لے  گا اور وکیل مؤکل سے ۔ (بحرالرائق)

مسئلہ ۲۳ :
دَین وصول کرنے  کیلئے  وکیل کیا اور یہ بھی کہہ دیا کہ تم جس کو چاہو وکیل کو دو وکیل نے  کسی کو وکیل کیا وکیل اوّل چاہے  تو اسے  معزول کر سکتا ہے  اور اگرمؤکل نے  یہ کہا تھا کہ فلاں کو وکیل کر لو اور وکیل نے  اُ س کو وکیل مقرر کیا اب اُس کو معزول نہیں کر سکتا اور اگر یہ کہتا تھا کہ فلاں کو تم چاہو تو وکیل کر لو اب اسے  معزول بھی کر سکتاہے ۔ (عالمگیری)

مسئلہ ۲۴ :
مدیون سے  کہہ دیا جو شخص تمہارے  پاس فلاں نشانی کے  ساتھ آئے  تم اُس کو دے  دینا جو شخص تمہاری انگلی پکڑ لے  یا جو شخص تم سے  یہ ب ات کہہ دے  اُس کو دَین ادا کر دینا ان سب صورتوں میں توکیل صحیح نہیں کہ مجہول کو وکیل بتانا ہے  اگر مدیون نے  اُسے  دی دیا بری الذمہ نہیں ہوا۔ (درمختار)


واللہ سبحانہ و تعالی اعلم و علمہ جل مجدہ اتم واحکم

بِسْمِ اللّٰہِ الرَّحْمٰنِ الرَّحِیْمِ

نَحْمَدَہٗ وَ نُصَلِّی عَلیٰ رَسُوْلِہٖ الکَرِیْم  ط

دعوے  کا بیان

حدیث ۱:

صحیح مسلم میں حضرت ابنٍ عباس رضی اﷲ تعالی عنہما سے  مروی ہے  کہ حضور اقدس ﷺ ارشاد فرماتے  ہیں کہ اگر لوگوں کو محض دعوے  کی وجہ سے  دے  دیا جایا کرے  تو کتنے  لوگ خون ا ور مال کا دعویٰ کر ڈالیں گے ۔ لیکن مدعیٰ علیہ پر حلف ہے  اور بیہقی کی روایت میں ہے  ولیکن مدعی کے  ذمہ بینہ (گواہ) ہے  ا ور منکر پر قسم۔ 
حدیث ۲:

امام احمد و بیہقی ابو ذر رضی اﷲ تعالیٰ عنہ سے  راوی کہ حضور ﷺ فرماتے  ہیں جو شخص اُس چیز کا دعویٰ کرے  جو اُس کی نہ ہو وہ ہم میں سے  نہیں اور وہ جہنم کو اپنا ٹھکانہ بنایٔ۔ 
حدیث۳:
طبرا نی واثلہ رضی اﷲ تعالیٰ عنہ سے  راوی کہ حضور ﷺ فرماتے  ہیں کہ بہت بڑا کبیرہ گناہ یہ ہے  کہ مرد اپنی اولاد سے  انکار کردے ۔ 
 حدیث۴:
امام احمد و طبرانی ابنِ عمر  رضی اﷲ تعالیٰ عنہ  سے  راوی فرماتے  ہیں ﷺ جو اپنی اولاد سے  انکار کرے  کہ اسے  دنیا میں رُسوا کرے  قیامت کے  دن علی رؤس الاشہاد  اُس کو اﷲ تعالیٰ رسوا کرے  گا یہ اُسکا بدلہ ہے ۔ 
حدیث۵:
عبدالرزاق نے  ابو ہریرہ  رضی اﷲ تعالیٰ عنہ سے  روایت کی کہ ایک شخص نے  رَسولُ اﷲﷺ کی خدمت میں حاضر ہو کر عرض کی میری عورت کے  سیاہ بچہ پیدا ہوا ہے  (یہ شخص اشارۃً اُس بچہ سے  انکار کرنا چاہتا ہے ) حضور ﷺ نے  ارشاد فرمایا کہ تیرے  یہاں اونٹ ہیں ۔ عرض کی ہاں ْ فرمایا اُن  کے  رنگ کیا کیا ہیں ۔ عرض کی سب سرخ ہیں ۔ فرمایا اُن میں کوئی بھورے  رنگ کا بھی ہے ۔ عرض کی چند بھورے  بھی ہیں ۔ فرمایا سرخ اونٹوں میں بھورے  اونٹ کہاں سے  پیدا ہو گئے ۔ عرض کی مجھے  معلوم نہیں  شاید رگ نے  کھینچ لیا ہو یعنی اُن کی اُوپر کی پشت میں کوئی بھورا ہوگا۔ اُس کا یہ اثر ہو گا۔ فرمایا  تیرے  بیٹے  کو بھی شاید رگ نے  کھینچ لیا ہو یعنی تیرے  آبأاجداد میں کوئی سیاہ ہو اُس کا یہ اثر ہو۔ اُس شخص کو نسب سے  انکار کی اجازت نہیں دی۔                 

 مسائل فقہیہ



دعویٰ اُس قول کو کہتے  ہیں جو قاضی کے  سامنے  اِس لئے  پیش کیا گیا جس سے  مقصود دوسرے  



شخص سے  حق طلب کرنا ہے ۔ 
مسئلہ۱:

دعویٰ میں سب سے  زیادہ اہم جو چیز ہے  وہ مدعی و مدعیٰ علیہ کا تعین ہے  اس میں غلطی کرنا فیصلہ کی غلطی کا سبب ہوتا ہے   عام لوگ تو اُس کو مدعی جانتے  ہیں جو پہلے  قاضی کے  پاس جاکر دعویٰ کرتا ہے  اور اس کے  مقابل کو مدعیٰ علیہ۔ مگر یہ سطحی و ظاہری بات ہے  بہت مرتبہ یہ ہوتا ہے  جو صورۃًمدعی ہے  وہ مدعیٰ علیہ ہے  اور جو مدعیٰ علیہ ہے  وہ مدعی۔ فقہا نے  اس کی تعریفات میں بہت کچھ کلام ذکر کئے  ہیں اس کی ایک تعریف یہ ہے  کہ مدعی وہ ہے  کہ اگر وہ اپنے  دعوے  کو ترک کردے  تو اسے  مجبور نہ کیا جایٔ اور مدعیٰ علیہ وہ ہے  جو مجبور کیا جاتا ہو مثلاً ایک شخص کے  دوسرے  پر ہزار روپے  ہیں اگر وہ دائن مطالبہ نہ کرے  تو قاضی کبھی اس کو دعویٰ کرنے  پر مجبور نہیں کر سکتا اگر چہ قاضی کو معلوم ہو اور مدیون اُس کے  دعویٰ کے  بعد مجبور ہے ۔ اُس کو لا محالہ جواب دینا ہی پڑے  گا۔ ظاھر میں مدعی اور حقیقت میں مدعیٰ علیہ کی ایک مثال یہ ہے  کہ ایک شخص نے  دعویٰ کیا کہ فلاں کے  پاس میری امانت ہے  دلادی جایٔ۔ امین یہ کہتا ہے  کہ میں نے  امانت واپس کردی۔ اس کا ظاہر مطلب یہ ہوا کہ اُس کی امانت مجھ کو تسلیم ہے  مگر میں دے  چکا ہوں یہ امین کا ایک دعویٰ ہے  مگر حقیقت میں امین ضمان سے  منکر ہے ۔ کیونکہ امین جب امانت سے  انکار کرے  تو امین نہیں رہتا بلکہ اُس پر ضمان واجب ہو جاتا ہے ۔ لہٰذٰ پہلے  شخص کے  دعوے  کا حاصل طلب ضمان ہے ۔ اور اس کے  جواب کا محصل وجوبِ ضمان سے  انکار ہے  اب اس صورت میں حلف امین کے  ذمہ ہوگا اور حلف سے  کہہ دے  گا تو بات اسی کی معتبر ہوگی (ہدایہ)

مسئلہ۲:

مدعی اگر اصیل ہے  یعنی خود اپنے  حق کا دعویٰ کرتا ہے  تو اُس کو دعوے  میں یہ ظاہر کرنا ہوگا کہ فلاں کے  ذمہ میرا یہ حق ہے  اور اگر اصیل نہیں ہے  بلکہ دوسرے  شخص کا قائم مقام ہے ۔ مثلاً وکیل یا وصی ہے  تو یہ بتانا ہوگا کہ فلاں شخص جس کا میں قائم مقام اُس کا فلاں کے  ذمہ یہ حق ہے  (درمختار)

مسئلہ۳:  

دعویٰ وہی کرسکتا ہے  جو عاقل تمیزدار ہو مجنوں یا اتنا چھوٹا بچہ جس کو کچھ تمیز نہیں ہے  دعویٰ نہیں کر سکتا۔ نابالغ سمجھدار دعویٰ کر سکتا ہے  بشرطیکہ وہ جانبِ ولی سے  ماذون ہو (درمختار) 

مسئلہ۴:  

دعوے  میں مدعی کو جزم و یقین کے  ساتھ بیان دینا ہوگا۔ اگر یہ کہے  گا مجھے  ایسا شبہ ہوتا ہے  یا میرا گمان یہ ہے  تو دعویٰ قابلِ سماعت نہ ہو گا۔ (ردالمختار)

مسئلہ۵:

دعوے  کی صحت کے  شرائط یہ ہیں :



(۱) جس چیز کا دعویٰ کرے  وہ معلوم ہو۔ مجہول شے  کا دعویٰ مثلاً فلاں کے  ذمہ میں میرا کچھ حق ہے ۔ قابلِ سماعت نہیں ۔ 


(۲)دعویٰ ثبوت کا احتمال رکھتا ہو لہٰذا ایسا دعویٰ جس کا وجود محال ہے  باطل ہے  مثلاً کسی ایسے  کو اپنا بیٹا

  

 بتاتا ہے  کہ اُس کی عمر اس سے  زائد ہے  یا اُس عمر کا اس کا بیٹا نہیں ہو سکتا یا معروف النسب کو کہتا ہے  یہ میرا  بیٹا ہے  قابلِ سماعت نہیں ۔ جو چیز عادۃً محال ہے  وہ بھی قابلِ سماعت نہیں مثلاً ایک شخص فقرو فاقہ میں مبتلا ہے  سب لوگ اُسکی محتاجی سے  واقف ہیں  اغنیا سے  زکوٰ ۃ لیتا ہے  وہ یہ دعو ی کرتا ہے  کہ فلاں شخص کو میں نے  ایک لاکھ اشرفی قرض دی ہے ۔ وہ مجھے  دلادی جائے ۔ یا کہتا ہے  فلاں امیرکبیر نے  میرے  لاکھوں روپے  غصب کر لیے  وہ مجھ کو دلادئے  جائیں ۔ 


(۳) خود مدعی اپنی زبان سے  دعویٰ کرے  بلا عذر اسکی طر ف سے  دوسرا شخص دعو یٰ نہیں کرسکتا اگر مدعی زبانی دعویٰ کرنے  سے  عاجز ہے  تولکھ کر پیش کرے  ا ور اگرقاضی اسکی زبان نہ سمجھتا ہو تو متر جم مقرر کرے ۔ 


(۴) مدعیٰ علیہ یا اُس کے  نائب کے  سامنے  اپنے  دعوے  کو بیان کرے  ا ور اُس کے  سامنے  ثبوت پیش کرے ۔                     



(۵)دعوے  میں تناقض نہ ہو یعنی اس سے  پہلے  ایسی بات نہ کہی ہو جو اس دعوے  کے  مناقض ہو مثلاً پہلے  مدعیٰ علیہ کی ملک کا خود اقرار کر چکا ہے  اب یہ دعویٰ کرتا ہے  کہ اُس اقرار سے  پہلے  میں نے  یہ چیز اُس سے  خرید لی ہے ۔ نسب اور حریت میں تناقض مانع دعویٰ نہیں ۔ 


(۶) دعویٰ ایسا ہو کہ بعد ثبوت خصم پر کوئی چیز لازم کی جاسکے  یہ دعویٰ کہ میں اُس کا وکیل ہوں بیکار ہے  (خانیہ، بحرالرائق،مننحۃالخالق، عالمگیری)

مسئلہ۶:

جب دعویٰ صحیح ہو گیا تومدعیٰ علیہ پر جواب دینا ہاں یا نہ کے  ساتھ لازم ہے  اگر سکوت کرے  گاتو یہ بھی انکار کے  معنی میں ہے ۔ اس کے  مقابلے  میں مدعی کو گواہ  پیش کرنے  کا حق ہے  ، گواہ نہ ہونے  کی صورت میں مدعیٰ علیہ پر حلف ہے  (درمختار)




مسٔلہ۷:     
منقول شے  کا دعویٰ ہو تو یہ بھی بیان کرنا ہوگا کہ وہ مدعیٰ علیہ کے  قبضہ میں ناحق طور پر ہے  کیونکہ  ہوسکتاہے  کہ چیز مدعی کی ہو اورمدعیٰ علیہ کے  پاس مرہون ہو یا ثمن نہ دینے  کی وجہ سے  اس نے   روک رکھی ہو (درمختار) 

مسٗلہ۸:   
 ایک چیز میں ملکِ مطلق کا دعویٰ کرتا ہے  اور وہ چیز مدعیٰ  علیہ کے  مستاجر یا مستعیر یا مرتہن کے  قبضہ میں ہے  اس صورت میں مالک و قابض دونوں کو حاضر ہونا  ضروری ہے  ہا ں اگر مدعی یہ کہتا ہے  کہ مالک کے  اجارہ پر دینے  سے  قبل میں نے  خریدی ہے  تو تنہا مالک خصم ہے  اسی کے  حاضر ہو نے  کی ضرورت ہے (بحر) 

مسٗلہ۹:    
زمین کے  متعلق دعویٰ ہے  ا ور زمین مزار ع کے  قبضہ میں ہے   اگر بیج اس نے  اپنے  ڈالے  ہیں یا زراعت اُگ چکی ہے   تو مزارع کا حاضر ہو نا  بھی ضروری ہے ۔ و رنہ نہیں (بحر)

 مسئلہ ۱۰:

منقول چیز اگر ایسی ہو کہ اسکے  حاضر کرنے  میں دشواری نہ ہو تو مدعیٰ علیہ کے  ذمہ اس کا حاضر کرنا ہے  تاکہ دعویٰ  ا ور شہادت ا ور حلف میں اسکی طرف اشارہ کیا  جاسکے  ا ور اگر وہ چیز ہلاک ہو چکی ہے  یا غائب ہو گئی ہے  تو مدعی اسکی قیمت بیان کردے  ا ور چیز موجود ہے  مگر اسکے  لانے  میں دشواری ہو اگرچہ فقط اتنی ہے  کہ اُ س کے  لانے  میں مزدوری دینی پڑے  گی تکلیف ہوگی جیسے  چکی ا ور غلًہ کی ڈھیری بکریوں کا ریوڑتو مدعی قیمت ذکر کرے  گا ا ور قاضی معائنہ کیلے  اپنا امین بھیجے  گا (درمختار)

مسئلہ۱۱:

دعویٰ کیا کہ فلاں شخص نے  میری فلاں چیز غصب کر لی ا ورمدعی اُسکی قیمت نہیں  بتا تا ہے  جب بھی دعویٰ مسموع ہے  یعنی مدعیٰ علیہ منکر ہے  تو اُس پر حلف دیا جا ئے  گا ا ور مقر ہے  یا قسم سے  انکار کرتا ہے  توبیان کرنے  پر مجبور کیا جائے  گا۔ (درمختار) 
            

مسئلہ۱۲:      چند جنس و نوع و صفت کی چیزوں کا دعویٰ کیا ا ور تفصیل کے  ساتھ ہر ایک کی قیمت نہیں بتا تا مجموعی قیمت بتا دینا کافی ہے ۔ اِس کے  ثبو ت کے  گوا ہ لئے  جائیں گے  ا ورحلف کی ضرورت ہو گی تو مجموعہ پر ایک دم حلف دیا جا ئے  گا (درمختار )

مسئلہ ۱۳:     مد عیٰ علیہ نے  مد عی کی  کوئی چیز  ہلا ک کردی ہے ۔ اُس کی قیمت دلا پا نے  کا دعوی ہے   تو مدعی اُس کی جنس و نوع بیان کرے   تاکہ قاضی کو معلوم ہو سکے  کہ کیا فیصلہ دینا چاہیئے  کیونکہ بعض چیزیں مثلی ہیں جن کا تاوان مثل سے  ہے  ا ور بعض قیمی جن کا تاوان قیمت سے  دلایا جائے  گا (درمختار، عالمگیری )

 مسئلہ ۱۴:

کرتے  کا دعویٰ ہو تو  جنس و نوع وصفت و قیمت کرنے  کے  علا وہ یہ بھی بیان کرنا ہو گا کہ زنانہ ہے  یا مردانہ بڑا ہے  یا چھو ٹا(المگیری)



مسئلہ۱۵:

ودیعت(امانت)کا دعویٰ ہو تو یہ بیان کر نا ضروری ہے  کہ یہ چیز فلاں جگہ اُس کے  پاس امانت رکھی گئی تھی خواہ وہ چیز ایسی ہو جس کے  لیے  بار برداری صرف کرنی پڑے  یا نہ پڑے  ا ور غصب کا دعویٰ ہو تو جگہ بیان کرنے  کی وہا ں ضرورت ہے  کہ اُس چیز کے  جگہ بدلنے  میں باربردا ری صرف کرنی پڑے  ورنہ جگہ بیان کرنا ضرو ری نہیں ۔ غیر  مثلی چیز کے  غصب کا دعویٰ ہو تو غصب کے  دن جو اُس کی قیمت ہو وہ بیان کرے (درمختار ،بحر)

مسئلہ ۱۶ :

جائدادِغیرمنقولہ کا دعویٰ ہو تو اُس کے  حدود کا بیان کرنا ضرور ہے  دعویٰ میں بھی ا ور شہادت میں بھی اگریہ جائدا دبہت مشہور ہو جب بھی ا ِس کے  حدود کا بیان کر نا ضروری  ہے  گواہوں کو وہ مکان  جس کے  متعلق دعویٰ ہے  معلوم ہے  یعنی بعینہٖ اُس کو پہچانتے  ہوں تو اُن کو حدود کا ذکر کرنا ضروری نہیں ا ور عقار( غیرمنقولہ) میں یہ بھی بیان کرنا ہو گا  کہ وہ کس شہر کس محلہ کس کوچہ میں ہے  (ہدایہ، درمختار )  

مسئلہ ۱۷ : 
تین حدوں کا بیان کر نا کا فی ہے ۔ یعنی  مدعی یاگواہ چوتھی حد چھو ڑگیا  دعویٰ صحیح ہے  ا ور گواہی بھی صحیح ا ور اگر  چوتھی حد غلط بیان کی یعنی جوچیز اُس جانب ہے  اُس کے  سوا دوسری چیز کو بتا یا تو نہ دعویٰ صحیح نہ شہادت کیونکہ مدعیٰٰ علیہ یہ کہے  گا کہ یہ چیز میرے  پاس نہیں ہے   پھر مجھ پر دعویٰ کیوں ہے ۔ ا ور اگر مدعیٰ علیہ یہ کہے  کے  یہ محدود میرے  قبضہ میں ہے  مگر تو نے  حدود کے  ذکر میں غلطی کی یہ بات قابل ا لتفات نہیں یعنی مدعیٰ علیہ پر ڈگری نہ ہو گی ہا ں دونو ں نے  بالاتفاق غلطی کا اعتراف کیا تو سرے  سے  مقدمہ کی سماعت ہوگی ( خانیہ) ا ور اگر صرف دو ہی حدیں ذکر کیں تو نہ دعویٰ صحیح ہے   نہ شہادت۔ رہی یہ بات کہ یہ کیونکر معلوم ہو کہ مدعی یاشا ہد نے  حد کے  بیان میں غلطی کی ہے  اس کا بیان خود اُس کے  ا قرار سے  ہو گا مدعی علیہ اُس کی غلطی پر گواہ نہیں پیش کرے  گا۔ (بحر،درمختار)


مسئلہ ۱۸:

تین حدیں ذکر کردی  ہیں ۔ ایک باقی ہے  جب یہ صحیح ہے  تو چو تھی جانب کہا ں تک چیز شمار ہو گی  اس کی صورت یہ کی جا ئے  گی کہ تیسری حدجہا ں ختم ہوئی ہے  وہاں سے  پہلی حدکے  کنارہ تک ایک خطِ مستقیم کھینچا جائے   ا ور اُ س کو چو تھی حد قر ا ردیا جائے  (بحرالرائق) 

مسئلہ ۱۹ :

راستہ حد ہو سکتا ہے  اس کا طول و عرض بیان کر نا ضروری نہیں نہر کو حد قرار نہیں دے  سکتے ۔ شہر پناہ کو حد قرار دے  سکتے   ہیں ۔ ا ور خندق  کو نہیں ۔ اگر یہ کہا کہ فلاں جانب فلاں شخص کی زمین یا مکان ہے  اگرچہ اس شخص کے   اس شہر یا گاؤں میں بہت مکان یا زمینیں ہیں جب بھی یہ دعویٰ ا ور شہادت صحیح ہے  (بحر)

مسئلہ ۲۰:

حدود میں جو چیز لکھی جا ئیں گی اُن کے  مالکو ں کے  نام ا ور اُن کے  باپ دادا کے  نام لکھے  جائیں گے  یعنی فلاں بن فلا ں بن فلاں ا ور اگر وہ شخص معروف و مشہور ہو تو فقط اُس کا نام ہی کا فی ہے  اگر کو ئی جائدادِموقوفہ کسی جانب میں واقع ہو تو اُس کو اِس طرح تحریر کیا جائے  کہ پوری طرح ممتاز ہوجائے ۔ مثلااگر وہ واقف کے  نام سے  مشہور ہے  تو اُسکا نام جن لوگوں پر وقف ہے   اُن کے  نام سے  مشہور ہو تو اُن کے  نام لکھے  جائیں ( درمختار ردالمختار )




مسئلہ ۲۱:

مکان کا دعویٰ کیا قاضی نے  دریافت کیا تم اُس مکان کی حدود کو پہچا نتے  ہواُس نے  کہا نہیں دعو یٰ خارج ہو گیا ا ب پھر دعویٰ کرتا ہے  ا ور حدود بیان کرتا ہے  یہ دعویٰ مسموع نہ ہو گا ا ور اگر پہلی مرتبہ کے  دعوے  میں اُس نے  یہ کہا تھا کہ جن لوگوں کے  مکان حدودمیں واقع ہیں اُن کے  نام مجھے  نہیں معلوم ہیں اس وجہ سے  خارج ہوا تھا ا ور اب دعوے  کے  ساتھ نام بتاتا ہے  تو یہ دعویٰ مسمو ع ہو گا (عا لمگیری)

مسئلہ ۲۲:

عقار میں مدعی کو یہ ذکر کرنا ہو گا کہ مدعی علیہ اُس پر قا بض ہے  کیونکہ بغیر اس کے  خصم نہیں ہو سکتا ا ور دونوں کا متفق ہو کر مدعی علیہ کا قبضہ ظا ہر کرنا یہ کافی نہیں بلکہ گواہوں سے  قبضۂ مدعیٰ علیہ ثابت کرنا ہو گا  یا قاضی کو ذاتی طور پر اس کا علم ہو کیونکہ ہوسکتا ہے  کہ ایک مکان کے  متعلق زید نے  عمرو پر دعویٰ کردیا ا ور عمرو نے  اقرار کرلیا زید کے  موافق فیصلہ ہوگیا حالانکہ وہ مکان نہ زید کا ہے  نہ عمرو کا بلکہ تیسرے  کا ہے  ا ور اُس کے  قبضہ میں ہے  یہ دونو ں مل گئے  ان میں ایک مدعی بن گیا ایک مدعیٰ علیہ تا کہ ڈگری کراکے  آپس میں بانٹ لیں ( درمختار ،ہدایہ )۔ 
مسئلہ ۲۳ :
عقار میں اگر غصب کا دعویٰ ہو کہ میرا مکان فلاں نے  غصب کر لیا یا خریداری کا دعویٰ ہو کہ میں نے  وہ مکان خریدا ہے  تو اس کی ضرورت نہیں کہ گواہو ں سے  مدعیٰ علیہ کا قابض ہو نا ثابت کرے  کہ فعل کا دعویٰ قابض ا ور غیرقابض دونوں پر ہوتا ہے ۔ فرض کیا جائے  کہ وہ قابض نہیں ہے  تو دعوے  پر کوئی اثر نہیں پڑتا ( درمختار )

مسئلہ ۲۴ :
یہ دعویٰ کیا کہ فلاں شخص کے  مکان میں میرے  مکان کی نالی جاتی ہے  یا اُس کے  مکان میں پر نالہ گرتا ہے  یا آبچک ہے  تو یہ بیان کرنا ہو گا کہ برساتی پانی جانے  کا راستہ ہے  یا وہا ں گرتا ہے ۔ یا استعمالی پانی بھی ا ور نالی یا آبچک کی جگہ بھی متعین کرنی ہو گی کہ اُس مکان کے  کس حصہ میں ہے  (عا لمگیری )

مسئلہ۲۵:

یہ دعویٰ کیا کہ فلاں شخص نے  میری زمین میں درخت نصب کئیے  ہیں تو زمین کو بتانا ہوگاکہ کس زمین میں درخت لگائے   اور کیا درخت لگائے  ہیں ۔ یہ دعویٰ کیاکہ میری زمین میں مکان بنالیاہے  تو زمین کو بیان کرے  اور مکان کا طول و عرض بیان کرے  اور یہ کہ اینٹ کا بنایا ہے  یا کچّا مکان ہے  (عالمگیری)

مسئلہ۲۶:

دوسرے  کا مکان بیع کر دیا اور مشتری کو قبضہ بھی دے  دیا اب مالک ا ٓیا
اور اُس نے  بائع پر دعویٰ کیا اُسکی چند صورتیں ہیں اگر مالک کا  یہ مقصد ہے  کہ مکان واپس لوں تو دعویٰ صحیح نہیں کہ بائع کے  پاس مکان کب ہے  جو اُس
سے  لے  گا۔ اور اگر یہ مقصود ہے  کہ اُس سے  تاوان لے  تو امام اعظم رضی اﷲ تعالیٰ عنہ کا مسلک معلوم ہے  کہ عقار میں امام کے  نزدیک غصب سے  ضمان نہیں مگر چونکہ اس شخص نے  بیع کر کے  تسلیم بیع کی ہے  اور اس میں اصح قول یہی ہے  کہ ضمان واجب ہے  اور اگر مالک یہ چاہتا ہے  کہ بیع جائز کر کے  بائع سے  ثمن وصول کرلے  یہ دعویٰ صحیح ہے  (عالمگیری)

 مسئلہ۲۷:
ایک شخص نے  جائدادغیرمنقولہ بیع کی اور بائع کا بیٹایا بی بی یا بعض دیگر قریبی رشتہ دار وہاں حاضر تھے ۔ اور مشتری مبیع پر قبضہ کر کے  ایک زمانہ تک تصرف کرتارہا پھر ان حاضرین میں کسی نے  مشتری پر دعویٰ کیا کہ بائع مالک نہ تھا میں مالک ہوں یہ دعویٰ مسموع نہ ہوگا اور اس کا سکوت ملک بائع کا اقرار متصور ہوگا (عالمگیری) 

مسئلہ۲۸:

یہ دعویٰ کیا یہ مکان جو مدعیٰ علیہ کے  قبضہ میں ہے  یہ میرے  باپ کا ہے  جو مرگیا اور اس کو ترکہ میں چھوڑا اور میرے  باپ نے  اس مکان کے  علاوہ دوسری اشیا جانور وغیرہ بھی ترکہ میں چھوڑیں اور میں اور میری ایک بہن کل دو وارث چھوڑے  ہم نے  ترکہ کو باہم تقسیم کر لیا اوریہ مکان تنہا میرے  حصہ میں پڑا میری بہن نے  اپنا کل حصہ اُن اشیا سے  وصول کرلیا۔ یہ مکان خاص میری ملک ہے  یہ دعویٰ مسموع ہے  (عالمگیری)

مسئلہ۲۹:

یہ دعویٰ کیا کہ یہ مکان مجھے  اپنے  باپ یا ماں سے  میراث میں ملا ہے  اور مورث کا نام ونسب کچھ نہیں بیان کیا یہ دعویٰ مسموع نہیں (عالمگیری)

مسئلہ۳۰:

یوں دعویٰ کیا کہ اس کے  پاس جوفلاں چیز ہے  وہ میری ہے  کیونکہ اُس نے  میرے  لیے  اقرار کیا ہے  یا اُس پر میرے  ہزار روپے  ہیں اس لیے  کہ اُس نے  ایسا اقرار کیا ہے  یعنی اقرار کو دعوے  کی بناء قرار دیتا ہے  یہ دعویٰ مسموع نہیں ہاں اگر ملک کا دعویٰ کرتا اور اقرار کو ثبوت میں پیش کرتا تو دعویٰ مسموع ہوتا (عالمگیری)

مسئلہ۳۱:

مدعیٰ علیہ نے  اقرار کو دفع دعویٰ میں پیش کیا یعنی مدعی کو مجھ پردعویٰ کرنے  کا حق نہیں ہے  کیونکہ اُس نے  خود میرے  لیے  اقرار کیا ہے  یہ مسموع ہے  یعنی اس کی وجہ سے  دعوئے  مدعی دفع ہوجائے  گا (عالمگیری)

مسئلہ۳۲:
دین کا دعویٰ ہو تو وہ مکیل ہو یا موزوں نقد ہو یا غیرنقد اُس کا وصف بیان کرنا ہوگا اور مثلی چیزوں میں جنس نوع صفت مقدار سببِ وجوب سب ہی کو بیان کرنا ہوگا مثلاً یہ دعویٰ کیا کہ فلاں کے  ذمہ میرے  اتنے  گیہوں ہیں اور سببِ وجوب نہیں بیان کرتا کہ اُس نے  قرض لیا ہے  یا اُس سے  میں نے  سلم کیا ہے  یا اُس نے  غصب کیا ہے  ایسا دعویٰ مسموع نہیں اور سبب بیان کردے  گا تومسموع ہوگا اور قرض کی صورت میں جہاں قرض لیا ہے  وہاں دینا ہوگا اور غصب کیا ہے  تو جہاں سے  غصب کیا سے  وہاں اور سلم ہے  تو جو جگہ تسلیم کی قرار پائی ہے  وہاں (درمختار)

مسئلہ۳۳:
سلم کا دعویٰ ہو تو شرائط صحت کا بیان کرنا بھی ضروری ہے  اگر یہ کہہ دیا کہ اتنے  من گیہوں مسلم صحیح کی رو سے  واجب ہیں اسکو بعض شیخ کافی بتاتے  ہیں اسے  شرائط صحت کے  قائم مقام کہتے  ہیں ۔ اور بیع کے  دعوے  میں بیع صحیح کہلانا کافی ہے ۔ شرائطِ صحت بیان کرنا ضروری نہیں (عالمگیری)

مسئلہ۳۴:
یہ دعویٰ کیا کہ میرا اس کے  ذمہ اتنا چاہیے  ہمارے  مابین جو حساب تھا اُس کے  سبب سے  یہ صحیح نہیں کہ حساب سبب وجوب نہیں (عالمگیری)

مسئلہ۳۵:
 یہ دعویٰ ہے  کہ میت کے  ذمّہ اتنا دین ہے  اور یہ بیان کردیا کہ وہ بغیر دین ادا کئے  مرگیا اور اُس نے  اتنا ترکہ چھوڑا جس سے  میرا دین ادا ہو سکتا ہے  اور ترکہ ان وارثوں کے  قبضہ میں ہے  یہ دعویٰ مسموع ہے  مگر وارث کو دین ادا کرنے  کا اُس وقت حکم ہوگا جب اُسے  ترکہ ملا ہو اور اگر وارث ترکہ ملنے  سے  انکار کرتا ہوتو مدعی کو ثابت کرنا ہو گا اور یہ بھی بتانا ہوگا کہ ترکہ کی فلاں فلاں چیزیں اسے  ملی ہیں (عالمگیری)

مسئلہ۳۶:
دائن نے  دین کا دعویٰ کیا مدیون کہتا ہے  کہ میں نے  اتنے  روپے  تمھارے  پاس بھیج دیئے  تھے  یا فلاں شخص نے  بغیر میرے  کہنے  کے  دین ادا کردیا مدیون کی یہ بات مسموع ہوگی اور دائن پرحلف دیا جائیگا اور اگر مدیون قرض کا دعویٰ کرتا ہے  کہتا ہے  کہ فلاں شخص نے  جو تمہیں اتنے  روپے  قرض دئیے  تھے  وہ میرے  روپے  تھے  یہ بات مسموع نہ ہوگی(عالمگیری)

مسئلہ۳۷:
یہ دعویٰ کیا کہ مبیع کا ثمن اسکے  ذمہ ہے  اور مبیع پر قبضہ کر چکا ہے  تو مبیع کیا چیزتھی صحتِ دعویٰ کے  لئے  اس کا بیان ضرورنہیں اسی طرح مکان بیچا تھا اس سے  ثمن کا دعویٰ ہے  تو اس دعوے  میں اُس کے  حدود بیان کرنا ضروری نہیں اوراگر بیع پر مشتری کا قبضہ نہیں ہوا ہے  تومبیع کا بیان کرنا ضرور ہے  بلکہ ممکن ہو تو حاضر لانا ہو گا تا کہ اُسکی مبیع ثابت کی جا سکے  (عالمگیری)

مسئلہ۳۸:
دعویٰ صحیح ہو گیا تو قاضی مدعیٰ علیہ سے   اس دعوے  کے  متعلق  دریافت کرے  گا کہ اس دعوے  کے  متعلق تم کیا کہتے  ہو اور دعویٰ اگر صحیح نہ ہو تو مدعیٰ علیہ سے  کچھ نہیں دریافت کرے  گاکیونکہ اُس پر جواب دینا واجب نہیں ۔ اب مدعیٰ علیہ اقرار کرے  گا یا انکار اگر اقرار کرلیا بات ختم ہو گئی  مدعی کے  موافق فیصلہ ہو گا اور مدعیٰ علیہ کے  انکار کی صورت میں مدعی کے  ذمہ یہ ہے  کہ وہ اپنے  دعوے  کو گواہوں سے  ثابت کرے  اگر ثابت کردیا مدعی کے  موافق فیصلہ کیا جائے  گا اور گواہ پیش کرنے  سے  مدعی عاجز ہے  اور مدعیٰ علیہ پر حلف دینے  کو کہتا ہے  تو اُس پر حلف دیا جائے  گا بغیر طلب مدعی حلف نہیں دیا جائے  گا کیونکہ حلف دینا مدعی کا حق ہے  اُس کا طلب ضروری ہے  اگر مدعیٰ علیہ نے  قسم کھالی مدعی کا دعویٰ خارج ا ور قسم سے  انکار کرتا ہے  تو مدعی کا دعویٰ دلا یا جائے  گا(ہدایہ، درمختار،وغیرہما) 

مسئلہ ۳۹:
مدعیٰ علیہ یہ کہتا ہے  کہ نہ میں اقرار کرتا ہوں نہ انکار تو قاضی حلف نہیں دے  گا بلکہ دونوں باتوں میں سے  ایک پر مجبور کرے  گا اُسے  قید کردیگا یہاں تک کہ اقرار کرے  یا انکار۔ یوہیں اگر مدعیٰ علیہ خاموش ہے  کچھ بولتا ہی نہیں اور کسی مرض کی وجہ سے  بولنے  سے  عاجز بھی نہیں تو اُسے  مجبور کیا جائے  گا مگر امام ابو یو سف یہ فرماتے  ہیں سکوت بمنزلہ انکار کے  ہے ۔ اور اس باب میں اُنھیں کے  قول پر بیشتر فتویٰ دیا جاتاہے  (درمختار)

مسئلہ۴۰:

مدعیٰ علیہ نے  مدعی سے  کہا اگر تم قسم کھا جا ؤ تو میں مال کا ضامن ہوں ۔ مدعی نے  قسم کھالی مدعیٰ علیہ مال کا ضامن نہ ہوگاکہ یہ تغیر شرع ہے  شرع میں مدعی پر حلف نہیں ہے ۔ یو ہیں زید نے  عمرو پر ہزار  روپے  کا دعویٰ کیا  عمرو نے  کہا اگر تم قسم کھا جا ؤ کہ میرے  ذمہ تمہاے  ہزار روپے  ہیں تو ہزار روپے  دے  دوں گا زید نے  قسم کھالی اور عمرو نے  اس وجہ سے  کہ قسم کھانے  پر دینے  کو کہا تھا۔ یہ دینا با طل ہے  جو کچھ دیا ہے  اُس سے  واپس لے  سکتا ہے  (بحر، درمختار)

مسئلہ۴۱:

مدعی نے  مدعیٰ علیہ سے  قسم کھانے  کو کہا اُس نے  قاضی کے  سامنے  بغیر حکم قاضی قسم کھالی یہ قسم معتبر نہیں کہ اگر چہ قسم کا مطالبہ مدعی کا کام ہے  مگر حلف دینا قاضی کا کام ہے  جب تک قاضی اُس پر حلف نہ دے  اُس کا قسم کھنا بے  سود ہے  (عالمگیری)

مسئلہ۴۲:

شوہر غائب ہے  عورت نے  قاضی کے  یہاں درخواست کی کہ میرے  لئے  نفقہ مقررکردیا جائے  قاضی عورت پر حلف دے  گا کہ قسم کھا کہ تیرا شوہر جب گیا تجھے  نفقہ نہیں دے  گیا یہ حلف بغیر طلب مدعی ہے  (عالمگیری)

مسئلہ۴۳:
میّت پر دین کا دعویٰ کیا اور ثبوت کے  گواہ بھی رکھتا ہے  مگر باوجود گواہ قاضی خود بغیر وارث یا وصی کی طلب کے  اُس پر یہ قسم دے  گا کہ نہ تونے  میّت سے  دین وصول پایانہ کسی دوسرے  نے  اُس کی طرف سے  تجھے  دین ادا کیا نہ کسی دوسرے  نے  تیرے  حکم سے  دین  پر قبضہ کیا نہ تو نے  کل دین یا اُس کا کوئی جُز معاف کیا نہ کل دین یا جز کا کسی پر حوالہ تو نے  قبول کیا نہ دین کے  بدلہ میں کوئی چیز تیرے  پاس رہن ہے ۔ یہاں بھی بغیر طلب خود قاضی یہ حلف دیگا بغیر حلف لئے  قاضی نے  دین ادا  کرنیکا حکم دیدیا یہ حکم نافذ نہیں (درمختار،ردالمختار، عالمگیری)

مسئلہ۴۴:
گواہ سے  ثبوت ہونے  کے  بعد قسم نہیں دی جاتی مگر ان مسائل ذیل میں (۱) میت پر دین کا دعویٰ کیا اور گواہوں  سے  ثابت کردیا یا ترکہ میں حق کا دعویٰ کیا اور گواہوں سے  ثابت کردیا قاضی حلف دے  گا کہ قسم کھا کر مدعی یہ کہے  کہ میں نے  اپنا دین یا حق وصول نہیں پایاہے ۔ یہاں بغیر دعویٰ حلف دیا جائے  گا جس طرح حقوق اﷲ میں حلف دیا جاتا ہے ۔ (۲) کسی نے  بیع میں اپنا حق ثابت کیا کہ یہ چیز میری ہے  اور گواہوں سے  اپنی ملک ثابت کردی۔ مشتری مستحق پر یہ حلف دے  گا کہ نہ تو نے  یہ چیز بیع کی نہ صدقہ کی نہ یہ چیزتیری ملک سے  خارج ہوئی۔ (۳) کسی نے  دعویٰ کیا کہ یہ میرا غلام ہے  بھاگ گیا ہے  اور گواہوں سے  ثابت کیا اُس کو قسم کھا کر بتانا ہوگا کہ وہ اب تک اسی کی ملک میں ہے  نہ اسے  بیچا ہے  نہ ہبہ کیا ہے  (بحر)

مسئلہ۴۵:
مدعی نے  دعوے  کو گواہوں سے  ثابت کردیا مدعیٰ علیہ قاضی سے  یہ کہتا ہے  کہ مدعی پر یہ قسم دی جائے  کہ وہ اپنے  دعوے  میں سچا ہے  یا اُس کے  گواہ پر قسم دی جائے  کہ وہ سچے  ہیں یا شہادت میں حق پر ہیں ۔ قاضی اُسکی بات تسلیم نہ کرے  بلکہ اگر گواہوں کو معلوم ہو کہ قاضی اُن پر حلف دیگا اور منسوخ پر عمل کرے  گا تو گواہی سے  باز رہ سکتے  ہیں کہ ایسی حالت میں گواہی دینا اُن پر لازم نہیں (درمختار)

مسئلہ۴۶:

مغصوب منہ(جس کی چیز کسی نے  غصب کی) کہتا ہے  میرے  کپڑے  کی قیمت سو روپے  ہے  اور غاصب یہ کہتا ہے  مجھے  معلوم نہیں کیا قیمت ہے  مگر سو روپے  نہیں غاصب کو قیمت بیان کرنے  پر مجبور کیا جائے  گا اگر وہ نہ بیان کرے  تو اُس کو یہ قسم کھانی ہوگی کہ سو روپے  اُس کی قیمت نہیں ہے  اس کے  بعدپھر مغصوب منہ کو حلف دیا جائے  کا کہ وہ قسم کھائے  سو روپے  قیمت ہے  اگر یہ بھی قسم کھا جائے  تو سو روپے  دلوادئیے  جائیں گے  اس کے  بعد اگر وہ کپڑا مل گیا تو غاصب کو اختیار ہے  کہ کپڑا لے  لے  یا کپڑا مغصوب منہ کو دے  کر اپنے  سو روپے  واپس لے  لے  (بحرالرائق)

مسئلہ۴۷:
مدعی یہ کہتا ہے  میرے  گواہ شہر میں موجود ہیں کچہری میں حاضر نہیں ہیں میں یہ چاہتا ہوں کہ مدعیٰ علیہ پر حلف دے  دیا جائے   قاضی حلف نہیں دے  گا بلکہ کہے  گا تم اپنے  گواہ پیش کرو(ہدایہ)

مسئلہ۴۸:
مدعی کہتا ہے  میرے  گواہ  شہر سے  غائب ہو گئے  ہیں یا بیمار ہیں کہ کچہری تک نہیں آسکتے  تو مدعیٰ علیہ پر حلف دیا جائے  گا مگر قاضی اپنا آدمی بھیجکر تحقیق کر لے  کہ وا قعی وہ نہیں ہیں یا بیمار ہیں بغیر اس کے  حلف نہ دے  (عالمگیری)

مسئلہ۴۹:

ملک مطلق کا دعویٰ کیا یعنی مدعی نے  اپنی ملک کا کوئی سبب نہیں بیان کیا اور اپنی ملک پر گواہ پیش کرتا ہے  ذی الید یعنی مدعیٰ علیہ بھی اپنی ملک کے  گواہ  پیش کرتا ہے  کیونکہ یہ اپنی ملک کا مدعی ہے  اس صورت میں ذی الید (قابض) کے  گواہ سے  خارج (جسکے  قبضہ میں وہ چیزیں نہیں ہے ) 
اُ س کے  گواہ زیادہ ترجیح رکھتے  ہیں یعنی خارج کے  گواہ مقبول ہیں یہ اُس صورت میں ہے   کہ دونوں نے  ملک کی کو ئی تاریخ نہیں بیان کی یا دونوں کی ایک تاریخ ہے  یا خارج کی تاریخ پہلے  کی ہے  (ہدایہ وغیرہا)۔ 


مسئلہ ۵۰:

مدعیٰ علیہ نے  انکار کیا اُس پر حلف دیاگیا۔ حلف سے  بھی انکار کر دیا خواہ یوں کہ اُس نے  کہہ دیا میں حلف نہیں اٹھاؤنگا  یا سکوت کیا ا ور معلوم ہے  کہ یہ سکوت کسی آفت کی وجہ سے  نہیں ہے  مثلاًبہرا نہیں ہے  کہ سنا ہی نہیں ا ور یہ انکار یا سکوت مجلسِ قاضی میں ہے  تو قاضی فیصلہ کردے  گا ا ور بہتر یہ ہے  کہ اس صورت میں تین مرتبہ اُس پر حلف پیش کیا جائے  بلکہ قاضی کو چاہئے  کہ اُس سے  پہلے  ہی کہہ دے  میں تجھ پر تین مرتبہ قسم پیش کروں گا اگر تو نے  قسم کھالی تو تیرے  موافق فیصلہ کروں گا ورنہ تیرے  خلاف فیصلہ کر دو ں گا۔ (درمختار ) 

مسئلہ ۵۱:

حلف سے  انکار پر فیصلہ کردیا گیا ا ب کہتا ہے  میں قسم کھاؤں گا اس کی طرف ا لتفات نہیں کیا جائے  گا۔ فیصلہ جو ہو چکا ہو چکا مگر جس کے  خلاف فیصلہ ہوا ہے  وہ اگر ایسی بات پر شہادت پیش کرنا چاہتا ہو جس سے  فیصلہ باطل ہو جائے  تو گواہ لیے  جا سکتے  ہیں ۔ ( بحر،درمختار )

مسئلہ ۵۲:

قاضی نے  دو مرتبہ قسم پیش کی اُس نے  کہا مجھے  تین دن کی مہلت دی جائے  تین دن کے  بعد آکر کہتا ہے  میں قسم نہیں کھاؤں گا اُس کے  خلاف فیصلہ نہ کیا جائے  جب تک پھر قاضی اُس پرقسم پیش نہ کرے  اور وہ انکار نہ کرے  ا ور اس وقت بھی تین مرتبہ قسم پیش کرنا ا ور انکار کرنا ہو (عا لمگیری )   

مسئلہ ۵۳ :
مدعیٰ علیہ کا جواب نہ دینا اس وجہ سے  ہے  کہ وہ گونگا ہے  قاضی حکم دے  گا کہ اشارہ سے  جواب دے  اگر اقرار کا اشارہ کیا اقرار صحیح ہے  انکار کا اشارہ کیا اُس پر قسم دی جائے  گی۔ قسم کھالینے  کا اشارہ کیا قسم ہو گئی قسم سے  انکار کا اشارہ کیا نکول ہوگا ا ور اُس کے  خلاف فیصلہ کیا جائے  گا (عا لمگیری )

 مسئلہ ۵۴ :
ایک صورت فیصلہ کی یہ بھی ہے  کہ دعویٰ قطعی قرا ئن سے  ثابت ہو جس میں شبہہ کی گنجائش نہ ہو مثلااًیک خالی مکان سے  ایک شخص خون آلودہ چھری لیے  ہوئے  نکلا جس پر خوف کے  آثار ظاہر ہیں اُس مکان میں فوراًً گھسے  ا ور ایک شخص کو پایا جو فوراًًذبح کیا گیا ہے  اُن کی شہادت پر وہ قاتل قرار پائے  گا اگر چہ اُنھو ں نے  قتل کرتے  نہیں دیکھا ( در مختار )۔ 
مسئلہ ۵۵ : 
مدعیٰ علیہ کو شبہہ پیدا ہوگیا کہ شاید مدعی جو کہتا ہے  وہ ٹھیک ہو اس صورت میں مدعی سے  مصالحت کرے   ا ور قسم نہ کھائے  ا وراگر مدعی راضی نہیں ہوتا وہ کہتا ہے  میں تو حلف ہی دوں گا اگر غالب گمان یہ ہے  کہ میں بر سِرحق ہوں تو حلف کرے  ورنہ انکار کر دے  (بحر)۔ 
مسئلہ ۵۶ :
ایک شخص پر مال کا دعویٰ ہوا  اُس نے  نہ انکار کیا نہ اقرار ا ور کہتا ہے  مجھے  مدعی نے  اس دعوے  سے  ا ور حلف سے  بری کردیا ہے  ا ور مدعی کہتا ہے  میں نے  اسے  بری نہیں کیا ہے  دیکھا جائے  گا اگر مدعی نے  گواہوں سے  دعویٰ ثابت کردیا ہے  تو بری  نہ کر نے  پراُسے  قسم دی جائے  گی ورنہ مدعیٰ علیہ پر قسم دیں گے  ( بحر ) 

مسئلہ ۵۷:
بعض دعوے  ایسے  ہیں کہ اُن میں منکر پر قسم نہیں ہے  (۱) نکا ح میں مدعی مرد ہو یا عورت۔ (۲) رجعت میں مرد نے  اس سے  انکار کیا یا عورت نے  مگرعورت اس صورت میں منکر اُس وقت ہو سکتی ہے  جب عدت گزرچکی ہو۔ (۳) ایلا میں نے  عدتِ ایلا گزرنے  کے  بعد کوئی بھی اس سے  منکر ہو عورت ہو یا مرد۔ (۴) استیلاد یعنی ام ولد ہونے  کا دعویٰ اس کی صورت یہ ہے  کہ باندی ام ولد ہونے  کا دعویٰ کرتی ہے  ا ور مولٰے  منکر ہے ۔ (۵) رقیت وہ کہتا ہے  میں فلاں کا غلام ہوں ا ور مولٰے  منکر ہے  یا اس کا عکس۔ (۶) نسب ایک نسب کا مدعی ہے  دوسرا منکر۔ (۷) دلا۔ (۸)حد۔ (۹)لعان (ہدایہ غیرہا) 




مسئلہ ۵۸ :
عورت نے  نکاح کا دعوی کیا مرد منکر ہے  قسم اس صورت میں نہیں جیسا کہ مذکور ہوا۔ لہذا قاضی فیصلہ بھی نہیں کر سکتا عورت قاضی سے  کہتی ہے  میں نکاح کر نہیں سکتی کہ میرا شوہر یہ موجود ہے  اور یہ خود نکاح سے  انکار کرتا ہے  ا ب میں مجبور ہوں کیا کروں اسے  یہ حکم دیا جائے  کہ مجھے  طلاق دیدے  تاکہ میں دوسرے  سے  نکاح کرلوں ۔ زوج کہتا ہے  اگر میں طلاق دیتا ہوں تو نکاح کا ا قرار ہوا جاتاہے ۔ قاضی حکم دے  گا کہ تو یہ کہہ دے  کہ یہ اگر میری عورت ہے  تو اسے  طلاق اور اگر مرد مدعی نکاح ہے  عورت منکر ہے  شوہر کہتا ہے  میں اسکی بہن سے  یا اس کے  علاوہ چوتھی عورت سے  نکاح کرنا چاہتا ہوں  قاضی اس کی اجازت نہیں دے  سکتا کیونکہ جب یہ شخص خود مدعی نکاح ہے  تو اسکی بہن سے  یا چوتھی عورت سے  کیونکر نکاح کر سکتا ہے  بلکہ قاضی یہ کہے  گا اگر تو نکاح کرنا چاہتا ہے  تو اسے  طلاق دیدے (عالمگیری)

مسئلہ۵۹:

یہ جو بیان کیا گیا ہے  کہ نکاح وغیرہ فلاں فلاں چیزوں میں منکر پر حلف نہیں ہے  اس سے  مراد یہ ہے  کہ جب محض انھیں چیزوں کا دعویٰ ہو اور اگر اُس سے  مقصود مال ہو تو منکر پر حلف ہے  مثلاًعورت نے  مرد پر دعویٰ کیا کہ اتنے  مہر پر میرا نکاح اس سے  ہوا اور اس نے  قبلد خول طلاق دیدی لہٰذا نصف مہر مجھے  دلایاجائے  مرد کہتا ہے  میرا نکاح ہی اس سے  نہیں ہوا۔ یا عورت دعویٰ کرتی ہے  کہ اس سے  میرا نکاح ہوا اس سے  نفقہ مجھے  دلایا جائے  مرد کہتا ہے  نکاح ہوا ہی نہیں نفقہ کیونکر دوں ان صورتوں میں منکر پر حلف ہے  کہ یہاں مقصود مال کا دعویٰ ہے  اگرچہ بظا ہر نکاح کا دعویٰ ہے  (عالمگیری)

مسئلہ۶۰

چور چوری سے  انکار کرتاہے  اس پر حلف دیا جائے  گا مگر حلف سے  انکار کریگا تو ہاتھ نہیں کاٹا جائے  گا مال لازم ہو جائے  گا اور اقرار کرلے  گا تو ہاتھ کاٹا جائے  گا۔ چوری کے  سوا اور کسی حد کے  معاملہ میں حلف نہیں ہے ۔ اور اگر ایک نے  دوسرے  کو کافر منافق زندیق وغیرہ الفاظ کہے  یا اس کو تھپڑ مارا یااسی قسم کی کوئی دوسری حرکت کی جس سے  تعزیر واجب ہوتی ہے  اور مدعی حلف دینا چاہتا ہے   تو حلف دیا جائے  گا(درمختار، عالمگیری)

مسئلہ  ۶۱:
حلف میں نیابت  نہیں ہوسکتی  کہ ایک شخص 
کی جگہ دوسرا شخص قسم کھا جائے  استحلاف میں نیابت ہو سکتی ہے ۔ یعنی دوسرا شخص مدعی کے  قائم مقام ہو کر حلف طلب کرسکتا ہے  مثلاً وکیل مدعی اور وصی اور ولی  اور متولی کہ اگر یہ مدعی ہوں حلف کا مطالبہ کر سکتے  ہیں اور مدعیٰ علیہ ہوں اُن پر حلف عائد نہیں ہوتا ہاں اگر ان پر دعویٰ ایسے  عقد کے  متعلق ہو جو خود ان کاکیا ہو یا انھوں نے  اصیل پر کوئی اقرار کیا ہے  اور اب انکار کرتے  ہیں تو حلف ہوگا مثلاً ایک شخص وکیل با لبیع ہے  یہ موکل پر ا قرار کرے  صحیح ہے  اور قسم سے  انکار کرے  یہ بھی صحیح ہے  یعنی اسے  نکول قرار دیا جائے  گا اور فیصلہ کیا جائے  گا (درمختار) 

مسئلہ ۶۲:

کسی شخص پر حلف دیا جائے  اس کی دو صورتیں ہیں حلف خود اُسی کے  فعل کے  متعلق ہے  یا دوسرے  کے  فعل کے  متعلق اگر اُسی کے  فعل پر قسم دی جائے  تو بالکل یقینی طور پر ہو اُس سے  یہ کہلوایاجائے  کہ خدا کی قسم میں نے  اس کام کو نہیں کیا ہے  اور دوسرے  کے  فعل کے  متعلق ہو تو علم پر قسم کھلائی جائے  یعنی واﷲ میرے  علم میں یہ نہیں ہے  کہ اُس نے  ایسا کیا ہے ۔ ہاں اگر دوسرے  کا فعل ایسا ہو جس کا تعلق خود اسی سے  ہے  تو ا ب علم پرقسم نہیں ہوگی بلکہ قطعی طور پر انکار کرنا ہوگا۔ مثلاً زید نے  دعویٰ کیا کہ جو غلام میں نے  خریدا ہے  اُس نے  چوری کی ہے  اور اس کو گواہوں سے  ثابت کیا اور زید یہ بھی کہتا ہے  کہ بائع کے  یہاں اُس نے  چوری کی تھی لہذا اس عیب کی وجہ سے  بائع پر واپس کیا جائے  اور بائع منکر ہے  زید بائع پر حلف دیتا ہے  تو بائع کو یوں قسم کھانی ہوگی کہ واﷲ اُس نے  میرے  یہاں نہیں چوری کی ہے  اس صورت میں اگر چہ چوری کرنا غلام کا فعل ہے  مگر چونکہ اس کا تعلق بائع سے  ہے  لہذا فعل کی قسم کھانی ہوگی یوں نہیں کہ میرے  علم میں اُس نے  چوری نہیں کی اور اگر دوسرے  فعل سے  اس کو تعلق نہ ہو تو فعل کی قسم نہیں کھلائی جائے  گی بلکہ یہ قسم کھائے  گا کہ میرے  علم میں یہ بات نہیں ہے  مثلااًیک چیز کے  متعلق  زید بھی کہتا ہے  میں نے  خریدی ہے  اور عمرو بھی کہتا ہے  میں نے  خریدی ہے  زید یہ دعویٰ کرتا ہے  کہ یہ چیز میں نے  عمرو کے  پہلے  خریدی ہے  اور گواہ موجود نہیں ہیں تو عمرو پریہ قسم دی جائے  گی خدا کی قسم میں نہیں جانتا ہوں کہ زید نے  یہ چیزمجھ سے  پہلے  خریدی ہے ۔ زید نے  وارث پر ایک چیز کا دعویٰ کیا کہ یہ میری ہے  وارث انکار کرتا ہے  تو علم پر قسم کھائے  گا اور اگروارث نے  دوسرے   پر دعویٰ کیا تو وہ قطعی طور پر قسم کھائے  گا۔ ایک شخص نے  کوئی چیز خریدی یا کسی نے  اُسے  ہبہ کیا اور دوسرا شخص اس چیز میں اپنی ملک کا دعویٰ کرتا ہے  مگر اُس کے  پاس کوئی گواہ نہیں اس مشتری یا مو ہوب لہ پریمین ہے  کہ منکر ہے  اور یہ قطعی طور مدعی کی ملک سے  انکار کرے  گا کیونکہ جب یہ خرید چکا ہے  یا اس کو ہبہ کیا گیا تو یقیناًمالک ہوگیا (بحر ،درمختار)   

 مسئلہ۶۳:
مدعیٰ علیہ پر حلف آیا اُس نے  مدعی کو کچھ دے  دیا کہ یہ چیز حلف کے  بدلے  میں لے  لو اور مجھ پرحلف  نہ دو یا کسی چیز پر دونوں نے  صلح کرلی  یہ صحیح ہے  یعنی قسم کے  معاو ضہ میں جو چیز لی گئی یا کوئی چیز دے  کر مصالحت ہوئی جائز ہے  اس کے  بعد اب مدعی اُس پر حلف نہیں رکھ سکتا اور مدعی نے  یہ کہہ دیا کہ میں نے  تجھے  حلف ساقط کردیا یا تو حلف سے  بری ہے  یا میں نے  تجھے  حلف ہبہ کردیا یہ صحیح نہیں پھر اس کے  بعد بھی حلف دے  سکتا ہے  (کنز)  

 مسئلہ ۶۴ :
مدعی علیہ نے  پہلے  مدعی کے  دعوے  سے  انکار کیا اُس کے  ذمہ حلف آیا تو حلف سے  بھی انکار کیا اس سے  کوئی یہ نہ سمجھے  کہ مدعیٰ علیہ انکار دعوے  میں جھوٹا ہے  کیونکہ سچا تھا تو حلف کیوں نہیں اُٹھایا بلکہ یہ سمجھنا چاہیے  کہ آدمی کبھی سچی قسم سے  بھی گریز کرتا ہے  اپنا اتنا نقصان ہو گیا یہ گوارا مگر قسم کھانا منظور نہیں اگرچہ سچی ہوگی لہذا امام اعظم رضی اﷲ تعالی عنہ نکول کو بذل قراردیتے  ہیں کہ مال دے  کر جھگڑا کاٹا یعنی تھا تو ہمارا ہم نے  چھوڑا اور دین کا دعویٰ ہو تو مدعی کو لینا جائز اس وجہ سے  ہے  کہ اُسے  اپنا حق سمجھ کر لیتا ہے  نہ یہ کہ حق مدعیٰ علیہ جان کر لیتا ہے  (ہدایہ وغیرہا)  یہ اُس صورت میں ہے  کہ مدعی و مدعیٰ علیہ دونوں اپنے  اپنے  خیال میں سچے  ہوں ناجائز طور



 پر مال لینا نہ چاہتے  ہوں ورنہ جو خود اپنا نا حق پر ہونا جانتا ہو اُس کے  گنہگار ہونے  میں کیا شبہہ۔ 




حلف کا بیان 

مسئلہ۱:

قسم اﷲعزوجل کی کھائی جائے  غیر خدا کی قسم نہ کھلائی جائے  اگر قسم تغلیظ (سختی کرنا) چاہیں تو صفات کا اضافہ کریں مثلاً واﷲ العظیم۔ قسم ہے  خدا کی جس کے  سوا کوئی معبود نہیں جو عالم الغیب و الشہاد ہ  رحمٰن رحیم ہے  اس شخص کا میرے  ذمہ نہ مال ہے  جس کا دعویٰ کرتا ہے  نہ اس کا کوئی جز ہے  (ہدایہ)

مسئلہ ۲:

تغلیظ میں اس سے  کمی بیشی بھی ہوسکتی ہے ۔ الفاظٍ مذکورہ پر الفاظ بڑھادے  یا کم کردے  قاضی کو اختیار ہے  مگر یہ ضرور ہے  کہ صفات کا ذکر بغیر حرف عطف ہو یہ نہ کہے  واﷲ والرحمٰن والرحیم کہ اس صورت میں عطف کے  ساتھ جتنے  اسما ذکر کیئے  جائیں گے  اُتنی قسمیں ہوجائیں گی اور یہ خلاف شرع ہے  کیونکہ شرعااًس پر ایک یمین کا مطالبہ ہے ۔ بعض فقہا یہ کہتے  ہیں کہ جو شخص صلاح و تقویٰ کے  ساتھ معروف ہو اُس پر تغلیظ نہ کی جائے  دوسروں پر کی جائے  بعض یہ بھی کہتے  ہیں مال حقیر میں تغلیظ نہ کی جائے  اور مال کثیر میں تغلیظ کی جائے  (ہدایہ)

مسئلہ ۳:

طلاق وعتاق کی یمین نہ ہونی چاہیے  یعنی مدعیٰ علیہ سے  مثلاًیہ نہ کہلوا یا جائے  کہ اگر مدعی کا یہ حق میرے  ذمہ ہو تو میری عورت کو طلاق یا میرا غلام آزاد بعض فقہا یہ کہتے  ہیں کہ اگر مدعی علیہ بے  باک ہے  اﷲ عزوجل کی قسم کھانے  میں پرواہ نہیں کرتا اور طلاق وعتاق کی قسم میں گھبراتا اور ڈرتا ہے  کہ بی بی یا غلام کہیں ہاتھ سے  نہ چلے  جائیں ایسے  لوگوں کو طلاق وعتاق کا حلف دیاجائے  مگر اس قول پر اگر بضر ورت قاضی نے  عمل کیا اور نکول پر مدعی کو مال دلوادیا یہ قضا نافذنہیں ہوگی (ہدایہ، نتائج الافکار)۔ 
مسئلہ ۴:

حلف میں تغلیظ زمان یا مکان کے  اعتبار سے  نہ کی جائے ۔ مثلاً عصر کے  بعد یا جمعہ کے  دن کو مخصوص کرنا یا اس سے  کہنا کہ مسجد میں چل کرقسم کھاؤ فلاں بزرگ کے  مزار کے  سامنے  چل کر قسم کھاؤ (ہدایہ، درمختار،وغیرہما)

مسئلہ ۵:

اس زمانہ میں تغلیظ یا حلف کی ایک صورت بہت زیادہ مشہور ہے  کہ قرآن مجید  ہاتھ میں دے  کر کچھ الفاظ کہلواتے  ہیں مثلااًسی قرآن کی مارپڑے ، ایمان پر خاتمہ نہ ہو، خدا کا دیدار نصیب نہ ہو، شفاعت نصیب نہ ہو، یہ سب باتیں خلافٍ شرع ہیں مصحف شریف ہاتھ میں اُ ٹھانا حلفٍ شرعی نہیں ۔ غالباًحلف اُٹھانے  کا محاورہ لوگوں نے  یہیں سے  لیا ہے ۔ مدعیٰ علیہ اگر اس قسم سے  انکار کر دے  تو دعویٰ اُس پر لازم نہیں کیا جائے  گا بلکہ انکار ہی کرنا چاہیے ۔ ایک طریقہ یہ بھی ہے  کہ میں مسجد میں رکھ دیتا ہوں یا فلاں بزرگ کے  مزار پر رکھ دیتا ہوں تمھارا ہو تو چل کر اُٹھا لو اگر حقیقت میں مدعی کا نہیں ہے  اور اُٹھالیا تو مدعیٰ علیہ اُس سے  واپس لے  سکتا ہے  کہ استحقا ق کا یہ شرعی طریقہ نہیں ہے ۔ 
مسئلہ ۶ : 

یہودی کو یوں قسم دی جائے  قسم ہے  خدا کی جس نے  موسٰے  علیہ السلام پر توریت نازل فرمائی اور نصرانی کو یوں کہ قسم ہے  خدا کی جس نے  عیسٰے  علیہ السلام پر انجیل نازل فرمائی اور دیگر کفار سے  یہ کہلوایا جائے  خدا کی قسم۔ ان لوگوں سے  حلف لینے  میں ایسی چیزیں ذکر نہ کرے  جنکی یہ لوگ تعظیم کرتے  ہیں (ہدایہ )

مسئلہ ۷ : 

ان کفار سے  حلف لینے  میں ایسا ہرگز نہ کیا جائے  کہ اُن کے  عبادت خانوں میں جاکر قسم دی جائے  کہ مسلمان کو ایسی لعنت کی جگہ جانا منع ہے  (ہدایہ)

مسئلہ ۸: 

معاذ اﷲ ہنود کو اُن کے  معبودان باطل کی قسم دینا جیسا کہ بعض جاہلو ں میں دیکھا جاتا ہے  اس کا حکم سخت ہے  تو بہ کرنی چاہئیے ۔ اسی طرح اُن سے  کہنا کہ گنگا جل ہا تھ میں لیکر کہدو ان کے  علاوہ اور ناجائز و باطل صورتیں ہیں جن سے  احتراز لازم۔ 
مسئلہ ۹: 

جس چیز پر حلف دیا جائے  وہ کیا ہے ۔ بعض صورتوں میں سبب پر قسم کھلاتے  ہیں بعض میں نہیں ۔ اگر سبب ایسا ہو جو مرتفع ہو جاتا ہے  تو حاصل پر قسم کھلائی جائے  اور اگر مرتفع نہ ہو تو  سبب پر قسم کھائے ۔ اسکی چند صورتیں ہیں مدعی نے  دین کا دعویٰ کیا ہے  یا عین میں ملک کا دعویٰ ہے  یا عین میں کسی حق کا دعویٰ ہے  پھر ہر ایک میں مطلق کا دعویٰ ہے  یا کسی سبب کا بیان ہے ۔ اگر دین کا دعویٰ ہو اور سبب نہ ہو تو حاصل پر حلف دیں گے  یعنی تمھارا میرے  ذمہ میں کچھ نہیں ہے ۔ عین حاضر  میں ملکِ مطلق یا حقِ مطلق کا دعویٰ ہو تو حاصل پر حلف دیں گے  مثلاً کہتا ہے  میرا اُس پر دین ہے  اس سبب سے  کہ میں نے  قرض دیا ہے  یا اُس نے  مجھ سے  کوئی چیز خریدی ہے  اُس کے  دام باقی ہیں یا یہ چیز میری ملک ہے  اس لیے  کہ میں نے  خریدی ہے  یا مجھے  فلاں نے  ہبہ کی ہے  یا اُس شخص نے  غصب کرلی ہے  یا اُس کے  پاس امانت یا عاریت ہے  ان سب صورتوں میں حاصل پر حلف دیں گے  مثلاًبیع کا مدعی ہے  اور وہ منکر ہے  قسم یوں کھلائی جائے  کہ میرے  اور اُس کے  درمیان میں بیع قائم نہیں یوں قسم نہ کھلائی جائے  کہ میں نے  بیچی نہیں کیونکہ ہوسکتا ہے  کہ اُس نے  بیچ کر اقالہ کر دیا ہوتو بیع نہ کرنے  پر قسم دینا مدعیٰ علیہ کے  لیے  مضر ہوگا۔ غصب میں یوں قسم کھائے  اُس چیز کے  رد کرنے  کا مجھ پر حق نہیں یہ نہیں کہ میں نے  غصب نہیں کی کیونکہ کبھی چیز غصب کرلیتے  ہیں پھر ہبہ یا بیع کے  ذریعہ سے  مالک ہو جاتے  ہیں ۔ طلاق کے  دعوے  میں یہ قسم کھلائی جائے  وہ میرے  نکاح سے  اس وقت باہر نہیں ہے ۔ کیونکہ بائن طلاق دے  کر پھر تجدیدٍ نکاح ہوجاتی ہے  لہذا ان سب صورتوں میں حاصل پر قسم دی جائے  کیونکہ سبب پر قسم دینے  میں مدعیٰ علیہ کا نقصان ہے ۔ ہاں اگر حاصل پر قسم دینے  میں مدعی کا ضرر ہو تو ایسی صورتوں میں سبب پر حلف دیاجائے  مثلاً عورت کو تین طلاقیں دی ہیں وہ نفقہء عدت کا دعویٰ کرتی ہے  اور شوہر شافعی ہے  جس کا مذہب یہ ہے  کہ ایسی عورت کا نفقہء واجب نہیں ہے  اگر حاصل پر قسم دی جائے  گی تو بے  شک وہ قسم کھالے  گا کہ مجھ پر نفقہء عدت واجب نہیں ہے ۔ کیونکہ اُس کا اعتقاد ومذہب یہی ہے  یا جوار کی وجہ سے  شفعہ کا دعویٰ کیا اور مشتری شافعی المذہب  ہے  اُس کا مذہب یہ ہے  کہ جوار کی وجہ سے  شفعہ کا حق نہیں ہے  حاصل پر اگر حلف دیں گے  تو وہ قسم کھالے  گا کہ اس کو حق شفعہ نہیں ہے  اور اس میں مدعی کا نقصان ہے  لہٰذا اس کو یہ قسم دیں گے  کہ خدا کی قسم جائدادِ مشفوعہ کو اُس نے  خریدا نہیں (ہدایہ وغیرہ)

مسئلہ۱۰:

مدعیٰ علیہ خرید نے  کا اقرار کرتا ہے  اور یہ بھی کہتا ہے  کہ وہ مکان مدعی کے  پڑ وس میں ہے  مگر جب اسے  خریداری کی اطلاع ہوئی اُس نے  طلبِ شفعہ نہیں کیا لہذا حقِ شفعہ ساقط ہے ۔ شفیع کہتا ہے  میں نے  طلب کیا اس صورت میں شفیع کی بات قسم کے  ساتھ معتبر ہے  (عالمگیری)

مسئلہ۱۱:

عورت نے  رجعی طلاق کا دعویٰ کیا اس بات پر قسم کھلائی جائے  کہ وہ اس وقت ایک طلاق یا تین طلاق سے  با ئن نہیں ہے ۔ یو ہیں اگر عورت نے  طلاق کا دعویٰ نہیں کیا مگر ایک شخص عادل یا چند اشخاص فساق نے  قاضی کے  پاس طلاق کی شہادت دی اور شوہر منکر ہے ۔ یہاں قاضی شوہر کو قسم دے  گا احتیاط کا مقتضیٰ یہی ہے  کہ شوہر کو قسم دے  ( عالمگیری )

 مسئلہ۱۲: 

عورت نے  دعویٰ کیا کہ میں نے  شوہر سے  طلاق دینے  کی درخواست کی تھی شوہر نے  کہا تمھارا امر تمھارے  ہاتھ میں ہے  یعنی اُس نے  تفویض طلاق کی میں نے  بمقتضائے  تفویض طلاق دے  لی اور میں شوہر پر حرام ہوگئی۔ شوہر کہتا ہے  میں نے  اختیار طلاق دیا ہی نہیں اس صورت میں حاصل پر قسم نہیں  کھلائی جائے  گی بلکہ سبب پر قسم کھائے  یوں کہے  واﷲ میں نے  سوالِ طلاق کے  بعد اُس کا امر اُس کے  ہاتھ میں نہیں دیا اور نہ میرے  علم میں یہ بات ہے  کہ اُس نے  مجلس تفویض میں اُس تفویض کی رو سے  اپنے  نفس کو اختیارکیا۔ اور اگر شوہر تفویضِ طلاق کا اقرار کرتا ہے  اور اس سے  انکار کرتا ہے  کہ عورت نے  اپنے  نفس کو اختیار کیا تو شوہر یوں قسم کہائے  کہ واﷲ میرے  علم میں یہ بات نہیں ہے  کہ اس نے  مجلس تفویض میں اپنے  نفس کو اختیار کیا اور اگر شوہر تفویض  سے  انکار کرتا ہے  اور یہ اقرار کرتا ہے  کہ عورت نے  اپنی نفس کو اختیار کیایوں قسم کھائے  واﷲ عورت کے  اختیار کرنے  سے  پہلے  میں نے   اُس مجلس میں اُسے  تفویض طلاق نہیں کی (عالمگیری)

مسئلہ۱۳:

دعویٰ کیا کہ فلاں چیز میں نے  فلاں شخص کے  پاس ودیعت رکھی ہے  مدعیٰ علیہ کہتا ہے  تو نے  تنہا نہیں رکھی ہے  بلکہ تو اور فلاں شخص دونوں نے  ودیعت رکھی ہے ۔ تو یہ چاہتا ہے  کہ کل چیز تجھے  دے  دوں یہ نہیں کروں گا مدعیٰ علیہ پر قسم دی جائے  کہ واﷲ اس پوری چیز کا فلاں پر واپس کرنامجھ پر واجب نہیں قسم کھا لے  گا دعویٰ خارج ہو جائے  گا (عالمگیری)

مسئلہ۱۴:

اجارہ یا مزارعت میں نزاع ہے  تو منکر یوں قسم کھائے  واﷲ میرے  اور فلاں کے  ما بین اس مکان کے  متعلق اجارہ قائم نہیں ہے  یا اس کھیت کے  متعلق مزارعت قائم نہیں ہے  (عالمگیری)

مسئلہ۱۵:

مدعی نے  اجرت کا دعویٰ کیا اور مدعیٰ علیہ منکر ہے  یوں قسم کھائے  واﷲ اس شخص کی میرے  ذمہ وہ اُجرت نہیں ہے  جس کا وہ مدعی ہے  (عالمگیری)

مسئلہ۱۶:

یہ دعویٰ کیا کہ فلاں شخص نے  میرا کپڑا پھاڑ دیا اور کپڑا قاضی کے  پاس پیش کرتا ہے ۔ یہ چاہتا ہے  کہ مدعیٰ علیہ پر حلف دے  دیا جائے ۔ قاضی یہ قسم نہ دے  کہ میں نے  پھاڑا نہیں کیونکہ کبھی پھاڑنا ایسا ہوتا ہے  جس کا حکم یہ ہے  کہ پھٹنے  سے  جو اُس کپڑے  میں کمی ہو گئی ہے  وہی لے  سکتا ہے  یہ نہیں ہو سکتا کہ پھٹا ہوا کپڑا پھاڑنے  والے  کو دے  کر اس سے  کپڑے  کی قیمت کا تاوان لے  مثلاً تھوڑا سا پھاڑا ہو اس صورت میں اچھے  کپڑے  اور پھٹے  ہوئی کی قیمت معلوم کریں جو فرق ہو وہ پھاڑنے  والے  سے  وصول کیا  جائے  اور یوں قسم کھائے  واﷲ مجھ پر اتنے  روپے  واجب نہیں اور اگر زیادہ پھٹا ہے  تو مدعی کو اختیار ہے  کپڑا لے  لے  اور نقصان کا تاوان لے  یا کپڑا دے  دے  اور اُس کی قیمت کا تاوان لے  اس صورت میں یہ قسم کھائے  کہ میں نے  اُس طرح نہیں پھاڑا ہے  جس کا مدعی نے  دعویٰ کیا (عالمگیری)     

مسئلہ ۱۷ : 
ایک شخص کے  پاس ایک چیز ہے ۔ دو شخصوں نے  اُس پر دعویٰ کیا ہر ایک کہتا ہے  چیز میری ہے  اس نے  غصب کرلی ہے  یا میں نے  اس کے  پاس امانت رکھی ہے ۔ اُس مدعیٰ علیہ نے  ایک کے  لیے  اقرار کرلیا کہ اسکی ہے  اور دوسرے  کے  لیے  انکار کردیا۔ حکم ہوگا کہ چیز مقرلہ کو دیدے  اب دوسرا شخص مدعیٰ علیہ سے  حلف لینا چاہتا ہو نہیں لے  سکتا کیونکہ اُس کے  قبضہ میں چیز نہیں رہی وہ مدعیٰ علیہ نہیں رہا اس کو اگر خصومت کرنی ہو مقرلہ سے  کرے  کہ اب وہی قابض ہے  اگر یہ شخص یہ کہے  کہ اُس نے  دوسرے  کے  لیے  اس غرض سے  اقرار کیا کہ اپنے  سے  یمین کو دفع کرے  لہذا قسم دی جائے   قاضی اس کی بات قبول نہ کر ے ۔ اور اگر دونوں کے  لیے  اُس نے  اقرار کیا دونوں کو تسلیم کردی جائے  گی اب ان میں سے  اگر کوئی یہ چاہے  کہ نصف باقی کے  متعلق مدعیٰ علیہ پر حلف دیا جائے  یہ بات نامقبول ہے  اور اگر دونوں کے  مقابل میں اُس نے  انکار کیا تو دونوں کے  مقابل میں حلف دیا جائے  (عالمگیری )

امسئلہ ۱۸ : 
ایک شخص نے  باپ کے  ترکے  کی ایک زمین ہبہ کردی اور موہوب لہ کو قبضہ بھی دے  دیا اس کے  بعد اُس میت کی زوجہ دعویٰ کرتی ہے  کہ یہ زمین میری ہے  کیونکہ اس زمین کے  ہبہ کرنے  کے  بعد ترکہ تقسیم ہوا اور یہ زمین میرے  حصہ میں آئی موہوب لہ یہ کہتا ہے  کہ تقسیم کے  بعد زمین کا ہبہ ہوا اور یہ زمین واہب کے  حصہ میں پڑی تھی اور موہوب لہ اپنی بات کو گواہوں سے  ثابت نہ کرسکا اور عورت نے  اپنی بات پر قسم کھالی موہوب دیگر ورثہ پر حلف نہیں دے  سکتا حکم یہ ہوگا کہ زمین واپس کرے  (عالمگیری )

مسئلہ ۱۹ : 

اگر سبب ایسا ہے  جومرتفع نہیں ہوتا تو سبب پر حلف دیں گے  مثلاً غلام مسلم نے  مولٰے  پر عتق کا دعویٰ کیا اور مولٰے  منکر ہے  اُسے  یہ قسم دیں گے  کہ خدا کی قسم اُسے  آزاد نہیں کیا ہے  ( ہدایہ) 

مسئلہ ۲۰:

مدعی علیہ پر حلف دیا گیا وہ کہتا ہے  اس معاملہ میں ایک مرتبہ مجھ سے  قسم کھلوا چکا ہے  اگر وہ پہلا حلف کسی حاکم یا پنچ کے  سامنے  ہوا ہے  اور گواہوں سے  مدعیٰ علیہ نے  یہ ثابت کردیا تو قبول کرلیا جائے  گا ورنہ مدعی جو اس حلف سے  منکر ہے  اُس کو قسم کھانی ہوگی۔ اور اگرمدعیٰ علیہ یہ کہتا ہے  کہ مدعی نے  مجھے  اس دعوے  سے  بری کردیا ہے  اور مدعی منکر ہے  اور مدعیٰ علیہ اپنی اس بات پر گواہ نہیں پیش کرتا بلکہ مدعی کو حلف دینا چاہتا ہے  تو اُس پر حلف نہیں دیا جائے  گا کیونکہ دعوے  کا جواب اقرار یا انکا رہے  اور یہ جو اُس نے  کہا یہ جواب نہیں اور اگر مدعیٰ علیہ یہ کہتا ہے  کہ مدعی نے  مجھے  مال سے  بری کردیا ہے  یعنی معاف کردیا ہے  اور گواہوں سے  ثابت کردیا تو بری ہوگیا مدعی کادعویٰ ساقط ورنہ مدعی پر حلف دیا جائے  گا وہ قسم کھائے  کہ میں نے  معاف نہیں کیا تو مطالبہ دلایا جائے  گا کیونکہ معاف کرنا ثابت نہیں ہوا اور مال واجب ہونے  کو خود مدعیٰ علیہ نے  معافی کا دعویٰ کرکے  تسلیم کرلیا اور اگر قسم سے  انکار کرے  تو دعویٰ خارج ( درمختار، ردالمحتار )   

مسئلہ ۲۱:

مدعیٰ علیہ پرحلف دیا گیا وہ کہتا ہے  میں نے  حلف کرلیا ہے  کہ کبھی قسم نہیں کھاؤں گا اگر قسم کھاؤں تو میری بی بی پر طلاق اس حلف کی وجہ سے  قسم کھانے  سے  مجبور ہوں ۔ اس بات کی طرف قاضی التفاف نہ کرے  گا بلکہ تین مرتبہ اُس پر حلف پیش کرے  گا اگر قسم نہیں کھائے  گا اُس کے  خلاف فیصلہ کردے  گا (درمختار ردالمحتار)

 تحالف کا بیان 



 بعض ایسی صورتیں ہیں کہ مدعی ومدعیٰ علیہ دونوں کو قسم کھانا پڑتا ہے ۔ اس کو تحالف کہتے  ہیں ۔ 
مسئلہ ۱: 

بائع ومشتری میں اختلاف ہوا اسکی چند صورتیں ہیں ۔ (۱)مقدار ثمن میں اختلاف ہے ۔ ایک کہتا ہے  پانچ روپیہ ثمن ہے  دوسرا کہتا ہے  دس روپے  ہے (۲) وصف ثمن میں اختلاف ہے  ایک کہتا ہے  کہ اس قسم کا روپیہ ہے  دوسرا کہتا ہے  اُس قسم کا ہے (۳) جنس ثمن میں اختلاف ہے  ایک کہتا ہے  روپے  سے  بیع ہوئی دوسرا کہتا ہے  اشرفی سے (۴) مقدارمبیع اختلاف ہے  ایک کہتا ہے  من بھر گہیوں دوسرا کہتا ہے  دومن گہیوں ان تمام صورتوں میں حکم یہ کہ جواپنے  دعوے  کو گواہوں سے  ثابت کردے  گا اُس کے  موافق فیصلہ ہوگا اور اگر دونوں نے  اپنے  اپنے  دعوے  کو گواہوں سے  ثابت کیاتو اُس کے  موافق فیصلہ ہوگا جو زیادتی کا دعویٰ  کرتا ہے ۔ اور اگر  فرض کیا جائے  کہ بائع کہتا ہے  دس روپے  میں ایک من گہیوں بیچے  اور مشتری کہتا ہے  کہ پانچ روپے  میں دومن خریدے  اور دونوں نے  گواہ پیش کئیے  تو فیصلہ ہوگا کہ دس روپے  مشتری دے  اور دومن گہیوں لے  یعنی بائع نے  ثمن زیادہ بتایا اس میں اُس کا  بینہ معتبر اور مشتری نے  مبیع زیادہ بتائی اس میں اُس کے  گواہ معتبر اور اگر صورت یہ ہے  کہ دونوں گواہ پیش کرنے  سے  عاجز ہے  تو مشتری سے  کہا جائے  گا کہ بائع نے  جو ثمن بتایا ہے  اُس پر راضی ہو جا ورنہ بیع کو فسخ کردیا جائے  گا۔ اگر ان میں ایک دوسرے  کی بات مان لینے  پر راضی ہو جائے  تو نزاع ختم اور اگر دونوں میں کوئی بھی اس کے  لیے  تیار نہیں تو دونوں پر حلف دیا جائے  گا (ہدایہ، درمختار)

مسئلہ۲:

اگر روپے  اشرفی سے  بیع ہوئی تو پہلے  مشتری کو حلف دیں گے  اس کے  بعد بائع کو اور بیع مقایضہ ہے  یعنی دونوں طرف متاع ہے  تو قاضی کو اختیار ہے  جس سے  چاہے  پہلے  قسم لے  اورر جس سے  چاہے  پیچھے  اگر قسم سے  انکار کردیا تو جو قسم سے  انکار کریگا دوسرے  کا دعویٰ اُس کے  ذمہ لازم کردیا جائیگا اور دونوں نے  قسم کھالی تو بیع فسخ کردی جائیگی کہ قطع نزاع کی کوئی صورت اسکے  سوا نہیں (ہدایہ)

مسئلہ۳:

محض تحالف سے  بیع فسخ نہیں ہوگی جب تک دونوں متفق ہو کر فسخ نہ کریں یا اُن میں سے  کسی کے  کہنے  سے  قاضی فسخ نہ کردے  (درمختار)

مسئلہ۴:

تحالف اُس وقت ہوگا جب بیع موجود ہو اگر ہلاک ہو گئی سے  تو تحالف نہیں بلکہ اگر بائع کے  پاس ہلاک ہوئی بیع ہی فسخ ہو چکی تحالف سے  کیا فائدہ اور اگر مشتری کے  یہاں ہلاک ہوئی تو مبیع میں کوئی اختلاف نہیں ثمن کاجھگڑا ہے  گواہ نہیں ہیں تو قسم کے  ساتھ مشتری کا تول معتبر ہے  یوہیں اگرمبیع ملکِ مشتری سے  خارج ہو چکی یا اُس میں ایسا عیب پیدا ہوا کہ اب واپس نہ ہو سکے  اس صورت میں بھی صرف مشتری پر حلف ہے  یامبیع میں کوئی ایسی زیادتی ہو گئی کہ روکے  لیے  مانع ہو زیادت متصلہ ہو یا منفصلہ تو تحالف نہیں ہاں اگر مبیع کو بائع کے  پاس غیر مشتری نے  ہلاک کیا ہو تو اُس کی قیمت مبیع کے  قائم ہے  اور اس صورت میں تحالف ہے  (درمختا، ہدایہ)

مسئلہ ۵: 

بیع مقایضہ میں دونوں چیزیں مبیع ہیں دونوں میں سے  ایک بھی باقی ہو تحالف ہوگا اور دونوں جاتی رہیں تحالف نہیں (ہدایہ )   





مسئلہ ۶: 

مبیع کا ایک حصہ ہلاک ہوچکا یا ملک مشتری سے  خارج ہوگیا مثلاً دو چیزیں ایک عقد میں خریدی تھیں ان میں سے  ایک ہلاک ہوگئی اس صورت میں تحالف نہیں ہے ۔ ہاں اگر اس پر تیار ہوجائے  کہ جو جز مبیع کا ہلاک ہوگیا اُس کے  مقابل میں ثمن کا جو حصہ مشتری بتاتاہے  اُسے  ترک کردے  تو تحالف ہے  (ہدایہ )۔ 
 مسئلہ ۷: 

اگرمبیع پر مشتری کا قبضہ نہیں ہوا ہے  تو تحالف موافق قیاس ہے  کہ بائع زیادت ثمن کا دعویٰ کرتا ہے  اور مشتری منکر ہے ۔ اور منکر پر حلف ہے  اور مشتری یہ کہتا ہے  کہ اتنا ثمن لے  کر تسلیم مبیع کرنا تم پر واجب ہے  اور بائع اس کا منکر ہے  یعنی دونوں منکر ہیں لہٰذا دونوں پر حلف ہے  اورمبیع پر جب مشتری نے  قبضہ کرلیا تو اب مشتری کا دعویٰ نہیں صرف بائع مدعی ہے  اور مشتری منکر اس صورت میں تحالف خلاف ِ قیاس ہے  مگر حدیث سے  تحالف اس صورت میں بھی ثابت ہے  لہٰذا ہم حدیث پر عمل کرتے  ہیں ۔ اور قیاس کو چھوڑ تے  ہیں (ہدایہ)

مسئلہ ۸ : 

تحالف کا طریقہ یہ ہے  کہ مثلاً بائع یہ قسم کھائے  واﷲ میں نے  اسے  ایک ہزار میں نہیں بیچا ہے  اور مشتری قسم کھائے  کہ واﷲ میں نے  اسے  دو ہزار میں نہیں خریدا ہے  اور بعض علما نفی و اثبات دونوں کو بطورِتاکید جمع کرتے  ہیں مثلاً بائع کہے  واﷲ میں نے  اسے   ایک ہزار میں نہیں بیچا ہے  بلکہ دو ہزار میں بیچا ہے  اور مشتری کہے  واﷲ میں نے  اسے  دوہزار میں نہیں خریدا ہے  بلکہ ایک ہزار میں میں خریدا ہے ۔ مگر پہلی صورت ٹھیک ہے ۔ کیونکہ یمین اثبات کے  لیے  نہیں بلکہ نفی کے  لیے  ہے  (ہدایہ )

مسئلہ ۹:

تحالف اُس وقت ہے  کہ بدل میں اختلاف مقصود ہواوراگر ثمن میں اختلاف ضمنی طور پر ہوتو تحالف نہیں مثلاً ایک شخص نے  روپیہ سیر کے  حساب سے  گھی بیچا اور برتن سمیت تول دیا کہ گھی خالی کرنے  کے  بعد پھر تول لیا جائے  گا جو برتن کا وزن ہوگا منہا کردیا جائے  گا۔ اس وقت گھی برتن سمیت دس سیر ہوا مشتری برتن خا لی کرکے  لاتا ہے   بائع کہتا ہے  یہ برتن میرا نہیں یہ تو دو سیر وزن کا ہے ۔  اور میرا  برتن  سیر بھر کا تھا۔ نتیجہ یہ ہوا کہ بائع نو سیر گھی کے  دام مانگتا ہے  اور مشتری آٹھ سیر کے  دام اپنے  اوپر واجب بتاتاہے ۔ یہاں ثمن میں اختلاف ہوا مگربرتن کے  ضمن میں ہے  لہذا تحالف نہیں (درمختار)

مسئلہ۱۰:

ثمن یا  مبیع کے  سوا کسی دوسری چیز میں اختلاف ہو تو تحالف نہیں  مثلاً مشتری کہتا ہے  کہ ثمن کے  لیے  میعاد تھی اور بائع کہتا ہے  نہ تھی بائع منکر ہے  اسی  کا قول قسم کے  ساتھ معتبر ہے  یا ثمن کی میعاد ہے  مگر بائع کہتا ہے  یہ شرط تھی کہ کوئی چیز مشتری رہن رکھے  گا مشتری انکار کرتا ہے  یا ایک خیار شرط کا مدعی ہے  دوسرا منکر ہے  یا ثمن کے  لیے  ضامن کی شرط تھی یا نہ تھی یا ثمن یامبیع کے  قبضہ میں اختلاف ہے  یا ثمن کے  معاف کرنے  یا اس کا کوئی جز کم کرنے  میں اختلاف ہے   یا مسلم فیہ کی جائے  تسلیم میں اختلاف ہے  ان سب صورتو ں میں ،منکر پر حلف ہے  اور حلف کے  ساتھ اُسی کا قول معتبر (درمختار،عالمگیری )

مسئلہ ۱۱: 

نفس عقد بیع میں اختلاف ہے  ایک کہتا ہے  بیع ہوئی ہے  دوسرا کہتا ہے  نہیں ہوئی اس میں تحالف نہیں بلکہ جو منکر بیع ہے  اُسی کا قول قسم کے  ساتھ معتبر ہے  (عالمگیری)

 مسئلہ ۱۲: 

جنس ثمن کا اختلاف اگر چہ مبیع کے  ہلاک ہونے  کے  بعد ہو ایک کہتا ہے  ثمن روپیہ ہے  دوسرا اشرفی بتاتا ہے  اس میں تحالف ہے  اور دونوں قسم کھاجائیں تو مشتری پر مبیع کی واجبی قیمت لازم ہوگی (درمختار) 

مسئلہ ۱۳: 
بائع کہتا ہے  یہ چیز میں نے  تمھارے  ہاتھ سو روپے  میں بیع کی ہے  جس کی میعاد دس ماہ ہے  یوں کہ ہر ماہ میں دس روپے  دواور مشتری یہ کہتا ہے  میں نے  یہ چیز تم سے  پچاس روپے  میں خریدی ہے  ڈھائی روپے  ماہوار مجھے  ادا کرنے  ہیں یوں کل میعاد بیس ماہ ہے  دونوں نے  گواہ پیش کردئیے  اس صورت میں دونوں شہادتیں مقبول ہیں چھ ماہ تک بائع مشتری سے  دس روپے  ماہوار وصول کر ے  گا ۔ اور ساتویں مہینے  میں ساڑھے  سات روپے  اسکے  بعد ہر ماہ میں ڈھائی روپے  یہاں تک کہ سوروپے  کی پوری رقم ادا ہوجائے  (بحرالرائق) 

مسئلہ ۱۴:

بیع سلم میں اقالہ کرنے  کے  بعد راس المال کی مقدار میں اختلاف ہوا اس میں تحالف نہیں ہے ۔ کیونکہ یہاں صرف رب ا لسلم مدعی ہے  اور مسلم الیہ منکر جو کچھ مسلم الیہ کہتا ہے  اسی کا قول قسم کے  ساتھ معتبر ہے  (درمختار)

مسئلہ ۱۵: 

بیع میں اقالہ کے  بعد ثمن کی مقدار میں اختلاف ہوا مثلاً مشتری ایک ہزار بتاتاہے  اور بائع پانچ سو کہتا ہے  اور دونوں کے  پاس گواہ نہیں دونوں پر حلف دیا جائے  اگر دونوں قسم کھا جائیں اقالہ کو فسخ کیا جائے ۔ اب پہلی مبیع لوٹ آئے  گی۔ یہ حکم اُس وقت ہے  کہ بیع کا اقالہ ہوچکا ہے  مگر ابھی تک مبیع پر مشتری کا قبضہ ہے  اب تک اُس نے  واپس نہیں کی ہے  اور اگر اقالہ کے  بعد مشتری نے  مبیع واپس کردی اس کے  بعدثمن کی کمی وبیشی میں اختلاف ہوا تو تحالف نہیں بلکہ بائع پر حلف ہوگا کہ یہی ثمن کم بتاتا ہے  اور زیادتی کامنکر ہے  (بحرالرائق )

مسئلہ ۱۶:

زوجین میں مہر کی کمی بیشی میں اختلاف ہوا یا اس میں ختلاف ہوا کہ وہ کس جنس کا تھا دونوں میں جو گواہ پیش کرے  اُس کے  موافق فیصلہ ہوگا اور اگر دونوں نے   گواہوں سے  ثابت کیا تو دیکھا جائے  گا کہ مہر مثل کسی کی تائید کرتا ہے  مرد کی یا عورت کی مثلاً مرد یہ کہتا ہے  کہ مہر ایک ہزار تھا۔ اور عورت دو ہزار بتاتی ہے  تو اگر مہر مثل شوہر کی تائید میں ہے  یعنی ایک ہزار یا کم تو عورت کے  گواہ معتبر اور مہر مثل عورت کی تائید کرتا ہو یعنی دو ہزار یا زیادہ تو شوہرکے  گواہ معتبر اور اگر مہر مثل کسی کی تائید میں نہ ہوبلکہ دونوں کے  مابین ہو مثلاً ڈیڑھ ہزار تو دونوں کے  گواہ بیکار اور مہر مثل دلایا جائے ۔ اور اگر دونوں میں سے  کسی کے  پاس گواہ نہیں تو تحالف ہے  اور فرض کرو دونوں نے  قسم کھالی تو اس کی وجہ سے  نکاح فسخ نہیں ہوگا بلکہ یہ قرار پائے  گا کہ نکاح میں کوئی مہر مقرر  نہیں ہو اور اسکی وجہ سے  نکاح باطل نہیں ہوتا بخلاف بیع کہ وہاں ثمن کے  نہ ہونے  سے  بیع نہیں رہ سکتی لہذا فسخ کرنا پڑتا ہے  تحالف کی صورت میں پہلے  کون قسم کھائے  اس میں اختلاف ہے  بعض کہتے  ہیں کہ بہتر یہ ہے  کہ قرعہ ڈالا جائے ۔ جس کا نام نکلے  وہی پہلے  قسم کھائے  اور بعض کہتے  ہیں کہ بہتر یہ ہے  کہ پہلے  شوہر پر حلف دیا جائے  اور قسم سے  جو نکول کرے  گا اُس پردوسرے  کا دعویٰ لازم اور اگر دونوں نے  قسم کھالی تو مہر کا مسمّیٰ ہونا ثابت نہیں ہوا اور مہر مثل کو جس کے  قول کی تائید میں پائیں گے  اُسی کے  موافق حکم دیں گے  یعنی اگر مہر مثل اُتنا ہے  جتنا شوہر کہتا ہے  یا اُس سے  بھی کم تو شوہر کے  قول کے  موافق فیصلہ ہوگا اور اگر مہر اُتنا ہے  جتنا عورت کہتی ہے  یا اُس سے  بھی زیادہ تو عورت جو کہتی ہے  اُس کے  موافق فیصلہ کیا جائے  اور اگر مہر مثل دونوں کے  درمیان میں ہوتو مہر مثل کا حکم دیا جائے  (ہدایہ، بحر،درمختار)

مسئلہ۱۷:

موجر اور مستاجر میں اُجرت کی مقدار میں اختلاف ہے  یا مدتِ اجارہ کے  متعلق اختلاف ہے  اگر یہ اختلاف منفعت حاصل کرنے  سے  پہلے  ہے  اور کسی کے  پاس گواہ نہ ہوں تو تحالف ہے  کیونکہ اس صورت میں ہر ایک مدعی اور ہر ایک منکر ہے  اور دونوں قسم  کھاجائیں تو اجارہ کوفسخ کردیاجائے ۔ اگر اجرت کی مقدار میں اختلاف ہے  تو مستا جرسے  پہلے  قسم کھلائی جائے  اور مدت میں اختلاف ہے  تو موجر پہلے  قسم کھائے ۔ اور اگر دونوں کے  پاس گواہ ہوں تو اُجرت میں موجر کے  گواہ معتبر ہیں اور مدت کے  متعلق مستاجر کے  گواہ معتبر اور اگر مدت و اجرت دونوں میں اختلاف ہو اور دونوں نے  گواہ پیش کئیے  تو مدت کے  بارے  میں مستاجر کے  گواہ معتبر اور اجرت کے  متعلق موجر کے  معتبر۔ اور اگر یہ اختلاف منفعت حاصل کرنے  کے  بعد ہے  تو تحالف نہیں  بلکہ گواہ نہ ہونے  کی صورت میں مستاجر پر حلف دیا جائے  اور قسم کے  ساتھ اسی کا قول معتبر اور اگر کچھ تھوڑی سی منفعت حاصل کرلی ہے  کچھ  باقی ہے ۔ مثلاً ابھی پندرہ ہی دن مکان میں رہتے  ہوئے  گزرے  ہیں اور اختلاف ہوا کہ کرایہ کیا ہے   پانچ روپے  ہے  یا دس روپے  یا میعاد کیا ہے  ایک ماہ کا دو ماہ اس صورت میں تحالف ہے  اگر دونوں قسم کھا جائیں تو جو مدت باقی ہے  اُس کا اجارہ فسخ کردیا جائے  اور گزشتہ کے  بارے  میں مستاجر کے  قول  کے  موافق فیصلہ ہو (ہدایہ)

مسئلہ ۱۸:

اجارہ میں منفعت حاصل کرنے  کا یہ مطلب ہے  کہ اُس مدت میں مستاجر تحصیل منفعت پر قادر ہو مثلاً مکان اجارہ پر دیا اور مستاجر کو سپرد کردیا قبضہ دے  دیا تو جتنے  دن گزریں گے  کرایہ واجب ہوتا جائے  گا اور منفعت حاصل کرنا قرار دیا جائے  گا مستاجر اُس میں رہے  یا نہ رہے  اور اگر قبضہ نہیں دیا تو منفعت حاصل نہیں ہوئی اس طرح کتنا ہی زمانہ گزر جائے  کرایہ واجب نہیں (بحرالرائق ) 



مسئلہ ۱۹ :

دو شخصوں نے  ایک چیز کے  متعلق دعویٰ کیا ایک کہتا ہے  میں نے  اجارہ لی ہے  دوسرا کہتا ہے  میں نے  خریدی ہے  اگر مدعیٰ علیہ نے  مستاجر کے  موافق اقرار کیا تو خریدار اُس کو حلف دے  سکتا ہے  اور اگر دونوں اجارہ ہی کا دعویٰ کرتے  ہوں اور مدعیٰ علیہ نے  ایک کے  لیے  اقرار کردیا تو دوسرا حلف نہیں دے  سکتا۔ (بحرالرائق )

مسئلہ ۲۰: 

میاں بی بی کے  مابین سامانِ خانہ داری میں اختلاف ہوا اور گواہ نہیں ہیں کہ شوہر کی ملک ثابت ہو یا زوجہ کی تو جو چیز مرد کے  لیے  خاص ہے  جیسے  عمامہ چھڑی اس کے  متعلق قسم کے  ساتھ مرد کا قول معتبر ہے ۔ اورجو چیز یں عورت کے  لیے  مخصوص ہیں جیسے  زنانے  کپڑے  اور وہ خاص چیزیں  جو عورتوں ہی کے  استعمال میں آتی ہیں ان کے  متعلق قسم کے  ساتھ عورت کا قول معتبر ہے  اور وہ چیزیں جو دونوں کے  کام کی ہیں جیسے  لوٹا کٹورااور استعمال کے  دیگر ظروف ان میں بھی مرد کا ہی قول معتبر ہے  اور اگر دونوں نے  گواہ قائم کئیے  تو ان چیزوں کے  بارے  میں عورت کے  گواہ معتبر ہیں اور اگر گھر کے  ہی متعلق اختلاف ہے  مرد کہتا ہے  میر ا ہے  عورت کہتی ہے  میرا ہے  اس کے  متعلق شوہر کا قول معتبر ہے ۔ ہاں اگر عورت کے  پاس گواہ ہوں تو وہ عورت ہی کا ماناجائے  گا۔ یہ زن وشو کا اختلاف اور اُس کا یہ حکم اُس صورت میں ہے  کہ دونوں زندہ ہوں ، اور اگر ایک زندہ ہے  اور ایک مر چکا ہے  اس کے  وارث نے  زندہ کے  ساتھ اختلاف کیا توجو چیز دونوں کے  کام کی ہے  اُس کے  متعلق اُس کا قول معتبر ہوگا جو زندہ ہے  (ہدایہ درمختار )

مسئلہ ۲۱:

مکان میں جو سامان ایسا ہے  کہ عورت کے  لیے  خاص ہے  مگر مرد اُس کی تجارت کرتا ہے  یا بناتا ہے  تو سامان مرد کا ہے  یا چیز مرد ہی کے  کام کی ہے  مگر عورت اُس کی تجارت کرتی ہے  یا وہ خود بناتی ہے  وہ سامان عورت کا ہے  (بحر)

مسئلہ ۲۲:

زوجین کا ا ختلاف حالت ِبقاء نکاح میں ہو یا فرقت کے  بعد دونوں کا ایک حکم ہے  یوہیں جس مکان میں سامان ہے  وہ زوج کی ملک ہو یا زوجہ کی یا دونوں کی سب کا  ایک ہی حکم ہے  اور اختلاف کا لحاظ اُس وقت ہوگا جب عورت نے  یہ نہ کہا ہو کہ یہ چیز شوہر نے  خریدی ہے  اگر اُس کے  خریدنے  کا اقرار کرلے  گی تو شوہر کی ملک کا اُس نے  اقرار کرلیا اس کے  بعد پھر عورت کی ملک ہو نے  کے  لیے  ثبوت درکار ہے  (بحر)

مسئلہ۲۳: 
ایک شخص کی چند بی بیوں میں یہی اختلاف ہوا اگر وہ  سب ایک گھر میں رہتی ہوں تو سب برابر کی شریک ہیں اور اگر علیحٰدہ علیحٰدہ مکانات میں سکونت ہے  تو ایک کے  یہاں جو چیز ہے  اُس سے  دوسری کو تعلق نہیں بلکہ وہ عورت گھروالی اور خاوند کے  مابین وہی حکم رکھتی ہے  جو اوپر مذکورہوا یو ہیں دوسری عورتوں کے  مکانات کی چیزیں اُن میں اور اُس خاوند کے  مابین مذکور طریقہ پردلائی جائیں گی (بحر)

مسئلہ۲۴:

باپ اور بیٹے  میں اختلاف ہوا خانہ داری کے  سامان کے  متعلق ہر ایک اپنی ملک کا دعویٰ کرتا ہے  اگر بیٹا باپ کا یہاں رہتا اور کھاتا پیتا ہے  تو سب کچھ باپ کا ہے  اور اگر باپ بیٹے  کے  یہاں رہتا اور کھاتا پیتاہے  تو سب چیزیں بیٹے  کی ہیں دوپیشے  والے  ایک مکان میں رہتے  ہیں اور اُن آلات میں اختلاف ہوا جن پر قبضہ دونوں کا ہے  تو یہ نہیں کہا جاسکتا کہ وہ او زار اس کے  پیشہ سے  تعلق رکھتے  ہیں لہٰذا اس کے  ہیں بلکہ اگر ملک کا ثبوت دونوں میں سے  کسی کے  پاس نہ ہو تو نصف نصف دونوں کو دیدئیے  جائیں (بحر)

مسئلہ ۲۵
:
مالک مکان اور کرایہ دارمیں سامان کے  متعلق اختلاف ہوا اس میں کرایہ دار کی بات معتبر ہے  کہ مکان اسی کے  قبضہ میں ہے  جو چیز یں مکان میں ہیں اُن پر بھی اسی کا حق ہے  (بحر)

مسئلہ ۲۶:

عورت جس رات کو رخصت ہوکر میکے  سے  آئی ہے  مرگئی تو اُس گھر کے  تمام سامان شوہر کے  لئیے  قرار دینا مستحسن نہیں کیونکہ جب وہ آج ہی آئی ہے  تو ضرور حسب حیثیت پلنگ پیڑھی میز کرسی صندوق اور ظروف وفروش وغیرہ ہا کچھ نہ کچھ جہیز میں لائی ہوگی جس کا تقریباًہر شہر ہر قوم اور ہر خاندان میں رواج ہے  (بحر)

مسئلہ ۲۷:
جاروب کش ایک شخص کے  مکان میں جھاڑو دے  رہا ہے ۔ ایک مخملی بیش قیمت چادر اُس کے  کندھے  پر پڑی ہے  مالک مکان کہتا ہے  یہ چادر میری ہے  مگر وہ جاروب کش کہتا ہے  میری ہے ۔ صاحب ِخانہ کا قول معتبر ہے ۔ دو شخص ایک کشتی میں جارہے  ہیں اُس کشتی میں آٹاہے  دونوں میں سے  ہر ایک یہ کہتا ہے  کہ کشتی بھی میری ہے  اور آٹا بھی میرا ہی ہے ۔ مگر ان میں ایک شخص کی نسبت مشہور ہے  کہ یہ ملاح ہے  تو آٹا اُسے  دیا جائے  جو آٹے  کی تجارت کرتا ہے ۔ اور کشتی ملاح کو (بحر)


کس کو مدعیٰ علیہ بنایا جاسکتا ہے  اور کس کی حاضری ضروری ہے 
 مسئلہ ۱:

عین مرہون کے  متعلق دعویٰ ہوتو راہن و مرتہن دونوں کا حاضر ہونا شرط ہے  عاریت واجارہ کا بھی یہی حکم ہے  یعنی مستعیرومعیر ومستاجر ومواجر دونوں کی حاضری  ضروری ہے ۔ کھیت کا دعویٰ ہے  جو اجارہ میں ہے  اگر اُس میں بیج مزارع کے  ہیں تو اس کا حاضر ہونا ضرور ی ہے  اور بیج ما لک کے  ہیں اور اُگ آئے  ہیں جب بھی مزارع کی حاضری ضروری ہے  اور اُگے  نہ ہوں تو کاشتکار کی حاضری کچھ ضروری نہیں  یہ اُس صورت میں ہے  کہ ملک مطلق کا دعویٰ ہوا اور اگر یہ دعویٰ ہوکہ فلاں نے  میری زمین غصب کرلی ہے  اور وہ مزارع کو دیدی ہے  تو مزارع سے  کوئی تعلق نہیں (عالمگیری)

 مسئلہ۲:

مکان کو بیع کردیا ہے  مگر ابھی بائع ہی کے  قبضہ میں ہے  مستحق دعویٰ کرتا ہے  کہ یہ مکان میرا ہے  اس کا فیصلہ بائع ومشتری دونوں کی موجودگی میں ہونا ضروری ہے  (عالمگیری)

مسئلہ ۳: 

بیع فاسد کے  ساتھ چیز خریدی۔ اگر مشتری نے  قبضہ کرلیا ہے  تو مشتری مدعیٰ علیہ ہے  اور قبضہ نہ کیامشتری کے  لیے  شرط خیار ہے  تو بائع ومشتری دونوں مدعیٰ علیہ ہوں گے  بیع باطل کے  ساتھ خریدی ہے  تو مشتری کو مدعیٰ علیہ نہیں بنایا جاسکتا ہے  (عالمگیری)

مسئلہ ۴:

یہ دعویٰ کیا کہ یہ مکان فلاں شخص کا تھا جو غائب ہے  اُس نے  اس کے  ہاتھ بیع کردیا جس کے  قبضہ میں ہے  اس پرشفعہ کا دعویٰ کرتا ہوں مدعی علیہ یعنی جس کے  قبضہ میں وہ کہتا ہے  کہ مکان میرا ہی  ہے  اِس کو میں نے  کسی سے  نہیں خریدا ہے  جب تک بائع حاضر نہ ہو کچھ نہیں ہوسکتا (عالمگیری)

مسئلہ۵:

وکیل نے  مکان کوخرید کر اُس پر قبضہ کر لیا ابھی موکل کو نہیں دیا ہے  کہ شفعہ کا دعویٰ ہوا وکیل ہی کے  مقابل میں فیصلہ ہوگا موکل کی ضرورت نہیں اور اگر وکیل نے  قبضہ نہیں کیا ہے  تو موکل کی حاضری ضروری ہے  (عالمگیری)

مسئلہ۶:

مکان خریدا اور ابھی تک قبضہ نہیں کیا بائع سے  کسی نے  چھین لیا اگر مشتری نے  ثمن ادا کردیا یاثمن ادا کرنے  کے  لیے  کوئی میعاد مقرر ہے  تو دعویٰ مشتری کو کرنا ہوگا۔ ورنہ بائع کو (عالمگیری)

مسئلہ۷: 

مال مضاربت پر استحقاق ہوا اگر اُس میں نفع ہے  تو بقدرِنفع مدعیٰ علیہ مضارب ہوگا ورنہ رب المال(عالمگیری)

دعویٰ دفع کرنے  کا بیان 



دفعِ دعویٰ کا مطلب یہ ہے  کہ جس پر دعویٰ کیا گیا وہ ایسی صورت پیش کرتاہے  جس سے  وہ مدعیٰ علیہ نہ بن سکے  لہذا اُس پر سے  دفع ہو جائے  گا۔ 
مسئلہ۱:

ذوالید (جس کے  قبضہ میں وہ چیز ہے  جس کا مدعی نے  دعویٰ کیا ہے  وہ ) یہ کہتا ہے  کہ جو چیز میرے  پاس ہے  اس پر میرا قبضہ مالکا نہ نہیں ہے  بلکہ زید نے  میرے  پاس امانت رکھی ہے  یا عاریت کے  طور پر دی ہے  ، یا کرایہ کے  طور پر دی ہے  یا میرے  پاس رہن رکھی ہے  یا میں نے  اُس سے  غصب کی ہے  اور زید جس کا نام مدعیٰ علیہ نے  لیا غائب ہے  یعنی اُس کا پتہ نہیں کہ کہاں گیا ہے  یا اتنی دور چلاگیا کہ اُس تک پہنچنا دشوار ہے  یا ایسی جگہ چلاگیا جو نزدیک ہے  بہرحال اگر مدعیٰ علیہ اپنی اس بات کو گواہوں سے  ثابت کردے  تو مدعی کا دعویٰ دفع ہو جائے  گا جب کہ مدعی نے  ملک مطلق کا دعویٰ کیا ہو یو ہیں اگر مدعیٰ علیہ اس بات کا ثبوت دیدے  کہ خود مدعی نے  ملک زید کا اقرار کیا ہے  تو دعویٰ خارج ہو جائے  گا۔ اور اس میں یہ شرط بھی ہے  کہ جس چیز کا دعویٰ ہو وہ موجود ہو ہلاک نہ ہوئی ہو اور یہ بھی شرط ہے  کہ گواہ اُس شخص غائب کو نام و نسب کے  ساتھ جانتے  ہوں اور اُسکی شناخت بھی رکھتے  ہوں یہ کہتے  ہوں کہ اگر وہ ہمارے  سامنے  آئے  تو ہم پہچان لیں گے  (ہدایہ ،درمختار)

مسئلہ۲:

اگر مدعیٰ علیہ نے  اُس شخص غائب کی تعیین نہیں کی ہے  فقط یہ کہتا ہے  کہ ایک شخص نے  میرے  پاس امانت رکھی ہے  جس کا نام و نسب کچھ نہیں بتاتا تو اس کہنے  سے  دعوے  سے  بری نہیں ہو گا ( درمختار) امام ابو یوسف رحمہ اﷲ تعالیٰ یہ بھی کہتے  ہیں کہ مدعیٰ علیہ دعوے  سے  اُس وقت بری ہوگا کہ وہ حیلہ ساز اور چال باز شخص نہ ہو ایسا ہو گا تو دعویٰ دفع نہیں ہو گا اس لیے  کہ چال باز آدمی یہ کر سکتا ہے  کہ کسی کی چیز غصب کر کے  خفیۃً کسی پردیسی آدمی کو دیدے  اور یہ کہدے  کہ فلاں وقت میرے  پاس یہ چیز لے  کر آ نا اور لوگوں کے  سامنے  یہ کہدینا کہ یہ میری چیز امانت رکھ لو اس نے  وقت معین پر معتبر آدمیوں کو کسی حیلہ سے  اپنے  یہاں بلالیا اُس شخص نے  اُن کے  سامنے  امانت رکھدی اور اپنا نام و نسب بھی بتادیا اور چلاگیا اب جب کہ مالک نے  دعویٰ کیا تو اس شخص نے  کہدیا کہ فلاں غائب نے  امانت رکھی ہے  اور ان لوگوں کو گواہی میں پیش کردیا مقدمہ ختم ہو گیا اب نہ وہ پردیسی آئے  گا نہ چیز کا کوئی مطالبہ کرے  گا یوں پرایا مال ہضم کرلیا جائے  گا لہٰذا ایسے  حیلہ باز آدمی کی بات قابلِ اعتبار نہیں نہ اُس سے  دعویٰ دفع ہو اس قول امام ابو یوسف کو بعض فقہا نے  اختیار کیا ہے  (مدایہ، درمختار)

مسئلہ۳:

مدعی علیہ یہ بیان کرتا ہے  کہ جسکی چیز ہے  اُس نے  اس کو میری حفاظت میں دیا ہے  یا جس کا مکان ہے  اُس نے  مجھے  اس میں رکھا ہے  یا میں نے  اُس سے  یہ چیز چھین لی ہے  یا چرالی ہے  یا وہ بھول کر چلاگیا میں نے  اُٹھالی ہے  یا یہ کھیت اُس نے  مجھے  مزارعت پر دیاہے  ان صورتوں کا بھی وہی حکم ہے  کہ گواہوں سے  ثابت کردے  تو دعویٰ دفع ہو جائے  گا (درمختار)

مسئلہ۴:

اگر وہ چیز ہلاک ہو گئی ہے  یا گواہ یہ کہتے  ہیں کہ ہم اُس شخص کو پہچانتے  نہیں یا خود ذوالید نے  ایسا اقرار کیا جس کی وجہ سے  وہ مدعیٰ علیہ بن سکتا ہے ۔ مثلاً کہتا ہے  میں نے  فلاں شخص سے  خریدی ہے  یا اُس غائب نے  مجھے  ہبہ کی ہے  یا مدعی نے  اس پر ملک مطلق کا دعویٰ ہی نہیں کیا ہے  بلکہ اس کے  کسی فعل کا دعویٰ ہے  مثلاً اس شخص نے  میری یہ چیز غصب کرلی ہے  یا یہ چیز میری چوری ہو گئی یہ نہیں کہتا کہ اس نے  چرائی تاکہ پردہ پوشی رہے  اگرچہ مقصود یہی ہے  کہ اس نے  چرائی ہے  اور ان سب صورتوں میں ذوالید یہ جواب دیتا ہے  کہ فلاں غائب نے  میرے  پاس امانت رکھی ہے  وغیرہ وغیرہ تو دعوائے  مدعی اس بیان سے  دفع نہیں ہوگااور اگر مدعی نے  غصب میں یہ کہا کہ یہ چیز مجھے  سے  غصب کی گئی یہ نہیں کہتاکہ اس نے  غصب کی تو دعویٰ دفع ہو گا کیونکہ اس صورت میں حد نہیں ہے  کہ پردہ پوشی اور اُس پر سے  حدِ دفع کرنے  کے  لیے  عبارت میں یہ کنایہ اختیار کیا جائے  (درمختار)

مسئلہ ۵:

مدعیٰ علیہ کچہری سے  باہر یہ کہتا تھا کہ میری ملک ہے  اور کچہری میں یہ کہتا ہے  کہ میرے  پاس فلاں کی امانت ہے  یا اُس نے  رہن رکھا ہے  اور اُس پر گواہ پیش کرتا ہے  دعویٰ دفع ہو جائے  گا مگر جب کہ مدعی گواہوں سے  یہ ثابت کردے  کہ اس نے  خود اپنی ملک کا اقرار کیا ہے  تو دعویٰ دفع نہ ہوگا (درمختار)۔ 
مسئلہ۶:

مدعی نے  دعویٰ کیا کہ یہ چیز میری ہے  اس کو میں نے  فلاں شخص غائب سے  خریدا ہے  مدعیٰ علیہ نے  جواب میں کہا اُسی غائب نے  خود میرے  پاس امانت رکھی ہے  تو دعویٰ دفع ہو جائے  گا اگرچہ مدعیٰ علیہ اپنی بات پر گواہ بھی پیش نہ کرے  اور اگر مدعیٰ علیہ نے  اُس کے  خود امانت رکھنے  کو نہیں کہا بلکہ یہ کہا اس کے  وکیل نے  میرے  پاس امانت رکھی ہے  تو بغیر گواہوں سے  ثابت کئے  دعویٰ دفع نہیں ہوگا اور اگر مدعی یہ کہتا سے  کہ اُس غائب سے  میں نے  خریدی اور اُس نے  مجھے  قبضہ کا وکیل کیا ہے  اور اُس کو گواہ سے  ثابت کردیا تومدعی کو چیز دلادی جائے  گی اور اگر مدعیٰ علیہ نے  اُس غائب سے  مدعی کے  خریدنے  کا اقرار کیا اس نے  گواہوں سے  ثابت نہیں کیا تو دیدینے  کا حکم نہیں دیا جائیگا (ہدایہ، درمختار)

مسئلہ۷:

دعویٰ کیا کہ چیز میری ہے  فلاں غائب نے  اس کو غصب کرلیا اور اس کو گواہوں سے  ثابت کیا اور مدعیٰ علیہ یہ کہتا ہے  اُسی غائب شخص نے  میرے  پاس امانت رکھی ہے  دعویٰ دفع ہو جا ئے  گا اور اگر غصب کی جگہ مدعی نے  چوری کہا اور مدعی علیہ نے  وہی جواب دیا دعویٰ دفع نہیں ہوگا (درمختار ) 

مسئلہ ۸ :

ایک شخص نے  اپنی بہن کے  یہاں سے  کوئی چیز لے  کر رہن رکھدی اور غائب ہوگیا اُس کی بہن نے  ذی الید پر دعویٰ کیا اُس نے   جواب دیا کہ فلاں نے  میرے  پاس رہن رکھی ہے  عورت نے  اپنے  بھائی کے  غصب کا دعویٰ کیا ہے  اور ذی الید نے  گواہوں سے  رہن ثابت کر دیا دعویٰ دفع ہے  اور اگر چوری کا دعویٰ کیا ہے  دفع نہیں ہوگا (بحر )      

مسئلہ ۹:

مدعی کہتا ہے  یہ چیز فلاں شخص  نے  مجھے  کرایہ پر دی ہے  مدعیٰ علیہ بھی یہی کہتا ہے  مجھے  کرایہ پر دی ہے  پہلا شخص دوسرے  پر دعویٰ نہیں کر سکتا اور اگر مدعی نے  رہن یا خریدنے  کا دعویٰ کیا مدعیٰ علیہ کہتا ہے  میرے  کرایہ میں ہے  جب بھی اس پر دعویٰ نہیں ہوسکتا اور اگر مدعی نے  رہن یا اجارہ یا خریدنے  کا دعویٰ کیا اور مدعیٰ علیہ کہتا ہے  میں نے  خریدی ہے  تو اس پر دعویٰ ہوگا۔ (درمختار) 

مسئلہ ۱۰ :
 
مدعیٰ علیہ یہ کہتا ہے  اس دعوے  کا میں مدعیٰ علیہ نہیں بن سکتا اس کو دفع کروں گا مجھے  مہلت دی جائے  اُس کو اتنی مہلت دی جائے  گی کہ دوسری نشست میں اس کو ثابت کر سکے  (درمختار)

مسئلہ ۱۱:

دعویٰ کیا کہ یہ مکان جو زید کے  قبضہ میں ہے  میں نے  عمرو سے  خریدا ہے ۔ زید نے  جواب دیا کہ میں نے  خود اسی مدعی سے  اس مکان کو خریدا ہے ۔ مدعی کہتا ہے  کہ ہمارے  مابین جو بیع ہوئی تھی اُس کا اقالہ ہوگیا اس سے  دعویٰ دفع ہوجائے  گا۔ ( عالمگیری)

 مسئلہ ۱۲:

مدعیٰ علیہ نے  جواب دیا کہ تو نے  خود اقرار کیا ہے  کہ یہ چیز مدعیٰ علیہ کے  ہاتھ بیع کردی ہے  اگر اسے  گواہوں سے  ثابت کردے  یا بصورت گواہ نہ ہونے  کے  مدعی پر حلف دیا اُس نے  انکار کردیا دعویٰ دفع ہوجائے  گا (عالمگیری )             





مسئلہ ۱۳:

عورت نے  ورثۂ شوہر پر میراث ومہر کا دعویٰ کیا اُنھوں نے  جواب میں کہا مورث نے  اپنے  مرنے  سے  دوسال پہلے  اسے  حرام کردیا  تھا۔ عورت نے  اس کے  دفع کرنے  کے  لیے  ثابت کیا کہ شوہر نے  مرض  الموت میں میرے  حلال ہونے  کا اقرار کیا ہے  ورثہ کی بات دفع ہوجائے  گی (عالمگیری) 

مسئلہ۱۴:

عورت نے  شوہر کے  بیٹے  پر میراث کا دعویٰ کیا بیٹے  نے  انکار کردیا اس کی دو صورتیں ہیں ایک یہ کہ بالکل باپ کی منکوحہ ہونے  سے  انکار کردے  کبھی اس کے  باپ نے  نکاح کیا ہی نہ تھا۔ دوم یہ کہ مرنے  کے  وقت یہ اس کی منکوحہ نہ تھی۔ عورت نے  گواہوں سے  اپنا منکوحہ ہونا ثابت کیا اور بیٹے  نے  یہ گواہ پیش کیے  کہ اُس کے  باپ نے  تین طلاقیں دیدی تھیں اور مرنے  سے  پہلے  عدّت بھی ختم  ہوچکی تھی اگر پہلی صورت میں لڑکے  نے  یہ جواب دیا ہے  تو اس کے  گواہ مقبول نہیں کہ پہلے  قول سے  متنا قض ہے ۔ اور دوسری صورت میں یہ گواہ پیش کئے  تو لڑکے  کے  گواہ مقبول ہیں (خانیہ )

مسئلہ ۱۵:

دعویٰ کیا کہ میرے  باپ کا تم پر اتنا چاہیے  اُن کا انتقال ہوا اور تنہا مجھے  وارث چھوڑا لہٰذا وہ مال مجھے  دو مدعیٰ علیہ نے  کہا تمہارے  باپ کا مجھ پر جو کچھ چاہیے  تھا وہ اس وجہ سے  تھا کہ میں نے  اُس کے  لیے  فلاں کی طرف سے  کفالت کی تھی اور مکفول عنہ نے  تمھارے  باپ کی زندگی میں اُسے  دین ادا کردیا مدعی نے  یہ تسلیم کیا کہ اس سے  مطالبہ بحکم کفالت ہے  مگر یہ کہ مکفول عنہ نے  ادا کردیا تسلیم نہیں لہٰذا اس صورت میں اگر مدعیٰ علیہ اس کو گواہ سے  ثابت کردے  گا دعویٰ دفع ہوجائے  گا یو ہیں اگر مدعی علیہ نے  یہ کہا کہ تمھارے  والد نے  مجھے  کفالت سے  بری کردیا تھا یا اُس کے  مرنے  کے  بعد تم نے  بری کردیا تھا اور اس کو گواہ سے  ثابت کردیا دعویٰ دفع ہوگیا (عالمگیری ) 

مسئلہ۱۶:

یہ دعویٰ کیا کہ میرے  باپ کے  تم پر سو روپے  ہیں وہ مر گئے  تنہا میں وارث ہوں مدعی علیہ نے  کہا تمھارے  باپ کو میں نے  فلاں پر حوالہ کردیا اور محتال علیہ بھی تصدیق کرتا ہے  خصومت مند فع نہ ہو گی جب تک حوالہ کو گواہوں سے  نہ ثابت کرے  (عالمگیری)

مسئلہ۱۷:

سو تیلی ماں پر دعویٰ کیا کہ یہ مکان جو تمھارے  قبضہ میں ہے  میرے  باپ کا ترکہ ہے ۔ عورت نے  جواب دیا کہ ہاں تمھارے  باپ کا ترکہ ہے  مگر قاضی نے  اس مکان کو میرے  مہر کے  بدلے  میرے  ہی ہاتھ بیع کردیا تم اُس وقت چھوٹے  تھے  تمہیں خبرنہیں اگر عورت یہ بات گواہوں سے  ثابت کردے  گی دعویٰ دفع ہوجائے  گا (عالمگیری)

مسئلہ۱۸:

ایک بھائی نے  دوسرے  پر دعویٰ کیا کہ یہ مکان جو تمھارے  قبضہ میں ہے  اس میں میں بھی شریک ہوں کیونکہ یہ ہمارے  باپ کی میراث ہے  دوسرے  نے  جواب دیا کہ یہ مکان میرا ہے  ہمارے  باپ کا اس میں کچھ نہ تھا۔ اس کے  بعد مدعیٰ علیہ نے  یہ دعویٰ کیا کہ یہ مکان میں نے  اپنے  باپ سے  خریدا ہے  یا میرے  باپ نے  اس مکان کا میرے  لیے  اقرار کیا تھا۔ یہ دعویٰ صحیح ہے  اور اس پر گواہ پیش کرے  گا مقبول ہوں گے  اور اگر بھائی کے  جواب میں یہ کہا تھا کہ یہ ہمارے  باپ کا کبھی نہ تھا۔ یا یہ کہ اس میں باپ کا کوئی حق کبھی نہ تھا۔ پھر وہ دعویٰ کیا تو نہ دعویٰ مسموع نہ اُس پر گواہ مقبول (عالمگیری)


جواب دعویٰ

مسئلہ ۱:

ایک شخص نے  دوسرے  پر دعویٰ کیا کہ یہ چیز جو تمھارے  پاس ہے  میری ہے  مدعیٰ علیہ نے  کہا میں دیکھوں گا غور کروں گا۔ یہ جواب نہیں ہے ۔ جواب دینے  پر مجبور کیا جائے  گا۔ یوہیں اگر یہ کہا مجھے  معلوم نہیں یا یہ کہا معلوم نہیں میری ہے  یا نہیں یا کہا معلوم نہیں مدعی کی ملک ہے  یا نہیں ان سب صورتوں میں دعوے  کا جواب نہیں ہوا جواب دینے  پر مجبور کیا جائے  گا اور ٹھیک جواب نہ دے  تو اُسے  منکر قرار دیا جائے  (عالمگیری)

مسئلہ ۲:

جائداد کا دعویٰ کیا مدعیٰ علیہ نے  جواب دیا اس جائداد میں منجملہ تین سہام دوسہام میرے  ہیں جو میرے  قبضہ میں ہیں اور ایک سہم فلاں غائب کی ملک ہے  جو میرے  ہاتھ میں امانت ہے ۔ مدعیٰ علیہ کا جواب مکمل ہے  مگر خصومت اُس وقت دفع ہوگی کہ ایک سہم کا امانت ہونا گواہ سے  ثابت کردے  (عالمگیری)

مسئلہ ۳:

مکان کا دعویٰ کیا کہ یہ میرا ہے  مدعیٰ علیہ نے  غصب کرلیا ہے ۔ مدعیٰ علیہ نے  کہا کہ یہ پورا مکان میرے  ہاتھ میں بوجہ شرعی ہے  مدعی کو ہرگز نہیں دونگا۔ یہ جواب غصب کے  مقابل میں پورا ہے  کہ غصب کا انکار ہے  مگر ملک کے  متعلق نا کافی ہے  (عالمگیری)

مسئلہ۴:

مکان کا دعویٰ تھا مدعیٰ علیہ نے  کہا مکان میرا ہے  پھر کہا وقف ہے  یا یوں کہا کہ یہ مکان وقف ہے  اور بحیثیت متولی میرے  ہاتھ میں ہے  یہ مکمل جواب ہے  مدعیٰ علیہ کو گواہوں سے  وقف ثابت کرنا ہوگا (عالمگیری)

دوشخصوں کے  دعوے  کرنے  کا بیان



کبھی ایسا ہوتا ہے  کہ ایک چیز کے  دو حقدار ایک شخص ( یعنی ذی الید) کے  مقابل میں کھڑے  ہوجاتے  ہیں ہر ایک اپنا حق ثابت کرتا ہے ۔ یہ بات پہلے  بتائی گئی ہے  کہ خارج کے  گواہ کو ذوالید کے  گواہ پر ترجیح ہے  مگر جب کہ ذوالید کے  گواہوں نے  وہ وقت بیان کیا جو خارج کے  وقت سے  مقدم ہے  تو ذدالید کے  گواہ کو ترجیح ہوگی مگر بعض صورتیں بظاہر ایسی ہیں کہ معلوم ہوتا ہے  ذدالید کی تاریخ مقدم ہے  اور غور کرنے  سے  معلوم ہوتا ہے  کہ مقدم نہیں مثلاً کسی نے  دعویٰ کیا کہ یہ چیز میری ہے  ایک مہینہ سے  میرے  یہاں سے  غائب ہے  ذوالید کہتا ہے  یہ چیز ایک سال سے  میری ہے  مدعی کے  گواہوں کو ترجیح ہوگی اور اُسی کے  موافق فیصلہ ہوگا مدعی نے  ملک کی تاریخ نہیں بیان کی ہے  تاکہ ذوالید کے  گواہوں کوترجیح دی جائے  بلکہ غائب ہونے  کی تاریخ بتائی ہے ۔ ہوسکتا ہے  کہ ملک مدعی کی تاریخ ایک سال سے  زیادہ کی ہو (درمختار)۔ 
مسئلہ۱:

ہر ایک یہ کہتا ہو کہ یہ چیز میرے  قبضہ میں ہے  اگر ایک نے  گواہوں سے  اپنا قبضہ ثابت کر دیا تو وہی قابض مانا جائیگا دوسرا خارج قرار دیا جائے  گا پھر وہ شخص جس کو قابض قرار دیا گیا اگر گواہوں سے  اپنی ملک مطلق ثابت کرنا چاہے  گا مقبول نہ ہوں گے  کہ ملک مطلق میں ذوالید کے  گواہ معتبر نہیں اور قبضہ کے  گواہ  نہ پیش کرے  تو حلف کسی پر نہیں (بحر)

مسئلہ۲:

ایک شخص نے  دوسرے  سے  چیز چھین لی جب اُس سے  پوچھاگیا تو کہنے  لگا میں نے  اس لئے  لے  لی کہ یہ چیزمیری تھی اور گواہوں سے  اپنی ملک ثابت کی یہ گواہ مقبول ہیں کہ اگرچہ اس وقت یہ ذوالیدہے  مگرحقیقت میں ذوالید نہ تھا بلکہ خارج تھا اُس سے  لے  لینے  کے  بعد ذوالید ہوا (بحر)

مسئلہ۳:

ایک شخص نے  زمین چھین کر اُس میں زراعت بوئی دوسرے  شخص نے  دعویٰ کیا کہ یہ زمین میری ہے  اُس نے  غصب کرلی اگر گواہوں سے  اُس کا غصب کرنا ثابت کرے  گا ذوالید یہ ہوگا اور کھیت بونے  والا خارج قرار پائے  گا او راگر اُس کا قبضۂ جدید نہیں ثابت کرے  گا تو ذوالید وہی بونے  والا ٹھہرے  گا۔ ان مسائل سے  یہ بات معلوم ہوئی کہ ظاہری قبضہ کے  اعتبار سے  ذوالید نہیں ہوتا (بحر) 



مسئلہ۴:

دو شخصوں نے  ایک معین چیز کے  متعلق جو تیسرے  کے  قبضہ میں ہے  دعویٰ کیا ہر ایک اُس شے  کو اپنی ملک بتاتا ہے  اور سبب ملک کچھ نہیں بیان کرتا اور نہ تاریخ بیان کرتا اور اپنے  دعوے  کو ہر ایک نے  گواہوں سے  ثابت کردیا وہ چیز دونوں کو نصف نصف دلادی جائے  گی کیونکہ کسی کو ترجیح  نہیں ہے ۔ (درمختاروغیرہ)

مسئلہ۵:

زید کے  قبضہ میں مکان ہے  عمرو نے  پورے  مکان کا دعویٰ کیا اور بکرنے  آدھے  کا اور دونوں نے  اپنی ملک گواہوں سے  ثابت کی اُس مکان کی تین چوتھائی عمرو کو دی جائے  گی اور ایک چوتھائی بکر کو کیونکہ نصف مکان تو عمرو کو بغیر منازعت ملتا ہے  اس میں بکر نزاع ہی نہیں کرتا نصف میں دونوں کی نزاع ہے  یہ نصف دونوں میں برابر تقسیم کردیا جائے  گا۔ اور اگر مکان انھیں دونوں مدعیوں کے  قبضہ میں ہے  تو مدعی کل کو نصف بغیر قضاملے  گا کیونکہ اس نصف میں دوسرا نزاع ہی نہیں کرتا اور نصف دوم اسی کو بطور قضاملے  گا کیونکہ یہ خارج ہے  اور خارج کے  گواہ ذوالید کے  مقابل میں معتبر ہوتے  ہیں (ہدایہ)

مسئلہ۶:

مکان تین شخصوں کے  قبضہ میں ہے  ایک پورے  مکان کا مدعی ہے  دوسرا نصف کا تیسرا ثلث کا یہاں بھی مکان ان تینوں میں بطور منازعت تقسیم ہوگا(درمختار) یعنی اس مکان کے  چھتیس(۳۶) سمام کیے  جائیں گے  جو کل کا مدعی ہے  اُس کو پچیس سہام ملیں گے  اور مدعی نصف کو سات سہام اور مدعی ثلث کو چار سہام۔ 
مسئلہ۷:

جائداد موقوفہ ایک شخص کے  قبضہ میں ہے  اس پر دو شخصوں نے  دعویٰ کیا اور دونوں نے  گواہوں سے  ثابت کردیا وہ جائداد دونوں پر نصف نصف کردی جائے  گی یعنی نصف کی آمدنی وہ لے  اور نصف کی یہ مثلاً ایک مکان کے  متعلق ایک شخص یہ دعویٰ کرتا ہے  کہ مجھ پر وقف ہے  اور متولی مسجد یہ دعویٰ کرتا ہے  کہ مسجد پر وقف ہے  اگر دونوں تاریخ بیان کردیں تو جس کی تاریخ مقدم ہے  وہ حقدار ہے  ورنہ نصف اُس پر وقف قرار دیا جائے  اور نصف مسجد پر یعنی وقف کا دعویٰ بھی ملکِ مطلق کے  حکم میں ہے  یونہی اگر ہر ایک کا یہ دعویٰ ہے  کہ وقف کی آمدنی واقف نے  میرے  لیے  قرار دی ہے  اور گواہوں سے  ثابت کردے  تو آمدنی نصف نصف تقسیم ہوجائے  گی (بحر)

مسئلہ ۸:

دوشخصوں نے  شہادت دی کہ فلاں شخص نے  اقرار کیا ہے  کہ اُس کی جائداداولا ِد زید پر وقف ہے  اور دوسرے  دو شخصوں نے  شہادت دی کہ اُس نے  یہ اقرار کیا کہ اُس کی جائداد اولادِعمرو پر وقف ہے  اگر دونوں میں کسی کا وقت مقدم ہے  تو اُس کے  لیے  ہے  اور اگر وقت کا بیان ہی نہ ہو یا دونوں بیانوں میں ایک ہی وقت ہو تو نصف اولاد زید پر وقف قرار دی جائے  اور نصف اولاد عمرو پر اور ان میں سے  جب کوئی مر جائے  گا تو اُس کا  حصہ اُسی فریق میں اُن کے  لیے  ہے  جو باقی ہیں مثلاً زید کی اولاد میں کوئی مرا تو بقیہ اولادِ زید میں منقسم ہوگی اولاد ِعمرو کو نہیں ملے  گی ہاں اگر ایک کی اولاد بالکل ختم ہوگئی تو دوسرے  کی اولاد میں چلی جائے  گی کہ اب کوئی مزاحم نہیں رہا (بحر)

مسئلہ ۹:

دعوائے  عین کا یہ حکم جو بیان کیا گیا اُس وقت ہے  کہ دونوں نے  گواہوں سے  ثابت کیا ہواور گواہ نہ ہوں تو ذوالید کو حلف دیا جائے  گا اگر دونوں کے  مقابل میں اُس نے  حلف کرلیا تو وہ چیز اُس کے  ہاتھ میں چھوڑ دی جائیگی یوں نہیں کہ اُس کی ملک قرار دی جائے  یعنی اگر اُن دونوں میں سے  آئندہ کوئی گواہوں سے  ثابت کردے  گا تو اُسے  دلادی جائے  گی اور اگر ذوالید نے  دونوں کے  مقا بل میں نکول کیا تو نصف نصف تقسیم کردی جائے  گی اب اس کے  بعد اگر ان میں سے  کوئی گواہ پیش کرنا چاہے  گا نہیں سنا جائے  گا (بحر) 

مسئلہ ۱۰:

خارج اور ذوالید میں نزاع ہے  خارج نے  ملک مطلق کا دعویٰ کیا اور ذوالید نے  یہ کہا میں نے  اسی سے  خریدی ہے  یا دونوں نے  سبب ملک بیان کیا اور وہ سبب ایسا ہے  جو دو مرتبہ نہیں ہوسکتا مثلاً ہر ایک کہتا ہے  کہ یہ جانور میرے  گھر کا بچہ ہے  یا دونوں کہتے  ہیں کپڑا میرا ہے  میں نے  اسے  بنا ہے  یا دونوں کہتے  ہیں  سوت میرا ہے  میں نے  کاتا ہے ۔ دودھ میرا ہے  میں نے  اپنے  جانور سے  دوہا ہے ۔ اون میری ہے  میں نے  کاٹی ہے ۔ غرض یہ کہ ملک کا ایسا سبب بیان کرتے  ہیں جس میں تکرار نہیں ہوسکتی ہے  ان میں ذوالید کے  گواہوں کو ترجیح ہے  مگر جب کہ ساتھ ساتھ خارج نے  ذوالید پر کسی فعل کا بھی دعویٰ کیا ہو مثلاً یہ جانور میرے  گھر کا بچہ ہے  ذوالید نے  اسے  غصب کر لیا یا میں نے  اُس کے  پاس امانت رکھی ہے  یا اجارہ پر دیا ہے  تو خارج کے  گواہ کو ترجیح ہے  (ہدایہ ،درمختار) مگر ظاہری طور پر اس کو خارج کہیں گے  حقیقۃ ًخارج نہیں بلکہ یہی ذوالید ہے  جیسا کہ ہم نے  بحر سے  نقل کیا۔ 
مسئلہ۱۱:

اگر خارج و ذوالید دونوں اپنی اپنی ملک کا ایسا سبب بتاتے  ہیں کو مکرر ہو سکتا ہے  جیسے  یہ درخت میرا ہے  میں نے  پودا نصب کیا تھا یا وہ سبب ایسا ہے  جو اہلِ بصیرت پر مشکل ہو گیا کہ مکرر ہوتا ہے  یا نہیں تو ان دونوں صورتوں میں خارج کو تر جیح ہے (درمختار)

مسئلہ ۱۲:

سبب کے  مکرر ہو نے  نہ ہونے  میں اصل کو دیکھا جائے  گا تا بع کو نہیں دیکھا جائے  گا۔ دو بکریاں ایک شخص کے  قبضہ میں ہیں ایک سفید دوسری سیاہ ایک شخص نے  گواہوں سے  ثابت کیا کہ یہ دونوں بکریاں میری ہیں اور اسی سفید بکری کا یہ سیاہ بکری بچہ ہے  جو میرے  یہاں میری ملک میں پیدا ہوا۔ ذوالید نے  گواہوں سے  ثابت کیا کہ یہ دونوں میری ملک ہیں اور اس سیاہ بکری کا یہ سفید بکری بچہ ہے  جو میری ملک میں پیدا ہوا اس صورت میں ہر ایک کو وہ بکری دیدی جائے  گی۔ جس کو ہر ایک اپنے  گھر کا بچہ بتاتا ہے  (بحر)

مسئلہ۱۳:

کبوتر مرغی چڑیا یعنی انڈے  دینے  والے  جانور کو خارج اور ذوالید ہر ایک اپنے  گھر کا بچہ بتاتا ہے ۔ ذوالید کو دلایا جائے  گا۔ (بحر)

مسئلہ۱۴:

مرغی غصب کی اُس نے  چندانڈے  دئے  ان میں سے  کچھ اسی مرغی کے  نیچے  بٹھائے  کچھ دوسری کے  نیچے  اور سب سے  بچیّ نکلے  تو وہ مرغی مع اُن بچوْں کے  جواُس کے  نیچے  نکلے  ہیں مغصوب منہ (مالک) کو دی جائے  اور یہ بچے  جو غاصب نے  اپنی مرغی کے  نیچے  نکلوائے  ہیں غاصب کے  ہیں (عالمگیری )

مسئلہ ۱۵:

ایک جانور کے  متعلق دو شخص مدعی ہیں کہ ہمارے  یہاں کا بچہ ہے  خواہ جانور دونوں کے  قبضہ میں ہو یا ایک کے  قبضہ میں ہو یا ان میں سے  کسی کے  قبضہ میں نہ ہو بلکہ تیسرے  کے  قبضہ میں ہو اگر دونوں نے  تاریخ بیان کی ہے  کہ اتنے  دن ہوئے  جب یہ پیدا ہوا تھا اور دونوں نے  گواہوں سے  ثابت کردیا تو جانور کی عمر جسکی تاریخ سے  ظاہر طور پر موافق معلوم ہوتی ہو اُس کے  موافق فیصلہ ہوگا اور اگر تاریخ نہیں بیان کی تو ان میں سے  جس کے  قبضہ میں ہو اُسے  دیا جائے  اور اگر دونوں کے  قبضہ میں ہویا تیسرے  کے  قبضہ میں ہو تو دونوں برابر کے  شریک کردیے  جائیں گے  اور اگر دونوں نے  تاریخیں بیان کردیں مگر جانور کی عمر کسی کے  موافق نہیں معلوم ہوتی یا اشکال پیدا ہوگیا پتہ نہیں چلتا کہ عمر کس کے  قول سے  موافق ہے  تو اگر دونوں کے  قبضہ میں ہے  یا ثالث کے  قبضہ میں تو دونوں کو شریک کردیا جائے  اور اگر انھیں میں سے  ایک کے  قبضہ میں ہوتو اُسی کے  لیے  ہے  جس کے  قبضہ میں ہے   (درمختار)

مسئلہ۱۶:

ایک شخص کے  قبضہ میں بکری ہے  اُس پر دوسرے  نے  دعویٰ کیا کہ یہ میری بکری ہے  میری ملک میں پیدا ہوئی ہے  اور اسے  گواہوں سے  ثابت کیا جس کے  قبضہ میں ہے  اُس نے  یہ ثابت کیا کہ بکری میری ہے  فلاں شخص سے  مجھے  اُس کی ملک حاصل ہوئی اور یہ اُسی کے  گھر کا بچہ ہے  اسی قابض کے  موافق فیصلہ ہوگا (عالمگیری) 

مسئلہ ۱۷:

خارج نے  گواہ سے  ثابت کیا کہ جس نے  میرے  ہاتھ بیچا ہے  اُس کے  گھر کا بچہ ہے  اور ذوالید نے  ثابت کیا کہ خود میرے  گھر کا بچہ ہے  ذوالید کے  گواہوں کو ترجیح ہے  (عالمگیری)

مسئلہ ۱۸:

دو شخصوں نے  ایک عورت کے  متعلق دعویٰ کیا ہر ایک اُس کو اپنی منکوحہ بتاتا ہے  اور دونوں نے  نکاح کو گواہوں سے  ثابت کیا تودونوں جانب کے  گواہ متعارض ہوکر ساقط ہوگئے  نہ اس کا نکاح ثابت ہوا نہ اُس کا اور عورت کو وہ لے  جائے  گا جس کے  نکاح کی وہ تصدیق کرتی ہو بشرط یہ کہ اُس کے  قبضہ میں نہ ہو جس کے  نکاح کی تکذیب کرتی ہو یا اُس نے  دخول نہ کیا ہو اور اگر اُس کے  قبضہ میں ہو جس کی عورت نے  تکذیب کی یااس نے  دخول کیا ہو دوسرے  نے  نہیں تو اسی کی عورت قرار دی جائے  گی۔ یہ تمام باتیں اُس وقت ہیں جب کہ دونوں نے  نکاح کی تاریخ نہ بیان کی ہو اور اگر نکاح کی تاریخ بیان کی ہو تو جس کی تاریخ مقدم ہے  وہ حقدار ہے  اور اگر ایک نے  تاریخ بیان کی دوسرے  نے  نہیں تو جس کے  قبضہ میں ہے  یا جس کی تصدیق وہ عورت کرتی ہو وہ حقدار ہے  (درمختار)

مسئلہ ۱۹:

دو شخص نکاح کے  مدعی ہیں اور گواہ ان میں سے  کسی کے  پاس نہ تھے ۔ عورت اُس کو ملی جس کی اُس نے  تصدیق کی اس کے  بعد دوسرے  نے  گواہ سے  اپنا نکاح ثابت کیا تو اس کو ملے  گی کیونکہ گواہ کے  ہوتے  ہوئے  عورت کی تصدیق کوئی چیز نہیں (درمختار،ردالمحتار)

مسئلہ ۲۰:

ایک نے  نکاح کا دعویٰ کیا اور گواہ سے  ثابت کیا اس کے  لیے  فیصلہ ہوگیا اس کے  بعد دوسرا دعویٰ کرتا ہے  اور گواہ پیش کرتا ہے  اس کو رد کردیا جائے  گا ہاں اگر اس نے  گواہوں سے  اپنے  نکاح کی تاریخ مقدم ثابت کردی تو اس کے  موافق فیصلہ ہوگیا (درمختار)

مسئلہ۲۱:

عورت مرچکی ہے  اُس کے  متعلق دوشخصوں نے  نکاح کا دعویٰ کیا اور گواہوں سے  ثابت کیا چونکہ اس دعوے  کا محصل طلب مال ہے  دونوں کو اُس کا وارث قرار دیا جائے  گا اور شوہر کا جو حصہ ہوتا ہے  اُس میں دونوں برابر کے  شریک ہوں گے  اور دونوں پر نصف نصف مہر لازم۔ ( درمختار)

مسئلہ۲۲:

ایک شخص نے  نکاح کیا دوسرا شخص دعویٰ کرتا ہے  کہ یہ عورت میری زوجہ ہے  مدعیٰ علیہ کہتا ہے  تیری زوجہ تھی مگر تو نے  طلاق دیدی اور عدّت پوری ہوگئی اب اس سے  میں نے  نکاح کیامدعی طلاق سے  انکار کرتا ہے  اور طلاق کے  گواہ نہیں ہیں ۔ عورت مدعی کو دلائی جائے  گی اور اگر مدعی کہتا ہے  میں نے  طلاق دی تھی مگر اُس سے  پھر نکاح کرلیا اور مدعیٰ علیہ دوبارہ نکاح کرنے  کا انکار کرتا تو مدعیٰ علیہ کو دلادی جائے  گی (عالمگیری)

مسئلہ۲۳:
مرد کہتا ہے  تیری نا بالغی میں تیرے  باپ نے  مجھ سے  نکاح کردیا عورت کہتی ہے  میرے  باپ نے  جب نکاح کیا تھا میں بالغہ تھی اور نکاح سے  میں نے  ناراضی ظاہر کردی تھی اس صورت میں قول عورت کا معتبر ہے  اور گواہ مرد کے  (خانیہ)

مسئلہ۲۴:

مرد نے  گواہوں سے  ثابت کیا کہ میں نے  اس عورت سے  نکاح کیا ہے  اور عورت کی بہن نے  دعویٰ کیا کہ میں نے  اس مرد سے  نکاح کیا ہے  مرد کے  گواہ معتبر ہوں گے  عورت کے  گواہ نا مقبول ہیں (خانیہ)

مسئلہ ۲۵:
مرد نے  نکاح کا دعویٰ کیا عورت نے  انکار کردیا مگر اس نے  دوسرے  کی زوجہ ہونے  کا اقرار نہیں کیا پھر قاضی کے  پاس اُس مدعی کی زوجہ ہونے  کا اقرار کیا یہ اقرار صحیح ہے  (عالمگیری)

مسئلہ۲۶:

مرد نے  دعویٰ کیا کہ اس عورت سے  ایک ہزار مہر پر میں نے  نکاح کیا ہے  عورت نے  انکار کر دیا مرد نے  دو ہزار مہر پر نکاح ہونے  کا ثبوت دیا گواہ مقبول ہیں دوہزار مہر پر نکاح ہونا قرار پائے  گا (خانیہ)

مسئلہ۲۷:
مرد نے  نکاح کا دعویٰ کیا۔ عورت کہتی ہے  میں اُس کی زوجہ تھی مگر مجھے  اُس کی وفات کی اطلاع ملی میں نے  عدّت پوری کرکے  اس دوسرے  شخص سے  نکاح کرلیا وہ عورت مدعی کی زوجہ ہے  (عالمگیری)

مسئلہ۲۸:

ایک شخص کے  پاس چیز ہے  دوشخص مدعی ہیں ہر ایک یہ کہتا ہے  کہ میں نے  اس سے  خریدی ہے  اور اس کا ثبوت بھی دیتا ہے  ہر ایک کو نصف نصف ثمن پر نصف نصف چیز کا حکم دیا جائے  اور ہر ایک کو یہ بھی اختیار دیا جائے  گا کہ آدھا ثمن دے  کر آدھی چیز لے  یا بالکل چھوڑ دے ۔ فیصلہ کے  بعد ایک نے  کہا کہ آدھی لے  کر کیا کروں گا چھوڑتا ہوں تو دوسرے  کو پوری اب بھی نہیں مل سکتی کہ اُس کی نصف بیع فسخ ہوچکی اور فیصلہ سے  قبل اُس نے  چھوڑدی تو یہ کل لے  سکتا ہے  (ہدایہ)

مسئلہ۲۹:

صورت مذکورہ میں اگر ہر ایک نے  گواہوں سے  یہ ثابت کیا ہے  کہ پورا ثمن ادا کر دیا ہے  تو نصف ثمن بائع یعنی ذوالید سے  واپس لے  گا اورا گرصورت ِمذکورہ میں ذوالید ان دونوں میں سے  ایک کی تصدیق کرتا ہے  کہ میں نے  اس کے  ہاتھ بیچی ہے  اس کا اعتبار نہیں ۔ یونہی بائع اگر مشتری کے  حق میں یہ کہتا ہے  کہ یہ چیز میری تھی میں نے  اس کے  ہاتھ بیع کی ہے  اور وہ چیز مشتری کے  سوا کسی دوسرے  کے  قبضہ میں ہے  تو بائع کی تصدیق بیکار ہے  (بحر )

مسئلہ۳۰:

دو شخصوں نے  خریدنے  کا دعویٰ کیا اور دونوں نے  خریداری کی تاریخ بھی بیان کی تو جس کی تاریخ مقدم ہے  اُس کے  موافق فیصلہ ہوگا اور اگر ایک نے  تاریخ بیان کی دوسرے  نے  نہیں تو تاریخ والا اولیٰ ہے ۔ اور اگر ذوالید اور خارج میں نزاع ہو دونوں ایک شخص ثالث سے  خریدنا بتاتے  ہوں اور دونوں نے  تاریخ نہیں بیان کی یا دونوں کی ایک تاریخ ہے  یا ایک ہی نے  تاریخ بیان کی ان سب صورتوں میں ذوالید اولیٰ ہے  (بحر)

مسئلہ۳۱:

دونوں نے  دو شخصوں سے  خریدنے  کا دعویٰ کیا زید کہتا ہے  میں نے  بکر سے  خریدی اور عمرو کہتا ہے  میں نے  خالد سے  خریدی ان دونوں نے  اگر چہ تاریخ بیان کی ہو اور اگرچہ ایک کی تاریخ دوسرے  سے  مقدم ہو ان میں کوئی دوسرے  سے  زیادہ حقدار نہیں بلکہ دونوں نصف نصف لے  سکتے  ہیں (بحر)

مسئلہ ۳۲:
کچی اینٹ اس کے  قبضہ میں ہے ۔ دوسرے  شخص نے  دعویٰ کیا کہ یہ اینٹ میری ملک میں بنائی گئی ہے  اور ذوالید ثابت کرتا ہے  کہ میری ملک میں بنائی گئی ہے  خارج کو ترجیح ہے  اور اگر پّکی اینٹ یا چونا یا گچ کرنے  کے  مسالے  کے  متعلق یہی صورت پیش آجائے  تو ذوالید کو ترجیح ہے  (بحر الرائق) 

مسئلہ۳۳:
ایک دوسرے  کا نام لے  کر کہتا ہے  میں نے  اُس سے  خریدی ہے  مثلاً زید کہتا ہے  میں نے  عمرو سے  خریدی ہے  اور عمرو کہتا ہے  میں نے  زید سے  خریدی ہے  چاہے  یہ دونوں خارج ہوں یا ان میں ایک خارج ہو اور ایک ذوالید اور تاریخ کوئی بیان نہیں کرتا دونوں جانب کے  گواہ ساقط اور چیز جس کے  قبضہ میں ہے  اُسی کے  پاس چھوڑ دی جائے  گی۔ پھر اگر دونوں جانب کے  گواہوں نے  یہ بھی بیان کیا کہ چیز خریدی اور ثمن ادا کر دیا تو ادلا بدلا ہوگیا یعنی کوئی دوسرے  سے  ثمن واپس نہیں پائے  گا۔ دونوں فریقوں نے  صرف خریدنا ہی بیان کیا ہو یا خریدنا اور قبضہ کرنا دونوں باتوں کو ثابت کیا ہو دونوں صورتوں کا ایک ہی حکم ہے  یعنی دونوں جانب کے  گواہ ساقط اور اگر دونوں جانب کے  گواہوں نے  وقت بیان کا ہے  اور جائداد ِمتنازع فیہا غیر منقولہ ہے  اور بیع کے  ساتھ قبضہ کو ذکر نہیں کیا ہے  اورخارج کا وقت مقدم ہے  تو ذوالیدمستحق قرار پائے  گا یعنی خارج نے  ذوالید سے  خرید کر قبل قبضہ ذوالید کے  ہاتھ بیع کردی اور قبضہ سے  قبل بیع کردینا غیر منقول میں درست ہے  اور اگر ہر ایک کے  گواہ نے  قبضہ بھی بیان کر دیا ہو جب بھی ذوالیدکے  لئے  فیصلہ ہوگا کیونکہ قبضہ کے  بعد خارج نے  ذوالید کے  ہاتھ بیع کردی اور یہ بالا جماع جائز ہے  اور اگر گواہوں نے  تاریخ بیان کی اور ذوالید کی تاریخ مقدم ہے  تو خارج کے  موافق فیصلہ ہوگا یعنی ذوالید نے  اُسے  خرید کر پھر خارج کے  ہاتھ بیع کردیا۔ (ہدایہ، بحر )

مسئلہ۳۴:
بکر نے  دعویٰ کیا کہ میں نے  عمرو سے  یہ مکان ہزارروپے  میں خریدا ہے  اور عمرو کہتا ہے  میں نے  بکر سے  ہزار روپے  میں خریدا ہے  اور وہ مکان زید کے  قبضہ میں ہے  زید کہتا ہے  میں نے  عمرو سے  ہزار روپے  میں خریدا ہے  اور سب نے  اپنے  اپنے  دعوے  کو گواہوں سے  ثابت کیا مکان زید ہی کو دیا جائے  گا ان دونوں کو ساقط کردیا جائے  گا۔ (بحر)

مسئلہ ۳۵:
دوشخصوں نے  دعویٰ کیا ایک کہتا ہے  میں نے  یہ چیز فلاں سے  خریدی ہے  دوسراکہتا ہے  اُسی نے  مجھے  ہبہ کی ہے  یا صدقہ کی ہے  یا میرے  پاس رہن رکھی ہے  اگرچہ ساتھ ساتھ قبضہ دلانے  کا بھی ذکر کرتا ہو اور دونوں نے  اپنے  دعوے  کو گواہوں سے  ثابت کردیا ان سب صورتوں میں خریدنے  کو سب پر ترجیح ہے  یہ اُس صورت میں ہے  کہ تاریخ کسی جا نب نہ ہو یا دونوں کی ایک تاریخ ہو اور اگر ان چیزوں کی تاریخ مقدم ہے  تو یہی زیادہ حقدار ہیں اور اگر ایک ہی جانب تاریخ ہے  تو جدہر تاریخ ہے  وہ اولیٰ ہے  یہ اُس وقت ہے  کہ ایسی چیز میں نزاع ہو جو قابل قسمت نہ ہو جیسے  غلام، گھوڑا وغیرہ اور اگر چیز قابلِ قسمت ہے  جیسے  مکان تو اگر مشتری کے  لیے  اس میں حصہ قرار دیا جائے  گا تو ہبہ باطل ہوجائے  گا یعنی جس صورت میں دونوں کو چیز دلائی جاتی ہے  ہبہ باطل ہے  کہ مشاع قابل ِقسمت کا ہبہ صحیح نہیں (درمختار)

مسئلہ۳۵:
خریداری کو ہبہ وغیرہ پر اُس وقت ترجیح ہے  کہ ایک ہی شخص سے  دونوں نے  اُس چیز کا ملنا بتایا اور اگر زید کہتا ہے  میں نے  بکر سے  خریدی ہے  اور عمرو کہتا ہے  مجھے  خالد نے  ہبہ کی کسی کو ترجیح نہیں دونوں برابر کے  حقدار ہیں (بحر)

مسئلہ۳۷:
ہبہ میں عوض ہے  تو یہ بیع کے  حکم میں ہے  یعنی ایک خریدنے  کا مدعی ہے ۔ دووسرا ہبہ بالعوض کادونوں برابرہیں نصف نصف دونوں کو ملے  گی ہبۂ مقبوضہ اور صدقۂ مقبوضہ دونوں مساوی ہیں ۔ (بحر)

مسئلہ۳۸:
ایک شخص نے  ذوالید پر دعویٰ کیا کہ اس چیز کو میں نے  فلاں سے  خریدا ہے  اور ایک عورت یہ دعویٰ کرتی ہے  کہ اُس نے  اس چیز کو میرے  نکاح کا مہر قرار دیا ہے  اس صورت میں دونوں برابر ہیں ۔ مہر کو رہن وہبہ وصدقہ سب پر ترجیح ہے  (بحر)

مسئلہ۳۹:
رہن مع القبض ہبہ بغیر عوض سے  قوی ہے  اور اگر ہبہ میں عوض ہے  تو رہن سے  اولیٰ ہے (بحرور)

مسئلہ۴۰:

زید کے  پاس ایک چیز ہے ۔ عمرودعویٰ کرتا ہے  کہ اُس نے  مجھ سے  غصب کرلی ہے  اور بکر دعویٰ کرتا ہے  کہ میں نے  اس کے  پاس امانت رکھی ہے  یہ دیتا نہیں اور دونوں نے  ثابت کردیا دونوں برابر کے  شریک کر دئیے  جائیں کیونکہ امانت کو دینے  سے  امین انکار کر دے  تو وہ بھی غصب ہی ہے  (درمختار)

مسئلہ۴۱:

 دو خارج نے  ملک مورخ کا دعویٰ کیا یعنی ہر ایک اپنی ملک کہتا ہے  اور اس کے  ساتھ تاریخ بھی ذکر کرتا ہے  یا دونوں ذوالید کے  سوا ایک شخص ثالث سے  خریدنے  کا دعویٰ کرتے  ہیں اور تاریخ بھی بتاتے  ہیں ان دونوں صورتوں میں جس کی تاریخ مقدم ہے  وہی حقدار ہے  خارج اور ذوالید میں نزاع ہے  ہر ایک ملک مورخ کا مدعی ہے  تو جس کی تاریخ مقدم ہے  وہی حقدار ہے  اور اگر دونوں مدعیوں نے  دو بائع سے  خریدنا بتایا تو چاہے  وقت بتائیں یا نہ بتائیں تقّدم تاخر ہو یا نہ ہو بہر حال دونوں برابر ہیں ترجیح کسی کو نہیں (درمختار)

مسئلہ۴۲:

ایک طرف گواہ زیادہ ہو ں اور دوسری طرف کم مگر ادھر بھی دوہوں تو جس طرف زیادہ ہوں اُس کے  لیے  ترجیح نہیں یعنی نصابِ شہادت کے  بعد کمی زیادتی کا لحاظ نہیں ہو گا مثلاً ایک طرف دو گواہ ہوں دوسری طرف چار تو چار والے  کو ترجیح نہیں دونوں برابر قرار دئیے  جائیں گے  اس لئے  کہ کثرتِ دلیل کا اعتبار نہیں بلکہ قوت کا لحاظ ہے  یوہیں ایک طرف زیادہ عادل ہوں مگر دوسرے  طرف والے  بھی عادل ہیں ان میں ایک کو دوسرے  پر ترجیح نہیں (ہدایہ، درمختار)

مسئلہ ۴۳:
انسان جتنے  ہیں سب آزاد ہیں  جب تک غلام ہونے  کا ثبو ت نہ ہو آزاد ہی تصور کیے  جائیں گے  کہ یہی اصل حالت ہے  مگر چارمواقع ایسے  ہیں کہ اُن میں آزادی کا ثبوت دینا پڑے  گا۔ ۱)شہادت۔ ۲)حدود۔  ۳)قصاص۔ ۴) قتل۔ مثلاً ایک شخص نے  گواہی دی فریق مقابل اُس پر طعن کرتا ہے  کہ یہ غلام ہے  اس وقت اُس کا فقط کہہ دینا کافی نہیں ہے  کہ میں آزاد ہوں جب تک ثبوت نہ دے  یا ایک شخص پر زنا کی تہمت لگائی اُس نے  دعویٰ کردیا کہ یہ کہتا ہے  کہ وہ غلام ہے  تو حدِ قذف قائم کرنے  کے  لیے  یہ ضروری ہے  کہ وہ اپنی آزادی ثابت کرے ۔ اسی طرح کسی کا ہاتھ کاٹ دیا ہے  یا خطاً قتل واقع ہوا تو اُس دست بریدہ یا مقتول کے  آزاد ہونے  کا ثبوت دینے  پر قصاص یا دیت کا حکم ہوگا۔ ان چار جگہوں کے  علاوہ اُس کا کہہ دینا کافی ہو گا کہ میں آزاد ہوں اسی کا قول معتبر ہو گا(درمختار،ردالمحتار)

قبضہ کی بناپر فیصلہ 

مسئلہ۱:

کسی کی زمین میں بغیر بوئے  ہوئے  غلّہ جم آیا جیسا کہ اکثر دھان کے  کھیتوں میں دیکھا جاتاہے  کہ فصل کاٹنے  کے  وقت کچھ دھان گر جاتے  ہیں پھر دوسرے  سال یہ اُگ جاتے  ہیں یہ پیداوار مالک زمین کی ہے  (عالمگیری)

مسئلہ۲:

ایک شخص کی نہر ہے  جس کے  کنارہ پربندا ہے  اور بندے  کے  بعد کی زمین جو اُس سے  متصل ہے  دوسرے  کی ہے  اس بندے  کے  متعلق دونوں دعویٰ کرتے  ہیں ہر ایک اپنی ملک بتاتاہے ۔ مگر نہ تو زمین جسکی ہے  اُس کا ہی قبضہ ثابت ہے  کہ اس کے  اُس پر درخت ہوتے  اور مالک نہر کا بھی قبضہ ثابت نہیں ہے  کہ نہر کی مٹی اُس پر پھینکی گئی ہوتی۔ صورتِ مذکورہ میں بندا زمین والے  کا قرار پائے  گا(عالمگیری)

مسئلہ۳:

سیلاب میں مٹی دھل کر کسی کی زمین میں جمع ہو گئی۔ اس کا مالک مالکِ زمین ہے  (عالمگیری) یونہی برسات میں پانی کے  ساتھ مٹی دھل کر بہتی ہے  اور گڑھوں میں جب پانی ٹھہر جاتاہے  تہ نشین ہو جاتی ہے ۔ یہ مٹی اُسی کی ملک ہے  جس کی ملک میں جمع ہوئی۔ 
مسئلہ۴:

پن چکی میں جب آٹا پستا ہے  کچھ اُڑ جاتاہے  پھر وہ زمین پر جمع ہو جاتا ہے  صحیح یہ ہے  کہ یہ آٹا جو اُٹھا لے  اُسی کا ہے  (عالمگیری)

مسئلہ۵: 

آجکل عموماً چکی والوں نے  یہ قاعدہ مقرر کر رکھا ہے  کہ جو آٹا پسوانے  آتا ہے  اُسے  فی من آدھ سیر یا سیر بھر کم دیتے  ہیں کہتے  ہیں یہ چھیج ہے  اکثر اس سے  بہت کم اڑتا ہے  اور چھیج کی مقدار بہت زیادہ روزانہ جمع ہو جاتی ہے  جس کہ وہ بیچتے  ہیں یہ نا جائز ہے  کہ ملکِ غیر پر بلاوجہ قبضہ و تصرف ہے  

  

صرف اُتنا ہی کم ہونا چاہیے  جو اُڑگیا اور دیر کے  بعد دیوار و زمین پر جمع ہوتا ہے  جس کو جھاڑ کر اکھٹا کر لیتے  ہیں ۔ 
مسئلہ۶:

ڈلاؤ جہاں کوڑا پھینکا جاتا ہے  راکھ اور گوبر بھی وہاں پھینکتے  ہیں جو یہاں سے  اُس کو اُٹھالے  وہی مالک ہے ۔ مالکِ زمین کی یہ ملک نہیں (عالمگیری)

مسئلہ۷:

ایک شخص کپڑا پہنے  ہوئے  ہے ۔ دوسرا اُس کا دامن یا آستین پکڑے  ہوئے  ہے   قبضہ پہننے  والے  کا ہے ۔ ایک شخص گھوڑے  پر سوار ہے  دوسرا لگام پکڑے  ہوئے  ہے  سوار کا قبضہ ہے ۔ ایک شخص زین پر سوار ہے  دوسرا اس کے  پیچھے  سوار ہے  زین والا قابض ہے ۔ ایک شخص کا اونٹ پر سامان لدا ہوا ہے  دوسرے  کی صرف صراحی اُس پر لٹکی ہوئی ہے  سامان والا زیا دہ حقدار ہے ۔ بچھونے  پر ایک شخص بیٹھا ہے  دوسرا اُسے  پکڑے  ہوئے  ہے  دونوں برابر ہیں ۔ جس طرح دونوں اُس پر بیٹھے  ہوں یا دونوں زین پر سوار ہوں تو دونوں برابر قابض مانے  جاتے  ہیں اسی طرح ایک شخص کپڑے  کو لیئے  ہوئے  ہے  دوسرے  کے  ہاتھ میں کپڑے  کا تھوڑا حصہ ہے  دونوں یکساں قابض ہیں اور ایک مکان میں دوشخص بیٹھے  ہوئے  ہیں تو محض بیٹھا ہونا قبضہ نہیں دونوں یکساں ہیں (ہدایہ، درمختار)

مسئلہ۸:

اونٹوں کی قطار کو ایک شخص کھینچے  لیئے  جارہا ہے  اور اس قطارمیں سے  ایک شخص ایک اونٹ پر سوار ہے  ہر ایک یہ کہتا ہے  کہ یہ سب اونٹ میرے  ہیں اگر یہ اونٹ سوار کے  باربرداری کے  ہوں تو سب سوار کے  ہیں اور کھینچنے  والا اجیر ہے  اور اگر وہ سب ننگی پیٹھ ہوں تو جس پر وہ سوار ہے  وہ سوار کا ہے ۔ باقی سب دوسرے  کے  ہیں (عالمگیری)

مسئلہ۹:

لوگوں نے  دیکھا کہ مکان میں سے  ایک شخص نکلا جسکی پیٹھ پر گٹھری  بندھی ہے  صاحب خانہ کہتا ہے  گٹھری میری ہے  وہ کہتا ہے  میری ہے  اگر معلوم ہے  کہ یہ اس چیز کا تاجر ہے  جو گٹھری میں ہے  مثلاً پھیری کرکے  کپڑے  بیچتا ہے  اور گٹھری میں کپڑے  ہیں تو گٹھری اسکی ہے  ورنہ صاحبِ خانہ کی (عالمگیری)

مسئلہ۱۰:

دیوار اُسکی ہے  جس کی کڑیاں اُس پر ہوں یا دیوار اسکی دیوار سے  اس طرح متصل ہو کہ اسکی اینٹیں اُس میں اور اُسکی اس میں متداخل ہوں اس کو اتصال تربیع کہتے  ہیں اور اگر اسکی دیوار سے  متصل ہو مگر اُسطرح  نہیں تو اُسکی نہیں یونہی اگر اس نے  دیوار پرٹٹا رکھ لیا تو اس سے  قبضہ ثابت نہ ہوگا یعنی دو پڑوسیوں میں دیوار کے  متعلق نزاع ہے  ایک نے  اُس پر ٹٹا رکھ لیا ہے  دوسرے  نے  کچھ نہیں تو دیوار میں دونوں برابر کے  شریک پائیں گے ۔ اور اگر ان میں ایک کی کڑیاں ہوں بلکہ ایک ہی  کڑی دیوار پر ہو تو اُسی کا قبضہ تصور کیا جائے  گا (ہدایہ، درمختار)

مسئلہ۱۱:

دیوار پر ایک شخص کڑیاں ہیں اور دوسرے  کی دیوار سے  اتصال تربیع ہے  تو اتصال والے  کی قراردی جائے  گی مگر جس کی کڑیاں ہیں اُس کو کڑیاں رکھنے  کا حق حاصل رہیگاوہ شخص اس سے  نہیں روک سکتاہے ۔ دیوار کے  متعلق نزاع ہے ۔ دونوں کی اس پر کڑیاں ہیں مگر ایک ایک کی ہاتھ دو ہاتھ نیچے  ہیں دوسرے  کی اوپر ہیں تو  دیوار اسکی ہیں جس کی کڑیاں نیچے  ہیں  مگر اوپر والے  کو کڑی رکھنے  سے  منع نہیں کر سکتا (درمختار ،ردا لمحتار)

مسئلہ ۱۲:

دیوار ِمتنازع فیہ ایک شخص کی دیوار سے  متصل ہے  اگر چہ اتصال تربیع نہیں بلکہ محض ملی ہوئی ہے  اور دوسرے  کی دیوار سے  اتنا بھی لگاؤ نہیں تو جس کی دیوار سے  اتصال ہے  وہ حقدار ہے  (نتائج)

مسئلہ۱۳:

ایک شخص نے  اپنے  مکان کی کڑیاں دوسرے  کی دیوار پر رکھنے  کی اجازت مانگی اُس نے  اجازت دے  دی اس کے  بعد مالک دیوار نے  اپنا مکان بیچ ڈالا خریدار اُس سے  کہتا ہے  کہ تم میری دیوار سے  کڑیاں اُٹھا لو اُس کو اُٹھانی ہوں گی یونہی مکان کے  نیچے  تہہ خانہ بنالیا ہے  اور مشتری اُسے  بند کرنے  کو کہتا ہے  تو بند کراسکتا ہے ۔ ہاں اگر بائع نے  فروخت کرنے  کے  وقت یہ شرط کردی تھی کہ اسکی کڑیاں یاتہہ خانہ رہے  گا تو اب مشتری کو منع کرنے  کا حق نہیں رہا (درمختار ردالمحتار)۔ 
مسئلہ۱۴:

دوسرے  کی دیوار پر بطور ظلم و تعدی کڑیاں رکھ لی ہیں ۔ اُس نے  مکان بیع کیا یا کرایہ پر دیا یا اس سے  مصالحت کرلی یا اس کے  اس فعل کو معاف کردیا پھر بھی ہٹانے  کا مطالبہ کرسکتا ہے  (درمختار)

مسئلہ۱۵:

دیوار پر دو شخصوں کی کڑیاں ہیں ہر ایک اپنی اپنی ملک کا دعویٰ کرتا ہے  اگر گواہوں سے  ملک ثابت نہ ہو صرف اس علامت سے  ملک ثابت کرنا چاہتے  ہیں تو اگر دونوں کی کم از کم تین تین کڑیاں ہیں تو دیوار دونوں میں مشترک ہے  اور اگر ایک کی تین سے  کم ہو تو دیوار اُس کی قراردی جائے  جسکی زیادہ کڑیاں ہوں اور اس کو کڑی رکھنے  کا حق ہے  اس سے  نہیں منع کر سکتا(ہدایہ) 


مسئلہ۱۶:
دو مکانوں کے  درمیان دیوار ہے  جس کا ہر ایک مدعی ہے  اُس دیوار کا رخ ایک طرف ہے  دوسری طرف پچھیت ہے  وہ دیوار دونوں کی قرار پائیگی یہ نہیں کہ جس کی طرف اسکا رخ ہے  اُسی کی ہو۔ (عالمگیری)



مسئلہ۱۷:

دیواردوشخصوں میں مشترک ہے  اُس کا ایک کنارہ گر گیا جس سے  معلوم ہوا کہ دو دیواریں ہیں ایک دیوار دوسری کے  ساتھ چپکی ہوئی ہے  ایک طرف والا یہ چاہتا ہے  کہ اپنی طرف کی دیوار ہٹادے  اگر وہ دونوں یہ کہہ چکے  ہوں کہ دیوار مشترک ہے  تو  دونوں  دیواریں مشترک مانی جائیں گی کسی کو دیوار ہٹا نے  کا اختیار نہیں (عالمگیری)  


مسئلہ ۱۸:

دیوار مشترک ہے  اُس پر ایک کی کڑیاں وغیرہ ایسی چیزیں ہیں جس کا بوجھ ہے  وہ دیوار اُس کی جانب کو جھکی جس کا دیوار پر کوئی سامان نہیں ہے  اُس نے   لوگوں کوگواہ کرکے  دوسرے  سے  کہا کہ اپنا سامان اتار لو ورنہ دیوار گرنے  سے  نقصان ہو گا اُس نے  باوجود قدرت سامان نہیں اتارا دیوار گر گئی اور اسکا نقصان ہوا اگر اسوقت جب اس نے  کہا تھا دیوار خطرناک حالت میں تھی اُس پر ان چیزوں کا تاوان لازم ہوگا جو نقصان ہوئیں (خانیہ)

مسئلہ۱۹:

دیوار مشترک گرگئی ایک کے  بال بچے  ہیں پردہ کی ضرورت ہے  وہ چاہتا ہے  دیوار بنائی جائے  تاکہ بے  پردگی نہ ہو دوسرا انکار کرتا ہے  اگر دیوار اتنی چوڑی ہے  کہ تقسیم ہو سکتی ہے  یعنی ہر ایک کے  حصہ میں اتنی چوڑی زمین آسکتی ہے  جس میں پردہ کی دیوار بن جائے  تو زمین تقسیم کر دیجائے  یہ اپنی زمین میں پردہ کی دیوار بنالے  اور اتنی چوڑی نہ ہو تو دوسرا دیوار بنانے  پر مجبور کیا جائے  گا (خانیہ)

مسئلہ۲۰:

دیوار مشترک کو دونوں شریکوں نے  متفق ہو کر گرایا ایک شریک پھر سے  بنانا چاہتا ہے  دوسرا صرفہ دینے  سے  انکار کرتا ہے  کہتا ہے  مجھے  اس دیوار پر کچھ رکھنا نہیں ہے  لہٰذا میں صرفہ نہیں دوں گا  پہلا شخص دیوار بنانے  میں جو کچھ خرچ کریگا اسکا نصف دوسرے  کو دینا ہو ا (عالمگیری)

مسئلہ۲۱:

ایک وسیع مکان ہے  جو بہت سے  دالان اور کمروں پر مشتمل ہے  ان میں سے  ایک کمرہ ایک کا ہے  باقی تمام کمرے  دوسرے  کے  ہیں صحن مکان کے  متعلق دونوں میں نزاع ہے  صحن دونوں کو برابر دیا جائیگا۔  کیونکہ صحن کے  استعمال میں دونوں برابر ہیں مثلاً آنا جانا اور دھوون وضو وغیرہ کا پانی گرانا ایندھن ڈالنا خانہ داری کے  سامان رکھنا(ہدایہ) یہ اُس صورت میں ہے  جب یہ معلوم نہ ہو کہ صحن میں کس کی کتنی ملک ہے  اور اگر معلوم ہو کہ ہر ایک کی ملک اتنی ہے  تو تقسیم بقدر ملک ہوگی مثلاً مکان ایک شخص  کا ہے  وہ مرگیا اور وہ مکان ورثہ میں تقسیم ہوا کسی کو کم ملا کسی کو زیادہ تو صحن کی تقسیم بھی اسی طرح ہو گی مثلاً ایک کو ایک کمرہ ملا دوسرے  کو دو تو صحن میں بھی ایک کو ثلث دوسرے  کو دو ثلث (ردالمحتار)

مسئلہ۲۲:

گھاٹ اور پانی میں نزاع ہو ایک کے  کھیت زیادہ ہیں ا ور ایک کے  کم تو اس کی تقسیم کھیتوں کے  لحاظ سے  ہو گی جس کے  کھیت زیادہ ہیں وہ زیادہ کا مستحق ہے  اور جس کے  کم ہیں کم کامستحق (درمختار) 

 مسئلہ۲۳:
غیرمنقول میں قبضہ کا ثبوت گواہوں سے  ہو گا یا مالکانہ تصرف سے  ہوگا مثلاً زمین میں اینٹ تھا پنا گڑھا کھودنا یا عمارت بنانا تصرف ہے  جس کا یہ تصرف ہے  وہی قابض ہے ۔ اس میں قبضہ کا ثبوت تصادق سے  نہیں ہو گا نہ قسم سے  انکار پر ہو گا ( درر،غرر شرنبلانی)

مسئلہ۲۴:

ایک چیز کے  متعلق فی الحال ملک کا دعویٰ کیا اور گواہوں نے  زمانہ گزشنہ میں اسکی ملک ہونا بیان کیا گواہی معتبر ہے  یعنی دعویٰ اور شہادت میں مخالفت نہیں ہے  بلکہ زمانہ گزشنہ کی ملک اس وقت بھی ثابت مانی جائیگی جب تک اُس کا زائل ہونا ثابت نہ ہو (درمختار)

دعویٰ نسب کا بیان

مسئلہ۱:

ایک بچہ کی نسبت عمرو نے  بیان کیا کہ یہ زید کا بیٹا ہے  پھر کچھ دنوں کے  بعد کہتا کہ یہ میرا بیٹا ہے  یہ لڑکا عمرو کا بیٹا کسی طرح ہو ہی نہیں سکتا اگرچہ زید بھی اسکے  بیٹے  ہونے  سے  انکار کرتا ہو یعنی دوسرے  کی طرف منسوب کردینے  کے  بعد اپنی طرف منسوب کرنے  کا حق ہی نہیں باقی رہتا (ہدایہ)

مسئلہ۲:

 ایک لڑکے  کی نسبت کہا یہ میرا لڑکا ہے  پھر کہا میرا نہیں ہے  یہ دوسرا قول باطل ہے  یعنی نسب کا اقرار کرلینے  کے  بعد نسب ثابت ہوجاتا ہے  لہٰذا اب انکار نہیں کرسکتا یہ اُس وقت ہی کہ لڑکے  نے  اس کی تصدیق کرلی اور اگر اُس نے  تصدیق نہیں کی ہے  تونسب ثابت نہیں ہاں اگر لڑکے  نے  پھر اُس کی تصدیق کرلی تو ثابت ہوگیا کیونکہ وہ تو اقرار کر چکا ہے  اُس کے  بعد انکار کرنے  کی گنجائش ہی نہیں (درر،غرر)

مسئلہ ۳:

باپ نے  نسب کا اقرار کیا یعنی یہ کہا کہ یہ لڑکا میرا بیٹا ہے  پھر اپنے  اس اقرار ہی سے  منکر ہے  کہتا ہے  میں نے  اقرار نہیں کیا ہے  بیٹا گواہوں سے  ثابت کر سکتا ہے  اس بارہ میں شہادت مقبول ہے  اور ایک شخص نے  یہ اقرار کیا تھا کہ فلاں شخص میرا بھائی ہے  یہ اقرار بیکار ہے  (دردغرر)

مسئلہ۴:

دو توام بچے (جوڑواں )پیدا ہوئے  یعنی دونوں ایک حمل سے  پیدا ہوئے  ، دونوں کے  مابین چھ ماہ سے  کم کا فاصلہ ہے  ان میں سے  ایک کے  نسب کا اقرار دوسرے  کا بھی اقرار ہے  ایک کا نسب جس سے  ثابت ہوگا دوسرے  کا بھی اُسی سے  ثابت ہوگا (درر)

مسئلہ۵:

ایک شخص نے  کہا میں فلاں کا وارث نہیں ہوں پھر کہتا ہے  میں اُسکا وارث ہوں اور میراث پانے  کی وجہ بھی بیان کرتا ہے  یہ دعویٰ صحیح ہے  اور یہاں تناقض مانع دعویٰ نہیں کہ نسب میں تناقض معاف ہے  اور اگر یہ دعویٰ کرتا ہے  کہ یہ لوگ میرے  چچا زاد بھائی ہیں یہ دعویٰ صحیح نہیں جب تک دادا کا نام نہ بتائے  اور بھائی کا دعویٰ کیا تو اس کے  لیے  دادا کا نام ذکر کرناضرور نہیں (درمختار)

مسئلہ۶:

یہ دعویٰ کیا کہ فلاں میرا بھائی ہے  یا اس کے  علاوہ اُس قسم کے  دعوے  کہ مدعیٰ علیہ اقرار بھی کرے  تو لازم نہیں یہ دعوے  مسموع نہ ہونگے  جب تک مال کا تعلق نہ ہو مثلاً اس نے  دعویٰ کیا کہ فلاں شخص میرا بھائی ہے  اُس نے  انکار کردیا کہ اُس کا بھائی نہیں ہوں قاضی دریافت کرے  گا کیا اُس کے  پاس تیرے  باپ کا ترکہ ہے  جس کا دعویٰ کرنا چاہتا ہے  یا نفقہ یا اور کوئی حق ہے  کہ بغیر بھائی بنائے  ہوئے  اُس حق کو نہیں لے  سکتا اگر کہے  گا کہ ہاں میرا مطلب یہی ہے  ثبوت نسب پر گواہ لیے  جائیں گے  اور مقدمہ چلے  گا ورنہ مقدمہ کی سماعت نہ ہوگی۔ اور اگر یہ دعویٰ کرتا ہے  کہ فلاں میرا باپ ہے  وہ انکار کرتا ہے  تو مال یا حق کا تعلق ہو یا نہ ہو بہر حال دعوے  کی سماعت ہوگی اور گواہوں سے  نسب ثابت کیا جائے  گا (درالمحتار)

مسئلہ۷:

نسب ووراثت کا دعویٰ ہے  گواہوں سے  ثابت کرنا چاہتاہے  اس کے  لیے  خصم ہونا ضروری ہے  وارث یا دائن یا مدیون یا موصیٰ لہ یا وصی کے  مقابل میں ثبوت پیش کرنا ہوگا (درمختار)

مسئلہ۸:

مدعی نے  ایک شخص کو حاضرکرکے  یہ دعویٰ کیا کہ میرے  باپ کا اس پر فلاں حق ہے  وہ اقرار کرے  یا انکار بہر حال اس کو گواہوں سے   نسب ثابت کرنا ہوگا اور اگر اپنے  باپ کی میراث کا اُس پر دعویٰ کیا اور اُس نے  اقرار کرلیا حکم دیا جائے  گا کہ مدعی کو دیدے  اور یہ فیصلہ اسی تک محدود ہے  اس کے  باپ سے  تعلق نہیں اُس کا باپ فرض کرو زندہ تھا اور آگیا تو جس نے  اُس کا مال دیا ہے  اُس سے  وصول کرے  گا اور وہ بیٹے  سے  لے  گا اور اگر وہ شخص جس کو لایا ہے  منکر ہے  تو اس سے  کہا جائے  گا تو گواہوں سے  اپنے  باپ کا مرنا ثابت کراور یہ کہ تو اُس کا وارث ہے  (درمختار)

مسئلہ۹:

ایک بچہ کے  متعلق ایک مسلم اور ایک کافر دونوں دعویٰ کرتے  ہیں مسلمان کہتا ہے  یہ میرا غلام ہے  اور کافر کہتا ہے  میرا بیٹا ہے  وہ بچہ آزاد اور اُس کافر کا بیٹا قرار دیا جائے  گا اور مسلمان نے  پہلے  دعویٰ کردیا ہے  تو مسلمان کا غلام قرار دیا جائے  گا اور اگر مسلمان وکافر دونوں نے  اُس کے  بیٹے  ہونے  کا دعویٰ کیا تو مسلمان کا بیٹا قرار دیا جائے  گا (درد،غرر)

مسئلہ۱۰:

شوہر والی عورت ایک بچہ کی نسبت کہتی ہے  یہ میرا بچہ ہے  اُس کا یہ دعویٰ درست نہیں جب تک ولادت کی شہادت کوئی عورت نہ دے  اور دائی کی تنہا شہادت اس بارہ میں کافی ہے  کیونکہ یہاں فقط اتنی ہی بات کی ضرورت ہے  کہ یہ بچہ اس عورت سے  پیدا ہے  رہا نسب اُس کے  لیے  شہادت کی ضرورت نہیں شوہر والی ہونا کافی ہے  اور اگر عورت معتدہ ہو تو شہادت کامل کی ضرورت ہے  یعنی دو مرد یا ایک مرد دوعورت مگر جب کہ حمل ظاہر ہو یا شوہر نے  حمل کا اقرار کیا ہو تو وہی ولادت کی شہادت ایک عورت کی کافی ہوگی۔ اور اگر شوہر والی ہو نہ معتدہ ہو تو فقط اُس عورت کا کہنا کہ میرا بچہ ہے  کافی ہے  کیونکہ یہاں کسی سے  نسب کا تعلق نہیں (ہدایہ)

مسلۂ۱۱:

شوہر والی عورت نے  یہ کہا میرا بچہ ہے  اور شوہر اُس کی تصدیق کرتا ہے  تو کسی شہادت کی ضرورت نہیں نہ مرد کی نہ عورت کی(ہدایہ)

مسئلہ۱۲:

بچہ کے  متعلق میاں بی بی کا جھگڑا ہے  شوہر کہتا ہے  یہ میرا بچہ ہے  اور دوسری عورت سے  ہے  اس سے  نہیں اور عورت کہتی ہے  یہ میرا بچہ ہے  اس خاوند سے  نہیں بلکہ دوسرے  خاوند سے  فیصلہ یہ ہے  کہ وہ انھیں دونوں کا بچہ ہے ۔ یہ اُس وقت ہے  کہ بچہ چھوٹا ہے  جوبتانہ سکتا ہو کہ اُس کے  باپ ماں کون ہیں اور اگر اتنا ہو کہ اپنے  کو بتا سکے  تو وہ جس کی تصدیق کرے  اُسی کا بیٹا ہے  (درر،عزر)

مسئلہ۱۳:

لڑکا شوہر کے  قبضہ میں ہے  اور وہُ یہ کہتا ہے  یہ میرا لڑکا دوسری بی بی سے  ہے  عورت کہتی  ہے  یہ میرا لڑکا تجھی سے   ہے  یہاں شوہر کا  قول معتبر ہے  اور اگر لڑکا عورت کے  قبضہ میں ہے  عورت کہتی  ہے  یہ میرا لڑکا پہلے  شوہر سے  ہے  اور شوہر کہتا ہے  یہ میرا لڑکا تجھ سے  ہے  اس میں بھی شوہر کا قول معتبر ہے   (عالمگیری)

مسئلہ ۱۴:

شوہر کے  قبضہ میں بچہ ہے  اُس نے  یہ دعویٰ کیا کہ یہ میرا بچہ دوسری زوجہ سے  ہے  دوسری عورت سے  یہ نسب ثابت ہو گیا اس کے  بعد عورت دعویٰ کرتی ہے  کہ میرا بچہ ہے  اس سے  نسب نہیں ثابت ہو گا اور اگر عورت نے  پہلے  دعویٰ کیا کہ یہ میرا بچہ دوسرے  شوہر سے  ہے  اور بچہ عورت کے  قبضہ میں ہے  اس کے  بعد شوہر نے  دعویٰ کیاکہ یہ میرا بچہ دوسری عورت سے  ہے  اگر ان کا باہم نکاح معروف و مشہور ہو دونوں کا قول نا معتبر بلکہ یہ بچہ انھیں دونوں کا قرارپائیگا اوراگر نکاح معروف و مشہور نہ ہو تو عورت کا قول معتبر  ہے  (عالمگیری)

  

متفرقات  




مسئلہ۱:

مدعیٰ علیہ کو جب معلوم ہو کہ مدعی کا دعویٰ حق و درست ہے  تو اُسے  انکار کرنا جائز نہیں مگر بعض جگہ وہ یہ ہے  کہ مشتری نے  مبیع میں عیب کا دعویٰ کیا اگر مدعیٰ علیہ یعنی بائع اقرار کر لیتا ہے  تو چیز واپس کردی جائیگی مگر بائع اپنے بائع پر واپس نہیں کر سکتا یونہی وصی کو معلوم ہے کہ دَین ہے اور خود ہی اقرار کرلے مدعی کو گواہوں سے ثابت کرنے کا موقع نہ دے تو یہ دَین خود اسکی ذات پر واجب ہو جائے گا رجوع نہ کر سکے گا (درمختار)

مسئلہ۲:

حق مجہول پر حلف نہیں دیا جاتا مگر ان چند مواقع میں (۱) وصی یتیم (۲)متولی وقف قاضی کے نزدیک متہم ہوں ۔ (۳) رہن مجہول مثلاً ایک کپڑا رہن رکھا۔ (۴)دعویٰ سرقہ۔ (۵)دعویٰ غصب۔ (۶)امین کی خیانت (درمختار) 



مسئلہ۳:

ایک شے کے متعلق خریداری کی خواہش کرنا یعنی یہ کہ میرے ہاتھ بیع کردو یا ہبہ کی خواستگاری کرنا یا یہ درخواست کرنا کہ اسے میرے پاس امانت رکھدو یا میرے کرایہ میں دیدو یہ سب دعویٰ ملک کی مانع ہیں یعنی اب اُس چیز کے متعلق ملک کا دعویٰ نہیں کر سکتا (درر،غرر)

مسئلہ۴:

لونڈی کے متعلق یہ درخواست کی کہ مجھ سے اس کا نکاح کر دیا جائے اب اس کے متعلق ملک کا دعویٰ نہیں کر سکتا۔ حرہ عورت سے نکاح کی خواستگاری کرنا دعویٰ نکاح کو منع کرتا ہے یعنی اب یہ دعویٰ نہیں کر سکتا کہ میری زوجہ ہے (درر،غرر)

 اقرار کا بیان




اقرار کرنے والے نے جس شے کا اقرار  کیا وہ  اُس پر لازم  ہو جاتی ہے قرآن و حدیث و اجماع سب سے ثابت ہے کہ اقرار اس امر کی دلیل ہے کہ مقر کے ذمہ وہ حق  ثابت ہے جس کا  اُس نے اقرارکیااﷲ عزوجل فرماتا ہے وَلْیُمْلِلِ الَّذِی عَلَیْہِ الْحَقُّ وَلْیَتَّقِ اللّٰہَ رَبَّہٗ وَلاَ یَبخَسْ مِنْہ شَیْئاً۔ (جسکے ذمہ حق ہے وہ املا کرے (تحریر لکھوائے ) اور اﷲ سے ڈرے جو اس کا رب  ہے اور حق میں سے کچھ کم نہ کرے) اس آیت میں جس پر حق ہے اُس کو املا کرنے کا حکم دیا ہے اور املا اُس حق کااقرارہے لہٰذا اگر اقرار حجت نہ ہوتا تو اس کے املا کرنے کا کوئی فائدہ نہ تھا نیز اس کواس سے منع کیا گیا کہ حق کے بیان کرنے میں کمی کرے اس سے معلوم ہوتا ہے کہ جتنے کا اقرار کریگا وہ اُس کے ذمہ لازم ہوگا اور ارشادفرماتاہے۔ ئَ اَقْرَرْتُمْ وَاَخَذْتُمْ عَلیٰ ذٰلِکُمْ اِصْرِیْ قَالُوْ اَاَقْرَرْنَا انبیا علیہم الصلاۃ سے حضوراقدسﷺپر ایمان لانے اور حضور کی مددکرنے کا جو عہد لیا گیا اُس کے متعلق ارشاد ہوا کہ تم نے اقرار کیا اور اس پر میرا بھاری ذمہ لیا سب نے عرض کی ہم نے اقرار کیا اس سے معلوم ہوا کہ اقرار حجت ہے ورنہ اقرارکا مطالبہ نہ ہوتا اور فرماتا ہے کُوْنُوْ قَوَّامِیْنَ ِبالْقِسْطِ شُھَدَٓائَ لِلّٰہِ وَلَوْ عَلیٰٓ اَنْفُسِکُمْ عدل کے ساتھ قائم ہونے والے ہوجاؤ اﷲ کے لئے گواہ بن جاؤ اگر چہ وہ گواہی خود تمھارے ہی خلاف ہو۔ تمام مفسرین فرماتے ہیں اپنے خلاف شہادت دینے کے معنی اپنے ذمہ حق کا اقرار کرنا ہے۔ حدیثیں اس بارے میں متعد دہیں ۔ حضرت ماعز 
اسلمی رضی اﷲ تعالیٰ عنہ کو اقرار کی وجہ سے رجم کرنے کا حکم فرمایا۔ غامدیہ صحابیہ پر بھی رجم کاحکم اُنکے اقرار کی بناپر فرمایا۔ حضرت انیس رضی اﷲ تعالیٰ عنہ سے فرمایا تم اس شخص کی عورت کے پاس صبح جاؤ اگر وہ اقرار کرے رجم کر دو۔ ان احادیث سے معلوم ہوا کہ اقرار سے جب حدود تک ثابت ہوجاتے ہیں تو دوسرے قسم کے حقوق بدرجہء اولیٰ ثابت ہونگے۔ 
فائدہ:

بظاہراقرار مقر کے لیے مضر ہے کہ اس کی وجہ سے اُس پر ایک حق ثابت ولازم ہوجاتا ہے جو اب تک ثابت نہ تھا مگر حقیقت میں مقر کے لیے اس میں بہت فوائد ہیں ایک فائدہ یہ ہے کہ اپنے ذمہ سے دوسرے کا حق ساقط کرنا ہے یعنی صاحب حق کے حق سے بری ہوجاتا ہے اور لوگوں کی زبان بندی ہوجاتی ہے کہ اس معاملہ میں اب اس کی مذمت نہیں کرسکتے۔ دوسرا فائدہ یہ ہے کہ جس چیز تھی اُس کو دے کر اپنے بھائی کو نفع پہنچایا اور یہ اﷲ تعالیٰ کی خوشنودی حاصل کرنے کا بہت بڑا ذریعہ ہے۔ تیسرا فائدہ یہ ہے کہ سب کی نظروں میں یہ شخص راست گو ثابت ہوتا ہے اورایسے شخص کی بند گانِ خدا تعریف کرتے ہیں اور یہ اس کی نجات کا ذریعہ ہے۔ 
مسئلہ۱:

کسی دوسرے کے حق کا اپنے ذمہ ہونے کی خبر دینا اقرار ہے۔ اقرار اگرچہ خبر ہے مگر اس میں انشاکے معنی بھی پائے جاتے ہیں یعنی جس چیز کی خبر دیتا ہے وہ اس کے ذمہ ثابت ہوجاتی ہے۔ اگر اپنے حق کی خبر دیگا کہ فلاں کے ذمہ میرا یہ حق ہے یہ دعویٰ ہے اور دوسرے کے حق کی دوسرے کے ذمہ ہونے  کی خبر دیگا تو یہ شہادت ہے (درمختار)

مسئلہ۲:


 ایک چیز جو زید کی ملک میں ہے عمرو کہتا ہے کہ یہ بکر کی ہے عمرو کا یہ اقرار ہے جب کبھی عمر بھرمیں عمرو اُسکا مالک ہوجائے بکر کو دینا واجب ہوگا۔ یونہی ایک غلام کی نسبت یہ کہتا ہے کہ آزاد ہے اقرار صحیح ہے جب کبھی اس غلام کو خریدے گا آزاد ہوجائے گا اور ثمن بائع سے واپس نہیں لے سکتا کیونکہ اس کے اقرار سے بائع کا کیا تعلق۔ کسی مکان کی نسبت کہتا ہے یہ وقف ہے  جب کبھی اس کا مالک ہوجائے خواہ خریدے یا اس کو وراثت میں ملے یہ مکان وقف قرار پائے گا اِن مسائل سے معلوم ہوا کہ اقرار خبر ہے انشا ہوتا تو نہ غلام آزاد ہوتا نہ مکان وقف ہوتا نہ اُس چیز کادینا لازم ہوتا کیونکہ ملک غیر میں انشا صحیح نہیں ۔ کسی شخص پر اکراہ کرکے طلاق یا عتاق کا اقرار 
کرایاگیا یہ اقرار صحیح نہیں ۔ اپنے نصف مکان مشاع کا کسی کے لیے اقرار کیا صحیح ہے عورت نے زوجیت کا بغیر گواہوں کی موجودگی کے اقرار کیا یہ اقرار صحیح ہے۔ یہ سب مسائل بھی اسی کی دلیل ہیں کہ خبر ہے انشا نہیں (درمختار)

مسئلہ۳:

ایک شخص نے کسی بات کا اقرار کیا تو محض اس اقرار کی بنا پر اُس پر دعویٰ نہیں ہوسکتا یعنی مقرلہ یہ نہیں کہہ سکتا کہ چونکہ اُس نے اقرار کیا ہے لہذٰا مجھے وہ حق دلایا جائے کہ یہ ایک خبر ہے اور اس میں کذب کا بھی احتمال ہے ہاں اگر وہ خود اپنی رضا مندی سے دیدے تو یہ ایک جدید ہبہ ہوگا اور اگر یہ دعویٰ کرے کہ یہ چیز میری ہے اور اُس نے خود بھی اقرار کیا ہے یا میرا اُس کے ذمہ اتنا ہے اور اُس نے اس کا اقرار بھی کیا تو یہ دعویٰ مسموع ہوگا پھر اگر مدعی علیہ اقرار سے انکار کرے تو اُس کو اُس پر حلف نہیں دیا جائے گا کہ اُس نے اقرار کیا ہے بلکہ اس پر کہ یہ چیز مدعی کی نہیں ہے یا میرے ذمہ اُس کا یہ مطالبہ نہیں ہے ان باتوں سے معلوم ہوا کہ اقرار خبر ہے (درمختار)

 مسئلہ۴:

اس کے انشا ہونے کے یہ احکام ہیں کہ مقرلہ نے اقرار کو رد کر دیا تو رد ہوجائے گا اس کے بعد اگر پھر قبول کرنا چاہے تو نہیں کرسکتا اور قبول کرنے کے بعد اگر رد کرے گا تو نہیں ہوگا۔ مقر کے اقرار کو رد کردیا اس کے بعد مقر نے دوبار ہ اقرار کیا اگر قبول کرے گا تو کر سکتا ہے کیونکہ یہ دوسرا اقرار ہے۔ اقرار کی وجہ سے جوملک ثابت ہوگی وہ اُن چیزوں میں نہیں ثابت ہوگی جو زوائد ہیں اور ہلاک ہوچکی ہیں مثلاً بکری کا اقرار کیا تو اس کا جو بچہ مر چکا یا خود مقر نے ہلاک کردیا ہے مقرلہ اُس کا معاوضہ نہیں لے سکتا ان باتوں سے معلوم ہوتا ہے کہ یہ انشا ہے (درمختار)

مسئلہ ۵:

مقرلہ کی ملک نفس اقرار سے ثابت ہوجاتی ہے مقرلہ کی تصدیق اس کے لئے درکار نہیں البتہ حق رد میں یہ تملیک جدید ہے رد کرنے سے ردہوجائے گا اور مقرلہ نے تصدیق کرلی تو اب رد نہیں ہوسکتا اگر رد کرے بھی تو رد نہ ہوگا۔ اور قبل تصدیق مقرلہ اُس وقت رد کرسکتا ہے جب خاص اسی مقرلہ کا حق ہو اور اگر دوسرے کا حق ہو تو  اُسے رد نہیں کر سکتا مثلاً ایک شخص نے اقرار کیا کہ یہ چیز  میں نے فلاں کے ہاتھ اتنے میں بیع کردی ہے مقرلہ نے رد کردیا کہہ دیا کہ میں نے تم سے کوئی چیز نہیں خریدی ہے اس کے بعد وہ کہتا ہے میں نے تم سے خریدی ہے اب مقر کہتا ہے میں نے تمھارے ہاتھ نہیں بیچی ہے بائع پروہ بیع لازم ہوگئی کہ بائع ومشتری میں سے ایک کا انکار بیع کے لیے مضر نہیں دونوں انکار کرتے تو بیع فسخ ہوجاتی(عالمگیری)

مسئلہ۶:

جو کچھ اقرار کیا ہے مقر پر لازم ہے ا ُس میں شرط خیار نہیں ہو سکتی مثلاً دین یا عین کا اقرار کیا اور یہ کہہ دیا کہ مجھے تین دن کا خیار حاصل ہے یہ شرط با طل ہے اگرچہ مقرلہ اسکی تصدیق کرتا ہو اورمال لازم ہے (عالمگیری)

مسئلہ۷:

اقرار کے لیے شرط یہ ہے کہ اقرار کر نے والا عاقل بالغ ہو اور اکراہ و جبر کے ساتھ اُس نے اقرار  نہ کیا ہو۔ آ زاد ہونا اس کے لیے  شرط نہیں  مگر غلام نے مال کا اقرار کیا فی الحال نافذ نہیں بلکہ آزاد ہونے کے بعد نافذ ہو گا۔ غلام کے وہ اقرار جن میں کو ئی کوئی تہمت نہ ہو فی الحال نافذ ہیں جیسی حدودو قصاص کے اقرار اورجس اقرار میں تہمت ہو سکے مثلاً مال کا اقرار یہ آزادہو نے کے بعد نافذ ہو گا ماذون کا وہ اقرار جو تجارت سے متعلق ہے مثلاً فلاں دوکاندار کا میرے ذمہ اتنا باقی ہے یہ فی الحال نافذ ہے اور جو تجارت سے تعلق نہ رکھتا ہو وہ بعد عتق نافذ ہو گا جیسے جنایت کا اقرار۔ نابالغ جس کو تجارت کی اجازت ہے غلام کے حکم میں ہے یعنی تجارت کے متعلق جو اقرار کریگا نافذ ہو گا اور جو تجارت کے قبیل سے نہیں وہ نافذ نہیں مثلاً یہ اقرار کہ فلاں کی میں نے کفالت کی ہے۔ نشہ والے نے اقرار کیا اگر نشہ کا استعمال ناجائز طور پر کیا ہے اس کا اقرار صحیح ہے (بحرالرائق)   

مسئلہ۸:

مقربہ یعنی جس چیز کا اقرار کیا ہے وہ معلوم ہو یا مجہول دونوں صورتوں میں اقرار صحیح ہے بیان اگر ایسی چیز سے کیا جس میں جہالت مضر ہے تو یہ اقرار صحیح نہیں مثلاً یہ اقرار کیا تھا کہ فلاں شخص کا میرے ذمہ کچھ ہے اور اس کا سبب بیع یا اجارہ بتایا مثلاً میں نے کوئی چیز اُس سے خریدی تھی یا اُس کے ہاتھ بیچیتھی یا  اُس کو کرایہ پر دی تھی یا کرایہ پر لی تھی کہ ان سب میں جہالت مضر ہے لہٰذا یہ اقرار صحیح نہیں (درمختار)

مسئلہ۹:

اقرار کے لے یہ بھی شرط ہے کہ مقربہ کی تسلیم واجب ہو اگر عین کا اقرار ہے تو بعینہ اسی چیز کی تسلیم واجب اور دین کا اقرار ہے تو مثل کی تسلیم واجب ہے اور اگر اُسکی تسلیم واجب نہ ہو تو اقرار صحیح نہیں مثلاً کہتا ہے میں نے اُس کے ہاتھ ایک چیز بیع کی ہے (عالمگیری)  

مسئلہ۱۰:

مقر کی جہالت اقرارکو باطل کردیتی ہے مثلاً یہ کہتا ہے کہ تمہارا ہزار روپیہ ہم میں کسی پر باقی ہے ہاں اگر اپنے ساتھ اپنے  غلام کو ملا کر اس طرح اقرار کرے تو صحیح ہے۔ مقرلہ کی جہالت اگر فاحش ہے تو اقرار صحیح نہیں ورنہ صحیح ہے جہالت فا حشہ کی مثال یہ ہے کہ میرے ذمہ کسی کے ہزار روپے ہیں ۔ تھوڑی سی جہالت ہو اسکی مثال یہ ہے ان دونوں میں ایک کا میرے ذمہ اتنا روپیہ ہے مگر مقر کو بتانے پر مجبور نہیں کیا جائے گا ہاں اگر اُن دونوں نے اُس پر دعویٰ کیا تو دونوں کے مقابل میں اُ س پر حلف دیا جائے گا (بحرالرائق) 

مسئلہ۱۱:

مجہول شے کا اقرار کیا مثلاًفلاں کی میرے ذمہ ایک چیز ہے یا اُسکا ایک حق ہے تو بیان کرنے پر مجبور کیا جائیگا اور اُس کو ایسی چیز بیان کرنی ہوگی جس کی کوئی قیمت ہو دریافت کرنے پر یہ نہیں کہہ سکتا کہ گیہوں کا ایک دانہ مٹی کا ایک ڈھیلا۔ یہ کہہ سکتا ہے کہ ایک پیسہ اُس کا ہے کیونکہ اسکے لیے قیمت ہے۔ حق کے متعلق دریافت کیا گیا کہ اُس کا کیا حق تیرے ذمہ ہے اُس نے کہا میری مراد اسلامی حق ہے یہ مقبول نہیں کہ عرف کے خلاف ہے (بحر) اگر اُس نے یہ کہا فلاں کا میرے ذمہ حق ہے اسلامی حق بغیر فاصلہ تو یہ بیان مقبول ہے (ردالمحتار) 

مسئلہ ۱۲:

مقر نے شے مجہول کا اقرار کیا اور اُس سے بیان کرایا گیا مقرلہ یہ کہتا ہے کہ میرا مطالبہ اُس سے زیادہ ہے جو اس نے بیان کیا ہے تو قسم کے ساتھ مقر کا قول معتبر ہے(ہدایہ)

مسئلہ۱۳:

یہ کہا کہ میں نے فلاں کی چیز غصب کی ہے اس کا بیان ایسی چیز سے کرنا ہوگا جس میں تمانع جاری ہو یعنی دوسرے کی طرف سے رکاوٹ پیدا کی جائے ایسی چیز نہیں بیان کرسکتا جس میں تمانع نہ ہو تا ہو۔ اگر بیان میں یہ کہا کہ میں نے  اُس کے بیٹے یا بی بی کو چھین لیا ہے تو مقبول نہیں کہ یہ مال نہیں اور اگر مکان یا زمین کو بتا تاہے تو مان لیا جائیگا اگر چہ اس میں امام اعظم کے نزدیک غصب نہیں ہو تا مگر عرف میں اسکو بھی غصب کہتے ہیں (ہدایہ وغیرہا)

مسئلہ ۱۴:

یہ اقرار کیا یہ میرے ذمہ فلاں کی ایک چیز ہے اور بیان میں ایسی چیز ذکر کی جو مال متقوم نہیں ہے اور مقرلہ نے اُسکی بات مان لی تو مقرلہ کو وہی چیز ملے گی یونہی غصب میں ایسی چیز بیان کی کہ وہ بیان صحیح نہیں ہے مگر مقرلہ نے مان لیا تو اس کو وہی چیز ملے گی (عالمگیری)

مسئلہ۱۵:

یہ کہا کہ میرے پاس فلاں کی ودیعت (امانت) ہے تو اسکا بیان ایسی چیز سے کرنا ہو گاجو امانت رکھی جاتی ہو اور اگر مقرلہ دوسری چیز کو امانت رکھنا بتاتا ہے تو مقر کی بات قسم کے ساتھ معتبر ہے۔ امانت کا اقرار کیا اور ایک کپڑا  لا یا کہ یہ میرے پاس امانتہً رکھا تھا اور اس میں میرے پاس یہ عیب پیدا ہو گیا تو اُس پر ضمان واجب نہیں (عالمگیری)   

مسئلہ۱۶:

اگر مال کا اقرار ہے مثلاً کہا یہ فلاں کا میرے ذمہ مال ہے تو اگر چہ کم و بیش سب کو مال  کہتے ہیں مگر عرف میں قلیل کو مال نہیں کہتے کم سے کم  اس کا بیان ایک در ہم سے کیا جائے۔ اور لفظ مال عظیم سے نصاب زکاۃ کو بیان کرنا ہوگا اس سے کم بیان کریگا تو معتبر نہیں (درمختار) 


مسئلہ۱۷:

مقر لہ کو معلوم ہے کہ مقر  اپنے اقرار میں جھوٹا ہے تو مقرلہ کو وہ  مال لینا دیا نتہً جائز نہیں ہاں اگر مقر خوشی کے ساتھ دیتا ہے تو لینا جائز ہے کہ یہ جدید ہبہ ہے (عالمگیری)

مسئلہ۱۸:

 یہ کہا میرے پاس یا میرے ساتھ یا میرے گھر میں یا میرے صندوق میں اُسکی فلاں چیز ہے یہ امانت کا اقرار ہے۔ اور اگر یہ کہا میرا کُل مال اُسکے لیے ہے یا جو کچھ میری ملک ہے اُسکی ہے یہ اقرار نہیں بلکہ ہبہ ہے لہٰذا اس میں ہبہ کے شرائط کا اعتبار ہو گا کہ قبضہ ہوگیا تو تمام ہے ورنہ نہیں ۔ فلاں زمین جس کے حدود یہ ہیں میرے فلاں بچہ کی ہے یہ ہبہ ہے اور اس میں قبضہ کی بھی ضرورت نہیں (درمختار)

مسئلہ۱۹:

یہ کہا کہ فلاں کے مجھ پر سو روپے ہیں یا میری جانب سو روپے ہیں یہ دین کا اقرار ہے مقر یہ کہے کہ وہ روپے امانت ہیں اُس کی بات نہیں مانی جائے گی مگر جب کہ اقرار کے ساتھ متصلا امانت ہونابیان کیا تو اُسکی بات معتبر ہے (خانیہ)

مسئلہ۲۰:

یہ کہا مجھے فلاں کو دس روپے دینے ہیں اس کہنے سے اس پر دینا لازم نہیں جب تک اس کے ساتھ یہ لفظ نہ کہے کہ وہ میرے ذمہ یا مجھ پر ہیں یا میری گردن پر ہیں یا وہ دین ہیں یا حق لازم ہیں (عالمگیری)

مسئلہ۲۱:

یہ کہا کہ میرے مال میں یا میرے روپے میں اُس کے ہزار روپے ہیں یہ اقرار ہے پھر اگر یہ ہزارروپے ممتاز ہوں یعنی علیحٰدہ ہوں تو ودیعت کا اقرار ہے ورنہ شرکت کا (عالمگیری)

مسئلہ۲۲:

عورت نے شوہر سے کہا جو کچھ میرا چاہیے تھا میں نے تم سے پالیا یہ مہر وصول پانے کا اقرار نہیں (عالمگیری)

مسئلہ۲۳:
 باپ نے یہ کہا میرا یہ مکان میرے چھوٹے بچّوں کا ہے یہ لفظ ہبہ کے لئیے ہے اور موہوب لہ کا  بیان نہیں کیا لہٰذا باطل ہے اور اگر یہ کہا کہ یہ مکان میرے چھوٹے بچوں کا ہے تو اقرار ہے اُس کی اولاد میں تین چھوٹے بچوں کا قرار پائیگا بلکہ اُردو کے محاورہ کے لحاظ سے دو بچوں کا ہوگا یونہی  اگریہ کہا کہ میرے اس مکان کا ثلث فلاں کے لیے ہے تو ہبہ ہے اور یہ کہا کہ اس مکان کا ثلث فلاں کا ہے تو اقرار ہے (خانیہ)

مسئلہ۲۴:

ایک شخص نے کہا میرے اتنے روپے تمھارے ذمہ ہیں دو  اُس نے کہا تھیلی سلا رکھو یہ اقرار نہیں کہ اس سے استہزا مقصود ہوتاہے۔ 
مسئلہ۲۵:

ایک شخص نے کہا میرے اتنے روپے تمھارے ذمہ ہیں دو اُس نے کہا اُن کو گن کر لے لو یا مجھے اتنے دنوں کی مہلت دو یا میں نے تم کو ادا کردئیے یا تم نے معاف کر دئیے یا تم نے مجھ پر صدقہ کردئیے یا تم نے مجھے ہبہ کر دئیے یا میں نے تمہیں زید پر اُن کا حوالہ کردیا تھا یا کہا ابھی میعاد پوری نہیں ہوئی یا کل دونگا یا ابھی میسر نہیں یا کہا تم کس قدر تقاضے کرتے ہو یا واﷲ میں تمہیں ادا نہیں کرونگا یا تم مجھ سے آج نہیں لے سکتے یا کہا ٹھہر جاؤ میرا روپیہ آجائے  یا میرا نوکر آجائے یا مجھ سے کون لے سکتا ہے یا کسی کو کل بھیج دینا وہ قبضہ کر لے گا ان سب صورتوں میں ایک ہزار کااقرارہو گیابشرطیکہ قرائن سے یہ نہ معلوم ہو تا ہو کہ یہ بات ہنسی مذاق کی ہے اگر مذاق سے یہ کہا اور گواہ بھی اسکی شہادت دیتے ہوں توکچھ نہیں اور اگر فقط یہ دعویٰ کرتا ہے کہ مذاق میں میں نے  کہا تو 
اسکی تصدیق نہیں کی جائیگی (درمختار ،عالمگیری)

مسئلہ۲۶:

ایک نے دوسرے سے کہا میرے سو روپے جو تمہارے ذمہ ہیں دے دو کیونکہ جن لوگوں کے میرے ذمہ ہیں وہ پیچھا نہیں چھوڑتے دوسرے نے کہا اُن کو مجھ پر حوالہ کردو یا کہا اُنھیں میرے پاس لاؤ میں ضامن ہو جاؤنگا  یا کہا کہ قسم کھا جاؤ کہ یہ مال تمھیں نہیں پہنچا ہے یہ سب صورتیں اقرار کی ہیں (عالمگیری)

مسئلہ۲۷:
ایک نے دوسرے پر ہزار روپے کا دعویٰ کیا مدعیٰ علیہ نے کہا اُن میں سے کچھ لے چکے ہو یا پوچھا اُن کی میعاد کب ہے یہ ہزار کا اقرار ہے (عالمگیری)


مسئلہ۲۸:

بعض ورثہ پر دعویٰ کیا کہ میت کے ذمہ میرا اتنا قرض ہے اُس نے کہا میرے ہاتھ میں ترکہ میں سے کوئی چیز نہیں ہے یہ دین کا اقرار نہیں ۔ (عا لمگیری)

مسئلہ ۲۹:

ایک شخص نے کہا تم نے مجھ سے اتنے روپے  ناحق لے لئے اس نے کہا ناحق میں نے نہیں لئیے ہیں یہ روپیہ لینے کا اقرار نہیں اور اگر جواب میں یہ کہا کہ میں نے وہ تمہارے بھائی کو دے دئیے تو روپیہ لینے کا اقرار ہو گیا  اور اس کے بھائی کو دے دئیے ہیں اس کا ثابت کرنا اس کے ذمہ ہے (عالمگیری)

مسئلہ۳۰:

دس روپے کا دعویٰ کیا مدعیٰ علیہ نے کہا ان میں سے پانچ دینے ہیں یا ان میں سے پانچ باقی ہیں تو دس روپے لینے کا اقرار ہو گیا اور اگر یہ کہا کہ پانچ باقی رہ گئے ہیں تو دس  کا  اقرار نہیں (عالمگیری)

مسئلہ۳۱:

فلاں کو خبر کردو یا اُسے بتادو یا اُس سے کہہ دو یا اُسے بشارت دے دو یا تم گواہ ہو جاؤ کہ میرے ذمہ اُسکے اتنے روپے ہیں ان سب صورتوں میں اقرار ہو گیا (عالمگیری)

مسئلہ۳۲:
فلاں شخص کا میرے ذمہ کچھ نہیں ہے اُس سے یہ نہ کہنا کہ اُس کے میرے ذمہ اتنے روپے ہیں یا اُس کو اسکی خبر نہ دینا کہ اُس کے میرے ذمہ اتنے ہیں یہ اقرار نہیں اور اگر پہلا جملہ نہیں کہا صرف اتنا ہی کہا کہ فلاں شخص کو خبر نہ دینا یا اُسے یہ نہ کہنا کہ اُس کے میرے ذمہ اتنے ہیں یہ اقرار ہے (عالمگیری)

مسئلہ۳۳:
یہ کہا کہ میری عورت سے بات مخفی رکھنا کہ میں نے اُسے طلاق دی ہے یہ طلاق کا اقرار ہے اوراگر یہ کہا  کہ اسے خبر نہ دینا کہ میں نے اسے طلاق دیدی ہے یہ اقرار طلاق نہیں (عالمگیری)

مسئلہ۳۴:
یہ کہا کہ جو کچھ میرے ہاتھ میں ہے یا جو چیز میری طرف منسوب ہے وہ فلاں کی ہے یہ اقرار ہے اور اگر یہ کہا کہ میرا کل مال یا جس چیز کا میں مالک ہوں وہ فلاں کے لیے ہے یہ ہبہ ہے اگراُسے دے دے گا صحیح ہو جائے گا ورنہ نہیں اور دے دینے پر مجبور نہیں کیا جا سکتا (عالمگیری)

مسئلہ۳۵:
ایک شخص نے حالت صحت میں یہ اقرار کیا کہ جو کچھ میرے مکان میں فروش و ظروف وغیرہ ہیں یہ سب میری لڑکی کے ہیں اور اس شخص کے گاؤں میں بھی کچھ جانور وغیرہ ہیں اور یہاں بھی کچھ جانور رہتے ہیں جو دن میں جنگل کو چرنے کے لیے چلے جاتے ہیں رات میں آجاتے ہیں مگر اس شخص کی سکونت شہر میں ہے تو جو چیزیں یا جانور اس مکان سکونت میں ہیں وہ سب اقرار میں داخل ہیں اور ان کے علاوہ باقی چیزیں داخل نہیں (عالمگیری)

مسئلہ ۳۶:
 مرد نے بدرستی عقل و حواس حالت صحت میں یہ اقرار کیا کہ میرے بدن پر جو کپڑے ہیں ان کے علاوہ جوکچھ میرے مکان میں ہے سب میری عورت کا ہے وہ شخص مرگیا اور بیٹا چھوڑا بیٹا دعویٰ کرتا ہے کہ یہ میرے باپ کا ترکہ ہے میرا حصہ مجھے ملنا چاہئیے عورت کو جن چیزوں کی نسبت یہ علم ہے کہ شوہر نے بیع یا ہبہ کے ذریعہ سے اسے مالک کر دیا ہے یا مہر کے عوض میں جو کچھ ہو سکتا ہے ان کو لے سکتی ہے اور اُس اقرار کو حجت بنا سکتی ہے اور جن چیزوں کی عورت مالک نہیں ہے اُن کو اُس اقرار کی وجہ سے لینا دیا نتہً جائز نہیں مگر قاضی اُن تمام چیزوں کے متعلق عورت کے لیے ہی فیصلہ کرے گا جو بوقت اقرار اُس مکان میں موجود تھیں جبکہ گواہوں سے اُن چیزوں کا مکان میں بوقت اقرار ہونا ثابت ہو  (عالمگیری)

مسئلہ ۳۷:
اس قسم کی بات جو دوسرے کے کلام کے بعد ہو تی ہے اگر جواب کے لیے متعین ہے تو جواب ہے اور ابتدائے کلام کے لیے متعین ہے یا جواب و ابتدا دونوں کا احتمال ہو تو اس سے اقرارنہیں ثابت نہیں ہوگا اور اگر جواب میں ہاں کہا تو یہ اقرار ہے مثلاًکسی نے کہا میرا یہ کپڑا دیدو یا میرے اس غلام کا کپڑا دیدو۔ میرے اس مکان کا دروازہ کھولدو۔ میرے اس گھوڑے پر کاٹھی کس دو یا اُس کی لگام دیدو ان باتوں کے جواب میں دوسرے نے کہا ہاں تو یہ ہاں کہنا اقرار ہے کہ کپڑا ور غلام اور مکان اورگھوڑا س کا ہے۔ ایک شخص نے کہا کیاتمھارے ذمہ میرا  یہ نہیں اس نے کہا ہاں اقرار ہو گیا (درمختار)

مسئلہ ۳۸:
جو بول سکتا ہے اُس کا سر سے اشارہ کرنا اقرار نہیں ۔ مال۔ عتق۔ طلاق۔ بیع۔ نکاح۔ اجارہ۔ ہبہ کسی کا اقرار اشارہ سے نہیں ہو سکتا۔ افتا یعنی عالم سے کسی نے مسئلہ پوچھا اس نے سر سے اشارہ کر دیا نسب۔ اسلام۔ کفر۔ امان۔ کافر۔ محرم کا شکار کی طرف اشارہ کرنا روایت حدیث میں شیخ (استاذ ) کا سر سے اشارہ کرنا معتبر ہے (درمختار)

مسئلہ۳۹:
دَین موء جل  کا اقرار کیا یعنی یہ کہا فلاں کا میرے ذمہ اتنا دین ہے جس کی میعاد یہ ہے مقرلہ نے کہا میعاد پوری ہو چکی فوراً دینا واجب ہو گا اور میعاد باقی ہونا دعویٰ ہے جس کے لیے ثبوت درکارہے۔ اسی طرح اس کے پاس کوئی چیز ہے کہتا ہے یہ چیز فلاں کی ہے میں نے کرائے پر لی ہے اُس کے لئیے اقرارہو گیا اور کرایہ پر اس کے پاس ہوناایک دعویٰ ہے جس کے لئیے ثبوت کی ضرورت ہے اگر مقر میعاد اور اجارہ کو گواہوں سے ثابت کردے فبہا ورنہ مقرلہ پر حلف دیا جائے گا (درمختار)

مسئلہ۴۰:

اقرار کیا کہ میرے ذمہ فلاں شخص کے اس قسم کے روپے ہیں مقرلہ  یہ کہتا ہے کہ اس قسم کے نہیں بلکہ اُس قسم کے ہیں اس صورت میں مقر کا قول معتبر ہے جیسے روپے کا اقرار کیا ہے ویسے ہی واجب ہیں اگر یہ کہا کہ میں نے فلاں کے لیے سو روپے کی ضمانت کی ہے جس کی میعاد ایک ماہ ہے مقرلہ نے میعاد سے انکار کیا کہتا ہے وہ فوراً دینا ہے اس صورت میں مقر کا قول معتبر ہے (ہدایہ)

مسئلہ ۴۱:

 ایک سو ایک روپیہ کہا تو کل روپیہ ہی ہے اور ایک سو ایک تھان یا ایک سو دو تھان کہا تو ایک سو کے متعلق دریافت کیا جائے گا کہ اس سے کیا مراد ہے۔ ٹوکری میں آم کہا تو ٹوکری اور آم دونوں کا اقرار ہے اصطبل میں گھوڑا کہا تو صرف گھوڑا ہی  دینا ہو گا اصطبل کا اقرار نہیں انگوٹھی کا اقرار ہے تو حلیقہ اور نگ دونوں چیزیں دینی ہوں گی۔ تلوار کا اقرار ہے تو پھل اور قبضہ اور میان اور تسمہ سب کا اقرار ہے۔ مسہری کا اقرار ہے تو چاروں ڈنڈے اور چوکھٹا اور پردہ بھی اس اقرار میں داخل ہیں ۔ بیٹھن میں تھان یا رومال میں تھان کہا تو بیٹھن اور رومال کا بھی اقرار ہے ان کو دینا ہو گا 
(درمختار ،ہدایہ) 

مسئلہ۴۲:

دیوار کا اقرار کیا کہ یہ فلاں کی ہے پھر یہ کہتا ہے میری مراد یہ تھی کہ دیوار اُسکی ہے زمین اُسکی نہیں اسکی بات نہیں مانی جائیگی دیوار و زمین دونوں چیزیں مقرلہ کو دلائی جا ئیں گی۔ یونہی اینٹ کے ستون بنے ہوئے ہیں اُنکا اقرار کیا تو اُن کے نیچے کی زمین بھی مقرلہ کی ہو گی اورلکڑی کا ستون ہے اس کا اقرار کیا تو صرف ستون مقرلہ کا ہے زمین نہیں پھر اگر ستون کے نکال لینے میں مقر کا ضرر نہ ہو تو مقرلہ ستون نکال لے جائے اور اگر ضرر ہے تو مقر ستون کی ُ س کو قیمت دیدے (عالمگیری)

مسئلہ۴۳:
یہ کہا کہ اس گھر کی عمارت یا اس کا عملہ فلاں شخص کا ہے تو صرف عمارت کا اقرار ہے زمین اقرار میں داخل نہیں عالمگیری)

مسئلہ۴۴:
یہ اقرار کیا کہ میرے باغ میں یہ درخت فلاں کا ہے تو وہ درخت اور اُسکی موٹائی جتنی ہے اتنی زمین بھی مقرلہ کو دلائی جائیگی (عالمگیری)

مسئلہ۴۵:
اس درخت میں جو پھل ہیں فلاں کے ہیں  یہ صرف پھلوں کا اقرار ہے درخت کا اقرار نہیں ۔ یونہی یہ اقرار کیا کہ اس کھیت میں فلاں کی زراعت ہے یہ صرف زراعت کا اقرار ہے زمین اقرار میں داخل نہیں  (عالمگیری)

 مسئلہ۴۶:
یہ اقرار کیا کہ یہ زمین فلاں کی ہے اور اُس میں زراعت موجود ہے توز مین و زراعت دونوں مقرلہ کو دلائی جائینگی اور اگر مقر نے  گواہوں سے قاضی کے فیصلہ سے قبل یا  بعد یہ ثابت کردیا کہ زراعت میری ہے تو گواہ قبول ہونگے اورزراعت اسی کو ملے گی۔ اگر زمین کا اقرار کیا اور اس میں درخت ہیں تو درخت بھی مقرلہ کو دلائے جائیں گے اور مقر گواہوں سے یہ ثابت کرے کہ درخت میرے ہیں تو گواہ قبول نہیں مگر جبکہ اقرار ہی یوں کیا تھا کہ زمین اُسکی ہے اور درخت میر ے ہیں تو گواہ مقبول ہیں (عالمگیری)

مسئلہ ۴۷:
اس کے پاس صندوق ہے جس میں سامان ہے کہتا ہے صندوق فلاں شخص کا ہے اور اس میں جو کچھ سامان ہے وہ میرا ہے تو صرف صندوق یا مکان کا اقرار ہوا سامان وغیرہ اقرار میں داخل نہیں (خانیہ)

مسئلہ۴۸:
تھیلی میں روپے ہیں یہ کہا کہ یہ تھیلی فلاں کی ہے تو روپے بھی اقرار میں داخل ہیں مقر کہتا ہے کہ میری مراد صرف تھیلی تھی روپے کا میں نے اقرا نہیں کیا اُسکی بات معتبر نہیں ہے۔ یونہی اگر یہ کہا کہ یہ ٹوکری فلاں کی اور اس میں پھل ہیں تو پھل بھی اقرار میں داخل ہیں ۔ یہ مٹکا فلاں کا ہے اور اُس میں سرکہ ہے تو سرکہ بھی اقرر میں داخل ہے اور اگر بوری میں غلہ ہے اور یہ کہا کہ یہ بوری فلاں کی ہے پھر کہتا ہے صرف بوری اُس کی ہے غلہ میرا ہے تو اس کی بات مان لی جائیگی (عالمگیری)

مسئلہ۴۹:

حمل کا اقرار یا حمل کے لیے اقرار دونوں صحیح ہیں حمل کا اقرار یعنی لونڈی کے پیٹ میں جو بچہ ہے یا جانور کے پیٹ میں جو بچہ ہے اُس کا اقرار دوسرے کے لیے کر دینا کہ وہ  فلاں کا ہے صحیح ہے حمل سے مراد یہ ہے جس کا وجود وقت اقرار میں مظنون ہو ورنہ اقرار صحیح نہیں ۔ مظنون ہونے کا مطلب یہ ہے کہ اگروہ عورت منکوحہ ہو توچھ ماہ سے کم  میں اور معتدہ ہو تو دو سال سے کم میں بچہ پیدا ہو اور اگر جانور کا حمل ہو تو اس کی مدت کم سے کم جو کچھ ہو سکتی ہے اُس کے اندر بچہ پیدا ہو اور یہ بات ماہرین سے معلوم ہو سکتی ہے کہ جانور وں میں بچہ ہونے کی کیا کیا مدت ہے۔ بعض علماء نے فرمایا کہ بکری میں اقل مدت حمل چار ماہ ہے اور دوسرے جانوروں میں چھ ماہ (درمختار، بحر)  

 مسئلہ۵۰:

حمل کے لیے اقرار کیا کہ یہ چیز اُس بچہ کی ہے جو فلاں عورت کے پیٹ میں ہے اس میں شرط یہ ہے کہ وجوب کا سبب ایسا بیان کرے جو حمل کالئیے ہوسکتا ہو اور اگر ایسا سبب بیان کیا جو ممکن نہ ہو تو اقرارصحیح نہیں پہلے کی مثال ارث ووصیت ہے یعنی یہ کہا کہ اُس عورت کے حمل کے میرے ذمہ سو روپے ہیں پوچھا گیا کہ کیوں کر جواب دیا کہ اُس کا باپ مرگیا میراث کی رو سے اُس کا یہ حق ہے یا فلاں شخص نے اس کی وصیت کی ہے۔ پھر اگر یہ بچہ وقت اقرار سے چھ ماہ سے کم میں پیدا ہوا تو اس کی چند صورتیں ہیں لڑکا ہے یا لڑکی ہے یا دولڑکے ہیں یا دو لڑکیاں ہیں یا ایک لڑکاہے اور ایک لڑکی۔ اگر لڑکا یا لڑکی ہے تو جو کچھ اقرار ہے لے لے اوردوہیں خواہ دونوں لڑکے ہوں یا لڑکیاں دونوں برابر بانٹ لیں اور ایک لڑکا ایک لڑکی ہے اور وصیت کی رو سے یہ چیز ملتی ہے دونوں برابر کے حقدار ہیں اور میراث کی رو سے ہے تو لڑکی سے لڑکے کو دو نا۔ اور اگر بچہ مردہ پیدا ہوا تو مورث یا موصی کے ورثہ کی طرف منتقل ہوجائیگا (درمختار،بحر)


  مسئلہ۵۱:
حمل کے لیے اقرار کیا اور سبب نہیں بیان کیا یا ایسا سبب بیان کیا جو ہو نہ سکے مثلاً کہتا ہے میں نے اُس سے قرض لیا یا اُس نے بیع کی ہے یا خریدا ہے یا کسی نے اسے ہبہ کیا ہے ان سب صورتوں میں اقرار لغو ہے۔ (درمختار)

مسئلہ۵۲:

دودھ پیتے بچہ کے لیے اقرار کیا اور سبب ایسا بیان کیا جو حقیقتہً ہو نہیں سکتا ہے یہ اقرار صحیح ہے مثلاً یہ کہا اُس کا میرے ذمہ قرض ہے یامبیع کا ثمن ہے کہ اگر چہ وہ خود قرض نہیں دے سکتا بیع نہیں کر سکتا مگر قاضی یا ولی کرسکتا ہے یوں اُس بچہ کا مطالبہ مقر کے ذمہ ثابت ہوگا (درمختار)

مسئلہ۵۳:
یہ اقرار کیا کہ اس بچہ کے لیے میں نے فلاں کی طرف سے ہزار روپے کی کفالت کی ہے اور بچہ اتنی عمر کا ہے نہ بول سکتا ہے نہ سمجھ سکتا ہے تو کفالت باطل ہے مگر جبکہ اُس کے ولی نے قبول کرلیا تو کفالت صحیح ہوگئی (عالمگیری)

         

مسئلہ۵۴:
ایک شخص آزاد کو قاضی نے محجور کردیا ہے یعنی اُس کے تصرفات بیع وغیرہ کی ممانعت کردی ہے اُس نے دین یا غصب یا بیع یا عتق یا طلاق یا نسب یا قذف یا زنا کا اقرار کیا اُس کے یہ سب اقرار جائز ہیں آزاد شخص کو قاضی کا حجر کرنا جائز نہیں (عالمگیری)

مسئلہ۵۵:
اقرار میں شرط خیار ذکر کی یہ اقرار صحیح ہے اور شرط باطل یعنی وہ مطالبہ بلا خیار اس پر لازم 
ہوجائے گا اگر مقرلہ نے خیار کے متعلق اس کی تصدیق کی یہ تصدیق باطل ہے ہاں اگر عقد بیع کا اقرار کیا ہے اوربیع با لخیار ہے تو بشرط تصدیق مقرلہ یا گواہوں سے ثابت کرنے پر اس شرط خیار کا اعتبار ہوگا اور اگر مقرلہ نے تکذیب کردی تو قول اسی کا معتبر ہے کہ یہ منکر ہے (درمختار) 

مسئلہ۵۶:

دین کا اقرار کیا اور سبب یہ بتایا کہ میں نے اسکی کفالت کی ہے اور مدت میں مجھے اختیار ہے مدت چاہے طویل ہو یا کوتاہ یہ خیار شرط صحیح ہے بشرط یہ کہ مقرلہ اسکی تصدیق کرے (درمختار)

مسئلہ۵۷:
قرض یا غصب یا ودیعت یا عاریت کا اقرار کیا اور یہ کہا کہ مجھے تین دن کا خیار ہے اقرار صحیح ہے اور خیار باطل اگرچہ مقرلہ تصدیق کرتا ہو (عالمگیری)

مسئلہ۵۸:
کفالت کی وجہ سے دین کا اقرارا کیا اور یہ کہ ایک مدت معلومہ تک کے لیے اس میں شرط خیار ہے وہ مدت طویل ہو یا قصیر اگر مقرلہ اس کی تصدیق کرتا ہو تو خیار ثابت ہوگا اور آخر مدت تک خیار رہے گا اور مقرلہ تکذیب کرتا ہو تو مال لازم ہوگااورخیارثا بت نہ ہوگا (عالمگیری) 

مسئلہ۵۹:

اقرار جس طرح زبان سے ثابت ہوتا ہے تحریر سے بھی ثابت ہوتا ہے جب کہ وہ تحریر معنون ومرسوم ہو مثلاً ایک شخص نے لوگوں کے سامنے ایک اقرار نامہ لکھا یا کسی سے لکھوایا اور حاضرین  سے کہہ دیا جو کچھ میں نے اس میں لکھاہے تم اس کے گواہ ہوجاؤیہ اقرارصحیح ہے اگر چہ نہ اس نے پڑھ کر سنایا نہ انھوں نے خود تحریر پڑھی اور اگر کتابت یا املا کے وقت وہ لوگ حاضر نہ تھے تو گواہی جائز نہیں ۔ مدیون نے یہ دعویٰ کیا کہ دائن نے اپنے  ہاتھ سے لکھا ہے کہ فلاں بن فلاں پر جو میرا دین تھا میں نے معاف کردیا اگر یہ تحریر مرسوم ہے اور اگر گواہوں سے ثابت ہے تو یہ اقرار صحیح ہے اور دین ساقط خواہ مدیون کے کہنے  سے اس نے لکھی ہو یا اپنے آپ بغیر اُس کے کہے ہوئے لکھی۔ اور اگر تحریر مرسوم نہیں تو نہ اقرار صحیح نہ معافی کا دعویٰ صحیح (عالمگیری،ردالمحتار) 



مسئلہ۶۰:

اقرار نامہ پر گواہ بنا نے کا یہ مطلب ہے کہ لوگوں سے کہہ دے تم اس کے گواہ ہو جاؤاور ان کو اقرار نامہ پٹرھ کر سنایا نہ ہو اور اگر پڑھ کر سنا دیا ہو تو گواہ بنائے یا نہ بنائے ان کو گواہی دینا جائز ہے (عالمگیری)

مسئلہ۶۱:

کاتب سے یہ کہنا کہ فلاں بات لکھدو یہ بھی حکماً اقرار ہے مثلاً صکاک سے یہ کہا کہ تم میرا یہ اقرارلکھدوکہ فلاں کا میرے ذمہ ایک ہزار ہے یا میرے مکان کا بیع نامہ لکھدو یہ اقرار بھی صحیح ہے صکاک لکھے یا نہ لکھے صکاک کو اُسکے اقرار پر شہادت دینا جائز ہے (دررغرر)

مسئلہ۶۲:

بطور مراسلہ ایک تحریر لکھی کہ از جانب فلاں بطرف فلاں تم نے لکھا ہے کہ میں نے تمھارے لیے فلاں کی طرف ایک ہزار کی ضمانت کی ہے میں نے ایک ہزارکی ضمانت نہیں کی ہے صرف پانچ سو کی ضمانت کی ہے لکھنے کے بعد اس نے تحریر چاک کر ڈالی اور اس تحریر کے وقت دو شخص اُس کے پاس موجود تھے جنھوں نے اس کی تحریر دیکھی ہے یہ گواہی دے سکتے ہے کہ اُس نے ایسی تحریر لکھی تھی اُس نے چاہے اُن لوگوں کو گواہ بنایا ہو یا نہ بنایا اور لکھنے والے پر گواہی گزر جانے کے بعد وہ امر لازم کیا جائے گا جس کو اس نے لکھا تھا۔ طلاق وعتاق اور وہ تمام حقوق جو شبہ کے ساتھ بھی ثابت ہو جا تے ہیں سب کا یہی حکم ہے (عالمگیری)

مسئلہ۶۳:
مراسلہ کے طور پر ایک تحریر زمین پر لکھی یا کپڑے پر لکھی اس تحریر سے اقرار ثابت نہیں ہوگا اور جس نے یہ تحریر دیکھی ہے اُس کو گواہی دینی بھی جائز  نہیں ہا ں اگر ان لوگوں سے یہ کہہ دیا کہ تم اس مال کے شاہد رہو تو مال لازم ہو جائے گا اور گواہی دینی جائز (خانیہ)

مسئلہ۶۴:

کاغذ پر یہ تحریر لکھی کہ فلاں کا میرے ذمہ اتنا روپیہ ہے مگر یہ تحریر بطور مراسلہ نہیں ہے ایسی تحریر سے اقرار ثابت نہ ہو گا ہاں اگر لوگوں سے کہہ دیا کہ جو کچھ میں نے لکھا ہے تم اس کے گواہ  ہو جاؤ تو ان کا گواہی دینا جائز ہے اور مال لازم ہو جائے گا (عالمگیری)

مسئلہ ۶۵:
ایک تحریر لکھی مگر خود پڑھ کر نہیں سنائی کسی دوسرے شخص نے پڑھ کر گواہوں کو سنائی اور کاتب نے کہہ دیا کہ تم اس کے گواہ ہوجاؤ تو اقرار صحیح ہے اور یہ نہ کہا تو اقرار صحیح نہیں (عالمگیری)
  

مسئلہ۶۶:

لوگوں کے سامنے ایک تحریر لکھی اور حاضرین سے کہا کہ تم اس پر مہر یا دستخط کر دو یہ نہیں کہا کہ گواہ ہو جاؤ یہ اقرار صحیح نہیں اور اُن لوگوں کو گواہی دینا بھی جائز نہیں ۔ (خانیہ)

مسئلہ۶۷:
ایک شخص نے ایک دستا ویز پڑھ کر سنائی جس میں اُس نے کسی کے لیے مال کا اقرار کیا تھا سننے والوں نے کہا کیا ہم اُس مال کے گواہ ہو جائیں جو اس دستاویز میں لکھا ہے اُس نے  کہا ہاں یہ ہا ں کہنا اقرار ہے اور سننے والے کو شہادت دینی جائز (خانیہ)

مسئلہ ۶۸:
روزنامچہ اور بہی میں اگر یہ تحریر ہو کہ فلاں کے میرے ذمہ اتنے روپے ہیں یہ تحریر مرسوم قرار پائیگی اس کے لیے گواہ کرنا شرط نہیں یعنی بغیر گواہ بنائے ہوئے بھی یہ تحریر اقرار قرار دی جائیگی۔ (عالمگیری)

مسئلہ۶۹:

ایک شخص نے یہ کہا کہ میں نے اپنی یادداشت (نوٹ بک) میں یاحساب کے کاغذ میں یہ لکھا ہوا پایا  یا میں نے اپنے ہا تھ سے یہ لکھا کہ فلاں کا میرے ذمہ اتنا روپیہ ہے یہ اقرار نہیں ہے۔ 
(عالمگیری)

مسئلہ۷۰:

تاجر کی یادداشت میں جو کچھ تحریر اُس کے ہاتھ کی لکھی ہوئی ہے وہ معتبر ہے لہٰذااگر دوکاندار یہ کہے کہ میں نے اپنی نوٹ بک میں اپنے ہاتھ کا لکھا ہوا یہ دیکھا یا میں نے اپنے ہاتھ سے اپنی نوٹ بک میں یہ لکھا کہ فلاں شخص کے میرے ہزار روپے ہیں یہ اقرار ماناجائیگا اور اُس کو ہزار روپے دینے ہوں گے (عالمگیری)

مسئلہ۷۱:

مدعیٰ علیہ نے قاضی کے سامنے کہا کہ مدعی کی یادداشت (نوٹ بک) میں جو کچھ اُس نے میرے ذمہ اپنے ہاتھ سے لکھا ہو اسکو میں اپنے ذمہ لازم کئے لیتا ہوں یہ اقرار نہیں ہے (شرنبلالی)  
  

مسئلہ۷۲:
چند مرتبہ یہ کہا کہ میرے ذمہ فلاں شخص کے ہزار روپے ہیں اگر یہ اقرار کسی دستاویز کا حوالہ دیتے ہوئے کیا یعنی یہ کہا کہ اس دستاویز کی رو سے اُس کے ہزار روپے مجھ پر ہیں تو خواہ یہ اقرار ایک مجلس ہوں یا متعدد مجالس میں ہوں دوسر ی جگہ جن لوگوں کے سامنے اقرار کیا وہی ہوں جن کے سامنے پہلی مرتبہ اقرار کیا تھا یا یہ دوسرے لوگ ہوں بہر حال یہ ایک ہی ہزار کا اقرار ہے یعنی متعدد بار اقرار کرنے سے متعدد اقرار نہیں قرار پائیں گے بلکہ ایک ہی اقرار کی تکرار ہے۔ اور اگر دستاویز کا حوالہ دیتے ہوئے یہ اقرار نہیں ہے تو اگر ایک مجلس میں متعدد مرتبہ اقرار کیا ہے جب بھی ایک ہی اقرارہے اور دوسرا اقرار دوسری مجلس میں ہے اور اُنھیں لوگوں کے سامنے اقرار کیا جنکے سامنے پہلے اقرار کیا تھا جب بھی ایک ہی اقرار ہے اور اگر دوسری مجلس میں دوسرے دوآدمیوں کے سامنے اقرار کیا ہے اور ہزار روپے اس کے ذمہ ہونے کا کوئی سبب نہیں بیان کیا تو دو اقرار ہیں یعنی مقر پر دو ہزار واجب ہیں اور اگر دونوں اقراروں کا سبب ایک ہی ہے مثلاً فلاں شخص کے میرے ذمہ ہزار روپے ہیں فلاں چیز کے دام تو کتنے ہی مرتبہ اقرار کرے ایک ہی ہزار واجب ہونگے اور اگر ہر اقرار کا سبب جدا جدا ہے ایک مرتبہ ثمن بتایا ایک مرتبہ اُس سے قرض لینا کہا تو ہر ایک کا اقرار جدا جدا ہے اور جتنے اقرار اُتنا مال لازم (درر،غرر،درمختار )

 مسئلہ۷۳:
ایک مرتبہ گواہوں کے سامنے اقرار کیا دوسری مرتبہ قاضی کے سامنے کیا یا پہلے قاضی کے سامنے پھر گواہوں کے سامنے یا قاضی کے سامنے کئی مرتبہ اقرار کیا یہ سب ایک ہی اقرار ہیں یعنی ایک ہی ہزار واجب ہوں گے (درمختار)

مسئلہ۷۴:
اقرار کیا پھر یہ دعویٰ کرتا ہے کہ میں نے جھوٹا اقرار کیا خواہ مجبوری و اضطرار کی وجہ سے جھوٹ بولنا کہتا ہو یا بغیر مجبوری مقرلہ پر یہ حلف دیا جائے گا کہ مقر اپنے اقرار میں کاذب نہ تھا۔ یونہی اگر مقر مرگیا ہے اُس کے ورثہ یہ کہتے ہیں کہ مقر نے  جھوٹا اقرار کیا تو مقرلہ پر حلف دیا جائے گا اور اگر مقرلہ مرگیا اس کے ورثہ پر مقر نے دعویٰ کیا کہ میں نے جھوٹا اقرار کیا تو ورثۂ مقرلہ پر حلف کیا جائے گا مگر یہ لوگ یوں قسم کھائیں گے کہ ہمارے علم میں یہ نہیں ہے کہ اس نے جھوٹا اقرار کیا ہے (درمختار)

  اقرار وارث بعد موت مورث

مسئلہ۱:

ورثہ میں سے ایک نے یہ اقرار کیا کہ میّت پر اتنا فلاں شخص کا دین ہے اور باقی ورثہ نے انکار کیا ظاہر الروایہ یہ ہے کہ کل دین اس مقر کے حصے سے اگر وصول کیا جاسکے وصول کیا جائے اور بعض علماء ی کہتے ہیں کہ دین کا جتنا جز اس کے حصہ میں آتا ہے اُس کے متعلق اسکا اقرار صحیح ہے اور اگر اس مقر اور ایک دوسرے شخص نے شہادت دی کہ میّت پر اتنا فلاں کا دین تھا اس کی گواہی مقبول ہے اور کل ترکہ سے یہ دین وصول کیا جائے گا (دررغرر ردالمحتار)

مسئلہ۲:

ایک شخص مرگیا اور ایک ہزار روپے ہیں اور ایک بیٹا چھوڑا بیٹے نے یہ اقرار کیا کہ زیدکے میرے باپ کے ذمہ ایک ہزار روپے ہیں اور  ایک ہزار عمر و کے ہیں اگر یہ دونوں باتیں متصلاً کہیں تو زید وعمرو دونوں ان ہزار روپے میں سے پانچ پانچ سو لے لیں اور اگر دونوں باتوں میں فصل ہو یعنی زیدکے لیے اقرار کرنے کے بعد خاموش رہا پھر عمرو کے لیے اقرار کیا تو زید مقدم ہے مگر زید کو اگرقاضی کے حکم سے ہزار روپے دئے تو عمرو کو کچھ نہیں ملے گا اور بطور خود دے دئے توعمر و کواپنے پاس سے پانچ سو دے اور اگر بیٹے نے یہ کہا کہ یہ ہزار روپے میرے باپ کے پاس زید کی امانت تھے اور عمرو کے اُس کے ذمہ ایک ہزار َدین ہیں اور دونوں باتوں میں فاصلہ نہ ہو تو امانت کو دَین پر مقدم کیا جائے اور اگر پہلے َدین کا اقرار کیا اور بعد میں متصلاً امانت کا تو دونوں برابر برابر بانٹ لیں (مبسوط)

مسئلہ۳:

ایک شخص نے کہا یہ ہزار روپے جو تمھارے والد نے چھوڑے ہیں میں نے اُس کے پاس بطور امانت رکھے تھے دوسرے شخص نے کہا تمھارے باپ پر میرے ہزار روپے دَین ہیں بیٹے نے 
دونوں سے مخاطب ہوکر یہ کہا کہ تم دونوں سچ کہتے ہو تو دونوں برابر برابر بانٹ لیں (عالمگیری) 

مسئلہ۴:

ایک شخص مر گیا دو بیٹے وارث چھوڑے اور دو ہزار ترکہ ہے ایک ایک ہزار دونوں نے لے لئے پھردو شخصوں نے دعویٰ کیا ہر ایک کا یہ دعویٰ ہے کہ تمھارے باپ کے ذمہ میرے ایک ہزار دَین ہیں ایک مدعی کی دونوں بیٹوں نے تصدیق کی اور دوسرے کی فقط ایک نے تصدیق کی مگر اس نے دونوں کے لئے ایک ساتھ اقرار کیا یعنی یہ کہا کہ تم دونوں سچ کہتے ہو جسکی دونوں نے صدیق کی ہے وہ دونوں سے پانچ پانچ سو لے گا اور دوسرا فقط اسی سے پانچ سو لے گا جس نے اسکی تصدیق کی ہے(عالمگیری)

مسئلہ۵:
ایک شخص مرگیا اور اُس کے ہزار روپے کسی کے ذمہ باقی ہیں اُس نے دوبیٹے وارث چھوڑے ان کے سوا کوئی اور وارث نہیں مدیون یہ کہتا ہے کہ تمھارے باپ کو میں نے پانچ سو روپے دے دئے تھے میرے ذمہ صرف پانچ سو باقی ہیں ایک بیٹے نے اُس کی تصدیق کی دوسرے نے تکذیب جس نے تکذیب کی ہے وہ مدیون سے پانچ سو روپے جو باقی ہیں وصول کریگا اور جس نے تصدیق کی ہے اُسے کچھ نہیں ملے گا۔ اور اگر مدیون نے یہ کہا کہ مرنے والے کو میں نے پورے ہزار روپے دے دئے تھے اب میرے ذمہ کچھ باقی نہیں ایک نے اسکی تصدیق کی دوسرے نے تکذیب تو تکذیب کرنے والا مدیون سے پانچ سو وصول کرسکتا ہے اور تصدیق کرنے والا کچھ نہیں لے سکتا ہاں مدیون اُس تکذیب کرنے والے کویہ حلف دے سکتا ہے کہ قسم کھائے کہ میرے علم میں یہ بات نہیں کہ میرے باپ نے پورے ہزار روپے تم سے وصول کر لئے اس نے قسم کھا کر مدیون سے پانچ سو روپے وصول کرلئے اور فرض کرو ان کے باپ نے ایک ہزار روپے اور چھوڑے ہیں جو دونوں بھائیوں پر برابر تقسیم ہو گئے تو مدیون اُس تصدیق کرنے والے سے اُس کے حصہ کے پانچ سو جو ملے ہیں وصول کر سکتا ہے۔ (عالمگیری)

مسئلہ ۶ :
ایک شخص مرا اور ایک بیٹا وارث چھوڑا اور ایک ہزار روپے چھوڑے اُس میّت پر کسی نے ایک ہزار کا دعویٰ کیا بیٹے نے اُس کا اقرار کر لیا اور وہ ہزار روپے اُسے دے دیئے اس کے بعد دوسرے شخص نے میت پر ہزار روپے کا دعویٰ کیا بیٹے نے اس سے انکارکیا مگر پہلے مدعی نے اس کی تصدیق کی اور دسرے مدعی  نے پہلے مدعی کے دَین کا انکار کیا یہ انکار بیکار ہے دونوں مدعی اُس ہزار کو برابر تقسیم کر لیں ۔ (عالمگیری)



استثنا اور اسکے متعلقات کا بیان




استثنا کا مطلب یہ ہوتا ہے کہ متثنیٰ کے نکالنے کے بعد جو کچھ باقی بچتا ہے وہ کہا گیا مثلاً یہ کہا کہ فلاں کے میرے ذمہ دس روپے ہیں مگر تین اسکا حاصل یہ ہوا کہ سات روپے ہیں ۔ 
مسئلہ ۱ :
استثنا میں شرط یہ ہے کہ کلام سابق کے ساتھ متصل ہو یعنی بلا ضرورت بیچ میں فاصلہ نہ ہو اور ضرورت کی وجہ سے فاصلہ ہو جائے اس کا اعتبار نہیں مثلاً سانس ٹوٹ گئی کھانسی آگئی کسی نے منہ بند کر دیا۔ بیچ میں ندا کا آجانا بھی فاصل نہیں قرار دیا جائے گا مثلاً میرے ذمہ ایک ہزار ہیں اے فلاں مگر دس یہ استثنا صحیح ہے جبکہ مقرلہ منادیٰ ہو اور اگر یہ کہا کہ میرے ذمہ فلاں کے دس روپے ہیں تم گواہ رہنا مگر تین یہ استثنا صحیح نہیں کُل دینے ہوں گے۔ (درمختار ، عالمگیری)

مسئلہ ۲ :
جو کچھ اقرار کیا ہے اُس میں سے بعض کا استثنا صحیح ہے اگرچہ نصف سے زیادہ کا استثنا ہو اور اس کے نکالنے کے بعد جو کچھ باقی بچے وہ دینا لازم ہو گا اگرچہ یہ استثنا ایسی چیز میں ہو جو قابل تقسیم نہ ہو جیسے غلام جانور کہ اس میں سے بھی نصف یا کم و بیش کا استثنا صحیح ہے مثلاً ایک تہائی کا استثنأ کیا دو تہائیاں لازم ہیں اور دو تہائی کا استثناکیا ایک تہائی لازم ہے۔ (درمختار)

مسئلہ ۳ :
استثنا ٔمستغرق کہ اس کو نکالنے کے بعد کچھ نہ بچے باطل ہے اگرچہ یہ استثنا ایسی چیز میں ہو جس میں رجوع کا اختیار ہوتا ہے جیسے وصیت کہ اس میں اگرچہ رجوع کر سکتا ہے مگر اس طرح استثنا جس سے کچھ باقی نہ بچے باطل ہے اور پہلے کلام کا جو حکم تھا وہی ثابت رہے گا۔ استثنأمستغرق اُس وقت باطل ہے کہ اُسی لفظ سے استثنا ہو یا اُس کے مساوی ہے اور اگر یہ دونوں باتیں نہ ہوں یعنی لفظ کے اعتبار سے استغراق نہیں ہے اگرچہ واقع میں استغراق ہے تو استثنا باطل نہیں بلکہ مثلاً یہ کہا کہ میرے مال کی تہائی زیدکے لئے ہے مگر ایک ہزار حالانکہ کل تہائی ایک ہی ہزار ہے یہ استثنا صحیح ہے اور زید کسی چیز کا مستحق نہیں ہو گا۔ (درمختار)

مسئلہ ۴ :
یہ کہا کہ جتنے روپے اس تھیلی میں ہیں وہ فلاں کے ہیں مگرایک ہزار کہ یہ میرے ہیں اگر اُس میں ایک ہزار سے زیادہ ہوں تو ایک ہزار اُس کے اور باقی مقرلہ کے اور اگر اُس میں ایک ہزار ہی ہیں یا ہزار سے بھی کم ہیں تو جو کچھ ہیں مقرلہ کو دیئے جائیں گے۔ (عالمگیری)

مسئلہ ۵ :
کیلی اور وزنی اور عددی غیر متفاوت کا روپے اشرفی سے استثنا کرنا صحیح ہے اور قیمت کے لحاظ سے استثنا ہو گا مثلاً کہا  زید کا میرے ذمہ ایک روپیہ ہے مگر چار پیسے یا ایک اشرفی ہے مگر ایک روپیہ اس صورت میں اگر قیمت کے اعتبار سے برابری ہو جائے جب بھی استثنا صحیح ہے اور کچھ لازم نہ ہو گا اگر ان کے علاوہ دوسری چیزوں کا روپے اشرفی سے استثنا کیا تو وہ صحیح ہی نہیں ۔ (درمختار)

مسئلہ ۶ :
استثنا میں دو عدد ہوں اور اُن کے درمیان حرف شک ہو تو جس کی مقدار کم ہو اُسی کو نکالا جائے مثلاً فلاں شخص کے میرے ذمہ ایک ہزار ہیں مگر سو یا پچاس تو ساڑھے نو سو کا اقرار پائے گا۔ اگر مستثنیٰ مجہول ہو یعنی اُس کی مقدار معلوم نہ ہو تو نصف سے زیادہ ثابت کیا جائے گا مثلاً میرے ذمہ اُس کے سو روپے ہیں مگر کچھ کم یہ اکاون روپے کا اقرار ہو گا۔ (بحر)

مسئلہ ۷ :
دو قسم کے مال کا اقرار کیا اور ان دونوں اقراروں کے بعد استثنا کیا اور یہ نہیں بیان کیا کہ مال اوّل سے استثنا ہے یا ثانی سے اگر دونوں مالوں کا مقرلہ ایک شخص ہے اور مستثنیٰ مال اوّل کی جنس سے ہے تو مال اوّل سے استثنا قرار پائے گا مثلاً میرے ذمہ زید کے سو روپے ہیں اور ایک اشرفی مگر ایک رویپہ تو نناوے روپے اور ایک اشرفی لازم ہو گئی اور اگر مقرلہ دو شخص ہیں تو استثنا کا تعلق مالِ ثانی سے ہو گا اگرچہ مستثنیٰ مالِ اوّل کی جنس سے ہو مثلاً یہ کہا کہ میرے ذمہ زید کے سو روپے ہیں اور عمرو کی ایک اشرفی ہے مگر ایک روپیہ تو عمرو کی اشرفی میں سے ایک روپیہ کا استثنا قرار پائے گا۔ (عالمگیری)

مسئلہ ۸ :
یہ کہا کہ فلاں شخص کے میرے ذمہ ہزار روپے ہیں اور سو اشرفیاں مگر ایک سو روپے اور دس اشرفیاں تو نو سو روپے اور نوے اشرفیاں لازم ہیں ۔ (عالمگیری)

مسئلہ ۹ :
استثنا کے بعد استثنا ہو تو استثنا اوّل نفی ہے اور استثنا دوم اثبات مثلاً یہ کہا کہ فلاں کے ذمہ میرے دس روپے ہیں مگر نو مگر آٹھ تو نو روپے لازم ہوں گے اور اگر کہا کہ دس روپے ہیں مگر تین مگر ایک تو آٹھ لازم ہوں گے اور اگر کہا کہ دس ہیں مگر سات مگر پانچ مگر تین مگر ایک تو آخر والے کو اُس کے پہلے والے عدد سے  نکالو پھر ما بقی کو اُس کے پہلے والے سے وعلی ہذا القیاس یعنی تین میں سے ایک نکالا دور ہے پھر دو کو پانچ سے نکالا تین رہے پھر تین کو سات سے نکالا چار رہے اور چار کو دس سے نکالا چھ باقی رہے لہٰذا چھ کا اقرار ہوا اس کی دوسری صورت یہ ہے کہ پہلا عدد دہنی طرف رکھو دوسرا بائیں طرف پھر تیسرا دہنی طرف اور چوتھا بائیں طرف وعلی ہٰذ القیاس اور دونوں طرف کے عدد کو رجوع کر لو بائیں طرف کے مجموعہ کو دہنی طرف کے مجموعہ سے خارج کرو جو کچھ باقی رہا اور اس کا اقرار ہے مثلاً صورت مذکورہ میں یوں کریں ۔ (عالمگیری)

مسئلہ ۱۰ :
دو استثنا جمع ہوں اور استثنا دوم مستغرق ہو تو پہلا صحیح ہے اور دوسرا باطل مثلاً یہ کہا کہ اُس کے مجھ پر دس روپے ہیں مگر پانچ مگر دس تو پانچ کا دینا لازم ہے اور اگر پہلا مستغرق ہے دوسرا نہیں مثلاً میرے ذمہ دس ہیں مگر دس مگر پانچ تو دونوں صحیح ہیں یعنی پانچ کو دس سے نکالا پھر پانچ بچے پھر پانچ کو دس سے نکالا پانچ رہے بس پانچ کا اقرار ہوا۔ (عالمگیری)

مسئلہ ۱۱ :
اقرار کے ساتھ انشاء اﷲ کہہ دینے سے اقرار باطل ہو جائے گا۔ یونہی کسی کے چاہنے پر اقرار کو معلق کیا مثلاً میرے ذمہ یہ ہے اگر فلاں چاہے اگرچہ یہ شخص کہتا ہو کہ میں چاہتا ہوں مجھے منظور ہے۔ یونہی کسی ایسی شرط پر معلق کرنا جس کے ہونے نہ ہونے دونوں باتوں کا احتمال ہو اقرار کو باطل کر دیتا ہے یعنی اگر وہ شرط پائی جائے جب بھی اقرار لازم نہ ہو گا۔ اور اگر ایسی شرط پر معلق کیا جو لا محالہ ہو ہی گی جیسے اگر میں مر جاؤں تو فلاں کامیرے ذمہ ہزار روپیہ ہے ایسی شرط سے اقرار باطل نہیں ہوتا بلکہ تعلیق ہی باطل ہے اور اقرار منجز ہے وہ شرط پائی جائے یا نہ پائی جائے یعنی ابھی وہ چیز لازم ہے اور اگر شرط میں میعاد کا ذکر ہو مثلاً جب فلاں مہینہ شروع ہو گا تومیرے ذمہ فلاں شخص کے اتنے روپے لازم ہوں گے اس صورت میں بھی فوراً لازم ہے اور میعاد کے متعلق مقرلہ کو حلف دیا جائے گا۔ (درمختار ، بحر)

مسئلہ ۱۲ :
فلاں شخص کے میرے ذمہ ہزار روپے ہیں اگر وہ قسم کھائے یا بشرطیکہ وہ قسم کھا لے اُس نے قسم کھا لی مگر مقر انکار کرتا ہے تو اُس مال کا مطالبہ نہیں ہو گا۔ (عالمگیری)

مسئلہ ۱۳ :
مقر نے دعویٰ کیا کہ میں نے اقرار کو معلق بالشرط کیا تھا یعنی اُس کے ساتھ انشاء اﷲ تعالیٰ کہہ دیا تھا لہٰذا مجھ پر کچھ لازم نہیں میرا اقرار باطل ہے اگر یہ دعویٰ انکار کے بعد ہے یعنی مقرلہ نے اُس پر دعویٰ کیا اور اس کا اقرار کرنا بیان کیا اس نے اپنے اقرار سے انکار کیا مدعی نے گواہوں سے اقرار کرنا ثابت کیا اب مقرنے یہ کہا تو بغیر گواہوں کے مقر کی بات نہیں مانی جائے گی اور اگر مقر نے شروع ہی سے یہ کہہ دیا کہ میں نے اقرار کیا تھا اور


 اُس کے ساتھ انشاء اﷲ بھی کہہ دیا تھا تو اس کے کے قول کی تصدیق کی جائے گی۔ (درمختار ، ردالمحتار)

مسئلہ ۱۴ :
فلاں شخص کے میرے ذمہ ہزار روپے ہیں مگر یہ کہ مجھے اس کے سوا کچھ دوسری بات ظاہر ہو یا سمجھ میں آئے یہ اقرار باطل ہے۔ (شرنبلالی)

مسئلہ ۱۵ :
پورے مکان کا اقرار کیا اُس میں سے ایک کمرہ کا استثنا کیا یہ استثنا صحیح ہے۔ (درمختار)

مسئلہ ۱۶ :
یہ انگوٹھی فلاں کی ہے مگر اس میں کا نگینہ میرا ہے یا یہ باغ فلاں کا ہے مگر یہ درخت اس میں میرا ہے یہ لونڈی فلاں کی مگر اس کے گلے کا یہ طوق میرا ہے ان سب صورتوں میں استثنا صحیح نہیں مقصد یہ ہے کہ توابع شے کا استثنا صحیح نہیں ہوتا۔ (درر ، غرر)

مسئلہ ۱۷ :
میں نے فلاں سے ایک غلام خریدا جس پر ابھی قبضہ نہیں کیا ہے اس کا ثمن ایک ہزار میرے ذمہ ہے اگر معین غلام کو ذکر کیا ہے تو مقرلہ سے کہا جائے گا وہ غلام دے دو اور ہزار روپے لے لے ورنہ کچھ نہیں ملے گا۔ دوسری صورت یہاں یہ ہے کہ مقرلہ یہ کہتا ہے وہ غلام تمہارا ہی غلام ہے اسے میں نے کب بیچا ہے میں نے دوسرا غلام بیچا تھا جس پر قبضہ دیدیا اس صورت میں ہزار روپے جس کا اقرار کیا ہے دینے لازم ہیں کہ جس چیز کے معاوضہ میں اُس نے دینا بتایا تھا جب اُسے مل گئی تو روپے دینے ہی ہیں سبب کے اختلاف کی طرف توجہ نہیں ہو گی۔ تیسری صورت یہ ہے کہ مقرلہ کہتا ہے یہ غلام میرا غلام ہے اسے میں نے تیرے ہاتھ بیچا ہی نہیں اس کا حکم یہ ہے کہ مقر پر کچھ لازم نہیں کیونکہ جس کے مقابل میں اقرار کیا تھا وہ چیز ہی نہیں ملی اور اگر مقرلہ اپنے اُس جواب مذکور کے ساتھ اتنا اور اضافہ کر دے کہ میں نے تمہارے ہاتھ دوسرا غلام بیچا تھا اس کا حکم یہ ہے کہ مقر و مقرلہ دونوں پر حلف ہے کیونکہ دونوں مدعی ہیں اور دونوں منکر ہیں اگر دونوں قسم کھا جائیں مال باطل ہو جائے گا یعنی نہ اس کو کچھ دینا ہو گا اور نہ اُس کو یہ تمام صورتیں معین غلام کی ہیں ۔ اور اگر مقر نے  معین نہیں کیا بلکہ یہ کہتا ہے کہ میں نے ایک غلام تم سے خریدا تھا مقر پر ہزار روپے دینا لازم ہے اور اُس کا یہ کہنا کہ میں نے اُس پر قبضہ نہیں کیا ہے قابلِ تصدیق نہیں چاہے اس جملہ کو کلام سابق سے  متصل بولا ہو یا بیچ میں فاصلہ ہو گیا ہو دونوں کا ایک حکم ہے۔ (ہدایہ)

مسئلہ ۱۸ :
یہ چیز مجھے زید نے دی ہے اور یہ عمرو کی ہے اگر زید نے بھی یہ اقرار کیا کہ وہ عمرو کی ہے اورعمرو کی اجازت سے میں نے دی ہے اور عمرو بھی زید کی تصدیق کرتا ہے تو اُسے اختیار ہے کہ وہ چیز زید کو واپس دے یا عمرو کوجس کو چاہے دے سکتا ہے اور اگر عمرو کہتا ہے میں نےز ید کو چیز دینے کی اجازت نہیں دی تھی تو زید کو واپس نہ دے اور یہ مقر زید کو تاوان بھی نہیں دے گا۔ اور اگر زید و عمرو دونوں اُس چیز کو اپنی مِلک بتاتے ہوں تو مقر یہ چیز زید کو دے کہ زید ہی نے اُسے دی ہے اور زید کو دیدینے سے یہ شخص بری ہو گیا زید مالک ہو یا نہ ہو۔ (عالمگیری)

مسئلہ ۱۹ :
فلاں شخص کے میرے ذمہ ہزار روپے ہیں وہ شراب یا خنزیر کی قیمت کے ہیں یا مردار یا خون کی بیع کے دام میں ہیں یا جوے میں مجھ پر یہ لازم ہوئے ان سب صورتوں میں جب کہ مقر نے ایسی چیز ذکر کر دی جس کی وجہ سے مطالبہ ہو ہی نہیں سکتا مثلاً شراب و خنزیر کے ثمن کا مطالبہ کہ یہ باطل ہے لہٰذا اس چیز کے ذکر کرنے کے معنی یہ ہیں کہ مقر اپنے اقرار سے رجوع کرتا ہے۔ کہنے کو تو ہزار روپے کہہ دیا اور فوراً اس کو دفع کرنے کی ترکیب یہ نکالی کہ ایسی چیز ذکر کر دی جس کی وجہ سے دینا ہی نہ پڑے اور اقرار کے بعد رجوع نہیں کر سکتا لہٰذا ان صورتوں میں ہزار روپے مقر پر لازم ہیں ہاں اگر مقر نے گواہوں سے ثابت کیا کہ جن روپوں کا اقرار کیا ہے وہ اُسی قسم کے ہیں جس کو مقر نے بیان کیا ہے یا خود مقرلہ نے مقر کی تصدیق کی تو مقرپر کچھ لازم نہیں ۔ (ہدایہ ، درمختار)

مسئلہ ۲۰ :
میرے ذمہ فلاں شخص کے ہزارروپے حرام کے ہیں یا سود کے ہیں اس صورت میں بھی روپے لازم ہیں اور اگر یہ کہا کہ ہزار روپے زور یا باطل کے ہیں اور مقرلہ تکذیب کرتا ہے تو لازم اور تصدیق کرتا ہے تو لازم نہیں ۔ (بحرالرائق)

مسئلہ ۲۱ :
یہ اقرار کیا کہ میں نے سامان خریدا تھا اُسکے ثمن کے روپے مجھ پر ہیں یا میں نے فلاں سے قرض لیا تھا اُس کے روپے میرے ذمہ ہیں اسکے بعد یہ کہتا ہے کہ وہ کھوٹے روپے ہیں یاجست کے سکّے ہیں یا اُن پیسوں کا چلن اب بند ہے ان سب صورتوں میں اچھے روپے دینے ہوں گے اُس نے یہ کلام پہلے جملہ کے ساتھ وصل کیا ہو یا فصل کیا ہو کیونکہ یہ رجوع ہے اور اگر یوں کہا کہ فلاں شخص کے میرے ذمہ اتنے روپے کھوٹے ہیں اور وجوب کا سبب نہ بتایا ہو تو جس طرح کے کہتا ہے ویسے ہی واجب ہیں ۔ اور اگر یہ اقرار کیا کہ اُس کے میرے ذمہ ہزار روپے غصب یا امانت کے ہیں پھر کہتا ہے وہ کھوٹے ہیں مقر کی تصدیق کی جائے گی اس جملہ کو وصل کے ساتھ کہے یا فصل کے ساتھ کیونکہ غصب کرنے والا کھرے کھوٹے کا امتیاز نہیں کرتا اور امانت رکھنے والے کے پاس جیسی چیز ہوتی ہے رکھتا ہے۔ غصب یا ودیعت کے اقرار میں اگر یہ کہتا ہے کہ جست کے وہ روپے ہیں اور وصل کے ساتھ کہا تو مقبول ہے اور فصل کر کے کہا تو مقبول نہیں ۔ (درمختار ، بحر)

مسئلہ ۲۲ :
بیع تلجۂ کا اقرار کیا یعنی میں نے ظاہر طور پر بیع کی تھی حقیقت میں بیع مقصود نہ تھی اگرمقرلہ نے اس کی تکذیب کی تو بیع لازم ہو گی ورنہ نہیں ۔ (درمختار)

مسئلہ ۲۳ :
یہ اقرار کیا کہ فلاں کے میرے ذمہ ہزار روپے ہیں پھر کہتا ہے یہ اقرار میں نے تلجۂ کے طور پر کیا مقرلہ کہتا ہے واقع میں تمہارے ذمہ ہزار ہیں اگر مقرلہ نے اس سے پہلے تلجۂ کا اقرار نہ کیا ہو تومقرکو مال دینا ہی ہو گااور اگر مقرلہ تلجۂ کی تصدیق کرلے گا تو کچھ لازم نہ ہو گا۔ (عالمگیری)

 طلاق کا اقرار

مسئلہ ۱ :
مرد نے اقرار کیا کہ میں نے فلانی عورت سے ہزار روپے میں نکاح کیا پھر مرد نے  نکاح سے انکار کر دیا اور عورت نے بھی اُس کی تصدیق کی تھی تو نکاح جائز ہے عورت کو مہر بھی ملے گا اور میراث بھی ہاں اگر مہر مقرر مہر مثل سے زائد ہو اور نکاح کا اقرار مرض میں ہوا ہو تو یہ زیادتی باطل ہے۔ اور اگر عورت نے اقرار کیا کہ میں نے فلاں سے اتنے مہر پر نکاح کیا پھر عورت نے انکار کر دیا اگر شوہر نے عورت کی زندگی میں تصدیق کی نکاح ثابت ہو جائے گا اور مرنے  کے بعد تصدیق کی تو نہ نکاح ثابت ہو گا نہ شوہر کی میراث ملے گی۔ (عالمگیری)

مسئلہ ۲ :
عورت نے مرد سے کہا مجھے طلاق دیدے یا اتنے پر خلع کر لے یا کہا مجھے اتنے روپے کے عوض کل طلاق دیدی یا مجھ سے کل خلع کر لیا یا تو نے مجھ سے ظہار کیا یا ایلا کیا ان سب صورتوں میں نکاح کا اقرار ہے۔ یونہی مرد نے عورت سے کہا میں نے تجھ سے ظہار کیا ہے یا ایلا کیا ہے یہ مرد کی جانب سے اقرار نکاح ہے اور اگر عورت سے ظہار کے الفاظ کہے یعنی یہ کہ تو مجھ پر میری ماں کی پیٹھ کی مثل ہے یہ اقرار نکاح نہیں ۔ (عالمگیری)

مسئلہ۳ :
عورت نے مرد سے کہا مجھے طلاق دیدے مرد نے کہا تو اپنے نفس کو اختیار کر یا تیرا امر تیرے ہاتھ میں ہے یہ اقرار نکاح ہے اور اگر مرد نے ابتداً یہ کلام کہا عورت کے جواب میں نہیں کہا تو اس کی دو صورتیں ہیں اگر یہ کہا تیرا امر طلاق کے بارے میں تیرے ہاتھ میں ہے یہ اقرار ہے اور اگر طلاق کا ذکر نہیں کیا تو اقرار نکاح نہیں ۔ (عالمگیری)

مسئلہ ۴ :
مرد نے کہا تجھے طلاق ہے یہ اقرار نکاح ہے اور اگر کہا تو مجھ پر حرام ہے یا بائن ہے تو اقرار نکاح نہیں مگر جب کہ عورت نے طلاق کا سوال کیا ہو اور اس نے اُس کے جواب میں کہا ہو۔ (عالمگیری)

مسئلہ ۵ :
شوہر نے اقرار کیا کہ میں نے تین مہینے ہوئے اسے طلاق دیدی ہے اور نکاح کو ابھی ایک ہی مہینہ ہوا ہے تو طلاق واقع نہیں ہوئی اور نکاح کو چار مہینے ہو گئے ہیں تو طلاق ہو گئی پھر اس صورت میں اگر عورت شوہر کی تصدیق کرتی ہو تو عدّت اُس وقت سے ہو گئی جب سے شوہر طلاق دینا بتاتا ہے اور تکذیب کرتی ہو تو وقت اقرار سے عدّت ہو گی۔ (عالمگیری)

مسئلہ ۶ :
شوہر نے بعد دخول یہ اقرار کیا کہ میں نے دخول سے پہلے طلاق دیدی تھی یہ طلاق واقع ہو گی اور چونکہ قبل دخول طلاق کا اقرار کیا ہے نصف مہر لازم ہو گا اور چونکہ بعد طلاق وطی کی ہے اس سے مہر مثل لازم ہو گا۔ (عالمگیری)

مسئلہ ۷ :
مرد نے اقرار کیا کہ میں نے اس عورت کو تین طلاق دیدی تھیں اور اس سے قبل کہ عورت دوسرے سے


 نکاح کرے پھر اُس نے نکاح کر لیا اور عورت کہتی ہے کہ مجھے طلاق نہیں دی تھی یا میں نے دوسرے سے نکاح کر لیا تھا اور اُس نے وطی بھی کی تھی ان دونوں میں تفریق کر دی جائے گی پھر اگر دخول نہیں کیا ہے تو نصف مہر لازم ہو گا اور دخول کر لیا تو پورا مہر اور نفقۂ عدت بھی لازم ہے۔ (عالمگیری)



خرید و فروخت کے متعلق اقرار

مسئلہ ۱ :
ایک نے دوسرے سے کہا یہ چیز میں نے کل تمہارے ہاتھ بیع کی تم  نے قبول نہیں کی اُس نے کہا میں نے قبول کر لی تھی تو قول اسی مشتری کامعتبر ہے اور اگر مشتری نے کہا میں نے یہ چیز تم سے خریدی تھی تم نے قبول نہ کی بائع نے کہا میں نے قبول کی تھی تو قول بائع کا معتبر ہے۔ (عالمگیری)

مسئلہ ۲ :
یہ اقرار کیا کہ میں نے یہ چیز فلاں کے ہاتھ بیچی اور ثمن وصول پا لیا یہ اقرار صحیح ہے اگرچہ ثمن کی مقدار نہ بیان کی ہو اور اگر ثمن کی مقدار بتاتا ہے اورکہتا ہے ثمن نہیں وصول کیا اور مشتری کہتا ہے ثمن لے چکے ہو تو قسم کے ساتھ بائع کا قول معتبر ہو گا اور گواہ مشتری کے معتبر ہوں گے۔ (عالمگیری)

مسئلہ ۳ :
یہ اقرار کیا کہ میں نے فلاں شخص کے ہاتھ مکان بیچا ہے مگر اُس مکان کو متعین نہیں کیا پھر انکار کر دیا وہ اقرار باطل ہے اور اگر مکان کو متعین کر دیا مگر ثمن نہیں ذکر کیا یہ اقرار بھی انکار کرنے سے باطل ہو جائے گا اور اگر مکان کے حدود بیان کر دیئے اور ثمن بھی ذکر کر دیا تو بائع پر بیع لازم ہے اگرچہ انکار کرتا ہو اگرچہ گواہان اقرار کو مکان کے حدود معلوم نہ ہوں ۔ ہاں یہ ضرور ہے کہ گواہوں سے ثابت ہو کہ وہ مکان جس کے حدود بائع نے بتائے فلاں مکان ہے۔ (عالمگیری)

مسئلہ ۴ :
یہ کہا کہ میرے ذمہ فلاں کے ہزار روپے فلاں چیز کے ثمن کے ہیں ا س نے کہا ثمن تو کسی چیز کا اُسکے ذمہ نہیں البتہ قرض ہے مقرلہ ہزار لے سکتا ہے اور اگر اتنا کہہ کر کہ ثمن تو بالکل نہیں چاہیئے خاموشی ہو گیا پھر کہنے لگا اس کے ذمہ میرے ہزار روپے قرض ہیں تو کچھ نہیں ملے گا۔ (عالمگیری)

مسئلہ ۵ :
یہ اقرار کیا کہ میں نے یہ چیز فلاں کے ہاتھ بیع کی اور ثمن کا ذکر نہیں کیا مشتری کہتا ہے کہ میں نے وہ چیز پانچ سو میں خریدی ہے بائع کسی شے کے بدلے میں بیچنے سے انکار کرتاہے تو بائع کو مشتری کے دعوے پر حلف دیا جائے گا محض اقرار اوّل کی وجہ سے بیع لازم نہیں ہو گی۔ (عالمگیری)

مسئلہ ۶ :
یہ اقرار کیا کہ یہ چیزیں میں نے فلاں کے ہاتھ ایک ہزار میں بیچی ہے اُس نے کہا میں نے تو کسی دام میں بھی نہیں خریدی ہے پھر کہا ہاں ہزار روپے میں خریدی ہے اب بائع کہتا ہے میں نے تمہارے ہاتھ بیچی ہی نہیں اس صورت میں مشتری کا قول معتبر ہے اُن داموں میں چیز کو لے سکتا ہے اور اگر جس وقت مشتری نے خریدنے سے انکار کیا تھا بائع کہہ دیتا کہ سچ کہتے ہو تم نے نہیں خریدی اس کے بعد مشتری کہے کہ میں نے


 خریدی ہے تونہ بیع لازم ہو گی نہ مشتری کے گواہ مقبول ہوں گے۔ ہاں اگر بائع مشتری کے خریدنے کی تصدیق کرے تو یہ تصدیق بمنزلہ بیع مانی جائے گی۔ (عالمگیری)

مسئلہ ۷ :
یہ کہا کہ میں نے یہ چیز فلاں کے ہاتھ بیع کی ہے نہیں بلکہ فلاں کے ہاتھ یہ اقرار باطل ہے البتہ اگر وہ دونوں دعویٰ کرتے ہوں تو اس کو ہر ایک کے مقابل میں حلف اٹھانا پڑیگا۔ (عالمگیری)

مسئلہ ۸ :
وکیل بالبیع نے اقرار کر لیا یہ اقرار حق مؤکل میں بھی صحیح ہے یعنی مؤکل چیز دینے سے انکار نہیں کر سکتا ثمن موجود ہو یا ہلاک ہو چکا ہو دونوں کا ایک حکم ہے۔ مؤکل نے اقرار کیا کہ وکیل نے یہ چیز فلاں کے ہاتھ اتنے میں بیع کر دی ہے اور وہ مشتری بھی تصدیق کرتا ہے مگر وکیل بیع سے انکار کرتا ہے تو چیز اتنے ہی دام میں مشتری کی ہو گئی مگر اس کی ذمہ داری مؤکل پر ہے وکیل سے اس بیع کو کوئی تعلق نہیں ۔ (عالمگیری)

مسئلہ ۹ :
ایک شخص نے اپنی چیز دوسرے شخص کو بیچنے کے لئے دی مؤکل مر گیا وکیل کہتا ہے میں نے وہ چیز ہزار روپے میں بیچ ڈالی اور ثمن پر قبضہ بھی کر لیا اگروہ چیز موجود ہے وکیل کی بات معتبر نہیں اور ہلاک ہو چکی ہے تو معتبر ہے۔ (عالمگیری)

مسئلہ ۱۰ :
ایک معین چیز کے خریدنے کا وکیل ہے وکیل اقرار کرتا ہے کہ میں نے وہ چیز سو روپے میں خرید لی بائع بھی یہی کہتا ہے مگر مؤکل انکار کرتا ہے اس صورت میں وکیل کی بات معتبر ہے اور اگر غیرمعین چیز کے خریدنے کا وکیل تھا اور اُسکی جنس و صفت و ثمن کی تعیین کر دی تھی وکیل کہتا ہے میں نے یہ چیز مؤکل کے حکم کے موافق خریدی ہے اور مؤکل انکار کرتا ہے اگر مؤکل نے ثمن دے دیا تھاوکیل کی بات معتبر ہے اور نہیں دیا تھا تو مؤکل کی۔ (عالمگیری)

مسئلہ ۱۱ :
دو شخص بائع ہیں ان میں ایک نے عیب کا اقرار کر لیا دوسرا  منکر ہے تو جس نے اقرار کیا ہے اُس پر واپسی ہو سکتی ہے دوسرے پرنہیں ہو سکتی اور اگر بائع ایک ہے مگر اس میں اور دوسرے شخص کے مابین شرکت مفاوضہ ہے بائع نے عیب سے انکار کیا اور شریک اقرار کرتا ہے تو چیز واپس ہو جائے گی۔ (عالمگیری)

مسئلہ ۱۲ :
مسلم الیہ نے کہا تم نے دس روپے سے دو من گیہوں میں سلم کیا تھا مگر میں نے وہ روپے نہیں لئے تھے رب السلم کہتا ہے روپے لے لئے تھے اگر فوراً کہا اسکی بات مان لی جائے گی اور کچھ دیر کے بعد کہا مسلم نہیں ۔ یونہی اگر ایک شخص نے کہا تم نے مجھے ہزار روپے قرض دینے کہے تھے مگر دیئے نہیں وہ کہتا ہے دے دیئے تھے اگر یہ بات فوراً کہی مسلم ہے اور فاصلہ کے بعد کہی معتبر نہیں ۔ (عالمگیری)

مسئلہ ۱۳ :
مضارب نے مال مضاربت میں دَین کا اقرار کیا اگر مال مضاربت مضارب کے ہاتھ میں ہے مضارب کا اقرار رب المال پرلازم ہو گا اور مضارب کے ہاتھ میں نہیں ہے تو رب المال پر اقرار لازم نہیں ہو گا۔ مزدور کی اجرت ، جانور کا کرایہ ، دوکان کا کرایہ ان سب چیزوں کا مضارب نے اقرار کیا وہ اقرار رب المال پر لازم ہو گا


 جبکہ مال مضاربت ابھی تک مضارب کے پاس ہو اور اگر مال دے دیا اور کہہ دیا کہ یہ اپنا راس المال لو اس کے بعد اس قسم کے اقرار بیکار ہیں ۔ (عالمگیری)

مسئلہ ۱۴ :
مضارب نے ایک ہزار روپے نفع کا اقرار کیا پھر کہتا ہے مجھ سے غلطی ہو گئی پانچ سو روپے نفع کے ہیں اسکی بات نامعتبر ہے جو کچھ پہلے کہہ چکا ہے اُس کا ضامن ہے۔ (عالمگیری)

مسئلہ ۱۵ :
مضارب نے بیع کی ہے مبیع کے عیب کا رب المال نے اقرار کیا مشتری مبیع کو مضارب پر واپس نہیں کر سکتا اور بائع نے اقرار کیا تو دونوں پر لازم ہو گا۔ (عالمگیری)


وصی کا اقرار

مسئلہ ۱ :
وصی نے یہ اقرار کیا کہ میّت کا جو کچھ فلاں کے ذمہ تھا میں نے سب وصول کر لیا اور یہ نہیں بتایا کہ کتنا تھا پھر یہ کہا کہ میں نے سو روپے اُس سے وصول کئے ہیں مدیون کہتا ہے کہ میرے ذمہ میّت کے ہزار روپے تھے اور وصی نے سب وصول کر لئے اگر میّت نے مدیون سے دَین کا معاملہ کیا تھا پھر وصی نے اس طرح اقرار کیا تومدیون بری ہو گیا یعنی وصی اب اُس سے کچھ نہیں وصول کر سکتا اور وصی کا قول قسم کے ساتھ معتبر ہے یعنی وصی سے بھی ورثہ نو سو کا مطالبہ نہیں کر سکتے اور اگر ورثہ نے مدیون کے مقابل میں گواہوں سے اُس کا مدیون ہونا ثابت کیا جب بھی وصی کے اقرار کی وجہ سے مدیون بری ہو گیا مگر وصی پر نو سو روپے تاوان کے واجب ہیں جو ورثہ اُس سے وصول کریں گے۔ اور اگر مدیون نے پہلے ہی دَین کا اقرار کیا ہے اور یہ کہ وہ ہزار روپے ہے اس کے بعد وصی نے اقرار کیا کہ جو کچھ اس کے ذمہ تھا میں نے سب وصول کر لیا پھر بعد میں یہ کہا کہ میں نے اُس سے سو روپے وصول کئے ہیں تومدیون بری ہو گیا مگر وصی نو سو اپنے پاس سے ورثہ کو دے۔ یہ تمام باتیں اُس صورت میں ہیں کہ ایک سو وصول کرنے کا ا قرار وصی نے فصل کے ساتھ کیا اور اگر یہ اقرار موصول ہو یعنی یوں کہا کہ جو کچھ میّت کا اُس کے ذمہ تھا میں نے سب وصول کر لیا اور وہ سو روپے تھے اور مدیون کہتا ہے کہ سو نہیں بلکہ ہزار تھے اور تم نے سب لے لئے تو وصی کے اس بیان کی تصدیق کی جائے گی اور مدیون سے نو سو کا مطالبہ ہو گا۔ (عالمگیری)

مسئلہ ۲ :
وصی نے ورثہ کامال بیع کیا اور گواہوں سے ثابت کیا کہ پورا ثمن میں نے وصول کیا اور ثمن سو روپے تھا مشتری کہتا ہے ڈیڑھ سو ثمن تھا وصی کا قول معتبر ہو گا مگر مشتری سے بھی پچاس کا مطالبہ نہ ہو گا اور اگر وصی نے اقرار کیا کہ میں نے سو روپے وصول کئے اور یہی پورا ثمن تھا مشتری کہتا ہے ڈیڑھ سو ثمن تھا تو مشتری پچاس روپے اور دے۔ (عالمگیری)

مسئلہ ۳ :
وصی نے اقرار کیا کہ جو کچھ میّت کا فلاں کے ذمہ تھا میں نے سب وصول کر لیا اور کُل سو روپے تھے مگر


 گواہوں سے ثابت کیا کہ اُس کے ذمہ دو سو تھے مدیون سے سو روپے وصول کئے جائیں گے وصی اپنے اقرار سے ان کو باطل نہیں کر سکتا۔ (عالمگیری)

مسئلہ ۴ :
وصی نے اقرار کیا کہ لوگوں کے ذمہ میّت کے جو کچھ دیون تھے میں نے سب وصول کر لئے اس کے بعد ایک شخص آتا ہے اور کہتا ہے میں بھی میّت کا مدیون تھا اورمجھ سے بھی وصی نے دَین وصول کیا وصی کہتا ہے نہ میں نے تم سے کچھ لیا ہے اور نہ مجھے معلوم ہے کہ میّت کا دَین تمہارے ذمہ بھی ہے تو وصی کا قول معتبر ہے اور اس مدیون نے چونکہ دَین کا اقرار کیا ہے  اس سے دَین وصول کیا جائے گا۔ (عالمگیری)

مسئلہ ۵ :
وصی نے اقرار کیا کہ فلاں شخص پرمیّت کا جو کچھ دَین تھا میں نے سب وصول کر لیا مدیون کہتا ہے کہ مجھ پر ہزار روپے  تھے وصی کہتا ہے ہاں ہزار تھے  مگر پانچ سو روپے تم نے میّت کو اُس کی زندگی میں خود اُسے دیئے تھے اور پانچ سو مجھے دیئے مدیون کہتا ہے میں نے ہزار تمہیں کو دیئے ہیں وصی پر ہزار روپے لازم ہیں مگر ورثہ اُس کو حلف دیں گے۔ (عالمگیری)

مسئلہ ۶ :
وصی نے اقرار کیا کہ میّت کے مکان میں جو کچھ نقد و اثاثہ تھا میں نے سب پر قبضہ کر لیا اس کے بعد پھر کہتا ہے کہ مکان میں سو روپے تھے اور پانچ کپڑے تھے ورثہ نے گواہوں سے ثابت کیا کہ جس دن مرا تھا  بالکل مکان میں ہزار روپے اور سو کپڑے تھے وصی اتنے ہی کا ذمہ دار ہے جتنے پر اُس نے قبضہ کیا جب تک گواہوں سے یہ ثابت نہ ہوکہ اس سے زائد پر قبضہ کیا تھا۔ (عالمگیری) 


ودیعت و غصب وغیرہ کا اقرار

مسئلہ ۱ :
یہ اقرار کیا کہ میں نے اس کا ایک کپڑا غصب کیا یا اُس نے میرے پاس کپڑا امانت رکھا اور ایک عیب دارکپڑا لا کر کہتا ہے یہ وہی ہے مالک کہتا ہے یہ وہ نہیں ہے مگر اس کے پاس گواہ نہیں تو قسم کے ساتھ غاصب یا امین کا ہی قول معتبر ہے۔ (درمختار)

مسئلہ ۲ :
یہ کہا کہ میں نے تم سے ہزار روپے امانت کے طور پر لئے اور وہ ہلاک ہو گئے مقرلہ نے کہا نہیں بلکہ تم نے وہ روپے غصب کئے ہیں مقر کو تاوان دینا پڑے گا۔ اور اگر یوں اقرار کیا کہ تم نے مجھے ہزار روپے امانت کے طور پر دیئے وہ ضائع ہو گئے اور مقرلہ کہتا ہے نہیں بلکہ تم نے غصب کئے تو مقر پر تاوان نہیں اور اگر یوں اقرار کیا کہ میں نے تم سے ہزار روپے امانت کے طور پرلئے اُس نے کہا نہیں بلکہ قرض لئے ہیں یہاں مقر کا قول معتبر ہو گا۔ یہ کہا کہ یہ ہزار روپے میرے فلاں کے پاس امانت رکھے تھے میں لے آیا وہ کہتا ہے نہیں بلکہ وہ میرے روپے تھے جس کو وہ لے گیا تو اُسی کی بات معتبر ہو گی جس کے یہاں سے اس وقت روپے لایا ہے کیونکہ پہلا شخص استحقاق کا مدعی ہے اور یہ منکر ہے لہٰذا روپے موجود ہوں تو وہ واپس کرے ورنہ اُنکی قیمت ادا کرے۔ 

 (ہدایہ ، درمختار)

مسئلہ ۳ :
میں نے اپنا یہ گھوڑا فلاں کو کرایہ پر دیا تھا اُس نے سواری لے کر واپس کر دیا یا یہ کپڑا میں نے اُسے عاریت یا کرایہ پر دیا تھا اُس نے پہن کر واپس دے دیا میں نے اپنا مکان اُسے سکونت کے لئے دیا تھا اُس نے کچھ دنوں رہ کر واپس کر دیا وہ شخص کہتا ہے نہیں بلکہ یہ چیزیں خود میری ہیں ان سب صورتوں میں مقر کا قول معتبر ہے۔ یونہی یہ کہتا ہے کہ فلاں سے میں نے اپنا یہ کپڑا اتنی اُجرت پر سلوایا اور اُس پر میں نے قبضہ کر لیا وہ کہتا ہے یہ کپڑا میرا ہی ہے یہاں بھی مقر ہی کا قول معتبر ہے۔ (ہدایہ)

مسئلہ ۴ :
درزی کے پاس کپڑا ہے کہتاہے کہ کپڑا فلاں کا ہے اور مجھے فلاں شخص (دوسرے کا نام لے کر کہتا ہے) کہ اُس نے دیا ہے اور وہ دونوں اُس کپڑے کے مدعی ہیں تو جس کا نام درزی نے پہلے لیا اسی کو دیا جائے گا یہی حکم دھوبی اور سونار کا ہے اور یہ سب دوسرے کو تاوان بھی نہیں دیں گے۔ (عالمگیری)

مسئلہ ۵ :
یہ ہزار روپے میرے پاس زید کی امانت ہیں نہیں بلکہ عمرو کی تو یہ ہزار جو موجود ہیں یہ تو زید کو دے اور اتنے ہی اپنے پاس سے عمرو کو دے کہ جب زید کے لئے اقرار کر چکا تو اُس سے رجوع نہیں کر سکتا۔ (درر ، غرر) یہ اُس وقت ہے کہ زید بھی اپنے روپے اس کے پاس بتاتا ہو۔ 
مسئلہ ۶ :
یہ کہا کہ ہزار روپے زید کے ہیں نہیں بلکہ عمرو کے ہیں اس میں امانت کا لفظ نہیں کہا تو وہ روپے زید کو دے عمرو کا اس پر کچھ واجب نہیں ۔ یہ اُس صورت میں ہے کہ معین کا اقرار ہو اور اگر غیر معین شے کا اقرار ہو مثلاً یہ کہا کہ میں نے فلاں کے سو روپے غصب کئے نہیں بلکہ فلاں کے اس صورت میں دونوں کو دینا ہو گا کہ دونوں کے حق میں اقرار صحیح ہے۔ (درمختار)

مسئلہ ۷ :
ایک نے دوسرے سے کہا میں نے تم سے ایک ہزار بطور امانت لئے تھے اور ایک ہزار غصب کئے تھے امانت کے روپے ضائع ہو گئے اور غصب والے یہ موجود ہیں لے لو مقرلہ یہ کہتا ہے کہ یہ امانت والے روپے ہیں اور غصب والے ہلاک ہوئے اس میں مقرلہ کا قول معتبر ہو گا یعنی یہ ہزار بھی لے گا اور ایک ہزار تاوان لے گا۔ یونہی اگر مقرلہ یہ کہتا ہے کہ نہیں بلکہ تم نے دو ہزار غصب کئے تھے تو مقر سے دونوں ہزار وصول کرے گا۔ اور اگر مقر کے یہ الفاظ تھے کہ تم نے ایک ہزار مجھے بطور امانت دیئے تھے اور ایک ہزار میں نے تم سے غصب کئے تھے امانت والے ضائع ہو گئے اور غصب والے یہ موجود ہیں اورمقرلہ یہ کہتا ہے کہ غصب والے ضائع ہوئے تو اس صورت میں مقر کا قول معتبر ہو گا یعنی یہ ہزار جو موجود ہیں لے لے اور تاوان کچھ نہیں ۔ (خانیہ)

مسئلہ ۸ :
ایک شخص نے کہا میں نے تم سے ہزار روپے بطور امانت لئے تھے وہ ہلاک ہو گئے دوسرے نے کہا بلکہ تم نے غصب کئے تھے مقر پر تاوان واجب ہے کہ لینے کا اقرار سبب ضمان کا اقرار ہے مگر اس کے ساتھ امانت کا دعویٰ ہے اور مقرلہ اس سے منکر ہے لہٰذا اسی کا قول معتبر اور اگر یہ کہا کہ تم نے مجھے ہزار روپے امانت کے طور پر


 دیئے وہ ہلاک ہو گئے دوسرا یہ کہتا ہے کہ تم نے غصب کئے تھے تو تاوان نہیں کہ اس صورت میں اس نے سبب ضمان کا اقرار ہی نہیں کیا بلکہ دینے کا اقرار ہے اوردینا مقرلہ کا فعل ہے۔ (ہدایہ)

مسئلہ ۹ :
یہ کہا کہ فلاں شخص پر میرے ہزار روپے تھے میں نے وصول پائے اس نے کہا تم نے یہ ہزار روپے مجھ سے لئے ہیں اور تمہارا میرے ذمہ کچھ نہیں تھا تم وہ روپے واپس کر دو اگر یہ قسم کھا جائے کہ اُس کے ذمہ کچھ نہ تھا تو اُسے واپس کرنے ہوں گے۔ یونہی اگر اُس نے یہ اقرار کیا تھا کہ میری امانت اُس کے پاس تھی میں نے لے لی یا میں نے ہبہ کیا تھا و اپس لے لیا دوسرا کہتا ہے کہ نہ امانت تھی نہ ہبہ تھا وہ میرا مال تھا جو تم نے لے لیاواپس کرنا ہو گا۔ (مبسوط)

مسئلہ ۱۰ :
اقرار کیا کہ یہ ہزار روپے میرے پاس تمہاری ودیعت ہیں ۔ مقرلہ نے جواب میں کہا کہ ودیعت نہیں ہیں بلکہ قرض ہیں یامبیع کے ثمن ہیں مقر نے کہا کہ نہ ودیعت ہیں نہ دَین اب مقرلہ یہ چاہتا ہے کہ دَین میں اُن روپوں کو وصول کر لے نہیں کر سکتا کیونکہ ددیعت کا اقرار اس کے رد کرنے سے رد ہو گیا او ردَین کااقرار تھا ہی نہیں لہٰذا معاملہ ختم ہو گیا۔ اور اگر صورت یہ ہے کہ مقر نے ودیعت کا اقرار کیا اور مقرلہ نے کہا کہ ودیعت نہیں بلکہ بعینہ یہی روپے میں نے تمہیں قرض دیئے ہیں اور مقر نے قرض سے انکار کر دیا تو مقرلہ بعینہ یہی روپے لے سکتا ہے اور اگر مقر نے بھی قرض کی تصدیق کر دی تو مقرلہ بعینہ یہی روپے نہیں لے سکتا۔ (خانیہ)

مسئلہ۱۱ :
یہ کہا کہ زید کے گھر میں سے میں نے سو روپے لئے تھے پھر کہا کہ وہ میرے ہی تھے یا یہ کہا کہ وہ روپے عمرو کے تھے وہ روپے صاحب خانہ یعنی زید کو واپس دے اور عمرو کو اپنے پاس سے سو روپے دے۔ یونہی اگر یہ کہا کہ زید کے صندوق یا اُس کی تھیلی میں سے میں نے سو روپے لئے پھر یہ کہا کہ وہ عمرو کے تھے وہ روپے زید کو دے اور عمرو کے لئے چونکہ اقرار کیا اسے تاوان دے۔ (خانیہ)

مسئلہ۱۲ :
یہ کہا کہ فلاں کے گھر میں سے میں نے سو روپے لئے پھر کہا اُس مکان میں رہتا تھا یا وہ میرے کرایہ میں تھا اُس کی بات معتبر نہیں یعنی تاوان دینا ہو گا ہاں اگر گواہوں سے اُس میں اپنی سکونت یا کرایہ پر ہونا ثابت کر دے تو ضمان سے بری ہے۔ (خانیہ)

مسئلہ ۱۳ :
یہ کہا کہ فلاں کے گھر میں میں نے اپنا کپڑا رکھا تھا پھر لے آیا تو اس کے ذمہ تاوان نہیں ۔ (عالمگیری)

مسئلہ ۱۴ :
یہ کہا کہ فلاں شخص کی زمین کھود کر اُس میں سے ہزار روپے نکال لایا مالک زمین کہتا ہے وہ روپے میرے تھے اور یہ کہتا ہے میرے مالک زمین کا قول معتبر ہے۔ مالک زمین نے گواہوں سے ثابت کیا کہ فلاں شخص نے اس کی زمین کھود کر ہزار روپے نکال لئے ہیں وہ کہتا ہے میں نے زمین کھودی ہی نہیں یا یہ کہتا ہے کہ وہ روپے میرے تھے وہ روپے مالک زمین کے قرار دیئے جائیں گے۔ (عالمگیری)


متفرقات 

مسئلہ ۱۵ :
زید کے عمرو کے ذمہ دس روپے اور دس اشرفیاں ہیں زید نے کہا میں نے عمرو سے روپے وصول پائے نہیں بلکہ اشرفیاں وصول ہوئیں عمرو کہتا ہے دونوں چیزیں تم نے وصول پائیں تو دونوں کی وصولی کی قرار دی جائے گی۔ (عالمگیری)

مسئلہ ۱۶ :
ایک شخص کے دوسرے پر ایک دستاویز کی رو سے دس روپے ہیں اور دس روپے  دوسری دستاویز کی رو سے ہیں دائن نے کہا میں نے مدیون سے دس روپے اس دستاویز والے وصول پائے نہیں بلکہ اس دستاویز والے وصول پائے دس ہی روپے کی وصولی اقرار پائے گی اختیار ہے کہ جس دستاویز والے چاہے قرار دے۔ (عالمگیری)

مسئلہ ۱۷ :
زید کے عمرو کے ذمہ سو روپے ہیں اور بکر کے ذمہ سو روپے ہیں اور عمرو و بکر ہر ایک دوسرے کا کفیل ہے۔ زید نے اقرار کیا میں نے عمرو سے دس روپے وصول پائے نہیں بلکہ بکر سے تو عمرو و بکر دونوں سے دس روپے وصول کرنے کا اقرار قرار پائے گا۔ (عالمگیری)

مسئلہ ۱۸ :
ایک شخص کے دوسرے پر ہزار روپے ہیں دائن نے کہا تم نے اُس میں سے سو روپے مجھے اپنے ہاتھ سے دیئے نہیں بلکہ خادم کے ہاتھ بھیجے تو یہ سو ہی کا اقرار ہے اور اگر ان روپوں کا کوئی شخص کفیل ہے اور دائن نے یہ کہا کہ تم سے میں نے سو روپے وصول پائے نہیں بلکہ تمہارے کفیل سے تو ہر ایک سے سو سو روپے لینے کا اقرار ہے اور اگر دائن اُن دونوں پر حلف دینا چاہے نہیں دے سکتا۔ (عالمگیری)

مسئلہ ۱۹ :
دائن نے مدیون سے کہا سو روپے تم سے وصول ہو چکے مدیون نے کہا اور دس روپے میں نے تمہارے پاس بھیجے تھے اور دس روپے کا کپڑا تمہارے ہاتھ فروخت کیا ہے دائن نے کہا تم سچ کہتے ہو یہ سب اُنھیں سو میں ہیں دائن کا قول قسم کے ساتھ معتبر ہے۔ (عالمگیری)

مسئلہ ۲۰ :
ایک شخص نے دوسرے سے کوئی چیز خریدی بائع نے کہا میں نے مشتری سے ثمن لے لیا پھر بائع  نے کہا مشتری کے میرے ذمہ روپے تھے اُس سے میں نے مقاصہ (ادلا بدلا) کرلیا بائع کی بات نہیں مانی جائے گی۔ اور اگر بائع نے پہلے یہ کہا کہ مشتری کے روپے میرے ذمہ تھے اُس سے میں نے مقاصہ کر لیا اور بعد میں یہ کہا کہ ثمن کے روپے مشتری سے لے لئے تو بائع کا قول معتبر ہے۔ یونہی اگر بائع نے یہ کہا کہ ثمن کے روپے وصول ہو گئے یا وہ ثمن کے روپے سے بری ہو گیا پھر کہتا ہے میں نے مقاصہ کر لیا تو اُس کی بات مان لی جائے گی۔ (عالمگیری)

مسئلہ ۲۱ :
مقرلہ ایک شخص ہے اور مقر نے نفی و اثبات کے طور پر دو چیزوں کا اقرار کیا تو جو مقدار میں زیادہ ہو گی اور وصف میں بہتر ہو گی وہ واجب ہو گی مثلاً زید کے مجھ پر ایک ہزار روپے ہیں نہیں بلکہ دو ہزار یا یوں کہا اُس کے


 مجھ پر ایک ہزار روپے کھرے ہیں نہیں بلکہ کھوٹے یا اس کا عکس یعنی یوں کہا اُس کے مجھ پر دو ہزار ہیں نہیں بلکہ ایک ہزار یا ایک ہزار کھوٹے ہیں نہیں بلکہ کھرے ان سب کا حکم یہ ہے کہ پہلی صورت میں دو ہزار واجب اور دوسری صورت میں کھرے روپے واجب اور اگر جنس مختلف ہوں مثلاً اُس کے مجھ پر ایک ہزار روپے ہیں نہیں بلکہ ایک ہزار اشرفی دونوں چیزیں واجب ایک ہزار وہ ایک ہزاریہ۔ (درمختار ، ردالمحتار)

مسئلہ ۲۲ :
یہ کہا کہ زید پر جو میرا دَین ہے وہ عمرو کا ہے یا یہ کہا کہ زید کے پاس جو امانت ہے وہ عمرو کی ہے۔ یہ عمرو کیلئے اس دَین و امانت کا اقرار ہے مگر اس دَین یا امانت پر قبضہ مقر کا حق ہے مگر اس لفظ کو ہبہ قرار دینا گذشتہ بیان کے موافق ہو گا لہٰذا تسلیم واہب اور قبضۂ موہوب لہ ضروری ہو گا۔ (درمختار)


اقرارِ مریض کا بیان


مریض سے مراد وہ ہے جو مرض الموت میں مبتلا ہو اور اس کی تعریف کتاب الطلاق میں مذکور ہو چکی وہاں سے معلوم کریں ۔ 
مسئلہ ۱ :
مریض کے ذمہ جو دَین ہے جس کا وہ اقرار کرتا ہے وہ حالتِ صحت کا دَین ہے یا حالتِ مرض کا اور اُس کا سبب معروف ہے یا غیر معروف اور اقرار اجنبی کے لئے ہے یا وارث کے لئے ان تمام صورتوں کے احکام بیان کئے جائیں گے۔ 
مسئلہ ۲ :
صحت کا دَین چاہے اس کا سبب معلوم ہو یا نہ ہو اور مرض الموت کا دَین جس کا سبب معروف و مشہور ہو مثلاً کوئی چیز خریدی ہے اُس کا ثمن۔ کسی کی چیز ہلاک کر دی ہے اُسکا تاوان۔ کسی عورت سے نکاح کیا ہے اُس کا مہرِ مثل یہ دیون اُن دیون پر مقدم ہیں جن کا زمانۂ مرض میں اُس نے اقرار کیا ہے۔ (بحر ، درمختار)

مسئلہ ۳ :
سبب معروف کا یہ مطلب ہے کہ گواہوں سے اُس کا ثبوت ہو یا قاضی نے خود اُس کامعائنہ کیا ہو اور سبب سے وہ سبب مراد ہے جو تبرع نہ ہو جیسے نکاحِ شاہد اور بیع اور اتلافِ مال کہ ان کو لوگ جانتے ہوں ۔ مہر مثل سے زیادہ پر مریض نے نکاح کیا تو جو کچھ مہر مثل سے زیادتی ہے یہ باطل ہے اگرچہ نکاحِ صحیح ہے۔ (درمختار)

مسئلہ ۴ :
مریض نے اجنبی کے حق میں اقرار کیا یہ اقرار جائز ہے اگرچہ اُس کے تمام اموال کو احاطہ کرلے اور وارث کے لئے مریض نے اقرار کیا تو جب تک دیگر ورثہ اس کی تصدیق نہ کریں جائز نہیں اور اجنبی کے لئے بھی جمیع مال کا اقرار اُس وقت صحیح ہے جب صحت کا دَین اُس کے ذمہ نہ ہو یعنی علاوہ مقرلہ کے دوسرے لوگوں کا دَین حالت صحت میں جو معلوم تھا نہ ہو ورنہ پہلے یہ دَین ادا کیا جائے گا اس سے جب بچے گا تو اُس دَین کو ادا کیا جائے گا جس کا مرض میں اقرار کیا ہے بلکہ زمانۂ صحت کے دَین کو اُس ودیعت پر مقدم کریں گے جس کا ثبوت محض مریض کے اقرارسے ہو۔ (عالمگیری ،  ردالمحتار)

مسئلہ ۵ :
مریض کو یہ اختیار نہیں کہ بعض دائن کا دَین ادا کر دے بعض کا نہ ادا کرے یعنی اگر اُس نے ایسا کیا ہے اور کُل مال ختم ہو گیا دوسرے لوگوں کا دَین حصہ ٔ رسد کے موافق نہیں وصول ہو گا تو جو کچھ مریض نے ادا کیا ہے اُس میں بقیہ دَین والے بھی شریک ہوں گے یہ نہیں کہ وہ تنہا اُنھیں کا ہو جائے جن کو دیا ہے اگرچہ یہ دَین جو ادا کیا زوجہ کا مہر ہو یا کسی مزدور یا ملازم کی اجرت یا تنخواہ ہو۔ (بحر)

مسئلہ ۶ :
زمانۂ مرض میں مریض نے کسی سے قرض لیا ہے یا کوئی چیز زمانۂ مرض میں خریدی ہے بشرطیکہ مثل قیمت پر خریدی ہو اس قرض کو ادا کرنے یا مبیع کے ثمن دینے میں رکاوٹ نہیں ہے یعنی اس میں دوسرے دائن شریک نہیں ہیں تنہا یہی مالک ہے جن کو دیا بشرطیکہ یہ قرض و بیع بینہ سے ثابت ہوں یہ نہ ہو کہ محض مریض کے اقرار سے اس کا ثبوت ہو۔ (بحر)

مسئلہ ۷ :
مریض نے کوئی چیز خریدی اور اُس کا ثمن ادا نہیں کیا یہاں تک کہ مر گیا تو اگر مبیع ابھی تک بائع کے قبضہ میں ہے تو اُسکا تنہا بائع حقدار ہے دوسرے دَین والے اس مبیع کا مطالبہ نہیں کر سکتے یہ نہیں کہہ سکتے کہ یہ چیز اُس مرنے والے مدیون کی ہے لہٰذا ہم بھی اس میں سے اپنا دَین وصول کریں گے اور اگر مبیع اُس مشتری کے ہاتھ میں پہنچ چکی ہے اس کے بعد مرا تو جیسے دوسرے دَین والے ہیں بائع بھی ایک دائن ہے سب کے ساتھ شریک


 ہے حصۂ رسد کے موافق یہ بھی لے گا۔ (بحر ، درمختار)

مسئلہ ۸:
مریض نے ایک دَین کا اقرار کیا پھر دوسرے دَین کا اقرار کیا مثلاً پہلے کہا زید کے میرے ذمہ اتنے روپے ہیں پھر کہا عمرو کے میرے ذمہ اتنے روپے ہیں دونوں اقرار برابر ہیں دینے میں ایک کو دوسرے پر ترجیح نہیں چاہے یہ دونوں اقرار متصل ہوں یا فصل کے ساتھ ہوں اور اگر پہلے دَین کا اقرار کیا پھر امانت کا کہ یہ چیز میرے پاس فلاں کی امانت ہے یہ دونوں بھی برابر ہیں اور اگر پہلے امانت کا اقرار ہے اُس کے بعد دَین کا تو امانت کو دَین پر مقدم رکھا جائے گا۔ (بحر)

مسئلہ ۹:
ودیعت کا اقرار کیا کہ فلاں کے ہزار روپے میرے پاس ودیعت ہیں اور مر گیا اور وہ ہزار ودیعت کے ممتاز نہیں ہیں تو مثل دیگر مدیون کے یہ بھی ایک دَین قرار پائے گا جو ترکہ سے ادا کیا جائے گا۔ اور اگر مریض کے پاس ہزار روپے ہیں اور صحت کے زمانہ کا اُس پر کوئی دَین نہیں ہے اُس نے اقرار کیا کہ مجھ پر فلاں کے ہزار وپے دَین ہیں  پھر اقرار کیاکہ یہ ہزار روپے جو میرے پاس ہیں فلاں شخص کی ودیعت ہے پھر ایک تیسرے شخص کے لئے ہزار روپے دَین کا اقرار کیا تو یہ ہزار روپے جو موجود ہیں تینوں پر برابر برابر تقسیم ہوں گے اور اگر پہلے شخص نے کہہ دیا کہ میرا اُس پر کوئی حق نہیں ہے یا میں نے معاف کر دیا تو اسکی وجہ سے تیسرے دائن کا حق باطل نہیں ہو گا بلکہ مودع اور دائن میں یہ روپے نصف نصف تقسیم ہوں گے۔ (عالمگیری)

مسئلہ ۱۰:
مریض نے اقرار کیا کہ میرے باپ کے ذمہ فلاں شخص کا اتنا دَین ہے اور اس کے قبضہ میں ایک مکان ہے جو


 اس کے باپ کا تھا اور خود اس مریض پر زمانۂ صحت کا بھی دَین ہے اس صورت میں اولاً دَین صحت کو ادا کریں گے اس سے جب بچے گا تو اس کے باپ کا دَین جس کا اس نے اقرار کیا ہے ادا کیا جائے گا اور اگر اپنے باپ کے دَین کا باپ کے مرنے کے بعد ہی زمانہً صحت میں اقرار کیا ہے تو اُس کے مکان کو بیچ کر پہلے اس کے باپ کا دَین ادا کیا جائے گا جن لوگوں کا اس پردَین ہے وہ اپنا دَین نہیں لے سکتے جب تک اس کے باپ کا دَین ادا نہ ہو جائے۔ (عالمگیری)

مسئلہ ۱۱:
مریض نے اقرار کیا کہ وارث کے پاس جو میری ودیعت یا عاریت تھی مل گئی یا مال مضاربت تھا وصول پایا اُسکی بات مان لی جائے گی۔ یونہی اگر وہ کہتا ہے کہ موہوب لہ سے میں نے ہبہ کو واپس لے لیا یا جو چیز بیع فاسد کے ساتھ بیچی تھی واپس لی یا مغصوب یا رہن کو وصول پایا یہ اقرار صحیح ہے اگرچہ اس پر زمانۂ صحت کا دَین ہو جب کہ یہ سب یعنی موہوب لہ وغیرہ اجنبی ہوں اور اگر وارث سے واپس لینے کا ان صورتوں میں اقرار کرے تو اُسکی بات نہیں مانی جائے گی۔ (عالمگیری)

مسئلہ ۱۲:
مریض نے اپنے مدیون سے دَین کو معاف کر دیا اگر یہ مریض خود مدیون ہے اور جس سے دَین کو معاف کیا ہے وہ اجنبی ہے معاف کرنا جائز نہیں اور اگر خود مدیون نہیں ہے تو اجنبی پر سے دَین کو بقدر اپنے ثلث مال کے معاف کر سکتا ہے اور وارث سے دَین کو معاف کرے تو چاہے خود مدیون ہو یا نہ ہو وارث پر اصالۃً دَین ہو یا اُس نے کفالت کی ہو ہر صورت میں جائز نہیں اور اگر مریض نے یہ کہہ دیا کہ اس پر میرا کوئی حق ہی نہیں ہے یہ اقرار قضائً صحیح ہے کہ اب مطالبہ قاضی کے یہاں نہیں ہو گا مگر دیانۃً صحیح نہیں یعنی اگر واقع میں مطالبہ تھا اور اس نے ایسا کہہ دیا تو مواخذۂ اخروی ہے۔ (بحر)

مسئلہ ۱۳:
مریض نے اقرار کیا کہ میں نے اپنی یہ چیز فلاں کے ہاتھ صحت کے زمانہ میں بیچ دی ہے ور اس کا ثمن بھی وصول کر لیا ہے اور مشتری بھی اس کا دعویٰ کرتا ہو بیع کے حق میں اُسکا اقرار صحیح ہے اور ثمن وصول کرنے کے حق میں بقدر ثلت مال کے صحیح اس سے زیادہ میں صحیح نہیں ۔ (بحر)

مسئلہ ۱۴:
یہ اقرار کیا کہ میرا دَین جو فلاں کے ذمہ تھا میں نے وصول پایا اگر وہ دَین صحت کے زمانہ کا تھا تو مریض کا یہ اقرار صحیح چاہے اس پر خود دَین ہو یا نہ ہو اور اگر یہ دَین زمانۂ مرض کا تھا اورخود اس پر زمانہ ٔ صحت کا دَین ہے یہ اقرار صحیح نہیں اور اگر اس پر صحت کا دَین نہ ہو تو بقدر ثلث مال یہ اقرار صحیح ہے۔ یہ چیز میں نے فلاں وارث کے ہاتھ صحت کے زمانہ میں بیع کر دی اور ثمن بھی وصول پایا یہ اقرار صحیح نہیں ۔ (بحر)

مسئلہ ۱۵:
مریض نے اپنی عورت سے خلع کیا اور عورت کی عدت بھی پوری ہو گئی اب وہ کہتا ہے میں نے بدل خلع وصول پایا اگر اُس پر زمانہ ٔ صحت کا دَین ہے نہ مرض کا تو اُس کی بات مان لی جائے گی۔ (عالمگیری)

مسئلہ ۱۶:
صحت میں غبن فاحش کے ساتھ کوئی چیز بشرط خیار خریدی تھی اور مرض میں اس بیع کو جائز کیا یا ساکت رہا


 یہاں تک کہ مدت خیار گزر گئی اس کے بعد مر گیا تو یہ بیع ثلث سے نافذ ہو گی۔ (بحر)

مسئلہ ۱۷:
عورت نے مرض میں یہ اقرار کیا کہ میں نے شوہر سے اپنا مہر وصول پایا اگر زوجیت یا عدت میں مر گئی اُس کا یہ اقرار جائز نہیں اور اگر یہ دونوں باتیں نہیں ہیں مثلاً شوہر نے قبل دخول طلاق دے دی ہے یہ اقرار جائز ہے۔ مریضہ نے شوہر سے مہر معاف کر دیا یہ دوسرے ورثہ کی اجازت پر موقوف ہے۔ (ردالمحتار)

مسئلہ ۱۸:
مریض نے یہ کہا کہ دنیا میں میری کوئی چیز ہی نہیں ہے اور مر گیا بقیہ ورثہ کو اختیار ہے کہ اُس کی زوجہ اور بیٹی سے اس بات پر قسم کھلائیں کہ ہم نہیں جانتے ہیں کہ متوفیٰ کے ترکہ میں کوئی چیز تھی۔ (ردالمحتار)

مسئلہ ۱۹:
مریض نے دوسرے پر بہت کچھ اموال کا دعویٰ کیا تھا مدعی نے مدعیٰ علیہ سے خفیۃً تھوڑے سے مال پر مصالحت کر لی اور علانیہ یہ اقرار کر لیا کہ اس کے ذمہ میرا کچھ نہیں ہے اور مر گیا اس کے بعد ورثہ نے دعویٰ کیا اور گواہوں سے ثابت کیا کہ ہمارے مورث کے بہت کچھ اموال اس شخص کے ذمہ ہیں ہمارے مورث نے ہم کو محروم کرنے کے لئے یہ ترکیب کی ہے یہ دعویٰ مسموع نہ ہو گا اور اگر مدعی علیہ بھی وارث تھا اوریہی تمام معاملات پیش آئے تو بقیہ وارث کا دعویٰ مسموع ہوگا۔ (ردالمحتار)

مسئلہ ۲۰:
جس وارث کے لئے مریض نے اقرار کیا ہے یہ کہتا ہے کہ اُس شخص نے میرے لئے صحت کے زمانہ میں اقرار کیا تھا اور بقیہ ورثہ یہ کہتے ہیں کہ مرض میں اقرار کیا تھا تو قول ان بقیہ ورثہ کا معتبر ہے اور اگر دونوں نے گواہ پیش کئے تو مقرلہ کے گواہ معتبر ہیں اور اگر مقرلہ کے پاس گواہ نہ ہوں تو اُن ورثہ پر حلف دے سکتا ہے۔ (بحر)

مسئلہ ۲۱:
یہ جو کہا گیا ہے کہ وارث کے لئے مریض کا اقرار باطل ہے اس سے مراد وہ وارث ہے جو بوقت موت وارث ہوا یہ نہیں کہ بوقت اقرار وارث ہو یعنی جس وقت اس کے لئے یہ اقرار کیا تھا وارث نہ تھا اور اُس کے مرنے کے وقت وارث ہو گیا تو یہ اقرار باطل ہے مگر جبکہ وراثت کا جدید سبب پیدا ہو جائے مثلاً نکاح لہٰذا اگر کسی عورت کیلئے اقرار کیا تھا اس کے بعد نکاح کیا وہ اقرار صحیح ہے اور اگر اپنے بھائی کے لئے یہ اقرار کیا تھا محجوب تھا مگر اُس کے مرنے کے وقت محجوب نہ رہا مثلاً جب اس نے اقرار کیا تھا اُس وقت اس کا بیٹاموجود تھا اور بعد میں بیٹا مر گیا اب بھائی وارث ہو گیا اقرار باطل ہے اور اگراقرار کے وقت بھائی وارث تھا مثلاً مریض کا کوئی بیٹا نہ تھا اُس کے بعد بیٹا پیدا ہوا اب بھائی وارث نہ رہا اگر مریض کے مرنے تک بیٹا زندہ رہا یہ اقرارصحیح ہے۔ مریض نے جس کے لئے اقرار کیا وہ وارث تھا پھر وارث نہ رہا پھر وارث ہو گیا اور اب وہ مریض مرا تو اقرار باطل ہے مثلاًزوجہ کے لئے اقرار کیا پھر اُسے بائن طلاق دے دی بعد عدت پھر اُس سے نکاح کر لیا۔ (عالمگیری)

مسئلہ ۲۲:
اگر مریض نے اجنبیہ کیلئے کوئی چیز ہبہ کر دی یا وصیت کر دی اس کے بعد اُس سے نکاح کیا وہ ہبہ یا وصیت باطل ہے۔ مریض نے وارث کے لئے اقرار کیا مگر پہلے یہ مقرلہ مر گیا اس کے بعد وہ مریض مرا مگر مقرلہ کے ورثہ


 مریض کے بھی ورثہ سے ہیں یہ اقرار جائز ہے جس طرح اجنبی کے لئے اقرار۔ (بحر ، عالمگیری)

مسئلہ ۲۳:
مریض نے اجنبی کے لئے اقرار کیا کہ یہ چیز اُسکی ہے اور اُس اجنبی نے کہا کہ یہ چیز مقر کے وارث کی ہے یہ خود مریض کا وارث کے حق میں اقرار ہے لہٰذ اصحیح نہیں ۔ مریض نے اپنی عورت کے دَین مہر کا اقرار کیا یہ اقرار صحیح ہے پھر اگر مرنے کے بعد ورثہ نے گواہوں سے ثابت کرنا چاہا کہ اُس عورت نے مریض کی زندگی میں مہر بخش دیا تھا یہ گواہ نہیں سُنے جائیں گے۔ (بحر)

مسئلہ ۲۴:
مریض نے دَین یا عین کا وارث کے لئے اقرار کیا مثلاً یہ کہا کہ اس کے میرے ذمہ ہزار روپے ہیں یا یہ کہ فلاں 

 چیز اُس کی ہے یہ اقرار باطل ہے خواہ تنہا وارث کے لئے اقرار ہو یا وارث و اجنبی دونوں کے حق میں اقرار ہو یعنی دونوں کی شرکت میں وہ دَین ہے یا اُس عین میں دونوں شریک ہیں اور یہ دونوں شریک ہونے کو مان رہے ہوں یا کہتے ہوں کہ ہم دونوں میں شرکت نہیں ہے بہرحال وہ اقرار باطل ہے ہاں اگر بقیہ ورثہ اُس اقرار کی تصدیق کریں تو یہ اقرار نافذ ہے۔ (درمختار)

مسئلہ ۲۵:
شوہر نے عورت کئے لئے وصیّت کی یا عورت نے شوہر کے لئے وصیت کی اور دونوں صورتوں میں کوئی دوسرا وارث نہیں ہے تو وصیت صحیح ہے اور زوجین کے سوا دوسرا کوئی وارث جب تنہا ہو تو وصیت کی کیا ضرورت کیوں کہ وہ توکل کا خود ہی وارث ہے۔ (درمختار)

مسئلہ ۲۶:
مریض کے قبضہ میں جائداد ہے اس کے متعلق اُس نے وقف کا اقرار کیا اس کی دو صورتیں ہیں ایک یہ کہ خود اپنے وقف کرنے کا اقرار کرتا ہے کہتا ہے کہ میں نے اسے وقف کیا ہے ایک ثلث مال میں یہ وقف نافذ ہو گا۔ دوسری صورت یہ کہ اس کو دوسرے نے وقف کیا ہے یعنی یہ جائداد دوسرے شخص کی تھی اُس نے وقف کر دی تھی اگر اُس دوسرے شخص یا اُس کے ورثہ تصدیق کریں جائز ہے اور اگر مریض نے بیان نہ کیا کہ میں نے وقف کیا یا دوسرے نے تو ثلث میں نافذ ہے۔ (ردالمحتار)

مسئلہ ۲۷:
مریض نے وارث یا اجنبی کسی کے دَین کا اقرار کیا اور مرا نہیں بلکہ اچھا ہو گیا پھر اس کے بعد مرا تو وہ اقرار مریض کا اقرار نہیں بلکہ صحت کے اقرار کا جو حکم ہے اُسکا بھی ہے کیونکہ جب اچھا ہو گیا تو معلوم ہو گیا کہ وہ


 مرض الموت تھا ہی نہیں غلطی سے لوگوں نے ایسا سمجھ رکھا تھا۔ یہی حکم تمام ان اقراروں کا ہے جو مرض کی وجہ سے جاری نہیں ہوتے تھے اور اگر وارث کے لئے وصیّت کی تھی پھر اچھا ہو گیا یہ تو وصیت اب بھی نہیں صحیح ہو گی۔ (درمختار ، ردالمحتار)

مسئلہ ۲۸:
مریض نے وارث کی امانت ہلاک کرنے کا اقرار کیا یہ اقرارصحیح و معتبر ہے اسکی صورت یہ ہے کہ مثلاً بیٹے نے باپ کے پاس گواہوں کے روبرو کوئی چیز امانت رکھی اُس کے متعلق باپ یہ اقرار کرتا ہے کہ میں نے قصداً ضائع کر دی یہ اقرار معتبر ہے ترکہ میں سے تاوان ادا کیا جائے گا۔ مریض نے یہ اقرار کیا کہ وارث کے پاس جو


 کچھ امانتیں تھیں وہ سب میں نے وصول پائیں یہ اقرار بھی معتبر ہے۔ یہ اقرار بھی معتبر ہے کہ میرا کوئی حق میرے باپ یا ماں کے ذمہ نہیں ۔ (درمختار)

مسئلہ ۲۹:
مریض نے یہ کہا کہ میری فلاں لڑکی جو مر چکی ہے اُس کے ذمہ دس روپے تھے جو میں نے وصول پا لئے تھے اور اس مریض کا بیٹا انکار کرتا ہے یہ اقرار صحیح ہے کیونکہ وارث کے لئے یہ اقرار ہی نہیں وہ لڑکی مر چکی ہے وارث کہاں ہے۔ (درمختار)

مسئلہ ۳۰:
مریض نے اپنی زوجہ کے لئے مال کا اقرار کیا وہ عورت شوہر سے پہلے مر گئی اور اُس نے دو بیٹے چھوڑے ایک اسی شوہر سے ہے دوسرا پہلے خاوند سے احتیاط یہ ہے کہ اقرار صحیح نہیں ۔ یونہی مریض نے اپنے بیٹے کے لئے


 اقرار کیا اور بیٹا باپ سے پہلے مر گیا اور اس نے اپنا بیٹا چھوڑا اُس کے مرنے کے بعد اُس کاباپ مرا اور اس کا اب کوئی بیٹا نہیں ہے یعنی وہ پوتا وارث ہے تو بمقتضاء احتیاط وہ اقرار صحیح نہیں ۔ یونہی مریض نے وارث یا اجنبی کے لئے یہ اقرار کیا اور مقرلہ مریض سے پہلے ہی مر گیا مگر اس کے وارث اُس مریض مقر کے بھی وارث ہیں اس کا بھی وہی حکم ہے۔ (عالمگیری)

مسئلہ ۳۱:
ایک شخص دو چار روز کے لئے بیمار ہو جاتا ہے پھر دو چار روز کو اچھا ہو جاتا ہے اُس نے اپنے بیٹے کے لئے دَین کا اقرار کیا اگر ایسے مرض میں اقرار کیا جس کے بعد اچھا ہو گیا تو اقرار صحیح ہے اور اگر ایسے مرض میں اقرار کیا جس نے اُسے صاحب فراش کر دیا اور اچھا نہ ہواا سی مرض میں مر گیا تو اقرار صحیح نہیں ۔ (عالمگیری)

مسئلہ ۳۲:
مریض نے یہ اقرار کیا کہ فلاں شخص کا میرے ذمہ ایک حق ہے اور ورثہ نے بھی اس کی تصدیق کی اس کے بعد مریض مر گیا وہ شخص اگر مریض کے مال کی تہائی تک اپنا حق بیان کرے اُس کی بات مان لی جائے گی اور تہائی سے زیادہ کا طالب ہو اور ورثہ منکر ہوں تو ورثہ پر حلف دیا جائے گا وہ یہ قسم کھائیں کہ ہمارے علم میں میت کے ذمہ اسکا اتنا مال نہ تھا اگر قسم کھا لیں گے صرف تہائی مال اس شخص کو دیا جائے گا۔ (عالمگیری)

مسئلہ ۳۳:
مریض نے وارث کے لئے ایک معین چیز کا اقرار کیا کہ یہ چیز اُس کی ہے اُس وارث نے کہا وہ چیز میری نہیں ہے بلکہ فلاں شخص کی ہے اور یہ شخص وارث کی تصدیق کرتا ہے یعنی چیز اپنی بتاتا ہے اور مریض مر گیا وہ چیز اس اجنبی کو دے دی جائے گی اور وارث سے چیز کی قیمت کا تاوان لیا جائے گا۔ یونہی اگر مریض نے ایک وارث کے لئے اُس چیز کا اقرار کیا اس وارث نے دوسرے وارث کی وہ چیز بتائی وہ چیز دوسرے وارث کوملے گی اور پہلا


 وارث اُس کی قیمت تاوان میں دے یہ قیمت سب ورثہ پر تقسیم ہو گی ان دونوں کو بھی اس میں سے انکے حصہ ملیں گے۔ (عالمگیری)

مسئلہ ۳۴:
مریض پر زمانۂ صحت کا دَین ہے اسکی کوئی چیز کسی نے غصب کر لی اور غاصب کے پاس وہ چیز ہلاک ہو گئی قاضی نے حکم دیا کہ غاصب اُس چیز کی قیمت مریض کو ادا کرے اب مریض یہ اقرار کرتاہے کہ غاصب سے میں نے


 قیمت وصول پائی یہ بات مانی نہیں جائے گی جب تک گواہوں سے ثابت نہ ہو اور اگر زمانۂ صحت میں اُس نے غصب کی تھی اس کے بعد بیمار ہوا اور قاضی نے غاصب پر قیمت دینے کا حکم کیا اور مریض کہتا ہے میں نے


 قیمت وصول پائی تومریض کی بات مان لی جائے گی۔ (عالمگیری)

مسئلہ ۳۵:
مریض نے اپنی ایک چیز جس کی واجبی قیمت ایک ہزار تھی دو ہزار میں بیچ ڈالی اور اُس کے پاس اس چیز کے سوا کوئی اور مال نہیں ہے اور اس پر کثرت سے دَین ہیں اب وہ کہتا ہے کہ وہ ثمن میں نے وصول پایا اور مر گیا اُسکا یہ اقرار صحیح نہیں ۔ (عالمگیری)

مسئلہ ۳۶:
ایک شخص نے زمانۂ صحت میں اپنی چیز بیع کر دی اور مشتری نے مبیع پر قبضہ بھی کر لیا اس کے بعد بائع بیمار ہوا اور اس نے ثمن وصول پانے کا اقرار کر لیا اور بائع کے ذمہ لوگوں کے دَین بھی ہیں پھر یہ بائع مر گیا اس کے بعدمشتری نے مبیع میں عیب پایا یا قاضی نے اس کے واپس کرنے کا حکم دے دیا مشتری کو یہ حق نہیں ہے کہ


 دیگر قرض خواہوں کی طرح میت کے مال سے اپنا ثمن واپس لے بلکہ وہ چیز بیع کی جائے گی اگر اس کے ثمن سے مشتری کا مطالبہ ہو جائے فبہا اور اگر اس کے مطالبہ وصول کر لینے کے بعد کچھ بچ رہا تو یہ بچا ہوا دوسرے قرض خواہوں کے دَین میں دے دیا جائے گا اور اگر مشتری کے مطالبہ سے کم میں چیز فروخت ہوئی تو میت کے مال سے دوسروں کے دَین ادا کرنے کے بعد اگر کچھ بچتا ہے تو مشتری کا بقیہ مطالبہ ادا کیا جائے ورنہ گیا۔ (عالمگیری)

مسئلہ ۳۷:
مریض نے وارث کو روپے دیئے کہ فلاں شخص کا مجھ پر دَین ہے اس روپے سے اُس کا دَین ادا کر دو وارث کہتا ہے وہ روپے میں نے دائن کو دے دیئے اور دائن کہتا ہے مجھے نہیں دیئے وارث کی بات فقط اُس کے حق میں معتبر ہے یعنی وارث بری الذمہ ہو گیا مریض اس کو سچا بتائے یا جھوٹا بہرحال اس سے روپے کا مطالبہ نہیں ہو سکتا مگر دائن کا حق باطل نہیں ہو گا یعنی اُس کا دَین ادا کرنا ہو گا اور اگر مریض نے وارث کو وکیل کیا ہے کہ فلاں کے ذمہ میرا دَین ہے وصول کر لاؤ وارث کہتا ہے میں نے دَین وصول کر کے مریض کو دے دیا اُس کی بات معتبر ہے مدیون بری ہو گیا اس سے مطالبہ نہیں ہو سکتا۔ (مبسوط)

مسئلہ ۳۸:
مریض نے اپنی کوئی چیز بیع کرنے کے لئے وارث کو وکیل کیا اس کی دو صورتیں ہیں مریض کے ذمہ دَین ہے یا نہیں اگر اس کے ذمہ دَین نہیں ہے اور وارث نے گواہوں کے سامنے اُس چیز کو واجبی قیمت پر بیچا اب مریض کی زندگی میں یا اس کے مرنے کے بعد یہ کہتا ہے کہ ثمن وصول کر کے میں نے مریض کو دے دیا یامیرے پاس سے ضائع ہو گیا اس کی بات مان لی جائے گی اور اگر وارث یہ کہتا ہے کہ میں نے چیز بیع کر دی اور ثمن وصول کر لیا پھر میرے پاس سے ضائع ہو گیا اگر وہ چیز بھی ہلاک ہو چکی ہے اور مشتری کو بھی معلوم نہیں ہے کہ کون شخص تھا اسکی بات معتبر ہے اور اگر چیز موجود ہے اور معلوم ہے کہ فلاں شخص مشتری ہے اورمریض


 بھی زندہ ہے جب بھی وارث کی بات معتبر ہے  اور مریض مر چکا ہے تو وارث کا اقرارکہ میں نے ثمن وصول پایا اور میرے پاس سے ضائع ہو گیا صحیح نہیں اور اگر مریض کے ذمہ دَین ہے تو وارث کی بات معتبر نہیں اگرچہ مریض اسکی تصدیق کرتا ہو۔ (مبسوط) 

مسئلہ ۳۹:
ایک شخص نے اپنے باپ کے پاس ہزار روپے گواہوں کے سامنے امانت رکھے اس کے باپ نے مرتے وقت یہ اقرار کیا کہ وہ امانت کے روپے میں نے خرچ کر ڈالے اور اسی اقرار پر قائم رہا تو باپ کے ذمہ یہ روپے دَین ہیں کہ ا س کے مال سے بیٹا وصول کرے گا اور اگر باپ نے سرے سے امانت رکھنے ہی سے انکار کر دیا یا کہتا ہے کہ میں نے خرچ کر ڈالے پھر کہنے لگا کہ ضائع ہو گئے یا میں نے بیٹے کو دے دیئے اسکی بات قابلِ اعتبار نہیں اگرچہ قسم کھاتا ہوا ور اُس پر تاوان لازم ہے اور اگر اس نے پہلے یہ کہا کہ ضائع ہو گئے یا میں نے واپس دیدیئے مگر جب اُس پر حلف دیا گیا تو کہنے لگا میں نے خرچ کر ڈالے یا قسم سے انکار کر دیا تو اس صورت میں ضمان لازم نہیں اور ترکہ سے یہ روپے نہیں دیئے جائیں گے۔ (عالمگیری)

مسئلہ ۴۰:
ایک شخص بیمار ہے اُس کا ایک بھائی ہے اور ایک بی بی زوجہ نے کہا مجھے تین طلاقیں دے دو اُس نے دے دیں پھر اُس مریض نے یہ اقرار کیا کہ میرے ذمہ بی بی کے سو روپے باقی ہیں اورعورت اپنا پورا مہر لے چکی ہے وہ شخص ساٹھ روپیہ ترکہ چھوڑ کر مر گیا اگر عورت کی عدّت پوری ہو چکی ہے تو کُل روپے عورت لے لی گی اور عدّت گزرنے سے پہلے مر گیا تو اولاّ ترکہ سے وصیّت کو نافذ کر یں گے پھر میراث جاری کریں گے مثلاً اس نے تہائی مال کی وصیت کی ہے تو بیس روپے موصیٰ لہ کو کو دیں گے اور دس روپے عورت کو اور تیس اُس کے بھائی کو۔ (عالمگیری)

مسئلہ ۴۱: 
مریض نے یہ اقرار کیا کہ یہ ہزار روپے جو میرے پاس ہیں لقطہ ہیں اس اقرار کے بعد مر گیا اور ان روپوں کے علاوہ اُس نے کوئی مال نہیں چھوڑا اگر ورثہ اُس کے اقرارکی تصدیق کرتے ہوں تو ان کو کچھ نہیں ملے گا وہ روپے صدقہ کر دیئے جائیں اور تکذیب کرتے ہوں تو ایک تہائی صدقہ کر دیں اور دو تہائیاں بطور میراث تقسیم کر لیں ۔ (عالمگیری)

مسئلہ ۴۲:
مریض کے تین بیٹے ہیں ایک بیٹے پر اُس کے ہزار روپے دَین ہیں اُس مریض نے یہ اقرار کیا کہ میں نے اس لڑکے سے ہزار روپے دَین وصول پالئے ہیں یہ مدیون بھی اُس کی تصدیق کرتا ہے اور باقی دونوں لڑکوں میں سے ایک تصدیق کرتا ہے اور ایک تکذیب تو مدیون بیٹا ایک ہزار کی تہائی اُس کو دے جو تکذیب کرتا ہے اور خود اس کو اور تصدیق کرنے والے کو کچھ نہیں ملے گا۔ (عالمگیری)

مسئلہ ۴۳:
ایک شخص مجہول النسب کے لئے مریض نے کسی چیز کا اقرار کیا اس کے بعد اُس شخص کی نسبت یہ اقرار کرتا ہے کہ یہ میرا بیٹا ہے اور وہ اسکی تصدیق کرتا ہے نسب ثابت ہو جائے گا اور وہ اقرار جو پہلے کر چکا ہے باطل ہو


 جائے گا اور جب وہ بیٹا ہو گیا تو خود وارث ہے جیسے دوسرے وارث ہیں اور اگر وہ شخص معروف النسب ہے یا وہ اس کی تصدیق نہیں کرتا تونسب ثابت نہیں ہو گا اور پہلا اقرار بدستور سابق۔ (درر ، غرر، شرنبلالی)

مسئلہ ۴۴:
عورت کو بائن طلاق دے چکا ہے اُس کے لئے دَین کا اقرار کیا تو دَین و میراث میں جو کم ہو وہ عورت کو دیا جائے یہ حکم اُس وقت ہے کہ عورت عدّت میں ہو اور خود اسکی خواہش پر شوہر نے طلاق دی ہو اور اگر عدّت پوری ہو چکی تو وہ اقرار جائز ہے کہ یہ وارث ہی نہیں ہے اور اگر طلاق دینا عورت کے سوال پر نہ ہوتو عورت میراث کی مستحق ہے اور اقرار صحیح نہیں کہ اس صورت میں وارث ہے۔ (درمختار)


اقرار نسب

مسئلہ ۱:
اگر کسی نے ایک شخص کے بھائی ہونے کا اقرار کیا یعنی یہ کہا کہ یہ میرا بھائی ہے اگرچہ یہ غیر ثابت النسب ہو اگرچہ یہ بھی تصدیق کرتا ہو مگر نسب ثابت نہیں یعنی اُس کے باپ کا بیٹا نہیں قرار پائے گا اسکا صرف اتنا اثر ہو گا کہ مقر کا اگر دوسرا وارث نہ ہو تو یہ وارث ہے۔ (درمختار)

مسئلہ ۲:
مرد اتنے لوگوں کا اقرار کر سکتا ہے۔ (۱) اولاد (۲) والدین (۳) زوجہ۔ یعنی یہ کہہ سکتا ہے کہ یہ میری بی بی ہے بشرطیکہ وہ عورت شوہر والی نہ ہو نہ وہ اپنے شوہر کی عدّت میں ہو اور نہ اُس کی بہن مقر کی زوجہ ہو یا اسکی عدّت میں ہو اور اس کے سوا اُس کے نکاح میں چار عورتیں نہ ہوں ۔ (۴)مولیٰ یعنی مولائے عتاقہ یعنی اُس نے اسے آزاد کیا ہے یا اس نے اُسے آزادکیا ہے بشرطیکہ اُس کی ولا کا ثبوت غیر مقر سے نہ ہو چکا ہو۔ عورت بھی والدین اور زوج اورمولیٰ کاا قرار کر سکتی ہے اور اولاد کا اقرار کرنے میں شرط یہ ہے کہ اگر شوہر والی ہو یا معتدہ تو ایک عورت ولادت و تعیین ولدکی شہادت دے یا زوج خود اُس کی تصدیق کرے اور اگر نہ شوہر والی ہے نہ معتدہ تو اولاد کا اقرار کر سکتی ہے۔ یا شوہر والی ہو مگر کہتی ہے اُس سے بچہ نہیں ہے دوسرے سے ہے بیٹے کا اقرار صحیح ہونے میں یہ شرط ہے کہ لڑکا اتنی عمر کا ہو کہ اتنی عمر والا مقر کا لڑکا ہو سکتا ہو اور وہ لڑکا ثابت النسب نہ ہو اور باپ کے اقرار میں بھی یہ شرط ہے کہ بلحاظ عمر مقر اُس کا لڑکا ہو سکتا ہے اور یہ مقر ثابت النسب نہ ہو۔ ان تمام اقراروں میں دوسرے کی تصدیق شرط ہے مثلاً یہ کہتا ہے فلاں میرا باپ ہے اور اس نے انکار کر دیا تو اقرار سے نسب ثابت نہ ہوا۔ اولاد کا اقرار کیا اور وہ چھوٹا بچہ ہے کہ اپنے کو بتا نہیں سکتا کہ میں کون ہوں اس میں تصدیق کی کچھ ضرورت نہیں اور اگر غلام دوسرے کا غلام ہے تو اُسکے مولیٰ کی تصدیق ضروری ہے۔ (بحر ، درمختار ، عالمگیری)

مسئلہ۳:
ان مذکورین کے متعلق اقرار صحیح نہ ہونے کا مطلب یہ ہوتا ہے کہ اس اقرار کی وجہ سے مقر یا مقرلہ یا کسی اور پر جو کچھ حقوق لازم ہوں گے اُن کا اعتبار ہو گا مثلاً یہ اقرار کیا کہ فلاں میرا بیٹا ہے تو یہ مقرلہ اُس شخص کا وارث


 ہو گا جیسے دوسرے وارث ورثہ ہیں اگرچہ دوسرے ورثہ اس کے نسب سے انکار کرتے ہوں اور یہ مقرلہ اُس مقر کے باپ کو (جو مقرلہ کا دادا ہوا) وارث ہو گا اگرچہ مقر کے باپ اُس کے نسب سے انکار کرتا ہو اور اقرار صحیح نہ ہونے کا مطلب یہ ہے کہ اقرار کی وجہ سے غیر مقر و مقرلہ پر جو حقوق لازم ہوں گے اُن کا اعتبار نہ ہو گااور خود ان پر جو حقوق لازم ہوں گے اُن کا اعتبار ہو گا مثلاً کہا کہ فلاں شخص میرا بھائی ہے اور مقر کے دوسرے ورثہ اُس کے بھائی ہونے سے انکار کرتے ہیں اور مقر مر گیا مقرلہ اُن ورثہ کے ساتھ وارث نہ ہو گا۔ یونہی مقر کے باپ کا بھی وہ وارث نہ ہو گا جبکہ اُس کا باپ اس کے نسب سے منکر ہو مگر جب تک مقر زندہ ہے اس کا نفقہ اُس پر واجب ہو سکتا ہے۔  (عالمگیری)

مسئلہ ۴:
ایک غلام کا زمانہ ٔ صحت میں مالک ہوا اور زمانہ ٔ مرض میں یہ اقرار کیا کہ یہ میرا بیٹا ہے اور اُس کی عمر بھی اتنی ہے کہ اس کا بیٹا ہو سکتا ہے اور اُس کا نسب بھی معروف نہیں ہے وہ غلام اُس مقر کا بیٹا ہو جائے گا اورآزاد ہو جائے گا اور مقر کا وارث ہو گا اور اُسے سعایت بھی نہیں کرنی ہو گی اگرچہ مقرکے پاس اس کے سوا کوئی مال نہ ہو اگرچہ اس پر اتنا دَین ہو کہ اس کے رقبہ کو محیط ہو اور اگر اس غلام کی ماں بھی زمانہ ٔ صحت میں اُس کی مِلک ہے تو اُس پر بھی سعایت نہیں ہے اور اگر مرض میں غلام کا مالک ہوا اور نسب کا اقرار کیا جب بھی آزاد ہو جائے گا اور نسب ثابت ہو جائے گا۔ (عالمگیری)

مسئلہ۵:
مقر کے مرنے کے بعد بھی مقرلہ کی تصدیق صحیح و معتبر ہے مثلاً اقرار کیا تھا کہ یہ میرا لڑکا ہے اور مقر کے مرنے کے بعد مقرلہ نے تصدیق کی یہ تصدیق صحیح ہے مگر عورت نے زوجیت کا اقرار کیا تھا اُس کے مرنے کے بعد شوہر تصدیق کرے یہ تصدیق بیکار ہے کہ عور ت کے مرنے کے بعد نکاح کا سارا سلسلہ ہی منقطع ہو گیا۔ (درمختار)

مسئلہ۶:
نسب کا اس طرح اقرار جس کا بوجھ دوسرے پر پڑے اُس دوسرے کے حق میں صحیح نہیں مثلاً کہا فلاں میرا بھائی ہے چچا ہے دادا ہے پوتا ہے کہ بھائی کہنے کے معنی یہ ہوئے وہ اس کے باپ کا بیٹا ہوا اس اقرار کا اثر باپ پر پڑا اسی طرح سب میں یہ اقرار دوسرے کے حق میں نا معتبر مگر خود مقر کے حق میں یہ اقرار صحیح ہے اور جو کچھ احکام ہیں وہ اس کے ذمہ لازم ہیں جب کہ دونوں اس بات پر متفق ہوں یعنی جس طرح یہ اُس کو بھائی کہتا ہے وہ بھی کہتا ہے اگرچہ یہ چچا بتاتا ہے تو وہ بھتیجا بتاتا ہے۔ نفقہ و حضانت و میراث سب احکام جاری ہوں گے یعنی اگر مقر کا کوئی دوسرا وارث نہیں نہ قریب کا نہ دُور کا یعنی ذوی الارحام اور مولے الموالاۃ بھی نہیں تو مقرلہ وارث ہو گا ورنہ وارث نہیں ہو گا کہ خود اس کا نسب ثابت نہیں ہے پھر وارث ثابت کے ساتھ مزاحمت نہیں کر سکتا وارث ثابت سے مراد غیر زوجین ہیں کیونکہ ان کا وجود مقرلہ کو میراث ملنے سے نہیں روک سکتا۔ (درمختار)

مسئلہ ۷:
اس صورت میں کہ تحمیل نسب غیر پر ہو مقر اپنے اقرار سے رجوع کر سکتا ہے اگرچہ مقرلہ نے بھی اسکی تصدیق کر لی ہو مثلاً بھائی ہونے کا اقرار کیا اور اُس نے تصدیق کر دی اس کے بعد اقرار سے رجوع کر کے سارے مال کی وصیت کسی اور شخص کے لئے کر دی اب مقرلہ نہیں پائے گا بلکہ کُل مال موصیٰ لہ کو ملے گا۔ (بحرالرائق)

مسئلہ ۸:
جس شخص کا باپ مر گیا اُس نے کسی کی نسبت یہ اقرار کیا کہ یہ میرا بھائی ہے تو اگرچہ مقرلہ کا نسب ثابت نہیں ہو گا مگر مقر کے حصہ میں وہ برابر شریک ہو گا اور اگر کسی عورت کو اس نے بہن کہا ہے تو وہ اس کے حصہ میں ایک تہائی کی حقدار ہو جائے گی۔ (بحر)

مسئلہ ۹:
ایک شخص مر گیا اُس نے ایک پھوپھی چھوڑی اس پھوپھی نے یہ اقرار کیا کہ میرا جو بھتیجا مر گیا ہے فلاں شخص اُس کا بھائی یا چچا ہے تو اس پھوپھی کو کچھ ترکہ نہیں ملے گا بلکہ کُل مال اُسی مقرلہ کو ملے گا کیونکہ جو عورت صورتِ مذکورہ میں وارث تھی اُس نے اپنے سے مقدم دوسرے کو وارث قرار دیا۔ (ردالمحتار)


مسائلِ متفرقہ

مسئلہ ۱۰:
اقرار اگرچہ حجت قاصرہ ہے کہ اس کا اثر صرف مقر پر پڑتا ہے دوسرے پر نہیں ہوتا مگر بعض صورتیں ایسی ہیں کہ اقرار سے دوسرے کو بھی نقصان پہنچ جاتا ہے۔ (۱) حرۂ مکلفہ نے دوسرے کو دَین کا اقرارکیا مگر اُس کا شوہر تکذیب کرتا ہے کہتا ہے کہ جھوٹ کہتی ہے عورت کا اقرار شوہر کے حق میں بھی صحیح ہے یعنی اس اقرار کا اثر اگر شوہر پر پڑے اور اُس کو ضرر ہو جب بھی صحیح مانا جائے گا مثلاً اگرادا نہ کرنے کی وجہ سے عورت کو قید کرنے کی ضرورت ہو گی قید کی جائے گی اگرچہ اس میں شوہر کا ضرر ہے۔ (۲) یونہی اگر موجر نے دَین کا اقرار کیا جس کی ادائیگی کی کوئی صورت معلوم نہیں ہوتی سوا اس کے جو چیز کرایہ پر دی ہے بیع کر دی جائے اُس کا بیچنا جائز ہے اگرچہ مستاجر کو ضرر ہے۔ (۳) مجہولۃ النسب عورت نے اقرار کیا کہ میں اپنے شوہر کے باپ کی بیٹی ہوں اور شوہر کے باپ نے بھی اسکی تصدیق کر دی نکاح فسخ ہو گیا۔ (۴) عورت نے باندی ہونے کا اقرار کیا اس اقرار کے بعد شوہر نے اُسے دو طلاقیں دیں بائن ہو گئیں شوہر کو رجعت کرنے کا حق نہیں ہے۔ (درمختار ، ردالمحتار)

مسئلہ ۱۱:
عورت مجہولۃ النسب نے اپنے کنیز ہونے کا اقرار کیا کہ میں فلاں شخص کی لونڈی ہوں اور اس شخص مقرلہ نے بھی اسکی تصدیق کی وہ عورت شوہر والی ہے اور اُس شوہر سے اولادیں بھی ہیں شوہر نے عورت کی تکذیب کی اس صورت میں خاص عورت کے حق میں اقرار صحیح ہے لہٰذا اس اقرار کے بعد عورت کے جو بچے ہوں گے وہ رقیق ہوں گے اور شوہر کے حق میں اقرار صحیح نہیں لہٰذا نکاح باطل نہیں ہو گا اور اولاد کے حق میں بھی اقرار


 صحیح نہیں لہٰذا وہ پہلے کی سب اولادیں آزاد ہیں بلکہ وقت اقرار میں جو پیٹ میں بچہ موجود تھا وہ بھی آزاد۔ (درمختار)

مسئلہ ۱۲:
مجہول النسب نے اپنے غلام کو آزاد کیا اس کے بعد یہ اقرار کیا کہ میں فلاں کا غلام ہوں اور اُس مقرلہ نے بھی تصدیق کی یہ اقرار فقط اُس کی ذات کے حق میں صحیح ہے غلام کو جو آزاد کر چکا ہے یہ عتق باطل نہیں ہو گا۔ اور وہ آزاد کردہ غلام مرجائے اور کوئی وارث ہو جو پورے ترکہ کو لے سکتا ہے تو وہ لے گا اور ایسا وارث نہ ہو تو اگر بالکل وارث نہ ہو توکُل ترکہ مقرلہ لے گا اور اگر وارث ہے مگر پورے ترکہ کو نہیں لے سکتا تو اُس کے لینے کے بعد جو کچھ بچا وہ مقرلہ لے گا۔ (درمختار)

مسئلہ ۱۳:
 ایک شخص نے دوسرے سے کہا تمہارے ذمہ میرے ہزار روپے ہیں دوسرے نے کہا ٹھیک ہے یا سچ ہے یا یقیناً ہے یہ اُس بات کا جواب ہے یعنی اس نے اُس کے ہزار روپے کا اقرار کر لیا۔ (درر، غرر) اسی طرح اگر کہا بجا ہے درست ہے۔ (درمختار)

مسئلہ ۱۴:
اپنی کنیز سے کہا اے چوٹٹی اے زانیہ اے پاگل یا کہا اس چوٹٹی نے ایسا کیا پھر اس کنیز کو بیچا خریدار نے ان عیوب میں سے کوئی عیب پایا اور اسے پتہ چل گیا کہ بائع نے کسی موقع پر ایسا کہا تھا تو وہ قول عیب کا اقرار قرار دے کہ لونڈی کو واپس نہیں کر سکتا کہ وہ الفاظ ندا ہیں یا گالی اُن سے مقصود یہ نہیں کہ وہ ایسی ہی ہے اور اگر مالک نے یہ کہا کہ یہ چوٹٹی ہے یا زانیہ ہے یا پاگل ہے تو مشتری واپس کر سکتا ہے کہ یہ اقرار ہے۔ (درر ، غرر) اکثر گاؤں والے یا تانگے والے جانوروں کو ایسے عیوب کے ساتھ پکارتے ہیں جن کی وجہ سے ان کو واپس کیا جا سکتا ہے وہاں بھی وہی صورت ہے کہ اگر ان الفاظ سے گالی دینا مقصود ہو تاہے یا پکارنا مقصود ہوتا ہے تو عیب کا اقرار نہیں اور اگر خبر دینا مقصود ہوتا ہے تو اقرار ہے اور مشتری واپس کر سکتا ہے۔ 
مسئلہ ۱۵:
مقر نے اقرار کیا اور مقر لہ نے کہہ دیا یہ جھوٹا ہے تو وہ اقرار باطل ہو گیا کیونکہ مقرلہ کے رد کر دینے سے اقرار رد ہو جاتا ہے مگر چند ایسے افراد ہیں کہ رد کرنے سے نہیں ہوتے۔ (۱) غلام کی حریت کا اقرار یعنی اس کے پاس غلام  ہے جس کی نسبت یہ اقرار کیا کہ یہ آزاد ہے غلام کہتا ہے میں آزاد نہیں ہوں اب بھی وہ آزاد ہے۔ (۲) نسب یعنی کسی شخص کی نسبت کہا یہ میرا بیٹا ہے اُس نے کہا اس کا بیٹا نہیں ہوں وہ اقرار رد نہیں ہوا یعنی اس کے بعد بھی اگر کہہ دے گا کہ میں اُس کابیٹا ہوں نسب ثابت ہو جائے گا۔ (۳) وقف مثلاً ایک شخص کے پاس زمین ہے اس نے کہا یہ زمین ان دونوں آدمیوں پر وقف ہے ان کے بعد انکی اولاد ونسل پر ہمیشہ کے لئے اور اُن میں کوئی نہ رہے تو مساکین پر اُن دونوں میں سے ایک نے تصدیق کی اور ایک نے تکذیب اس صورت میں نصف آمدنی تصدیق کرنے والے کوملے گی اور نصف مساکین کو اس کے بعد اُس منکر نے انکار سے رجوع کرکے تصدیق کی تو اس کے حصہ کی آدھی آمدنی اسے ملنے لگے گی۔ (۴) طلاق (۵) عتاق (۶) میراث یعنی ایک شخص


 کے لئے وراثت کا اقرار کیا تھا اُس نے تکذیب کر دی ا س کے بعد اگر تصدیق کرے گا وراثت کا مستحق ہو جائے گا۔ (۷) رقیت ایک شخص نے اقرار کیا کہ میں تیرا غلام ہوں اُس نے کہا غلط ہے پھر تصدیق کر کے اُسے غلام بنا سکتا ہے۔ (درمختار)

مسئلہ ۱۶:
جو کچھ ترکہ وصی کے ہاتھ میں تھا وہ سب میت کی اولاد کو وصی نے دیدیا اور اُس نے یہ کہہ دیا کہ میں نے کل ترکہ وصول پایا میرے والد کے ترکہ میں کوئی چیز ایسی نہیں رہ گئی ہے جس کو میں نے پا نہ لیا ہو اس کے بعد پھر وصی پر کسی چیز کے متعلق دعویٰ کیا کہ یہ میرے باپ کا ترکہ ہے اور اس کو گواہوں سے ثابت کیا یہ دعویٰ سُنا جائے گا۔ یونہی اگر وارث نے یہ کہہ دیا کہ میرے والد کا جن لوگوں پر مطالبہ تھا سب میں نے وصول پایا اس کے بعد اس شخص پر دعویٰ کیا کہ میرے والد کا اس پر اتنا دَین ہے یہ دعویٰ سُنا جائے گا۔ یونہی وصی سے کسی وارث نے صلح کر لی یعنی ترکہ میں اتنی چیزیں ہیں ان میں سے اتنی چیزیں مجھے دی جائیں اور اس کے بعد میرا کوئی حق ترکہ باقی نہیں رہے گا اس صلح کے بعد وصی کے ہاتھ میں ایک ایسی چیز دیکھی جو صلح کے وقت ظاہر نہیں کی گئی تھی اُس میں بقدر اپنے حصہ کے دعویٰ کر سکتا ہے۔ (درمختار ، ردالمحتار)

مسئلہ ۱۷:
دخول کے بعد یہ ا قرار کیا کہ میں نے اس عورت کو دخول سے قبل طلاق دے دی تھی پورا مہر دخول کی وجہ سے اُس کے ذمہ ہے اور نصف مہر اس اقرار کی وجہ سے ہے۔ (درمختار)

مسئلہ ۱۸:
وقف کی آمدنی جس کے لئے تھی وہ کہتا ہے اس آمدنی کا مستحق فلاں شخص ہے میں نہیں ہوں یہ اقرار صحیح ہے یعنی اس کو آمدنی اب نہیں ملے گی اگرچہ وقف نامہ میں اسی کے لئے ہے مگر یہ بات اسی تک محدود ہے اس کے مرنے کے بعد حسبِ شرائط وقف نامہ اسکی اولاد پر تقسیم ہو گی۔ (درمختار ، ردالمحتار)

مسئلہ ۱۹:
یہ اقرار کیا کہ ہم نے فلاں کے ہزار روپے غصب کئے پھر یہ کہتا ہے ہم دس شخص تھے اور مالک یہ کہتا ہے کہ تنہا یہی تھا اسی کو پورے ہزار روپے دینے ہوں گے کیونکہ یہ لفظ (ہم) ایک کے لئے بھی بولا جاتا ہے ہاں اگر یہ کہتا کہ ہم سب نے اس کے ہزار روپے غصب کئے اور پھر کہتا ہے کہ ہم دس شخص تھے تو بیشک اس سے ایک ہی سو لیا جاتا کہ اس نے پہلے ہی سے بتا دیا کہ میں تنہا نہ تھا۔ (درمختار)

مسئلہ ۲۰: 
ایک چیز کا اقرار کر کے کہتا ہے مجھ سے غلطی ہو گئی یعنی کچھ کا کچھ کہہ گیا یہ بات قبول نہیں کی جائے گی مگرمفتی نے اگر طلاق کا حکم دیا تھا اس بنا پر اس نے طلاق کا اقرار کیا بعد میں معلوم ہوا کہ اُس مفتی نے غلط فتویٰ دیا تھا یہ کہتا ہے کہ اُس غلط فتویٰ کی بنا پر میں نے غلط اقرار کیا یہ دیانۃً مسموع ہے۔ (درمختار)

مسئلہ ۲۱:
ایک شخص نے کہا میرے والد نے ثلث مال کی زید کے لئے وصیّت کی بلکہ عمرو کے لئے بلکہ بکر کے لئے تو وصیت زید کے لئے ہے عمرو و بکر کے لئے کچھ نہیں ۔ (درمختار)

مسئلہ ۲۲:
ایک شخص نے اقرار کیا کہ میں نے فلاں شخص کے لئے ہزار روپے کا اپنی نابالغی میں اقرار کیا تھا وہ یہ کہتا ہے کہ


 حالتِ بلوغ میں اقرار کیا تھا اس صورت میں قسم کے ساتھ مقر کا قول معتبر ہے اور اگر یہ کہتا ہے کہ سر سام کی حالت میں میں نے اقرار کیا تھا جب میری عقل جاتی رہی تھی اور اگر معلوم ہو کہ اسے سرسام ہوا تھا جب تو کچھ نہیں ورنہ ہزار دینے ہوں گے۔ (عالمگیری)

مسئلہ ۲۳:
مرد کہتا ہے میں نے نابالغی میں تجھ سے نکاح کیا تھا عورت کہتی ہے مجھ سے جب تم نے نکاح کیا تھا تم بالغ تھے اس میں مرد کا قول معتبر ہے اور اگر مرد یہ کہتا ہے کہ میں نے جب نکاح کیا تھا مجوسی تھا عورت کہتی ہے مسلمان تھے اس میں عورت کا قول معتبر ہے۔ (عالمگیری)

مسئلہ ۲۴:
دو شخصوں میں شرکت مفاوضہ ہے ان میں سے ایک نے یہ اقرار کیا کہ میرے ساتھی کے ذمہ شرکت سے پہلے کے فلاں شخص کے اتنے روپے ہیں اور ساتھی اس سے انکار کرتا ہے اور طالب یہ کہتا ہے کہ وہ دَین زمانہ ٔ شرکت کا ہے تو دَین دونوں شریکوں پر لازم ہو گا اور اگر یہ اقرار کیا کہ یہ دَین شرکت سے پہلے کا ہے اور مجھ پر ہے شریک پر نہیں اور طالب کہتا ہے زمانہ ٔ شرکت کا دَین ہے اس صورت میں بھی دونوں پر لازم ہوگا اور اگر تینوں اس امر پر متفق ہیں کہ شرکت سے قبل کا دَین ہے تو اُسی کے ذمہ دَین قرار پائے گا جس نے لیا ہے دوسرے سے کوئی تعلق نہیں ۔ (عالمگیری)

مسئلہ ۲۵:
یہ کہا کہ اس چیز میں فلاں کی شرکت ہے یا یہ چیز میرے اور فلاں کے مابین مشترک  ہے یا یہ چیز میری اور فلاں کی ہے ان سب صورتوں میں دونوں نصف نصف کے شریک مانے جائیں گے اور اگر اقرار میں شریک کا حصہ بھی بتا دے مثلاً وہ تہائی یا چوتھائی کا شریک ہے تو جتنا اُس کا حصہ بتایا اُتنے ہی کی شرکت کا اقرار ہے۔ (عالمگیری)

مسئلہ ۲۶:
یہ کہا کہ میرا کوئی حق فلاں کی جانب سے نہیں اس کہنے سے وہ شخص تمام ہی حقوق سے بری ہو گیا یعنی حقوق مالیہ اور غیر مالیہ دونوں سے برأ ت ہو گئی۔ غیر مالیہ مثلاً کفالت بالنفس قصاص حد قذف۔ حقوق مالیہ خواہ دَین ہوں جو مال کے بدلے میں واجب ہوئے ہوں مثلاً ثمن،  اُجرت یا غیر مال کے بدلے میں ہوں مثلاً مہر۔ جنایت کی دیت اور حقوق مالیہ خواہ عین مضمونہ ہوں جیسے غصب یا امانت ہوں مثلاً ودیعت ، عاریت، اجارہ بالجملہ اس کہنے کے بعد اب وہ کسی حق کا مطالبہ نہیں کر سکتا۔ اور اگر یہ لفظ کہا کہ فلاں پر میرا کوئی حق نہیں تو صرف مضمون کا اقرار ہے امانت سے برأ ت نہیں اور اگر یہ کہا کہ فلاں کے پاس میرا کوئی حق نہیں یہ امانت سے برأت ہے شے مضمون سے برأت نہیں ۔ (عالمگیری)

مسئلہ ۲۷:
ایک شخص نے دو گواہوں سے مدعی علیہ کے ذمہ ہزار روپے ثابت کئے اور مدعی علیہ نے یہ گواہ پیش کئے کہ مدعی نے ہزار روپے اس سے معاف کر دیئے اسکی چند صورتیں ہیں اگر وجوب مال کی تاریخ ہو اور برأت (معافی) کی بھی تاریخ ہو اور تاریخ معافی بعد میں ہو معافی کا حکم دیا جائے گا اوراگر دستاویز کی تاریخ بعد میں ہے اور معافی کی پہلے ہو تو وجوب مال کا حکم دیا جائے گا اور اگر دونوں کی تاریخ نہ ہو یا دونوں کی ایک ہو یا دستاویز کی


 تاریخ ہو معافی کی نہ ہو یا معافی کی ہو مال کی نہ ہو ان سب صورتوں میں معافی کا حکم دیا جائے گا۔ (عالمگیری)


صلح کابیان


اﷲ عزوجل فرماتا ہے:


لَا خَیْرَ فِیْ کَثِیْرٍمِّنْ نَجْوٰھُمْ اِلَّا مَنْ اَمَرَ بِصَدَقَۃٍ اَوْمَعْرُوْفٍ اَوْ اِصْلَاحٍ بَیْنَ النَّاسِ


(اُن کی بہتیری سرگوشیوں میں بھلائی نہیں ہے مگر اُس کی سرگوشی میں جوصدقہ یا اچھی بات یا لوگوں کے مابین صلح کا حکم کرے)





اور فرماتا ہے:

ٍ
وَاِنِ امْرَأَۃٌ خَافَتْ مِنْ بَعْلِھَا نُشُوْزاً اَوْ اِعْرَاضاً فَلَا جُنَاحَ عَلَیْھِمَا اَنْ یُّصْلِحَا بَیْنَھُمَا صُلْحاً وَّالصُّلْحُ خَیْرٌ


(اگر کسی عورت کو اپنے خاوند سے بد خلقی اور بے توجہی کا اندیشہ ہو تو اُن دونوں پر یہ گناہ نہیں کہ آپس میں صلح کرلیں اور صلح اچھی چیز ہے)


اور فرماتا ہے؛




وَاِنْ طَائِفَتٰنِ مِنَ الْمُؤْمِنِیْنَ اقْتَتْلُوْا فَاصْلِحُوْا بَیْنَھُمَا فَاِنْم بَغَتْ اِحْدٰھُمَا عَلَی الْاُخْریٰ فَقَاتِلُوْا التَِّیْ تَبْغِیْ حَتّیٰ تَفْیَِٔ اِلیٰ اَمْرِ اللّٰہِ فَاِنْ فَائَ تْ فَاصْلِحُوْا بَیْنَھُمَا بِالْعَدْلِ وَاَقْسِطُوْا اِنَّ اللّٰہَ یُحِبُّ الْمُقْسِطِیْنَ ہ انَِّمَا الْمُؤْمِنُوْنَ اِخْوَۃٌ فَاصْلِحُوْا بَیْنَ اَخْوَیْکُمْ وَاتَّقُوا للّٰہَ لَعَلَّکُمْ تُرْحَمُوْنَ ہ


(اور اگر مسلمانوں کے دو گروہ لڑ جائیں تو اُن میں صلح کرا دو پھر اگر ایک گروہ دوسرے پر بغاوت کرے تو اُس بغاوت کرنے والے سے لڑو یہاں تک کہ وہ اﷲ کے حکم کی طرف لوٹ آئے پھر جب وہ لوٹ آیا تو دونوں میں عدل کے ساتھ صلح کرا دو اور انصاف کرو بیشک انصاف کرنے والوں کو اﷲ دوست رکھتا ہے۔ مسلمان بھائی بھائی ہیں تو اپنے دو بھائیوں میں صلح کراؤ اور اﷲ سے ڈرو تاکہ تم پر رحم کیا جائے)

حدیث ۱ :
صحیح بخاری شریف میں سہل بن سعد رضی اﷲ تعالیٰ عنہ سے مروی کہتے ہیں کہ بنی عمر بن عوف کے مابین کچھ مناقشہ تھا نبی کریم ﷺ چند اصحاب کے ساتھ اُن میں صلح کرانے کے لئے تشریف لے گئے تھے نماز کا وقت آگیا اور حضور تشریف نہیں لائے حضرت بلال نے اذان کہی اور اب بھی تشریف نہیں لائے حضرت بلال نے حضرت ابوبکر صدیق رضی اﷲ تعالیٰ عنہما کے پاس آکر یہ کہا حضور وہاں رُک گئے اور نماز تیار ہے کیا آپ امامت کریں گے فرمایا اگر تم کہو تو پڑھا دوں گا حضرت بلال نے اقامت کہی اور حضرت ابوبکر آگے آگئے کچھ دیر بعد حضورتشریف لائے اور صفوں سے گزر کر صف اول میں تشریف لے جا کر قیام فرمایا لوگوں نے ہاتھ پر ہاتھ مارنا شروع کیا حضرت ابوبکر ادہر متوجہ ہوں مگر وہ جب نماز میں کھڑے ہوتے تو کسی طرف متوجہ نہ ہوتے مگر


 جب لوگوں نے بکثرت ہاتھ پر ہاتھ مارنا شروع کیا حضرت ابوبکر نے ادہر توجہ کی دیکھا کہ حضور ان کے پیچھے تشریف فرما ہیں حضور کے لئے آگے تشریف لے جانے کا اشارہ کیا حضور نے فرمایا کہ تم نماز جیسے پڑھا رہے ہو پڑھاؤ حضرت ابوبکر نے ہاتھ اٹھا کر حمد کی اور اُلٹے پاؤں چل کر صف میں شامل ہو گئے۔ حضور آگے بڑھے اور نماز پڑھائی نماز سے فارغ ہو کر لوگوں سے فرمایا اے لوگو نماز میں کوئی بات پیش آجائے تو تم نے ہاتھ پر ہاتھ مارنا شروع کر دیا یہ کام عورتوں کے لئے ہے اگر کوئی چیز نماز میں کسی کو پیش آجائے تو سبحٰن اللّٰہ سبحٰن اللّٰہ کہے امام جب اس کو سُنے تو متوجہ ہو جائے گا۔ اور ابوبکر رضی اﷲ تعالیٰ عنہ سے فرمایا ، اے ابوبکر جب میں نے اشارہ کر دیا تھا پھر تمہیں نماز پڑھانے سے کون سا امر مانع آیا عرض کی ابو قحافہ کے بیٹے (ابوبکر) کو یہ سزاوار نہیں کہ نبی ﷺ کے آگے نماز پڑھے (امام بنے)

حدیث ۲ :
صحیح بخاری میں ام کلثوم بنت عقبہ رضی اﷲ تعالیٰ عنہا سے مروی رسول اﷲ ﷺ فرماتے ہیں وہ شخص جھوٹا نہیں جو لوگوں کے درمیان صلح کرائے کہ اچھی بات پہنچاتا ہے یا اچھی بات کہتا ہے۔ 
حدیث ۳ :
بخاری شریف وغیرہ میں مروی حضور اقدس ﷺ حضرت امام حسن رضی اﷲ تعالیٰ عنہ کے متعلق ارشاد فرماتے ہیں میرا یہ بیٹا سردار ہے اﷲ تعالیٰ اس کی وجہ سے مسلمانوں کے دو بڑے گروہوں کے درمیان صلح کرا دے گا۔ 
حدیث ۴ :
صحیح بخاری میں ام المومنین عائشہ رضی اﷲ تعالیٰ عنہا سے مروی رسول اﷲ ﷺ نے دروازہ پر جھگڑا کرنے والوں کی آواز سنی اُن میں ایک دوسرے سے کچھ معاف کرانا چاہتا تھا اور اُس سے آسانی کرنے کی خواہش کرتا تھا اور دوسرا کہتا تھا خدا کی قسم ایسا نہیں کروں گا۔ حضور باہر تشریف لائے فرمایا کہاں ہے وہ جو اﷲ کی قسم کھاتا ہے کہ نیک کام نہیں کرے گا اُس نے عرض کی میں حاضر ہوں یارسول اﷲ وہ جو چاہے مجھے منظور ہے۔ 
حدیث ۵ :
صحیح بخاری میں ہے کعب بن مالک رضی اﷲ تعالیٰ عنہ کہتے ہیں کہ ابن ابی حدود رضی اﷲ تعالیٰ عنہ پر میرا دَین تھا میں نے تقاضا کیا اس میں دونوں کی آوازیں بلند ہو گئیں کہ حضور نے کاشانہ ٔ اقدس میں ان کی آوازیں سنیں ،  تشریف لائے اور حجرہ کا پردہ ہٹا کر کعب بن مالک کو پکارا عرض کی لبیک یارسول اﷲ حضور نے ہاتھ سے اشارہ کیا کہ آدھا دَین معاف کر دو کعب نے کہا میں نے معاف کیا دوسرے صاحب سے فرمایا اب تم اٹھو اور ادا کر دو۔ 
حدیث ۶ :
صحیح مسلم وغیرہ میں ابوہریرہ رضی اﷲ تعالیٰ عنہ سے مروی رسول اﷲ ﷺ نے فرمایا ، ایک شخص نے دوسرے سے زمین خریدی مشتری کو اُس زمین میں ایک گھڑا ملا جس میں سونا تھا اس نے بائع سے کہا یہ سونا تم لے لو کیوں کہ میں نے زمین خریدی ہے سونا نہیں خریدا ہے بائع نے کہا میں نے زمین اور جو کچھ زمین میں تھا سب کو بیع کر دیا ان دونوں نے مقدمہ ایک شخص کے پاس پیش کیا اُس حاکم نے دریافت کیا تم دونوں کی اولادیں ہیں ایک نے کہا میرے لڑکا ہے دوسرے نے کہا میری ایک لڑکی حاکم نے کہا ان دونوں کا نکاح آپس میں کر دو اور یہ سونا


 اُن پر خرچ کر دو اور مہر میں دے دو۔ 
حدیث ۷ :
ابوداؤد نے ابوہریرہ رضی اﷲ تعالیٰ عنہ سے روایت کی کہ حضور اقدس ﷺ ارشاد فرماتے ہیں مسلمانوں کے مابین صلح جائز ہے مگر وہ صلح کہ حرام کو حلال کر دے یا حلال کو حرام کر دے۔ 



مسئلہ ۱:
نزاع دور کرنے کے لئے جو عقد  کیا جائے اُس کو صلح کہتے ہیں ۔ وہ حق جو باعث نزاع تھا اُس کو مصالح عنہ اور جس پر صلح ہوئی اُس کو بدل صلح اور مصالح علیہ کہتے ہیں ۔ صلح میں ایجاب ضروری ہے اور معین چیز میں قبول بھی ضروری ہے  اور غیر معین میں قبول ضروری نہیں ۔ مثلاً مدعی نے معین چیز کا دعویٰ کیا مدعیٰ علیہ نے کہا اتنے روپے پر اس معاملہ میں مجھ سے صلح کر لو مدعی نے کہا میں نے کی جب تک مدعیٰ علیہ قبول نہ کرے صلح نہیں ہو گی۔ اور اگر روپے اشرفی کا دعویٰ ہے اور صلح کسی دوسری جنس پر ہوئی تو اس میں بھی قبول ضرور ہے کہ یہ صلح بیع کے حکم میں ہے اور بیع میں قبول ضروری ہے اور اُسی جنس پر ہوئی مثلاً سو روپے کا دعویٰ تھا پچاس پر صلح ہوئی یہ جائز ہے اگرچہ مدعیٰ علیہ نے یہ نہیں کہا کہ میں نے قبول کیا یعنی پہلے مدعیٰ علیہ نے  صلح کو خود کہا کہ اتنے میں صلح کر لو اس کے بعد مدعی نے کہا کہ میں نے کی صلح ہو گئی اگرچہ مدعیٰ علیہ نے قبول نہ کیا ہو کہ یہ اسقاط ہے یعنی اپنے حق کو چھوڑ دینا۔ (عالمگیری ، درمختار) 


صلح کے لئے شرائط حسبِ ذیل ہیں ۔ 

(۱) عاقل ہونا۔ بالغ اور آزاد ہونا شرط نہیں لہٰذا نابالغ کی صلح بھی جائز ہے جب کہ اُس کی صلح میں کھلا ہوا ضرر نہ ہو۔ غلام ماذون اور مکاتب کی صلح بھی جائز ہے جب کہ اس میں نفع ہو۔ نشہ والے کی صلح بھی جائزہے۔ 

(۲) مصالح علیہ کے قبضہ کرنے کی ضرورت ہو تو اس کا معلوم ہونا مثلاً اتنے روپے پر صلح ہوئی یا مدعیٰ علیہ فلاں چیز مدعی کو دیدے گا اور اگر اُس کے قبضہ کی ضرورت نہ ہو تو معلوم ہونا شرط نہیں مثلاً ایک شخص نے دوسرے کے مکان میں ایک حق کا دعویٰ کیا تھا کہ میرا اس میں کچھ حصہ ہے دوسرے نے اُس کی زمین کے متعلق دعویٰ کیا کہ میرا اس میں کچھ حق ہے اور صلح یوں ہوئی کہ دونوں اپنے اپنے دعوے سے دست بردار ہو جائیں ۔ 

(۳) مصالح عنہ کا عوض لینا جائز ہو یعنی مصالح عنہ مصالح کا حق ہو اپنے محل میں ثابت ہو عام ازیں کہ مصالح عنہ مال ہو یا غیر مال مثلاً قصاص و تعزیر جب کہ تعزیر حق العبد کی وجہ سے ہو اور اگر حق اﷲ کی وجہ سے ہو تو اس کا عوض لینا جائز نہیں مثلاً کسی اجنبیہ کا بوسہ لیا اور کچھ دے کر صلح کر لی یہ جائز نہیں ۔ اور اگر مصالح عنہ کے عوض میں کچھ لینا جائز نہ ہو تو صلح جائز نہیں مثلاً حق شفعہ کے بدلے میں شفیع کا کچھ لے کر صلح کر لینا یا کسی نے زنا کی تہمت لگائی تھی اور کچھ مال لے کر صلح ہو گئی یا زانی اور چور یا شراب خوار کو پکڑا تھا اُس نے کہا مجھے حاکم کے پاس پیش نہ کرو اور کچھ لے کر چھوڑ دیا یہ ناجائز ہے۔ کفالت بالنفس میں مکفول عنہ نے کفیل سے مال


 لے کر صلح کر لی۔ یہ صلحیں تو ناجائز ہی ہیں اس صلح سے شفعہ بھی باطل ہو جائے گا اور کفالت بھی جاتی رہی اسی طرح حد قذف بھی اگر قاضی کے یہاں پیش کرنے سے پہلے صلح ہو گئی۔ حد زنا اور حد شرب خمر میں بھی صلح اگرچہ ناجائز ہے مگر صلح کی وجہ سے حد باطل نہیں ہوتی۔ چور نے مکان سے مال نکال لیا اس نے پکڑا چور نے کسی اپنے مال کے عوض میں مصالحت کی یہ صلح ناجائز ہے مال دینا چور پر واجب نہیں اور چوری کا مال چور نے وا پس دیدیا ہے تو مقدمہ بھی نہیں چل سکتا اور اگر چور کو قاضی کے پاس پیش کرنے کے بعد مصالحت کی اور اُسے معاف کر دیا تو معافی صحیح نہیں اور اگر اُس کو مال ہبہ کر دیا تو حد سرقہ یعنی ہاتھ کاٹنا اب نہیں ہو سکتا۔ گواہ سے مصالحت کر لی کہ گواہی نہ دے یہ صلح باطل ہے۔ (درمختاروغیرہ)  


(۴) نابالغ کی طرف سے کسی نے صلح کی تو اس صلح میں نابالغ کا کھلا ہوا نقصان نہ ہو مثلاً نابالغ پر دعویٰ تھا اُس کے باپ نے صلح کی اگر مدعی کے پاس گواہ تھے اور اُتنے ہی پر مصالحت ہوئی جتنا حق تھا یا کچھ زیادہ پر تو صلح جائز ہے اور غبن فاحش پر صلح ہوئی یا مدعی کے پاس گواہ نہ تھے تو صلح ناجائز ہے اور اگر باپ نے اپنا مال دے کر صلح کی ہے تو بہرحال جائز ہے کہ اس میں نابالغ کا کچھ نقصان نہیں ۔ 

(۵) نابالغ کی طرف سے صلح کرنے والا وہ شخص ہو جو اُس کے مال میں تصرف کر سکتا ہو مثلاً باپ دادا وصی۔ (۶) بدل صلح مال متقوم ہو اگر مسلمان نے شراب کے بدلے میں صلح کی یہ صلح صحیح نہیں ۔ (درمختار وغیرہ)

مسئلہ ۲:
بدل صلح کبھی مال ہوتا ہے اور کبھی منفعت مثلاً مدعی علیہ نے اس پر صلح کی کہ میرا غلام مدعی کی سال بھر خدمت کرے گا وہ میری زمین میں ایک سال کاشت کرے گا یا میرے مکان میں اتنے دنوں رہے گا۔ (درر ، غرر)

مسئلہ ۳:
صلح کا حکم یہ ہے کہ مدعی ٰعلیہ دعویٰ سے بری ہو جائے گا اور مصالح علیہ مدعی کی مِلک ہو جائے گا چاہے مدعیٰ علیہ حق مدعی سے منکر ہو یا اقراری ہو اور مصالح عنہ مِلک مدعیٰ علیہ ہو جائے گا اگر مدعی علیہ اقراری تھابشرطیکہ وہ قابل تملیک بھی ہو یعنی مال ہو اور اگر وہ قابل مِلک ہی نہ ہو مثلاً قصاص یا مدعی علیہ اس امر سے انکاری تھا کہ یہ حق مدعی ہے تو ان دونوں صورتوں میں مدعیٰ علیہ کے حق میں فقط دعوے سے برأت ہو گی۔ (درمختار)

مسئلہ ۴:
صلح کی تین صورتیں ہیں کبھی یوں ہوتی ہے کہ مدعیٰ علیہ حق مدعی کا مقر ہوتا ہے اور کبھی یوں کہ منکر تھا اور کبھی یوں کہ اُس نے سکوت کیا تھا اقرار انکار کچھ نہیں کیا تھا۔ پہلی قسم یعنی اقرار کے بعد صلح اس کی چند صورتیں ہیں اگر مال کا دعویٰ تھا اور مال پر صلح ہوئی تو یہ صلح بیع کے حکم میں ہے۔ اس صلح پر بیع کے تمام احکام جاری ہوں گے مثلاً مکان وغیرہ جائداد غیر منقولہ پر صلح ہوئی یعنی مدعیٰ علیہ نے یہ چیزیں دے دیں تو اس میں شفیع کو شفعہ کرنے کا حق حاصل ہو گا اور اگر بدل صلح میں کوئی عیب ہو تو واپس کرنے کا حق ہے خیار رویٔت


 بھی ہے خیار شرط بھی ہو سکتا ہے اور مصالح علیہ یعنی بدل صلح مجہول ہے تو صلح فاسد ہے مصالح عنہ کا مجہول ہونا صلح کو فاسد نہیں کرتا کیونکہ اُس کو ساقط کرتا ہے اُسکی جہالت سبب نزاع نہیں ہو سکتی بدل صلح کی تسلیم پر قدرت بھی شرط ہے۔ مصالح عنہ یعنی جس کا دعویٰ تھا اگر اُس میں کسی نے اپنا حق ثابت کر دیا تو مدعی کو بدل صلح اُس کے عوض میں پھیرنا ہو گا کُل کا استحقاق ہوا کُل پھیرنا ہو گا اور بعض کاہوا بعض پھیرنا ہو گا اور بدل صلح میں استحقاق ہو جائے تو اُس کے مقابل میں مدعی مصالح عنہ سے لے گا یعنی کُل میں استحقاق ہوا تو کُل لے گا اور بعض میں ہوا تو بعض یعنی بقدر حصہ۔ (متون)

مسئلہ ۵:
جو صلح بیع کے حکم میں ہے اُس میں دو باتوں میں بیع کا حکم نہیں ہے۔  (۱) دَین کا دعویٰ کیا اور مدعیٰ علیہ اقراری تھا ایک غلام دے کر مصالحت ہوئی اور مدعی نے اس پر قبضہ کر لیا اس غلام کا مرابحہ و تولیہ اگر کرنا چاہے گا تو بیان کرنا ہو گا کہ مصالحت میں یہ غلام ہاتھ آیا ہے بغیر بیان جائز نہیں ۔ (۲) صلح کے بعد دونوں بالاتفاق یہ کہتے ہیں کہ دَین تھا ہی نہیں صلح باطل ہو جائے گی۔ جس طرح حق وصول پانے کے بعد بالاتفاق یہ کہتے ہیں کہ دَین تھا ہی نہیں جو کچھ لیا ہے دے دینا ہو گا اور اگر دَین کے بدلے میں کوئی چیز خریدی پھر دونوں یہ کہتے ہیں کہ دَین نہیں تھا تو خریداری باطل نہیں اور اگرہزار کا دعویٰ تھا اور دوسری چیز مثلاً غلام لے کر صلح کی پھر دونوں کہتے ہیں کہ دَین نہیں تھا تو مدعی کو اختیار ہے کہ غلام کو واپس کرے یا ہزار روپے دے۔ (عالمگیری ، بحرالرائق)

مسئلہ ۶:
بیع کے حکم میں اُس وقت ہے جب خلاف جنس پر مصالحت ہوئی مثلاً دعویٰ تھا روپے کا اور صلح ہوئی اشرفی یا کسی اور چیز پر اور اگر اسی جنس پر مصالحت ہوئی جس کا دعویٰ تھا یعنی روپے کا دعویٰ تھا اور روپے ہی پر مصالحت ہوئی اور کم پر ہوئی یعنی سو کا دعویٰ تھا پچاس پر صلح ہوئی تو یہ ابرا ہے یعنی معاف کر دینا اور اگر اتنے پر ہی صلح ہوئی جتنے کا دعویٰ تھا تو استیفا ہے یعنی اپنا حق وصول پا لیا اور اگر زیادہ پر صلح ہوئی تو ربا یعنی سود ہے۔ (بحرالرائق)

مسئلہ ۷:
مال کا دعویٰ تھا اور روپے پر صلح ہوئی اور اسکی میعادیہ قرار پائی کہ کھیت کٹے گا یہ روپیہ دیا جائے گا یعنی مدت مجہول ہے یہ صلح جائز نہیں کہ بیع میں مدت مجہول ہونا ناجائز ہے۔ (درمختار)

مسئلہ ۸:
مال کا دعویٰ تھا اور منفعت پر مصالحت ہوئی یہ صلح اجارہ کے حکم میں ہے اور اس میں اجارہ کے احکام جاری ہوں گے اگر منفعت کی تعیین وقت سے ہوتی ہو تووقت بیان کرنا ضروری ہو گا مثلاً اس پر صلح ہوئی کہ مدعیٰ علیہ کا غلام مدعی کی خدمت کرے گا یا مدعیٰ علیہ کے مکان میں سکونت کرے گا ایسی چیزوں میں وقت بیان کرنا ضرور ہو گا کیونکہ بغیر اس کے اجارہ صحیح نہیں اور اگر کوئی عمل معقود علیہ ہے تو وقت بیان کرنے کی ضرورت نہیں مثلاً اس پر صلح ہوئی کہ مدعیٰ علیہ مدعی کا یہ کپڑا رنگ دے گا۔ اور چونکہ یہ اجارہ کے حکم میں ہے لہٰذا اندرون مدت اگر دونوں میں سے کوئی مر گیا صلح باطل ہو جائے گی۔ یونہی اندرون مدت محل ہلاک ہو جائے جب بھی صلح باطل ہے مثلاً وہ غلام مر گیا جس کی خدمت بدل صلح تھی۔ (درمختاروغیرہ)

مسئلہ ۹:
دعویٰ منفعت کا تھا اور صلح مال پر ہوئی مثلاً یہ دعویٰ تھا کہ میرے مکان کا پانی اس کے مکان سے ہو کر جاتا ہے یا میری چھت کا پانی اس کی چھت پر سے بہتا ہے اس نہر سے میرے کھیت کی آبپاشی ہوتی ہے اور مال لے کر صلح کر لی یا ایک قسم کی منفعت کا دعویٰ تھا دوسری قسم کی منفعت پر مصالحت ہوئی مثلاً دعویٰ تھا کہ یہ مکان میرے کرایہ میں ہے اتنے دنوں کے لئے اور صلح اس پر ہوئی کہ اتنے دن مدعیٰ علیہ کا غلام مدعی کی خدمت کرے گا یہ دونوں صورتیں بھی اجارہ کے حکم میں ہیں ۔ (درمختار)

مسئلہ ۱۰:
انکار و سکوت کے بعد جو صلح ہوتی ہے وہ مدعی کے حق میں معاوضہ ہے یعنی جس چیز کا دعویٰ تھا اُس کا عوض پا لیا اور مدعیٰ علیہ کے حق میں یہ بدل صلح یمین اور قسم کا فدیہ ہے یعنی اس کے ذمہ جو یمین تھی اُس کے فدیہ میں مال دے دیا اور قطع نزاع ہے یعنی جھگڑے اور مقدمہ بازی کی مصیبتوں میں کون پڑے یہ مال دے کر جھگڑا کاٹنا ہے لہٰذا ان دونوں صورتوں میں اگر مکان کا دعویٰ تھا اور مدعیٰ علیہ منکر یا ساکت تھا اور کوئی چیز دے کر مصالحت کی اس مدعیٰ علیہ پر شفعہ نہیں ہو سکتا کہ یہ صلح بیع کے حکم میں نہیں ہے بلکہ مدعیٰ علیہ کا خیال تو یہ ہے کہ یہ میرا ہی مکان تھا میں نے اس کو صلح کے ذریعہ سے اپنے پاس سے جانے نہ دیا اور مدعی کی خصومت کومال کے ذریعہ سے دفع کر دیا پھر اس نے جب مکان خریدا نہیں ہے تو شفعہ کیسا اور مدعی کا یہ خیال کہ مکان میرا تھا مال لے کر دے دیا اس خیال کی پابندی مدعیٰ علیہ کے ذمہ نہیں ہے تاکہ شفعہ کیا جا سکے۔ (درمختار وغیرہ)

مسئلہ ۱۱:
مکان پر صلح ہوئی یعنی مدعی نے کسی چیز کا دعویٰ کیا اور مدعیٰ علیہ نے انکار یا سکوت کے بعد اپنا مکان دے کر پیچھا چھوڑایا اُس سے صلح کر لی اس مکان پر شفعہ ہو سکتا ہے کیونکہ اس صورت میں مکان مدعی کو ملتا ہے اور اس کا گمان یہ ہے کہ میں اس کو اپنے حق کے عوض میں لیتا ہوں لہٰذا اس کے لحاظ سے یہ صلح بیع کے معنی میں ہے تو اس پر شفعہ بھی ہو گا۔ (بحر)

مسئلہ۱۲:
انکار یا سکوت کے بعد جو صلح ہوتی ہے اگر واقع میں مدعی کا غلط دعویٰ تھا جس کا مدعی کو بھی علم تھا تو صلح میں جو چیز ملی ہے اُس کا لینا جائز نہیں اور اگر مدعیٰ علیہ جھوٹا ہے تو اس صلح سے وہ حق مدعی سے بری نہیں ہو گا یعنی صلح کے بعد قضائً تو کچھ نہیں ہو سکتا دنیا کا موأخذہ  ختم ہو گیا مگرآخرت کا موأخذہ  باقی ہے مدعی کے حق ادا کرنے میں جو کمی رہ گئی ہے اُس کا موأخذہ ہے مگر جب کہ مدعی خود مابقی سے معایف دیدے۔ (بحر) لہٰذا صلح ہونے کے بعد اگر حقوق سے ابرا و معافی ہو جائے تو موأخذہ اخروی سے بھی نجات ہو جائے عین کے علاوہ کیونکہ عین کا ابرا درست نہیں ۔ 
مسئلہ۱۳:
جس چیز کا دعویٰ تھا بعد صلح کے اُس کا کوئی حق دار پیدا ہو گیا تو مدعی کو اُس مستحق سے خصومت اور مقدمہ بازی کرنی ہو گی اور مستحق نے حق ثابت کر ہی دیا تو اُس کے عوض میں مدعی کو بدل صلح واپس کرنا ہو گا اور اگر بدل


 صلح میں کوئی دوسرا شخص حقدار نکلا اور اُس نے کل یا جز لے لیا تو مدعی پھر دعوے کی طرف رجوع کرے گا کُل میں کُل کا دعویٰ بعض میں بعض کا دعویٰ کر سکتا ہے ہاں اگر غیر متعین چیز یعنی روپے اشرفی کا دعویٰ تھا اور اسی پر مصالحت ہوئی یعنی جس چیز کا دعویٰ تھا اُسی جنس پر مصالحت ہوئی اور حقدار نے اپنا حق ثابت کر کے لے لیا تو صلح باطل نہیں ہو گی بلکہ مستحق نے جتنا لیا اُتنا ہی یہ مدعیٰ علیہ سے لے مثلاً ہزار کا دعویٰ تھا اور سو روپے میں صلح ہوئی مستحق نے کہا یہ روپے میرے ہیں تو مدعی دوسرے سو روپے مدعیٰ علیہ سے لے سکتا ہے۔ (بحرالرائق)

مسئلہ۱۴:
انکار یا سکوت کے بعد صلح ہوئی اور اس صلح میں لفظ بیع استعمال کیا مدعیٰ علیہ نے کہا اتنے میں یا اُس کے عوض بیع کی یا خریدی اور بدل صلح کا کوئی حقدار پیدا ہو گیا اور لے گیا تو مدعی مدعیٰ علیہ سے وہ چیز لے گا جس کا دعویٰ تھا یہ نہیں کہ پھر دعوے کی طرف رجوع کرے کیونکہ مدعیٰ علیہ کا بیع کرنا مدعی کی مِلک تسلیم کر لینا ہے لہٰذا اس صورت میں انکار یا سکوت نہیں ہے۔ (درمختار)

مسئلہ۱۵:
بدل صلح ابھی تک مدعی کو تسلیم نہیں کیا گیا ہے اور ہلاک ہو گیا اس کا حکم وہی ہے جو استحقاق کا ہے خواہ وہ صلح اقرار کے بعد ہو یا انکار و سکوت کے بعد دونوں صورتوں میں فرق نہیں ۔ یہ اُس صورت میں ہے کہ بدل صلح معین ہونے والی چیز ہو اور اگر غیر معین چیز ہو تو ہلاک ہونے سے صلح پر کچھ اثر نہیں پڑے گا مدعیٰ علیہ سے اُتنا لے سکتا ہے جو مقرر ہوا۔ (درمختار ، بحر)

مسئلہ۱۶:
یہ دعویٰ تھا کہ اس مکان میں میرا حق ہے کسی چیز کو دے کر صلح ہو گئی پھر اس مکان کے کسی جز میں استحقاق ہوا اگرچہ مستحق کا یہ دعویٰ ہے کہ ایک ہاتھ کے سوا باقی یہ سارا مکان میرا ہے اور مستحق نے لے لیا مدعیٰ علیہ سے کچھ واپس نہیں لے سکتا کیونکہ ہو سکتا ہے کہ وہ ایک ہاتھ جو بچا ہے وہی مدعی کا ہوا ور اگر مستحق نے پورے مکان کو اپنا ثابت کیا تو جو کچھ مدعی کو دیا گیا ہے واپس لیا جائے گا۔ (ہدایہ)

مسئلہ۱۷:
جس عین کا دعویٰ تھا اُسی کے ایک جز پر مصالحت ہوئی مثلاً مکان کا دعویٰ تھا اُسی مکان کا ایک کمرہ یا کوٹھری دے کر صلح کی گئی یہ صلح جائز نہیں کیونکہ مدعی نے جو کچھ لیا یہ تو خود مدعی کا تھا ہی اور مکان کے باقی اجزا ء و حصص کا ابرا کر دیا اور عین میں ابرا درست نہیں ہاں اس کے جواز کی صورت یہ بن سکتی ہے کہ مدعی کو علاوہ اُس جز و مکان کے ایک روپیہ یا کپڑا یا کوئی چیز بدل صلح میں اضافہ کی جائے کہ یہ چیز بقیہ حصص مکان کے عوض میں ہو جائے گی دوسرا طریقہ یہ ہے کہ ایک جز پر صلح ہوئی اور باقی اجزا کے دعوے سے دست برداری دے دے۔ (بحر ، درمختار)

مسئلہ۱۸:
مکان کا دعویٰ تھا اور اس بات پر صلح ہوئی کہ مدعی اُس کے ایک کمرہ میں ہمیشہ یا عمر بھر سکونت کرے گا یہ صلح بھی صحیح نہیں ۔ (درمختار)

مسئلہ۱۹:
دَین کا دعویٰ تھا اور اُس کے ایک جز پر مصالحت ہوئی مثلاً ہزار کا دعویٰ تھا پانچ سو پر صلح ہو گئی یا عین کا دعویٰ ہو اور دوسری عین کے جز پر صلح ہوئی مثلاً ایک مکان کا دعویٰ تھا دوسرے مکان کے ایک کمرہ کے عوض میں مصالحت ہوئی یہ صلح جائز ہے۔ (درمختار)

مسئلہ۲۰:
مال کے دعوے میں مطلقاً صلح جائز ہے چاہے مال پر صلح ہو یا منفعت پر ہو اقرار کے بعد یا انکار و سکوت کے بعد کیونکہ یہ صلح بیع یا اجارہ کے معنی میں ہے اور جہاں وہ جائز یہ بھی جائز۔ دعویٰ منفعت میں بھی صلح مطلقاً جائز ہے مال کے بدلے میں بھی ہو سکتی ہے  اور منفعت کے بدلہ میں بھی مگر منفعت کو اگر بدل صلح قرار دیں تو ضرور ہے کہ دونوں منفعتیں دو طرح کی ہوں ایک ہی جنس کی نہ ہوں مثلاً مکان کرایہ پر لیا اور صلح خدمت غلام پر ہوئی یہ جائز ہے اور اگر ایک ہی جنس کی ہوں مثلاً مکان کی سکونت کا دعویٰ تھا اور سکونت مکان ہی کو بدل صلح قرار دیا یہ جائز نہیں مثلاً وارث پر دعویٰ کیا کہ تیرے مورث نے اس مکان کی سکونت کی میرے لئے وصیّت کی ہے وارث نے اقرار کیا یا انکار پھر مال پر صلح ہو یا دوسری جنس کی منفعت پر صلح ہو جائز ہے۔ (درر ، غرر)

مسئلہ۲۱:
ایک مجہول الحال شخص پر دعویٰ کیا کہ یہ میرا غلام ہے اُس نے مال دے کر مصالحت کی یہ صلح جائز ہے اور اس کو مال کے عوض میں عتق قرار دیں گے۔ پھر اگر اقرار کے بعد صلح ہوئی تو مدعی کو ولا ملے گا ورنہ نہیں ہاں اگر بینہ سے اُس کا غلام ہونا ثابت کر دے تو اگرچہ مدعیٰ علیہ منکر ہے مدعی کو ولا ملے گا بینہ سے ثابت کرنے کی وجہ سے وہ غلام نہیں بنایا جا سکتا یہی حکم سب جگہ ہے یعنی صلح کے بعد اگر گواہوں سے اپنا حق ثابت کرے اور یہ چاہے کہ میں اُس چیز کو لے لوں یہ نہیں ہو سکتا کیونکہ چیز اگر اُس کی ہے تومعاوضہ اُس چیز کا لے چکا پھر مطالبہ کے کیا معنیٰ۔ (درر ، درمختار)


مسئلہ۲۲:
مرد نے ایک عورت پر جو شوہر والی نہیں ہے نکاح کا دعویٰ کیا عورت نے مال دے کر صلح کی یہ صلح خلع کے حکم میں ہے مگر مرد نے اگر جھوٹا دعویٰ کیا تھا تو اس مال کو لینا حلال نہیں اور عورت کو اُسی وقت دوسرا نکاح کرنا جائز ہے یعنی اُس پر عدّت نہیں ہے کیونکہ دخول پایا نہیں گیا اور اگر عورت نے مرد پر نکاح کا دعویٰ کیا اور مرد نے مال دے کر صلح کی یہ صلح ناجائز ہے کیونکہ اس صلح کو کسی عقد کے تحت میں داخل نہیں کر سکتے۔ (درر)

مسئلہ۲۳:
غلام ماذون نے کسی کو عمداً قتل کیا تھا اور ولی مقتول سے خود غلام نے صلح کی یعنی قصاص نہ لو اُس کے عوض میں یہ مال لو یہ صلح جائز نہیں مگر اس صلح کا یہ اثر ہو گا کہ قصاص ساقط ہو جائے گا اور غلام جب آزاد ہو گا اُس وقت بدل صلح وصول کیا جائے گا اور ماذون کے غلام نے اگرکسی کو قتل کیا تھا اُس ماذون نے مال پر صلح کی یہ صلح جائز ہے کیونکہ یہ اُس کی تجارت کی چیز ہے اور خود تجارت کی چیز نہیں ۔ (درمختار)

مسئلہ۲۴:
مال مغصوب ہلاک ہو گیا مالک نے غاصب سے مصالحت کی اس کی چند صورتیں ہیں اگر مغصوب مثلی ہے اور جس چیز پر مصالحت ہوئی وہ اُسی جنس کی ہے تو زیادہ پر صلح جائز نہیں اور اگر دوسری جنس کی چیز پر صلح ہوئی تو


 جائز ہے اور اگر وہ چیز قیمی ہے اور جتنی قیمت اُس کی ہے اُس سے زیادہ پر صلح ہوئی یہ بھی جائز ہے یعنی کم و برابر تو جائز ہی ہے زیادہ پر بھی جائز ہے اور اگر کسی متاع پر صلح ہو یہ بھی جائز ہے مثلاً ایک غلام غصب کیا جس کی قیمت ایک ہزار تھی اور ہلاک ہو گیا دو ہزار روپے پر مصالحت کی یا کپڑے کے تھان پر صلح ہوئی جائز ہے اور اگر غاصب نے خود ہلاک کیا ہے جب بھی یہی حکم ہے۔ اور اگر اس کے متعلق قاضی کا حکم مثلاً ایک ہزار ضمان کا ہو چکا یا اتنا ہی کہ قیمت تاوان میں دے تو زیادہ پر صلح نہیں ہو سکتی۔ (درمختار)

مسئلہ۲۵:
صورتِ مذکورہ میں کہ قیمت سے زیادہ پر یا متاع پر صلح ہوئی غاصب گواہ پیش کرنا چاہتا ہے کہ اُس مغصوب کی قیمت اُس سے کم ہے جس پر صلح ہوئی ہے یہ گواہ مقبول نہ ہوں گے اور اگر دونوں متفق ہو کر بھی یہ کہیں کہ قیمت کم تھی جب بھی غاصب مالک سے کچھ واپس نہیں لے سکتا۔ (بحر)

مسئلہ۲۶:
غلام مشترک کو ایک شریک نے آزاد کر دیا اور یہ آزاد کرنے والا مالدار ہے تو حکم یہ ہے کہ نصف قیمت دوسرے کو ضمان دے اب اس صورت میں اگر نصف قیمت سے زیادہ پر صلح ہوئی یہ جائز نہیں کہ شرع نے جب نصف قیمت مقررکر دی ہے تو اُس پر زیادتی نہیں ہو سکتی جس طرح مغصوب کی قیمت کا تاوان قاضی نے مقرر کر دیا تو اب زیادہ پر صلح نہیں ہو سکتی کہ قاضی کا مقرر کرنا بھی شرع کا مقرر کرنا ہے۔ (درمختار)

مسئلہ۲۷:
مغصوب چیز کو غاصب کے سوا کسی دوسرے نے ہلاک کر دیا اورمالک نے غاصب سے قیمت سے کم پر صلح کر لی یہ جائز ہے اور غاصب اُس ہلاک کنندہ سے پوری قیمت وصول کر سکتا ہے۔ مگر جتنا زیادہ لیا ہے اُس کو صدقہ کر دے اور مالک کو یہ بھی اختیار ہے کہ ہلاک کنندہ ہی سے قیمت سے کم پر صلح کر لے۔ (بحر)

مسئلہ۲۸:
جنایت عمد جس میں قصاص واجب ہوتا ہے خواہ وہ قتل ہو یا اس سے کم مثلاً قطع عضو اس میں اگر دیت سے زیادہ پر صلح ہوئی یہ جائز ہے اور جنایتِ خطا میں دیت سے زیادہ پر صلح ناجائز ہے کہ اس میں شرع کی طرف سے دیت مقرر ہے اُس پر زیادتی نہیں ہو سکتی ہاں دیت میں جو چیزیں مقرر ہیں اُن کے علاوہ دوسری جنس پر صلح ہو اور یہ چیز قیمت میں زیادہ ہو تو یہ صلح جائز ہے۔ (درمختار)

مسئلہ۲۹:
مدعیٰ علیہ نے کسی کو صلح کے لئے وکیل کیا اُس وکیل نے صلح کی اگر دعویٰ دَین کا تھا اور دَین کے بعض حصہ پر صلح ہوئی یا خون عمد کا دعویٰ تھا اور صلح ہوئی اس صورت میں یہ وکیل سفیر محض ہے مدعی اس سے بدل صلح کا مطالبہ نہیں کر سکتا بلکہ وہ بدلِ صلح مؤکل پر لازم ہے اُسی سے مطالبہ ہو گا ہاں اگر وکیل نے بدلِ صلح کی ضمانت کر لی تو وکیل سے اس ضمانت کی وجہ سے مطالبہ ہو گا۔ یونہی مال کا دعویٰ تھا اور مال پر صلح ہوئی اور مدعیٰ علیہ اقراری تھا تو وکیل سے مطالبہ ہو گا کہ یہ صلح بیع کے حکم میں ہے اور بیع کا وکیل سفیر محض نہیں ہوگا بلکہ حقوق اُسی کے طرف عائد ہوتے ہیں اور اگر مدعیٰ علیہ منکر ہو تو وکیل سے مطلقاً مطالبہ نہیں مال پر صلح ہو یا کسی اور چیز پر۔ (درمختار)

مسئلہ۳۰:
مدعیٰ علیہ نے اس سے صلح کے لئے نہیں کہا اس نے خود صلح کر لی یعنی فضولی ہو کر اگر مال کا ضامن ہو گیا یا صلح کو اپنے مال کی طرف نسبت کی یا کہہ دیا اس چیز پر یا کہا اتنے پر مثلاً ہزار روپے پر صلح کرتا ہوں اور دے دیئے تو صلح جائز ہے اور یہ فضولی ان صورتوں میں متبرع ہے مدعیٰ علیہ سے واپس نہیں لے سکتا اور اگر اسکے حکم سے مصالحت کرتا تو واپس لیتا اور اگر فضولی نے کہہ دیا کہ اتنے پر صلح کرتا ہوں اور دیا نہیں تویہ صلح اجازت مدعیٰ علیہ پر موقوف ہے وہ جائز کر دے گا جائز ہو جائے گی اور مال لازم آجائے گا ورنہ جائز نہیں ہو گی۔ فضولی نے خلع کیا اُس میں بھی یہی پانچ صورتیں ہیں اور یہی احکام۔ (درمختار)

مسئلہ۳۱:
ایک زمین کے وقف کادعویٰ کیا مدعیٰ علیہ منکر ہے اور مدعی کے پاس ثبوت کے گواہ نہیں مدعیٰ علیہ نے کچھ دے کر قطع منازعت کے لئے مصالحت کر لی یہ صلح جائز ہے اور اگر مدعی اپنے دعویٰ میں صادق ہے تو بدل صلح بھی اُس کے لئے حلال ہے اور بعض علماء فرماتے ہیں کہ حلال نہیں ۔ (درمختار) اور یہی قول من حیث الدلیل قوی معلوم ہوتا ہے کیونکہ یہ صلح بیع کے حکم میں ہے اور وقف کی بیع درست نہیں بلکہ یہ صلح صحیح بھی نہ ہوناچاہیئے کیونکہ وقف اس کا حق نہیں جس کا معاوضہ لینا درست ہو۔ 
مسئلہ۳۲:
صلح کے بعد پھر دوسری صلح ہوئی وہ پہلی ہی صحیح ہے اور دوسری باطل یہ جب کہ وہ صلح اسقاط ہو اور اگر معاوضہ ہو جو بیع کے معنی میں ہو تو پہلی صلح فسخ ہو گئی اور دوسری صحیح جس طرح بیع کا حکم ہے جب کہ بائع نے مبیع کو اُسی مشتری کے ہاتھ بیع کیا۔ (درمختار ، ردالمحتار)

مسئلہ۳۳:
مدعیٰ علیہ نے دعویٰ سے انکار کر دیا تھا اس کے بعد صلح ہوئی اب وہ گواہ پیش کرتا ہے کہ مدعی نے صلح سے پہلے یہ کہا تھا کہ میرا اُس مدعیٰ علیہ پر کوئی حق نہیں ہے وہ صلح بدستور قائم رہے گی اور اگر مدعی نے صلح کے بعد یہ کہا کہ میرا  اُس کے ذمہ کوئی حق نہ تھا تو صلح باطل ہے۔ (درمختار)

مسئلہ۳۴:
امین کے پاس امانت تھی جب تک اُس کے ہلاک کا دعویٰ نہ کرے صلح نہیں ہو سکتی۔ اور ہلاک کا دعویٰ کرنے کے بعد مصالحت ہو سکتی ہے۔ (درمختار)

مسئلہ۳۵:
امین نے امانت ہی سے انکار کیا کہتا ہے میرے پاس امانت رکھی نہیں اور مالک امانت رکھنے کا مدعی ہے صلح ہو سکتی ہے۔ امین امانت کا اقرار کرتا ہے اور مالک مطالبہ کرتا ہے مگر امین خاموش ہے مالک کہتا ہے اس نے میری چیز ہلاک کر دی صلح ہو سکتی ہے اور اگر مالک ہلاک کرنے کا دعویٰ کرتا ہے اور امین کہتا ہے میں نے واپس کر دی یا وہ چیز ہلاک ہو گئی اس صورت میں صلح جائز نہیں اور اگر امین کہتا ہے میں نے چیز واپس کر دی یا ہلاک ہو گئی اور مالک کچھ نہیں کہتا اس میں صلح جائز نہیں ۔ (ردالمحتار)

مسئلہ۳۶:
مدعیٰ علیہ کا صلح کی خواہش کرنا یا یہ کہنا کہ دعوے سے مجھے بری کر دو یہ اقرار نہیں ہے اور یہ کہنا کہ جس مال کا دعویٰ ہے اُس سے صلح کر لو یا اُس سے مجھے بری کر دو یہ مال کا اقرار ہے۔ (درمختار)

مسئلہ۳۷:
مبیع میں عیب کا دعویٰ کیا اور صلح ہو گئی بعد میں ظاہر ہوا کہ عیب تھا ہی نہیں یا عیب زائل ہو گیا تھا صلح باطل ہو گئی جو کچھ لیا ہے واپس کرے۔ یونہی دَین کا دعویٰ تھا اور صلح ہو گئی پھر معلوم ہوا کہ دَین نہیں تھا صلح باطل ہو گئی جو کچھ لیا ہے واپس کر دے۔ (درمختار)


دعوے دَین میں صلح کابیان

مسئلہ۱:
مدعیٰ علیہ پر جو دَین ہے یااُس نے کوئی چیز غصب کی اگر صلح اُسی جنس کی چیز پر ہوئی تو بعض حق کو لے لینا اور باقی کو چھوڑ دینا ہے اس کو معاوضہ قرار دینا درست نہیں ورنہ سود ہو جائے گا لہٰذا صلح کے جائز ہونے میں بدل صلح پر قبضہ کرنا ضروری نہیں مثلاً ہزا روپے حال یعنی غیر میعادی تھے سو روپے پر جو فوراً لئے جائیں گے صلح ہوئی یہ درست ہے اگرچہ مجلس صلح میں اُن پر قبضہ نہ کیا ہو یا ہزار غیر میعادی تھے صلح ہوئی ہزار روپے پر جن کی کوئی میعاد مقرر ہوئی یا ہزار روپے کھرے تھے اور سو روپے کھوٹے پر صلح ہوئی پہلی صورت میں مقدار کم کر دی دوسری میں میعاد بڑھا دی یعنی فوراً لینے کا حق ساقط کر دیا تیسری صورت میں مقدار اور وصف دو چیزیں ساقط کردیں ۔ مدعیٰ علیہ کے ذمہ روپے تھے اور اشرفی پر صلح ہوئی اور اس کے ادا کرنے کی میعاد مقرر ہوئی یہ صلح ناجائز ہے کہ غیر جنس پر صلح عقد معاوضہ ہے اور چاندی کی سونے سے بیع ہو تو مجلس میں قبضہ کرنا ضروری ہوتا ہے۔ ہزار روپے میعادی تھے اور صلح ہوئی کہ پانچ سو فوراً ادا کر دے یہ صلح بھی ناجائز ہے کہ پانچ سو کے بدلے میں میعاد کوبیع کرنا ہے اور یہ ناجائز ہے یا ہزار روپے کھوٹے تھے پانچ سو کھرے پر صلح ہوئی یہ صلح بھی ناجائز ہے کہ وصف کو پانچ سو کے بدلے میں بیع کرنا ہے اور یہ جائز نہیں ۔ قاعدہ ٔ کلیہ یہ ہے کہ دائن کی طرف اگر احسان ہو تو اسقاط ہے اور صلح جائز ہے اور دونوں کی طرف سے ہو تو معاوضہ ہے۔ (درمختار)

مسئلہ۲:
ایک ہزار کا دعویٰ تھا اور مدعیٰ علیہ انکاری ہے پھر سو روپے پر صلح ہوئی اگر مدعی نے کہا کہ سو روپے پر میں نے صلح کی اور باقی معاف کر دیئے تو قضائً و دیانۃً ہر طرح مدعیٰ علیہ بقیہ سے بری ہو گیا اور اگر یہ کہا کہ سو روپے پر صلح کی اور یہ نہیں کہا کہ  بقیہ میں نے معاف کئے تو مدعیٰ علیہ قضائً بری ہو گیا دیانۃً بری نہیں ۔ (عالمگیری)

مسئلہ۳:
مدیون سے کہا تمہارے ذمہ ہزار روپے ہیں کل پانچ سو ادا کر دو اس شرط پر کہ باقی پانچ سو سے تم بری اگر ادا کر دیئے تو بری ہو گیا ورنہ پورے ہزار اُس کے ذمہ ہیں ۔ دوسری صورت یہ ہے کہ وقت کا ذکر نہ کرے اس صورت میں پانچ سو بالکل معاف ہو گئے۔ تیسری صورت یہ ہے کہ آدھے دَین پر مصالحت ہوئی کہ کل ادا کر دے گا اور باقی سے بری ہو جائے گا اور شرط یہ ہے کہ کل اگر ادا نہ کئے تو پورا دَین بدستور اُس کے ذمہ ہو گا اس صورت میں جیسا کہا ہے وہی ہے۔ چوتھی صورت یہ ہے کہ پانچ سو میں نے تجھے بری کر دیا اس بات پر کہ پانچ


 سو کل ادا کر دے تو پانچ سو معاف ہو گئے کل کے روز ادا کر دے یا نہ کرے۔ پانچویں صورت یہ ہے کہ یوں کہا کہ اگر تو پانچ سو کل کے دن ادا کر دے گا تو باقی سے بری ہو جائے گا اس صورت میں حکم یہ کہ ادا کرنے یا نہ کرے بری نہ ہوگا۔ (درمختار وغیرہ)

مسئلہ۴:
مدیون پر ایک سو روپے اور دس اشرفیاں باقی ہیں ایک سو دس روپے پر صلح ہوئی اگر ادا کے لئے میعاد ہے صلح جائز ہے اور اگر اُسی وقت دے دیئے صلح جائز ہے اور اگر دس روپے فوراً دیئے اور سو باقی رہے جب بھی جائز ہے۔ (عالمگیری)

مسئلہ۵:
ایک شخص پر ہزار روپے باقی ہیں اور یوں صلح ہوئی کہ مہینے کے اندر دو گے تو سو روپے اور ایک ماہ کے اندر نہ دیئے تو دو سو روپے دینے ہوں گے یہ صلح صحیح نہیں ۔ (عالمگیری)

مسئلہ۶:
ایک نے دوسرے پر کچھ روپیہ کا دعویٰ کیا مدعیٰ علیہ نے انکار کر دیا پھر دونوں میں مصالحت ہو گئی کہ اتنے روپے اس وقت دیئے جائیں گے اور اتنے آئندہ فلاں تاریخ پر یہ صلح جائز ہے۔ (عالمگیری)

مسئلہ۷:
سو روپے باقی اور دس من گیہوں پر صلح ہوئی ان کے دینے کی میعاد مقرر ہو یا نہ ہو اگر اُس مجلس میں قبضہ نہ کیا صلح باطل ہے اور اگر گیہوں معین ہو گئے یعنی یوں صلح ہوئی کہ یہ گیہوں دوں گا قبضہ کرے یا نہ کرے صلح جائز ہے۔ (عالمگیری)

مسئلہ۸:
پانچ من گیہوں مدیون کے ذمہ باقی ہیں اور دس روپے پر صلح ہوئی اگر روپے پر اُس وقت قبضہ ہو گیا صلح جائز ہے اور بغیر قبضہ دونوں جدا ہو گئے صلح ناجائز اور اگر پانچ روپے پر قبضہ کر لیا اور پانچ پر نہیں تو آدھے گیہوں کے مقابل صلح صحیح ہے اور نصف کے مقابل باطل۔ (عالمگیری)

مسئلہ۹:
دس من گیہوں اُس کے ذمہ ہیں پانچ من گیہوں اور پانچ من جَو پر صلح ہوئی اور جَو کے لئے میعاد مقرر کی یہ صلح ناجائز ہے اور جَو کو معین کر دیا ہو صلح جائز ہے اگرچہ گیہوں معین نہ ہوں ۔ (عالمگیری)

مسئلہ۱۰:
روپے کا دعویٰ تھا اور صلح یوں ہوئی کہ مدیون اس مکان میں ایک سال رہ کر دائن کو دیدے یا یہ غلام ایک سال تک مدیون کی خدمت کرے پھر مدیون اسے دائن کو دیدے یہ صلح ناجائز ہے کہ یہ صلح بیع کے حکم میں ہے اور بیع میں ایسی شرط بیع کو فاسد کر دیتی ہے۔ (عالمگیری)

مسئلہ۱۱:
مدیون نے روپے ادا کر دیئے مگر دائن انکار کرتا ہے پھر سو روپے پر صلح ہوئی اگر دائن کے علم میں وصول ہونا ہے تو لینا جائز نہیں ۔ (خانیہ)

مسئلہ۱۲:
دَین کا کوئی گواہ نہیں ہے دائن یہ چاہتا ہے کہ مدیون سے دَین کا اقرار کرا لے تاکہ وقت پر کام آئے مدیون نے کہا میں اقرار نہیں کروں گا جب تک تو دَین کی میعاد نہ کر دے یا اُس میں سے اتنا کم نہ کر دے دائن نے ایسا ہی کر دیا یہ میعاد کا مقرر کرنا یا معاف کر دینا صحیح ہے یہ نہیں کہا جا سکتاکہ اکراہ کے ساتھ ایسا ہوا ہے یہ اکراہ نہیں 

 ہے اور اگر مدیون نے وہ بات علانیہ کہہ دی کہ جب تک ایسا نہ کرو گے میں اقرار نہ کروں گا تو اُس سے کُل مطالبہ فوراً وصول کیا جائے  گا کیونکہ دَین کا اقرار ہو چکا۔ (درر)

مسئلہ۱۳:
دَینِ مشترک کا حکم یہ ہے کہ ایک شریک نے مدیون سے جو کچھ وصول کیا دوسرا بھی اُس میں شریک ہے مثلاً سو میں سے پچاس روپے ایک شریک نے وصول کئے تو دوسرے شریک سے نہیں کہہ سکتا ہے کہ اپنے حصہ کے میں نے پچاس وصول کرلئے اپنے حصہ کے تم وصول کر لو بلکہ دوسرا ان پچاس میں سے پچیس لے سکتا ہے اس کو انکار کا حق نہیں ہے ہاں اگر دوسرا خود مدیون ہی سے وصول کرنا چاہتا ہے اس وجہ سے شریک سے مطالبہ نہیں کرتا تو اُس کی خوشی مگر چاہے تو شریک سے مطالبہ کر سکتا ہے یعنی اگر فرض کرو مدیون دیوالیہ ہو گیا یا کوئی اور صورت ہو گئی تو یہ اپنے شریک سے وصول شدہ میں سے آدھا لے سکتا ہے۔ (ہدایہ وغیرہا)

مسئلہ۱۴:
دَین مشترک کی یہ صورت ہے کہ ایک ہی سبب سے دونوں کا دَین ثابت ہو مثلاً دونوں نے ایک عقد میں بیع کی اس کا ثمن دَین مشترک ہے اس کی دو صورتیں ہیں ایک یہ کہ ایک چیز دونوں کی شرکت میں تھی اور ایک ہی عقد میں اس کو بیع کیا یہ ثمن دَین مشترک ہے دوسری یہ کہ دونوں کی دو چیزیں تھیں مگر ایک ہی عقد میں دونوں کو بغیر تفصیل ثمن بیع کیا یہ کہہ دیا کہ ان دونوں کو اتنے میں بیچا یہ نہیں کہ اتنے میں اس کو اتنے میں اس کو۔ اور اگر دو عقد میں چیز بیع کی گئی تو ثمن کو دَین مشترک نہیں کہہ سکتے مثلاً دونوں نے اپنی اپنی چیزیں اُس مشتری کے ہاتھ بیع کیں یا چیز دونوں میں مشترک ہے مگر اس نے کہا میں نے اپنا حصہ تمہارے ہاتھ پانچ سو میں بیچا دوسرے نے کہا میں نے اپنا حصہ پانچ سو میں بیچا تو یہ دَین مشترک نہیں اگرچہ شے مشترک کا ثمن ہے۔ یونہی تفصیل ثمن کر دینے میں بھی ثمن دَین مشترک نہیں مثلاً دو چیزیں ایک عقد میں دس روپے میں بیچیں اور یہ کہا کہ اس کا ثمن چار روپے ہے اور اس کا چھ روپے یہ دَین مشترک نہیں دوسری صورت دَین مشترک کی یہ ہے کہ مورث کا کسی پر دَین تھا اُس کے مرنے کے بعد یہ دونوں وارث ہوئے وہ دَین ان میں  مشترک ہے تیسری صورت یہ کہ ایک مشترک چیز کو کسی نے ہلاک کر دیا جس کی قیمت کا ضمان اُس پر واجب ہوا یہ ضمان دَین مشترک ہے۔ (بحر ، درمختار)

مسئلہ۱۵:
دَین مشترک میں ایک شریک نے مدیون سے اپنے حصہ میں خلاف جنس پر مصالحت کر لی مثلاً اپنے حصہ کے بدلے میں اُس نے ایک کپڑا مدیون سے لے لیا تو دوسرے شریک کو اختیار ہے کہ اپنا حصہ مدیون سے وصول کرے یا اسی کپڑے میں سے آدھا لے اگر کپڑے میں سے نصف لینا چاہتا ہے تو وصول کنندہ دینے سے انکار نہیں کر سکتا ہاں اگر وہ اصل دَین کی چہارم کا ضامن ہو جائے تو کپڑے میں نصف کا مطالبہ نہیں ہو سکتا۔ (ہدایہ)

مسئلہ۱۶:
مدیون سے مصالحت نہیں کی ہے بلکہ اپنے نصف دَین کے بدلے میں اُس سے کوئی چیز خریدی تو یہ شریک دوسرے کے لئے چہارم دَین کا ضامن ہو گیا کیونکہ بیع کے ذریعہ سے ثمن و دَین میں مقاصہ ہو گیا شریک اس


 میں سے نصف یعنی چہارم دَین وصول کر سکتا ہے اور یہ بھی ہو سکتا ہے کہ مدیون سے اپنے حصہ کو وصول کرے۔  (درمختار)

مسئلہ۱۷:
ایک شریک نے مدیون کو اپنا حصہ معاف کر دیا دوسرا شریک اس معاف کرنے والے سے مطالبہ نہیں کر سکتا کیونکہ وصول نہیں کیا ہے بلکہ چھوڑ دیا ہے۔ اس طرح ایک کے ذمہ مدیون کا پہلے سے دَین تھا پھر مدیون پر دَین مشترک ہوا ان دونوں نے مقاصہ (ادلا بدلا) کر لیا دوسرا شریک اس سے کچھ مطالبہ نہیں کر سکتا اور اگر ایک شریک نے اپنے حصہ میں سے کچھ معاف کر دیا یا دَین سابق سے مقاصہ کیا تو باقی دَین سہام پر تقسیم کیا جائے گا مثلاً بیس روپے تھے ایک نے پانچ روپے معاف کر دیئے تو جو کچھ وصول ہو گا اُس میں ایک تہائی ایک کی اور دو تہائیاں اُس کی جس نے معاف نہیں کیا ہے۔ (درمختار)

مسئلہ۱۸:
ان دونوں شریکوں میں سے ایک پر مدیون کا اب جدید دَین ہوا اس دَین سے مقاصہ دَین وصول کرنے کے حکم میں ہے دوسرا اس کا نصف اس سے وصول کرے گا مثلاً مدیون نے کوئی چیز دائن کے ہاتھ بیع کی اس ثمن اور دَین میں مقاصہ ہوا اور اگر عورت مدیون تھی ایک شریک نے اس سے نکاح کیا اور مطلق روپے کو دَین مہر کیا یہ نہیں کہ دَین کے حصہ کو مہر قرار دیا ہو پھر دَین مہر اور اُس دَین میں مقاصہ ہوا اس کا نصف دوسرا شریک اس نکاح کرنے والے سے لے سکتا ہے اور اگر نکاح اُس حصہ ٔ دَین پر ہوا تو شریک کو اس سے لینے کا اختیار نہیں ۔ (بحر ، درمختار)

مسئلہ۱۹:
شریک نے مدیون کی کوئی چیز غصب کر لی یا اُس کی کوئی چیز کرایہ پر لی اور اجرت میں دَین کا حصہ قرار پایا یہ دَین پر قبضہ ہے۔ مدیون کی کوئی چیز تلف کر دی یا قصداً جنایت کر کے اپنے حصہ دَین پر مصالحت کی یہ قبضہ نہیں ہے یعنی اس صورت میں دوسرا شریک اس سے مطالبہ نہیں کر سکتا۔ (بحر)

مسئلہ۲۰:
ایک نے میعاد مقرر کی اگر یہ دَین ان کے عقد کے ذریعہ سے نہ ہو مثلاً دَین مؤ جل کے یہ دونوں وارث ہوئے تو اس کا میعاد مقرر کرنا باطل ہے مثلاً مورث کے ہزار روپے باقی تھے ایک وارث نے یوں صلح کی کہ ایک سو اس وقت دے دو باقی چار سو کے لئے سال بھر کی میعاد ہے یہ میعاد مقرر کرنا باطل ہے یعنی ان سو روپے میں سے دوسرا وارث پچاس لے سکتا ہے اور اگر دوسرے وارث نے سال کے اندر مدیون سے کچھ وصول کیا تو اس میں سے نصف پہلا وارث لے سکتا ہے یہ دوسرا اُس سے یہ نہیں کہہ سکتا کہ تم نے ایک سال کی میعاد دی ہے تمہارا حق نہیں اور اگر ان میں سے ایک نے مدیون سے عقد مداینہ کیا اس وجہ سے مدت واجب ہوئی تو اگر یہ شرکت شرکت ِ عنان ہے اور جس نے عقد کیا ہے اُسی نے اجل مقرر کی تو جمیع دَین میں اجل صحیح ہے اور اگر اُس نے اجل مقرر کی جس نے عقد نہیں کیا ہے تو خاص اُس کے حصہ میں بھی اجل صحیح نہیں اور اگر ان دونوں میں شرکت مفاوضہ ہے تو جو کوئی اجل مقرر کر دے صحیح ہے۔ (بحر ، خانیہ)

مسئلہ۲۱:
دو  شخصوں نے بطور شرکت عقد سلم کیا ہے ان میں سے ایک نے اپنے حصہ میں مسلم الیہ سے صلح کر لی کہ راس المال جو دیا گیا ہے اُس میں سے جومیرا حصہ ہے اُس پر صلح کرتا ہوں یہ صلح دوسرے شریک کی اجازت پر موقوف ہے اُس نے جائز کر دی جائز ہو گئی جومال مل چکا ہے یعنی حصہ ٔ مصالح وہ دونوں میں منقسم ہو جائے گا اور جو سَلم باقی ہے وہ دونوں میں مشترک ہے یعنی جو کچھ مسلم فیہ باقی ہے مثلاً وہ غلہ جو نصف سَلم کا باقی ہے یہ دونوں میں مشترک ہے اور اگر اس کے شریک نے رد کر دیا تو صلح باطل ہو جائے گی ہاں اگر ان دونوں میں شرکت مفاوضہ ہو تو یہ صلح مطلقاً جائز ہے۔ (درر ، بحر)

مسئلہ۲۲:
دو شخصوں کے دو قسم کے مال ایک شخص پرباقی ہیں مثلاً ایک کے روپے ہیں دوسرے کی اشرفیاں ہیں دونوں نے ایک ساتھ سو روپے کی صلح کی یہ جائز ہے ان سو روپوں کو اشرفیوں کی قیمت اور روپوں پر تقسیم کیا جائے یعنی سو میں سے جتنا روپوں کے مقابل ہو وہ روپے والا لے اور جتنا اشرفیوں کی قیمت کے مقابل ہو وہ اشرفیوں والا لے مگر اشرفیوں والے کو حصہ میں جتنے روپے آئیں ان میں بیع صرف قرار پائے گی یعنی ان پر اُسی مجلس میں قبضہ شرط ہے اور روپے والے کے حصہ میں جتنے روپے آئیں اُتنے کی وصولی ہے باقی جو رہ گئے اُن کو ساقط کر دیا۔ (عالمگیری)


تخارج کا بیان


بعض مرتبہ ایسا ہوتا ہے کہ ایک وارث بالمقطع اپنا کچھ حصہ لے کر ترکہ سے نکل جاتا ہے کہ اب وہ کچھ نہیں لے گا اس کو تخارج کہتے ہیں یہ بھی ایک قسم کی صلح ہے۔ 
مسئلہ۱:
ترکہ عقار یعنی جائداد غیر منقولہ ہے یا عرض ہے یعنی نقود کے علاوہ دوسری چیزیں اور جس وارث کو نکالا اُس کو کچھ مال دیدیا اگرچہ جتنا دیا ہے وہ اُس کے حصہ کی قیمت سے کم یا زیادہ ہے یا ترکہ سونا ہے اور اُس کو چاندی دی یا ترکہ چاندی ہے اُس کو سونا دیا یا ترکہ میں دونوں چیزیں ہیں اور اُس کو بھی دونوں چیزیں دیں یہ سب صورتیں جائز ہیں اور اس کو مبادلہ پر محمول کیا جائے گا اورجنس کو غیر جنس سے بدلنا قرار دیا جائے گا۔ اُس کو جو کچھ دیا ہے وہ اُس کے حق سے کم ہے یا زیادہ دونوں صورتیں جائز ہیں مگر جو صورت بیع صرف کی ہے اُس میں تقابض  بدلیں ضروری ہے مثلاً چاندی ترکہ ہے اور اُس کو سونا دیا یا بالعکس یا ترکہ میں دونوں ہیں اور اُس کو دونوں دیں یا ایک دیا کہ یہ سب صورتیں بیع صرف کی ہیں قبضہ اس میں شرط ہے۔ (بحر ، درمختار، درر)

مسئلہ۲:
ترکہ میں سونا چاندی دونوں ہیں اور نکل جانے والے کی صرف ان میں سے ایک چیز دی یا ترکہ میں سونا چاندی اور دیگر اشیاء ہیں اور اُس کو صرف سونا یا صرف چاندی دی اس کے جواز کے لئے کی شرط ہے کہ اس جنس میں جتنا اس کا حصہ ہے اس سے وہ زائد ہو جو دی گئی ہے مثلاً فرض کرو کہ ترکہ میں روپے اشرفی اور ہر قسم کے


 سامان ہیں اور اس کا حصہ سو روپیہ ہے اور کچھ اشرفیاں بھی اس کے حصہ کی ہیں اور کچھ دوسری چیزیں بھی اگر اس کو صرف روپے دیئے اور وہ سو ہی ہوں یا کم یہ ناجائز ہے کہ باقی ترکہ کا اس کو کچھ معاوضہ نہیں دیا گیا اور اگر ایک سو پانچ روپے مثلاً دے دیئے یہ صورت جائز ہو گئی کیونکہ سو روپے تو روپے کا حصہ ہے اور باقی پانچ روپے اشرفیوں اور دوسری چیزوں کا بدلہ ہے یہ بھی ضروری ہے کہ سونا چاندی کی قسم سے جو چیزیں ہوں وہ سب بوقت تخارج حاضر ہوں اور اُس کو یہ بھی معلوم ہو کہ میرا حصہ اتنا ہے۔ (ہدایہ وغیرہا)

مسئلہ۳:
عروض دے کر اُسے ترکہ سے جدا کر دیا یہ صورت مطلقاً جائز ہے۔ یونہی اگر ورثہ اُس کی وراثت سے ہی منکر ہیں اور کچھ دے کر اُسے ٹالنا چاہتے ہیں کہ جھگڑا دفع ہو تو کچھ دے دیں گے جائز ہے اور اس میں اُن شرائط کی پابندی نہیں ہو گی جو مذکور ہوئیں ۔ (درمختار)

مسئلہ۴:
ایک وارث کو خارج کیا اور ترکہ میں دیون ہیں یعنی لوگوں کے ذمہ دَین ہیں اور شرط یہ ٹھہری کہ بقیہ ورثہ اس دَین کے مالک ہیں وصول کر کے خود لے لیں گے یہ صورت ناجائز ہے اس کے جواز کی یہ صورت ہو سکتی ہے کہ تخارج میں یہ شرط ہو کہ دَین میں جتنا اس کا حصہ ہے اُس کو مدیونین سے معاف کر دے اس کا حصہ معاف ہو جائے گا اور بقیہ ورثہ اپنا اپنا حصہ اُن لوگوں سے وصول کر لیں گے۔ دوسری صورت جواز کی یہ ہے کہ اُس دَین میں جتنا حصہ اس کا ہوتا ہے وہ بقیہ ورثہ اپنی طرف سے تبرعاً اسے دے دیں اور باقی میں مصالحت کر کے اسے خارج کر دیں مگر ان دونوں صورتوں میں ورثہ کا نقصان ہے کہ پہلی صورت میں مدیونین سے اُتنا دَین معاف ہو گیا اور دوسری صورت میں بھی اپنی طرف سے دینا پڑا لہٰذا تیسری صورت جواز کی یہ ہے کہ بقیہ ورثہ اُس کے حصہ کی قدر اُسے بطور قرض دے دیں اور دَین کے علاوہ باقی ترکہ میں مصالحت کر لیں اور یہ وارث جس کو حصہ ٔ دَین کی قدر قرض دیا گیا ہے یہ بقیہ ورثہ کو مدیونین پر حوالہ کر دے۔ (ہدایہ) ایک حیلہ یہ بھی ہو سکتا ہے کہ کوئی مختصر سی چیز مثلاً ایک مٹھی غلہ اُس کے ہاتھ اُتنے داموں میں بیع کیا جائے جتنا دَین میں اُس کا حصہ ہوتا ہے اور ثمن کو وہ مدیونین پر حوالہ کر دے۔ (درمختار)

مسئلہ۵:
ترکہ میں وہ دَین نہیں ہے مگر جو چیزیں ترکہ میں ہیں وہ معلوم نہیں اور صلح مکیل و موزون پر ہو یہ جائز ہے اوراگر ترکہ میں مکیل وموذون چیزیں نہیں ہیں مگر کیاکیا چیزیں ہیں وہ معلوم نہیں اس میں بھی تخارج کے طور پر صلح ہو سکتی ہے۔ (ہدایہ) یہ اُس صورت میں ہے کہ ترکہ کی سب چیزیں بقیہ ورثہ کے ہاتھ میں ہوں کہ اُس صلح کرنے والے سے کچھ لینا نہیں ہے لہٰذا اس میں جھگڑے کی کوئی صورت نہیں ہے اور اگر ترکہ کی کُل چیزیں یا بعض چیزیں اُس کے ہاتھ میں ہوں تو جب تک اُن کی تفصیل معلوم نہ ہو مصالحت درست نہیں کہ اُن کی وصولی میں نزاع کی صورت ہے۔ (درمختار)

مسئلہ۶:
میّت پر اتنا دَین ہے کہ پورے ترکہ کو مستغرق ہے تو مصالحت اور تقسیم درست ہی نہیں کہ دَین حق میّت ہے


 اور یہ میراث پر مقدم ہے ہاں اگر وہ وارث صلح کرنے والا ضامن ہو جائے کہ جو کچھ دَین ہو گا اُس کا ذمہ دار میں ہوں میں ادا کر دوں گا اور تم سے واپس نہیں لوں گا یا کوئی اجنبی شخص تمام دیون کا ضامن ہو جائے کہ میّت کا ذمہ بری ہو جائے یا یہ لوگ دوسرے مال سے میّت کا دَین ادا کر دیں ۔ (درمختار)

مسئلہ۷:
میّت پر کچھ دَین ہے مگر اتنا نہیں کہ پورے ترکہ کو مستغرق ہو تو جب تک دَین ادا نہ کر لیا جائے تقسیم ترکہ و مصالحت کو موقوف رکھنا چاہیئے کیونکہ ادائے دَین میراث پر مقدم ہے پھر بھی اگر ادا کرنے سے پہلے تقسیم و مصالحت کر لیں اور دَین ادا کرنے کے لئے کچھ ترکہ جدا کر دیں تو یہ تقسیم و مصالحت صحیح ہے مگر فرض کرو کہ وہ مال جو دَین ادا کرنے کے لئے رکھا تھا اگر ضائع ہو جائے گا تو تقسیم توڑ دی جائے گی اور ورثہ سے ترکہ واپس لے کر دَین ادا کیا جائے گا۔ (درمختار ، ردالمحتار)

مسئلہ۸:
ایک وارث کو کچھ دے کر ترکہ سے اُس کوعلیحدہ کر دیا اُس میں دو صورتیں ہیں ترکہ ہی سے وہ مال دیا ہے یا اپنے پاس سے دیا ہے اگر اپنے پاس سے دیا ہے تو اُس وارث کا حصہ یہ سب ورثہ برابر برابر تقسیم کر لیں اور اگر ترکہ سے دیا ہے تو بقدر میراث اُس کے حصہ کو تقسیم کریں یعنی اُس وارث کو "کان لم یکن" فرض کر کے ترکہ کی تقسیم کی جائے میّت نے جس کے لئے وصیت کی ہے اُس کو بھی کچھ دے کر خارج کر سکتے ہیں اور اس کے لئے تمام وہی احکام ہیں جو وارث کے لئے بیان کئے گئے۔ (درمختار)

مسئلہ۹:
ایک وارث سے دیگر ورثہ نے مصالحت کی اور اُس کو خارج کر دیا اس کے بعد ترکہ میں کوئی ایسی چیز ظاہر ہوئی جو اُن ورثہ کو معلوم نہ تھی خواہ از قبیل دَین ہو یا عین آیا وہ چیز صلح میں داخل مانی جائے گی یا نہیں اس میں دو قول ہیں زیادہ مشہور یہ ہے کہ وہ داخل نہیں بلکہ اُس کے حقدار تمام ورثہ ہیں ۔ (بحر)

مسئلہ۱۰:
ایک شخص اجنبی نے ترکہ میں دعویٰ کیا اور ایک وارث نے دوسرے ورثہ کی عدم موجودگی میں صلح کر لی یہ صلح جائز ہے مگر دوسرے ورثہ کے لئے متبرع ہے اُن سے معاوضہ نہیں لے سکتا۔ (بحر)

مسئلہ۱۱:
عورت نے میراث کا دعویٰ کیا ورثہ نے اُس سے اُسکے حصہ سے کم پر یا مہر پر صلح کر لی یہ جائز ہے مگر ورثہ کو یہ بات معلوم ہو تو ایسا کرنا حلال نہیں اور اگر عورت گواہوں سے ثابت کر دے گی تو صلح باطل ہو جائے گی۔ (بحر)


مہر و نکاح و طلاق و نفقہ میں صلح

مسئلہ۱:
مہر غلام تھا اور بکری پر مصالحت ہوئی اگر معین ہے جائز ہے ورنہ ناجائز اور مکیل و موزون پر صلح ہوئی اگر معین ہے جائز ہے اور غیر معین ہے تو دو صورتیں ہیں اس کے لئے میعاد ہے یا نہیں اگر میعاد ہے تو ناجائز ہے اور میعاد نہیں ہے اور اُسی مجلس میں دے دیا جائز ہے ورنہ ناجائز اور روپے پر مصالحت ہوئی جائز ہے اگرچہ فوراً دینا


 قرار نہیں پایا۔ (عالمگیری)

مسئلہ۲:
سو روپے مہر پر نکاح ہوا بجائے اُس کے پانچ من غلہ پر مصالحت ہوئی اگر غلہ معین ہے جائز ہے اور غیر معین ہے ناجائزہے۔ (عالمگیری)

مسئلہ۳:
مرد نے عورت پر نکاح کا دعویٰ کیا عورت نے سو روپے دے کر صلح کر لی کہ مجھے اس سے بری کر دے مرد نے قبول کر لیا یہ صلح جائز ہے اس کے بعد مرد اگر نکاح کے گواہ پیش کرنا چاہے نہیں پیش کر سکتا۔ (عالمگیری)

مسئلہ۴:
عورت نے دعویٰ کیا کہ میرے شوہر نے تین طلاقیں دے دیں ہیں اور شوہر منکر ہے پھر سو روپے پر صلح ہو گئی کہ عورت دعوے سے دست بردار ہو جائے یہ صلح صحیح نہیں شوہر اپنے روپے عورت سے واپس لے سکتا ہے اور عورت کا دعویٰ بدستور ہے ایک طلاق اور دو طلاقیں اور خلع کا بھی یہی حکم ہے۔ (عالمگیری)

مسئلہ۵:
عورت نے طلاق بائن کا دعویٰ کیا اور مرد منکر ہے سو روپے پر مصالحت ہوئی کہ مرد عورت کو طلاق بائن دیدے یہ جائز ہے۔ یونہی اگر سو روپے دینا اس بات پر ٹھہرا کہ مرد اُس طلاق کا اقرار کر لے جس کا عورت نے دعویٰ کیا ہے یہ بھی جائز ہے۔ (عالمگیری)

مسئلہ۶:
عورت نے مرد پردعویٰ کیا کہ میں اُس کی زوجہ ہوں اور ہزار روپے مہر کے شوہر کے ذمہ ہیں اور یہ بچہ اسی شوہر کا ہے اور مرد ان سب باتوں سے منکر ہے دونوں میں یہ صلح ہوئی کہ مرد عورت کو سو روپے دے اور عورت اپنے تمام دعاوی سے دست بردار ہو جائے شوہر بری نہیں ہو گا بلکہ اس کے بعد اگر عورت نے سب باتیں گواہوں سے ثابت کر دیں تو نکاح بھی ثابت اور بچہ کا نسب بھی ثابت اور سو روپے جو مرد نے دیئے تھے یہ صرف مہر کے مقابل میں ہیں یعنی ہزار روپے مہر کا دعویٰ تھا سو میں صلح ہو گئی۔ (عالمگیری)

مسئلہ۷:
نفقہ کا دعویٰ تھا اور ایسی چیز پر صلح ہوئی جس کو قاضی نفقہ مقرر کر سکتا ہو مثلاً روپیہ یا غلہ یہ معاوضہ نہیں ہے بلکہ اس صلح کا حاصل یہ ہے کہ یہ چیز نفقہ میں مقرر ہوئی اور اگر ایسی چیز پر صلح ہوئی جس کو نفقہ میں مقرر نہیں کیا جا سکتا ہو مثلاً غلام یا جانور اس کو معاوضہ قرار دیا جائے گا اس کا حاصل یہ ہو گا کہ عورت نے اس چیز کو لے کر شوہر کو نفقہ سے بری کر دیا۔ (عالمگیری)

مسئلہ۸:
نفقہ کا دعویٰ تھا تین روپے ماہوار پر صلح ہوئی اب شوہر یہ کہتا ہے کہ مجھ میں اتنا دینے کی طاقت نہیں اُس کو دینا پڑے گا ہاں اگر عورت یا قاضی اُسے بری کر دیں توبری ہو سکتاہے اوراگرچیزوں کا نرخ ارزاں ہوجائے شوہر کہتا ہے کہ اس سے کم میں گزارہ ہو سکتا ہے تو کم کیا جا سکتا ہے۔ یونہی عورت کہتی ہے کہ تین روپے کفایت نہیں کرتے زیادہ دلایا جائے اور مرد مالدار ہے تو زیادہ دلایا جا سکتا ہے۔ قاضی نے نفقہ کی مقدار مقرر کی ہے اس صورت میں بھی عورت دعویٰ کر کے زیادہ کرا سکتی ہے۔ (عالمگیری)

مسئلہ۹:
مطلقہ کے زمانۂ عدّت کے نفقہ میں چند روپے پر مصالحت ہوئی کہ بس شوہر اتنے ہی دے گا اس سے زیادہ نہیں 

 دے گا اگر عدّت مہینوں سے ہے یہ مصالحت جائز ہے اور عدّت حیض سے ہے تو جائز نہیں کیونکہ تین حیض کبھی دو مہینے بلکہ کم میں پورے ہوتے ہیں اور کبھی دس ماہ میں بھی پورے نہیں ہوتے۔ (خانیہ)

مسئلہ۱۰:
جس عورت کو طلاق  بائن دی ہے زمانہ ٔ عدّت تک اُس کے رہنے کے لئے مکان ضروری ہے مکان کی جگہ روپے پر مصالحت ہوئی کہ اتنے روپے لے لے یہ صلح ناجائز ہے۔ (خانیہ)


ودیعت و ہبہ و اجارہ و مضاربت و رہن میں صلح

مسئلہ۱:
یہ دعویٰ کیا کہ میں نے اس کے پاس ودیعت رکھی ہے مودع کہتا ہے تو نے میرے پاس ودیعت نہیں رکھی ہے اس صورت میں کسی معلوم چیز پر صلح ہوئی جائز ہے اور اگر مالک نے مودع سے ودیعت طلب کی مودع ودیعت کا اقرار کرتا ہے یا خاموش ہے کچھ نہیں کہتا اور مالک کہتا ہے اس نے ودیعت ہلاک کر دی اس صورت میں بھی معلوم چیز پر صلح جائز ہے اوراگر مالک کہتا ہے اس نے ہلاک کر دی اور مودع کہتا ہے میں نے واپس دیدی یا ہلاک ہو گئی اس صورت میں صلح ناجائز ہے۔ (خانیہ)

مسئلہ۲:
مستعیر عاریت سے منکر ہے کہتا ہے میں نے عاریت لی ہی نہیں اس کے بعد صلح ہوئی جائز ہے اور اگر عاریت لینے کا اقرار کرتا ہے اور واپس کرنے یا ہلاک ہونے دعویٰ نہیں کرتا اور مالک کہتا ہے کہ اس نے خود ہلاک کر دی صلح جائز ہے اور مستعیر کہتا ہے ہلاک ہو گئی اور مالک کہتا ہے اس نے خود ہلاک کر دی ہے صلح جائز نہیں ۔ (عالمگیری)

مسئلہ۳:
جو چیز ودیعت رکھی ہے وہ بعینہ مودع کے پاس موجود ہے مثلاً دو سو روپے ہیں اگر مودَع اقرار کرتا ہے یا انکار کرتا ہے مگر گواہوں سے ودیعت ثابت ہے ان دونوں صورتوں میں سو روپے پر صلح ناجائز ہے اور اگر مودع منکر ہو اور گواہ سے ودیعت ثابت نہ ہو تو کم پر صلح جائز ہے مگر مودع کے لئے یہ رقم جوبچی ہے دیانۃً جائز نہیں ۔ (عالمگیری)

مسئلہ۴:
ایک شخص کے پاس دوسرے کی کچھ چیزیں ہیں اُس نے اُن کو کسی کے پاس ودیعت رکھ دیا پھر اُس سے لے کر کسی اور کے پاس ودیعت رکھ دیا اس سے بھی وہ چیزیں لے لیں اب تلاش کرتا ہے تو ان میں کی ایک چیز نہیں ملتی اُن دونوں سے کہا کہ فلاں چیز تمہارے یہاں سے ضائع ہو گئی میں یہ نہیں کہہ سکتا ہے کس کے یہاں سے  گئی وہ دونوں کہتے ہیں ہم نے غور سے دیکھا بھی نہیں کہ کیا کیا چیزیں ہیں تم نے جو کچھ دیا برتن سمیت ہم نے بحفاظت رکھ دیا اور تم نے جب مانگا دے دیا۔ یہ شخص جس نے دوسرے کے پاس ودیعت رکھی ہے ضامن ہے مالک کو تاوان دے۔ اس میں اور دونوں مودع میں صلح جائز ہے پھر اگر مالک کے تاوان لینے کے بعد صلح ہوئی تو خواہ گم شدہ کی مثل قیمت پر صلح ہوئی یا کم پر بہرحال جائز ہے۔ اور اگر تاوان لینے سے پہلے صلح ہوئی اور


 مثل قیمت یا کچھ کم پر جس کو غبن یسیر کہتے ہیں صلح ہوئی یہ صلح جائز ہے اور یہ دونوں ضمان سے بری ہیں یعنی اگر مالک نے گواہوں سے اُس گم شدہ شے کو ثابت کر دیا تو ان دونوں سے کچھ نہیں لے سکتا اور اگر غبن فاحش پر مصالحت ہوئی ہے تو صلح ناجائز ہے اور مالک کو اختیار ہے کہ اُس پہلے شخص سے تاوان لے یا ان دونوں سے ان سے اگر لے گا تو یہ پہلے سے اُس چیز کو واپس لے سکتے ہیں جو انھوں نے مصالحت میں دی ہے۔ (عالمگیری)

مسئلہ۵:
دعویٰ کیا کہ یہ چیز میری ہے مدعیٰ علیہ نے کہا یہ چیز میرے پاس فلاں کی امانت ہے اس کے بعد دونوں میں مصالحت ہو گئی مدعی کے ثبوت گزرنے کے بعد صلح ہوئی یا اس کے پہلے بہرحال یہ صلح جائز ہے۔ (عالمگیری)

مسئلہ۶:
جانور عاریت لیا تھا وہ ہلاک ہو گیا مالک کہتا ہے میں نے عاریت نہیں دیا تھا مستعیر نے کچھ مال دے کر صلح کر لی یہ جائز ہے اس کے بعد مستعیر اگر گواہوں سے عاریت ثابت کرے اور یہ کہے کہ جانور ہلاک ہو گیا صلح باطل ہو جائے گی اور مستعیر چاہے تو مالک پر حلف بھی دے سکتا ہے۔ (عالمگیری)

مسئلہ۷:
مضارب نے مضاربت سے انکار کرنے کے بعد اقرار کر لیا یا اقرار کے بعد انکار کیا اس کے بعد اس میں اور رب المال میں صلح ہو گئی یہ جائز ہے اور اگر مضارب نے مال مضاربت سے کسی کے ساتھ عقد مداینہ کیا تھا اور مضارب و مدیون میں صلح ہو گئی یہ صلح جائز ہے مگر اس صلح میں جو کچھ کمی ہوئی ہے اتنے کا رب المال کے لئے مضارب تاوان دے اور اگر کم پر صلح اس لئے کی ہے کہ مبیع میں کچھ عیب تھا تو مضارب ضامن نہیں بلکہ یہ کمی رب المال کے ذمہ ہو گی۔ (عالمگیری)

مسئلہ۸:
یہ دعویٰ کیا کہ یہ چیز مجھے ہبہ کر دی ہے اور میں نے قبضہ بھی کر لیا اور وہ چیز واہب کے قبضہ میں ہے اور واہب ہبہ سے منکر ہے یوں مصالحت ہوئی کہ اُس چیز میں سے نصف واہب لے اور نصف موہوب لہ یہ صلح جائز ہے اس کے بعد موہوب لہ ہبہ اور قبضہ کو گواہوں سے ثابت کرنا چاہے گواہ مقبول نہیں یعنی نصف جو مدعیٰ علیہ کے قبضہ میں ہے مدعی اُسے نہیں لے سکتا۔ اور اگر صلح میں ایک نے کچھ روپے دینے کی بھی شرط کر لی ہے یعنی وہ چیز بھی آدھی دے گا اور اتنے روپے بھی یہ صلح بھی جائز ہے۔ اور اگر یوں صلح ہوئی کہ چیز پوری فلاں شخص لے گا اور وہ دوسرے کو اتنے روپے دے گا یہ بھی جائز ہے اور اگر موہوب لہ نے ہبہ کا دعویٰ کیا اور یہ اقرار بھی کر لیا کہ قبضہ نہیں کیا تھا اور واہب ہبہ سے انکار کرتا ہے اس کے بعد صلح ہوئی یوں کہ چیز دونوں میں نصف نصف ہو جائے یہ صلح باطل ہے اوراس صورت میں موہوب لہ کے ذمہ کچھ روپے بھی ہیں تو جائز ہے اور واہب کے ذمہ روپے ٹھہرے ہوں تو صلح ناجائز ہے۔ اور اگر یوں صلح ہوئی کہ پوری چیز ایک کو دی جائے اور یہ دوسرے کو اتنے روپے دے اگر واہب کے ذمہ روپے قرار پائے صلح باطل ہے اور موہوب لہ کے ذمہ ہوں تو باطل نہیں ۔ (عالمگیری)

مسئلہ۹:
ایک شخص کے پاس مکان ہے وہ کہتا ہے کہ زید نے مجھے یہ مکان صدقہ کر دیا ہے  اور میں نے قبضہ کیا اور زید


 کہتا ہے میں نے ہبہ کیا ہے اور میں واپس لینا چاہتا ہوں دونوں میں صلح ہو گئی کہ وہ شخص زید کو سو روپے دے اور مکان اُسی کے پاس رہے یہ صلح جائز ہے اور اب مکان واپس نہیں لے سکتا صلح کے بعد وہ شخص جس کے قبضہ میں مکان ہے اگر ہبہ کا اقرار کرے یا صلح سے پہلے زید نے ہبہ و صدقہ دونوں سے انکار کیا ہو جب بھی صلح بدستور قائم رہے گی۔ اور اگر یوں صلح ہوئی کہ جس کے پاس مکان ہے وہ زید کو سو روپے دے اور مکان دونوں کے مابین نصف نصف رہے یہ صلح بھی جائز ہے اور شیوع کی وجہ سے صلح باطل نہیں ہو گی۔ (عالمگیری)

مسئلہ۱۰:
ایک شخص کو معین گیہوں پر اجیر رکھا یعنی وہ گیہوں اجر ت میں دیئے جائیں گئے اس کے بعد یوں صلح ہوئی کہ گیہوں کی جگہ اتنے روپے دے دیئے جائیں یہ صلح ناجائز ہے کہ جب گیہوں معین تھے تو مبیع ہوئے اور مبیع کی بیع قبل قبضہ ناجائز ہے۔ (عالمگیری)

مسئلہ۱۱:
کرایہ پر مکان لیا اور مدت کے متعلق اختلاف ہے مالک مکان کہتا ہے کہ دس روپے کرایہ پر دو مہینے کو دیا ہے اور کرایہ دار کہتا ہے کہ دس روپے میں تین ماہ کے لئے دیا ہے۔ صلح یوں ہوئی کہ دس روپے میں ڈھائی ماہ کرایہ دار مکان میں رہے یہ جائز ہے اوراگر یوں صلح ہوئی کہ تین ماہ مکان میں رہے مگر ایک روپیہ اجرت میں زیادہ کرے یہ بھی جائز ہے۔ (عالمگیری)

مسئلہ۱۲:
کسی جگہ جانے کے لئے گھوڑا کرایہ پر لیا اور اجرت بھی مقرر ہو چکی گھوڑے کا مالک کہتا ہے کہ فلاں جگہ جانے کی دس روپے اجرت ٹھہری ہے اور مستاجر کہتا ہے دوسری جگہ جانا ٹھہرا ہے جو اُس جگہ سے دور ہے اور اجرت آٹھ روپے طے ہونا کہتا ہے۔ اس میں صلح یوں ہوئی کہ اجرت وہ دی جائے جو گھوڑے والا کہتا ہے۔ اور وہاں تک سوار ہو کر جائے گا جہاں تک کہ مستاجر بتاتا ہے  یہ جائز ہے۔ یونہی اگر جگہ وہ رہی جو مالک کہتا ہے اور کرایہ وہ رہا جو مستاجر کہتا ہے یہ صلح بھی جائز ہے۔ (عالمگیری)

مسئلہ۱۳:
یہ کہتا ہے کہ زید کے پاس جوفلاں چیز ہے مثلاً مکان وہ میرا ہے زید کے میرے ذمہ سو روپے تھے وہ مکان میں نے اُس کے پاس رہن رکھ دیا ہے زید کہتا ہے کہ مکان میرا ہے میرے پاس کسی نے رہن نہیں رکھا ہے اور میرے سو روپے تم پر باقی ہیں اس معاملہ میں یوں صلح ہوئی کہ زید وہ سو روپے چھوڑ دے اور پچاس اور دے اور مکان کے متعلق اب دوسرا شخص دعویٰ نہ کرے گا یہ صلح جائز ہے اگر صلح کے بعد زید نے رہن کا اقرار کر لیا جب بھی صلح باطل نہیں ہو گی۔ (عالمگیری)

مسئلہ۱۴:
راہن مر گیا ایک شخص کہتا ہے کہ شے مرہون میری مِلک ہے راہن کو رہن رکھنے کے لئے میں نے بطورِ عاریت دی تھی اس میں اور مرتہن میں اس پر صلح ہو گئی کہ مرتہن اس کی مِلک کا اقرار کرلے راہن کے ورثہ  کے مقابل میں مرتہن کا اقرار کوئی چیز نہیں ۔ (عالمگیری)


غصب و سرقہ و اکراہ میں صلح

مسئلہ ۱ :
ایک چیز غصب کی جس کی قیمت سو روپے ہے اور سو روپے سے زیادہ میں صلح ہوئی یہ صلح جائز ہے یعنی اگر صلح کے بعد غاصب نے گواہوں سے ثابت کیا کہ وہ چیز اُتنے کی نہیں تھی جس پر صلح ہوئی ہے یہ گواہ مقبول نہیں ہوں گے۔ (عالمگیری)

مسئلہ ۲ :
غصب کا دعویٰ ہوا قاضی نے حکم دیدیا کہ مغصوب کی قیمت غاصب ادا کرے اس فیصلہ کے بعد قیمت سے زیادہ پر صلح ہوئی یہ ناجائز ہے۔ (عالمگیری)

مسئلہ ۳ :
کپڑا غصب کیا تھا غاصب کے پاس کسی دوسرے نے اُس کو ہلاک کر دیا مالک نے غاصب سے کم قیمت پر صلح کر لی یہ جائز ہے۔ اور غاصب اُس ہلاک کرنے والے سے پوری قیمت وصول کر سکتا ہے مگر صلح کی رقم سے جتنا زیادہ لیا ہے وہ صدقہ کر دے۔ اور اگر مالک نے اس ہلاک کرنے والے سے کم قیمت پر صلح کر لی یہ بھی جائز ہے اور اس صورت میں غاصب بری ہو جائے گا یعنی مالک اُس سے تاوان نہیں لے سکتا بلکہ کسی وجہ سے اگر ہلاک کنندہ سے رقم صلح وصول نہ ہو سکے جب بھی غاصب سے کچھ نہیں لے سکتا۔ (عالمگیری)

مسئلہ ۴ :
گیہوں غصب کئے تھے اور صلح روپے یا اشرفی پر ہوئی یہ صلح جائز ہے اگر غاصب کے پاس وہ گیہوں موجود ہوں اور روپے یا اشرفیاں فوراً دینا قرار پایا ہو یا انکے دینے کی کوئی میعاد ہو دونوں صورتوں میں صلح جائز ہے اور اگر وہ گیہوں ہلاک ہو چکے اور روپے کے لئے کوئی میعاد مقرر ہوئی تو صلح ناجائز ہے اور فوراً دینا ٹھہرا ہے تو جائز ہے جب کہ قبضہ بھی ہو جائے اور قبضہ سے پہلے دونوں جدا ہو گئے صلح باطل ہو گئی۔ (عالمگیری)

مسئلہ ۵ :
ایک من گیہوں اور ایک من جَو غصب کئے اور دونوں کو خرچ کر ڈالا اس کے بعد ایک من جَو پر صلح ہوئی اس طور پر کہ گیہوں معاف کر دے یہ جائز ہے اور ان دونوں میں ایک موجود ہے اور اُسی پر صلح ہوئی یوں کہ جوخرچ کر ڈالا ہے اُسے معاف کر دیا یہ بھی جائز ہے۔ (عالمگیری)

مسئلہ ۶ :
ایک من گیہوں غصب کر کے غائب کر دیئے اور انھیں گیہوں کے نصف من پر صلح کی یہ ناجائز ہے اوردوسرے گیہوں کے نصف من پر صلح ہوئی یہ جائز ہے مگر غاصب کے پاس اگرغصب کئے ہوئے گیہوں اب تک موجود ہیں تو نصف من سے جتنے زیادہ ہوں ان کو صَرف کرنا حلال نہیں بلکہ واجب ہے کہ مالک کو واپس دیدے۔ اور اگر دوسری جنس پر صلح ہوئی مثلاً کپڑے کا تھان مالک کو دے دیا یہ صلح بھی جائز ہے اور گیہوں کو کام میں لانا بھی جائز۔ اور اگر ایسی چیز غصب کی ہے جو تقسیم کے قابل نہیں مثلاً جانور اور صلح اُسی کے نصف پر ہوئی یعنی اُس جانور میں نصف غاصب اور نصف مغصوب منہ کا قرار پایا یہ صلح ناجائز ہے۔ (عالمگیری)

مسئلہ ۷ :
ایک ہزار روپے غصب کئے اور ان کو چھپا دیا اور پانچ سو میں صلح ہوئی غاصب نے اُنھیں میں سے پانچ سو مالک کو


 دے دیئے یا دوسرے روپے دیئے قضائً یہ صلح جائز ہے مگر دیانۃً غاصب پر واجب ہے کہ باقی روپے بھی مالک کو واپس دے۔ (خانیہ)

مسئلہ ۸ :
ایک شخص نے دوسرے کا چاندی کا برتن ضائع کر دیا قاضی نے حکم دیا کہ اُس کی قیمت تاوان دے مگر اُس قیمت پر قبضہ کرنے سے پہلے دونوں جدا ہو گئے وہ فیصلہ باطل نہ ہو گا اور باہم اُن دونوں نے قیمت پر مصالحت کی اور قبضہ سے قبل جدا ہو گئے یہ صلح بھی باطل نہیں اور اگر روپے ضائع کر دیئے اور اُس سے کم پر مصالحت ہوئی اور ادا کرنے کی میعاد مقرر ہوئی یہ صلح بھی جائز ہے۔ (خانیہ)

مسئلہ ۹ :
موچی کی دکان پر لوگوں کے جوتے رکھے تھے چوری ہو گئے چور کا پتہ چل گیا موچی نے چور سے صلح کر لی اگر جوتے موجود ہوں بغیر اجازت مالک صلح جائز نہیں اور چور کے پاس جوتے باقی نہ رہے تو بغیر اجازت مالک بھی صلح جائز ہے بشرطیکہ روپے پر صلح ہوئی اور زیادہ کمی پر صلح نہ ہو۔ (عالمگیری)

مسئلہ ۱۰ :
صلح کرنے پر مجبور کیا گیا یہ صلح ناجائز ہے۔ دو مدعی ہیں حاکم نے مدعیٰ علیہ کو ایک سے صلح کرنے پر مجبور کیا اُس نے دونوں سے صلح کر لی جس کے لئے مجبور کیا گیا اُس سے صلح ناجائز ہے دوسرے سے جائز ہے۔ (عالمگیری)


کام کرنے والوں سے صلح

مسئلہ ۱ :
دھوبی کو کپڑا دھونے کے لئے دیا اُس نے زور زور سے پاٹے پر پیٹ کر پھاڑ ڈالا صلح یوں ہوئی کہ دھوبی کپڑا لے لے اور اتنے روپے دے یا یوں کہ دھوبی سے اتنے روپے لے گا اور اپنا کپڑا بھی لے گا دونوں صورتیں جائز ہیں ۔ اگر مکیل و موزوں پر صلح ہوئی اور یہ معین ہیں جب بھی جائز ہے کپڑا دھوبی لے گا یا مالک لے گا دونوں صورتیں جائز ہیں ۔ اور اگر مکیل و موزوں غیر معین ہوں اور یہ طے ہوا کہ کہ کپڑا دھوبی لے گا تو مکیل یا موزوں کا جتنا حصہ کپڑے کے مقابل ہو گا اُس میں صلح جائز ہے اور جو حصہ کپڑا پھٹنے کی قیمت کے مقابل ہو اُس میں ناجائز اور اگریہ طے ہوا کہ مکیل یا موزوں بھی لے گا اور اپنا کپڑا بھی تو صلح ناجائز ہے۔ (عالمگیری)

مسئلہ ۲ :
دھوبی کہتا ہے کہ میں نے کپڑا دے دیا مالک کہتا ہے نہیں دیا اس میں صلح ناجائز ہے اور اس صورت میں دھلائی بھی مالک کے ذمہ واجب نہیں ۔ اور اگر دھوبی کہتا ہے میں نے کپڑا دے دیا اور دھلائی کا مطالبہ کرتا ہے اور مالک انکار کرتا ہے آدھی دھلائی پر مصالحت ہوئی یہ جائز ہے۔ یونہی اگر مالک کپڑا وصول ہونے کا اقرار کرتا ہے مگر کہتا ہے دھلائی دے چکا ہوں اور دھوبی پانے سے انکار کرتا ہے آدھی دھلائی پر مصالحت ہو گئی یہ صلح بھی جائز ہے۔ (عالمگیری)

مسئلہ ۳ :
اجیر مشترک یہ کہتا ہے چیز میرے پاس سے ہلاک ہو گئی مالک نے کچھ روپے لے کر اُس سے صلح کر لی۔ امام


 اعظم رضی اﷲ تعالیٰ عنہ کے نزدیک یہ صلح ناجائز ہے کیونکہ اجیر مشترک امین ہے چیز اُس کے پاس امانت ہوتی ہے اور امین کے پاس سے چیز ضائع ہو جائے تو معاوضہ نہیں لیا جا سکتا اور اجیر خاص میں یہ صورت پیش آئے تو بالاتفاق صلح ناجائز ہے۔ چرواہا اگر دوسرے لوگوں کے بھی جانور چراتا ہو اجیر مشترک ہے اور تنہا اسی کے جانور چراتا ہو اجیر خاص (نوکر) ہے۔ (عالمگیری)

مسئلہ ۴ :
کپڑا بُننے والے کو سوت دیا کہ اس کا سات ہاتھ لنبا اور چار ہاتھ چوڑا کپڑا بُن دے اُس نے کم کر دیا پانچ ہاتھ لنبا چار ہاتھ چوڑا بُن دیا یا زیادہ کر دیا اس کا حکم یہ ہے کہ سوت والا کپڑا لے لے اور اُس کو اجرت مثل دیدے یا کپڑا اُسی کو دیدے اور جتنا سوت دیا تھا ویسا ہی اُتنا سوت اُس سے لے لے سوت والے نے دوسری صورت اختیار کی یعنی کپڑا دیدیا اور سوت لینا ٹھہرا لیا اس کے بعد یوں مصالحت کر لی کہ سوت کی جگہ اتنے روپے لے گا اور روپے کی میعاد مقرر کر لی یہ صلح ناجائز ہے اور اگر پہلی صورت اختیار کی کہ کپڑا لے گا اور اجرت مثل دے گا اس کے بعد یوں صلح ہوئی کہ کپڑا دے دیا اور روپے ٹھہرا لیا اور اس کی مدت مقرر کر لی یہ صلح جائز ہے۔ (خانیہ) اور اگر صلح اس طرح ہوئی کہ کپڑا لے گا اور اجرت میں اتنا کم کر دے گا یہ صلح بھی جائز ہے۔ (عالمگیری)

مسئلہ ۵ :
رنگنے کے لئے کپڑا دیا اور یہ ٹھہرا کہ اتنا رنگ ڈالنا اور ایک روپیہ رنگائی دی جائے گی اُس نے دو چند رنگ ڈال دیا اس میں کپڑے والے کو اختیار ہے کہ اپنا کپڑا لے لے اور ایک روپیہ دے اور جو رنگ زیادہ ڈالا ہے وہ دے یا اپنے سپید کپڑے کی قیمت لے لے اور کپڑا رنگریز کے پاس چھوڑ دے اس میں صلح یوں ہوئی کہ اتنے روپے لے گا یہ صلح جائز ہے اگرچہ روپے کے لئے میعاد ہو اور اگر یوں صلح ہوئی کہ اپنا کپڑا لے گا اوریہ معین گیہوں رنگائی میں دے گا یہ صلح بھی جائز ہے۔ (عالمگیری)


بیع میں صلح

مسئلہ ۱ :
ایک چیز خریدی اُس چیز پر یا اُس کے کسی جز پر کسی نے دعویٰ کر دیا کہ میری ہے مشتری نے اُس سے صلح کر لی یہ صلح جائز ہے مگر مشتری یہ چاہے کہ جو کچھ دینا پڑا ہے بائع سے واپس لوں یہ نہیں ہو سکتا۔ (عالمگیری)

مسئلہ۲ :
ایک چیز خریدی اور مبیع پر قبضہ بھی کر لیا اب دعویٰ کرتا ہے کہ وہ بیع فاسد ہو گئی تھی مگر گواہ میسر نہیں ہوئے کہ فساد کو ثابت کرتا دعویٰ فساد کے متعلق دونوں میں مصالحت ہو گئی یہ صلح ناجائز ہے صلح کے بعد اگر گواہ میسر آئیں پیش کر سکتا ہے گواہ لئے جائیں گے۔ (عالمگیری)

مسئلہ ۳ :
رب السلم نے مسلم الیہ سے راس المال پر صلح کر لی جائز ہے اور دوسری جنس پرصلح کر ے مثلاً اتنے من گیہوں کی جگہ اتنے من جَو دیدے یہ صلح ناجائز ہے۔ (عالمگیری)

مسئلہ ۴ :
مسلم الیہ کے ذمہ سلم کے دس من گیہوں ہیں اور ہزار روپے بھی رب السلم کے اُس کے ذمہ ہیں دونوں کے


 مقابل میں سو روپے پر صلح ہو گئی جائز ہے۔ (بدائع)

مسئلہ ۵ :
سلم میں یوں صلح ہوئی کہ نصف راس المال لے گا اور نصف مسلم فیہ یہ جائز ہے۔ (عالمگیری)

مسئلہ ۶ :
پانچ من گیہوں میں سلم کیا تھا جس کی میعاد ایک ماہ تھی پھر اُسی شخص سے پانچ من جَو میں سلم کی اور اس کی میعاد دو ماہ مقرر ہوئی ایک ماہ کا زمانہ گزرا اور گیہوں کی وصولی کا وقت آگیا دونوں میں یہ مصالحت ہوئی کہ رب السلم گیہوں اس وقت لے لے اور جَو کی میعادمیں اضافہ ہو جائے یہ جائز ہے اور اگر یوں صلح ہوئی کہ جَو اس وقت لے لے اور گیہوں کی میعاد مؤخر ہو جائے یہ ناجائز ہے۔ (عالمگیری)

مسئلہ ۷ :
کپڑے کے عوض میں گیہوں میں سلم کیا اور مسلم الیہ کو وہ کپڑا دے دیا پھر مسلم الیہ نے اُس کپڑے سے کسی دوسرے شخص سے سلم کیا رب السلم اول نے مسلم الیہ اول سے راس المال پر مصالحت کی اس کی دو صورتیں ہیں اگر مسلم الیہ اول کے پاس وہ کپڑا آگیا اس کے بعد صلح ہوئی اور اس طور پر آیا جو من کل الوجہ فسخ ہے مثلاً مسلم الیہ ثانی نے خیار رویت کی وجہ سے واپس کر دیا یا خیار عیب کی وجہ سے حکم قاضی سے واپس کیا یا دوسرے سلم میں راس المال پر قبضہ سے پہلے دونوں جدا ہو گئے اس کا حکم یہ ہے کہ مسلم الیہ رب السلم کو وہی کپڑا واپس کر دے کپڑے کی قیمت واپس دینے کا حکم نہیں ہو سکتا۔ یونہی اگر مسلم الیہ نے وہ کپڑا کسی کو ہبہ کر دیا تھا پھر واپس لے لیا یا قاضی کے حکم سے واپس لیا ہے یا بغیر قضائے قاضی اس صورت میں بھی رب السلم کو کپڑا واپس کر دے۔ اور اگر وہ کپڑا مسلم الیہ اول کو ایسی وجہ سے حاصل ہوا کہ من کل الوجہ ملک جدید ہو مثلاً اس نے مسلم الیہ ثانی سے خرید لیا یا اُس نے اسے ہبہ کر دیا یا بطور میراث اس کو ملا ان صورتوں میں رب السلم اول کو کپڑے کی قیمت ملے گی وہ کپڑا نہیں ملے گا۔ اور اگر اس طرح واپس ہوا کہ ایک وجہ سے فسخ اور ایک وجہ سے تملیک ہے مثلاً دونوں نے سلم ثانی کا اقالہ کر لیا یا عیب کی وجہ سے بغیر قضائے قاضی واپس لے لیا تو رب السلم کا حق کپڑے کی قیمت ہے خود وہ کپڑا نہیں ہے اور اگر مسلم الیہ اول کے پاس کپڑا آنے سے قبل دونوں نے راس المال پر صلح کی اور قاضی نے مسلم الیہ اول کو قیمت ادا کرنے کا حکم دے دیا۔ اس کے بعد اس کے پاس وہی کپڑا آگیاتو یہ دونوں قیمت کی جگہ پر کپڑا واپس کرنے پر مصالحت نہیں کر سکتے مسلم الیہ کے پاس اُس کی واپسی جس صورت سے بھی ہومگر صرف اس صورت میں کہ عیب کی وجہ سے بحکمِ قاضی واپس ہوا ہو اوراگر قاضی نے قیمت واپس دینے کا حکم ابھی نہیں دیا ہے کہ وہی کپڑا مسلم الیہ کے پاس اس طرح آیا کہ وہ ہر وجہ سے سلم ثانی کا فسخ ہے تو رب السلم کو کپڑا دے گا ورنہ قیمت۔ (عالمگیری)

مسئلہ ۸ :
دو شخصوں نے مل کر تیسرے سے سلم کیا تھا اُن میں ایک نے اپنے حصہ میں راس المال پر صلح کر لی یہ صلح شریک کی اجازت پر موقوف ہے اُس نے اگر رد کر دی صلح باطل ہو گئی اور سلم بدستور باقی رہی اور شریک نے جائز کر دی تو صلح دونوں پر نافذ ہو گی یعنی نصف راس المال میں دونوں شریک ہوں گے اور نصف مسلم فیہ میں 

 بھی دونوں کی شرکت ہو گی۔ (عالمگیری)

مسئلہ ۹ :
ایک شخص سے سلم کیا ہے مسلم الیہ کی طرف سے کسی نے کفالت کی ہے کفیل نے رب السلم سے راس المال پر صلح کرلی یہ صلح اجازت مسلم الیہ پر موقوف ہے جائز کر دی جائز ہے رد کر دی باطل ہے اگر کفیل نے بغیر حکم مسلم الیہ کفالت کی ہے  جب بھی یہی حکم ہے۔ اجنبی نے راس المال پر مصالحت کی اور راس المال کا ضامن ہو گیا جب بھی یہی حکم ہے۔ (عالمگیری)

مسئلہ ۱۰ :
کفیل نے رب السلم سے جنس مسلم فیہ پر مصالحت کی مگر سلم میں عمدہ گیہوں قرار پائے اور اُس نے کم درجہ کا دینا ٹھہرا لیا یہ صلح جائز ہے اور کفیل مسلم الیہ سے کھرے گیہوں لے گا۔ (خانیہ)

مسئلہ ۱۱ :
ایک شخص نے دوسرے کو سلم کرنے کا حکم دیا تھا (وکیل بنایاتھا) اُس نے سلم کیا پھر راس المال پر صلح کر لی یہ صلح اس وکیل پر نافذ ہو گی مؤکل پر نافذ نہیں ہو گی یعنی وکیل اُس مسلم الیہ سے راس المال لے سکتا ہے مسلم فیہ نہیں لے سکتا مگر اس پر لازم ہے کہ مؤکل کو مسلم فیہ اپنے پاس سے دے اور اگر خود مؤکل نے مسلم الیہ سے صلح کر لی اور راس المال پر قبضہ کر لیا تو صلح جائز ہے یعنی وکیل بھی مسلم فیہ کا مطالبہ نہیں کر سکتا۔ (عالمگیری)


صلح میں خیار

مسئلہ ۱ :
ایک چیز کا دعویٰ ہے اوردوسری جنس پر صلح ہوئی یہ صلح بیع کے حکم میں ہے اس میں خیار شرط صحیح ہے مثلاً سو روپے کا دعویٰ تھا اور غلام یا جانور پر صلح ہوئی اور مدعیٰ علیہ نے اپنے لئے یا مدعی کے لئے تین دن کا خیار شرط رکھا صلح بھی جائز ہے اور خیار شرط بھی مدعیٰ علیہ دعویٰ کا اقرار کرتا ہو یا انکار دونوں کا ایک ہی حکم ہے۔ (عالمگیری)

مسئلہ ۲ :
ایک ہزار کا دعویٰ تھا غلام پر صلح ہوئی یوں کہ مدعی ایک ماہ کے اندر دس اشرفیاں مدعیٰ علیہ کو دے گا اور اس میں خیار شرط بھی ہے اگر عقد واجب ہو گیا یعنی خیار شرط کی وجہ سے فسخ نہیں کیا تو مدعیٰ علیہ ہزار سے بری ہو گیا اور مدعی کے ذمہ اُس کی دس اشرفیاں واجب ہو گئیں اوراُن کی میعاد یوم وجوب عقد سے ایک ماہ تک ہے۔ (عالمگیری)

مسئلہ ۳ :
ایک شخص کے دوسرے کے ذمہ دس روپے ہیں اور کپڑے کے تھان پر خیار شرط کے ساتھ صلح ہوئی اور تھان مدعی کودے دیا مگر تین دن پورے ہونے سے پہلے ہی تھان ضائع ہو گیا مدعی تھان کی قیمت کا ضامن ہے اور مدعیٰ علیہ کے ذمہ وہی دس روپے بدستور واجب ہیں اور اگر خیار مدعی کے لئے تھا اور اندرون مدت مدعی کے پاس سے ضائع ہو گیا تو دس روپے کے بدلے میں ضائع ہوا یعنی اب کوئی دوسرے سے کسی چیز کا مطالبہ نہیں کر


 سکتا اور اگر اندرون مدت جس کے لئے خیار تھا وہی مر گیا تو صلح تمام ہو گئی۔ (عالمگیری)

مسئلہ ۴ :
دَین کے بدلے میں غلام پر بشرط خیار مصالحت ہوئی اور خیار کی مدت تین دن قرار پائی مدت پوری ہونے کے بعد صاحب خیار کہتا ہے میں نے اندرون مدت فسخ کر دیا تھا اور دوسرا منکر ہے تو فسخ کو گواہوں سے ثابت کرنا ہو گا اور اگر اس نے فسخ کے گواہ پیش کئے اور دوسرے نے اس کے گواہ پیش کئے کہ اس نے عقد کو نافذ کر دیاہے تو فسخ کے گواہ معتبر ہیں اور اگر اندرون مدت یہ اختلاف ہوا تو صاحب خیار کا قول معتبر ہے اور دوسرے کے گواہ۔ (عالمگیری)

مسئلہ ۵ :
دو شخصوں کا ایک شخص پر دَین ہے مدیون نے غلام پر دونوں سے مصالحت کی اور دونوں کیلئے خیار شرط رکھا ان میں سے ایک صلح پر راضی ہے اور دوسرا فسخ کرنا چاہتا ہے یہ نہیں ہو سکتا فسخ کرنا چاہیں تو دونوں مل کر فسخ کریں ۔ (عالمگیری)

مسئلہ ۶ :
مدعیٰ علیہ نے دعوے سے انکار کیا اس کے بعد خیار شرط کے ساتھ صلح کی پھر بمقتضائے خیار عقد کو فسخ کر دیا تو مدعی کا دعویٰ بدستور لوٹ آئے گا اور مدعیٰ علیہ کا صلح کرنا اقرار نہیں متصور ہو گا۔ (عالمگیری)

مسئلہ ۷ :
جس چیز پر صلح ہوئی اُس کومدعی نے نہیں دیکھا ہے دیکھنے کے بعد اُس کو خیار حاصل ہے پسند نہیں ہے واپس کر دے اور صلح جاتی رہی۔ جس پر صلح ہوئی اُس کو مدعی نے دیکھا مگر مدعی پر کسی دوسرے نے دعویٰ کیا اُسی چیز پر اس نے اُس دوسرے سے صلح کر لی اُس نے دیکھ کر واپس کر دی اب مدعی اس چیز کو مدعیٰ علیہ پر واپس نہیں کر سکتا اور اگرخیار عیب کی وجہ سے دوسرا شخص حکم قاضی سے واپس کرتا تو مدعی مدعیٰ علیہ کو واپس کر سکتا تھا۔ (عالمگیری)

مسئلہ ۸ :
مدعی کیلئے صلح میں خیار عیب اُس وقت ہوتا ہے جب مال کا دعویٰ ہو اور اس کا وہی حکم ہے جو مبیع کا ہے کہ اگر حکم قاضی سے فسخ ہو تو صلح فسخ ہو گی اور مدعیٰ علیہ اُس چیز کو اپنے بائع پر واپس کر سکتا ہے اور بغیر قاضی ہو تو بائع پر رد نہیں کر سکتا۔ (عالمگیری)

مسئلہ ۹ :
جس پر مصالحت ہوئی اُس میں عیب پایا مگر چونکہ چیز ہلاک ہو چکی ہے یا اُس میں کمی یا بیشی ہو چکی ہے اس وجہ سے واپس نہیں کر سکتا توبقدرعیب مدعیٰ علیہ پر رجوع کرے گا اگر یہ صلح اقرار کے بعد ہے تو عیب کاجتنا حصہ اُس کے حق کے مقابل میں ہو اُتنا مدعیٰ علیہ سے وصول کر سکتا ہے اور انکار کے بعد صلح ہوئی تو حصہ ٔ عیب کے مقابل میں جو کمی ہوئی اُس کا دعویٰ کر سکتا ہے۔ (عالمگیری)

مسئلہ۱۰ :
مکان کا دعویٰ تھا غلام دے کر مدعیٰ علیہ نے صلح کر لی اس غلام میں کسی نے اپنا حق ثابت کیا اگر مستحق صلح کو جائز نہ رکھے تو مدعی اُس مدعیٰ علیہ پر پھر دعویٰ کر سکتا ہے اور اگر مستحق نے صلح جائز کر دیاتو غلام مدعی کا ہے اور مستحق بقدر قیمت غلام مدعیٰ علیہ سے وصول کر سکتا ہے اور اگرنصف غلام میں مستحق نے اپنی مِلک ثابت کی


 ہے تو مدعی کو اختیار ہے نصف غلام جو باقی ہے یہ لے اور نصف حق کا مدعیٰ علیہ پر دعویٰ کرے یا یہ نصف بھی واپس کر دے اور پورے مطالبہ کا دعویٰ کرے۔ (عالمگیری)

مسئلہ ۱۱ :
روپے سے ایک چیز خریدی اور تقابض بدلین ہو گیا اس کے بعد مشتری نے مبیع میں عیب پایا۔ بائع عیب کا اقرار کرتا ہو یا انکار اس معاملہ میں اگر روپے پر صلح ہو گئی یہ جائز ہے روپے کیلئے میعاد مقرر ہوئی یا فوراً دینا قرار پایا بہرحال جائز ہے اور اشرفی پر صلح ہوئی اور ان پر قبضہ بھی ہو گیا جائز ہے اور معین کپڑے پر صلح ہوئی یہ بھی جائز ہے معین گیہوں پر صلح ہوئی یہ بھی جائز ہے اور غیر معین گیہوں پر صلح ہوئی اور قبضہ سے پہلے دونوں جدا ہو گئے یہ ناجائز ہے۔ (عالمگیری) 

مسئلہ ۱۲ :
کپڑا خریدا  اُسے قطع کرا کے سلوا لیا اب عیب پر مطلع ہوا اور روپیہ پر صلح ہوئی یہ جائز ہے۔ یونہی اگر کپڑے کو سرخ رنگ دیا اور عیب پر مطلع ہوا صلح جائز ہے اور اگر کپڑا قطع کرایا ہے ابھی سلا نہیں اور بیع کر ڈالا پھر عیب پرمطلع ہوا اُس عیب کے بارے میں صلح ناجائز ہے۔ کپڑے کوسیاہ رنگا اس کا بھی یہی حکم ہے۔ (عالمگیری)

مسئلہ ۱۳ :
کپڑا قطع کر ڈالا اور ابھی سِلا نہیں ہے کہ مشتری کو عیب پر اطلاع ہوئی اور بائع اقرار کرتا ہے یہ عیب اُس کے یہاں موجود تھا صلح یوں ہوئی کہ بائع کپڑا واپس لے لے اور ثمن میں سے دو روپے کم مشتری واپس لے یہ جائز ہے یہ روپے اُس عیب کے مقابل میں ہوں گے جو مشتری کے فعل سے پیدا ہوا یعنی قطع کرنے سے۔ (عالمگیری)

مسئلہ ۱۴ :
ایک چیز سو روپے میں خریدی مشتری نے اُس میں عیب پایا یوں صلح ہوئی کہ مشتری چیز پھیر دے اور بائع نوّے روپے واپس کر دے گا اگر بائع اقرار کرتا ہے کہ وہ عیب اُس کے یہاں تھا یا وہ عیب اس قسم کا ہے کہ معلوم ہے کہ مشتری کے یہاں پیدا نہیں ہوا ہے تو باقی دس روپے بھی واپس دینے ہوں گے اور اگر بائع کہتا ہے کہ یہ عیب میرے یہاں نہیں تھا یا بائع نہ اقرار کرتا ہے نہ انکار اور مشتری کے یہاں پیدا ہو سکتا ہے توباقی روپے واپس کرنا لازم نہیں ۔ (عالمگیری)

مسئلہ ۱۵ :
ایک چیز سو روپے میں خریدی اور تقابض بدلین ہو گیا اُس میں عیب ظاہر ہوا یوں مصالحت ہوئی کہ مشتری بھی پانچ روپے کم کر دے اور بائع بھی اور یہ چیز تیسرا شخص لے لے جو نوّے روپے میں لینے پر راضی ہیں اس تیسرے کا خریدنا بھی جائز ہے  اور مشتری کا پانچ روپے کم کرنا بھی جائز ہے مگر بائع کا پانچ روپے کم کرنا جائز نہیں لہٰذا اس شخص ثالث کو اختیار ہے کہ پچانوے میں لے یا چھوڑ دے۔ (عالمگیری)

مسئلہ ۱۶ :
ہزارروپے میں چیز خریدی اور تقابض بدلین ہو گیا پھر اس چیز کو دو ہزار میں بیع کیا اور اس بیع میں بھی تقابض بدلین ہو گیا مشتری دوم نے اُس چیز میں عیب پایا یوں صلح ہوئی کہ بائع اول ڈیڑھ ہزار میں اس چیز کو واپس لے لے یہ جائز ہے اور جدید بیع ہے بائع دوم سے اس کو کوئی تعلق نہیں ۔ (عالمگیری)

مسئلہ ۱۷ :
دس روپے میں کپڑا خریدا اور طرفین نے قبضہ کر لیا مشتری اُس میں عیب بتاتا ہے اور بائع انکار کرتا ہے ایک تیسرا شخص کہتا ہے کہ میں یہ کپڑا آٹھ روپے میں خرید لیتا ہوں اور بائع مشتری سے ایک روپیہ کم کر دے یہ جائز ہے اس شخص کو آٹھ روپے دینے ہوں گے۔ (عالمگیری)

مسئلہ ۱۸ :
دس روپے میں کپڑا خریدا اور دھوبی کو دے دیادھوبی دھو کر لایا تو پھٹا ہوا نکلا مشتری کہتا ہے معلوم نہیں بائع کے یہاں پھٹا ہوا تھا یا دھوبی نے پھاڑا ہے ان میں اس طرح صلح ہوئی کہ بائع ثمن سے ایک روپیہ کم کر دے اور ایک روپیہ دھوبی مشتری کو دے اور اپنی دھلائی مشتری سے لے یہ جائز ہے۔ یونہی اگر یوں صلح ہوئی کہ کپڑا بائع واپس لے یہ بھی جائز ہے اور اگر مصالحت نہ ہوئی بلکہ دعویٰ کرنے کی نوبت ہوئی تو مشتری کو اختیار ہے بائع پر دعویٰ کرے یا دھوبی پر مگر بائع پر دعویٰ کرے گا تو دھوبی بری ہو گیا کیونکہ جب بائع کے یہاں پھٹا ہونا بتایا تو دھوبی سے تعلق نہ رہا اور دھوبی پر دعویٰ کیا تو بائع بری ہے کہ جب دھوبی کا پھاڑنا کہا تو معلوم ہوا بائع کے یہاں پھٹا نہ تھا۔ (عالمگیری)


جائداد غیر منقولہ میں صلح

مسئلہ ۱ :
ایک مکان میں دعویٰ کیا اوراس طرح صلح ہوئی کہ مدعی یہ کمرہ لے لے اگر وہ کمرہ دوسرے مکان کا ہے جو مدعیٰ علیہ کی مِلک ہے تو صلح جائز ہے اور اگر اسی مکان کا کمرہ ہے جس کا دعویٰ تھا جب بھی صلح جائز ہے اور مدعی کو یہ حق حاصل نہ رہا کہ اس مکان کا پھر دعویٰ کرے ہاں اگر مدعیٰ علیہ اقرار کرتا ہے کہ یہ مکان مدعی ہی کا ہے تو اُسے حکم دیا جائے گا کہ مدعی کو دیدے۔ (عالمگیری)

مسئلہ ۲ :
یہ دعویٰ کیا کہ اس مکان میں اتنے گز زمین میری ہے اور صلح ہوئی کہ مدعی اتنے روپے لے لے یہ جائز ہے اور اگر اس طرح صلح ہوئی کہ فلاں کے پاس جو مکان ہے اُس میں مدعیٰ علیہ کا حق ہے مدعی اُسے لے لے اگر مدعی کومعلوم ہے کہ اُس مکان میں مدعیٰ علیہ کا اتنا حصہ ہے تو صلح جائز ہے اور معلوم نہیں ہے تو ناجائز ہے۔ (خانیہ)

مسئلہ ۳ :
مکان کے متعلق دعویٰ کیا مدعیٰ علیہ نے انکار کر دیا پھر کچھ روپیہ دے کر مصالحت کر لی اس کے بعد مدعیٰ علیہ نے حق مدعی کا اقرار کیا مدعی چاہتا ہے کہ صلح توڑ دے اور یہ کہتا ہے کہ میں نے صلح اس لئے کی تھی کہ تم نے انکار کیا تھا مدعی کے اس کہنے سے صلح نہیں توڑی جائے گی۔ (عالمگیری)

مسئلہ ۴ :
مکان کا دعویٰ کیا اور صلح اس طرح ہوئی کہ ایک شخص مکان لے لے اور دوسرا اُس کی چھت۔ اگر چھت پر کوئی عمارت نہیں ہے تو صلح جائز نہیں اور اگر چھت پر عمارت ہے اور یہ ٹھہرا کہ ایک نیچے مکان لے اور دوسرا بالاخانہ لے یہ صلح جائز ہے۔ (عالمگیری)

مسئلہ ۵ :
مکان میں حق کا دعویٰ کیا اور صلح یوں ہوئی کہ مدعی اُس کے ایک کمرہ میں ہمیشہ یا تازیست سکونت رکھے یہ صلح جائز نہیں ۔ (خانیہ)

مسئلہ ۶ :
زمین کا دعویٰ کیا اورصلح اس طرح ہوئی کہ مدعیٰ علیہ (جس کے قبضہ میں زمین ہے) اُس میں پانچ برس تک کاشت کرے گا مگر زمین مدعی کی مِلک رہے گی یہ جائز ہے۔ (خانیہ)

مسئلہ ۷ :
ایک مکان خریدکر اُس کا مسجد بنایا پھر ایک شخص نے اُس کے متعلق دعویٰ کیا جس نے مسجد بنائی اُس نے یا اہلِ محلہ نے مدعی سے صلح کی یہ جائز ہے۔ (عالمگیری)

مسئلہ ۸ :
دو شخصوں نے ایک مکان کا دعویٰ کیا کہ یہ ہم کو اپنے باپ کے ترکہ سے ملا ہے ان میں سے ایک نے مدعیٰ علیہ سے اپنے حصہ کے مقابل میں سو روپے پر صلح کر لی دوسرا ان سو میں سے کچھ نہیں لے سکتا اور مکان میں سے بھی کچھ نہیں لے سکتا جب تک گواہوں سے ثابت نہ کر دے اور اگر ایک نے پورے مکان کے مقابل میں سو روپے پر صلح کی ہے اور اپنے بھائی کے تسلیم کر لینے کا ضامن ہو گیا ہے اگر اس کے بھائی نے تسلیم کر لی صلح جائز ہے اور سو روپے میں سے پچاس لے لے گا اور اس نے انکار کر دیا تو اسکے حق میں صلح ناجائز ہے اسکا دعویٰ بدستور باقی ہے اور جس نے صلح کی ہے وہ سو میں پچاس مدعیٰ علیہ کو واپس کر دے۔ (عالمگیری)

مسئلہ ۹ :
دو شخصوں کے پاس دو مکان ہے ہر ایک نے دوسرے پر اُس کے مکان میں اپنے حق کا دعویٰ کیا اور صلح یوں 

ہوئی کہ میں تمہارے مکان میں رہوں تم میرے مکان میں یہ جائز ہے اور یوں صلح ہوئی کہ ہر ایک کے قبضہ میں جو مکان ہے وہ دوسرے کو دیدے یہ بھی جائز ہے۔ (عالمگیری)

مسئلہ ۱۰ :
دروازہ یار و شندان کے بارے میں جھگڑا ہے پڑوسی کو کچھ روپے دے کر صلح کر لی کہ دروازہ یار و شندان بند نہیں کیا جائے گا یہ صلح ناجائز ہے۔ یونہی اگرپڑوسی نے مالک مکان کو کچھ روپے دے کر صلح کر لی کہ تم دروازہ یاروشندن بند کر لو یہ صلح بھی درست نہیں ۔ (عالمگیری)

مسئلہ ۱۱ :
ایک شخص کی زمین ہے جس میں زراعت ہے دوسرے نے زراعت کا دعویٰ کیا کہ یہ میری ہے مالکِ زمین نے کچھ روپے دے کر اُس سے صلح کر لی یہ جائز ہے۔ اور اگر زمین دو شخصوں کی ہے تیسرے نے یہ دعویٰ کیا کہ اس میں جو زراعت ہے وہ میری ہے اور وہ دونوں اس سے انکار کرتے ہیں ایک مدعیٰ علیہ نے صلح کر لی کہ مدعی سو روپے دیدے اورنصف زراعت میں مدعی کو دے دوں گا اگر زراعت تیار ہے صلح جائز ہے اور تیار نہیں ہے تو بغیر دوسرے مدعیٰ علیہ کی رضا مندی کے صلح جائز نہیں اور اگر ایک مدعیٰ علیہ نے سو روپے پر یوں مصالحت کی کہ نصف زمین مع زراعت دیتا ہوں تو صلح بہرحال جائز ہے۔ (عالمگیری)

مسئلہ ۱۲ :
شارع عام پر ایک شخص نے سائبان ڈال لیا ہے ایک شخص نے اسکے ہٹا دینے کا دعویٰ کیا اُس نے اسے کچھ روپے دے کر صلح کر لی کہ سائبان نہ ہٹا یا جائے یہ صلح ناجائز، خود یہی شخص جس نے دعویٰ کیا تھا یا دوسراشخص


 اسے ہٹوا سکتا ہے اور اگر حکومت ہٹانا چاہتی ہے اوراس نے کچھ روپیہ دے کر چاہا کہ ہٹایا نہ جائے اور روپیہ لے کر بیت المال میں داخل کرنا ہی عامہ ٔمسلمین کے حق میں مفید ہو اور سائبان سے عامہ مسلمین کو ضرر نہ ہو تو صلح جائز ہے۔ (عالمگیری)

مسئلہ ۱۳:
درخت کی شاخ پڑوسی کے مکان میں پہنچ گئی وہ کاٹنا چاہتا ہے مالکِ درخت نے اُسے کچھ روپے دے کر صلح کر لی کہ شاخ نہ کاٹی جائے یہ صلح ناجائز ہے اور اگر مالکِ مکان نے مالکِ درخت کو روپے دے کر صلح کر لی کہ کاٹ ڈالی جائے یہ صلح بھی باطل ہے۔ (عالمگیری)

مسئلہ ۱۴ :
ایک شخص نے درخت کا دعویٰ کیا کہ یہ میرا ہے مدعیٰ علیہ انکار کرتا ہے صلح یوں ہوئی کہ اس سال جتنے پھل آئیں گے سب مدعی کو دے دیئے جائیں گے یہ صلح ناجائز ہے۔ (عالمگیری)

مسئلہ ۱۵ :
مکان خریدا شفیع نے شفعہ کا دعویٰ کیا مشتری نے اُسے کچھ روپے دے کر مصالحت کر لی کہ وہ شفعہ سے دست بردار ہو جائے شفعہ باطل ہو گیا اور مشتری پر وہ روپے لازم نہیں بلکہ اگر مشتری دے چکا ہے تو شفیع سے واپس لے۔ (خانیہ)


یمین کے متعلق صلح

مسئلہ ۱ :
ایک شخص نے دوسرے پر دعویٰ کیا مدعیٰ علیہ منکر ہے صلح یوں ہوئی کہ مدعیٰ علیہ حلف کرلے بری ہو جائے گا اُس نے قسم کھا لی یہ صلح باطل ہے یعنی مدعی کا دعویٰ بدستور باقی ہے اگر گواہوں سے مدعی اپنا حق ثابت کر دے گا وصول کرلے گا اور اگر مدعی کے پاس گواہ نہیں ہیں اور یہ مدعیٰ علیہ سے پھر قسم کھلانا چاہتا ہے اگر پہلی مرتبہ قاضی کے پاس قسم نہیں کھائی تھی تو قاضی مدعیٰ علیہ پر دوبارہ حلف دیگا اور اگر پہلی قسم قاضی کے حضور تھی تو دوبارہ حلف نہیں دے گا۔ (عالمگیری)

مسئلہ ۲ :
اس طرح صلح ہوئی کہ مدعی اپنے دعوے کے صحیح ہونے پر آج قسم کھائے گا اگر قسم نہ کھائے تو اسکا دعویٰ باطل ہے یہ صلح باطل ہے اگر وہ دن گزر گیا اور قسم نہیں کھائی اُس کا دعویٰ بدستور باقی ہے۔ یونہی اگر صلح ہوئی کہ مدعیٰ علیہ قسم کھائے گا اگر قسم نہ کھائے تو مال کا ضامن ہے یامال اُس کے ذمہ ثابت ہے یا مال کا اقرار سمجھا جائے گا یہ صلح بھی باطل ہے۔ (عالمگیری)

مسئلہ ۳ :
مدعی کے پاس گواہ نہیں اُس نے مدعیٰ علیہ سے حلف کا مطالبہ کیا قاضی نے بھی حلف کا حکم دے دیا مدعیٰ علیہ نے مدعی کو کچھ روپے دے کر راضی کر لیا مجھ سے قسم نہ کھلواؤ یہ صلح جائز ہے مدعیٰ علیہ حلف سے بری ہوگیا۔ (عالمگیری)


دوسرے کی طرف سے صلح

مسئلہ ۱ :
فضولی اگر صلح کرے اُس کا آزاد و بالغ ہونا ضروری ہے یعنی غلام ماذون و نابالغ بچہ دوسرے کی طرف سے صلح نہیں کر سکتا۔ (عالمگیری)

مسئلہ ۲ :
ایک شخص نے دَین کا دعویٰ کیا اور مدعیٰ علیہ دَین سے منکر ہے ایک اجنبی شخص نے مدعی سے کہا تم نے جو کچھ دعویٰ کیا ہے اُس کے متعلق فلاں (مدعیٰ علیہ) سے ہزار روپے میں صلح کر لو مدعی نے کہا میں نے صلح کی یہ صلح مدعیٰ علیہ کی اجازت پر موقوف ہو گی اگر جائز کر دے گا جائز ہو جائے گی اور ہزار روپے مدعیٰ علیہ پر لازم ہوں گے اور رد کرے گا باطل ہو جائے گی اور اس صلح کو اجنبی سے کوئی تعلق نہ ہو گا اور اگر اجنبی نے یہ کہا تھا کہ تم نے جو فلاں پر دعویٰ کیا ہے اُس کے متعلق میں نے تم سے ہزار روپے پر صلح کی اور مدعی نے وہی کہا اسکا بھی وہی حکم ہے۔ (خانیہ)

مسئلہ ۳ :
مدعیٰ علیہ منکر ہے اُس نے کسی کو صلح کیلئے مامور کر دیا ہے اُس مامور نے یہ کہا تم فلاں (مدعیٰ علیہ) سے ہزار پر صلح کر لو اُس نے کہا میں نے صلح کی مدعیٰ علیہ پر صلح نافذ ہو گی اور اُس پر ہزار روپے لازم ہوں گے اور اگر مامور نے کہا میں نے تم سے ہزار روپے پر صلح کی اسکا بھی وہی حکم ہے۔ (خانیہ)

مسئلہ ۴ :
اجنبی نے کہا مجھ سے ہزار روپے پر صلح کرویا فلاں (مدعیٰ علیہ) سے میرے مال سے ہزار روپے پر صلح کر لو یہ


 صلح مدعیٰ علیہ پر نافذ ہو گی مگر روپے اجنبی پر لازم ہوں گے اور اگر اجنبی نے یہ کہا فلاں سے ہزار روپے پر صلح کر لو اس شرط پر کہ میں ہزار کا ضامن ہوں یہ صلح بھی مدعیٰ علیہ پر نافذ ہو گی مگر مدعی کو اختیار ہے کہ بدل صلح کامطالبہ مدعیٰ علیہ سے کرے یا اُس اجنبی سے۔ (عالمگیری)

مسئلہ ۵ :
اجنبی نے مدعی سے سو روپے پر مصالحت کی پھر کہتا ہے میں نہیں دوں گا اگر صلح کی اضافت اپنی طرف یا اپنے مال کی طرف کی ہے یا بدل صلح کا ضامن ہوا ہے تو ادا کرنے پر مجبور کیا جائے گا اور اگر یہ باتیں نہیں ہیں تو مجبور نہیں کیا جا سکتا۔ (عالمگیری)

مسئلہ ۶ :
اجنبی نے بغیر حکم مدعیٰ علیہ سے سو روپے پر یاکسی چیز کے بدلے میں صلح کی مدعی نے وہ روپے  کھرے نہ تھے اس وجہ سے واپس کر دیئے یا اُس چیز میں عیب تھا واپس کر دی اُس صلح کرنے والے کے ذمہ کچھ لازم نہیں مدعی کا دعویٰ بدستور باقی ہے۔ (عالمگیری)

مسئلہ ۷ :
فضولی نے مدعی سے مثلاً سو روپے پر صلح کی اس شرط پر کہ وہ چیز جس کا مدعی نے دعویٰ کیا ہے فضولی کی ہو گی مدعیٰ علیہ کی نہیں ہو گی اور مدعیٰ علیہ دعو یٔ مدعی سے منکر ہے یہ صلح جائز ہے۔ فضولی نے صلح کی اپنے مال کی طرف اضافت کی ہو یا نہ کی ہومال کا ضامن ہوا ہو یا نہ ہوا ہو بہرحال جائز ہے اور اب یہ فضولی مدعی سے اُس شے کی تسلیم کا مطالبہ کر سکتا ہے جس کا مدعی نے دعویٰ کیا تھا پھر اگر مدعی کیلئے اُس چیز کی تسلیم ممکن ہے مثلاً مدعی نے گواہوں سے وہ چیز اپنی ثابت کر دی یا مدعیٰ علیہ نے مدعی کے حق کا اقرار کر لیامدعی وہ چیز اُس


 فضولی کو دے اور اگر تسلیم ناممکن ہے تو فضولی صلح کو فسخ کر کے بدل صلح مدعی سے واپس لے سکتا ہے۔ (عالمگیری)

مسئلہ ۸ :
فضولی نے مدعیٰ علیہ سے صلح کی کہ وہ مکان جس کا مدعی نے دعویٰ کیا ہے اتنے میں اُسے دیدو یہ صلح جائز ہے اور اگر وہ شخص مامور ہے اُس نے صلح کی اور ضامن ہو گیا پھر ادا کیا تو مدعی سے وہ رقم واپس لے سکتا ہے۔ (عالمگیری)


تم ھذا الجزء والحمدللّٰہ رب العٰلمین 



               بسم اﷲ الرحمن الرحیم


                نَحْمَدُہٗ وَنُصَلِّیْ عَلیٰ رَسُوْلِہِ الْکَرِیْم ط


                        مضاربت کا بیان 


یہ تجارت میں ایک قسم کی شرکت ہے کہ ایک جانب سے مال ہواور ایک جانب سے کام  مال دینے والے کو رب المال اور کام کرنے والے کو مضارب اور مالک نے جو دیا اُسے راس المال کہتے ہیں اوراگر تمام نفع رب المال ہی کے لئے دیناقرار پایا تو اُس کو ابضاع کہتے ہیں اور اگر کل کام کرنے والے کے لئے طے پایا تو قرض ہے۔ اس عقد کی لوگوں کو حاجت ہے کیونکہ انسان مختلف قسم کے ہیں بعض مالدار ہیں اور بعض تہی دست۔ بعض مال والوں کو کام کرنے کا سلیقہ نہیں ہوتا تجارت کے اُصول وفروع سے ناواقف ہوتے ہیں اور بعض غریب کام کرنا جانتے ہیں مگر ان کے پاس روپیہ نہیں لہذا تجارت کیونکر کریں اس عقد کے مشروعیت میں یہ مصلحت ہے کہ امیر وغریب دونوں کو فائدہ پہنچے مال والے کے روپیہ دیکر اور غریب آدمی کو اُس کے روپیہ سے کام کرکے۔ 

مسائل فقہیہ:اﷲ

مسئلہ۱:
مضارب کے لئے چند شرائط ہیں :


(۱) راس المال ازقبیل ثمن ہو۔ عروض کے قسم سے ہوتو مضاربت صحیح نہیں پیسوں کو راس المال قراردیا اور وہ چلتے ہوں تو مضاربت صحیح ہے۔ یونہی نکل کی اکنیاں دوانیاں راس المال ہوسکتی ہیں جب تک اِن کا چلن ہے۔  اگر اپنی کوئی چیز دیدی کہ اسے بیچو اور ثمن پر قبضہ کرو اور اُس سے بطور مضاربت کام کرو اُس نے اُس کو روپیہ یا اشرفی سے بیچ کر کام کرنا شروع کردیا یہ مضاربت صحیح۔ 

(۲) راس المال معلوم ہو۔ اگرچہ اس طرح معلوم کیا گیا ہو کہ اُس کی طرف اشارہ کردیا۔ پھر اگر نفع کی تقسیم کرتے وقت راس المال کی مقدار میں اختلاف ہوا تو گواہوں سے جو ثابت کردے اُس کی بات معتبر ہے اور دونوں کے گواہ ہوں تو رب المال کے گواہ معتبر ہیں اور اگر کسی کے پاس گواہ نہ ہوں تو قسم کے ساتھ مضارب کی بات معتبر ہوگی۔ 

(۳) راس المال عین ہو یعنی معین ہودَین نہ ہو جو معین واجب فی الذمہ ہوتا ہے۔ مضاربت اگر دَین کے ساتھ ہوئی اور وہ دَین مضاربت پر ہے یعنی اُس سے کہہ دیا کہ تمھارے ذمہ جو میرا روپیہ ہے اُس سے کام کرو یہ مضاربت صحیح نہیں جو کچھ خریدے گا اُس کا مالک مضارب ہوگااور جو کچھ دین ہوگا اُس کے ذمہ ہوگا اور اگر دوسرے پر دَین ہو مثلاً کہہ دیا کہ فلاں کے ذمہ میرا اتنا روپیہ ہے اُس کو وصول کرواور اُس سے بطور مضاربت تجارت کرو یہ مضاربت جائز ہے اگرچہ اِس طرح کرنا مکروہ ہے اوراگر یہ کہا تھا کہ فلاں پر میرا دین ہے وصول کرکے پھر اُس سے کام کرو اُس نے کل روپیہ قبضہ کرنے سے پہلے ہی کام کرنا شروع کردیا ضامن ہے یعنی اگر تلف ہوگاضمان دینا ہوگا اور اگر یہ کہا تھا کہ اُس سے روپیہ وصول کرو اور کام کرو اور اس نے کل روپیہ وصول کرنے سے پہلے کام شروع کردیا ضامن نہیں ہے اور اگر یہ کہا کہ مضاربت پر کام کرنے کے لئے اُس سے روپیہ وصول کرو تو کل وصول کرنے سے پہلے کام کرنے کی اجازت نہیں یعنی ضمان دینا ہوگا۔ ( بحر، درمختاروغیرہما)

مسئلہ۲:
یہ کہا کہ میرے لئے اُدھار غلام خریدو پھر بیچو اور اُس کے ثمن سے بطور مضاربت کام کرو اِس نے خریدا پھر بیچااورکام کیا یہ صورت جائز ہے۔ غاصب یا امین یا جس کے پاس اِس نے ابضاع کے طور پر روپیہ دیا تھا اِن سے کہا جوکچھ میرا مال تمھارے پاس ہے اُس سے بطورمضاربت کام کرو نفع آدھا آدھا یہ جائز ہے۔ ( بحر)


(۴)راس المال مضارب کودیدیا جائے یعنی اُس کا پورے طور پر قبضہ ہو جائے رب المال کا بالکل قبضہ نہ رہے۔ 
 
(۵) نفع دونوں کے مابین شائع ہو یعنی مثلاًنصف نصف یا دوتہائی ایک تہائی یا تین چو تھائی ایک چوتھائی۔ نفع میں اِس طرح حصہ معین نہ کیا جائے جس میں شرکت قطع ہوجانے کا احتمال ہو مثلاً یہ کہہ دیا کہ میں   سوروپیہ(۱۰۰ ) نفع لوں گااِ س میں ہوسکتا ہے کہ کل نفع سو (۱۰۰) ہی ہویا اس سے بھی کم تو دوسرے کی نفع میں کیوں کر شرکت ہوگی یا کہہ دیا کہ نصف لوں گا اور اُس کے ساتھ دس روپیہ(۱۰) اور لوں گا اِس میں بھی ہوسکتا ہے کہ کل نفع دس(۱۰) ہی روپے ہوتو دوسرا شخص کیا پائے گا۔ 

(۶)ہرا یک کا حصہ معلوم ہو لہذا ایسی شرط جس کی وجہ سے نفع میں جہالت پیدا ہو مضاربت کو فاسد کردیتی ہے مثلاًیہ شرط کہ تم کو آدھا یا تہائی نفع دیا جائے گا یعنی دونوں میں سے کسی ایک کو معین نہیں کیا بلکہ تردیدکے ساتھ بیان کرتا ہے اور اگر اُس شرط سے نفع میں جہالت نہ ہو تو وہ شرط ہی فاسد ہے اور مضاربت صحیح ہے مثلاًیہ کہ نقصان جو کچھ ہوگا وہ مضارب کے ذمہ ہوگا یا دونوں کے ذمہ ڈالا جائے گا۔ 
ٍ
(۷) مضارب کے لئے نفع دینا شرط  ہو۔ اگر راس المال میں سے کچھ دینا شرط کیا گیا یا راس الما اور نفع دونوں سے دینا شرط کیا گیا مضاربت فاسد ہو جائے گی۔ ( بحر، درر)

مسئلہ  ۳:
رب المال نے یہ کہا کہ جو کچھ خُدا نفع دے گا وہ ہم دونوں کا ہوگا یا نفع میں ہم دونوں شریک ہوں گے یہ جائز ہے اور نفع دونوں کو برابر برابر ملے گا اور اگر مضارب کو روپیہ دیتے وقت یہ کہا کہ ہمارے ما بین اُس طرح تقسیم ہوگا جو فلاں و فلاں کے مابین ٹھہرا ہے اگر دونوں کو معلوم ہے جو اُن کے مابین ٹھہرا ہے تو مضاربت جائز ہے اور  اور اگر دونوں کو یا ایک کو معلوم نہ ہو کہ اُن کے مابین کیا ٹھہرا ہے تونا جائز ہے اور مضاربت فاسد۔ ( عالمگیری)

مسئلہ ۴:
روپیہ دیا اور مضارب سے کہہ دیا کہ تمھارا جو جی چاہے نفع میں سے مجھے دے دینا یہ مضاربت فاسد ہے۔        ( عالمگیری)

مسئلہ۵:
ایک ہزار روپے مضارب کواِس طور پر دیئے کہ نفع کی دوتہائیاں مضارب کی ہوں گی بشرطیہ ایک ہزار روپے اپنے بھی اس میں شامل کرلے اور دوہزار سے کام کرے اُس نے ایسا ہی کیا اور نفع ہوا تو ایک ہزار کا کل نفع مضارب کی اورایک تہائی رب المال کی ہوگی۔ اور اگر رب المال نے کہہ دیا کہ کل نفع کی دو تہائیاں میری اور ایک تہائی مضارب کو ملے گا اور ایک ہزار جو رب المال کے ہیں اُن کے نفع میں دو تہائیاں مضارب تو نفع کو برابر تقسیم کریں اور اس صورت میں مضاربت نہیں ہوئی بلکہ ابضاع ہے کہ اپنے مال کا سارا نفع خود لینا قرار دید یا۔ (عالمگیری)

مسئلہ ۶:
روپے دیئے اور مضارب سے کہہ دیا کہ گیہوں خریدو گے تو آدھا نفع تمھارا اور آٹا خریدو گے تو چوتھائی نفع تمھارا اور جَو خریدو گے تو ایک تہائی تمھاری اِس صورت میں جیسا کہا اُسی کے موافق نفع تقسیم کیا جائے گا مگر گیہوں خرید چکا تو اب جَو یا آٹا نہیں خریدسکتا۔ ( عالمگیری)

مسئلہ۷:
مالک نے یہ کہا کہ اگر اس شہر میں کام کرو گے تو تمھیں ایک تہائی نفع ملے گااور باہر کام کرو گے تو نصف اس میں خریدنے کا اعتبار ہے بیچنے کا اعتبار نہیں اگر اس شہر میں خریداتو ایک تہائی دی جائے گی بیچنا یہاں ہویا باہر۔        ( عالمگیری)

مسئلہ۸:
مضاربت کا حکم یہ ہے کہ جب مضارب کو مال دیا گیا اُس وقت وہ امین ہے اور جب اُس نے کام شروع کیا اب وہ وکیل ہے اور جب کچھ نفع ہوا تو اب شریک ہے اور رب المال کے حکم کے خلاف کیا تو غاصب ہے اور مضاربت فاسد ہوگئی تو وہ اجیر ہے اور اجارہ بھی فاسد۔ ( درمختار)

مسئلہ۹:
مضاربت میں جو کچھ خسارہ ہوتا ہے وہ رب المال کا ہوتا ہے اگریہ چاہے کہ خسارہ مضارب کوہو مال والے کو نہ ہو اُس کی صورت یہ ہے کہ کل روپیہ مضارب کو بطور قرض دیدے اورایک روپیہ بطور شرکت عنان دے یعنی اُ س کی طرف سے وہ کل روپے جو اس نے قرض میں دیئے اوراس کا ایک روپیہ اور شرکت اس طرح کی کہ کام دونوں کریں گے اور نفع میں برابر کے شریک رہیں گے اورکام کرنے کے وقت تنہا وہی مستقرض کام کرتا رہا اس نے کچھ نہیں کیا اِس میں حرج نہیں کیونکہ اگر رب المال کام نہ کرے تو شرکت باطل نہیں ہوتی اب اگر تجارت میں نقصان ہوا تو ظاہر ہے کہ اِس کا ایک ہی روپیہ ہے سارا مال تومستقرض کا ہے اُس کا خسارہ ہوا رب المال کاکیاایسا خسارہ ہوا کیونکہ جو کچھ مستقرض کودیا ہے وہ قرض ہے اُس سے وصول کرے گا۔ (درمختار)

مسئلہ ۱۰:
مضاربت اگر فاسد ہوجاتی ہے تو اجارہ کی طرف منقلب ہوجاتی ہے یعنی اب مضارب کو نفع جو مقرر ہوا ہے وہ نہیں ملے گا بلکہ اُجرت مِثل ملے گی چاہے نفع اس کام میں ہواہو یا نہ ہو مگر یہ ضرورہے کہ یہ اُجرت اُس سے زیادہ نہ ہو جو مضاربت کی صورت میں نفع ملتا۔ ( درمختار)

مسئلہ۱۱:
وصی نے یتیم کامال بطور مضاربت فاسدہ لیامثلاً یہ شرط کہ کہ دس (۱۰) روپے نفع کے میں لوں گا اور اُ س نے کام کیا اور نفع بھی ہوا مگر وصی کو کچھ نہیں ملے گا۔ ( درمختار)

مسئلہ۱۲:
مضاربت فاسدہ میں بھی مضارب کے پاس جو مال رہتا ہے وہ بطور امانت ہے اگر کچھ نقصان ہو جائے تاوان اسکے ذمہ نہیں جس طرح مضاربت صحیحہ میں تاوان نہیں ۔ دوسرے کو مال دیا اور کل نفع اپنے لئے مشروط کرلیا جس کو ابضاع کہتے ہیں اِس میں بھی اُس کے پاس جو مال ہے بطور امانت ہے ہلاک ہوجائے تو ضمان نہیں ۔        ( درمختار)

مسئلہ۱۳:
رب المال نے مضارب کو مال دیا اور شرط یہ کی ہے کہ مضارب کے ساتھ میں بھی کام کروں گا اس سے مضاربت فاسد ہوگئی اِس میں دوصورتیں ہیں ایک یہ کہ رب المال ہی نے عقد مضاربت کیا اور اپنے ہی کام کرنے کی شرط کی۔ دوسری یہ کہ عاقد دوسرا ہے اور رب المال دوسرا مثلاً نا بالغ بچہ یا معتوہ کا مال ہے اُس کے ولی نے کسی سے عقد مضاربت کیا اور شرط یہ ہے کہ یہ بچہ بھی ( جس کا مال ہے )تمھارے ساتھ کام کرے گادونوں صورتوں میں مضاربت فاسد ہے یا مثلاًدو شخصوں میں شرکت ہے ایک شریک نے عقد مضاربت کیا اور مال دیدیا اور شرط یہ ہے کہ مضارب کے ساتھ میرا شریک بھی کام کرے گامضاربت فاسد ہو جائے گی جب کہ راس المال دونوں کی شرکت کا ہو اور اگر راس المال مال مشترک نہ ہواور شرکت عنان ہوتو مضاربت صحیح ہے اور اگرشرکت مفاوضہ ہو تو مطلقاً صحیح نہیں ۔ اور اگر عاقد (جو رب المال نہیں ہے )اس نے اپنے کام کرنے کی شرط کی ہے اِس میں دو صورتیں ہیں وہ عاقد خود اس مال کو بطور مضاربت لے سکتا ہے یا نہیں اگر نہیں لے سکتا تو مضاربت فاسد ہے مثلاً غلام ماذون نے بطور مضاربت مالد یا اوراپنے عمل کی شرط کر لی یہ فاسد ہے۔ اور اگر وہ خود مضاربت کے طور پر مال کو لے سکتاہے تو فاسد نہیں جیسے باپ یا وصی کہ انہوں نے بچہ کا مال مضاربۃً دیا اور خود اپنے عمل کی شرط کرلی کہ کام کریں گے اور نفع میں سے اتنا لیں گے اس سے مضاربت فاسد نہیں ۔ غلام ماذون نے عقد کیا اور اپنے مولیٰ کے کام کرنے کی شرط کی اسکی بھی دو صورتیں ہیں اُس پر دَین ہے یا نہیں اگر دَین نہیں ہے عقد فاسد ہے ورنہ صحیح ہے جس طرح مکاتب نے عقدکیا اور مولیٰ کا کام کرنا شرط کیا یہ مطلقاً صحیح ہے۔ (ہدایہ۔ بحردرر وغیرہا)

مسئلہ ۱۴:
مضارب نے رب المال کو مضاربۃً مال دے دیا یہ دوسری مضاربت صحیح نہیں اور پہلی مضابت بدستور صحیح ہے اور نفع اُسی طور پر تقسیم ہوگا جو باہم ٹھہرا ہے۔ (عالمگیری)

مسئلہ ۱۵:
مضارب و رب المال میں مضاربت کی صحت و فساد میں اختلاف ہے اس کی دو صورتیں ہیں اگر مضارب فساد کا مدعی ہے تو رب المال کا قول معتبر اور رب المال نے فساد کا دعویٰ کیا تو مضارب کا قول معتبر اس کا قاعدہ یہ ہے کہ عقود میں جو مدعی صحت ہے اُس کا قول مُعتبر ہوتا ہے ہاں اگر رب المال یہ کہتا ہے کہ تمہارے لئے دس(۱۰) کم تہائی نفع شرط تھا مضارب کہتا ہے تہائی نفع میرے لیئے تھا یہاں رب المال کا قول معتبر ہے حالانکہ اُس کے طور پر مضاربت فاسد ہے اور مضارب کے طور پر صحیح ہے کیونکہ یہاں مضارب زیادت کا مدعی ہے اور رب المال اِس سے منکر۔ (درمختار)

مسئلہ ۱۶:
 مضاربت کبھی مطلق ہوتی ہے جس میں زمان ومکان اور قسم تجارت کی تعیین نہیں ہوتی روپیہ دے دیا ہے کہ تجارت کرو نفع میں دونوں کی اِس طرح شرکت ہوگی اور کبھی مضاربت میں طرح طرح کی قیدیں ہوتی ہیں ۔ مضاربت مطلقہ میں مضارب کو ہر قسم کی بیع کا اختیار ہے نقد بھی بیچ سکتا ہے اور اُدھار بھی مگر ایسا ہی اُدھار کرسکتا ہے جو تاجروں میں رائج ہے اسی طرح ہر قسم کی چیز خریدسکتا ہے خریدوفروخت میں دوسرے کو وکیل کرسکتا ہے۔ دریا اور خشکی کا سفر بھی کرسکتاہے اگرچہ رب المال نے شہر کے اندر اس کو مال دیا ہو۔ ابضاع بھی کرسکتا ہے یعنی دوسرے کو تجارت کے لئے مال دیدیااور نفع اپنے لئے شرط کرے یہ ہوسکتا ہے بلکہ خود رب المال کو بھی بضاعت کے طور پر مال دے سکتا ہے اور اس سے مضاربت فاسد نہیں ہوگی۔ مضارب مال کو کسی کے پاس امانت رکھ سکتا ہے۔ اپنی چیز کسی کے پا س رہن رکھ سکتا ہے دوسرے کی چیز اپنے پاس رہن لے  سکتا ہے کسی چیز کو اجارہ پر دے سکتا ہے کرایہ پر لے سکتا ہے۔ مشتری نے ثمن کا کسی پر حوالہ کردیا مضارب اِس حوالہ کو قبول کرسکتا ہے کیونکہ یہ ساری باتیں تجار کی عادت میں داخل ہیں کبھی یہاں مال بیچتے ہیں کبھی باہر لے جاتے ہیں اور اس کے لئے گاڑی کشتی جانور وغیرہ کو کرایہ پر لینا ہوتا ہے ورنہ مال کس طرح لے جائے گا۔ دوکان پر کام کرنے کے لئے نوکر رکھنے کی ضرورت ہوتی ہے دکان کرایہ پر لینی ہوتی ہے۔ مال رکھنے کے لئے مکان کرایہ پر لینا ہوتاہے اور اسکی حفاظت کے لئے نوکر رکھنا ہوتا ہے وغیرہ وغیرہ یہ سب باتیں بالکل ظاہر ہیں ۔ ( درمختار وغیرہ)

مسئلہ۱۷:
مضاربت مطلقہ میں بھی مال لے کر سفر اُس وقت کرسکتا ہے جب بظاہر خطرہ نہ ہو اور اگر راستہ خطرناک ہو لوگ اُس راستہ سے ڈر کی وجہ سے نہیں جاتے تو مضارب بھی مال لے کر اُس راستہ سے نہیں جاسکتا۔                   ( عالمگیری)

مسئلہ۱۸:
مضارب نے مال بیع کرنے کے بعد ثمن کے لئے کوئی میعاد مقرر کردی یہ جائز ہے اور اگر مبیع میں عیب تھا اُسکے ثمن سے کچھ کم کردیا جتنا تجار ایسی صورت میں کم کیا کرتے ہیں یہ بھی جائز ہے۔ اور اگر بہت زیادہ ثمن کم کردیا کہ عادت تجار کے خلاف ہے تویہ کمی مضارب کے ذمہ ہوگی۔ رب المال سے اس کو تعلق نہ ہوگا۔               ( عالمگیری)

مسئلہ۱۹:
مضارب یہ نہیں کرسکتا کہ دوسرے کو بطور مضاربت یہ مال دیدے یا اِس کے ساتھ کسی سے شرکت کرے یا اِس مال کو اپنے مال میں خلط کرے مگر جب کہ رب المال نے اُس کو ان کاموں کی اجازت دیدی ہو یا یہ کہہ دیا ہو کہ تم اپنی رائے سے کام کرو۔ مضارب کو قرض دینے کا اختیار نہیں اوراستدا نہ کا بھی اختیار نہیں اگرچہ رب المال نے کہہ دیا ہو کہ اپنے رائے سے کام کرو کیونکہ یہ دونوں چیزیں تجار کی عادت میں نہیں استبدانہ کے یہ معنے ٰ  ہیں کہ کوئی چیز اُدھار خریدی اور مال مضاربت میں اس ثمن کی جس سے کچھ باقی نہیں ہے مثلاً جو کچھ روپیہ تھا سب کی چیزیں خریں جاچکیں اب کچھ روپیہ باقی نہیں ہے  اسکے باوجود مضارب نے دس (۱۰) بیس (۲۰) سو پچاس کی کوئی اور چیز خریدلی یہ مضاربت میں داخل نہ ہوگی مضارب کی اپنی ہوگی اپنے پاس سے دام دینے ہوں گے۔ اگر رب المال نے صاف اور صریح لفظوں میں قرض دینے اور استدا نہ کی اجازت دیدی ہوتو اب مضارب ان دونوں کو کرسکتا ہے اور استدانہ کے طور پر جو کچھ خریدے گا وہ رب المال و مضارب کے مابین بطور شرکت ِ وجوہ مشترک ہوگی۔ ( درمختار)

مسئلہ۲۰:
مضاربت کے طور پر ایک ہزار روپے دیئے تھے مضار ب کو ایک ہزار سے زیادہ کی چیزیں خریدنے کا اختیار نہیں اور اگر اس نے خرید لیں تو ایک ہزارکی چیزیں مضاربت کی ہیں باقی چیزیں خاص مضارب کی ہیں نقصان ہوگا تو ان چیزوں کے مقابلہ میں جو کچھ نقصان ہے وہ تنہا مضارب کے ذمہ ہے اور ان کا نفع بھی تنہا مضارب ہی کو ملے گا اور ان چیزوں کو مال مضاربت میں خلط کرنے سے مضارب پر ضمان لازم نہ ہوگا۔ ( خانیہ )

مسئلہ۲۱:
رب المال نے روپے دیئے تھے اور مضارب نے اشرفی سے چیزیں خریدیں اور اشرفیاں دی تھیں اور مضارب نے روپے سے چیزیں خریدیں تو یہ چیزیں مضاربت کی قرار پائیں گی کہ روپیہ اور اشرفی اس باب میں ایک ہی جنس میں ہیں اور اگر رب المال نے روپیہ یا اشرفی دی تھی اور مضارب نے غیر نقود سے چیزیں خریدیں تو یہ مضاربت کی نہیں بلکہ خاص مضارب کی ہوگی۔ ( عالمگیری)

مسئلہ۲۲:
رب المال نے اشرفیاں دی تھیں مضارب نے روپے سے چیزیں خریدیں مگر یہ روپے اشرفیوں کی قیمت سے زیادہ ہیں تو جتنے زیادہ ہیں ان کی چیزیں خاص مضارب کی ملک ہیں اور مضارب اس صورت میں مضاربت میں شریک ہو جائے گااور اگر وہ روپے اشرفیوں کی قیمت کے تھے مگر خریدنے کے بعد ثمن ادا کرنے سے پہلے اشرفیوں کا نرخ اُتر گیا تو یہ نقصان مال مضاربت میں قرار پائے گا اشرفیاں بھنا کر ثمن ادا کرے اور جو کمی پڑے مال بیچ کر بائع کا بقیہ ثمن ادا کرے۔ ( عالمگیری)

مسئلہ۲۳:
مضارب نے پورے مال مضاربت سے کپڑا خریدا اور اُس کو اپنے پاس سے دھلوایا یا مال مضاربت کو لادکر دوسری جگہ لے گیا اور کرایہ اپنے پاس سے خرچ کیا اگر مضارب سے رب المال نے کہا تھا کہ تم اپنی رائے سے کام کرو یہ مضارب متبرع ہے یعنی ان چیزوں کا اُسے کوئی معاوضہ نہیں ملے گا کیونکہ استدانہ کا اُسے اختیار نہ تھا اور اگر کپڑے کو سُرخ رنگ دیا یا دھلوا کر اُس میں کلف چڑھایا تو اس رنگ یا کلف کی وجہ سے جو کچھ اُس کی قیمت میں اضافہ ہو گا اُتنے کا یہ شریک ہے یعنی مضارب نے اپنے مال کومالِ مضاربت میں مِلا دیا مگر چونکہ رب المال نے کہہ دیا تھا کہ اپنے رائے سے کام کرو لہذا اس کو ملادینے کا اختیار تھا۔ اب یہ کپڑا فروخت ہوا اس میں رنگ کی قیمت کا جو حصہ ہے وہ تنہا مضارب کا ہے اور خالی سفید کپڑے کا جو ثمن ہوگا وہ مضاربت کے طور پر ہوگا مثلاًوہ تھان اس وقت دس(۱۰) روپے میں فروخت ہوا اور رنگا ہوانہ ہونا تو آٹھ روپے میں بکتا دو روپے مضارب کے ہیں اور آٹھ روپے مضاربت کے طور پر اور اگر رب المال نے یہ نہیں کہا تھا کہ تم اپنی رائے سے کام کرو تو مضارب شریک نہیں بلکہ غاصب ہوگا۔ ( درمختار) اوراس پچھلی صورت میں مالک کو اختیارہے کہ کپڑالے کر زیادتی کا معاوضہ دیدے یا سفید کپڑے کی قیمت مضارب سے تاوان لے۔ ( عالمگیری)

مسئلہ۲۴:
کل روپے کا کپڑا خریدلیا بار برداری یا دھلائی وغیرہ اپنے پاس سے خرچ کی تو متبرع ہے کہ نہ اس کا معاوضہ ملے گانہ اسکی وجہ سے تاوان دینا پڑے گا۔ ( عالمگیری)

مسئلہ۲۵:
مضارب کو  یہ اختیار نہیں کہ کسی سے قرض لے اگرچہ رب المال نے صاف لفظوں میں قرض لینے کی اجازت دیدی ہو کیونکہ قرض لینے کے لئے وکیل کرنا بھی درست نہیں اگر قرض لے گا تواس کا ذمہ دار یہ خود ہوگا رب المال سے اس کا تعلق نہیں ہو گا۔ ( ردالمحتار)

مسئلہ۲۶:
مضارب ایسا کام نہیں کرسکتا جس میں ضرر ہونہ وہ کام کرسکتا ہے جو تجار نہ کرتے ہوں نہ ایسی میعادپر بیع کرسکتا ہے جس میعادپر تاجر نہیں بیچتے ہوں اور دو شخصوں کو مضارب کیا ہے تو تنہا ایک بیع وشرا نہیں کرسکتا ہے جب تک اپنے ساتھی سے اجازت نہ لے لے۔ ( بحر)

مسئلہ۲۷:
اگر بیع فاسد کے ساتھ کوئی چیز خریدی جس میں قبضہ کرنے سے ملک ہوجاتی ہے یہ مخالفت نہیں ہے اور وہ چیز مضاربت ہی کی کہلائے گی اور غبن فاحش کے ساتھ خریدی تو مخالفت ہے اور یہ چیز صرف مضارب کی ملک ہوگی اگرچہ مالک نے کہہ دیا ہو کہ اپنی رائے سے کام کرو اور اگر غبن فاحش کے ساتھ بیچ دی تو مخالفت نہیں ہے۔  ( بحر)

مسئلہ۲۸:
رب المال نے شہر یا وقت یا قسم تجارت کی تعیین کردی ہو یعنی کہہ دیا ہو کہ اس شہرمیں یا اِس زمانہ میں خریدوفروخت کرنا یا فلاں قسم کی تجارت کرنا تو مضارب پر اِسکی پابندی لازم ہے اِسکے خلاف نہیں کرسکتا۔ یونہی اگر بائع یا مشتری کی تقیید کردی ہو کہہ دیا ہو کہ فلاں دکان سے خریدنا یا فلاں فلاں کے ہاتھ بیچنا اس کے خلاف بھی نہیں کرسکتا اگرچہ یہ پابندیاں اُس نے عقد مضاربت کرتے وقت یا روپے دیتے وقت  نہ کی ہو بعد میں یہ قیود بڑھادی ہوں ۔ ہاں اگر مضارب نے سودا خرید لیا اب کسی قسم کی پابندی اُسکے ذمہ کرے مثلاًیہ کہ اُدھار نہ بیچنایا دوسری جگہ نہ لے جانا وغیرہ وغیرہ مضارب اِن قیود کی پابندی پر مجبورنہیں مگر جبکہ سودا فروخت ہو جائے اور راس المال نقد کی صورت میں ہوجائے تو رب المال اس وقت قیود لگا سکتا ہے اور مضارب پر اُن کی پابندی لازم ہوگی۔ (درمختارْ ردالمحتار)

مسئلہ ۲۹:
مضارب سے کہہ دیا کہ فلاں شہر والوں سے بیع کرنا اُس نے اُسی شہر میں بیع کی مگر جس سے بیع کی وہ اُس شہر کا باشندہ نہیں ہے یہ جائز ہے کہ اِس شرط سے مقصود اُس شہر میں بیع کرنا ہے۔ یونہی اگر کہہ دیا کہ صراف سے خریدوفروخت کرنا اس نے صراف کے غیر سے عقد صرف کیا یہ بھی مخالفت نہیں ہے بلکہ جائز ہے کہ اِ س سے مقصود عقد صرف ہے۔ ( عالمگیری)

مسئلہ۳۰:
رب المال نے کپڑا خریدنے کے لئے کہہ دیا ہے تو اونی سوتی ریشمی ٹسری جو چاہے خریدسکتا ہے ٹاٹ در ی قالین پردے وغیرہ جواز قبیل ملبوس نہیں ہیں نہیں خریدسکتا۔ ( عالمگیری)

مسئلہ۳۱:
رب المال نے بے فائدہ قیدیں ذکر کیں مثلاًیہ کہ نقد نہ بیچنا اسکی پابندی مضارب پر لازم نہیں اور ایسی قید جس میں فی الجملہ فائدہ ہو مثلااًس شہرکے فلاں بازار میں تجارت کرنا فلاں میں نہ کرنا اس کی پابندی کرنی ہوگی۔    ( درمختار)  اُدھار کی قید بیکار اُس وقت ہے جو مضارب نے واجبی قیمت پر یا اُس ثمن پر بیع کی جو رب المال نے بتایا تھااور اگر کم داموں میں بیع کردی تو مخالفت قرار پائے گی۔ ( عالمگیری)

مسئلہ۳۲:
رب المال نے معین کردیا تھا کہ فلاں شہر میں یا اِس شہر سے مال خریدنا مضارب نے اس کے خلاف کیا دوسرے شہر کو مال خریدنے کے لئے چلا گیا ضامن ہوگیا یعنی اگر مال ضائع ہوگا تاوان دینا پڑے گا اور جو کچھ خریدے گا وہ مضارب کا ہوگامال مضاربت نہیں ہوگااور اگر وہاں سے کچھ خریدا نہیں بغیر خریدے واپس آگیا تو مضاربت عود کر آئی یعنی اب ضامن نہ رہا  اور اگر کچھ خریدا کچھ روپیہ واپس لایا تو جو کچھ خریدلیا ہے اس میں ضامن ہے اورجو روپیہ واپس لایا ہے یہ مضاربت پر ہوگیا۔ (بحرْ درمختار)

مسئلہ ۳۳:
مال مضاربت سے جو لو نڈی غلام خریدے گا اس کا نکاح نہیں کرسکتا ہے کہ یہ بات تجار کی عادت سے نہیں ۔ ایسے غلام کو نہیں خرید سکتا جو خریدنے سے رب المال کی جانب سے آزاد ہو جائے مثلاًرب المال کا ذی رحم محرم ہے کہ اگر اُس کی ملک میں آجائے گا آزاد ہو جائے گا یا رب المال نے کسی غلام کی نسبت کہا ہے کہ اگر میں اس کا مالک ہو جاؤں تو آزاد ہے کہ ان سب کی خریداری مقصد تجارت کے خلاف ہے اگر خریدے گا تومضارب ان کا مالک ہو گااور اُس کو اپنے پاس سے ثمن دینا ہوگا راس المال سے ثمن نہیں دے سکتا بخلاف وکیل بالشراء کے کہ اگر قرینہ نہ ہوتو ایسے غلاموں کو خریدسکتا ہے  اور وہ مؤ کل کی ملک ہوں گے اور آزاد ہوجائیں گے قرینہ کی صورت یہ ہے کہ موکل نے کہا ایک غلام میرے لئے خریدو میں اُسے بیچوں گا یا اُس سے خدمت لوں گا یا کنیز خریدو جس کو فراش بناؤں گا ان صورتوں میں وکیل بھی ایسے غلام وکنیز کو نہیں خریدسکتا جو موکل پر آزاد ہوجائیں ۔ (بحرْ درمختارْ ہدایہ )

مسئلہ۳۴:
اگر مال میں نفع ہو تو مضارب ایسے غلام کوبھی نہیں خریدسکتا جو خود اُسکی جانب سے آزاد ہوجائے کیونکہ اس وقت بقدر اپنے حصہ کے خود مضارب بھی اُس کا مالک ہوجائے گا اور وہ آزاد ہو جائے گا۔ یہاں نفع کا صرف اتنا مطلب ہے کہ اس غلام کی واجبی قیمت راس المال سے زیادہ ہو مثلااًیک ہزار میں خریدا ہے اور یہی راس المال تھا مگر یہ غلام ایسا ہے کہ بازار میں اس کے بارہ سو ملیں گے معلوم ہواکہ دوسو کانفع ہے جس میں ایک سو مضارب کے ہیں لہذا بارہ حصہ میں سے ایک حصہ کا مضارب مالک ہے اوریہ آزاد ہے پس اس صورت میں یہ غلام مضاربت کا نہیں ہے بلکہ تنہا مضارب کا قرار پائے گا اور پورا آزاد ہو جائے گا۔ اور اگر نفع نہ ہو تو یہ غلام مضاربت کا ہو گا اور آزاد نہیں ہوگا۔ ( درمختارْ ہدایہ )

مسئلہ۳۵:
مال میں نفع نہیں تھا اور مضارب نے ایسا غلام خریدا کہ اگر مضارب اُس کا مالک ہو جائے تو وہ آزاد ہو جائے اس کی خریداری از جانب مضاربت صحیح ہوگئی مگر خریدنے کے بعد بازار کا نرخ تیز ہوگیا اب اس میں نفع ظاہر ہو گیا یعنی جب خریدا تھا اُس وقت ہزار ہی کا تھا اور ہزار میں خریدا مگر اب اس کی قیمت بارہ سو ہوگئی تو مضارب کا حصہ آزاد ہوگیا مگر مضارب کو تاوان نہیں دینا ہوگا ا س لئے کہ اُس نے قصداً مالک کو نقصان نہیں پہنچایا ہے بلکہ غلام سے سعی کرا کر رب المال کا حصہ پورا کرایا جائے گا۔ اور اگر شریک نے ایسا غلام خریداہوتا جو دوسرے شریک کی طرف سے آزاد ہوتا یا باپ یا وصی نے نا بالغ کے لئے ایسا غلام خریدا ہوتا جو نا بالغ کی طرف سے آزاد ہوتا تو یہ غلام اُسی خریدنے والے کا قرار پاتا شریک یا نا بالغ سے اس کو تعلق نہ ہوتا۔ ( ہدایہ ْ درمختار)

مسئلہ۳۶:
مضارب نے ایسے شخص سے بیع وشراء کی جس کے حق میں اس کی گواہی مقبول نہیں مثلااًپنے باپ یا بیٹے یا زوجہ سے اگر یہ بیع واجبی قیمت پر ہوئی تو جائز ہے ورنہ نہیں ۔ ( عالمگیری)

مسئلہ۳۷:
مضارب نے مال مضاربت سے کوئی چیز خریدی اس کے بعد گواہوں کے سامنے اُسی چیز کو اپنے لئے خریدتا ہے یہ نا جائز ہے اگرچہ رب المال نے کہہ دیا ہو کہ تم اپنی رائے سے کام کرنا۔ ( عالمگیری)

مسئلہ۳۸:
مضارب نے بلا اجازت رب المال دوسرے شخص کو بطور مضاربت مال دیدیامحض دینے سے مضارب ضامن نہیں ہوگا جب تک دوسرا شخص کام کرنا شروع نہ کردے اور دوسرے نے کام کرنا شروع کردیا تو مضارب اول ضامن ہوگیا ہاں ا گر دوسری مضاربت ( جو مضارب نے کی ہے) فاسد ہو تو باوجود مضارب ثانی کے عمل کرنے کے بھی  مضارب اوّل ضامن نہیں ہے اگرچہ اُس دوسرے نے جو کچھ کام کیا ہے اُس میں نفع ہو بلکہ اس صورت مضاربت فاسدہ میں مضارب ثانی کو اُجرت مثل ملے گی جو مضارب دے گا اور رب المال نے جو نفع مضارب اول سے ٹھہرا یا ہے وہ لے گا۔ ( درمختار)

مسئلہ ۳۹:
صورت مذکورہ میں مضارب ثانی کے پاس سے عمل کرنے کے پہلے مال ضائع ہوگیا تو ضمان کسی پر نہیں نہ مضارب اول پر نہ مضارب ثانی پر۔ اور اگر مضارب ثانی سے کسی نے مال غصب کر لیا جب بھی اِن دونوں پر ضمان نہیں بلکہ غاصب سے تاوان لیا جائے گا اور اگر مضارب ثانی نے خود ہلاک کردیا یا کسی کوہبہ کردیا تو خاص اس ثانی سے ضمان لیاجائے گا۔ (درمختار)

مسئلہ۴۰:
اگر مضار ب ثانی نے کام شروع کردیا تو رب المال کو اختیار ہے جس سے چاہے راس المال کا ضمان لے اول سے یا ثانی سے اگر اول سے ضمان لیا تو ان دونوں کے مابین جو مضاربت ہوئی ہے وہ صحیح ہو جائے گی اور نفع دونوں کے لئے حلال ہوگا اور اگر دوسرے سے ضمان لیا تو وہ اوّل سے واپس لے گا اور مضاربت دونوں کے مابین صحیح ہو جائے گی مگر نفع پہلے کے لئے حلال نہیں دوسرے کے لئے حلال ہے۔ اور اگر مضارب ثانی نے کسی تیسرے کو مضاربت کے طور پر مال دیدیا اور مضارب اوّل نے ثانی سے کہہ دیا تھا کہ تم اپنی رائے سے کام کرو تو رب المال کو اختیار ہے۔ اِن تینوں میں سے جس سے چاہے ضمان لے اگر اُس نے تیسرے سے لیا تو یہ دوسرے سے لے گا اور دوسرا پہلے سے اور پہلا کسی سے نہیں ۔ ( بحرْ درمختارْ ردالمحتار)

مسئلہ ۴۱:
صورت مذکورہ میں کہ بغیر اجازت مضارب نے دوسرے کو مال دے دیا ہے مالک تاوان لینا نہیں چاہتا بلکہ نفع لینا چاہتا ہے اس کا اُسے اختیار نہیں ۔ (درمختار)

مسئلہ ۴۲:
بغیر اجازت مالک مضارب نے بطور مضاربت کسی کو مال دے دیا اور پہلی مضاربت فاسد تھی دوسری صحیح ہے تو کسی پر ضمان نہیں اور پورا نفع رب المال کو ملے گا اور مضارب اوّل کو اُجرت مثل دی جائے گی اور مضارب دوم مضارب اوّل سے وہ لے گا جو دونوں میں طے پایا ہے اور اگر پہلی صحیح ہے دوسری فاسد تو مضارب اوّل سے وہ لے گا جو دونوں میں طے پایاہے اور اگر پہلی صحیح ہے دوسری فاسد تو مضارب اوّل وہ لے گا جو طے پایا ہے اور مضارب دوم کو اُجرت مثل ملے گی جو مضارب اوّل سے لے گا۔ (عالمگیری)

مسئلہ ۴۳:
مضارب دوم نے مال ہلاک کردیا یا ہبہ کردیا تو تاوان صرف اُسی سے لیا جائے گا اوّل سے نہیں لیا جائے گا اور اگر مضارب دوم سے کسی نے مال غصب کرلیا تو تاوان غاصب سے لیا جائے گا نہ اوّل سے لیا جائے گا نہ دوم سے۔ (عالمگیری)

مسئلہ ۴۴:
مضارب اول کو مضاربت کے طور پر مال دینے کی اجازت تھی اور اُس نے دے دیا اور ان دونوں کے مابین یہ طے پایا ہے کہ مضارب ثانی کو نفع کی تہائی ملے گی اور اس کی تجارت میں نفع بھی ہوا اگر مضار ب اوّل اور مالک کے درمیان نصف نصف نفع کی شرط تھی یا مالک نے یہ کہا تھا کہ خُدا جو کچھ نفع دے گا وہ میرے تمہارے درمیان نصف نصف ہے یا اتنا ہی کہا تھا کہ نفع میرے اور تمہارے مابین ہوگا تو نفع میں سے آدھا مالک لے گا اور ایک تہائی مضارب ثانی لے گا اور چھٹا حصّہ مضارب اوّل کا ہے اور مالک نے یہ کہا تھا کہ خُدا تمہیں جو کچھ نفع دے گا یا یہ کہا تھا کہ تمہیں جو کچھ نفع ہو وہ میرے اور تمہارے مابین نصف نصف یا اسی قسم کے دیگر الفاظ اِس صورت میں ایک تہائی مضارب ثانی کی اور بقیہ میں مالک اور مضارب اول دونوں برابر کے شریک یعنی ہر ایک کو ایک ایک تہائی ملے گی یونہی اگر مضارب ثانی کے لئے تہائی سے زیادہ یا کم کی شرط تھی تو جو اس کے لئے ٹھہرا تھا یہ لے لے اور باقی ان دونوں میں نصف نصف تقسیم ہو یونہی اگر مالک نے کہہ دیا تھا کہ جو کچھ تمہیں نفع ہو وہ ہم دونوں کے مابین نصف نصف اور اس نے دوسرے کو نصف نفع پردے دیا تو جو کچھ نفع ہوگا مضارب ثانی اس میں سے نصف لے لے گااور ما بقی ان دونوں کے مابین نصف نصف اور اگرمالک نے کہا تھا کہ خُدا اس میں جو نفع دے گا یا خُدا کا جوکچھ فضل ہوگا وہ دونوں کے مابین نصف نصف اور مضارب اوّل نے دوسرے کو نصف نفع پر دے دیا تو جو کچھ نفع ہوگا اُس میں سے آدھا مضارب ثانی لے گا اور آدھا مالک لے گا اور مضارب اوّل کے لئے کچھ نہیں بچا اور اگر اس صورت میں مضارب اوّل نے دوسرے سے دو تہائی نفع کے لئے کہہ دیاتھا تو آدھا نفع مالک لے گا اور دو تہائی مضارب ثانی کی ہوگی۔ یعنی جو کچھ نفع ہوا ہے اُس کا چھٹا حصّہ مضارب اوّل دوسرے کو اپنے گھر سے دے گا تاکہ دو تہائیاں پوری ہوں ۔ (ہدایہ۔ درمختار)

مسئلہ  ۴۵:
مضارب اوّل نے مضارب دوم کو یہ کہہ کر دیا کہ تم اپنی رائے سے کام کرو اور مضارب اوّل کو مالک نے بھی یہی کہہ کر دیا تھا تو مضارب دوم تیسرے شخص کو مضاربت پر دے سکتا ہے اور اگر مضارب اوّل نے یہ کہہ کر نہیں دیا تھا کہ اپنی رائے سے کام کروتو مضارب دوم سوم کو نہیں دے سکتا۔ (عا لمگیری)

مسئلہ  ۴۶ :
مضارب نے یہ شرط کی تھی کہ ایک تہائی مالک کی اور ایک تہائی مالک کے غلام کی وہ بھی میرے ساتھ کام کرے گا اور ایک تہائی میری یہ بھی صحیح ہے اور نفع اسی طرح تقسیم ہوگا اس کا محصل یہ ہوا کہ دو تہائیاں مالک کی اور ایک مضارب کی۔ اور اگر مضارب نے اپنے غلام کے لئے ایک تہائی رکھی ہے اور ایک تہائی مالک کی اور ایک اپنی اور غلام کے عمل کی شرط نہیں کی ہے تو یہ نا جائز ہے اور اس کا حصّہ رب المال کو ملے گا یہ جب کہ غلام پر دین ہو ورنہ صحیح ہے اُس کے عمل کی شرط ہو یا نہ ہو اور اُس کے حصّہ کا نفع مضارب کے لئے ہوگا۔ (درمختار۔ بحر)

مسئلہ  ۴۷ :
غلام ماذون نے اجنبی کے ساتھ عقدِمضاربت کیا اور اپنے مولیٰ کے کام کرنے کی شرط کردی اگر ماذون پر دین نہیں ہے یہ مضاربت صحیح نہیں ورنہ صحیح ہے اسی طرح یہ شر ط کہ مضارب اپنے مضارب کے ساتھ یعنی مضارب اوّل مضارب ثانی کے ساتھ کام کرے گا یا مضارب ثانی کے ساتھ مالک کام کرے گا جائز نہیں ہے اس سے مضاربت فاسد ہو جاتی ہے۔ (در مختار)

مسئلہ  ۴۸:
یہ شرط کی کہ اتنا نفع مسکینوں کو دیا جائے گا یا حج میں دیا جائے گا یا گردن چھڑانے میں یعنی مکاتب کی آزادی میں اس سے مدد دی جائے گی یا مضارب کی عورت کو یا اُس کے مکاتب کو دیا جائے گا یہ شرط صحیح نہیں ہے مگر مضاربت صحیح ہے اوریہ حصہ جو شرط کیا گیا ہے رب المال کو ملے گا۔ (درمختار)

مسئلہ ۴۹ :
یہ شرط کی کہ نفع کا اتنا حصہ مضارب جس کو چاہے دے دے اگر اُس نے اپنے لئے یا مالک کے لئے چاہا تو یہ شرط صحیح ہے اور کسی اجنبی کے لئے چاہا تو صحیح نہیں ۔ اجنبی کے لئے نفع کا حصہ دینا شرط کیا اگر اُس کا عمل بھی مشروط ہے یعنی وہ کام کرے گا اور اتنا اُسے دیا جائے گا تو شرط صحیح ہے اور اُس کا کام کرنا شرط نہ ہو تو صحیح نہیں اور اس کے لئے جو کچھ دینا قرار پایا ہے مالک کو دیا جائے گا۔ یہ شرط ہے کہ نفع کا اتناحصہ دین کے ادا کرنے میں صرف کیا جائے گا یعنی مالک کا دین اُس سے ادا کیا جائے گا یا مضارب کا دَین ادا کیا جائے گا یہ شرط صحیح ہے اور یہ حصہ اُس کا ہے جس کا دین ادا کرنا شرط ہے اور اُس کو اِس بات پر مجبور نہیں کر سکتے کہ قرض خواہوں کو دے دے (درمختار،بحر)

مسئلہ  ۵۰:
دونوں میں سے ایک کے مرجانے سے مضاربت باطل ہوجاتی ہے۔ دونوں میں سے ایک مجنون ہوجائے اور جنون بھی مطبق ہو تو مضاربت باطل ہوجائے گی مگر مال ِمضاربت اگر سامانِ تجارت کی شکل میں ہے اور مضارب مرگیا تو اُس کا وصی ان سب کو بیچ ڈالے اور اگر مالک مرگیا اور مالِ تجارت نقد کی صورت میں ہے تو مضارب اس میں تصرف نہیں کر سکتا اور سامان کی شکل میں ہے تو اُس کو سفر میں نہیں لے جاسکتا بیع کرسکتا ہے۔ (ہدایہ۔ درمختار)

مسئلہ  ۵۱:
مضارب مرگیا اور مال مضاربت کا پتہ نہیں چلتا کہ کہاں ہے یہ مضارب کے ذمّہ دَین ہے جو اُس کے ترکہ سے وصول کیا جائے گا۔ (درمختار)

مسئلہ ۵۲:
مُضارب مرگیا جس کہ ذمّہ دین ہے مگر مالِ مضاربت معروف ومشہور ہے لوگ جانتے ہیں کہ یہ چیزیں مضاربت کی ہیں دَین والے اس مال سے دَین وصول نہیں کرسکتے بلکہ راس المال اور نفع کا حصہ رب المال لے گا نفع میں جو مضارب کا حصّہ ہے وہ دین والے اپنے دَین میں لے سکتے ہیں ۔ (ردالمحتار)

مسئلہ۳ ۵:
 رب المال معاذ اللّہ مرتد ہوکر دارالحرب کو چلاگیا تو مضاربت باطل ہوگئی اور مضارب مرتد ہوگیا تو مضاربت بدستور باقی ہے پھر اگر مرجائے یا قتل کیا جائے یا دارالحرب کو چلاجائے اور قاضی نے یہ اعلان بھی کردیا کہ وہ چلاگیا تو اس صورت میں مضاربت باطل ہوگئی۔ (در مختار)

مسئلہ ۵۴ :
مضارب کو رب المال معزول کرسکتا ہے بشرط یہ کہ اُس کو معزولی کا علم ہوجائے یہ خبر دو مردوں کے ذریعہ سے اُسے ملی یا ایک عادل نے اُسے خبر دی یا مالک کے قاصد نے خبر دی اگر چہ یہ قاصد بالغ بھی نہ ہو سمجھ والاہونا کافی ہے اور اگر مالک نے معزول کردیا مگر مضارب کوخبر نہ ہوئی تو معزول نہیں جو کچھ تصرف کرے گا صحیح ہوگا۔ (درمختار وغیرہ)

مسئلہ ۵۵:
مضارب معزول ہوا اور مال نقد کی صورت میں ہے یعنی روپیہ اشرفی ہے  تو اس میں تعرف کرنے کی اجازت نہیں ہاں اگر راس المال روپیہ تھا اور اس وقت اشرفی ہے تو ان کو بھناکر روپیہ کرلے اسی طرح اگر راس المال اشرفی تھا اور اس وقت روپیہ ہے تو ان کی اشرفیاں کرلے تاکہ نفع کا راس المال سے اچھی طرح امتیاز ہوسکے (ہدایہ) یہی حکم رب المال کے مرنے کی صورت میں ہے۔ (عالمگیری)

مسئلہ ۵۶ :
مضارب معزول ہوا یا مالک مرگیا اور مال سامان (یعنی غیرنقد) کی شکل میں ہے تو مضارب ان چیزوں کو بیچ کر نقد جمع کرے اُدھار بیچنے کی بھی اجازت ہے اور جو روپیہ آتا جائے ان سے پھر چیز خریدنی جائز نہیں ۔ مالک کو یہ اختیار نہیں کہ مضارب کو اس صورت میں سامان بیچنے سے روک دے بلکہ یہ بھی نہیں کرسکتا کہ کسی قسم کی قید اس کے ذمّہ لگائے۔ (در مختار)

مسئلہ ۵۷ :
پیسے راس المال تھے مگر اس وقت مضارب کے پاس روپے ہیں اور مالک نے مضارب کو خرید وفروخت سے منع کردیا تو مضارب سامان نہیں خرید سکتا مگر روپے کو بھنا کر پیسے کرسکتا ہے۔ (عا لمگیری)

مسئلہ ۵۸ :
رب المال اور مضارب دونوں جدا ہوتے ہیں مضاربت کو ختم کرتے ہیں اور مال بہت لوگوں کے ذمّہ باقی ہے اور نفع بھی ہے دَین وصول کرنے پر مضارب مجبور کیا جائے گا اور اگر نفع کچھ نہیں ہے صرف راس المال ہی بھر ہے یا شاید یہ بھی نہ ہو اس صورت میں مضارب کو دَین وصول کرنے پر مجبور نہیں کیا جاسکتا کیوں کہ نفع نہ ہونے کی صورت میں یہ متبرّع ہے اور متبرّع کو کام کرنے پر مجبور نہیں کیا جاسکتا ہاں اُس سے کہا جائے گا کہ رب المال کو دَین وصول کرنے کے لئے وکیل کردے کیوں کہ بیع کی ہوئی مضارب کی ہے اور اُس کے حقوق اُسی کے لئے ہیں ۔ وکیل بالبیع اور مستبضع کا بھی یہی حکم ہے کہ ان کو وصول کرنے پر مجبور نہیں کیا جاسکتا مگر اس پر مجبور کیٔے جائیں گے کہ موکل و مالک کو وکیل کردیں بخلاف دلال اور آڑھتی کے کہ یہ ثمن وصول کرنے پر مجبور ہیں ۔ (ہدایہ۔ عالمگیری)

مسئلہ ۵۹ :
مضاربت کا مال لوگوں کے ذمّہ باقی ہے مالک نے مضارب کو وصول کرنے سے منع کردیا اُس کو اندیشہ ہے کہ مضارب وصول کرکے کھا نہ جائے مالک کہتا ہے کہ میں خود وصول کروں گا تو اگر مال میں نفع ہے تو مضارب ہی کو وصول کرنے کا حق ہے ا ور نفع نہیں ہے تو مضارب کو روک سکتاہے پھر نفع کی صورت میں جن لوگوں پر دَین ہے اُسی شہر میں ہیں تو وصولی کے زمانہ کا نفقہ مضارب کو نہیں ملے گا اور دوسرے شہر میں ہیں تو مضارب کے سفر کے اخراجات مالِ مضاربت سے دیئے جائیں گے۔ (عالمگیری)

مسئلہ ۶۰ :
مال مضاربت سے جو کچھ خریدا ہے اس کے عیب پر مضارب کو اطلاع ہوئی تو مضارب ہی کو دعویٰ کرناہوگا رب المال کو اِس سے تعلّق نہیں اور اگر بائع یہ کہتا ہے کہ عیب پر یہ راضی ہوگیا تھا یا میں نے عیب سے براء ت کرلی تھی یا عیب پر مطلع ہونے کے بعد یہ خود بیع کررہاتھا تو مضارب پر حلف دیاجائے گا پھر اگرمضارب ان  امور کا اقرار کرلے یا حلف سے نکول کرے تو بائع پر واپس نہیں کیا جائے گا اور یہ مضاربت کا مال قرار پائے گا۔ (عا لمگیری)

مسئلہ ۶۱ :
مضارب نے مال بیچا مشتری کہتا ہے اس میں عیب ہے اور یہ عیب اِس مدت میں مشتری کے یہاں پیدا ہوسکتا ہے اور مضارب نے اقرارکرلیا کہ یہ عیب میرے یہاں تھا اس کے اقرار کی وجہ سے قاضی نے واپس کردیا یا اس نے بغیر قضائے قاضی خود واپس لے لیا یا مشتری نے اقالہ چاہا اس نے اقالہ کرلیا یہ سب جائز ہے یعنی اب بھی  یہ مضاربت کا مال ہے۔ (عالمگیری)

مسئلہ ۶۲ :
جس چیز کومضارب نے خریدا اُسے دیکھا نہیں تو مضارب کو خیار رویت حاصل ہے اگر چہ رب المال دیکھ چکاہے۔ دیکھنے کے بعدمضارب کو ناپسند ہے واپس کرسکتا ہے اور اگر مضارب دیکھ چکا ہے تو خیار رویت حاصل نہیں اگر چہ رب المال نے نہ دیکھی ہو۔ (عالمگیری)


مسئلہ۱  :
مال مضاربت سے جو کچھ ہلاک اور ضائع ہوگا وہ نفع کی طرف شمار ہوگا راس المال میں نقصانات کو نہیں شمار کیا جاسکتا مثلاً سو روپے تھے تجارت میں بیس(۲۰) روپے کا نفع ہوا اور دس (۱۰)  روپے ضائع ہوگئے تو یہ نفع میں سے منہا کیے جائیں گے یعنی اب دس(۱۰) ہی روپے نفع کے باقی ہیں اگر نقصان اتنا ہوا کہ نفع اُس کو پورا نہیں کرسکتا مثلاً بیس(۲۰) نفع کے ہیں اورپچاس (۵۰)کانقصان ہوا تو یہ نقصان راس المال میں ہوگا مضارب سے کل یا نصف نہیں لے سکتا کیونکہ وہ امین ہے اور امین پر ضمان نہیں اگر چہ وہ نقصان مضارب کے ہی فعل سے ہوا ہو ہاں اگر جان بوجھ کرقصداًاُس نے نقصان پہنچایا مثلاًشیشہ کی چیز قصداً اُس نے ٹپک دی اس صورت میں تاوان دینا ہوگاکہ اُس کی اجازت نہ تھی۔ (ہدایہ۔ درمختار)

مسئلہ۲:
مضاربت میں نفع کی تقسیم اُس وقت صحیح ہوگی کہ راس المال رب المال کو دے دیا جائے راس المال دینے سے قبل تقسیم باطل ہے یعنی فرض کرو کہ راس المال ہلاک ہوگیا تو نفع واپس کرکے راس المال پورا کریں گے بعد اگر کچھ بچے تو حسبِ قرارداد تقسیم کرلیں مثلاً ایک ہزار(۱۰۰۰)  راس المال ہے اور ایک ہزارنفع۔ پانچ پانچ سو (۵۰۰)  دونوں نے نفع کے لے لییٔ اور راس المال مضارب ہی کے پاس رہا کہ اس سے وہ پھر تجارت کرے گایہ ہزار ہلاک ہوگئے کام کرنے سے پہلے ہلاک ہوئے یا بعد میں بہر حال مضارب پانچ سو(۵۰۰) کی رقم رب المال کو واپس کردے اور خرچ کرچکا ہے تو اپنے پاس سے پانچ سو دے کہ یہ رقم اور رب المال جو لے چکا ہے وہ راس المال میں محسوب ہے اور نفع کاہلاک ہونا تصور ہوگا اور دو ہزارنفع کے تھے ایک ایک ہزار دونوں نے لیے تھے اسکے بعد راس المال ہلاک ہوا توایک ہزار جو مالک کو ملا ہے ان کو راس المال تصور کیا جائے اور مضارب کے پاس جو ایک ہزار ہیں وہ نفع کے ہیں اِن میں سے رب المال پانچ سو وصول کرے۔ (عالمگیری)

مسئلہ ۳:
راس المال لے لینے کے بعد تقسیم صحیح ہے یعنی اب کوئی خرابی پڑے تو تقسیم پر اس کا کچھ اثر نہ ہوگا مثلاً راس المال لے لینے کے بعدنفع تقسیم کیا گیا پھر وہی راس المال مضارب کو بطور مضاربت دے دیا تو یہ جدید مضاربت ہے کہ مضارب کے پاس راس المال ہلاک ہو تو پہلی تقسیم نہیں توڑی جائے گی۔ (عالمگیری)

مسئلہ ۴:
رب المال و مضارب دونوں سال پر یا ششماہی یا ماہوار حساب کرکے نفع تقسیم کرلیتے ہیں اور مضاربت کوحسبِ دستور باقی رکھتے ہیں اس کے بعد کُل مال یا بعض مال ہلاک ہوجائے تو دونوں نفع کی اتنی اتنی مقدار واپس کریں کہ راس المال پورا ہوجائے اور اگرسارا نفع واپس کرنے پر بھی راس المال پورا نہیں ہوتا تو سارا نفع واپس کر کے مالک کو دیں اس کے بعد جو اور کمی رہ گئی ہے اُس کا تاوان نہیں اور اگر نفع کی رقم تقسیم کرنے کے بعدمضاربت کو توڑ دیتے ہیں اگر چہ یہ تقسیم راس المال ادا کرنے سے قبل ہوئی ہو اس کے بعد پھر جدید عقد کرکے کام کرتے ہیں جو نفع تقسیم ہوچکا ہے وہ واپس نہیں لیا جاسکتا بلکہ جتنا نقصان ہوگا وہ نفع کے بعد راس المال ہی پر ڈالا جائے گا کیوں کہ اِس جدید مضاربت کو پہلی مضاربت سے کوئی تعلّق نہیں ہے مضارب کو نقصان سے بچنے کی یہ اچھی ترکیب ہے۔ (ہدایہ۔ عالمگیری)

مسئلہ  ۵:
راس المال دینے کے بعد نفع کی تقسیم ہوئی مگر مالک کا حصہ بھی مضارب ہی کے پاس رہا اُس نے ابھی قبضہ نہیں کیا تھا کہ یہ رقم ضائع ہوگئی تو تنہا مالک کا حصہ ضائع ہونا تصور نہیں کیا جائے گا بلکہ دونوں کا نقصان قرار پائے گا لہٰذامضارب کے پاس نفع کی جو رقم ہے اُسے دونوں تقسیم کرلیں اور اگر مضارب کا حصہ ضائع ہوتو یہ خاص اسی کا نقصان ہے کیوں کہ یہ اپنے حصہ پر قبضہ کرچکاتھا اس کی وجہ سے تقسیم نہ توڑی جائے۔ (عالمگیری)

مسئلہ ۶:
نفع سے متعلق جو قرارداد ہو چکی ہے مثلاً نصف یا کم و بیش اس میں کمی زیادتی کرنا جائز ہے مثلاً رب المال نے نصف نفع لینے کو کہا تھا اب کہتا ہے میں ایک تہائی ہی لوں گا یعنی مضارب کا حصّہ بڑھا دیا یا یوں ہی مضارب اپنا حصّہ کم کردے یہ بھی جائز ہے اِسی جدید قرارداد پر نفع کی تقسیم ہوگی اگر چہ نفع اس قرارداد سے پہلے حاصل ہوچکا ہو۔ (عا لمگیری)

مسئلہ ۷:
وقتاً فوقتاً مضارب سے سو(۱۰۰)،پچاس(۵۰)،دس(۱۰)،بیس(۲۰) روپے لیتا رہا اور دیتے وقت مضارب یہ کہتا تھا کہ یہ نفع ہے اب تقسیم کے وقت کہتا ہے نفع ہوا ہی نہیں وہ جو میں نے دیا تھا راس المال میں سے دیا تھا مضارب کی بات قابل قبول نہیں ۔ (خانیہ)

مسئلہ ۸:
مالک نے مضارب سے کہا میرا راس المال مجھے دے دو جو باقی بچے تمہاراہے اگر مال موجود ہے اِس طرح کہنا     نا جائز ہے یعنی مضارب مابقی کا مالک نہ ہوگا کہ یہ ہبۂ مجہولہ ہے اورایسا ہبہ جائز نہیں اور مضارب صرف کرچکا ہے تو یہ کہنا جائز ہے کہ اپنا مطالبہ معاف کرنا ہے اور اسکے لئے جہالت مضر نہیں ۔ (عا لمگیری)

مسئلہ ۹:
 مضارب نے رب المال کو کچھ مال یا کل مال بضاعت کے طور پر دے دیا ہے کہ وہ کام کرے گا مگر اس کام کا اُسے بدلہ نہیں دیا جائے گا اور رب المال نے خریدوفروخت کرنا شروع کردیا اس سے مضاربت پر کچھ اثر

 
نہیں پڑتا وہ بدستورسابق باقی ہے اور اگر مالک نے مضارب کی بغیر اجازت مال لے کر خریدو فروخت کی تو مضاربت باطل ہوگئی اگر راس المال نقد ہو۔ اور اگر راس المال سامان ہو اُس کو بغیر اجازت لے گیا اور اس کو سامان کے عوض میں بیع کیا تو مضاربت باطل نہیں ہوئی اور اگر روپے اشرفی کے بدلے میں بیچ دیا تو باطل ہوگئی۔ (ہدایہ۔ درمختار)

مسئلہ ۱۰:
مضارب نے رب المال کو مضاربت کے طور پر مال دیا یہ جائز نہیں یعنی یہ دوسری مضاربت صحیح نہیں ہے اور وہ پہلی مضارت حسب دستور باقی ہے۔ (ہدایہ)

مسئلہ ۱۱:
مضارب جب تک اپنے شہر میں کام کرتا ہے کھانے پینے اور دیگر مصارف مال مضاربت میں نہیں ہوں گے بلکہ تمام اخراجات کا تعلق مضارب کی ذات سے ہوگا اور اگر پردیس جائے گا تو کھانا پینا کپڑا سواری اور عادۃً جن چیزوں کی ضرورت ہوتی ہے جن کے متعلق تاجروں کاعرف ہویہ سب مصارف مال مضاربت میں سے ہوں گے دوا و علاج میں جو کچھ صرف ہوگا وہ مضاربت سے نہیں ملے گا یہ اُس صورت میں ہے کہ مضاربت صحیح ہو اور اگر مضاربت فاسد ہوتو پردیس جانے کے بعد بھی مصارف اُس کی ذات پر ہوں گے مال مضاربت سے  نہیں لے سکتا اور بضاعت کے طور پر جو شخص کام کرتا ہو اُس کے مصارف بھی نہیں ملیں گے۔ (ہدایہ)

مسئلہ ۱۲:
مصارف میں سے کپڑے کی دُھلائی اور اگر خود دھونا پڑے تو صابن بھی ہے اگر روٹی پکانے یا دوسرے کام کرنے کے لیے آدمی نوکر رکھنے کی ضرورت ہو تو اس کا صرفہ بھی مضاربت سے وصول کیا جائے گا جانور کا دانہ چارہ  بھی اسی میں سے ہوگا  اور سواری کرایہ کی ملے  کرایہ پر لی جائے اور خریدنے کی ضرورت پڑے مثلاً روز روز کا کام ہے کہاں تک کرایہ پر لے گا یا کرایہ پر ملتی نہیں ہے خریدلے دریائی سفر میں کشتی کی ضرورت ہے کرایہ پر یا مول لے بعض جگہ بدن میں تیل کی مالش کرانی ہوتی ہے اس کا صرفہ بھی ملے گا۔ (ہدایہ)

مسئلہ۱۳:
مالک نے اپنے غلام اور اپنے جانور مضارب کو بطور اعانت سفر میں لے جانے کے لیے دے دیئے اس سے مضاربت فاسد نہیں ہوگی اور غلاموں اور جانوروں کے مصارف مضارب کے ذمّہ ہیں مضاربت سے ان کے اخراجات نہیں دیئے جائیں گے اور مضارب کے مال مضاربت سے ان پر صرف کیا تو ضامن ہے مضارب کو نفع میں سے جو حصہ ملے گا اُس میں سے یہ مصارف منہا ہوں گے اور کمی پڑے گی تو اُس سے لی جائے گی اور مصارف سے کچھ بچ رہا تو اُسے دے دیا جائے گا ہاں اگر رب المال نے کہہ دیا کہ میرے مال سے ان پر صرف کیا جائے تو مصارف اُسی کے مال سے محسوب ہوں گے۔ (عا لمگیری)

مسئلہ۱۴:
ہزار روپے مضارب کودیئے تھے اُس نے اپنا کام کیا اور نفع بھی ہوا اور مالک مرگیا اور اُس پر اتنا دَین ہے جو کل مال کو مستغرق ہے تو مضارب اپنا حصّہ پہلے لے لے گا اس کے بعد قرض خواہ اپنے دین وصول کریں گے اور اگر یہ مضاربت فاسد ہو تو مضارب کو اُجرت مثل ملے گی اور وہ رب المال کے ذمّہ ہوگی جس طرح دیگر قرض خواہ اپنے دین لیں گے یہ بھی حصۂ رسد کے موافق پائے گا۔ (عالمگیری)

مسئلہ ۱۵:
خریدنے یا بیچنے پر کسی کو اجیر کیا یعنی نوکر رکھا یہ اجارہ درست نہیں کیوں کہ جس کام پر اُس کو اجیر کرتا ہے اُس کے اختیار میں نہیں اگر خریدار نہ لے تو کس کے ہاتھ بیچے اور بائع نہ بیچے تو کیوں کر خریدے لہٰذا اسکے جواز کا طریقہ یہ ہے کہ مدّتِ معین کے لئے کام کرنے پر نوکر رکھے او راس کام پر لگا دے۔ (درمختار )

مسئلہ ۱۶:
مضارب نے حاجت سے زیادہ صرفہ کیا ایسے مصارف کے لئے جو تُجّار کی عادت میں نہیں ہیں ان تمام مصارف کا تاوان دینا ہوگا۔ (ہدایہ)

مسئلہ ۱۷:
اگر وہ شہر مضارب کا مُولدنہیں ہے مگر وہیں کی سکونت اُس نے اختیار کرلی ہے تو مال مضاربت سے مصارف نہیں لے سکتا اور اگر وہاں نیت اقامت کرکے مقیم ہوگیا مگر وہاں کی سکونت نہیں اختیار کی ہے تو مال مضاربت سے وصول کرے گا۔ یہاں پردیس جانے یا سفر سے مراد سفرِشرعی نہیں ہے بلکہ اتنی دور چلاجانا مراد ہے کہ رات تک گھر لوٹ نہ آئے اور اگر رات تک گھر لوٹ کر آجائے تو سفر نہیں مثلاً دیہات کے بازار کہ دوکاندار وہاں جاتے ہیں مگر رات میں ہی گھر واپس آجاتے ہیں ۔ (بحر)

مسئلہ۱۸:
ایک شخص دوسرے شہر کا رہنے والا ہے اور مال مضارب دوسرے شہرمیں لیا مثلاً مراد آباد کا رہنے والا ہے اور  بریلی میں آکر مال لیا تو جب تک بریلی میں ہے اُس کو مصارف نہیں ملیں گے اور جب بریلی سے چلا اب مصارف ملیں گے جب تک مراد آباد پہنچ نہ جائے۔ اور جب مراد آباد میں ہے یہ اُس کا وطنِ اصلی ہے یہاں نہیں ملیں گے اب اگر یہاں سے بغرض تجارت چلے گا ملیں گے بلکہ پھر بریلی پہنچ گیا اور کاروبار کے لئے جب تک ٹھہرے گا مصارف ملتے رہیں گے کیوں کہ یہاں تجارت کے لئے ٹھہرنا ہے ہاں اگر بریلی بھی اُس کا وطن ہو مثلاً اُس کے بال بچّے یہاں بھی رہتے ہیں یہاں اُس نے شادی کرلی ہے تو جب تک یہاں رہے گا خرچ نہیں ملے گا کہ یہ بھی وطن ہے۔ (بحر۔ درمختار)

مسئلہ۱۹:
کسی شہر کو مال خریدنے گیا اور وہاں پہنچ بھی گیا مگر کچھ خریدا نہیں ویسے ہی واپس آیا تو اس صورت میں بھی مصارف مال مضاربت سے ملیں گے۔ (عالمگیری)

مسئلہ۲۰:
مالک نے مضارب سے کہہ دیا تھا کہ تم اپنی رائے سے کام کرو اور مضارب نے کسی دوسرے کو مضاربت کے طور پر مال دے دیا یہ مضاربِ دوم ا گر سفر کرے گا تو مصارف مال مضاربت سے ملیں گے۔ (عالمگیری)

مسئلہ۲۱:
مضارب کچھ اپنا مال اور کچھ مال مضاربت دونوں کو لے کر سفر میں گیا یا اس کے پاس دو شخصوں کے مال ہیں اِن صورتوں میں بقدر حصہ دونوں پر خرچہ ڈالا جائے گا۔ (درمختار)

مسئلہ۲۲:
مضارب نے سفر میں ضرورت کی چیزیں خریدیں اور خرچ کرتا رہا یہاں تک کہ اپنے وطن میں پہنچ گیا اور کچھ چیزیں باقی رہ گئی ہیں تو حکم یہ ہے کہ جو کچھ بچے سب مال مضاربت میں واپس کرے کیوں کہ اُن چیزوں کا صرف کرنا اب جائز نہیں ۔ (ہدایہ)

مسئلہ۲۳:
مضارب نے اپنے مال سے تمام مصارف کئے اور قصد یہ ہے کہ مالِ مضاربت سے وصول کرے گا ایسا کرسکتا ہے یعنی وصول کرسکتا ہے اور اگر مال مضاربت ہی ہلاک ہوگیا تو رب المال سے ان مصارف کو نہیں لے سکتا۔ (درمختار)

مسئلہ۲۴:
جو کچھ نفع ہوا پہلے اس سے وہ اخراجات پورے کئے جائیں گے جو مضارب نے راس المال سے کئے ہیں جب راس المال کی مقدار پوری ہوگئی اُس کے بعد کچھ نفع بچا تو اُسے دونوں حسبِ شرائط تقسیم کرلیں اور نفع کچھ نہیں ہے تو کچھ نہیں مثلاً ہزار(۱۰۰۰) روپے دئے تھے سو(۱۰۰) روپے مضارب نے اپنے اوپر خرچ کر ڈالے اور سو(۱۰۰)ہی روپے بالکل نفع کے ہیں کہ پورے خرچ میں نکل گئے اور کچھ نہیں بچا اور اگر نفع کے سو(۱۰۰) سے زیادہ ہوتے تو وہ تقسیم ہوتے۔ (درمختار)

مسئلہ۲۵:
جو کچھ مصارف ہوئے نفع کی مقدار اُس سے کم ہے تو مصارف کی بقیہ رقم راس المال سے پوری کی جائے۔ (عالمگیری)

مسئلہ۲۶:
مضارب مرابحہ کرنا چاہتاہے تو جو کچھ مال پر خرچ ہوا ہے ،بار برداری ،دلالی،اُن تھانوں کی دُھلائی،رنگائی اور ان کے علاوہ وہ تمام چیزیں جن کو راس المال میں شامل کرنے کی عادت ہے اِن سب کو ملا کر مرابحہ کرے اور یہ کہے اتنے میں یہ چیز پڑی ہے یہ نہ کہے کہ میں نے اتنے میں خریدی ہے کہ یہ غلط ہے اور جو کچھ مصارف مضارب نے اپنے متعلق کئے ہیں وہ بیع مرابحہ میں شامل نہیں کئے جائیں گے۔ (درمختار)

مسئلہ۲۷:
مضارب نے ایک چیز رب المال سے ہزار(۱۰۰۰) روپے میں خریدی جس کو رب المال نے پانچ سو(۵۰۰) میں خریدا تھااس کا مرابحہ پانچ سو(۵۰۰) پر ہوگا نہ کہ ہزار(۱۰۰۰) پر یعنی مرابحہ میں یہ بیع کالعدم سمجھی جائے گی۔ اسی طرح اس کا عکس یعنی رب المال نے مضارب سے ایک چیز ہزار(۱۰۰۰)میں خریدی جس کو مضارب نے پانچ سو(۵۰۰) میں خریدا تھا تو مرابحہ پانچ سو(۵۰۰) پر ہوگا۔ (ہدایہ) (بیع مرابحہ و تولیہ کے مسائل کتاب البیوع میں مفصل مذکور ہوچکے ہیں وہاں سے معلوم کیے جائیں )

مسئلہ۲۸:
مضارب کے پاس ہزار روپے آدھے نفع پر ہیں اس نے ہزار روپے کا کپڑا خریدا اور دو ہزار میں بیچ ڈالا پھر دو ہزار کی کوئی چیز خریدی اور ثمن ادا کرنے سے پہلے کل روپے یعنی دونوں ہزار ضائع ہوگئے پندرہ(۱۵)سو روپے مالک بائع کو دے اور پانچ سو مضارب دے کیوں کہ دو ہزار میں مالک کے پندرہ سو تھے اور مضارب کے پانچ سو لہٰذا ہر ایک اپنے اپنے حصّہ کی قدر بائع کو ادا کرے اس مبیع میں ایک چوتھائی مضارب کی مِلک ہے کیوں کہ ایک چوتھائی اس نے قیمت دی ہے اور یہ چوتھائی مضاربت سے خارج ہے اور باقی تین چوتھائیاں مضاربت کی ہیں اورراس المال کل وہ رقم ہے جو مالک نے دی ہے یعنی دو ہزار پانچ سو(۲۵۰۰) مگر مضارب اس چیز کامرابحہ کرے گا تو دوہزار(۲۰۰۰) ہی پر کرے گا زیادہ نہیں کیوں کہ یہ چیز دو ہزار ہی میں خریدی ہے لیکن فرض کرو اس چیز کو دوچند قیمت پر اگر فروخت کیا یعنی چار ہزار(۴۰۰۰)میں تو ایک ہزار صرف مضارب لے گا کہ چوتھائی کا یہ مالک تھا اور پچیس سو(۲۵۰۰) راس المال کے نکالے جائیں اور باقی پانچ سو(۵۰۰) دونوں نصف نصف تقسیم کرلیں یعنی ڈھائی ڈھائی سو۔ (ہدایہ)

مسئلہ۲۹:
مضارب نے راس المال سے ابھی چیز خریدی بھی نہیں کہ راس المال تلف ہوگیا تو مضاربت باطل ہوگئی اور چیز خریدلی ہے اور ابھی ثمن ادا نہیں کیا ہے کہ مضارب کے پاس سے روپیہ ضائع ہوگیا رب المال سے پھر لے گا پھر ضائع ہو جائے تو پھر لے گا وعلیٰ ہذالقیاس اور راس المال تمام وہ رقم ہوگی جو مالک نے یکے بعد دیگرے دی ہے بخلاف وکیل بالشراء کہ اگر اس کو روپیہ پہلے دے دیا تھا اور خریدنے کے بعد روپیہ ضائع ہوگیا تو ایک مرتبہ موکل سے لے سکتا ہے اب اگر ضائع ہوجائے تو موکل سے نہیں لے سکتا اور اگر پہلے وکیل کونہیں دیا تھا خریدنے کے بعد دیا اور ضائع ہوگیا تو اب بالکل موکل سے نہیں لے سکتا۔ (ہدایہ۔ عالمگیری)

مسئلہ۳۰:
مضارب کے پاس دو ہزار روپے ہیں اور کہتا یہ ہے کہ ایک ہزار تم نے دئیے تھے اور ایک ہزار نفع کے ہیں اور رب المال یہ کہتا ہے کہ میں نے دو ہزار دئیے ہیں اگر کسی کے پاس گواہ نہ ہوں تو مضارب کا قول قسم کے ساتھ معتبر ہے اور اگر اس کے ساتھ ساتھ نفع کی مقدار میں بھی اختلاف ہو مضارب کہتا ہے کہ میرے لئے آدھے نفع کی شرط تھی اور رب المال کہتا ہے ایک تہائی نفع تمہارے لئے تھا تو اس میں رب المال کا قول قسم کے ساتھ معتبر ہے اور اگر دونوں میں سے کسی نے اپنی بات کو گواہوں سے ثابت کیا تو اُسی کی بات مانی جائے گی اور اگر دونوں گواہ پیش کریں تو راس المال کی زیادتی میں رب المال کے گواہ معتبر اورنفع کی زیادتی میں مضارب کے گواہ معتبر۔ (ہدایہ۔ درمختار)

مسئلہ۳۱:
مضارب کہتا ہے راس المال میں نے تمہیں دے دیا اور یہ جو کچھ میرے پاس ہے نفع کی رقم ہے اس کے بعد پھر کہنے لگا میں نے تمہیں نہیں دیا بلکہ ضائع ہوگیا تو مضارب کو تاوان دینا ہوگا۔ (عالمگیری)

مسئلہ۳۲:
ایک ہزار(۱۰۰۰)روپے اُس کے پاس کسی کے ہیں مالک کہتا ہے یہ بطوربضاعت دئیے تھے اس میں ایک ہزار نفع ہوا ہے  یہ خالص میرا ہے اور وہ کہتا ہے مضاربت بالنصف کے طور پر مجھ دیئے تھے لہٰذا آدھا نفع میرا ہے اِس صورت میں مالک کا قول معتبر ہے کہ یہی مُنکر ہے یونہی اگر مضارب کہتا ہے کہ یہ روپے تم نے مجھے قرض دئیے تھے لہٰذا کل نفع میرا ہے اور مالک کہتا ہے میں نے امانت یا بضاعت یا مضاربت کے طور پر دئیے تھے اس میں بھی رب المال ہی کا قول قسم کے ساتھ معتبر ہے اور دونوں نے گواہ پیش کئیے تومضارب کے گواہ معتبر ہیں اور اگر مالک کہتا ہے میں نے قرض دئیے تھے اور مضارب کہتا ہے بطور مضاربت دیے تھے تو مضارب کا قول معتبر ہے اور جو گواہ قائم کردے اُس کے گواہ معتبر ہیں اور اگر دونوں نے گواہ پیش کئیے تو مالک کے گواہ معتبر ہوں گے۔ (درمختار)

مسئلہ۳۳:
مضارب کہتا ہے تم نے ہر قسم کی تجارت کی مجھے اجازت دی تھی یا مضاربت مطلق تھی یعنی عام یا خاص کسی کا ذکر نہ تھا اور مالک کہتا ہے میں نے خاص فلاں چیز کی تجارت کے لیے کہہ دیا تھا اس میں مضارب کا قول معتبر ہے۔ اور اگر دونوں ایک ایک چیز کو خاص کرتے ہوں مضارب کہتا ہے مجھے کپڑے کی تجارت کے لئیے کہہ دیا تھا مالک کہتا ہے میں نے غلّہ کے لیئے کہا تھا تو قول مالک کا معتبر ہے اور گواہ مضارب کے۔ اور اگر دونوں کے گواہوں نے وقت بھی بیان کیا مثلاً مضارب کے گواہ کہتے ہیں کہ کپڑے کی تجارت کے لیئے رمضان میں کہا تھا اور مالک کے گواہ کہتے ہیں غلّہ کی تجارت کے لیئے دیئے تھے اور شوّال کا مہینہ مقرر کردیا تھا تو جس کے گواہ آخروقت بیان کریں وہ معتبر۔ (درمختار) یہ اُس وقت ہے کہ عمل کے بعد اختلاف ہو اور اگر عمل کرنے سے قبل باہم اختلاف ہوا مضارب عموم یا مطلق کا دعویٰ کرتا ہے اور رب المال کہتا ہے میں نے فلاں خاص چیز کی تجارت کے لیے کہا ہے تو رب المال کا قول معتبر ہے اِس انکار کے معنی یہ ہیں کہ مضارب کو ہر قسم کی تجارت سے منع کرتا ہے۔ (عالمگیری)

مسئلہ۳۴:
مضارب کہتا ہے میرے لیے آدھا یا تہائی نفع ٹھہرا تھا اور مالک کہتا ہے تمہارے لیے سو (۱۰۰) روپے ٹھہرے تھے یا کچھ شرط نہ تھی لہٰذامضاربت فاسد ہوگئی اور تم اُجرت مثل کے مستحق ہو اس میں رب المال کا قول قسم کے ساتھ معتبر ہے۔ (عالمگیری)

مسئلہ۳۵:
وصی نے نا بالغ کے مال کو بطور مضاربت خود لیا یہ جائز ہے بعض علماء اس قید کا اضافہ کرتے ہیں کہ اپنے لئیے اُتنا ہی نفع لینا قرار دیا ہو جو دوسرے کو دیتا۔ (درمختار)

مسئلہ۳۶:
مضارب نے راس المال سے کوئی چیز خریدی ہے اور کہتا ہے اسے ابھی نہیں بیچوں گا جب زیادہ ملے گا اُس وقت بیع کروں گا اور مالک یہ کہتاہے کچھ نفع مل رہا ہے اسے بیع کر ڈالو مضارب بیچنے پر مجبور کیا جائے گا ہاں اگر مضارب یہ کہتا ہے میں تمہارا راس المال بھی دوں گا اور نفع کا حصّہ بھی دوں گا اس وقت مالک کو اِس کے قبول پر مجبور کیا جائے گا۔ (درمختار)

متفرق مسائل

مسئلہ۱:
مضارب کو روپے دیئے کہ کپڑے خرید کر اُسے قطعکر کے سی کر فروخت کرے اور جو کچھ نفع ہوگا وہ دونوں میں نصف نصف تقسیم ہوجائے گا یہ مضاربت جائز ہے یوں ہی مضارب سے یہ کہا کہ یہ روپے لو اور چمڑا خرید کر موزے یا جوتے تیار کرو اور فروخت کرو یہ مضاربت بھی جائز ہے۔ (عالمگیری)

مسئلہ۲:
ایک ہزار روپے مضاربت پر ایک ماہ کے لیئے کیئے اور کہہ دیا کہ مہینہ گزر جائے گا تو یہ قرض ہوگا تو جیسا اُس نے کہا ہے ویساہی سمجھا جائے گامہینہ گزر گیا ااور روپے بدستور باقی ہیں تو قرض ہیں اور سامان خرید لیا تو جب تک انہیں بیچ کر روپے نہ کرلے قرض نہیں ۔ (عا لمگیری)

مسئلہ۳:
مضارب کو مالک نے پیسے دیئے تھے کہ ان سے تجارت کرے ابھی سامان خریدا نہ تھا کہ اُن کا چلن بند ہوگیا مضاربت فاسد ہوگئی پھر اگر مضارب نے ان سے سودا خرید کر نفع یا نقصان اُٹھایا وہ رب المال کا ہو گا اور مضارب کو اُجرت مثل ملے گی اور اگر مضارب کے سامان خریدلینے کے بعد وہ پیسے بند ہوئے تو مضاربت بدستور باقی ہے پھر سامان بیچنے کے بعد جو رقم حاصل ہوگی اس سے پیسوں کی قیمت رب المال کو ادا کرے اس کے بعد جو بچے اُسے حسبِ قرارداد تقسیم کیا جائے۔ (عا لمگیری)

مسئلہ۴:
باپ نے بیٹے کے لیئے کسی شخص سے مضاربت پر مال لیا یوں کہ اِس مال سے بیٹے کے لیے باپ کام کرے گا چنانچہ اُس نے کام کیا اور نفع بھی ہوا تو یہ نفع رب المال اور باپ میں حسب قرارداد تقسیم ہوگابیٹے کو کچھ نہیں ملے گا اگر بیٹا اتنا بڑا ہے کہ اس کے ہم جولی خریدو فروخت کرتے ہیں اور باپ نے اس طور پر مال لیا ہے کہ لڑگا خریدو فروخت کرے گا اور نفع آدھا آدھا دونوں کو ملے گا یہ مضاربت جائز ہے اور جو کچھ نفع ہوگا وہ رب المال اور لڑکے میں آدھا آدھا تقسیم ہوجائے گا یونہی اگر اس صورت میں لڑکے کے کہنے سے باپ نے کام کیا ہے تو آدھا نفع لڑکے کو ملے گا  اور اُس کے بغیر کہے اس نے کام کیا تو مال کا ضامن ہے اور نفع اسی کو ملے گا مگر اسے صدقہ کردے۔ وصی کے لیے بھی یہی احکام ہیں ۔ (عالمگیری)

مسئلہ ۵:
رب المال نے مال مضاربت کو واجبی قیمت یا زائد پر بیع کرڈالا تو جائز ہے اور واجبی سے کم پر بیچا تو نا جائز ہے جب تک مضارب بیع کی اجازت نہ دے دے۔ (عالمگیری)

مسئلہ۶:
مضارب اپنے چند ہمراہیوں کے ساتھ کسی سرا میں ٹھہرا اُن میں سے ایک یہیں حجرہ میں رہا باقی ساتھیوں کے ساتھ مضارب باہر چلاگیا کچھ دیر بعد یہ ایک بھی دروازہ کھلا چھوڑ کر چلاگیا اور مال مضاربت ضائع ہوگیا اگر مضارب کو اس پر اعتماد تھا تو مضارب ضامن نہیں یہ ضامن ہے اور اگر مضارب کو اس پر اعتماد نہ تھا تو خود مضارب ضامن ہے۔ (خانیہ)

مسئلہ۷:
مضارب کو ہزار روپے دیئے کہ اگر خاص فلاں قسم کامال خریدو گے تو نفع جو کچھ ہوگا نصف نصف تقسیم ہوگا اور فلاں قسم کا مال خریدو گے تو کل نفع رب الما ل کا ہوگا اور فلاں قسم کا خریدو گے تو سا را نفع مضارب کا ہوگا تو جیسا کہا ہے ویسا ہی کیا جائے گا یعنی قسم اول میں مضاربت ہے اور نفع نصف نصف ہوگا اور قسمِ دوم کا مال خریدا تو بضاعت ہے نفع رب المال کا اور نقصان ہوتو وہ بھی اُسی کا اور قسمِ سوم کا مال خریدا تو روپے مضارب پر قرض ہیں نفع بھی اسی کا نقصان بھی اسی کا۔ (عا لمگیری)

ودیعت کا بیان


ودیعت رکھنا جائز ہے قرآن وحدیث سے اس کا جواز ثابت ہے۔ 
 
اﷲ تعالیٰ ارشاد فرماتا ہے:۔ 

اِنَّ اللّٰہَ یاْمُرُکُمْ اَنْ تُؤَدُّ الْاَمٰنٰتِ اِلیٰ اَھْلِھَا


اﷲ حکم فرماتا ہے کہ امانت جس کی ہو اُسے دے دو۔ 

وَالَّذِیْنَ ھُمْ لِاَمٰنٰتِھِمْ وَعَھْدِھِمْ رٰعُوْنَ


اور فلاح پانے والے وہ ہیں جو اپنی امانتوں اور عہد کی رعایت رکھتے ہیں ۔ 

یَآَیُّھَاالَّذِیْنَ اٰٰمَنُوْلَاتَخُوْنُواللّٰہَ وَالرَّسُوْلَ وَتَخُوْنُوْ اٰٰمٰنٰتِکُمْ وَاَنْتُمْ تَعْلَمُوْنَ ط


اے ایمان والو اﷲ ورسول کی خیانت نہ کرو اور نہ اپنی امانتوں میں جان بوجھ کر خیانت کرو


حدیث صحیح میں ہے کہ منافق کی علامت میں یہ ہے کہ جب اُس کے پاس امانت رکھی جائے تو خیانت کرے۔ 

مسائلِ فقہیہ :

مسئلہ۱:
دوسرے شخص کو اپنے مال کی حفاظت پر مقرر کردینے کو ایداع کہتے ہیں اور اُس مال کو ودیعت کہتے ہیں جس کو عام طور پر امانت(۱) کہا جاتا ہے جس کی چیز ہے اُسے مودِع اور جس کی حفاظت میں دی گئی اُسے مودَع کہتے ہیں ایداع کی دو صورتیں ہیں کبھی صراحۃً کہہ دیا جاتا ہے کہ ہم نے یہ چیز تمھاری حفاظت میں دی اور کبھی دلالۃًبھی ایداع ہوتا ہے مثلاًکسی کی کوئی چیز گرگئی اور مالک کی غیر موجودگی میں لے لی یہ چیز لینے والے کی حفاظت میں آگئی اگر لینے کے بعد اُس نے چھوڑدی ضامن ہے اور اگر مالک کی موجودگی میں لی ہے ضامن نہیں ۔ 
حاشیہ (۱):
امانت اُسے کہتے ہیں جس میں تلف پر ضمان نہیں ہوتا ہے عاریت اور کرایہ کی چیز کو بھی امانت کہتے ہیں مگر ودیعت خاص اُس کا نام ہے جو حفاظت کے لیے دے جاتی ہے۔ ودیعت کو امانت اس لئے لکھا ہے کہ آسانی سے سمجھ میں آجائے۔ 
مسئلہ۲:
ودیعت کے لئے ایجاب وقبول ضروری ہیں خواہ یہ دونوں چیزیں صراحۃً ہوں یا دلالۃً۔ صراحۃً ایجاب مثلاًیہ کہے کہ میں یہ چیز تمہارے پاس ودیعت رکھتا ہوں امانت رکھتا ہوں ۔ ایجاب دلالۃً یہ کہ مثلاً ایک شخص نے دوسرے سے کہا مجھ ہزار (۱۰۰۰)روپے دے دو ٗیہ کپڑا مجھے دے دو اُس نے کہا تم کو دیتا ہوں کہ اگر چہ دینے کا لفظ ہبہ کے واسطے بھی بولا جاتا ہے مگر ودیعت اُس سے کم مرتبہ کی چیز ہے اسی پر حمل کریں گے۔ اور کبھی فعل بھی ایجاب ہوتاہے مثلاً کسی کے پاس اپنی چیز رکھ کر چلا گیا اور کچھ نہ کہا۔ صراحۃً قبول مثلاً وہ کہے میں نے قبول کیا۔ اور دلالۃً یہ کہ اُس کے پاس کسی نے چیز رکھ دی اور کچھ نہ کہا یا کہہ دیا کہ تمھارے پاس یہ چیز امانت رکھتا ہوں اور وہ خاموش رہا مثلاً حمام میں جاتے ہیں اور کپڑے حمامی کے پاس رکھ کر اندر نہانے کے لیے چلے جاتے ہیں اور سرائے میں جاتے ہیں بھٹیارے سے پوچھتے ہیں گھوڑا کہاں باندھوں اُس نے کہا یہاں یہ ودیعت ہوگئی اُس کے ذمّہ حفاظت لازم ہوگئی یہ نہیں کہہ سکتا کہ میں نے حفاظت کا ذمّہ نہیں لیا تھا۔ (درمختار)

مسئلہ۳:
حمامی کے سامنے کپڑے رکھ کر نہانے کو اندر گیا دوسرا شخص اندر سے نکلا اور اُس کے کپڑے پہن کر چلا گیا حمامی سے جب اُس نے کہا تو کہنے لگا میں نے سمجھا تھا کہ اُسی کے کپڑے ہیں اِس صورت میں حمّامی کے ذمّہ تاوان ہے۔ (عالمگیری)

مسئلہ۴:
کچھ لوگ بیٹھے ہوئے تھے اُن کے پاس کتاب رکھ کر چلا گیا اور وہ سب وہاں سے کتاب چھوڑ کر چلے گئے اور کتاب جاتی رہی اُن لوگوں کے ذّمہ تاوان واجب ہے اور اگر ایک ایک کرکے وہاں سے اُٹھے تو پچھلا شخص ضامن ہے کہ حفاظت کے لیے یہ متعین ہوگیا تھا۔ (بحر)

مسئلہ۵:
 کسی مکان میں چیز بغیر اُس کے کہے رکھدی اُس نے حفاظت نہیں کی چیز ضائع ہوگئی ضمان نہیں ۔ یونہی اس نے ودیعت کہہ کر دی اُس نے بلند آواز سے کہہ دیا میں حفاظت نہیں کروں گا وہ چیز ضائع ہوگئی اُس پر تاوان نہیں ۔ (عالمگیری)

مسئلہ۶:
ودیعت کے لیے شرط یہ ہے کہ وہ مال اُس قابل ہو جو قبضہ میں آسکے لہٰذا بھاگے ہوئے غلام کے متعلق کہہ دیا میں نے اُس کو ودیعت رکھایا ہوا میں پرند اُڑایا ہے اس کو ودیعت رکھا ان کا ضمان واجب نہیں ۔ یہ بھی شرط ہے کہ جس کے پاس امانت رکھی جائے وہ مکلّف ہو تب حفاظت واجب ہوگی اگر بچہ کے پاس کوئی چیز امانت رکھ دی اُس نے ہلاک کردی ضمان واجب نہیں اور غلام محجور کے پاس رکھ دی اس نے ہلاک کردی تو آزاد ہونے کے بعد اُس سے ضمان لیا جاسکتا ہے۔ (درمختار)

مسئلہ۷:
ودیعت کا حکم یہ ہے کہ وہ چیز مودَع کے پاس امانت ہوتی ہے اُس کی حفاظت مودَع پر واجب ہوتی ہے اور مالک کے طلب کرنے پر دینا واجب ہوتا ہے۔ ودیعت کا قبول کرنا مستحب ہے۔ ودیعت ہلاک ہوجائے تو اس کا ضمان واجب نہیں ۔ (بحر)

مسئلہ۸:
ودیعت کو نہ دوسرے کے پاس امانت رکھ سکتا ہے نہ عاریت یا اجارہ پر دے سکتا ہے نہ اس کو رہن رکھ سکتا ہے اس میں سے کوئی کام کرے گا تاوان دینا ہوگا۔ (عالمگیری)

مسئلہ۹:
امین پر ضمان کی شرط کردینا کہ اگر یہ چیز ہلاک ہوئی تو تاوان لوں گا یہ باطل ہے۔ مودَع کو اختیار ہے کہ خود حفاظت کرے یا اپنی عیال سے حفاظت کرائے جیسے وہ خود اپنے مال کی حفاظت کرتا ہے کہ ہر وقت اُسے اپنے ساتھ نہیں رکھتا اہل وعیال کے پاس چھوڑ کر باہر جایا کرتا ہے۔ عیال سے مُراد وہ ہیں جو اُس کے ساتھ رہتے ہوں حقیقۃً اُس کے ساتھ ہوں یہ حُکماً لہٰذا اگر سمجھ والے بچہ کو دے دی جو حفاظت پر قادر ہے یا بی بی کو دے دی اور یہ دونوں اُس کے ساتھ نہ ہوں جب بھی ضمان واجب نہیں یوں ہی عورت نے خاوند کی حفاظت میں چیز چھوڑی ضامن نہیں ۔ (درمختار)

مسئلہ۱۰:
بی بی اور نا بالغ بچہ یا غلام یہ اگر چہ اُس کے ساتھ نہ رہتے ہوں مگر عیال میں شمار ہوں گے فرض کرو یہ شخص ایک محّلہ میں رہتا ہے اور اس کی زوجہ دوسرے محلہ میں رہتی ہے اور اُس کو بھی نفقہ نہیں دیتا ہے پھر بھی اگر ودیعت ایسی زوجہ کو سپُرد کردی اور تلف ہوگئی تاوان لازم نہیں ہوگا اور بالغ لڑکا یا ماں باپ جو اس کے ساتھ رہتے ہوں اِن کو ودیعت سپرد کرسکتا ہے اور ساتھ نہ رہتے ہوں تو نہیں کرسکتا کہ تلف ہونے پر ضمان لازم ہوگا۔ (عالمگیری)

مسئلہ۱۱:         زوجہ کا لڑکا دوسرے شوہر سے ہے جب کہ اس کے ساتھ رہتا ہے تو عیال میں ہے اُس کے پاس ودیعت کو چھوڑ سکتا ہے۔ (عالمگیری)

مسئلہ۱۲:
جو شخص اس کی عیال میں ہے اُس کی حفاظت میں امانت کو اُس وقت رکھ سکتا ہے جب یہ امین ہو اور اگر اس کی خیانت معلوم ہو اور اس کے پاس چھوڑ دی تو تاوان دینا ہوگا۔ اس نے اپنی عیال کی حفاظت میں چھوڑدی اور وہ اپنے بال بچوں کی حفاظت میں چھوڑے یہ بھی جائز ہے۔ (در مختار)

مسئلہ۱۳:
مالک نے منع کردیا تھا کہ اپنی عیال میں سے فلاں کے پاس مت چھوڑنا باوجود ممانعت اس نے اُس کے پاس امانت کی چیز رکھی اگر اس سے بچنا ممکن تھا کہ اُس کے علاوہ دوسرے ایسے تھے کہ اُن کی حفاظت میں رکھ سکتا تھا تو ضمان واجب ہے ورنہ نہیں ۔ (درمختار)

مسئلہ۱۴:
دوکان میں لوگوں کی ودیعتیں تھیں دکاندار نماز کو چلا گیا اور ودیعت ضائع ہوگئی تاوان واجب نہیں کہ دوکان میں ہونا ہی حفاظت ہے۔ (عالمگیری)

مسئلہ۱۵:
اہل وعیال کے علاوہ دوسروں کی حفاظت میں چیز کو چھوڑنے سے یا اُن کے پاس ودیعت رکھنے سے ضمان واجب ہے ہاں اگر اُن کے علاوہ ایسوں کی حفاظت میں دی ہے جو خود اس کے مال کی حفاظت کرتے ہیں جیسے اس کا وکیل اور ماذون اور شریک جس کے ساتھ شرکت مفاوضہ یا شرکت عنان ہے ان سب کی حفاظت میں دینا جائز ہے۔ (درمختار۔ درد)

مسئلہ۱۶:
نوکر کی حفاظت میں ودیعت کو دے سکتا ہے کیونکہ کہ خود اپنا مال بھی اس کی حفاظت میں دیتا ہے۔ (درر)

مسئلہ۱۷:
مودَع کے مکان میں آگ لگ گئی اگر ودیعت دوسرے لوگوں کو نہیں دیتا ہے جل جاتی ہے یا کشتی میں ودیعت ہے اور کشتی ڈوب رہی ہے اگر دوسری کشتی میں نہیں پھینکتا ہے ڈوب جاتی ہے اِس صورت میں دوسرے کو دینا یا دوسری کشتی میں پھینکنا جائز ہے بشرطیکہ اپنی عیال کی حفاظت میں دینا اِس وقت ممکن نہ ہو اور اگر آگ لگنے کی صورت میں اسکے گھر کے لوگ قریب ہی میں ہیں کہ اُن کو دے سکتا ہے یا کشتی ڈوبنے کی صورت میں  اسکے گھر والوں کی کشتی پاس میں ہے کہ اُن کو دے سکتا ہے تو دوسروں کو دینا جائزنہیں ہے دے گا تو ضمان واجب ہوگا۔ (درمختار، درر)

مسئلہ۱۸:     کشتی ڈوب رہی تھی اِس نے دوسری کشتی میں ودیعت پھینکی مگر کشتی میں نہیں پہنچی بلکہ دریامیں گر ی یا کشتی میں پہنچ گئی تھی مگر لڑھک کر دریا میں چلی گئی مودَع ضامن ہے۔ یونہی اگر قصداً اس نے ودیعت کو ڈوبنے سے نہیں بچایا اتنا موقع تھا کہ دوسری کشتی میں دے دیتا مگر ایسا نہیں کیا یا مکان میں آگ لگی تھی موقع تھا کہ  ودیعت کونکال لیتااور نہیں نکالی ان صورتوں میں ضامن ہے۔ (درمختار)

مسئلہ ۱۹:
یہ کہتا ہے کہ میرے مکان میں آگ لگی تھی یا میری کشتی ڈوب گئی اور پڑوسی کو دیدی یا دوسری کشتی میں ڈال دی اگر آگ لگنا یا کشتی ڈوبنا معلوم ہو تو اسکی بات مقبول ہے اور اگر معلوم نہ ہو تو گواہوں سے ثابت کرنا ہو گا۔ (درمختار)

مسئلہ۲۰:
آگ لگنے کی وجہ سے ودیعت پڑوسی کو دیدی تھی آگ بجھنے کے بعد اُس سے واپس لینی ضروری ہے اگر واپس نہ لی اور اُسکے پاس ہلاک ہوگئی تو تاوان دینا ہوگا۔ (عالمگیری)

مسئلہ۲۱:
مودَع کا انتقال ہورہا ہے اور اسکے پاس اِس کی عیال میں سے کوئی موجود نہیں ہے جس کی حفاظت میں ودیعت کو دیتا اس حالت میں اس نے پڑوسی کی حفاظت میں دیدی تو ضمان واجب نہیں ۔ ( عالمگیری)

مسئلہ۲۲:
جس کی چیز تھی اُس نے طلب کی مودَع کو منع کرنا جائز نہیں بشرطیکہ اُسکے دینے پر قادر ہو خود مالک نے چیز مانگی یا اُس کے وکیل نے۔ قاصد کے مانگنے پر نہ دے ا گرچہ کوئی نشانی پیش کرتا ہو۔ اور اگر اس وقت دینے سے عاجز ہے مثلاًودیعت یہاں موجود نہیں ہے اور جہاں ہے وہ جگہ دور ہے یا دینے میں اُس کو اپنی جان یا مال کو اندیشہ ہے مثلاً ودیعت کو دفن کررکھا ہے اس وقت کُھود نہیں سکتا ہے یا ودیعت کے ساتھ اپنا مال بھی مدفون ہے اندیشہ ہے کہ میرے مال کا لوگوں کو پتہ چل جائے گاان صورتوں میں روکنا جائز ہے۔ اور اگر مالک واپسی نہیں چاہتا ہے ویسے ہی کہتا ہے ودیعت اُٹھا لاؤ یعنی دیکھنا مقصود ہے تو مودَع اس سے انکار کرسکتا ہے۔ (درمختار)

مسئلہ۲۳:
ایک شخص نے تلوار امانت رکھی وہ اپنی تلوار مانگتا ہے اور اِس مودَع کو معلوم ہوگیا کہ اس تلوار سے ناحق طور پر کسی کو مارے گا تو تلوار نہ دے جب تک یہ نہ معلوم ہوجائے کہ اُس نے اپنی رائے بدل دی اب اس تلوار کو مباح کام کے لئے مانگتاہے۔ ( درمختار)

مسئلہ۲۴:
ایک دستا ویز ودیعت رکھی اور مودَع کو معلوم ہے کہ اس کے کچھ مطالبے وصول ہوچکے ہیں اور مودِع مرگیا اُس کے ورثہ مطالبہ وصول پانے سے انکار کرتے ہیں ان ورثہ کو یہ دستاویز کبھی نہ دے۔ ( عالمگیری)

مسئلہ۲۵:
عورت نے ایک دستاویزودیعت رکھی ہے جس میں اس نے شوہر کے لئے کسی مال کا اقرار کیا ہے یا اُس میں مہر وصول پانے کا عورت نے اقرار کیا ہے اس کو روکنا جائز ہے کیونکہ اسکے دینے میں شوہرکا حق ضائع ہونے کا اندیشہ ہے۔ (درمختار)

مسئلہ۲۶:
ایک دستاویز دوسرے کے نام کی کسی نے ودیعت رکھی جس کے نام کی دستاویز ہے اُس نے دعویٰ کیا ہے اور دستاویز پر جن لوگوں کی شہادت ہے وہ کہتے ہیں جب تک ہم دستاویز دیکھ نہ لیں گواہی نہیں دیں گے قاضی مودَع کو حُکم دے گا کہ گواہوں کو دستاویز دکھا دو کہ وہ اپنے دستخط دیکھ لیں مدعی کو یعنی جس کے نام کی دستاویزہے نہیں دے سکتا کہ مودِع کے سِوا دوسرے کو ودیعت کیوں کر دے گا۔ (عالمگیری)

مسئلہ۲۷:     کسی نے دھوبی کے پاس دوسرے کے ہاتھ دھونے کو کپڑا بھیجا پھر دھوبی کے پاس کہلا بھیجاکہ جو کپڑا دے گیا تھا اُسے مت دینا اگر لانے والے نے دھوبی کو کپڑا دیتے وقت یہ نہیں کہا تھا کہ فلاں کا کپڑا ہے اور دھوبی نے اُسے دے دیا ضامن نہیں اور اگر کہہ دیا کہ فلاں کا ہے اور یہی شخص اُسکے تمام کام کرتاہے اور دھوبی نے اسے دیدیا تو بھی ضامن نہیں اور اُس کے کام یہ شخص نہیں کرتا اور باوجود ممانعت دھوبی نے اسے دیدیا تو ضامن ہے۔ (عالمگیری)

مسئلہ۲۸:
مالک نے مودَع سے ودیعت طلب کی اس نے کہا اِس وقت نہیں حاضر کرسکتا ہوں مالک چلاگیا اور اگر مالک کا چلاجانا رضامندی اور خوشی سے ہے اور ودیعت ہلاک ہوگئی تو تاوان نہیں کہ یہ دوبارہ امانت رکھنا ہے اور اگر ناراض ہو کر گیا تو ہلاک ہونے پر مودع کو تاوان دینا ہوگاکہ طلب کے بعد روکنے کی اجازت نہ تھی اور اگر مالک کے وکیل نے مانگا اور مودع نے وہی جواب دیا تو یہ راضی ہوکر جائے یا ناراض ہوکر دونوں صورتوں میں ضمان واجب ہے کہ اس کو جدیدایداع کا اختیار نہیں ۔ (بحر)

مسئلہ۲۹:
مالک نے ودیعت مانگی مودَع نے کہا کل لینا دوسرے دن یہ کہتا ہے کہ وہ جو تم میرے پا س آئے تھے اور میں نے اقرار کیا تھا اُس کے بعد وہ ودیعت ضائع ہوگئی اس صورت میں تاوان نہیں اوراگر یہ کہتا ہے کہ اُس سے پہلے ودیعت ضائع ہوچکی تھی تو تاوان واجب ہے۔ (بحر)

مسئلہ۳۰:
مالک نے مودَع سے کہا ودیعت واپس کردواُس نے انکارکردیا کہتاہے میرے پاس ودیعت رکھی ہی نہیں اور اُس چیزکو جہاں تھی وہاں سے دوسری جگہ منتقل کردیا حالانکہ وہاں کوئی ایسا بھی نہ تھاجس کی جانب سے یہ اندیشہ ہوکہ کہ اسے پتہ چل جائے گا تو ودیعت کو چھین لے گا اور انکار کے بعد ودیعت کوحاضر بھی نہیں کیا اور اُس کا یہ انکارخود مالک سے ہو اسکے بعد ودیعت کا اقرار کیا تو اب بھی ضامن ہے۔ اور اگر یہ دعویٰ کرتا ہے کہ وہ چیز تم نے مجھے ہبہ کردی تھی یامیں نے خریدلی تھی اس کے بعد ودیعت کا اقرار کیا تو ضامن نہیں رہا۔ اور اگر مالک نے ودیعت واپس نہیں مانگی صرف اُس کا حال پوچھا ہے کہ کس حالت میں ہے اس نے انکار کردیا کہ میرے پا س ودیعت نہیں رکھی ہے پھر اقرارکیا توضمان نہیں ۔ اور اگر اُس کو وہاں سے منتقل نہیں کیا جب بھی ضامن نہیں ۔ اور اگر وہاں کوئی ایسا تھا جس سے اندیشہ تھا اس وجہ سے انکار کردیا تو ضامن نہیں ۔ اور اگر انکار کے بعد چیز کو حاضر کردیا کہ مالک لے سکتا تھا مگر نہیں لی کہہ دیا کہ اسے تم اپنے ہی پاس رکھوتو یہ جدید ایداع ہے اور ضامن نہیں اور مالک کے سوا دوسرے لوگوں سے انکار کیا ہے جب بھی ضامن نہیں ۔ (درمختار ، بحر)

مسئلہ۳۱:
ودیعت سے مودَع نے انکار کردیا یعنی یہ کہا کہ میرے پاس تمھارے ودیعت نہیں ہے اسکے بعد یہ دعویٰ کرتا ہے کہ میں نے تمھاری ودیعت واپس کردی تھی اور اس پر گواہ قائم کئے یہ گواہ مقبول ہیں ۔ ( درمختار)

مسئلہ۳۲:
ودیعت رکھ کر غائب ہوگیا اُس کی عورت مودَع سے کہتی ہے میرا نفقہ ودیعت میں سے دیدو اُس نے ودیعت ہی سے انکار کردیا اس کے بعد اقرار کرتا ہے اور کہتا ہے ودیعت ضائع ہوگئی تو اس کے ذمہ تاوان ہے۔ یونہی یتیموں کے ولی اور پڑوسیوں نے وصی سے کہا کہ ان بچوں کا جو کچھ مال تمھارے پاس ہے اِن پر خرچ کرو وصی نے کہا میرے پاس ان کا کوئی مال نہیں ہے پھر مال کا اقرار کیا اور کہتا ہے کہ تمھارے کہنے کے بعد ضائع ہوگیا تو وصی پر تاوان لازم ہے۔ (خانیہ )

مسئلہ۳۳:
ودیعت رکھنے والے کے مکان پر ودیعت لاکر رکھ گیا یا اُس کے بال بچوں کو دے گیا اور ودیعت ضائع ہوگئی تو مودَع پر تاوان لازم ہے اور اپنی عیال کے ہاتھ اُس کے پاس بھیجدی اور ضائع ہوگئی تو ضمان نہیں اور اگر اپنے بالغ لڑکے کے ہاتھ بھیجی جو اُس کی عیال میں نہیں ہے تو ضامن ہے اور نا بالغ لڑکے کے ہاتھ بھیجی تو اگر چہ اُس کی عیال میں نہ ہو ضامن نہیں جب کہ یہ نا بالغ بچہ ایسا ہو کہ حفاظت کرنا جانتا ہو اور چیزوں کی حفاظت کرتا ہو ورنہ تاوان لازم ہوگا۔ (عالمگیری)

مسئلہ۳۴:
ودیعت رکھنے والا غائب ہوگیا معلوم نہیں زندہ ہے یا مرگیا تو ودیعت کو محفوظ ہی رکھناہوگا جب موت کا علم ہو جائے اور ورثہ بھی معلوم ہیں ورثہ کو دیدے۔ معلوم نہ ہونے کی صورت میں ودیعت کو صدقہ نہیں کرسکتا اور لقطہ میں مالک کا پتہ نہ چلے تو صدقہ کرنے کا حکم ہے۔ (عالمگیری)

مسئلہ۳۵:
ودیعت رکھنے والا مر گیا اور اُس پر دَین مستغرق نہ ہوتو ودیعت ورثہ کو دیدے اور دَین مستغرق ہو تو یہ ودیعت حق غرما ہے اس صورت میں ورثہ کو نہیں دے سکتادے گا تو غرما اس مودَع سے تاوان لیں گے۔ (عالمگیری)

مسئلہ۳۶:
جس کے پا س ودیعت تھی کہتا ہے کہ میں نے تمھارے پاس ودیعت بھیجدی اور جس کے ہاتھ بھیجنا بتاتا ہے وہ اس کی عیال میں ہے تو اس کا قول معتبر ہے اور اجنبی کے ہاتھ بھیجنا کہتا ہے اور مالک انکار کرتاہے کہتا ہے مجھ کو چیز نہیں ملی تو مودَع ضامن ہے ہاں اگر مالک اقرار کرے یا مودَع گواہوں سے اُسکے پاس پہنچنا ثابت کردے تو ضامن نہیں ۔ (عالمگیری)

مسئلہ۳۷:
غاصب نے معضوب کو ودیعت رکھ دیا تھا مودَع نے غاصب کے پاس چیز واپس کردی یہ مودَع ضمان سے بَری ہوگیا۔ (عالمگیری)

مسئلہ۳۸:
مودَع کا انتقال ہوگیا اور اس نے ودیعت کے متعلق تجہیل کی ہے ( صاف بیان نہیں کیا ہے جس سے معلوم ہوسکے کہ فلاں فلاں چیز امانت ہے اور وہ فلاں جگہ ہے )یہ بھی منع کرنے کے معنی میں ہے اس صورت میں ودیعت کا تاوان لیا جائے گا اوراُس کے ترکہ سے بطور دَین وصول کیا جائے گا ہاں اگر اُس کا بیان نہ کرنا اس وجہ سے ہو کہ ورثہ کو معلوم ہے کہ فلاں چیز ودیعت ہے بیان کرنے کی کیا ضرورت ہے تو تاوان واجب نہیں ۔ (درمختار)

مسئلہ۳۹:
مودَع مرگیا اور امانت ہلاک ہوگئی مودِع کہتا ہے کہ مودَع نے تجہیل کی ہے لہذا ضمان واجب ہے وارث کہتا ہے مجھے معلوم تھا اگر وارث نے اُن چیزوں کو بیان کردیا کہ فلاں فلاں چیز مورث کے پاس ودیعت تھی وارث کا قول مُعتبر ہے یعنی مودَع کے مرنے کے بعد وارث اُس کے قائم مقام ہے اُس سے ضمان نہیں لیا جائے گا صرف ایک بات میں فرق ہے وارث نے چور کو ودیعت بتادی ضامن نہیں ہے اور مودَع نے بتائی تو ضامن  ہے مگرجب کہ اُسے لینے سے بقدر طاقت منع کرے۔ (درمختار ، بحر)

مسئلہ ۴۰:
ورثہ کہتے ہیں ودیعت اُس نے اپنی زندگی میں واپس کردی تھی ان کا قول مقبول نہیں بلکہ گواہوں سے واپسی کو ثابت کرنا ہوگا ثابت نہ کرنے پر مّیت کے مال سے تاوان وصول کیا جائے اور اگر ورثہ نے گواہوں سے یہ ثابت کیاکہ مودَع نے اپنی زندگی میں یہ کہا تھا کہ ودیعت واپس کرچکا ہوں تو یہ گواہ بھی مقبول ہوں گے۔ (عالمگیری)

مسئلہ۴۱:
ودیعت کے علاوہ دیگر امانتوں کا بھی یہی حکم ہے کہ تجہیل کرکے مر جائے گاتو اُس کا تاوان واجب ہو جائے گاامانت باقی نہیں رہے گی صرف بعض امانتوں کا اِس حکم سے استثنا ٔہے۔ 

(۱) متولی مسجد  جس کے پاس وقف کی آمدنی تھی اور بغیر بیان کئے مر گیا۔ 

(۲) قاضی نے یتامیٰ کے اموال امانت رکھے اور بغیر بیان مرگیا یہ نہیں بتایا کہ کس کے پاس امانت ہے اور قاضی نے خود اپنے ہی یہاں رکھا تھا اور بغیر بیان مرگیا تو ضامن ہے اُس کے ترکہ سے وصول کریں مگر قاضی نے اگر کہہ دیا تھاکہ مال میرے پاس سے ضائع ہوگیا یا میں نے یتیم پر خرچ کر ڈالا تو اُس پر ضمان نہیں ۔ 

(۳)سُلطان نے اموال ِغنیمت بعض غازیوں کے پاس امانت رکھے اور مرگیا اور یہ بیان نہیں کیا کہ کس کے پاس ہیں ۔ 

(۴) دو شخصوں میں شرکت مفاوضہ تھی ان میں سے ایک مرگیا اور جو کچھ اموال اس کے قبضہ میں تھے ان کو بیان نہیں کیا۔ (بحر، عالمگیری)

مسئلہ۴۲:
مودَع مجنون ہوگیا اور جنون بھی مطبق ہے اور اس کے پا س بہت کچھ اموال ہیں ودیعت تلاش کی گئی مگر نہیں ملی اور اس کی امید بھی نہیں ہے کہ اُس کی عقل ٹھیک ہوجائے گی تو قاضی کسی کو مجنون کا ولی مقرر کرے گاوہ مجنون کے مال سے ودیعت ادا کرے گا مگر جس کو دے گا اُس سے ضامن  لے لے گا پھر اگر وہ مجنون اچھا ہوگیا اورکہتا ہے میں نے ودیعت واپس کردی تھی یا ضائع ہوگئی یاکہتا ہے مجھے معلوم نہیں کیا ہوئی اُس پر حلف دیا جائے گا بعد حلف جو کچھ اُس کا مال دیا گیا ہے واپس لیا جائے گا۔ (عالمگیری)

مسئلہ ۴۳:
مودَع ودیعت اپنی عورت کی دیدی اور مرگیا تو عورت سے مطالبہ ہوگا اگر عورت کہتی ہے چوری ہوگئی یا ضائع ہوگئی تو قسم کے ساتھ عورت کی بات مُعتبر ہے اور اس کا مطالبہ اب کسی سے نہ ہوگا اور اگر عورت کہتی ہے میں نے مرنے سے پہلے شوہر کو واپس دیدی تھی تو اس کی بات مُعتبر ہے اور عورت کو شوہر سے جو کچھ ترکہ ملا ہے اِس میں سے ودیعت کا تاوان لیا جائے گا۔ (عالمگیری)

مسئلہ۴۴:
خود مریض سے پوچھا گیاکہ تمھارے پاس فلاں کی ودیعت تھی وہ کیا ہوئی اُس نے کہا میں نے اپنی عورت کو دیدی ہے اُس کے مرنے کے بعد عورت سے پوچھا گیا عورت کہتی ہے مجھے اُس نے نہیں دی ہے اس صورت میں عورت پر حلف دیا جاے گا اور حلف کرلے تو اُس سے مطالبہ نہ ہوگا۔ (عالمگیری)

مسئلہ۴۵:
مضارب نے یہ کہاکہ میں نے مال مضاربت فلاں کے پاس ودیعت رکھ دیا ہے یہ کہہ کر مرگیا تو نہ مضارب کے مال سے لیا جاسکتا ہے نہ اُس کے ورثہ سے اور جس کا اُس نے نام لیا ہے وہ انکار کرتا ہے تو قسم کے ساتھ اُس کی بات مان لی جائے گی اور اگر یہ شخص بھی مرگیااور اس نے ودیعت کے متعلق کچھ بیان نہیں کیا اور اِس کے پاس ودیعت رکھنا صرف مضارب کے کہنے ہی سے معلوم ہوااور کوئی ثبوت نہیں ہے تو اس کے ترکہ سے وصول نہیں کی جاسکتی اور اگر گواہوں سے اُس کے پاس ودیعت رکھنا ثابت ہے یا اُس نے خود اقرار کیا ہے کہ میرے پاس ودیعت رکھی ہے اور مضارب مرگیاپھر وہ شخص بھی مرگیا تو اُس شخص کے مال سے ودیعت وصول کی جائے گی۔ (عالمگیری)

مسئلہ۴۶:
ایک شخص کے پاس ایک ہزار روپے ودیعت کے ہیں ان روپوں کے دوشخص دعویدارہیں ہر ایک کہتا ہے میں نے اس کے پا س ودیعت رکھے ہیں اور مودَع کہتا ہے تم دونوں میں سے ایک نے ودیعت رکھے ہیں میں یہ نہیں معین کرکے بتا سکتا کہ کس نے رکھے ہیں تو اگر وہ دونون مدعی اس بات پرصلح و اتفاق کرلیں کہ ہم دونوں یہ روپے برابر برابربانٹ لیں تو ایسا کرسکتے ہیں اور مودع دینے سے انکار نہیں کرسکتااسکے بعد نہ مودع سے مطالبہ ہوسکتا ہے نہ اُس پر حلف دیا جاسکتا اور اگر دونوں صلح نہیں کرتے بلکہ ہر ایک پورے ہزار کو لینا چاہتا ہے تو مودع سے دونوں حلف لے سکتے ہیں پھر اگر دونوں کے مقابل میں اُس نے حلف کرلیا تو دونوں کا دعویٰ ختم ہوگیا اور اگر دونوں کے مقابل میں قسم سے انکار کردیا تو اِس ہزار کو دونوں بانٹ لیں اور ایک دوسرے ہزار کا اُس پر تاوان ہوگا جو دونون برابر لے لیں گے اور اگر ایک کے مقابل میں حلف کرلیا دوسرے کے مقابل میں قسم سے انکار کردیا تو جس کے مقابل میں قسم سے انکار کیا ہے وہ ہزار لے لے اور جس کے مقابل میں حلف کرلیا ہے اُس کا دعویٰ ساقط۔ (عالمگیری)

مسئلہ۴۷:
ودیعت کو اپنے مال یا دوسرے کے مال میں بدوں اجازت مالک اِس طرح ملا دینا کہ امتیاز باقی نہ رہے یا بہت دشواری سے جدا کئے جاسکیں یہ بھی موجب ضمان ہے دونوں مال ایک قسم کے ہوں جیسے روپے کو روپے میں ملا دیا گیہوں کو گیہوں میں جوَ کو جوَ میں یا دونوں مختلف جنس کے ہوں مثلاًگیہوں کو جَومیں ملادیا اس میں اگرچہ امتیاز اور جُدا کرنا ممکن ہے مگر بہت دشوار ہے۔ اِس طرح پر ملادینا چیز کو ہلاک کردینا ہے مگرجب تک ضمان ادا نہ کرے اُس کا کھانا جائز نہیں یعنی پہلے ضمان ادا کردے اُس کے بعد یہ مخلوط چیز خرچ کرے۔ (درمختار وغیرہ)

مسئلہ۴۸:
ایک ہی شخص نے گیہوں اور جَو دونوں کو ودیعت رکھا جب بھی ملا دینا جائز نہیں ملادے گا تو تاوان لازم ہوگا۔ ( عالمگیری)

مسئلہ۴۹:
مالک کی اجازت سے اس نے دوسری چیز کے ساتھ خلط کیا یا اس نے خود نہیں ملایا بلکہ بغیر اس کے فعل کے دونوں چیزیں مل گئیں مثلاًدو بوریوں میں غلہ تھا بوریاں پھٹ گئیں غلہ مل گیا یا صندوق میں دو تھیلیوں میں روپے رکھے تھے تھیلیاں پھٹ گئیں اور روپے مل گئے ان دونوں صورتوں میں دونوں باہم شریک ہوگئے اگر اس میں سے کچھ ضائع ہوگا تو دونوں کا ضائع ہوگاجو باقی ہے اُسے مطابق حصہ کے تقسیم کرلیں مثلااًیک کے ہزار روپے تھے دوسرے کے دوہزار تو جو کچھ باقی ہے اُس کے تین حصے کرکے پہلا شخص ایک حصہ لے لے اور دوسرا شخص دو حصّے۔ (بحر ، عالمگیری)

مسئلہ۵۰:
مودَع کے سوا کسی دوسرے شخص نے خلط کردیا اگرچہ وہ نا بالغ ہو اگرچہ وہ شخص ہوجو مودع کی عیال میں ہے وہ خلط کرنے والا ضامن ہے مودع ضامن نہیں ۔ (درمختار، عالمگیری)

مسئلہ۵۱:
ودیعت روپیہ یا اشرفی ہے یا مکیل وموزون ہے مودَع نے اس میں سے کچھ خرچ کرڈالا تو جتنا خرچ کیا ہے اُتنے ہی کا ضامن ہے جو باقی ہے اُس کا ضامن نہیں یعنی مابقی اگر ضائع ہوجائے تو اس کا تاوان لازم نہیں ا ور اگر خرچ کرنے کے لئے نکالا تھا مگر خرچ نہیں کیا پھر اُسی میں شامل کردیا تو تاوان لازم نہیں ا ور اگر جتنا ودیعت میں سے خرچ کرڈالا تھا اُتنا ہی باقی میں ملا دیا کہ امتیاز جاتا رہا مثلاًسوروپے میں سے دس(۱۰) خرچ کر ڈالے تھے پھر دس(۱۰)روپے باقی میں ملا دیئے تو کُل کا ضامن ہوگیا کیوں کہ اپنے مال کو ملا کر ودیعت کو ہلاک کردیا او راگر اس طرح ملایا ہے کہ امیتاز باقی ہے مثلاًکچھ روپے تھے اور کچھ نوٹ یا اشرفیاں روپے خرچ کرڈالے پھر اُتنے ہی روپے اُس میں شامل کر دیئے یا جو کچھ ملایا اُس میں نشان بنا دیا ہے کہ جُدا کیا جا سکتا ہے یا خرچ کیا اور اُس میں شامل نہیں کیا یا دو دیعتیں تھیں مثلااًیک مرتبہ اُس نے دس(۱۰)روپے دیئے دوسری مرتبہ دس(۱۰)پھر دیئے اور اُن میں سے ایک ودیعت کو خرچ کر ڈالا ان سب صورتوں میں صرف اُس کا ضامن ہے جو خرچ کیا ہے۔ یہ اُس چیز میں ہے جس کے ٹکڑے کرنا مضر نہ ہو مثلاًدس(۱۰)سیر گیہوں تھے اُن میں سے پانچ سیر خرچ کئے اور اگر وہ ایسی چیز ہو جس کے ٹکڑے کرنا مضر ہو مثلااًیک اچکن کا کپڑا تھا یا کوئی زیور تھا اُس میں سے ایک ٹکڑا خرچ کر ڈالا تو کل کا ضامن ہے۔ (درمختار ، عالمگیری)

مسئلہ۵۲:
جس شخص نے ملایا ہے وہ غائب ہوگیا اُس کا پتہ نہیں کہ کہاں ہے تو اگر دونوں مالک اس پر راضی ہوجائیں کہ ان میں کا ایک شخص اُس مخلوط چیز کو لے لے اور دوسرے کو اس کی چیز کی قیمت دیدے یہ ہوسکتا ہے اور اس پر بھی راضی نہ ہوں تو مخلوط شے کو بیچ کرہر ایک اپنی اپنی چیز کی قیمت پر ثمن کو تقسیم کرکے لے لے۔ (عالمگیری)

مسئلہ۵۳:
ودیعت پر تعدی کی یعنی اُ س میں بیجا تصرف کیا مثلاًکپڑا تھا اُسے پہن لیا گھوڑا تھا اُس پر سوار ہوگیا غلام تھا اُس سے خدمت لی یا اُسے کسی دوسرے کے پاس ودیعت رکھ دیا ان سب صورتوں میں اُس پر ضمان لازم ہے مگر پھر اس حرکت سے باز آیا یعنی اُس کو حفاظت میں لے آیا اور یہ نیت ہے کہ اب ایسا نہیں کرے گا تو تعدی کرنے سے جو ضمان کا حکم آگیا تھا زائل ہوگیا یعنی اب اگر چیز ضائع ہو جائے تو تاوان نہیں مگر استعمال سے چیز میں نقصان پیدا ہوجائے تو تاوان دینا ہوگا اور اگر اب بھی نیت یہ کہ پھر ایسا کرے گا مثلاًرات میں کپڑا اُتار دیا اور یہ نیت ہے کہ صبح کو پھر پہنے گا ضمان کا حکم بدستور باقی ہے یعنی مثلاًرات ہی میں وہ کپڑا چوری ہوگیا تاوان دینا ہوگا۔ (بحر ،عالمگیری)

مسئلہ۵۴:
مستعیر اور مستاجر نے تعدی کی پھر اِس سے باز آئے تو ضمان سے بری نہیں جب تک مالک کے پاس چیز پہنچانہ دیں ۔ (درمختار)

مسئلہ۵۵:
(۱)موددع (۲)بیع کا وکیل اور (۳)حفظ کا وکیل اور (۴)اُجرت پر دینے یا(۵) اُجرت پر لینے کا وکیل یعنی اس کو وکیل کیا تھا کہ اس چیز کو کرایہ پر دے یا کرایہ پر لے اور اس نے خود اُس چیز کو استعمال کیا پھر استعمال چھوڑدیا اور (۶)مضارب و(۷)مستبضع یعنی مضارب نے چیز کو استعمال کیا یا جس کو بضاعت کے طور پر دیا تھا اُس نے استعمال کیا پھر استعمال ترک کیا اور (۸)شریک عنان اور (۹)شریک مفاوضہ اور (۱۰)رہن کے لئے عاریت لینے والا کہ ایک چیز عاریت لی تھی کہ اُسے رہن رکھے گا اور خود استعمال کی پھر رہن رکھ دی یہ دس قسم کی اشخاص تعدی سے باز آجائیں تو ضمان سے بری ہو جاتے ہیں اور ان کے علاوہ جو امین تعدی کرے گا وہ ضامن ہوگا اگرچہ تعدی سے باز آجائے۔ (درمختار)

مسئلہ۵۶:
مودع کو یہ اختیار ہے کہ ودیعت کو اپنے ہمراہ سفر میں لیجائے اگرچہ اس میں بار برداری صرف کرنی پڑے بشرطیکہ مالک نے سفر میں لے جانے سے منع نہ کیا ہو اور لیجانے میں اُس کے ہلاک ہونے کا اندیشہ بھی نہ ہواور اگر مالک نے منع کردیا ہو یالیجانے میں اندیشہ ہو اور سفر میں جانا اس کے لئے  ضروری نہ ہواور سفر کیا اور ودیعت ضائع ہوگئی تو تاوان لازم ہے اور اگر سفر میں جاناضروری ہے اور تنہا سفر کیا اور ودیعت کو بھی لے گیا ضامن ہے اور بال بچوں کے ساتھ سفر کیا ہے تو ضامن نہیں ۔ دریائی سفر بھی خوفناک ہے کہ اس میں غالب ہلاک ہے۔ ( درمختار، بحر)

مسئلہ۵۷:
دوشخصوں نے مل کر ودیعت رکھی ہے اُن میں سے ایک اپنا حصہ مانگتا ہے دوسرے کی عدم موجودگی میں امین کو دینا جائز نہیں اور اگر دیدے گا تو ضامن نہیں ا ور ایک نے قاضی کے پاس دعویٰ کیا کہ میرا حصہ دلا دیا جائے تو قاضی دینے کا حکم نہیں دے گا۔ ( درمختار، عالمگیری)

مسئلہ۵۸:
دوشخصوں نے ودیعت رکھی تھی ایک نے مودَع سے کہا کہ میرے شریک کو سوروپے دیدو اُس نے دیدئیے اس کے بعد بقیہ رقم ضائع ہوگئی تو جو شخص سوروپے لے چکا ہے یہ تنہا اس کے ہیں اس کا ساتھی اِن میں سے نصف نہیں لے سکتا اور اگر یہ کہا تھاکہ اُس میں سے آدھی رقم اُس کو دیدو اُس نے دیدی اور بقیہ رقم ضائع ہوگئی تو ساتھی جو نصف لے چکا ہے۔ اُس میں سے نصف یہ لے سکتا ہے۔ ( عالمگیری)

مسئلہ۵۹:
دوشخصوں نے ایک شخص کے پا س ہزار روپے ودیعت رکھے مودَع مر گیا اور ایک بیٹا چھوڑا اُن دونوں میں ایک یہ کہتا ہے کہ باپ کے مرنے کے بعد اس لڑکے نے ودیعت ہلاک کردی دوسرے نے کہا معلوم نہیں ودیعت کیا ہوئی تو جس نے بیٹے کا ہلاک کرنا بتایا اُس نے مودَع کو بری کردیا یعنی اس کے قول کا مطلب یہ ہوا کہ مرنے والے نے ودیعت کو بعنیہ قائم رکھا اور بیٹے سے ضمان لینا چاہتا ہے تو بغیر ثبوت اس کی یہ بات کیوں کر مانی جا سکتی ہے لہذا بیٹے پر تاوان کا حکم نہیں ہوسکتا اور دوسرا شخص جس نے کہا معلوم نہیں ودیعت کیا ہوئی اُس کو میت کے مال سے پانچ سو(۵۰۰) دلائے جائیں گے کیونکہ وہ میت پر تجہیل ودیعت کا الزام رکھتا ہے اور اس صورت میں مال میت سے تاوان دلانے کا حکم ہوتا ہے۔ ( عالمگیری)

مسئلہ۶۰:
مودع نے ودیعت رکھنے ہی سے انکار کردیا مالک نے گواہوں سے ودیعت رکھنا ثابت کردیا اس کے بعد مودَع گواہ پیش کرتا ہے کہ  ودیعت ضائع ہوگئی مودع کے گواہ نا مقبول ہیں اور اس کے ذمہ تاوان لازم چاہے اس کے گواہوں سے انکار کرے بعد ضائع ہونا ثابت ہو یا انکار سے قبل بہر صورت تاوان دینا ہوگا۔ اور اگر ودیعت رکھنے سے مودع نے انکار نہیں کیا تھا بلکہ یہ کہا تھا کہ میرے پا س تیری ودیعت نہیں ہے اور گواہوں سے ضائع ہونا ثابت کیا اگر گواہوں سے یہ ثابت ہو کہ اس کہنے سے پہلے ضائع ہوئی تو تاوان نہیں اور اگر اس کہنے کے بعد ضائع ہونا گواہوں نے بیان کیا تو تاوان لازم ہے اور اگر گواہوں سے مطلقاًضائع ہونا ثابت ہوا قبل یا بعد نہیں ثابت ہے جب بھی ضامن ہے۔ (عالمگیری)

مسئلہ۶۱:
ودیعت سے مودع نے انکار کردیا اس کے بعد ودیعت واپس کردی اور اس کو گواہوں سے ثابت کردیا تو گواہ مقبول ہیں اور یہ بری اور گواہوں سے یہ ثابت کیا کہ انکار سے پہلے ہی ودیعت دیدی تھی اور کہتا ہے کہ میں نے انکار کرنے میں غلطی کی میں بھول گیا تھا تو یہ گواہ بھی مقبول ہیں ۔ (عالمگیری)

مسئلہ۶۲:
مودَع کہتا ہے میں نے ودیعت واپس کردی چند روز کے بعد کہتا ہے ضائع ہوگئی اس پر تاوان لازم ہے اور اگر کہا کہ ضائع ہوگئی پر چند روز کے بعد کہتا ہے میں نے واپس کردی میں نے غلطی سے ضائع ہونا کہہ دیا اِس صورت میں بھی تاوان ہے۔ (عالمگیری)

مسئلہ۶۳:
مودَع کہتا ہے ودیعت ہلاک ہوگئی اور مالک اس کی تکذیب کرتا ہے مالک کہتا ہے اس پر حلف دیا جائے حلف دیا گیا اس نے قسم کھانے سے انکار کردیا ا س سے ثابت ہواکہ چیز اس کے یہاں موجود ہے لہذا اس کو قید کیا جائے گااُس وقت تک کہ چیز دیدے یا ثابت کردے کہ چیز نہیں باقی رہی۔ (عالمگیری)

مسئلہ۶۴:
کسی کے پاس ودیعت رکھ کر پر دیس چلا گیا واپس آنے کے بعد اپنی چیز ما نگتا ہے مودع کہتا ہے تم نے اپنے بال بچوں پر خرچ کردینے کے لئے کہا تھا میں نے خرچ کردی مالک کہتا ہے میں نے خرچ کرنے کو نہیں کہا تھا مالک کا قول مُعتبر ہے یونہی اگر مودَع یہ کہتا ہے کہ تم نے مساکین پر خیرات کرنے کو کہا تھا میں نے خیرات کردی یا فلاں شخص کو ہبہ کرنے کو کہا تھا میں ہبہ نے کردیا مالک کہتا ہے میں نے نہیں کہا تھا اس میں بھی مالک ہی کا قول مُعتبر ہے۔ (عالمگیری)

مسئلہ۶۵:
کسی کے پاس روپے ودیعت رکھے مالک اُ س سے کہتا ہے میں نے فلاں شخص کو حکم دیدیا تھا کہ وہ تمھارے پاس سے وہ روپے لے لے پھر میں نے اُسے منع کردیا مودَع کہتا ہے وہ تو لے بھی گیا اُس شخص سے پوچھا گیا تو کہنے لگا میں نہ مودع کے پا س گیانہ میں نے روپے لئے مودع کی بات مُعتبر ہے اس پر ضمان لازم نہیں ۔ (عالمگیری)

مسئلہ۶۶:
مودَع نے ودیعت سے انکار کردیا پھر اُس مودَع نے اس کے پاس اپنی جنس کی چیز ودیعت رکھی یہ شخص اپنے مطالبہ میں اس ودیعت کو روک سکتا ہے۔ اور اگر اس پر قسم دی جائے تو یوں قسم کھائے کہ اُس کی فلاں چیز میرے ذمہ نہیں ہے یہ قسم نہ کھائے کہ اُس نے ودیعت نہیں رکھی ہے کہ یہ قسم جھوٹی ہوگی۔ یونہی اگر اس کا کسی کے ذمہ دَین تھا مدیوں نے دین سے انکار کردیا پھر مدیوں نے اُسی جنس کی چیز ودیعت رکھی اپنے دین میں اسے روک سکتا ہے اور اگر ودیعت اُس جنس کی چیز نہ ہو تو نہیں روک سکتا۔ (عالمگیری)

مسئلہ۶۷:
ایک شخص سے پچاس روپے قرض مانگے اُس نے غلطی سے پچاس کی جگہ ساٹھ دیدیئے اس نے مکان پر آکر دیکھا کہ دس زائد ہیں واپس کرنے کو دس روپے لے گیا راستہ میں یہ ضائع ہوگئے اس پر پانچ سدس کا ضمان ہے اور ایک سدس یعنی دس روپے میں سے چھٹے حصہ کا ضمان نہیں کیونکہ جو روپے اُس نے غلطی سے دیئے وہ اس کے پاس ودیعت ہیں اور وہ کل کا چھٹا حصہ ہے لہذا ان دس کا چھٹا حصّہ بھی ودیعت ہے صرف اس چھٹے حصے کا ضمان واجب نہیں اور اگر کل روپے ضائع ہوئے تو پچاس ہی روپے اس کے ذمہ واجب ہیں کیونکہ دس ودیعت ہیں ان کا تاوان نہیں ۔ یونہی اگر کسی کے ذمہ پچاس روپے باقی تھے اُس نے غلطی سے ساٹھ لے لئے دس روپے واپس کرنے جارہا تھا راستہ میں ضائع ہوگئے تو پانچ سدس کا ضمان اس پر واجب ہے۔ (عالمگیری)

مسئلہ۶۸:
شادی میں روپے پیسے نچھاور کرنے کے لئے کسی کو دیئے تو یہ شخص اپنے لئے اُن میں سے بچا نہیں سکتا اور نہ خود گرے ہوئے کو لوٹ سکتا ہے اور یہ بھی نہیں کرسکتا کہ دوسرے کو لٹانے کے لئے دیدے۔ شکر اور چھوہارے جو لٹانے کے لئے دیئے جاتے ہیں ان کا بھی یہی حکم ہے۔ (عالمگیری)

مسئلہ۶۹:
مسافر کسی کے مکان پر مرگیا اُس نے کچھ تھوڑا سا مال دو تین روپے کا چھوڑا اور اُس کا کوئی وارث معلوم نہیں اور جس کے مکان پر مرا ہے یہ فقیر ہے اُس مال کو اپنے لئے یہ شخص رکھ سکتا ہے۔ (عالمگیری)

مسئلہ۷۰:
ایک شخص نے دوشخصوں کے پا س ودیعت رکھی اگر وہ چیز قابل قسمت ہے دونوں اُس چیز کو تقسیم کرلیں ہر ایک اپنے حصہ کی حفاظت کرے اگر ایسا نہیں کیا بلکہ ان میں سے ایک نے دوسرے کو سپرد کردی تو یہ دینے والا ضامن ہے اوراگر وہ چیز تقسیم کے قابل نہیں تو ان میں سے ایک دوسرے کو سپرد کرسکتا ہے۔ (درمختار)

مسئلہ۷۱:
مودَع نے کہہ دیا تھا کہ ودیعت کو دکان میں نہ رکھنا کیونکہ اُس میں سے ضائع ہونے کا اندیشہ ہے اگر مودع کے لئے کوئی دوسری جگہ اس سے زیادہ محفوظ ہے اور یہ اس پر قادر بھی تھا کہ اُٹھا کر وہاں لے جاتااور نہ لے گیا اور دکان سے وہ چیز رات میں چوری گئی تو ضمان دینا ہوگا اور کوئی دوسری جگہ حفاظت کی اس کے پاس نہیں یا اُس وقت چیز کو لے جانے پر قادر نہ تھا تو ضامن نہیں ۔ (عالمگیری)

مسئلہ۷۲:
مالک نے یہ کہہ دیا ہے کہ اس چیز کو اپنی عیال کے پاس نہ چھوڑنایا اس کمرے میں رکھنا اور مودع نے ایسے کو دیا جس کے دینے سے چارہ نہ تھا مثلاًزیور تھا بی بی کو دینے سے منع کیا تھا اُس نے بی بی کو دیدیا گھوڑا تھا غلام کو دینے سے منع کیا تھا اس نے غلام کو دیدیا اور اُس کمرے کے سوا دوسرے کمرے میں رکھی اور دونوں کمرے حفاظت کے لحاظ سے یکساں ہیں یا یہ اُس سے بھی زیادہ محفوظ ہے اور ودیعت ضائع ہوگئی تاوان لازم نہیں اور اگر یہ باتیں نہ ہوں مثلاًزیور غلام کو دیدیا یا گھوڑا بی بی کی حفاظت میں دیا یا وہ کمرہ اُتنا محفوظ نہیں ہے تو تاوان دینا ہوگا۔ (درمختار)

مسئلہ ۷۳:
مودِع نے کہااِ س تھیلی میں نہ رکھنا یا تھیلی میں رکھنا صندوق میں نہ رکھنا یا صندوق میں رکھنا اس گھر میں نہ رکھنا اور اُس نے وہ کیا جس سے مودِع نے منع کیا تھا اِن صورتوں میں ضمان واجب نہیں ۔ (عالمگیری) قاعدٔہ کلیہ اس باب میں یہ ہے کہ امانت رکھنے والے نے اگر ایسی شرط لگائی جس کی رعایت ممکن ہے او رمفید بھی ہو تو اُس کا اعتبار ہے اور ایسی نہ ہوتو اُس کا اعتبار نہیں مثلاًیہ شرط کہ اسے اپنے ہاتھ ہی میں لئے رہنا کسی جگہ نہ رکھنا یا دہنے ہاتھ میں رکھنا بائیں میں نہ رکھنا یا اس چیز کو دہنی آنکھ سے دیکھتے رہنا بائیں آنکھ سے نہ دیکھنا اس قسم کی شرطیں بیکار ہیں ان پر عمل کرنا کچھ ضرور نہیں ۔ (عالمگیری)

مسئلہ۷۴:
ایک شخص کے پاس ودیعت رکھی اُس نے دوسرے کے پاس رکھدی او رضائع ہوگئی تو فقط مودع سے ضمان لے گادوسرے سے نہیں لے سکتا اور اگر دوسرے کودی اور وہاں سے ابھی مودع جُدا نہیں ہوا ہے کہ ہلاک ہوگئی تو مودع سے بھی ضمان نہیں لے سکتا۔ (ہدایہ )

مسئلہ۷۵:
مالک کہتا ہے کہ دوسرے کے یہاں سے ہلاک ہوگئی اور مودَع کہتا ہے اُس نے مجھے واپس کردی تھی میرے یہاں سے ضائع ہوئی مودع کی بات نہیں مانی جائے گی اور اگر مودع سے کسی نے غصب کی ہوتی اور مالک کہتا غاصب کے یہاں ہلاک ہوئی اور مودع کہتا اُس نے واپس کردی تھی میرے یہاں ہلاک ہوئی تو مودَع کی بات مانی جاتی۔ (درمختار)

مسئلہ۷۶:
ایک شخص کو ہزار روپے دیئے کہ فلاں شخص کو جو فلاں شہر میں ہے دیدینا اس نے دوسرے کو دیدیئے کہ تم اُس شخص کو دیدینا اور راستہ میں روپے ضائع ہوگئے اگر دینے والا مرگیا ہے تو مودع پر تاوان نہیں ہے کہ یہ وصی ہے اور اگر زندہ ہے تو تاوان ہے کہ وکیل ہے ہاں اگر وہ شخص جس کو دیئے ہیں اُسکی عیال میں ہے تو ضامن نہیں ۔ (رد المحتار)

مسئلہ۷۸:
دھوبی نے غلطی سے ایک کاکپڑا دوسرے کو دیدیا اُس نے قطع کر ڈالا دونوں ضامن ہیں ۔ (درمختار)

مسئلہ۷۹:
جانور کو ودیعت رکھا تھا وہ بیمار ہو ا علاج کرایا اور علاج سے ہلا ک ہوگیا مالک کو اختیارہے جس سے چاہے تاوان لے مودع سے بھی تاوان لے سکتا ہے اور معالج سے بھی اگر معالج سے تاوان لیا اور بوقت علاج اس کو معلوم نہ تھا کہ یہ دوسرے کا ہے معالج مودع سے واپس لے سکتا ہے اور اگر معلوم تھا تو نہیں ۔ (درمختار)

مسئلہ۸۰:
غاصب نے کسی کے پاس مغصوب چیز ودیعت رکھ دی اور ہلاک ہوگئی مالک کو اختیار ہے دونوں میں سے جس سے چاہے ضمان لے اگر مودع سے تاوان لیا وہ غاصب سے رجوع کرسکتا ہے۔ (درمختار)

مسئلہ۸۱:
ایک شخص کو روپے دیئے کہ ان کو فلاں شخص کو آج ہی دیدینا اس نے نہیں دیئے اور ضائع ہوگئے تاوان لازم نہیں ا س لئے کہ ا س پر اُسی روز دینا لازم نہ تھا یونہی مالک نے یہ کہا کہ ودیعت میرے پا س پہنچاجانا اس نے کہا پہنچادوں گا اور نہیں پہنچائی اس کے پاس سے ضائع ہوگئی تاوان واجب نہیں کیونکہ مودع کے ذمہ یہاں لا کر دینا نہیں ہے کہ تاوان لازم آئے۔ (درمختار)

مسئلہ۸۲:
مالک نے کہا یہ چیز فلاں شخص کو دیدینا یہ کہتا ہے میں نے دیدی مگر وہ کہتا ہے نہیں دی ہے مودع کی بات قسم کے ساتھ مُعتبر ہے۔ (درمختار)

مسئلہ۸۳:
مودع نے کہا معلوم نہیں ودیعت کیوں کر جاتی رہی ابتداً ء اُس نے یہی جملہ کہا یا یوں کہا کہ چیز جاتی رہی اور معلوم نہیں کیوں کر گئی اس صورت میں ضمان نہیں ۔ اور اگر یوں کہا معلوم نہیں ضائع ہوئی یا نہیں ہوئی یا یوں کہا معلوم نہیں میں نے اُسے رکھ دیا ہے یا مکان کے اندر کہیں دفن کردیا ہے یا کسی دوسری جگہ دفن کیا ہے ان صورتوں میں ضامن ہے۔ اور اگر یوں کہتا کہ میں نے ایک جگہ دفن کردیا تھا وہاں سے کوئی چورالے گیا اگرچہ اُس جگہ کو نہیں بتایاجہاں دفن کیا تھا اس میں ضمان واجب نہیں ۔ (درمختار)

مسئلہ ۸۴:
دلال کو بیچنے کے لئے کپڑا دیا تھا دلال کہتا ہے کپڑا میرے ہاتھ سے گرگیا اور ضائع ہوگیا معلوم نہیں کیوں کر ضائع ہوا تو اُس پر تاوان نہیں اور دلال یہ کہتا ہے کہ میں بھول گیا معلوم نہیں کس دکان میں رکھ دیا تھا تو تاوان دینا ہوگا۔ (عالمگیری)

مسئلہ۸۵:
مودع کہتا ہے ودیعت میں نے اپنے سامنے رکھی تھی بھول کر چلاگیا ضائع ہوگئی اِس صورت میں تاوان دیناہوگا اور اگر کہتا ہے مکان کے اندر چھوڑ کرچلاگیا اور ضائع ہوگئی اگروہ جگہ حفاظت کی ہے کہ اِس قسم کی چیز وہاں بطور حفاظت رکھی جاتی ہے تو تاوان نہیں ۔ (عالمگیری)

مسئلہ۸۶:
مکان کسی کی حفاظت میں دیدیا اور اسی مکان کے ایک کمرہ یا کوٹھری میں ودیعت رکھی ہے اگر اس کو مقفل کردیا ہے کہ آسانی سے نہ کُھل سکتا ہوتو تاوان نہیں ورنہ ہے۔ (عالمگیری)

مسئلہ۸۷:
اسکے مکان میں لوگ بکثرت آتے جاتے ہیں مگر اس کے باوجود چیز کی حفاظت رہتی ہے اور اس نے حفاظت کی جگہ میں ودیعت رکھدی ہے ضمان واجب نہیں ۔ (عالمگیری)

مسئلہ۸۸:
مال ودیعت کو زمین میں دفن کردیا ہے اور کوئی نشان بھی کر رکھا ہے تو ضائع ہونے پر تاوان نہیں اور نشان نہیں کیا تو تاوان ہے اور جنگل میں دفن کردیا ہے تو بہر صورت تاوان ہے۔ (عالمگیری)

مسئلہ۸۹:
مودَع کے پیچھے چور لگ گئے اس نے ودیعت کو دفن کردیا کہ چور اسکے ہاتھ سے کہیں لے نہ لیں اور دفن کرکے اُن کے خوف کی وجہ سے بھاگ گیا پھر آکر تلاش کرتا ہے تو پتا نہیں چلتا کہ کہاں دفن کی تھی اگر دفن کرتے وقت اتنا موقع تھا کہ نشانی کردیتا اور نہیں کی تو ضامن ہے اور اگر نشانی کا موقع نہ ملا تو دوصورتیں ہیں اگر جلد آجاتا تو پتہ چل جاتا اور جلد آنا ممکن تھا مگر نہ آیا جب بھی ضامن ہے او رجلد آنا ممکن ہی نہ تھا اِس وجہ سے نہیں آیا تو ضامن نہیں ۔ (عالمگیری)

مسئلہ۹۰:
زمانۂ فتنہ میں ودیعت کو ویرانہ میں رکھ آیا اگر زمین کے اوپر رکھ دی تو ضامن ہے اور دفن کردی تو ضامن نہیں ۔ (عالمگیری)

مسئلہ۹۱:
مودَع یا وصی سے زبردستی مال لینا کوئی چاہتا ہے اگر جان مارنے یا قطع عضو کی دہمکی دی اس نے ڈر کر کچھ مال دیدیا ضمان نہیں اوراگر اس کی دہمکی دی کہ اُسے بند کردے گا یا قید کردے گااور مال دیدیا تو تاوان واجب ہے اور اگر یہ اندیشہ ہے کہ اگر کچھ تھوڑا مال اسے نہ دیا جائے تو کل ہی چین لے گا یہ دینے کے لئے عذر ہے یعنی ضمان لازم نہیں ۔ (درمختار)

مسئلہ۹۲:
ودیعت کے متعلق یہ اندیشہ ہے کہ خراب ہو جائے گی مالک موجود نہیں ہے یا وہ لے نہیں جاتا مودع کو چاہیے یہ معاملہ حاکم کے پاس پیش کرے تاکہ وہ بیچ ڈالے اور اگر مودع نے پیش نہ کیا یہاں تک کہ ودیعت خراب ہوگئی تو اس پر ضمان نہیں اور اگر وہاں قاضی ہی نہ ہوتو چیز کو بیچڈالے اور ثمن محفوظ رکھے۔ (درمختار، عالمگیری)

مسئلہ۹۳:
ودیعت کے متعلق مودع نے کچھ خرچ کیا اگر یہ قاضی کے حکم سے نہیں ہے متبرع ہے کچھ معاوضہ نہیں پائے گااور اگر قاضی کے پاس معاملہ پیش کیا قاضی اس پر گواہ طلب کرے گاکہ یہ ودیعت ہے اور اس کا مالک غائب ہے پھر اگر وہ چیز ایسی ہے جو کرایہ پر دی جاسکتی ہے تو قاضی حکم دے گا کہ کرایہ پر دی جائے اور آمدنی اس پر صرف کی جائے اور اگر کرایہ پر دینے کی چیز نہ ہوتو قاضی یہ حکم دے گاکہ دو تین دن تم اپنے پاس سے اس پر خرچ کرو شاید مالک آجائے اس سے زیادہ کی اجازت نہیں دے گا بلکہ حکم دے گاکہ چیز بیچ کر اس کا ثمن محفوظ رکھا جائے۔ (عالمگیری)

 مسئلہ۹۴:
مُصحف شریف کو ودیعت یا رہن رکھا تھا۔ مودع یا مرتہن اُس میں دیکھ کر تلاوت کررہاتھا اسی حالت میں ضائع ہوگیا تاوان واجب نہیں ۔ (درمختار)

مسئلہ۹۵:
کتاب ودیعت ہے اس میں غلطی نظر آئی اگر معلوم ہے کہ درست کرنے سے مالک کو ناگوار ی ہوگی درست نہ کرے۔ (عالمگیری)

مسئلہ۹۶:
ایک شخص کو دس روپے دیئے اور یہ کہا کہ ان میں سے پانچ تمھارے لیئے ہبہ ہیں اور پانچ ودیعت اُس نے پانچ خرچ کر ڈالے اور پانچ ضائع ہوگئے ساڑھے سات روپے اُس پر تاوان کے واجب ہیں کیونکہ مشاع کا ہبہ صحیح نہیں ہے اور ہبہ ٔ فاسد کے طور پر جس چیز پر قبضہ ہوتا اُس کا ضمان لازم ہوتا ہے اور پانچ روپے جو ضائع ہوئے ان میں ودیعت اور ہبہ دونوں ہیں لہذا ان کے نصف کا ضمان ہوگا کہ وہ ڈھائی روپے ہیں اور جو خرچ کیئے اُن کے کل کا ضمان(۱) ہے یون ساڑھے ساتھ روپے  کا تاوان واجب۔ اور اگر دیتے وقت یہ کہا کہ ان میں تین تمھیں ہبہ کرتا ہوں اور سات فلاں شخص کو دے آؤ وہ دینے گیا راستہ میں کل روپے ضائع ہوگئے تو صرف تین روپے کا تاوان واجب ہے کہ یہ ہبۂ فاسد ہے۔ اور پانچ پانچ روپے کرکے دیئے اور یہ کہہ دیا کہ پانچ ہبہ ہیں پانچ امانت اور یہ نہیں بتایا کہ کون سے پانچ ہبہ کے ہیں اس نے سب کو خلط کردیا اور ضائع ہوگئے تو پانچ روپے تاوان واجب۔ (عالمگیری)

مسئلہ۹۷:
ودیعت ایسی چیز ہے جس میں گرمیوں میں کیڑے پڑجاتے ہیں اس نے اُس چیز کو ہوا میں نہیں رکھا اور کیڑے پڑگئے تو اس پر تاوان واجب نہیں ۔ (عالمگیری)

مسئلہ۹۸:
ودیعت کوچوہوں نے خراب کردیا اگر اس نے پہلے ہی مودِع سے کہد یا تھا کہ یہاں چوہے ہیں توتاوان نہیں اور اسے معلوم ہوگیا کہ یہاں چوہے کے بل ہیں اور نہ بند کئے نہ مالک کو خبر دی تو تاوان واجب ہے۔ (عالمگیری)

مسئلہ۹۹:
جانور کو ودیعت رکھا اور غائب ہوگیا مودَع نے اُس کا دودھ دوہا اور یہ اندیشہ ہے کہ اُ س کے آنے تک دودھ خراب ہوجائے گا اُس کو بیچ ڈالا اگر قاضی کے حکم سے بیچا توضامن نہیں اور بغیر حکم قاضی بیچا تو ضامن ہے یعنی اگر یہ ثمن ضائع ہوگا توتاوان دینا ہوگا مگر جب کہ ایسی جگہ ہو جہاں قاضی نہ ہوتو ضامن نہیں ۔ (عالمگیری)

مسئلہ۱۰۰:
انگوٹھی ودیعت رکھی مودَع نے چھنگلیا یا اس کے پا س والی اُنگلی میں ڈال لی اور اسی میں پہنے ہوئے تھا کہ ہلاک ہوگئی تو تاوان لازم ہے اور انگوٹھے یاکلمہ کی اُنگلی یا بیچ کی اُنگلی میں ڈال لی اور اسی حالت میں ہلاک ہوئی تو تاوان نہیں اور عورت کے پاس ودیعت رکھی تو کسی اُ نگلی میں ڈالے گی ضامن ہوگی۔ (عالمگیری)

مسئلہ ۱۰۱:
تھیلی میں روپے کسی کے پاس ودیعت رکھے مودع کے سامنے گن کر سپرد نہیں کئے جب واپس لئے تو کہتا ہے کہ روپے کم ہیں تو مودع پر نہ ضمان ہے نہ اُس پر حلف دیا جائے ہاں اگر اُس کے ذمہ خیانت یا ضائع کرنے کا الزام لگاتا ہے تو حلف ہوگا۔ (عالمگیری)

مسئلہ۱۰۲:
کونڈا ودیعت رکھا مودَع کے مکان میں تنورتھا اس نے کونڈا تنور پررکھ دیا اینٹ گری اور کونڈاٹوٹ گیا اگر تنور پر رکھنے سے تنور چھپانا مقصود تھا تو تاوان دے اور یہ مقصد نہ تھا بلکہ محض اُس کو رکھنا مقصود تھا تو تاوان نہیں یونہی رکابی یا طباق کو ودیعت رکھا مودع نے اُس کو مٹکے یا گولی پر رکھدیا اگر محض رکھنا مقصود ہے تو تاوان نہیں اور چھپانا مقصود ہے تو تاوان ہے اور یہ کیسے معلوم ہوگا کہ چھپانا مقصود تھا یا نہیں اس کی صورت یہ ہے کہ اگر مٹکے یا گولی میں پانی یا آٹایا کوئی ایسی چیز ہے جو ڈھانکی جاتی ہوتو چھپانا مقصود ہے اور خالی ہے یا اُس میں کوئی ایسی چیز ہے جو چھپا کرنہ رکھی جاتی ہو تو محض رکھنا مقصود ہے۔ (عالمگیری)

مسئلہ۱۰۳:
بکری ودیعت رکھی مودع نے اپنی بکریوں کے ساتھ اسے چرنے کو بھیجدیااور بکری چوری گئی اگر یہ چرواہا خاص مودَع کا چرواہا ہے تو تاوان نہیں اور اگر خاص نہیں تو تاوان ہے۔ (عالمگیری)ً!


(۱) کہ اگرچہ ان میں ڈھائی ہبہ کے نہیں اور ڈھائی ودیعت کے مگر ضمان دونوں کا واجب ہے کہ ودیعت کی چیز خرچ کرنے سے ضمان واجب ہوتا ہے۔ ۱۲حفط ربہ



عاریت کا بیان


دوسرے شخص کو چیز کی منفعت کا بغیر عوض مالک کردینا عاریت ہے جس کی چیز ہے اُسے معیر کہتے ہیں اور جس کو دی گئی مستعیر ہے اور چیز کو مستعار کہتے ہیں ۔ 
مسئلہ۱:
عاریت کے لئے ایجاب وقبول ہونا ضروری ہے اگر کوئی ایسا فعل کیاجس سے قبول معلوم ہوتا ہو تو یہ فعل ہی قبول ہے مثلاًکسی سے کوئی چیز مانگی اُس نے لاکردیدی اور کچھ نہ کہا عاریت ہوگئی اور اگر وہ شخص خاموش رہا کچھ نہیں بولا تو عاریت نہیں ۔ (بحر)

مسئلہ۲:
عاریت کا حکم یہ ہے کہ چیز  مستعیر کے پاس امانت ہوتی ہے اگرمستعیر نے تعدی کی ہے اور چیز ہلاک ہوگئی تو ضمان واجب نہیں اور اسکے لئے شرط یہ ہے کہ شے مستعار انتفاع کے قابل ہواور عوض لینے کی اس میں شرط نہ ہواگر معاوضہ شرط ہو تو اجارہ ہوجائے گااگرچہ عاریت ہی کالفظ بولا ہو۔ منافع کی جہالت اس کو فاسد نہیں کرتی اور عین مستعار کی جہالت سے عاریت فاسد ہے مثلااًیک شخص سے سواری کے لئے گھوڑا مانگااُس نے کہا اصطبل میں دو گھوڑے بندھے ہیں اُن میں سے ایک لے لو مستعیر ایک لیکر چلاگیا اگر ہلاک ہوگا ضمان دینا ہوگا اور مالک نے یہ کہااُن میں سے جو تو چاہے ایک لے لے تو ضمان نہیں بغیر مانگے کسی نے کہد یا یہ میرا گھوڑا ہے اس پر سواری لویا غلام ہے اِس سے خدمت لو یہ عاریت نہیں یعنی خرچہ مالک کو دینا ہوگا اس کے ذمہ نہیں ۔ (بحر)

مسئلہ۳:
عاریت کے بعض الفاظ یہ ہیں میں نے یہ چیز عاریت دی۔ میں نے یہ زمین تمھیں کھانے کو دی۔ کپڑا پہننے کو دیا۔ یہ جانورسواری کودیا۔ یہ مکان تمھیں رہنے کو دیا۔ یا ایک مہینے کے لئے رہنے کو دیا۔ یا عمر بھر کے لئے دیا۔ یہ جانور تمھیں دیتا ہوں اِس سے کام لینا اور کھانے کودینا۔ 
مسئلہ۴:
ایک شخص نے کہا اپنا جانور کل شام تک کے لئے مجھے عاریت دیدو اُس نے کہا ہاں دوسرے نے بھی کہا کہ کل شام تک کے لئے اپنا جانور مجھے عاریت دیدو اس سے بھی کہا ہاں تو جس نے پہلے مانگا وہ حقدار ہے اور اگر دونوں کے مونہہ سے ایک ساتھ بات نکلی تو دونوں کے لئے عاریت ہے۔ (عالمگیری)

مسئلہ۵:
عاریت ہلاک ہوگئی اگر مستعیر نے تعدی نہیں کی ہے یعنی اُس سے اُسی طرح کام لیا جو کام کا طریقہ ہے اور چیز کی حفاظت کی اور اُس پر جو کچھ خرچ کرنا مناسب تھا خرچ کیا تو ہلاک ہونے پر تاوان نہیں اگرچہ عاریت دیتے وقت یہ شرط کرلی ہو کہ ہلاک ہونے پر تاوان دینا ہوگا کہ یہ باطل شرط ہے جس طرح رہن میں ضمان نہ ہونے کی شرط باطل ہے۔ (بحر)

مسئلہ۶:
دوسرے کی چیز عاریت کے طور پر دیدی مستعیر کے یہاں ہلاک ہوگئی تومالک کو اختیار ہے پہلے سے تاوان لے یا دوسرے سے اگر دوسرے سے تاوان لیا تو یہ پہلے سے رجوع کرسکتا یہ اُس وقت ہے کہ مستعیر کو یہ نہ معلوم ہوکہ یہ چیز دوسرے کی ہے اور اگر معلوم ہے کہ دوسرے کی چیز ہے تو مستعیر کو ضمان دینا ہوگااور مالک نے اس سے ضمان لیا تو یہ معیر سے رجوع نہیں کرسکتا اور مالک کو یہ بھی اختیار ہے کہ معیر سے ضمان وصول کرے اس سے لیا تو یہ مستعیر سے رجوع نہیں کرسکتا۔ (بحر)

مسئلہ۷:
تعدی کی بعض صورتیں یہ ہیں بہت زورسے لگام کھینچی یا ایسا مارا کہ آنکھ پھوٹ گئی یا جانورپراتنا بوجھ لاد دیا کہ معلوم ہے ایسے جانور پر اتنا بوجھ نہیں لاداجاتایا اتنا کام لیا کہ اُتنا کام نہیں لیا جاتا۔ گھوڑے سے اُتر کر مسجدمیں چلاگیا گھوڑا وہیں راستہ میں چھوڑ دیا وہ جاتا رہا۔ جانور اس لئے لیا کہ فلاں جگہ مجھے سورا ہو کر جانا ہے اور دوسری طرف نہر پر پانی پلانے لے گیا۔ بیل لیا تھا ایک کھیت جو تنے کے لئے اُس سے دوسراکھیت جوتا۔ اس بیل کے ساتھ دوسر ا اعلیٰ درجہ کا بیل ایک ہل میں جوت دیا اور ویسے بیل کے ساتھ چلنے کی اس کی عادت نہ تھی اور یہ ہلاک ہوگیا۔ جنگل میں گھوڑالئے ہوئے چت سوگیا اور باگ ہاتھ میں ہے اور کوئی شخص چورالے گیا اور بیٹھا ہواسویا تو ضمان نہیں اور اگر سفر میں ہوتا تو چاہے لیٹ کر سوتا یا بیٹھ کر اس پر ضمان نہیں ہوتا۔ (بحر)

مسئلہ۸:
مستعار چیز سریا کروٹ کے نیچے رکھ کر چت سو گیا ضمان نہیں ۔ (عالمگیری)

مسئلہ۹:
گھوڑا یا تلوار اس لئے عاریت لیتا ہے کہ قتال کرے گا تو گھوڑا مارا جائے یا تلورا ٹوٹ جائے اس کا ضمان نہیں اور اگر پتھر پر تلورا ماری اور ٹوٹ گئی تو تاوان ہے۔ (عالمگیری)

مسئلہ۱۰:
عاریت کو نہ اُجرت پر دے سکتا ہے اور نہ رکھ سکتاہے مثلاًمکان یا گھوڑا عاریت پر لیا اور اس کو کرایہ پر چلایا یا روپیہ قرض لیا اور عاریت کورہن رکھ دیا یہ نا جائز ہے ہاں عاریت کو عاریت پر دے سکتا ہے بشرطیکہ وہ چیز ایسی ہوکہ استعمال کرنے والوں کے اختلاف سے اُس میں نقصان نہ پیدا ہو جیسے مکان کی سکونت۔ جانورپر بوجھ لادنا۔ عاریت کو ودیعت رکھ سکتا ہے مثلاًعاریت کی چیز کاخود پہنچانا ضروری نہیں ہے دوسرے کے ہاتھ بھی مالک کے پا بھیج سکتا ہے۔ (بحر، درمختار، ہدایہ)

مسئلہ اا:
مستعیر نے عاریت کو کرایہ پر دیدیا یا رہن رکھ دیا اور چیز ہلاک ہوگئی مالک مستعیر سے تاوان وصول کرسکتا ہے اور یہ کسی سے رجوع نہیں کرسکتا اور یہ بھی ہوسکتا ہے کہ مستاجر یا مرتہن سے تاوان وصول کرے پھر یہ مستعیر سے واپس لیں کیونکہ اُسی کی وجہ سے یہ تاوان اِن پر لازم آیا یہ اُس وقت ہے کہ مستاجر کو یہ معلوم نہ تھا کہ پرائی چیز کرایہ پر چلارہا ہے اور اگر معلوم تھا تو تاوان کی واپسی نہیں ہوسکتی کیونکہ اس کو کسی نے دھوکا نہیں دیا ہے۔ (ہدایہ)

مسئلہ۱۲:
مستعیر نے عاریت کی چیز کرایہ پر دیدی اور چیز ہلاک ہوگئی اس کو تاوان دینا پڑا تو جو کچھ کرایہ میں وصول ہواہے اُس کا مالک یہی ہے مگر اسے صدقہ کردے۔ (عالمگیری)

مسئلہ۱۳:
گھوڑا عاریت لیا اور یہ نہیں بتایا کہ کہاں تک اِس پر سوار ہوکر جائے گا تو شہر کے باہر نہیں لے جاسکتا۔ (عالمگیری)

مسئلہ۱۴:
چیز عاریت پر لینے کے لئے کسی کو بھیجا قاصد کو مالک نہیں ملا اور چیز گھر میں تھی یہ اُٹھا لایا اور مستعیر کو دیدی مگر اُس سے یہ نہیں کہاکہ بے اجازت لایاہوں اگرچیز ضائع ہوجائے تو مالک تاوان لے سکتا ہے اختیار ہے مستعیر سے لے یا قاصد سے اور جس سے بھی لے گا وہ دوسرے سے رجوع نہیں کرسکتا۔ (عالمگیری)

مسئلہ۱۵:
نابالغ بچہ کا مال اُس کا باپ کسی کو عاریت کے طور پر نہیں دے سکتا۔ غلام ماذون مولیٰ کا مال عاریت دے سکتا ہے۔ عورت نے شوہر کی چیز عاریت پردیدی اگر یہ چیز اس قسم کی ہے جو مکان کے اندر ہوتی ہے اور عادۃً عورتوں کے قبضہ بلکہ تصرف میں رہتی ہے اس کے ہلاک ہونے پر تاوان کسی پر نہیں نہ مستعیر پر نہ عورت پر گھوڑایا بیل عورت نے منگنی دیدیامستعیر اور عورت دونوں ضامن ہیں کہ یہ چیزیں عورتوں کے قبضہ کی نہیں ہوتیں ۔ (بحر)

مسئلہ۱۶:
مالک نے مستعیر سے منفعت کے متعلق کہہ دیا ہے کہ اس چیز سے یہ کام لیا جائے یا وقت کی پابندی کردی ہے کہ اتنے وقت تک یا دونوں باتیں ذکر کردی ہیں یہ تین صورتیں ہوئیں عاریت میں چوتھی صورت یہ ہے کہ وقت و منفعت دونوں میں کسی بات کی قید نہ ہو اِس میں مستعیر کو اختیار ہے کہ جس قسم کا نفع چاہے اور جس وقت میں چاہے لے سکتا ہے کہ یہاں کوئی پابندی نہیں ۔ تیسری صورت میں کہ دونوں باتوں میں تقییدہو یہاں مخالفت نہیں کرسکتا مگر ایسی مخالفت کرسکتاہے کہ جو کام لینا ہے اُسی کے مثل ہے جو اُس نے کہہ دیا یا اُس چیز کے حق میں اُس سے بہتر ہے۔ مثلاًجانور لیا ہے کہ اس پر یہ دومن گیہوں لاد کر فلاں جگہ پہنچائے گا اور بجائے اُس گیہوں کے دوسرے دومن گیہوں لاد کر اُسی جگہ لے گیا کہ گیہوں گیہوں دونوں یکساں ہیں یا اُس سے کم مسافت پر لے گیا کہ یہ اُس سے آسان ہے یا گیہوں کی دو بوریاں لادنے کو کہا تھا جوَکی دو بوریاں لادیں کہ یہ اُن سے ہلکے ہوتے ہیں ۔ پہلی اور دوسری صورت میں مخالفت نہیں کرسکتا مگرایسی مخالفت کرسکتا ہے کہ جو کہہ دیا ہے اُسی کی مثل ہو یا اُس سے بہتر اور چوتھی صورت میں اُس پر خود سوار ہوسکتاہے دوسرے کو سوار کرسکتا ہے خود بوجھ لادسکتا ہے دوسرے کو لادنے کے لئے دے سکتا ہے مگر یہ ضرور ہے کہ خودسوارہوا تو دوسرے کو اب نہیں سوارکرسکتا اور دوسرے کو سوار کیا تو خود سوار نہیں ہوسکتا کہ اگرچہ مالک کی طرف سے قید نہ تھی مگر ایک کے کرنے کے بعد وہی متعین ہوگیا دوسر ا نہیں کرسکتا۔ (ہدایہ)

مسئلہ۱۷:
اجارہ میں بھی یہی صورتیں اور یہی احکام ہیں اورمخالفت کرنے کی صورت میں اگر وہ مخالفت جائز نہ ہواور چیز ہلاک ہوجائے توعاریت و اجارہ دونوں میں ضمان دینا ہوگا۔ (درمختار)

مسئلہ۱۸:
مکیل و موزون وعددی متقارب کو عاریت لیا اور عاریت میں کوئی قید نہیں تو عاریت نہیں بلکہ قرض ہے مثلاًکسی سے روپیٗ پیسیٗ گیہوں ٗ جوَ وغیرہا عاریت لئے اس کا مطلب یہ ہوتا ہے کہ اِن چیزوں کو خرچ کرے گااور اسی قسم کی چیز دے گا یعنی روپیہ لیا ہے تو روپیہ دے گا پیسہ لیا ہے تو پیسہ دے گا اور جتنا لیا اُتنا ہی دے گایہ عاریت نہیں بلکہ قرض ہے کیونکہ عاریت میں چیز کو باقی رکھتے ہوئے فائدہ اُٹھایا جاتا ہے اور یہاں ہلاک و خرچ کرکے فائدہ اُٹھایا ہے لہذا فرض کروکہ قبل انتفاع یہ چیز یں ضائع ہو جائیں جب بھی تاوان دینا ہوگا کہ قرض کا یہی حکم ہے کہ لینے والا مالک ہوجاتاہے نقصان ہوگا تو اس کا ہوگادینے والے کا نہیں ہوگا ہاں اگر ان چیزوں کی عاریت لینے میں کوئی ایسی بات ذکر کردی جائے جس سے یہ بات واضح ہوتی ہوکہ حقیقۃًعاریت ہی ہے قرض نہیں تو اُسے عاریت ہی قرار دیں گے مثلاًروپے یا پیسے مانگتا ہے کہ اس سے کوئی چیزوزن کرے گا یا اس سے تول کر باٹ بنائے گایا اپنی دوکان کو سجائے گا تو عاریت ہے۔ (ہدایہ، درمختار)

مسئلہ۱۹:
پہننے کے کپڑے قرض مانگے یہ عرفاًعاریت ہے پیوند مانگا کہ کرتے میں لگائے گا یا اینٹ یاکڑی مکان میں لگانے کے لئے عاریت مانگی اور ان سب میں یہ کہہ دیا ہے کہ واپس دیدوں گا توعاریت ہے اور یہ نہیں کہا ہے تو قرض ہے۔ ( عالمگیری)

مسئلہ۲۰:
کسی سے ایک پیا لہ سالن مانگا یہ قرض ہے اور اگر دونوں میں انبساط وبے تکلفی ہو تو اباحت ہے۔ گولی چھرے عاریت لئے یہ قرض ہے اور اگر نشانہ پر مارنے کے لئے یعنی چاندماری کے لئے گولی لی ہے تو عاریت ہے کیونکہ اُسے واپس دے سکتا ہے۔ (درمختار، ردالمحتار)

مسئلہ۲۱:
عاریت دینے والا جب چاہے اپنی چیز واپس لے سکتا ہے جب یہ واپس مانگے گا عاریت باطل ہوجائے گی عاریت کی ایک مدت مقرر کردی تھی مثلااًیک ماہ کے لئے یہ چیز دی اور مالک نے مدت پوری ہونے سے قبل مطالبہ کرلیا عاریت باطل ہوگئی اگرچہ مالک کو ایساکرنا مکروہ وممنوع ہے کہ وعدہ خلافی ہے مگر واپس لینے میں اگر مستعیر کا ظاہر نقصان ہوتو چیز اُس کے قبضہ سے نہیں نکال سکتا بلکہ چیز اُس مدت تک مستعیر کے پاس بطور اجارہ رہے گی مالک کو اجرت مثل ملے گی مثلااًیک شخص کی لونڈی کو بچہ کے دودھ پلانے کے لئے عاریت پر لیا اور اندرون مدت رضاعت مالک لونڈی کو مانگتا ہے اور بچہ دوسری عورت کا دودھ نہیں لیتا جب تک مدت پوری نہ ہو لونڈی نہیں لے سکتا ہاں اس زمانہ کی واجبی اُجرت وصول کرسکتا ہے کیوں کہ عاریت باطل ہوگئی۔ جہاد کے لئے گھوڑا عاریت لیا تھا اور چار ماہ اس کی مدت تھی دو مہینے کے بعد مالک اپنے گھوڑے کو واپس لینا چاہتا ہے اگر اسلامی علاقہ میں ہے مالک کو واپس دے دیاجائے گا اور اگر بلادشرک میں مطالبہ کرتا ہے ایسی جگہ کہ نہ وہاں کرایہ پر گھوڑا مل سکتا ہے نہ خریدسکتا ہے تو مستعیر واپس دینے سے انکار کرسکتا ہے اور ایسی جگہ تک آنے کا کرایہ دے گا جہاں کرایہ پر گھوڑا ملتا ہو یا خریدا جاسکتا ہو۔ (بحر، درمختار)

مسئلہ ۲۲:
پیپا وغیرہ کوئی ظرف مستعار لیا اُس میں گھی تیل وغیرہ بھر کر لے جارہا تھاجب جنگل میں پہنچا تو مالک واپس مانگنے لگا جب تک آبادی میں نہ آجائے دینے سے انکار کرسکتا ہے مالک فقط یہ کرسکتا ہے کہ اتنی دیر کی اُجرت لے لے۔ (عالمگیری)

مسئلہ۲۳:
زمین عاریت لی کہ اس میں مکان بنائے گایا درخت نصب کرے گایہ عاریت صحیح ہے اور مالک زمین کو یہ اختیار ہے کہ جب چاہے اپنی زمین خالی کرالے کیونکہ عاریت میں کوئی پابندی مالک پر لازم نہیں اور اگر مکان یا درخت کھود کر نکالنے میں زمین خراب ہوجانے کا اندیشہ ہوتو اِس ملبہ کی جو مکان کھودنے کے بعد قیمت ہوگی یا درخت کے کاٹنے کے بعد جو قیمت ہوگی مالک زمین سے دلادی جائے اور مالک مکان و درخت اپنے مکان درخت کو بجنسہ چھوڑ دے مالک زمین نے مستعیر کے لئے کوئی مدت مقرر کردی تھی مثلاًدس سال کے لئے یہ زمین مکان بنانے کو یا درخت لگانے کو عاریت دی اور مدت پوری ہونے سے پہلے زمین واپس لینا چاہتا ہے اگرچہ یہ مکروہ ووعدہ خلافی ہے مگر واپس لے سکتا ہے کیونکہ یہ عقد اُس کے ذمہ قضائً لازم نہیں مگر اس عمارت اور درخت کی وجہ سے مستعیرکا جو کچھ نقصان ہوگا مالک زمین اُس کو ادا کرے یعنی کھڑی عمارت کی قیمت لگائی جائے اور ملبہ جُدا کردینے کے بعد جو قیمت ہوا س میں عمارت کی قیمت سے جو کمی ہومالک زمین یہ رقم مستعیر کو دے۔ (درمختار)

مسئلہ۲۴:
زمین زراعت کے لئے عاریت دی اور واپس لینا چاہتا ہے جب تک فصل تیار نہ ہو اور کھیت کاٹنے کا وقت نہ آئے واپس نہیں لے سکتا وقت مقرر کرکے دی ہو یا مقرر نہ کیا ہو دونوں کا ایک حکم ہے یہ البتہ ہے کہ فصل تیار ہونے تک زمین کی جو اُجرت ہو مالک زمین کو دلادی جائے گی۔ اگر کھیت بولیا ہے مگر ابھی تک جما نہیں ہے مالک زمین یہ کہتا ہے کہ بیج لے اور جو کچھ صرفہ ہوا ہے وہ لے لو اور کھیت چھوڑ دو یہ نہیں کرسکتا اگرچہ کاشتکار راس پر راضی بھی ہو کیونکہ جمنے سے پہلے زراعت کی بیع نہیں ہوسکتی اور کھیت جم گیا ہے تو ایسا کیاجاسکتا ہے۔ (بحر، عالمگیری)

مسئلہ۲۵:
مکان عاریت پر لیا اور مستعیر نے مٹی کی اُس میں کوئی دیوار بنوائی مکان والے نے مکان واپس لیا مستعیر اُس دیوار کی قیمت یا صرفہ لینا چاہتا ہے نہیں لے سکتااور اگر چاہتا ہے کہ دیوارگرادے تو گرا بھی نہیں سکتا اگر دیوار مالک مکان کی مٹی سے بنوائی ہے۔ زمین عاریت پر لی کہ اس میں مکان بنائے گا اور رہے گا اورجب یہاں سے چلا جائے گا تو مکان مالک زمین کا ہوجائے گا یہ عاریت نہیں ہے بلکہ اجارۂ فاسدہ  ہے اس کا حکم یہ ہے کہ جب تک مستعیر وہاں رہے زمین کا واجبی کرایہ اُسکے ذمہ ہے اور جب چھوڑدے تو مکان کا مالک مستعیرہے مالک زمین نہیں ۔ (بحر)

مسئلہ۲۶:
کسی سے کہا کہ میری اس زمین میں مکان بنالو میں تمھارے پا س اس زمین کو ہمیشہ رہنے دوں گا یا فلاں وقت تک تمھیں نہیں نکالوں گا اور اگر میں نکالوں تو جوکچھ تم خرچ کروگے میں اُس کا ضامن ہوں اور عمارت میری ہوگی اس صورت میں اگر مستعیرکو نکالے گا عمارت کی قیمت دینی ہوگی اور عمارت مالک زمین کی ہوگی۔ (خانیہ)

مسئلہ۲۷:
جانور عاریت پرلیا ہے تو اُس کا چارہ دانہ گھاس سب مستعیر کے ذمہ ہے یہی حکم لونڈی غلام کا ہے کہ اُنکی خوراک مستعیر کے ذمہ ہے۔ (ردالمحتار) اور اگر بے مانگے خود مالک نے کہا کہ تم اسے لے جاؤاوراس سے کام لو تو اس صورت میں خوراک مالک کے ذمہ ہے۔ (عالمگیری)

مسئلہ۲۸:
مستعیر کے پاس ایک شخص آکر یہ کہتا ہے کہ فلاں شخص سے فلاں چیز میں نے عاریت لی ہے اور وہ تمھارے یہاں ہے اُس نے کہہ دیا ہے کہ تم وہاں سے لے لو مستعیر نے اُ س کو وکیل سمجھ کرچیز دیدی مالک نے انکار کیا کہتا ہے میں نے اُس سے یہ نہیں کہا تھا تو مستعیر کو تاوان دینا ہوگااور اُس شخص سے واپس بھی نہیں لے سکتا جب کہ اُ س کی تصدیق کی تھی ہاں اگر اُ س کی تصدیق نہیں کی تھی یا تکذیب کی تھی یا شرط کردی تھی کہ ہلاک ہوئی تو تاوان دینا ہوگااس صورت میں جو کچھ مستعیرنے تاوان دیا ہے اِس سے وصول کرسکتا ہے۔ اس کا قاعدۂ کلیہ یہ ہے کہ جب مستعیر ایسا تصرف کرے جو موجب ضمان ہو اور دعویٰ یہ کرے کہ مالک کی اجازت سے میں نے کیا ہے اور مالک اسکی تکذیب کرے تو مستعیر کو ضمان دینا ہوگا ہاں اگر گواہوں سے مالک کی اجازت ثابت کردے تو ضمان سے بری ہے۔ (ردالمحتار)

مسئلہ۲۹:
عاریت کی واپسی مستعیر کے ذمہ ہے جو کچھ واپس کرنے میں صرفہ ہوگا یہ اپنے پاس سے دے گا۔ عاریت کے لئے کوئی وقت معین کردیاتھا کہ اتنے دنوں کے لئے یا اتنی دیر کے لئے چیز دیتا ہوں وہ وقت گزر گیااور چیز نہیں پہنچائی اور ہلاک ہوگئی مستعیر کے ذمہ تاوان ہے کہ اِس نے وقت پورا ہونے کے بعد کیوں نہیں پہنچائی جب کہ پہنچانا اِس کے ذمہ تھا۔ اگر مستعیر نے عاریت اس لئے لی ہے کہ اُسے رہن رکھے گا اور فرض کرو وہ چیز ایسی ہے کہ اُسکی واپسی میں کچھ صرفہ ہوگا تو یہ صرفہ مستعیر کے ذمہ نہیں ہے بلکہ مالک کے ذمہ ہے پہلے جو بیان کیاگیا ہے کہ واپسی کا خرچہ مستعیر کے ذمہ ہے اِس حکم سے صورت مذکورہ کا استثناہے۔ (بحر)

مسئلہ۳۰:
ایک شخص نے یہ وصیت کی ہے کہ میرا غلام فلاں شخص کی خدمت کرے یعنی وہ وارث کی ملک ہے اورموصی ٰ لہ کی اتنے دنوں خدمت کرے اس میں بھی واپسی کا صرفہ موصیٰ لہ کے ذمہ ہے۔ غصب ورہن میں واپسی کی ذمہ داری ومصارف غاصب ومرتہن پر ہیں ۔ مالک نے اپنی چیز اُجرت پر دی تو واپسی کی ذمہ داری ومصارف مالک پرہیں ۔ یہ اُس وقت ہے کہ وہاں سے لے جانا مالک کی اجازت سے ہو مثلاًکہیں جانے کے لئے ٹٹو کرایہ پر لیا وہاں تک گیا ٹٹوواپس کرنا اس کا کام نہیں بلکہ مالک کاکام ہے اور اگر اُس کے حکم سے نہیں لے گیا ہے تو پہنچانا اس کے ذمہ ہے۔ مثلاًکرسی کرایہ پر لی اور شہر سے باہر لے گیا تو واپس کرنا اس کا کام ہوگا۔ شرکت ومضاربت اور موہوب شے جس کو مالک نے واپس کرلیا اِن سب کی واپسی مالک کے ذمہ ہے۔ اجیر مشترک جیسے درزی دھوبی کپڑے کی واپسی ان کے ذمہ ہے۔ (درمختار، ردالمحتار)

مسئلہ ۳۱:
مستعیرنے جانور کو اپنے غلام یا نوکر کے ہاتھ یا مالک کے غلام کے ہاتھ یا نوکر کے ہاتھ واپس کردیا اور مالک کے قبضہ کرنے سے پہلے ہلاک ہوگیا مستعیر تاوان سے بری ہوگیا کہ جس طرح واپس کرنے کا دستور تھا بجالایا اگر مزدور کے ہاتھ واپس کیا ہوجو روز پر کام کرتاہے وہ مستعیرکا مزدور ہو یا مالک کایا اجنبی کے ہاتھ واپس کیا اور قبضہ سے پہلے ہلاک ہوجائے تو ضمان دینا ہوگایہ اُس صورت میں ہے کہ عاریت کے لئے مدت  تھی اور مدت گزرنے کے بعد مزدور یا اجنبی کے ہاتھ بھیجا ہو اور مدت نہ ہو یا مدت کے اندر بھیجا ہوتو اس میں تاوان نہیں کیونکہ مستعیرکو ودیعت رکھنا جائز ہے۔ (درمختار)

مسئلہ۳۲:
عمدہ ونفیس اشیاء جیسے زیور موتیوں کا ہاران کو غلام اور نوکر کے ہاتھ واپس کرنے سے تاوان سے بری نہیں ہوگا کیونکہ یہ چیزیں اس طرح واپس نہیں کی جاتیں ۔ (درمختار)

مسئلہ۳۳:
مستعیر گھوڑے کو مالک کے اصطبل میں باندھ گیا یا غلام کو مکان پر پہنچا گیا بری ہوگیا اور اگر گھوڑا غصب کیا ہوتایا ودیعت کے طور پر ہوتا اِس طرح پہنچاجاناکافی نہ ہوتا بلکہ مالک کو قبضہ دلانا ہوتا۔ (بحر)اور اگر اصطبل مکان سے باہر ہے وہاں باندھ گیا تو عاریت کی صورت میں بھی بری نہیں ۔ (عالمگیری)

مسئلہ۳۴:
چیز واپس کرنے لایا مالک نے کہا اُس جگہ رکھ دو رکھنے میں وہ چیز ٹوٹ گئی مگر اُس نے قصداًنہیں توڑی ضمان واجب نہیں ۔ (عالمگیری)

مسئلہ۳۵:
دوشخص ایک کمرہ میں رہتے ہیں ایک جانب ایک دوسری جانب دوسرا ایک نے دوسرے سے کوئی چیز عاریت لی جب معیر نے واپس مانگی تو مستعیر نے کہا کہ تمھاری جانب جو طاق ہے اُ س پر میں نے چیز رکھدی تھی تو مستعیر پر ضمان واجب نہیں جب کہ یہ مکان انہیں دونوں کے قبضے میں ہے۔ ( عالمگیری)

مسئلہ۳۶:
سونے کا ہار عاریت مانگ لایا اور بچہ کو پہنا دیا اُس کے پا س سے چوری ہوگیا اگر بچہ ایسا ہے کہ ایسی چیزوں کی حفاظت کرسکتاہے تو تاوان نہیں ورنہ تاوان دینا ہوگا۔ (درمختار)

مسئلہ۳۷:
باپ کو اختیار نہیں ہے کہ نا بالغ کی چیز عاریت دیدے قاضی اور وصی بھی نہیں دے سکتے۔ (درمختار)

مسئلہ۳۸:
ایک شخص سے بیل عاریت مانگا اُس نے کہا کل دوں گا دوسرے دن مانگنے والا آیا اور بغیر اجازت بیل کھول لے گیااُسے کام میں لایا اور بیل مرگیا تاوان دینا ہوگا کہ بغیر اجازت لے گیا ہے اور اگر صورت یہ ہے کہ مالک سے یہ کہا کہ مجھ کو کل بیل دیدو مالک نے کہا ہاں اور بغیر اجازت لے گیااور مرگیا تو تاوان نہیں فرق یہ ہے کہ پہلی صورت میں دوسرے دن بیل دینے کا وعدہ کیا ہے ابھی عاریت دیا نہیں اور دوسری صورت میں عاریت ابھی دیدی اور مستعیر کل لے جائے گا اور کل قبضہ کرے گا۔ (درمختار، ردالمحتار)

مسئلہ۳۹:
لڑکی رخصت کی اور جہیزبھی ویسا دیا جیسا ایسے لوگوں کے یہاں دیا جاتا ہے اب یہ کہتا ہے کہ سامان جہیز میں نے عاریت کے طور پر دیا تھا اگر وہاں کاعرف یہ ہے کہ باپ بیٹی کو جوکچھ جہیز دیتا ہے وہ لڑکی کی ملک ہوتا ہے عاریت کے طور پر نہیں ہوتا تواس شخص کی بات کہ عاریت ہے مقبول نہیں اور اگر عرف عاریت ہی کافی ہے یا اکثر عاریت کے طور پر دیتے ہیں یا دونوں طرح یکساں چلن ہے توا ُسکی بات مقبول ہے لڑکی کی ماں یا نابالغہ کے ولی نے وہی بات کہی جو باپ نے کہی تھی توان کا بھی وہی حکم ہے۔ (درمختار)

مسئلہ۴۰:
عاریت کی وصیت کی ہے ورثہ اس سے رجوع نہیں کرسکتے۔ عاریت کا حکم اجارہ کی طرح ہے کہ وہ دونوں میں سے ایک مرجائے عاریت فسخ ہوجائے گی۔ (درمختار)

مسئلہ۴۱:
جانور کو کسی مقام تک کے لئے کرایہ پر لیا تو صرف وہاں تک جانا ہی کرایہ پر ہے آنا داخل نہیں اور اگر اُس مقام تک کے لئے عاریت لیا ہے تو آمدورفت دونوں شامل ہیں ۔ کہیں جانے کے لئے جانور کو عاریت پرلیا تھا وہاں گیا نہیں بلکہ جانور کو گھر میں باندھ رکھا اور ہلاک ہوگیا تو تاوان دینا ہوگا کہ جانور جانے کے لئے تھا نہ باندھنے کے لئے۔ (درمختار)

مسئلہ۴۲:
کتاب عاریت لی دیکھنے سے معلوم ہواکہ اس میں کتا بت کی غلطیاں ہیں اگرمعلوم ہو کہ غلطی درست کردینے پر مالک راضی ہے تو غلطیوں کی اصلاح کردی اور اگر غلطی کی اصلاح نہ کرے بدستور چھوڑدے تو اِس میں گنہگار نہیں اور قرآن شریف کی کتابت کی غلطیاں درست کرنا ضروری ہے۔ (درمختار)

مسئلہ۴۳:
ایک شخص نے انگوٹھی رہن رکھی اور مرتہن سے کہدیا اسے پہن لو اُس نے پہن لی تو رہن نہیں بلکہ عاریت ہے کہ اگر ضائع ہوگئی دَین ساقط نہیں ہوگا اور اگر مرتہن نے اُتارلی تو رہن ہوگئی کہ ضائع ہونے سے دین ساقط ہوگااور اگر راہن نے کلمہ کی اُنگلی میں پہننے کو کہا توعاریت نہیں بلکہ رہن ہے کہ عادۃاًس اُنگلی میں انگوٹھی نہیں پہنی جاتی۔ (عالمگیری)



ہبہ کا بیان


ہبہ کے فضائل میں بکثرت احادیث آئی ہیں بعض ذکر کی جاتی ہیں ۔ 

احادیث:

حدیث۱:
امام بخاری نے مفرد میں ابوہریرہ رضی اﷲ تعالیٰ عنہ سے روایت کی حضور اقدسﷺفرماتے ہیں باہم ہدیہ کرو اس سے آپس میں محبت ہوگی۔ 
حدیث۲:
ترمذی نے ام المومنین عائشہ رضی اﷲ تعالیٰ عنہ سے روایت کی رسول اﷲ ﷺنے فرمایا ہدیہ کرو کہ اس سے حسد دور ہوجاتا ہے۔ 
حدیث۳:
ترمذی ابوہریرہ رضی اﷲ تعالیٰ عنہ سے راوی کی حضور ﷺوسلم فرماتے ہیں ہدیہ کرو کہ اس سے سینہ کا کھوٹ دور ہوجاتا ہے اور پڑوس والی عورت پڑوسن کے لئے کوئی چیز حقیر نہ سمجھے اگرچہ بکری کا کھر ہو اسی کی مثل بخاری شریف میں بھی اُنہیں سے مروی۔ مطلب حدیث کا یہ ہے کہ اگر تھوڑی چیز میسر آئے تو وہی ہدیہ کرے یہ نہ سمجھے کہ ذراسی چیز کیا ہدیہ کی جائے یا ی کہ کسی نے تھوڑی چیز ہدیہ کی تو اُسے نظرِحقارت سے نہ دیکھے یہ نہ سمجھے کہ یہ کیا ذراسی چیز بھیجی ہے۔ اس حکم میں خاص عورتوں کو ممانعت فرمانے کی وجہ یہ ہے کہ ان میں یہ مادہ بہت پایا جاتا ہے بات بات پرا ِس قسم کی نکتہ چینی کیاکرتی ہیں اور عموماًجو چیز یں ہدیہ بھیجی جاتی ہیں وہ عورتوں ہی کے قبضے میں ہوتی ہیں لہذاحکم دیا جاتا ہے کہ پڑوس والی کو چیز بھیجنے میں یہ خیال نہ کرے کہ کم ہے۔ 
حدیث۴:
صحیح بخاری شریف میں ابوہریرہ رضی اﷲ تعالیٰ عنہ سے مروی کی حضور اقدس ﷺفرماتے ہیں اگر مجھے دست یا پایہ کے لئے بلایا جائے تو اس دعوت کو قبول کروں گا اور اگر یہ چیزیں میرے پاس ہدیہ کی جائیں تو انہیں قبول کروں گا۔ 
حدیث۵:
صحیح بُخاری شریف میں ام المومنین میمونہ رضی اﷲ تعالیٰ عنہا سے مروی کہتی ہیں میں نے ایک کنیز آزاد کردی تھی جب حضور اقدس ﷺمیرے پاس تشریف لائے تو میں نے حضور کو اس کی اطلاع دی فرمایا اگر تم اپنے مامووں کو دیدی ہوتی تو تمھیں زیادہ ثواب ملتا۔ 
حدیث۶:
ترمذی نے حضرت انس رضی اﷲ تعالیٰ عنہ سے روایت کی کہ جب حضور اقدس ﷺمدینہ میں تشریف لائے مہاجرین نے خدمت اقدس میں حاضر ہوکر یہ عرض کی یارسول اﷲ ﷺجن کے یہاں ہم ٹھہرے ہیں (یعنی انصار)ان سے بڑھ کرہم نے کسی کو زیادہ خرچ کرنے والا نہیں دیکھا اور تھوڑا ہو تو اُسی سے مواساۃکرتے ہیں اُنھوں نے کام کی ہم سے کفایت کی اور منافع میں ہمیں شریک کرلیا یعنی باغات کے کام یہ کرتے ہیں اور جو کچھ پیداوار ہوتی ہے اُس میں ہمیں شریک کرلیتے ہیں ہم کو اندیشہ ہے کہ سارا ثواب یہی لوگ لے لیں گے ارشاد فرمایا نہیں جب تک تم اُن کے لئے دُعا کرتے رہوں گے اور اُن کی ثنا کرتے رہوگے (تم بھی اجر کے مستحق بنو گے)

حدیث۷:
ترمذی و ابو دا ؤد نے جابر رضی اﷲ تعالیٰ عنہ سے روایت کی کہ رسول اﷲ ﷺ نے فرمایا جس کو کوئی چیز دی گئی اگر اُس کے پاس کچھ ہے تو اُس کو بدلہ دے اور بدلہ دینے پر قادر نہ ہو تو اُس کی ثنا کرے۔ 
حدیث۸:
ترمذی میں اسامہ بن زید رضی اﷲ تعالیٰ عنہماسے مروی کہ رسول اﷲ ﷺنے فرمایا جس کے ساتھ احسان کیا گیا اور اُس نے احسان کرنے والے کے لئے یہ کہا  جزاک  اﷲ خیرا تو پوری ثنا کردی۔ 
حدیث۹:
صحیح بخاری شریف میں ہے ابوہریرہ رضی اﷲ تعالیٰ عنہ کہتے ہیں کہ رسول اﷲ ﷺ کے پاس جب کسی قسم کا کھانا کہیں سے آتا تو دریافت فرماتے صدقہ ہے یا ہدیہ اگر کہا جاتاصدقہ ہے تو (فقراے )صحابہ سے فرماتے تم لوگ اسے کھالواور اگر کہا جاتا ہدیہ ہے تو صحابہ کے ساتھ خود بھی تناول فرماتے۔ 
حدیث۱۰:
انس رضی اﷲ تعالیٰ عنہ سے امام بخاری نے روایت کی کہ نبی کریم ﷺ خوشبو کوواپس نہیں فرماتے اور صحیح مسلم میں ابو ہریرہ رضی اﷲ تعالیٰ عنہ سے مروی کہ رسو ل اﷲ ﷺنے فرمایاجس کے پاس پھول پیش کیا جائے تو واپس نہ کرے کہ اُٹھانے میں ہلکا ہے اور بو اچھی ہے ہلکا ہونے کا مطلب یہ ہے کہ دینے والے کا احسان زیادہ نہیں ہے۔ 
حدیث۱۱:
ترمذی نے عبد اﷲ بن عمر رضی اﷲ تعالیٰ عنہما سے روایت کی کہ رسول اﷲ ﷺفرماتے ہیں تین چیزیں واپس نہ کی جائیں تکیہ اور تیل اور دودھ بعض نے کہا تیل سے مراد خوشبو ہے۔ 
حدیث۱۲:
ترمذی نے ابو عثمان نہدی سے مرسلاً روایت کی کہ رسو ل اﷲ ﷺنے فرمایا جب کسی کو پھول دیاجائے توواپس نہ کرے کہ وہ جنت سے نکلا ہے۔ 
حدیث۱۳:
بیہقی نے دعوات کبیر میں ابوہریرہ رضی اﷲ تعالیٰ عنہ سے روایت کی کہتے ہیں میں نے رسول اﷲ ﷺ کو دیکھا کہ جب نیا پھل حضور کی خدمت میں پیش کیا جاتا اُسے آنکھوں اور ہونٹوں پر رکھتے اور یہ دعا پڑھتے        اٰللّھُمَّ کَمَا اَرَیْتَنَا اَوَّلَہٗ فَاَرِنَا آخِرَہٗ  (اے اﷲ جس طرح تونے ہمیں اس کا اول دکھایا ہے اس کا آخر دکھِا ) اس کے بعدجو چھوٹا بچہ حاضر ہوتا اُسے دیدیتے۔ 
حدیث۱۴:
صحیح بخاری میں ہے ام المومنین صدیقہ رضی اﷲ تعالیٰ عنہما نے عرض کی یارسو ل اﷲ ﷺمیرے دو پڑوسی ہیں ان میں کس کو ہدیہ کروں ارشاد فرمایا جس کا دروازہ تم سے زیادہ نزدیک ہو۔ 
حدیث۱۵:
صحیح بُخاری میں ہے حضرت عمر بن عبد العزیز فرماتے ہیں کہ رسول اﷲ ﷺکے زمانہ میں ہدیہ ہدیہ تھااور اس زمانہ میں رشوت ہے یعنی حکام کو جو ہدیہ دیا جاتا ہے وہ رشوت ہے۔ 

مسائل فقہیہ  :

مسئلہ۱:
کسی چیز کا دوسرے کو بلا عوض مالک کردینا ہبہ ہے یعنی اِس میں عوض ہونا شرط و ضروری نہیں ۔ (درر) دینے والے کو واہب کہتے ہیں اور جس کو دی گئی اُسے موہوب لہ اور چیز کو موہب اور کبھی چیز کو ہبہ بھی کہتے ہیں ۔ 
مسئلہ۲:
ہبہ میں واہب کے لئے کبھی دنیا کا نفع ہے کبھی نفع اخروی۔ نفع دنیوی مثلاً ہبہ کرکے کچھ عوض لینا یا اس واسطے ہبہ کیاکہ لوگوں میں اس کا ذکر خیر ہوگا۔ امام ابو منصورما تریدی رحمہ اﷲ تعالیٰ فرماتے ہیں مومن پر اپنی اولاد کو جودواحسان کی تعلیم ویسی ہی واجب ہے جس طرح توحید وایمان کی تعلیم واجب ہے کیونکہ جودو احسان سے دُنیا کی محبت دور ہوتی ہے اور محبت دنیا ہی ہر گناہ کی جڑ ہے۔ ہبہ کا قبول کرنا سنت ہے ہدیہ کرنے سے آپس میں محبت زیادہ ہوتی ہے۔ (درمختار)

مسئلہ۳:
ہبہ صحیح ہونے کی چند شرطیں ہیں :۔ 

(۱) واہب کا عاقل ہونا (۲)بالغ ہونا (۳)مالک ہونا۔ نا بالغ کا ہبہ صحیح نہیں اسی طرح غلام کا ہبہ کرنا بھی کہ یہ کسی چیز کا مالک ہی نہیں جو چیز ہبہ کی جائے (۴)وہ موجودہواور (۵) قبضہ میں ہو (۶)مشاع  نہ ہو۔ (۷)متمیز ہو(۸)مشغول نہ ہو۔ اس کے ارکان ایجاب وقبول ہیں اور ا س کا حکم یہ ہے کہ ہبہ کرنے سے چیز موہوب لہ کی ملک ہوجاتی ہے اگرچہ یہ ملک لازم نہیں ہے۔ اس میں خیار شرط صحیح نہیں مثلاًہبہ کیا اور موہوب لہ کے لئے تین دن کا اختیار دیا ہاں اگر جدائی سے پہلے اُس نے ہبہ کو اختیار کرلیا ہبہ صحیح ہوگیا ورنہ نہیں ۔ اور اگر واہب نے اپنے لئے تین دن کا خیار رکھا ہے تو ہبہ صحیح ہے اور خیار باطل شروط فاسد ہ سے ہبہ باطل نہیں ہوتا بلکہ خود شرطیں ہی باطل ہو جاتی ہیں مثلااًیک شخص کو اپناغلام اس شرط پر ہبہ کیا کہ وہ غلام کو آزاد کردے ہبہ صحیح ہے او رشرط باطل۔ (بحر، عالمگیری)

مسئلہ ۴:
ہبہ دوقسم ہے ایک تملیک دوسرا اسقاط مثلاًجس پر مطالبہ تھا مطالبہ اُسے ہبہ کرنا اُس کو ساقط کرنا ہے۔ مدیوں کے سوا دوسرے کو دین ہبہ کرنا اُس وقت صحیح ہے کہ قبضہ کا بھی اُس کو حکم دیدیا ہوا ور قبضہ کا حکم نہ دیا ہو تو صحیح نہیں ۔ (بحر)

مسئلہ۵:
ایک شخص نے ہنسی مذاق کے طور پر دوسرے سے چیز ہبہ کرنے کو کہا مثلاًیار دوستوں میں کبھی ایسا ہوتا ہے کہ مذاق میں کہتے ہیں مٹھائی کھلاؤیا یہ چیز دیدو مگر اُس نے سچ مچ کوہبہ کردیا یہ ہبہ صحیح ہے کبھی اِس طرح بھی ہبہ ہوتا ہے کہ بہت سے لوگوں سے کہا جاتا ہے کہ میں نے یہ چیز تم میں سے ایک کے لئے ہبہ کردی جس کا جی چاہے لے لے اُن میں سے ایک نے لے لی ہبہ درست ہوگیا وہ مالک ہوگیا یا کہہ دیا میں نے اپنے باغ کے پھل کی اجازت دیدی ہے جو چاہے لے لے جو لے گامالک ہوجائے گااور اگر ایسے شخص نے لیا جس کو واہب کے اس ہبہ کی خبر نہیں پہنچی ہے اُس کو لینا جائز نہیں ۔ (بحر) اور علم سے پہلے کھایا تو حرام کھایا۔ (عالمگیری)

مسئلہ۶:
ہبہ کے بہت سے الفاظ ہیں ۔ میں تجھے ہبہ کیا۔ یہ چیز تمھیں کھانے کو دی۔ یہ چیز میں نے فلاں کے لئے یا تیرے لئے کردی۔ میں نے یہ چیز تیرے نام کردی۔ میں نے اس چیزکا تجھے مالک کردیا۔ اگر قرینہ ہو تو ہبہ ہے ورنہ نہیں کیونکہ مالک کرنا بیع وغیرہ بہت چیزوں کو شامل ہے۔ عمر بھر کے لئے یہ چیز دیدی۔ اس گھوڑے پر سوار کردیا۔ یہ کپڑا پہننے کو دیا۔ میرا یہ مکان تمھارے لئے عمر بھر رہنے کوہے۔ یہ درخت میں نے اپنے بیٹے کے نام لگایا ہے۔ (درمختار، بحر)

مسئلہ۷:
ہبہ کے بعض الفاظ ذکر کردیئے اور اس کا قاعدۂ کلیہ یہ ہے کہ اگر لفظ ایسا بولا جس سے ملک رقبہ سمجھی جاتی ہو یعنی خود اُس شے کی ملک تو ہبہ ہے اوراگر منافع کی تملیک معلوم ہوتی ہو تو عاریت ہے اور دونوں کا احتمال ہے تو نیت دیکھی جائے گی۔ (درمختار)

مسئلہ۸:
مرد نے عورت کو کپڑے بنوانے کے لئے روپے دیئے کہ بنا کر پہنے یہ ہبہ ہے چھوٹے بچے کے لئے کپڑے بنوائے تو بنواتے ہی بلکہ قطع کراتے ہی اُس کی ملک ہوگئے بچہ کو دے یا نہ دے اور بالغ لڑکے کے لئے بنوائے تو جب تک اُس کو قبضہ نہ دے مالک نہیں ہوگا۔ (ردالمحتار)

مسئلہ۹:
ہبہ کے لئے قبول ضروری ہے یعنی موہوب لہ جب تک قبول نہ کرے اُس کے حق میں ہبہ نہیں ہوگا اگرچہ واہب کے حق میں فقط ایجاب سے ہبہ ہو جائے گا بخلاف بیع کہ اس میں جب تک ایجاب وقبول دونوں نہ ہوں بائع ومشتری کسی کے حق میں بیع نہیں اس کا حاصل یہ ہواکہ مثلاًقسم کھائی تھی کہ یہ چیز فلاں کو ہبہ کردوں گا اس نے ایجاب کیا مگر اُس نے قبول نہ کیا قسم میں سّچاہوگیا اور اگر قسم کھاتا کہ اسے فلاں کے ہاتھ بیع کروں گا اور ایجاب کیا مگر اُس نے قبول نہیں کیا حانث ہوگیا قسم ٹوٹ گئی۔ (بحر)

مسئلہ۱۰:
ہبہ کا قبول کرنا کبھی الفاظ سے ہوتا ہے اور کبھی فعل سے مثلااًس نے ایجاب کیا یعنی کہا میں نے یہ چیز تمھیں ہبہ کردی اُس نے لے لی ہبہ تمام ہوگیا۔ (بحر)

مسئلہ۱۱:
ہبہ تمام ہونے کے لئے قبضہ کی بھی ضرورت ہے بغیر اس کے ہبہ تمام نہیں ہوتا پھر اگر اُسی مجلس میں قبضہ کرے تو واہب کی اجازت کی بھی ضرورت نہیں اور مجلس بدل جانے کے بعد قبضہ کرنا چاہتا ہے تو اجازت درکار ہے ہاں اگر جس مجلس میں ہبہ کیا ہے اُس نے کہدیا ہے کہ تم قبضہ کرلو تو اب اجازت حاصل کرنے کی ضرورت نہیں وہی پہلی اجازت کافی ہے۔ (ہدایہ ، درمختار)

مسئلہ۱۲:
قبضہ پر قادر ہونا بھی قبضہ ہی کے حکم میں ہے مثلاًصندوق میں کپڑے ہیں ا ور کپڑے ہبہ کرکے صندوق اُسے دیدیا اگر صندوق مقفل ہے قبضہ نہیں ہوا اور قفل کھُلا ہوا ہے قبضہ ہوگیا یعنی ہبہ تمام ہوگیا کہ قبضہ پر قادر ہوگیا۔ (بحر)

مسئلہ۱۳:
واہب نے موہوب لہ کو قبضہ سے منع کردیا تو اگرچہ قبضہ کر لے یہ قبضہ صحیح نہیں مجلس میں قبضہ کرے یا بعد میں اس صورت میں ہبہ تمام نہیں ۔ (بحر)

مسئلہ۱۴:
ہبہ کے لئے قبضۂ کامل کی ضرورت ہے اگر موہو ب شے ( یعنی جو چیز ہبہ کی گئی ہے )واہب کی ملک کو شاغل ہو تو قبضہ ٔ کامل ہوگیا اور ہبہ تمام ہوگیا اور اُس کی ملک میں مشغول ہے تو قبضہ ٔ کامل نہیں ہوامثلاًبوری میں واہب کا غلّہ ہے بوری ہبہ کردی اور مع غلہ کے قبضہ دیدیا یا مکان میں واہب کے سامان ہیں مکان ہبہ کردیا اور سامان کے ساتھ قبضہ دیا ہبہ تمام نہیں ہوا اور اگر غلّہ ہبہ کیا یا مکان میں جو چیز یں تھیں اُن کو ہبہ کیا اور بوری سمیت قبضہ دیدیا یا مکان اور سامان سب پر قبضہ دیدیا ہبہ تمام ہوگیا۔ یونہی گھوڑے پر کاٹھی کسی ہوئی اور لگام لگی ہوئی تھی کاٹھی اورلگام کوہبہ کیا ور گھوڑے پرمع کاٹھی اور لگام کے قبضہ کیا ہبہ تمام نہیں ہوا اور گھوڑے کو ہبہ کیا اور قبضہ دے دیا اگرچہ کاٹھی اور لگام کے ساتھ ہے قبضہ تمام ہوگیا۔ یونہی کنیز زیور پہنے ہوئے ہے کنیز کوہبہ کیا اور قبضہ دیدیا ہبہ تمام ہوگیا۔ اور زیور کو ہبہ کیا تو جب تک زیور اُتار کر قبضہ نہ دے گا ہبہ تمام نہیں ہوگا۔ (بحر ،درمختار،ردالمحتار)

مسئلہ۱۵:
موہوب چیز ملک غیر واہب میں مشغول ہواور قبضہ کرلیا ہبہ تمام ہوگیا مثلاًمکان ہبہ کیا جس میں مستحق کی چیزیں ہیں یا اُن چیزوں کو واہب یا موہوب لہ نے غصب کیا ہے اور موہوب لہ نے مع اُن چیزوں کے مکان پر قبضہ کرلیا ہبہ تمام ہوگیا۔ (بحر)

مسئلہ۱۶:
اگر اپنے نا بالغ بچہ کو ہبہ کیا اور موہوب شے ملک واہب میں مشغول ہے مثلاًنا بالغ لڑکے کو مکان ہبہ کیا جس میں باپ کا سامان موجود ہے یہ مشغولیت مانع تمامیت نہیں یعنی ہبہ تمام ہوگیا۔ یونہی مکان ہبہ کیا جس میں کچھ لوگ بطور عاریت رہتے ہیں ہبہ تمام ہوگیا اور اگر کرایہ پر رہتے ہوں تو نہیں ۔ یونہی عورت نے اپنا مکان شوہرکو ہبہ کیا اور مکان پر شوہر کو قبضہ دیدیا اگرچہ اُس عورت کا اثاثہ موجود ہو قبضہ کامل ہوگیا۔ (درمختار)

مسئلہ۱۷:
مشغول کو ہبہ کرنے کا طریقہ یہ ہے کہ شاغل کو موہوب لہ کے پاس پہلے ودیعت رکھ دے پھر مشغول کو ہبہ کر کے قبضہ دیدے اب صحیح ہو جائے گا مثلاًمکان میں جو سامان ہے اِسے ودیعت رکھ کر مکان پر قبضہ دلادے۔ (درمختار)

مسئلہ۱۸:
ہبہ میں یہ ضروری ہے کہ موہوب شے غیر موہوب سے جُدا ہواگر غیر کے ساتھ متصل ہو ہبہ صحیح نہیں مثلاًدرخت میں جو پھل لگے ہوں اُن کو ہبہ کرنا درست نہیں ۔ جو چیز ہبہ کی گئی اگر وہ قابل تقسیم ہوتو ضرور ہے کہ اُس کی تقسیم ہوگئی ہو بغیر تقسیم کئے ہوئے ہبہ درست نہیں اور اگر تقسیم کے قابل ہی نہ ہو یعنی تقسیم کے بعدوہ شے قابل انتفاع نہ رہے مثلاًچھوٹی سی کوٹھری یا حمام ان میں ہبہ صحیح ہونے کے لئے تقسیم ضرور نہیں ۔ (ہدایہ وغیرہا)

مسئلہ۱۹:
جو چیز تقسیم کے قابل ہے اُ س کو اجنبی کے لئے ہبہ کرے یا شریک کے لئے دونوں صورتیں نا جائز ہیں ۔ ہاں اگر ہبہ کرنے کے بعد واہب نے اُسے خود یا اُس کے حکم سے کسی دوسرے نے تقسیم کرکے قبضہ دیدیا یا موہوب لہ کو حکم دیدیا کہ تقسیم کرکے قبضہ کرلو اور اُس نے ایسا کرلیاان صورتوں میں ہبہ جائز ہوگیاکیونکہ مانع زائل ہوگیا۔ اگر بغیر تقسیم موہوب لہ کو قبضہ دیدیا موہوب لہ اُ س چیز کا مالک نہیں ہوگا اور جوکچھ اُ س میں تصرف کرے گا نافذ نہیں ہوگابلکہ اس کے تصرف سے جو نقصان ہوگا اُس کا ضامن ہوگا اور خود واہب اُس میں تصرف کرے مثلاًبیع کردے اُس کا تصرف نافذ ہو جائے گا۔ (بحر، درمختار) اس کا حاصل یہ ہے کہ مشاع کاہبہ صحیح نہ ہونے کا مطلب یہ ہے کہ قبضہ کے وقت شیوع پایا جائے اور اگر ہبہ کے وقت شیوع ہے مگر قبضہ کے وقت شیوع نہ ہو تو ہبہ صحیح ہے مثلاًمکان کا نصف حصہ ہبہ کیا اور قبضہ نہیں دیا پھر دوسرا نصف ہبہ کیااور پورے مکان پر قبضہ دیدیا ہبہ صحیح ہوگیا اور اگر نصف ہبہ کرکے قبضہ دیدیا پھر دوسرا نصف ہبہ کیا اور اُس پر بھی قبضہ دیدیا یہ دونوں ہبہ صحیح نہیں ۔ (عالمگیری)

مسئلہ۲۰:
مشاع یعنی بغیر تقسیم چیز کو بیع کردیا جائے تو بیع صحیح ہے اور اس کا اجارہ اگر شریک کے ساتھ ہو تو جائز ہے اجنبی کے ساتھ ہو تو جائز نہیں بلکہ یہ اجارہ فاسد ہوگا اس میں اجرت مثل لازم ہوگی۔ اور مشاع کا عاریت دینا اگر شریک کو ہے تو جائز ہے اور اجنبی کو عاریت کے طور پر دیا اورکل پر قبضہ دیدیا تو یہ قبضہ دینا ہی عاریت دینا ہے اور کل پر قبضہ نہ دیا تو کچھ نہیں ۔ اور اس کو رہن رکھنا نا جائز ہے وہ چیز قابل قسمت ہو یا نہ ہو شریک کے پاس رہن رکھے یا اجنبی کے پا س ہاں اگر دوشخصوں کی چیز ہے دونوں نے رہن رکھ دی تو جائز ہے۔ مشاع کا وقف صحیح ہے۔ مشاع کی ودیعت شریک کے پاس ہوتو جائز ہے۔ مشاع کو قرض دے سکتا ہے مثلاًہزاروپے دیئے اور کہدیا ان میں سے پانچ سو قرض ہیں پانچ سو شرکت کے طور پر یہ جائز ہے۔ مشاع کا غصب ہوسکتا ہے یعنی غاصب پر غصب کے احکام جاری ہوں گے۔ مشاع کے صدقہ کا وہی حکم ہے جو ہبہ کا ہے۔ ہاں اگر کل دوشخصوں پر تصدق کردیا یہ جائز ہے۔ (بحرالرائق)

مسئلہ۲۱:
ایک شریک نے دوسرے سے کہا کہ جو کچھ نفع میں میرا حصہ ہے میں نے تم کوہبہ کیااگر مال موجود ہے یہ ہبہ صحیح نہیں کہ مشاع کا ہبہ ہے اور ہلاک ہوچکا ہے تو صحیح ہے کہ یہ اسقاط ہے۔ (عالمگیری)

مسئلہ۲۲:
غیر منقسم چیز میں مشاع کا ہبہ کیا موہوب لہ اُس جز کا مالک ہوگیا مگر تقسیم کا مطالبہ نہیں کرسکتا۔ دونوں اُ س چیز سے نوبت بنوبت نفع حاصل کریں مثلااًیک مہینہ ایک اُس سے کام لے اور دوسرے مہینہ میں دوسرا یہ ہوسکتا ہے مگر اِس پربھی جبر نہیں ہوسکتا کہ یہ ایک قسم کی عاریت ہے اور عاریت پر جبر نہیں ۔ (بحر)

مسئلہ۲۳:
جو مشاع غیر قابل قسمت ہے اُس کا ہبہ صحیح ہونے کے لئے یہ شرط ہے کہ اُس کی مقدار معلوم ہو یعنی اس چیز میں اس کا حصہ اتنا ہے جس کو ہبہ کرتا ہے اگر معلوم نہ ہوتو ہبہ صحیح نہیں مثلاًغلام دوشخصوں میں مشترک ہے اس کو معلوم نہیں میرا حصہ کتنا ہے اور ہبہ کردیا۔ ایک روپیہ دوشخصوں کو ہبہ کیا یہ صحیح ہے کیونکہ نصف نصف دونوں کاحصہ ہوااور یہ معلوم ہے اور اگر واہب کے پاس دوروپے ہیں اُس نے یہ کہا کہ ان میں سے میں نے ایک روپیہ ہبہ کیا اور اُسے جُدا نہ کیا یہ ہبہ صحیح نہیں ہوا۔ ایک غلام دوشخصوں میں مشترک ہے ان میں سے ایک نے اُس غلام کو کوئی چیز ہبہ کردی اگر وہ چیز قابل تقسیم ہے ہبہ بالکل صحیح نہیں اور قابل تقسیم نہیں تو شریک کے حصے میں صحیح ہے یعنی اُ س غلام میں جتنا حصہ ا ُس کے شریک کا ہے شے موہوب کے اُتنے ہی حصہ کاہبہ صحیح ہے اور جتنا حصہ اُس غلام میں واہب کاہے اُس کے مقابل میں موہوب کے حصہ کا ہبہ صحیح نہیں ۔ مجہول حصہ کاہبہ صحیح نہیں اس سے مراد یہ ہے کہ وہ جہالت باعث نزاع ہوسکے اور اگر باعث نزاع نہ ہو مثلاًیہ کہدیا کہ اِس گھر میں جو کچھ میرا حصہ ہے ہبہ کردیا یہ جائز ہے اگرچہ موہوب لہ کو معلوم نہ ہو کہ کیا حصہ ہے کیونکہ یہ جہالت دورہوسکتی ہے اور اگر بہت زیادہ جہالت ہوتو ناجائز ہے مثلاًمیں نے تم کوکچھ ہبہ کردیا۔ (بحر، منحہ)

مسئلہ۲۴:
شیوع جو تمامیت قبضہ کو روکتا ہے وہ شیوع ہے جو عقد کے ساتھ مقارن ہو عقد کے بعد جو شیوع طاری ہوگاوہ مانع نہیں مثلاًپوری چیز ہبہ کردی اور قبضہ دیدیا اس کے بعد اُ س میں سے جز و شائع نصف ربع واپس لے لیا یہاں شیوع پیدا ہوگیاجوپہلے سے نہ تھا یہ مانع نہیں ۔ شیوع طاری کی ایک مثال یہ بھی ہے کہ مرض الموت میں اپنا مکان ہبہ کردیااور اِس مکان کے سوا اُس کے پا س کوئی دوسرا ترکہ نہیں ہے واہب مرگیا ورثہ نے اس کو جائز نہیں کیا اس کا حاصل یہ ہوا کہ ایک تہائی ہبہ ہوا اور دو تہائیاں ورثہ کی ہیں یہاں ہبہ میں شیوع ہے مگر وقت عقدمیں نہیں ہے بعد عقد ہوا جب کہ ورثہ نے جائز نہ کیا۔ جس چیز کوہبہ کیا اُس میں کسی نے استحقاق کا دعویٰ کیا کہ اِس چیز میں اتنے کا میں مالک ہوں اگرچہ یہ دعویٰ بعد میں ہوا مگر شیوع اب نہیں پید ہوا بلکہ پہلے ہی سے ہے کہ یہ شخص اُس کے ایک جز کا پہلے سے مالک تھااور اب ظاہر ہوا لہذا ایک شخص نے کھیت اور زراعت دونوں چیزیں ایک شخص کو ہبہ کردیں اور قبضہ بھی دیدیا اس کے بعد زراعت میں ایک شخص نے دعویٰ کیا کہ میری ہے اور ثابت کردیا قاضی نے حکم بھی دیدیا زراعت تو مستحق نے لے ہی لی زمین کا ہبہ بھی باطل ہوگیا کیونکہ محتمل قسمت میں شیوع(۱) ہے۔ (درمختار، بحر)

مسئلہ۲۵:
تھن میں دودھ ْ بھیڑ کی پیٹھ پر اونْ زمین میں درختْ درخت میں پھلْ یہ چیزیں مشاع کے حکم میں ہیں کہ ان کا ہبہ صحیح نہیں مگر دودھ دوہ کر اون کاٹ کرپھل توڑ کر موہوب لہ کو تسلیم کردیئے تو ہبہ جائز ہوگیا کہ مانع زائل ہوگیا۔ زراعت جوکھیت میں ہے۔ تلوار کا حلیہ۔ اشرفی جو پہنے ہوئے ہے۔ ڈھیری میں سے دس پانچ سیر غلّہ کاہبہ کرنا بھی وہی حکم رکھتا ہے کہ جدا کرکے موہوب پر قبضہ دیدیا درست ہے ورنہ نہیں ۔ (درمختار،ردالمحتار)

مسئلہ۲۶:
معدوم شے کا ہبہ باطل ہے قبضہ دینے کے بعد بھی موہوب لہ کی ملک نہیں ہوگی مثلاًکہا ان گیہووں کا آٹا ہبہ کردیا۔ تِلو میں جو تیل ہے ہبہ کیا۔ دودھ میں جو گھی ہے ہبہ کیا۔ لونڈی کے پیٹ میں جو حمل ہے وہ ہبہ کیا ان صورتوں میں اگر آٹا پسواکرْ تِلوں کو پلوا کر ْدودھ میں سے گھی نکال کر موہوب لہ کو دے بھی دے جب بھی اُ سکی ملک نہیں ہوگی ہاں اب جدید ہبہ کرے تو ہوسکتا ہے۔ (بحرْ درمختار)

مسئلہ۲۷:
ایک شخص کو ایک چیز ہبہ کی موہوب لہ نے قبضہ نہیں کیا پھر اُس شخص نے دوسرے کو وہی چیز ہبہ کردی اور دونوں سے قبضہ کرنے کو کہدیا دونوں نے قبضہ کرلیا تو چیز دوسرے موب لہ کی ہوگی پہلے کی نہیں ہوگی اور اگر واہب نے پہلے موہوب لہ کو قبضہ کرنے کے لئے کہد یا اُس نے قبضہ کرلیا تو یہ قبضہ باطل ہے۔ (عالمگیری)

مسئلہ۲۸:
ایک چیز خریدی اور قبضہ کرنے سے پہلے کسی کو ہبہ کردی اور موہوب لہ سے کہہ دیا کہ تم قبضہ کرلوا س نے کرلیا ہبہ تمام ہوگیا۔ رہن کا بھی یہی حکم ہے۔ (عالمگیری)

مسئلہ۲۹:
یہ کہا کہ اس ڈھیر ی میں سے تم کو اتنا غلہ دیا تم ناپ کر لے لو اُس نے ناپ لیا جائز ہے اور اگر فقط اتنا ہی کہاکہ اتنا غلہ دیا یہ نہ کہا کہ ناپ لواُ س نے ناپ کرلے لیا تو ناجائز ہے۔ (عالمگیری)

مسئلہ۳۰:
جو چیز ہبہ کی ہے وہ پہلے ہی سے موہوب لہ کے قبضہ میں ہے تو ایجاب وقبول کرتے ہی اُ سکی ملک ہوگئی جدید قبضہ کی ضرورت نہیں موہوب لہ کا وہ قبضہ ٔ امانت ہویا قبضہ ٔ ضمان مثلااًس کے پاس عاریت یا ودیعت کے طور پر ہے یا کرایہ پر ہے یا اُس نے غصب کررکھی ہے اس کا قاعدہ کتا ب البیوع میں بیان کیا گیا ہے کہ دو قبضے اگر ایک جنس کے ہوں یعنی دونوں قبضہ ٔ امانت ہوں یا دونوں قبضہ ٔ ضمان ہوں اِن میں ایک دوسرے کے قائم مقام ہوجائے گا اور اگر دونوں دو جنس کے ہوں تو قبضہ ٔ ضمان امانت کے قائم مقام ہوجائے گا اور قبضہ ٔ امانت قبضہ ٔ ضمان کے قائم مقام نہیں ہوگا۔ ( بحر ، درمختار)

مسئلہ۳۱:
مرہوں کو مرتہن کے لئے ہبہ کیا ہبہ تمام ہوگیا کیونکہ مرتہن کا قبضہ پہلے ہی سے ہے اور رہن باطل ہوگیا یعنی مرتہن اپنا دَین راہن سے وصول کرے گا۔ (عالمگیری)

مسئلہ۳۲:
جوشخص نا بالغ کا ولی ہے اگرچہ ا س کو نا بالغ کے مال میں تصرف کرنے کا اختیار نہ ہو یہ جب کبھی نا بالغ کو ہبہ کردے تو محض عقد کرنے سے یعنی فقط ایجاب سے ہبہ تمام ہوجائے گا بشرطیکہ شے موہوب واہب یا اُس کے مودَع کے قبضہ میں ہو۔ معلوم ہوا کہ باپ کے ہبہ کا جو حکم ہے باپ نہ ہونے کی صورت میں چچا یا بھائی وغیرہما کا بھی وہی حکم ہے بشرطیکہ نا بالغ ان کی عیال میں ہو اس ہبہ میں بعض ائمہ کا ارشاد ہے کہ گواہ مقرر کرلے یہ اشہادہبہ کی صحت کے لئے شرط نہیں بلکہ اس لئے ہے تاکہ وہ آئندہ انکار نہ کرسکے یا اُس کے مرنے کے بعد دوسرے ورثہ اس ہبہ سے انکار نہ کردیں ۔ ( بحر ،درمختار)

مسئلہ۳۳:
نا بالغ لڑکے کو جو مال ہبہ کیا وہ نہ واہب کے قبضہ میں ہے نہ اُس کے مودَع کے قبضہ میں ہے بلکہ غاصب یا مرتہن یا مستاجر کے قبضہ میں ہے تو ہبہ تمام نہیں ۔ (عالمگیری)

مسئلہ۳۴:
مزروعہ زمین اپنے نا بالغ لڑکے کو ہبہ کی اگر زراعت خود اسی کی ہے ہبہ صحیح ہوگیا اور کاشتکار نے کھیت بویا ہے تو ہبہ صحیح نہ ہو ا کہ واہب کے قبضہ میں نہیں ہے۔ ( عالمگیری)

مسئلہ۳۵:
صدقہ کا بھی یہی حکم ہے کہ نا بالغ کو اُس کے ولی نے صدقہ کیا تو قبضہ کی ضرورت نہیں ْ اگر نا بالغ کا ولی نہ ہوتو اُس کی ماں بھی یہی حکم رکھتی ہے کہ محض ہبہ کردینے سے موہوب لہ مالک ہو جائے گا بالغ لڑکا اگرچہ اس کی عیال میں ہواس کا یہ حکم نہیں ہے وہ جب تک قبضہ نہ کرے مالک نہ ہوگا۔ ماں نے اپنا مہر لڑکے کوہبہ کردیا یہ ہبہ تمام نہ ہوگا جب تک خود ماں نے اس پر قبضہ نہ کیا ہو اور لڑکے کا قبضہ نہ کرادے۔ (بحر)

مسئلہ۳۶:
بیٹے کو تصرف کرنے کے لئے اموال دے رکھے ہیں بیٹا کام کرتا ہے اور مال میں اضافہ ہو۔ اگر یہ ثابت ہو کہ باپ نے اسے ہبہ کردیا ہے ہے جب تو اس کا ہے ورنہ سب کچھ باپ کا ہے اس کے مرنے کے بعد میراث جاری رہے گی۔ (عالمگیری)

مسئلہ۳۷:
نابالغ کوکسی اجنبی نے کوئی چیز ہبہ کی یہ اُس وقت تمام ہوگا کہ ولی اُ س پر قبضہ کرلے اس مقام پر ولی سے مراد یہ چار شخص ہیں ۔ (۱) باپ پھر (۲) اُس کا وصی پھر(۳)اُس کا داداپھر(۴) اُس کا وصی ، اس صورت میں یہ ضرورت نہیں کہ نا بالغ ولی کی پرورش میں ہوان چار کی موجودگی میں کوئی شخص اُس پر قبضہ نہیں کرسکتا چاہے اس قابض کی عیال میں وہ نا بالغ ہو یا نہ ہو وہ قابض ذو رحم محرم ہو یا اجنبی ہو موجوگی سے مُراد یہ ہے کہ وہ حاضر ہوں اور غائب ہوں اور غیبت بھی منقطع ہو تو اُس کے بعد جس کا مرتبہ ہے وہ قبضہ کرے۔ (بحر)

مسئلہ۳۸:
ان چاروں میں سے کوئی نہ ہو تو چچا وغیرہ جس کی عیال میں نا بالغ ہو وہ قبضہ کرے ْ ماں یااجنبی کی پرورش میں ہو تو یہ قبضہ کریں گے ْ اگر وہ بچہ لقیط ہے یعنی کہیں پڑا ہوا ملا ہے اس کے لئے کوئی چیز ہبہ کی گئی تو ملتقط قبضہ کرے۔ ( درمختار)

مسئلہ۳۹:
نا بالغ اگر سمجھ دار ہو لینا جانتا ہو تو وہ خود بھی موہوب پر قبضہ کرسکتا ہے اگرچہ اُس کا باپ موجود ہو۔ اور جس طرح یہ نا بالغ قبضہ کرسکتا ہے ہبہ کو رد بھی کرسکتا ہے یعنی چھوٹے بچے کو کسی نے کوئی چیز دی تو وہ لے بھی سکتا ہے اور انکار بھی کرسکتا ہے جس نے نا بالغ کو ہبہ کیا ہے وہ ہبہ کی ہوئی چیز واپس لے سکتا ہے ْ قاضی کو چاہیئے کہ نا بالغ کو جو چیز ہبہ کی گئی ہے اُسے بیع کردے تاکہ واہب رجوع نہ کرسکے۔ (بحر)

مسئلہ۴۰:
نا بالغ کو مٹھائی اور پھل وغیرہ کھانے کی چیزیں ہبہ کی جائیں ان میں سے والدین کھاسکتے ہیں یہ اُ سوقت ہے کہ قرینہ سے معلوم ہو کہ خاص اِس بچہ کوہی دینا نہیں بلکہ والدین کو دینا مقصود ہے مگر اُن کی عزت کا لحاظ کرتے ہوئے یہ چیز حقیر معلوم ہوتی ہے اُن کو دیتے ہوئے لحاظ معلوم ہوتا ہے بچہ کا نام لے دیتے ہیں اور اگر قرینہ  سے یہ معلوم ہوتا ہو کہ خاص اسی بچہ کو دینا مقصود ہے تو والدین نہیں کھاسکتے مثلاًکوئی چیز کھارہا ہے کسی کا بچہ وہاں پہنچ گیا ذرا سی اُٹھا کر بچہ کو دیدی یہاں معلوم ہورہا ہے کہ والدین کو دینا مقصود نہیں ہے اس سے یہ بھی معلوم ہوا کہ جو چیز کھانے کی نہ ہو وہ نا بالغ کودی جائے تو والدین کو بغیر حاجت استعمال درست نہیں ۔ (درمختار)

مسئلہ۴۱:
ختنہ کی تقریب میں رشتہ داروں کے یہاں سے جوڑے وغیرہ آتے ہیں سہرے پر روپے دیئے جاتے ہیں اور جوڑے بھی طرح طرح کے ہوتے ان میں سے جن چیزوں کی نسبت معلوم ہو کہ بچہ کے لئے ہیں ۔ مثلاًچھوٹے کپڑے جو بچہ کے مناسب ہیں یہ اُسی بچہ کے لئے ہیں ورنہ والدین کے لئے ہیں اگر باپ کے اقربانے ہدیہ کیا ہے تو باپ کے لئے ہیں ماں کے رشتہ داروں نے ہدیہ کیا ہے تو ماں کے لئے ہیں ۔ (درمختار) مگر یہاں ہندوستان کا یہ عرف ہے کہ باپ کے کنُبہ کے لوگ بھی زنانہ جوڑا بھیجتے ہیں جو ماں کے لئے ہوتا ہے اور نانہال سے بھی مردانہ جوڑا بھیجا جاتا ہے جس کا صاف یہی مقصد ہے کہ مرد کے لئے مردانہ جوڑا ہے اور عورت کے لئے زنانہ اگرچہ کہیں سے آیا ہوْ دیگر تقریبات مثلاًبسم اﷲ کے موقع پر اور شادی کے موقع پر طرح طرح کے ہدایا  آتے ہیں اور وہ چیزیں کس کے لئے ہیں اس کے متعلق جو عرف ہواُس پر عمل کیا جائے اور اگر بھیجنے والے نے تصریح کردی ہے تو یہ سب سے بڑھ کر ہے چنانچہ تقریبات میں اکثر یہی ہوتا ہے کہ نام بنام سارے گھر کے لئے جوڑے بھیجے جاتے ہیں بلکہ ملازمین کے لئے بھی جوڑے آتے ہیں اس صورت میں جس کے لئے جو آیا ہے وہی لے سکتا ہے دوسرا نہیں لے سکتا۔ 
مسئلہ۴۲:
شادی وغیرہ تمام تقریبات میں طرح طرح کی چیزیں بھیجی جاتی ہیں اس کے متعلق ہندوستان میں مختلف قسم کی رسمیں ہیں ہر شہر میں ہر قوم میں جُدا جُدا رسوم ہیں ان کے متعلق ہدیہ اور ہبہ کا حکم ہے یا قرض کا عموماً رواج سے جو بات ثابت ہوتی ہے وہ یہ ہے کہ دینے والے یہ چیزیں بطور قرض دیتے ہیں اِسی وجہ سے شادیوں میں اورہر تقریب میں جب روپے دیئے جاتے ہیں تو ہرایک شخص کا نام اور رقم تحریر کرلیتے ہیں جب اُس دینے والے کے یہاں تقریب ہوتی ہے  تو یہ شخص جس کے یہاں دیا جا چکا ہے فہرست نکالتا ہے اور اُتنے ضرور دیتا ہے جو اُس دیئے تھے اور اس  کے خلاف کرنے میں سخت بدنامی ہوتی ہے اور موقع پا کر کہتے بھی ہیں کہ نیوتے روپیہ نہیں دیا اگر یہ قرض نہ سمجھتے ہوتے تو ایسا عرف نہ ہوتا جو عموماًہندوستان میں ہے۔ 
مسئلہ۴۳:
ایک شخص پر دیس سے آیا اورجس کے یہاں اُترا اُس کو کچھ تحائف دیئے اور یہ کہا کہ اس کو اپنے گھروالوں میں تقسیم کردو اور خود بھی لے لو اُس سے دریافت کرنا چاہیے کہ کیا چیز کسے دی جائے۔ اور اگر وہ موجود نہ ہوچلاگیا ہو توجو چیز عورتوں کے لائق ہو عورت کو دے اور جو لڑکیوں کے مناسب ہو لڑکیوں کو دے اور جو لڑکوں کے مناسب ہو لڑکوں کو دے اورجو چیز خود اُس کے مناسب ہو وہ خود لے اور جو چیز ایسی ہو کہ مردوعورت دونوں کے لئے یکساں ہوتو دیکھا جائے گا کہ وہ دینے والا مرد کا رشتہ دار ہے تو مرد لے اور عورت کا رشتہ دار ہے تو عورت لے۔ (عالمگیری)

مسئلہ ۴۴:
بعض اولاد کے ساتھ محبت زیادہ ہو بعض کے ساتھ کم یہ کوئی ملامت کی چیز نہیں کیونکہ یہ فعل غیر اختیاری ہے اور عطیہ میں اگر یہ ارادہ ہو کہ بعض کو ضرر پہنچادے تو سب میں برابری کرے کم وبیش نہ کرے کہ یہ مکروہ ہے ہاں اگر اولاد میں ایک دوسرے پر دینی فضیلت وترجیح ہے مثلااًیک عالم ہے جو خدمت علم دین میں مصروف ہے یا عبادت ومجاہدہ میں  اشتغال رکھتا ہے ایسے کو اگر زیادہ دے اور جو لڑکے دنیا کے کاموں میں  زیادہ  اشتغال رکھتے ہیں انہیں کم دے یہ جائز ہے اِس میں کسی قسم کی کراہت نہیں یہ حکم دیانت کاہے اور قضا کا حکم یہ ہے کہ وہ اپنے مال کا مالک ہے حالت صحت میں اپنا سارا مال ایک ہی لڑکے کو دیدے اور دوسروں کو کچھ نہ دے یہ کرسکتاہے دوسرے لڑکے کسی قسم کا مطالبہ نہیں کرسکتے مگر ایسا کرنے میں گنہگار ہے۔ (بحر الرائق)

مسئلہ۴۵:
اولاد کو ہبہ کرنے میں لڑکی اور لڑکا دونوں کو برابر دے یہ نہیں کہ لڑکے کو لڑکی سے دو چند دیدے جس طرح میراث میں ہوتا ہے کہ لڑکے کو لڑکی سے دونا ملتاہے ہبہ میں ایسا نہیں ۔ (عالمگیری)

مسئلہ۴۶:
لڑکا اگر فاسق ہے تو اُس کو صرف بقدر ضرورت دے زیادہ دینے کا یہ مطلب ہوگا کہ یہ گناہ کے کام میں اُس کا معین ہے ْلڑ کافاسق ہے یہ گمان ہے کہ اُس کے بعد یہ اموال بدکاری اور گناہ میں خرچ کرڈالے گا۔ تو اُس کے لئے چھوڑ جانے سے یہ بہتر ہے کہ نیک کاموں میں یہ اموال صرف کر ڈالے اِس صورت میں اُسے میراث سے محروم کرنے میں گناہ نہیں کہ یہ حقیقۃً میراث سے محروم کرنا نہیں ہے بلکہ اپنے اموال اور اپنی کمائی کو حرام میں خرچ کرنے سے بچانا ہے۔ (عالمگیری)

مسئلہ۴۷:
باپ کو یہ جائز نہیں کہ نا بالغ لڑکے کا مال دوسرے لوگوں کوہبہ کردے اگرچہ معاوضہ لے کر ہبہ کرے کہ یہ بھی نا جائز ہے اور خود بچہ بھی اپنا مال ہبہ کرناچاہے تو نہیں کرسکتے یعنی اُس نے ہبہ کردیا اور موہوب لہ کو دیدیا اُس سے واپس لیا جائے گا کہ ہبہ جائز ہی نہیں ۔ (درمختار، بحر)یہی حکم صدقہ کا ہے کہ نا بالغ اپنا مال نہ خود صدقہ کرسکتا ہے نہ اُس کا باپ یہ بات نہایت یادرکھنے کی ہے اکثر لوگ نا بالغ سے چیز لے کر استعمال کرلیتے ہیں سمجھتے ہیں کہ اُس نے دیدی حالانکہ یہ دینا نہ دینے کے حکم میں ہے بعض لوگ دوسرے کے بچہ سے پانی بھروا کر پیتے یا وضو کرتے ہیں یا دوسری طرح استعمال کرتے ہیں یہ ناجائز ہے کہ اُس پانی کا وہ بچہ مالک ہوجاتا ہے اور ہبہ نہیں کرسکتا پھر دوسرے کواُس کا استعمال کیوں کر جائز ہوگا۔ اگر والدین بچہ کو اس لئے چیز دیں کہ یہ لوگوں کو ہبہ کردے یا فقیر وں کو صدقہ کردے تاکہ دینے اور صدقہ کرنے کی عادت ہواور مال ودنیا کی محبت کم ہو تو یہ ہبہ وصدقہ جائز ہے کہ یہاں نا بالغ کے مال کا ہبہ وصدقہ نہیں بلکہ باپ کا مال ہے اور بچہ دینے کے لئے وکیل ہے جس طرح عموماًدروازوں پر سائل جب سوال کرتے ہیں توبچوں ہی سے بھیک دلواتے ہیں ۔ 
مسئلہ۴۸:
بچہ نے ہدیہ پیش کیا اور یہ کہا کہ میرے والد نے یہ ہدیہ آپ کے پاس بھیجا ہے اُس کو لینا اور کھانا جائز ہے مگر جب یہ گمان ہو کہ اُس کے باپ نے نہیں بھیجا ہے یہ خود لایا ہے اور یہ غلط ہے کہ اُس کے باپ نے بھیجا ہے تو نہ لے۔ (عالمگیری)

مسئلہ۴۹:
بچہ پیدا ہونے سے پہلے ہی کپڑے اِس لئے بنائے کہ جب پیدا ہوگا تو اُن پر رکھا جائے گا مثلاًتکیہ گدا وہ پیدا ہوااور اُسی پر رکھا گیا پھر مرگیا یہ کپڑے میراث نہیں قرار پائیں گے جب تک اُس نے یہ اقرار نہ کیا ہو کہ یہ کپڑے لڑکے کی ملک ہیں اور بدن کے کپڑے جو پہننے کے ہیں جب انہیں بچہ نے پہن لیا مالک ہوگیا اور میراث ہیں ۔ (بحر)

مسئلہ۵۰:
نا بالغہ لڑکی شوہر کے یہاں رخصت ہو کر چلی گئی اُس کو اگر کوئی چیز ہبہ کردی جائے اور شوہر قبضہ کرلے ہبہ تمام ہو جائے گا اُس کا باپ زندہ ہو یا مرگیا ہو دونوں صورتوں میں شوہر قبضہ کرسکتا ہے وہ نا بالغہ قابل جماع ہو یا نہ ہودونوں کا ایک حکم ہے اور نا بالغہ کے باپ نے یا خود اُس نے جب کہ سمجھ دار ہو قبضہ کیا یہ بھی ہو سکتا ہے یعنی شوہر ہی کا قبضہ کرنا ضروری نہیں ا ور اگر زوجہ بالغہ ہے تو اُس کے خود قبضہ کی ضرورت ہے شوہر کا قبضہ کافی نہیں اور اگر نا بالغہ ہے اور ابھی رخصت بھی نہیں ہوئی ہے تو شوہر کا قبضہ اس صورت میں بھی کافی نہیں بلکہ اُسے باپ وغیرہ جن کے قبضہ کا اوپرذکر کیا گیا ہے وہ قبضہ کرسکتے ہیں ۔ (بحر)

مسئلہ۵۱:
ایک شخص نے دو کپڑے ایک شخص کو دیئے اور یہ کہا کہ ایک تمھارا ہے اور ایک تمھارے لڑکے کا اور جُدا ہونے سے قبل یہ نہیں متعین کیاکہ کون کس کا ہے یہ ہبہ جائز نہیں اور بیان کردیا ہے تو جائز ہے۔ (ردالمحتار)

مسئلہ ۵۲:
دوشخصوں نے ایک شخص کو مکان جو قابل قسمت ہے ہبہ کردیا اور قبضہ دیدیا ہبہ صحیح ہے کہ یہاں شیوع نہیں ہے۔ اور اگر ایک نے دوشخصوں کو ہبہ کیا اور یہ دونوں بالغ ہیں یا ایک بالغ ہے دوسرا نا بالغ اور یہ نا بالغ اُسی بالغ کی پرورش میں ہے اور فقیر بھی نہیں ہیں اورمکان قابل تقسیم ہے تو ہبہ صحیح نہیں کہ مشاع کا ہبہ ہے ْ اوراگر ایک نے ایک ہی کوہبہ کیا ہے مگر موہوب لہ نے دوشخصوں کو قبضہ کے لئے وکیل کیا ہے تو یہ ہبہ جائز ہے۔ اور اگر دوشخصوں نے ایک مکان دوشخصوں کو ہبہ کیا یوں کہ ایک نے اپنا حصہ ایک کو ہبہ کیااور دوسرے نے اپنا حصہ دوسرے کو تو یہ ہبہ ناجائزہے۔ اور اگر باپ نے اپنے دو بیٹوں کوہبہ کیا اور دونوں بالغ ہیں یا ایک بالغ دوسر انا بالغ تو ہبہ صحیح نہیں اور اگر دونوں نا بالغ ہیں تو صحیح ہے۔ (بحر، درمختار)

مسئلہ۵۳:
دس روپے دو فقیروں پر تصدق کئے یا ہبہ کئے یہ جائز ہے یعنی صدقہ میں شیوع مانع صحت نہیں کہ صدقہ میں اﷲ کی رضا مقصود ہے وہ ایک ہے فقیر کاایک ہونا یا متعددہونا اس کا لحاظ نہیں اور فقیر کو صدقہ کرنا یا ہبہ کرنا دونوں کا ایک مطلب ہے یعنی بہر صورت صدقہ ہے اور دو شخص غنی ہیں اُن کو دس روپے ہبہ کئے یا صدقہ کئے یہ دونوں ناجائز کہ یہاں دونوں لفظوں سے ہبہ ہی مرُاد ہے اور ہبہ میں شیوع مانع ہے کیونکہ یہاں اغنیا کی رضامندی مقصود ہے اور وہ متعددہیں اور صحیح نہ ہونے کا اِس مقام پر مطلب یہ ہے کہ وہ دونوں مالک نہیں ہوں گے اگر دونوں کو تقسیم کرکے قبضہ دیدیا دونوں مالک ہو جائیں گے۔ ( بحر ، درمختار)

مسئلہ ۵۴:
دیوار اس کے مکان میں اور پڑوسی کے مکان میں مشترک ہے اس نے وہ دیوار پڑوسی کو ہبہ کردی یہ جائز ہے۔ ( درمختار)

مسئلہ۵۵:
مریض صرف ثلث مال سے ہبہ کرسکتا ہے اور یہ ہبہ بھی اُس وقت صحیح ہے کہ اُس کی زندگی میں موہوب لہ قبضہ کرلے۔ قبضہ سے پہلے مریض مرگیا تو ہبہ باطل ہوگیا۔ ( عالمگیری)



ہبہ واپس لینے کا بیان


کسی کو چیز دے کر واپس لینا بہت بُری بات ہے حدیث میں ارشاد ہوااسکی مثال ایسی ہے جس طرح کتا قے کرکے پھر چاٹ جاتا  لہذا مسلمان کو اس سے بچنا ہی چاہیے مگر چونکہ ہبہ ایسا تصرف ہے کہ واہب پر لازم نہیں اگر دے کر واپس ہی لینا چاہے تو قاضی واپس کردے گا اُسے نہ واپس لینے پر مجبور نہیں کرے گا اور یہ واپس لینے کا حکم بھی حدیث سے ثابت ہے مگر سب جگہ واپس نہیں کرسکتا بعض صورتیں ایسی ہیں کہ اُن میں واپس لے سکتاہے اور بعض میں نہیں یہاں اِسی کی تفصیل بیان کی جاتی ہے۔ 

مسائل فقہیہ:۔ 
مسئلہ۱:
ہبہ میں اگر موہوب لہ کا قبضہ ہی نہیں ہوا ہے تو ابھی ہبہ کی تمامیت ہی نہیں ہوئی ہے اگر واہب نے رجوع کرلیا توہبہ بھی ختم ہوگیا اس کو رجوع نہیں کہتے رجوع یہ ہے کہ تمام ہوچکا ہے موہوب لہ نے قبضہ کرلیا ہے اس کے بعد واپس لے۔ (درمختار)

مسئلہ۲:
جب موہوب لہ کوقبضہ دیدیاتو اب رجوع کرنے کے لئے قاضی کا حکم دینا یا موہوب لہ کا راضی ہونا ضروری ہے اور قبضہ نہ کیا ہو تو اس کی ضرورت نہیں ۔ (عالمگیری)

مسئلہ۳:
واہب نے کہد یا ہے کہ اس ہبہ کو واپس نہیں لوں گا جب بھی واپس لے سکتا ہے اُ س کا یہ کہہ دینا مانع رجوع نہیں ۔ (بحر) اور اگر حق رجوع سے مصالحت کرلی ہے تو رجوع نہیں کرسکتا کہ صلح میں جو چیز دی ہے ہبہ کا عوض ہے۔ ( عالمگیری)

مسئلہ۴:
ایک شخص نے دوسرے سے کہا فلاں کو ایک ہزارروپیہ میری طرف سے ہبہ کردو اُس نے کردیئے اور موہوب لہ نے قبضہ بھی کرلیا ہبہ تمام ہوگیا دوسر اشخص واپس نہیں لے سکتا نہ پہلے سے لے سکتا ہے نہ موہوب لہ سے اور وہ پہلا چاہے تو موہوب لہ سے لے سکتا ہے کہ واہب یہی ہے وہ دینے والا متبرع ہے اور اگر پہلے نے یہ کہا کہ فلاں کو ایک ہزار ہبہ کردو میں اس کا ضامن ہوں اور اُس نے دیدئیے تو پہلا شخص ضامن ہے دوسرا اس سے لے سکتا ہے موہوب لہ سے نہیں لے سکتا اور پہلا شخص موہوب لہ سے واپس لے سکتا ہے۔ (بحر)

مسئلہ۵:
صدقہ دیکر واپس لینا جائز نہیں لہذا جس کو صدقہ دیا تھا اُس نے عاریت یا ودیعت سمجھ کر کچھ دنوں کے بعد واپس دیا اس کولینا جائز نہیں اور لے لیا ہوتو واپس کردے۔ (عالمگیری)

مسئلہ۶:
دین کے ہبہ میں رجوع نہیں کرسکتا مثلاًدائن نے مدیون کو دَین ہبہ کردیا اور مدیون نے قبول کرلیا دائن واپس نہیں لے سکتا کہ یہ اسقاط ہے مگر قبول کرنے سے پہلے واپس لے سکتا ہے۔ (بحر)

مسئلہ۷:
رجوع کرنے کے لئے یہ ضروری ہے کہ رجوع کے الفاظ بولے مثلاًرجوع کیا ْواپس لیاْ ہبہ کو توڑدیا باطل کردیااور اگر الفاظ نہیں بولے بلکہ اُس چیز کو بیع کردیا یا اپنی چیز میں خلط کردیا یا کپڑا تھا رنگ دیا یا غلام تھا آزاد کردیا یہ رجوع نہیں بلکہ یہ تصرفات بیکار ہیں ۔ (عالمگیری)

مسئلہ۸:
واہب کو موہوب لہ سے ہبہ کو خریدنا نہ چاہئیے کہ یہ بھی رجوع کے معنی میں ہے کیونکہ موہوب لہ یہ خیال کرے گاکہ یہ چیز اسی کی دی ہوئی ہے پورے دام لینے سے اُسے شرم آئے گی مگر باپ نے بیٹے کو کوئی چیز دی ہے پھر خریدنا چاہتا ہے تو خریدسکتا ہے کہ شفقت پدری کم دام دینے سے مانع ہوگی۔ (بحر)

مسئلہ۹:
ہبہ میں رجوع کرنے سے سات چیز مانع ہیں اُس سات کو اِن الفاظ میں جمع کیا گیاہے۔ ْْدمع خزقہْٗ دال سے مُرادزیادت متصلہ ہے۔ میم سے مراد موت یعنی واہب وموہوب لہ دونوں میں سے کسی کا مرجانا۔ عین سے مراد  عوض۔ خا سے مراد خروج یعنی ہبہ کا ملک موہوب لہ سے خارج ہو جانا۔ زا سے مراد زوجیت۔ قافف سے مرادقرابت۔ ہاسے ہلاک۔ ان سب کے احکام کی تفصیل ذیل میں درج کی جاتی ہے۔ 

(۱) زیادت متصلہ

مسئلہ۱۰:
جس چیز کوہبہ کیا اُس میں کچھ زیادت ہوئی اگر یہ موہوب کے ساتھ متصل ہے واہب رجوع نہیں کرسکتامثلاً ایک نا بالغ غلام کسی کو ہبہ کیا اب وہ جوان ہوگیا رجوع نہیں کرسکتا زیادت متصلہ متولدہ ہو یا غیر متولدہ موہوب لہ کے فعل سے ہوئی ہو یا اس کے فعل سے نہ ہوسب کا ایک حکم ہے۔ (عالمگیری)

مسئلہ۱۱:
زمین ہبہ کی موہوب لہ نے اس میں مکان بنایا یا درخت لگائے یہ زیادت متصلہ ہے یا پانی نکالنے کا چرخ نصب کیا اس طرح کہ تو ابع زمین میں شمار ہواور بیع میں بغیر ذکر کئے تبعاً داخل ہوجائے یہ بھی زیادت متصلہ ہے۔ یونہی اگر مکان ہبہ کیا تھا موہوب لہ نے اُس میں کچھ نئی تعمیر کی یہ زیادت متصلہ ہے۔ اب واپس نہیں لے سکتا۔ (بحر ، درمختار، عالمگیری)

مسئلہ۱۲:
حمام ہبہ کیا تھا موہوب لہ نے اُسے رہنے کامکان بنایا مکان ہبہ کیا تھا اُسے حمام بنایا اگر عمارت میں تغیر نہیں کی ہے رجوع کرسکتا ہے اور گر تغیر کی ہے مثلاًدروازہ لگایا یاگچ کرائی یا کہگل کرائی تو رجوع نہیں کرسکتا۔ اور اگر عمارت منہدم کردی صرف زمین باقی ہے تورجوع کرسکتا ہے۔ (عالمگیری)

مسئلہ۱۳:
موہوب میں کچھ نقصان پیدا ہوگیا یہ رجوع کومنع نہیں کرتا خواہ وہ نقصان موہوب لہ کے فعل سے ہو یا اس کے فعل سے نہ ہو مثلاًکپڑا ہبہ کیا تھا اُس کو قطع کرالیا۔ (بحر)

مسئلہ۱۴:
زیادت منفصلہ رجوع سے مانع نہیں مثلاًبکری ہبہ کی تھی اُ س کے بچہ پیداہوا یہ زیادت منفصلہ ہے واہب اپنی ہبہ کی ہوئی چیز واپس لے سکتاہے اور وہ زیادت موہوب لہ کی ہوگی اُس کو واپس نہیں لے سکتا مگر جانور کو اُس وقت واپس لے سکتا ہے جب بچہ اس قابل ہو جائے کہ اُسے اپنی ماں کی حاجت نہ رہے۔ (درمختار، بحر)

مسئلہ۱۵:
زیادت سے یہ مراد ہے کہ موہوب میں کوئی ایسی بات پیدا ہوجائے جس سے قیمت میں اضافہ ہو جائے لہذااُس چیز کاپہلے سے زیادہ فربہ ہوجانا یا خوبصورت ہوجانا بھی زیادت ہے۔ کپڑا تھا سی دیا یا رنگ دیا یہ بھی زیادت ہے چیز کوایک جگہ سے منتقل کرکے دوسرے جگہ لے گیا جب کہ اِس انتقال مکانی سے قیمت میں اضافہ ہو جائے یہ بھی زیادت میں داخل ہے غلام کافر تھا مسلمان ہوگیایا اُس نے کوئی جنایت کی تھی ولی جنایت نے معاف کردی۔ بہر اتھا سننے لگا۔ اندھاتھا دیکھنے لگا یہ سب زیادت متصلہ میں داخل ہیں ۔ اور اگر قیمت کی زیادتی نرخ تیز ہو جانے کے سبب سے ہے تو زیادت میں اس کا شمار نہیں ۔ تعلیم وکتابت اور کوئی صنعت سکھادینا بھی زیادت میں داخل ہے۔ کپڑاہبہ کیا تھا اُسے موہوب لہ نے دھلوایا۔ جانور یا غلام جب ہبہ کیا تھا بیمار تھا موہوب لہ نے اُس کا علاج کرایا اب اچھا ہوگیا یہ بھی زیادت میں داخل ہے۔ اور اگرموہوب لہ کے یہاں بیمار ہوااور اُس نے علاج کرایا اور اچھا ہوگیا رجوع سے مانع نہیں ہے۔ (بحر،درمختار)

مسئلہ۱۶:
زمین میں مکان بنوایا یا درخت لگائے اگر یہ زیادتی اُس پوری زمین میں شمار ہو تو پوری کا رجوع ممتنع ہو جائے گااور اگر فقط اُس قطعہ میں زیادت شمارہو باقی میں نہیں تو اس قطعہ کی واپسی ممتنع ہو جائے گی جس میں مکان بنا۔ ( درمختار)

مسئلہ۱۷:
زمین میں بے موقع روٹی پکانے کا تنور گڑوایا یہ زیادت میں داخل نہیں ہے بلکہ نقصان ہے۔ درخت کاٹ ڈالنا یا اُسے چیر پھاڑ کر جلانے کا ایندھن بنالینا مانع رجوع نہیں اور اُس کوکاٹ کر چوکھٹ بازو کیواڑ کڑیاں وغیرہ کوئی چیز بنائی تو رجوع نہیں کرسکتا۔ جانور کو قُربانی کر ڈالنا یا اور طر ح ذبح کرنا بھی واپس کرنے کو منع نہیں کرتا۔ (بحر)

مسئلہ ۱۸:
کپڑا ہبہ کیا تھا موہوب لہ نے اُسے دو(۲)ٹکڑے کر ڈالا ایک ٹکڑے کی اچکن سلوائی واہب دوسرے ٹکڑے کو واپس لے سکتا ہے۔ چھلا ہبہ کیا موہوب لہ نے اُ س پر نگ لگایا اگر نگ جُدا کرنے میں نقصان ہوگا تو واپس نہیں لے سکتا ورنہ لے سکتا ہے۔ (بحر)

مسئلہ۱۹:
کاغذ ہبہ کیا اُس پر لکھ کر کتاب بنائی واپس نہیں لے سکتا۔ سادی بیاض ہبہ کی تھی موہوب لہ نے اُس میں کتاب لکھی جس سے اُس کی قیمت بڑھ گئی واپس نہیں لے سکتا اور اگر حساب وغیرہ ایسی چیزیں لکھی جس کی وجہ سے اس کاردی میں شمار ہے تو واپس لے سکتا ہے۔ (بحر)

مسئلہ۲۰:
قرآن مجید ہبہ کیا تھا اُس میں اعراب (زیرزبر) لگائے واپس نہیں لے سکتا۔ لوہا ہبہ کیا تھا اُس کی تلوار یا چھری وغیرہ کوئی چیز بنالی رجوع نہیں کرسکتا سوت ہبہ کیا اُس کا کپڑا بُنوالیا رجوع نہیں کرسکتا۔ ( عالمگیری)

مسئلہ۲۱:
واہب اور موہوب لہ میں اختلاف ہوا کہ موہوب لہ کے پاس زیادت ہوئی ہے یا نہیں اگر وہ زیادت متولدہ ہے مثلاًچھوٹی چیز ہبہ کی تھی اب وہ بڑی ہوگئی واہب کہتا ہے کہ اتنی ہی بڑی میں نے ہبہ کی تھی اور موہوب لہ کہتا ہے چھوٹی تھی اب بڑی ہوگئی اس میں واہب کا قول مُعتبر ہے اور اگر وہ زیادت غیر متولدہ ہے جیسے کپڑے کا سل جانا اُس کورنگ دینا اس میں موہوب لہ کا قول معتبر ہے۔ ( بحر)

مسئلہ۲۲:
موہوب لہ کہتا ہے کہ مکان میں جدید تعمیر ہوئی ہے واہب اِس سے منکر ہے اگر اتنی تعمیر اتنے دنوں میں عموماًنہ ہوتی ہو تو واہب کا قول معتبر اگرچہ یہ زیادت غیر متولدہ ہے۔ واہب کہتا ہے میں نے یہ رنگا ہو کپڑا ہبہ کیا ہے یا ستومیں گھی مل کرہبہ کیا ہے موہوب لہ کہتا ہے یہ کپڑا رنگا ہوانہ تھا میں نے رنگا ہے میں نے گھی ستو میں ملایا ہے چونکہ موہوب لہ منکرہے اسی کاقول معتبر ہے۔ (بحر)


(۲)موت احدالمتعاقدین۔ 
مسئلہ۲۳:
ہبہ کرکے قبضہ دیدیا اس کے بعد واہب یاموہوب لہ دونوں میں سے کوئی بھی مرجائے ہبہ واپس نہیں ہوسکتا موہوب لہ مرگیا تو اُس کی ملک ورثہ کی طرف منتقل ہوگئی واہب مرگیا تو اس کا وارث اس چیز سے کوئی تعلق نہیں رکھتا اجنبی ہے لہذا واپس نہیں لے سکتا۔ (بحر،در مختار)

مسئلہ۲۴:
اگر قبضہ سے پہلے متعاقدین میں سے کسی کا انتقال ہوگیا تو یہ رجوع کو نہیں منع کرتا بلکہ وہ ہبہ ہی باطل ہوگیا وارث کہتا ہے میرے مورث نے یہ چیز تمھیں ہبہ کی تھی تم نے قبضہ نہیں کیا یہاں تک کہ اُس کا انتقال ہوگیا موہوب لہ کہتا ہے میں نے اُس کے مرنے سے پہلے ہی چیز پر قبضہ کرلیا تھا اگر وہ چیز وارث کے قبضہ میں ہو تو اُسی کا قول معتبرہے۔ ( درمختار، بحر)


(۳)واہب کا عوض لے لینا مانع رجوع ہے۔ 
مسئلہ۲۵:
موہوب لہ نے عوض دیا تو واہب کو یہ معلوم ہونا چاہیے کہ یہ ہبہ کا عوض ہے موہوب لہ نے کہا اپنے ہبہ کا عوض لویا اُس کا بدلہ لو یا اُس کے مقابلہ میں یہ چیز لو واہب نے لے لیا رجوع کرنے کا حق ساقط ہوگیا اور اگر عوض ہونا لفظوں سے ظاہر نہیں کیا تو ہر ایک اپنے اپنے ہبہ کو واپس لے سکتا ہے یعنی واہب ہبہ کو اورموہوب لہ عوض کو۔ (ہدایہ ،بحر)

مسئلہ۲۶:
ہبہ کا عوض بھی ہبہ ہے اس میں وہ تمام باتیں لحاظ رکھی جائیں گی جو ہبہ کے لئے ضروری ہیں جن کا ذکر ہوچکا مثلااًس کا جدا کردینا مشاع نہ ہونا اس پر قبضہ دلادینا۔ ( درمختار،بحر) صرف اتنا فرق ہے کہ ہبہ میں حق رجوع ہوتا ہے جب تک موانع نہ پاے جائیں اور اس میں یہ حق نہیں ۔ (عالمگیری)

مسئلہ۲۷:
ہبہ کا عوض اُتنا ہی ہونا ضروری نہیں اُس سے کم اور زیادہ بھی ہوسکتا ہے اُ س جنس کا بھی ہوسکتا ہے اور دوسری جنس کا بھی ہوسکتا ہے۔ مثلاً اکثر ایساہوتا ہے کہ تھوڑے سے پھل وغیرہ کی ڈالی لگاتے ہیں او رجتنے کی چیزیں ہوتی ہیں اُس سے بہت زیادہ پاتے ہیں ۔ (بحر)

مسئلہ۲۸:
بچہ کو کوئی چیز ہبہ کی گئی اس کے باپ کو یہ اختیار نہیں کہ اس کے مال سے اُ س ہبہ کا معاوضہ دے اگر عوض دیدیا جب بھی واہب ہبہ کو واپس لے سکتا ہے کہ وہ عوض دینا صحیح نہیں ہوا۔ (بحر)

مسئلہ۲۹:
نصرانی یا کسی کافر نے مسلمان کو کوئی چیز ہبہ کی مسلمان اس کے عوض میں اُسے سوئر یا شراب دے یہ عوض دینا صحیح نہیں کیونکہ مسلمان اپنی طرف سے کسی کو بھی اِن چیزوں کو مالک نہیں کرسکتا اور جب یہ دینا صحیح نہ ہوا تو واہب اب بھی رجوع کرسکتا ہے۔ (درمختار)

مسئلہ۳۰:
عوض دینے کا یہ مطلب ہے کہ موہوب کے سوا دوسری چیز واہب کو دے اگر موہوب کا ایک حصّہ باقی کے عوض میں دیدیایہ صحیح نہیں واہب رجوع کرسکتا ہے۔ دو چیزیں ہبہ کی ہیں اگر دو عقد کے ذریعہ سے ہبہ ہوئی ہیں تو ایک کو دوسرے کو عوض میں دے سکتا ہے اور اگر ایک ہی عقد میں دونوں چیزیں واہب نے دی تھیں توایک کو دوسرے کا عوض نہیں کہہ سکتے۔ (درمختار)

مسئلہ۳۱:
گیہوں ہبہ کئے تھے موہوب لہ نے انہیں میں سے تھوڑا آٹا پسوا کر باقی کے عوض میں واہب کودے دیا یہ عوض دینا صحیح ہے یعنی اب واہب بقیہ گیہوں کو واپس نہیں لے سکتا کہ عوض لے چکا ہے۔ یونہی کپڑا ہبہ کیا تھا اُس میں کا ایک حصہ رنگ کر یا سی کر باقی کے عوض میں دیا یا ستو ہبہ کیا تھا تھوڑا سا اُسی میں سے گھی میں ملا کر واہب کو دیدیا یہ تعویض صحیح ہے۔ ایک شخص نے دو(۲) کنیزیں ہبہ کی تھیں موہوب لہ کے پا س ان میں سے ایک کے بچہ پیدا ہوا یہ بچہ عوض میں دیدیا صحیح ہے اور واپس لینا ممتنع ہوگیا۔ جانور کے ہبہ کا بھی یہی حکم ہے۔ ( بحر، درمختار)

مسئلہ۳۲:
اجنبی شخص نے موہوب لہ کی طرف سے بطور تبرع واحسان واہب کو عوض دیا یہ بھی صحیح ہے اگر واہب نے قبول کرلیا رجوع ممتنع ہوگیا اجنبی کا عوض دینا موہوب لہ کے حکم سے ہویا بغیر حکم دونوں کا ایک حکم ہے۔ (ہدایہ، بحر)

مسئلہ۳۳:
موہوب لہ کی طرف سے دوسرے نے عوض دیدیا یہ موہوب لہ سے رجوع نہیں کرسکتا اگرچہ یہ موہوب لہ کا شریک ہی ہو اگرچہ اس نے اُس کے حکم سے عوض دیا ہو کیونکہ موہوب لہ کے ذمہ عوض دینا واجب نہ تھا لہذا اُس کا حکم کرنا ایسا ہی ہے جس طرح تبرع کرنے کا حکم ہوتا کہ اس میں رجوع نہیں کرسکتا ہاں اگر اس نے یہ کہہ دیا ہے کہ تم عوض دیدو میں اس کا ضامن ہوں تو اس صورت میں وہ اجنبی موہوب لہ سے لے سکتا ہے۔ (بحر)

مسئلہ۳۴:
ہبہ کے عوض دیدیا اب دیکھتا ہے کہ موہوب میں عیب ہے تو اسے یہ اختیار نہیں کہ موہو ب کو واپس دے کر عوض واپس لے۔ یونہی واہب نے عوض پر قبضہ کرلیا تو اُسے بھی یہ اختیار نہیں کہ عوض واپس دے کر موہوب کو واپس لے۔ (عالمگیری)

مسئلہ۳۵:
مریض نے ہبہ کیا موہوب لہ نے ہبہ کا عوض دیا اور مریض نے اُ س پر قبضہ کرلیا پھر مرگیا اور اُس مریض کے پاس اس کے سوا کوئی مال نہ تھا جسے ہبہ کردیا تو اگر وہ عوض اُس مال کی دوتہائی قیمت کی قدر ہو یا زیادہ ہو توہبہ نافذ ہے اور اگر نصف قیمت کی قدر ہو تو ایک سدس اُس کے ورثہ موہوب لہ سے واپس لے سکتے ہیں ۔ (عالمگیری)

مسئلہ۳۶:
عوض دینے کے بعد ہبہ میں کسی نے اپنے حق ثابت کیا اور نصف موہوب کو لے لیا تو موہوب لہ واہب سے نصف عوض واپس لے سکتا ہے اور اگر اس کا عکس ہو یعنی نصف عوض میں مستحق نے حق ثابت کرکے لے لیا  تو واہب کویہ حق نہیں کہ نصف ہبہ کو واپس لے لے ہاں اگر اس مابقی کو یعنی جو کچھ عوض اس کے پاس رہ گیا ہے اس کو واپس کرکے ہبہ کا کل یا جز لینا چاہتا ہے تو لے سکتا ہے۔ 
فائدہ:
 اس مقام پر عوض سے مرُاد وہ ہے کہ ہبہ میں مشروط نہ ہوا گر ہبہ میں عوض مشروط ہوتو وہ مبادلہ کے حکم میں ہے اُس کے اجزا پر اس کی تقسیم ہوگی یعنی نصف عوض کے استحقاق پر نصف ہبہ کو واپس لے سکتا ہے۔ (بحر، درمختار، ہدایہ)

مسئلہ۳۷:
موہوب لہ نے نصف ہبہ کا عوض دیا ہے یعنی کہہ دیا کہ یہ نصف کے عوض میں ہے تو جس کاعوض نہیں دیا ہے واہب اُسے واپس لے سکتا ہے۔ (درمختار)

مسئلہ۳۸:
پورے عوض کو کسی نے اپناثابت کیا اگر موہوب شے موجود ہے تو پوری واپس لے سکتا ہے او رہلاک ہوگئی ہے توکچھ نہیں اور اگر عوض دینے کے بعد کسی نے پورے ہبہ کو اپنا ثابت کرکے لے لیا تو موہوب لہ عوض کو واپس لے سکتا ہے اگر موجود ہواور ہلاک ہوگیا ہے تو دوصورتیں ہیں مثلی ہے تو اُس کی مثل لے او رقیمی ہے تو قیمت۔ (درمختار)

مسئلہ۳۹:
ہبہ کاعوض دیا تھا مگر اُس کو کوئی حقدار نکل آیا جس نے اس کو لے لیا اور ادھر موہوب چیز میں زیادت ہوگئی تو واہب واپس نہیں لے سکتاہے۔ (درمختار)


(۴)ہبہ کاملک موہوب لہ سے خارج ہوجانا مانع رجوع ہے اُس کی ملک سے نکل جانے کی بہت صورتیں ہیں بیع کردے صدقہ کردے ہبہ کردے جوکچھ کردے واہب واپس نہیں لے سکتا۔ 
مسئلہ۴۰:
موہوب لہ نے موہوب شے کوہبہ کریاتھا اور واہب کا رجوع ممتنع ہوگیا تھامگر موہوب لہ نے جس کو دیا تھا اُس سے واپس لیا تو واہب اول ا س سے لے سکتا ہے کہ مانع زائل ہوگیا۔ موہوب لہ ثانی سے واپسی جو ہوئی وہ قاضی کے حکم سے ہوئی ہو یا خود اُس کی رضامندی سے کہ اس کے رجوع کرنے کے معنی ہبہ کو فسخ کرنا ہے لہذا مانع زائل ہوگیا۔ اور اگر اُس چیز کا اس کی ملک میں آنا نئے سبب سے ہو مثلااًس نے موہوب لہ ثانی سے خریدلی یا اُس نے اس پر صدقہ کردیا اِس صورت میں واہب اوّل ا س سے واپس نہیں لے سکتا۔ (درمختار، بحر)

مسئلہ۴۱:
موہوب شے موہوب لہ کی ملک سے خارج ہونے کے بعد اگر پھر اُس کی ملک میں آجائے تو یہ دیکھا جائے گا کہ یہ ملک میں آجانا کس سبب سے ہے اگر فسخ کی وجہ سے ہے تو واہب کو واپس لینے کا حق لوٹ آئے گا مثلاًبیع کردی تھی پھر وہ بیع قاضی نے فسخ کردی اور اگر ملک میں واپس آنا سبب جدید سے ہے تو واہب کو واپسی کا حق نہیں آئے گا۔ (بحر)

مسئلہ۴۲:
ملک سے نکلنے کے یہ معنی ہیں کہ پوری طرح اس کی ملک سے خارج ہوجائے لہذا اگر یہ صورت نہ ہو بلکہ کچھ لگاؤباقی ہو مثلاً موہوب لہ نے ہبہ کاجانور قربانی کردیا یا بکری کے گوشت کو صدقہ کرنیکی منت مانی اور ذبح ہوچکی ہے گوشت تیار ہے۔ واہب واپس لے سکتا ہے۔ تمتع یا قران یا نذرکا جانور ہبہ کیا ہوا ہے واہب واپس لے  سکتا ہے اگرچہ ذبح کردیا ہواور گوشت ہوگیا ہو۔ (بحر ،درمختار)

مسئلہ۴۳:
موہوب لہ نے آدھی چیز بیع کردی ہے آدھی اُس کے پاس باقی ہے اس میں رجوع کرسکتا ہے۔ (بحر)        (۵) زوجیت مانع رجوع ہے۔ 
مسئلہ۴۴:
زوجیت سے مراد وہ ہے جو وقت ہبہ موجود ہو اور بعد میں پائی گئی تو مانع نہیں مثلااًیک عورت اجنبیہ کوہبہ کیا تھا ہبہ کے بعد اس سے نکاح کیا واپس لے سکتا ہے اور اگر اپنی عورت کوہبہ کیا تھا اس کے بعد فرقت ہوگئی تو واپس نہیں لے سکتا غرض یہ کہ واپس لینے اور نہ لینے دونوں میں وقت ہبہ ہی کا لحاظ ہے۔ (درمختار)

مسئلہ۴۵:
مرد نے عورت کے یہاں چیز یں بھیجی تھیں اور عورت نے مرد کے یہاں جس طرح یہاں بھی رواج ہے کہ طرفین سے چیزیں آتی جاتی رہتی ہیں پھر زفاف کے بعد دونوں میں فرقت ہوگئی شوہر نے دعویٰ کیا کہ جو کچھ میں نے سامان بھیجا تھا بطور عاریت تھالہذا واپس ملنا چاہئے اور عورت بھی کہتی ہے میری چیزیں مجھے واپس مل جائیں ہر ایک دوسرے سے واپس لے لے کیونکہ عورت کا یہ گمان ہے کہ جو کچھ اس نے دیا تھا ہبہ کے عوض میں دیا تھا اور ہبہ ثابت نہیں لہذا عوض بھی واپس۔ (بحر)


(۶)قرابت مانع رجوع ہے۔ 

قرابت سے مراد اس مقام پر ذی رحم محرم ہے یعنی یہ دونوں باتیں ہوں اور حرمت بھی نسب کیوجہ سے ہو واپس نہیں لے سکتا اگرچہ وہ ذی رحم محرم ذمی یا مستامن ہوکہ اس سے بھی واپس نہیں لے سکتا۔ مثلاًباپ دادا ما ں دادی اصول اور بیٹا بیٹی پوتا پوتی نواسہ نواسی فروع اور بھائی بہن اور چچا پھوپھی کہ یہ سب ذی رحم محرم ہیں ۔ اگر موہوب لہ محرم ہے یعنی نکاح حرام ہے مگر ذی رحم نہ ہو جیسے رضاعی بھائی یا مصاہرت کی وجہ سے حرمت ہو جیسے سا س اور بی بی کی دوسرے خاوند سے اولادیں اور داماد اور بیٹے کی بی بی یا موہوب لہ ذی رحم ہے مگر محرم نہیں  جیسے چچا زاد بھائی اگرچہ یہ رضاعی بھائی ہو کہ یہاں نسب کی وجہ سے حرمت نہیں ان سب کو چیز ہبہ کرکے واپس لے سکتا ہے۔ (بحر ، عالمگیری)

مسئلہ۴۶:
ایک شے غیر منقسم اپنے بھائی اور اجنبی دونوں کو ہبہ کی او ردونوں نے قبضہ کرلیا اجنبی کا حصہ واپس لے سکتا ہے کہ اس میں رجوع سے مانع نہیں ہے اور بھائی کا حصہ واپس نہیں لے سکتا کہ یہاں مانع پایا جاتا ہے۔ (درر)


(۷)عین موہوب کا ہلاک ہو جانا مانع رجوع ہے کہ جب وہ چیز ہی نہیں ہے رجوع کیا کرے گا۔ 
مسئلہ۴۷:
موہوب لہ کہتا ہے کہ چیز ہلاک ہوگئی او رواہب کہتا ہے کہ نہیں ہلاک ہوئی موہوب لہ کی بات بغیر حلف مان لی جائے گی کہ وہی منکر ہے کیونکہ وجوب رد کا وہ منکر ہے۔ اور اگر واہب کہتا ہے کہ جو چیز میں نے ہبہ کی تھی وہ یہ ہے اورموہوب لہ منکر ہے تو موہوب لہ کی بات حلف کے ساتھ معتبر ہوگی۔ اور اگر موہوب لہ کہتا ہے میں واہب کا بھائی ہوں اور واہب منکر ہے تو واہب کا قول قسم کے ساتھ معتبر ہے۔ (بحر)

مسئلہ۴۸:
موہوب چیزمیں تغیر پیدا ہوگیا یعنی اب دوسری چیز ہوگئی یہ بھی مانع رجوع ہے مثلاًگیہوں کا آٹا پسوا لیا یا آٹا تھا اس کی روٹی پکالی دودھ تھا اُ سکوپنیر بنالیا یا گھی کرلیا۔ (عالمگیری)

مسئلہ۴۹:
کڑیاں ہبہ کی تھیں اُس نے چیر پھاڑ کر ایندھن بنالیا یاکچی اینٹیں ہبہ کی تھیں توڑ کر مٹی بنا لی رجوع کرسکتا ہے اور ا س مٹی کی پھر اینٹیں بنالیں تو رجوع نہیں کرسکتا۔ (عالمگیری)

مسئلہ۵۰:
روپیہ ہبہ کیا تھا پھر موہوب لہ سے وہی روپیہ قرض لے لیا اب اس کو کسی طرح رجوع نہیں کرسکتا اور اگر موہوب لہ نے اُس روپیہ کو صدقہ کردیا مگر ابھی فقیر نے قبضہ نہیں کیا ہے تو واہب واپس لے سکتا ہے۔ (عالمگیری)

مسئلہ۵۱:
ہبہ میں رجو ع کرنے کے لئے یہ ضروری ہے کہ دونوں کی رضامندی سے چیز واپس ہو یا حاکم نے واپسی کا حکم دیدیا ہو لہذا قاضی کے حکم کرنے کے بعد اگر واہب نے چیز کو طلب کیا اور موہوب لہ نے انکار کردیا اور اُس کے بعد وہ شے ضائع ہوگئی تو موہوب لہ کو تاوان دینا ہوگا کہ اب اُسے روکنے کا حق نہ تھا اور قاضی کے حکم سے قبل یہ بات ہوئی تو اُس پر تاوان واجب نہیں کہ اُسے روکنے کا حق تھا۔ یونہی اگر موہوب لہ نے بعد حکم قاضی اُسے روکا نہیں بلکہ ابھی تک واہب نے مانگا نہیں اور موہوب لہ کے پاس ہلاک ہوگئی تو تاوان واجب نہیں ۔ (درمختار، بحر)

مسئلہ۵۲:
قضائے قاضی یا طرفین کی رضا مندی سے جب اُس نے رجوع کرلیا تو عقدہبہ بالکل فسخ ہوگیا اور واہب کی پہلی ملک عود کر آئی یہ نہیں کہا جائے گاکہ جدید ملک حاصل ہوئی لہذا مالک ہونے کے لئے واہب کے قبضہ کی ضرورت نہیں اور مشاع میں بھی رجوع صحیح ہے مثلاًموہوب لہ نے نصف کو بیع کردیا ہے نصف باقی ہے اس نصف کو واہب نے واپس لیا اگرچہ یہ شائع ہے مگر رجوع صحیح ہے۔ (بحر)

مسئلہ۵۳:
موہوب لہ جب تندرست تھا اُ س وقت اُسے کسی نے کوئی چیز ہبہ کی او رجب وہ بیمار ہوا واہب نے چیز واپس کرلی اگر یہ واپسی حکم قاضی سے ہے تو صحیح ہے ورثہ یا قرض خواہ کو موہوب لہ کے مرنے کے بعد اُ س چیز کے مطالبہ کاحق نہیں اور اگر بغیر حکم قاضی محض واہب کے مانگنے پرموہوب لہ نے چیز دیدی تو اس واپسی کوہبۂ جدید قرار دیا جائے گاکہ ایک ثلث میں واپسی صحیح ہوگی وہ بھی جب کہ اُس پر دَین مستغرق نہ ہو اور اگر اُس پر دَین مستغرق ہو تو واہب سے چیز واپس لے کر قرض والوں کو دی جائے۔ ( عالمگیری)

مسئلہ۵۴:
ایک چیز خرید کرہبہ کردی پھر موہوب لہ سے واپس لے لی اب ا س میں عیب کا پتہ چلا تو بائع کو مطلقاً واپس دے سکتا ہے خواہ قاضی کے حکم سے واپس لیا ہو یاموہوب لہ کی رضا مندی سے بخلاف بیع یعنی اگرمشتری نے چیز بیع کردی اور مشتری دوم نے بوجہ عیب واپس کردی اور اُ س نے رضا مندی سے واپس لے لی تو اپنے بائع پر واپس نہیں کرسکتا کہ یہ حق ثالث میں فسخ نہیں ۔ (بحر، درمختار)

مسئلہ۵۵:
رجوع کرنے سے ہبہ بالکل اصل ہی  سے فسخ ہو جاتا ہے اس کامطلب یہ ہے کہ اس ہبہ کا زمانہ ٔ مستقبل میں کچھ اثر نہ رہے گا یہ مطلب نہیں کہ زمانۂ گزشتہ میں بھی اس کو کوئی اثر نہیں رہا ایسا ہوتا تو شے موہوب سے جو زیادت بعد ہبہ کے پیدا ہوگئی ہے وہ بھی ملک واہب کی طرف منتقل ہوجاتی حالانکہ ایسا نہیں مثلاًبکری ہبہ کی تھی اور اُس کے بچہ پیدا ہوا اسکے بعد واہب نے بکر ی واپس کرلی مگر یہ بچہ موہوب لہ ہی کا ہے واہب کا نہیں ہے یا مثلاًمبیع میں عیب ظاہر ہوااورقاضی کے حکم سے مشتری نے بائع کو واپس کردی یہ اصل سے فسخ ہے اور زمانۂ گزشتہ میں اس کا اعتبار کیا جائے تو لازم آئے کہ مشتری نے مبیع سے جو نفع حاصل کیا ہے حرام ہو حالانکہ ایسا نہیں ۔ (بحر)

مسئلہ۵۶:
ہبہ کرنے کے بعد واہب نے اُس چیز کوہلاک کردیا تاوان دے گا اور اگر غلام تھا اُسے واہب نے آزاد کردیا آزاد نہ ہوگا کیونکہ جب تک واپس نہ کرے گا اس کی ملک نہیں ہے (بحر)

مسئلہ۵۷:
جو چیز ہبہ کی تھی وہ ہلاک ہوگئی اُس کی بعد مستحق نے دعویٰ کیا کہ چیز میری تھی اور موہوب لہ سے اُس کا تاوان وصول کرلیا موہوب لہ واہب سے اُس تاوان میں سے کچھ وصول نہیں کرسکتا۔ یہی حکم عاریت کاہے کہ مستعیر کے پا س ہلاک ہوجائے اور مستحق اس سے ضمان وصول کرے تو یہ معیر سے کچھ نہیں لے سکتا اور اگر عقد معاوضہ کے ذریعہ سے چیز اس کے پا س آتی اور ہلاک ہوجاتی اور مستحق ضمان لیتا تو یہ دینے والے سے وصول کرسکتا۔ مثلاً مشتری کے پاس مبیع ہلاک ہوگئی اور مستحق نے اس سے ضمان لیا یہ بائع سے وصول کرسکتا ہے۔ اسی طرح اگر اس کے پاس چیز کا ہونا دینے والے کے نفع کی خاطر ہو تو یہ دینے والے سے ضمان وصول کرسکتا ہے مثلاًمودَع یا مستاجر کے پاس چیز تھی اور ہلاک ہوگئی اور مستحق نے تاوان لیا تو یہ مالک سے وصول کرسکتے ہیں ۔ (بحر)

مسئلہ۵۸:
جن سات مواضع میں رجوع نہیں ہوسکتا جن کا بیان ابھی گزرا اگر واہب وموہوب لہ رجوع پر اتفاق کرلیں تو یہ اُن کا اتفاق جائز ہے۔ (درمختار)

مسئلہ۵۹:
ہبہ بشرط العوض کہ میں یہ چیز تم کوہبہ کرتا ہوں اس شرط پر کہ فلاں چیز تم مجھ کو دو یہ ابتدا کے لحاظ سے ہبہ ہے لہذا دونوں عوض پر قبضہ ضروری ہے اگر دونوں نے یا ایک نے قبضہ نہیں کیا توہر ایک رجوع کرسکتا ہے اور دونوں میں سے کسی میں شیوع ہو تو باطل ہوگا مگر انتہاکے لحاط سے یہ بیع ہے لہذا اس میں بیع کے احکام بھی ثابت ہونگے کہ اگر اس میں عیب ہے تو واپس کرسکتا ہے خیار رویت بھی حاصل ہوگااس میں شفعہ بھی جاری ہوگا۔ (درمختار)

مسئلہ۶۰:
اگر ہبہ کے یہ الفاظ ہوں کہ میں نے یہ چیز فلاں چیز کے مقابل میں تم کوہبہ کی یعنی عوض کالفظ نہیں کہا تو یہ ابتداوانتہا دونوں کے لحاظ سے بیع ہی ہے ہبہ نہیں ہے اور اگر عوض کو معین نہ کیا ہو بلکہ مجہول رکھا مثلاًیہ چیز تم کوہبہ کرتا ہوں بشرطیکہ تم اس کے بدلے میں مجھے کوئی چیز دو تو یہ ابتداوانتہا دونوں کے لحاظ سے ہبہ ہی ہے۔ (درمختار)

مسئلہ۶۱:
موہوب لہ نے موہوب پر قبضہ کرلیا اس کے بعد واہب نے بلااجازت موہوب لہ اُ س چیز کولیکر ہلاک کرڈالا تو بقدر قیمت تاوان دے اور اگر بکری ہبہ کی تھی واہب نے بغیر اجازت موہوب لہ اُسے ذبح کرڈالا تو ذبح کی ہوئی بکری موہوب لہ لے لے گااور تاوان نہیں اور کپڑا ہبہ کیا تھا واہب نے اُسے قطع کرڈالا تویہ کپڑا دینا ہوگا اور قطع کرنے سے جو کمی ہوئی وہ دے۔ (عالمگیری)


مسائل متفرقہ:۔ 
مسئلہ۱:
کنیز کوہبہ کیا اور اُس کے حمل کا استثنا کیا یا یہ شرط کی کہ تم اسے واپس کردینا یا آزادکردینا یا مدبر کردینا یا ام ولد بنانا یا مکان ہبہ کیا اور یہ شرط کی کہ اس میں سے کچھ جزو معین مثلاًیہ کمرہ یا غیرمعین مثلاً اس کی تہائی چوتھائی واپس کردینا یا ہبہ میں یہ شرط کی کہ اس کے عوض میں کوئی شے ( غیر معین )مجھے دینا ان سب صورتوں میں ہبہ صحیح ہے اور استثنا یا شرط باطل۔ (ہدایہ ،درمختار)

مسئلہ۲:
کنیز کے شکم میں جو بچہ ہے اُسے آزاد کرکے کنیز کوہبہ کیا ہبہ صحیح ہے اور اگر حمل کو مدبر کرکے جاریہ کوہبہ کیا صحیح نہیں ۔ (درمختار)

مسئلہ ۳:
بچوں کے معلمین کو عیدی دی جاتی ہے اگر معلم نے سوال والحاح نہ کیا ہو تو جائز ہے۔ (عالمگیری)

مسئلہ۴:
عمریٰ جائز ہے۔ عمریٰ کے معنی یہ ہیں کہ مثلاً مکان عمر بھر کے لئے کس کو دیدیا کہ جب وہ مرجائے تو واپس لے لے گایہ واپسی کی شرط باطل ہے اب وہ مکان اُسی کا ہوگیا جس کو دیا جب تک وہ زندہ ہے اُس کاہے اور مرجائے گا تو اُسی کے ورثہ لیں گے جس کودیا گیا ہے نہ دینے والا لے سکتا ہے نہ اس کے ورثہ۔ رقبٰے جائز نہیں اس کی صورت یہ ہے کہ مثلاًکسی کو اس شرط پر دیا کہ اگر میں تجھ سے پہلے مرگیا تومکان تیرا ہے مرنے کے بعد مالک کے ورثہ کا ہوگا جس کو دیا ہے اُس کانہیں ہوگا۔ (ہدایہ وغیرہا)

مسئلہ۵:
دَین کی معافی کو شرط محض پر معلق کرنا مثلاًمدیون سے کہاجب کل آئے گاتو دَین سے بری ہے یا وہ دَین تیرے لئے ہے یا اگر تو نے نصف دَین ادا کردیا تو باقی نصف تیرا ہے یا وہ مُعاف ہے یا اگر تو مرجائے تیرا دین معاف ہے یا اگر تو اس مرض سے مرجائے تو دین معاف ہے یا میں اس مرض سے مرجاؤں تو دین مہر سے تو معافی میں ہے یہ سب صورتیں باطل ہیں دَین معاف نہیں ہوگا اور اگر وہ شرط ایسی ہے کہ ہوچکی ہے تو ابراصحیح ہے مثلااًگر تیرے ذمہ میرا دَین ہے تو میں نے معاف کیا معاف ہوگیا۔ یوہیں اگر یہ کہا کہ اگر میں مرجاؤں تو دَین سے تو بری ہے یہ جائز ہے اور وصیت ہے۔ ( بحر)

مسئلہ۶:
مدیون کو دین ہبہ کردینا ایک وجہ سے تملیک ہے اور ایک وجہ سے اسقاط لہذا رد کرنے سے رد ہوجائے گااور چونکہ اسقاط بھی ہے لہذا قبول پر موقوف نہ ہوگا۔ کفیل کو دین ہبہ کردینا یہ بالکل تملیک ہے یہاں تک کہ وہ مکفول عنہ سے دین وصول کرسکتا ہے اور بغیر قبول کے تمام نہیں ہوگا اور کفیل سے دین معاف کردینا بالکل اسقاط ہے کہ رد کرنے سے رد نہیں ہوگا۔ (بحر)

مسئلہ۷:
ابرا یعنی معاف کرنے میں قبول کی ضرورت نہیں ہوتی مگر بدل صرف وبدل سلم سے بری کردیا یا ہبہ کردیا  اس میں قبول کی ضرورت ہے۔ (بحر)

مسئلہ ۸:
ایک شخص پر دین تھا وہ بغیر ادا کئے مرگیا دائن نے وارث کو وہ دَین ہبہ کردیا یہ ہبہ صحیح ہے یہ دین پورے ترکہ کو مستغرق ہو یا نہ ہو دونوں کا ایک حکم ہے ْ اور اگر وارث نے ہبہ کو رد کردیا تو رد ہوگیااور بعض ورثہ کوہبہ کیا جب بھی کل ورثہ کے لئے ہبہ ہے۔ یوہیں وارث سے ابرا کیا یعنی معاف کردیا یہ بھی صحیح ہے۔ (عالمگیری)

مسئلہ۹:
دائن کے ایک وارث نے مدیون کو تقسیم سے قبل اپنے حصہ کا دین ہبہ کردیا یہ صحیح ہے۔ (عالمگیری)

مسئلہ۱۰:
دائن نے مدیون کو دین ہبہ کردیا اور اُس وقت نہ اُ س نے قبول کیانہ رد کیا دو(۲) تین(۳) دن کے بعد آکر اُسے رد کرتا ہے صحیح یہ ہے کہ اب رد نہیں کرسکتا۔ (عالمگیری)

مسئلہ۱۱:
کسی سے یہ کہا کہ جو کچھ میری چیز کھالوتمھارے لئے معافی ہے یہ کھا سکتا ہے جب کہ قرینہ سے یہ نہ معلوم ہوتا ہوکہ اس نے نفاق سے کہا ہے یعنی محض ظاہر ی طور پر کہدیا ہے دل سے نہیں چاہتا۔ (عالمگیری)

مسئلہ۱۲:
دائن کو خبرملی کہ مدیون مرگیا اس نے کہامیں نے اپنا دَین معاف کردیا ہبہ کردیا بعد میں پھر پتاچلا کہ وہ زندہ ہے اُس سے دین کا مطالبہ نہیں کرسکتا کہ معافی بلا شرط تھی ( خانیہ )

مسئلہ۱۳:
کسی سے یہ کہا کہ جو کچھ تمھارے حقوق میرے ذمہ ہیں معاف کردو اُس نے معاف کردیا صاحب حق کواپنے جتنے حقوق کا علم ہے وہ تو معاف ہوہی گئے اور جن کا علم نہیں قضائً وہ بھی معاف ہوگئے اور فتویٰ اس پر ہے کہ دیانۃً بھی معاف ہوگئے۔ (عالمگیری)

مسئلہ۱۴:
کسی سے یہ کہا کہ جو کچھ میرے مال میں سے کھالو یا لے لو یا دیدو تمھارے لئے حلال ہے اُس کو کھانا حلال ہے مگر لینا یا کسی کو دینا حلال نہیں ۔ (عالمگیری)

مسئلہ۱۵:
یہ کہا میں نے تمھیں اس وقت معاف کردیا یا دنیا میں معاف کردیا تو ہر وقت کے لئے معافی ہوگئی اور دُنیا و آخرت دونوں میں معافی ہوگئی کہیں بھی اس کا مطالبہ نہیں کرسکتا۔ ( عالمگیری)

مسئلہ۱۶:
کسی کی چیز غصب کرلی ہے مالک سے معاف کرالی تو ضمان سے بَری ہوگیا مگر چیز اب بھی مالک ہی کی ہے غاصب کوا س میں تصرف کرنا جائز نہیں یعنی جو چیز ذمہ میں واجب ہے اُس کی معافی ہوتی ہے عین کی معافی نہیں ہوتی۔ ( عالمگیری)

مسئلہ۱۷:
مدیوں سے دین وصول ہونے کی اُمید نہ ہوتو اُس پر دعویٰ کرنے سے یہ بہترہے کہ معاف کردے کہ وہ عذاب سے بچ جائے گااور اس کو ثواب ملے گا۔ (عالمگیری)

مسئلہ۱۸:
جانور بیمار تھا اُس نے چھوڑ دیا کسی نے اُسے پکڑا اور علاج کیاوہ اچھا ہوگیا اگر مالک نے چھوڑ تے وقت یہ کہدیا ہے کہ فلاں قوم میں سے جو اسے لے لے اُسی کا ہے  تو اگر وہ پکڑنے والااسی قوم سے ہے تو اُس کا ہوگیا اور اگر کچھ نہ کہا یا یہ کہ جو لے لے اُس کا ہے اور قوم یا جماعت کو معین نہیں کیا ہے۔ تو وہ جانور مالک ہی کا ہے اُس شخص سے لے سکتا ہے۔ پرندہ چھوڑدیا اس کا بھی یہی حکم ہے اورجنگلی پرند کوپکڑ نے کے بعد چھوڑنا نہ چاہیے جب تک یہ نہ کہے کہ جو پکڑلے اُس کا ہے۔ (عالمگیری)کیونکہ پکڑنے سے اُس کی ملک ہوگیا اور جب چھوڑدیا تو شکار کرنے والوں کو کسی کی ملک ہونا معلوم نہ ہوگا لہذا اجازت کی ضرورت ہے تاکہ شکار کرنے والوں کو اُس کالینا نا جائز نہ ہو مگر ظاہریہ ہے کہ اِس میں قوم یا جماعت کی تخصیص کی جائے۔ 
مسئلہ۱۹:
دَین کا اُسے مالک کردینا جس پر دین نہیں ہے یعنی مدیوں کے سواکسی دوسرے کو مالک کردینا باطل ہے مگرتین صورتوں میں اول حوالہ کہ اپنے دائن کو اپنے مدیوں پر حوالہ کردے دوسری وصیت کہ کسی کو وصیت کردی کہ فلاں کے ذمہ جو میرا دین ہے میرے مرنے کے بعد وہ دین فلاں کے لئے ہے تیسری صورت یہ ہے کہ جس کو مالک بنائے اُسے قبضہ پر مسلط کردے۔ یونہی عورت کا شوہر کے ذمہ جو دین تھا اُسے اپنے بیٹے کو جو اُسی شوہر سے ہے ہبہ کردیا یہ بھی صحیح ہے جب کہ اسے قبضہ پر مسلط کردیا ہو۔ (درمختار)

مسئلہ۲۰:
دائن نے یہ اقرارکیا کہ یہ دین فلاں کا ہے میرا نہیں ہے میرا نام فرضی طورپر کاغذ میں لکھ دیا گیا ہے اس کااقرار صحیح ہے لہذا مقرلہ اُس دین پر قبضہ کرسکتا ہے۔ یونہی اگر یوں کہا کہ فلاں پرجو میرا دین ہے وہ فلاں کاہے۔ (درمختار)

مسئلہ۲۱:
دوشخصوں نے اِس بات پر صلح کی کہ رجسٹر میں ایک کا نام لکھا جائے تو جس کا نام لکھا گیا ہے عطا اُسی کے لئے ہے۔ (درمختار)

مسئلہ۲۲:
واہب وموہب لہ میں اختلاف ہواواہب کہتا ہے ہبہ تھا دوسراکہتا ہے صدقہ تھا واہب کا قول معتبر ہے۔ ( خانیہ)

مسئلہ۲۳:
مرد نے عورت سے کچھ مانگا اس لئے کہ خرچ کی تنگی ہے اگر کچھ دیدے گی وسعت ہوجائے گی عورت نے شوہر کو دیا مگر قرض خواہوں کوپتہ چل گیا کہ اس کے پاس مال ہے اُنھوں نے لے لیااگر عورت نے ہبہ کیا تھا یا قرض دیا تھا تولینے والے سے واپس نہیں لے سکتی کیونکہ ان دونوں صورتوں میں شوہر کی ملک ہوگیا اور قرض خواہ اُسے لے سکتے ہیں اور اگر عورت نے شوہرکو اس طرح دیا تھاکہ ملک عورت ہی کی رہے گی اور شوہر اس میں تصرف کرے گا تو مال عورت کا ہے قرض خواہ سے واپس لے سکتی ہے۔ (درمختار)

مسئلہ ۲۴:
کسی کے پا س برتن میں کھانا بھیجا یہ شخص اُس برتن میں کھاسکتا ہے یا نہیں اگر وہ کھانا ایسا ہے کہ دوسرے برتن میں لوٹنے سے لذت جاتی رہے گی جیسے ثرید اُس برتن میں کھاسکتا ہے اسی طرح ہمارے یہاں شیر برنج ہے کہ دوسرے برتن میں لوٹنے سے اس کا ذائقہ خراب ہوجاتا ہے ْ اور اگر دوسرے برتن میں کرنے سے کھانا بدمزہ نہ ہوتو اگر دونوں میں انبساط ( میل) ہوتو اُس میں کھا سکتا ہے ورنہ نہیں ۔ (درمختار)اور اگر عرف یہ ہو کہ وہ ظرف بھی واپس نہ لیا جاتا ہو تو ظرف بھی ہدیہ ہے مثلاًمیوے یا مٹھائیاں ٹوکریوں میں بھیجتے ہیں یہ ٹوکر یا ں واپس نہیں لی جاتیں یہ بھی ہدیہ ہیں اور جن ظروف کے واپس دینے کا رواج ہواگر اُس کو واپس نہیں کیا ہے تو اس کے پا س امانت کے طور پر ہیں یعنی اُن کو اپنے استعمال میں لانا جائز نہیں صرف اتنا کرسکتا ہے کہ ہدیہ کی چیز اُ س میں کھا سکتا ہے جب کہ دونوں کے مابین انبساط ہویا اُ س ہدیہ کو دوسرے برتن میں لوٹنے سے چیز بدمزہ ہوجاتی ہو۔ ( عالمگیری)آج کل دیکھا جاتا ہے کہ بہت لوگ دوسرے کے برتنوں کے جن میں کوئی چیز آئی اور اُس وقت برتن کسی وجہ سے واپس نہ گئے اپنے گھر کے کام میں لاتے ہیں اُن کو اس سے احتراز چاہیے۔ 
مسئلہ۲۷:
ہمارے ملک میں یہ بھی رواج ہے کہ مٹی کے پیالے میں کھیر بھیجا کرتے ہیں اور میلاد شریف اور فاتحہ یاکسی تقریب میں مٹھائی کے حصے مٹی کی طشتریوں میں بھیجتے ہیں اِس میں تمام ملک کا یہی رواج ہے کہ وہ پیالے اور طشتریاں بھی دینا مقصود ہوتا ہے واپس نہیں لیتے لہذا موہوب لہ مالک بلکہ بعض لوگ چینی یا تا نبے کی طشتریوں میں حصے بانٹتے ہیں یعنی حصہ مع برتن کے دیدیتے ہیں مگر اس کا رواج نہیں ہے جب تک موہو ب لہ سے کہا نہ جائے اس برتن کونہیں لے سکتا ہے۔ 
مسئلہ۲۸:
بہت سے لوگوں کی دعوت کی اور ان کو متعدد دستر خوانوں پر بٹھا یا ایک دستر خوان والے کسی چیز کو دوسرے دستر خوان والوں کو نہیں دے سکتے مثلاًبعض مرتبہ ایک پر روٹی ختم ہوگئی اور دوسرے پر موجود ہے یہ لوگ اس پر سے روٹی اُٹھا کر اُن کو نہیں دے سکتے ان لوگوں کویہ بھی اختیار نہیں ہے کہ سائل وفقیر کو اس میں سے ٹکڑا دیدیں مثلاًبعض ناواقف ایساکرتے ہیں کہ دوسرے کے مکان پر کھانا کھارہے ہیں اور فقیر نے سوال کیا اُس کھانے میں سے سائل کو دیدتے ہیں یہ ناجائز ہے کتے بلی کو بھی نہیں دے سکتے ہاں اگر بلی خود صاحبِ خانہ کی ہے تو اُسے دے سکتے ہیں اور کتا اگرچہ صاحب خانہ ہی کا ہو نہیں دے سکتے۔ ( درمختار) بلی کتے کا فرق وہاں کے عرف کے لحاظ سے ہے ہمارے یہاں نہ کتے کے دینے کا رواج ہے نہ بلی کےْ ہاں دستر خوان پر جو ہڈیاں جمع ہوجاتی ہیں یا روٹی کے چھوٹے چھوٹے ٹکڑے یاگرے ہوئے چاول ان کی نسبت دیکھا ہے کہ کتے کو ڈال دیتے ہیں ۔ 
مسئلہ۲۹:
بائع نے چیز بیع کردی اور اُس کا ثمن بھی وصول کرلیا اس کے بعد بائع نے مشتری سے ثمن معاف کردیا یہ معافی صحیح ہے اور مشتری نے جو کچھ ثمن دیا ہے بائع سے واپس لے گا۔ ( درمختار)

مسئلہ۳۰:
ایک شخص نے دوسرے کے پاس خط لکھا اور اُس میں یہ بھی لکھا کہ اس کا جواب پشت پر لکھ دو اُس کا واپس کرنا لازم ہوگا اور اگر یہ نہیں لکھا تو وہ خط مکتوب الیہ کا ہے جو چاہے کرے۔ ( جوہرہ) بلکہ اس زمانہ میں یہ عرف ہے کہ خط دو ورقہ کا غذ پر لکھتے ہیں ایک ورق پرلکھنا عیب جانتے ہیں اور اکثر ایسا ہوتا ہے کہ خط میں چند سطریں ہوتی ہوں باقی کا غذ سادہ رہتا ہے یہ کاغذ مکتوب الیہ کاہے وہ جو چاہے کرے۔ 
مسئلہ۳۱:
ایک شخص کا انتقال ہوگیا اُس کے بیٹے کے پاس کسی نے کفن بھیجا اس کفن کا مالک بیٹا ہوسکتا ہے یانہیں یعنی بیٹے کو یہ اختیار ہے یا نہیں کہ اس کپڑے کوخود رکھ لے اور دوسرے کاکفن دیدے اگر میت اُن لوگوں میں سے ہے کہ اُس کوکفن دینا اپنے لئے باعث برکت جانتے ہیں مثلاًوہ عالم فقیہ ہے یا پیر ہے تو بیٹے کووہ کفن رکھ لینا ااور دوسرا کفن دینا جائز نہیں ورنہ جائز ہے اور پہلی صورت میں کہ اس کو دوسرے کپڑے میں کفن دینا جائزنہ تھا اس نے وہ کپڑا رکھ لیا اور دوسراکفن دیا تو اس کپڑے کو واپس کرناواجب ہوگا۔ (جوہرہ)



اجارہ کا بیان


آیات:۔ 

قَالَتْ اِحْدٰ ھُمَا یٰاَ بَتِ اسْتَاْجِرْہُ اَنَّ خَیْرَمَنِ اسْتَاْ جَرْتَ اْلقَّوِیٌ الَاَمِیْنُ ط قَالَ اِنِّیْ اُرِیْدُاَنْ اُنْکِحَکَ اِحْدَی ابْنَتَیَّ ھٰتَیْنِ عَلیٰ اَنْ تَاْ جُرَنِیْ ثَمٰنِیَ بَجٍ فَاِنْ اَتْمَمْتَ عَشْراًفَمِنْ عِنْدِکَ وَمَا اُرِیْدُ اَنْ اَشْقَّ عَلَیْکَ سَتَجِدُ نِیْ اِنْشَائَ اللّٰہُ مِنَ الصّٰلِحِیْنَo

شعیب (علیہ السلام ) کی دونوں لڑکیوں میں سے ایک نے کہااے والد انہیں (موسیٰ علیہ السلام کو) نوکر رکھ لیجئے کہ بہتر نوکر وہ ہے جوقوی وامین ہو (شعیب علیہ السلام نے موسیٰ علیہ السلام سے ) کہا میں چاہتا ہوں کہ اپنی ان دونوں لڑکیوں میں سے ایک سے تمھارا نکاح کردوں اس پر کہ آٹھ برس تک تم میرا کام اُجرت پر کرو اور اگر دس برس پورے کردو تو یہ تمھاری طرف سے ہوگا میں تم پر مشقت ڈالنا نہیں چاہتا انشاء اﷲ تم مجھے نیکوں میں سے پاؤ گے۔ 

احادیث:

حدیث۱:
صحیح بخاری شریف میں ابوہر یرہ رضی اﷲ تعالیٰ عنہ سے مروی رسول اﷲ ﷺنے فرماتے ہیں کہ اﷲ تعالیٰ نے فرمایا تین شخص وہ ہیں جن کا قیامت کے دن میں خصم ہوں ( اُن سے مطالبہ کروں گا)ایک وہ جس نے میرا نام لے کر معاہدہ کیا پھر اُ س عہد کو توڑدیا اور دوسراوہ جس نے آزاد کو بیچا اور اُس کا ثمن کھایا اور تیسرا وہ جس نے مزدور رکھا اس سے کام پورا لیا اور اُس کی مزدوری نہیں دی۔ 
حدیث۲:
ابن ماجہ نے عبد اﷲ بن عمر رضی اﷲ تعالیٰ عنہما سے روایت کی رسول اﷲ ﷺنے فرمایا مزدور ی پسینہ سوکھنے سے پہلے دیدو۔ 
حدیث۳:
صحیح بخاری شریف میں ابو سعید خدری رضی اﷲ تعالیٰ عنہ سے مروی کہتے ہیں صحابہ میں کچھ لوگ سفر میں تھے ان کا گزر قبائل عرب میں سے ایک قبیلہ پر ہوا انھوں نے ضیافت کامطالبہ کیا اُنھوں نے ان کی مہمانی کرنے سے انکار کردیا اُ س قبیلہ کے سردار کو سانپ یا بچھو نے کاٹ لیا اُس کے علاج میں اُنھوں نے ہر قسم کی کوشش کی مگر کوئی کارگر نہ ہوئی پھر اُنہیں میں سے کسی نے کہا یہ جماعت جویہاں آئی ہے (صحابہ )ان کے پاس چلو شاید ان میں سے کسی کے پا س اس کا کچھ علاج ہو وہ لوگ صحابہ کے پاس حاضر ہوکر کہنے لگے کہ ہمارے سردارکو سانپ یا بچھو نے ڈس لیا اورہم نے ہرقسم کی کوشش کی مگر کچھ نفع نہ ہواکیا تمھارے پا س اس کا کچھ علاج ہے ایک صاحب بولے ہاں میں جھاڑتاہوں مگر ہم نے تم سے مہمانی طلب کی اور تم نے ہماری مہمانی نہیں کی تو اب اُ س وقت میں جھاڑوں گاکہ تم اس کی اُجرت دو اُجر ت میں بکریوں کاریوڑدینا طے پایا (ایک روایت ہے کہ تیس بکریاں (دینا طے ہوا) اُنھوں نے الحمد للہ رب العلمین یعنی سورہ فاتحہ پڑھ کر دم کرنا شروع کیا وہ شخص بالکل اچھا ہوگیا اوروہاں سے ایسا ہوکر گیا کہ اُس پر زہر کاکچھ اثر نہ تھا اُجرت جو مقرر ہوئی تھی اُنہوں نے پوری دیدی ان میں بعض نے کہا کہ اس کو آپس میں تقسیم کرلیا جائے مگر جنہوں نے جھاڑاتھا یہ کہاکہ ایسا نہ کرو بلکہ جب ہم نبی ﷺ کی خدمت میں حاضر ہولیں گے اور حضور سے تمام واقعات عرض کرلیں گے پھر حضور اس کے متعلق جو کچھ حکم دیں گے وہ کیا جائے گا یعنی اُنھوں نے خیال کیا کہ قرآن پڑھ کردم کیا ہے کہیں ایسا نہ ہوکہ اس کی اُجرت حرام ہو۔ جب یہ لوگ رسول اﷲ ﷺکی خدمت میں حاضر ہوئے


 اور اس واقعہ کا ذکر کیا ارشاد فرمایا کہ تمھیں ا س کا رقیہ (جھاڑ) ہونا کیسے معلوم ہوااور یہ فرمایا کہ تم نے ٹھیک کی آپس میں اسے تقسیم کرلو اور (اس لئے کہ اس کے جواز کے متعلق اُن کے دل میں کوئی خدشہ نہ رہے یہ فرمایاکہ) میرابھی ایک حصہ مقرر کرو اس حدیث سے معلوم ہو اکہ جھاڑپھونک کی اُجرت لینا جائز ہے جبکہ کہ قرآن سے ہو یا ایسی دُعاؤں سے ہوجن میں ناجائز و باطل الفاظ نہ ہوں ۔ 
حدیث۴:
صحیح بخاری شریف وغیرہ میں عبداﷲ  بن عمر رضی اﷲ تعالیٰ عنہما سے مروی کہتے ہیں میں نے رسو ل اﷲ ﷺ سے سُنا کہ فرماتے ہیں اگلے زمانہ کے تین شخص کہیں جارہے تھے سونے کے وقت ایک غار کے پاس پہنچے اُس میں یہ تینوں شخص داخل ہوگئے پہاڑ کی ایک چٹان اوپر سے گری جس نے غار کو بند کردیا اُنھوں نے کہا اب اس سے نجات کی کوئی صورت نہیں بجز اس کے کہ تم نے جوکچھ نیک کام کیاہو اُس کے ذریعہ سے اﷲ سے دُعا کرو ایک نے کہا اے ا للہ میرے والدین بہت بوڑھے تھے جب میں جنگل سے بکریاں چرا کر لاتا تو دودھ دوہ کر سب سے پہلے اُن کو پلاتا اُس سے پہلے نہ اپنے بال بچوں کوپلاتا نہ لونڈی نہ غلام کو دیتا ایک دن میں جنگل میں دور چلاگیا رات میں جانوروں کولے کر ایسے وقت آیا کہ والدین سوگئے تھے میں دودھ لیکر اُن کے پاس پہنچا تو وہ    سو ئے ہوئے تھے بچے بھوک سے چلا رہے تھے مگر میں نے والدین سے پہلے بچوں کو پلانا پسند نہ کیا اور یہ بھی پسند نہ کیا کہ انہیں سوتے سے جگادوں دودھ کا پیالہ ہاتھ پر رکھے ہوئے ان کے جاگنے کے انتظار میں رہا یہاں تک کہ صبح چمک گئی اور وہ جاگے اور دودھ پیا اے اﷲ اگر میں نے یہ کام تیری خوشنودی کے لئے کیاہے تو اس چٹان کوکچھ ہٹادے اس کا کہنا تھا کہ چٹان کچھ سرک گئی مگر اتنی نہیں ہٹی کہ یہ لوگ غار سے نکل سکیں دوسرے نے کہا اے اﷲ میرے چچا کی ایک لڑکی تھی جس کو میں بہت محبوب رکھتا تھا میں نے اُس کے ساتھ بُرے کام کا ارادہ کیا اُس نے انکار کردیا وہ قحط کی مصیبت میں مبتلا ہوئی میرے پاس کچھ مانگنے کو آئی میں نے اُسے ایک سو بیس  اشرفیاں دیں کہ میرے ساتھ خلوت کرے وہ راضی ہوگئی جب مجھے اُ س پر قابوملاتو بولی کہ ناجائز طورپر اس مہر کا توڑنا تیرے لئے حلال نہیں کرتی۔ اس کام کو گناہ سمجھ کر میں ہٹ گیا اور اشرفیاں جو دے چکا تھا وہ بھی چھوڑ دیں الہی اگر یہ کام تیری رضا جوئی کے لئے میں نے کیاہے تو اس کوہٹادے اس کے کہتے ہی چٹان کچھ سرک گئی مگر اتنی نہیں ہٹی کہ نکل سکیں تیسرے نے کہا اے اﷲ میں نے چندشخصوں کو مزدوری پر رکھا تھا اُن سب کو مزدوریاں دیدیں ایک شخص اپنی مزدوری چھوڑ کرچلاگیا اُس کی مزدوری میں نے بڑھایا یعنی اُس سے تجارت وغیرہ کوئی ایساکام کی جس سے اُس میں اضافہ ہوااُس کو بڑھاکر میں نے بہت کچھ کرلیا وہ ایک زمانہ کے بعد آیا اور کہنے لگا اے خدا کے بندہ میرے مزدوری مجھے دیدے میں نے کہا یہ جوکچھ اونٹ گائے بیل بکریاں غلام تو دیکھ رہا ہے یہ سب تیری ہی مزدوری کاہے سب لے لے بولا اے بندۂ خدا مجھ سے مذاق نہ کر میں نے کہامذاق نہیں کرتا ہوں یہ سب تیر اہی ہے لے جاوہ سب کچھ لے کر چلاگیا الہی اگر یہ کام میں نے تیری رضا کے لئے کیاہے تو اسے ہٹا دے وہ پتھر ہٹ گیا یہ تینوں اُ س غار سے نکل کر چلے گئے۔ 
حدیث۵:
ابوداؤد وابن ماجہ عبادہ بن صامت رضی اﷲ تعالیٰ عنہ سے روای کہتے ہیں میں نے عرض کی یارسول اﷲ ﷺایک شخص کو میں قرآن پڑھاتا تھا اُس نے کمان ہدیۃً دی ہے یہ کوئی مال نہیں ہے یعنی ایسی چیز ہے جسے اُجرت کہا جائے جہاد میں تیر اندازی کروں گا ارشاد فرمایا کہ اگر تمہیں یہ پسند ہو کہ تمھارے گلے میں آگ کاطوق ڈالاجائے تو اسے قبول کرلو۔ 

مسائل فقہیہ:۔ 
مسئلہ۱:
کسی شے کے نفع کاعوض کے مقابل کسی شخص کو مالک کردینا اجارہ ہے۔ مزدوری پر کام کرنا اور ٹھیکہ اور کرایہ اور نوکری یہ سب اجارہ ہی کے اقسام ہیں ۔ مالک کو آجر موجراورمواجر کرایہ دار کو مستاجر اور اُجرت پر کام کرنے والے کو اجیر کہتے ہیں ۔ 
مسئلہ۲:
جس نفع پر عقد اجارہ ہو وہ ایسا ہونا چاہیے کہ اُس چیز سے وہ نفع مقصود ہواور اگرچیز سے یہ منفعت مقصود نہ ہوجس کے لئے اجارہ ہو اتو یہ اجارہ فاسد ہے مثلاًکسی سے کپڑے اور ظروف کرایہ پر لئے مگر اس لئے نہیں کہ کپڑے پہنے جائیں گے ظروف استعمال کئے جائیں گے بلکہ اپنا مکان سجانا مقصود ہے یا گھوڑا کرایہ پر لیا مگر اس لئے نہیں کہ ا س پر سوار ہوگا بلکہ کوتل چلنے کے لئے یامکان کرایہ پر لیا اس لئے نہیں کہ اس میں رہے گابلکہ لوگوں کے کہنے کو ہوگاکہ یہ مکان فلاں کا ہے ان سب صورتوں میں اجارہ فاسد ہے اور مالک کو اُجرت بھی نہیں ملے گی اگرچہ مستاجر نے چیز سے وہ کام لئے جس کے لئے اجارہ کیا تھا۔ ( درمختار)

مسئلہ۳:
اجارہ کے ارکان ایجاب وقبول ہیں خواہ لفظ اجارہ ہی سے ہوں یا دوسرے لفظ سے۔ لفظ عاریت سے بھی اجارہ منعقدہوسکتا ہے مثلاً یہ کہا میں نے یہ مکان ایک مہینے کو دس(۱۰) روپے کے عوض میں عاریت پر دیا دوسرے نے قبول کرلیا اجارہ ہوگیا۔ یونہی اگر یہ کہا میں نے اس مکان کے نفع اتنے کے بدلے میں تم کو ہبہ کئے اجارہ ہو جائے گا۔ (بحر)

مسئلہ۴:
جو چیز مبیع کا ثمن ہوسکتی ہے و ہ اُجرت بھی ہوسکتی ہے مگر یہ ضرورنہیں کو جو اُجرت ہوسکے وہ ثمن بھی ہوجائے مثلااًیک منفعت دوسری منفعت کی اُجرت ہوسکتی ہے جب کہ دونوں دو جنس کی ہوں اور منفعت ثمن نہیں ہوسکتی۔ (درمختار)

مسئلہ۵:
اجارہ کے شرائط یہ ہیں (۱) عاقل یعنی مجنون اور ناسمجھ بچہ نے اجارہ کیا وہ منعقدہی نہ ہوگا۔ بلوغ اس کے لئے شرط نہیں یعنی نا بالغ عاقل نے اپنے نفس کے متعلق اجارہ کیا یا مال کے متعلق کیا اگر وہ ماذون ہے یعنی اُس کے ولی نے اُسے اجازت دیدی ہے تو اجارہ منعقد ہے اور اگر ماذون نہیں ہے تو ولی کی اجازت پر موقوف ہے جائز کردے گا جائز ہو جائے گا۔ ا ور اگر نا بالغ نے بغیر اجازت ولی کام کرنے پر اجارہ کیا اور اُس کام کو کرلیامثلاًکسی کی مزدوری چار آنے روز پر کی تو اب ولی کی اجازت درکارنہیں بلکہ اُجرت کا یہ مستحق ہوگیا۔ (۲) ملک وولایت یعنی  اجارہ کرنے والا مالک یا ولی ہو اجارہ کرنے کا اسے اختیار حاصل ہو فضولی نے اجارہ کیا وہ مالک یا ولی کی اجازت پر موقوف ہوگا اور وکیل نے عقد اجارہ کیا یہ جائز ہے (۳)مستاجرکو وہ چیز سپرد کردینا جب کہ اُس چیز کے منافع پر اجارہ ہوا(۴) اُجرت کا معلوم ہونا(۵)منفعت کا معلوم ہونااور ان دونوں کو اس طرح بیان کردیا ہو کہ نزاع کا احتمال نہ رہے۔ اگر یہ کہدیا کہ ان دومکانوں میں سے ایک کو کرایہ پر دیا یا دوغلاموں میں سے ایک کو مزدوری پر دیا یہ اجارہ صحیح نہیں (۶) جہاں اجارہ کا تعلق وقت سے ہووہاں مدت بیان کرنا مثلاً مکان کرایہ پرلیا تو یہ بتانا ضرورہے کہ اتنے دنوں کے لیئے لیا یہ بیان کرنا ضروری نہیں ہے کہ اس میں کیا کام کرے گا(۷)جانور کرایہ پر لیا اس میں وقت بیان کرنا ہوگا یا جگہ مثلاًگھنٹہ بھر سواری لے گا یا فلاں جگہ تک جائے گااور کام بھی بیان کرنا ہوگا کہ اس سے کون سا کام لیا جائے گامثلاًبوجھ لادنے کے لئے یا سواری  کے لئے (۸) وہ کام ایسا ہوکہ اُس کااستیفاقدرت میں ہوا گر حقیقۃً مقددر نہ ہومثلاً غلام کو اجارہ پر دیا اور وہ بھاگا ہوا ہے یا شرعاً غیر مقدور ہو مثلاًگناہ کی باتوں پر اجارہ یہ دونوں اجارے صحیح نہیں ۔ (۹) وہ عمل جس کے لئے اجارہ ہوا اُس شخص پر فرض وواجب نہ ہو (۱۰) منفعت مقصود ہو۔ (۱۱) اُسی جنس کی منفعت اُجرت نہ ہو (۱۲) اجارہ میں ایسی شرط نہ ہو جو مقتضا ئے عقد کے خلاف ہو۔ 
مسئلہ ۶:
اجارہ کا حکم یہ ہے کہ طرفین بدلیں کے مالک ہو جاتے ہیں مگر یہ ملک ایک دم نہیں ہوتی بلکہ وقتاً فوقتا ہوتی ہے۔ ( درمختار)مگرجب کہ تعجیل یعنی پیشگی لینا شرط ہو تو عقد کرتے ہی اُجرت کامالک ہو جائے گا۔ (عالمگیری)

مسئلہ۷:
اجارہ کبھی تعاطی سے بھی منعقد ہوجاتا ہے اگر مدت معلوم ہو مثلاً مکان کرایہ پر دیا  اُس نے کرایہ دیدیا اور معلوم ہے کہ ایک ماہ کے لئے ہے صحیح ہے طویل مدت کا اجارہ تعاطی سے منعقدنہیں ہوتا۔ (درمختار)

مسئلہ۸:
منفعت کی مقدار کا علم مدت بیان کرنے سے ہوتا ہے مثلاً پانچ روپے میں ایک مہینہ کے لئے مکان کرایہ لیا یا  ایک سال کے لئے کھیت اجارہ پر لیا۔ یہ اختیار ہے کہ جس مدت کے لئے اجارہ ہو وہ قلیل مدت ہو مثلاً ایک گھنٹہ یا ایک دن یا طویل دس برس بیس برس پچاس برس اگر اتنی مدت کے لئے اجارہ ہوکہ عادۃً اُتنے دنوں تک زندگی متوقع نہ ہوجب بھی اجارہ درست ہے۔ وقف کے اجارہ کی مدت تین سال سے زیادہ نہ ہونی چاہیئے مگر جب کہ اتنے دنوں کے لئے کوئی کرایہ دار نہ ملتا ہو یا مدت بڑھا نے میں زیادہ فائدہ ہے تو بڑھا سکتے ہیں ۔ (بحروغیرہ)

مسئلہ۹:
کبھی عمل کا بیان خود اُس کا نام لینے سے ہوتا ہے مثلااًس کپڑے کی رنگائی یا اس کی سلائی یا اس زیور کی بنوائی مگر کام کو اس طرح بیان کرنا ہوگا کہ جہالت باقی نہ رہے کہ جھگڑا ہو لہذا جانور کو سواری کے لئے  لیا اس میں فقط فعل بیان کرنا کافی نہیں جب تک جگہ یا وقت کا بیان نہ ہو۔ کبھی اشارہ کرنے سے منفعت کا پتہ چلتا ہے مثل کہدیا  یہ غلہ فلاں جگہ لیجاناہے۔ (درمختار)

مسئلہ۱۰:
اجارہ میں اُجرت محض عقد سے ملک میں داخل نہیں ہوتی یعنی عقد کرتے ہی اُجرت کامطالبہ درست نہیں یعنی فورااًجرت دینا واجب نہیں اُجرت ملک میں آنے کی چند صورتیں ہیں (۱) اُس نے پہلے ہی سے عقد کرتے ہی اُجرت دیدی دوسرا اس کا مالک ہوگیا یعنی واپس لینے کا اُس کو حق نہیں ہے۔ (۲) یا پیشگی لینا شرط کرلیا  ہواب اُجرت کا مطالبہ پہلے ہی سے درست ہے (۳) منفعت کو حاصل کرلیامثلاً مکان تھااُس میں مدت مقرر تک رہ لیا یا کپڑا درزی کو سینے کے لئے دیا تھا اُس نے سی دیا (۴) وہ چیز مستاجر کو سُپرد کردی کہ اگر وہ منفعت حاصل کرنا چاہے کرسکتا ہے نہ کرے یہ اُس کا فعل ہے مثلاً مکان پر قبضہ دیدیا یا اجیر نے اپنے نفس کو تسلیم کردیا  کہ میں حاضر ہوں کام کے لئے تیار ہوں کام نہ لیا جائے جب بھی اُجرت کامستحق ہے۔ (بحر ،درمختار)

مسئلہ۱۱:
اجارہ کا جوکچھ زمانہ مقرر ہوا ہے اس میں سے تھوڑا زمانہ گزر گیا اور باقی باقی ہے اس باقی زمانہ میں بھی مالک کو چیز دینا مستاجر کولینا ضروری ہے یعنی کچھ زمانہ گزر جانا باز رہنے کا سبب نہیں ہوسکتا ہاں جو زمانہ گزر گیا اگر اجارہ سے اصلی مقصود وہی زمانہ ہو یعنی وہی زمانہ زیادہ کار آمد ہو تو مستاجر کو اختیار ہے کہ باقی زمانہ میں لینے سے انکارکردے جیسے مکۂ معظمہ میں مکانات کا اجارہ ایک سال کے لئے ہوتا ہے مگر موسم حج ہی ایک بہتر زمانہ ہے کہ معلمین حجاج کو ان مکانات میں ٹھہرا تے ہیں اور اسی کی خاطر پورے سال کا کرایہ دیتے ہیں اگر موسم حج نکل گیااور مکان تسلیم نہیں کیا تو کرایہ دار یعنی معلمین کو اختیار ہے کہ مکانات لینے سے انکار کردیں ۔ ( بحرالرائق) اسی طرھ نینی تال وغیرہ پہاڑوں پر موسم گرما زیادہ مقصود ہوتا ہے اسی کے لئے ایک سال کا کرایہ دیتے ہیں بلکہ جاڑوں میں مکانات اور دُکانیں چھوڑ کرلوگ عموماً وہاں سے چلے آتے ہیں اگر یہ موسم گرما ختم ہوگیا اور مکان یا دُکان پر مالک نے قبضہ نہ دیا تو جاڑوں میں جب کہ وہاں رہنا نہیں ہے لیکر کیا کرے گا لہذا کرایہ دار کو اختیار ہے اگرلینا چاہے لے سکتا ہے نہ لینا چاہے انکار کرسکتا ہے۔ اسی طرح بعض جگہ بعض موسم میں بازار کا حال اچھا ہوتا ہے اُسی کے لئے سال بھر تک دکانیں کرایہ پر رکھتے ہیں و ہ زمانہ نہ ملے تو باقی میں اختیار ہے مثلااًجمیر شریف میں دوکانداری کا پورا نفع زمانۂ عُرس میں ہوتا ہے بلکہ اس زمانہ میں مکانات کے کرائے بھی بہ نسبت دیگر زمانہ کے بہت زیادہ ہوتے ہیں اس زمانہ میں مکان یا دکان پر قبضہ نہ ملنا کرایہ دار کے لئے نقصان کا سبب ہے لہذا اسے اختیار ہے۔ 
مسئلہ۱۲:
پیشگی اُجرت شرط کرنے سے مستاجر سے اُس وقت مطالبہ ہوگا کہ جب وہ اجارہ منجزہ ہو مثلاً یہ مکان ہم نے تم کو اتنے میں کرایہ پر دیا اوراگر اجارہ مضافہ ہو کہ فلاں مہینہ کے لئے مثلاًکرایہ پر دیا اس میں ابھی سے کرایہ کا مطالبہ نہیں ہوسکتا اگرچہ پیشگی کی شرط ہو۔ ( بحر)

مسئلہ۱۳:
منفعت حاصل کرنے پر قادر ہونے سے اُجرت واجب ہوجاتی ہے اگرچہ منفعت حاصل نہ کی ہو اس کامطلب یہ ہے کہ مثلاًمکان کرایہ دار کو سُپرد کردیا جائے اس طرح کہ مالک مکان کے متاع وسامان سے خالی ہوا اور اُس میں رہنے سے کو ئی مانع نہ ہو نہ اُس کی جانب سے نہ اجنبی کی جانب سے اس صورت میں اگر وہ نہ رہے اور بیکار مکان کو خالی چھوڑ دے تو اجرت واجب ہوگی لہذا اگر مکان سپر دہی نہ کیا یا سپرد کیا مگر اُ س میں خود مالک مکان کا سامان واسباب ہے یا مدت کے گزر جانے کے بعد سپرد کیا یا مدت ہی میں سپرد کیا۔ مگر اُسے کوئی عذر ہے یا اُس کو عذر بھی نہیں مگر حکومت کی جانب سے رہنے سے ممانعت ہے یا غاصب نے اُسے غصب کرلیا یا وہ اجارہ ہی فاسد ہے ان سب صورتوں میں مالک مکان اُجرت کا مستحق نہیں ۔ جانور کو کرایہ پر لیا اس میں بھی یہ صورتیں ہیں بلکہ اس میں ایک صورت یہ زائد ہے کہ مالک نے اسے جانور دیدیا مگر جہاں سوار ہونے کے لئے لیا تھا وہاں نہیں گیا بلکہ کسی دوسری جگہ جانور کو باندھ رکھا مثلاًلیا تھا اس لئے کہ شہر سے باہر فلاں جگہ سوار ہو کر جائے گااور جانور کو مکان ہی میں باندھ رکھاوہاں گیا ہی نہیں کہ سوار ہوتا اس صورت میں بھی اُجرت واجب نہیں اور اگر شہر میں سوار ہونے کے لئے لیا تھا اورمکان میں باندھ رکھا سوار نہیں ہوا تو اُجرت واجب ہے۔ (طحطادی)

مسئلہ ۱۴:
غصب سے مُراد اس جگہ یہ ہے کہ اُس سے منفعت حاصل کرنے سے روک دے حقیقۃًغصب ہویا نہ ہو غصب عام ہے کہ پوری مدت میں ہو یا بعض مدت میں اگرپوری مدت میں ہو تو پورا کرایہ جاتا رہا اور بعض مدت میں ہو تو حساب سے اُتنے دنوں کا جو کرایہ ہوتا ہے وہ نہیں ملے گا۔ (بحر) اسی طرح اگرکوئی دوسرا مانع اندرون مدت پیدا ہوگیا کہ اُس چیز سے انتفاع نہ ہوسکے تو بقیہ مدت کی اُجرت ساقط ہے مثلاًزمین کاشت کے لئے لی تھی وہ پانی سے ڈوب گئی یا پانی نہ ہونے کی وجہ سے کاشت نہ ہوسکی یا جانور سواری کے لئے کرایہ پر لیا تھاوہ بیمار ہوگیا یا بھاگ گیا۔ ( عالمگیری)

مسئلہ۱۵:
مکان کرایہ پر دیا اور قبضہ بھی دیدیا مگر ایک کوٹھری میں مالک نے اپنا سامان رکھا یا ایک کوٹھری مالک نے مستاجر سے خالی کرائی تو کرایہ میں سے اس کے کرایہ کی مقدار کم کردی جائے گی ( عالمگیری)

مسئلہ۱۶:
مستاجر نے کرایہ دیدیا ہے اور اندورن مدت اجارہ توڑ دیا گیا تو باقی زمانہ کا کرایہ واپس کرنا ہوگا۔ ( عالمگیری)

مسئلہ۱۷:
کپڑا کرایہ پر پہننے کے لئے لیا کہ ہر روز ایک پیسہ کرایہ دے گااور زمانۂ درازتک  اپنے مکان پر رکھ چھوڑا پہنا ہی نہیں تو دیکھا جائے گا کہ روزانہ پہنتا تو کتنے روز میں پھٹ جاتااُتنے زمانہ تک کا کرایہ ایک پیسہ یومیہ اس کے ذمہ واجب ہے اُس کے بعد کا کرایہ واجب نہیں مثلاًسال بھر تک اس کے یہاں رہے گیا اور پہنتا تو تین ماہ میں پھٹ جاتا صرف تین ماہ کا کرایہ دینا ہوگا۔ ( طحطادی) اسی طرح یومیہ یا ماہوار پر بہت سی چیزیں کرایہ پر دی جاتی ہیں مثلاًشامیانہ کا کرایہ یومیہ ہوتا ہے کہ فی یوم اتنا کرایہ جتنے دنوں اس کے یہاں رہے گاکرایہ دینا ہوگا یہ نہیں کہہ سکتا کہ میرے یہاں تو ایک ہی دن کا کام تھا اُ سکے بعد بیکار پڑا رہا۔ ایسا ہی گیس کے ہنڈے کرایہ پر لایا اس کا کرایہ ہر رات اتناہوگا جتنی راتیں اس کے یہاں ہنڈی رہے اُن کا کرایہ دے یعنی جب کہ اجارہ کی کوئی مدت مقررنہ ہوئی ہو۔ 
مسئلہ۱۸:
جانور کو کرایہ پرلیا کہ فلاں روز مجھے سوار ہوکر فلاں جگہ جاناہے مالک نے اسے جانور دیدیا مگرجو دن جانے کا مقرر کیا تھا اُ س روز نہیں گیا دوسرے روزگیا اُجرت واجب نہیں مگر اگر جانور اسکے مکان پر ہلاک ہوگیا تاوان دینا ہوگا کہ اس نے نا حق اُ س کو روک رکھا ہے۔ ( طحطادی)

مسئلہ۱۹:
اجارہ ٔ فاسدہ میں منفعت حاصل کرنے پر اُجرت واجب ہوتی ہے اگر منفعت حاصل کرنے پر قادر تھا اور حاصل نہیں کی اُجرت واجب نہیں پھراجارۂ فاسد میں اگر اُجرت مقرر ہے تو اجرت مثل واجب ہوگی جو مقرر سے زائد نہ ہو یعنی اگر اُجرت مثل مقرر سے کم ہے تو اُجرت مثل دیں گے اور اگر مقرر کی برابر اُس سے زائد  ہے تو جو مقرر ہے وہی دیں گے زیادہ نہیں دیں گے اور اگر اُجرت کا تقررنہیں ہوا ہے تو اُجرت مثل واجب ہے اُس کی مقدار جو کچھ ہو۔ (طحطادی )

مسئلہ۲۰:
زمینِ وقف اورزمینِ یتیم اور جو جائداد کرایہ پر چلانے کے لئے ہے ان کا بھی یہی حکم ہے کہ محض انتفاع پر قادر ہونے سے اجارہ فاسد ہ میں اُجرت واجب نہیں ہوگی بلکہ حقیقۃاًنتفاع ضروری ہے یعنی وقف کی زمین زراعت کے لئے بطور اجارہ ٔ فاسدہ لی اگر زراعت کرے گا اُجرت واجب ہوگی ورنہ نہیں یونہی یتیم کی زمین زراعت کے لئے لی یا مکان کرایہ پر رہنے کے لئے  بطور اجارۂ فاسدہ لیا یا جائداد کرایہ پر چلانے کے لئے ہے اس کو اجارہ ٔفاسدہ کے طور پر لیا ان سب میں بھی جب تک منفعت حاصل نہ کرے اُجرت واجب نہیں محض قادر ہونا اُجرت کو واجب نہیں کرتا۔ ( طحطادی)

مسئلہ۲۱:
جس چیز کوکرایہ پرلیا تھا اُ س کو کسی نے غصب کرلیا کہ یہ انتفاع پر قادر نہیں ہے مگر شفارش کے ذریعہ سے وہ چیز غاصب سے نکال سکتا ہے یا لوگوں کی حمایت سے غاصب کو جُدا کرسکتا ہے اور اس نے ایسا نہیں کیا اُجرت ساقط نہیں ہوگی اور اگر غاصب کو اس وجہ سے نہیں نکالا کہ علیٰحدہ کرنے میں کچھ خرچ کرنا پڑے گا تو اُجرت ساقط ہے ( درمختار ، طحطادی )

مسئلہ۲۲:
موجراور مستاجر میں اختلاف ہوا موجرکہتا ہے کسی نے غصب نہیں کیا اور مستاجر کہتا ہے غصب کیا اگر مستاجر کے پاس گواہ نہیں ہیں تو یہ دیکھا جائے گا کہ فی الحال کیا ہے اگر فی الحال مکان میں مستاجر سکونت پذیر ہے تو موجر کی بات مانی جائے گی اور اُجرت دلائی جائے گی اور مستاجرکے سواکوئی دوسرا ساکن ہے تو مستاجر کی بات مقبول ہے اُجرت واجب نہیں ۔ (بحر)

مسئلہ۲۳:
مالک مکان نے مکان کی کنجی مستاجر کو دیدی مگر کنجی ا س کے پا س سے جاتی رہی اگر مکان کو بلا تکلف کھوُل سکتا ہے اور نہیں کھولا اُجرت واجب ہے ورنہ نہیں اور اگر مستاجر اس کنجی سے قفل نہیں کھول سکتا ہے مکان کا تسلیم کردینا اور قبضہ دینا نہیں پایا گیا اوراُجرت واجب نہیں ۔ ( درمختار)

مسئلہ۲۴:
اجارہ اگر مطلق ہے اُ س میں یہ نہیں بیان کیا گیا ہے کہ اُجرت کب دی جائے گی تو مکان اور زمین کا کرایہ روزانہ وصول کرسکتا ہے اور سواری کا ہر منزل پر مثلاًیہ ٹھہرا ہے کہ ہم کو یہاں سے فلاں جگہ جانا ہے اُس کا یہ کرایہ ہے مگریہ نہیں طے ہوا ہے کہ کرایہ پہنچ کر دیاجائے گا یا کب تو ہر منزل پر حساب سے جو کرایہ ہوتا ہے وصول کرسکتا ہے مگر سورای والایہ نہیں کرسکتا کہ میں آگے نہیں جاؤں گا جہاں تک ٹھہرا ہے وہاں تک پہنچا نا اُس پر لازم ہے اور اگر بیان کردیا گیا ہے کہ اتنے دونوں میں کرایہ لیا جائے گا مثلاًعموماًمکان کے کرایہ میں یہ ہوتا ہے کہ طے ہوجاتا ہے کہ ماہ بماہ کرایہ دینا ہوگا تو ہر روز یا ہر ہفتہ میں مطالبہ نہیں کرسکتا۔ (درمختار ، عالمگیری)

مسئلہ۲۵:
درزی دھوبی سونا روغیر ہم ان کا ریگر وں نے جب کام کرلیا اورمالک کو چیز سپرد کردی اُجرت لینے کے مستحق ہوگئے یہی حکم ہر اُس کام کرنے والے کا ہے جس کے کام کا اُس شے میں کوئی اثر ہو جیسے رنگریز کہ اُس نے کپڑارنگ کر مالک کو دیدیا اُجرت کا مستحق ہوگیا اور ان لوگوں نے کام تو کیا مگر ابھی تک چیز مالک کو سُپرد نہیں کی اُجرت کے مستحق نہیں ہوئے لہذا اگر ان کے یہاں چیز ضائع ہوگئی اُجرت نہیں پائیں گے اگرچہ چیز کا ان کو تاوان بھی دینا نہیں پڑے گا۔ اور اگر کام کا کوئی اثر اُس چیز میں نہیں ہوتا جیسے حمال کہ چیز کویہاں سے اُٹھا کر وہاں لے گیایہ اُجرت کے اُس وقت مستحق ہوں گے جب اُنہوں نے کام کرلیا اس کی ضرورت نہیں کہ مالک کو سپرد کردیں جب استحقاق ہو لہذا وہاں پہنچا دینے کے بعد اگر چیز ضائع ہوگئی اُجرت واجب ہے۔ ( درمختار)بلکہ حمال نے پہنچایا نہ ہو راستہ ہی میں اُجرت مانگتا ہے تو یہاں تک کی جتنی اُجرت حساب سے ہو لے سکتا ہے مگر جہاں تک ٹھہراہے اُس پر وہاں تک پہنچانا لازم ہے اور پہنچانے پر باقی اُجرت کا مستحق ہے۔ ( عالمگیری)

مسئلہ۲۶:
دھوبی نے کہا تمھارا کپڑا میں نے دھونے کے لئے لیا ہی نہیں ہے اس کے بعد کپڑے کا اقرار کرلیا اگر انکار سے پہلے دھو چکا ہے دھلائی کا مستحق ہے اور انکار کے بعد دھویا تو دھلائی کا مستحق نہیں اور رنگریز نے کپڑے سے انکار کردیا پھر اقرارکیا اگر انکار سے پہلے رنگ چکا ہے اُجرت کا مستحق ہے اور انکار کے بعد رنگاتو مالک کو اختیار ہے کہ کپڑا لے لے اور رنگ کی وجہ سے جو کچھ کپڑے کی قیمت میں اضافہ ہوا ہے وہ دیدے اور چاہے تو سفید کپڑے کی قمیت تاوان لے۔ ا ور اگر کپڑا بننے والے نے سوت سے انکار کیاپھر اقرار کیا اورانکار سے قبل بُن چکا ہے اُجرت ملے گی اورانکار کے بعد بُنا ہے تو کپڑا اِسی بننے والے کا ہے اور سوت والے کو اُتنا ہی سوت دے۔ (عالمگیری)

مسئلہ۲۷:
درزی نے مستاجر کے گھر پر کپڑا سیا تو کام کرنے پر اُجرت واجب ہو جائے گی مالک کو سپرد کرنے کی ضرورت نہیں کہ جب اُ س کے مکان پر ہی کام کررہا ہے تو تسلیم کرنے کی ضرورت نہیں یہ خودہی تسلیم کے حکم میں ہے لہذا کپڑا سی رہا تھا چوری ہوگیا اُجرت کا مستحق ہے بلکہ اگر کچھ سیا تھاکچھ باقی تھا یعنی مثلاً پورا کرتہ سیا بھی نہیں تھا کہ جاتا رہا جتنا سی لیا تھا اُس کی اُجرت واجب ہے۔ ( طحطادی )

مسئلہ۲۸:
مزدور دیوار بنارہا ہے کچھ بنانے کے بعد گرگئی توجتنی بنا چکا ہے اُس کی اُجرت واجب ہوگئی۔ درزی نے کپڑا سیا تھا مگر کسی نے یہ سلائی توڑدی سلائی نہیں ملے گی ہاں جس نے توڑی ہے اُس سے تاوان لے سکتا ہے اور اب دوبارہ سینا بھی درزی پر واجب نہیں کہ کام کرچکا اور اگر خود درزی ہی نے سلائی توڑدی تو دوبارہ سینا واجب ہے گویا اُس نے کام کیا ہی نہیں ۔ (بحر)

مسئلہ۲۹:
درزی نے کپڑا قطع کیا او رسیا نہیں بغیر سیئے مرگیا قطع کرنے کی کچھ اجرت نہیں دی جائے گی کہ عادۃًسلائی کی اُجرت دیتے ہیں قطع کرنے کی اُجرت نہیں دی جاتی ہاں اگر اصل مقصود درزی سے کپڑا قطع کرنا ہی ہے سلوانا نہیں ہے تو اس کی اُجرت بھی ہوسکتی ہے۔ ( طحطادی، بحر)

مسئلہ۳۰:
دھوبی کو دھونے کے لئے کپڑے دیئے اور دُھلائی کا تذکرہ نہیں ہوا کہ کیا ہوگی اُجرت مثل واجب ہوگی کیونکہ اُس کاکام ہی یہ ہے کہ اُجرت پر کپڑا دھوتا ہے۔ (بحر)

مسئلہ۳۱:
نانبائی اس وقت اُجرت لینے کا حقدار ہوگا جب روٹی تنور سے نکال لے کہ اب اُس کا کام ختم ہوااور اگر کچھ     روٹیا ں پکائی ہیں کچھ باقی ہیں تو جتنی پکا چکا ہے حساب کرکے انکی پکوائی لے سکتا ہے یہ اُس صورت میں ہے کہ مستاجر یعنی پکوانے والے کے مکان پر اُس نے روٹی پکائی اور اگر پکنے کے بعد یعنی تنور سے نکالنے کے بعد بغیر اس کے فعل کے کوئی روٹی تنور میں گرگئی اور جل گئی تو اس کی اُجرت منہا نہیں کی جاسکتی کہ تنور سے نکال کر رکھنے کے بعد اُجرت کا حقدار ہوچکا ہے اور اس روٹی کا اس سے تاوان بھی نہیں لیا جاسکتا کہ اِس نے خود نقصان نہیں کیا ہے اور اگر تنور سے نکالنے کے پہلے ہی جل گئی تو اس کی اُجرت نہیں ملے گی بلکہ تاوان دینا ہوگا یعنی اس روٹی کا جتنا آٹا تھا وہ تاوان دے۔ اور اگر روٹی پکوانے والے کے یہاں نہیں پکائی ہے خواہ نان بائی نے اپنے گھر پکائی یا دوسرے کے مکان پر اور روٹی جل جائے یا چوری ہو جائے بہر حال اُجرت کا مستحق نہیں ہے کہ اس کے لئے تسلیم یعنی مستاجر کے قبضہ میں دینے کی ضرورت ہے پھر اگر چوری ہوگئی تو نانبائی پر تاوان نہیں کیوں کہ آٹا اس کے پا س امانت تھا جس میں تاوان نہیں ہوتا اور اگر جل گئی ہے تو تاوان دینا ہوگا کہ اس کے فعل سے نقصان ہوااور مالک کو اختیار ہے کہ روٹی کا تاوان لے یا آٹے کا اگر روٹی کاتاوان لے گا تو پکوائی دینی ہوگی اور آٹالے تو نہیں ۔ لکڑی نمک پانی ان میں سے کسی کاتاوان نہیں ۔ (بحر،درمختار، طحطادی )

مسئلہ۳۲:
باورچی جوگوشت یا پلاؤ وغیرہ پکاتاہے اگر یہ کھانا اُس نے دعوت کے موقع پر پکایا ہے ولیمہ کی دعوت ہو یا ختنہ کی یا چھٹی کی یا عقیقہ کی یا قرآن مجید ختم کرنے کی غرض کسی قسم کی دعوت ہو اس میں اُجرت کا اُس وقت مستحق ہوگا جب سالن وغیرہ برتنوں میں نکال دے اور گھر کے لوگوں کے لئے پکایا ہے تو کھانا تیار کرنے پر اُجرت کاحقدار ہوگیا۔ (درمختار، بحر)مگر یہ وہاں کا عرف ہے کہ باورچی ہی کھانا نکالتے ہیں ہندوستان میں عموماًیہ طریقہ ہے کہ باورچی تیار کردیتے ہیں جس نے دعوت کی اُس کے عزیز واقارب دوست احباب کھانا نکالتے ہیں کھلاتے ہیں باورچی سے اس کام کاکوئی تعلق نہیں رہتا لہذا یہاں کے عرف کے لحاظ سے کھانا تیار کرنے پر مزدوری کامستحق ہو جائے گانکالنے کی ضرورت نہیں ۔ 
مسئلہ۳۳:
باورچی نے کھانا خراب کردیا یا جلادیا یا کچا ہی اُتار دیا اُسے کھانے کا ضمان دینا ہوگا۔ اور اگر آگ لے کر چلاکہ چولھا جلائے یا تنور روشن کرے چنگاری اُڑی اورمکان میں آگ لگ گئی مکان جل گیا اس کا تاوان دینا نہیں ہوگا کہ اس میں اُ س کے فعل کو دخل نہیں اِسی طرح کرایہ دار سے اگر مکان جل جائے تو تاوان نہیں کہ اُس نے قصدااًیسا نہیں کیا ہے۔ (درمختار)

مسئلہ ۳۴:
 اینٹ تھاپنے والا اُجرت کا اُس وقت مستحق ہے جب اینٹ اُس نے کھڑی کردی اس کے بعد اگر اینٹوں کا نقصان ہوا تو مالک کا ہوااس کا نہیں اور اگر اس سے پہلے نقصان ہواتو اسی کا ہواکہ ابھی تک یہ اُجرت کا مستحق نہیں ہے یہ قول امام اعظم رحمہ اﷲ تعالیٰ کاہے۔ صاحبین یہ فرماتے ہیں کہ اُجرت کامستحق اُس وقت ہوگا جب اینٹوں کا چٹا لگادے اسی پر فتویٰ ہے۔ (درمختار) یہاں کے عرف سے بھی یہی معلوم ہوتا ہے کہ چٹا لگانے کے بعد اُجرت ملے کیونکہ چٹا لگانا بھی انہیں تھاپنے والوں کاکام ہوتاہے نہ اس کے لئے دوسرے مزدور رکھے جاتے ہیں نہ خود ان کو چٹالگانے کی اُجرت دی جاتی ہے بلکہ جہاں تک دیکھا گیا ہے یہی معلوم ہوا کہ اینٹوں کا شمار ہی اُس وقت کرتے ہیں جب چٹا لگ جائے پہلے ہی سے اُجر ت کیا دی جائے گی۔ 
مسئلہ ۳۵:
اینٹ تھانپے کا سانچا تھپیر ے کے ذمہ ہے کہ یہ اُس کے کام کا آلہ ہے جیسے درزی کے لئے سوئی بڑھئی کے لئے بسولا وغیرہ ہر قسم کے اوزار۔ مٹی اور ریتا مستاجر کے ذمہ ہے۔ مکان کے اندر غلہ پہنچادینا حمال کا کام ہے یہ نہیں کہہ سکتا کہ دروازہ تک میں نے پہنچا دیا اندر نہیں لے جاؤں گا۔ چھت یادوسری منزل پر لیجانا حمال کا کام نہیں ہے جب تک اُس سے شرط نہ کرلیں وہ اوپر لیجانے سے انکار کرسکتا ہے۔ مٹکے گولی اور برتنوں میں غلہ بھر ناحمال کا کام نہیں جب تک اس کی شرط نہ ہو۔ اونٹ یا گھوڑا یا کوئی جانور غلہ لادنے کے لئے کرایہ پرلیا تو غلہ لادنااور اُتارنا جانور والے کے ذمہ ہے اور مکان کے اندر پہنچانا اس کے ذمہ نہیں مگر جب کہ اس کی شرط ہو یاوہاں کی یہی عرف ہو۔ ( درمختار،بحر)

مسئلہ۳۶:
بیل گاڑی بہت سی چیزیں لادنے کے لئے کرایہ کرتے ہیں گاڑی والے کے ذمہ وہاں تک پہنچادینا ہے جہاں تک گاڑی جاتی ہو اُس کے بعد مالک کے ذمہ ہے مگر جب کہ یہ شرط ہو کہ مکان کے اندر پہنچانا ہوگا یا وہاں کاعرف ہو جس طرح عموماًشہروں میں یہی طریقہ ہے کہ ٹھیلے والے جو چیزیں لاد کر لاتے ہیں وہ مکان کے اندر تک پہنچاتے ہیں ۔ 
مسئلہ۳۷:
سیاہی کاتب کے ذمہ ہے یعنی لکھنے میں جوکچھ سیاہی صرف ہوگی لکھوانے والا نہیں دے گا اور کاتب کے ذمہ کاغذ شرط کردینا اجارہ ہی کو فاسد کردیتا ہے۔ (بحر) یونہی قلم بھی کاتب ہی کے ذمہ ہے۔ 
مسئلہ۳۸:
جس کاریگرکے عمل کا اثر چیزمیں پیداہوتا ہو جیسے رنگریز دھوبی یہ اپنی اُجرت وصول کرنے کے لئے چیز کو روک سکتے ہیں اگر انہوں نے چیز کو روکا اور ضائع ہوگئی تو چیز کاتاوان نہیں دینا ہوگامگر اُجرت بھی نہیں ملے گی۔ یہ روکنے کا حق اُس صورت میں ہے کہ اُجرت ادا کرنے کے لئے کوئی میعاد مقررنہ کی ہو اور اگر کہدیا ہے کہ ایک ماہ بعد میں اُجرت دوں گا اور کاریگر نے منظور کرلیا تو اب چیز کے روکنے کا حق جاتارہا اور روکنے کا حق اُس وقت ہے کہ کاریگر نے اپنے مکان یا دکان میں کام کیا ہواور اگر خودمستاجر کے یہاں کام کیا تو کام سے فارغ ہونا ہی مستاجر کو تسلیم کردینا ہے اس میں روکنے کی صورت نہیں ۔ درزی وغیرہ نے تعدی کی جس سے چیز میں نقصان ہواتو مطلقاًضامن ہیں اپنے مکان پر کام کیا ہویا مستاجر کے مکان پر یا اورکہیں اور اگر کشتی میں سامان لدا ہے مالک بھی کشتی میں ہے ملاح کشتی کو کھینچے لیجارہا ہے اورکشتی ڈوب گئی ملاح ضمان نہیں دے گا۔ ( بحرالرائق)

مسئلہ۳۹:
اثرہونے کا کیا مطلب ہے بعض فقہافرماتے ہیں اس کا یہ مطلب ہے کہ کام کرنے والے کی کوئی چیز اُس میں شامل ہوجائے جیسے رنگریز نے کپڑے میں اپنا رنگ شامل کردیا اور بعض فقہایہ کہتے ہیں کہ اس سے یہ  مُرادہے کہ کوئی چیز جونظر نہیں آتی تھی اِس ثانی کی بنا پر دھوبی بھی داخل ہے کیونکہ پہلے کپڑے کی سپیدی نظرنہیں آتی تھی اب آنے لگی اور اگر دھوبی نے کلف لگایا ہے جب تو پہلی صورت میں بھی داخل ہے۔ پستہ بادام کی گری نکالنے والاْ لکڑیاں چیر نے والاْ آٹا پیسنے والاْ درزی اورموزہ سینے والا جب کہ یہ دونوں ڈور ااپنے پا س سے نہ لگائیں غلام کا سر مونڈنے والا یہ سب اس میں داخل ہیں دونوں قولوں میں اصح قول ثانی ہے۔ (درمختار)

مسئلہ ۴۰:
جس کے کام کا اثر اُس چیز میں نہ رہے جیسے حمال کہ غلہ کوایک جگہ سے دوسری جگہ لیجاتا ہے یا ملاح کہ کسی چیز کو کشتی پر لاد کر ایک جگہ سے دوسری جگہ پہنچادیتا ہے یاجس نے کپڑے کو پاک کرنے کے لئے دھویا اُس کو سپید نہیں کیا یہ لوگ اُجرت وصول کرنے کے لئے چیز کو روک نہیں سکتے اگر روکیں گے غاصب قرار پائیں گے اور ضمان دینا ہوگا اور مالک کو اختیار ہے عمل کرنے کے بعد جو قیمت ہوئی اُس کا تاوان لے اور اِس صورت میں اُجرت دینی ہوگی اور چاہے تو وہ قیمت تاوان میں لے جو عمل کے بغیر ہے اور اس وقت اُجرت نہیں ملے گی۔ (درمختار)

مسئلہ۴۱:
اجیر کے پاس چیز ہلاک ہوگئی مگر نہ تو اُس کے فعل سے ہلاک ہوئی اور نہ اجرت لینے کے لئے اُس نے چیز روکی تھی اور اجیر وہ ہے جس کے عمل کا اثر پیدا ہوتا ہے جیسے خیاط ورنگریز تو اَن کی اُجرت نہیں ملیگی اور اگر عمل کا اثر نہیں پید ا ہوتا جیسے حمال تو اسے اُجرت ملے گی۔ (عالمگیری)

مسئلہ ۴۲:
جس سے کام کرانا ہے اگر اُس سے یہ شرط کرلی ہے کہ تم کو خود کرنا ہوگا یاکہہ دیا کہ تم اپنے ہاتھ سے کرنا اس صورت میں خود اُسی کو کرناضروری ہے اپنے شاگرد کسی دوسرے شخص سے کام کرانا جائز نہیں اور کرادیاتو اُجرت واجب نہیں اس صورت میں سے دایہ کا استثنا ہے کہ وہ دوسرے سے بھی کام لے سکتی ہے۔ اور اگر یہ شرط نہیں ہے کہ وہ خود اپنے ہاتھ سے کام کرے گادوسرے سے بھی کراسکتا ہے اپنے شاگرد سے کرائے یا نوکر سے کرائے یا دوسرے سے اُجرت پر کرائے سب صورتیں جائز ہیں ۔ (بحر ،درمختار)

مسئلہ۴۳:
اجارہ مطلق تھا یعنی خود اُ س کا ریگر کے اپنے ہاتھ سے کام کرنے کی شرط نہیں تھی کاریگرنے دوسرے کو بغیر اُجرت چیز سپرد کردی یعنی دوسرے کو کام کرنے کے لئے دیدی جو اجیر نہیں ہے اوروہاں سے چیز ضائع ہوگئی تو اجیر پر ضمان واجب ہے اور اگر یہ دوسرا شخص پہلے کا اجیر ہے مثلاًدرزی کو کپڑاسینے کے لئے دیا درزی نے دوسرے کو اُجرت پر سینے کے لئے دیا اورضائع ہوگیا تو تاوان واجب نہیں نہ اول پر نہ دوسرے پر۔ ( بحر)

مسئلہ۴۴:
اجیر سے کہہ دیا تم اتنی اُجرت پر میرا یہ کام کردو یہ اجارہ مطلق کی صورت ہے اور اگر یہ کہے تم اپنے ہاتھ سے کرویا تم خود کرو تو مقید ہے اب دوسرے سے کرانا جائز نہیں ۔ (درمختار)

مسئلہ۴۵:
ایک شخص کو اجیر مقرر کیا کہ میری عیال کو فلاں جگہ سے لے آؤ وہ لینے گیا مگر اُن میں سے بعض کا انتقال ہوگیا جو باقی تھے اُنہیں لے آیا اگر دونوں کو تعداد معلوم تھی تو اُجرت اُسی حساب سے ملے گایعنی مثلاًچار بچے تھے اور اُجرت چار روپے تھی تین کو لایا تو تین روپے پائے گا اور اگر تعداد معلوم نہیں تھی تو پوری اُجرت پائے گا اوراگر گیااور وہاں سے کسی کو نہیں لایا تو کچھ بھی اُجرت نہیں ملے گی کہ کام کیا ہی نہیں پہلی صورت میں حساب سے اُجرت ملنا اُس صورت میں ہے کہ اُنکے کم یا زیادہ ہونے سے محنت میں کمی بیشی ہو مثلاًچھوٹے چھوٹے بچے ہیں کہ گود میں لانا ہوگا زیادہ ہوں گے تکلیف زیادہ ہوگی کم ہوں گے تکلیف کم ہوگی اور اگر کم زیادہ ہونے سے سب کی محنت میں کمی بیشی نہیں ہوگی مثلاًکشتی کرایہ پرلی ہے کہ اُس میں سب کوسوار کرکے لاؤ اگر سب آئیں گے یا بعض آئیں گے دونوں صورتوں میں محنت یکساں ہے اس صورت میں پوری اُجرت ملے گی اور اگر بچوں کے لانے کا مطلب یہ ہے کہ اجیر اُن کے ساتھ ساتھ آئے گا سواری کا خرچ مستاجر کے ذمہ ہے مثلاً کہہ دیا ریل پر یا تانگہ گاڑی پر سوار کرکے لاؤ یا وہ جگہ قریب ہے سب پیدل چلے آئیں گے اس کو صرف ساتھ رہنا ہوگا یا کہ دور ہے مگر وہ سب بڑے ہیں پیدل چلے آئیں گے اس کی محنت میں اُن کے کم وبیش ہونے سے کوئی فرق نہیں تو پوری اُجرت پائے گا۔ (درمختار، طحطاوی )

مسئلہ۴۶:
ایک شخص کو اجیر کیا کہ فلاں جگہ فلاں شخص کے پاس میرا خط لے جاؤ اور وہاں سے جواب لاؤ اگریہ خط لے کر نہیں گیا اُجرت کا مستحق نہیں ہے کہ صرف جانے آنے کے لئے اُس نے اجیر نہیں کیاتھا جب اُس نے کام نہیں کیا اُجرت کس چیز کی لے گا اور اگر وہاں خط لیکر گیا مگر مکتوب الیہ کا انتقال ہوگیا تھا خط واپس لایا اس صورت میں بھی اُجرت کا مستحق نہیں ۔ اور اگر خط واپس نہیں لایا بلکہ وہیں چھوڑ آیا تو جانے کی اُجرت پائے گاآنے کی نہیں ۔ اور اگر مکتوب الیہ وہاں سے کہیں چلا گیا ہے جب بھی یہی صورتیں ہیں ۔ اسی طرح اگر مٹھائی وغیرہ کوئی کھانے کی چیز بھیجی تھی جس کے پاس بھیجی تھی وہ مرگیا یا کہیں چلاگیا یہ واپس لایا جب بھی مزدوری کا مستحق نہیں ۔ (درمختار، طحطاوی )

مسئلہ۴۷:
متولی وقف نے وقف کی جائداد کو اُجرت مثل سے کم پر دیدیا مستاجر پراُجرت مثل واجب ہے۔ یونہی نا بالغ کے باپ یا وصی نے اس کی جائداد کوکم کرایہ پر دیدیا اُس مستاجرپر اُجرت مثل واجب ہے۔ (درمختار)

مسئلہ۴۸:
ایک مکان خریدا کچھ دنوں اُس میں رہنے کے بعد معلوم ہوا کہ یہ مکان وقف ہے یا کسی یتیم کا ہے مکان تو واپس کرناہی ہوگا جتنے دنوں اُس میں رہا ہے اُ س کا کرایہ بھی دینا ہوگا۔ (طحطاوی )

مسئلہ۴۹:
مکان کرایہ پر لیا تھا اور اس کی اُجرت پیشگی دیدی تھی مگر مالک مکان مرگیا لہذا اجارہ فسخ ہوگیا کرایہ جو پیشگی دے چکا ہے اُس کی وصول کرنے کے لئے کرایہ دار کو مکان روک لینے کا حق نہیں اور اگر مالک مکان پر دین تھا اور مرگیا دین ادا کرنے کے لئے مکان فروخت کیا گیا تو بہ نسبت دوسرے قرض خواہوں کے یہ اپنا زر پیشگی وصول کرنے میں زیادہ حقدار ہے یعنی یہ اپنا پورا روپیہ ثمن سے وصول کرلے اس کے بعد کچھ بچے تو دوسرے قرض خواہ اپنے اپنے حصہ کے موافق اُس سے لے سکتے ہیں اور کچھ نہیں بچا تو اس ثمن سے لینے کے حقدار نہیں ۔ (طحطاوی)

مسئلہ ۵۰:
مستاجر نے اُجرت زیادہ کردی مثلاًپانچ روپیہ ماہوار کرایہ کامکان تھا کرایہ دار نے چھ روپے کردیئے اگر اندرون مدت میں یہ اضافہ ہے تواصل عقد کے ساتھ لاحق ہوجائے گا جیسے بیع میں ثمن کا اضافہ اور اگر مدت پوری ہونے کے بعد اضافہ کیا جب بھی زیادہ دینا جائز ہے یعنی یہ ایک احسان ہے عقد باقی نہیں رہا اُس کے ساتھ کیوں کرلاحق ہوگا۔ اور آجر یعنی مثلاًمالک مکان نے اُس شے میں اضافہ کردیا جو کرایہ پر تھی مثلاًپہلے ایک مکان تھا اب اُسی کرایہ میں دوسرا مکان بھی دیدیا یہ بھی جائز ہے اور اگر یتیم یاوقف کا مکان ہے تو اس کی اُجرت مثل لی جائے گی۔ (درمختار، طحطاوی )

مسئلہ۵۱:
درخت خریدا اور چار پانچ برس تک کاٹا نہیں اب یہ درخت پہلے سے بڑا اور موٹا ہوگیا مالک زمین کہتا ہے تم نے اتنے دنوں تک درخت چھوڑرکھا اس کا کرایہ ادا کرو اس مدت کا کرایہ نہیں لے سکتا۔ ( عالمگیری)

مسئلہ۵۲:
جس کے ذمہ دین ہے اُس کے مکان کو اپنے دین کے عوض میں کرایہ پر لیا یہ جائز ہے اور اگر مالک مکان پر مستاجر کا دین ہے کچھ دین کرایہ میں مُجرا کردیااور کچھ باقی ہے اور مدت اجارہ ختم ہوگئی تو مستاجر بقیہ دین میں مکان کو نہیں روک سکتا بلکہ بعدختم مدت مکان خالی کرنا ہوگا۔ ( عالمگیری)



اجارہ کی چیزمیں کیا افعال جائز ہیں اور کیا نہیں 
مسئلہ۱:
دُوکان اورمکان کو کرایہ پر دینا جائز ہے اگرچہ یہ بیان نہ کیا ہوکہ مستاجر اس میں کیا کرے گا کیونکہ یہ مشہور بات ہے کہ مکان رہنے کے لئے ہوتاہے اور دوکان میں تجارت کے لئے بیٹھتے ہیں اور یہ بھی بیان کرنے کی ضرورت نہیں کہ کون رہے گا کیونکہ سکونت ایسی چیز ہے کہ ساکن کے اختلاف سے مختلف نہیں ہوتی۔ (درمختار)

مسئلہ۲:
دوکان یا مکان کو کرایہ پر لیا اُ س میں خود بھی رہ سکتا ہے دوسرے کوبھی رکھ سکتا ہے مفت بھی دوسرے کو رکھ سکتا ہے کرایہ پر بھی اگرچہ مالک مکان یادکان نے کہہ دیا ہوکہ تم اس میں تنہا رہنا۔ کپڑا پہننے کے لئے کرایہ پرلیا تو دوسرے کو نہیں پہنا سکتا اسی طرح ہر وہ کام کہ استعمال کرنے والے کے اختلاف سے مختلف ہوتا ہے وہ دوسرے کے لئے نہیں ہوسکتا۔ (درمختار)

مسئلہ۳:
مکان اور دکان میں تمام وہ کام کرسکتا ہے جو عادۃًکیئے جاتے ہیں اس کی دیواروں میں کیلیں گاڑسکتا ہے زمین پر میخ اور کھونٹا گاڑسکتا ہے نہانا دھونا کرنا غسل کرنا کپڑے دھونا پھینچنا استنجا کرنالکڑیا ں چیرنا یہ سب کچھ کرسکتا ہے ہاں اگر لکڑی چیر نے میں عمارت کمزور ہو یعنی بیچنے کے لئے چیرے یامکان کی چھت پر چیرے توجائز نہیں جب تک مالک مکان سے اجازت نہ لے لے۔ مکان کے دروازہ پر گھوڑا وغیرہ جانور باندھ سکتا ہے۔ اور مکان کے اندر یہ نہیں کرسکتا کہ رہنے کے کمروں کو اصطبل کردے۔ ( بحر، درمختار) بکری مکان کے اندر باندھنے کا عرف ہے اسے کرسکتا ہے ْکرایہ کے مکان میں ہاتھ کی چکی سے آٹا پیسا جاسکتا ہے کہ اس سے عمارت میں نقصان نہیں آتا اور اگر عمارت کے لئے مضر ہو تو بلا شرط یا بغیر اجازت مالک جائز نہیں ۔ پن چکی یا مشین کی چکی یا جانور وں کے لئے اجازت ضروری ہے کہ یہ عمارت کے لئے مضر ہیں ۔ (بحر، درمختار،طحطاوی )

مسئلہ۴:
کرایہ دار کرایہ کے مکان یا دوکان میں لوہار اور دھوبی اور چکی والے نہیں رکھ سکتا یعنی یہ لوگ اُسی مکان میں اپنا کام کریں مثلاًدھوبی اُسی مکان میں کپڑا دھوئے یہ بغیر اجازت مالک درست نہیں اور کرایہ دار خودبھی یہ کام بغیر اجازت مالک نہیں کرسکتااوراگر اجارہ ہی میں ان چیزوں کو کرنا طے پاگیا ہے تو کرنا جائز ہے۔ (درمختار)اور اگر دھوبی مکان میں کپڑا نہیں دھوتا بلکہ تالاب سے کپڑا دھو کر لاتا ہے اور مکان میں کلپ دیتا ہے استری کرتا ہے تو حرج نہیں کہ اس سے عمارت پر اثر نہیں پڑتا۔ 
مسئلہ۵:
مالک اور کرایہ دار میں اختلاف ہوا کہ ان چیزوں کا کرنا اجارہ میں مشروط تھا یا نہیں اس میں مالک کا قول معتبر ہے اور اگر دونوں نے گواہ پیش کئے تو مستاجر کے گواہ مقبو ل۔ اور اصل اجارہ ہی میں اختلاف ہو جب بھی یہی صورت ہے۔ (درمختار)

مسئلہ۶:
مستاجر نے ایک کام کو معین کیا تھا کہ یہ کروں گااگر اُس کا مثل یااُس سے کم درجہ فعل کرے اس کی اجازت ہے مثلاً لوہاری کے کام کے لئے مکان لیا تھا اوراس میں کپڑے دھونے کاکام کرتا ہے اگر دونوں سے عمارت کایکساں نقصان ہے یا کپڑا دھونے میں کم نقصان ہے کرسکتا ہے۔ ایسا کام کیا جس کی اجازت نہ تھی کرایہ دینا ہوگا اوراگر مکان گرپڑاتوکرایہ نہیں بلکہ مکان کاتاوان دینا ہو گا۔ (درمختار)یعنی مکان کا کرایہ نہیں دینا ہوگا مگر زمین کا کرایہ دینا ہوگا۔ ( ردالمحتار)

مسئلہ۷:
مستاجرنے مکان یا دکان کو کرایہ پر دیدیا اگر اُتنے ہی کرایہ پردیا ہے جتنے میں خو دلیا تھا یاکم پر جب تو خیر اور زائد پر دیا ہے تو جوکچھ زیادہ ہے اُسے صدقہ کردے ہاں اگرمکان میں اصلاح کی ہو اُسے ٹھیک ٹھاک کیا ہو تو زائد کا صدقہ کرنا ضروری نہیں یاکرایہ کی جنس بدل گئی مثلاًلیا تھا روپے پردیا ہو اشرفی پر اب بھی زیادتی جائز ہے۔ جھاڑودیکر مکان کو صاف کرلینایہ اصلاح نہیں ہے کہ زیادہ والی رقم جائز ہوجائے اصلاح سے مراد یہ ہے کہ کوئی ایسا کام کرے جو عمارت کے ساتھ قائم ہو مثلاًپلاستر کرایا یا مونڈیر بنوائی۔ خود مالک مکان کو مستاجر نے مکان کرایہ پر دیدیا قبضہ کے بعد ایسا کیا یا قبضہ سے قبل یہ جائز نہیں بلکہ اجارہ ہی فسخ ہو جائے گا۔ (بحر)مگر صحیح یہ ہے کہ اجارہ فسخ نہیں ہوگا (درمختار)

مسئلہ۸:
زمین کو زراعت کے لئے اُجرت پر دینا جائز ہے جب کہ یہ بیان ہو جائے کہ اُس میں کیا چیز بوئی جائے گی یا مزارع سے کہہ دے کہ جو تو چاہے بولیا کر اگر ان چیزوں کا بیان نہیں ہوگا تو منازعت ہوگی کیوں کہ زمین کبھی زراعت کے لئے اجارہ پر دی جاتی ہے کبھی دوسرے کام کے لئے اور زراعت سب چیزوں کی ایک قسم نہیں کہ بیان کرنے کی حاجت نہ ہو بعض چیزوں کی زراعت زمین کے لئے مفید ہوتی ہے اور بعض کی مضر ہوتی ہے اگر ان چیزوں کوبیان نہیں کیاگیا تو اجارہ فاسد ہے۔ مگر جب کہ اُس نے زراعت بودی تو اب صحیح ہوگیا کہ کام کرلینے سے وہ جہالت جو پید ا ہوگئی تھی جاتی رہی اور مستاجر پر اُجرت واجب ہوگئی۔ ( درمختار، ردالمحتار)

مسئلہ۹:
زراعت کے لئے کھیت لیا تو آمدورفت کاراستہ اور پانی جہاں سے آتا ہے اور جس راستے سے آتا ہے یہ سب چیزیں مستاجر کو بغیر شرط بھی ملیں گی کیونکہ یہ نہ ہوں تو زراعت ہی ناممکن ہے اور کھیت بیع لیا تویہ چیزیں بغیر شرط داخل نہیں ۔ ( درمختار)

مسئلہ۱۰:
کھیت ایک سال کے لئے لیا تو سال کی دونوں فصلیں ربیع وخریف اُس میں بو سکتا ہے اگر اس وقت رزاعت نہیں ہوسکتی کیونکہ پانی نہیں ہے مگر مدت کے اندر زراعت ہوسکتی ہے لگان واجب ہے ورنہ نہیں ۔ ( درمختار) اور وہ زمین جو پانی سے دور ہونے کی وجہ سے زراعت کے قابل نہیں اس کو یا بنجر زمین کو کاشت کے لئے اجارہ پر لینا درست نہیں ۔ (طحطاوی )

مسئلہ۱۱:
زمین زراعت کے لئے اجارہ پر دی اور زراعت کو کوئی آفت پہنچی مثلاً کھیت پانی سے ڈوب گیا تو جو حصہ لگان کا آفت پہنچنے سے پہلے کاہے وہ دینا ہوگا اور آفت پہنچنے کے بعد کا جو حصہ ہے وہ ساقط جب کہ دوسری زراعت کاموقع نہ رہے اور اگر پھر کھیت بوسکتا ہے تو لگان ساقط نہیں اگرچہ کھیت نہ بویا کہ یہ اُس کااپنا قصور ہے۔ (درمختار، ردالمحتار)

مسئلہ۱۲:
زمین میں دوسرے کی زراعت لگی ہوئی ہے اور جس نے کھیت بویا ہے جائز طورپربویا ہے مثلااًس کے پاس کھیت عاریت ہے یا اُس نے اجارہ پر لیا ہے اگرچہ یہ اجارہ فاسد ہی ہو یہ زمین دوسرے کو اجارہ پر دینا جائز نہیں ۔ اور اگر اجارہ پر دیدی اور فصل کٹ گئی اورمالک زمین نے نئے مزارع کو زمین دیدی تو اجارہ صحیح ہوگیا ہاں ایک شخص نے جائز طورپر بویاتھااور فصل کٹنے کے وقت دوسرے کو دیدی یہ اجارہ جائز ہے مزارع اول سے کہا جائے گاکھیت کاٹ لے پھر یہ کھیت مزارع دوم کو دیدیاجائے۔ تیسری صورت یہ ہے کہ اجارہ کو زمانۂ مستقبل کی طرف مضاف کیا مثلاًفلاں مہینہ سے یہ کھیت تم کو اتنے لگان پردیا جب کہ معلوم ہو کہ اُ سوقت تک کھیت خالی ہوجائے گامثلاً بیساکھ سے یا جیٹھ سے یہ صورت مطلقاًجائز ہے مزارع اول نے جائز طورپر بویا ہویا نا جائز طورپر۔ چوتھی صورت یہ ہے کہ اُس کھیت کو بونے والے نے ناجائز طورپر بویا ہو مالک نے دوسرے کو اجارہ پر دیدیا یہ اجارہ جائز ہے کیونکہ مزارع کو کھیت دیدینا ممکن ہے جس نے بویا ہے اُ سکو مجبور کیاجائے گاکہ اپنی زراعت فوراًکاٹ لے تیارہویا نہ ہو۔ ( درمختار)

مسئلہ۱۳:
مکان اجارہ پر دیا کچھ خالی ہے کچھ مشغول ہے اجارہ صحیح ہے مگر جو حصہ مشغول ہے اُس کی نسبت کہا جائے گاکہ خالی کرکے مستاجر کے حوالہ کردے اور اگر خالی کرنے میں ضررہو مثلاًکھیت اجارہ پر دیا ہے اس کے کچھ حصّہ میں زراعت ہے جو ابھی تیار نہیں ہے تو اس کے خالی کرنے کا حکم نہیں دیا جائے گا۔ ( درمختار)

مسئلہ۱۴:
مکان جس میں کوئی رہتا ہو وہ دوسرے کو کرایہ پر دینا جائز ہے جب کہ رہنے والا کرایہ پر نہ ہواور مالک مکان کے ذمہ مکان خالی کرکرکرایہ دار کو دینا ہے۔ ا ور کرایہ کی مدت اُس وقت سے شمار ہوگی جب سے اس کے قبضہ میں آیا۔ (درمختار)

مسئلہ۱۵:
زمین کو مکان بنانے یا پیڑ لگانے یا زراعت کرنے اور اُن تمام منافع کے لئے اجارہ پر دے سکتے ہیں جو حاصل کئے جاسکتے ہیں ۔ مثلاًمٹی کا برتن بنانے یا اینٹ اور ٹھیکرے بنانے جانور وں کو دوپہر میں یا رات میں وہاں ٹھہرانے کے لئے لینا یہ سب اجارے جائز ہیں ۔ ( درمختار،بحر)

مسئلہ ۱۶:
زمین مکان بنانے کے لئے یا درخت لگانے کے لئے اُجرت پر لی اورمدت پوری ہوگئی اپنی عمارت کا ملبہ اُٹھالے اور درخت کاٹ کر خالی زمین مالک کو سپرد کردے کیونکہ ان دونوں چیزوں کی کوئی انتہانہیں کہ مدت میں کچھ اضافہ کیا جائے اور یہ بھی ہوسکتا ہے کہ اُس عمارت کو توڑنے کے بعد ملبہ کی جوقیمت ہو یا درخت کاٹنے کے بعد اس کی جوکچھ قیمت ہو مالک زمین اس شخص کو دیدے اوریہ اپنا  مکان اوردرخت مالک زمین کے لئے چھوڑدے۔ اور یہ بھی ہوسکتا ہے کہ عمارت اور درخت جس کے ہیں اُسی کی ملک پر باقی رہیں یعنی مالک زمین اُس کواجازت دیدے کہ تم اپنی عمارت ودرخت رکھوزمین کامیں مالک اور اِن چیزوں کے تم مالک اس کی دوصورتیں ہیں اگر ان چیزوں کے چھوڑنے کی کوئی اُجرت ہے تو اجارہ ہے ورنہ اعادہ ہے مکان والا اور مالک زمین تیسرے کو اجارہ پر دے سکتے ہیں اوراس تیسرے سے جو کچھ کرایہ ملے گاوہ زمین ومکان پر تقسیم ہوگا یعنی زمین بغیر مکان کی قیمت کیا ہے اور صرف مکان کی بغیر زمین کیا قیمت ہے اِن دونوں میں جو نسبت ہوا ُسی نسبت سے دونوں اُجرت کو تقسیم کرلیں ۔ ( درمختار)

مسئلہ ۱۷:
زمین وقف کو اُجرت پرلیا اوراُس میں درخت لگائے یا مکان بنایا اور مدت اجارہ ختم ہوگئی مستاجر اُجرت مثل کے ساتھ زمین کو رکھ سکتا ہے جب کہ اس میں وقف کاضرر نہ ہو۔ جن لوگوں پر وہ جائداد وقف ہے وہ یہ کہتے ہیں کہ مکان کا ملبہ اُٹھالیا جائے اس کے سوا دوسری بات پر راضی نہیں ہوتے ان کی ناراضی کالحاظ نہیں کیا جائے گا۔ (درمختار)

مسئلہ۱۸:
سبزی کے چھوٹے چھوٹے درخت جو اسی لئے لگائے جاتے ہیں کہ ان کے پتے یا پھول سے انتفاع حاصل کیا جائے گااوردرخت باقی رہے گا جیسے گلاب بیلا چمیلی اور طرح طرح کے پھول کے درخت ان تمام سبزیوں کا وہی حکم ہے جو درخت کاہے اور اگر درخت کی کچھ مدت ہے جیسے موسمی پھول کہ بوئے جاتے ہیں اورکچھ زمانہ کے بعد پھول کر ختم ہوجاتے ہیں یا وہ سبزیاں جو جڑہی سے اُکھاڑلی جاتی ہیں جیسے گاجر مولی شلجم گوبی یا پھول پھل سے نفع اُٹھاتے ہیں مگر اُس کا زمانہ محدود ہے جیسے بیگن مرچیں یہ سب چیزیں زراعت کے حکم میں ہیں کہ اگر اجارہ کی مدت پوری ہوگئی اور ان کی فصل نہیں ختم ہوئی توزمین اُس وقت تک کے لئے اُجرت مثل پر کرایہ پر لے لی جائے۔ (درمختار)

مسئلہ۱۹:
مواجر ومستاجر میں سے کوئی مرگیا اور اجارہ فسخ ہوگیا مگر ابھی تک زراعت تیارنہیں ہے کہ کاٹی جائے تو پکنے اور تیار ہونے تک کھیت میں رہے گی اورجو اُجرت مقرر ہوئی تھی وہی دی جائے گا اوراگر مدت مقرر ختم ہوگئی مگر زراعت تیار نہیں ہوئی تو اب جتنے دنوں کھیت میں رکھنے کی ضرورت ہواُسکی اُجرت مثل دی جائے گی۔ مستعیرنے کھیت عاریت لیکر بویا تھا اورمعیر ومستعیر دونوں میں سے کوئی مرگیاتو تیاری تک زراعت کھیت میں رہے گی اور اُجرت مثل دی جائے گی اُجرت مثل پر زراعت کو کھیت میں رہنے دینے کایہ مطلب ہے کہ قاضی نے ایسا حکم دیاہو یاخود ان دونوں نے اس پررضا مندی کرلی ہو اور اگر یہ دونوں باتیں نہ ہوں یعنی وہ دونوں میں لینے دینے کاکوئی تذکرہ ہی نہیں ہوایہاں تک کہ فصل تیار ہوگئی توکچھ اُجرت نہیں ملے گی۔ ( بحر ،درمختار)

مسئلہ ۲۰:
زمین غصب کرکے اُس میں زراعت بوئی اس کے لئے کوئی مدت نہیں دی جاسکتی نہ اُجرت پر نہ بغیر اُجرت بلکہ یہ حکم دیا جائے گا کہ فوراًزراعت کاٹ کر کھیت خالی کردے۔ (درمختار)

مسئلہ۲۱:
چوپایہ اونٹ گھوڑا گدھا خچر بیل بھینسا ان جانور وں کوکرایہ پرلے سکتے ہیں خواہ سواری کے لئے کرایہ پر لیں یا بوجھ لادنے کے لئے۔ اس لئے گھوڑے کو کرایہ پر نہیں لے سکتا کہ اُنہیں کوتل رکھے یااِن جانوروں کو اپنے دروازہ پر باندھ رکھے تاکہ لوگوں کو معلوم ہوکہ اس کے یہاں اتنے جانور ہیں ۔ کپڑے کو پہننے کے لئے کرایہ لے سکتا ہے اپنی دکان یا مکان سجانے کے لئے نہیں لے سکتا۔ مکان کو اس لئے کرایہ پر نہیں لے سکتا کہ اُس میں نماز پڑھے گا۔ خوشبو کو اس لئے کرایہ پر لیا کہ اُسے سونگھے گا۔ قرآن مجید یاکتاب کوپڑھنے کے لئے کرایہ پر لیا یہ ناجائز ہے۔ یونہی شعرا کے دوادین اور قصے کی کتابیں پڑھنے کے لئے اُجرت پرلینا ناجائز ہے۔ ( بحر،درمختار)

مسئلہ ۲۲:
سواری کے لئے جانور کرایہ پرلیا اورمالک نے کہدیا کہ جس کو چاہوسوار کرو تو مستاجر کو اختیار ہے کہ خود سوار ہو یا دوسرے کو سوار کرائے جو سوار ہو اوہی متعین ہوگیا اب دوسر انہیں سوار ہوسکتا اوراگر فقط اتنا ہی کہا ہے کہ سواری کے لئے جانور کرایہ پر لیانہ سوار ہونے والے کی تعیین ہے نہ تعمیم تواجارہ فاسد ہے یعنی سواری اور کپڑے میں یہ ضرور ہے کہ سوار اور پہننے والے کومعین کردیا جائے یا تعمیم کردی جائے کہ جس کو چاہوں سوار کروجس کو چاہو کپڑا پہنا دو اوریہ نہ ہوتو اجارہ فاسد مگر اگر کوئی سوار ہوگیا یعنی خود وہ سوار ہوایا دوسرے کو سوار کردیا یا خود کپڑے کوپہنا یا دوسرے کوپہنا دیاتو اب وہ اجارہ صحیح ہوگیا۔ (بحر،درمختار)

مسئلہ ۲۳:
سواری میں معین کردیا تھا کہ فلاں شخص سوار ہوگا اور کپڑے میں معین کردیا تھا کہ فلاں پہنے گا مگر ان کے سوا کوئی دوسراشخص سوار ہوایا دوسرے نے کپڑاپہنا اگر جانور ہلاک ہوگیا یا کپڑا پھٹ گیا تومستاجرکوتاوان دینا ہوگا اور اس صورت میں اُجرت کچھ نہیں ہے اور اگر جانور اور کپڑاضائع وہلاک نہ ہوں تو نہ اُجرت ملے گی نہ تاوان۔ اوراگردکان کو کرایہ پر دیا تھا کرایہ دارنے اُس میں لوہار کو بٹھادیا اگر دکان گرجائے تاوان دینا ہوگا اور دکان سالم رہی تو کرایہ واجب ہوگا۔ (بحر،درمختار)

مسئلہ۲۴:
تمام وہ چیزیں جو استعمال کرنے والوں کے اختلاف سے مختلف ہوں سب کایہی حکم ہے کہ بیان کرنا ضرور ہے کہ کون استعمال کرے گا جیسے خیمہ کہ اسے کون نصب کرے گا اورکس جگہ نصب کیا جائے گااور اس کی میخیں کون گاڑے گاان باتوں میں حالات مختلف ہیں ۔ (درمختار،طحطاوی )

مسئلہ ۲۵:
خیمہ کی طنایبن مالک کے ذمہ ہیں جس نے کرایہ پردیا ہے اور اس کی میخیں مستاجر یعنی کرایہ دارکے ذمہ ہیں ۔ (طحطاوی )

مسئلہ۲۶:
چھولداری یا خیمہ دھوپ یا مینھ میں بغیر اجازت مالک نصب کیا اور خراب ہوگیا تاوان دینا ہوگا اور اس صورت میں اُجرت نہیں اورسلامت ہے تو اُجرت واجب ہوگی۔ ( ردالمحتار)

مسئلہ ۲۷:
خیمہ کے سایہ میں دوسرے لوگ بھی آرام لے سکتے ہیں مالک یہ نہیں کہہ سکتا کہ تم نے دوسرے کو اس کے نیچے کیوں بیٹھنے دیا۔ ( ردالمحتار)

مسئلہ۲۸:
خیمہ کی چوبیں یا رسیاں ٹوٹ گئیں کہ نصب نہیں ہوسکاکرایہ واجب نہ ہوا۔ (ردالمحتار)

مسئلہ۲۹:
جن چیزوں کے استعمال میں اختلاف نہ ہواُن میں یہ قید لگانا کہ فلاں شخص استعمال کرے بیکار ہے جس کومتعین کردیا ہے وہ بھی استعمال کرسکتا ہے اور دوسرابھی استعمال کرسکتا ہے مثلاًمکان میں یہ شرط لگانا کہ اس میں تم خود رہنا دوسرے کو نہ رہنے دینا یاتم تنہا رہنا یہ شرطیں باطل ہیں ۔ ( درمختار)

مسئلہ۳۰:
اگراجارہ میں ایک نوع یاکسی خاص مقدارکی قید لگائی ہے اس کی مثل یا اس سے مفیداستعمال جائز ہے اوراس سے مضر استعمال کی اجازت نہیں مثلااًیک بوری گیہوں لادنے کے لئے جانور کو کرایہ پرلیا ایک بوری سے کم گیہوں یاایک بوری جَوْ لادنا جائز ہے کہ یہ اُس سے زیادہ آسان اور ہلکا ہے اورایک بوری نمک لادنا جائزنہیں کہ نمک گیہوں سے زیادہ وزنی ہوتا ہے اس باب میں قاعدۂ کلیہ یہ ہے کہ عقد کے ذریعہ سے جب کسی خاص منفعت کا استحقاق ہوتو وہ یا اُس کی مثل یا اُس سے کم درجہ کا حاصل کرنا جائز ہے اورزیادہ حاصل کرنا جائزنہیں مثلااًیک من گیہوں لادنے کی اجازت ہے توایک من جَوْ لادسکتا ہے اورایک من روئی یالوہایاپھتریالکڑی نہیں لادسکتا یاایک من روئی لادنے کے لئے کرایہ پرلیا اورایک من گیہوں لادایہ بھی جائزنہیں ۔ ( بحر)

مسئلہ۳۱:
جانور سواری کے لئے کرایہ پرلیا اُس پر خود سوارہوااورایک دوسرے شخص کواپنے پیچھے بٹھالیا اگر دوسراایسا ہے کہ اپنے آپ سواری پر رُک سکتا ہے اور جانور ہلاک ہوگیاتونصف قیمت تاوان دے اس میں یہ نہیں لحاظ کیا جائے گاکہ اس کے سوار ہونے سے کتنا بوجھ زیادہ ہوااور یہ نہیں کہا جائے گاکہ قیمت کو دونوں کے وزن پر تقسیم کرکے دوسرے کے وزن کے مقابل میں قیمت کا جو حصّہ آئے وہ تاوان میں واجب ہو بلکہ نصف قیمت تاوان میں مطلقاًواجب ہوگی اور اگر اُس شخص نے اپنے پیچھے کسی بچہ کوبٹھالیا ہے جو خود اُس پررک نہیں سکتا اور جانور ہلاک ہوگیا تو تاوان صرف اُتنا ہوگاجتنا اس کے سوار کرنے سے وزن میں اضافہ ہوا۔ یہ تفصیل اُس صورت میں ہے کہ جانور دونوں کو اُٹھاسکتا ہواور اگر جانور میں اتنی طاقت نہ ہوکہ دونوں کو اُٹھاسکے توہرصورت میں پوری قیمت کا تاوان دینا ہوگا۔ (درمختار)

مسئلہ۳۲:
گھوڑے کی گردن پر دوسرا آدمی بیٹھ گیااور جانور ہلاک ہوگیا تو پوری قیمت کاتاوان دے اور اگر جانور پر خود سوار ہواا ور کوئی چیز بھی لادلی اگرچہ یہ چیز مالک ہی کی ہوجبکہ اُس کی اجازت سے نہ لادی ہو اور جانور ہلاک ہوگیا تو وزن میں جتنا اضافہ ہوااُس کاتاوان دے۔ ( درمختار)

مسئلہ ۳۳:
اِس صورت میں کہ اپنے پیچھے دوسرے کو سوار کیا اگروہ جانور منزل مقصود تک پہنچ کر ہلاک ہواپوری اُجرت بھی دینی ہوگی اور تاوان بھی دینا پڑے گا اور اگر جانور سلامت رہاہلاک نہ ہوا تو صرف اُجرت ہی دینی ہوگی۔ پھر ضمان کی سب صورتوں میں مالک کو اختیار ہے کہ مستاجر سے ضمان لے یا اُس سے جو اُسکے ساتھ سوار ہوا ہے اگرمستاجر سے لیا تووہ اپنے ساتھی سے رجوع نہیں کرسکتا اور دوسرے سے لیا تو دوصورتیں ہیں اگر مستاجر نے اُ س کوکرایہ پر سوار کیاہے تویہ مستاجر سے رجوع کرسکتا ہے اورمفت بٹھایا ہے تو نہیں ۔ (بحر، درمختار)

مسئلہ۳۴:
جانور کو بوجھ لادنے کے لئے کرایہ پرلیا اور جتنا لادنا ٹھہرا تھااُس سے زیادہ لاددیا تو جتنا زیادہ لاداہے اُ س کاتاوان دے مثلاً دومن ٹھہراتھا اس نے تین من لاددیا جانور کی ایک تہائی قیمت تاوان دے یہ اُس صورت میں ہے کہ اس نے خود لاد اہواور اگرجانور کے مالک نے زیادہ لاداتو تاوان نہیں اور اگر دونوں نے مل کر لادا تو نصف تاوان یہ دے اور نصف جومالک کے فعل کے مقابل میں ہے ساقط۔ (درمختار)

مسئلہ۳۵:
مکۂ معظمہ اور مدینۂ طیبہ کے لئے اونٹ کرایہ پر لئے جاتے ہیں اُن پر عموماًدوشخص سوار ہوتے ہیں اور اپنا سامان بھی لادتے ہیں اس کے متعلق حکم یہ ہے کہ اُتنا ہی سامان لادیں جو متعارف ہے اُس سے زیادہ نہ لادیں اوراُس میں بھی بہتر یہ ہے کہ اپنا پورا سامان جمال کو دکھادیں ۔ ( درمختار)

مسئلہ۳۶:
جانور کے مالک کویہ حق نہیں ہے کہ جانور کو کرایہ پردینے کے بعد مستاجر کے ساتھ کچھ اپنا سامان بھی لاددے مگر اُس نے اپنا سامان رکھ دیا اور جانور منزل ِمقصود تک پہنچ گیا تو مستاجر کو پورا کرایہ دینا ہوگا یہ نہ ہوگا کہ چونکہ اُسنے اپنا سامان بھی رکھ دیا ہے لہذا کرایہ سے اُ س کی مقدار کم کی جائے۔ اور مکان میں یہ صورت ہوکہ مالک مکان نے ایک حصۂ مکان میں اپنا سامان رکھاتو پورے کرایہ سے اُس حصہ کے کرایہ کی کمی کردیجائے گی۔ (درمختار)

مسئلہ ۳۷:
ہل جوتنے کے لئے بیل کرایہ پرلیا ایک بیگہ جو تنا ٹھہرا تھا اُس نے ڈیڑھ بیگہ جوت لیا اور بیل ہلاک ہوگیا پورے قیمت کاتاوان دینا ہوگا۔ یونہی چکی چلانے کے لئے بیل کرایہ پر لیا جتنے من پیسنا قرار پایا اُس سے زیادہ پیسا اور بیل ہلاک ہواپوری قیمت کا تاوان دینا ہوگا ان دونوں صورتوں میں صرف زیادتی کے مقابل میں تاوان نہیں بلکہ پورا تاوان ہے۔ (ردالمحتار)

مسئلہ۳۸:
سواری کے جانور کو مارنے اور زور زور سے لگام کھینچنے کی اجازت نہیں ہے ایسا کرے گاتوضمان دینا پڑے گاخصوصاًجانور کے چہرہ پر مارنے سے بہت زیادہ بچنے کی ضرورت ہے کہ چہرہ پر مارنے کی ممانعت ہے۔ (درمختار،ردالمحتار)جب جانور کا یہ حکم ہے کہ اُس کے چہرہ پر نہ مارا جائے تو انسان کے چہرہ پر مارنا بدرجۂ اولی ممنوع ہوگا

مسئلہ ۳۹:
گھوڑا کرایہ پرلیا کہ زین کس کر سوارہوگا تو ننگی پیٹھ پر سوار نہیں ہوسکتا اور نہ اُ س پر کوئی سامان لاد سکتا ہے اور اُس کی پیٹھ پرلیٹ نہیں سکتا بلکہ اُس طرح سوار ہونا ہوگاجوعادۃً سوار ہونے کا قاعدہ ہے۔ ( ردالمحتار)

مسئلہ ۴۰:
ایک شخص نے کسی جگہ غلہ پہنچانے کے لئے اجیر کیا اور راستہ معین کردیا کہ اس راستہ سے لیجانا اجیر دوسرے راستہ سے لے گیا اگردونوں راستے یکساں ہیں یعنی دونوں کی مسسافت میں بھی تفاوت نہیں ہے اور دونوں پرامن ہیں تو جس راستے سے چاہے لیجائے اور اگر دوسرا پر خطر ہے اس کی مسافت زیادہ ہے تولے جانے والا ضامن ہے۔ یونہی اگرجانور کرایہ پرلیا اورمالک جانورنے راستہ معین کردیا ہے اس میں بھی دونوں صورتیں ہیں ۔ اور اگر مالک غلہ نے اجیر سے خشکی کے راستہ سے لیجانے کوکہدیاتھا وہ دریائی راستہ سے لے گیا توضامن ہے اور اگر خشکی کاراستہ معین نہیں کیا اور دریائی راستہ سے لے گیا تو ضامن نہیں اور منزل مقصود تک اجیر نے سامان پہنچادیاتو اُجرت کامستحق ہے۔ (ہدایہ ، ردالمحتار)

مسئلہ۴۱:
گیہوں بونے کے لئے زمین اجارہ پرلی اُس میں ترکاریاں بودیں جس سے زمین خراب ہوگئی اس کے متعلق متقدمین نے یہ حکم دیاہے کہ یہ شخص غاصب ہے اس کے فعل سے زمین میں جوکچھ نقصان پیدا ہوا اُس کاتاوان دے اور زمین کی جوکچھ اُجرت قرار پائی تھی نہیں لیجائی جائے گی مگر متاخرین یہ فرماتے ہیں کہ زمین وقف اور زمین یتیم میں اور وہ زمین جومنافع حاصل کرنے کے لئے ہے جیسے زمیندار وں کے یہاں کی عموماًزمین اسی لئے ہوتی ہے کہ کاشتکار وں کو لگان پردی جائے ان میں اُجرت مثل لیجائے۔ اور اگر کاشتکار نے وہ بویا جس میں ضر رکم ہے مثلاًترکاری بونے کے لئے زمین لی تھی اور گیہوں بوئے تواس صورت میں جو لگان قرار پایا ہے وہ دے۔ ( درمختار،ردالمحتار)

مسئلہ۴۲:
درزی کواچکن سینے کے لئے کپڑا دیااُس نے کرتہ سی دیا درزی سے اپنے کپڑے کی قیمت لے لے اور وہ سلاہوا کپڑااُسی کے پاس چھوڑ دے اور کپڑے والے کو یہ بھی اختیار ہے کہ کرتہ لے لے اور اُس کی واجبی سلائی دیدے مگریہ اُجرت مثل اگر اُ س سے زیادہ ہے جو مقرر ہوئی تو وہی دے گا جو مقرر ہوئی یہی حکم اُس صورت میں ہے کہ کرتہ سینے کوکہا تھااُس نے پاجامہ سی دیا۔ (بحر)

مسئلہ۴۳:
درزی سے کہدیاکہ اتنالمبا اور اتنا چوڑا ہوگا اور اتنی آستین ہوگی مگر سی کرلایا تو اُس سے کم ہے جتنا بتایا اگرایک آدھ اُنگل کم ہے معاف ہے اورزیادہ کم ہے تو اُسے تاوان دیناپڑیگا۔ ( درمختار)

مسئلہ ۴۴:
درزی سے کہا اس کپڑے میں میری قمیض ہوجائے تواسے قطع کرکے اتنے میں سی دو اُسنے کپڑا کاٹ دیا اب کہتا ہے کہ اس میں تمھاری قمیض نہیں ہوگی درزی کو تاوان دینا ہوگا۔ ( درمختار)

مسئلہ۴۵:
درزی سے پوچھا اس کپڑے میں میری قمیض ہو جائے گی اُس نے کہا ہاں اس نے کہا اسے قطع کردو قطع کرنے کے بعد درزی کہتا ہے قمیض نہیں ہوگی اِس صورت میں درزی پر تاوان نہیں کہ مالک کی اجازت سے اس نے کاٹا اور اُس کی اجازت میں شرط بھی نہیں ہے کہ قمیض ہوسکے تب قطع کرو۔ اور اگر صورت مذکور ہ میں درزی کے ہاں کہنے کے بعد مالک  نے یوں کہا ہوتاکہ تو کاٹ دو یا تو اب قطع کردو۔ بیشک درزی کے ذمہ تاوان ہے کہ اس لفظ (تو) کے زیادہ کرنے سے یہ بات سمجھ میں آئی کہ قطع کرنے کی اجازت اِس شرط سے ہے کہ قمیض ہو جائے۔ (بحر،ردالمحتار)

مسئلہ۴۶:
رنگریزکو سُرخ رنگنے کے لئے کپڑا دیا اُ س نے زرد رنگ دیا مالک کو اختیار ہے اُ س سے سفید کپڑے کی قیمت لے یا وہی کپڑا لے لے اوررنگ کی وجہ سے جوکچھ زیادتی ہوئی ہے وہ دیدے اور اس صورت میں رنگنے کی اُجرت نہیں ملے گی اور اگر وہی رنگ رنگا جس کو اس نے کہا تھا مگر خراب کردیا اگر زیادہ خرابی نہیں ہے تو ضمان واجب نہیں اور بہت زیادہ خراب کردیا ہے توسفید کپڑے کی قیمت تاوان دے۔ ( بحرالرائق)

مسئلہ۴۷:
مہر کن کو انگوٹھی دی کہ اس پر میرا نام کھوددو اُس نے دوسرانام کھوددیا مالک کو اختیار ہے انگوٹھی کاتاوان لے یا وہ انگوٹھی لے لے اور کھودوائی کی اُجرت مثل دیدے جو طے شدہ اُجرت سے زیادہ نہ ہو۔ (عالمگیری)

مسئلہ۴۸:
بڑھئی کودروازہ نقش کرنے کے لئے دیا جیسا نقش بتایاتھا ویسا نہیں کیا اگر تھوڑافرق ہے تو کچھ نہیں اور زیادہ فرق ہے تو مالک کو اختیار ہے اپنے دروازہ کی قیمت اُس سے لے یا وہ دروازہ لے کر اُجرت مثل دیدے۔ (عالمگیری)

مسئلہ۴۹:
سواری کے لئے کرایہ پر جانور لیا اُسے کھڑا کرکے نماز پڑھنے لگاوہ جانوربھاگ گیایا کوئی لے گیا اس نے جاتے یا لے جاتے دیکھا اور نماز نہیں توڑی ضمان دینا ہوگا۔ ( عالمگیری)

مسئلہ۵۰:
کرایہ کی سواری پر جارہاتھا راستہ میں خبر ملی کہ اِس راستہ پر چورڈاکوہیں باوجود اس کے یہ اُسی راستہ سے گیا چوروں نے وہ جانور چھین لیا اگر باوجود اُ س خبر کے لوگ اُس راستہ سے جارہے تھے توضامن نہیں ورنہ ضامن ہے۔ ( عالمگیری)

مسئلہ۵۱:
کسی شخص کو اپنی دوکان پرکام کرنے کے لئے رکھایا کسی بازاری آدمی کو کوئی چیز بیچنے کے لئے دی یہ اُجرت مانگتے ہیں تو وہاں کا جوعرف ہوا ُس کے موافق کیا جائے۔ ( درمختار)

مسئلہ۵۲:
اپنے لڑکے کو کاریگر کے پاس کام سکھانے کے لئے بٹھا دیا اورشرط کرلی کہ ماہوار اتنا دیا کرے گایہ جائز ہے اور اگر کچھ نہیں طے ہوا جب لڑکا کام سیکھ گیا تو اُستاد اپنی اُجرت مانگتا ہے اور لڑکے کاباپ یہ کہتا ہے تمھارے یہاں لڑکے نے اتنے دنوں کام کیا اس کی اُجرت دواس کے متعلق وہاں کاعرف دیکھاجائے گااگر عرف یہ ہے کہ اُستاد کو اُجرت دی جائے تو اُس کو اُجرت مثل دی جائے اور اگر عرف یہ ہے کہ اُستاد اُن بچوں کودیا کرتے ہیں جو انکے یہاں کام سیکھتے ہیں تو اُستاد دے۔ (درمختار)

مسئلہ۵۳:
کرایہ والا سامان لادکر پہنچانے لے جارہا تھا راستہ میں اسے لوگوں نے ڈرادیاکہ اِدھر جانے میں خطرہ ہے وہاں سے واپس لایااُسے مزدوری نہیں ملے گی بلکہ اس کو پہنچانے پر مجبور کیا جائے گا۔ ( درمختار)

مسئلہ۵۴:
باربرداری کے لئے جانور کرایہ پر لیا تھا وہ جانور بیمار ہوگیا اس وجہ سے اُتنا بوجھ نہیں لادا جتنا لادنا قرار پایا تھا بلکہ اُس سے کم لادا اس کی وجہ سے اُجرت میں کمی نہیں ہوگی بلکہ جتنی ٹھہری تھی دینی ہوگی۔ (درمختار)

مسئلہ۵۵:
مکان کرایہ پر لیاتھا اُ س میں سے کچھ حّصہ گرگیا اگر اب بھی قابل سکونت ہے اجارہ کو فسخ نہیں کرسکتا اور قابل سکونت نہ رہا فسخ کرسکتا ہے مگر فسخ نہیں کیا تو کرایہ دینا ہوگا۔ اور اجارہ فسخ کرنے کے لئے ضروری ہے کہ مالک مکان کے سامنے فسخ کرے۔ اور اگر مکان باکل گرگیا تو اُس کی عدم موجودگی میں بھی فسخ کرسکتا ہے مگر بغیر فسخ کئے اپنے آپ فسخ نہیں ہوگا۔ (درمختار،ردالمحتار)

مسئلہ۵۶:
مکان گرگیا تھا اور فسخ کرنے سے پہلے مالک مکان نے ویسا ہی بنادیا تو مستاجر کو فسخ کرنے کااختیارباقی نہیں رہا اور اگر ویسا نہیں بنایا بلکہ کم درجہ کا بنایا تو اب بھی فسخ کرنے کااختیار باقی ہے۔ (درمختار،ردالمحتار)

مسئلہ۵۷:
جو چیز اُجرت پرلی اور معلوم ہے کہ کچھ دن سال میں ایسے بھی ہیں کہ چیز بیکار رہے گی مثلاًحمام کوکرایہ پرلیا جو گرمیوں میں چالو نہیں رہے گااس میں یہ شرط کردی کہ سال میں دو ماہ کا کرایہ نہیں ہوگا اس شرط سے اجارہ فاسد ہو جائے گا اور اگر یہ شرط کی کہ جتنے دنوں بیکار رہے گا اُس کاکرایہ نہیں دیا جائے گاتو اجارہ صحیح ہے اور شرط بھی صحیح۔ ( درمختار)

 

دایہ کے اجارہ کا بیان 

مسئلہ۱:
دایہ یعنی دودھ پلانے والی کواُجرت پر رکھنا جائز ہے اور اس کے لئے وقت مقرر کرنا بھی ضروری ہوگا یعنی اتنے دنو ں کے لئے یہ اجارہ ہے اور دایہ سے کھانے کپڑے پر اجارہ کیا جاسکتا ہے یعنی اُ س سے کہا کہ کھانا کپڑا لیا کر اوربچہ کو دودھ پلااور اس صورت میں متوسط درجہ کا کھانا دینا ہوگا اور کپڑے کی مقدار وجنس وصفت بیان کرنی ہوگی اوراُس کی مدت بھی بیان کرنی ہوگی کہ کب دیا جائے گا اس صورت میں اگرچہ جہالت ہے مگریہ جہالت باعث نزاع نہیں ہے کیونکہ بچہ پر شفقت والدین کو مجبور کرتی ہے کہ دایہ کے کھانے کپڑے میں کمی نہ کی جائے۔ (ہدایہ )

مسئلہ۲:
کسی جانور کو کودودھ پینے کے لئے اُجرت پرلیا یہ ناجائز ہے یونہی درخت کوپھل کھانے کے لئے اُجرت پرلیا یہ بھی ناجائز ہے اس صورت میں جتنا دودھ دوہا ہے یاجتنے پھل کھائے ہیں اُن کی قیمت دینی ہوگی۔ ( ردالمحتار)

مسئلہ۳:
اگر دایہ سے یہ شرط طے پاگئی ہے کہ بچہ کے والدین کے گھرمیں وہ دودھ پلائے تو یہیں اُ س کوپلانا ہوگا اپنے گھر نہیں لے جاسکتی مگر جب کہ کوئی عذر ہو مثلاًوہ بیمار ہوگئی کہ یہاں نہیں آسکتی اور اگر یہاں پلانے کی شر ط نہیں ہے تو وہ بچہ کواپنے گھر لے جاسکتی ہے۔ ان کویہ حق نہیں کہ یہاں رہنے پر اُسے مجبور کریں ہاں اگر وہاں کایہی عرف ہے کہ دایہ بچہ کے باپ کے گھر آکر دودھ پلاتی ہے یا یہیں رہتی ہے تو بغیر شرط بھی دایہ کواس رواج کی پانبدی کرنی ہوگی۔ ( عالمگیری)

مسئلہ ۴:
دایہ کاکھانا بچہ کے باپ کے ذمہ نہیں ہے جب کہ اجارہ میں مشروط نہ ہواور مشروط ہو تو دینا ہوگا کپڑے کابھی یہی حکم ہے۔ (عالمگیری)

مسئلہ ۵:
دایہ کا شوہر اُس سے وطی کرسکتا ہے مستاجر اُسے اِس اندیشہ سے منع نہیں کرسکتا کہ وطی سے حمل رہ جائے گاتو دودھ کیوں کرپلائے گی مگر مستاجر کے گھر میں نہیں کرسکتا بلکہ اُ س کے مکان میں بغیر اجازت داخل بھی نہیں ہوسکتا۔ (درمختار)

مسئلہ ۶:
دایہ کے شوہر کومطلقاً یہ حق حاصل ہے کہ اس اجارہ کو فسخ کردے خواہ اس اجارہ سے اُ سکے شوہر کی بدنامی ہومثلاًوہ شخص ذی عزت ہے اور اُس کی عورت کا اجارہ پر دودھ پلانا باعث ذلت ہے یا اس اجارہ میں اُس کی بدنامی نہ ہو کیونکہ اس صورت میں بھی شوہر کے بعض حقوق تلف ہوتے ہیں مگر یہ ضرور ہے کہ اُ س شخص کا اس عورت کا شوہر ہونا معلوم ومشہور ہواور اگر محض دونوں کے اقرار سے ہی یہ معلوم ہوا کہ یہ میاں بی بی ہیں اُن کا نکاح ظاہر نہ ہوتو اس شوہر کو فسخ اجارہ کا اختیار نہیں ۔ (درمختار)

مسئلہ۷:
دایہ بیمار ہوگئی کہ اُس کا دودھ بچہ کو مضر ہوگا یا وہ حاملہ ہوگئی کہ اس کابھی دودھ مضر ہے تو مستاجراجارہ کوفسخ کرسکتا ہے بلکہ یہ خود بھی اجارہ کو فسخ کرسکتی ہے کہ دودھ پلانا اسے بھی مضر ہے۔ یونہی اگر بچہ کے گھر والے اسے ایذا دیتے ہوں یا اس کی عادت دوسرے کے بچہ کو دودھ پلانے کی نہیں ہے یالوگ اسے عار دلاتے ہوں تواجارہ کو فسخ کرسکتی ہے مگر جب کہ وہ بچہ نہ دوسری عورت کا دودھ پیتا ہونہ غذا کھاسکتا ہو تو اسے اجارہ فسخ کرنے کااختیار نہیں ہے۔ (درمختار،ردالمحتار)

مسئلہ۸:
دایہ اگر بدکار عورت ہے یا بدزبان ہے یا چوری کرتی ہے یا بچہ اس کا دودھ ڈال دتیا ہے یا اس کی چھاتی مونہہ میں نہیں لیتا یا وہ لوگ سفر میں جانا چاہتے ہیں اور یہ اُن کے ساتھ جانے سے انکار کرتی ہے یا بہت دیر دیر تک غائب رہتی ہے ان سب وجوہ سے اجارہ کو فسخ کرسکتے ہیں ۔ ( درمختار، ردالمحتار)

مسئلہ۹:
بچہ مرگیا یادایہ مرگئی اجارہ فسخ ہوگیا بچہ کے باپ کے مرنے سے اجارہ فسخ نہیں ہوگا۔ (درمختار)

مسئلہ ۱۰:
دایہ کے ذمہ یہ کام بھی ہیں بچہ کا ہاتھ مونہہ دھلانا اُس کو نہلانا کپڑے پر پیشاب پاخانہ لگاہوتو اسے دھونا بچہ کو تیل لگانا اور اُ س کویہ بھی کرنا ہوگا کہ ایسی چیز نہ کھائے جس سے بچہ کو ضررپہنچے۔ ( درمختار)

مسئلہ۱۱:
دایہ نے بکری کا دودھ بچہ کوپلادیا یا اُسے غذا کھلائی یعنی اپنا دودھ پلانے کی جگہ یہ کیا تو اُجرت کی مستحق نہیں ہوگی کہ اُس کا اصلی کام دودھ پلانا ہے۔ (ہدایہ )

مسئلہ۱۲:
دایہ نے اپنی خادمہ سے دودھ پلوایا یاکسی عورت کو اِس بچہ کے دودھ پلانے کے لئے نوکر رکھا اس نے دودھ پلایا اِس صورت میں اُجرت کی مستحق ہوگی کہ دوسری عورت کا اس کے حکم سے دودھ پلانا گویا اسی کا پلانا ہے مگر جب  کہ اس کو نوکر رکھتے وقت یہ شرط ہو کہ خو دتجھی کو دودھ پلانا ہوگا تو دوسری عورت کا نہیں پلواسکتی اور ایسا کریگی تواُجرت کی مستحق نہیں ہوگی۔ ( درمختار،بحر)

مسئلہ۱۳:
ایک جگہ بچہ کو دودھ پلانے کی نوکری کی اور ان لوگوں کی لاعلمی میں اُس نے دوسرے جگہ بھی بچہ پلانے کی نوکری کرلی اور دونوں بچوں کو تا اختتام مدت دودھ پلاتی رہی اُ س کوایساکرنا ناجائز وگناہ ہے مگر دونوں جگہ سے اپنی پوری اُجرت جو مقرر ہوئی ہے لینے کی مستحق ہے یہ نہیں ہوگا کہ دونوں نصف نصف اُجرت دیں ۔ ہاں اگر ناغے کئے ہیں تو ان دنوں کی اُجرت کم کی جاسکتی ہے۔ ( درمختار،ردالمحتار)

مسئلہ۱۴:
ایک شخص کے دوبچے ہیں دونوں کو دودھ پلانے کے لئے ایک دایہ کو نوکر رکھا ان میں سے ایک بچہ مرگیا تو دایہ اب سے نصف اُجرت کی مستحق ہوگی کہ جو بچہ مرگیا اُ سکے حق میں اجارہ بھی نہ رہا۔ (عالمگیری)

مسئلہ۱۵:
دایہ کے ذمہ یہ نہیں ہے کہ بچہ کے والدین کاکام کرے بطور تبرع واحسان کردے تو اُس کی خوشی اس عقد کی وجہ سے اُ س پرلازم نہیں ۔ (عالمگیری)

مسئلہ۱۶:
دایہ کے عزیز واقارب اُس سے ملنے کو آئیں توصاحبِ خانہ اُن کویہاں ٹھہرنے سے منع کرسکتا ہے یونہی بغیر اجازت صاحبِ خانہ اُن لوگوں کو یہاں کا کھانا بھی نہیں کھلاسکتی اور یہ اپنے عزیزوں کے یہاں جاناچاہتی ہو تو جانے سے منع کرسکتے ہیں جب کہ اس کا جانا بچہ کے لئے مضر ہو۔ (عالمگیری)

مسئلہ۱۷:
حاجت کے وقت دایہ یہاں سے وقتاًفوقتاًجاسکتی ہے مگر دیر دیر تک باہرنہیں رہ سکتی اس سے اُس کو روک دیا جائے گاکہ یہ بچہ کے لئے مضر ہے۔ ( عالمگیری)

مسئلہ ۱۸:
بچہ کی ماں کو دودھ پلانے کے لئے اُجرت پر مقرر کیااس کی دوصوتیں ہیں اگر وہ نکاح میں ہے تو یہ اجارہ ناجائز ہے اور طلاق دینے کے بعد یہ اجارہ ہوا اور طلاق بھی رجعی ہے تو یہ اجارہ بھی ناجائز ہے اور طلاق بائن کے بعد اجارہ ہواتو جائز ہے اور اگروہ بچہ اس شخص کادوسری عورت سے ہے تواپنی اُس عورت سے جو اس بچہ کی ماں نہیں ہے اُجرت پر دودھ پلواسکتا ہے۔ (عالمگیری)

مسئلہ۱۹:
بچہ کی ماں کو دودھ پلانے کے لئے اُجرت پر رکھا اُس نے کسی سے نکاح کرلیا تواس کی وجہ سے اجارہ فسخ نہیں ہوگا۔ (عالمگیری)

مسئلہ ۲۰:
اپنے محارم میں سے کسی عورت کو دودھ پلانے کے لئے اجیر رکھنا جائز ہے مثلااًپنی ماں یا بہن یالڑکی کواپنے بچہ کے دودھ پلانے کے لے مقرر کیا۔ (عالمگیری)

مسئلہ۲۱:
کہیں سے پڑا ہوابچہ اُٹھالایا اور اس کے لئے دایہ مقرر کی تو دایہ کی اُجرت خود اسی پرواجب ہوگی اور یہ شخص متبرع ہے کہ اس کو رجوع نہیں کرسکتا۔ (عالمگیری)

مسئلہ ۲۲:
یتیم بچہ کے لئے مال ہو تو رضاع کے مصارف اُس کے اپنے مال سے دیئے جائیں اور مال نہ ہوتو جس کے ذمہ اُس کانفقہ ہو اُسی کے ذمہ یہ بھی ہیں اور اگر کوئی ایسا شخص بھی نہ ہوجس پراس کانفقہ واجب ہوتو بیت المال سے دیئے جائیں ۔ (عالمگیری)

مسئلہ ۲۳:
دایہ کو سوروپے پرایک سال دودھ پلانے کے لئے مقررکیا اوریہ شرط کرلی کہ بچہ اثنا ء سال میں مرجائے گا جب بھی اُ س کو سوہی دیئے جائیں گے اس شرط کی وجہ سے اجارہ فاسد ہوگیالہذا اگربچہ مرگیا تو جتنے دنوں اُس نے دودھ پلایا ہے اُس کی اُجرت مثل ملے گی اور اگر سال بھرکے لئے اس شرط کے ساتھ مقررکیا کہ صرف پہلے مہینہ کے مقابل میں یہ سوروپے ہیں اوراس کے بعد سے سال کی بقیہ مدت میں مفت پلائے گی یہ اجارہ بھی فاسد ہے اگر دو ڈھائی مہینہ دودھ پلانے کے بعد بچہ مرگیا تو اُجرت مثل دی جائے گی جو اس مقرر شدہ سے زائدنہ ہو۔ ( عالمگیری)

مسئلہ ۲۴:
مسلمان نے بچہ کے دودھ پلانے کے لئے کسی کافرہ کو مقرر کیایا ایسی عورت کو مقررکیا جو صحیح  النسب نہ ہو جائز ہے یعنی اجارہ صحیح ہے۔ (عالمگیری) مگر تجربہ سے یہ امر ثابت ہے کہ دودھ کااثر بچہ میں ضرور پیدا ہوتا ہے اورشرع مطہر نے بھی اس سے انکار نہیں کیا ہے بلکہ دودھ کی وجہ سے رشتہ قائم ہوجانا قرآن سے ثابت اور حدیث نے بھی بتایا کہ رضاعت سے ویساہی رشتہ پیدا ہوجاتا ہے جس طرح نسب سے ہوتا ہے اس سے معلوم ہوتا ہے کہ دودھ کے بھی اثرات ہوتے ہیں لہذاد ودھ پلانے کے لئے جو عورت اختیار کی جائے اُ س کے صلاح وتقویٰ کالحاظ کیا جائے تاکہ بچہ میں بدعورت کے بُرے اثرات نہ پیداہوں ۔ دوسراامر یہ بھی قابل لحاظ ہے کہ دایہ کی صحبت میں بچہ رہتا ہے اوربچہ کی تربیت دایہ کے ذمہ ہوتی ہے اورتربیت وصحبت کے بداثرات کا انکار بدیہی بات کاانکار ہے اور بچپن میں خرابیاں پید ہوجاتی ہیں اُن کازائل ہونا نہایت دشوار ہوتا ہے لہذا ان کونظر انداز کرنا مصالح کے خلاف ہے اگرچہ اجارہ صحیح ہوجائے گا۔ 
مسئلہ ۲۵:
بچہ کودودھ پلانے کے لئے بکری کواجارہ پرلیا یابکری کابچہ ہے اس کو دودھ پلانے کے لئے بکری کو اجارہ پرلیا یہ ناجائز ہے۔ ( عالمگیری)



اجارۂ فاسدہ کا بیان

مسئلہ ۱:
عقد فاسدوہ ہے جواپنی اصل کے لحاظ سے موافق شرع ہے مگر اُس میں کوئی وصف ایسا ہے جس کی وجہ سے نامشروع ہے اور اگر اصل ہی کے اعتبار سے خلاف شرع ہے تووہ باطل ہے مثلاًمُردار یا خون کو اُجرت قررار دیا یا خوشبو کو سونگھنے کے لئے اُجرت پر لیا یا بُت بنانے کے لئے کسی کو اجیر رکھا کہ ان سب صورتوں میں اجارہ باطل ہے۔ اجارۂ فاسد کی مثال یہ ہے کہ اجارہ میں کوئی ایسی شرط ذکر کی جس کو عقد اجارہ مقتضی نہ ہوا س کی صورتیں یہاں ذکر کی جائیں گی۔ (درمختار،ردالمحتار)

مسئلہ۲:
اجارۂ باطل میں اگر چیز کو استعمال کیا اور وہ کام کردیا جس کے لئے اجارہ ہوا جب بھی اُجرت واجب نہ ہوگی اگرچہ وہ چیز اسی لئے ہے کہ کرایہ پر دی جائے مگر مال وقف اور مال یتیم کو اگر اجارۂ باطلہ کے طور پردیا اور مستاجر نے منفعت حاصل کرلی تو اُجرت ِمثل واجب ہوگی۔ (درمختار،ردالمحتار)

مسئلہ۳:
اجارۂ فاسدہ کا حکم یہ ہی ہے کہ اس استعمال کرنے پر اُجرت مثل لازم ہوگی اور اس میں تین صورتیں ہیں اگر اُجرت مقرر ہی نہیں ہوئی یا جو مقرر ہوئی معلوم نہیں ان دونوں صورتوں میں جو کچھ اُجرت مثل ہو دینی ہوگی اور اگر اُجرت مقرر ہوئی اور وہ معلوم بھی ہے تو اُجرت مثل اُسی وقت دی جائے گی جب وہ مقرر سے زیادہ نہ ہوا ور اگر مقرر سے  اُجرت مثل زائد ہے تو جو مقرر ہے وہی دی جائے گی اُس سے زیادہ نہیں دی جائے گی۔ (بحروغیرہ )

مسئلہ۴:
اجارۂ فاسدہ میں محض قبضہ کرنے سے منافع کامالک نہیں ہوگا اور بیع فاسد میں قبضہ کرنے سے مبیع کا مالک ہوجاتا ہے مشتری کے تصرفات قبضہ کے بعد نا فذ ہوجاتے ہیں مستاجر قبضہ کرکے اُسے اجارہ پر دیدے یہ نہیں کرسکتا اوراگر اس نے اجارہ پردے ہی دیا تو اُجرت مثل لازم ہوگی یعنی مستاجر اول مالک کو اُجرت مثل دے گا یہ نہیں کہا جائے گا کہ یہ غاصب ہے اور انتفاع کے مقابل میں اس سے اُجرت نہ لی جائے۔ (درمختار)

مسئلہ۵:
جو شرطیں مقتضائے عقد کے خلاف ہیں اُن سے عقد اجارہ فاسد ہو جاتا ہے لہذا جو شرطیں بیع کو فاسد کرتی ہیں اجارہ کو بھی فاسد کرتی ہیں کیونکہ اجارہ بھی ایک قسم کی بیع ہے فرق یہ ہے کہ بیع میں چیز بیچی جاتی ہے اور اجارہ میں چیز کی منفعت بیچی جاتی ہے۔ (بحر)

مسئلہ۶:
جہالت سے اجارہ فاسد ہوجاتا ہے اس کی چند صورتیں ہیں جو چیز اُجرت پر دی جائے وہ مجہول ہو یا منفعت کی مقدار مجہول ہو یعنی مدت بیان میں نہیں آئی مثلاًمکان کتنے دنوں کے لئے کرایہ پر دیا یا اُجرت مجہول ہو یعنی یہ نہیں بیان کیا کہ کرایہ کیا ہوگا یاکام مجہول ہو یہ نہیں بیان کیا کہ کیا کام لیا جائے گا مثلاًجانور میں یہ نہیں بیان کیا کہ باربرداری کے لئے ہے یاسواری کے لئے۔ (عالمگیری)

مسئلہ۷:
جانور کرایہ پر لیا اور یہ شرط ہے کہ اس کو دانہ گھاس مستاجردے گا اجارہ فاسد ہے کہ جانور کا چارہ مالک کے ذمہ ہے اور متاجر کے ذمہ کرنا مقتضائے عقد کے خلاف ہے۔ یونہی مکان کرایہ پر دیا اور شرط یہ ہے کہ اس کی مرمت مستاجر کے ذمہ ہے یا مکان کا ٹیکس مستاجر کے ذمہ ہے یہ اجارہ بھی فاسد ہے کہ ان چیزوں کا تعلق مالک سے ہے مستاجر کے ذمہ شرط کرنا مقتضائے عقد کے خلاف ہے۔ ( درمختار)

مسئلہ۸:
اگر اجارہ کے وقت شیوع نہ تھا بعد میں آگیا تو اس سے اجارہ فاسد نہیں ہوگا مثلاًپورا مکان اجارہ پر دیا تھا پھر اُس کے ایک جزو شائع میں فسخ کردیا اِس شیوع سے اجارہ فاسد نہیں ہوا۔ ( درمختار)

مسئلہ۹:
جو چیز اُجرت میں ذکر کی گئی وہ مجہول ہے مثلاً اس کام کی اُجرت ایک کپڑا ہے یا اس میں بعض مجہول ہے مثلااًتنا کرایہ اور مکان کی مرمت تمھارے ذمہ کہ اس صورت میں مرمت بھی کرایہ میں داخل ہے اور چونکہ معلوم نہیں مرمت میں کیا صرف ہوگا لہذا پورا کرایہ مجہول ہوگیا۔ (درمختار)

مسئلہ۱۰:
اجارہ کی میعاد اگر یکم تاریخ سے شروع ہوتی ہو تومہینہ میں چاند کا اعتبار ہوگا یعنی دوسراچاند ہو گیا مہینہ پورا ہوگیا اور اگر درمیان ماہ سے مدت شروع ہوتی ہے تو تیس دن کا مہینہ لیا جائے گا۔ اسی طرح اگر کئی ماہ کے لئے مکان یا کوئی چیز کرایہ پر لی تو پہلی صورت میں چاند سے چاند تک اور دوسری صورت میں ہر مہینہ تیس تیس دن کالیا جائے گا بلکہ ایک سال کے لئے یا کئی سال کے لئے کرایہ پر لیا تو پہلی صورت میں ہلال(چاند) کے بارہ ماہ اور دوسری صورت میں تین سو ساٹھ دن کا سال شمار ہوگا۔ (عالمگیری)

مسئلہ ۱۱:
یوں اجارہ پرلیا کہ ہرماہ ایک روپیہ کرایہ اور یہ نہیں ٹھہرا کہ کتنے مہینوں کے لئے کرایہ پر لینا دینا ہوا تو صرف پہلے مہینہ کا اجارہ صحیح ہے اور باقی مہینوں کا فاسد پہلا مہینہ ختم ہوتے ہی پہلی ہی تاریخ ہی ہرایک اجارہ کو فسخ کرسکتا ہے اور پہلی تاریخ میں فسخ نہیں کیا تو اب اس مہینہ میں خالی نہیں کراسکتا اور اگرمہینوں کی تعداد ذکر کردی ہے مثلاً چھ ماہ کے لئے اجارہ ہوا تو اجارہ صحیح ہے۔ ( عالمگیری)

مسئلہ۱۲:
ایک سال کے لئے مکان کرایہ پرلیا اور یہ ٹھہر کہ ہرماہ کاایک روپیہ کرایہ ہے یہ جائز ہے اور گر مہینہ کا کرایہ نہیں بیان کیا صرف یہ ٹھہر کہ ایک سال کا کرایہ دس(۱۰) روپے یہ بھی جائز ہے دونوں صورتوں میں اندروں سال بلا عذر کوئی بھی اجارہ کو فسخ نہیں کرسکتا۔ ( عالمگیری)

مسئلہ۱۳:
ایک دن کے لئے مزدور رکھا تو کس وقت سے کس وقت تک کام کرے گا اس کے متعلق وہاں کا عرف دیکھاجائے گا اگر عرف یہ ہے کہ طلوع آفتاب سے غروب تک کام کرے تو اس کوبھی کرنا ہوگا اور اگر عرف یہ ہے کہ طلوع آفتاب سے عصر تک کام کرے تویہ  لیا جائے گااور اگر دونوں قسم کا رواج ہے تو غروب تک کام کرنا ہوگا کیونکہ اجارہ میں دن کیا ہے اور دن غروب پر ختم ہوتا ہے۔ (عالمگیری) ہندوستان میں اس کے متعلق مختلف قسم کے عرف ہیں معماروں کے متعلق یہ عرف ہے کہ اُنہیں بارہ بجے سے دوبجے تک دوگھنٹے کی کھانے کے لئے اور کچھ تھوڑی دیر آرام کرنے کے لئے چھٹی دی جاتی ہے اور اسی وقت میں جو اُن میں نمازی ہوتے ہیں نماز بھی پڑھ لیتے ہیں اور شام کو غروب آفتاب پر یااس سے کچھ قبل کام ختم کیا جاتا ہے اور صبح کو گھنٹا پون گھنٹا دن نکلنے کے بعد کام شروع ہوتا ہے بالجملہ مزدوروں کے کام کے اوقات وہی ہوں گے جووہاں کا عرف ہے۔ 
مسئلہ۱۴:
دودن چار دس دن کے لئے کسی کو کام پر رکھا تو وہی ایام مراد لئے جائیں گے جو عقد اجارہ سے متصل ہیں اور اگر دنوں کو معین نہیں کیاہے کہدیا کہ مثلاًدو دن کا میرے یہاں کام ہے تم کسی دودن میں کردینا تو اجارہ صحیح نہیں کہ اس اجارہ میں وقت کا مقررکرنا ضروری ہے۔ (عالمگیری)

مسئلہ۱۵:
حمام کی اُجرت جائز ہے اگرچہ یہاں یہ متعین نہیں ہوتا کہ کتنا پانی صرف کرے گا اور کتنی دیر تک حمام میں ٹھہرے گا۔ ہاں اگر حمام میں دوسروں کے سامنے اپنے ستر کو کھولے جیساکہ عموماًحمام میں ایس ہوتا ہے یا خود اپنا ستر نہیں کھولا تو دوسرو ں کے ستر پر نظر پڑتی ہے اس وجہ سے حمام میں جانا منع ہے خصوصاًعورتوں کواس میں جانے سے بہت احتیاط چاہیئے اور اگر نہ اپنا سترکھولے نہ دوسرے کے ستر کی طرف نظر کرے تو حمام میں جانے کی ممانعت نہیں ۔ (ہدایہ ،درمختار،ردالمحتار)

مسئلہ۱۶:
حجامت یعنی پچھنے لگوانا جائز ہے اور پچھنے کی اُجرت دینا لینا بھی جائز ہے پچھنے لگانے والے کے لئے وہ اُجرت حلال ہے اگرچہ اُس کو خون نکالنا پڑتا ہے اور کبھی خون سے آلودہ بھی ہوجاتا ہے مگر چونکہ حضور اقدس ﷺ نے خو پچھنے لگوائے اور لگانے والے کو اُجرت بھی دی معلوم ہواکہ اس اُجرت میں خباثت نہیں ۔ ( ہدایہ)

مسئلہ ۱۷:
نر جانور کو جفتی کرنے کے لئے اُجرت پر دینا ناجائز ہے اور اُجرت بھی لیناناجائز۔ ( ہدایہ )

مسئلہ۱۸:
گناہ کے کام پر اجارہ ناجائز ہے مثلاً نوحہ کرنے والی کو اُجرت پر رکھا کہ نوحہ کرے گی جس کی یہ مزدوری دی جائے گی۔ گانے بجانے کے لئے اجیر کیاکہ وہ اتنی دیر تک گائے گا اور اُس کویہ اُجرت دی جائے گی۔ ملاہی یعنی لہوولعب پراجارہ بھی ناجائز ہے۔ گانا یا باجا سکھانے کے لئے نوکر رکھتے ہیں یہ بھی ناجائز ہے۔                       ( درمختار،عالمگیری) ان صورتوں میں اُجرت لینا بھی حرام ہے او رلے لی ہوتو واپس کرے اورمعلوم نہ رہا کہ کس سے اُجرت لی تھی تو اُسے صدقہ کردے کہ خبیث مال کا یہی حکم ہے۔ (بحر)

مسئلہ۱۹:
طبل غازی کہ اس سے لہو مقصود نہیں ہوتا جائز ہے اور اس کا اجارہ بھی جائز  اسی طرح شادیوں میں دف بجانے کی اجازت ہے جس میں جھانج نہ ہوں اس کا اجارہ بھی ناجائز نہیں ۔ (ردالمحتار)  اس زمانہ میں ملاہی کے اجارت بکثرت پائے جاتے ہیں جیسے سینما بائیسکوپ تھیڑ میں ملازمین گانے اور تماشے کرنے کے لئے نوکررکھے جاتے ہیں یہ اجارے ناجائز ہیں بلکہ تماشا دیکھنے والے اپنے تماشا دیکھنے کی اُجرت دیتے ہیں یعنی اُجرت دے کر تماشا کراتے ہیں یہ بھی ناجائز یعنی تماشا دیکھنا کرنا تو گناہ کاکام ہے ہی پیسے دے کرتماشے کرانا یہ ایک دوسر اگناہ ہے اور حرام کام میں پیسہ صرف کرنا ہے۔ 
مسئلہ ۲۰:
مسلمان نے کسی کافر کورہنے کے لئے مکان کرایہ پر دیا یہ اجارہ ہے کوئی حرج نہیں ۔ اب اُس گھر میں کافر نے شراب پی یاصلیب کی پرستش کی یہ اُ س کافر کا ذاتی فعل ہے اس سے اُس مسلمان پر گناہ نہیں ہاں اگر اُس مکان میں کافر نے گھنٹہ اور ناقوس بجایا یا سنکھ پھونکا یا اعلانیہ شراب بیچنا شروع کیا توضرور ان امور سے روکا جائے گا۔ (عالمگیری)

مسئلہ۲۱:
کسبی عورتوں کو بازاروں میں بالا خانے کرایہ پر دینا کہ وہ اُن میں ناچ مجرا کریں یا زنا کرائیں یہ نا جائز ہے۔ 
مسئلہ ۲۲:
طاعت وعبادت کے کاموں پراجارہ کرنا جائز نہیں مثلاً اذان کہنے کے لئے امامت کے لئے قرآن وفقہ کی تعلیم کے لئے حج کے لئے یعنی اس لئے اجیر کیاکہ کسی کی طرف سے حج کرے۔ متقد میں فقہا کایہی مسلک تھا مگر متأخریں نے دیکھاکہ دین کے کاموں میں سستی پیداہوگئی ہے اگر اِس اجارہ کی سب صورتوں کوناجائز کہا جائے تو دین کے بہت سے کاموں میں خلل واقع ہوگا اُنہوں نے اس  کلیہ سے بعض امور کا استثنا فرمادیا اور یہ فتویٰ دیاکہ تعلیم قرآن وفقہ اور اذان وامامت پر اجارہ جائز ہے کیونکہ ایسا نہ کیاجائے تو قرآن وفقہ کرپڑھانے والے طلب معیشت میں مشغول ہو کراس کام کوچھوڑ دیں گے اور لوگ دین کی باتوں سے ناواقف ہوتے جائیں گے۔ اسی طرح اگرمؤذن وامام کو نوکر نہ رکھا جائے تو بہت سی مساجد میں اذان وجماعت کاسلسلہ بند ہوجائے گااور اس شعار اسلامی میں زبردست کمی واقع ہو جائے گی۔ اسی طرح بعض علمانے وعظ پر اجارہ کو بھی جائز کہا ہے اس زمانہ میں اکثر مقامات ایسے ہیں جہاں اہل علم نہیں ہیں ادھر اُدھر سے کبھی کوئی عالم پہنچ جاتا ہے جووعظ وتقریر کے ذریعہ اُنہیں دین کی تعلیم دیدیتا ہے اگر اس اجارہ کو ناجائز کردیا جائے تو عوام کو جو اس ذریعہ سے کچھ علم کی باتیں معلوم ہو جاتی ہیں اس کا انسداد ہوجائے گا۔ یہاں یہ بتادینا بھی ضرور ی معلوم ہوتا ہے کہ جب اصل مذہب یہی ہے کہ یہ اجارہ ناجائز ہے ایک دینی ضرورت کی بناپر اس کے جواز کا فتویٰ دیاجاتا ہے توجس بندہ ٔ خُداسے ہوسکے کہ ان امور کو مخلص خالصتاًلوجہ اﷲ انجام دے اور اجر اخروی کا مستحق بنے تو اس سے بہتر کیابات ہے پھراگرلوگ اس کی خدمت کریں بلکہ یہ تصور کرتے ہوئے کہ دین کی خدمت یہ کرتے ہیں ہم ان کی خدمت کرکے ثواب حاصل کریں تو دینے والا مستحق ثواب ہوگا اور اُس کولینا جائز ہوگا کہ یہ اُجرت نہیں ہے بلکہ اعانت وامداد ہے۔ 
مسئلہ۲۳:
فقہاکرام نے اُ س کلیہ سے جن چیزوں کا استثنا فرمایا وہ مذکور ہوئیں اس سے معلوم ہوا کہ تلاوت قرآن پراجارہ جس طرح قد ماً کے نزدیک ناجائز ہے متأخرین کے نزدیک بھی نا جائز ہے لہذا سوئم وغیرہ کے موقع پر اُجرت پر  قرآن پڑھوانا ناجائز ہے دینے والا لینے والا دونوں گنہگار اسی طرح اکثر لوگ چالیس روز تک قبر کے پاس یامکان پر قرآن پڑھوا کرایصال ثواب کراتے ہیں اگر اُجرت پرہو یہ بھی ناجائز ہے بلکہ اس صورت میں ایصال ثواب بے معنی بات ہے کہ جب پڑھنے والے نے پیسوں کی خاطر پڑھاتو ثواب ہی کہاں جس کا ایصال کیا جائے اس کا ثواب یعنی بدلہ پیسہ ہے جیسا کہ حدیث میں ہے کہ اعمال جتنے ہیں نیت کے ساتھ ہیں جب اﷲ کے لئے عمل نہ ہو تو ثواب کی امید بیکار ہے۔ ( ردالمحتار) مقصد یہ ہے کہ ایصال ثواب جائز بلکہ مستحسن ہے مگر اُجرت پر تلاوت قرآن مجید یا کلمہ ٔ طیبہ پڑھواکر ایصال ثواب نہیں ہوسکتا بلکہ پڑھنے والے اﷲ تعالیٰ کے لئے پڑھیں اور ایصال ثواب کریں یہ جائز ہے۔ 
مسئلہ۲۴:
ختم پڑھنے کے لئے اجارہ کرنا نا جائز مثلاً کوئی آیۂ کریمہ کا ختم کراتا کوئی ختم خواجگان پڑھواتا ہے کوئی کلمۂ طیبہ کا ختم کراتا ہے یہ سب کام اُجرت پرناجائز ہیں ۔ ( ردالمحتار)

مسئلہ۲۵:
کسی کو سانپ یا بچھو نے کاٹا ہو اُس کے جھاڑنے کی اُجرت لینا جائز ہے اگرچہ قرآن مجید ہی کی آیت یا سورت پڑھ کر جھاڑنا ہوکہ یہ تلاوت نہیں بلکہ علاج کے قبیل سے ہے حدیث میں ایک صحابی کا سورۂ فاتحہ پڑھ کردم کرنا اور اُس کا اچھا ہوجانا اور اُن کا پہلے ہی سے اُجرت مقرر کرلینا اور اُس کے اچھے ہونے کے بعد لینا پھر حضور اقدس ﷺکے پا س معاملہ کو پیش کرنا اور حضور کا انکار نہ فرمانا بلکہ جائز رکھنا اس کے جواز کی صریح دلیل ہے (ردالمحتار)

مسئلہ۲۶:
بہت سے لوگ تعویذ کامعاوضہ لیتے ہیں یہ جائز ہے اس کو اجارہ کی حدمیں داخل نہیں کیا جاسکتا بلکہ بیع میں شمار کرناچاہئیے یعنی اُتنے پیسوں یا روپے میں اپنے تعویذ کو بیع کرتا ہے مگر یہ ضرور ہے کہ تعویذ ایسا ہو کہ اُس میں شرعی قباھت نہ ہو جیسے اور عیہ اور آیات یا ان کے اعداد یاکسی اسم کانقش مظہر یا مضمر لکھا جائے اور اگر اُس تعویذ میں نا جائز الفاظ لکھے ہوں یاشرک وکفر کے الفاظ پر مشتمل ہو تو ایسا تعویذ لکھنا بھی نا جائز ہے اور اس کا لینا اور باندھنا سب نا جائز۔ صاحب درمختار نے رد سحر کے تعویذلکھنے پر اجارہ کو جائز فرمایا جب کہ مقدار کاغذومقدار تحریر معلوم ہو کہ اتنا کاغذ ہوگا اور اُس میں اتنی سطریں لکھی جائیں گی مگر ظاہر یہ ہے کہ یہ اُس صورت میں ہوگاکہ جب اُس لکھوانیوالے نہ یہ کہا کہ فلاں چیز مجھے لکھ کر دیدو اور یہ طریقہ تعویذ دینے والوں کانہیں ہے کہ بلکہ نا قلیں کا ہوسکتا ہے کیوں کہ کاغذ کی مقدار ار تحریر کے لحاظ سے اگر اُجرت ہوتی تو تعویذ کے چھوٹے بڑے ہونے کے اعتبار سے اُجرت میں اختلاف ہوتا حالانکہ یہ نہیں بلکہ امراض اور تعویذ کے زود اثر ہونے کے اعتبار سے اس کی قیمتوں میں اختلاف ہوتا ہے اسی وجہ سے پانچ پیسے اور پانچ روپے کے تعویذ میں تحریر و کاغذ کی مقدار میں فرق نہیں ہوتا اس سے معلوم ہوتاہے کہ یہاں اجارہ نہیں ہے البتہ بیع کی صورت میں ایک خرابی یہ نظر آتی ہے کہ عمومااًس وقت تعویذ موجود نہیں ہوتا بعد میں لکھا جاتا ہے اور معدوم کی بیع درست نہیں اس کا جواب یہ ہے کہ جب اُس نے تعویذ کی فرمائش کی اُس وقت بیع نہیں بلکہ لکھ لینے کے بعدبطور تعاطی بیع ہوگی اور یہ جائز ہے۔ 
مسئلہ۲۷:
تعلیم پر جب اُجرت لینا جائز ہے جو اُجرت مقرر ہوئی مستاجر کو دینی ہوگی اور اُس سے جبراً وصول کی جائیگی اوراگراجارہ فاسد ہومثلاً مدت نہیں مقرر کی تو اُجرت مثل واجب ہوگی اسی طرح بعض سورتون کے ختم یا شروع پر جو مٹھائی دی جاتی ہے جس کا وہاں عرف ہے وہ بھی دینی ہوگی۔ ( درمختار)

مسئلہ۲۸:
لغت و نحو وصرف و ادب وغیرہا علوم جن کا تعلق زبان سے ہے ان کی تعلیم پر اُجرت لینا بالا جماع جائز ہے اسی طرح قواعد بغدادی پڑھانے یا ہجا کرانے کی اُجرت بھی جائز ہے۔ ( عالمگیری)

مسئلہ۲۹:
علم طب اور ریاضی وحساب اور کتابت یا خوشنویسی سکھانے پر نوکر رکھنا جائز ہے منطق کی تعلیم بھی جائز ہے کہ فی نفسہ منطق میں دِین کے خلاف کوئی چیز نہیں اسی وجہ سے متاخریں متکلمین نے منطق کو علم کلام کاایک جز قرار دیدیااور اُصول فقہ میں بھی منطق کے مسائل کو بطور مبادی ذکر کرتے ہیں ۔ الیتہ فلسفہ دین اسلام کے بالکل مخالف ہے مگر اُس کو اس لئے پڑھانا تاکہ فلاسفہ کے خیالات معلوم ہوں اور اُن کے استدلالات کا رد کیا جائے جائز ہے اسی طرح دیگر کفارے کے اصول وفروع کو جاننا تاکہ اُن کے مذاہب باطلہ کا ابطال کیاجائے جائز ہے بلکہ بعض صورتوں میں ضروری ہے مثلاً جب یہ لوگ اسلام پر حملہ کریں تو بہت سے مواقع پر الزامی جو اب کی ضرورت پڑتی ہے اور جب تک اُن کامذہب معلوم نہ ہو یہ کیونکر ہوسکتا ہے تحقیقی جواب اگرچہ کتنا ہی قوی ہوتا ہے باطل پرست اس کو سُن کرخاموش نہیں ہوتے الزامی جواب کے بعد زبان بند ہوجاتی ہے جس طرح حقائق اشیاء کے منکرین کے متعلق علما نے فرمایا انہیں آگ میں ڈال دیا جائے کہ اپنے جلنے اور آگ کے وجود کا اقرر کریں گے یا جل کر ختم ہو جائیں گے۔ 
مسئلہ۳۰:
بچوں کے پڑھانے کے لئے معلم کو نوکر رکھا اور یہ نہیں بیان کیا کہ کتنے بچے پڑھیں گے یہ جائز ہے۔           ( عالمگیری)

مسئلہ ۳۱:
مُصحب شریف کو تلاوت یا پڑھنے کے لئے اُجر ت پرلیا یہ اجارہ نا جائز ہے اُس میں پڑھنے سے اُجرت واجب نہیں ہوگی اسی طرح تفسیر وحدیث وفقہ کی کتابوں کا اجرت پرلینا بھی نا جائز ہے ان میں بھی اُجرت واجب نہیں ہوگی۔ ( بحر)

مسئلہ ۳۲:
قلم اُجرت پرلیا کہ اُس سے لکھے گا اگر مدت مقرر کردی ہے کہ اتنے دنوں کے لئے ہے تو یہ اجارہ جائز۔ (عالمگیری)

مسئلہ۳۳:
جنازہ اُٹھانے یا میت کو نہلانے کی اُجرت دینا وہاں جائز ہے جب ان کے علاوہ دوسرے لوگ بھی اس کام کے کرنے والے ہوں اور اگر اس کے سوا کوئی نہ ہو تو اُجرت پر یہ کام نہیں کیا جاسکتا کیونکہ یہ شخص اس صورت میں اس کام کے لئے متعین ہے۔ ( بحر)

مسئلہ ۳۴:
اجارہ پر کام کرایا گیااور یہ قرار پایا کہ اُسی میں سے اتنا تم اُجرت میں لے لینا یہ اجارہ فاسد ہے مثلاًکپڑ بننے کے لئے سوت دیا اور یہ کہہ دیا کہ آدھا کپڑا اُجرت میں لے لینا یا غلہ اُٹھا کر لاؤ اُس میں سے دوسیر مزدوری لے لینا یا چکی چلانے کے لئے بیل لئے اور جو آٹا پیسا جائے گااُس میں سے اتنا اُجرت میں دیا جائے گایونہی  بھاڑمیں چنے وغیرہ بھنواتے ہیں اور یہ ٹھہرا کہ اُن میں سے اتنے بھنائی میں دیئے جائیں گے یہ سب صورتیں نا جائز ہیں ۔ ان سب میں جائز ہونے کی صورت یہ ہے کہ جو کچھ اُجرت میں دینا ہے اُ س کو پہلے سے علیٰحدہ کردے کہ یہ تمھاری اُجرت ہے مثلاً سوت کو دوحصہ کرکے ایک حصہ کی نسبت کہا کہ اس کا کپڑابُن دو اور دوسرادیا کہ یہ تمھاری مزدوری ہے یا غلہ اُٹھانے والے کو اُسی غلہ میں سے نکال کردیدیا کہ یہ مزدوری ہے اوریہ غلہ فلاں جگہ پہنچادے۔ بھاڑوالے پہلے ہی اپنی بھنائی نکال کر باقی کو بھونتے ہیں اسی طرح سب صورتوں میں کیا جاسکتا ہے دوسری صورت جو از کی یہ ہے کہ مثلاً کہہ دے کہ دوسیر غلہ مزدوری دیں گے یہ نہ کہے کہ اس میں سے دیں گے پھر اگر اُسی میں سے دیدے جب بھی حرج نہیں ۔ ( درمختار)

مسئلہ۳۵:
کھیت کٹتا ہے تو بالیں ٹوٹ کرگرتی ہیں کاشتکار وں کا قاعدہ ہے کہ اُن بالیوں کو چنواتے ہیں اور اُنہیں میں سے نصف مزدوری دیتے ہیں یا کپاس چنواتے ہیں اس کی مزدوری بھی اسی میں سے دی جاتے ہے بلکہ کھیت کاٹنے والے کو بھی اُسی میں سے مزدوری دیتے ہیں یہ سب اجارے نا جائز ہیں ۔ 
مسئلہ۳۶:
تل یا سرسوں تیلی کو تیل پیلنے کے لئے دی اور یہ ٹھہر اکہ اُجرت میں اس میں سے آدھا یا تہائی چوتھائی تیل لے لے گایا بکری ذبح کرائی اور اُس میں کا کچھ گوشت اُجرت قرار پایا یہ ناجائز ہے۔ ( عالمگیری)

مسئلہ۳۷:
زمین دی کہ اس میں درخت نصب کرے درخت اُن دونوں کے مابین نصف نصف ہونگے یہ اجارہ فاسد ہے درخت مالک زمین کے قرار پائیں گے اور پیڑ لگانے والے کو درختوں کی قیمت اور اُس کے کام کی اُجرت مثل مالک زمین دے گا۔ ( عالمگیری)اکثر جگہ دیہات میں یوں ہوتا ہے کہ کاشتکار اور رعایا کسی موقع سے درخت لگالیتے ہیں اور اُس درخت میں نصف یا چہارم زمیندا رلینا ہے باقی وہ لیتا ہے جس نے لگایا اس کا حکم بھی وہی ہونا چاہئے۔ 
مسئلہ ۳۸:
کسی کو اپنا جانور دیدیا کہ اس سے کام لو اور اُجرت پر چلاؤ جو کچھ خدادے گا وہ ہم دونوں نصف نصف لیں گے اگر اُس نے لوگوں کو اجارہ پر دیا تو جو اُجرت حاصل ہوگی مالک کی ہوگی اور اُس کو اپنے کام کی اُجرت مثل ملے گی اور اگر جانور کو اجارہ پر نہیں دیا بلکہ لوگوں سے اُجرت کاکام لے کر اس جانور کے ذریعہ کرتا ہے مثلاً بار برداری کا کام لیا اور اس جانور پر لاد کر پہنچادیا تو جو اُجرت حاصل ہوگی اس کی ہوگی اور مالک کو اُس کے جانور کی اُجرت مثل دے گا۔ ( عالمگیری) بعض لو گ تانگہ یکہ خرید کرتانگہ والوں کو اسی طرح دیتے ہیں کہ وہ خود چلاتے ہیں اس کا حکم یہ ہے کہ جو کچھ اُجرت حاصل ہوئی اس کی ہے مالک کو یہ تانگہ کی اُجرت مثل دے گا۔ 
مسئلہ۳۹:
گائے بھینس خرید کر دوسرے کو دیدتے ہیں کہ اسے کھلائے پلائے  جو کچھ دودھ ہوگا وہ دونوں میں نصف نصف تقسیم ہوگایہ اجارہ بھی فاسد ہے کل دودھ مالک کا ہے اور دوسرے کو اس کے کام کی اُجرت مثل ملے گی اور جوکچھ اپنے پاس سے کھلایا ہے اُس کی قیمت ملے گی اور گائے نے جوکچھ چراہے اُس کا کوئی معاوضہ نہیں اور دوسرے نے جوکچھ دودھ صرف کرلیا ہے اُتنا ہی دودھ مالک  کو دے کہ دودھ مثلی چیز ہے۔ ( عالمگیری)

مسئلہ۴۰:
کسی کو مرغی دی کہ جو کچھ انڈے دے گی دونوں نصف نصف تقسیم کرلیں گے یہ اجارہ بھی فاسد ہے انڈے اُس کے ہیں جس کی مرغی ہے۔ ( عالمگیری)

مسئلہ۴۱:
بعض لوگ بکری بٹائی پر دیتے ہیں کہ جو کچھ بچے پیداہوں گے دونوں نصف نصف لیں گے یہ اجارہ بھی فاسدہے بچے اُسی کے ہیں جس کی بکری ہے دوسرے کو اُس کے کام کی اُجرت مثل ملے گی۔ 
مسئلہ۴۲:
اجارہ میں کام اور وقت دونوں چیزیں مذکور ہوں تو اجارہ فاسد ہے یعنی دونوں کو معقودعلیہ نہیں بنا یا جاسکتا بلکہ صرف ایک پر عقد کیا جائے یعنی اجارہ یا کام پر ہونا چاہئیے وہ جتنے وقت میں ہو یا وقت پر ہونا چاہئیے کہ اتنے وقت میں کام کرنا ہے جتنا کام اُس وقت میں انجام پائے مثلاً نانبائی سے کہا من بھر آٹا ایک روپیہ میں آج پکادے یہ ناجائز ہے ہاں اگر وقت پر اجارہ نہ ہو یعنی وقت معقود علیہ نہ ہو بلکہ وقت کو محض اس لئے ذکر کردیا گیا ہوتاکہ جلدی سے وہ پکادے یا اس لئے وقت کو ذکر کیا تاکہ معلوم ہوکہ کام فلاں وقت میں کیا جائے گاتو اجارہ صحیح ہے۔ (درمختار)

مسئلہ۴۳:
زمین زراعت کے لئے دی اور یہ شرط کی کہ کاشتکار اس میں کھات ڈالے یہ اجارہ فاسد ہے جب کہ یہ اجارہ ایک سال کے لئے ہوکہ کھات کا اثر ایک سال سے زائد رہتا ہے اور اس شرط میں مالک زمین کانفع ہے اور اگر کئی سال کے لئے اجارہ ہوتو فاسد نہیں کہ اب یہ شرط مقتضائے عقد کے منافی نہیں ۔ ( درمختار، ردالمحتار)

مسئلہ ۴۴:
کاشتکار سے یہ شرط کردی کہ زمین کو جت کر واپس کرے اس سے بھی اجارہ فاسد ہوجاتا ہے۔ (ہدایہ)

مسئلہ۴۵:
زمین زراعت کے لئے دی اور اس کے بدلے میں اس کی زمین زراعت کے لئے لی یہ اجارہ فاسد ہے کہ دونوں منفعتیں ایک ہی قسم کی ہیں ۔ (ہدایہ)

مسئلہ۴۶:
دوشخصوں میں غلہ مشترک ہے اس مشترک غلہ کے اُٹھانے کے لئے ایک نے دوسرے کو اجیر کیا دوسرے نے اُٹھایا اس کو کچھ مزدوری نہیں ملے گی کہ جو کچھ یہ اُٹھارہا ہے اُس میں خود اس کا بھی ہے لہذا اس کاکام خود اپنے لئے ہو ا مزدوری کا مستحق نہیں ہوا۔ اسی طرح ایک شریک نے دوسرے کے جانور یا گاڑی کو غلہ لادنے کے لئے کرایہ پر لیا اور وہ مشترک غلہ اُس پر لاد ا کسی اُجرت کا مستحق نہیں ۔ اور اگر اُس کی کشتی کرایہ پرلی کہ آدھی میں تمھارے حصہ کا غلہ لاد اجائے گا اور آدھی میں میرا یہ جائز۔ (ہدایہ ، عالمگیری) اور اگر غلہ یا مال مشترک کو تقسیم کرنے کے بعد ایک نے دوسرے سے کہا میرا حصہ میرے مکان پر پہنچادو تم کو اتنی مردوری دی جائے گا اب یہ اجارہ جائز ہے کہ دونوں کی چیزیں جُدا جُدا ہیں ۔ 
مسئلہ۴۷:
راہن نے مرتہن سے اپنی چیز کرایہ پر لی جس کومرتہن کے پاس رہن رکھا ہے مرتہن کواس کی کچھ اُجرت نہیں ملے گی کہ راہن نے خوداپنی چیز سے نفع اُٹھایااُجرت کس چیز کی دے صرف یہ بات ہوئی کہ راہن کو نفع حاصل کرناممنوع تھا اس وجہ سے کہ حق مرتہن اُس چیز کے ساتھ متعلق تھا اور مرتہن نے جب اجارہ پر دیدی توخود اُسنے اپناحق باطل کردیا راہن کاانتفاع جائز ہوگیا۔ (درمختار، ردالمحتار) اس سے یہ بات واضح ہوگئی کہ آجکل بعض لوگ اپنا مکان یاکھیت رہن رکھ دیتے ہیں پھر مرتہن سے کرایہ پر لیتے ہیں اور کرایہ ادا کرتے ہیں اول تو یہ سودہے کہ یہ کرایہ زر رہن میں محسوب نہیں ہوتا بلکہ قرض کے طورپر جو روپیہ دیا اُس کا یہ سود ہے جو یقینا حرام ہے۔ دوسرے یہ کہ اپنی ہی چیز کا کرایہ دینے کے کوئی معنے نہیں ۔ 
مسئلہ۴۸:
حمام کرایہ پر دیا مالک حمام اپنے احباب کے ساتھ اُس میں نہانے گیا اس کے ذمہ کوئی اُجرت واجب نہیں اور کرایہ میں سے بھی اس کے نہانے کی وجہ سے کوئی جز کم نہیں کیا جائے گا۔ (درمختار)

مسئلہ۴۹:
زمین کو اجارہ پر دیا اور یہ نہیں بیان کیاکہ اس میں زراعت کرے گا یایہ کس چیز کی کاشت کرے گاتو اجارہ فاسد ہے کیونکہ زمین سے مختلف منافع حاصل کئے جاسکتے ہیں لہذا تعیین ضروری ہے یایہ کہ تعمیم کردے کہ تیراجو جی چاہے کر اور جب یہ دونوں باتیں نہ ہوں توفاسد ہے پھر مزارع نے کاشت کی اور مدت پوری ہوگئی تویہ اجارہ صحیح ہوگیا اور جو اُجرت مقرر ہوئی تھی دینی ہوگی اور مدت پوری نہ ہوئی تو اجر مثل واجب ہوگا اور کاشت کرنے سے پہلے دونوں میں نزاع پیدا ہو جائے تو اجارہ فسخ کردیا جائے۔ (درمختار، ردالمحتار)

مسئلہ۵۰:
شکار کرنے کے لئے یا جنگل سے لکڑیا ں کاٹنے کے لئے اجیر کیا اگر وقت مقرر کردیا ہے جائز ہے اوروقت مقرر نہیں کیا ہے نا جائز ہے اور شکار اور لکڑیا ں اس صورت میں اسی اجیر کی ہیں ۔ اور اگر وقت مقرر نہیں کیا ہے مگر لکڑیاں معین کردی ہیں یعنی بتادیا ہے کہ ان لکڑیوں کو کاٹو تو اجارہ فاسد ہے لکڑیا ں مستاجر کی ہوں گی اُس کے ذمہ اُجرت مثل واجب ہوگی۔ (درمختار، عالمگیری)

مسئلہ۵۱:
جن لکڑیوں کے کاٹنے کے لئے اجیر کیا ہے وہ خود اسی مستاجر کی ملک ہیں تو اجارہ جائز ہے۔ (عالمگیری)

مسئلہ۵۲:
بی بی کو گھر کی روٹی پکانے کے لئے نوکر رکھا کہ روٹی پکائے ماہوار یا یومیہ اتنی اُجرت دوں گا یہ اجارہ نا جائز ہے وہ کسی اُجرت کی مستحق نہیں ۔ یوہیں خانہ داری کے دوسرے کام جو عورتیں کیا کرتی ہیں ان کی اُجرت نہیں لے سکتی کہ یہ کام اُس پر دیانتہً خود ہی واجب ہیں ۔ (درمختار،ردالمحتار)

مسئلہ۵۳:
عورت نے اپنا مملوکہ مکان شوہرکوکرایہ پر دیا عورت بھی اُس مکان میں شوہر کے ساتھ رہتی ہے شوہر کے ذمہ کرایہ واجب ہوگا کہ عورت کی سکونت اُس میں تبعاًہے۔ ( درمختار)

مسئلہ۵۴:
جو اجارہ استہلاک عین پر ہوکہ مستاجر عین شے لے لے وہ اجارہ نا جائز ہے مثلاً گائے بھینس کو اجارہ پر دیا کہ مستاجر اس کا دودھ حاصل کرے۔ نہریا تالاب کو مچھلی پکڑنے کے لئے ٹھیکہ پر دیا یہ ناجائز ہے یونہی چراگاہ کا ٹھیکہ بھی ناجائز ہے۔ (عالمگیری، ردالمحتار) گاؤں اور بازار اور جنگل کا ٹھیکہ بھی ناجائز ہے کہ ان سب میں استہلاک عین ہے۔ 
مسئلہ۵۵:
مکان اجارہ پر دیا اور یہ شرط کرلی کہ رمضان کا کرایہ ہبہ کردوں گا یا تمھارے ذمہ نہیں ہوگا یہ اجارہ فاسد ہے۔ (عالمگیری )

مسئلہ۵۶:
دوکان جل گئی ہے اُس کو کرایہ پرلیا اس شرط پر کہ اسے بنوائے گا اورجو کچھ خرچ ہوگا وہ کرایہ میں محسوب ہوگا یہ اجارہ فاسد ہے اوراگرمستاجر اُس میں رہا تو اُس پر اُجرت مثل واجب ہے اور جو کچھ خرچ کیا ہے وہ اور بنوانے کی اُجرت مثل اسے ملے گی۔ (عالمگیری)

مسئلہ ۵۷:
مستاجر کے ذمہ یہ شرط کرنا کہ اس چیز کی واپسی تمھارے ذمہ ہے یعنی کام کرنے کے بعد تم اپنے صرفہ سے چیز کو واپس کر جانا اگر وہ چیز ایسی  ہے جس میں بار برداری صرف ہوتی ہے جیسے دیگ شامیانہ تو اس شرط کی وجہ سے اجارہ فاسد ہے اور ایسی نہیں ہے تو فاسد نہیں ۔ (عالمگیری)

مسئلہ۵۸:
کوئی چیز اُجرت پر لی تھی مثلاً دیگ اور اُس کی مدت دودن تھی اور مدت پوری ہونے کے بعد بھی چیز اسی کے یہاں پڑی رہی مالک نہیں لے گیا تو صرف اُتنے ہی دنوں کا کرایہ واجب ہوگا جن کا ذکر اجارہ میں ہوا اگرچہ واپس کرنا مستاجر کے ذمہ قرار پایا ہوکہ یہ شرط فاسد ہے۔ اور اگر اس طرح اجارہ ہواکہ فی یوم اتنا کرایہ جیسا کہ شامیانوں اور دیگوں وغیرہا میں اسی طرح عموماًہوتا ہے تو جب وہ چیز اس کے کام سے فارغ ہوگئی اجارہ ختم ہوگیا اس کے بعد کا کرایہ واجب نہیں ہوگا یہ چیز مالک کے یہاں پہنچادے یا اپنے ہی یہاں رہنے دے۔ اور اگر دوپہر میں چیز خالی ہوگئی جب بھی پورے دن کا کرایہ دینا ہوگا یونہی ایک ماہ کے لئے کرایہ پرلی تھی اور پندرہ دن میں خالی ہوگئی پورے مہینہ بھر کا کرایہ دینا ہوگا۔ (عالمگیری)

مسئلہ۵۹:
اجارہ کو دوسرے اجارہ کے فسخ پر معلق کرنا یعنی ایک شخص سے اجارہ کرنے کے بعد دوسرے سے یوں اجارہ کیاکہ اگر وہ پہلا اجارہ فسخ ہو جائے تو تم سے اجارہ ہے یہ باطل ہے۔ (عالمگیری)



ضمان اجیر کا بیان


اجیر دو قسم کے ہیں اجیر مشترک واجیر خاص۔ اجیر مشترک وہ ہے جس کے لئے کسی وقت خاص میں ایک ہی شخص کا کام کرنا ضروری نہ ہو اُ سوقت میں دوسرے کا بھی کام کرسکتا ہو جیسے دھوبی ْخیاطْ حجامْ حمال وغیرہم جو ایک شخص کے کام کے پابند نہیں ہیں اور اجیر خاص ایک ہی شخص کا پا بند ہوتا ہے۔ 
مسئلہ۱:
کام میں جب وقت کی قید نہ ہو اگرچہ وہ ایک ہی شخص کا کام کرے یہ بھی اجیر مشترک ہے مثلاًدرزی کو اپنے گھر میں کپڑے سینے کے لئے رکھا اور یہ پابندی نہ ہوکہ فلاں وقت سے فلاں وقت تک سیئے گا اور روز انہ یا ماہوار یہ اُجرت دی جائے گی بلکہ جتنا کام کرے گااُسی حساب سے اُجرت دی جائے گی تو یہ اجیر مشترک ہے۔ یونہی اگر وقت کی پابندی ہے مگر دوسرے کا بھی اس وقت میں کام کرنے کی اجازت ہے مثلاً چرواہے کو بکریاں چرانے کوایک روپیہ ماہوار پر رکھا مگر یہ نہیں کہا ہے کہ دوسرے کی بکریاں نہ چرانا تویہ بھی اجیر مشترک ہے اور اگر یہ طے ہو جائے کہ دوسرے کی بکریاں نہیں چرائے گا تو اجیر خاص ہے۔ (درمختار)

مسئلہ ۲:
اجیر مشترک میں اجارہ کا تعلق کام سے ہے لہذا وہ متعدداشخاص کے کام لے سکتا ہے اور اجیر خاص میں اُس مدت کے منافع کا ایک شخص کو مالک کرچکا لہذا دوسرے سے عقد نہیں کرسکتا۔ 
مسئلہ ۳:
اجیر مشترک اُجرت کا اُس وقت مستحق ہے جب کام کرچکے مثلاًدرزی نے کپڑے کے سینے میں سارا وقت صرف کردیا مگر کپڑا سی کر تیار نہیں کیا یا اپنے مکان پر سینے کے لئے تم نے اُسے مقرر کیا تھا دن بھر تمھارے یہاں رہامگر کپڑا نہیں سیا اُجرت کا مستحق نہیں ہے۔ ( درمختار)

مسئلہ۴:
جو کام ایسا ہے کہ محل کے مختلف ہونے سے اُس میں اختلاف ہوتا ہے یعنی بعض میں محنت کم ہے بعض میں زائدایسے کاموں میں اجیر مشترک کو خیار رویت حاصل ہوتا ہے دیکھنے کے بعد کام کرنے سے انکار کرسکتا ہے مثلاًدھوبی سے ٹھہرا یاکہ گزی کا ایک تھان ایک آنہ میں دھوئے گا اُس نے تھان دیکھ کر دھونے سے انکار کردیا یہ ہوسکتا ہے۔ یارنگ ریز سے رنگنا طے ہوگیا تھا کپڑا دیکھ کر انکار کرسکتا ہے کہ بعض کپڑے کے رنگنے میں زیادہ محنت ہوتی ہے اور زیادہ رنگ خرچ ہوتا ہے۔ یونہی درزی بھی کپڑا دیکھ کر سینے سے انکار کرسکتا ہے کیونکہ بعض کپڑوں کے سینے میں زیادہ محنت ہوتی ہے مگر دیکھنے کے بعد راضی ہوگیا تو اب انکار کی گنجائش نہ رہی۔ اگر کام ایسا ہے کہ محل کے اختلاف سے اُس میں اختلاف نہ ہو تو انکار کی گنجائش نہیں مثلاً من بھر گیہوں تولنے کے لئے اجیر کیا یا حجامت بنانے کے لئے طے کیا دیکھنے کے بعد وہ انکار نہیں کرسکتا۔ ( ردالمحتار)

مسئلہ۵:
اجیر مشترک کے پاس چیز امانت ہوتی ہے اگر ضائع ہو جائے ضمان واجب نہیں اگرچہ چیز دیتے وقت یہ شرط کردی ہو کہ ضائع ہوگی تو ضمان لوں گا کہ یہ شرط باطل ہے۔ ( ہدایہ ، درمختار)

مسئلہ۶:
اجیر مشترک کے فعل سے اگر چیز ضائع ہوئی تو تاوان واجب ہے مثلاً دھوبی نے کپڑا پھاڑدیا اگرچہ قصداً نہ پھاڑا ہو چاہے اُسی نے خود پھاڑا یا اُس نے دوسرے سے دھلوایا اُس نے پھاڑا بہر حال تاوان واجب ہے اور اس صورت میں دھلائی کا بھی مستحق نہیں ۔ ( درمختار، ردالمحتار)

مسئلہ۷:
حمال سامان لاد کر لارہا ہے پاؤں پھسلا اور سامان ٹوٹ پھوٹ گیا اس پر بھی ضمان واجب ہے یاجانور پر سامان لادکر لارہا تھا جانور پھسلا اور سامان برباد ہوااس میں بھی ضمان واجب ہے۔ اور اگر رسی کے ٹوٹ جانے سے سامان گر کر ضائع ہواس میں بھی ضمان واجب مگر جب کہ رسی خود سامان والے کی ہوتو تاوان نہیں ۔ (درمختار،ردالمحتار)

مسئلہ۸:
کشتی پر سامان لدا ہواہے ملاح کشتی کھینچ کر لارہا تھا کشتی اس کے کھینچنے سے ڈوپ گئی ضمان واجب ہے اور اگر مخالف ہوا یا موج دریا سے یا پہاڑی سے ٹکرا کر ڈوبی تو ضمان واجب نہیں ۔ (ہدایہ ،ردالمحتار)

مسئلہ۹:
چرواہا جانوروں کو تیزی سے ہانک کر لے جارہاتھاپل پر جب جانور پہنچے آپس کے دھکے سے کوئی جانور گرگیایا دریا کے کنارے ایک نے دوسرے کو دھکا دیا وہ پانی میں گرکر مرگیا چرواہے کو تاوان دینا ہوگا کہ اُس نے تیز نہ بھگایا ہوتا توایسا نہ ہوتا۔ یونہی اگرچرواہے کے مارنے یا ہانکنے سے جانور ہلاک ہویا اُس کے مارنے سے آنکھ پھوٹ گئی یا کوئی عضو ٹوٹ گیا تو اس کا بھی تاوان واجب ہے۔ (ردالمحتار، عالمگیری)

مسئلہ۱۰:
کشتی میں آدمی سوار تھے اور ملاح کشتی کوکھینچ کر لیجارہاتھا کشتی ڈوب گئی اور آدمی ہلاک ہوگئے یا جانور پر آدمی سوار تھے اور جانور کا مالک اُسے ہانک کریاکھینچ کر لے جارہا تھا آدمی گر کر ہلاک ہوگیا ان صورتوں میں ضمان واجب نہیں ۔ (درمختار)

مسئلہ۱۱:
حمال برتن میں کوئی چیز لئے جارہا تھا اور راستہ میں برتن ٹوٹا اور چیز ضائع ہوئی تومالک کو اختیار ہے کہ جہاں سے لارہا تھا وہاں اُ س چیز کی جو قیمت تھی وہ تاوان لے اور اس صورت میں مزدوری کچھ نہیں یا جہاں ٹوٹا وہاں کی قیمت تاوان لے اور اس صورت میں یہاں تک کی مزدوری حساب کرکے دیدے۔ ( درمختار)

مسئلہ۱۲:
راستہ میں آدمیوں کا ہجوم تھا مزدور کو دھکا لگا اور چیز ضائع ہوئی تو مزدور پر ضمان نہیں اور اگر مزدور ہی نے مزاحمت کی اس وجہ سے نقصان ہوا تو ضمان ہے۔ ( درمختار)

مسئلہ۱۳:
مکان تک مزدور نے سامان پہنچادیامالک اُس کے سر سے اُتر وارہا تھا چیز دونوں کے ہاتھ سے چھوٹ کر گری اور ضائع ہوئی نصف قیمت مزدور سے تاوان میں لیا جائے۔ ( عالمگیری)

مسئلہ۱۴:
کشتی پر سامان لادکر وہاں تک پہنچادیا جہاں لیجانا تھا مگر مخالف ہوا سے کشتی وہیں چلی آئی جہاں سے گئی تھی یا کہیں اور چلی گئی اگر سامان کا مالک یااس کا وکیل کشتی میں موجود تھا تو کرایہ واجب ہے۔ اور ملاح کو اس پر مجبور نہیں کیا جاسکتا کہ پھر وہاں پہنچائے کیونکہ اُ سکا کام پورا ہوچکا ہاں اگرکشتی ایسی جگہ ہے جہاں چیز پر قبضہ نہیں کیا جاسکتا تو ملاح کو لوٹا کرلانا ہوگا اور اس کی بھی مزدوری دی جائے گی اور اگر مالک یا اس کا وکیل کشتی میں نہ تھا تو ملاح کو اُسی پہلی اُجرت میں چیز پہنچانی ہوگی کہ ابھی اس کاکام ختم نہیں ہوا۔ ( عالمگیری)

مسئلہ ۱۵:
ملاح نے کشتی میں اپنی حاجت کے آگ رکھی تھی اس سے سامان جل گیا ملاح پر تاوان واجب نہیں ۔         ( عالمگیری)

مسئلہ۱۶:
کشتی اپنا سامان لادنے کے لئے کرایہ کی ملاح نے بغیر رضا مندی مستاجر اُ س میں کچھ دوسرا سامان بھی لاددیا اور کشتی اتنا بوجھ اُٹھا سکتی ہے کشتی ڈوب گئی اگر مستاجر ساتھ تھاتاوان واجب نہیں ۔ ( عالمگیری)

مسئلہ۱۷:
دھوبی کوکپڑا دیاتھا اور ایک شخص سے کہدیا تھا کہ تم دھوبی سے کپڑا لے لینا دھوبی نے اُسے دوسراکپڑا دیدیا یہ کپڑا اُس کے ہاتھ میں امانت ہے ضائع ہو جائے تو دھوبی اس سے تاوان نہیں لے سکتا اور کپڑے والا دھوبی سے اپنا کپڑا وصول کرے گا۔ یہ اُس وقت ہے کہ وہ کپڑا خاص دھوبی ہی کا ہواور اگر کسی دوسرے کا ہے تو جس کا ہے وہ تاوان لے گا اگر دھوبی سے اس نے تاوان لیاجب توکچھ نہیں اور اُس شخص سے لیا تو وہ دھوبی سے تاوان کی قدر وصول کرے گا درزی کا بھی یہی حکم ہے۔ (عالمگیری)

مسئلہ۱۸:
دھوبی نے دوسرا کپڑا دے دیا اور اس نے اپنا سمجھ کرلے لیا یہ ضامن ہے یہ نہیں کہہ سکتا کہ مجھے علم نہ تھا کہ دوسرے کا ہے اورفرض کرو اس نے کپڑے کو قطع کرلیا اور سی لیا تو جس کاکپڑا ہے وہ دونوں میں سے جس سے چاہے ضمان لے سکتا ہے کاٹنے والے سے لیا توکچھ نہیں اور دھوبی سے ضمان لیا تو وہ کاٹنے والے سے وصول کرسکتا ہے۔ ( عالمگیری)

مسئلہ۱۹:
دھوبی نے ایک کاکپڑا دوسرے کو دیدیا مالک نے جب مانگا تو اُ س نے کہا میں نے فلاں کو دیدیا یہ سمجھ کر کہ اُسی کا ہے دھوبی کو تاوان دینا ہوگا۔ (عالمگیری)

مسئلہ۲۰:
دھوبی نے کپڑا دینا چاہا مالک نے کہا اپنے ہی پاس رکھ لے اس صورت میں مطلقا ضامن نہیں ۔ اُجرت لے لی ہویا نہ لی ہو اوراگر اُجرت لینے کے لئے اُس نے کپڑے کو روک رکھا ہے توضامن ہے۔ (عالمگیری)

مسئلہ ۲۱:
دھوبی کو دوسرے کے کپڑپہننا جائز نہیں کہ امانت میں تصرف کرنا خیانت ہے مگر پہننے کے بعد اُس نے اُتار کر رکھا دیا تو اب ضامن نہیں رہا جس طرح ودیعت کا حکم ہے جس کو پہلے بیان کیا گیا۔ (عالمگیری)

مسئلہ۲۲:
چرواہا خود بھی بکریاں وغیرہ چراسکتا ہے اور اُس کے بال بچے اور اجیر بھی چراسکتے ہیں اگرکسی اجنبی شخص کو سپرد کرکے چلاگیا اور جانور ضائع ہوگیا تو ضمان واجب ہے مگر جب کہ تھوڑی دیر کے لئے ایسا کیا ہو مثلاً پیشاب کرنے گیا یاکھانے کے لئے گیا تو معاف ہے اِس صورت میں تاوان واجب نہیں ۔ (عالمگیری)

مسئلہ۲۳:
چرواہے نے ایک کی بکریاں دوسرے کی بکریوں میں ملادیں اگر امتیاز ممکن ہے توکچھ حرج نہیں اور کس کی کون ہے کس کی کون ہے اس میں چرواہے کاقول مُعتبر ہے اوراگر امتیاز نہ رہا چرواہا کہتا ہے مجھے شناخت نہیں ہے تو تاوان واجب ہے۔ (عالمگیری)

مسئلہ۲۴:
چرواہوں کا قاعدہ ہے کہ جانور اُ س گلی میں چھوڑجاتے ہیں جس میں مالک کا مکان ہے اُ سکے مکان پر نہیں     پہنچا تے نہ مالک کو سپرد کرتے ہیں ۔ مکان پر پہنچنے سے پہلے اگر گائے یا بکری ضائع ہوگئی تو چرواہے پر ضمان واجب نہیں ۔ ( عالمگیری) مگر جب کہ مالک نے کہہ دیا ہوکہ میرے مکان پر پہنچاجایا کرنا تو ضمان واجب ہے کہ اُ س نے شرط کے خلاف کیا۔ 
مسئلہ۲۵:
گاؤں کے چرواہے گاؤں کے کنارے پر جانور کو لاکرچھوڑ دیتے ہیں اگر چر واہے نے یہ شرط کرلی ہے یا یہ متعارف ہے تو وہاں چھوڑ دینا جائز ہے ضائع ہونے پر ضمان واجب نہیں ۔ (عالمگیری)

مسئلہ۲۶:
جنگل میں جھاڑیا ں ہیں جہاں جانور چرتے ہیں کہ سب جانور چرواہے کی پیش نظر ہوتے جیساکہ اکثر جگہ ڈھاک کے جنگل میں ہوتا ہے کوئی جانوراس صورت میں ضائع ہوگیا تو ضمان واجب نہیں ۔ (عالمگیری)

مسئلہ۲۷:
چرواہا کہیں چلا گیا اور گائے نے کسی کا کھیت چرلیا کھیت والا چرواہے سے تاوان نہیں لے سکتا ہاں اگر اس نے خود کھیت میں چھوڑایا یہ ہانک کرلئے جارہاتھا اور گائے نے اس حالت میں چرلیا تو تاوان واجب ہے۔ ( عالمگیری)

مسئلہ۲۸:
فصاد نے فصد کھولی یا پچھنا لگانے والے نے پچھنے لگایا جراح نے پھوڑا چیرا اور ان سب میں موضع معتاد سے تجاوز نہیں کیا تو ضمان واجب نہیں اور اگر جتنی جگہ پر ہونا چاہئے اُ س سے تجاوز کیا اور ہلاک نہیں ہوا تو جتنی زیادتی کی ہے اُس کا تاوان دے اورہلاک ہوگیا تونصف دیت نفس واجب ہے۔ (ہدایہ ،درمختار)

مسئلہ۲۹:
اجیر خاص جس کی تعریف پہلے ذکر ہوچکی اس کے ذمہ تسلیم نفس واجب ہے یعنی جو وقت اس کے لئے مقرر کردیا گیا ہے اُ س وقت میں اس کا حاضر رہنا ضروری ہے اس نے اگرکام نہیں کیا ہے جب بھی اُجرت کا مستحق ہے جیسے کسی کو خدمت کے لئے نوکر رکھا یا جانور وں کے چرانے کے لئے نوکر رکھا اور تنخواہ بھی متعین کردی۔ ( ہدایہ )

مسئلہ۳۰:
اجیر خاص کے پاس جو چیز ہے و ہ امانت ہے اگر تلف ہوجائے تو ضماں واجب نہیں اگرچہ اُ س کے فعل کی وجہ سے تلف ہوئی مثلاً اجیر خاص نے کپڑا دھویا اور اُس کے ٹپکنے یا نچوڑ نے سے پھٹ گیا اُ س پر ضمان واجب نہیں اور اجیر مشترک سے ایسا ہوتو واجب ہے جس کا ذکر مفصل گزراہاں اگر اجیر خاص نے قصدااً س چیز کو فاسد و خراب کردیا تو اُ س پرتاوان واجب ہوگا۔ ( درمختار)

مسئلہ۳۱:
اُس کے فعل سے کچھ نقصان ہوتو ضامن نہیں اس سے مُراد وہ فعل ہے جس کی اُسے اجازت دی ہواور اگر اُس نے کوئی ایساکام کیا جس کی اُس کو اجازت نہیں دی تھی اور اُ س کے فعل سے نقصان ہواتو تاوان اُ سکے ذمہ واجب ہے مثلااًیک کام پر وہ ملازم ہے اور دوسرا کام کیا جس کی مالک سے اجازت نہیں لی تھی اور اس کام میں چیزکا نقصان ہوا( ردالمحتار)

مسئلہ۳۲:
جو چرواہا خاص ایک شخص کا ملازم ہے اُس نے جانوروں کو ہانکا اور اس کی وجہ سے ایک جانور نے دوسرے کو دھکا دیا اور یہ گر پڑا اور مرگیا چرواہے پر تاوان نہیں اوراگر وہ دویا تین شخصوں کا ملازم ہے تو اگرچہ یہ بھی اجیر خاص ہے مگر اِس صورت میں اس پر تاوان ہے۔ (ردالمحتار)

مسئلہ۳۳:
بچہ دایہ کے پاس تھا اُ س کے زیور کوئی اُتار لے گیا دایہ پر اس کا تاوان واجب نہیں ۔ (درمختار)

مسئلہ۳۴:
بازار کا چوکیدار اور مسافر خانہ وسرا کے محافظ بھی اجیر خاص ہیں اگر بازار میں چوری ہوگئی یا سرا اور مسافر خانہ سے مال جاتارہا تو ان لوگوں سے تاوان نہیں لیاجاسکتا۔ (درمختار)

مسئلہ۳۵:
اجیر خاص نے اگر دوسرے کا کام کیا تو جتنا کام کیا ہے اُسی حساب سے اُس کی اُجرت کم کردی جائے گی۔        ( ردمختار)

مسئلہ۳۶:
اگرکسی عذر کی وجہ سے اجیر خاص کام نہ کرسکا تو اُجرت کامستحق نہیں ہے مثلاًبارش ہورہی تھی جس کی وجہ سے کام نہیں کیا اگرچہ حاضر ہوا اُجرت نہیں پائے گا۔ ( ردالمحتار)

مسئلہ۳۷:
اجیر خاص اُس مدت مقرر میں اپنا ذاتی کام بھی نہیں کرسکتا اور اوقات نماز میں فرض اور سنت مؤکدہ پڑھ سکتا ہے نفل نماز پڑھنا اس کے لئے اوقات اجارہ میں جائز نہیں اور جمعہ کے دن نماز جمعہ پڑھنے کے لئے جائے گامگر جامع مسجد اگردور ہے کہ وقت زیادہ صرف ہوگا تو اُتنے وقت کی اُجرت کم کردی جائے گی اور اگر نزدیک ہے تو کچھ کمی نہیں کی جائے گی اپنی اُجرت پوری پائے گا۔ (ردالمحتار)

مسئلہ۳۸:
چرواہااگر اجیر خاص ہے اور جتنی بکریاں چرنے کے لئے اُ سے سپرد کیں اُن میں سے کچھ کم ہوگئیں جب بھی وہ پوری اُجرت کا مستحق ہے بلکہ اگرایک بکری بھی باقی نہ رہے جب بھی پوری اُجرت کا مستحق ہے اور اگربکریوں میں اضافہ ہوگیا اور اتنی زیادہ ہوئیں جن کے چرانے کی اُسے طاقت ہے تو چرانی ہوں گی اس سے انکار نہیں کرسکتا اور اُجرت وہی ملے گی جو مقرر ہوئی ہے۔ ( درمختار ،ردالمحتار)

مسئلہ۳۹:
اسی طرح معلم کو بچے پڑھانے کے لئے سپرد کئے گئے کچھ لڑکوں کا اضافہ ہواجن کو وہ پڑھاسکتا ہے تو انکار نہیں کرسکتا اورلڑکے کم ہوگئے جب بھی پوری تنخواہ کا مستحق ہے۔ 
مسئلہ۴۰:
گھوڑا کرایہ پر لیا راستہ میں وہ بھاگ گیا اگر غالب گمان یہ ہے کہ ڈھونڈے سے بھی نہ ملے گا اور نہ ڈھونڈا تو ضمان واجب نہیں ۔ یونہی ریوڑ سے بکری بھاگ گئی چرواہے کو غالب گمان ہے کہ اگر اُسے ڈھونڈنے جائے گا تو باقی بکریاں جاتی رہیں گی اس وجہ سے نہیں گیا توضمان واجب نہیں ۔ (درمختار)

مسئلہ۴۱:
کرایہ دار نے مکان میں چھولھا بنایا تنور گاڑااس سے آگ اڑی اوریہ مکان یا پڑوسی کامکان جل گیا تاوان واجب نہیں مالک مکان کی اجازت سے چولھا یا تنور بنایا ہویا بغیر اجازت ہاں اگر اس طرح آگ جلائی کہ چولھے اور تنور اُس طرح نہیں جلاتے تو تاوان دیناہوگا۔ (درمختار)

مسئلہ۴۲:
شاگرد اپنے اُستاد کے پاس کام سیکھتا ہے یا بڑے دوکاندار اور کاریگر اپنے یہاں کام کرنے کے لئے کچھ لوگوں کونوکر رکھ لیتے ہیں اور ان سے کام لیتے ہیں ان شاگردوں اور نوکروں کا کام اُسی اُستاداور دوکان دار کا کام سمجھا جاتا ہے اگر شاگرد وں یا نوکروں سے کسی کی چیز میں نقصان پہنچا جو اُ س دوکان پر بننے کے لئے آئی تھی تو اس کا ذمہ دار وہ اُستاد اور دوکاندار ہے اُسی سے تاوان لیا جائے گا وہ یہ نہیں کہہ سکتا کہ مجھ سے نقصان نہیں ہوا مثلاًدرزی کے پاس کپڑا سینے کو دیا اُ سکے نوکر نے کوئی ایسی خرابی کردی جس سے تاوان لازم آتا ہے تو اُسی درزی سے تاوان لیا جائے گا اور وہ اپنے نوکر سے تاوان نہیں لے سکتا کہ نوکر اجیر خاص ہے۔ (درمختار، ردالمحتار)

مسئلہ ۴۳:
ایک شخص سرا میں چند روز رہا یا ایسے مکان میں رہا جو کرایہ پر اُٹھانے کے لئے مالک نے کررکھا ہے اس شخص سے کرایہ مانگا گیا تو کہنے لگا کہ میں بطور غصب اس مکان میں یا سرا میں میں رہا مجھ پر کرایہ واجب نہیں اُسکی بات نہیں مانی جائے گی اُس سے کرایہ وصول کیا جائے گا اگرچہ وہ شخص اسی طرح کے ظلم کرتا ہو کہ لوگوں کے مکانوں میں بغیر کرایہ زبردستی رہتا ہو اور یہ بات مشہور ہو کیونکہ ایسی جائداد جوکرایہ ہی کے لئے ہے اُس کا بہرحال کرایہ ٔ مثل دینا ہوگا اسی طرح جائداد ِموقوفہ اور مال یتیم کا کرایۂ مثل دینا ہی ہوگا اگرچہ استعمال کرنے والے نے غصب کے طور پر استعمال کیا ہو۔ (درمختار،ردالمحتار)



دوشرطوں میں سے ایک پر اجارہ 

مسئلہ۱:
درزی سے کہا اگر اس کپڑے کی اچکن سیوگے تو ایک روپیہ سلائی اور شیروانی سی تو دوروپے یہ صورت جائز ہے جو سی کر لائے گااُس کی سلائی پائے گا۔ یونہی رنگریز سے کہا کہ اِس کپڑے کو کسم سے رنگوگے تو ایک روپیہ اور زعفران سے رنگو تو دو(۲) روپے۔ اسی طرح اگر یہ کہا کہ اس مکان میں رہو گے تو پانچ روپے کرایہ کے ہیں اور اُس میں رہو گے تو دس(۱۰)روپے یہ بھی جائز ہے۔ اگر تانگہ والے سے کہا کہ فلاں جگہ تک لے جاؤگے تو ایک روپیہ کرایہ اور فلاں جگہ تو دوروپے یہ بھی جائز ہے ان سب میں جو صورت پائی گئی اُسی کی اُجرت دی جائے گی۔ ( ہدایہ)

مسئلہ۲:
درزی سے کہا اگر آج سی کر دیا تو ایک روپیہ اور کل دیا تو آٹھ آنے۔ اُس نے آج ہی سی کر دے دیا تو ایک روپیہ دینا ہوگا دوسرے دن دے گا تو اُجرت مثل واجب ہوگی جو آٹھ آنے سے زیادہ نہ ہوگی۔ (ہدایہ)

مسئلہ۳:
اگردرزی سے یہ کہا ہے کہ آج سی دے گا تو ایک روپیہ اور کل سیا تو کچھ اُجرت نہیں اگر آج سیا تو ایک روپیہ ملے گا اور دوسرے دن سیا تو اُجرت مثل ملے گی جو ایک روپیہ سے زائد نہ ہوگی۔ (عالمگیری)

مسئلہ۴:
درزی سے کہا اگر تم نے خود سیا تو ایک روپیہ اور شاگرد سے سلوایا تو آٹھ آنے یہ بھی جائز ہے جس نے سیا اُس کے لئے جو مزدوری مقرر ہے وہ ملے گی۔ (عالمگیری)

مسئلہ۵:
جس طرح دو چیزوں میں اختیار دیا جاسکتا ہے تین چیز و ں میں بھی ہوسکتا ہے چار چیزوں میں اختیار دیا یہ ناجائز ہے۔ (ہدایہ )

مسئلہ۶:
اس دکان یا مکان میں اگر تم نے عطار کو رکھا تو ایک روپیہ اور لوہار کو رکھا تو دو روپے یہ بھی جائز ہے۔ (ہدایہ )


خدمت کے لئے اجارہ اور نابالغ کو نوکررکھنا

مسئلہ ۱:
مرد اپنی خدمت کے لئے عورت کو نوکر رکھے یہ ممنوع ہے وہ عورت آزاد ہویاکنیز دونوں کاایک حکم ہے کہ کبھی دونوں تنہائی میں بھی ہوں گے اور اجنبیہ کے ساتھ خلوت (تنہائی ) کی ممانعت ہے۔ (عالمگیری)

مسئلہ۲:
عورت نے ایسے شخص کی ملازمت کی جو بال بچوں والا ہے اس میں حرج نہیں جیسا کہ عموماً ہندوستان میں کھانا پکانے اور گھر کے کاموں کے لئے مامائیں نوکر رکھی جاتی ہیں مگر یہ خیال رکھنا ضروری ہے کہ مرد کو اس کے ساتھ تنہائی نہ ہو۔ (عالمگیری)

مسئلہ۳:
اپنی عوت کواپنی خدمت کے لئے نوکر رکھے یہ نہیں ہوسکتا کہ عورت پر خود ہی اپنے شوہر کی خدمت واجب ہے پھر نوکر ی کے کیا معنی اسی وجہ سے گھر کے جتنے کام عورتیں عموماً کیا کرتی ہیں مثلاً پیسنا پکانا جھاڑو دینا برتن دھونا وغیرہ ان پر اپنی عورت سے اجارہ نہیں ہوسکتا۔ (عالمگیری وغیرہ)

مسئلہ۴:
(کوئی بدنصیب) اگر اپنے والدین یا دادا دادی کو خدمت کے لئے نوکررکھے یہ اجارہ دیناناجائز ہے مگر انہوں نے اگر کام کرلیا تو اُجرت کے مستحق ہوں گے اور وہی اُجرت پائیں گے جو طے ہوچکی ہے اگرچہ اُجرت مثل اس سے کم ہو۔ (عالمگیری)

مسئلہ۵:
ان کے علاوہ دیگر رشتہ دارون کو مثلاً بھائی یا چچا وغیرہ کو خدمت کے لئے نورکھنا جائز ہے مگر بعض نے فرمایا کہ بڑے بھائی یا چچا کو جوعمر میں بڑا ہے ملازم رکھنا جائز نہیں ۔ (عالمگیری)

مسئلہ۶:
مسلمان نے کافر کی خدمت گاری کی نوکری کی یہ منع ہے بلکہ کسی ایسے کام پر کافر سے اجارہ نہ کرے جس میں مسلم کی ذلت ہو۔ (عالمگیری)

مسئلہ۷:
باپ اپنے نا بالغ لڑکے کو ایسے کام کے لئے اُجرت پر دے سکتا ہے جس کے کرنے کی اُسے طاقت ہو اور باپ نہ ہوتو اُس کو وصی یہ بھی نہ ہوتو دادا اور دادا بھی نہ ہو تو اُس کا وصی نا بالغ کو اجارہ پر دے سکتا ہے اور اگر ان میں کوئی نہ ہو تو ذورحم محرم جس کی پرورش میں وہ بچہ ہے دے سکتا ہے۔ (خانیہ)

مسئلہ۸:
ذور حم محرم نے بچہ کو اجارہ پر دیا اور وہ بچہ اُسی کی پرورش میں ہے توجوکچھ مزدوری ملی ہے اُس بچہ پر خرچ نہیں کرسکتا جس طرح بچہ کو کسی نے ہبہ کیا تووہ رشتہ دار ہبہ کوقبول کرسکتا ہے مگر بچہ پر اُسے خرچ نہیں کرسکتا۔ (خانیہ )

مسئلہ۹:
قاضی نے اگر حکم دیدیا ہے کہ جو کچھ یہ بچہ کماکر لائے حسب ضرورت اس پر خرچ کیا جائے اُس وقت خرچ کرنا جائز ہے۔ (عالمگیری)

مسئلہ۱۰:
باپ دادا یا ان کے وصی یا قاضی نے نا بالغ کو اجارہ پر دیا اور مدت اجارہ ختم ہونے سے پہلے وہ بالغ ہوگیا تو اس کو اختیار ہے کہ اجارہ کو باقی رکھے یا فسخ کردے اور اگر نا بالغ کی کسی چیز کو اُنہوں نے اجارہ پر دیدیا ہے اور مدت پوری ہونے سے پہلے یہ بالغ ہوگیا تو اجارہ فسخ نہیں کرسکتا۔ (عالمگیری)

مسئلہ۱۱:
نا بالغ کو اُ س کے باپ نے کھانے کپڑے پرایک سال کے لئے نوکر رکھوادیا جب مدت پوری ہوئی تو اُجرت مثل کامطالبہ کرسکتا ہے کیونکہ جو اجارہ منعقد کیا تھا وہ بوجہ اُجرت مجہول ہونے کے فاسد ہے اور سال بھر تک جو مستاجر لڑکے کو کھلایا ہے یہ تبرع ہے اس کو منہا نہیں کیاجاسکتا البتہ جو کپڑے اُ سکے پاس اس کے دیئے ہوئے ہوں اُن کو واپس لے سکتا ہے۔ (عالمگیری)

مسئلہ۱۲:
نا بالغ لڑکا جس کو ولی نے منع کر دیا ہے اُس نے اُجرت پر کام کرنے کے لئے عقد کیا یہ اجارہ نا جائز ہے مگر کام کرنے کے بعد پوری اُجرت کا مستحق ہوگا اور اگر اُس کام میں ہلاک ہوگیا تو دیت واجب ہوگی۔ (ردالمحتار)

مسئلہ۱۳:
مستاجر نے بچہ کو جس نے بغیر اذن ولی عقد اجارہ کیا ہے پیشگی اُجرت دیدی یہ اُجرت واپس نہیں لے سکتا کیونکہ اگرچہ یہ اجارہ اس وقت نا جائز ہے مگر کام کرنے کے بعد صحیح ہو جائے گا اسی وجہ سے اِس صورت میں جو اُجرت مقرر ہوئی ہے وہ پوری دلائی جاتی ہے۔ (درمختار)



موجر اور مستاجر کے اختلافات

مسئلہ۱:
پن چکی کرایہ پر دی ہے مستاجر کہتا ہے نہر میں پانی تھاہی نہیں اس وجہ سے پن چکی چل نہ سکی لہذا کرایہ دینا مجھ پر لازم نہیں اور چکی کا مالک کہتا ہے پانی تھا۔ اس کا حکم یہ ہے کہ اگر گواہ نہ ہوں تو اِس وقت جوحالت ہو اُسی کے موافق زمانۂ گزشتہ کے متعلق حکم دیا جائے گا اگر پانی اس وقت ہے تو مالک کی بات مانی جائے گی اور نہیں ہے تو مستاجر کی بات معتبر ہے اور جس کی بات بھی معتبر ہوگی قسم کے ساتھ معتبر ہوگی۔ (درمختار)

مسئلہ۲:
پن چکی کا پانی کچھ دنوں بند رہا مگر کتنے دنوں بند رہا اس میں موجر اور مستاجر دونوں کا اختلاف ہے مستاجر کی بات قسم کے ساتھ معتبر ہوگی۔ (درمختار)

مسئلہ۳:
پن چکی کرایہ پر دی اور یہ شرط کردی کہ پانی رہے یا نہ رہے  ہر صورت میں کرایہ دینا ہوگااس شرط کی وجہ سے اجارہ فاسد ہوگا اور جن دنوں میں پانی نہ تھا اُن کا کرایہ واجب نہ ہوگا پانی جاری رہنے کے زمانے کی اُجرت مثل واجب ہوگی۔ (عالمگیری)

مسئلہ۴:
کپڑا سینے کو دیا تھا یہ کہتا ہے میں نے قمیض سینے کو کہا تھادرزی کہتا ہے اچکن سینے کو کہا تھا یا رنگنے کو دیا یہ کہتا ہے میں نے سُرخ رنگنے کو کہا تھا رنگریز کہتا ہے زرد رنگنے کے لئے کہاتھا تو کپڑے والے کا قول قسم کے ساتھ معتبر ہے اور جب اُس نے قسم کھائی تو اختیار ہے کہ اپنے کپڑے کا تاوان لے یا اسی کو لے لے اور اُجرت مثل دیدے۔ (ہدایہ)

مسئلہ۵:
اگر مالک کہتا ہے میں نے مفت سینے یا رنگنے کے لئے دیا تھا اور سینے والا یا رنگنے والا کہتا ہے اُجرت پر دیا تھا تو اس میں بھی کپڑے والے کا قول معتبر ہے مگر جب کہ اُس شخص کا یہ پیشہ ہے اور اُجرت پر کام کرنا معروف ومشہور ہے اور اُس کا حال یہی بتاتا ہے کہ اُجرت پر کام کرتا ہے کہ دوکان اُس نے اسی کام کے لئے کھول رکھی ہے تو ظاہر حال یہی ہے کہ اُجرت پر اس نے کام کیا ہے لہذا قسم کے ساتھ اسی کا قول معتبر ہے۔ (درمختار)

مسئلہ۷:
ابھی کام کیا ہی نہیں ہے اور یہی اختلافات ہوئے تو دونوں پر حلف ہے اورپہلے مستاجر پر قسم دی جائے گی۔ قسم کھانے سے جو انکار کرے گا اُس کے خلاف فیصلہ ہوگا اور دونوں نے قسمیں کھالیں تو عقد فسخ کردیاجائے گا۔ (درمختار،ردالمحتار)

مسئلہ۸:
ایک چیز اُجرت پر لی ہے اور ابھی اُس میں تصرف بھی نہیں کیا ہے کہ مالک اور مستاجر میں اختلاف ہوگیا مستاجر کہتا ہے اُجرت پانچ روپے ہے اور مالک دس روپے بتاتا ہے جو گواہ پیش کرے اُ س کے موافق حکم ہوگا اور دونوں نے گواہ پیش کئے تو مالک کے گواہ پر فیصلہ ہوگا اور اگر کسی کے پاس گواہ نہیں تو دونوں پر حلف ہے اورمستاجر سے پہلے قسم کھلائی جائے اگر دونوں قسم کھاجائیں اجارہ فسخ کردیا جائے۔ (خانیہ )

مسئلہ۹:
مدت اجارہ یا مسافت کے متعلق اختلاف ہے اس کا بھی وہی حکم ہے مگر اس صورت میں مالک کو پہلے قسم دی جائے اور دونوں گواہ پیش کریں تو مستاجر کے گواہ معتبر ہوں گے۔ ( خانیہ)

مسئلہ۱۰:
مدت اور اُجرت دونوں باتوں میں اختلاف ہے مستاجر کہتا ہے دو مہینے کے لئے میں نے دس روپے کرایہ پر مکان لیا ہے اور مالک کہتا ہے ایک ما ہ کے لئے بیس روپے پر اگر دونوں گواہ پیش کریں تو جس کے گواہ زیادہ بتاتے ہیں اُس کی بات معتبر ہے یعنی دوماہ کے لئے بیس روپے پر اجارہ قرار دیا جائے۔ اور اگر کچھ مدت تک انتفاع کے بعد اختلاف ہوا یا کچھ مسافت طے کرلینے کے بعد اختلاف ہوا تو دونوں پر حلف دیکر آئندہ کے متعلق اجارہ فسخ کردیا جائے اور گزشتہ کے متعلق مستاجر کا قول مانا جائے۔ ( خانیہ)

مسئلہ۱۱:
مالک مکان نے گواہوں سے ثابت کیا کہ یہ مکان تین ماہ کے لئے تین روپے مہینہ کرایہ پر دیا ہے اور مستاجر کہتا ہے چھ ماہ کے لئے ایک روپیہ مہینہ کرایہ پر لیا ہے اوریہ بھی گواہ پیش کرتا ہے توتین مہینے کا کرایہ نوروپے دینا ہوگا اور تین مہینے کاکرایہ تین روپے ایک روپیہ ماہوار کرایہ دینا ہوگا۔ (عالمگیری)

مسئلہ۱۲:
کتنا حصہ مکان کا کرایہ پر دیا ہے اس میں اختلاف ہے اور مکان میں رہنے سے قبل یہ اختلاف ہواتو دونوں پر حلف ہوگا۔ (عالمگیری)

مسئلہ۱۳:
اُجرت کیا چیز تھی اس میں اختلاف ہے یا اُجرت ازقبیل نقد ہے اُس کی صفت میں اختلاف ہے دونوں پر حلف ہے اور اگراُجرت غیر نقود سے ہو تو اُس کی مقدار یا جنس میں اختلاف کی صورت میں دونوں پر قسم ہے اور اگر اُس کی صفت میں اختلاف ہے تو مستاجر کی بات قسم کے ساتھ معتبر ہے۔ (عالمگیری)



اجارہ فسخ کرنے کا بیان

مسئلہ۱:
اجارہ میں خیار شرط ہوسکتا ہے لہذا مستاجر نے اجارہ میں تین دن کا خیار اپنے لئے رکھا تو اندرون مدت اجارہ کو فسخ کرسکتا ہے۔ مکان کرایہ پر لیا تھا اور مدت کے اندر اُ س میں سکونت کی خیار جاتا رہا اب فسخ نہیں کرسکتا۔ (عالمگیری)

مسئلہ۲:
مالک مکان نے اپنے لئے خیار شرط رکھاتھا اوراندرون مدت مستاجر اُس مکان میں رہا اس کاکرایہ اُ س کے ذمہ لازم نہیں ۔ (عالمگیری)

مسئلہ۳:
مستاجر کوتین دن کا خیار تھا اُس نے تیسرے دن اجارہ فسخ کردیا تو دودن کا کرایہ اُس کے ذمہ لازم نہیں ہوا۔ (ردالمحتار)

مسئلہ۴:
اجارہ میں خیاررویت بھی ہوسکتا ہے جس مکان کو کرایہ پر لیا اُس کو کرایہ دار نے دیکھا نہیں ہے تو دیکھنے کے بعد اجارہ فسخ کرنے کا اُسے خیار حاصل ہے اور اگر پہلے کسی وقت میں اُس مکان کو دیکھ چکا ہے تو خیار رویت نہیں مگر جب کہ اُس میں کوئی حصہ منہدم ہوگیا ہے جو سکونت کے لئے مضر ہے تواب دیکھنے کے بعد اجارہ کو فسخ کرسکتا ہے۔ (عالمگیری)یہ ہم پہلے بیان کرچکے ہیں کہ جن کاموں میں محل کے اختلاف سے اختلاف ہوتا ہے اُن میں چیز کو دیکھنے کے بعد اجیر کو اختیار ہوتا ہے جیسے کپڑے کا دھونا یا سینا۔ 
مسئلہ ۵:
روئی دھنکنے کے لئے نداف سے طے کیاکہ اتنی روئی کی یہ مزدوری ہوگی اس کو دیکھنے کے بعد نداف کو اختیار نہیں ہوگا ہاں اگر طے کرنے کے وقت اس کے پاس روئی ہی نہیں ہے تو اجارہ صحیح ہی نہ ہوا۔ یونہی دھوبی سے تھان دھونے کے لئے طے کیا اور تھان اس کے پاس نہیں ہے تو اجارہ جائز نہیں ہے۔ (عالمگیری)

مسئلہ۶:
اجارہ میں مستاجر کو خیار عیب بھی ہوتا ہے جس طرح بیع میں مشتری کو خیار عیب ہوتا ہے مگر بیع میں اگر قبضہ کے بعد عیب ظاہر ہوا تو جب تک بائع راضی نہ ہو یا قاضی حکم نہ دیدے مشتری واپس نہیں کرسکتا اور قبضہ سے قبل تنہا مشتری واپس کرنے کا اختیار رکھتا ہے اور اجارہ میں قبل قبضہ اور بعد قبضہ دونوں صورتوں میں مستاجر واپس کرنے کا اختیار رکھتا ہے نہ مالک کی رضا مندی کی ضرورت ہے نہ قاضی کے حکم کی ضرورت۔ (عالمگیری)

مسئلہ۷:
مکان کرایہ پر لیا اور اُ س میں کوئی عیب ہے جو سکونت کے لئے ضرررساں ہے مثلاً اُس کی کوئی کڑی ٹوٹی ہوئی ہے یا عمارت کمزور ہے تو واپس کرسکتا ہے یونہی اگر قبضہ کرنے کے بعد اس قسم کا عیب پیدا ہوگیا تو اجارہ فسخ کرسکتا ہے۔ (عالمگیری)

مسئلہ۸:
مستاجر نے باوجود عیب کے اُس چیز سے نفع اُٹھایا توپوری اُجرت دینی ہوگی یہ نہیں ہوسکتا کہ نقصان کے مقابل میں کچھ اُجرت کم کرے اور اگر مالک نے چیز میں جو کچھ نقصان تھا اُسے زائل کردیا مثلاً مکان ٹوٹا پھوٹا تھا ٹھیک کرادیا تو اب مستاجر کو فسخ کرنے کااختیار نہ رہا۔ (ہدایہ )

مسئلہ۹:
بیل کرایہ پرلیا تھاکہ اس سے روزانہ اتنا کھیت جوتا جائے گا یا چکی میں اتنا آٹا پیسا جائے گا اب دیکھا تو اُس بیل سے اتنا کام نہیں ہوسکتا مستاجر کو اختیار ہے کہ اُسے رکھے یا واپس کردے اگر رکھے گا تو پوری اُجرت دینی ہوگی واپس کرے گا جب بھی اُس دن کا کرایہ پورا دینا ہوگا۔ (عالمگیری)

مسئلہ۱۰:
چند قطعات زمین ایک عقد سے اجارہ پرلئے اور بعض کو دیکھا نا پسند آیا سب کا اجارہ فسخ کرسکتا ہے کیونکہ یہاں ایک ہی عقد ہے۔ (ردالمحتار)

مسئلہ۱۱:
جس اجارہ میں مستاجر کو اپنی کوئی چیز بغیر عوض ہلاک کرناہوتا ہے بغیر عذر بھی مستاجر کو ایسا اجارہ فسخ کرنے کا اختیار حاصل ہوتا ہے۔ مثلاً کتابت یعنی لکھنے پر اجارہ کیا تو لکھوانے والے کو کاغذ اور کاتب کو روشنائی خرچ کرنی ہوگی یا زراعت کے لئے زمین کو اجارہ پر لیاہے کھیت بونے میں غلہ زمین میں ڈالنا ہوگا۔ (عالمگیری)

مسئلہ۱۲:
جس غرض کے لئے اجارہ ہوااگر وہ غرض ہی باقی نہ رہی یا شرعااًیسا عذر پید ا ہوگیا کہ عقد اجارہ پر عمل نہ ہوسکے توان صورتوں میں اجارہ بغیر فسخ کئے خود ہی فسخ ہو جائے گا مثلاًکسی عضو میں زخم ہے جو سرایت کررہا ہے اندیشہ ہے کہ اگر اس عضو کو نہ کاٹا گیا تو زیادہ خرابی پید ا ہوجائے گی یا دانت میں درد تھااور جراح یا ڈاکٹر سے عضو کاٹنے یا دانت اُکھاڑنے کے لئے اجارہ کیا مگر اُس کے عمل سے قبل زخم اچھا ہوگیا اور دانت کا درد جاتا رہ اجارہ فسخ ہوگیا کہ یہاں شرعاًعمل ناجائز ہے کیونکہ بلاوجہ عضو کا ٹنا یا دانت اُکھاڑنا درست نہیں ۔ یاکسی نے اپنے مدیون کی تلاش کرنے کے لئے جانور کرایہ پر لیا اُس کو خبر ملی تھی کہ وہ فلاں جگہ ہے یا کوئی لڑکا یاجانور بھاگ گیا ہے اُس کو تلاش کرنے کے لئے سواری کرایہ کی اور جانے سے پہلے مدیون یا و ہ بھاگا ہوا خود ہی آگیا اجارہ فسخ ہوگیا کہ اب وہاں جانے کا سبب ہی باقی نہ رہا۔ یا اس کو گمان ہواکہ مکان کی عمارت کمزور ہوگئی ہے کہیں گرنہ پڑے کسی شخص کو گرانے کے لئے اجیر کیا پھر معلوم ہواکہ عمار ت میں کوئی خرابی نہیں ہے اجارہ فسخ ہوگیا۔ یادعوت ولیمہ کے لئے باورچی کو کھانا پکانے کے لئے مقرر کیا اور دُلہن کا انتقال ہوگیا اجارہ فسخ ہوگیا کہ ان صورتوں میں وہ غرض ہی باقی رہی جس کے لئے اجارہ کیا تھا۔ (خانیہ)

مسئلہ۱۳:
جس عقد اجارہ پر عمل کرناشرع کے خلاف نہ ہو مگر اجارہ باقی رکھنے میں کچھ نقصان پہنچے گاتو خود بخود فسخ نہیں ہوگا بلکہ فسخ کرنے سے فسخ ہوگا پھراس میں دوصورتیں ہیں کہیں تو عذر ظاہر ہوگااورکہیں مشتبہ حالت ہوگی اگر عذر بالکل ظاہر ہے جب تو وہ صاحب عذر خودہی فسخ کرسکتا ہے اور مشتبہ حالت ہوتو رضا مندی یا حکم قاضی سے فسخ ہوگا۔ ( ردالمحتار، عالمگیری)

مسئلہ۱۴:
عیب کی وجہ سے اُسی وقت اجارہ کو فسخ کیا جاسکتا ہے جب منفعت فوت ہوتی ہو مثلاًمکان منہدم ہوگیاپن چکی کا پانی ختم ہوگیا کھیت کے لئے پانی نہ رہا کہ زراعت ہوسکے اوراگر ایسا عیب ہے کہ بلامضرت منفعت حاصل کی جاسکتی ہو تو فسخ کرنے کے لئے یہ عذر نہیں مثلاًخدمت گار کی ایک آنکھ جاتی رہی یا اُ س کے بال گرگئے یا مکان کی ایک دیوار گرگئی مگر سکونت کے لئے یہ مضر نہیں ۔ (درمختار،عالمگیری)

مسئلہ۱۵:
تھوڑا سا پانی ہے کہ تمام کھیتوں کی آب پاشی نہیں کرسکتا مزارع کو اختیار ہے اگر چاہے کل اجارہ فسخ کردے اورنہیں فسخ کیا تو اُس پانی سے جتنے کھیت کی آبپاشی کرسکتا ہے اُن  کالگان واجب ہے باقی کا نہیں ۔ (درمختار)

مسئلہ۱۶:
پن چکی کا پانی بند ہوگیا اور وہ پن چکی والا مکان سکونت کے قابل بھی ہے جس میں کرایہ دار کی سکونت رہی اور عقد اجارہ میں سکونت بھی داخل تھی تو اگرچہ چکی کا کرایہ نہیں دینا ہوگا مگر سکونت کا کرایہ دینا ہوگا یعنی کرایہ کا جتنا حصہ سکونت کے مقابل ہے وہ دینا ہوگا۔ (درمختار،ردالمحتار)

مسئلہ۱۷:
مکان کی مرمتْ اُس کی چھت پر مٹی ڈلواناْ کھپر یل چھواناْ پرنالہ درست کراناْ زینہ درست کراناْ روشن دان میں شیشہ لگانا اور مکان کے متعلق ہر ہو چیز جو سکونت کے لئے مخل ہو ٹھیک کرنا مالک مکان کے ذمہ ہے اگر مالک مکان ٹھیک نہ کرائے تو کرایہ دار مکان چھوڑ سکتا ہے ہاں اگربوقت اجارہ مکان اسی حالت میں تھا اور دیکھ بھال کر کرایہ پرلیا تو فسخ نہیں کرسکتا کہ کرایہ دار ان عیوب پرراضی ہوگیا۔ (درمختار،عالمگیری)

مسئلہ۱۸:
کرایہ کے مکان میں کنواں ہے اُس میں سے مٹی نکلوانے کی ضرورت ہے مٹی پٹ جانے کی وجہ سے پانی نہیں دیتا یامرمت کرانے کی ضرورت ہے یہ بھی مالک کے ذمہ ہے مگر مالک کوان کاموں پرمجبور نہیں کیاجاسکتا اور اگر کرایہ دارنے ان کاموں کو خود کرلیا تو متبر ع ہے مالک سے معاوضہ نہیں لے سکتا نہ کرایہ سے یہ مصارف وضع کرسکتا ہے یہ البتہ ہے کہ اگر مکان والا ان کاموں کو نہ کرے تویہ مکان چھوڑ سکتا ہے۔ چہ بچہ یا نالیوں کو صاف کرانا کرایہ دار کے ذمہ ہے۔ (درمختار،ردالمحتار)

مسئلہ۱۹:
کرایہ دارنے مکان خالی کردیا دیکھاگیا تو مکان میں مٹی خاک دھول راکھ پڑی ہوئی ہے ان کو اُٹھوانا اور صاف کراناکرایہ دار کے ذمہ ہے اور چہ بچہ پٹا پڑا ہے تو اس کو خالی کرانا کرایہ دار کے ذمہ نہیں ۔ (ردالمحتار)

مسئلہ۲۰:
دومکان ایک عقد میں کرایہ پر لئے تھے ان میں سے ایک گرگیا کرایہ دار دوسرے کو بھی چھوڑ سکتا ہے۔ (درمختار)

مسئلہ۲۱:
مالک مکان کے ذمہ دَین ہے جس کا ثبوت گواہوں سے ہویا خود اُس کے اقرار سے اور اُ سکے پاس اس مکان کے سوا کوئی دوسرا مال نہیں جس سے دین ادا کیا جائے تو اجارہ فسخ کرکے اس مکان کو بیچ کردَین ادا کیا جائے گا۔ یونہی اگرمالک مکان مفلس ہوگیا اُس کے لئے اور بال بچوں کے لئے کچھ کھانے کو نہیں ہے اس مکان کو بیچ سکتا ہے قاضی اس بیع کے نفاذ کا حکم دے گا اُسی کے ضمن میں اجارہ بھی فسخ ہو جائے گا اس کے لئے دوسرے حکم کی ضرورت نہیں ہے۔ ( درمختار،ردالمحتار)

مسئلہ۲۲:
مالک مکان پیشگی کرایہ لے چکا ہے اور وہ اتنا ہے کہ مکان کی قیمت کومستغرق ہے تواگرچہ اُس کے ذمہ دیوں ہوں ان کے ادا کرنے کے لئے مکان نہیں بیچا جائے گا اور اجارہ فسخ نہیں کیا جائے گا۔ (درمختار)

مسئلہ۲۳:
دوکاندار مفلس ہوگیا کہ تجارت نہیں کرسکتا دوکان کا اجارہ فسخ کرنے کے لئے یہ عذر ہے کہ دوکان کو کرایہ  پر رکھ کر اب کیا کرے گا۔ اسی طرح جو درزی اپنا کپڑا سی کر بیچتا ہے جیسا کہ شہروں میں اس قسم کے درزی بھی ہیں جو صدری وغیرہ سی کربیچا کرتے ہیں اس کا مفلس ہوجانا بھی دکان کا اجارہ فسخ کرنے کے لئے عذر ہے اور جو درزی دکان پر دوسروں کے کپڑے سیتے ہیں اُن کے لئے سوئی اور قینچی کے سوا کسی چیز کی ضرورت نہیں ان کا مفلس ہوجانا فسخ اجارہ کے لئے عذر نہیں ہے ہاں اگر لوگوں میں اس کی خیانت مشہور ہوگئی ہو اور کپڑے دینے سے لوگ گریز کرتے ہوں کہ اگر ہضم کرگیا تو اس کے پاس مال بھی نہیں ہے جس سے تاوان وصول کریں تو اب دوکان چھوڑنے کے لئے عذر ہوگیا۔ (درمختار ، ردالمحتار)

مسئلہ ۲۴:
جس بازار میں دکان ہے ہو بازار بند ہوگیا کہ وہاں اب تجارت ہی نہیں ہوسکتی یہ بھی دوکان چھوڑنے کے لئے عذر ہے اور اگر بازار چالو ہے مگر یہ دوکاندار دوسرے دکان میں منتقل ہونا چاہتا ہے جو اس سے زیادہ کُشادہ ہے یا اُس کا کرایہ کم ہے اور اُس دوکان میں بھی یہی کام کرے گا جو یہاں کررہا ہے تو دوکان نہیں چھوڑ سکتا۔ اور اگر دوسرا کام کرنا چاہتا ہے اس لئے اس کو چھوڑ کر دوسری دوکان میں جانا چاہتا ہے اوریہ کام پہلی دوکان میں نہیں ہوسکتا توعذر ہے اور پہلی میں بھی ہوسکتا ہے تو عذر نہیں ۔ (ردالمحتار)

مسئلہ۲۵:
نہ دوکاندار مفلس ہوا نہ بازار بند ہوا بلکہ وہ اب یہ کام کرناہی نہیں چاہتا کہ دوکان کی ضرورت ہو یہ بھی دوکان چھوڑنے کے لئے عذر ہے۔ (درمختار)

مسئلہ۲۶:
کرایہ دار اب دوسرے شہرمیں جانا چاہتا ہے یہاں کی سکونت ترک کرنا چاہتا ہے جیسا کہ اکثر ملازمت پیشہ کو پیش آتا ہے کہ کبھی ایک شہر میں رہے پھردوسرے شہر کو چلے گئے یہ فسخ اجارہ کے لئے عذرہے اور مالک مکان اگر پردیس جانا چاہتا ہے تو اس کی جانب سے اجارہ کو فسخ نہیں کیا جاسکتا کہ اُس کی جانب سے یہ عذر نہیں ہے۔ اوراگر مالک مکان یہ کہتا ہے کہ کرایہ دارنے مکان چھوڑنے کا یہ حیلہ تراشا ہے وہ پردیس نہیں جانا چاہتا تو کرایہ دار پر یہ قسم دی جائے گی کہ اُس نے سفر میں جانے کامستحکم ارادہ کرلیا ہے۔ (درمختار)

مسئلہ۲۷:
جن دوشخصو ں نے عقد اجارہ کیا اُن میں ایک کی موت سے اجارہ فسخ ہوجاتا ہے جب کہ اُس نے اپنے لئے اجارہ کیااور دوسرے کے لئے اجارہ کیا مثلاً وکیل کہ یہ موکل کے لئے اجارہ کرتا ہے اور وصی کہ یہ یتیم کے لئے یا متولی وقف ان کی موت سے اجارہ فسخ نہیں ہوتا۔ (ہدایہ )

مسئلہ۲۸:
مکۂ معظمہ یا مدینہ ٔ طیٔبہ یا کسی دوسری جگہ کرایہ کے جانور پر جارہا ہے اور سواری کامالک مرگیااگر اجارہ کے فسخ کا حکم دیا جائے تو یہ شخص بیابان اور جنگل میں کیوں کر سفر قطع کرے گا اور وہاں قاضی یاحاکم بھی نہیں کہ وہ میت کا قائم مقام ہوکر اجارہ کا حکم دے تو جب تک ایسے مقام پر پہنچ جائے جہاں قاضی وغیرہ ہوں اُس وقت تک اجارہ باقی رہے گا۔ (درمختار)

مسئلہ۲۹:
عاقدین کے مجنوں ہو جانے سے اجارہ فسخ نہیں ہوتا اگرچہ جنون مطبق ہو یونہی مرتد ہونے سے فسخ نہیں ہوتا۔ (درمختار، ردالمحتار)

مسئلہ۳۰:
جس چیز کو اجارہ پر لیا تھا مستاجر اُس کامالک ہوگیا اجارہ جاتا رہا مثلاًمالک نے اسے چیز ہبہ کردی یا اس نے خریدلی یا کسی طرح اس کی ملک میں آگئی۔ (ردالمحتار)

مسئلہ۳۱:
مالک کے مرنے کے بعد کرایہ دار مکان میں رہتا رہا تو جب تک وارث مکان خالی کرنے کے لئے نہ کہے گایادوسری اُجرت کا مطالبہ نہ کرے گا اجارہ کافسخ ہونا ظاہر نہ ہوگا اگر وارث نے خالی کرنے کو کہا معلوم ہوا کہ اُس عقد پر راضی نہیں ہے اوراگر دوسری اُجرت طلب کی جب بھی معلوم ہوا کہ عقد سابق کے حکم کو توڑنا چاہتا ہے اور جدیدعقد کرنا چاہتا ہے۔ لہذا وارث کے کہنے سے پہلے یاخالی کرنے کو جو کہا ہے اس سے پہلے جتنے دن رہا اُسی حساب سے اُجرت دے گا جو مورث سے طے ہوئی اور اس کہنے کے بعد جتنے دن رہے گا اُس کی اُجرت مثل واجب ہوگی۔ (درمختار،ردالمحتار)

مسئلہ۳۲:
مالک زمین مرگیا اورکھیت ابھی تیا رنہیں ہے تو وہی اُجرت دی جائے گی جو طے پاچکی ہے اور اگر مدت اجارہ ختم ہوچکی اور فصل تیا رنہیں ہوئی تو جب تک کھیت نہ کٹے گا اُس وقت تک کی اُجرت مثل دلائی جائے گی۔ (درمختار)

مسئلہ۳۳:
مالک کے مرنے کے بعد وارث اور مستاجر اجارۂ سابقہ کے باقی رہنے پر راضی ہو جائیں یہ جائز ہے یعنی تعاطی کے طور پر ان کے مابین اُسی اُجرت سابقہ پر جدید اجارہ قرار پائے گا یہ نہیں کہ وہی پہلا اجارہ باقی رہے کیونکہ وہ تو مالک کے مرنے سے ختم ہوگیا۔ ( درمختار)

مسئلہ۳۴:
دوموجر ہیں یا دومستاجر ان میں سے ایک مرگیا تو جو مرگیا اُس کے حصہ کا اجارہ فسخ ہے اور جو زندہ ہے اُس کے حصہ میں اجارہ باقی ہے اوراگرچہ یہاں شیوع پیدا ہوگیا مگر چونکہ طاری ہے اجارہ کے لئے مضر نہیں ۔ (درمختار)

مسئلہ۳۵:
آج کل بعض لوگ دوامی اجارہ کرتے ہیں جس کا مطلب یہ ہے کہ وہ اجارہ موجرو مستاجر کے ورثہ میں منتقل ہوتارہے گا موت سے بھی وہ فسخ نہ ہوگا یہ اجارہ فاسد ہے اسی طرح اجارہ میں ایسے شرائط ذکر کئے جاتے ہیں جو مقتضائے عقد کے مخالف ہوتے ہیں وہ اجارے فاسد ہیں ۔ 
مسئلہ۳۶:
اس زمانہ میں ایک صورت اجارہ کی یہ بھی پائی جاتی ہے کہ اجارہ کاایک معتدبہ زمانہ گزر نے کے بعد مستاجر اُس چیز پر زبردستی قابض ہوجاتا ہے کہ مالک چاہے بھی تو تخلیہ نہیں کراسکتا۔ اس کی مثال کا شتکاری کی زمین ہے کہ مالک زمین یعنی زمیندار کاشتکار سے اپنی زمین کو واپس نہیں لے سکتانہ کسی کے مرنے سے یہ اجارہ فسخ ہوتا بلکہ اس اجارہ میں میراث جاری ہوتی ہے۔ یہ شرع کے خلاف ہے۔ 
مسئلہ۳۷:
اجارہ کرلینے کے بعد دوسراشخص بہت زیادہ اُجرت دینے کو کہتا ہے یا مستاجر سے دوسر اشخص کم اُجرت پر چیز دینے کو کہتا ہے اجارہ فسخ کرنے کے لئے یہ عذر نہیں اگرچہ وہ بہت زیادہ دیتا ہو یا یہ بہت کم اُجرت مانگتا ہو۔ (عالمگیری)

مسئلہ۳۸:
سواری کا جانور کرایہ کیا تھا اس کے بعد خودایک جانورخریدلیا یہ عذر ہے اور اجارہ فسخ کیا جاسکتا ہے اوراگر اُ س سے بہتر سواری کرایہ پرلینا چاہتا ہے یہ فسخ کے لئے عذر نہیں ۔ (عالمگیری)

مسئلہ۳۹:
کاشتکار نے زراعت کے واسطے کھیت لئے تھے اور بیمار ہوگیا کہ کھیتی نہیں کرسکتا اگر وہ خود اپنے ہاتھ سے کاشت کرتا ہے تو بیماری فسخ اجارہ کے لئے عذر ہے اور اگر اپنے ہاتھ سے نہیں کرتا تو عذر نہیں ۔ (عالمگیری)

مسئلہ۴۰:
ایک شخص جوکام کرتا ہے اُسی کام کے لئے کسی سے اجارہ کیا کہ میں تمھارایہ کام کروں گا اب وہ شخص اس کام کو بالکل چھوڑدینا چاہتا ہے اور دوسرا کام اختیار کرناچاہتا ہے فسخ اجارہ کے لئے یہ عذر نہیں ہاں اگر وہ کام ایسا ہوجو اس کے لئے معیوب سمجھا جاتا ہے مثلاایک عزت دار شخص نے خدمت گاری کی نوکری کی اور اب اس کام ہی کو چھوڑنا چاہتا ہے تویہ عذر ہے۔ (عالمگیری)



اجارہ کے متفرق مسائل 

مسئلہ۱:
موچی کو جوتے بنانے کے لئے اپنے پاس سے چمڑادیا اور اُس کی پیمائش دیدی اور یہ بتادیا کہ کیسا ہوگا اور کہہ دیا کہ استر اور تلا اپنے پاس سے لگادینا اور اُجرت بھی طے ہوگئی یہ جائز ہے۔ اور درزی کو ابرے کا کپڑادیدیا اورکہہ دیا کہ اپنے پاس سے استر وغیرہ لگادینا اس میں دوروایتیں ہیں ایک یہ جائز ہے دوسری یہ کہ ناجائز ہے۔ (عالمگیری)

مسئلہ۲:
کبھی بعض لوگ اجیر سے یوں کام کراتے ہیں کہ تم یہ کام کرو اس کی اُجرت کچھ دوسرے لوگ بتادیں گے میں دیدوں گا یا فلاں کے یہاں جو اُجرت ملی ہے میں دیدوں گا یہ اجارے فاسد ہیں کہ اُجرت کا تعین نہیں ہوا پھر اگر کسی شخص نے دونوں کے اتفاق سے اُسکی مزدوری جانچ کر بتائی جس پر اجیر راضی نہیں ہے تو اُجرت مثل دی جائے۔ (عالمگیری)

مسئلہ۳:
زمین اجارہ میں سینٹھے وغیرہ ایسی چیزیں تھیں جن کو کاٹنے کے بعد جڑیں جو باقی رہ گئی ہیں اُن میں آگ دیدی جاتی ہے اس نے آگ دیدی اور اس سے دوسرے لوگوں کا نقصان ہوا مثلااًگ اُڑ کر کسی کے کھیت میں گئی اور اُس کا کھیت جل گیا اگر اُس وقت ہوا چل رہی تھی تو آگ دینے والے پر تاوان ہے۔ اور اگر ہوا نہیں تھی اُس وقت اس نے آگ دی بعد میں ہوا چل گئی اور دوسرے کی چیز کو نقصان پہنچاتو اس پر تاوان نہیں ۔ عاریت کی زمین کا بھی یہی حکم ہے (ہدایہ ، درمختار)

مسئلہ۴:
شب ِبرأت میں یا دوسرے موقع پر بعض لوگ مرے چھچھوندریا اور قسم کی آتشبازیاں چھوڑتے ہیں یہ فعل حرام اور صرف بیجا ہے اس سے کبھی کبھی یہ نقصان بھی پہنچ جاتا ہے کہ چھپروں میں آگ لگ جاتی ہے یاکسی کے کپڑے جل جاتے ہیں بلکہ کبھی جانیں بھی تلف ہوجاتی ہیں اس شخص پر تاوان لازم ہوگا کہ جب وہ آتشبازی اُڑنے والی ہے اور اس نے چھوڑی تو ویسا ہی ہے جیسا ہوا چلنے کی وقت کسی نے آگ دی۔ 
مسئلہ۵: 
اگر آگ اُڑ کر اتنی دور پہنچی کہ اُتنی دور عادۃاًڑ کر نہیں پہنچتی اور نقصان ہوا تو تاوان نہیں ہے۔ ( ردالمحتار)

مسئلہ۶:
راستہ میں آگ کا انگارا ڈال دیا یا ایسی جگہ ڈالا کہ وہاں ڈالنے کا اس کو حق نہ تھا اور نقصان ہوا تو تاوان ہے مگر جب کہ وہاں رکھنے سے نقصان نہیں ہوا بلکہ ہواُڑالے گئی اور کسی کو نقصان پہنچا تو تاوان نہیں ۔ (درمختار)

مسئلہ۷:
لوہار نے بھٹی سے لوہا نکال کر کوٹا اس کے کوٹنے سے چنگاری اُڑی اور راہ گیر کاکپڑا جل گیا لوہار کو ضمان دینا ہوگااور اس چنگاری سے کسی کی آنکھ پھوٹ گئی دیت واجب ہوگی اور اگر اس نے لوہا نکال کر رکھا تھا ہوا سے چنگاری اُڑی اورکسی چیز کو جلایا تو تاوان نہیں ۔ (درمختار،ردالمحتار)

مسئلہ ۸:
اپنے کھیت میں پانی بہت زیادہ دیا کہ زمین برداشت نہ کرسکی وہ دوسرے کے کھیت میں پہنچا اور اُس کا نقصان ہوگیا تاوان دیناہوگا۔ (درمختار)

مسئلہ۹:
درزی یا اور کسی کام کرنے والے نے اپنی دوکان پر دوسرے کو بٹھالیا کہ جو کچھ کام میرے پاس آئے وہ تم کرو اوراُجرت کو دونوں نصف نصف لے لیں گے یہ جائز ہے۔ (ہدایہ ) یہ بھی ہوسکتا ہے کہ جس کو بھٹایا ہے وہ ایک کام کرتا ہے اور خودیہ دوسرا کام کرتا ہے مثلاًرنگریز نے اپنی دوکان پر درزی کو بٹھا لیا۔ (درمختار)

مسئلہ۱۰:
جَمال (شتر بان) سے مکۂ معظمہ یا کہیں جانے کے لئے اونٹ کرایہ کیا کہ اُس پر محمل رکھا جائے گا اور دوشخص بیٹھیں گے یہ اجارہ جائز ہے ایسامحمل اونٹ پر رکھا جائے گا جو وہاں کا عرف ہے اور اگر اجارہ کرتے وقت ہی اُسے محمل دکھادیا جائے تو بہتر ہے۔ یہ بات جمال کے ذمہ ہے کہ محمل کو اونٹ پر لادے اور اُتارے۔ اونٹ کو ہانکے یا نکیل پکڑکرلے چلے۔ پاخانہ پیشاب یا وضو اور نماز فرض کے لئے سوار کو اُتروائے۔ عورت اور مریض اور بوڑھے کے لئے اونٹ کوبٹھائے۔ (درمختار،ردالمحتار)

مسئلہ۱۱:
توشہ وغیرہ سامان سفر کے لئے اونٹ کرایہ کیااور راستہ میں سامان خرچ کیا تو جتنا خرچ کیا  ہے اُتنا ہی دوسرا سامان اُسی پر رکھ سکتا ہے۔ (درمختار)

مسئلہ۱۲:
غاصب سے کہہ دیا کہ میرا مکان خالی کردے ورنہ اتنے روپے ماہوار اس کی اُجرت دینی ہوگی اگر اُس نے خالی نہ کیا تو اس اُجرت کا مطالبہ ہوسکتا ہے کہ اُس کا سکوت کرنا اجارہ کو قبول کرلیناہے مگر جب کہ غاصب نے اُ س کے جواب میں یہ کہہ دیا کہ یہ مکان تمھارا نہیں ہے یاملک کا اقرار کیامگر اُجرت دینے سے انکار کردیا تو اُجرت واجب نہیں ہوگی ہاں اگر وہ مکان وقف ہے یا یتیم کا ہے یا کرایہ ہی پر دینے کے لئے ہے تو غاصب اگرچہ اُجرت دینے سے انکار کرے اُسے کرایہ دینا ہوگا۔ (درمختار،ردالمحتار)

مسئلہ۱۳:
زمین جو کاشتکار کے پاس ہے اور اُسے نہیں چھوڑتا اور مالک یہ چاہتا ہے کہ اگر یہ چھوڑدے تو میں دوسرے کوزیادہ لگان پر دیدوں مالک اُس سے یہ کہہ سکتا ہے کہ اگر تونے نہیں خالی کی تو اتنا لگان لوں گا اس صورت میں یہ اضافہ اس کے لئے جائز ہو جائے گا

مسئلہ۱۴:
کام کرنے والے نے کہہ دیا کہ اس اُجرت پر میں کام نہیں کروں گا میں تو اتنا لوں گا اور کام کرانے والا خاموش رہا وہی اُجرت دینی ہوگی جو کاریگر نے بتائی۔ پھر اُجرت دینے کے وقت جب اجیر نے زیادہ کا مطالبہ کیااور یہ کہا کہ میں کہہ چکا تھا کہ میں اتنے پر نہیں کروں گا اور کام لینے والا کہتا ہے میں نے نہیں سُنا تھا کہ تونے یہ کہا اگر یہ شخص بہرا ہے تو خیر ورنہ اُسی مزدور کی بات مقبول ہوگی۔ (درمختار)

مسئلہ۱۵:
مستاجر کرایہ کی چیز دوسرے کو کرایہ پر دے سکتا ہے مثلاً ایک مکان کرایہ پر لیا اور دوسرے کو کرایہ پر دیدے یہ ہوسکتا ہے یازمین زراعت کے لئے لگان پر لی دوسرے کاشتکار کو لگان پر دیدے یہ ہوسکتا ہے جیسا کہ اکثر بڑے شہروں میں ایک شخص پورامکان کرایہ پر لے کر دوسرے لوگوں کو ایک ایک حصہ کرایہ پر دیتا ہے یا دیہات میں کاشتکار زمین دوسروں کو دیا کرتے ہیں ۔ (درمختار)

مسئلہ۱۶:
مستاجر خودمالک کو وہ چیز کرایہ پر دے یہ جائز نہیں اگرچہ بالواسطہ ہو مثلاًزیدنے اپنا مکان عمرو کو کرایہ پر دیا عمرو نے بکر کو دیا یہ چاہے کہ زید کو کرایہ پر دیدوں یہ نہیں ہوسکتا رہا یہ کہ مالک کو کرایہ پر دینے سے وہ پہلا اجارہ جو مالک اور مستاجر کے مابین ہے باقی رہے گا یافسخ ہو جائے گافتویٰ اس پر ہے کہ وہ اجارہ بدستور باقی رہے گا فسخ نہیں ہوگا مگر وہ چیز جتنے زمانہ تک اس صورت میں مالک کے پاس رہے گی اِس مدت کا کرایہ مستاجر کے ذمہ واجب نہیں ہوگا۔ (درمختار، ردالمحتار)

مسئلہ۱۷:
ایک شخص نے دوسرے کو اجارہ پر لینے کے لئے وکیل کیا وکیل نے اجارہ کیا اور مالک نے وہ مکان وکیل کو سپرد کردیا مگر وکیل نے ایک مدت تک موکل کو نہیں دیا اور موکل نے وکیل سے مانگا بھی نہیں تو مالک مکان وکیل سے کرایہ وصول کرے گا کیونکہ عقد کے حقوق وکیل ہی کے ذمہ ہوتے ہیں اور وکیل موکل سے وصول کرے گا کیونکہ وکیل کا قبضہ موکل ہی کا قبضہ ہے۔ اور اگر موکل نے وکیل سے طلب کیا وکیل نے کہا کہ پیشگی اُجرت دیدوں تو مکان پر قبضہ دوں گا اور مؤکل نے نہ اُجرت دی نہ وکیل نے قبضہ دیا تو اس صورت میں وکیل نے کرایہ جو دیا ہے موکل سے وصول نہیں کرسکتا۔ (درمختار)

مسئلہ۱۸:
مفتی فتویٰ لکھنے کی یعنی تحریر و کتابت کی اُجرت لے سکتاہے نفس فتویٰ کی اُجرت نہیں لے سکتا اس کامطلب یہ ہے کہ کاغذ پراُتنی عبارت کسی دوسرے سے لکھواؤ تو جو کچھ اس کی اُجرت عرفاًدی جاتی ہے وہ مفتی بھی لے سکتا ہے کیونکہ مفتی کے ذمہ زبانی جواب دینا واجب ہے لکھ کر دینا واجب نہیں مگر اُجرت تحریر لینے سے بھی اگر مفتی پرہیز کرے تویہی بہتر کہ خواہ مخواہ لوگوں کو چہ میگوئی کرنے کا موقع ملے گا۔ (درمختار) لو گ یہ کہیں گے کہ فتوے کی اُجرت لی اور فلاں شخص روپیہ لے کر فتوے دیتا ہے وغیرہ وغیرہ اس سے نظر عوام میں فتوے ٰ کی بے وقعتی ہوتی ہے اور مفتی کی بھی بے عزتی ہے اور علماء کو خصوصیت کے ساتھ ایسی باتوں سے احتراز کرنا چاہیئے خصوصاً اس زمانہ میں کہ جاہل مولویوں نے اس قسم کے رکیک افعال کرکے علماء کو بدنام کررکھا ہے ان کے افعال کو علماء کے افعال قرار دیکر طبقۂ علماء کو بدنام کیا جاتا ہے 

مسئلہ۱۹:
اُجرت پر خط لکھوانا جائز ہے جب کہ کاغذ کی مقدار اور کتنا لکھا جائے گا یہ بیان کردیا ہو۔ (درمختار)

مسئلہ۲۰:
مستاجر پریہ دعویٰ نہیں ہوسکتا کہ ہم نے یہ چیز خریدی ہے یا اجارہ پرلی ہے یا ہمارے پاس رہن رکھی گئی ہے لہذا یہ چیز ہم کوملنی چاہیئے کیونکہ مستاجر مالک نہیں ہے کہ اُس پر عین کا دعویٰ ہوسکے۔ (درمختار)

مسئلہ۲۱:
اجارہ یا فسخ اجارہ کی اضافت زمانہ ٔ مستقبل کی طرف ہوسکتی ہے کہہ سکتا ہے کہ آئندہ مہینہ کے شروع سے تم کو اجارہ پر دیا یا ختم ما ہ سے اجارہ فسخ کردیا۔ (درمختار)

مسئلہ۲۲:
کرایہ پیشگی دیدیا ہے اور اجارہ فسخ کیا گیا تو مستاجر اُ س چیز کو روک سکتا ہے جب تک اپنی کل رقم وصول نہ کرلے۔ اجارہ صحیح وفاسد دونوں کا یہی حکم ہے۔ (درمختار)

مسئلہ۲۳:
کسی کی کوئی چیز گم ہوگئی اُ س نے کسی سے کہا کہ اگر تم مجھے بتادو کہ کہاں ہے تو اتنا دوں گا اگر یہ شخص اُس کے ساتھ چل کر گیا اور بتا دیا تو اس کے وہاں تک جانے کی اُجرت مثل ملے گی اور اگر یہیں سے بتادیا کہ تمھاری چیز فلاں جگہ ہے اُ س کے ساتھ گیا نہیں تو کچھ نہیں ملے گا اور اگر کسی خاص شخص سے نہیں کہا بلکہ عام طور پرکہاکہ جوکوئی مجھے بتادے اُس کو اتنا دوں گا یہ اجارہ باطل ہے۔ بتانے والا کسی چیز کا مستحق نہیں ہے۔ اور اگر اُسے یہ معلوم ہے کہ میرا جانور یا میری چیز فلاں جگہ ہے مگر اُس جگہ کو نہیں پہچانتا اور اُس جگہ کے بتانے پر اُجرت مقرر کی تو اس صورت میں بتانے والے کو وہ اُجرت ملے گی جو مقرر کی ہے۔ (درمختار، ردالمحتار)

مسئلہ۲۴:
جو چیز اُجرت پر دی گئی جب اُس کے اجارہ کی مدت پوری ہو جائے تو مستاجر کے یہاں سے چیز واپس لانا مالک کے ذمہ ہے مستاجر کے ذمہ یہ نہیں کہ وہ چیز پہنچائے اور عاریت کے طور پر دی تو واپس کرنا مستعیر کا کام ہے۔ چکی اُجرت پر ایک مہینہ کو آٹا پیسنے کے لئے لے گیا تو چکی کا مالک مستاجر کے گھر سے لائے گااوراگرمستاجر بیرون شہر مالک کی اجازت سے لے گیا جب بھی مالک ہی وہاں سے واپس لائے گا۔ ( عالمگیری) جیسا کہ گاؤں والے گڑبنانے کے لئے شہر سے کڑھاؤ اور کولوکرایہ پر لے جاتے ہیں اور مالک سے کہہ دیتے ہیں کہ فلاں گاؤں میں ہم لے جائیں گے ان کی واپسی اور اُس کے مصارف مالک کے ذمہ ہیں ۔ 
مسئلہ۲۵:
گھوڑا سواری کے لئے کرایہ پر لیا اس کی واپسی بھی مالک کے ذمہ ہے اگر مالک اس کے یہاں سے نہیں لایا اور مستاجر کے یہاں ہلاک ہوگیا اُ س کے ذمہ تاوان نہیں ہے اگرچہ مالک نے کہلا بھیجا ہو کہ اُسے واپس کرجاؤ۔ ا ور اگر کسی کی آمدورفت کے لئے کرایہ پرلیا ہے تو مستاجر کو یہاں تک لاناہوگا کیونکہ اُس کی مسافت یہاں پہنچنے پر پوری ہوگی اس صورت میں اگر مستاجر اپنے گھر لے کر چلاگیا اور باندھ دیا جانور ہلاک ہوا تو ضمان دینا ہوگا(عالمگیری)

مسئلہ۲۶:
اجیر مشترک مثلاً درزی رنگریز دھوبی کام کرنے کے بعد چیز کو دیجائیں کہ واپس کر جانا ان کے ذمہ ہے۔ (عالمگیری)

مسئلہ۲۷:
جانور کرایہ پرلیا ہے تو اُس کا دانہ گھاس پانی پلانا مالک کے ذمہ ہے اور مستاجر نے اگر جانور کو کھلایا پلایا تو متبرع ہے معاوضہ نہیں پاسکتا۔ کھیت کی مینڈھ درست کرانا مالک کے ذمہ ہے۔ (عالمگیری)

مسئلہ ۲۸:
گھوڑا سواری کے لئے کرایہ پرلیا تھا راستہ میں وہ تھک گیا کسی شخص کے سپرد کردیا کہ اسے کھلاؤپلاؤ اگر اُس کو معلوم ہے کہ گھوڑا اس کانہیں ہے تو جوکچھ خرچ کرے گا متبر ع ہے کسی سے نہیں لے سکتا اور اگر معلوم نہ ہوتو اس کہنے والے سے صرفہ وصول کرسکتا ہے۔ (عالمگیری)

مسئلہ۲۹:
کسی کام پر اجارہ منعقد ہوا تو اُس کے توابع میں عرف کا اعتبار ہے مثلاً درزی کو کپڑا سینے کو دیا تو تاگاسوئی درزی کے ذمہ ہے اور اگرعرف یہ ہے کہ جس کا کپڑا ہے وہ تاگا دے تو درزی کے ذمہ نہیں چنانچہ ہندوستان میں بھی بعض جگہ کا یہی عرف ہے اور اکثر جگہ پہلا عرف ہے۔ اینٹیں بنوائیں تومٹی مستاجر کے ذمہ ہے اور سانچا اجیر کے ذمہ اور بعض جگہ سانچا بھی مستاجر ہی دیتا ہے۔ (عالمگیری)

مسئلہ۳۰:
کسی گاؤں یا محلہ یاشہر میں جانے کے لئے یکہ تانگہ کرایہ پر لیا تو اُس کے ذمہ گھر تک پہنچانا ہے گاؤں یا محلہ یا شہر پہنچادینے پرکام ختم نہیں ہوگا۔ (عالمگیری)لاری میں یہ عرف ہے کہ اڈے پر جاکررک جاتی ہے اُس کے ذمہ مکان تک پہنچانا نہیں ہے ہاں اگر موٹر کار یالاری پوری کرایہ پرلی ہے تو اُس کا کام اڈے تک یا گاؤں تک پہنچانا نہیں ہے بلکہ گھر تک یا جہاں تک جاسکتی ہو اُسے لیجانا ہوگا کہ اس صورت میں یہی عرف ہے۔ 
مسئلہ۳۱:
کپڑے دھوبی کو دیئے توکلف اور نیل دھوبی کے ذمہ ہے کہ اس میں یہی عرف ہے۔ جلد ساز کو جلد بنانے کے لئے کتابیں دیں تو پُٹھاْ چمڑاْابریْ لئی ْڈورا یہ سب چیزیں جلد ساز کے ذمہ ہیں اور جس قسم کاسامان لگانا اور جس قسم کی جلد بناناٹھہرا ہے وہی کرنا ہوگا۔ 
مسئلہ۳۲:
کسی کام کے لئے دومزدور کئے مثلاًیہ لکڑیاں تم دونوں میرے مکان تک اتنے میں پہنچادو وہ کل لکڑیاں ایک ہی مزدور نے پہنچائیں دوسر ابیٹھا رہا تو یہ مزدور نصف ہی اُجرت کا مستحق ہے کہ دوسرے کی طرف سے کام کرنے میں متبرع ہے لہذا اُس کے حصہ کی مزدوری کا مستحق نہیں ہوااور دوسرابھی اپنے حصہ کی مزدوری نہیں لے سکتا کہ اجیر مشترک جب تک کام نہ کرے اُجرت کا مستحق نہیں ہوتا اور اگر اُن دونوں میں پہلے یہ طے ہے کہ ہم دونوں شرکت میں کام کریں گے جوکچھ مزدور ی ملے گی وہ دونوں بانٹ لیں گے تو دوسرا مزدور بھی اپنی نصف مزدوری کا مستحق ہے کہ اُس کے شریک کا کام کرنا ہی اُس کاکام کرناہے۔ (عالمگیری )

مسئلہ۳۳:
چند مزدور گڑھا کھود نے کے لئے یا مٹی اُٹھانے کے لئے رکھے اوراس پورے کام کی ایک اُجرت طے ہوگئی اُن مزدور وں میں سے کسی نے کم کام کیا کسی نے زائد سب پر وہ اُجرت برابر برابر تقسیم ہوگی ہاں اگر مزدوروں میں بہت تفاوت ہے مثلاً بعض جوان ہیں بعض بچے اور بچوں نے کم کام کیا ہے تو برابر برابر تقسیم نہیں ہوگی بلکہ اُس پوری اُجرت کواُجرت مثل پر تقسیم کیا جائے گا مثلاً بچوں کو دوآنے یومیہ ملتے ہیں اور جوان کو چار آنے تو اُس اُجرت کی تقسیم اس طرح کی جائے کہ جوان کو بچہ سے دونی ملے اور اگر اُن مزدوروں میں سے بعض نے مرض یا کسی عذر کی وجہ سے کام نہیں کیا تو یہ حصہ لینے کا حقدار نہیں ہے مگر جب کہ کام کرنے میں اُن کی شرکت ہوتو نہ کام کرنے کی صورت میں بھی حصہ پائے گا۔ (عالمگیری)

مسئلہ۳۴:
کرایہ دار کے ساتھ مالک مکان بھی گھر میں رہتا رہا تو کرایہ دار اُتنے حصہ مکان کی اُجرت کم کرسکتا ہے جتنے میں مالک مکان رہا(عالمگیری)

مسئلہ۳۵:
مزدورسے کہا فلاں جگہ سے جاکر ایک بوری غلہ کی لے آاتنی مزدوری دوں گا مزدوروہاں گیا مگر غلہ وہاں تھا ہی نہیں جس کولاتا تو اُس مزدوری کو جانے اور آنے اور بوجھ پر تقسیم کیاجائے جانے کے مقابل میں مزدوری کا جو حصہ پڑے وہ مزدور کو دیا جائے کیونکہ مزدور کے تین کام تھے وہاں جانا اور وہاں سے بوجھ لے کر آنا اس صورت میں صرف ایک کام یعنی جانا مزدور نے کیا اور آنا اُس کا خوداپنا کام ہے مستاجر کا کام نہیں ۔ ( عالمگیری)

مسئلہ۳۶:
مزدور کو کہیں بھیجا کہ وہاں سے فلاں کوبلالاؤ وہ گیا اور وہ شخص نہیں ملا اس کو اُجرت ملے گی کیونکہ مزدور کو جوکچھ اس صورت میں کام کرنا ہے یہی ہے کہ وہاں تک جائے وہ کرچکا۔ (عالمگیری )



ولا کا بیان


اﷲ عزوجل نے فرمایا


وَالَّذِیْنَ عَقَدَ تْ اَیْمَانُکُمْ فَاٰتُوْ ھُمْ نَصِیْبَھُمْ اِنَّ اللّٰہَ کَان عَلیٰ کُلِّ شَیٍٔ شَھِیْداً

(جن سے تم نے معاہدے کئے ہیں اُن کا حصہ اُنہیں دو بیشک اﷲ ہرچیز پر گواہ ہے )


احادیث:

حدیث۱:
ابوداؤد نے ابوہریرہ رضی اﷲ تعالی ٰ عنہ سے روایت کی کہ فرمایا رسو ل اﷲ ﷺنے جس نے بغیر اجازت اپنے مولیٰ کے کسی قوم سے موالاۃ کی اُس پر اﷲ کی اور فرشتوں اور تمام اِنسانوں کی لعنت۔ قیامت کے دن اﷲ تعالیٰ نہ اُس کے فرض قبول کرے گا نہ نفل۔ 
حدیث۲:
اما احمد نے جابر رضی اﷲ تعالیٰ عنہ سے روایت کی کہ فرمایا نبی ﷺ نے جس شخص نے اپنے مولیٰ کے سوا دوسرے سے موالاۃ کی اُس نے اسلام کا پٹا اپنے گلے سے نکال دیا۔ 
حدیث۳:
طبرانی وابن عد ی ابوامامہ رضی اﷲ تعالیٰ عنہ سے راوی کہ فرمایا ﷺ نے جو شخص کسی کے ہاتھ پر اسلام لائے اُس کی ولا اُس کے لئے ہے۔ 
حدیث۴:
اصحاب سنن اربعہ وامام احمد وحاکم وغیرہ ہم نے تمیم داری رضی اﷲ تعالیٰ عنہ سے روایت کی کہ رسو ل اﷲ ﷺسے اس کے متعلق سوال ہواکہ ایک شخص نے دوسرے کے ہاتھ پر اسلام قبول کیا فرمایا کہ وہ سب سے زیادہ حقدار ہے زندگی میں بھی اور مرنے کے بعد بھی۔ 

مسائل فقہیہ:

مسئلہ۱:
ایک شخص عاقل بالغ کسی کے ہاتھ پر مشرف باسلام ہوا اس نومسلم نے اُس سے یا کسی دوسرے سے موالاۃ کی یعنی یہ کہا کہ اگر میں مرجاؤں تو میرا وارث تو ہے اور مجھ سے کوئی جنایت ہوتو دیت تجھے دینی ہوگی اُس نے قبول کرلیا یہ موالاۃ صحیح ہے اسکانام مولیٰ المولاۃ ہے اور دونوں جانب سے بھی موالاۃ ہوسکتی ہے یعنی ہر ایک دوسرے سے کہے کہ تو میرا وارث ہوگا اور میری جنایت کی دیت دے گا اور دوسر اقبول کرے۔ اس کے لئے شرط یہ ہے کہ مولیٰ عرب میں سے نہ ہو۔ (ہدایہ ، درمختار)

مسئلہ۲:
نا بالغ مشرف باسلام ہوااور اُ س نے موالاۃ کی یہ ناجائز ہے اگرچہ اپنے باپ یا وصی کی اجازت سے کی ہو اور بالغ عاقل نے نا بالغ عاقل سے موالاۃ کی اور اس کے باپ یا وصی نے اجازت دیدی ہوتو موالاۃ جائز ہے یونہی اگر غلام نے موالاۃ کی تو اُس کے مولیٰ کی اجازت پر موقوف ہے وہ جائز کردیگا جائز ہوگی ورنہ نہیں ۔ ( درمختار، ردالمحتار)

مسئلہ۳:
جس شخص سے اسی موالاۃ کی ہے اب یہ (مولیٰ اسفل ) اس ولا کو فسخ کرنا چاہتا ہے تو اُس کی موجود گی میں فسخ کرسکتا ہے یعنی اُ س کوعلم ہوجانا ضروری ہے۔ کیونکہ یہ عقد غیر لازم ہے تنہا فسخ کرسکتا ہے دوسرے کی رضامندی ضروری نہیں ۔ اور اگر دوسرے سے موالاۃ کرلی تو پہلی موالاۃ فسخ ہوگئی اس میں علم کی ضرورت نہیں کہ دوسرے سے عقد کرنے ہی سے پہلی موالاۃ خود بخود فسخ ہوگئی مگر شرط یہ  ہے کہ اُس نے ا سکی طرف سے دیت ادا نہ کی ہواور اگر اُس نے کسی معاملہ میں دیت دیدی ہے تو اب نہ فسخ کرسکتا ہے نہ دوسرے سے موالاۃ کرسکتا ہے بلکہ اس کی اولاد کی طرف سے اگر اُس نے دیت دیدی جب بھی فسخ نہیں کرسکتا نہ دوسرے سے موالاۃ کرسکتا ہے۔ (ہدایہ )

مسئلہ۴:
موالاۃ کرنے کے وقت جو اس کے نا بالغ بچے ہیں یا اس عقد کے بعد جو پید ا ہوئے سب اس ولا میں داخل ہیں بالغ اولادوں سے اس عقد کاتعلق نہیں یعنی یہ دوسرے سے موالاۃ کرسکتے ہیں ۔ (ردالمحتار)

مسئلہ ۵:
مولیٰ العتاقہ یعنی وہ غلام جسے مولیٰ (مالک ) نے آزاد کردیا ہے وہ دوسرے سے موالاۃ نہیں کرسکتا۔ (ہدایہ)

مسئلہ۶:
موالاۃ کا حکم یہ ہے کہ اگر جنایت کرے دیت لازم ہوگی اور اُن میں سے کوئی مر جائے تو دوسرا وارث ہوجاتا ہے مگر اس کا مرتبہ تمام وارثوں سے مؤخر ہے جب کوئی وارث نہ ہو یعنی ذوی الارحام بھی نہ ہو تو یہ وارث ہوگا۔ (ہدایہ )

مسئلہ۷:
عورت نے موالاۃ کی یا موالاۃ کا اقرار کیا اوراس کے ساتھ کوئی بچہ مجہول النسب ہے یاموالاۃ کے بعد پید ہوا یہ بچہ بھی عقد موالاۃکے حکم میں داخل ہے۔ (درمختار)

مسئلہ۸:
مرد نے اسلام قبول کرکے ایک شخص سے مولاۃ کی اورعورت نے اسلام لاکر دوسرے سے موالاۃ کی توان دونوں سے جو بچہ پیدا ہوگا اُ س کاتعلق باپ کے مولیٰ سے ہوگا ماں کے مولیٰ سے نہیں ہوگا۔ ( عالمگیری)



تمت بالخیر

بِسْمِ ا للّٰہِ الرَّحْمٰنِ ا لرَّحِیْمِ

نَحْمَدہٗ وَ نُصَلِّیْ عَلیٰٰ رَسُوْلَہِ الْکَرِیْم

تحری کا بیان



جب کسی موقع پر حقیقت معلوم کرنا دشوارہوجائے توسوچے اورجس جانب گمان غالب ہوعمل کرے اس سوچنے کا نام تحری ہے۔ تحری پر عمل کرنا اس وقت جائز ہے جب دلائل سے پتہ نہ چلے دلیل ہوتے ہوئے تحری پر عمل کرنے کی اجازت نہیں ۔ 
مسئلہ۱:

دو شخصوں نے تحری کی ایک کا غالب گمان نفس الامر کے موافق ہوا تو اگرچہ دونوں بری الذمہ ہوگئے مگر جس کی رائے صحیح ہوئی اُس کو ثواب زیادہ ہے (عالمگیری)اﷲ

مسئلہ۲:

نماز کے وقت میں شبہ ہے۔ اگر یہ شبہ ہے کہ وقت ہوا یا نہیں تو ٹھہر جائے جب وقت ہوجانے کا یقین ہوجائے اُس وقت نماز پڑھے اور یہ شبہ ہے کہ وقت باقی ہے یا ختم ہوگیا تو نماز پڑھے اور نیت یہ کرے کہ آج کی فلاں نماز پڑھتا ہوں (عالمگیری)نماز کے متعلق تحری کے مسائل کتاب الصلاۃمیں مذکور ہوچکے وہاں سے معلوم کریں ۔ 
مسئلہ۳:

جس کو زکوٰۃ دینا چاہتا ہے اس کی نسبت غالب گمان یہ ہے کہ وہ فقیر ہے یا خود اس نے اپنا فقیر ہونا ظاہر کیا یا کسی عادل نے اس کا فقیر ہونا بیان کیا یا اسے فقیروں کے بھیس میں پایا یا اسے صف فقرا میں بیٹھا ہُوا پایا یا اُسے مانگتا ہوا دیکھا اور دل میں یہ بات آئی کہ فقیر ہے ان سب صورتوں میں اس کو زکوٰۃ دی جاسکتی ہے (عالمگیری)

مسئلہ۴:

بعض کپڑے پاک ہیں اور بعض ناپاک اور یہ پتہ نہیں چلتا کہ کون سا پاک ہے اگر مجبوری کی حالت ہو کہ دوسرا کپڑا نہیں ہے۔ جس کا پاک ہونا یقینامعلوم ہو اور وہاں پانی بھی نہیں ہے کہ اُن میں سے ایک کو پاک کرسکے اور نماز پڑھنی ہے تو اس صورت میں تحری کرے جس کی نسبت پاک ہونے کا غالب گمان ہو اُس میں نماز پڑھے اور مجبوری کی حالت نہ ہو تو تحری نہ کرے مگر جبکہ پاک کپڑے ناپاک سے زیادہ ہوں تو تحری کرسکتا ہے (عالمگیری)

مسئلہ۵:

دو کپڑوں میں ایک ناپاک تھا تحری کرکے اس نے ایک میں ظہر کی نماز پڑھ لی پھر اس کا غالب گمان دوسرے کے پاک ہونے کے متعلق ہوا اور اس میں عصر کی نماز پڑھ لی یہ نماز نہیں ہوئی کیونکہ جب ظہر کی نماز جائز ہونے کا حکم دیا جاچکا تو اُس کے یہ معنے ہوئے کہ دوسرا ناپاک ہے تو اسکے پاک ہونے کا اب کیونکہ حکم ہوسکتا ہے ہاں اگر اُس پہلے کپڑے کے متعلق یقین ہے کہ ناپاک ہے تو ظہر کی نماز کا اعادہ کرے (عالمگیری)

مسئلہ۶:

دو کپڑوں میں ایک ناپاک تھا۔ اُس نے بلا تحری ایک میں ظہر پڑھ لی اور دوسرے میں عصر پڑھ لی پھر تحری سے معلوم ہوا کہ پہلا کپڑا پاک ہے دونوں نمازیں نہیں ہوئیں (عالمگیری)

مسئلہ۷:

دو کپڑوں میں ایک ناپاک ہے ایک شخص نے تحری کرکے ایک میں نماز پڑھی اور دوسرے نے تحری کرکے دوسرے میں پڑھی اگر دونوں نے الگ الگ پڑھی دونوں کی نمازیں ہوگئیں اور اگر ایک امام ہوا دوسرا مقتدی تو امام کی ہوگئی مقتدی کی نہیں ہوئی۔ کھیل کود میں کسی کے خون کا قطرہ نکلا مگر ہر ایک یہ کہتا ہے کہ میرے بدن سے نہیں نکلا اس کا بھی وہی حکم ہے کہ تنہا تنہا پڑھی تو دونوں کی نمازیں ہوگئیں اور اگر ایک امام ہوا اور دوسرا مقتدی تو امام کی ہوگئی مقتدی کی مہیں ہوئی (عالمگیری)۔ 
مسئلہ۸:

چند شخص سفر میں ہیں سب کے برتن مخلوط ہوگئے اس کے شرکاء اُس وقت کہیں چلے گئے اور اُسے خود اپنے برتن کی شناخت نہیں ہے تو اُن کے آنے کا انتظارکرے تحری کر کے برتن کو استعمال میں نہ لائے ہاں اگر استعمال کی ضرورت ہے۔ وضو کرنا ہے یا پانی پینا ہے اور معلوم نہیں ساتھی کب آئیں گے تو تحری کرکے استعمال کرے یونہی اگر کھانا شرکت میں ہے اور شرکاء غائب ہیں اور اُسے بھوک لگی ہے تو اپنے حصہ کی قدر اس میں سے لے لے(عالمگیری) 

احیاء موات کا بیان  

حدیث۱:

صحیح بخاری میں حضرت عائشہ رضی اﷲ تعالیٰ عنہا سے مروی ہے کہ رسولﷺ نے فرمایا جس نے اُس زمین کو آباد کیا جو کسی کی ملک نہ ہو۔ تو وہی حقدار ہے عروہ کہتے ہیں حضرت عمر رضی اﷲ تعالیٰ عنہ نے اپنی خلافت میں یہی فیصلہ کیا۔ 
حدیث۲:

ابو داؤد نے سمرہ رضی اﷲ تعالیٰ عنہ سے روایت کی کہ رسول اﷲ ﷺنے فر مایا کہ جس نے زمین پر دیوار بنالی یعنی احاطہ کر لیا وہ اُسی کی ہے۔ 
حدیث۳:

ابو داؤد نے ابن عمر رضی اﷲ تعالیٰ عنہ سے روایت کی کہ رسول اﷲ ﷺنے زبیر  رضی اﷲ تعالیٰ عنہ کو جاگیر دی جہاں تک اُن کا گھوڑا دوڑ کرجائے زبیر نے اپنا گھوڑا دوڑایا۔ جب وہ کھڑا ہوگیا تو اُنہوں نے اپنا کوڑا پھینکا حضور نے فرمایا جہاں ان کا کوڑا گرا ہے وہاں تک جاگیر میں دیدو۔ 
حدیث۴:

ترمذی نے وائل رضی اﷲ تعالیٰ عنہ سے روایت کی کہ رسولﷺنے اُن کو حضر موت میں زمین جاگیر دی اور معاویہ رضی اﷲ تعالیٰ عنہ کو ان کے ساتھ بھیجا کہ ان کو دے آؤ۔ 
حدیث۵:

امام شافعی نے طاؤس سے مرسلاًروایت کی کہ رسولﷺ نے فرمایا جس نے مردہ زمین زندہ کی وہ اسی کے لئے ہے اور پرانی زمین (یعنی جس کا مالک معلوم نہ ہو) اﷲ ورسول کی ہے پھر میری جانب سے تمہارے لئے ہے۔ 
حدیث۶:

ابوداؤد نے اسمر بن مفرس رضی اﷲ تعالیٰ عنہ سے روایت کی کہتے ہیں نبی ﷺکی خدمت میں حاضر ہوکر بیعت کی پھر حضور نے فرمایا جو شخص اُس چیز کی طرف سبقت کرے جس کی طرف کسی مسلم نے سبقت نہیں کی ہے تو وہ اُسی کی ہے۔ اس کو سُن کر لوگ دوڑے کہ خط کھینچ کر نشان بنالیں ۔ 
 
مسائل فقہیہ



موات اس زمین کو کہتے ہیں جو آبادی سے فاصلہ پر ہو اور وہ نہ کسی کی ملک ہو اور نہ کسی کی حق خاص ہو اندرون آبادی افتادہ زمین کو موات نہیں کہا جائے گا اور شہر سے باہر کی وہ زمین جس میں لوگوں کے جانور چرتے ہیں یا اس میں سے جلانے کے لیے لکڑیاں کاٹ لاتے ہیں موات نہیں اسی طرح زمین میں نمک پیدا ہوتا ہے وہ بھی موات نہیں یعنی موات وہی کہلائے گی جو منفع بہانہ ہو۔ فاصلہ سے مراد یہ ہے کہ آبادی کے کنارے سے کوئی شخص جس کی آواز بلند ہو زور سے چلائے تو وہاں تک آواز نہ پہنچے نزدیک ودور کا لحاظ اس بنا پر ہے کہ نزدیک والی زمین عموماً منتفع بہاہوتی ہے۔ ورنہ ظاہرالروایتہ یہی ہے کہ نزدیک و دور کا لحاط نہیں بلکہ یہ دیکھا جائے گا کہ منتفع بہا ہے یا نہیں (درمختار، ردالمحتار، عالمگیری)

مسئلہ۱:

ایسی زمین جس کا ذکر کیا گیا اگر کسی نے امام کی اجازت حاصل کرکے اُسے آباد کیا تو یہ شخص اُس کا مالک ہوگیا دوسرا شخص نہیں لے سکتا (درمختار)

مسئلہ۲:

ایک شخص نے دوسرے کو احیاء اموات کے لئے وکیل کیا اگر موکل نے بادشاہ اسلام سے اجازت حاصل کرلی ہے تو یہ توکیل صحیح ہے اورزمین موکل کی ہوگی ورنہ نہیں (ردالمحتار)

مسئلہ۳:

امام نے ایسی زمین کسی کو جاگیر دیدی اور جاگیر دار نے اُس زمین کو ویسی ہی چھوڑ رکھا تو تین سال تک کچھ تعرض نہیں کیا جائے گا۔ تین سال کے بعد وہ جاگیر دوسرے کو جاگیر دی جاسکتی ہے(عالمگیری)

مسئلہ۴:

ایک شخص نے زمین کو احیاء کیا پھر چھوڑ رکھا دوسرے نے اس میں کاشت کرلی تو پہلا ہی شخص اس کا حقدار ہے کیونکہ وہ مالک ہوچکا دوسرے کو اس میں تصرف کی اجازت نہیں (درمختار)

مسئلہ۵:

ایک شخص نے زمین کو آباد کیا اس کے بعد چار شخصوں نے آگے پیچھے چاروں جانب زمینیں آباد کیں تو پہلے شخص کا راستہ پچھلے شخص کی زمین میں رہے گا (درمختار)

مسئلہ۶:

زمین موات میں کسی نے چاروں طرف پتھر رکھ دئیے یا شاخیں گاڑدیں یا زمین کا گھاس کوڑا صاف کیا اُس میں کانٹے تھے اُسے جلادئیے یا کنواں بنانے کے خیال سے دوایک ہاتھ زمین کھود دی اور یہ سب کام اس مقصد سے کئے کے دوسرا اس کو آباد نہ کر سکے تو تین سال تک امام اس کا انتظار کرے گا اگر اُس نے آباد کرلی فبہا ورنہ کسی دوسرے کو دیدیگا جو آباد کرے (ہدایہ)

مسئلہ۷:

زمین موات میں کسی نے کنواں کھودا ایک ہاتھ پانی نکلنے کو باقی تھا کہ دوسرے نے اُسے کھودا تو پہلا شخص حقدار ہے ہاں اگر معلوم ہو کہ پہلے نے اُسے چھوڑ دیا یعنی ایک ماہ کا زمانہ گزر گیا اور باقی کو نہیں کھودتا تو اس صورت میں کنواں دوسرے شخص کا ہوگا(عالمگیری)

 





شرب کا بیان






حدیث۱:

صحیح بخاری میں عروہ سے روایت ہے کہ حضرت زبیر رضی اﷲ تعالیٰ عنہ سے اور ایک انصاری سے حرّہ کی نالیوں کے متعلق جھگڑا ہوگیانبی اکرمﷺ نے زبیر سے فرمایا کے بقدر ضرورت پانی لے لو پھر اپنے پڑوسی کے لئے چھوڑ دواُس انصاری نے کہا کہ یہ فیصلہ اس لئے کیا کہ وہ آپ کی پھوپھی کے بیٹے ہیں یہ سُن کر حضور کا چہرہ متغیرہوگیا اور فرمایا اے زبیر اپنے باغ کو پانی دو پھر روک لو یہاں تک کہ مینڈھ تک پانی پہنچ جائے پھر اپنے پڑوسی کے لئے چھوڑو اُس انصاری نے ناراض کردیا لہٰذا حضور نے صاف حکم میں زبیر کا پورا حق دلوایا اور پہلے ایسی بات فرمادی تھی جس میں دونوں کے لئے گنجائش تھی۔ 
حدیث۲:

 صحیح بخاری ومسلم میں ابو ہریرہ رضی اﷲ تعالیٰ عنہ سے مروی کہ رسولﷺنے فرمایا تین شخص ہیں کہ قیامت کے دن اﷲ تعالیٰ ان سے نہ کلام کرے گا نہ اُن کی طرف نظر فرمائیگا۔ ایک شخص وہ جس نے کسی بیچنے کی چیز کے متعلق یہ قسم کھائی کہ جو کچھ اس کے دام مل رہے ہیں اس سے زیادہ ملتے تھے (اور نہیں بیچا)حالانکہ یہ اپنی قسم میں جھوٹا ہے دوسرا وہ شخص کہ عصر کے بعد جھوٹی قسم کھائی تاکہ کسی مردمسلم کا مال لے لے اور تیسرا وہ شخص جس نے بچے ہوئے پانی کو روکا۔ اﷲ تعالیٰ فرمائے گا آج میں اپنا فضل تجھ سے روکتا ہوں جس طرح تونے بچے ہوئے پانی کو روکا جس کو تیرے ہاتھوں نے نہیں بنایا تھا۔ 
حدیث۳:

صحیح بخاری ومسلم میں ابوہریرہ رضی اﷲ تعالیٰ عنہ سے مروی کہ رسولﷺنے فرمایا بچے ہوئے پانی سے منع نہ کرو کہ اس کی وجہ سے بچی ہوئی گھاس کو منع کروگے۔ 
حدیث۴:

ابوداؤدابن ماجہ نے ابن عباس رضی اﷲ تعالیٰ عنہ سے روایت کی کہ رسولﷺنے فرمایا تمام مسلمان تین چیزوں میں شریک ہیں پانی اور گھاس اور آگ۔ 
حدیث۵:

صحیح مسلم میں جابر رضی اﷲ تعالیٰ عنہ سے مروی کہ رسولﷺ نے بچے ہوئے پانی کے بیچنے سے منع فرمایا۔ 
حدیث ۶:

صحیح بخاری ومسلم میں ابوہریرہ رضی اﷲ تعالیٰ عنہ سے روایت ہے کہ رسولﷺنے فرمایا بچا ہوا پانی نہ بیچا جائے کہ اس کی وجہ سے گھاس کی بیع ہوجائیگی۔ 
مسائل فقہیّہ



کھیت کی آبپاشی یا جانوروں کو پانی پلانے کے لئے جو باری مقرر کرلی جاتی ہے اُس کو شرب کہتے ہیں اس لفظ میں شین کو زبر ہے۔ 
مسئلہ۱:

جس پانی کو برتن میں محفوظ نہ کرلیا ہو اُس کو ہر شخص پی سکتا ہے اور اپنے جانوروں کو پلا سکتا ہے کوئی شخص پینے یا پلانے سے نہیں روک سکتا (درمختار)

مسئلہ۲:

پانی کی چار قسمیں ہیں ۔ اوّل سمندر کا پانی اس سے ہر شخص نفع اُٹھا سکتا ہے خود پئے جانوروں کو پلائے کھیت کی آبپاشی کرے اس میں نہر نکال کر اپنے کھیتوں کو لیجائے جس طرح چاہے کام میں لائے کوئی منع نہیں کرسکتا۔ دوم بڑے دریا کا پانی جیسے سیحون ،جیجون،دجلہ، فرات، نیل یا ہندوستان میں گنگا ،گھاگرااس کو ہر شخص پی سکتا ہے اپنے جانوروں کو پلاسکتا ہے مگر زمین کو سیراب کرنے اور اُس سے نہر نکالنے میں یہ شرط ہے کہ عام لوگوں کو ضرر نہ پہنچے۔ سوم وہ ندی نالے جو کسی خاص جماعت کی ملک ہوں پینے پلانے کی اُس میں بھی اجازت ہے مگر دوسرے لوگ اپنے کھیت کی اس سے آبپاشی نہیں کرسکتے۔ چوتھے وہ پانی جس کو گھڑوں ،مٹکوں یا برتنوں میں محفوظ کردیا گیا ہو اُس کو بغیر اجازت مالک کوئی شخص صرف میں نہیں لاسکتا اور اس پانی کو اس کا مالک بیع بھی کرسکتا ہے (ہدایہ،عالمگیری)

مسئلہ ۳:

کنواں اگرچہ مملوک ہو مگر اس کا پانی مملوک نہیں دوسرا شخص اس پانی کو پی سکتا ہے اپنے جانوروں کو پلا سکتا ہے جس کا کنواں ہے وہ روک نہیں سکتا اور نہ اس کے بھرے ہوئے پانی کو چھین سکتا ہے۔ 
مسئلہ ۴:

کنواں یا چشمہ جس کی ملک میں ہے دوسرا شخص وہاں جا کر پانی پینا چاہتا ہے وہ مالک اپنی ملک مثلاً مکان یا باغ میں اُسکو جانے سے روک سکتا ہے بشرطیکہ وہاں قریب میں دوسری جگہ پانی ہو جو کسی کی ملک میں نہیں ہے اور اگر پانی نہ ہو تو مالک سے کہا جائے گا کہ خود اپنے باغ یا مکان سے پینے کے لیے پانی لادے یا اسے اجازت دے کہ یہ خود بھر کرپی لے (ہدایہ)

مسئلہ۵:

کنویں سے پانی بھرا ڈول منہ تک آگیا ہے ابھی باہر نہیں نکلا ہے یہ بھرنے والا اُس پانی کا ابھی مالک نہیں ہوا جب باہر نکال لیگا اُس وقت مالک ہوگا (ردالمحتار)

مسئلہ۶:

حمام میں گیا اور حوض میں سے پانی نکالا مگر جس برتن میں پانی لیا وہ حمام والے کا ہے تویہ شخص پانی کا مالک نہیں ہوا بلکہ وہ پانی حمام والے ہی کا ہے۔ مگر دوسرا شخص اس سے نہیں لے سکتا کہ زیادہ حقدار یہی ہے(ردالمحتار)

مسئلہ۷:

دوسرے کے کنویں سے بغیر اجازت نہ اپنے کھیت کو سینچ سکتا ہے نہ درختوں کو پلاسکتا ہے نہ اُس پر رہٹ یا چرسا وغیرہ لگاسکتا ہے مگر گھڑے وغیرہ میں بھر کر لایا ہو تواُس سے گھر میں جودرخت ہے یا گھر میں جو ترکاری بوئی ہیں ان کو سیراب کر سکتا ہے۔ کنویں والے سے اجازت کی ضرورت نہیں ہے(درمختار)

مسئلہ۸:

نہر خاص یا کسی کے مملوک حوض یا کنوئیں سے وضو کرنے یا کپڑے دھونے کے لیے گھڑے میں پانی بھر کر لاسکتا ہے (عالمگیری)

مسئلہ۹:

حوض میں اگر پانی خود ہی جمع ہوگیا مالک حوض نے پانی جمع کرنے کی کوئی ترکیب نہیں کی ہے یہ حوض نہر خاص کے حکم میں ہے (ردالمحتار)دیہاتوں میں تالاب اور گڑھے ہوتے ہیں برسات میں ادھر اُدھر سے پانی بہہ کر آتا ہے اور ان میں جمع ہوجاتا ہے انکا بھی یہی حکم ہے کہ بغیر اجازت مالک دوسرے لوگ اپنے کھیتوں کی اس سے آبپاشی نہیں کرسکتے۔ 
مسئلہ۱۰:

بعض جگہ مکانوں میں حوض بنا رکھتے ہیں برساتی پانی اُس میں جمع کرلیتے ہیں اور اپنے استعمال میں لاتے ہیں عربی میں ایسے حوض کو صہریج کہتے ہیں (ہندوستان میں بفضلہٖ تعالیٰ پانی کی کثرت ہے صہریج بنانے کی ضرورت نہیں مگر جہاں پانی کی کمی ہے بنانا پڑتا ہی ہے جیسا کہ مارواڑکے بعض علاقوں میں بکثرت ہیں )یہ پانی خاص اُس شخص کی ملک ہے جس کے گھر میں ہے اور یہ پانی ویسا ہی ہے جیسا گھڑے وغیرہ میں بھر لیا جاتا ہے کہ بغیر اجازت مالک کوئی شخص اپنے کسی صرف میں نہیں لاسکتا (ردالمحتار)

مسئلہ۱۱:

بارش کے وقت آگن یا چھت پر پانی جمع کرنے کیلئے طشت یا کنڈا وغیرہ رکھدیا ہے تو جو کچھ پانی جمع ہوگا اُس کا ہے جس نے طشت وغیرہ رکھا ہے دوسرا شخص اس پانی کو نہیں لے سکتا اور اگر پانی جمع کرنے کے لئے طشت نہیں رکھا ہے تو جو چاہے لے لے اس کو منع نہیں کیا جاسکتا (ردالمحتار)

مسئلہ۱۲:

زمین غیر مملوکہ کی گھاس کسی کی ملک نہیں جو چاہے کاٹ لائے یا اپنے جانوروں کو چرائے دوسرا شخص اس کو منع نہیں کرسکتا یہ گھاس دریا کے پانی کی طرح سب کے لیے مباح ہے۔ زمین مملوک میں گھاس خود ہی جمی ہے بوئی نہیں گئی ہے یہ گھا س بھی مالک زمین کی ملک نہیں جب تک اسے محفوظ نہ کرلے جو چاہے اس کو لے سکتا ہے۔ مگر مالک زمین لوگوں کو اپنی زمین میں آنے سے روک سکتا ہے۔ اِس صورت میں اگر مالک زمین لوگوں کو اوراُن کے جانوروں کو اپنی زمین میں آنے سے منع کرتا ہے اور لوگ یہ کہتے ہیں کہ ہم گھاس کاٹیں گے یا اپنے جانور چرائیں گے اگر قریب میں زمین غیر مملوکہ ہے جس میں گھاس موجودہے تو لوگوں سے کہا جائے گا کہ اپنے جانوروں کو وہاں چرالو یا وہاں سے گھاس کاٹ لو اور اگر زمین قریب میں نہ ہو تو مالک زمین سے کہا جائے گا کہ ان لوگوں کواجازت دو یا تم خود اپنی زمین سے گھاس کاٹ کر ان کو دے دو۔ اور اگر مالک زمین نے گھاس کاٹ کر محفوظ کرلی تو دوسرا شخص اس کو لے نہیں سکتا کہ یہ مملوک ہوگئی ، اگر مالک زمین نے گھاس بو رکھی ہے یا اپنی زمین کو جوت کر اُس میں پانی دیا ہے اور اسی لئے چھوڑرکھا ہے کہ اُس میں گھاس جمے تو یہ گھاس مالک زمین کی ہے۔ دوسرا شخص نہ اسے لے سکتا ہے نہ اپنے جانوروں کو چرا سکتا ہے۔ کسی دوسرے نے یہ گھاس کاٹ لی تو مالک زمین والا اس کو واپس لے سکتا ہے اور گھاس کو بیچ سکتا ہے۔ (عالمگیری،درمختار)

مسئلہ۱۳:

آگ میں بھی سب لوگ شریک ہیں دوسروں کو منع نہیں کر سکتا یعنی اگر کسی نے میدان میں آگ جلائی ہے۔ تو جس کا جی چاہے تاپ سکتا ہے اپنے کپڑے اس سے سکھا سکتا ہے اُس کی روشنی میں کام کرسکتا ہے مگر بغیر اجازت اُس میں سے انگارہ نہیں لے سکتا۔ اگر کسی نے اُس میں سے تھوڑی سی آگ لے لی کہ بجھانے کے بعد اتنے کوئلے نہیں ہونگے جن کی کچھ قیمت ہوتو اس سے واپس نہیں لے سکتا اور اتنی آگ بغیر اجازت بھی لے سکتا ہے کہ عادۃً اس کو کوئی منع بھی نہیں کرتا۔ اور اگر اتنی زیادہ ہے کہ بجھنے کے بعد کوئلوں کی قیمت ہوگی تو واپس لے سکتا ہے(عالمگیری)

مسئلہ۱۴:

کنویں یا حوض یا نہر خاص کے پانی سے روکتا ہے اور اُس شخص کو روکا گیا پیاس سے ہلاکت کا اندیشہ ہے یا اس کے جانور کے ہلاک ہونے کا ڈر ہے۔ تو زبردستی پانی وصول کرے نہ دے تو لڑ کر لے اگرچہ ہتھیار سے لڑنا پڑے اور برتن میں جمع کر رکھا ہے تو اس میں بھی لڑ کر وصول کرنے کی اجازت ہے مگر یہاں ہتھیار سے لڑنے کی اجازت نہیں اور یہ حکم اس وقت ہے کہ پانی اس کی حاجت سے زائد ہے یہی حکم مخمصہ کا بھی ہے کہ کسی کو بھوک سے ہلاکت کا اندیشہ ہے اور دوسرے کے پاس حاجت سے زائد کھانا ہے اوراُس کو نہیں دیتا تو لڑسکتا ہے مگر ہتھیار سے لڑنے کی اجازت نہیں (درمختار)

اشربہ کا بیان

حدیث۱:

صحیح مسلم میں عائشہ رضی اﷲ تعالیٰ عنہا سے مروی ہے کہتی ہیں کہ رسول اﷲ ﷺکے لئے مشک میں ہم نبیذ بناتے صبح کو بناتے تو عشا تک پیتے اور عشا کو بناتے تو صبح تک پیتے(یہ گرمی کے زمانے میں ہوتا تھا)

حدیث۲:
صحیح مسلم میں ابن عباس رضی اﷲ تعالیٰ عنہما سے مروی ہے کہ رسولﷺ کے لئے اول شب میں نبیذ بنائی جاتی صبح کے وقت اُسے پیتے دن میں اور رات میں پھر دوسرے روز دن اور رات میں اور تیسرے دن عصر تک پھر اگر بچ رہتی تو خادم کو پلا دیتے یا گرا دی جاتی ( یہ جاڑے کے زمانے میں ہوتا)۔ 
حدیث۳:
صحیح مسلم میں جابر رضی اﷲ تعالیٰ عنہ سے مروی کہ رسول اﷲ ﷺ کے مشک میں نبیذ بنائی جاتی۔ مشک نہ ہوتی تو پتھر کے برتن میں بنائی جاتی۔ 
حدیث۴:
امام بخاری اپنی صحیح میں سہل بن سعد رضی اﷲ تعالیٰ عنہ سے روایت کرتے ہیں کہ ابو اُسید ساعدی حضور ﷺ کے پاس حاضر ہوئے اور حضور کو اپنی شادی کی دعوت دی (جب حضور تشریف لائے) تو اُن کی زوجہ جو دلھن تھیں وہی خادمہ کا کام انجام دے رہی تھیں انھوں نے حضور کے لئے پانی میں کھجوریں رات میں ڈال دی تھیں وہی پانی حضور ﷺ کو پلایا۔ 
حدیث۵:
امام بخاری نے اپنی صحیح میں روایت کی ہے کہ حضرت عمر اور ابو عبیدہ اور معاذ رضی اﷲ تعالیٰ عنہم نے مثلث کے پینے کو جائز فرمایا ہے اور براء بن عازب و ابو حجیفہ  رضی اﷲ تعالیٰ عنہما سے نصف حصہ پکا دینے کے بعد انگور کا شیرہ  پیا۔ ابن عباس رضی اﷲ تعالیٰ عنہما نے کہا کہ انگور کا رس جب تک تازہ ہے پیو۔ 
حدیث۶:
بخاری نے  اپنی صحیح میں ابوجوہر رضی اﷲ تعالیٰ عنہ سے روایت کی کہتے ہیں میں نے ابن عباس سے باذق (ایک قسم کی شراب ہے) کے بارے میں دریافت کیا تو فرمایا کہ محمد ﷺ باذق سے پہلے گزر چکے ہیں لہٰذا جو نشہ پیدا کرے وہ حرام ہے اور فرمایا کہ پینے کی چیزیں حلال و طیب ہیں اور حلال و طیب کے علاوہ حرام و خبیث ہیں ۔ 
حدیث۷:
امام بخاری اپنی صحیح میں ابوہریرہ رضی اﷲ تعالیٰ عنہ سے روایت کرتے ہیں کہ بیشک معراج کی رات ایلیا (بیت المقدس) میں حضور کے سامنے دو پیالے پیش کئے گئے ایک شراب کا دوسرا دودھ کا حضور نے دونوں کو  دیکھ کر دودھ کا پیالہ لے لیا۔ جبرئیل نے کہا الحمد للہ خدا تعالیٰ نے آپ کو فطرت کی ہدایت کی اگر آپ شراب لے لیتے تو آپ کی اُمت گمراہ ہو جاتی۔ 
حدیث۸:
ابوداؤد و ابن ماجہ نے ابو مالک اشعری رضی اﷲ تعالیٰ عنہ سے روایت کی کہ رسول اﷲ ﷺ نے فرمایا میری امت کے کچھ لوگ خمر (شراب) پئیں گے اور اس کا نام کچھ دوسرا رکھ لیں گے۔ 
مسائلِ فقہیّہ


لغت میں پینے کی چیز کو شراب کہتے ہیں اور اصطلاح فقہا میں شراب اُسے کہتے ہیں جس سے نشہ ہوتا ہے اس کی بہت قسمیں ہیں ۔ خمر انگور کی شراب کو کہتے ہیں یعنی انگور کا کچا پانی جس میں جوش آجائے اور شدت پیدا ہو جائے۔ امام اعظم رضی اﷲ تعالیٰ عنہ کے نزدیک یہ بھی ضروری ہے کہ اس میں جھاگ پیدا ہو۔ اور کبھی ہر کر شراب کو مجازاً خمر کہہ دیتے ہیں ۔ 
مسئلہ ۱ :
خمر حرام بعینہٖ ہے اس کی حرمت نصِ قطعی سے ثابت ہے اور اس کی حرمت پر تمام مسلمانوں کا اجماع ہے اس کا قلیل و کثیر سب حرام ہیں اور یہ پیشاب کی طرح نجس ہے اور اس کی نجاست غلیظہ ہے جو اس کو حلال بتائے کافر ہے کہ نصِ قرآنی کا منکر ہے مسلم کے حق میں یہ متقوم نہیں یعنی اگر کسی نے مسلمان کی یہ شراب تلف کر دی تو اس پر ضمان نہیں اور اس کو خریدنا صحیح نہیں ۔ اس سے کسی قسم کا انتقاع جائز نہیں نہ دوا کے طور پر استعمال کر سکتا ہے  نہ جانور کو پلا سکتا ہے نہ اسے مٹی بھگا سکتا ہے نہ حقنہ کے کام میں لائی جا سکتی ہے۔ اس کے پینے والے کو حد ماری جائے گی اگرچہ نشہ نہ ہوا ہو۔ (درمختار وغیرہ)

مسئلہ ۲ :
جانوروں کے زخم میں بھی بطور علاج اس کو  نہیں لگا سکتے۔ (عالمگیری)

مسئلہ ۳ :
شیرہ انگور کو پکایا یہاں تک کہ دو تہائی سے کم جل گیا یعنی ایک تہائی سے زیادہ باقی ہے اور اس میں نشہ ہو یہ بھی حرام اور نجس ہے۔ (درمختار)

مسئلہ ۴ :
رطب یعنی تر کھجور کا پانی اور منقیٰ کو پانی میں بھگایا گیا جب یہ پانی تیز ہو جائے اور جھاگ پھینکے یہ بھی حرام و نجس ہیں ۔ (درمختار)

مسئلہ۵ :
شہد ، انجیر ، گیہوں ، جَو وغیرہ کی شرابیں بھی حرام ہیں مثلاً یہاں ہندوستان میں کہوے کی شراب بنتی ہے جب ان میں نشہ ہو حرام ہیں ۔ (درمختار)

مسئلہ ۶ :
کافر یا بچہ کو شراب پلانا بھی حرام ہے اگرچہ بطور علاج پلائے اور گناہ اسی پلانے والے کے ذمہ ہے۔ (ہدایہ) بعض مسلمان انگریزوں کی دعوت کرتے ہیں اور شراب بھی پلاتے ہیں وہ گنہگار ہیں اس شراب نوشی کا وبال انھیں پر ہے۔ 
مسئلہ ۷ :
نبیذ یعنی کھجور یا منقیٰ کو  پانی میں بھگویا جائے وہ پانی نشہ پیدا ہونے سے پہلے پیا جائے یہ جائز ہے احادیث سے اس کا جواز ثابت ہے۔ 
مسئلہ ۸ :
تونبے اور ہر قسم کے برتنوں میں نبیذ بنانا جائز ہے بعض خاص برتنوں میں نبیذ بنانے کی ابتدا میں ممانعت آئی تھی مگر بعد میں یہ ممانعت منسوخ ہو گئی۔ 
مسئلہ ۹ :
گھوڑی کے دودھ میں بھی نشہ ہوتا ہے اس کا پینا بھی ناجائز ہے۔ (درمختار)

مسئلہ ۱۰ :
بھنگ اور افیون اتنی استعمال کرنا کہ عقل فاسد ہو جائے ناجائز ہے  جیسا کہ افیونی اور بھنگیڑے استعمال کرتے ہیں اور اگر کمی کے ساتھ اتنی استعمال کی گئی کہ عقل میں فتور نہیں آیا جیسا کہ بعض نسخوں میں افیون قلیل جز ہوتا ہے کہ فی خوراک اس کااتنا خفیف جز ہوتا ہے کہ استعمال کرنے والے کو پتا بھی نہیں چلتا کہ افیون کھائی ہے اس میں حرج نہیں ۔ (درمختار)

مسئلہ ۱۱ :
بعض عورتیں بچوں کو افیون کھلایا کرتی ہیں اور اُن کی  غرض یہ ہوتی ہے کہ اس کے نشہ میں پڑا رہے گا پریشان نہیں کرے گا یہ بھی ناجائز ہے کیونکہ اگر بچہ کو اگرچہ تھوڑی  مقدار میں دی جاتی ہے مگر وہ اتنی ضرور ہوتی ہے کہ اُس کی عقل میں فتور آجائے۔ 
مسئلہ۱۲ :
چانڈو اور مدک بھی افیون کے استعمال کے طریقہ ہیں کہ اس کا دھواں پیا جاتا ہے جیسا کہ تمباکو پیتے ہیں یہ بھی ناجائز ہے بلکہ غالباً افیون استعمال کرنے کی سب صورتوں میں یہ صورت زیادہ قبیح و مضر ہے۔ 
مسئلہ ۱۳ :
چرس گانجا یہ بھی ایسی چیز ہے کہ اس سے عقل میں فتور آجاتا ہے اس کا پینا ناجائز ہے۔ 
مسئلہ ۱۴:
  جواز الطیب میں نشہ ہوتا ہے اس کا استعمال بھی اتنی مقدار میں ناجائز ہے کہ نشہ پیدا ہوجائے اگرچہ اس کا حکم بھنگ سے کم درجہ کا ہے۔ 
مسئلہ ۱۵ :
خشک چیزیں جو نشہ لاتی ہیں جیسے بھنگ وغیرہ یہ نجس نہیں ہیں ۔ لہٰذا ضماد وغیرہ میں خارجی طور پر ان کو استعمال کرنے میں کوئی حرج نہیں کہ اس طرح استعمال میں نشہ نہیں پیدا ہو گا پھر ناجائز کیوں ہو۔ 
مسئلہ۱۶ :
حقہ کے متعلق علماء کے مختلف اقوال ہیں مگر قول فیصل یہ ہے کہ اس کی مختلف صورتیں ہیں ایک یہ کہ حقہ پی کر عقل جاتی رہتی ہے جیسا کہ رام پور بریلی شاہ جہاں پور میں بعض لوگ رمضان شریف میں افطار کے بعد خاص اہتمام سے حقہ بھرتے ہیں اور اس زور سے دم لگاتے ہیں کہ چلم سے اونچی اونچی لو اُٹھتی ہے اور پینے والے بیہوش ہو کر گر پڑتے ہیں اور بہت دیر تک بیہوش پڑے رہتے ہیں ۔ پانی کے چھینٹے دینے اور پانی پلانے سے ہوش آتا ہے اس طرح حقہ پینا حرام ہے۔ دوسری صورت یہ ہے کہ نہ بیہوش ہو نہ عقل میں فتور پیدا ہو مگر گھٹیا خراب تمباکو پیا جائے۔ اور حقّہ تازہ کرنے کا بھی چنداں خیال نہ ہو جس سے منہ میں بدبو ہو جاتی ہے ایسا حقّہ مکروہ ہے اور اس حقہ کو پی کربغیر منہ صاف کئے مسجد میں جانا منع ہے اس کا وہی حکم ہے جو کچے لہسن پیاز کھانے کا ہے۔ تیسری صورت یہ ہے کہ تمباکو بھی اچھا ہو اورحقہ بھی بار بار تازہ کیا جاتا ہو کہ پینے سے منہ میں بدبو نہ پیدا ہویہ مباح ہے اس میں اصلاً کراہت نہیں ۔ بعض لوگوں نے حقہ کے حرام بتانے میں نہایت غلو کیا اور حد سے تجاوز کیا۔ یہاں تک کہ اس کے متعلق حدیثیں بھی معاذاﷲ وضع کر ڈالیں ان کی باتیں قابل اعتبار نہیں ۔ 
مسئلہ۱۷:
قہوہ ، کافی ، چائے کا پینا جائز ہے کہ ان میں نہ نشہ ہے نہ تفتیرعقل البتہ یہ چیزیں خشکی لاتی ہیں اور نیند کو دفع کرتی ہیں اسی لئے مشائخ ان کو پیتے ہیں کہ نیند کا غلبہ جاتا رہے اور شب بیداری میں مدد ملے اور کسل اور کاہلی کو بھی یہ چیزیں دفع کرتی ہیں ۔ 
مسئلہ۱۸ :
جس شخص کو افیون کی عادت ہے اُسے لازم ہے کہ ترک کرے اگر ایک دم چھوڑنے میں ہلاکت کا اندیشہ ہے تو آہستہ آہستہ کمی کرتا رہے یہاں تک کہ وہ عادت جاتی رہے اور ایسا نہ کیا تو گنہگار و فاسق ہے۔ (ردالمحتار)

شکار کا بیان


اﷲ عزوجل فرماتا ہے:


یَا اَیُّھَا الَّذِیْنَ اٰمَنُوْا اَوْفُوْا بِالْعُقُوْدِ ط اُحِلَّتْ لَکُمْ بَھِیْمَۃُ الْاَنْعَامِ اِلَّا مَا یُتْلیٰ عَلَیْکُمْ غَیْرَ مُحِلِّی الصَّیْدِ وَاَنْتُمْ حُرُمٌ ط


( اے ایمان والو اپنے قول پورے کرو تمہارے لئے حلال ہوئے بے زبان مویشی مگر وہ جو آگے سنا یا جائے گا تم کو لیکن شکار حلال نہ سمجھو جب تم احرام میں ہو)


اور فرماتا ہے:


وَاِذَا حَلَلْتم فَاصْطَادُوْا 


(اور جب تم احرام سے باہر ہو جاؤتو شکار کر سکتے ہو)


اور فرماتا ہے:


یَسْئَلُوْنَکَ مَا ذَا اُحِلَّ لَھُمْ ط قُلْ اُحِلَّ لَکُمُ الطَّیِّبٰتُ وَمَا عَلَّمْتُمْ مِّن الْجَوَارِحِ مّکَلِبِّیْنَ تُعَلِّمُوْنَھُنَّ مِمَّا عَلَّمَکُمُ اللّٰہُز فُکُلُوْا مِمَّا اَمْسَکْنَ عَلَیْکُمْ وَاذْکُرُوا اسْمَ اللّٰہِ عَلَیْہِص وَاتَّقُواللّٰہَ ط اِنَّ اللّٰہَ سَرِیْعُ الْحِسَابِ ہ


(اے محبوب تم سے پوچھتے ہیں کہ ان کے لئے کیا حلال ہو۔ تم فرما دو کہ حلال کی گئیں تمہارے لئے پاک چیزیں اور جو شکاری جانور تم نے سکھالئے انہیں شکار پر دوڑاتے جو علم تمہیں خدا نے دیا اس میں اُنہیں سکھاتے تو دکھاؤ اس میں سے جو مار کر تمہارے لئے رہنے دیں اور اس پر اﷲ کا نام لو اور اﷲ سے ڈرتے رہو بیشک اﷲ جلد حساب کرنے والا ہے)


اور فرماتا ہے:


یَا اَیَّھَا الَّذِیْنَ اٰمَنُوْا لَا تَقْتُلُوْا الصَّیْدَ وَاَنْتُمْ حُرُمٌ


(اے ایمان والو شکار نہ مارو جب تم احرام میں ہو)



اور فرماتا ہے:


اُحِلَّ لَکُمْ صَیْدُ الْبَحْرِ وَطَعَامُہٗ مَتَاعاً لَّکُمْ وِلِلسَّیَّارَۃِ ج وَحُرِّمَ عَلَیْکُمْ صَیْدُ الْبَرِّ مَا دُمْتُمْ حُرُماً ط


(دریا کا شکار تمہارے لئے حلال ہے اور اس کا کھانا تمہارے اور مسافروں کے فائدہ کو اور تم پر حرام ہے خشکی کا شکار جب تک تم احرام میں ہو)


حدیث ۱:
رسول اﷲ ﷺ نے فرمایا شکار کو حلال جانو اس لئے کہ اﷲ عزوجل نے اس کو حلال فرمایا مجھ سے پہلے اﷲ کے بہت سے رسول تھے وہ سب شکار کیا کرتے تھے۔ اپنے لئے اور اپنے  بال بچوں کے لئے حلال رزق تلاش کرو اس لئے کہ یہ جہاد فی سبیل اﷲ کی طرح ہے اور جان لو کہ اﷲ صالح تجار کا مددگار ہے۔ 
حدیث ۲:
صحیح بخاری و مسلم میں عدی بن حاتم رضی اﷲ تعالیٰ عنہ سے مروی کہتے ہیں مجھ سے رسول اﷲ ﷺ نے فرمایا جب تم اپنا کتّا چھوڑو تو بسم اﷲ کہہ لو اگر اس نے پکڑ لیا اور تم نے جانور کو زندہ پا لیا تو ذبح کر لو اور اگر کتّے نے مار ڈالا ہے اور اُس میں سے کچھ کھایا نہیں تو کھاؤ اور اگر کھا لیا تو نہ کھاؤ کیونکہ اُس نے اپنے لئے شکار پکڑا اور اگر تمہارے کتّے کے ساتھ دوسرا کتّا شریک ہو گیا اور جانور مر گیا تو نہ کھاؤ کیونکہ تمہیں یہ نہیں معلوم کہ کس نے قتل کیا اور جب شکار پر تیر چھوڑو تو بسم اﷲ کہہ لو اور اگر شکار غائب ہو گیا اور ایک دن تک نہ ملا اور اُس میں تمہارے تیر کے سوا کوئی دوسرا نشان نہیں ہے تو اگر چاہو کھا سکتے ہو اور اگر شکار پانی میں ڈوبا ہوا ملا تو نہ کھاؤ۔ 
حدیث ۳:
صحیح بخاری  و مسلم میں عدی بن حاتم رضی اﷲ تعالیٰ عنہ سے مروی کہتے ہیں میں نے عرض کیا یا رسول اﷲ ہم سکھائے ہوئے کتّے کو شکار پر چھوڑتے ہیں فرمایا کہ جو تمہارے لئے اُس نے پکڑا ہے اُسے کھاؤ میں نے عرض کی اگرچہ مار ڈالیں فرمایا اگرچہ مار ڈالیں  میں نے عرض کی ہم تیر سے شکار کرتے ہیں فرمایا تیر نے جسے چھید دیا اُسے کھاؤ اور پٹ تیر شکار کو لگے اور مر جائے تو نہ کھاؤ کیونکہ دب کر مرا ہے۔ 
حدیث ۴:
امام بخاری نے عطا رضی اﷲ تعالیٰ عنہ سے روایت کی کہ اگر کتّے نے شکار کا خون پی لیا اور گوشت نہ کھایا تو اُس جانور کو کھا سکتے ہو۔ 
حدیث ۵:
صحیح بخاری و مسلم میں ابو ثعلبہ خشنی رضی اﷲ تعالیٰ عنہ سے مروی کہتے ہیں میں نے عرض کی یا رسول اﷲ ہم اہل کتاب کی زمین میں رہتے ہیں کیا اُن کے برتن میں کھا سکتے ہیں اور شکار کی زمین میں رہتے ہیں اور میں کمان سے شکار کرتا ہوں اور ایسے کتّے سے شکار کرتا ہوں جو معلم نہیں ہے اور معلم کتّے سے بھی شکار کرتا ہوں اس میں کیا چیز میرے لئے درست ہے۔ ارشاد فرمایا ، وہ جو تم نے اہل کتاب کے برتن کا ذکر کیا (اس کا حکم یہ ہے) کہ اگر تمہیں دوسرا برتن ملے تو اُس میں نہ کھاؤ اور دوسرا برتن نہ ملے تو اُسے دھو لو پھر کھاؤ۔ اور کمان سے جو تم نے شکار کیا اور بسم اﷲ کہہ لی تو کھاؤ اور معلم کتّے سے جو شکار کیا اور بسم اﷲ کہہ لی تو کھاؤ اور غیر معلم سے جو شکار کیا ہے اور اُسے ذبح کر لیا تو کھاؤ۔ 
حدیث ۶:
صحیح مسلم میں انہیں سے مروی کہ رسول اﷲ ﷺ نے فرمایا جب تیر سے شکار مارو غائب ہو جائے پھر مل جائے تو کھا لو جب کہ بدبو دار نہ ہو۔ 
حدیث ۷:
ابوداؤد نے عدی بن حاتم  رضی اﷲ تعالیٰ عنہ سے روایت کی کہ نبی کریم ﷺ نے فرمایا کہ کتّے یا باز کو اگر تم نے سکھا لیا ہے پھر اُسے شکار پر چھوڑتے وقت بسم اﷲ کہہ لی ہے تو کھاؤ جو تمہارے لئے پکڑے میں نے کہا اگرچہ مار ڈالے فرمایا اگرچہ مار ڈالے اور اُس میں سے نہ کھائے تو تمہارے لئے پکڑا ہے۔ 
حدیث ۸:
کتاب الآثار میں امام محمد رحمۃ اﷲ تعالیٰ علیہ نے ابن عباس رضی اﷲ تعالیٰ عنہما سے روایت کی ہے کہ تمہارے کتّے نے جس چیز کو تمہارے لئے پکڑا ہے اسے کھاؤ اگر وہ سیکھا ہوا ہے پھر اگر اُس کتّے نے اس سے کچھ کھا لیا تو نہ کھاؤ اس لئے کہ اس نے اپنے ہی لئے پکڑا ہے لیکن اگر شکرہ اور باز نے کھا بھی لیا ہے تب بھی کھا سکتے ہو اس واسطے کہ اس کی تعلیم یہ ہے کہ جب تم اُسے بلاؤ تو آجائے اور وہ تمہاری مار کی برداشت نہیں کر سکتا کہ مار کھانا چھڑا دو۔ 
حدیث ۹:
ابوداؤد نے اُنہیں سے روایت کی کہتے ہیں میں نے عرض کی یا رسول اﷲ میں شکار کو تیر مارتا ہوں اور دوسرے دن اپنا تیر اس میں پاتا ہوں ۔ فرمایا کہ جب تمہیں معلوم ہو کہ تمہارے تیر نے اُسے مارا ہے اور اس میں کسی درندہ کا نشان نہ دیکھو توکھا لو۔ 
حدیث ۱۰:
امام احمد نے عبداﷲ بن عمرو رضی اﷲ تعالیٰ عنہ سے روایت کی کہ حضور نے فرمایا ایسی چیز کو کھاؤ جس کو تمہاری کمان یا تمہارے ہاتھ نے شکار کیا ہو۔ ذبح کیا ہو یا نہ کیا ہو اگرچہ وہ آنکھوں سے غائب ہو جائے جب تک اس میں تمہارے تیر کے سوا دوسرا نشان نہ ہو۔ 
حدیث ۱۱:
ترمذی نے جابر رضی اﷲ تعالیٰ عنہ سے روایت کی کہتے ہیں مجوسی کے کتّے نے جو شکار کیا ہے اُس کی ہمیں ممانعت ہے۔ 
حدیث ۱۲:
امام بخاری نے اپنی صحیح میں ابن عمر رضی اﷲ تعالیٰ عنہما سے روایت کی فرماتے ہیں کہ غلہ مارنے سے جو جانور مر گیا وہ موقوذہ ہے (یعنی اُس کا کھانا حرام ہے)۔ 
حدیث ۱۳:
صحیح بخاری میں ہے کہ حضرت حسن بصری اور ابراہیم نخعی رضی اﷲ تعالیٰ عنہما نے فرمایا کہ جب شکار کو مارا جائے اور اُس کا ہاتھ یا پیر کٹ کر الگ ہو جائے تو الگ ہونے والے کو نہ کھایا جائے اور باقی کھا سکتا ہے ابراہیم نخعی فرماتے ہیں کہ جب گردن یا وسط جسم میں مارو تو کھا سکتے ہو (یعنی گردن جدا ہو جائے یا وسط کٹ جائے تو اس ٹکڑے کو بھی کھایا جائے گا۔ 
حدیث ۱۴:
طبرانی اور حاکم اور بیہقی و ابن عساکر نے رزین بن جیش سے روایت کی انھوں نے حضرت عمر بن الخطاب رضی اﷲ تعالیٰ عنہ سے سُنا وہ فرماتے ہیں کہ خرگوش کو لکڑی یا پتھر سے مار کر (بغیر ذبح کئے ) نہ کھاؤلیکن بھالے اور برچھی اور تیر سے مار کر کھاؤ۔ 
حدیث ۱۵:
صحیح بخاری میں ابن عمر رضی اﷲ تعالیٰ عنہما سے مروی رسول اﷲ ﷺ نے فرمایا جانوروں کی حفاظت اور شکاری کتّے کے سوا جس نے اور کتّا پالا اُس کے عمل سے ہر دن دو قیراط کم ہو جائے گا۔ 
مسائلِ فقہیّہ


شکار اُس وحشی جانور کو کہتے ہیں جو آدمیوں سے بھاگتا ہو اور بغیر حیلہ نہ پکڑا جا سکتا ہو اور کبھی فعل یعنی اس جانور کے پکڑنے کو بھی شکار کہتے ہیں ۔ حرام و حلال دونوں قسم کے جانور کو شکار کہتے ہیں شکار سے جانور حلال ہونے کے لئے پندرہ شرطیں ہیں ۔ پانچ شکار کرنے والے میں اور پانچ کتّے میں اور پانچ شکار میں :


(۱) شکاری ان میں سے ہو جن کا ذبیحہ جائز ہوتا ہے۔ 

(۲) اُس نے کتّے  وغیرہ کو شکار پر چھوڑا ہو۔ 

(۳) چھوڑنے میں ایسے شخص کی شرکت نہ ہو جس کا شکار حرام ہو۔ 

(۴) بسم اﷲ قصداً ترک نہ کی ہو۔ 

(۵) چھوڑنے اور پکڑے کے درمیان کسی دوسرے کام میں مشغول نہ ہوا ہو۔ 

(۶) کتّا معلم (سکھایا ہوا) ہو۔ 

(۷) جدھر چھوڑا گیا ہو اُدھر ہی جائے۔ 

(۸) شکار پکڑنے میں ایسا کتّا شریک نہ ہوا ہو جس کا شکار حرام ہے۔ 

(۹) شکار کو زخمی کر کے قتل کرے۔ 

(۱۰) اُس میں سے کچھ نہ کھائے۔ 

(۱۱) شکار حشرات الارض میں سے نہ ہو۔ 

(۱۲) پانی کا جانور ہو تو مچھلی ہی ہو۔ 

(۱۳) بازوؤں یا پاؤں سے اپنے آپ کو شکار سے بچائے۔ 

(۱۵) کیلے یا پنجہ والا جانور نہ ہو۔ 

(۱۵) شکاری کے وہاں تک پہنچنے سے پہلے ہی مر جائے۔ یعنی ذبح کرنے کا موقع ہی نہ ملا ہو۔ 

یہ شرائط  اُس جانور کے متعلق ہیں جو مر گیا ہو اور اس کا کھانا حلال ہو۔ 
مسئلہ ۱:
شکار کرنا ایک مباح فعل ہے مگر حرم یا احرام میں خشکی کاجانور شکار کرنا حرام ہے اسی طرح اگر شکار محض لہو کے طور پر ہو تو وہ مباح نہیں ۔ (درمختار) اکثر اس فعل سے مقصود ہی کھیل اور تفریح ہوتی ہے اسی لئے عرف عام میں شکار کھیلنا بولا جاتا ہے جتنا وقت اور پیسہ شکار میں خرچ کیا جاتا ہے اگر اس سے بہت کم داموں میں گھر بیٹھے ان لوگوں کو وہ جانور مل جایا کرے تو ہرگز راضی  نہ ہوں گے وہ یہی چاہیں گے کہ جو کچھ ہو ہم تو خود اپنے ہاتھ سے شکار کریں گے اس سے معلوم ہوا کہ ان کا مقصد کھیل اور لہو ہی ہے۔ شکار کرنا جائز و مباح اُس وقت ہے کہ اس کا صحیح مقصد ہو مثلاً کھانا یا بیچنا یا دوست احباب کو ہدیہ کرنا یا اُس کے چمڑے کو کام میں لانا یا اُس جانور سے اذیت کا اندیشہ ہے اس لئے قتل کرنا وغیرہ ذلک۔ 
مسئلہ ۲:
جس جانور کا گوشت حلال ہے اُس کے شکار سے بڑا مقصود کھانا ہے اور حرام جانور کو بھی کسی غرض صحیح سے شکار کرنا جائز ہے مثلاً اس کی کھال یا بال کو کام میں لانا مقصود ہے یا وہ موذی جانور ہے اُس کے ایذا سے بچنا مقصود ہے۔ (شلبیہ) بعض آدمی جنگلی خنزیر کا شکار کرتے ہیں یا شیر  وغیرہ کا جنگلوں میں جا کر شکار کرتے ہیں اس غرض سے نہیں کہ لوگوں کو اُن کی اذیت سے بچائیں بلکہ محض تفریح خاطر اور اپنی بہادری کے لئے اس قسم کے شکار کھیلے جاتے ہیں یہ شکار مباح نہیں ۔ 
مسئلہ ۳:
شکار کو پیشہ بنا لینا اور کسب کا ذریعہ کر لینا جائز ہے بعض فقہا نے اس کو ناجائز یا مکروہ کہا یہ صحیح نہیں کیونکہ کراہت جب ہی ہو سکتی ہے کہ اس کے لئے دلیل شرعی ہو اور دلیل میں یہ کہنا کہ جان مارنے کا پیشہ کر لینا قساوت قلب کا سبب ہوتا ہے اس سے بھی کراہت ثابت نہیں صرف اتنا ہی ثابت ہو گا کہ دوسرے جائز پیشے اس سے بہتر ہیں ورنہ لازم آئے گا کہ قصاب کا پیشہ بھی مکروہ ہو حالانکہ اس کی کراہت کا قول کسی سے منقول نہیں ۔ (ردالمحتار)

مسئلہ۴:
جنگلی جانور کو جو شخص پکڑے اُس کی مِلک ہو جاتا ہے پکڑنا حقیقۃً ہو یا حکماً۔ حکماً کی صورت یہ ہے کہ جو چیز شکار کے لئے موضوع ہو اس کا استعمال کرے اور استعمال سے مقصود شکار کرنا نہ ہو لہٰذا اگر جال تانا اور اُس میں جانور پھنس گیا تو جال والے کا ہو گیا۔ جال اسی مقصد سے تانا ہو یا کچھ مقصد نہ ہو ہاں اگر کھانے کے لئے تانا تو اس کی مِلک نہیں جب تک پکڑ نہ لے۔ حکماً پکڑنے کی دوسری صورت یہ ہے ک جو چیز شکار کے لئے موضوع نہ ہو اُس کو بقصد شکار استعمال کرے مثلاً شکار پکڑنے کے لئے دیرہ نصب کیا اور اس میں شکار آگیا اور بند ہو گیا تو دیرہ والا مالک ہو گیا یا مکان کا دروازہ اس غرض سے کھول رکھا تھا اُس میں ہرن آگیا اور دروازہ بند کر لیا۔ (ردالمحتار)

مسئلہ ۵:
جال تانا تھا اس میں شکار  پھنسا کسی دوسرے نے اس کو پکڑ لیا تو شکار والے کا ہے اُس کا نہیں جس نے پکڑ لیا ہاں اگر وہ جال نے نکل کر بھا گ گیا یا اُڑ گیا اور دوسرے نے پکڑ لیا تو اس پکڑنے والے کا ہے جال والے کا نہیں اور اگر جال میں پھنسا اور جال والے نے پکڑلیا پھر اس سے چھوٹ کر بھاگا اور دوسرے نے پکڑا تو جال والے ہی کا ہے کہ پکڑنے سے اس کی مِلک ہو گیا اور بھاگنے سے مِلک نہیں جاتی۔ (عالمگیری)

مسئلہ ۶:
پانی کاٹ کر اپنی زمین میں لایا اس غرض سے پانی کے ساتھ مچھلیاں آئیں گی اور اُن کو شکار کرے گا پانی کے ساتھ مچھلیاں آئیں اور پانی جاتا رہا مچھلیاں زمین پر پڑی رہیں یا تھوڑا سا پانی باقی ہے کہ بغیر شکار کئے مچھلیاں ویسے ہی پکڑی جا سکتی ہیں یہ مچھلیاں زمین والے کی  ہیں دوسرا شخص ان کو نہیں پکڑ سکتا جو پکڑے گا اُسے تاوان دینا ہوگا اور اگر پانی زیادہ ہے کہ بغیر شکار کئے مچھلیاں ہاتھ نہیں آتیں تو جو چاہے پکڑ لے تو یہی پکڑنے والا مالک ہے۔ (عالمگیری)

مسئلہ ۷:
ایک شخص نے پانی میں جال ڈالا دوسرے نے شص پھینکی مچھلی جال میں آئی اور اُس نے شص کو بھی پکڑ لیا اگر جال کے باریک حصہ میں آ چکی ہے تو جال والے کی ہے۔ (عالمگیری)

مسئلہ ۸:
پانی میں کانٹا والا مچھلی پھنسی اس نے باہر پھینکی خشکی میں گری اور ایسی جگہ گری کہ یہ اُس کے پکڑنے پر قادر ہے پھر تڑپ کر پانی میں چلی گئی تو یہ شخص اُس کا مالک ہو گیا اور اگر باہر نکالنے سے پہلے ہی ڈورا  ٹوٹ گیا تو مالک نہ ہوا۔ (عالمگیری)

مسئلہ ۹:
کسی شخص نے گڑھا کھودا تھا اس میں شکار آکر گرا تو جو شخص پکڑ لے اسی کا ہے اور اگر گڑھا کھودنے سے مقصود ہی یہ تھا کہ اس میں شکار گرے گا اور پکڑوں گا تو شکار اسی کا ہے دوسرے کو اس کا پکڑنا جائز نہیں ۔ (خانیہ)

مسئلہ ۱۰:
کنواں کھودا تھا اور یہ مقصد تھا کہ اس کے ذریعہ سے شکار پکڑے گا اس میں شکار گرا  اگر کنویں والا وہاں سے قریب ہے کہ ہاتھ بڑھا کر شکار پکڑ سکتا ہے اسی کا ہے دوسرا شخص نہیں پکڑ سکتا۔ (عالمگیری)

مسئلہ ۱۱:
پھندے میں شکار پھنسا مگر رسی توڑ کر بھاگا دوسرے نے پکڑ لیا تو اسی کا ہے اور اگر پھندے والا اتنا قریب آچکا ہے کہ ہاتھ بڑھا کر پکڑ سکتا ہے اتنے میں شکار نے رسّی توڑائی اور دوسرے نے پکڑ لیا تو پھندے والے کا ہے۔ (ردالمحتار)

مسئلہ ۱۲:
کسی کے مکان میں دوسرے لوگوں کے کبوتروں نے انڈے بچے کئے تو یہ انڈے بچے اُسی کے ہیں  جس کے کبوتر ہیں دوسرے لوگوں کو یا مالک مکان کو ان کا پکڑنا اور رکھنا جائز نہیں ۔ (عالمگیری)

مسئلہ ۱۳:
شکار کو مارا وہ زخمی ہو ا مگر چوٹ سے بیہوش ہو گیا تھوڑی دیر بعد اُٹھ کے بھاگا اب دوسرے شخص نے مارا اور پکڑ لیا تو اسی دوسرے کا ہے اور اگر بے ہوشی میں پہلے شخص نے پکڑ لیا تھا تو پہلے کا ہے۔ اور اگر شکار زخمی ہو گیا تھا مگر پہلے نے پکڑا نہیں کچھ دنوں بعد  اچھا ہو گیا پھر دوسرے نے مارا اور پکڑا تو اس کا نہیں پہلے ہی شخص کا ہے۔ (عالمگیری)

مسئلہ ۱۴:
شکار کی مِلک کے متلعق یہ چند جزئیات اس لئے ذکر کئے کہ شکاریوں کو شکار کے لینے میں اس قدر شغف ہوتا ہے کہ وہ بالکل اس بات کا لحاظ نہیں رکھتے کہ یہ چیز ہمیں لینی جائز بھی ہے یا نہیں ۔ ان مسائل سے اُن کو یہ کرنا چاہئیے کہ کس صورت میں ہماری مِلک ہے اور کس صورت میں دوسرے کی تاکہ اپنی مِلک نہ ہو تو لینے سے بچیں ۔ 
جانوروں سے شکار کا بیان

مسئلہ ۱:
ہر درندہ جانور سے شکار کیا جا سکتا ہے بشرطیکہ وہ نجس العین نہ ہو اور اُس میں تعلیم کی قابلیت ہو اور اُسے سکھا بھی لیا ہو۔ درندہ کی دو قسمیں ہیں ۔  (۱) چوپایہ جیسے کتّا وغیرہ جس میں کیلا ہوتا ہے  (۲) پنجہ والا پرندہ جیسے باز ، شکرا وغیرہ۔ جس  درندہ میں قابلیت تعلیم نہ ہو اس کا شکار حلال نہیں مگر اس صورت میں کہ شکار پکڑ کر ذبح کر لیا جائے لہٰذا شیر اور ریچھ سے شکار حلال نہیں کہ ان دونوں میں تعلیم کی قابلیت ہی نہیں ۔ شیر اپنی علو ہمت اور ریچھ اپنی دنات اور خساست کی وجہ سے تعلیم کی قابلیت نہیں رکھتے۔ بعض فقہا نے چیل کو بھی قابل تعلیم نہیں مانا ہے کہ یہ بھی اپنی خساست کی وجہ سے تعلیم نہیں حاصل کرتی۔ (ہدایہ ، درمختار)

مسئلہ ۲:
کتّا چیتا وغیرہ چوپایہ کے معلم ہونے کی علامت یہ ہے کہ پے درپے تین مرتبہ ایسا ہو کہ شکار کو پکڑے اور اُس میں سے نہ کھائے تو معلوم ہو گیا کہ یہ سیکھ گیا۔ اب اس کے بعد جو شکار کرے گا اور وہ مر بھی جائے تو اُس کا کھانا حلال ہے بشرطیکہ دیگر شرائط بھی پائے جائیں کہ اس کا پکڑنا ہی ذبح کے قائم مقام ہے اور شکرا باز وغیرہ شکاری پرندکے معلم ہونے کی پہچان یہ ہے کہ اُسے شکار پر چھوڑا  اس کے بعد واپس بلا لیا تو واپس آجائے اگر واپس نہ آئے تو معلوم ہوا کہ ابھی تمہارے قابو میں نہیں ہے معلم نہیں ہوا۔ (ہدایہ)

مسئلہ ۳:
کتّے نے شکار کو پکڑنے کے بعد اُس کاگوشت نہیں کھایا مگر خون پی لیا تو کوئی حرج نہیں ۔ شکرے باز وغیرہ پرند شکاریوں نے اگر گوشت میں سے کچھ کھا لیا تو جانور حلال ہے کہ یہ بات اُس کے معلم ہونے کے خلاف نہیں اور اگر مالک نے شکار میں سے ٹکڑا کاٹ کر کتّے کو دیا اور اُس نے کھا لیا تو مابقی گوشت کھایا جائے گا کہ اس صورت میں اُس نے خود نہیں کھایا مالک نے کھلایا تب کھایا اسی طرح اگر مالک نے شکار کو محفوظ کر لیا اُس کے بعد کتّے نے اُس میں سے چھین جھپٹ کر کچھ کھا لیا تو مابقی گوشت جائز ہے کہ یہ بات اُس کے معلم ہونے کے خلاف نہیں ۔ (زیلعی)

مسئلہ ۴:
کتّے کو شکار پر چھوڑا اس نے شکار کی بوٹی کاٹ لی اور اُسے کھا لیا اس کے بعد شکار کو پکڑا اور مار ڈالا تو یہ شکار حرام ہے کہ جب کتّے نے کھالیا تو معلم نہ رہا اور اُس کا مارا ہوا شکار حلال نہیں اور اگرکتّے نے بوٹی کاٹی مگر اُس کو کھایا نہیں چھوڑ دیا اور شکار کا پیچھا کیا شکار پکڑنے کے بعد جب مالک نے شکار پر قبضہ کر لیا اب کتّے نے وہ بوٹی کھائی تو جانور حلال ہے۔ (زیلعی)

مسئلہ ۵:
یہ ضروری ہے کہ شکاری جانور نے شکار کو زخمی کر کے مارا ہو محض دبوچنے سے مر گیا ہو توکھانا حلال نہیں ۔ کسی خاص جگہ پر زخم کرنا ضروری نہیں بلکہ جس مقام پر گھائل کر دیا ہو حلال ہونے کے لئے کافی ہے۔ (زیلعی) شکرا اپنے مالک کے پاس سے اُڑ گیا ایک مدّت کے بعد پھر آگیا مالک نے اس سے شکار کیا تو بغیر ذبح یہ شکار حلال نہیں کہ بھاگ جانے سے وہ معلم نہ رہا اب پھر جب تک اُس کا معلم ہونا ثابت نہ ہو جائے اُس کا مارا ہوا شکار حلال قرار نہیں پائے گا۔ (زیلعی)

مسئلہ ۶:
جو کتّا معلم ہو چکا تھا جب کبھی شکار میں سے کچھ کھا لے گا وہ شکار حرام ہے بلکہ اُس کے بعد کے شکار بھی حرام ہیں بلکہ اس سے پہلے کا شکار جو ابھی محفوظ ہے وہ بھی حرام ہاں جو کھایا جا چکا ہے اس کو حرام نہیں کہا جا سکتا۔ اس کتّے کو پھر سے سکھانا ہو گا کیونکہ شکار میں سے کھانے کی وجہ سے معلم نہ رہا جاہل ہو گیا اب اس کا شکار اُس وقت حلال ہو گا کہ سکھا لیا جائے۔ (ہدایہ)

مسئلہ ۷:
مسلم یا کتابی نے بسم اﷲ پڑھ کر شکاری جانور کو شکار پر چھوڑا تب مرا ہوا شکار حلال ہو گا۔ اگر مجوسی یا بت پرست یا مرتد نے چھوڑا تو حلال نہیں جس طرح ان کا ذبیحہ حلال نہیں اگرچہ انہوں نے بسم اﷲ پڑھی ہو اور اگر جانور کو چھوڑا نہیں بلکہ وہ خود ہی اپنے آپ شکار پر دوڑ پڑا اور پکڑ کر مار ڈالا یہ شکار حرام نہیں ۔ یونہی اگر یہ معلوم نہ ہو کہ کسی نے چھوڑا یا خود ہی جا کر پکڑ لایا یہ معلوم نہیں کہ کس نے مسلم نے یا مجوسی نے تو جانور حلال نہیں ۔ (درمختار ، ردالمحتار)

مسئلہ ۸:
شکار پر چھوڑتے وقت بسم اﷲ پڑھنا بھول گیا تو جانورحلال ہے جس طرح ذبح کرتے وقت اگر بسم اﷲ پڑھنا بھول گیا تو حلال ہے۔ حرام اُس وقت ہے جب قصداً نہ پڑھے۔ (درمختار)

مسئلہ ۹:
شکار پر چھوڑتے وقت قصداً بسم اﷲ نہیں پڑھی بلکہ جب کتّے نے جانور پکڑا اس وقت بسم اﷲ پڑھی جانور حلال نہ ہوا کہ بسم اﷲ پڑھنا اُس وقت ضروری تھا اب پڑھنے سے کچھ نہیں ہوتا۔ (ردالمحتار)

مسئلہ ۱۰:
مسلم نے شکار پر کتّا چھوڑامجوسی یا ہندو نے کتّے کو شہ دی  جیسا کہ شکار کرتے وقت کتّے کو جوش دلاتے ہیں اُس کے شہ دینے پر جوش میں آیا اور شکار مارا یہ حلال ہے اور اگر مجوسی نے چھوڑا اور مسلم نے شہ دی تو حرام ہے یعنی کتّا چھوڑنے کا اعتبار ہے اس کا اعتبار نہیں کہ کس نے جوش دلایا۔ اسی طرح اگر محرم نے شہ دی اور شکار پر جانور اُس نے چھوڑا ہے جو احرام نہیں باندھے ہوئے ہے تو جانور حلال ہے مگر محرم کواس صورت میں شکار کا فدیہ دینا ہو گا کہ اُس کو شکار میں مداخلت جائز نہیں ۔ (زیلعی)

مسئلہ ۱۱:
کتّا چھوڑا نہیں گیا بلکہ وہ خود چھوٹ گیا اور اپنے آپ شکار پر دوڑ پڑا کسی مسلم نے اس کو شہ دی اس سے جوش میں آیا اور شکار کو مارا یہ شکار حلا ل ہے اس صورت میں شہ دینا وہی چھوڑنے کے قائم مقام ہے۔ ان باتوں میں شکرے اور باز کا وہی حکم ہے جو کتّے کا ہے۔ (زیلعی) 

مسئلہ ۱۲:
کتّے کو شکار پر چھوڑا اُس نے کئی پکڑلئے سب حلال ہیں اور جس شکار پر چھوڑا  اس کو نہیں پکڑا دوسرے کو پکڑا یہ بھی حلال ہے اوراگرکتّے کو شکار پر نہ چھوڑا ہو بلکہ کسی اور چیز پر چھوڑا اور اُس نے شکار مارا یہ حلال نہیں کہ یہاں شکار کرنا ہی نہیں ہے۔ (ردالمحتار)

مسئلہ ۱۳:
شکاری جانور کو وحشی جانور پر چھوڑنا شکار ہے اگر پلاؤ اور مانوس جانور پر کتّا چھوڑا جائے اور وہ مار ڈالے تو یہ جانور حلال نہیں ہو گا کہ ایسے جانوروں کے حلال ہونے کے لئے ذبح کرنا ضروری ہے۔ ذکاۃ اضطراری یہاں کافی ہے۔ (درمختار)

مسئلہ ۱۴:
کتّے کے ساتھ اگر شکار کرنے میں دوسرا کتّا جس کا شکار حلال نہ ہو شریک ہو گیا تو یہ شکار حلال نہ ہو گا مثلاً دوسرا کتّا جو معلم نہ تھا اُاس کی شرکت میں شکار ہوا یا مجوسی کے کتّے کی شرکت میں شکار ہوا یا دوسرے کو کسی نے چھوڑا ہی نہیں ہے اپنے آپ کو شریک ہو گیا یا اُس دوسرے کے چھوڑنے کے وقت  قصداً بسم اﷲ چھوڑ دی ان سب صورتوں میں وہ جانور مردار ہے اس کا کھانا حرام ہے۔ (درمختار)

مسئلہ ۱۵:
یہ بھی ضروری ہے کہ کتّے کو جب شکار پر چھوڑا جائے فوراً دوڑ پڑے طویل وقفہ نہ ہونے پائے ورنہ جانور حلال نہ ہو گا۔ طویل وقفہ کا یہ مطلب ہے کہ دوسرے کام میں مشغول نہ ہو مثلاً چھوڑنے کے بعد پیشاب کرنے لگا یا کچھ کھانے لگا۔ اس صورت میں شکار حلال نہیں ۔ (درمختار ، ردالمحتار)

مسئلہ ۱۶:
چھوڑنے کے بعد کتّا شکار پر دوڑا مگر بعد میں شکار سے دہنے یا بائیں کو مڑ گیا یا شکار کی طلب کے سوا کسی دوسرے کام میں لگ گیا یا سُست پڑ گیا پھر کچھ وقفہ کے بعد شکار کا پیچھا کیا اور جانور کو مارا اس کا کھانا حلال نہیں ہاں ان صورتوں میں اگر کتّے کو پھر سے چھوڑا جاتا تو جانور حلال ہوتا یا مالک کے للکارنے سے شکار پر جھپٹتا اور مارتا تو کھایا جاتا۔ (ردالمحتار)

مسئلہ ۱۷:
اگر کتّے کا رُک جانا یا چھپ جانا آرام طلبی کے لئے نہ ہو بلکہ شکار کرنے کا یہ حیلہ داؤں ہو جس طرح چیتا شکار کو گھات سے پکڑتا ہے اس میں حرج نہیں ۔ (درمختار)

مسئلہ ۱۸:
شکار اگر زندہ مل گیا اور ذبح کرنے پر قدرت ہے تو ذبح کرنا ضروری ہے کہ ذکاۃ اضطراری مجبوری کی صورت میں ہے اور یہاں مجبوری نہیں ہے اور اگر جانور اُس کو زندہ ملا مگر یہ اُس کے ذبح پر قدرت نہیں رکھتا ہے کہ وقت تنگ ہے یا ذبح کا آلہ موجود نہیں ہے اس کی دو صورتیں ہیں اگر جانور میں حیاۃ اتنی باقی ہے جو مذبوح سے زیادہ ہے تو حرام ہے ورنہ جائز ہے۔ (ہدایہ)

مسئلہ ۱۹:
شکار تک پہنچ ہے گیا مگر اسے پکڑتا نہیں اگر اتنا وقت ہے کہ پکڑ کر ذبح کر سکتا تھا مگر کچھ نہیں کیا یہاں تک کہ مر گیا تو جانورنہ کھایا جائے اور وقت اتنا نہیں ہے کہ ذبح کر سکے تو حلال ہے۔ (ہدایہ)

مسئلہ ۲۰:
کتّے کو شکار پر چھوڑا اُس نے ایک شکار مارا پھر دوسرا مارا دونوں حلال ہیں اور اگر پہلا شکار کرنے کے بعد دیر تک رُکا رہا پھر دوسرا مارا تو دوسرا حرام ہے کہ پہلے شکار کے بعد جب وقفہ ہوا تو شکار پر چھوڑنا دوسرے کے بارے میں نہیں پایا گیا۔ (ہدایہ)

مسئلہ ۲۱:
معلم کتّے کے ساتھ دوسرے کتّے نے شرکت کی جس کا شکار حرام ہے مگر اُس نے شکار کرنے میں شرکت نہیں کی ہے بلکہ یہ کتّا گھیر گھار کر شکار کو ادھر لایا اور پہلے ہی کتّے نے شکار کو زخمی کیا اور مارا ہوتو اس کا کھانا مکروہ ہے اور اگر وہ دوسرا کتّا گھیر کر ادھر نہیں لایا بلکہ اُس نے پہلے کتّے کو دوڑایا اور اُس نے شکار کو دوڑا کر زخمی کیا اور مارا تو یہ شکار حلال ہے۔ (ہدایہ)

مسئلہ ۲۲:
مسلم نے کتّے کو بسم اﷲ پڑھ کر چھوڑا اور اُس نے شکار کو جھنجھوڑا یعنی اچھی طرح زخمی کیا اُس کے بعد پھر حملہ کیا اور مار ڈالا یہ شکار حلال ہے اسی طرح اگر دو کتّے چھوڑے ایک نے اُسے جھنجھوڑا اور دوسرے کتّے نے مار ڈالا یہ شکار بھی حلال ہے۔ یونہی اگر دو شخصوں نے بسم اﷲ کہہ کر دو کتّے چھوڑے ایک کے کتّے نے جھنجھوڑ ڈالا اور دوسرے کتّے نے مار ڈالا یہ جانور حلال ہے کھایا جائے گا مگر مِلک پہلے شخص کی ہے دوسرے کی نہیں کیونکہ پہلے   نے جب اُسے گھائل کر دیا اور بھاگنے کے قابل نہ رہا اُسی وقت اُس کی مِلک ہو چکی۔ (ہدایہ)

مسئلہ ۲۳:
ایک کتّے نے شکار کو پچھاڑ لیا اور شکار کی حد سے خارج ہو گیا اب اُس کے بعد دوسرے شخص نے اُسی جانور پر اپنا کتّا چھوڑا اور اُس کتّے نے مار ڈالا حرام ہے۔ کھایا نہ جائے کہ جب وہ جانور بھاگ نہیں سکتا تو اگر موقع ملتا ذبح کیا جاتا ایسی حالت میں ذکاۃ اضطراری نہیں ہے لہٰذا حرام ہے۔ (ہدایہ)

مسئلہ ۲۴:
شکار کی دوسری نوع تیر وغیرہ سے جانور مارنا ہے اس میں بھی شرط یہ ہے کہ تیر چلاتے وقت بسم اﷲ پڑھے اور تیر سے جانور زخمی ہو جائے ایسا نہ ہو کہ تیر کی لکڑی جانور کو لگی اور اس سے دب کر مر گیا کہ اس صورت میں وہ جانور حرام ہے۔ (درمختار وغیرہ)

مسئلہ ۲۵:
شکار اگر غائب ہو گیا کتّے کا ہو یا تیر کا تو یہ اس وقت حلال ہو گا کہ شکاری برابر اس کی جستجو جاری رکھے بیٹھ نہ رہے اور اگر بیٹھ رہا اور پھر شکار مرا ہوا ہو تو حلال نہیں اور پہلی صورت میں یہ بھی  ضروری ہے کہ شکار میں تمہارے تیر کے سوا کوئی دوسرا زخم نہ ہو ورنہ حرام ہو جائے گا۔ (درمختار)

مسئلہ ۲۶:
شکار کے حلال ہونے کے لئے یہ ضرور ہے کہ کتّا چھوڑنے یا تیر چلانے کے بعد کسی دوسرے کام میں مشغول نہ ہو بلکہ شکار اور کتّے کو تلاش میں رہے۔ اگر نظر سے شکار غائب ہو گیا پھر دیر کے  بعد ملا اور اُس کی دو صورتیں ہیں اگر جستجو جاری رکھی اور شکار کو مرا ہوا پایا اور کتّا بھی شکار کے پاس ہی تھا تو کھایا جا سکتا ہے اور اگر کتّا وہاں سے چلا آیا ہے تو نہ کھایا جائے اور اگر شکار کی تلاش میں نہ رہا کسی دوسرے کام میں مشغول ہو گیا پھر شکار کو پایا مگر معلوم نہیں کہ کتّے نے زخمی کیا ہے یا کسی دوسری چیز نے تو نہ کھایا جائے۔ (عالمگیری)

مسئلہ ۲۷:
شکار کی آہٹ محسوس ہوئی اور اُس شخص کو یہی گمان ہے کہ یہ شکار کی آہٹ ہے اُس نے کتّا یا باز چھوڑ دیا یا تیر چلا دیا اور شکار کو مارا یہ جانور حلال ہے جب کہ بعد میں یہی ثابت ہو کہ یہ آہٹ شکار ہی کی تھی کہ اُس کا یہ فعل شکار کرنا قرار پائے گا اگرچہ شکار کو آنکھ سے دیکھا نہ ہو۔ اوراگر بعد میں یہ پتہ چلا کہ وہ شکار کی آہٹ نہ تھی کسی آدمی کی پہل چہل تھی یا گھریلو جانور کی تھی تو وہ شکار حلال نہیں کہ جس چیز پر کتّا چھوڑا یا تیر چلایا وہ شکار نہ تھی لہٰذا شکار کرنانہ پایا گیا۔ (ہدایہ)

مسئلہ ۲۸:
پرند پر تیر چلایا وہ تو اُڑ گیا دوسرے شکار کو لگا یہ حلال ہے اگرچہ معلوم نہ ہو کہ وہ پرند جس پر تیر چلایا وحشی ہے یا نہیں ۔ چونکہ پرند میں یہی غالب ہے کہ وحشی ہو اور اگر اونٹ پر تیر چلایا اور اونٹ کو نہیں لگا بلکہ کسی شکار کو لگا اس کی دو صورتیں ہیں اگر معلوم ہے کہ اونٹ بھاگ گیا ہے کسی طرح قابو میں نہیں آتا یعنی وہ اس حالت میں ہے کہ اُس کا ذبح اضطراری ہو سکتا ہے تو وہ شکار حلال  ہے اور اگر یہ پتہ نہ ہو تو شکار حلال نہیں کہ اس کا یہ فعل شکار کرنا نہیں ہے۔ (ہدایہ) 

مسئلہ ۲۹:
جس جانور کو تیر سے مارا اگر زندہ مل گیا تو ذبح کرے۔ بغیر ذبح کئے حلال نہیں یہی حکم کتّے کے شکار کا بھی ہے یہاں حیاۃ سے مراد یہ ہے کہ اُس کی زندگی مذبوح سے کچھ زیادہ ہو اور مُترویہ و نطیحہ و موقوذہ و مریضہ وغیرہا میں مطلقاً زندگی مراد ہے یعنی اگر ان جانورں میں کچھ بھی زندگی باقی ہے اور ذبح کر لیا تو حلال ہے۔ (درمختار)

مسئلہ ۳۰:
بسم اﷲ پڑھ کر تیر چھوڑا ایک شکار کو چھیدتا ہوا دوسرے کو لگا دونوں حلال ہیں اور اگر ہوانے تیر کا رُخ بدل دیا اس کو دہنے یا بائیں کو موڑ دیا اس صورت میں شکار کو لگا تو نہیں کھایا جائے گا۔ (عالمگیری)

مسئلہ ۳۱:
تیر شکار پر چلایا وہ درخت یا دیوار پر لگا اور لوٹا پھر شکار کو لگا یہ جانور حلال نہیں ۔ (عالمگیری)

مسئلہ ۳۲:
مسلم کے ساتھ مجوسی نے بھی کمان پر ہاتھ رکھ دیا اور اس کے ساتھ اس نے بھی کھینچا تو شکار حرام ہے یہ ویسا ہی ہے جیسے ذبح کرتے وقت مجوسی نے بھی چھری کو چلا دیا۔ (عالمگیری)

مسئلہ ۳۳:
شکار حلال ہونے کے لئے یہ بھی ضروری ہے کہ اس کی موت دوسرے سبب سے نہ ہو یعنی کتّے یا باز یا تیر وغیرہ  جس سے شکار کیا اس سے مرا ہو اور اگر یہ شبہ ہو کہ دوسرے سبب سے اس کی موت ہوئی تو حلال نہیں مثلاً زخمی ہو کر وہ جانور پانی میں گرایا اونچی جگہ پہاڑ یا ٹیلے سے لڑھکا اور یہ احتمال ہو کہ پانی کی وجہ سے یا لڑھکنے سے مرا ہے تو نہ کھایا جائے۔ (عالمگیری)

مسئلہ۳۴:
تیر سے شکار کومارا وہ اُوپر سے زمین پر گرا یا  وہاں اینٹیں بچھی ہوئی تھیں ان پر گرا اور مر گیا تو یہ شکار حلال ہے اگرچہ یہ احتمال ہے کہ گرنے سے چوٹ لگی اور مر گیاہو اس احتمال کا اعتبار نہیں کہ اس احتمال سے بچنے کی صورت نہیں اور اگر پہاڑ پر یا پتھر کی چٹان پر گرا پھر لڑھک کر زمین پر آیا اور مرا یا درخت پر گرایا نیزہ کھڑا ہوا تھا اُس کی انی پر گرایا یا پکی اینٹ کی کور پر گرا ان سب کے بعد پھر زمین پر گرا اور مر گیا تو نہ کھایا جائے کہ ہو سکتا ہے اُن چیزوں پر گرنے کی وجہ سے مرا ہو۔ (عالمگیری)

مسئلہ ۳۵:
مرغابی کو تیر مارا وہ پانی میں گری اور مر گئی اس کا زخم پانی میں ڈوب گیا ہے تو نہ کھائی جائے اور نہیں ڈوبا ہے تو کھائی جائے۔ (درمختار)

مسئلہ ۳۶:
پانی وغیرہ میں گرنے سے مرنا یہ اُس وقت معتبر ہے  جب کہ شکار کو ایسا زخم پہنچا ہے کہ ہو سکتا تھا ابھی نہ مرتا تو کہا جا سکتا ہے کہ شاید اس وجہ  سے مرا ہو اور اگر کاری زخم لگا ہے کہ بچنے کی اُمید ہی نہیں ہے اُس میں زندگی کا اتنا ہی حصہ ہے جتنا مذبوح میں ہوتا ہے تو اس کا کھانا جائز ہے مثلاً سر جدا ہو گیا اورابھی زندہ ہے اور پانی میں گرا اور مرا اس صورت میں یہ نہیں کہا جا سکتا کہ پانی میں گرنے سے مرا۔ (عالمگیری)

مسئلہ ۳۷:
شکار اگر زمین کے سوا کسی اور چیز پر گر کر مرا  اگر وہ چیز مسطح ہے مثلاً چھت یا پہاڑ پر گر کر مر گیا تو حلال ہے کہ اُس پر گرنا ویسا ہی ہے جیسے زمین پر گرنا اور اگر مسطح چیز پر نہ ہو مثلاً نیزہ پر یا اینٹ کی کور پر یا لاٹھی کی نوک پر تو حرام ہے۔ (عالمگیری)

مسئلہ ۳۸:
غلیل سے شکار کیا اور جانور مر گیا تو کھایا نہ جائے اگرچہ جانور مجروح ہو گیا ہو کہ غلیلہ کاٹتا نہیں بلکہ توڑتا ہے یہ موقوذہ ہے جس طرح تیر مارا اور اس کی نوک نہیں لگی بلکہ پٹ ہو کر شکار پر لگا اور مر گیا جس کی حدیث میں حرمت مذکور ہے۔ (ہدایہ)

مسئلہ ۳۹:
بندوق کا شکار مرجائے یہ بھی حرام ہے کہ گولی یا چھرا بھی آلۂ جارحہ نہیں بلکہ اپنی قوت مدافعت کی وجہ سے توڑا کرتا ہے۔ (ردالمحتار)

مسئلہ ۴۰:
دھار دار پتھر سے مارا اگر پتھر بھاری ہے تو کھایا نہ جائے کیونکہ اس میں اگر یہ احتمال ہے کہ زخمی کرنے سے مرا تو یہ احتمال بھی ہے کہ پتھر کے بوجھ سے مرا ہو اور اگر وہ ہلکا ہے تو کھایا جائے کہ یہاں مرنا جراحت کی وجہ سے ہے۔ (ہدایہ)

مسئلہ۴۱:
لاٹھی یا لکڑی سے شکار کو مار ڈالا تو کھایا نہ جائے کہ یہ آلہ جارحہ نہیں بلکہ اس کی چوٹ سے مرتا ہے اس باب میں قائدہ کلیہ یہ ہے کہ جانور کا مرنا اگر جراحت سے ہونا یقینا معلوم ہو تو حلال ہے اور اگر ثقل اور دینے سے ہو تو حرام ہے اور گر شک ہے کہ جراحت ہے یا نہیں تو احتیاطاً یہاں بھی حرمت ہی کا حکم دیا جائے گا۔ (ہدایہ)

مسئلہ ۴۲:
چھری یا تلوار سے مارا اگر اس کی دھار سے زخمی ہو کر مر گیا تو حلال ہے اور اگر الٹی طرف سے لگی یا تلوار کا قبضہ یا چھری کادستہ لگا تو حرام ہے۔ (ہدایہ)

مسئلہ ۴۵:
شکار کو مارا اُ س کا کوئی عضو کٹ کر جدا ہو گیا تو شکار کھایا جائے اور وہ عضو نہ کھایا جائے جب کہ اُس عضو کے کٹ جانے سے جانور کا زندہ رہنا ممکن ہو اور اگر نا ممکن ہو تو وہ عضو بھی کھایا جا سکتا ہے اور اگر جانور کو مارا اُس کے دو ٹکڑے ہو گئے اور دونوں برابر نہیں دونوں کھائے جائیں اور ایک ٹکڑا ایک تہائی ہے دوسرا دو تہائی اور یہ بڑا ٹکڑا دُم کی جانب کا ہے جب بھی کھائے جائیں اور اگر بڑا ٹکڑا سر کی طرف کا ہے تو صرف یہ بڑا ٹکڑا کھایا جائے دوسرا نہ کھایا جائے۔ اور اگر سر آدھا یا آدھے سے زیادہ کٹ کر جدا ہو گیا تو یہ ٹکڑا بھی کھا یا جا سکتا ہے۔ (ہدایہ، عنایہ)

مسئلہ۴۶:
شکار کا ہاتھ یا پاؤں کٹ گیا مگر جدا نہ ہوا اگر اتنا کٹا ہے کہ جڑ جانا ممکن ہے اور وہ شکار مر گیا تو یہ ٹکڑا بھی کھایا جا سکتا ہے اور اگر جڑنا ناممکن ہے کہ پورا کٹ گیا ہے صرف  چمڑا ہی باقی رہ گیا ہے تو شکار کھایا جائے۔ یہ کٹا ہوا ہاتھ یا پاؤں نہ کھایا جائے۔ (ہدایہ)

مسئلہ ۴۷:
ایک شخص نے شکار کو تیر مارا اور لگا مگر ایسا نہیں لگا ہے کہ بھاگ نہ  سکے  بلکہ بھاگ سکتا ہے اور پکڑنے میں نہیں آسکتا اُس کے بعد دوسرے شخص نے تیر مار دیا اور وہ مر گیا یہ کھایا جائے گا اور دوسرے کی مِلک ہو گا اور اگر پہلے نے کاری زخم لگایا ہے کہ بھاگ نہیں سکتا پھر دوسرے نے تیر مارا اور مر گیا تو پہلے شخص کی مِلک ہے اور کھایا نہ جائے کیونکہ اس کو ذبح کر سکتے تھے ایسے کو تیر مار کر ہلاک کرنے سے جانور حرام ہوجاتا ہے  یعنی یہ حکم اس وقت ہے  کہ تیر مارنے کے بعد اس میں اتنی جان تھی کہ ذبح اختیاری ہو سکے اور اگراتنی ہی جان باقی تھی جتنی مذبوح میں ہوتی ہے تو دوسرے کے تیر مارنے سے حرام نہیں ہوا۔ اور دوسرے کے مارنے سے تین صورت میں  شکار حرام ہو گیا یہ دوسرا شخص پہلے شخص کو اس زخم خوردہ جانور کی قیمت تاوان  دے کہ اس کی مِلک کو ضائع کیا ہے اور اگر یہ معلوم ہے کہ جانور کی موت دونوں زخموں سے ہوئی یا معلوم نہ ہو دوسرا شخص جانور کے زخمی کرنے کا تاوان دے۔ پھر جس جانور کو دو زخم لگے ہیں اُس کے نصف قیمت کا جو ہو وہ تاوان دے پھر گوشت کی نصف قیمت تاوان دے یعنی اس صورت میں یہ تاوان دینے ہوں گے۔ (ہدایہ)

مسئلہ ۴۸:
شکار کو تیر مارا پھر اس شخص نے دوسرا تیر مارا اور مر گیا اس جانور کے حلال یا حرام ہونے میں وہی حکم ہے جو دوسرے شخص کے تیر مارنے کی صورت میں  ہے یہاں ضمان کی صورت نہیں ہے کہ دونوں تیر خود اسی نے مارے ہیں ۔ (ہدایہ ، عنایہ)

مسئلہ ۴۹:
پہاڑ کی چوٹی پر شکار مارا اور پورا گھائل ہو گیا ہے کہ بھاگ نہیں سکتا اس نے پھر دوسرا تیر مار کر اتارا یعنی دوسرا تیر لگنے سے مر گیا اور گرا تو حلال نہیں ۔ (ہدایہ)

مسئلہ ۵۰:
پرند کو رات میں پکڑنا مباح ہے مگر بہتر یہ ہے کہ رات کو نہ پکڑے۔ (درمختار)  

مسئلہ ۵۱:
باز اور شکرے وغیرہ کو زندہ پرندپر سکھانا ممنوع ہے کہ اُس پرند کو ایذا دینا ہے بلکہ ذبح کئے ہوئے جانور پر سکھائے۔ (عالمگیری)

مسئلہ ۵۲:
معلم باز نے کسی جانور کو پکڑا اور مار ڈالا اور یہ معلوم نہیں کہ کسی نے چھوڑا ہے یا نہیں ایسی حالت میں جانور حلال نہیں کہ شک سے حلت ثابت نہیں ہوتی اور اگر معلوم ہے کہ فلاں نے چھوڑا ہے تو پرایا مال ہے بغیر اجازت مالک اس کا لینا حلال نہیں ۔ (درمختار)

مسئلہ ۵۳:
کسی دوسرے شخص کا معلم کتّا یا باز مار ڈالا یا کسی کی بلی مار ڈالی اُس کی قیمت کا تاوان دینا ہو گا اسی طرح دوسرے کی ہر وہ چیز جس کی بیع جائز ہے تلف کر دینے سے تاوان دینا ہو گا۔ (عالمگیری)

مسئلہ ۵۴:
معلم کتّے کا ہبہ اور وصیت جائز ہے۔ (عالمگیری)

مسئلہ ۵۵:
بعض جگہ رؤسا اور زمیندار اپنے علاقہ میں دوسرے لوگوں کے لئے شکار کرنے کی ممانعت کر دیتے ہیں ان کا مقصد ان جنگلوں خود شکار کھیلنا ہوتا ہے کہ دوسرے جب نہیں کھیلیں گے تو بافراط شکار ملے گا ایسی جگہ کسی نے شکار کیا تو یہی مالک ہو گیا اُن کی ممانعت کا شرعاً کوئی اعتبار نہیں کہ شکار اُن کی مِلک نہیں کہ منع کرنے سے منع ہو جائے بلکہ جو پکڑے اُسی کی مِلک ہے۔ (عالمگیری)

مسئلہ ۵۶:
بہت جگہ زمیندار تالابوں سے مچھلیاں نہیں مارنے دیتے اور جو مارتا ہے چھین لیتے ہیں یہ ان کا فعل ناجائز و حرام ہے جو مار لے اُسی کی ہیں اور چھپ کر مارنا چوری میں داخل نہیں اگرچہ بعض  لوگ اسے چوری کہتے ہیں کہ مال مباح میں چوری کیسی۔ 
مسئلہ ۵۷:
بعض لوگ مچھلیوں کے شکار میں زندہ مچھلی یازندہ مینڈ کی کانٹے میں پرو دیتے ہیں اور اُس سے بڑی مچھلی پھنساتے ہیں ایسا کرنا منع ہے کہ اُس جانور کو ایذا دینا ہے اسی طرح زندہ گھینسا کانٹے پر پرو کر شکار کرتے ہیں یہ بھی منع ہے۔ 
 رہن کا بیان


رہن کا جواز کتاب و سنت سے ثابت اور اس کے جائز ہونے پر اجماع منعقد۔ قرآن مجید میں ارشاد ہوا:


وَاِن کُنْتُمْ عَلیٰ سَفَرٍ وَلَمْ تَجِدُوْا کَاتِباً فَرِھٰنٌ مَقْبُوْضَہً


(اور اگر تم سفر میں ہو (اور لین دین کرو) اور کاتب نہ پاؤ (کہ وہ دستاویز لکھے) تو گروی رکھنا ہے جس پر قبضہ ہو جائے )


اس آیت میں سفر میں گروی رکھنے کا ذکر ہے مگر حدیثوں سے ثابت کہ حضور اقدس ﷺ نے مدینہ اپنی زرہ گروی رکھی تھی۔ 
حدیث ۱:
صحیح بخاری و مسلم میں حضرت عائشہ رضی اﷲ تعالیٰ عنہا سے مروی کہتی ہیں کہ رسول اﷲ ﷺ نے ایک یہودی سے غلّہ اُدھار خریدا تھا اور لوہے کی زرہ اس کے پاس رہن رکھی تھی۔ 
حدیث ۲:
صحیح بخاری میں انہیں سے مروی کہ رسول اﷲ ﷺ کی جب وفات ہوئی اس وقت حضور کی زرہ ایک یہودی کے پاس تیس ۳۰ صاع جَو کے مقابل میں گروی تھی۔ 
حدیث ۳:
صحیح بخاری میں انس رضی اﷲ تعالیٰ عنہ سے روایت ہے کہ نبی کریم ﷺ نے جَو کے مقابل میں اپنی زرہ گرو ی رکھ دی تھی۔ 
حدیث ۴:
امام بخاری ابوہریرہ سے راوی ہیں کہ رسول اﷲ ﷺ نے فرمایا کہ جانور جب مرہون ہو توا س پر خرچ کے عوض سوار ہو سکتے ہیں اور دودھ والے جانور کا دودھ بھی نفقہ کے عوض میں پیا جائے گا۔ اور سوار ہونے والے اور دودھ پینے کا خرچہ سوار ہونے والے اور پینے والے پر ہے۔ 
حدیث ۵:
ابن ماجہ ابوہریرہ سے  روایت کرتے ہیں کہ رسول اﷲ ﷺ نے فرمایا کہ رہن بند نہیں کیا جائے گا (یعنی مرتہن اُس کو اپنا کر لے یہ نہیں ہو سکتا)۔ 
حدیث ۶:
امام شافعی اور حاکم نے مستدرک اور بیہقی نے ابوہریرہ سے روایت کی کہ رسول اﷲ ﷺ نے فرمایا کہ رہن مغلق (یعنی مرتہن اپنا کر لے) نہیں ہوتا۔ جس نے رہن رکھا ہے اس کے لئے رہن کا فائدہ اور اُسی پر اُس کا نقصان ہے۔ 

مسائلِ فقہیّہ


لغت میں رہن کے معنی روکنا ہیں اس کا سبب کچھ بھی ہو اور اصطلاح شرع میں دوسرے کے مال کو اپنے حق میں اس لئے روکنا کہ اس کے ذریعہ سے اپنے حق کو کلاً یا جز ئً  وصول کرنا ممکن ہو مثلاً کسی کے ذمہ اس کا دَین ہے اس مدیون نے اپنی کوئی چیز دائن کے پاس اس لئے رکھ دی ہے کہ اُس کو اپنے دَین کی وصول پانے کے لئے ذریعہ بنے۔ رہن کو اُردو زبان میں گروی رکھنا بولتے ہیں ۔ کبھی اُس چیز کو بھی رہن کہتے ہیں جورکھی گئی ہے اس کا دوسرا نام مرہون ہے۔ چیز کے رکھنے والے کو راہن اور جس کے پاس رکھی گئی اُس کو مرتہن کہتے ہیں ۔ عقد رہن بالاجماع جائز ہے۔ قرآن مجید اور حدیث شریف سے اس کا جواز ثابت ہے۔ رہن میں یہ خوبی ہے کہ دائن و مدیون دونوں کا اس میں بھلا ہے کہ بعض مرتبہ بغیر رہن رکھے کوئی دیتا نہیں مدیون کا بھلا یوں ہوا کہ دَین مل گیا اور دائن کا بھلا ظاہر ہے کہ اُس کو اطمینان ہوتا ہے کہ اب میرا روپیہ مارا نہ جائے گا۔ (ہدایہ ،  عنایہ)

مسئلہ ۱:
رہن جس حق کے مقابلہ میں رکھا جاتا ہے وہ دَین (یعنی  واجب الذمہ ) ہو عین کے مقابل رہن رکھنا صحیح نہیں ۔ ظاہراً و باطناً دونوں طرح واجب ہو جیسے مبیع کا ثمن اور قرض یا ظاہراً واجب ہو جیسے غلام کو بیچا اور وہ حقیقت میں آزاد تھا یا سرکہ بیچا اور وہ شراب تھا اور ان کے ثمن کے مقابل میں کوئی چیز رہن رکھی۔ یہ ثمن بظاہر واجب ہے مگر واقع میں نہ بیع ہے نہ ثمن۔ اگر حقیقۃً دَین ہو حکماً دَین ہو تو اس کے مقابل میں بھی رہن صحیح ہے جیسے اعیان مضمونہ بنفسہا یعنی جہاں مثل یا قیمت سے تاوان دینا پڑے جیسے مغضوب شے کہ غاصب پر واجب یہ ہے کہ جو چیز غضب کی ہے بعینہٖ وہی چیز مالک کو  دے اور وہ نہ ہو تو مثل یا قیمت تاوان دے۔ جہاں ضمان واجب نہ ہو جیسے ودیعت اور امانت کی دوسری صورتیں ان میں رہن درست نہیں اسی طرح اعیان مضمونہ بغیر ہا کے مقابل میں بھی رہن صحیح نہیں ۔ جیسے مبیع کہ جب تک یہ بائع کے قبضہ میں ہے اگر ہلاک ہوگئی توا س کے مقابل میں مشتری سے بائع کا ثمن ساقط ہو جائے گا۔ مشتری کے پاس بائع کوئی چیز رہن رکھے صحیح نہیں ۔ (درمختار ، ردالمحتار)

مسئلہ ۲:
عقد رہن ایجاب و قبول سے منعقد ہوتا ہے مثلاً مدیون نے کہا کہ تمہارا جو کچھ میرے ذمہ ہے اُس کے مقابلہ میں یہ چیز تمہارے پاس رہن رکھی یا یہ کہے ا س چیز کو رہن رکھ لو دوسرا کہے میں نے قبول کیا۔ بغیر ایجاب و قبول کے الفاظ بولنے کے بھی بطورِ تعاطی رہن ہو سکتا ہے۔ جس طرح بیع تعاطی سے ہو جاتی ہے۔ (ہدایہ ، ردالمحتار)

مسئلہ ۳:
لفظ رہن بولنا ضروری نہیں بلکہ کوئی دوسرا لفظ جس سے معنی رہن سمجھے جاتے ہوں تو رہن ہو گیا مثلاً ایک روپیہ کی کوئی چیز خریدی اور بائع کو اپنا کپڑا یا کوئی  چیز دے دی اور کہہ دیا کہ اسے رکھے رہو جب تک میں دام نہ دے دوں یہ رہن ہو گیا یونہی ایک شخص پر دَین ہے اُس نے دائن کو اپنا کپڑا دے کر کہا اسے رکھے رہو جب تک دَین ادا نہ کر دوں یہ رہن بھی صحیح ہے۔ (عالمگیری)

مسئلہ ۴:
ایجاب وقبول سے عقد رہن ہوجاتا ہے مگر لازم نہیں ہوتا جب تک مرتہن شے مرہون پر قبضہ نہ کرلے لہٰذا قبضہ سے پہلے راہن کو اختیار رہتا ہے کہ چیز دے یا نہ دے اور جب مرتہن نے قبضہ کر لیا تو پکّا معاملہ ہو گیا اب راہن کو بغیر اُس کا حق ادا کئے چیز واپس لینے کا حق نہیں رہتا۔ (ہدایہ) مگر عنایہ میں فرمایا کہ یہ عامہ کتب کے مخالف ہے۔ امام محمد رحمۃ اﷲ تعالیٰ علیہ کی تصریح یہ ہے کہ بغیر قبضہ رہن جائز ہی نہیں امام حاکم شہید نے کافی میں اور امام جعفر طحاوی و امام کرخی نے اپنے اپنے مختصر میں اس کی تصریح کی اور درمختار میں مجتبیٰ سے ہے کہ قبضہ شرط جواز ہے نہ کہ شرم لزوم۔ 
مسئلہ ۵:
قبضہ کے لئے اجازت راہن ضروری ہے۔ صراحۃً قبضہ کی اجازت دے یا دلالۃً دونوں صورتوں میں قبضہ ہو جائے گا۔ اُسی مجلس میں قبضہ ہو جس میں ایجاب و قبول ہوا ہے یا بعد میں خود قبضہ کرے یا اُس کا نائب قبضہ کرے سب صحح ہے۔ (ردالمحتار)

مسئلہ ۶:
مرہون شے پر قبضہ اس طرح ہو کہ وہ اکھٹی ہو متفرق نہ ہو مثلاً درخت پر پھل ہیں یا کھیت میں زراعت ہے صرف پھلوں یا زراعت کو رہن رکھا درخت اور کھیت کو نہیں رکھا یہ قبضہ صحیح نہیں اور یہ بھی ضرور ہے کہ مرہون شے حق راہن کے ساتھ مشغول نہ ہو مثلاً درخت پر پھل ہیں اور صرف درخت کو رہن رکھا اور یہ بھی ضرور ہے کہ متمیز ہو یعنی مشاع نہ ہو۔ (درمختار)

مسئلہ ۷:
ایسی چیز رہن رکھی جو دوسری چیز کے ساتھ متصل ہے مثلاً درخت میں پھل لگے ہیں صرف پھلوں کو رہن رکھا اور مرتہن نے جدا کر کے مثلاً پھلوں کو توڑ کر قبضہ کر لیا اور اگر یہ قبضہ بغیر اجازت راہن ہے تو ناجائز ہے خواہ اسی مجلس میں قبضہ کیا ہو یا بعد میں اور اگر اجازت راہن سے ہے تو جائز ہے۔ (عالمگیری)

مسئلہ ۸:
مرہون و مرتہن کے درمیان راہن نے تخلیہ کر دیا۔ کہ مرتہن اگر قبضہ کرنا چاہے کر سکتا ہے یہ بھی قبضہ ہی کے حکم میں ہے جس طرح بیع بائع نے مبیع اور مشتری کے درمیان تخلیہ کر دیا قبضہ ہی کے حکم میں ہے۔ (ہدایہ)

مسئلہ ۹:
رہن کے شرائط حسبِ ذیل ہیں :


(۱) راہن و مرتہن عاقل ہوں یعنی نا سمجھ بچہ اور مجنون کا رہن رکھنا صحیح نہیں ۔ بلوغ اس کے لئے شرط نہیں نابالغ بچہ جو عاقل ہو اس کا رہن رکھنا صحیح ہے۔ 

(۲) رہن کسی شرط پر معلق نہ ہو نہ اس کی اضافت وقت کی طرف ہو۔ 

(۳) جس چیز کو رہن رکھا وہ قابل بیع ہو یعنی وقت عقد موجود ہو مال مطلق متقوم مملوک معلوم مقدور التسلیم ہولہٰذا جو چیز وقت عقد موجود ہی نہ ہو یا اس کے وجود عدم دونوں کا احتمال ہو۔ اس کا رہن جائز نہیں مثلاً درخت میں جو پھل اس سال آئیں گے یا بکریوں کے اس سال جو بچے پیدا ہوں گے یا اُس کے پیٹ میں جو بچہ ہے ان سب کا رہن نہیں ہو سکتا مردار اور خون کو رہن نہیں رکھ سکتے کہ یہ مال نہیں حرم وا حرام کے شکار بھی مردار ہیں مال نہیں ۔ آزادکو رہن نہیں رکھ سکتا کہ مال نہیں ۔ مدبر واُم ولد کا رہن جائز نہیں دونوں راہن و مرتہن میں اگر کوئی مسلم ہو تو شراب و خنزیر کو رہن نہیں رکھ سکتے۔ اموال ؟؟؟؟ مثلاً شکار اور جنگل کی لکڑی اور گھاس چونکہ یہ مملوک نہیں ان کا رہن ناجائز ہے۔ (عالمگیری)

مسئلہ ۱۰:
مرہون چیز مرتہن کے ضمان میں ہوتی ہے یعنی مرہون کی مالیت اُس کے ضمان میں ہوتی ہے  اورخود عین بطور امانت ہے اس کا فرق یوں ظاہر ہو گا کہ اگر مرہون کو مرتہن نے راہن سے خریدلیا تو یہ قبضہ جو مرتہن کا ہے۔ قبضۂ خریداری کے قائم مقام نہیں ہو گا۔ کہ یہ قبضۂ امانت ہے اور مشتری کے لئے قبضۂ ضمان درکار ہے اور خود وہ چیز امانت ہے۔ لہٰذا مرہون کا نفقہ راہن کے ذمہ ہے مرتہن کے ذمہ نہیں اور غلام مرہون تھا وہ مر گیا تو کفن راہن کے ذمہ ہے۔ (ہدایہ ، درمختار ، ردالمحتار)

مسئلہ ۱۱:
مرتہن کے پاس اگر مرہون ہلاک ہو جائے تو دَین اور اس کی قیمت میں جو کم ہے اُس کے مقابلہ میں ہلاک ہو گا مثلاً سو روپے دَین ہیں اور مرہون کی قیمت دو سو ہے تو سو کے مقابل میں ہلاک ہوا یعنی اس کا دَین ساقط ہو گیا اور مرتہن راہن کو کچھ نہیں دے گا اور اگر صورت مفروضہ میں مرہون کی قیمت پچاس روپے ہے تو دَین میں سے پچاس ساقط ہو گئے اور پچاس باقی ہیں اور اگر دونوں برابر ہیں تو نہ دینا ہے نہ لینا۔ (درمختار)

مسئلہ ۱۲:
مرہون کی قیمت اس روز کی معتبر ہے جس دن رہن رکھا ہے یعنی جس دن مرتہن کا قبضہ ہوا ہے جس دن ہلاک ہوا اُس دن کی قیمت کا اعتبار نہیں یعنی رہن رکھنے کے بعد چیز کی قیمت گھٹ بڑھ گئی اس کا اعتبار نہیں مگر اگر دوسرے شخص نے مرہون کو ہلاک کر دیا تو اس سے تاوان میں وہ قیمت لی جائے گی جو ہلاک کرنے کے دن اور یہ قیمت مرتہن کے پاس اُس مرہون کی جگہ رہن ہے یعنی اب یہ مرہون ہے۔ (درمختار ، ردالمحتار)

مسئلہ ۱۳:
دو چیزیں رکھی ہیں ان میں سے ایک ہلاک ہو گئی اور ایک باقی ہے اور جو ہلاک ہو گئی اس تنہا کی قیمت دَین سے زائد ہے تو یہ نہیں ہو گا کہ دَین ساقط ہو جائے بلکہ دَین کو اُن دونوں کی قیمتوں پر تقسیم کیا جائے۔ یونہی مکان رہن رکھا اور وہ گِر گیا تو دَین کو عمارت و زمین کی قیمت پر تقسیم کیا جائے جو حصہ عمارت کے مقابل ہے ساقط اور  جو زمین کے مقابل ہے باقی ہے یونہی اگر دس روپے دَین کے ہیں چالیس روپے کی پوستین رہن رکھ دی اس کو کیڑوں نے کھا لیا اب اس کی قیمت دس روپے رہ گئی تو ڈھائی روپے دے کر راہن چھوڑا لے گا کہ پوستین کی تین چوتھائیاں کم ہو گئیں لہٰذا دَین کی بھی تین چوتھائیاں یعنی ساڑھے سات روپے کم ہو گئے ان جزئیات سے معلوم ہوا کہ خود چیز میں اگر نقصان ہوجائے تو اس کا دَین پر اثر پڑے گا اور نرخ کم ہونے کا کوئی اعتبار نہیں ۔ (ردالمحتار)

مسئلہ ۱۴:
مرتہن نے اگر مرہون میں کوئی ایسا فعل کیا جس کی وجہ سے وہ چیز ہلاک ہو گئی یا اُس میں نقصان پیدا ہو گیا تو ضامن ہے یعنی اس کا تاوان دینا ہو گا۔ مثلاً ایک کپڑا بیس (۲۰) روپے کی قیمت کا دس (۱۰) روپے میں رہن رکھا مرتہن نے باجازت راہن ایک مرتبہ اُسے پہنا اس کے پہننے سے چھ روپے قیمت گھٹ گئی اب وہ چودہ (۱۴) روپے کا ہو گیا اس کے بعد اس کو بغیر اجازت استعمال کیا اس استعمال سے چار روپے اور کم ہو گئے اب اس کی قیمت دس (۱۰)روپے ہو گئی اس کے بعد وہ کپڑا ضائع ہو گیا اس صورت میں مرتہن راہن سے صرف ایک روپیہ وصول کر سکتا ہے اور نو روپے ساقط ہو گئے کیونکہ رہن کے دن جب اس کی قیمت بیس (۲۰) روپے تھی اور قرض کے دس (۱۰) ہی روپے تھے تو نصف کا ضمان ہے اور نصف امانت ہے۔ پھر جب اس کو اجازت سے پہنا ہے تو چھ روپے کی جو کمی ہے اُس کا تاوان نہیں کہ یہ کمی باجازت مالک ہے مگر دوبارہ جو پہنا تو اس کی کمی کے چار روپے اس پر تاوان ہوئے گویا دس (۱۰) روپے میں سے چار وصول ہو گئے باقی چھ (۶)باقی ہیں پھر جس دن وہ کپڑا ضائع ہوا چونکہ دس (۱۰) کا تھا لہٰذا نصف قیمت کے پانچ روپے ہیں ۔ امانت ہے اور نصف دوم کہ یہ بھی پانچ ہے اس کا ضمان ہے ہلاک ہونے سے نصف دوم بھی وصول سمجھو لہٰذا پانچ اور چار پہلے کے کُل نو (۹) وصول ہو گئے۔ ایک باقی رہ گیا ہے وہ راہن سے لے سکتا ہے۔ (درمختار ، ردالمحتار)

مسئلہ ۱۵:
ایک شخص کچھ دَین لینا چاہتا ہے بات چیت ہو گئی اور یہ بھی ٹھہر گیا کہ اس کے مقابلہ میں فلاں چیز رہن رکھوں گا چنانچہ اس چیز پر مرتہن کا قبضہ ہو گیا اور ابھی دَین دیا نہیں ہے اب فرض کرو کہ قرض  دینے سے پہلے مرتہن کے پاس و ہ چیز ہلاک ہو گئی اس کی دو صورتیں ہیں اگر قرض کی کوئی مقدار نہیں بیان کی گئی ہے فقط اتنی بات ہوئی  کہ تم سے کچھ روپے قرض لوں گا اس صورت  وہ چیز مرتہن کے ضمان میں نہیں ہے ہلاک ہونے سے اُس کو کچھ دینا واجب نہیں ۔ اور اگر قرض کی مقدار بیان کر دی ہے مثلاً سو (۱۰۰) روپے لوں گا اور یہ لو رکھو رہن ہو گی اس صورت میں ضمان ہے اس کا وہی حکم ہے کہ سو روپے لے کر رکھ دیتا یعنی دَین اور اُس چیز کی قیمت دونوں میں جو کم ہے اس کے مقابل میں اس کو ہلاک ہونا سمجھا جائے گا مثلاً اس کی قیمت سو (۱۰۰) روپے یا زیادہ ہے تو مرتہن راہن کو سو (۱۰۰) روپے دے اور سو (۱۰۰) سے کم ہے تو جو کچھ قیمت ہے وہ دے۔ (درمختار ، ردالمحتار)

مسئلہ ۱۶:
قرض دینے کا وعدہ کیا تھا اور قرض مانگنے والے نے قرض لینے سے پہلے کوئی چیز رہن رکھ دی اور مرتہن نے کچھ قرض دیا اور جوکچھ باقی ہے تو باقی کا جبراً اس سے مطالبہ نہیں ہو سکتا یہ حکم اُس وقت ہے کہ مرہون موجود ہو اور ہلاک ہوگیا تو اُس کا حکم وہ ہے جو پہلے بیان ہوا۔ (درمختار ، ردالمحتار)

مسئلہ ۱۷:
دائن نے مدیون سے اپنے دَین کے مقابل میں کوئی چیز رہن رکھوا لی تو یہ نہ سمجھنا چاہئیے کہ اب وہ دَین کا مطالبہ ہی  نہیں کر سکتا خاموش بیٹھا رہے بلکہ اب بھی مطالبہ کر سکتا ہے قاضی کے پاس دَین کا دعویٰ کر سکتا ہے اور قاضی کو اگر ثابت ہو جائے کہ مدیون ادائے دَین میں ڈھیل ڈال رہا ہے تو اسے قید بھی کر سکتا ہے کہ ایسے کی یہی سزا ہے۔ (ہدایہ)

مسئلہ ۱۸:
رہن فسخ ہونے کے بعد بھی مرتہن کو یہ اختیار ہے کہ جب تک اپنا مطالبہ وصول نہ کر لے یا معاف نہ کر دے مرہون شے اپنے قبضہ میں رکھے راہن کو واپس نہ دے یعنی محض زبان سے کہہ دینے سے کہ رہن فسخ کیا رہن فسخ نہیں ہوتا بلکہ باقی رہتا ہے جب تک مرہون کو واپس نہ کر دے جب رہن فسخ نہیں ہوا تو اب بھی چیز کو روک سکتا ہے۔ ہاں دَین یا قبضہ دونوں میں ایک جاتا رہے مثلاً دَین وصول پایا یا معاف کر دیا کہ اب دَین باقی نہ رہا یا راہن کے قبضہ میں دے دیا تو اب رہن جاتا رہے گا۔ (درمختار ، ردالمحتار)

مسئلہ ۱۹:
فسخ رہن کے بعد چیز مرتہن کے پاس ہلاک  ہو گئی اب بھی وہی احکام ہیں جو فسخ نہ ہونے کی صورت میں تھے کہ دَین اور قیمت مرہون میں جو کم ہے اس کے مقابل میں چیز ہلاک ہو گئی۔ (ہدایہ)

مسئلہ ۲۰:
مرتہن نے اگر راہن کو وہ چیز دے دی مگر بطورِ فسخ رہن نہیں بلکہ بطور عاریت تو اب بھی رہن باقی ہے یعنی اس سے واپس نہیں لے سکتا۔  (عنایہ)

مسئلہ۲۱:
مرہون شے جب تک مرتہن کے ہاتھ میں ہے راہن اُسے بیع نہیں کر سکتا۔ مرتہن جب تک دَین وصول نہ کر لے اُس کو اختیار ہے کہ بیچنے نہ دے اور اگر مدیون نے کچھ دَین ادا کیا ہے کچھ باقی ہے اب بھی راہن مرتہن سے چیز واپس نہیں لے سکتا جب تک کُل دَین ادا نہ کر دے اور جب دَین بیباق کر دیا تو مرتہن سے کہا جائے گا رہن واپس دو کیونکہ اب اُسے روکنے کا حق باقی نہ رہا۔ (ہدایہ)

مسئلہ ۲۲:
مدیون نے دَین ادا کر دیا اور ابھی تک شے مرہون مرتہن کے پاس ہے واپسی نہیں ہوئی ہے اور چیز ہلاک ہو گئی تو جو کچھ مدیون نے ادا کیا ہے مرتہن سے واپس لے گا۔ کیونکہ مرتہن کا وہ قبضہ اب بھی قبضۂ ضمان ہے اور یہ ہلاک دَین کے مقابل میں متصور ہو گا لہٰذا واپس کرنا ہو گا۔ (ہدایہ) یہ اُس وقت ہے کی مرہون کی قیمت دَین سے زائد یا دَین کے برابر ہے اگر دَین سے کم ہے تو جتنا مرہون کی قیمت تھی اُتنا ہی واپس لے سکتا ہے۔ 
مسئلہ ۲۳:
مرتہن نے راہن سے دَین معاف کر دیا ہبہ کر دیا اور ابھی مرہون کو واپس نہیں دیا تھا اُسی کے پاس ہلاک ہو گیا اس صورت میں راہن مرتہن سے چیز کا تاوان نہیں لے سکتا کہ یہاں مرتہن نے دَین کے مقابل میں کوئی چیز وصول نہیں کی ہے جس کو واپس دے بلکہ دَین کو ساقط کیا ہے۔ (عنایہ)

مسئلہ ۲۴:
مرہون چیز سے کسی قسم کا نفع اُٹھانا جائز نہیں ہے مثلاً لونڈی غلام ہو تو اس سے خدمت لینا یا اجارہ پر دینا۔ مکان میں سکونت کرنا یا کرایہ پر اُٹھانا یا عاریت پر دینا ، کپڑے اور زیور کو پہننا،  اجارہ و عاریت پر دینا الغرض نفع کی سب صورتیں ناجائز ہیں اور جس طرح مرتہن کو نفع اُٹھانا ناجائز ہے راہن کو بھی ناجائز ہے۔ (درمختار)

مسئلہ ۲۵:
مرتہن کے لئے اگر راہن نے انتفاع کی اجازت دے دی ہے اس کی دو (۲)  صورتیں ہیں ۔ یہ اجازت رہن میں شرط ہے یعنی قرض ہی اسی طرح دیا ہے کہ وہ اپنی چیز اس کے پاس رہن رکھے اور یہ اس سے نفع اٹھائے جیسا کہ عموماً ا س زمانہ میں مکان یا زمین اسی طور پر رکھتے ہیں یہ ناجائز اور سود ہے۔ دوسری صورت یہ ہے کہ شرط نہ ہو یعنی عقد رہن ہو جانے کے بعد راہن نے اس کی اجازت دی ہے کہ مرتہن  نفع اٹھائے یہ صورت جائز ہے۔ اصل حکم یہی ہے کہ جس کا ذکر ہوا مگر آج کل عام حالت یہ ہے کہ روپیہ قرض دے کر اپنے پاس چیز اسی مقصد سے رہن رکھتے ہیں کہ نفع اُٹھائیں اور یہ اس درجہ معروف و مشہور ہے کہ مشروط کی حد میں داخل ہے لہٰذا اس سے بچنا ہی چاہیے۔ (درمختار ، ردالمحتار)

مسئلہ ۲۶:
جس طرح مرہون سے مرتہن نفع نہیں اُٹھا سکتا راہن کے لئے بھی اس سے انتفاع جائز نہیں مگر اس صورت میں کہ مرتہن اُسے اجازت دیدے۔ (درمختار)

مسئلہ ۲۷:
راہن نے مرتہن کو استعمال کی اجازت دے دی تھی اُس نے استعمال کی تو مرتہن پر ضمان نہیں یعنی مکان میں سکونت یا باغ کے پھل کھانے یا جانور کے دودھ استعمال کرنے کے مقابل میں دَین کا کچھ حصہ ساقط نہیں ہو گا۔ (درمختار)

مسئلہ ۲۸:
مرتہن نے باجازت راہن چیز کو استعمال کیا اور بوقت استعمال چیز ہلاک ہو گئی تو یہاں امانت کا حکم دیا جائے گا یعنی مرتہن پر اُس کا تاوان نہ ہو گا دَین کا کوئی جز ساقط نہ ہو گا۔ اور اس سے پہلے یا بعد میں ہلاک ہو تو ضمان ہے جس کا حکم پہلے بتایا گیا۔ (ردالمحتار)

مسئلہ ۲۹:
مرتہن شے مرہون کو نہ اجارہ پر دے سکتا ہے نہ عاریت پر کہ جب وہ خود نفع نہیں اُٹھا سکتا تو دوسرے کو نفع اُٹھانے کی کب اجازت دے سکتا ہے۔ (ہدایہ)

مسئلہ ۳۰:
ایک شخص سے روپیہ قرض لیا اوراُس نے اپنا مکان رہنے کو دے دیا کہ جب تک قرض ادا نہ کر دوں تم اس میں رہو یا کھیت اسی طرح دیا مثلاً سو (۱۰۰) روپے قرض لے کر کھیت دے دیا کہ قرض دینے والا کھیت جوتے بوئے گا اور نفع اُٹھائے گا یہ صورت رہن میں داخل نہیں بلکہ یہ بمنزلہ اجارہ فاسد ہ ہے۔ اُس شخص پر اجرت مثل لازم ہے کیونکہ مکان یا کھیت اُسے مفت نہیں دے رہا ہے بلکہ قرض کی وجہ سے دے رہا ہے اور چونکہ قرض سے انتفاع حرام ہے لہٰذا اجرت مثل دینی ہو گی۔ (ردالمحتار)

مسئلہ ۳۱:
بعض لوگ قرض لے کر مکان یا کھیت رہن رکھ دیتے ہیں کہ مرتہن مکان میں رہے اور کھیت جوئے بوئے اور مکان یا کھیت کی کچھ اجرت مقرر کر دیتے ہیں مثلاً مکان کا کرایہ پانچ روپے ماہوار یا کھیت کا پٹہ دس روپے سال ہونا چاہیے اور طے یہ پاتا ہے کہ یہ رقم زر قرض سے مجرا ہوتی رہے گی جب کُل رقم ادا ہو جائے گی اُس وقت مکان یا کھیت واپس ہو جائے گا اس صورت میں بظاہر کوئی قباحت نہیں معلوم ہوتی اگرچہ کرایہ یا پٹہ واجبی اُجرت سے کم طے پایا ہو اور یہ صورت اجارہ میں داخل ہے یعنی اتنے زمانہ کے لئے مکان یا کھیت اجرت پر دیا اور زر اجرت پیشگی لے لیا۔ 
مسئلہ ۳۲:
بکری رہن رکھی تھی اور راہن نے مرتہن کو دودھ پینے کی اجازت دے دی وہ دودھ پیتا رہا پھر وہ بکری مر گئی اس صورت میں دَین کو بکری اور دودھ کی قیمت پر تقسیم کیا جائے جو حصۂ دَین بکری کے مقابل میں آئے وہ ساقط اور دودھ کی قیمت کے مقابل میں جو حصہ آئے وہ راہن سے وصول کرے کیونکہ حکم یہ ہے کہ رہن سے جو پیداوار ہو گی وہ  بھی رہن ہو گی اور چونکہ مرتہن نے باجازت راہن اس کو خرچ کیا تو گویا خود راہن نے خرچ کیا لہٰذا اس کے مقابل کا دَین ساقط نہیں ہو گا۔ (درمختار)

مسئلہ ۳۳:
مرتہن نے اگر بغیر اجازت راہن مرہون سے نفع اُٹھایا تو یہ تعدی اور زیادتی ہے یعنی اس صورت میں اگر چیز ہلاک ہو گئی تو پوری چیز کا تاوان دینا ہو گا یہ نہیں کہد ین ساقط ہو جائے اور باقی کا مرتہن سے مطالبہ نہ ہو مگر اس کی وجہ سے رہن باطل نہیں ہو گا یعنی اگر اپنی اس حرکت سے باز آگیا تو چیز رہن ہے اور رہن کے احکام جاری ہوں گے۔ (درمختار)

مسئلہ ۳۴:
مرتہن نے راہن سے دَین طلب کیا تو اس سے کہا جائے گا کہ پہلے مرہون چیز حاضر کرو جب وہ حاضر کر دے تو راہن سے کہا جائے گا کہ دَین ادا کرو جب یہ پورا دَین ادا کر دے اب  مرتہن سے کہا جائے گا اس کی چیز دے دو۔ (ہدایہ)

مسئلہ ۳۵:
مرتہن نے راہن سے دَین کا مطالبہ دوسرے شہر میں کیا اگر وہ چیز ایسی ہے کہ وہاں تک لے جانے میں بار برداری صرف کرنی نہیں ہو گی جب بھی وہی حکم ہے کہ وہ مرہون کو پہلے حاضر کرے پھر اس سے ادائے دَین کہ کہا جائے گا اور بار برداری صرف کرنی پڑے تو وہاں لانے کی تکلیف نہ دی جائے بلکہ بغیر چیز لائے ہوئے بھی دَین ادا کرے۔ (ہدایہ)

مسئلہ ۳۶:
یہ حکم کہ مرتہن کو مرہون کے حاضر لانے کو کہا جائے گا اُس وقت ہے کہ راہن یہ کہتا ہو کہ مرہون مرتہن کے پاس ہلاک ہو چکا ہے۔ لہٰذا میں دَین کیوں ادا کروں اورمرتہن کہتا ہے کہ مرہون موجود ہے اور اگر راہن بھی مرہون کو موجود ہونا کہتا ہو تو اس کی کیا ضرورت کہ یہاں حاضر لائے۔ جب ہی دَین ادا کرنے کو کہا جائے گا کہ اگر وہ چیز ایسی ہے کہ جس میں بار برداری صرف ہو گی اس وجہ سے  حاضر لانے کو نہیں کہا گیا مگر راہن اس کے تلف ہوجانے کا مدعی ہے تو راہن سے کہا جائے گا کہ اگر مرتہن کی بات کا تمہیں اطمینان نہیں ہے تو اس سے قسم کھلا لو کہ مرہون ہلاک نہیں ہوا۔ (درمختار)

مسئلہ ۳۷:
اگر دَین ایسا ہے کہ قسط وار ادا کیا جائے گا  قسط ادا کرنے کا وقت آگیا اس کا بھی وہی حکم ہے کہ اگر راہن مرہون کا ہلاک ہونا بتاتا ہے اور مرتہن اس سے انکاری ہے تو مرتہن سے کہا جائے گا چیز حاضر لائے اور بار برداری والی چیز ہو تو مرتہن سے قسم کھلا سکتا ہے کہ ہلاک نہیں ہوئی۔ (درمختار)

مسئلہ ۳۸:
مرتہن نے دَین وصول پا لیا اور ابھی چیز واپس نہیں دی اور یہ چیز اس کے پاس ہلاک ہو گئی تو راہن اُس سے دَین واپس لے گا۔ کیونکہ مرہون پر اب بھی مرتہن کا قبضہ قبضۂ ضمان ہے اور ہلاک ہونا دَین وصول ہونے کے قائم مقام ہے لہٰذا جو لے چکا ہے واپس دے۔ (ہدایہ)

مسئلہ ۳۹:
راہن نے اگر مرتہن سے کہہ دیا کہ مرہون کو فلاں شخص کے پاس رکھ دو اس نے اُس کے کہنے کی وجہ سے اُس کے پاس رکھ دیا اب اگر مرتہن نے دَین کا مطالبہ کیا اور راہن مرہون کے حاضر لانے کو کہتا ہے تو مرتہن کو اُس کی تکلیف نہ دی جائے کیونکہ اس کے پاس ہے ہی نہیں  جو حاضر کرے اسی طرح اگر راہن نے مرتہن کو یہ حکم دیا کہ مرہون کو بیع کر ڈالے اُس نے بیچ ڈالا اور ابھی اُس کے ثمن پر مرتہن نے قبضہ نہیں کیا ہے راہن یہ نہیں کہہ سکتا کہ ثمن مرہون بمنزلۂ مرہون ہے لہٰذا اُسے حاضر لاؤ کیونکر جب ثمن پر قبضہ ہی نہیں ہوا ہے تو کیونکہ حاضر کرے ہاں ثمن پر قبضہ کر لیا تو اب بیشک ثمن کو حاضر کرنا ہو گا کہ یہ ثمن مرہون کے قائم مقام ہے۔ (ہدایہ)

مسئلہ ۴۰:
راہن یہ کہتا ہے کہ مرہون چیز مجھے دے دو میں اسے بیچ کر تمہارا دَین ادا کر دوں گا مرتہن کو اس پر مجبور نہیں کیا جائے گا کہ مرہون کو دیدے۔ یونہی اگر کچھ حصہ دَین کا ادا کر دیا ہے کچھ باقی ہے یا مرتہن نے کچھ دَین معاف کر دیا ہے کچھ باقی ہے راہن یہ کہتا ہے کہ مرہون کا ایک جز مجھے دے دیا جائے کیونکہ میرے ذمہ کُل دَین باقی نہ رہا اس صورت میں بھی مرتہن پر یہ ضرور نہیں کہ مرہون کا جز واپس کر ے جب تک پورا دَین ادا نہ ہو جائے یا مرتہن معاف نہ کر دے واپس کرنے پر مجبور نہیں ہاں اگر دو چیزیں رہن رکھی ہیں اور ہر ایک کے مقابل میں دَین کا حصہ مقرر کر دیا ہے مثلاً سو (۱۰۰) روپے قرض لئے اور دو چیزیں رہن کیں کہہ دیا کہ ساٹھ (۶۰)روپے کے مقابل میں یہ ہے اور چالیس (۴۰)کے مقابل میں وہ تو اس صورت میں جس کے مقابل کا دَین ادا کیا اُسے چھوڑا سکتا ہے کہ یہاں حقیقۃً دو عقدہیں ۔ (درمختار ، ردالمحتار)

مسئلہ ۴۱:
مرتہن کے ذمہ مرہون کی حفاظت لازم ہے اور یہاں حفاظت کا وہی حکم ہے جس کا بیان ودیعت میں گزر چکا کہ خود حفاظت کرے یا اپنے اہل و عیال ک حفاظت میں دے دے یہاں عیال سے مراد وہ لوگ ہیں جو اس کے ساتھ رہتے سہتے ہوں جیسے بی بی بچے خادم اور اجیر خاص یعنی  نوکر جس کی ماہوار یا ششماہی یا سالانہ تنخواہ دی  جاتی ہو۔ مزدور جو روزانہ پر کام کرتا ہو مثلاً ایک دن کی اُسے اتنی اُجرت دی جائے گی اس کی حفاظت میں نہیں دے سکتا۔ عورت مرتہن ہے تو شوہر کی حفاظت میں دے سکتی ہے۔ بی بی اور اولاد اگر عیال میں نہ ہوں جب بھی اُن کی حفاظت میں دے سکتا ہے جن دو شخصوں کے  مابین شرکت مفاوضہ یا شرکت عنان ہے ان کے پاس کوئی  چیز رکھی گئی تو شریک کی حفاظت میں دے سکتا ہے۔ (درمختار ، ردالمحتار)

مسئلہ ۴۲:
ان لوگوں کے سوا کسی اور کی حفاظت میں چیز دے دی یا کسی کے پاس ودیعت رکھی یا اجارہ یا عاریت کے طور پر دے دی یا کسی اور طرح اس میں تعدی کی مثلاً کتاب رہن تھی اُس کو پڑھا یا جانور پر سوار ہوا غرض یہ کہ کسی صورت سے بلا اجازت راہن استعمال میں لائے بہر صورت پوری قیمت کا تاوان اُس کے ذمہ واجب ہے۔ اور مرتہن ان سب صورتوں میں غاصب کے حکم میں ہے اسی وجہ سے پوری قیمت کا تاوان واجب ہوتا ہے۔ (درمختار ، ردالمحتار)

مسئلہ ۴۳:
انگوٹھی رہن رکھی مرتہن نے چھنگلیا میں پہن لی پوری قیمت کا ضامن ہو گیا کہ یہ مرہون کو بلا اجازت استعمال کرنا ہے دہنے ہاتھ کی چھنگلیا میں پہنے یا بائیں میں دونوں کا ایک حکم ہے کہ انگوٹھی دونوں طرح عادۃً پہنی جاتی ہے اور چھنگلیا کے سوا کسی دوسری اُنگلی میں ڈال لی تو ضامن نہیں کہ عادۃً اس طرح پہنی نہیں جاتی لہٰذا اس کو پہننا نہ کہیں گے بلکہ حفاظت کیلئے اُنگلی میں ڈال لینا ہے (ہدایہ) یہ حکم اُس وقت ہے کہ مرتہن مرد ہو اور اگر عورت کے پاس انگوٹھی رہن رکھی تو جس کسی انگلی میں ڈالے پہننا ہی کہا جائے گا کہ عورتیں سب میں پہنا کرتی ہیں (غنیۃ ذوی الاحکام) کُرتے کو کندھے پر ڈال لیا یعنی جو چیز جس طرح استعمال کی جاتی ہے اُس کے سوا کسی دوسرے  طریقے پر بدن پر ڈال لی اس میں کُل قیمت کا تاوان نہیں ۔ 
مسئلہ ۴۴:
مرتہن خود انگوٹھی پہنے ہوئے تھا اس کے پاس انگوٹھی رہن رکھی گئی اپنی انگوٹھی پر رہن والی انگوٹھی کو بھی پہن لیا یا ایک شخص کے پاس دو انگوٹھیاں رہن رکھی گئیں اُس نے دونوں ایک ساتھ پہن لیں ۔ یہاں یہ دیکھا جائے گا کہ یہ شخص اگر اُن لوگوں میں ہے جو بقصد زینت دو انگوٹھیاں پہنتے ہیں (اگرچہ یہ شرعاً ناجائز ہے) تو پورا تاوان واجب اور اگر دونوں انگوٹھیاں پہننے والوں میں نہیں تو اس کو پہننا نہیں کہا جائے گا بلکہ یہ حفاظت کرنا کہا جائے گا۔ (ہدایہ)

مسئلہ ۴۵:
دو تلواریں رہن رکھیں مرتہن نے دونوں کو ایک ساتھ باندھ لیا ضامن ہے کہ بہادر دو تلواریں ایک ساتھ لگایا کرتے ہیں اور تین تلواریں رہن رکھیں اور تینوں کو لگا لیا تو ضامن نہیں کہ تلوار کے استعمال کا یہ طریقہ نہیں ۔ (ہدایہ) پہلی صورت میں اُس وقت ضامن ہے کہ خود مرتہن بھی دو تلواریں ایک ساتھ لگانے والوں میں ہو۔ (ردالمحتار)

مسئلہ ۴۶:
مرتہن نے چیز استعمال کی اور ہلاک ہو گئی اور اُس پر پوری قیمت کا تاوان لازم آیا اگر یہ قیمت اتنی ہے جتنا اس کا دَین تھا اور قاضی نے اس جنس کی قیمت کا  فیصلہ کیا جس جنس کا دَین ہے۔ مثلاً سو روپے دَین ہے اورقیمت بھی سو روپے قرار دی تو فیصلہ کرنے ہی سے ادلا بدلا ہو گیا یعنی نہ لینا نہ دینا اور اگر دَین کی مقدار زیادہ ہے تو مرتہن راہن سے بقیہ دَین کا مطالبہ کرے گا اور اگر قیمت دَین سے زیادہ ہے تو راہن مرتہن سے یہ زیادتی وصول کرے گا اور اگر دَین ایک جنس کا ہے اور قاضی نے قیمت دوسری جنس سے لگائی  مثلاً دَین روپیہ ہے اور مرہون کی قیمت اشرفیوں سے لگائی یا اس کا عکس تو یہ قیمت مرتہن کے پاس بجائے اُس ہلاک شدہ چیز کے رہن ہے یعنی راہن جب دَین ادا کر دے گا تب اس قیمت کے وصول کرنے کا مستحق ہو گا۔ اسی طرح اگر دَین میعادی ہو اور ابھی میعاد باقی ہے تو اگرچہ قیمت اسی جنس سے لگائی ہو مرتہن کے پاس یہ قیمت رہن ہو گئی جب یہ میعاد پوری ہو جائے گی اُس قیمت کو دَین  میں وصول کرے گا۔ (درمختار)

شے مرہون کے مصارف کا بیان

مسئلہ ۱:
مرہون کی حفاظت میں جو کچھ صرف ہو گا وہ سب مرتہن کے ذمہ ہے کہ حفاظت خود اُسی کے ذمہ ہے لہٰذا جس مکان میں مرہون کو رکھے اُس کا کرایہ اور حفاظت کرنے والے کی تنخواہ اپنے پاس سے خرچ کرے گااور اگرجانور کو رہن رکھا ہے تو اس کے چرانے کی اُجرت اور مرہون کا نفقہ مثلاً اُس کا کھانا پینا اور لونڈی غلام کو رہن رکھا ہے توان کا لباس بھی اور باغ رہن رکھاہے تو درختوں کو پانی دینے پھل توڑنے اور دوسرے کاموں کی اُجرت راہن کے ذمہ ہے اسی طرح زمین کا عشر یا خراج بھی راہن ہی کے ذمہ ہے خلاصہ یہ ہے کہ مرہون کی بقایا اُس کے مصالح میں جو خرچہ ہو وہ راہن کے ذمہ ہے۔ (ہدایہ)

مسئلہ ۲:
جو مصارف مرتہن کے ذمہ ہیں اگر یہ شرط کر لی جائے کہ یہ بھی راہن ہی کے ذمہ ہوں گے تو باوجود شرط راہن کے ذمہ نہیں ہوں گے بلکہ مرتہن ہی کو دینے ہوں گے بخلاف ودیعت کے اس میں اگر مودَع نے یہ شرط کر لی ہے کہ حفاظت کے مصارف  مود ع کے ذمہ ہوں گے تو شرط صحیح ہے۔ (درمختار ، ردالمحتار)

مسئلہ ۳:
مرہون کو مرتہن کے پاس واپس لانے میں جو صرفہ ہو مثلاً وہ بھاگ گیا اُس کو پکڑ لانے میں کچھ خرچ کرنا ہو گا یا مرہون کے کسی عضو میں زخم ہو گیا یا اُس کی آنکھ سپید پڑ گئی یا کسی قسم کی بیماری ہے ان کے علاج میں جوکچھ صرفہ ہو وہ مضمون و امانت پر تقسیم کیا جائے یعنی اگر مرہون کی قیمت دَین سے زائد ہو تو اس صورت میں بتایا جا چکا ہے بقدر دَین مرتہن کے ضمان میں ہے اور جو کچھ دَین سے زائد ہے وہ امانت ہے لہٰذا یہ صرفہ دونوں پر تقسیم ہو جو حصۂ مرتہن کے مقابل میں آئے وہ مرتہن کے ذمہ ہے اورجو امانت کے مقابل ہو وہ راہن کے ذمہ اور اگر مرہون کی قیمت دَین سے زائد نہ ہو تو یہ سارے مصارف مرتہن کے ذمہ ہوں گے۔ (درمختار)

مسئلہ ۴:
جو مصارف ایک کے ذمہ واجب تھے اُنہیں دوسرے نے اپنے پاس سے کر دیا اس کی دو صورتیں ہیں ۔ اگر اس نے خود ایسا کیا ہے جب تو متبرع ہے وصول نہیں کر سکتا۔ اور اگر قاضی کے حکم سے ایسا کیا ہے اور قاضی نے کہہ دیا ہے کہ جو کچھ تم خرچ کرو گے دوسرے کے ذمہ دَین ہو گا اس صورت میں وصول کر سکتا ہے۔ اور اگر قاضی نے خرچ کرنے کا حکم دے دیا مگر یہ نہیں کہا کہ دوسرے کے ذمہ دَین ہو گا تو اس صورت میں بھی وصول نہیں کر سکتا۔ (درمختار)

مسئلہ ۵:
مرہون پر خرچ کرنے کی ضرورت ہے اور وہاں قاضی نہیں ہے کہ اس سے اجازت حاصل کرتا یہاں محض مرتہن کا یہ کہہ دینا کافی نہیں ہے کہ ضرورت کی وجہ سے خرچ کیا ہے بلکہ گواہوں سے ثابت کرنا ہو گا کہ ضرورت تھی اوراس لئے خرچ کیا تھا کہ وصول کرلے گا۔ (ردالمحتار)

کس چیز کو رہن رکھ سکتے ہیں 
مسئلہ ۱:
مشاع کو مطلقاً رہن رکھنا ناجائز ہے۔ وہ چیز رہن رکھتے وقت ہی مشاع تھی یا بعد رہن شیوع آیا۔ وہ چیز قابل قسمت ہو یا ناقابل تقسیم ہو۔ اجنبی کے پاس رہن رکھے یا شریک کے پاس سب صورتیں ناجائز ہیں ۔ پہلے کی مثال یہ ہے کہ کسی نے اپنا نصف مکان رہن رکھ دیا اُس نصف کو ممتاز نہیں کیا۔ بعد میں شیوع پیدا ہو اس کی مثال یہ ہے کہ پوری چیز رہن رکھی پھر دونوں نے نصف میں رہن کو فسخ کر دیا۔ مثلاً راہن نے کسی کو حکم کر دیا کہ وہ مرہون کو جس طرح چاہے بیع کر دے اُس نے نصف کو بیع کر دیا اُن صورتوں کی مثالیں ظاہر ہیں ۔ (ہدایہ)

مسئلہ ۲:
مشاع کو رہن رکھا فاسد ہے یا باطل۔ صحیح یہ ہے کہ باطل نہیں بلکہ فاسد ہے لہٰذا مرہون پر مرتہن کا اگر قبضہ ہو گیا تو  قبضہ قبضۂ ضمان ہے کہ مرہون اگرہلاک ہو جائے تو وہی حکم ہے جو رہن فسخ کا تھا۔ (درمختار) 

فائدہ:
 رہن فاسدو باطل میں فرق یہ ہے کہ باطل وہ ہے جس میں رہن کی حقیقت ہی نہ پائی جائے کہ جس چیز کو رہن رکھا وہ مال ہی نہ ہو یا جس کے ردد میں رکھا وہ مال ردد ہو اور فاسد وہ ہے کہ رہن کی حقیقت پائی جائے مکر جو زالی شرطوں میں سے کوئی شرط مفقود ہو جس طرح بیع فاسد و باطل کا فرق ہے یہاں بھی ہے۔ (شرنبلالی)

مسئلہ۳:
ایسی چیز رہن رکھی جو دوسری چیز کے ساتھ متصل ہے یعنی اس کی رہن ہے یہ رہن بھی ناجائز ہے جیسے درخت پر پھل ہیں اور صرف پھلوں کو رہن رکھایا صرف زراعت یا صرفد رخت کو رہن رکھازمین کو نہیں یا ان کا عکس یعنی درخت کو رہن رکھا پھل کو نہیں یازمین کو رہن رکھا زراعت اور درخت کو نہیں رکھا۔ (ہدایہ)

مسئلہ ۴:
درخت کو صرف اُتنی زمین کے ساتھ رہن رکھا جتنی زمین میں درخت ہے۔ باقی آس پاس کی زمین نہیں رکھی یہ جائز ہے اور اس صورت میں درخت کے پھل بھی تبعاً رہن میں داخل ہو جائیں گے اسی طرح زمین رہن رکھی یا گاؤں کو رہن رکھا تو جو کچھ درخت ہیں یہ بھی تبعاً رہن ہو جائیں گئے۔ (ہدایہ)

مسئلہ ۵:
اس میں اور پہلی صورتوں میں فرق یہ ہے کہ پہلی صورتوں میں متصل چیز کے رہن کرنے کی نفی کر دی لہٰذا صحیح نہیں اور یہاں توابع کے متعلق سکوت ہے لہٰذا یہ تبعاً داخل ہیں ۔ 
مسئلہ ۶:
جو چیز کسی برتن یا مکان میں ہے فقط چیز کو رہن رکھا برتن یا مکان کو رہن نہیں رکھایہ جائز ہے کہ اس صورت میں اتصال نہیں ہے۔ (ہدایہ)

مسئلہ ۷:
کاٹھی اور لگام رہن رکھی اور گھوڑا کسا کسا یا مرتہن کو دے دیا  یہ رہن ناجائز ہے بلکہ اس صورت میں یہ ضروری ہے کہ ان چیزوں کو گھوڑے سے اُتار کر مرتہن کو دے اور گھوڑا رہن رکھا اور کاٹھی لگام سمیت مرتہن کو دے دیا یہ جائز ہے یہ ساز بھی تبعاً رہن میں داخل ہو جائیں گے۔ (ہدایہ)

مسئلہ ۸:
آزاد کو رہن نہیں رکھ سکتے کہ یہ مال نہیں اور شراب کو رہن رکھنا بھی جائز نہیں کہ اس کی بیع نہیں ہو سکتی۔ جائداد موقوفہ کو بھی رہن نہیں رکھا جا سکتا۔ (درمختار)

مسئلہ ۹:
تیس (۳۰) روپے قرض لئے اور دو بکریاں رہن رکھیں ایک کو دس (۱۰) کے مقابل دوسری کو بیس (۲۰) کے مقابل مگر یہ نہیں بیان کیا کہ کون سی دس (۱۰) کے مقابل ہے اور کون سی بیس (۲۰) کے مقابل یہ ناجائز ہے۔ کیونکہ اگر ایک ہلاک ہو گئی تو یہ جھگڑا ہو گا کہ یہ کس کے مقابل تھی تاکہ اس کے مقابل کا دَین ساقط ہونا قرار پائے۔ (عالمگیری)

مسئلہ۱۰:
مکان کو رہن رکھا اور راہن و مرتہن دونوں اُس مکان کے اندر ہیں راہن نے کہا میں نے یہ مکان تمہارے قبضہ میں دیا۔ اور مرتہن نے کہا کہ میں نے قبول کیا رہن تمام نہ ہوا جب تک راہن مکان سے باہر ہو کر مرتہن کو قبضہ نہ دے۔ (عالمگیری)

مسئلہ ۱۱:
امانتوں کے مقابل میں کوئی چیز رہن نہیں رکھی جا سکتی ہے مثلاً وکیل یا مضارب کو جو مال دیا جاتا ہے وہ امانت ہے یا مودَع کے پاس ودیعت امانت ہے ان لوگوں سے مال والا کوئی چیز رہن کے طور پر لے یہ نہیں ہو سکتا اگر لے گا تو یہ نہیں نہ اس پر رہن کے احکام جاری ہوں گے لہٰذا اگر کسی نے کتابیں وقف کی ہیں اور یہ شرط کر دی ہے کہ جو شخص کتب خانہ سے کوئی کتاب لے جائے تو اُس کے مقابل میں کوئی چیز رہن رکھ جائے یہ شرط باطل ہے کہ مستعیر کے پاس عاریت امانت ہے اس کے تلف ہونے پر ضمان نہیں پھر اس کے مقابل میں رہن رکھنا کیونکر صحیح ہو گا۔ (درمختار ، ردالمحتار) وقفی کتابوں کا خاص کر اس لئے ذکر کیا گیا کہ یہاں واقف کی شرط کا بھی اعتبار نہیں ورنہ حکم یہ ہے کہ کوئی چیز عاریت دی جائے اُس کے مقابل میں رہن نہیں ہو سکتا۔ 
مسئلہ ۱۲:
شرکت کی چیز شریک کے پاس ہے دوسرا شریک اُس سے کوئی چیز رہن رکھوائے صحیح نہیں کہ یہ  بھی امانت ہے مبیع بائع کے پاس ہے ابھی اُس نے مشتری کو دی نہیں مشتری اس سے رہن نہیں رکھوا سکتا کہ مبیع اگرچہ امانت نہیں مگر بائع کے پاس اگر ہلاک ہو جائے تو ثمن کے مقابل میں ہلاک ہو گئی یعنی بائع مشتری سے ثمن نہیں لے سکتا یا لے چکا ہے تو واپس کرے لہٰذا رہن کا حکم یہاں بھی جاری نہ ہوا۔ (ہدایہ)

مسئلہ۱۳:
درک کے مقابل میں رہن نہیں ہو سکتا یعنی ایک چیز خریدی ثمن ادا کر دیا اور مبیع پر قبضہ کر لیا مگر مشتری کو ڈر ہے کہ یہ چیز اگر کسی دوسرے کی ہوئی اور اس نے مجھ سے لے لی تو بائع سے ثمن کی واپسی کیونکر ہو گی اس اطمینان کی خاطر بائع کی کوئی چیز اپنے پاس رہن رکھنا چاہتا ہے یہ رہن صحیح نہیں مشتری کے پاس اگر یہ چیز ہلاک ہو گئی تو ضمان نہیں کہ یہ رہن نہیں ہے بلکہ امانت ہے اور مشتری کو اُس کا روکنا جائز نہیں یعنی بائع اگر مشتری سے چیز مانگے تو منع نہیں کر سکتا دینا ہو گا۔ (درر ، غرر) اور چونکہ یہ چیز مشتری کے پاس امانت ہے اور اس کو روکنے کا حق نہیں ہے لہٰذا بائع کی طلب کے بعد اگر نہ دے گا اور ہلاک ہو گئی تو اب تاوان دینا ہو گا۔ اب وہ غاصب ہے۔ 
مسئلہ۱۴:
کسی چیز کا نرخ چُکا کر بائع کے یہاں سے لے گیا اور ابھی خریدی نہیں ہاں خریدنے کا ارادہ ہے اور بائع نے اس سے کوئی چیز رہن رکھوالی یہ جائز ہے اس بارے میں یہ چیز مبیع کے حکم میں نہیں ہے۔ (زیلعی)

مسئلہ۱۵:
دَین موعود کے مقابل میں رہن رکھنا جائز ہے جس کا ذکر پہلے ہو چکا کہ مثلاً کسی سے قرض مانگا اور اُس نے دینے کا وعدہ کر لیا ہے مگر ابھی دیا نہیں قرض لینے والا اس کے پاس کوئی چیز رہن رکھ آیا یہ رہن صحیح ہے۔ (ہدایہ)

مسئلہ۱۶:
جس صورت میں قصاص واجب ہے وہاں رہن صحیح نہیں اور خطا کے طور پرجنایت ہوئی کہ اس میں دیت واجب ہو گی یہاں رہن صحیح ہے کہ مرہون سے اپنا حق وصول کر سکتا ہے۔ (درمختار)

مسئلہ۱۷:
خریدار پر شفع ہوا اور شفیع کے حق میں فیصلہ ہوا کہ تسلیم مبیع مشتری پر واجب ہو گئی شفیع یہ  چاہے کہ مشتری کی کوئی چیز رہن رکھ لوں یہ نہیں ہو سکتا جس طرح بائع سے مشتری مبیع کے  مقابل میں رہن نہیں لے سکتا۔ مشتری سے شفیع بھی نہیں لے سکتا۔ (درمختار)

مسئلہ۱۸:
جن صورتوں میں اجارہ باطل ہے ایسے اجارہ میں اجرت کے مقابل میں کوئی چیز رہن نہیں ہو سکتی کہ شرعاً یہاں اُجرت واجب ہی نہیں کہ رہن صحیح ہو مثلاً نوحہ کرنے والی کی اُجرت یا گانے والے کی اُجرت نہیں دی ہے۔ اس کے مقابل میں رہن نہیں ہو سکتا۔ (درمختار) جن صورتوں میں رہن صحیح نہ ہو اُن میں مرہون امانت ہوتا ہے کہ ہلاک ہونے سے ضمان نہیں اور راہن کے طلب کرنے پر مرہون کو دے دینا ہو گا۔ اگر روکے گا تو غاصب قرار پائے گا اور تاوان واجب ہو گا۔ 
مسئلہ۱۹:
غاصب سے مغصوب کے مقابل میں کوئی چیز رہن لی جا سکتی ہے یہ رہن صحیح ہے اسی طرح بدل خلع اور بدل صلح کے مقابل میں رہن تو ہو سکتا ہے مثلاً عورت نے ہزار روپے پر خلع کرایا اور روپیہ اس وقت نہیں دیا روپے کے مقابل میں شوہر کے پاس کوئی چیز رہن رکھ دی یہ رہن صحیح ہے یا قصاص واجب تھا مگر کسی رقم پر صلح ہو گئی اس کے مقابل میں رہن رکھنا صحیح ہے۔ (درمختار)

مسئلہ۲۰:
مکان  یا کوئی چیز کرایہ پر لی تھی اور کرایہ کے مقابل میں مالک کے پاس کوئی چیز رہن رکھ دی یہ رہن جائز ہے پھر اگر مدت اجارہ پوری ہونے کے بعد وہ چیز ہلاک ہوئی تو گویا مالک نے کرایہ وصول پا لیا اب مطالبہ نہیں کر سکتا اور اگر مستاجر کے منفعت حاصل کرنے سے پہلے چیز ہلاک ہو گئی تو رہن باطل ہے مرتہن پر واجب ہے کہ مرہون کی قیمت راہن کو دے۔ (عالمگیری)

مسئلہ۲۱:
درزی کوسینے کے لئے کپڑا دیا اور سینے کے مقابل میں اُس سے کوئی چیز اپنے پاس رہن رکھوائی یہ جائز اور اگر اس کے مقابل میں رہن ہے کہ تم کو خود سینا ہو گا یہ رہن ناجائز ہے۔ یونہی کوئی چیز عاریت دی اور اس چیز کی واپسی میں باربرداری صَرف ہو گی لہٰذا معیر نے مستعیر سے کوئی چیز واپسی کے مقابل میں رکھوائی یہ جائز ہے اور اگر یوں رہن رکھوائی کہ تم کو خود پہنچانی ہو گی توناجائز ہے۔ (عالمگیری)

مسئلہ۲۲:
بیع سلم کے راس المال کے مقابل میں رہن صحیح ہے اور مسلم فیہ کے مقابل میں بھی صحیح ہے۔ اسی طرح بیع صرف کے ثمن کے مقابل میں رہن صحیح ہے۔ پہلے کی صورت یہ ہے کہ کسی شخص سے مثلاً سو (۱۰۰) روپے میں سلم کیا اور ان روپوں کے مقابل میں کوئی چیز رہن رکھ دی۔ دوسرے کی یہ صورت ہے کہ دس (۱۰) من گیہوں میں سلم کیا اور روپے دے دیئے اور مسلم الیہ سے کوئی چیز رہن لے لی۔ تیسرے کی یہ صورت ہے کہ روپے سے سونا خریدا اور روپے کی جگہ پر کوئی چیز سونے والے کو دے دی۔ پہلی اور تیسری صورت میں اگر مرہون اسی مجلس میں ہلاک ہو جائے تو عقد سلم و صَرف تمام ہو گئے اور مرتہن نے اپنا مال وصول پا لیا یعنی بیع سلم میں راس المال  مسلم الیہ کو مل گیا اور بیع صَرف میں زر ثمن وصول ہو گیا مگر یہ اس وقت ہے کہ مرہون کی قیمت راس المال اور ثمن صَرف سے کم نہ ہو اور اگر قیمت کم ہے تو بقدر قیمت صحیح ہے مابقی کو اگر اسی مجلس میں نہ دیا تو اُس کے مقابل میں صحیح نہ رہا اور اگر مرہون اُس مجلس میں ہلاک نہ ہوا اور عاقدین جدا ہو گئے اور راس المال و ثمن صَرف اُسی مجلس میں نہ دیا تو عقد سلم و صَرف باطل ہو گئے کہ ان دونوں عقدوں میں اسی مجلس میں دینا ضروری تھا جو پایا نہ گیا۔ اور اس صورت میں چونکہ عقد باطل ہو گئے لہٰذا مرتہن راہن کو مرہون واپس دے۔ اور فرض کرو مرتہن نے ابھی واپس نہیں دیا تھا اور مرہون ہلاک ہو گیا تو راس المال و ثمن صَرف کے مقابل میں ہلاک ہونا مانا جائے گا یعنی وصول پانا قرار دیا جائے گا مگر وہ دونوں عقداب بھی باطل ہی رہیں گے اب جائز نہیں ہوں گے۔ دوسری صورت یعنی مسلم فیہ کے مقابل میں رب السلم نے اپنے پاس کوئی چیز رہن رکھی اس میں عقد سلم مطلقاً صحیح ہے مرہون اسی مجلس میں ہلاک ہو یا نہ ہو دونوں کے جدا ہونے کے بعد ہو یا نہ ہو کہ راس المال پر قبضہ جو مجلس عقد میں ضروری تھا وہ ہو چکا اور مسلم فیہ کے قبضہ کی ضرورت تھی ہی نہیں لہٰذا اس صورت میں اگر مرہون ہلاک ہو جائے تو مجلس میں یا بعد مجلس بہر صورت عقد سلم تمام ہے۔ اور رب السلم کو گویا مسلم فیہ وصول ہو گیا یعنی مرہون کے ہلاک ہونے کے بعد اب مسلم  فیہ کا مطالبہ نہیں کر سکتا ہاں گر مرہون کی قیمت کم ہو تو بقدر قیمت وصول سمجھا جائے باقی باقی ہے۔ (ہدایہ ، درمختار ، ردالمحتار)

مسئلہ۲۳:
رب السلم نے مسلم فیہ کے مقابل میں اپنے پاس چیز رہن رکھ لی تھی اور دونوں نے عقد سلم کو فسخ کر دیا تو جب تک راس المال وصول نہ ہو جائے یہ چیز راس المال کے مقابل میں ہے یعنی مسلم الیہ یہ نہیں کہہ سکتا کہ سلم فسخ ہو گیا لہٰذا مرہون واپس دو۔ ہاں جب مسلم الیہ راس المال واپس کر دے تو مرہون کو واپس لے سکتا ہے اور فرض کرو کہ راس المال واپس نہیں دیا اور رب السلم کے پاس چیز ہلاک ہو گئی تو مسلم فیہ کے مقابل میں اس کا ہلاک ہونا سمجھا جائے گا یعنی رب المال مسلم فیہ کی مثل مسلم الیہ کو دے اور اپنا راس المال واپس لے یہ نہیں کہ اس کو راس المال کے قائم مقام فرض کر کے راس المال کی وصولی قرار دیں ۔ (ہدایہ)

مسئلہ۲۴:
سونا چاندی روپیہ اشرفی اور مکیل و موزون کو رہن رکھنا جائز ہے پھر ان کو رہن رکھنے کی دو صورتیں ہیں ۔ دوسری  جنس کے مقابل میں رہن رکھا یا خود اپنی ہی جنس کے مقابل میں رکھا۔ پہلی صورت میں یعنی غیر جنس کے مقابل میں اگر ہو مثلاً کپڑ ے کے مقابل روپیہ اشرفی یا جَو گیہوں کو رہن رکھا اور یہ مرہون ہلاک ہو جائے تو اس کی قیمت کا اعتبار ہو گا اور اس صورت میں کھرے کھوٹے کا لحاظ ہو گا یعنی اگر اس کی قیمت دَین کی برابر یا زائد ہے تو دَین وصول سمجھا جائے گا اور اگر کچھ کمی ہے تو جو کمی ہے اتنی راہن سے لے سکتا ہے۔ اور اگر دوسری صورت ہے یعنی اپنی ہم جنس کے مقابل میں رہن ہے مثلاً چاندی کو روپیہ کے مقابل میں یا سونے کو اشرفی کے مقابل میں یا گیہوں کو گیہوں کے مقابل رہن رکھا اور مرہون ہلاک ہو گیا تو وزن وکیل (ناپ) کا اعتبار ہو گا۔ اور اس صورت میں کھرے کھوٹے کا اعتبار نہیں ہو گامثلاً سو (۱۰۰) روپے قرض لئے اور چاندی رہن رکھی اور یہ ضائع ہو گئی اور یہ چاندی سو روپے بھر یا زائد تھی تو دَین وصول سمجھا جائے یہ نہیں کہا جا سکتا کہ سو (۱۰۰) روپے بھر چاندی کی مالیت سو (۱۰۰) روپے سے کم ہے اور سو (۱۰۰) روپے بھر سے کچھ کمی ہے تو اتنی کمی وصول کر سکتا ہے۔ (ہدایہ ، درمختار)

مسئلہ۲۵:
سونے چاندی کی کوئی چیز مثلاً برتن یا زیور کو اپنی ہم جنس کے مقابل میں رہن رکھا اور چیز ٹوٹ گئی اگر اس کی قیمت وزن کی بہ نسبت کم ہے تو خلاف جنس سے اس کی قیمت لگا کر اُس قیمت کو رہن قرار دیا جائے اور ٹوٹی ہوئی چیز کا مرتہن مالک ہو گیا اور راہن کو اختیار ہے کہ دَین ادا کر کے وہ چیز لے لے اور اگر اس کی قیمت وزن کی بہ نسبت زیادہ ہے تو دوسری جنس سے قیمت لگا ئی جائے گی اور مرتہن پوری قیمت کا ضامن ہے اور یہ قیمت اُس کے پاس رہن ہو گئی اور مرتہن اس ٹوٹی ہوئی چیز کا مالک ہو جائے گا۔ مگر راہن کو یہ اختیار ہو گا کہ پورا دَین ادا کر کے فک راہن کرا لے۔ (تبیین)

مسئلہ۲۶:
ایک شخص سے دس درہم قرض لئے اور انگوٹھی رہن رکھ دی جس میں ایک درہم چاندی ہے اور نو درہم کا نگینہ ہے اور مرتہن کے پاس سے انگوٹھی ضائع ہو گئی تو گویا دَین وصول ہو گیا اور اگر نگینہ ٹوٹ گیا تو اس کی وجہ سے انگوٹھی کی قیمت میں جو کچھ کمی ہوئی اتنا دَین ساقط اور اگر انگوٹھی ٹوٹ گئی اور اُس کی قیمت ایک درہم سے زیادہ ہے تو پوری قیمت کا ضمان ہے مگر یہ ضمان دوسری جنس مثلاً سونے سے لیا جائے گا۔ (عالمگیری)

مسئلہ۲۷:
پیسے رہن رکھے تھے اور ان کا چلن بند ہو گیا یہ بمنزلہ ہلاک ہے اورا گر پیسوں کا نرخ سستا ہو گیا اس کا اعتبار نہیں ۔ (عالمگیری)

مسئلہ۲۸:
طشت لوٹا یا کوئی اور برتن رہن رکھا اور وہ ٹوٹ گیا اگر وہ وزن سے بکنے کی چیز نہ ہو تو جو کچھ نقصان ہوا اتنا دَین ساقط  اور اگر وہ وزن سے بکے تو راہن کو اختیار ہے کہ دَین ادا کر کے اپنی چیز واپس لے یا اُس کی جو کچھ قیمت ہو اتنے میں مرتہن کے پاس چھوڑ دے۔ (عالمگیری)

مسئلہ۲۹:
پرائی چیز بیچ دی اور ثمن کے مقابل میں مشتری سے کوئی چیز رہن رکھوا لی مالک نے دونوں باتوں کو جائز کر دیا یہ بیع جائز ہے مگر رہن جائز نہیں ۔ (عالمگیری)

مسئلہ۳۰:
کوئی چیز بیع کی اور مشتری سے یہ شرط کر لی کہ فلاں معین چیز ثمن کے مقابل میں رہن رکھے یہ جائز ہے اور اگر بائع نے یہ شرط کی کہ فلاں شخص کا کفیل ہو جائے اور وہ شخص وہاں حاضر ہے اس نے قبول کر لیا یہ بھی جائز ہے اور اگر بائع نے کفیل کو معین نہیں کیا ہے یا معین کر دیا ہے مگر وہ وہاں  موجود نہیں ہے اوراس کے آنے اور قبول کرنے سے پہلے بائع و مشتری جدا ہو گئے تو بیع فاسد ہو گئی اسی طرح اگر رہن کے لئے کوئی چیز معین نہیں کی ہے تو بیع فاسد ہو گئی مگر جب کہ اسی مجلس میں دونوں نے رہن کو معین کر لیا یا اسی مجلس میں مشتری نے ثمن ادا کر دیا تو بیع صحیح ہو گئی مجلس بدل جانے کے بعد معین رہن یا ادائے ثمن سے بیع کا فساد دفع نہیں ہو گا۔ (ہدایہ ،د رمختار)

مسئلہ۳۱:
بائع نے معین چیز رہن رکھنے کی شرط کی تھی اور مشتری نے یہ شرط منظور کر لی تھی اس صورت میں مشتری مجبور نہیں ہے کہ اس شرط کو پورا ہی کر دے کہ محض ایجاب و قبول سے عقد رہن لازم نہیں ہوتا۔ مگر مشتری نے اگر وہ چیزیں رہن رکھی تو بائع کو اختیار ہے کہ بیع کو فسخ کر دے مگر جب کہ مشتری ثمن ادا کر دے یا جو چیز رہن رکھنے کے لئے معین ہوئی تھی اُسی قیمت کی دوسری چیز رہن رکھ دے تو اب بیع کو فسخ نہیں کر سکتا۔ (درمختار)

مسئلہ۳۲:
کوئی چیز خریدی اور مشتری نے بائع کو کوئی چیز دے دی کہ اسے رکھے جب تک دام نہ دوں تو یہ چیز رہن ہو گئی اورا گر جو چیز خریدی ہے اُسی کے متعلق کہا کہ اسے رکھے رہو جب تک دام نہ دوں تو اس میں دو صورتیں ہیں اگر مشتری نے اُس پر قبضہ کر لیا تھا پھر بائع کو یہ کہہ کر دے دی کہ اسے رکھو رہو تو یہ رہن بھی صحیح ہے اور اگر مشتری نے قبضہ نہیں کیا تھا اور مبیع کے متعلق وہ الفاظ کہے تو رہن صحیح نہیں کہ وہ تو بغیر کہے بھی ثمن کے مقابل میں محبوس ہے۔ بائع بغیر ثمن لئے دینے سے انکار کر سکتا ہے۔ (ہدایہ)

مسئلہ۳۳:
مشتری نے چیز خرید کر  بائع کے پاس چھوڑ دی کہ اسے رکھے رہو دام دے کر لے جاؤں گا اور مشتری چیز لینے نہیں آیا اور چیز ایسی ہے کہ خراب ہو جائے گی مثلاً گوشت ہے کہ رکھا رہنے سے سڑ جائے گا یا برف ہے جو گھل جائے گی بائع کو ایسی چیز کا دوسرے کے ہاتھ بیع کر دینا جائز ہے اور جسے معلوم ہے کہ یہ چیز دوسرے کی خریدی ہوئی ہے اُس کو خریدنا بھی جائز ہے مگر بائع نے اگر زائد داموں سے بیچا تو جو کچھ پہلے ثمن سے زائد ہے اُسے صدقہ کر دے۔ (درمختار)

مسئلہ۳۴:
دائن نے مدیون کی پگڑی لے لی کہ میرا دَین دو گے اُس وقت پگڑی دوں گا اگر مدیون بھی راضی ہو گیا اور چھوڑ آیا تو رہن ہے ضائع ہو گئی تو رہن کے احکام جاری ہوں گے اور اگر راضی نہیں ہے مثلاً یہ کمزور ہے اُس سے چھین نہیں سکتا تو رہن نہیں بلکہ غصب ہے۔ (درمختار)

باپ یا وصی کانابالغ کی چیز کو رہن رکھنا

مسئلہ۱:
باپ کے ذمہ دَین ہے وہ اپنے نابالغ لڑکے کی چیز دائن کے پاس رہن رکھ سکتا ہے اسی طرح وصی بھی نابالغ کی چیز کو اپنے دَین کے مقابل میں رہن رکھ سکتا ہے پھر اگر یہ چیز مرتہن کے پاس  ہلاک ہو گئی تو یہ دونوں بقدر دَین نابالغ کو تاوان دیں اورمقدار دَین سے مرہون کی قیمت زائد ہو تو زیادتی کا تاوان نہیں کہ یہ امانت تھی جو ہلاک ہو گئی۔ (درمختار)

مسئلہ۲:
باپ یا وصی نے نابالغ کی چیز اپنے دائن کے پاس رکھی تھی پھر اُس دائن کو انہوں نے چیز بیچ ڈالنے کے لئے کہہ دیا اُس نے بیچ کر اپنا دَین وصول کر لیا یہ بھی جائز ہے مگر بقدر ثمن نابالغ کو دینا ہو گا اسی طرح اگر ان دونوں نے نابالغ کی چیز اپنے دَین کے بدلے میں خود بیع کر دی  یہ جائز ہے اور اس ثمن اور دَین میں مقاصہ (ادلا بدلا) ہو جائے گا پھر نابالغ کو اپنے پاس سے بقدر ثمن ادا کر دیں ۔ (ہدایہ)

مسئلہ۳:
خود نابالغ لڑکے کا باپ کے ذمہ دَین ہے اس کے مقابل میں باپ نے اُس کے پاس کوئی چیز رہن رکھ دی یہ بھی جائز ہے اور اس صورت میں اُس چیز پر اس کا قبضہ نابالغ کی طرف سے ہو گا اور اس کا عکس بھی جائز ہے یعنی باپ کا بیٹے پر دَین تھا اور اس کی چیز اپنے پاس رہن رکھ لی یہ دونوں صورتیں وصی کے حق میں ناجائز ہیں کہ نہ اپنی چیز اُس کے پاس رہن رکھ سکت ہے نہ اس کی اپنے پاس۔ (ہدایہ)

مسئلہ۴:
ایک شخص کے دو نابالغ لڑکے ہیں اور ایک کا دوسرے پر دَین ہے ان کا باپ مدیون کی چیز دائن کے پاس رہن رکھ سکتا ہے اور دو نابالغوں کا وصی یہ نہیں کر سکتا کہ ایک کی چیز کو دوسرے کی طرف سے رہن رکھ لے۔ (ہدایہ)

مسئلہ۵:
باپ اور نابالغ لڑکے دونوں  پر دَین ہے اور باپ نے نابالغ کی چیز دونوں کے مقابل میں رہن رکھ دی یہ جائز ہے اور اس صورت میں اگر مرہون چیز مرتہن کے پاس ہلاک ہو گئی تو باپ کے دَین کے مقابل میں مرہون کا جتنا حصہ تھا اتنے کا لڑکے کو تاوان دے وصی اور دادا کا بھی یہی حکم ہے۔ (ہدایہ)

مسئلہ۶:
باپ پر دَین ہے وہ بالغ لڑکے کی چیز اُس دَین کے مقابل میں رہن نہیں رکھ سکتا کہ بالغ پر اس کی ولایت نہیں اسی طرح نابالغ کے دَین میں بالغ کی چیز گِروی نہیں رکھ سکتا۔ اور اگر بالغ و نابالغ دونوں کی مشترک چیز ہے اس کو بھی رہن نہیں رکھ سکتا۔ (عالمگیری)

مسئلہ۷:
باپ پر دَین ہے اس نے بالغ و نابالغ لڑکوں کی مشترک چیز کو رہن رکھ دیا یہ ناجائز ہے جب تک بالغ سے اجازت حاصل نہ کر لے اور مرہون ہلاک ہو جائے تو بالغ کے حصہ کا ضامن ہے۔ (عالمگیری)

مسئلہ۸:
باپ نے نابالغ لڑکے کی چیز رہن رکھ دی تھی پھر  باپ مر گیا اور وہ نابالغ ہو کر یہ چاہتا ہے کہ میں اپنی چیز مرتہن سے لے لوں تو جب تک دَین ادا نہ کر دے چیز نہیں لے سکتا پھر اگر خود باپ پر دَین تھا جس کے مقابل میں گِروی تھی اور لڑکے نے اپنے مال سے دَین ادا کر کے چیز لے لی تو بقدر َدین باپ کے ترکہ سے وصول کر سکتا ہے۔ (عالمگیری)

مسئلہ۹:
ماں کو یہ اختیار نہیں ہے کہ اپنے نابالغ لڑکے کی چیز رہن رکھ دے ہاں اگر وہ وصیہ ہے یا جو شخص نابالغ کے مال کا ولی ہے اس کی طرف سے اجازت حاصل ہے تو رکھ سکتی ہے۔ (عالمگیری)

مسئلہ۱۰:
وصی نے یتیم کے کھانے اور لباس کے لئے اُدھار خریدا اور اس کے مقابل میں یتیم کی چیز رہن رکھ دی یہ جائز ہے اسی طرح اگر یتیم کے مال کو تجارت میں لگایا اور اُس کی چیزد وسرے کے پاس رکھ دی یا دوسرے کی چیز اس کے لئے رہن میں لی یہ بھی جائز ہے۔ (ہدایہ)

مسئلہ۱۱:
وصی نے بچہ کے لئے کوئی چیز اُدھار لی تھی اور اس کی چیز رہن رکھ دی تھی پھر مرتہن کے پاس سے بچہ ہی کی ضرورت کے لئے مانگ لایا اور چیز ضائع ہو گئی تو چیز رہن سے نکل گئی اور بچہ ہی کا نقصان ہوا اس صورت میں دَین کا کوئی جز اس کے مقابل میں ساقط نہیں ہو گا اور اگر اپنے کام کے لئے وصی مرتہن سے مانگ لایا ہے اور چیز ہلاک ہو گئی تو وصی کے ذمہ تاوان ہے کہ یتیم کی چیز کو اپنے لئے استعمال کرنے کا حق نہ تھا۔ (ہدایہ)

مسئلہ۱۲:
وصی نے یتیم کی چیز رہن رکھ دی پھر مرتہن کے پاس سے غصب کر لایا اور اپنے کام میں استعمال کی اور چیز ہلاک ہو گئی اگر اس کی قیمت بقدر دَین ہے تو اپنے پاس سے دَین ادا کرے اور یتیم کے  مال سے وصول نہیں کر سکتا اور اگر دَین سے اس کی قیمت کم ہے تو بقدر قیمت اپنے پاس سے مرتہن کو دے اور مابقی یتیم کے مال سے ادا کرے اور اگر قیمت دَین سے زیادہ ہے تو دَین اپنے پاس سے ادا کرے اور جو کچھ چیز کی قیمت دَین سے زائد ہے یہ زیادتی یتیم کو دے کیونکہ اس نے دونوں کے حق میں تعدی زیادتی کی اور اگر غصب کر کے یتیم کے استعمال میں لایا اور ہلاک ہوئی تو مرتہن کے مقابل میں ضامن ہے یتیم کے مقابل میں نہیں یعنی اگرچیز کی قیمت دَین سے زائد ہے تو اس زیادتی کا تاوان اس کے ذمہ نہیں ہو گا۔ (ہدایہ)

مسئلہ۱۳:
وصی نے یتیم کی چیز اپنے نابالغ لڑکے کے پاس  رہن رکھ دی یہ ناجائز ہے اور بالغ لڑکے یا اپنے باپ کے پاس رکھ دی یہ جائز ہے۔ (عالمگیری)

مسئلہ۱۴:
وصی نے ورثہ کے خرچ اور حاجت کے لئے چیز اُدھارلی اوران کی چیز رہن رکھ دی اگر یہ سب ورثہ بالغ ہیں تو ناجائز ہے اور سب نابالغ ہیں تو جائز ہے اور بعض بالغ بعض نابالغ ہیں تو بالغ کے حق میں ناجائز اور نابالغ کے بارے میں جائز۔ (عالمگیری)

مسئلہ۱۵:
میت پر دَین ہے وصی نے ترکہ کو ایک دائن کے پاس رہن رکھ دیا یہ ناجائز ہے۔ دوسرے دائن اس رہن کو واپس لے سکتے ہیں اور اگر صرف ایک ہی شخص کا دَین ہے تو اس کے پاس رہن رکھ سکتا ہے اور میت کا دوسرے پر دَین ہے تو وصی مدیون کی چیز اپنے پاس رہن رکھ سکتا ہے۔ (عالمگیری)

مسئلہ۱۶:
راہن مر گیا تو اس کا وصی رہن کو بیچ کر دَین ادا کر سکتا ہے۔ اور راہن کا وصی کوئی نہیں ہے تو قاضی کسی کو اس کا وصی مقرر کرے اور اُسے حکم دے گا کہ چیز بیچ کر دَین ادا کرے۔ (عالمگیری)

رہن یا راہن یا مرتہن کئی ہوں اس کا بیان

مسئلہ۱:
ہزارروپے قرض لئے اور دو چیزیں رہن رکھیں تو دونوں چیزیں پورے دَین کے مقابل میں رہن ہیں یہ نہیں ہو سکتا کہ ایک کے حصہ کا دَین ادا کر کے فک رہن کرا لے جب تک پورا دَین ادا نہ کر لے ایک کو بھی نہیں چھوڑا سکتا۔ ہاں ا گر رہن رکھتے وقت ہر ایک کے مقابل میں دَین کا حصہ نامزد کر دیا ہو مثلاً یہ کہہ دیا ہو کہ چھ سو (۶۰۰) کے مقابل میں یہ ہے اور چار سو (۴۰۰) کے مقابل میں یہ ہے اور ادا کرتے وقت کہہ دیا کہ اس کے مقابل کا دَین ادا کرتا ہوں توا س کا فک رہن ہو سکتا ہے کہ یہ ایک رہن نہیں بلکہ دو عقد ہیں (زیلعی ، درمختار) اگر دو چیزیں رہن رکھیں اور یہ کہہ دیا کہ اتنے دَین کے مقابل میں ایک اور اتنے کے مقابل میں دوسری مگر یہ معین نہیں کیا کہ کس کے مقابل میں کون ہے تو رہن  صحیح نہیں ۔ (ردالمحتار)

مسئلہ۲:
دو شخصوں کے پاس ایک چیز رہن رکھی ہے اس کی کئی صورتیں ہیں ۔ اگر یہ کہہ دیا کہ آدھی اس کے پاس رہن ہے اور آدھی اُس کے پاس یہ ناجائز کہ مشاع کا رہن ناجائز ہے۔ اور اگر اس کی قسم کی تفصیل نہیں کی ہے اور ایک نے قبول کیا دوسرے نے نامنظور کیا جب بھی صحیح نہیں ۔ اور دونوں نے قبول کر لیا تو وہ چیز پوری پوری دونوں کے پاس رہن ہے اس کی ضرورت نہیں کہ دونوں نے اس شخص کو مشترک طور پر دَین دیا ہو دونوں میں شرکت ہو یا نہ ہو بہرحال وہ چیز دونوں کے پاس رہن ہے راہن اپنی چیز اسی وقت لے سکتا ہے کہ دونوں کا پورا پورا دَین ادا کر دے اور ایک کا پورا دَین ادا کر دیا تو پوری چیز اُسی کے پاس رہن ہے جس کا دَین باقی ہے۔ (ہدایہ ، درمختار)

مسئلہ۳:
دو شخصوں کے پاس ایک چیز رہن رکھی اور وہ چیز قابلِ تقسیم ہے دونوں تقسیم کر کے آدھی آدھی اپنے قبضہ میں کر لیں اور اس صورت میں ا گر پوری چیز ایک ہی کے قبضہ میں دے دی تو جس نے دی وہ ضامن ہے۔ اوراگر ناقابل تقسیم ہے تو دونوں باریاں مقرر کر لیں اپنی اپنی  باری میں ہر ایک پوری چیز اپنے قبضہ میں رکھے اس صورت میں وہ چیز جس کے پاس اُس کی باری ہے تو دوسرے کی طرف سے اُس کا حکم یہ ہے کہ جیسے کسی معتبر آدمی کے پاش شے مرہون ہوتی ہے (جس کا بیان آئے گا)۔ (زیلعی)

مسئلہ۴:
دو شخصوں کے پاس چیز رہن رکھی اور وہ ہلاک ہو گئی توہر ایک اپنے حصہ کے مطابق ضامن ہے مثلاً ایک شخص کے دس (۱۰) روپے تھے دوسرے کے پانچ (۵)تھے اور دونوں کے پاس ایک چیز تیس (۳۰) روپے کی رہن رکھ دی اُس چیز کے دو حصے ضائع ہو گئے ایک حصہ باقی ہے تو یہ حصہ جو باقی رہ گیا ہے دونوں پر تقسیم ہو گا۔ یعنی دو تہائیاں دس (۱۰) والے کی اور ایک تہائی پانچ (۵) والے کی یعنی دس (۱۰) والے کی دو تہائیاں ساقط ہو گئیں ایک تہائی باقی ہے یعنی تین روپے پانچ آنے چار پائی۔ اور پانچ (۵) والے کی دو تہائیاں ساقط ہوئیں ایک تہائی باقی ہے یعنی  ایک روپیہ دس آنے آٹھ پائی۔ (درمختار ، ردالمحتار)

مسئلہ۵:
دو شخصوں پر ایک شخص کا دَین ہے دونوں نے ایک چیز دائن کے پاس رہن رکھی یہ رہن صحیح ہے اور پورے دَین کے مقابل میں چیز گِروی ہے دونوں نے ایک ساتھ اس سے دَین لیا ہو یا الگ الگ دونوں صورتوں کا ایک حکم ہے۔ پھر اگر ایک نے اپنا دَین ادا کر  دیا تو چیز کو واپس نہیں لے سکتا جب تک دوسرا بھی اپنے ذمہ کا دَین ادا نہ کردے۔ (ہدایہ)

مسئلہ۶:
مدیون نے دائن کو دو کپڑے دیئے اور یہ کہا کہ ان میں سے جس کو چاہو رہن رکھ لو اُس نے دونوں رکھ لئے کوئی بھی رہن نہ ہوا جب تک ایک کو  معین نہ کر لے اور وہ ضامن نہیں ہو گا اور ضائع ہونے سے دَین ساقط نہیں ہو گا۔ اسی طرح اگر بیس روپے باقی تھے دائن نے مانگے مدیون نے اس کے پاس سو روپے ڈال دیئے کہ تم ان میں سے اپنے بیس لے لو اور ابھی اس نے لئے نہیں کہ یہ سب روپے ضائع ہو گئے تو مدیون کے گئے ، دائن کا دَین بحالہ باقی ہے۔ (درمختار ، ردالمحتار)

متفرقات

مسئلہ۱:
شے مرہون کو کسی نے غصب کر لیا تو اس کا وہی حکم ہے جو ہلاک ہونے ضائع ہونے کا ہے کہ قیمت اور دَین میں جو کم ہے اُس کا ضامن ہے یعنی اگر دَین اُس کی قیمت کے برابر یا کم ہے تو دَین ساقط ہو گیا اور قیمت کم ہے تو بقدر قیمت ساقط باقی دَین مدیون سے وصول کرے۔ اور اگر خود مرتہن ہی نے غصب کیا یعنی بلا اجازت راہن چیز کو استعمال کیا اور ہلاک ہوئی تو پوری قیمت کا ضامن ہے اگرچہ قیمت دَین سے زیادہ ہو۔ (درمختار ، ردالمحتار)

مسئلہ۲:
مرتہن راہن کی اجازت سے چیز کو استعمال کر رہا تھا اس حالت میں کوئی چھین لے گیا تو یہ غصب ہلاک کے حکم میں نہیں یعنی اس صورت میں دَین  بالکل ساقط نہیں ہو گا بلکہ اس حالت میں ہلاک ہو جائے جب بھی دَین بدستور باقی رہے گا کہ اب وہ رہن نہ رہا بلکہ عاریت و امانت ہے ہاں استعمال سے فارغ ہونے پر پھر رہن ہو جائے گا اور رہن کے احکام جاری ہوں گے۔ (درمختار ، ردالمحتار)

مسئلہ۳:
راہن نے مرتہن سے کہا کہ چیز دلال کو دے دو اس نے دیدی اور ضائع ہو گئی تو مرتہن اس کا ضامن نہیں ۔ (درمختار)

مسئلہ۴:
رہن میں کوئی میعاد نہیں ہو سکتی مثلاً اتنے دنوں کے لئے رہن رکھتا ہوں میعاد مقرر کرنے سے عقد رہن فاسد ہو جائے گا اور اس صورت میں چیز ہلاک ہو جائے تو ضامن ہے اور وہی احکام ہیں جو رہن صحیح کے ہیں ۔ (درمختار)

مسئلہ۵:
راہن نے مرتہن سے کہا چیز کو بیچ ڈالو اور راہن مر گیا مرتہن اس کو بیع کر سکتا ہے ورثہ کو منع کرنے کا حق نہیں اور ورثہ اس بیع کو توڑ بھی نہیں سکتے۔ (درمختار)

مسئلہ۶:
راہن غائب ہو گیا پتہ نہیں کہ کہاں ہے مرتہن اس معاملہ کو قاضی کے پاس پیش کرے قاضی اس کو بیچ کر دَین ادا کر سکتا ہے اور راہن موجود ہے اور دَین ادا نہیں کرتا اُس کو مجبور کیا جائے گا کہ مرہون کو بیچ کر دَین ادا کرے اور نہ مانے تو قاضی یا امین قاضی بیچ کر دَین ادا کر دے اور دَین کا کچھ جز باقی رہ جائے تو راہن ہی اُس کا ذمہ دار ہے۔ (درمختار ، ردالمحتار)

مسئلہ۷:
درخت کو رہن رکھا اس میں پھل آئے مرتہن پھلوں کو بیع نہیں کر سکتا اگرچہ یہ اندیشہ ہو کہ خراب ہو جائیں گے البتہ اس معاملہ کو قاضی کے پاس پیش کر سکتا ہے اور اگر وہاں قاضی ہی نہ ہو یا اتنا موقع نہیں کہ قاضی کے پاس معاملہ پیش کیا جائے یعنی وہ چیز جلد خراب ہو جائے گی تو خود مرتہن بھی بیع کر سکتا ہے۔ (درمختار)

کسی معتبر شخص کے پاس شے مرہون کو رکھنا

مسئلہ۱:
عقد رہن میں راہن و مرتہن دونوں نے یہ شرط کی کہ مرہون چیز فلاں شخص کے پاس رکھ دی جائے گی یہ صحیح ہے اور اُس کے قبضہ کر لینے سے رہن مکمل ہو گیا یہ شخص مرتہن کے قائم مقائم تصور کیا جائے گا اس کے پاس سے چیز ضائع ہو گئی وہی احکام ہیں جو مرتہن کے پاس ہلاک ہونے میں ہوتے ہیں ایسے معتبر شخص کو عدل کہتے ہیں کیونکہ راہن و مرتہن نے اُسے عادل و معتبر سمجھ رکھا ہے۔ (درمختار ، ردالمحتار)

مسئلہ۲:
رہن میں یہ شرط تھی کہ مرتہن کا قبضہ ہو گا پھر دونوں نے باتفاق رائے عادل کے پاس رکھ دیا یہ صورت بھی جائز ہے۔ (عالمگیری)

مسئلہ۳:
دَین میعادی تھا اور معتبر شخص کو یہ کہہ دیا تھا کہ جب میعاد پوری ہو جائے رہن کو بیع کر ڈالے اور میعاد پوری ہو گئی مگر ابھی تک چیز پر اس کا قبضہ ہی نہیں تو رہن باطل ہو گیا مگر بیع کی وکالت اس کے لئے بدستور باقی ہے اب بھی بیع کر سکتا ہے۔ (ردالمحتار)

مسئلہ۴:
جب ایسے شخص کے پاس چیز رکھ دی گئی تو چیز کو نہ راہن لے سکتا ہے نہ مرتہن اور اگر اُس نے اُن میں سے کسی کو دیدی تو اُس سے واپس لے کر اپنے پاس رکھے اور اگر اُس کے پاس تلف ہو گئی تو وہ خود ضامن ہو گیا یعنی چیز کی قیمت اُس سے تاوان میں لے جائی گی یعنی راہن و مرتہن دونون مل کر اُس سے تاوان وصول کریں اور اُس کو اُسی کے پاس یا کسی دوسرے کے پاس بطور رہن رکھ دیں یہ نہیں ہو سکتا کہ وہ شخص بطور خود قیمت کو اپنے پاس بطور رہن رکھ لے۔ (ہدایہ) اور اگر عقد رہن میں اس کے پاس رکھنے کی شرط نہ تھی اور رکھ دیا گیا اس صورت میں راہن یا مرتہن اُس سے لے اور وہ ضامن نہیں ہو گا۔ (دالمحتار)

مسئلہ۵:
عادل سے قیمت کا تاوان لے کر پھر اسی کے پاس یا دوسرے کے پاس رہن رکھا گیا اور فرض کرو کہ اس نے مرہون راہن کو دیا تھا اور اس کے پاس ہلاک ہوا اس صورت میں راہن جب دَین ادا کر دے گا تو وہ تاوان عادل کو واپس مل جائے گا کہ مرتہن کو دَین وصول ہو گیا لہٰذا یہ تاوان لینے کا مستحق نہیں اور راہن کو خود اس کی مرہون شے وصول ہو چکی تھی پھر اس تاوان کو کیونکر لے سکتا ہے۔ اور اگر عادل سے مرتہن نے لیا تھا تو دَین ادا کرنے کے بعد یہ تاوان کی رقم راہن کو ملے گی کیونکہ راہن کی چیز کا یہ بدلہ ہے چیز نہیں ملی اور ہلاک ہو گئی تو تاوان جو اُس کے قائم مقام ہے اُسے ملے گا۔ رہی یہ بات کہ عادل نے مرتہن کو دیا تھا اوراس کے پاس ہلاک ہوا تو مرتہن سے اس ضمان کو رجوع کر سکتا ہے یا نہیں اس میں تفصیل ہے اگر مرتہن کو بطور عاریت یا ودیعت دیا ہے تو رجوع نہیں کر سکتا جب کہ مرتہن کے پاس ہلاک ہو گیا ہو اس نے خود ہلاک نہ کیا ہو اور اگر مرتہن نے خود ہلاک کردیا ہو تو رجوع کر سکتا ہے اور اگر مرتہن کو بطور رہن دیا ہو یہ کہہ دیا ہو کہ تمہاراجو حق ہے اس میں لے جاؤ تو اس صورت میں بہرحال مرتہن سے ضمان واپس لے گا۔ (ہدایہ ، عنایہ)

مسئلہ۶:
راہن نے مرتہن کو یاعادل کو یا کسی اور شخص کو بیع کا وکیل کر دیا تھا کہہ دیا تھا کہ جب دَین کی میعاد پوری ہو جائے تو اس کو بیچ ڈالنا یا مطلقاً وکیل کر دیا ہے۔ میعاد پوری ہونے کی قید نہیں لگائی ہے یہ توکیل صحیح ہے اس وکیل کا بیچنا جائز ہے۔ بشرطیکہ جس وقت اسے وکیل کیا ہے اس وقت اس میں بیع کی اہلیت ہو اور اگر اہلیت نہ ہو تو یہ توکیل صحیح نہیں مثلاً ایک چھوٹے بچہ کو بیع مرہون کا وکیل کیا وہ بچہ اب بالغ ہو گیا اور بیچنا چاہتا ہے بیع نہیں کر سکتا کہ وہ وکیل ہی نہیں ہوا۔ (درمختار)

مسئلہ۷:
عقد رہن میں بیع مرہون کی وکالت شرط تھی کہ مرتہن یا فلاں شخص اس چیز کو بیع کر دے گا اس وکیل کو راہن اگر معزول کرنا چاہے نہیں کر سکتا یعنی معزول کرے تو بھی معزول نہیں ہو گا اور یہ وکالت ایسی ہے کہ نہ راہن کے مرنے سے ختم ہو نہ مرتہن کے مرنے سے اور اس وکیل کے لئے یہ ضرورری نہیں کہ راہن یا مرتہن کی موجودگی ہی میں بیع کرے نہ یہ ضروری کہ وہ مر گئے ہوں تو ان کے ورثہ کی موجودگی میں بیع کرے۔ (ہدایہ)

مسئلہ۸:
وکیل کے مر جانے سے وکالت باطل ہو جائے گی اُس کا وارث یا وصی اس کا قائم مقام نہیں ہو گا کہ وکالت اسی کے دم کے ساتھ وابستہ تھی یہ وکیل دوسرے شخص کو بیع کرنے کا وصی نہیں بنا سکتا مگر جب کہ وکالت میں اس کی شرط ہو تو وصی بنا سکتا ہے۔ (درمختار)

مسئلہ۹:
وکالت مطلق تھی تو نقد اور اُدھار دونوں طرح بیچنے کا اُسے اختیار حاصل ہے اس کے بعد اگر اُدھار بیچنے سے منع کر دے تو اس کا کچھ اثر نہیں یعنی ممانعت کے بعد بھی اُدھار بیچ سکتا ہے۔ (ہدایہ)

مسئلہ۱۰:
راہن غائب ہے اور میعاد پوری ہو گئی وکیل بیچنے سے انکار کرتا ہے تو اُس کو بیچنے پر مجبور کیا جائے گا بلکہ عقد رہن میں بیع کی شرط نہ تھی بعد میں راہن نے کسی کو بیع کا وکیل کر دیا یہ بھی بیع سے انکار نہیں کر سکتا اسے بھی بیچنے پر مجبور کیا جائے گا۔ (ہدایہ)

مسئلہ۱۱:
رہن میں وکالت بیع شرط تھی اور فرض کرو مرہون کے بچہ پیدا ہو تو بچہ کو بھی یہ وکیل بیع کر سکتا ہے دوسرے وکیلوں کو اس قسم کا اختیار نہیں ۔ (درمختار)

مسئلہ۱۲:
جس جنس کا دَین تھا اس کے خلاف دوسری جنس سے اس وکیل نے بیع کی اور دَین روپیہ تھا اوراس نے اشرفی کے بدلے میں بیع کی تو اس زر ثمن کو جنس دَین سے بیع صَرف کر سکتا ہے یعنی اشرفیاں روپے سے بھنا سکتا ہے۔ دوسرے وکیل کو یہ اختیار حاصل نہیں ۔ (درمختار)

مسئلہ۱۳:
راہن نے بیع کا کسی کو وکیل کر دیا ہے تو نہ راہن بیع کر سکتا ہے نہ مرتہن ہاں دوسرے کی رضا مندی حاصل کر کے یہ دونوں بیع کر سکتے ہیں یعنی راہن مرتہن سے رضا مندی حاصل کرے یا مرتہن راہن سے۔ (ہدایہ)

مسئلہ۱۴:
اُس عادل نے مرہون کو بیع کر دیا تو مرہون چیز رہن سے خارج ہو گئی اور یہ ثمن اس کے قائم مقام ہو گیا اگرچہ ابھی ثمن پر قبضہ نہ ہوا۔ لہٰذا اگر ثمن ہلاک ہو گیا مثلاً مشتری سے وصول ہی نہ ہوا یا عادل کے پاس ضائع ہو گئی تو مرتہن کا ہلاک ہوا یعنی دَین ساقط ہو گیا اور اس صورت میں مرہون کی واجبی قیمت کا لحاظ نہیں ہو گا بلکہ خود زر ثمن کو دیکھا جائے گا یعنی جتنا ثمن ہے اتنا دَین ساقط اگرچہ واجبی قیمت کم ہو یا زائد۔ (درمختار ، ردالمحتار)

مسئلہ۱۵:
عادل نے مرہون کو بیچ کر زر ثمن مرتہن کو دے دیا اور اس مرہون شے میں استحقاق ہوا یعنی کسی اور شخص نے ثابت کر دیا کہ یہ چیز میری ہے اگر مبیع مشتری کے پاس موجود ہے تو مستحق اس مبیع کو مشتری سے لے گا اور مشتری اپنا زر ثمن اس عادل سے وصول کرے گا اور عادل اس راہن سے وصول کرے گا اور اس صورت میں مرتہن کا زر ثمن پر قبضہ صحیح ہو گیا۔ اور یہ بھی ہو سکتا ہے کہ عادل مرتہن سے ثمن واپس لے اورمرتہن راہن سے اپنا دَین وصول کرے اور اگر وہ چیز مشتری کے پاس ہلاک ہو چکی ہے تو مستحق راہن سے مرہون کی قیمت کا تاوان لے کیونکہ راہن غاصب ہے اور اس صورت میں بیع بھی صحیح ہو گئی اور مرتہن کا زر ثمن پر قبضہ بھی صحیح ہو گیا اور یہ بھی ہو سکتا ہے کہ مستحق اُس عادل سے تاوان لے پھر عادل مرتہن سے اور اب بھی بیع  اور ثمن پر قبضہ صحیح ہو گیا یا مستحق عادل سے تاوان لے اور عادل مرتہن سے زر ثمن واپس لے پھر مرتہن راہن سے اپنا دَین وصول کرے۔ (درمختار)

مسئلہ۱۶:
مرتہن کے پاس مرہون ہلاک ہو گیا۔ اس کے بعد اس میں استحقاق ہوا۔ اور مستحق نے راہن سے ضمان لیا تو دَین ساقط ہو گیا۔ اور اگر مرتہن سے قیمت کا ضمان لیا تو جو کچھ تاوان دیا ہے راہن سے واپس لے گا اور اپنا دَین بھی وصول کرے گا۔ (درمختار)

مسئلہ۱۷:
ایک شخص نے دوسرے سے کوئی چیز خریدی بائع کہتا ہے کہ جب تک ثمن نہ دو گے مبیع پر قبضہ نہیں دوں گا اور مشتری یہ کہتا ہے کہ جب تک مبیع نہ دو گے ثمن نہیں دوں گا دونوں میں اس طرح مصالحت ہوئی کہ مشتری کسی تیسرے کے پاس ثمن جمع کر دے اور مبیع پر قبضہ کر لے اُس نے ثمن جمع کر دیا مگر تیسرے کے پاس سے ضائع ہو گیا تو مشتری کا ضائع ہوا اور اگر یہ طے پایا کہ تیسرے کے پاس ثمن کے مقابل میں کوئی چیز رہن رکھ دے اُس وقت مبیع پر قبضہ دوں گا اس نے رہن رکھ دی اور ضائع ہو گئی تو بائع کی چیز ہلاک ہوئی یعنی ثمن ساقط ہو گیا۔ (عالمگیری)

مرہون میں تصرف کا بیان

مسئلہ۱:
راہن نے مرہون کو بغیر اجازت مرتہن بیع کر دیا تو یہ بیع موقوف ہے اگر مرتہن نے اجازت دیدی یا راہن نے مرتہن کا دَین ادا کر دیا توبیع جائز و نافذ ہو گئی۔ اور پہلی صورت میں کہ مرتہن نے اجازت دیدی وہ ثمن رہن ہو جائے گا ثمن مشتری سے وصول ہوا ہو یا نہ ہوا ہو دونوں کا ایک حکم ہے اور اگر مرتہن نے اجازت نہیں دی تو اب بھی وہ بیع نہ باطل ہوئی نہ مرتہن کے فسخ کرنے سے فسخ ہو گی لہٰذا مشتری کو اختیار ہے کہ فک رہن کا انتظار کرے جب رہن چھوٹ جائے اپنی چیز لے لے اور اگر انتظار نہ کرنا چاہے تو قاضی کے پاس معاملہ پیش کر دے وہ بیع کو فسخ کر دے گا۔ (ہدایہ)

مسئلہ۲:
مرتہن اگر شے مرہون کو بیع کرے تو یہ بیع بھی اجازت راہن پر موقوف ہے وہ چاہے تو جائز کر دے ورنہ جائز نہیں اور راہن اس بیع کو باطل کر سکتا ہے۔ مرتہن نے بیع کر دی اور چیز مشتری کے پاس راہن کی اجازت سے پہلے ہی ہلاک ہو گئی تو راہن اب اجازت بھی نہیں دے سکتا اور راہن کو اختیار ہے دونوں میں سے جس سے چاہے اپنی چیز کا ضمان لے۔ (ردالمحتار)

مسئلہ۳:
مرتہن نے راہن سے کہا کہ رہن کو فلاں کے ہاتھ بیع کر دو اُس نے دوسرے کے ہاتھ بیچا یہ جائز نہیں اور مستاجر نے موجر سے کہا کہ فلاں کے ہاتھ یہ مکان بیچ دو اس نے دوسرے کے ہاتھ بیچ دیا یہ بیع جائز ہے۔ (ردالمحتار)

مسئلہ۴:
راہن نے ایک شخص کے ہاتھ بیع کی اور مرتہن کی اجازت سے قبل دوسرے کے ہاتھ بیع کر دی یہ دوسری بیع  بھی اجازت مرتہن پر موقوف ہے مرتہن جس ایک کو جائز کر دے گا وہ جائز ہو جائے گی دوسری باطل ہو جائے گی۔ (ہدایہ)

مسئلہ۵:
راہن نے مرہون کو بیع کیا پھر اس کو اجارہ پر دیا کسی اور کے پاس رہن رکھ دیا یا کسی اور کو ہبہ کر دیا اور ان دونوں صورتوں میں مرتہن ثانی یا موہوب لہ کو قبضہ بھی دیدیا اس کے بعد مرتہن اول نے اجارہ یا رہن یا ہبہ کو جائز کر دیا تو  وہ پہلی بیع جو موقوف تھی جائز ہو گئی اور یہ تصرفات ناجائز ہو گئے۔ (درمختار)

مسئلہ۶:
راہن نے مرہون کو ایک شخص کے ہاتھ بیع کر دیا اس کے بعد پھر مرتہن کے ہاتھ بیچا تو یہ دوسری بیع جائز ہو گئی پہلی باطل ہو گئی۔ (درمختار)

مسئلہ۷:
مرہون کو راہن نے ہلاک کر دیا اور دَین غیر میعادی ہے یا میعادی تھا مگر میعاد پوری ہو چکی ہے تو مرتہن راہن سے اپنا دَین وصول کر لے اور اگر میعاد ابھی پوری نہیں ہوئی ہے تو راہن سے اُس کی قیمت کا تاوان لے اور یہ قیمت بجائے مرہون رہن میں رہے جب میعاد پوری ہو جائے تو بقدر دَین اپنے حق میں وصول کر لے کچھ بچے تو واپس کر دے اور کم ہو تو بقیہ راہن سے وصول کرے۔ یہ حکم اس وقت ہے کہ قیمت اسی جنس کی ہو جس جنس کا دَین ہے۔ (درمختار)

مسئلہ۸:
کسی اجنبی نے مرہون کو تلف کر دیا تو اُس ہلاک کرنے والے سے تاوان لینا مرتہن کا کام ہے ہلاک کرنے کے وقت جو اس کی قیمت تھی وہ قیمت تاوان میں لے اور اس میں وہی تفصیل ہے کہ میعاد پوری ہو گئی تو دَین میں وصول کرے اور میعاد باقی ہے تو یہ قیمت رہن میں رہے یہاں ایک صورت یہ بھی ہے کہ جس روز چیز رہن رکھی گئی اُس روز قیمت زیادہ تھی اور جس دن ہلاک ہوئی اُس کی قیمت کم ہو گئی تو اجنبی سے اگرچہ آج کی قیمت لے گا مگر مرتہن کے حق میں اُس پہلی قیمت کا اعتبار ہو گا مثلاً فرض کرو ایک ہزار روپیہ دَین تھا اور چیز رہن رکھی گئی اُس کی قیمت بھی ایک ہزار تھی جس روز اجنبی نے ہلاک کی اس کی قیمت پانچ سو ہے تو اجنبی سے پانچ سو تاوان لے گا اور پانچ سو روپے دَین کے ساقط ہو گئے جس طرح آفت سماویہ سے ہلاک ہونے میں دَین ساقط ہوتا ہے۔ (ہدایہ)

مسئلہ۹:
خود مرتہن نے مرہون کو ہلاک کر دیا تو اس پر بھی تاوان واجب ہے پھر اگر دَین کی میعاد پوری ہو چکی ہے اور یہ قیمت جنس دَین سے ہے تو دَین وصول کر لے ار کچھ بچے تو راہن کو واپس دے اور یہ دونوں باتیں نہ ہوں تویہ قیمت بجائے مرہون رہن میں رہے گی۔ اُس چیز کی قیمت نرخ سستا ہونے کی وجہ سے کم ہو گئی ہے تو جتنی کم ہوئی اتنا دَین ساقط ہو گیا کہ مرتہن کے حق میں اسی قیمت کا اعتبار ہو گا جو رہن رکھنے کے دن تھی۔ (ہدایہ)

مسئلہ۱۰:
مرتہن نے راہن کو مرہون شے بطور عاریت دے دی مرتہن کے ضمان سے نکل گئی یعنی اگر راہن کے یہاں ہلاک ہو گئی تو مرتہن پر اس کاکچھ اثر نہیں اور دیتے وقت مرتہن نے راہن سے کفیل لیا تھا کہ اسے واپس کر دے گا تو کفیل سے بھی مرتہن کوئی مطالبہ نہیں کر سکتا کہ اُس چیز میں رہن کا حکم  باقی ہی نہیں ۔ (درمختار)

مسئلہ۱۱:
مرتہن نے راہن کو بطور عاریت مرہون دے دیا تھا اُس نے پھر واپس کر دیا تو پھر وہ چیز مرتہن کے ضمان میں آگئی اور رہن کا حکم حسب سابق اس میں جاری ہو گا۔ مرتہن کو راہن سے واپس لینے کا حق باقی رہتا ہے کیونکہ عاریت دینے سے رہن باطل نہیں ہوتا۔ (ہدایہ)

مسئلہ۱۲:
عاریت کی صورت میں مرتہن کے واپس لینے سے قبل اگر راہن مر گیا تو دوسرے قرض خواہوں سے مرتہن زیادہ حقدار ہے یعنی دوسرے اس مرہون سے اپنے دَین وصول نہیں کر سکتے جب تک مرتہن اپنا دَین وصول نہ کر لے اس کے وصول کرنے کے بعد اگر کچھ بچے تو وہ لوگ لے سکتے ہیں ورنہ نہیں ۔ (درمختار)

مسئلہ۱۳:
راہن و مرتہن میں سے ایک نے دوسرے کی اجازت سے مرہون شے کسی اجنبی کو بطور عاریت دے دی یا اجنبی کے پاس ودیعت رکھی تو مرہون ضمان سے نکل گیا اور دونوں میں سے ہر ایک کو یہ اختیار ہے کہ اُسے پھر ضمان میں لائے یعنی اُسے رہن بنا دے۔ (ہدایہ)

مسئلہ۱۴:
مرتہن نے راہن سے مرہون کو استعمال کرنے کے لئے عاریت لیا یہ صحیح ہے مگر استعمال سے پہلے یا استعمال کے بعد مرہون ہلاک ہوا تو مرتہن ضامن ہے یعنی وہی حکم ہے جو مرتہن کے پاس مرہون کے ہلاک ہونے میں ہوتا ہے اور اگر حالت استعمال میں ہوا تو مرتہن کے ذمہ کچھ ضمان نہیں ۔ اسی طرح اگر مرتہن کو راہن نے استعمال کی اجازت دے دی ہے تو حالت استعمال میں ہلاک ہونے میں ضمان نہیں ہے اور قبل یا بعد میں ہلاک ہوا تو ضمان ہے۔ (ہدایہ)

مسئلہ۱۵:
قرآن مجید یا کتاب رہن میں رکھی ہے تو مرتہن کو اُس کا پڑھنا ناجائز ہے ہاں گر راہن سے اجازت لے کر پڑھے تو پڑھ سکتا ہے مگر جتنی دیر تک پڑھے گا اتنی دیر تک عاریت ہے فارغ ہونے کے بعد رہن ہے یعنی پڑھتے وقت ہلاک ہو جائے تو دَین ساقط نہیں ہو گا۔ اس کے بعد ہلاک ہو تو ساقط ہو جائے گا۔ (عالمگیری)

مسئلہ۱۶:
راہن و مرتہن میں سے ایک نے دوسرے کی اجازت سے مرہون کو بیع کر دیا یا اجارہ پر دے دیا یا رہن رکھ دیا ان سب صورتوں میں مرہون رہن سے خارج ہو گیا اب وہ رہن واپس نہیں لیا جا سکتا جب تک پھر نیا عقد رہن نہ ہو اور ان صورتوں میں اگر راہن نے مرتہن کے پاس پھر سے رہن نہ رکھا اور مر گیا تو تنہا مرتہن اس کا مستحق نہیں بلکہ جیسے دوسرے قرضخواہ ہیں ایک یہ بھی ہے اپنا حصۂ رسد یہ بھی لے سکتا ہے۔ (ہدایہ) بیع و اجارہ و ہبہ خود مرتہن کے ہاتھ یا اجنبی کے ہاتھ ہو دونوں کا ایک حکم ہے اور خود راہن کے ہاتھ مرہون کو بیع کیا تو اس سے رہن باطل نہ ہوا۔ (درمختار)

مسئلہ۱۷:
مرتہن کی اجازت سے لے کر اجنبی کو کرایہ پر دے دیا تو اُجرت راہن کی ہے اور بغیر اجازت دیا تو اُجرت مرتہن کی ہے مگر اس کو صدقہ کرنا ہو گا اور اس صورت میں رہن واپس لے سکتا ہے۔ (عالمگیری)

مسئلہ۱۸:
مرتہن نے بغیر اجازت راہن رہن کو اجارہ پر سال بھر کے لئے دیا اور سال پورا ہونے کے بعد راہن نے اجازت دی یہ اجازت صحیح نہیں لہٰذا مرتہن رہن کو واپس لے سکتا ہے اور چھ ماہ گزرنے کے بعد اجازت دی تو اجازت صحیح ہے۔ پہلی صورت میں پوری اُجرت مرتہن کی ہے جس کو صدقہ کرے اور دوسری صور ت میں نصف اُجرت راہن کی ہے اور نصف مرتہن کی مرتہن کو جو ملی صدقہ کر دے اور اس دوسری صورت میں چیز کو مرتہن رہن میں واپس نہیں لے سکتا۔ (عالمگیری) اس زمانہ میں اکثر ایسا ہوتا ہے کہ کھیت یا  مکان رہن رکھ لیتے ہیں پھر مرتہن مکان کو کرایہ پر اُٹھا دیتا ہے اور کھیت کو لگان اور پٹے پر دے دیا کرتا ہے اور اس کرایہ یا لگان کو خود کھاتا ہے اس کا سود ہونا تو ظاہر ہے کہ قرض کے ذریعہ سے نفع اُٹھاتا ہے مگراس کے ساتھ یہ بتانا بھی ہے کہ اگر راہن سے اجازت حاصل نہیں کی ہے تو اُس کی مِلک میں ایک ناجائز تصرف ہے اور یہ بھی گناہ ہے اور اگر اجازت لے لی ہے تو رہن ہی ختم ہو گیا اس کے بعد مرتہن کا اُس چیز پر قبضہ ناجائز قبضہ اور غاصبانہ قبضہ ہے یہ بھی حرام ہے۔ مرتہن پر لازم ہے کہ ایسے گناہ کے کاموں سے پرہیز کرے یہ نہ دیکھے کہ انگریزی قانون ہمیں اس قسم کی اجازت دے رہا ہے بلکہ مسلمان کو یہ دیکھنا چاہیے کہ شریعت کا قانون ہمیں اجازت دیتا ہے یا نہیں قانون شریعت تمہارے لئے دنیا و آخرت دونوں جگہ نافع ہے انگریزی قانون سے اگر تمہیں کچھ نفع پہنچ سکتا ہے تو صرف دنیا ہی میں ہیں اور اگر وہ خدا و رسول جل جلالہ و ﷺ کے خلاف ہے تو سخت ٹوٹا اور نقصان ہے۔ 
مسئلہ۱۹:
دوسرے سے کوئی چیز رہن رکھنے کے لئے عاریت مانگی اس نے دے دی اس چیز کو رہن رکھنا جائز ہے پھر اگر مالک نے کوئی قید نہیں لگائی ہے تو مستعیر کو اختیار ہے کہ جس کے پاس چاہے جتنے میں چاہے جس شہر میں چاہے رہن رکھے اس کے ذمہ کوئی پابندی نہیں ہے۔ اور اگر مالک نے معین کر دیا ہے کہ فلاں کے پاس رکھنا یا فلاں شہر میں یا اتنے میں رکھنا تو اس کو پابندی کرنی ضرور ہے خلاف کرنے کی اجازت نہیں اور اگر اُس نے مالک کے کہنے کے خلاف کیا تو مالک کو اختیار ہے کہ اپنی چیز مرتہن سے لے لے اور رہن کو فسخ کر دے اور چیز ہلاک ہو گئی ہے تو اس کی پوری قیمت کا تاوان لے۔ تاوان لینے میں اختیار ہے کہ راہن سے تاون لے یا مرتہن سے اگر مستعیر سے ضمان لیا تو رہن صحیح ہو گیا اور مرتہن سے ضمان لیا تو مرتہن اپنا دَین اور یہ ضمان دونوں راہن سے وصول کرے گا۔ (ہدایہ ، درمختار) مالک نے جو قید لگا دی ہے اس کی مخالفت اس وجہ سے نہیں کی جا سکتی کہ مالک کے نقصان کا اندیشہ ہے کیونکہ مالک کو اگر ضرورت یپش آتی اور یہ چاہتا ہے کہ رہن چھڑا لوں اور جس رقم کے مقابل میں اس نے رہن رکھنے کو کہا تھا اس سے زیادہ رقم کے مقابل میں رہن ہے تو بسا اوقات مالک کو اس رقم کے فراہم کرنے میں دشواری ہو گی اسی طرح اگر مالک کی بتائی ہوئی رقم سے کم میں رکھی اور چیز تلف ہو گئی تو قیمتی چیز تھوڑے داموں کے مقابل میں ہلاک ہو گئی اس میں بھی مالک کا نقصان ہے۔ اسی طرح مرتہن اور جگہ کی قید لگانے میں فوائد ہیں لہٰذا یہ قیدیں بیکار نہیں ہیں کہ ان کا لحاظ نہ کیا جائے۔ (ہدایہ)

مسئلہ۲۰:
معیر نے جو قید لگائی تھی مستعیر نے اُس کی مخالفت کی مگر یہ مخالفت معیر کے لئے مضر نہیں بلکہ مفید ہے تو اس صورت میں نہ مرتہن پر ضمان ہے نہ راہن پر مثلاً اس نے جتنے پر رہن رکھنے کو کہا تھا اُس سے کم کے مقابل میں رکھ دیا مگر یہ کمی چیز کی واجبی قیمت کی برابر یا واجبی قیمت سے زائد ہے مثلاً اس نے ایک ہزار میں رہن رکھنے کو کہا تھا اور یہ چیز پانچ سو کی ہے مستعیر نے پانچ سو یا چھ سو غرض ہزار سے کم میں رہن رکھ دی یہ مخالفت جائز ہے کہ اس میں معیر کا کچھ نقصان نہیں کیونکہ ہلاک ہونے کی صورت میں واجبی قیمت ملے گی یعنی پانچ سو۔ ہزار تو ملیں گے نہیں پھر کیا نقصان ہوا بلکہ فائدہ یہ ہے کہ اگر اپنی چیز چھوڑانا چاہے گا تو ہزار روپے فراہم کرنے نہیں پڑیں گے جتنے میں رہن ہے اُتنے ہی دے کر چھوڑا سکے گا۔ (زیلعی)

مسئلہ۲۱:
معیر نے جو کچھ مستعیر سے کہہ دیا تھا مستعیر نے اُس کے موافق کیا مثلاً جتنے میں رہن رکھنے کو کہا تھا اتنے ہی میں رکھا اور فرض کرو مرتہن کے پاس چیز ہلاک ہو گئی اس کی کئی صورتیں ہیں اُس چیز کی قیمت دَین کے برابر ہے یا زیادہ یا دَین سے کم ہے۔ پہلی دو صورتوں میں مرتہن کا دَین ساقط ہو گیا اور راہن یعنی مستعیر معیر کو یعنی مالک کو بقدر دَین ادا کرے۔  اور دوسری صورت میں کہ دَین سے زیادہ قیمت ہے اس زیادتی کا کچھ معاوضہ نہیں اور تیسری صورت میں کہ چیز کی قیمت دَین سے کم ہے بقدر قیمت دَین کا ساقط ہو گیا اور باقی دَین مرتہن راہن سے وصول کرے گا اور راہن معیر کو قیمت ادا کر ے گا اور مثلی چیز ہے تو مثل دیدے۔ (ہدایہ)

مسئلہ ۲۲:
مستعیر نے عاریت کی چیز رہن رکھی اور اس میں مرتہن کے پاس کچھ عیب پیدا ہو گیا اس عیب کی وجہ سے چیز کی قیمت میں کمی ہوئی وہ مرتہن کے ذمہ ہے یعنی اتنی ہی دَین میں کمی ہو گئی اور اُسی کے برابر مستعیر مالک کو دے۔ (ہدایہ)

مسئلہ۲۲:
معیر یہ چاہتا ہے کہ میں دَین اد اکر کے اپنی چیز چھوڑا لوں تو مرتہن فک رہن پر مجبور ہے یہ نہیں کہہ سکتاہے میں چیز ابھی نہیں دوں گا فک رہن کے بعد معیر مستعیر یعنی راہن سے دَین کی رقم وصول کرے گا اس فک رہن کو تبرع نہیں کہا جا سکتا کہ مستعیر سے رقم وصول نہ کرنے پائے اور اگر کوائی اجنبی شخص دَین ادا کرکے فک رہن کرائے تو راہن سے وصول نہیں کر سکتا کہ یہ متبرع ہے۔ یہ حکم کہ معیر راہن سے دَین کی رقم وصول کرے گا اُس وقت ہے کہ دَین اتنا ہی ہے جتنی اُس چیز کی قیمت ہے اور اگر دَین کی مقدار اس چیز سے زائد ہے تو راہن سے صرف قیمت کی برابر وصول کر سکتا ہے قیمت سے زیادہ جو کچھ زیادہ ہے وہ تبرع ہے اُسے نہیں وصول کر سکتا اور اگر جو چیز کی قیمت دَین سے زائد ہے اور معیر دَین ادا کر کے چھوڑا نا چاہتا ہے تو مرتہن اس صورت میں فک رہن پر مجبور نہیں ۔ (درمختار ، ردالمحتار)

مسئلہ۲۳:
رہن رکھنے کے لئے کوئی چیز عاریت لی تھی مرتہن نے ابھی دَین کا وعدہ ہی کیا تھا دیا نہیں تھا اور اُس نے وہ چیز رہن رکھ دی اور مرتہن کے پاس ہلاک ہو گئی تو مرتہن نے جتنے دَین کا وعدہ کیا تھا اتنا تاوان دے اور معیر مستعیر یعنی راہن سے اتنا وصول کرے گا۔ (ہدایہ)

مسئلہ۲۴:
رہن رکھنے کے لئے چیز عاریت لی تھی اور رہن رکھنے سے پہلے ہی مستعیر کے یہاں وہ چیز ہلاک ہو گئی یا فک رہن کے بعد ابھی مستعیر کے یہاں تھی واپس نہیں کی تھی اور ہلاک ہو گئی ان دونوں صورتوں میں مستعیر پر تاوان واجب نہیں کہ وہ چیز اس کے پاس امانت تھی اور اگر مستعیر نے قبل رہن یا بعد فک رہن چیز کو استعمال کیا مثلاً گھوڑا تھا اُس پر سوار ہوا یا کپڑا یا زیور تھا اُسے پہنا مگر پھر اپنی اس حرکت سے باز آیا اور اس کا استعمال ترک کر دیا اور چیز ہلاک ہو گئی اس صورت میں بھی اس کے ذمہ تاوان نہیں ۔ (درمختار ، ردالمحتار)

مسئلہ۲۵:
معیر و مستعیر میں اختلاف ہے معیر کہتا ہے کہ چیز مرتہن کے یہاں ہلاک ہوئی لہٰذا دَین ساقط مجھے ضمان دو اور مستعیر کہتا ہے میں نے چھوڑا لی تھی میرے یہاں چیز ہلاک ہوئی لہٰذا مجھے تاوان نہیں اس صورت میں راہن کی بات مانی جائے گی یعنی قسم کے ساتھ اور جتنے میں معیر نے رہن رکھنے کو کہا تھا اُس میں اختلاف ہے ایک کہتا ہے سو روپے میں رہن رکھنے کو کہا تھا دوسرا پچاس روپے بتاتا ہے تو معیر کا قول معتبر ہے یعنی قسم کے ساتھ۔ (ہدایہ)

مسئلہ۲۶:
مستعیر مفلس ہو گیا اور اسی حالت ِافلاس ہی میں مر گیا تو عاریت کی چیز جو مرتہن کے پاس رہن ہے وہ بدستور رہن ہے یہ چاہے کہ اُسے بیچ دیا جائے تو جب تک معیر سے رضا مندی حاصل نہ کر لی جائے بیچی نہیں جا سکتی کہ وہی مالک ہے اور اگر معیر بیچنا چاہتا ہے تو دو صورتیں ہیں اگر اتنے میں فروخت ہو گی کہ دَین کے لئے پور ا ہو جائے تو مرتہن سے اجازت حاصل کرنے کی کچھ ضرورت نہیں ورنہ مرتہن سے اجازت لینی ہو گی۔ (درمختار)

مسئلہ۲۷:
معیر مفلس ہو گیا اور اسی حالت میں مر گیا اور اُس کے ذمہ دوسروں کا دَین ہے راہن کو حکم دیا جائے گا کہ اپنا دَین ادا کر کے رہن کو چھوڑائے پھر اس رہن سے معیر کا دَین ادا کیا جائے اور اگر راہن بھی مفلس ہے کہ اپنا دَین نہیں ادا کر سکتا تو یہ چیز بدستور رہن رہے گی۔ ہاں اگر ورثہ ٔ  معیر یہ چاہیں کہ مرتہن کا دَین ادا کر کے فک رہن کرائیں تو ان کو اختیار ہے۔ معیر کے قرض خواہ ورثہ ٔ  معیر سے یہ کہتے ہیں کہ چیز بیع کر دی جائے اگربیچنے سے مرتہن کا دَین ادا ہو سکتا ہے تو بیع کی جائے گی ورنہ بغیر اجازت مرتہن بیع نہیں ہو سکتی ہے جیسا کہ خود معیر کی زندگی میں بغیر مرتہن کی رضا مندی کے بیع نہیں ہو سکتی تھی اور اگر بیچنے کی صورت میں مرتہن کا دَین ادا ہو کر بچ رہے گا مگر اتنا نہیں بچے گا کہ معیر کے قرض خواہوں کا پورا پورا دَین ادا ہو جائے تو اس صورت میں ان قرض خواہوں کی اجازت سے بیع کی جائے بغیر اجازت بیع نہیں ہو سکتی اور ان کا بھی پورا دَین ادا ہوتا ہو تو اجازت کی کچھ ضرورت نہیں ۔ 
رہن میں جنایت کا بیان


جنایت کی کئی صورتیں ہیں ۔ مرتہن مرہون پر جنایت کرے یعنی اُس کو نقصان پہنچائے یا تلف کر دے یا راہن مرہون پر جنایت کرے یا شے مرہون راہن یا مرتہن پر جنایت کرے۔ مرہون جنایت کرے۔ اس کی صورت یہ ہے کہ وہ لونڈی یا غلام ہے اور وہ راہن یا مرتہن کے جان یا مال میں نقصان پہنچائے یا ہلاک کرے اس کو ہم بیان کرنا نہیں چاہتے صرف راہن یا مرتہن کی جنایت کو مختصر طور پر بتانا چاہتے ہیں ۔ 
مسئلہ۱:
راہن نے مرہون پر جنایت کی یعنی اُس کو تلف کر دیا یا اُس میں نقصان پہنچایا اس کا وہی حکم ہے جو اجنبی کی جنایت کا ہے یعنی اس کو تاوان دینا ہو گا یہ نہیں سمجھا جائے گا کہ وہ تو خود ہی مرہون کا مالک ہے اُس پر تاوان کیسا کیونکہ مرہون کے ساتھ مرتہن کا حق متلعق ہے اور یہ تاوان مرتہن کے پاس مرہون رہے گا اورا گر اسی جنس کا ہے جس جنس کا دَین ہے اور دَین کی میعاد نہ ہو تو اپنا دَین اس سے وصول کرے گا۔ (ہدایہ وغیرہا)

مسئلہ۲:
مرتہن نے رہن پرجنایت کی اس کا بھی ضمان ہے اور یہ ضمان اگر جنس دَین سے ہے اور میعاد پوری ہو چکی ہے تو بقدر ضمان دَین ساقط ہو جائے گا اور اس میں سے کچھ بچا تو راہن واپس کر ے کہ اس کی مِلک کا معاوضہ ہے۔ (ہدایہ)

مسئلہ۳:
مرہون چیز میں اگر نرخ کم ہو جانے سے نقصان پیدا ہو تو ہلاک ہونے کی صورت میں اس کمی کا لحاظ نہیں ہو گا اور اس کے اجزا میں کمی ہوئی تو اس کا اعتبار ہو گا لہٰذا ایک چیز جس کی قیمت سو روپے تھی سو روپے میں رہن رکھی اور اب اس کی قیمت پچاس روپے رہ گئی کہ نرخ سستا ہو گیا اور فرض کرو کسی نے اس کو ہلاک کر دیا تو پچاس روپے تاوان لیا جائے گا کہ اس وقت یہی اُس کی قیمت ہے تو مرتہن کو صرف یہی پچاس روپے ملیں گے اور راہن سے بقیہ رقم وصول نہیں کر سکتا اور اگر راہن کے کہنے سے مرتہن اس کو پچاس میں بیچے تو بقیہ پچاس روپے راہن سے وصول کرے گا۔ (ہدایہ)

مسئلہ۴:
جانور مرہون ہے اُس نے مرتہن کو یا اس کے مال کو ہلاک کر دیا اس کا کچھ اعتبار نہیں یہ ویسا ہی ہے جیسے آفت سماویہ سے ہلاک ہو۔ (درمختار)

مسئلہ۵:
راہن یا مرتہن کے مرنے سے رہن باطل نہیں ہوتا بلکہ دونوں مر جائیں جب بھی باطل نہیں ہو گا بلکہ ورثہ یا وصی اُس مرے ہوئے کے قائم مقام ہیں ۔ (درمختار)

مسئلہ۶:
مرتہن اگر چاہے تو خود ہی تنہا فسخ رہن کر سکتا ہے اور راہن فسخ رہن نہیں کر سکتا جب تک مرتہن راضی نہ ہو لہٰذا مرتہن نے فسخ رہن کر دیا اور راہن راضی نہ ہوا اور اس کے بعد مرہون ہلاک ہو گیا تو دَین ساقط نہ ہوا کہ رہن فسخ ہو چکا ہے اور اس کے عکس میں یعنی راہن نے فسخ کر دیا اور مرتہن راضی نہیں اور چیز ہلاک ہو گئی تو دَین ساقط کہ رہن فسخ نہیں ہوا۔ (ردالمحتار) پہلی صورت میں دَین ساقط نہ ہونا اس وقت ہے کہ مرتہن کے ضمان سے نکل چکی ہو اور نہ صرف رہن فسخ ہونے سے ضمان سے خارج نہیں ہوتی جب تک راہن کو واپس نہ دیدے۔ 
متفرقات

مسئلہ۱:
دس (۱۰) روپے میں بکری رہن رکھ اور یہ بکری بھی دس (۱۰) روپے قیمت کی ہے پھر یہ بکری بلا ذبح کئے مر گئی اور اُس کی کھال ایسی چیزسے دباغت کی جس کی کوئی قیمت نہیں اور رہن کے دن کھال کی ایک روپیہ قیمت تھی تو ایک روپیہ میں رہن ہے اور دو روپے تھی تود و میں رَہن ہے اور بیع میں یہ بات نہیں یعنی بکری مبیع ہوتی اور قبل قبضہ مر جاتی تو کھال پکا لینے کے بعد بھی اس کی بیع صحیح نہیں رہتی۔ (ہدایہ) اور اگر بکری کی قیمت سے دَین زیادہ ہے مثلاًبیس (۲۰)  روپے قیمت کی ہے تو کھال آٹھ آنے میں رہن ہے اور اگر قیمت کم ہے مثلاً دَین دس (۱۰) روپے ہے اور بکری پانچ ہی کی ہے تو کھال چھ روپے میں رہن ہے مگر کھال تلف ہو جائے تو چونکہ وہ ایک روپیہ کی ہے ایک ساقط ہو گا اور پانچ روپے راہن سے وصول کرے گا اور اگر کھال کو ایسی چیز سے پکایا ہے جس کی کوئی قیمت ہے تو مرتہن کو اس کھال کے روکنے کاحق حاصل ہے کہ جو کچھ دباغت سے زیادتی ہوئی ہے اُسے جب تک وصول نہ کر لے راہن کو دینے سے انکار کر سکتا ہے۔ (درمختار ، ردالمحتار)

مسئلہ۲:
مرہون میں جو کچھ زیادتی ہوئی مثلاً جانور رہن تھا اس کے بچہ پیدا ہوا بھیڑ ، دُنبہ کی اُون ، درخت کے پھل، جانور کا دودھ یہ سب چیزیں راہن کی مِلک ہیں اور یہ چیزیں بھی رہن میں داخل ہیں یعنی جب تک دَین ادا نہ کر لے راہن ان چیزوں کو مرتہن سے نہیں لے سکتا پھریہ چیزیں فک رہن تک باقی رہ جائیں تو دَین کو اصل اور اس زیادتی کی قیمت پر تقسیم کیا جائے گا اور یہ چیزیں پہلے ہی ہلاک ہو جائیں تو ان کے مقابل میں دَین ساقط نہیں ہو گا۔ (درمختار ، ردالمحتار)

مسئلہ۳:
مرہون کے منافع مثلاً مکان مرہون کی اُجرت یہ بھی راہن کی ہیں اور یہ رہن میں داخل نہیں اگر ہلاک ہو جائے تو اس کے مقابل میں دَین کاکوئی جزساقط نہیں ہو گا۔ (درمختار)

مسئلہ۴:
مرہون سے جو چیزیں یپدا ہوئیں مثلاً بچہ ،د ودھ ، پھل وغیرہ یہ اگرچہ رہن میں داخل ہیں مگر فک رہن سے قبل ہلاک ہو جائیں تو دَین کا کوئی حصہ اس کے مقابل میں ساقط نہیں ہو گا۔ اور اگر خود رہن ہلاک ہو گیا مگر یہ پیداوار باقی ہے تو اس کے مقابل جتنا حصہ دَین پڑے اس کو ادا کر کے راہن اس کو حاصل کر سکتا ہے مفت نہیں لے سکتا یعنی اصل رہن کی جو کچھ قیمت رہن رکھنے کے دن تھی اور اس کی جو قیمت فک رہن کے دن ہے دونوں پر تقسیم کیاجائے اصل کے مقابل میں جو حصہ آئے وہ ساقط اور اس کے مقابل میں جتنا حصہ ہو ادا کر کے فک رہن کرا لے مثلاً دس ۱۰ روپے دَین ہے اور مرہون بھی دس ۱۰ روپے کی چیز ہے اور اُس کا بچہ پانچ روپے کا ہے اور مرہون ہلاک ہو گیا تو دو تہائی دَین ساقط ہو گیا ایک تہائی باقی ہے۔ (درمختار)

مسئلہ۵:
راہن نے مرتہن کو زوائد کے کھا لینے کی اجازت دے دی مثلاً کہہ دیا کہ بکری کا دودھ دوہ کر پی لینا تمہارے لئے حلال ہے یا درخت کے پھل کھالینا مرتہن نے کھا لئے اس صورت میں مرتہن پر ضمان نہیں کہ مالک کی اجازت سے چیز کھائی ہے اور دَین بھی اس کے مقابل میں کچھ ساقط نہیں اور اس صورت میں کہ مرتہن نے زوائد کو کھالیا اور راہن نے فک رہن نہیں کرایا اور رہن ہلاک ہو گیا تو دَین کو اصل رہن اور ان زوائد پر تقسیم کیا جائے گا جو کچھ اصل کے مقابل ہے۔ وہ ساقط اور جو کچھ زوائد کے مقابل ہے راہن سے وصول کرے کہ اس کے حکم سے اس کا کھانا گویا خود اُسی کا کھا لینا ہے لہٰذا راہن معاوضہ دے۔ (ہدایہ)

مسئلہ۶:
باغ رہن رکھا اور مرتہن نے قبضہ کر لیا پھر راہن کو دے دیا کہ درختوں کو پانی دے اور باغ کی نگہداشت کرے اس سے رہن باطل نہیں ہوا۔ (درمختار)

مسئلہ۷:
باغ رہن رکھا اور مرتہن کو پھل کھانے کی اجازت دے دی اسکے بعد راہن نے باجازت مرتہن باغ کو بیع کر دیا اس صورت میں باغ کی جگہ پر اُس کا ثمن رہن ہے اور باغ میں پھل اگر بیع کے بعد پیدا ہوئے تو مشتری کے ہیں یعنی جب کہ راہن نے دَین ادا کر دیا ہو اور اگر ادا نہ کیا ہو تو جس طرح باغ کا ثمن رہن ہے یہ پھل بھی رہن ہیں یعنی اس صورت میں مرتہن پھل کو نہیں کھا سکتا کہ راہن نے اگرچہ پھل کھانے کی اجازت دے دی تھی مگر باغ کو جب بیع کر ڈالا تو اباحت جاتی رہی۔ (درمختار)

مسئلہ۸:
زمین رہن رکھی اور مرتہن کے لئے اُس کے منافع کو مباح کر دیئے مرتہن نے زمین میں کاشت کی اس صورت میں مرتہن کے ذمہ کاشت کے مقابل میں کچھ دینا نہیں اور بغیر اجازت راہن مرتہن نے کاشت کی ہو تو زمین میں جو کچھ نقصان پیدا ہوا ہو اُس کاضمان دینا ہو گا۔ (درمختار)

مسئلہ۹:
زمین رہن رکھی راہن نے باجازت مرتہن اُس میں کاشت کی یا درخت لگائے اس سے رہن باطل نہیں ہوا مرتہن جب چاہے واپس لے سکتا ہے اور راہن کے قبضہ میں جب تک چیز ہے مرتہن کے ضمان میں نہیں یعنی ہلاک ہونے سے دَین ساقط نہیں ہو گا۔ (درمختار ، ردالمحتار)

مسئلہ۱۰:
مرہون چیز پر استحقاق ہوا یعنی کس شخص نے اپنی مِلک ثابت کر کے چیز لے لی مرتہن راہن کو اس پر مجبور نہیں کر سکتا کہ اُ س کی جگہ پر دوسری چیز رہن رکھے اور اگر مرہون کے جز میں استحقاق ہوا تواس کی دو صورتیں ہیں ۔ جز و شائع کا استحقاق ہو مثلاً نصف یا ربع تو استحقاق کے بعد جو حصہ باقی ہے اُس میں بھی رہن باطل ہے اور اتنا ہی حصہ پورے دَین کے مقابل میں مرہون رہے مگر یہ چیز ہلاک ہو جائے تو اگرچہ پورے دَین کی قیمت کی برابر ہو پورا دَین ساقط نہیں ہو گا۔ بلکہ دَین کا اتنا ہی جز ساقط ہو گا جو اس کے مقابل میں پڑے۔ (درمختار)

مسئلہ۱۱:
مکان کرایہ پر دیا پھر اُسی مکان کو کرایہ دار کے پاس رہن رکھا یہ رہن صحیح ہے اور اجارہ باطل ہو گیا یعنی جب کہ رہن کے لئے مرتہن کا قبضۂ جدید ہو کیونکہ پہلا قبضہ اس قبضہ کے قائم مقام نہیں ۔ (درمختار ، ردالمحتار)

مسئلہ۱۲:
رہن میں زیادتی جائز ہے یعنی مثلاً کسی نے قرض لیا اور اس کے پاس ایک چیز رہن رکھ دی اس کے بعد راہن نے دوسری چیز بھی اسی قرض کے مقابل میں رہن رکھی یہ دونوں چیزیں رہن ہو گئیں یعنی جب تک قرض ادا نہ کرے دونوں میں سے کسی کو نہیں لے سکتا۔ اور ان میں سے ایک ہلاک ہو گئی تو اگرچہ اس کی قیمت دَین کے برابر ہو پورا دَین ساقط نہیں ہو گا بلکہ دَین کو دونوں پر تقسیم کیا جائے جتنا اس کے مقابل میں ہو صرف وہی ساقط ہو گا اور یہ دوسری چیز جو بعد میں رہن رکھی قبضہ کے دن جو اس کی قیمت تھی اس کا اعتبار ہو گا جس طرح پہلی کی قیمت میں بھی قبضہ ہی کے دن کا اعتبار تھا یعنی ہلاک ہونے کی صورت میں انہیں قیمتوں پر دَین کی تقسیم ہو گی مثلاً ہزار روپے قرض لئے اورایک چیز رہن رکھی جس کی قیمت ہزار روپے ہے پھر دوسری چیز رہن رکھی جس کی قیمت پانچ سو روپے ہے اور ایک ہلاک ہو گئی تو دَین کے تین حصے کئے جائیں دو حصے پہلی کے مقابل میں اور ایک حصہ دوسری کے مقابل میں ۔ (ہدایہ)

مسئلہ۱۳:
دَین کے مقابل میں کوئی چیزرہن رکھی پھر کچھ حصہ ادا کر دیا کچھ باقی ہے اب رہن میں زیادتی کی یعنی دوسری چیز بھی رہن رکھ دی اس زیادتی کا تعلق پورے دَین سے نہیں بلکہ جو باقی ہے اُسی سے ہے یعنی ہلاک ہونے کی صورت میں دَین کے صرف اتنے ہی حصہ کو دونوں پر تقسیم کریں گے۔ (عالمگیری)

مسئلہ۱۴:
دَین میں زیادتی ناجائز ہے یعنی دَین کے مقابل میں کوئی چیز رہن رکھ دی اس کے بعد راہن یہ چاہے کہ پھر قرض لوں اور اس قرض کے مقابل میں بھی وہی چیز رہن رہے یہ نہیں ہو سکتا یعنی اگر وہ چیز ہلاک ہو گئی تو دوسرے دَین پر اس کا اثر نہیں پڑے گا یہ ساقط نہیں ہو گا اور پہلا دَین ادا کر دیا دوسرا باقی ہے تو مرتہن اُس چیز کو روک نہیں سکتا کہ دوسرے دَین سے رہن کو تعلق نہیں ۔ (ہدایہ)

مسئلہ۱۵:
ہزار روپے میں دو غلام رہن رکھے پھر مرتہن سے کہا کہ مجھے ایک کی ضرورت ہے واپس دے دو اُس نے ایک غلام کو واپس کر دیا یہ دوسرا جو باقی ہے پانچ سو کے مقابل میں رہن ہے یعنی اگر ہلاک ہو تو پانچ سو ساقط ہوں گے اگرچہ اس کی قیمت ایک ہزار ہو۔  مگر راہن اُس وقت فک رہن کرا سکتا ہے جب پورے ہزار روپے ادا کر دے۔ (ردالمحتار)

مسئلہ۱۶:
ہزار روپے کے مقابل میں غلام کو رہن رکھا اس کے بعد راہن نے مرتہن کو ایک دوسرا غلام دیا کہ اُس جگہ پر اسے رہن رکھ لو جب تک مرتہن پہلے غلام کو واپس نہ دے دے وہ رہن سے خارج نہ ہو گا اور دوسرا غلام مرتہن کے پاس بطور امانت ہے جب پہلا غلام واپس کر دے اب یہ دوسرا غلام رہن ہو جائے گا اور مرتہن کے ضمان میں آجائے  گا۔ (درمختار)

مسئلہ۱۷:
مرتہن نے راہن سے دَین معاف کردیا یا ہبہ کر دیا اور ابھی مرہون کو واپس نہیں کیا ہے اور مرہون ہلاک ہو گیا تو مرتہن سے اس کا کوئی معاوضہ  نہیں ملے گا ہاں اگر راہن نے مرتہن سے معافی یا ہبہ کے بعد مرہون کو مانگا اوراس نے نہیں دیا اس کے بعد ہلاک ہوا تو مرتہن کے ذمہ تاوان ہے کہ روکنے سے غاصب ہو گیا اور اگر مرتہن نے دَین وصول پایا راہن نے اُسے دیا ہو یا کسی دوسرے نے بطور تبرع دَین ادا کر دیایا مرتہن نے راہن سے دَین کے عوض میں کوئی چیز خرید لی یا راہن سے کسی چیز پر مصالحت کی یا راہن نے دَین کا کسی دوسرے شخص پر حوالہ کر دیا اور ان صورتوں میں مرہون مرتہن کے پاس ہلاک ہو گیا تو دَین کے مقابل میں ہلاک ہو گا یعنی دَین ساقط ہو جائے گا اور جو کچھ راہن متبرع سے وصول پایا ہے اُسے واپس کرے اور حوالہ والی صورت میں حوالہ باطل ہو گیا۔ (ہدایہ ، درمختار)

مسئلہ۱۸:
یہ سمجھ کہ فلاں کا میرے ذمہ دَین ہے ایک چیز رہن رکھ دی اس کے بعد راہن و مرتہن نے اس پر اتفاق کیا کہ دین تھا ہی نہیں اور مرہون ہلاک ہو گیا تو دَین کے مقابل میں ہلاک ہوا یعنی مرتہن راہن کو اتنی رقم ادا کرے جس کے مقابل  ہلاک ہوایعنی مرتہن راہن کو اتنی رقم ادا کرے جس کے مقابل میں رہن رکھا گیا۔ (ہدایہ) اور بعض آئمہ یہ فرماتے ہیں کہ یہ اُس صورت میں ہے کہ مرہون کے ہلاک ہونے کے بعد دونوں نے دَین نہ ہونے پر اتفاق کیا ہو اور اگر اتفاق کرنے کے بعد ہلاک ہو تو ضمان نہیں کہ اب وہ چیز مرتہن کے پاس امانت ہے مگر صاحب ہدایہ کے نزدیک دونوں صورتوں کا ایک حکم ہے۔ 
مسئلہ۱۹:
عورت کے پاس شوہر نے مہر کے مقابل میں کوئی چیز رہن رکھ دی پھر عورت نے مہر معاف کر دیا یا شوہر کو ہبہ کر دیا یا مہر کے مقابل میں شوہر سے خلع کرایا ان سب کے بعد وہ مرہون چیز عورت کے پاس ہلاک ہو گئی تو اس کے مقابل میں عورت سے کوئی معاوضہ نہیں لے سکتا۔ (ہدایہ)

مسئلہ۲۰:
ایک شخص نے دوسرے کا مہر بطور تبرع ادا کر دیا پھر شوہر نے عورت کو قبل دخول طلاق دے دی تو وہ شخص عورت سے نصف مہر واپس لے سکتا ہے کیونکہ دخول سے قبل طلاق ہونے میں عورت آدھے مہر کی مستحق ہوتی ہے۔ اسی طرح ایک شخص نے کوئی چیز خریدی دوسرے نے بطور تبرع اُس کا ثمن بائع کو دے دیا پھر مشتری نے عیب کی وجہ سے مبیع کو واپس کر دیا تو ثمن اس کو ملے گا جس نے دیا ہے مشتری کو نہیں ملے گا۔ (زیلعی)

مسئلہ۲۱:
رہن فاسد کے وہی احکام ہیں جو رہن صحیح کے ہیں یعنی مثلاً راہن نے عقد رہن کو توڑ دیا اور یہ چاہے کہ مرہون کو واپس لے لے تو جب تک وہ چیز ادا نہ کر دے جس کے مقابل میں رہن رکھا ہے مرہون کو واپس نہیں لے سکتا یا راہن مر گیا اور اس کے ذمہ دوسروں کے بھی دَین ہیں وہ لوگ یہ چاہیں کہ مرہون سے ہم بھی بحصۂ رسد وصول کریں ایسا نہیں کر سکتے۔ (درمختار)

مسئلہ۲۲:
مرہون چیز مال ہو اور جس کے مقابل میں رہن رکھا ہو وہ مضمون ہو یعنی اس کا ضمان واجب ہو مگر جواز رہن کے شرائط میں کوئی شرط معدوم ہو مثلاً مشاع کو رہن رکھا اس صورت میں رہن فاسد ہے اور اگر مرہون مال ہی نہ ہو یا جس کے مقابل میں رکھا ہو اس کا ضمان واجب نہ ہوتا ہوتو یہ رہن باطل ہے رہن باطل میں مرہون ہلاک ہو جائے تو وہ امانت تھی وہ ضائع ہو گئی اُس کا کچھ معاوضہ راہن کو نہیں ملے گا۔ (درمختار)

مسئلہ۲۳:
غلام خریدا اور اس پر قبضہ بھی کر لیا اور ثمن کے مقابل میں بائع کے پاس کوئی چیز رہن رکھ دی اور یہ چیز مرتہن کے پاس ہلاک ہو گئی اس کے بعد معلوم ہوا کہ وہ غلام نہ تھا بلکہ حر تھا یابائع کا نہ تھا کسی اور کاتھا جس نے لے لیا تو مرتہن کو ضمان دینا ہو گا۔ (عالمگیری)

مسئلہ۲۴:
بیع سلم میں مسلم فیہ کے مقابل میں رب السلم کے پاس کوئی چیز رہن رکھی اس کے بعد دونوں نے بیع سلم کو فسخ کر دیا تو اب یہ چیز راس المال کے مقابل میں رہن ہے یعنی رب السلم جب تک راس المال وصول نہ کر لے اس چیز کو روک سکتا ہے مگر یہ مرہون اگر ہلاک ہو جائے تو مسلم فیہ کے مقابل میں اس کا ہلاک ہونا متصور ہو گا کہ حقیقۃً اُسی کے مقابل میں رہن ہے۔ یونہی اگر بیع میں ثمن کے مقابل میں کوئی چیز رہن رکھ دی پھر بیع کا اقالہ ہوا تو جب تک مبیع بائع کو واپس نہ ملے رہن کو روک سکتا ہے مگر مرہون ہلاک ہو جائے تو ثمن کے مقابل میں ہلاک متصور ہو گا۔ (عالمگیری)

مسئلہ۲۵:
ایک شخص کے دوسرے کے ذمہ کچھ روپے تھے مدیون نے دائن کے دو کپڑے یہ کہہ کر دئیے کہ اپنے روپے کے عوض ان میں سے ایک کپڑا لے لو اُس نے دونوں رکھ لئے اور دونوں ضائع ہو گئے تو مدیون کے کپڑے ضائع ہوئے دائن کا دَین بدستور باقی ہے جب تک وہ ایک کو اپنے روپے کے عوض متعین نہ کر لے یہ ویسا ہی ہے کہ ایک شخص پر دوسرے کے بیس (۲۰) روپے باقی ہیں مدیون نے اُسے سو (۱۰۰) روپے دیئے کہ ان میں سے اپنے بیس (۲۰) لے لو اُس نے کُل رکھ لئے ان میں سے اپنے بیس (۲۰) نہیں نکالے اور کُل روپے ضائع ہو گئے تو مدیون کے ضائع ہوئے دائن کا دَین بدستور باقی ہے اور اگر کپڑے دیتے وقت یہ کہے کہ ان میں سے ایک کو اپنے دَین کے مقابل میں رہن رکھ لو اور اُس نے دونوں رکھ لئے پھر دونوں ضائع ہو گئے اور دونوں ایک قیمت کے ہوں تو ہر ایک کی نصف قیمت دَین کے مقابل میں ہو گی۔ (عالمگیری)

مسئلہ۲۶:
جس دَین کے مقابل میں چیز رہن ہے جب تک وہ پورا وصول نہ ہو جائے مرتہن مرہون کو روک سکتا ہے اور مرتہن کے اگر دیگر دیون بھی راہن کے ذمہ ہوں رہن سے پہلے یا بعد کے مگر ان کے مقابل میں یہ چیز رہن نہ ہو تو ان کے وصول کرنے کے لئے رہن کو روک نہیں سکتا۔ (عالمگیری) 

بِسم اللہ الرحمن الرحیم

نَحْمَدْہ وَنُصَلِّی عَلیٰ رَسُولِہِ الْکَریِمِ

حظرو اباحت کا بیان

اس کتاب میں ان چیزوں کا بیان ہے جو شرعاً ممنوع یا مباح ہیں ۔ اصطلاح شرح میں مباح اس کو کہتے ہیں جس کے کرنے یاچھوڑنے دونوں کی اجازت ہو نہ اس میں ثواب یا عذاب ہے نہ اس میں کراہت ہے اور مکروہ کی دونوں قسموں کی تعریفیں حصہ دوم میں ذکر کردی گئیں وہاں سے معلوم کریں ۔ اس کتاب کے مسائل چند ابواب میں منقسم ہیں سب سے پہلے کھانے پینے سے جن مسائل کا تعلق ہے وہ بیان کیے جاتے ہیں کہ انسان کا تعلق کھانے پینے سے ہے۔ قرآن مجید میں ارشاد ہے۔ 
یٰٓاَیُّھَاالَّذِیْنَ اٰمَنُوْا لَاتُحَرِّمُوْا طَیِّبٰتِ مَآاَحَلَّ اللّٰہُ لَکُمْ وَلَا تَعْتَدُوْا ط اِنَّ اللّٰہَ لَایُحِبُّ الْمُعْتَدِیْنَ oوَکُلُوْا مِمَّا رَزَقَکُمُ اللہُ حَلٰلاً طَیِّباً وَّاتَّقُوااللّٰہَ الَّذِیٓ اَنْتُمْ بِہٖ مُؤْمِنُوْنَ o (پ ۷ المائدہ ۸۸۔ ۸۷)

ترجمہ :اے ایمان والو ! حرام نہ ٹھہراؤ وہ ستھری چیزیں کہ اللہ نے تمہارے لیے حلال کیں اور حد سے نہ بڑھو۔ بے شک حد سے بڑھنے والے اللہ کو ناپسند ہیں ، اور کھاؤ جو کچھ تمہیں اللہ نے روزی دی حلال پاکیزہ اور ڈرو اللہ سے جس پر تمہیں ایمان ہے۔ (ترجمہ کنزالایمان)

اور فرماتا ہے۔ 
کُلُوْ ا مِمَّا رَزَقَکُمْ اللہُ وَلَا تَتَّبِعُوْا خُطُوتِ الشّیطٰنِ اِنَّہ لَکُم عَدْوَّ مُبین o
(پ ۸ الانعام ۱۴۲)

ترجمہ :کھاؤ اس میں سے جو اللہ نے تمہیں روزی دی اور شیطان کے قدموں پر نہ چلو بے شک وہ تمہارا قدیم دشمن ہے۔ (ترجمہ کنزالایمان)

اور فرمایا ہے :یٰبَنِیْٓ اٰدَمَ خُذُوْازِیْنَتَکُمْ عِنْدَ کُلِّ مَسْجِدٍ وَّکُلُوْا وَاشْرَبُوْا وَلَا تُسْرِفُوْا اِنَّہ لَایُحِبُّ الْمُسْرِفیِنَ oقُلْ مَنْ حَرَّمَ زِیْنَۃَ اللہِ الَّتِیْٓ اَخْرَجَ لِعِبَادِہٖ وَالطَّیِّبٰتِ مِنَ الرِّزْقِ قُلْ ھِیَ لِلَّذِیْنَ اٰمَنُوْا فِی الْحَیٰوۃِ الدُّنْیَا خَالِصَۃً یَّوْمَ الْقِیٰمَۃِ کَذٰلِکَ نُفَصِّلُ الْایٰٰتِ لِقَوْمٍ یَّعْلَمُوْنَ oقُلْ اِنَّمَا حَرَّمَ رَبِیَّ الْفَوَاحِشَ مَاظَھَرَمِنْھَاوَمَابَطَنَ وَالِاْ ثْمَ وَالْبَغْیَ بِغَیْرِ الْحَِقّ وَاَنْ تُشْرِکُوْا بِاللہِ مَالَمْ یُنَزِّلْ بِہٖ سُلْطٰناً وَّاَنْ تَقُوْلُوْا عَلیَ اللہِ مَالَا تَعْلَمُونَ o (پ ۸ الاعراف ۳۲۔ ۳۱)

ترجمہ : اے آدم کی اولاد اپنی زینت لو جب مسجد میں جاؤ اور کھاؤ پیو اور حد سے نہ بڑھو بے شک حد سے بڑھنے والے اسے پسند نہیں ، تم فرماؤ کس نے حرام کی اللہ کی وہ زینت جو اس نے اپنے بندوں کے لیے نکالی اور پاک رزق تم فرماؤ کہ وہ ایمان والوں کے لیے ہے دنیا میں اور قیامت میں تو خاص انہی کی ہے۔ ہم یونہی مفصل آیتیں بیان کرتے ہیں علم والوں کے لیے۔ تم فرماؤ میرے رب نے تو بے حیائیاں حرام فرمائی ہیں ، جوان میں کھلی ہیں اور جو چھپی ہیں ۔ اور گناہ اور ناحق زیادتی اور یہ ،کہ اللہ کا شریک کرو جس کی اس نے سند نہ اتاری اور یہ کہ اللہ پر وہ بات کہو، جس کا علم نہیں رکھتے۔ (ترجمہ کنزالایمان)

اور فرماتا ہے۔ 
لَیْسَ عَلَی الْاَعْمیٰ حَرَجٌ وَّلَا عَلیَ الْاَعْرَجِ حَرَجٌ وَّلَا عَلیَ الْمَرِیْضِ حَرَجٌ وَّلَا عَلیٰٓ اَنْفُسِکُمْ اَنْ تَاْ کُلُوْا مِنْم بُیُوْتِکُمْ اَوْبُیُوْتِ اٰبَآئِکُمْ اَوْبُیُوْتِ اُمَّھٰتِکُمْ اَوْبُیُوْتِ اِخْوَانِکُمْ اَوْبُیُوْتِ اَخَوٰتِکُمْ اَوْبُیُوْتِ اَعْمَامِکُمْ اَوْبُیُوْتِ عَمّٰتِکُمْ اَوْبُیُوْتِ اَخْوَالِکُمْ اَوْبُیُوْتِ خَلٰتِکُمْ اَوْمَامَلَکْتُمْ مَّفَاتِحَہ اَوْ صَدِیْقِکُمْ لَیْسَ عَلَیْکُم جُنَاحٌ اَنْ تَاْ کُلُوْا جَمِیْعاً اَوْاَشْتَاتاً o(پ ۱۸/ النور ۶۱)

نہ اندھے پر تنگی اور نہ لنگڑے پر مضائقہ اور نہ بیمار پر روک اور نہ تم میں کسی پر کہ کھاؤ اپنی اولاد کے گھر یا اپنے باپ کے گھر یا اپنی ماں کے گھر یا اپنے بھائیوں کے یہاں یا اپنی بہنوں کے گھر یا اپنے چچاؤں کے گھر یا اپنی پھوپھیوں کے گھر یا اپنے ماموؤں کے یہاں یا جہاں کی کنجیاں تمہارے قبضہ میں ہیں ، یا اپنے دوست کے یہاں ،تم پر کوئی الزام نہیں کہ مل کر کھاؤ یا الگ الگ۔ (ترجمہ کنزالایمان)

پہلے کھانے کے متعلق چند حدیثیں بیان کی جاتی ہیں ۔ 
حدیث ۱ : صحیح مسلم شریف میں حذیفہ رضی اللہ تعالی عنہ سے مروی ہے کہ رسول اللہ ﷺ نے فرمایا کہ جس کھانے پر بسم اللہ نہ پڑھی جائے شیطان کے لیے وہ کھانا حلال ہوجاتا ہے، یعنی بسم اللہ نہ پڑھنے کی صورت میں شیطان اس کھانے میں شریک ہوجاتا ہے۔ 
حدیث ۲ : صحیح مسلم میں جابر رضی اللہ عنہ سے مروی ہے کہ حضور اقدس ﷺ نے فرمایا جب کوئی شخص مکان میں آیا اور داخل ہوتے وقت بسم اللہ نہ پڑھی تو کہتا ہے کہ اب تمہیں رہنے کی جگہ مل گئی اور کھانے کے وقت بھی بسم اللہ نہ پڑھی تو کہتا ہے کہ رہنے کی جگہ بھی ملی اور کھانا بھی ملا۔ 
حدیث ۳:صحیح بخاری و صحیح مسلم میں عمر بن ابی سلمہ رضی اللہ عنہ سے مروی کہتے ہیں میں بچہ تھا رسول اللہ ﷺ کی پرورش میں تھا (یعنی یہ حضور ﷺ کے ربیب اور اُم المومنین اُم سلمہ رضی اللہ عنہا کے فرزند ہیں ) کھاتے وقت برتن میں ہر طرف ہاتھ ڈال دیتا حضور ﷺ نے ارشاد فرمایا بسم اللہ پڑھو اور داہنے ہاتھ سے کھاؤ اور برتن کی اس جانب سے کھاؤ جو تمہارے قریب ہے۔ 
حدیث ۴ : ابوداؤد و ترمذی و حاکم رحمہم اللہ حضرت عائشہ رضی اللہ عنہما سے مروی ہے کہ حضور ﷺ نے فرمایا جب کوئی شخص کھانا کھائے تو اللہ عزوجل کا نام ذکر کرے یعنی بسم اللہ پڑھے اور اگر شروع میں بسم اللہ پڑھنا بھول جائے تو یوں کہے۔ بِسْمِ اللہِ اَوَّلَہ وَاٰخِرہ اور امام احمد و ابن ماجہ و ابن حبان وبہیقی رحمہم اللہ کی روایت ہے میں یوں ہے۔ بِسْمِ اللہِ فِیْ اَوَّلہ وَاٰخِرِہ

حدیث ۵: امام احمد، ابوداؤد، ابن ماجہ،حاکم رحمہم اللہ وحشی بن حرب رضی اللہ عنہ سے مروی ہے کہ حضور اقدس ﷺ نے ارشاد فرمایا مجتمع ہو کر کھانا کھاؤ اور بسم اللہ پڑھو تمہارے لیے اس میں برکت ہوگی۔ ابن ماجہ کی روایت میں یہ بھی ہے کہ لوگوں نے عرض کی یا رسول اللہ ﷺ ہم کھاتے ہیں اور پیٹ نہیں بھرتا۔ ارشاد فرمایا کہ شاید تم الگ الگ کھاتے ہو گے عرض کی ہاں فرمایا اکٹھے ہو کر کھاؤ اور بِسم اللہِ پڑھو برکت ہوگی۔ 
حدیث ۶ :شرح سنہ میں ابو ایوب رضی اللہ عنہ سے روایت ہے کہتے ہیں کہ ہم نبی کریم ﷺ کی خدمت میں حاضر تھے کھانا پیش کیا گیا ابتداء میں اتنی برکت ہم نے کسی کھانے میں نہیں دیکھی مگر آخر میں بڑی بے برکتی دیکھی ہم نے عرض کی یارسول اللہ ﷺ ایسا کیوں ہوا ارشاد فرمایا ہم سب نے کھانے کے وقت بِسم ِ اللہ ِ پڑھی تھی، پھر ایک شخص بغیر بِسْمِ اللہ پڑھے کھانے کو بیٹھ گیا اس کے ساتھ شیطان نے کھانا کھا لیا۔ 
حدیث ۷ : ابوداؤد رحمۃ اللہ علیہ نے امیہ بن مخشی رضی اللہ عنہ سے روایت کی کہتے ہیں ایک شخص بغیر بسم اللہ پڑھے کھانا کھارہا تھا جب کھا چکا صرف ایک لقمہ باقی رہ گیا تو لقمہ اٹھایا اور یہ کہا : بِسْمِ اللہِ اَوَّلَہ وَاٰخِرِہ رسول اللہ ﷺ نے تبسم فرمایا اور یہ فرمایا کہ شیطان اس کے ساتھ کھارہا تھا جب اس نے اللہ عزوجل کا ذکر کیا جو کچھ اس کے پیٹ میں تھا اُگل دیا اور اس کے یہ معنی ہوسکتے ہیں کہ بِسْمِ اللہِ نہ نہ کہنے سے کھانے کی برکت جو چلی گئی تھی واپس آگئی۔ 
حدیث ۸:صحیح مسلم میں حذیفہ رضی اللہ عنہ سے روایت ہے کہتے ہیں جب ہم لوگ حضور اقدس ﷺ کے ساتھ کھانے میں حاضر ہوئے تو جب تک حضور ﷺ شروع نہ کرتے کھانے میں ہم ہاتھ نہیں ڈالتے۔ ایک مرتبہ کا واقعہ ہے کہ ہم حضور ﷺ کے پاس حاضر تھے ایک لڑکی دوڑتی ہوئی آئی جیسے اسے کوئی دھکیل رہا ہے اس نے کھانے میں ہاتھ ڈالنا چاہا حضور ﷺ نے اس کا ہاتھ پکڑ لیا ایک اعرابی دوڑتا ہوا آیا جیسے اسے کوئی دھکیل رہا ہے۔ حضور ﷺ نے اس کا بھی ہاتھ پکڑ لیا اور یہ فرمایا کہ جب کھانے پر اللہ عزوجل کا نام نہیں لیا جاتا تو وہ کھانا شیطان کے لیے حلال ہوجاتا ہے۔ شیطان اس لڑکی کے ساتھ آیا کہ اس کے ساتھ کھائے میں نے اس کا ہاتھ پکڑ لیا پھر اس اعرابی کے ساتھ آیا کہ اس کے ساتھ کھائے میں نے اس کا ہاتھ پکڑ لیا۔ قسم ہے اس کی جس کے دستِ قدرت میں میری جان ہے اس کا ہاتھ ان کے ہاتھ کے ساتھ میرے ہاتھ میں ہے اس کے بعد حضور ﷺ نے اللہ عزوجل کا نام ذکر کیا یعنی بسم اللہ کہی اور کھانا کھایا۔ اسی کے مثل امام احمد و ابوداؤد و نسائی و حاکم رحہم اللہ نے بھی روایت کی ہے۔ 
حدیث ۹ :ابن عساکر نے عقبہ عامر رضی اللہ عنہ سے روایت کی کہ حضور ﷺ نے فرمایا کہ جس کھانے پر اللہ عزوجل کا نام ذکر نہ کیا ہو وہ بیماری ہے اور اس میں برکت نہیں ہے اور اس کا کفارہ یہ ہے کہ اگر ابھی دستر خوان نہ اٹھایا گیا ہو تو بِسْمِ اللہ پڑھ کر کچھ کھالے اور دستر خوان اٹھایا گیا ہو تو بسم اللہ پڑھ کر انگلیاں چاٹ لے۔ 
حدیث ۰ ۱:دیلمی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جب کوئی کھائے یا پیے تو یہ کہے لے۔ 
بِسْمِ اﷲِوَبِاﷲِ الَّذِیْ لَا یَضْرُّ مَعَ اسْمِہ شَی ئُ فِی الارضِ وَلَا فِی السَّمَآ ئِ یَاحَیُّ یَاقَیُّومُ 

پھر اس کو کوئی بیماری نہ ہوگی اگرچہ اس میں زہر ہو۔ 
حدیث ۱۱: صحیح مسلم میں ابنِ عمر رضی اللہ عنہ سے مروی کہ رسول اللہ ﷺ نے فرمایا جب کھانا کھائے تو داہنے ہاتھ سے کھائے اور پانی پیے تو داہنے ہاتھ سے یپے۔ 
حدیث ۱۲ :صحیح مسلم انہیں سے مروی ہے کہ حضور ﷺ نے فرمایا کوئی شخص نہ بائیں ہاتھ سے کھانا کھائے نہ پانی پئے کہ بائیں ہاتھ سے کھانا شیطان کا طریقہ ہے۔ 
حدیث ۱۳:ابن ماجہ رحمۃ اللہ علیہ نے ابوہریرہ رضی اللہ عنہ سے روایت کی کہ نبی کریم ﷺ نے فرمایا کہ داہنے ہاتھ سے کھائے اور داہنے ہاتھ سے پئے اور داہنے ہاتھ سے لے اور داہنے ہاتھ سے دے کیونکہ شیطان بائیں ہاتھ سے کھاتا ہے بائیں ہاتھ سے پیتا ہے، اور بائیں ہاتھ سے لیتا ہے اور بائیں ہاتھ سے دیتا ہے۔ 
حدیث ۱۴: ابن النجار رحمۃ اللہ علیہ نے ابوہریرہ رضی اللہ عنہ سے روایت کی کہ حضور نے فرمایا تین انگلیوں سے کھانا انبیاء کرام السلام علیک کا طریقہ ہے اور حکیم رحمۃ اللہ علیہ نے ابن عباس رضی اللہ عنہ سے روایت کی کہ حضور نے فرمایا تین انگلیوں سے کھاؤ یہ سنت ہے اور پانچویں انگلیوں سے نہ کھاؤ ، یہ اعراب (گنواروں کا طریقہ ہے)

حدیث ۱۵: مسلم میں کعب بن مالک رضی اللہ عنہ سے مروی ہے کہ رسول اللہ ﷺ تین انگلیوں سے کھانا تناول فرماتے اور پونچھنے سے پہلے ہاتھ چاٹ لیتے۔ 
حدیث ۱۶ :صحیح مسلم میں جابر رضی اللہ عنہ سے مروی کہ نبی کریم ﷺ نے انگلیوں اور برتن چاٹنے کا حکم دیا اور یہ فرمایا کہ تمہیں معلوم نہیں کہ کھانے کے کس حصہ میں برکت ہے۔ 
حدیث ۱۷ :صحیح بخاری ومسلم میں عبداللہ بن عباس رضی اللہ عنہ سے مروی ہے کہ نبی کریم ﷺ نے فرمایا کہ کھانے کے بعد ہاتھ کو نہ پونچھے ، جب تک چاٹ نہ لے ، یا دوسرے کو چٹا نہ دے، یعنی ایسے شخص کو چٹا دے جو کراہت و نفرت نہ کرتا ہو، مثلاً تلامذہ و مریدین کو یہ استاد و شیخ کے جھوٹے کو تبرک جانتے ہیں اور بڑی خوشی سے استعمال کرتے ہیں ۔ 
حدیث ۱۸:امام احمد و ترمذی و ابن ماجہ رحہم اللہ نے نبیشہ رضی اللہ عنہ سے روایت کی کہ رسول اللہ ﷺ نے فرمایا جو کھانے کے بعد برتن چاٹ لے گا وہ برتن اس کے لیے استغفار کرے گا۔ زرین رحمۃ اللہ علیہ کی روایت میں یہ بھی کہ وہ برتن یہ کہتا ہے کہ اللہ عزوجل تجھ کو جہنم سے آزاد کرے۔ جس طرح تو نے مجھے شیطان سے نجات دی۔ 
حدیث ۱۹:طبرانی رحمۃ اللہ علیہ نے ابنِ عباس رضی اللہ عنہ سے روایت کی کہ حضور ﷺ نے کھانے اور پانی میں پھونکنے سے ممانعت فرمائی۔ 
حدیث ۲۰ :صحیح مسلم میں جابر رضی اللہ عنہ سے مروی کہ رسول اللہ ﷺ نے فرمایا شیطان تمہارے ہر کام میں حاضر ہوجاتا ہے۔ کھانے کے وقت بھی حاضر ہوجاتا ہے۔ لہذا اگر لقمہ گرجائے اور اس میں کچھ لگ جائے تو صاف کرکے کھالیا کرے اسے شیطان کے لیے چھوڑنہ دے اور جب کھانے سے فارغ ہوجائے تو انگلیاں چاٹ لے کیونکہ یہ معلوم نہیں کہ کھانے کے کس حصے میں برکت ہے۔ 
 حدیث ۲۱: ابن ماجہ رحمۃ اللہ علیہ نے حسن بصری رضی اللہ تعالی عنہ سے روایت کی کہ معقل بن یسار رضی اللہ عنہ کھانا کھارہے تھے ان کے ہاتھ سے لقمہ گرگیا انہوں نے اٹھالیا یہ دیکھ کر گنواروں نے آنکھوں سے اشارہ کیا۔ (کہ یہ کتنی حقیر و ذلیل بات ہے کہ گرے ہوئے لقمے کو انہوں نے کھایا)  کسی نے ان سے کہا خدا امیر کا بھلا کرے۔ (معقل بن یسار وہاں امیر و سردار کی حیثیت سے تھے) یہ گنوارآنکھوں سے اشارہ کرتے ہیں کہ آپ نے گرا ہوا لقمہ کھالیا اور آپ کے سامنے یہ کھانا موجود ہے انہوں نے فرمایا کہ ان عجمیوں کی وجہ سے میں اس چیز کو نہیں چھوڑ سکتا جو میں نے رسول اللہ ﷺ سے سنا ہم کو حکم تھا کہ جب لقمہ گرجائے اسے صاف کرکے کھالیا جائے شیطان کے لیے نہ چھوڑ دے۔ 
حدیث ۲۲:ابن ماجہ رحمۃ اللہ علیہ نے ام المومنین عائشہ رضی اللہ عنہا سے روایت کی کہ نبی کریم ﷺ مکان میں تشریف لائے روٹی کا ٹکڑ اپڑا ہوا دیکھا اس کو لے کر پونچھا پھر کھالیا اور فرمایا عائشہ رضی اللہ عنہا اچھی چیز کا احترام کرو کہ یہ چیز (یعنی روٹی) جب کسی قوم سے بھاگی ہے تو لوٹ کر نہیں آئی یعنی اگر ناشکری کی وجہ سے کسی قوم سے رزق چلا جاتا ہے تو پھر واپس نہیں آتا۔ 
حدیث ۲۳ :طبرانی رحمۃ اللہ تعالی علیہ نے عبداللہ ابن اُم حرام رضی اللہ عنہ سے روایت کی کہ حضور ﷺ نے فرمایا کہ روٹی کا احترام کرو، کہ وہ آسمان و زمین کی برکات سے ہے، جو شخص دستر خوان سے گری ہوئی روٹی کھالے گا اس کی مغفرت ہوجائے گی۔ 
حدیث ۲۴: دارمی رحمۃ اللہ علیہ نے اسماء رضی اللہ عنہ سے روایت کی کہ جب ان کے پاس ثرید لایا جاتا تو حکم کرتیں کہ چھپاد یا جائے کہ اس کی بھاپ کا جوش ختم ہوجائے اور فرماتیں کہ میں نے رسول اللہ ﷺ سے سنا کہ اس سے برکت زیادہ ہوتی ہے۔ 
حدیث ۲۵:حاکم رحمۃ اللہ علیہ جابر رضی اللہ عنہ سے اور ابو داؤد اسماء رضی اللہ عنہما سے روایت کرتے ہیں کہ ارشاد فرمایا کھانے کو ٹھنڈا کرلیا کرو کہ گرم کھانے میں برکت نہیں ۔ 
حدیث ۲۶ :صحیح بخاری شریف میں ابوامامہ رضی اللہ عنہ سے مروی کہ جب دستر خوان اٹھایا جاتا اس وقت نبی کریم ﷺ یہ پڑھتے،

اَلْحَمدُ لِلّٰہِ حَمْداً کَثِیراً طَیَّبَاً مُّبَارَکَافِیْہِ غَیْرَ مَکْفِی وَلَا مُوَدَّعِ وَّلَامُسْتَغنِی عنَہ رَبُّنَا 

حدیث ۲۷ : صحیح مسلم میں انس رضی اللہ عنہ سے اور ابوداؤد اسماء رضی اللہ عنہما سے روایت کرتے ہیں کہ ارشاد فرمایا کھانے کو ٹھنڈا کرلیا کرو کہ گرم کھانے میں برکت نہیں ۔ 
حدیث ۲۸:ترمذی و ابوداؤد و ابن ماجہ رحمہم اللہ ابوسعید خدری رضی اللہ عنہ سے مروی کہ رسول اللہ ﷺ کھانے سے فارغ ہو کر یہ پڑھتے۔ 
اَلْحَمْدُ للہِ الَّذِیْ اَطْعَمَنَا وَسَقَانَا وَجَعَلَنَا مِنَ الْمُسْلِمِین

حدیث ۲۹: ترمذی رحمۃ اللہ علیہ ابوہریرہ رضی اللہ عنہ سے مروی کہ رسول اللہ ﷺ نے فرمایا کھانے والا شکر گزار ویسا ہی ہے جیسا روزہ دار صبر کرنے والا۔ 
حدیث ۳۰ :ابوداؤد رحمۃ اللہ علیہ نے ابو ایوب رضی اللہ عنہ سے روایت کی کہ رسول اللہ ﷺ کھاتے یا پیتے یہ پڑھتے۔ 
اَلْحَمْدُ لِلِّٰہ الَّذِیْ اَطْعَمَ وَسَقیٰ وَسَوَّ غَہ وَجَعَلَ لَہ مَخْرِجاً

 حدیث ۳۱: ضیا رحمۃ اللہ علیہ نے انس رضی اللہ عنہ سے روایت کی کہ ارشاد فرمایا آدمی کے سامنے کھانا رکھا جاتا ہے اور اٹھانے سے پہلے اس کی مغفرت ہوجاتی ہے۔ اس کی صورت یہ ہے کہ جب کھانا رکھا جائے بسم اللہ کہے اور جب اٹھایا جانے لگے الحمدللہ کہے۔ 
حدیث ۳۲: نسائی رحمۃ اللہ علیہ وغیرہ نے ابوہریرہ رضی اللہ عنہ سے روایت کی کہ کھانے کے بعد یہ دُعا پڑھے۔ 
اَلْحَمْدُ الِلّٰہِ الَّذِیْ یُطْعِمُ وَلَا یُطْعِمُ وَمَنَّ عَلَیْنَا فَھَدَانَا وَاَطْعَمَنَا وَسَقَانَا وَکُلَّ بِلَآئِ حَسَنٍ اَبْلَانَا اَلْحَمْدُ لِلّٰہِ غَیْرَ مُوَدَّعٍ رَبِّیْ وَلَا مُکَافِیً وَّلَا مَکْفُوُرٍ وَّلَا مُسْتَغْنًی عَنْہُ اَلْحَمْدُ لِلّٰہِ الَّذِیْ اَطْعَمَنَا مِنَ الطَّعَامِ وَسَقَانَا مِنَ الشَّرَابِ وَ کَسَانَا مِنَ الْعَرْیِ وَھَدیٰنَٰا مِنَ الضَّلَالِ وَبَضَّرنَا مِنَ الْعَمیٰ وَفَضَّلَنَا عَلیٰ کَثِیْرِ مِّنْ خَلْقِہٖ تَفْضِیْلاً و َالْحَمْدُ لِلّٰہِ رَبِّ الْعٰلَمِینَ 

حدیث ۳۳:امام احمد و ابوداؤد وترمذی و ابن ماجہ رحہم اللہ نے ابن عباس رضی اللہ عنہ سے روایت کی کہ رسول اللہ ﷺ نے فرمایا جب کوئی شخص کھانا کھائے تو یہ کہے۔ اَللّٰھِم بَارَکْ لَنَا فِیْہِ وَاَبْدَلْنَا خَیْراً مِنہاور دودھ پیے تو یہ کہے : اللھم بَارَکْ لَنَا فِیہِ وَزِدْنَا مِنْہ کیونکہ دودھ کے سوا کوئی چیز ایسی نہیں جو کھانے اور پانی دونوں کی قائم مقام ہے۔ 
حدیث ۳۴: ابن ماجہ رحمۃ اللہ علیہ نے عائشہ رضی اللہ عنہا سے روایت کی کہ رسول اللہ ﷺ نے کھانے پر سے اُٹھنے کی ممانعت کی جب تک کھانا اٹھالیا نہ جائے۔ 
حدیث ۳۵:ابن ماجہ رحمتہ اللہ علیہ نے عبداللہ عمر رضی اللہ عنہ سے روایت کی کہ رسول اللہ ﷺ نے فرمایا کہ جب دستر خوان چنا جائے تو کوئی شخص دستر خوان سے نہ اٹھے جب تک وہ دستر خوان سے نہ اُٹھے جب تک وہ دستر خوان نہ اٹھالیا جائے اور کھانے سے ہاتھ نہ کھینچے اگرچہ کھا چکا ہو، جب تک سب لوگ فارغ نہ ہوجائیں اور اگر ہاتھ روکنا چاہتا ہے تو معذرت پیش کرے کیونکہ اگر بغیر معذرت کیے ہاتھ روک لے گا تو اس کے ساتھ دوسرا شخص جو کھانا کھارہا ہے شرمندہ ہوگا وہ بھی ہاتھ کھینچ لے گا اور شاید ابھی اس کو کھانے کی حاجت باقی ہو، اسی حدیث کی بناء پرعلماء فرماتے ہیں کہ اگر کوئی شخص کم خوراک ہو توآہستہ آہستہ تھوڑا تھوڑا کھائے اور اس کے باوجود بھی اگر جماعت کا ساتھ نہ دے سکے تو معذرت کرے تاکہ دوسرے کو شرمندگی نہ ہو۔ 
حدیث ۳۶ : ترمذی وابوداؤد رحمہمااللہ نے سلمان فارسی رضی اللہ عنہ سے روایت کی کہتے ہیں میں نے تورات میں پڑھا تھا کہ کھانے کے بعد وضو کرنا یعنی ہاتھ دھونا اور کلی کرنا برکت ہے اس کو میں نے نبی کر یم ﷺ سے ذکر کیا حضور ﷺ نے ارشاد فرمایا کھانے کی برکت اس کے پہلے وضو کرنا اور اس کے بعد وضو کرنا ہے۔ (حدیث میں وضو سے مراد ہاتھ دھونا ہے)

حدیث ۳۷ : طبرانی رحمۃ اللہ علیہ ابنِ عباس رحمۃ اللہ علیہ سے مروی کہ ارشاد فرمایا کھانے سے پہلے اور بعد میں وضو کرنا (ہاتھ منہ دھونا) محتاجی کو دور کرتا ہے اور یہ مرسلین کی سنتوں میں سے ہیں ۔ 
حدیث ۳۸: ابنِ ماجہ رحمۃ اللہ علیہ نے حضرت انس رضی اللہ عنہ سے روایت کی کہ فرمایا جو پسند کرے کہ اللہ تعالی اس کے گھر میں خیر زیادہ کرے تو جب کھانا حاضر کیا جائے وضو کرے اور جب اٹھایا جائے اس وقت وضو کرے یعنی ہاتھ منہ دھولے۔ 
حدیث ۳۹: ابن ماجہ رحمۃ اللہ علیہ ابن عمر رضی اللہ عنہ سے روایت کرتے ہیں کہ حضور ﷺ نے فرمایا کہ اکٹھے ہو کر کھاؤ الگ الگ نہ کھاؤ کہ برکت جماعت کے ساتھ ہے۔ 
حدیث ۴۰ :ترمذی رحمۃ اللہ علیہ نے عکراش بن ذویب رضی اللہ عنہ سے روایت کی کہتے ہیں کہ ہمارے پاس ایک برتن میں بہت سی ثرید اور بوٹیاں لائیں گئیں ۔ میرا ہاتھ برتن میں ہر طرف پڑنے لگا اور رسول اللہ ﷺ نے اپنے سامنے تناول فرمایا پھر حضور ﷺ نے اپنے بائیں ہاتھ سے میرا داہنا ہاتھ پکڑ لیا اور فرمایا کہ عکراش ایک جگہ سے کھاؤ، کہ یہ ایک ہی قسم کا کھانا ہے ا سکے بعد طبق میں طرح طرح کی کھجوریں لائیں گئیں میں اپنے سامنے سے کھانی شروع کیں اور رسول اللہ ﷺ کا ہاتھ مختلف جگہ طبق میں پڑتا پھر فرمایا کہ عکراش جہاں سے چاہو کھاؤ ، یہ ایک قسم کی چیز نہیں ہے پھر پانی لایا گیا حضور ﷺ نے ہاتھ دھوئے اور ہاتھوں کی تری سے منہ اور کلائیوں اور سر کا مسح کرلیا اور فرمایا کہ عکراش جس چیز کو آگ نے چھوا یعنی جو آگ سے پکائی گئی ہو اس کے کھانے کے بعد یہ وضو ہے۔ 
 حدیث ۴۱: ترمذی و ابوداؤد ابن ماجہ رحمحما اللہ نے ابوہریرہ رضی اللہ عنہ سے روایت کی کہ نبی کریم ﷺ نے فرمایا جب کسی کے ہاتھ میں چکنائی کی بو ہو اور بغیر ہاتھ دھوئے سوجائے اور اس کو کچھ تکلیف پہنچ جائے تو وہ خود اپنے ہی کو ملامت کرے۔ اسی کی مثل حضرت فاطمہ رضی اللہ عنہا سے مروی ہے۔ 
حدیث ۴۲:حاکم رحمۃ اللہ علیہ نے ابوعبس بن جبر رضی اللہ عنہ سے روایت کہ کہ ارشاد فرمایا کھانے کے وقت جوتے اتار لو کہ یہ سنتِ جمیلہ (اچھا طریقہ) ہے اور اَنس رضی اللہ عنہ کی روایت میں ہے کہ کھانا رکھا جائے تو جوتے اتار لو کہ اس سے تمہارے پاؤں کے لیے راحت ہے۔ 
حدیث ۴۳ :ابوداؤد عائشہ رضی اللہ عنہا سے مروی کہ حضور ﷺ نے ارشاد فرمایا کہ (کھاتے وقت) گوشت کو چھری سے نہ کاٹو یہ عجمیوں کا طریقہ ہے اس کو دانت سے نوچ کر کھاؤ، کہ یہ خوش گوار اور زود ہضم ہے۔ یہ اس وقت ہے جب گوشت اجھی طرح پک گیا ہو۔ ہاتھ یا دانت سے نوچ کر کھایا جاسکتا ہو آج کل یورپ کی تقلید میں بہت سے مسلمان بھی چھری کانٹے سے کھاتے ہیں ، یہ مذموم طریقہ ہے اور اگر بوجہ ضرورت چھری سے یا گوشت کاٹ کر کھایا جائے کہ گوشت اتنا گلا ہوا نہیں ہے کہ ہاتھ سے توڑا جاسکے یا دانتوں سے نوچا جاسکے یا مثلا ً مسلم ران بھنی ہوئی ہے کہ دانتوں سے نوچنے میں دقت ہوگی تو چھری سے کاٹ کر کھانے میں حرج نہیں ، اس قسم کی بعض مواقع پر حضور اقدسﷺ کا چھری سے گوشت کاٹ کر تناول فرمانا آیا ہے اس سے آج کل کے چھری کانٹے سے کھانے کی دلیل صحیح نہیں ۔ 
حدیث ۴۴:صحیح بخاری میں ابوحجیفہ رضی اللہ عنہ سے روایت ہے کہ نبی کریم ﷺ نے فرمایا کہ میں تکیہ لگا کر کھانا نہیں کھاتا۔ 
حدیث ۴۵:صحیح بخاری میں انس رضی اللہ عنہ سے مروی کہ نبی کریم ﷺ نے خوان پر کھانا نہیں تناول فرمایا۔ نہ چھوٹی چھوٹی پیالیوں میں کھایا اور حضور ﷺ کے لیے پتلی چپاتیاں پکائی گئیں ۔ دوسری روایت میں یہ ہے کہ حضور ﷺ نے پتلی چپاتی دیکھی بھی نہیں ۔ قتادہ رضی اللہ عنہ سے پوچھا گیا کہ جس چیز پر وہ لوگ کھانا کھایا کرتے تھے؟ کہا کہ دستر خوان پر۔ خوان تپائی کی طرح اونچی چیز ہوتی ہے۔ جس پر امراء کے یہاں کھانا چنا جاتا ہے۔ تاکہ کھاتے وقت جھکنا نہ پڑے اس پر کھانا کھانا متکبرین کا طریقہ تھا جس طرح بعض لوگ اس زمانے میں میز پر کھاتے ہیں ، چھوٹی چھوٹی پیالیوں میں کھانا کھانا بھی امراء کا طریقہ ہے کہ ان کے یہاں مختلف قسم کے کھانے ہوتے ہیں ، چھوٹے چھوٹے برتنوں میں رکھے جاتے ہیں ۔ 
حدیث ۴۶ :صحیح بخاری و مسلم میں ابوہریرہ رضی اللہ عنہ سے مروی ہے کہتے ہیں کہ نبی کریم ﷺ نے کھانے کو کبھی عیب نہیں لگایا(یعنی برا نہیں کہا) اگر خواہش ہوئی تو کھا ل یا ورنہ چھوڑ دیا۔ 
حدیث ۴۷ :صحیح مسلم میں جابر رضی اللہ عنہ سے مروی ہے کہ رسول اللہ ﷺ فرماتے ہیں کہ ایک شخص کا کھانا دو کے لیے کفایت کرتاہے اور دو کا کھانا چار کے لیے کفایت کرتا ہے اور چار کا کھانا آٹھ کے لیے کفایت کرتا ہے۔ 
حدیث ۴۸:صحیح بخاری میں مقدام بن معدی کرب رضی اللہ عنہ سے مروی کہ رسول اللہ ﷺ نے فرمایا کہ اپنے اپنے کھانے کو ناپ لیا کرو، تمہارے لیے اس میں برکت ہوگی۔ 
حدیث ۴۹: ابن ماجہ ترمذی و دارمی رحمہم اللہ ابن عباس رضی اللہ عنہ سے روایت کی کہ نبی کریم ﷺ کی خدمت میں ایک برتن ثرید پیش کیا گیا۔ ارشاد فرمایا کہ کناروں سے کھاؤ بیچ میں سے نہ کھاؤ کہ بیچ میں برکت اترتی ہے۔ ثرید ایک قسم کھانا ہے، روٹی توڑ کر شوربے میں ملادیتے ہیں ۔ حضور اقدس ﷺ کو یہ کھانا پسند تھا۔ 
حدیث ۵۰ :طبرانی رحمۃ اللہ علیہ عبدالرحمن بن موقع رضی اللہ عنہ سے روایت کی کہ رسول اللہ ﷺ نے فرمایا کہ کوئی ظرف جو بھرا جائے پیٹ سے زیادہ برا نہیں اور تمہیں پیٹ میں کچھ ڈالنا ہی ہے تو ایک تہائی میں کھانا ڈالو اور ایک تہائی میں پانی اور ایک تہائی ہوا اور سانس کے لیے رکھو۔ 
 حدیث ۵۱:ترمذی و ابن ماجہ رحمہما اللہ نے مقدام بن معدی کرب رضی اللہ عنہ سے روایت کی کہتے ہیں کہ میں نے رسول اللہ ﷺ کو یہ فرماتے سنا کہ آدمی نے پیٹ سے زیادہ برا کوئی برتن نہیں بھرا۔ ابنِ آدم کو چند لقمے کافی ہیں جو اس کی پیٹھ کو سیدھا رکھیں ۔ اگر زیادہ کھانا ضروری ہو تو تہائی پیٹ کھانے کے لیے اور تہائی پانی کے لیے اور تہائی سانس کے لیے۔ 
حدیث ۵۲: ترمذی رحمۃ اللہ علیہ نے ابنِ عمر رضی اللہ عنہ سے روایت کی کہ رسول اللہ ﷺ نے ایک شخص کی ڈکار کی آواز سنی فرمایا اپنی ڈکار کم کر اس لیے قیامت کے دن سب سے زیادہ بھوکا وہ ہوگا جو دنیا میں زیادہ پیٹ بھرتا ہے۔ 
حدیث ۵۳ : صحیح مسلم میں انس رضی اللہ عنہ سے روایت ہے کہ کہتے ہیں کہ میں نے نبی کریم ﷺ کو کھجور کھاتے دیکھا اور حضور سرین پر اس طرح بیٹھے تھے کہ دونوں گھٹنے کھڑے تھے۔ 
حدیث ۵۴: صحیح بخاری و مسلم ابن عمر رضی اللہ عنہ سے روایت ہے کہ رسول اللہ ﷺ نے دو کھجوریں ملا کر کھانے سے منع فرمایا، جب تک ساتھ والے سے اجازت نہ لے لے۔ 
حدیث ۵۵: صحیح مسلم میں عائشہ رضی اللہ عنہا سے مروی کہ رسول اللہ ﷺ نے فرمایا جن کے یہاں کھجوریں ہیں اس کے گھر والے بھوکے نہیں ، دوسری روایت میں یہ ہے کہ جس گھر میں کھجوریں نہ ہوں اس گھر والے بھوکے ہیں ۔ یہ اس زمانہ اور اس ملک کے لحاظ سے ہے کہ وہاں کھجوریں بکثرت ہوتی ہیں اور جب گھر میں کھجوریں ہیں تو بال بچوں اور گھر والوں کے لیے اطمینان کی صورت ہے کہ بھوک لگے تو انہیں کھالیں گے بھوکے نہیں رہیں گے۔ 
حدیث ۵۶ :صحیح مسلم میں ابو ایوب انصاری رضی اللہ عنہ سے مروی ہے کہ رسول اللہ ﷺ کے پاس جب کھانا حاضر کیا جاتا تو تناول فرمانے کے بعد اس کا بقیہ (اوش) میرے پاس بھیج دیتے، ایک دن کھانے کا برتن میرے پاس بھیج دیا اس میں کچھ نہیں تناول فرمایا تھا کیونکہ اس میں لہسن پڑا ہوا تھا میں نے دریافت کیا، کیا یہ حرام ہے فرمایا نہیں مگر میں بوکی وجہ سے اسے ناپسند کرتا ہوں ۔ میں نے عرض کی جس کو حضور ﷺ ناپسند فرماتے ہیں میں بھی ناپسند کرتا ہوں ۔ 
حدیث ۵۷ : صحیح بخاری و مسلم میں جابر رضی اللہ عنہ سے روایت ہے کہ نبی کریم ﷺ نے فرمایا جو شخص لہسن یا پیاز کھائے وہ ہم سے علیحدہ رہے یا فرمایا کہ وہ ہماری مسجد سے علیحدہ رہے یا اپنے گھر میں بیٹھ جائے اور حضور ﷺ کی خدمت میں ایک ہانڈی پیش کی گئی جس میں سبز ترکاریاں تھیں حضور ﷺ نے فرمایا بعض صحابہ کو پیش کردو اور ان سے فرمایا تم کھالو اس لیے میں ان سے باتیں کرتا ہوں کہ تم ان سے باتیں نہیں کرتے۔ یعنی ملائکہ سے۔ 
حدیث ۵۸:ترمذی و ابوداؤد رحمہما اللہ نے حضرت علی رضی اللہ عنہ سے روایت کی کہ رسول اللہ ﷺ نے لہسن کھانے سے منع فرمایا مگر یہ کہ پکا ہوا ہو۔ 
حدیث ۵۹:ترمذی رحمۃ اللہ علیہ نے اُم ہانی رضی اللہ عنہا سے روایت کی کہتی ہیں کہ میرے یہاں حضور ﷺ تشریف لائی فرمایا کچھ تمہارے یہاں ہے میں نے عرض کی سوکھی روٹی اور سرکہ کہ سوا کچھ نہیں فرمایا لاؤ، جس گھر میں سرکہ ہے اس گھر والے سالن کے محتاج نہیں ۔ 
حدیث ۶۰ :صحیح مسلم میں جابر رضی اللہ عنہ سے مروی کہ رسول اللہ ﷺ نے گھر والوں سے سالن دریافت کیا لوگوں نے کہا ہمارے یہاں سرکہ کے سوا کچھ نہیں ۔ حضور ﷺ نے اسے طلب فرمایا اور اس سے کھانا شروع کیا اور بار بار فرمایا کہ سرکہ اچھا سالن ہے۔ 
 حدیث ۶۱:ابن ماجہ رحمۃ اللہ علیہ نے اسماء بنتِ یزید رضی اللہ عنہا سے روایت کی کہ نبی کریم ﷺ کی خدمت میں کھانا حاضر یا گیا حضور ﷺ نے ہم پر پیش فرمایا ہم نے کہا ہمیں خواہش نہیں ہے فرمایا بھوک اور جھوٹ دونوں چیزوں کو اکٹھا مت کرو، یعنی بھوک کے وقت کھانا کھلائے تو کھالے یہ نہ کہے کہ بھوک نہیں ہے کہ کھانا اور جھوٹ بولنا بھی دنیا و آخرت دونوں کا خسارہ ہے۔ بعض تکلف کرنے والے ایسا کرتے ہیں اور بہت سے دیہاتی اس قسم کی عادت رکھتے ہیں کہ جب تک ان سے بار بار نہ کہا جائے کھانے سے انکار کرتے ہیں اور کہتے ہیں کہ ہمیں خواہش نہیں ہے، جھوٹ بولنے سے بچنا ضروری ہے۔ 
حدیث ۶۲:صحیح مسلم میں ابوہریرہ رضی اللہ عنہ سے روایت ہے کہتے ہیں کہ ایک روز رسول اللہ ﷺ باہر تشریف لائے اور ابوبکر و عمر رضی اللہ عنہاملے ارشاد فرمایا کیا چیز تمہیں اس وقت گھر سے باہر لائی عرض کی بھوک۔ فرمایا قسم ہے اس کی جس کے ہاتھ میں میری جان ہے جو چیز تمہیں گھر سے باہر لائی وہی مجھے بھی لائی۔ ارشاد فرمایا اُٹھو ، وہ لوگ حضور ﷺ کے ساتھ کھڑے ہوگئے اور ایک انصاری کے یہاں تشریف لے گئے دیکھا تو وہ گھر میں نہیں انصاری کی بیوی نے جونہی ان حضرات کو دیکھا مرحبا و اہلاً کہا حضور ﷺ نے دریافت فرمایا کہ فلاں شخص کہاں ہے، کہا کہ میٹھا پانی لینے گئے ہیں ۔ اتنے میں انصاری آگئے حضور ﷺ کو اور شیخین کو دیکھ کر کہا الحمد للہ آج مجھ سے بڑھ کر کوئی نہیں جس کے یہاں ایسے معزز مہمان آئے ہوں پھر وہ کھجور کا ایک خوشہ لائے جس میں ادھ پکی اور خشک کھجوریں تھیں اور رطب بھی تھے اور ان حضرات سے کہا کھائیے اور خود چھری نکالی (یعنی بکری ذبح کرنے کا ارادہ کیا) جب کھاپی کر فارغ ہوئے ابوبکر و عمر رضی اللہ عنہا سے فرمایا کہ قسم ہے اس کی جس کے ہاتھ میری جان ہے قیامت کے دن اس نعمت کا سوال ہوگا تمہیں بھوک گھر سے لائی اور واپس ہونے سے پہلے یہ نعمت تم کو ملی۔ 
حدیث ۶۳ :مسلم و ابوداؤد رحمہما اللہ نے اُم سلمہ رضی اللہ عنہا سے روایت کی کہ حضور ﷺ نے فرمایا جو شخص چاندی یا سونے کے برتن میں کھاتا پیتا ہے وہ اپنے پیٹ میں جہنم کی آگ اتارتا ہے۔ 
حدیث ۶۴: ابوداؤد رحمۃ اللہ علیہ وغیرہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جب کھانے میں مکھی اتر جائے تو اسے غوطہ دے دو۔ (اور پھینک دو) کیونکہ اس کے ایک بازو میں بیماری اور دوسرے میں شِفا ہے، اور اسی بازو سے اپنے کو بچاتی ہے، جس میں بیماری ہے وہی کھانے میں پہلے ڈالتی ہے جس میں بیماری، لہذا پوری کو غوطہ دے دو۔ 
حدیث ۶۵:ابوداؤد ابن ماجہ ودارمی رحمہما اللہ ابوہریرہ رضی اللہ عنہ سے روایت کرتے ہیں کہ رسول اللہ ﷺ نے نے فرمایا جو شخص کھانا کھائے (اور دانتوں میں کچھ رہ جائے) اسے اگر خلال کرے نکالے تو تھوک دے اور زبان سے نکالے تو نگل جائے جس نے ایسا کیا اچھا کیا اور نہ کیا تو بھی حرج نہیں ۔ 
مسائل فقہیہ :بعض صورتوں میں کھانا فرض ہے کہ کھانے پر ثواب ہے اور نہ کھانے میں عذاب ، اگر بھوک کا اتنا غلبہ ہو کہ جانتا ہو کہ نہ کھانے سے مرجائے گا تو اتنا کھالینا جس سے جان بچ جائے فرض ہے اور اس صورت میں اگر نہیں کھایا یہاں تک کہ مرگیا تو گنہگار ہوا۔ اتنا کھالینا کہ کھڑے ہو کر نماز پڑھنے کی طاقت آجائے اور روزہ رکھ سکے یعنی نہ کھانے سے اتنا کمزور ہوجائے گا کہ کھڑے ہو کر نماز نہ پڑھ سکے گا اور روزہ نہ رکھ سکے گا تو اس مقدار سے کھالینا ضروری ہے اور اس میں بھی ثواب۔ (درمختار)

مسئلہ  ۱:اضطرار کی حالت میں یعنی جب کہ جان جانے کا اندیشہ ہے اگر حلال چیز کھانے کے لیے نہیں ملتی تو حرام چیز یا مردار یا دوسرے کی چیز کھا کر اپنی جان بچائے اور ان چیزوں کے کھالینے پر اس صورت میں مواخذہ نہیں ، بلکہ نہ کھا کر مرجانے میں مواخذہ ہے اگرچہ پرائی چیز کھانے میں تاون دینا ہوگا۔ (درمختار)

مسئلہ  ۲:پیاس سے ہلاک ہونے کا اندیشہ ہے تو کسی چیز کو پی کر اپنی ہلاکت کو بچانا فرض ہے، پانی نہیں ہے اور شراب موجود ہے اور معلوم ہے کہ اس کے پی لینے میں جان بچ جائے گی تو اتنی پی لے جس سے یہ اندیشہ جاتا رہے۔ (درمختار، ردالمحتار)

مسئلہ  ۳:دوسرے کے پاس کھانے پینے کی چیز ہے تو قیمت سے خرید کر پی لے وہ قیمت سے بھی نہیں دیتا اور اس کی جان پر بنی ہے تو اسے زبردستی چھین لے اور اگر اس کے لیے بھی یہی اندیشہ ہے تو کچھ لے لے اور کچھ اس کے لیے چھوڑ دے۔ (ردالمحتار)

مسئلہ  ۴:ایک شخص اضطرار کی حالت میں ہے دوسرا شخص اس سے خہتا ہے کہ تم میرا ہاتھ کاٹ کر اس کا گوشت کھالو اس کے لیے اس گوشت کے کھانے کی اجازت نہیں ہے، انسان کا گوشت کھانا اس حالت میں بھی مباح نہیں ۔ (ردالمحتار)

مسئلہ  ۵:کھانے پینے پر دوا اور علاج کو قیاس نہ کیا جائے، یعنی حالتِ اضطرار میں مردار اور شراب کو کھانے پینے کا حکم ہے مگر دوا کے طور پر شراب جائز نہیں کیونکہ مردار کا گوشت اور شراب یقینی طور پر بھوک اور پیاس کا دفعیہ ہے اور دوا کے طورپر شراب پینے میں یہ یقین کے ساتھ نہیں کہا جاسکتا کہ مرض کا ازالہ ہی ہوجائے گا۔ (ردالمحتار )

مسئلہ  ۶:بھوک سے کم کھانا چاہیے اور پوری بھوک بھر کر کھانا کھالینا مباح ہے، یعنی نہ ثواب ہے نہ گناہ کیونکہ اس کا بھی صحیح مقصد ہوسکتا ہے کہ طاقت زیادہ ہوگی اور بھوک سے زیادہ کھالینا حرام ہے۔ زیادہ کا یہ مطلب ہے کہ اتنا کھالینا جس سے پیٹ خراب ہونے کا گمان ہے، مثلاً دست آئیں گے اور طبیعت بدمزہ ہوجائے گی۔ 
مسئلہ  ۷:اگر بھوک سے کچھ زیادہ اس لیے کھالیا کہ کل کا روزہ اچھی طرح رکھ سکے روزہ میں کمزوری پیدا نہیں ہوگی تو حرج نہیں جب کہ اتنی زیادہ ہو جس سے معدہ خراب ہونے کا اندیشہ نہ ہو اور معلوم ہے کہ زیادہ نہ کھایا تو کمزوری ہوگی اور دوسرے کاموں میں دقت ہوگی یونہی اگر مہمان کے ساتھ کھائے گا کھارہا ہے اور معلوم ہے کہ یہ ہاتھ روک دے گا تو مہمان شرما جائے گا اور سیر ہو کر نہ کھائے گا تو اس صورت میں بھی کچھ زیادہ کھالینے کی اجازت ہے۔ 
مسئلہ  ۸:سیر ہو کر کھانا اس لیے کہ نوافل کثرت سے پڑھ سکے گا اور پڑھنے پڑھانے میں کمزوری پیدا نہ ہوگی اچھی طرح اس کام کو انجام دے سکے گا یہ مندوب ہے اور سیری سے زیادہ کھایا مگر اتنا زیادہ نہیں کہ شکم خراب ہوجائے ، یہ مکروہ ہے، عبادت گزار شخص کو یہ اختیار ہے کہ بقدر مباح تناول کرکے یا بقدر مندوب مگر اسے یہ نیت کرنی چاہیے کہ اس کے لیے کھاتا ہوں کہ عبادت کی قوت پیدا ہو کہ اس نیت سے کھانا ایک قسم کی اطاعت ہے، کھانے سے اس کا مقصود تلذذوتنعم نہ ہو کہ یہ بری صفت ہے قرآن مجید میں کفار کی صفت یہ بیان کی گئی ہے کہ کھانے سے ان کا مقصود تمتع و تغم ہوتا ہے اور حدیث میں خثرت خوری کفار کی صفت بیان کی گئی ہے۔ (ردالمحتار )

مسئلہ  ۹:ریاضت و مجاہدہ میں ایسی تقلیل غذا کہ عبادت مفروضہ کی ادا میں ضعف پیدا ہوجائے مثلا ً اتنا کمزور ہوگیا کہ کھڑا ہو کر نماز نہ پڑھ سکے گا یہ ناجائز ہے اور اگر اس حد کی کمزوری نہ پیدا ہو تو حرج نہیں ۔ (درمختار)

مسئلہ  ۱۰: زیادہ کھالیا اس لیے کہ قے کر ڈالے گا اور یہ صور ت اس کے لیے مفید ہو تو حرج نہیں کیونکہ بعض لوگون کے لیے یہ طریقہ نافع ہوتا ہے۔ (درمختار)

مسئلہ  ۱۱:طرح طرح کے میوے کھانے میں حرج نہیں اگرچہ افضل یہ ہے کہ ایسا نہ کرے۔ (درمختار)

مسئلہ  ۱۲:جوان آدمی کو یہ اندیشہ ہے کہ سیر ہو کر کھائے گا تو غلبہ شہوت ہوگا تو کھانے میں کمی کرے کہ غلبہ شہوت نہ ہو مگر اتنی کمی کرے کہ عبادت میں قصور پیدا نہ ہو۔ ( عالمگیری) اس طرح بعض لوگوں کو گوشت کھانے سے غلبہ شہوت ہوتا ہے وہ بھی گوشت میں کمی کردیں ۔ (عالمگیری)

مسئلہ  ۱۳:ایک قسم کا کھانا ہو تو بقدر حیات نہ کھاسکے گا طبیعت گھبراجائے گی لہذا کئی قسم کے کھانے پر تیار کراتا ہے کہ سب میں سے کچھ کچھ کھا کر ضرورت پوری کرلے گا اس مقصد کے لیے متعدد قسم کے کھانے میں حرج نہیں یا اس لیے بہت سے کھانا پکواتا ہے کہ لوگوں کی ضیافت کرنی ہے وہ سب کھانے صرف ہوجائیں گے تو اس میں بھی حرج نہیں اور یہ مقصود نہ ہو تو اسراف ہے۔ (عالمگیری)

مسئلہ  ۱۴:کھانے کے آداب و سنن یہ ہیں ۔ (۱) کھانے سے پہلے اور بعد (۲) میں ہاتھ دھونا، (۳) کھانے سے پہلے ہاتھ دھو کر پونچھے نہ جائیں اور (۴) کھانے کے بعد ہاتھ دھو کر رومال یا تولیہ سے پونچھ لیں کہ کھانے کا اثر باقی نہ رہے۔ 
مسئلہ  ۱۵:سنت ہے کہ قبل طعام اور بعد طعام دونوں ہاتھ گٹوں تک دھوئے جائیں بعض لوگ صرف ایک ہاتھ یا فقط انگلیاں دھولیتے ہیں بلکہ صرف چٹکی دھونے پر کفایت کرتے ہیں اس سے سنت ادا نہیں ہوتی۔ (عالمگیری)

مسئلہ  ۱۶:مستحب یہ ہے کہ ہاتھ دھوتے وقت اپنے ہاتھ پر پانی ڈالے دوسرے سے اس میں مدد نہ لے یعنی اس کا یہ حکم ہے جو وضو کا ہے۔ (عالمگیری)

(۵) کھانے کے بعد اچھی طرح ہاتھ دھوئیں ، کہ کھانے کا اثر باقی نہ رہے، بھوسی یا آٹے یا بیسن سے ہاتھ دھونے میں حرج نہیں ، اس زمانے میں ضابن سے ہاتھ دھونے کا رواج ہے، اس میں بھی حرج نہیں ، کھانے کے لیے منہ ہاتھ دھونا سنت نہیں یعنی اگر کسی نے نہ دھویا تو یہ نہیں کہا جائے گا کہ اس نے سنت ترک کردی ، ہاں جنب نے اگر منہ نہ دھویا تو مکروہ ہے، اور حیض والی کا بغیر دھوئے کھانا مکروہ نہیں ۔ (۶) کھانے سے قبل جوانوں کے ہاتھ دھلائے جائیں اور کھانے کے بعد بوڑھوں کے ہاتھ پہلے دھلائیں جائیں ، (۷) اس کے بعد جوانوں کے یہی حکم علماء و مشائخ کا ہے کہ کھانے سے قبل ان کے ہاتھ آخر میں دھلائیں جائیں اور کھانے کے بعد ان کے پہلے دھلائے جائیں ۔ (۸) کھانا بسم اللہ پڑھ کر شروع کیا جائے اور ختم کرکے (۹) الحمد للہ پڑھے۔ اگر بسم اللہ کہنا بھول گیا تو جب یاد آئے یہ کہے۔ ( ۱۰) بسم اللہ بلند آواز سے کہے کہ ساتھ والوں کو اگر یاد نہ ہو تو اس سے سن کر انہیں یاد آجائے۔ اور الحمد للہ آہستہ کہے۔ مگر جب سب لوگ فارغ ہوچکے ہوں تو الحمد للہ بھی زور سے کہے کہ دوسرے لوگ سن کر شکر بجالائیں ۔ (۱۱) روٹی پر کوئی چیز نہ رکھی جائے بعض لوگ سالن کا پیالہ یا چٹنی کی پیالی یا نمک دانی رکھ دیتے ہیں ایسا نہ کرنا چاہیے نمک اگر کاغز میں ہے تو اسے روٹی پر رکھ سکتے ہیں ۔ (۱۲) ہاتھ کو روٹی یا چھری سے نہ پونچھیں ۔ (۱۳) تکیہ لگا کر یا (۱۴)ننگے سر کھانا ادب کے خلاف ہے۔ (۱۵) بائیں ہاتھ کو زمین پر ٹیک کر کھانا بھی مکروہ ہے۔ (۱۶) روٹی کا کنارہ توڑ کر ڈال دینا اور بیچ کی کھالینا اسراف ہے، بلکہ پوری روٹی کھائے ہاں اگر کنارے کچے رہ گئے ہیں اس کے کھانے سے ضرر ہوگا تو توڑ سکتے ہیں ۔ اسی طرح اگر معلوم ہے کہ یہ ٹوٹے ہوئے دوسرے لوگ کھا لیں گے ضائع نہ ہوں گے تو توڑنے میں حرج نہیں ۔ یہی حکم اس کا بھی ہے کہ روٹی میں جو حصہ پھولا ہوا ہے اسے کھالینا ہے باقی کو چھوڈ دیتا ہے۔ (۱۷) روٹی جب دستر خوان پر آگئی تو کھانا شروع کردے سالن کا انتظار نہ کرے اسی لیے عموماً دستر خوان پر روٹی سب سے آخر میں لاتے ہیں تاکہ روٹی کے بد انتظار نہ کرنا پڑے۔ (۱۸) داہنے ہاتھ سے کھانا کھائے۔ (۱۹) ہاتھ سے لقمہ چھوٹ کر دستر خوان پر گرگیا اسے چھوڑ دینا اسراف ہے بلکہ پہلے اس کو اٹھا کر کھائے پیالے کے بیچ میں یا (۲۰) رکابی سے ابتداء نہ کھائے بلکہ ایک کنارے سے کھائے اور جو (۲۱) کنارہ اس کے قریب ہے  وہاں سے کھائے۔ (۲۲) جب کھانا ایک قسم کا ہو تو ایک جگہ سے کھائے ہر طرف ہاتھ نہ مارے ہاں اگر طباق میں مختلف قسم کی چیزیں لاکر رکھی گئیں ادھر ادھر سے کھانے کی اجازت ہے کہ یہ ایک چیز نہیں ۔ (۲۳) کھانے کے وقت بائیں پاؤں بچھادے اور داہنا کھڑا رکھے یا سرین پر بیٹھے اور دونوں گھٹنے کھڑے رکھے۔ (۲۴) گرم کھانا نہ کھائے اور نہ (۲۵)کھانے پر پھونکے نہ(۲۶) کھانے کو نہ سونگھے(۲۷) کھانے کے وقت باتیں کرتا جائے بالکل چپ رہنا مجوسیوں کا طریقہ ہے مگر بے ہودہ باتیں نہ بلکے بلکہ اچھی باتیں کرے۔ (۲۸)کھانے کے بعد انگلیاں چاٹ لے ان میں جھوٹا نہ لگا رہنے دے۔ (۲۹) برتن کو انگلیوں سے پونچھ کر چاٹ لے۔ حدیث میں ہے کہ کھانے کے بعد جو شخص برتن چاٹتا ہے تو وہ برتن اس کے لیے دعا کرتا ہے۔ کہتا ہے کہ اللہ عزوجل تجھے جہنم کی آگ سے آزاد کرے جس طرح تو نے مجھے شیطان سے آزاد کیا اور ایک روایت میں ہے کہ برتن اس کے لیے استغفار کرتا ہے۔ (۳۰) کھانے کی ابتداء نمک سے کی جائے اور (۳۱) ختم بھی اسی پر کریں ۔ اس سے ستر بیماریاں دفع ہوجاتی ہیں ۔ (بزازیہ ، ردالمحتار)

مسئلہ  ۱۷: راستہ اور بازار میں کھانا مکروہ ہے۔ 
مسئلہ  ۱۸: دستر خوان پر روٹی کے ٹکڑے جمع ہوگئے اگر کھانا ہے تو کھالے ورنہ مرغی ، گائے، بکری وغیرہ کو کھلادے یا کہیں احتیاط کی جگہ پر رکھ دے کہ چیونٹیاں یا چڑیاں کھالیں گی راستہ پر نہ پھینکے۔ (بزازیہ)

مسئلہ  ۱۹: کھانے میں عیب نہ بتانا چاہیے نہ یہ کہنا چاہیے کہ برا ہے حضور اقدس ﷺ نے کبھی کھانے کو عیب نہ لگایا اگر پسند آیا تناول فرمایا ورنہ نہ کھایا۔ 
مسئلہ  ۲۰: کھانا کھاتے وقت جب کوئی آجاتا ہے تو ہندوستان کا عرف یہ ہے کہ اسے کھانے کو پوچھتے ہیں ، کہتے ہیں آؤ کھانا کھاؤ اگر نہ پوچھیں تو طعن کرتے ہیں کہ انہوں نے پوچھا تک نہیں یہ بات یعنی دوسرے مسلمان کو کھانے کے لیے بلانا اچھی بات ہے مگر بلانے والے کو یہ چاہیے کہ پوچھنا محض نمائش کے لیے نہ ہو بلکہ دل سے پوچھے یہ بھی رواج ہے کہ جب پوچھا جاتا ہے تو وہ کہتا ہے بسم اللہ یہ نہ کہنا چاہیے بسم اللہ کہنے کے کوئی معنی نہیں اس موقع پر بسم اللہ کہنے کو علماء نے سخت ممنوع فرمایا بلکہ ایسے موقع پر دعایۂ الفاظ کہنا بہتر ہے ، مثلاً اللہ عزوجل برکت دے۔ 
مسئلہ ۲۱:باپ کو بیٹے کے مال کی حاجت ہے اگر احتیاج اس وجہ سے ہے کہ اس کے پاس دام نہیں ہیں کہ اس چیز کو خرید سکے تو بیٹے کی چیز بلا کسی معاوضہ کے استعمال کرنا جائز ہے اور اگر دام ہیں مگر چیز نہیں ملتی تو معاوضہ دے کر لے یہ اس وقت ہے کہ بیٹا نالائق ہے اور اگر لائق ہے تو بغیر حاجت بھی اس کی چیز لے سکتا ہے۔ (عالمگیری)

مسئلہ ۲۲: ایک شخص بھوک سے اتنا کمزور ہوگیا ہے کہ گھر سے باہر بھی نہیں جاسکتا کہ لوگوں سے اپنی حالت بیان کرے تو جس کو اس کی یہ حالت معلوم ہے اس پر فرض ہے کہ اسے کھانے کو دے تاکہ گھر سے نکلنے کے قابل ہوجائے اگر ایسا نہیں کیا اور وہ بھوک سے مرگیا تو جن لوگوں کو اس کا یہ حال معلوم تھا سب گنہگار ہوئے اور اگر یہ شخص جس کو اس کا حال معلوم تھا سب گنہگار ہوئے اور اگر یہ شخص جاس کو اس کا حال معلوم تھا اس کے پاس بھی کچھ نہیں ہے کہ اسے کھلائے تو اس پر یہ فرض ہے کہ دوسروں سے کہے اور لوگوں سے کچھ مانگ لائے اور ایسا نہ ہو اور وہ مرگیا تو یہ سب لوگ جن کو اس کے حال کی خبر تھی گنہگار ہوئے اور اگر یہ شخص گھر سے باہر جاسکتا ہے مگر کمانے پر قادر نہیں تو جا کر لوگوں سے مانگے، اور جس کے پاس صدقی کی قسم سے کوئی چیز ہو اس پر دینا واجب ہے اور اگر وہ محتاج شخص کماسکتا ہے تو کمائی کرکے پیسے حاصل کرے اور اس کے لیے مانگنا حلال نہیں ، محتاج شخص اگر کمانے پر قادر نہیں ہے مگر یہ کرسکتا ہے کہ دروازوں پر جا کر سوال کرے تو اس پر ایسا کرنا فرض ہے ایسا نہ کیا اور بھوک سے مرگیا تو گنہگار ہوگا۔ (عالمگیری)

مسئلہ ۲۳:کھانے میں پسینہ ٹپک گیا یا رال ٹپک پڑی یا آنسو گر گیا وہ کھانا حرام نہیں ہے ، کھایا جاسکتا ہے اسی طرح اگر پانی میں کوئی پاک چیز مل گئی اور اس سے طبیعت کو نفرت پیدا ہوگئی وہ پیاجاسکتا ہے۔ (عالمگیری)

مسئلہ ۲۴:روٹی میں اگر اپلے کا ٹکڑا ملا اور وہ سخت ہے تو اتنا حصہ توڑ کر پھینک دی پوری روٹی کو نجس نہیں کہا جائے گا اور اگر اس میں نرمی آگئی تو بالکل نہ کھائے۔ (عالمگیری)

مسئلہ ۲۵:نالی وغیر ہ کسی ناپاک جگہ میں روٹی کا ٹکرا دیکھا تو اس پر یہ لازم نہیں کہ اسے نکال کر دھوئے اور کسی دوسری جگہ ڈال دے۔ (عالمگیری)

مسئلہ ۲۶:گیہوں کے ساتھ آدمی کا دنات بھی چکی میں پس گیا اس آٹے کو نہ خود کھاسکتا ہے نہ جانوروں کو کھلاسکتا ہے۔ (عالمگیری)

مسئلہ ۲۷:گوشت سڑ گیا تو اس کا کھانا حرام ہے (عالمگیری)

مسئلہ ۲۸:باغ میں پہنچا وہاں پھل گرے ہوئے ہیں تو جب تک مالک باغ کی اجازت نہ ہو پھل نہیں کھاسکتا، اور اجازت دونوں طرح ہوسکتی ہے۔ صراحتہ اجازت ہو ، مثلاً مالک نے کہہ دیا ہو کہ گرے ہوئے پھلوں کو کھاسکتے ہو یا دلالتہً اجازت ہو یعنی وہاں ایسا عرف و عادت ہے کہ باغ والے گرے ہوئے پھلوں سے منع نہیں کرتے، درختوں سے پھل توڑ کر کھانے کی اجازت نہیں ، مگر جب کہ پھلوں کی کثرت معلوم ہو کہ توڑ کر کھانے میں بھی مالک کو ناگواری نہیں ہوگی تو توڑ کر بھی کھاسکتا ہے مگر کسی صورت میں یہ اجازت نہیں کہ وہاں سے پھل اٹھا لائے۔ (عالمگیری)ان سب صورتوں میں عرف و عادات کا لحاظ ہے اور اگر عرف و عادت نہ ہو یا معلوم ہو کہ مالک کو ناگواری ہوگی تو کھانا جائز نہیں ۔ 
مسئلہ ۳۲: خریف کے موسم میں درختوں کے پتے گرجاتے ہیں اگر وہ پتے کام کے ہوں تو اتھالانا ناجأز ہے اور مالک کے لیے بیکار ہوں تو جیسا کہ ہماری ملک میں باغات میں پتے گرجاتے ہیں اور مالک ان کو کام میں نہیں لاتابھاڑ جلانے والے اٹھالاتے ہیں ایسے پتوں کو اٹھالانے میں حرج نہیں ۔ (عالمگیری)

مسئلہ ۳۳:دوست کے گھر گیا جو چیز پکی ہؤی ملی خود لے کر کھالی یا اس کے باغ میں گیا اور پھل توڑ کر کھالیے اگر معلوم ہے کہ اسے ناگوار نہ ہوگا تو کھانا جأز ہے، مگر یہاں اچھی طرح غور کرلینے کی ضرورت ہے بسا اوقات ایسا بھی ہوتا ہے کہ یہ سمجھتا ہے کہ اسے ناگوار نہ ہوگا حالانکہ اسے ناگوار ہے۔ (عالمگیری)

مسئلہ ۳۴:روٹی کو چھری سے کاٹنا نصاریٰ کا طریقہ ہے، مسلمانوں کو اس سے بچنا چاہیے ہاں ، اگر ضرورت ہو تو مثلاً ڈبل روٹی کہ چھری سے کاٹ کر اس کے ٹکڑے کرلیے جاتے ہیں تو حرج نہیں ، یادعوتوں میں بعض مرتبہ ہر شخص کو نصف نصف شیرمال دی جاتی ہیایسے موقع پر چھری سے کاٹ کر ٹکڑے بنانے میں کوئی حرج نہیں کہ یہاں مقصود دوسرا ہے۔ اسی طرح اگر مسلم ران بھنی ہوئی ہو اور چھری سے کاٹ کر کھائی جائے تو حرج نہیں ۔ 
مسئلہ ۳۵:مسلمانوں کے کھانے کا طریقہ یہ ہے کہ فرش وغیرہ پر بیٹھ کر کھانا کھاتے ہیں میز کرسی پر کھانا نصاری کا طریقہ ہے اس سے اجتناب چاہیے بلکہ مسلمانوں کو ہر کام سلف صالحین کے طریقہ پر کرنا چاہیے غیروں کے طریقہ کو ہر گز اختیار نہ کرنا چاہیے۔ 
مسئلہ ۳۶:خمیری روٹی پکوانے میں نانبائی سے خمیر لے لیتے ہیں پھر ان کے آٹے میں سے اسی انداز سے نانبائی لے لیتا ہے اس میں حرج نہیں ۔ (عالمگیری)

مسئلہ ۳۷:بہت سے لوگوں نے چندہ کرکے کھانے کی چیز تیار کی اور سب مل کر اسے کھائیں گے چندہ سب نے برابر دیا اور کھانا کوئی کم کھائے گا کوئی زیادہ اس میں حرج نہیں ، اسی طرح مسافروں نے اپنے توشے اور کھانے کی چیزیں ایک ساتھ مل کر کھائیں اس میں بھی حرج نہیں اگرچہ کوئی کم کھائے گا کوئی زیادہ یا بعض کی چیزیں اچھی ہیں اور بعض کی ویسی نہیں ۔ (عالمگیری)

مسئلہ ۳۸:کھانا کھانے کے بعد خلال کرنے میں جو دانتوں میں سے ریشہ وغیرہ نکلا بہتر ہے کہ اسے پھینک دیے اور نگل گیا تو اس میں بھی حرج نہیں اور خلال کا تنکا یا جو کچھ خلال سے نکلا اس کو لوگوں کے سامنے نہ پھینکے بلکہ اسے لیے رہے جب اس کے سامنے طشت آئے اس میں ڈال دے پھول اور میوہ کے تنکے سے خلال نہ کرے۔ (عالمگیری)خلال کے لیے نیم کی سینک بہت بہتر ہے کہ اس کی تلخی سے منہ کی صفائی ہوتی ہے اور یہ مسوڑوں کے لیے بھی مفید ہے جھاڑو کی سپنکیں بھی اس کام میں لاسکتے ہیں جب کہ وہ کوری ہوں مستعمل نہ ہوں ۔ 
پانی پینے کا بیان

حدیث ۱:صحیح بخاری و مسلم میں انس رضی اللہ عنہ سے روایت ہے کہ رسول اللہ ﷺ پانی پینے میں تین بار سانس لیتے تھے اور مسلم کی روایت یہ بھی ہے کہ فرماتے تھے کہ اس طرح پینے میں زیادہ سیرابی ہوتی ہے اور صحت کے لیے مفید اور خوشگوار ہے۔ 
حدیث ۲:ترمذی رحمۃ اللہ علیہ نے ابنِ عباس رضی اللہ عنہ سے روایت کی کہ رسول اللہ ﷺ نے فرمایا کہ ایک سانس میں پانی نہ پیو جیسے اونٹ پیتا ہے، بلکہ دو اور تین مرتبہ میں پیو اور جب پیو تو بسم اللہ کہہ لو اور جب برتن کا منہ سے ہٹاؤ تواللہ عزوجل کی حمد کرو۔ 
حدیث ۳ :ابوداؤد ابن ماجہ رحمہما اللہ نے ابن عباس رضی اللہ عنہ سے روایت کی کہ رسول اللہ ﷺ نے برتن میں سانس لینے اور پھونکنے سے منع کیا ہے۔ 
حدیث ۴:ترمذی رحمۃ اللہ علیہ نے ابوسعید خدری رضی اللہ عنہ سے روایت کی کہ نبی کریم ﷺ نے پینے کی چیز میں پھونکنے سے منع فرمایا۔ ایک شخص نے عرض کی کہ برتن میں کبھی کوڑا دکھائی دیتا ہے فرمایا اسے گرادو اس نے عرض کی کہ ایک سانس میں سیراب نہیں ہوتا ہوں فرمایا برتن کو منہ سے جدا کرکے سانس لو۔ 
حدیث ۵:ابوداؤد رحمۃ اللہ علیہ نے ابوسعید خدری رضی اللہ عنہ سے روایت کی کہ رسول اللہ ﷺ نے پیالے میں جو جوگہ ٹوٹی ہوئی ہے وہاں سے پینے کی اور پینے کی چیز میں ممانعت فرمائی۔ 
حدیث ۶ :صحیح بخاری و مسلم میں ابن عباس رضی اللہ عنہ سے مروی ہے کہ رسول اللہ ﷺ نے مشک کے دہانے سے پینے کو منع فرمایا۔ 
حدیث ۷ :صحیح بخاری و مسلم و سنن ترمذی میں ابو سعید خدری رضی اللہ عنہ سی مروی ہے کہ رسول اللہ ﷺ نے مشک کو دہانے کو موڑ کر اس سے پانی پینے سے منع فرمایا۔ ابن ماجہ رحمۃ اللہ علیہ نے اس حدیث کو ابن عباس رضی اللہ عنہ سے بھی روایت کیا ہے اور اس روایت میں یہ بھی ہے کہ حضور ﷺ کے منع فرمانے کے بعد ایک شخص رات میں اُٹھا اور مشک کا دہانہ پانی پینے کے لے موڑ ا اس میں سانپ نکلا۔ 
حدیث ۸:صحیح بخاری و مسلم میں انس رضی اللہ عنہ سے روایت ہے کہ رسول اللہ ﷺ نے کھڑے ہو کر پانی پینے سے منع فرمایا۔ 
حدیث ۹:صحیح مسلم ابوہریرہ رضی اللہ عنہ سے مروی کہ رسول اللہ ﷺ نے فرمایا کھڑے ہو کر ہر گز کوئی شخص پانی نہ پیے اور جو بھول کر ایسا کر گزرے وہ قے کردے۔ 
حدیث ۱۰ :صحیح بخاری و مسلم میں ابن عباس رضی اللہ عنہ سے مروی کہتے ہیں میں آبِ زمزم کا ایک ڈول نبی کریم ﷺ کی خدمت میں حاضر لایا حضور ﷺ نے کھڑے کھڑے اسے پیا۔ 
 حدیث ۱۱: صحیح بخاری میں ہے حضرت علی رضی اللہ عنہ نے ظہر پڑھی اور لوگوں کی حاجات پوری کرنے کے لیے رحیۂ کوفہ میں بیٹھ گئے جب عصر کا وقت آیا ان کے پاس پانی لایا گیا۔ انہوں نے پیا اور وضو کیا پھر وضو کا بچا ہوا پانی کھڑے ہو کر پیا اور فرمایا کہ لوگ کھڑے ہو کر پانی پینے کو مکروہ بتاتے ہیں اور جس طرح میں نے کیا نبی کریم ﷺ نے بھی ویسا ہی کیا تھا۔ اس کا مطلب یہ ہے کہ لوگ مطلقاً کھڑے ہو کر پانی پینے کو مکروہ بتاتے ہیں حالانکہ وضو کے پانی کا یہ حکم نہیں بلکہ اس کو کھڑے ہو کر پینا مستحب ے۔ اسی طرح آبِ زم زم کو بھی کھڑے ہو کر پینا سنت ہے۔ یہ دونوں پانی اس حکم سے مستثنیٰ ہیں اور اس میں حکمت یہ ہے کہ کھڑے ہوکر جب پانی پیا جاتا ہے وہ فوراً تمام اعضا کی طرف سرایت کرجاتا ہے اور یہ مضر ہے مگر یہ دونوں برکت والے ہیں اور ان میں مقصود ہی تبرک ہے لہذا ان کا اتمام اعضا میں پہنچ جانا فائدہ مند ہے بعض لوگوں سے سنا ہے کہ مسلم کا جھوٹا پانی بھی کھڑے ہو کر پینا چاہیے مگر میں نے کسی کتاب میں اس کو نہیں دیکھا صرف دو ہی پانیوں کا کتابوں میں استثنامذکور پایا۔ والعلم عنداللہ 

حدیث ۱۲: ترمذی نے کبشہ رضی اللہ عنہ سے روایت کی کہتی ہیں کہ میرے یہاں رسول اللہ ﷺ تشریف لائے مشک لٹکی ہوئی تھی اس کے دہانے سے کھڑے ہو کر پانی پیا (حضور ﷺ کے اس فعل کو علماء نے بیان جواز پر محمول کیا ہے۔ ) میں نے مشک کے دہانے کو کاٹ کر رکھ لیا۔ ان کا کاٹ کر رکھ لینا بغرض تبرک تھا کہ چونکہ اس سے حضور ﷺ کا دہن اقدس لگا ہے، یہ برکت کی چیز ہے اور اس سے بیماروں کو شِفا ہوگی۔ 
حدیث ۱۳ :صحیح بخاری میں جابر رضی اللہ عنہ سے مروی کہ نبی کریم ﷺ اور ابوبکر صدیق رضی اللہ عنہ ایک انصاری کے پاس تشریف لے گئے وہ اپنے باغ میں پیڑوں کو پانی دے رہے تھے ارشاد فرمایا کہ تمہارے یہاں باسی پانی پرانی مشک میں ہے۔ (اگر ہو تو لاؤ) ورنہ ہم منہ لگا کر پانی پی لیں ۔ انہوں نے کہا میرے یہاں باسی پانی پرانی مشک میں ہے اپنی جھونپڑی میں ہے اور برتن میں پانی انڈیل کر اس میں بکری کا دودھ دوہا حضور نے پیا پھر دوبارہ انہوں نے پانی لے کر دودھ دوہا حضور ﷺ کے ساتھی نے پیا۔ 
حدیث ۱۴:صحیح بخاری و مسلم میں انس رضی اللہ عنہ سے مروی کہ رسول اللہ ﷺ کے لیے بکری کا دودھ دوہا گیا اور انس کے گھر میں جو کنواں تھا اس کا پانی اس میں ملایا گیا یعنی لسی بنائی گئی پھر حضور ﷺ کی خدمت میں پیش کیا گیا۔ حضور ﷺ نے نوش فرمایا۔ حضور ﷺ کے بائیں طرف ابوبکر رضی اللہ عنہ تھے اور داہنی طرف ایک اعرابی تھے حضرت عمر رضی اللہ عنہ نے عرض کی یارسول اللہ ﷺ ابوبکر رضی اللہ عنہ کو دیجئے حضور ﷺ نے اس اعرابی کو کیوں دیا کہ یہ داہنی جانب تھے ارشاد فرمایا داہنا مستحق ہے پھر ا سکے بعد جو داہنے ہوداہنے کو مقدم رکھا کرو۔ 
حدیث ۱۵:بخاری و مسلم میں سہل بن سعد رضی اللہ عنہ سے روایت ہے کہ نبی کریم ﷺ کی خدمت میں پیالہ پیش کیا گیا حضور ﷺ نے نوش فرمایا حضور کی داہنی جانب سے سب سے چھوٹے ایک شخص تھے (عبداللہ بن عباس رضی اللہ عنہ) اور بڑے بڑے اصحاب بائیں جانب تھے۔ حضور ﷺ نے فرمایا لڑکے اگر تم اجازت دو تو بڑوں کو دے دوں انہوں نے عرض کیا حضور ﷺ اوش میں دوسروں کو اپنے پر ترجیح نہیں دوں گا، حضور ﷺ نے ان کو دے دیا۔ 
حدیث ۱۶ :صحیح بخاری و مسلم میں حذیفہ رضی اللہ عنہ سے مروی ہے کہ رسول اللہ ﷺ فرماتے ہیں حریر اور دیباج نہ پہنو اور نہ سونے اور چاندی کے برتن میں پانی پیو اور نہ ان کے برتنوں میں کھانا کھاؤ کہ یہ چیزیں دنیا میں کافرون کے لیے ہیں اور تمہارے لیے آخرت میں ہیں ۔ 
حدیث ۱۷ :ترمذی رحمۃ اللہ علیہ نے زہری رحمۃ اللہ علیہ سے روایت کی ہے کہ رسول اللہ ﷺ کو پینے کی دو چیز زیادہ پسند تھی جو شیریں اور ٹھنڈ ی ہو۔ 
حدیث ۱۸:ابن ماجہ رحمۃ اللہ علیہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے پیٹ کے بل جھک کر پانی میں منہ ڈال کر پینے سے منع فرمایا اور نہ ایک ہاتھ سے چلو لے کر پیتے جیسے وہ لوگ پیتے ہیں جن پر خدا ناراض ہے، اور رات میں جب کسی برتن یں پانی پیے تو اسے ہلا لے مگر جب کہ وہ برتن ڈھکا ہوا تو ہلانے کی ضرورت نہیں اور جو شخض برتن سے پینے پر قادر ہے اور تواضع کے طور پر ہاتھ سے پیتا ہے اللہ عزوجل اس کے لیے نیکیاں لکھتا ہے جتنی اس کے ہاتھ میں انگلیاں ہیں ۔ ہاتھ حضرت عیسی علیہ السلام کا برتن تھا کہ انہوں نے اپنا پیالہ بھی پھینک دیا اور کہا کہ یہ بھی دنیا کی چیز ہے۔ 
حدیث ۱۹: ابن ماجہ رحمۃ اللہ علیہ نے ابن عمر رضی اللہ عنہ سے روایت کی کہ رسول اللہ ﷺ نے فرمایا ہاتھوں کو خوب دھوؤ اور ان میں پانی پیو کہ ہاتھ سے زیادہ پاکیزہ کوئی برتن نہیں ۔ 
حدیث ۲۰ : مسلم و احمد وترمذی رحمہم اللہ سے ابوقتادہ رضی اللہ عنہ سے روایت کی کہ رسول اللہ ﷺنے فرمایا کہ ساقی (جو لوگوں کو پانی پلارہا ہے) وہ سب کے آخر میں پیے گا۔ 
 حدیث ۲۱:دیلمی رحمۃ اللہ علیہ نے انس رضی اللہ عنہ سے روایت کی حضور ﷺ نے فرمایا پانی کو چوس کر پیو کہ یہ گوارا اور زود ہضم ہے اور بیماری سے بچاؤ ہے۔ 
حدیث ۲۲:ابن ماجہ رحمۃ اللہ علیہ نے حضرت عائشہ رضی اللہ عنہما سے روایت کی انہوں نے کہا یارسول اللہ ﷺ کس چیز کا منع کرنا حلال نہیں ، فرمایا پانی اور نمک اور آگ۔ کہتی ہیں کہ میں نے عرض کی یارسول اللہ ﷺ ! کس چیز کا منع کرنا حلال نہیں فرمایا، اے حیر! جس نے آگ دی گویا اس نے پورے کو صدقہ کیا اور جو آگ سے پکایا گیا اور جس نے نمک دے دیا اس نے گویا تمام اس کھانے کو صدقہ کیا جو اس نمک سے درست کیا گیا اور جس نے مسلمان کو اس جگہ پانی کا گھونٹ پلایا جہاں پانی ملتا ہے تو گویا گردن کو آزاد کیا اور جس نے مسلم کو ایسی جگہ پانی کا گھونٹ پلایا جہاں پانی نہیں ملتا تو گویا اسے زندہ کردیا۔ 
مسئلہ ۱:پانی بسم اللہ کہہ کر داہنے ہاتھ سے پئے اور تین سانس میں پئے ہر مرتبہ برتن کو منہ سے ہٹا کر سانس لے کرپہلی اور دوسری مرتبہ ایک ایک گھونٹ پئے اور تیسری مرتبہ سانس میں جتنا چاہے پی ڈالے اس طرح پینے سے پیاس بجھ جاتی ہے اور پانی کو چوس کر پیے غٹ غٹ بڑے بڑے گھونٹ نہ پئے جب پی چکے الحمدللہ کہے۔ اس زمانے میں بعض لوگ بائیں ہاتھ میں کٹورا یا گلاس لے کر پانی پیتے ہیں خصوصاً کھانے کے وقت داہنے ہاتھ سے پینے کو خلأاف تہذیب جانتے ہیں ان کی یہ تہذیب تہذیب نصاریٰ ہے اسلامی تہذیب داہنے ہاتھ پینا ہے آج کل ایک تہذیب یہ بھی ہے کہ گلاس میں پینے کے بد جو پانی بچا اسے پھینک دیتے ہیں کہ اب وہ پانی جھوٹا ہوگیا جو دوسرے کو نہیں پلایا جائے گا، یہ ہندوؤں سے سیکھا ہے اسلام میں چھوت چھات نہیں مسلمان کے جھوٹے سے بچنے کے کوئی معنی نہیں اور اس علت سے پانی کو پھینکنا اسراف ہے۔ 
مسئلہ ۲:مشک کے دہانے میں منہ لگا کر پانی پینا منع ہے کیا معلوم کوئی مضر چیز اس کے حلق میں چلی جائے۔ (عالمگیری) اسی طرح لوٹے کی ٹوٹنی سے پانی پینا مگر جب کہ لوٹے کو دیکھ لیا ہو کہ اس میں کوئی چیز نہیں ہے۔ صراحی میں منہ لگا کر پانی پینے کا بھی یہی حکم ہے۔ 
مسئلہ ۳:سبیل کا پانی مالدار شخص بھی پی سکتا ہے مگر وہاں سے پانی کوئی شخص گھر نہیں لے جاسکتا۔ کیونکہ وہاں پینے کے لیے پانی رکھا گیا ہے نہ کہ گھر لے جانے کے لیے ہاں اگر سبیل لگانے والے کی طرف سے اس کی اجازت ہو تو لے جاسکتا ہے۔ (عالمگیری) جاڑوں میں اکﷺر مسجد کے سقایہ میں اپنی گرم کیا جاتا ہے تاکہ مسجد میں جو نمازی آئیں اس سے وضو غسل کریں یہ پانی بھی وہیں استعمال کیا جاسکتا ہے گھر لے جانے کی اجازت نہیں اسی طرح مسجد کے لوٹوں کو بھی وہیں استعمال کرسکتے ہیں گھر نہیں لے جاسکتے، بعض لوگ تازہ پانی بھر کر مسجد کے لوٹوں میں گھر لے جاتے ہیں یہ بھی ناجائز ہے۔ 
مسئلہ ۴:لوٹوں میں وضو کا پانی بچا ہوا ہوتا ہے اسے بعض لوگ پھینک دیتے ہیں یہ ناجائز و اسراف ہے۔ 
مسئلہ ۵:وضو کا پانی اور آبِ زمزم کو کھڑے ہو کر پیا جائے باقی دوسرے پانی کو بیٹھ کر۔ 
ولیمہ اور ضیافت کا بیان

حدیث ۱: صحیح بخاری و مسلم میں انس رضی اللہ عنہ سے مروی ہے کہ نبی کریم ﷺ نے عبدالرحمن بن عوف رضی اللہ عنہ پر زردی کا اثر دیکھا (یعنی خلوق کا رنگ ان کے بدن یا کپڑے پر لگا ہوا دیکھا) فرمایا یہ کیا ہے۔ (یعنی مرد کے بدن پر اس رنگ کا نہ ہونا چاہیے یہ کیونکر لگا) عرض کی میں نے ایک عورت سے نکاح کیا ہے۔ ( اس کے بدن سے یہ زردی چھوٹ کر لگ گئی) فرمایا اللہ عزوجل تمہارے لیے مبارک کرے تم ولیمہ کرو اگرچہ ایک بکری سے یا ایک ہی بکری سے۔ 
حدیث ۲:بخاری و مسلم رحمہما اللہ نے انس رضی اللہ عنہ سے روایت کی کہتے ہیں کہ رسول اللہ ﷺ نے جتنا حضرت زینب رضی اللہ عنہ کے نکاح پر ولیمہ کیا اور ایسا ولیمہ ازواج مطہرات میں سے کسی کا نہیں کیا۔ ایک بکری سے ولیمہ کیا یعنی تمام ولیموں میں یہ بہت بڑا ولیمہ تھا کہ ایک پوری بکری کا گوشت پکا تھا۔ صحیح بخاری شریف کی دوسری روایت انہی سے ہے کہ حضرت زینب بنت حجش رضی اللہ عنہ کے زفاف کے بعد جو ولیمہ کیا تھا لوگوں کو پیٹ بھر کر روٹی گوشت کھلایا تھا۔ 
حدیث ۳ :صحیح بخاری میں انس رضی اللہ عنہ سے مروی ہے کہتے ہیں خیبر سے واپسی میں خیبر و مدینہ کے مابین صفیہ رضی اللہ عنہ کے زفاف کی وجہ سے تین راتوں تک حضور ﷺ نے قیام فرمایا اس میں مسلمانوں کو ولیمہ کی دعوت میں بلایا ولیمہ میں نہ گوشت تھا نہ روٹی تھی حضور ﷺ نے حکم دیا دستر خوان بچھادئیے گئے اس پر کجھوریں پنیر اور گھی ڈال دیا گیا۔ 
امام احمد و ترمذی و ابوداؤد ابن ماجہ رحمہم اللہ کی روایت میں ہے کہ حضرت صفیہ رضی اللہ عنہ کے ولیمہ میں ستو اور کھجوریں تھیں ۔ 
حدیث ۴:صحیح بخاری و مسلم میں عبداللہ بن عمر رضی اللہ عنہ سے مروی ہے کہ رسول اللہ ﷺ نے فرمایا جب کسی شخص کو ولیمہ کی دعوت دی جائے تو اسے آنا چاہیے۔ 
حدیث ۵: صحیح مسلم میں جابر رضی اللہ عنہ سے مروی ہے کہ رسول اللہ ﷺ نے فرمایا جب کسی کو کھانے کی دعوت دی جائے تو قبول کرنی چاہیے پھر اگر چاہے کھائے چاہے نہ کھائے۔ 
حدیث ۶ :صحیح بخاری و مسلم میں ابوہریرہ رضی اللہ عنہ سے روایت ہے کہ حضور ﷺ نے فرمایا برا کھانا ولیمہ کا کھانا ہے، جس میں مال دار لوگ بلائے جاتے ہیں اور فقراء چھوڑ دیئے جاتے ہیں اور جس نے دعوت کو ترک کیا (یعنی بلا سبب انکار کردیا) اس نے اللہ عزوجل و رسول اللہ ﷺ کی نافرمانی کی۔ مسلم رحمۃ اللہ علیہ کی ایک روایت میں ہے ولیمہ کا کھانا برا کھانا ہے کہ جو اس میں آتا ہے اسے منع کرتا ہے۔ اور اس کو بلایا جاتا ہے جو انکار کرتا ہے اور جس نے دعوت قبول نہیں کی اس نے اللہ عزوجل و رسول اللہ ﷺ کی نافرمانی کی۔ 
حدیث ۷ : ابوداؤد رحمۃ اللہ علیہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے فرمایا جس کو دعوت دی گئی اور اس نے قبول نہ کی اس نے اللہ عزوجل اور رسول ﷺ کی نافرمانی کی اور جو بغیر بلائے گیا وہ چور ہو کر گھسا اور غارت گری کرکے نکلا۔ 
حدیث ۸: ترمذی رحمۃ اللہ علیہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا شادیوں میں پہلے دن کا کھانا حق ہے، یعنی ثابت ہے اسے کرنا ہی چاہیے اور دوسرے دن کا کھانا سنت ہے اور تیسرے دن کا کھانا سمعہ ہے۔ (یعنی سنانے اور شہرت کے لیے ہے) جو سنانے کے لیے کوئی کام کرے گا اللہ عزوجل اس کو سنائے گا یعنی اس کی سزا دے گا۔ 
حدیث ۹:ابوداؤد رحمۃ اللہ علیہ نے عکرمہ رضی اللہ عنہ سے روایت کی کہ ایسے دو شخص جو مقابلہ اور تفاخر کے طور پر دعوت کریں رسول اللہ ﷺ نے ان کے یہاں کھانے سے منع فرمایا۔ 
حدیث ۱۰ : امام احمد و ابوداؤد رحمہمااللہ نے ایک صحابی سے روایت کی کہ رسول اللہ ﷺ نے فرمایا جب دو شخص دعوت دینے بیک وقت آئیں تو جس کا دروازہ تمہارے دروازے کے قریب ہو تو اس کی دعوت قبول کرو اور اگر ایک پہلے آیا تو جو پہلے آیا اس کو قبول کرو۔ 
 حدیث ۱۱:صحیح بخاری و مسلم میں ابو مسعود انصاری رضی اللہ عنہ سے مروی کہ ایک انصاری جن کی کنیت ابوشعیب تھی انہوں نے اپنے غلام سے کہا کہ اتنا کھانا پکاؤ جو پانچ شخصوں کے لیے کفایت کرے۔ میں نبی کریم ﷺ مع چار اصحاب کی دعوت کروں گا۔ تھوڑا سا کھانا تیار کیا اور حضورﷺ کو بلانے آئے ایک شخص حضور ﷺ کے ساتھ ہوئے نبی کریم ﷺ نے فرمایا ابوشعیب ہمارے ساتھ یہ شخص چلا آیا اگر تم چاہو اسے اجازت دو اور چاہو کو بلانے آئے ایک شخص حضور ﷺ کے ساتھ ہوئے نبی کریم ﷺ نے فرمایا ابوشعیب ہمارے ساتھ یہ شخص چلا آیا اگر تم چاہو اسے اجازت دو اور چاہو تو نہ اجازت دو، انہوں نے عرض کی میں نے ان کو اجازت دی یعنی اگر کسی کی دعوت ہو اور اس کے ساتھ کوئی دوسرا شخص بغیر بلائے تو ظاہر کردے کہ میں نہیں لایا ہوں اور صاحب خانہ کو اختیار ہے اسے کھانے کی اجازت دے یا نہ دے کیونکہ ظاہر نہ کرے گا تو صاحبِ خانہ کو یہ ناگوار ہوگا کہ اپنے ساتھ دوسروں کو کیوں لایا۔ 
حدیث ۱۲: بہیقی رحمۃ اللہ علیہ نے ْْشعب الایمانْْ میں عمران حصین رضی اللہ عنہ سے روایت کی کہ رسول اللہ ﷺ نے فاسقوں کی دعوت قبول کرنے سے منع فرمایا۔ 
حدیث ۱۳ :صحیح بخاری ومسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا جو شخص اللہ عزوجل اور قیامت پر ایمان رکھتا ہے وہ مہمان کا اکرام کرے اور جو شخص اللہ اور قیامت پر ایمان رکھتا ہے وہ اپنے پڑوسی کو ایذا نہ دے اور جو شخص اللہ عزوجل اور قیامت کے دن پر ایمان رکھتا ہے وہ بھلی بات بولے یا چپ رہے اور ایک روایت ہے کہ جو شخص اللہ عزوجل اور قیامت پر ایمان رکھتا ہے وہ صلہ رحمی کرے۔ 
حدیث ۱۴:صحیح بخاری و مسلم میں ابو شریح کعبی رضی اللہ عنہ سے مروی ہے کہ رسول اللہ ﷺ نے فرمایا کہ جو شخص اللہ عزوجل اور قیامت کے دن پر ایمان رکھتا ہے وہ مہمان کا اکرام کرے ایک رات اس کا جائز حق ہے یعنی ایک دن اس کی پوری خاطر داری کرے اپنے مقدور بھر اس کے لیے تکلف کا کھانا تیار کرائے ضیافت تین دن ہے۔ (یعنی ایک دن کے بعد ماحضر پیش کرے) اور تین دن کے بعد صدقہ ہے مہمان کے لیے یہ حلال نہیں ہیں کہ اس کے یہاں ٹھہرار ہے کہ اسے حرج میں ڈال دے۔ 
حدیث ۱۵:ترمذی رحمۃ اللہ علیہ ابی الاحوص جشمی رحمۃ اللہ علیہ سے وہ اپنے والد سےر وایت کرتے ہیں کہتے ہیں میں نے عرض کی یا رسول اللہ ﷺ  ! فرمائیے کہ کہ میں ایک شخص کے یہاں گیا اس نے میری مہمانی کی اب وہ میرے یہاں آئے تو اس کی مہمانی کروں یا بدلا دوں ارشاد فرمایا بلکہ تم اس کی مہمانی کرو۔ 
حدیث ۱۶ : ابن ماجہ رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا سنت یہ ہے کہ مہمان کو دروازہ تک رخصت کرنے جائے۔ 
مسائل فقیہہ : دعوتِ ولیمہ سنت ہے، ولیمہ یہ ہے کہ شبِ زفاف کی صبح کو اپنے دوست احباب عزیز و اقارب اور محلہ کے لوگوں کی حسب استطاعت ضیافت کرے اور اس کے لیے جانور ذبح کرنا اور کھانا تیار کروانا جائز ہے اور جو لوگ بلائے جائیں ان کو جانا چاہیے اور ان کا جانا اس کے لیے مسرت کا باعث ہوگا۔ ولیمہ میں جس شخص کو بلایا جائے اس کا جانا سنت ہے یا واجب علماء کے دونوں قول ہیں ، بظاہر یہ معلوم ہوتا ہے کہ اجابت سنت موکدہ ہے،۔ ولیمہ کے سوا دوسری دعوتوں میں بھی جانا افضل ہے اور یہ شخض اگر روزہ دار نہ ہو تو کھانا افضل ہے کہ اپنے مسلم بھائی کی خوشی میں شرکت اور اس کا دل خوش کرنا ہے اور روزہ دار نہ ہو تو کھائے ورنہ اس کے لیے دعا کرے۔ (عالمگیری ردالمحتار)

مسئلہ ۱:دعوتِ ولیمہ کا یہ حکم جو بیان کیا گیا ہے اس وقت ہے کہ دعوت کرنے والوں کا مقصود ادائے سنت ہو اور اگر مقصود تفاخر ہو یا یہ کہ میری واہ واہ ہوگی جیسا کہ اس زمانہ میں اکثر یہی دیکھا جاتا ہے کہ ایسی دعوتوں میں نہ شریک ہونا بہتر ہے خصوصاً اہلِ علم کو ایسی جگہ نہ جانا چاہیے۔ (ردالمحتار)

مسئلہ ۲:دعوت میں جانا اس وقت سنت ہے جب معلوم ہو کہ وہاں گانا بجانا لہو و لعب نہیں ہے، اور اگر معلوم ہے کہ یہ خرافات وہاں ہیں تو نہ جانے کے بعد معلوم ہوا کہ یہاں لغویات ہیں اگر وہیں یہ چیزیں ہوں تو واپس آئے اور اگر مکان کے دوسرے حصے میں ہیں جس میں کھانا کھلایا جاتا ہے وہاں نہیں ہیں تو وہاں بیٹھ سکتا ہے اور کھا سکتا ہے پھر اگر یہ شخص ان لوگوں کو روک سکتا ہے تو روک دے اور اگر اس کی قدرت اسے نہ ہوتو صبر کرے یہ اس صورت میں ہے کہ یہ شخص مذہبی پیشوا نہ ہو اور مقتدی اور پیشوا ہو مثلاً علماء مشائخ یہ اگر نہ روک سکتے ہوں تو وہاں سے چلے آئیں نہ وہاں بیٹھیں نہ کھانا کھائیں اور پہلے ہی سے معلوم ہو کہ وہاں یہ چیزیں ہیں تو مقتدی ہو یا نہ ہو کسی کو جانا جائز نہیں اگرچہ اس حصہ مکان میں یہ چیزیں نہ ہوں بلکہ دوسرے حصہ میں ہوں ۔ 
مسئلہ ۳: اگر وہاں لہو لعب ہو اور یہ شخص جانتا ہے کہ میرے جانے سے یہ چیزیں بند ہوجائیں گی تو اس کو اس نیت سے جانا چاہیے کہ اس کے جانے سے منکرات شرعیہ روک دیئے جائیں گے اور اگر معلوم ہے کہ وہاں نہ جانے سے ان لوگوں کو نصیحت ہوگی اور ایسے موقع پر یہ حرکتیں نہ کریں گے کیونکہ وہلوگ اس کی شرکت کو ضروری جانتے ہیں اور جب یہ معلوم ہوگا کہ اگر شادیوں اور تقریبوں میں یہ چیزیں ہوں تو وہ شخص شریک نہ ہوگا تو اس پر لازم ہے کہ وہاں نہ جائے تاکہ لوگوں کو عبرت ہو اور ایسی حرکتیں نہ کریں ۔ (عالمگیری)

مسئلہ ۴: دعوتِ ولیمہ صرف پہلے دن ہے یا اس کے بعد دوسرے دن تک یہ دعوت ہوسکتی ہے، اس کے بعدولیمہ اور شادی ختم۔ ( عالمگیری)ہندوستان میں شادیوں کا سلسلہ کئی دن قائم رہتا ہے۔ سنت سے آگے بڑھنا ریا و سمعہ ہے اس سے بچنا ضروری ہے۔ 
مسئلہ ۵:ایک دستر خوان پر جو لوگ کھانا تناول کرتے ہیں ان میں سے ایک شخص کوئی چیز اٹھا کر دوسرے کو دے دے یہ جائز ہے جب کہ معلوم ہوا کہ صاحبِ خانہ کو یہ دینا ناگوار نہ ہوگا اور اگر معلوم ہے کہ اسے ناگوار ہوگا تو دینا جائز نہیں بلکہ اگر مشتبہ حال ہو معلوم نہ ہو کہ ناگوار ہوگا یا نہیں جب بھی نہ دے۔ ( عالمگیری) بعض لوگ ایک ہی دستر خوان پر معززین کے سامنے عمدہ کھانے چنتے ہیں اور غریبوں کے لیے معمولی چیزیں رکھ دیتے ہیں ۔ اگرچہ ایسا نہ کرنا چاہیے کہ غریبوں کی اس میں دل شکنی ہوتی ہے مگر اس صورت میں جس کے پاس کوئی اچھی چیز ہے اس نے ایسے کو دے دی جس کے پاس نہیں ہے تو ظاہر یہی ہے کہ صاحبِ خانہ کو ناگوار ہوگا کیونکہ اگر دینا ہوتا تو وہ خود ہی اس کے سامنے بھی یہ چیز رکھتا یا کم از کم یہ صورت اشتباہ کی ہے لہذا ایسی حالت میں چیز دینا ناجائز ہے اور اگر ایک ہی قسم کا کھانا مثلاً روٹی، گوشت اور ایک کے پاس روٹی ختم ہوگئی دوسرے نے اپنے پا س سے اٹھا کر دے دی تو ظاہر یہ ہے کہ صاحبِ خانہ کو ناگوار نہ ہوگا۔ 
مسئلہ ۶:
دوسرے کے یہاں کھانا کھارہا ہے سائل نے مانگا اس کو یہ جائز نہیں کہ سائل کو روٹی کا ٹکڑاے دے دے کیونکہ اس نے اس کے کھانے کے لیے رکھا ہے اس کو مالک نہیں کردیا کہ جس کو چاہے دے دے۔ (عالمگیری)

مسئلہ ۷:دو دستر خوان پر کھانا کھایا جارہا ہے تو ایک دستر خوان والا دوسرے دسترخوان والے کو کوئی چیز اس پر سے اٹھا کر نہ دے۔ مگر جب کہ یقین ہو کہ صاحب خانہ کو ایسا کرنا ناگوار نہ ہوگا۔ (عالمگیری)

مسئلہ ۸:کھاتے وقت صاحبِ خانہ کا بچہ آگیا تو اس کو دیا صاحب خانہ کے خادم کو اس کھانے میں سے نہیں دے سکتا۔ (عالمگیری)

مسئلہ ۹:کھانا ناپاک ہوگیا تو یہ جائز نہیں کہ کسی پاگل یا بچہ کو کھلائے یا کسی ایسے جانور کو کھلائے جس کا کھانا حلال ہے۔ (عالمگیری)

مسئلہ ۱۰: مہمان کو چار باتیں ضروری ہیں ۔ (۱) جہاں بٹھایا جائے وہیں بیٹھے۔ (۲) جو کچھ اس کے سامنے پیش کیا جائے اس پر خوش ہو یہ نہ ہو کہ کہنے لگے اس سے اچھا تو میں اپنے گھر کھایا کرتا ہوں یا کسی قسم کے دوسرے الفاظ جیسا کہ آج کل اکثر دعوتوں میں لوگ آپس میں کہا کرتے ہیں ۔ (۳) بغیر اجازت صاحب ِ خانہ وہاں سے نہ اٹھے اور جب (۴) وہاں سے جائے تو اس کے لیے دعا کرے۔ میزبان کو چاہیے کہ مہمان سے وقتاً فوقتاً کہے کہ اور کھاؤ مگر اس پر اصرار نہ کرے کہ کہیں اصرار کی وجہ سے زیادہ نہ کھا جائے اور یہ ا س کے لیے مضر ہو میزبان کو بالکل خاموش نہ رہنا چاہیے، اور یہ بھی نہ کرنا چاہیے کہ کھانا رکھ کر غائب ہوجائے بلکہ وہاں حاضر رہے اور مہمانوں کے سامنے خادم وغیرہ پر ناراض نہ ہو، اور اگر صاحبِ وسعت ہو تو مہمان کی وجہ سے گھر والوں پر کھانے میں کمی نہ کرے میزبان کو چاہیے کہ مہمان کی خاطرداری میں خود مشغول ہو، خادموں کے ذمے اس کو نہ چھوڑے کہ یہ حضرت ابراہیم علیہا لصلوۃ والسلام کی سنت ہے اگر مہمان تھوڑے ہوں تو میزبان کے ساتھ کھانے پر بیٹھ جائے یہی تقاضائے مروت ہے اور بہت سے مہمان ہوں تو ان کے ساتھ نہ بیٹھے بلکہ ان کی خدمت اور کھلانے میں مشغول ہو، مہمانوں کے ساتھ ایسے کو نہ بٹھائے جس کا بیٹھنا ان پر گراں ہو۔ (عالمگیری)

مسئلہ ۱۱:جب کھا کر فارغ ہوں ان کے ہاتھ دھلائے جائیں اور یہ نہ کرے کہ ہر شخص کے ہاتھ دھونے کے بعد پانی پھینک کر دوسرے کے سامنے ہاتھ دھونے کے لیے طشت پیش کرے۔ 
مسئلہ ۱۲: جس نے ہدیہ بھیجا اگر اس کے پاس حلال و حرام دونوں قسم کے اموال ہوں مگر غالب مال حلال ہے تو نہ ہدیہ قبول کرے اور نہ اس کی دعوت کھائے جب تک یہ نہ معلوم ہو کہ یہ چیز جو سے پیش کی گئی ہے حلال ہے۔ (عالمگیری)

مسئلہ ۱۳: جس شخص پر اس کا دین ہے اگر اس نے دعوت کی اور قرض سے پہلے بھی وہ اسی طرح دعوت کرتا تھا تو قبول کرنے میں حرج نہیں اور اگر پہلے بیس دن میں دعوت کرتا تھا اور اب دس دن میں کرتا ہے یا اب اس نے کھانے میں تکلفات بڑھادیئے تو قبول نہ کرے کہ یہ قرض کی وجہ سے ہے۔ (عالمگیری)

ظروف کا بیان 

مسئلہ ۱:سونے چاندی کے برتن میں کھانا پینا اور ان کی پیالیوں سے تیل لگانا یا ان کے عطر دان سے عطر لگانا یا ان کی انگیٹھی سے بخور کرنا منع ہے اور یہ ممانعت مرد و عورت کے لیے ہے۔ عورتوں کو ان کے زیور پہننے کی اجازت ہے۔ زیور کے سوا دوسری طرح سونے چاندی کا استعمال مرد عورت دونوں کے لیے ناجائز ہے۔ (ردالمحتار)

مسئلہ ۲:سونے چاندی کے چمچے سے کھانا، ان کی سلائی یا سرمہ دانی سے سرمہ لگانا ، ان کے آئینہ میں دیکھنا، ان کی قلم دوات سے لکھنا، ان کے لوٹے یا طشت سے وضو کرنا یا ان کی کرسی پر بیٹھنا مرد عورت دونوں کے لیے ممنوع ہے۔ (ردامحتار ، ردالمحتار)

مسئلہ ۳:سونے چانے کی آرسی پہننا عورت کے لیے جائز ہے مگر اسی آرسی میں منہ دیکھنا عورت کے لیے بھی ناجائز ہے۔ 
مسئلہ ۴:سونے چاندی کی چیزوں کے استعمال کی ممانعت اس صورت میں ہے کہ ان کو استعمال کرنا ہی مقصود ہو اور اگریہ مقصود نہ ہو تو ممانعت نہیں ، مثلاً سونے چاندی کی پلیٹ یا کٹوری میں کھانا رکھا ہوا ہے اگر یہ کھانا اسی میں چھوڑ دیا جائے تو اضاعت مال ہے ا س کو اس میں سے نکال کر دوسرے برتن میں یا ہاتھ پر تیل کا لینا بغرض استعمال ہو جس طرح پیالی سے تیل لے کر سر یا ڈاڑھی میں لگاتے ہیں اس طرح کرنے سے ناجائز استعمال سے بچنا نہیں ہے کہ یہ بھی استعمال ہی ہے۔ (ردالمحتار ، درمختار)

مسئلہ ۵: چائے کے برتن سونے چاندی کو استعمال کرنا ناجائز ہے اسی طرح سونے چاندی کی گھڑی ہاتھ میں باندھنا بلکہ اس میں وقت دیکھنا بھی ناجائز ہے کہ گھڑی کا استعمال یہی ہے کہ اس میں وقت دیکھا جائے۔ (ردالمحتار)

مسئلہ ۶:سونا چاندی کی چیزیں محض مکان کی آرائش و زینت کے لیے ہوں مثلا ًقرینہ سے یہ برتن و قلم و دوات لگادیئے کہ مکان آراستہ ہوجائے اس میں حرج نہیں یونہی سونے چاندی کی کرسیاں یا میز یا تخت وغیرہ سے مکان سجا رکھا ہے ان پر بیٹھنا نہیں تو حرج نہیں ۔ (درمختار ، ردالمحتار)

مسئلہ ۷: بچوں کو… بسم اللہ پڑھانے کے موقع پر چاندی کی دوات قلم تختی لا کر رکھتے ہیں یہ چیزیں استعمال میں نہیں آتیں ، بلکہ پڑھانے والے کو دے دیتے ہیں اس میں حرج نہیں ۔ 
مسئلہ ۸: سونے چاندی کے سوا ہر قسم کے برتن کا استعمال جائز ہے۔ مثلاً تانبے، پیتل، سیسہ بلور وغیرہ مٹی کے برتنوں کا استعمال سب سے بہتر ہے کہ جس نے اپنے گھر کے برتن مٹی کے بنوائے فرشتے اس کی زیارت کوآئیں گے تانبے اور پیتل کے برتنوں پر قلعی ہونی چاہیے بغیر قلعی ان کے برتن استعمال کرنا مکروہ ہے۔ (درمختار، ردالمحتار)

مسئلہ ۹:جس برتن میں سونے چاندی کا کام بنا ہوا ہے اس کا استعمال جائز ہے، جب کہ موضع استعمال میں سونا چاندی نہ ہو مثلاً کٹورے یا گلاس میں چاندی کا کام ہو تو پانی پینے میں اس جگہ منہ نہ لگے جہاں سونا چاندی ہے اور بعض کا قول یہ ہے کہ وہاں ہاتھ بھی نہ لگے، اور قول اول اصحیح ہے۔ 
مسئلہ ۱۰: چھڑی کی موٹھ سونے یا چاندی کی ہو تو اس کا استعمال ناجائز ہے۔ کیونکہ استعمال کا طریقہ یہ ہے کہ موٹھ پر ہاتھ رکھا جاتا ہے لہذا موضع استعمال میں سونا چاندی ہوئی اور اگر اس کی شام سونے چاندی کی ہو دستہ سونے چاندی کا نہ ہو تو استعمال میں حرج نہیں کیونکہ ہاتھ رکھنے کی جگہ پر سونا چاندی نہیں ہے اس طرح قلم کی نب اگر سونے چاندی کی ہو تو اس سے لکھنا ناجائز ہے کہ وہی موضع استعمال ہے اور اگر قلم کے بالائی حصہ میں ہو تو ناجائز نہیں ۔ 
مسئلہ ۱۱:چاندی سونے کا کرسی یا تخت میں کام بنا ہوا ہے یا زمین میں کام بنا ہوا ہے توا س پر بیٹھنا جائز ہے جب کہ سونے چاندی کی جگہ سے بچ کر بیٹھے محصل یہ ہے کہ جو چیز خالص سونے چاندی کی ہے اس کا استعمال مطلقاً جائز ہے اور اگر اس میں جگہ جگہ سونا ہے تو اگر موضع استعمال میں ہے تو ناجائز ورنہ جائز مثلاً چاندی انگیٹھی سے بخور کرنا مطلقاً جائز ہے اگرچہ دھونی لینے وقت اس کو ہاتھ بھی نہ لگائے اسی طرح اگر حقہ کی فرشی جاندی کی ہے تو اس سے حصہ پینا ناجائز ہے اگرچہ یہ شخض فرشی پر ہاتھ نہ لگائے اس طرح حقہ کی منہ نال سونے چاندی کی ہے تو اس سے حقہ پینا ناجائز ہے اگرچہ یہ سخض فرشی پر ہاتھ نہ ل گائے۔ اور اگر نیچہ پر جگہ جگہ چاندی سونے کا تار ہو تو اس سے حقہ پی سکتا ہے جب کہ استعمال کی جگہ پر تار نہ ہو۔ کرسی میں استعمال کی جگہ بیٹھنے کی جگہ ہے اور اس کا تکیہ ہے جس سے پیٹھ لگاتے ہیں اور اس کے دستے میں جن پر ہاتھ رکھتے ہیں تخت میں موضع استعمال بیٹھنے کی جگہ ہے اسی طرح زین میں اور رکاب بھی سونے چاندی کی ناجائز ہے اور اس میں کام بنا ہوا تو موضع استعمال میں نہ ہو یہی حکم لگام اور مچی کا ہے۔ (ہدایہ، درمختار، ردالمحتار)

مسئلہ ۱۲:برتن پر سونے چاندی کا ملمع ہو تو اس کے استعمال میں حرج نہیں ۔ (ہدایہ)

مسئلہ ۱۳:آئینہ کا حلقہ جو بوقتِ استعمال پکڑنے میں نہ آتا ہو اس میں سونے چاندی کا کام ہو اس کا بھی وہی حکم ہے۔ (ہدایہ ، درمختار)

مسئلہ ۱۴:تلوار کے قبضے میں اور چھڑی پاپیش قبض کے دستے میں چاندی یا سونے کا کام ہے تو ان کا بھی وہی حکم ہے۔ (ہدایہ ، درمختار)

مسئلہ ۱۵:کپڑے میں سونے، چاندی کے حروف بنائے گئے اس کے استعمال کا بھی وہی حکم ہے۔ (درمختار)اس میں تفصیل ہے جو لباس کے بیان میں آئے گی۔ 
مسئلہ ۱۶:ٹوٹے ہوئے برتن کو چاندی یا سونے کے تار سے جوڑنا جائز ہے اور ا س کا استعمال بھی جائز ہے جب کہ اس جگہ سے استعمال نہ کرے جیساکہ حدیث میں ہے کہ حضور اقدس ﷺ کا لکڑی کا پیالہ تھا وہ ٹوٹ گیا تو چاندی کے تار سے جوڑا گیا اور یہ پیالہ حضرت انس رضی اللہ عنہ کے پاس تھا۔ 
خبر کہاں معتبر ہے؟

اللہ عزوجل فرماتا ہے۔ 
یٰآیُّھَاالَّذِیْنَ اٰمَنُوْا اِنْ جَآئَ کُمْ فَاسِقٌ بنبافَتَبَنُوْ قَوْماً بِجَھَاَلَۃِ فَتُصْبِحُوْا عَلیٰ مَافَعَلْتُم نٰدِمِین (پ ۲۶ الحجرات ۶)

اے ایمان والو! اگر کوئی فاسق تمہارے پاس کوئی خبر لائے تو تحقیق کرلو کہ کہیں کسی قوم کو بے جا ایذا نہ دے بیٹھو پھر اپنے کیے پر پچھتاتےر ہ جاؤ۔ (ترجمہ کنزلایمان)

مسئلہ ۱:اپنے نوکر یا غلام کو گوشت لانے کے لیے بھیجا اگرچہ یہ مجوسی یا ہندو ہو وہ گوشت لایا اور کہتا ہے کہ مسلمان یا کتابی سے خرید کر لایا ہوں تو یہ گوشت کھایا جاسکتا ہے اور اگر اس نے یہ کہا کہ مشرک مثلاً مجوسی یا ہندو سے خرید کر لایا ہوں تو اس گوشت کا کھانا حرام ہے کہ خریدنا بیچنا معاملات میں ہے اور معاملات میں کافر کی خبر معتبر ہے اگرچہ حلت و حرمت دیانات میں سے ہیں اور دیانات میں کافر کی خبر نامقبول ہے مگر چونکہ اصل خبر خریدنے کی ہے اور حلت و حرمت اس مقام پر ضمنی چیزہے لہذا جب وہ خبر معتبر ہوئی تو ضمناًیہ بھی ثابت ہوجائے گی اور اصل خبر حلت و حرمت کی ہوئی تو نامعتبر ہوتی۔ (ہدایہ، درمحتار)

مسئلہ ۲:معاملات میں کافر کی خبر معتبر ہونا اس وقت ہے جب گمان غالب یہ ہو کہ سچ کہتا ہے اور اگر غالب گمان اس کا جھوٹا ہونا ہو تو اس پر عمل نہ کرے۔ (جوہرہ)

مسئلہ ۳: گوشت خریدا پھر یہ معلوم ہوا کہ جس سے خریدا ہے وہ مشرک ہے ، پھیرنے کو لے گیا اس نے کہا کہ اس جانور کو مسلم نے ذبح کیا ہے اب بھی اس گوشت کا کھانا ممنوع ہے۔ (ردالمحتار)

مسئلہ ۴: لونڈی غلام اور بچے کے ہدیہ کے متعلق خبر معتبر ہے مثلاً بچے نے کسی کے پاس کوئی چیز لا کر یہ کہا کہ میرے والد نے آپ کے پاس یہ ہدیہ بھیجا ہے وہ شخص لے سکتا ہے اور اس میں تصرف کرسکتا ہے کھانے کی چیز ہو تو کھاسکتا ہے اسی طرح لونڈی غلام نے کوئی چیز دی اور یہ کہا کہ میرے مولی نے یہ چیز ہدیہ بھیجی ہے بلکہ یہ دونوں خود اپنے متعلق اس کی خبر دیں کہ ہمارے مولیٰ نے خود ہمیں ہدیہ کیا ہے یہ خبر بھی مقبول ہے، فرض کرو لونڈی نے یہ خبر دی تو اس سے یہ شخص وطی بھی کرسکتا ہے۔ (زیلعی)

مسئلہ ۵:ان لوگوں نے یہ خبر دی کہ ہمارے ولی یا مولی نے ہمیں خریدنے کی اجازت دی ہے یہ خبر بھی معتبر ہے جب کہ غالب گمان ان کی سچائی ہو لہذا بچہ نے کوئی چیز خریدی مثلاً نمک ، مرچ، ہلدی، دھنیا اور کہتا ہے ہم کو اس کی اجازت ہے تو اس کے ہاتھ اس چیز کو بیچ سکتے ہیں اور اگر غالب گمان یہ ہو کہ جھوٹ کہتا ہے تو اس کی بات کا اعتبار نہ کیا جائے۔ مثلااًسے چند پیسوں کی مٹھائی یا پھل وغیرہ خریدنا ہے اور یہ بتاتا ہے کہ مجھے اجازت ہے اس کا اعتبار نہ کیا جائے جب کہ اس صورت میں بظاہر یہ معلوم ہوتا ہے کہ اس کو پیسے اس لیے نہیں ملے ہیں کہ مٹھائی وغیرہ خرید کر کھالے۔ (درمختار، ردالمحتار) یعنی جب کہ گمان غالب یہ ہو کہ اسے خریدنے کی  اجازت نہیں ہے مثلاً یہ گمان ہے کہ چھپا کر لایا ہے مٹھائی خرید رہا ہے اس کے گھر والے ایسے کہاں ہیں کہ مٹھائی کھانے کو پیسے دے دیں اس صورت میں اس کے ہاتھ مٹھائی کا بیچنا بھی ناجائز ہی۔ 
مسئلہ ۶: کافر یا فاسق نے یہی خبر دی کہ میں فلاں شخص کا اس چیز کے بیچنے میں وکیل ہں اس کی خبر اعتبار کی جاسکتی ہے اور اس چیز کو خریدسکتے ہیں ۔ اسی طرح دیگر معاملات میں بھی ان کی خبریں مقبول ہیں جب کہ ظن غالب یہ ہو کہ سچ کہتا ہے۔ 
مسئلہ ۷: دیانات میں مخبر کا عادل ہونا ضروری ہے، دیانات سے مراد وہ چیزیں ہیں جن کا تعلق بندہ اور رب کے مابین ہے۔ مثلاً حلت، حرمت، نجاست، اور اگر دیانت کے ساتھ زوال ملک بھی ہو مثلا ً میاں بیوی کے متعلق کسی نے یہ خبر دی کہ یہ دونوں رضاعی بہن بھائی ہیں تو اس کے ثبوت کے لیے فقط عدالت کافی نہیں بلکہ عدد اور عدالت دونوں چیزیں درکار ہیں ، یعنی خبر دینے والے دو مرد یا ایک عورت دو عورتیں ہوں اور یہ سب عادل ہوں ۔ (درمختار، ردالمحتار)

مسئلہ ۸: پانی کے متعلق کسی مسلم عادل نے یہ خبر دی کہ پانی نجس ہے تو اس سے وضو نہ کرے بلکہ اگر دوسرا پانی نہ ہو تو تیمم کرے اور اگر فاسق یا مستور نے خبر دی کہ پانی نجس ہے تو تحری (غور) کرے کہ اگر دل پر بات جمتی ہے تو پانی کو پھینک دے اور تیمم کرے وضو نہ کرے اور غالب گمان یہ ہے کہ جھوٹ کہتا ہے تو وضو کرے اور احتیاط یہ ہے کہ وضو کے بعد تیمم بھی کرے اور اگر کافر نے نجاست کی خبر دی اور غالب گمان یہ ہے کہ سچ کہتا ہے جب بھی بہتری یہ ہے کہ اسے پھینک دے پھر تیمم کرے۔ (درمختار)

مسئلہ ۹: ایک عادل نے یہ خبر دی کہ پاک ہے اور دوسرے عادل نے نجاست کی خبر دی یا ایک نے خبر دی کہ یہ مسلم کا ذبیحہ ہے اور دوسرے نے یہ کہ مشرک کا ذبیحہ ہے، اس میں بھی تحری کرے جدھر غالب گمان ہو اس پر عمل کرے۔ (ردالمحتار)

لباس کا بیان

حدیث ۱: امام بخاری رحمۃ اللہ علیہ نے ابنِ عباس رضیا للہ عنہ سے روایت کی کہ فرماتے ہیں نبی کریم ﷺ نے فرمایا تو جو چاہے کھا اور تو جو چاہے پہن جب تک دو باتیں نہ ہوں اسراف و تکبر۔ 
حدیث ۲:امام احمد و نسائی و ابن ماجہ رحہم اللہ بروایت عمرو بن شعیب عن ابیہہ عن جدہ راوی کہ رسول اللہ ﷺنے فرمایا کہ کھاؤ اور پیو اور صدقہ کرو اور پہنو جب تک اسراف و تکبر کی آمیزش نہ ہو۔ 
حدیث ۳ :صحیح بخاری و مسلم میں انس رضی اللہ عنہ سے مروی ہے کہتے ہیں کہ رسول اللہ ﷺ کو حبرہ بہت پسند تھا۔ یہ ایک قسم کی دھاری دار چادر ہوتی تھی جو یمن میں بنتی تھی۔ 
حدیث ۴: ترمذی رحمۃ اللہ علیہ نے جابر بن سمرہ رضی اللہ عنہ سے روایت کی کہتے ہیں میں نے چاندنی رات میں نبی کریم ﷺ کو دیکھا حضور ﷺ سرخ جبہ پہنے ہوئے تھے یعنی اس میں سرخ دھاریاں تھیں میں کبھی حضور کو دیکھتا اور کبھی چاند کو حضور میرے نزدیک چاند سے زیادہ حسین تھے۔ 
حدیث ۵:صحیح بخاری و مسلم میں ابوہریرہ رضی اللہ عنہ سے روایت ہے کہتے ہیں کہ حضرت عائشہ رضی اللہ عنہا نے پیوند لگی ہوئی کمبل اور موٹا تہبند نکالا اور یہ کہا کہ حضور کی وفات انہی میں ہوئی۔ (یعنی بوقت وفات اسی قسم کے کپڑے پہنے ہوئے تھے)

حدیث ۶ :صحیح بخاری و مسلم میں ابویرہرہ رضی اللہ عنہ سے مروی ہے کہ رسول اللہ ﷺ نے فرمایا جو شخص تکبر کے طور پر تہبند گھسٹیے (یعنی اتنا نیچا کرلے کہ زمین سے لگ جائے) اس کی طرف اللہ عزوجل نظر رحمت نہیں فرمائے گا۔ ابنِ عمر رضی اللہ عنہ کی روایت میں ہے جو اترانے کے طور پر کپڑا کھسیٹے گا اس کی طرف اللہ عزوجل نظرِ رحمت نہیں فرمائے گا۔ صحیح بخاری کی انہیں سے روایت ہے کہ ایک شخص اترانے کے طورپر تہبند گھسیٹ رہا تھا زمین میں دھنسا دیا گیا اب وہ قیامت تک زمین میں ہی دھنستا ہی چلا جائے گا۔ 
حدیث ۷ :صحیح بخاری میں حضرت ابوہریرہ رضی اللہ عنہ سے روایت ہے کہ رسول اللہ ﷺ نے فرمایا کہ ٹخنوں سے نیچے تہبندکا جو حصہ ہے وہ آگ میں ہے۔ 
حدیث ۸:ابوداؤد و ابن ماجہ رحمہما اللہ ابوسعید خدری رضی اللہ عنہ سے روایت کرتے ہیں کہ رسول اللہ ﷺ فرماتے ہیں مومن کا تہبند آدمی پنڈلیوں تک ہے اور اس کے اور ٹخنوں کے درمیان میں ہو اس میں بھی حرج نہیں اور اس سے جو نیچے ہو آگ میں ہے اور اللہ عزوجل قیامت کے دن اس کی طرف نظر نہیں فرمائے گا جو تہبندکو ازراہ تکبر گھسیٹے۔ 
حدیث ۹: ابوداؤد و نسائی و ابن ماجہ نے ابن عمر رضی اللہ عنہ سے روایت کی کہ رسول اللہ ﷺ نے فرمایا اسبال یعنی کپڑے کے نیچے کرنے کے ممانعت تہبندو قمیض و عمامہ سب میں ہے، حضرت اُم سلمہ رضی اللہ عنہ نے عرض کی عورتوں کے لیے کیا حکم ہے فرمایا ایک بالشت لٹکائیں ۔ (یعنی آدھی پنڈلی کے نیچے ایک بالشت لٹکائیں ) عرض کی اب تو عورتوں کے قدم کھل جائیں گے ارشاد فرمایا ایک ہاتھ لٹکالیں اس سے زیادہ نہیں ۔ 
حدیث ۱۰ : صحیح مسلم میں عبداللہ بن عمر رضی اللہ عنہ سے مروی کہتے ہیں کہ میں رسول اللہ ﷺ کے پاس سے گزرا اور میرا تہبند کچھ لٹک رہاتھا ارشاد فرمایاعبداللہ ! اپنے تہبندکو اونچا کرو میں نے اونچا کرلیا پھر فرمایا زیادہ اونچا کرو میں نے زیادہ کرلیا۔ اس کے بعد میں ہمیشہ کوشش کرتا رہا کسی نے عبداللہ سے پوچھا کہاں تک اونچا کیا جائے کہا نصف پنڈلی تک۔ 
 حدیث ۱۱ : صحیح بخاری میں ابن عمر رضی اللہ تعالیٰ عنہ سے روایت کہ کہ نبی کریم ﷺ نے فرمایا جو شخص اپنا کپڑا تکبر سے نیچا کرے گا اللہ عزوجل قیامت کے دن اس کی طرف نظر رحمت نہیں فرمائے گا۔ حضرت ابوبکررضی اللہ عنہ نے عرض کی یا رسول اللہ ﷺ ! میرا تہبند لٹک جاتا ہی مگر اس وقت کہ میں پورا خیال رکھو۔ (یعنی ان کے شکم پر تہبند رکتا نہیں تھا سرک جاتا تھا) حضور نے فرمایا تم ان میں سے نہیں جو براہ تکبر لٹکاتے ہیں ( یعنی جو بالقصد تہبند کو نیچا کرتے ہیں ان کے لیے وعید ہے)

حدیث ۱۲:ابوداؤد رحمۃ اللہ علیہ نے عکرمہ ضی اللہ عنہ سے روایت کی کہتے ہیں میں نے ابنِ عباس رضی اللہ عنہ کو دیکھا کہ ان کی تہبند کا حاشیہ پشت قدم پر تھا میں نے کہا آپ اس طرح کیوں تہبند باندھتے ہیں انہوں نے جواب دیا کہ میں نے رسول اللہ ﷺ کو اس طرح تہبند باندھے ہوئے دیکھا۔ 
حدیث ۱۳ :ترمذی ابوداؤد رحمہااللہ نے اسماء بنتِ یزید رضی اللہ عنہ سے روایت کی ہے کہتی ہیں رسول اللہ ﷺ کی قمیص کی آستین گٹے تک تھی۔ 
حدیث ۱۴: امام احمد وترمذی و نسائی و ابن ماجہ رحہم اللہ نے سمرہ رضی اللہ عنہ سے روایت کی کہ نبی کریم ﷺ نے فرمایا سفید کپڑے پہنو کہ وہ زیادہ پاک اور صاف ستھرے ہوتے ہیں اور انہی میں مردی کفناؤ۔ 
حدیث ۱۵: ابنِ ماجہ رحمۃ اللہ علیہ نے ابوداؤد رضی اللہ عنہ سے روایت کی کہ رسول اللہ ﷺ نے فرمایا سب میں اچھے وہ کپڑے جنہیں پہن کر تم خدا کی زیارت قبروں اور مسجدوں میں خرو سفید ہیں یعنی سفید کپڑوں میں نماز پڑھنا اور مردے کفنانا اچھا ہے۔ 
حدیث ۱۶ :ترمذی و ابوداؤد رحمہما اللہ نے عبداللہ بن عمر رضی اللہ عنہ سے روایت کیا ہے کہتے ہیں ایک شخص سرخ کپڑے پہنے ہوئے گزرے اور انہوں نے حضور اکرم ﷺ کو سلام کیا حضور ﷺ نے سلام کا جواب نہیں دیا۔ 
حدیث ۱۷ :ابوداؤد رحمۃ اللہ علیہ نے عائشہ رضی اللہ عنہا سے روایت کی کہ اسماء رضی اللہ عنہ باریک کپڑے پہن کر حضور ﷺ کے سامنے آئیں تو حضور ﷺ نے منہ پھیرلیا۔ اور یہ فرمایا اے اسماء رضی اللہ عنہا ! جب عورت بالغ ہوجائے تو اس کے بدن کا کوئی حصہ دکھائی نہ دینا چاہیے سوائے منہ اور ہتھیلیوں کے۔ 
حدیث ۱۸: امام مالک رحمۃ اللہ علیہ علقمہ بن ابی علقمہ رضی اللہ عنہ سے وہ اپنی ماں سے روایت کرتے کہ حفصہ بنت ِ عبدالرحمن رضی اللہ عنہا حضرت عائشہ رضی اللہ عنہا کے پاس باریک دوپٹا اوڑھ کر آئیں حضرت عائشہ رضی اللہ عنہا نے ان کا دوپٹا پھاڑ دیا اور موٹا دوپٹا دے دیا۔ 
حدیث ۱۹:ترمذی رحمۃ اللہ علیہ نے ابنِ عمر رضی اللہ عنہ سے روایت کی کہ رسول اللہ ﷺ عمامہ باندھتے تو دونوں شانوں کے درمیان شملہ لٹکاتے۔ 
حدیث ۲۰ :بہیقی رحمۃ اللہ علیہ نے ْْشعب الایمانْْ میں عبادہ بن صامت رضی اللہ عنہ سے روایت کی کہ رسول اللہ ﷺ نے فرمایا عمامہ باندھنا اختیار کرو کہ یہ فرشتوں کا نشان ہے اور اس کو پیٹھ کے پیچھے لٹکالو۔ 
حدیث ۲۱:ترمذی رحمۃ اللہ علیہ نے رکانہ رضی اللہ عنہ سے روایت کی کہ حضور ﷺ نے فرمایا کہ ہمارے اور مشرکین کے مابین یہ فرق ہے کہ ہمارے عمامے ٹوپیوں پر ہوتے ہیں ۔ 
حدیث ۲۲:ترمذی رحمۃ اللہ علیہ نے عائشہ رضی اللہ عنہا سےر وایت کی کہتی ہیں کہ حضور ﷺ نے مجھ سے فرمایا عائشہ رضی اللہ عنہا اگر تم مجھ سے ملنا چاہتی ہو تو دنیا سے اتنے ہی پر بس کرو جتنا سوار کے پاس توشہ ہوتا ہے اور مال داروں کے پاس بیٹھنے سے بچو اور کپڑے کو پرانا نہ سمجھو جب تک پیوند نہ لگالو۔ 
حدیث ۲۳ : ابوداؤد رحمۃ اللہ علیہ نے ابو امام رضی اللہ عنہ سے روایت کی کہ رسول اللہ ﷺ نے فرمایا کیا سنتے نہیں ہو کیا سنتے نہیں ہو ردی حالت میں ہونا ایمان سے ہے ردی حالت میں ہونا ایمان سے ہے۔ 
حدیث ۲۴:امام احمد ابوداؤد و ابن ماجہ رحمہما اللہ نے ابن عمر رضی اللہ عنہ سے روایت کی کہ رسول اللہ ﷺ نے فرمایا جو شخص شہرت کا کپڑا پہنے قیامت کے دن اللہ عزوجل ذلت کا کپڑا پہنائے گا لباس شہرت سے مراد یہ ہے کہ تکبر کے طور پر اچھے کپڑے پہنے یا جو شخص درویش نہ ہو وہ ایسے کپڑے پہنے جس سے لوگ اسے درویش سمجھیں یا عالم نہ ہو اور علماء سے کپڑے پہن کر لوگوں کے سامنے اپنا عالم ہونا جتاتا ہے یعنی کپڑے سے مقصود کسی خوبی کا اظہار ہو۔ 
حدیث ۲۵: ابوداؤد رحمۃ اللہ علیہ نے ایک صحابی سے روایت کی کہ رسول اللہﷺ نے فرمایا جو باوجود قدرت اچھے کپڑے پہننا تواضع کے ظور پر چھوڑ دی اللہ عزوجل اس کو کرامت کا حلہ پہنائے گا۔ 
حدیث ۲۶ :امام احمد و نسائی رحمہمااللہ جابر رضی اللہ عنہ سے راوی کہتے ہی کہ رسول اللہ ﷺ ہمارے یہاں تشریف لائے ایک شخص کو پراگندہ سر دیکھا جس کے بال بکھرے ہوئے ہیں فرمایا کہ اسے ایسی چیز نہیں ملتی جس سے بالوں کو اکٹھا کرلے اور دوسرے شخص کو میلے کپڑے پہنے ہوئے دیکھا فرمایا کیا اسے ایسی چیز نہیں ملتی جس سے کپڑے دھولے۔ 
حدیث ۲۷ : ترمذی رحمۃ اللہ علیہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے فرمایا کہ اللہ عزوجل کو یہ بات پسند ہے کہ اس کی نعمت کا اﷺر بندہ پر ظاہر ہو۔ 
حدیث ۲۸:امام احمد و نسائی رحمہما اللہ نے ابوالاحوص رضی اللہ عنہ سے انہوں نے اپنے والد سے روایت کی کہتے ہیں میں رسول اللہ ﷺ کی خدمت میں حاضر ہوا اور میرے کپڑے گھٹیا تھے۔ حضور ﷺ نے فرمایا کیا تمہارے پاس مال نہیں ہے۔ میں نے عرض کی ہاں ہے فرمایا کسی قسم کا مال ہے میں نے عرض کی خدا کا دیا ہوا ہر قسم کا مال ہے اونٹ، گائے، بکریاں ، گھوڑے، غلام ، فرمایا جب خدا نے تمہیں مال دیا ہے تو اس کی نعمت و کرامت کا اثر تم پر دکھائی دینا چاہیے۔ 
حدیث ۲۹:صحیح بخاری و مسلم میں حضرت عمر و انس و ابن زبیر رضی اللہ عنہم ابوامام رضی اللہ عنہ سے مروی نبی کریم ﷺ نے فرمایا جو دنیا میں ریشم پہنے گا وہ آخرت میں نہیں پہنے گا۔ 
حدیث ۳۰ :صحیح بخاری و مسلم میں ابن عمر رضی اللہ عنہ سے روایت ہے کہ رسول اللہ ﷺ نے فرمایا جو دنیا میں ریشم پہنے گا اس کے لیے آخرت میں کوئی حصہ نہیں ہے۔ 
 حدیث ۳۱:صحیح بخاری و مسلم میں حضرت عمر رضی اللہ عنہ سے مروی ہے کہ رسول اللہ ﷺ نے ریشم پہننے کی ممانعت فرمائی مگر اتنا اور رسول اللہ ﷺ نے دو انگیاں بیچ والی اور کلمہ کی انگلیوں کو ملا کر اشارہ کیا صحیح مسلم کی ایک روایت میں ہے کہ حضرت عمر رضی اللہ عنہ نے خطبہ میں فرمایا رسول اللہ ﷺ نے ریشم کی ممانعت فرمائی ہے مگر دو یا تین یا چار انگلیوں کے برابر یعنی کسی کپڑے میں اتنی چوڑی ریشم کی گوٹ لگائی جاسکتی ہے۔ 
حدیث ۳۲:صحیح مسلم میں اسماء بنتِ ابی بکر رضی اللہ عنہ سے مروی کہ انہوں نے ایک کسروانی جبہ نکالا جس کا گریبان دیباج کا تھا اور دونوں چاکوں میں دیباج کی گوٹ لگائی ہوئی تھی اور یہ کہا کہ یہ رسول اللہ ﷺ کا جبہ ہے جو حضرت عائشہ رضی اللہ عنہا کے پاس تھا جب عائشہ رضی اللہ عنہا کا انتقال ہوگیا میں نے لے لیا۔ حضور ﷺ اسے پہنا کرتے تھے اور ہم اسی کو دھو کر بیماروں کو بغرض شفا پلاتے ہیں ۔ 
حدیث ۳۳:ترمذی و نسائی رحمہمااللہ نے ابوموسیٰ اشعری رضی اللہ عنہ سے روایت کی کہ نبی کریم ﷺ نے فرمایا سونا اور ریشم میری امت کی عورتوں کے لیے حلال ہے اور مردوں پر حرام۔ 
حدیث ۳۴ : صحیح مسلم میں عبداللہ بن عمر رضی اللہ عنہ سے مروی ہے کہتے ہیں کہ رسول اللہ ﷺ نے مجھے کسم کے رنگے ہوئے کپڑے پہنے ہوئے دیکھا تو فرمایا یہ کافروں کے کپڑے ہیں انہیں تم مت پہنو میں نے کہا انہیں دھو ڈالوں فرمایا کہ جلادو۔ 
 حدیث ۳۵ :ترمذی رحمۃ اللہ علیہ ابوالمیلح رحمۃ اللہ علیہ سے وہ اپنے والد سے روایت کرتے ہیں کہ رسول اللہ ﷺ نے درندہ کی کھال بچھانے سے منع فرمایا ہے۔ 
حدیث ۳۶:ترمذی رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ث جب قمیص پہنتے تو داہنے ہاتھ سے شروع کرتے۔ 
حدیث ۳۷:ترمذی و ابوداؤد رحمہما اللہ نے ابوسعید خدری رضی اللہ عنہ سے روایت کی کہ رسول اللہ ﷺ جب نیا کپڑے پہنتے اس کا نام لیتے عمامہ یا قمیص یا چادر پھر یہ دعا پڑھتے۔ 
اَللّٰھُمَّ لَکَ الْحَمْدُ کَمَا کَسُوْتِیْہِ اَسْئَالُکَ خَیْرَہ مَا صَنَعَ لَہ وَاَعُوْذُبِکَ مِنْ شَرِّہ وَشَرِّ مَاصَنَعَ لَہ

حدیث ۳۸ : ابوداؤد رحمۃ اللہ علیہ نے معاذ بن جبل رضی اللہ عنہ سے روایت کی ہے کہ رسول اللہ ﷺ نے فرمایا جو شخص کپڑا پہنے اور یہ پڑھے 

اَلْحَمدُ لِلِّٰہ الَّذِیْ کَسَانِیْ ھَٰذا وَرَزَقَنِیْہِ مِنْ غَیْرِ حَوْل مِّنِی وَلَاقَوَّۃَ تو اس کے اگلے گناہ بخش دیئے جائیں گے۔ 
 حدیث ۳۹:امام احمد رحمۃ اللہ علیہ نے ابومطر رضی اللہ عنہ سے روایت کی ہے کہ حضرت علی رضی اللہ عنہ نے تین درہم میں کپڑا خریدا اس کو پہنتے وقت یہ پڑھا۔ 
حدیث ۴۰ :امام احمد ترمذی و ابن ماجہ رحمہم اللہ نے ابوامامہ رضی اللہ عنہ سے روایت کی کہ حضرت عمر رضی اللہ عنہ سے نیا کپڑا اور یہ پڑھا، اَلْحَمْدُ لِلّٰہِ کَسَانِی مَااَوَارِیْ بِہ عَوْرَتِیْ وَاَتَجْعَلُ بِہ فِیْ حَیَاتِی پھر یہ کہا کہ میں نے رسول اللہ ﷺ سے سنا جو شخص نیاکپڑے پہنتے وقت یہ پڑھے اور پرانے کپڑے کو صدقہ دے وہ زندگی میں اور مرنے کے بعد اللہ عزوجل کے کنف و حفظ دستر میں رہے گا، تینوں لفظ کے ایک ہی معنی ہیں ۔ یعنی اللہ عزوجل اس کا حافظ و نگہبان ہے۔ 
حدیث ۴۱:امام احمد و ابوداؤد رحمہما اللہ نے ابن ِ عمر رضی اللہ عنہ سے روایت کی کہ رسول اللہ ﷺ نے فرمایا جو شخص جس قوم سے تشبہ کرے وہ انہی میں سے ہے۔ یہ حدیث ایک اصل کلی ہے لباس و عادات و اطوار میں کن لوگوں سے مشابہت کرنی چاہیے اور کن سے نہیں کرنی چاہیے کفارہ فساق و فجار سے مشابہت بری اور اہلِ صلاح و تقویٰ کی مشابہت اچھی ہے پھر اس تشبہ کے بھی درجات ہیں اور انہیں کے اعتبار سے احکام بھی مختلف ہیں کفار و فساق سے تشبہہ کا ادنی مرتبہ کراہت ہے مسلمان اپنے کو ان لوگوں سے ممتاز رکھے کہ پہچانا جاسکے اور غیر مسلم کاشبہ اس پر نہ ہوسکے۔ 
حدیث ۴۲: ابوداؤد رحمۃ اللہ علیہ نے ابن عباس رضی اللہ عنہ سے روایت کی کہ رسول اللہ ﷺ نے ان عورتوں پر لعنت کی جو مردوں سے تشبہ کریں اور ان مردوں پر جو عورتوں سے تشبہ کریں ۔ 
حدیث ۴۳:ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے اس مرد پر لعنت کی جو عورت کا لباس پہنتا ہے اور اس عورت پر لعنت کی جو مردانہ لباس پہنتی ہے۔ 
حدیث ۴۴ :ابوداؤد رحمۃ اللہ علیہ عمران بن حصین رضی اللہ عنہ سے روایت کرتے ہیں کہ نبی کریم ﷺ نے فرمایا کہ نہ میں سرخ زین پوش پر سوار ہوتا ہوں اور نہ کسم کا رنگا ہوا کپڑا پہنتا ہوں اور نہ وہ قمیص پہنتا ہوں جس میں ریشم کا کف لگا ہوا ہو۔ ( یعنی چار انگل سے زائد) سن لو مردوں کی خوشبو وہ جس میں بو ہواور رنگ نہ ہو اور عورتوں کی خوشبو وہ ہے جس میں رنگ ہو بو نہ ہو، یعنی مردوں میں خوشبو مقصود ہوتی ہے اس کا رنگ نمایاں نہ ہونا چاہیے کہ بدن یا کپڑے رنگین ہوجائیں اور عورتیں ہلکی خوشبو استعمال کریں کہ یہاں زینت مقصود ہوتی ہے اور یہ رنگین خوشبو مثلاً خلوق سے حاصل ہوتی ہے تیز خوشبو سے خوامخواہ لوگوں کی نگاہیں اٹھیں گی۔ 
حدیث ۴۵:ترمذی رحمۃ اللہ علیہ نے ابورمثہ تیمی رضی اللہ عنہ سے روایت کی کہتے ہیں کہ میں نبی کریم ﷺ کی خدمت میں حاضر ہو احضور ﷺ و سبز کپڑے پہنے ہوئے تھے۔ 
حدیث ۴۶:ابوداؤد رحمۃ اللہ علیہ نے وحیہ بن خلیفہ رضی اللہ عنہ سے روایت کی کہ نبی کریم ﷺ کی خدمت میں چند قبطی کپڑے لائے گئے حضور ﷺ نے ایک مجھے دیا اور یہ فرمایا کہ اس کے دو ٹکڑے کرلو ایک ٹکڑے کی قمیص بنوالو اور ایک اپنی بیوی کو دے دینا اوڑھنی بنالے گی جب یہ چلے تو حضور ﷺ نے فرمایا کہ اپنی بیوی سے کہہ دینا کہ اس کے نیچے کوئی دوسرا کپڑا لگالے تاکہ بدن نہ جھلکے۔ 
حدیث ۴۷ : صحیح بخاری و مسلم میں عائشہ رضی اللہ عنہا سے مروی ہے کہ رسول اللہ ﷺ  کا بچھونا جس پر آرام فرماتے تھے چمڑے کا تھا جس میں کھجور کی چھال بھری ہوئی تھی۔ مسلم کی روایت میں ہے کہ حضور کا تکیہ چمڑے کا تھا جس میں کھجور کی چھال بھری ہوئی تھی۔ 
 حدیث ۴۸: صحیح مسلم میں جابر رضی اللہ عنہ سے مروی ہے کہ رسول اللہ ﷺ نے فرمایا کہ ایک بچھونا مرد کے لیے اور ایک اسی کی زوجہ کے لیے اور تیسرا مہمان کے لیے اور چوتھا شیطان کے لیے یعنی گھر کے آدمیوں اور مہمانوں کے لیے بجھونے جائز ہیں اور حاجت سے زیادہ نہ چاہیے۔ 
مسائل فقیہہ : اتنا لباس جس سے ستر عورت ہوجائے اور گرمی سردی کی تکلیف سے بچے فرض ہے اور اس سے زائد جس سے زینت مقصود ہو اور یہ کہ جب اللہ عزوجل نے دیا ہے تو اس کی نعمت کا اظہار کیا جائے۔ یہ مستحب ہے خاص موقع پر مثلاً جمعہ یا عید کے دن عمدہ نظر کپڑے پہننا مباح ہے اس قسم کے کپڑے روز نہ پہنے، کیونکہ ہوسکتا ہے اترانے لگے اور غریبوں کو جن کے پاس ایسے کپڑے نہیں ہیں نظر حقارت سے دیکھے لہذا اس سے بچنا ہی چاہیے اور تکبر کے طور پر جو لباس ہو وہ ممنوع ہے تکبر کرے یا نہیں اس کی شناخت یوں کرے کہ ان کپڑوں کو پہننے سے پہلے اپنی جو حالت پاتا تھا اگر پہننے کے بعد بھی وہی حالت ہے تو معلوم ہوا کہ کپڑوں سے تکبر پیدا نہیں ہوا اگر وہ حالت اب باقی نہیں رہی تو تکبر آگیا۔ لہذا ایسے کپڑے سے بچے کہ تکبر بہت بری صفت ہے۔ (ردالمحتار)

مسئلہ ۱:بہتر یہ ہے کہ اونی یا سوتی کتان کے کپڑے بنوائے جائیں جو سنت کے موافق ہوں نہ نہایت اعلیٰ درجہ کے ہوں نہ بہت گھٹیا بلکہ متوسط قسم کے ہوں کہ جس طرح بہت اعلیٰ درجہ کے کپڑوں سے نمود ہوتی ہے بہت گھٹیا کپڑے پہننے سے بھی نمائش ہوتی ہے لوگوں کی نظریں اُٹھتی ہیں سمجھتے ہیں کہ یہ کوئی صاحبِ کمال اور تارک الدنیا شخص ہے۔ سفید کپڑے بہتر ہیں کہ حدیث میں ا س کی تعریف آئی ہے اور سیاہ کپڑے بھی بہتر ہیں کہ رسول اللہ ﷺ فتح مکہ کے دن جب مکہ معظمہ میں تشریف لائے تو سراقدس پر سیاہ عمامہ تھا۔ سبز کپڑوں کو بعض کتابوں میں سنت لکھا ہے۔ (ردالمحتار)

مسئلہ ۲: سنت یہ ہے کہ دامن کی لمبائی آدھی پنڈلی تک ہو اور آستین کی لمبائی زیادہ سے زیادہ انگلیوں کے پوروں تک اور چوڑائی ایک بالشت ہو۔ (ردالمحتار) اس زمانہ میں بہت سے مسلمان پاجامہ کی جگہ جانگیا پہننے لگے ہیں ۔ اس کے ناجائز ہونے میں کیا کلام کہ گھٹنے کا کھلا ہوان حرام ہے اور بہت ہیں اس چیز نے ان کی قباحت میں اور اضافہ کردیا اللہ عزوجل مسلمانوں کی آنکھیں کھولے کہ وہ کفار کی تقلید اور ان کی وضع قطع سے بچیں ، حضرت امیرالمومنین فاروق اعظم رضی اللہ عنہ کا ارشاد ہے جو اپنے لشکریوں کے لیے بھیجا تھا جن میں پیشتر حضرات صحابہ کرام تھے اس کو مسلمان پیش نظر رکھیں اور عمل کی کوشش کریں اور وہ ارشاد یہ ہے۔ اِیَّاکُم وَذِیْ الاعاجم عجمیوں کے بھیس سے بچو ان جیسی وضع قطع نہ بنالینا۔ 
مسئلہ ۳: ریشم کے کپڑے مرد کے لیے حرام ہیں بدن اور کپڑے کے درمیان کوئی دوسرا کپڑا حائل ہو یا نہ ہو دونوں صورتوں میں حرام ہیں اور جنگ کے موقع پر بھی نرے ریشم کے کپڑے حرام ہیں ہاں اگر تانا سوت ہو اور بانا ریشم تو لڑائی کے موقع پر پہننا جائز ہے اور اگر تانا ریشم ہو اور بانا سوت ہو تو ہر شخص کے لیے ہر موقع پر جائز ہے۔ مجاہد اور غیر مجاہد دونوں پہن سکتے ہیں لڑائی کے مواقع پر ایسا کپڑا پہننا جس کا بانا ریشم ہو اس وقت جائز ہے جب کہ کپڑا موٹا ہو اور اگر باریک ہو تو ناجائز ہے کہ اس کا جو فائدہ تھا اس صورت میں حاصل نہ ہوگا۔ (ہدایہ درمختار)

مسئلہ ۴:تانا ریشم ہو اور بانا سوت مگر کپڑا اس طرح بنایا گیا ہے کہ ریشم ہی ریشم دکھائی دیتا ہے تو اس کا پہننا مکروہ ہے۔ (عالمگیری) بعض قسم کی مخملایسی ہوتی ہے کہ اس کے روئیں ریشم کے ہوتے ہیں اس کے پہننے کا بھی یہی حکم ہے اس کی ٹوپی اورصدری وغیرہ نہ پہنی جائے۔ 
مسئلہ ۵:ریشم کے بچھونے پر بیٹھنا اور لیٹنا اور اس کا تکیہ لگانا بھی ممنوع ہے، اگرچہ پہننے میں بہ نسبت اس کے زیادہ برائی ہے۔ (عالمگیری)مگر درمختار میں اسے مشہور کے خلاف بتایا ہے اور ظاہر یہی ہے کہ یہ جائز ہے۔ 
مسئلہ ۶: ٹسرکہ ایک قسم کے ریشم کا نام ہے بھاگلپوری کپڑے ٹسر کے کہلاتے ہیں وہ موٹا ریشم ہوتا ہے اس کا حکم بھی وہی ہے جو باریک ریشم کا ہے، کاشی سلک اور چینا سلک بھی ریشم ہے اس کے پہنے کا بھی وہی حکم ہے سن اور رام بانس کے کپڑے جو بظاہر بالکل ریشم معلوم ہوتے ہوں ان کا پہننا اگرچہ ریشم کا پہننا نہیں ہے مگر اس سے بچنا چاہیے خصوصاً علماء کو بدظنی کا موقع ملے گا یا دوسروں کو ریشم پہننے کا ذریعہ بنے گا۔ اس زمانہ میں کیلے کا ریشم کا پہننا نہیں ہے مگر اس سے بچنا چاہیے خصوصا ً علماء کو کہ بدظنی کا موقع ملے گا یا دوسروں کو ریشم پہننے کا ذریعہ بنے گا۔ اس زمانے میں کیلے کا ریشم چلا ہے۔ یہ ریشم نہیں بلکہ کسی درخت کی چھال سے اس کو بناتے ہیں اور یہ بہت ظاہر طور پر شناخت میں آتا ہے اس کو پہننے میں حرج نہیں ۔ 
مسئلہ ۷: ریشم کا لحاف اوڑھنا ناجائز ہے کہ یہ بھی اس میں داخل ہے ریشم کے پردے دروازوں پر لٹکانا مکروہ ہے۔ کپڑے بیچنے والے نے ریشم کے کپڑے کندھے پر ڈال لیے جیسا کہ پھیری کرنے والے کندھوں پر ڈال لیا کرتے ہیں یہ ناجائز نہیں کہ یہ پہننا نہیں اور اگر جبہ یا کرتا ریشم کا ہو اور اس کی آستینوں میں ہاتھ ڈال لیے اگرچہ بیچنے کے لیے ہی لے جارہا ہے یہ ممنوع ہے۔ (عالمگیری)

مسئلہ ۸: عورتوں کو ریشم پہنا جائز ہے، اگرچہ خالص ریشم ہو اس مین سوت کی بالکل آمیزش نہ ہو۔ (عامہ کتب)

مسئلہ ۹: مردوں کے کپڑوں میں ریشم کی گوٹ چار انگل جائز ہے اس سے زیادہ جائز نہیں ، یعنی اس کی چوڑائی چار انگل تک ہو، لمبائی کا شمار نہیں اسی طرح اگر کپڑے کا کنارہ ریشم کا بنا ہو جیسا کہ بعض عمامے یا چادروں یا تہبند کے کنارے اسی طرح کے ہوتے ہیں اس کا بھی یہی حکم ہے کہ اگر چار انگل تک کا کنارہ ہے تو جائز ہے ورنہ ناجائز ہے۔ (درمختار، ردالمحتار) یعنی جب کہ اس کی کنارے کی بناوٹ بھی ریشم کی ہو اور اگر سوت کی بناوٹ ہو تو چار انگل سے بھی زیادہ جائز ہے عمامہ یا چادر کے پلو ریشم سے بنے ہوئے ہوں تو چونکہ بانا ریشم کا ہونا جائز ہے لہذا یہ پلو بھی چار انگل تک کا ہی ہونا چاہیے زیادہ نہ ہو۔ 
مسئلہ ۱۰:آستین یا گریبان دامن کے کنارے ریشم کا کام ہو تو وہ بھی چار انگل ہی تک ہو صدری یا جبہ کا ساز ریشم کا ہو تو چار انگل تک جائز ہے اور ریشم کی گھنڈیاں بھی جائز ہیں ۔ ٹوپی کا طرہ بھی چار انگل تک جائز ہے پائجامہ کا نیفہ بھی چار انگل تک کا جائز ہے اچکن یا جبہ میں شانوں اور پیٹھ پر ریشم کے پان یا کبری چار انگل تک کے جائز ہیں ۔ (ردالمحتار) یہ حکم اس وقت ہے کہ پان وغیرہ مغرق ہو کہ کپڑے دکھائی نہ دے اور اگر مغرق نہ ہوں تو چار انگل سے زیادہ بھی جائز ہے۔ 
مسئلہ ۱۱:ریشم کے کپڑے کا پیوند کسی کپڑے میں لگایا اگر یہ پیوند چار انگل تک کا ہو تو جائز ہے اور زیادہ ہو تو ناجائز ریشم کو روئی کی طرح کپڑے میں بھردیا گیا مگرابرا استرا دونوں سوتی ہوں تو اس کا پہننا جائز ہے اور اگر ابرا یا استرا دونوں سے کوئی بھی ریشم ہو تو ناجائز ہے، اس طرح ٹوپی کا استر بھی ریشم کا ناجائز ہے اور ٹوپی میں ریشم اور کنارہ چار انگل تک جائز ہے۔ (ردالمحتار)

مسئلہ ۱۲:ٹوپی میں لیس لگائی یا عمامہ میں گوٹہ لچکالگایا گیا اگر یہ چار انگل سے کم چوڑا ہے جائز ہے ورنہ نہیں ۔ 
مسئلہ ۱۳:متفرق جگہوں پر ریشم کا کام ہے تو اس کو جمع نہیں کیاجائے گا، یعنی اگر یہ چار انگل سے زیادہ نہیں مگر جمع کریں تو زیادہ ہوجائے گا یہ ناجائز نہیں ، لہذا کپڑے کی بناوٹ میں جگہ جگہ ریشم کی دھاریاں ہوں تو جائز ہے جب کہ ایک جگہ پر چار انگل سے زیادہ چوڑی کوئی دھاری نہ ہو، یہی حکم نقش و نگار کا ہے کہ ایک جگہ چار انگل سے زیادہ نہ ہونا چاہیے اور اگر پھول یا کام اسی طرح بنایا ہے کہ ریشم ہیر یشم نظر آتا ہو، جس کو مغرق کہتے ہیں جس میں کپڑا نظر ہی نہیں آتا اس کام کو متفرق نہیں کہاجاسکتا اس قسم کا ریشم یا زری کا کام ٹوپی یا اچکن یا صدری یا کسی کپڑے پر ہو اور چار انگل سے زائد ہو تو ناجائز ہے۔ 
مسئلہ ۱۴: دھاریوں کے لیے چار انگل سے زیادہ نہ ہونا، اس وقت ضروری ہے کہ بانے میں دھاریاں ہوں اگر تانے میں ہوں یا بانا سوت ہو تو چار انگل سے زیادہ ہونے کی صورت میں بھی جائز ہے۔ 
مسئلہ ۱۵:کپڑا اس طرح بنایا گیا کہ ایک تاگا سوت ہے اور ایک ریشم مگر دیکھنے میں بالکل ریشم معلوم ہوتا ہے یعنی سوت نظر نہیں آتا یہ ناجائز ہے۔ 
مسئلہ ۱۶: سونے چاندی سے کپڑا بناجائے جیسا کہ بنارسی کپڑے میں زری بنی جاتی ہے کمخواب اور پوت میں زری ہوتی ہے اسی طرح بنارسی عمامہ کے کنارے اور دونوں طرف کے حاشیے زری کے ہوتے ہیں ان کا ہکم ہے اگر چار انگل سے زیادہ ہے تو ناجائز ہے ورنہ جائز مگر کمخواب اور پوت میں چونکہ تانا بانا دونوں ہوتا ہے ، لہذا زری اگر چار انگل سے کم ہو جب بھی ناجائز ہے ہاں اگر سوتی کپڑا ہوتا یا تانا ریشم اور بانا سوت ہوتا اور اس میں زری بنی ہوئی ہوتی تو چار انگل تک جائز ہوتا جیسا کہ عمامہ سوت کا ہوتا ہے اور اس میں زری بنی جاتی ہے اس کا یہی حکم ہے کہ ایک جگہ چار انگل سے زیادہ ناجائز ہوتا ہے یہ حکم مردوں کے لیے ہے عورتوں کے لیے ریشم اور سونا چاندی پہننا جائز ہے اس لیے چار انگل کی تخصیص نہیں ہوتی اسی طرح عورتوں کے لیے گوٹے لچکا اگر چہ کتنے ہی چوڑے ہوں جائز ہیں اور مغرق اور غیر مغرق کا فرق بھی مردوں ہی کے لیے ہے۔ عورتوں کے لیے مطلقاً جائز ہے۔ (المستفاد من ، ردالمحتار)

مسئلہ  ۱۷:زری کی بناوٹ کا جو حکم ہے وہی اس کے نقش و نگار کا بھی ہے اب بھی زری کی ٹوپیاں بعض لوگ پہنتے ہیں اگر کام کے درمیان سے کپڑا نظر آتا ہو تو چونکہ ایک جگہ چار انگل نہیں ہے جائز ہے اور مغرق ہو کہ بالکل کام لیا ہوا ہو تو چار انگل سے زیادہ ناجائز، ہے اسی طرح مدانی کا کپڑا زری کے کام سے چھپ گیا ہو تو چار انگل سے زیادہ جب ایک جگہ ہونا جائز ہے ورنہ جائز۔ 
مسئلہ ۱۸ :کمر کی پٹی ریشم کی ہو تو ناجائز ہے اور اگر سوتی ہو اس میں ریشم کی دھاری ہو اور چار انگل ہو تو جائز ہے-(عالمگیری) کلابتو کی پٹی ناجائز ہے، بعض روسا اپنے سپاہیوں اور چپڑاسیوں کی پٹیاں اس قسم کی بنواتے ہیں ان کو بچینا چاہیے۔ 
مسئلہ  ۱۹: ریشم کی مچھر دانی مردوں کے لیے بھی جائز ہے کیونکہ اس کا استعمال پہننے میں داخل نہیں ۔ 
مسئلہ ۲۰: ریشم کے کپڑے میں تعویذ سی کر گلے میں لٹکانا یا بازو پر باندھنا جائز ہے کہ یہ پہننے میں داخل نہیں ، اسی طرح سونے اور چاندی میں رکھ کر پہننا بھی ناجائز ہے اور چاندی یا سونے ہی پر تعویذ کھدا ہوا ہو بدرجہ اولی ناجائز ہے۔ 
مسئلہ  ۲۱:ریشم کی ٹوپی اگرچہ عمامہ کے نیچے ہو یہ بھی ناجائذ ہے اسی طرح ذری کی ٹوپی بھی ناجائزہے اگرچہ عمامہ کے نیچے ہو،(درمختار، و المختار) زریں کلاں جو افغانی اوٹ سرحدی اوٹ پنجابی عمامہ کے نیچے پہنتے ہیں اور وہ مغرق ہوتی ہے اور اس کا کام چار انگل سے زیادہ ہوتا ہے۔ یہ ناجائز ہے ہاں اگرچار انگل یا کم ہو تو جائز ہے۔ 
مسئلہ  ۲۲: ریشم کا کمر بند ممنوع ہے، ریشم کی ڈوری میں تسبیح گوندھی جائے تو اس کو گلے میں ڈالنا ممنوع ہے اس طرح گھڑی کا ڈورا ریشم کا ہو تو اس کو گلے میں یا ریشم کی چین کا ج میں ڈال کر لٹکانا بھی ممنوع ہے، ریشم کا ڈورا یا فیتا کلائی پر باندھنا بھی منع ہے ان سب میں یہ نہیں دیکھا جائے گا کہ یہ چیز چار انگل سے کم ہے کیونکہ یہ چیز پوری ریشم کی ہے۔ سونے چاندی کی زنجیر گھڑی میں لگا کر اس کو گلے میں پہننا یا کاج میں لٹکانا یا کلائی پر باندھنا منع ہے۔ (ردالمحتار) بلکہ دوسری دھات مثلاً تانبے پیتل لوہے وغیرہ کی چینوں کا بھی یہی حکم ہے کیونکہ ان دھاتوں کا پہننا بھی ناجائز ہے اور اگر ان چیزوں کو لٹکایا نہیں اور نہ کلائی پر باندھا بلکہ جیب میں پڑی رہتی ہیں تو ناجائز نہیں کہ ان کے پہننے سے ممانعت ہے، جیب میں رکھنا منع نہیں ۔ قرآن مجید کا جزدان ایسے کپڑے کا بنایا جس کا پہننا ممنوع ہے تو اس میں قرآن مجید رکھ سکتا ہے مگر اس میں فیتا لگا کر گلے میں ڈالنا منع ہے یعنی ممانعت اسی صورت میں ہے کہ جزدان ریشم یا زری کا ہو۔ (ردالمحتار)

مسئلہ  ۲۳:ریشم کی تھیلی میں روپیہ رکھنا منع نہیں ہاں اس کو گلے میں لٹکانا منع ہے۔ (ردالمحتار)

مسئلہ  ۲۴:ریشم کا بٹوہ گلے میں لٹکانا منع ہے اور اس میں چھالیا تمباکو رکھ کر اسے جیب میں رکھنا اور اس میں سے کھانا منع نہیں کہ اس کا پہننا منع ہے نہ کہ مطلقاً استعمال اور زری کے بٹوے کا مطلقاً استمعال منع ہے۔ کیونکہ سونے چاندی کا استعمال مطلقاً منع ہے اس میں چھالیا تمباکو کھانا بھی منع ہے۔ 
مسئلہ  ۲۵: فصاد فصد لیتے وقت پٹی باندھتا ہے تاکہ رگیں ظاہر ہوجائیں یہ پٹی ریسم کی ہو تو مرد کو باندھنا ناجائز ہے۔ (عالمگیری)

مسئلہ  ۲۶:ریشم کے مصلیٰے پر نماز پڑھنا حرام نہیں ۔ (ردالمحتار) مگر اس پر پڑھنا نہیں چاہیے۔ 
مسئلہ  ۲۷:مکان کو ریشم چاندی سونے سے آراستہ کرنا مثلاً دیواروں ، دروازوں پر ریشمی پردے لٹکانے اور جگہ جگہ قرینہ سے سونے چاندی ظروف و الات رکھنا جس سے مقصود محض و زیبائش ہو تو کراہت ہے اور اگر تکبر وتفاخر سے ایسا کرتا ہے تو ناجائز ہے۔ (ردالمحتار) غالباً کراہت کی وجہ یہ ہوگی کہ ایسی چیزیں ابتداء تکبر سے نہ ہوں مگر بالاخر عموماً ان سے تکبر پیدا ہوجایا کرتا ہے۔ 
مسئلہ  ۲۸: فقہا وعلماء کو ایسے کپڑے پہننے چاہیے کہ وہ پہچانے جائیں تاکہ لوگوں کو ان سے استفادہ کا موقع ملے اور علم کی وقعت لوگوں کے ذہن نشین ہو۔ (ردالمحتار) اور اس کو اپنا ذاتی تشخص و امتیاز مقصود ہو تو یہ مذموم ہے۔ 
مسئلہ  ۲۹:کھانے کے وقت بعض لوگ گھٹنوں پر کپڑا ڈال لیتے ہیں تاکہ اگر شور باٹپکے تو کپڑے خراب نہ ہوں جو کپڑا گھٹنوں پر ڈالا گیا اگر ریشم ہے تو ناجائز ہے۔ ریشم کا رومال ناک وغیرہ پونچھنے کے لیے جائز ہے ، یعنی جب کہ اس سے پونچھنے کا کام لے رومال کی طرح سے نہ رکھے اور تکبر بھی مقصود نہ ہو۔ (ردالمحتار)

مسئلہ  ۳۰: سونے چاندی کے بٹن کرتے یا اچنک میں لگانا جائز ہے۔ جس ریشم کی گھنڈی جائز ہے(درمحتار) یعنی جب کہ بٹن بغیر زنجیروں اور اگر زنجیر والے بٹن ہوں تو ان کا استعمال ناجائز ہے۔ کہ یہ زنجیر زیور کے حکم میں ہے، جس کا استعمال مرد کو ناجائز ہے۔ 
مسئلہ  ۳۱:آشوب چشم کی وجہ سے منہ پر سیاہ ریشم کا نقاب ڈالنا جائز ہے کہ یہ عذر کی صورت ہے۔ (ردمختار) اس زمانے میں رنگین چشمے بکتے ہیں جو دھوپ اور روشنی کے موقع پر لگائے جاتے ہیں ایسا چشمہ ہوتے ہوئے ریشم کے استعمال کی ضرورت نہیں رہتی۔ 
مسئلہ  ۳۲: نابالغ لڑکوں کو بھی ریشم کے کپڑے پہنانا حرام ہیں اور گناہ پہننانے والے پر ہے۔ (عالمگیری)

مسئلہ  ۳۳: کسم یا زعفران کا رنگا ہوا کپڑا پہننا مرد کو منع ہے گہرا رنگ ہو کہ سرخ ہوجائے یا ہلکا ہو کہ زرد رہے دونوں کا ایک حکم ہے۔ عورتوں کو یہ دونوں قسم کے رنگ جائز ہیں ان دونوں رنگوں کے سوا باقی ہر قسم کے رنگ زرد، سرخ، دھاتی ، بسنتی ، چمپئی ، نارنجی وغیرہا مردوں کو بھی جائز ہیں ۔ اگرچہ بہتر یہ ہے کہ سرخ رنگ یا شوخ رنگ کے کپڑے مرد نہ پہنے خصوصاً جن رنگوں میں زنانہ پن ہو مرد اس کو بالکل نہ پہنے۔ (ردمحتار، ردالمحتار) اور یہ ممانعت رنگ کی وجہ سے نہیں بلکہ عورتوں سے تشبہ ہوتا ہے اس وجہ سے ممانعت ہے لہذا اگر یہ علت نہ ہو تو ممانعت بھی نہ ہوگی ، مثلاً بعض رنگ اس قسم کے ہیں کہ عمامہ رنگا جاسکتا ہے اور کرتا پاجامہ اسی رنگ سے رنگا جائے یا چادر رنگ کر اوڑھیں تو اس میں زنانہ پن ظاہر ہوتا ہے تو عمامہ کو جائز کہا جائے گا اور دوسرے کپڑوں کو مکروہ۔ 
مسئلہ  ۳۴:جس کے یہاں میت ہوئی اسے اظہارِ غم میں سیاہ کپڑا پہننا ناجائز ہے۔ (عالمگیری) سیاہ بلے لگانا بھی ناجائز ہے کہ اولاً وہ سوگ کی صورت ہے دوم یہ کہ نصاریٰ کا یہ طریقہ ہے۔ ایام محرم میں یعنی پہلی محرم سے تین قسم کے رنگ نہ پہنے جائیں اظہار کہ یہ رافضیوں کا طریقہ ہے اور سبز کہ یہ مبتدعین یعنی تعزیہ داروں کا طریقہ ہے اور سرخ یہ کہ یہ خارجیوں کا طریقہ ہے کہ وہ معاذ اللہ اظہارِ مسرت کے لیے سرخ پہنتے ہیں ۔ (اعلی حضرت قدس سرہ)

مسئلہ  ۳۵:اون اور بالوں کے کپڑے انبیائے کرام علیہم السلام کی سنت ہے سب سے پہلے حضرت سلیمان علیہ الصلوۃ والسلام نے یہ کپڑے پہنے حدیث میں ہے کہ اون کے کپڑے پہن کر اپنے دلوں کو منور کرو کہ یہ دنیا میں مذلت ہے اور آخرت میں نور ہے۔ (عالمگیری) اور صوف یعنی اون کے کپڑے اولیائے کاملین اور بزرگانِ دین نے پہنے اور ان کو صوفی کہنے کی ایک وجہ یہ بھی ہے کہ صوف یعنی اون کے کپڑے پہنتے تھے۔ اگرچہ ان کے جسم پر کالی کملی ہوتی مگر دل محزن انوارِ الہی اور معدن اسرارنامتناہی ہوتا مگر اس زمانے میں اون کے کپڑے بہت بیش قیمت ہوتے ہیں اور ان کا شمار لباسہائے فاخرہ میں ہوتا ہے۔ یہ چیزیں فقراء اور غرباء کو کہاں ملی انہیں تو امراء رؤسا استعمال کرتے ہیں فقہاء و حدیث کا مقصد غالباً ان بیش قیمت اونی کپڑوں سے پورا نہیں ہوگا بلکہ وہی معمولی دیسی کمبل جو کم وقعت سمجھے جاتے ہیں ان کے استعمال سے وہ بات پوری ہوگی۔ 
مسئلہ  ۳۶:پاجامہ پہننا سنت ہے کیونکہ اس میں بہت زیادہ ستر عورت ہے۔ (عالمگیری) اس کو سنت بایں معنی کہا گیا ہے کہ حضور اقدس ﷺ نے اسے پسند فرمایا اور صحابہ کرام رضی اللہ عنہم نے پہنا خود حضور ﷺ تہبند پہنا کرتے تھے پاجامہ پہننا ثابت نہیں ۔ 
مسئلہ  ۳۷:مرد کو ایسا پاجامہ پہننا جس کے پائچے کے اگلے حصے پشت قدم پر رہتے ہوئے مکروہ ہے کپڑوں میں اسبال یعنی اتنا نیچا کرتا، جبہ، پاجامہ ، تہبند پہننا کہ ٹخنے چھپ جائیں ممنوع ہے یہ کپڑے آدھی پنڈلی سے لے کر ٹخنے تک ہوں یعنی ٹخنے نہ چھپنے پائیں ۔ (عالمگیری) مگر پاجامہ یا تہبند بہت اونچا پہنا آج کل وہابیوں کا طریقہ ہے لہذا اتنا بھی نہ اونچا پہنے کہ دیکھنے والے وہابی سمجھے اس زمانے میں بعض لوگوں نے پاجامہ بہت نیچے پہننا شروع کردیا ہے کہ ٹخنے تو کیا ایڑیاں بھی چھپ جاتی ہیں حدیث میں اس کی بہت سخت ممانعت آئی ہے یہاں تک کہ ارشاد فرمایا ٹخنے سے جو نیچا ہو وہ جہنم میں ہے اور بعض لوگ اتنا اونچا پہنتے ہیں کہ گھٹنے بھی کھل جاتے ہیں جس کو نیکر کہتے ہیں نصرانیوں سے سیکاھ ہے اونچا پہنتے ہیں تو گھٹنے کھول دیتے ہیں اور نیچا پہنتے ہیں تو ایڑیا ں چھپادیتے ہیں افراط و تقریظ سے علیحدہ ہو کر مسنون طریقہ اختیار نہیں کرتے۔ بعض لوگ چوڑی دار پاجامہ پہنتے ہیں اس میں بھی ٹخنے چھپتے ہیں اور عضو کی پوری ہیت نظر آتی ہے۔ عورتوں کو بالخصوص چوڑی دار پاجامہ نہیں پہننا چاہیے عورتوں کے پاجامے ڈھیلے ڈھالے ہوں اور نیچے ہوں کہ قدم چھپ جائیں ان کے لیے جہاں تک پاؤں کا زیاد ہ حصہ چھپے اچھا ہے۔ 
مسئلہ  ۳۸:موٹے کپڑے پہننا اور پرانا ہوجائے تو پیوند لگا کر پہننا اسلامی طریقہ ہے۔ (عالمگیری) حدیث میں فرمایا کہ جب تک پیوند لگا کر پہن نہ لو کپڑے کو پرانا نہ سمجھو اور بہت باریک کپڑے نہ پہنے جس سے بدن کی رنگت جھلکے، خصوصاً تہبند پہنتے ہیں جس سے بالکل ستر عورت نہیں ہوتا، اور اسی کو پہن کر بعض لوگ نماز بھی پڑھتے ہیں اور ان کی نماز بھی نہیں ہوتی کہ ستر عورت نماز میں فرض ہے، بعض لوگ پاجامہ اور تہبند کی جگہ دھوتی باندھتے ہیں ، دھوتی باندھنا ہندوؤں کر طریقہ ہے اور ا سس سے ستر عورت بھی نہیں ہوتا، چلنے میں ران کا پچھلا حصہ کھل جاتا ہے اور نظر آتا ہے۔ 
مسئلہ  ۳۹:سدل یعنی سریاشانے پر کپڑا ڈال کر اس کے کنارے لٹکائے رکھنا نماز میں مکروہ ہے جس کا بیان گزرچکا ہے مگر نماز میں نہ ہو تو مکروہ ہے یا نہیں اس میں تفصیل یہ ہے کہ اگر کرتا پاجامہ یا تہبند پہنے ہوئے ہے اور چادر کو سریا شانوں سے لٹکادیا تو مکروہ نہیں اور اگر کرتا نہیں پہنے ہوئے ہے تو سدل مکروہ ہے۔ 
مسئلہ  ۴۰:پوستین پہننا جائز ہے بزرگانِ دین علماء مشائخ نے پہنی ہے۔ جو جانور حلال نہیں اگر اس کو ذبح کرلیا ہو یا اس کے چمڑے کی دباغت کرلی ہو تو اس کی پوستین بھی پہننی جاسکتی ہے۔ اور اس کی ٹوپی اوڑھی جاسکتی ہے مثلاً لومڑی کی پوستین یا سمور کی پوستن کہ بلی کی شکل کا ایک جانور ہوتا ہے جس کی پوستین بنائی جاتی ہے اسی طرح سنجاب کی پوستین یہ گھونس کی شکل کا جانور ہوتا ہے۔ (عالمگیری)

مسئلہ  ۴۱:درندہ جانور شیر یا چیتا وغیرہ کی پوستن میں بھی حرج نہیں اس کو پہن سکتے ہیں اس پر نماز پڑھ سکتے ہیں ۔ (عالمگیری) اگرچہ افضل ا س سے بچنا ہے حدیث میں چیتے کی کھال پر سوار ہونے کی ممانعت آئی ہے۔ 
مسئلہ  ۴۲: ناک منہ پونچھنے کے لیے رومال رکھنا یا وضو کے بعد ہاتھ پونچھنے کے لیے رومال رکھنا جائز ہے اسی طرح پسینہ پونچھنے کے لیے رومال رکھنا جائز ہے اور اگر براہ تکبر ہو تو منع ہے۔ (عالمگیری)

صفحہ نمبر 586تک اگلا بیان نئی فائل میں ْْعمامہ کا بیانْْ

عمامہ کا بیان

عمامہ باندھنا سنت ہے خاص کر نماز میں نماز میں جو نماز عمامہ کے ساتھ پڑھی جاتی ہے اس کا ثواب بہت ہوتا ہے عمامہ کے متعلق چند حدیثیں اور ذکر کی جاچکی ہیں ۔ 
مسئلہ  ۱:عمامہ باندھے تو اس کا شملہ پیٹھ پر دونوں شانوں کے درمیان لٹکائے شملہ کتنا ہونا چاہیے اس میں اختلاف ہے زیادہ سے زیادہ اتنا ہو کہ بیٹھنے میں نہ دبے۔ (عالمگیری) بعض لوگ شملہ بالکل نہیں لٹکاتے یہ سنت کے خلاف ہے اور بعض شملہ کو اوپر لا کر عمامہ میں گھوس دیتے ہیں یہ بھی نہ چاہیے خصوصاً نماز میں ایسا ہے تو نماز مکروہ ہوگی۔ 
مسئلہ  ۲: عمامہ ہی کو جب پھر سے باندھنا ہو تو اسے اتار کر زمین پر پھینک نہ دے بلکہ جس طرح لپٹاہے اسی طرح ادھیڑا جائے۔ (عالمگیری)ٹوپی پہننا خود حضور اقدس ﷺ سے ثابت ہے۔ (عالمگیری)مگر حضور علیہ الصلوۃ والسلام عمامہ بھی باندھتے تھے یعنی عمامے کے نیچی ٹوپی ہوتی اور یہ فرمایا کہ ہم اور ان میں فرق ٹوپی پر عمامہ باندھنا ہے یعنی ہم دونوں چیزیں رکھتے ہیں اور یہ صرف عمامہ باندھتے ہیں اس کے نیچے ٹوپی نہیں رکھتے چنانچہ یہاں کے کفار بھی اگر پکڑی باندھتے ہیں تو اس کے نیچے ٹوپی نہیں پہنتے بعض نے حدیث کا یہ مطلب بیان کیا کہ صرف ٹوپی پہننا مشرکین کا طریقہ ہے مگر یہ قول صحیح نہیں ہے کیونکہ مشرکین عرب بھی عمامہ باندھا کرتے تھے۔ مرقاۃ شرح مشکوۃ میں مذکورہ ہے کہ حضور اقدس ﷺ چھوٹا عمامہ سات ہاتھ کا اور بڑا عمامہ بارہ ہاتھ کا تھا۔ بس اسی سنت کے مطابق عمامہ رکھے اس سے زیادہ بڑا نہ رکھے بعض لوگ بہت بڑے عمامے باندھتے ہیں ۔ ایسا نہ کرے کہ سنت کے خلاف ہے مارواڑ کے علاقے میں بہت سے لوگ پگڑیاں باندھتے ہیں جو بہت کم چوڑی ہوتی ہیں اور چالیس پچاس گز لمبی ہوتی ہیں اسی طرح پگڑیاں مسلمان نہ باندھیں ۔ 
متفرق مسائل : بزرگانِ دین اولیاء صالحین کے مزارات طیبہ پر غلاف ڈالنا جائز جب کہ یہ مقصود ہو کہ صاحب مزار کی وقعت نظر عوام میں پیدا ہو ان کا ادب کریں ان کے برکات حاصل کریں ۔ (ردالمحتار) یادداشت کے لیے یعنی اس غرض سے کہ بات یاد رہے بعض لوگ رومال یا کمر بند میں گرہ لگالیتے ہیں کسی جگہ انگلی وغیرہ پر ڈورا باندھ لیتے ہیں یہ جائز ہے اور بلاوجہ ڈورا باندھ لینا مکروہ ہے۔ (درمختار)

مسئلہ  ۳: گلے میں تعویذ لٹکانا جائز ہے جب کہ وہ تعویذ جائز ہو یعنی آیاتِ قرآنیہ باسماء الہیہ یا ادعیہ سے تعویذ کیا جائے اور بعض حدیثوں میں جو ممانعت آئی ہے اس سے مراد وہ تعویذات ہیں جو ناجائز الفاظ پر مشتمل ہوں جو زمانہ جاہلیت میں کیے جاتے تھے اسی طرح تعویذات اور آیات واحادیث وادعیہ کو رکابی میں لکھ کر مریض کو بہ نیت شفا پلانا بھی جائز ہے ، جنب و حائض و نفسابھی تعویذات کو گلے میں پہن سکتے ہیں ۔ بازو پر باندھ سکتے ہیں جب کہ غلاف میں ہوں ۔ (درمختار، ردالمحتار)

مسئلہ  ۴:بچھونے یا مصلے پر کچھ لکھا ہوا ہو تو اس کو استعمال کرنا ناجائز ہے، یہ عبارت اس کی بناوٹ میں ہو یا کاڑھی گئی ہو یا روشنائی سے لکھی گئی ہو اگرچہ حروف مفردہ لکھے ہوں کیونکہ حروف مفردہ کا بھی احترام ہے۔ (ردالمحتار)

مسئلہ  ۵: اکثر دستر خوان پر عبارت لکھی ہوتی ہے ایسے دستر خوانوں کو استعمال میں لانا ان پر کھانا کھانا نہ چاہیے بعض لوگوں تکیوں پر اشعار لکھتے ہیں ان کا بھی استعمال نہ کیا جائے۔ 
مسئلہ  ۶:بعض کاشت کار اپنے کھیتوں میں کپڑا لپیٹ کر کسی لکڑی لگادیتے ہیں اس سے مقصود نظر بد سی کھیتوں کو بجانا ہوتا ہے کیونکہ دیکھنے والے کی نظر پہلے اس پر پڑے گی اس کے بعد زراعت پر پڑے گی اور اس صورت میں زراعت کو نظر نہیں لگے گی ایسا کرنا جائز نہیں کیونکہ نظر کا لگنا صحیح ہے احادیث سے ثابت ہے اس کا انکار نہیں کیاجاسکتا۔ حدیث میں ہے کہ جب اپنی یا کسی مسلمان بھائی کی چیز دیکھے اور پسند آئے تو برکت کی دعا کرے یہ کہے۔ تَبَارَکَ اللہُ اَحْسَنْ الْخَالِقِین اللھم بارک فیہ یا اردو میں یہ کہہ دے کہ اللہ عزوجل برکتے کرے اسی طرح کہنے سے نظر نہیں لگے گی۔ (ردالمحتار)

جوتا پہننے کا بیان

حدیث ۱ : صحیح بخاری و مسلم میں جابر رضی اللہ عنہ سے روایت ہے کہتے ہیں کہ میں نے رسول اللہ ﷺ کو یہ فرماتے ہوئے سنا کہ جوتے بکثرت استعمال کرو کہ آدمی جب تک جوتے پہنے ہوئے ہے گویا وہ سوار ہے یعنی کم تھکتا ہے۔ 
 حدیث ۲:صحیح بخاری میں ابن عمر رضی اللہ عنہ سے مروی ہے کہ رسول اللہ ﷺ کو میں نے ایسی نعلین پہنے دیکھا جن میں بال نہ تھے۔ 
حدیث ۳ : صحیح بخاری میں انس رضی اللہ عنہ سے مروی ہے کہ حضور کی نعلین میں دو قبال تھے یعنی انگلیوں کے مابین دو تسمے تھے۔ 
حدیث ۴: صحیح بخاری و مسلم میں ابوہریرہ رضی اللہ عنہ سے روایت ہے کہ رسول اللہ ﷺ نے فرمایا کہ جب جوتا پہنے پہلے داہنے پاؤں میں پہنے اور جب اتارے تو پہلے بائیں پاؤں کا اتارے کہ داہنا پہننے میں پہلے ہو اور اتارنے میں پیچھے۔ 
حدیث ۵:صحیح بخار ی و مسلم میں ابوہریرہ رضی اللہ عنہ سے روایت ہے کہ رسول اللہ ﷺ نے فرمایا کہ ایک جوتا پہن کر نہ چلے دونوں اتار دے یا دونوں پہن لے۔ 
حدیث ۶ :صحیح مسلم میں جابر رضی اللہ عنہ سے روایت ہے کہ رسول اللہ ﷺ نے فرمایا کہ جوتے کا تسمہ ٹوٹ جائے تو فقط ایک جوتا پہن کر نہ چلے بلکہ تسمہ کو درست کرلے اورایک موزہ پہن کر نہ چلے۔ 
حدیث ۷ : ترمذی رحمۃ اللہ علیہ نے جابر رضی اللہ عنہ سے اور ابن ماجہ رحمۃ اللہ علیہ ابوہریرہ رضی اللہ عنہ سے روایت کی کہ حضور ﷺ نے کھڑے ہو کر جوتا پہننے سے منع فرمایا۔ یہ حکم ان جوتوں کا ہے جن کو کھڑے ہو کر پہننے میں دقت ہوتی ہے جن میں تسمے باندھنے کی ضرورت ہوتی ہے اسی طرح بوٹ جوتا بھی بیٹھ کر پہنے کہ اس میں بھی فتیہ باندھنا پڑتا ہے اور کھڑے ہو کر باندھنے میں دشواری ہوتی ہے اور جو اس قسم کے نہ ہوں جیسے سلیم شاہی یا پمپ یا وہ چپل جس میں ت سمہ باندھنا نہیں ہوتا ان کو کھڑے ہو کرپہننے میں مضائقہ نہیں ۔ 
حدیث ۸: ترمذی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ کبھی ایک نعل پہن کر بھی چلے ہیں یہ بیان جواز کے لیے ہوگا یا دو ایک قدم چلنا ہوگا مثلاً حجرے کا دروازہ کھولنے کے لیے۔ 
حدیث ۹:ابوداؤد رحمۃ اللہ علیہ نے ابنِ ابی ملکیہ رضی اللہ عنہ سے روایت کی کہ کسی نے حضرت عائشہ رضی اللہ عنہا سے کہا کہ ایک عورت (مردوں کی طرح) جوتی پہنتی ہے انہوں نے فرمایا رسول اللہ ﷺ نے مردانی عورتوں پر لعنت فرمائی ہے۔ یعنی عورتوں کو مردانہ جوتا نہیں پہننا چاہیے بلکہ وہ تمام باتیں جن میں مردوں اور عورتوں کا امتیاز ہوتا ہے ان میں سے ہر ایک کو دوسری کی وضع اختیار کرنے کی ممانعت ہے نہ مرد عورت کی وضع اختیار کرے نہ عورت مرد کی۔ 
حدیث ۱۰: : ابوداؤد رحمۃ اللہ علیہ نے عبداللہ بن بریدہ رضی اللہ عنہ سے روایت کی کہ کسی نے فضالہ بن عبیدہ رضی اللہ عنہ سے کہا کہ کیا بات ہے کہ آپ کو پراگندہ سردیکھتا ہوں انہوں نے کہا کہ رسول اللہ ﷺ کثرت ارفاہ یعنی بنے سنورے رہنے سے منع فرماتے تھے اس نے کہا کہ کیا بات ہے کہ آپ کو ننگے پاؤں دیکھتا ہوں انہوں نے کہا کہ رسول اللہ ﷺ ہم کو حکم فرماتے ہیں کہ کبھی کبھی ہم ننگے پاؤں رہیں ۔ 
 حدیث ۱۱ :بال کے چمڑے کی جوتیاں جائز ہیں بلکہ حضور اقدس ﷺ نے بعض مرتبہ اس قسم کی نعلین استعمال فرمائی ہیں لوہے کی کیلوں سے سلے ہوئے جوتے جائز ہیں بلکہ اس زمانے میں ایسے بہت جوتے بنتے ہیں جن کی سلائی کیلوں سے ہوتی ہے۔ (عالمگیری)

انگوٹھی اور زیور کا بیان 

 حدیث ۱ :صحیح مسلم میں انس رضی اللہ عنہ سے مروی ہے کہ رسول اللہ ﷺ نے جب یہ ارادہ فرمایا کہ کسریٰ اور قیصر و نجاشی کو خطوط لکھے جائیں تو کسی نے یہ عرض کی کہ وہ لوگ بغیر مہرکے خط کو قبول نہیں کرتے، حضور ﷺ نے چاندی کی انگوٹھی بنوائی جس میں یہ نقش تھا ْ ْ محمد رسول اللہْٗ امام بخاری رحمۃ اللہ علیہ کی روایت میں ہے انگوٹھی کا نقش تین سطروں میں تھا ایک سطر میں محمد دوسری میں رسول اور تیسری میں اللہ۔ 
 حدیث ۲: صحیح بخاری و مسلم میں ابن عمر رضی اللہ عنہ سے روایت ہے کہ رسول اللہ ﷺ نے سونے کی انگوٹھی بنوائی اور ایک روایت میں ہے، کہ اس کو داہنے ہاتھ میں پہنا پھر اس کو پھینک دیا اور چاندی کی انگوٹھی بنوائی جس میں یہ نقش تھا۔ محمد رسول اللہ اور یہ فرمایا کہ کوئی شخص میری انگوٹھی کے نقش کے موافق اپنی انگوٹھی میں نقش کندہ نہ کرائے اور حضور ﷺ جب انگوٹھی پہنتے تو نگینہ ہتھیلی کی طرف ہوتا۔ 
حدیث ۳ :صحیح بخاری میں انس رضی اللہ عنہ سے مروی کہ رسول اللہ ﷺ کی انگوٹھی چاندی کی تھی اور اس کا نگینہ بھی تھا۔ 
حدیث ۴: صحیح بخاری و مسلم میں انہی سے روایت ہے کہ رسول اللہ ﷺ نے داہنے ہاتھ میں چاندی کی انگوٹھی پہنی اور اس کا نگینہ حبشی ساخت کا تھا اور نگینہ ہتھیلی کی جانب رکھتے۔ 
حدیث ۵: مسلم رحمۃ اللہ علیہ کی روایت انہی سے ہے کہ رسول اللہ ﷺ کی انگوٹھی اس انگلی میں تھی یعنی بائیں ہاتھ کی چھنگلیاں میں ۔ 
حدیث ۶ : صحیح مسلم میں حضرت علی رضی اللہ عنہ سے مروی ہے کہ رسول اللہ ﷺ نے اس میں یا اس میں یعنی بیچ والی میں یا کلمہ کی انگلی میں انگوٹھی پہننے سے مجھے منع فرمایا۔ 
حدیث ۷ : ابن ماجہ رحمۃ اللہ علیہ نے عبداللہ بن جعفر رضی اللہ عنہ سے ابوداؤد و نسائی رحہم اللہ نے حضرت علی کرم اللہ وجہہ الکریم سے روایت کی کہ نبی کریم ﷺ داہنے ہاتھ میں انگوٹھی پہنتے تھے اور ابوداؤد رحمۃ اللہ علیہ نے ابنِ عمر رضی اللہ عنہ سے روایت کی ہے کہ بائیں ہاتھ میں پہنتے تھے ان دونوں حدیثوں سے معلوم ہوتا ہے کہ کبھی داہنے میں پہنی اور کبھی بائیں میں ، مگر بہیقی رحمۃ اللہ علیہ نے کہا کہ دانے ہاتھ میں انگوٹھی پہننا منسوخ ہے۔ 
حدیث ۸: ابوداؤد و نسائی رحمہما اللہ نے حضرت علی رضی اللہ عنہ سے روایت کی کہ رسول اللہ ﷺ نے داہنے ہاتھ میں ریشم لیا اور بائیں ہاتھ میں سونا پھر یہ فرمایا کہ یہ دونوں چیزیں میری امت کے مردوں پر حرام ہیں ۔ 
حدیث ۹:صحیح مسلم میں حضرت علی رضی اللہ عنہ سے مروی ہے کہ نبی کریم ﷺ نے قسی (یہ ایک قسم کا ریشمی کپڑا ہے) اور کسم کے رنگی ہوئے کپڑے اور سونے کی انگوٹھی پہنے سے اور رکوع میں قرآن مجید پڑھنے سے منع فرمایا۔ 
حدیث ۱۰ : صحیح مسلم میں عبداللہ بن عباس رضی اللہ عنہ سے روایت ہے کہ رسول اللہ ﷺ نے ایک شخص کے ہاتھ میں سونے کی انگوٹھی دیکھی تو اس کو اتار کر پھینک دیا اور یہ فرمایا کہ کیا کوئی اپنے ہاتھ میں انگارہ رکھتا ہے جب حضور ﷺ تشریف لے گئے کسی نے ان سے کہا اپنی انگوٹھی اٹھالو اور کسی کام میں لانا۔ انہوں نے کہا خدا کی قسم میں اسے کبھی نہ پہنوں گا جب کہ رسول اللہ ﷺ نے اسے پھینک دیا۔ 
 حدیث ۱۱:ابوداؤد و نسائی رحہم اللہ نے معاویہ رضی اللہ عنہ سے روایت کی کہ رسول اللہ ﷺ نے چیتے کی کھال پر سوار ہونے سے اور سونا پہننے سے ممانعت فرمائی مگر ریزہ ریزہ کرکے یعنی اگر کپڑے میں سونے کے باریک باریک زیرہ لگائے جائیں تو ممنوع نہیں ۔ 
 حدیث ۱۲: امام مالک رحمۃ اللہ علیہ مؤطا میں فرماتے ہیں کہ بچوں کو سونا پہنانا برا جانتا ہوں کیونکہ مجھے یہ حدیث پہنچی ہے کہ رسول اللہ ﷺ نے سونے کی انگوٹھی کی ممانعت فرمائی لہذا مردوں کے لیے برا ہے چھوٹے اور بڑے دونوں کے لیے۔ 
حدیث ۱۳ : ترمذی ابوداؤد و نسائی رحہم اللہ نے بریدہ رضی اللہ عنہ سے روایت کی کہ ایک شخص نے پیتل کی انگوٹھی پہنے ہوئے تھے حضور ﷺ نے فرمایا کیا بات ہے تم سے بت کی بو آتی ہے انہوں نے وہ انگوٹھی پھینک دی پھر لوہے کی انگوٹھی پہن کر آئے فرمایا کیا بات ہے کہ تم جہنمیوں کا زیور پہنے ہوئے ہو، اسے بھی پھینکا اور عرض کی یارسول اللہ ﷺ کس چیز کی انگوٹھی بناؤں فرمایا چاندی کی بناؤ اور ایک مثقال پورا نہ کرو یعنی ساڑھے چار ماشہ سے کم کی ہو تو ترمذی کی روایت میں ہے کہ لوہے کے بعد سونے کی انگوٹھی پہن کر آئے حضور ﷺ نے فرمایا کیا بات ہے کہ تم کو جنتیوں کا زیور پہننے دیکھتا ہوں یعنی سونا تو اہلِ جنت جنت میں پہنیں گے۔ 
حدیث ۱۴: ابوداؤد و نسائی رحمہما اللہ نے عبداللہ بن مسعود رضی اللہ عنہ سے روایت کی کہ نبی کریم ﷺ دس چیزوں کو برا بتاتے تھے۔ 
(۱) پہلا زردی یعنی مرد کو خلوق استعمال (۲) سفید بالوں میں سیاہ خضاب کرنا (۳) تہبند لٹکانا (۴) سونے کی انگوٹھی پہننا(۵) بے محل عورت کا زینت کو ظاہر کرنا یعنی شوہر اور محارم کے سوا دوسروں کے سامنے اظہار زینت (۶) پانسا پھینکا یعنی چوسر اور شطرنج وغیرہ کھیلنا (۷) جھاڑ پھونک کرنا مگر معوذات سے یعنی جس میں ناجائز الفاظ ہوں ان سے جھاڑ پھونک منع ہے اور (۸) تعویذ باندھنا یعنی وہ تعویذ باندھنا جس میں خلاف شرع الفاظ ہوں اور (۹) پانی کو غیر محل میں گرانا یعنی وطی کے بعد منی کو باہر گرانا کہ یہ آزاد عورت میں بغیر اجازت ناجائز ہے اور یہ بھی ہوسکتا ہے کہ اس سے مراد لواطف ہو(۱۰) بچہ کو فاسد کردینا مگر اس دسویں کو حرام نہیں کیا یعنی کہ دودھ پینے کے زمانے میں اس کی ماں سے وطی کرنا اگر وہ حاملہ ہوگئی تو ایک بچہ خراب ہوجائے گا۔ 
حدیث ۱۵:ابوداؤد رحمۃ اللہ علیہ نے عبداللہ بن زبیر رضی اللہ عنہ سے روایت کی کہتے ہیں کہ ہمارے یہاں کی لونڈی حضرت زبیر کی لڑکی کو حضرت عمر رضی اللہ عنہ کے پاس لائی اور اس کے پاؤں میں گھنگھرو تھے۔ حضرت عمر رضی اللہ عنہ نے انہیں کاٹ دیا اور فرمایا کہ میں نے رسول اللہ ﷺ سے سنا ہے کہ ہر گھنگھرو کے ساتھ شیطان ہوتا ہے۔ 
حدیث ۱۶ : ابوداؤد رحمۃ اللہ علیہ نے روایت کی کہ حضرت عائشہ رضی اللہ عنہ کے پاس ایک لڑکی آئی جس کے پاؤں میں گھنگھروبج رہے تھے فرمایا کہ اسے میرے پاس نہ لانا جب تک اس کے گھنگھرو کاٹ نہ لینا میں نے رسول اللہ ﷺ سے سنا ہے کہ جس گھر میں جرس یعنی گھنٹی یا گھنگھر وہوتے ہیں اس میں فرشتے نہیں آتے۔ 
مثائل فقیہہ : مرد کو زیور پہننا مطلقاً حرام ہے صرف چاندی کی ایک انگوٹھی جائز ہے جو وزن میں ایک مثقال یعنی ساڑھے چار ماشہ سے کم ہو اور سونے کی انگوٹھی بھی حرام ہے تلوار کا حلیہ چاندی کا جائز ہے یعنی اس کے نیام اور قبضہ یا پرتلے میں چاندی لگائی جاسکتی ہے، بشرطیکہ وہ چاندی موضع استعمال میں نہ ہو۔ (درمختار، ردالمحتار)

مسئلہ  ۱: انگوٹھی صرف چاندی ہی کی پہنی جاسکتی ہے اور دوسری دھات کی انگوٹھی پہننا حرام ہے مثلاً ہولا، پیتل، تانبا، جست وغیرہا ان دھاتوں کی انگوٹھیاں مرد و عورت دونوں کے لیے ناجائز ہیں فرق اتنا ہے کہ عورت سونا بھی پہن سکتی ہے اور مرد نہیں پہن سکتا، حدیث میں ہے کہ ایک شخص حضور ﷺ کی خدمت میں پیتل کی انگوٹھی پہن کر حاضر ہوا فرمایا کیا بات ہے کہ تم سے بت کی بو آتی ہے انہوں نے وہ انگوٹھی پھینک دی ھپر دوسرے دن لوہے کی انگوٹھی پہن کر حاضر ہوا فرمایا کیا بات ہے کہ تم پر جہنمیوں کا زیور دیکھتا ہوں انہوں اس کو بھی اتار دیا اور عرض کی یارسول اللہ ﷺ کس چیز کی انگوٹھی بناؤں فرمایا کہ چاندی کی اور اس کو ایک مثقال پورا نہ کرنا۔ (درمختار، ردالمحتار)

مسئلہ  ۲: بعض علماء نے یشب اور عقیق کی انگوٹھی جائز بتائی اور بعض نے ہر قسم کے پتھر کی انگوٹھی کی اجازت دی اور بعض ان سب کی ممانعت کرتے ہیں لہذا احتیاط کا تقاضا یہ ہے کہ چاندی کے سوا ہر قسم کی انگوٹھی سے بچاجائے خصوصاً جب کہ صاحب ہدایہ جیسے جلیل القدر کا میلان ان سب کے عدم جواز کی طرف ہے۔ 
مسئلہ  ۳: انگوٹھی سے مراد حلقہ ہے نگینہ نہیں ، نگینہ ہر قسم کے پتھر کا ہوسکتا ہے، عقیق، یاقوت ، زمزد، فیروزہ وغیرہ سب کا نگینہ جائز ہے۔ (درمختار)

مسئلہ  ۴: جب ان چیزوں کی انگوٹھیاں مرد و عورت دونوں کے لیے ناجائز ہیں تو ان کا بنانا اور بیچنا بھی ممنو ع ہوا کہ یہ ناجائز کام پر اعانت ہے ہاں بیع کی ممانعت ویسی نہیں جیسی پہننے کی کوئی ممانعت نہیں ۔ (عالمگیری)اس سے معلوم ہوا کہ سونے کے زیوروں میں جو بہت لوگ اندر تانبے یا لوہے کی سلاخ رکھتے ہیں اور اوپر سے سونے کا پتر چڑھا دیتے ہیں اس کا پہننا جائز ہے۔ 
مسئلہ  ۵: انگوٹھی کے نگینہ میں سوراخ کرکے اس میں سونے کی کیل ڈال دینا جائز ہے۔ 
مسئلہ  ۶: انگوٹھی انہی کے لیے منسون ہے۔ جن کو مہر کرنے کی حاجت ہوتی ہے، جیسے سلطان و قاضی اور علماء جو فتوی پر مہر کرتے ہیں ان کے سوا دوسروں کے لیے جن کو مہر کرنے کی حاجت نہ ہو منسوخ نہیں مگر پہننا جائز ہے۔ 
مسئلہ  ۷:مرد کو چاہیے کہ اگر انگوٹھی پہنے تو اس کا نتیجہ ہتھیلی کی طرف رکھے اور عورتیں نگینہ ہاتھ کی پشت کی طرف رکھین کہ ان کا پہننا زینت کے لیے ہے اور زینت اسی صورت میں زیادہ ہے کہ نگینہ باہر کی جانب رہے۔ (ہدایہ)

مسئلہ  ۸:داہنے یا بائیں جس ہاتھ میں چاہیں انگوٹھی پہن سکتے ہیں اور چھنگلیان میں پہنی جائے۔ (درمختار ، ردالمحتار)

مسئلہ  ۹:انگوٹھی پر اپنا نام کندہ کراسکتا ہے، اور اللہ عزوجل اور حضور ﷺ کا نام پاک بھی کندہ کراسکتا ہے مگر ْْ محمد رسول اللہ ْْ یعنی یہ عبارت کندہ نہ کرائے کہ یہ حضور ﷺ کی انگشتری پر تین سطروں میں کندہ تھی پہلی سطر محمد دوسری رسول تیسری اسم جلالت اور حضور ﷺ نے فرمادیا تھا کہ کوئی دوسرا شخص اپنی انگوٹھی پر یہ نقش کندہ نہ کرائے نگینہ رپ انسان یا کسی جانور کی تصویر کندہ نہ کرائے۔ (ردالمحتار ، درمحتار)

مسئلہ  ۱۰:انگوٹھی وہی جائز ہے جو مردوں کی انگوٹھی کی طرح ہو یعنی ایک نگینہ کی ہو اور اگر اس میں کئی نگینے ہوں تو اگرچہ وہ چاندی ہی کی ہو مرد کے لیے ناجائز ہے۔ (ردالمحتار) اسی طرح مردوں کے لیے ایک سے زیادہ انگوٹھی پہننا یا چھلے پہننا بھی ناجائز ہے کہ یہ انگوٹھی نہیں عورتیں چھلے پہن سکتی ہیں ۔ 
مسئلہ  ۱۱: ہلتے ہوئے دانتوں کو سونی کے تار سے بندھوانا جائز ہے اور اگر کسی کی ناک کٹ گئی ہو تو سونے کی ناک بنوا کر لگا سکتا ہے ، ان دونوں صورتوں میں ضرورت کی وجہ سے سونے کو جائز کہا گیا ، کیونکہ چاندی کے تار سے دانت باندھے جائیں یا چاندی کی ناک لگائی جائے تو اس میں تعفن پیدا ہوگا۔ (عالمگیری) 

مسئلہ  ۱۲: دانت گر گیا اسی دانت کو سونے کے تار سے بندھواسکتا ہے۔ دوسرے شخص کا دانت اپنے میں نہیں لگاسکتا۔ (عالمگیری)

مسئلہ  ۱۳: لڑکوں کو سونے چاندی کے زیور پہنانا حرام ہے اور جس نے پہننایا وہ گنہگار ہوگا اسی طرح بچوں کے ہاتھ پاؤں پر بلا ضرورت مہندی لگانا ناجائز ہے، عورت خود اپنے ہاتھ پاؤں میں لگاسکتی ہے مگر لڑکے کو لگائے گی تو گنہگار ہوگی۔ (درمختار، ردالمحتار)

برتن کو چھپانے اور سونے کے وقت کے آداب

حدیث ۱ :صحیح بخاری و مسلم میں جابر رضی اللہ عنہ سے روایت ہے کہ رسول اللہ ﷺ نے فرمایا جب رات کی ابتدائی تاریکی آجائے یا یہ فرمایا کہ جب شام ہوجائے تو بچوں کو سمیٹ لو کہ اس وقت شیاطین منتشر ہوتے ہیں پھر جب ایک گھڑی رات چلی جائے اب انہیں چھوڑ دو اور بسم اللہ کہہ کر دروازہ بند کرلو کہ اس طرح جب دروازہ بند کیا جائے تو شیطان نہیں کھول سکتا اور بسم اللہ کہہ کر مشکوں کے دہانے باندھو اور بسم اللہ پڑھ کر برتنوں کو ڈھانک دو ڈھانکو نہیں تو یہ کرو کہ اس پر کوئی چیز آڑی کرکے رکھ دو اور چراغوں کو بجھادو اور صحیح بخاری کی ایک روایت میں ہے کہ برتن چھپادو اور مشکوں کے منہ بند کردوں اور دروازے بھیڑ دو اور بچوں کو سمیٹ لو شام کے وقت کیونکہ اس وقت جن منتشر ہوتے ہیں اور اچک لیتے ہیں اور سوتے وقت چراغ کو بجھادو کہ کبھی چوہا بتی گھسیٹ لے جاتا ہے اور گھر جل جاتا ہے۔ مسلم رحمۃ اللہ علیہ کی ایک روایت میں ہے برتن چھپا دو اور مشک کا منہ باندھ دو اور دروازے بند کردو اور چراغ بجھا دو کہ شیطان مشک کو نہیں کھولے گا اور نہ دروازہ اور برتن کھولے گا اگرکچھ نہ ملے تو بسم اللہ کہہ کر ایک لکڑی آڑی کرکے رکھ دے اور مسلم کی ایک روایت میں ہے کہ سال میں ایک رات ایسی ہوتی ہے کہ اس میں وبا اترتی ہے جو برتن چھپا ہوا نہیں یا مشک کا منہ باندھا ہوا نہیں ہے اگر وہاں سے وبا گزرتی ہے تو اس میں اتر جاتی ہے۔ 
 حدیث ۲:امام احمد و مسلم و ابوداؤد رحہم اللہ نے جابر رضی اللہ عنہ سے روایت کی ہے کہ رسول اللہ ﷺ نے فرمایا جب آفتاب ڈوب جائے تو جب تک عشاء کی سیاہی جاتی نہ رہے اپنے جوپایوں اور بچوں کو نہ چھوڑ و کیونکہ اس وقت شیاطین منتشر ہوتے ہیں ۔ 
حدیث ۳ : صحیح بخاری و مسلم میں ابن عمر رضی اللہ عنہ سے روایت ہے کہ رسول اللہ ﷺ نے فرمایا کہ سوتے وقت اپنے گھروں میں آگ منہ چھوڑا کرو۔ 
حدیث ۴:صحیح بخاری میں ابو موسیٰ اشعری رضی اللہ عنہ سے مروی ہے کہ ایک مکان رات میں جل گیا حضور ﷺ نے فرمایا کہ آگ تمہاری دشمن ہے جب سویا کرو بجھادیا کرو۔ 
حدیث ۵: شرح السنہ میں جابر رضی اللہ عنہ سے روایت ہے کہ نبی کریم ﷺ نے فرمایا کہ جب رات میں کتے کے بھونکنے اور گدھے کی آؤاز سنو تو اعوذ باللہ من الشیطن الرجیم پڑھو کہ اس چیز کو دیکھتے ہیں جس کو تم نہیں دیکھتے اور جب پہچل (پاؤں کی آواز) بند ہوجائے تو گھر سے کم نکلو کہ اللہ عزوجل رات میں اپنی مخلوقات میں سے جس کو چاہتا ہے زمین پر منتشر کرتا ہے۔ 
بیٹھنے اور سونے اور چلنے کے آداب

ًقرآن مجید میں ارشاد ہے۔ 
وَلَا تُصَعّرِ خَدَّکَ لِلنَّاسِ وَلَا تَمْشِ فِی الاَرضِ مَرَحاً اِنَّ اللّٰہَ لَایُحِبُّ کُلَّ مُخْتَالٍ فَخُوْرً oوَاقْصِد فِیْ مَشْکَ وَاغْضض مِن صَوتِکَ اِنَّ اَنْکَرَ الاصْواتِ لَصَوتُ الْحَمِیْرo(پ ۲۱ لقمان ۱۹)

کسی سے بات کرنے میں اپنا رخسار کج نہ کر اور زمین پر اتراتا نہ چل بے شک اللہ کو نہیں بھاتا کوئی اتراتا فخر کرتا اور میانہ چال چل اور اپنی آواز پست کر بیشک سب آوازوں میں بری آواز گدھے کی ہے۔ (ترجمہ کنزالایمان)

اور اللہ تعالی عزوجل فرماتا ہے۔ 
وَلَا تَمْشِ فِی الاَرْضِ مَرَحاً ، اِنّک لَنْ تَخْرِق الارضَ وَلَنْ تَبْلُغَ الجِبَال طُوْلاٍ (پ ۱۵ الاسرار ۳۷)

اور زمین میں اتراتا نہ چل بے شک تو ہر گز نہ تو زمین چیر ڈالے گا اور نہ تو بلندی میں پہاڑوں کو پہنچے۔ (ترجمہ کنزالایمان)

وَعَبَادُ الرَّحْمٰنَ الّذینَ یَمْشُوْنَ عَلیٰ الاَرْضَ ھَوْنَا وَّاذَا خَاطَبَھُمْ الْجٰھِلُوْنَ قَالُوْا سَلٰماً o وَالَّذِیْنَ یَبِینونَ لِرَبّھِمْ سُجًداً وَّقِیَاماً(پ ۱۹ الفرقان ۶۴۔ ۶۳)

ْْاور رحمن کے وہ بندے ہیں جو زمین پر آہستہ چلتے ہیں اور جب جاہل ان سے بات کرتے ہیں تو کہتے بس سلام اور وہ رات کاٹتے ہیں اپنے رب کے لیے سجدے اور قیام میں ۔ (ترجمہ کنزالایمان)

اور اللہ عزوجل فرماتا ہے۔ 
یٰایُّھَالَّذِیْنَ اٰمَنُوْا اذَا قِیْلَ لَکُم تَفَسَّحُوْا فِی الْمَجٰلِسِ فَافْسِحُوْا یَفْسَحِ اللّٰہِ لَکُمْ وَاِذَا قِیْلَ انْشُزُوْا فَاْنْشُزُوْا یَرْفَعِ اللّٰہُ الَّذِیْنَ اٰمَنُوا مِنکُم وَالَّذِیْنَ اُوْتُوالْعِلْم دَرٰجٰتٍ (پ ۲۸ المجادلہ ۱۱)

اے ایمان والو ! جب تم سے کہا جائے مجلسوں میں جگہ دو تو جگہ دو اللہ تمہیں جگہ دے گا اور جب کہا جائے اٹھ کھڑی ہو تو اٹھ کھڑے ہو، اللہ عزوجل تمہارے ایمان والوں اور ان کے جن کو علم دیا کیا درجے بلند فرمائے گا۔ (ترجمہ کنزالایمان)

حدیث ۱ :صحیح بخاری و مسلم میں ابن عمر رضی اللہ عنہ سے مروی ہے کہ رسول اللہ ﷺ نے فرمایا ایسا نہ کرے کہ ایک شخص دوسرے کو اس کی جگہ سے اٹھا کر خود بیٹُ جائے لیکن ہٹ جایا کرو اور جگہ کشادہ کردیا کرو یعنی بیٹھنے والوں کو یہ چاہیے کہ آنے والے کے لیے سرک جائیں اور جگہ دے دیں کہ وہ بھی بیٹھ جائیں یا یہ کہ آنے والا کسی کو نہ اٹھائے بلکہ ان سے کہے سرک جاؤ مجھے بھی جگہ دے دو، صحیح بخاری میں یہ بھی ہے کہ ابن عمر رضی اللہ عنہ اسے مکروہ جانتے تھے کہ کوئی شخص اپنی جگہ سے اٹھ جائے اور یہ اس کی جگہ پر بیٹھیں ۔ حضرت ابن عمر رضی اللہ عنہ کا فعل کمال ورع سے تھا کہ کہیں ایسا نہ ہو کہ اس کا جی نہ چاہتا ہو اور محض ان کی خاطر سے جگہ چھوڑ دی ہو۔ 
 حدیث ۲:ابوداؤد رحمۃ اللہ علیہ نے سعید بن ابی الحسن رضی اللہ عنہ سے روایت کی کہتے ہیں کہ ابوبکر رضی اللہ عنہ ہمارے پاس ایک شہادت میں آئے۔ ایک شخص ان کے لیے اپنی جگہ سے اٹھ گیا انہوں نے اس جگہ پر بیٹھنے سے انکار کیا اور یہ کہا کہ نبی کریم ﷺ نے اس سے منع فرمایا ہے کہ کوئی شخص ایسے شخص کے کپڑے سے ہاتھ پونچھے جس کو یہ کپڑا پہنایا نہیں ہے اس حدیث میں بھی اگرچہ نہیں ہے کہ ابوبکر رضی اللہ عنہ نے اس شخص کو اس کی جگہ سے اٹھایا ہو بلکہ وہ شخص خود اٹھ گیا تھا اور بظاہر یہ صورت ممانعت کی نہیں ہے مگر یہ کمال احتیاط ہے کہ انہوں نے اس صورت میں بیٹھنا گوارا نہ کیا کہ اگرچہ اٹھنے کو کہا نہیں مگر اٹھنا چونکہ انہیں کے لیے ہوا لہذا یہ خیال کیا کہ کہیں یہ بھی اٹھانے ہی کے حکم میں نہ ہو۔ 
حدیث ۳ : صحیح مسلم میں ابوہریرہ رضیا للہ عنہ سے روایت ہے کہ رسول اللہ ﷺ نے فرمایا جو شخص اپنی جگہ سے اٹھ کر گیا تو اس جگہ کا وہی حق دار ہے یعنی جب کہ جلد آجائے۔ 
حدیث ۴: ابوداؤد رحمۃ اللہ علیہ نے ابودردا رضی اللہ عنہ سے روایت کی کہتے ہیں کہ رسول اللہ ﷺ جب بیٹھتے اور ہم لوگ حصور ﷺ کے پاس بیٹھتے اور اٹھ کر تشریف لے جاتے مگر واپسی کا ارادہ ہوتا تو نعلین مبارک یا کوئی چیز وہاں چھوڑ جاتے اس سے صحابہ کو یہ پتا چلتا کہ حضور ﷺ تشریف لائیں گے اور سب لوگ ٹھہر ے رہتے۔ 
حدیث ۵: ترمذی و ابوداؤد رحمہما اللہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے فرمایا کہ کسی کو یہ حلال نہیں کہ دو شخصوں کے درمیان جدائی کردے یعنی دونوں کے درمیان میں بیٹھ جائے مگر ان کی اجازت سے۔ 
حدیث ۶ : بہیقی رحمۃ اللہ علیہ نے شعب الایمان میں واثلہ بن خطاب رضی اللہ عنہ سے روایت کی کہ ایک شخص رسول للہ ﷺ کی خدمت میں حاضر ہوا اور حضور ﷺ مسجد میں تشریف فرما تھے۔ اس کے لیے حضور ﷺ اپنی جگہ سے سرک گئے اس نے عرض کیا یارسول اللہ ﷺ جگہ کشادہ موجود ہے، (حضور کو سرکنے اور تکلیف فرمانے کی ضرورت نہیں ) ارشاد فرمایا مسلم کا یہ حق ہے کہ جب اس کا بھائی اسے دیکھے اس کے لیے سرک جائے۔ 
حدیث ۷ : زرین رحمۃ اللہ علیہ نے ابوسعید خذری رضی اللہ عنہ سے روایت کی کہ رسول اللہ ﷺ جب مسجد میں بیٹھتے دونوں ہاتھوں سے احتبا کرتے احتبا کی صورت یہ ہے کہ آدمی سرین کو زمین پر رکھ دے اور گھٹنے کھڑے کرکے دونوں ہاتھوں سے گھیر لے اور ایک ہاتھ کو دوسرے سے پکڑ لے اس قسم کا بیٹھنا تواضع اور انکسار میں شمار ہوتا ہے۔ 
حدیث ۸:ابوداؤد رحمۃ اللہ علیہ نے جابر بن سمرہ رضی اللہ عنہ سے روایت کی کہتے ہیں کہ نبی کریم ﷺ جب نماز فجر پڑھ لیتے چار زانو بیٹھے رہتے یہاں تک کہ آفتاب اچھی طرح طلوع ہوجاتا۔ 
حدیث ۹: ابوداؤد رحمۃ اللہ علیہ نے ابوہریرہ رضی اللہ عنہ سے  روایت کی کہ رسول اللہ ﷺ نے فرمایا جب کوئی شخص سایہ میں ہو اور سایہ سمٹ گیا کچھ سایہ میں ہوگیا کچھ دھوپ میں تو وہاں سے اٹھ جائے۔ 
حدیث ۱۰ : ابوداؤد رحمۃ اللہ علیہ نے عمرو بن شرید رضی اللہ عنہ سے وہ اپنے والد سے روایت کرتے ہیں کہتے ہیں میں اس طرح بیٹھا ہوا تھا کہ بائیں ہاتھ کو پیٹھ کے پیچھے کرلداہنے ہاتھ کی گدی پر ٹیک لگائی۔ رسول اللہ ﷺ میرے پاس سے گزرے اور یہ فرمایا کیا تم ان لوگوں کی طرح بیٹھتے ہو جن پر خدا کا غضب ہے۔ 
 حدیث ۱۱ : ابوداؤد رحمۃ اللہ علیہ نے جابر بن سمرہ رضی اللہ عنہ سے روایت کی کہتے ہیں کہ جب ہم نبی کریم ﷺ کی خدمت میں حاضر ہوتے تو وہاں بیٹھ جاتی جہاں مجلس ختم ہوتی یعنی مجلس کے کنارے پر بیٹھتے اسے چیر کر اندر نہیں گھستے۔ 
 حدیث ۱۲: طبرانی رحمۃ اللہ علیہ نے ابوموسیٰ اشعری رضی اللہ عنہ سے روایت کی کہ رسول اللہ ﷺ نے فرمایا جب کوئی شخص کسی قوم کے پاس آئے اور اس کی خوشنودی کے لیے وہ لوگ جگہ میں وسعت کردیں تو اللہ عزوجل پر حق ہے کہ ان کو راضی کرے۔ 
حدیث ۱۳ : ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا چند کلمات ہیں کہ جو شخص مجلس سے فارغ ہو کر ان کو تین مرتبہ کہہ لے گا۔ اللہ عزوجل اس کے گناہ مٹا دے گا اور جو شخص مجلس  خیر و مجلس ذکر میں ان کو کہے گا تو اللہ عزوجل ان کے لیے اس خیر پر مہر کردے گا جس طرح کوئی شخص انگوٹھی سے مہر کرتا ہے۔ وہ یہ ہیں ۔ سُبْحَانَکَ اللّٰھُمَّ وَبِحَمْدِکَ لَا اِلہُ اِلَّا اَنْتَ اَسْتَغْفِرْکَ وَاَتُوبُ اِلَیْکَ

حدیث ۱۴: حاکم رحمۃ اللہ علیہ نے مستدرک میں ابوہریرہ رضی اللہ عنہ سے روایت کی کہ رسول اللہ ﷺ نے فرمایا جو لوگ دیر تک کسی جگہ بیٹھے اور بغیر ذکر اللہ اور نبی کریم ﷺ پر درود پڑھے وہاں سے متفرق ہوگئے۔ انہوں نے نقصان کیا اگر اللہ عزوجل چاہے عذاب دے اور چاہے تو بخش دے۔ 
حدیث ۱۵: بزار رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جب بیٹھو جوتے اتار لو تمہارے قدم آرام پائیں گے۔ 
حدیث ۱۶ : صحیح مسلم میں جابر رضی اللہ عنہ سے مروی کہ رسول اللہ ﷺ نے پاؤں پر پاؤں رکھنے سے منع فرمایا ہے۔ جب کہ چت لیٹا ہو۔ 
حدیث ۷ ۱: صحیح بخاری و مسلم میں عباد بن تمیم رضی اللہ عنہ سے روایت ہے کہ وہ اپنے چچا سے روایت کرتے ہیں کہ رسول اللہ ﷺ کو مسجد میں لیٹے ہوئے میں نے دیکھا حضور ﷺ نے ایک پاؤں کو دوسرے پر رکھا تھا یہ بیان جواز کے لیے ہے اور اس صورت میں کہ ستر کھلنے کا اندشیہ نہ ہو، اور پہلی حدیﷺ اس صورت میں ہے کہ ستر کھلنے کا اندیشہ ہو۔ مثلاً تہبند پہنے ہو اور چت لیٹ کر ایک پاؤں کھڑا کرکے اس پر دوسرے کو رکھے تو ستر کھلنے کا اندیشہ ہوتا ہے اور اگر پاؤں پھیلا کر ایک دوسرے پر رکھے تو اس صورت میں کھلنے کا اندیشہ نہیں ہوتا۔ 
حدیث ۱۸: شرح سنہ میں ہے کہ ابوقتادہ رضی اللہ عنہ سے روایت کی کہ میں نے رسول اللہ ﷺ جب رات میں منزل میں اترتے تو داہنی کروٹ پر لیٹتے اور جب صبح سے کچھ ہی پہلے اترتے تو داہنے ہاتھ کو کھڑا کرتے اور اس کی ہتھیلی پر سر رکھ کر لیٹتے۔ 
حدیث ۱۹: ترمذی رحمۃ اللہ علیہ نے جابر بن سمرہ رضی اللہ عنہ سے روایت کی کہ میں نے رسول اللہ ﷺ کو بائیں کروٹ پر تکیہ لگائے ہوئے دیکھا۔ 
حدیث ۲۰ :ترمذی رحمۃ اللہ علیہ نے ابوہریرہ رضی اللہ عنہ سے روایت کی ہے کہ رسول اللہ ﷺ نے ایک شخص کو پیٹ کے بل لیٹے ہوئے دیکھا فرمایا اس طرح لیٹنے کو اللہ پسند نہیں کرتا۔ 
 حدیث ۲۱ : ابوداؤد ابن ماجہ رحمہما اللہ نے طخفہ غفاری رضی اللہ عنہ سے روایت کی ہے (کہ اصحاب صفہ میں سے تھے) کہتے ہیں میں سینے کی بیماری کی وجہ سے پیٹ کے بل لیٹا ہوا تھا کہ اچانک کوئی شخص اپنے پاؤں سے مجھے حرکت دیتا ہے اور یہ کہتا ہے کہ اس طرح لیٹنے کو اللہ عزوجل مغبوض رکھتا ہے میں نے دیکھا تو وہ رسول اللہ ﷺ تھے۔ 
 حدیث ۲۲: ابنِ ماجہ رحمۃ اللہ علیہ نے ابوذر رضی اللہ عنہ سے روایت کی کہتے ہیں میں پیٹ کے بل لیٹا ہوا تھا رسول اللہ ﷺ میرے پاس سے گزرے اور پاؤں سے ٹھوکر ماری اور فرمایا اے جندب (یہ حضرت ابوذر کا نام ہے) یہ جہنمیوں کے لیٹنے کا طریقہ ہے یعنی اس طرح کافر لیٹتے ہیں یا یہ کہ جہنمی جہنم میں اس طرح لیٹیں گے۔ 
حدیث ۲۳ : ابواؤد رحمۃ اللہ علیہ نے علی بن شیبان رضی اللہ عنہ سے روایت کی کہ رسول اللہ ﷺ نے فرمایا جو شخص ایسی چھت پر رات میں رہے جس پر روک نہیں ہے یعنی دیوار یا منڈیر نہیں ہے اس سے ذمہ بری ہے یعنی اگر رات میں چھت پر سے گرجائے تو اس کا ذمہ دار وہ خود ہے۔ 
حدیث ۲۴: ترمذی رحمۃ اللہ علیہ نے جابر رضی اللہ عنہ سے روایت کی کہ رسول اللہ ﷺ نے اس چھت پر سونے سے منع فرمایا کہ جس پر روک نہ ہو۔ 
حدیث ۲۵: ابویعلیٰ رحمۃ اللہ علیہ نے حضرت عائشہ رضی اللہ عنہما سے روایت کی ہے کہ رسول اللہ ﷺ نے فرمایا جو شخص عصر کے بعد سوئے اور اس کی عقل جاتی رہے تو وہ اپنے ہی کو ملامت کرے۔ 
حدیث ۲۶ : امام احمد رحمۃ اللہ علیہ نے ابنِ عمر رضی اللہ عنہ سے روایت کی کہ رسول اللہ ﷺ نے تنہائی سے منع فرمایا یعنی اس سے کہ آدمی تنہا سوئے،

حدیث ۲۷ :صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے ایک شخص دو چادریں اوڑھے ہوئے اترا کر چل رہا تھا اور گھمنڈ میں تھا اور زمین میں دھنسادیا گیا وہ قیامت تک دھنستا ہی جائے گا۔ 
حدیث ۲۸:ابوداؤد رحمۃ اللہ علیہ نے ابنِ عمر رضی اللہ عنہ سے روایت کی کہ رسول اللہ ﷺ نے مرد کو دو عورتیں کے درمیان میں چلنے سے منع فرمایا۔ 
حدیث ۲۹: بہیقی رحمۃ اللہ علیہ شعب الایمان میں ابنِ عمر رضی اللہ عنہ سے روایت کی کہ رسول اللہ ﷺ نے فرمایا جب تمہارے سامنے عورتیں آجائیں تو ان کے درمیان سے نہ گزرو داہنے یا بائیں کا راستہ لے لو۔ 
مسائل فقیہہ : قیلولہ کرنا جائز بلکہ مستحب ہے۔ (عالمگیری) غالباً  یہ ان لوگوں کے لیے ہوگا جو شبِ بیداری کرتے ہیں رات میں نمازیں پڑھتے، ذکر الہی کرتے ہیں یا کُتب بینی یا مطالعہ میں مشغول رہتے ہیں کہ شب بیداری میں جو تکان ہو قیلولہ سے دفع ہوجائے گا۔ 
مسئلہ  ۱: دن کے ابتدائی حصہ میں سونا یا مغرب و عشاء کے درمیان میں سونا مکروہ ہے۔ سونے میں مستحب یہ ہے کہ باطہارت سوئے اور کچھ دیر داہنی کروٹ پر داہنے ہاتھ کو رخسار کے نیچے رکھ کر قبلہ رو سوئے پھر اس کے بعد بائیں کروٹ پر اور سوتے وقت قبر میں سونے کو یاد کرے کہ وہاں تنہا سونا ہوگا سو اپنے اعمال کے کوئی ساتھ نہ ہوگا، سوتے وقت یادِ خدا میں مشغول ہو تہلیل و تسبیح وتمہید پڑھے یہاں تک کہ سوجائے کہ جس حالت میں انسان سوتا ہے اسی پر اٹھتا ہے اور جس حالت میں مرتا ہے قیامت کے دن اسی پر اٹھے گا۔ سو کر صبح سے پہلے ہی اٹھ جائے اور اٹھتے ہی یاد خدا کرے یہ پڑھے۔ 
اَلْحَمْدُ لِلّٰہِ الَّذِی اَحْیَانا بَعَدَ مَااَمَانَتَاوَاِلَیْہِ النُّشُورِ اسی وقت اس کا پکا ارادہ کرے کہ پرہیز گاری و تقویٰ کرے گا کسی کو ستائے گا نہیں ۔ (عالمگیری)

مسئلہ  ۲: بعد نمازِ عشاء باتیں کرنے کی تین صورتیں ہیں اول علمی گفتگو کسی سے مسئلہ پوچھایا کسی کا جواب دینا یا اس کی تحقیق و تفتیش کرنا اس قسم کی گفتگو سونے سے افضل ہے۔ دوم جھوٹے قصے کہانی کہنا مسخرہ پن اور ہنسی مذاق کی باتیں کرنا یہ مکروہ ہے۔ سوم موانست کی بات چیت کرنا جیسے میاں بیوی میں یا مہمان سے اس کے انس کے لیے کلام کرنا یہ جائز ہے اس قسم کی باتیں کرے تو آخر میں ذکر الٰہی میں مشغول ہوجائے اور تسبیح و استغفار پر کلام کا خاتمہ ہونا چاہیے۔ 
مسئلہ  ۳: دومرد برہنہ ایک کپڑے کو اوڑھ کر لیٹیں یہ ناجائز ہے۔ اگرچہ بچھو نے کے ایک کنارہ پر ایک لیٹا اور دوسرے کنارہ پر دوسرا ہواسی طرح دو عورتوں کا برہنہ ہو کر ایک کپڑے کو اوڑھ کر لیٹنا بھی ناجائز ہے۔ حدیث میں اس کی ممانعت آئی ہے۔ 
مسئلہ  ۴: جب لڑکے اور لڑکی کی عمر دس سال کی ہوجائے تو ان کو الگ الگ سلانا چاہیے یعنی لڑکا جب اتنا بڑا ہوجائے اپنی ماں یا بہن یا کسی عورت کے ساتھ نہ سوے صرف اپنی زوجہ یا باندی کے ساتھ سوسکتا ہے بلکہ اس عمر کا لڑکا اتنے بڑے لڑکوں یا مردوں کے ساتھ کبھی نہ سوئے۔ (درمختار ، ردالمحتار)

مسئلہ  ۵: میاں بیوی جب ایک چار پائی پر سوئیں تو دس برس کے بچہ کو اپنے ساتھ نہ سلائیں لڑکا جب حدِ شہوت کو پہنچ جائے تو وہ مرد کے حکم میں ہے۔ (درمختار)

مسئلہ  ۶: راستہ چھوڑ کر کسی کی زمین میں چلنے کا حق نہیں اور اگر وہاں راستہ نہیں ہے تو چل سکتا ہے مگر جب کہ مالک زمین منع کرے تو اب نہیں چل سکتا یہ حکم ایک شخص کے متعلق ہے اور جو بہت سے لوگ ہوں تو جب تک مالک زمین راضی نہ ہو نہیں چلنا چاہیے راستہ میں پانی ہے اس کے کنارہ کسی کی زمین ہے ایسی صورت میں اس زمین پر چل سکتا ہے۔ (عالمگیری) بعض مرتبہ کھیت بویا ہوتا ہے، ظاہر ہے کہ اس میں چلنا کاشٹ خآڑ خے نقصان کا سبب ہے ایسی صورت میں ہر گز اس میں چلنا نہ چاہیے بلکہ بعض مرتبہ کاشت کار کھیت کے کنارے پر جہاں سے چلنے کا احتمال ہوتا ہے کاٹنے رکھ دیتے ہیں یہ صاف اس کی دلیل ہے کہ اس کی جانب سے چلنے کی ممانعت ہے۔ مگر اس پر بھی بعض لوگ توجہ نہیں کرتے ان کو جاننا چاہیے کہ اس صورت میں چلنا منع ہے۔ 
دیکھنے اور چھونے کا بیان

اللہ عزوجل ارشاد فرماتا ہے:

وَقُلْ لِّلْمُؤْمِنٰتِ یَغْضُضْنَ مِنْ اَبْصَارِھِنَّ وَیَحْفَظْنَ فُرُوْجَھُنَّ وَلَایُبْدِیْنَ زِیْنَتَھُنَّ اِلَّا مَاظَھَرَمِنْھَا وَلْیَضْرِبْنَ بِخُمُرِھِنَّ عَلیٰ جُیُوْبِھِنَّ وَلَا یُبْدِیْنَ زِیْنَتَھُنَّ اِلَا لِبُعُوْلَتِھِنَّ اَوْاٰبَآئِھِنَّ اَوْاٰبَآئِ بُعُوْلَتِھِنَّ اَوْبْنَآئِھِنَّ اَوْاَبْنَآئِ بُعُوْلَتِھِنَّ اَوْاِخْوَانِھِنَّ اَوْبَنِیْٓ اِخْوَانِھِنَّ اَؤْبَنِیْٓ اَخَوٰرِتِھِنَّ اَؤْنِسَآئِھِنَّ اَؤْمَامَلَکَتْ اَیْمَآنُھُنَّ اَوِالتّٰبِعِیْنَ غَیْرِ اُولِی الْاِرْبَۃِ مِنَ الرِّجَالِ اَوِالطِّفْلِ الَّذِیْنَ لَمْ یَظْہَرُوْا عَلیٰ عَوْرٰتِ النِّسَآئِ وَلَا یَضْرِبْنَ بِاَرْجُلِھِنَّ لِیُعْلَمَ مَایُخْفِیْنَ مِنْ زِیْنَتِھِنَّ وَتُوْبُوْٓا اِلَی اللّٰہِ جَمِیْعاً اَیُّہَ الْمُؤْمِنُوْنَ لَعَلَّکُمْ تُفْلِحُوْنَo(پ ۱۸ النور ۳۱۔ ۳۰)

ترجمہ:اور مسلمان عورتوں کو حکم دو اپنی نگاہیں نیچی رکھیں اور اپنی پارسائی کی حفاظت کریں ، اور اپنا بناؤ نہ دکھائیں ، مگر جتنا خود ہی ظاہر ہے اور دوپٹے اپنے گریبانوں پر ڈالے رہیں ، اور اپنا سنگار ظاہر نہ کریں ، مگر اپنے شوہروں پر، اپنے باپ ، یا شوہروں کے باپ، یا اپنے بیٹے، یا شوہروں کے بیٹے، یا اپنے بھائی یا اپنے بھتیجے یا اپنے بھانجے، یا اپنے دین ، کی عورتیں یا اپنی کنیزیں جو اپنے ہاتھ کی مِلک ہوں ۔ یا نوکر بشرطیکہ شہوت والے مرد نہ ہوں ، یا وہ بچے جنہیں عورتوں کی شرم کی چیزوں کی خبر نہیں ۔ اور زمین پر پاؤں زور سے نہ رکھیں کہ جانا جائے ان کا چھپا ہوا سنگار، اور اللہ کی طرف توبہ کرو اے مسلمانو! سب کے سب اس امید پر کہ تم فلاح پاؤ۔ (ترجمہ کنزالایمان) 

اور اللہ تعالی فرماتا ہے۔ یَاَ یُّھَاالنَّبِی قُلْ لَازَوْجِک وَبَنٰتِکَ وَنِسَائَ المُومِنِیْنَ یَذْنِیْنَ عَلِیْھِنَّ مِنْ جَلَابِیْبھِنَّ ذٰلِکَ اَدْنیٰ اَنْ یُعرفَنَ فَلَا یُوذَیْنَ وَکَانَ اللّٰہُ غَفُورٌا رَحِیماً (پ ۲۲ الاحزاب ۵۹)

اے نبی اپنی بیویوں اور صاحبزادیوں اور مسلمانوں کی عورتوں سے فرمادو کہ اپنی چادروں کا ایک حصہ اپنے منہ پر ڈالے رہیں یہ اس سے نزدیک تر ہے کہ ان کی پہچان ؟سنائی نہ جائیں اوراللہ بخشنے والا مہربان ہے۔ (ترجمہ کنزالایمان)

وَالقَوَاعِدُمِنِ النِّسَائِ الّٰتِی لَایَرجُونَ نَکَا حاًفَلَیْسَ عَلَیْھِنَّ جُنَاحً اَنْ یَّضَعَنَ ثِیَابَھُنَّ غَیرَ مُتَبَرّجٰتِ بزینۃٍ وَانَ یَّستَعْفِفْنَ خَیْرٌ لَّھُنَّ وَاللّٰہُ سَمِیْع عَلِیم (پ ۱۸ النور ۶۰)

بوڑھی خانہ نشین عورتیں جنہیں نکاح کی آرزو نہیں ان پر کچھ گناہ نہیں کہ اپنے بالائی کپڑے اتار رکھیں جب کہ سنگار نہ چمکائیں اور اس سے بچنا ان کے لیے بہتر ہے اور اللہ سنتا اور جانتا ہے۔ (ترجمہ کنزالایمان)

حدیث ۱ :صحیح مسلم میں جابر رضی اللہ عنہ سے مروی کہ رسول اللہ ﷺ نے فرمایا عورت شیطان کی صورت میں آگے آتی ہے اور شیطان کی صورت میں پیچھے جاتی ہے جب کسی نے کوئی عورت دیکھی اور وہ پسند آگئی اور اس کے دل میں کچھ واقع ہو تو اپنی عورت سے جماع کرے اس سے وہ بات جاتی رہے گی جو دل میں پیدا ہوگئی ہے۔ 
 حدیث ۲: دارمی رحمۃ اللہ علیہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا جس نے کسی عورت کو دیکھا اور وہ پسند آگئی تو اپنی زوجہ کے پاس چلا جائے کہ اس سے پاس بھی ویسی ہی چیز ہے جو اس کے پاس ہے۔ 
حدیث ۳ : صحیح مسلم میں جریر بن عبداللہ رضی اللہ عنہ سے روایت ہے کہتے ہیں میں نے رسول اللہ ﷺ سے اچانک نظر پڑجانے کے متعلق دریافت کیا حضور ﷺ نے حکم دیا کہ اپنی نگاہ پھیر لو،

حدیث ۴:امام احمد و ابوداؤد و ترمذی و ارمی رحہم اللہ نے بریدہ رضی اللہ عنہ سے روایت کی کہ رسول اللہ ﷺ نے حضرت علی رضی اللہ عنہ سے فرمایا کہ ایک نظر کے بعد دوسری نظر نہ کرو۔ (یعنی اگر اچانک بلاقصد کسی عورت پر نظر پڑجائے تو فوراً نظر ہٹالے اور دوبارہ نظر نہ کرے) کہ پہلی نظر جائز ہے اور دوسری نظر جائز نہیں ۔ 
حدیث ۵: ترمذی رحمۃ اللہ علیہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا ہے کہ عورت عورت ہے یعنی چھپانے کی چیز ہے جب وہ نکلتی ہے تو اسے شیطان جھانک کر دیکھتا ہے یعنی اسے دیکھنا شیطانی کام ہے۔ 
حدیث ۶ : امام احمد رحمۃ اللہ علیہ نے ابو امامہ رضی اللہ عنہ سے روایت کی کہ رسول اللہ ﷺ نے فرمایا جو مسلمان کسی عورت کی خوبیوں کی طرف پہلی دفعہ دیکھے یعنی بلاقصد پھر آنکھ میچ لے اللہ عزوجل اس کے لیے ایسی عبادت پیدا کرے گا جس کا مزہ اس کو ملے گا۔ 
حدیث ۷ : بہیقی رحمۃ اللہ علیہ نے حسن بصری رحمۃ اللہ علیہ سے روایت کی کہتے ہیں یہاں مجھے یہ خبر پہنچی کہ رسول اللہ ﷺ نے فرمایا کہ دیکھنے والے پر اور اسپر جس کی طرف نظر کی گئی اللہ عزوجل کی لعنت یعنی دیکھنے والا جب بلا عذر قصداً دیکھے اور دوسرا اپنے کو بلاعذر قصد دکھائے۔ 
حدیث ۸: ابنِ ماجہ رحمۃ اللہ علیہ نے عائشہ رضی اللہ عنہ سے روایت کی کہتی ہیں میں نے حضور ﷺ کی شرم گاہ کی طرف کبھی نہیں نظر کی۔ 
حدیث ۹:ترمذی و ابوداؤد ابن ماجہ رحمہما اللہ بروایت بہزبن حکیم عن ابیہ عن جدہ روایت کرتے ہیں کہ رسول اللہ ﷺ نے فرمایا اپنی عورت یعنی ستر کی جگہ کو محفوظ رکھو مگر بیوی سے یا اسی باندی سے جس کے تم مالک ہو میں نے عرض کی یارسول اللہ ﷺ یہ فرمائیے کہ اگر مرد تنہائی میں ہو ارشاد فرمایا اللہ عزوجل سے شرم کرنا زیادہ سزاوار ہے۔ 
حدیث ۱۰ : ترمذی رحمۃ اللہ علیہ نے حضرت عمر رضی اللہ عنہ سے روایت کی کہ رسول اللہ ﷺ نے فرمایا جب مرد عورت کے ساتھ تنہائی میں ہوتا ہے تو ان میں تیسرا شیطان ہوتا ہے۔ 
حدیث ۱۱ : ترمذی رحمۃ اللہ علیہ نے جابر رضی اللہ عنہ سے روایت کی ہے کہ رسول اللہ ﷺ نے فرمایا جن عورتوں کے شوہر گائب ہیں ان کے پاس نہ جاؤ کہ شیطان تم میں خون کی طرح تیرتا ہے، یعنی شیطان کو بہکاتے دیر نہیں لغتی ہم نے عرض کی حضور ﷺ سے یارسول اللہﷺ فرمایا اور مجھ سے بھی مگر اللہ عزوجل نے میری اس کے مقابل میں مدد فرمائی وہ مسلمان ہوگیا یا میں سلامت رہتا ہوں حدیث کے لفظ میں دونوں معنی ہوسکتے ہیں ۔ 
حدیث ۱۲ :صحیح بخاری و مسلم میں عقبہ بن عامر رضی اللہ عنہ سے مروی کہ رسول اللہ ﷺ نے فرمایا عورتوں کے پاس جانے سے بچو ایک شخص نے عرض کی یارسول اللہﷺ دیور کے متعلق کیا حکم ہے؟ فرمایا کہ دیور موت ہے یعنی دیور کے سامنے ہونا گویا موت کا سامنا ہے کہ یہاں فتنہ کا زیادہ احتمال ہے۔ 
حدیث ۱۳ : ترمذی رحمۃ اللہ علیہ ابن عمر رضی اللہ عنہ سے روایت کی کہ رسول اللہ ﷺ نے فرمایا برہنہ ہونے سے بچو کیونکہ تمہارے ساتھ وہ (فرشتے) ہوتے ہیں جو جدا نہیں ہوتے مگر صرف پاخانہ کے وقت اور اس وقت جب مرد اپنی عورت کے پاس جاتا ہے لہذا ان سے حیا کرو اور ان کا اکرام کرو۔ 
حدیث ۱۴ : ترمذی وابوداؤد رحمہما اللہ نے جرہد رضی اللہ عنہ سے روایت کی کہ رسول اللہﷺ نے فرمایا کہ کیا تمہیں معلوم نہیں کہ ران عورت ہے یعنی چھپانے کی چیز ہے۔ 
حدیث ۱۵: ابوداؤد ابن ماجہ رحمہما اللہ نے حضرت علی رضی اللہ عنہ سے روایت کی کہ حضور ﷺ نے فرمایا کہ اے علی رضی اللہ عنہ ران کو نہ کھولو اور نہ زندہ کی ران کی طرف نظر کر نہ مردہ کی۔ 
حدیث ۱۶ : صحیح مسلم میں ابوسعید رضی اللہ عنہ سے مروی کہ رسول اللہ ﷺ نے فرمایا ایک مرد دوسرے مرد کی ستر کی جگہ نہ دیکھے اور نہ عورت دوسری عورت کے ستر کی جگہ دیکھے اور نہ مرددوسرے مرد کے ساتھ ایک کپڑے میں برہنہ سوئے اور نہ عورت دوسری عورت کے ساتھ ایک کپڑے میں برہنہ سوئے،

حدیث  ۱۷: امام احمد و ترمذی و ابوداؤد رحمہم اللہ نے حضرت اُم سلمہ رضی اللہ عنہ سے روایت کہ یہ اور حضرت میمونہ رضی اللہ عنہ حضور کی خدمت میں حاضر تھیں کہ عبداللہ بن اُم مکتوم رضی اللہ عنہ آئے حضور ﷺ نے ان دونوں سے فرمایا کہ پردہ کرلو کہتی ہیں میں نے عرض کی یارسول اللہ ﷺ یہ تو نابینا ہیں ہمیں نہیں دیکھیں گے، حضور ﷺ نے فرمایا کہ کیا تم دونوں اندھی ہو، کیا تم انہیں نہیں دیکھو گی۔ 
حدیث ۱۸:صحیح بخاری و مسلم میں عبداللہ بن مسعود رضی اللہ عنہ سے مروی ہے کہ رسول اللہ صلی اللہ علیہ وآلہ وسلم نے فرمایا ایسا نہ ہو کہ ایک عورت دوسری عورت کے ساتف رہے پھر اپنے شوہر کے سامنے اس کا حال بیان کرے گویا یہ اسے دیکھ رہا ہے۔ 
حدیث  ۱۹:صحیح مسلم میں جابر رضی اللہ عنہ سے روایت کہ رسول اللہ ﷺ نے فرمایا خبردار کوئی مرد ثیب عورت کے یہاں رات کو نہ رہے مگر اس صورت میں کہ اس سے نکاح کرنے والا ہو یا زی محرم ہو۔ 
حدیث  ۲۰: صحیح مسلم میں ابوہریرہ رضی اللہ عنہ سے مروی ہے کہ ایک شخص نے نبی کریم ﷺ کی خدمت میں عرض کی کہ انصار یہ عورت سے نکاح میرا ارادہ ہے۔ حضور ﷺ نے فرمایا کہ اسے دیکھ لو کیونکہ انصاری کی آنکھوں میں کچھ ہے یعنی ان کی آنکھیں کچھ بھوری ہوتی ہیں ۔ 
حدیث  ۲۱: امام احمد ترمزی و نسائی و ابن ماجہ و دارمی رحمہم اللہ نے مغیرہ بن شعبہ رضی اللہ عنہ سے روایت کی کہتے ہیں کہ میں نے ایک عورت کو نکاح کا پیغام دیا۔ رسول اللہ ﷺ نے مجھ سے فرمایا کہ تم نے اسے دیکھ لیا ہے عرض کی نہیں ، فرمایا اسے دیکھ لو کہ اس کی وجہ سے تم دونوں کے درمیان موافقت ہونے کا پہلو غالب ہے۔ 
مسائل فقہہہ :اس باب کے مسائل چار قسم کے ہیں ، مرد کا مرد کو دیکھنا، عورت کا عورت کو دیکھنا، عورت کا مرد کو دیکھنا، مرد کو عورت کو دیکھنا مرد مرد کے اس حصہ بدن کی طرف نظر کرسکتا ہے سواء ان اعضاء کے جن کا ستر ضروری ہے وہ ناف کے نیچے سے گھٹنے کے نیچے تک ہے کہ اس حصہ بدن کا چھپانا فرض ہے جن اعضاء کا چھپانا ضروری ہے ان کو عورت کہتے ہین کہ کسی کو گھٹنا کھولے ہوئے دیکھے تو منع کرے اور ران کھولے ہوئے دیکھے تو سختی سے منع کرے اور شرم گاہ کھولے ہوئے ہو تو اسے سزا دی جائے گی۔ (عالمگیری)

مسئلہ  ۱:بہت چھوٹے بچے کے لیے عورت نہیں یعنی یعنی اس کے بدن کے کسی حصہ کا چھپانا فرض نہیں پھر جب کچھ بڑا ہوگیا تو اس کے آگے پیچھے کا مقام چھپانا ضروری ہے۔ پھر جب اور بڑا ہوجائے دس برس سے بڑا ہوجائے توا س کے لیے بالغ کا سا حکم ہے۔ (ردالمختار)

مسئلہ  ۲: جس حصہ بدن کی طرف نظر کرسکتا ہے اس کو چھو بھی سکتا ہے۔ (ہدایہ)

مسئلہ  ۳:لڑکا جب مراہق ہوجائے اور وہ خوب صورت نہ ہو تو نظر کے بارے میں اس کا وہی حکم ہے جو مرد کا ہے اور خوب صورت ہو تو عورت کا جو حکم ہے وہ ا س کے لیے ہے یعنی شہوت کے ساتھ اس کی طرف نظر کرنا حرام ہے اور شہوت نہ ہو تو اس کی طرف بھی نظر کرسکتا ہے اور اس کے ساتھ تنہائی بھی جائز ہے۔ شہوت نہ ہونے کا مطلب یہ ہے کہ اسے یقین ہو کہ نظر کرنے سے شہوت نہ ہوگی اور اگر اس کا شبہ بھی ہو تو ہر گز نظر نہ کرے بوسہ کی خواہش کا پیدا ہونا بھی شہوت کی حد میں داخل ہے۔ (ردالمحتار)

مسئلہ  ۴: عورت کا عورت کو دیکھنا، اس کا وہی حکم ہے جو مرد کو مرد کی طرف نظر کرنے کا یعنی ناف کے نیچے سے گھٹنے تک نہیں دیکھ سکتی باقی اعضاء کی طرف نظر کرسکتی ہے۔ بشرطیکہ شہوت کا اندشیہ نہ ہو۔ (ہدایہ)

مسئلہ  ۵:عورت صالح کو یہ چاہیے کہ اپنے کو بدکار عورت کے دیکھنے سے بچائے، یعنی اس کے سامنے دوپٹہ وغیرہ نہ اتارے کیونکہ وہ اسے دیکھ کر مردوں کے سامنے اس کی شکل و صورت کا ذکر کرے گی، مسلمان عورت کو بھی یہ حلال نہیں کہ کافرہ کے سامنے اپنا ستر کھولے۔ (عالمگیری) گھروں میں کافر عورتیں آتی ہیں اور بیبیاں ان کے سامنے اسی طرح مواضع ستر کھلے ہوئے ہوتی ہیں جس طرح مسلمہ کے سامنے رہتی ہیں ان کو اس سے اجتناب لازم ہے۔ اکثر جگہ دائیاں کافرہ ہوتی ہیں اور وہ بچہ جنانے کی خدمت انجام دیتی ہیں ، اگر مسلمان دائیاں مل سکیں تو کافرہ سے ہر گز یہ کام نہ کرایا جائے کہ کافرہ کے سامنی ان اعضاء کے کھولنے کی اجازت نہیں ۔ 
مسئلہ  ۶:عورت کا مرد اجنبی کی طرف نظر کرنے کا وہی حکم ہے جو مرد کا مرد کی طرف نظر کرنے کا ہے اور یہ اس وقت ہے کہ عورت کو یقین کے ساتھ معلوم ہو کہ اس کی طرف نظر کرنے سے شہوت نہیں پیدا ہوگی اور اگر اس کا شبہ بھی ہو تو ہر گز نظر نہ کرے۔ (عالمگیری)

مسئلہ  ۷: عورت مرد اجنبی کے جسم کو ہرگز نہ چھوئے جب کہ دونوں میں سے کوئی بھی جوان ہو اس کو شہوت ہوسکتی ہو اگرچہ اس بات کا دونوں کا کو اطمینان ہو کہ شہوت نہیں پیدا ہوگی۔ (عالمگیری)بعض جو ان عورتیں اپنے پیروں کے ہاتھ پاؤں دباتی ہیں اور بعض پیراپنی مریدہ سے ہاتھ پاؤں دبواتے ہیں اور ان میں اکثر دونوں یا ایک حدِ شہوت میں ہوتا ہے ایسا کرنا ناجائز ہے اور دونوں گنہگار ہیں ۔ 
مسئلہ  ۸:مرد کا عورت کو دیکھنا، اس کی کئی صورتیں ہیں مرد کا اپنی زوجہ یا باندھی کو دیکھنا، مرد کا اپنے محارم کی طرف نظر کرنا، مرد کو آزادعورت اجنبیہ کو دیکھنا ، مرد کا دوسرے کی باندی کو دیکھنا۔ پہلی صورت کا حکم یہ ہے کہ عورت کی ایڑی  سے چوٹی تک ہر عضو کی طرف نظر کرسکتا ہے شہوت اور بلا شہوت دونوں صورتوں میں دیکھ سکتا ہے اسی طرح یہ دونوں قسم کی عورتیں اس مرد کے ہر عضو کو دیکھ سکتی ہیں ہاں بہتر یہ ہے کہ مقام مخصوص کی طرف نظر نہ کرے کیونکہ اس سے نسیان پیدا ہوتا ہے اور نظر میں بھی ضعف پیدا ہوتا ہے اس مسئلہ میں باندی سے مراد وہ ہے جس سے وطی جائز ہے۔ (عالمگیری ، ردالمحتار، و درمحتار)

مسئلہ  ۹: جس باندی سے وطی نہ کرسکتا ہو مثلاً وہ مشترکہ ہے یا مکاتبہ یا مشترکہ یا رضاعت یا مصاہرت کی وجہ سی اس سے وطی حرام ہو وہ اجنبیہ کے حکم میں ہے۔ (درمختار)

مسئلہ  ۱۰: زوجہ اور اس باندی کے ہر عضو کو چھو سکتا ہے اور یہ بھی اس کے ہر عضو کو چھو سکتی ہے یہاں تک کہ ہر ایک دوسرے کی شرم گاہ کو بھی چھوسکتا ہے۔ (عالمگیری)

مسئلہ  ۱۱: جماع کے وقت دونوں بالکل برہنہ بھی ہوسکتے ہیں جب کہ وہ مکان بہت چھوٹا دس پانچ ہاتھ کا ہو۔ (عالمگیری)

مسئلہ  ۱۲:میاں بیوی جب بچھونے پر ہوں مگر جماع میں میں مشغول نہ ہوں اس حالت میں ان کے محارم وہاں اجازت لے کر آسکتے ہیں ۔ بغیر اجازت نہیں آسکتے۔ اسی طرح خادم یعنی غلام اور باندی بھی آسکتی ہے(عالمگیری)

مسئلہ  ۱۳:باندی کا ہاتھ پکڑ کر مکان کے اندر لے گیا اور دروازہ بند کرلیا اور لوگوں کو معلوم ہوگیا کہ وطی کرنے کے لیے ایسا کیا ہے یہ مکروہ ہے۔ یونہی سوت کے سامنے بیوی سے وطی کرنا مکروہ ہے۔ (عالمگیری)

مسئلہ  ۱۴: جو عورت اس کے محارم میں ہو اس کے سر، منہ، پنڈلی، بازو ، کلائی، گردن ، قدم کی طرف نظر کرسکتا ہے جب کہ دونوں میں سے کسی میں شہوت کا اندیشہ نہ ہو محارم کے پیٹ، پیٹھ اور ران کی طرف نظر کرنا ناجائز ہے۔ (ہدایہ) اسی طرح گھٹنے اور کروٹ کی طرف نظر کرنا بھی ناجائز ہے۔ (ردالمحتار)

مسئلہ  ۱۵: کان اور گردن اور شانہ اور چہرہ کی طرف نظر کرنا جائز ہے۔ (عالمگیری)

مسئلہ  ۱۶:محارم سے مراد وہ عورتیں ہیں جن سے ہمیشہ کے لیے نکاح حرام ہے، حرمت نسب سے ہو یا سبب سے مﷺلاً رضاعت یا مصاہرت اگر زنا کی وجہ سے ہو جیسے مزنیہ کے اصول و فروع ان کی طرف نظر کا بھی وہی حکم ہے۔ (ہدایہ)

مسئلہ  ۱۷: محارم کے جن اعضا کی طرف نظر کرسکتا ہے ان کو چھو بھی سکتا ہے، جب کہ دونوں میں سے کسی کو شہوت کا اندیشہ نہ ہو مرد اپنی والدہ کے پاؤں دبا سکتا ہے مگر ران اس وقت دبا سکتا ہے جب کپڑے سے چھپی ہوئی ہو، یعنی کپڑے کے اوپر اور بغیر حائل چھونا جائز نہیں 
مسئلہ  ۱۸: والدہ کے محارم کو بوسہ بھی دے سکتا ہے۔ حدیث میں ہے جس نے اپنی والدہ کا پاؤں چوما تو ایسا ہے جیسے جنت کی چوکھٹ کو بوسہ دیا۔ (درمختار)

مسئلہ  ۱۹:محارم کے ساتھ سفر کرنا یا خلوت میں اس کے ساتھ ہونا، یعنی مکان میں دونوں کا تنہا ہونا کہ کوئی دوسرا وہاں ہو جائز ہے بشرطیکہ شہوت کا اندشہ نہ ہو۔ (عالمگیری)

مسئلہ  ۲۰: دوسرے کی باندی کی طرف نظر کرنے کا وہی حکم ہے جو محارم کا ہے، مدبرہ اور مکاتبہ کا بھی یہی حکم ہے۔ (ہدایہ)

مسئلہ  ۲۱:کنیز کو خریدنے کا ارادہ ہو تو اس کی کلائی اور بازو اور پنڈلی اور سینہ کی طرف نظر کرسکتا ہے کیونکہ اس حالت میں دیکھنے کی ضرورت ہے اور اس کے ان اعضاء کو چھو بھی سکتا ہے بشرطیکہ شہوت کا اندیشہ نہ ہو۔ (ہدایہ)

مسئلہ  ۲۲:اجنبی عورت کی طرف نظر کرنے کا حکم یہ ہے کہ اس کا چہرہ اور ہتھیلی کی طرف نظر کرنا جائز ہے کیونکہ اس کی ضرورت پڑتی ہے کہ کبھی اس کے موافق یا مخالف شہادت دینی ہوتی ہے یا فیصلہ کرنا ہوتا ہے اگر اسے نہ دیکھا ہو تو کیونکر گواہی دے سکتا ہے کہ اس نے ایسا کیا ہے اس کی طرف دیکھنے میں بھی وہی شرط ہے کہ شہوت کا اندیشہ نہ ہو اور یوں بھی ضرورت ہے کہ بہت سی عورتیں گھر سے باہر آتی جاتی ہیں ۔ لہذا اس سے بچنا بھی دشوار ہے۔ بعض علماء نے قدم کی طرف بھی نظر کو جائز کہا ہے۔ (درمختار، عالمگیری)

مسئلہ  ۲۳: اجنبی عورت کے چہرے اور ہتھیلی کو دیکھنا اگرچہ جائز ہے مگر چھونا جائز نہیں ، اگرچہ شہوت کا اندیشہ نہ ہو کیونکہ نظر کے جواز کی وجہ ضرورت اور بلوائے عام ہے چھونے کی ضرورت نہیں ، لہذا چھونا حرام ہے اس سے معلوم ہوا کہ ان سے مصافحہ جائز نہیں اس لیے حضور ﷺ بوقت بیعت بھی عورتوں سے مصافحہ نہ فرماتے صرف زبان سے بیعت لیتے۔ ہاں اگر وہ بہت زیادہ بوڑھی ہوں کہ محل شہوت نہ ہو تو اس سے مصافحہ میں کوئی حرج نہیں ً اگر مرد زیادہ بوڑھا ہو کہ فتنہ کا اندیشہ ہی نہ ہو تو مصافحہ کرسکتا ہے۔ (ہدایہ)

مسئلہ  ۲۴: بہت چھوٹی لڑکی کو جو مشتہا ہ نہ ہو اس کو دیکھنا بھی جائز ہے اور چھونا بھی جائز ہے۔ (ہدایہ)

مسئلہ  ۲۵:اجنبی عورت نے کسی کے یہاں کام کاج کرنے روٹی پکانے کی نوکری کی ہے اس صورت میں اس کی کلائی کی طرف نظر جائز ہے۔ کہ وہ کام کالج کے لیے آستین چڑھائے گی کلائیاں اس کی کھلیں گی اور جب اس کے مکان میں ہے تو کیوں کر بچ سکے گا اسی طرح اس کے دانتوں کی طرف نظر کرنا بھی جائز ہے۔ (عالمگیری)

مسئلہ  ۲۶:اجنبیہ عورت کے چہرہ کی طرف اگرچہ نظر جائز ہے جب کہ شہوت کا اندیشہ نہ ہو مگر یہ زمانہ فتنہ کا ہے اس زمانے میں ایسے لوگ کہاں جیسے اگلے زمانے میں تھے لہذا س زمانے میں اس کو دیکھنے کی ممانعت کی جائے گی مگر گواہ و قاضی کے لیے کہ بوجہ ضرورت ان کے لیے نظر کرنا جائز ہے اور ایک صورت اور بھی ہے وہ یہ کہ اس عورت سے نکاح کرنے کا ارادہ ہو تو اس نیت سے دیکھنا جائز ہے۔ کہ حدیث میں یہ آیا ہے کہ جس سے نکاح کرنا چاہتے ہو اس کو دیکھ لو کہ یہ بقائے محبت کا ذریعہ ہوگا اسی طرح عورت اس مرد کو نے اس کے پاس پیغام بھیجا ہے دیکھ سکتی ہے، اگرچہ اندیشہ شہوت ہو مگر دیکھنے میں دونوں کی یہی نیت ہو کہ حدیث پر عمل کرنا چاہتے ہیں ۔ (ردامختار، ردالمحتار)

مسئلہ  ۲۷: جس عورت سے نکاح کرنا چاہتا ہے اگر اس کو دیکھنا ناممکن ہو جیسا کہ اس زمانہ کا رواج یہ ہے کہ اگر کسی نے نکاح کا پیغام دیا تو کسی طرح بھی اسے لڑکی کو نہیں دیکھنے دیں گے یعنی اس سے اتنا زبردست پردہ کیا جاتا ہے کہ دوسرے سے اتنا پردہ نہیں ہوتا اس صورت میں اس شخص کو چاہیے کسی عورت کو بھیج کر دکھوالے اور آکر اس کے سامنے سارا حلیہ و نقشہ وغیرہ بیان کردے تاکہ اسے اس کی شکل وصورت کے متعلق اطمینان ہوجائے۔ (ردالمحتار)

مسئلہ  ۲۸: جس عورت سے نکاح کرنا چاہتا ہے اس کی ایک لڑکی بھی ہے اور معلوم ہوا کہ یہ لڑکی بالکل اپنی ماں پر گئی ہے اس مقصد سے اس کی ماں سے نکاح کرنا ہے لڑکی کو دیکھنا جائز نہیں جب کہ یہ مشتہا ۃ و(ردالمختار)

مسئلہ  ۲۹:اجنبی عورت کی طرف نظر کرنے میں ضرورت کی ایک صورت یہ بھی ہے کہ عورت بیمار ہے اس کے علاج میں بعض اعضاء کی طرف نظر کرنے کی ضرورت پڑتی ہے بلکہ اس کے جسم کو چھونا پڑتا ہے۔ مثلاً نبض دیکھنے میں ہاتھ چھونا ہوتا ہے یا پیٹ میں ورم کا خیال ہو تو ٹٹول کر دیکھنا ہوتا ہے یا کسی جگہ پھوڑا ہو تو اسے دیکھنا ہوتا ہے بلکہ بعض مرتبہ ٹٹولنا بھی پڑتا ہے اس صورت میں موضع مرض کی طرف نظر کرنا یا اس ضرورت میں بقدر ضرورت اس جگہ کو چھونا جائز ہے یہ اس صورت میں ہے کوئی عورت علاج کرنے والی نہ ہو ورنہ چاہیے کہ عورت کو بھی علاج کرنا سکھایا جائے تاکہ ایسے موقع پر وہ کام کریں کہ ان کے دیکھنے وغیرہ میں اتنی خرابی نہیں جو مرد کے دیکھنے وغیرہ میں ہے۔ اکثر جگہ دائیاں ہوتی ہیں جو پیٹ کے ورم کو دیکھ سکتی ہیں جہاں دائیاں دستیاب ہوں مرد کو دیکھنے کی ضرورت باقی نہیں رہتی۔ علاج کی ضرورت سے نظر کرنے میں بھی یہ احتیاط ضروری ہے کہ صرف اتنا ہی حصہ بدن کھولا جائے جس کے دیکھنے کی ضرورت ہے باقی حصہ بدن کو اچھی طرح چھپا دیا جائے کہ اس پر نظر نہ پڑے۔ (ہدایہ وغیرہ)

مسئلہ  ۳۰:عمل دینے کی ضرورت ہو تو مرد مرد کے موضع ختنہ کی طرف نظر کرسکتا ہے یہ بھی بوجہ ضرورت جائز ہے اور ختنہ کرنے میں موقع ختنہ کی طرف نظر کرنا بلکہ اس کو چھونا بھی جائز ہے کہ یہ بھی بوجہ ضرورت ہے۔ (ہدایہ، عالمگیری)

مسئلہ  ۳۱:عورت کو فصد کرانے کی ضرورت ہے اور کوئی عورت ایسی نہیں ہے جو اچھی طرح فصد کھولے تو مرد سے فصدا کرانا جائز ہے۔ (عالمگیری)

مسئلہ  ۳۲:اجنبیہ عورت نے خوب موٹے کپڑے پہن رکھے ہیں کہ بدن کی رنگت وغیرہ نظر نہیں آتی تو اس صورت میں اس کی طرف نظر کرنا جائز ہے کہ یہاں عورت کو دیکھنا نہیں ہوا بلکہ کپڑوں کو دیکھنا ہوا یہ اس وقت ہے کہ اس کے کپڑے چست نہ ہوں اور اگر چست کپڑے پہنے ہوں کہ جسم کا نقشہ کھینچ جاتا ہو مثلاً چست پاجامہ ، میں پنڈلی اور ان کی پوری ہیت نظر آتی ہو تو اس صورت میں نظر کرنا ناجائز ہے، اس کی طرح بعض عورتین بھی بہت باریک کپڑے پہنتی ہیں مثلاً آب رواں یا جالی یا باریک ململ کا ڈوپٹہ جس سے سر کے بال یا بالوں کی سیاہی یا گردن یا کان نظر آتے ہیں اور بعض تنزیب یا باریک جالی کے کرتے پہنتی ہیں کہ پیٹ اور پیٹھ بالکل نظر آتی ہے اس حالت میں نظر کرنا حرام ہے اور ایسے موقع پر ان کو اس کے کپڑے پہننا بھی ناجائز ہے۔ (عالمگیری)

مسئلہ  ۳۳: خصی یعنی جس کے انثین نکال لیے گئے یا محجوب جس کا عضو تناسل کاٹ ل یا گیا جب ان کی عمر پندرہ سال کی ہو تو ان کے لیے بھی اجنبیہ کی طرف نظر کرنا جائز ہے یہی حکم زنخوں کا بھی ہے۔ 
مسئلہ  ۳۴: جس عضو کی طرف نظر کرنا جائز ہے اگر وہ بدن سے جدا ہوجائے تو اب بھی اس کی طرف نظر کرنا جائز ہی رہے گا مثل پیڑو کے بال کہ ان کو جدا کرنے کے بعد بھی دوسرا شخص نہیں دیکھ سکتا۔ عورت کے سر کے بال یا اس کے پاؤں یا کلائی کی ہڈی کہ اس کے مرنے کے بعد بھی اجنبی شخص نہیں دیکھ سکتا۔ (درمختار) اکثر دیکھا گیا ہے کہ غسل خانہ یا پاخانہ میں موئے زیر ناف مونڈ کر بعض لوگ چھوڑ دیتے ہیں ایسا کرنا درست نہیں بلکہ ان کو ایسی جگہ ڈال دیں کہ کسی کی نظر نہ پڑے یا زمین میں دفن کردیں ، عورتوں کو بھی لازم ہے کہ کنگھا کرنے میں یا سر دھونے میں جو بال نکلیں انہیں ایسی جگہ ڈال دیں کہ کسی اجنبی کی ان پر نظر نہ پڑے،

مسئلہ  ۳۵:عورت کو داڑھی یا مونچھ کے بال نکل آئیں تو ان کا نوچنا جائز بلکہ مستحب ہے کہ کہیں اس کے شوہر کو اس سے نفرت نہ پیدا ہو۔ ( ردالمحتار)

مسئلہ  ۳۶: اجنبیہ عورت کے ساتھ خلوت یعنی دونوں کا ایک مکان میں تنہا ہونا حرام ہے ہاں اگر وہ بالکل بوڑھی ہے کہ شہوت کے قابل نہ ہو تو خلوت ہوسکتی ہے۔ عورت کو طلاق بائن، دے دی تو اس کے ساتھ تنہا رہنا ناجائز ہے اور اگر دوسرا مکان نہ ہو تو دونوں کے مابین پردہ لگادیا جائے تاکہ دونوں اپنے اپنے حصے میں رہیں یہ اس وقت ہے کہ شوہر فاسق نہ ہو اور اگر فاسق ہو تو ضروری ہے کہ وہاں کوئی ایسی عورت بھی رہے جو شوہر کو عورت سے روکنے پر قادر ہو۔ (ردالمحتار، درمختار)

مسئلہ  ۳۷:محارم کے ساتھ خلوت جائز ہے ، یعنی دونوں ایک مکان میں تنہا ہوسکتے ہیں ۔ مگر رضاعی بہن اور ساس کے ساتھ تنہائی جائز نہیں جب کہ یہ جوان ہوں یہی حکم عورت کی جوان لڑکی کا ہے جو دوسرے شوہر سے ہے۔ (ردالمحتار،درمختار)

مکان میں جانے کے لیے اجازت لینا

اللہ عزوجل فرماتا ہے:

یٰٓاَیُّھَاالَّذِیْنَ اٰمَنُوْا لَاتَدْخُلُوْا بُیُوْتاً غَیْرَ بُیُوْتِکُمْ حَتّیٰ تَسْتَاْ نِسُوْاوَ تُسَلِّمُوْا عَلیٰ اَھْلِھَا ذٰلِکُمْ خَیْرٌ لَّکُمْ لَعَلَّکُمْ تَذَکَرَّوْنَ oفَاِنْ لَّمْ تَجِدُوْا فِیْھَآ اَحَداً فَلَا تَدْ خُلُوْھَا حَتّیٰ یُؤْذَنَ لَکُمْ وَاِنْ قِیْلَ لَکُمُ ارْجِعُوْا فَارْجِعُوْا فَارْجِعُوْا فَارْجِعُوْا ھُوَاَزْکیٰ لَکُمْ وَاللّٰہُ بِمَا تَعْمَلُوْنَ عَلِیْمٌ oلَیْسَ عَلَیْکُم جُنَاحٌ اَنْ تَدْخُلُوْا بُیُوْتاً غَیْرَ مَسْکُوْنَۃٍ فِیْھَا مَتَاعٌ لَّکُمْ وَاللّٰہُ یَعْلَمُ مَاتُبْدُوْنَ وَمَا تَکْتُمُوْنَo(پ ۱۸/ النور ۲۹۔ ۲۸۔ ۲۷)

اے ایمان والو اپنے گھروں کے سوا اور گھروں میں نہ جاؤ جب تک اجازت نہ لے لو اور ان کے ساکنوں پر سلام نہ کرلو ,یہ تمہارے لیے بہتر ہے کہ تم دھیان کرو پھر اگر ان میں کسی کو نہ پاؤ، جب بھی بے مالکوں کی اجازت کے ان میں نہ جاؤ، اور اگر تم سے کہا جائے واپس جاؤ تو واپس ہو، یہ تمہارے لیے بہت ستھرا ہے، اللہ تمہارے کاموں کو جانتا ہے، اس میں تم پر کچھ گناہ نہیں ، کہ ان گھروں میں جاؤ جو خاص کسی کی سکونت کے نہیں ، اور ان کے برتنے کا تمہیں اختیار ہے اور اللہ جانتا ہے جو تم ظاہر کرتے ہو اور جو تم چھپاتے ہو۔ (ترجمہ کنزالایمان)

یٰاَیُّھَاالَّذِیْنَ اٰمَنُوْ الِیَسْتَآذِنْکُمُ الَّذِیْنَ مَلَکَتْ اَیْمَانُکُمْ وَالَّذِیْنَ لَمْ یَبْلُغُواالْحُلُمَ مِنْکُمْ ثَلٰثَ مَرّٰتٍ مِنْ قَبلٍ صَلٰوۃِ الْفَرجْرِ وَحِیْنَ تَضَعُوْنَ ثِیَابَکُمْ مِّنَ الظَّھِیْرَۃِ وَمِنْ بَعْدِ صَلٰوۃِ الْعِشَآئِ ثَلٰثُ عَوْرٰتٍ لَّکُمْ لَیْسَ عَلَیْکُم ْ وَلَا عَلَیْھِمْ جُنَاحٌ بَعْدَ ھُنَّ طَوّٰفُوْنَ عَلَیْکُمْ بَعْضُکُمْ عَلیٰ بَعْضٍ کَذٰلِکَ یُبَیِّنُ اللہُ لَکُمُ الایٰٰتِ وَاللہُ عَلِیْمٌ حَکِیْمٌ o(پ ۱۸/ النور ۵۹۔ ۵۸)

ترجمہ:ْْ اے ایمان والو! چاہیے کہ تم سے اذن لیں تمہارے ہاتھ کے مال (غلام) اور جو تم میں ابھی جوانی کو نہ پہنچے تین وقت نماز صبح سے پہلے اور جب تم کپڑے اتار رکھتے ہو دوپہر کو اور نماز عشاء کے بعد یہ تین وقت تمہاری شرم کے ہیں ، ان تین کے علاوہ کچھ گناہ نہیں تم پر نہ ان پر آمدورفت رکھتے ہیں تمہارے یہاں ایک دوسرے کے پاس یونہی اللہ تمہارے لیے آیتیں بیان کرتا ہے اور اللہ علم و حکمت والا ہے اور جب تم میں لڑکے جوانی کو پہنچ جائیں تو وہ بھی اذن مانگیں جیسے ان کے اگلوں نے اذن مانگا ، اللہ یونہی تمہارے لیے آیتیں بیان کرتا ہے اور اللہ علم و حکمت والا ہے۔ (ترجمہ کنزالایمان)

حدیث ۱ :صحیح بخاری و مسلم میں ابوسعید رضی اللہ عنہ سے مروی ہے کہ ابو موسیٰ اشعری رحمہ اللہ علیہ ہمارے پاس آئے اور یہ کہا کہ حضرت عمر رضی اللہ عنہ نے مجھے بلایا تھا میں نے ان کے دروازہ پر جا کر تین بار سلام کیا جب جواب نہیں ملا تو واپس چلا آیا اب حضرت عمر رضی اللہ عنہ فرماتے ہیں کہ تم کیوں نہیں آئے میں نے کہا کہ میں آیا تھا اور دروازہ پر تین بار سلام کیا جب جواب نہیں ملا تو واپس آگیا اور رسول اللہ ﷺ نے مجھ سے فرمایا کہ جب کوئی شخص تین بار اجازت مانگے اور جواب نہ ملے تو واپس آجائے۔ حضرت عمر رضی اللہ عنہ یہ فرماتے ہیں کہ گواہ لاؤ کہ حضور ﷺ نے ایسا فرمایا ہے ابوسعید خدری رضی اللہ عنہ کہتے ہیں میں نے جا کر گواہی دی۔ 
 حدیث ۲:صحیح بخاری میں ابوہریرہ رضی اللہ عنہ سے مروی ہے کہتے ہیں کہ رسول اللہ ﷺ کے ساتھ مکان میں گیا حضور ﷺ کو پیالے میں دودھ ملااور فرمایا ابوہریرہ رضی اللہ عنہ اصحاب صفہ رضی اللہ عنہ کے پاس جاؤ انہیں بلالاؤ۔ (تاکہ ان کو دودھ دیا جائے) میں انہیں بلا لایا وہ آئے اور اجازت طلب کی حضور ﷺ نے اجازت دی تب وہ مکان کے اندر داخل ہوئے۔ 
حدیث ۳ :ابوداؤد رحمہ اللہ علیہ سے روایت کی کہ رسول اللہ ﷺ نے فرمایا جب کوئی شخص بلایا جائے اسی بلانے والے کے ساتھ ہی آئے تو یہی ( بلانا) اس کی اجازت ہے یعنی اس صورت میں اجازت حاصل کرنے کی ضرورت نہیں ہے اور ایک روایت میں ہے کہ آدمی بھیجنا ہی اجازت ہے یہ حکم اس وقت ہے کہ فوراً آئے اور قرآئن سے معلوم ہو کہ صاحبِ خانہ انتظار میں ہے مکان میں پردہ ہوچکا ہے تو اجازت لینے کی ضرورت نہیں اور اگر دیر میں آئے تو اجازت حاصل کرے جیسا کہ اصحاب صفحہ رضی اللہ عنہ نے کیا تھا۔ 
حدیث ۴: ترمذی و ابوداؤد رحمہما اللہ نے کلدہ بن حنبل رضی اللہ عنہ سے روایت کی کہتے ہیں کہ صفوان بن امیہ نے مجھے نبی کریم ﷺ کے پاس بھیجا تھا میں بغیر سلام کیے اور بغیر اجازت اندر چلا گیا۔ حضور ﷺ نے فرمایا باہر آجاؤ اور یہ کہو السلام علیکم ئَ اَدْخُل (کیا اندر آجاؤں )

حدیث ۵: امام مالک رحمہ اللہ علیہ نے عطا بن یسار رضی اللہ عنہ سے روایت کی کہتے ہیں کہ ایک شخص نے رسول اللہ ﷺ سے دریافت کیا کہ میں اپنی ماں کے پاس جاؤں تو اس سے بھی اجازت لوں ۔ حضور نے فرمایا ہاں انہوں نے کہا میں تو اس کے ساتھ اسی مکان میں رہتا ہوں ۔ حضور ﷺ نے فرمایا اجازت لے کر اس کے پاس جاؤ انہوں نے کہا میں اس کی خدمت کرتا ہوں یعنی بار بار آنا جانا ہوتا ہے۔ پھر اجازت کی کیا ضرورت ہے۔ رسول اللہ ﷺ نے فرمایا کہ اجازت لے کر جاؤ کیا تم یہ پسند کرتے ہو کہ اسے برہنہ دیکھو عرض کی نہیں ، فرمایا تو اجازت حاصل کرو۔ 
حدیث ۶ :بہقی رحمہ اللہ علیہ نے ْْشعب الایمانْْ میں جائز رضی اللہ عنہ سے روایت کی کہ نبی کریم ﷺ نے فرمایا کہ جو شخص اجازت طلب کرنے سے پہلے سلام نہ کرے اسے اجازت نہ دو۔ 
حدیث ۷ : ابوداؤد رحمہ اللہ علیہ نے عبداللہ بن بسر رضی اللہ عنہ سے روایت کی کہتے ہیں کہ نبی کریم ﷺ کسی کے دروازے پر تشریف لے جاتے تو دروازے کے سامنے نہیں کھڑے ہوتے تھے بلکہ داہنے یا بائیں ہٹ کر کھڑے ہوتے اور یہ فرماتے السلام علیکم اور اس کی وجہ یہ تھی کہ اس زمانہ میں دروازوں پر پردے نہیں ہوتے تھے۔ 
حدیث ۸: ترمذی رحمۃ اللہ علیہ نے ثوبان رضی اللہ عنہ سے روایت کی کہ رسول اللہ ﷺ نے فرمایا کہ کسی شخص کو حلال نہیں کہ دوسرے کے گھر میں بغیر اجازت حاصل کیے نظر کرے اور اگر نظر کرلی تو داخل ہی ہوگیا اور یہ نہ کرے کہ کسی قوم کی امانت کرے اور خاص اپنے لیے دعا کرے ان کے لیے نہ کرے او رایسا کیا تو ان سے خیانت کی۔ 
حدیث ۹: امام احمد نسائی رحمہما اللہ ابوہریرہ رضی اللہ عنہ سے روایت کی کہ رسول اللہ ﷺ نے فرمایا جو کسی کے گھر میں بغیر اجازت لیے جھانکے اور انہوں نے اس کی آنکھ پھوڑ دی تو نہ دیت ہے نہ قصاص۔ 
حدیث ۱۰ : ترمذی رحمۃ اللہ علیہ نے ابوذر رحمۃ اللہ علیہ سے روایت کی ہے کہ رسول اللہ ﷺ نے فرمایا کہ جس نے اجازت سے قبل پردہ ہٹا کر مکان کے اندر نظر کی اس نے ایسا کیا جو اس کے لیے حلال نہیں تھا اور اگر کسی نے اس کی آنکھ پھوڑ دی تو اس پر کچھ نہیں اور اگر کوئی شخص ایسے دروازے پر گیا جس پر پردہ نہیں اور اس کی نظر گھر والے کی عورت پر پڑ گئی۔ (یعنی بلا قصد) تو اس کی خطا گھر والوں کی ہے۔ (کہ انہوں نے دروازہ پر پردہ کیوں نہیں لٹکایا)

مسائل فقیہہ :

مسئلہ  ۱: جب کوئی شخص دوسرے کے مکان میں جائے تو پہلے آنے کی اجازت حاصل کرے پھر جب اندر آجائے تو پہلے سلام کرے اس کے بعد بات چیت شروع کرے اور اگر جس کے پاس گیا ہے وہ باہر ہے تو اجازت کی ضرورت نہیں سلام کرے اس کے بعد کلام شروع کرے۔ 
مسئلہ  ۲: کسی کے دروازے پر جا کر آواز دی اس نے کہا کون تو اس کے جواب میں یہ نہ کہےْْمیں ْ ْ جیسا کہ بہت لوگْْ میں کہہ کر جواب دیتے ہیں اور اس جواب کو حضور اقدس ﷺ نے ناپسند فرمایا ہے۔ بلکہ جواب میں اپنا نام ذکر کرے کیونکہ ْْ میں ْْ کا لفظ تو ہر شخص اپنے کو کہہ سکتا ہے جواب ہی کب ہوا۔ 
مسئلہ  ۳: اگر تم نے اجازت مانگی اور صاحبِ خانہ نے اجازت نہ دی تو اس سے ناراض نہ ہو، اپنے دل میں کدورت نہ لاؤ، خوشی خوشی وہاں سے واپس آؤ ہوسکتا ہے اس کو اس وقت تم سے ملنے کی فرصت نہ ہو ، کسی ضروری کام میں مشغول ہو۔ 
مسئلہ  ۴: اگر ایسے مکان میں جانا ہو کہ اس میں کوئی نہ ہو تو یہ کہو السلام علینا وعلیٰ عباد اللہ الصّٰلحِین فرشتے اس سلام کا جواب دیں گے۔ (ردالمحتار) یا اس طرح کہے۔ السلام علیک ایھاالنبی کیونکہ حضور اقدسﷺ کی روح مبارکہ مسلمانوں کے گھروں میں تشریف فرما ہے۔ 
مسئلہ  ۵:آنے والے نے سلام نہیں کیا اور بات چیت شروع کردی تو اسے اختیار ہے کہ اسکی بات کا جواب نہ دے کہ رسول اللہ ﷺ نے فرمایا کہ جس نے سلام سے قبل کلام کیا اس کی بات کا جواب دو۔ (ردالمحتار)

مسئلہ  ۶:آنے کے وقت بھی سلام کرے اور جاتے وقت بھی یہاں تک کہ دونوں کے درمیان میں اگر دیوار یا درخت حائل ہوجائے جب بھی سلام کرے۔ 
سلام کا بیان 

اللہ تعالیٰ فرماتا ہے:

 وَاِذَا حُیِّیْتُمْ بِتَحِیَّۃِ فَحَیُّوا بِاَاحْسَنَ مِنْھَااَورَدُّوْھَا اِنَّ اللّٰہَ کَانَ عَلیٰ کُلَّ شَی ئٍ حَسِیْباً (پ ۵ النساء ۸۶)

جب تمہیں کوئی کسی لفظ سے سلام کرے تو تم اس سے بہتر جواب میں کہو یا وہی کہہ دو بے شک اللہ ہر چیز پر حساب لینے والا ہے۔ (ترجمہ کنزالایمان)

فَاِذَا دَخَلْتُم بُیُوْتاً فَسَلِّمُوْا عَلیٰ اَنْفُسِکُمْ تَحِیَّۃً مِّنْ عَنْدِ اللّٰہِ مُبَرکَۃٍ طَیَّبۃً (پ ۱۸ النور ۶۱)

پھر جب کسی گھر میں جاؤ تو انہوں کو سلام کرو مدح وقت کی اچھی دعا اللہ کے پاس ہے مبارک پاکیزہ۔ (ترجمہ کنزالایمان)

حدیث ۱ : صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا کہ اللہ تعالی نے آدم علیہ السلام کو ان کی صورت پر پیدا فرمایا ان کا قد ساٹھ ہاتھ کا تھا جب پیدا کیا یہ فرمایا کہ ان فرشتوں کے پاس جاؤ اور سلام کرو اور سنو کہ وہ تمہیں کیا جواب دیتے ہیں جو کچھ تحیت کریں وہی تمہاری اور تمہاری زریت کی تحیت ہے۔ حضرت آدم علیہ السلام نے ان کے پاس جا کر السلام علیکم کہا انہوں نے جواب میں کہا السلام علیک ورحمۃ اللہ حضور ﷺ نے فرمایا کہ جواب میں ملائکہ نے زیادہ کہا حضور ﷺ نے فرمایا جو شخص جنت میں جائے گا وہ آدم علیہ السلام کی صورت پر ہوگا اور ساٹھ ہاتھ لمبا ہوگا۔ آدم علیہ السلام کے بعد لوگوں کی خلقت کم ہوتی گئی یہاں تک کہ اب بہت چھوٹے قد کا انسان ہوتا ہے۔ 
 حدیث ۲: صحیح بخاری و مسلم میں عبداللہ بن عمر رضی اللہ عنہ سے روایت ہے کہ ایک شخص نے رسول اللہ ﷺ سے دریافت کیا کہ اسلام کی کون سی چیز سب سے اچھی ہے۔ حضور ﷺ نے فرمایا کھانا کھلاؤ اور جس کو پہچانتے ہو اور نہیں پہچانتے سب کو سلام کرو۔ 
حدیث ۳ : نسائی نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا ایک مومن کے دوسرے مومن پر چھ حق ہیں ۔ (۱) جب وہ بیمار ہو تو عیادت کرے اور (۲) جب وہ مرجائے تو اس کے جنازے میں حاضر ہو اور (۳) جب وہ بلائے تو اجابت کرے، یعنی حاضر ہو اور (۴) اس سے ملے تو سلام کرے اور (۵) چھینکے تو جواب دے اور (۶) حاضر و غائب اس کی خیر خواہی کرے۔ 
حدیث ۴: ترمذی و دارمی رحمہما اللہ نے حضرت علی رضی اللہ عنہ سے روایت کی کہ رسول اللہ ﷺ نے فرمایا مسلم کے مسلم پر چھ حقوق ہیں ۔ (۱) معروف کے ساتھ جب اس سے ملے تو سلام کرے او ر(۲) جب وہ بلائے اجابت کرے اور (۳) جب چھینکے یہ جواب دے اور (۴) جب بیمار ہو عیادت کرے اور (۵) جب وہ مرجائے اس کے جنازے کے ساتھ جائے(۶) جو وہ چیز اپنے لیے پسند کرے اس کے لیے بھی پسند کرے۔ 
حدیث ۵: صحیح مسلم میں ابوہریرہ رضی اللہ عنہ سے روایت ہے کہ رسول اللہ ﷺ نے فرمایا کہ جنت میں تم نہیں جاؤ گے جب تک ایمان نہ لاؤ اور تم مومن نہیں ہوگے جب تک آپس میں محبت نہ کرو۔ کیا تمہیں ایسی چیز نہ بتاؤں کہ جب تم اسے کرو تو آپس میں محبت کرنے لگو گے اور وہ یہ ہے کہ آپس میں سلام کو پھیلاؤ۔ 
حدیث ۶ : امام احمد و ترمذی و ابوداؤد رحہہم اللہ ابو امامہ رضی اللہ عنہ روایت کرتے ہیں کہ رسول اللہ ﷺ نے فرمایا جو شخص پہلے سلام کرے وہ رحمتِ الہی کا زیادہ مستحق ہے۔ 
حدیث ۷ : بہیقی رحمۃ اللہ علیہ نے شعیب الایمان میں عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا جو شخص پہلے سلام کرتا ہے وہ تکبر سے بری ہے۔ 
حدیث ۸: ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ نبی کریم ﷺ نے فرمایا جب کوئی شخص اپنے بھائی سے ملے تو اسے سلام کرے پھر ان دونوں کے درمیان درخت یا دیوار یا پتھر حائل ہوجائے اور پھر ملاقات ہو تو پھر سلام کرے۔ 
حدیث ۹: ترمذی نے انس رضی اللہ عنہ سے روایت کی کہ رسول اللہ ﷺ نے فرمایا بیٹے جب گھر والوں کے پاس جاؤ تو انہیں سلام کرو تم پر تمہارے گھر والوں پر اس کی برکت ہوگی۔ 
حدیث ۱۰ : ترمذی رحمۃ اللہ علیہ نے جابر رضی اللہ عنہ سے روایت کی کہ رسول اللہ ﷺ نے فرمایا کہ سلام بات چیت کرنے سے پہلے ہے۔ 
 حدیث ۱۱ : ترمذی رحمۃ اللہ علیہ نے جابر رضی اللہ عنہ سے روایت کی کہ رسول اللہ ﷺ نے فرمایا سلام کو کلام سے پہلے ہونا چاہیے اور کسی کو کھانا کے لیے نہ بلالے جب تک وہ سلام نہ کرلے۔ 
 حدیث ۱۲: ابن النجار رحمۃ اللہ علیہ حضرت عمر رضی اللہ عنہ سے روایت کی کہ رسول اللہ ﷺ نے فرمایا سوال سے پہلے سلام ہے جو شخص سلام سے پہلے سوال کرے اسے جواب نہ دو۔ 
حدیث ۱۳ : ترمذی ابوداؤد رحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا کہ جب کسی مجلس تک کوئی پہنچے تو سلام کرے پھر اگر وہاں بیٹھنا ہوتو بیٹھ جائے پھر جب وہاں سے اٹھے سلام کرے کیونکہ پہلی مرتبہ کا سلام پچھلی مرتبہ کے سلام سے زیادہ بہتر نہیں ہے، یعنی جیسے سنت وہ ہے یہ بھی سنت ہے۔ 
حدیث ۱۴:امام مالک و بہیقی رحمہما اللہ نے ْْشعیب الایمانْْ میں طفیل بن ابی کعب سے روایت کی کہ یہ صبح کو ابن عمر رضی اللہ عنہ کے پاس جاتے تو وہ ان کو اپنے ساتھ بازار لے جاتے وہ گھٹیا چیزوں کے بیچنے والے اور کسی بیچنے والے اور مسکین یا کسی کے سامنے سے گزرتے تو سب کو سلام کرتے طفیل رضی اللہ عنہ کہتے ہیں کہ ایک دن میں عبداللہ بن عمر رضی اللہ عنہ کے پاس آیا انہوں نے بازار چلنے کو کہا میں نے کہا آپ بازار جا کر کیا کریں گے نہ تو آپ وہاں کھڑے ہوتے ہیں نہ سودے کے متعلق کچھ دریافت کرتے ہیں نہ کسی چیز کا نرخ چکاتے ہیں اور نہ بازار کی مجلسوں میں بیٹھتے ہیں یہیں بیٹھے باتیں کیجئے یعنی حدیثیں سنائیے انہوں نے فرمایا ہم سلام کرنے کے لیے بازار جاتے ہیں کہ جو ملے گا اسے سلام کریں گے۔ 
حدیث ۱۵: امام ا حمد و بہیقی رحمہما اللہ نے ْْ شعیب الایمانْْ میں جابررضی اللہ عنہ سے روایت کی کہ ایک دن نبی کریم ﷺ کی خدمت میں ایک شخص حاضر ہوا اور یہ عرض کی کہ فلاں شخص کے میرے باغ میں کچھ پھل ہیں ان سے مجھے تکلیف ہے۔ حضور ﷺ نے فرمایا اس کو جنت کے پھل کے عوض بیچ دو۔ اس نے کہا نہیں فرمایا تجھ سے بڑھ کر بخیل میں نے دیکھا مگر وہ شخص جو سلام کرنے میں بخل کرتا ہے۔ 
حدیث ۱۶ : بہیقی رحمۃ اللہ علیہ نے حضرت علی رضی اللہ عنہ سے روایت کی کہ فرمایا جماعت کہیں سے گزری اور اس میں سے ایک نے سلام کرلیا یہ کافی ہے اور جو لوگ بیٹھے ہیں ان میں سے ایک نے جواب دے دیا یہ کافی ہے یعنی سب پر جواب دینا ضروری نہیں ۔ 
حدیث ۱۷ : صحیح بخاری  و مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا کہ سوار پیدل کو سلام کرے اور چلنے والا بیٹھے ہوئے کو سلام کرے اور تھوڑے آدمی زیادہ آدمیوں کو سلام کریں یعنی ایک طر ف زیادہ ہوں اور دوسری طرف کم تو سلام وہ لوگ کریں جو کم ہیں بخاری رحمۃ اللہ علیہ کی دوسری روایت انہی سے یہ ہے کہ چھوٹا بڑے کو سلام کرے اور گزرنے والا بیٹھے ہوئے کو اور تھوڑے زیادہ کو۔ 
حدیث ۱۸: صحیح بخاری و مسلم میں انس رضی اللہ عنہ سے مروی ہے کہ رسول اللہ ﷺ بچوں کے سامنے سے گزرے اور بچوں کو سلام کیا۔ ،

حدیث ۱۹: صحیح بخاری و مسلم میں ابوہرہرہ رضی اللہ عنہ سے مروی ہے کہ رسول اللہ ﷺ  نے فرمایا کہ  یہود و نصاریٰ کو سلام نہ کرو اور جب تم ان سے راستہ میں ملو تو ان کو تنگ راستہ کی طرف مضطر کرو۔ 
حدیث ۲۰ : صحیح بخاری و مسلم میں اسامہ بن زید رضی اللہ عنہ سے مروی ہے کہ رسول اللہ ﷺ ایک مجلس پر گزرے جس میں مسلمان اور مشرکین بت پرست اور یہود سب ہی تھے حضور ﷺ نے سلام کیا یعنی مسلمانوں کی نیت سے۔ 
 حدیث ۲۱ : صحیح بخاری و مسلم میں ابن عمر رضی اللہ عنہ سے روایت ہے کہ رسول اللہ ﷺ نے فرمایا جب یہودیوں تم کو سلام کرتے ہیں تو یہ کہتے ہیں السام علیک تو تم اس کے جواب میں وعلیک السلام نہ کہو۔ سام کے معنی موت کے ہیں اور وہ لوگ حقیقتاً سلام نہیں کرتے بلکہ مسلم کے جلد مر جانے کی دعا کرتے ہیں اس کی مثل انس رضی اللہ عنہ سے مروی ہے کہ اہلِ کتاب السام کہیں تو جواب میں وعلیکم کہہ دو۔ 
 حدیث ۲۲: صحیح بخاری و مسلم میں ابوسعید خدری رضی اللہ عنہ سے مروی ہے کہ رسول اللہ ﷺ نے فرمایا کہ راستوں میں بیٹھنے سے بچو لوگوں نے عرض کی یا رسول اللہ ﷺ  ہمیں راستہ میں بیٹھنے سے چارہ نہیں ہم وہاں آپس میں بات چیت کرتے ہیں ، فرمایا جب تم نہیں مانتے اور بیٹھنا ہی چاہتے ہو تو راستہ کا حق ادا کرو، لوگوں نے عرض کی راستہ کا حق کیا ہے؟ فرمایا نظر نیچی رکھنا اور اذیت کو دور کرنا اور سلام کا جواب دینا اور اچھی بات کا حکم کرنا اور بری باتوں سے منع کرنا، دوسری روایت میں ہے اور راستہ بتانا ایک اور روایت میں سے فریاد کرنے والے کی فریاد سننا اور بھولے ہوئے کی ہدایت کرنا ہے۔ 
حدیث ۲۳ : شرح سنہ میں ابوہریرہ رضی اللہ عنہ سے روایت کی کہ رسول اللہ ﷺ نے فرمایا کہ راستوں کے بیٹھنے میں بھلائی نہیں ہے مگر اس کے لیے جو راستہ بتائے اور سلام کا جواب دے اور نظر نیچی رکھے اور بوجھ لادنے میں مدد دے۔ 
حدیث ۲۴:ترمذی ابوداؤد ورحمہما اللہ نے عمران بن حصین رضی اللہ عنہ سے روایت کی کی ایک شخص نبی کریم ﷺ کی خدمت میں آیا اور السلام علیکم کہا حضور ﷺ نے جواب دیا اور وہ بیٹھ گیا ارشاد فرمایا اس کے لیے دس نیکیاں ہیں پھر دوسرے آدمی نے السلام علیکم ورحمۃ اللہ کہا اس کو جواب دیا اور وہ بیٹھ گیا فرمایا اس کے لیے بیس نیکیاں ہیں پھر تیسرا شخص آیا اور السلام علیکم ورحمۃ اللہ علیہ کہا اس کو جواب دیا اور یہ بھی بیٹھ گیا حضور ﷺ نے فرمایا اس کے لیے تیس اور معاذ بن انس رضی اللہ عنہ کی روایت میں ہے پھر ایک شخص آیا اس نے کہا السلام علیکم ور حمۃ اللہ وبرکاتہ و مغفرتہ حضور ﷺ نے فرمایا اس کیے لیے  چالیس نیکیاں اور فضائل اسی طرح ہوتے ہیں یعنی جتنا کام زیادہ ہوگا ثواب بھی بڑھتا جائے گا۔ 
حدیث ۲۵: ترمذی میں روایت عمرو بن شعیب عن ابیہ عن جدہ ہے کہ رسول اللہ ﷺ نے فرمایا جو شخص ہمارے غیر کے ساتھ تشبہ کرے وہ ہم میں سے نہیں یہودو نصاریٰ کے ساتھ تشبہہ نہ کرو یہودیوں کا سلام انگلیوں کے اشارے سے ہے اور نصاریٰ کا سلام ہتھیلیوں کے اشارے سے ہے۔ 
حدیث ۲۶ : ابوداؤد ترمذی رحمہما اللہ نے ابوجری رضی اللہ عنہ سے روایت کی کہتے ہیں میں نے حضور ﷺ کی خدمت میں حاضر ہو کر یہ کہا علیک السلام یارسول اللہ میں نے دو مرتبہ کہا حضور ﷺ نے فرمایا علیک السلام نہ کہو علیک السلام مردہ کی تحیت ہے السلام کہا کرو۔ 
مسائل فقہیہ :

مسئلہ  ۱: صرف اسی کو سلام نہ کرے جس کو پہچانتا ہو، بلکہ ہر مسلمان کو سلام کرے چاہے پہچانتا ہو یا نہ پہچانتا ہو۔ بلکہ بعض صحابہ کرام رضی اللہ عنہم اسی ارادہ سے بازار جاتے تھے کہ کثرت سے لوگ ملیں گے اور زیادہ سلام کرنے کا موقع ملے گا۔ 
مسئلہ  ۲: اس میں اختلاف ہے کہ افضل کیا ہے سلام کرنا یا جواب دینا کسی نے کہا جواب دینا افضل ہے کیونکہ سلام کرنا سنت ہے اور جواب دینا واجب۔ بعض نے کہا کہ سلام کرنا افضل ہے کہ اس میں تواضع ہے جواب تو سبھی دے دیتے ہیں مگر سلام کرنے میں بعض مرتبہ لوگ کسر شان سمجھتے ہیں ۔ (عالمگیری)

مسئلہ  ۳: ایک شخص کو سلام کرے تو اس کے لیے بھی لفظ جمع ہونا چاہیے یعنی السلام علیکم کہے اور جواب دینے والا وعلیکم السلام کہے بجائے علیکم یا علیک نہ کہے اور دو یا دو سے زیادہ کو سلام کرے جب بھی علیکم کہے اور بہتر یہ ہے کہ سلام میں رحمت و برکت کا بھی ذکر کرے یعنی السلام علیکم ور حمۃ اللہ علیہ کہے اور جواب دینے والا بھی وہی کہے برکاتہ پر سلام کا خاتمہ ہوتا ہے اس کے بعد اور الفاظ زیادہ کرنے کی ضرورت نہیں ۔ (عالمگیری)

مسئلہ   ۴:  جواب میں واؤ ہونا یعنی وعلیکم السلام کہنا بہتر ہے اور اگر صرف علیکم السلام بغیر واؤ کے کہا یہ بھی ہوسکتا ہے اگر جواب میں اس نے بھی وہی السلام علیکم کہہ دیا تو اس سے بھی جواب ہوجائے گا،(عالمگیری)

مسئلہ  ۵: اگرچہ سلام علیکم بھی سلام ہے مگر یہ لفظ شیعوں میں اس طرح جاری ہے کہ اس کے کہنے سے سننے والے کا ذہن فوراً اس کی طرف منتقل ہوتا ہے، کہ یہ شخص شیعی ہے لہذا اس سے بچنا ضروری ہے۔ 
مسئلہ  ۶: سلام کا جواب فوراً دینا واجب ہے اور بلاعذر تاخیر کی تو گنہگار ہو اور یہ گناہ جواب دینے سے دفع نہ ہوگا بلکہ توبہ کرنی ہوگی۔ (درمختار ، ردالمختار)

مسئلہ  ۷:جن لوگوں کو اس نے سلام کیا ان میں سے کسی نے جواب نہ دیا بلکہ کسی اور نے جو اس مجلس سے خارج تھا جواب دیا تو یہ جواب اہلِ مجلس کی طرف سے نہیں ہوا یعنی وہ لوگ بری الذمہ نہ ہوئے۔ (ردالمختار)

مسئلہ  ۸: ایک جماعت دوسری جماعت کے پاس آئی اور کسی نے سلام نہ کیا تو سب نے سنت کو ترک کیا سب پر الزام ہے اور اگر ان میں سے ایک نے سلام کیا تو سب بری ہوگئے اور افضل یہ ہے کہ سب ہی سلام کریں ۔ یونہی اگر ان میں سے کسی نے جواب نہ دیا تو سب گنہگار ہوئے اور اگر ایک نے جواب دے دیا تو سب بری ہوگئے اور افضل یہ ہے کہ سب جواب دیں ۔ (عالمگیری)

مسئلہ  ۹: ایک شخص مجلس میں آیا اور اس نے سلام کیا اہلِ مجلس پر جواب دینا واجب ہے اور دوبارہ پھر سلام کیا تو جواب دینا واجب نہیں ۔ مجلس میں آکر کسی نے السلام علیک کہا۔ یعنی صیگہ واحد بولا اور کسی ایک نے جواب دے دیا تو جواب ہوگیا خاص اس کو جواب دینا واجب نہیں جس کی طرف سے اشارہ کیا ہے وہاں اگر اس نے کسی شخص کا نام لے کر سلام کیا کہ فلاں صاحب السلام علیک تو خاص اس شخص کو جواب دینا ہوگا دوسرے کا جواب اس کے جواب کے قائم مقام نہیں ہوگا۔ (خانیہ، عالمگیری)

مسئلہ  ۱۰: اہلِ مجلس پر سلام کیا اور ان میں سے کسی نابالغ عاقل نے جواب دے دیا تو یہ جواب کافی ہے اوربڑھیا نے جواب دیا یہ جوان کا بھی ہوگیا جوان عورت یا مجنون یا ناسمجھ بچہ نے جواب دیا یہ ناکافی ہے۔ (درمختار)

مسئلہ  ۱۱:سائل نے دروازہ پر آکر سلام کیا اس کا جواب دینا واجب نہیں ، کچہری میں جب قاضی اجلاس کررہا ہو اس کو سلام کیا گیا قاضی پر جواب دینا واجب نہیں لوگ کھانا کھارہے ہوں اس وقت کوئی آیا تو سلام نہ کرے ہاں اگر یہ بھوکا ہے اور جانتا ہے کہ اسے وہ لوگ کھانے میں شریک کرلیں گے تو سلام کرلے۔ (خانیہ، بزازیہ) یہ اس وقت ہے کہ کھانے والے کے منہ میں لقمہ ہے اور وہ چبا رہا ہے کہ اس وقت وہ جواب دینے سے عاجز ہے اور ابھی کھانے کے لیے بیٹھا ہی ہے یا کھا چکا ہے تو سلام کرسکتا ہے کہ اب وہ عاجز نہیں ۔ (ردالمحتار)

مسئلہ  ۱۲:ایک شخص شہر سے آرہا ہے دوسرا دیہات سے دونوں میں سے کون سلام کرے، بعض نے کہا شہری دیہاتی کو سلام کرے اور بعض علماء فرماتے ہیں کہ دیہاتی شہری کو سلام کرے، ایک شخص بیٹھا ہوا ہے دوسرا یہاں سے گزرا تو یہ گزرنے والا بیٹھے ہوئے کو سلام کرے اور چھوٹا بڑے کو سلام کرے اور سوار پیدل کو سلام کرے اور تھوڑے زیادہ کو سلام کریں ۔ ایک شخص پیچھے سے آیا یہ آگے والے کو سلام کرے۔ (بزازیہ عالمگیری)

مسئلہ  ۱۳: مرد اور عورت کی ملاقات ہو تو مرد عورت کو سلام کرے اور اگر عورت اجنبیہ نے مرد کو سلام کیا اور وہ بوڑھی ہو تو اس طرح جواب دے کہ وہ بھی سنے اور جوان ہو تو اس طرح جواب دے کہ وہ نہ سنے۔ (خانیہ)

مسئلہ  ۱۴: جب اپنے گھر میں جائے تو گھر و الوں کو سلام کرے بچوں کے سامنے گزرے تو ان بچوں کو سلام کرے (عالمگیری)

مسئلہ  ۱۵: کفار کو سلام نہ کرے اور وہ سلام کریں تو جواب نہ دے سکتا ہے مگر جواب میں صرف علیکم کہے اگر ایسی جگہ گزرتا ہو جہاں مسلم و کافر دوونوں ہوں تو السلام علیکم کہے اور مسلمانوں پر سلام کا ارادہ کرے اور یہ بھی ہوسکتا ہے۔ السلام علی من اتبع الھدیٰ کہے۔ (عالمگیری)

مسئلہ  ۱۶: کافر کو اگر حاجت کی وجہ سے سلام کیا مثلاً  سلام نہ کرنے میں اس سے اندیشہ ہے تو حرج نہیں اور بقصد تعظیم کافر کو ہرگز ہرگز نہ سلام کرے کہ کافر کی تعظیم کفر ہے۔ (درمختار)

مسئلہ  ۱۷: سلام اس لیے ہے کہ ملاقات کرنے کو جو شخص آئے وہ سلام کرے کہ زائر اور ملاقات کرنے والے کی یہ تحیت ہے لہذا جو شخص مسجد میں آیا اور حاضرین مسجد تلاوت قرآن و تسبیح ودردود میں مشغول ہیں یا انتظارِ نماز میں بیٹھے ہیں تو سلام نہ کرے کہ یہ سلام کا وقت نہیں اسی واسطے فقہاء یہ فرماتے ہیں کہ ان کو اختیار ہے کہ جواب دیں یا نہ دیں ہاں اگر کوئی شخص مسجد میں اس لیے بیٹھا ہے کہ لوگ اس کے پاس ملاقات کو آئیں تو آنے والے سلام کریں ،

مسئلہ  ۱۸:کوئی شخص تلاوت میں مشغول ہے یا درس و تدریس یا علمی گفتگو یا سبق کی تکرار میں ہے تو اس کو سلام نہ کرے اسی طرح اذان و اقامت و خطبہ جمعہ و عیدین کے وقت سلام نہ کریٖ سب لوگ علمی گفتگو کررہے ہوں یا ایک شخص بول رہا ہے باقی سن رہے ہوں ،دونوں صورتوں میں سلام نہ کرے مثلاً عالم وعظ کہہ رہا ہے یا دینی مسئلہ پر تقریر کررہا ہے اور حاضرین سن رہے ہیں آنے والا شخص چپکے سے آکر بیٹھ جائے سلام نہ کرے،(عالمگیری)

مسئلہ  ۱۹:عالم دین تعلیم علم دین میں مشغول ہے طالب علم آیا تو سلام نہ کرے اور سلام کیا تو اس پر جواب دینا واجب نہیں (عالمگیری) اور یہ بھی ہوسکتا ہے کہ اگرچہ وہ پڑھا نہ رہا ہو سلام کا جواب دینا، واجب نہیں کیونکہ یہ اس کی ملاقات کو نہیں آیا ہے کہ اس کے لیے سلام کرنا مسنون ہو بلکہ پڑھنے کے لیے آیا ہے جس طرح قاضی کے پاس جو لوگ اجلاس میں جاتے ہیں وہ ملنے کو نہیں جاتے بلکہ اپنے مقصد کے لیے جاتے ہیں ۔ 
مسئلہ  ۲۰:جو شخص ذکر میں مشغول ہو اس کے پاس کوئی شخص آیا تو سلام نہ کرے اور کیا تو ذاکر پر جواب واجب نہیں (عالمگیری)

مسئلہ  ۲۱: جو شخص پیشاب پاخانہ کررہا ہے یا کبوتر اڑا رہا ہے یا گارہا ہے یا حمام یا غسل خانہ میں ننگانہارہا ہے اس کو سلام نہ کیا جائے اور اس پر جواب دینا واجب نہیں ۔ (عالمگیری) پیشاب کے بعد ڈھیلا لے کر استنجا سکھانے کے لیے ٹہلتے ہیں یہ بھی اسی حکم میں ہے کہ پیشاب کررہا ہے۔ 
مسئلہ  ۲۲:جو شخص علانیہ فسق کرتا ہوا اسے سلام نہ کرے کسی کے پڑوس میں فساق رہتے ہیں مگر ان سے یہ اگر سختی برتتا ہے تو وہ اس کو زیادہ پریشان کریں گے اور نرمی کرتا ہے ان سے سلام کلام جاری رکھتا ہے تو ایذا پہچانے سے باز رہتے ہیں تو ان کے ساتھ ظاہری طور پر میل جول رکھنے میں یہ معذور ہے۔ (عالمگیری)

مسئلہ  ۲۳:جو لوگ شطرنج کھیل رہے ہوں ان کو سلام کیا جائے یا نہ کیا جائے جو علماء سلام کرنے کو جائز فرماتے ہیں وہ یہ کہتے ہیں کہ سلام اس مقصد سے کرے کہ جتنی دیر تک وہ جواب دیں گے کھیل سے باز رہیں گے۔ یہ سلام ان کو معصیت سے بچانے کے لیے ہے اگرچہ اتنی ہی دیر تک سہی جو فرماتے ہیں کہ سلام کرنا ناجائز ہے ان کا مقصد زجرو توبیخ ہے کہ اس میں ان کی تذلیل ہے۔ (عالمگیری)

مسئلہ  ۲۴:کسی نے کہہ دیا کہ فلاں کو میرا سلام کہہ دینا اس پر سلام پہنچانا واجب ہے اور جب اس نے سلام پہنچایا تو جواب یوں دے کہ پہلے اس پہچانے والے کو اس کے بعد اس کو جس نے سلام بھیجا ہے یعنی یہ کہے وعلیک وعلیہ السلام (عالمگیری)

مسئلہ  ۲۵: خط میں سلام لکھا ہوتا ہے اس کا بھی جواب دینا واجب ہے اور یہاں جواب دو طرح ہوتا ہے کہ ایک یہ کہ زبان سے جواب دے دوسری صورت میں ہے کہ سلام کا جواب لکھ کر بھیجے۔ (درمختار، ردالمحتار) مگر چونکہ جواب سلام فوراً دینا واجب ہے جیسا کہ اوپر مذکور ہوا تو اگر فوراً تحریری جواب نہ ہو جیسا کہ عموما ً یہی ہوتا ہے کہ خط کا جواب فوراً ہی لکھا جاتا خواہ مخواہ کچھ دیر ہوتی ہے تو زبان سے جواب فوراً دے دو تاکہ تاخیر سے گناہ نہ ہو اسی وجہ سے علامہ سید احمد طحطاوی رحمۃعلیہ نے اس جگہ فرمایا وَالنَّاس عَنْہ غَافِلُونَ یعنی لوگ اس سے غافل ہیں ، اعلیٰ حضرت قبلہ قدس سرہ جب خط پڑھا کرتے تو خط میں جو السلام علیکم لکھا ہوتا ہے اس کا جواب زبان سے دے کر بعد کا مضمون پڑھتے۔ 
مسئلہ  ۲۶:سلام کی میم کو ساکن کہا سلام علیکم جیسا کہ اکثر جاہل اسی طرح کہتے ہیں کہ یا سلام علیکم میم کے پیش کے ساتھ کہا ان دونوں صورتوں میں جواب واجب نہیں کہ یہ مسنون سلام نہیں ۔ (درمختار، ردالمختار)

مسئلہ  ۲۷:ابتداً کسی نے یہ کہا علیک السلام یا علیکم السلام تو اس کا جواب نہیں حدیث میں فرمایا کہ یہ مردوں کی تحیت ہے۔ 
مسئلہ  ۲۸: سلام اتنی آواز سے کہے کہ جس کو سلام کیا ہے وہ سن لے اور اگر اتنی آواز نہ ہو تو جواب دینا واجب نہیں ، جواب سلام بھی اتنی آواز ہو کہ سلام کرنے والا سن لے اور اتنا آہستہ کہا کہ وہ سن نہ سکا تو واجب ساقط نہ ہوا۔ اور اگر وہ بہرا ہے تو اس کے سامنے ہونٹ کو جنبش دے کہ اس کی سمجھ میں آجائے کہ جواب دے دیا۔ چھینک کے جواب کا بھی یہی حکم ہے۔ (بزازیہ)

مسئلہ  ۲۹:انگلی یا ہتھیلی سے سلام کرنا ممنوع ہے حدیث میں فرمایا کہ انگلیوں سے سلام کرنا یہودیوں کا طریقہ ہے اور ہتھیلی سے اشارہ کرنا نصاریٰ کا۔ 
مسئلہ  ۳۰: بعض لو گ سلام کے جواب میں ہاتھ یا سر سے اشارہ کردیتے ہیں بلکہ بعض صرف آنکھوں کے اشارے سے جواب دیتے ہیں جواب نہیں ہوا کہ ان کو منہ سے جواب دینا واجب ہے۔ 
مسئلہ  ۳۱: بعض لوگ سلام کرتے وقت جھک بھی جاتے ہیں یہ جھکنا اگر حدرکوع تک ہو تو حرام ہے اور اس سے کم ہو تو مکروہ ہے۔ 
مسئلہ  ۳۲: اس زمانہ میں کئی طرح کے سلام لوگوں نے ایجاد کرلیے ہیں ان میں سب سے بر ا یہ ہے کہ جو بعض لوگ کہتے ہیں ْْبندگی عرضْْ یہ لفظ ہر گز نہ کہا جائے بعض لوگ ْْ آداب عرضْْ کہتے ہیں اگرچہ اس میں اتنی برائی نہیں مگر سنت کے خلاف ہے بعض لوگ ْْتسلیم یا تسلیماتْْ عرض کہتے ہیں کہ ْْ اس کو سلامْْ کہا جاتا ہے کہ یہ سلام ہی کے معنی ہیں ۔ بعض کہتے ہیں یا سلام۔ اس کو بھی سلام کہاسکتا ہے۔ ، قرآن مجید میں ہے کہ ملائکہ جب ابراہیم علیہ السلام کی خدمت میں حاضر ہوئے۔ قَالْوا سَلٰماً (پ ۱۲ ھود۶۹) انہوں نے آکر سلام کہا اس کے جواب میں حضرت ابراہیم علیہ السلام نے بھی سلام کہا۔ یعنیا گر کسی نے کہا سلام کہہ دینے سے جواب ہوجائے گا۔ بعض لوگ اس قسم کے ہیں کہ وہ خود تو کیا سلام کریں گے اگر ان کو سلام کیا جاتا ہے تو بگڑتے ہیں ، کہتے ہیں کہ کیا ہمیں بر ابر کا سمجھ لیا ہے، یعنی غریب آدمی سلام مسنون کرے تو وہ اپنی کسر شان سمجھتے ہیں اور بعض یہ چاہتے ہیں کہ انہیں آداب عرض کہا جائے یا جھک کر ہاتھ سے اشارہ کیا جائے اور بعض یہاں تک بے باک ہیں کہ کیا ہمیں دھنا جولاہا مقرر کررکھا ہے اللہ عزوجل کو ہدایت دے اور ان کی آنکھیں کھولے۔ 
مسئلہ  ۳۳:کسی کے نام کے ساتھ السلام علیکم کہنا یہ انبیاء و ملائکہ علیہم السلام کے ساتھ خاص ہے۔ مثلاً موسیٰ علیہ السلام عیسی علیہ السلام جبرئیل علیہ السلام نبی اور فرشتے کے سوا کسی دوسرے کے نام کے ساتھ یوں نہ کہا جائے۔ 
مسئلہ  ۳۴: اکثر جگہ یہ طریقہ ہے کہ چھوٹا جب بڑے کو سلام کرتا ہے تو بڑا جواب میں کہتا ہے کہ جیتے رہو یہ سلام کا جواب نہیں ہے بلکہ یہ جواب جاہلیت مین کفار دیا کرتے تھے وہ کہتے تھے حیاک اللہ۔ اسلام نے یہ بتایا کہ جواب میں وعلیکم السلام کہا جائے۔ 
مصافحہ و معانقہ وبوسہ و قیام

حدیث ۱ :امام احمد و ترمذی و ابن ماجہ رحہم اللہ نے براء بن عازب رضی اللہ عنہ سے روایت کی کہ نبی کریم ﷺنے فرمایا جب دو مسلمان مل کر مصافحہ کرتے ہیں تو جدا ہونے سے پہلیے آں خے ٔغفرت ہوجاتی ہے۔ اور ابوداؤد رحمۃ اللہ علیہ کی روایت میں ہے جب دو مسلمان ملیں اور مصافحہ کریں اور اللہ عزوجل کی حمد کریں اور استغار کریں تو دنوں کی مغفرت ہوجائے گی۔ 
 حدیث ۲: بہیقی رحمۃ اللہ علیہ نے شعب الایمان میں براء بن عازب رضی اللہ عنہ سے روایت کی ہے کہ رسول اللہ ﷺ نے فرمایا جو شخص دوپہر سے پہلے چار رکعتیں (نماز چاشت) پڑھے تو گویا اس نے شبِ قدر میں پڑھیں اور دو مسلمان مصافحہ کریں تو کوئی گناہ باقی نہ رہے گا مگر جھڑ جائے گا۔ 
حدیث ۳ :صحیح بخاری میں قتادہ سے روایت ہے کہ کہتے ہیں میں نے انس رضی اللہ عنہ سے دریافت کیا کہ اصحابہ صحابہ رضی اللہ عنہ میں مصافحہ کا دوسر تھا۔ 
حدیث ۴ :امام مالک رحمۃ اللہ علیہ نے عطاء خراسانی رحمۃ اللہ علیہ سے روایت کی کہ رسول اللہ ﷺ نے فرمایا آپس میں مصافحہ کرو دل کی کپٹ جاتی رہے گی اور باہم ہدیہ کرو محبت پیدا ہوگی اور عداوت نکل جائے گی۔ 
حدیث ۵:امام مالک رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جب دو مسلمانوں نے ملاقات کی اور ایک نے دوسرے کا ہاتھ پکڑ لیا(مصافحہ) کیا تو اللہ عزوجل کے ذمہ میں یہ حق ہے کہ ان کی دعا کو حاضر کردے اور جدا نہ ہونے پائیں گے کہ ان کی مغفرت ہوجائے گی اور جو لوگ جمع ہو کر اللہ عزوجل کا ذکر کرتے ہیں اور سوائے رضا الٰہی کے ان کا کوئی مقصد نہیں ہے تو آسمان سے منادی ندا دیتا ہے کہ کھڑے ہوجاؤ تمہاری مغفرت ہوگئی تمہارے گناہوں کو نیکیوں میں بدل دیا گیا۔ 
حدیث ۶ :طبرانی رحمۃ اللہ علیہ نے سلمان رضی اللہ عنہ سے روایت کی کہ رسول اللہ ﷺ نے فرمایا مسلمان جب اپنے مسلمان بھائی سے ملے اور ہاتھ پکڑے(مصافحہ کرے) تو ان دونوں کے گناہ ایسے گرتے ہیں جیسے تیز آندھی کے دن خشک درخت کے پتے اور ان کے گناہ بخش دیئے جاتے ہیں اگرچہ سمندرکی جھاگ برابر ہوں ۔ 
حدیث ۷ :ابن النجار رحمۃ اللہ علیہ نے ابنِ عمر رضی اللہ عنہ سے روایت کی کہ رسول اللہ ﷺ نے فرمایا جو مسلمان اپنے مسلمان بھائی سے مصافحہ کرے اور کسی کے دل میں دوسرے سے عداوت نہ ہو تو ہاتھ جدا ہونے سے پہلے اللہ عزوجل دونوں کے گزشتہ گناہوں کو بخش دے گا، اور جو شخص اپنے بھائی کی طرف نظر محبت سے دیکھے گا اس کے دل یا سینے میں عداوت نہ ہو تو نگاہ لوٹنے س پہلے دونوں کے گزشتہ گناہ بخش دیئے جائیں گے۔ 
حدیث ۸:امام احمد و ترمذی رحمہما اللہ نے ابوامامہ رضی اللہ عنہ سے روایت کی کہ رسول اللہ ﷺ نے فرمایا کہ مریض کی پوری عیادت یہ ہے کہ اس کی پیشانی یا ہاتھ پر ہاتھ رکھ کر پوچھے کہ مزاج کیسا ہے اور پوری تحیت یہ کہ مصافحہ کیا جائے۔ 
حدیث ۹:ترمذی رحمۃ اللہ علیہ نے انس رضی اللہ عنہ سے روایت کی کہ ایک شخص نے عرض کی یارسول اللہ ﷺ کوئی شخص اپنے بھائی یا دوست سے ملاقات کرے تو کیا اس کے لیے جھک جائے فرمایا نہیں ، اس نے کہا تو کیا اس سے چپٹ جائے اور بوسہ لے فرمایا نہیں ، اس نے کہا تو کیا اس کا ہاتھ پکڑ کر مصافحہ کرے، فرمایا ہاں ۔ 
حدیث ۱۰ :ابوداؤد رحمۃ اللہ علیہ نے روایت کی کہ ایک شخص نے ابوذر رضی اللہ عنہ سے پوچھا کیا تم لوگ جب حضور ﷺ سے ملتے تھے تو حضور ﷺ تم سے مصافحہ کرتے تھے انہوں نے کہا میں جب کبھی ملاقات کی حضور ﷺ نے مصافحہ کیا۔ ایک دن حضور ﷺ نے آدمی بھیجا میں گھر پر موجود نہ تھا جب آیا تو مطلع کیا گیا میں حاضر ہوا اس وقت حضور ﷺ تخت پر تھے مجھے چپٹایا تو یہ خوب ہی اچھا تھا خواب اچھا۔ 
حدیث ۱۱ :صحیح بخاری و مسلم میں ابوہریرہ رضی اللہ عنہ سے مروی کہتے ہیں کہ رسول اللہ ﷺ کے ساتھ حضرت فاطمہ رضی اللہ نہ کے گھر گیا، حضور ﷺ نے حضرت انس کو دریافت کیا کہ وہ کہاں ہیں تھوڑی دیر بعد وہ دوڑے ہوئے آئے ا ور حضور ﷺ نے انہیں چپٹالیا اور فرمایا اور عورت بخیل نہیں ۔ 
 حدیث ۱۲: امام احمد رحمۃ اللہ علیہ نے یعلیٰ رحمۃ اللہ علیہ سے روایت کی کہتے ہیں حضرت حسن رضی للہ دوڑ کر رسول اللہ ﷺ کی خدمت میں حاضر ہوئے حضور ﷺ نے انہیں چپٹالیا اور فرمایا اولاد بخل اور بزدلی کا سبب ہوتی ہے۔ 
حدیث ۳ ۱:ترمذی رحمۃ اللہ علیہ نے اُم المومنین عائشہ رضی اللہ عنہا سے روایت کی کہ زید بن حارثہ رضی اللہ عنہ جب مدینہ میں آئے حضور ﷺ میرے مکان میں تشریف لائے  تھے انہوں نے آکر دروازہ کھٹکھٹایا حضور ﷺ کپڑا گھسیٹتے ہوئے برہنہ یعنی بغیر چادر اوڑے کسی کے پاس جاتے نہیں دیکھا۔ اور نہ اس کے بعد کبھی اس طرح دیکھا حضور ﷺ نے انہیں گلے لگالیا اور بوسہ دیا۔ 
 حدیث ۱۴: ابوداؤد رحمۃ اللہ علیہ نے اسید بن حضیر رضی اللہ عنہ سے روایت کی کہء ایک شخص انصاری شخص جن کی طبیعت میں مزاح تھا وہ باتیں کررہے تھے اور لوگوں کو ہنسا رہے تھے نبی کریم ﷺ نے ایک لکڑی سے ان کی کمر میں کونچا دیا انہوں نے حضور ﷺ سے عرض کی کی مجھے اس کا بدلہ دیجئے حضورﷺ نے فرمایا لے لو انہوں نے کہا حضور ﷺ قمیص پہنے ہوئے ہیں میرے بدن پر قمیص نہیں حضور ﷺ نے قمیص ہٹادی وہ چپٹ گئے اور پہلو کو بوسہ دیا اور یہ کہا کہ میرا مقصد یہی تھا۔ (بدلہ لینا مقصود نہ تھا)

حدیث ۱۵:ابوداؤد وبہیقی رحمہما اللہ نے عامر شعبی رحمۃ اللہ علیہ سے مرسلاً روایت کی کہ نبی کریم ﷺ نے جعفر بن ابی طالب رضی اللہ عنہ کا استقبال کیا اور ان سے معانقہ فرمایا اور دونوں آنکھوں کے درمیان بوسہ دیا۔ 
حدیث ۱۶ : ابوداؤد  رحمۃ اللہ علیہ نے زراع رضی اللہ عنہ سے روایت کہ کہ جب قبلیہ عبدالقیس کا وفد حضور ﷺ کی خدمت میں آیا تھا یہ بھی اس وفد میں تھے ہیں کہ جب ہم مدینہ میں پہنچے اپنی منزلوں سے جلدی جلدی حضور کی خدمت میں حاضر ہوتے اور حضور ﷺ کے دستِ مبارکہ اور پائے مبارکہ کو بوسہ دیتے۔ 
حدیث ۱۷ : ابوداؤد رحمۃ اللہ علیہ نے ام المومنین عائشہ رضی اللہ عنہا سے روایت کی کہ حضرت صلی اللہ علیہ وسلم ان کی طرف کھڑے ہوجاتے اور ان کا ہاتھ پکڑتے اور ان کو بوسہ دیتے پھر اپنی جگہ بٹھادیتے اور جب حضور ﷺ ان کے یہاں تشریف لے جاتے تو وہ کھڑی ہوجاتیں اور حضور ﷺ کا ہاتھ پکپڑ لیتیں اور اپنی جگہ پر بٹھادتیں ۔ 
حدیث ۱۸: ابوداؤد رحمۃ اللہ علیہ نے براء رحمۃ اللہ علیہ سے روایت کی کہ جب ابوبکر صدیق رضی اللہ عنہ شروع شروع مدینہ میں آئے تھے میں ان کے یہاں گیا حضرت عائشہ رضی اللہ عنہا بخار میں لیٹی ہوئی تھیں حضرت ابوبکر ان کے پاس گئے اور پوچھا بیٹی کیسی ہو اور ان کے رخسار پر بوسہ دیا۔ 
حدیث ۱۹:ترمذی رحمۃ اللہ علیہ نے صفوان بن عسال رضی اللہ عنہ سے روایت کی کہ وہ یہودی حضور ﷺ کی خدمت میں حاضر یہ کہا کہ کھلی نونشانیاں ہیں ۔ حضور ﷺ نے فرمایا۔ (۱) اللہ کے ساتھ کسی کو شریک نہ کرو اور -(۲) چوری نہ کروں نہ کرو (۳) زنانہ کرو اور (۴) جس جان کو اللہ نے حرام کیا ہے اس کو ناحق قتل نہ کرو اور جو (۵)  جرم سے بری ہواسے اسے بادشاہ کے پاس قتل کے لیے نہ لے جاؤ (۶) جادو نہ کرو اور (۷) سود نہ کھاؤ (۸) عقیقہ پر زنا کی تہمت نہ دھری۔ (۹) لڑائی کی منہ پھیر کر نہ بھاگو اور(۱۰) خاص کر تم  یہودی ہفتہ کے متلعق حد سے تجاویز کرو جب حضور ﷺ نے فرمایا تو انہوں نے حضور ﷺ کے ہاتھوں اور قدموں کو بوسہ دیا۔ 
حدیث ۲۰ : ابوداؤد رحمۃ اللہ علیہ نے عبداللہ بن عمر رضی اللہ عنہ سے روایت کہ کہتے ہیں ہم حضور ﷺ کے قریب گئے اور ہاتھ کو بوسہ دیا۔ 
حدیث  ۲۱: صحیح بخاری و مسلم میں ابوسعید خذری بن رحمۃ سے مروی کہ جب بنی قریظ اپنے قلعہ سے سعد بن معاذ رضی اللہ عنہ کے حکم پر اترے حضو نے سعد رضی اللہ کے پاس  آدمی بھیجا اور وہاں سے قریب میں تھے جب مسجد کے قریب گئے حضور ﷺ نے انصار سے فرمایا کہ اپنے سردار کے پاس اٹھ کر جاؤ۔ 
حدیث  ۲۲: بہیقی رحمۃ اللہ علیہ نے ْْشعب الایمانْْ میں ابوہریرہ رضی اللہ عنہ سے روایت کی کہتے ہیں کہ رسول اللہ ﷺ مسجد میں بیٹھ کر سے باتیں کرتے جب حضور ﷺ کھڑے ہوجاتے اور اتنی دیر کھڑے رہتے کہ حضور ﷺ کو دیکھ لیتے کہ بعض ازواج مطہرات رضی اللہ عنہما کے مکان میں تشریف لے گئے۔ 
حدیث  ۲۳:ترمذی و ابود رحمہما اللہ نے معاوہ رضی اللہ عنہ سے روایت کہ کہ رسول اللہ ﷺ نے فرمایا جس کی یہ خوشی ہو کہ لوگ میری تعظیم کے ییے کھڑے رہیں وہ اپنا ٹھکانہ جہنم میں بنائے۔ 
حدیث  ۲۴: ابوداؤد رحمۃ اللہ علیہ نے ابوامامہ رضی اللہ عنہ سے روایت کی کہتے ہیں کہ رسول اللہ ﷺ  عصا پر ٹیک لگا کر باہر تشریف لائے ہم حضور ﷺ کے لیے کھڑے ہوگئے ارشاد فرمایا اس طرح نہ کھڑے ہوا کرو جیسے عجمی کھڑے ہوا کرتے ہیں کہ ان میں کا بعض دوسرے کی تعظیم کیا کرتا ہے یعنی عجمیوں کا کھڑے ہونے میں جو طریقہ ہے وہ قبیح و مذموم ہے اس طرح کھڑے ہونے کی ممانعت ہے وہ یہ ہے کہ امراء بیٹھے ہوئے ہوتے ہیں اور کچھ لوگ بوجہ تعظیم ان کے قریب کھڑے رہتے ہیں ۔  دوسری صورت عدم جواز کی وہ ہے کہ وہ خود پسند کرتا ہو کہ میرے لیے لوگ کھڑے ہوا کریں اور کوئی کھڑا نہ ہو تو برا مانے جیسا کہ ہندوستان میں اب بھی بہت رواج ہے کہ امیروں ، رئیسوں ، زمین داروں کے لیے ان کی رعایا کھڑی ہوتی ہے نہ کھڑے ہو تو زود کوب تک نوبت آتی ہی ایسے ہی متکبرین و متجرین کے متعلق معاویہ رضی اللہ عنہ والی حدیث میں وعید آئی ہے اور اگر ان کی طرف سے یہ نہ ہو بلکہ یہ کھڑا ہونے والا اس کو مستحق تعظیم سمجھ کر ثواب کے لیے کھڑا ہوتا ہے یا تواضع کے طور پر کسی کے لیے کھڑ ا ہوتا ہے تو یہ ناجائز نہیں بلکہ مستحب ہے۔ 
مسائل فقیہہہ : مصافحہ سنت ہے اور اس کا ثبوت تواتر سے ہے اور احادیث میں اس کی بڑی فضیلت آئی ہے ایک حدیﷺ یہ ہے کہ جس نے اپنے مسلکمان بھائی سے مصافحہ کیا اور ہاتھ کو حرکت دی اس کے تمام گناہ گرجائیں گے جتنی بار ملاقات کی ہو ہر بار مصافحہ کرنا مستحب ہے۔ مطلقاً مصافحہ کا جواز یہ بتاتا ہے کہ نماز فجر و عصر کے بعدجو اکثر جگہ مصافحہ کرنے کا مسلمانوں میں رواج ہے یہ بھی جائز ہے اور بعض کتابون میں جو اس کو بدعت کہا گیا ہے اس سے مراد بدعتِ حسنہ ہے۔ 
مسئلہ  ۱: جس طرح فجر و عصر کے بعد مصافحہ کرنا جائز ہے دوسری نمازوں کے بعد بھی مصافحہ کرنا جائز ہے کیونکہ اصل مصافحہ کرنا جائز ہے تو کسی وقت بھی کیا جائے جائز ہی ہے جب تک شرع مطہر سے ممانعت ثابت نہ ہو۔ (ردالمختار)

مسئلہ  ۲: مصافحہ یہ ہے کہ ایک شخض اپنی ہتھیلی دوسرے کی ہتھیلی سے ملائے فقط انگلیوں کو چھونے کا نام مصافحہ نہیں ہے۔ سنت یہ ہے کہ دونوں ہاتھوں سے مصافحہ کیا جائے اور دونوں کے ہاتھوں کے مابین کپڑا وغیرہ کوئی چیز حائل نہ ہو۔ (ردالمختار)

مسئلہ  ۳: مصافحہ کا ایک طریقہ وہ ہے جو بخاری شریف وغیرہ میں عبداللہ بن مسعود رضی اللہ عنہ سے مروی ہے کہ حضور اقدس ﷺ کا دست ِ مبارک ان کے دونوں ہاتھوں کے درمیان میں تھا۔ یعنی ہر ایک کا ہاتھ دوسرے کے دونوں ہاتھوں کے درمیان میں ہو۔ دوسرا طریقہ ہے جس کو بعض فقہاء نے بیان کیا ہے اور اس کی نسبت بھی وہ کہتے ہیں کہ حدیث سے ثابت ہے وہ یہ کہ ہر ایک اپنا داہنا ہاتھ دوسرے کے داہنے سے اور بایاں بائیں سے ملائے اور انگوٹھے کو دبائے کہ انگوٹھے میں ایک رگ ہے کہ اس کے پکڑنے سے محبت پیدا ہوتی ہے۔ 
مسئلہ  ۴: مصافحہ مسنون ہے کہ جب دو مسلمان باہم ملیں تو پہلے سلام کیا جائے اس کے بعد مصافحہ کریں ۔ رخصت کے وقت بھی عموماً مصافحہ کرتے ہیں اس کے منسون ہونے کی تصریح نظر فقیر سے نہیں گزری مگر اصل مصافحہ کا جواز حدیث سے ثابت ہوتا ہے تو اس کو بھی جائز ہی سمجھا جائے گا۔ 
مسئلہ  ۵: معانقہ کرنا بھی جائز ہے جب کہ خوف فتنہ اور اندیشہ شہوت نہ ہو، چاہیے کہ جس سے معانقہ کیا جائے وہ صرف تہبند یا فقط پاجامہ پہنے ہوئے نہ ہو بلکہ کرتا یا اچکن بھی پہنے ہو یا چادر اوڑھے ہوئے ہو یعنی کپڑا حائل ہو۔ (زیلعی) حدیث سے ثابت ہے کہ رسول اللہ ﷺ نے معانقہ کیا۔ 
مسئلہ  ۶:بعد نماز عیدین مسلمانوں میں معانقہ کا رواج ہے اور یہ بھی خوشی کا ایک طریقہ ہے یہ معانقہ بھی جائز ہے جب کہ محل فتنہ نہ ہو مثلاً مرد خوب صورت سے معانقہ کرنا کہ یہ محل فتنہ ہے۔ 
 مسئلہ  ۷: بوسہ دینا اگر بشہوت ہو تو ناجائز ہے اور اکرام و تعظیم کے لیے ہو تو ہوسکتا ہے پیشانی پر بوسہ بھی انہیں شرائط کے ساتھ جائز ہے، حضرت ابوبکر صدیق رضی اللہ عنہ نے حضور اقدس ﷺ کی دونوں آنکھوں کے درمیان بوسہ دیا اور صحابہ و تابعین رضی اللہ عنہ سے بھی بوسہ دینا ثابت ہے۔ 
مسئلہ  ۸: بعض لوگ مصافحہ کرنے کے بعد خود اپنا ہاتھ چوم لیا کرتے ہیں یہ مکروہ ہے ایسا نہیں کرنا چاہیے۔ (زیلعی)

مسئلہ  ۹:عالمِ دین اور بادشاہ عادل کے ہاتھ کو بوسہ دینا جائز ہے بلکہ ان کے قدم چومنا بھی جائز ہے بلکہ اگر کسی عالم دین سے یہ خواہش کہ آپ اپنا ہاتھ یا قدم مجھے دیجئے کہ میں بوسہ دوں تو اس کے کہنے کے مطابق وہ عالم اپنا ہاتھ پاؤں بوسہ کے لیے اس کی طرف بڑھا سکتا ہے۔ (درمختار)

مسئلہ  ۱۰: عورت نے عورت کے منہ یا رخسار کو بوقتِ ملاقات یا بوقتِ رخصت بوسہ دیا یہ مکروہ ہے۔ (درمختار)

مسئلہ  ۱۱: عالم یا کسی بڑے کے سامنے زمین کو بوسہ دینا حرام ہے جس نے ایسا کیا اور جو اس پر راضی ہو دونوں گنہگار ہوئے۔ (زیلعی)

مسئلہ  ۱۲:بوسہ کی چھ قسمیں ہیں (۱) بوسہ رحمت جیسے والدین کو بوسہ دینا، (۲) بوسہ شفقت جیسے اولاد کا والدین کو بوسہ دینا۔ (۳) بوسہ محبت جیسے ایک شخص اپنے بھائی کی پیشانی کو بوسہ دے۔ (۴) بوسہ تحیت جیسے بوقت ملاقات ایک مسلم دوسرے مسلم کو بوسہ دے۔ (۵) بوسہ شہوت جیسے مرد عورت کو بوسہ دے اور ایک قسم (۶) بوسہ دیانت ہے جیسے حجرا اُسود کو بوسہ(زیلعی)

مسئلہ  ۱۳:مصحف یعنی قرآن مجید کو بوسہ دینا بھی صحابہ کرام رضی اللہ عنہ کے فعل سے ثابت ہے کہ حضرت عمر رضی اللہ عنہ روزانہ بوسہ دیتے تھے اور کہتے یہ میرے رب کا عہد اور اس کی کتاب ہے اور حضرت عثمان رضی اللہ عنہ بھی مصحف کو بوسہ دیتے اور چہرے سے مس کرتے۔ (درمختار)

مسئلہ  ۱۴:سجدہ تحیت یعنی ملاقات کے وقت بطورِ اکرام کسی کو سجدہ کرنا اور اگر بقصد عبادت ہو تو سجدہ کرنے والا کافر ہے کہ غیر خدا کی عبادت کفر ہے۔ (ردالمحتار)

مسئلہ  ۱۵: بادشاہ کو بوجہ تحیت سجدہ کرنا یا اس کے سامنے زمین کو بوسہ دینا کفر نہیں مگر یہ شخص گنہگار ہو اور اگر عبادت کے طور پر سجدہ کیا تو کفر ہے۔ عالم کے پاس آنے والا اگر زمین کو بوسہ دے یہ بھی ناجائز و گناہ ہے کرنے والا اور اس پر راضی ہونے والا دونوں گنہگار ہیں ۔ (عالمگیری)

مسئلہ  ۱۶:ملاقات کے وقت جھکنا منع ہے۔ (عالمگیری) یعنی اتنا جھکنا کہ حدِ رکوع تک ہوجائے۔ 
مسئلہ  ۱۷: آنے والے کی تعظیم کے لیے کھڑا ہونا جائز بلکہ مندوب ہے جب کہ ایسے کی تعظیم کے لیے کھڑا ہو جو مستحق ہے مثلاً عالم دین کی تعظیم کو کھڑا ہونا۔ کوئی شخص مسجد میں بیٹھا ہے یا قرآن مجید پڑھ رہا ہے اور ایسا شخص آگیا جس کی تعظیم کرنی چاہیے تو اس حالت میں بھی تعظیم کو کھڑا ہوسکتا ہے۔ (درمختار، ردالمحتار)

مسئلہ  ۱۸: جو شخص یہ پسند کرتا ہے کہ میرے لیے کھڑے ہوں اس کی یہ بات ناپسند و مذموم ہے۔ (ردالمحتار ) احادیث میں اسی قیام کی مذمت ہے یا اس قیام کو برا بتایا گیا ہے۔ جواعاجم میں مروج ہے کہ سلاطین بیٹھے ہوتے ہیں اور ان کے آس پاس تعظیم کے طور پر لوگ کھڑے رہتے ہیں ، آنے والے کے لیے کھڑا ہونا اس قیام ممنوع میں داخل نہیں ۔ قیام میلا دشریف کی ممانعت پر ان احادیث سے دلیل لانا جہالت ہے۔ 
مسئلہ  ۱۹:جہاں یہ اندیشہ ہو کہ تعظیم کے لیے اگر کھڑا نہ ہو تو اس کے دل میں بغض وعداوت پیدا ہوگاخصوصاً ایسی جگہ قیام کا رواج ہے تو قیام کرنا چاہیے تاکہ مسلم کو بغض اور عداوت سے بچایا جائے۔ (ردالمحتار)

چھینک اور جماہی کا بیان

حدیث  ۱:صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا اللہ تعالیٰ کو چھینک پسند ہے اور جماہی ناپسند ہے، جب کوئی شخص چھینکے اور اَلْحَمْدُ للّٰہِ کہے جو مسلمان اس کو سنے اس پر حق ہے کہ یَرْحَمُکَ اللہ کہے اور جماہی شیطان کی طرف سے ہے۔ جس کسی کو جماہی آئے تو جہاں تک ہوسکے اس کو دفع کرے کیونکہ جب جماہی لیتا ہے تو شیطان ہنستا ہے ، یعنی خوش ہوتا ہے کیونکہ یہ کسل اور غفلت دلیل ہے ایسی چیز کو شیطان پسند کرتا ہے اور صحیح مسلم کی روایت میں ہے کہ جب وہ (ہا) کہتا ہے شیطان ہنستا ہے۔ 
حدیث  ۲: صحیح بخاری میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا جب کسی کو چھینک آئے تو اَلْحَمْدُلِلّٰہِ کہے اور اس کا بھائی یا ساتھ والا یَرْحَمُکَ اللہُ کہہ لے تو چھینکنے والا اس کے جواب میں یَھْدِیْکُم اللہُ وَیُصْلِح لَکُمْ کہے، ترمذی ودارمی کی روایت میں ابوایوب انصاری رضی اللہ عنہ سے ہے کہ جب چھینک آئے تو یہ کہے …اَلْحَمْدُلِلّٰہِ عَلَی کُلِ حَال

حدیث  ۳: طبرانی نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا جب کسی کو چھینک آئے تو …اَلْحَمْدُ لِلہّٰ رَبِّ الْعَالَمِین کہے۔ 
حدیث  ۴:طبرانی ابن عباس رضی اللہ عنہ سے روایت کرتے ہیں کہ حضور ﷺ نے فرمایا جب کسی کو چھینک آئے اور وہ اَلْحَمُدْ اللّٰہِ کہے تو فرشتے کہتے ہیں …رَبِّ الْعٰالَمِینْ … اور وہ اگر دَبِ الْعٰالَمِیْنَ کہتا ہے تو فرشتے کہتے ہیں ۔ یَرْحَمُکَ اللہ۔ 
حدیث  ۵: ترمذی نے نافع سے روایت کی کہ ایک شخص کو ابنِ عمر رضی اللہ عنہا کے پاس چھینک آئی اس نے کہا۔ الَحمداللّٰہِ والسلام علی رسول اللہ ابن عمر نے فرمایا یہ تو میں بھی کہتا ہوں کہ الحمدللہ وسلام علی رسول اللہ مگر اس کے کہنے کی یہ جگہ نہیں رسول اللہ ﷺ نے ہمیں یہ تعلیم نہیں دی ہمیں یہ تعلیم دی ہے کہ اس موقع پر

 الحمداللْہ علی کل حال کہیں ۔ 
حدیث  ۶: ترمذی و ابوداؤد نے بلال بن ساف سے روایت کی کہتے ہیں کہ ہم سالم بن عبید کے پاس تھے ایک شخص کو چھینک آئی اس نے کہا …السلام علیکم … سالم نے کہا وعلیکم وعلی امک … اسے اس کا رنج ہوا( کہ مجھے ایسا جواب کیوں دیا ابوداؤد کی روایت میں ہے کہ اس نے کہا میری ماں کا آپ نے ذکر نہ کیا ہوتا تو اچھا ہوتا سالم نے کہا میں نے وہی کہا جو رسول اللہ ﷺ نے فرمایا نبی کریم ﷺ کے پاس ایک شخص کو چھینک آئی اس نے کہا السلام علیکم حضورﷺ نے فرمایا وعلیک وعلی امک جب کسی کو چھینک آئے تو کہے الحمدللہ رب العالمین اور جواب دینے والا کہے۔ یرحمک اللہ اور وہ کہے یغفر اللہ لی ولکم

حدیث  ۷:صحیح بخاری و مسلم انس رضی اللہ عنہ سے روایت ہے کہتے ہیں کہ نبی کریم ﷺ کے پاس دو شخصوں کو چھینک آئی آپ نے ایک کو جواب دیا دوسرے کو نہیں دیا۔ اس نے عرض کی یارسول اللہ ﷺ حضور نے اس کا جواب دیا اور مجھے نہیں دیا۔ آپ نے ارشاد فرمایا اس نے الحمدللہ کہا اور تو نے نہیں کہا۔ 
حدیث  ۸:صحیح مسلم میں ابوموسیٰ رضی اللہ عنہ سے مروی کہ میں نے رسول اللہ ﷺ کو فرماتے سنا کہ جب کوئی چھینکے اور الحمدللہ کہے تو اسے جواب دو اور الحمد للہ نہ کہے تو اسے جواب مت دو۔ 
حدیث  ۹:صحیح مسلم میں سلمہ بن اکوع رضی اللہ عنہ سے مروی کہ رسول اللہ ﷺ کے پاس ایک شخص کو چھینک آئی حضور ﷺ نے اس کے جواب میں یرحمک اللہ کہا پھر دوبارہ چھینک آئی تو حضور ﷺ نے فرمایا اسے زکام ہوگیا ہے اور ترمذی رحمۃ اللہ علیہ کی روایت میں ہے کہ تیسری مرتبہ چھینک آئی تب حضور ﷺ نے ایسا فرمایا یعنی جب بار بار چھینک آئی تو جواب کی حاجت نہیں ۔ 
حدیث  ۱۰: ترمذی و ابوداؤد رحمہما اللہ نے ابوہریرہ رضی اللہ عں ہ سے روایت کی کہ رسول اللہ ﷺ کو چھیں ک آئی تو منہ کو ہاتھ یا کپڑے چھپالیتے اور آواز کو پست کرتے۔ 
حدیث  ۱۱:صحیح مسلم میں ابوسعید خدری رضی اللہ عنہ سے مروی کہ جب کسی کو جماہی آئے تو منہ پر ہاتھ رکھ لے کیونکہ شیطان منہ میں گھس جاتا ہے۔ 
حدیث  ۱۲: طبرانی رحمۃ اللہ علیہ اوسط میں انس رضی اللہ عنہ سے روای کہ رسول اللہ ﷺ نے فرمایا سچی بات وہ ہے کہ اس وقت چھینک آئے اور حکیم کی روایت ابوہریرہ رضی اللہ عنہ سے یہ کہ جب کوئی بات کی جائے اور چھیجنک آجائے تو یہ حق ہے اور ابو نعیم رحمۃ اللہ علیہ کی روایت انہی سے ہے کہ دعا کے وقت چھینک آجانا سچا گواہ ہے۔ 
حدیث  ۱۳: بہیقی رحمۃ اللہ علیہ نے ْْشعب الایمانْْ میں عبادہ بن صام و شداد بن اوس واثلہ رضی اللہ عنہما سے روایت کی کہ رسول اللہ ﷺ نے فرمایا جب کسی کو ڈکار یا چھینک آئے تو آواز کو بلند نہ کرے کہ شیطان کو یہ بات پسند ہے کہ ان میں آواز بلند کی جائے۔ 
فقہیہہ مسائل :

چھینک کا جواب دینا واجب ہے جب کہ چھینکنے والا الحمدللہ کہے اور اس کا جواب بھی فوراً دینا اور اس طرح جواب دینا کہ وہ سن لے واجب ہے جس طرح سلام کے جواب میں ہے یہاں بھی ہے۔ (ردمختار ، ردالمختار)

مسئلہ  ۱:چھینک کا جواب ایک مرتبہ واجب ہے دوبارہ چھینک آئی اور اس نے الحمدللہ کہا تو دوبارہ جواب واجب نہیں ۔ بلکہ مستحب ہے۔ (عالمگیری)

مسئلہ  ۲: جس کو چھینک آئے اسے الحمدللہ کہنا چاہیے اور بہتر یہ ہے کہ الحمدللہ رب العالمین کہے جب اس نے الحمد للہ کہا تو سننے والے پر اس کا جواب دینا واجب ہوگیا اور حمد نہ کرے تو جواب نہیں ۔ ا یک مجلس میں کئی مرتبہ کسی کو چھینک آئی تو صرف تین بار تک جواب دینا ہے اس کے بعد اسے اختیار ہے کہ جواب دے یا نہ دے۔ (بزازیہ)

مسئلہ  ۳:جس کو چھینک آئے وہ یہ کہے اَلحَمدُ للہّٰ رب العالمین یا الحمد للہ علیٰ کلِ حال اور اس کے جواب میں دوسرا شخص یوں کہے۔ یَرْحَمُکَ اللہُ پھر چھینکنے والا یَغَْفُراللّٰہُ لَنَا وَلَکُم یا یہ کہے یَھْدِیْکُم اللّٰہُ وَیُصْلِہْ بَالَکُم کے سوا دوسری بات نہ کہے۔ (عالمگیری)

مسئلہ  ۴: عورت کو چھینک آئی اگر وہ بوڑھی ہے تو مرد اس کا جواب دے ، اگر جوان ہے تو اس طرح جواب دے کہ وہ نہ سنے مرد کو چھینک آئے اورعورت نے جواب دیا اگر جواب ہے تو مرد اس کا جواب اپنے دل میں دے اور بوڑھی ہے تو زور سے جواب دے سکتا ہے۔ (عالمگیری)

مسئلہ  ۵: خطبہ کے وقت کسی کو چھینک آئی تو سننے والا اس کو جواب نہ دے۔ (خانیہ)

مسئلہ  ۶:کافر کو چھینک آئی اور اس نے الحمدللہ کہا تو جواب میں یَھْدِیْکَ اللّٰہُ کہا جائے۔ (ردالمحتار)

مسئلہ  ۷:چھینکنے والے کو چاہیے کہ زور سے حمد کہے تاکہ کوئی سنے اور جواب دے۔ چھینک کا جواب بعض حاضرین نے دے دیا سب کی طرف سے ہوگیا اور بہتر یہ ہے کہ سب حاضرین جواب دیں ۔ (ردالمحتار)

مسئلہ  ۸:دیوار کے پیچھے کسی کو چھینک آئی اور اس نے الحمدللہ کہا تو سننے والاا اس کا جواب دے۔ (ردالمحتار)

مسئلہ  ۹:چھینکنے والے سے پہلے ہی سننے والے نے الحمدُ اللہِ کہا تو ایک حدیث میں آئی ہے کہ یہ شخص دانتوں اور کانوں کے درد اور تخمہ سے محفوظ رہے گا۔ اور حدیث میں ہے کہ کمر کے درد سے محفوظ رہے گا۔ (ردالمحتار)

مسئلہ  ۱۰: چھینک کے وقت سرجھکانے اور منہ چھپالے اور آواز کو پست کرے ، چھینک کی آواز بلند کرنا حماقت ہے۔ (ردالمحتار)

فائدہ : حدیث میں ہے کہ بات کے وقت چھینک آجانا شاہد عادل ہے۔ 
مسئلہ  ۱۱ :بہت لوگ چھینک کو بدفالی خیال کرتے ہیں ، مثلاً کسی کام کے لیے جارہا ہے اور کسی کو چھینک آگئی تو سمجھتے ہیں کہ اب کام انجام نہیں پائے گا یہ جہالت ہے کہ بدفالی کی کوئی چیز نہیں اور ایسی چیز کو بدفالی کہنا جس کو حدیث میں شاہد عدل فرمایا سخت غلطی ہے۔ 
خرید و فروخت کا بیان 

مسئلہ  ۱: جب تک خریدو فروخت کے مسائل معلوم نہ ہوں کہ کون سی بیع جائز ہے اور کون سی ناجائز اس وقت تک تجارت نہ کرے۔ (عالمگیری)

مسئلہ  ۲:انسان کے پاخانہ کا بیع کرنا ممنوع ہے، گوہر بیچنا ممنوع نہیں ، انسان کے پاخانہ میں مٹی یا راکھ مل کر غائب ہوجائے جیسے کھاد میں مٹی کا غلبہ ہوجاتا ہے تو بیع بھی جائز ہے اور اس کو کام میں لانا مثلاً کھیت میں ڈالنا بھی جائز ہے۔ (ہدایہ)

مسئلہ  ۳: یہ معلوم ہے یہ فلاں شخص کی کنیز ہے اور دوسرا شخص اسے بیع کررہا ہے یہ بائع کہتا ہے کہ اس نے مجھے بیع کا وکیل کیا ہے یا اسے میں نے خرید لیا ہے یا اس نے مجھے ہبہ کردی ہے تو اس کو خریدنا اور اس سے وطی کرنا جائز ہے جب کہ وہ شخص ثقہ ہو یا غالب گمان یہ ہو کہ سچ کہتا ہے اور اگر غالب گمان یہ ہے کہ وہ اس خبر میں جھوٹا ہے تو اس کے لیے ایسا کرنا جائز نہیں اور اگراس کو خود اس کا عمل نہیں کہ یہ فلاں کی ہے مگر اس بائع ہی نے بتایا کہ یہ فلاں کی ہے اور مجھے اس نے بیع کا وکیل کیا اور بائع ثقہ ہے یا غالب گمان یہ ہے کہ سچ کہتا ہے تو اس کو خریدنا وغیرہ جائز ہے۔ (ہدایہ)

مسئلہ  ۴:اسی طرح دوسری اشیاء کے متعلق یہ علم ہے کہ فلاں کی ہے اور بیچنے والا کہتا ہے کہ اس نے مجھے بیع کا وکیل کیا ہے میں نے خرید لی ہے یا اس نے ہبہ کردی ہے تو اس کو خریدنا اس چیز سے نفع اٹھانا انہی شرائط کے ساتھ جائز ہے۔ 
مسئلہ  ۵: جو شخص چیو کو بیع کررہا ہے اس نے یہ نہیں بتایا کہ یہ چیز میرے پاس اس طرح آئی اور مشتری کو معلوم ہے کہ یہ چیز فلاں کی ہے تو جب تک معلوم نہ ہوجائے کہ چیز اس کو یوں ملی ہے اسے نہ خریدے مشتری کو یہ نہیں معلوم ہے کہ چیز کسی دوسرے شخص کی ہے تو بیچنے والے سے خریدنا جائز ہے کہ اس کے قبضہ میں ہونا اس کی ملک کی دلیل ہے اور اس کا معارض پایا نہیں گیا پھر اس کی کوئی وجہ نہیں کہ خوامخواہ دوسرے کی ملک کا تو ہم کیا جائں ہاں اگر وہ چیز ایسی ہے کہ اس جیسے شخص کی نہیں ہوسکتی مثلاً بیش قیمت ہے اور یہ شخص ایسا نہیں معلوم ہوتا کہ وہ اس کی ہو گی یا جاہل کے پاس کتاب ہے اور اس کے باپ دادا ابھی عالم نہ تھے کہ اسے میراث میں ملی ہو تو اس صورت میں اس کی خریداری سے بچنا چاہیے اور اس کے باوجود اس نے خریدلی تو خریدنا جائز ہے کیونکہ خریدار نے دلیل شرع پر اعتمار کرکے خریدی ہے، یعنی قبضہ کو ملک کی دلیل قرار دیا ہے۔ (ہدایہ)

مسئلہ  ۶: مشترک چیز میں جو اس کا حصہ ہے اسے نہ بیچے جب تک شریک کو مطلع نہ کردے ، اگر وہ شریک خرید لے فبہا ورنہ جس کے ہاتھ چاہے بیچ ڈالے اس کا مطلب یہ ہے کہ شریکِ کو مطلع کرنا مستحب ہے اور بغیر مطلع کیے بیچنا مکروہ ہے یہ مطلب نہیں کہ بغیر اطلاع بیع ہی ناجائز ہے۔ (عالمگیری)

مسئلہ  ۷: اگر بازار والے ایسے لوگوں سے مال خریدتے ہیں جن کا غالب مال حرام ہے اور ان میں سود اور عقود فاسدہ جاری ہیں ان سے خریدنے میں تین صورتیں ہیں ۔ جس چیز کے متعلق گمان غالب یہ ہے کہ چلم کے طور پر کسی کی چیز بازار میں لا کر بیچ گییسی چیز خریدی نہ جائے۔ دوسری صورت یہ ہے کہ مال حرام بعینہ موجود ہے مگر مال حلال میں اس طرح مل گیا کہ جدا کرنا ممکن ہے۔ اس طرح مل جانے سے اس کی ملک ہوگئی مگر اس کو بھی خریدنا چاہیے جب تک بائع اس مالک کو عوض دے کر راضی نہ کرلے اور اگر وہ خرید ہی لی تو مشتری کی ملک ہوجائے گی اور کراہت رہے گی۔ تیسری صورت یہ ہے کہ معلوم ہے کہ جس کو غضب کیا تھا یا چوری وغیرہ کا مال تھا وہ بعینہ باقی نہ رہا تو دکان دار سے چیز خریدنی جائز ہے۔ (عالمگیری)

مسئلہ  ۸: تاجر اپنی تجارت میں اس طرح مشغول نہ ہو کہ فرائض فوت ہوجائیں بلکہ جب نماز کا وقت آجائے تو تجارت چھوڑ کر نماز کو چلا جائے۔ (عالمگیری)

مسئلہ  ۹:نجس کپڑے کو بیچ سکتا ہے مگر یہ گمان ہو کہ خریدار اس میں نماز پڑھے گا تو اس کو چاہر کردے کہ یہ کپڑآ ناپاک ہے۔ (عالمگیری)

مسئلہ  ۱۰: جتنے میں چیز خریدی ، بائع کو اس سے کچھ زیادہ دیا تو جب تک یہ نہ کہہ دے کہ زیادتی تمہارے لیے حلال ہے یا یہ کہ میں نے تمہیں مالک کردیا اس زیادتی کو لینا جائز نہیں ۔ (عالمگیری)

مسئلہ  ۱۱:گوشت یا مچھلی یا پھل وغیرہ ایسی چیز جو جلد خراب ہوجانے والی ہے کسی کے ہاتھ بیچی اور مشتری غائب ہوگیا اور بائع کو اندیشہ ہے کہ اس کے انتچار میں چیز خراب ہوجائے گی ایسی صورت میں اس کو دوسرے کے ہاتھ بیچ سکتا ہے اور جس کے خلاف 

مسئلہ  ۱۲: جو شخص بیمار ہے اس کاباپ یا بیٹا بغیر اس کی اجازت کے ایسی چیز یں خرید سکتا ہے جس کی مریض کو حاجت ہے مثلاً دوا ووغیرہ۔ 
مسئلہ  ۱۳: اچھے صاف گیہوں میں خاک دھول ملا کر بیچنا ناجاناجائز ہے اگر چہ وہاں ملانے کی عادت ہو(عالمگیری)اسی طح دودھ میں پانی ملا کر بیچنا ناجائز ہے۔ 
مسئلہ  ۱۴:جس جگہ بازار میں روٹی گوشت کا نرخ مقرر ہے کہ اس حساب سے فروخت ہوتی ہے کسی نے خریدی بائع نے کم دی مگر خریدار کوا س وقت یہ نہیں معلوم کہ کم ہے بعد کو معلوم ہو ا تو جو کچھ کمی ہے وصول کرسکتا ہے جب کہ مشتری کو بھی نرخ معلوم ہے اور اگر خریدار پردیسی ہے وہاں کا نہیں ہے تو روٹی میں جو کمی ہے وصول کرسکتا ہے گوشت میں جو کمی ہے وصول نہیں کرسکتا۔ کیونکہ روٹی کا نرخ قریب قریب سب شہروں میں یکسا ں ہوتا ہے، اور گوشت میں بات نہیں ۔ 
مسئلہ  ۱۵:لوہے، پیتل وغیرہ کی انگوٹھی جس کا پہننا مرد و عورت دونوں کے لیے ناجائز ہے اس کا بیچنا مکروہ ہے۔ (عالمگیری) اس طرح افیون وغیرہ جس کا کھانا ناجائز ہے ایسوں کے ہاتھ فروخت کرنا جو کھاتے ہوں ناجائز ہے کہ اس میں گناہ پر اعانت ہے۔ 
مسئلہ  ۱۶: مسلمان کا کافر پر دین ہے اس نے شراب بیچ کر اس کے ثمن سے دین ادا کیا مسلم کے علم میں ہے کہ یہ روپیہ شراب کا ثمن ہے اس کا لینا جائز ہے کیونکہ کافر کا کافر کے ہاتھ شراب بیچنا جائز ہے، اور ثمن میں جو روپیہ اسے ملا وہ جائز ہے لہذا مسلم اپنے دین میں لے سکتا ہے۔ اور مسلم نے شراب بیچی تو چونکہ ناجائز ہے اس کا ثمن بھی ناجائز ہے۔ مثلاً معلوم ہے کہ چوری کا مال، غیبت کا مال ہے۔ 
مسئلہ  ۱۷:رنڈیوں کو ناچ گانے کی جو اجرت ملی ہے یہ بھی خبیث ہے جس کسی کو دین یا کسی مطالبہ میں دے اس کا لینا ناجائز ہے جس شخص نے طلم یا رشوت کے طور پر مال حال کیا ہو مرنے کے بعد اس کا مال ورثا ء کو نہ لینا چاہیے کہ یہ مال حرام ہے بلکہ ورثاہ یہ کریں کہ اگر معلوم ہے کہ مال فلاں کا ہے تو جس سے مورث نے حاصل کیا ہے اسے واپس دے دیں اور معلوم نہ ہو کہ کس سے لیا ہے تو فقراء پر تصدیق کردیں کہ ایسے مال کا یہی حکم ہے۔ (ردالمحتار)

مسئلہ  ۱۸: پنساری کو روپیہ دیتے ہیں کہ یہ روپیہ سودے میں سے کٹتا رہے گا یا دیتے وقت یہ شرط نہ ہو کہ سودے میں کٹ جائے گا مگر معلوم ہے کہ یونہی کیا جائے گا تو اس طرح روپیہ دینا ممنوع ہے کہ اس قرض سے یہ نفع ہوا کہ اس کے پاس رہنے میں اس کے ضائع ہونے کا احتمال تھا اب یہ احتمال جاتا رہا اور قرض سے نفع اٹھانا ناجائز ہے۔ (ردالمحتار)

مسئلہ  ۱۹:احتکار ممنوع ہے احتکار کے یہ معنی ہیں کہ کھانے کی چیز کو اس لیے روکنا کہ گراں ہونے پر فروخت کرے گا۔ احادیث میں اس بارے میں سخت وعیدیں آئیں ہیں ۔ ایک حدیث میں یہ ہے کہ چالیس روز تک اختکار کرے گا اللہ عزوجل اس کو جذام و افلاس میں مبتلا کرے گا۔ دوسری حدیث میں یہ ہے کہ وہ اللہ عزوجل سے بری اور اللہ عزوجل اس سے بری۔ تیسری حدیث میں ہے کہ اس پر اللہ عزوجل اور فرشتوں اور تمام آدمیوں کی لعنت اللہ عزوجل اس کی نہ نفل قبول کرے گا نہ فرض۔ احتکار انسان کے کھانے کی چیزوں میں بھی ہوتا ہے مثلاً اناج اور انگور بادام وغیرہ اور جانوروں کے چارہ میں بھی ہوتا ہے جیسے گھاس، بھوس (ردمختار ، ردالمحتار)

مسئلہ  ۲۰:احتکار وہی کہلائے گا جب کہ اس کا غلبہ روکنا وہاں والوں کے لیے مضر ہو یعنی اس کی وجہ سے گرانی ہوجائے یا یہ صورت وہ کہ سارا غلہ اسی کے قبضہ میں ہے اس کے روکنے سے قحط پڑنے کا اندیشہ ہے دوسری جگہ غلہ دستیاب نہ ہوگا۔ (ہدایہ)

مسئلہ  ۲۱: احتکار کرنے والے کو قاضی یہ حکم دے گا کہ اپنے گھر والوں کے خرچ کے لائق غلہ کو لے اور باقی فروخت کر ڈالے اگر وہ شخص قاضی کے اس حکم کے خلاف کرے یعنی زائد غلہ نہ پہنچے تو قاضی اس کو مناسب سزا دے گا اور اس کی حاجت سے زیادہ جتنا غلہ ہے قاضی خود بیع کردے گا کیونکہ ضرر عام سے بچنے کی یہی صورت ہے۔ (ہدایہ)

مسئلہ  ۲۲: بادشاہ کو رعایا کی ہلاکت کا اندیشہ ہو تو احتکار کرنے والوں سے غلہ لے کر رعایا پر تقسیم کردے پھر جب اس کے پاس غلہ ہوجائے تو جتنا جتنا لیا ہے واپس دے دے۔ (درمختار)

مسئلہ  ۲۳: اپنی زمین کا غلہ روک لینا احتکار نہیں ہاں اگر یہ شخص گرانی یا قحط کا منتچر ہے تو اس بری نیت کی وجہ سے گنہگار ہوگا اور اس صورت میں بھی اگر عام لوگوں کو غلہ کی حاجت ہو اور غلہ دستیاب نہ ہوتا ہو تو قاضی اسے بیع کرنے پر مجبور کرے گا۔ (درمختار، ردالمحتار)

مسئلہ  ۲۴:دوسری جگہ سے غلہ خرید کر لایا اگر وہاں سے عموماً یہاں غلہ آتا ہے تو اس کو روکنا بھی احتکار ہے اور اگر وہاں سے یہاں غلہ لانے کی عادت جاری نہ ہو تو روکنا احتکار نہیں مگر اس صورت میں بیچ ڈالنا مستحب ہے کہ روکنے میں یہاں بھی ایک قسم کی کراہت ہے۔ (ردالمحتار، درمختار)

مسئلہ  ۲۵: حاکم کو یہ نہ چاہیے کہ اشیاء کا نرخ مقرر کردے۔ حدیث میں ہے کہ لوگوں نے عرض کی یارسول اللہ ﷺ نرخ گراں ہوگیا حضورﷺ نرخ مقرر فرمادیں ارشاد فرمایا نرخ مقرر کرنے والا تنگی، کشادگی کرنے والا، روزی دینے والا اللہ عزوجل ہے اور میں امید کرتا ہوں کہ خدا سے اس حالت میں ملوں کہ کوئی شخص خون یا مال کے معاملہ میں مجھ سے کسی حق کا مطالبہ نہ کرے۔ 
مسئلہ  ۲۶: تاجروں نے اگر چیزوں کا نرخ بہت زیادہ کردیا ہے اور بغیر نرخ مقرر کیے کام چلتا نچر نہ آتا ہو تو اہلِ الرائے سے مشورہ لے کر قاضی نرخ مقرر کرسکتا ہے اور مقرر شدخ کے موافق جو بیع ہوئی یہ بیع جائز ہے یہ نہیں کہا جاسکتا کہ یہ بیع مکروہ ہے کیونکہ یہاں بیع پرا کراہ نہیں قاضی نے اسے بیچنے پر مجبور نہیں کیا اسے اختیار ہے کہ اپنی چیز بیچے یا نہ بیچے صرف یہ کہا کہ اگر بیچے تو جو نرخ مقرر ہوا ہے اس سے گراں نہ بیچے۔ 
مسئلہ  ۲۷: انسان کے کھانے اور جانوروں کے چارہ میں نرخ مقرر کرنا صورت مذکور میں جائز ہے اور دوسری چیزوں میں بھی حکم یہ ہے کہ اگر تاجروں نے بہت زیادہ گراں کردی ہو تو ان میں بھی نرخ مقرر کیا جاسکتا ہے۔ (ردمختار)

قرآن مجید پڑھنے کے فضائل 

قرآن مجیدکے پڑھنے اور پڑھانے کے بہت فضائل ہیں اجمالی طور پر اتنا سمجھ لینا چاہیے کہ یہ اللہ ًقوجل کا کلام ہے اس پر اسلام اور احکام اسلام کا مدار ہے، اس کی تلاوت کرنا، اس میں تدبر آدمی کو خدا تک پہنچاتا ہے اس موقع پر اس کے متعلق چند حدثین ذکر کی جاتی ہیں ۔ 
حدیث  ۱:صحیح بخاری میں حضرت عثمان غنی رضی اللہ عنہ سے مروی ہے کہ رسول اللہ ﷺ نے فرمایا تم میں بہتر وہ شخص ہے جو قرآن سیکھے اور سکھائے۔ 
حدیث  ۲:صحیح مسلم میں عقبہ بن عامر رضی اللہ عنہ سے مروی کہ رسول اللہ ﷺ نے فرمایا کیا تم میں کوئی شخص اس کو پسند کرتا ہے کہ بطحان یا عقیق میں صبح کو جائے اور وہاں سے دو اونٹنیاں کوہان والی لائے اس طرح کہ گناہ اور قطع رحم نہ ہو یعنی جائز طور پر ہم نے عرض کی کہ وہ بات ہم سب کو پسند ہے فرمایا پھر کیوں نہیں صبح کو مسجد میں جا کر کتاب اللہ عزوجل کی دو آیتوں کو سیکھنا کہ یہ دو اونٹنیوں سے بہترین اور تین تین سے بہتر اور چار چار سی بہتر وعلیٰ ہذا القیاس

حدیث  ۳:صحیح بخاری و مسلم میں ابوموسی اشعری رحمۃ اللہ علیہ سے مروی ہے کہ رسول اللہ ﷺ نے فرمایا جو مومن قرآن پڑھتا ہے اس کی مثال ترنج کی سی ہے۔ کہ خوشبو بھی اچھی ہے اورمزہ بھی اچھا ہے اور جو مومن قرآن نہیں پڑھتا وہ کھجور کی مثل ہے کہ اس میں خوشبو نہیں مگر مزہ شیریں ہے اور جو منافق قرآن نہیں پڑھتا وہ اندر رائن کی مثل ہے کہ اس میں خوشبو بھی نہیں ہے اور مزہ کڑوا ہے اور جو منافق قرآن پڑھتا ہے وہ پھول کی مثل ہے کہ اس میں خوشبو ہے مگر مزہ کڑوا ہے۔ 
حدیث  ۴:صحیح بخاری میں حضرت عمر رضی اللہ عنہ سے مروی ہے کہ رسول اللہ ﷺ نے فرمایا کہ اللہ عزوجل اس کتاب سے بہت لوگوں کو بلند کرتا ہے اور بہتوں کوپسند کرتا ہے یعنی جو اس پر ایمان لاتے ہیں اور عمل کرتے ہیں ان کی بلندی ہے اور دوسروں کے لیے پستی ہے،

حدیث  ۵:صحیح بخاری و مسلم میں حضرت عائشہ رضی اللہ عنہما سے مروی کہ رسول اللہ ﷺ نے فرمایا جو قران پڑھنے میں ماہر ہے وہ کراما کاتبین کے ساتھ ہے اور جو شخص رک رک کر قران پڑھتا ہے اور وہ اس پر شاق ہے یعنی اس کی زبان آسانی سے نہیں چلتی تکلیف کے ساتھ ادا کرتا ہی اس کے لیے دو اجر ہیں ۔ 
حدیث  ۶:شرح سنہ میں عبدالرحمن بن عوف رضی اللہ عنہ سے مروی ہے کہ نبی کریم ﷺ نے فرمایا تین چیزیں قیامت کے دن عرش کے نیچے ہوں گی ایک (۱) قرآن کہ یہ بندوں کے لیے جھگڑا کرے گا اس کے لیے ظاہر و بابطن ہے اور (۲) امانت اور (۳) رشتہ پکارے گا کہ جس نے مجھے ملایا اسے اللہ ملائے گا اور جس نے مجھے کاٹا اللہ عزوجل اسے کاٹے گا۔ 
حدیث  ۷: امام احمد و ترمذی و ابوداؤ و نسائی رحمہم اللہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے فرمایا صاحب قرآن سے کہا جائے گا کہ پڑھ اور چڑھ اور ترتیل کے ساتھ پڑھ جس طرح دنیا میں ترتیل کے ساتھ پڑھتا تھا تیری منزل آخری آیت جو تو پڑھے گا وہاں ہے۔ 
حدیث  ۸:ترمذی و ارمی رحمہما اللہ نے ابنِ عباس رضی اللہ عنہ سے روایت کی کہ رسول اللہ ﷺ نے فرمایا جس کے جوف میں کچھ قرآن نہیں ہے وہ دیرانہ مکان کی مثل ہے۔ 
حدیث  ۹: ترمذی رحمۃ اللہ علیہ نے ابوسعید رضی اللہ عنہ سے روایت کی کہ رسول اللہ ﷺ نے فرمایا اللہ عزوجل فرماتا ہے جس کو قرآن نے میرے ذکر اور مجھ سے سوال کرنے سے مشغول رکھا میں اس سے بہتر دوں گا جو مانگنے والوں کو دیتا ہوں اور کلام اللہ عزوجل کی فضیلت دوسرے کلاموں پر ویسی ہی ہے جیسی اللہ عزوجل کی فضیلت اس مخلوق پر ہے۔ 
حدیث  ۱۰: ترمذی و دارمی رحمہما اللہ نے عبداللہ بن مسعود رضی اللہ عنہ سے روایت کہ کہ رسول اللہ ﷺ نے فرمایا جو شخص کتاب اللہ عزوجل کا ایک حرف پڑھے اس کو ایک نیکی ملے گی جو دس کے برابر ہوگی میں یہ نہیں کہتا کہ آلم ایک حرف ہے بلکہ الف ایک حرف لام دوسرا حرف ہے، میم تیسرا حرف،

حدیث  ۱۱: ابوداؤد رحمۃ اللہ علیہ نے معاذ جہنی رضی اللہ عنہ سے روایت کی کہ رسول اللہ ﷺ نے فرمایا جس نے قرآن پڑھا اور جو کچھ اس میں ہے اس پر عمل کیا اس کے والدین کو قیامت کے دن تاج پہنایا جائے گا جس کی روشنی سورج سے اچھی ہوگی اگر وہ تمہارے گھروں میں ہوتا تو اب خود اس عمل کرنے والے کے متعلق تمہارا کیا گمان ہے۔ 
حدیث  ۱۲: امام احمد و ترمذی و ابن ماجہ و دارمی رحہمہم اللہ نے حضرت علی رضی اللہ عنہ سے روایت کی کہ رسول اللہ ﷺ نے فرمایا جس نے قرآن پڑھا اور اس کو یاد کرلیا اس کے حلال کو حلال سمجھا اور حرام کو حرام جانا اس کے گھر والوں سے دس شخصوں کے بارے میں اللہ عزوجل کی شفاعت کو قبول فرمائے گا جن پر جہنم واجب ہوچکا تھا۔ 
حدیث  ۱۳:ترمذی و نسائی و ابن ماجہ رحہمہم اللہ نے ابوہریرہ رضی اللہ عنہ سے روایت کی کہ رسولاللہ ﷺ نے فرمایا قرآن سیکھو اور پڑھو کہ جس نے قرآن سیکھا اور پڑھا اور اس کے ساتھ قیام کیا اس کی مثال ایسی جیسے مشک سے تھیلی بھری ہوئی ہے جس کی خوشبو ہر جگہ پھیلی ہوئی ہے اور جس نے سیکھا اور سوگیا یعنی قیام اللیل نہیں کیا اس کی مثال وہ تھیلی ہے جس میں مشک بھری ہوئی ہے اور اس کا منہ باندھ دیا گیا ہے۔ 
حدیث  ۱۴:بہیقی رحمۃ اللہ علیہ نے شعب الایمان میں ابن ِ عمر رضی اللہ عنہ سے روایت کی کہ رسول اللہ ﷺ نے فرمایا ان دلوں میں بھی زنگ لگ جاتی ہے جس طرح لوہے میں پانی لگنے سے زنگ لگتی ہے عرض کی یارسول اللہ ﷺ اس کی جلا کس چیز سے ہوگی فرمایا کثرت سے موت کو یاد رکھنے اور تلاوت قرآن سے۔ 
حدیث  ۱۵:صحیح بخاری و مسلم میں جندب بن عبداللہ رضی اللہ عنہ سے روایت ہے کہ رسول اللہ ﷺ نے فرمایا قرآن کو اس وقت تک پڑھو جب تک تمہارے دل کو الفت اور لگاؤ ہو اور جب دل اچاٹ ہوجائے کھڑے ہوجاؤ یعنی تلاوت بند کردو۔ 
حدیث  ۱۶:صحیح بخاری و مسلم میں ابوہریرہ رضی اللہ عنہ سے روایت ہے کہ رسول اللہ ﷺ نے فرمایا کہ اللہ عزوجل کی جتنی توجہ اس نبی کی طرف ہے جو خوش آوازی سے قرآن پڑھتا ہے کسی کی طرف اتنی توجہ نہیں ۔ 
حدیث  ۱۷: صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا جو شخص قرآن کو تغنی یعنی خوش آوازی سے نہ پڑھے وہ ہم میں سے نہیں ، اس حدیث کے متعلق یہ بھی کہا جاتا ہے کہ تغنی سے مراد استغثنا ہے یعنی قرآن پڑھنے کے عو میں کسی سیکچھ لینا نہ چاہیے۔ 
حدیث  ۱۸:امام احمد و ابوداؤد ابن ماجہ دارمی رحمہم اللہ نے براء بن عازب رضی اللہ عنہ سے روایت کی کہ رسول اللہ ﷺ نے فرمایا قرآن کو اپنی آوازوں سے مزین کرو اور دارمی رحمۃ اللہ علیہ کی روایت میں ہے کہ اپنی آؤازوں سے قرآن کو خوب صورت کرو کیونکہ اچھی آوااز، قرآن کا حسن بڑھا دیتی ہے۔ 
حدیث  ۱۹:بہیقی رحمۃ اللہ علیہ نے عبیدہ ملیکی رضی اللہ عنہ سے روایت کی کہ رسول اللہ ﷺ نے فرمایا اے قرآن والو قرآن کو تکیہ نہ بناؤ یعنی سستی اور تغافل نہ برتو اور رات اور دن میں اسکی تلاوت کا حق ہے اور اس کو پھیلاؤ اور تغنی کرو یعنی اچھی آواز سے پڑھو یا اس کا معاوضہ نہ لو اور جو کچھ اس میں ہے اس میں غور کرو تاکہ تم کو فلاں ملے اور اس کے ثواب میں جلدی نہ کرو، کیونکہ اس کا ثواب بہت بڑا ہے۔ ( جو آخرت میں ملنے والا ہے)

حدیث  ۲۰:ابوداؤد و بہیقی رحمہما اللہ نے جابر رضی اللہ عنہ سے روایت کی کہتے ہیں کہ ہم قرآن پڑھ رہے تھے اور ہمارے ساتھ اعرابی اور عجمی بھی تھی اتنے میں رسول اللہ ﷺ تشریف لائے اور فرمایا کہ قرآن پڑھو تم سب اچھے ہو بعد میں قومیں آئیں گی جو قرآن کو اس طرح سیدھا کریں گی جیسا تیر سیدھا ہوتا ہے اس کا بدلہ جلدی لینا چاہیں گے دیر میں نہیں لینا چاہیں گے یعنی دنیا میں بدلہ لینا چاہیں گے۔ 
حدیث  ۲۱: بہیقی رحمۃ اللہ علیہ نے حذیفہ رضی اللہ عنہ سے روایت کی کہ رسول اللہ ﷺ نے فرمایا قرآن کو عرب کے لحن اور آواز سے پڑھو اہلِ عشق اور یہود ونصاریٰ کے لحن سے بچو یعنی قواعد موسیقی کے مطابق گانے سے بچو اور میرے بعد ایک قوم آئے گی جو قرآن کو ترجیح کے ساتھ پڑھے گی جیسے گانے اور نوحہ میں ترجیح ہوتی ہے قرآن ان کے گلوں سے تجاوز نہیں کرے گا ان کے دل فتنہ میں مبتلا ہیں اور ان کے بھی جن کو ان کی یہ بات پسند ہے۔ 
حدیث  ۲۲:ابوسعید بن معلیٰ رضی اللہ عنہ سے صحیح بخاری میں روایت ہے کہتے ہیں کہ نماز پڑھ رہا تھا اور نبی کریم ﷺ نے مجھے بلایا میں نے جواب نہیں دیا۔ (جب نماز سے فارغ ہوا) حضور ﷺ کی خدمت میں حاضر ہوا اور عرض کی یارسول اللہ ﷺ میں نماز پڑھ رہا تھا اور ارشاد فرمایا کہ اللہ عزوجل نے انہیں فرمایا ہے۔ اِسْتَجِیْبُواللہِ ولِلرَّسُولِ اِذَا دَعَاکُم (پ ۹ الانفال ۲۴) اللہ و رسول کے پاس حاضر ہوجاؤ جب وہ تمہیں پکاریں پھر فرمایا مسجد سے باہر جانے سے پہلے قرآن میں جو سب سے بڑی سورت ہے وہ بتادوں گا اور حضور ﷺ نے میرا ہاتھ پکڑ لیا۔ جب نکلنے کا ارادہ ہو تو میں نے عرض کی حضور ﷺ نے یہ فرمایا تھا کہ مسجد سے باہر جانے سے پہلے قران کی سب سے بڑی سورت کی تعلیم کروں گا فرمایا کہ الحمد للہ رَبِّ االعالَمِیْنَ وہی سبع مثانی اور قرآن عظیم ہے جو مجھے ملا ہے۔ 
حدیث  ۲۳:ترمذی رحمۃ اللہ علیہ نے ابوہریرہ رضی اللہ عنہ سے روایت کی ہے کہ رسول اللہ ﷺ نے ابی بن کعب رضی اللہ عنہ سے فرمایا کہ نماز میں تم کس طرح پڑھتے ہو انہوں نے اُم القرآن یعنی سور ت فاتحہ کو پڑھا حضور ﷺ نے فرمایا قسم ہے اس کی جس کے ہاتھ میں میری جان ہے نہ اس کی مثل تورات میں کوئی سورت اتاری گئی نہ انجیل میں نہ زبور میں نہ قرآن میں ۔ وہ سبع مثانی اور قرآن عظیم ہے جو مجھے ملا۔ 
حدیث  ۲۴:سورۃ فاتحہ ہر بیماری سے شِفا ہے۔ (دارمی بہیقی)

حدیث  ۲۵:صحیح مسلم میں ابنِ عباس رضی اللہ عنہ سے مروی ہے کہتے ہیں جبریل علیہ السلام حضور ﷺ کی خدمت میں حاضر تھے اوپر سے ایک آواز آئی انہوں نے سر اٹھایا اور کہا آسمان کا یہ دروازہ آج ہی کھولا گیا آج سے پہلے کبھی نہیں کھلا ایک فرشتہ اترا جبریل علیہ السلام نے کہا یہ فرشتہ آج سے پہلے کبھی زمین پر نہیں اترا تھا اس نے سلام کیا اور یہ کہا کہ حضور ﷺ کو بشارت ہو کہ دونور حضور ﷺ کو دیئے گئے اور حضور ﷺ سے پہلے کسی نبی کو نہیں ملے وہ دونور یہ ہیں سورۃ فاتحہ اور سورۃ بقرہ کا خاتمہ جو حرف آپ پڑھیں گی وہ دیا جائے گا۔ 
حدیث  ۲۶:صحیح مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا اپنے گھروں کو مقابر نہ بناؤ، شیطان اس گھر سے بھاگتا ہے جس میں سورہ بقرہ پڑھی جاتی ہے۔ 
حدیث  ۲۷: صحیح مسلم میں ابوامامہ رضی اللہ عنہ سے روایت ہے کہ رسول اللہ ﷺ کو میں نے یہ فرماتے ہوئے سنا کہ قرآن پڑھو کیونکہ وہ قیامت کے دن اپنے اصحاب کے لیے شفیع ہو کر آئے گا۔ دو چمک دار سورتیں بقرہ و آل عمران کو پڑھو کہ یہ دونوں قیامت کے دن اس طرح آئیں گی گویا دو ابر ہیں یا دو سائبان ہیں یا صف بستہ پرندوں کی دو جماعتیں وہ دونوں اپنے اصحاب کی طرف سے جھگڑا کریں گی یعنی ان کی شفاعت کریں گی۔ سورہ بقرہ کو پڑھو کہ اس کا لینا برکت ہے اور اس کا چھوڑنا حسرت ہے اور اہلِ باطل اسی کی استطاعت نہیں رکھتے۔ 
حدیث  ۲۸:صحیح مسلم میں ابی بن کعب رضی اللہ عنہ سے مروی کہ رسول اللہ ﷺ نے فرمایا اے ابوالمنذر رضی اللہ عنہ (یہ ابی بن کعب کی کنیت ہے) تمہیں معلوم ہے قرآن کی کون کون سی آیت تمہارے پاس سب سے بڑی ہے میں نے عرض کی اللہ الا اِلٰہ اِلَّاھُوَ الْحَیُّ القیوم (یعنی آیت الکرسی)حضورﷺ نے میرے سینے پر ہاتھ مارا اور فرمایا ابوالمنذر رضی اللہ عنہ تم کو علم مبارک ہو۔ 
حدیث  ۲۹:صحیح بخاری میں ابوہریرہ رضی اللہ عنہ سے مروی کہتے ہیں کہ رسول اللہ ﷺ نے زکوۃ رمضان یعنی صدقہ فطر کی حفاظت مجھے سپرد فرمائی تھی ایک آنے والا آیا اور غلہ بھرنے لگا میں نے اسے چھوڑدیا جب صبح ہوئی حضور ﷺ نے فرمایا ابوہریرہ رضی اللہ عنہ تمہارا رات کا قیدی کیا ہوا؟ میں نے عرض کی یارسول اللہ ﷺ اس نے شدید حاجت اور عیال کی شکایت کی مجھے رحم آگیا چھوڑ دیا۔ ارشاد فرمایا اس نے تم سے جھوٹ بولا اور وہ پھر آئے گا میں نے سمجھ لیا وہ پھر آئے گا کیونکہ حضور ﷺ نے فرمادیا ہے میں اس کے انتظار میں تھا وہ آیا ور غلبہ بھرنے لگا میں نے اسے پکڑ لیا۔ اور یہ کہا تجھے رسول اللہ ﷺ کے پاس پیش کرون گا اس نے کہا مجھے چھوڑ دو میں محتاج ہوں عیال دار ہوں اب نہیں اؤں گا مجھے رحم آگیا اسے چھوڑ دیا صبح ہوئی تو حضور ﷺ نے فرمایا ابوہریرہ رضی اللہ عنہ تمہارا قیدی کیا ہوا ؟ میں نے عرض کی اس نے حاجت شدیدہ اور عیال داری کی شکایت کی مجھے رحم آیا اسے چھوڑ دیا حضورﷺ نے فرمایا اس نے تم سے جھوٹ بولا اور وہ پھر آئے گا میں اس کے انتظار میں تھا وہ آیا اور غلہ بھرنے لگا میں نے پکڑا اور کہا تجھے حضور ﷺ کے پاس پیش کروں گا تین مرتبہ ہوچکا تو کہتا ہے نہیں آؤں گا پھر آتا ہے اس نے کہا مجھے چھوڑ دو میں تمہیں ایسے کلمات سکھاتا ہوں جن سے اللہ عزوجل تم کو نفع دے گا جب تم بچھونے پر جاؤ آیتہ الکرسی اَللّٰہُ لَا اِلہٰ الا ھو الحی القیوم آخری آیتہ تک پڑھ لو صبح تک اللہ عزوجل کی طرف سے تم پر نگہبان ہوگا اور شیطان تمہارے قریب نہیں آئے گا میں نے اسے چھوڑ دیا صبح ہوئی حضور ﷺ نے فرمایا تمہارا قیدی کیا ہوا میں نے عرض کی اس نے کہا چند کلمات تم کو سکھاتا ہوں اللہ عزوجل تمہیں ان سے نفع دے گا۔ حضور ﷺ نے فرمایا یہ بات اس نے سچ کہی اور وہ بڑا جھوٹا ہے اور تمہیں معلوم ہے کہ تین راتوں سے تمہارا مخاطب کون ہے؟ میں نے عرض کی نہیں ۔ حضور ﷺ نے فرمایا کہ وہ شیطان ہے۔ 
حدیث  ۳۰:صحیح بخاری و مسلم میں ابوسعید رضی اللہ عنہ سے مروی کہ رسول اللہ ﷺ نے فرمایا سورہ البقرہ کی آخری دو آیتیں جو شخص رات میں پڑھ لے وہ اس کے لیے کافی ہیں ۔ 
حدیث  ۳۱:اللہ عزوجل نے آسمان و زمین کے ْیدا کرنے سے دو ہزار سال پہلے ایک کتاب لکھی اس میں سے دو آیتیں جو سورہ بقرہ کے ختم پر ہیں نازل فرمائیں جس گھر میں تین راتوں تک پڑھی جائیں شیطان اس کے قریب نہیں جائے گا۔ (ترمذی و دارمی)

حدیث  ۳۲: سورہ بقرہ کے خاتمہ کی دو آیتیں اللہ تعالی اس خزانہ میں سے ہیں جو عرش معلی کے نیچے ہیں اللہ عزوجل نے مجھے دو آیتیں دیں انہیں سیکھو اور اپنی عورتوں کو سکھاؤ کہ وہ رحمت ہیں اور اللہ عزوجل سے نزدیکی اور دعا ہیں ۔ (دارمی)

حدیث  ۳۳:صحیح مسلم میں ابوداؤد رضی اللہ عنہ سے مروی کہ رسول اللہﷺ نے فرمایا سورہ کہف کی پہلی دس آیتیں جو شخص یاد کرے وہ دجال سے محفوظ رہے گا۔ 
حدیث  ۳۴: جو شخص سورہ کہف جمعہ کے دن پڑھے گا اس کے لیے دو جمعہ کے مابین نور روشن ہوگا۔ (بہیقی)

حدیث  ۳۵:ہر چیز کے لیے دل ہے اور قرآن کا دل یسیٰن ہے، جس نے یسیٰن پڑھی جب فرشتوں نے سنا یہ کہا مبارک ہو اس امت کے لیے جس پر یہ اتارا جائے اور مبارک ہو ان جوفون کے لیے جو اس کے حامل ہوں ، اور مبارک ہو ان زبانوں کے لیے جو اس کو پڑھیں ۔ (دارمی)

حدیث  ۳۶:اللہ عزوجل نے زمین و آسمان کے پیدا کرنے سے ہزار برس پہلے طہٰ و یسیٰن پڑھی جب فرشتوں نے سنا یہ کہا مبارک ہو اس مت کے لیے جس پہ یہ اتارا جائے اور مبارک ہو ان جوفوں کے لیے جو اس کے حامل ہوں ۔ اور مبارک ہو ان زبانوں کے لیے جو اس کو پڑھیں ۔ (درمی)

حدیث  ۳۷: جو شخص اللہ عزوجل کی رضا کے لیے یٰسین پڑھے گا اس کے اگلے گناہوں کی مغفرت ہوجائے گی لہذا اس کو اپنے مردوں کے پاس پڑھو۔ (بہیقی)

حدیث  ۳۸:جو شخص حم المومن کو الیہ المصیر تک اور آیۃ الکرسی صبح کو پڑھ لے گا شام تک محفوظ رہے گا اور جو شام کو پڑھ لے گا صبح تک محفوظ رہے گا۔  (ترمذی و دارمی)

حدیث  ۳۹: جو شخص حم الدخان شب جمعہ میں پڑھے اس کی مغفرت ہوجائے گی۔ (ترمذی)

حدیث  ۴۰:نبی کریم ﷺ جب تک اَلَم تَنْزِیلْ اور تَبَارَکَ الَّذِیِ بِیَدِہ الملک ُ نہ پڑھ لیتے سوتے نہ تھے۔ (احمد ،ترمذی ،دارمی)

حدیث  ۴۱:خالد بن معدان رحمۃ اللہ علیہ نے کہا نجات دینے والی سورت کو پڑھو  وہ الم تنزیل ہے مجھے خبر پہنچی ہے کہ ایک شخص اس کو پڑھتا تھا اس کے سوا کچھ نہیں پڑھتا تھا اور وہ بہت گنہگار تھا اس ورت نے اپنا بازو اس پر بچھادیا اور کہا اے رب اس کی مغفرت فرمادے کہ یہ مجھ کو کثرت سے پڑھتا تھا۔ رب تعالیٰ نے اس کی شفاعت قبول فرمائی اور فرشتوں سے فرمایا کہا اس کی ہر خط کے بدلے میں ایک نیکی لکھو اور ایک درجہ بلند کرو اور خالد رحمۃ اللہ علیہ نے یہ بھی کہا کہ یہ اپنے پڑھنے والے کی طرف سے قبر میں جھگڑا کرے گی کہے گی الہی اگر میں تیری کتاب سے ہوں تو میری شفاعت قبول فرما اور تیری کتاب میں سے نہیں ہوں تو اس میں سے مجھے مٹادے اور پرند ہ کی طرح اپنے بازو اس پر بچھادے گی اور شفاعت کرے گی اور عذاب قبر سے بچائے گی اور خالد رحمۃ اللہ علیہ نے تبارک کے متعلق بھی ایسا ہی کہا اور جب تک ان دونوں کو پڑھ نہ لیتے خالد رحمۃ اللہ علیہ سوتے نہ تھے اور طاؤس رحمۃ اللہ علیہ نے کہا کہ یہ دونوں سورتیں قرآن کی ہر ایک سورۃ پر ساٹھ حسنہ کے ساتھ فضیلت رکھتی ہیں ۔ (دارمی)

حدیث  ۴۲:قرآن میں تیس آیت کی ایک سورت ہے آدمی کے لیے شفاعت کرے گی یہاں تک کہ اس کی مغفرت ہوجائے گی۔ وہ تَبَارَکَ الَّذِیِ بَیدِہ الملک ہے۔ 
حدیث  ۴۳: بعض صحابہ رضی اللہ عنہ نے قبر پر خیمہ گاڑد یا انہیں یہ معلوم نہ تھا کہ یہاں قبر ہے اس میں سے کسی شخص نے تبارک الَّذِی بِیَدِہ الملک ختم سورۃ تک پڑھا جب انہوں نے نبی کریم ﷺ کی خدمت میں حاضر ہو کر یہ واقعہ سنایا تو حضور ﷺ نے فرمایا وہ مالغہ ہے وہ منجیہ ہے عذاب الہی سے نجات دیتی ہے۔ 
حدیث  ۴۴:جو شخص سورۃ واقعہ ہر رات میں پڑھ لے گا اس کو کبھی فاقہ نہیں پہنچے گا۔ ابن مسعود رضی اللہ عنہ اپنی صاحب زادیوں کو حکم فرماتے تھے کہ رات میں اس کو پڑھا کرو۔ (بہیقی)

حدیث  ۴۵: کیا تم اس کی استطاعت نہیں رکھتے کہ ہر روز ایک ہزار آیتیں پڑھا کرو لوگوں نے عرض کی اس کو کون استطاعت رکھتا ہے کہ ہر روز ایک ہزار آیتیں پڑھا کرے فرمایا کیا اس کی استطاعت نہیں کہ اَلْھٰکُمُ التَّکاثر پڑھ لیا کرو۔ (بہیقی)

حدیث  ۴۶: کیا تم اس سے عاجز ہو کہ رات میں تہائی قرآن پڑھ لیا کرو لوگوں نے عرض کی کہ تہائی قرآن کیونکر کوئی پڑھ لے گا۔ فرمایا کہ قُل ھواللہ احد تہائی قرآن کے برابر ہے۔ (ترمذی)

حدیث  ۴۷:اِذَا زُلْزِلَت نصف قرآن کے برابر ہے اور قُل ھُوَ اللہ احد تہائی قرآن کے برابر ہے اور قُل یَٰایُّھَا الکافرون چوتھائی کے برابر (ترمذی)

حدیث  ۴۸: جو ایک دن میں دو سو مرتبہ قُلْ ھُواللہُ احد پڑھے اس کے پاس برس کے گناہ معاف کردیئے جائیں گے مگر یہ کہ اس پر دین ہو۔ (ترمذی)

حدیث  ۴۹:جو شخص سوتے وقت بچھونے پر داہنی کروٹ لیٹ کر سو مرتبہ قُل ھُوَ اللہُ احَدُ پڑھے قیامت کے دن رب تبارک و تعالیٰ اس سے فرمائے گا کہ میرے بندے اپنی دہنی جانب جنت میں چلا جا۔ (ترمذی)

حدیث  ۵۰: نبی کریم ﷺ نے ایک شخص کو قُل ھُوَ اللہُ اَحَدْ پڑھتے سنا فرمایا کہ جنت واجب ہوگئی۔ (امام مالک، ترمذی و نسائی)

حدیث  ۵۱: کسی نے پوچھا یارسول اللہ ! قرآن میں سب سے بڑی سورت کون سی ہے فرمایا قُل ھُواللہ احد اس نے عرض کی قرآن میں سب سے بڑی آیت کون سی ہے فرمایا آیت الکرسی لَااِلٰہ اِلّٰا ھُو الْحَی القیوم اس نے کہا یارسول اللہ ﷺ کون سی آیت آپ کو اور آپ کی امت کو پہچانا محبوب ہے یعنی اس کا فائدہ و ثواب۔ فرمایا سورہ بقرہ کے خاتمہ کی آیت کہ وہ رحمت الہی کے خزانہ سے عرش الہی کے نیچے سے ہے ، اللہ عزوجل نے وہ آیت اس اُمت کو دی دنیا و آخرت کی کوئی خیر نہیں مگر یہ اس پر مشتمل ہے۔ (دارمی)

حدیث  ۵۲: جو شخص اَعُوذُ بِاللّٰہِ السَّمِیْعُ الَعَلِیْمِ مِنَ الشَّیْطٰن الرَّجِیم تین مرتبہ پڑھ کر سورہ حشر کی پچھلی تین آیتیں پڑھی اللہ عزوجل ستر ہزار فرشتے مقرر فرمائے گا وہ شام تک اس کے لیے دعا کریں گے۔ اور اگر وہ شخص اس روز مرجائے تو شہید مرے گا اور شام کو پڑھے تو اس کے لیے بھی یہی ہے۔ 
حدیث  ۵۳: جو قرآن پڑھے اس کو اللہ عزوجل سے سوال کرنا چاہیے عنقریب ایسے لوگ آئیں گے جو قرآن پڑھ کر آدمیوں سے سوال کریں گے۔ (احمد،ترمذی)

حدیث  ۵۴: جو قرآن پڑھ کر آدمیوں سے کھانا مانگے گا قیامت کے دن اس طرح آئے گا کہ اس کے چہرے پر گوشت نہ ہوگا نری ہڈیاں ہوں گی۔ (بہیقی)

حدیث  ۵۵: ابنِ عباس رضی اللہ عنہ سے مصحف لکھنے کی اجرت کا سوال ہوا انہوں نے فرمایا اس میں حرج نہیں وہ لوگ نقش بناتے ہیں اور اپنی دست کاری سے کھاتے ہیں یعنی یہ ایک قسم کی دست کاری ہے اس کا معاوضہ لینا جائز ہے۔ (زرین) قرآن مجید کی تلاوت وغیرہ کے مسائل حصہ سوم میں مذکور ہوچکے ہیں وہاں سے معلوم کیے جائیں مصحف شریف کے متعلق بعض باتیں یہاں ذکر کی جاتی ہیں ۔ 
قرآن مجید اور کتابوں کے آداب

مسئلہ  ۱:قرآن مجید پر سونے چاندی کا پانی چڑھانا جائز ہے کہ اس سے نظر عوام میں عظمت پیدا ہوتی ہے اس میں اعراب نقطے لگانا بھی مستحسن ہے کیونکہ اگر ایسا کیا جائے تو اکثر لوگ اسے صحیح نہ پڑھ سکیں گے اسی طرح آیت سجدہ پر سجدہ لکھنا اور وقف کی علامتیں لکھنا اور رکوع کی علامت لکھنا اور تعشیر یعنی دس دس آیتوں پر نشان لگانا جائز ہے اور یہ لکھنا کہ اس میں اتنی آیتیں ہیں یہ بھی جائز ہے۔ (درمختار، ردالمحتار) اس زمانہ میں قرآن مجید کے تراجم بھی چھاپنے کا رواج ہے اگر ترجمہ صحیح ہو تو قرآن مجید کے ساتھ طبع کرنے میں حرج نہیں اس لیے کہ اس سے آیت کا ترجمہ جاننے میں سہولت ہوتی ہے مگر تنہا ترجمہ طبع نہ کیا جائے۔ 
مسئلہ  ۲:تاریخ کے اوراق قرآن مجید کی جلد یا تفسیر وقفہ کتابوں پر بطور غلاف چڑھانا جائز ہے۔ (درمختار)

مسئلہ  ۳:قرآن مجید کی کتابت نہایت خوش خط اور واضح حرفوں میں کی جائے کاغذ بھی بہت اچھا روشنائی بھی خوب اچھی ہو کہ دیکھنے والے کو بھلا معلوم ہو۔ (درمختار، ردالمحتار) بعض اہلِ مطابع نہایت معمولی کاغذ پر بہت خراب کتابت و روشنائی سے چھپواتے ہیں یہ ہر گز نہیں ہونا چاہیے۔ 
مسئلہ  ۴: قرآن مجید کا حجم چھوٹا کرنا مکرو ہ ہے۔ (درمختار) مثلا ً آج کل بعض اہلف مطابع نے تعویذی قرآن مجید چھپوائے ہیں جن کا قلم اتنا باریک ہے کہ پڑھنے میں بھی نہیں آتا بلکہ حمائل بھیء نہ چھپوائی جائے کہ اس کا حجم بھی بہت کا ہے۔ 
مسئلہ  ۵:قرآن مجید پرانا بوسیدہ ہوگیا اس قابل نہ رہا کہ اس میں تلاوت کی جائے اور اندیشہ ہے کہ اس کے اوراق منتشر ہو کر ضائع ہوں گے توکسی پاک کپڑے میں لپیٹ کر احتیاط کی جگہ دفن کردیا جائے اور دفن کرنے میں اس کے لیے لحد بنائی جائے تاکہ اس پر مٹی نہ پڑے یا اس پر تختہ لگا کر چھت بنا کر مٹی ڈالیں کہ اس پر مٹی نہ پڑے مصحف شریف بوسیدہ ہوجائے تو اس کو جلایا نہ جائے۔ (عالمگیری)

مسئلہ  ۶:لغت و نحود کاصرف ایک مرتبہ ہے ان میں ہر ایک کی کتاب کو دوسری کتاب پر رکھ سکتے ہیں اور ان سے اوپر علم کلام کی کتابیں رکھی جائیں ان کے اوپر فقہ اور احادیث و مواعظ ودعوات ماثورہ فقہ سے اوپر اور تفسیر کو ان کے اوپر اور قرآن مجید کو سب کے اوپر رکھیں ۔ قرآن مجید جس صندوق میں ہو اس پر کپڑاوغیرہ نہ رکھا جائے۔ (عالمگیری)

مسئلہ  ۷:کسی نے محض خیرو برکت کے لیے اپنے مکان میں قرآن مجید چھوڑا ہے اور تلاوت نہیں کرتا تو گناہ نہیں بلکہ اس کی نیت باعث ثواب ہے۔ (خانیہ)

(مسئلہ  ۸:قرآن مجید پر اگر بقصد توہین پاؤں رکھا تو کافر ہوجائے گا۔ (عالمگیری)

مسئلہ  ۹:جس گھر میں قران مجید رکھا ہے اس میں بی بی سے صحبت کرنا جائز ہے جب کہ قرآن مجید پر پردہ پڑا ہو۔ -(عالمگیری)ْ
مسئلہ  ۱۰:قرآن مجید کو نہایت اچھی آواز سے پڑھنا چاہیے کہ اسی طرح اذان کہنے میں خوش گلوئی سے کام لے یعنی آواز اچھی نہ ہو تو اچھی آواز بنانے کی کوشش کرے لحن کے ساتھ پڑھنا کہ حروف میں کمی بیشتی ہوجائے جیسی گانے والے کیا کرتے ہیں یہ ناجائز ہے بلکہ پڑھنے میں قواعد تجوید کی مراعات کرے۔ (درمختار، ردالمحتار)

مسئلہ  ۱۱: قرآن مجید کو معروف و شاذو دونوں قراتوں کے ساتھ ایک ساتھ پڑھنا مکروہ ہے تو فقط قرات شاذہ کے ساتھ پڑھنا بدرجہ اولی مکروہ ہے۔ (درمختار، ردالمحتار) بلکہ عوام کے سامنی وہی قرات پڑھی جائے جو وہاں رائج ہے کیونکہ کہیں ایسا نہ ہو کہ وہ اپنی ناوقفی کی وجہ سے انکار کر بیٹھیں ۔ 
مسئلہ  ۱۲:مسلمانوں میں یہ دستور ہی کہ قرآن مجید پڑھتے وقت اگر اٹھ کر کہیں جاتے ہیں تو بند کردیتے ہیں کھلا ہوا چھوڑ کر نہیں جاتے یہ ادب کی بات ہے مگر بعض لوگوں میں یہ مشہور ہے کہ اگر کھلا ہوا چھوڑ دیا جائے تو شیطان پڑھے گا اس کی اصل نہیں ، ممکن ہے کہ بچوں کو اس کے ادب کی طرف توجہ دلانے کے لیے ایسا اختراع کیا ہو۔ 
مسئلہ  ۱۳: قرآن مجید کے آداب میں یہ بھی ہے کہ اس کی طرف پیٹھ نہ کی جائے نہ پاؤں پھیلائے جائیں ، نہ پاؤں کو اس سے اونچا کیا جائے نہ یہ کہ خود اونچی جگہ پر ہواور قرآن مجید نیچے ہو۔ 
مسئلہ  ۱۴: قرآن مجید کو جزدان و غلاف میں رکھنا ادب ہے صحابہ و تابعین رضی اللہ عنہ کے زمانے سے اس پر مسلمانوں کا عمل ہے۔ 
مسئلہ  ۱۵: نئے قلم کا تراشہ ادھر ادھر پھینک سکتے ہیں ، مگر مستعمل قلم کا تراشہ احتیاط کی جگہ میں رکھا جائے اسی طرح مسجد کا گھاس کوڑا موضع احتیاط میں ڈالا جائے ایسی جگہ نہ پھینکا جائے کہ احترام کے خلاف ہے۔ (عالمگیری) جس کاغذ پر اللہ پرکا نام لکھا ہو اس میں کوئی چیز رکھنا مکرو ہے اور تھیلی پر اسمائے الہی لکھے ہوں اس میں روپیہ پیسہ رکھنا مکروہ نہیں ۔ کھانے کے بعد انگلیوں کو کاغذ سے پونچھنا مکروہ ہے۔ (عالمگیری)

آداب مسجدو قبلہ 

مسجد کو چونے اور گچ سے منقش کرنا جائز ہے سونے چاندی کے پانی سے نقش و نگار کرنا بھی جائز ہے جب کہ کوئی شخص اپنے مال سے ایسا کرے مال وقف سے ایسا نہیں کرسکتا بلکہ متولی مسجد نے اگر مال وقف سے سونے چاندی کا نقش کرایا تو اسے تاون دینا ہوگا ہاں اگر بانی مسجد نے نقش کرایا تھا جو خراب ہوگیا تو متولی مسجد سے بھی نقش و نگار کراسکتا ہے۔ بعض مشائخ دیوار قبلہ میں نقش و نگار کرنے کو مکروہ بتاتے ہیں کہ نمازی کا دل ادھر متوجہ ہوگا۔ (درمختار، ردالمحتار)

مسئلہ  ۱:مسجد کی دیواروں میں گچ اور پلستر کرانا جائز ہے کہ اس کی وجہ سے عمارت محفوظ رہے گی، مسجد میں پلستر کرانی یا قلعی کہگل کرانے میں ناپاک پانی استعمال نہ کیا جائے۔ (عالمگیری)

مسئلہ  ۲:مسجد میں درس دینا جائز ہے اگرچہ بوقت درس مسجد کی جانمازوں اور چٹائیوں کو استعمال کرتا ہو مسجد میں کھانا کھانا اور سونا معتکف کو جائز غیر متعکف کے لیے مکروہ ہے اگر کوئی شخص مسجد میں کھانا سونا چاہتا ہو تو وہ بہ نیت اعتکاف مسجد میں داخل ہو اور ذکر کرے یا نماز پڑھے اس کے بعد وہ کام کرسکتا ہے(عالمگیری)

ہندوستان میں تقریباً ہر جگہ یہ رواج ہے کہ ماہ رمضان المبار ک میں عام طور پر مسجد میں روزہ افطار کرتے ہیں ، اگر خارج مسجد کوئی جگہ ایسی ہو کہ وہاں افطار کریں جب تو مسجد میں افطار نہ کریں ، ورنہ داخل ہوتے وقت اعتکاف کی نیت کرلیا کریں اب افطار کرنے میں حرج نہیں مگر اس بات کا اب بھی لحاظ کریں جب تو مسجد میں افطار نہ کریں ورنہ داخل ہوتے وقت اعتکاف کی نیت کرلیا کریں اب افطار کرنے میں حرج نہیں مگر اس بات کا اب بھی لحاظ کرنا ہوگا کہ مسجد کا فرش یا چٹائیاں آلودہ نہ ہوں ۔ 
مسئلہ  ۳:مسجد کو راستہ بنایا جائے مثلاً مسجد کے دو دروازے ہیں اور اس کو کہیں جانا ہے آسانی اس میں ہے کہ ایک دروازہ سے داخل ہو کر دوسرے سے نکل جائے ایسا نہ کرے اگر کوئی شخص اس نیت سے گیا کہ اس دروازے سے داخل ہو کر دوسرے سے نکل جائے گا اندر جانے کے بعد اپنے اس فعل پر نادم ہوا تو جس دروازے سے نکلنے کا ارادہ کیا تھا اس کے سوا دوسرے دروازے سے نکلے۔ علما ء نے فرمایا ہے کہ یہ شخص پہلے نماز پڑھے پھر نکلے اور بعض نے فرمایا کہ اگر بے وضو ہے تو جس دروازہ سے گیا ہے اسی سے نکلے مسجد میں جوتے پہن کر جانا مکروہ ہے۔ (عالمگیری)

مسئلہ  ۴: جامع مسجد میں تعویذ بیچنا جائز ہے، جیسا کہ تعویذ والے کیا کرتے ہیں کہ اس تعویذ کا ہدیہ ہے اتنا دو اور تعویذ لے جاؤ۔ (عالمگیری)

مسئلہ  ۵: مسجد میں عقد نکاح کرنا مستحب ہے۔ (عالمگیری)

مسئلہ  ۶:مگر یہ ضروری ہے کہ بوقتِ نکاح شورو غل اور ایسی باتیں جو احترام مسجد کے خلاف ہیں نہ ہونے پائیں ، لہذا اگر معلوم ہو کہ مسجد کے آداب کا لحاظ نہ رہے گا تو مسجد میں نکاح نہ پڑھوائیں ۔ (عالمگیری)

مسئلہ  ۷:جس کے بدن یا کپڑے پر نجاست لگی ہو وہ مسجد میں نہ جائے۔ (عالمگیری)

مسئلہ  ۸:مسجد میں ان آداب کا لحاظ رکھے (۱) جب مسجد میں داخل ہو تو سلام کرے، بشرطیکہ جو لوگ وہاں موجود ہیں ، ذکر و درس میں مشغول نہ ہوں اور اگر وہاں کوئی نہ ہو یا جو لوگ ہیں وہ مشغول ہیں تو یوں کہے۔ السّلام عَلَینا مِنْ رَّبَنَا وَعَلیٰ عِبَادِ اللہِ الصّٰلحِین (۲) وقت مکروہ نہ ہو تو دو رکعت تحیتہ المسجد ادا کرے۔ (۳) خرید و فروخت نہ کرے۔ (۴) ننگی تلوار مسجد میں نہ لے جائے۔ (۵) گمی ہوئی چیز مسجد میں نہ ڈھونڈے(۶) ذکرکے سوا آواز بلند نہ کرے۔ (۷) دنیا کی باتیں نہ کرے۔ (۸) لوگوں کی گردنیں نہ پھلانگے۔ (۹) جگہ کے متعلق کسی سے جھگڑا نہ کرے۔ (۱۰) اس طرح نہ بیٹھے کہ دوسروں کے لیے جگہ میں تنگی ہو۔ (۱۱) نمازی کے آگے سے نہ گزرے۔ (۱۲) مسجد میں تھوک کھنگار نہ ڈالے(۱۳) انگلیاں نہ چٹکائے(۱۴) نجاست اور بچوں اور پاگلوں سے مسجد کو بچائے۔ (۱۵) ذکر الٰہی کی کثرت کرے۔ (عالمگیری)

مسئلہ  ۹:مسجد میں جگہ تنگ ہوگئی تو جو نماز پڑھنا چاہتا ہے وہ بیٹھے ہوئے کہہ سکتا ہے کہ سرک جاؤ نماز پڑھنے کی جگہ دے دو اگرچہ وہ شخص ذکر و درس میں یا تلاوت قرآن مجید میں مشغول ہو یا معتکف ہو۔ (عالمگیری)

مسئلہ  ۱۰: مسجد کے سائل کو دینا منع ہے مسجد میں دنیا کی باتیں کرنی مکروہ ہیں ، مسجد میں کلام کرنا نیکیوں کو اس طرح کھاتا ہے جس طرح آگ لکڑی کو کھاتی ہے، یہ جائز کلام کے متعلق ہے۔ ناجائز کلام کے گناہ کا کیا پوچھنا۔ (درمختار، ردالمختار)

مسئلہ  ۱۱: نماز پڑھنے کے بعد مصلیٰ کولپیٹ کر رکھ دیتے ہیں یہ اچھی بات ہے کہ اس میں زیادہ احتیاط ہے مگر بعض لوگ جانماز کا صرف کونا لوٹ دیتے ہیں اور یہ کہتے ہیں کہ ایسا نہ کرنے میں اس پر شیطان نما زپڑھے گا بے اصل ہے۔ 
مسئلہ  ۱۲:مسجد کی چھت پر چڑھنا مکروہ ہے، ہاں اگر مسجد میں تنگی ہو نمازیوں کی کثرت ہو تو چھت پر نماز پڑھ سکتے ہیں جیسا کہ بمبئی اور کلکتہ میں مسجد کی تنگی کی وجہ سے چھت پر بھی جماعت ہوتی ہے۔ (عالمگیری)

مسئلہ  ۱۳: طالبِ علم نے مسجد کی چٹائی کا تنکا نشانی کے لیے کتاب میں رکھ لیا یہ معاف ہے۔ (عالمگیری)

مسئلہ  ۱۴: قبلہ کی جانب ہدف یعنی نشانہ بنا کر اس پر تیر مارنہ اس پر گولی مارنا مکروہ ہے یعنی قبلہ کی طرف چاند ماری کرنا مکروہ ہے۔ (ردالمختار)

عیادت و علاج کا بیان

عیادت کے فضائل کے متعلق چند احادیث ْْحصہ چہارم کتاب الجنائزْْ میں ذکر کی گئی ہیں ۔ علاج کے متعلق کچھ حادیثیں یہاں لکھی جاتی ہیں ۔ 
حدیث  ۱: صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا اللہ عزوجل نے کوئی بیماری نہیں اتاری مگر اس کے لیے اللہ عزوجل کے حکم سے اچھا ہوجائے۔ 
حدیث  ۲: صحیح مسلم میں جابر رضی اللہ عنہ سے مروی کہ رسو ل اللہ ﷺ نے فرمایا بیماری کے لیے دوا ہے جب بیماری کو دوا پہنچ جائے گی اللہ عزوجل کے حکم سے اچھا ہوجائے گا۔ 
حدیث  ۳: امام احمد ترمذی ابوداؤد رحہم اللہ تعالی نے اسامہ بن شریک رضی اللہ عنہ سے روایت کی کہ لوگوں نے عرض کی یارسول اللہ ﷺ ہم دوا کریں فرمایا ہاں اے اللہ عزوجل کے بندو  دوا کرو کیونکہ اللہ عزوجل نے بیماری نہیں رکھی مگر اس کے لیے شفا بھی رکھی ہے سو ایک بیماری کے وہ بڑھاپا ہے۔ 
حدیث  ۴:ابوداؤد نے ابوالدردا رضی اللہ عنہ سے روایت کی کہ رسول اللہ ﷺ نے فرمایا بیماری اور دوا دونوں کو اللہ عزوجل نے اتارا ہے اس نے ہر بیماری کے لیے دوا مقرر کی پس تم دوا کرو مگر حرام سے دوا مت کرو۔ 
حدیث  ۵:امام احمد ابوداؤد ترمذی و ابن ماجہ رحمہم اللہ نے ابوہریرہ رضی اللہ عنہ سے روایت کی ہے کہ رسول اللہ ﷺ نے دواء خبیث سے ممانعت فرمائی۔ 
حدیث  ۶:ترمذی و ابن ماجہ رحمہما اللہ نے عقبہ بن عامر رضی اللہ عنہ سے روایت کی ہے کہ رسول اللہ ﷺ نے فرمایا مریضوں کو کھانے پر مجبور نہ کرو کہ ان کو اللہ عزوجل کھلاتا پلاتا ہے۔ 
حدیث  ۷: ابنِ ماجہ رحمۃ اللہ علیہ نے ابن عباس رضی اللہ عنہ سے روایت کی ہے کہ رسول اللہ ﷺ نے فرمایا جب مریض کھانے کی خواہش کرے تو اسے کھلا دو یہ حکم اس وقت ہے کہ کھانے کا اشتہائے صادق ہو۔ 
حدیث  ۸:ابوداؤد رحمۃ اللہ علیہ نے اُم منذر بنت قیس رضی اللہ عنہ سے روایت کی، کہتی ہیں کہ رسول اللہ ﷺ مع حضرت علی رضی اللہ عنہ کے میرے پاس تشریف لائے حضرت علی رضی اللہ عنہ کو نقاہت تھی یعنی بیماری سے ابھی اچھے ہوئے تھے مکان میں کجھور کے خوشے لٹک رہے تھے حضور ﷺ نے ان میں سے کھجوریں تناول فرمائیں ، حضرت علی رضی اللہ عنہ نے کھانا چاہا حضور ﷺ نے ان کو منع کیا اور فرمایا تم نقیہ ہو کہتی ہیں کہ جو اور چنقدر پکا کر حاضر لائی حضور ﷺ نے علی رضی اللہ عنہ سے فرمایا ان میں سے لو کہ یہ تمہارے لیے نافع ہے اور حدیث سے معلوم ہوا کہ مریض کو پرہیز کرنا چاہیے جو اس کے لیے مضر ہیں ان سے بچنا چاہیے۔ 
حدیث  ۹: امام و ترمذی و ابوداؤد رحمہما اللہ نے عمران بن حصین رحمۃ اللہ علیہ اور ابن ماجہ رحمۃ اللہ علیہ نے بریدہ رضی اللہ عنہ سے روایت کی کہ رسول اللہ ﷺ نے فرمایا کہ جھاڑ پھونک نہیں مگر نظربد اور زہریلے جانور کے کاٹنے سے یعنی ان دونوں میں زیادہ مفید ہے۔ 
حدیث  ۱۰: امام احمد و ترمذی و ابن ماجہ رحمہم اللہ نے اسما بنت عمیس رضی اللہ عنہما سے روایت کی کہ انہوں نے عرض کی یارسول اللہ ﷺ اولاد جعفر کو جلد نظر لگ جایا کرتی ہے کیا جھاڑ پھونک کراؤں ، فرمایا ہاں کیونکہ اگر کوئی چیز تقدیر سے سبقت لے جانے والی ہوتی تو نظر بدسبقت لے جاتی۔ 
حدیث  ۱۱: صحیح بخاری و مسلم میں حضرت عائشہ رضی اللہ عنہما سے روایت ہے کہ رسول اللہ ﷺ نے نظر بد سے جھاڑ پھونک کرنے کا حکم دیا ہے۔ 
حدیث  ۱۲:صحیح بخاری و مسلم میں حضرت اُم سلمہ رضی اللہ عنہما سے روایت ہے کہ ان کے گھر میں ایک لڑکی تھی جس کے چہرہ پر زردی تھی رسول اللہ ﷺ نے فرمایا اسے جھاڑ پھونک کراؤ کیونکہ اسے نظر لگ گئی ہے۔ 
حدیث  ۱۳: صحیح مسلم میں جابر رضی اللہ عنہ سے مروی ہے کہ جب رسول اللہ ﷺ نے جھاڑ پھونک سے منع فرمایا عمر بن حزم کے گھر والوں نے حاضر ہو کر یہ کہا کہ یارسول اللہ ﷺ حضور نے جھاڑ نے کومنع فرمایااور ہمارے پاس بچھو کا جھاڑ ہے اور اس کا حضورﷺ کے سامنے پیش کیا ارشاد فرمایا اس میں کچھ حرج نہیں جو شخص اپنے بھائی کو نفع پہنچاسکے نفع پہنچائے۔ 
حدیث  ۱۴:صحیح مسلم میں عوف بن مالک اشجعی رحمۃ اللہ علیہ سے روایت ہے کہ کہتے ہیں ہم جاہلیت میں جھاڑ پھونک کرتے تھے حضور ﷺ کی خدمت میں عرض کی یارسول اللہ ﷺ اس کے متعلق کیا ارشاد ہے فرمایا کہ میرے سامنے پیش کرو جھاڑ پھونک میں حرج نہیں جب تک اس میں شریک نہ ہو۔ 
حدیث  ۱۵:صحیح بخاری میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا عدویٰ نہیں ، یعنی مرض لگنا اور متعدی ہونا نہیں ہے۔ اور نہ بدفالی اور نہ صفر اور مجذوم سے بھاگو جیسے شیر سے بھاگتے ہو دوسری روایت میں ہے کہ ایک اعرابی نے عرض کی یارسول اللہ ﷺ اس کی کیا وجہ ہے کہ ریگستان میں اونٹ ہرن کی طرح (صاف ستھرا) ہوتا ہے اور خارشی اونٹ جب اس کے ساتھ مل جاتا ہے تو اسے بھی خارش کردیتا ہے حضورﷺ نے فرمایا پہلے کو کس نے مرض لگادیا یعنی جس طرح پہلا اونٹ خارشی ہوگیا دوسرا بھی ہوگیا ، مرض کا متعدی ہونا غلط ہے اور مجذوب سے بھاگنے کا حکم سد ذرائع کے قبیل سے ہے کہ اگر اس میں میل جول میں دوسرے کو جذام پیدا ہوجائے تو یہ خیال ہوگا کہ میل جول سے پیدا ہوا اس خیال فاسد سے بچنے کے لیے یہ حکم ہوا کہ اس سے علیحدہ رہو۔ 
حدیث  ۱۶: صحیح بخاری و مسلم میں ابوہریرہ رضی اللہ عنہ سے مروی کہتے ہیں کہ میں نے رسول اللہ ﷺ کو یہ فرماتے ہوئے سنا کہ بدفالی کوئی چیز نہیں اور فال اچھی چیز ہے لوگوں نے عرض کی فال کیا چیز ہے فرمایا اچھا کلمہ جو کسی سے سنے یعنی کہیں جاتے وقت یا کسی کام کا ارادہ کرتے وقت کسی کی زبان سے اچھا کلمہ نکل گیا یہ فال حسن ہے۔ 
حدیث  ۱۷: ابوداؤد و ترمذی رحمہما اللہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا طیرہ (بدفالی) شرک ہے اس کو تین مرتبہ فرمایا (یعنی مشرکین کا طریقہ ہے) جو کوئی ہم میں سے ہو یعنی مسلمان ہو وہ اللہ عزوجل پر توکل کرکے چلا جائے۔ 
حدیث  ۱۸:ترمذی رحمۃ اللہ علیہ نے انس رضی اللہ عنہ سے روایت کی کہ نبی کریم ﷺ جب کسی کام کے لیے نکلتے تو یہ بات حضور ﷺ کو پسند تھی کہ یاراشدیا نجیع سنیں یعنی اس وقت اگر کوئی شخص ان ناموں کے ساتھ کسی کو پکارتا یہ حضور ﷺ کو اچھا معلوم ہوتا کہ یہ کام یابی اور فلاں کی فال نیک ہے۔ 
حدیث  ۱۹:ابوداؤد رحمۃ اللہ علیہ نے بریدہ رضی اللہ عنہ سے روایت کی کہ نبی کریم ﷺ کسی چیز سے بدشگونی نہیں لیتے جب کسی عامل کو بھیجتے اس کا نام دریافت کرتے اگر اسکا نام پسند ہوتا تو خوش ہوتے اور خوشی کے آثار چہرے میں ظاہر ہوتے اور اگر اس کا نام ناپسند ہوتا تو اس کے آثار حضور ﷺ کے چہرے میں دکھائی دیتے اور جب کسی بستی میں جاتے اس کا نام پوچھتے اگر اس کا نام پسند ہوتا تو خوش ہوتے اور خوشی کے آثار چہرے میں دکھائی دیتے اور ناپسندیدہ ہوتا تو کراہیت کے آثار چہرے میں دکھائی دیتے، اس حدیث کا یہ مطلب نہیں کہ ناموں سے آپ بدشگونی لیتے بلکہ یہ کہ اچھے نام حضور ﷺ کو پسند تھے اور برے نام ناپسند تھے۔ 
حدیث  ۲۰: ابوداؤد رحمۃ اللہ علیہ نے عروہ بن عامر رضی اللہ عنہ سے مرسلاً روایت کی کہتے ہیں کہ نبی کریم ﷺ کے سامنے بدشگونی کا ذکر ہوا ، حضور ﷺ نے فرمایا فال اچھی چیز ہے اور بدشگونی کسی مسلم کو واپس نہ کرے یعنی کہیں جارہا تھا اور برا شگون ہوا تو واپس نہ آئے ، چلا جائے جب کوئی شخص ایسی چیز دیکھے جو ناپسند ہے یعنی برا شگون پائے تویہ کہے۔ اَللّٰھُمَّ لَا یَاتِیْ بِالْحَسَنَاتِ اِلَّا اَنْتَ وَلَا یَدْفَعُ السَّیَاٰتِ اِلَّا انتَ وَلَاحَوْلَ وَلَا قُوّۃَ اِلَّا بِاللّٰہِ 

حدیث  ۲۱:صحیح بخاری و مسلم میں اسامہ بن زید رضی اللہ عنہ سے مروی کہ رسول اللہ ﷺ نے فرمایا کہ جب سنو کہ فلاں جگہ طاعون ہے تو وہاں نہ جاؤ اور جب وہاں ہوجائے جہاں تم ہو تو وہاں سے نہ نکلو۔ 
حدیث  ۲۲:صحیح بخاری و مسلم میں اسامہ بن زید رضی اللہ عنہ سے مروی کہ رسول اللہ ﷺ نے فرمایا طاعون عذاب کی نشانی ہے اللہ عزوجل نے اپنے بندوں میں سے کچھ لوگوں کو اس میں مبتلا کیا جب سنو کہ کہیں ہے تو وہاں نہ جاؤ اور جب وہاں ہوجائے جہاں تم ہو تو بھاگو مت۔ 
حدیث ۲۳:امام احمد و بخاری رحمہما اللہ نے عائشہ رضی اللہ عنہ سے روایت کی کہ رسول اللہ ﷺ نے فرمایا طاعون عذاب تھا اللہ عزوجل جس پر چاہتا ہے اس کو بھیجتا ہے اس کو اللہ عزوجل نے مومنین کے لیے رحمت کردیا جہاں طاعون واقع ہو اور اس شہر میں جو شخص صبر کرکے اور طلب ثواب کے لیے ٹھہرا رہے اور یقین رکھے کہ وہی ہوگا جو اللہ عزوجل نے لکھ دیا ہے اس کے لیے شہید کا ثواب ہے۔ 
حدیث  ۲۴:امام احمد بخاری و مسلم وا حمد نے عائشہ رضی اللہ عنہا سے روایت کی کہ رسول اللہ ﷺ نے فرمایا طاعون ہر مسلمان کے لیے شہادت ہے۔ 
مسائل فقیہہ :

مسئلہ  ۱:مریض کی عیادت کرنا سنت ہے، اگر معلوم ہے کہ عیادت کوجائے گا تو اس بیمار پر گراں گزرے گا ایسی حالت میں عیادت نہ کرے عیادت کو جائے اور مرض کی سختی دیکھے تو مریض کے سامنے یہ ظاہر نہ کرے کہ تمہاری حالت خراب ہے اور نہ سر ہلائے جس سے حالت کا خراب ہونا سمجھا جاتا ہے اس کے سامنے ایسی باتیں کرنی چاہیں جو اس کے دل کو بھلی معلوم ہوں اس کی مزاج پرسی کرے اس کے سر پر ہاتھ نہ رکھے مگر جب کہ وہ خود اس کی خواہش کرے۔ فاسق کی عیادت بھی جائز ہے کیونکہ عیادت حقوق اسلام ہے اور فاسق بھی مسلم ہے۔ یہودی یا نصرانی اگر ذمی ہو تو اس کی عیادت بھی جائز ہے۔ (درمختار، ردالمحتار)

مجوسی کی عیادت کو جائے یا نہ جائے اس میں علماء کا اختلاف ہے یعنی جب کہ یہ ذمی ہو۔ (عنایہ) ہنود مجوس کے حکم میں ہیں ان کے احکام وہی ہیں جو مجوسیوں کے ہیں ، اہلِ کتاب جیسے ان کے احکام نہیں ہندوستان کے یہودی، نصرانی ، مجوسی، بت پرست ان میں سے کوئی بھی ذمی نہیں ۔ 
مسئلہ  ۲:دوا علاج کرنا جائز ہے جب کہ یہ اعتقاد ہو کہ شافی اللہ عزوجل ہے اس نے دوا کو ازالہ مرض کے لیے سبب بنادیا ہے اور اگر دوا ہی شفا دینے والا سمجھتا ہو تو ناجائز ہے۔ (عالمگیری)

مسئلہ  ۳:انسان کے کسی جزو کو دوا کے طور پر استعمال کرنا حرام ہے، خنزیر کے بال یا ہڈی یا کسی جز کو بطورِ دوا استعمال کرنا حرام ہے دوسرے جانوروں کی ہڈیاں دوا میں استعمال کی جاسکتی ہیں بشرطیکہ ذبحہ کی ہڈیاں ہوں یا خشک ہوں کہ ان میں رطوبت باقی نہ رہی ہو۔ ہڈیاں اگر ایسی دوا میں ڈالی گئی ہوں جو کھائی جائے گی تو یہ ضروری ہے کہ ایسے جانور کی ہڈی ہو جس کا کھانا حلال ہے اور ذبح بھی کردیا ہو مردار کی ہڈی کھانے میں استعمال نہیں کی جاسکتی۔ 
مسئلہ  ۴:حرام چیزوں کو دوا کے طور پر بھی استعمال کرنا جائز ہے کہ حدیث میں ارشاد فرمایا جو چیزیں حرام ہیں ان میں اللہ عزوجل نے شفاء نہیں رکھی ہے، بعض کتب میں یہ مذکور ہے کہ اگر اس چیز کے متعلق یہ علم ہو کہ اسی میں شفا ہے تو اس صورت میں وہ چیز حرام نہیں اس کا حاصل بھی وہی ہے۔ کیونکہ کسی چیز کی نسبت ہرگز نہ یقین نہیں کیا جاسکتا ہے کہ اس سے مرض زائل ہوجائے گا زیادہ سے زیادہ ظن گمان ہوسکتا ہے نہ کہ علم و یقین ، خود علم طب کے قواعد و اصول ہی ظنی ہیں لہذا یقین حال ہونے کی کوئی صورت نہیں یہاں ویسا یقین بھی نہیں ہوسکتا جیسا بھوکے کو حرام لقمہ کھانے سے پیا سے کو شراب پینے سے جان بچ جانے میں ہوتا ہے۔ (درمختار ، ردالمحتار)

انگریزی دوائیں بکثرت ایسی ہیں جن میں اسپرٹ اور شراب کی آمیزش ہوتی ہے ایسی دوائیں ہرگز استعمال نہ کی جائیں ۔ 
مسئلہ  ۵:بیماری کے متعلق طبیب نے یہ کہا کہ خون کا غلبہ ہے فصدو غیرہ کے ذریعے سے خون نکالاجائے مریض نے ایسا نہ کیا اور مرگیا تو اس علاج کے نہ کرنے سے گنہگار نہیں ہوا، کیونکہ یقین نہیں ہے کہ اس علاج سے شفا ہوگی۔ (خانیہ)

مسئلہ  ۶: دست آتے ہیں یا آنکھیں دکھتی ہیں یا کوئی دوسری بیماری ہے اس میں علاج نہیں کیا اور مرگیا گنہگار نہیں ہے۔ (عالمگیری) یعنی علاج کرنا ضروری نہیں کہ اگر دوا نہ کرے اورمرجائے گا تو گنہگار ہے۔ اور بھوک پیاس میں کھانے پینے کی چیز دستیاب ہو اور نہ کھائے پئے یہاں تک کہ مرجائے تو گنہگار ہے کہ یہاں یقیناً معلوم ہے کہ کھانے پینے سے وہ بات جاتی رہے گی۔ 
مسئلہ  ۷: عورت کو حمل ہے تو جب تک شکم میں بچہ حرکت نہ کرے نہ فصد کھلوائے نہ بچھنے لگوائے اور بچہ حرکت کرنے لگے تو فصد وغیرہ کراسکتی ہے مگر جب ولادت کا زمانہ قریب آجائے تو نہ کرائے کیونکہ بچہ کو ضرر پہنچ جانے کا اندیشہ ہے اگر فصد نہ کرانے میں خود عورت ہی کو سخت نقصان پہنچے گا تو کراسکتی ہے۔ (عالمگیری) 

مسئلہ  ۸: مہینہ کی پہلی سے پندرہ تاریخوں میں پچھنہ نہ لگوائے جائیں پندرھوین کے بعد بچھنے کرائیں خصوصاً ہفتہ کا دن اس کے لیے زیادہ اچھا ہے۔ 
مسئلہ  ۹:شراب سے خارجی علاج بھی ناجائز ہے مثلاً زخم میں شراب لگائی یا کسی جانور کو زخم ہے اس پر شراب لگائی یا بچہ کے علا ج میں شراب کا استعمال ان سب میں وہ گنہگار ہوگا جس نے اس کو استعمال کرایا۔ (عالمگیری)

مسئلہ  ۱۰: انگلی میں ایک قسم کا پھوڑا نکلتا ہے اور اسکا علاج اس طرح کیا جاتا ہے کہ جانور کاپتہ اس انگلی میں باندھ دیا جاتا ہے فتویٰ اس پر ہے کہ ایسا کرنا جائز ہے۔ (عالمگیری)

مسئلہ  ۱۱:بعض اورام میں آتا گوندھ کر باندھا جاتا ہے یا لئی پکا کر باندھتے ہیں یا کچی پکی روٹی باندھتے ہیں یہ جائز ہے۔ (عالمگیری)

مسئلہ  ۱۲: علاج کے لیے حقنہ کرنے یعنی عمل دینے میں حرج نہیں جب کہ حقنہ ایسی چیز کا نہ ہو جو حرام ہے مثلاً شراب (ہدایہ)

مسئلہ  ۱۳: بعض امراض میں مریض کو بے ہوش کرنا پڑتا ہے تاکہ گوشت کاٹا جاسکے، یا ہڈی وغیرہ کو جوڑا جاسکے یا زخم میں ٹانکے لگائے جائیں اس صورت سے دوا سے بے ہوش کرنا جائز ہے۔ (ردالمحتار)

مسئلہ  ۱۴: حقنہ دینے میں بعض مرتبہ اس جگہ کی طرف نظر کرنے یا چھونے کی نوبت آتی ہے بوجہ ضروری ایسا کرنا جائز ہے۔ (زیلعی)

مسئلہ  ۱۵: اسقاط حمل کے لیے دوا استعمال کرنا یا دائی سے حمل ساقط کرانا منع ہے۔ بچہ کی صورت بنی ہو یا نہ بنی ہو دونوں کا ایک حکم ہے، ہاں اگر عذر ہو مثلاً عورت کے شیر خوار بچہ ہے اور باپ کے پاس اتنا نہیں کہ یہ دایہ مقرر کرے یا دایہ دستیاب نہیں ہوتی اور حمل سے دودھ خشک ہوجائے گا اور بچہ کے ہلاک ہونے کا اندیشہ تو اس مجبوری سے حمل ساقط کیا جاسکتا ہے، بشرطیکہ اس کے اعضا نہ بنے ہوں اور اس کی مدد ایک سو بیس دن ہے۔ (ردالمحتار)

لہوولعب کا بیان

اللّٰہ تعالیٰ فرماتا ہے: 

وَمِنَ النَّاسِ مَنْ یَّشْتَرِیْ لَھْوَ الْحَدِیْثِ لِیُضِلَّ عَنْ سَبِیْلِ اللّٰہِ بِغَیْرِ عِلْمِ وَّیَتَّخِلَھَا ھُزْوَا اولئٰکَ لَھْم عَذَابّ مُّھِیْنَّ (پ ۲۱ لقمن ۶)

اور کچھ لوگ کھیل کی بات خریدتے ہیں کہ اللہ کی راہ سے بہکادیں بے سمجھے اور اسے ہنسی بنالیں ان کے لیے ذلت کا عذاب ہے۔ (ترجمہ کنزالایمان)

حدیث  ۱:ترمذی و ابوداؤد ابن ماجہ رحمہم اللہ نے عقبہ بن عمار رضی اللہ عنہ سے روایت ہے کہ رسول اللہ ﷺ نے فرمایا۔ جتنی چیزوں سے آدمی لہو کرتا ہے سب باطل ہے مگر کمان سے تیر چلانا اور گھوڑے کو ادب دینا اور زوجہ کی ملاعبت کہ یہ تینوں حق ہیں ۔ 
حدیث  ۲:امام احمد و مسلم و ابوداؤد ابن ماجہ رحہمہم اللہ نے بریدہ رضی اللہ عنہ سے روایت کی کہ رسول اللہ ﷺ نے فرمایا جس نے نرد شیر کھیلا گویا سور کے گوشت اور خون میں اپنا ہاتھ ڈال دیا دوسری روایت میں ابو موسیٰ رضی اللہ عنہ سے ہے کہ اس نے اللہ عزوجل و رسول اللہ ﷺ کی نافرمانی کی۔ 
حدیث  ۳:امام احمد رحمۃ اللہ علیہ نے ابوعبدالرحمن خطمی رضی اللہ عنہ سے روایت کی کہ رسول اللہ ﷺ نے فرمایا جو شخص نرد کھیلتا ہے پھر نماز پڑھنے اٹھتا ہے اس کی مثال اس شخص کی طرح ہے جو پیپ اور سور کے خون سے وضو کرکے نماز پڑھنے کھڑا ہوتا ہے۔ 
حدیث  ۴:دیلمی رحمۃ اللہ علیہ نے ابنِ عباس رضی اللہ عنہ سے روایت ہے کہ رسول اللہ ﷺ نے فرمایا اصحاب شاہ جہنم میں سے ہیں جو یہ کہتے ہیں میں نے تیرے بادشاہ کو مار ڈال ااس سے مراد شطرنج کھیلنے والے ہیں جو بادساہ پر شہ دیا کرتے ہیں اور مات کرتے ہیں ،

حدیث  ۵: بہیقی رحمۃ اللہ علیہ نے حضرت علی رضی اللہ عنہ سے روایت کی وہ فرماتے ہیں شطرنج عجمیوں کا جوا ہے اور ابن شہاب نے ابوموسی اشعری رضی اللہ عنہ سے روایت کی وہ کہتے ہیں کہ شطرنج نہیں کھیلے گا مگر خطا کار اور انہی سے دوسری روایت یہ ہے کہ وہ باطل ہے اور اللہ عزوجل باطل کو دوست نہیں رکھتا۔ 
حدیث  ۶:ابوداؤد ابن ماجہ رحمہما اللہ نے ابوہریرہ رضی اللہ عنہ سے اور ابن ماجہ رحمۃ اللہ علیہ نے انس و عثمان رضی اللہ عنہ سے روایت کی کہ رسول اللہ ﷺ نے ایک شخص کو کبوتری کے پیچھے بھاگتے دیکھا فرمایا شیطانہ کے پیچھے شیطان جارہا ہے۔ 
حدیث  ۷: ترمذی رحمۃ اللہ علیہ نے ابن عباس رضی اللہ عنہ سے روایت کی کہ رسول اللہ ﷺ نے چوپایوں کو لڑانے سے منع فرمایا۔ 
حدیث  ۸: بزار رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا دو آوازیں دنیا و آخرت میں ملعون ہیں ۔ نغمہ کے وقت باجے کی آواز مصیبت کے وقت رونے کی آواز،

حدیث  ۹: بہیقی رحمۃ اللہ علیہ نے جابر رضی اللہ عنہ سے روایت کی کہ رسول اللہ ﷺ نے فرمایا کہ گانے سے دل میں نفاق اُگتا ہے جس طرح پانی سے کھیتی اُگتی ہے۔ 
حدیث  ۱۰: طبرانی رحمۃ اللہ علیہ نے ابن عمر رضی اللہ عنہا سے روایت کی کہ رسول اللہ ﷺ کے گانے سے اور گانا سننے سے اور غیبت سننے سے اور چغلی کرنے اور چغلی سننے سے منع فرمایا۔ 
حدیث  ۱۱: بہیقی رحمۃ اللہ علیہ نے ابن عباس رضی اللہ عنہ سے روایت کی کہ رسول اللہ ﷺ نے فرمایا کہ اللہ عزوجل نے شراب اور جواء اور کوبہ ڈھول حرام کیا اور فرمایا ہر نشہ والی چیز حرام ہے۔ 
حدیث  ۱۲۔ ابوداؤد نے حضرت عائشہ رضی اللہ عنہا سے روایت کی کہتی ہیں میں گڑیاں کھیلا کرتی تھی اور کبھی رسول اللہ ﷺ ایسے وقت تشریف لاتے کہ لڑکیاں میرے پاس ہوتیں جب حضور ﷺ تشریف لاتے لڑکیاں چلی جاتیں اور جب حضور ﷺ چلے جاتے لڑکیاں آجاتیں ۔ 
حدیث  ۱۳:صحیح بخاری و مسلم میں حضرت عائشہ رضی اللہ عنہما سے مروی کہتی ہیں نبی کریم ﷺ کے یہاں گڑیوں سے کھیلا کرتی تھی اور میرے ساتھ چند دوسری لڑکیاں بھی کھیلتیں تھیں جب حضور ﷺ تشریف لاتے تو وہ چھپ جاتیں ، حضور ﷺ کو میرے پاس بھیج دیتے وہ میرے پاس آکر کھیلنے لگتیں ۔ 
حدیث  ۱۴: ابوداؤد رحمۃ اللہ علیہ نے حضرت عائشہ صدیقہ رضی اللہ عنہا سے روایت کی کہتی ہیں کہ رسول اللہ ﷺ غزوہ  تبوک یا خیبر سے تشریف لائے اور ان کی طاق پر گڑیاں تھیں اور پردہ پڑا ہوا تھا ہوا چلی اور پردہ کا کنارہ ہٹ گیا حضر ت عائشہ رضی اللہ عنہا کی گڑیاں دکھائی دیں حضورﷺ نے فرمایا عائشہ  رضی اللہ عنہا یہ کیا ہیں ، عرض کی میری گڑیاں ہیں اور ان گڑیوں کے درمیان کپڑے کا ایک گھوڑا تھا جس کے دو بازو تھے حضورُ نے  اس گھوڑے کی طرف اشارہ کرکے فرمایا کہ گڑیوں کے بیچ میں کیا ہے عرض کی گھوڑا ہے ارشاد فرمایا گھورے کے یہ کیا ہیں ، عرض کی، یہ گھوڑے کے بازو ہیں ارشاد فرمایا گھوڑے کے لیے بازو،  حضرت عائشہ رضی اللہ عنہما نے عرض کی کیا آپ نے نہیں سنا ہے کہ حضرت سلیمان علیہ السلام کے گھوڑوں کے بازو تھے حضور ﷺ نے سن کر تبسم فرمایا۔ 
مسائل فقیہہ :

نوبت بجانا اگر تفاخر کے لیے ہو تو ناجائز ہے اور اگر لوگوں کو اس سے متنبہ کرنا مقصود ہو اور نفخات صور یاد دلانے کے لیے ہو تو تین وقتوں میں نوبت بجانے کی اجازت ہے بعد عصر اور بعد عشاء اور بعد نصف شب کہ ان اوقات میں نوبت کو نفخ صور سے مشابہت ہے۔ (درمختار)

یہ نیت بہت اچھی ہے اگر نوبت بجوانے والے کو بھی اس کا دھیان ہو اور کاش سننے والے کو بھی نوبت کی آواز سن کر نفخات صور یاد آئیں مگر اس زمانہ میں ایسے یوگ کہاں یہاں تو نوبت سے مقصود دھوم دھام اور شادی بیاہ کی رونق و زینت ہے۔ 
مسئلہ  ۱: عید کے دن اور شادیوں میں دف بجانا جائز ہے، جب کہ سارے دف ہو اس میں جھانجن نہ ہوں  اور قواعد موسیقی پر نہ بجائے جائیں یعنی محض ڈھپ ڈھپ کی بے سری آواز سے نکاح کا اعلان مقصود ہو۔ (درمختار، عالمگیری)

مسئلہ  ۲: لوگوں کو بیدار کرنے اور خبردار کرنے کے ارادہ سے بگل بجانا جائز ہے حمام میں بگل اس لیے بجاتے ہیں کہ لوگوں کو اطلاع ہوجائے کہ حمام کھل گیا۔ رمضان شریف میں سحری کھانے کے وقت بعض شہروں میں نقارے بجتے ہیں جن سے یہ مقصود ہوتا ہے کہ لوگ سحری کھانے کے لیے بیدار ہوجائیں اور انہیں معلوم ہوجائے کہ ابھی سحری کا وقت باقی ہے یہ جائز ہے کہ صورت لہو ولعب میں داخل نہیں ۔ (درمختار)

اس طرح کارخانوں میں کام شڑوع ہونے کے وقت اور ختم کے وقت سیٹی بجا کرتی ہے یہ جائز ہے کہ لہو مقصود نہیں ، بلکہ اطلاع دینے کے لیے یہ سیٹی بجائے جاتی ہے اس طرح ریل گاڑی کی سیٹی سے بھی مقصود یہی ہوتا ہے کہ لوگوں کو معلوم ہواجئے کہ گاڑی چھوٹ رہی ہے یا اسی قسم کے دوسرے صحیح مقصد کے لیے سیٹی بجادی جاتی ہے یہ بھی جائز ہے۔ 
مسئلہ  ۳: گنجفہ چوسر کھیلنا جائز ہے شطرنج کا بھی یہی حکم ہے اس طرح لہو ولعب کی جتنی قسمیں ہیں سب باطل ہیں صرف تین قسم کے لہو کی حدیث میں اجازت ہے بیوی سے ملاعبت اور گھوڑے کی سواری اور تیر اندازی کرنا۔ (درمختار وغیرہ)

مسئلہ  ۴:ناچنا، تالی بجانا، ستار، ایک تار، دو تارہ، ہارمونیم، چنگ، طنبورہ بجانا اسی طرح دوسرے قسم کے باجے سب ناجائز ہیں ۔ (ردالمحتار) متصوفۂ زمانہ کے مزامیر کے ساتھ قوالی سنتے ہیں اور کبھی اچھلتے کودتے اور ناچنے لگتے ہیں اس قسم کا گانا بجانا ناجائز ہے، ایسی محفل میں جانا اور وہاں بیٹھنا ناجائز ہے مشائخ سے اس قسم کے گانے کا کوئی ثبوت نہیں ، جو چیز مشائخ سے ثابت ہے وہ فقط یہ ہے کہ اگر کبھی کسی نے ان کے سامنے کوئی ایسا شعر پڑھ دیا جو ان کے حال و کیف کے مواقف ہے تو ان پر کیف و رقت طاری ہوگئی۔ اور بے خود ہو کر کھڑے ہوگئے اور اس حال و رافتگی میں ان سے حرکات کا غیر اختیار یہ صادر ہوئے ان میں کوئی حرج نہیں مشائخ و بزرگانِ دین کے احوال اور ان متصوفہ کے حال و قال میں زمین و آسمان کا فرق ہے یہاں مزامیر کے ساتھ محفلیں منعقد کی جاتی ہیں جن میں فساق و فجار کا اجتماع ہوتا ہے نااہلوں کا مجمع ہوتا ہے گانے والوں میں اکثر بے شرع ہوتے ہیں تالیاں بجاتے اور میزامیر کے ساتھ گاتے ہیں اس میں خوب اچھلتے کودتے ناچتے تھرکتے ہیں اور اس کا نام حال رکھتے ہیں ان حرکات کو صوفیہ کرام سے کیا نسبت یہاں سب چیزیں اختیار ہیں وہاں بے اختیاری تھیں ۔ (عالمگیری)

مسئلہ  ۵: کبوتر پالنا اگر اڑانے کے لیے نہ ہو تو جائز ہے اور اگر کبوتروں کو اڑاتا ہے تو ناجائز کہ یہ بھی ایک قسم کا لہو ہے اور اگر کبوتر اڑانے کے لیے چھت پر چڑھتا ہے جس سے لوگوں کی بے پردگی ہوتی ہے یا اڑانے میں کنکریاں پھینکتا ہے جن سے لوگوں کے برتن ٹوٹنے کا اندیشہ ہے تو اس کو سختی سے منع کیا جائے گا اور سزا دی جائے گی اور اس پر بھی نہ مانے تو حکومت کی جانب سے اس کے کبوتر ذبح کرکے اس کو دے دیئے جائیں تاکہ اڑانے کا سلسلہ ہی منقطع ہوجائے۔ (درمختار)

مسئلہ  ۶: جانوروں کو لڑانا مثلاً مرغ، بٹیر، تیتر، مینڈھے ، بھیسنے وغیرہ کہ ان جانوروں کو بعض لوگ لڑاتے ہیں یہ حرام ہے اور اس میں شرکت کرنا یا اس کا تماشہ دیکھنا بھی ناجائز ہے۔ 
مسئلہ  ۷:آم کے زمانے میں نور روز کرنے نوجوان لڑکے باغ میں جاتے ہیں اور بعد میں چھلکے گٹھلی سے کھیلتے ہیں اس میں حرج نہیں ۔ (عالمگیری)

مسئلہ  ۸:کشتی لڑنا اگر لہو و لعب کے طور پر نہ ہو بلکہ اس لیے ہو کہ جسم میں قوت آئے اور کفار میں لڑنے سے کام دے یہ جائز بلکہ مستحسن و کار ثواب ہے ، بشرطیکہ ستر پوشی کے ساتھ ہو آج کل برہنہ ہو کر صرف ایک لنگوٹ یا جانگیا پہن کر لڑتے ہیں کہ ساری ہی رانیں کھل جاتی ہیں یہ ناجائز ہے، حضور اقدس ﷺ نے رکانہ سے کشتی لڑی اورتین مرتبہ پچھاڑا کیونکہ رکانہ نے یہ کہا تھا کہ اگر آپ مجھے بچھاڑدیں تو ایمان لاؤں گا۔ پھر یہ مسلمان ہوگئے۔ (درمختار، ردالمختار)

مسئلہ  ۹: ہنسی مذاق میں اگر بیہودہ باتیں گالی گلوچ اور کسی مسلم کی ایذا رسانی نہ ہو محض پر لطف اور دل خوش کن باتیں ہوں جن سے اہلِ مجلس کو ہنسی آئے اور خوش ہوں اس میں حرج نہیں ۔ (عالمگیری)

اشعار کا بیان 

اللہ تعالیٰ فرماتا ہے۔ 
وَالشُّعَرَآئُ یَتَّبِعُھُم ُ الْغَاونَ oاَلَمْ تَرَاَنَّھُمْ فِیْ کُلِ وَادِیَھِیْمُونَ oوَاَنَّھُم یَقُولُوْنَ مَالَا یَفْعَلُوْنَ oاِلَّا الَّذِیْنَ اٰمَنُوْا وَعَمِلُواالصّٰلِحٰتِ وَذْکَرُو اللہُ کَثِیراً وَّانْتَصَرُوْا مِنْ بَعْدِ مَاظُلُِوا (پ ۱۹النمل ۲۲۴تا ۲۲۷)

اور شاعروں کی پیروی گمراہ کرتے ہیں کیا تم نے نہیں دیکھا کہ ہر نالے میں سرگرداں پھرتے ہیں اور وہ کہتے ہیں کہ جو نہیں کرتے مگر وہ جو ایمان لائے اور اچھے کام کیے بکثرت اللہ کی یاد کی اور بدلا لیا اس کے بعد کہ ان پر ظلم ہو(یعینی ان کے لیے وہ حکم نہیں )(ترجمہ کنزالایمان)

حدیث ۱:صحیح بخاری میں ابی بن کعب رضی اللہ عنہ سے مروی ہے کہ نبی کریم ﷺ نے فرمایا بعض اشعار حکمت ہیں ۔ 
حدیث  ۲: صحیح بخاری و مسلم میں براء رضی اللہ عنہ سے مروی ہے کہ رسول اللہ ﷺ نے حسان بن ثابت رضی اللہ عنہ سے فرمایا کہ مشرکین کی ہجو کرو جبرئیل علیہ السلام تمہارے ساتھ ہیں ، اور رسول اللہ ﷺ حسان سے فرماتے ہیں تم میری طرف سے جواب دو، الہی تو روح القدس سے حسان ﷺ کی تائید فرما۔ 
حدیث  ۳:صحیح مسلم میں حضرت عائشہ رضی اللہ عنہا سے مروی ہے کہتی ہیں میں نے رسول اللہ ﷺ کو حسان سے یہ فرماتے سنا کہ روح القدس ہمیشہ تمہاری تائید میں ہے جب تک تم اللہ عزوجل و رسول ﷺ کی طرف سے مدافعت کرتے رہو گے۔ 
حدیث  ۴: دارقطنی رحمۃ اللہ علیہ نے حضرت عائشہ رضی اللہ عنہ سے روایت کی کہ رسول اللہ ﷺ کے پاس شعر کا ذکر آیا حضور ﷺ نے ارشاد فرمایا وہ ایک کلام ہے اچھا ہے تو اچھا ہے اور برا ہے تو برا ہے۔ 
حدیث  ۵:صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا آدمی کا پیٹ پیپ سے بھر جائے جو اسے فاسد کردے یہ بہتر ہے کہ شعر سے بھرا ہو۔ 
حدیث  ۶: صحیح مسلم میں ابوسعید خدری رضی اللہ عنہ سے روایت ہے کہتے ہیں کہ ہم رسول اللہ ﷺ کے ہمراہ عرج میں جارہے تھے کہ ایک شاعر شعر پڑھتا ہوا سامنے آیا حضور ﷺ نے فرمایا کہ شیطان کو پکڑو آدمی کا جوف پیپ سے بھرا ہوا ہو یہ اس سے بہتر ہے شعر سے بھرا ہوا ہو۔ 
حدیث  ۷:امام احمد رحمۃ اللہ علیہ نے سعد بن وقاص رحمۃ اللہ علیہ سے روایت کی کہ رسول اللہ ﷺ نے فرمایا قیامت قائم نہ ہوگی، حب تک ایسے لوگ ظاہر نہ ہوں جواپنی زبانوں کے ذریعے کھائیں گے جس طرح گائے اپنی زبان سے کھاتی ہے یعنی ان کا ذریعہ رزق لوگوں کی تعریف و مذمت کرنا ہے اور اس میں حق و ناحق کا باطل خیال نہ رکھا کریں گے جس طرح گائے اس کا خیال نہیں کرتی کہ یہ چیز مفید ہے یا مضر ہے جو چیز زبان کے سامنے آگئی کھاگئی ان احادیث سے یہ معلوم ہوا کہ اشعار اچھے بھی ہوتے ہیں اور برے بھی اگر اللہ عزوجل اور رسول اللہ ﷺ کی تعریف کے اشعار ہوں یا ان میں حکمت کی باتیں ہوں اچھے اخلاق کی تعلیم ہو تو اچھے ہیں اور لغوہ باطل پر مشتمل ہوں تو وہ برے ہیں اور چونکہ اکثر شعرا ایسے ہی بے تکے ہانکتے ہیں اس وجہ سے ان کی مذمت کی جاتی ہے۔ 
مسئلہ ۱:جو اشعار مباح ہو ان کے پڑھنے میں حرج نہیں ، اشعار میں اگر کسی مخصوص عورت کے اوصاف کا ذکر ہواور وہ زندہ ہو تو پڑھنا مکروہ ہے اور مرچکی ہو یا خاص عورت کا ذکر نہ ہو تو پڑھنا جائز ہے شعر میں لڑکی کا ذکر ہو تو وہی حکم ہے جو عورت کے متعلق اشعار کا ہے۔ (عالمگیری)

مسئلہ  ۲: اشعار کے پڑھنے سے اگر یہ مقصود ہو کہ ان کے ذریعے سے تفسیر و حدیث میں مدد ملے یعنی عرب کے محاورات اور اسلوب کلام پر مطلع ہو جیسا کہ شعراء جاہلیت کے کلام سے استدلال کیا جاتا ہے اس میں کوئی حرج نہیں (عالمگیری)

جھوٹ کا بیان

جھوٹ ایسی بری چیز ہے کہ ہر مذہب والے اس کی برائی کرتے ہیں تمام ادیان میں یہ حرام ہے اسلام نے اس سے بچنے کی بہت تاکید کی ہے قرآن مجید میں بہت مواقع پر اس کی مذمت فرمائی جھوٹ بولنے والوں پر خدا کی لعنت آئی حدیثوں میں بھی اس کی برائی ذکر کی گئی اس کے متعلق بعض احادیث ذکر کی جاتی ہیں ۔ 
حدیث ۱:صحیح بخاری و مسلم میں ابن مسعود رضی اللہ عنہ سے مروی ہے کہ رسول اللہ ﷺ فرماتے ہیں صدق کو لازم کرلو کیونکہ سچائی نیکی کی طرف لے جاتی ہے اور نیکی جنت کا راستہ دکھاتی ہے آدمی برابر سچ بولتا رہتا ہے اور سچ بولنے کی کوشش کرتا رہتا ہے یہاں تک کہ وہ اللہ عزوجل کے نزدیک صدیق لکھاجاتا ہے اور جھوٹ سے بچو کیونکہ جھوٹ فجور کی طرف لے جاتا ہے اور فجور جہنم کی طرف لے جاتا ہے اور آدمی برابر جھوٹ بولتا رہتا ہے اور جھوٹ بولنے کی کوشش کرتا رہتا ہے یہاں تک کہ اللہ عزوجل کے نزدیک کذاب لکھ دیا جاتا ہے۔ 
حدیث  ۲: ترمذی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جو شخص جھوٹ بولنا چھوڑ دے اور وہ باطل ہے ( یعنی جھوٹ چھوڑنے کی چیز ہے) اس کے لیے جنت کے کنارے میں مکان بنایا جائے گا۔ اور جس نے جھگڑا کرنا چھوڑا اور وہ حق پر ہے یعنی باوجود حق پر ہونے کے جھگڑا نہیں کرتا اس کے لیے وسط جنت میں مکان بنایا جائے گا اور جس نے اپنے اخلاق اچھے کیے اس کے لیے جنت کے اعلیٰ درجہ کا مکان بنایا جائے گا۔ 
حدیث  ۳: ترمذی رحمۃ اللہ علیہ نے ابن عمر رضی اللہ عنہ سے روایت کی کہ رسول اللہ ﷺ نے فرمایا جب بندہ جھوٹ بولتا ہے اس کی بدبو سے فرشتہ ایک میل دور ہوجاتا ہے۔ 
حدیث  ۴: ابوداؤد رحمۃ اللہ علیہ نے سفیان بن اسعد حضرمی رضی اللہ عنہ سے روایت کی کہتے ہیں کہ میں نے رسول اللہ ﷺ کو یہ فرماتے سنا ہے کہ بڑی خیانت کی بات ہے کہ تو اپنے بھائی سے کہے اور وہ تجھے اس بات میں سچا جان رہا ہے اور تو اس سے جھوٹ بول رہا ہے۔ 
حدیث  ۵: امام احمد بہیقی رحمہما اللہ نے ابوامامہ رضی اللہ عنہ سے روایت کی کہ رسول اللہ ﷺ نے فرمایا مومن کی طبع میں تمام خصلتیں ہوسکتی ہیں ۔ مگر خیانت اور جھوٹ یہ دونوں چیزیں ایمان کے خلاف ہیں مومن کو ان سے دور رہنے کی بہت ضرورت ہے۔ 
حدیث  ۶: امام مالک و بہیقی رحمہما اللہ نے صفوان بن سلیم رضی اللہ عنہ سے روایت کی کہ رسول اللہ ﷺ سے پوچھا گیا کہ مومن بزدل ہوتا ہے، فرمایا ہاں پھر عرض کی گئی کہ مومن بخیل ہوتا ہے فرمایا ہاں پھر کہا گیا مومن کذاب ہوتا ہے فرمایا نہیں ۔ 
حدیث  ۷:امام احمد رحمۃ اللہ علیہ نے حضرت ابوبکر رضی اللہ عنہ سے روایت کی کہ رسول اللہ ﷺ نے فرمایا جھوٹ سے بچو کیونکہ ایمان سے مخالف ہے۔ 
حدیث  ۸: امام احمد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا بندہ پورا مومن نہیں ہوتا جب تک مذاق میں بھی جھوٹ کو چھوڑ نہیں دے اور جھگڑا کرنا چھوڑ دے اگرچہ سچا ہو۔ 
حدیث  ۹:امام احمد وتر مذی وابوداود و دارمی رحمہم اللہ نے بروایت بہزین حکیم عن ابیہ عن جدہ روایت کی کہ رسول اللہ ﷺ نے فرمایا ہلاکت ہے اس کے لیے جو بات کرتا ہے اور لوگو ں کو ہنسانے کے لیے جھوٹ بولتا ہے، اس کے لیے ہلاکت ہے اس کے لیے ہلاکت ہے۔ 
حدیث  ۲۰:بہیقی رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا بندہ بات کرتا ہے اور محض اس ل یے کرتا ہے کہ لوگوں کو ہنسائے اس کی وجہ سے جہنم کی اتنی گہرائی میں گرتا ہے جو آسمان و زمین کے درماین کے فاصلہ سے زیادہ ہے اور زبان کی وجہ سے جتنی لغزش ہوتی ہے وہ اس سے کہیں زیادہ جتنی قدم سے لغز ش ہوتی ہے۔ 
حدیث  ۱۱:ابوداؤد بہیقی رحمہما اللہ نے عبداللہ بن عامر رضی اللہ عنہ سے روایت کی کہتے ہیں رسول اللہ ﷺ ہمارے مکان میں تشریف فرما تھے اور مجھے میری والدہ نے بلایا کہ آؤ تمہیں دوں گی ، حضور ﷺ نے فرمایا کیا چیز دینے کا ارادہ ہے انے کہا کھجور دوں گی۔ ارشاد فرمایا اگر تو کچھ نہ دیتی تو یہ تیرے ذمہ جھوٹ لکھا جاتا۔ 
حدیث  ۱۲: بہیقی رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جھوٹ سے منہ کالا ہوجاتا ہے اور چغلی سے قبرکاعذاب ہے۔ 
حدیث  ۱۳:صحیح بخاری و مسلم میں اُم کلثوم رضی اللہ عنہا سے مروی ہے کہ رسول اللہ ﷺ نے فرمایا وہ شخص جھوٹا نہیں ہے جو لوگوں کے درمیان اصلاح کرتا ہے اچھی بات پہچانتا ہے یعنی ایک کی طرف سے دوسرے کے پاس اچھی بات کہتا ہی جو بات اس نے نہیں کہی وہ کہتا ہے مثلاً اس نے تمہیں سلام کیا اور تمہاری تعریف کرتا تھا۔ 
حدیث  ۱۴: ترمذی رحمۃ اللہ علیہ نے اسماء بنتِ یزید رضی اللہ عنہا سے روایت کی رسول اللہ ﷺ نے فرمایا جھوٹ ٹھیک نہیں مگر تین جگہوں میں (۱) مرد اپنی عورت کو راضی کرنے کے لیے بات کرے۔ (۲) لڑائی میں جھوٹ بولنا (۳) اور لوگوں کے درمیان صلح کرانے کے لیے جھوٹ بولنا۔ 
مسائل فقہیہ :

مسئلہ  ۱: تین صورتوں میں جھوٹ بولنا یعنی ا س میں گناہ نہیں ایک جنگ کی صورت میں کہ یہاں اپنے مقابل کو دھوکہ دینا جائز ہے اسی طرح جب ظالم ظلم کرنا چاہتا ہے اور اس کے ظلم سے بچنے کے لیے بھی جائز ہے دوسری صورت یہ ہے کہ دو مسلمانوں میں اختلاف ہے اور یہ ان دونوں میں صلح کرانا چاہتا ہے مثلاً ایک کے سامنے یہ کہتا ہی کہ وہ تمہیں اچھا جانتا ہے اور تمہاری تعریف کرتا تھا اس نے تمہیں سلام کہلا بھیجا ہے اور دوسرے کے پاس بھی اسی قسم کی باتیں کر یا کہ دونوں میں عداوت کم ہوجائے اور صلح ہوجائری صورت یہ ہے کہ بیوی کو خوش کرنے کے لیے کوئی بات خلاف واقع کہہ دے۔ 
مسئلہ  ۲: توریہ یعنی لفظ کے جو ظاہری معنی ہیں وہ غلط ہیں مگر اس نے دوسرے معنی مراد لیے جو صحیح ہیں ایسا کرنا بلاحاجت جائز نہیں اور حاجت ہو تو جائز ہے۔ توریہ کی مثال یہ ہے کہ تم نے کسی کو کھانے کے لیے بلایا وہ کہتا ہے کہ میں نے کھانا کھالیا ہے اس کے ظاہری معنی یہ ہیں کہ اس وقت کا کھانا کھالیا ہے مگر وہ یہ مراد لیتا ہے کہ کل کھانا کھایا ہے یہ بھی جھوٹ میں داخل ہے۔ 
مسئلہ  ۳:احیائے حق کے لیے تو یہ جائز ہے مثلاً شفیع کورات میں جائیداد اور مشفوعہ کی بیع کا علم ہوا اور اس وقت لوگوں کو گواہ نہ بناسکتا ہو تو صبح کو گواہوں کے سامنے یہ کہہ سکتا ہے کہ مجھے بیع کا علم ہوا دوسری مثال یہ ہے کہ لڑکی کو رات میں حیص آیا اور اس نے خیار بلوغ کے طور اپنے نفس کو اختیار کیا مگر گواہ کوئی نہیں ہے صبح کو لوگوں کے سامنے یہ کہہ سکتی ہے کہ میں نے اس وقت خون دیکھا۔ (ردالمحتار) 

مسئلہ  ۴:جس جس اچھے مقصد کو سچ بول کر بھی حاصل کیا جاسکتا ہو اور جھوٹ بول کر بھی حاصل کرسکتا ہو اس کے حاصل کرنے کے لیے جھوٹ بولنا حرام ہے اور اگر جھوٹ سے حاصل کرسکتا ہو، سچ بولنے میں حاصل نہ ہوسکتا ہو تو بعض صورتوں میں کذب بھی مباح ہے، بلکہ بعض صورتوں میں واجب ہے جیسے کسی بے گناہ کو ظالم شخص قتل کرنا چاہتا ہے یا ایذا دینا چاہتا ہے وہ ڈرسے چھپا ہوا ہے ظالم نے کسی سے دریافت کیا وہ کہاں سے یہ کہہ سکتا ہے کہ مجھے معلوم نہیں اگرچہ جانتا ہو یا کسی کی امانت اس کے پاس ہے کوئی اسے چھیننا چاہتا ہے پوچھتا ہے کہ امانت کہاں ہے یہ انکار کرسکتا ہے کہہ سکتا ہے کہ میرے پاس اس کی امانت نہیں ۔ 
مسئلہ  ۵: کسی نے چھپ کر بے حیائی کا کام کیا ہے اس سے دریافت کیا گیا کہ تو نے یہ کام کیا وہ انکار کرسکتا ہے کیونکہ ایسے کام کو لوگوں کے سامنے ظاہر کردینا یہ دوسرا گناہ ہوگا اس طرح اگر اپنے مسلم بھائی کے بھید پر مطلع ہو تو اس کے بیان کرنے سے بھی انکارکرسکتا ہے۔ (ردالمحتار)

مسئلہ  ۶: اگر سچ بولنے میں فساد پیدا ہوتا ہے تو اس صورت میں بھی جھوٹ بولنا جائز ہے اور اگر جھوٹ بولنے میں فساد ہوتا ہو تو حرام ہے اور شک ہو معلوم نہیں کہ سچ بولنے میں فساد ہوگا یا جھوٹ بولنے میں ہوگا جب بھی جھوٹ بولنا حرام ہے۔ 
مسئلہ  ۷:جس قسم کے مبالغہ کا عادۃ رواج ہے لوگ اسے مبالغہ ہی پر محمول کرتے ہیں اس کے حقیقی معنی مراد نہیں لیتے وہ جھوٹ میں داخل نہیں ، مثلاً یہ کہا کہ تمہارے پاس ہزار مرتبہ آیا ہزار مرتبہ میں نے تم سے کہا۔ یہاں ہزار کا عدد مراد نہیں ، بلکہ کئی مرتبہ آنا اور کہنا مراد ہے ، یہ لفظ ایسے موقع پر نہیں بولا جائے گا کہ ایک ہی مرتبہ آیا ہو ایک ہی مرتبہ کیا ہو اور اگر ایک مرتبہ کیاہو اور اگر ایک مرتبہ آیا اور یہ کہہ دیا کہ میں ہزار مرتبہ آیا تو جھوٹ ہے۔ (ردالمحتار)

مسئلہ  ۸: تعریض کی بعض صورتیں جن میں لوگون کا دل خوش کرنا اور مزاح مقصود ہوجائز ہے جیسا کہ حدیث میں آیا کہ جنت میں بوڑھیا نہیں جائے گی۔ یا تجھے میں اونٹنی کے بچے پر سوار کروں گا۔ 

زبان کو روکنا اور گالی گلوچ غیبت اور چغلی سے پرہیز کرنا 

حدیث ۱:صحیح بخاری میں سہل بن سعد رضی اللہ عنہ سے مروی ہے کہ رسول اللہ ﷺ نے فرمایا جو شخص میرے لیے اس چیز کا ضامن ہو جائے جو اس کے جبڑوں کے درمیان ہے یعنی زبان کا اور اس کا جو اس کے دونوں پاؤں کے درمیان ہے یعنی شرمگاہ کا میں اس کے لیے جنت کا ضامن ہوں یعنی زبان اور شرمگاہ کو ممنوعات سے بچانے پر جنت کا وعدہ ہے۔ 
حدیث  ۲:صحیح بخاری میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا کہ بندہ اللہ عزوجل کی خوشنودی کی بات بولتا ہے اور اس کی طرف توجہ بھی نہیں کرتا یعنی خیال بھی نہیں کرتا کہ اللہ عزوجل اتنا خوش ہوگا اللہ عزوجل اس کو درجوں بلند کرتا ہے اور بندہ اللہ عزوجل کی ناخوشی کی بات بولتا ہے اور اس کی طرف دھیان نہیں دھرتا یعنی اس کے ذہن میں یہ بات نہیں ہوتی کہ اللہ عزوجل اس سے اتنا ناراض ہوگا اس کلمہ کی وجہ سے جہنم میں گرتا ہے اور بخاری و مسلم رحمہم اللہ کی ایک روایت میں ہے کہ جہنم کی اتنی گہرائی میں گرتا ہے جو مشرق و مغرب کے فاصلہ سے بھی زیادہ ہے۔ 
حدیث  ۳:ترمذی و ابن ماجہ رحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جو چیز انسان کو سب سے زیادہ جنت میں داخل کرنے والی ہے وہ تقوی اور حسن خلق ہے جو چیز انسان کو سب سے زیادہ جہنم کی طرف لے جانے والی ہے وہ دو جوف دار(کھکل) چیزیں ہیں منہ اور شرمگاہ۔ 
حدیث  ۴:امام احمد و ترمذی و دارمی و بہیقی رحہم اللہ نے عبداللہ بن عمرو رضی اللہ عنہ سے روایت کی کہ رسول اللہ ﷺ نے فرمایا جو چپ رہا اسے نجات ہے۔ 
حدیث  ۵:امام احمد وترمذی رحمہما اللہ نے عقبہ بن عامر رضی اللہ عنہ سے روایت کی کہ حضور ﷺ کی خدمت میں حاضر ہوا اور عرض کی کہ نجات کیا ہے ارشاد فرمایا کہ اپنی زبان پر قابو رکھو تمہارا گھر تمہارے لیے گنجائش رکھے یعنی۔ (بے کار ادھر ادھر نہ جاؤ) اور اپنی خطا پر گریہ کرو۔ 
حدیث  ۶:ترمذی رحمۃ اللہ علیہ نے ابوسعید خدری رضی اللہ عنہ سے روایت کی کہ حضور ﷺ نے فرمایا کہ ابن آدم جب صبح کرتا ہے تمام اعضاء زبان کے سامنے عاجزانہ یہ کہتے ہیں کہ تو خدا سے ڈر کہ ہم سب تیرے ساتھ وابستہ ہیں اگر تو سیدھی رہی تو ہم سب سیدھے رہیں گے اور تو ٹیرھی ہوگئی تو ہم سب ٹیڑھے ہوجائیں گے۔ 
حدیث  ۷: امام مالک و احمد رحمہا اللہ نے حضر ت علی بن حسین رضی اللہ عنہ سے اور ابن ماجہ رحمۃ اللہ علیہ نے ابوہریرہ رضی اللہ اور ترمذی اور بہیقی رحمۃ اللہ علیہ نے دونوں سے روایت کی کہ رسول اللہ ﷺ نے فرمایا کہ آدمی کی اچھائی میں سے یہ ہے کہ لایعنی چیز چھوڑ دے یعنی جوچیز کار آمد نہ ہو اس میں نہ پڑے زبان و دل وجواح کو بے کار باتوں کیطرف متوجہ نہ کرے۔ 
حدیث  ۸: ترمذی رحمۃ اللہ علیہ نے سفیان بن عبداللہ ثقفی رضی اللہ عنہ سے روایت کی کہتے ہیں کہ میں نے عرض کی یارسول اللہ ﷺ سب سے زیادہ کس چیز کا مجھ پر خوف ہے یعنی کس چیز کے ضرر کا زیادہ اندیشہ ہے حضور ﷺ نے اپنی زبان پکڑ کر فرمایا یہ ہے۔ 
حدیث  ۹:بہیقی رحمۃ اللہ علیہ نے شعب الایمان میں عمران بن حصین رحمۃ اللہ علیہ سے روایت کی کہتے ہیں میں ابوذر رضی اللہ عنہ کے پاس گیا انہیں کلی کملی اوڑھے ہوئے مسجد میں تنہا بیٹھے ہوئے دیکھا میں نے کہا میں نے رسول اللہ ﷺ کو فرماتے ہوئے سنا ہے کہ تنہائی اچھی ہے برے ہم نشین اور ہم نشین صالح تنہائی سے بہتر ہے اور اچھی بات بولنا کہ خاموشی سے بہتر ہے اور بری بات بولنے سے چپ رہنا بہتر ہے۔ 
حدیث  ۱۰: بہقی رحمۃ اللہ علیہ نے عمران بن حصین رضی اللہ عنہ سے روایت کی کہ رسول اللہﷺ نے فرمایا کہ سکوت پر قائم رہنا ساٹھ برس کی عبادت سے بہتر ہے۔ 
حدیث ۱:بہیقی رحمۃ اللہ علیہ نے ابوذر رضی اللہ عنہ سے روایت کی کہتے ہیں کہ میں نے عرض کی یارسول اللہ ﷺ مجھے وصیت فرمائیں مجھے ارشاد فرمایا میں تم کو تقوی کی وصیت کرتا ہون کہ اس سے تمہارے سب کام آراستہ ہوجائیں گے میں نے عرض کی اور وصیت فرمائیے فرمایا کہ تلاوت قرآن اور ذکر اللہ کو لازم کرلو کہ اس کی وجہ سے تمہارا ذکر آسمان میں ہوگا اور زمین میں تمہارے لیے نور ہوگا میں نے کہا اور وصیت فرمائیے ارشاد فرمایا زیادتی خاموشی کو لازم کرلو اس سے شیطان دفع ہوگا اور تمہیں دین کے کاموں میں مدد دے گی میں نے عرض کی اور وصیت کیجئے فرمایا کہ زیادہ ہنسنے سے بچو کہ یہ دل کو مردہ کردیتا ہے اور چہرہ کے نور کو دور کرتا ہے میں نے کہ اور وصیت کیجئے فرمایا حق بولو اگرچہ کڑوا ہو میں نے کہا اور وصیت کیجئے فرمایا کہ اللہ عزوجل کے بارے میں ملامت کرنے والے کی ملامت سے نہ ڈرو میں نے کہا اور وصیت کیجئے فرمایا کہ تم کو دوسرے لوگوں سے روکے وہ چیز جو تم اپنی نفس سے جانتے ہو یعنی جو اپنے عیوب کی طرف نظر رکھے گا اور دوسروں کے عیوب میں نہ پڑے گا اور کام کی بات ہے کہ اپنے عیوب کی طرف نظر رکھے گا اور دوسروں کے عیوب میں نہ پڑے گا اور کام کی بات ہے کہ اپنے عیوب پر نظر کی جائے تاکہ اسکے زائل کرنے کی کوشش کی جائے۔ 
حدیث  ۱۲:بہیقی رحمۃ ا للہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا اے ابوذر کیا میں تم کو ایسی دو باتیں نہ بتاؤں جو پیٹھ پر ہلکی ہیں اور میزان میں بھاری ہیں انہوں نے کہا ہاں ارشاد فرمایا زیادہ خاموش رہنا اور خوبی اخلاق، قسم اس کی جس کے ہاتھ میں میری جان ہے تمام مخلوقات نے اس کی مثل پر عمل نہیں کیا یعنی ان کی مثل کوئی چیز نہیں جس پر عمل کیا جائے۔ 
حدیث  ۱۳: امام مالک رحمۃ اللہ علیہ نے اسلم رحمۃ اللہ علیہ سے روایت کی کہ ایک دن حضرت عمر رضی اللہ عنہ حضرت ابوبکر صدیق رضی اللہ عنہ اپنی زبان پکڑ کر کھینچ رہے تھے۔ حضرت عمر رضی اللہ عنہ نے عرض کی کیا بات ہے ، اللہ عزوجل آپ کی مغفرت کرے حضرت صدیق اکبر رضی اللہ عنہ نے فرمایا اس نے مجھے مہالک میں ڈالا ہے۔ 
حدیث  ۱۴:امام احمد و بہیقی رحمہما اللہ نے عبادہ بن صامت رضی اللہ عنہ سے روایت کی کہ نبی کریم ﷺ نے فرمایا میرے لیے چھ چیزوں کے ضامن ہوجاؤ میں تمہارے لیے جنت کا ذمہ دار ہوتا ہوں ۔ (۱) جب بات کرو سچ بولو اور (۲) جب وعدہ کرو اسے پورا کرو اور (۳) جب تمہارے پاس امانت رکھی جائے اسے ادا کرو(۴) اپنی شرمگاہوں کی حفاظت کرو۔ (۵) اپنی نگاہیں نیچی رکھو اور (۶) اپنے ہاتھوں کو روکو یعنی ہاتھ سے کسی کو ایذا نہ پہنچاؤ۔ 
حدیث  ۱۵: ترمذی رحمۃ اللہ علیہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا کہ مومن طعن کرنے والا ہوتا ہے نہ لعنت کرنے والا نہ فحش بکنے والا بے ہودہ ہوتا ہے۔ 
حدیث  ۱۶: ترمذی رحمۃ اللہ علیہ نے ابن عمر رضی اللہ عنہ سے روایت کی کہ رسول اللہ ﷺ نے فرمایا مومن کو یہ نہیں چاہیے کہ لعنت کرنے والا ہو۔ 
حدیث  ۱۷: صحیح مسلم میں ابوداؤد رضی اللہ عنہ سے روایت ہے کہتے ہیں میں نے حضور ﷺ کوفرماتے سنا ہے کہ جو لوگ لعنت کرتے ہیں وہ قیامت کے دن نہ گواہ ہوں گئے نہ کسی کے سفارشی۔ 
حدیث  ۱۸:ترمذی و ابوداؤد رحہمہا اللہ نے سمرہ بن جندب رضی اللہ عنہ سے روایت کی کہ رسول اللہ ﷺ نے فرمایا اللہ عزوجل کی لعنت و غضب اور جہنم کے ساتھ آپس میں لعنت نہ کرو۔ 
حدیث  ۱۹: ابوداؤد رحمۃ اللہ علیہ نے ابودرداء رضی اللہ عنہ سے روایت کی کہتے ہیں میں نے رسول اللہ ﷺ کو یہ فرماتے سنا کہ یہ بندہ کس چیز پر لعنت کرتا ہے تو وہ لعنت آسمان کو جاتی ہے آسمان کے دروازے بند کردئیے جاتے ہیں پھر زمین پر اتاری جاتی ہے اس کے بھی دروازے بند کردیئے جاتے ہیں پھر دہنے بایں جاتی ہے جب کہیں راستہ نہیں پاتی تو پھر اس کی طرف آتی ہیں جس پر لعنت بھیجی گئی اگر اس کا اہل پاتی ہے تو اس پر پڑتی ہے ورنہ دینے والے پر آجاتی ہے۔ 
حدیث ۲۰:ترمذی ابوداؤد رحمہما اللہ نے ابن عباس رضی اللہ عنہ سے روایت کی کہ ایک شخص کی چادر کو تیز ہوا کہ جھونکے لگے اس نے ہوا پر لعنت کی حضور ﷺ نے فرمایا ہوا پر لعنت نہ کرو کہ وہ خدا کی طرف سے مامور ہے اور جو شخص ایسی چیز پر لعنت کرتا ہو جو اس پر اہلِ نہ ہو تو لعنت اس پر لوٹ آتی ہے۔ 
حدیث ۲۱: ترمذی رحمۃ اللہ علیہ نے ابی رضی اللہ عنہ سے روایت کی کہ رسول اللہ ﷺ نے فرمایا کہ ہوا کو گالی نہ دو اور جب دیکھو کہ تمہیں بری لگتی ہے تویہ کہو اے الٰہی اس کی خیر کا سوال کرتا ہوں اور جو کچھ اس میں خیر ہے اور جس خیر کا اسے حکم ہوا اور میں اس کے شر سے پناہ مانگتا ہوں اور جو کچھ اس کے شہر میں ہے اس کے شرسے جس کا اسے حکم ہوا۔ 
حدیث  ۲۲:صحیح مسلم میں جابر رضی اللہ عنہ سے روایت ہے کہ ایک شخص نے اپنی سواری کے جانور پر لعنت کی حضور ﷺ نے فرمایا اس سے اتر جاؤ ہمارے ساتھ میں ملعون چیز کو لے کر نہ چلو اپنے اوپر اور اپنی اولاد اموال پر بددعا نہ کرو کہیں ایسا نہ ہو کہ یہ بددعا اس ساعت میں ہو جس میں جو دعا خدا سے کی جائے قبول ہوتی ہے۔ 
حدیث  ۲۳:طبرانی رحمۃ اللہ علیہ نے ثابت بن ضحاک انصاری رحمۃ اللہ علیہ سے روایت کی کہ رسول اللہ ﷺ نے فرمایا مومن پر لعنت کرنا اس کے قتل کی مثل ہے اور جو شخص مومن مرد یا عورت پر کفر کی تہمت لگائے یہ اس کے قتل کی مثال ہے۔ 
حدیث  ۲۴:صحیح بخاری و مسلم میں نے ابن عمر رضی اللہ عنہ سے مروی کہ رسول اللہ ﷺ نے فرمایا جو شخص اپنے بھائی کو کافر کہے تو اس سے کلمہ کے ساتھ دونوں میں سے ایک لوٹے گا یعنی یعنی یہ کلمہ دونوں میں سے ایک پر پڑے گا۔ 
حدیث  ۲۵:صحیح بخاری نے ابوذر رضی اللہ عنہ سے مروی کہ رسول اللہ ﷺ نے فرمایا جو شخص اپنے بھائی کو کافر کہے تو اس سے کلمہ کے ساتھ دونوں میں سے ایک لوٹے گا یعنی یہ کلمہ دونوں میں سے ایک پر پڑے گا۔ 
حدیث  ۲۶:صحیح بخاری و مسلم میں ابوذر رضی اللہ عنہ سے روایت ہے کہ رسول اللہ ﷺ نے فرمایا جو شخص کسی کو کافر کہہ کر بلائے دشمن ِ خدا کہے وہ ایسا نہیں ہے تو اسی کہنے والے پر لوٹے گا۔ 
حدیث  ۲۷: بخاری و مسلم و ترمذی و نسائی و ابن ماجہ رحمہم اللہ عبداللہ بن مسعود رضی اللہ عنہ سے راوی ہے کہ رسول اللہ ﷺ نے فرمایا مسلم سے گالی گلوچ کرنا فسق ہے اور اس سے قتال کفر ہے۔ 
حدیث  ۲۸:صحیح مسلم میں انس ابوہریرہ رضی اللہ عنہا سے مروی کہ رسول اللہ ﷺ نے فرمایا دو شخص گالی گلوچ کرنے والے انہوں نے جو کچھ کہا سب کا وبال اس کے ذمہ ہے جس نے شروع کیا جب تک مظلوم تجاویز نہ کرے، یعنی جتنا پہلے نے کہا اس سے زیادہ نہ کہے۔ 
حدیث  ۲۹:طبرانی رحمۃ اللہ علیہ نے سمرہ رضی اللہ عنہ سے روایت کی کہ رسول اللہ ﷺ نے فرمایا اگر کوئی کسی کو برا بھلا کہنا چاہتا ہے تو نہ اس پر افتراء کرے نہ اس کے والدین کو گالی دے نہ اس کی قوم کو گالی دے ہاں اگر اس میں ایسی بات ہے جو اس کے علم میں ہے تو یوں کہے کہ تو بخیل ہے یا تو بزدل ہے یا بہت سونے والا۔ 
حدیث ۳۰:امام احمد و ترمذی و ابن ماجہ رحمہم االلہ نے انس رضی اللہ عنہ سے روایت کی کہ رسول اللہ ﷺ نے فرمایا فحش جس چیز میں ہوگا اسے عیب دار کردے گا اور حیا جس میں ہوگی اسے آراستہ کردے گی۔ 
حدیث ۳۱:صحیح بخاری و مسلم میں حضرت عائشہ رضی اللہ عنہا سے مروی کہ رسول اللہ ﷺ فرماتے ہیں کہ اللہ عزوجل کے نزدیک قیامت کے دن سب لوگوں میں بدتر مرتبہ اس کا ہے اس کے شر سے بچنے کے لیے لوگوں نے اسے چھوڑ دیا اور ایک روایت میں ہے کہ اسے فحش سے بچنے کے لیے چھوڑا ہو۔ 
حدیث ۳۲: بخاری و مسلم و احمد ابوداؤد وحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ فرماتے ہیں کہ اللہ عزوجل نے فرمایا بندہ مجھے ایذا دیتا ہے کہ دہر کو برا کہتا ہے دہر تو میں ہوں میرے ہاتھ میں سب کام ہیں رات اور دن کو میں بدلتا ہوں یعنی زمانہ کو برا کہنا کہ زمانہ میں جو کچھ ہوتا ہے وہ سب اللہ عزوجل کی طرف سے ہوتا ہے۔ 
حدیث  ۳۳:صحیح مسلم می ابوہریرہ رضی اللہ عنہ سے مروی ہے کہ رسول اللہ ﷺ نے فرمایا جب کوئی شخص تمام لوگوں کو گنہگار اور مستحق نار بتائے تو سب سے بڑھ کر گنہگار وہ خود ہے۔ 
حدیث  ۳۴:صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا سب سے برا قیامت کے دن اس کو پاؤ گئے جو ذوالوجہین ہو یعنی دور خاآدمی کہ ان کے پاس ایک منہ سے آتا ہے اور ان کے پاس دوسرے منہ سے آتا ہے یعنی منافقوں کی طرح کہیں کچھ کہتا ہے اور کہیں کچھ کہتا ہے یہ نہیں کہ ایک طرح کی بات سب جگہ کہے۔ 
حدیث  ۳۵: دارمی رحمۃ اللہ علیہ نے عمار بن یاسر رضی اللہ عنہ سے روایت کی رسول اللہ ﷺ نے فرمایا کہ جو شخص دنیا میں دورخاہوگا قیامت کے دن آگ کی زبان ان کے لیے ہوگی۔ 
حدیث  ۳۶: صحیح بخاری و مسلم مین حذیفہ رضی اللہ عنہ سے مروی ہے کہتے ہیں کہ رسول اللہ ﷺ کو فرماتے سنا ہے کہ جنت میں چغل خور نہیں جائے گا۔ 
حدیث  ۳۷: بہیقی رحمۃ اللہ علیہ نے شعب الایمان میں عبدالرحمن بن غنم و اسماء بنتِ یزید رضی اللہ عنہما سے روایت کی کہ نب کریم ﷺ نے فرمایا کہ اللہ عزوجل کے نیک بندے وہ ہیں کہ ان کے دیکھنے سے خدا یاد آئے اور اللہ عزوجل کے برے بندے وہ ہیں جو چغلی کھاتے ہیں دوستوں میں جدائی ڈالتے ہیں اور جو شخص جرم سے بری سے بری ہے اس کو تکلیف میں ڈالنا چاہتے ہیں ۔ 
حدیث  ۳۸:صحیح بخاری و مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا تمہیں معلوم ہے غیبت کیا ہے؟ لوگوں نے عرض کی اللہ عزوجل اور رسول ﷺ خوب جانتے ہیں ارشاد فرمایا غیبت یہ ہے کہ تو اپنے بھائی کا اس چیز کے ساتھ ذکر کری جو اس کو بری لگے کسی نے ذرض کی اگر میرے بھائی میں وہ موجود ہو جو میں کہتا ہوں ( جب تو غیبت نہیں ہوگی) فرمایا جو کچھ تم کہتے ہو اگر اس میں موجود ہے جب ہی تو غیبت ہے اور جب تم ایسی بات کہو جو اس میں نہیں یہ بہتان ہے۔ 
حدیث  ۳۹:امام احمد وترمذی و ابوداؤد و رحہم اللہ نے حضرت عائشہ رضی اللہ عنہا سے روایت کی کہتی ہیں میں نبی کریم سے کہا صفیہ رضی اللہ عنہا کے لیے یہ کافی ہے کہ وہ ایسی ہیں ایسی یعنی پستہ قد ہیں حضور ﷺ نے ارشاد فرمایا کہ تم نے ایسا کلمہ کہا ہے کہ اگر سمندر میں ملایا جائے تواس پر غالب آجائے یعنی کسی کو پستہ قد کوناٹا، ٹھگنا کہنا غیبت میں داخل ہے جب کہ بلاضرورت ہو۔ 
حدیث  ۴۰:بہقی رحمۃ اللہ علیہ نے اس پر ابن ِ عباس رضی اللہ عنہ سے روایت کی کہ دو شخصوں نے ظہر یا عصر کی نماز پڑھی اور وہ دونوں روزہ دار تھے جب نماز پڑھ چکے نبی کریم ﷺ نے فرمایا تم دونوں وضو کرواور نماز کا اعادہ کرو اور روزہ پورا کرو اور دوسرے دن اس روزہ کی قضا کرنا۔ انہوں نے عرض کی یارسول اللہ ﷺ حکم کس لیے ارشاد فرمایا تم نے فلاں شخص کی غیبت کی۔ 
حدیث ۴۱:ترمذی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ نے فرمایا کہ میں اس کو پسند نہیں کرتا کہ کسی کی نقل کروں اگرچہ اتنا اتنا ہو یعنی نقل کرنا دنیا کی کسی چیز کے مقابل میں درست نہیں ہوسکتا۔ 
حدیث  ۴۲:بہیقی رحمۃ اللہ علیہ نے شعب الایمان میں ابوسعید و جابر رضی اللہ عنہا سے روایت کی کہ رسول اللہ ﷺ نے فرمایا غیبت زنا سے بھی سخت چیز ہے لوگوں نے عرض کی یارسول اللہ ﷺ زنا سے زیادہ خست غیبت کیونکر ہے فرمایا مرد زنا کرتا ہے پھر توبہ کرتا ہے اللہ عزوجل اس کی توبہ قبول کرلیتا ہے اور غیبت کرنے والے کی مغفرت نہ ہوگی جب تک وہ معاف نہ کردے گا۔ جس کی غیبت کی ہے اور انس رضی اللہ عنہ کی روایت میں ہے کہ زنا کرنے والا توبہ کرتا ہے اور غیبت کرنے والے کی توبہ نہیں ہے۔ 
حدیث  ۴۳:بہیقی رحمۃ اللہ علیہ نے دعوات کبیر میں انس رضی اللہ عنہ سے روایت کی ہے کہ رسول اللہ ﷺنے فرمایا کہ غیبت کے کفار ہ میں یہ ہے کہ جس کی غیبت کی ہے اس کے لیے استغفار کرے یہ کہے۔ اَللَّھَّم اغْفِرْلَنَا وَلَہ الٰہی ہمیں اور اسے بخش دے۔ 
حدیث  ۴۴: ابوداؤد رحمۃ اللہ علیہ نے ابوہریرہ رضی اللہ عنہ سے روایت ہے کہ ماعزاسلمی رضی اللہ عنہ کو جب رجم کیا گیا تھا دو شخص آپس میں باتیں کرنے لگے ایک نے دوسرے سے کہا اسے تو دیکھو کہ اللہ عزوجل نے اس کی پردہ پوشی کی تھی مگر اس کے نفس نے نہ چھوڑا، کتے کی طرح رجم کیا گیا حضور ﷺ نے سن کر سکوت فرمایا کچھ دیر تک چلتے رہے راستہ میں مرا ہوا گدھا ملا جو پاؤں پھیلائے ہوئے تھا، حضور ﷺ نے ان دونوں شخصوں سے فرمایا جاؤ اس مردار گدھے کا گوشت کھاؤ انہوں نے عرض کی یا نبی اللہ ﷺ ! اسے کون کھائے گا ارشاد فرمایا وہ جو تم نے اپنے بھائی کی آبروریزی کی وہ اس گدھے کے کھانے سے بھی زیادہ سخت ہے۔ قسم ہے اس کی جس کے ہاتھ میں میری جان ہے وہ (ماعز) اس وقت جنت کی نہروں میں غوطے لگا رہا ہے۔ 
حدیث  ۴۵: امام احمد و نسائی و ابن ماجہ و حاکم رحمہم اللہ نے اسامہ بن شریک رضی اللہ عنہ سے روایت کی کہ رسول اللہ ﷺ نے فرمایا اے اللہ عزوجل کے بندو اللہ نے حرج اٹھالیا مگر جو شخص کسی مرد مسلم کی بطورِ ظلم آبرویزی کرے وہ حرج میں ہے اور ہلاک ہوا۔ 
حدیث  ۴۶: امام احمد و ابوداؤد حاکم رحمہما اللہ نے مسعود بن شداد رضی اللہ عنہ سے روایت کی کہ رسول اللہ ﷺ نے فرمایا جس شخص کو کسی مرد مسلم کی برائی کرنے کی وجہ سے کھانے کو ملا اللہ عزوجل اس کو اتنا ہی جہنم سے کھلائے گا اور جس کو مرد مسلم کی برائی کی وجہ سے کپڑا پہننے کو ملا اللہ عزوجل اس کو جہنم کا اتنا ہی کپڑا پہنائے گا۔ 
حدیث  ۴۷: امام احمد وابوداؤد رحمہما اللہ نے ابوبرزہ اسلمی رضی اللہ عنہ سے روایت کی کہ رسول اللہﷺ نے فرمایا وہ لوگ جو زبان سے ایمان لائے اور ایمان ان کے دلوں میں داخل نہیں ہوا مسلمانوں کی غیبت نہ کرو اور ان کو چھپی ہوئی باتوں کی ٹٹول نہ کرو اس لیے کہ جو شخص اپنے مسلمان بھئی کی چھپی ہوئی چیز کی ٹٹول کرے گا اللہ عزوجل اس کی چھپی ہوئی چیز کی ٹٹول کرے گا اور جس کی اللہ عزوجل ٹٹول کرے گا اس کو رسوا کردے گا اگرچہ وہ اپنے مکان کے اندر ہو۔ 
حدیث  ۴۸: امام احمد و ابوداؤد رحمہما اللہ نے انس رضی اللہ عنہ سے روایت کی کہ رسول اللہ ﷺ نے فرمایا جب مجھے معراج ہوئی ایک قوم پر گزرا جن کے ناخن تانبے کے تھے اور اپنے منہ اور سینے کو نوچتے تھے۔ میں نے کہا جبریل علیہ السلام یہ کون لوگ ہیں ؟ جبریل علیہ السلام نے کہا یہ وہ لوگ ہیں جو لوگوں کا گوشت کھاتے تھے اور ان کی آبروریزی کرتے تھے۔ 
حدیث  ۴۹: ابوداؤد رحمۃ اللہ علیہ نے ابوہریرہ رضی اللہ عنہ سے روایت کہ رسول اللہ ﷺ نے فرمایا مسلمان کی سب چیزیں مسلمان پرحرام ہیں اس کا مال اور اس کی آبرو اور اس کا خون آدمی کی برائی سے اتنا ہی کافی ہے کہ وہ اپنے مسلمان بھائی کو حقیر جانے۔ 
حدیث  ۵۰: ابوداؤد رحمۃ اللہ علیہ نے معاذ بن انس جہنی رضی اللہ عنہ سے روایت کی کہ رسول اللہ ﷺ نے فرمایا جو شخص مسلمان پر کوئی بات کہے اس سے مقصد عیب لگانا ہو، اللہ عزوجل اس کو پلِ صراط پر روکے گا جب تک اس چیز سے نہ نکلے جو اس نے کہی۔ 
حدیث  ۵۱:ابوداؤد رحمۃ اللہ علیہ نے جابر بن عبداللہ اور ابوطلحہ بن سہل رضی اللہ عنہما سے روایت کی کہ رسول اللہﷺ نے فرمایا کہ جہاں مرد مسلم کی ہتک حرمت کی جاتی ہو اور اس کی آبروریزی کی جاتی ہو ایسی جگہ جس نے اس کی مدد نہ کی یعنی یہ خاموش سنتا رہا اور ان کو منع نہ کیا تو اللہ عزوجل اس کی مدد نہیں کرے گا جہاں اسے پسند ہو کہ مدد کی جائے اور جو شخص مرد مسلم کی مدد کرے گا ایسے موقع پر جہاں اس کی ہتک حرمت اور آبرو ریزی کی جارہی ہو اللہ عزوجل اس کی مدد فرمائے گا ایسے موقع پر جہاں اسے محبوب ہے کہ مدد کی جائے۔ 
حدیث  ۵۲:شرح سنہ میں انس رضی اللہ عنہ سے مروی کہ نبی کریم ﷺ نے فرمایا کہ جس کے سامنے اس کے مسلمان بھائی کی غیبت کی جائے اور وہ اس کی مدد پر قادر ہو اور مدد کی اللہ عزوجل دنیا و آخرت میں اس کی مدد کرے گا اور اگر باوجود قدرت اس کی مدد نہیں کی تو اللہ عزوجل دنیا اور آخرت میں اسے پکڑ لے گا۔ 
حدیث  ۵۳: بہیقی رحمۃ اللہ علیہ نے اسماء بنتِ یزید رضی اللہ عنہا سے روایت کی کہ رسول اللہ ﷺ نے فرمایا جو شخص اپنے بھائی کے گوشت سے اس کی غیبت میں روکے یعنی مسلمان کی غیبت کی جارہی تھی اس نے روکا تو اللہ عزوجل پر حق ہے کہ اس کو جہنم سے آزاد کردے۔ 
حدیث  ۵۴:شرح سنہ میں ابوداؤد سے مروی کہ رسول اللہ ﷺ نے فرمایا جو مسلمان اپنے بھائی کو آبرو سے روکے یعنی کسی مسلم کی آبروزیزی ہوتی تھی اس نے منع کیا تو اللہ عزوجل پر حق ہے کہ قیامت کے دن اس کو جہنم کی آگ سے بچائے اس کے بعد اس آیت کی تلاوت کی۔ وَکَانَ حَقَّاعَلَیْنَا نَصْرُ الْمُؤمِنِیْنَ (پ ۲۱ الروم ۳۰) ہمارے ذمہ کرم پر ہے مسلمانوں کی مدد فرمانا (ترجمہ کنزالایمان)

حدیث  ۵۵: ترمذی و ابوداؤد رحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا ایک مومن دوسرے مومن کا آئینہ ہے اور مومن مومن کا بھائی ہے اس کی چیزوں کو ہلاک ہونے سے بچائے اور غیبت میں اس کی حفاظت کرے۔ 
حدیث  ۵۶: امام احمد و ترمذی رحمہما اللہ نے عقبہ بن عامر رضی اللہ عنہ سے روایت کی کہ رسول اللہ ﷺ نے فرمایا جو شخص ایسی چیز دیکھے جس کو چھپانا نہ چاہئے اور اس نے پردہ ڈال دیا یعنی چھپادیا تو ایسا ہے جیسے موؤدہ (یعنی زندہ درگور) کو زندہ کیا۔ 
حدیث  ۵۷: ابونعیم رحمۃ اللہ علیہ نے معرفہ میں شبیب بن سعد بلوی سے روایت کی کہ رسول اللہ ﷺ نے فرمایا بندہ کو قیامت کے دن اس کا دفتر کھلا ہوا ملے گا وہ اس میں ایسی نیکیاں دیکھے گا جن کو کیا نہیں ہے۔ عرض کرے گ ا اے رب یہ میرے لیے کہاں سے آئیں اس نے تو انہیں نہیں کیا اس سے کہا جائے گا کہ یہ وہ ہیں جو تیری لاعلمی میں لوگوں نے تیری غیبت کی تھی۔ 
حدیث  ۵۸:ترمذی رحمۃ اللہ علیہ نے معاذ رضی اللہ عنہ سے روایت کی کہ رسول اللہ ﷺ نے فرمایا کہ جس نے اپنے بھائی کو ایسے گناہ پر عار دلایا جس سے وہ توبہ کرچکا ہے تو مرنے سے پہلے وہ خود اس گناہ میں مبتلا ہوجائے گا۔ 
حدیث  ۵۹: ترمذی رحمۃ اللہ علیہ نے معاذ رضی اللہ عنہ سے روایت کی کہ رسول اللہ ﷺ نے فرمایا اپنے بھائی کی شماتت نہ کر یعنی اس کی ہر مصیبت پر اظہار مسرت نہ کر کہ اللہ عزوجل اس پر رحم کرے گا اور تجھے اس میں مبتلا کردے گا۔ 
حدیث  ۶۰: صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا میری ساری امت عافیت میں ہے مگر مجاہرین یعنی جو لوگ کھلم کھلا گناہ کرتے ہیں یہ عافیت میں نہیں ان کی غیبت اور برائی کی جائے گی اور آدمی کی بے باکی سے یہ ہے کہ رات میں اس نے کوئی کام کیا یعنی گناہ کا کام اور خدا نے اس کو چھپایا اور صبح کو خود کہتا ہے آج رات میں نے یہ کیا خدا نے اس پر پردہ ڈالا تھا اور یہ شخص پردہ الٰہی کو ہٹا دیتا ہے۔ 
حدیث ۶۱:طبرانی و بہیقی رحمہما اللہ نے بروایت بہزبن حکیم عن ابیہ عن جدہ روایت کی کہ رسول اللہ ﷺ نے فرمایا کہ فاجر کے ذکر سے بچتے رہو اس کو لوگ کب پہچانیں گے فاجر کا ذکر اس چیز کے ساتھ کرو جو اس میں ہے تاکہ لوگ اس سے بچیں ۔ 
حدیث  ۶۲:بہیقی رحمۃ اللہ علہ نے انس رضی اللہ عنہ سے روایت کی کہ رسول اللہ ﷺ نے فرمایا جس نی حیا کی چادر ڈآل دی اس کی غیبت نہیں یعنی ایسوں کی برائی بیان کرنا غیبت میں داخل نہیں ۔ 
حدیث  ۶۳:طبرانی رحمۃ اللہ علیہ نے معاویہ بن جندہ رضی اللہ عنہ سے روایت کی کہ رسول الل ﷺ نے فرمایا فاسق غیبت کی نہیں ہے۔ 
حدیث  ۶۴:صحیح مسلم میں مقداد بن اسود رضی اللہ عنہ سے مروی کہ رسول اللہ ﷺ نے فرمایا مبالغہ کے ساتھ مدح کرنے والوں کو جب تک دیکھو تو ان کے منہ میں خاک ڈال دو۔ 
حدیث  ۶۵: صحیح بخاری میں ابو موسیٰ اشعری رضی اللہ عنہ سے مروی کہ نبی کریم ﷺ نے ایک شخص کو سنا کہ دوسرے کی تعریف کرتا ہے اور تعریف میں مبالغہ کرتا ہے ارشاد فرمایا کہ تم نے اسے ہلاک کردیا اس کی یپٹھ توڑ دی۔ 
حدیث  ۶۶:صحیح بخاری و مسلم میں ابوبکر رضی اللہ عنہ سے مروی کہتے ہیں کہ نبی کریم ﷺ کے سامنے ایک شخص نے ایک شخص کی تعریف کی حضور نے فرمایا تجھے ہلاکت ہو تو نے اپنے بھائی کی گردن کاٹ دی اس کو تین مرتبہ فرمایا جس شخص کو کسی کی تعریف کرنی ضروری ہو تو یہ کہے کہ میرے گمان میں فلاں ایسا ہے اگر اس کے علم میں یہ ہو کہ وہ ایسا ہے اور اللہ عزوجل اس کو خوب جانتا ہے اور نہ یہ کسی کا تذکیہ ہے یعنی جزم اور یقین کے ساتھ کسی کی تعریف نہ کرے۔ 
حدیث  ۶۷:بہیقی رحمۃ اللہ علیہ نے انس رضی اللہ عنہ سے روایت کی کہ رسول اللہﷺ نے فرمایا جب فاسق کی مدح کی جاتی ہے رب تعالیٰ غضب فرماتا ہے اور عرشِ الٰہی جنبش کرنے لگتا ہے۔ 
مسائل فقیہہ : غیبت کے یہ معنی ہیں کہ کسی شخص کے پوشیدہ عیب کو (جس کو وہ دوسروں کے سامنے ظاہر ہونا پسند نہ کرتا ہو) اس کی برائی کرنے کے طور پر ذکر کرنا اور اگر میں وہ بات نہ ہو تو یہ غیبت نہیں بلکہ بہتا ہے قرآن مجید میں فرمایا لَایَغْتَبْ بَّعْضُکُمْ بَّعضاً اَیْحِبُّ اَحْدْکُمْ اَنْ یَّا کُلَ لَحْمَ اَخِیْہِ مَیْتاً فَکَرِھْتُمْوہ (پ ۲۶ الحجرات ۱۲) تم آپس میں ایک دوسرے کی غیبت نہ کرو کیا تم میں کوئی اس بات کو پسند کرتا ہے کہ اپنے مردہ بھائی کا گوشت کھائے اس کو تو تم ناپسند سمجھتے ہو۔ احادیث میں بھی غیبت کی بہت برائی آئی ہے چند احادیث ذکر کی گئیں انہیں غور سے پڑھو اس حرام سے بچنے کی بہت ضرورت ہے آج کل مسلمانوں میں یہ بلا بہت پھیلی ہوئی ہے اس سے بچنے کی طرف بالکل توجہ نہیں کرتے بہت کم مجلسیں ایسی ہوتی ہیں جو چغلی اور غیبت سے محفوظ ہوں ۔ 
مسئلہ  ۱: ایک شخص نماز پڑھتا ہے اور روزے رکھتا ہی مگر اپنی زبان اور ہاتھ سے دوسرے مسلمانوں کو ضرر پہنچاتا ہے اس کی اس ایذا رسانی کو لوگوں کے سامنے بیان کرنا غیبت نہیں کیونکہ اس ذکر کا مقصد یہ ہے کہ لوگ اس کی حرکت سے واقف ہوجائیں اور اس سے بچتے رہیں کہیں ایسا نہ ہو کہ اس کی نماز اور روزے سے دھوکا کھائیں اور مصیبت میں مبتلا ہوجائیں ۔ حدیث میں ارشاد فرمایا کہ کیا تم فاجر کے ذکر سے ڈرتے ہو جو خرابی کی بات اس میں بیان کرو تاکہ لوگ اس سے پرہیز کریں اور بچیں ۔ (درمختار،ردالمحتار)

مسئلہ  ۲: ایسے شخص کا حال جس کا ذکر اوپر گزرا اگر بادشاہ یا قاضی سے کہا تاکہ اسے سزا ملے اور اپنی حرکت سے باز آجائے یہ چغلی اور غیبت میں داخل نہیں ۔ (درمختار)

یہ حکم فاسق و فاجر کا ہے جس کے شر سے بچانے کے لیے لوگوں پر اس کی برائی کھول دینا جائز ہے اور غیبت نہیں اب سمجھنا چاہیے کہ بدعقیدہ لوگوں کا ضرر فاسق کے ضرر سے بہت زائد ہے فاس سے جو ضرر پہنچے گا وہ اس سے بہت کم ہے جو بدعقیدہ لوگوں سے پہنچنتا ہے فاسق سے اکثر دنیا کا ضرر ہوتا ہے اور بدمذہب سے تو دین و ایمان کی بربادی کا ضرر ہے اور بدمذہب اپنی بدمذہبی پھیلانے کے لیے نماز روزہ کی بظاہر خوب پابندی کرتے ہیں تاکہ ان کا وقار لوگوں میں قائم ہو پھر جو گمراہی کی بات کریں ان کا پور ااثر ہوگا۔ لہذا ایسوں کی بدمذہبی کا اظہار فاسق کے فسق کے اظہار سے زیادہ اہم ہے اس کے بیان کرنے میں ہر گز دریغ نہ کریں آج کل کے بعض صوفی اپنا تقدس یوں ظاہر کرتے ہیں کہ ہمیں کسی کی برائی نہیں کرنی چاہیے یہ شیطانی دھوکا ہے مخلوق خدا کو گمراہیوں سے بچانا یہ کوئی معمولی بات نہیں بلکہ انبیاء کرام علیہم السلام کی سنت ہے جس کو نکارہ تاویلات سے چھوڑنا چاہتا ہے اور اس کا مقصود یہ ہوتا ہے کہ میں ہر دل عزیز بنوں کیوں کسی کو اپنا مخالف کروں ۔ 
مسئلہ  ۳: یہ معلوم ہے کہ جس میں برائی پائی جاتی ہے اگر اس کے والد کو خبر ہوجائے گی تو وہ اس حرکت سے روک دے گا توا سکے باپ کو خبر کردے زبانی کہہ سکتا ہو تو زبانی کہہ یا تحریر کے ذریعہ مطلع کردے اور اگر معلوم ہے کہ اپنے باپ کا کہا بھی نہیں مانے گا اور باز نہیں آئے گا تو نہ کہے کہ بلاوجہ عداوت پیدا ہوگی اسی طرح بیوی کی شکایت اس کے شوہر سے کی جاسکتی ہے اور رعایا کی بادشاہ سے کی جاسکتی ہے۔ (درمختار، ردالمختار)

مگر یہ ضروری ہے کہ ظاہر کرنے سے اس کی برائی کرنا مقصود نہ ہو بلکہ اصل مقصد یہ ہے کہ وہ لوگ اس برائی کا انسداد کریں اور اس کی یہ عادت چھوٹ جائے۔ 
مسئلہ  ۴: کسی نے اپنے مسلمان بھائی کی برائی افسوس کے طور پر کی کہ مجھے نہایت افسوس ہے کہ وہ ایسے کام کرتا ہے یہ غیبت نہیں کیونکہ جس کی برائی کی اگر اسے خبر ہوگئی تواس صورت میں وہ برا نہ مانے گا برا اس وقت مانے گا جب اسے معلوم ہو کہ اس کہنے والے کا مقصود ہی برائی کرنا ہے مگر یہ ضروری ہے کہ اس چیز کا اظہار اس نے حسرت و افسوس ہی کی وجہ سے کیا ہو ورنہ یہ غیبت ہے بلکہ ایک قسم کا نفاق اور ریاء اور اپنی مداح سرائی ہے کیونکہ اس نے اپنے مسلمان بھائی کی برائی کی اور ظاہر یہ کیا کہ یہ برائی نہیں یہ نفاق ہو اور لوگوں پر یہ ظاہر کیا کہ یہ کام میں اپنے لیے اور دوسروں کے لیے برا جانتاہوں یہ ریا ہے اور چونکہ غیبت کو غیبت کے طور پر نہیں کیا لہذا اپنے کو صلحاء میں سے ہونا بتایا یہ تزکیہ نفس اور خود ستائی ہوئی۔ (ردمختار، ردالمختار)

مسئلہ  ۵: کسی بستی یا شہر والوں کی برائی مثلاً یہ کہا کہ وہاں کے لوگ ایسے ہیں یہ غیبت نہیں کیونکہ ایسے کلام کا یہ مقصد نہیں ہوتا کہ وہاں کے سب ہی لوگ ایسے ہیں بلکہ بعض مراد ہوتے ہیں اور جن بعض کو کہا گیا وہ معلوم نہیں ، غیبت اس صورت میں ہوتی ہے جب معین و معلوم شخص کی برائی ذکر کی جائے اور اگراس کا مقصود وہاں کے تمام لوگوں کی برائی کرنا ہے تو یہ غیبت ہے۔ (ردالمحتار، درمختار)

مسئلہ  ۶: فقیہہ ابواللیث رحمۃ اللہ علیہ نے فرمایا کہ غیبت چار قسم کی ہوتی ہے ایک کفر کی صورت یہ ہے کہ ایک شخص غیبت کررہا ہے اس سے کہا گیا کہ غیبت نہ کرو کہنے لگا یہ غیبت نہیں میں سچا ہوں اس شخص نے ایک حرام قطعی کو حلال بتایا۔ دوسری صورت نفا ق ہے کہ ایک شخص کی برائی کرتا ہے اور اس کا نام نہیں لیتا مگر جس کے سامنے برائی کرتا ہے یہ جانتا پہچانتا ہے لہذا یہ غیبت کرتا ہے اور اپنے کو پرہیز گار ظاہر کرتا ہے، یہ ایک قسم کا نفاق ہے تیسری صورت معصیت ہے وہ یہ کہ غیبت کرتا ہے اور یہ جانتا ہے کہ یہ حرام کام ہے ایسا شخص توبہ کرے چوتھی صورت مباح ہے وہ یہ کہ فاسق معلن یا بدمذہب کی برائی بیان کرے بکلہ جب کہ لوگوں کو اس کے شر سے بچانا مقصود ہو تو ثواب ملنے کی امید ہے۔ (ردالمحتار)

مسئلہ  ۷: جو شخص علانیہ برا کام کرتا ہے اور اس کو اس کی برائی پرواہ نہیں کہ لوگ اسے کیا کہیں گے اس کی اس بری حرکت کا بیان کرنا غیبت نہیں مگر اس کی دوسری باتیں جو ظاہر نہیں ہیں ان کو ذکر کرنا غیبت میں داخل ہے حدیث میں ہے یہ کہ جس نے حیا کا حجاب اپنے چہرے سے ہٹادیا اس کی غیبت نہیں ۔ (ردالمحتار)

مسئلہ  ۸: جس سے کسی بات کا مشورہ لیا گیا وہ اگر اس شخص کا عیب و برائی ظاہر کرے جس کے متعلق مشورہ ہے یہ غیبت برائی نہیں حدیث میں ہے جس سے مشورہ لیا جائے وہ امین ہے لہذا اس کی برائی ظاہر نہ کرنا خیانت ہے مثلاً کسی کے یہاں اپنا یا اپنی اولاد وغیرہ کا نکاح کرنا چاہتا ہے دوسرے سے اس کے متعلق تذکرہ کیا کہ میرا رادہ ایسا ہے تمہاری کیا رائے ہے اس شخص کو جو کچھ معلوم ہیں بیان کردینا غیبت نہیں اسی طرح کسی کے ساتھ تجارت وغیرہ میں شرکت کرنا چاہتا ہے یا اس کے پاس کوئی چیز امانت رکھنا چاہتا ہے یا کسی کے پڑوس میں سکونت کرنا چاہتا ہے اور اس کے متعلق دوسرے سے مشورہ لیتا ہے یہ شخص اس کی برائی بیان کرے غیبت نہیں ۔ (ردالمحتار)

مسئلہ  ۹:جو بدمذہب اپنی بدمذہبی چھپائے ہوئے ہے جیسا کہ روافض کے یہاں تقیہ ہے یا آج کل کے بہت سے وہابی بھی اپنی وہابیت چھپاتے ہیں اور خود کو سنی ظاہر کرتے ہیں اور جب موقع پاتے ہیں تو بدمذہبی کی آہستہ آہستہ تبلیغ کرتے ہیں انکی بدمذہبی کا اظہار غیبت نہیں کہ لوگوں کو ان کے مکرو شر سے بچانا ہے اور اگر اپنی بدمذہبی کو چھپانا نہیں بلکہ اعلانیہ ظاہر کرتا ہے جب بھی غیبت نہیں کہ وہ اعلانیہ برائی کرنے والوں میں شامل ہے۔ (ردالمحتار)

مسئلہ  ۱۰: کسی کے ظلم کی شکایت حاکم کے پاس کرنا ظلم نہیں مثلاً یہ کہ فلاں شخص نے مجھ پر یہ ظلم و زیادتی کی ہے تاکہ حاکم اسی کی انصاف و داد رسی کرے اسی طرح مفتی کے سامنے استفتاپیش کرنے میں کسی کی برائی کی فلاں شخص نے میرے ساتھ یہ کیا ہے اس سے بچنے کی کیا صورت ہے مگر اس صورت میں بہتر یہی ہے کہ نام نہ لے بلکہ یوں کہے کہ ایک شخص نے ایک شخص کے ساتھ یہ کیا بلکہ زید، عمرو سے تعبیر کرے جیسا کہ اس زمانہ میں استفتا کی عموماً یہی صورت ہوتی ہے پھر بھی اگر نام لے دیا جب بھی جائز ہے اس میں بھی قباحت نہیں جیسا کہ حدیث صحیح میں آیا ہے کہ ہندہ نے ابوسفیان رضی اللہ عنہ کے متعلق حضور ﷺ کی خدمت میں شکایت کی کہ وہ بخیل ہیں اتنا نفقہ نہیں دیتے جو مجھے اور میرے بچوں کو کافی ہو مگر جب کہ میں ان کی لاعلمی میں کچھ لے لوں ارشاد فرمایا کہ تم اتنا لے سکتی ہو جو معروف کے ساتھ تمہارے اور بچوں کے لیے کافی ہو۔ (ردالمحتار)

مسئلہ  ۱۱:ایک صورت اس کی جواز کی یہ ہے کہ اس سے مقصود مبیع کا عیب بیان کرنا مثلاً غلام کو بیچنا چاہتا ہے اور اس غلام میں کوئی عیب ہے چور یا زانی ہے اس کا عیب مشتری کے سامنے بیان کردیا جائے، یونہی کسی نے دیکھا کہ مشتری بائع کو خراب روپیہ دیتا ہے اس سے اس کی حرکت کو ظاہر کرسکتا ہے۔ (ردالمحتار)

مسئلہ  ۱۲: ایک صورت جواز کی یہ بھی ہے کہ اس عیب کے ذکر سے مقصود اس کی برائی نہیں ہے بلکہ اس شخص کی معرفت و شناخت مقصود ہے مثلاً جو شخص ان عیوب کے ساتھ ملقب ہے تو مقصود معرف ہے نہ بیان عیب جیسے اعمی، اعرج، احول، صحابہ کرام میں عبداللہ بن اُم مکتوم نابینا تھے اور روایتوں میں ان کے نام کے ساتھ اعمیٰ آتا ہے۔ محدثین میں بڑے زبردست پایہ کے سلیمان اعمش ہیں اعمش کے معنی چندھے کے ہیں یہ لفظ ان کے نام کے ساتھ ذکر کیا جاتا ہے۔ اس طرح یہاں بھی بعض مرتبہ محض پہچاننے کے لیے کسی کو اندھا یا کانا ٹھگنا یا لمبا کہا جاتا ہے یہ غیبت میں داخل نہیں ہے۔ (ردالمحتار)

مسئلہ  ۱۳: حدیثوں کے راویوں اور مقدمہ کے گواہوں اور مصنفین پر جرح کرنا اور ان کے گیب بیان کرنا جائز ہے، اگر راویوں کی خرابیاں بیان نہ کی جائیں تو حدیث صحیح اور غیر صحیح میں امتیاز نہ ہوسکے گا اسی طرح مصنفین کے حالات نہ بیان کیے جائیں تو کتب معتمدہ وغیرمعتمدہ میں فرق نہیں رہے گا گواہوں پر جرح نہ کی جائے تو حقوق مسلمین کی نگہداشت نہ ہوسکے گی اول سے آخر تک گیارہ صورتیں ہیں ، جو بظاہر غیبت ہیں اور حقیقت میں غیبت نہیں اور ان عیوب کا بیان کرنا جائز ہے بلک بعض صورتوں میں واجب ہے۔ (ردالمحتار)

مسئلہ  ۱۴: غیبت جس طرح زبان سے ہوتی ہے فعل سے بھی ہوتی ہے اور صراحت کے ساتھ برائی کی جائے یا تعریض و کنایہ کے ساتھ ہو سب صورتیں حرام ہیں ، برائی کو جس نوعیت سے سمجھا جائے گا سب غیبت میں داخل ہیں ۔ تعرض کی یہ صورت ہے کہ کسی کا ذکر کرتے وقت یہ کہا کہ الحمداللہ میں ایسا نہیں جس کا یہ مطلب ہوا کہ وہ ایسا ہے کسی کی برائی لکھ دی یہ بھی غیبت ہے سر وغیرہ کی حرکت بھی غیبت ہوسکتی ہے مثلاً کسی کی خوابیوں کا تذکرہ تھا اس نی سر کے اشارہ سے یہ بتانا چاہا کہ اس میں جو کچھ برائیاں ہیں ان سے تم واقف نہیں ، ہونٹوں اور آنکھوں اور بھوؤں اور زبان یا ہاتھ کے اشارے سے بھی غیبت ہوسکتی ہے ایک حدیث میں ہے کہ حضرت عائشہ رضی اللہ عنہا فرماتی ہیں کہ ایک عورت ہمارے پاس آئی، جب وہ چلی گئی تو اس نے ہاتھ کے اشارہ سے بتایا کہ وہ ٹھگنی ہے، حضور ﷺ نے فرمایا کہ تم نے اس کی غیبت کی ہے۔ (درمختار، ردالمحتار)

مسئلہ  ۱۵: ایک صورت غیبت کی نقل ہے مثلاً لنگڑے کی نقل کرے اور لنگڑا کر چلے یا جس چال سے کوئی چلتا ہے اس کی نقل اتاری جائے یہ بھی  غیبت ہے بلکہ زبان سے کہہ دینے سے یہ زیادہ برا ہے کیونکہ نقل کرنے میں پوری تصویر کشی اور بات کو سمجھانا پایا جاتا ہے کہ کہنے میں وہ بات نہیں ہوتی۔ (درمختار)

مسئلہ  ۱۶: غیبت کی ایک صورت یہ بھی ہے کہ یہ کہا کہ ایک شخص ہمارے پاس اس قسم کا آیا تھا یا میں ایک شخص کے پاس گیا جو ایسا ہے اور مخاطب کو معلوم ہوجائے کہ فلاں شخص کا ذکر کرتا ہے اگرچہ متکلم نے کسی کا نام نہیں لیا مگر جب مخاطب کو ان لفظوں سے سمجھادیا تو غیبت ہوگئی کیونکہ جب مخاطب کو یہ معلوم ہے کہ اس کے پاس فلاں آیا تھا یہ فلاں کے پاس گیا تھا تو اب نام لینا نہ لینا دونوں کا ایک حکم ہے کہ ہاں اگر مخاطب نے شخص معین کو نہیں سمجھا مثلاً اس کے پاس بہت سے لوگ آئے یا یہ بہتوں  کے یہاں گیا تھا مخاطب کو یہ پتا نہ چلا کہ یہ کس کے متلعق کہہ رہا ہے تو غیبت نہیں ۔ (درمختار)

مسئلہ  ۱۷: جس طرح زندہ آدمی کی غیبت ہوسکتی ہے مرے ہوئے مسلمان کو برائی کے ساتھ یاد کرنا بھی غیبت ہے ، جب کہ وہ صورتیں نہ ہوں جن میں عیوب کا بیان کرنا غیبت میں داخل نہیں ، مسلم کی غیبت جس طرح حرام ہے کافر ذمی کی بھی ناجائز ہے کہ ان کے حقوق بھی مسلم کی طرح ہیں کافر حربی کی برائی کرنا غیبت ہے۔ ( ردالمحتار)

مسئلہ  ۱۸: کسی کی برائی اس کے سامنے کرنا اگر غیبت میں داخل نہ بھی ہو جب کہ غیبت میں پیٹھ پیچھے برائی کرنا معتبر ہو مگر یہ اس سے بڑھ کر حرام ہے کیونکہ غیبت میں جو وجہ ہے وہ یہ ہے کہ ایذا مسلم ہے وہ یہاں بدرجہ اولی پائی جاتی ہے غیبت میں تو یہ احتمال ہے کہ اسے اطلاع ملے نہ ملے اگر اسے اطلاع نہ ہوئی تو ایذا بھی  نہ ہوئی مگر احتمال ایذا کو یہاں ایذا قرار دے کر شرع مطہرہ نے حرام کیا اور منہ پر اس کی مذمت کرنا تو حقیقتاً ایذا ہے پھر یہ کیوں حرام نہ ہو( ردمحتار) بعض لوگوں سے جب کہا جاتا ہے کہ تم فلاں کی غیبت کیوں کرتے ہو ، وہ نہایت دلیری کے ساتھ یہ کہتے ہیں مجھے اس کا ڈر پڑا ہے چلو اس کے منہ پر یہ باتیں کہہ دوں گا ان کو یہ معلوم ہونا چاہیے کہ پیٹھ پیچھے اس کی برائی کرنا غیبت و حرام ہے اور منہ پر کہو گے تو یہ دوسرا جرم ہے اگر تم اس کے سامنے کہنے کی جرات رکھتے ہو تو اس کی وجہ سے غیبت حلال نہیں ہوگی۔ 
مسئلہ  ۱۹: غیبت کے طور پر جو عیوب بیان کیے جائیں وہ کئی قسم کے ہیں اس کی بدن میں عیب ہو مثلاً اندھا، کانا، لنگڑا ، لولا، ہونٹ کٹا، نک چُٹا وغیرہ یا نسب کے اعتبار سے وہ عیب سمجھا جاتا ہو مثلاً اس کے نسب میں یہ خرابی ہے اس کی دادی، نانی، چماری تھی، ہندوستان والوں نے پیشہ کو بھی نسب ہی کا حکم دے رکھا ہے لہذا بطور عیب کسی کو دھنا جولاہا کہنا بھی غیبت و حرام ہے، اخلاق و افعال کی برائی یا اس کے بات چیت میں خرابی مثلاً ہکلایا تو تلایا دین داری میں ٹھیک نہ ہو یہ سب صورتیں غیبت میں داخل ہیں ، یہاں تک کہ اس کے کپڑے اچھے نہ ہوں یا مکان اچھا نہ ہو ان چیزوں کو  بھی اس طرح ذکر کرنا جو اسے برا معلوم ہونا جائز ہے۔ (ردالمحتار)

مسئلہ  ۲۰:جس کے سامنے کسی کی غیبت کی جائے اسے لازم ہے کہ زبان سے انکار کردے مثلا ً کہہ دے کہ میرے سامنے اس کی برائی نہ کرو۔ اگر زبان سے انکار کرنے میں اس کا خوف و اندیشہ ہے تو دل سے اسے برا جانے، اور اگر ممکن ہو تو یہ شخص جس کے سامنے برائی کی جارہی ہے وہاں سے اٹھ جائے یا اس کی بات کو کاٹ کر کوئی دوسری بات شروع کردے ایسا نہ کرنے میں سننے والا بھی غیبت کرنے والے کے حکم میں ہے۔ حدیث میں ہے جس نے اپنے مسلم بھائی کی آبروغیبت سے بچائے، اللہ کے ذمہ کرم پر یہ ہے کہ وہ اسے جنہم سے آزاد کردے۔ (ردالمحتار)

مسئلہ  ۲۱:جس کی غیبت کی اگر اس کو خبر ہوگئی تو اس سے معافی مانگنی ضروری ہے اور یہ بھی ضروری ہے کہ اس کے سامنے یہ کہے کہ میں نے تمہاری اس طرح غیبت یا برائی کی تم معاف کردو اس سے معاف کرائے اور توبہ کرے تب اس سے بری الذمہ ہوگا۔ اور اگر اس کو خبر نہ ہوئی ہو تو توبہ اور ندامت کافی ہے۔ (درمختار)

مسئلہ  ۲۲:جس کی غیبت کی ہے اسے خبر نہ ہوئی اور اس نے توبہ کی اس کے بعد اسے خبر ملی کہ فلاں نے میری غیبت کی ہے آیا اس کی توبہ صحیح ہے یا نہیں ، اس میں علماء کے دوقول ہیں ایک قول یہ ہے کہ وہ توبہ صحیح ہے اللہ عزوجل دونوں کی مغفرت فرمادے گا جس نے غیبت کی اس کی مغفرت توبہ سے ہوئی اور جس کی غیبت کی گئی اس کو جو تکلیف پہنچی اور اس نے در گزر کیا اس وجہ سے اس کی مغفرت ہوجائے گی اور بعض علماء یہ فرماتے ہیں کہ اس کی توبہ معلق رہے اگر وہ شخص جس کی غیبت ہوئی خبر پہنچنے سے پہلے ہی مرگیا تو توبہ صحیح ہے، اور توبہ کے بعد اسے خبر پہنچ گئی تو صحیح نہیں ، جب تک اس سے معاف نہ کرائے بہتان کی صورت میں توبہ کرنا اور معافی مانگنا ضروری ہے بلکہ جن کے سامنے بہتان باندھا ہے ان کے پاس جا کر یہ کہنا ضروری ہے کہ میں نے جھوٹ کہا تھا جو فلاں پر میں نے بہتان باندھا تھا۔ ( ردالمحتار)

مسئلہ  ۲۳: معافی مانگنے میں یہ ضروری ہے کہ غیبت کے مقابل میں اس کی ثناء حسن کرے اور اس کے ساتھ اظہار محبت کرے کہ اس کے دل سے یہ بات جاتی رہے اور فرض کرو اس نے زبان سے معاف کردیا مگر اس کا دل اس سے خوش نہ ہوا تو اس کا معافی مانگنا اور اظہار محبت کرنا غیبت کی برائی کے مقابل ہوجائے گا اور آخرت میں مواخذہ نہ ہوگا۔ (ردالمحتار)

مسئلہ  ۲۴:اس نے معافی مانگی اور اس نے معاف کردیا مگر اس نے سچائی اور خلوص دل سے معافی نہیں مانگی تھی محض ظاہری اور نمائشی یہ معافی تھی تو ہوسکتا ہے کہ آخرت میں مواخذہ ہو کیونکہ  اس نے یہ سمجھ کر معاف کیا تھا کہ یہ خلوص کے ساتھ معافی مانگ رہا ہے۔ (ردالمحتار)

مسئلہ  ۲۵:امام غزالی رحمۃ اللہ علیہ یہ فرماتے ہیں کہ جس نے غیبت کی وہ مرگیا یا کہیں غائب ہوگیا اس سے کیونکہ معافی مانگے یہ معاملہ بہت دشوار ہوگیا اس کو چاہیے کہ نیک کام کی کثرت کرے تاکہ اگر اس کی نیکیاں غیبت کے بدلے میں اسے دے دی جائیں ، جب بھی اس کے پاس نیکیاں باقی رہ جائیں ۔ 
مسئلہ  ۲۶:اگر اس کی ایسی برائیاں بیان کی ہیں جن کو وہ چھپاتا تھا یعنی یہ نہیں چاہتا تھا کہ لوگ ان پر مطلع ہوں تو معافی مانگنے میں ان عیوب کی تفصیل نہ کرے بلکہ مبہم طور پر یہ کہہ دے کہ میں نے تمہارے عیوب لوگوں کے سامنے ذکر کیے ہیں معاف کردو اور اگر ایسے عیوب نہ ہوں تو تفصیل کے ساتھ بیان کرے اسی طرح اگر وہ باتیں ایسی ہوں جن کے ظاہر کرنے میں فتنہ پیدا ہونے کا اندیشہ ہے تو ظاہر نہ کرے بعض علماء کا یہ قول ہے کہ حقوق مجہولہ کو معاف کردینا بھی صحیح ہے اور اس طرح معافی ہوسکتی ہے لہذ ااس قول پر بنا کی جائے اور ایسی خاص صورتوں میں تفصیل نہ کی جائے۔ (ردالمحتار)

مسئلہ  ۲۷: دو شخصوں میں جھگڑا تھا دونوں نے معذرت کے ساتھ مصافحہ کیا یہ بھی معافی کا ایک طریقہ ہے، جس کی غیبت کی ہے وہ مرگیا تو ورثااء کو یہ حق نہیں کہ معاف کریں ان کے معاف کرنے کا اعتبار نہیں ،(ردالمحتار)

مسئلہ  ۲۸:کسی کے منہ پر اس کی تعریف کرنا منع ہے اور پیٹھ پیچھے تعریف کی مگر یہ جانتا ہے کہ میری اس تعریف کرنے کی خبر اس کو پہنچ جائے گی یہ بھی منع ہے تیسری صورت یہ ہے کہ پس پشت تعریف کرتا ہے اس کا خیال بھی نہیں کرتا کہ اسے خبر پہنچ جائے گی، یہ نہ پہنچے گی یہ جائز ہے مگر یہ ضروری ہے کہ تعریف میں جو خوبیاں بیان کرے وہ اس میں ہوں ، شعراء کی طرح ان ہوئی باتوں کے ساتھ تعریف نہ کرے کہ یہ نہایت درجہ قبیح ہے۔ (عالمگیری)

بغض وحسد کا بیان

قرآان مجید میں ارشاد ِ ربانی ہے،

وَلاتَتَمَنَّوا مَافَضَّلَ اللّہ بہِ بَعْضکم عَلیٰ بَعْضِ لِلّرجَال نَصِیْبّ مِمَّااکْتَسَبُوْا وَلِلنَّسآئِ نَصِیْبّ مِّمَا اکْتَسَبْنَ وَسْئَلْواللہَ مِنْ اِنَّ کَانَ بِکلُ شَیْ ئٍٍ عَلِیماًo
اور اس کی آرزو نہ کر و جس سے اللہ نے تم کو ایک دوسرے پر بڑائی دی مردوں کے لیے ان کی کمائی سے حصہ ہے اور عورتوں کے لیے ان کی کمائی سے حصہ اور اللہ سے اس کا فضل مانگو بے شک اللہ ہر چیز کو جانتا ہے۔ (کنزالایمان)

اوراللہ عزوجل فرماتا ہے۔ 
وَمِنْ شَرِّ حَاسِدااِذَا حَسَد پ (۳۰ الفلق)

( تم کہو ) اور حسد والے کے شر سے جب وہ مجھ سے جلے۔ (ترجمہ کنزالایمان)

حدیث ۱:ابن ماجہ رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا حسد نیکیوں کو اس طرح کھا جاتا ہے جس طرح آگ لکڑی کو کھاتی ہے اور صدقہ خطا کو بجھاتا ہے جس طرح پانی آگ کو بجھاتا ہے اس کی مثل اابوداؤد رحمۃ اللہ علیہ نے ابوہریرہ ﷺ سے روایت کی۔ 
حدیث ۲: دیلمی رحمۃاللہ علیہ نے مسند الفردوس میں معاویہ بن حیدہ رضی اللہ عنہ سے روایت کی کہ رسول اللہ ﷺ نے فرمایا کہ حسد ایمان کو ایسا بگاڑتا ہے جس طرح ایلوا شہد کو بگاڑتا ہے۔ 
حدیث ۳: امام احمد اور ترمذی رحمہما اللہ نے زبیر بن عوام رضی اللہ عنہ سے روایت کی کہ رسول اللہ ﷺ نے فرمایا اگلی امت کی بیماری تمہاری طرف بھی آئی وہ بیماری حسدو بغض ہے، وہ مونڈنے والا ہے دین کو مونڈتا ہے بالوں کو بہت مونڈتا قسم ہے اس کی جس کے ہاتھ میں محمد ﷺ کی جان ہے جنت میں نہیں جاؤ گے جب تک ایمان نہ لاؤ اور مومن نہ ہو گے، جب تک آپس مین محبت نہ کرو میں تمہیں ایسی چیز نہ بتادوں کہ جب اسے کرو گے آپس میں محبت کرنے لگو کے آاپس میں سلام کو پھیلاؤ۔ 
حدیث ۴: طبرانی رحمۃ اللہ علیہ نے عبداللہ بن بسر رضی اللہ عنہ سے روایت کی کہ رسول اللہ ﷺ نے فرمایا کہ حسد اور چغلی اور کہانت نہ مجھ سے ہیں اور نہ میں ان سے ہوں یعنی مسلمانوں کو ان چیزوں سے بالکل تعلق نہ ہونا چاہیے۔ 
حدیث ۵: صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا آپس میں حسد کرو نہ بغض کرو نہ پیٹھ پیچھے برائی کرو اور اللہ عزوجل کے بندے بھائی بھائی ہو کر رہو۔ 
حدیث ۶: صحیح بخاری میں ابن عمر رضی اللہ عنہ سے مروی کہتے ہیں کہ میں نے رسول اللہ ﷺ کو یہ فرماتے سنا کہ حسد نہیں ہے مگر دو پر ایک وہ شخص جسے خدا نے کتاب دی یعنی قرآن کا علم عطا فرمایا وہ اس کے ساتھ رات میں قیام کرتا ہے اور دوسرا وہ کہ خدا نے اسے مال دیا وہ دن اور رات کے اوقات میں صدقہ کرتا ہے۔ 
حدیث ۷:صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا حسد نہیں ہے مگر دو شخصوں پر ایک وہ شخص جسے خدا نے قرآن سکھایا وہ رات اور دن کے اوقات میں اس کی تلاوت کرتا ہے اس کے پڑوسی نے سنا تو کہنے لگا کہ کاش مجھے بھی ویسا ہی دیا جاتا جو فلاں شخص کو دیا گیا تو میں بھی اسی کیطرح عمل کرتا دوسرا وہ شخص کہ خدا نے اسے مال دیا اور حق کی راہ میں مال کو خرچ کرتا ہے کسی نے کہا کاش مجھے بھی ویسا ہی دیا جاتا جیسے فلاں شخص کو دیا گیا تو میں بھی اسی کی طرح عمل کرتا۔ ان دونوں حدیثوں میں حسد سے مراد غبطہ ہے جس کو لوگ رشک کہتے ہیں جس کے یہ معنی ہیں کہ دوسرے کو جو نعمت ملی ویسی مجھے بھی مل جائی اوریہ آرزو نہ ہو کہ اسے نہ ملتی یا اس سے جاتی رہے اور حسد میں یہ آرزو ہوتی ہے۔ اسی وجہ سے حسد مذموم ہے اور غبطہ مذموم نہیں ۔ امام بخاری رحمۃ اللہ علیہ کے ترجمہ الباب سے بھی معلوم ہوتا ہے کہ ان حدیثوں میں غبطہ مراد ہے لہذا ان حدیثوں کے یہ معنی ہوئے کہ یہ یہی دوچیزیں غبطہ کرنے کی ہیں کہ یہ دونوں خدا کی بہت بڑی نعمتیں ہیں ۔ غبطہ ان پر کرنا چاہیے نہ کہ دوسری نعمتوں پر واللہ تعالیٰ اعلم بالصواب۔ 
حدیث ۸: بہیقی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ نے فرمایا اللہ عزوجل شعبان کی پندرھویں شب میں اپنے بندوں پر خاص تجلی فرماتا ہے جو استغفار کرتے ہیں ان کی مغفرت کرتا ہے اور جو رحم کی درخواست کرتے ہیں ان پر رحم کرتا ہے اور عداوت والوں کو ان کی حالت پر چھوڑ دیتا ہے۔ 
حدیث ۹: امام احمد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا ہر ہفتہ میں دوبار دو شنبہ اور پنج شنبہ کو لوگوں کے اعمال نامہ پیش ہوتے ہیں ہر بندے کی مغفرت ہوتی ہے مگر وہ شخص کہ اس کے اوراس کے بھائی کے درمیان عداوت ہو اس کے متعلق یہ فرماتا ہے انہیں چھوڑ دو اس وقت تک کہ باز نہ آجائیں ۔ 
حدیث ۱۰: طبرانی رحمۃ اللہ علیہ نے اسامہ بن زید رضی اللہ عنہ سے روایت کی کہ رسول اللہ ﷺ نے فرمایا کہ دو شنبہ اور پنج شنبہ کو اللہ عزوجل کے حضور لوگوں کے اعمال پیش ہوتے ہیں سب کی مغفرت فرمادیتا ہے مگر جو دو شخص باہم عداوت رکھتے ہیں اور وہ شخص جو قطع رحم کرتا ہے۔ 
حدیث ۱۱: امام احمد و ابوداؤد ترمذی رحمہما اللہ ابوہریرہ رضی اللہ عنہ سے راوی ہے کہ رسول اللہ ﷺ نے فرمایا کہ دو شنبہ اور پنج شنبہ کے دن جنت کے دروازے کھولے جاتے ہیں جس بندہ نے شرک نہیں کیا ہے ا سکی مغفرت کی جاتی ہے مگر جو شخص ایسا ہے کہ اس کے بھائی کے درمیان عداوت ہے ان کے متعلق کہا جاتا ہے انہیں مہلت دو یہاں تک کہ وہ صلح کرلیں ۔ 
مسائل فقیہہ : 

 حسد حرام ہے احادیث میں اس کی بہت مذمت وار دہوئی، حسد کے معنی ہیں کہ کسی شخص میں خوبی دیکھی اس کو اچھی حالت میں پایا اس کے دل میں یہ آرزو ہے، کہ یہ نعمت اس سے جاتی رہے اور مجھے مل جائے اور اگر یہ تمنا ہے کہ میں بھی ویسا ہوجاؤں مجھے بھی وہ نعمت مل جائے یہ حسد نہیں اس کو غبطہ کہتے ہیں جس کو لوگ رشک سے تعبیر کرتے ہیں ۔ (عالمگیری)

مسئلہ  ۱:یہ آرزو کہ جو نعمت فلاں کے پاس ہے وہ بعینہ مجھے مل جائے یہ حسد ہے کیونکہ وہی چیز جب اس کو ملے گی اس سے جاتی رہے گی اور اگر یہ آرزو ہے کہ اس کی مثل مجھے ملے یہ خطبہ ہے کیونکہ اس سے زائل ہونے کی آرزو نہیں پائی گئی۔ (عالمگیری)

حدیث میں فرمایا کہ حسد نہیں ہے مگر دو چیزوں میں ایک وہ شخص جس کو خدا نے مال دیا ہے اور وہ راہِ حق میں صرف کرتا ہے دوسرا وہ شخص جس کو خدا نے علم دیا ہے وہ لوگوں کو سکھاتا ہے اور علم کے موافق فیصلہ کرتا ہے اس حدیث سے بظاہر ایسا معلوم ہوتا ہے کہ ان دو چیزوں میں حسد جائز ہے مگر بغور دیکھنے سے یہ معلوم ہوتا ہے کہ یہاں بھی حسد حرام ہے بعض علماء نے یہ بتایا کہ اس حدیث میں حسد بمعنی خبطہ ہے۔ امام بخاری رحمۃ اللہ علیہ کے ترجمہ الباب سی بھی یہی پتا چلتا ہے اور بعض نے یہ کہا حدیث کا یہ مطلب ہے اگر حسد جائز ہوتا تو انمیں جائز ہوتا مگر ان میں بھی ناجائز ہے جیسا کہ حدیث میں اسی قسم کی تاویل کی جاتی ہے اور بعض علماء نے فرمایا کہ معنی حدیث یہ ہیں کہ حسد انہیں دونوں میں ہوسکتا ہے اور چیزیں تو اس قابل ہی نہیں کہ ان میں حسد پایا جاسکے کہ حسد کے معنی یہ ہیں کہ دوسرے می کوئی نعمت دیکھے اوریہ آرزو کرے کہ وہ مجھے مل جائے اور دنیا کی چیزیں نعمت نہیں کہ جن کی تحصیل کی فکر ہو دنیا کی چیزوں کا مال اللہ عزوجل کی ناراضی ہے اور یہ چیزیں وہ ہیں کہ ان کا مال اللہ عزوجل کی خوشنودی و رضا ہے۔ لہذا نعمت جس کا نام ہے وہ یہی ہیں ان میں حسد ہوسکتا ہے۔ (عالمگیری وغیرہ)

ظلم کی مذمت

قرآن مجید میں بہت سے مواقع پر اس کی برائی ذکر کی گئی اور احادیث اس کے متعلق بہت ہیں بعض ذکر کی جاتی ہیں ۔ 
حدیث ۱: ظلم قیامت کے دن تاریکیاں ہیں یعنی ظلم کرنے والا قیامت کے دن سخت مصیبتوں اور تاریکیوں میں گھرا ہوا ہوگا۔ (بخار ی و مسلم)

حدیث ۲:اللہ عزوجل ظالم کو ڈھیل دیتا ہے مگر جب پکڑتا ہے تو پھر چھوڑتا نہیں اس کے بعد یہ آیت تلاوت کی۔ 
زعیمہ وَکَذٰلِکَ اَخْذْ رَبِّکَ اِذَآ ااَخَذَ الْقریٰ وَھِی ظَالِمۃُ (پ ۱۲ ھود ۲۰۔ ۱)

حدیث ۳:جس کے ذمہ اس کے بھائی کا کوئیحق ہو وہ آج اس سے معاف کرالے اس سے پہلے کہ نہ اشرفی ہوگی نہ روپیہ بلکہ اس کے عمل صالح کو بقدر حق لے کر دوسرے کو دے دیئے جائیں گے اور اس کے پاس نیکیاں نہیں ہوں گی تو دوسرے کے گناہ اس پر لاددئے جائیں گے۔ (بخاری)

حدیث ۴:تمہیں معلوم ہے مفلس کون ہے لوگوں نے عرض کی ہم میں مفلس وہ ہے کہ نہ اس کے پاس روپیہ ہے نہ متاع فرمایا میری امت میں مفلس وہ ہے کہ قیامت کے دن نماز، روزہ، زکوۃ لے کر آئے گا اور اس طرح آئے گا ک کسی کو گالی دی ہے، کسی پر تہمت لگائی ہے کسی کا مال کھایا ہے، کسی کا خون بہایا ہے، کسی کو مارا ہے، لہذا اس کی نیکیاں اس کو دے دی جائیں گی اگر لوگوں کے حقوق پورے ہونے سے پہلے نیکیاں ختم ہوگئیں تو ان کو خطائیں اس پر ڈال دی جائیں گی پھر اسے جہنم میں ڈال دیا جائے گا۔ (مسلم شریف)

حدیث ۵:اِمعہ نہ بنو کہ یہ کہنے لگو کہ لوگ اگر ہمارے ساتھ احسان کریں گے تو ہم بھی احسان کریں گے اور اگر ہم پر ظلم کریں گے تو ہم بھی ان پر ظلم کریں گے بلکہ اپنے نفس کو اس پر جماؤ کہ لوگ احسان کریں تو تم بھی احسان کرو اور اگر برائی کریں تو تم ظلم نہ کرو۔ (ترمذی)

حدیث ۶: جو شخص اللہ عزوجل کی خوش نودی کاطالب ہو لوگوں کی ناراضی کے ساتھ یعنی اللہ عزوجل راضی ہوچاہے لوگ ناراض ہوں ، ہوا کریں اس کی کوئی پروا نہ کرے اللہ عزوجل لوگوں کے سر سے اس کی کفایت کرے گا اور جو شخص لوگوں کو خوش رکھے چاہیے اللہ عزوجل کی ناراضی کے ساتھ اللہ عزوجل اس کو آدمیوں کے سپرد کردے گا۔ (ترمذی)

حدیث ۷:سب سے بُرا قیامت کے دن بندہ ہے جس نے دوسرے کی دنیا کے بدلے میں اپنی آخرت برباد کردی۔ (ابن ماجہ)

حدیث ۸: مظلوم کی بددعا سے بچ کہ وہ اللہ عزوجل سے اپنا حق مانگے گا اور کسی حق والے کے حق سے اللہ عزوجل منع نہیں کرے گا۔ (بہیقی)

غصہ اور تکبر کا بیان

حدیث ۱:ایک شخص نے عرض کی مجھے وصیت کیجئے فرمایا غصہ نہ کر واس نے بار بار وہی سوال کیا جواب یہی ملا کہ غصہ نہ کرو۔ ( بخاری)

حدیث ۲:قوی وہ نہیں جو پہلوان ہو دوسرے کو پچھاڑ دے بلکہ قوی وہ ہے جو غصہ کے وقت اپنے کو قابو میں رکھے۔ (بخاری وغیرہ)

حدیث ۳:اللہ عزوجل کی خوشنودی کے لیے بندہ نے غصہ کا گھونٹ پیا اس سے بڑھ کر اللہ عزوجل کے نزدیک کوئی گھونٹ نہیں ۔ (احمد)

حدیث ۴:قرآن مجید کی آیت ہے۔ اِدْفَعْ بِالَّتِیْ ھِیَ اَحْسَنْ فَاِذَا الَّذیْ بَیْنَک وَبَیْنَہ عَدَاوَۃ کَانَّۃ وَلِی حَمِیْم (پ ۲۴ حم النبی ۳۴)

اے سننے والے برائی کو بھلائی سے ٹال جبھی وہ کہ تجھ میں او راس میں دشمنی تھی ایسا ہوجائے گا جیسا کہ گہرا دوست (ترجمہ کنزالایمان)

اس کی تفسیر میں حضرت عبداللہ بن عباس رضی اللہ عنہ فرماتے ہیں کہ غصہ کے وقت صبر کرے اور دوسرا اس کے ساتھ برائی کرے تو یہ معاف کرے جب کہ ایسا کریں گے اللہ عزوجل ان کو محفوظ رکھے گا اور ان کا دشمن جھک جائے گا گویا وہ خالص دوست قریب ہے۔ (بخاری)

حدیث ۵:غصہ ایمان کو ایسے خراب کرتا ہے جس طرح ایلوا شہد کو خراب کرتا ہے۔ (بہیقی)

حدیث ۶:حضرت موسیٰ علیہ السلام نے عرض کی کہ اے رب کون بندہ تیرے نزدیک عزت والاہے فرمایا جو باوجود قدرت معاف کرے۔ (بہیقی)

مسئلہ  ۷:جوشخص اپنی زبان کو محفوظ رکھے گا اللہ عزوجل اس کی پردہ پوشی فرمائے گا اور جو اپنے غصہ کو روکی گا قیامت کے دن اللہ تعالی اپنا عذاب اس سے روک دے گا اور جو اللہ عزوجل سے عذر کرے گا اللہ عزوجل اس کے عذر کو قبول فرمائے گا۔ (بہیقی)

مسئلہ  ۸:غصہ شیطان کی طرف سے ہے اور شیطان آگ سے پیدا ہوتا ہے اورآگ پانی ہی سے بجھائی جاتی ہے لہذا جب کسی کو غصہ آجائے تو وضو کرلے۔ 
مسئلہ  ۹:جب کسی کو غصہ آئے اور وہ کھڑا ہو تو وہ بیٹھ جائے اگر غصہ جلا جائے فبہا ورنہ لیٹ جائے۔ (ترمذی)

مسئلہ  ۱۰: بعض لوگوں کوغصہ جلد آجاتا ہے اور جلد جاتا رہتا ہے ایک کے بدلے میں دوسرا ہے اور بعض کو دیر میں آتا ہے اور دیر میں جاتا ہے یہاں بھی ایک کے بدلے میں دوسرا یعنی ایک بات اچھی ہے اور ایک بری اولاد بدلا ہوگیا اور تم میں بہتر وہ ہیں کہ دیر میں انہیں غصہ آئے اورجلد چلا جائے اور بدتر وہ ہیں جنہیں جلد آئے اور دیر میں جائے غصہ سے بچو کہ وہ آدمی کے دل پر ایک انگارا ہے دیکھتے نہیں کہ گلے کی رگیں پھول جاتی ہیں اور آنکھیں سرخ ہوجاتی ہیں جو شخص غصہ محسوس کرے لیٹ جائے اور زمین سے چپٹ جائے۔ 
حدیث ۱۱:میں تم کو جنت والوں کی خبر نہ دوں وہ ضعیف ہیں جن کو لوگ ضعیف و حقیر جانتے ہیں ۔ (مگر یہ ہے کہ) اگر اللہ عزوجل پر قسم کھا بیٹھے تو اللہ عزوجل اس کو سچا کردے اور کیا جہنم والوں کی خبر نہ دوں وہ سخت گوااادر سخت تکبر کرنے والے ہیں ۔ (بخاری و مسلم)

حدیث ۱۲:جس کسی کے دل میں رائی برابر ایمان ہوگا وہ جہنم میں نہیں جائے گا اور جس کسی کے دل میں رائی برابر تکبر ہوگا وہ جنت میں نہیں جائے گا۔ (مسلم) دونوں جملوں کی وہی تاویل ہے جو اس مقام میں مشہور ہے۔ 
حدیث ۱۳: تین شخص ہیں جن سے قیامت کے دن نہ تو اللہ عزوجل کلام کرے گا نہ ان کو پاک کرے گا نہ اس کی طرف نظر فرمائے گا۔ ان کے لیے دردناک عذاب ہے۔ (۱) بوڑھا زنا کار (۲) بادشاہ کذاب اور (۳) محتاج متکبر(مسلم)

حدیث ۱۴:اللہ عزوجل فرماتا ہے کہ کبر اور عظمت میری صفتیں ہیں جو شخص ان میں سے کسی ایک میں مجھ سے منازعت کرے گا اسے جہنم میں ڈال دوں گا۔ (مسلم)

حدیث ۱۵: آدمی اپنے کو (اپنے مرتبہ سے اونچے مرتبہ کی طرف) لے جاتا رہتا ہے یہاں تک کہ جبار ین میں لکھ دیا جاتا ہے پھر جو انہیں پہنچے گا اسے بھی پہنچے گا۔ (ترمذی)

حدیث ۱۶: متکبرین کا حشر قیامت کے دن چیونٹیوں کے برابر جسموں میں ہوگا اور ان کی صورتیں آدمیوں کی ہوں گی ہر طرف سے ان پر ذزلت چھائے ہوئے ہوگی ان کو کھینچ کر جہنم کے قید خانہ کی طرف لے جائیں گے جس کا نام بولس ہے ان کے اوپر آگوں کی آگ ہوگی جہنمیوں کا نچوڑا نہیں پلایا جائے گا۔ جس کو طینہ الخبال کہتے ہیں ۔ (ترمذی)

حدیث ۱۷: جو اللہ عزوجل کے لیے تواضع کرتا ہے اللہ عزوجل اس کو بلند کرتا ہے وہ اپنے نفس میں چھوٹا مگر لوگوں کی نظروں میں بڑا ہے، اور جو بڑائی کرتا ہے اللہ عزوجل اس کو پست کرتا ہے وہ لوگوں کی نظر میں ذلیل ہے اور ااپنے نفس میں بلند ہے وہ لوگوں کے نزدیک کتے یا سور سے بھی زیادہ حقیر ہے۔ (بہیقی)

حدیث ۱۸: تین چیزیں نجات دینے والی ہیں ، اور تین ہلاک کرنے والی ہیں نجات والی چیزیں یہ ہیں ۔ (۱) پوشیدہ اور ظاہر میں اللہ عزوجل سے تقویٰ (۲) خوشی اور ناخوشی میں حق بات بولنا (۳) مالداریا ور احتیاج کی حالت میں درمیانی چال چلنا، ہلاک کرنے والی یہ ہیں ۔ (۳) خواہش نفسانی کی پیروی کرنا اور (۳) بخل کی طاقت اور (۳) اپنے نفس کے ساتھ گھمنڈ کرنا یہ سب میں سخت ہے۔ (بہیقی)

ہجر اور قطع تعلق کی ممانعت

حدیث ۱: صحیح بخاری و مسلم میں ابو ایوب انصاری سے مروی ہے کہ رسول اللہ ﷺ نے فرمایا آدمی کے لیے یہ حلال نہیں کہ اپنے بھائی کو تین دن سے زیادہ چھوڑ رکھے دونوں ملتے ہیں ایک ادھر منہ پھیر لیتا ہے اور دوسرا ادھر منہ پھیرلیتا ہے اور ان دونوں میں بہتر وہ ہے جو ابتداً سلام کرے۔ 
حدیث ۲: ابوداؤد رحمۃ اللہ علیہ نے حضرت عائشہ رضی اللہ عنہما سے روایت ہے کہ حضور ﷺ نے فرمایا کہ مسلم کے لیے یہ نہیں کہ دوسرے مسلم کو تین دن سے زیادہ چھوڑ رکھے جب اس سے ملاقات ہو تو تین مرتبہ سلام کرلے اگر اس نے جواب نہیں دیا تو اس کا گناہ بھی اس کے ذمہ ہے۔ 
حدیث ۳ : ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہﷺ نے فرمایا مومن کے لیے یہ حلال نہیں کہ مومن کو تین دن سے زیادہ چھوڑدے اگر تین دن گزر گئے تو ملاقات کرلے اور سلام کرے اگر دوسرے نے سلام کا جواب دیا تو اجر میں دونوں شریک ہوگئے اور اگر جواب نہیں دیا تو گناہ اس کے ذمے ہے اور یہ شخص چھوڑنے کے گناہ سے نکل گیا۔ 
حدیث ۴: ابوداؤد رحمۃ اللہ علیہ نے ابوخراش سلمی رضی اللہ عنہ سے روایت کی کہ انہوں نے رسول اللہ ﷺ کو یہ فرماتے سنا کہ جو شخص اپنے بھائی کو سال بھر چھوڑ دے تو یہ اس کے قتل کی مثل ہے۔ 
حدیث ۵: امام احمد واابوداؤد رحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا کہ مسلم کے لیے حلال نہیں کہ اپنے بھائی کو تین دن سے زیادہ چھوڑ رکھے پھر جس نے ایسا کیا اور مرگیا تو جہنم میں گیا۔ 
سلوک کرنے کا بیان

اللہ تعالی عزوجل فرماتا ہے۔ 
وَاِذْاَخَذْنَآ مِیْثَاقَ بَنِی اِسْرَآئِیْلَ لَاتَعْبُدُوْنَ اِلَّا اللّٰہُ  وَبِالْوَالِدَیْنِ اِحْسَاناً وَّذِی الْقُرْبیٰ وَالْیَتَمیٰ وَالْمَسٰکِینَ وَقُوْلُوْالِلنَّاسِ حُسْناً وَّاقِیْمُوالصَّلٰوۃَ وَاُتُوْالزَّکٰوۃo(پ ۱۔ البقرہ ۸۳)

ترجمہ۔ اور جب ہم نے بنی اسرائیل سے عہد کرلیا کہ کسی کو نہ پوجو اللہ کے سوا اور ماں باپ کے ساتھ بھلائی کرو اور رشتہ دار والوں اور یتیموں اور مسکینوں سے اور لوگوں سے اچھی بات کہو اور نماز قائم رکھو اور زکوۃ دو (ترجمہ کنزالایمان)

قُلْ مَآاَنْفَقْتُمْ مِنْ خَیْرِ فَلِلْوَ الدَیْنِ وَالاَ قْرَبِیْنَ  وَالْیَتَمیٰ وَالْمَسٰکِیْنَ وَابْنِ السَّبِیْلِ وَمَا تَفْعَلُوْا مِنْ خَیْرٍ فَاِنَّ اللّٰہُ بِہ عَلِیمٌo(پ ۲ البقرہ ۲۱۵)

  ترجمہ : تم فرماؤ جو کچھ مال نیکی میں خرچ کرو تو وہ ماں باپ اور قریب کے رشتہ داروں اور محتاجوں اور راہ گیر کے لیے ہو اور جو کچھ بھلائی کرو گے بے شک اللہ اس کو جانتا ہے۔ (ترجمہ کنزالایمان)

اور اللہ عزوجل فرماتا ہے۔ 
وَقضیٰ رَبُّکَ اَلَّا تَعْبُدُوْآ اِلَّا اِیَّاہُ وَبِالْوَالِدَیْنِ اِحْسَاناً اِمَّایَبْلُغَنَّ عِنْدَکَ الْکَبِرَاَحَدُھُمَآ اَؤْکِلٰھُمَآ فَلَا تَقُل لَّھُمَا اُفّ وَّلا تَنْھَرْ ھُمَا وَقُلْ لَّھُمَا قَوْلاً کَرِیْماً وَاخْفِضْ لَھُمَا جُنَاحَ الدُّلِّ مِنَ الرَّحْمَۃِ وَقُلْ رَّبِ ارْحَمْھُمَا کَمَارَبَّنِییٰ صَغیِراًo(پ ۵ السراء ۲۳، ۲۴)

ترجمہ : اور تمہارے رب نے حکم فرمایا کہ اس کے سوا کسی کو نہ پوجو اور ماں باپ کے ساتھ اچھا سلوک کرو اگر تیرے سامنے ان میں ایک یا دونوں بڑھاپے کو پہنچ جائیں تو ان سے ہوں نہ کہنا انہیں نہ جھڑکنا اور ان سے تعظیم کی بات کہنا اور ان کے لیے عاجزی کا بازو بچھا اور نرم دلی سے عرض کر اے میرے رب ان دونوں پر رحم کر جیسا کہ انہوں نے مجھے چھٹپن میں پالا۔ (ترجمہ کنزالایمان)

وَوَصَّیَْنَا الا نْسَانَ بِوَالِدَیْہِ حُسْناً  وَاِنْ جَاھَدٰکَ لِتُشْرِکَ بِیْ مَالَیْسَ لَکَ بِہ عِلْمٌ وَلَا تُعْطِھُمَا  (پ ۲۰ العنکبوت ۸)

اور ہم نے آدمی کو تاکید کی کہ اپنے ماں باپ کے ساتھ بھلائی کی اگر وہ تجھ سے کوشش کریں کہ تو میرا شریک ٹھہرا جس کا مجھے علم نہیں تو ان کا کہنا نہ مان (ترجمہ کنزالایمان)

وَوَصَّیْنَا الْاِنْسَانَ بِوَالِدَیْہِ حَمَلَتْہُ اُمُّہ وَھْناً عَلیٰ وَھْنٍ وَّ فِصٰلُہ فِیْ عَامَیْنِ اَنِ اشْکُرْلِیْ وَلِوَالِدَیْکَ اِلَیَّ الْمَصِیْرُ oوَاِنْ جَاھَدٰکَ عَلیٰ اَنْ تُشْرِکَ بِیْ مَالَیْسَ لَکَ بِہ عِلْمٌ فَلَا تُطِعْھُمَا وَصَاحِبْھُمَا فِی الدُّنْیَا مَعْرُوْفاً(ترجمہ : پ ۲۱ لقمن ۱۴۔ ۱۵)

اور ہم نے آدمی کو اس کے ماں باپ کے بارے میں تاکید فرمائی اس کی ماں نے اسے پیٹ میں رکھا کمزوری پر کمزوری جھیلتی ہوئی اور اس کا دودھ چھوٹنا دو برس میں ہے یہ کہ حق مان میرا اور اپنے ماں باپ کا مجھی( میری) کی طرف تجھے آنا ہے اور اگر وہ دونوں تجھ سے کوشش کریں کہ میرا شریک ٹھہرا کہ جس کا تجھے علم نہیں تو ان کا کہنا نہ مان اور دنیا میں ایسی چیز میں اچھی طرح ان کا ساتھ دے۔ (ترجمہ کنزالایمان)

اور اللہ عزوجل فرماتا ہے۔ 
وَوَصَّیْنَا الِانْسَانَ بِوَالِدَیْہِ اِحْسَاناً حَمَلتْہُ اُمُّہ کُرْھاً وَّ وَضَعَتْہُ کُرْھاً(۲۶ الاحقاف ۵)

ترجمہ : اور ہم نے آدمی کو حکم کیا ماں باپ کے ساتھ بھلائی کرے اس کی ماں نے اسے پیٹ میں رکھا تکلیف سے(ترجمہ کنزالایمان)

اِنَّمَا یَتَذَکَّرُاُولُواالْاَلْبَابِ o الَّذِیْنَ یُوْفُوْنَ بِعَھْدِ اللّٰہِ وَلَا یَنْقُضُوْنَ الْمِیْثَاقَ o وَالَّذِیْنَ یَصِلُوْنَ مَآ اَمَرَاللّٰہُ بِہ اَنْ یُّوْصَلَ وَیَخْشَوْنَ رَبَّھُمْ وَیَخَافُوْنَ سُوْئَ الْحِسَابo(پ ۱۳/ الرعد ۱۹۔ ۲۰)

نصیحت وہی مانتے ہیں جنہیں عقل ہے وہ جو اللہ کا عہد پورا کرتے ہیں اور قول باندھ کر پھر تے نہیں اور وہ کہ جو جوڑتے ہیں اسے جس کے جوڑنے کا اللہ نے حکم دیا اور آپ رب سے ڈرتے ہیں اور حساب کی برائی سے اندیشہ رکھتے ہیں ۔ (ترجمہ کنزلایمان)

اور اللہ تعالی فرماتا ہے:

وَالَّذِیْنَ یَنْقُضْوْنَ عَھْدَ اللّٰہِ مِنْ بَعْدِ مِیْثَاقِہ وَیَقْطَعُوْنَ مَآاٰمَرَ اللہُ بِہ اَنْ یُّوصَلَ وَیُفْسِدْوْنَ فِی الاَرَضِ اُوْلئِکَ لَھْمُ اللّٰھُم اللّٰعْنَۃُ وَلَھُمْ سُوئُ الدَّارِ (پ ۱۳۔ الرعد ۲۵)

اور وہ جو اللہ کا عہد اس کے پکے ہونے کے بعد توڑتے اور جس کے جوڑنے کا اللہ نے فرمایا اسے قطع کرتے اور زمین میں فساد پھیلاتے ہیں ان کا حصہ لعنت ہی ہے اور ان کا نصیبہ برا گھر۔ (ترجمہ کنزالایمان)

اور اللہ عزوجل فرماتا ہے۔ 
وَاتَّقُواللہَ الَّذِیْ تَسَآئَ لُوْنَ بِہ وَالارْحامِ (پ ۴ النساء ۱)

اللہ سے درو جس کے نام پر مانگتے ہو اور رشتوں کا لحاظ رکھو۔ (ترجمہ کنزالایمان)

حدیث ۱: صحیح بخاری و مسلم میں ابوہریرہ رضی اللہ عنہ سے روایت کی کہ ایک شخص نے عرض کی کہ یارسول اللہ ﷺ سب سے زیادہ حسنِ صحبت یعنی احسان کا مستحق کون ہے ارشاد فرمایا کہ تمہاری ماں یعنی ماں کا حق سب سے زیادہ ہے۔ انہوں نے پوچھا پھر کون حضور ﷺ نے پھر ماں کو بتایا انہوں نے پھر پوچھا کہ پھر کون ارشآد فرمایا والد اور ایک اور روایت میں ہے کہ حضور ﷺ نے فرمایا سب سے زیادہ ماں پھر ماں پھر ماں پھر باپ پھر وہ جو زیادہ قریب پھر وہ ہے جو زیادہ قریب ہے۔ یعنی احسان کرنے میں ماں کا مرتبہ باپ سے بھی تین درجہ بلند ہے۔ 
حدیث ۲: ابوداؤد ترمذی رحمہما اللہ بروایت بہزبن حکیم عن ابیہ عن جدہ راوی کہتے ہیں میں نے عرض کی یارسول اللہ ﷺ کس کے ساتھ احسان کروں ؟  فرمایا اپنی ماں کے ساتھ میں نے کہا پھر کس کے ساتھ ؟ فرمایا اپنی ماں کے ساتھ میں نے کہا پھر کس کے ساتھ ؟ فرمایا اپنی ماں کے پاس میں نے کہا پھر کس کے ساتھ ؟ فرمایا اپنے باپ کے ساتھ پھر اس کے ساتھ جو سب سے زیادہ قریب ہو پھر جو اس کے بعد زیادہ قریب ہو۔ 
حدیث ۳: مسلم میں ابن عمر رضی اللہ عنہ سے مروی ہے کہ رسول اللہ ﷺ نے فرمایا کہ زیادہ احسان کرنے والا وہ ہے جو اپنے باپ کے دوستوں کے ساتھ باپ نہ ہونے کی صورت میں احسان کرے یعنی جب باپ مرگیا یا کہیں چلا گیا ہو۔ 
حدیث ۴: صحیح مسلم میں ابوہریرہ رضی اللہ عنہ سے روایت کی کہ رسول اللہﷺ نے فرمایا اس کی ناک خاک میں ملے، (اس کو تین مرتبہ فرمایا) یعنی ذلیل ہو کسی نے پوچھا یا رسول اللہ ﷺ  کون یعنی یہ کس کے متعلق ارشاد فرمایا ہے فرمایا جس نے ماں باپ دونوں یا ایک کو بڑھاپے کے وقت پایا اور جنت میں داخل نہ ہوا یعنی ان کی خدمت نہ کی کہ جنت میں جاتا۔ 
حدیث ۵: صحیح بخاری و مسلم میں اسماء بنتِ ابی بکر صدیق رضی اللہ عنہا سے مروی کہتی ہیں جس زمانے میں قریش نے حضور ﷺ سے معاہدہ کیا تھا میری ماں جو مشرکہ تھی میرے پاس آئی میں نے عرض کی یارسول اللہ ﷺ نے میری ماں آئی ہے اور وہ اسلام کی طرف راغب ہے یا وہ اسلام سے اعراض کیے ہوئے ہے کیا میں اس کے ساتھ سلوک کروں ارشاد فرمایا اس کے ساتھ حسن سلوک کرو یعنی کافر ہ ماں کے ساتھ بھی حسن سلوک کیا جائے۔ 
حدیث ۶: صحیح مسلم و بخاری میں مغیرہ رضی اللہ عنہ سے مروی ہے کہ رسول اللہﷺ نے فرمایا کہ اللہ عزوجل نے یہ چیزیں تم پر حرام کردیں ۔ 
(ا) ماؤں کی نافرمانی کرنا(۲) اور لڑکیوں کو زندہ درگور کرنا (۳) دوسروں کا جو اپنے اوپر آتا ہو اسے نہ دینا اور اپنا نہ مانگنا کہ لاؤ۔ اور یہ باتیں تمہارے لیے مکروہ ہیں (۱) قیل و قال یعنی فضول باتیں (۳)  اور کثرت سوال اور (۳) اضاعت مال۔ 
حدیث ۷: صحیح و مسلم  و بخاری میں عبداللہ بن عمر رضی اللہ عنہ سے مروی کہ رسول اللہﷺ نے فرمایا یہ بات کبیرہ گناہوں میں ہے کہ آدمی اپنے والدین کو گالی دے لوگوں نے عرض کی یارسول اللہ ﷺ کیا کوئی اپنے والدین کو بھی گالی دیتا ہے فرمایا اس کی صورت یہ ہے کہ یہ دوسرے کے باپ کو گالی دیتا ہے، وہ اس کے باپ کو گالی دیتا ہے،  اور یہ دوسرے کی ماں کو گالی دیتا ہے اور وہ اس کی ماں کو گالی دیتا ہے صحابہ کرام جنہوں نے عرب کا جاہلیت کا زمانہ دیکھا تھا ان کی سمجھ میں یہ نہ آیا کہ اپنے ماں باپ کو کوئی کیوں گالی دے گا یعنی یہ بات ان کی سمجھ سے باہر تھی حضور ﷺ نے بتایا کہ مراد دوسرے سے گالی دلوانا ہے اور اب وہ زمانہ آیا کہ بعض لوگ خود اپنے باپ کو گالیاں دیتے ہیں اور کچھ لحاظ نہیں کرتے۔ 
حدیث ۸: شرح سنہ میں اور بہیقی رحمۃ اللہ علیہ نے شعب الایمان میں عائشہ رضی اللہ عنہاسے روایت کی کہ رسول اللہﷺ نے فرمایا میں جنت میں گیا اس میں قرآن پڑھنے کی آواز سنی میں نے پوجھا یہ کون پڑھتا ہے ، فرشتوں نے کہا حارث بن نعمان، حضور ﷺ نے فرمایا یہی حال ہے احسان کا یہی حال ہے ، حارث اپنی ماں کے ساتھ بھلائی کرتے تھے۔ 
حدیث ۹:ترمذی رحمۃ اللہ علیہ نے عبداللہ بن عمرو رضی اللہ عنہ سے روایت کی یارسول اللہ ﷺ نے فرمایا کہ پروردگار کی خوشنودی باپ کی خوشنودی میں ہے اور پروردگار کی ناخوشی باپ کی ناخوشی میں ہے۔ 
حدیث ۱۰:ترمذی و ابن ماجہ رحمہمااللہ نے روایت کی کہ ایک شخص ابوالدردہ رضی اللہ عنہ کے پاس آیا اور یہ کہا کہ میری ماں مجھے یہ حکم دیتی ہے کہ میں اپنی عورت کو طلاق دے دوں ۔ ابوالدرداء رضی اللہ عنہ نے فرمایا کہ میں نے رسول اللہ ﷺ کو فرماتے سنا کہ والد جنت کے دروازوں میں بیچ کا دروازہ ہے اب تیری خوشی ہے کہ اس دروازہ کی حفاظت کرے یا ضائع کردے۔ 
حدیث ۱۱:ترمذی و ابوداؤد رحمہما اللہ نے ابن عمر رضی اللہ عنہ سے روایت کی کہتے ہیں کہ میں اپنی بیوی سے محبت رکھتا تھا اور حضرت عمر رضی اللہ عنہ اس عورت سے کراہتے تھے ، انہوں نے مجھ سے فرمایا کہ اپنی بیوی کو طلاق دے دو میں نے نہیں دی ، پھر حضرت عمر رضی اللہ عنہ رسول اللہ ﷺ کی خدمت میں حاضر ہوئے اور یہ واقع بیان کیا کہ حضور ﷺ نے مجھ سے فرمایا کہ اسے طلاق دے دو علماء فرماتے ہیں ، اگر والدین حق پر ہوں تو طلاق دینا واجب ہی ہے اور اگر بیوی حق پر ہو جب بھی والدین کی رضا مندی کے لیے طلاق دینا جائز ہے۔ 
حدیث ۱۲:ابن ماجہ رحمۃ اللہ علیہ نے ابوامامہ رضی اللہ عنہ سے روایت کی کہ ایک شخص نے عرض کی یارسول اللہ ﷺ والدین کا اولاد پر کیا حق ہے فرمایا کہ وہ دونوں تیری جنت دوزخ ہیں یعنی ان کو راضی رکھنے میں جنت ملے گی اور ناراض رکھنے سے دوزخ کے مستحق ہوگے۔ 
حدیث ۱۳: بہیقی رحمۃ اللہ علیہ نے ابن عباس رضی اللہ عنہ سے روایت کی کہ رسول اللہ ﷺ نے فرمایا جس نے اس حال میں صبح کی کہ اپنے والدین کا فرماں بردار رہے اس کے لیے صبح ہی کو جنت کے دروازے کھل جاتے ہیں اور اگر والدین میں سے ایک ہے تو ایک دروازہ کھلتا ہے اور جس نے اس حال میں صبح کی کہ والدین کے متعلق خدا کی نافرمانی کرتا ہے ،اس کے لیے صبح ہی کو جہنم کے دروازے کھول دیئے جاتے ہیں اور ایک ہو تو ایک دروازہ کھلتا ہے ایک شخص نے کہا اگر چہ ماں باپ اس پر ظلم کریں فرمایا اگرچہ ظلم کریں ، اگرچہ ظلم کریں ، اگرچہ ظلم کریں ۔ 
حدیث ۱۴: بہیقی رحمۃ اللہ علیہ نے ابنِ عباس رضی اللہ عنہ سے روایت کی کہ رسول اللہ ﷺ نے فرمایا جب اولاد اپنے والدین کی طرف رحمت کی نظر کرے تو اللہ عزوجل اس کے لیے ہر نظر کے بدلے حج مبرور کا ثواب لکھتا ہے لوگوں نے کہا اگرچہ دن میں سو مرتبہ نظر کرے فرمایا ہاں اللہ عزوجل بڑا ہے اور اطیب ہے یعنی اے سب کچھ قدرت ہے اس سے پاک ہے کہ اس کو اس کے دینے سے عاجز کہا جائے۔ 
حدیث ۱۵: امام احمد و نسائی و بہیقی رحمہا اللہ نے معاویہ بن جاہمہ رضی اللہ عنہ سے روایت کی کہ ان کے والد جاہمہ حضور اقدس ﷺ کی خدمت میں حاضر ہوئے اور عرض کی یارسول اللہ ﷺ میرا ارادہ جہاد میں جانے کا ہے حضور ﷺ سے مشورہ لینے کے لیے حاضر ہوا ہوں ارشاد فرمایا تیری ماں ہے عرض کی ہاں فرمایا اس کی خدمت لازم کرلے کہ جنت اس کے قدم کے پاس ہے۔ 
حدیث ۱۶:بہیقی رحمۃ اللہ علیہ نے انس رضی اللہ عنہ سے روایت کہ رسول اللہ ﷺ نے فرمایا کہ کسی کا ماں باپ دونوں یا ایک کا انتقال ہو گیا اور یہ اس کی نافرمانی کرتا تھا اب ان کے لیے ہمیشہ استغفار کرتا رہتا ہے یہاں تک اللہ عزوجل اس کو نیکو کار لکھ دیتا ہے۔ 
حدیث ۱۷: نسائی و دارمی رحمہما اللہ نے عبداللہ بن عمر رضی اللہ عنہما سے روایت کی کہ رسول اللہ ﷺ نے فرمایا کہ منان یعنی احسان جتانے والا اور والدین کی نافرمانی کرنے والا اور شراب خوری کی مداومت کرنے والا جنت میں نہیں جائے گا۔ 
حدیث ۱۸: ترمذی رحمۃ اللہ علیہ نے ابن عمر رضی اللہ عنہ سے روایت کی کہ ایک شخص نے نبی کریم ﷺ کی خدمت میں حاضر ہو کر عرض کی کہ یارسول اللہ ﷺ  میں نے ایک بڑا گناہ کیا ہے آیا میری توبہ قبول ہوگی فرمایا کہ تیری ماں زندہ ہے عرض کی نہیں ، فرمایا تیری کوئی خالہ زندہ ہے عرض کی ہاں ، فرمایا اس کے ساتھ احسان کر۔ 
حدیث ۱۹:ابوداؤد و ابن ماجہ رحمہما اللہ نے ابی اسدساعدی رضی اللہ عنہ سے روایت کی کہتے ہیں ہم لوگ رسول اللہ ﷺ کی خدمت میں حاضر تھے کہ بنی سلمہ میں ایک شخض حاضر ہوا اور عرض کی یارسول اللہ ﷺ میرے والدین مرچکے ہیں اب بھی ان کے ساتھ احسان کا کوئی طریقہ باقی ہے؟  فرمایا ہاں ان کے لیے دُعا و استغفار کرنا اور جو انہوں نے عہد کیا ہے اس کو پورا کرنا اور جس رشتہ والے کے ساتھ انہیں کی وجہ سے سلوک کیا جاسکتا ہو اس کے ساتھ سلوک کرنا اور ان کے دوستوں کی عزت کرنا۔ 
حدیث ۲۰: حاکم رحمۃ اللہ علیہ نے مستدرک میں کعب بن عجرہ رضی اللہ عنہ سے روایت کی کہ رسول اللہ ﷺ نے فرمایا کہ تم لوگ منبر کے پاس حاضر ہوجاؤ ہم سب حاضر ہوئے جب حضور ﷺ منبر کے پہلے درجے پر چڑھے فرمایا آمین جب دوسرے پر چڑھے فرمایا آمین جب تیسرے درجے پر چڑھے فرمایا آمین، جب حضور ﷺ منبر سے اُترے ہم نے عرض کی۔ حضور ﷺ سے آج ایسی بات سنی کہ کبھی ایسی نہیں سنا کرتے تھے فرمایا کہ جبرئیل (علیہ السلام) میرے پاس آئے اور کہا کہ اسے رحمت الہی سے دوری ہو، جس نے رمضان کا مہینہ پایا اور اس کی مغفرت نہ ہوئی اس پر میں نے آمین کہی، جب میں دوسرے درجہ پر چڑھا تو انہوں نے کہا  اس شخص کے لیے رحمت الہی سے دوری ہو، جس کے سامنے حضور ﷺ کا ذکر ہو اور وہ حضور ﷺ پر درود نہ پڑھے اس پر میں نے کہا  آمین۔ جب تیسرا زینہ پر چڑھا انہوں نے اس کے لیے دوری ہو جس کے ماں باپ دونوں یا ایک کو بڑھاپا آیا، اور انہوں نے اسے جنت میں داخل نہ کیا میں نے کہا آمین۔ 
حدیث ۲۱: بہیقی رحمۃ اللہ علیہ نے سعد بن العاص رحمۃ اللہ علیہ سے روایت کہ رسول اللہ ﷺ نے فرمایا بڑے بھائی کا چھوتے بھائی پر ویسا ہی حق ہے جیسا کہ باپ کا حق اولاد پر۔ 
حدیث ۲۲: صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا جب اللہ عزوجل مخلوق کو پیدا فرماچکا رشتہ (کہ یہ بھی ایک مخلوق ہے) کھڑا ہوا اور دوبارِ الوہیت میں اسغاتہ کیا ارشاد ہوا کیا ہے رشتہ نے کہا میں تیری پناہ مانگتا ہوں کاٹنے والوں سے ارشاد ہوا کیا تو اس پر راضی نہیں کہ جو تجھے ملائے میں اسے ملاؤں گا اور جو تجھی کاٹے میں اسے کاٹ دوں گا اس نے کہا ہاں میں راضی ہوں تو فرمایا تو بس یہی ہے۔ 
حدیث ۲۳: صحیح بخاری میں ابوہریرہ سے مروی ہی کہ رسول اللہ ﷺ  نے فرمایا رحم (رشتہ) رحمن سے مشتق ہے ، اللہ عزوجل نے فرمایا جو تجھے ملائے گا میں اسے ملاؤں گا اور جو تجھے کاٹے میں اسے کاٹ دوں گا اس نے کہا ہاں میں راضی ہوں تو فرمایا تو بس یہی ہے۔ 
حدیث ۲۴:صحیح بخاری و مسلم میں اُم المومنین عائشہ رضی اللہ عنہا سے مروی کہ رسول اللہ ﷺ نے فرمایا کہ رشتہ عرش الٰہی سے لپٹ کر یہ کہتا ہے کہ جو مجھے ملائے گا اللہ عزوجل اس کو ملائے گا اور جو مجھے کاٹے گا اللہ عزوجل اسے کاٹے گا۔ 
حدیث ۲۵: ابوداؤد رحمۃ اللہ علیہ نے عبدالرحمن بن عوف رضی اللہ عنہ سے روایت کی کہتے ہیں کہ میں نے رسول اللہ ﷺ کو فرماتے سنا کہ اللہ تبارک و تعالیٰ نے فرمایا میں اللہ ہوں اور میں رحمن ہوں رحم (یعنی رشتہ) کو میں نے پیدا کیا اور اس کا نام میں نے اپنے نام سے مشتق کیا لہذا جو اسے ملائے گا میں اسے ملاؤں گا اور جو اسے کاٹے گا میں اسے کاٹوں گا۔ 
حدیث ۲۶: صحیح بخاری و مسلم میں انس رضی اللہ عنہ سے روایت کہ رسول اللہ ﷺ نے فرمایا کہ جو یہ پسند کرے کہ اس کے رزق میں وسعت ہو  اور اس کے اثر (یعنی عمر میں ) تاخیر کی جائے تو اپنے رشتہ والوں کے ساتھ سلوک کرے۔ 
حدیث ۲۷: ابن ماجہ رحمۃ اللہ علیہ نے ثوبان رضی اللہ عنہ سے روایت کی کہ رسول اللہ ﷺ نے فرمایا کہ تقدیر کو کوئی چیز رد نہیں کرتی مگر دعا اور بریعنی احسان کرنے سے عمر میں زیادتی ہوتی ہے اور آدمی گناہ کرنے کی وجہ سے رزق سے محروم ہوجاتا ہے، اس حدیث کا مطلب یہ ہے کہ دعا سے بلائیں دفع ہوجاتی ہیں ۔ ، یہاں تقدیر سے مراد تقدیر معلق ہے اور زیادتی عمر کا بھی یہی مطلب ہے کہ احسان کرنا درازی عمر کا سبب ہے اور رزق سے ثواب اخروی مراد ہے کہ گناہ اس کی محرومی کا سبب ہے اور ہوسکتا ہے بعض صورتوں میں دینوی رزق سے بھی محروم ہوجائے۔ 
حدیث ۲۸: حاکم رحمۃ اللہ علیہ نے مستدرک میں ابن عباس رضی اللہ عنہ سے روایت کہ رسول اللہ ﷺ نے فرمایا اپنے نسب کو پہنچانو تاکہ صلہ رحم کرو کیونکہ اگر رشتہ کاٹا جائے تو اگرچہ قریب ہو وہ قریب نہیں اور اگر جوڑا جائے تو دور نہیں اگرچہ دور ہو۔ 
حدیث ۲۹: ترمذی رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا اپنے نسب کو اتنا سیکھوجس سے صلہ رحم کرسکو کیونکہ صلہ رحم اپنے لوگوں میں محبت کا سبب ہے اس سے مال میں زیادتی اور اثر (یعنی عمر) میں تاخیر ہوگی۔ 
حدیث ۳۰:حاکم رحمۃ اللہ علیہ نے مستدرک میں عاصم رضی اللہ عنہ سے روایت کی کہ رسول اللہﷺ نے فرمایا جس کو یہ پسند ہو کہ عمر میں درازی ہو اور رزق میں وسعت ہو اور بری موت دفع ہو وہ اللہ عزوجل سے ڈرتا رہے اور رشتہ والوں سے سلوک کرے۔ 
حدیث ۳۱:صحیح بخاری و مسلم میں جبیرین مطعم رضی اللہ عنہ سے روایت کہ رسول اللہﷺ نے فرمایا کہ رشتہ کاٹنے والا جنت میں نہیں جائے گا۔ 
حدیث ۳۲: بہیقی رحمۃ اللہ علیہ نے شعب الایمان میں عبداللہ بن ابی اوفیٰ رضی اللہ عنہ سے روایت کی کہ رسول اللہﷺ کو میں نے یہ فرماتے سنا کہ جس قوم میں قاطع رحم ہوتا ہے اس پر رحمت الہی نہیں اُترتی۔ 
حدیث ۳۳: ترمذی و ابوداؤد رحمہما اللہ نے ابوبکر رضی اللہ عنہ سے روایت کی کہ رسول اللہ ﷺ نے فرمایا جس کو گناہ کی سزا دینے میں بھی جلد دے دی جائے او راس کے لیے آخرت میں بھی عذاب کا ذخیرہ رہے وہ بغاوت اور قطع رحم سے بڑھ کر نہیں ۔ 
حدیث ۳۴:صحیح بخاری میں ابن عمر رضی اللہ عنہ سے روایت ہے فرمایا صلہ رحمی اس کا نام نہیں کہ بدلہ دیا جائے یعنی اس نے اس کے ساتھ احسان کیا اس نے اس کے ساتھ  کردیا بلکہ صلح رحمی کرنے والا وہ ہے کہ ادھر سے کاٹا جاتا ہے اور یہ جوڑتا ہے۔ 
حدیث ۳۵:صحیح مسلم میں ابوہریرہ رضی اللہ عنہ سے روایت کی کہ ایک شخص نیع رض کی کہ یارسول اللہﷺ میری قرابت والے ایسے ہیں کہ میں انہیں ملاتا ہوں اور وہ مجھے کاٹتے ہیں میں ان کے ساتھ احسان کرتا ہوں وہ میرے ساتھ برائی کرتے ہیں اور میں ان کے ساتھ حلم سے پیش آتا ہوں اور وہ مجھ پر جہالت کرتے ہیں ارشاد فرمایا اگر ایسا ہی ہے جیسا تم نے بیان کیا تو تم ان کو گرم راکھ پھینکاتے ہو اور ہمیشہ اللہ عزوجل کی طر ف سے تمہارے ساتھ ایک مدد گار رہے گا۔ جب تک تمہاری یہی حالت رہے۔ 
حدیث ۳۶:حاکم رحمۃ اللہ علیہ نے مستدرک میں عقبہ بن عامر سے روایت کی کہتے ہیں کہ میں رسول اللہ ﷺ کی ملاقات کو گیا میں نے جلدی سے حضور ﷺ کا دستِ مبارک پکڑ لیا اور حضورﷺ نے میرے ہاتھ کو جلدی سے پکڑلیا۔ پھر فرمایا اے عقبہ دنیا و آخرت کے افضل اخلاق یہ ہیں کہ تم اس کو ملاؤ جو تمہیں جدا کرے اور جو تم پر ظلم کرے اسے معاف کردو اور جو یہ چاہے کہ عمر میں درازی ہو اور رزق میں وسعت ہو وہ اپنے رشتہ والوں کے ساتھ صلہ رحم کرے۔ 
مسائل فقیہہ : 

صلہ رحم کے معنی رشتہ کو جوڑنا ہے یعنی رشتہ والوں کے ساتھ نیکی اور سلوک کرنا، ساری امت کا اس پر اتفاق ہے کہ صلہ رحم واجب ہے اور قطع رحم حرام جن لوگوں سے صلح رحم واجب ہے وہ کون ہیں بعض نے فرمایا وہ دور رحم محرم ہیں اور بعض نے فرمایا اس سے مراد و رحم ہیں محرم ہوں یا نہ ہوں اور ظاہری یہی قول دوم ہے احادیث  میں مطلقاً رشتہ والوں کے ساتھ صلہ کرنے کا حکم آتا ہے قرآن مجید میں مطلقاً ذی القربیٰ فرمایا گیا ہے مگر یہ بات ضرور ہے کہ رشتہ میں چونکہ مختلف درجات ہیں صلہ رحم کے درجات میں بھی تفاوت ہوتا ہے اور والدین کا مرتبہ سب سے بڑھ کر ہے ان کے بعد ذورحم محرم کا ان کے بعد بقیہ رشتہ والوں کا اعلیٰ قدر مراتب۔ (ردالمحتار)

مسئلہ  ۱:صلہ رحم کی مختلف صورتیں ہیں ان کو ہدیہ و تحفہ دینا اور اگر ان کو کسی بات میں تمہاری اعانت درکار ہو تو اس کا نام میں ان کی مدد کرنا، انہیں سلام کرنا، ان کی ملاقات کو جانا، ان کے پاس اٹھنا، بیٹھنا ان سے بات چیت کرنا ان کے ساتھ لطف و مہربانی سے پیش آنا۔ (در)

مسئلہ  ۲: اگر یہ شخص پردیس میں ہے تو رشتہ والوں کے پاس خط بھیجا کرے ان سے خط وہ کتابت جاری رکھے تاکہ بے تعلقی پیدا نہ ہونے پائے اور ہوسکے تو وطن آئے اور رشتہ داروں سے تعلقات تازہ کرلے اس طرح کرنے سے محبت میں اضافہ ہوگا۔ (ردالمحتار)

مسئلہ  ۳: یہ پردیس میں ہے والدین اسے بلاتے ہیں تو آنا ہی ہوگا ، خط لکھنا کافی نہیں ہے۔ یونہی والدین کو اس کی خدمت کی حاجت ہو تو آئے اور ان کیخدمت کرے، باپ کے بعد دادا اور بڑے بھائی کا مرتبہ ہے کہ بڑا بھائی بمنزلہ باپ کے ہوتا ہے بڑی بہن اور خالہ ماں کی جگہ پر ہیں ، بعض علماء نے چچا کو باپ کی مثل بتایا اور حدیث ْْ عم الرجل صنوابیہْٗ سے بھی یہی مستفاد ہوتا ہے ان کے علاوہ اوروں کے پاس خط بھیجنا یا ہدیہ بھی بھیجنا کفایت کرتا ہے۔ (درمختار)

مسئلہ  ۴:رشتہ دارون سے ناغہ دے کر ملتا رہے یعنی ایک دن ملنے کو جائے دوسرے دن نہ جائے وعلیٰ ہذا القیاس کہ اس سے محبت و الفت زیادتی ہوتی ہے، بلکہ اقربا سے جمعہ جمعہ ملتا رہے یا مہینہ میں ایک اور تمام قبیلہ اور خاندان کو ایک ہونا چاہیے جب ان کے ساتھ ہو تو دوسروں سے مقابلہ اور اظہار ِ حق میں سب متحد ہو کر کام کریں جب اپنا کوئی رشتہ دار کوئی حاجت پیش کرے تو اس کی حاجت روائی کرے اس کو رد کردینا قطع رحم ہے۔ (درر)

مسئلہ  ۵: صلح رحمی اس کا نام نہیں کہ وہ سلوک کرے تو تم بھی کرو یہ چیز تو حقیقت میں مکافاۃ یعنی ادلا بدلا کرنا ہے کہ اس نے تمہارے پاس چیز بھیج دی تو  تو نے اس کے پاس بھیج ددی وہ تمہارے یہاں آیا تم اس کے پاس چلے گئے حقیقتاً صلہ رحم یہ ہے کہ وہ کاٹے اور تم جوڑو وہ تم سے جدا ہونا چاہتا ہے بے اعتنائی کرتا ہے اور تم اس کے ساتھ رشتہ کے حقوق کی مراعاۃ کرو۔ (ردالمحتار)

مسئلہ  ۶: حدیث میں آیا کہ صلہ رحمی سے عمر زیادہ ہوتی ہے اور رزق میں وسعت ہوتی ہے بعض علماء نے اس حدیث کو ظاہر پر حمل کیا ہے یعنی یہاں قضاء معلق مراد ہے کیونکہ قضاء مبرم ٹل نہیں سکتی۔ اِذَا جَآئَ اَجَلُھُم فَلاَ یَسْتَاْ خِرونَ سَاعَۃً وَّ لا یَسْتَقْدِمُونَ (پ ۱۱ التوبہ ۴۹)

جب ان کا وعدہ آئے گا تو ایک گھڑی نہ پیچھے ہٹیں نہ آگے بڑھیں ۔ (ترجمہ کنزلایمان)

اور بعض نے فرمایا کہ زیادتی عمر کا یہ مطلب ہے کہ مرنے کے بعد بھی اس کا ثواب لکھا جاتا ہے گویا وہ اب بھی زندہ ہے یا یہ مراد ہے کہ مرنے کے بعد بھی اس کا ذکر خیر لوگوں میں باقی رہتا ہے۔ (ردالمحتار)

اولاد پر شفقت اور یتیموں پر رحمت 

حدیث ۱:صحیح بخاری و مسلم میں اُم المومنین حضرت عائشہ رضی اللہ عنہما سے مروی کہ ایک اعرابی نے رسول اللہ ﷺ کی خدمت میں عرض کی کہ آپ لوگ بچوں کو بوسہ دیتے ہیں ہم انہیں بوسہ نہیں دیتے، حضور ﷺ نے ارشاد فرمایا کہ اللہ عزوجل نے تیرے دل سے رحمت نکال لی ہے تو میں کیا کروں ۔ 
حدیث  ۲:صحیح بخاری و مسلم میں عائشہ رضی اللہ عنہا سے روایت ہے کہ کہتی ہیں ایک عورت اپنی دو لڑکیاں لے کر میرے پاس آئی اور اس نے مجھ سے کچھ مانگا میرے پاس ایک کھجور کے سوا کچھ نہ تھا، میں نے وہی دے دی عورت نے کھجور تقسیم کرکے دونوں لڑکیوں کو دے دی اور خود نہیں کھائی جب وہ چلی گئی حضور نبی کریم ﷺ تشریف لائے میں نے یہ واقعہ بیان کیا حضورﷺ نے ارشاد فرمایا جس کو خدا نے لڑکیاں دی ہوں اگر وہ ان کے ساتھ احسان کرے تو یہ جنہم کی آگ سے اس کے لیے روک ہوجائیں گی۔ 
حدیث  ۳:امام احمد و مسلم رحمہما اللہ نے عائشہ رضی اللہ عنہما سے روایت کی کہتی ہیں ایک مسکین عورت دو لڑکیوں کو لے کر میرے پاس آئی میں نے اسے تین کھجوریں دیں ۔ ایک ایک لڑکی کو دے دی اور ایک کو منہ تک کھانے کے لیے لے گئی کہ لڑکیوں نے اس سے شے مانگی اس نے دو ٹکڑے کرکے دونوں کو دے دی جب یہ واقعہ حضور ﷺ کو سنایا ارشاد فرمایا اللہ عزوجل نے اس کے لیے جنت واجب کردی اور جہنم سے آزاد کردیا۔ 
حدیث  ۴:صحیح مسلم میں انس رضی اللہ عنہ سے روایت ہے کہ رسول اللہ ﷺ نے فرمایا جس کی عیال (پرورش۹ میں دو لڑکیاں بلوغ تک رہیں وہ قیامت کے دن اس طرح آئے گا کہ میں اور وہ پاس پاس ہوں گے اور حضورﷺ نے اپنی انگلیاں ملا کر فرمایا کہ اس طرح۔ 
حدیث  ۵: شرح سنہ میں ابنِ عباس رضی اللہ عنہ سے روایت ہے کہ رسول اللہ ﷺ نے فرمایا جو شخص کسی کو اپنے کھانے پینے میں شریک کرے اللہ عزوجل اس کے لیے ضرور جنت واجب کردے گا مگر جب کہ ایسا گناہ کیا ہو جس کی مغفرت نہ ہو اور جو شخص تین لڑکیوں یا اتنی ہی بہنوں کی پرورش کرے ان کو ادب سکھائے ان پر مہربانی کرے یہاں تک کہ اللہ عزوجل انہیں بے نیاز کردے۔ (یعنی ان میں بھی وہی ثواب ہے) اور اگر لوگون نے ایک کے متعلق کیا ہوتا تو حضور ایک کو بھی فرمادیتے اور جس کی کریمتیں کو اللہ عزوجل نے دور کردیا اس کے لیے جنت واجب ہے دریافت کیا گیا کہ کریمتین کیا ہیں فرمایا آنکھیں ۔ 
حدیث  ۶:ابوداؤد رحمۃ اللہ علیہ نے عوف بن مالک اشجعی رضی اللہ عنہ سے روایت کی ہے کہ رسول اللہ ﷺ نے فرمایا کہ میں اور وہ عورت جس کے رخسار میلے ہیں دونوں جنت میں اس طرح ہوں گے یعنی جس طرح کلمہ اور بیچ کی انگلیاں پاس پاس ہیں اس سے مراد وہ عورت ہے جو منصب وجمال والی تھی اور بیوہ ہوگئی اور اس نے تییموں کی خدمت کی یہاں تک وہ جد اہوجائیں ۔ (یعنی بڑے ہوجائیں یا مرجائیں )

حدیث  ۷: امام احمد و حاکم و ابن ماجہ رحہمہم اللہ نے سراقہ بن مالک رحمۃ اللہ علیہ سے روایت کی کہ نبی کریم ﷺ نے فرمایا کیا میں تم کو یہ نہ بتاؤں کہ افضل صدقہ کیا ہے وہ اپنی اس لڑکی پر صدقہ کرنا ہے جو تمہاری طرف واپس ہوئی( یعنی اس کا شوہر مرگیا یا اس کو طلاق دے دی اور باپ کے یہاں چلی آئی) تمہارے سوا اس کا کمانے والا کوئی نہیں ہے۔ 
حدیث  ۸:ابوداؤد رحمۃ اللہ علیہ نے ابن ِ عباس رضی اللہ عنہ سے روایت کی کہ رسول اللہ ﷺ نے فرمایا جس کی لڑکی ہو اور وہ اسے زندہ درگور نہ کرے اور اس کی اور اس کی توہین نہ کرے اور اولاد ذکور کو اس پر ترجیح نہ دے اللہ عزوجل اس کو جنت میں داخل فرمائے گا۔ 
حدیث  ۹: ترمذی رحمۃ اللہ علیہ نے جابر بن سمرہ رضی اللہ عنہ سے روایت کی کہ رسول اللہ ﷺ نے فرمایا کہ کوئی شخص اپنی اولاد کو ادب دے وہ اس کے لیے ایک صاع صدقہ کرنے سے بہتر ہے۔ 
حدیث  ۱۰: ترمذی و بہیقی رحمہما اللہ نے بروایت ایوب بن موسیٰ عن ابیہ عن جدہ روایت کی کہ رسول اللہ ﷺ نے فرمایا کہ باپ کا اولاد کو کوئی عطیہ ادب حسن سے بہتر نہیں ۔ 
حدیث ۱۱: ترمذی و حاکم رحمہما اللہ نے عرو بن سعد بن العاص رضی اللہ عنہ سے روایت کی کہ رسول اللہﷺ نے فرمایا والد کا اپنی اولاد کو اس سے بڑھ کر کوئی عطیہ نہیں کہ اسے اچھے آداب سکھائے۔ 
حدیث  ۱۲: ابن ماجہ رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا اپنی اولاد کا اکرام کرو انہیں اچھے آداب سکھاؤ۔ 
حدیث  ۱۳: ابن النجار رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا باپ کے ذمہ بھی اولاد کے حقوق ہیں جس طرح اولاد کے ذمہ باپ کے حقوق ہیں ۔ 
حدیث  ۱۴: طبرانی رحمۃ اللہ علیہ نے ابن عباس رضی اللہ عنہا سے روایت کی کہ رسول اللہ ﷺ نے فرمایا اپنی اولاد کو برابر دو اگر میں کسی کو فضیلت دیتا تو لڑکیوں کو فضیلت دیتا۔ 
حدیث  ۱۵: طبرانی رحمۃ اللہ علیہ نے نعمان بن بشیر رضی اللہ عنہ سے روایت کہ کی رسول اللہ ﷺ نے فرمایا کہ عطیہ میں اپنی اولاد کے درمیان عدل کرو جس طرح تم خود یہ چاہتے ہو کہ وہ سب تمہارے ساتھ احسان و مہربانی میں عدل کریں ۔ 
حدیث  ۱۶: ابن النجار رحمۃ اللہ علیہ نے نعمان بن بشیر رضی اللہ عنہ سے روایت کی کہ رسول اللہ ﷺ نے فرمایا کہ اللہ عزوجل اس کو پسند کرتا ہے کہ تم اپنی اولاد کے درمیان عدل کرو یہاں تک کہ بوسہ لینے میں ۔ 
حدیث  ۱۷: صحیح بخاری میں سہل بن سعد رضی اللہ عنہ سے مروی کہ رسول اللہ ﷺ نے فرمایا کہ جو شخص یتیم کی کفالت کرے وہ یتیم اسی گھر کا ہو یا غیر کا میں اور وہ دونوں جنت میں اسی طرح ہوں گے حضور ﷺ نے کلمہ کی انگلی سے اشارہ کیا اور دونوں انگلیوں کے درمیان تھوڑا سا فاصلہ کیا۔ 
حدیث  ۱۸: ابنِ ماجہ رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا مسلمانوں میں سب سے بہتر گھر وہ ہے جس میں کوئی یتیم ہو اور اس کے ساتھ احسان کیا جاتا ہو اور مسلمانوں میں سب سے برا گھر وہ جس میں یتیم ہو اور اس کے ساتھ برائی کی جاتی ہو۔ 
حدیث  ۱۹: امام احمد ترمذی رحمہما اللہ نے ابوامامہ رضی اللہ عنہ سے روایت کی کہ رسول اللہ ﷺ نے فرمایا جو شخص یتیم کے سر پر محض اللہ عزوجل کے لیے ہاتھ پھیرے تو جتنے بالوں پر اس کا ہاتھ گزرے گا ہر بال کے مقابل میں اس کے لیے نیکیاں ہیں اور جو شخص لڑکی یا لڑکے پر احسان کرے میں اور وہ جنت میں (د و انگلیوں کو ملا کر فرمایا) اس طرح ہوں گے۔ 
حدیث  ۲۰:امام احمد رحمۃ اللہ علیہ نے ابوہریرہ رضی اللہ عنہ سے روایت کی کہ ایک شخص نے اپنے دل کی سختی کی شکایت کی نبی کریم ﷺ نے فرمایا کہ یتیم کے سر پر ہاتھ پھیرو اور مسکین کو کھانا کھلاؤ۔ 
حدیث ۲۱:طبرانی رحمۃ اللہ علیہ نے اوسط میں ابوہریرہ رضی اللہ عنہ سے روایت کی کہ رسول اللہ ﷺ نے فرمایا کہ لڑکا یتیم ہو تو اس کے سر پر ہاتھ پھیرنے میں آگے کو لائے اور بچہ کا باپ ہو تو ہاتھ پھیرنے میں گردن کی طرف لے جائے۔ 
پڑوسیوں کے حقوق 

اللہ تعالیٰ فرماتا ہے۔ 
وَاعْبُدُوْا اللّٰہَ وَلَا تُشْرِکُوْابِہ شَیْئاً وَّ بِالْوَلِدَیْنِ اِحْسَاناً وَّبذِی الْقُرْبیٰ وَالْیَتَمیٰ وَالْمَسٰکِیْنِ وَالْجَارِ ذِی الْقُرْبیٰ وَالْجَارِ الْجُنُبَ وَالصَّاحِبِ بِالْجُنبِ وَابْنِ السَّبِیلِ وَمَا مَلَکَتْ اَیْمَانُکُم اِنَّ لَایُحِبُ مَنْ کَانَ مُخْتَالاً فَخُوْراً o(پ ۵ النساء ۳۶)

اور اللہ کی بنادگی کرو اور اس کے ساتھ کسی کو شریک نہ ٹھہراؤ۔ ماں باپ سے بھلائی کرو اور رشتہ داروں اور یتیموں اور محتاجوں اور پاس کے ہمسایہ اور دور کے ہمسایہ اور کروٹ کے ساتھی اور راہ گیر اوراپنی باندی غلام سے بے شک اللہ کو خوش نہیں آتا کوئی اترانے والا بڑائی مارنے والا۔ (ترجمہ کنزالایمان)

حدیث ۱:صحیح بخاری و مسلم میں ابوہریرہ رضی اللہ عنہ سے روایت ہے کہ رسول اللہﷺ نے فرمایا خدا کی قسم وہ مومن نہیں خدا کی قسم وہ مومن نہیں ، خدا کی قسم وہ مومن نہیں عرض کی گئی کون یارسول اللہ ﷺ فرمایا وہ شخص کہ اس کے پڑوسی اس کی آفتوں سے محفوظ نہ ہوں ، یعنی جو اپنے پڑوسیوں کو تکلیفیں دیتا ہے۔ 
حدیث  ۲: صحیح مسلم میں انس رضی اللہ عنہ سے روایت کی ہے کہ رسول اللہ ﷺ نے فرمایا وہ جنت میں نہیں جائے گا جس کا پڑوسی اس کی آفتوں سے امن میں نہیں ہے۔ 
حدیث  ۳: صحیح بخاری و مسلم حضرت اُم المومنین عائشہ رضی اللہ عنہا سے مروی کہ رسول اللہ ﷺ نے فرمایا کہ جبرئیل علیہ السلام مجھے پڑوسی کے متعلق برابر وصیت کرتے رہے یہاں تک کہ مجھے گمان ہوا کہ پڑوسی کو وارث بنادیں گے۔ 
حدیث  ۴: ترمذی و دارمی و حاکم رحمہم اللہ نے عبداللہ بن عمرو رضی اللہ عنہ سے روایت کی کہ رسول اللہ ﷺ نے فرمایا اللہ عزوجل کے نزدیک ساتھیوں میں بہتر وہ ہے جو اپنے ساتھی کا خیر خواہ ہو اور پڑوسیوں مین اللہ عزوجل کے نزدیک وہ بہتر ہے جو اپنے پڑوسی کا خیر خواہ ہو۔ 
حدیث  ۵: حاکم رحمۃ اللہ علیہ نے مستدرک میں ابوہریرہ رضی اللہ عنہ سے روایت کی کہ رسول اللہ ﷺ نے فرمایا جو شخص اللہ عزوجل اور پچھلی دن (قیامت) پر ایمان رکھتا ہے وہ اپنے پڑوسی کا اکرام کرے۔ 
حدیث  ۶: ابن ماجہ رحمۃ اللہ علیہ نے عبداللہ بن مسعود رضی اللہ عنہ سے روایت کی کہتے ہیں کہ ایک شخص نے رسول اللہ ﷺ کی خدمت میں عرض کیا یارسول اللہ ﷺ مجھے یہ کیونکر معلوم ہو کہ میں نے اچھا کیا یا برا کیا فرمایا جب تم پڑوسیوں کو یہ کہتے سنو کہ تم نے اچھا کیا ہے تو بے شک تم نے اچھا کیا اور جب یہ کہتے سنو کہ تم نے برا کیا تو یہ بے شک تم نے برا کیا۔ 
حدیث  ۷:بہیقی رحمۃ اللہ علیہ نے شعب الایمان میں عبدالرحمن بن ابی قراد رضی اللہ عنہ سے روایت کی کہ ایک روز نبی کریم ﷺ نے وضو کیا۔ صحابہ کرام رضی اللہ عنہم نے وضو کا پانی لے کر منہ پر مسح کرنا شروع کردیا حضور ﷺ نے فرمایا کیا چیز تمہیں اس کام پر آمادہ کرتی ہے عرض کی اللہ عزوجل اور رسول اللہ ﷺ کی محبت حضور ﷺ نے فرمایا جس کی خوشی یہ ہو کہ اللہ عزوجل ورسول ﷺ سے محبت کرے یا اللہ اور رسول اللہ ﷺ اس سے محبت کریں وہ جب بات کرے سچ بولے اور جب اس کے پاس امانت رکھی جائے تو امانت ادا کرے اور جو اس کے جواز میں ہو اس کے ساتھ احسان کرے۔ 
حدیث  ۸:بہیقی رحمۃ اللہ علیہ نے شعب الایمان میں ابن عباس رضی اللہ عنہ سے روایت کی کہتے ہیں میں نے رسول اللہ ﷺ کو یہ فرماتے سنا مومن وہ نہیں جو خود پیٹ بھر کھائے اور اس کا پڑوسی اس کے پہلو میں بھوکا رہے یعنی مومن کامل نہیں ۔ 
حدیث  ۹:طبرانی رحمۃ اللہ علیہ نے جابر رضی اللہ عنہ سے روایت کی کہ حضور ﷺ نے فرمایا جب کوئی شخص ہانڈی پکائے تو شوربا زیادہ کرے اور پڑوسی کو بھی اس میں سے کچھ دے۔ 
حدیث  ۱۰: ویلمی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ نے فرمایا اے عائشہ رضی اللہ عنہا پڑوسی کا بچہ آجائے تو اس کے ہاتھ میں کچھ رکھ دو کہ اس سے محبت بڑھے گی۔ 
حدیث ۱۱: صحیح بخاری و مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا کہ پڑوسی تمہاری دیوار پر کڑیاں رکھنا چاہے تو اسے منع نہ کرو یہ حکم دیانت کا ہے قضاء اس کو منع کرسکتا ہے۔ 
حدیث  ۱۲: امام احمد و بہیقی  رحمہما اللہ نے شعب الایمان میں ابوہریرہ رضی اللہ عنہ سے روایت کی کہ ایک شخص نے عرض کی یارسول اللہ ﷺ فلانی عورت کے متعلق ذکر کیا جاتا ہے کہ نماز روزہ صدقہ کرتی ہے مگر یہ بات بھی ہے کہ وہ اپنے پڑوسیوں کو زبان سے تکلیف پہنچاتی ہے فرمایا وہ جہنم میں ہے انہوں نے کہا رسول اللہ ﷺ فلانی عورت کی نسبت زیادہ ذکر کیا جاتا ہے کہ اس کے روزہ صدقہ و نماز میں کمی ہے۔ (یعنی نوافل) وہ پنیر کے ٹکڑے صدقہ کرتی ہے اور اپنی زبان سے پڑوسیون کو ایذا نہیں دیتی فرمایا وہ جنت میں ہے۔ 
حدیث  ۱۳:امام احمد بہیقی رحمہما اللہ نے عبداللہ بن مسعود رضی اللہ عنہ سے روایت کہ کہ رسول اللہ ﷺ نے فرمایا کہ اللہ عزوجل نے تمہاری مابین اخلاق کی اسی طرح تقسیم فرمائی جس طرح رزق کی تقسیم فرمائی، اللہ تعالیٰ دنیا سے اسے بھی دیتا ہے جو اسے محبوب ہو اور اسے بھی جو محبوب نہیں اور دین صرف اسی کو دیتا ہے جو اس کے نزدیک پیارا ہے لہذا جس کو خدا نے دین دیا اسے محبوب بنالیا قسم ہے اس کی جس کے دستِ قدرت میں میری جان ہے بندہ مسلمان نہیں ہوسکتا جب تک اس کا دل اور زبان مسلمان نہ ہو، یعنی جب تک دل میں تصدیق اور زبان سے اقرار نہ ہو اور مومن نہیں ہوتا جب تک اس کا پڑوسی اس کی آفتوں سے امن میں نہ ہو اسی کی مثل حاکم رحمۃ اللہ علیہ نے مستدرک میں روایت کی۔ 
حدیث  ۱۴: حاکم رحمۃ اللہ علیہ نے مستدرک میں نافع بن عبدالحارث رضی اللہ عنہ سے روایت کی کہ رسول اللہ ﷺ نے فرمایا مرد مسلم کے لیے دنیا میں یہ بات سعادت میں ہے کہ اس کا پڑوسی صالح ہو اور مکان کشادہ ہو اور سواری اچھی ہو۔ 
حدیث  ۱۵: حاکم رحمۃ اللہ علیہ نے مستدرک میں عائشہ رضی اللہ عنہا سے روایت کی کہ کہتی ہیں میں نے عرض کی یارسول اللہ ﷺ دو پڑوسی ہیں ان میں سے کس کے پاس ہدیہ بھیجوں فرمایا جس کا دروازہ زیادہ نزدیک ہو۔ 
حدیث  ۱۶:امام احمد رحمۃ اللہ علیہ نے عقبہ بن عامر رضی اللہ عنہ سے روایت کی کہ رسول اللہ ﷺ نے فرمایا کہ قیامت کے دن سب سے پہلے جو دو شخص اپنا جھگڑا پیش کریں گے وہ دونوں پڑوسی ہوں گے۔ 
حدیث  ۱۷:بہیقی رحمۃ اللہ علیہ نے عبداللہ بن عمرو رضی اللہ عنہ سے بسند ضعیف روایت کی ہے کہ رسول اللہ ﷺ نے فرمایا تمہیں معلوم ہے کہ پڑوسی کا حق ہے یہ کہ جب وہ تم سے مدد مانگے مدد کرو اور جب قرض مانگے قرض دو اور جب محتاج ہو تو اسے دو اور جب بیمار ہو عیادت کرو اور جب اسے خبر پہنچے تو مبارک باد دو، اور جب مصیبت پہنچے تو تعزیت کرو۔ اور مرجائے تو جنازہ کے ساتھ جاؤ اور بغیر اجازت اپنی عمارت بلند نہ کرو، کہ اس کی ہوا روک دو اور اپنی ہانڈی سے اس کو ایذا نہ دو۔ مگر اس میں سے کچھ اسے بھی دو اور میوے خریدو تو اس کے پاس بھی ہدیہ کرو اور اگر ہدیہ نہ کرنا ہو تو چھپا کر مکان میں لاؤ اور تمہارے بچے اسے لے کر باہر نہ نکلیں کہ پڑوسی کے بچوں کو رنج ہوگا تمہیں معلوم ہے کہ پڑوسی کا کیا حق ہے؟ قسم ہے اس کی جس کے ہاتھ میں میری جان ہے پورے طور پر پڑوسی کا حق ادا کرنے والے تھوڑے ہیں جن پر اللہ عزوجل کی مہربانی ہے۔ 
برابر پڑوسی کے متعلق حضور ﷺ وصیت فرماتے رہے یہاں تکہ لوگوں نے گمان کیا کہ پڑوسی کو وارث کردیں گے پھر حضور ﷺ نے فرمایا کہ پڑوسی تین قسم کے ہیں بعض کے تین حق ہیں بعض کے دو اور بعض کا ایک حق ہے، جو پڑوسی مسلم ہو اور رشتہ والا ہو اس کے تین حق ہیں ، حق جو اراورحق اسلام اور حق قرابت، پڑوسی مسلم کے دو حق ہیں جوار اور حق اسلام اور پڑوسی کا کافر کا صرف ایک حق جوار ہے ہم نے عرض کی یارسول اللہ ﷺ ان کو اپنی قربانیوں میں سے دیں فرمایا کہ مشرکین کو قربانیوں میں سے کچھ نہ دو۔ 
مسئلہ  ۱: چھت پر چڑھنے میں دوسروں کے گھروں میں نگاہ پہنچتی ہے تو لوگ چھت پر چڑھنے سے منع کرسکتی ہیں جب تک پردہ کی دیوار نہ بنوالے یا کوئی ایسی چیز نہ لگالے جس سے بے پردگی نہ ہو اور اگر دوسری لوگو ں کے گھروں میں نظر نہیں پڑتی مگر وہ لوگ جب چھت پر چڑھتے ہیں تو سامنا ہوتا ہے تو اس کو چڑھنے سے منع نہیں کرسکتے بلکہ ان کی مستورات کو یہ چاہیے کہ وہ خود چھتوں پر نہ چڑھیں تاکہ بے پردگی نہ ہو۔ (درمختار)

مسئلہ  ۲: الگ مکان کی چھت دوسرے کے مکان میں ہے، یہ اپنی دیوار میں مٹی لگانا چاہتا ہے ، مالک مکان اپنے گھر میں جانے سے اسے روکتا ہے اب مٹی کیوں کر لگائی جائے مالک مکان سے کہا جائے گا کہ اسے مکان میں جانے کی اجازت دے ورنہ خود مٹی لگوادے اس کے پیسے اس سے دلوادیئے جائیں گے۔ اسی طرح اس کی دیوار دوسرے کے مکان میں گرگئی ہے وہاں سے مٹھی اٹھوانے کی ضرورت ہے مالک مکان اس کو اجازت دے دے کہ یہ وہاں سے مٹی اٹھائے اور اجازت نہیں دیتا تو خود اٹھائے۔ (عالمگیری)

مخلوق خدا پر مہربانی کرنا

اللّٰہ عزوجل فرماتا ہے

تَعَاوَنُوْا عَلَی الْبِرِّ والتَّقویٰ وَلاَ تَعَاوَنُوْا عَلَی الاِثْمِ وَالْعُدْانِ (پ ۶ المائدہ ۲)

نیکی اورپرہیزگاری پر ایک دوسرے کی مدد کرو اور زیادتی پر باہم مدد نہ دو (ترجمہ کنزالایمان)

حدیث ۱: صحیح بخاری و مسلم میں جریر بن عبداللہ رضی اللہ عنہ سے مروی ہے کہ رسول اللہ ﷺ نے فرمایا اللہ عزوجل اس پر رحم نہیں کرتا جو لوگوں پر رحم نہیں کرتا۔ 
حدیث  ۲: امام احمد و ترمذی رحمہما اللہ نے ابوہریرہ رضی اللہ عنہ سے روایت کی ہے کہ کہتے ہیں میں نے ابوالقاسم صادق و مصدوق کو یہ فرماتے ہوئے سنا کہ رحمت نہیں نکالی جاتی مگر بدبخت سے۔ 
حدیث  ۳: ابوداؤد و ترمذی رحمہما اللہ نے عبداللہ بن عمر رضی اللہ عنہ سے روایت کی کہ رسول اللہ ﷺ نے فرمایا رحم کرنے والوں پر رحمن رحم کرتا ہے زمین والوں پر رحم کرو تم پردہ رحم فرمائے گا جس کی حکومت آسمان میں ہے۔ 
حدیث  ۴:ترمذی رحمۃ اللہ علیہ نے ابن عباس رضی اللہ عنہ سے روایت کی کہ رسول اللہ ﷺ نے فرمایا کہ ہم میں سے نہیں جو ہمارے بڑے کی توقیر نہ کرے اور چھی بات کا حکم نہ کرے اور بری بات سے منع نہ کرے۔ 
حدیث  ۵: ترمذی رحمۃ اللہ علیہ نے انس رضی اللہ عنہ سے روایت کی کہ جو ان اگر بوڑھے کا اکرام اس کی عمر کی وجہ سے کرے گا تو اس کی عمر کے وقت اللہ عزوجل ایسے کو مقرر کردے گا جو اس کا اکرام کرے۔ 
حدیث  ۶: ابوداؤد نے ابو موسی رضی اللہ عنہ سے روایت کی کہ رسول اللہ ﷺ نے فرمایا یہ بات اللہ عزوجل کی تعظیم میں ہے کہ بوڑھے مسلمان کا اکرام کی اجائے اور اس حامل قرآن کا اکرام کیا جائے جو نہ غالی ہو نہ جافی یعنی جو غلو کرتے ہیں کہ حد سے تجاویز کرجاتے ہیں کہ پڑھنے میں الفاظ کی تلاوت کرے نہ اس کے احکام پر عمل کرے اور بادشاہ عادل کا اکرام کرنا۔ 
حدیث  ۷: امام احمد و بہیقی رحمہما اللہ نے ابوہریرہ رضی اللہ عنہ سے روایت کی ہے کہ رسول اللہ ﷺ نے فرمایا کہ مومن الفت کی جگہ ہے اور اس شخص میں کوئی بھلائی نہیں جو نہ الفت کرے نہ اس سے الفت کی جائے۔ 
حدیث  ۸:بہیقی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جو میری امت میں کسی کی حاجت پوری کردے جس سے مقصود اس کو خوش کرنا ہے اس نے مجھے خوش کیا اور جس نے مجھے خوش کیا اس نے اللہ عزوجل کو خوش کیا اور جس نے اللہ عزوجل کو خوش کیا اللہ عزوجل اسے جنت میں داخل فرمائے گا۔ 
حدیث  ۹: بہیقی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جو کسی مظلوم کی فریاد رسی کرے اللہ عزوجل اس کے لیے تہتر(۷۳) مغفرتیں لکھے گا ان میں سے ایک سے اس کے تمام کاموں کی درستی ہوجائے گی اور بہتر (۷۲) سے قیامت کے دن اس کے درجے بلند ہوں گے۔ 
حدیث  ۱۰: صحیح مسلم میں نعمان بن بشیر رضی اللہ عنہ سے مروی کہ رسول اللہ ﷺ نے فرمایا کہ تمام مومنین شخص واحد کی مثل ہیں اگر اس کی آنکھ بیمار ہوئی تو وہ کل بیمار ہے اور سر میں بیماری ہوئی تو کل بیمار ہے۔ 
حدیث ۱۱:صحیح بخاری و مسلم میں ابو موسیٰ رضی اللہ عنہ سے مروی کہ رسول اللہ ﷺ نے فرمایا کہ مومن مومن کے لیے عمارت کی مثل ہے کہ اس کا بعض بعض کو قوت پہنچاتا ہے پھر حضور ﷺ نے ایک ہاتھ کی انگلیاں دوسرے ہاتھ کی انگلیوں میں داخل فرمائیں یعنی جس طرح یہ ملی ہوئی ہیں مسلمانوں کو بھی اسی طرح ہونا چاہیے۔ 
حدیث  ۱۲: صحیح بخاری و مسلم میں انس رضی اللہ عنہ سے روایت ہے کہ رسول اللہ ﷺ نے فرمایا اپنے بھائی کی مدد کر ظالم ہو یا مظلوم ہو، کسی نے عرض کی یارسول اللہ ﷺ ! مظلوم ہو تو مدد کروں گا ظالم ہو تو کیونکر مدد کروں ، فرمایا کہ اس کو ظلم کرنے سے روک دے یہی مدد کرنا ہے۔ 
حدیث  ۱۳: صحیح بخاری ومسلم بن ابن عمر رضی اللہ عنہ سے مروی کہ رسول اللہ ﷺ نے فرمایا مسلم مسلم کا بھائی ہے نہ اس پر ظلم کرے نہ اس کی مدد چھوڑے اور جو شخص اپنے بھائی کی حاجت میں ہو اللہ عزوجل اس کی حاجت میں ہے اور جو شخص مسلم سے کسی ایک تکلیف کو دور کرے اللہ عزوجل قیامت کی تکالیف میں سے ایک تکلیف اس کی دور کردے گا اور جو شخص مسلم کی پردہ پوشی کرے گا، اللہ عزوجل قیامت کے دن اس کی پردہ پوشی کرے گا۔ 
حدیث  ۱۴: صحیح بخاری و مسلم میں انس رضی اللہ عنہ سے مروی کہ رسول اللہ ﷺ نے فرمایا قسم ہے اس کی جس کے ہاتھ میں میری جان ہے بندہ مومن نہیں ہوت اجب تک اپنے بھائی کے لیے وہ پسند نہ کرے جو اپنے لیے پسند کرتا ہے۔ 
حدیث  ۱۶: صحیح بخاری و مسلم میں جریر بن عبداللہ رضی اللہ عنہ سے مروی کہتے ہیں میں نے رسول اللہ ﷺ سے نماز قائم کرنے اور زکوۃ دینے اورہر مسلمان کی خیر خواہی کرنے پر بیعت کی تھی۔ 
حدیث  ۱۷: ابوداؤد رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ نے فرمایا کہ لوگوں کو ان کے مرتبہ میں اتارو یعنی ہر شخص کے ساتھ اس طرح پیش آؤ جو اس کے مرتبہ کے مناسب ہو سب کے ساتھ ایک سا برتاؤ ہو مگر اس میں یہ لحاظ ضرور کرنا مگر کہ دوسرے کی تحقیر و تذلیل نہ ہو۔ 
حدیث  ۱۸: ترمذی وبہیقی رحمہما اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا تم میں اچھا وہ شخص ہے جس سے بھلائی کی امید ہو اور جس کی شرارت سے امن ہو اور تم میں برا وہ شخص ہے جس سے بھلائی کی امید نہ ہو اور جس کی شرارت سے امن نہ ہو۔ 
حدیث  ۱۹:بہیقی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا تمام مخلوق اللہ عزوجل کی عیال ہے اور اللہ عزوجل کے نزدیک سب سے پیارا وہ ہے جو اس کے عیال کے ساتھ احسان کرے۔ 
حدیث  ۲۰: ترمذی رحمۃ اللہ علیہ نے ابوذر رضی اللہ عنہ سیروایت کی کہ رسول اللہ ﷺ نے فرمایا جہاں کہیں رہو خدا سے ڈرتے رہو اور برائی ہوجائے تو اس کے بعد نیکی کرو یہ نیکی اسے مٹادے گی اور لوگوں سے اچھے اخلا ق کے ساتھ پیش آؤ۔ 

نرمی و حیا و خوبیء اخلاق کا بیان

حدیث ۱: اللہ عزوجل مہربان ہے مہربانی کو دوست رکھتا ہے اور مہربانی کرنے پر وہ دیتا ہے کہ سختی پر نہیں دیتا۔ (مسلم)

حدیث  ۲:حضرت عائشہ رضی اللہ عنہا سے فرمایا نرمی کو لازم کرلو اور سختی و فحش سے بچو جس چیز میں نرمی ہوتی ہے اس کو زینت دیتی ہے ، اور جس چیز سے جدا کرلی جاتی ہے اِسے عیب دار کردیتی ہے۔ (مسلم)

حدیث  ۳:جو نرمی سے محروم ہوا وہ خیر سے محروم ہوا۔ (مسلم)

حدیث  ۴: جس کو نرمی سے حصہ ملا اسے دنیا و آخرت کی خیر کا حصہ ملا اور جو شخص نرمی کے حصے سے محروم ہوا وہ دنیا و آخرت سے محروم ہوا۔ (شرح سنہ)

حدیث  ۵:کیا میں تم کو خبر نہ دوں کہ کون شخص جہنم پر حرام ہے اور جہنم اس پر حرام ہے وہ شخص کہ آسانی کرنے والا نرم قریب سہل ہے۔ (احمد و ترمذی)

حدیث  ۶:مومن آسانی کرنے والے نرم ہوتے ہیں جیسے نکیل والا اونٹ کہ کھینچا جائے تو کھینچ جاتا ہی اور چٹان پر بٹھایا جائے تو بیٹھ جائے۔ (ترمذی)

حدیث  ۷: ایک شخص اپنے بھائی کو حیا کے متعلق نصیحت کررہا تھا کہ اتنی حیا کیوں کرتے ہو، رسول اللہ ﷺ نے فرمایا اسے چھوڑ دو یعنی نصیحت نہ کرو، کیونکہ حیا ایمان ہے۔ (بخاری و مسلم)

حدیث  ۸:حیا نہیں لاتی ہے مگر خیر کو حیا کل ہی خیر ہے۔ (بخاری ، مسلم)

حدیث  ۹: یہ اگلے انبیاء علیہ الصلوۃ والسلام کا کلام ہے جو لوگوں میں مشہور ہے جب تجھے حیا نہیں تو جو چاہے کر۔ (بخاری)

حدیث  ۱۰: حیا ایمان سے ہے اور ایمان جنت میں ہے اور بے ہودہ گوئی جفا ہے اور جفا جہنم میں ہے۔ (احمد، ترمذی)

حدیث ۱۱: ہر دین کے لیے ایک خلق ہوتا ہے ، یعنی عادت و خصلت اور اسلام کا خلق حیا ہے۔ (امام مالک)

حدیث  ۱۲: ایمان و حیا دونوں ساتھی ہیں ایک کو اٹھالیا جاتا ہے تو دوسرا بھی اٹھالیا جاتا ہے۔ (بہیقی)

حدیث  ۱۳: نیکی اچھے اخلاق کا نام ہے اور گناہ وہ ہے جو تیرے دل میں کھٹکے اور تجھے یہ ناپسند ہو کہ لوگوں کو اس پراطلاع ہو جائے۔ (مسلم) یہ حکم اس کا ہے جس کے سینے کو خدا نے منور فرمایا ہے اور قلب بیدار روشن ہے پھر بھی یہ وہاں ہے کہ دلائل شرعیہ سے اس کی حرمت ثابت نہ ہو اور اگر دلائل حرمت پر ہوں تو نہ کھٹکنے کا لحاظ نہ ہوگا۔ 
حدیث  ۱۴: تم میں سب سے زیادہ میرا محبوب وہ ہے جس کے اخلاق سب سے اچھے ہوں ۔ (بخاری)

حدیث  ۱۵: تم میں اچھے وہ ہیں جن کے اخلاق اچھے ہوں ۔ (بخاری، مسلم)

حدیث  ۱۶:ایمان میں زیادہ کامل وہ ہیں جن کے اخلاق اچھے ہوں ۔ (ابوداؤد)

حدیث  ۱۷:خلق حسن سے بہتر انسان کو کوئی چیز نہیں دی گئی۔ (بہیقی)

حدیث  ۱۸: قیامت کے دن مومن کی میزان میں سب سے بھاری جو چیز رکھی جائے گی وہ خلق حسن ہے اور اللہ عزوجل اس کو دوست نہیں رکھتا جو فحش گو بدزبان ہو۔ (ترمذی)

حدیث  ۱۹:مومن اپنے اچھے اخلاق کی وجہ سے قائم الیل اور صائم النہار کا درجہ جاتا ہے۔ (ابوداؤد)

حدیث  ۲۰: مومن دھوکا کھا جانے والا ہوتا ہے، (یعنی اپنے کرم کی وجہ سے دھوکا کھا جاتا ہے نہ کہ بے عقلی سے) اور فاجر دھوکا دینے والا لئیم یعنی بدخلق ہوتا ہے۔ (امام احمد ترمذی ، ابوداؤد)

حدیث ۲۱:اللہ عزوجل سے ڈر جہاں بھی تو ہو اور برائی ہوجائے تو اس کے بعد نیکی کر کہ یہ اس کا مٹادے گی اور لوگوں کے ساتھ اچھے اخلاق سے پیش آیا کر۔ (احمد، ترمذی دارمی)

حدیث  ۲۲: جو شخص غصہ کو پی جاتا ہے حالانکہ کرڈالنے پر اسے قدرت ہے قیامت کے دن اللہ عزوجل اسے سب کے سامنے بلائے گا اور اختیار دے گا کہ جن حوروں میں تو چاہے چلا جائے۔ (ترمذی، ابودؤد)

حدیث  ۲۳: میں اس لیے بھیجا گیا کہ اچھے اخلاق کی تکمیل کردوں ۔ (امام مالک واحمد)

اچھوں کے پاس بیٹھنا بروں سے بچنا

حدیث ۱:اچھے اور بُرے ہم نشین کی مثال ایسے ہے جیسے مشک کا اُٹھانے والا اور بھٹے پھونکنے والا جو مشک لیے ہوئے یا وہ تجھے اس میں سے دے گا یا تو اس سے خرید لے گا یا تجھے خوشبو پہنچے گی اور بھٹے پھونکنے والا تیرے کپڑے جلادے گا یا تجھے بری بو پہنچے گی۔ 
حدیث  ۲: مصاحبت نہ کرو مگر مومن کی یعنی صرف مومن کامل کے پاس بیٹھا کرو۔ 
حدیث  ۳:بڑوں کے پاس بیٹھا کرو اور علماء سے باتیں پوچھا کرو اور حکماء سے میل جول رکھو۔ 
حدیث  ۴:جو مسلمان لوگوں سے ملتا جلتا ہے اور ان کی ایذاؤں پر صبر کرتا ہے وہ اس مسلمان سے بہتر ہے جو نہیں ملتا جلتا اور ان کی تکلیف دہی پر صبر نہیں کرتا۔ 
حدیث  ۵: اچھا ساتھی وہ ہے کہ جب تو خدا کو یاد کرے تو وہ تیری مدد کرے اور جب تو بھولے تو وہ یاد دلائے،

حدیث  ۶: اچھا ہم نشین وہ ہے کہ اس کے دیکھنے سے تمہیں خدا کی یاد آئے اور اس کی گفتگو سے تمہارے عمل میں زیادتی ہو اور اس کا عمل تمہیں آخرت کی یاد دلائے۔ 
حدیث  ۷: ایسے کے ساتھ نہ رہو جو تمہاری فضیلت کا قائل نہ ہو ، جیسے تم اس کی فضیلت کے قائل ہو یعنی جو تمہیں نظر حقارت سے دیکھتا ہو اس کے ساتھ نہ رہو یا یہ کہ اپنا حق تمہارے ذمہ جانتا ہو اور تمہارے حق کا قائل نہ ہو۔ 
حدیث  ۸:حضرت عمر رضی اللہ عنہ نے فرمایا ایسی چیز میں نہ پڑو جو تمہارے لیے مفید نہ ہو اور دشمن سے الگ رہو اور دوست سے بچتے رہو مگر جب کہ وہ امین ہو کہ امین کے برابر کوئی نہیں اور امین وہی ہے جو اللہ عزوجل سے ڈرے اور فاجر کے ستھ نہ رہو کہ وہ تمہیں فجور سکھائے گا اور اس کے سامنے بھید کی بات نہ کہو اور اپنے کام میں ان سے مشورہ لو جو اللہ عزوجل سے ڈرتے ہیں ۔ 
حدیث  ۹:حضرت علی رضی اللہ عنہ نے فرمایا فاجر سے بھائی بندی نہ کر کہ وہ اپنے فعل کو تیرے لیے مزین کرے گا اور یہ چاہے گا کہ تو بھی اس جیسا ہوجائے اور اپنی بدترین خصلت کو اچھا کرکے دکھائے گا تیرے پاس اس کا آنا جانا عیب اور ننگ اور احمق سے بھائی چارہ نہ کر کہ وہ اپنے کو مشقت میں ڈال دے گا اور تجھے کچھ نفع نہیں پہنچائے گا اور کبھی یہ ہوگا کہ تجھے نفع پہنچانا چاہیے مگر ہوگا یہ کہ نقصان پہنچادے گا اس کی خاموشی بولنے سے بہتر اس کی دوری نزدیکی سے بہتر ہے اور اس کی موت زندگی سے بہتر ہی اور کذاب سے بھی بھائی چارہ نہ کر کہ اس کے ساتھ معاشرت تجھے نفع نہ دے گی تیری بات دوسروں تک پہنچائے گا اور دوسروں کو تیرے پاس لائے گا اور اگر تو سچ بولے گا جب بھی وہ سچ نہیں بولے گا۔ 
اللّٰہ عزوجل کے لیے دشمنی و دوستی کا بیان

حدیث ۱:روحوں کا لشکر مجتمع تھا جن میں وہاں تعارف تھا دنیا میں اُلفت ہوئی اور وہاں ناآشنائی رہی تو یہاں اختلاف ہوا۔ 
حدیث  ۲:اللہ عزوجل قیامت کے دن فرمائے گا کہاں ہیں جو میرے جلال کی وجہ سے آپس میں محبت رکھتے تھے آج میں ان کو اپنے سایہ میں رکھوں گا، آج میرے سایہ کے سوا کوئی سایہ نہیں ۔ 
حدیث  ۳: ایک شخص اپنے بھائی سے ملنے دوسرے قریہ میں گیا اللہ عزوجل نے اس کے راستہ میں ایک فرشتہ بٹھا دیا۔ جب وہ فرشتہ کے پاس آیا اس نے دریافت کیا کہاں کا ارادہ ہے اس نے کہا اس قریہ میں میرا بھائی اس سے ملنے جاتا ہوں ، فرشتہ نے کہا کیا اس پر تیرا کوئی احسان ہے جسے لینے کو جاتا ہے اس نے کہا نہیں صرف یہ بات ہے کہ میں اسے اللہ عزوجل کے لیے دوست رکھتا ہوں ، فرشتہ نے کہا مجھے اللہ عزوجل نے تیرے پاس بھیجا ہے کہ تجھے یہ خبردوں کہ اللہ عزوجل نے تجھے دوست رکھا کہ تو نے اللہ عزوجل کے لیے اس سے محبت کی،

حدیث  ۴:ایک شخص نے عرض کی یارسول اللہ ﷺ اس کے متعلق کیا ارشاد ہے جو کسی قوم سے محبت رکھتا ہے۔ اور ان کے ساتھ ملا نہیں یعنی ان کی محبت حاصل نہ ہوئی یا ان جیسے اعمال نہیں کیے ارشاد فرمایا آدمی اس کے ساتھ ہے جس سے اسے محبت ہے اس حدیث سے معلوم ہوتا ہے کہ اچھوں سے محبت اچھا بنادیتی ہے۔ اور اس کا حشر اچھوں کے ساتھ ہوگا اور بدوں کی محبت بد بنادیتی ہے۔ اور اس کا حشر ان کے ساتھ ہوگا۔ 
حدیث  ۵: ایک شخص نے عرض کی یارسول اللہ ﷺ قیامت کب ہوگی فرمایا تو نے اس کے لیے کیا تیاری کی ہے اس نے عرض کی اس کے لیے میں نے کوئی تیاری نہیں کی صرف اتنی بات ہے کہ میں اللہ عزوجل و رسول اللہ ﷺ سے محبت رکھتا ہوں ارشاد فرمایا تو اس کے ساتھ ہے جن سے تجھے محبت ہے۔ حضرت انس رضی اللہ عنہ کہتے ہیں کہ اسلام کے بعد مسلمانوں کو جتنی اس کلمہ سے خوشی ہوئی ایسی خوشی میں نے کبھی نہیں دیکھی۔ 
حدیث  ۶: اللہ عزوجل ارشاد فرماتا ہے کہ جو لوگ میری وجہ سے آپس مین محبت رکھتے ہیں اور میری وجہ سے ایک دوسرے کے پاس بیٹھتے ہیں آپس میں ملتے جلتے ہیں مال خرچ کرتے ہیں ان سے میری محبت واجب ہوگئی۔ 
حدیث  ۷: اللہ عزوجل نے ارشاد فرمایا جو لوگ میرے جلال کی وجہ سے آپس میں محبت رکھتے ہیں ان کے لیے نُور کے منبر ہوں گے انبیاء و شہداء ان پر غبطہ کریں گے۔ 
حدیث  ۸: اللہ عزوجل کے کچھ ایسے بندے ہیں کہ وہ  نہ انبیاء ہیں نہ شہداء اور خدا کے نزدیک ان کا ایسا مرتبہ ہوگا کہ قیامت کے دن انبیاء اور شہداء ان پر غبطہ کریں گے لوگوں نے عرض کی یارسول اللہ ﷺ ارشآد فرمائیے یہ کون لوگ ہیں فرمایا کہ یہ وہ لوگ ہیں جو محض رحمتِ الہی عزوجل کی وجہ سے آپس میں محبت رکھتے ہیں نہ ان کے آپس میں رشتہ ہے نہ مال کا لینا دینا ہے خدا کی قسم ان کے چہرے نُور ہیں اور وہ خود نور پر ہیں ان کو خوف نہیں جب کہ لوگ خوف میں ہوں گے اور نہ وہ غمگین ہوں گے جب دوسرے غم میں ہوں گے اور حضور ﷺ نے یہ آیت پڑھی۔ اَلَآ اِنَّ اولیاء اللہ ِ لا خوفٌ عَلَیھم وَلا ھُم یَحزنون(پ ۱۱ التوبہ ۲۶) سن لو بے شک اللہ کے ولیوں پر کچھ خوف ہے نہ کچھ غم۔ (ترجمہ کنزالایمان)

حدیث  ۹: ایمان کی چیزوں میں سب سے مضبوط اللہ عزوجل کے بارے میں موالاۃ ہے اور اللہ عزوجل کے لیے محبت کرنا اور بغض رکھنا۔ 
حدیث  ۱۰: رسول اللہ عزوجل نی فرمایا تمہیں معلوم ہے اللہ عزوجل کے نزدیک سب سے زیادہ پسند کون سا عمل ہے ؟ کسی نے کہا نماز و زکوۃ اور کسی نے کہا جہاد، رسول اللہ ﷺ نے فرمایا سب سے زیادہ اللہ عزوجل کو پیار اللہ عزوجل کے لیے دوستی اور بغض رکھنا ہے۔ 
حدیث ۱۱:جب کسی نے کسی سے اللہ عزوجل کے لیے محبت کی تو اس نے رب عزوجل کا اکرام کیا۔ 
حدیث  ۱۲: دو شخصوں نے اللہ عزوجل کے لیے باہم محبت کی اور ایک مشرق میں ہے اور دوسرا مغرب میں قیامت کے دن اللہ عزوجل دونوں کو جمع کردے گا اور فرمائے گا یہی وہ ہے جس سے تو نے میرے لیے محبت کی تھی۔ 
حدیث  ۱۳: جنت میں یاقوت کے ستون ہیں ان پر زبرجد کے بالاخانے ہیں وہ ایسے روشن ہیں جیسے چمکدار ستارے لوگوں نے عرض کی یارسول اللہ ﷺ ان میں کون رہے گا، فرمایا وہ لوگ جو اللہ عزوجل کے لیے آپس میں محبت رکھتے ہیں ایک جگہ بیٹھتے ہیں  آپس میں ملتے ہیں ۔ 
حدیث  ۱۴:اللہ عزوجل کے لیے محبت رکھنے والے عرش کے گرد یا قوت کی کرسی پر ہوں گے۔ 
حدیث  ۱۵:جو کسی سے اللہ عزوجل کے لیے محبت رکھے، اللہ عزوجل کے لیے دشمنی رکھے اور اللہ عزوجل کے لیے دے اور اللہ عزوجل کے لیے منع کرے اس نے اپنا ایمان کامل کرلیا۔ 
حدیث  ۱۶: دو شخص جب اللہ عزوجل کے لیے باہم محبت رکھتے ہیں ان کے درمیان میں جدائی اس وقت ہوتی ہے کہ ان میں سے ایک نے گناہ کیا یعنی اللہ عزوجل کے لیے جو محبت ہو اس کی پہچان یہ ہے کہ اگر ایک نے گناہ کیا تو دوسرا  اس سے جدا ہوجائے۔ 
حدیث  ۱۷: اللہ عزوجل نے ایک نبی کے پاس وحی بھیجی کہ فلاں زاہد سے کہہ دو کہ تمہارا اور دنیا میں بے رغبتی اپنے نفس کی راحت ہے اور سب جدا ہو کر مجھ سے تعلق رکھنا یہ تمہاری عزت ہے جو کچھ تم پر میرا حق ہے اس کے مقابل کیا عمل کیا۔ عرض کرے گا اے رب وہ کون سا عمل ہے ارشاد ہوگا کیا تم نے میری وجہ سے کسی دشمنی کی اور میرے بارے میں کسی ولی سے دوستی کی۔ 
حدیث  ۱۸:آدمی اپنے دوست کے دین پر رہتا ہے اسے یہ دیکھنا چاہیے کہ کس سے دوستی کرتا ہے۔ 
حدیث  ۱۹: جب ایک شخص دوسرے شخص سے بھائی چارہ کرے تو اس کا نام اور اس کے باپ کا نام پوچھ لے اور یہ کہ وہ کس قبیلے سے ہے کہ اس کی محبت زیادہ پائیدار ہوگی۔ 
حدیث  ۲۰: جب ایک شخص دوسرے سے محبت رکھے تو اسے خبر دے کہ میں تجھ سے محبت رکھتا ہوں ۔ 
حدیث ۲۱: ایک شخص نے حضور ﷺ کی خدمت میں عرض کی کہ میں اس شخص سے اللہ عزوجل کے واسطے محبت رکھتا ہوں ارشاد فرمایا تم نے اس کو اطلاع دے دی ہے عرض کی نہیں ، ارشاد فرمایا اٹھو اس کو اطلاع دے دو اس نے جا کر خبردار کیا اس نے کہا جس کے لیے تو مجھ سے محبت رکھتا ہے وہ تجھے محبوب بنالے ، واپس آکر حضور ﷺ سے کہہ سنایا ارشاد فرمایا اس نے کیا کہا، جو اس نے کہا تھا کہہ سنایا فرمایا تو اس کے ساتھ ہوگا جس سے تو نے محبت کی اور تیرے لیے وہ ہے جو تو نے قصد کیا۔ 
حدیث  ۲۲: دوست سے تھوڑی سی دوستی کر عجب نہیں کہ کسی دن وہ تیرا دشمن ہوجائے اور دشمن سے دشمنی تھوڑی کردور نہیں کہ وہ کسی روز تیرا دوست ہوجائے۔ 
حجامت بنوانا اور ناخن ترشوانا

حدیث ۱: صحیح بخاری و مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا پانچ چیزیں فطرت سے ہیں ، یعنی انبیاء علیہم السلام کی سنت سے ہیں ختنہ کرنا اور زیرِ ناف مونڈنا اور مونچھیں کم کرنا اور ناخن تراشنا اور بغل کے بال اکھیڑنا۔ 
حدیث  ۲: مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا مونچھیں کٹواؤ اور داڑھیاں بڑھاؤ ، مجوسیوں کی مخالفت کرو۔ 
حدیث  ۳:صحیح بخاری و مسلم میں ابن عمر رضی اللہ عنہ سے مروی ہے کہ رسول اللہ ﷺ نے فرمایا مشرکین کی مخالفت کرو داڑھیوں کو زیادہ کرو اور مونچھوں کو خوب کم کرو۔ 
حدیث  ۴: ترمذی رحمۃ اللہ علیہ نے ابنِ عباس رضی اللہ عنہ سے روایت کی کہتے ہیں کہ نبی کریم ﷺ مونچھ کو کم کرتے تھے اور حضرت ابراہیم خلیل الرحمن علیہ السلام بھی یہی کرتے تھے۔ 
حدیث  ۵: امام احمد و ترمذی و نسائی رحمہم اللہ نے زید بن ارقم رضی اللہ عنہ سے روایت کی کہ رسول اللہ ﷺ نے فرمایا جو مونچھ سے نہیں لے گا وہ ہم میں سے نہیں یعنی ہمارے طریقہ کے خلاف ہے۔ 
حدیث  ۶:صحیح مسلم میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا جو موئے زیرِ ناف کو نہ مونڈھے اور ناخن نہ تراشے اور مونچھ نہ کاٹے وہ ہم میں سے نہیں ۔ 
حدیث  ۷: ترمذی رحمۃ اللہ علیہ نے بروایت عمرو بن شعیب بن ابیہ عن جدہ روایت کی کہ رسول اللہ ﷺ داڑھی کی لمبائی چوڑائی سے کچھ لیا کرتے تھے۔ 
حدیث  ۸: صحیح مسلم میں انس سے مروی ہے کہ کہتے ہیں کہ مونچھیں اور ناخن تراشوانے اور بغل کے بال اکھاڑنے اور موئے زیر ناف مونڈھنے میں ہمارے لیے وقت مقرر کیا گیا ہے کہ چالیس دن سے زیادہ نہ چھوڑیں یعنی چالیس دن کے اندر ان کاموں کو ضرور کرلیں ۔ 
حدیث  ۹: ابوداؤد رحمۃ اللہ علیہ نے بروایت عمرو بن شعیب عن ابیہ عن جدہ روایت کی رسول اللہ ﷺ نے فرمایا سفید بال نہ اکھاڑو وہ مسلم کا نور ہے جو شخص اسلام میں بوڑھا ہو اللہ عزوجل اس کی وجہ سے اس کے لیے نیکی لکھے گا اور خطا مٹا دے گا اور درجہ بلند کردے گا۔ 
حدیث  ۱۰: ترمذی و نسائی رحمہما اللہ نے کعب بن مروہ رضی اللہ عنہ سے روایت کی کہ رسول اللہ ﷺ نے فرمایا جو اسلام میں بوڑھا ہوا یہ بڑھاپا اس کے لیے قیامت کے دن نور ہوگا۔ 
حدیث ۱۱: امام مالک رحمۃ اللہ علیہ نے روایت کی سعید بن المسبیب رضی اللہ عنہ کہتے ہیں کہ حضرت ابراہیم خلیل الرحمن علیہ السلام نے سب سے پہلے مسلمانوں کی ضیافت کی اور سب سے پہلے ختنہ کیا اور سب سے پہلے مونچھ کے بال تراشے اور سب سے پہلے سفید بال دیکھا۔ عرض کی اے رب یہ کیا ہے پرودگار تبارک و تعالیٰ نے فرمایا اے ابراہیم ! یہ وقار ہے، عرض کی اے میرے رب میرے وقار زیادہ کر۔ 
حدیث  ۱۲:دیلمی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا جو شخص قصدا سفید بال اکھاڑے گا قیامت کے دن نیزہ ہوجائے گا۔ جس سے اس کو بھونکا جائے گا۔ 
حدیث  ۱۳:طبرانی رحمۃ اللہ علیہ نے حضرت عمر رضی اللہ عنہ سے روایت کی کہ رسول اللہ ﷺ نے حجامت کے سوا گردن کے بال مونڈھنے سے منع فرمایا۔ 
حدیث  ۱۴: صحیح بخاری و مسلم میں ابن عمر رضی اللہ عنہ سے مروی کہ رسول اللہ ﷺ نے قزع سے منع فرمایا نافع رضی اللہ عنہ سے پوچھا گیا قزع کیا ہے نافع رحمۃ اللہ علیہ نے کہا بچہ کا سر مونڈدیا جائے اور کچھ متعدد جگہ چھوڑ دیا جائے۔ 
حدیث  ۱۵: صحیح مسلم میں ابن عمر رضی اللہ عنہ سے مروی ہے کہ نبی کریم ﷺ نے ایک بچہ کو دیکھا اس کا سر کچھ مونڈا ہوا ہے اور کچھ جگہ چھوڑ دیا گیا ہے حضور ﷺ نے لوگوں کو اس سے منع کیا اور یہ فرمایا کہ کل مونڈ دو یا کل چھوڑ دو۔ 
حدیث  ۱۶: ابوداؤد و نسائی رحمہما اللہ نے عبداللہ بن جعفر رضی اللہ عنہ سے روایت کی کہ جب حضرت جعفر رضی اللہ عنہ شہید ہوئے تو تین دن تک حضور ﷺ نے ان کی آل سے کچھ نہیں فرمایا پھر تشریف لائے اور یہ فرمایا کہ آج کے بعد سے میرے بھائی (جعفر) پر نہ رونا پھر فرمایا کہ میرے بھائی کے بچوں کو بلاؤ کہتے ہیں ہم حضور ﷺ کی خدمت میں پیش کیے گئے فرمایا حجام کو بلاؤ حضور ﷺ نے ہمارے سر مونڈادیئے۔ 
حدیث  ۱۷:ابوداؤد رحمۃ اللہ علیہ نے ابن الحنظلیہ رضی اللہ عنہ سے روایت کی کہ رسول اللہ ﷺ نے فرمایا خریم اسدی بہت اچھا شخص ہے اگر اس کے سر کے بال بڑے نہ ہوتے اور تہبند نیچا نہ ہوتا، جب یہ خبر خریم رضی اللہ عنہ کو پہنچی تو چھری لے کر بال کاٹ ڈالے اور کانوں تک کرلیے اور تہبند کو آدھی پنڈلی تک اونچا کرلیا۔ 
حدیث  ۱۸: ابوداؤد رحمۃ اللہ علیہ نے انس رضی اللہ عنہ سے روایت کی کہتے ہیں میرے گیسو تھے میری ماں نے کہا ان کو نہیں کٹواؤں گی کیونکہ رسول اللہ ﷺ انہیں پکڑتے اور کھینچتے تھے یعنی حضور ﷺ کا دست اقدس ان بالوں کو لگا ہے اس وجہ سے بقصدِ تبرک چھوڑ رکھے تھے کٹواتی نہ تھیں ۔ 
حدیث  ۱۹: نسائی رحمۃ اللہ علیہ نے حضرت علی رضی اللہ عنہ سے روایت کی کہ رسول اللہ ﷺ نے عرورت کو سر مونڈھوانے سے منع فرمایا ہے۔ 
حدیث  ۲۰: صحیح بخاری و مسلم میں ابن عباس رضی اللہ عنہ سے مروی ہے کہ نبی کریم ﷺ کو جس چیز کے متعلق کوئی حکم نہ ہوتا اس میں اہلِ کتاب کی موافقت پسند تھی۔ (کیونکہ ہوسکتا ہے کہ وہ جو کچھ کرتے ہوں  وہ انبیاء علیہم السلام کا طریقہ ہو) اور اہلِ کتاب بال سیدھے رکھتے تھے اور مشرکین مانگ نکالا کرتے تھے لہذا نبی کریم ﷺ نے بال سیدھے  رکھے یعنی مانگ نہیں نکالی پھر بعد میں حضور ﷺ نے مانگ نکال لی۔ (اس سے معلوم ہوا کہ حضور ﷺ کو اس معاملے میں اہلِ کتاب کی مخالفت کا حکم ہوا)

مسائل فقیہہ : جمعہ کے دن ناخن تراشوانا مستحب ہے ہاں اگر زیادہ بڑھ گئے ہوں تو جمعہ کا انتظار نہ کرے کہ ناخن بڑا ہونا اچھا نہیں کیونکہ ناخن کا بڑا ہونا تنگی رزق کا سبب ہے، ایک حدیث ضعیف میں ہے کہ حضور ﷺ جمعہ کے دن نماز کے لیے جانے سے پہلے مونچھیں کترواتے اور ناخن کا بڑا ہونا تنگی رزق کا سبب ہے۔ ایک حدیث ضعیف میں ہے کہ حضور ﷺ جمعہ کے دن نماز کے لیے جانے سے پہلے مونچھیں کتراوتے اور ناخن ترشواتی ایک دوسری حدیث میں ہے کہ جو جعمہ کے دن نماز کے لیے جانے سے پہلے مونچھیں کتروائے اور ناخن تراشوائی وسواس جنون جائے گا اور صحت آئے گئی اور جو منگل کے دن تراشوائے مرض جائے گا اور شفاء آئے گی اورجو بدھ کے دن تراشوائے وسواس و خوف نکلے گا اور امن و شفاء آئے گی اور جو جمعرات کے دن ترشوائی جذام جائے اور عافیت آئے اور جو جمعہ کے دن ترشوائے راحت آئے گی اور گناہ جائیں گے، یہ حدیثیں اگر چہ ضعیف ہیں مگر فضائل میں قابلِ اعتبار ہیں ۔ (درمختار ، ردالمحتار)

مسئلہ  ۱:حضرت علی رضی اللہ عنہ سے یہ منقول ہے کہ پہلے داہنے ہاتھ کے ناخنوں کو اس طرح ترشوائے سب سے پہلے چھنگلیا پھر بیچ والی پھر انگوٹھا پھر کلمہ کی انگلی اور بائیں ہاتھ میں پہلے انگوٹھا پھر بیچ والی پھر چھنگلیا پھر کلمہ کی انگلی پھر منجھلی یعنی داہنے ہاتھ میں چھنگلیاسے شروع کرے اور بائیں ہاتھ میں انگوٹھے سے اور ایک انگلی چھوڑ کر اور بعض دو چھوڑ کر کٹوائے ایک روایت میں آیا ہے کہ اس طرح کرنے سے کبھی آشوب چشم نہیں ہوگا۔ 
مسئلہ  ۲: ناخن تراشنے کی یہ ترتیب جو مذکور ہوئی ہے اس میں کچھ پیچیدگی ہے خصوصاً عوام کو اس کی نگہداشت دشوار ہے لہذا ایک دوسرا طریقہ جو آسان ہے اور وہ بھی حضور اقدس ﷺ سے مروی ہے، وہ یہ ہے کہ اپنے ہاتھ کی کلمہ کی انگلی سے شروع کرے اور چھنگلیا پر ختم کرے پھر بائیں چھنگلیا سے شروع کرے اور انگوٹھے پر ختم کرے اس کے بعد اپنے ہاتھ کے انگوٹھے کا ناخن تراشوائے اس صورت میں داہنے ہاتھ سے شروع ہو اور داہنے پر ہی ختم بھی ہوا۔ (درمختار) اعلیٰ حضرت قدس سرہ کا بھی یہی معمول تھا اور یہ فقیر بھی اسی پر عمل کرتا ہے۔ 
مسئلہ  ۳: پاؤں کے ناخن تراشوانے میں کوئی ترتیب منقول نہیں بہتر یہ ہے کہ پاؤں کی انگلیوں میں خلال کرنے کی جو ترتیب ہے اس ترتیب سے ناخن ترشوائے یعنی داہنے پاؤں کی چھنگلیا سے شروع کرکے انگوٹھے پر ختم کرے پھر بائیں پاؤں کے انگوٹھے سے شروع ہو کر چھنگلیا پر ختم کرے۔ (درمختار)

مسئلہ  ۴:دانت سے ناخن نہ کاٹنا چاہیے کہ مکروہ ہے اور اس میں مرض برص معاذ اللہ پیدا ہوجانے کا اندیشہ ہے۔ (عالمگیری)

مسئلہ  ۵: مجاہد دارالحراب میں ہوں تو ان کے لیے مستحب یہ ہے کہ ناخن اور مونچھیں بڑی رکھیں کہ ان کی یہ شکل مہیب دیکھ کر کفار پر رعب طاری ہو۔ (درمختار)

مسئلہ  ۶:جمعہ کو اگر ناخن نہ ترشوائے اور پندھوریں دن ترشوائے اور اس کی انتہائی مدت چالیس دن ہے اس کے بعد ترشوانا ممنوع ہے، یہی حکم مونُچھیں ترشوانے اور موئے زیر ِ ناف دور کرنے اور بغل کے بال صاف کرنے کا ہے کہ چالیس دن سے زیادہ ممنوع ہے۔ صحیح مسلم کی حدیث انس رضی اللہ عنہ سے ہے کہتے ہیں کہ ناخن تراشوانے اور مونچھ کاٹنے اور بغل کے بال لینے میں ہمارے لیے یہ میعاد مقرر کی گئی تھی کہ چالیس دن سے زیادہ نہ چھوڑ رکھیں ۔ 
مسئلہ  ۷: موئے زیر ناف دور کرنا سنت ہے ہر ہفتہ میں نہانا اور بدن کو صاف ستھرا رکھنا اور موئے زیر ناف دور کرنا مستحب ہے، اور بہتر جمعہ کا دن ہے اور پندھوریں دن کرنا بھی جائز ہے اور چالیس روز سے زائد گزار دینا مکروہ ممنوع ہے، موئے زیر ناف استرے سے مونڈنا چاہیے اور اس کو ناف کے نیچے سے شروع کرنا چاہیے اور اگر مونڈنے کی جگہ ہڑتال چونا یا اس زمانے میں بال ارانے کا صابن چاہے اس سے دور کرے یہ بھی جائز ہے عورت کو یہ بال اکھیڑ ڈالنا سنت ہے۔ (درمختار، عالمگیری)

مسئلہ  ۸: بغل کے بالوں کا اکھاڑنا سنت ہے اور مونڈنا بھی جائز ہے۔ (ردالمحتار)

مسئلہ  ۹: بہتر یہ ہے کہ گلے کے بال نہ مونڈائے انہیں چھوڑ رکھے۔ (ردالمحتار)

مسئلہ  ۱۰: ناک کے بال نہ اکھاڑے کہ اس سے مرض آکلہ پیدا ہونے کا ڈر ہے۔ (عالمگیری)

مسئلہ  ۱۱:جنابت کی حالت میں نہ بال مونڈائے اور ناخن ترشوائے کہ یہ مکروہ ہے۔ (عالمگیری)

مسئلہ  ۱۲: بھوؤں کے بال اگر بڑے ہوگئے تو ان کو تراشواسکتے ہیں ، چہرے کے بال لینا بھی جائز ہے جس کو خط بنوانا کہتے ہیں ، سینہ اور پیٹھ کے بال مونڈنا یا کتروانا اچھا نہیں ہاتھ پاؤں پیٹ پر سے بال دور کرسکتے ہیں ۔ (ردالمحتار)

مسئلہ  ۱۳: بچی کے اغل بغل کے بال مونڈوانا یا اکھیڑنا بدعت ہے۔ (عالمگیری)

مسئلہ  ۱۴:مونچھوں کو کم کرنا سنت ہے اتنی کم کرے کہ ابرو کی مثل ہوجائیں یعنی اتنی کم ہوں کہ اوپر والے ہونٹ کے بالائی حصہ سے نہ لٹکیں اور ایک روایت می مونڈانا آیا ہے۔ (درمختار، ردالمحتار)

مسئلہ  ۱۵: مونچھوں کے دنوں کناروں کے بال بڑے بڑے ہوں تو حرج نہیں بعض سلف کی مونچھیں اس قسم کی تھیں ۔ (عالمگیری)

مسئلہ  ۱۶:داڑھی بڑھانا سنن انبیاء سابقین سے ہے مونڈانا یا ایک مشت سے کم کرنا حرام ہے ہاں اگر مشت سے زائد ہو جائے تو جتنی زیادہ ہے اس کو کٹواسکتے ہیں ۔ (درمختار)

مسئلہ  ۱۷: داڑھی چڑھانا اس میں گرہ لگانا جس طرح سکھ وغیرہ کرتے ہیں ناجائز ہے، اس زمانہ میں ڈاڑھی مونچھ کی طرح طرح کے تراش خراش کی جاتی ہے بعض داڑھی مونچھ کا بالکل صفایا کرادیتے ہیں بعض لوگ مونچھ کی دونوں جانب مونڈ کر بیچ میں ذرا سی باقی رکھتے ہیں ، جیسے معلوم ہوتا ہے کہ ناک کے نیچی دومکھیاں بیٹھی ہیں ۔ کسی کی ڈاڑھی فرنچ کٹ اور کسی کی کرزن فیشن ہوتی ہے یہ جو کچھ ہورہا ہے سب نصاریٰ کی اتباع و تقلید میں ہورہا ہے مسلمانوں کے جذبات ایمانی اتنے زیادہ کمزور ہوگئے کہ وہ اپنے وقار و شعار کو کھوتی ہوئے چلے جاتے ہیں ان کو اس بات کا احساس نہیں ہوتا کہ ہم کیا تھے اور کیا ہوگئے جب ان کی بے حسی اس درجہ بڑھ گئی اور حمیت وغیرت ایمانی یہاں تک کم ہوگئی کہ دوسری قوموں میں جذب ہوتے جاتے ہیں ۔ پامردی اور استقلال کے ساتھ اسلامی روایت و احکام کی پابندی نہیں کرتے تو ان سے کیا امید ہوسکتی ہے کہ اسلامی احکام کا احترام کرائیں گے اور حقوق مسلمین کی حفاظت کریں گے۔ مسلم کے ہر فرد کو تعلیمات اسلام کا مجسمہ ہونا چاہیے اخلاق سلف صالحین کا نمونہ ہونا چاہیے اسلامی شعار کی حفاظت کرنی چاہیے تاکہ دوسری قوموں پر اس کا اثر پڑے۔ 
مسئلہ  ۱۸: بعض داڑھی منڈے یہاں تک بے باک ہوتے ہیں کہ وہ داڑھی کا مذاق اڑاتے ہیں شریعت کے مطابق داڑھی رکھنے پر بھبتیاں کستے ہیں ، داڑھی مونڈانا حرام تھا، گناہ تھا، مگر یہ تو سوچو یہ تم نے کس چیز کا مذاق اڑایا کس کی توہین و تزلیل کی۔ اسلام کی ہر بات اٹل ہے اور اس کے تمام اصول وفروع مضبوط ہیں ان میں کسی بات کو برا بتانا اسلام کو عیب لگانا ہے تم خود سوچو جو کچھ اس کا نتیجہ ہے وہ تم پر واضح ہوجائے گا کسی سے پوچھنے کی ضرورت نہ پڑے گا۔ 
مسئلہ  ۱۹:مرد کو اختیار ہے کہ سر کے بال منڈائے یا بڑھائے اور مانگ نکالے۔ (درمختار)

حضور اقدس ﷺ سے دونوں چیزیں ثابت ہیں ، اگرچہ منڈانا صرف احرام سے باہر ہونے کے وقت ثابت ہے دیگر اوقات میں مونڈانا ثابت نہیں ہاں بعض صحابہ سے مونڈانا ثابت ہے مثلاً حضرت مولیٰ علی رضی اللہ عنہ بطورِ عادت مونڈایا کرتے تھے حضور اقدس ﷺ کے موئے مبارک کبھی نصف کان تک کبھی کان کی لو تک ہوتے اور جب بڑھ جاتے تو شانہ مبارک سے چھو جاتے اور حضور بیچ سر میں مانگ نکالتے۔ 
مسئلہ  ۲۰: مرد کویہ جائز نہیں کہ عورتوں کی طرح بال بڑھائے یعنی صوفی بننے والے لمبی لمبی لٹیں بڑھا لیتے ہیں جو ان کے سینہ پر سانپ کی طرح لہراتی ہیں اور بعض چوٹیاں گوندتے ہیں یا جوڑا بنالیتے ہیں یہ سب ناجائز کام اور خلاف شرع ہیں ۔ تصوف بالوں کوبڑھانے اور رنگے ہوئے کپڑے پہننے کا نام نہیں بلکہ حضور اقدس ﷺ کی پوری پیروی کرنے اور خواہشات نفس کو مٹانے کا نام ہے۔ 
مسئلہ  ۲۱:سفید بالوں کو اکھاڑنا یا قینچی سے چن کر نکلوانا مکروہ ہے ہاں مجاہد اگر اس نیت سے ایسا کرے کہ کفار پر اس کا رعب طاری ہو تو جائز ہے۔ (عالمگیری)

مسئلہ  ۲۲:بیچ سر کو منڈا دینا جیسا کہ ایک زمانہ میں پان بنوانے کا رواج تھا یہ جائز ہے اور حدیث میں جو قزع کی ممانعت آئی ہے اس کے یہ معنی ہیں کہ متعدد جگہ سر کے بال مونڈانا اور جگہ جگہ باقی چھوڑنا جس کو گل بنانا کہتے ہیں ۔ ( عالمگیری، ردالمحتار)

بخاری شریف سے بھی یہی ظاہر ہے پان بنوانے کو قزع سمجھنا غلطی ہے ہاں بہتر یہی ہے کہ سر کے بال مونڈائے تو کل مونڈا ڈالے یہ نہیں کہ کچھ مونڈے جائیں اور کچھ چھوڑ دیئے جائیں ۔ 
مسئلہ  ۲۳: بعض دیہاتیوں کو دیکھا جاتا ہے کہ وہ پیشانی کو خط کی طرح بنواتے ہیں اور ونوں جانب نوکیں نکلواتے ہیں یا اور طرح سے بنواتے ہیں یہ سنت اور سلف کے طریقہ کے خلاف ہے ایسا نہ کریں ۔ 
مسئلہ  ۲۴: گردن کے بال مڈانا مکروہ ہے۔ (عالمگیری)

یعنی جب سر کے بال نہ مونڈائیں صرف گردن ہی منڈائیں جیسا کہ بہت سے لوگ خط بنوانے میں گردن کے بال بھی مونڈاتے ہیں اور اگر پورے سر کے بال مونڈا دیئے تو اس کے ساتھ گردن کے بال بھی مونڈا دیئے جائیں ۔ 
مسئلہ  ۲۵: آج کل سر پر گپھا رکھنے کا رواج بہت زیادہ ہوگیا ہے کہ سب طرف سے بال نہایت چھوٹے چھوٹے اور بیچ میں بڑے بال ہوتے ہیں یہ بھی نصاریٰ کی تقلید میں ہے اور ناجائز ہے پھر ان بالوں میں بعض داہنے یا بائیں جانب مانگ نکالتے ہیں یہ بھی سنت کے خلاف ہے سنت یہ ہے کہ بال ہوں تو بیچ میں مانگ نکالی جائے اور بعض مانگ نہیں نکالتے سیدھے رکھتے ہیں یہ بھی سنت منسوخہ اور یہود ونصاریٰ کا طریقہ ہے جیسا کہ احادیث میں مذکور ہے۔ 
مسئلہ  ۲۶: ایک طریقہ یہ بھی ہے کہ نہ پورے بال رکھتے ہیں نہ مونڈا تے ہیں بلکہ قینچی یا مشین سے بال کترواتے ہیں یہ ناجائز نہیں مگر افضل و بہتر وہی ہے کہ مونڈائے یا بال رکھے۔ 
مسئلہ  ۲۷: عورت کو سر کے بال کٹوانے جیسا کہ اس زمانہ میں نصرانی عورتوں نے کٹوانے شروع کردیئے ناجائز و گناہ ہے اور اس پر لعنت آئی شوہر نے ایسا کرنے کو کہا جب بھی یہی حکم ہے کہ عور ت ایسا کرنے میں گنہگار ہوگی کیونکہ شریعت کی نافرمانی کرنے میں کسی کا کہنا نہیں مانا جائے گا۔ (درمختار) سنا ہے کہ بعض مسلمان گھروں میں بھی عورتوں کے بال کٹوانے کی بلا آگئی ہے۔ ایسی پر قبیچ عورتیں دیکھنے میں لونڈا معلوم ہوتی ہیں اور حدیث میں فرمایا کہ جو عورت مردانہ ہیت میں ہو اس پر اللہ عزوجل کی لعنت ہے جب بال کٹوانا عورت کے لیے ناجائز ہے تو مونڈانا بدرجہ اولیٰ ناجائز ہیں کہ یہ بھی ہندوستان کے مشرکین کا طریقہ ہے کہ جب ان کے یہاں کوئی مرجاتا ہے یا تیرتھ کو جاتی ہیں تو بال مونڈا دیتی ہیں ۔ 
مسئلہ  ۲۸: ترشوانے یا مونڈانے میں جو بال نکلے انہیں دفن کردے اسی طرح ناخن کا تراشہ پاخانہ یا غسل خانے میں ڈال دیتا مکروہ ہے کہ اس سے بیماری پیدا ہوتی ہے۔ موئے زیر ناف کا ایسی جگہ ڈال دینا کہ دوسروں کی نظر پڑے ناجائز ہے۔ (عالمگیری)

مسئلہ  ۲۹:چار چیزوں کے متعلق حکم یہ ہے کہ دفن کردی جائیں ، بال، ناخن، حیض کا لتا، خون(عالمگیری)

مسئلہ  ۳۰: مجنونہ کے سر میں بیماری ہوگئی مثلاً کثرت سے جوئیں پڑگئیں اور اس کا کوئی والی نہیں تو اگر کسی نے اس کا سر منڈادیا اس نے احسان کیا مگر اس کے سر میں کچھ بال چھوڑ دے تاکہ معلوم ہوسکے کہ عورت ہے۔ (عالمگیری)

مسئلہ  ۳۱:سفید بال اکھیڑنے میں حرج نہیں جب کہ بقصد زینت ایسا نہ کرے۔ (درمختار، ردالمحتار)

اور ظاہر یہی ہے کہ جو لوگ ایسا کرتے ہیں وہ زینت ہی کے ارادے سے کرتے ہیں تاکہ یہ سفیدی دوسروں پر ظاہر نہ ہو اور جوان معلوم ہوں اسی وجہ سے حدیث میں اس سے ممانعت آئی اور یہ بھی ظاہر ہے کہ داڑھی میں اس قسم کا تصرف زیادہ ممنوع ہوگا۔ 
ختنہ کا بیان 

ختنہ سنت ہے اور یہ شعار اسلام میں ہے کہ مسلم وغیرہ میں اس سے امتیاز ہوتا ہے اسی لیے عرف عام میں اس کو مسلمانی بھی کہتے ہیں صحیح بخاری و مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا کہ حضرت ابراہیم خلیل اللہ علیہ السلام نے اپنا ختنہ کیا اس وقت ان کی عمر شریف اسی برس کی تھی۔ 
مسئلہ  ۱: ختنہ کی مدت سات سال سے بارہ سال کی عمر تک ہے اور بعض علماء نے یہ فرمایا کہ ولادت سے ساتویں دن کے بعد ختنہ کرنا جائز ہے۔ (عالمگیری)

مسئلہ  ۲: لڑکے کے ختنہ کرائی گئی مگر پوری کھال نہیں کٹی اگر نصف سے زائد کٹی ہے تو ختنہ ہوگئی باقی کو کٹانا ضروری نہیں اور نصف یا نصف سے زائد رہ گئی تو نہیں ہوئی یعنی پھر سے ہونی چاہیے۔ (عالمگیری)

مسئلہ  ۳: بچہ پیدا ہی ہوا کہ ختنہ میں جو کھال کاٹی جاتی ہے وہ اس میں نہیں ہے تو ختنہ کی حاجت نہیں اور اگر کچھ کھال ہے جس کو کھینچا جاسکتا ہے مگر اسے بہت تکلیف ہوگی اور حشفہ (سپاری) ظاہر ہے تو حجاموں کو دکھایا جائے اگر وہ کہہ دیں کہ نہیں ہوسکتی تو چھوڑ دیا جائے بچہ کو خواہ مخواہ تکلیف نہ دی جائے۔ 
مسئلہ  ۴: سنا جاتا ہے کہ جس بچہ میں پیدائشی ختنہ کی کھال نہیں ہوتی اس کے باپ وغیرہ اولیاء اس رسم کی ادائیگی کے لیے اعزہ اقربا کو بلاتے ہیں اور ختنہ کے قائم مقام پان کی گلوری کاٹی جاتی ہے گویا اس سے ختنہ کی رسم ادا کی گئی۔ یہ ایک لغو حرکت ہے جس کا کچھ محصل و فائدہ نہیں ۔ 
مسئلہ  ۵: بوڑھا آدمی مشرف با سلام ہوا جس میں ختنہ کرانے کی طاقت نہیں تو ختنہ کرنے کی حاجت نہیں بالغ شخص مشرف با اسلام ہوا اگر وہ خود ہی اپنی مسلمانی کرسکتا ہے تو اپنے ہاتھ سے کرلے ورنہ نہیں ہاں اگر ممکن ہو کہ عورت جو کہ ختنہ کرنا جانتی ہو اس سے نکاح کرے تو نکاح کرکے اس سے ختنہ کرالے۔ (عالمگیری)

مسئلہ  ۶: ختنہ ہوچکی ہے مگر وہ کھال پھر بڑھ گئی اور حشفہ کو چھپالیا تو دوبارہ ختنہ کی جائے اور اتنی زیادہ نہ بڑھی ہو تو نہیں ۔ (عالمگیری)

مسئلہ  ۷: ختنہ کرنا باپ کا کام ہے وہ نہ ہو تو اس کا وصی اس کے بعد دادا پھر اس کے وصی کا مرتبہ ہے۔ ماموں اور چچا یا ان کے وصی کا یہ کام نہیں ہاں اگر بچہ ان کی تربیت و عیال میں ہو تو کرسکتے ہیں ۔ (عالمگیری)

مسئلہ  ۸: عورتوں کے کان چھدوانے میں حرج نہیں اور لڑکیوں کے کان چھدوانے میں بھی حرج نہیں ۔ اسی لیے کہ زمانہ رسالت میں کان چھدتے تھے اور اس پر انکار نہیں ہوا۔ (عالمگیری)

بلکہ کان چھدوانے کا سلسلہ اب تک برابر جاری ہے صرف بعض لوگوں نے نصرانی عورتوں کی تقلید میں موقوف کردیا جن کا کوئی اعتبار نہیں ۔ 
مسئلہ  ۹: انسان کو خصی کرنا حرام ہے اسی طرح ہیجڑا کرنا بھی، گھوڑے کو خصی کرنے میں اختلا فہے صحیح یہ ہے کہ جائز ہے دوسرے جانوروں کو خصی کرنے میں اگر فائدہ ہو مثلاً اس کا گوشت اچھا ہوگا یا خصی نہ کرنے میں شرارت کرے گا لوگوں کو ایذا پہنچائے گا انہی مصالح کی بنا پر بکرے و بیل وغیرہ کو خصی کیا جاتا ہے یہ جائز ہے اور اگر منفعت یا دفع ضرر دونوں باتیں نہ ہوں تو خصی کرنا حرام ہے۔ (ہدایہ، عالمگیری)

مسئلہ  ۱۰: جس غلام کو خصی کیا گیا اس سے خدمت لینا ممنوع ہے جیسا کہ امراؤ سلاطین کے یہاں اس قسم کے لوگوں سے خدمت لی جاتی ہے جن کو خواجہ سرا کہتے ہیں ان سے خدمت لینے میں جو خرابی ہوتی ہے کہ دوسرے لوگ اس کی وجہ سے خصی کرنے کی جرات کرتے ہیں اور اس حرام فعل کا ارتکاب کرتے ہیں اور اگر ایسے غلام سے کام ہی نہ لیا جائے تو خصی کا سلسلہ ہی منقطع ہوجائے گا۔ (ہدایہ)

مسئلہ  ۱۱: گھوڑی کو گدھے سے گابھن کرنا جس سے خچرا پیدا ہوتا ہے اس میں حرج نہیں حدیث صحیح ہے کہ حضور اقدس ﷺ کی سواری کا جانور بقلہ بیضا تھا اور اگر یہ فعل ناجائز ہوتا تو حضور ﷺ ایسے جانور کو اپنی سواری میں نہ رکھتے۔ (ہدایہ)

زینت کا بیان

حدیث ۱: صحیح بخاری و مسلم میں حضرت عائشہ رضی اللہ عنہا سے مروی کہتی ہیں کہ حضور ﷺ کو میں نہایت عمدہ خوشبو لگاتی تھی یہاں تک کہ اس کی چمک حضور ﷺ کے سر مبارک اور داڑھی میں پاتی تھی۔ 
حدیث  ۲: صحیح مسلم میں نافع رضی اللہ عنہ سے مروی کہتے ہیں کہ ابنِ عمر رضی اللہ عنہ سے مروی کہتے ہیں کہ ابن ِ عمر رضی اللہ عنہ کبھی خالص عود(اگر) کی دھونی لیتے یعنی اس کے ساتھ کسی دوسری چیز کو آمیزش نہیں کرتے اور کبھی عود کے ساتھ کافور ملا کر دھونی لیتے اور یہ کہتے کہ رسول اللہ ﷺ بھی اسی طرح دھونی لیا کرتے تھے۔ 
حدیث  ۳: ابوداؤد رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ کے پاس ایک قسم کی خوشبو تھی جس کو استعمال فرمایا کرتے تھے۔ 
حدیث  ۴: شرح سنہ میں انس رضی اللہ عنہ سے مروی کہ رسول اللہ ﷺ کثرت سے سر میں تیل ڈالتے اور داڑھی میں کنگھا کرتے۔ 
حدیث  ۵: ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جس کے بال ہوں ان کا اکرام کرے یعنی ان کو دھوئے، تیل لگائے کنگھا کرے۔ 
حدیث  ۶: امام مالک رحمۃ اللہ علیہ نے ابوقتادہ رضی اللہ عنہ سے روایت کی کہتے ہیں میرے سر پر پورے بال تھے اس نے رسول اللہ ﷺ سے عرض کی ان کو کنگھا کیا کروں حضور ﷺ نے فرمایا ہاں اور ان کا اکرام کرو لہذا ابوقتادہ رضی اللہ عنہ حضور ﷺ کے فرمانے کی وجہ سے کبھی دن میں دو مرتبہ تیل لگایا کرتے۔ 
حدیث  ۷: ترمذی و ابوداؤد و نسائی رحمہم اللہ نے عبداللہ بن مغفل رضی اللہ عنہ سے روایت کی کہ رسول اللہ ﷺ نے روز روز کنگھا کرنے سے منع فرمایا -( یہ نہی تنزیہی ہے اور مقصد یہ ہے کہ مرد کو بناؤ سنگھار میں مشغول نہ رہنا چاہیے)

حدیث  ۸: امام مالک رحمۃ اللہ علیہ نے عطا بن یسار رضی اللہ عنہ سے روایت کی کہ رسول اللہ ﷺ مسجد میں تشریف فرما تھے ایک شخص آیا جس کے سر اور داڑھی کے بال بکھرے ہوئے تھے، حضور ﷺ نے ان کی طرف اشارہ کیا گویا بالوں کے درست کرنے کا حکم دیتے ہیں وہ شخص درست کرکے واپس آیا حضور ﷺ نے فرمایا کیا اس سے بہتر نہیں ہے کوئی شخص بالون کو اس طرح بکھیر کر آتا ہے گویا شیطان ہے۔ 
حدیث  ۹: ترمذی نے ابن عباس رضی اللہ عنہ سے روایت کی نبی کریم ﷺ نے فرمایا کہ اثمد  پتھر کا سرمہ لگاؤ کہ وہ نگاہ کو جِلا دیتا ہی اور پلک کے بال اگاتا ہے اور حضور ﷺ کے یہاں سرمہ دانی تھی جس سے ہر شب میں سرمہ لگاتی تھے تین سلائیاں اس آنکھ میں اور تین اس میں ۔ 
حدیث  ۱۰: ابوداؤد و نسائی رحمہما اللہ نے کریمہ بنتِ ہمام رضی اللہ عنہ سے روایت کی کہتی ہیں کہ میں نے حضرت عائشہ رضی اللہ عنہا سے مہندی لگانے کے متعلق پوچھا انہوں نے فرمایا کہ اس میں کچھ حرج نہیں لیکن میں خود مہندی لگانے کو ناپسند کرتی ہوں کیونکہ میرے حبیب ﷺ کو اس کی بونا پسند تھی۔ 
حدیث ۱۱: ابواؤد رحمۃ اللہ علیہ نے حضرت عائشہ رضی اللہ عنہا سے روایت کی کہ ہند بنت عقبہ رضی اللہ عنہا نے عرض کی یا نبی اللہ ﷺ مجھے بیعت کرلیجئے فرمایا میں تجھے بعیت نہ کروں گا جب تک تو اپنی ہتھیلیوں کو نہ بدل دے۔ (یعنی مہندی لگا کر ان کا رنگ نہ بدل لے) تیرے ہاتھ گویا درندہ کے ہاتھ معلوم ہورہے ہیں ۔ (یعنی عورتوں کو چاہیے کہ ہاتھوں کو رنگین کیا کریں )

حدیث  ۱۲: ابوداؤد و نسائی رحمہما اللہ نے حضرت عائشہ رضی اللہ عنہا سے روایت کی کہتی ہیں کہ ایک عورت کے ہاتھ میں کتاب تھی اس نے پردہ کے پیچھے سے رسول اللہ ﷺ کی طرف اشارہ کیا یعنی حضور ﷺ کو دینا چاہا حضور ﷺ نے اپنا ہاتھ کھینچ لیا اور یہ فرمایا کہ معلوم نہیں مرد کا ہاتھ ہے یا عورت کا ہاتھ ہے اس نے کہا عورت کا ہاتھ ہے فرمایا کہ اگر عورت ہوتی تو ناخنوں کو مہندی سے رنگے ہوتی۔ 
حدیث  ۱۳: ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ کے پاس ایک مخنث لایا گیا جس نے اپنے ہاتھ اور پاؤں مہندی سے رنگے تھی ارشاد فرمایا اس کا کیا حال ہے۔ (یعنی اس نے کیوں مہندی لگائی ہے) لوگوں نے عرض کی یہ عورتوں سے تشبہ کرتا ہے حضور ﷺ نے حکم فرمایا اس کو شہر بدر کردیا گیا مدینہ سے نکال کر نقیع کو بھیج دیا گیا۔ 
حدیث  ۱۴: ترمذی رحمۃ اللہ علیہ نے سعید بن المسیب رضی اللہ عنہ سے روایت کی کہتے ہیں کہ اللہ عزوجل طیب ہے طیب یعنی خوشبو کو دوست رکھتا ہے۔ ستھرا ہے ستھرائی کو دوست رکھتا ہے کریم ہے کرم کو دوست رکھتا ہے جواد ہے جود کو دوست رکھتا ہے لہذا اپنے صحن کو ستھرا رکھو، یہودیوں کے ساتھ مشابہت نہ کرو۔ 
حدیث  ۱۵: صحیح مسلم میں عبداللہ بن مسعود رضی اللہ عنہ سے مروی ہے کہ رسول اللہ ﷺ نے فرمایا جس کے دل میں ذرہ برابر تکبر ہوگا جنت میں نہیں جائے گا ایک شخص نے عرض کی کہ کسی کو یہ پسند ہوتا ہے کہ کپڑے اچھے ہوں ، جوتے اچھے ہوں ۔ (یعنی یہ بات بھی تکبر ہے یا نہیں ) فرمایا اللہ جمیل ہے جمال کو دوست رکھتا ہے تکبر نام ہے حق سے سرکشی کرنے اور لوگوں کو حقیر جاننے کا۔ 
حدیث  ۱۶:صحیح بخاری و مسلم میں ابوہریرہ رضی اللہ عنہ سے مروی کہ نبی کریم ﷺ نے فرمایا کہ یہود ونصاریٰ خضاب نہیں کرتے تم ان کی مخالفت کرو یعنی خضاب کرو۔ 
حدیث  ۱۷: صحیح مسلم میں جابر رضی اللہ عنہ سے مروی کہ فتح مکہ کے دن ابوقحافہ (حضرت ابوبکر صدیق رضی اللہ عنہ کے والد) لائے گئے اور ان کا سر اور داڑھی ثغامہ ( یہ ایک گھاس ہے) کی طرح سفید تھی نبی کریم ﷺ نے فرمایا اس کو کسی چیز سے بدل دو (یعنی خضاب لگاؤ) اور سیاہی سے بچو یعنی سیاہ خضاب نہ لگانا۔ 
حدیث  ۱۸: ابوداؤد و نسائی رحمہما اللہ نے ابن ِ عباس رضی اللہ عنہ سے روایت کی کہ نبی کریم ﷺ نے فرمایا کہ آخر زمانہ میں کچھ لوگ ہوں گے جو سیاہ خضاب کریں گے جیسے کبوتر کے پوٹے وہ لوگ جنت کی خوشبو نہیں پائیں گے۔ 
حدیث  ۱۹: ترمذی و ابوداؤد و نسائی رحمہم اللہ نے ابوذر رضی اللہ عنہ سے روایت کی کہ رسول اللہ ﷺ نے فرمایا سب سے اچھی چیز جس سے سفید بالوں کا رنگ بدلا جائے مہندی یا کتم ہے یعنی مہندی لگائی جائے یا کتم۔ 
حدیث  ۲۰: ابوداؤد رحمۃ اللہ علیہ نے ابن عباس رضی اللہ عنہ سے روایت کی نبی کریم ﷺ کے سامنے ایک شخص گرا جس نے مہندی کا خضاب کیا تھا اور ارشاد فرمایا یہ خوب اچھا ہے پھر ایک دوسرا شخص گزرا جس نے مہندی اور کتم کا خضاب کیا تھا فرمایا یہ اس سے بھی اچھا ہے پھر ایک تیسرا شخض گزرا جس نے زرد خضاب کیا تھا فرمایا یہ ان سب سے اچھا ہے۔ 
حدیث ۲۱:ابن النجار رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا کہ سب سے پہلے مہندی اور کتم کا خصاب ابراہیم علیہ السلام نے کیا اور سب سے پہلے سیاہ خضاب فرعون نے کیا۔ 
حدیث  ۲۲: طبرانی رحمۃ اللہ علیہ نے کبیر میں اور حاکم رحمۃ اللہ علیہ نے مستدرک میں ابن عمر رضی اللہع نہ سے روایت کی کہ مومن کا خضاب زردی ہے اور مسلم کا خضاب سرخی ہے اور کافر کا خضاب سیاہی ہے۔ 
حدیث  ۲۳:صحیح بخاری و مسلم میں عبداللہ بن عمر رضی اللہ عنہ سے روایت ہے کہ نبی کریم ﷺ نے فرمایا اللہ عزوجل کی لعنت اس عور ت پر جو بال ملائے یا دوسری سے بال ملوائے اور گودنے والی پر اور گودنے والی پر۔ 
حدیث  ۲۴: صحیح بخاری و مسلم میں عبداللہ بن مسعود رضی اللہ عنہ سے مروی انہوں نے فرمایا کہ اللہ عزوجل کی لعنت گود نے والیوں پر اور گودوانے والیوں پر اور بال نوچنے والیوں پر یعینی جو عورت بھوؤں کے بال نوچ کر ابرو کو خوبصورت بناتی ہے اس پر لعنت اور خوبصورتی کے لیے دانت ریتنے والیوں پر یعنی جو عورت دانتوں کو ریت کو خوبصورت بناتی ہیں اور اللہ عزوجل کی پیدا کی ہوئی چیز کو بدل ڈالتی ہیں ایک عورت نے عبداللہ بن مسعود رضی اللہ عنہ کے پاس حاضر ہو کر یہ کہا کہ مجھے خبر ملی ہے کہ آپ نے فلاں فلاں قسم کی عورتوں پر لعنت کی ہے انہوں نے فرمایا میں کیوں نہ لعنت کروں ان پر، جن عورتوں پر اللہ نے لعنت کی اور اس پر جو کتاب اللہ میں (ملعون) ہے اس نے کہا میں نے کتاب اللہ پڑھی ہے مجھے تو اس میں یہ چیز نہیں ملی فرمایا تو نے (غور سے) پڑھا ہوتا تو ضرور اس کو پایا ہوتا کیا تو نے یہ نہیں پڑھا۔ مَااٰتُکُم الرَّسُولُ فَخَذُوہ وَمَا نَھٰکُم عَنْدُ فَانتَھوا (پ ۲۸ الحشر ۷) اور جو کچھ رسول عطا فرمائیں وہ لو اور جس سے منع فرمائیں باز رہو۔ (ترجمہ کنزالایمان) اس عورت نے یہ کہا کہ ان میں کی بعض باتیں تو آپ کی بیوی میں بھی ہیں عبداللہ بن مسعود رضی اللہ عنہ نے فرمایا اندر جا کر دیکھو وہ مکان میں گئی تو آپ نے فرمایا کیا دیکھا اس نے کہا کچھ نہیں دیکھا۔ عبداللہ نے فرمایا اگر اس میں یہ بات ہوتی تو میرے ساتھ نہیں رہتی یعنی ایسی عورت میرے گھر میں نہیں رہ سکتی۔ 
حدیث  ۲۵: صحیح بخاری میں ابوہریرہ رضی اللہ عنہ سے مروی کہ رسول اللہ ﷺ نے فرمایا نظر بدحق ہے یعنی نظر لگنا صحیح ہے ایسا ہوتا ہے اور گود نے سے حضور ﷺ نے منع فرمایا۔ 
حدیث  ۲۶:سنن ابوداؤد میں ابنِ عباس رضی اللہ عنہ سے روایت ہے انہوں نے کہا بال ملانے والی اور ملوانے والی اور ابرو کے بال نوچنے والی اور نچوانوے والی اور گود نے والی اور گودانے والی پر لعنت ہے جب کہ بیماری سے نہ کیا ہو۔ 
حدیث  ۲۷:ابوداؤد رحمۃ اللہ علیہ نے روایت کی کہ جس سال معاویہ رضی اللہ عنہ نے اپنے زمانہ خلافت میں حج کیا ( مدینہ میں آئے) اور منبر پر چڑھ کر بالوں کا گچھا جو سیاہی کے ہاتھ میں تھا لے کر کہا اے اہلِ مدینہ تمہارے علماء کہاں ہیں ؟ میں نے رسول اللہ ﷺ سے سنا ہے کہ حضور اس سے منع فرماتے تھے یعنی چوٹی کے بال جوڑنے سے اور حضور ﷺ یہ فرماتے تھی کہ بنی اسرائیل اسی وقت ہلاک ہوئے جب ان کی عورتوں نے یہ کرنا شروع کردیا۔ 
مسائل فقیہہ :

انسان کے بالوں کی چوٹی (وگ) بنا کر عورت اپنے بالوں میں گوندھے یہ حرام ہے حدیث میں اس پر لعنت آئی بلکہ اس پر بھی لعنت جس نے کسی دوسری عورت کے سر میں ایسی چوٹی گوندھی اور اگر وہ بال جس کی چوٹی بنائی گئی خود اسی عورت کے ہیں جس کے سر پر جوڑی گئی جب بھی ناجائز اور اگر اون یا سیاہ تاگے کی چوٹی بنا کر لگائے تو اس کی ممانعت نہیں سیاہ کپڑے کا موہاف بنانا جائز ہے اور کلاوہ میں تو اصلاً حرج نہیں کہ یہ بالکل ممتاز ہوتا ہی اس طرح گود نے والی اور گود انے والی یا ریتی سے دانت ریت کر خوبصورت کرنے والی یا دوسری عورت کے دانت ریتنے والی یا موچنے سے ابرو کے بال کو نوچ کر خوبصورت بنانے والی اور جس نے دوسری کے بال نوچے ان سب پر حدیث میں لعنت آئی ہے۔ (درمختار)

مسئلہ  ۱:لڑکیوں کے کان چھیدنا جائز ہے اور بعض لوگ لڑکوں کے بھی کان چھیدواتے ہیں اور دریا پہناتے ہیں یہ ناجائز ہے یعنی کان چھدوانا بھی ناجائز ہے اور اسے زیور پہنانا بھی ناجائز۔ (ردالمحتار)

مسئلہ  ۲:عورتوں کو ہاتھ پاؤں میں مہندی لگانا جائز ہے کہ یہ زینت کی چیز ہے بلا ضرورت چھوٹے بچوں کے ہاتھ پاؤں میں مہندی لگانا نہ چاہیے(عالمگیری) لڑکیوں کے ہاتھ پاؤں میں لگاسکتے ہیں جس طرح ان کو زیور پہناسکتے ہیں ۔ 
مسئلہ  ۳:عورتیں اپنی چوٹیوں میں پوت اور چاندی سونے کے دانے لگاسکتی ہیں (عالمگیری)

مسئلہ  ۴: پتھر کا سرمہ استعمال کرنے میں حرج نہیں اور سیاہ سرمہ یا کاجل بقصد زینت مرد کو لگانا مکروہ ہے اور زینت مقصود نہ ہو تو کراہت نہیں ۔ (عالمگیری)

مسئلہ  ۵:مکان میں ذی روح کی تصویر لگانا جائز نہیں اور غیر ذی روح کی تصویر سے مکان آراستہ کرنا جائز ہے جیسا کہ طغرے اور کتبوں سے مکان سجانے کا رواج ہے۔ (عالمگیری)

مسئلہ  ۶: گرمی سے بچنے کے لیے خس یا جو اسے (خار دار گھاس) کی ٹٹیاں لگانا جائز ہے اور اگر تکبر کے طور پر ہو تو ناجائز ہے۔ (عالمگیری)

مسئلہ  ۷: یہ شخص سواری پر ہے اور اس کے ساتھ اور لوگ پیدل چل رہے ہیں اگر محض اپنی شان دکھانے اور تکبر کے لیے ایسا کرنا ہے تو منع ہے۔ (عالمگیری)اور ضرورت سے ہو تو حرج نہیں مثلاً یہ بوڑھا کمزور ہے کہ چل نہ سکے گا یا سات والے کسی طرح پیدل چلنے کو گوارا ہی نہیں کرتے جیسا کہ بعض مرتبہ پر علماء مشائخ کے ساتھ دوسرے لوگ خود پیدل چلتے ہیں اور انکو پیدل چلتے ہیں اور انکو پیدل چلنے نہیں دیتے اس میں کراہت نہیں جب کہ اپنے دل کو قابو میں رکھیں اور تکبر نہ آنے دیں اور محض ان لوگوں کی دلجوئی منظور ہو۔ 
نام رکھنے کا بیان

اللہ عزوجل فرماتا ہے۔ 
   یَٰاَیُّھَاالَّذَینَ اٰمَنُوْا لَایَسْخَرْقَوْمُ ٌ مّنْ قَوْمٍ عَسیٰ اَنْ یَّکُوْا خَیْراً مَنّھمْ و لَا نَسَآء عَسیٰ اَنْ یَّکُنَّ خَیْراً مّنْھُنَّ وَلَا تَلْمَزُوْآانَفُسَکُمْ وَلَا تَنَابَزُوْا بَالْاَلْقَابَ بَئْسَ الاسْمُ الْفُسُوْقُ بَعْدَ الایْمَانَ وَمَنْ لَّمْ یَتُبْ فَآُولٰئَکَ ھُمْ الضّٰلَمُوْنَ (پ ۲۶ الحجرات ۱۱)

اے ایمان والو نہ مرد مردوں سے ہنسیں عجب نہیں کہ وہ ان ہنسنے والوں سے بہتر ہوں ،اور 

اور نہ عورتیں عورتوں سے دور نہیں کہ وہ ان ہنسنے والیوں سے بہتر ہوں ، اور آپس میں طعنہ نہ کرو، اور ایک دوسرے کے بُرے نام نہ رکھو، کیا یہ بُرا نام ہے مسلمان ہو کر فاسق کہلانا۔ اور جو توبہ نہ کریں تو وہی ظالم ہیں ۔ (ترجمہ کنزالایمان)

حدیث ۱: بہیقی رحمۃ اللہ علیہ نے ابنِ عباس رضی اللہ عنہ سے روایت کی کہ رسول اللہ ﷺ نے فرمایا اولاد کا والد پر یہ حق ہے کہ اس کا اچھا نام رکھے اور اچھا ادب سکھائے۔ 
حدیث  ۲: اصحاب سنن اربعہ نے عبداللہ بن جرار رضی اللہ عنہ سے روایت کی کہ رسول اللہ ﷺ نے فرمایا اپنے بھائیوں کو ان کے اچھے ناموں سے پکارو برے الفاظ سے نہ پکارو۔ 
حدیث  ۳: صحیح مسلم میں ابن عمر رضی اللہ عنہ سے روایت ہے کہ رسول اللہ ﷺ نے فرمایا تمہارے ناموں میں اللہ عزوجل کے نزدیک زیادہ پیارے نام عبداللہ و عبدالرحمن ہیں ۔ 
حدیث  ۴: امام احمد و ابوداؤد رحمہما اللہ نے ابولدرداء رضی اللہ عنہ سے روایت کی کہ رسول اللہ ﷺ نے فرمایا کہ قیامت کے دن تم کو تمہارے ناموں اور تمہارے باپوں کے نام سے بلایا جائے گا لہذا اچھے نام رکھو۔ 
حدیث  ۵: ابوداؤد رحمۃ اللہ علیہ نے ابی وہب جشمی رضی اللہ عنہ سے روایت کی کہ رسول اللہ ﷺ نے فرمایا انبیاء علیہ السلام کے نام پر نام رکھو اور اللہ عزوجل کے نزدیک ناموں میں زیادہ پیارے نام عبداللہ و عبدالرحمن ہیں اور سچے نام حارث و ہمام ہیں اور حرب و مرہ برے نام ہیں ۔ 
حدیث  ۶: دیلمی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ نے فرمایا اچھوں کے نام پر اچھے نام رکھو اور اپنی حاجتیں اچھے چہرہ والوں سے طلب کرو۔ 
حدیث  ۷: صحیح بخاری و مسلم میں جابر رضی اللہ عنہ سے مروی کہ رسول اللہ ﷺ نے فرمایا میرے نام پر نام رکھو اور میری کنیت کے ساتھ کنیت نہ کرو کیونکہ (میری کنیت ابوالقاسم محض اس وجہ سے نہیں کہ میرے صاحب زادے کا نام قاسم تھا بلکہ) میں قاسم بنایا گیا ہوں کہ تمہارے مابین تقسیم کرتا ہوں ۔ 
حدیث  ۸: صحیح بخاری و مسلم میں انس رضی اللہ عنہ سے مروی کہ نبی کریم ﷺ بازار میں تھے ایک شخص نے ابوالقاسم کہہ کے پکارا حضور ﷺ نے اس کی طرف متوجہ ہوئے اس نے کہا میں نے اس شخص کو پکارا ارشاد فرمایا میرے نام کے ساتھ نام رکھو اور میری کنیت کے ساتھ کنیت نہ رکھو۔ 
حدیث  ۹: ابوداؤد رحمۃ اللہ علیہ نے حضرت علی رضی اللہ عنہ سے روایت ہے کہتے ہیں میں نے عرض کی یارسول اللہ ﷺ اگر حضور ﷺ کے بعد میرے لڑکا پیدا ہو تو آپ کے نام پر اس کا نام رکھوں اور آپ کی کنیت پر اس کی کنیت کروں فرمایا ہاں ۔ 
حدیث  ۱۰: ابن عساکر رحمۃ اللہ علیہ ابوامامہ رضی اللہ عنہ سے راوی کہ رسول اللہ ﷺ فرماتی ہیں جس کے لڑکا پیدا ہو اور وہ میری محبت اور میرے نام سے برکت حاصل کرنے کے لیے اس کا نام محمد رکھے وہ اس کا لڑکا دونوں بہشت میں جائیں ۔ 
حدیث ۱۱:حافظ بوطاہر سلفی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ فرماتے ہیں روز قیامت دو شخص رب العزت کے حضور کھڑے کئے جائیں گے حکم ہوگا انہیں جنت میں لے جاؤ عرض کریں گے الہی ہم کس عمل پر جنت کے قابل ہوئے ہم نے تو جنت والا کوئی کام نہیں کیا، فرمائے گا جنت میں جاؤ میں نے حلف کیا ہے کہ جس کا نام احمد یا محمد ہو دوزخ میں نہ جائے گا۔ 
 حدیث  ۱۲: ابو نعیم رحمۃ اللہ علیہ نے حلیہ میں نبیط بن شریط رضی اللہ عنہ سے روایت کی کہ رسول اللہ ﷺ فرماتے ہیں کہ اللہ عزوجل نے فرمایا مجھے اپنی عزت و جلال کی قسم جس کا نام تمہارے نام پر ہوگا اسے عذاب نہ دوں گا۔ 
حدیث  ۱۳:ابن سعد رحمۃ اللہ علیہ طبقات میں عثمان عمری رحمۃ اللہ علیہ سے مرسلاً راوی کہ رسول اللہ ﷺ فرماتے ہیں تم میں کسی کا کیا نقصان ہے اگر اس کے گھر میں ایک محمد یا دو محمد یا تین محمد ہوں ۔ 
حدیث  ۱۴: طبرانی کبیر میں عبداللہ بن عباس رضی اللہ عنہ سے روایت کرتے ہیں کہ رسول اللہ ﷺ نے فرمایا جس کے تین بیٹے ہوں اور وہ ان میں سے کسی کا نام محمد نہ رکھے وہ ضرور جاہل ہے۔ 
حدیث  ۱۵:حاکم رحمۃ اللہ علیہ نے حضرت علی رضی اللہ عنہ سے روایت کی کہ رسول اللہ ﷺ نے فرمایا جب لڑکے کا نام محمد رکھو تو اس کی عزت کرو اور مجلس میں اس کے لیے کشادہ کرو اور اسے برائی کی طرف نسبت نہ کرو۔ 
حدیث  ۱۶:بزار رحمۃ اللہ علیہ نے ابو رافع رضی اللہ عنہ سے روایت کی کہ رسول اللہ ﷺ نے فرمایا جب لڑکے کا نام محمد رکھو تو اسے نہ مارو اور نہ محروم کرو۔ 
حدیث  ۱۷:صحیح مسلم میں زینب بنتِ ابی سلمہ رضی اللہ عنہما سے مروی ہے کہ ان کا نام برہ تھا رسول اللہ ﷺ نے فرمایا اپنا تزکیہ نہ کرو (یعنی اپنی بڑائی اور تعریف نہ کرو) اللہ کو معلوم ہے کہ تم میں برا اور نیکی والان کون ہے اس کا نام زینب رکھ دو۔ 
حدیث  ۱۸: صحیح مسلم میں ابنِ عباس رضی اللہ عنہ سے مروی کہتے ہیں جویریہ رضی اللہ عنہا کا نام برہ تھا حضور ﷺ نے یہ نام بدل کر نام بدل کر جویریہ رکھا اوریہ بات حضور ﷺ کو ناپسند تھی کہ یوں کہا جائے کہ برہ کے پاس سے چلے گئے۔ 
حدیث  ۱۹: صحیح مسلم میں ابن عمر رضی اللہ عنہ سے مروی کہتے ہیں کہ حضرت عمر رضی اللہ عنہ کی ایک لڑکی کا نام عاصیہ تھا حضور ﷺ نے اس کا نام جمیلہ رکھا۔ 
حدیث  ۲۰: ترمذی رحمۃ اللہ علیہ نے حضرت عائشہ رضی اللہ عنہا سے روایت کی کہ رسول اللہ ﷺ برے نام کو بدل دیتے تھے۔ 
حدیث ۲۱:صحیح بخاری میں سعید بن المسیب رضی اللہ عنہ کہتے ہیں کہ میرے دادا نبی کریم ﷺ کی خدمت میں حاضر ہوئے حضور ﷺ نے پوچھا تمہارا کیا نام ہے انہوں نے کہا حزن فرمایا تم سہل ہو یعنی اپنا نام سہل رکھو کہ اس کے معنی ہیں نرم اور حزن سخت کو کہتے ہیں ۔ انہوں نے کہا کہ جو نام میرے باپ نے رکھا ہے اسے نہیں بدلوں گا، سعید ابن المسیب رضی اللہ عنہ کہتے ہیں اس کے نیتجہ یہ ہوا کہ ہم میں اب تک سختی پائی جاتی ہے۔ 
تنبیہہ : 

نام رکھنے کے متعلق بعض مسائل عقیقہ کے بیان میں ذکر کیے گئے ہیں وہاں سے معلوم کریں بعض باتیں یہاں ذکر کیجاتی ہیں ۔ 
مسائل فقیہہ :

اللہ تعالی کے نزدیک بہت سے پیارے نام عبداللہ و عبدالرحمن ہیں جیسا کہ حدیث میں وارد ہے ان دونوں میں زیادہ افضل عبداللہ ہے کہ عبودیت کی اضافت علم ذات کی ظرف سے انہی کے حکم میں وہ اسماء ہیں جن میں عبودیت کی اضافت دیگر اسماء صفاتیہ کی ظرف ہو مثلاً عبدالرحمن ، عبدالمک ، عبدالخالق و غیرہ، حدیث میں جوان دونون ناموں کو تمام ناموں میں خدا تعالی کے نزدیک پیارا فرمایا گیا اس کا ملب یہ ہے کہ جو شخص اپنا نام عبد کے ساتھ رکھنا چاہتا ہو تو سب سے بہتر عبداللہ و عبدالرحمن ہیں وہ نام نہ رکھیں جائیں جو جاہلیت میں رکھے جاتے تھے کہ کسی کا نام عبدالشمس اور کس کا عبدالدار ہوتا لہذا یہ نہ سمجھنا چاہیے کہ یہ دونوں نام محمد و احمد سے بھی افضل ہیں کیونکہ حضور ﷺ کے اسمِ پاک محمد و احمد ہیں اور ظاہر یہی ہے کہ یہ دونوں نام خود اللہ عزوجل نے اپنے محبوب ﷺ کے لیے منتخب فرمائے اگر یہ دونوں نام خدا کے نزدیک بہت پیارے نہ ہوتے تو اپنے محبوب کے لیے پسند نہ فرمایا ہوتا۔ احادیث میں محمد نام رکھنے کے بہت فضائل مذکور ہیں ان میں سے بعض ذکر کی گئیں ۔ 
مسئلہ  ۱:جس کا نام محمد ہو وہ اپنی کنیت ابوالقاسم رکھ سکتا ہے اور حدیث میں جو ممانعت آئی ہے وہ حضور اقدس ﷺ کی حیات ِ طاہری کے ساتھ مخصوص تھی کیونکہ اگر کسی کی یہ کنیت ہوتی او راس کے ساتھ پکارا جاتا تو دھوکا لگتا کہ شاید حضور ﷺ کو پکارا چنانچہ ایک دفعہ ایسا ہی ہوا کہ کسی نیدوسرے کو ابوالقاسم کہہ کر آواز دی حضور ﷺ نے اس کی ظرف توجہ فرمائی تو اس نے کہا میں نے حضور کا نہیں اراد کیا یعنی نہیں پکارا اس موقع پر ارشاد فرمایا، کہ میرے نام کے ساتھ نام رکھو اور میری کنیت کے ساتھ اپنی کنیت نہ رکھو۔ اگر یہ شبہ کیا جائے کہ نام رکھنے میں بھی اس قسم کا دھوکا ہوسکتا تھا تو اس کا جواب یہ ہے کہ حضور ﷺ کو نام کے ساتھ پکارنا قرآن نے منع فرمایا۔ 
لَاتَجْعَلُوْادُعَآئَ الرَّسُوْلِ بِیْنَکُم کَدْعَآئِ بَعْضِکُمْ بَعْضَا (پ ۱۸ الفرقان ۶۳) 

لہذا صحابہ کرام جو حاضر خدمت اقدس ہوا کرتے تھے وہ کبھی نام کے ساتھ نہ پکارتے تھے بلکہ یارسول اللہ ! یا نبی اللہ وغیرہ القاب سے ندا کرتے وہ احتمال ہی یہاں پیدا نہ ہوتا کہ محمد کہہ کر کوئی پکارے اور حضور ﷺ مراد ہوں ۔ اعراب وغیرہ ناواقف لوگوں نے اس ظرح پکارا تو یہ دوسری بات ہے کیونکہ وہ ناواقفی میں ہوا اور حضرت علی رضی اللہ عنہ نے اپنے صاحبزادے محمد بن الحنیفہ کا نام محمد اور کنیت ابوالقاسم رکھی اور یہ حضور اقدس ﷺ کی اجازت سے ہوا لہذا اس سے معلوم ہوتا ہے کہ وہ حدیث منسوخ ہے۔ 
مسئلہ  ۲: بعض اسماء الہیہ جن کا اطلاق غیر اللہ پر جائز ہے ان کے ساتھ نام رکھنا جائز ہے جیسے علی، رشید، کبیر، بدیع ، بندوں کے نام میں وہ معنی ہیں جن کا ارادہ اللہ تعالی پر اطلاق کرنے میں ہوتا ہی اور ان ناموں میں الف ولام ملا کر رکھنا جائز ہے مثلاً العلی، الرشید، ہاں اس زمانے میں چونکہ عوام میں ناموں کی تصغیر کرنے کا بکثرت رواج ہوگیا ہے لہذا جہاں ایسا گمان ہو ایسے نام سے بچنا ہی مناسب ہے ۔ خصوصاً جب اسمائے الہیہ کے ساتھ عبد کا لفظ ملا کر نام رکھا گیا مثلاً عبدالرحیم ، عبدالکریم، عبدالعزیز کہ یہاں مضاف الہیہ سے مراد اللہ تعالیٰ ہے اور ایسی صورت میں تصغیر اگر قصداً ہوتی تو معاذ اللہ کفر ہوتی کیونکہ یہ اس شخص کی تصغیر نہیں بلکہ معبود برحق کی تصغیر ہے مگر عوام اور ناواقفوں کا یہ مقصد یقینا نہیں ہے اسی لیے وہ حکم نہیں دیا جائے گا بلکہ ان کو سمجھایا اور بتایا جائے اور ایسے موقع پر ایسے نام ہی نہ رکھے جائیں جہاں یہ احتمال ہو۔ (درمختار، ردالمحتار)

مسئلہ  ۳:ایسا نام رکھنا، جس کا ذکر نہ قرآن مجید میں آیا ہو اور نہ حدیثوں میں ہو مسلمانوں میں ایسا نام مستعمل ہو اس میں علماء کو اختلاف ہے بہتر یہ ہے کہ نہ رکھے۔ (عالمگیری)

مسئلہ  ۴:مرا ہوا بچہ پیدا ہوا تو اس کا نام رکھنے کی حاجت نہیں بغیر نام رکھے دفن کردیں ۔ ( عالمگیری)

مسئلہ  ۵:بچہ پیدا ہو کر مرگیا تو دفن سے پہلے اس کا نام رکھا جائے لڑکا ہو تو لڑکوں کا سا اور لڑکی ہو تو لڑکیوں کا سا نام رکھاجائے اور معلوم نہ ہوسکا کہ لڑکی ہے یا لڑکا تو ایسا نام رکھا جائے جو مرد و عورت دونوں کے لیے ہوسکتا ہو۔ (عالمگیری)

مسئلہ  ۶: بچہ کی کنیت ہوسکتی ہے یا نہیں صحیح یہ ہے کہ ہوسکتی ہے حدیث ابی عمیر اس کی دلیل ہے،

مسئلہ  ۷: بچہ کی کنیت ابوبکر، ابوتراب، ابوالحسن، وغیرہ رکھنا جائز ہے ان کنیوں سے تبرک مقصود ہوتا ہے کہ ان حضرات کی برکت بچہ کے شامل حال ہو۔ (ردالمحتار)

مسئلہ  ۸: جو نام برے ہوں ان کو بدل کر اچھا نام رکھنا چاہیے۔ حدیث میں ہے کہ قیامت کے دن تم اپنے اور اپنے باپوں کے نام سے پکارے جاؤ گے، لہذا اپنے نام اچھے رکھو حضور اقدس ﷺ نے برے ناموں کو بدل دیا ایک شخص کا نام اصرم تھا اس کو بدل کر زرعہ رکھا اور عاصیہ کو بدل کر جمیلہ رکھا۔ یسار، رباح، افلح برکت نام رکھنے سے بھی منع فرمایا۔ 
مسئلہ  ۹: عبدالمصطفی عبدالنبی، عبدالرسول، نام رکھنا جائز ہے کہ اس نسبت کی شرافت مقصود ہے اور عبودیت کے حقیقی معنی یہاں مقصود نہیں ہیں رہی عبد کی اضافت غیر اللہ کی طرف یہ قرآن و حدیث سے ثابت ہے۔ 
مسئلہ  ۱۰: ایسے نام جن میں تزکیہ نفس اور خود ستائی نکلتی ہے ان کو بھی حضور اقدس ﷺ نے بدل ڈالا برہ کا نام زینب رکھا اور فرمایا کہ اپنے نفس کا تزکیہ نہ کرو شمس الدین ، زین الدین، نصیر الدین، سراج الدین نظام الدین، قطب الدین، وغیرہ اسماء جن کے اندر خود ستائی اور بڑی زبردست تعریف کی جاتی ہے نہیں رکھنے چاہیے۔ رہا یہ کہ بزرگانِ دین وائمہ سابقین کو ان ناموں سے یاد کیا جاتا ہی تو یہ جاننا چاہیے کہ ان حضرات کے نام یہ نہ تھے بلکہ یہ ان کے القاب ہیں کہ جب وہ حضرات مراتب علیہ اور مناصب جلیلہ پر فائز ہوئے تو مسلمانوں نے ان کو اس طرح کہا اور یہاں ایک جاہل اور ان پڑھ جو ابھی پیدا ہوا اور اس نے دین کی ابھی کوئی خدمت نہیں کی اتنے بڑے بڑے الفاظ فحمہ سے یاد کیا جانے لگا امام محی الدین نووی رحمۃ اللہ علیہ باوجود اس جلالت شان کے ان کو اگر محی الدین کہا جاتا تو انکار فرماتے اور کہتے کہ جو مجھے محی الدین نام سے بلائے اس کو میری طرف سے اجازت نہیں ۔ (ردالمحتار)

مسئلہ  ۱۱: غلام محمد، غلام صدیق، غلام فاروق، غلام علی، غلام حسین، غلام حسن، وغیرہ اسماء جن میں انبیاء صحابہ رضی اللہ عنہ اولیاء کے ناموں کی طرف غلام کو اضاف کرکے نام رکھا جائے یہ جائز ہے اس کے عدم جواز کی کوئی وجہ نہیں ، بعض وہابیہ کا ان ناموں کو ناجائز بلکہ شرک بتانا ان کی بدباطنی کی دلیل ہے ایسا بھی سنا گیا ہے کہ بعض وہابیوں سے غلام علی نام بدل کر غلام اللہ نام رکھا ہے۔ یہ ان کی جہالت ہے کہ جائز نام کو بدل کر ناجائز نام رکھا ، غلام کی اضافت اللہ تعالی کی طرف کرنا اور کسی کو غلام اللہ کہنا ناجائز ہے کیونکہ غلام کے حقیقی معنی پسر اور لڑکا ہیں ، اللہ عزوجل اس سے پاک ہے کہ اس کے لیے کوئی لڑکا ہو۔ علامہ عبدالغنی بلسی قدس سرہ نے حدیقہ ندیہ میں فرمایا۔ یقال عبداللہ وامتہ اللہ و لایقال غلام اللہ وجارۃ اللہ

مسئلہ  ۱۲:محمد بخش، احمد بخش، پیر بخش، علی بخش اور اسی قسم کے دوسرے نام جن میں نبی یا ولی کے نام کے ساتھ بخش کا لفظ ملا کر نام رکھا گیا ہو جائز ہے۔ 
مسئلہ  ۱۳: غفور الدین، غفور اللہ نام رکھنا ناجائز ہے۔ کیونکہ غفور کے معنی ہیں مِٹانے والا اللہ تعالیٰ غفور ہے کہ وہ بندوں کے گناہ مٹادیتا ہے، لہذا غفور الدین کے معنی ہوئے دین کا مٹانے والا۔ 
مسئلہ  ۱۴: طہ یسین نام بھی نہ رکھے جائیں کہ یہ مقطعات قرآنیہ سے ہیں جن کے معنی معلوم نہیں ظاہر یہ ہے کہ یہ اسمائے نبی ﷺ سے ہیں اور بعض علماء نے اسماء الہیہ سے کیا بہر حال جب معنی معلوم نہیں تو ہوسکتا ہے کہ اس کے ایسے معنی ہوں جو حضورﷺ یا اللہ عزوجل کے ساتھ خاص ہوں اور ان ناموں کے ساتھ ملا کر محمد طہٰ یسین کہنا بھی ممانعت کی دفع نہ کرے گا۔ 
مسئلہ  ۱۵: محمد نبی، احمدنبی، محمد رسول، احمد رسول، نبی الزمان نام رکھنا بھی ناجائز ہیں ، بلکہ بعض کا نام نبی اللہ بھی سنا گیا ہے، غیر نبی کو نبی کہنا ہر گز ہرگز نہیں ہوسکتا۔ 
تنبیہہ :اگر کوئی یہ کہے کہ ناموں میں اصلی معنی کا لحاظ نہیں ہوتا بلکہ یہاں تو یہ محض مراد ہے اس کا جواب یہ ہے کہ اگر ایسا ہوتا تو شیطان ابلیس وغیرہ اس قسم کے ناموں سے لوگ گریز نہ کرتے اور ناموں میں اچھے اور برے ناموں کی دو قسمیں نہ ہوتیں اور حدیث میں نہ فرمایا جاتا کہ اچھے نام رکھو نیز حضور ﷺ نے برے ناموں کو بدلا نہ ہوتا کہ جب اس اصلی معنی کا بالکل لحاظ نہیں تو بدلنے کی کیا وجہ۔ 
مسابقت کا بیان

حدیث ۱:صحیح بخاری میں سلمہ بن اکوع رضی اللہ عنہ سے مروی کہتے ہیں کچھ پیدل تیر اندازی کررہے تھے یعنی مسابقت کے طور پر ان کے پاس رسول اللہ ﷺ تشریف لائے اور فرمایا اے بنی اسماعیل (یعنی اہلِ عرب کیونکہ عرب والے حضرت اسماعیل علیہ السلام کی اولاد ہیں ) تیر اندازی کرو کیونکہ تمہارے باپ یعنی اسماعیل علیہ السلام تیر انداز تھے اور دونوں فریق نے ہاتھ روک لیا حضور ﷺ نے فرمایا کیوں تم لوگوں نے ہاتھ روکا۔ انہوں نے کہا جب حضور اکرم ﷺ بنی فلاں یعنی ہمارے فریق کے ساتھ ہوگئے تو اب ہم کیوں تیر چلائیں ، یعنی اب ہمارے جیتنے کی صورت باقی نہیں رہی ارشاد فرمایا تم تیر چلاؤ میں تم سب کے ساتھ ہوں ۔ 
حدیث  ۲:صحیح بخاری و مسلم میں عبداللہ بن عمر رضی اللہ عنہ سے مروی کہ رسول اللہ ﷺ نے مضمر (مضمر وہ گھوڑے کہلاتے ہیں جن کو خوب کھلا کر فربہ کرلیا جائے اس کے بعد خوراک کم کریں اورایک مکان میں بند کردیں اور ان کو جھول اڑھادیں کہ خوب پسینہ آئے اور بادی گوشت چھنٹ کر دبلے ہوجائیں ایسے گھوڑے بہت تیز رفتار ہوتے ہیں )گھوڑون میں خفیا (یہ ایک جگہ کا نام ہے جو مدینہ طیبہ سے چند میل کے فاصلے پر ہے۔ (۱۲ منہ)  سے دوڑ کرائی اور اس کی انتہائی مسافت ثیتہ الوداع تھی اور دونوں کے مابین چھ میل مسافت تھی اور جو گھوڑے مضمر نہ تھے ان کی دو ثیتہ سے مسجد بنی زریق تک ہوئی ان دونوں میں ایک میل کا فاصلہ تھا۔ 
حدیث  ۳:ترمذی و ابوداؤد و نسائی رحمہم اللہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا مسابقت نہیں مگر تیر اور اونٹ اور گھوڑے میں ۔ 
حدیث  ۴: شرح سنہ میں ابوہریرہ رضی اللہ عنہ سے مروی ہے کہ رسول اللہ ﷺ نے فرمایا دو گھوڑوں میں ایک اور گھوڑا شام کرلیا اور معلوم ہے کہ یہ پیچھے رہ جائے گا تو اس میں خیر نہیں اور اگر اندیشہ ہے کہ یہ آگے جاسکتا ہے تو مضائقہ نہیں ، یعنی پہلی صورت میں ناجائز ہے اور دوسری صورت میں جائز ہے۔ 
حدیث  ۵:ابوداؤد رحمۃ اللہ علیہ نے ابوہریرہ رضی اللہ عنہ سے مروی کہ رسول اللہ ﷺ نے فرمایا دو گھوڑوں میں ایک اور گھوڑا شامل کیا اور اس کے پیچھے رہ جانے کا علم نہیں ہے تو قمار (جوا) نہیں اور معلوم ہے کہ پیچھے رہ جائے گا تو جوا ہے۔ 
حدیث  ۶:

ابوداؤد و نسائی رحمہما اللہ نے عمران بن حصین رضی اللہ عنہ سے روایت کی کہ رسول اللہ ﷺ نے فرمایا جلب و جنب نہیں ہیں یعنی گھوڑ دوڑ میں یہ جائز نہیں کہ کوئی دوسرا شخص اس کے گھوڑے کو ڈآنٹے یا مارے کہ یہ تیز دوڑنے لگے اور نہ یہ کہ سوار اپنے ساتھ کو تل گھوڑا رکھے کہ جب پہلا گھوڑا تھک جائے تو دوسرے پر سوار ہوجائے۔ 
حدیث  ۷:ابوداؤد رحمۃ اللہ علیہ نے عائشہ رضی اللہ عنہا سے روایت کی کہ رسول اللہ ﷺ کے ہمراہ یہ سفر میں تھیں کہتی ہیں میں نے حضور ﷺ پیدل مسااابقت کی اور میں آگے ہوگئی پھر جب میرے جسم میں گوشت زیادہ ہوگیا یعنی پہلے سے کچھ موٹی ہوگئی میں نے حضور ﷺ کے ساتھ دوڑ کی اس مرتبہ حضور آگے ہوگئے اور یہ فرمایا کہ یہ اس کا بدلہ ہوگیا۔ 
مسائل فقیہہ : مسابقت کا مطلب یہ ہے کہ چند شخص آپس میں یہ طے کریں کہ کون آگے بڑھ جاتا ہے جو سبقت لے جائے اس کو یہ دیا جائے گا یہ مسابقت صرف تیر اندازی میں ہوسکتی ہے یا گھوڑے، گدھے ، خچر میں جس طرح گھوڑ دوڑ میں ہوا کرتا ہے کہ چند گھوڑی ایک ساتھ بھگائے جاتے ہیں جو آگے نکل جاتا ہے اس کو ایک رقم یا کوئی چیز دی جاتی ہے اونٹ اور آدمیوں کی دوڑ بھی جائز ہے کیونکہ اونٹ بھی اسباب جہاد میں ہے یعنی یہ جہاد کے لیے کار آمد چیز ہے۔ مطلب یہ ہے کہ ان دوڑوں سے مقصود جہاد کی تیاری ہے لہو و لعب مقصود نہیں اگر محض کھیل کے لیے ایسا کرتا ہے تو مکروہ ہے اسی طرح اگر فخر اور اپنی بڑائی مقصود ہو یا اپنی شجاعت و بہادری کا اظہار مقصود ہو تو یہ بھی مکروہ ہے۔ (درمختار، ردالمحتار)

مسئلہ  ۱:سبقت لے جانے والے کے لیے کوئی چیز مشروط نہ ہو تو ان مذکور اشیاء کے ساتھ اس کا جواز خاص نہیں بلکہ ہر چیز میں مسابقت ہوسکتی ہے۔ (ردالمحتار)

مسئلہ  ۲:سابق کے لیے جو کچھ ملنا طے پایا ہے وہ اس کے لیے حلال طیب ہے مگر وہ اس کا مستحق نہیں یعنی اگر دوسرا اس کو نہ دے تو قاضی کے یہاں دعوی کرکے جبراً وصول نہیں کرسکتا۔ (عالمگیری)

مسئلہ  ۳:مسابقت جائز ہونے کے لیے شرط یہ ہے کہ صرف ایک جانب سے مال مشروط ہو یعنی دونوں میں سے ایک نہ یہ کہا کہ اگر تم آگے نکل گئے تو تم کو مثلاً سو روپے دوں گا اور میں آگے نکل گیا تو تم سے کچھ نہیں لوں گا دوسری صورت جواز کی یہ ہے کہ شخص ثالث نے ان دونوں سے یہ کہا کہ تم میں جو آگے نکل جائے گا اس کو اتنا دوں گا جیسا کہ اکثر حکومت کی جانب سے دوڑ ہوتی ہے اور اس میں اگے نکل جانے والے کے لیے جو انعام مقرر ہوتا ہے ان لوگوں میں باہم کچھ لینا دینا طے نہیں ہوتا۔ (درمختار وغیرہ)

مسئلہ  ۴:اگر دونوں جانب سے مال کی شرط ہو مثلاً تم آگے ہوگئے تو میں اتنا دوں گا اور میں آگے ہوگیا تو میں اتنا لوں گا یہ صورت جو اور حرام ہے ہاں اگر دونوں نے اپنے ساتھ ایک تیسرے شخص کو شامل کرلیا جس کو محلل کہتے ہیں اور ٹھہرایہ کہ آگے نکل گیا تو رقم مذکور یہ لے گا اور پیچھے رہ گیا تو یہ دے گا کچھ نہیں اس صورت میں دونوں جانب سے مال کی شرط جائز ہے۔ (عالمگیری،درمختار)

مسئلہ  ۵:محلل کے لیے یہ ضروری ہے کہ اس کا گھوڑا بھی انہی دونوں جیسا ہو یعنی ہوسکتا ہے کہ اس کا گھوڑا آگے نکل جائے یا پیچھے رہ جائے دونوں باتوں میں سے ایک کا یقین نہ ہو اور اگر اس کا گھوڑا ان جیسا نہ ہو معلوم ہو کہ وہ پیچھے رہ جائے گا یا معلوم ہو کہ یقینا آگے نکل جائے گا تو اس کے سامل کرنے سے شرط جائز نہ ہوگی۔ (درمختار)

مسئلہ  ۶:محلل یعنی شخص ثالث کا گھوڑا اگر دونوں سے آگے نکل گیا دونوں نے کچھ دینے کو کہا تھا یہ محلل دونوں سے لے گا اور اگر دونوں سے پیچھے رہ گیا تو یہ ان دونوں کو کچھ نہیں دے گا بلکہ ان دونوں میں جو آگی ہوگیا وہ دوسرے سے وہ لے گا جس کا دینا شرط ٹھہرا ہے اس کی صورت یہ ہے کہ دو شخصوں نے پانچ سو کی بازی لگائی اور محلل کو شامل کرلیا اگر محلل آگے ہوگا وہ دونوں سے پانچ سو لے گا اور اگر دونوں کے گھوڑے ایک ساتھ پہنچے تو ان دونوں میں کوئی بھی دوسرے کو کچھ نہ دے گا بلکہ ان دونوں میں سے جو آگے ہوگا دوسرے سے پانچ سو لے گا اور اگر دونوں کے گھوڑے ایک ساتھ پہنچے تو ان دونوں میں کوئی بھی دوسرے کو کچھ نہ دے گا ،محلل سے کچھ لے گا اور اگر دونوں میں ایک گھوڑا اور محلل کا گھوڑا دونوں ایک ساتھ پہنچے تو محلل اس سے کچھ نہیں لے سکتا بلکہ اس سے لے گا جس کا گھوڑا پیچھے رہ گیا اور دوسرا  بھی اس سے پیچھے رہ جانے والے سے لے گا۔ (درمختار، ردالمختار)

مسئلہ  ۷: مسابقت میں شرط یہ ہے کہ مسافت اتنی ہو جس کو گھوڑے طے کرسکتے ہوں اور جتنے گھوڑے لے جائیں وہ سب ایسے ہوں جن میں یہ احتمال ہو کہ آگے نکل جائیں گے اسی طرح تیر اندازی اور آدمیوں کی دوڑ بھی یہی شرطیں ہیں ۔ (ردالمحتار)

مسئلہ  ۸:اونٹوں کی دوڑ میں آگے ہونے کا مطلب یہ ہے کہ شانہ آگے ہوجائے گردن کا اعتبار نہیں اور گھوڑوں کی دوڑ میں جس کی گردن آگے ہوجائے وہ آگے ہونے والا مانا جائے گا۔ (ردالمحتار) مگر اس زمانہ کا رواج یہ ہے کہ گھوڑوں میں کنوتی کا اعتبار کیا جاتا ہے اور کٹوتی بھی جب ہی آگے ہوگی کہ گردن آگے ہوجائے۔ 
مسئلہ  ۹:طلبہ نے کسی مسئلہ کے متعلق شرط لگائی کہ جس کی بات صحیح ہوگئی اس کو یہ دیا جائے گا اس میں بھی وہ ساری تفصیل ہے جو مسابقت میں مذکور ہوئی یعنی اگر ایک طرف شرط ہو تو جائز ہے دونوں طرف سے ہوتو ناجائز مثلاً ایک طالب نے دوسرے سے کہا چلو استاد سے چل کر پوچھیں اگر تمہاری بات صحیح ہو تو میں تم کو یہ دوں گا اور میری صحیح ہوئی تو تم سے کچھ نہیں لوں گا کہ یہ ایک جانب سے شرط ہوئی یا ایک نے دوسرے سے کہا آؤ میں اور تم مسائل پر گفتگو کریں اگر تمہاری بات صحیح ہوئی تو یہ دوں گا اور میری صحیح ہوئی تو کچھ نہ لوں گایہ جائز ہے۔ (عالمگیری)

مسئلہ  ۱۰: طلبہ میں یہ ٹھہرا کہ جو پہلے آئے گا اس کا سبق پہلے ہوگا اس صورت میں جو درس گاہ میں پہلے آیا اس کا حق مقدم ہے۔ اور اگر ہر ایک پہلے آنے کا مدعی ہے تو جو گواہوں سے پہلے آنا ثابت کردے وہ مقدم ہے اور اگر گواہ نہ ہوں تو قرعہ ڈالا جائے جس کا نام پہلے نکلے وہ مقدم ہے۔ (خانیہ)

کسب کا بیان

اتنا کمانا فرض ہے جو اپنے لیے اور اہلِ و عیال کے لیے اور جن کا نفقہ اس کے ذمہ واجب ہے ان کے نفقہ کے لیے اور ادائے دین کے لیے کفایت کرسکے اس کے بعد اسے اختیار ہے کہ اتنے ہی پر بس کرے یا اپنے اہل و عیال کے لیے کچھ پس ماندہ رکھنے کی بھی سعی و کوشش کرے۔ ماں باپ محتاج و تنگ دست ہوں تو فرض ہے کہ کما کر انہیں بقدرِ کفایت دے۔ (عالمگیری)

مسئلہ  ۱:قد کفایت سے زائد اس لیے کماتا ہے کہ فقراء و مساکین کی خبر گیری کرسکے گا یا اپنے قریبی رشتہ داروں کی مدد کرے گا یہ مستحب ہے اور مقصود نہ ہو تو یہ مباح ہے اور اگر محض مال کی کثرت یا تفاخر مقصود ہے تو منع ہے۔ (عالمگیری)

مسئلہ  ۲:جو لوگ مساجد اور خانقاہوں میں بیٹھ جاتے ہیں اور بسر اوقات کے لیے کچھ کام نہیں کرتے اور اپنے کو متوکل بتاتے ہیں حالانکہ ان کی نگاہیں اس کی منتظر رہتی ہیں کہ کوئی ہمیں کچھ دے جائے وہ متوکل نہیں اس سے اچھا یہ تھا کہ کچھ کام کرتے اس سے بسر اوقات کرتے۔ (عالمگیری) اس طرح آج کل بہت سے لوگوں نے پیری مریدی کو پیشہ بنالیا ہے سالانہ مریدوں میں دورہ کرتے ہیں اور مریدوں سے طرح طرح سے رقمیں گھسوٹتے ہیں جن کو نذرانہ وغیرہ ناموں سے موسوم کرتے ہیں اور ان میں سے بہت سے ایسے بھی ہیں جو جھوٹ اور فریب سے بھی کام لیتے ہیں یہ ناجائز ہے۔ 
مسئلہ  ۳:سب سے افضل کسب جہاد ہے یعنی جہاد میں جو مالِ غنیمت حاصل ہوا مگر یہ ضروری ہے کہ اس نی اپنے مال کے لیے جہاد نہ کیا ہو بلکہ اعلائے کلمتہ اللہ مقصود اصلی ہو جہاد کے بعد تجارت پھر زراعت پھر صنعت و حرفت کا مرتبہ ہے۔ (عالمگیری)

مسئلہ  ۴:چرخہ کاتنا عورتوں کا خاص کام ہے مرد کو چرخہ کاتنا مکروہ ہے۔ (ردالمحتار)

مسئلہ  ۵:جس کے پاس اس دن کے کھانے کے لیے موجود ہو اسے سوال کرنا حرام ہے۔ سائلوں اور گداگروں نے اس طرح پر جو مال حاصل کیا اور جمع کیا وہ خبیث مال ہے۔ (عالمگیری)

مسئلہ  ۶:جو شخص علم دین و قرآن پڑھ کر کسب چھوڑ دیتا ہے وہ اپنے دین کو کھاتا ہے۔ (عالمگیری) یعنی عالم یا قاری ہو کر بیٹھ گیا اور کمانا چھوڑ دیا یہ خیال کیے ہوئے ہے کہ لوگ مجھے عالم یا قاری سمجھ کر خود ہی کھانے کو دیں گے کمانے کی کیا ضرورت ہے یہ ناجائز ہے رہا یہ امر کہ قرآن مجید و علم دین کی تعلیم پر اجرت لینا اور اس کے پڑھانے کی نوکری کرنا اس کو فقہائے متاخرین نے جائز بنایا ہے جس کو ہم اجارہ کے بیان میں ذکر کرچکے ہیں یہ دین فروشی میں داخل نہیں ۔ 
مسئلہ  ۷: جس شخص نے حرام طریقہ سے مال جمع کیا اور مرگیا ورثاء کو اگر معلوم ہو کہ فلاں فلاں کے یہ اموال ہیں تو ان کو واپس کردیں اور معلوم نہ ہو تو صدقہ کردیں ۔ (عالمگیری)

مسئلہ  ۸: اگر مال میں شبہ ہو تو ایسے مال کو اپنے قریبی رشتہ داروں پر صدقہ کرسکتا ہے یہاں تک کہ اپنے باپ یا بیٹے کو دے سکتا ہے اس صورت میں یہی ضروری نہیں کہ اجنبی ہی کو دے۔ (عالمگیری)

امربالمعروف و نہی عن المنکر کا بیان 

اللہ عزوجل فرماتا ہے: وَلْتَکَنْ مِّنْکُمْ اُمَّۃُ یَّدْعُوْنَ اِلیَ الْخَیْرِ وَیَاْمُرُوْنَ بِالْمَعَرُوْفِ وَیَنْھُوْنَ عَنِ الْمُنْکَر وَاولئِکَ ھُم المُفِلِحُون (پ ۴ آل عمران ۱۰۴)

اور تم میں ایک گروہ ایسا ہونا چاہیے کہ بھلائی کی طرف لائیں اور اچھی بات کا حکم دے اور بری سے منع کرے اور یہی لوگ مراد کو پہنچے۔ (ترجمہ کنزالایمان)

اللہ تعالی فرماتا ہے۔ 
کُنْتُم خَیْرَا اُمَّۃٍ اُخْرِجَتْ لِلنَّاسِ تَامُرُوْنَ بِالْمَعْروفِ وَتَنْھَونَ عَنِ الْمُنْکَرِ وَتُوْمِنُوْنَ بِاللّٰہِ (پ ۴ آل عمران ۱۱۰)

تم بہتر ہو ان سب اُمتوں میں جو لوگوں میں ظاہر ہوئیں بھلائی کا حکم دیتے ہو اور برائی سے منع کرتے ہو اور اللہ تعالیٰ پر ایمان رکھتے ہو۔ (ترجمہ کنزالایمان)

یبَنیً اَقمِ الصَّلٰوۃَ وَاْمُرْبِالْمَعرُوفِ وَانْہُ عَنِ الْمُنْکَرِ وَاصْبِرْ عَلیٰ مَااَصَابَکَ اِنَّ ذٰلِکَ مِنْ عَزمِ الْاُمُورِ (پ ۲۱ لقمٰن ۱۷)

(لقمان نے اپنے بیٹے سے کہا) اے میرے بیٹے نماز برپا رکھ اور اچھی بات کا حکم دے اور بری بات سے منع کر اور جو افتاد تجھ پر پڑے اس پر صبر کر کہ بے شک یہ ہمت کے کام ہیں ۔ (ترجمہ کنزلایمان)

حدیث ۱:تم میں جو شخص بری بات دیکھے اسے اپنے ہاتھ سے بدل دے اور اگر اس کی استطاعت نہ ہو تو زبان سے بدلے اور اس کی بھی استطاعت نہ ہو تو دل سے یعنی اسے دل سے برا جانے اور یہ کمزور ایمان والا ہے۔ (مسلم)

حدیث  ۲: حدود اللہ میں مداہنت کرنے والا (یعنی خلافِ شرع چیز دیکھے اور باوجود قدرت منع نہ کرے اس کی) اور حدود اللہ میں واقع ہونے والے کی مثال یہ ہے کہ ایک قوم نے جہاز کے بارے میں قرعہ ڈالا یعنی اوپر کے حصہ میں رہے بعض نیجے میں ۔ نیچے والے پانی لینے اوپر جاتے اور پانی لے کر ان کے پاس سے گزرتے ان کو تکلیف ہوتی( انہوں نے اس کی شکایت کی) نیچے والے نے کہلاڑی لے کر نیچے کا تختہ کاٹنا شروع کیا اوپر والوں نے دیکھا تو پوچا کیا بات ہے تختہ توڑ رہے ہو اس نے کہا میں پانی لینے جاتا ہوں تو تم کو تکلیف ہوتی ہے اور پانی لینا مجھے ضروری ہے۔ (لہذا میں تختہ توڑ کر یہیں سے پانی لے یوں گا اور تم لوگوں کو تکلیف نہ دوں گا)  پس اس صورت میں اوپر والوں نے اس ہاتھ پکڑلیا اور کھودنے سے روک دیا تو اسے بھی نجات دیں گے اور اپنے کو بھی اور اگر چھوڑ دیا تو اسے بھی ہلاک کیا اور اپنے کو بھی۔ (بخاری)

حدیث  ۳: قسم ہے اس کی جس کے ہاتھ میری جان ہے یا تو اچھی بات کا حکم کرو گے اور بری بات سے منع کرو گے یا اللہ عزوجل تم پر جلد اپنا عذاب بھیجے گا پھر دعا کرو گی اور تمہاری دعا قبول نہ ہوگی۔ (ترمذی)

حدیث  ۴: جب زمین میں گناہ کیا جائے تو جو وہاں موجود ہے مگر اسے برا جانتا ہے وہ اس کی مثل ہے جو وہاں نہیں ہے اور وہاں نہیں ہے مگر اس پر راضی ہے وہ اس کی مثل ہے جو وہاں حاضر ہے۔ (ابوداؤد)

حدیث  ۵: حضرت ابوبکر صدیق رضی اللہ عنہ نے منع فرمایا اے لوگو! تم اس آیت کو پڑھتے ہو۔ یَٰآیُّھَاالَّذِیِنَ اٰمَنُوا عَلَیْکُم اَنْفُسِکُم لَا یَضرُکُم مَنْ ضَلَّ اِذَا اھْتَدَیْتُم (پ ۷ المائدہ ۱۰۵) اے ایمان والو تم اپنی فکر رکھو تمہارا کچھ نہ بگاڑے گا جب کہ تم راہ پر ہو۔ (ترجمہ کنزایمان)

(یعنی تم اس آیت سے یہ سمجھتے ہو گے کہ جب ہم خود ہدایت پر ہیں تو گمراہ کی گمراہی ہمارے لیے مضر نہیں ہم کو منع کرنے کی ضرورت نہیں ) میں نے رسول اللہ ﷺ کو یہ فرماتے سنا ہے کہ لوگ اگر بری بات دیکھیں اور ا س کو نہ بدلیں تو قریب ہے کہ اللہ عزوجل ان پر ایسا عذاب بھیجے گا جو سب کو گھیر لے گا۔ (ابن ماجہ ترمذی)

حدیث  ۶: جس قوم میں گناہ ہوتے ہوں وہ لوگ بدلنے پر قادر ہوں پھر نہ بدلیں تو قریب ہے کہ اللہ عزوجل سب پر عذاب بھیجے (ابوداؤد)

حدیث  ۷: اچھی بات کا حکم کرو اور بری بات سے منع کرو یہاں تک کہ جب تم یہ دیکھو کہ بخل کی اطاعت کی جاتی ہے اور خواہش نفسانی کی پیروی کی جاتی ہے اور دنیا کو دین پر ترجیح دی جاتی ہی اور ہر شخص اپنی رائے پر گھمنڈ کرتا ہے اور ایسا امر دیکھو کہ تمہیں اس سے چارہ نہ ہو تو اپنے نفس کو لازم کرلو یعنی خود کو بری چیزوں سے بچاؤ اور عوام کے معاملہ کو چھوڑ دو( یعنی ایسے وقت میں امر بالمعروف ونہی عن المنکر ضروری نہیں ۔ ) تمہارے آگے صبر کے دن آئیں گے جن میں صبر کرنا ایسا ہے جیسے مٹھی میں انگار لینا عمل کرنے والے کے لیے اس زمانہ میں پچاس شخص عمل کرنے والوں کا اجر ہے لوگوں نے عرض کی یارسول اللہ ﷺ ان میں سے پچاس کا اجر اس ایک کو ملے گا فرمایا کہ تم میں سے پچاس کے برابر اجر ملے گا۔ (ترمذی ، ابن ماجہ) پانچویں حدیث میں جو آیت ذکر کی گئی وہ اسی موقع اور وقت کے لیے ہے۔ 
حدیث  ۸: لوگوں کی ہیبت حق بولنے سے روکے جب معلوم ہو تو کہہ دے۔ (ترمذی)

حدیث  ۹:چند مخصوص لوگو ں کے عمل کی وجہ سے اللہ عزوجل سب لوگون کو عذاب نہیں کرے گا مگر جب کہ وہاں بری بات کی جائے اور وہ لوگ منع کرنے پر قادر ہوں اور منع نہ کریں تو اب عام و خاص سب کو عذاب ہوگا۔ (شرح سنہ)

حدیث  ۱۰: بنی اسرائیل نے جب گناہ کیے ان کے علماء نے منع کیا مگر وہ باز نہ آئے پھر علماء ان کی مجلسوں میں بیٹھنے لگے اور انکے ساتھ کھانے پینے لگے خدا نے علماء کے دل بھی انہی جیسے کردیئے اور دواؤد عیسی بن مریم علیہ السلام کی زبان سے ان سب پر لعنت کی یہ اس وجہ سے کہ انہوں نے نافرمانی کی اور حد سے تجاویز کرتے تھے اسکے بعد حضور ﷺ نے فرمایا خدا کی قسم تم یا تو اچھی بات کا حکم کرو گے اور بری بات سے روکو گے اور ظالم کے ہاتھ پکڑلو گے اور ان کو حق پر روکو گے اور حق پر ٹھہراؤ گے یا اللہ عزوجل تم سب کے دل ایک طرف کردے گا پھر تم سب پر لعنت کردے گاجس طرح ان سب پر لعنت کی۔ (ابوداؤد)

حدیث ۱۱:میں نے شب معراج میں دیکھا کہ کچھ لوگوں کے ہونٹ آگ کی قینچیوں سے کاٹے جاتے ہیں میں نے پوچھا جبرائیل ! یہ کون لوگ ہیں کہا یہ آپ کی اُمت کے واعظ ہیں جو لوگوں کو اچھی بات کرتے تھے اور اپنے کو بھولے ہوئے تھے۔ (شرح سنہ)

حدیث  ۱۲: بادشاہ ظالم کے پاس حق بات بولنا افضل جہاد ہے۔ (ابن ماجہ)

حدیث  ۱۳: میرے بعد میں امراء ہوں گے جن کی بعض باتیں اچھی ہوں گی اور بعض بری ، جس نے بری بات سے کراہت کی وہ بری ہے اور جس نے انکار کیا وہ سلامت رہا لیکن جو راضی ہوگیا اور پیروی کی وہ ہلاک ہوا۔ (مسلم، ابوداؤد)

حدیث  ۱۴: مجھ سے پہلے جس نبی کو خدا نے کسی امت میں مبعوث کیا اس کے لیے اُمت سے حواریین اور اصحاب ہوئے جو نبی کے سنت لیتے اور اس کے حکم کی پیروی کرتے پھر ان کے بعد ناخلف لوگ پیدا ہوئے کہ کہتے ہیں وہ جو کرتے نہیں اور کرتے وہ جس کا دوسروں کو حکم نہ دیتے جس نے ہاتھ کے ساتھ ان سے جہاد کیا وہ مومن ہے اور جس نے زبان سے جہاد کیا وہ مومن ہے جس نے دل سے جہاد کیا وہ مومن ہے اور اس کے بعد رائی کے دانہ کے برابر ایمان ہے۔ (مسلم)

مسائل فقیہہ : امربالمعروف یہ ہے کہ کسی کو اچھی بات کا حکم دینا مثلاً کسی سے نماز پڑھنے کو کہنا نہی عنی المنکر کا مطلب یہ ہے کہ بری باتوں سے منع کرنا یہ دونوں چیزیں فرض ہیں قرآن مجید میں ارشاد فرمایا :کُنْتُم خَیْرَا اُمَّۃِ اُخْرِجَتُ لِلنَّاسِ تَاْمُرُوْنَ بِالْمَعْرُوْفِ وَتَنْھَوْنَ عَنِ الْمُنَکرِ (پ ۴ اٰلِ عمران ۱۱۰)

احادیث میں ان کی بہت تاکید آئی اور اس کے خلاف کرنے کی مذمت فرمائی۔ 
مسئلہ  ۱: معصیت کا ارادہ کیا مگر اس کو کیا نہیں تو گناہ نہیں ، بلکہ اس میں بھی ایک قسم کا ثواب ہے، جب کہ یہ سمجھ کر باز رہا کہ یہ گناہ کا کام نہیں کرنا چاہیے احادیث سے ایسا ہی ثابت ہے اور اگر گناہ کے کام کا بالکل پکا ارادہ کرلیا جس کو عزم کہتے ہیں تو یہ بھی ایک گناہ ہے اگرچہ جس گناہ کا عزم کیا تھا اسے نہ کیا ہو۔ 
مسئلہ  ۲: کسی کو گناہ کرتے دیکھے تو نہایت متانت اور نرمی کے ساتھ اسے منع کرے اور اسے اچھی طرح سمجھائے پھر اگر اس طریقہ سے کام نہ چلا وہ شخص باز نہ آیا تو اب سختی سے پیش آئے اس کو سخت الفاظ کہے مگر گالی نہ دے نہ فحش لفظ زبان سے نکالے اور اس سے بھی کام نہ چلے تو جو شخص ہاتھ سے کچھ کرسکتا ہے کرے مثلاً وہ شراب پیتا ہے بہادے برتن توڑ پھوڑ ڈالے، گانا بجاتا ہے تو باجے توڑ ڈالے۔ (عالمگیری)

مسئلہ  ۳: امربالمعروف کی کئی صورتیں ہیں ۔ (۱) اگر غالب گمان یہ ہے کہ ان سے کہے گا تو وہ اس کی بات مان لیں اور بری بات سے باز آجائیں گے امربالعروف واجب ہے اس کو باز رہنا جائز نہیں اور اگر (۲) گمان غالب یہ ہے کہ وہ طرح طرح کی تہمت باندھیں گے اور گالیاں دیں گے تو ترک کرنا افضل ہے اور اگر (۳) یہ معلوم ہے کہ وہ اسے ماریں گے اور یہ صبر نہ کرسکے گا یا اس کی وجہ سے فتنہ فساد پیدا ہوگا آپس میں لڑائی ٹھن جائے گی جب بھی چھوڑنا افضل ہے اور اگر (۴) معلوم ہو کہ وہ اگر اسے ماریں گے تو صبر کرے گا تو ان لوگوں کو برے کام سے منع کرے اور یہ شخص مجاہد ہے اور اگر (۵) معلوم ہے کہ وہ مانیں گے نہیں مگر نہ گالیاں دیں گے تو اسے اختیار ہے اور افضل یہ ہے کہ امر کرے۔ (عالمگیری)

مسئلہ  ۴:اگر اندیشہ ہے کہ ان لوگوں کو امربالمعروف کرے گا تو قتل کر ڈالیں گے اور یہ جانتے ہوئے اس نے کیا اور ان لوگوں نے مار ہی ڈالا تو یہ شہید ہوا۔ (عالمگیری)

مسئلہ  ۵:امراء کے ذمہ امربالمعروف ہاتھ سے ہے کہ اپنی قوت وسطوت سے اس کام کو روک دیں اور علماء کے ذمہ زبان سے ہے کہ اچھی بات کرنے اور بری بات سے باز رہنے کو زبان سے کہہ دیں اور عوام الناس کے ذمہ دل سے برا جاننا ہے۔ (عالمگیری)

اس کا مقصد وہی ہے جو حدیث میں فرمایا کہ جو بری بات دیکھے گا اسے چاہیے کہ اپنے ہاتھ سے بدل دے اور اگر ہاتھ سے بدلنے پر قادر نہ ہو تو زبان سے بدل دے یعنی زبان سے اس کا برا ہونا ظاہر کردے اور منع کردے اور اس کی بھی استطاعت نہ ہو تو دل سے برا جانے اور یہ ایمان کا سب سے کمزور مرتبہ ہے یہاں عوام سے مراد وہ لوگ ہیں کہ ان میں نہ ہاتھ سے روکنے کی ہمت ہے اور نہ زبان سے منع کرنے کی جرات جس قوم کے چودھری اور زمین دار وغیرہ بہت سے عوام ایسی حیثیت رکھتے ہیں کہ ہاتھ سے روک سکتے ہیں ان پر لازم ہے کہ روکیں ایسوں کے لیے فقط دل سے برا جاننا کافی نہیں ۔ 
مسئلہ  ۶:امربالمعروف کے لیے پانچ چیزوں کی ضرورت ہے، اول علم کہ جسے علم نہ ہو اس کام کو اچھی طرح انجام نہیں دے سکتا، دوم اس سے مقصود رضائے الہی اور اعلاء کلمہ ہو، سوم جس کو حکم دیتا ہے اس کے ساتھ شفقت و مہربانی کرے نرمی کے ساتھ کہے چہارم امر کرنے والا صابر اور بردبار ہو، پنجم یہ شخص خود اس بات پر عامل ہو ورنہ قرآن کے اس حکم کا مصداق بن جائے گا ، کیوں کہتے ہو وہ جس کو تم خو دنہیں کرتے اللہ کے نزدیک ناخوشی کی بات ہے یہ کہ ایسی بات کہو جس کو خود نہ کرو۔ (- پ ۲۸ الصف ۲۔ ۳) اور یہ بھی قرآن مجید میں فرمایا کہ لوگوں کو تم اجھی بات کا حکم کرتے ہو اور خودا پنے کو بھولے ہوئے ہو۔ (پ ۱ البقرہ ۴۴) (عالمگیری)

مسئلہ  ۷: عامی شخص کو یہ نہ چاہیے کہ قاضی یا مفتی یا مشہور و معرو ف عالم کو امر بالمعروف کرے کہ یہ بے ادبی ہے مثل مشہور ہے۔ ْْخطائے بزرگان کرفتن خطاستْْ اور کبھی ایسا بھی ہوتا ہے کہ یہ لوگ کسی مصلحت خاص سے ایک فعل کرتے ہیں جس تک عوام کی نظر نہیں پہنچتی اور یہ شخص سمھجتا ہی کہ جیسے ہم نے کیا۔ انہوں نے بھی کیا حالانکہ دونوں میں بہت فرق ہوتا ہے۔ (عالمگیری)

یہ حکم ان علماء کے متعلق ہے جو احکام کے متعلق ہے جو احکام شرع کے پابند ہیں اور اتفاقاً کبھی ایسی چیز ظاہر ہوئی جو نظر عوام میں بری معلوم ہوتی ہے وہ لوگ مراد نہیں جو حلال و حرام کی پروا نہیں کرتے اور نام علم کو بدنام کرتے ہیں ۔ 
مسئلہ  ۸:جس نے کسی کو برا کام کرتے دیکھا اور خود یہ بھی اس برے کام کو کرتا ہے تو اس برے کام سے منع کردی کیونکہ اس کے ذمہ دو چیزیں واجب ہیں برے کام کو چھوڑنا اور دوسرے کو برے کام سے منع کرنا اگر ایک واجب کا تارک ہے تو دوسرے کا کیوں تارک بنے۔ (عالمگیری)

مسئلہ  ۹:ایک شخص برا کام کرتا ہے اس کے باپ کے پاس شکایت لکھ کر بھیجی جائے یا نہیں اگر معلوم ہے کہ اس کا باپ منع کرنے پر قادر ہے اور منع بھی کردے گا تو لکھ کر بھیج دے ورنہ کیا فائدہ اسی طرح زوجین اور بادشاہ اور رعیت یا آقا و ملازمین کے بارے میں اگر لکھنا مفید ہو تو لکھے۔ 
مسئلہ  ۱۰: باپ کو اندیشہ ہے کہ اگر لڑکے سے کہے گا تو اس کا حکم نہ مانے گا اور اس کا جی بھی کہنے کو چاہتا ہے تو یوں کہے اگر یہ کرتے تو خوب ہوتا اسے حکم نہ دے کر اس صورت میں اگر اس نے نہ کیا تو عاق ہوگا جو ایک سخت کبیرہ گناہ ہے۔ (عالمگیری)

مسئلہ  ۱۱:کسی نے گناہ کیا پھر سچے دل سے تائب ہوگیا تو اسے یہ نہ چاہیے کہ قاضی یا حکام کے پاس اپنے جرم کو اس لیے پیش کرے کہ حد ِ شرع قائم کی جائے کیونکہ پردہ پوشی بہتر ہے۔ (عالمگیری)

مسئلہ  ۱۲: ایک شخص کو دوسرے کا مال چراتے دیکھا ہے مگر مالک کو خبر دیتا ہے تو چوراس پر ظلم کرے گا تو خاموش ہوجائے اور یہ اندیشہ نہ ہو تو خبر کردے۔ (عالمگیری)

مسئلہ  ۱۳:مشرکین پر تنہا حملہ کرنے میں غالب گمان یہ ہے کہ قتل ہوجائے مگر یہ بھی غالب گمان ہے کہ یہ بھی ان کے آدمی کو قتل کرے گا یا زخمی کردے گا یا شکست دے دے گا تو تنہا حملہ کرنے میں حرج نہیں اور غالب گمان ہو کہ ان کا کچھ نہیں بگڑے گا اور یہ مارا جائے گا تو حملہ نہ کرے اور اگر فساق مسلمین کو گناہ سے روکے گا تو یہ خود قتل ہوجائے گا اور اسن کا کچھ نہ بگڑے گا جب بھی اس کو منع کرے عزیمت یہی ہے اگرچہ منع نہ کرنے کی بھی رخصت ہے۔ (عالمگیری) کیونکہ اس صورت میں قتل ہوجانا فائدہ سے خالی نہیں اس وقت اگرچہ بظاہر فائدہ نہیں معلوم ہوتا مگر آئندہ اس کے نتائج بہتر نکلیں گے۔ 

علم  و تعلیم کا بیان

علم ایسی چیز نہیں جس کی فضیلت اور خوبیوں کے بیان کرنے کی حاجت ہو ساری دنیا جانتی ہے کہ علم بہت بہتر چیز ہے اس کا حاصل کرنا طغرہ امتیاز ہے یہی وجہ ہے کہ اس سے انسانی زندگی کامیاب اور خوشگوار ہوتی ہے اور اسی سے دنیا و آخرت سدھرتی ہے مگر ہماری مراد اس علم سے وہ علم نہیں جو فلاسفہ سے حاصل ہو اور جس کو انسانی دماغ نے اختراع کیا ہو یا جس علم سے دنیا کی تحصیل مقصود ہو ایسے علم کی قرآن مجید نے مذمت کی بلکہ وہ علم مراد ہے جو قرآن و حدیث سے حاصل ہو کہ یہی علم وہ ہے جس سے دنیا و آخرت سنورتی ہیں اور یہی علم ذریعہ نجات ہے اور اسی کو قرآن حدیث سے حاصل کرنے میں تعریفیں آئی ہیں اور اسی کی تعلیم کی طرف توجہ دلائی گئی ہے۔ قران مجید میں بہت سے مواقع پر اس کی خوبیاں صراحتاً یا ارشارۃ بیان فرمائی گئیں ، اللہ عزوجل فرماتا ہے۔ (پ ۲۲ فاطر ۲۸)

اِنَّمَا یَخْشَی اللہَ مِنْ عِبَادِہِ العلمَائُ (پ ۲۲ فاطر ۲۸)

اللہ سے اس کے بندوں میں وہی ڈرتے ہیں جو علم والے ہیں ۔ (ترجمہ کنزالایمان)

اور اللہ عزوجل فرماتا ہے۔ 
یَرْفَعِ اللہُ الَّذِیْنَ اٰمَنُوْا مِنْکُم وَالَّذِیْنَ اُوْتُو الْعِلمَ دَرَجٰتِ (پ ۲۸ المجادلہ ۱۱)

اللہ تمہارے ایمان والوں کے اور انکے جن کو علم دیا گیا درجے بلند فرمائے گا۔ (ترجمہ کنزالایمان)

اور اللہ عزوجل فرماتا ہے۔ 
فَلَوْلَا نَفْرَ مِنْ کُلِّ فِرْقَۃٍ مِّنُھُمْ طَآئِفَۃ لَّیَتَفَّقَھُوْا فِی الدِیْنَ وَلِیُنْذِرُوْاقَومَھُمْ اِذَا رَجَعُوْ اِلَیْھِم اِذَارَ جَعُوْا اِلَیْھِمْ لَعَلَّھُمْ یَحْذَرُوْنَ (پ ۱۱۔ التوبہ ۱۳)

کیوں نہ ہو کہ ان کے ہر گروہ میں سے ایک جماعت نکلے کہ دین کی سمجھ حاصل کریں اور واپس آکر اپنی قوم کو ڈر سنائے اس امید پر کہ وہ بچیں ۔ (ترجمہ کنزالایمان)

اور اللہ عزوجل فرماتا ہے۔ 
قُلْ ھَلْ یَسْتَوِی الَّذِیْنَ یَعْلَمُوْنَ لَایَعْلَمُونَ اِنَّمَایَتَذَّکَرَاُولُوالالْبَابِ o(پ ۲۳ الزمر۹)

تم فرماؤ کیا جاننے والے اور انجان برابر ہیں نصیحت تو وہی مانتے ہیں جو عقل والے ہیں ۔ (ترجمہ کنزالایمان)

احادیث علم کے فضائل میں بہت آئیں چند احادیث ذکر کی جاتی ہیں ۔ 
حدیث ۱:جس شخص کے ساتھ اللہ عزوجل بھلائی کا ارادہ کرتا ہے اس کو دین کا فقیہہ بناتا ہے اور میں تقسیم کرتا ہوں اور اللہ عزوجل دیتا ہے۔ (بخاری)

حدیث ۲:سونے چاندی کی طرح آدمیوں کی کانیں ہیں جو لوگ جہالت میں اچھے تھے اسلام میں بھی اچھے ہیں جب کہ علم حاصل کریں ۔ (مسلم)

حدیث ۳:انسان جب مرجاتا ہے اس کا عمل منقطع ہوجاتا ہے مگر تین چیزیں (کہ مرنے کے بعد بھی یہ عمل ختم نہیں ہوتے اس کے نامہ اعمال میں لکھے جاتے ہیں ) (۱) صدقہ جاریہ (۲) علم جس سے نفع حاصل کیا جاتا ہے اور (۳) اولاد صالح جو اس کے لیے دعا کرتی رہتی ہے۔ (مسلم)

حدیث ۴: جو شخص کسی راستہ پر علم کی طلب میں چلے اللہ عزوجل اس کے لیے جنت کا راستہ آسان کردے گا اور جب کوئی قوم خانہ خدا میں مجتمع ہو کر کتاب اللہ کی تلاوت کرے اور اس کو پڑھے پڑھائے توا س پر سکینہ اترتا ہے اور رحمت ڈھانک لیتی ہے اور ملائکہ گھیر لیتے ہیں اور اللہ عزوجل ان کا ذکر ان لوگوں میں کرتا ہے جو اس کے مقرب ہیں اور جس کے عمل نے سستی کی تو اس کا نسب اسے تیز رفتار نہیں کرے گا۔ (مسلم)

حدیث ۵: مسجد دمشق میں ایک شخص ابودردہ رضی اللہ عنہ کے پاس آیا ور کہنے لگا کہ مدینہ رسول اللہ ﷺ سے آپ کے پاس ایک حدیث سننے کو آیا ہوں مجھے خبر ملی ہے کہ آپ اسے بیان کرتے ہیں کسی اور کام کے لیے نہیں آیا ہوں ۔ حضرت ابودردہ رضی اللہ عنہ نے فرمایا کہ میں نے رسول اللہ ﷺ کو فرماتے سنا ہی کہ جو شخص علم کی طلب میں کسی راستہ کو چلے اللہ عزوجل اس کو جنت کے راستے پر لے جاتا ہے اور طالبعلم کی خوشنودی کے لیے فرشتہ اپنے بازوبچھادیتے ہی اور عالم کے لیے آسمان والے اور زمین کے بسنے اور پانی کے اندر مچھلیاں یہ سب استغفار کرتے ہیں اور عالم کی فضیلت عابد پر ایسی ہے جیسے چودھویں رات کے چاند کو تمام ستاروں پر اور بے شک علماء و ارث انبیاء ہیں انبیاء نے اشرفی اور روپیہ کا وارث نہیں کیا انہوں نے علم کا وارث کیا ہے پس جس نے علم کو لیا اس نے پورا حصہ لیا۔ (احمد،ترمذی ، ابوداؤد، ابن ماجہ، دارمی)

حدیث ۶: عالم کی فضیلت عابد پر ویسی ہے جیسی میری فضیلت تمہارے ادنیٰ پر اس کے بعد پھر فرمایا کہ اللہ عزوجل اور اس کے فرشتے اور تمام زمین و آسمان والے یہاں تک کہ چیونٹی اپنے سوراخ میں اور یہاں تک کہ مچھلی پانی میں اس کی بھلائی کے خواہاں ہیں جو لوگوں کو اچھی چیز کی تعلیم دیتا ہے۔ (ترمذی)

حدیث ۷:ایک فقیہ ہزار عابد سے زیادہ شیطان پر سخت ہے۔ (ترمذی، ابن ماجہ)

حدیث ۸: علم کی طلب ہر مسلم پر فرض ہے اور علم کو نااہل کے پاس رکھنے والا ایسا جیسے سوئر کے گلے میں جواہر اور موتی اور سونے کا ہار ڈالنے والا(ابن ماجہ)

حدیث ۹: جو شخص علم کی طلب کے لیے گھر سے نکلا تو جب تک واپس نہ ہو اللہ عزوجل کی راہ میں ہے۔ (ترمذی، دارمی)

حدیث ۱۰:مومن کبھی خیر ( یعنی علم) سے آسودہ نہیں ہوتا یہاں تک کہ اس کا منتہی جنت ہوتا ہے۔ (ترمذی)

حدیث ۱۱:اللہ عزوجل اس بندے کو خوش رکھے جس نے میری بات سنی اور یاد کرلی اور محفوظ رکھی اور دوسرے تک پہنچادی کیونکہ بہت سے علم کے حامل فقیہ نہیں اور بہت سے علم کے حامل اس تک پہنچاتے ہیں جو ان سے زیادہ فقیہہ ہے۔ (احمد، ترمذی، ابوداؤد ، ابن ماجہ، دارمی۔ 
حدیث ۱۲:مومن کو اس کے عمل اور نیکیوں سے مرنے کے بعد بھی یہ چیزیں پہنچتی رہتی ہیں علم جس کی اس نے تعلیم دی اور اشاعت کی اور اولاد صالح جسے چھوڑ کر مرا ہے یا مصحب جسے میراث میں چھوڑا یا مسجد بنائی یا مسافر کے لیے مکان بنادیا نہر جاری کردی یا اپنی صحت اور زندگی میں اپنے مال میں سے صدقہ نکال دیا جو مرنے کے بعد اس کو ملے گا۔ (ابن ماجہ)

حدیث ۱۳: حضرت ابن عباس رضی اللہ عنہ نے فرمایا کہ ایک گھڑی رات میں پڑھنا پڑھانا ساری رات عبادت سے افضل ہے۔ (دارمی)

حدیث ۱۴: رسول اللہ ﷺ مسجد میں تشریف لائے وہاں دو مجلیسں تھیں فرمایا کہ دونوں مجلس اچھی ہیں اورایک دوسری سے افضل ہیں یہ لوگ اللہ عزوجل سے دعا کرتے ہیں اور ا س کی طرف رغبت کرتے ہیں وہ چاہے تو انکو دے اور چاہے تو منع کردے اور یہ دوسری مجلس والے علم سیکھتے ہیں اور جاہل کو سکھاتے ہیں یہ افضل ہیں میں معلم بنا کر بھیجا گیا ہوں او راسی مجلس میں حضور ﷺ بیٹھ گئے۔ (دارمی)

حدیث ۱۵: جس نے میری امت کے دین کے متعلق چالیس حدیثیں حفظ کیں اس کو اللہ عزوجل فقیہہ اٹھائے گا اور میں اس کا شافع و شہید ہوں گا۔ (بہیقی)

حدیث ۱۶:دو حریص آسودہ نہیں ہوتے ایک علم کا حریص کہ علم سے کبھی ان کا پیٹ نہ بھرے گا اور ایک دنیا کا لالچی کہ یہ کبھی آسودہ نہیں ہوگا۔ 
حدیث ۱۷:عبداللہ بن مسعود رضی اللہ عنہ نے فرمایا دو حریص آسودہ نہیں ہوئے ایک صاحب علم دوسرا صاحبِ دنیا مگر یہ دونوں برابر نہیں ۔ صاحب علم کی خوشنودی زیادہ حاصل کرتا رہتا ہے اور صاحب دنیا سرکشی میں بڑھتا جاتا ہی اس کے بعد حضرت عبداللہ رضی اللہ عنہ نے یہ آیات پڑھیں ۔ 
کَلَّا اِں اِنَّ الانْسَانَ لَیَطْغیٰ oاَنْ رَّاہ ااااستَغنیٰ(پ ۳۰ العلق ۷۔ ۶)

ہاں ہاں بے شک آدمی سرکشی کرتا ہے اس پر کہ اپنے آپ کو غنی سمجھ لیا۔ (ترجمہ کنزالایمان)

اور دوسرے کے لیے فرمایا:

اِنَّمَا یَخْشَی اللہَ مِنْ عِبَادِہِ الْعُلَمَآئُ (پ ۲۲ فاطر ۳۵)

اللہ سے اُس کے بندوں میں وہی ڈرتے ہیں جو علم والے ہیں ۔ (ترجمہ کنزالایمان)

حدیث ۱۸:جس علم سے نفع حاصل نہ کیا جائے وہ اس خزانہ کی مثل ہے جس میں سے راہِ خدا میں خرچ نہیں کیا جاتا۔ (احمد)

حدیث ۱۹:سب سے زیادہ حسر ت قیامت کے دن اس کو ہوگی جسے دنیا میں طلبِ علم کا موقع ملا مگر اس نے طلب نہیں کیا اور اس شخص کو ہوگی جس نے علم حاصل کیا اور اس سے سن کر دوسروں نے نفع نہ اٹھایا خود اس نے نفع نہیں اٹھایا۔ (ابن عساکر)

حدیث ۲۰:علماء کی سیاہی شہید کے خون سے تلی جائے گی اور اس پر غالب ہوجائے گی۔ (خطیب)

حدیث ۲۱: علماء کی مثل یہ ہے جیسے آسمان میں ستارے جن سے خشکی اور سمندر کی تاریکیوں میں راستہ کا پتا چلتا ہے اور اگر ستارے مٹ جائیں تو راستہ چلنے والے بھٹک جائیں گے۔ 
حدیث ۲۲:علم تین ہیں آیت محکمہ یا سنت قائمہ یا فریضہ عادلہ اور ان کے سوا جو کچھ ہے وہ زائد ہے۔ (ابن ماجہ ،ابوداؤد)

حدیث ۲۳:حضرت حسن بصری رحمۃ اللہ علیہ نے فرمایا علم دو ہیں ایک وہ کہ قلب میں ہو یہ علم نافع ہے دوسرا وہ کہ زبان پر ہو یہ ابن ِ آدم پر اللہ عزوجل کی حجت ہے۔ (دارمی)

حدیث ۲۴:جس نے علم طلب کیا اور حاصل کرلیا اس کے لیے دو چند اجر ہے اور حاصل نہ ہوا تو ایک اجر (دارمی)

حدیث ۲۵:جس کو موت آگئی اور علم کو اس لیے طلب کررہا تھا کہ اسلام کا احیا کرے اس کے اور انبیاء علیہ السلام کے درمیان جنت میں ایک درجہ کا فرق ہوگا۔ (دارمی)

حدیث ۲۶:اچھا شخص وہ عالمِ دین ہے کہ اگر اس کی طرف احتیاج لائی جائے تو نفع پہنچاتا ہے اور اس سے بے پروائی کی جائے تو وہ اپنے کو بے پروا رکھتا ہے۔ (زریں )

حدیث ۲۷: حضرت عبداللہ بن مسعود رضی اللہ عنہ نے فرمایا جس کو کوئی بات معلوم ہے وہ کہے اور نہ معلوم ہو تو یہ کہہ دے کہ اللہ اعلم کیونکہ علم کی شان یہ ہے کہ جس چیز کو نہ جانتا ہو اس کے متعلق یہ کہہ دے واللہ عالم اللہ عزوجل نے اپنے نبی سے فرمایا قُل مَآسَلکم عَلیہ مِن اجر وما انا من المتکلفین (پ ۲۳ص ۸۶) میں تم سے اس پر اجرت نہیں مانگتا اور نہ میں تکلف کرنے والوں میں سے ہوں یعنی جو بات معلوم نہ ہو اس کے متعلق بولنا تکلف ہے۔ 
حدیث ۲۸:قیامت کے دن اللہ عزوجل کے نزدیک سب سے بڑا مرتبہ اس عالم کا ہے جو علم سے متنفع نہ ہو۔ (دارمی)

حدیث ۲۹:زیادبن لبید رضی اللہ عنہ کہتے ہیں کہ نبی کریم ﷺ نے ایک چیز ذکر کرکے فرمایا کہ یہ اس وقت ہوگی جب علم جاتا رہے گا میں نے عرض کی یارسول اللہ ﷺ کیونکرجائے گا ہم قرآن پڑھتے ہیں اور اپنے بیٹوں کو پڑھاتے ہیں وہ اپنی اولاد کو پڑھائیں گے اسی طرح قیامت تک سلسلہ جاری رہے گا حضور ﷺ نے فرمایازیاد تجھے تیری ماں روئے میں خیال کرتا تھا کہ تو مدینہ میں فقیہ شخص ہے کیا یہ یہود و نصاریٰ توریت و انجیل نہیں پڑھتے مگر یہ کہ جو کچھ ان میں ہے اس پر عمل نہیں کرتے۔ (احمد ترمذی، ابن ماجہ)

حدیث ۳۰:حضرت عمر رضی اللہ عنہ نے کعب احبار رضی اللہ عنہ سے پوچھا ارباب علم کون ہیں ؟ کہا وہ جو جانتے ہیں اس پر عمل کرتے ہیں فرمایا کس چیز نے علماء کے قلوب سے علم کو نکال دیا کہا طمع ہے۔ (دارمی)

حدیث ۳۱:میری اُمت میں کچھ لوگ قرآن پڑھیں گے اور یہ کہیں گے کہ ہم امراء کے پاس جا کر وہاں سے دنیا حاصل کرلیں اور اپنے دین کو ان سے بچائے رکھیں گے مگر ایسا نہیں ہوگا۔ جس طرح قتاد(ایک کاٹنے والا درخت ہے) سے نہیں لیا جاتا مگر کانٹا اسی طرح امرا کے قریب سے سوا خطار کے کچھ حاصل نہیں ۔ (ابنِ ماجہ)

حدیث ۳۲: خدا کے نزدیک بہت مبغوض قراء (علماء ) وہ ہیں جو امراء کی ملاقات کو جاتے ہیں ۔ (ابنِ ماجہ)

حدیث ۳۳: عبداللہ بن مسعود رضی اللہ عنہ نے فرمایا کہ اگر اہلِ علم، علم کی حفاطت کریں اور اس کو اہلِ کے پاس رکھیں تو اس کی وجہ سے اہلِ زمانہ کے سردار ہوجائیں مگر انہوں نے علم کو دنیا والوں کے لیے خرچ کیا تاکہ ان سے دنیا حاصل کریں لہذا ان کے سامنے ذلیل ہوگئے میں نے تمہارے نبی ﷺ کو یہ فرماتے سنا ہے جس نے تمام فکروں کو ایک فکر، آخرت کی فکر کردیا اللہ عزوجل فکر دنیا سے اس کی کفایت فرمائے گا۔ اور جس کے لیے احوالِ دنیا کی فکریں متفرق رہیں اللہ عزوجل کو اس کی کچھ پروا نہیں کہ وہ کس وادی میں ہلاک ہوا۔ (ابن ماجہ)

حدیث ۳۴:جس سے علم کی کوئی بات پوچھی گئی اور اس نے نہیں بتائی اس کے منہ میں قیامت کے دن آگ کی لگام دی جائے گی۔ (احمد ، ابوداؤد، ترمذی، ابن ماجہ)

حدیث ۳۵:جس نے علم کو اس لیے طلب کیا کہ علماء سے مقابلہ کرے گا جاہلوں سے جھگڑا کرے گا یا اس لیے کہ لوگوں کو اپنی طرف متوجہ کرے گا اللہ عزوجل اسے جہنم میں داخل کردے گا۔ (ترمذی ابن ماجہ)

حدیث ۳۶: جو اللہ عزوجل کی رضا حاصل کرنے کے لیے ہے۔ (علم دین) اس کو جو شخص اس لیے حاصل کرے کہ متاعِ دنیا مل جائے اس کو قیامت کے دن جنت کی خوشبو نہ ملے گی۔ (احمد، ابوداؤد، ابن ماجہ)

حدیث ۳۷:وعظ نہیں کہتا مگر امیر یا مامور یا متکبر یعنی وعظ کہنا امراء کا کام ہے یا وہ کسی کو حکم کردے کہ وہ کہے اور انکے سوا جو کوئی کہتا ہے وہ طلب جاہ و طلب دنیا کے لیے ہے۔ (ابوداؤد)

حدیث ۳۸:جس کو بغیر علم فتویٰ دیا گیا تو اس کا گناہ اس فتویٰ دینے والے پر ہے اور جس نے اپنے بھائی کو مشورہ دیا اور یہ جانتا ہے کہ بھلائی اس کے غیر میں ہے اس نے خیانت کی۔ (ابوداؤد)

حدیث ۳۹: رسول اللہ ﷺ نے آسمان کی طرف نظر اٹھائی پھر یہ فرمایا کہ یہ وہ وقت ہے کہ لوگوں سے علم جدا کردیا جائے گا یہاں تک کہ علم کی کسی بات پر قادر نہیں ہوں گے۔ (ترمذی)

حدیث ۴۰: اللہ عزوجل علم کو اس طرح نہیں قبض کرے گا کہ لوگوں کے سینوں سے جدا کرلے گا بلکہ علم کا قبض کرنا علماء کے قبض کرنے سے ہوگا جب عالم باقی نہ رہیں گے جاہلوں کو لوگ سردار بنالیں گے وہ بغیر علم فتویٰ دین گے خود بھی گمراہ ہوں گے اور دوسروں کو بھی گمراہ کریں گے۔ (بخاری ، مسلم)

حدیث ۴۱: بدتر، برے علماء میں اور بہتر سے بہتر اچھے علماء ہیں ۔ (دارمی)

حدیث ۴۲:علم کی آفت نسیان سے اور نااہل سے علم کی بات کہنا علم کو ضائع کرنا ہے۔ (دارمی)

حدیث ۴۳: ابنِ سیرین رحمۃ اللہ علیہ نے فرمایا یہ علم دین ہے تمہیں دیکھنا چاہیے کہ کس سے اپنا دین لیتے ہو۔ 
مسائل فقیہہ:

اپنے بچوں کو قرآن و علم پڑھنے پر مجبور کرسکتا ہے یتیم بچہ کو اس چیز پر مار سکتا ہے جس پر اپنے بچہ کو مارتا ہے۔ (ردالمحتار)

کیونکہ اگر یتیم بچہ کو مطلق العنان چھوڑ دیا جائے تو علم و ادب سے بالکل کورا رہ جائے گا اور عموماً بچے بغیر تنبیہ قابو میں نہیں آتے اور جب تک انہیں خوف نہ ہو کہنا نہیں مانتے مگر مارنے کا مقصد صحیح ہونا ضروری ہے ایسے ہی موقع پر فرمایا گیا وَاللہ یَعْلَمُ المفسدین المصلح (پ ۲ البقرہ ۲۲۰) اللہ کو معلوم ہے کہ کون مفسد ہے اور کون مصلح اسی طرح اساتذہ بھی بچوں کو نہ پڑھنے یا شرارت کرنے پر سزائیں دے سکتے ہیں مگر وہ کلیہ ان کے پیش نظر بھی ہونا چاہیے کہ اپنا بچہ ہوتا تو اسے بھی اتنی ہی سزا دیتے بلکہ ظاہر تو یہ ہے کہ ہر شخص کو اپنے بجہ کی تربیت و تعلیم کا جتنا خیال ہوتا ہے دوسرے کو اتنا خیال نہیں ہوتا اگر اس کام پر اپنے بچہ کو نہ مارا یا کم مارا اور دوسرے بچہ کو زیادہ مارا تو معلوم ہوا کہ یہ مارنا محض غصہ اتارنے کے لیے ہے سدھارنا مقصود نہیں ورنہ اپنے بچہ کو سدھارنے کا زیادہ خیال ہوتا۔ 
مسئلہ ۱:عالم اگرچہ جوان ہو بوڑھے جاہل پر فضیلت رکھتا ہے لہذا چلنے اور بیٹھنے میں گفتگو کرنے میں بوڑھے جاہل کو عالم پر تقدم نہ کرنا چاہیے یعنی بات کرنے کا موقع ہو تو اس سے پہلے کلام نہ شروع کرے نہ عالم سے آگے چلے، نہ ممتاز جگہ پر بیٹھے، عالم غیر قرشی، قرشی غیر عالم پر فضیلت رکھتا ہے۔ عالم کا حق غیر عالم پر ویسا ہے جیسا کہ استاد کا حق شاگرد پر ہے عالم اگر کہیں چلا بھی جائے تو اس کی جگہ پر غیر عالم کو بیٹھنا نہ چاہیے۔ شوہر کا حق عورت پر اس سے بھی زیادہ ہے کہ عورت کو سوہر کی ہر ایسی چیز میں مباح ہواطاعت کرنی پڑے گی۔ (عالمگیری)

مسئلہ ۲:دینِ حق کی حمایت کے لیے مناظرہ کرنا جائز ہے بلکہ عبادت ہے اور اگر اس لیے مناظرہ کرتا ہے کہ کسی مسلم کو مغلوب کردے اس لیے کہ اس کا عالم ہونا لوگوں پر ظاہر ہوجائے یا دنیا حاصل کرنا مقصود ہے مال ملے گا یا لوگوں میں مقبولیت حاصل ہوگی یہ ناجائز ہے۔ (درمختار)

مسئلہ ۳:مناظرہ میں اگر مناظر جب حق کے لیے مناظرہ کرتا ہے یا اس کا یہ مقصود ہی یہ ہے کہ اپنے مقابل کو مغلوب کردے اور ہرا دے جیسا کہ اس زمانے میں اکثر بدمذہب اسی قسم کا مناظرہ کرتے ہیں تو اس کے مکر اور اداؤں سے اپنے کو بچانا ہی چاہیے ایسے موقع پر اس کے کید سے بچنے کی ترکیبیں کرسکتے ہیں ۔ 
مسئلہ ۴:منبر پر چڑھ کر وعظ و نصیحت کرنا انبیاء علیہم السلام کی سنت ہے اور اگر تذکیروعظ سے مال و جاہ مقصود ہو تو یہ یہود نصاریٰ کا طریقہ ہے۔ (درمختار)

مسئلہ ۵: وعظ کہنے میں بے اصل باتیں بیان کردینا مثلاً احادیث میں اپنی طرف سے کچھ ایسی کمی کردینا جس سے حدیث کے معنی بگڑ جائیں جیسا کہ اس زمانہ کے اکثر مقررین کی تقریروں میں ایسی باتیں بکثرت پائی جاتی ہیں کہ مجمع پر اثر ڈالنے کے لیے ایسی حرکتیں کر ڈالتے ہیں ایسی وعظ گوئی ممنوع ہے۔ اسی طرح یہ بھی ممنوع ہے کہ دوسروں کو نصیحت کرتا ہے اور خود انہی باتوں میں آلودہ ہے اس کو سب سے پہلے اپنی ذات کو نصیحت کرنا چاہیے اور اگر وعظ غلط باتیں بیان نہیں کرتا اور نہ اس قسم کی کمی بیشی کرتا ہے بلکہ الفاظ وتقریر میں لطافت اور شتگی کا خیال رکھتا ہے تاکہ اثر اچھا پڑے لوگوں پر رقت طاری ہو اور قرآن و حدیث کے فوائد اور نکات کی شرح و بسط کے ساتھ بیان کرتا ہے تویہ اچھی چیز ہے۔ (درمختار)

مسئلہ ۶:معلوم نے بچوں سے کہا کہ تم لوگ اپنے اپنے گھروں سے چٹائی کے لیے پیسے لاؤ پیسے اکٹھے ہوئے، کچھ پیسوں کی چٹائی لایا اور کچھ خود رکھ لیے جو اپنے کام میں صرف کرے گا ایسا کرسکتا ہے کیونکہ بچوں کے باپ وغیرہ اس قسم کے پیسے اس غرض سے دیتے ہیں کہ بچ رہے گا تو وہ میاں جی کا ہوگا وہ ہرگز اس کے امیدوار نہیں رہتے کہ جو کچھ بچے گا واپس ملے گا اور جان بوجھ کر اس سے زیادہ دیا کرتے ہیں جتنے کی ضرورت ہے اس سے معلوم ہوتا ہے کہ ان کا مقصود رقم زائد کی تملیک ہے۔ (درمختار، ردالمحتار)

مسئلہ ۷:عالم اگر اپنا عالم ہونا لوگوں پر ظاہر کرے تو اس میں حرج نہیں مگر یہ ضروری ہے کہ تفاخر کے طور پر یہ اظہار نہ ہو کہ تفاخر حرام ہے بلکہ محض تحدیثِ نعمت الٰہی کے لیے یہ ظاہر ہوا اور یہ مقصد ہو کہ جب لوگوں کو ایسا معلوم ہوگا تو استفادہ کریں گے کوئی دین کی بات پوچھے گا اور کوئی پڑھے گا۔ (عالمگیری)

مسئلہ ۸:طلبِ علم اگر اچھی نیت سے ہو تو ہر عمل خیر سے یہ بہتر ہے کیونکہ اس کا نفع سب سے زیادہ ہے مگر یہ ضروری ہے کہ فرائض کی انجام دہی میں خلل و نقصان نہ ہو اچھی نیت کا یہ مطلب ہے کہ رضائے الہی اور آخرت کے لیے علم سیکھے، طلبِ دنیاو طلبف جاہ نہ ہو اور طلب کا اگر مقصد یہ ہو کہ میں اپنے سے جہالت کو دور کروں اور مخلوق کو نفع پہنچاؤں یا پڑھنے سے مقصود علم کی احیاء ہے مثلاً لوگوں نے پڑھنا چھوڑ دیا ہے میں بھی نہ پڑھوں تو علم مٹ جائے گا یہ نیتیں بھی اچھی ہیں اور اگر تصیح نیت پر قادر نہ ہو، جب بھی نہ پڑھنے سے پڑھنااچھا ہے۔ (عالمگیری)

مسئلہ ۹:عالم و متعلم کو علم میں بخل نہ کرنا چاہیے مثلاً اس سے رعایت کے طور پر کوئی کتاب مانگے یا اس سے کوئی مسئلہ سمجھنا چاہے تو انکار نہ کرے کتاب دے دے مسئلہ سمجھادے۔ حضرت عبداللہ بن مبارک رحمۃ اللہ علیہ فرماتے ہیں جو شخص علم میں بخل کرے گا تین باتوں میں سے کسی میں مبتلا ہوگا یا وہ مرجائے گا اور اس کا علم جاتا رہے گا یا بادشاہ کی طرف سے کسی بلا میں مبتلا ہوگا یا علم بھول جائے گا۔ (عالمگیری)

مسئلہ ۱۰:عالم و متعلم کو علم کی توقیر کرنی چاہیے، یہ نہ ہو کہ زمین پر کتابیں رکھے، پاخانہ پیشاب کے بعد کتابیں چھونا چاہے تو وضو کرلینا مستحب ہے، وضو نہ کرے تو ہاتھ ہی دھولے اب کتابیں چھوئے اور یہ بھی چاہیے کہ عیش پسندی میں نہ پڑے کہ کھانے پہننے رہنے سہنے میں معمولی حالت اختیار کرے عورتوں کی طرف توجہ نہ رکھے مگر یہ بھی نہ ہو کہ اتنی کمی کردے کہ تقلیل غذا اور کم خوابی میں اپنی جسمانی حالت خراب کردے اور اپنے کوکمزور کردے کہ خود اپنے نفس کا بھی حق ہے اور بیوی بچوں کا بھی حق ہے سب کا حق پورا کرنا چاہیے۔ عالم و متعلم کو یہ بھی چاہیے کہ لوگوں سے میل جول کم رکھیں اور فضول باتوں میں نہ پڑیں ، اور پڑھنے پڑھانے کا سلسلہ برابر جاری رکھیں دینی مسائل میں مذاکرہ کرتے رہیں ، کتب بینی کرتے رہیں کسی سے جھگڑا ہوجائے تو نرمی اور انصاف سے کام لیں جاہل اور اس میں اس وقت بھی فرق ہونا چاہیے۔ (عالمگیری)

مسئلہ ۱۱:استاد کا ادب کرے اس کے حقوق کی محافظت کرے اور مال سے اس کی خدمت کرے اوراستاد سے کوئی غلطی ہو جائے تو اس میں پیروی نہ کرے استاد کا حق ماں باپ اور دوسرے لوگوں سے زیادہ جانے اس کے ساتھ توضع سے پیش آئے جب استاد کے مکان پر جائے تو دروازہ پر دستک نہ دے بلکہ اس کے برآمد ہونے کا انتظار کرے۔ (عالمگیری)

مسئلہ ۱۲:نااہلوں کو علم نہ پڑھائے اور جو اس کے اہل ہوں ان کی تعلیم سے انکار نہ کرے کہ نااہلوں کو پڑھانا علم کو ضائع کرنا ہے اور اہل کو نہ پڑھانا ظلم وجود ہے۔ (عالمگیری) نااہل سے مراد وہ لوگ ہیں جن کی نسبت معلوم ہے کہ علم کے حقوق کو محفوظ نہ رکھ سکیں گے پڑھ کر چھوڑ دیں گے جاہلوں کے سے افعال کریں گے یا لوگوں کو گمراہ کریں گے یا علماء کو بدنام کریں گے۔ 
مسئلہ ۱۳: معلم اگر ثواب حاصل کرنا چاہتا ہے تو پانچ باتیں اس پر لازم ہیں ۔ (۱) تعلیم پر اُجرت لینا شرط نہ کرے اگر کوئی خود دے دے تو لے لے ورنہ کچھ نہ کہے۔ (۲) باوضو رہے(۳) خیر خواہانہ تعلیم دے توجہ کے ساتھ پڑھائے۔ (۴) لڑکوں میں جھگڑا ہو تو عدل و انصاف سے کام لے یہ نہ ہو کہ مال داروں کے بچوں کی طرف زیادہ توجہ کرے اور غریبوں کے بچوں کی طر ف کم۔ (۵) بچوں کو زیادہ نہ مارے مارنے میں حد سے تجاوز کرے گا تو قیامت کے روز محاسبہ دینا پڑے گا۔ (عالمگیری)

مسئلہ ۱۴:ایک شخص نے نماز وغیرہ کے مسائل اس لیے سیکھے کہ دوسرے لوگوں کو سکھائے ، بتائے گا اور دوسرے نے اس لیے سیکھے کہ ان پر خود عمل کرے گا پہلا شخص اس دوسرے سے افضل ہے۔ (درمختار)یعنی جب کہ پہلے کا یہ مقصود ہو کہ عمل بھی کرے گا اور تعلیم بھی دے گا یہ کہ محض تحصیل علم میں اول کو دوسرے پر فضیلت ہے کیونکہ پہلے کا مقصد دوسروں کو فائدہ پہنچانا اور دوسرے کا مقصد صرف اپنے کو فائدہ پہنچانا ہے۔ 
مسئلہ ۱۵:گھڑی بھر علم دین کے مسائل میں مذاکرہ اور گفتگو کرنا ساری رات عبادت کرنے سے افضل ہے۔ (درمختار، ردالمحتار)

مسئلہ ۱۶:کچھ قرآن مجید یاد کرچکا ہے اور اسے فرصت ہے تو افضل یہ ہے کہ علم فقہ سیکھے کہ قرآن مجیدحفظ کرنا فرض کفایہ ہے اور فقہ کی ضروری باتوں کا جاننا فرض عین ہے۔ (ردالمحتار)

ریا و سمعہ کا بیان 

:رہا یعنی دکھاوے کے لیے کام کرنا اور سمعہ یعنی اس لیے کام کرنا کہ لوگ سنیں گے اور اچھا جانیں گے یہ دونوں چیزیں بہت بری ہیں ان کی وجہ سے عبادت کا ثواب نہیں ملتا بلکہ گناہ ہوتا ہی اور یہ شخص مستحق عذاب ہوتا ہے قرآن مجید میں ارشاد ہوا۔ 
یَآیُّھَاالَّذِیْنَ اٰمَنُوْا لَاتُبْطِلُوْا صَدَقٰتِکُمْ بِالْمَنَّ وَالَاذی کَالَّذِیْ یُنْفِقُ مَالَہ رِئَآئَ النَّاسِ (پ ۳، البقرہ ۲۶۴)

اے ایمان والو! اپنے صدقے باطل نہ کرو احسان رکھ کر اور ایذا دے کر کہ تو اس کی طرح جو اپنا مال دکھاوے کے لیے خرچ کرے۔ (ترجمہ کنزالایمان)

اور ارشاد ہوا۔ 
فَمَنْ کَانَ یَرْجُوْا لِقَآئَ رَبِّہ فَلْیَعْمَلُ عَمَلاً صَالِحَا وَّ لا یُشْرِکْ بِعَبَادَۃِ رَبِّہ اَحَدٍ (پ ۱۶ الکہف ۱۱۰)

جسے اپنے رب سے ملنے کی امید ہو اسے چاہیے کہ نیک کام کرے اور اپنے رب کی بندگی میں کسی کو شریک نہ کرے۔ (ترجمہ کنزالایمان)

اس کی تفسیر میں مفسرین نے یہ لکھا ہے کہ ریا نہ کرے کہ وہ ایک قسم کا شرک ہے۔ اور فرماتا ہے۔ 
فَوَ یْل لِّلْمُصَلِّیْنَ الَّذِیْنَ ھُمْ عَنْ صَلَاتِھِم سَاھُونَ oالَّذِیْنَ ھُمْ یُرَآء ُ وْنَ oوَیَمنَعُوْنَ الْمَاعُونَ (پ ۳۰ الماعون ۴ تا ۷)

تو ان نمازیوں کی خرابی ہے جو اپنی نماز سے بھولے بیٹھے ہیں اور وہ جو دکھاوا کرتے ہیں اور برتنے کی چیز مانگے نہیں دیتے۔ (ترجمہ کنزالایمان)

اور اللہ عزوجل فرماتا ہے۔ 
فَاعْبِداللہَ مُخْلِصاً لَّہ الَّذِیْنَ اَلَّا اللہِ الدِیْنُ الْخَالِص (پ ۲۳ الزمر۳۔ ۲)

تو اللہ کو پوجنے اس کے بندے ہو کر اور ہاں خاص اللہ ہی کی بندگی ہے۔ 
اور اللہ عزوجل فرماتا ہے۔ 
وَالَّذِیْنَ یُنْفِقُوْنَ اَمْوَالَھُم رِئَآئَ النَّاسِ وَلَا یُوْمِنُوْنَ بِاللّٰہِ وَلَا بِالْیَوْمِ لْاٰخِرِ وَمَنْ یَّکُنِ الشَّیْطٰنُ لَہ قَریْناً فَسَآئَ قَرِیْناً (پ ۳۔ اٰل عمران ۳۸)

اور جو لوگ اپنے مال لوگوں کے دکھاوے کو خرچ کرتے ہیں اور ایمان نہیں لاتے اللہ اور قیامت پر اور جس کا مصاحب شیطان ہو تو کتنا برا مصاحب ہے۔ (ترجمہ کنزالایمان)

احادیث میں اس کی مذمت میں بہت ہیں ، بعض ذکر کی جاتی ہیں ۔ 
حدیث ۱:ابنِ ماجہ رحمۃ اللہ علیہ نے ابوسعید خدری رضی اللہ عنہ سے روایت کی کہتے ہیں ہم لوگ مسیح دجال کا ذکر کررہے تھے کہ رسول اللہ ﷺ تشریف لائے اور یہ فرمایا کہ میں تمہیں ایسی چیز کی خبر نہ دوں جس کا مسیح دجال سے بھی زیادہ نزدیک تم پر خوف ہے ہم نے کہا ہاں یارسول اللہ ﷺ ! ارشاد فرمایا وہ شرک خفی ہے آدمی نماز پڑھنے کھڑا ہوتا ہے اور اس وجہ سے زیادہ کرتا ہے کہ یہ دیکھتا ہے کہ دوسرا شخص اسے نماز پڑھتے دیکھ رہا ہے۔ 
حدیث ۲: امام احمد رحمۃ اللہ علیہ نے محمود بن لبید رضی اللہ عنہ سے روایت کی کہ رسول اللہ ﷺ نے فرمایا جس چیز کا تم پر زیادہ خوف ہے وہ شرکِ اصغر ہے۔ لوگوں نے عرض کی شرک اصغر کیا چیز ہے ارشاد فرمایا ریا ہے۔ 
بہیقی رحمۃ اللہ علیہ نے اس حدیث میں اتنا زیادہ کیا کہ جس دن بندوں کے اعمال کا بدلہ دیا جائے گا ریا کرنے والوں سے اللہ عزوجل فرمائے گا ان کے پاس جاؤ جن کے دکھاوے کے لیے کام کرتے تھے جا کر دیکھو کہ وہاں تمہیں کوئی بدلا اور خیر ملتا ہے۔ 
حدیث ۳: امام احمد و ترمذی و ابن ماجہ رحمہما اللہ نے ابوسعید ابن ابی فضالہ رضی اللہ عنہ سے روایت کی کہ رسول اللہ ﷺ نے فرمایا جب اللہ عزوجل تمام اولین و آخرین کو اس دن میں جمع فرمائے گا جس میں شک نہیں تو ایک منادی ندا کرے گا جس نے کوئی کام اللہ کے لیے کیا اور اس میں کسی کو شریک کرلیا وہ اپنے علم کا ثواب اسی شریک سے طلب کرے کیونکہ اللہ عزوجل شرک سے بالکل بے نیاز ہے۔ 
حدیث ۴:صحیح مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا کہ اللہ عزوجل نے فرمایا میں تمام شرکاء میں شرکت سے بے نیاز ہوں جس نے کوئی عمل کیا اور اس میں میرے ساتھ دوسرے کو شریک کیا میں اس کو شرک کے ساتھ چھوڑ دوں گا یعنی اس کا کچھ ثواب نہ دوں گا اور ایک روایت میں ہے کہ فرماتا ہے میں اس سے بری ہوں اور اسی کے لیے ہے جس کے لیے عمل کیا۔ 
حدیث ۵:صحیح مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا اللہ عزوجل تمہاری صورتوں اور تمہارے اموال کی طرف نظر نہیں فرماتا وہ تمہارے دل اور تمہارے اعمال کیطرف نظر کرتا ہے۔ 
حدیث ۶: صحیح بخاری و مسلم میں جندب یعنی ابوذر رضی اللہ عنہ سے مروی ہے کہ رسول اللہ ﷺ نے فرمایا جو سنانے کے لیے کام کرے گا اللہ عزوجل اس کو سنائے گا یعنی اس کی سزا دے گا اور جو ریا کرے گا اللہ عزوجل اسی ریا کی سزا دے گا۔ 
حدیث ۷:طبرانی و حاکم رحمہما اللہ نے ابن عمر رضی اللہ عنہ سے روایت کہ کہ رسول اللہ ﷺ نے فرمایا ریا کا ادنیٰ مرتبہ بھی شرک ہے اور تمام بندوں میں خدا کے نزدیک وہ زیادہ محبوب ہیں جو پرہیز گار ہیں جو چھپے ہوئے ہیں اگر وہ غائب ہوں تو انہیں کوئی تلاش نہ کرے اور گواہی دیں تو پہچانے نہ جائیں وہ لوگ ہدایت کے امام ہیں اور علم کے چراغ ہیں ۔ 
حدیث ۸: ابنِ ماجہ رحمۃ اللہ علیہ نے روایت کی کہ ایک روز حضرت عمر رضی اللہ عنہ مسجد ِ نبوی میں تشریف لے گئے ، معاذ رضی اللہ عنہ کو قبر نبی ﷺ کے پاس روتا ہو اپایا۔ حضرت عمر رضی اللہ عنہ نے فرمایا کیوں روتے ہو حضرت معاذ رضی اللہ عنہ نے کہا ایک بات میں نے رسول اللہ ﷺ سے سنی تھی وہ مجھے رلاتی ہے میں نے حضور ﷺ کو یہ فرماتے سنا کہ تھوڑا سا ریا بھی شرک ہے اور جو شخص اللہ عزوجل کے ولی سے دشمنی کرے وہ اللہ عزوجل سے لڑائی کرتا ہے۔ اللہ عزوجل نیکیوں ، پرہیزگاروں ، چھپے ہوؤں کو دوست رکھتا ہے وہ کہ غائب ہوں تو ڈھونڈیں نہ جائیں ، حاضر ہوں تو بلائے نہ جائیں اور ان کو نزدیک نہ کیا جائے ان کے دل ہدایت کے چراغ میں ہر غبار آلود تاریک سے نکل جاتے ہیں ۔ یعنی مشکلکات اور بلاؤں سے الگ ہوتے ہیں ۔ 
حدیث ۹:امام بخاری رحمۃ اللہ علیہ نے ابوتمیمہ سے رضی اللہ عنہ سے روایت کی کہتے ہیں کہ صفوان اور ان کے ساتھیوں کے پاس میں حاضر تھا۔ جندب رضی اللہ عنہ ان کو نصیحت کررہے تھے انہوں نے کہا تم نے رسول اللہ ﷺ سے کچھ سنا ہو تو بیان کرو۔ جندب رضی اللہ عنہ نے کہا میں نے رسول اللہ ﷺ کو یہ فرماتے سنا جو سنانے کے لیے عمل کرے گا اللہ عزوجل قیامت کے دن اسے سنائے گا یعنی سنزا دے گا۔ اور جو مشقت ڈالے گا اللہ عزوجل قیامت کے دن اس پر مشقت ڈالے گا۔ انہوننے کہا ہمیں وصیت کیجئے فرمایا سب سے پہلے انسان کا پیٹ سڑے گا لہذا جس سے ہوسکے کہ پاکیزہ مال کے سوا کچھ نہ کھائے اور وہ یہی کرے اور جس سے ہوسکے کہ اس کے اور جنت کے درمیان چلو بھر خون حائل نہ ہو وہ یہ کرے یعنی کسی کو ناحق قتل نہ کرے۔ 
حدیث ۱۰:امام احمد رحمۃ اللہ علیہ نے شداد بن اوس رضی اللہ عنہ سے روایت کی کہتے ہیں میں نے رسول اللہ ﷺ کو یہ فرماتے سنا کہ جس نے ریا کے ساتھ نماز پڑھی اس نی شرک کیا اور جس نے ریا کے ساتھ روزہ رکھا اس نے شرک کیا اور جس نے ریا کے ساتھ صدقہ دیا اس نے شرک کیا۔ 
حدیث ۱۱:امام احمد رحمۃ اللہ علیہ نے شداد بن اوس رضی اللہ عنہ سے روایت کی کہ یہ روئے کسی نے پوچھا کیوں روتے ہیں ؟ کہا کہ ایک بات میں نے رسول اللہ ﷺ سے سنی تھی وہ یاد آگئی اس نے مجھے رلادیا۔ حضور اکرم ﷺ کو میں نے یہ فرماتے سنا کہ میں اپنی امت پر شرک اور شہوت خفیہ کا اندیشہ کرتا ہوں میں نے عرض کی یارسول اللہ ﷺ ! کیا آپ کی امت آپ کے بعد شرک کرے گی ، فرمایا ہاں مگر وہ لوگ آفتاب و ماہتاب اور پتھر اور بت کو نہیں پوجیں گے بلکہ اپنے اعمال میں ریا کریں گے اور شہوت خفیہ یہ کہ صبح کو روزہ رکھے گا پھر کسی خواہش سے رزہ توڑ دے گا۔ 
حدیث ۱۲: امام احمد و مسلم و نسائی رحمہما اللہ نے ابوہریرہ رضی اللہ عنہ سے روایت کی کہ رسول اللہ نے فرمایا سب سے پہلے قیامت کے دن ایک شخص کا فیصلہ ہوگا جو شہید ہوا ہے وہ حاضر کیا جائے گا اللہ عزوجل اپنی نعمتیں دریافت کرے گا وہ نعمتوں کو پہچانے گا یعنی اقرار کرے گا ارشاد فرمائے گا کہ ان نعمتوں کے مقابل میں تو نے کیا عمل کیا ہے وہ کہے گا میں نے تیری راہ میں جہاد کیا یہاں تک کہ میں شہید ہوا اللہ عزوجل فرمائے گا تو جھوٹا ہے تو نے اس لیے قتال کیا تھا کہ لوگ تجھے بہادر کہیں سو کہہ لیا گیا حکم ہوگا اس کو منہ کے بل گھسیٹ کر جہنم میں ڈال دیا جائے گا۔ اور ایک وہ شخص جس نے علم پڑھا اور پڑھایا اور قرآن پڑھا وہ حاضر کیا جائے گا اس سے نعمتوں کو دریافت کرے گا وہ نعمتوں کو پہچانے گا فرمائے گا ان نعمتوں کے مقابل میں تو نے کیا کیا کہے گا میں نے تیرے لیے علم سیکھا، سکھایا اور قرآن پڑھا اور فرمائے گا تو جھوٹا ہے تو نے علم اس لیے پڑھا کہ تجھے عالم کہا جائے اور قرآن اس لیے پڑھا کہ تجھے قری کہا جائے سو تجھے کہہ لیا گیا حکم ہوگا منہ کے بل گھسیٹ کر جہنم میں ڈال دیا جائے گا پھر ایک تیسرا شخص لایا جائے گا جس کو خدا نے وسعت دی ہے اور ہر قسم کا مال دیا ہے اس سے اپنی نعمتیں دریافت فرمائے گا وہ نعمتوں کو پہچانے گا فرمائے گا تو نے ان کے مقابل کیا کیا عرض کرے گا میں نے کوئی راستہ ایسا نہیں چھوڑا جس میں خرچ کرنا تجھے محبوب ہے مگر میں نے اس میں تیرے لیے خرچ کیا فرمائے گا تو جھوٹا ہے تو نے اس لیے خرچ کیا کہ سخی کہا جائے سو کہہ لیا گیا اس کے متعلق بھی حکم ہوگا منہ کے بل گھسیٹ کر جہنم میں ڈال دیا جائے گا۔ 
حدیث ۱۳:بخاری رحمۃ اللہ علیہ نے تاریخ میں اور ترمذی رحمۃ اللہ علیہ نے ابوہریرہ رضی اللہ عنہ سے روایت کہ کہ رسول اللہ ﷺ نے فرمایا اللہ عزوجل کی پناہ مانگو حُبُّ الْحُزْنْ سے۔ یہ جہنم میں ایک وادی ہے کہ جہنم بھی ہر روز چار سو مرتبہ اس سے پناہ مانگتی ہے اس میں قاری داخل ہوں گے جو اپنے اعمال میں ریا کرتے ہیں اور خدا کے بہت زیادہ مبغوض وہ قاری ہیں جو امراء کی ملاقات کو جاتے ہیں ۔ 
حدیث ۱۴:طبرانی رحمۃ اللہ علیہ اوسط میں ابوہریرہ رضی اللہ عنہ سے روای کہ رسول اللہ ﷺ نے فرمایا جو شخص آخرت کے عمل سے ڑاستہ ہو اور نہ آخرت کا ارادہ کرتا ہے نہ آخرت کا طالب ہے اس پر آسمان و زمین میں لعنت ہے۔ 
حدیث ۱۵: حکیم رحمۃ اللہ علیہ نے ابنِ عباس رضی اللہ عنہ سے روایت کی کہ رسول اللہ ﷺ نے فرمایا میری امت میں شرک چیونٹی کی چال سے بھی زیادہ مخفی ہے جو چکنے پتھر پر چلتی ہے۔ 
حدیث ۱۶: امام احمد و طبرانی رحمہما اللہ نے ابوموسی ٰ رضی اللہ عنہ سے روایت کی کہ رسول اللہ ﷺ نے فرمایا اے لوگو شرک سے بچو کیونکہ وہ چیونٹی کی چال سے بھی زیادہ پوشیدہ ہے لوگوں نے عرض کی یارسول اللہ ﷺ ! کس طرح شرک سے بچیں ارشاد فرمایا کہ یہ دعا پڑھو۔ اللّٰھُمَّ اِنَّا نَعوذ بِکَ اَنْ تُشْرِکَ بِکَ شیْئاً نَعْلَمُہ وَنَسْتَغفرِکَ لِمَا لَا نَعَلَمُہ الہی ہم تیری پناہ مانگتے ہیں اس سے کہ جان کر ہم تیرے ساتھ کسی چیز کو شریک کریں اور ہم اس سے استغفار کرتے ہیں جس کو نہیں جانتے۔ ْْ
حدیث ۱۷: طبرانی رحمۃ اللہ علیہ نے عدی بن حاتم رضی اللہ عنہ سے روایت کی کہ رسول اللہﷺ نے فرمایا کچھ لوگوں کو جنت کا حکم ہوگا جب جنت کے قریب پہنچ جائیں گے اور اس کی خوشبو سونگھیں گے اور محل اور جو کچھ جنت میں اللہ تعالیٰ نے جنتیوں کے لیے سامان تیار کررکھا ہے دیکھیں گے۔ پکارا جائے گا کہ انہیں واپس کردو جنت میں ان کے لیے کوئی حصہ نہیں ۔ یہ لوگ حسرت کے ساتھ واپس ہوں گے کہ ایسی حسرت کسی کو نہیں ہوئی اور یہ لوگ کہیں گے کہ اے رب اگر تو نے ہمیں پہلے ہی جہنم میں داخل کردیا ہوتا ہمیں تو نے ثواب اور جو کچھ اپنے اولیاء کے لیے جنت میں مہیا کیا ہے نہ دکھایا ہوتا تو یہ ہم پر آسان ہوتا ارشاد فرمائے گا ہمارا مقصد یہ ہی تھا اے بدبختو ! جب تم تنہا ہوتے تھے بڑے بڑے گناہوں سے میرا مقابلہ کرتے تھے اور جب لوگوں سے ملتے تھے تو خشوع کے ساتھ ملتے جو کچھ دل میں میری تعظیم کرتے اس کے خلاف لوگوں پر ظاہر کرتے لوگوں سے تم ڈرے اور مجھ سے نہ ڈرے، لوگوں کی تعظیم اور میری تعظیم نہیں کی لوگوں کے لیے گناہ چھوڑے میرے لیے نہیں چھوڑے، لہذا تم کو آج عذاب چکھاؤں گا اور ثواب سے محروم کروں گا۔ 
حدیث ۱۸: ترمذی رحمۃ اللہ علیہ نے انس رضی اللہ عنہ سے روایت کی کہ نبی کریم ﷺ نے فرمایا جس کی نیت طلبِ آخرت ہے اللہ عزوجل اس کے دل میں غنا پیدا کردے گا اور اس کی حاجتیں جمع کردے گا اور دنیا ذلیل ہو کر اس کے پاس آئے گی اور طلب دنیا جس کی نیت ہو اللہ عزوجل فقرو محتاجی اس کی آنکھوں کے سامنے کردے گا اس کے کاموں کو متفرق کردے گا۔ اور ملے گا وہی جو اس کے لیے لکھا جاچکا ہے۔ 
حدیث ۱۹:صحیح مسلم میں ابوذر رضی اللہ عنہ سے مروی ہے کہ رسول اللہ ﷺ سے پوچھا گیا کہ یہ فرمائیے کہ آدمی اچھا کام کرتا ہے اور لوگ اس کی تعریف کرتے ہیں ۔ (یہ ریا ہے یا نہیں ) فرمایا یہ مومن کے لیے جلد یعنی دنیا میں بشارت ہے۔ 
حدیث ۲۰: ترمذی رحمۃ اللہ علیہ نے ابوہریرہ رضی اللہ عنہ سے روایت کی کہتے ہیں میں نے عرض کی یارسول اللہ ﷺ ! میں اپنے مکان کے اندر نماز کی جگہ میں تھا ایک شخص آگیا اور یہ بات مجھے پسند آئی کہ اس نے مجھے اس حال میں دیکھا۔ (یہ ریا تو نہ ہوا) ارشاد فرمایا ابوہریرہ ! تمہارے لیے دو ثواب ہیں ، پوشیدہ عبادت کرنے کا اور اعلانیہ کا بھی یہ اس صورت میں ہے کہ عبادت اس لیے نہیں کہ لوگوں پر ظاہر ہو اور لوگ عابد سمجھیں عبادت خالصتاً اللہ عزوجل کے لیے ہے عبادت کے بعد اگر لوگوں پر ظاہر ہوگئی اور طبعاً یہ بات اچھی معلوم ہوتی ہے کہ دوسرے نے اچھی حالت میں پایا اس طبعی مسرت سے ریا نہیں ۔ 
حدیث ۲۱: بہیقی رحمۃ اللہ علیہ نے انس رضی اللہ عنہ سے روایت کی کہ رسول اللہ ﷺ نے فرمایا آدمی کی برائی کے لیے یہ کافی ہے کہ دین و دنیا میں اس کی طرف انگلیوں سے اشارہ کیا جائے مگر جس کو اللہ عزوجل بچائے یعنی جسے لوگ اچھا سمجھتے ہوں اور اس کو ریا و عجب سے بچنا بہت مشکل ہوتا ہے مگر خدا کی خاص مہربانی جس پر ہو وہی بچتا ہے۔ 
مسائل فقیہہ :

روزہ دار سے پوچھا گیا تمہارا روزہ ہے اسے کہہ دینا چاہیے کہ ہاں ہے کہ روزہ میں ریا کو دخل نہیں یہ نہ کہے کہ دیکھتا ہوں کیا ہوتا ہے، یعنی ایسے الفاظ نہ کہے جن سے معلوم ہوتا ہو کہ یہ اپنے روزہ کو چھپاتا ہے کہ یہ بے وقوفی کی بات ہے کہ چھپاتا ہے مگر اس طرح جس سے اظہار ہوجاتا ہے، یہ منافقین کا طریقہ ہے کہ لوگوں کے سامنے وہ بتانا چاہتا ہے کہ اپنے عمل کو چھپاتا ہے۔ (ردالمحتار)

مسئلہ ۱:عبادت کوئی بھی ہو اس میں اخلاص نہایت ضروری چیز ہے، یعنی محض رضائے الہی کے لیے عمل کرنا ضروری ہے دکھاوے کے طور پر عمل کرنا بالاجماع حرام ہے، بلکہ حدیث میں ریا کو شرک اصغر فرمایا اخلاص ہی وہ چیز ہے کہ اس پر ثواب مرتب ہوتا ہے ہوسکتا ہے کہ عمل صحیح نہ ہو مگر جب اخلکاص کے ساتھ کیا گیا ہو تو اس پر ثواب مرتب ہو مثلاً لاعلمی میں کسی نے نجس پانی سے وضو کیا اور نماز پڑھ لی اگرچہ نماز صحیح نہ ہوئی کہ صحت کی شرط طہارت تھی وہ نہیں پائی گئی مگر اس نے صدقِ نیت اور اخلاص کے ساتھ پڑھی ہے تو ثواب کا ترتب ہے یعنی اس نماز پر ثواب پائے گا مگر جب کہ بعد میں معلوم ہوگیا کہ ناپاک پانی سے وضو کیا تھا تو وہ مطالبہ جو اس کے ذمہ ہے ساقط نہ ہوگا، وہ بدستور قائم رہے گا اس کو ادا کرنا ہوگا اور کبھی شرائط صحت پائے جائیں گے مگر ثواب نہ ملے گا مثلاً نماز پڑھی تمام اراکان ادا کیے اور شرائط بھی پائے گئے مگر ریا کے ساتھ پڑھی تو اگرچہ اس نماز کی صحت کا حکم دیا جائے مگر چونکہ اخلاص نہیں ہے ثواب نہیں ۔ 
ریا کی دو صورتیں ہیں کبھی تو اصل عبادت ہی ریا کے ساتھ کرتا ہی کہ مثلاً لوگوں کے سامنے نماز پڑھتا ہے اور کوئی دیکھنے والا نہ ہوتا تو پڑھتا ہی نہیں یہ ریائے کامل ہے کہ ایسی عبادت کا بالکل ثواب نہیں دوسری صورت یہ ہے کہ اصل عبادت میں ریا نہیں کوئی ہوتا نہ ہوتا بہرحال نماز پڑھتا مگر وصف میں ریا ہے کہ کوئی دیکھنے والا نہ ہوتا جب بھی پڑھتا مگر اس خوبی کے ساتھ نہ پڑھتا یہ دوسری قسم پہلی سے کم درجہ کی ہے اس میں اصل نماز کا ثواب ہے اور خوبی کے ساتھ ادا کرنے کا جو ثواب ہے وہ یہاں نہیں کہ یہ ریا سے ہے اخلاص سے نہیں ۔ (ردالمحتار)

مسئلہ ۲:کسی عبادت کو اخلاص کے ساتھ شروع کیا گیا مگر اثناء عمل میں ریا کی مداخلت ہوگئی تو یہ نہیں کہا جائے گا کہ ریا سے عبادت کی بلکہ یہ عبادت اخلاص سے ہوئی ہاں اس کے بعد جو کچھ عبادت میں حسن و خوبی پیدا ہوگئی وہ ریا سے ہوگی اور یہ ریا کی قسم دوم میں شمار ہوگی۔ (ردالمحتار)

مسئلہ ۳:روزہ کے متعلق بعض علماء کا یہ قول ہے کہ اس میں ریا نہیں ہوتا اس کا غالباً یہ مطلب ہوگا کہ روزہ چند چیزوں سے باز رہنے کا نام ہے اس میں کوئی کام نہیں کرنا ہوتا جس کی نسبت کہا جائے کہ ریا سے کیا اور نہ یہ ہوسکتا ہے کہ لوگوں کو جتانے کے لیے یہ کہتا پھرتا ہے کہ میں روزہ سے ہوں یا لوگوں کے سامنے منہ بنائے رہتا ہی تاکہ لوگ سمجھیں کہ اس کا بھی روزہ ہے اس طور پر روزہ بھی ریا کی مداخلت ہوسکتی ہے۔ (ردالمحتار)

مسئلہ ۴: ریا کی طرح اُجرت لے کر قرآن مجید کی تلاوت بھی ہے کہ کسی میت کے لیے بغرض ایصال ثواب کچھ لے کر تلاوت کرتا ہے کہ یہاں اخلاص کہاں بلکہ تلاوت سے مقصود وہ پیسے ہیں کہ وہ نہیں ملتے تو پڑھتا بھی نہیں اس پڑھنی میں کوئی ثواب نہیں پھر میت کے لیے ایصالِ ثواب کا نام غلط ہے کہ جب ثواب ہی نہ ملا تو پہنچائے گا کیا اس صورت میں نہ پڑھنے والے کو ثواب نہ میت کو بلکہ اجرت دینے والا اور لینے والا دونوں گنہگار (ردالمحتار)

ہاں اگر اخلاص کے ساتھ کسی نے تلاوت کی تو اس پر ثواب بھی ہے اور اس کا ایصال بھی ہوسکتا ہے اور میت کو اس سے نفع بھی پہنچے گا بعض مرتبہ پڑھنے والوں کو پیسے نہیں دیئے جائے مگر ختم کے بعد مٹھائی تقسیم ہوتی ہے۔ اگر اس مٹھائی کی خاطر تلاوت کی ہے تویہ بھی ایک قسم کی اجرت ہی ہے کہ جب ایک چیز مشہور ہوجاتی ہے تو اسے بھی مشروط ہی کا حکم دیا جاتا ہے اس کا بھی وہی حکم ہے جو مذکور ہوچکا ہاں جو شخص یہ سمجھتا ہی کہ مٹھائی نہیں ملتی جب بھی میں پڑھتا وہ اس حکم سے مستثنی ہے اور اس بات کا خود وہ اپنے ہی دل سے فیصلہ کرسکتا ہے کہ میرا پڑھنا مٹھائی کے لیے ہے یا اللہ عزوجل کے لیے پنجی آیت پڑھنے والا اپنا دوہرا حصہ لیتا ہے یعنی ایک حصہ خاص پنج آیت پڑھنے کا ہوتا ہے۔ اور نہ ملے تو جھگڑتا ہے گویا زائد حصہ پنج آیت کا معاوضہ ہے اس سے بھی یہ نکلتا ہے کہ جس طرح اجیر کو اجرت نہ ملے تو جھگڑا کرلیتا ہے اسی طرح یہ بھی لیتا ہے لہذا بظاہر اخلاص نظر نہیں آتا واللہ اعلم باالصواب۔ 
میلاد خوان اور واعظ بھی دو حصے لیتے ہیں جس سے ظاہر یہی ہوتا ہے کہ ایک حصہ اپنے پڑھنے اور تریر کرنے کا لیتے ہیں اور اگر وہ بھی یہی حصہ لیتے جو عام طور پر تقسیم ہوتا ہے تو بہت خوب ہوتا کہ ذرا سی مٹھائی کے بدلے اجر عظیم کے ضائع ہونے کا شبہ نہ ہوتا، بعض جگہ خصوصیات کے ساتھ ان کی دعوتیں بھی اسی اجرت ہی کی حد میں آتی ہیں ہاں اگر اور لوگوں کی دعوت بھی ہو تو یہ نہیں کہا جائے گا کہ وعظ و تقریر کا معاوضہ ہے اسی قسم کی بہت سی صورتیں ہیں جن کی تفصیل چنداں ضروری نہیں یہ مختصر بیان دین دارمتبع شریعت کے لیے کافی وافی ہے وہ خود اپنے دل میں انصاف کرسکتا ہے کہ کہاں عمل خیر کی اجرت ہے اور کہاں نہیں ۔ 
مسئلہ ۵: جو شخص حج کو گیا اور ساتھ میں اموال تجارت بھی لے گیا اگر تجارت کا خیال غالب ہے یعنی تجارت کرنا مقصود ہے اور وہاں پہنچ جاؤں گا حج بھی کرلوں گا یا دونوں پہلو برابر یعنی سفر ہی دونوں مقصد سے کیا تو ان دونوں صورتوں میں ثواب نہیں یعنی جانے کا ثواب نہیں اور اگر مقصود حج کرنا ہے اور یہ کہ موقع مل جائے گا تو مال بھی بیچ لوں گا تو حج کا ثواب ہے اسی طرح اگر جمعہ پڑھنے گیا اور بازار میں دوسرے کام کا بھی خیال ہے اگر اصلی مقصود جمعہ ہی کو جانا ہے تو اس جانے کا ثواب ہے اور اگر کام کا خیال غالب ہے یا دونوں برابر تو جانے کا ثواب نہیں ۔ (ردالمحتار)

مسئلہ ۶: فرائض میں ریا کو دخل نہیں (ردالمحتار) اس کا مطلب یہ نہیں کہ فرائض میں ریا پایا ہی نہیں جاتا اس لیے کہ جس طرح نوافل کوریا کے ساتھ ادا کرسکتا ہے ہوسکتا ہے کہ فرائض کو بھی ریا کے طور پر ادا کرے بلکہ مطلب یہ ہے کہ فرض اگر ریا کے ساتھ ادا کیا اب بھی اس کے ذمہ سے ساقط ہوجائے گا اگرچہ اخلاص نہ ہونے کی وجہ سے ثواب نہ ملے اور یہ مطلب بھی ہوسکتا ہے کہ اگر کسی کو فرض ادا کرنے میں ریا کی مداخلت کا اندیشہ ہو تو اس مداخلت کو اعتبار کرکے فرض کو ترک نہ کرے بلکہ فرض ادا کری اور ریا کو دور کرنے کی اور اخلاص حاصل ہونے کی کوشش کرے۔ 
 زیارتِ قبور کا بیان 

حدیث ۱:صحیح مسلم میں بریدہ رضی اللہ عنہ سے روایت ہے کہ رسول اللہ ﷺ نے فرمایا کہ میں نے تم کو زیارت قبور سے منع کیا تھا اب تم قبروں کی زیارت کرو اور میں نے تم کو قربانی کا گوشت تین دن سے زیادہ کھانے کی ممانعت کی تھی اب جب تک تمہاری سمجھ میں آئے رکھ سکتے ہو۔ 
حدیث ۲: ابنِ ماجہ رحمۃ اللہ علیہ نے عبداللہ بن مسعود رضی اللہ عنہ سے روایت کی کہ رسول اللہ ﷺ نے فرمایا کہ میں نے تم کو زیارت قبور سے منع کیا تھا اب تم قبروں کی زیارت کرو کہ وہ دنیا میں بے رغبتی کا سبب ہے اور آخرت یاد لاتی ہے۔ 
حدیث ۳:صحیح مسلم میں بریدہ رضی اللہ عنہ سے مروی ہے کہ رسول اللہ ﷺ لوگوں کو تعلیم دیتے تھے کہ جب قبروں کے پاس جائیں یہ کہیں ۔ 
اَلسَّلَامُ عَلَیْکُم اَھْلَ الدِّیَارِ مِن الْمُومِنین وَالْمُسْلِمین وَاِنَّا اِنْ شَآئَ اللہُ بِکُمْ لَاحَقُوْنَ نَسْاَلْ اللہَ لَنَا وَلَکُمْ الْعَافِیَۃ

حدیث ۴: ترمذی رحمۃ اللہ علیہ نے ابنِ عباس رضی اللہ عنہ سے روایت کی کہ نبی کریم ﷺ مدینہ میں قبور کے پاس سے گزرے تو ادھر کو منہ کرلیا اور یہ فرمایا اَلسَّلَامُ عَلَیْکُم یَاھْلَ الْقُبُورِ یَغْفِرْ اللہُ لَنَا وَلَکُم اَنْتُم سَلَفُنَا وَنَحْنُ بِالاثر

حدیث ۵: صحیح مسلم میں حضرت عائشہ رضی اللہ عنہا سے مروی کہتی ہیں کہ جب میری باری کی رات ہوتی تو حضور ﷺ آخر شب میں بقیع کو جاتے اور یہ فرماتے۔ 
اَلسَّلَامُ عَلَیْکُمْ دَارَ قَوْم مُوْمِنینَ وَاٰتَاکُم مَاتُوعَدْوْنَ غَدُوْنَ غَدَامُوْ ء جَّلَوْنَ وَاِنَّا اِنْ شَآئَ اللہُ بِکُمْ حَقُوْنَ اَللّٰھُمَّ اغْفِرِ لَا ھَلِ بِقِیْع الْغَرقدِ 

حدیث ۶: بہیقی رحمۃ اللہ علیہ نے شعب الایمان میں محمد بن نعمان رحمۃ اللہ علیہ سے مرسلاً روایت کی کہ رسول اللہ ﷺ نے فرمایا جو اپنے والدین کی دونوں یا ایک کی ہر جمعہ میں زیارت کرے گا اس کی مغفرت ہوجائے گی اور نیکو کار لکھا جائے گا۔ 
حدیث ۷:خطیب رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جب کوئی شخص ایسے کی قبر پر گزرے جسے دنیا میں پہچانتا تھا اور اس پر سلام کرے تو وہ مردہ اسے پہچانتا ہے اور اس کے سلام کا جواب دیتا ہے۔ 
حدیث ۸:امام احمد نے حضرت عائشہ رضی اللہ عنہا سے روایت کی کہتی ہیں میں اپنے گھر میں جس میں رسول اللہ ﷺ تشریف فرما ہیں ( یعنی روضہ اطہر میں ) داخل ہوتی تو اپنے کپڑے اتار دیتی(یعنی زائد کپڑے جو غیروں کے سامنے ہونے میں ستر پوشی کے لیے ضروری ہیں ) اور اپنے دل میں یہ کہتی کہ یہاں تو صرف میرے شوہر اور میرے والد ہیں پھر جب حضرت عمر رضی اللہ عنہا وہاں مدفون ہوئے تو حضرت عمر رضی اللہ عنہ کی حیا کی وجہ سے خدا کی قسم میں وہاں نہیں گئی مگر اچھی طرح اپنے اور کپڑوں کو لپیٹ کر۔ 
مسائل فقیہہ :

زیارت قبور جائز و مسنون ہے حضور اقدس ﷺ شہدائے احد کی زیارت کو تشریف لے جاتے اور ان کے لیے دعا کرتے اور یہ فرمایا بھی ہے کہ تم لوگ قبروں کی زیارت کرو۔ 
مسئلہ ۱: جس کی زیارت کو جانا چاہے تو مستحب ہے کہ پہلے اپنے مکان میں دورکعت نماز نفل پڑھے ہر رکعت میں فاتحہ آیتہ الکرسی ایک بار اور قل ہو اللہ تین بار پڑھے اور اس نماز کا ثواب میت کو پہنچائے اللہ عزوجل میت کی قبر میں نُور پیدا کرے گا اور اس شخص کو بہت بڑا ثواب عطا فرمائے گا اب قبرستان کو جائے راستہ میں لایعنی باتوں میں مشغول نہ ہو جب قبرستان پہنچے جوتیاں اتار دے اور قبر کے سامنے اس طرح کھڑا ہو کر قبلہ کو پیٹھ ہو اور میت کے چہرے کی طرف منہ اور اس کے بعد یہ کہے۔ 
اَلسّلَامُ عَلَیْکُم یَاھْلَ الْقُبُورِ یَغْفِرْ اللہُ لَنَا وَلَکُمْ اَنْتُم سَلَفُنَا وَنَحْنُ بِالاَثر

اور سورہ فاتحہ و آیتہ الکرسی و سور ہ اذا زلزلت ، الہکم التکاثر پڑھے، سورہ ملک اور دوسری سورتیں بھی پڑھ سکتا ہے۔ (عالمگیری)

مسئلہ ۳: چار دن زیارت کے لیے بہتر ہیں ، دو شنبہ ، پنج شبہ، جمعہ کے دن نماز جمعہ افضل ہے اور ہفتہ کے دن طلوع آفتاب تک اور پنج شنبہ، کو دن کے اول وقت میں اور بعض علماء نے فرمایا کہ پچھلے وقت میں افضل ہے متبرک راتوں میں زیارت قبور افضل ہے مثلاً شب برات ، شبِ قدر اسی طرح عیدین کے دن اور عشرہ ذی الحجہ میں بہتر ہے۔ (عالمگیری)

مسئلہ ۴: قبرستان کے درخت کا حکم یہ ہے کہ وہ جو درخت قبرستان سے پہلے کا ہے یعنی زمین کو جب قبرستان بنایا گیا اس وقت وہ درخت وہاں مووجد تھا تو جس کی زمین ہے اسی کا درخت ہے وہ جو چاہے کرے اور اگر وہ زمین بنجر تھی کسی کی ملکیت نہ تھی تو درخت اور زمین کا وہ حصہ جس میں درخت ہے اسی پہلی حالت پر ہے کہ کسی کی ملکیت نہیں اور اگر قبرستان ہونے کے بعد کا درخت ہے اور معلوم ہے کہ فلاں شخص نے لگایا ہے تو جس نے لگایا ہے اس کا ہے مگر اسے یہ چاہیے کہ صدقہ کردے اور معلوم نہ ہو کہ کس نے لگایا ہے بلکہ وہ خود ہی وہاں جم گیا ہے تو قاضی کو اس کے متعلق اختیار ہے اگر قاضی کی یہ رائے ہو کہ درخت کٹوا کر قبرستان پر خرچ کردے تو کرسکتا ہے۔ (عالمگیری)

مسئلہ ۵: بزرگانِ دین اولیاء صالحین کے مزار طیبہ پر غلاف ڈالنا جائز ہے جب کہ یہ مقصود ہو کہ صاحبِ مزار کی وقعت نظر عوام میں پیدا ہوان کا ادب کریں ان کے برکات حاصل کریں ۔ (ردالمحتار)

ایصالِ ثواب 

مسئلہ ۱: ایصالِ ثواب یعنی قرآن مجید یا درود و شریف یا کلمہ طیبہ یا کسی نیک عمل کا ثواب دوسرے کو پہچانا جائز ہے، عبادتِ مالیہ یابدینہ فرض و نفل سب کا ثواب دوسروں کو پہنچایا جاسکتا ہے زندوں کے ایصال ثواب سے مردوں کو فائدہ پہنچتا ہے۔ کتب فقہ و عقائد میں اس کی تصریح مذکور ہے۔ ہدایہ اور شرح عقائد نسفی میں اس کا بیان موجود ہے اس کو بدعت کہنا ہٹ دھرمی ہے۔ حدیث سے بھی اس کا جائز ہونا ثابت ہے، حضرت سعد رضی اللہ عنہ کی والدہ کا جب انتقال ہوا انہوں نے حضور اقدس ﷺ کی خدمت میں عرض کی یارسول اللہ ﷺ ! سعد کی ماں کا انتقال ہوگیا کون سا صدقہ افضل ہے؟ فرمایا ، پانی۔ انہوں نے کنواں کھودا اور یہ کہا کہ یہ سعد کی ماں کے لیے ہے معلوم ہوا کہ زندوں کے اعمال سے مردوں کو ثواب پہنچتا ہے۔ 
اب رہیں تحصیصات مثلاً تیسرے دن چالیسویں دن یہ تخصیصات نہ شرعی تخصیصات ہیں ، ان کو شرعی سمجھا جاتا ہے یہ کوئی بھی نہیں کہتا کہ دن میں ثواب پہنچے گا اگر کسی دوسرے دن کیا جائے گا تو نہیں پہنچے گا یہ محض رواجی اور عرفی بات ہے جو اپنی سہولت کے لیے لوگوں نے کرر کھی ہے بلکہ انتقال کے بعد ہی سے قرآن مجید کی تلاوت اور خیر خیرات کا سلسلہ جاری ہوتا ہے اکثر لوگوں کے یہاں اسی دن سے بہت دنوں تک یہ سلسلہ جاری رہتا ہے اس کے ہوتے ہوئے کیونکر کہا جاسکتا ہی کہ مخصوص دن کے سوا دوسرے دنوں میں لوگ ناجائز جانتے ہیں یہ محص افتراء ہے جو مسلمانوں کے سر باندھا جاتا ہے اور زندوں اور مردوں کو ثواب سے محروم کرنے کی بیکار کوشش ہے پس جب کہ ہم اصل کلیہ بیان کرچکے تو جزئیات کے احکام خود اس کلیہ سے معلوم ہوگئے۔ 
سوم یعنی تیجہ جو مرنے سے تیسرے دن کیا جاتا ہے کہ قرآن مجید پڑھوا کر یا کلمہ طیبہ پڑھوا کر ایصالِ ثواب کرتے ہیں اور بچوں اور اہلِ حاجت کو چنے بتاشے یا مٹھائیاں تقسیم کرتے ہیں اور کھانا پکوا کر فقراء و مساکین کو کھلاتے ہیں یا ان کے گھروں پر بھیجتے ہیں جائز و بہتر ہے پھر ہر پنج شنبہ کو حسبِ حیثیت کھانا پکا کر غرباء کو دیتے یا کھلاتے ہیں پھر چالیسویں دن کھانا کھلاتے ہیں پھر چھ مہینے پر ایصالِ ثواب کرتی ہیں اس کے بعد برسی ہوتی ہے یہ سب اسی ایصال ثواب کی فروع ہیں اسی میں داخل ہیں مگر یہ ضروری ہے کہ یہ سب کام اچھی نیت سے کیے جائیں نمائشی نہ ہوں نمود مقصود نہ ہو ورنہ نہ ثواب ہے نہ ایصالِ ثواب۔ 
بعض لوگ اس موقع پر عزیز و اقارب اور رشتہ داروں کی دعوت کرتے ہیں یہ موقع دعوت کا نہیں بلکہ محتاجوں فقیرون کو کھلانے کا ہے جس سے میت کو ثواب پہنچے۔ اسی طرح شب براء ت میں حلوہ پکتا ہے اور اس پر فاتحہ دلائی جاتی ہے حلوا پکانا بھی جائز ہے اور اس پر فاتحہ بھی ایصالِ ثواب میں داخل۔ ماہِ رجب میں بعض جگہ سورہ ملک چالیس مرتبہ پڑھ کر روٹیوں یا چھوہارو پر دم کرتے ہیں اور ان کو تقسیم کرتے ہیں اور ثواب مردوں کو پہنچاتے ہیں یہ بھی جائز ہے اسی ماہ رجب میں حضرت جلال بخاری رحمۃ اللہ علیہ کے کونڈے بھرے جاتے ہیں وہیں کھلاتے ہیں وہاں سے ہٹنے نہیں دیتے یہ ایک لغو حرکت ہے مگر یہ جاہلوں کا طریق عمل ہے پڑھے لکھے لوگوں میں یہ پابندی نہیں ۔ اسی طرح ماہ رجب میں بعض جگہ حضرت سیدنا امام جعفر صادق رضی اللہ عنہ کو ایصالِ ثواب کے لیے پور یوں کے کونڈے بھرے جاتے ہیں یہ بھی جائز مگر اس میں اسی جگہ کھانے کی بعضوں نے پابندی رکھی ہے یہ بے جا پابندی ہے۔ اس کونڈے کے متعلق ایک کتاب بھی ہے جس کا نام داستانِ عجیب ہے اس موقع پر بعض لوگ اس کو پڑھواتی ہیں اس میں جو کچھ لکھا ہے اس کا کوئی ثبو ت نہین وہ نہ پڑھی جائے فاتحہ دلا کر ایصالِ ثواب کریں ۔ ماہِ محرم میں دس دنوں تک خصوصاً دسویں کو حضرت سیدنا حسین رضی اللہ عنہ و دیگر شہدائے کربلا کو ایصالِ ثواب کرتے ہیں کوئی شربت پر فاتحہ دلاتا ہے، کوئی شیر برنج(کھیر) پر کوئی مٹھائی، کوئی روٹی گوشت پر، جس پر چاہو فاتحہ دلاؤ جائز ہے ان کو جس طرح ایصالِ ثواب کرو مندوب ہے۔ بہت سے پانی اور شربت کی سبیل لگادیتے ہیں ، جاہلوں میں مشہور ہے کہ محرم میں سوائے شہدائے کربلا کی دوسروں کی فاتحہ نہ دلائی جائے ان کا یہ خیال غلط ہے جس طرح دوسرے دنوں میں سب کی فاتحہ ہوسکتی ہے ان دنوں میں بھی ہوسکتی ہے۔ 
ماہ ربیع الاخر کی گیارہویں تاریخ بلکہ ہر مہینہ کی گیارہویں کی حضرت سیدنا غوث اعظم رحمۃ اللہ علیہ کی فاتحہ دلائی جاتی ہے یہ بھی ایصالِ ثواب کی ایک صورت ہے بلکہ غوث پاک رحمۃ اللہ علیہ کی جب کبھی فاتحہ ہوتی ہے کسی تاریخ میں ہو عوام اسے گیارہویں کی فاتحہ بولتے ہیں ۔ ماہِ رجب کی چھٹی تاریخ بلکہ ہر مہینہ کی چھٹی تاریخ کو حضور خواجہ غریب نواز معین الدین چشتی اجمیری رحمۃ اللہ علیہ کی فاتحہ بھی ایصالِ ثواب میں داخل ہے۔ اصحابِ کہف کا توشہ یا حضور غوث اعظم رضی اللہ عنہ کا توشہ یا حضرت شیخ احمد عبدالحق ردولوی قدس سرہ العزیز کا توشہ بھی جائز ہے اور ایصالِ ثواب میں داخل ہے۔ 
مسئلہ ۲:عرس بزرگانِ دین رضی اللہ عنہ جو ہر سال ان کے وصال کے دن ہوتا ہے یہ بھی جائز ہے کہ اس تاریخ میں قرآن مجید ختم کیا جاتا ہے اور ثواب ان بزرگ کو پہچایا جاتا ہے یا میلاد شریف پڑھا جاتا ہے یا وعظ کہا جاتا ہے بالجملہ ایسے امور جوباعث ثواب و خیر و برکت ہیں جیسے دوسرے دنوں میں جائز ہیں ان دنوں میں بھی جائز ہیں ۔ حضور اقدس ﷺہر سال کے اول آخر میں شہدائے احد رضی اللہ عنہ کی زیارت کوتشریف لے جاتے۔ ہاں یہ ضروری ہے کہ عرس کو لغو وخرافات چیزوں سے پاک رکھا جائے۔ جاہلوں کو نا مشروع حرکات سے روکا جائے اگر منع کرنے سے باز نہ آئیں تو ان افعال کا گناہ ان کے ذمہ ہے۔ 
مجالسِ خیر

مسئلہ ۱:میلاد شریف یعنی حضور اکرم ﷺ کی ولادت اقدس کا بیان جائز ہے اسی کے ضمن میں اسی مجلس پاک میں حضور اکرم ﷺ کے فضائل و معجزات و سیر و حالات حیاۃ رضاعت و بعث کے واقعات بھی بیان ہوتے ہیں ۔ ان چیزوں کا ذکر احادیث میں بھی ہے اور قرآن مجید میں بھی۔ اگر مسلمان اپنی محفل میں بیان کریں بلکہ خاص ان باتوں کے بیان کریں بلکہ خاص ان باتوں کے بیان کرنے کے لیے محفل منعقد کریں تو اس کے ناجائز ہونے کی وجہ نہیں ۔ اس مجلس کے لیے لوگون کو بلانا اور شریک کرنا خیر کی طرف بلانا ہے جس طرح وعظ اور مجلسوں کے اعلان کیے جاتے ہیں ، اشتہارات چھپوا کر تقسیم کیے جاتے ہیں اخبارات میں اس کے متعلق مضامین شائع کیے جاتے ہیں اور ان کی وجہ سے وہ وعظ اور جلسے ناجائز نہیں ہوجاتے اس طرح ذکر پاک کے لیے بلاوا دینے اس مجلس کو ناجائز و بدعت نہیں کہا جاسکتا ، اسی طرح میلاد شریف میں شیرنی بانٹنا بھی جائز ہے مٹھائی بانٹنا بروصلہ ہے جب یہ محفل جائز ہے تو شیرینی تقسیم کرنا جو ایک جائز فعل تھا اس مجلس کو ناجائز نہیں کردے گا۔ 
یہ کہنا کہ لوگ اسے ضروری سمجھتے ہیں اس وجہ سے ناجائز ہے یہ بھی غلط ہے کوئی بھی واجب یا فرض نہیں جانتا، بہت مرتبہ میں نے خود دیکھا ہے کہ میلاد شریف ہوا اور مٹھائی نہیں تقسیم ہوئی اور بالفرض اسے کوئی ضروری سمجھتا بھی ہو تو عرفی ضروری کہتا ہوگا نہ کہ شرعاً اس کو ضروری جانتا ہوگا اس مجلس میں بوقت ذکر ولادت قیام کیا جاتا ہے یعنی کھڑے ہو کر درود و سلام پڑھتے ہیں علماء کرام نے اس قیام کو مستحسن فرمایا ہے کھڑے ہو کر صلوۃ وسلام پڑھنا بھی جائز ہے بعض اکابر کو اس مجلس پاک میں حضور اقدس ﷺ کی زیارت کا شرف بھی حاصل ہوا ہے اگرچہ یہ نہیں کہا جاسکتا کہ حضور ﷺ موقع پر ضرور تشریف لاتے ہیں مگر کسی غلام پر اپنا کرم خاص فرمائیں اور تشریف لائیں تو مستبعد بھی نہیں ۔ 
مسئلہ ۲: مجلس میلاد شریف میں یا دیگر مجالس میں وہی روایت بیان کی جائیں جو ثابت ہوں موضوعات اور گھڑے ہوئے قصے ہر گز ہرگز بیان نہ کیے جائیں کہ بجائے خیر و برکت ایسی باتوں کے بیان کرنے میں گناہ ہوتا ہے۔ 
مسئلہ ۳: معراج شریف کے بیان کے لیے مجلس منعقد کرنا، اس میں واقعہ معراج بیان کرنا جس کو رجبی شریف کہا جاتا ہے جائز ہے۔ 
مسئلہ ۴: یہ مشہور ہے کہ شبِ معراج میں حضور اکرم ﷺ نعلین مبارک پہنے ہوئے عرش پر گئے اور واعظین اس کے متعلق ایک روایت بھی بیان کرتے ہیں اس کا ثبوت نہیں اور یہ بھی ثابت نہیں کہ برہنہ پا تھے لہذا اس کے متعلق سکوت کرنا مناسب ہے۔ 
مسئلہ ۵:خلفائے راشدین رضی اللہ عنہ کی وفات کی تاریخوں میں مجلس منعقد کرنا اور ان کے حالات و فضائل و کمالات سے مسلمانوں کو آگاہ کرنا بھی جائز ہے کہ وہ حضرات مقتدایان اہلِ اسلام ہیں ان کی زندگی کے کارنامے مسلمانوں کے لیے مشعل ہدایت ہیں اور ان کا ذکر باعث خیر و برکت اور سبب نزول رحمت ہے۔ 
مسئلہ ۶:رجب کی ۲۶،۷کو روزے رکھتے ہیں پہلے کو ْْہزاریْْ اور دوسرے کو ْْلکھیْْ کہتے ہیں یعنی پہلے میں ہزار روزے کا ثواب اور دوسرے میں ایک لاکھ کا ثواب بتاتے ہیں ۔ ان روزون کے رکھنے میں مضائقہ نہیں مگر یہ جو ثواب کے متعلق مشہور ہے اس کا ثواب نہیں ۔ 
مسئلہ ۷: عشرہ محرم میں مجلس منعقد کرنا اور واقعات کربلا بیان کرنا جائز ہے جب کہ روایات صحیحہ بیان کی جائیں ان واقعات میں صبرو تحمل رضا و تسلیم کا بہت مکمل درس ہے اور پابندی احکام شریعت و اتباع سنت کا زبردست عملی ثبوت ہے کہ دین حق کی حفاظت میں تمام اعزہ و اقربا اور فقااور خود اپنے کو راہِ خدا میں قربان کیا اور جزع و فزع کا نام بھی نہ آنے دیا مگر اس مجلس میں صحابہ کرام رضی اللہ عنہم کا بھی ذکر خیر ہوجانا چاہیے تاکہ اہلِ سنت اورشعیوں کی مجالس میں فرق و امتیاز ہے۔ 
مسئلہ ۸:ْْتعزیہ داریْْکہ واقعات کربلا کے سلسلہ میں طرح طرح کے ڈھانچے بناتے اور ان کو حضرت سیدنا امام حسین رضی اللہ عنہ کے روضہء پاک کی شبیہ کہتے ہیں ، کہیں تخت بنائے جاتے ہیں ، کہیں ضریح بناتی ہے اور علم اور شدے نکالے جاتے ہیں ، ڈھول تاشے اور قسم قسم کے باجے بجائے جاتے ہیں ، تعزیوں کا بہت دھوم دھام سے گشت ہوتا ہے آگی پیچھے ہونے میں جاہلیت کے سے جھگڑے ہوتے ہیں ۔ کبھی درخت کی شاخیں کاٹی جاتیں ہیں ۔ چھتری لگانی کو بہت برا جانتے ہیں ، تعزیوں کے اندر دو مصنوعی قبریں بناتے ہیں ، ایک پر سبز غلاف اور دوسرے پر سرخ غلاف ڈالتے ہیں ، سبز غلاف والی کو حضرت سیدنا امام حسن رضی اللہ عنہ کی قبر اور سرخ غلاف والی کو سیدنا امام حسین رضی اللہ عنہ کی قبر یا شبیہ قبر بناتے ہیں اور وہاں شربت مالیدہ وغیرہ پر فاتحہ دلواتے ہیں یہ تصور کرکے کہ حضرت امام عالی مقام کے روضہ اور موجہہ اقدس میں فاتحہ دلارہے ہیں پھر یہ تعزیئے دسویں تاریخوں کو مصنوعی کربلا میں لے جا کر دفن کرتے ہیں گویا یہ جنازہ تھا جسے دفن کر آئے پھر تیجہ دسواں چالیسواں سب کچھ کیا جاتا ہے اور ہر ایک خرافات پر مشتمل ہوتا ہے حضرت قاسم رضی اللہ عنہ کی مہندی نکالتے ہیں گویا ان کی شادی ہورہی ہے اور مہندی رچائی جائے گی اور اسی تعزیہ داری کے سلسلہ میں کوئی پیک بنتا ہے جس کے کمرسے گھنگھرو بندھے ہوتے ہیں گویا یہ حضرت امام عالی مقام کا قاصد اور ہر کارہ ہے جو یہاں سے خط لے کر ابنِ زیاد یا یزید کے پاس جائے گا اور وہ ہر کاروں کی طرح بھاگا پھرتا ہے۔ 
کسی بچہ کو فقیر بنایا جاتا ہے اس کے گلے میں جھولی ڈالتے اور گھر گھر اس سے بھیک منگواتے ہیں ، کوئی سقہ بنایا جاتا ہے، چھوٹے سے مشک اس کے کندھے سے لٹکتی ہے گویا یہ دریائے فرات سے پانی بھر کر لائے گا، کسی علم پر مشک لٹکتی ہے اور اس میں تیر لگا ہوتا ہے گویا یہ حضرت عباس علم دار ہیں کہ فرات سے پانی لارہے ہیں اور یزیدوں نے مشک کو تیرسے چھید دیا ہے، اسی قسم کی بہت سی باتیں کی جاتی ہیں یہ سب لغوہ خرافات ہیں ان سے ہر گز سیدنا امام حسین رضی اللہ عنہ خوش نہیں یہ تم خود غور کرو کہ انہوں نے احیائے دین سنت کے لیے یہ زبردست قربانیاں کیں اور تم نے معاذ اللہ اس کو بدعات کا ذریعہ بنالیا۔ 
بعض جگہ اسی تعزیہ داری کے سلسلہ میں براق بنایا جاتا ہے جو عجیب قسم کا مجسمہ ہوتا ہے کہ کچھ حصہ انسانی شکل کا ہوتا ہے اور کچھ حصہ جانور کا سا۔ شاید یہ حضرت امام عالی مقام کی سواری کے لیے ایک جانور ہوگا۔ کہیں دلدل بنتا ہے کہیں بڑی بڑی قبریں بنتی ہیں بعض جگہ آدمی ریچھ بندر لگور بنتے ہیں اور کودتے پھرتے ہیں جن کو اسلام تو اسلام انسانی تہذیب بھی جائز نہیں رکھتی ایسی بری حرکت کو اسلام ہرگز جائز نہیں رکھتا، افسوس کہ محبت اہلِ بیت کرام کا دعویٰ اور ایسی بے جا حرکتیں یہ واقعہ تمہارے لیے نصیحت تھا اور تم نے اس کو کھیل تماشا بنالیا اس سلسلے میں نوحہ و ماتم بھی ہوتا ہے اور سینہ کوبی ہوتی ہے اتنے زور زور سے سینہ کوٹتے ہیں کہ ورم ہوجاتا ہے، سینہ سرخ ہوجاتا ہے بلکہ بعض جگہ زنجیروں اور چھریوں سے ماتم کرتے ہیں کہ سینے سے خون بہنے لگتا ہے تعزیوں کے پاس مرثیہ پڑھا جاتا ہے اور تعزیہ جب گشت کو نکلتا ہے اس وقت بھی اس کے آگے مرثیہ رافضیوں ہی کے ہیں بعض میں تبرا بھی ہوتا ہے مگر اس رو میں سُنی بھی اسے بے تکلف پڑھ جاتے ہیں اور انہیں اس کا خیال بھی نہیں ہوتا کہ کیا پڑھ رہے ہیں یہ سب ناجائز اور گناہ کے کام ہیں ۔ 
مسئلہ ۹: اظہارِ غم کے لیے سر کے بال بکھیرتے ہیں ، کپڑے پھاڑتے ہیں اور سر پر خاک ڈالتے اور بھوسا اڑاتے ہیں یہ بھی ناجائز اور جاہلیت کے کام ہیں ان سے بچنا نہایت ضروری ہے احادیث میں ان کی سخت ممانعت آئی ہے۔ مسلمانوں پر لازم ہے کہ ایسے امور سے پرہیز کریں اور ایسے کام کریں جن سے اللہ عزوجل اور رسول اللہ ﷺ راضی ہوں کہ یہی نجات کا راستہ ہے۔ 
مسئلہ ۱۰: تعزیوں اور علم کے ساتھ بعض لوگ لنگر لٹاتے ہیں ، یعنی روٹیاں یا بسکٹ یا اور کوئی چیز اونچی جگہ سے پھینکتے ہیں یہ ناجائز ہے کہ رزق کی سخت بے حرمتی ہوتی ہے یہ چیزیں کبھی نالیوں میں بھی گرتی ہیں اور اکثر لوٹنے والوں کے پاؤں کے نیچے بھی آتی ہیں اور بہت کچھ کچل کر ضائع ہوتی ہیں اگر یہ چیزیں انسانیت کے طریق پر فقراء کو تقسیم کی جائیں تو بے حرمتی بھی نہ ہو اور جن کو دیا جائے انہیں فائدہ بھی پہنچے مگر وہ لوگ اس طرح لٹانے ہی کو اپنی نیک نامی تصور کرتے ہیں ۔ 
آدابِ سفر کا بیان

حدیث ۱:صحیح بخاری میں کعب بن مالک رضی اللہ عنہ سے مروی کہ نبی کریم ﷺ غزوہ تبوک کو پنج شنبہ کے روزروانہ ہوئے اور پنج شنبہ کے دن روانہ ہونا حضور ﷺ کو پسند تھا۔ 
حدیث ۲:ترمذی و ابوداؤد رحمہما اللہ سے روایت کہ رسول اللہ ﷺ نے فرمایا الہی تو میری امت کے لیے صبح میں برکت دے اور جب سریہ یا لشکر بھیجتے تو صبح کے وقت میں بھیجتے اور صحر رضی اللہ عنہ تاجر تھے یہ اپنی تجارت کا مال صبح کو بھیجتے یہ صاحبِ ثروت ہوگئے اور ان کا مال زیادہ ہوگیا۔ 
حدیث ۳: صحیح بخاری میں ابنِ عمر رضی اللہ عنہ سے مروی کہ رسول اللہ ﷺ نے فرمایا تنہائی کی خرابیوں کوجو کچھ میں جانتا ہوں اگر دوسرے لو گ جانتے تو کوئی سوار رات میں تنہا نہ جاتا۔ 
حدیث ۴: امام مالک و ترمذی و ابوداؤد رحہم اللہ بروایت ابن ِشعیب عن ابیہ عن جدہ روایت کرتے ہیں کہ رسول اللہ ﷺ نے فرمایا ایک سوار شیطان ہے اور دوسرا سوار دو شیطان ہیں اور تین جماعت ہے۔ 
حدیث ۵:ابوداؤد رحمۃ اللہ علیہ نے ابوسعید خذری رضی اللہ عنہ سے روایت کی ہے رسول اللہ ﷺ نے فرمایا جب سفر میں تین ہوں تو ایک کو امیر یعنی اپنا سردار بنالیں ۔ 
حدیث ۶:بہیقی رحمۃ اللہ علیہ نے سہل بن سعد رضی اللہ عنہ سے روایت کی کہ رسول اللہ ﷺ نے فرمایا کہ سفر میں قوم کا سردار وہ ہے جو ان کی خدمت کرے جو شخص خدمت میں سبقت لے جائے گا تو شہادت کے سوا کسی عمل سے دوسرے لوگ ان پر سبقت نہیں لے جاسکتے۔ 
حدیث ۷:صحیح بخاری و مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا سفر عذاب کا ٹکڑا ہے سونا اور کھانا پینا سب کو روک دیتا ہے لہذا جب کام پورا کرلے جلدی گھر واپس ہو۔ 
حدیث ۸:صحیح مسلم میں ابوہریرہ رضی اللہ عنہ سے مروی کہ رسول اللہ ﷺ نے فرمایا جب رات میں منزل پر اترو تو راستہ سے بچ کر ٹھہرو کہ وہ جانوروں کا راستہ ہے اور زہریلے جانوروں کے ٹھہرنے کی جگہ ہے۔ 
حدیث ۹:ابوداؤد رحمۃ اللہ علیہ نے ابوہریرہ رضی اللہ عنہ سے روایت کی کہ رسول اللہ ﷺ نے فرمایا جانوروں کی پیٹھوں کو منبر نہ بناؤ یعنی جب سواری کی ہوئی ہو تو اس کی پیٹھ پر بیٹھ کر باتیں نہ کرو، کیونکہ اللہ عزوجل نے سواریوں کو تمہارے لیے اس واسطے مسخر کیا ہے کہ تم ان کے ذریعے سے اپنے شہروں کو پہنچوں جہاں بغیر مشقت نفس نہیں پہنچ سکتے تھے اور تمہارے لیے زمین کو اللہ عزوجل نے بنایا ہے اس پر اپنی حاجتیں پوری کرو یعنی باتیں کرنی ہوں تو زمین پر اتر کر کرو۔ 
حدیث ۱۰: ابوداؤد رحمۃ اللہ علیہ نے ابوثعلبہ خشنی رضی اللہ عنہ سے روایت کی کہ لوگ جب منزل پر اترتے تو متفرق ٹھہرتے رسول اللہ ﷺ نے فرمایا تماہرا متفرق ہو کر ٹھہرنا شیطان کی جانب سے ہے اس کے بعد صحابہ جب کسی منزل پر اترتے تو مل کر ٹھہرتے۔ 
حدیث ۱۱:ابوداؤد رحمۃ اللہ علیہ نے اانس رضی اللہ عنہ سے روایت کی کہ رسول اللہ ﷺ نے فرمایا رات میں چلنے کو لازم کرلو(یعنی فقط دن ہی نہیں رات کے کچھ حصے میں چلا کرو)کیونکہ رات میں زمین لپیٹ دی جاتی ہے یعنی رات میں چلنے سے راستہ جلدی طے ہوجاتا ہے۔ 
حدیث ۱۲: ابوداؤد رحمۃ اللہ علیہ نے انس رضی اللہ عنہ سے روایت کی کہ کہتے ہیں جب ہم منزل پر اترتے تو جب تک کجاوے کھول نہ لیتے نماز نہ پڑھتے۔ 
حدیث ۱۳: ترمذی ابوداؤد رحمہما اللہ نے بریدہ رضی اللہ عنہ سے روایت کی کہ رسول اللہ ﷺ پیدل تشریف لے جارہے تھے ایک شخص گدھے پر سوار آیا اور عرض کی یارسول اللہ ﷺ سوار ہوجائیے اور خود پیجھے سوار ہوگیا۔ سرکار ﷺ نے فرمایا یوں نہیں جانوروں کی صدر جگہ میں بیٹھنے میں تمہارا حق ہے مگر جب کہ یہ حق تم مجھے دے دو انہوں نے کہاکہ میں نے حضور ﷺ کودیا۔ حضور ﷺ سوار ہوگئے۔ 
حدیث ۱۴: ابنِ عساکر رحمۃ اللہ علیہ نے ابوداؤد رحمۃ اللہ علیہ سے روایت کی کہ رسول اللہ ﷺ جب سفر سے واپس آئے تو گھر والوں کے لیے کچھ ہدیہ لائے اگرچہ اپنی جھول میں پتھر ڈال لائے۔ 
حدیث ۱۵:صحیح بخاری میں انس رضی اللہ عنہ سے مروی ہے کہ رسول اللہ ﷺ اپنے اہل کے پاس سفر سے رات میں نہیں تشریف لاتے حضور ﷺ صبح کو آتے یا شام کو۔ 
حدیث ۱۶: صحیح بخاری و مسلم میں جابر رضی اللہ عنہ سے مروی ہے کہ رسول اللہ ﷺ نے فرمایا جب کسی کے غائب ہونے کا زمانہ طویل ہو یعنی بہت دنوں کے بعد مکان پر آئے تو زوجہ کے پاس رات میں نہ آئے دوسری روایت میں ہے کہ حضور ﷺ نے ان سے فرمایا اگر رات میں داخل ہوئے تو بیوی کے پاس نہ جانا جب تک وہ بناؤ سنگار کرکے آراستہ نہ ہوجائے۔ 
حدیث ۱۷:صحیح بخاری و مسلم میں کعب بن مالک رضی اللہ عنہ سے مروی ہے کہ نبی کریم ﷺ سفر سے دن میں چاشت کے وقت تشریف لاتے۔ تشریف لانے کے بعد سب سے پہلے مسجد میں جاتے اور دو رکعت نماز پڑھتے پھر لوگوں کے لیے مسجد ہی میں بیٹھ جاتے۔ 
حدیث ۱۸:صحیح بخاری میں جابر رضی اللہ عنہ سے مروی کہتے ہیں کہ نبی کریم ﷺ کے ساتھ سفر میں تھا جب ہم مدینہ میں آگئے تو حضور ﷺ نے مجھ سے فرمایا مسجد میں جاؤ اور دو رکعت نماز پڑھو۔ 
مسائل فقیہہ :

مسئلہ ۱:عورت کے بغیر شوہر یا محرم کے تین دن یا زیادہ سفر کرنا ناجائز ہے اور تین دن سے کم کا سفر اگر کسی صالح مرد یا بچہ کے ساتھ کرے تو جائز ہے باندی کے لیے بھی یہی حکم ہے۔ (درمختار، ردالمحتار)

مسئلہ ۲:جہاد کے سوا کسی کام کے لیے سفر کرنا چاہتا ہے مثلاً تجارت، حج یا عمرہ کے لیے سفر کرنا چاہتا ہے اس کے لیے والدین سے اجازت حاصل کرے اگر والدین اس سفر کو منع کریں اور اس کو اندیشہ ہو کہ میرے جانے کے بعد ان کی کوئی خبر گیری نہ کرے گا اور اس کے پاس اتنا مال بھی نہیں کہ والدین کو بھی دے اور سفر کے مصارف بھی پورے کرے ایسی صورت میں بغیر اجازت والدین کے سفر کو نہ جائے اور اگر والدین محتاج نہ ہوں ان کا نفقہ اولاد کے ذمہ نہ ہو مگر وہ سفر خطرناک ہے ہلاکت کا اندیشہ ہے جب بھی بغیر اجازت کے سفر نہ کرے اور ہلاکت کا اندیشہ نہ ہو تو بغیر اجازت کے سفر کرسکتا ہے۔ 
مسئلہ ۳:بغیر اجازت والدین علم دین پڑھنے کے لیے سفر کیا اس میں حرج نہیں اور اس کو والدین کی نافرمانی نہیں کہا جائے گا۔ (عالمگیری)

متفرقات

مسئلہ ۱:یادداشت کے لیے یعنی اس غرض سے کہ بات یاد رہے بعض لوگ رومال یا کمر بند میں گرہ لگالیتے ہیں یا کسی جگہ انگلی وغیرہ پر ڈور باندھ لیتے ہیں یہ جائز ہے اور بلاوجہ ڈور باندھنا مکرو ہ ہے۔ (درمختار، ردالمحتار)

مسئلہ ۲:تعویذ لٹکانا ناجائز ہے، جب کہ وہ تعویذ جائز ہو یعنی آیاتِ قرآنیہ یا اسمائے الہیہ یا ادعیہ سے تعویذ کیا گیا ہو اور بعض حدیثوں میں جو ممانعت آئی ہے اس سے مراد وہ تعویزات ہیں جو ناجائز الفاظ پر مشتمل ہوں جو زمانہ جاہلیت میں کیے جاتے تھے اسی طرح تعویذات اور آیات و احادیث و ادعیہ رکابی میں لکھ کر مریض کو بہ نیت شفاء پلانا جائز ہے۔ جنب وحائض و نفاس (والی) بھی تعویذات کو گلے میں پہن سکتے ہیں جب کہ تعویذات غلاف میں ہوں -(درمختار ، ردالمحتار)

مسئلہ ۳:بچھونے یا مصلی پر کچھ لکھا ہوا ہو تو اس کو استعمال میں کرنا ناجائز ہے یہ عبارت اس کی بناوٹ میں ہو یا کاڑھی کی گئی ہو یا روشنائی سے لکھی ہو اگر چہ حروف مفردہ لکھے ہوں کیونکہ حروف مفردہ کا بھی احترام ہے۔ (ردالمحتار) دستر خوان پر عبارت لکھی ہوتی ہے ایسے دستر خوانوں کو استعمال میں لانا، ان پر کھانا نہ چاہیے بعض لوگوں کے تکیوں پر اشعار لکھے ہوتے ہیں ان کا بھی استعمال نہ کیا جائے۔ 
مسئلہ ۴: وعدہ کیا مگر اس کو پورا کرنے میں کوئی شرعی قباحت تھی اس وجہ سے پورا نہیں کیا تو اس کو وعدہ خلافی نہیں کہا جائے گا اور وعدہ خلاف کرنے کا جو گناہ ہے اس صورت میں نہیں ہوگا اگرچہ وعدہ کرنے کے وقت اس نے استثناء نہ کیا ہو کہ یہاں شریعت کی جانب سے استثناء موجود ہے اس کو زبان سے کہنے کی ضرورت نہیں مثلاً وعدہ کیا تھا کہ میں فلاں جگہ پر آؤں گا اور وہاں بیٹھ کر تمہارا انتظار کروں گا مگر جب وہاں گیا تو دیکھتا ہے کہ ناچ رنگ اور شراب خوری وغیرہ میں لوگ مشغول ہیں وہاں سے چلا آیا تو یہ وعدہ خلافی نہیں یا اس کے انتظار کرنے کا وعدہ کیا تھا اور انتظار کررہا تھا کہ نماز کا وقت آگیا یہ چلا آیا وعدہ کے خلاف نہیں ہوا۔ (مشکل الاثار ،ا مام طحاوی)

مسئلہ ۵:بعض کاشت کار اپنے کھیتوں میں کپڑا لپیٹ کر کسی لکڑی پر لگادیتے ہیں اس سے مقصود نظرِ بد سے کھیتوں کو بچانا ہوتا ہے کیونکہ دیکھنے والے کی نظر پہلے اس پر پڑے گی اس کے بعد زراعت پر پڑے گی اور اس صورت میں زراعت کو نظر نہیں لگے گی ایسا کرنا ناجائز نہیں کیونکہ نظر کا لگنا صحیح ہے احادیث سے ثابت ہے اس کا انکار نہیں کیا جاسکتا۔ حدیث میں ہے کہ جب اپنی یا کسی مسلمان بھائی کی چیز دیکھے اور پسند آئے تو برکت کی دعا کرے۔ یہ کہ تَبَارَکَ اللہُ اَحْسَنَ الْخَالِقَیِن َ اَللّٰھُمَّ بَارِکَ فِیہ یا اردو میں کہہ دے کہ اللہ برکت کر اس طرح کہنے سے نظر نہیں لگے گی۔ (ردالمحتار)

مسئلہ ۶:مشرکین کے برتنوں میں بغیر دھوئے کھانا پینا مکروہ ہے یہ اس وقت ہے کہ برتن کا نجس ہونا معلوم نہ ہو اور معلوم ہو تو اس میں کھانا پینا حرام ہے۔ (عالمگیری)

مسئلہ ۷:عجیب و غریب قصے کہانیاں تفریح کے طور پر سننا جائز ہے جب کہ ان کا جھوٹا ہونا یقینی نہ ہو بلکہ جو یقینا جھوٹ ہوں ان کو بھی سنا جاسکتا ہے جب کہ بطورِ ضرب مثل ہوں یا ان سے نصیحت مقصود ہو جیسا کہ مثنوی شریف وغیرہ میں بہت سے فرضی قصے وعظ وپند کے لیے درج کیے گئے ہیں اسی طرح جانوروں اور کنکر پتھر وغیرہ کی باتیں فرضی ہیں ۔ فرضی طور پر بیان کرنا یا سننا بھی جائز ہے مثلاً گلستان میں حضرت شیخ سعدی رضی اللہ عنہ نے لکھا، گلے خوشبو کے درحمام روزے النخ۔ 
مسئلہ ۸: تمام زبانوں میں عربی زبان افضل ہے ہمارے آقا مولا سرکار دوعالم ﷺ کی یہی زبان ہے قرآن مجید عربی زبان میں نازل ہوا اہلِ جنت کی جنت میں عربی زبان ہوگی جو اس زبان کو خود سیکھے یا دوسروں کو سکھائے اسے ثواب ملے گا۔ (درمختار)

یہ جو کہا گیا صرف زبان کے لحاظ سے کہا گیا ورنہ ایک مسلم کو خود سوچنے کی ضرورت ہے کہ عربی زبان کا جاننا مسلمانوں کے لیے کتنا ضروری ہے قرآن و حدیث اور دین کے تمام اصول و فروع اسی زبان میں ہیں اس زبان سے ناواقفی کتنی کمی اور نقصان کی چیز ہے۔ 
مسئلہ ۹:عورت رخصت ہو کر آئی اور عورتوں نے کہہ دیا کہ یہ تمہاری عورت ہے اس سے وطی جائز ہے اگرچہ یہ خود اسے پہچانتا ہو۔ (درمختار) اسی طرح عورتوں نے شبِ زفاف میں اس کے کمرہ میں جس عورت کو دلہن بنا کر بھیج دیا اگرچہ یہ نہیں کہا کہ یہ تمہاری عورت ہے اس سے وطی جائز ہے کہ اس کو ہیئات مخصوصہ کے ساتھ یہاں پہنچانا ہی اس کی دلیل ہے، کیونکہ دوسری عورت کو اس طرح ہر گز نہیں بھیجا جاتا۔ 
مسئلہ ۱۰: جس کے ذمہ اپنا حق ہو اور وہ نہ دیتا ہو، تو اگر اس کی ایسی چیز مل جائے جو اسی جنس کی ہے جس جنس کا حق ہے تو لے سکتا ہے اس معاملہ میں روپیہ اور اشرفی ایک جنس کی چیزیں ہیں ، یعنی اس کے ذمہ روپیہ تھا اور اشرفی مل گئی تو بقدر اپنے حق کے لیے لے سکتا ہے۔ (درمختار، ردالمحتار)

مسئلہ ۱۱:لوگوں کے ساتھ مدارات سے پیش آنا ، نرم باتیں کرنا، کشادہ روئی سے کلام کرنا مستحب ہے مگر یہ ضروری ہے کہ اہنت نہ پیدا ہو۔ بدمذہب سے گفتگو کرے تو اس طرح نہ کرے کہ وہ سمجھے میرے مذہب کو اچھا سمجھنے لگا برا نہیں جانتا۔ ( عالمگیری)

مسئلہ ۱۲:مکان کرایہ پر دیا اور کرایہ دار اس میں رہنے لگا اگر مکان دیکھنے کو جانا چاہتا ہے کہ دیکھیں کس حالت میں ہے اور مرمت کی ضرورت ہو تو مرمت کرادی جائے تو کرایہ دار سے اجازت لے کر اندر جائے یہ خیال نہ کرے کہ مکان میرا ہے مجھے اجازت کی کیا ضرورت کہ مکان اگر چہ اس کا ہے مگر سکونت دوسرے کی ہے اور اجازت لینے کا حکم اسی سکونت کی وجہ سے ہے۔ (عالمگیری)

مسئلہ ۱۳:حمام میں جائے تو تہبند باندھ کر نہائے لوگوں کے سامنے برہنہ ہونا ناجائز ہے تنہائی میں جہاں کسی کی نظر پڑنے کا احتمال نہ ہو برہنہ ہو کر بھی غسل کرسکتا ہی اسی طرح تالاب یاد رہا میں جب کہ ناف سے اونچا پانی ہو برہنہ نہا سکتا ہے۔ (عالمگیری)

مسئلہ ۱۴:مگر جب کہ پانی صاف ہو اور دوسرا کوئی شخص نزدیک ہو کہ اس کی نظر مواضع ستر پر پڑے گی تو ایسے موقع پر پانی میں برہنہ ہونا ناجائز نہیں ۔ 
مسئلہ ۱۵: اہلِ محلہ نے امام مسجد کے لیے کچھ چندہ جمع کرکے دے دیا اسے کھانے پہنے کے لیے سامان کردیا۔ یہ ان لوگوں کے نزدیک بھی جائز ہے جو اجرت پر امامت کو ناجائز فرماتے ہیں کہ یہ اجرت نہیں بلکہ احسان ہے کہ ایسے لوگوں کے ساتھ کرنا ہی چاہیے۔ (درمختار، ردالمحتار)

مسئلہ ۱۶:جو شخص مقتدی اور مذہبی پیشوا ہو اس کے لیے اہل باطل اور برے لوگوں سے میل جول رکھنا منع ہے اور اگر اس وجہ سے مدارات کرتا ہے کہ ایسا نہ کرنے میں وہ ظلم کرے گا تو مضائقہ نہیں جب کہ یہ غیر معروف شخص ہو۔ (عالمگیری)

مسئلہ ۱۷: کسی نے کٹکھنا کتا پال رکھا ہے جو راہ گیروں کو کاٹ کھاتا ہے تو بستی والے ایسے کتے کو قتل کر ڈالیں بلی اگر ایذا پہنچاتی ہے تو اسے تیز چھری سے ذبح کر ڈالیں ایسے ایذا دے کر نہ ماریں ۔ (عالمگیری)

مسئلہ ۱۸: ٹڈی حلال جانور ہے اسے کھانے کے لیے مار سکتے ہیں اور ضرر سے بچنے کے لیے بھی اسے مار سکتے ہیں ۔ چیونٹی نے ایذا پہنچائی اور مار ڈالی تو حرج نہیں ورنہ مکروہ ہے جوں کو مار سکتے ہیں اگرچہ اس نے کاٹا نہ ہو اور آگ میں ڈالنا مکرو ہ ہے جوں کو بدن یا کپڑے سے نکال کر زندہ پھینک دیا طریق ادب کے خلاف ہے۔ (عالمگیری) کھٹمل مارنا جائز ہے کہ یہ تکلیف دہ جانور ہے۔ 
مسئلہ ۱۹: جس کے پاس مال کی قلت ہے اور اولاد کی کثرت اسے وصیت نہ کرنا ہی افضل ہے اور اگر ورثاء اغنیا ء ہوں یا مال کی دو تہائیاں بھی ان کے لیے بہت ہوں گی تو تہائی کی وصیت کرجانا بہتر ہے۔ 
مسئلہ ۲۰:مرد کو اجنبی عورت کا جوٹھا اور عورت کو مرد کا جوٹھا مکروہ ہے ، زورجہ محارم کے جوٹھے میں حرج نہیں ۔ (درمختار، ردلمحتار)

مسئلہ ۲۱: بیوی نماز نہ پڑھے تو شوہر اس کو مار سکتا ہے اسی طرح ترکِ زینت پر بھی مار سکتا ہے اور گھر سے باہر نکل جانے پر بھی مارسکتا ہے۔ (درمختار، ردالمحتار)

مسئلہ ۲۲: بیوی بے ہودہ بلکہ فاجرہ ہو تو شوہر پر واجب نہیں کہ اسے طلاق ہی دے ڈالے یونہی اگر مرد فاجر ہو تو عورت پر واجب نہیں کہ اس سے پیچھا چھڑائے ہاں اگر یہ اندیشہ ہو کہ وہ دونوں حدود اللہ کو قائم نہ رکھ سکیں گے حکم شرع کی پابندی نہ کریں گے تو جدائی میں حرج نہیں ۔ (درمختار، ردالمحتار)

مسئلہ ۲۳: حاجت کے موقع پر قرض لینے میں حرج نہیں ، جب کہ ادا کرنے کا ارادہ ہو اور اگر یہ ارادہ ہو کہ ادا نہ کرے گا تو حرام کھاتا ہے اور اگر بغیر ادا کیے مرگیا مگر نیت یہ تھی کہ ادا کردے گا تو امید ہے کہ آخرت میں اس سے مواخذہ نہ ہو۔ (عالمگیری)

مسئلہ ۲۴: جس کا حق اس کے ذمہ تھا وہ غائب ہوگیا پتہ نہیں کہ وہ کہاں ہے نہ یہ معلوم کہ زندہ ہے یا مرگیا تو اس پر یہ واجب نہیں کہ شہروں میں اسے تلاش کرتا پھرے۔ (عالمگیری)

مسئلہ ۲۵:جس کا دین تھا وہ مرگیا اور مدیون دین سے انکار کرتا ہے ورثاء اس سے وصول نہ کرسکے تو س کا ثواب وائن کو ملے گا اس کے ورثاء کو نہیں اور اگر مدیون نے اس کے ورثاء کو دین ادا کردیا تو بری ہوگیا۔ (عالمگیری)

مسئلہ ۲۶: جس کے ذمہ دین تھا وہ مرگیا اور وارث کو معلوم نہ تھا کہ اس کے ذمہ دین ہے تاکہ ترکہ سے ادا کرے اس نے ترکہ کو خرچ کر ڈالا تو وارث سے دین کا مواخذہ نہیں ہوگا اور اگر وارث کو معلوم ہے کہ میت کے ذمہ دین ہے تو اس پر ادا کرنا واجب ہے اور اگر وارث کو معلوم تھا مگر بھول گیا اس وجہ سے ادا نہ کیا جب بھی آخرت میں مواخذہ نہیں ۔ ودیعت کا بھی یہ حکم ہے کہ بھول گیا اور جس کی چیز تھی اسے نہیں دی تو مواخذہ نہیں ۔ (عالمگیری)

مسئلہ ۲۷:مدیون اور دائن جارہے تھے راستہ میں ڈاکوؤں نے گھیرا مدیون یہ چاہتا ہے کہ اس وقت میں دین ادا کردوں تاکہ ڈاکو اس کا مال چھینیں اور میں بچ جاؤں آیا اس حالت میں وائن لینے سے انکار کرسکتا ہے یا اس کو لینا ہی ہوگا۔ فقیہہ ابواللیث رحمۃ اللہ علیہ یہ فرماتے ہیں کہ وائن لینے سے انکار کرسکتا ہے۔ (عالمگیری)

مسئلہ ۲۸:کسی نے کہا فلاں شخص کی کچھ چیزیں میں نے کھالی ہیں اسے پانچ روپے دے دینا وہ نہ ہو تو اس کے وارثوں کو دینا ، وارث نہ ہوں تو خیرات کردینا، اس شخص کی صرف بیوی ہے کوئی وارث نہیں ہے اگر عورت یہ کہتی ہے کہ میرا دین مہر اس کے ذمہ ہے جب تو روپے اسی کو دیئے جائیں ورنہ صرف اسے چہارم دیا جائے یعنی سوا روپیہ جب کہ عورت یہ کہے کہ اس کی کوئی اولاد نہ تھی۔ (عالمگیری)

مسئلہ ۲۹: اگرجان مال آبرو کا اندیشہ ہے ان کے بچنے کے لیے رشوت دیتا ہے یا کسی کے ذمہ اپنا حق ہے جو بغیر رشوت دیئے وصول نہیں ہوگا اور یہ اس لیے رشوت دیتا ہی کہ میرا حق وصول ہوجائے یہ دینا جائز ہے یعنی دینے والا گنہگار نہیں مگر لینے والا ضرور گنہگار ہے اس کو لینا جائز نہیں اسی طرح جن لوگوں سے زبان درازی کا اندیشہ ہو جیسے بعض لچھے، شہدے ایسے ہوتے ہیں کہ سربازار کسی کو گالی دے دینا یا بے آبرو کردینا ان کے نزدیک معمولی بات ہے ایسوں کو اسی لیے کچھ دے دینا تاکہ ایسی حرکتیں نہ کریں یا بعض شعراء ایسے ہوتے ہیں کہ انہیں اگر نہ دیا جائے تو مذمت میں قصیدے کہہ ڈالتے ہیں ان کو اپنی آبرو بچانے اور زبان بندی کے لیے کچھ دے دینا جائز ہے۔ (درمختار، ردالمحتار)

مسئلہ ۳۰: بھیڑ بکریوں کے چرواہے کو اس لیے کچھ دے دینا کہ وہ جانوروں کو رات میں اس کے کھیت میں رکھے گا کیونکہ اس سے کھیت درست ہوجاتا ہے یہ ناجائز و رشوت ہے اگرچہ یہ جانور خود چرواہے کے ہوں اور اگر کچھ دینا نہیں ٹھہرا ہے جب بھی ناجائز ہے کیونکہ اس موقع پر عرفاً دیا ہی کرتے ہیں تو اگرچہ دینا شرط نہیں مگر مشروط ہی کے حکم میں ہے اس کے جواز کی یہ صورت ہوسکتی ہے کہ مالک سے ان جانوروں کی عاریت لے لے اور مالک چرواہے سے یہ کہہ دے کہ تو اس کے کھیت میں جانوروں کو رات میں ٹھہرانا اب اگرچرواہے کو احسان کے طور پر دینا چاہے تو دے سکتا ہے ناجائز نہیں اور اگر مالک کے کہنے کے بعد بھی چرواہا مانگتا ہے اور جب تک اسے کچھ نہ دیا جائے ٹھہرانے پر راضی نہ ہو تو یہ پھرنا جائز و رشوت ہے۔ (عالمگیری)

مسئلہ ۳۱: باپ کو اس کا نام لے کر پکارنا مکروہ ہے کہ یہ ادب کے خلاف ہے اسی طرح عورت کو یہ مکروہ ہے کہ شوہر کا نام لے کر پکارے۔ (درمختار) بعض جاہلوں میں یہ مشہور ہے کہ عورت اگر شوہر کا نام لے لے تو نکاح ٹوٹ جاتا ہے ، یہ غلط ہے یہ شاید اس لیے گھڑا ہو کہ اس ڈر سے کہ طلاق ہوجائے گی شوہر کا نام نہ لے گی۔ 
مسئلہ ۳۲: مرنے کی آرزو کرنا اور اس کی دعا مانگنا مکروہ ہے جب کہ کسی دنیاوی تکلیف کی وجہ سے ہو، مثلاً تنگی سے بسر اوقات ہوتی ہے یا دشمن کا اندیشہ ہے کہ گناہ میں پڑ جائے گا تو آرزوئے موت مکروہ نہیں ۔ (عالمگیری)

مسئلہ ۳۳: زلزلہ کے وقت مکان سے نکل کرباہر آجانا جائز ہے، اسی طرح اگر دیوار جھکی ہوئی ہے گرنا چاہتی ہے اس کے پاس سے بھاگنا جائز ہے۔ (عالمگیری)

مسئلہ ۳۴: طاعون جہاں ہو وہاں سے بھاگنا جائز نہیں اور دوسری جگہ سے وہاں جانا بھی نہ چاہیے اس کا مطلب یہ ہے کہ جو لوگ کمزور اعتقاد کے ہوں اور اسی جگہ گئے اور مبتلا ہوگئے ان کے دل میں بات آئی کہ یہاں آنے سے ایسا ہوا نہ آتے تو کاہے کو اس بلا میں پڑتے اور بھاگنے میں بچ گیا تو یہ خیال کیا کہ وہاں ہوتا تو نہ بچتا بھاگنی کی وجہ سے بچا ایسی صورت میں بھاگنا اور جانا دونوں ممنوع۔ طاعون کے زمانہ میں عوام سے اکثر اسی قسم کی باتیں سننے میں آتی ہیں اور اگر اس کا عقیدہ پکا ہے جانتا ہے کہ جو کچھ مقدر میں ہوتا ہے نہ وہاں جانے سے کچھ ہوتا ہے نہ بھاگنے میں فائدہ پہنچتا ہے توایسے کو وہاں جانا بھی جائز ہے نکلنے میں بھی حرج نہیں کہ اس کو بھاگنا نہیں کہا جائے گا اور حدیث میں مطلقاً نکلنے کی ممانعت نہیں بلکہ بھاگنے کی ممانعت ہے۔ 
مسئلہ ۳۵: کافر کے لیے مغفرت کی دعا ہرگز ہرگز نہ کرے ہدایت کی دعا کرسکتا ہے۔ (عالمگیری)

مسئلہ ۳۶: ایک شخص مرا جس کا کافر ہونا معلوم تھا مگر اب ایک مسلمان اس کے مسلمان ہونے کی شہادت دیتا ہے اس کے جنازہ کی نماز پڑھی جائے گی اور مسلمان مرا اور ایک شخص اس کے مرتد ہونے کی شہادت دیتا ہے تو محض اس کے کہنے سے اسے مرتد نہیں قرار دیا جائے گا اور جنازہ کی نماز ترک نہیں کی جائے گی۔ (عالمگیری)

مسئلہ ۳۷:مکان میں پرندے نے گھونسلہ لگایا اور بچے بھی کیے بچھونے اور کپڑوں پر بیٹ گرتی ہے ایسی حالت میں گونسلہ بگاڑنا اور پرندوں کو بھگادینا نہیں چاہیے بلکہ اس وقت تک انتظار کرے کہ بچے بڑے ہو کر اڑجائیں ۔ (عالمگیری)

مسئلہ ۳۸: جماع کرنے کے وقت کلام کرنا مکروہ ہے اور طلوع فجر سے نماز فجر تک بلکہ طلوع آفتاب تک خیر کے سوا دوسری بات نہ کرے۔ (عالمگیری 

مسئلہ ۳۹:ماہِ صفر کو لوگ منحوس جانتے ہیں اس میں شادی بیاہ نہیں کرتے لڑکیوں کو رخصت نہیں کرتے اور بھی اسی قسم کے کام کرنے سے پرہیز کرتے ہیں اور سفر کرنے سے گریز کرتے ہیں ، خصوصاً ماہِ صفر کی ابتدائی تیرہ تاریخین بہت زیادہ نجس مانی جاتی ہیں اور ان کو ْْ تیرہ تیزیْْ کہتے ہیں یہ سب جہالت کی باتیں ہیں ، حدیث میں رمایا کہ صفر کوئی چیز نہیں ، یعنی لوگوں کو اسے منحوس سمجھنا غلط ہے اسی طرح ذیقعدہ کے مہینہ کو بھی بہت لوگ برا جانتے ہیں اور اس کو خالی کا مہینہ کہتے ہیں یہ بھی غلط ہے اور ہر ماہ میں ۳،۱۳،۲۳، ۱۸،۲۸ کو منحوس جانتے ہیں یہ بھی لغویات ہے۔ 
مسئلہ ۴۰: قمردرعقرب یعنی چاند جب برج عقرب میں ہوتا ہے تو سفر کرنے کو برا جانتے ہیں اور نجومی اسے منحوس بتاتے ہیں اور جب اس برج میں ہوتا ہے تو کپڑے قطع کرانے اور سلوانے کو برا جانتے ہیں ایسی باتوں کو ہر گز نہ مانا جائے یہ باتیں خلافِ شرع اور نجومیوں کے ڈھکوسلے ہیں ۔ 
مسئلہ ۴۱:نجومی کی اس قسم کی باتیں جن میں ستاروں کی تاثرات بتائی جاتی ہیں کہ فلاں ستارہ طلوع کرے گا تو فلاں بات ہوگی یہ بھی خلاف شرع ہے اس طرح نچھتروں کا حساب کے فلاں نچھتر سے بارش ہوگی یہ بھی غلط ہے حدیث میں اس پر سختی سے انکار فرمایا۔ 
مسئلہ ۴۲: ماہِ صفر کا ْْ آخری چہار شنبہْٗ ہندوستان میں بہت منایا جاتا ہی لوگ اپنے کاروبار بند کردیتے ہیں سیرو تفریح و شکار کو جاتے ہیں پوریاں پکتی ہیں اور نہاتے دھوتے خوشیاں مناتے ہیں اور کہتے یہ ہیں کہ حضور ﷺ نے اس روز غسل صحت فرمایا تھا اور بیرونِ مدینہ طیبہ سیر کے لیے تشریف لے گئے تھے یہ سب باتیں بے اصل ہیں بلکہ ان دنوں میں حضور اکرم ﷺ کا مرض شدت کے ساتھ تھا وہ باتیں خلاف واقع ہیں اور بعض لوگ یہ کہتے ہیں کہ اس روز بلائیں آتی ہیں اور طرح طرح کی باتیں بیان کی جاتی ہیں ۔ سب بے ثبوت ہیں بلکہ حدیث کا یہ ارشاد لاصفر یعنی صفر کوئی چیز نہیں ایسی تمام خرافات کو رد کرتا ہے۔ 
مسئلہ ۴۳:ایک شخص نے کسی کو اذیت پہنچائی اس سے معافی مانگنا چاہتا ہے مگر جانتا ہے کہ ابھی اسے غصہ ہے معاف نہیں کرے گا، لہذا معافی مانگنے میں تاخیر کی اس تاخیر میں معذور نہیں ظالم نے مظلوم کو بار بار سلام کیا اور وہ جواب بھی دیتا رہا اور اس کے ساتھ اچھی طرح پیش آیا یہاں تک کہ ظالم نے سمجھ لیا کہ اب وہ مجھ سے راضی ہوگیا یہ کافی نہیں بلکہ معافی مانگنی چاہیے۔ (عالمگیری)

مسئلہ ۴۴:عمامہ کھڑے ہوکر باندھے اور پاجامہ بیٹھ کر پہنے جس نے اس کا الٹا کیا وہ ایسے مرض میں مبتلا ہوگا جس کی دوا نہیں ۔ 
مسئلہ ۴۵:کپڑا پہنے تو داہنے سے شروع کرے یعنی پہلے داہنی آستین یادہنے پائنچہ میں ڈالے پھر بائیں میں ۔ 
مسئلہ ۴۶:پاجامہ کا تکیہ نہ بنائے کہ یہ ادب کے خلاف ہے اور عمامہ کا بھی تکیہ نہ بنائے۔ (اعلی حضرت)

مسئلہ ۴۷: بیل پر سوار ہونا اور اس پر بوجھ لادنا اور گدھے سے ہل جوتنا جائز ہے، یعنی یہ ضروری نہیں کہ بیل سے صرف ہل جوتنے کا کام لیا جائے اس پر بوجھ نہ لادا جائے اور گدھے پر صرف بوجھ ہی لادا جائے ہل نہ جوتا جائے۔ (درمختار)

مسئلہ ۴۸:جانور سے کام لینے میں یہ لحاظ ضروری ہے کہ اس کی طاقت سے زیادہ کام نہ لیا جائے اتنا نہ لیا جائے کہ وہ مصیبت میں پڑجائے جتنا بوجھ اٹھا سکتا ہے اتنا ہی اس پر لاداجائے یا جتنی دور جاسکے وہیں تک لے جایا جائے یا جتنی دیر تک کام کرنے کا متحمل ہوسکے اتنا ہی لیا جائے۔ بعض یکہ تانگہ والے اتنی زیادہ سواریاں بٹھالیتے ہیں کہ گھوڑا مصیبت میں پڑ جاتا ہے یہ ناجائز ہے اور یہ بھی ضروری ہے بلاوجہ جانور کو نہ مارے اور سر یا چہرے پر کسی حالت میں ہر گز نہ مارے کہ یہ بالا جماع ناجائز ہے جانور پر ظلم کرنے سے بھی برا کیونکہ جانور کا کوئی معین و مددگار اللہ عزوجل کے سوا نہیں اس غریب کو اس ظلم سے کون بچائے۔ (ردالمحتار)

وَاللّٰہَ تَعَالیٰ اَعْلَمْ قَدْتَمَّ ھَذَا الْجزء بِحَمْدِ اللہِ سُبْحٰنَہ وَتَعَالیٰ وَصَلّیٰ اللّٰہْ عَلیٰ اَفْضَلَ خَلْقِہ مُحَمَّدٍ وَاٰلِہ وَصَحْبِہ وَاَبنِہ وَحزْبِہ اَجْمَعِینَ وَالْحَمْدُ لِلّٰہِ رَبِّ الْعٰلَمِیْن وَاَنَا الْفَقِیرُ اَبْوْ الْعَلَا مُحَمَّدْ اَمْجَدْ عَلِیِ اِلْاَ عْظَمِیْ عُفِیَ عَنْہُ 

بسم اﷲ الرحمن الرحیم

نحمدہ و نصلی علی رسولہ الکریم

جنایات کا بیان

اﷲ عزوجل فرماتا ہے 

یَاَیُّھَا الَّذِیْنَ اٰمَنُوْا کُتِبَ عَلَیْکُمُ الْقِصَاصُ فِی الْقَتْلیٰ ط اَلْحُرُّ بِالْحُرِّ وَ الْعَبْدُ بِالعَبْدِ وَ الْاُنْثیٰ بِالْاُنْثیٰ ط فَمَنْ عُفِیَ لَہٗ مِنْ اَخِیْہِ شَیْئٌ فَاتِّبَاعٌ بِالْمَعْرُوْفِ وَ اَدَائٌ اِلَیْہِ بِاِحْسَانِ ط ذٰلِکَ تَخْفِیْفٌ مِنْ رَبِّکُمْ وَ رَحْمَۃٌ فَمَنِ اعْتَدیٰ بَعْدَ ذٰلِکَ فَلَہٗ عَذَابٌ اَلِیْمٌ o وَلَکُمْ فِی الْقِصَاصِ حَیٰوۃٌ یّٰا ٓؤُلِی الْاَلْبَابِ لَعَلَّکُمْ تَتَّقُوْنَo   (پ ۲ ع ۶)اﷲ

ترجمہ : اے ایمان والو ! قصاص یعنی جو ناحق قتل کئے گئے ان کا بدلہ لینا تم پر فرض کیا گیا۔ آزاد کے بدلے آزاد، غلام کے بدلے غلام اور عورت کے بدلے عورت۔ تو جس کے لیے اس کے بھائی کی طرف سے کچھ معافی ہو تو بھلائی سے تقاضہ کرے اور اچھی طرح سے اس کو ادا کر دے۔ یہ تمہارے رب کی جانب سے تمہارے لیے آسانی ہے اور تم پر مہربانی ہے، اب اس کے بعد جو زیادتی کرے اس کے لیے دردناک عذاب ہے اور تمہارے لیے خون کا بدلہ لینے میں زندگی ہے۔ اے عقل والو تاکہ تم بچو۔ 
اور فرماتا ہے۔ 
وَکَتَبْنَا عَلَیْھِمْ فِیْھَا اَنَّ النَّفْسَ بِالنَّفْسِ لا وَالْعَیْنَ بِالْعَیْنِ وَ الْاَنْفَ بِالْاَنْفِ وَ الْاُذُنَ بِالْاُذُنِ وَالسِّنَّ بِالسِّنِّ لا وَالْجُرُوْحَ قِصَاصٌ ط فَمَنْ تَصَدَّقَ بِہٖ فَھُوَ کَفَّارَۃٌ لَّہٗ ط وَمَنْ لَّمْ یَحْکُمْ بِمَآ اَنْزَلَ اللّٰہُ فَاُوْلٰئِکَ ھُمُ الظّٰلِمُوْنَ o 

ترجمہ : اور ہم نے توریت میں ان پر واجب کیا کہ جان کے بدلے جان اور آنکھ کے بدلے آنکھ اور ناک کے بدلے ناک اور کان کے بدلے کان اور دانت کے بدلے دانت اور زخموں میں بدلہ ہے۔ پھر جو معاف کر دے تو وہ اس کے گناہ کا کفارہ ہے اور جو اﷲ کے نازل کیئے پر حکم نہ کرے وہ ہی لوگ ظالم ہیں ۔ 
حدیث :

امام بخاری اپنی صحیح میں ابن عباس رضی اﷲ تعالیٰ عنہما سے روایت کرتے ہیں ، انہوں نے فرمایا کہ بنی اسرائیل میں قصاص کا حکم تھا اور ان میں دیت نہ تھی تو اﷲ تعالیٰ نے اس امت کے لیے فرمایا کتب علیکم القصاص فی القتلی (الایہ) ابن عباس رضی اﷲ تعالیٰ عنہما فرماتے ہیں ، عفو یہ ہے کہ قتل عمد میں دیت قبول کرے اور اتباع بالمعروف یہ ہے کہ بھلائی سے طلب کرے اور قاتل اچھی طرح ادا کرے۔ 


 اور فرماتاہے : مِنْ اَجْلِ ذٰلِکَ ج کَتَبْنَا عَلیٰ بَنِیْ اَسْرَائِیْلَ اَنَّہٗ مَنْ قَتَلَ نَفْساً بِغَیْر نَفْسٍ اَوْ فَسَادٍ فِی الْاَرْضِ فَکَاَنَّما قَتَلَ النَّاسَ جَمِیْعاً ط وَمَنْ اَحْیَاھَا فَکَاَنَّمَآ اَحْیَا النَّاسِ جَمِیْعاً (پ ۶ ع ۸) 



اسی سبب سے ہم نے بنی اسرائیل پر لکھ دیا کہ جس نے کوئی جان قتل کی بغیر جان کے بدلے یا زمین میں فساد کئے تو گویا اس نے سب لوگوں کو قتل کیا اور جس نے ایک جان کو زندہ رکھا تو گویا اس نے سب انسانوں کو زندہ رکھا۔ اور فرماتا ہے وَمَا کَانَ لِمُؤْمِنٍ اَنْ یَّقْتُلَ مُؤْمِناً اِلاَّ خَطَأً ج وَمَنْ قَتَلَ مُؤْمِناً خَطَائً فَتَحْرِیْرُ رَقَبَۃٍ مُؤْمِنَۃٍ وَّ دِیَۃٌ مُّسَلَّمَۃٌ اِلیٰ اَھْلِہٖ اِلاَّ اَنَّ یَصَّدَّقُوْا ط فَاِنْ کَانَ مِنْ قَوْمٍ عَدُوٍّ لَکُمْ وَھُوَ مُؤْمِنٌ فَتَحْرِیْرٌ رَقَبَۃٍ مُّؤْمِنَۃٍ ط وَاِنْ کَانَ مِنْ قَوْمٍ بَیْنَکُمْ وَبَیْنَھُمْ مِّیْثَاقٌ فِدْیَۃٌ مُّسَلَّمَۃٌ اِلیٰ اَھْلِہٖ وَ تَحْرِیْرُ رَقَبَۃٍ مُّؤْمِنَۃٍ ج فَمَنْ لَمْ یَجِدْ فَصِیَامُ شَھْرَیْنَ مُتَتَابِعَیْنِ تَوْبَۃً مِّنَ اللّٰہِ ط وَکَانَ اللّٰہُ عَلِیْماً حَکِیْماً ہ وَمَنْ یَّقْتُلْ مُؤْمِناً مُّتَعَمِّداً فَجَزَآؤُہٗ جَہَنَّمَ خَالِداً فِیْھَا وَغَضِبَ اللّٰہُ عَلَیْہِ وَلَعَنَہٗ وَاَعَدَّلَہٗ عَذَاباً عَظِیْماً (پ ۵ ع ۹)

ترجمہ :

 اور مسلمان کو نہیں پہنچتا کہ مسلمان کا خون کرے مگر غلطی کے طور پر اور جو کسی مسلمان کو نادانستہ قتل کرے تو اس پر ایک غلام مسلم کا آزاد کرنا ہے اور خوں بہا کہ مقتول کے لوگوں کو دیا جائے مگر یہ کہ وہ معاف کر دیں ۔ پھر وہ اگر اس قوم سے ہے جو تمہاری دشمن ہے اور وہ خود مسلمان ہے۔ تو صرف ایک مملوک مسلمان کا آزاد کرنا ہے اور اگر وہ اس قوم میں ہو کہ تم میں اور ان میں معاہدہ ہے تو اس کے لوگوں کو خوں بہا سپرد کیا جائے اور ایک مسلمان مملوک کو آزاد کیا جائے۔ پھر جو نہ پائے وہ لگاتار دو مہینے کے روزے رکھے۔ یہ اﷲ سے اس کی توبہ ہے اﷲ جاننے والا حکمت والا ہے اور جو کوئی مسلمان کو جان بوجھ کر قتل کرے تو اس کا بدلہ جہنم ہے کہ اس میں مدتوں رہے اور اﷲ نے اس پر غضب فرمایا اور اس پر لعنت کی اور اس پر بڑا عذاب تیار کر رکھا ہے۔ 
حدیث ۱:
امام بخاری و مسلم نے صحیحین میں عبد اﷲ بن مسعود رضی اﷲ تعالیٰ عنہ سے روایت کی ہے۔ کہتے ہیں کہ رسول اﷲ ﷺ نے فرمایا کہ کسی مسلمان مرد کا جو لا الہ الا اﷲ کی گواہی اور میری رسالت کی شہادت دیتا ہے۔ خون صرف تین صورتوں میں سے کسی ایک صورت میں حلال ہے۔ (۱) نفس کے بدلے میں نفس، (۲) ثیب زانی اور (۳) اپنے مذہب سے نکل کر جماعت اہل اسلام کو چھوڑ دے (مرتد ہو جائے یا باغی ہو جائے)۔ 
حدیث ۲ :
امام بخاری اپنی صحیح میں ابن عمر رضی اﷲ تعالیٰ عنہما سے روایت کرتے ہیں کہ رسول اﷲ ﷺ نے فرمایا کہ مسلمان اپنے دین کی سبب کشادگی میں رہتا ہے جب تک کوئی حرام خون نہ کر لے۔ 
حدیث ۳ :
صحیحین میں عبد اﷲ بن مسعور رضی اﷲ تعالیٰ عنہ سے مروی ہے کہ رسول اﷲ ﷺ نے فرمایا کہ قیامت کے دن سب سے پہلے خون ناحق کے بارے میں لوگوں کے درمیان فیصلہ کیا جائے گا۔ 
حدیث ۴ :
امام بخاری اپنی صحیح میں عبد اﷲ بن عمر رضی اﷲ تعالیٰ عنہما سے روایت کرتے ہیں کہ رسول اﷲ ﷺ نے فرمایا کہ جس نے کسی معاہد (ذمی) کو قتل کیا وہ جنت کی خوشبو نہ سونگھے گا اور بے شک جنت کی خوشبو چالیس برس کی مسافت تک پہنچتی ہے۔ 
حدیث ۵، ۶ :
امام ترمذی اور نسائی  عبد اﷲ بن عمر رضی اﷲ تعالیٰ عنہما سے اور ابن ماجہ براء بن عازب رضی اﷲ تعالیٰ عنہ سے راوی کہ رسول اﷲ ﷺ نے فرمایا کہ " بے شک دنیا کا زوال اﷲ پر آسان ہے۔ ایک مرد مسلم کے قتل سے "۔ 
حدیث ۷، ۸:امام ترمذی ابو سعید اور ابو ہریرہ رضی اﷲ تعالیٰ عنہما سے روایت کرتے ہیں کہ اگر آسمان و زمین والے ایک مرد مومن کے خون میں شریک ہو جائیں تو سب کو اﷲ تعالیٰ جہنم میں اوندھا کر کے ڈال دے گا۔ 
حدیث ۹ :
امام مالک نے سعید بن مسیب رضی اﷲ تعالیٰ عنہما سے روایت کی کہ عمر بن الخطاب رضی اﷲ تعالیٰ عنہ نے پانچ یا سات نفر کو ایک شخص کو دھوکا دے کر قتل کرنے کی وجہ سے قتل کر دیا اور فرمایا کہ اگر صنعا کے سب لوگ اس خون میں شریک ہوتے تو میں سب کو قتل کر دیتا۔ امام بخاری نے اپنی صحیح میں اسی کے مثل ابن عمر رضی اﷲ تعالیٰ عنہما سے روایت کی ہے۔ 
حدیث ۱۰ :
دار قطنی حضرت عمر رضی اﷲ تعالیٰ عنہ سے راوی کہ رسول اﷲ ﷺ نے فرمایا کہ جب ایک مرد دوسرے کو پکڑ لے اور کوئی اور آ کر قتل کر دے تو قاتل قتل کر دیا جائے گا اور پکڑنے والے کو قید کیا جائے گا۔ 
حدیث ۱۱ :
امام ترمذی اور امام شافعی حضرت ابی شریح کعبی رضی اﷲ تعالیٰ عنہ سے روایت کرتے ہیں کہ حضور اقدس ﷺ نے فرمایا پھر تم نے اے قبیلہء خزاعہ ہذیل کے آدمی کو قتل کر دیا اب میں اس کی دیت خود دیتا ہوں ، اس کے بعد جو کوئی کسی کو قتل کرے تو مقتول کے گھر والے دو چیزوں میں سے ایک چیز اختیار کریں اگر پسند کریں تو قتل کریں اور اگر وہ چاہیں تو خوں بہا لیں ۔ 
حدیث ۱۲ : 
صحیحین میں انس رضی اﷲ تعالیٰ عنہ سے مروی کہ حضرت ربیع نے جو انس بن مالک کی پھوپھی تھیں ایک انصاریہ عورت کے دانت توڑ دیئے تو وہ لوگ نبی ﷺ کے پاس حاضر ہوئے۔ حضور نے قصاص کا حکم فرمایا۔ حضرت انس کے چچا انس بن النضر نے عرض کی یا رسول اﷲ ، قسم اﷲ کی ان کے دانت نہیں توڑے جائیں گے تو رسول اﷲ ﷺ نے فرمایا کہ اے انس ! اﷲ کا حکم قصاص کا ہے ، اس کے بعد وہ لوگ راضی ہوگئے اور انہوں نے دیت قبول کر لی، رسول اﷲ ﷺ نے فرمایا کہ اﷲ کے بعض بندے ایسے ہیں کہ اگر اﷲ پر قسم کھائیں تو اﷲ تعالیٰ ان کی قسم کو پورا کر دیتا ہے۔ 
حدیث ۱۳ :
امام بخاری اپنی صحیح میں ابو جحیفہ رضی اﷲ تعالیٰ عنہ سے کہتے ہیں کہ میں نے حضرت علی کرم اﷲ وجہہ سے پوچھا، کیا تمہارے پاس کچھ ایسی چیزیں بھی ہیں جو قرآن میں نہیں ، تو انہوں نے فرمایا " قسم اس ذات کی جس نے دانے کو پھاڑا اور روح کو پیدا فرمایا ، ہمارے پاس وہی ہے جو قرآن میں ہے مگر اﷲ نے جو قرآن کی سمجھ کسی کو دے دی اور ہمارے پاس وہی ہے جو اس صحیفہ میں ہے"۔ میں نے کہا ، اس صحیفہ میں کیا ہے ؟ تو فرمایا، دیت اور اس کے احکام اور قیدی کو چھڑانا اور یہ کہ کوئی مسلم کسی کافر (حربی ) کے بدلے میں قتل نہ کیا جائے۔ 
حدیث ۱۴ :
ابو داؤد و نسائی حضرت علی رضی اﷲ تعالیٰ عنہ سے اور ابن ماجہ ابن عباس رضی اﷲ تعالیٰ عنہما سے راوی ہے کہ رسول اﷲ ﷺ نے فرمایا کہ مسلمانوں کے خون برابر ہیں اور ان کے ادنی کے ذمہ کو پورا کیا جائے گا اور جو دور والوں نے غنیمت حاصل کی ہو وہ سب لشکریوں کو ملے گی اور وہ دوسرے لوگوں کے مقابلے میں ایک ہیں ۔ خبردار کوئی مسلمان کسی کافر (حربی) کے بدلے قتل نہ کیا جائے اور نہ کوئی ذمی، جب تک وہ ذمہ میں باقی ہے۔ 
حدیث ۱۵ :
ترمذی اور دارمی ابن عباس رضی اﷲ تعالیٰ عنہما سے روایت کرتے ہیں کہ رسول اﷲ ﷺ نے فرمایا کہ حدیں مسجد میں قائم نہ کی جائیں اور اگر باپ نے اپنی اولاد کو قتل کیا ہو تو باپ سے قصاص نہیں لیا جائے گا۔ 
حدیث ۱۶ :
ترمذی سراقہ بن مالک رضی اﷲ تعالیٰ عنہ سے راوی کہتے ہیں کہ میں رسول اﷲ ﷺ کی خدمت میں حاضر ہوا، حضور باپ کے قصاص میں بیٹے کو قتل کرتے اور بیٹے کے قصاص میں باپ کو قتل نہ کرتے یعنی اگر باپ نے قتل کیا تو بیٹے سے قصاص لیتے اور باپ نے بیٹے کو قتل کیا ہو تو باپ سے قصاص نہ لیتے۔ 
حدیث ۱۷ :
ابو داؤد و نسائی ابو رمثہ رضی اﷲ تعالیٰ عنہ سے راوی کہتے ہیں کہ میں اپنے والد کے ساتھ حضور اقدس کی خدمت میں حاضر ہوا۔ حضور نے دریافت کیا ، یہ کون ہے ؟ میرے والد نے کہا، یہ میرا لڑکا ہے آپ اس کے گواہ رہیں ۔ حضور نے فرمایا ، خبردار نہ یہ تمہارے اوپر جنایت کر سکتا ہے اور نہ تم اسپر جنایت کر سکتے ہو (بلکہ جو جنایت کرے گا وہی ماخوذ ہوگا)۔ 
حدیث ۱۸ :
امام ترمذی و نسائی و ابن ماجہ و دارمی ابو امامہ بن سہیل بن حنیف رضی اﷲ تعالیٰ عنہما سے روایت کرتے ہیں کہ حضرت عثمان رضی اﷲ تعالیٰ عنہ کے گھر کا جب باغیوں نے محاصرہ کیا تو کھڑکی سے جھانک کر فرمایا کہ میں تم کو خدا کی قسم دلاتا ہوں ، کیا تم جانتے ہو کہ رسول اﷲ ﷺ نے فرمایا کہ کسی مرد مسلم کا خون حلال نہیں ہے۔ مگر تین وجہوں سے احصان کے بعد زنا سے یا اسلام کے بعد کفر سے یا کسی نفس کو بغیر کسی نفس کے قتل کر دینے سے انہیں وجوہ سے قتل کیا جائے گا۔ قسم خدا کی نہ میں نے زمانہء کفر میں زنا کیا اور نہ زمانہء اسلام میں اور جب سے میں نے رسول اﷲ ﷺ سے بیعت کی مرتد نہیں ہوا اور کسی ایسی جان کو جسے اﷲ تعالیٰ نے حرام فرمایا، قتل نہیں کیا پھر تم مجھے کیوں قتل کرتے ہو۔ 
حدیث ۱۹ : 
ابو داؤد حضرت ابو الدرداء رضی اﷲ تعالیٰ عنہ سے راوی رسول اﷲ ﷺ نے فرمایا کہ مومن تیز رو اور صالح رہتا ہے جب تک حرام خون نہ کر لے اور جب حرام خون کر لیتا ہے تو اب وہ تھک جاتا ہے۔ 
حدیث ۲۰ :
ابو داؤد انہیں سے اور نسائی معاویہ رضی اﷲ تعالیٰ عنہ سے راوی کہ رسول اﷲ ﷺ نے فرمایا کہ امید ہے کہ گناہ کو اﷲ بخش دے مگر اس شخص کو نہ بخشے گا جو مشرک ہی مر جائے یا جس نے کسی مرد مومن کو قصدا ناحق قتل کیا ( اس کی تاویل آگے آئے گی)۔ 
حدیث ۲۱ :
امام ترمذی نے عمرو بن شعیب عن ابیہ عن جدہ روایت کی کہ رسول اﷲ ﷺ نے فرمایا کہ جس نے ناحق جان بوجھ کر قتل کیا وہ اولیائے مقتول کو دے دیا جائے گا۔ پس وہ اگر چاہیں قتل کریں اور اگر چاہیں دیت لیں ۔ 
حدیث ۲۲ :
دارمی نے ابن شریح خزاعی رضی اﷲ تعالیٰ عنہ سے روایت کی۔ انہوں نے کہا کہ میں نے رسول اﷲ ﷺ کو فرماتے سنا ہے کہ جو اس بات کے ساتھ مبتلا ہو کہ اس کے یہاں کوئی قتل ہوگیا یا زخمی ہوگیا تو تین چیزوں میں سے ایک اختیار کرے۔ اگر چوتھی چیز کا ارادہ کرے تو اس کے ہاتھ پکڑ لو (یعنی روک دو) یہ اختیار ہے کہ قصاص لے یا معاف کرے یا دیت لے پھر ان تینوں باتوں میں سے ایک کو اختیار کرنے کے بعد اگر کوئی زیادتی کرے تو اس کے لیے جہنم ہے جس میں وہ ہمیشہ ہمیشہ رہے گا۔ 
حدیث ۲۳ :
ابو داؤد جابر رضی اﷲ تعالیٰ عنہ سے راوی کہتے ہیں کہ رسول اﷲ ﷺ نے فرمایا کہ میں اس کو معاف نہیں کروں گا جس نے دیت لینے کے بعد قتل کیا۔ 
حدیث ۲۴ :
امام ترمذی و ابن ماجہ نے ابو درداء رضی اﷲ تعالیٰ عنہ سے روایت کی، وہ کہتے ہیں ، میں نے رسول اﷲ ﷺ کو فرماتے سنا ہے کہ جس کے جسم میں کوئی زخم لگ جائے پھر وہ اس کا صدقہ کر دے (معاف کر دے) تو اﷲ اس کا ایک درجہ بڑھاتا ہے اور ایک گناہ معاف کرتا ہے۔ 
حدیث ۲۵ :
امام بخاری اپنی صحیح میں عبد اﷲ بن مسعود سے روایت کرتے ہیں کہ ایک مرد نے عرض کی یا رسول اﷲ ﷺ ! کون سا گناہ اﷲ کے نزدیک بڑا ہے ؟ فرمایا کہ اﷲ کا کوئی شریک بتائے ، حالاں کہ اﷲ ہی نے تم کو پیدا کیا۔ عرض کی پھر کون سا گناہ ؟ فرمایا پھر یہ کہ اپنی اولاد کو اس ڈر سے قتل کرو کہ وہ تمہارے ساتھ کھائے گی۔ کہا۔ پھر کون سا ؟ ارشاد فرمایا ، پھر یہ کہ اپنے پڑوسی کی بیوی سے زنا کرو۔ پس اﷲ نے اس کی تصدیق فرمائی : وَالَّذِیْنَ لاَ یَدْعُوْنَ مَعَ اللّٰہِ اِلٰھاً اٰخَرَ وَلاَ یَقْتُلُوْنَ النَّفْسَ الَّتِیْ حَرَّمَ اللّٰہُ اِلاَّ بِالْحَقِّ وَلاَ یَزْنُوْنَ ج وَمَنْ یَّفْعَلْ ذَلِکَ یَلْقَ اَثَاماً o یُضٰعَفْ لَہُ اَلْعَذَابُ یَوْمَ الْقِیٰمَۃِ وَیَخْلُدْ فِیْہِ مُھَاناً o اِلاَّ مَنْ تَابَ وَاٰمَنَ وَ عَمِلَ عَمَلاً صَالِحاً فَاُؤْ لٓئِٰکَ یُبَدِّلُ اللّٰہُ سَیّٰاتِھِمْ حَسَنٰتٍ ط و َکَانَ اللّٰہُ غَفُوْراً رَّحِیْماً o (پ ۱۹ ، ع ۳)

ترجمہ :

اور وہ جو اﷲ کے ساتھ کسی اور کو نہیں پوجتے اور اس جان کو جسے اﷲ نے حرام کیا ناحق قتل نہیں کرتے، اور بدکاری نہیں کرتے اور جو یہ کام کرے وہ سزا پائے گا، اس کے لیے چند در چند عذاب کیا جائے گا۔ اور وہ اس میں مدتوں ذلت کے ساتھ رہے گا، مگر جو توبہ کر لے اور ایمان لائے اوراچھے کام کرے۔ اﷲ ایسے لوگوں کے گناہوں کو نیکیوں سے بدل دے گا۔ اور اﷲ مغفرت والا رحم والا ہے۔ 
حدیث ۲۶ :
امام بخاری نے اپنی صحیح میں عبادہ بن صامت رضی اﷲ تعالیٰ عنہ سے روایت کی ہے وہ کہتے ہیں کہ میں ان نقبا سے ہوں جنہوں نے (لیلۃ العقبہ) میں رسول اﷲ ﷺ سے بیعت کی۔ ہم نے اس بات پر بیعت کی تھی کہ اﷲ کے ساتھ کسی کو شریک نہ کریں گے اور زنا نہ کریں گے اور خدا کی نافرمانی نہ کریں گے۔ اگر ہم نے ایسا کیا تو ہم کو جنت دی جائے گی اور اگر ان میں سے کوئی کام ہم نے کیا تو اس کا فیصلہ اﷲ کی طرف ہے۔ 
حدیث ۲۷ :
امام بخاری اپنی صحیح میں ابن عباس رضی اﷲ تعالیٰ عنہما سے راوی ہیں کہ نبی کریم ﷺ نے فرمایا، اﷲ کے نزدیک سب لوگوں سے زیادہ مبغوض تین شخص ہیں ۔ (۱) حرم میں الحاد کرنے والا اور (۲) اسلام میں طریقہء جہالت کا طلب کرنے والا اور (۳) کسی مسلمان شخص کا ناحق خون طلب کرنے والاتاکہ اسے بہائے۔ 
حدیث ۲۸ :
امام ابو جعفر طحاوی نے اپنی کتاب شرح معانی الآثار میں نعمان رضی اﷲ تعالیٰ عنہ سے روایت کی کہ رسول اﷲ ﷺ نے فرمایا کہ قصاص میں قتل تلوار ہی سے ہوگا۔ 
مسائل فقہیہ :

مسئلہ ۱:

قتل ناحق کی پانچ صورتیں ہیں ۔ (۱) قتل عمد (۲) قتل شبہ عمد (۳) قتل خطا (۴) قائم مقام خطا (۵) قتل بالسبب۔ قتل عمد یہ ہے کہ کسی دھار دار آلے سے قصداً قتل کرے۔ آگ سے جلا دینا بھی قتل عمد ہی ہے۔ دھار دار آلہ مثلاً تلوار، چھری یا لکڑی اور بانس کی کھپچی میں دھار نکال کر قتل کیا یا دھار دار پتھر سے قتل کیا، لوہا، تانبا اور پیتل وغیرہ کی کسی چیز سے قتل کرے گا ، اگر اس سے جرح یعنی زخم ہوا تو قتل عمد ہے ، مثلاً چھری، خنجر، تیر، نیزہ، بلم وغیرہ کہ یہ سب آلہ جارحہ ہیں ۔ گولی اور چھرے سے قتل ہوا، یہ بھی اسی میں داخل ہے۔ (ہدایہ جلد ۴،ص ۵۵۹، در مختار و شامیص ۴۶۶ جلد ۵، بحر الرائقص ۲۸۷، جلد ۸، تبین الحقائقص ۹۷، ج ۶، طحطاویص ۲۵۷ جلد ۴)

مسئلہ ۲:

قتل عمد کا حکم یہ ہے کہ ایسا شخص نہایت سخت گنہ گار ہے (در مختار و شامی ج ۵ ،ص ۴۶۷، تبیینص ۹۸ جلد ۶، بحر الرائقص ۲۸۸ ، جلد ۸، طحطاویص ۲۵۸ جلد ۴، درر غررص ۸۹ جلد ۲، عالمگیریص ۲ جلد ۶۔ ) کفر کے بعد تمام گناہوں میں سب سے بڑا گناہ قتل ہے۔ قرآن مجید میں فرمایا۔ مَنْ یَّقْتُلْ مُؤْمِناً مُّتَعَمِّداً فَجَزَاۂ جَھَنَّمُ خَالِداً فِیْھَا (پ ۵ ع ۹) جو کسی مومن کو قصداً قتل کرے اس کی سزا جہنم میں رہنا ہے ایسے شخص کی توبہ قبول ہوتی ہے یا نہیں اس کے متعلق صحابہ کرام میں اختلاف ہے جیسا کہ کتب حدیث میں یہ بات مذکور ہے۔ صحیح یہ ہے کہ اس کی توبہ بھی قبول ہو سکتی ہے اور صحیح یہ ہے کہ ایسے قاتل کی بھی مغفرت ہو سکتی ہے۔ اﷲ تعالیٰ کی مشیت میں ہے۔ اگر وہ چاہے تو بخش دے جیسا کہ قرآن مجید میں فرمایا : اِنَّ اللّٰہَ لاَ یَغْفِرُ اَنْ یُشْرَکَ بِہٖ وَ یَغْفِرُ مَا دُوْنَ ذٰلِکَ لِمِنْ یَّشَآئُ (پ ۵ ع ۴) شرک یعنی کفر کو تو نہیں بخشے گا۔ اس سے نیچے جتنے گناہ ہیں جس کے لیے چاہے گا مغفرت فرما دے گا اور پہلی آیت کا یہ مطلب بیان کیا جاتا ہے کہ مومن کو جو بحیثیت مومن قتل کرے گا یا اس کے قتل کو حلال سمجھے گا وہ بے شک ہمیشہ جہنم میں رہے گا یا خلود سے مراد بہت دنوں تک رہنا ہے۔ 
مسئلہ ۳:

قتل عمد کی سزا دنیا میں فقط قصاص ہے یعنی یہی متعین ہے۔ ہاں اگر اولیائے مقتول معاف کر دیں یا قاتل سے مال لے کر مصالحت کر لیں تو یہ بھی ہو سکتا ہے مگر بغیر مرضی قاتل اگر مال لینا چاہیں تونہیں ہو سکتا۔ یعنی قاتل اگر قصاص کو کہے تو اولیائے مقتول اس سے مال نہیں لے سکتے۔ مال پر مصالحت کی صورت میں دیت کے برابر یا کم یا زیادہ تینوں ہی صورتیں جائز ہیں ۔ یعنی مال لینے کی صورت میں یہ ضروری نہیں کہ دیت سے زیادہ نہ ہو اور جس مال پر صلح ہوئی وہ دیت کی قسم سے ہو یا دوسری جنس سے ہو دونوں صورتوں میں کمی بیشی ہو سکتی ہے۔ (عالمگیریص ۳ جلد ۶، طحطاویص ۲۵۸ جلد ۴، تبینص ۹۸ جلد ۶، بحر الرائقص ۲۹۰ جلد ۸، در مختار و شامیص ۴۶۷ ج ۵) 

مسئلہ ۴ :

قتل عمد میں قاتل کے ذمے کفارہ واجب نہیں ۔ (طحطاویص ۲۵۸ ج ۴، بحر الرائقص ۲۹۱ ج ۸، تبینص ۹۹ ج ۶، در مختار و شامیص ۴۶۷ ج ۵، دررغررص ۸۹ ج ۲، عامہ متون)

مسئلہ ۵ :

اگر اولیاء میں سے کسی ایک نے معاف کر دیا تو بھی باقی کے حق میں قصاص ساقط ہو جائے گا لیکن دیت واجب ہو جائے گی۔ (تبیین الحقائقص ۹۹، ج ۶)

مسئلہ ۶ : 

اولیائے مقتول نے اگر نصف قصاص معاف کر دیا تو کل ہی معاف ہوگیا، یعنی اس میں تجزی نہیں ہو سکتی، اب اگر یہ چاہیں کہ باقی نصف کے مقابل میں مال لیں ، یہ نہیں ہو سکتا (شلبی بر تبینص ۹۹، ج ۶)

مسئلہ ۷ :

قتل کی دوسری قسم شبہ عمد ہے۔ وہ یہ کہ قصداً قتل کرے مگر اسلحہ سے یا جو چیزیں اسلحہ کے قائم مقام ہوں ان سے قتل نہ کرے مثلاً کسی کو لاٹھی یا پتھر سے مار ڈالا یہ شبہ عمد ہے اس صورت میں بھی قاتل گنہ گار ہے اور اس پر کفارہ واجب ہے اور قاتل کے عصبہ پر دیت مغلظہ واجب جو تین سال میں ادا کریں گے۔ دیت کی مقدار کیا ہوگی اس کو آئندہ ان شاء اﷲ بیان کیا جائے گا۔ (طحطاویص ۲۵۸ جلد ۵، بحر الرائقص ۲۹۱ ج ۸، تبیینص ۱۰۰ ج ۶، در مختار و شامیص ۴۶۸ ج ۵، درغررص ۹۰ ج ۲)

مسئلہ ۸ :

شبہ عمد مار ڈالنے ہی کی صورت میں ہے۔ اور اگر وہ جان سے نہیں مارا گیا بلکہ اس کا کوئی عضوتلف ہوگیا مثلاً لاٹھی سے مارا اور اس کا ہاتھ یا انگلی ٹوٹ کر علیحدہ ہوگئی تو اس کو شبہ عمد نہیں کہیں گے بلکہ یہ عمد ہے اور اس صورت میں قصاص ہے۔ (درغررص ۹۰ ج۲، بحرالرائقص ۲۸۷ ج ۷۸، درمختار و شامیص ۴۶۸ ج ۵، طحطاویص ۲۵۹ ج ۴، عالمگیریص ۳ ج ۶)

مسئلہ ۹ :

تیسری قسم قتل خطا ہے۔ اس کی دو صورتیں ہیں ایک یہ کہ اس کے گمان میں غلطی ہوئی، مثلاً اس کو شکار سمجھ کر قتل کیا اور یہ شکار نہ تھا بلکہ انسان تھا یا حربی یا مرتد سمجھ کر قتل کیا حالاں کہ وہ مسلم تھا دوسری صورت یہ ہے کہ اس کے فعل میں غلطی ہوئی مثلاً شکار پر یا چاند ماری پر گولی چلائی اور لگ گئی آدمی کو کہ یہاں انسان کو شکار نہیں سمجھا بلکہ شکار ہی کو شکار سمجھا اور شکار ہی پر گولی چلائی مگر ہاتھ بہک گیا۔ گولی شکار کو نہیں لگی بلکہ آدمی کو لگی۔ اسی کی یہ دو صورتیں بھی ہیں ۔ نشانہ پر گولی لگ کر لوٹ آئی اور کسی آدمی کو لگی یا نشانہ سے پار ہو کر کسی آدمی کو لگی یا ایک شخص کو مارنا چاہتا تھا دوسرے کو لگی یا ایک شخص کے ہاتھ میں مارنا چاہتا تھا دوسرے کی گردن میں لگی یا ایک شخص کو مارنا چاہتا تھا مگر گولی دیوار پر لگی پھر ٹپا کھا کر لوٹی اور اس شخص کو لگی یا اس کے ہاتھ سے لکڑی یا اینٹ چھوٹ کر کسی آدمی پر گری او روہ مرگیا یہ سب صورتیں قتل خطا کی ہیں (در مختار و شامیص ۴۶۹ جلد ۵، طحطاویص ۲۵۹ جلد ۴، تبیینص ۱۰۱ جلد ۶، بحر الرائقص ۲۹۲ جلد ۸)

مسئلہ ۱۰ :

قتل خطا کا حکم یہ ہے کہ قاتل پر کفارہ واجب ہے اور اس کے عصبہ پر دیت واجب ہے جو تین سال میں اداکی جائے۔ قتل خطا کی دو صورتیں ہیں اور ان میں اس کے ذمے قتل کا گناہ نہیں ۔ یہ تو ضرور گناہ ہے کہ اس نے آلے کے استعمال میں بے احتیاطی برتی، شریعت کا حکم ہے کہ ایسے موقعوں پر احتیاط سے کام لینا چاہیے۔ (درغررص ۹۰ ج ۲، طحطاویص ۲۶۰ ج ۴، بحر الرائقص ۲۹۲ ج ۸، تبیینص ۱۰۱ ج ۶، در مختار و شامیص ۴۶۹ ج ۵)

مسئلہ ۱۱ :

مقتول کے جسم کے جس حصے پر وار کرنا چاہتا تھا وہاں نہیں لگا۔ دوسری جگہ لگا یہ خطا نہیں ہے بلکہ عمد ہے اور اس میں قصاص واجب ہے (بحر الرائقص ۲۹۱ ج۸ ، تبیینص ۱۰۱ ج ۶، در مختارص ۴۶۹ ج ۵، عالمگیریص ۳ ج ۶ و ہدایہ) 

مسئلہ ۱۲ :

قتل کی ان تینوں قسموں میں قاتل میراث سے محروم ہوتا ہے یعنی اگر کسی نے اپنے مورث کو قتل کیا تو اس کا ترکہ اس کو نہیں ملے گا بشرطیکہ جس سے قتل ہوا وہ مکلف ہو اور اگر مجنوں یا بچہ ہے تو میراث سے محروم نہیں ہوگا۔ (عالمگیریص ۳ ج ۶ ، بحر الرائقص ۲۹۳ ج ۸ ، تبیینص ۱۰۲ ج ۶، در مختار و شامیص ۴۷۰ ج ۵، شلبی بر تبیینص ۹۸ ج ۶، طحطاوی صفحہ ۲۶۰ جلد ۴)

مسئلہ ۱۳ :
چوتھی قسم قائم مقام خطا جیسے کوئی شخص سوتے میں کسی پر گر پڑا اور یہ مر گیا اسی طرح چھت سے کسی انسان پر گرا اور مر گیا قتل کی اس صورت میں بھی وہی احکام ہیں جو خطا میں ہیں یعنی قاتل پر کفارہ واجب ہے اور اس کے عصبہ پر دیت اور قاتل میراث سے محروم ہوگا اور اس میں بھی قتل کرنے کا گناہ نہیں ، مگر یہ گناہ ہے کہ ایسی بے احتیاطی کی جس سے ایک انسان کی جان ضائع کی (عالمگیریص ۳ جلد ۶، بحر الرائقص ۲۹۲ ج ۸، در مختار و شامیص ۴۶۹ جلد ۵، تبیینص ۱۰۱جلد ۶، درغررص ۹۱ جلد ۲)

مسئلہ ۱۴ :
پانچویں قسم قتل بالسبب ، جیسے کسی شخص نے دوسری کی ملک میں کنواں کھدوایا یا پتھر رکھ دیا یا راستہ میں لکڑی رکھ دی اور کوئی شخص کنوئیں میں گر کر یا پتھر وغیرہ یا لکڑی سے ٹھوکر کھا کر مر گیا۔ اس قتل کا سبب وہ شخص ہے جس نے کنواں کھودا تھا اور پتھر رکھ دیا تھا۔ اس صورت میں اس کے عصبہ کے ذمے دیت ہے۔ قاتل پر نہ کفارہ ہے نہ قتل کا گناہ، اس کا گناہ ضرور ہے کہ پرائی ملک میں کنواں کھدوایا یا وہاں پتھر رکھ دیا (در مختارص ۴۶۹ جلد ۵، تبیینص ۱۰۲ جلد ۶، بحر الرائقص ۲۹۳ ج ۸، عالمگیریص ۳ جلد ۲)

کہاں قصاص واجب ہوتا ہے کہاں نہیں 
مسئلہ ۱ :

قتل عمد میں قصاص واجب ہوتا ہے کہ ایسے کو قتل کیا جس کے خون کی محافظت ہمیشہ کے لئے ہو۔ جیسے مسلم یا ذمی کہ اسلام نے ان کی محافظت کا حکم دیا ہے۔ بشرط یہ کہ قاتل مکلف ہو، یعنی عاقل بالغ ہو۔ مجنون یا نابالغ سے قصاص نہیں لیا جائے گا۔ بلکہ اگر قتل کے وقت عاقل تھا اور بعد میں مجنون ہوگیا۔ اگر قتل کے لئے ابھی تک حوالے نہیں کیا گیا ہے۔ قصاص ساقط ہو جائے گا اور اگر قصاص کا حکم ہوچکا اور قتل کرنے کے لئے دیا جاچکا ہے اس کے بعد مجنون ہوگیا تو قصاص ساقط نہیں ہوگا اور ان صورتوں میں بجائے قصاص اس پر دیت واجب ہوگی (بحرالرائقص ۲۹۴ ج ۸، شامیص ۴۷۰ ج ۵)

مسئلہ ۲ :

جو شخص کبھی مجنون ہو جاتا ہے اور کبھی ہوش میں آجاتا ہے۔ اس نے اگر حالت افاقہ میں کسی کو قتل کیا ہے تو اس کے بدلے میں قتل کیا جائے گا۔ ہاں اگر قتل کے بعد اسے جنون مطبق ہوگیا تو قصاص ساقط ہوگیا اور جنون مطبق نہیں ہے تو قتل کیا جائے گا (بزازیہ برہندیہص ۳۸۱ ج ۶، درمختار و شامیص ۴۷۰ ج ۵، قاضی خاں برہندیہص ۳۸۱ ج ۳)

مسئلہ ۳ :

قصاص کے لئے یہ بھی شرط ہے کہ قاتل و مقتول کے مابین شبہ نہ پایا جاتا ہو۔ مثلاً باپ بیٹا اور آقا و غلام کہ یہاں قصاص نہیں اور اگر مقتول نے قاتل کو کہہ دیا ہے کہ مجھے قتل کر ڈال، اس نے قتل کر دیا اس میں بھی قصاص واجب نہیں ۔ (درمختار و شامیص ۴۷۰ ج ۵)

مسئلہ ۴ :

آزاد کو آزاد کے بدلے میں قتل کیا جائے گا اور غلام کے بدلے میں بھی قتل کیا جائے گا اور غلام کو غلام کے بدلے میں اور آزاد کے بدلے میں قتل کیا جائے گا۔ مرد کو عورت کے بدلے میں اور عورت کو مرد کے بدلے میں قتل کیا جائے گا۔ مسلم کو ذمی کے بدلے میں قتل کیا جائے گا۔ حربی اور مستامن کے بدلے مین نہ مسلم سے قصاص لیا جائے گا نہ ذمی سے…… اسی طرح مستامن سے مستامن کے مقابل میں قصاص نہیں ۔ ذمی نے ذمی کو قتل کیا، قصاص لیا جائے گا اور قتل کے بعد قاتل مسلمان ہوگیا جب بھی قصاص ہے۔ (شامی و درمختارص ۴۷۱ ج ۵، بحرالرائقص ۲۹۶ ج ۸، عالمگیریص ۳ ج ۶)

مسئلہ ۵ :

مسلم نے مرتد یا مرتدہ کو قتل کیا اس صورت میں قصاص نہیں ۔ دو مسلمان دارالحرب میں امان لے کر گئے اور ایک نے دوسرے کو وہیں قتل کر دیا قصاص نہیں (قاضی خاں برعالمگیریص ۴۴۱ ج ۳، بحرالرائقص ۲۹۶ ج ۸، عالمگیریص ۳ ج ۶)

مسئلہ ۶ :

عاقل سے مجنون کے بدلے میں اور بالغ سے نابالغ کے بدلے میں اور انکھیارے سے اندھے کے بدلے میں اور ہاتھ پاؤں والے سے لنجے یا جس کے ہاتھ پاؤں نہ ہوں اس کے بدلے میں تندرست سے بیمار کے بدلے میں اور مرد سے عورت کے بدلے میں قصاص لیا جائے گا۔ (درمختار و شامی ص۴۷۲ ج ۵، بحرالرائقص ۲۹۶ ج ۸، عالمگیریص ۳ ج ۶، قاضی خاں برعالمگیریص ۴۳۶ ج ۳)

مسئلہ ۷ :

اصول نے فروع کو قتل کیا مثلاً ماں ، باپ، دادا، دادی، نانا، نانی نے بیٹے یا پوتے یا نواسے کو قتل کیا اس میں قصاص نہیں بلکہ خود اس قاتل سے دیت دلوائی جائے گی بلکہ باپ کے ساتھ اگر بیٹے کے قتل میں کوئی اجنبی بھی شریک تھا تو اس اجنبی سے بھی قصاص نہیں لیا جائے گا بلکہ اس سے بھی دیت ہی لی جائے گی۔ اس کا قاعدہ کلیۂ یہ ہے کہ دو شخصوں نے مل کر اگر کسی کو قتل کیا اور ان میں سے ایک وہ ہے کہ اگر وہ تنہا کرتا تو قصاص واجب ہوتا اور دوسرا وہ ہے کہ اگر تنہا قتل کرتا تو اس پر قصاص واجب نہیں ہوتا تو اس پہلے سے بھی قصاص واجب نہیں ، مثلاً اجنبی اور باپ دونوں نے قتل کیا یا ایک نے قصداً قتل کیا اور دوسرے نے خطا کے طور پر۔ ایک نے تلوار سے قتل کیا، دوسرے نے لاٹھی سے، ان سب صورتوں میں قصاص نہیں ہے بلکہ دیت واجب ہے۔ (عالمگیری ج ۶ص ۴، بحرالرائق ج ۸ص ۲۹۷، قاضی خان برہندیہ ج ۳ص ۴۴۱، شامی ج ۵ص ۴۷۲)

مسئلہ ۸ :

مولیٰ نے اپنے غلام کو قتل کیا اس میں قصاص نہیں ۔ اسی طرح اپنے مدبر یا مکاتب یا اپنی اولاد کے غلام کو قتل کیا یا اس غلام کو قتل کیا جس کے کسی حصہ کا قاتل مالک ہے (درمختارص ۴۷۲ ج ۵، عالمگیریص ۴ ج ۶، بحرالرائقص  ۲۹۷ ج ۸، تبیینص ۱۰۵ ج ۶)

مسئلہ ۹ :

قتل سے قصاص واجب تھا مگر اس کا وارث ایسا شخص ہوا کہ وہ قصاص نہیں لے سکتا تو قصاص ساقط ہوگیا مثلاً وہ قاتل اس وارث کے اصول میں سے ہے تو اب قصاص نہیں ہوسکتا۔ جیسے ایک شخص نے اپنے خسر کو قتل کیا اور اس کی وارث صرف اس کی لڑکی ہے یعنی قاتل کی بیوی۔ پھر یہ عورت مرگئی اور اس کا لڑکا وارث ہوا جو اسی شوہر سے ہے تو قصاص کی صورت میں بیٹے کا باپ سے قصاص لینا لازم آتا ہے، لہذا قصاص ساقط (درمختار و شامیص ۴۷۳ ج ۵، تبیینص ۱۰۶ ج ۶)

مسئلہ ۱۰ :

مسلم نے اگر مسلم کو مشرک سمجھ کر قتل کیا، مثلاً جہاد میں ایک مسلم کو کافر سمجھا اور مار ڈالا، اس صورت میں قصاص نہیں بلکہ دیت و کفارہ ہے کہ یہ قتل عمد نہیں بلکہ قتل خطا ہے اور اگر مسلم صف کفار میں تھا اور کسی مسلم نے قتل کر ڈالا تو دیت و کفارہ بھی نہیں (درمختار و شامیص ۴۷۴ ج ۵)

مسئلہ ۱۱ :

جن اگر ایسی شکل میں آیا جس کا قتل جائز ہے۔ مثلا سانپ کی شکل میں آیا تو اس کے قتل میں کوئی مواخذہ نہیں (درمختار و شامیص ۴۷۴ ج ۵)

مسئلہ ۱۲ :

قصاص میں جس کو قتل کیا جائے تو یہ ضرور ہے کہ تلوار ہی سے قتل کیا جائے اگرچہ قاتل نے اسے تلوار سے قتل نہ کیا ہو بلکہ کسی اور طرح سے مار ڈالا ہو جس سے قصاص و اجب ہوتا ہو۔ خنجر یا نیزہ سے یا دوسرے اسلحہ سے قتل کرنا بھی تلوار ہی کے حکم میں ہے۔ لہذا اگر اسلحہ کے سوا کسی اور طرح سے قصاص یں قتل کیا، مثلا کنوئیں میں گرا کر مار ڈالا یا پتھر وغیرہ سے قتل کیا تو ایسا کرنے سے تعزیر کا مستحق ہے (ہدایہص ۵۶۳ ج ۴، درمختار و شامیص ۴۷۴ ج ۵)

مسئلہ ۱۳ :
کسی کے ہاتھ پاؤں کاٹ ڈالے اور وہ مرگیا تو قاتل کی گردن تلوار سے اڑا دی جائے یہ نہیں کہ اس کے ہاتھ پاؤں کاٹ کر چھوڑ دیں ۔ اسی طرح اگر اس کا سر توڑ ڈالا اور مرگیا تو قاتل کی گردن تلوار سے کاٹ دی جائے گی۔ (عالمگیریص ۴ ج ۶، درمختار و شامیص ۴۷۷ ج ۵)

مسئلہ ۱۴ :
بعض اولیائے مقتول نے قصاص  لے لیا تو باقی اولیاء اس سے ضمان نہیں لے سکتے (درمختار و شامیص ۴۷۷ ج ۵)

مسئلہ ۱۵ :
دو شخص ولی مقتول تھے، ان میں سے ایک نے معاف کر دیا اور دوسرے نے قاتل کو قتل کر ڈالا، اگر اسے یہ معلوم تھا کہ بعض اولیاء کے معاف کر دینے سے قصاص ساقط ہو جاتا ہے تو اس سے قصاص لیا جائے گا اور اگر  نہیں معلوم تھا تو اس سے دیت لی جائے گی۔ (قاضی خاں برہندیہص ۴۴۱ ج ۳، درمختار و شامیص ۴۷۷ ج ۵)

مسئلہ ۱۶ :
مقتول کے بعض اولیاء بالغ ہیں اور بعض نابالغ تو قصاص میں یہ انتظار نہیں کیا جائے گا کہ وہ نابالغ بالغ ہو جائیں بلکہ جو ورثا بالغ ہیں وہ ابھی قصاص لے سکتے ہیں (ہدایہص ۵۶۵ ج ۴، درمختار و شامیص ۴۷۶ ج ۵، بحرالرائقص ۳۰۰ ج ۸، عالمگیریص ۸ ج ۶، قاضی خاں برہندیہص ۴۴۲ ج ۳)

مسئلہ ۱۷ :
قاتل کو کسی اجنبی شخص نے (یعنی اس نے جو مقتول کا ولی نہیں ہے) قتل کر ڈالا، اگر اس نے عمداً قتل کیا ہے تو اس قاتل سے قصاص لیا جائے گا۔ اور خطا کے طور پر قتل کیا ہے تو اس قاتل کے عصبہ سے دیت لی جائے گی، کیوں کہ اس اجنبی کے لئے اس کا قتل حلال نہ تھا، اب اگر مقتول اول کا ولی یہ کہتا ہے کہ میں نے اس اجنبی سے قتل کرنے کو کہا تھا لہذا اس سے قصاص نہ لیا جائے تو جب تک گواہ نہ ہوں ۔ اس کی بات نہیں مانی جائے گی اور اس اجنبی سے قصاص لیا جائے اور بہرصورت جب کہ قاتل کو اجنبی نے قتل کر ڈالا تو ولی مقتول کا حق ساقط ہوگیا یعنی قصاص تو ہو ہی نہیں سکتا کہ قاتل رہا ہی نہیں اور دیت بھی نہیں لی جاسکتی کہ اس کے لئے رضامندی درکار ہے اور وہ پائی نہیں گئی۔ جس طرح قاتل مر جائے تو ولی مقتول کا حق ساقط ہو جاتا ہے۔ اسی طرح یہاں (درمختار و شامیص ۴۷۶ ج ۵)

مسئلہ ۱۸ :
اولیائے مقتول نے گواہی سے یہ ثابت کیا کہ زید نے اسے زخمی کیا اور قتل کیا ہے اور زید نے گواہوں سے یہ ثابت کیا کہ خود مقتول نے یہ کہا ہے کہ زید نے نہ مجھے زخمی کیا نہ قتل کیا تو انھیں گواہوں کو ترجیح دی جائے گی (درمختار و شامیص ۴۷۷ ج ۵)

مسئلہ ۱۹ :

مجروح نے یہ کہا کہ فلاں نے مجھے زخمی نہیں کیا ہے، یہ کہہ کر مرگیا تو اس کے ورثہ اس شخص پر قتل کا دعوی نہیں کرسکتے۔ مجروح نے یہ کہا کہ فلاں شخص نے مجھے قتل کیا۔ یہ کہہ کر مرگیا اب اس کے ورثاء دوسرے شخص پر دعوی کرتے ہیں کہ اس نے قتل کیا ہے۔ یہ دعوی مسموع نہیں ہوگا۔ (درمختار و شامیص ۴۷۸ ج ۵)

مسئلہ ۲۰ :
جس کو زخمی کیا گیا۔ اس نے مرنے سے پہلے معاف کر دیا یا اس کے اولیاء نے مرنے سے پہلے معاف کر دیا یہ معافی جائز ہے۔ یعنی اب قصاص نہیں لیا جائے گا۔ (درمختارص ۴۷۸ ج ۵)

مسئلہ ۲۱ :

کسی کو زہر دے دیا۔ اسے معلوم نہیں اور لاعلمی میں کھا پی گیا تو اس صورت میں نہ قصاص ہے نہ دیت، مگر زہر دینے والے کو قید کیا جائے گا اور اس پر تعزیر ہوگی اور اگر خود اس نے اس کے منہ میں زہر زبردستی ڈال دیا یا اس کے ہاتھ میں دیا اور پینے پر مجبور کیا تو دیت واجب ہوگی (درمختار و شامیص ۴۷۸ ج ۵، بزازیہ برہندیہص ۳۸۵ ج ۶، بحرالرائق  ۲۹۴ ج ۸)

مسئلہ ۲۲ :
یہ کہا کہ میں نے اپنی بددعا سے فلاں کو ہلاک کر دیا یا باطنی تیروں سے ہلاک کیا یا سورہ انفال پڑھ کر ہلاک کیا تو یہ اقرار کرنے والے پر قصاص وغیرہ لازم نہیں ۔ اسی طرح اگر وہ یہ کہتا ہے کہ میں نے اﷲ تعالی کے اسمائے قہر یہ پڑھ کر اس کو ہلاک کر دیا، اس کہنے سے بھی کچھ لازم نہیں ۔ نظر بد سے ہلاک کرنے کا اقرار کرے اس کے متعلق کچھ منقول نہیں (شامیص ۴۷۸ ج ۵)

مسئلہ ۲۳ :
کسی نے اس کا سر توڑ ڈالا اور خود اس نے بھی اپنا سر توڑا اور شیر نے اسے زخمی کیا اور سانپ نے بھی کاٹ کھایا اور یہ مرگیا تو اس شخص پر جس نے سر توڑا  ہے تہائی دیت واجب ہوگی (عالمگیریص ۴ ج ۶)

مسئلہ ۲۴ :
ایک شخص نے کئی شخصوں کو قتل کیا اور ان تمام مقتولین کے اولیاء نے قصاص کا مطالبہ کیا تو سب کے بدلے میں اس قاتل کو قتل کیا جائے گا اور فقط ایک کے ولی نے مطالبہ کیا اور قتل کر دیا گیا تو باقیوں کا حق ساقط ہو جائے گا۔ یعنی اب ان کے مطالبہ پر کوئی مزید کاروائی نہیں ہوسکتی۔ (عالمگیریص ۴ ج ۶)

مسئلہ ۲۵ :
ایک شخص کو چند شخصوں نے مل کر قتل کیا تو اس کے بدلے میں یہ سب قتل کئے جائیں گے۔ (عالمگیریص ۵ ج ۶، بزازیہ برہندیہص ۳۸۲ ج ۶، قاضی خاں برہندیہص ۴۴۰ ج ۳)

مسئلہ ۲۶ :
ایک سے زیادہ مرتبہ جس نے گلا گھونٹ کر مار ڈالا اس کو بطور سیاست قتل کیا جائے اور گرفتاری کے بعد اگر توبہ کرے تو اس کی توبہ مقبول نہیں اور اس کا وہی حکم ہے جو جادوگر کا ہے (درمختار و شامیص ۴۸۱ ج ، بحرالرائقص ۲۹۴ ج ۸)

مسئلہ ۲۷ :
کسی کے ہاتھ پاؤں باندھ کر شیر یا درندے کے سامنے ڈال دیا اس نے مار ڈالا، ایسے شخص کو سزا دی جائے اور مارا جائے اور قید میں رکھا جائے یہاں تک کہ وہیں قید خانہ ہی میں مرجائے اسی طرح اگر ایسے مکان میں کسی کو بند کر دیا جس میں شیر ہے جس نے مار ڈالا یا اس میں سانپ ہے جس نے کاٹ لیا۔ (درمختار و شامیص ۴۸۰ ج ۵)

مسئلہ ۲۸ :
بچہ کے ہاتھ پاؤں باندھ کر دھوپ یا برف پر ڈال دیا اور وہ مرگیا تو ان دونوں صورتوں میں دیت ہے اور اگر آگ یں ڈال کر نکال لیا اور تھوڑی سی زندگی باقی ہے مگر کچھ دنوں بعد مرگیا تو قصاص ہے اور اگر چلنے پھرنے لگا پھر مرگیا تو قصاص نہیں ہے (عالمگیریص ۶ ج ۶، بحرالرائقص ۲۹۴ ج ۸)

مسئلہ ۲۹ :
ایک شخص نے دوسرے کا پیٹ پھاڑ دیا کہ آنتیں نکل پڑیں ۔ پھر کسی اور نے اس کی گردن اڑا دی تو قاتل یہی ہے جس نے گردن ماری۔ اگر اس نے عمداً کیا ہے تو قصاص ہے اور خطا کے طور پر ہو تو دیت واجب ہے اور جس نے پیٹ پھاڑا اس پر تہائی دیت واجب ہے اور اگر پیٹ اس طرح پھاڑا کہ پیٹھ کی جانب زخم نفوذ کر گیا تو دیت کی دو تہائیاں ۔ یہ حکم اس وقت ہے کہ پیٹ پھاڑنے کے بعد وہ شخص ایک دن یا کچھ کم زندہ رہ سکتا ہو، اور اگر زندہ نہ رہ سکتا ہو اور مقتول کی طرح تڑپ رہا ہو تو قاتل وہ ہے جس نے پیٹ پھاڑا، اس نے عمداً کیا ہو تو قصاص ہے اور خطا کے طور پر ہو تو دیت ہے اور جس نے گردن ماری اس پر تعزیر ہے۔ اسی طرح اگر ایک شخص نے ایسا زخمی کیا کہ امید زیست نہ رہی۔ پھر دوسرے نے اسے زخمی کیا تو قاتل وہی پہلا شخص ہے۔ اگر دونوں نے ایک ساتھ زخمی کیا تو دونوں قاتل ہیں ۔ اگرچہ ایک نے دس وار کئے اور دوسرے نے ایک ہی وار کیا ہو (بزازیہ برہندیہص ۳۸۱ ج ۶، عالمگیریص ۶ ج ۶، شامیص ۴۸۰ ج ۵، بحرالرائقص ۲۹۵ ج ۸)

مسئلہ ۳۰ :
کسی شخص کا گلا کاٹ دیا۔ صرف حلقوم کا کچھ حصہ باقی رہ گیا ہے اور ابھی جان باقی ہے دوسرے نے اسے قتل کر ڈالا تو قاتل پہلا شخص ہے دوسرے پر قصاص نہیں کیوں کہ اس کا میت میں شمار ہے لہذا اگر مقتول اس حالت میں تھا اور مقتول کا بیٹا مرگیا تو بیٹا وارث ہوگا یہ مقتول اپنے بیٹے کا وارث نہیں ہوگا۔ (عالمگیریص ۶ ج ۶، بحرالرائقص ۲۹۵ ج ۸)

مسئلہ ۳۱ :
جو شخص حالت نزع میں تھا اسے قتل کر ڈالا اس میں بھی قصاص ہے۔ اگرچہ قاتل کو یہ معلوم ہو کہ اب زندہ نہیں رہے گا۔ (درمختار و شامیص ۴۸۰ ج ۵)

مسئلہ ۳۲  :
کسی کو عمداً زخمی کیا گیا کہ وہ صاحب فراش ہوگیا اور اسی میں مرگیا تو قصاص لیا جائے گا۔ ہاں اگر کوئی ایسی چیز پائی گئی جس کی وجہ سے یہ کہا گیا ہو کہ اسی زخم ے نہیں مرا ہے تو قصاص نہیں ۔ مثلاً کسی دوسرے نے اس مجروح کی گردن کاٹ دی تو اب مرنے کو اس کی طرف نسبت کیا جائے گا یا وہ شخص اچھا ہو کر مرگیا تو اب یہ نہیں کہا جائے گا کہ اسی زخم سے مرا (درمختار و شامیص ۴۸۰ ج ۵، تبیینص ۱۰۹ ج ۶)

مسئلہ ۳۳ :
جس نے مسلمانوں پر تلوار کھینچی ایسے کو اس حالت میں قتل کر دینا واجب ہے یعنی اس کے شر کو دفع کرنا واجب ہے، اگرچہ اس کے لئے قتل ہی کرنا پڑے اسی طرح اگر ایک شخص پر تلوار کھینچی تو اسے بھی قتل کرنے میں کوئی حرج نہیں خواہ وہی شخص قتل کرے جس پر تلوار اٹھائی یا دوسرا شخص۔ اسی طرح اگر رات کے وقت شہر میں لاٹھی سے حملہ کیا یا شہر سے باہر دن یا رات میں کسی وقت بھی حملہ کیا اور اس کو کسی نے مار ڈالا تو اس کے ذمہ کچھ نہیں (ہدایہص ۵۶۷ ج ۴، درمختار و شامیص ۴۸۱ ج ۵، عالمگیریص ۷ ج ۶، بحرالرائقص ۳۰۲ ج ۸، تبیینص ۱۱۰ ج ۶)

مسئلہ ۳۴ :
مجنون نے کسی پر تلوار کھینچی اور اس نے مجنون کو قتل کر دیا تو قاتل پر دیت واجب ہے جو خود اپنے مال سے ادا کرے۔ یہی حکم بچہ کا ہے کہ اس کی بھی دیت دینی ہوگی اور اگر جانور نے حملہ کیا اور جانور کو مار ڈالا تو اس کی قیمت کا تاوان دینا ہوگا۔ (ہدایہص ۵۶۸ ج ۴، درمختار و  شامیص ۴۸۲ ج ۵، عالمگیریص ۷ ج ۶، بحرالرائقص ۳۰۲ ج ۸، تبیینص ۱۱۰ ج ۶)

مسئلہ ۳۵ :
کوئی شخص تلوار مار کر بھاگ گیا کہ اب دوبارہ مارنے کا ارادہ نہیں رکھتا۔ پھر اسے کسی نے مار ڈالا تو قاتل سے قصاص لیا جائے گا۔ یعنی اسی وقت اس کو قتل کرنا جائز ہے جب وہ حملہ کر رہا ہو یا حملہ کرنا چاہتا ہے بعد میں جائز نہیں ۔ (تبیینص ۱۱۰ ج ۶، عالمگیریص ۷ ج ۶، بحرالرائقص ۳۰۲ ج ۸، ہدایہص ۵۶۸ ج ۴)

مسئلہ ۳۶ :
گھر میں چور گھسا اور مال چرا کر لے جانے لگا صاحب خانہ نے پیچھا کیا اور چور کو مار ڈالا۔ تو قاتل کے ذمہ کچھ نہیں مگر یہ اس وقت ہے کہ معلوم ہے کہ شور کرے گا اور چلائے گا تو مال چھوڑ کر نہیں بھاگے گا اور اگر معلوم ہے کہ شور کرے گا تو مال چھوڑ کر بھاگ جائے گا تو قتل کرنے کی اجازت نہیں بلکہ اس وقت قتل کرنے سے قصاص واجب ہوگا (عالمگیریص ۷ ج ۶، بحرالرائقص ۳۰۲ ج ۸، تبیینص ۱۱۱ ج ۶، ہدایہص ۵۶۸ ج ۴)

مسئلہ ۳۷ :
مکان میں چور گھسا اور ابھی مال لے کر نکلا نہیں اس نے شور و غل کیا مگر وہ بھاگا نہیں یا اس کے مکان میں یا دوسرے کے مکان میں نقب لگا رہا ہے اور شور کرنے سے بھاگتا نہیں ، اس کو قتل کرنا جائز ہے۔  بشرط یہ کہ چور ہونا اس کا مشہور و معروف ہو۔ (درمختار و شامیص ۴۸۲ ج ۵)

مسئلہ ۳۸ :
ولی مقتول نے قاتل کو یا کسی دوسرے کو قصاص ہبہ کر دیا۔ یہ ناجائز ہے۔ یعنی قصاص ایسی چیز نہیں جس کا مالک دوسرے کو بنایا جاسکے اور اس کو ہبہ کرنے سے قصاص ساقط نہیں ہوگا (درمختار و شامیص ۴۸۳ ج ۵)

مسئلہ ۳۹ :
 ولی مقتول نے معاف کر دیا یہ صلح سے افضل ہے اور صلح قصاص سے افضل ہے اور معاف کرنے کی صورت میں قاتل سے دنیا میں مطالبہ نہیں ہوسکتا ہے نہ اب قصاص لیا جاسکتا ہے نہ دیت لی جاسکتی ہے (درمختار و شامیص ۴۸۴ ج ۵) رہا مواخذہ اخروی، اس سے بری نہیں ہوا، کیوں کہ قتل ناحق میں تین حق اس کے ساتھ متعلق ہیں ۔ ایک حق اﷲ، دوسرا حق مقتول، تیسرا حق ولی مقتول، ولی کو اپنا حق معاف کرنے کا اختیار تھا سو اس نے معاف کر دیا مگر حق اﷲ ا ور حق مقتول بدستور باقی ہیں ۔ ولی کے معاف کرنے سے وہ معاف نہیں ہوئے (درمختار و شامیص ۴۸۴ ج ۵)

مسئلہ ۴۰ :
مجروح کا معاف کرنا صحیح ہے یعنی معاف کرنے کے بعد مرگیا تو اب ولی کو قصاص لینے کا اختیار نہیں رہا (درمختارص ۴۸۴ ج ۵)

مسئلہ ۴۱ :
قاتل کی توبہ صحیح نہیں جب تک وہ اپنے کو قصاص کے لئے پیش نہ کر دے۔ یعنی اولیائے مقتول کو جس طرح ہوسکے راضی کرے۔ خواہ وہ قصاص لے کر راضی ہوں یا کچھ لے کر مصالحت کریں یا بغیر کچھ لئے معاف کر دیں ۔ اب وہ دنیا میں بری ہوگیا اور معصیت پر اقدام کرنے کا جرم و ظلم یہ توبہ سے معاف ہو جائے گا۔ (درمختار و شامیص ۴۸۴ ج ۵)

اطراف میں قصاص کا بیان

مسئلہ ۱ :

اعضا میں قصاص وہیں ہوگا جہاں مماثلت کی رعایت کی جاسکے۔ یعنی جتنا اس نے کیا ہے اتنا ہی کیا جائے۔ یہ احتمال نہ ہو کہ اس سے زیادتی ہو جائے گی۔ (درمختارص ۴۸۵ ج ۵)

مسئلہ ۲ :

ہاتھ کو جوڑ پر سے کاٹ لیا ہے، اس کا قصاص لیا جائے گا، جس جوڑ پر سے کاٹا ہے اسی جوڑ پر سے اس کا بھی ہاتھ لیاجائے۔ اس میں یہ نہیں دیکھا جائے گا کہ اس کا ہاتھ چھوٹا تھا اور اس کا بڑا ہے کہ ہاتھ ہاتھ دونوں یکساں قرار پائیں گے۔ (درمختار و شامیص ۴۸۵ ج ۵)

مسئلہ ۳ :

کلائی یا پنڈلی درمیان میں سے کاٹ دی یعنی جوڑ پر سے نہیں کاٹی بلکہ آدھی یا کم و بیش کاٹ دی اس میں قصاص نہیں کہ یہاں مماثلت ممکن نہیں اس طرح ناک کی ہڈی کل یا اس میں سے کچھ کاٹ دی یہاں بھی قصاص نہیں ۔ (درمختار و شامیص ۴۸۵ ج ۵)

مسئلہ ۴ :

پاؤں کاٹا یا ناک کا نرم حصہ کاٹا یا کان کاٹ دیا۔ ان میں قصاص ہے اور اگر ناک کے نرم حصے سے کچھ کاٹا ہے تو قصاص واجب نہیں اور ناک کی نوک کاٹی ہے تو اس میں حکومت عدل ہے۔ کاٹنے والی کی ناک اس کی ناک سے چھوٹی ہے۔ تو جس کی ناک کاٹی ہے اس کو اختیار ہے کہ قصاص  لے یا دیت اور اگر کاٹنے والے کی ناک میں کوئی خرابی ہے مثلاً وہ اخثم ہے جسے بو محسوس نہیں ہوتی یا اس کی ناک کچھ کٹی ہوئی ہے یا اور کسی قسم کا نقصان ہے تو اس کو اختیار ہے کہ قصاص لے یا دیت (درمختار و شامیص ۴۸۵ ج ۵)

مسئلہ ۵ :

کان کاٹنے میں قصاص اس وقت ہے کہ پورا کاٹ لیا ہو۔ یا اتنا کاٹا ہو جس کی کوئی حد ہوتا کہ اتنا ہی اس کا کان بھی کاٹا جائے۔ اور اگر یہ دونوں باتیں نہ ہوں تو قصاص نہیں کہ مماثلت ممکن نہیں ۔ کاٹنے والے کا کان چھوٹا ہے اور اس کابڑا تھا۔ یا کاٹنے والے کے کان میں چھید ہے یا یہ پھٹا ہوا ہے اور اس کا کان سالم تھا، تو اسے اختیار ہے کہ قصاص لے یا دیت (شامیص ۳۶۵ ج ۵، بحرالرائقص ۳۴۵ ج ۸)



ھذا ماتیسرلی الی الان وماتوفیقی الا باﷲ ھو حسبی و نعم الوکیل نعم المولی و نعم النصیر واﷲ المسؤل ان یوفقنی لعمن اھل السعادۃ و یرزقنی حسن الخاتمۃ علی الکتاب والسنۃ وانا لفقیر الحقیر ابو العلاء محمد امجد علی الاعظمی غفرلہ ولوالدیہ ولمحبیہ ولاساتذہ

(نوٹ :۔ یہاں سے جدید تصنیف کا آغاز ہوتا ہے۔ )

مسئلہ ۱ :

زخموں کا قصاص صحت کے بعد لیا جائے گا (شامیص ۴۸۵ ج ۵، تبیین الحقائقص ۱۲۸ ج ۶، بحرالرائقص ۳۴۰ ج ۸، بدائع صنائعص ۳۱۰ ج ۷، طحطاویص ۲۶۸ ج ۴)

مسئلہ ۲ :

داہنے ہاتھ کی جگہ بایاں ہاتھ اور تندرست کی جگہ ایسا شل ہاتھ جو ناقابل انتفاع ہو اور عورت کے ہاتھ کے بدلے مرد کا ہاتھ اور مرد کے ہاتھ کے بدلے میں عورت کا ہاتھ نہیں کاٹا جائے گا (عالمگیریص ۹ ج ۶، درمختار و شامیص ۴۸۸ ج ۵، قاضی خاں علی الہندیہص ۴۳۳ ج ۳، بحرالرائقص ۳۰۳ ج ۸، تبیین الحقائقص ۱۱۲ ج ۶، مبسوطص ۱۳۶ ج ۲۶، بدائع صنائعص ۲۹۷ ج ۷)

مسئلہ ۳ :

آزاد کا ہاتھ غلام کے ہاتھ کے بدلے میں اور غلام کا ہاتھ آزاد کے ہاتھ کے بدلے میں نہیں کاٹا جائے گا اور غلام کے ہاتھ کے بدلے میں غلام کا ہاتھ بھی نہیں کاٹا جائے گا (عالمگیریص ۹ ج ۶، درمختار و شامیص ۴۸۸ ج ۵، تبیین الحقائقص ۱۱۲ ج ۶، بحرالرائقص ۳۰۶ ج ۸، فتح القدیرص ۲۷۱ ج ، مبسوطص ۱۳۶ ج ۲۶، بدائع صنائعص ۳۰۸ ج ۷، مجمع الانہرص ۶۲۵ ج ۲، قاضی خان علی الہندیہص ۴۳۳ ج ۳)

مسئلہ ۴ :

مسلمان اور ذمی ایک دوسرے کے اعضاء کاٹ دیں تو ان میں قصاص لیا جائے گا اور یہی حکم ہے۔ دو آزاد عورتوں اور مسلمہ و کتابیہ اور دونوں کتابیہ عورتوں کا (عالمگیریص ۹ ج ۶، شامیص ۴۸۸ ج ۵، تبیین الحقائقص ۱۱۲ ج ۶، مجمع الانہرص ۶۲۶ ج ۲)

مسئلہ ۵ :

بالوں سر اور بدن کی کھال اور رخساروں اور ٹھڈی، پیٹ اور پیٹھ کے گوشت میں قصاص نہیں ہے (عالمگیریص ۹ ج ۶، طحطاوی علی الدرص ۲۶۷ ج ۴، بدائع صنائعص ۲۹۹ ج ۷)

مسئلہ ۶ :

تھپڑ مارا یا گھونسہ مارا یا دبوچا تو ان کا قصاص نہیں ہے (عالمگیریص ۹ ج ۶)

مسئلہ ۷ :

دانت کے سوا کسی ہڈی میں قصاص نہیں ہے (عالمگیریص ۹ ج ۶، درمختار و شامیص ۴۸۶ ج ۵، بحرالرائقص ۳۰۶ ج ۸، تبیین الحقائقص ۱۱۱ ج ۶، عنایہ و فتح القدیرص ۲۷۰ ج ۸، مبسوطص ۳۵ ج ۲۶، درغرر غنیہص ۹۶ ج ۲)

آنکھ کا بیان

مسئلہ ۸ :

کسی نے کسی کی آنکھ پر ایسی ضرب لگائی کہ جس سے صرف روشنی جاتی رہی اور بظاہر آنکھ میں اور کوئی عیب نہیں ہے تو اس طرح قصاص لیا جائے گا کہ مارنے والے کی آنکھ کی روشنی زائل ہو جائے اور کوئی دوسرا عیب پیدا نہ ہو (بزازیہ علی الہندیہص ۳۹۰ ج ۶، عالمگیریص ۹ ج ۶، درمختار و شامیص ۴۸۶ ج ۵، تبیین الحقائقص ۱۱۱ ج ۶، بحرالرائقص ۳۰۳ ج ۴، مبسوطص ۱۵۲ ج ۲۶، بدائع صنائعص ۳۰۸ ج ۷، درر غرر شرنبلالیص ۹۵ ج ۲)

مسئلہ ۹ :

اگر آنکھ نکال لی یا اس طرح مارا کہ اندر دھنس گئی تو قصاص نہیں ہے، کیوں کہ مماثلت نہیں ہوسکتی (درمختارص ۴۸۶ ج ۵، عالمگیریص ۹ ج ۶، قاضی خاں علی الہندیہص ۴۳۸ ج ۳، بحرالرائقص ۳۰۳ ج ۸، تبیین الحقائقص ۱۱۱ ج ۶، ہدایہ فتح القدیرص ۲۷۰ ج ۸، مبسوطص ۱۵۲ ج ۲۶)

مسئلہ ۱۰ :

اعضاء میں جہاں قصاص واجب ہوتا ہے وہاں ہتھیار سے مارنا اور غیر ہتھیار سے مارنا برابر ہے۔ (عالمگیریص ۹ ج ۶، درمختار و شامیص ۴۶۸ ج ۵، بدائع صنائعص ۳۱۰ ج ۷، بحرالرائقص ۲۸۷ ج ۸، عنایہص ۲۵۳ ج ۸، علی الہندایہ و فتح القدیر، بزازیہ علی الہندیہص ۳۹۰ ج ۶)

مسئلہ ۱۱ :

اگر ضرب لگا کر آنکھ کا ڈھیلا نکال دیا، اور جس کا ڈھیلا نکالا گیا وہ کہتا ہے کہ میں اس پر تیار ہوں کہ جانی کی آنکھ پھوڑ دی جائے اور ڈھیلا نہ نکالا جائے، تو بھی ایسا نہیں کیا جائے گا (عالمگیریص ۹ ج ۶، بدائع صنائعص ۳۰۸ ج ۷)

مسئلہ ۱۲ :

اگر کسی نے کسی کی داہنی آنکھ ضائع کر دی ا ور جانی کی بائیں آنکھ نہیں ہے تو بھی اس کی داہنی آنکھ پھوڑ کر اس کو اندھا کر دیا جائے گا۔ (عالمگیریص ۹ ج ۶، درمختارص ۴۸۶ ج ۵، قاضی خان علی الہندیہص ۴۳۸ ج ۳، بزازیہ علی الہندیہص ۳۹۰ ج ۶)

مسئلہ ۱۳ :
بھینگے کی ایسی آنکھ جس میں پوری روشنی تھی، قصداً پھوڑ دی تو اس کا قصاص لیا جائے گا اور اگر اتنا بھینگا ہے کہ کم دیکھتا ہے تو اس صورت میں انصاف کے ساتھ تاوان لیا جائے گا۔ (عالمگیری ص ۹ ج ۶، قاضی خان علی الہندیہص ۴۳۹ ج ۳، درمختار و شامیص ۴۸۶ ج ۵، طحطاوی علی الدرص ۲۶۸ ج ۴، بزازیہ علی الہندیہص ۳۹۰ ج ۶)

مسئلہ ۱۴ :
کم نظر بھینگے نے کسی کی اچھی آنکھ پھوڑ دی تو اس شخص کو اختیار ہے چاہے تو قصاص لے اور نقصان پر راضی ہو جائے اور چاہے تو جانی کے مال سے آدھی دیت لے لے۔ (عالمگیریص ۹ ج ۶، قاضی خان علی الہندیہص ۴۳۹ ج ۳، طحطاوی علی الدرص ۲۶۹ ج ۴، بزازیہ علی الہندیہص ۳۹۰ ج ۶)

مسئلہ ۱۵ :
جس شخص کی داہنی آنکھ میں جالا ہے اور وہ اس سے کچھ دیکھتا ہے اس نے کسی شخص کی داہنی آنکھ ضائع کر دی تو جس کی آنکھ ضائع کی گئی ہے اس کو اختیار ہے کہ اس کی ناقص آنکھ ضائع کر دے یا آنکھ کی دیت لے لے اور اگر وہ جالے والی آنکھ سے کچھ نہیں دیکھتا تو قصاص نہیں ہے۔ اور اگر اس شخص نے جس کی آنکھ ضائع ہوئی تھی ابھی کچھ اختیار نہیں کیا تھا کہ کسی اور شخص نے اس آنکھ پھوڑنے والے کی آنکھ پھوڑ دی تو پہلے والے کا حق اس کی آنکھ میں باطل ہوگیا اور اگر پہلے جس کی آنکھ پھوڑی گئی تھی۔ اس نے دیت اختیار کر لی تھی، پھر کسی شخص نے جانی کی آنکھ پھوڑ دی تو اگر اس کا اختیار صحیح تھا تو اس کا حق آنکھ سے دیت کی طرف منتقل ہو جائے گا اور آنکھ کے ضائع ہونے سے اس کا حق باطل نہیں ہوگا اور اگر اس کا اختیار صحیح نہیں تھا تو اس کا حق باطل ہو جائے گا۔ اختیار صحیح ہونے کا مطلب یہ ہے کہ جنایت کرنے والے نے اختیار دیا ہو اور اگر اس نے خود ہی دیت کو اختیار کر لیا ہے تو اختیار صحیح نہیں ہے اور اس صورت میں جس  میں اختیار صحیح نہیں ہے اگر جانی کی جالے والی آنکھ میں روشنی آگئی تو پھر قصاص لے سکتا ہے اور اس صورت میں جس میں اختیار صحیح ہے قصاص کی طرف رجوع نہیں کرسکتا۔ (عالمگیریص ۱۰ ج ۶)

مسئلہ ۱۶ :
کسی کی جالے والی ایسی آنکھ کو نقصان پہنچایا جس میں روشنی ہے اور جانی کی آنکھ بھی ایسی ہے تو قصاص نہیں ہے۔ (شامیص ۴۸۶ ج ۵، عالمگیریص ۱۰ ج ۶، طحطاوی علی الدراز محیطص ۲۶۸ ج ۴)

مسئلہ ۱۷ :
اگر کسی کی آنکھ پر اس طرح ضرب لگائی کہ کچھ پتلی پر جالا آگیا یا آنکھ کو زخمی کر دیا یا اس میں چھالا یا جالا آگیا یا آنکھ میں کوئی ایسا عیب پیدا کر دیا کہ اس سے روشنی کم ہوگئی تب بھی انصاف کے ساتھ تاوان لیا جائے گا (شامی عن تاتار خانیہص ۴۸۶ ج ۵، عالمگیریص ۱۰ ج ۶، شامی درمختار از خانیہص ۴۸۶ ج ۵، مجمع الانہرص ۶۲۵ ج ۲، طحطاوی علی الدرص ۲۶۸  ج ۴، بدائع صنائعص ۳۰۸ ج ۷)

مسئلہ ۱۸ :
اگر کسی کی بائیں آنکھ پھوڑ دی تو جانی کی داہنی آنکھ سے اور اگر داہنی آنکھ پھوڑ دی تو بائیں آنکھ سے قصاص نہیں لیا جائے گا۔ (شامیص ۴۸۶ ج ۵، عالمگیریص ۱۰ ج ۶، بزازیہ علی الہندیہص ۳۹۰ ج ۶، مجمع الانہرص ۶۲۵ ج ۲، قاضی خان علی الہندیہص ۴۳۳ ج ۳، بحرالرائقص ۳۰۳ ج ۸)

مسئلہ ۱۹ :

کسی کی آنکھ پر مارا کہ جالا آگیا پھر جالا جاتا رہا اور وہ دیکھنے لگا تو مارنے والے پر کچھ نہیں ہے۔ یہ حکم اس صورت میں ہے جب پوری نظر واپس آجائے لیکن اگر بینائی میں نقصان رہا تو انصاف سے تاوان لیا جائے گا۔ (عالمگیریص ۱۰ ج ۶، مجمع الانہرص ۶۲۵ ج ۲، طحطاوی علی الدرص ۲۶۸ ج ۴، شامیص ۴۸۶ ج ۵)

مسئلہ ۲۰ :
اگر کسی بچے کی آنکھ پیدائش کے فورا بعد یا چند روز بعد پھوڑ دی اور جانی کہتا ہے کہ بچہ آنکھ سے نہیں دیکھتا تھا یا کہتا ہے کہ مجھے اس کے دیکھنے یا نہ دیکھنے کا علم نہیں تو اس کی بات مان لی جائے گی اور اسے تاوان دینا ہوگا جس کا فیصلہ انصاف سے کیا جائے گا اور اگر یہ علم ہو جائے کہ بچے نے اس آنکھ سے دیکھا ہے۔ اس طرح کہ دو گواہ بچے کی آنکھ کی سلامتی کی گواہی دیں تو غلطی سے پھوڑنے کی صورت میں نصف دیت اور قصدا پھوڑنے کی صورت میں قصاص ہے (عالمگیریص ۱۰ ج ۶، قاضی خانص ۴۳۹ ج ۳، بحرالرائقص ۳۳۷ ج ۸، قاضی خان علی الہندیہص ۴۳۹ ج ۳، تبیین الحقائقص ۱۳۵ ج ۶)

مسئلہ ۲۱ :

جس کی آنکھ پھوڑی گئی اس کی آنکھ پھوڑنے والے کی آنکھ سے چھوٹی ہو یا بڑی بہرصورت قصاص لیا جائے گا (شامیص ۴۸۶ ج ۵، عالمگیریص ۱۰ ج ۶، مجمع الانہرص ۶۲۵ ج ۲، طحطاوی ۳علی الدرص ۲۶۸ ج ۴، بحرالرائقص ۳۰۳ ج ۸، تبیین الحقائقص ۱۱۱ ج ۶، بزازیہص ۳۹۰ ج ۶)

مسئلہ ۲۲ :
کسی کی آنکھ میں چوٹ لگ گئی یا زخم آگیا۔ ڈاکٹر نے اس شرط پر علاج کیا کہ اگر روشنی چلی گئی تو میں ضامن ہوں پھر اگر روشنی چلی گئی تو وہ ضامن نہیں ہوگا (بزازیہ علی الہندیہص ۳۹۱ ج ۶)

(کان)

مسئلہ ۲۳ :
جب کسی کا پورا کان قصدا کاٹ دیا جائے تو قصاص ہے اور اگر کان کا بعض حصہ کاٹ دیا جائے اور اس میں برابری کی جاسکتی ہو تو بھی قصاص ہے ورنہ نہیں ۔ (عالمگیریص ۱۰ ج ۶، شامیص ۴۸۶ ج ۵، طحطاوی علی الدرص ۲۶۸ ج ۴، بحرالرائقص ۳۰۲ ج ۸، بدائع صنائعص ۳۰۸ ج ۷، غنیہص ۹۵ ج ۲، بزازیہ علی الہندیہص ۳۹۸ ج ۶)

مسئلہ ۲۴ :
کسی نے کسی کا کان قصداً کاٹا اور کاٹنے والے کا کان چھوٹا یا پھٹا ہوا یا چرا ہوا ہے اور جس کا کان کاٹا گیا اس کا کان بڑا یا سالم ہے تو اس کو اختیار ہے کہ چاہے وہ قصاص لے اور چاہے تو نصف دیت لے اور اگر جس کا کان کاٹا گیا ہے اس کا کان ناقص تھا تو انصاف کے ساتھ تاوان ہے۔ (شامیص ۴۸۶ ج ۵، عالمگیریص ۱۰ ج ۶، بحرالرائقص ۳۰۳ ج ۸، طحطاوی علی الدرص ۴۶۸ ج ۴)

مسئلہ ۲۵ :
اگر کسی شخص نے کان کھینچا اور کان کی لو جدا کر لی تو اس میں قصاص نہیں ۔ اس پر اپنے مال میں دیت ہے۔ (عالمگیریص ۱۰ ج ۶، بحرالرائقص ۳۰۳ ج ۸، طحطاوی علی الدرص ۲۶۸ ج ۴)

(ناک)

مسئلہ ۲۶ :
اگر ناک کا نرم حصہ پورا قصداً کاٹ دیا تو اس میں قصاص ہے اور اگر بعض حصہ کاٹا تو اس میں قصاص نہیں ہے (شامیص ۴۸۵ ج ۵، عالمگیریص ۱۰ ج ۶، طحطاوی علی الدرص ۲۶۸ ج ۴، بدائع صنائعص ۳۰۸ ج ۷)

مسئلہ ۲۷ :
اگر ناک کے بانسے یعنی ہڈی کا کچھ حصہ عمداً کاٹ دیا تو قصاص نہیں ہے۔ (شامیص ۴۸۵ ج ۵، عالمگیریص ۱۰ ج ۶، بدائع صنائعص ۳۰۸ ج ۷، قاضی خان علی الہندیہص ۴۳۵ ج ۳، طحطاوی علی الدرص ۲۶۸ ج ۴)

مسئلہ ۲۸ :
اگر ناک کی پھنک یعنی نرم حصہ کا بعض کاٹ دیا تو انصاف کے ساتھ تاوان لیا جائے گا۔ (عالمگیریص ۱۰ ج ۶، شامیص ۴۸۵ ج ۵، قاضی خان علی الہندیہص ۴۳۵ ج ۳، طحطاوی علی الدرص ۲۶۸  ج ۴، بدائع صنائعص ۳۰۸ ج ۷)

مسئلہ ۲۹ :
اگر ناک کاٹنے والے کی ناک چھوٹی ہے تو مقطوع الانف کو اختیار ہے کہ چاہے قصاص اور چاہے ارش لے۔ (عالمگیریص ۱۰ ج ۶، شامیص ۴۸۵ ج ۵، طحطاوی علی الدرص ۲۶۸ ج ۴)

مسئلہ ۳۰  :
اگر ناک کاٹنے والے کی ناک میں سونگھنے کی طاقت نہیں یا اس کی ناک کٹی ہوئی ہے یا اس کی ناک میں اور کوئی نقص ہے تو جس کی ناک کاٹی گئی ہے، اس کو اختیار ہے کہ چاہے تو اس کی ناک کاٹ لے اور چاہے تو دیت لے لے (عالمگیریص ۱۰ ج ۶، شامیص ۴۸۵ ج ۵، طحطاوی علی الدرص ۲۶۸ ج ۴)

ہونٹ

مسئلہ ۳۱ :
اگر کسی نے کسی کا پورا ہونٹ قصدا ًکاٹ دیا تو قصاص ہے، اوپر کے ہونٹ میں اوپر کے ہونٹ سے، اور نیچے کے ہونٹ میں نیچے کے ہونٹ سے قصاص لیا جائے گا اور اگر بعض ہونٹ کاٹ دیا تو قصاص نہیں ہے۔ (عالمگیریص ۱۱ ج ۶، ہدایہص ۵۵۵ ج ۴، بحرالرائقص ۳۰۳ ج ۸، تبیین الحقائقص ۱۱۲ ج ۶، طحطاوی  علی الدرص ۲۷۰ ج ۴، بدائع صنائعص ۳۰۸ ج ۷)

زبان

مسئلہ ۳۲ :
زبان پوری کاٹی جائے یا بعض اس میں قصاص نہیں ہے (عالمگیریص ۱۱ ج ۶، بحرالرائقص ۳۰۶ ج ۸، تبیین الحقائقص ۱۱۲ ج ۶، قاضی خاں علی الہندیہص ۴۳۷ ج ۳، درمختار و شامیص ۴۸۹ ج ۵، مجمع الانہرص ۶۲۶ ج ۲، طحطاوی علی الدر  ص۲۷۰ ج ۴، بدائع صنائعص ۳۰۸ ج ۷)

دانت

مسئلہ ۳۳ :
دانت میں مماثلت کے ساتھ قصاص ہے یعنی داہنے کے بدلے میں بایاں اور بائیں کے بدلے میں دایاں اوپر والے کے بدلے میں نیچے والا اور نیچے والے کے بدلے میں اوپر والا نہیں توڑا جائے گا۔ سامنے والے کے بدلے میں سامنے والا، کیلے کے بدلے میں کیلا اور ڈاڑھ کے بدلے میں ڈاڑھ توڑی جائے گی (عالمگیریص ۱۱ ج ۶، درمختار و شامیص ۴۸۸ ج ۵، بحرالرائقص ۳۰۴ ج ۸، بزازیہ علی الہندیہص ۳۹۱ ج ۶)

مسئلہ ۳۴ :
دانت میں چھوٹے بڑے ہونے کا اعتبار نہیں ہے۔ چھوٹے کے بدلے میں بڑا اور بڑے کے بدلے میں چھوٹا توڑا جائے گا۔ (عالمگیریص ۱۱ ج ۶، درمختار و شامیص ۴۸۶ ج ۵، قاضی خان علی الہندیہص ۴۳۸ ج ۳، بحرالائقص ۳۰۴ ج ۸، مجمع الانہرص ۶۲۵ ج ۲، طحطاوی علی الدرص ۲۶۹ ج ۴، بزازیہ علی الہندیہص ۳۹۲ ج ۶)

مسئلہ ۳۵ :
سن زائد (فالتو دانت) میں قصاص نہیں ہے۔ اس میں انصاف کے ساتھ تاوان لیا جائے گا۔ (عالمگیریص ۱۱ ج ۶، شامیص ۴۸۶ ج ۵، طحطاوی علی الدرص ۲۶۹ ج ۴، بزازیہ علی الہندیہص ۳۹۱ ج ۶، بحرالرائقص ۳۰۴ ج  ۸)

مسئلہ ۳۶ :
اگر کسی نے دانت کا بعض حصہ قصدا توڑ دیا تو اگر مماثلت کے ساتھ  قصاص ممکن ہو تو قصاص لیا جائے گا، ورنہ دیت لازم ہوگی (عالمگیریص ۱۱ ج ۶، شامیص ۴۸۷ ج ۵، طحطاویص ۲۶۹ ج ۴، بزازیہ علی الہندیہص ۳۹۲ ج ۶، بحرالرائقص ۳۰۴ ج ۸)

مسئلہ ۳۷ :
اگر کسی کے دانت کا بعض حصہ توڑ دیا اور بعد میں بقیہ بعض خود گر گیا تو اس صورت میں قصاص نہیں ہے۔ (شامیص ۴۸۷ ج ۵، تبیین الحقائقص ۱۳۷ ج ۶، بزازیہ علی الہندیہص ۳۹۴ ج ۶، عالمگیریص ۱۱ ج ۶)

مسئلہ ۳۸ :
کسی شخص کے دانت کو ایسا مارا کہ دانت ہل گیا مگر اکھڑا نہیں ۔ پھر دوسرے شخص نے اس کو اکھیڑ دیا تو اس صورت میں ایک پر انصاف کے ساتھ تاوان ہے (شامیص ۴۸۷ ج ۵، بزازیہ علی الہندیہص ۳۹۲ ج ۶)

مسئلہ ۳۹ :
دانت کا بعض حصہ توڑ دیا۔ پھر باقی حصہ کالا یا سرخ یا سبز ہوگیا یا اس میں کوئی عیب اس کے توڑنے کی وجہ سے پیدا ہوگیا تو قصاص نہیں ہے۔ دیت ہے۔ (عالمگیریص ۱۱ ج ۶، طحطاویص ۲۶۹ ج ۴، درمختار و شامیص ۴۸۷ ج ۵، مجمع الانہرص ۶۴۷ ج ۲، بزازیہ علی الہندیہص ۳۹۱ ج ۶، بحرالرائقص ۳۰۴ ج ۸، تبیین الحقائقص ۱۳۷ ج ۶)

مسئلہ ۴۰ :
دو شخص اکھاڑے میں اس لئے اترے تھے کہ مکے بازی کریں گے پس ایک نے دوسرے کو اس طرح مارا کہ اس  کا دانت اکھڑ گیا تو مارنے والے پر قصاص ہے اور اگر ہر ایک نے دوسرے سے کہا کہ مار مار اور ایک نے دوسرے کو مکہ مار کر دوسرے کا دانت توڑ دیا تو اس پر کچھ نہیں ہے۔ (عالمگیریص ۱۱ ج ۶، بحرالرائقص ۳۰۵ ج ۸، تبیین الحقائقص ۱۳۷ ج ۶)

مسئلہ ۴۱ :
اگر کسی نے قصداً کسی کے سامنے کے دانت اکھیڑ دیئے اور اکھیڑنے والے سے قصاص لے لیا گیا۔ پھر جس سے قصاص لیا گیا تھا اس کے دانت دوبارہ نکل آئے تو  اس کے دانت دوبارہ نہیں اکھیڑے جائیں گے۔ (عالمگیریص ۱۱ ج ۶، بحرالرائقص ۳۰۵ ج ۸)

مسئلہ ۴۲  :
زید نے بکر کا دانت اکھیڑ دیا اور بکر نے قصاص میں زید کا دانت اکھیڑ دیا اس کے بعد بکر کا دانت اگ گیا۔ تو زید کو بکر دانت کی دیت دے گا۔ اور اگر دانت ٹیڑھا اگا تو بکر انصاف کے ساتھ زید کو تاوان دے گا اور اگر آدھا اگا تو نصف دیت دے گا۔ (عالمگیریص ۱ ۱ ج ۶، قاضی خان برحاشیہ عالمگیریص ۴۳۷ ج ۳، بحرالرائقص ۳۰۵ ج ۸، بزازیہ علی الہندیہص ۳۹۵ ج ۶، فتح القدیر، ہدایہ عنایہ  ۳۲۰ ج ۸، تبیین الحقائقص ۱۳۷ ج ۶)

مسئلہ ۴۳ :
کسی کے دانت کو ایسا مارا کہ دانت کالا ہوگیا اور مارنے والے کے دانت کالے یا پیلے یا سرخ یا سبز ہیں تو جس پر جنایت کی گئی ہے اس کو اختیار ہے کہ چاہے قصاص لے لے اور چاہے تو دیت لے لے (شامیص ۴۸۶ ج ۵، قاضی خان برحاشیہ عالمگیریص ۴۳۸ ج ۳، عالمگیریص ۱۲ ج ۶، بحرالرائقص ۳۰۵ ج ۸)

مسئلہ ۴۴ :
کسی کے دانت کو ایسا مارا کہ دانت کالا ہوگیا، پھر دوسرے شخص نے یہ دانت اکھیڑ دیا تو پہلے والے پر پوری دیت لازم ہے اور دوسرے پر انصاف کے ساتھ تاوان ہے۔ (شامیص ۴۸۷ ج ۵، قاضی خان برحاشیہ عالمگیریص ۴۳۸ ج ۳،  بحرالرائقص ۳۰۵ ج ۸)

مسئلہ ۴۵ :
کسی شخص کا عیب دار دانت توڑا تو اس میں انصاف کے ساتھ تاوان ہے (شامیص ۴۸۶ ج ۵، عالمگیریص ۱۲ ج ۶، بزازیہ علی الہندیہص ۳۹۲ ج ۶، بحرالرائقص ۳۰۵ ج ۸)

مسئلہ  ۴۶ :
اگر کسی کے دانت پر مارا اور دانت گر گیا تو قصاص  لینے میں زخم کے مندمل ہونے کا انتظار کیا جائے گا، لیکن ایک سال تک انتظار نہیں ہوگا۔ (عالمگیریص ۱۱ ج ۶، شامیص ۴۸۷ ج ۵، بزازیہ علی الہندیہص ۳۹۲ ج ۶، طحطاوی علی الدرص ۲۶۹ ج ۴، تبیین الحقائقص ۱۳۷ ج ۶، فتح القدیرص ۳۲۰ ج ۸)

مسئلہ ۴۷ :
اگر کسی نے بچے کے دانت اکھیڑ دیئے تو ایک سال تک انتظار کیا جائے گا اور چاہیئے کہ جنایت کرنے والے سے ضامن لے لیں پھر اگر اکھڑے دانت کی جگہ سے دوسرا دانت اگ آئے تو کچھ نہیں اور اگر دانت نہیں اگا تھا اور ایک سال پورا ہونے سے پہلے بچہ مرگیا تو بھی کچھ نہیں ہے۔ (شامیص ۴۸۷ ج ۵، عالمگیریص ۱۱ ج ۶، طحطاوی علی الدرص ۲۶۹ ج ۴، بزازیہ علی الہندیہص ۳۹۲ ج ۶، فتح القدیرص ۳۲۱ ج ۸)

مسئلہ ۴۸ :
کسی نے کسی کے دانت پر ایسا مارا کہ دانت ہل گیا تو ایک سال تک انتظار کیا جائے گا۔ عام ازیں کہ جس کو مارا ہے وہ بالغ ہو یا نابالغ، ایک سال تک اگر دانت نہ گرا تو مارنے والے پر کچھ نہیں اور اگر سال کے اندر گر گیا اور قصداً مارا تھا تو  قصاص واجب ہے اور اگر خطائً مارا ہے تو دیت واجب ہے (عالمگیریص ۱۱ ج ۶، طحطاوی علی الدرص ۲۶۹ ج ۴)

مسئلہ ۴۹ :
دانت ہلنے کی صورت میں قاضی نے ایک سال کی مہلت دی تھی اور سال پورا ہونے سے پہلے مضروب کہتا ہے کہ اسی ضرب کی وجہ سے میرا دانت گر گیا۔ مگر ضارب کہتا ہے کہ کسی دوسرے کے مارنے سے اس کا دانت گرا ہے تو مضروب کا قول معتبر ہے اور اگر سال پورا ہونے کے بعد مضروب نے یہ دعوی کیا تو ضارب کا قول معتبر ہوگا۔ (عالمگیریص ۱۲ ج ۶، بحرالرائقص ۳۰۴ ج ۸، بدائع صنائعص ۳۱۶ ج ۷، تبیین الحقائقص ۱۳۷ ج ۶)

مسئلہ ۵۰ :
کسی کے ہاتھ کو دانتوں سے کاٹا، اس نے اپنا ہاتھ کھینچ لیا اس کے دانت اکھڑ گئے تو دانتوں کا تاوان نہیں ہے (قاضی خان علی الہندیہص ۴۳۷ج ۳، بزازیہ علی الہندیہص ۳۹۵ ج ۶)

مسئلہ ۵۱ :
کسی شخص کے کپڑے کو دانتوں سے پکڑ لیا اور اس نے اپنا کپڑا کھینچا اور کپڑا پھٹ گیا تو دانتوں سے پکڑنے والا کپڑے کا نصف تاوان دے گا اور اگر کپڑا دانتوں سے پکڑ کر کھینچا کہ پھٹ گیا تو کپڑے کا کل تاوان دے گا۔ (قاضی خان علی الہندیہص ۴۳۷ ج ۳)

مسئلہ ۵۲ :
کسی نے کسی کا دانت اکھیڑ دیا اس کے بعد نصف دانت اگ آیا تو قصاص نہیں ہے بلکہ نصف دیت ہے اور اگر پیلا اگا یا ٹیڑھا اگا تو انصاف کے ساتھ تاوان لیا جائے گا۔ (درمختار و شامیص ۵۱۵ ج ۵، بحرالرائقص ۳۰۵  ج ۸، طحطاویص ۲۸۴ ج ۴، مجمع الانہر و ملتقی الابحرص ۶۴۷ ج ۲)

مسئلہ ۵۳ :
اگر کسی نے کسی کے بتیسوں دانت توڑ دیئے تو اس پر   ۵/۳  ۱  دیت لازم ہوگی۔ (بحرالرائقص ۳۰۴ ج ۸، درمختار و شامیص ۵۰۹ ج ۵، طحطاوی علی الدرص ۲۸۱ ج ۴، مجمع الانہر و ملتقی الابحرص ۶۴۲ ج ۲، عالمگیریص ۲۵ ج ۶، بزازیہص ۳۹۱ ج ۶، بدائع صنائعص ۳۱۵ ج ۷، تبیین الحقائقص ۱۳۱ ج ۶)

مسئلہ ۵۴ :
اگر کسی نے کسی کا دانت اکھیڑ دیا اس کے بعد اس کا پورا دانت صحیح حالت میں دوبارہ نکل آیا تو جانی پر قصاص و دیت نہیں ہے مگر علاج معالجہ کا خرچہ اس سے وصول کیا جائے گا۔ (بحرالرائقص ۳۰۵ ج ۸، طحطاوی علی الدرص ۲۶۹ ج ۴، درمختار و شامیص ۵۱۵ ج ۵، بزازیہص ۳۹۱ ج ۶، مبسوطص ۷۱ ج ۲۶، ہدایہ و عنایہ علی الفتحص ۳۲۰ ج ۸، تبیین الحقائقص ۱۳۷ ج ۶)

مسئلہ ۵۵ :
اگر کسی نے کسی کا کوئی دانت اکھیڑ دیا اور اس وقت اکھیڑنے والے کا وہ دانت نہیں تھا مگر جنایت کے بعد نکل آیا تو قصاص نہیں ہے، دیت ہے، خواہ جنایت کے وقت جانی کا یہ دانت نکلا ہی نہ ہو، یا نکلا ہو مگر اکھڑ گیا ہو، (بحرالرائقص ۳۰۵ ج ۸)

مسئلہ ۵۶ :
مریض نے ڈاکٹر سے دانت اکھیڑنے کو کہا، اس نے ایک دانت اکھیڑ دیا، مگر مریض کہتا ہے کہ میں نے دوسرے دانت کو اکھیڑنے کے لئے کہا تھا تو مریض کا قول یمین کے ساتھ مان لیا جائے گا اور مریض کے قسم کھانے کے بعد ڈاکٹر پر دانت کی دیت واجب ہوگی۔ (بحرالرائقص ۳۰۵ ج ۸)

مسئلہ ۵۷ :
کسی نے کسی کا دانت قصداً اکھیڑ دیا اور جانی کے دانت کالے یا پیلے یا سرخ یا سبز ہیں تو جس کا دانت اکھیڑا گیا ہے اس کو اختیار ہے کہ چاہے قصاص لے اور چاہے دیت لے لے۔ (بحرالرائقص ۳۰۵ ج ۸، عالمگیریص ۱۲ ج ۶)

مسئلہ ۵۸ :
کسی بچے نے بچے کا دانت اکھیڑ دیا تو جس کا دانت اکھیڑا گیا ہے اس کے بالغ ہونے تک انتظار کیا جائے گا، بلوغ کے بعد اگر صحیح دانت نکل آیا تو کچھ نہیں اور اگر نہیں نکلا یا عیب دار نکلا تو دیت لازم ہے (درمختار و شامیص ۵۱۶ ج ۵، بزازیہ علی الہندیہص ۳۹۲ ج ۶،)

مسئلہ ۵۹ (ا):
کسی نے کسی کے دانت پر ایسی ضرب لگائی کہ دانت کالا، یا سرخ یا سبز ہوگیا یا بعض حصہ ٹوٹ گیا اور بقیہ کالا یا سرخ یا سبز ہوگیا تو قصاص نہیں ہے، دانت کی پوری دیت واجب ہے۔ (تبیین الحقائقص ۱۳۷ ج ۶، طحطاویص ۲۶۹ ج ۴، بدائع صنائعص ۳۱۵ ج ۷، بحرالرائقص ۳۰۴ ج ۸)

انگلیاں 
مسئلہ ۵۹ (ب) :انگلیاں اگر جوڑ پر سے کاٹی جائیں تو ان میں قصاص لیا جائے گا اور اگر جوڑ پر سے نہ کاٹی جائیں تو قصاص نہیں ہے۔ (عالمگیریص ۱۲ ج ۶، قاضی خاں علی الہندیہص ۴۳۸ ج ۳، بحرالرائقص ۳۰۷ ج ۸)

مسئلہ ۶۰ :
ہاتھ کی انگلی کے بدلے میں پیر کی انگلی اور پیر کی انگلی کے بدلے میں ہاتھ کی انگلی نہیں کاٹی جائے گی۔ (عالمگیریص ۱۲ ج ۶)

مسئلہ ۶۱ :
داہنے ہاتھ کی انگلی کے بدلے میں بائیں ہاتھ کی اور بائیں ہاتھ کی انگلی کے بدلے میں دائیں ہاتھ کی انگلی نہیں کاٹی جائے گی۔ (عالمگیریص ۱۲ ج ۶، بزازیہ علی الہندیہص ۳۹۳  ج ۶، طحطاوی علی الدرص ۲۶۸ ج ۴، بدائع صنائعص ۲۹۷ ج ۷)

مسئلہ ۶۲ :
ناقص انگلیوں والے ہاتھ کے بدلے میں صحیح ہاتھ نہیں کاٹا جائے گا۔ (عالمگیریص ۱۲ ج ۶)

مسئلہ ۶۳ :
کسی نے چھٹی انگلی کو کاٹ دیا اور کاٹنے والے کے ہاتھ میں بھی چھٹی انگلی ہے تو بھی قصاص نہیں لیا جائے گا۔ (عالمگیریص ۱۲ ج ۶، بدائع صنائعص ۳۰۳ ج ۷، بحرالرائقص ۳۰۶ ج ۸)

مسئلہ ۶۴ :
اگر ایسی ہتھیلی کاٹ دی جس کی گرفت میں حارج زائد انگلی تھی تو قصاص نہیں ہے۔ اور اگر گرفت میں انگلی حارج نہیں تھی تو قصاص لیا جائے گا (عالمگیری عن المحیطص ۱۲ ج ۶، بدائع صنائعص ۳۰۳ ج ۷)

مسئلہ ۶۵ :
اگر کوئی شخص کسی کے ہاتھ کی انگلی کاٹ لے جس سے اس کی ہتھیلی شل ہو جائے یا جوڑ سے انگلی کا ایک پورا کاٹ لے جس سے بقیہ انگلی یا ہتھیلی شل ہو جائے تو انگلی کا قصاص نہیں ہے۔ ہاتھ یا شل انگلی کی دیت ہے (بدائع صنائعص ۳۰۶ ج ۷)

ہاتھ کے مسائل

مسئلہ ۶۶ :
اگر کسی کا ایسا زخمی ہاتھ کاٹا گیا جس کا زخم گرفت میں حارج نہ تھا تو قصاص لیا جائے گا اور اگر زخم گرفت میں حارج تھا تو انصاف کے ساتھ تاوان لیا جائے گا۔ (عالمگیریص ۱۲ ج ۶، شامیص ۴۹۰ ج ۵)

مسئلہ ۶۷ :
اگر کالے ناخن والا ہاتھ کاٹا تو اس کا قصاص لیا جائے گا (عالمگیریص ۱۲ ج ۶، شامیص ۴۹۰ ج ۵)

مسئلہ ۶۸ :
اگر کسی کا صحیح ہاتھ کاٹ دیا اور کاٹنے والے کا ہاتھ شل یا ناقص ہے تو مقطوع الید کو اختیار ہے، چاہے تو ناقص ہاتھ کاٹ دے یا چاہے تو پوری دیت لے لے یہ اختیار اس صورت میں ہے کہ ناقص ہاتھ کارآمد ہو ورنہ دیت پر اکتفا کیا جائے گا۔ (عالمگیریص ۱۲ ج ۶، درمختار و شامیص ۴۸۹ ج ۵، تبیین الحقائقص ۱۱۲ ج ۶)

مسئلہ ۶۹ :
زید نے بکر کا ہاتھ کاٹا اور زید کا ہاتھ شل یا ناقص تھا اور بکر نے ابھی اختیار سے کام نہیں لیا تھا کہ کسی شخص نے زید کا ناقص ہاتھ ظلماً کاٹ دیا یا کسی آفت سے ضائع ہوگیا تو بکر کا حق باطل ہو جائے گا۔ اور اگر زید کا ناقص ہاتھ قصاص یا چوری کے جرم میں کاٹ دیا گیا تو بکر دیت کا حق دار ہے۔ (عالمگیریص ۱۲ ج ۶)

مسئلہ ۷۰ :
اگر کسی نے کسی کی انگلی یا ہاتھ کا کچھ حصہ کاٹ دیا پھر دوسرے شخص نے باقی ہاتھ کاٹ دیا اور زخمی مرگیا تو جان کا قصاص دوسرے شخص پر ہے، پہلے پر نہیں ، پہلے کی انگلی یا ہاتھ کاٹا جائے گا۔ (عالمگیریص ۱۵ ج ۶)

مسئلہ ۷۱ :
کسی کا ہاتھ قصداً کاٹا پھر کاٹنے والے کا ہاتھ آکلہ کی وجہ سے یا ظلماً کاٹ دیا گیا تو قصاص اور دیت دونوں باطل ہو جائیں گے اور اگر کاٹنے والے کا ہاتھ کسی دوسرے قصاص یا چوری کی سزا میں کاٹا گیا تو پہلے مقطوع الید کو دیت دے گا۔ (قاضی خاںص ۴۳۶ ج ۳، علی الہندیہ)

مسئلہ ۷۲ :
کسی شخص کی دو انگلیاں کاٹ دیں اور کاٹنے والے کی صرف ایک انگلی ہے تو یہ ایک انگلی کاٹ دی جائے گی اور دوسری انگلی کی دیت واجب ہوگی۔ (عالمگیریص ۱۳ ج ۶)

مسئلہ ۷۳ :
کسی شخص کا ہاتھ پہنچے سے کاٹ دیا اور قاطع سے اس کا قصاص لے لیا گیا اور زخم بھی اچھا ہوگیا، پھر ان میں سے کسی نے دوسرے کا پہنچے سے کٹا ہوا ہاتھ کہنی سے کاٹ دیا تو قصاص نہیں لیا جائے گا۔ (عالمگیریص ۱۳ ج ۶)

مسئلہ ۷۴ :
کسی شخص نے کسی کے داہنے ہاتھ کی انگلی جوڑ سے کاٹی پھر اسی قاطع نے کسی دوسرے شخص کا داہنا ہاتھ کاٹ دیا، یا پہلے کسی کا داہنا ہاتھ کاٹا، پھر دوسرے کے داہنے ہاتھ کی انگلی کاٹ دی اس کے بعد دونوں مقطوع آئے اور انھوں نے دعوی کیا تو قاضی پہلے قاطع کی انگلی کاٹے گا اس کے بعد مقطوع الید کو اختیار ہے کہ چاہے تو مابقی ہاتھ کو کاٹ دے اور چاہے تو دیت لے لے اور اگر مقطوع الید پہلے آیا اور اس کی وجہ سے قاطع کا ہاتھ کاٹ دیا گیا، پھر انگلی کٹا آیا تو اس کے لئے دیت ہے۔ (عالمگیریص ۱۳ ج ۶، مبسوطص ۱۴۳ ج ۲۶، بدائع صنائعص ۳۰۰ ج ۷)

مسئلہ ۷۵ :
اگر کسی نے کسی کی انگلی کا ناخن والا پورا کاٹ دیا، پھر دوسرے شخص کی اسی انگلی کو جوڑ سے کاٹ دیا اور پھر تیسرے شخص کی اسی انگلی کو جڑ سے کاٹ دیا اور تینوں انگلیوں کے لئے قاضی کے پاس حاضر ہوئے اور اپنا حق طلب کیا تو قاضی پہلے پورے والے کے حق میں قاطع کا پہلا پورا یعنی ناخن والا کاٹ دے گا پھر درمیان والے کو اختیار دے گا کہ چاہے تو درمیان سے قاطع کی انگلی کاٹ دے اور پہلے پورے کی دیت نہ لے اور چاہے تو انگلی کی دیت میں سے ۳ /۲ دوتہائی لے لے۔ پھر جب درمیان والے نے انگلی کاٹ دی تو تیسرے کو یعنی جس کی انگلی جڑ سے کاٹی گئی تھی اس کو اختیار ہے کہ چاہے تو قاطع کی انگلی جڑ سے کاٹ دے اور دیت کچھ نہ لے اور چاہے تو پوری انگلی کی دیت قاطع کے مال سے لے لے اور اگر تین میں سے قاضی کے پاس ایک آیا اور دو غائب اور جو آیا وہ پہلے پورے والا ہے تو اس کے حق میں قاطع کی انگلی کا پہلا پورا کاٹا جائے گا۔ پورا کاٹنے کے بعد اگر دونوں غائبین بھی آگئے تو ان کو مذکورہ بالا اختیار ہوگا۔ اور اگر پہلے وہ آیا جس کی پوری انگلی کاٹی تھی دوسرے دونوں نہیں آئے اور قاضی نے قاطع کی پوری انگلی کاٹ دی پھر دوسرے دونوں آگئے تو ان کے لئے دیت ہے (عالمگیریص ۱۳ ج ۶)

مسئلہ ۷۶ :
اگر کسی کا پہنچا کاٹ دیا پھر اسی قاطع نے دوسرے شخص کا وہی ہاتھ کہنی سے کاٹ دیا پھر دونوں مقطوع قاضی کے پاس آئے تو قاضی پہنچے والے کے حق میں قاطع کا پہنچا کاٹ دے گا۔ پھر کہنی والے کو اختیار دے گا کہ چاہے تو باقی ہاتھ کہنی سے کاٹ دے اور چاہے تو دیت لے لے اور اگر دونوں مقطوعوں میں سے ایک حاضر ہوا اور دوسرا غائب تو حاضر کے حق میں قصاص کا حکم دے گا۔ (عالمگیریص ۱۳ ج ۶، مبسوطص ۱۴۵ ج ۲۶، بدائع صنائعص ۳۰۱ ج ۷)

مسئلہ ۷۷ :
کسی نے کسی کے ہاتھ کی انگلی کاٹ دی، پھر انگلی کٹے نے قاطع کا ہاتھ جوڑ سے کاٹ دیا تو مقطوع الید کو اختیار ہے کہ چاہے تو اس کا ناقص ہاتھ ہی کاٹ دے اور چاہے تو دیت لے لے اور انگلی کا حق باطل ہے۔ (عالمگیریص ۱۳۰ ج ۶)

مسئلہ ۷۸ (ا) :کسی شخص نے دو آدمیوں کے داہنے ہاتھ قصداً کاٹ دیئے پھر ایک نے بحکم قاضی قصاص لے لیا تو دوسرے کو دیت ملے گی اور اگر دونوں ایک ساتھ قاضی کے پاس آئے تو دونوں کے لئے قصاص میں قاطع کا داہنا ہاتھ کاٹ دے گا اور ہر ایک کو ہاتھ کی نصف دیت بھی ملے گی (قاضی خان ج ۳ص ۴۳۶، درمختار ردالمختار ج ۵ص ۴۹۱، بدائع صنائع ج ۷ص ۲۹۹، درر غررص ۹۷ ج ۲)

مسئلہ ۷۸ (ب):کسی شخص نے دو افراد کے سیدھے ہاتھ قصداً کاٹ دیئے اور قاضی نے دونوں کے قصاص میں قاطع کا ہاتھ کاٹنے اور پا نچ ہزار درہم ہاتھ کی دیت دینے کا حکم دیا۔ دونوں نے پانچ ہزار درہم پر قبضہ کر لیا پھر ایک نے معاف کر دیا تو جس نے معاف نہیں کیا ہے۔ اس کو نصف دیت ید، یعنی ڈھائی ہزار درہم ملیں گے۔ (قاضی خانص ۴۳۶ ج ۳، شامیص ۴۹۱ ج ۵، عالمگیری)

مسئلہ ۷۹ :
کسی نے دو آدمیوں کے داہنے ہاتھ قصداً کاٹ دیئے۔ قاضی نے دونوں کے حق میں قصاص اور دیت کا حکم دیا دیت پر قبضہ سے پہلے ایک نے معاف  کر دیا تو دوسرے کو صرف قصاص کا حق ہے۔ دیت معاف ہو جائے گی۔ (درمختار و شامیص ۴۹۱ ج۵، عالمگیریص ۱۴ ج ۶)

مسئلہ ۸۰ :
کسی کا ناخن والا پورا قصداً کاٹ دیا وہ اچھا ہوگیا اور قصاص نہیں لیا گیا تھا کہ اسی انگلی کا اور ایک پورا کاٹ دیا تو قصاص میں ناخن والا پورا کاٹ دیا جائے گا اور دوسرے پورے کی دیت ملے گی اور اگر پہلا زخم اچھا نہیں ہوا تھا کہ دوسرا پورا کاٹ دیا تو دونوں پورے ایک ساتھ کاٹ کر قصاص لیا جائے۔ (عالمگیریص ۱۲ ج ۶)

مسئلہ ۸۱ :
کسی کا ناخن والا پورا قصدا کاٹ دیا اور زخم اچھا ہوگیا اور اس کا قصاص بھی لے لیا گیا پھر اسی قاطع نے اسی انگلی کا دوسرا پورا کاٹ دیا اور زخم اچھا ہوگیا اور اس کا قصاص بھی لیا جائے گا۔ یعنی قاطع کا دوسرا پورا پورا کاٹ دیا جائے گا۔ (عالمگیریص ۱۴ ج ۶، بدائع صنائعص ۳۰۳ ج ۷)

مسئلہ ۸۲ :
کسی شخص کا نصف پورا قصداً ٹکڑے کر کے کاٹ دیا اور زخم اچھا ہوگیا پھر بقیہ پورا جوڑ سے کاٹ دیا تو اس صورت میں قصاص نہیں ہے اور اگر درمیان میں زخم اچھا نہیں ہوا تھا تو جوڑ سے پورا کاٹ کر قصاص لیا جائے گا۔ (عالمگیریص ۱۴ ج ۶، بدائع صنائعص ۳۰۲ ج ۷)

مسئلہ ۸۳ :
قصدا کسی کی انگلیاں کاٹ دیں پھر زخم اچھا ہونے سے پہلے جوڑ سے پہنچا کاٹ دیا تو قاطع کا پہنچا جوڑ سے کاٹ کر قصاص لیا جائے گا، انگلیاں نہیں کاٹی جائیں گی اور اگر درمیان میں زخم اچھا ہوگیا تھا تو ا نگلیوں میں قصاص لیا جائے گا اور پہنچے کا انصاف کے ساتھ تاوان لیا جائے گا۔ (عالمگیریص ۱۴ ج ۶)

مسئلہ ۸۴ :
کسی شخص کی انگلی کا ناخن والا پورا قصداً کاٹ دیا، پھر زخم اچھا ہونے سے پہلے دوسرے پورے کا نصف کاٹ دیا تو قصاص واجب نہیں ہے اور اگر درمیان میں زخم اچھا ہوگیا تھا تو پہلے پورے کا قصاص لیا جائے گا اور باقی کی دیت لی جائے گی (عالمگیریص ۱۴ ج ۶)

مسئلہ ۸۵ :
اگر کسی کی انگلی قصداً کاٹ دی اور اس کی وجہ سے اس کی ہتھیلی شل ہوگئی تو انگلی کا قصاص نہیں ہے۔ ہاتھ کی دیت لی جائے گی (عالمگیریص ۱۴ ج ۶)

مسئلہ ۸۶ :
کسی کی انگلی قصداً کاٹی اور چھری نے پھسل کر دوسری انگلی کو بھی کاٹ دیا تو پہلی کا قصاص لیا جائے گا اور دوسری کی دیت لی جائے گی۔ (عالمگیریص ۱۵ ج ۶، بدائع صنائعص ۳۰۶ ج ۷)

مسائل متفرقہ

مسئلہ ۸۷ :
چند آدمیوں نے ایک ہی چھری کو پکڑ کر کسی شخص کا کوئی عضو قصداً کاٹ دیا تو قصاص نہیں لیا جائے گا( درمختار و شامیص  ۴۹۱ ج ۵، طحطاوی علی الدرص ۲۷۱ ج ۴، درر غرر شرنبلانیص ۹۷ ج ۲)

مسئلہ ۸۸ :
عورت اور مرد اگر ایک دوسرے کے اعضا کاٹ دیں تو ان میں قصاص نہیں ہے اسی طرح اگر غلام اور آزاد ایک دوسرے کا عضو کاٹ دیں یا دو غلام ایک دوسرے کا کوئی عضو کاٹیں تو قصاص نہیں ہے۔ چونکہ ان کے اعضا میں مماثلت نہیں ہے۔ (درمختار و شامیص ۴۸۸ ج ۵، بدائع صنائعص ۳۲ ج ۷)

مسئلہ ۸۹ :
ذکر کو اگر جڑ سے کاٹ دیا یا صرف پوری سپاری کو کاٹ دیا تو قصاص لیا جائے گا یعنی قاطع کا ذکر جڑ سے کاٹ دیا جائے گا اور سپاری کی صورت میں سپاری کاٹی جائے گی اور درمیان سے کاٹے جانے کی صورت میں قصاص نہیں ہے۔ چونکہ اس صورت میں مماثلت ممکن نہیں ہے۔ (شامی و درمختارص ۴۸۹ ج ۵، تبیین الحقائقص ۱۱۲ ج ۶، بحرالرائقص ۳۰۶ ج ۸، قاضی خان علی الہندیہص ۴۳۴ ج ۳، طحطاوی علی الدرص ۲۷۰ ج ۴، مجمع الانہرص ۶۲۶ ج ۲)

مسئلہ ۹۰ :
خصی یا عنین کا ذکر کاٹ دیا تو اس میں انصاف کے ساتھ تاوان لیا جائے گا۔ (شامی ود رمختارص ۴۸۹ ج ۵)

مسئلہ ۹۱ :

بچے کا ذکر کاٹ دیا گیا۔ اگر انتشار ہوتا تھا، تو قصداً کاٹنے میں قصاص اور خطائً کاٹنے میں دیت واجب ہوگی اور اگر انتشار نہیں ہوتا تھا تو انصاف کے ساتھ تاوان لیا جائے گا۔ (شامی و درمختارص ۴۸۹ ج ۵)

مسئلہ ۹۲ :
اگر عورت نے کسی کا ذکر کاٹ دیا تو اس میں قصاص نہیں ہے (شامیص ۴۸۹ ج ۵)

مسئلہ ۹۳ :
اگر کسی نے کسی کا خصیہ پکڑ کر مسل دیا جس سے وہ نامرد ہوگیا تو دیت لازم ہوگی۔ (بزازیہ علی الہندیہص ۳۹۴ ج ۶)

فصل فی الفعلین

شخص واحد میں قتل اور قطع عضو کا اجتماع

مسئلہ ۹۴ :
کسی شخص کو عضو کاٹ کر قتل کر دیا جائے تو اس میں عقلی وجوہ سولہ نکلیں گی مثلاً دونوں فعل یعنی قتل اور قطع عمداً ہوں گے یا خطائً یا قتل خطا ہوگا اور قطع عمداً یا قتل عمداً ہوگا اور قطع خطائً تو یہ چار صورتیں ہوئیں ۔ پھر ہر ایک صورت میںد ونوں فعلوں کے درمیان میں صحت واقع ہوئی یا نہیں تو یہ آٹھ صورتیں ہوگئیں ۔ پھر یہ دونوں فعل ایک شخص سے صادر ہوں گے یا دو اشخاص سے اس طرح کل سولہ صورتیں بنیں ۔ ان سولہ صورتوں میں سے آٹھ صورتیں وہ ہیں جن میں قاطع اور قاتل دو مختلف اشخاص ہوں ۔ ان کاحکم یہ ہے کہ ہر ایک کے ساتھ اس کے فعل کے بموجب قصاص یا دیت لی جائے گی۔ (درمختار و شامیص ۴۹۴ ج ۵)

مسئلہ ۹۵ :
بقیہ آٹھ صورتیں جن میں  فاعل ایک شخص ہو ان کا حکم یہ ہے کہ نمبر (۱) قطع اور قتل جب دونوں قصداً ہوں اور درمیان میں صحت واقعہ ہوگئی ہو تو دونوں کا قصاص لیا جائے گا۔ (شامیص  ۴۹۴ ج ۵)

مسئلہ ۹۶ :
قتل و قطع جب دونوں قصداً ہوں اور درمیان میں صحت واقع نہ ہوئی ہو تو ولی کو اختیار ہے کہ چاہے تو پہلے عضو کاٹے، پھر قتل کرے اور چاہے تو قتل پر اکتفا کرے (عنایہ و فتح القدیرص ۲۸۳ ج ۸)

مسئلہ ۹۷ :
 قطع اور قتل اگر دونوں خطائً ہوں اور درمیان میں صحت ہوگئی تو دونوں کی دیت لی جائے گی۔ (تبیین الحقائقص ۱۱۷ ج ۶)

مسئلہ ۹۸ :
قطع اور قتل ، اگر دونوں خطائً ہوں اور درمیان میں صحت واقع نہ ہوئی ہو تو صرف دیت نفس واجب ہوگی (تبیینص ۱۱۷ ج ۶)

مسئلہ ۹۹ :
اگر قطع قصداً ہو اور قتل خطا ئً اور درمیان میں صحت واقع ہوگئی ہو تو قطع کا قصاص اور قتل کی دیت لی جائے گی۔ (تبیین الحقائقص ۱۱۷ ج ۶)

مسئلہ ۱۰۰ :
اگر قطع عمدا اًور قتل خطاء ًہو اور درمیان میں صحت واقع نہ ہوئی ہو تو قطع میں قصاص اور قتل میں دیت لی جائے گی۔ (تبیینص ۱۱۷ ج ۶)

مسئلہ ۱۰۱ :
اگر قطع خطائً اور قتل عمداً ہو اور درمیان میں صحت واقع ہوگئی ہو تو قطع کی دیت اور قتل کا قصاص لیا جائے گا۔ (تبیینص ۱۱۷ ج ۶)

مسئلہ ۱۰۲ :
اگر قطع خطاً اور قتل عمدا ًہو اور درمیان میں صحت واقع نہ ہوئی ہو تو، قطع کی دیت اور قتل کا قصاص واجب ہوگا (تبیینص ۱۱۷ ج ۶)

مسئلہ ۱۰۳ :
اگر کسی شخص کو نوے کوڑے ایک جگہ مارے وہ جگہ اچھی ہوگئی ہو اور ضربات کے نشانات بھی باقی نہ رہے پھر دس کوڑے دوسری جگہ مارے اس سے وہ مرگیا تو اس صورت میں صرف دیت نفس واجب ہے  (درمختار و شامیص ۴۹۴ ج ۵، فتح القدیرص ۲۸۴ ج ۸، تبیین الحقائقص ۱۱۸ ج ۶، عنایہص ۲۸۴ ج ۸)

مسئلہ ۱۰۴ :
اگر کسی شخص کو نوے کوڑے مارے اور اس کے زخم اچھے ہوگئے مگر نشانات باقی رہ گئے پھر دس کوڑے مارے جن سے وہ مرگیا تو دیت نفس اور انصاف کے ساتھ تاوان لیا جائے گا۔ (تبیین الحقائقص ۱۱۸ ج ۶)

مسئلہ ۱۰۵ :
اگر کسی نے کسی کا عضو کاٹا یا اس کو زخمی کر دیا اور زخمی نے جنایت کرنے والے کو معاف کر دیا اور اس کے بعد وہ زخمی اس زخم یا قطع عضو کی وجہ سے مرگیا تو اس میں چار صورتیں بنیں گی۔ 
(۱)
 
یہ جنایت اگر قصداً تھی اور معاف کرنے والے نے کہا کہ میں نے قطع عضو اور جنایت اور اس سے پیدا ہونے والے اثرات کو معاف کر دیا تو عام معافی ہو جائے گی اور جانی کے ذمے کچھ واجب نہ ہوگا۔ (طحطاوی ص ۲۷۳ ج ۴، مجمع الانہرص ۶۳۰ ج ۲، دررغررص ۹۸ ج ۲)

(۲) 

اور اگر معاف کرنے والے نے کہا کہ میں نے قطع عضو اور جنایت کو معاف کر دیا اور اس سے پیدا ہونے والے اثرات کا کچھ ذکر نہیں کیا تو استحساناً دیت واجب ہوگی۔ (طحطاوی علی الدرص  ۲۷۳ ج ۴، بحرالرائقص ۳۱۶ ج  ۸)

(۳)

 اور اگر قطع عضو یا زخم خطائً تھا اور مرنے والے نے یہ کہا کہ میں نے قطع عضو سے معاف کر دیا اور اس سے پیدا ہونے والے اثرات کا ذکر نہیں کیا تو سرایت کی معافی نہیں ہوگی اور دیت نفس واجب ہوگی۔ 
(۴)

 اور اگر قطع عضو یا زخم خطاء تھا اور مرنے والے نے کہا کہ میں نے قطع عضو اور اس سے پیدا ہونے والے اثرات کو بھی معاف کر دیا تو بالکل معافی ہو جائے گی۔ اور جانی پر کچھ واجب نہ ہوگا۔ (عالمگیریص ۲۶ ج ۲، فتح القدیر و عنایہص ۲۸۵ ج ۸، درمختار و شامیص ۴۹۵ ج ۵، تبیین الحقائقص ۱۱۸ ج ۲، بحرالرائقص ۳۱۶ ج ۸)

مسئلہ ۱۰۶ :
اگر ماں نے اپنے بچے کو تادیب کے لئے مارا اور بچہ مرگیا تو ماں ضامن ہے (شامیص ۴۹۹ ج ۵، طحطاویص ۲۷۵ ج ۴)

متفرقات

مسئلہ ۱۰۷ :
کسی نے کسی شخص کے عمدا تیر مارا اور وہ تیر اس شخص کے جسم کے پار ہو کر کسی دوسرے شخص کو لگ گیا اور دونوں مرگئے تو پہلے کا قصاص لیا جائے گا اور دوسرے کی دیت قاتل کے عاقلہ پر واجب ہوگی (درمختار و شامیص ۴۹۲ ج ۵، طحطاویص ۲۷۲ ج ۵، طحطاویص ۲۷۲ ج ۴، بدائع صنائعص ۳۰۶ ج ۷، دررغررص ۹۷ ج ۲، مجمع الانہر و درالملتقیص ۶۲۹ ج ۲)

مسئلہ ۱۰۸ :
کسی شخص پر سانپ گرا، اس نے اس کو پھینک دیا اور وہ دوسرے شخص پر جاگرا اسی طرح اس نے بھی پھینکا اور وہ تیسرے شخص پر جاگر اور اس کو کاٹ لیا اور وہ مرگیا تو اگر سانپ نے گرتے ہی کاٹ لیا تھا تو اس آخری پھینکنے والے کے عاقلہ پر دیت ہے اور اگر گرنے کے کچھ دیر بعد کاٹا تو کسی پر کچھ نہیں ہے (درمختار و شامیص ۴۹۲ ج ۵، طحطاویص ۲۷۲ ج ۴)

مسئلہ ۱۰۹ :
کسی شخص نے راستہ میں سانپ یا بچھو ڈال دیا اور ڈالنے کے فورا بعد اس نے کسی کو کاٹ لیا اور وہ مرگیا تو ڈالنے والے کے عاقلہ پر دیت ہے اور اگر کچھ دیر کے بعد یا اپنی جگہ سے ہٹ کر کاٹا تو کسی پر کچھ نہیں ۔ (درمختار و شامیص ۴۹۲ ج ۵، طحطاوی علی الدرص ۲۷۲ ج ۴)

مسئلہ ۱۱۰  :
کسی شخص نے راستے میں تلوار رکھ دی اور کوئی اس پر گر پڑا اور مرگیا اور تلوار بھی ٹوٹ گئی تو مرنے والے کی دیت تلوار رکھنے والے پر ہے اور تلوار کی قیمت مرنے والے کے مال سے ادا کی جائے گی۔ (درمختار و شامیص ۴۹۳ ج ۵، طحطاویص ۲۷۲ ج ۴)

مسئلہ ۱۱۱ :
عمدا ًقتل کرنے والے نے ایسے شخص کے ساتھ مل کر قتل کیا جس پر قصاص نہیں ہوتا۔ مثلاً اجنبی نے باپ کے ساتھ مل کر بیٹے کو قتل کیا یا عاقل نے مجنون کے ساتھ مل کر، یا بالغ نے نابالغ کے ساتھ مل کر قتل کیا تو کسی پر قصاص نہیں ہے (درمختار و شامی ص ۴۹۳ ج ۵، طحطاویص ۲۷۲ ج ۴)

مسئلہ ۱۱۲ :
اگر کسی نے اپنی بیوی یا باندی کے ساتھ کسی کو ناجائز حالت میں دیکھا اور للکارنے کے باوجود نہیں بھاگا تو اس نے اس کو قتل کر دیا تو اس پر قصاص بھی نہیں اور کوئی گناہ بھی نہیں ہے (درمختارص ۴۹۳ ج ۵، طحطاوی علی الدرص ۲۷۲ ج ۴)

مسئلہ ۱۱۳ :
کسی شخص نے کسی بچے کو اپنا گھوڑا دیا کہ اس کو باندھ دے اور گھوڑے نے لات مار دی جس سے بچہ مرگیا تو گھوڑا دینے والے کے عاقلہ پر دیت ہے۔ اسی طرح بچہ کو لاٹھی یا کوئی اسلحہ دیا اور کہا کہ اس کو پکڑے رہو بچہ تھک گیا اور وہ اسلحہ اس کے جسم کے کسی حصہ پر گر پڑا جس کے صدمے سے بچہ مرگیا اسلحہ والے کے عاقلہ پر بچہ کی دیت ہے۔ (درمختار و شامیص ۴۹۳ ج ۵، طحطاویص ۲۷۲ ج ۴)

مسئلہ ۱۱۴  :
اگر کسی نے کسی کا پورا حشفہ (سپاری) قصداً کاٹ دیا تو اس میں قصاص ہے اور اگر بعض کاٹا تو قصاص نہیں ہے (عالمگیریص ۱۵ ج ۶، تبیین الحقائقص ۱۱۲ ج ۶، بحرالرائقص ۳۰۶ ج ۸، درمختار و شامیص ۴۸۹ ج ۵، مجمع الانہرص ۶۲۶ ج ۲، ہدایہص ۵۵۵ ج ۴، بدائع صنائعص ۳۰۸ ج ۷)

مسئلہ ۱۱۵ :
کوئی بچہ دیوار پر چڑھا ہوا تھا کہ کوئی شخص نیچے سے اچانک چیخا جس سے بچہ گر کر مرگیا تو اس چیخنے والے پر دیت ہے۔ اور اسی طرح اگر اچانک کسی شخص نے چیخ ماری جس سے کوئی شخص مرگیا تو اس پر اس کی دیت واجب ہے (درمختار و شامیص ۴۹۳ ج ۵)

مسئلہ ۱۱۶ :
کسی نے صورت تبدیل کر کے بچہ کو ڈرایا جس سے بچہ ڈر کر پاگل ہوگیا تو ڈرانے والا دیت دے گا۔ (درمختار و شامیص ۴۹۳ ج ۵)

مسئلہ ۱۱۷ :
کسی نے کسی سے کہا پانی یا آگ میں کود جا اور وہ کود گیا اور مرگیا تو یہ دیت دے گا۔ (شامیص ۴۹۳ ج ۵، طحطاویص ۲۷۲ ج ۴)

مسئلہ ۱۱۸ :
کسی نے کسی کو زخمی کر دیا اور وہ کمائی کرنے کے قابل نہ رہا تو زخمی کرنے والے پر اس کا نفقہ، علاج معالجہ کے مصارف واجب الادا ہوں گے۔ (درمختارص ۴۹۳ ج ۵)

مسئلہ ۱۱۹ :
کسی ظالم حاکم نے پولیس سے کسی کو اتنا پٹوایا کہ وہ کمائی سے عاجز ہوگیا تو اس کا نفقہ اور علاج کے مصارف اس حاکم  پرلازم ہیں ۔ (درمختار و شامیص  ۴۹۴ ج ۵)

مسئلہ ۱۲۰ :
کسی کے تلوار مارنا چاہتا تھا اور کسی نے تلوار کو پکڑ لیا تلوار والے نے تلوار کھینچی جس سے پکڑنے والے کی انگلیاں کٹ گئیں ۔ اگر جوڑ سے کٹی ہیں تو قصاص ہے ورنہ دیت لازم ہے (بزازیہ علی الہندیہص ۳۹۳ ج ۶)

مسئلہ ۱۲۱ :
زید نے عمرو کا ہاتھ کاٹا اور اس کے قصاص میں زید کا ہاتھ کاٹا گیا پھر عمرو ہاتھ کاٹنے کی وجہ سے مرگیا تو زید کو قصاص میں قتل کیا جائے گا۔ (طحطاویص ۲۷۴ ج ۴، درمختار و شامیص ۴۹۷ ج ۵، تبیینص ۱۲۰ ج ۶، عالمگیریص ۱۵ ج ۶، فتح القدیر و عنایہص ۲۹۰ ج ۸، مجمع الانہرص ۶۳۲ ج ۲)

مسئلہ ۱۲۲ :
زید نے عمرو کا ہاتھ کاٹا اور اس کے قصاص میں زید کا ہاتھ کاٹا گیا اور اس ہاتھ کے کاٹنے کی وجہ سے زید مرگیا، تو اگر زید کا ہاتھ بلاحکم حاکم کاٹا گیا ہے تو عمرو کے عاقلہ پر زید کی دیت واجب ہوگی اور اگر حاکم کے حکم سے ہاتھ کاٹا گیا ہے تو کچھ لازم نہیں ہوگا۔ (درمختار و شامیص ۴۹۷ ج ۵، عالمگیریص ۱۵ ج ۶، تبیین الحقائقص ۱۲۰ ج ۶، طحطاویص ۲۷۵ ج ۴، مجمع الانہرص ۶۳۲ ج ۲)

مسئلہ ۱۲۳ :
کسی شخص نے کسی کو قتل کر دیا مقتول کے ولی نے قاتل کا ہاتھ کاٹ لیا اس کے بعد قاتل کو معاف کر دیا تو اس ولی پر ہاتھ کاٹنے کی دیت لازم ہوگی۔ (بحرالرائقص ۳۱۹ ج ۸، تبیین الحقائقص ۱۲۱ ج ۶، شامی و درمختارص ۴۹۸ ج ۵)

مسئلہ ۱۲۴ :
اسی طرح اگر معلم نے بچہ کو باپ کی اجازت کے بغیر  مارا اور بچہ مرگیا تو معلم پر ضمان ہے اور اگر باپ کی اجازت سے مارا اور بچہ مرگیا تو ضمان نہیں ہے اور اسی طرح شوہر نے اپنی بیوی کو تادیب کے لئے مارا اور وہ مرگئی تو شوہر پر ضمان ہے (درمختار و شامیص ۴۹۸ ج ۵، طحطاویص ۲۷۵ ج ۴، مجمع الانہرص ۶۳۲ ج ۲)

مسئلہ ۱۲۵ :
اگر قاضی نے چور کا ہاتھ کاٹا اور چور مرگیا تو قاضی پر کچھ نہیں ہے (درمختار و شامیص ۴۹۷ ج ۵، طحطاویص ۲۷۵ ج ۴، مجمع الانہرص ۶۳۲ ج ۲)

مسئلہ ۱۲۶ :
کسی اجنبی عورت کو اس طرح مارا کہ اس کے مخرج بول و حیض ایک ہوگئے۔ یا مخرج حیض و مقعد ایک ہوگئے تو اگر وہ پیشاب کو روک سکتی ہے تو جانی پر تہائی دیت واجب ہوگی اور اگر پیشاب کو نہیں روک سکتی ہے تو جانی  پر کل دیت واجب ہوگی۔ (درمختار و شامیص ۴۹۹ ج ۵، طحطاویص ۲۷۵ ج ۴)

مسئلہ ۱۲۷ :
اگر کسی شخص نے باکرہ سے زنا کیا جس سے اس کے مخرجین ایک ہوگئے، اگر یہ فعل عورت کی رضامندی سے تھا تو دونوں کو حد لگائی جائے گی اور تاوان نہیں ہوگا اور اگر بالجبر تھا تو مرد پر حد اور دیت دونوں واجب ہیں ۔ (درمختار و شامیص ۴۹۹ ج ۵)

مسئلہ ۱۲۸ :
اگر اپنی زوجہ بالغہ سے وطی کی جو اس کی استطاعت رکھتی تھی اور اس کی وجہ سے مخرجین کی درمیانی جگہ پھٹ کر ایک ہوگئی تو شوہر پر کوئی تاوان نہیں ہے اور اگر زوجہ نابالغہ سے یا ایسی زوجہ سے جو اس کی استطاعت نہیں رکھتی تھی۔ یا کسی عورت سے جبراً وطی کی اور مخرجین ایک ہوگئے یا موت واقع ہوگئی تو عاقلہ پر دیت لازم ہوگی۔ (درمختار و شامیص ۴۹۹ ج ۵)

مسئلہ ۱۲۹ :
جراح نے آنکھ کا آپریشن کیا اور آنکھ پھوٹ گئی اور جراح اس فن کا ماہر نہ تھا تو اس پر نصف دیت لازم ہے (درمختار و شامیص ۴۹۹ ج ۵)

مسئلہ ۱۳۰ :
بچہ چھت سے گر پڑا اور اس کا سر پھٹ گیا اکثر جراحوں نے یہ رائے دی کہ اگر اس کا آپریشن کیا گیا تو مر جائے گا اور ایک نے کہا کہ اگر آپریشن نہیں کیا گیا تو مر جائے گا لہذا میں آپریشن کرتا ہوں اور اس نے آپریشن کر دیا اور دو ایک دن بعد بچہ مرگیا تو اگر آپریشن صحیح طریقے پر ہوا اور ولی کی اجازت سے ہوا تو جراح ضامن نہیں ہے۔ اور اگر ولی کی اجازت کے بغیر تھا یا غلط طریقے سے ہوا تھا تو ظاہر یہ ہے کہ قصاص لیا جائے گا۔ (درمختار و شامیص ۴۹۹ ج ۵)

مسئلہ ۱۳۱ :
کسی کا ناخن اکھیڑ دیا اگر پہلے جیسا دوبارہ اگ آیا تو کچھ نہیں ہے اور اگر نہ اگا، یا عیب دار اگا تو انصاف کے ساتھ تاوان لیا جائے گا لیکن عیب دار اگنے کا تاوان نہ اگنے کے تاوان سے کم ہوگا۔ (بزازیہ علی الہندیہص ۳۹۳ ج ۶)

باب الشہادۃ علی القتل (قتل پر گواہی کا بیان)

مسئلہ ۱۳۲ :
مستور الحال دو آدمیوں نے کسی کے خلاف قتل کی گواہی دی تو اس کو قید کر لیا جائے۔ یہاں تک کہ گواہوں کے متعلق معلومات کی جائیں ۔ اسی طرح اگر ایک عادل آدمی نے کسی کے خلاف قتل کی شہادت دی تو اس کو چند دن قید میں رکھا جائے گا۔ اگر مدعی دوسرا گواہ پیش کرے تو مقدمہ چلے گا ورنہ رہا کر دیا جائے گا۔ (عالمگیریص ۱۵ ج ۶، شامیص ۵۰۰ ج ۵، قاضی خان علی الہندیہص ۴۵۱ ج ۳)

مسئلہ ۱۳۳ :
کسی نے دعوی کیا کہ فلاں شخص نے میرے باپ کو خطائً قتل کر دیا اور کہتا ہے کہ گواہ شہر میں ہیں اور قاضی سے مطالبہ کرتا ہے کہ مدعی علیہ سے ضمانت لے لی جائے تو قاضی مدعی علیہ سے تین دن کے لئے ضمانت طلب کرے گا اور اگر مدعی کہتا ہے کہ میرے گواہ غائب ہیں اور گواہوں کے حاضر ہونے کے وقت تک کے لئے ضمانت کا مطالبہ کرتا ہے تو قاضی مدعی کی بات نہیں مانے گا اور اگر دعوی کرتا ہے کہ میرے باپ کو عمداً قتل کیا گیا ہے اور ضمانت کا مطالبہ کرتا ہے تو قاضی ضمانت نہیں لے گا۔ (مبسوطص ۱۰۶ ج ۲۶، قاضی خانص ۳۹۶ ج ۴، عالمگیریص ۱۶ ج ۶)

مسئلہ ۱۳۴ :
مقتول کے ایک بیٹے نے دعوی کیا کہ میرے باپ کو عمداً زید نے قتل کر دیا اور اس پر گواہ بھی پیش کر دیئے۔ مگر مقتول کا دوسرا بیٹا غائب ہے تو قاضی شہادت کو قبول کر لے گا اور قاتل کو قید کر دے گا، لیکن ابھی  قصاص نہیں لیا جائے گا۔ جب دوسرا بیٹا حاضر ہو کر دوبارہ شہادت پیش کرے گا تو قصاص لیا جائے گا۔ (عالمگیریص ۱۶ ج ۶، درمختار و  شامیص ۵۰۰ ج ۵، فتح القدیر و عنایہص ۲۹۲ ج ۸، تبیینص ۱۲۱ ج ۶، بحرالرائقص ۳۲۰ ج ۸)

مسئلہ ۱۳۵ :
اور اگر مقتول کے ایک بیٹے نے دعوی کیا کہ میرے باپ کو زید نے خطائً قتل کر دیا اور گواہ بھی پیش کر دیئے اور دوسرا بیٹا غائب ہے تو قاضی زید کو قید کر دے گا اور جب دوسرا بیٹا حاضر ہوگا تو اس کو دوبارہ شہادت پیش کرنے کی ضرورت نہیں ہے۔ اس کی حاضری پر مقدمہ کا فیصلہ کر دیا جائے گا۔ (عالمگیریص ۱۶ ج ۶، درمختار و شامیص ۵۰۰ ج ۵، تبیین الحقائقص ۱۲۱ ج ۶، بحرالرائقص ۳۲۰ ج ۸)

مسئلہ ۱۳۶ :
ورثا نے دو اشخاص پر اپنے باپ کے قتل عمد کا الزام لگایا اور گواہ پیش کئے مگر ایک قاتل غائب ہے تو حاضر کے مقابلہ میں یہ گواہی قبول کر لی جائے گی اور اس کو قصاص میں قتل کر دیا جائے گا۔ پھر جب دوسرا آئے اور قتل کا انکار کرے تو ورثاء کو دوبارہ گواہی پیش کرنا ہوگی۔ (عالمگیریص ۱۶ ج ۶)

مسئلہ ۱۳۷ :
دو گواہوں نے کسی کے خلاف گواہی دی کہ اس نے فلاں شخص کو تلوار سے زخمی کر دیا تھا اور وہ زخمی صاحب فراش رہ کر مرگیا تو قاتل سے قصاص لیا جائے گا اور قاضی کو گواہوں سے یہ سوال کرنے کی ضرورت نہیں ہے کہ وہ ان زخموں کی وجہ سے مرا یا کسی اور وجہ سے۔ اور اگر گواہوں نے صرف یہ کہا کہ اس نے تلوار سے زخمی کیا۔ یہاں تک کہ مجروح مرگیا یہ بھی عمداً قتل مانا جائے گا۔ بہتر یہ ہے کہ قاضی گواہوں سے سوال کرے کہ اس نے قصداً ایسا کیا ہے یا نہیں ؟ (عالمگیریص ۱۶ ج ۶، شامیص ۵۰۱ ج ۵، بحرالرائقص ۳۲۳ ج ۸، مبسوط  ص۱۶۷ ج ۲۶، قاضی خانص ۳۹۸ ج ۴)

مسئلہ ۱۳۸ :
دو آدمیوں نے گواہی دی کہ زید نے فلاں شخص کو تلوار سے خطائً قتل کر دیا تو یہ شہادت قبول کر لی جائے گی اور عاقلہ پر دیت واجب ہوگی اور اگر گواہوں نے یہ کہا کہ ہم نہیں جانتے کہ قصدا ًقتل کیا ہے یا خطائً، تب بھی یہ گواہی مقبول ہوگی اور قاتل کے مال میں سے دیت دلائی جائے گی۔ (عالمگیری ص ۱۶ ج ۶)

مسئلہ ۱۳۹ :
ایک گواہ نے کسی کے خلاف گواہی دی کہ اس نے خطاً قتل کیا ہے اور دوسرے گواہ نے کہا کہ قاتل نے اس کا اقرار کیا ہے کہ اس سے یہ فعل خطاً سرزد ہوا ہے تو یہ گواہی باطل ہے۔ (ُعالمگیریص ۱۶ ج ۶، قاضی خانص ۳۹۵ ج ۴، تبیینص ۱۲۳ ج ۶، مبسوطص ۱۰۴ ج ۲۶، مجمع الانہرص ۶۳۵ ج ۲)

مسئلہ ۱۴۰ :
اگر دونوں گواہ زمان و مکان میں اختلاف کرتے ہیں تو گواہی باطل ہے مگر جب دونوں جگہیں قریب قریب ہیں ۔ مثلاً ایک گواہ کسی چھوٹے مکان کے ایک حصہ میں وقوع قتل کی گواہی دیتا ہے اور دوسرا اسی مکان کے دوسرے حصے میں تو یہ گواہی مقبول ہوگی (بحرالرائقص ۳۲۳ ج ۸، عالمگیریص ۱۶ ج ۶، فتح القدیر و عنایہص ۲۹۵ ج ۸، درمختار و شامیص ۵۰۱ ج ۵)

مسئلہ ۱۴۱ :
اگر دو گواہوں میں موضع زخم میں اختلاف ہے تب بھی گواہی باطل ہے (عالمگیری  ۱۶ ج ۶)

مسئلہ ۱۴۲ :
اگر دو گواہوں میں آلہ قتل میں اختلاف ہو ایک کہے کہ تلوار سے قتل کیا دوسرا کہے کہ پتھر سے قتل کیا۔ یا ایک کہے کہ تلوار سے قتل کیا اور دوسرا کہے کہ چھری سے قتل کیا یا ایک کہے کہ پتھر سے قتل کیا اور دوسرا کہے کہ لاٹھی سے قتل کیا تو یہ گواہی باطل ہے۔ (عالمگیریص ۱۶ ج ۶، درمختار و شامی  ۵۰۱ ج ۵، تبیینص ۱۲۳ ج ۶، بحرالرائقص ۳۲۳ ج ۸، مبسوطص ۱۶۸ ج ۲۶، قاضی خانص ۳۹۵ ج ۴، مجمع الانہرص ۶۳۴ ج ۲)

مسئلہ ۱۴۳ :
ایک گواہ نے گواہی دی کہ قاتل نے تلوار سے قتل کرنے کا اقرار کیا تھا اور دوسرے گواہ نے کہا کہ قاتل نے چھری سے قتل کرنے کا اقرار کیا تھا اور مدعی کہتا ہے کہ قاتل نے دونوں باتوں کا اقرار کیا تھا، لیکن اس نے قتل کیا ہے نیزہ مار کر، تو یہ گواہی قبول کی جائے گی۔ اور قاتل سے قصاص لیا جائے گا۔ (عالمگیریص ۱۶ ج ۶)

مسئلہ ۱۴۴ :
ایک گواہ نے گواہی دی کہ اس نے تلوار یا لاٹھی سے قتل کیا ہے اور دوسرے گواہ نے کہا کہ اس نے قتل کیا ہے مگر میں یہ نہیں جانتا کہ کس چیز سے قتل کیا ہے۔ تو یہ گواہی قبول نہیں کی جائے گی (عالمگیریص ۱۶ ج ۶، قاضی خانص ۳۹۵ ج ۴، درمختار و شامیص ۵۰۱ ج ۵، تبیینص ۱۲۳ ج ۶، فتح القدیر و عنایہ  ۲۹۵ ج ۸، مجمع الانہرص ۶۳۴ ج ۲)

مسئلہ ۱۴۵ :
دو شخصوں نے گواہی دی کہ زید نے عمرو کو قتل کیا ہے اور ہم یہ نہیں جانتے کہ کس چیز سے قتل کیا ہے تو یہ گواہی قبول کر لی جائے گی۔ اور قاتل کے مال سے دیت دلائی جائے گی قصاص نہیں لیا جائے گا۔ (عالمگیریص ۱۶ ج ۶، قاضی خانص ۳۹۵ ج ۴، درمختار و شامیص ۵۰۲ ج ۵، فتح القدیرص ۱۴۷ عنایہص ۲۹۵ ج ۸، تبیینص ۱۲۳ ج ۶، بحرالرائقص ۲۲۳ ج ۸، طحطاویص ۲۷۸ ج ۴، مجمع الانہرص ۶۳۵ ج ۲، و ملتقی الابحرص ۶۳۵ ج ۲)

مسئلہ ۱۴۶ :
اگر دو آمی دو اشخاص کے متعلق گواہی دیں کہ انھوں نے زید کے ایک ہی ہاتھ کی ایک ایک انگلی کاٹی ہے اور یہ نہ بتائیں کہ کس نے کونسی انگلی کاٹی ہے تو یہ شہادت باطل ہے۔ (عالمگیریص ۱۶ ج ۶، مبسوطص ۱۷۱ ج ۲۶)

مسئلہ ۱۴۷  :
دو آدمی دو اشخاص کے متعلق گواہی دیتے ہیں کہ ان دونوں نے ایک شخص کو قتل کیا ہے۔ ایک نے تلوار سے اور ایک نے لاٹھی سے اور گواہ یہ نہیں بتائے کہ کس نے لاٹھی سے اور کس نے تلوار سے قتل کیا ہے تو یہ گواہی باطل ہے۔ (عالمگیریص ۱۶ ج ۶)

مسئلہ ۱۴۸ :
دو آدمیوں نے گواہی دی کہ زید نے عمرو کا ہاتھ پہنچے سے قصداً کاٹا ہے اور ایک تیسرے گواہ نے کہا کہ زید نے عمرو کا پاؤں ٹخنے سے کاٹا ہے۔ پھر تینوں نے یہ گواہی دی کہ مجروح صاحب فراش رہ کر مرگیا اور مقتول کا ولی یہ دعوی کرتا ہے کہ یہ دونوں فعل عمداً ہوئے ہیں تو قاتل کے مال سے نصف دیت دلائی جائے گی۔ (عالمگیریص ۱۶ ج ۶، مبسوط ص ۱۶۸ ج ۲۶)

مسئلہ ۱۴۹ :
دو آدمیوں نے کسی کے خلاف گواہی دی کہ اس نے فلاں شخص کا ہاتھ پہنچے سے قصداً کاٹا، پھر اس کو قصدا ًقتل کر دیا تو مقتول کے ورثاء کو یہ حق ہے کہ پہلے ہاتھ کاٹ کر قصاص لیں اور پھر قتل کریں ۔ ہاں قاضی کے لئے یہ مناسب ہے کہ وہ ان سے کہے کہ صرف قتل پر اکتفاء کرو۔ ہاتھ کا قصاص مت لو (عالمگیریص ۱۷ ج ۶)

مسئلہ ۱۵۰ :
دو آدمیوں نے زید کے خلاف گواہی دی کہ اس نے عمرو کو خطائً قتل کیا ہے اور قاضی نے اس پر دیت کا فیصلہ کر دیا۔ اس کے بعد عمرو جس کے قتل کی گواہی دی گئی تھی زندہ آگیا تو جن لوگوں نے دیت ادا کی تھی ان کو اختیا رہے کہ چاہیں تو عمرو کے ولی کو ضامن قرار دیں یا گواہوں کو، اگر گواہوں کو ضامن بنائیں اور وہ تاوان دے دیں تو پھر وہ گواہ ولی سے دیت واپس لے لیں ۔ (عالمگیریص ۱۷ ج ۶، درمختار و شامیص ۵۰۲ ج ۵، مجمع الانہرص ۶۳۵ ج ۲)

مسئلہ ۱۵۱ :
دو آدمیوں نے زید کے خلاف گواہی دی کہ اس نے عمرو کو قصدا قتل کیا ہے اور زید کو قصاص میں قتل کر دیا گیا۔ اس کے بعد عمرو زندہ واپس آگیا تو زید کے ورثا کو اختیار ہے کہ عمرو کے ولی سے دیت لیں یا گواہوں سے (عالمگیریص ۱۷ ج ۶، درمختار و شامیص ۵۰۳ ج ۵، مجمع الانہرص ۶۳۵ ج ۲)

مسئلہ ۱۵۲ :
دو آدمیوں نے ایک شخص کے خلاف گواہی دی کہ اس نے قتل خطایا عمد کا اقرار کیا ہے اور اس پر فیصلہ کر دیا گیا اس کے بعد وہ شخص زندہ پایا گیا تو گواہوں پر کوئی تاوان نہیں ۔ البتہ دونوں صورتوں میں ولی مقتول پر تاوان ڈالا جائے گا (ہندیہص ۱۷ ج ۶، درمختار و شامیص ۵۰۳ ج ۵، مجمع الانہرص ۶۳۶ ج۲)

مسئلہ ۱۵۳ :
دو آدمیوں نے گواہی دی کہ فلاں دو اشخاص نے ہم کو گواہ بنایا ہے کہ زید نے عمرو کو خطاً قتل کر دیا ہے۔ ان کی گواہی پر دیت کا حکم دے دیا گیا۔ ا س کے بعد عمرو زندہ پایا گیا تو ولی پر دیت واپس کرنا واجب ہے اور ان شاہدین فرع پر کچھ تاوان نہیں ہے۔ اگرچہ اصل گواہ آکر ان کو گواہ بنانے سے انکار کریں ۔ اور اگر اصل گواہ آکر یہ اقرار کریں کہ ہم نے جان بوجھ کر غلط بات پر ان کو گواہ بنایا تھا تب بھی ان شاہدین فرع پر کچھ تاوان نہیں ہے۔ (ہندیہص ۱۷ ج ۶، درمختار و شامیص ۵۰۳ ج ۵)

مسئلہ ۱۵۴ :
کسی نے دعوی کیا کہ فلاں شخص نے میرے ولی کا سر پھاڑ دیا اور اسی سے اس کی موت واقع ہوگئی اور دو گواہوں نے زخم کی گواہی دی اور یہ کہا کہ وہ مرنے سے پہلے اچھا ہوگیا تھا۔ تو زخم کے بارے میں ان کی شہادت مان لی جائے گی۔ اور صرف زخم کے قصاص کا حکم دیا جائے گا۔ اسی طرح اگر ایک گواہ نے کہا کہ وہی زخم موت کا سبب بنا تھا اور دوسرے نے کہا کہ وہ مرنے سے پہلے اچھا ہوگیا تھا تب بھی صرف زخم کے قصاص کا حکم دیا جائے گا۔ (ہندیہص ۱۷ ج ۶)

مسئلہ ۱۵۵ :
کسی مقتول نے دو بیٹے چھوڑے ان میں سے ایک نے کسی شخص کے خلاف گواہ پیش کئے کہ اس نے میرے باپ کو عمداً قتل کیا ہے اور دوسرے بیٹے نے گواہ پیش ئے کہ اس نے اور دوسرے شخص نے مل کر میرے باپ کو قصداً قتل کیا ہے تو اس صورت میں قصاص نہیں ہے۔ (ہندیہص ۱۷ ج ۶)

مسئلہ ۱۵۶ :
کسی مقتول کے دو بیٹے ہین ان میں سے ایک نے گواہ پیش کئے کہ فلاں شخص نے میرے باپ کو عمداً قتل کیا ہے اور دوسرے بیٹے نے گواہ پیش کئے کہ اس کے غیر فلاں شخص نے میرے باپ کو خطائً قتل کیا ہے تو کسی سے بھی قصاص نہیں لیا جائے گا۔ پہلے بیٹے کے لئے اس کے مدعیٰ علیہ کے مال سے ۳ سال میں نصف دیت لی جائے گی۔ اور دوسرے بیٹے کے لئے مدعی علیہ کے عاقلہ سے بقیہ نصف دیت ۳ سال میں لی جائے گی۔ (ہندیہ از زیاداتص ۱۷ ج ۶)

مسئلہ ۱۵۷ :
کسی مقتول نے دو بیٹے اور ایک موصی لہ (جس کے لئے وصیت کی گئی) چھوڑے۔ پھر ایک بیٹے نے دعوی کیا کہ فلاں شخص نے میرے باپ کو عمداً قتل کیا ہے اور اس پر گواہ پیش کئے اور دوسرے بیٹے نے اسی قاتل یا دوسرے شخص  پر خطائً قتل کا الزام لگا کر گواہ پیش کئے اور موصی لہ قتل خطا کے مدعی کی تصدیق کرتا ہے تو اس بیٹے اور موصی لہ کے لئے قاتل کے عاقلہ پر ۳ سال میں ۳/۲ دیت ہے اور قتل عمد کے مدعی بیٹے کے لئے قاتل کے مال میں ۳ سال میں ۳ئ۱ دیت ہے اور اگر موصی لہ نے قتل عمد کے مدعی کی تصدیق  کی تو قتل خطا کے مدعی کے لئے ایک تہائی دیت قاتل کے عاقلہ پر ۳ برس میں ہے۔ اور نصف دیت کا تہائی موصی لہ کے لئے اور نصف دیت کا دو تہائی قتل عمد کے مدعی کے لئے قاتل کے مال میں ہے اور اگر موصی لہ نے دونوں کی تصدیق یا تکذیب کی تو موصی لہ کو کچھ نہیں ملے گا اور اگر موصی لہ کہتا ہے کہ مجھ کو یہ معلوم نہیں کہ قتل خطائً ہوا ہے یا عمداً تو اس کا حق ابھی باطل نہیں ہوگا۔ جس وقت بھی موصی لہ کسی ایک بیٹے کی تصدیق کر دے گا تو مذکورہ بالاتفصیل کے مطابق موصی لہ کو حق مل جائے گا اور اگر بجائے موصی لہ کے مقتول کا تیسرا بیٹا ہو اور تصدیق و تکذیب میں مذکورہ بالا صورتیں اختیار کرے، تو ایک صورت کے سوا باقی تمام صورتوں میں وہی حکم ہے اور وہ ایک صورت یہ ہے کہ اگر تیسرے بیٹے نے مدعی قتل عمد کی تصدیق کی تو اس کو اور مدعی قتل عمد کو ایک تہائی دیت ملے گی۔ (ہندیہص ۱۷ ج ۶)

مسئلہ ۱۵۸ :
مقتول کے دو بیٹوں میں سے بڑے نے چھوٹے کے خلاف گواہ پیش کئے کہ اس نے باپ کو قتل کیا ہے اور چھوٹے نے گواہ پیش کئے کہ فلاں اجنبی نے قتل کیا ہے تو بڑے کو چھوٹے سے نصف دیت دلائی جائے گی اور چھوٹے کو اس اجنبی سے نصف دیت دلائی جائے گی (ہندیہص ۱۸ ج ۶، بحرالرائقص ۳۲۳ ج ۸)

مسئلہ ۱۵۹ :
مقتول کے تین بیٹوں میں سے بڑے نے منجھلے کے خلاف گواہ پیش کئے کہ اس نے باپ کو قتل کیا ہے اور منجھلے نے چھوٹے کے خلاف گواہ پیش کئے کہ اس نے باپ کو قتل کیا ہے اور چھوٹے نے بڑے کے خلاف قتل کے گواہ پیش کئے تو سب شہادتیں قبول کر لی جائیں گی، لیکن قصاص کسی سے بھی نہیں لیا جائے گا۔ بلکہ ہر مدعی اپنے مدعی علیہ سے ایک تہائی دیت لے گا (ہندیہ  ۱۸ ج ۶)

مسئلہ ۱۶۰ :
مقتول نے زید، عمرو اور بکر تین بیٹے چھوڑے زید نے گواہ پیش کئے کہ عمرو و بکر نے باپ کو قتل کیا ہے اور عمرو و بکر نے زید کے قاتل ہونے پر گواہ پیش کئے تو قول امام پر زید دونوں بھائیوں سے ان کے مال میں سے نصف دیت لے گا اگر قتل عمد کا دعوی تھا اور ان کے عاقلہ سے نصف دیت لے گا اگر قتل خطاء کا دعوی تھا اور عمرو و بکر زید کے مال سے نصف دیت لیں گے اگر قتل عمد کا دعوی تھا اور اگر قتل خطاء کا دعوی تھا تو زید کے عاقلہ سے نصف دیت لیں گے۔ (ہندیہص ۱۸ ج ۶)

مسئلہ ۱۶۱ :
مقتول نے ایک بیٹا اور ایک بھائی چھوڑا ان میں سے ہر ایک دوسرے پر قتل کا دعوی کر کے اس کے خلاف گواہ پیش کرتا ہے تو بھائی کے گواہ لغو قرار پائیں گے اور بیٹے کے گواہوں کی گواہی پر بھائی کے خلاف فیصلہ کر دیا جائے گا۔ (ہندیہص ۱۸ ج ۶، بحرالرائقص ۳۲۴ ج ۸)

مسئلہ ۱۶۲ :
دو آدمیوں میں سے ہر ایک نے زید کے قتل کا اقرار کیا اور ولی زید کہتا ہے کہ تم دونوں نے قتل کیا ہے۔ تو قصاص میں دونوں کو قتل کر دیا جائے گا۔ (ہندیہص ۱۸ ج ۶، بحرالرائقص ۳۲۵ ج ۸، تبیین الحقائقص ۱۲۴ ج ۶، مجمع الانہر  ص۶۳۵ ج ۲، ملتقی الابحرص ۶۳۵ ج ۲)

مسئلہ ۱۶۳ :
اگر چند گواہوں نے گواہی دی کہ زید کو فلاں  شخص نے قتل کیا ہے اور دوسرے چند گواہوں نے گواہی دی کہ زید کا قاتل دوسرا شخص ہے اور ولی نے کہا کہ دونوں نے قتل کیا ہے تو یہ دونوں شہادتیں باطل ہیں  (ہندیہص ۱۹ ج ۶، فتح القدیرص ۲۹۷ ج ۸، و عنایہ ، تبیین الحقائقص ۱۲۴ ج ۶، مجمع الانہرص ۶۳۶ ج ۲)

مسئلہ ۱۶۴ :
کسی شخص نے اقرار کیا کہ میں نے فلاں شخص کو قصداً قتل کیا ہے اور مقتول کے ولی نے اس کی تصدیق کر کے قصاص میں اس کو قتل کر دیا، پھر ایک دوسرے شخص نے آکر اقرار کیا کہ میں نے اس کو قصداً قتل کیا ہے تو ولی اس کو بھی قتل کر سکتا ہے اور اگر پلے قاتل کے اقرار کے وقت ولی نے اس سے یہ کہا تھا کہ تو نے تنہا عمداً قتل کیا تھا اور اس کو قصاص میں قتل کر دیا پھر دوسرے نے آکر یہ اقرار کیا کہ میں نے تنہا عمدا قتل کیا ہے اور ولی نے اس کی تصدیق بھی کر دی تو ولی پر پہلے قاتل کے قتل کی دیت واجب ہوگی اور دوسرے قاتل پر ولی کے لئے دیت لازم ہوگی (ہندیہ از محیطص ۱۹ ج ۶، بحرالرائقص ۳۲۵ ج ۸)

مسئلہ ۱۶۵ :
کسی نے کسی کے قتل خطاء ًکا اقرار کیا اور ولی مقتول قتل عمد کا دعوی کرتا ہے تو قاتل کے مال سے ولی کو دیت دلوائی جائے گی۔ (ہندیہص ۱۹ ج ۶، مبسوطص ۱۰۵ ج ۲۶)

مسئلہ ۱۶۶ :
اگر قاتل قتل عمد کا اقرار کرے اور ولی مقتول قتل خطا کا مدعی ہو تو مقتول کے ورثاء کو کچھ نہیں ملے گا اور اگر ولی نے بعد میں قاتل کے قول کی تصدیق کر دی اور کہہ دیا کہ تو نے قصدا قتل کیا ہے تو قاتل پر دیت لازم ہے۔ (عالمگیری از محیط و قاضی خاںص ۱۹ ج ۶)

مسئلہ ۱۶۷ :
کسی شخص نے دو آدمیوں پر دعویٰ کیا کہ انھوں نے میرے باپ کو عمداً آلہ دھار دار سے قتل کر دیا ہے ان میں سے ایک شخص نے تنہا عمدا ًقتل کا اقرار کیا اور دو گواہوں نے گواہی دی کہ دوسرے مدعی علیہ نے تنہا قصدا ًقتل کیا ہے تو یہ شہادت قبول نہیں کی جائے گی اور اقرار کرنے والے سے قصاص لیا جائے گا۔  اور اگر خطاً قتل کا دعوی ہو تو اقرار کرنے والے سے نصف دیت لی جائے گی اور دوسرے مدعی علیہ پر کچھ لازم نہیں ہے۔ (عالمگیریص ۱۹ ج ۶)

مسئلہ ۱۶۸  :
اگر دو مدعی علیہ میں سے ایک نے تنہا عمداً قتل کرنے کا اقرار کیا اور دوسرے نے انکار۔ اور مدعی کے پاس گواہ نہیں ہیں تو اقرار کرنے والے سے قصاص لیا جائے گا اور اگر دونوں میں سے ایک نے خطاً قتل کا اور دوسرے نے عمداً قتل کا اقرار کیا تو دونوں پر دیت لازم ہوگی۔ (عالمگیریص ۱۹ ج ۶)

مسئلہ ۱۶۹ :
کسی نے دو آدمیوں پر دعوی کیا کہ انھوں نے میرے ولی کو دھار دار آلے سے قتل کیا ہے ان میں سے ایک نے مدعی کی تصدیق کی اور دوسرے نے کہا کہ میں نے خطا ًلاٹھی سے مارا تھا تو ان دونوں کے مال میں سے ولی کو تین (۳) سال میں دیت دلائی جائے گی۔ اور اگر ولی کا دعوی قتل خطا کا تھا اور ان دونوں نے قتل عمداً کا اقرار کیا تو مدعی علیہ بری کر دیئے جائیں گے اور اگر دعوی  قتل خطا کا تھا اور مدعی علیہ نے مدعی کی تصدیق کی تو دیت واجب ہوگی اور اگر دعوی قتل خطا کا تھا اور ایک قاتل نے عمداً قتل کا اقرار کیا اور دوسرے نے قتل خطا کا تب بھید ونوں پر دیت لازم ہوگی۔ (عالمگیریص ۱۹ ج ۶ از محیط، بحرالرائقص ۳۲۵ ج ۸)

مسئلہ ۷۰ ۱:
کسی نے دو اشخاص پر دعویٰ کیا کہ انھوں نے میرے ولی کو عمدا ًقتل کیا ہے ان میں سے ایک نے کہا کہ ہم نے عمداً قتل کیا ہے اور دوسرے نے قتل ہی کا انکار کر دیا تو اقرار کرنے والے سے قصاص لیا جائے گا اور اگر دعوی قتل خطا کا ہو اور ایک مدعی علیہ کہے کہ ہم نے عمداً قتل کیا ہے اور دوسرا قتل ہی کا انکار کرے تو ملزم بری کر دئے جائیں گے۔ (عالمگیریص ۱۹ ج ۶)

مسئلہ ۱۷۱ :
کسی نے زید سے کہا کہ میں نے اور فلاں شخص نے تیرے ولی کو عمداً قتل کیا ہے اور اس کے ساتھی نے کہا کہ ہم نے خطا ئً قتل کیا ہے اور زید نے اقرار کرنے والے سے کہا کہ تنہا تو نے عمداً قتل کیا ہے تو زید قتل عمد کا اقرار کرنے والے سے قصاص لے گا اور اگر زید نے قتل خطا کا دعویٰ کیا تو دونوں بری کر دئے جائیں گے۔ (ہندیہص ۱۹ ج ۶، بحرالرائقص ۳۲۵ ج ۸)

مسئلہ ۷۲ ۱ :
کسی نے زید سے کہا کہ میں نے تیرے ولی کا ہاتھ قصداً کاٹا تھا اور فلاں شخص نے اس کا پیر قصداً کاٹا تھا اور اسی وجہ سے اس کی موت واقع ہوگئی تھی اور زید کہتا ہے کہ تو نے تنہا اس کے ہاتھ پیر عمداً کاٹے ہیں اور دوسرا شخص اس جرم میں شرکت کا انکار کرتا ہے۔ تو اقرار کرنے والے سے قصاص لیا جائے گا اور اگر زید نے کہا کہ تو نے عمداً اس کا ہاتھ کاٹا تھا اور پیر کاٹنے والے کا مجھ کو علم نہیں تو ابھی قصاص نہیں لیا جائے گا۔ ہاں اگر کسی وقت زید اس ابہام کو دور کر دے اور یہ کہے کہ مجھے یاد آگیا کہ تیرے ساتھی نے قصداًپیر کاٹا تھا تو اقرار کرنے والا قصاص میں قتل کیا جائے گا۔ لیکن اگر قاضی اس کے ابہام کو دور کرنے سے پہلے بطلان حق کا فیصلہ کرچکا ہے تو اس کا ابہام دور کرنے سے حق واپس نہیں ملے گا (ہندیہص ۲۰ ج ۶، بحرالرائقص ۳۲۵ ج ۸)

مسئلہ ۱۷۳ :
کوئی شخص مقتول پایا گیا کہ اس کے دونوں ہاتھ کٹے ہوئے تھے اور ولی نے دعویٰ کیا کہ فلاں شخص نے اس کا داہنا ہاتھ قصداً کاٹا تھا اور فلاں شخص نے اس کا بایاں ہاتھ قصداً کاٹا تھا اور ان دونوں ہاتھوں کے کاٹنے سے اس کی موت واقع ہوئی تھی۔ بایاں ہاتھ کاٹنے والے نے قصدا ہاتھ کاٹنے اور صرف اسی سبب سے موت واقع ہونے کا اقرار کیا اور دایاں ہاتھ کاٹنے والے نے قطع ید کا انکار کیا تو اقرار کرنے والے سے قصاص لیا جائے گا۔ اور اگر ولی نے کہا کہ فلاں شخص نے بایاں ہاتھ قصدا ًکاٹا تھا اور داہنا ہاتھ بھی قصداً کاٹا گیا ہے مگر اس کے کاٹنے والے کا مجھے علم نہیں ہے اور موت دونوں ہاتھوں کے کٹنے سے واقع ہوئی ہے بایاں ہاتھ کاٹنے والا اقرار کرتا ہے کہ میں نے عمداً بایاں ہاتھ کاٹا ہے اور صرف اسی وجہ سے موت واقع ہوئی ہے، تو اقرار کرنے والا بھی بری ہو جائے گا۔ اور اگر ولی نے کہا کہ فلاں نے داہنا ہاتھ قصداً کاٹا اور فلاں نے بایاں قصداً کاٹا اور بائیں ہاتھ کا کاٹنے والا کہتا ہے کہ میں نے بایاں ہاتھ قصداً کاٹا ہے اور داہنا ہاتھ کاٹنے والے کا مجھ علم نہیں ہے لیکن یہ جانتا ہوں کہ داہنا ہاتھ قصداً کاٹا گیا اور موت اسی سے واقع ہوئی ہے، تو قصاص نہیں لیا جائے گا۔ اقرار کرنے والے پر نصف دیت لازم ہوگی (عالمگیری از محیطص ۲۰ ج ۲۰، بحرالرائقص ۳۲۵ ج ۸)

مسئلہ ۱۷۴ :
کسی مقتول کے دو بیٹوں میں سے ایک حاضر اور دوسرا غائب ہے۔ حاضر نے کسی شخص پر اپنے باپ کے قتل عمد کا دعوی کیا اور گواہ پیش کر دیئے لیکن قاتل نے اس بات کے گواہ پیش کئے کہ  غائب بیٹے نے مجھے معاف کر دیا ہے تو قصاص ساقط ہو جائے گا اور مدعی کو نصف دیت دلائی جائے گی۔ (درمختار و شامیص ۵۰۰ ج ۵، بحرالرائقص ۳۲۰ ج ۸، تبیینص ۱۲۲ ج ۶، فتح القدیر و عنایہص ۲۹۳ ج ۸)

مسئلہ ۱۷۵ :
قتل خطا اور ہر ایسے قتل میں جس میں قصاص واجب نہ ہو ایک مرد اور دو عورتوں کی شہادت قبول کر لی جائے گی۔ (خانیہص ۳۹۵ ج ۴، طحطاوی علی الدرص ۶۷۶ ج ۴)

مسئلہ ۱۷۶ :
کسی بچے نے یہ اقرار کیا کہ میں نے اپنے باپ کو عمداً قتل کر دیا ہے تو اس پر قصاص واجب نہیں ہوگا اور مقتول کی دیت بچہ کے عاقلہ پر واجب ہوگی اور بچہ وارث بھی ہوگا۔ مجنون کا حکم بھی یہی ہے (خانیہ ص ۳۹۵ ج ۴)

مسئلہ ۱۷۷ :
اگر نابالغ بچے کے کسی ایسے قریبی رشتے دار کو قتل کر دیا گیا یا اعضاء کاٹ دیئے گئے جس کے قصاص کا حق بچے کو تھا، تو اس بچے کے باپ کو قصاص لینے اور دیت کے مساوی یا اس سے زیادہ مال پر صلح کرنے کا حق ہے اور اگر مقدار دیت سے کم پر صلح کر لے گا تب بھی صلح صحیح ہو جائے گی لیکن پوری دیت لازم ہوگی مگر معاف کرنے کا حق نہیں ہے اور وصی کو نفس کے قصاص و عفو کا حق نہیں ہے۔ صرف دیت کے مساوی یا اس سے زیادہ مال پر صلح کا حق ہے اور مادون النفس میں قصاص و صلح کا حق ہے، عفو کا حق نہیں ہے۔ (شامیص ۴۷۵ ج ۵، قاضی خاں  ۴۴۲ ج ۳، دررغررص ۹۴ ج ۲، طحطاویص ۲۶۳ ج ۴)

مسئلہ ۱۷۸ :
قاتل اور اولیائے مقتول اگر مال پر صلح کر لیں تو قصاص ساقط ہو جائے گا  اور جس مال  پر صلح کی ہے وہ لازم ہوگا اور اگر نقد و ادھار کا ذکر نہیں کیا تو فوراً ادا کرنا واجب ہوگا۔ (عالمگیریص  ۶۰ ج ۲، فتح القدیر و عنایہص ۲۷۵ ج ۸)

مسئلہ ۱۷۹ :
اگر قتل خطاء ًتھا اور مال معین پر صلح کی اور اس کا کوئی وقت معین نہیں کیا تو اگر قاضی کی قضا اور دیت کی کسی خاص قسم پر فریقین کی رضامندی سے پہلے یہ صلح ہے تو یہ مال موجل ہوگا۔ (ہندیہص ۲۰ ج ۶)

مسئلہ ۱۸۰ :
اگر ایک حر اور ایک غلام نے مل کر کسی کو قتل کیا پھر حر نے اور غلام کے مالک نے کسی شخص کو مصالحت کے لئے وکیل بنایا۔ اس نے جس رقم پر مصالحت کی وہ حر اور غلام کے مالک پر نصف نصف واجب ہوگی (عالمگیریص ۲۰ ج ۶، ہدایہص ۵۷۱ ج ۴)

مسئلہ ۱۸۱ :
قتل خطاء میں دیت کی کسی خاص قسم پر قضائے قاضی ہوچکی یا فریقین راضی ہوچکے تو اس کے بعد اسی نوع کی زیادہ مقدار پر صلح کرنا جائز نہیں ہے اور کم پر جائز ہے صلح نقد اور ادھار دونوں طرح جائز ہے اور اگر کسی دوسری قسم کے مال پر صلح کرنا چاہیں تو زیادہ پر بھی صلح جائز ہے لیکن اگر قاضی نے دراہم پر فیصلہ کیا اور انھوں نے اس سے زیادہ قیمت کے دنانیر پر صلح کی تو نقد جائز ہے اور ادھار ناجائز ہے اور اگر کسی غیر معین جانور پر صلح کی تو ناجائز ہے اور معین پر جائز ہے۔ اگرچہ مجلس میں قبضہ نہ کیا جائے۔ اور اگر ان دراہم سے کم مالیت کے دنانیر پر صلح کی تو ادھار ناجائز ہے اور نقد جائز ہے۔ اسی طرح اگر قاضی کا فیصلہ دراہم پر تھا اور انھوں نے غیر معین سامان پر صلح کی تو ناجائز ہے اور معین پر جائز ہے، مجلس میں قبضہ کریں یا نہ کریں (عالمگیریص ۲۰ ج ۶، بحرالرائقص ۳۱۸ ج ۸)

مسئلہ ۱۸۲ :
قضاء قاضی اور فریقین کی دیت معین پر رضامندی سے پہلے اگر فریقین ان اموال پر صلح کرنا چاہیں جو دیت میں لازم ہوتے ہیں تو دیت کی مقدار سے زائد پر صلح ناجائز ہے اگرچہ نقد پر ہو اور کم پر نقد و ادھار دونوں طرح جائز ہے اور اگر دیت کے مقررہ اموال کے علاوہ کسی دوسری چیز پر صلح کرنا چاہیں تو ادھار ناجائز ہے اور نقد جائز ہے۔ (عالمگیری از محیطص ۲۰ ج ۶)

مسئلہ ۱۸۳ :
کسی شخص نے عمداً قتل کیا اور مقتول کے دو ولی ہیں ۔ ایک ولی نے کل خون کے بدلے میں پچاس ہزار (۰۰۰،۵۰) پر صلح کر لی تو اس کو پچیس ہزار (۰۰۰،۲۵) ملیں گے اور دوسرے کو نصف دیت ملے گی (عالمگیریص ۲۰ ج ۶)

مسئلہ ۱۸۴ :
مقتول کے ورثاء میں سے مرد ،عورت ،ماں ، دادی وغیرہ کسی ایک نے قصاص معاف کر دیا یا بیوی کا قصاص شوہر نے معاف کر دیا تو قاتل سے قصاص نہیں لیا جائے گا۔ (عالمگیریص ۲۰ ج ۶)

مسئلہ ۱۸۵ :
اگر ورثاء میں سے کسی نے قصاص کے اپنے حق کے بدلے میں مال پر صلح کر لی یا معاف کر دیا تو باقی ورثاء کا قصاص کا حق ساقط ہو جائے گااور دیت سے اپنا حصہ پائیں گے اور معاف کرنے والے کو کچھ نہیں ملے گا (عالمگیریص ۲۱ ج ۶)

مسئلہ ۱۸۶ :
قصاص کے دو مستحق اشخاص میں سے ایک نے معاف کر دیا تو دوسرے کو نصف دیت تین سال میں قاتل کے مال سے ملے گی۔ (عالمگیریص ۲۱ ج ۶، از کافی)

مسئلہ ۱۸۷ :
دو اولیاء میں سے ایک نے قصاص معاف کر دیا دوسرے نے یہ جانتے ہوئے کہ اب قاتل کو قتل کرنا حرام ہے، قتل کر دیا تو اس سے قصاص لیا جائے گا۔ اور اس کو اصل قاتل کے مال سے نصف دیت ملے گی اور اگر حرمت قتل کا علم نہ تھا، تو اس پر اپنے مال میں اصل قاتل کے لئے دیت ہے۔ دوسرے ولی کے معاف کرنے کو جانتا ہو یا نہ جانتا ہو۔ (ہندیہص ۲۱ ج ۶ از محیط)

مسئلہ ۱۸۸ :
کسی نے دو اشخاص کو قتل کر دیا اور ان دونوں کا ولی ایک شخص ہے اس نے ایک مقتول کا قصاص معاف کر دیا تو اسے دوسرے مقتول کے قصاص میں قتل کرنے کا حق نہیں ہے (عالمگیریص ۲۱ ج ۶، از جوہرہ نیرہ)

مسئلہ ۱۸۹ :
دو قاتلوں میں سے ولی نے ایک کو معاف کر دیا تو دوسرے سے قصاص لیا جائے گا (عالمگیریص ۲۱ ج ۶، از محیط، قاضی خانص ۳۹۰ ج ۴)

مسئلہ ۱۹۰ :
کسی نے دو اشخاص کو قتل کر دیا ایک مقتول کے ولی نے قاتل کو معاف کر دیا تو دوسرے مقتول کا ولی اس کو قصاص میں قتل کرسکتا ہے (عالمگیریص ۲۱ ج ۶، از سراج الوہاج قاضی خانص ۳۹۰ ج ۴)

مسئلہ ۱۹۱ :
مجروح کی موت سے قبل ولی نے معاف کر دیا تو استحسانا ًجائز ہے (عالمگیریص ۲۱ ج ۶، از محیط)

مسئلہ ۱۹۲ :
کسی نے کسی کو قصداً قتل کر دیا اور ولی مقتول کے لئے قاضی نے قصاص کا فیصلہ کر دیا اور ولی نے کسی شخص کو اس کے قتل کا حکم دیا۔ پھر کسی شخص نے ولی سے معافی کی درخواست کی اور ولی نے قاتل کو معاف کر دیا مامور کو اس معافی کا علم نہیں ہوا اور اس نے قتل کر دیا تو مامور پر دیت لازم ہے اور وہ ولی سے یہ دیت وصول کر لے گا۔ (عالمگیریص ۲۱ ج ۶، از ظہیریہ)

مسئلہ ۱۹۳ :
ولی یا وصی کو نابالغ مقتول کے خون کو معاف کرنے کا حق نہیں ۔ (عالمگیریص ۲۱ ج ۶، از محیط سرخسی قاضی خاںص ۳۰ ج ۴)

مسئلہ ۱۹۴ :
کسی نے کسی کے بھائی کو عمداً قتل کر دیا اور مقتول کے بھائی نے گواہ پیش کئے کہ اس کے سوا مقتول کا کوئی اور وارث نہیں ہے اور قاتل نے گواہ پیش کئے کہ مقتول کا بیٹا زندہ ہے تو ابھی فیصلہ ملتوی رہے گا۔ اگر قاتل نے گواہ پیش کئے کہ مقتول کے بیٹے نے دیت پر صلح کر کے قبضہ بھی کر لیا ہے یا اس نے معاف کر دیا ہے تو قاتل کے گواہوں کی شہادت قبول ہوگی۔ اس کے بعد بیٹا اگر اس کا انکار کرے تو قاتل کو بیٹے کے مقابلے میں دوبارہ گواہ پیش کرنے ہوں گے اور بھائی کے مقابلے میں جو شہادتیں پیش کی تھی کافی نہیں ہوگی۔ (قاضی خانص ۳۹۷ ج ۴، عالمگیریص ۲۱ ج ۶)

مسئلہ ۱۹۵  :
مقتول کے دو بھائی ہیں اور قاتل نے گواہ پیش کئے کہ ایک غائب بھائی نے مال پر مجھ سے صلح کر لی ہے تو یہ شہادت قبول کر لی جائے گی پھر اگر اس غائب بھائی نے آکر  صلح کا انکار کیا تو دوبارہ گواہ پیش کرنے کی ضرورت نہیں ہے، اس صورت میں حاضر بھائی کو نصف دیت مل جائے گی۔ اور غائب کو کچھ نہیں ملے گا۔ (قاضی خانص ۳۹۸ ج ۴، ہندیہص ۲۱ ج ۶)

مسئلہ ۱۹۶ :
مقتول کے دو اولیاء میں سے ایک غائب ہے اور قاتل نے گواہ پیش کئے کہ غائب نے معاف کر دیا ہے تو یہ شہادت قبول کر لی جائے گی اور غائب کے حق میں معافی مان لی جائے گی اور اس عفو کے فیصلے کے بعد غائب کے آنے پر دوبارہ شہادت کی ضرورت نہیں ہے۔ اور اگر قاتل غائب کی معافی کا دعوی کرتا ہے اور اس کے پاس گواہ نہیں ہیں لیکن چاہتا ہے کہ حاضر کو قسم دی جائے تو یہ فیصلہ غائب کے آنے تک ملتوی رکھا جائے گا۔ پھر اگر غائب نے آکر معافی کا انکار کیا اور قسم کھائی تو قاتل سے قصاص لیا جائے گا۔ (عالمگیریص ۲۱ ج ۶، مبسوطص ۱۶۲ ج ۲۶)

مسئلہ ۱۹۷ :
قاتل کہتا ہے کہ ولی غائب کے معاف کرنے کے گواہ میرے پاس ہیں تو قاضی گواہوں کو پیش کرنے کے لئے اپنی صوابدید کے مطابق مہلت دے دے اور ابھی فیصلہ نہ کرے۔ مقررہ مدت گزرنے کے بعد یا ابتداء مقدمہ ہی میں قاتل نے گواہوں کے غائب ہونے کی بات کہی تو استحساناً اب بھی فیصلہ ملتوی رکھے۔ ہاں اگر قاضی کا گمان غالب یہ ہو کہ قاتل جھوٹا ہے اس کے پاس گواہ نہیں ہیں تو قصاص کا حکم دے سکتا ہے۔ (ہندیہص  ۲۱ ج ۶، مبسوطص ۱۶۲ ج ۲۶)

مسئلہ ۱۹۸ :
دو اولیاء میں سے ایک نے دوسرے کے عفو کی شہادت پیش کی تو اس کی پانچ صورتیں ہوں گی۔ 
(۱)
 قاتل اور دوسرا ولی اس کی تصدیق کریں ۔ 
(۲)
 دونوں اس کی تکذیب کریں ۔ 
(۳)
 ولی تکذیب کرے اور قاتل تصدیق کرے۔ 
(۴)
 ولی تصدیق کرے اور قاتل تکذیب کرے۔ 
(۵)
 دونوں سکوت اختیار کریں ۔ 

تو قصاص ہر صورت میں معاف ہو جائے گا۔ لیکن دیت میں سے عفو کی گواہی دینے والے کو نصف دیت ملے گی۔ اگر عفو پر تینوں متفق تھے اور اگر قاتل اور ولی آخر نے اس کی تکذیب کی تھی تو اس کو کچھ نہیں ملے گا اور سکوت کرنے کی صورت میں ولی آخر کو نصف دیت ملے گی اور اگر ولی آخر نے اس کی تکذیب کی تھی اور قاتل نے تصدیق کی تھی تو ہر ایک ولی کو نصف نصف دیت ملے گی۔ اور اگر قاتل نے شہات دینے والے ولی کی تکذیب کی اور ولی آخر نے تصدیق کی تو ولی اول کو نصف دیت ملے گی اور ولی آخر کو کچھ نہیں ملے گا۔ (مبسوطص ۱۵۵ ج ۲۶، عالمگیریص ۲۱ ج ۶)

مسئلہ ۱۹۹ :
اگر دو اولیاء میں سے ہر ایک دوسرے کے معاف کرنے کی گواہی دیتا ہے تو دونوں کی گواہی بیک وقت ہے یا اوقات مختلفہ میں اگر دونوں نے بیک وقت گواہی دی تو دونوں کا حق باطل ہو جائے گا۔ قاتل ان کی تکذیب کرے یا بیک وقت تصدیق کرے۔ اور اگر قاتل نے مختلف اوقات میں دونوں کی تصدیق کی تو دونوں کو نصف نصف دیت ملے گی۔ اور اگر قاتل نے ایک کی تصدیق کی اور ایک کی تکذیب کی تو جس کی تصدیق ہے اس کو نصف دیت ملے گی۔ اور اگر دونوں نے مختلف اوقات میں شہادت دی تھی اور قاتل نے دونوں کی تکذیب کی تو بعد کے شہادت دینے والے کے لئے نصف دیت ہے اور پہلے شہادت دینے والے کے لئے کچھ نہیں ہے۔ اسی طرح اگر قاتل نے دونوں کی بیک وقت تصدیق کی تب بھی پہلے گواہی دینے والے کو کچھ نہیں ملے گا۔ اور بعد میں گواہی دینے والے کو نصف دیت ملے گی۔ اور اگر قاتل نے مختلف اوقات میں دونوں کی تصدیق کی تو دونوں کو نصف نصف دیت ملے گی اور اگر قاتل نے پہلے گواہی دینے والے کی تصدیق کی اور دوسرے کی تکذیب، جب بھی دونوں کے لئے پوری دیت کا ضامن ہوگا، اور اگر بعد کے شہادت دینے والے کی تصدیق کی ا ور پہلے والے کی تکذیب تو بعد والے کو نصف دیت ملے گی اور پہلے کو کچھ نہیں ملے گا۔ (عالمگیریص ۶۲ ج ۶ از محیط)

مسئلہ ۲۰۰ :
مقتول کے تین ولی ہیں ۔ ان میں سے دو نے گواہی دی کہ تیسرے نے معاف کر دیا ہے تو اس کی چار صورتیں ہیں ۔ 
(۱)
 قاتل اور تیسرا ولی ان دونوں کی تصدیق کریں تو تیسرے کا حق باطل ہو جائے گا اور دونوں گواہی دینے والوں کا حق قصاص سے مال کی طرف منتقل ہو جائے گا۔ 
 (۲)
 اور اگر قاتل اور تیسرا ولی دونوں گواہی دینے والوں کی تکذیب کریں تو گواہی دینے والوں کا حق باطل ہو جائے گا اور تیسرے کا حق قصاص سے مال کی طرف منتقل ہو جائے گا۔ 
(۳)
 اور اگر صرف تیسرے ولی نے دونوں گواہی دینے والوں کی تصدیق کی تو قاتل دونوں گواہی دینے والوں کے لئے ایک تہائی دیت کا ضامن ہوگا۔ 
(۴) 
اور اگر صرف قاتل نے دونوں گواہی دینے والوں کی تصدیق کی تو تینوں اولیاء کو ایک ایک تہائی دیت ملے گی (عالمگیریص ۲۲ ج ۶ از محیط، تبیین الحقائقص ۱۲۲ ج ۶، بحرالرائقص ۳۲۱ ج ۸)

مسئلہ ۲۰۱ :
مقتول خطا ئً کے وارثوں میں سے دو نے گواہی دی کہ بعض وارثوں نے اپنا حصہ دیت معاف کر دیا ہے اگر یہ گواہی دینے سے پہلے اپنے حصہ پر انھوں نے قبضہ نہیں کیا ہے تو یہ گواہی قبول کر لی جائے گی۔ (عالمگیریص ۲۲ ج ۶)

مسئلہ ۲۰۲ :
بہت سے لوگ جمع ہو کر ایک باؤلے کتے کو تیر مار رہے تھے کہ ایک تیر غلطی سے کسی بچے کے لگ گیا اور وہ مرگیا، لوگوں نے گواہی دی کہ یہ تیر فلاں شخص کا ہے لیکن یہ گواہی نہیں دیتے کہ فلاں شخص نے یہ تیر مارا ہے بچہ کے باپ نے اس تیر والے سے صلح کر لی تو اگر یہ جانتے ہوئے صلح کی  ہے کہ اسی کا پھینکا ہوا تیر بچے کو لگ کر اس کی موت کا سبب بنا ہے تو یہ صلح جائز ہے اور اگر تیر کی شناخت کے سوا اور کوئی دلیل نہ ہو تو صلح باطل ہے اگر تیر انداز کا علم تو ہے مگر تیر لگنے کے بعد باپ نے بڑھ کر بچہ کو طمانچہ مارا اور بچہ گر کر مرگیا۔ یہ معلوم نہ ہوسکا کہ موت کا سبب تیر ہوا یا طمانچہ، تو اس صورت میں اگر دوسرے ورثا مقتول کی اجازت سے باپ نے صلح کی تو یہ صلح جائز ہے اور صلح کا مال سب ورثاء میں تقسیم ہوگا اور باپ کو کچھ نہیں ملے گا۔ اور اگر ورثاء کی اجازت کے بغیر صلح کی ہے تو یہ صلح باطل ہے۔ (عالمگیریص ۲۲ ج ۶، بحرالرائقص ۲۱۸ ج ۸)

مسئلہ ۲۰۳ :
کسی نے کسی کے سر پر خطاء ًدو گہرے زخم لگائے۔ زخمی نے ایک زخم اور اس سے پیدا ہونے والے اثرات کو معاف کر دیا اس کے بعد زخمی مرگیا تو اگر جرم کا ثبوت اقرار مجرم سے ہوا تھا تو یہ عفو باطل ہے اور مجرم کے مال میں دیت لازم ہوگی۔ اور اگر جرم کا ثبوت گواہی سے ہوا تھا تو یہ عفو عاقلہ کے حق میں وصیت مانا جائے گا اور نصف دیت عاقلہ پر معاف ہو جائے گی اگر مقتول کے کل ترکہ کے تہائی سے زیادہ نہ ہو اور اگر یہ دونوں زخم قصداً لگائے ہوں اور صورت یہی ہو تو مجرم پر کچھ لازم نہیں ہوگا نہ قصاص نہ دیت۔ (عالمگیریص ۲۳ ج ۶)

مسئلہ ۲۰۴ :
اگر کسی نے کسی کا سر قصداً پھاڑ دیا۔ مجروح نے مجرم کو زخم اور اس سے پیدا ہونے والے اثرات سے معاف کر دیا۔ اس کے بعد مجرم نے عمداً ایک اور زخم لگا دیا۔ زخمی نے اس کو معاف نہیں کیا اور مرگیا تو قصاص نہیں لیا جائے گا۔ لیکن پوری دیت ۳ سال میں لی جائے گی۔ (عالمگیریص ۲۳ ج ۶)

مسئلہ ۲۰۵ :
کسی نے کسی کو قصداً گہرا زخم لگایا۔ پھر مجروح سے زخم اور اس سے پیدا ہونے والے اثرات سے معین مال پر صلح کر لی اور مجروح  نے مال پر قبضہ بھی کر لیا۔ اس کے بعد کسی دوسرے شخص نے اس مجروح کو گہرا زخم قصداً لگایا۔ مجروح دونوں زخموں کی وجہ سے مرگیا تو دوسرے جارح سے قصاص لیا جائے گا اور پہلے پر کچھ لازم نہیں ہے اور اگر مجروح نے دونوں زخم کھانے کے بعد مجرم اول سے صلح کی تب بھی یہی حکم ہے۔ (عالمگیریص ۲۳ ج ۶)

مسئلہ ۲۰۶ :
کسی نے کسی کو قصداً  گہرا زخم لگایا پھر زخم اور اس سے پیدا ہونے والے اثرات کے بدلہ میں دس ہزار درہم پر صلح کر کے مجروح کو ادا بھی کر دئے۔ پھر کسی دوسرے شخص نے اسی مجروح کو خطائً زخمی کر دیا اور مجروح دونوں زخموں سے مرگیا تو دوسرے جارح کے عاقلہ پر نصف دیت لازم ہوگی۔ اور پہلا جارح مقتول کے مال میں سے پانچ ہزار درہم واپس لے لے گا۔ (عالمگیریص ۲۳ ج ۶)

مسئلہ ۲۰۷ :
کسی نے بچے کا دانت اکھیڑ دیا یا کسی عورت کا سر مونڈ دیا اس کے بعد مجرم نے بچہ کے باپ سے یا اس عورت سے مال پر صلح کر لی۔ اس کے بعد عورت کے سر پر بال نکل آئے یا بچہ کا دانت نکل آیا تو اس مال کا واپس کر دینا لازمی ہے اور یہی صورت اس صورت میں بھی ہے۔ جب کسی کا ہاتھ توڑ دیا ہو اور اس سے مال پر صلح کر لی ہو اور اس کے بعد پلاسٹر کر دیا گیا ہو اور ہڈی جڑ گئی ہو۔ پھر اگر ہاتھ ٹوٹنے والا یہ کہے کہ میرا ہاتھ پہلے سے کمزور ہوگیا ہے اور جیسا تھا ویسا نہیں ہوا تو کسی ماہر فن سے تحقیقات کرائی جائے گی۔ (بحرالرائقص ۳۱۸ ج ۸)

مسئلہ ۲۰۸ :
قصاص کا حق ہر اس وارث کو ہے جس کا حصہ میراث قرآن میں معین کر دیا گیا ہے۔ اور دیت کا بھی یہی حکم ہے (قاضی خانص ۳۹۰ ج ۴)

مسئلہ ۲۰۹ :
اگر سب ورثاء بالغ ہوں تو سب کی موجودگی میں قصاص لیا جائے گا۔ صرف بعض کو قصاص لینے کا حق نہیں ہے۔ اور اگر بعض ورثاء بالغ ہیں اور بعض نابالغ ہیں تو بالغ ورثاء ابھی قصاص لے لیں گے اور نابالغوں کے بلوغ کا انتظار نہیں کریں گے۔ (قاضی خانص ۳۹۰ ج ۴)

مسئلہ ۲۱۰ :
مقتول فی العمد کے بعض ورثاء نے قاتل کو معاف کر دیا پھر باقی ورثاء نے یہ جانتے ہوئے قاتل کو قتل کر دیا کہ بعض کے معاف کر دینے سے قصاص ساقط ہو جاتا ہے تو ان سے قصاص لیا جائے گا اور اگر یہ حکم ان کو معلوم نہیں اور قاتل کو قتل کر دیا اگرچہ بعض کے معاف کر دینے کو جانتے ہوں تو ان سے قصاص نہیں لیا جائے گا۔ (قاضی خانص ۳۸۹ ج ۴)

باب اعتبار حالتہ القتل

مسئلہ ۲۱۱ :
قتل میں آلہ قتل کے استعمال کرنے کے وقت کی حالت معتبر ہے (بحرالرائقص ۳۲۶ ج ۸، تبیینص ۱۳۴ ج ۶، درمختار و شامیص ۵۰۳ ج ۵)

مسئلہ ۲۱۲ :
کسی شخص نے مسلمان کو تیر مارا قبل اس کے کہ تیر اسے لگے معاذ اﷲ وہ مرتد ہوگیا اس کے بعد تیر لگا اور وہ مرگیا تو مقتول کے ورثاء کے لئے تیر مارنے والے پر دیت واجب ہے اور اگر مرتد کو تیر مارا اور تیر لگنے سے پہلے وہ مسلمان ہوگیا اور پھر تیر لگنے سے مرگیا تو تیر مارنے والے پر کچھ تاوان نہیں ہے۔ (عالمگیریص ۲۳ ج ۶، تبیین الحقائقص ۱۲۴ ج ۶، درمختار و شامی  ۵۰۳ ج ۵، بحرالرائقص ۳۲۶ ج ۸، فتح القدیر و عنایہص ۲۹۲ ج ۸)

مسئلہ ۲۱۳ :
کسی شخص نے غلام کو تیر مارا تیر لگنے سے قبل اس کے مولا نے اسے آزاد کر دیا تو تیر مارنے والے پر غلام کی قیمت لازم ہوگی۔ (عالمگیریص ۲۳ ج ۶، تبیین الحقائقص ۱۲۴ ج ۶، درمختار و شامیص ۵۰۳ ج ۸، بحرالرائقص ۳۲۶ ج ۸، فتح القدیر و عنایہص ۲۹۲ ج ۸)

مسئلہ ۲۱۴ :
اگر کسی نے کسی قاتل کو قصاص معاف کر دینے کے بعد قتل کر دیا تو اس سے قصاص لیا جائے گا۔ (بدائع صنائعص ۲۴۷ ج ۷)

مسئلہ ۲۱۵ :
کسی کافر نے شکار کو تیر مارا اور شکار کو تیر لگنے سے پہلے وہ مسلمان ہوگیا تو وہ گوشت حرام ہے اور اگر مسلمان نے مارا اور معاذ اﷲ لگنے سے پہلے وہ مرتد ہوگیا تو وہ گوشت حلال ہے۔ (بحرالرائقص ۳۲۶ ج ۸، تبیین الحقائقص ۱۲۵ ج ۶، فتح القدیرص ۳۰۰ ج ۸، عالمگیریص ۲۳ ج ۶، درمختار و شامیص ۵۰۳ ج ۵)

مسئلہ ۲۱۶ :
حکومت عدل یعنی انصاف کے ساتھ تاوان لینے کا طریقہ یہ ہے کہ اس شخص کو غلام فرض کر کے یہ اندازہ کیا جائے کہ جنایت کے اثر کی وجہ سے اس کی قیمت میں کس قدر کمی آگئی۔ یہ کمی حکومت عدل کہلائے گی۔ مثلاً غلام کی قیمت کا دسواں حصہ کم ہوگیا تو وہاں دیت کا دسواں حصہ لازم ہوگا۔ یا  قیمت نصف رہ گئی تو نصف دیت لازم ہوگی۔ (قاضی خانص ۳۸۵ ج ۴، شامیص ۴۹۴ ج ۵)

مسئلہ ۲۱۷ :
یا ان زخموں میں سے جن میں شارع نے ارش معین کیا ہے کسی قریب ترین جگہ کے زخم کے ساتھ اس زخم کا مقابلہ دو ماہر عادل جراحوں سے کرا کے یہ معلوم کیا جائے گا کہ اس زخم کو اس زخم سے کیا نسبت ہے؟ اور قاضی ان کے قول کے مطابق اس زخم سے اس زخم کو جو نسبت ہو اسی نسبت سے ارش کا حصہ متعین کر دے۔ مثلا یہ زخم اس زخم کا نصف ہے تو نصف اور ربع ہے تو ربع ارش (بدائع صنائعص ۳۲۴ ج ۷)

مسئلہ ۲۱۸ :
حکومت عدل جنایات مادون النفس میں سے جن میں قصاص نہیں اور شارع نے کوئی ارش بھی معین نہیں کیا ہے ان میں جو تاوان لازم آتا ہے اس کو حکومت عدل کہتے ہیں ۔ (بدائع صنائعص ۳۲۳ ج ۷، شامیص ۵۱۱ ج ۵)

کتاب الدیات

مسئلہ ۲۱۹ :
دیت اس مال کو کہتے ہیں جو نفس کے بدلے میں لازم ہوتا ہے۔ اور ارش اس مال کو کہتے ہیں جو مادون النفس میں لازم ہوتا ہے۔ اور کبھی ارش اور دیت کو بطور مترادف بھی بولتے ہیں (عالمگیریص ۲۴ ج ۶، درمختار و شامیص ۵۰۴ ج ۵)

مسئلہ ۲۲۰ :
قطع و قتل کی چار صورتوں میں دیت واجب ہوتی ہے۔ (۱)) قتل خطا (۲) شبہ عمد (۳) قتل بالسبب (۴) قائم مقام خطا۔ ان سب صورتوں میں دیت عصبات پر واجب ہوتی ہے۔ سوائے اس صورت میں کہ باپ اپنے بیٹے کو قتل کر دے تو اس کو اپنے مال میں دیت واجب ہوگی اور ہر اس قتل و قطع عمد میں جس میں کسی شبہ کی وجہ سے قصاص ساقط ہو جائے مجرم کے اپنے مال میں دیت واجب ہوگی۔ اور جنایت عمد کی صلح کا مال بھی مجرم کے مال سے ادا کیا جائے گا۔ (ہندیہص ۲۴ ج ۶، قاضی خانص ۳۹۲ ج ۴)

مسئلہ ۲۲۱ :
دیت صرف تین قسم کے مالوں سے ادا کی جائے گی۔ (۱) اونٹ ایک سو (۲) دینار ایک ہزار (۳) درہم دس ہزار۔ قاتل کو اختیار ہے کہ ان تینوں میں سے جو چاہے ادا کرے۔ (عالمگیری از محیطص ۲۴ ج ۶)

مسئلہ ۲۲۲ :
اونٹ سب ایک عمر کے واجب نہیں ہوں گے بلکہ مختلف العمر لازم آئیں گے۔ جس کی تفصیل حسب ذیل ہے۔ خطا قتل کی صورت میں پانچ قسم کے اونٹ دیئے جائیں گے۔ بیس بنت مخاض یعنی اونٹ کا وہ مادہ بچہ جو دوسرے سال میں داخل ہوچکا ہو اور بیس ابن البون یعنی اونٹ کے وہ نر بچے جو تیسرے سال میں داخل ہوچکے ہوں اور بیس بنت لبون یعنی اونٹ کا وہ مادہ بچہ جو تیسرے سال میں داخل ہوچکا ہو اور بیس حقے یعنی اونٹ کے وہ بچے جو عمر کے چوتھے سال میں داخل ہوچکے ہوں اور بیس جذعہ یعنی وہ اونٹنی جو پانچویں سال میں داخل ہوچکی ہے اور  شبہ عمد میں ، پچیس بنت مخاض اور پچیس بنت لبون اور پچیس حقے اور پچیس جذعے صرف یہ چار قسمیں دی جائیں گی۔ (عالمگیری  ۲۴ ج ۶، درمختار و شامیص ۵۰۴ ج ۵)

مسئلہ ۲۲۳ :
مسلم ،ذمی، مستامن سب کی دیت ایک برابر ہے اور عورت کی دیت نفس مادون النفس میں مرد کی دیت کی نصف دی جائے گی اور وہ جنایات جن میں کوئی دیت معین نہیں ہے بلکہ انصاف کے ساتھ تاوان دلایا جاتا ہے ان میں مرد و عورت کا تاوان برابر ہوگا۔ (شامیص ۵۰۵ ج ۵، عالمگیری  ۲۴ ج ۶)

مسئلہ ۲۲۴ :
خنثی کا ہاتھ عمداً کاٹنے والے سے قصاص نہیں لیا جائے گا۔ اگرچہ قاطع عورت ہو اور خنثی سے بھی قصاص نہیں لیا جائے گا اور اگر اس کو کسی نے خطا ًقتل کر دیا یا ہاتھ پیر کاٹ دیئے تو عورت کی دیت یعنی مرد کی نصف دیت دے دی جائے گی جب آثار رجولیت ظاہر ہوں گے تو بقیہ نصف بھی اس کو دے دی جائے گی۔ (شامیص ۵۰۵ ج ۵، از الاشباہ والنظائر)

مسئلہ ۲۲۵ :
مقتول کی دیت کے مستحقین میں ایک نابالغ بچہ اور ایک بالغ شخص ہے جو آپس میں باپ بیٹے ہیں تو باپ کل دیت پر قبضہ کر لے گا اور اگر وہ آپس میں بھائی بھائی یا چچا بھتیجے ہیں اور بالغ نابالغ کا ولی نہیں ہے تو بالغ صرف اپنے حصے پر قبضہ کرے گا، نابالغ کے حصے پر نہیں ۔ (عالمگیریص ۲۴ ج ۶)

مسئلہ ۲۲۶ :
اگر کوئی کسی کا سر بالجبر مونڈ دے تو ایک سال تک انتطار کیا جائے گا۔ اگر ایک سال میں سر پر بال اگ آئیں تو حالق پر کچھ تاوان نہیں ہے۔ ورنہ پوری دیت واجب ہوگی۔ اس میں مرد، عورت، صغیر و کبیر سب کا حکم یکساں ہے اور اگر جس کا سر مونڈا گیا تھا، وہ سال گزرنے سے پہلے مرگیا اور اس وقت تک اس کے سر پر بال نہیں اگے تھے تو حالق کے ذمے کچھ نہیں ہے (عالمگیریص ۲۴ ج ۶، بحرالرائق  ۳۳۱ ج ۸، عنایہ و ہدایہص ۳۰۹ ج ۸)

مسئلہ ۲۲۷ :
اگر کسی نے کسی کی دونوں بھنوؤں کو اس طرح اکھیڑا یا مونڈا کہ آئندہ بال اگنے کی امید نہ رہی تو پوری دیت لازم ہوگی اور ایک میں نصف دیت (ہدایہ و عنایہص ۳۰۹ ج ۸، درمختار و شامیص ۵۰۷ ج ۵، عالمگیریص ۲۴ ج ۶، تبیین الحقائقص ۱۲۹ ج ۶)

مسئلہ ۲۲۸ :
چاروں پپوٹوں سے پلک اس طرح اکھیڑ دیئے جائیں کہ آئندہ بال نہ جمیں تو پوری دیت واجب ہے۔ دو پلکوں میں نصف دیت اور ایک پلک میں ربع دیت واجب ہے (درمختار و شامیص ۵۰۸ ج ۵، بحرالرائقص ۳۳۱ ج ۸، عالمگیریص ۲۴ ج ۶، ہدایہ و عنایہص ۳۱۰ ج ۸، تبیین الحقائقص ۱۲۹ ج ۶)

مسئلہ ۲۲۹ :
اگر کسی مرد کی پوری داڑھی اس طرح مونڈ دی کہ ایک سال تک بال نہ اگے تو پوری دیت واجب ہے اور نصف میں نصف دیت اور نصف سے کم میں انصاف کے ساتھ تاوان لیاجائے گا اور سال سے پہلے مرگیا تو کچھ تاوان نہیں لیا جائے گا۔ سر اور داڑھی کے مونڈنے میں عمد و خطا میں کوئی فرق نہیں ہے۔ (درمختار و شامیص ۵۰۷ ج ۵، عالمگیریص ۲۴ ج ۶)

مسئلہ  ۲۳۰ :
کوسج، یعنی جس کی داڑھی نہ اگے، اگر اس کی ٹھڈی پر چند بال تھے اور وہ کسی نے مونڈ دیئے تو کچھ لازم نہیں ہے۔ اور اگر ٹھڈی اور رخساروں پر چند متفرق بال ہیں تو ان کے مونڈنے والے پر انصاف کے ساتھ تاوان ہے اور اگر ٹھڈی اور رخساروں پر چھدرے بال ہیں تو پوری دیت ہے۔ کیوں کہ یہ کوسج ہی نہیں ہے یہ حکم اس صورت میں ہے کہ مونڈنے کے بعد ایک سال تک بال نہ اگیں ، لیکن اگر سال کے اندر حسب سابق بال اگ آئیں تو کچھ تاوان نہیں ہے، لیکن تنبیہہ کے طور پر سزا دی جائے گی اور اگر سال تمام ہونے سے پہلے مرگیا اور اس وقت تک بال نہ اگے تو کچھ نہیں اور اگر دوبارہ سفید بال اگے تو اگر سفیدی کی عمر ہے تو کچھ نہیں اور اس عمر سے پہلے سفید نکلے تو آزاد اور غلام دونوں میں انصاف کے ساتھ تاوان واجب ہوگا سر اور داڑھی وغیرہ ہر جگہ کے بالوں میں صرف اس صورت میں تاوان لازم ہوتا ہے کہ ایک سال تک نہ اگیں ورنہ نہیں ، اور سال تمام ہونے سے پہلے مر جانے کی صورت میں کوئی تاوان لازم نہیں آتا ہے (تبیین الحقائقص ۱۲۹ ج ۶، فتح القدیر و ہدایہ و عانیہص ۳۰۹ ج ۸، شامی و درمختارص ۵۰۷ ج ۵، عالمگیریص ۲۴ ج ۶)

مسئلہ ۲۳۱ :
کسی کی داڑھی بالجبر مونڈ دی پھر چھدری اگی، یعنی کہیں بال اگے اور کہیں نہیں اگے تو انصاف کے ساتھ تاوان لیا جائے گا۔ (قاضی خانص ۳۸۵ ج ۴، عالمگیریص ۲۴ ج ۶)

مسئلہ ۲۳۲ :
اگر مونچھیں اور داڑھی دونوں مونڈ دیں تو صرف ایک دیت واجب ہوگی۔ اور اگر صرف مونچھیں مونڈیں تو انصاف کے ساتھ تاوان لیا جائے گا۔ (شامیص ۵۰۷ ج ۵، تبیین الحقائقص ۱۳۰ ج ۶)

مسئلہ ۲۳۳ :
اگر عورت کی داڑھی مونڈوی تو کچھ نہیں ہے۔ (شامی از جوہرہ غیرہص ۵۰۷ ج ۵)

مسئلہ ۲۳۴ :
اگر سر مونڈنے والا کہتا ہے کہ جس کا سر میں نے مونڈا ہے وہ چندلا تھا۔ اس لئے چندلی جگہوں پر بال نہیں اگے ہیں تو جتنی جگہ پر بال ہونے کا اقرار کرتا ہے۔ اس کے بقدر حصہ دیت دے گا۔ اور یہی حکم اس صورت میں بھی ہے کہ داڑھی مونڈنے کے بعد کہے کہ کوسج تھا اور اس کے رخساروں پر بال نہ تھے یا بھنویں اور پلکیں مونڈنے کے بعد کہے کہ بال نہ تھے۔ ان سب صورتوں میں مونڈنے والے کا قول قسم کے ساتھ مان لیا جائے گا۔ اگر مدعی کے پاس گواہ نہ ہوں اور اگر گواہ ہیں تو اس کی بات مانی جائے گی۔ (عالمگیریص ۲۵ ج ۶)

مسئلہ ۲۳۵ :
اعضاء کی دیت میں قاعدہ یہ ہے کہ اعضاء پانچ قسم کے ہیں (۱) ایک ایک جیسے ناک، زبان ،ذکر (۲) دو دو جیسے آنکھیں ، کان، بھنویں ، ہونٹ، ہاتھ، پیر، عورت کے پستان، خصیتین (۳) چار ہوں جیسے پپوٹے (۴) دس ہوں ، جیسے ہاتھوں کی انگلیاں ، پیروں کی انگلیاں (۵) دس سے زائد ہوں ، جیسے دانت۔ اگر جنایت کی وجہ سے حسن صورت یا منفعت عضوی بالکل فوت ہو جائے تو پوری دیت نفس لازم ہوگی (تبیینص ۱۲۹ ج ۶، شامیص ۵۰۵ ج ۵)۔ اور اگر حسن صوری یا منفعت عضوی پہلے ہی ناقص تھی۔ اس کو ضائع کر دیا جیسے گونگے کی زبان یا خصی یا عنین کا ذکر یا کسی کا شل ہاتھ یا لنگڑے کا پیر یا کسی کی اندھی آنکھ یا کسی کا کالا دانت اکھیڑ دیا تو ان اعضاء میں قصداً جنایت کی صورت میں بھی قصاص نہیں ہے اور خطا ئً میں دیت بھی نہیں بلکہ حکومت عدل ہے۔ (عنایہ ہدایہص ۳۰۷ ج ۸، شامیص ۵۰۶ ج ۵)

مسئلہ ۲۳۶ :
اگر قسم اول کا عضو کاٹا تو اس میں پوری دیت ہے اور اگر قسم ثانی کے دونوں عضو کو کاٹا تو پوی دیت ہے اور ایک میں نصف دیت اور اگر تیسری قسم کے چاروں اعضاء کو ضائع کیا تو پوری دیت ہے۔ دو میں نصف دیت اور ایک میں چوتھائی دیت ہے اور اگر چوتھی قسم کے دسوں انگلیوں کو کاٹا تو پوری دیت ہے۔ اور ایک میں دسواں حصہ ہے اور اگر پانچویں قسم یعنی سب دانت توڑ دیئے تو پوری دیت ہے اور ایک میں بیسواں حصہ (تبیین الحقائقص ۱۳۰ ج ۶، شامیص ۵۰۵ ج ۵، مبسوطص ۶۸ ج ۲۶)

مسئلہ ۲۳۷ :
اگر دونوں کان خطا ًکاٹ دیئے تو پوری دیت لازم ہوگی۔ ایک میں نصف دیت ہے۔ اور اگر بوچہ بنا دیا تو حکومت عدل ہے۔ (عالمگیریص ۲۵ ج ۶)

مسئلہ ۲۳۸ :
اگر کان پر ایسی ضرب لگائی کہ بہرا ہوگیا تو پوری دیت واجب ہوگی۔ (تبیینص ۱۳۱ ج ۶، عالمگیریص ۲۵ ج ۶)

مسئلہ ۲۳۹ :
خطائً  دونوں آنکھیں پھوڑ دینے کی صورت میں پوری دیت اور ایک میں نصف دیت ہے اور یہی حکم اس صورت میں بھی ہے کہ آنکھیں نہ پھوٹیں مگر بینائی جاتی رہے۔ (عالمگیری  ۲۵ ج ۶)

مسئلہ ۲۴۰ :
کانے کی اچھی آنکھ پھوڑ دینے سے نصف دیت لازم ہوگی۔ (عالمگیریص ۲۵ ج ۶)

مسئلہ ۲۴۱ :
اگر پپوٹوں کو  مع پلکوں کے کاٹ دیا تب بھی ایک ہی دیت ہے۔ (تبیینص ۱۳۱ ج ۶، ہدایہ فتح القدیر و عنایہص ۳۱۰ ج ۸، عالمگیریص ۲۵ ج ۶، درمختار و شامیص ۵۰۸ ج ۵)

مسئلہ ۲۴۲ :
اگر ایسے پپوٹے کو کاٹا جس پر بال نہ تھے تو حکومت عدل ہے اور اگر ایک نے پلک کاٹے اور پپوٹے دوسرے نے تو پپوٹے کاٹنے والے پر پوری دیت ہے اور پلک کاٹنے والے پر حکومت عدل ہے۔ (عالمگیری از محیطص ۲۵ ج ۶)

مسئلہ ۲۴۳  :
اگر کسی نے کسی کی پوری ناک کاٹ دی یا ناک کا نرم حصہ کاٹ دیا یا نرم حصے میں سے کچھ کاٹ دیا تو پوری دیت واجب ہے۔ (صنائع بدائعص ۳۰۸ ج ۷، بحرالرائقص ۳۲۹ ج ۸، قاضی خانص ۳۸۵ ج ۴، درمختار و شامیص ۵۰۶ ج ۵، عالمگیریص ۲۵ ج ۶)

مسئلہ ۲۴۴ :
اگر ناک کی نوک کاٹ دی تو اس میں حکومت عدل ہے۔ (درمختارص ۵۰۶ ج ۵)

مسئلہ ۲۴۵ :
کسی نے کسی کی ناک توڑ دی یا اس پر ایسی ضرب لگائی کہ وہ ناک سے سانس لینے کے قابل نہیں رہا۔ صرف منہ سے سانس لے سکتا ہے تو اس میں حکومت عدل ہے۔ (عالمگیریص ۲۵ ج ۶، بحرالرائقص ۳۲۹ ج ۸)

مسئلہ ۲۴۶ :
کسی کی ناک پر ایسی ضرب لگائی کہ سونگھنے کی قوت ضائع ہوگئی تو پوری دیت واجب ہوگی۔ (قدوری ہدایہص ۵۸۷ ج ۴، عالمگیریص ۲۵ ج ۶، بحرالرائقص ۳۲۹ ج ۸، قاضی خانص ۳۸۵ ج ۴)

مسئلہ ۲۴۷ :
کسی نے پہلے ناک کا نرم حصہ کاٹا پھر اچھا ہونے کے بعد پوری ناک کاٹ دی تو نرم حصے کی پوری دیت اور باقی میں حکومت عدل ہے۔ اور اگر اچھے ہونے سے پہلے پوری ناک کاٹ دی تو ایک ہی دیت ہے۔ (عالمگیریص ۲۵ ج ۶، بحرالرائقص ۳۲۹ ج ۸)

مسئلہ ۲۴۸ :
اگر دونوں ہونٹ کاٹ دیئے تو پوری دیت واجب ہوگی اور ایک میں نصف دیت اور اوپر  نیچے کے ہونٹوں میں کوئی فرق نہیں ہے۔ (عالمگیریص ۲۵ ج ۶، درمختارص ۵۰۷ ج ۵، تبیین الحقائقص ۱۲۹ ج ۶، صنائع بدائعص ۳۱۴ ج ۷)

مسئلہ ۲۴۹ :
بچہ کے کان اور ناک میں بھی پوری دیت ہے (عالمگیریص ۲۵ ج ۶)

مسئلہ ۲۵۰ :
ہر دانت کے ضائع کرنے پر دیت کا بیسواں حصہ ہے۔ سامنے کے دانتوں ، کیلوں اور ڈاڑھوں میں کوئی فرق نہیں ہے۔ (عالمگیریص ۲۵ ج ۶، بحرالرائقص ۳۳۲ ج ۸، تبیین الحقائقص ۱۳۱ ج ۶، مبسوط  ۷۱ ج ۲۶)

مسئلہ ۲۵۱ :
کسی نے کسی کا دانت اکھیڑ دیا اس کے بعد دوسرا اس جیسا دانت  آیا تو دیت ساقط ہو جائے گی اور اگر دوسرا دانت کالا اگا تو دیت ساقط نہیں ہوگی۔ (تبیین الحقائقص ۱۳۷ ج ۶، عالمگیریص ۲۶ ج ۶، بحرالرئقص ۳۴۰ ج ۸)

مسئلہ ۲۵۲ :
کسی نے کسی کا دانت اکھیڑ دیا جس کا دانت اکھڑا تھا اس نے اکھڑا ہوا دانت اپنی جگہ پر لگا دیا اور وہ جم گیا تو اگر حسن صوری اور منفعت میں کوئی فرق نہیں آیا تو دیت نہیں ہے ورنہ دانت کی پوری دیت واجب ہے۔ (عالمگیریص ۲۶ ج ۶، درمختار و شامی ۵۱۵ ج ۵، تبیین الحقائقص ۱۳۷ ج ۶، مجمع الانہر ملتقی الابہرص ۶۴۷ ج ۶، طحطاویص ۲۸۴ ج ۴)

مسئلہ ۲۵۳ :
کسی نے کسی کے  دانت پر ایسی ضرب لگائی کہ دانت ہل گیا تو ایک سال کی مہلت دی جائے۔ اگر اس مدت میں دانت سرخ، سبز یا سیاہ پڑ گیا اور چبانے کے قابل نہیں رہا تو دانت کی پورید یت واجب ہوگی اور اگر چبانے کے قابل ہے لیکن رنگ بدل گیا تو سامنے کے دانتوں میں حسن صوری فوت ہو جانے کی وجہ سے دانت کی پوری دیت واجب ہوگی اور ڈاڑھوں اور کیلوں میں نہیں ہے۔ اور اگر چبانے کے قابل ہے لیکن رنگ پیلا پڑ گیا تو دیت واجب نہیں ہوگی۔ (عالمگیریص ۲۶ ج ۶، قاضی خانص ۳۸۷ ج ۴، تبیینص ۱۳۷ ج ۶، بحرالرائقص ۳۴۰ ج ۸)

مسئلہ ۲۵۴ :
اگر ضارب کہتا ہے کہ میری ضرب سے رنگ نہیں بدلا بلکہ میری ضرب کے بعد کسی دوسری ضرب سے رنگ بدلا ہے اور مضروب اس کی تکذیب کرتا ہے۔ تو اگر ضارب اپنے قول پر گواہ پیش کر دے تو اس کی بات مان لی جائے گی۔ ورنہ قسم کے ساتھ مضروب کا قول معتبر ہوگا۔ (عالمگیریص ۲۶ ج ۶، تبیین الحقائقص ۱۳۷ ج ۶)

زبان کی دیت

مسئلہ ۲۵۵ :
کسی نے کسی کی پوری زبان کاٹ دی یا اس قدر کاٹ دی کہ کلام پر قادر نہ رہا تو پوری دیت نفس واجب ہے اور اگر بعض حروف کے ادا کرنے پر قادر ہے اور بعض پر نہیں تو یہ دیکھا جائے گا کہ کتنے حروف ادا کر سکتا ہے۔ جتنے حروف ادا کرسکتا ہے اس کے بقدر دیت ساقط ہو جائے گی مثلاً اگر آدھے حروف ہجا ادا کرسکتا ہے تو آدھی دیت ساقط ہو جائے گی۔ اور اگر چوتھائی حروف ادا کرسکتا ہے تو چوتھائی دیت ساقط ہو جائے گی۔ وعلی ہذا القیاس (عالمگیریص ۲۶ ج ۶، شامی و درمختارص ۵۰۶ ج ۵، فتحص ۳۰۸ ج ۸، بحرالرائقص ۳۳۰ ج ۸)

مسئلہ ۲۵۶ :
اگر زبان کاٹنے والے اور اس شخص میں جس کی زبان کاٹی گئی، یہ اختلاف ہے کہ کلام پر قدرت ہے یا نہیں تو خفیہ طریقے سے یہ معلوم کرنا ہوگا کہ وہ کلام کرسکتا ہے یا نہیں (عالمگیریص ۲۶ ج ۶، بحرالرائقص ۳۳۰ ج ۸)

مسئلہ ۲۵۷ :
گونگے کی زبان کو کاٹنے کی صورت میں حکومت عدل ہے (عالمگیریص ۲۶ ج ۶، بحرالرائقص ۳۳۰ ج ۸)

مسئلہ ۲۵۸ :
ایسے بچے کی زبان کاٹ دی جس  نے ابھی بولنا نہیں شروع کیا، صرف روتا ہے تو حکومت عدل ہے او اگر بولنے لگا ہے تو دیت ہے۔ (عالمگیریص ۲۶ ج ۶، تبیین الحقائقص ۱۳۴ ج ۶)

مسئلہ ۲۵۹ :
دونوں ہاتھ خطائً کاٹنے کی صورت پوری دیت نفس واجب ہے اور ایک میں نصف۔ اور اس میں داہنے بائیں ہاتھ میں کوئی فرق نہیں ہے۔ (عالمگیری  ص۲۶ ج ۶، فتح القدیر و ہدایہص ۳۱۰ ج ۸، تبیینص ۱۳۱ ج ۶)

مسئلہ ۲۶۰ :
خنثی کا ہاتھ کاٹنے والے پر عورت کے ہاتھ کی دیت واجب ہوگی (عالمگیریص ۲۶ ج ۶)

مسئلہ ۲۶۱ :
ہر انگلی میں دیت نفس کا دسواں حصہ ہے۔ اور جن انگلیوں میں تین جوڑ ہیں ۔ ایک جوڑ پر  انگلی کی دیت کا تہائی حصہ ہے اور جن میں دو جوڑ ہیں ان میں ایک جوڑ پر انگلی کید یت کا نصف حصہ ہے۔ (عالمگیریص ۲۶ ج ۶، تبیین الحقائقص ۱۳۱ ج ۶، درمختار و شامیص ۵۰۸ ج ۵، بحرالرائقص ۳۳۲ ج ۸، مبسوطص ۷۵ ج ۲۶، قاضی خانص ۳۸۵ ج ۴)

مسئلہ ۲۶۲ :
زائد انگلی کاٹنے پر حکومت عدل ہے۔ (عالمگیریص ۲۶ ج ۶، درمختار و شامیص ۵۱۳ ج ۵، ہدایہ فتح القدیرص ۳۱۶ ج ۸، بحرالرائقص ۳۳۷ ج ۸)

مسئلہ ۲۶۳ :
شل ہاتھ یا لنگڑا پیر کاٹنے پر حکومت عدل ہے (عالمگیریص ۲۶ ج ۶، قاضی خانص ۳۸۶ ج ۴)

مسئلہ ۲۶۴ :
کسی نے کسی کی ایسی ہتھیلی کو کاٹ دیا جس میں پانچوں انگلیاں یا چار یا تین یا دو یا ایک انگلی یا کسی انگلی کا صرف ایک پورا لگا ہوا تھا تو انگلیوں یا پورے کی دیت ہوگی اور ہتھیلی کی کچھ دیت نہیں ہوگی۔ (عالمگیریص ۲۶ ج ۶، بحرالرائقص ۳۳۶ ج ۸، مبسوطص ۸۲ ج ۲۶، شامی و درمختارص ۵۱۲ ج ۵، ہدایہ و فتح القدیرص ۳۱۶ ج ۸، بدائع صنائعص ۳۱۸ ج ۷)

مسئلہ ۲۶۵ :
اور اگر ایسی ہتھیلی کو کاٹا جس میں نہ کوئی انگلی تھی اور نہ کسی انگلی کا جوڑ تھا تو ایسی ہتھیلی میں حکومت عدل ہے اور یہ تاوان ایک انگلی کی دیت سے کم ہوگا۔ (بحرالرائقص ۳۳۷ ج ۸، شامیص ۵۱۲ ج ۵، مبسوطص ۸۲ ج ۲۶)

مسئلہ ۲۶۶ :
کسی کے ہاتھ پر ایسا مارا کہ ہاتھ شل ہوگیا، تو ہاتھ کی پوری دیت واجب ہوگی جو دیت نفس کی نصف ہوگی۔ (عالمگیریص ۲۶ ج ۶، درمختار و شامیص ۵۰۹ ج ۵)

مسئلہ ۲۶۷ :
اگر کلائی یا بازو توڑ دیا تو حکومت عدل ہے (عالمگیریص ۲۶ ج ۶، مبسوطص ۸۰ ج ۲۶، قاضی خانص ۳۸۶ ج ۴)

مسئلہ ۲۶۸ :
کسی کی انگلی کا ایک پورا کاٹ دیا جس کی وجہ سے باقی انگلی یا پورا ہاتھ ایسا شل ہوگیا کہ قابل انتفاع نہیں رہا تو پوری انگلی کی یا پورے ہاتھ کی دیت ہوگی اور اگر قابل انتفاع ہے تو پورے کی دیت اور شل حصہ میں حکومت عدل ہوگی (شامیص ۵۱۳ ج ۵، عالمگیریص ۲۶ ج ۶، فتح القدیر، ہدایہ، عنایہ  ۳۱۸ ج ۸، تبیین الحقائقص ۱۳۶ ج ۶، بحرالرائق  ۳۳۹ ج ۸)

مسئلہ ۲۶۹ :
انگلی کے پورے کا بعض حصہ کاٹنے میں حکومت عدل ہے اگر ناخن جدا کر دیا اور پھر دوسرا ناخن مثل پہلے کے اگ گیا تو ناخن میں کچھ نہیں اور اگر نہ اگا تو حکومت عدل ہے۔ اور اگر خراب اگا تو بھی حکومت عدل ہے۔ مگر نہ اگنے کی صورت سے کم ہوگی۔ (عالمگیریص ۲۷ ج ۶، بدائع صنائعص ۳۲۳ ج ۷)

مسئلہ ۲۷۰ :
ایسے کمزور چھوٹے بچے کا ہاتھ یا پیر یا ذکر کاٹ دیا جس نے ابھی ہاتھ پیر ہلائے تک نہ تھے اور ذکر میں حرکت نہ تھی تو حکومت عدل ہے۔ اور اگر ہاتھ پیر ہلاتا تھا اور ذکر میں حرکت تھی تو پوری دیت ہے۔ (عالمگیریص ۲۷ ج ۶، سراج الوہاج، بدائع صنائعص ۳۲۳  ج ۷، قاضی خانص ۳۸۲ ج ۴)

مسئلہ ۲۷۱ :
مرد کے دونوں پستان کاٹنے میں حکومت عدل ہے اور اگر صرف گھنڈیاں کاٹی ہیں تو اس سے کم حکومت عدل ہے اور اگر ایک پستان کاٹا تو اس کا نصف ہے اور ایک گھنڈی کاٹی تو اس کا نصف ہے (عالمگیری و شامیص ۵۰۸ ج ۵، تبیین الحقائقص ۱۳۱ ج ۶)

مسئلہ ۲۷۲ :
ہنسلی یا پسلی کی ہڈی توڑ دینے میں حکومت عدل ہے (عالمگیری  ص۲۷ ج ۶ از ذخیرہ قاضی خاںص ۳۸۶ ج ۴)

مسئلہ ۲۷۳ :
عورت کے دونوں پستان یا دونوں گھنڈیاں کاٹ دیں تو پوری دیت نفس ہے اور اگر ایک میں نصف دیت نفس ہے اور اس حکم میں صغیرہ و کبیرہ میں کوئی فرق نہیں ہے۔ (عالمگیریص ۲۷ ج ۶، قاضی خانص ۳۸۵ ، بدائع صنائعص  ۳۱۴ ج ۷، تبیین الحقائقص ۱۲۹ ج ۶)

مسئلہ ۲۷۴ :
کسی کی پیٹھ پر ایسی ضرب لگائی کہ قوت جماع جاتی رہی۔ یا رطوبت نخاعیہ خشک ہوگئی یا کبڑا ہوگیا تو پوری دیت ہے۔ (تبیین الحقائقص ۱۳۲ ج ۶، عالمگیریص ۲۷ ج ۶)

مسئلہ ۲۷۵ :
اور اگر کبڑا  نہ ہوا، اور منفعت جماع بھی فوت نہ ہوئی مگر نشان زخم باقی رہا تو حکومت عدل ہے۔ اور اگر نشان بھی باقی نہ رہا تو اجرت طبیب ہے۔ (عالمگیریص ۲۷ ج ۶، درمختار و شامیص ۵۰۹ ج ۵)

مسئلہ ۲۷۶ :
اگر کبڑا تھا مگر ضرب کے بعد سیدھا ہوگیا تو کچھ نہیں (تبیین ا لحقائقص ۱۳۲ ج ۶)

مسئلہ ۲۷۷ :
عورت کے سینے کی ہڈی توڑ دی جس سے پانی خشک ہوگیا تو دیت نفس ہے۔ (عالمگیریص ۲۷ ج )

مسئلہ ۲۷۸ :
ذکر کاٹنے کی صورت میں پوری دیت ہے اور خصی کا ذکر کاٹنے کی صورت میں حکومت عدل ہے۔ خواہ اس میں حرکت ہوتی ہو یا نہ ہوتی ہو۔ اور جماع پر قادر ہو یا نہ ہو۔ اور عنین اور ایسا شیخ کبیر جوجماع پر قادر نہ ہو ان کا بھی یہی حکم ہے (عالمگیریص ۲۷ ج ۶، قاضی خانص ۳۸۶ ج ۴)

مسئلہ ۲۷۹ :
حشفہ کاٹنے کی صورت میں پوری دیت نفس ہے اور اگر پہلے حشفہ کاٹا اس کے بعد مابقی عضو بھی کاٹ دیا تو اگر درمیان میں صحت نہیں ہوئی تھی تو ایک ہی دیت ہے اور اگر درمیان میں صحت ہوگئی تھی تو حشفہ میں پوری دیت نفس اور باقی میں حکومت عدل ہے (عالمگیری  ص۲۸ ج ۶، تبیین الحقائقص ۱۲۹ ج ۶، بدائع صنائعص ۳۱۱ ج ۷)

مسئلہ ۲۸۰ :
خصیتین کاٹنے کی صورت میں پوری دیت نفس ہے۔ (بدائع صنائعص ۳۱۴ ج ۷، عالمگیریص ۲۸ ج ۶)

مسئلہ ۲۸۱ :
تندرست آدمی کے خصیتین  و ذکر خطائً کاٹنے کی صورت میں اگر پہلے ذکر کاٹا اور بعد میں خصیتین تو دو دیتیں لازم ہوں گی اور اگر پہلے خصیتین کاٹے اور پھر ذکر تو خصیتین میں پوری دیت نفس اور ذکر میں حکومت عدل ہے۔ اور اگر رانوں کی جانب سے اس طرح کاٹا کہ سب ایک ساتھ کٹ گئے تب بھی دو دیتیں لازم ہوں گی۔ (عالمگیریص ۲۸ ج ۶، بدائع صنائعص ۳۲۴ ج ۷)

مسئلہ ۲۸۲ :
اگر خصیتین میں سے ایک کاٹا کہ پانی منقطع ہوگیا تو پوری دیت ہے اور اگر پانی منقطع نہیں ہوا تو نصف دیت ہے۔ (عالمگیریص ۲۸ ج ۶)

مسئلہ ۲۸۳ :
اگر دونوں چوتڑ  خطائً اس طرح کاٹے کہ کولھے کی ہڈی پر گوشت نہ رہا تو پوری دیت نفس ہے اور اگر گوشت باقی رہ گیا تو حکومت عدل ہے (قاضی خانص ۳۲۵ ج ۴)

مسئلہ ۲۸۴ :
پیٹ پر ایسا نیزہ مارا کہ امساک غذا ناممکن ہوگیا یا مقعد پر ایسا نیزہ مارا کہ پیٹ میں غذا نہیں ٹھہر سکتی یا پیشاب روکنے پر قادر نہ رہا اور سلس البول میں مبتلا ہوگیا یا عورت کے دونوں مخرج پھٹ کر ایک ہوگئے۔ اور پیشاب روکنے کی قدرت نہ رہی تو ان سب صورتوں میں پوری دیت نفس ہے۔ (عالمگیری  ص۲۸ ج ۶، قاضی خانص ۳۸۵ ج ۴)

مسئلہ ۲۸۵ :
عورت کی شرم گاہ کو خطائً ایسا کاٹ دیا کہ اس میں پیشاب روکنے کی قدرت نہ رہی یا وہ جماع کے قابل نہ رہی تو پوری دیت نفس ہے۔ (عالمگیری  ۲۸ ج ۶)

مسئلہ ۲۸۶ :
عورت کو ایسا مارا کہ وہ مستحاضہ ہوگئی تو ایک سال کی مہلت دی جائے گی۔ اگر اس دوران اچھی ہوئی تو کچھ نہیں ورنہ پوری دیت ہے (عالمگیریص ۲۸ ج ۶)

مسئلہ ۲۸۷ :
ایسی صغیرہ سے جماع کیا جو اس قابل نہ تھی اور وہ مرگئی تو اجنبیہ ہونے کی صورت میں عاقلہ پر دیت ہے اور منکوحہ ہونے کی صورت میں عاقلہ پر دیت ہے اور شوہر پر مہر (عالمگیریص  ۲۸ ج ۶)

مسئلہ ۲۸۸ :
ازالہ عقل، سمع، بصر، شم، کلام، ذوق، انزال، کبھ پیدا کرنے، سر اور داڑھی کے بال مونڈنے، دونوں کان، دونوں بھنوؤں ، دونوں آنکھوں کے پپوٹوں ، دونوں ہاتھوں یا دونوں پیروں کی انگلیوں ، عورت کے پستانوں کی دونوں گھنڈیوں کے کاٹنے میں ، عورت کے مخرجین کا اس طرح ایک کر دینا کہ پیشاب یا پاخانے کے امساک کی قدرت نہ رہے۔ حشفہ، ناک کے نرم حصے، دونوں ہونٹوں ، دونوں جبڑوں ، دونوں چوتڑوں ، زبان کے کاٹنے، چہرے کے ٹیڑھا کر دینے۔ عورت کی شرم گاہ کو اس طرح کاٹ دینے میں کہ جماع کے قابل نہ رہے اور پیٹ پر ایسی ضرب لگانے میں کہ پانی منقطع ہو جائے، پوری دیت نفس ہے۔ بشرط یہ کہ یہ جرائم خطاء ًصادر ہوں ۔ (قاضی خاںص ۳۸۶ ج ۴)

مسئلہ ۲۸۹ :
کسی باکرہ لڑکی کو دھکا دیا کہ وہ گر پڑی اور اس کی بکارت زائل ہوگئی تو دھکا دینے والے پر مہر مثل لازم ہے۔ (قاضی خانص ۲۸۶ ج ۴، عالمگیریص ۲۸ ج ۶)

مسئلہ ۲۹۰ :
کسی رسی پر دو آدمیوں نے جھگڑا کیا اور ہر آدمی ایک ایک سرا پکڑ کر کھینچ رہا تھا، تیسرے نے آکر درمیان سے رسی کاٹ دی اور وہ دونوں شخص گر پڑے او مرگئے، رسی کاٹنے والے پر نہ قصاص ہے نہ دیت۔ (قاضی خانص ۳۸۷ ج ۴)

فصل فی الشجاج

چہرے اور سر کے زخموں کا بیان

(چہرے اور سر کے زخموں کو شجاج کہتے ہیں )

مسئلہ ۲۹۱ :
اس کی دس قسمیں بیان کی گئی ہیں ۔ (۱) حارصہ (۲) دامعہ (۳) دامیہ (۴) باضعہ (۵) متلاحمہ (۶) سمحاق (۷) موضحہ (۸) ہاشمہ (۹) منقلہ (۱۰) آمہ

(۱)
 حارصہ :۔ جلد کے اس زخم کو کہتے ہیں جس میں جلد پر خراش پڑ جائے مگر خون نہ چھنکے۔ 
(۲)
 دامعہ :۔ سر کی جلد کے اس زخم کو کہتے ہیں جس میں خون چھنک آئے مگر بہے نہیں ۔ 
(۳)
 دامیہ :۔ سر کی جلد کے اس زخم کو کہتے ہیں جس میں خون بہہ جائے۔ 
(۴)
 باضعہ :۔ جس میں سر کی جلد کٹ جائے۔ 
(۵)
 متلاحمہ :۔ جس میں سر کا گوشت بھی پھٹ جائے۔ 
(۶)
 سمحاق :۔ جس میں سر کی ہڈی کے اوپر کی جھلی تک زخم پہنچ جائے۔ 
(۷)
 موضحہ :۔ جس میں سر کی ہڈی نظر آجائے۔ 
(۸)
 ہاشمہ :۔ جس میں سر کی ہڈی ٹوٹ جائے۔ 
(۹)
 منقلہ :۔ جس میں سر کی ہڈی ٹوٹ کر ہٹ جائے۔ 
(۱۰)
 امہ :۔ وہ زخم جو ام الدماغ، یعنی دماغ کی جھلی تک پہنچ جائے۔ 

ان کے علاوہ زخموں کی ایک  قسم جائفہ بھی کی گئی ہے جس کے معنی یہ ہیں کہ زخم جوف تک پہنچے اور یہ زخم پیٹھ، پیٹ اور سینے میں ہوتا ہے۔ اور اگر گلے کا زخم غذائی نالی تک پہنچ جائے تو وہ بھی جائفہ ہے۔ (عالمگیریص ۲۸ ج ۶، شامیص ۵۱۰ ج ۵، بحرالرائقص ۳۳۳ ج ۸)

مسئلہ ۲۹۲ :
موضحہ اور اس سے کم زخم اگر قصداً لگائے گئے ہوں تو ان میں قصاص ہے اور اگر خطاء ًہوں تو موضحہ سے کم زخموں میں  حکومت عدل ہے اور موضحہ میں دیت نفس کا بیسواں حصہ ہے اور ہاشمہ میں دیت نفس کا دسواں حصہ ہے اور منقلہ مین دیت نفس کا پندرہ فیصد حصہ اور آمہ اور جائفہ میں دیت کا تہائی حصہ ہے۔ ہاں اگر جائفہ آرپار ہوگیا تو دو تہائی دیت ہے۔ (عالمگیری  ص۲۹ ج ۶، بحرالرائق  ص۳۳۴ ج ۸، ہدایہ و فتح القدیرص ۳۱۲ ج ۸، بدائع صنائعص ۳۱۶ ج ۷)

مسئلہ ۲۹۳ :
ہاشمہ، منقلہ، آمہ اگر قصداً بھی لگائے تو قصاص نہیں ہے چوں کہ مساوات ممکن نہیں ہے اس لئے ان میں خطائً اور عمداً دونوں صورتوں میں دیت ہے۔ (عالمگیریص ۲۹ ج ۶، شامیص ۵۱۰ ج ۵، مبسوطص ۷۴ ج ۲۶، بحرالرائقص ۳۳۵ ج ۸)

مسئلہ ۲۹۴ :
اگر کسی نے کسی کے چہرے یا سر کے کسی حصہ پر ایسا زخم لگایا کہ اچھا ہونے کے بعد اس کا اثر بھی زائل ہوگیا تو اس پر کچھ نہیں (عالمگیریص ۲۹ ج ۶، تبیین الحقائق ص ۱۳ ج ۶، بدائع صنائعص ۳۱۶ ج ۷، بحرالرائقص ۳۴۰ ج ۸)

مسئلہ ۲۹۵ :
چہرے اور سر کے علاوہ جسم کے کسی اور حصہ پر جو زخم لگایا جائے اس کو جراحت کہتے ہیں اور اس میں حکومت عدل ہے (شامیص ۵۱۰ ج ۵، درمختار و فتح القدیرص ۳۱۲ ج ۸ و ہدایہ)

مسئلہ ۲۹۶ :
سر اور چہرے کے علاوہ جس کے دوسرے زخموں میں حکومت عدل اسی وقت ہے جب زخم اچھے ہونے کے بعد اس کے نشانات باقی رہ جائیں ورنہ کچھ نہیں ہے۔ (عالمگیریص ۲۹ ج ۶، درمختار و شامیص ۵۱۱ ج ۵)

مسئلہ ۲۹۷ :
شجاج کی جن صورتوں میں قصاص واجب ہے ان میں زخم کی لمبائی چوڑائی میں مساوات کے ساتھ قصاص لیا جائے گا اور سر کے مقدم یا موخر حصہ یا وسط میں جس جگہ بھی زخم ہوگا زخمی کرنے والے کے اسی حصے میں مساوات کے ساتھ قصاص لیا جائے گا (عالمگیریص ۲۹ ج ۶، صنائع بدائعص ۳۰۹ ج ۷، قاضی خانص ۳۸۶ ج ۴)

مسئلہ ۲۹۸ :
اگر قرنین کے مابین پیشانی پر ایسا موضحہ لگایا کہ قرنین سے مل گیا اور زخم لگانے والے کی پیشانی بڑی ہونے کی وجہ سے اتنا لمبا زخم لگانے سے اس کے قرنین تک نہیں پہنچتا ہو تو زخمی کو اختیار دیا جائے گا کہ چاہے تو  قصاص لے لے اور جس قرن سے چاہے شروع کر کے اتنا لمبا زخم اس کی پیشانی پر لگا دے اور اگر چاہے تو ارش لے لے۔ اور اگر زخمی کرنے والے کی پیشانی چھوٹی ہے کہ مساوات سے قصاص لینے کی صورت میں زخم قرنین سے تجاوز کر جاتا ہے، تب زخمی کو اختیار ہے کہ چاہے ارش لے لے اور چاہے تو صرف قرنین کے درمیان زخم لگا کر قصاص لے لے۔ قرنین سے زخم متجاوز نہیں ہونا چاہئے۔ (صنائع بدائعص ۳۰۶ ج ۷، عالمگیریص ۲۹ ج ۶، مبسوطص  ۱۴۵ ج ۲۶)

مسئلہ ۲۹۹ :
اگر اتنا لمبا زخم لگایا کہ پیشانی سے گدی تک پہنچ گیا تو زخمی کو حق ہے کہ اسی جگہ پر اتنا ہی بڑا زخم لگا کر قصاص لے یا ارش لے، اگر زخمی کرنے والے کا سر بڑا ہے۔ لہذا اتنا بڑا زخم لگانے سے اس کی قفا یعنی گدی تک نہیں پہنچتا ہے۔ تو بھی زخمی کو اختیار ہے کہ چاہے ارش لے لے۔ اور چاہے اتنا لمبا زخم لگا کر قصاص لے لے۔ خواہ  پیشانی کی طرف سے شروع کرے خواہ گدی کی طرف سے (عالمگیریص ۲۹ ج ۶، از محیط و ذخیرہ، بدائع صنائع ص ۳۱۰ ج ۷، مبسوطص ۱۴۶ ج ۲۶)

مسئلہ ۳۰۰ :
اگر بیس (۲۰) موضحہ زخم لگائے اور درمیان میں صحت نہ ہوئی تو پوری دیت نفس تین سال میں ادا کی جائے گی اور اگر درمیان میں صحت واقع ہوگئی تو ایک سال میں پوری دیت نفس ادا کرنا ہوگی۔ (عالمگیری از کافیص  ۲۹ ج ۶)

مسئلہ ۳۰۱ :
کسی کے سر پر ایسا موضحہ لگایا کہ اس کی عقل جاتی رہی۔ یا پورے سر کے بال ایسے اڑے کہ پھر نہ اگے تو صرف دیت نفس واجب ہوگی اور اگر سر کے بال مختلف جگہوں سے اڑ گئے تو بالوں کی حکومت عدل اور موضحہ کی ارش میں سے جو زیادہ ہوگا وہ لازم آئے گا۔ یہ حکم اس صورت میں ہے کہ بال پھر نہ اگیں ، لیکن اگر دوبارہ پہلے کی طرح  بال اگ آئیں تو کچھ لازم نہیں ہے (شامی و درمختارص ۵۱۳ ج ۵، عالمگیریص ۲۹ ج ۷)

مسئلہ ۳۰۲ :
کسی کی بھنوں پر خطائً ایسا موضحہ لگایا کہ بھنوں کے بال گر گئے اور پھر نہ اگے تو صرف نصف دیت لازم ہوگی۔ (عالمگیریص ۳۰ ج ۶)

مسئلہ ۳۰۳ :
کسی کے سر پر ایسا موضحہ لگایا کہ اس سے سننے یا دیکھنے یا بولنے کے قابل نہ رہا۔ تو اس پر نفس کی دیت کے ساتھ موضحہ کا ارش بھی واجب ہے۔ یہ حکم اس صورت میں ہے کہ اس زخم سے موت نہ ہوئی  ہو، اور اگر موت واقع ہوگئی تو ارش ساقط ہو جائے گا۔ اور عمد کی صورت میں جنایت کرنے والے کے مال سے تین سال میں دیت ادا کی جائے گی اور بصورت خطا عاقلہ پر تین سال میں دیت ہے (شامی و درمختارص ۵۱۳ ج ۵)

مسئلہ ۳۰۴ :
کسی نے کسی کے سر پر ایسا موضحہ عمدا لگایا کہ اس کی بینائی جاتی رہی۔ تو ذہاب بصر اور موضحہ دونوں کی دیتیں واجب ہوں گی۔ (عالمگیریص ۳۰ ج ۶، درمختار و شامیص ۵۱۳ ج ۵، تبیینص ۱۳۶ ج  ۶، بحرالرائقص ۳۳۹ ج ۸)

مسئلہ ۳۰۵ :
کوئی شخص بڑھاپے کی وجہ سے چندلا ہویا تھا۔ اس کے سر پر کسی نے عمداً موضحہ لگایا تو قصاص نہیں لیا جائے گا دیت لازم ہوگی اور اگر زخم لگانے والا بھی چندلا ہے تو قصاص لیا جائے گا۔ (عالمگیریص ۳۰ ج ۶)

مسئلہ ۳۰۶ :
ہر وہ جنایت جو بالقصد ہو لیکن شبہ کی وجہ سے قصاص ساقط ہوگیا ہو اور دیت واجب ہوگئی ہو تو جنایت کرنے والے کے مال سے دیت ادا کی جائے گی اور عاقلہ سے مطالبہ نہیں کیا جائے گا۔ اور یہی حکم ہر اس مال کا ہے جس پر بالقصد جنایت کی صورت میں صلح کی گئی ہو۔ (تبیینص ۱۳۸ ج ۶، درمختار و شامیص ۴۶۸ ج ۵، فتح القدیرص ۳۲۲ ج ۸)

مسئلہ ۳۰۷ :
حکومت عدل سے جو مال لازم آتا ہے وہ جنایت کرنے والے کے مال سے ادا کیا جائے گا۔ عاقلہ سے اس کا مطالبہ نہیں کیا جاسکتا۔ (درمختار و شامیص ۵۱۶ ج ۵)

فصل فی الجنین (حمل کا بیان)

مسئلہ ۳۰۸ :
کسی نے کسی حاملہ عورت کو ایسا ماررا یا ڈرایا یا ھمکایا یا کوئی ایسا فعل کیا جس کی وجہ سے ایسا مرا ہوا بچہ ساقط ہوا جو آزاد تھا۔ اگرچہ اس کے اعضاء کی خلقت مکمل نہیں ہوئی تھی بلکہ صرف بعض اعضاء ظاہر ہوئے تھے تو مارنے والے کے عاقلہ پر مرد کی دیت کا بیسواں حصہ یعنی پانچ سو درہم ایک سال میں واجب الادا ہوں گے۔ ساقط شدہ بچہ مذکر ہو یا مونث اوز ماں مسلمہ ہو یا کتابیہ یا مجوسیہ، سب کا ایک ہی حکم ہے۔ (شامی و درمختارص ۵۱۶ جلد ۵، تبیین الحقائق   ص۱۳۶ج ۶، عالمگیریص ۳۴ جلد ۶، بحرالرائقص ۳۴۱ جلد ۸، فتح القدیرص ۳۲۴ جلد ۸، مبسوطص ۸۷ جلد ۲۶)

مسئلہ ۳۰۹ :
اگر مذکورۃ الصدر اسباب کے تحت زندہ بچہ ساقط ہوا، پھر مرگیا تو پوری دیت نفس عاقلہ پر واجب ہوگی اور کفارہ ضارب پر واجب ہے اور اگر مردہ ساقط ہوا اور اس کے بعد ماں بھی مرگئی تو ماں کی پوری دیت اور بچہ کی دیت غرۃ یعنی پانچ سو درہم عاقلہ پر واجب ہوں گے… (درمختار و شامیص ۵۱۷ جلد ۶، مبسوطص ۸۹ جلد ۲۶)

مسئلہ ۳۱۰ :
اگر مذکورہ اسباب کے تحت حاملہ مر گئی پھر مرا ہوا بچہ خارج ہوا تو صرف عورت کی دیت نفس عاقلہ پر واجب ہے ے(درمختار و شامیص ۵۱۷ جلد ۵، عالمگیریص ۳۵ جلد ۶، تبیینص ۱۴۰ جلد ۶، بحرالرائقص ۳۴۲ جلد ۸، فتح القدیرص ۳۲۷ جلد ۸، مبسوطص ۸۹ جلد ۲۶)

مسئلہ ۳۱۱ :
اگر مذکورہ اسباب کی بناء پر دو مردہ بچے ساقط ہوئے تو دو غرے یعنی ایک ہزار درہم عاقلہ پر واجب ہوں گے۔ اور اگر ایک زندہ پیدا ہو کر مر گیا اور دوسرا مردہ پیدا ہوا تو زندہ پیدا ہونے والے کی دیت نفس اور مردہ پیدا ہونے والے کا غرہ یعنی پانچ سو درہم عاقلہ پر ہیں ۔ اور اگر ماں مر گئی پھر دو مردہ بچے پیدا ہوئے توصرف ماں کی دیت نفس عاقلہ پر واجب ہوگی اور اگر ماں کے مرنے کے بعد دو بچے زندہ پیدا ہو کر مر گئے تو عاقلہ پر تین دیتیں واجب ہوں گی اور اگر ایک مردہ بچہ ماں کی موت سے پہلے خارج ہوا اور دوسرا مردہ بچہ ماں کی موت کے بعد تو پہلے پیدا ہونے والے کا غرہ اور ماں کی دیت نفس عاقلہ پر ہے اور بعد میں پیدا ہونے والے کا کچھ نہیں ۔ (شامیص ۵۱۷ جلد ۵، عالمگیریص ۳۵ جلد ۶، مبسوطص ۹۰ جلد ۲۶)

مسئلہ ۳۱۲ :
اگر ماں کی موت کے بعد زندہ بچہ ساقط ہو کر مر گیا تو ماں اور بچہ دونوں کی دو دیتیں عاقلہ پر واجب  ہیں ۔ (درمختار و شامیص ۵۱۸ جلد ۵، مبسوطص ۹۰ جلد ۲۶، عالمگیریص ۳۵ جلد ۶، قاضی خانص ۳۹۳ جلد ۴)

مسئلہ ۳۱۳ :
اسقاط کی ان سب صورتوں میں جن میں جنین کا غرہ یا دیت لازم ہوگی وہ جنین کے ورثاء میں  تقسیم کی جائے  گی۔ اور اس کی ماں بھی اس کی وارث ہوگی، ساقط کرنے والا وارث نہیں ہوگا۔ (درمختار و شامیص ۵۱۸ جلد ۵، تبیین الحقائقص ۱۴۱ جلد ۶، عالمگیریص ۳۴ ج ۶، بحرالرائقص ۳۴۲ جلد ۸، فتح القدیرص ۳۲۸ جلد ۸، بدائع صنائعص ۳۲۶ جلد ۷، مبسوطص ۹۰ جلد ۲۶)

مسئلہ ۳۱۴ :
کسی نے حاملہ کے پیٹ پر تلوار ماری کہ رحم کو کاٹ کر دو جنینوں کو مجروح کر گئی اور ایک مجروح زندہ ساقط ہوا اور دوسرا مجروح مردہ ساقط ہوا، اور عورت بھی مر گئی تو عورت کا قصاص لیا جائے گا اور زندہ ساقط ہونے والے بچے کی دیت اور مردہ پیدا ہونے والے بچہ کا غرہ عاقلہ پر واجب ہوگا۔ (درمختارص ۵۴۰ ج ۵)

مسئلہ ۳۱۵ :
کسی نے حاملہ کے پیٹ پر چھری ماری جس کی وجہ سے رحم میں بچہ کا ہاتھ کٹ گیا اور وہ زندہ پیدا ہوا اور ماں بھی زندہ رہی تو بچے کے ہاتھ کی وجہ سے نصف دیت نفس عاقلہ پر واجب ہوگی۔ (عالمگیریص ۳۶ جلد ۶)

مسئلہ ۳۱۶ :
شوہر نے اپنی حاملہ بیوی کو ایسا ڈرایا دھمکایا یا مارا کہ مردہ بچہ ساقط ہوگیا تو شوہر کے عاقلہ پر غرہ لازم ہے اور یہ اس بچہ کا وارث نہیں ہوگا۔ (درمختار و شامیص ۵۱۸ جلد ۵، بدائع صنائعص ۳۲۶ جلد ۷، تبیین الحقائقص ۱۲۶ جلد ۶، بحرالرائقص ۳۴۲ جلد ۸، فتح القدیرص ۳۲۸ جلد ۸)

مسئلہ ۳۱۷ :
کسی نے اپنی حاملہ بیوی کو ڈرایا دھمکایا یا ایسا مارا کہ ایک بچہ زندہ ساقط ہو کر مر گیا۔ پھر دوسرا مردہ ساقط ہوا پھر وہ عورت بھی مرگئی تو اس شخص کے عاقلہ پر بیوی اور زندہ پیدا ہونے والے بچے کی دو دیتیں اور مردہ ساقط ہونے والے بچے کا غرہ واجب ہوگا اور اس شخص پر دو کفارے واجب ہوں گے۔ (عالمگیریص ۳۵ ج ۶)

مسئلہ ۳۱۸ :
بچہ کا سر ظاہر ہوا اور وہ چیخا کہ ایک شخص نے اس کو ذبح کر دیا تو اس پر غرہ ہے (عالمگیری از خزانتہ المفتینص ۳۵ ج ۶)

مسئلہ ۳۱۹ :
اگر حاملہ باندی کو ڈرایا دھمکایا یا ایسا مارا کہ اس کا ایسا حمل ساقط ہوگیا جو زندہ پیدا ہوتا تو غلام ہوتا تو اس کے زندہ رہنے کی صورت میں اس کی جو قیمت ہوتی مذکر میں اس کی قیمت کا بیسواں اور مونث میں قیمت کا دسواں مارنے والے کے مال میں نقد لازم آئے گا۔ (درمختار و شامی ص۵۱۸ ج ۵، عالمگیریص ۳۵ ج ۶، بحرالرائقص ۳۴۲ ج ۸، تبیین الحقائقص ۱۴۰ جلد ۶، فتح القدیرص ۳۲۸ جلد ۸)

مسئلہ ۳۲۰ :
اگر مذکورہ بالا صورت میں مذکر و مونث ہونے کا پتہ نہ چلے تو جس کی قیمت کم ہوگی وہ لازم ہوگی اور اگر باندی کے مالک اور ضارب میں ساقط شدہ حمل کی قیمت کی تعین میں اختلاف ہو تو ضارب کی بات مانی جائے گی۔ (شامیص ۵۱۸ جلد ۵، عالمگیریص ۳۵ جلد ۶، عنایہص ۳۲۸ جلد ۸)

مسئلہ ۳۲۱ :
اگر مذکورہ بالا صورت میں زندہ بچہ پیدا ہوا جس سے باندی میں کوئی نقص پیدا ہو کر اس کی قیمت گھٹ گئی تو ضارب پر جنین کی قیمت لازم ہوگی اور یہ قیمت اگر باندی کی قیمت میں جو کمی واقع ہوئی اس سے کم ہو تو اس کمی کو جنین کی قیمت میں اضافہ کر کے پورا کر دیا جائے گا۔ (درمختار و شامیص ۵۱۸ جلد ۵)

مسئلہ۳۲۲ :
مذکورہ بالا صورت میں باندی کے مردہ حمل گرا پھر باندی بھی مرگئی تو  ضارب پر باندی کی قیمت تین سال میں واجب الادا ہوگی۔ (عالمگیریص ۳۵ جلد ۶)

مسئلہ ۳۲۳ :
مذکورہ بالا صورت میں ضرب کے بعد مولی نے حمل کو آزاد کر دیا۔ اس کے بعد زندہ بچہ پیدا ہو کر مرگیا تو اس بچے کے زندہ ہونے کی صورت میں جو قیمت ہوتی وہ ضارب پر لازم ہوگی (عالمگیریص ۳۵ جلد ۶، درمختار و شامی ص۵۱۸ جلد ۵، تبیینص ۱۴۱ ج ۶، بحرالرائقص ۳۴۳ ج ۸، فتح القدیرص ۳۲۹ ج ۸،)

مسئلہ۳۲۴ :
کسی نے غیر کی باندی سے زنا کیا جس سے وہ حاملہ ہوگئی پھر زانی اور اس کی بیوی نے کوئی تدبیر کر کے حمل گرا دیا اس سے باندی مرگئی تو باندی کی قیمت، اور اگر حمل مردہ ساقط ہوا تھا تو غرہ اور اگر ساقط ہو کر مرا تو اس کی پوری قیمت واجب ہوگی اور اگر مضغہ تھا تو کچھ نہیں ۔ (بحرالرائقص ۳۴۲ جلد ۸)

مسئلہ ۳۲۵ :
ضرب واقع ہونے کے بعد باندی کے مالک نے باندی کو بیچ دیا اس کے بعد اسقاط ہوا تو غرہ بیچنے والے کو ملے گا اور اگر بچہ کا باپ ضرب کے وقت غلام تھا پھر آزاد ہوگیا اس کے بعد حمل ساقط ہوا تو باپ کو کچھ نہیں ملے گا۔ (عالمگیریص ۳۵ جلد ۶)

مسئلہ ۳۲۶ :
مولی نے باندی کے حمل کو آزاد کر دیا اس کے بعد کسی شخص نے باندی کے پیٹ پر ضرب لگائی کہ مردہ حمل ساقط ہوا اور اس بچے کا باپ آزاد تھا تو ضارب پر غرہ لازم ہے اور غرہ باپ کو ملے گا۔ (عالمگیریص ۳۵ جلد ۶)

مسئلہ ۳۲۷ :
حمل کے والدین میں سے جو ضرب سے پہلے آزاد ہوچکا ہوگا وہ حمل کے معاوضہ کا حق دار ہوگا، مولی نہیں ہوگا۔ (عالمگیریص ۳۵ جلد ۶)

مسئلہ ۳۲۸  :
کسی نے حاملہ باندی خریدی اور قبضہ نہیں کیا تھا کہ اس کے حمل کو آزاد کر دیا۔ پھر کسی نے اس کے پیٹ پر ضرب لگائی جس سے مردہ بچہ پیدا ہوا تو مشتری کو اختیار ہے کہ باندی کو پوری قیمت میں لے لے اور ضارب سے آزاد بچہ کا ارش وصول کرے اور اگر چاہے تو باندی کی بیع کو فسخ کر دے اور بچے کے حصہ کی قیمت اس پر لازم ہوگی۔ (عالمگیریص ۳۶ جلد ۶، بحرالرائقص ۳۴۲ ج ۶)

مسئلہ ۳۲۹ :
کسی نے اپنی باندی سے کہا جو کسی اور سے حاملہ تھی، کہ تیرے پیٹ میں جو دو بچے ہیں ان میں سے ایک آزاد ہے اور یہ کہہ کر مولی مرگیا۔ پھر کسی نے اس حاملہ کو ایسی ضرب لگائی جس سے ایک لڑکا اور ایک لڑکی مردہ پیدا ہوئے تو ضرب لگانے والے پر لڑکے کا نصف غرہ اور اس کو غلام مان کر اس کی قیمت کا چالیسواں حصہ اور لڑکی کا نصف غرہ اور اس کو باندی مان کر جو قیمت ہوگی اس کا بیسواں حصہ لازم ہوگا۔ (عالمگیریص ۳۵ جلد ۶)

مسئلہ ۳۳۰ :
کسی حاملہ عورت نے اپنے پیٹ پر ضرب لگا کر یا دوا پی کر، یا کوئی اور تدبیر کر کے عمداً  اپنے حمل کو ساقط کر دیا تو اگر بغیر اجازت شوہر ایسا کیا تو اس عورت کے عاقلہ پر غرہ لازم ہوگا اور اگر عاقلہ نہ ہوں تو اس کے مال سے غرہ ایک سال میں ادا کیا جائے گا۔ اور شوہر کی اجازت سے ایسا کیا ہے تو کچھ لازم نہیں ہے۔ اسی طرح اس نے اگر کوئی دوا پی جس سے اسقاط مقصود نہ تھا مگر اسقاط ہوگیا تو بھی کچھ لازم نہ ہوگا۔ (عالمگیریص ۳۵ جلد ۶، شامیص ۵۱۹ جلد ۵، تبیین ج ۶ص ۱۴۲، بحرالرائقص ۳۴۳ جلد ۸، قاضی خانص ۳۹۲ جلد ۴)

مسئلہ ۳۳۱ :
اگر شوہر نے بیوی کو اسقاط کی اجازت دی اور بیوی نے کسی دوسری عورت سے اسقاط کرا لیا تو یہ دوسری عورت بھی ضامن نہیں ہوگی (شامی و درمختارص ۵۲۰ ج ۵)

مسئلہ ۳۳۲ :
ام ولد نے خود اپنا حمل ساقط کر لیا تو اس پر کچھ لازم نہیں ہے (درمختار و شامیص ۵۲۰ ج ۵، بحرالرائقص ۳۴۳ ج ۸)

مسئلہ ۳۳۳ :
کسی حاملہ نے عمداً اسقاط کی دوا پی اس سے زندہ بچہ پیدا ہو کر مر گیا، تو اس کے عاقلہ پر دیت لازم ہوگی اور اس پر کفارہ لازم ہے اور وہ وارث نہیں ہوگی اور اگر مردہ بچہ ساقط ہوا تو اس کے عاقلہ پر غرہ ہے اور اس پر کفارہ ہے اور یہ محروم الارث ہے۔ اور اگر مضغہ ساقط ہوا تو استغفار و توبہ کرے۔ (بحرالرائقص ۳۴۴ جلد ۸)

مسئلہ ۳۳۴ :
خلع کرنے والی حاملہ نے عدت ختم کرنے کے لئے اسقاط حمل کر لیا تو اس پر شوہر کے لئے غرہ واجب ہے۔ (بحرالرائقص ۳۴۴ ج ۸، عالمگیریص ۳۶ جلد ۶)

مسئلہ ۳۳۵ :
اگر کسی نے کسی کے جانور کا حمل گرا دیا تو اگر مردہ بچہ پیدا ہوا ہے اور اس سے ماں کی قیمت میں نقصان آگیا تو یہ شخص اس نقصان کا ضامن ہوگا۔ اگر قیمت میں نقصان نہیں آیا تو اس پر کچھ نہیں ہے اور اگر زندہ بچہ پیدا ہو کر مرگیا تو مارنے والے  کے مال میں سے بچے کی قیمت نقد ادا کی جائے گی۔ (درمختار و شامیص ۵۲۰ جلد ۵، مبسوطص ۸۷ جلد ۲۶)

مسئلہ ۳۳۶ :
جنین کے اتلاف میں کفارہ نہیں ہے اور جس حمل میں بعض اعضاء بن چکے ہوں اس کا حکم تام الخلقت کی طرح ہے۔ (بحرالرائقص ۳۴۳ جلد ۸، فتح القدیرص ۳۲۹ جلد ۸، تبیین الحقائقص ۱۴۱ جلد ۶)

مسئلہ ۳۳۷ :
اگر ایسے مضغہ کا اسقاط کیا جس میں اعضاء نہیں بنے تھے اور معتبر دائیوں نے یہ شہادت دی کہ یہ مضغہ بچہ بننے کے قابل ہے اگر باقی رہتا تو انسانی صورت اختیار کر لیتا تو اس میں حکومت عدل ہے (شامیص ۵۱۹ جلد ۵)

بچوں سے متعلق جنایات کے احکام

مسئلہ ۳۳۸ :
کسی شخص نے کسی آزاد بچے کو اغوا کر لیا اور بچہ اس کے پاس سے غائب ہوگیا تو اس اغوا کرنے والے کو قید کیا جائے گا۔ تاوقت یہ کہ بچہ واپس آجائے یا اس کی موت کا علم ہو جائے (قاضی خانص ۳۹۳ ج ۴، درمختارص ۵۴۷ ج ۵، طحطاوی علی الدرص ۳۰۳ جلد ۴)

مسئلہ ۳۳۹ :
کسی نے کسی  آزاد بچہ کو اغوا کیا اور وہ بچہ اس کے پاس اچانک یا کسی بیماری سے مر گیا تو اس پر ضمان نہیں ہے۔ اور اگر کسی سبب سے مثلاً سخت سردی یا بجلی گرنے، پانی میں ڈوبنے، چھت سے گرنے یا سانپ کے کاٹنے سے مرگیا تو اغوا کرنے والے کے عاقلہ پر دیت لازم ہوگی۔ (شامی و درمختارص ۵۴۷ جلد ۵، فتح القدیرص ۳۸۲ جلد ۸، تبیین الحقائقص ۱۶۷ جلد ۶، بحرالرائقص ۳۹۰ جلد ۸، مبسوطص ۱۸۶ ج ۲۶، عالمگیریص ۳۴ جلد ۶) اور اگر بچہ نے غاصب کے پاس خودکشی کر لی یا کسی کو قتل کر دیا تو غاصب پر ضمان نہیں ہے۔ (مبسوطص ۱۸۶ جلد ۲۶، عالمگیریص ۳۴ جلد ۶)

مسئلہ ۳۴۰ :
اسی طرح اگر آزاد کو اغوا کر کے پابہ زنجیر کر دیا اور وہ مذکورہ بالا اسباب میں سے کسی سبب سے مر گیا تو بھی اغوا کرنے والے کے عاقلہ پر دیت ہے اور اگر اس کو پابہ زنجیر نہیں کیا تھا اور وہ ان اسباب مذکورہ سے خود کو بچا سکتا تھا مگر اس نے بچنے کی کوشش نہیں کی اور مر گیا تو اغوا کرنے والے پر نفس کا ضمان نہیں ہے۔ (عنایہص ۳۸۲ جلد ۸، درمختار و شامیص ۵۴۷ جلد ۵، بحرالرائقص ۳۹۰ جلد ۸)

مسئلہ ۳۴۱ :
ختنہ کرنے والے سے کہا کہ بچے کی ختنہ کر دے۔ غلطی سے بچہ کا حشفہ کٹ گیا اور بچہ مر گیا تو ختنہ کرنے والے کے عاقلہ پر نصف دیت ہوگی اور اگر زندہ رہا تو پوری دیت لازم ہوگی۔ (درمختار و شامیص ۵۴۸ جلد ۵، عالمگیریص ۳۴ جلد ۶، طحطاوی علی الدرص ۳۰۳ جلد ۴، قاضی خان علی الہندیہص ۴۴۷ جلد ۳)

مسئلہ ۳۴۲ :
کسی نے بچے کو جانور پر سوار کر کے کہا کہ اس کو روکے رہنا اور بچہ نے جانور کو چلایا نہیں لیکن گر کر مرگیا تو اس سوار کرنے والے کے عاقلہ پر بچہ کی دیت لازم ہوگی۔ (درمختار و شامیص ۵۴۸ ج ۵، طحطاوی علی الدرص ۳۰۴ جلد ۴، عالمگیریص ۳۳ جلد ۶، مبسوطص ۱۸۶ جلد ۲۶، قاضی خان علی الہندیہص ۴۴۷ جلد ۳)

مسئلہ ۳۴۳ :
کسی نے بچہ کو جانور پر سوار کر کے کہا کہ اس کو میرے لئے روکے رہو۔ اس بچہ نے جانور کو چلایا اور اس جانور نے کسی شخص کو کچل کر ہلاک کر دیا تو بچہ کے عاقلہ پر اس مرنے والے کی دیت لازم ہوگی اور سوار کرنے والے پر کچھ نہیں ہے اور اگر بچہ اتنا خوردسال ہے کہ جانور پر سواری نہیں کرسکتا ہے تو اس صورت میں مرنے والے کی دیت کسی پر لازم نہیں ہوگی۔ (درمختار و شامیص ۵۴۸ ج ۵، عالمگیریص ۳۳ جلد ۶، طحطاوی علی الدرص ۳۰۴ جلد ۴، مبسوطص ۱۸۶ جلد ۲۶، قاضی خان علی الہندیہص ۴۴۷ جلد ۳)

مسئلہ ۳۴۴ :
کسی نے بچہ کو جانور پر سوار کر دیا اور اس سے کہا کہ اس کو روکے رہو۔ بچہ نے جانور کو چلا دیا اور گر کر مر گیا تو سوار کرنے والے کے عاقلہ پر بچہ کی دیت نہیں ہے۔ (شامیص ۵۴۸ جلد ۵، طحطاوی علی الدرص ۳۰۴ جلد ۴، عالمگیریص ۳۳ جلد ۶، مبسوطص ۱۸۷ جلد ۲۶، قاضی خان علی الہندیہص ۴۴۷ جلد ۳)

مسئلہ ۳۴۵ :
بچہ کسی دیوار یا پیڑ پر چڑھا ہوا تھا، نیچے سے کسی نے چیخ کر کہا گر مت جانا جس سے بچہ گر کر مر گیا تو چیخنے والے پر کچھ نہیں ہے اور اگر اس نے کہا کہ کود جا اور بچہ کودا اور مر گیا تو اس کہنے والے پر بچہ کی دیت ہے (عالمگیریص ۳۳ج ۶، قاضی خان علی الہندیہص ۴۴۴ ج ۳)

مسئلہ ۳۴۶ :
اگر کسی نے اتنے چھوٹے بچے کو جانور پر اپنے ساتھ سوار کر لیا جو تنہا جانور پر سوار نہیں ہوسکتا اور چلا بھی نہیں سکتا، اس جانور نے کسی کو کچل کر ہلاک کر دیا تو مرنے والے کی دیت صرف اس سوار کے عاقلہ پر ہوگی اور سوار پر کفارہ بھی ہے۔ بچہ کے عاقلہ پر کچھ نہیں ہے اور اگر بچہ سواری کو چلا سکتا ہے تو دونوں کے عاقلہ پر دیت لازم ہوگی (خانیہ علی الہندیہص ۴۴۷ ج ۳، عالمگیریص ۳۳ ج ۶، مبسوطص ۱۸۷ ج ۲۶)

مسئلہ ۳۴۷ :
باپ اپنے بچہ کا ہاتھ پکڑے ہوئے تھا اس بچہ کو کسی شخص نے کھینچا اور باپ اس بچہ کا ہاتھ پکڑے رہا اور اس شخص کے کھینچنے کی وجہ سے بچہ مر گیا تو اس بچہ کی دیت کھینچنے والے پر ہے اور باپ بچہ کا وارث ہوگا اور اگر دونوں نے کھینچا اور بچہ مر گیا تو دونوں پر دیت لازم ہوگی اور باپ وارث نہیں ہوگا۔ (عالمگیریص ۳۳ ج ۶، خانیہ علی الہندیہص ۴۴۵ ج ۳)

مسئلہ ۳۴۸ :
اتنا چھوٹا بچہ جو اپنے نفس کی حفاظت کرسکتا ہے اگر پانی میں ڈوب کر یا چھت سے گر کر مر جائے تو ماں باپ پر کچھ نہیں ہے اور اگر اپنے نفس کی حفاطت نہیں کرسکتا تھا تو جس کی نگرانی میں تھا اس پر توبہ و استغفار لازم ہے اور اگر اس کی گود سے گر کر مر گیا تو کفارہ بھی لازم ہے (عالمگیریص ۳۳ ج ۶، قاضی خان علی الہندیہص ۴۴۷ ج ۳، شامیص ۵۲۹ جلد ۵)

مسئلہ ۳۴۹ :
ماں شیرخوار بچہ کو باپ کے پاس چھوڑ کر چلی گئی اور بچہ دوسری عورتوں کا دودھ پی لیتا تھا۔ لیکن باپ نے کسی دودھ پلانے والی کا انتظام نہ کیااور بچہ بھوک سے مر گیا تو باپ پر کفارہ اور توبہ لازم ہے اور اگر بچہ دوسری عورت کا دودھ قبول نہیں کرتا تھا اور ماں یہ بات جانتی تھی تو گناہ ماں پر ہے ماں توبہ کرے اور کفارہ بھی دے (عالمگیری از محیطص ۳۳ ج ۶، خانیہ علی الہندیہص ۴۴۷ ج ۳)

مسئلہ ۳۵۰ :
چھ سال کی بچی کو بخار تھا اور آگ کے پاس بیٹھی تاپ رہی تھی۔ باپ گھر میں نہ تھا ماں اسی حالت میں بچی کو چھوڑ کر کہیں چلی گئی اور بچی جل کر مر گئی تو ماں پر دیت نہیں ہے لیکن توبہ و استغفار کرے اور مستحب یہ ہے کہ کفارہ بھی دے (عالمگیری از ظہیریہص ۳۳ ج ۶)

مسئلہ ۳۵۱ :
کسی نے کسی بچہ سے کہا کہ درخت پر چڑھ کر میرے پھل توڑ دے بچہ درخت سے گر کر مر گیا تو چڑھانے والے کے عاقلہ پر دیت لازم ہوگی اسی طرح کوئی چیز اٹھانے کو کہا یا لکڑی توڑنے کو کہا اور بچہ اس چیز کو اٹھانے سے یا پیڑ سے گر کر مر گیا تو اس حکم دینے والے کے عاقلہ پر بچہ کی دیت لازم ہوگی (عالمگیریص ۳۲ ج ۶، قاضی خان علی الہندیہص ۴۴۵ ج ۳)

مسئلہ ۳۵۲ :
کسی نے بچہ کو حکم دیا کہ فلاں شخص کو قتل کر دے بچہ نے قتل کر دیا تو بچہ کے عاقلہ پر دیت لازم ہوگی پھر وہ عاقلہ اس دیت کو حکم دینے والے کے عاقلہ سے وصول کر یں گے۔ (قاضی خان علی الہندیہص ۴۴۴ ج ۳، عالمگیری از خزانتہ المفتینص ۳۰ ج ۶، مبسوطص ۱۸۵ ج ۲۶)

مسئلہ ۳۵۳ :
کسی بچہ نے دوسرے بچہ کو حکم دیا کہ فلاں شخص کو قتل کر دے اور اس نے قتل کر دیا تو قتل کرنے والے کے عاقلہ پر دیت لازم ہے اور یہ دیت حکم دینے والے کے عاقلہ سے وصول نہیں کریں گے۔ (قاضی خان علی الہندیہص ۴۴۵ ج ۳، عالمگیریص ۳۰ ج ۶، مبسوطص ۱۸۵ ج ۲۶)

مسئلہ ۳۵۴ :
بچے نے کسی بالغ کو حکم دیا کہ فلاں کو قتل کر دے اور اس نے قتل کر دیا، تو حکم دینے والا بچہ ضامن نہیں ہوگا۔ (قاضی خان علی الہندیہص ۴۴۵ ج ۳) اسی طرح بالغ نے اگر کسی دوسرے بالغ کو حکم دیا اور اس نے قتل کر دیا تو قاتل پر ضمان ہے حکم دینے والے پر نہیں ۔ (خانیہ علی الہندیہص ۴۴۵ ج ۳،  عالمگیریص ۳۰ ج ۶)

مسئلہ ۳۵۵ :
کسی شخص نے بچہ کو حکم دیا کہ فلاں شخص کا کھانا کھالے یا مال جلا دے یا اس کے جانور کو ہلاک کر دے تو اس مال کا ضمان اس بچے کے مال میں لازم ہے اور بچے کے اولیاء اس ضمان کو ادا کرنے کے بعد حکم دینے والے سے وصول کریں ۔ (خانیہ علی الہندیہص ۴۴۵ ج ۳، عالمگیریص ۳۰ ج ۶) اور اگر بچے نے بالغ کو ان کاموں کا حکم دیا اور اس نے عمل کر لیا تو بچے پر ضمان نہیں ہے (عالمگیریص ۳۰ ج ۶)

مسئلہ ۳۵۶ :
اگر کسی نابالغ نے نابالغہ سے زنا کیا اور اس کی بکارت زائل کر دی تو اس پر مہر مثل لازم آئے گا اور اگر بالغہ کی بکارت زبردستی زنا کر کے نابالغ نے زائل کر دی تو بھی اس پر مہر مثل لازم آئے گا اور اگر بالغہ سے نابالغ نے برضا زنا کیا تھا تو مہر لازم نہیں ہے۔ (خانیہ علی الہندیہص ۴۴۶ ج ۳)

مسئلہ ۳۵۷ :بچے تیر اندازی کا کھیل کھیل رہے تھے کسی نو برس تک کے بچے کا تیر کسی شخص کی آنکھ میں لگ گیا جس سے وہ شخص کانا ہوگیا تو اس کی آنکھ کا تاوان بچہ کے مال سے ادا کیا جائے گا اس کے باپ پر کچھ نہیں ہے اور اگر بچے کے پاس مال نہیں ہے تو جب مال ملے گا اس وقت تاوان ادا کر دے گا مگر شرط یہ ہے کہ یہ بات شہادت سے ثابت ہو کہ اسی بچے کا تیر اس شخص کی آنکھ میں لگا ہے صرف بچے کا اقرار یا اس کے تیر کا پایا جانا تاوان کے لئے کافی نہیں ہے (قاضی خاں علی الہندیہ  ۴۴۷ ج ۳)

مسئلہ ۳۵۸ :
کسی نے اپنے کسی کام کے لیئے کسی کے بچے کو ولی کی اجازت کے بغیر کہیں بھیجا۔ راستے میں بچہ دوسرے بچوں کے ساتھ چھت پر چڑھ گیا اور چھت پر سے گر کر مرگیا تو بھیجنے والے پر ضمان لازم ہوگا۔ (قاضی خاں علی الہندیہص ۴۴۷ ج ۳)

مسئلہ ۳۵۹ :
کسی نے بچے کو اغوا کر کے قتل کر دیا یا اس کے پاس درندہ نے پھاڑ کھایا یا دیوار سے گر کر مرگیا تو غاصب ضامن ہوگا۔ (قاضی خانص ۴۴۷ علی الہندیہ، عالمگیریص ۳۴ ج ۶، مبسوطص ۱۸۶ ج ۲۶)

مسئلہ ۳۶۰ :
کسی غلام نے آزاد بچے کو سواری پر سوار کر دیا بچہ سواری سے گر کر مر گیا تو اس بچہ کی دیت غلام پر ہے۔ مولی غلام ہی کو اس کی دیت میں دے دے یا فدیہ دے دے۔ اور اگر سواری پر غلام بھی سوار ہوا اور سواری کو چلایا، سواری نے کسی کو کچل دیا اور وہ مرگیا تو نصف دیت بچے کے عاقلہ پر ہے اور نصف غلام پر۔ (عالمگیریص ۳۳ ج ۶، قاضی خان علی الہندیہ  ۴۴۸ ج ۳، مبسوطص ۱۸۷ ج ۲۶)

مسئلہ ۳۶۱ :
کسی آزاد شخص نے ایسے نابالغ غلام بچے کو سواری پر سوار کر دیا جو سواری پر ٹھہر سکتا ہے اور اس کو چلا بھی سکتا ہے پھر اس کو حکم دیا کہ وہ جانور کو چلائے اس نے کسی آدمی کو کچل کر مار دیا تو اس کا تاوان غلام بچہ پر ہے اس کی دیت میں مولی یا تو غلام کو دے دے یا اس کا فدیہ دے دے پھر وہ مولی حکم دینے والے سے یہ رقم وصول کرے۔ (قاضی خاں علی الہندیہص ۴۴۸ جلد ۳، مبسوطص ۱۸۸ ج ۲۶)

مسئلہ ۳۶۲ :
کسی عبد ماذون نے کسی بچے کو حکم دیا کہ فلاں کے کپڑے پھاڑ دے یا بچہ کو اپنے کام کے لئے بھیجا اور بچہ ہلاک ہوگیا تو حکم دینے والا ضامن ہوگا۔ (عالمگیریص ۳۱ ج ۶)

مسئلہ ۳۶۳ :
کسی بچے کے پاس غلام کو ودیعت رکھا اور اس بچے نے غلام کو قتل کر دیا تو بچے کے عاقلہ پر غلام کی قیمت ہے۔ (تبیین الحقائقص ۱۶۸ ج ۶، بحرالرائقص ۳۹۰ ج ۸، عالمگیریص ۳۴ ج ۶، شامیص ۵۴۸ ج ۵)۔ اور اگر ماذون النفس میں جنایت کی ہے تو اس کا ارش بچہ کے مال سے ادا کیا جائے گا۔ (شامی و درمختارص ۵۴۸ ج ۵)

مسئلہ ۳۶۴ :
اگر کسی بچہ کے پاس کھانا بلااجازت ولی امانت رکھا گیا اور بچہ نے اس کو کھا لیا تو اس پر ضمان نہیں ہے۔ (تبیین الحقائقص ۱۶۸ ج ۶، بحرالرائقص ۳۹۰ ج ۸، عالمگیریص ۳۴ ج ۶، شامی و درمختار ج ۵ص ۵۶۸) اور اگر ولی کی اجازت سے رکھا تھا تو ضامن ہوگا جب کہ بچہ عاقل ہو ورنہ نہیں ہوگا۔ (ہدایہ و عنایہص ۳۸۲ ج ۸)

مسئلہ ۳۶۵ :
ماں یا باپ یا وصی نے بچے کو تعلیم قرآن کے لئے معتاد طریقے سے مارا جس سے بچہ مر گیا تو ان پر ضمان نہیں ہے اور یہی حکم معلم کا بھی ہے جب کہ اس نے ان کی اجازت سے مارا ہو اور اگر انھوں نے غیر معتاد طریقے سے مارا اور بچہ مر گیا تو یہ لوگ ضامن ہوں گے۔ (درمختار و شامیص ۴۹۸ ج ۵)

مسئلہ ۳۶۶ :
باپ یا وصی نے بچہ کو تادیبا ًمارا اور بچہ مر گیا تو ان پر ضمان نہیں ہے جب کہ معتاد طریقے پر مارا ہو اور اگر غیر معتاد طریقے سے مارا تو ضمان ہے (درمختار و شامیص ۴۹۸ ج ۵)

مسئلہ ۳۶۷ :
ماں نے اگر اپنے بچہ کو تادیبا ًمارا اور بچہ مر گیا تو بہرحال ماں ضامن ہوگی (درمختار و شامیص ۴۹۸ ج ۵)

مسئلہ ۳۶۸ :
کسی نے بچے کو ہتھیار دیئے بچہ اس کو اٹھانے سے تھک گیا اور ہتھیار اس کے ہاتھ سے اس پر گرا اور بچہ مر گیا تو اسلحہ دینے والے کے عاقلہ پر دیت واجب ہوگی اور اگر بچہ نے اس اسلحہ سے خودکشی کر لی یا کسی دوسرے کو قتل کر دیا تو دینے والے پر ضمان نہیں ہے۔ (عالمگیریص ۳۲ ج ۶، قاضی خان علی الہندیہص ۴۴۴ ج ۳، مبسوطص ۱۸۵ ج ۲۶)

مسئلہ ۳۶۹ :
کسی آزاد بچے کو ایسے غلام بچے نے جو محجور تھا حکم دیا کہ فلاں شخص کو قتل کر دے اور اس نے قتل کر دیا تو قاتل بچہ کا ضامن ہوگا اور حکم دینے والے غلام بچے سے اس کا تاوان اس کے آزاد ہونے کے بعد بھی واپس نہیں لے سکے گا۔ (قاضی خان علی الہندیہص ۴۴۵ ج ۳)

مسئلہ ۳۷۰ :
اور اگر بالغہ باندی نے نابالغ کو دعوت زنا دیا ا ور اس نے زنا کر کے اس کی بکارت زائل کر دی تو بچہ پر اس کا مہر لازم ہے۔ (قاضی خان علی الہندیہص ۴۴۶ ج ۳)

دیوار وغیرہ گرنے سے حادثات کا بیان

مسئلہ ۳۷۱ :
یہ جاننا ضروری ہے کہ ایسی دیوار جو سلامی میں ہو یعنی  ٹیڑھی  ہو، اگر بناتے وقت اس کے بنانے والے نے ٹیڑھی بنائی۔ پھر وہ کسی انسان پر گر گئی اور  وہ مر گیا یا کسی کے مال پر گر پڑی اور وہ مال تلف ہوگیا تو دیوار کے مالک کو ضمان دینا ہوگا۔ خواہ اس دیوار کو گرانے کے مطالبہ کیا گیا ہو یا نہ کیا گیا ہو۔ اور اگر اس دیوار کو سیدھا بنایا تھا مگر بعد میں ٹیڑھی ہوگئی۔ مرور زمانہ کی وجہ سے پھر کسی انسان پر گر پڑی یا مال پر گر پڑی اور اس کو تلف کر گئی تو کیا دیوار کے مالک پر ضمان ہے؟ ہمارے علمائے ثلاثہ کے نزدیک اگر مطالبہ نقض سے پہلے گری ہے تو اس کا ضمان نہیں ہے۔ اور مطالبہ نقض سے اتنے بعد گری ہے جس میں اس کا گرانا ممکن تھا، مگر اس نے اس کو نہیں گرایا تو قیاس چاہتا ہے کہ ضمان نہ ہو۔ مگر استحساناً ضامن ہوگا۔ ھکذا فی الذخیرہ۔ 


پھر جو جان تلف ہوئی اس کی دیت صاحب دیوار کے عاقلہ پر ہے۔ اور جو مال تلف ہوا اس کا ضمان دیوار کے مالک پر ہے۔ (عالمگیریص ۳۶ اج ۶، مبسوطص ۹ ج ۲۷، تبیین الحقائقص ۱۴۷ ج ۶، درمختار و شامیص ۵۲۶ ج ۵، مجمع الانہرص ۶۵۷ ج ۲، فتح القدیر وعنایتہص ۳۴۱ ج ۸، بحرالرائقص ۳۵۴ ج ۸)

مسئلہ ۳۷۲ :
تقدم کی تفسیر یہ ہے کہ صاحب حق دیوار کے مالک سے کہے کہ تیری دیوار خطرناک ہے۔ یا کہے کہ سلامی میں ہے۔ یعنی ٹیڑھی ہے، تو اس کو گرا دے۔ تاکہ کسی پر گر نہ پڑے اور اس کو تلف نہ کر دے اور اگر یہ کہا کہ تجھ کو چاہئے کہ تو اس کو گرا دے، تو یہ مشورہ ہوگا مطالبہ نہ ہوگا۔ بحوالہ قاضی خان۔ تقدم میں مطالبہ شرط ہے۔ اشہاد شرط نہیں ہے۔ یہاں تک کہ اگر اس کے گرانے کا مطالبہ کیا۔ بغیر اشہاد کے، اور مالک دیوار نے امکان کے باوجود دیوار نہیں گرائی۔ یہاں تک کہ وہ خود گر گئی اور اس سے کوئی چیز تلف ہوگئی اور وہ تلف کا اقرار کرتا ہے تو ضمان دے گا۔ گواہ بنانے کا فائدہ یہ ہے کہ اگر مالک دیوار انکار طلب کرے تو گواہوں کے ذریعے سے طلب کو ثابت کیا جاسکے۔ (عالمگیری از کافیص ۳۶ ج ۶، مجمع الانہرص ۶۵۶ ج ۲، بحرالرائقص ۳۵۴ ج ۸، قاضی خاں علی الہندیہص  ۳۵۴ ج ۳، مبسوطص ۹ ج ۲۷، شامیص ۵۲۶ ج ۵، تبیینص ۱۴۷ ج ۶)

مسئلہ ۳۷۳ :دیوار کے متعلق دیوار گرانے کا مطالبہ کرنا دیوار کے مالک سے یہی ملبہ ہٹانے کا مطالبہ ہے یہاں تک کہ اگر تقدم کے بعد دیوار گر پڑے اور اس کے ملبے سے ٹکرا کر کوئی مر جائے تو دیوار کے مالک پر اس کی دیت لازم ہوگی۔ (عالمگیری از ذخیرہص ۳۶ ج ۶، تبیین الحقائقص ۱۴۷ ج ۶، فتح القدیرص ۳۴۱ ج ۸، فتح القدیر درمختار و شامیص ۵۲۸، بحرالرائقص ۳۵۴ ج ۸، قاضی خاں علی الہندیہص ۴۶۴ ج ۳)

مسئلہ ۳۷۴ :
مکان کی زیریں منزل ایک شخص کی ہے اور بالائی دوسرے کی اور پورا مکان گراؤ ہے اور دونوں سے گرانے کا مطالبہ کیا گیا ہے۔ پھر بالائی حصہ گرا اور اس سے کوئی آدمی ہلاک ہوگیا تو اس کا ضمان بالائی حصہ کے مالک پر ہے۔ (قاضی خان علی الہندیہص ۴۶۷ ج ۳)

مسئلہ ۳۷۵ :
مالک دیوار سے گراؤ دیوار کے انہدام کا مطالبہ کیا گیا اس نے نہیں گرائی اور مکان بیچ دیا تو مشتری ضامن نہیں ہوگا۔ ہاں اگر خریدنے کے بعد اس سے مطالبہ نقض کر لیا گیا تھا اور اس پر گواہ بنا لئے گئے تھے تو یہ ضامن ہوگا۔ (عالمگیریص ۳۷ ج ۶، بحرالرائقص ۳۵۵ ج ۸، ہدایہ فتح القدیرص ۳۴۲ ج ۸)

مسئلہ ۳۷۶ :
لقیط (لاوارث، ملا ہوا بچہ) کی گراؤ دیوار کے انہدام کا مطالبہ کیا گیا تھا اور اس نے نہیں گرائی تھی پھر وہ دیوار گری جس سے کوئی آدمی مر گیا تو اس کی دیت بیت المال دے گا۔ اسی طرح وہ کافر جو مسلمان ہوگیا تھا۔ اس نے کسی سے عقد موالاۃ نہیں کیا تھا۔ اس کی دیوار کے گرنے سے ہلاک ہونے والے کی دیت بھی بیت المال ہی دے گا۔ (قاضی خان علی الہندیہص ۴۶۶ ج ۳، بحر الرائقص ۳۵۴ ج ۸)

مسئلہ ۳۷۷ :کسی کی گراؤ دیوار مطالبہ انہدام سے پہلے گر پڑی پھر اس سے راستہ پر سے ملبہ ہٹانے کا مطالبہ کیا گیا اور اس نے نہ اٹھایا یہاں تک کہ اس سے ٹکرا کر کوئی آدمی یا جانور ہلاک ہوگیا تو یہ ضامن ہوگا۔ (قاضی خان علی الہندیہص ۴۶۷ ج ۳، بحرالرائقص ۳۵۴ ج ۸)

مسئلہ ۳۷۸ :
مطالبہ نقض کی صحت کے لئے یہ شرط ہے کہ یہ اس سے کیا جائے جس کو گرانے کا حق حاصل ہے یہاں تک اگر کرایہ دار یا عاریت کے طور پر اس میں رہنے والے سے مطالبہ کیا اور اس نے دیوار کو نہیں گرایا، حتیٰ  کہ وہ دیوار کسی انسان پر گر پڑی تو اس صورت میں کسی پر ضمان نہیں ہے۔ (ہندیہ از ذخیرہص ۳۷ ج ۶، بحرالرائقص ۳۵۳ ج ۸، درمختارص ۵۲۷ ج ۵، خانیہ علی الہندیہص ۴۶۴ ج ۳، تبیین الحقائقص ۱۴۸ ج ۶، بحرالرائقص ۳۵۴ ج ۸، فتح القدیرص ۳۴۲ ج ۸)

مسئلہ ۳۷۹ :
دیوار گرنے کے وقت تک اس شخص کا مالک رہنا بھی شرط ہے جس پر مطالبہ کے وقت گواہ بنائے گئے تھے۔ یہاں تک کہ اگر اس کی ملک سے وہ دیوار بیع کے ذریعہ خارج ہوگئی اور دوسرے کی ملک میں آنے کے بعد گر پڑی تو اس پر کچھ نہیں ہے۔ (تبیین الحقائقص ۱۴۸ ج ۶، عالمگیریص ۳۷ ج ۶، بحرالرائقص ۳۵۴ ج ۸، درمختارص ۵۲۷ ج ۵، فتح القدیرص ۳۴۲ ج ۸)

مسئلہ ۳۸۰ :
دیوار کے گراؤ ہونے سے قبل اشہاد صحیح نہیں ہے، چونکہ تعدی معدوم ہے۔ (عالمگیری از خزانتہ المفتینص ۳۷ ج ۶، درمختار و شامیص ۵۲۹ ج ۵، تبیین الحقائقص ۱۴۸ ج ۶)

مسئلہ ۳۸۱ :
اگر گراؤ دیوار کے مالک سے اس کے گرانے کا مطالبہ کیا گیا۔ درآں حالیکہ وہ عاقل بالغ مسلمان تھا اور اس مطالبہ نقض پر گواہ بھی بنا لئے گئے۔ پھر اس مالک دیوار کو طویل المیعاد شدید قسم کا جنون ہوگیا۔ یا معاذ اﷲ وہ مرتد ہوگیا اور دارالحرب میں چلا گیا اور قاضی نے اس کے دارالحرب میں چلے جانے کی تصدیق کر دی اور پھر وہ مسلمان ہو کر واپس آگیا اور وہ گھر جس کی دیوار گراؤ تھی اس کو واپس مل گیا۔ اس کے بعد وہ گراؤ دیوار کسی انسان پر گر پڑی جس سے وہ مرگیا تو اس کا خون ہدر ہے۔ یعنی اس کا ضمان کسی پر نہیں ہے۔ اسی طرح جنون سے صحت کے بعد کی صورت کا حکم ہے۔ ہاں اگر مرتد کے مسلمان ہونے یا مجنون کے افاقہ کے بعد ان پر اشہاد کر لیا ہے تو یہ ضامن ہوں گے۔ (خانیہ علی الہندیہص ۴۶۴ ج ۳، عالمگیریص ۳۷ ج ۶، بحرالرائقص ۳۵۴ ج ۸)

مسئلہ ۳۸۲ :
اسی طرح اگر گھر کو بیچ دیا بعد اس کے کہ اس سے گراؤ دیوار کے گرانے کا مطالبہ کیا جاچکا تھا اور اس پر گواہ بھی قائم کر لئے گئے تھے۔ پھر وہ مکان کسی عیب کی وجہ سے قضائے قاضی یا بلاقضائے قاضی سے اس کی ملک میں لوٹ آیا یا خیار رویت یا خیار شرط کی وجہ سے جو مشتری کو تھا۔ پھر وہ دیوار گر پڑی اور کوئی چیز تلف ہوگئی تو مالک دیوار پر ضمان نہیں ہے۔ ہاں اگر ردکے بعد دوبارہ اس سے دیوار کے گرانے کا مطالبہ کیا گیا اور اس پر گواہ بھی پیش کئے گئے تو ضامن ہوگا۔ یا بائع کو اختیار تھا اور اس نے بیع کو فسخ کر دیا اور اس کے بعد دیوار گر پڑی اور اس سے کوئی چیز تلف ہوگئی تو بائع ضامن ہوگا۔ (عالمگیری از ظہیریہص ۳۷ ج ۶، خانیہ علی الہندیہص ۴۶۴ ج ۳، بحرالرائقص ۳۵۴ ج ۸، شامیص ۵۲۸ ج ۵)

مسئلہ ۳۸۳ :
اگر بائع نے اپنا خیار ساقط کر دیا اور بیع کو واجب کر دیا تو اشہاد باطل ہوجائے گا۔ چونکہ اس نے دیوار کو اپنی ملک سے نکال دیا۔ (قاضی خاں علی الہندیہص ۴۶۴ ج ۳، بحرالرائقص ۳۵۵ ج ۸، عالمگیریص ۳۷ ج ۶، درمختار و شامیص ۲۷ ج ۵)

مسئلہ ۳۸۴ :
کسی دیوار کا بعض حصہ گراؤ اور بعض صحیح تھا۔ صحیح حصہ گر پڑا جس سے کوئی مر گیا اور گراؤ حصہ نہیں گراخواہ اس پر اشہاد کر لیا گیا ہو یا نہ کیا گیا ہو۔ یہ خون رائیگاں جائے گا۔ (بحرالرائقص ۳۵۴ ج ۸)

مسئلہ ۳۸۵ :
مطالبہ نقض کے بعد اگر کسی شخص پر دیوار گر پڑے اور وہ مر جائے یا دیوار گرنے کے بعد اس کے ملبے سے ٹکرا کر کوئی گر پڑے اور مر جائے تو اس کی دیت مالک دیوار کے عاقلہ پر ہے اور اگر اس میت سے ٹکرا کر کوئی گرے اور مر جائے تو اس کی دیت نہ مالک دیوار پر ہے نہ اس کے عاقلہ پر ہے۔ اگر کسی نے راستے کی طرف چھجہ نکالا اور وہ راستے میں گر پڑا۔ اس کے گرنے سے کوئی مر گیا یا اس کے ملبہ سے ٹکرا کر مر گیا یا اس مردے کی لاش سے ٹکرا کر کوئی گر پڑا اور مر گیا تو ہر صورت میں چھجہ کے مالک پر دیت واجب ہوگی۔ (عالمگیریص ۳۶ ج ۶، عنایہ علی الھدایہ و فتح القدیرص ۳۴۳ ج ۸، بحرالرائقص ۳۵۴ ج ۸)

مسئلہ ۳۸۶ :
مطالبہ ثابت کرنے کے لئے دو مردوں یا ایک مرد اور دو عورتوں کی گواہی چاہئے۔ اگر ایسے گواہ بنائے گئے جن میں شہادت کی اہلیت نہیں ، مثلاً دو غلام یا دو کافر یا دو بچے۔ اس کے بعد یہ دیوار گر گئی اور کوئی آدمی دب کر مر گیا اور جب شہادت کا وقت آیا تو یہ کافر، مسلمان یا غلام، آزاد یا بچے، بالغ ہوچکے ہیں ۔ ان کی شہادت قبول ہوگی اور دیوار کا مالک ضامن ہوگا۔ خواہ ان کی گواہی کی اہلیت دیوار گرنے سے پہلے پائی گئی ہو یا دیوار گرنے کے بعد (خانیہ علی الہندیہص  ۴۶۴ ج ۳، عالمگیریص ۳۶ ج ۶، مبسوطص ۱۲ ج ۲۷، درمختار و شامیص ۵۲۹ ج ۵)

مسئلہ ۳۸۷ :
اور اگر اس گھر کے مشتری سے جس کی دیوار گراؤ تھی، دیوار گرانے کا مطالبہ کیا اور اس کو تین دن کا خیار تھا پھر اس نے اس گھر کو خیار کی وجہ سے بائع کو لوٹا دیا تو اشہاد باطل ہوگیا اور اگر اس نے بیع کو واجب کر لیا تو اشہاد صحیح ہے باطل نہیں ہوا، اور اگر اس حالت میں بائع پر اشہاد کیا تو بائع ضامن نہیں ہوگا اور اگر بائع کو خیار تھا اور اس سے دیوار گرانے کا مطالبہ کیا اور اس نے بیع کو فسخ کر دیا تو اشہاد صحیح ہے۔ اور اگر بیع کو لازم کر دیا تو اشہاد باطل ہے اور اگر اس حالت میں مشتری سے مطالبہ کیا گیا تو مطالبہ صحیح نہیں ہے۔ (عالمگیری از مبسوطص ۳۷ ج ۶ )

مسئلہ ۳۸۸ :
ضمان کے لئے یہ شرط ہے کہ مالک دیوار کو اشہاد کے بعد اتنا وقت مل جائے کہ وہ اسکو گرا سکے۔ ورنہ اگر مطالبہ انہدام کے فوراً بعد دیوار گر پڑے اور مالک کو اتنا وقت نہ ملے جس میں گرانا ممکن تھا اور اس سے کوئی چیز تلف ہو جائے تو ضمان واجب نہیں ہوگا۔ (تبیین الحقائقص ۱۴۸ ج ۶، عالمگیریص ۳۷ ج ۶، درمختار و شامیص ۵۲۷ ج۵، فتح القدیرص ۳۴۱ ج ۸، مبسوطص ۹ ج ۲۷)

مسئلہ ۳۸۹ :
تقدم اور طلب کے لئے یہ بھی  شرط ہے کہ یہ صاحب حق کی طرف سے ہو اور عام راستہ میں عوام کا حق ہے۔ لہذا کسی ایک کا تقدم اور مطالبہ صحیح ہے۔ (عالمگیری از ذخیرہص ۳۷ ج ۶،  تبیین الحقائقص ۱۴۸ ج ۶، خانیہ علی الہندیہص ۴۶۶ ج ۳)

مسئلہ ۳۹۰ :
گراؤ دیوار کے گرانے کا مطالبہ کرنے میں مسلمان اور ذمی دونوں برابر ہیں ۔ اگر دیوار عام راستے کی طرف جھک گئی ہو تو ہر گزرنے والے کو تقدم کا حق ہے۔ مسلمان ہو یا ذمی۔ بشرط یہ کہ آزاد، عاقل، بالغ ہو۔ یا اگر بچہ ہو تو اس کے ولی نے اس کو اس مطالبے کی اجازت دی ہو۔ اسی طرح اگر غلام ہو تو اس کے مولی نے اس کو مطالبے کی اجازت دی ہو (عالمگیری از کفایہص ۳۷ ج ۶، تبیین الحقائقص ۱۴۸ ج ۶، بحرالرائقص ۳۵۴ ج ۸، درمختار و شامیص ۷ ۵۲ ج ۵، مبسوطص ۹ ج ۲۷، عنایہ علی الھدایہص ۳۴۲ ج ۸)

مسئلہ ۳۹۱ :
خاص گلی میں اس گلی والوں کو مطالبہ کا حق ہے۔ ان میں سے کسی ایک کا مطالبہ کرنا بھی کافی ہے اور جس گھر کی طرف دیوار گراؤ ہے تو اس گھر کے مالک کا یا اس میں رہنے والے کا مطالبہ کرنا شرط ہے۔ (عالمگیری از ذخیرہص ۳۷ ج ۶، درمختار و شامیص ۵۲۸ ج ۵، تبیین الحقائقص ۱۴۸ ج ۶، بحرالرائقص ۳۵۵ ج ۸، فتح القدیرص ۳۴۲ ج ۸)

مسئلہ ۳۹۲ :
کسی کے گھر کی طرف کسی شخص کی دیوار جھک گئی۔ اس گھر والے نے اس سے دیوار کے گرانے کا مطالبہ کیا اس نے قاضی سے دو تین دن یا اس کے مثل مہلت مانگی۔ قاضی نے مہلت دے دی پھر وہ دیوار گر پڑی اور اس سے کوئی چیز تلف ہوگئی تو دیوار کے مالک پر ضمان واجب ہے (عالمگیری از محیطص ۳۷ ج ۶، بحرالرائقص ۳۵۴ ج ۸)

مسئلہ ۳۹۳ :
اور اگر گھر کے مالک نے دیوار والے کو مہلت دے دی تھی یا مطالبہ سے اس کو بری کر دیا تھا یا یہ مہلت و برات گھر کے رہنے والوں کی طرف سے تھی اور دیوار گر پڑی جس سے کوئی چیز تلف ہوگئی تو دیوار کے مالک پر ضمان نہیں ۔ (عالمگیری و کافی ازص ۳۷ ج ۶، بحرالرائقص ۳۵۴ ج ۸، در مختار و شامیص ۵۲۸ ج ۵، تبیین الحقائقص ۱۴۸ ج ۶، فتح القدیرص ۳۴۲ ج ۸)

مسئلہ ۳۹۴ :
اور اگر مہلت کی مدت گزرنے کے بعد دیوار گری تو اس سے جو نقصان ہوا اس کا ضمان دیوار والے پر واجب ہے (عالمگیری از محیطص ۳۷ ج ۶، بحرالرائقص ۳۵۴ ج ۸)

مسئلہ ۳۹۵ :
اگر راستے کی طرف دیوار گراؤ تھی اور اس سے انہدام کا مطالبہ ہوچکا تھا، مگر قاضی نے اس کو مہلت دے دی تو یہ باطل ہے (عالمگیری از خزانتہ المفتینص ۳۷ ج ۶، بحرالرائقص ۳۵۴ ج ۸، تبیین الحقائقص ۱۴۸ ج ۶، درمختار و شامیص ۵۲۸ ج ۵، مجمع الانہرص ۶۵۹ ج ۲، فتح القدیرص ۳۴۲ جلد ۸)

مسئلہ ۳۹۶ :
اور اگر قاضی نے تو اس کو مہلت نہیں دی، مگر مطالبہ کرنے والے نے مہلت دے دی تو یہ صحیح نہیں ہے۔ نہ اس کے اپنے حق میں نہ کسی دوسرے کے حق میں (عالمگیری از محیطص ۳۷ ج ۶، بحرالرائقص ۳۵۴ ج ۸، درمختارص ۵۲۸ ج ۵، تبیین الحقائقص ۱۴۸ ج ۶، مجمع الانہرص ۶۵۹ ج ۲)

مسئلہ ۳۹۷ :
اگر دیوار رہن تھی اور گرانے کا مطالبہ مرتہن سے کیا گیا تو نہ راہن ضامن ہوگا نہ مرتہن۔ اور اگر مطالبہ راہن سے کیا گیا ہے تو راہن ضامن ہوگا۔ (عالمگیری از شرح مبسوطص ۳۷ ج ۶، قاضی خان علی الہندیہص ۴۶۴ جلد ۳، مبسوطص ۱۰ ج ۲۷، درمختار و شامیص ۵۲۶ ج ۵، بحرالرائقص ۳۵۳ ج ۸، فتح القدیرص ۳۴۲ ج ۸)

مسئلہ ۳۹۸ :
اور اگر گھر کسی نابالغ کا ہو تو اس کے ماں باپ یا وصی سے گرانے کا مطالبہ کرنا اور اس پر گواہ بنانا صحیح ہے۔ اگر مطالبہ کے بعد دیوار گر پڑی جس سے کسی کی کوئی چیز تلف ہوگئی تو ضمان نابالغ پر واجب ہوگا۔ (خانیہ علی الہندیہص ۴۶۴ ج ۳، عالمگیریص ۳۷ ج ۸، عنایہ علی الھدایہص ۳۴۳ ج ۸، درمختار و شامیص ۵۲۶ ج ۵، مبسوطص ۱۰ ج ۲۷، فتح القدیرص ۳۴۲ ج ۸، بحرالرائقص ۳۵۳ جلد ۸، تبیین الحقائقص ۱۴۷ ج ۶)

مسئلہ ۳۹۹ :
اگر اشہاد کے بعد نابالغ بچہ کے قبل بلوغ باپ یا وصی مر جائے تو اشہاد باطل ہو جائے گا۔ یہاں تک کہ اگر ان کی موت کے بعد دیوار گر پڑے جس سے کوئی چیز تلف ہو جائے تو کسی پر کچھ نہیں ہے۔ چوں کہ موت نے ان کی ولایت کو منقطع کر دیا۔ (خانیہ علی الہندیہص ۴۶۵ ج ۳، عالمگیریص ۳۷ ج ۶، شامیص ۵۲۶ ج ۵)

مسئلہ ۴۰۰ :
اور اگر نابالغ کے بالغ ہونے تک دیوار نہیں گری اس کے بالغ ہونے کے بعد گری جس سے کوئی آدمی مر گیا تو اس کا خون رائیگاں گیا۔ (عالمگیری از محیطص ۳۸ ج ۶، شامیص ۵۲۶ ج ۵) اور اگر نابالغ کے بلوغ کے بعد اس سے نئے سرے سے دیوار گرانے کا مطالبہ کیا گیا اس کے بعد دیوار گر پڑی جس سے کوئی آدمی مر گیا تو اس کی دیت مالک دیوار کے عاقلہ پر ہوگی (عالمگیری از محیطص ۳۸ ج ۶)

مسئلہ ۴۰۱ :
مسجد کی دیوار اگر گراؤ ہو جائے تو اس کے انہدام کا مطالبہ اس کے بنانے والے سے کرنا چاہئے۔ (عالمگیری از خزانتہ المفتینص ۳۸ ج ۶، درمختار و شامیص ۵۲۹ ج ۵)

مسئلہ ۴۰۲ :
کسی نے مساکین پر گھر وقف کیا جس کی دیوار گراؤ تھی اور اس کا قبضہ ایک شخص کو دے دیا۔ جو اس کی آمدنی مساکین پر خرچ کرتا تھا۔ اس وکیل سے دیوار گرانے کا مطالبہ کیا گیا اور اس پر اشہاد کیا گیا اور وہ دیوار کسی پر گر پڑی جس سے وہ مرگیا تو اس کی دیت واقف کے عاقلہ پر ہے اور اگر مساکین سے دیوار گرانے کا مطالبہ کیا تو کسی پر کچھ نہیں (عالمگیری از محیط بحوالہ منتقیص ۳۸ ج ۶، درمختار و شامیص ۵۲۹ ج ۵)

مسئلہ ۴۰۳ :
گراؤ دیوار کا مالک تاجر غلام تھا اس سے دیوار گرانے کا مطالبہ کیا گیا وہ دیوار کسی پر گر پڑی جس سے وہ مرگیا تو اس کی دیت غلام تاجر کے مولا کے عاقلہ پر واجب ہوگی۔ غلام مقروض ہو یا نہ ہو، اور اگر دیوار گرنے سے کسی کا مال تلف ہوگیا تو اس مال کا ضمان غلام پر واجب ہے اس میں اس کو بیچا جائے گا اور اگر اس کے مولا سے دیوار گرانے کا مطالبہ کیا گیا تب بھی صحیح ہے۔ (خانیہ علی الہندیہص ۴۶۶ ج ۳، عالمگیریص ۳۸ ج ۶، درمختارص ۵۲۹ ج ۵، مبسوطص ۱۰ ج ۲۷، تبیینص ۱۴۷ ج ۶، فتح القدیرص ۳۴۳ ج ۸)

مسئلہ ۴۰۴ :
اگر کسی مکان کی گراؤ دیوار کے گرانے کا مطالبہ اس شخص سے کیا جس کے قبضہ میں وہ گھر ہے جس کی دیوار گراؤ تھی اور اس نے مطالبے کے باوجود دیوار نہیں گرائی۔ یہاں تک کہ وہ خود کسی پر گر پڑی جس سے وہ مرگیا اور اس کے عاقلہ کہتے ہیں کہ، یہ گھر جس کی دیوار گری ہے اس کا ہے ہی نہیں ۔ یا عاقلہ کہتے ہیں کہ ہم کو نہیں معلوم کہ یہ گھر اس کا ہے یا کسی اور کاہے تو مرنے والے کی دیت اس کے عاقلہ پر نہیں ہوگی۔ ہاں اگر اس پر گواہ پیش کر دیئے جائیں کہ یہ گھر اسی کا ہے تو اس کے عاقلہ پر دیت واجب ہوگی۔ اس لئے کہ اگرچہ مکان پر قابض ہونا بظاہر مالک ہونے کی دلیل ہے مگر یہ عاقلہ پر وجوب مال کے لئے حجت نہیں ہوسکتی۔ عاقلہ پر مال واجب ہونے کے لئے تین چیزوں کا ہونا ضروری ہے۔ اول اس بات کا ثبوت کہ یہ گھر اسی کا ہے۔ دوم یہ کہ دیوار گرانے کا مطالبہ کرنے کے وقت اس پر گواہ بھی بنا لے۔ تیسرے یہ کہ مقتول پر یہ دیوار گری تھی جس سے اس کی موت واقع ہوگئی۔ (خانیہ علی الہندیہص ۴۶۵ ج ۳، مبسوطص ۱۱ ج ۲۷)

مسئلہ ۴۰۵ :
اگر قبضہ کرنے والا اقرار کرے کہ یہ گھر اسی کا ہے تو عاقلہ پر دیت کے لزوم کے لئے اس کی تصدیق نہیں کی جائے گی اور ان پر ضمان نہیں ہے۔ جیسے کہ کوئی شخص اس مکان میں جس میں وہ رہتا ہے۔ چھجہ نکالے اور وہ چھجہ کسی آدمی پر گر پڑے جس سے وہ آدمی مر جائے اور اس کے عاقلہ کہیں کہ یہ اس گھر کا مالک نہیں ہے۔ اس نے چھجہ گھر کے مالک کے کہنے سے نکالا تھا اور قبضہ والا اس بات کا اقرار کرے کہ وہ اس گھر کا مالک ہے تو یہ اپنے مال سے دیت دے گا۔ اسی طرح یہاں بھی اس پر دیت واجب ہوگی۔ (خانیہ علی الہندیہص ۴۶۵ جلد ۳، عالمگیریص ۳۹ ج ۶، مبسوطص ۱۱ ج ۲۷)

مسئلہ ۴۰۶ :
کسی کی دیوار گراؤ تھی، اس سے انہدام کا مطالبہ کیا گیا مگر اس نے دیوار نہیں گرائی پھر وہ دیوار خودبخود پڑوس کی دیوار پر گر پڑی جس سے پڑوسی کی دیوار بھی گر پڑی تو اس پر پڑوسی کی دیوار کا ضمان واجب ہے اور پڑوسی کو اختیار ہے کہ چاہے تو وہ اپنی دیوار کی قیمت اس سے بطور ضمان وصول کرے اور ملبہ ضامن کو  دے دے اور چاہے تو ملبہ اپنے پاس رکھے اور نقصان پڑوسی سے وصول کرے اور اگر وہ ضامن سے یہ مطالبہ کرے کہ اس کی دیوار جیسی تھی ویسی ہی نئی بنا کر دے، تو یہ اس کے لئے جائز نہیں ہے۔ اور اگر پہلی گری ہوئی دیوار سے ٹکرا کر کوئی شخص گر پڑا تو اس کا ضمان پہلی دیوار کے مالک کے عاقلہ پر ہے۔ اور اگر دوسری دیوار کے ملبہ سے ٹکرا کر کوئی شخص گر پڑا تو اس کا ضمان کسی پر نہیں ہے۔ اگر دوسری دیوار کا مالک بھی وہی ہے جو پہلی دیوار کا مالک ہے تو دوسری دیوار سے مرنے والے کا ضامن بھی وہی ہوگا۔ (عالمگیری از محیطص ۳۹ ج ۶، بحرالرائقص ۳۵۵ جلد ۸)

مسئلہ ۴۰۷ :
اگر پہلی دیوار کے مالک نے چھجہ نکالا اور وہ دوسری دیوار پر گرا جس سے دوسری دیوار گر گئی اور اس سے ٹکرا کر کوئی شخص گرا اور کچلا گیا تو اس کا ضمان پہلی دیوار کے مالک پر ہے اور اگر دوسری دیوار بھی اس کی ملک ہے تب بھی اس پر ضمان واجب ہے (قاضی خان علی الہندیہص ۴۶۷ ج ۳، عالمگیریص ۳۹ ج ۶، درمختار و شامیص ۵۲۹ ج ۵)

مسئلہ ۴۰۸ :
اگر دیوار گرانے کا مطالبہ بعض ورثا سے کیا تو حکم یہ ہے کہ جس وارث سے مطالبہ ہوا ہے۔ وہ بقدر اپنے حصہ کے ضامن ہوگا (مبسوطص ۱۰ ج ۲۷، عالمگیریص ۳۸ ج ۶، درمختار و شامیص ۵۲۷، عنایہص ۳۴۳ ج ۸)

مسئلہ ۴۰۹ :
کسی گراؤ دیوار کے پانچ مالک تھے۔ ان میں سے کسی ایک سے دیوار گرانے کا مطالبہ ہوا تھا اور وہ دیوار کسی آدمی پر گر پڑی جس سے وہ مرگیا تو جس سے مطالبہ ہوا تھا وہ دیت کے پانچویں حصے کا ضامن ہوگا۔ اور یہ پانچواں حصہ بھی اس کے عاقلہ سے لیا جائے گا اسی طرح کسی گھر میں اگر تین آدمی شریک ہیں ان میں سے ایک نے اس گھر میں اپنے دوسرے دونوں شریکوں کی اجازت کے بغیر کنواں کھودا یا دیوار بنائی اور اس سے کوئی شخص ہلاک ہوگیا تو اس کے عاقلہ پر دو تہائی دیت واجب ہوگی۔ (عالمگیریص ۳۸ ج ۶، فتح القدیر و عنایہص ۳۴۴ ج ۸، درمختار و شامیص ۵۲۸ ج ۵، بحرالرائقص ۳۵۵ ج ۸، تبیین الحقائقص ۴۴۸ ج ۶، مجمع الانہرص ۶۵۹ ج ۲)

مسئلہ ۴۱۰ :
اور اگر کنواں یا دیوار اپنے شریکوں کے مشورے سے بنائی گئی تھی تو یہ جنایت متصور نہیں ہوگی۔ (عالمگیری از سراج الوہاجص ۳۸ ج ۶)

مسئلہ ۴۱۱ :
کسی شخص نے صرف ایک بیٹا اور ایک مکان چھوڑا اور اس پر اتنا قرض تھا جو مکان کی قیمت کے برابر یا اس سے زیادہ تھا اور اس مکان کی دیوار راستہ کی طرف گراؤ تھی۔ اس کے انہدام کا مطالبہ اس کے بیٹے سے کیا جائے گا۔ اگرچہ وہ اس کا مالک نہیں ہے، اور اگر اس کی طرف تقدم کے بعد دیوار گر پڑے تو باپ کے عاقلہ پر دیت ہوگی۔ بیٹے کے عاقلہ پر دیت واجب نہیں ہوگی۔ (عالمگیری از محیطص ۳۸ ج ۶، بحرالرائق ص۳۵۶ ج ۸، درمختار و شامیص ۵۲۷ جلد۵)

مسئلہ ۴۱۲ :
غلام مکاتب گراؤ دیوار کا مالک تھا۔ اس سے دیوار گرانے کا مطالبہ کیا گیا اور اس پر گواہ بھی بنا لئے گئے۔ تو اگر غلام کے لئے دیوار کے انہدام کے امکان سے پہلے ہی دیوار گر پڑی تو غلام ضامن نہیں ہوگا۔ اور اگر تمکن کے بعد گری ہے تو ضامن ہوگا۔ اور یہ استحسانا ہے اور قتیل کے ولی کے لئے اپنی قیمت اور قتیل کی دیت سے کم کا ضامن ہوگا۔ اور اگر دیوار اس کے آزاد ہونے کے بعد گری ہے تو اس کے عاقلہ پر دیت واجب ہوگی۔ اور اگر وہ غلام مکاتب زر کتابت ادا نہ کرسکا اور پھر غلامی میں لوٹ آیا، پھر دیوار گری تو دیت نہ اس پر واجب ہے نہ اس کے مولا پر۔ اور اسی طرح اگر دیوار بیچ دی پھر گر پڑی تو کسی پر کچھ نہیں ہے۔ اور اگر بیچی نہ تھی کہ گر پڑی اور اس سے ٹکرا کر کوئی آدمی گر پڑا اور مر گیا تو یہ غلام ضامن ہوگا۔ اور اگر زر کتابت ادا کرنے سے عاجز رہا اور غلامی میں لوٹ آیا تو مولا کو اختیار ہے چاہے غلام اس کو دے دے چاہے فدیہ دے دے۔ اور اگر کوئی آدمی اس قتیل سے ٹکرا کر گرپڑا اور مر گیا تو صاحب دیوار پر ضمان نہیں ہے۔ (فتاوی عالمگیری از شرح زیادات للعتابیص ۳۸ ج ۶، درمختار و شامیص ۵۲۶ ج ۵)

مسئلہ ۴۱۳ :
اور اگر غلام مکاتب نے راستے کی طرف کوئی بیت الخلاء وغیرہ نکالا اور پھر اس کے مولا نے اس کو بیچ دیا یا آزاد ہوگیا۔ پھر وہ دیوار گر پڑی تو اپنی قیمت اور ارش سے کم کا ضامن ہوگا۔ اور اگر زر کتابت ادا کرنے سے عاجز رہا اور غلامی میں لوٹ آیا تو مولا کو اختیار ہے چاہے غلام کو دے دے اور چاہے اس کا فدیہ دے دے اور اگر کوئی آدمی بیت الخلاء کے ملبہ سے ٹکرا کر ہلاک ہوگیا ہو تو بیت الخلاء کا نکالنے والا غلام ضامن ہوگا۔ اور اسی طرح اگر اس قتیل سے ٹکرا کر کوئی دوسرا آدمی گرا اور مر گیا تو بھی یہی ضامن ہوگا (عالمگیری از کافیص ۳۸ ج ۶)

مسئلہ ۴۱۴ :
اگر کسی ایسے شخص کی دیوار گراؤ تھی جس کی ماں کسی کی مولاۃ عتاقہ (آزاد کردہ باندی) تھی اور اس کا باپ غلام۔ اس سے کسی نے دیوار گرانے کا مطالبہ کیا اور اس نے نہیں گرائی۔ یہاں تک کہ اس کا باپ آزاد ہوگیا پھر وہ دیوار گر پڑی جس سے کوئی آدمی مر گیا تو اس کی دیت باپ کے عاقلہ پر ہے اور اگر باپ کے آزاد ہونے سے قبل دیوار گر پڑی تو ماں کے عاقلہ پر دیت واجب ہے اسی طرح اگر راستے کی طرف بیت الخلاء نکالا پھر اس کا باپ آزاد ہوگیا پھر بیت الخلاء کسی پر گر پڑا اور وہ مر گیا تو اس کی دیت ماں کے عاقلہ پر ہے چونکہ راستے کی طرف بیت الخلاء نکالنا ہی جنایت ہے اور اس وقت عاقلہ موالی ام تھے۔ (عالمگیری از محیطص ۳۸ ج ۶، بحرالرائقص ۳۵۴ ج ۸)۔ 
مسئلہ ۴۱۵ :
کوئی شخص اپنی دیوار پر چڑھا ہوا تھا۔ قطع نظر اس سے کہ دیوار گراؤ تھی یا نہ تھی پھر یہ دیوار گر پڑی جس سے ایک آدمی مرگیا۔ اور دیوار گرنے میں دیوار کے مالک کا کوئی عمل نہ تھا، تو اگر وہ دیوار گراؤ تھی اور اس کے گرانے کا مطالبہ بھی اس سے کیا جاچکا تھا تو وہ ضامن ہوگا۔ اور اس کے سوا کسی صورت میں ضامن نہیں ہوگا اور اگر وہ خود دیوار پر سے کسی آدمی پر گر پڑا اور دیوار نہیں گری اور وہ آدمی مر گیا تو بھی ضامن ہوگا۔ اور اگر دیوار سے گرنے والا مر گیا تو نیچے والے کو دیکھیں گے، اگر وہ چل رہا تھا تو یہ ضامن نہیں ہوگا۔ (بحرالرائقص ۳۵۴ ج ۸) اور اگر وہ ٹھہرا ہوا تھا راستے میں ، یا بیٹھا ہوا تھا یا کھڑا ہوا تھا یا سویا ہوا تھا تو یہ گرنے والے کی دیت کا ضامن ہوگا۔ اور اگر نیچے والا اپنی ملک میں تھا تو یہ ضامن نہیں ہوگا اور ان حالات میں اوپر سے گرنے والے پر نیچے والے کا ضمان واجب ہوگا۔ اگر نیچے والا مر جائے۔ اور اسی طرح اگر وہ غافل تھا کہ گر پڑا یا سوگیا تھا اور کروٹ بدلی اور گر پڑا تو یہ نیچے والے کے نقصان کا ضامن ہوگا اور اس صورت میں اس پر کفارہ بھی واجب ہوگا۔ اور اسی طرح اگر پہاڑ پر سے پھسل پڑا کسی شخص پر جس سے وہ شخص ہلاک ہوگیا تو اس کا ضمان پھسلنے والے پر ہوگا اور اس صورت میں مرنے والے کا اپنی ملک میں ہونا نہ ہونا برابر ہے اور اسی طرح اگر کنوئیں میں جو اپنی ملک میں کھودا تھا، گر پڑا، اس میں کوئی آدمی تھا، یہ اس پر گر پڑا اور وہ مر گیا تو اس کی دیت کا ضامن ہوگا۔ اور اگر کنواں راستے میں تھا تو کنویں کا مالک دیت کا ضامن ہوگا۔ ساقط اور مسقوط علیہ دونوں کا نقصان اس پر واجب ہوگا۔ (مبسوطص ۱۲ ج ۲۷، عالمگیریص ۳۸ ج ۶، قاضی خان علی الہندیہص ۴۶۵ ج ۳)

مسئلہ ۴۱۶ :
کسی نے دیوار پر مٹکا رکھا، وہ کسی شخص پر گر پڑا جس سے وہ مر گیا تو اس پر اس کا ضمان نہیں ہے۔ عالمگیری از فصول عمادیہص ۳۹ ج ۶، عنایہ علی الفتحص ۳۴۴ ج ۸، تبیین الحقائقص ۱۴۹ ج ۶)

مسئلہ ۴۱۷ :
اگر کسی شخص نے دیوار کے اوپر کوئی چیز اس کے طول میں رکھی اور وہ کسی آدمی پر گر پڑی تو اس پر اس کا ضمان نہیں ہے۔ اور اگر عرض میں رکھی کہ اس کا ایک سرا راستے کی طرف نکلا ہوا تھا اور وہ کسی چیز پر نکلی ہوئی طرف سے گری تو رکھنے والا ضامن ہوگا۔ اور اگر دوسری طرف سے کسی چیز پر گری تو وہ ضامن نہیں ہوگا۔ اور اسی طرح اگر دیوار گراؤ تھی اور اس پر کسی نے شہتیر رکھا، لمبائی میں اس طرح کہ اس کا کوئی حصہ راستے کی طرف نکلا ہوا نہیں تھا، پھر وہ شہتیر کسی پر گر پڑا اور اس کو قتل کر دیا تو اس پر ضمان نہیں ہے۔ (عالمگیریص ۳۹ ج ۶، بحرالرائقص ۳۵۶ ج ۸)

مسئلہ ۴۱۸ :
گراؤ دیوار جس کے گرانے کا مطالبہ اس کے مالک سے کیا جاچکا تھا اس پر دیوار کے مالک یا کسی اور نے مٹکا رکھا اور دیوار گر پڑی اور مٹکا کسی آدمی کے لگا جس سے وہ مر گیا تو دیوار کے مالک پر ضمان ہے اور اگر مٹکے سے ٹکرا کر کوئی شخص گر پڑا یا اس کے ملبے سے ٹکرا کر گر پڑا تو اگر مٹکا کسی اور کا تھا تو کسی پر کچھ نہیں ہے (بحرالرائقص ۳۵۴ ج ۸) اور اگر مٹکا دیوار کے مالک کا تھا تو وہ ضامن ہوگا۔ (عالمگیری از کافیص ۳۹ ج ۶)

مسئلہ ۴۱۹ :
گراؤ دیوار جس کے گرانے کا مطالبہ کیا جاچکا تھا مگر دیوار کے مالک نے اس کو نہیں گرایا۔ پھر ہوا سے گر پڑی تو دیوار کا مالک نقصان کا ضامن ہوگا۔ (عالمگیری از محیطص ۳۹ ج ۶، بحرالرائقص ۳۵۵ ج ۸)

مسئلہ ۴۲۰ :
دو گراؤ دیواریں تھیں جن کے گرانے کا مطالبہ کیا جاچکا تھا ان میں سے ایک دوسری پر گر پڑی جس سے وہ بھی ڈھے گئی تو پہلی یا دوسری دیوار کے گرنے سے جو اتلاف ہوا یا پہلی کے ملبے سے جو اتلاف ہوا اس کا ضامن پہلی دیوار کا مالک ہوگا اور دوسری کے گرنے سے اور اس کے ملبے سے جو اتلاف ہوا اس کا ضمان کسی پر نہیں ہوگا۔ (عالمگیری از کافیص ۳۹ ج ۶)

مسئلہ ۴۲۱ :
ایسا چھجہ جو کسی شخص نے نکالا تھا وہ چھجہ کسی ایسی گراؤ دیوار پر گر پڑا جس کے گرانے کا مطالبہ اس کے مالک سے کیا جاچکا تھا اور وہ دیوار کسی شخص پر گر پڑی جس سے وہ مر گیا یا اس دیوار کے زمین پر گرنے کے بعد کوئی شخص اس سے ٹکرا کر گر پڑا تو ان سب صورتوں میں چھجہ نکالنے والے پر ضمان واجب ہے (عالمگیری از محیطص ۳۹ ج ۶)

مسئلہ ۴۲۲ :
کسی کی دیوار کا کچھ حصہ راستے کی طرف اور کچھ حصہ لوگوں کے مکان کی طرف جھکا ہوا تھا اور دیوار کے مالک سے دیوار گرانے کا مطالبہ گھر والوں نے کر دیا تھا، مگر دیوار راستہ کی طرف گر پڑی، یا مطالبہ راستہ والوں نے کیا تھا، مگر دیوار گھر والوں پر گر پڑی تو دیوار کا مالک ضامن ہوگا۔ (مبسوطص ۱۳ ج ۲۷، ہندیہص ۳۹ ج ۶، قاضی خاں علی الہندیہص ۳۶۶ ج ۳، درمختار و شامیص ۵۲۸ ج ۵)

مسئلہ ۴۲۳ :
کسی شخص کی لانبی دیوار تھی جس کا بعض حصہ گراؤ تھا اور بعض گراؤ نہیں تھا اور اس سے مطالبہ نقض کیا گیا تھا۔ پھر پوری دیوار کسی پر گر پڑی جس سے وہ مر گیا تو دیوار کا مالک گراؤ حصے کے نقصان کا ضامن ہوگا۔ اور جو حصہ دیوار کا گراؤ نہیں تھا اس کے حصے کے نقصان کا ضامن نہیں ہوگا۔ اور اگر دیوار چھوٹی تھی تو پوری دیوار کے نقصان کا ضامن ہوگا۔ (عالمگیری از ظہیریہص ۳۹ ج ۶، بحرالرائقص ۳۵۴ ج ۸، مبسوطص ۱۳ ج ۲۷، قاضی خاں علی الہندیہص ۳۶۶ ج ۳، شامی و درمختارص ۵۲۹ ج ۵)

مسئلہ ۴۲۴ :
کسی شخص کی دیوار گراؤ تھی، قاضی نے اس کو گرانے کے مطالبے میں پکڑا کسی دوسرے نے اس کی ضمانت دی کہ اس کے حکم سے یہ دیوار گرا دے گا تو یہ ضمانت جائز ہے۔ اور جس نے یہ ضمانت دی ہے اس کو حق ہے کہ وہ اس کی اجازت کے بغیر گرا دے۔ (عالمگیری بحوالہ منتقی از محیطص ۳۹ ج ۶، مبسوطص ۱۳ ج ۲۷)

مسئلہ ۴۲۵ :
کسی کی گراؤ دیوار پر دو گواہ بنائے کہ اس کی دیوار گراؤ ہے پھر وہ دیوار کسی ایک گواہ پر یا اس کے باپ یا اس کے غلام یا اس کے مکاتب پر گر پڑی اور دیوار کے مالک کے خلاف ان دو گواہوں کے سوا اور کوئی گواہ نہیں ہے تو اس صورت میں اس ایک کی گواہی معتبر نہیں ہے جو اس گواہی سے خود یا اس کا متعلق فائدہ اٹھائے۔ (مبسوطص ۱۲ ج ۲۷، عالمگیریص ۳۹ ج ۶)

مسئلہ ۴۲۶ :
لقیط کی دیوار جھکی ہوئی تھی اور اس سے دیوار گرانے کا مطالبہ بھی کیا گیا تھا۔ وہ دیوار کسی پر گر پڑی جس سے وہ مر گیا تو قتیل کی دیت بیت المال سے ادا کی جائے گی۔ اسی طرح اگر کوئی کافر مسلمان ہوا اور اس نے کسی سے موالاۃ نہیں کی ہے تو وہ بھی لقیط کے حکم میں ہے (قاضی خاں علی الہندیہص ۴۶۶ ج ۳، عالمگیریص ۴۰ ج ۶، مبسوطص ۱۲ ج ۲۷، بحرالرائقص ۳۵۴ ج ۸)

مسئلہ ۴۲۷ :
ایک گراؤ دیوار کے دو مالک تھے ایک اوپری حصے کا، دوسرا نیچے کے حصے کا ان میں سے کسی ایک سے دیوار گرانے کا مطالبہ کیا گیا پھر پوری دیوار گر پڑی تو جس سے مطالبہ کیا گیا تھا۔ وہ نصف دیت کا ضامن ہوگا اور اگر اوپر والی دیوار گری اور اسی کے مالک سے مطالبہ بھی کیا گیا تھا تو یہ ضامن ہوگا، نیچے والی کا مالک ضامن نہیں ہوگا۔ (عالمگیری از محیط سرخسیص ۴۰ ج ۶، مبسوطص ۱۳ ج ۲۷، بحرالرائقص ۳۵۴ ج ۸، خانیہ علی الہندیہص ۴۶۶ جلد ۳)

مسئلہ ۴۲۸ :
کسی شخص نے دیوار گرانے کے لئے کچھ مزدور مقرر کئے ان کے دیوار گرانے سے ایک شخص ان ہی میں سے مر گیا یا کوئی غیر شخص مر گیا تو کفارہ و ضمان ان ہی پر ہوگا دیوار کے مالک پر کچھ نہیں (مبسوطص ۱۴ ج ۲۷، عالمگیریص ۴۰ ج ۶)

مسئلہ ۴۲۹ :
کسی کی دیوار اشہاد سے پہلے گر پڑی پھر اس سے مطالبہ کیا گیا کہ اس کا ملبہ راستے سے اٹھائے مگر اس نے نہیں اٹھایا۔ یہاں تک کہ کوئی آدمی یا جانور اس کے ساتھ ٹکرا کر گر پڑا اور ہلاک ہوگیا تو دیوار کا مالک ضامن ہوگا۔ (قاضی خاں علی الہندیہص ۴۶۷ ج ۳، عالمگیریص ۴۱ ج ۶)

مسئلہ ۴۳۰ :
کسی نے اپنی دیوار سے باہر کی طرف بیت الخلاء وغیرہ بنایا اگر وہ بڑا تھا اور اس سے کسی کو نقصان پہنچا تو ضامن ہوگا اور اگر چھوٹا تھا تو ضامن نہیں ہوا۔ (عالمگیری از محیطص ۴۰ ج ۶)

مسئلہ ۴۳۱ :
کسی کی دو دیواریں تھیں ۔ ایک گراؤ ایک صحیح گراؤ کے انہدام کا مطالبہ کیا گیا تھا۔ وہ نہ گری لیکن صحیح گر گئی جس سے کوئی چیز تلف ہوگئی تو اس کا ضمان کسی پر نہیں ہے۔ (درمختارص ۴۲۹ ج ۵، خانیہ علی الہندیہص ۴۶۶ ج ۳، بحرالرائقص ۳۵۴ ج ۸)

مسئلہ ۴۳۲ :
کسی شخص کی ایسی جھکی ہوئی دیوار گرانے کا اس سے مطالبہ کیا گیا جس میں راستہ کی طرف چھجہ نکلا ہوا تھا اور اس کو اس نے نکالا تھا جس نے یہ گھر بیچا تھا پھر وہ دیوار اور چھجہ گر پڑے اور صورت یہ ہوئی کہ دیوار کے گرنے کی وجہ سے چھجہ گرا تو دیوار کے مالک پر نقصان کا ضمان ہے اور اگر فقط چھجہ گرا ہے تو بیچنے والا نقصان کا ضامن ہوا جس نے راستہ کی طرف اس کو نکالا تھا (مبسوطص ۱۴ ج ۲۷، ہندیہص ۴۰ ج ۶)

مسئلہ ۴۳۳ :
ایک شخص ایک مکان کے زیریں حصہ کا مالک تھا اور اس کے بالائی حصہ کا دوسرا شخص مالک تھا اور دونوں حصے گراؤ تھے اور دونوں کے مالکوں سے ان کے گرانے کا مطالبہ بھی کیا جاچکا تھا مگر انھوں نے نہیں گرایا۔ اس  کے بعد زیریں حصہ گر پڑا اور اس کے گرنے سے اوپر کا حصہ بھی کسی پر گر پڑا جس سے وہ مر گیا تو اس مقتول کی دیت زیرین حصے کے مالک کے عاقلہ پر ہے اور جو شخص نیچے کے ملبے سے ٹکرا کر گرے اس کا ضمان بھی اور اگر بالائی حصے کے گرے ہوئے ملبے سے ٹکرا کر کوئی شخص ہلاک ہوگیا تو کسی پر کچھ نہیں ہے۔ (عالمگیری از محیطص ۴۰ ج ۶)

مسئلہ ۴۳۴ :
ایک مکان کا بالائی حصہ ایک شخص کا ہے اور زیریں حصہ دوسرے کا اور کل مکان کمزور ہے۔ بالائی حصہ کسی پر گر پڑا اور وہ مر گیا اور اس مکان کے گرانے کا مطالبہ دونوں سے کیا جاچکا تھا تو بالائی حصہ کا مالک ضامن ہوگا۔ (قاضی خاں علی الہندیہص ۴۶۷ ج ۳، عالمگیریص ۴۰ ج ۶)

مسئلہ ۴۳۵ :
کسی شخص سے اس کی ایسی گراؤ دیوار کے گرانے کا مطالبہ کیا گیا جس کا راستہ کی طرف گرنے کا خطرہ نہیں تھا۔ لیکن یہ اندیشہ تھا کہ یہ دیوار اسی شخص کی ایسی صحیح دیوار پر گر سکتی ہے، جس کے گرنے کا اندیشہ نہیں ہے۔ ہاں یہ ممکن ہے کہ اگر گراؤ دیوار صحیح دیوار پر گر پڑی تو صحیح دیوار بھی راستے میں گر پڑے گی۔ لیکن وہ گراؤ دیوار جس کے گرانے کا مطالبہ کیا گیا تھا نہ گری اور صحیح دیوار خود بخود راستے میں گر پڑی جس سے کوئی انسان ہلاک ہوگیا یا اس کے ملبے سے ٹکرا کر کوئی آدمی مر گیا تو اس کا خون رائیگاں جائے گا (عالمگیریص ۴۰ ج ۶)

فصل فی الطریق

راستے میں نقصان پہنچنے کا بیان

مسئلہ ۴۳۶ :
عام راستے کی طرف بیت الخلاء یا پرنالہ پر برج یا شہتیر یا دکان وغیرہ نکالنا جائز ہے بشرط یہ کہ اس سے عوام کو کوئی ضرر نہ ہو اور گزرنے والوں میں سے کوئی مانع نہ ہو اور اگر کسی کو کوئی تکلیف ہو یا کوئی معترض ہو تو ناجائز ہے۔ (درمختار و شامیص ۵۲۱ ج ۵، بحرالرائقص ۳۴۷ ج ۸، تبیین الحقائقص ۱۴۲ ج ۶، ہدایہص ۵۸۵ ج ۴، عالمگیریص ۴۰ ج ۶)

مسئلہ ۴۳۷ :
اگر کوئی شخص عام راستے پر مذکورہ بالا تعمیرات اپنے لئے امام کی اجازت کے بغیر کرے تو شروع کرتے وقت ہر عاقل بالغ مسلمان مرد عورت اور ذمی کو اس کے روکنے کا حق ہے۔ غلام اور بچوں کو اس کا حق نہیں ہے اور بن جانے کے بعد اس کے انہدام کے مطالبے کا بھی حق ہے۔ بشرط یہ کہ اس مطالبہ کرنے والے نے عام راستے پر اس قسم کی کوئی تعمیر نہ کر رکھی ہو۔ خواہ اس تعمیر سے کسی کو ضرر ہو یا نہ ہو (درمختار و شامیص ۵۲۱ ج ۵، بحرالرائقص ۳۴۷ ج ۸، ہدایہص ۵۸۵ ج ۴، تبیین الحقائقص ۱۴۲ ج ۶، عالمگیریص ۴۰ ج ۶، فتح القدیرص ۳۳۰ ج ۸)

مسئلہ ۴۳۸ :
عام راستہ پر خرید و فروخت کے لئے بیٹھنا جائز ہے جب کہ کسی کے لئے تکلیف دہ نہ ہو اور اگر کسی کو تکلیف دے تو وہ ناجائز ہے۔ (بحرالرائقص ۳۴۷ ج ۸، درمختار و شامیص ۵۲۱ ج ۵، تبیین الحقائقص ۱۴۲ ج ۶)

مسئلہ ۴۳۹ :
اور اگر یہ تعمیرات امام کی اجازت سے کی گئی ہیں تو کسی کو ان پر اعتراض کا حق نہیں ہے۔ لیکن امام کے لئے یہ مناسب نہیں ہے کہ ان تصرفات کی اجازت دے جب کہ لوگوں کو ان سے تکلیف ہو اور اگر اس نے کسی مصلحت کی بناء پر اجازت دے دی تو جائز ہے۔ (شامیص ۵۲۱ ج ۵، عالمگیریص ۴۱ ج ۶)

مسئلہ ۴۴۰ :
عام راستے پر اگر یہ تعمیرات پرانی ہیں تو ان کے ہٹوانے کا کسی کو حق نہیں ہے۔ اور اگر ان کا حال معلوم نہ ہو تو نئی فرض کر کے امام ان کو ہٹوا دے گا۔ (عالمگیری از محیطص ۴۰ ج ۶، بحرالرائقص ۳۴۷ ج ۸، شامیص ۵۲۲ ج ۵)

مسئلہ ۴۴۱ :
اگر عام راستے پر مسلمانوں کے فائدے کے لئے مسجد وغیرہ کوئی عمارت بنا دی جائے اور اس سے کسی کو کوئی ضرر بھی نہ ہو تو نہیں توڑی جائے گی۔ (عالمگیریص ۴۰ ج ۶، بحرالرائقص ۳۴۶ ج ۸، تبیین الحقائقص ۱۴۶ ج ۶، درمختار و  شامیص ۵۲۱ ج ۵)

مسئلہ ۴۴۲ :
ایسے خاص راستے پر جو آگے سے بند ہو کسی کو کچھ بنانا جائز نہیں ہے خواہ اس میں لوگوں کا ضرر ہو یا نہ ہو مگر یہ کہ اس گلی کے رہنے والے اجازت دے دیں اور یہ تعمیرات اگر جدید ہیں تو امام کو حق ہے کہ ان کو ڈھا دے اور قدیم ہیں تو یہ حق نہیں ہے اور اگر ان کا حال معلوم نہ ہو تو قدیم مان کر باقی رکھی جائیں گی (درمختار و شامیص ۵۲۳ ، بحرالرائقص ۳۴۷ ج ۸، تبیین الحقائقص ۱۴۳ ج ۶، عالمگیریص ۴۰ ج ۶)

مسئلہ ۴۴۳ :
اگر کسی نے راستے میں کوڑا ڈالا اور اس سے کوئی پھسل کر گرا اور مر گیا اس پر ضمان نہیں ہے مگر جب کہ کوڑا جمع کر کے اکٹھا کر دیا جس سے ٹکرا کر کوئی گرا اور مر گیا تو کوڑا ڈالنے والا ضامن ہوگا (عالمگیری از ذخیرہص ۴۱ ج ۶، قاضی خاں علی الہندیہص ۴۵۸ ج ۳)

مسئلہ ۴۴۴ :
کسی شخص نے شارع عام پر کوئی بڑا پتھر رکھا یا اس میں کوئی عمارت بنا دی یا اپنی دیوار سے شہتیر یا پتھر وغیرہ باہر راستے کی طرف نکال دیا، یا بیت الخلاء یا چھجہ یا پرنالہ یا سائبان نکالا یا راستہ میں شہتیر رکھا اس سے اگر کسی چیز کو کوئی نقصان پہنچے یا وہ تلف ہو جائے تو یہ اس کا تاوان ادا کرے گا اور اگر اس سے کوئی آدمی مر جائے تو اس کی دیت اس کے عاقلہ پر ہوگی۔ اور اگر کوئی انسان زخمی ہوا مگر مرا نہیں تو اگر اس زخم کا ارش موضحہ کے ارش کے برابر ہو تو یہ ارش اس کے عاقلہ پر ہوگا اور اگر اس سے کم ہو تو بنانے والے کے مال سے دیا جائے گا۔ اور اس سبب سے اگر کوئی مر گیا تو اس پر کفارہ نہیں ہے اور اگر مرنے والا اس کا مورث تھا تو یہ اس کا وارث بھی ہوگا جانور اور مال کے نقصان کا ضامن یہ خود ہوگا۔ ان سب صورتوں میں ضمان اس پر اس وقت واجب ہوگا جب اس نے امام کی اجازت کے بغیر یہ تصرفات کئے ہوں ۔ ورنہ یہ ضامن نہیں ہوگا۔ (عالمگیریص ۴۰ ج ۶ ، درمختار و شامیص ۵۲۲ ج ۵، بحرالرائقص ۳۴۷ ج ۸، فتح القدیرص ۳۳۱ ج ۸، مبسوطص ۶ ج ۲۷، تبیین الحقائقص ۱۴۳ ج ۶)

مسئلہ ۴۴۵ :
سر بند گلی میں جن رہنے والوں کے دروازے کھلتے ہیں ان کو اس راستے میں کسی قسم کی تعمیر کی اجازت نہیں مگر اس گلی کے سب رہنے والوں کی اجازت سے تعمیر کی جاسکتی ہے۔ ہاں اس گلی کے رہنے والے اس قسم کے تصرفات کرسکتے ہیں ۔ مثلا ًجانور باندھنا، لکڑی رکھنا، وضو کرنا، گارا بنانا یا کوئی چیز عارضی طور پر رکھنا وغیرہ، بشرط یہ کہ گلی والوں کے لئے راستہ چھوڑ دیا گیا ہو اور جو کام نہیں کرسکتے وہ یہ ہیں : مثلاً پرنالہ نکالنا، دوکان بنانا، چھجہ نکالنا، برج بنانا، بیت الخلاء بنانا وغیرہ مگر جب سب گلی والے اجازت دے دیں تو یہ چیزیں بھی بنائی جاسکتی ہیں (درمختار و شامیص ۵۲۲ ج ۵، عالمگیریص ۴۲ ج ۶، بحرالرائقص ۳۴۷ ج ۸، تبیین الحقائقص ۱۴۳ ج ۶)

مسئلہ ۴۴۶ :
سر بند گلی میں جو کام جائز تھے، اس کی وجہ سے کسی نقصان کا ضامن نہیں ہوگا اور جو کام ناجائز ہیں اور بغیر اجازت سکان کئے تو ان سے جو نقصان ہوگا وہ سب رہنے والوں پر تقسیم ہوگا اور تصرف کرنے والا اپنے حصہ کے سوا دوسروں کے حصوں کا تاوان ادا کرے گا۔ (عالمگیریص ۴۱ ج ۶، شامیص ۵۲۲ ج ۵، قاضی خاں علی الہندیہص ۴۵۸ ج ۳، تبیین الحقائقص ۱۴۵ ج ۶، مبسوطص ۸ ج ۲۷)

مسئلہ ۴۴۷ :
راہن نے دارمر ہو نہ میں مرتہن کی اجازت کے بغیر کچھ تعمیر کی یا کنواں کھودوایا یا جانور باندھے، تو اس سے جو نقصان ہوگا راہن اس کا ضامن نہیں ہوگا۔ (عالمگیریص ۴۱ ج ۶)

مسئلہ ۴۴۸ :
کسی نے مزدوروں کو سائبان یا چھجہ بنانے کے لئے مقرر کیا اگر اثنائے تعمیر میں عمارت کے گرنے سے کوئی ہلاک ہوگیا تو اس کا ضمان مزدوروں پر ہوگا اور ان سے دیت کفارہ اور وراثت سے محرومی لازم ہوگی اور اگر تعمیر سے فراغت کے بعد یہ صورت ہو تو مالک پر ضمان ہوگا۔ (عالمگیری از جوہر نیرہص ۴۱ ج ۶، مبسوطص ۸ ج ۲۷، سراج الوہاج و بحرالرائقص ۳۴۸ ج ۸، تبیین الحقائقص ۱۴۴ج ۶)

مسئلہ ۴۴۹ :
ان مزدوروں میں سے کسی کے ہاتھ سے اینٹ، پتھر یا لکڑی گر پڑی جس سے کوئی آدمی مر گیا تو جس کے ہاتھ سے گری ہے اس پر کفارہ اور اس کے عاقلہ پر دیت واجب ہے (عالمگیریص ۴۱ ج ۶)

مسئلہ ۴۵۰ :
کسی نے دیوار میں راستے کی طرف پرنالہ لگایا وہ کسی پر گرا جس سے وہ ہلاک ہوگیا۔ اگر یہ معلوم ہے کہ دیوار میں گڑا ہوا حصہ لگ کر ہلاک ہوا تو ضمان نہیں ہے اور اگر بیرونی حصہ لگ کر ہلاک ہوا تو ضمان ہے اور اگر دونوں حصے لگ کر ہلاک ہوا تو نصف ضمان ہے اور اگر یہ معلوم نہ ہوسکے تب بھی نصف ضمان ہے۔ (عالمگیری از محیطص ۴۱ ج ۶، تبیین الحقائقص ۱۴۳ ج ۶، مبسوطص ۶ ج ۲۷، بحرالرائقص ۳۴۷ ج ۸، قاضی خاں علی الہندیہص ۴۵۸ ج ۳، درمختار و شامیص ۵۲۲ ج ۵)

مسئلہ ۴۵۱ :
کسی نے راستے کی طرف چھجہ نکالا تھا پھر وہ مکان بیچ دیا اس کے بعد چھجہ گرا اور کوئی آدمی ہلاک ہوگیا، یا کسی نے راستے میں لکڑی رکھی پھر اس کو بیچ کر مشتری کو قبضہ دے دیا مشتری نے وہیں رہنے دی اور اس سے کوئی آدمی ہلاک ہوگیا تو دونوں صورتوں میں بیچنے والے پر ضمان ہے مشتری پر کچھ نہیں (عالمگیریص ۴۱ ج ۶، مبسوطص ۸ ج ۲۷، قاضی خان علی الہندیہ  ۴۰۸ ج ۳، بحرالرائقص ۳۴۷ ج ۸، تبیینص ۱۴۳ ج ۶، شامی و درمختارص ۵۲۲ ج ۵)

مسئلہ ۴۵۲ :
کسی نے راستے میں لکڑی رکھ دی جس سے کوئی ٹکرا گیا تو رکھنے والا ضامن ہے۔ اگر گزرنے والا اس لکڑی پر چڑھا اور گر کر مرگیا تو بھی رکھنے والا ضامن ہوگا۔ بشرط یہ کہ چڑھنے والے نے اس پر سے پھسلنے کا ارادہ نہ کیا ہو۔ اور لکڑی بڑی ہو، لیکن اگر لکڑی اتنی چھوٹی ہے کہ اس پر چڑھا ہی نہیں جاسکتا تو رکھنے والے پر کوئی ضمان نہیں ہے۔ (عالمگیریص ۴۱ ج ۶، شامی و درمختارص ۵۲۵ ج ۵، مبسوطص ۸ ج ۲۷)

مسئلہ ۴۵۳ :
کسی نے شارع عام پر اتنا پانی چھڑکا کہ اس سے پھسلن ہوگئی جس سے پھسل کر کوئی آدمی گرا اور مرگیا تو پانی چھڑکنے والے کے عاقلہ پر دیت واجب ہے۔ اور اگر کوئی جانور پھسل کر گرا اور مرگیا یا کسی کا کوئی مالی نقصان ہوگیا تو اس کا تاوان چھڑکنے والے کے مال سے ادا کیا جائے گا۔ یہ حکم اس صورت میں ہے کہ پورے راستہ میں پانی چھڑکا ہو اور گزرنے کیے لئے جگہ نہ رہے۔ لیکن اگر بعض حصہ میں چھڑکا ہے اور بعض قابل گزر چھوڑ دیا ہے تو اگر پانی والے حصے سے گزرنے والا اندھا ہے اور اسے پانی کا علم نہ تھا، یا گزرنے والا جانور ہے تب بھی یہی حکم ہے۔ اور اگر علم کے باوجود بینا یا نابینا پانی والے حصے سے بالقصد گزرا اور پھسل کر ہلاک ہوگیا، تو کسی پر کچھ نہیں ہے (عالمگیریص ۴۱ ج ۶، مبسوطص ۷ جلد ۲۷، بحرالرائقص ۳۵۰ ج ۸، شامیص ۵۳۲ ج ۵، تبیین الحقائقص ۱۴۵ ج ۶، ہدایہ  ۵۸۶ ج ۳، فتح القدیرص ۳۳۳ جلد ۸، قاضی خاں علی الہندیہص ۴۵۸ ج ۳)

مسئلہ ۴۵۴ :
شربت بیچنے والے یا کسی ریڑھی والے نے اتنا پانی اپنی دکان کے سامنے بہا دیا کہ پھسلن ہوگئی تو پانی چھڑکنے والے کے عاقلہ پر دیت واجب ہے۔ اگر کوئی شخص اس سے پھسل کر ہلاک ہو جائے۔ بشرط یہ کہ وہ زمین اس کی ملک نہ ہو۔ (قاضی خاں علی الہندیہص ۴۵۸ ج ۳، تبیین الحقائقص ۱۴۵ ج ۶، عالمگیریص ۴۱ ج ۶، ہدایہص ۵۸۷ ج ۴، بحرالرائقص ۳۵۰ ج ۸، درمختار و شامیص ۵۲۶ ج ۵)

مسئلہ ۴۵۵ :
کسی نے شارع عام پر اتنا پانی چھڑکا کہ پھسلن ہوگئی۔ اس پر سے کوئی شخص دو گدھے لے کر گزرا ایک کی ڈوری اس کے ہاتھ میں تھی اور دوسرا اس کے ساتھ جارہا تھا۔ ساتھ جانے والا گدھا پھسل کر گرا جس سے اس کا پیر ٹوٹ گیا۔ گدھے والا اگر دونوں کو پیچھے سے ہانک رہا تھا تو کسی پر کچھ نہیں اور اگر پیچھے سے نہیں ہانک رہا تھا تو پانی چھڑکنے والے پر تاوان ہے۔ (عالمگیریص ۴۲ ج ۶)

مسئلہ ۴۵۶ :
کسی نے شارع عام پر اتنا پانی بہایا کہ جمع ہو کر برف بن گیا۔ یا برف راستے میں ڈال دی۔ اس سے پھسل کر کوئی آدمی ہلاک ہوگیا یا راستے میں کیچڑ سے بچنے کے لئے پتھر رکھ دئے تھے، اس پر سے پھسل کر گر پڑا اور ہلاک ہوگیا تو اگر امام کی اجازت سے یہ کام کیا تھا تو ضامن نہیں ہوگا اور اگر بلااجازت امام کیا تھا تو ضامن ہوگا۔ (عالمگیریص ۵۲ جلد ۶)

مسئلہ ۴۵۷ :
کسی شارع عام پر دو پتھر رکھے ہوئے تھے۔ گزرنے والا ایک سے ٹکرا کر دوسرے پر گرا اور مر گیا پہلا پتھر رکھنے والا ضامن ہوگا اور اگر پہلے کا واضح معلوم نہ ہو تو دوسرا پتھر رکھنے والا ضامن ہوگا۔ 
مسئلہ ۴۶۴ :
کسی نے شارع عام پر بلااجازت امام یا شارع خاص پر اس گلی کے رہنے والوں کی اجازت کے بغیر کوئی جدید تعمیر کی جس سے ٹکرا کر کوئی کسی دوسرے آدمی پر گرا اور جس پر گرا وہ مر گیا تو تعمیر کرنے والا ضامن ہوگا۔ گرنے والا ضامن نہیں ہوگا (عالمگیریص ۴ ج ۶، مبسوطص ۷ ج ۲۷، قاضی خاں علی الہندیہص ۴۵۸ ج ۳)

مسئلہ ۴۵۹ :
کسی نے راستے میں کوئی چیز رکھی۔ دوسرے نے اس کو ہٹا کر دوسری طرف رکھ دیا اور اس سے ٹکرا کر کوئی شخص ہلاک ہوگیا تو ہٹانے والا ضامن ہوگا۔ رکھنے والا ضامن نہیں ہوگا۔ (عالمگیریص ۴۲ ج ۶، مبسوطص ۷ ج ۲۷، قاضی خاں علی الہندیہص ۴۵۸ ج ۳، تبیین الحقائقص ۱۴۵ ج ۶، ہدایہص ۵۸۷ ج ۴، درمختار و شامیص ۵۲۳ ج ۵)

مسئلہ ۴۶۰ :
کسی نے شارع عام پر بلااجازت امام یا شارع خاص پر اس گلی کے رہنے والوں کی اجازت کے بغیر کچھ جدید تعمیر کی جس سے ٹکرا کر کوئی آدمی دوسرے آدمی پر گرا اور دونوں مر گئے تو تعمیر کرنے والے کے عاقلہ پر دونوں کی دیت واجب ہے۔ (بحرالرائقص ۳۴۷ ج ۸، تبیین الحقائقص ۱۴۵ ج ۶)

مسئلہ ۴۶۱ :
کسی نے راستے میں انگارہ رکھ دیا اس سے کوئی چیز جل گئی تو رکھنے والا اس کا ضامن ہوگا۔ اور اگر ہوا سے اڑ کر وہ آگ دوسری جگہ چلی گئی اور کسی چیز کو جلا دیا تو اگر رکھتے وقت ہوا چل رہی تھی تو رکھنے والا ضامن ہوگا ورنہ نہیں ۔ (خانیہ علی الہندیہص ۴۵۸ ج ۳، مبسوطص ۸ ج ۲۷، عالمگیری  ۴۲ ج ۶، ہدایہص ۵۸۶ ج ۴، تبیین الحقائقص ۱۴۴ ج ۶)

مسئلہ ۴۶۲ :
لوہار نے اپنی دکان میں بھٹی سے لوہا نکال کر ایرن (نہائی) پر رکھ کر کوٹا جس سے چنگاری نکل کر شارع عام پر چلنے والے کسی آدمی پر گری جس سے وہ جل کر مر گیا یا اس کی آنکھ پھوٹ گئی تو اس کی دیت لوہار کے عاقلہ پر ہے اور اگر کسی کا کپڑا جلا دیا یا کوئی نقصان کر دیا تو اس کا تاوان لوہار کے مال سے دیا جائے گا اور اگر اس کے کوٹنے سے چنگاری نہیں اڑی بلکہ ہوا سے اڑ کر کسی پر گری تو لوہار پر کچھ نہیں ہے۔ (عالمگیریص ۴۲ ج ۶، خانیہ علی الہندیہص ۴۵۹ ج ۳)

مسئلہ ۴۶۳ :
لوہار نے اپنی دکان میں راستے کی جانب یہ جانتے ہوئے کہ راستے کی ہوا سے آگ بھڑکے گی، بھٹی جلائی اور اس سے راستے میں کوئی چیز جل گئی تو وہ ضامن ہوگا۔ (عالمگیریص ۴۲ ج ۶ ازذخیرہ)

مسئلہ ۴۶۴ :
کوئی شخص آگ لے کر ایسی جگہ سے گزرا جہاں سے گزرنے کا اس کو حق تھا۔ اس سے کوئی چنگاری خود گر گئی یا ہوا سے گر گئی اور اس سے کوئی چیز جل گئی تو وہ ضامن نہیں ہے۔ اور اگر ایسی جگہ سے گزرا جہاں سے گزرنے کا اس کو حق نہ تھا تو اگر ہوا سے چنگاری اڑ کر گری تو ضامن نہیں ہوگا، اور اگر خود گری اور اس سے کوئی چیز جل گئی تو وہ ضامن ہوگا۔ (عالمگیری از خزانتہ المفتیینص ۴۳ ج ۶)

مسئلہ ۴۶۵ :
کوئی شخص شارع عام پر (فٹ پاتھ) پر بیٹھ کر حکومت کی اجازت کے بغیر خرید و فروخت کرتا ہے اس کے سامان میں پھنس کر کوئی شخص گر پڑا اور اس کا کچھ نقصان ہوگیا تو بیٹھنے والا ضامن ہوگا اور حکومت کی اجازت سے بیٹھا ہے تو یہ ضامن نہیں ہوگا۔ (عالمگیریص ۴۳ ج ۶)

مسئلہ ۴۶۶ :
شارع عام کے کنارے بیٹھ کر خرید و فروخت اگر کسی چیز کو ضرر نہ دے اور حکومت کی اجازت سے ہو تو جائز ہے اور اگر مضر ہو تو ناجائز ہے۔ (درمختار و شامیص ۵۲۱ ج ۵)

مسئلہ ۴۶۷ :
کوئی آدمی سونے والے کے پاس سے گزرا اور اس کی ٹھوکر سے سونے والے کی پنڈلی ٹوٹ گئی پھر اس پر گر پڑا جس سے اس کی ایک آنکھ پھوٹ گئی۔ اس کے بعد خود مرگیا تو سونے والے پر مرنے والے کی دیت ہے اور مرنے والے پر سونے والے کا ارش واجب ہوگا اور اگر دونوں ہی مرگئے تو سونے والے پر گرنے والے کی دیت ہے اور گرنے والے پر سونے والے کی نصف دیت ہے۔ (عالمگیریص ۴۳ ج ۶)

مسئلہ ۴۶۸ :
کوئی آدمی راستے سے گزر رہا تھا کہ اچانک گر کر مرگیا اور اس سے ٹکرا کر دوسرا شخص مر گیا تو کسی پر کچھ نہیں ۔ (عالمگیری از ذخیرہص ۲۳ ج ۶)

مسئلہ ۴۶۹ :
کوئی راہ چلتا بے ہوش ہو کر یا ضعف کی وجہ سے کسی پر گر پڑا جس سے وہ مرگیا یا راہ چلتا گر کر مرگیا اور اس سے ٹکرا کر کوئی دوسرا شخص مرگیا تو راہ گیر کے عاقلہ پر مرنے والے کی دیت واجب ہے۔ دوسرے کی موت اگر گرنے والے سے دب کر ہوئی ہے تو گرنے والے پر کفارہ بھی ہے جو اس کے مال سے ادا کیا جائے گا۔ اور وراثت سے محروم ہوگا اور اگر راہ گیر اس پر گرا اور دوسرا اس سے ٹکرا کر مرگیا تو کفارہ اور حرمان میراث نہیں ہے۔ (عالمگیری از محیطص ۴۳ ج ۶)

مسئلہ ۴۷۰ :
کوئی شخص بوجھ اٹھائے راستہ سے گزر رہا تھا کہ اس کا بوجھ کسی شخص پر گرا جس سے وہ شخص مر گیا یا بوجھ زمین پر گرا اور اس سے ٹکرا کر کوئی شخص مرگیا تو بوجھ اٹھانے والا ضامن ہوگا۔ (عالمگیریص ۴۳ ج ۶، خانیہ علی الہندیہص ۴۵۸ ج ۳، تبیین الحقائقص ۱۴۶ ج ۶، درمختار و شامیص ۵۲۳ جلد ۵)

مسئلہ ۴۷۱ :
کوئی شخص راستہ میں کوئی ایسی چیز پہن کر گزرا جو عام طور پر پہنی جاتی ہے۔ اس چیز سے الجھ کر کوئی شخص مر گیا یا کسی شخص پر وہ چیز گر پڑی جس سے وہ مرگیا یا راستے میں گر پڑی جس سے ٹکرا کر کوئی مرگیا تو ان سب صورتوں میں گزرنے والے پر ضمان نہیں ہے۔ اور اگر اس قسم کی چیز ہے جو پہنی نہیں جاتی ہے تو اس کا حکم بوجھ اٹھانے والے کا سا ہے اور اس سے جو نقصان ہوگا یہ ضامن ہے۔ اسی طرح اگر کوئی شخص جانور کو ہانک رہا تھا یا اس کو کھینچ رہا تھا یا اس پر سوار تھا اور اس کے سامان میں سے کوئی چیز مثلاً زین لگام وغیرہ گر پڑی جس سے کوئی آدمی مرگیا یا جانور یا اس کے سامان میں سے کوئی چیز راستے پر گری اور اس سے ٹکرا کر کوئی آدمی مرگیا تو بہرصورت جانور والا ضامن ہوگا۔ (عالمگیری از محیطص ۴۳ ج ۶)

مسئلہ ۴۷۲ :
دو آدمیوں نے اپنے مٹکے راستہ پر رکھ دئے تھے ایک لڑھک کر دوسرے سے ٹکرا یا اگر لڑھکنے والا ٹوٹا تو دوسرے کا مالک اس مٹکے کا ضمان دے گا اور اگر دوسرا ٹوٹا تو لڑھکنے والا کا مالک ضمان نہیں دے گا اور اگر دونوں لڑھکے تو کسی پر کچھ نہیں (عالمگیریص ۴۳ ج ۶، خانیہ علی الہندیہص ۴۵۹ ج ۳)

مسئلہ ۴۷۳ :
دو آدمیوں نے اپنے جانور راستے پر کھڑے کر دیئے تھے۔ ایک بھاگا جس سے دوسرا گرا اور مرگیا تو کسی پر کچھ نہیں ہے اور اگر بھاگنے والا اس سے ٹکرا کر مرگیا تو دوسرے کا مالک ضمان دے گا۔ (عالمگیریص ۴۳ ج ۶، قاضی خاں علی الہندیہص ۴۵۹ ج ۳)

مسئلہ ۴۷۴ :
کسی نے راستہ میں کوئی چیز رکھ دی جس کو دیکھ کر ادھر سے گزرنے والا جانور بدک کر بھاگا اس نے کسی آدمی کو مار دیا تو اس شے کے رکھنے والے پر کوئی ضمان نہیں ہے۔ اسی طرح ایسی ہی گراؤ دیوار جس کے گرانے کا مطالبہ کیا جاچکا تھا، زمین پر گری، اس سے کوئی جانور بھڑک کر بھاگا، جس سے کچل کر کوئی شخص مرگیا تو دیوار والا ضامن نہیں ہوا۔ دیوار کا مالک اور راستے میں چیز رکھنے والا صرف اس صورت میں ضامن ہوں گے کہ دیوار یا اس چیز سے لگ کر ہلاکت واقع ہو۔ (عالمگیریص ۴۴ ج ۶)

مسئلہ ۴۷۵ :
اہل مسجد نے بارش کا پانی جمع کرنے کے لئے مسجد میں کنواں کھدوایا یا بڑا سا مٹکا رکھا یا چٹائی بچھائی یا دروازہ لگایا یا چھت میں قندیل لٹکائی یا سائبان ڈالا اور ان سے کوئی شخص ہلاک ہوگیا تو اہل مسجد پر ضمان نہیں ۔ اور اگر اہل محلہ کے علاوہ دوسرے لوگوں نے یہ سب کام اہل محلہ کی اجازت سے کئے تھے اور ان سے کوئی ہلاک ہوگیا تب بھی کسی پر کچھ نہیں ۔ اور بغیر اجازت یہ کام کئے اور ان سے کوئی ہلاک ہوگیا تو کنواں اور سائبان کی صورت میں ضامن ہوں گے اور بقیہ صورتوں میں ضامن نہیں ہوں گے۔ (عالمگیریص ۴۴ ج ۶، مبسوطص ۲۴ ج ۲۷، شامیص ۵۲۳ ج ۵، بحرالرائقص ۳۵۲ ج ۸، خانیہ علی الہندیہص ۴۶۳ ج ۳)

مسئلہ ۴۷۶ :
کوئی شخص مسجد میں نماز پڑھ رہا تھا یا نماز کے انتظار میں بیٹھا تھا یا قرات قرآن میں مشغول تھا یا فقہ و حدیث کا درس دے رہا تھا یا اعتکاف میں تھا یا کسی عبادت میں مشغول تھا کہ اس سے ٹکرا کر کوئی شخص گر پڑا اور مرگیا تو فتویٰ یہ ہے کہ اس پر ضمان نہیں (عالمگیریص ۴۴ ج ۶، شامیص ۵۲۴ ج ۵، بحرالرائقص ۳۵۲ ج ۸، تبیین الحقائقص ۱۴۶ ج ۶، مبسوطص ۲۵ ج ۲۷، خانیہ علی الہندیہص ۴۶۳ ج ۳، ہدایہص ۵۸۹ ج ۴)

مسئلہ ۴۷۷ :
مسجد میں کوئی شخص ٹہل رہا تھا کہ کسی کو کچل دیا یا مسجد میں سو رہا تھا اور کروٹ لی اور کسی پر گر پڑا جس سے وہ مرگیا تو وہ ضامن ہوگا۔ (عالمگیریص ۴۴ ج ۶)

مسئلہ ۴۷۸ :
کسی نے امام کی اجازت سے راستہ میں چہ بچہ کھودا یا اپنی ملک میں کھودا یا راستے میں کوئی لکڑی رکھ دی یا بلااجازت امام پل بنوایا۔ اس پر سے کوئی شخص قصداً گزرا اور گر کر ہلاک ہوگیا تو فاعل ضامن نہیں ہوا۔ (بحرالرائقص ۳۵۰ ج ۸، عالمگیری از محیطص ۴۴ ج ۶، تبیین الحقائقص ۱۴۵ ج ۶، شامی و درمختارص ۵۲۴ ج ۵، مبسوطص ۲۲ ج ۲۷، فتح القدیرص ۳۳۶ ج ۸)

مسئلہ ۴۷۹ :
کسی نے راستے میں کنواں کھودا اس میں کسی نے گر کر خودکشی کر لی تو کنواں کھودنے والا ضامن نہیں ہے۔ (عالمگیریص ۴۵ ج ۶، خانیہ علی الہندیہص ۴۶۱ ج ۳، مبسوطص ۱۶ ج ۲۷، بحرالرائقص ۳۴۸ ج ۸)

مسئلہ ۴۸۰ :
کسی نے مسلمانوں کے راستے میں اپنے گھر کے گرداگرد سے ہٹ کر کنواں کھودا جس میں گر کر کوئی شخص مر گیا تو اس کے عاقلہ پر مرنے والے کی دیت واجب ہوگی اور اس پر کفارہ نہیں ہے اور وہ میراث سے بھی محروم نہیں ہوگا (عالمگیریص ۴۵ ج ۶، بحرالرائقص ۳۴۸ ج ۸، تبیین الحقائقص ۱۴۴ ج ۶، شامی و درمختارص ۵۲۲ ج ۵، مبسوطص ۱۴ج ۲)

مسئلہ ۴۸۱ :
اگر کسی دوسرے کے مکان کے گرداگرد کنواں کھودا یا ایسی جگہ کھودا جو مسلمانوں کی مشترکہ ملکیت ہے۔ یا ایسے راستہ پر کھودا جو آگے جاکر بند ہو جاتا ہے اور اس کنوئیں میں کوئی گر کر مرگیا تو یہ ضامن ہوگا اور اپنے گھر کے گرداگرد اپنی مملوکہ زمین پر کھودا یا ایسی زمین پر کھودا یا ایسی جگہ کھودا جہاں اس کو پہلے سے کنواں کھودنے کا حق حاصل تھا اور اس میں گر کر کوئی مر گیا تو اس پر ضمان نہیں ہے (عالمگیریص ۴۵ ج ۶، تبیین الحقائقص ۱۴۵ ج ۶)

مسئلہ ۴۸۲ :
کسی نے راستے میں کنواں کھودا اور اس میں کوئی شخص گر پڑا اور بھوک پیاس یا وہاں کے تعفن کی وجہ سے دم گھٹ گیا اور مر گیا تو کنواں کھودنے والا ضامن نہیں ہوگا۔ (عالمگیریص ۴۵ ج ۶، شامی و درمختارص ۵۲۲ ج ۵، تبیین الحقائقص ۱۴۵ ج ۶، بحرالرائقص ۳۴۸ ج ۸، مبسوطص ۱۵ ج ۲۷، خانیہ علی الہندیہص ۴۶۱ ج ۳)

مسئلہ ۴۸۳ :
کسی نے ایسے میدان میں بغیر اجازت امام کنواں کھودا جہاں لوگوں کی گزر گاہ نہیں ہے اور راستہ بھی نہیں ہے اور کوئی اس میں گر گیا تو کنواں کھودنے والا ضامن نہیں ہے۔ اسی طرح اس میدان میں کوئی شخص بیٹھا ہوا تھا یا کسی نے خیمہ لگا لیا تھا۔ اس شخص سے یا خیمہ سے کوئی شخص ٹکرا گیا تو بیٹھنے والا اورخیمہ لگانے والا ضامن نہیں ہے اور اگر یہ صورتیں راستہ میں واقع ہوں تو ضامن ہوگا۔ (عالمگیریص ۳۹ ج ۶، خانیہ علی الہندیہص ۴۶۰ ج ۳)

مسئلہ ۴۸۴ :
ایک شخص راستہ پر نصف کنواں کھودا پھر دوسرے نے بقیہ حصہ کھود کر اسے تہہ تک پہنچایا اس میں کوئی شخص گر گیا تو پہلا کھودنے والا ضامن ہے۔ (عالمگیریص ۴۵ ج ۶، بحرالرائقص ۳۴۹ ج ۸، خانیہ علی الہندیہص ۴۶۳ ج ۳، مبسوطص ۱۷ ج ۲۷)

مسئلہ ۴۸۵ :
کسی نے راستے میں کنواں کھودا پھر دوسرے نے اس کا منہ چوڑا کر دیا تو یہ دیکھا جائے گا کہ اس نے چوڑائی میں کتنا اضافہ کیا ہے اگر اتنا زیادہ اضافہ ہے کہ گرنے والے کا قدم چوڑا کرنے والے کے حصہ پر پڑے گا تو یہ ضامن ہوگا اور اگر اتنا کم اضافہ کیا ہے کہ گرنے والے کا قدم اس کے اضافہ پر نہیں پڑے گا تو پہلا کھودنے والا ضامن ہوگا اور اگر اضافہ اتنا ہے کہ دونوں حصوں پر قدم پڑنے کا احتمال ہو اور یہ معلوم نہ ہوسکے کہ قدم کس حصے پر پڑا تھا تو دونوں نصف نصف کے ضامن ہوں گے (عالمگیریص ۴۵ ج ۶، مبسوطص ۱۷ ج ۲۷)

مسئلہ ۴۸۶ :
کسی نے راستہ میں کنواں کھودا پھر اس کو مٹی چونا یا جنس ارض میں سے کسی چیز سے پاٹ دیا۔ پھر دوسرے نے آکر یہ چیزیں نکا کر اس کو خالی کر دیا پھر اس میں کوئی شخص گر کر مر گیا تو خالی کرنے والا ضامن ہوگا اور اگر پہلے نے کھانے وغیرہ سے یا کسی ایسی چیز سے پاٹا جو جنس ارض سے نہیں ہے اور دوسرے شخص نے اس کو نکال کر خالی کر دیا پھر اس میں گر کر کوئی آدمی ہلاک ہوگیا، یا کنویں کو پاٹا نہیں تھا، اس کا منہ کسی چیز سے ڈھک دیا تھا۔ پھر دوسرے نے اس کا منہ کھول دیا پھر اس میں گر کر کوئی شخص ہلاک ہوگیا تو پہلے والا ضامن ہوگا (عالمگیریص ۴۵ جلد ۶، خانیہ علی الہندیہص ۴۶۰ ج ۳، مبسوطص ۱۷ ج ۲۷)

مسئلہ ۴۸۷ :
کسی نے کنوئیں کے قریب راستے پر پتھر رکھ دیا اور کوئی شخص اس میں پھنس کر کنوئیں میں گر پڑا تو پتھر رکھنے والا ضامن ہوگا اور اگر کسی نے پتھر نہیں رکھا تھا بلکہ سیلاب وغیرہ سے بہہ کر پتھر وہاں آگیا تھا تو کنواں کھودنے والا ضامن ہوگا۔ (مبسوطص ۱۷ ج ۲۷، عالمگیریص ۴۵ ج ۶، خانیہ علی الہندیہص ۴۶۲ ج ۳، بحرالرائقص ۳۴۹ ج ۸)

مسئلہ ۴۸۸ :
کسی شخص نے کنوئیں میں پتھر یا لوہا ڈال دیا۔ پھر اس میں کوئی گر پڑا اور پتھر یا لوہے سے ٹکرا کر مرگیا تو کنواں کھودنے والا ضامن ہوگا۔ (مبسوطص ۱۸ ج ۲۷، عالمگیریص ۵ ج ۶، بحرالرائقص ۳۴۶ ج ۸)

مسئلہ ۴۸۹ :
راستے میں کسی نے کنواں کھودا۔ اس کے قریب کسی نے پانی چھڑک دیا جس سے پھسل کر کوئی شخص کنوئیں میں گر پڑا تو پانی چھڑکنے والا ضامن ہوگا۔ اور اگر پانی چھڑکنے والا کوئی نہیں تھا بلکہ بارش سے پھسلن ہوگئی تھی تو کنواں کھودنے والا ضامن ہوگا۔ (عالمگیریص ۴۵ ج ۶)

مسئلہ ۴۹۰ :
کسی شخص نے کسی کو کنوئیں میں دھکیل دیا تو دھکیلنے والا ضامن ہوگا کنواں اس کی ملک ہو یا نہ ہو۔ (عالمگیریص ۴۵ ج ۶، مبسوطص ۱۹ ج ۲۷، بحرالرائقص ۳۴۸ ج ۸)

مسئلہ ۴۹۱ :
کسی نے راستے میں کنواں کھودا۔ اس میں گر کر کوئی ہلاک ہوگیا۔ کنواں کھودنے والا کہتا ہے کہ اس نے خودکشی کی ہے اس لئے کچھ ضمان نہیں ہے اور مقتول کے ورثا کہتے ہیں کہ اس نے خودکشی نہیں کی ہے بلکہ اتفاقیہ کنوئیں میں گر پڑا ہے۔ تو کنواں کھودنے والے کا قول معتبر ہے اور اس پر کوئی ضمان نہیں ہے (عالمگیریص ۴۵ ج ۶، مبسوطص ۲۰ ج ۲۷، خانیہ علی الہندیہص ۴۶۲ ج ۳، بحرالرائقص ۳۴۸ جلد ۸)

مسئلہ ۴۹۲ :
کسی نے راستہ میں کنواں کھودا اس میں کوئی آدمی گر گیا مگر چوٹ نہیں آئی پھر کنویں سے باہر نکلنے کی کوشش کر رہا تھا کہ کچھ اوپر کو چڑھنے کے بعد گر کر مرگیا تو کنواں کھودنے والے پر کوئی ضمان نہیں ۔ اور اگر کنوئیں کی تہہ میں چلا پھرا اور کسی پتھر ٹکرا کر ہلاک ہوگیا تو اگر وہ پتھر زمین میں خلقتہ گڑا ہوا ہے تو کنواں کھودنے والا ضامن نہیں ہے اور اگر کنواں کھودنے والا نے یہ پتھر کنوئیں میں رکھا تھا یا اصل جگہ سے اکھیڑ کر دوسری جگہ پر رکھ دیا تھا تو کنواں کھودنے والا ضامن ہوگا۔ (عالمگیریص ۴۶ ج ۶)

مسئلہ ۴۹۳ :
کسی نے دوسرے شخص کے مکان سے ملحق جگہ پر کنواں کھودنے کے لئے کسی کو مزدور رکھا۔ اور مزدور خود یہ جانتا تھا کہ یہ جگہ مستاجر کی نہیں ہے یا مستاجر نے مزدور کو بتا دیا تھا تو مزدور ضامن ہوگا۔ اگر اس کنوئیں میں کوئی گر کر مر گیا۔ اور اگر مزدور کو نہیں بتایا گیا اور وہ خود بھی نہیں جانتا تھا کہ یہ جگہ مستاجر کی نہیں ہے تو مستاجر ضامن ہوگیا۔ اور اگر مستاجر نے اپنے احاطہ سے ملحقہ اپنی زمین میں کنواں کھودنے پر مزدور رکھا اور اس کو یہ بتایا کہ اس جگہ کنواں کھودنے کا مجھے حق حاصل ہے۔ پھر اس کنوئیں میں کوئی شخص گر کر ہلاک ہوگیا تو مستاجر ضامن ہوگا۔ اور اگر مستاجر نے یہ کہا تھا کہ یہ جگہ میری ہے مگر مجھے کنواں کھودنے کا حق نہیں ہے تو بھی مستاجر ہی ضامن ہوگا (عالمگیریص ۴۶ ج ۶، درمختار و شامیص ۵۲۴ ج ۵)

مسئلہ ۴۹۴ :
چار آدمیوں کو کسی نے کنواں کھودنے کے لئے مزدوری پر رکھا وہ کنواں کھود رہے تھے کہ ان پر کچھ حصہ گر پڑا جس سے ایک مزدور ہلاک ہوگیا تو باقی تین مزدور چوتھائی چوتھائی دیت کے ضامن ہوں گے۔ اور ایک چوتھائی حصہ ساقط ہو جائے گا۔ اور اگر ایک ہی مزدور کنواں کھود رہا تھا اس پر کنواں گر پڑا اور وہ مزدور مر گیا تو اس کا کوئی ضمان نہیں (عالمگیریص ۴۶ ج ۶، مبسوطص ۱۶ ج ۲۷، درمختار و شامیص ۵۲۵ ج ۵، قاضی خان علی الہندیہص ۴۶۲ ج ۳)

مسئلہ ۴۹۵ :
کسی شخص نے اپنی زمین میں نہر کھودی جس میں گر کر کوئی انسان یا جانور ہلاک ہوگیا تو یہ شخص ضامن نہیں ہوگا اور اگر پرائی زمین میں نہر کھودی تھی تو یہ ضامن ہوگا۔ (عالمگیریص  ۴۷ ج ۶، مبسوطص ۲۲ ج ۲۷، قاضی خانص ۴۶۰ ج ۳)

مسئلہ ۴۹۶ :
کسی نے اپنی زمین میں نہر یا کنواں کھودا جس سے پڑوسی کی زمین سیم زدہ ہوگئی۔ تو یہ دیکھا جائے گا کنواں کھودنے والے کی اپنی زمین عادتاً جتنا پانی برداشت کرسکتی تھی اتنا پانی اس نے دیا ہے یا اس سے زیادہ اگر زیادہ دیا ہے تو ضامن ہوگا۔ اور اگر عادۃً اتنا پانی برداشت کرسکتی تھی تو یہ ضامن نہیں ہوگا۔ اور اس کو کنوئیں کی جگہ تبدیل کرنے کا حکم نہیں دیا جائے گا۔ (عالمگیریص ۴۷ ج ۶، خانیہ علی الہندیہص ۴۶۱ ج ۳)

مسئلہ ۴۹۷ :
اگر کسی نے اپنی زمین میں پانی دیا اور وہ اس کی زمین سے بہہ کر دوسرے کی زمین میں پہنچ گیا اور اس کی کسی چیز کو نقصان پہنچایا اور وہ پانی دیتے وقت یہ جانتا تھا کہ یہ پانی بہہ کر دوسرے کی زمین میں چلا جائے گا تو یہ ضامن ہوگا ورنہ نہیں ۔ (قاضی خاں علی الہندیہص ۴۶۱ ج ۳، عالمگیریص ۴۷ ج ۶)

مسئلہ ۴۹۸ :
راستے پر کنواں بنا ہوا تھا۔ اس میں کوئی آدمی گر کر مرگیا۔ ایک شخص یہ اقرار کرتا ہے کہ میں نے یہ کنواں کھودا ہے تو اس کے ا س اقرار کی وجہ سے اس کے مال میں سے تین سال میں دیت دی جائے گی۔ اس کے عاقلہ پر نہیں ہوگی۔ (عالمگیریص ۴۶ ج ۶)

مسئلہ ۴۹۹ :
کسی نے دوسرے کی زمین میں کنواں کھودا۔ اس میں گر کر کوئی شخص ہلاک ہوگیا۔ زمین کا مالک کہتا ہے کہ میں نے اس کو کنواں کھودنے کا حکم دیا تھا مگر مقتول کے ورثاء کہتے ہیں کہ اس نے حکم نہیں دیا تھا تو زمین کے مالک کی بات مان لی جائے گی اور کسی پر ضمان لازم نہیں ہوا۔ (مبسوطص ۲۲ ج ۲۷، عالمگیریص ۴۶ ج ۶)

مسئلہ ۵۰۰ :
کسی نے اپنی ملک میں کنواں کھودا، اس میں کوئی آدمی یا جانور گرا، اس کے بعد دوسرا شخص گرا۔ اس کے گرنے سے وہ آدمی یا جانور ہلاک ہوگیا۔ تو اوپر گرنے والا ہلاکت کا ضامن ہوگا اور اگر کنواں راستے میں امام کی اجازت کے بغیر کھودا گیا تھا تو کنواں کھودنے والا دونوں کے نقصان کا ضامن ہوگا۔ (عالمگیریص ۴۶ ج ۶، خانیہ علی الہندیہص  ۳۶۱ ج ۳)

مسئلہ ۵۰۱ :
کسی نے دوسرے کے گھر میں اس کی اجازت کے بغیر گڑھا کھودا۔ اس میں کسی کا گدھا گر کر مر گیا تو کھودنے والا ضامن ہوگا (عالمگیریص ۴۶ ج ۶، از محیط سرخسی)

مسئلہ ۵۰۲ :
کسی نے راستے میں کنواں کھودا اس میں کوئی شخص گر گیا اور اس کا ہاتھ کٹ گیا۔ پھر کنوئیں سے نکلا تو دو شخصوں نے اس کا سر پھاڑ دیا جس سے وہ بیمار ہو کر پڑا رہا پھر مرگیا تو اس کی دیت تینوں پر تقسیم ہو جائے گی (مبسوطص ۱۸ ج ۲۷، عالمگیریص ۴۶ ج ۶)

مسئلہ ۵۰۳ :
کسی نے کنواں کھودنے کے لئے کسی کو مزدور رکھا۔ مزدور نے کنواں کھودا۔ اس کے بعد کوئی آدمی اس میں گر کر ہلاک ہوگیا۔ یہ کنواں اگر مسلمانوں کے ایسے عام راستے پر کھودا گیا تھا جس کو ہر شخص عام راستہ خیال کرتا تھا تو مزدور ضامن ہوگا۔ مستاجر نے اس کو یہ بتایا ہو کہ یہ عام راستہ ہے یا نہ بتایا ہو اسی طرح  غیر معروف راستہ پر اگر کنواں کھودا گیا اور مستاجر نے مزدور کو یہ بتا دیا تھا کہ یہ عام مسلمانوں کا راستہ ہے تو بھی مزدور ضامن ہوگا۔ اور اگر مزدور کو یہ نہیں بتایا تھا کہ یہ عام راستہ مسلمانوں کا ہے تو مستاجر ضامن ہوگا۔ (عالمگیریص ۴۶ ج ۶)

مسئلہ ۵۰۴ :
کسی نے اپنی زمین میں پانی دیا۔ وہ پڑوسی کی زمین میں پہنچ گیا تو اگر پانی دیا ہی اس طرح پر ہے کہ پانی اس کی زمین میں ٹھہرنے کے بجائے پڑوسی کی زمین میں جمع ہو جائے تو ضامن ہوگا۔ اور اگر اس کی اپنی زمین میں ٹھہرنے کے بعد فالتو پانی پڑوسی کی زمین میں چلا گیا اور پڑوسی نے پانی دینے سے پہلے اس سے یہ کہا تھا کہ تم اپنا بند مضبوط بناؤ۔ اور اس نے اس کے کہنے پر عمل نہیں کیا تو ضامن ہوگا۔ اور اگر پڑوسی نے یہ مطالبہ نہیں کیا تھا تو ضامن نہیں ہوگا۔ ہاں اگر اس کی زمین بلند تھی اور پڑوسی کی زمین نیچی اور یہ جانتا تھا کہ اپنی زمین میں پانی دینے سے پڑوسی کی زمین میں پانی چلا جائے گا تو ضامن ہوگا اور اس کو یہ حکم دیا جائے گا کہ مینڈھیں باندھ کر پانی دے۔ (عالمگیریص ۴۷ ج ۶، قاضی خان علی الہندیہص ۴۶۱ ج ۳)

مسئلہ ۵۰۵ :
کسی نے اپنی زمین میں پانی دیا اور اس کی اپنی زمین میں چوہوں وغیرہ کے بل تھے اور یہ ان کو جانتا تھا اور ان کو بند نہیں کیا تھا۔ ان سوراخوں کی وجہ سے پانی پڑوسی کی زمین میں چلا گیا اور اس کا کچھ نقصان ہوا تو یہ ضامن ہوگا اور اگر اس کو سوراخوں کا علم نہ تھا تو ضامن نہیں ہوگا۔ (عالمگیریص ۴۷ ج ۶، قاضی خان علی الہندیہص ۴۶۱ ج ۳)

مسئلہ ۵۰۶ :
کسی نے عام نہر سے اپنی زمین کو سیراب کیا اور اس نہر سے چھوٹی چھوٹی نالیاں نکل کر دوسروں کی زمینوں پر جارہی تھیں ۔ ان نالیوں کے دہانے کھلے ہوئے تھے۔ اس کے پانی دینے کی وجہ سے ان نالیوں میں پانی چلا گیا تو دوسروں کی زمین کے نقصان کا یہ ضامن ہوگا۔ (عالمگیریص ۴۷ ج ۶، قاضی خان علی الہندیہص ۴۶۱ ج ۳)

جنایات بہائم کا بیان

جانوروں سے نقصان کا بیان

مسئلہ ۵۱۳ :
بہائم کی جنایتوں کی تین صورتیں ہیں :۔ 
۱۔ 

جس جگہ پر جنایت واقع ہوئی وہ جگہ جانور کے مالک کی ملکیت ہے۔ 
۲۔ 

کسی دوسرے شخص کی ملکیت ہے۔ 
۳۔ 

وہ جگہ شاہراہ عام ہے۔ (عالمگیریص ۵۰ ج ۶، عنایہ علی الفتحص ۳۴۵ ج ۸)



پہلی صورت میں اگر جانور کا مالک جانور کے ساتھ نہ ہو تو وہ کسی نقصان کا ضامن نہیں ہوگا۔ خواہ جانور کھڑا ہو یا چل رہا ہو اور ہاتھ پیر سے کسی کو کچل دے یا دم یا پیر سے کسی کو نقصان پہنچائے یا کاٹ لے اور اگر جانور کا مالک اس کی رسی پکڑ کر آگے آگے چل رہا تھا یا پیچھے سے ہانک رہا تھا۔ جب بھی مذکورہ بالا صورت میں ضامن نہیں ہے۔ (عالمگیریص ۵۰ ج ۶، درمختار و شامیص ۵۳۰ ج ۵، تبیین الحقائقص ۱۴۹ ج ۶، بحرالرائقص ۳۵۷ ج ۸، عنایہ علی الفتح  ۳۴۵ ج ۸، مبسوطص ۵ ج ۲۷)

مسئلہ ۵۱۴ :
اگر جانور کا مالک اپنی ملک میں سوار ہو کر چلا رہا تھا اور جانور نے کسی کو کچل کر ہلاک کر ڈالا تو مالک کے عاقلہ پر دیت ہے اور مالک پر کفارہ ہے اور وراثت سے بھی مالک محروم ہوگا۔ (عالمگیریص ۵۰ ج ۶، درمختار و شامیص ۵۳۰ ج ۵، تبیین الحقائقص ۱۴۹ ج ۶، بحرالرائقص ۳۵۷ ج ۸، عنایہ علی الفتح القدیرص ۳۴۵ ج ۸، مبسوط  ۵ ج ۲۰)

مسئلہ ۵۱۵ :
اگر مالک اپنی ملک میں سوار ہو کر جانور کو چلا رہا تھا اور جانور نے کسی کو کاٹ لیا یا لات ماری یا دم مار دی تو مالک پر ضمان نہیں ہے۔ (عالمگیریص ۵۰ ج ۶، درمختار و شامیص ۵۳۰ ج ۵، تبیین الحقائقص ۱۴۹ ج ۶، بحراالرائقص ۳۵۷ ج ۸، عنایہ علی الفتح القدیرص ۳۴۵ ج ۸)

مسئلہ ۵۱۶ :
دوسری صورت یعنی اگر جنایت کسی دوسرے شخص کی زمین ہوئی اور یہ جانور مالک کے داخل کئے بغیر رسی تڑا کر اس کی زمین داخل ہوگیا تو مالک ضامن نہیں ہوگا۔ اور اگر مالک نے خود غیر کی زمین میں جانور کو داخل کیا تھا تو ہر صورت میں مالک ضامن ہوگا۔ خواہ جانور کھڑا ہو یا چل رہا ہو۔ مالک اس پر سوار ہو یا سوار نہ ہو۔ رسی پکڑ کر چلا رہا ہو یا پیچھے سے ہانک رہا ہو یہ حکم اس صورت میں ہے کہ مالک زمین کی اجازت کے بغیر جانور کے مالک نے اس زمین میں جانور کو داخل کیا ہو اور اگر صاحب زمین کی اجازت سے جانور کو داخل کیا تھا تو اس کا حکم وہی ہے جو اپنی زمین کا ہے۔ (عالمگیریص ۵۰ ج ۶، تبیین الحقائقص ۱۴۹ ج ۶، درمختار و شامیص ۵۳۰ ج ۵، بحرالرائقص ۳۵۷ ج ۸، عنایہ علی الفتح القدیرص ۳۴۵ ج ۸)

مسئلہ ۵۱۷ :
جانور کے مالک نے شارع عام پر جانور کو کھڑا کر دیا تھا اور اس نے اسی جگہ کوئی نقصان کر دیا تو سب صورتوں میں نقصان کا ضامن ہوگا مگر پیشاب یا لید کرنے کے لئے کھڑا کیا تھا تو ضمان نہیں (عالمگیریص ۵۷ج ۶، تبیین الحقائقص ۱۴۹ ج ۶، مبسوطص ۵ جلد ۲۷، بحرالرائقص  ۳۵۷ ج ۸، قاضی خان علی الہندیہص ۴۵۵ ج ۳، ہدایہص ۶۱۰ ج ۴، فتح القدیر حاشیہ چلپیص ۳۴۵ ج ۸، بدائع و صنائعص ۲۷۲ ج ۷)

مسئلہ ۵۱۸ :
مالک نے جانور کو راستہ پر چھوڑ دیا اور مالک اس کے ساتھ نہیں ہے تو جب تک وہ جانور سیدھا چلتا رہا اور کسی طرف مڑا نہیں تو مالک نقصان کا ضامن ہوگا اور اگر داہنے بائیں مڑ  گیا اور راستہ بھی صرف اسی جانب تھا تب بھی مالک ضامن ہوگا اور اگر دوراہے سے کسی طرف مڑا اور اس کے بعد جنایات واقع ہوئی تو مالک ضامن نہیں ہوگا۔ (عالمگیریص ۵۰ ج ۶، بحرالرائقص ۳۶۲ ج ۸، تبیین الحقائقص ۱۵۲ ج ۶، بدائع صنائعص ۲۷۳ ج ۷)

مسئلہ ۵۱۹ :
مالک نے جانور کو شارع عام پر چھوڑ دیا۔ جانور آگے جاکر کچھ دیر رکا اور پھر چل پڑا تو ٹھہرنے کے بعد جب چلا اور اس سے کوئی جنایت سرزد ہوئی تو مالک نقصان کا ضامن نہیں ہوگا (عالمگیریص ۵۰ ج ۶، بحرالرائقص ۳۶۲ ج ۸، تبیین الحقائقص ۱۵۲ ج ۶)

مسئلہ ۵۲۰ :
مالک نے راستے پر جانور چھوڑ دیا اور کسی  شخص نے اس جانور کو لوٹانے کی کوشش کی مگر جانور نہ لوٹا اور اسی طرف چلتا رہا جس طرف مالک نے چلا کر چھوڑ دیا تھا اس سے جنایت سرزد ہوئی تو اس سے کوئی نقصان ہوا تو کوئی ضامن نہیں ہوگا اور اگر روکنے والے کے روکنے سے پلٹا مگر ٹھہرا  نہیں تو نقصان کا ضامن لوٹانے والا ہوگا (عالمگیریص ۵۰ ج ۶)

مسئلہ ۵۲۱ :
جانور خود رسی تڑا کر شارع عام پر دوڑنے لگا تو اس کے کسی نقصان کا ضامن مالک نہیں ہوگا۔ (عالمگیریص ۵۰ ج ۶، بحرالرائقص ۳۶۲ ج ۸، بدائع صنائعص  ۲۷۳  ج ۷)

مسئلہ ۵۲۲ :
شارع عام پر چلنے والا سوار اپنی سواری سے ہونے والے نقصان کا ضامن ہوگا۔ سوائے اس نقصان کے جولات مارنے یا دم مارنے سے ہو۔ رسی پکڑ کر آگے چلنے والے کا بھی  یہی حکم ہے۔ ہاں کچل دینے کی صورت میں راکب پر کفارہ اور حرمان میراث بھی ہے لیکن قائد پر نہیں ہے۔ (عالمگیریص ۵۰ ج ۶، درمختار و شامیص   ۵۳۰ جلد ۵، ہدایہص ۶۱۰ ج ۴، بحرالرائقص  ۳۵۷  ج ۸، تبیین الحقائقص ۱۴۹ ج ۶، بدائع صنائعص  ۲۷۲ ج ۷)

مسئلہ ۵۲۳ :
کسی جانور پر دو آدمی سوار ہیں ایک رسی پکڑ کر آگے سے کھینچ رہا ہے اور ایک پیچھے سے ہانک رہا ہے اور اس جانور نے کسی کو کچل کر ہلاک کر دیا تو چاروں پر دیت برابر تقسیم ہوگی اور دونوں سواروں پر کفارہ بھی ہے۔ (عالمگیری بحوالہ محیطص ۵۰ ج ۶، بحرالرائقص ۳۵۹ ج ۸)

مسئلہ ۵۲۴ :
جانور نے شارع عام پر چلتے ہوئے گوبر یا پیشاب کر دیا اس سے پھسل کر کوئی آدی ہلاک ہوگیا تو کوئی ضمان نہیں ہے۔ کھڑے ہوئے اگر گوبر یا پیشاب کیا تب بھی یہی حکم ہے بشرط یہ کہ جانور پیشاب یا لید کے لئے کھڑا کیا تھا۔ اور اگر کسی دوسرے کام سے کھڑا کیا تھا اور اس نے پیشاب یا لید کر دی تو اس کے نقصان کا ضامن ہوگا۔ (عالمگیریص ۵۰ ج ۶، درمختار و شامیص ۵۳۰ ج ۵، بحرالرائقص ۳۵۸ ج ۸،)

مسئلہ ۵۲۵ :
جانور کے چلنے سے کوئی کنکری یا گٹھلی یا گرد و غبار اڑ کر کسی کی آنکھ میں لگایا کیچڑ وغیرہ نے کسی کے کپڑے خراب کر دیئے تو اس کا ضمان نہیں ہے اور اگر بڑا پتھر اچھل کر کسی کے لگا تو نقصان کا ضامن ہوگا۔ یہ حکم سوار اور قائد و سائق (یعنی ہانکنے والا) سب کے لئے ہے (عالمگیریص ۵۰ ج ۶، قاضی خان علی الہندیہص ۴۵۵ ج ۳، درمختار و شامیص ۵۳۰ ج ۵، بحرالرائقص ۳۵۷ ج ۸، تبیین الحقائقص ۱۵۰ ج ۶)

مسئلہ ۵۲۶  :
کسی شخص نے راستہ میں پتھر وغیرہ کوئی چیز رکھ دی تھی یا پانی چھڑک دیا تھا کوئی سوار ادھر سے گزرا۔ اس کے جانور نے ٹھوکر کھائی یا پھسل گیا اور کسی آدمی پر گر پڑا جس سے وہ شخص مرگیا تو اگر سوار نے دیدہ و دانستہ وہاں سے اپنے جانور کو گزارا تو سوار ضامن ہوگا اور اگر سوار کو ان باتوں کا علم نہ تھا تو پانی چھڑکنے والا یا پتھر رکھنے والا ضامن ہوگا۔ (عالمگیریص ۵۰ ج ۶، بحرالرائقص ۳۵۹ ج ۸، مبسوطص ۴ ج ۲۷، صنائع بدائعص ۲۷۲ ج ۷)

مسئلہ ۵۲۷ :
اگر کسی شخص نے مسجد کے دروازے پر اپنا جانور کھڑا کر دیا تھا۔ اس نے کسی کو لات مار دی تو  کھڑا کرنے والا ضامن ہے اور اگر مسجد کے دروازے کے قریب جانور کے باندھنے کی کوئی جگہ مقرر ہے اس جگہ کسی نے اپنا جانور باندھ دیا یا کھڑا کر دیا تھا تو اس کے کسی نقصان کا ضمان نہیں ہے، لیکن اگر اس جگہ کوئی شخص اپنے جانور کو، سوار ہو کر یا ہانک کر یا آگے سے کھینچ کر چلا رہا تھا تو چلانے والا نقصان کا ضامن ہوگا۔ (عالمگیریص ۵۰ ج ۶، درمختار و شامیص ۵۳۰ ج ۵، بحرالرائقص ۳۵۷ ج ۸، بدائع صنائعص ۲۷۲ ج ۷)

مسئلہ ۵۲۸ :
نخاسہ میں کسی نے اپنے جانور کو کھڑا کیا اس  نے کسی کو کوئی نقصان پہنچایا تو مالک ضامن نہیں ہوگا۔ (عالمگیری ص ۵۱ ج ۶، بحرالرائقص ۳۵۷ ج ۸، بدائع صنائعص ۲۷۲ ج ۷)

مسئلہ ۵۲۹ :
کسی نے میدان میں اپنا جانور کھڑا کیا تو اس کے نقصان کا ضامن کھڑا کرنے والا نہیں ہوگا لیکن میدان میں لوگوں کے چلنے سے جو راستہ بن جاتا ہے اس پر اگر کھڑا کیا تو ضامن ہوگا (عالمگیریص ۵۰ ج ۶، قاضی خان علی الہندیہص ۴۵۶ ج ۳، شامیص ۵۳۰ ج ۵، بدائع صنائعص ۲۷۲ ج ۷)

مسئلہ ۵۳۰  :
شارع عام پر اگر کسی نے اپنا جانور بغیر باندھے کھڑا کر دیا جانور نے وہاں سے ہٹ کر کوئی نقصان کر دیا تو ضمان نہیں ہے (عالمگیری ص ۵۱ ج ۶)

مسئلہ ۵۳۱ :
کسی نے عام راستے میں جانور باندھ دیا اگر اس نے رسی تڑا کر اپنی جگہ سے ہٹ کر کوئی نقصان پہنچایا تو ضمان نہیں ہے اور اگر رسی نہیں تڑائی اور کوئی نقصان کیا تو ضمان ہے (عالمگیریص ۵۱ ج ۶)

مسئلہ ۵۳۲ :
جانور نے سوار سے سرکشی کی اور سوار نے اسے مارا یا لگام کھینچی اور جانور نے پیر یا دم سے کسی کو مارا تو سوار پر ضمان نہیں ہے۔ اسی طرح اگر سوار گر پڑا اور جانور بھاگ گیا اور راستے میں کسی کو مار ڈالا تب بھی سوار پر کچھ نہیں ہے۔ (عالمگیریص ۵۱ ج ۶)

مسئلہ ۵۳۳ :
کسی نے کرائے پر گدھا لیا اور اس کو اہل مجلس کے قریب راستہ پر کھڑا کر دیا اور اہل مجلس سے سلام کلام کیا پھر اس کو چلانے کے لئے مارا یا کوئی چیز اس کے چبھو دی یا اس کو ہانکا اور اس گدھے نے کسی کو لات مار دی تو سوار ضامن ہوگا (عالمگیریص ۵۱ ج ۶)

مسئلہ ۵۳۴ :
سوار اپنی سواری پر جارہا تھا کسی نے سواری کو کوئی چیز چبھو دی اس نے سوار کو گرا دیا تو اگر یہ چبھونا سوار کی اجازت سے تھا تو چبھونے والا کسی نقصان کا ضامن نہیں ہے اور اگر بغیر اجازت سوار کوئی چیز چبھو دی تو چبھونے والا ضامن ہوگا۔ اور اگر سواری نے چبھونے والے کو ہلاک کر دیا تو اس کا خون رائیگاں جائے گا (عالمگیریص ۵۱ ج ۶، قاضی خان علی الہندیہص ۴۵۶ ج ۳، درمختار و شامیص ۵۳۴ ج ۵، فتح القدیر و عنایہص ۳۱۰ ج ۸، ہدایہص ۶۱۵ ج ۴، بحرالرائقص ۳۵۷ ج ۸، مبسوطص ۲ ج ۲۷)

مسئلہ ۵۳۵ :
سواری کو سوار کی اجازت کے بغیر کسی نے مارا یا کوئی چیز چبھو دی جس کی وجہ سے سواری نے ہاتھ یا پیر یا جسم کے کسی حصے سے کسی شخص کو فوراً کچل کر ہلاک کر دیا تو چبھونے اور مارنے والا ضامن ہوگا سوار ضامن نہیں ہوگا اور اگر سوار کی اجازت سے ایسا کیا اور سواری نے فورا کسی کو کچل کر ہلاک کر دیا تو سوار اور چبھونے والے دونوں کے عاقلہ پر دیت لازم ہے اور اگر سواری نے کسی کو لات یا دم مار دی تو اس کا ضمان نہیں ہے (قاضی خان علی الہندیہص ۴۵۶ ج ۳، درمختار و شامیص ۵۳۴ ج ۵، عالمگیریص ۵۱ ج ۶، فتح القدیر و عنایہص ۳۵۴ ج ۸، ہدایہص ۶۱۵ ج ۴، بحرالرائقص ۳۵۷ ج ۸، مبسوطص ۲ ج ۲۷)

مسئلہ ۵۳۶ :
سوار کسی غیر کی ملک میں اپنی سواری کو روکے کھڑا تھا اس نے کسی شخص کو حکم دیا کہ اس کو کوئی چیز چبھو دو۔ اس نے چبھو دی اور اس کی وجہ سے سواری نے کسی کو لات مار دی تو دونوں ضامن ہوں گے اور اگر بغیر اجازت سوار ایسا کیا تھا تو چبھونے والا ضامن ہوگا مگر اس صورت میں کفارہ لازم نہیں ہوگا۔ (عالمگیری از محیطص ۵۱ ج ۶، شامیص ۵۳۵ ج ۵، بحرالرائقص ۳۵۷ ج ۸)

مسئلہ ۵۳۷ :
کوئی شخص جانور کو رسی پکڑ کر کھینچ رہا تھا یا پیچھے سے ہانک رہا تھا کہ کسی نے جانور کے کوئی چیز چبھو دی اور اس کی وجہ سے جانور نے بدک کر چلانے والے کے ہاتھ سے رسی چھڑا لی اور بھاگ پڑا اور فوراً کسی کا کچھ نقصان کر دیا تو چبھونے والا ضامن ہوگا  (عالمگیریص ۵۱ ج ۶، شامیص ۵۳۵ ج ۵، ہدایہص ۶۱۷ جلد ۴، مبسوطص ۲ ج ۲۷، قاضی خان علی الہندیہص ۴۵۶ ج ۳)

مسئلہ ۵۳۸ :
کسی جانور کو ایک آدمی آگے سے کھینچ رہا تھا اور دوسرا پیچھے سے چلا رہا تھا۔ ان دونوں کی اجازت کے بغیر کسی اور شخص نے جانور کو کوئی چیز چبھو دی جس کی وجہ سے جانور نے کسی آدمی کے لات مار دی تو چبھونے والا ضامن ہوگا۔ اور اگر کسی ایک کی اجازت سے ایسا کیا تھا تو کسی پر ضمان نہیں ہے (عالمگیریص ۵۱ ج ۶، قاضی خان علی الہندیہص ۴۵۶ ج ۳، مبسوطص ۲ ج ۲۷)

مسئلہ ۵۳۹:
راستے میں کسی شخص نے کوئی چیز نصب کر دی تھی، کسی کا جانور وہاں سے گزرا اور اس چیز کے چبھنے کی وجہ سے کسی کو لات مار کر ہلاک کر دیا تو نصب کرنے والا ضامن ہوگا۔ (عالمگیریص ۵۲ ج ۶، شامیص ۵۳۵ ج ۵، ہدایہص ۶۱۷ ج ۴، مبسوطص ۳ ج ۲۷)

مسئلہ ۵۴۰ :
کسی سوار نے اپنی سواری کو راستہ میں روک رکھا تھا پھر اس کے حکم سے کسی نے سواری کو کوئی چیز چبھوئی جس کی وجہ سے سواری نے اسی جگہ کسی کو ہلاک کر دیا تو دونوں ضامن ہوں گے۔ اور اگر سوار کو گرا کر ہلاک کر دیا تو اس کا خون رائیگاں جائے گا اور اگر اس چبھونے کی وجہ سے اپنی جگہ سے ہٹ کر کسی کو ہلاک کر دیا تو صرف چبھونے والا ضامن ہوگا۔ (عالمگیریص ۵۲ ج ۶، شامیص ۵۳۵ ج ۵، بحرالرائقص ۳۵۸ ج ۸)

مسئلہ ۵۴۱ :
کوئی سوار اپنی سواری کو راستہ پر روکے کھڑا تھا پھر اس کے حکم سے کسی نے اس کو کوئی چیز چبھو دی جس کی وجہ سے سواری نے اسی جگہ پر چبھونے والے کو اور ایک دوسرے شخص کو ہلاک کر دیا تو اجنبی کی دیت سوار اور چبھونے والے دونوں پر واجب الادا ہوگی اور چبھونے والے کی آدھی دیت سوار پر ہے (عالمگیری ص ۵۲ ج ۶، شامیص ۵۳۵ ج ۵، بحرالرائقص ۳۵۸ ج ۸)

مسئلہ ۵۴۲ :
کسی سوار کی سواری رک کر راستہ میں کھڑی ہوگئی۔ سوار نے یا کسی دوسرے شخص نے اس کو چلانے کے لئے کوئی چیز چبھوئی اور اس کی وجہ سے سواری نے کسی کے لات مار دی تو کوئی ضامن نہیں ہے (عالمگیریص ۵۲ ج ۶، شامیص ۵۳۵ ج ۵، بحرالرائقص ۳۵۸ ج ۸)

مسئلہ ۵۴۳ :
کسی سوار نے اپنی سواری کو راستہ پر روک رکھا تھا۔ ایک دوسرا شخص بھی اس پر سوار ہوگیا۔ اس کی وجہ سے کسی کو جانور نے لات مار دی اور ہلاک کر دیا تو دونوں نصف نصف دیت کے ضامن ہوں گے۔ (عالمگیریص ۵۲ ج ۶)

مسئلہ ۵۴۴ :
کسی نے دوسرے کے جانور کو راستے پر باندھ دیا اور خود غائب ہوگیا۔ جانور کے مالک نے کسی کو حکم دیا کہ اس کو کوئی چیز چبھو دے اور اس نے چبھو دی جس کی وجہ سے جانور نے حکم دینے والے کو یا اور کسی اجنبی کو لات مار کر ہلاک کر دیا تو اس کی دیت چبھونے والے پر ہے اور اگر جانور کو کھڑا کرنے والے ہی نے چبھونے کا حکم دیا تھا اور جانور نے کسی کو مار دیا تو چبھونے والے اور حکم دینے والے دونوں پر نصف نصف دیت ہے (عالمگیریص ۵۲ ج ۶، بحرالرائق  ۳۵۸ ج ۸)

مسئلہ ۵۴۵ :
کسی شخص نے راستہ پر پتھر رکھ دیا تھا اس سے بدک کر جانور جو نقصان کرے گا اس کے احکام وہی ہیں جو چبھونے والے کے ہیں ۔ یعنی پتھر رکھنے والا چبھونے والے کے حکم میں ہے۔ (عالمگیریص ۵۲ ج ۶، مبسوطص ۴ ج ۲۷)

مسئلہ ۵۴۶ :
کسی نے اپنا گدھا چھوڑ دیا۔ اس نے کسی کی کھیتی کو نقصان پہنچایا تو اگر مالک نے اس کو خود کھیت میں لے جاکر چھوڑا ہے تو مالک ضامن ہوگا۔ اور اگر مالک ساتھ نہیں گیا لیکن گدھا کھولنے کے فوراً بعد سیدھا چلا گیا۔ داہنے بائیں مڑا نہیں یا مڑا تو صرف اس وجہ سے کہ راستہ صرف اسی طرف مڑتا تھا تب بھی مالک ضامن ہوگا۔ اور اگر کھولنے کے بعد کچھ دیر کھڑا رہا پھر کھیت میں گیا۔  یا اپنی مرضی سے کسی طرف مڑ کر کھیت میں چلا گیا تو مالک نقصان کا ضامن نہیں ہے (عالمگیریص ۵۲ ج ۶، قاضی خان علی الہندیہص ۴۵۵ ج ۳، شامی و درمختارص ۵۳۷ ج ۵، ہدایہص ۶۱۴ ج ۴، عنایہص ۳۵۰ ج ۸)

مسئلہ ۵۴۷ :
اگر کسی نے جانور کو آبادی سے باہر کر کے اپنے کھیت کی طرف ہانک دیا۔ راستہ میں اس جانور نے کسی دوسرے کی زراعت کو نقصان پہنچایا تو اگر راستہ صرف یہی تھا تو ضامن ہوگا اور اگر چند راستے تھے تو ضامن نہیں ہوگا۔ (عالمگیریص ۵۲ ج ۶)

مسئلہ ۵۴۸ :
باڑہ سے نکل کر جانور خود باہر چلا گیا یا مالک نے چراگاہ میں چھوڑا تھا مگر وہ کسی اور کے کھیت میں گھس گیا اور کوئی نقصان کر دیا تو مالک ضامن نہیں ہوگا۔ (عالمگیریص ۵۲ ج ۶)

مسئلہ ۵۴۹ :
پالتو بلی اور کتا اگر کسی کے مال کا  نقصان کر دے تو مالک ضامن نہیں ہے۔ شکاری پرندہ کا بھی حکم یہی ہے اگرچہ چھوڑنے کے فورا بعد کوئی نقصان کر دے۔ (عالمگیری از سراج الوہاجص ۵۲ ج ۶، درمختار و شامیص ۵۳۴ ج ۵، بحرالرائقص ۳۵۹ ج ۸، بدائع صنائعص ۲۷۳ ج ۷)

مسئلہ ۵۵۰ (الف) :اگر کسی شخص نے اپنا کتا کسی کی بکری  پر چھوڑ دیا مگر کتا کچھ دیر ٹھہر کر اس پر حملہ آور ہوا اور بکری کو ہلاک کر دیا تو ضمان نہیں ہے۔ اگر چھوڑنے کے فوراً بعد حملہ کیا تو ضامن ہوگا۔ (عالمگیریص ۵۲ ج ۶، قاضی خان علی الہندیہص ۴۵۵ ج ۳)

مسئلہ ۵۵۰ (ب)  :اگر کسی آدمی پر کتے کو چھوڑ دیا اور اس نے فوراً اس کو قتل کر دیا یا اس کے کپڑے پھاڑ دیئے یا کاٹ کھایا تو چھوڑنے والا ضامن ہوگا۔ (عالمگیریص ۵۲ ج ۶، قاضی خان علی الہندیہص ۴۵۵ ج ۳)

مسئلہ ۵۵۱ :
کسی کا کٹ کھنا کتا ہے اور گزرنے والوں کو ایذا دیتا ہے تو اہل محلہ کو حق ہے کہ اس کو مار دیں اور اگر مالک کو تنبیہہ کرنے کے بعد اس کتے نے کسی کا کچھ نقصان کیا تو مالک ضامن ہوگا۔ ورنہ نہیں ۔ (عالمگیریص ۵۲ ج ۶، بحرالرائقص ۳۶۳ ج ۸، تبیین الحقائقص ۱۵۲ ج ۶)

مسئلہ ۵۵۲ :
کسی نے کتا جانور پر چھوڑا اور مالک ساتھ نہ گیا۔ کتے نے کسی انسان کو ہلاک کر دیا تو مالک ضامن نہیں ہوگا۔ (عالمگیریص ۵۲ ج ۶، قاضی خان علی الہندیہص ۴۵۵ ج ۳، بحرالرائقص ۳۶۲ ج ۸)

مسئلہ ۵۵۳ :
کسی نے اپنے مست اونٹ کو دوسرے کے گھر میں بغیر اجازت داخل کر دیا اور اس گھر میں دوسرا اونٹ بھی تھا جس کو مست اونٹ نے مار ڈالا تو ضامن ہوگا اور اگر صاحب خانہ کی اجازت سے داخل کیا تھا تو ضمان نہیں ہے۔ (عالمگیریص ۵۲ ج ۶، شامیص ۵۳۷ ج ۵)

مسئلہ ۵۵۴ :
اونٹوں کی قطار کو آگے سے چلانے والا پوری قطار کے نقصان کا ضامن ہوگا۔ خواہ کتنی ہی بڑی قطار ہو جب کہ پیچھے سے کوئی ہانکنے والا نہ ہو اور اگر پیچھے سے ہانکنے والا بھی ہو تو دونوں ضامن ہوں گے اور اگر قطار کے درمیان میں تیسرا ہانکنے والا بھی ہے جو قطار کے برابر برابر چل کر ہانک رہا ہے اور کسی کی نکیل کو پکڑے ہوئے نہیں ہے تو تینوں ضامن ہوں گے۔ (عالمگیریص ۵۳ ج ۶، قاضی خان علی الہندیہص ۴۵۶ ج ۳، درمختار و شامیص ۵۳۳ ج ۵، ہدایہص ۶۱۳ ج ۴، بحرالرائقص ۳۵۹ ج ۸، مبسوطص ۳ ج ۲۷، تبیین الحقائقص ۱۵۱ ج ۶)

مسئلہ ۵۵۵ :
اگر ایک آدمی نکیل پکڑ کر قطار کے آگے چل رہا ہے اور دوسرا قطار کے درمیان میں کسی اونٹ کی نکیل پکڑ کر چل رہا ہے تو درمیان والے سے پیچھے کے اونٹوں کے نقصان کا ضمان صرف درمیان والے پر ہے اور درمیان والے سے آگے کے اونٹوں کے نقصان کا ضمان دونوں پر ہے اور اگر یہ دونوں جگہ بدلتے رہتے ہیں یعنی کبھی درمیان والا آگے اور آگے والا درمیان میں آجاتے ہیں تو ہر صورت میں نقصان کا ضمان دونوں پر ہوگا۔ (عالمگیریص ۵۳ ج ۶، درمختار و شامیص ۵۳۳ ج ۵، مبسوطص ۳ ج ۲۷)

مسئلہ ۵۵۶ :
ایک شخص قطار کے آگے آگے نکیل پکڑ کر چل رہا ہے اور دوسرا قطار کے درمیان میں نکیل پکڑ کر اپنے پیچھے والے اونٹوں کو چلا رہا ہے مگر اپنے آگے والوں کو ہانک نہیں رہا ہے تو درمیان والا پچھلے اونٹوں کے نقصان کا ضامن ہے اور اس سے آگے کے اونٹوں کے نقصان کا ضمان اگلے نکیل پکڑنے والے پر ہے۔ (عالمگیریص ۵۳ ج ۶، بحرالرائقص ۳۵۹ ج ۸)

مسئلہ ۵۵۷ :
قطار کے درمیان میں کسی اونٹ پر کوئی شخص سوار تھا لیکن کسی کو ہانک نہیں رہا تھا تو اپنے سے اگلے اونٹوں کے ضمان میں وہ شریک نہیں ہوگا۔ لیکن اپنی سواری اور اپنے سے پچھلے اونٹوں کے نقصان میں شریک ہوگا جب کہ پچھلے اونٹ کی نکیل اس کے ہاتھ میں ہو۔ اور اگر یہ اپنے اونٹ پر سو رہا تھا یا صرف بیٹھا ہوا تھا اور نہ کسی اونٹ کو ہانک رہا تھا نہ کھینچ رہا تھا تو اپنے سے پچھلے اونٹوں کے نقصان کا بھی ضامن نہیں ہوگا۔ صرف اپنی سواری کے اونٹ سے ہونے والے نقصان کے ضمان میں شریک ہوگا۔ (عالمگیریص ۵۳ ج ۶، بحرالرائقص ۳۵۹ ج ۸، مبسوطص ۴ ج ۲۷)

مسئلہ ۵۵۸ :
ایک شخص قطار کے آگے نکیل پکڑ کر چل رہا ہے اور دوسرا پیچھے سے ہانک رہا ہے اور تیسرا آدمی درمیان میں کسی اونٹ پر سوار ہے اور سوار کے اونٹ نے کسی انسان کو ہلاک کر دیا تو تینوں ضامن ہوں گے اور اسی طرح راکب سے پیچھے کے اونٹ نے اگر کسی کو ہلاک کر دیا تو بھی تینوں ضامن ہوں گے اور اگر سوار سے آگے کے کسی اونٹ نے کسی کو ہلاک کر دیا تو صرف ہانکنے والا اور آگے سے چلانے والے پر ضمان ہے سوار پر نہیں (عالمگیریص ۵۳ ج ۶ از محیط)

مسئلہ ۵۵۹ :
ایک شخص اونٹوں کی قطار کو آگے سے چلا رہا تھا یا روکے کھڑا تھا کہ کسی نے اپنے اونٹ کی نکیل کو اس قطار میں اس کی اطلاع کے بغیر باندھ دیا اور اس اونٹ نے کسی شخص کو ہلاک کر دیا تو اس کی دیت آگے سے چلانے والے کے عاقلہ پر ہوگی۔ اور اس کے عاقلہ باندھنے والے کے عاقلہ سے واپس لیں گے اور اگر آگے والے کو باندھنے کا علم تھا تو باندھنے والے کے عاقلہ سے دیت واپس نہیں لیں گے (عالمگیریص ۵۳ ج ۶، قاضی خاں علی الہندیہص ۴۵۶ ج ۳، درمختار و شامیص ۵۳۳ ج ۵، ہدایہص ۶۱۲ ج ۴، عنایہص ۳۵۰ ج ۸، مبسوطص ۴ ج ۲۷، بحرالرائقص ۳۶۱ ج ۸، تبیین الحقائقص ۱۵۲ ج ۶)

مسئلہ ۵۶۰ :
کسی کا جانور دن یا رات میں رسی تڑا کر بھاگا اور کسی مال یا جان کا نقصان کر دیا تو جانور کا مالک ضامن نہیں ہوگا (عالمگیری از ہدایہص ۵۳ ج ۶، قاضی خان علی الہندیہص ۴۵۷ ج ۳، ہدایہص ۶۱۵ ج ۴، فتح القدیر و عنایہص ۳۵۱ ج ۸)

مسئلہ ۵۶۱ :
کسی نے رات کے وقت اپنے کھیت میں دو بیل پائے اور یہ گمان کیا کہ اپنے گاؤں والوں کے ہیں اور وہ ان کو پکڑ کر  اپنے مویشی خانے میں لے جانے لگا کہ ان میں سے ایک بھاگ گیا اور دوسرے کو اس نے باندھ دیا۔ اس کے بعد بھاگنے والے کو تلاش کیا مگر نہ ملا اور درحقیقت یہ دونوں بیل کسی دوسرے گاؤں والے کے تھے، چنانچہ بیلوں کے مالک نے آکر اپنے گم شدہ بیل کا ضمان طلب کیا تو اگر بیل پکڑنے والے کی نیت  پکڑتے وقت لوٹانے کی نہ تھی تو ضامن ہوگا اور اگر نیت یہ تھی کہ مالک جب  آئے گا تو واپس کر دوں گا لیکن اپنے اس ارادے پر اس کو گواہ بنانے کا موقع نہیں ملا تو ضامن نہیں ہوگا (عالمگیری از قاضی خانص ۵۳ ج ۶، قاضی خان علی الہندیہص ۴۵۷ ج ۳، بحرالرائقص ۳۵۳ ج ۸)

مسئلہ ۵۶۲ :
اور اگر وہ بیل اسی گاؤں والوں کے تھے اور اس نے صرف اپنی کھیتی سے ان کو نکال دیا اور کچھ نہ کیا تو بیل کے گم ہو جانے کی صورت میں یہ ضامن نہیں ہوگا اور اگر اس نے کھیت سے نکال کر کسی طرف کو ہانک دیا تھا تو یہ ضامن ہوگا (عالمگیریص ۵۳ ج ۶، قاضی خان علی الہندیہص ۴۵۷ ج ۳)

مسئلہ ۵۶۳ :
کسی نے اپنی کھیتی میں کسی کا جانور پایا اور اس کو اپنے کھیت سے نکال دیا اور کسی طرف کو ہانکا نہیں ۔ اس جانور کو کسی درندے نے پھاڑ کھایا تو کھیت والا ضامن نہیں ہے اور اگر کھیت سے نکال کر کسی طرف کو ہانک دیا تھا تو ضامن ہوگا۔ (عالمگیریص ۵۴ ج ۶، قاضی خان علی الہندیہص ۴۵۷ ج ۳، شامیص ۵۳۸ ج ۵، بحرالرائقص ۳۶۰ ج ۸)

مسئلہ ۵۶۴ :
کسی نے اپنے کھیت میں کسی کا جانور پایا اس کو ہانکتا ہوا لے چلا تاکہ مالک کے سپرد کر دے۔ راستہ میں جانور ہلاک ہوگیا یا اس کا پیر ٹوٹ گیا تو یہ ضامن ہوگا۔ (عالمگیریص ۵۴ ج ۶، قاضی خان علی الہندیہص ۴۵۷ ج ۳)

مسئلہ ۵۶۵ :
کسی نے اپنی چراگاہ میں دوسرے کے جانور کو دیکھا اور اس کو اتنی دور تک ہانکا کہ وہ اس کی چراگاہ سے باہر نکل جائے اس اثناء میں اگر جانور ہلاک ہو جائے یا اس کی ٹانگ ٹوٹ جائے تو یہ  ضامن نہیں ہوگا۔ (عالمگیریص ۵۴ ج ۶، قاضی خان علی الہندیہص ۴۵۷ ج ۳)

مسئلہ ۵۶۶ :
کوئی کاشت کار اپنے کھیت میں رہتا تھا۔ اس نے کسی چرواہے سے بکری مانگ لی تاکہ رات میں اس کے پاس رہے اور اس کا دودھ دوھ لیا کرے۔ کاشت کار ایک رات سو رہا تھا کہ اس کی بکری نے پڑوسی کے کھیت میں جاکر نقصان کر دیا تو کوئی ضامن نہیں ہوگا۔ (عالمگیریص ۵۴ ج ۶)

مسئلہ ۵۶۷ :
کسی کے جانور نے کھیت یا باغ میں گھس کر کسی کا کچھ نقصان کر دیا کھیت والے نے پکڑ کر جانور کو باندھ دیا اور جانور ہلاک ہوگیا تو یہ جانور کی قیمت کا ضامن ہوگا۔ (عالمگیریص ۵۴ ج ۶)

مسئلہ ۵۶۸ :
کسی نے اپنا جانور کسی دوسرے کے گھر میں اس کی اجازت کے بغیر گھسیڑ دیا اور گھر والا اس کو باہر نکال رہا تھا کہ جانور ہلاک ہوگیا تو ضامن نہیں ہوگا۔ (عالمگیریص ۵۴ ج ۶)

مسئلہ ۵۶۹ :
کسی نے دوسرے کے مکان میں اس کی اجازت کے بغیر کپڑا رکھ دیا تھا۔ مالک مکان نے کپڑے والے کی عدم موجودگی میں کپڑا نکال کر باہر پھینک دیا اور کپڑا ضائع ہوگیا تو یہ کپڑے کی قیمت کا ضامن ہوگا۔ (عالمگیریص ۵۴ ج ۶)

مسئلہ ۵۷۰ :
کوئی شخص اپنے گدھے پر لکڑی لادے جارہا تھا اور بچو بچو کہہ رہا تھا اس کے آگے ایک شخص چل رہا تھا اس نے اس کی آواز کو نہیں سنا یا سنا مگر اس کو اتنا موقع نہ ملا کہ کسی طرف کو بچ جائے تو گدھے پر لادی ہوئی لکڑی سے اگر اس کا کپڑا  پھٹ جائے تو گدھے والا ضامن ہے اور اگر وہ بچ سکتا تھا اور سننے کے باوجود نہ بچا تو گدھے والا ضامن نہیں ہے۔ (عالمگیریص ۵۴ ج ۶، قاضی خان علی الہندیہص ۴۵۷ ج ۳، بحرالرائقص ۳۵۷ ج ۸)

مسئلہ ۵۷۱ :
کسی نے دوسرے کے حلال یا حرام جانور کا ہاتھ یا پیر کاٹ دیا تو کاٹنے والا جانور کی قیمت کا ضامن ہے اور مالک کو یہ حق نہیں ہے کہ جانور کو اپنے پاس رکھے اور نقصان کا ضمان لے لے  (عالمگیریص ۵۴ ج ۶)

مسئلہ ۵۷۲ :
کسی نے راستہ پر سانپ ڈال دیا جس جگہ ڈالا تھا اسی جگہ پر سانپ نے کسی کو ڈس لیا تو سانپ ڈالنے والا ضامن ہوگا اور اگر اس جگہ سے ہٹ کر ڈسا تو ضامن نہیں ہوگا۔ (قاضی خان علی الہندیہص ۴۵۵ ج ۳، بدائع صنائعص ۲۷۳ ج ۷)

مسئلہ ۵۷۳ :
راستے پر چلتے ہوئے جانور نے گوبر یا  پیشاب کیا یا منہ سے لعاب گرایا یا اس کا پسینہ بہا اور کسی کو لگ گیا یا کسی کی کوئی چیز گندی کر دی تو جانور کا سوار ضامن نہیں ہوگا۔ (قاضی خاں علی الہندیہص ۴۵۵ ج ۳، بدائع صنائعص ۲۷۲ ج  ۷)

مسئلہ ۵۷۴ :
کسی نے شارع عام پر لکڑی، پتھر یا لوہا وغیرہ کوئی چیز رکھ دی۔ وہاں سے کوئی شخص اپنا جانور ہانکتے ہوئے گزرا اور ان چیزوں سے ٹھوکر کھا کر جانور ہلاک ہوگیا تو رکھنے والا ضامن ہوگا۔ (قاضی خان علی الہندیہص ۴۵۷ ج ۳)

مسئلہ ۵۷۵ :
کوئی شخص اپنا جانور ہانک رہا تھا اور جانور کی پیٹھ پر لدا ہوا سامان یا چار جامہ یا زین یا لگام کسی شخص پر گر پڑی جس سے وہ ہلاک ہوگیا تو ہانکنے والا ضامن ہوگا۔ (شامی و درمختارص ۵۳۳ ج ۵، قاضی خان علی الہندیہص ۴۵۶ ج ۳، ہدایہص ۶۱۳ ج ۴، عنایہص ۳۴۹ ج ۸، بحرالرائقص ۳۵۹ ج ۸، تبیین الحقائقص ۱۵۱ ج ۶، مبسوطص ۴ ج ۲۷)

مسئلہ ۵۷۶ :
اندھے کو ہاتھ پکڑ کر کوئی شخص چلا رہا تھا اور اس اندھے نے کسی کو کچل کر ہلاک کر دیا تو اندھا ضامن ہوگا۔ چلانے والا ضامن نہیں ہوگا۔ (شامیص ۵۳۵ ج ۵)

مسئلہ ۵۷۷ :
کوئی شخص اپنے گدھے پر لکڑیاں لاد کر لے جارہا تھا اور ہٹو بچو نہیں کہہ رہا تھا۔ یہ گدھا راہ گیروں کے پاس سے گزرا اور کسی کا کپڑا وغیرہ پھاڑ دیا تو گدھے والا ضامن ہوگا۔ اور اگر راہ گیروں نے گدھے کو آتے دیکھا تھا اور بچنے کا موقع بھی ملا تھا مگر نہ بچے تو گدھے والا ضامن نہ ہوگا۔ (شامی  ۵۳۸ ج ۵)

مسئلہ ۵۷۸ :
ایک شخص نے اپنا گدھا کسی ستون سے باندھ دیا تھا پھر دوسرے آدمی نے بھی اپنا گدھا وہیں باندھ دیا پہلے والے گدھے کو دوسرے گدھے نے کاٹ کھایا تو  ان دونوں کو اگر اس جگہ باندھنے کا حق حاصل تھا تو ضمان نہیں ہے۔ ورنہ دوسرے گدھے والا ضامن ہوگا۔ (شامیص ۵۳۸ ج ۵)

متفرقات

مسئلہ ۱ :

دو آدمی رسہ کشی کر رہے تھے کہ درمیان سے رسی ٹوٹ گئی اور دونوں گدی کے بل گر کر مر گئے تو دونوں کا خون رائیگاں جائے گا اور اگر منہ کے بل گر کر مرے تو ہر ایک کی دیت دوسرے کے عاقلہ پر ہے۔ اور اگر ایک منہ کے بل گر کر مرا اور دوسرا گدی کے بل گر کر مرا تو گدی کے بل گرنے والے کا خون رائیگاں جائے گا اور منہ کے بل گرنے والے کی دیت گدی کے بل گرنے والے کے عاقلہ پر ہے (درمختار و شامیص ۵۳۲ ج ۵، بحرالرائقص ۳۶۰ ج ۸، تبیین الحقائقص ۱۵۱ ج ۶، بدائع نائعص ۲۷۳ ج ۷)

مسئلہ ۲ :

دو آدمی رسہ کشی کر رہے تھے کہ کسی شخص نے درمیان سے رسی کاٹ دی اور دونوں رسہ کش گدی کے بل گر کر مرگئے تو دونوں کی دیت رسی کاٹنے والے کے عاقلہ پر ہے (درمختار و شامیص ۵۳۲ ج ۵، بحرالرائقص ۳۶۰  ج ۸، تبیین الحقائقص ۱۵۱ ج ۶، بدائع صنائعص ۲۷۳ ج ۷)

مسئلہ ۳ :

کسی شخص نے کسی کے پرندے یا بکری یا بلی، یا کتے کی ایک آنکھ پھوڑ دی تو آنکھ کی وجہ سے قیمت کے نقصان کا ضامن آنکھ پھوڑنے والا ہوگا۔ اور اگر دونوں آنکھیں پھوڑ دیں تو جانور کے مالک کو اختیار ہے کہ چاہے تو نقصان وصول کر لے اور چاہے تو آنکھ پھوڑنے والے کو جانور دے کر پوری قیمت وصول کر لے (درمختار و شامیص ۵۳۵ ج ۵)

مسئلہ ۴ :

کسی کے اونٹ، گائے، گدھا، گھوڑا، خچر، بھینس یعنی باربرداری سواری، اور کاشت کاری کے جانور نر یا مادہ کی ایک آنکھ پھوڑنے کی صورت میں چوتھائی قیمت کا ضامن آنکھ پھوڑنے والا ہوگا۔ اور دونوں آنکھوں کو پھوڑنے کی صورت میں مالک کو اختیار ہے کہ چاہے تو جانور آنکھ پھوڑنے والے کو دے کر پوری قیمت وصول کرے اور چاہے تو دونوں آنکھوں کے ضائع ہونے کی وجہ سے قیمت میں جو نقصان آیا ہے وہ وصول کرے اور جانور اپنے پاس رکھے (درمختار و شامیص ۵۳۶ ج ۵، ہدایہ و فتح القدیر و عنایہص ۳۵۲ ج ۸، بحرالرائقص ۳۶۳ ج ۸، تبیین الحقائقص ۱۵۳ ج ۶)

مسئلہ ۵ :

دو سوار یا پیدل چلنے والے آپس میں ٹکرا کر مرگئے اگر یہ حادثہ خطائً ہوا تھا تو ہر ایک کے عاقلہ پر دوسرے کی دیت ہے (ہدایہ فتح ا لقدیرص ۳۴۸ ج ۸، بحرالرائقص ۳۵۹ ج ۸، تبیین الحقائقص ۱۵۰ ج ۶، بدائع صنائعص ۲۷۳ ج ۷، عالمگیری  ۸۷ ج ۶، قاضی خان علی الہندیہص ۴۴۴ ج ۳)

مسئلہ ۶ :

کسی شخص نے اپنی ملک میں شہد کی مکھیوں کا چھتہ لگایا۔ ان مکھیوں نے دوسرے لوگوں کے انگور یا دوسرے پھل کھا لئے تو چھتہ والا اس کا ضامن نہیں ہوگا اور چھتہ والے کو اس پر مجبور بھی نہیں کیا جائے گا کہ وہ چھتہ کو وہاں سے ہٹا دے۔ (درمختار و شامیص ۵۳۷ ج ۸)

مسئلہ ۷ :

کسی شخص نے دوسرے کی ملک میں لمبی رسی سے اپنے جانور کو باندھ دیا تھا جانور نے بندھے بندھے خود پھاند کر کسی کا کچھ نقصان کر دیا تو باندھنے والا ضامن ہوگا۔ (بحرالرائقص ۳۵۷ ج ۸، بدائع صنائعص  ۲۷۳  ج ۷)

مسئلہ ۸ :

جنایت بہائم میں یہ قاعدہ ہے کہ جب جانور اپنی جگہ اور اسی حالت پر رہا جس پر کھا کرنے والے نے کھڑا کیا تھا تو مالک اس کے ہر نقصان کا ضامن ہوگا۔ اور اگر جانور نے وہ جگہ اور حالت بدل لی تو مالک اس کے کسی نقصان کا ضامن نہیں ہے۔ (بحرالرائقص ۳۵۷ ج ۸)

مسئلہ ۹ :

کسی شخص نے کسی کو درندے کے  آگے پھینک دیا اور درندے نے اس کو پھاڑ کھایا تو پھینکنے والے پر دیت نہیں لیکن اس کو تعزیر کی جائے گی اور توبہ کرنے تک قید میں رکھا جائے گا۔ (بحرالرائقص ۳۶۲ ج  ۸، تبیین الحقائقص ۱۵۳ ج ۶)

مسئلہ ۱۰ :

اگر کوئی شخص کسی آدمی  پر سانپ وغیرہ ڈال دے اور وہ اس کو کاٹ لے تو یہ ضامن ہوگا۔ (مبسوطص ۵ ج ۲۷)

مسئلہ ۱۱ :

کوئی شخص کسی کے گھر میں گیا اجازت سے گیا ہو یا بلااجازت اور صاحب خانہ کے کتے نے اس کو کاٹ کھایا تو صاحب خانہ ضامن نہیں ہے (بدائع صنائعص ۲۷۳ ج ۷، مبسوطص ۵ ج ۲۷)

باب القسامتہ

مسئلہ ۱ :

قسامت کا مطلب یہ ہے کہ کسی جگہ مقتول پایا جائے اور قاتل کا پتہ نہ ہو اور اولیائے مقتول اہل محلہ پر قتل عمد یا قتل خطا کا دعوی کریں اور اہل محلہ انکار کریں تو اس محلے کے پچاس آدمی قسم کھائیں کہ نہ ہم نے اس کو قتل کیا ہے اور نہ ہم قاتل کو جانتے ہیں اور یہ قسم کھانے والے عاقل بالغ آزاد مرد ہوں ۔ (ہندیہص ۷۷ ج ۶، شامیص ۵۴۹ ج ۵)

قسامت واجب ہونے کے لئے چند شرائط ہیں :۔ 
(۱)
  مقتول کے جسم پر زخم یا ضرب کے نشانات یا گلا گھونٹنے کی علامات پائی جائیں یا ایسی جگہ سے خون بہے جہاں سے عادتاً نہیں نکلتا۔ مثلا آنکھ، کان۔ (قاضی خان علی الہندیہص ۴۵۲ ج ۳، تبیین الحقائقص ۱۷۱ ج ۶، بحرالرائقص ۳۹۲ ج ۸)

(۲)
 قاتل کا پتہ نہ ہو۔ (فتح القدیرص  ۳۹۰ ج ۸، مبسوطص ۱۱۴ ج ۲۶، بدائع صنائعص ۲۸۷ ج ۷)

(۳)
 مقتول انسان ہو۔ (بدائع صنائعص ۲۸۸ ج ۷)

(۴)
 مقتول کے اولیاء دعوی کریں ۔ (بدائع صنائعص  ۲۸۹ ج ۷)

(۵)
 اہل محلہ قتل  کرنے کا انکار کریں ۔ (عالمگیریص ۷۷ ج ۶، شامیص ۵۴۹ ج ۵)

(۶)
 مدعی قسامت کا مطالبہ کرے۔ (بدائع صنائعص ۲۸۹  ج ۷)

(۷)
 جس جگہ مقتول پایا گیا وہ کسی شخص کی ملکیت ہو یا کسی کے قبضے میں ہو یا محلہ میں پایا جائے یا آبادی کے اتنا قریب پایا جائے کہ وہاں کی آواز بستی میں سنی جاسکے۔ (شامیص ۵۵۳ ج ۵، عالمگیری ص۸۰ ج ۶)

(۸)
 مقتول زمین کے مالک یا قابض کا مملوک نہ ہو۔ (ہندیہص ۷۷ ج ۶، شامیص ۵۴۹ ج ۵، بدائع صنائع  ۲۸۷ ج ۷، مبسوطص ۱۰۶ ج ۲۶، فتح القدیر و عنایہص ۳۸۴ ج ۸، بحرالرائقص ۳۹۱ ج ۸)

مسئلہ ۲ :

اگر کسی جگہ ایسا مردہ پایا جائے کہ اس پر ضرب کا کوئی نشان نہ ہو، یا اس کے منہ یا ناک یا پیشاب و پاخانہ کے مقام سے خون بہہ رہا ہو یا اس کے گلے میں سانپ لپٹا ہوا ہو تو وہاں کے لوگوں پر قسامت و دیت کچھ نہیں ہے۔ (درمختار و شامیص ۵۵۱ ج ۵)

مسئلہ ۳ :

قسامت کا حکم یہ کہ اگر مقتول کے اولیاء نے قتل عمد کا دعویٰ کیا ہے اور اہل محلہ نے قسم کھائی کہ نہ انھوں نے قتل کیا ہے نہ ان کو قاتل کا علم ہے تو اہل محلہ پر دیت لازم ہوگی اور اگر اولیائے مقتول نے قتل خطا کا دعوی کیا ہے اور اہل محلہ نے قسم کھالی تو اہل محلہ کے عاقلہ پر دیت لازم ہوگی جس کو وہ لوگ تین سال میں ادا کریں گے اور انکار کی صورت میں ان کو قید کیا جائے گا۔ حتی کہ قسم کھائیں ۔ (درمختار و شامیص ۵۵۰ ج ۵، ملتقی الابحرص ۶۶۸ ج ۲، فتح القدیرص ۳۸۸ ج ۸)

مسئلہ ۴ :

کسی محلہ میں مقتول پایا جائے اور اس کے اولیائ، تمام یا بعض اہل محلہ پر دعویٰ کریں کہ انھوں نے اس کو عمدا یا خطاء قتل کیاہے اور اہل محلہ انکار کریں تو ان میں سے پچاس آدمیوں سے اس طرح قسم لی جائے گی کہ ہر آدمی ا للہ کی قسم کھا کر یہ کہے کہ نہ میں نے اس کو قتل کیا ہے نہ میں قاتل کو جانتا ہوں ۔ اگر وہاں کی آبادی میں پچاس سے زیادہ مرد ہیں تو ان میں سے پچاس کے انتخاب کا حق مقتول کے اولیاء کو ہے۔ اگر پچاس سے کم مرد ہیں تو ان سے قسم کی تکرار کرا کر پچاس کے عدد کو پورا کیا جائے گا۔ (قاضی خان علی الہندیہص ۴۵۱ ج ۳، عالمگیریص ۷۷ ج ۶، درمختار و شامیص ۵۵۰ ج ۵، بحرالرائقص ۳۹۲ ج ۸، فتح القدیر و عنایہص ۳۸۴  ج ۸)

مسئلہ ۵ :

مدعی سے اس بات کی قسم نہیں لی جائے گی کہ اہل محلہ نے قتل کیا ہے۔ خواہ ظاہری حالات مدعی کی تائید میں ہوں مثلاً مقتول اور اہل محلہ کے درمیان کھلی دشمنی تھی یا ظاہری حالات مدعی کی تائید میں نہ ہوں ۔ مثلا مقتول اور اہل محلہ کے درمیان کھلی عداوت کا کوئی ثبوت نہ ہو۔ (عالمگیریص ۷۷ ج ۶، درمختار و شامیص ۵۵۰ ج ۵، بحرالرائقص ۳۹۲ ج ۸)

مسئلہ ۶ :

اگر اولیائے مقتول یہ دعویٰ کریں کہ اہل محلہ میں سے فلاں فلاں اشخاص نے قتل کیا ہے۔ یا بغیر معین کئے یوں کہیں کہ اہل محلہ میں سے بعض لوگوں نے قتل کیا ہے، جب بھی قسامت و دیت کا وہی حکم ہے جو اوپر مذکور ہوا۔ (عالمگیریص ۷۷ ج ۶، درمختار و شامیص ۵۵۰ ج ۵، بحرالرائقص ۳۹۲ ج ۸)

مسئلہ ۷ :

اگر ولی مقتول نے یہ دعویٰ کیا کہ اہل محلہ کے غیر کسی شخص نے قتل کیا ہے تو اہل محلہ پر قسامت و دیت کچھ نہیں ہے بلکہ مدعی سے گواہ طلب کئے جائیں گے۔ اگر گواہ پیش کر دیئے تو اس کا دعویٰ ثابت ہو جائے گا اور اگر گواہ نہ ہوں تو مدعا علیہ سے ایک مرتبہ قسم لی جائے گی۔ (عالمگیریص ۷۷ ج ۶، درمختار و شامیص ۵۵۲ ج ۸، قاضی خان علی الہندیہص ۴۵۳ ج ۳، مبسوطص ۱۱۵ ج ۲۶، بدائع صنائعص ۲۹۵ ج  ۷)

مسئلہ ۸ :

اولیائے مقتول کو یہ اختیار ہے کہ جس خاندان کے درمیان مقتول پایا جائے اس خاندان کے یا جس محلہ میں پایا جائے تو اس محلے کے صالحین کو قسم کھانے کے لئے منتخب کریں ، اگر صالحین کی تعداد پچاس سے کم ہو تو وہ  باقی لوگوں میں سے منتخب کر کے پچاس پورے کر لیں ۔ ولی کو یہ بھی اختیار ہے کہ وہ ان میں سے جوانوں کو یہ فساق کو قسم کھانے کے لئے منتخب کر لیں ۔ یہ اختیار صرف ولی کو ہے امام کو نہیں ہے (عالمگیریص ۷۸ ج ۶، شامیص ۵۵۰ ج ۵، قاضی خان علی الہندیہص ۴۵۱ ج ۳، مبسوطص ۱۱۰ ج ۲۶)

مسئلہ ۹ :

قسامت میں بچہ اور پاگل اور عورت اور غلام داخل نہیں ہیں لیکن اندھا اور محدود فی القذف اور کافر قسامت میں داخل ہیں ۔ (عالمگیریص ۷۸ ج ۶، درمختار و شامیص ۵۵۱ ج ۵، بحرالرائقص ۳۹۲ ج ۸)

مسئلہ ۱۰ :

جس جگہ مقتول کا پورا جس یا جسم کا اکثر حصہ یا نصف حصہ بشرط یہ کہ اس کے ساتھ سر بھی پایا جائے تو اس جگہ کے لوگوں پر قسامت و دیت ہے۔ اور اگر لمبائی میں سے چرا ہوا نصف پایا جائے یا بدن کا نصف سے کم حصہ پایا جائے۔ اگرچہ عرضاً ہو اور اس کے ساتھ سر بھی ہو یا صرف ہاتھ یا  پیر یا سر پایا جائے تو قسامت و دیت کچھ نہیں ہے۔ (درمختار و شامیص ۵۴۹ ج ۵، قاضی خان علی الہندیہص ۴۵۳ ج ۳، تبیین الحقائقص ۱۷۲ ج ۶، بحرالرائقص ۳۹۲ ج ۸، فتح القدیرص ۳۹۰ ج ۸، مبسوطص ۱۱۶ ج ۲۶، بدائع صنائعص ۲۸۸ ج ۷)

مسئلہ ۱۱ :

اگر کسی محلے میں کوئی مردہ بچہ تام الخلقت یا ناقص  الخلقت پایا جائے اور اس پر ضرب کے کچھ نشانات نہ ہوں تو اہل محلہ پر کچھ نہیں ہے اور اگر ضرب کے نشانات ہوں اور بچہ تام الخلقت ہو تو قسامت و دیت واجب ہے اور اگر ناقص الخلقت ہو تو کچھ نہیں ہے۔ (عالمگیریص ۷۸ ج ۶، درمختار و شامیص ۵۵۲ ج ۵، قاضی خانص ۴۵۳ ج ۳، تبیین الحقائقص ۱۷۲  ج ۶، بحرالرائقص ۳۹۴ ج ۸، فتح القدیرص ۳۹۱ ج ۸)

مسئلہ ۱۲ :

اگر کسی کے مکان میں مقتول پایا جائے اور صاحب خانہ کے عاقلہ بھی وہاں موجود ہوں تو قسامت میں سب شریک ہوں گے اور اگر اس کے عاقلہ وہاں موجود نہ ہوں تو گھر والا ہی پچاس مرتبہ قسم کھائے گا اور دیت دونوں صورتوں میں عاقلہ پر ہوگی۔ (عالمگیریص ۷۸ ج ۶، درمختار و شامیص ۵۵۵ ج ۵، بحرالرائقص ۳۹۴ ج ۸)

مسئلہ ۱۳ :
اگر کسی محلہ میں مقتول پایا جائے اور اہل محلہ دعویٰ کریں کہ محلہ کے باہر کے فلاں شخص نے اس کو قتل کیا ہے اور اس محلے کے باہر کے دو گواہ بھی اس پر شہادت دیں تو اہل محلہ قسامت و دیت سے بری ہو جائیں گے۔ ولی مقتول نے یہ دعوی کیا ہو یا نہ کیا ہو۔ (عالمگیریص ۷۹ ج ۶)

مسئلہ ۱۴ :
اگر ولی مقتول دعوی کرے کہ جس محلے میں مقتول پایا گیا ہے اور اس محلے کے باہر رہنے والے فلاں شخص نے اس کے آدمی کو قتل کیا ہے تو ولی کو اپنا دعوی گواہوں سے ثابت کرنا ہوگا۔ ورنہ مدعی علیہ سے ایک مرتبہ قسم لی جائے گی۔ اگر وہ قسم کھالے تو بری الذمہ ہو جائے گا اور اگر قسم سے انکار کرے اور دعوی قتل خطا کا ہو تو دیت لازم ہوگی اور اگر دعوی قتل عمد کا تھا تو قید کیاجائے گا۔ یہاں تک کہ قتل کا اقرار کرے یا قسم کھائے یا بھوکا مر جائے (درمختارص ۵۲۲ ج ۵)

مسئلہ ۱۵ :
کسی محلہ یا قبیلے میں کوئی شخص زخمی کیا گیا۔ وہاں سے وہ زخمی حالت میں دوسرے محل میں منتقل کیا گیا اور اسی وجہ صاحب فراش رہ کر مرگیا تو قسامت اور دیت پہلے محلے والوں پر ہے۔ (عالمگیریص  ۷۹ ج ۶، درمختار و شامیص ۵۵۸ ج ۵، تبیین الحقائقص  ۱۷۶ ج ۶، بحرالرائقص ۳۹۴ ج ۸، مبسوطص ۱۱۸ ج ۲۶، بدائع صنائعص ۲۸۸  ج ۷)

مسئلہ ۱۶ :
اگر تین مختلف قبائل کے لوگوں کو کوئی خطہ زمین الاٹ کیا گیا وہاں انھوں نے مکانات یا مسجد بنائی اور اس آبادی یا مسجد میں کوئی مقتول پایا گیا تو دیت تین قبیلوں پر لازم ہوگی۔ ہر قبیلے پر ایک تہائی اگرچہ ان کے افراد کی تعداد کم و بیش ہو۔ یہاں تک کہ اگر کسی قبیلے کا صرف ایک ہی شخص ہو تو اس پر بھی ایک تہائی دیت لازم ہوگی اور یہ دیت ان سب کے عاقلہ ادا کریں گے (عالمگیریص ۷۹ ج ۶)

مسئلہ ۱۷ :
اگر کسی بازار یا مسجد میں کوئی مقتول پایا جائے اور وہ مسجد یا بازار کسی خاص قبیلے کی ملکیت ہو تو قسامت و دیت ان پر لازم ہوگی۔ اور اگر وہ مسجد و بازار حکومت کی ملک میں ہیں تو اس کید یت بیت المال سے ادا کی جائے گی۔ (عالمگیریص ۷۹ ج ۶، قاضی خان علی الہندیہص ۶۵۲ ج ۳، تبیین الحقائقص ۱۷۴ ج ۶، درمختار و شامیص ۵۵۶ ج ۵، بحرالرائقص ۳۹۶ ج ۸، مبسوطص ۱۱۸ ج ۲۶، صنائع بدائعص ۲۹۰ ج ۷)

مسئلہ ۱۸ :
اگر شارع عام پر یا پل پر مقتول پایا جائے تو اس کی دیت بیت المال سے ادا کی جائے گی (عالمگیریص ۸۰ ج ۶، درمختار و شامیص ۵۵۶ ج ۵، بحرالرائقص ۳۹۷ ج ۸، بدائع صنائعص ۲۹۰ ج ۷)

مسئلہ ۱۹ :

مسجد حرام یا میدان عرفات میں اژدہام کے بغیر کوئی مقتول پایا جائے تو اس کی دیت بھی قسامت کے بغیر بیت المال سے ادا کی جائے گی (عالمگیری  ۸۰ ج ۶)

مسئلہ ۲۰ :
اگر کسی ایسی زمین یا مکان میں مقتول پایا جائے جس کو معین لوگوں پر وقف کیا گیا تھا تو قسامت و دیت انہی لوگوں پر ہے جن پر وقف کیا گیا ہے اور اگر مسجد پر وقف کیا گیا تھا تو اس کا حکم مقتول فی المسجد کا ہے (عالمگیریص ۸۰ ج ۶ از محیط سرخسی، تبیین الحقائقص ۱۷۶ ج ۶، درمختار و  شامیص ۵۶۰ ج ۵، بحرالرائقص ۳۹۷ ج ۸)

مسئلہ ۲۱ :

اگر کسی ایسے گاؤں میں مقتول پایا جائے جو ذمی کفار اور مسلمانوں کی ملکیت ہے تو قسامت اور دیت دونوں فریقوں پر ہے۔ مسلمانوں پر دیت کا جتنا حصہ لازم ہوگا وہ ان کے عاقلہ ادا کریں گے اور کفار پر جتنا حصہ لازم ہوگا، اگر ان کے عاقلہ ہوں تو ان کے عاقلہ ادا کریں گے۔ ورنہ ان کے مال سے وصول کیا جائے گا۔ (عالمگیری از مبسوطص ۸۰ ج ۶)

مسئلہ ۲۲ :
اگر دو محلوں یا دو گاؤں کے درمیان مقتول پایا جائے اور یہاں سے دونوں جگہ آواز پہنچتی ہو تو جس آبادی کا فاصلہ کم ہوگا اس آبادی کے لوگوں پر قسامت و دیت ہے اور اگر کسی جگہ آواز نہیں پہنچتی ہے تو کسی پر کچھ نہیں ہے۔ (عالمگیریص ۸۰ ج ۶، قاضی خاں علی الہندیہص ۴۵۱ ج ۳، بحرالرائقص ۳۹۳ ج ۸، مبسوطص ۱۱۱ ج ۲۶، بدائع صنائعص ۲۸۹ ج ۷)

مسئلہ ۲۳ :
اگر دو بستیوں کے درمیان مقتول پایا جائے اور دونوں جگہوں کا فاصلہ وہاں سے برابر ہو اور دونوں جگہ آواز پہنچتی ہو تو دونوں بستیوں والوں پر دیت نصف نصف ہوگی، اگرچہ ان کے افراد کی تعداد مختلف ہو۔ (عالمگیریص ۸۰ ج ۶)

مسئلہ ۲۴ :
اگر کسی شخص کے گھر میں مقتول پایا جائے تو اس کے عاقلہ اس وقت دیت ادا کریں گے جب گواہوں سے یہ ثابت کر دیا جائے کہ یہ گھر اس کی ملکیت ہے (عالمگیریص ۸۰ ج ۶، تبیین الحقائقص ۱۷۴ ج ۶، درمختار و شامیص ۵۵۵ ج ۵، بحرالرائقص ۳۹۶ ج ۸)

مسئلہ ۲۵ :
اگر کسی شخص کے گھر میں مقتول پایا جائے اور اس گھر میں مالک کے غلام یا آزاد ملازم رہتے ہوں تو قسامت و دیت گھر کے مالک پر ہوگی۔ ملازمین یا غلاموں پر نہیں ۔ (عالمگیریص ۸۰ ج ۶)

مسئلہ ۲۶ :
ملک مشترک میں اگر قتیل پایا جائے تو سب مالکوں پر دیت برابر برابر لازم ہوگی جس کو ان کے عواقل ادا کریں گے اگرچہ ملک میں ان کے  حصے کم و بیش ہوں ۔ (عالمگیریص ۸۰ ج ۶، قاضی خاں علی الہندیہص ۴۵۲ ج ۳، تبیین الحقائقص ۱۷۳ ج ۶، درمختار و شامیص ۵۵۵ ج ۵، بحرالرائقص ۳۹۵ ج ۸، مبسوطص ۱۱۳ ج ۲۶، بدائع صنائعص ۲۹۳ ج ۷)

مسئلہ ۲۷:
اگر کسی ایسے شخص کے گھر میں مقتول پایا جائے جس کی شہادت مقتول کے حق میں مقبول نہیں ہوتی ہے یا عورت اپنے شوہر کے گھر میں مقتول پائی جائے تو ان صورتوں میں بھی قسامت و دیت لازم ہوگی اور مالک مکان میراث سے محروم نہیں ہوگا۔ (عالمگیری از محیط سرخسیص ۸۱ ج ۶، بحرالرائقص ۳۹۴ ج ۸، درمختار و  شامیص ۵۶۱ ج ۵، قاضی خان علی الہندیہص ۴۵۳ ج ۳، مبسوطص ۱۱۶ ج ۲۶)

مسئلہ ۲۸ :
اگر کسی ایسی عورت کے گھر میں مقتول پایا جائے جو ایسے شہر میں رہتی ہے کہ وہاں اس کا کوئی رشتہ دار نہیں رہتا، تو اس عورت سے پچاس مرتبہ قسم لی جائے گی اس کے بعد اس کے قریب ترین رشتہ داروں پر دیت لازم ہوگی۔ اگر اس کے رشتہ دار بھی اس شہر میں رہتے ہیں تو وہ بھی عورت کے ساتھ قسامت میں شریک ہوں گے۔ (عالمگیری از کفایہص ۸۱ ج ۶، درمختار و شامیص ۵۵۹ ج ۵، قاضی خان علی الہندیہص ۴۵۲ ج ۳، علی الہندیہ ،مبسوطص ۱۲۰ ج ۲۶)

مسئلہ ۲۹ :
اگر کسی بچے یا پاگل کے گھر میں مقتول پایا جائے تو بچے اور  پاگل سے قسم نہیں لی جائے گی بلکہ ان کے عاقلہ سے قسم بھی لی جائے گی اور دیت بھی لی جائے گی (عالمگیری از ذخیرہص ۸۱ ج ۶، درمختار و شامیص ۵۶۱ ج ۵)

مسئلہ ۳۰ :
اگر یتیموں کے گھر میں مقتول پایا جائے یا ان کے محلہ میں پایا جائے تو ان یتیموں میں جو بالغ ہے اس سے قسم لی جائے گی اور دیت سب کے عاقلہ پر ہوگی۔ اور اگر ان میں سے کوئی بالغ نہیں ہے تو قسامت و دیت دونوں سب کے عاقلہ پر واجب ہیں ۔ (عالمگیری از محیط سرخسیص ۸۱ ج ۶، درمختار و شامیص ۵۶۱ ج ۵، مبسوطص ۱۲۱ ج ۲۶)

مسئلہ ۳۱ :
اگر کسی ذمی کے گھر میں مقتول پایا جائے تو اس سے پچاس مرتبہ قسم لی جائے گی۔ اس کے بعد اگر ان ذمیوں میں یہ رواج ہے کہ دیت ان کے عاقلہ ادا کرتے ہیں تو ان کے عاقلہ سے دیت وصول کی جائے گی ورنہ اس کے مال سے ادا کی جائے گی۔ (عالمگیری  از ذخیرہص ۸۱ ج ۶، درمختار و شامیص ۵۶۱ ج ۵)

مسئلہ ۳۲ (الف) :اگر کسی قوم کی مملوکہ چھوٹی نہر میں مقتول پایا جائے تو اس نہر کے مالکوں پر قسامت اور ان کے عاقلہ پر دیت واجب ہے (عالمگیری از ذخیرہص ۸۲ ج ۶، قاضی خان علی الہندیہص ۴۵۳ ج ۳، تبیین الحقائقص ۱۷۴ ج۶، درمختار و شامیص ۵۵۷ ج ۵، بحرالرائقص ۳۹۷ ج ۸، مبسوطص ۱۱۸ ج ۲۶، بدائع صنائعص ۲۹۰ ج ۷)

مسئلہ ۳۲ (ب) :
اگر کسی بڑی بہتی ہوئی نہر میں مقتول بہتا ہوا پایا جائے اور وہ نہر دارالاسلام سے نکلی ہے تو بیت المال سے دیت ادا کی جائے گی اور اگر وہ نہر دارالحرب سے نکلی ہے تو اس کا خون رائیگاں جائے گا۔ اور اگر لاش نہر کے کنارے پر اٹکی ہوئی ہے اور اس کنارے کے اتنے قریب کوئی آبادی ہے جہاں تک اس جگہ کی آواز پہنچ سکتی ہے تو اس آبادی والوں پر دیت واجب ہوگی اور اگر وہاں تک آواز نہیں پہنچ سکتی تو بیت المال سے دیت ادا کی جائے گی۔ (عالمگیری از ذخیرہص ۸۲ ج ۶، تبیین الحقائقص ۱۷۴ ج ۶، درمختار و شامیص ۵۵۷ ج ۵، بحرالرائقص ۳۹۷ ج ۸، مبسوطص ۱۱۸ ج ۲۶)

مسئلہ ۳۳ :
اگر کسی کشتی میں مقتول پایا جائے تو اس کشتی کے سواروں پر قسامت و دیت ہے جس میں ملاح مسافر اور اگر اس میں مالک بھی ہو تو وہ بھی داخل ہے اور چھکڑے کا حکم بھی یہی ہے۔ (عالمگیریص ۸۲  ج ۶، ہدایہص ۶۲۴ ج ۴، درمختار و ردالمحتارص ۵۵۶ ج۵، تبیین الحقائقص ۱۷۴ ج ۶، بحرالرائقص ۳۹۶ ج ۸، مبسوطص ۱۱۷ ج ۲۶، بدائع صنائعص ۲۹۱ ج ۷)

مسئلہ ۳۴ :
اگر کسی جانور کی پیٹھ پر مقتول پایا جائے اور اس جانور کا کوئی سائق یا قائد یا اس پر کوئی سوار ہے تو دیت اسی پر ہے، اور اگر سائق و قائد و راکب تینوں ہیں تو تینوں پر برابر برابر دیت واجب ہوگی۔ اور اگر جانور اکیلا ہے تو قسامت و دیت اس محلہ کے لوگوں پر ہے جہاں اس جانور پر مقتول پایا  گیا ہے۔ (عالمگیریص ۸۲ ج ۶، تبیین الحقائقص ۱۷۲ ج ۶، بحرالرائقص ۳۹۳ ج ۸، درمختار و شامیص ۵۵۳ ج ۵، ہدایہص ۶۲۲ ج ۴، مبسوطص ۱۱۷ ج ۲۶، بدائع صنائعص ۲۹۲ ج ۷)

مسئلہ ۳۵ :
اگر دو آبادیوں کے درمیان کسی جانور پر مقتول پایا جائے اور جانور اکیلا ہو تو جس بستی تک آواز پہنچ سکتی ہو اس کے رہنے والوں پر اور اگر دونوں جگہ آواز پہنچتی ہو تو دونوں بستیوں میں قریب والی کے باشندوں پر قسامت و دیت واجب ہوگی۔ (عالمگیریص ۸۲ ج ۶، تبیین الحقائقص ۱۷۲ ج ۶، بحرالرائقص ۳۹۳ ج ۸، درمختار و شامیص ۵۵۳ ج ۵)

مسئلہ ۳۶  :
اگر کسی کی افتادہ زمین میں مقتول پایا جائے تو زمین کے مالک اور اس کے قبیلے والوں پر قسامت و دیت ہے اور اگر وہ زمین کسی کی ملکیت نہیں ہے اور اس کے اتنے قریب کوئی آبادی ہے جس میں وہاں کی آواز سنی جاسکتی ہے تو اس آبادی والوں پر قسامت و دیت واجب ہوگی اور اگر اس کے قریب کوئی آبادی نہیں ہے یا آبادی اس قدر دور ہے کہ و ہاں کی آواز اس آبادی تک نہیں پہنچتی ہے تو اگر اس زمین سے مسلمان کوئی فائدہ اٹھاتے ہیں مثلا ًوہاں سے لکڑی یا گھاس کاٹتے ہیں ۔ یا وہاں جانور چراتے ہیں تو بیت المال سے دیت ادا کی جائے گی۔ اور اگر وہ زمین انتفاع کے قابل ہی نہیں ہے تو مقتول کا خون رائیگاں جائے گا۔ (عالمگیری از محیط سرخسیص ۸۲ ج ۶، بحرالرائقص ۳۹۳ ج ۸، درمختار و شامیص ۵۵۴ ج ۵)

مسئلہ ۳۷ :
اگر کسی پل پر مقتول پایا جائے تو اس کی دیت بیت المال سے ادا کی جائے گی اور اگر شہر کے اردگرد کی خندق میں مقتول پایا جائے تو اس کا حکم شارع عام پر پائے جانے والے مقتول کا سا ہے (عالمگیری از محیط سرخسیص ۸۲ ج ۶)

مسئلہ ۳۸  :
مسلمان لشکر کسی مباح زمین میں جو کسی شخص کی ملکیت نہ تھی پڑاؤ ڈالے ہوئے تھا۔ ان میں سے کسی لشکری کے خیمے میں مقتول پایا جائے تو اس خیمے والوں پر دیت و قسامت ہے اور اگر خیمے کے باہر پایا جائے اور لشکریوں کے قبائل الگ الگ ٹھہرے ہوں تو جس قبیلے میں پایا جائے گا اس قبیلے پر دیت و قسامت ہے اور اگر دو قبیلوں کے درمیان پایا جائے تو قریب والے قبیلے پر قسامت و دیت ہے اور اگر دونوں کا فاصلہ برابر ہو تو دونوں پر قسامت و دیت ہے (عالمگیریص ۸۲ ج ۶، تبیین الحقائقص ۱۷۶ ج ۶، بحرالرائقص ۳۹۴ ج ۸، درمختار و شامیص ۵۶۰ ج ۵، مبسوطص ۱۱۹ ج ۲۶)

مسئلہ ۳۹ :
اگر لشکریوں کے قبیلے ملے جلے ٹھہرے ہوں اور مقتول کسی کے خیمے میں پایا گیا تو صرف اس خیمے والوں پر ہی قسامت و دیت واجب ہوگی اور اگر خیمے سے باہر پایا جائے تو سب لشکر پر قسامت و دیت واجب ہوگی (عالمگیری از محیطص ۸۲ ج ۶، تبیین الحقائقص ۱۷۶ ج ۶، بحرالرائقص ۳۹۴ ج ۸، درمختار و شامیص ۵۶۱ ج ۵)

مسئلہ ۴۰ :
مسلمانوں کا لشکر کسی کی مملوکہ زمین میں پڑاؤ ڈالے ہوئے تھا تو ہر صورت میں زمین کے مالک پر قسامت و دیت واجب ہے۔ (عالمگیری از محیطص ۸۲ ج ۶، تبیین الحقائقص ۱۷۶ ج ۶، بحرالرائقص ۳۹۴ ج ۸، بدائع صنائعص ۲۹۲ ج ۷، درمختار و شامیص ۵۶۱ ج ۵)

مسئلہ ۴۱ :
اگر مسلمان لشکر کا کافروں سے مقابلہ ہوا پھر وہاں کوئی مسلمان مقتول پایا گیا تو کسی پر قسامت و دیت نہیں اور اگر دو مسلمان گروہوں میں مقابلہ ہوا اور ان میں سے ایک گروہ باغی اور دوسرا حق پر تھا اور جو مقتول پایا گیا وہ اہل حق کی جماعت کا تھا تو کسی پر کچھ نہیں ہے (عالمگیری از محیطص ۸۲ ج ۶)

مسئلہ ۴۲ :
اگر کسی مقفل مکان میں مقتول پایا جائے تو گھر کے مالک پر قسامت و دیت ہے (عالمگیری از محیطص ۸۳ ج ۶، شامیص ۵۵۵ ج ۵، بحرالرائقص ۳۹۵ ج ۸)

مسئلہ ۴۳ :
اگر کوئی شخص اپنے باپ یا ماں کے گھر میں مقتول پایا  جائے یا بیوی شوہر کے گھر میں مقتول پائی جائے توا س میں قسامت ہے اور دیت عاقلہ پر ہے۔ مگر مالک مکان میراث سے محروم نہیں ہوگا۔ (قاضی خان علی الہندیہص ۴۵۳ ج ۳)

مسئلہ ۴۴ :
اگر کسی ایسے ویران محلے میں جس میں کوئی شخص نہیں رہتا ہے مقتول پایا جائے تو اس کے اتنے قریب کی آبادی پر قسامت و دیت واجب ہے۔ جہاں تک وہاں کی آواز پہنچتی ہے۔ (بحرالرائقص  ۳۹۴ ج ۸)

مسئلہ ۴۵ :
اگر کسی جگہ دو گروہوں میں عصبیت کی وجہ سے تلوار چلی پھر ان لوگوں کے متفرق ہو جانے کے بعد وہاں کوئی مقتول پایا گیا تو اہل محلہ پر قسامت و دیت ہے۔ مگر جب ولی مقتول ان متحاربین پر یا ان میں سے کسی معین شخص پر قتل کا دعوی کرے تو اہل محلہ بری ہوجائیں گے اور متحاربین کے خلاف غیر اہل محلہ میں سے دو گواہ اگر اس بات کی گواہی دیں کہ مدعی علیہم نے قتل کیا ہے تو قصاص یا دیت واجب ہوگی ورنہ وہ بھی بری ہو جائیں گے۔ (درمختار و شامیص ۵۵۸  ج ۵، بحرالرائقص ۳۹۷ ج ۸)

مسئلہ ۴۶ :
اگر کسی کا جانور کسی جگہ مردہ پایا جائے تو اس میں کچھ نہیں ہے (قاضی خان علی الہندیہص ۴۵۳ ج ۳، درمختارص ۵۶۱ ج ۵، فتح القدیرص ۳۸۴ ج ۸، مبسوطص ۱۱۶ ج ۲۶، بدائع صنائعص ۲۸۸ ج ۷)

مسئلہ ۴۷ :
اگر جیل خانے میں کوئی مقتول پایا جائے تو اس کی دیت بیت المال سے ادا کی جائے گی (ہدایہص ۶۲۵ ج ۴، قاضی خان علی الہندیہص ۴۵۲ ج ۳، تبیین الحقائقص ۱۷۴ ج ۶، بحرالرائقص ۳۹۷ ج ۸، مبسوطص ۱۱۲ ج ۲۶، بدائع صنائعص  ۲۹۰ ج ۷)

متفرقات

مسئلہ ۱ :

اگر کسی شخص کو عمداً زخمی کیا گیا۔ اس نے دو آدمیوں کو گواہ بنا کر یہ کہا کہ فلاں شخص نے مجھے زخمی نہیں کیا ہے۔ اس کے بعد وہ مرگیا تو اس میں اگر قاضی اور عام لوگوں کو یہ معلوم ہے کہ اسی شخص نے زخمی کیا ہے تو ان گواہوں کی شہادت مقبول نہیں ہے اور اگر کسی کو یہ معلوم نہ ہو کہ اس شخص نے زخمی کیا ہے تو یہ شہادت صحیح ہے اور اگر اولیائے مقتول گواہوں سے اسی شخص کے زخمی کرنے کا ثبوت فراہم کر دیں تو یہ بھی قبول نہیں کیا جائے گا۔ (عالمگیریص ۸۷ ج ۶)

مسئلہ ۲ :

اگر کسی زخمی نے یہ اقرار کیا کہ فلاں شخص نے مجھے زخمی کیا ہے پھر وہ مرگیا اور اولیاء نے گواہوں سے کسی دوسرے کو زخمی کرنے والا ثابت کیا تو یہ گواہی مقبول نہیں ہوگی۔ (عالمگیریص ۸۷ ج ۶)

مسئلہ ۳ :

اگر کسی زخمی نے یہ اقرار کیا کہ فلاں شخص نے مجھے زخمی کیا ہے پھر مرگیا پھر مقتول کے ایک لڑکے نے اس بات پر گواہ پیش کئے کہ مقتول کے دوسرے لڑکے نے اس کو خطائً زخمی کیا تھا تو یہ شہادت مقبول ہوگی۔ (عالمگیری ص۸۷ ج ۶)

مسئلہ ۴ :

اگر کوئی سوار کسی راہ گیر سے پیچھے کی طرف آکر ٹکرا اور سوار مرگیا تو راہ گیر پر اس کا ضمان نہیں ہے او راہ گیر مرگیا تو سوار پر اس کا ضمان ہے کشتیوں کی ٹکر کی صورت میں بھی یہی حکم ہے (قاضی خان علی الہندیہص ۴۴۴ ج ۳، عالمگیریص ۸۸ ج ۶)

مسئلہ ۵ :

اگر دو جانور آپس میں ٹکرا گئے اور ایک مرگیا اور دونوں کے ساتھ ان کے سائق تھے تو دوسرے پر ضمان واجب ہے۔ (قاضی خان علی الہندیہص ۴۴۴ ج ۳)

مسئلہ ۶ :

اگر دو ایسے سوار آپس میں ٹکرا گئے کہ ایک ٹھہرا ہوا تھا اور دوسرا چل رہا تھا اور اسی طرح دو آدمی آپس میں ٹکرا گئے کہ ایک چل رہا تھا اور دوسرا کھڑا ہوا تھا اور ٹھہرے ہوئے کو کچھ صدمہ پہنچا تو اس کا تاوان چلنے والے پر واجب ہوگا۔ (قاضی خان علی الہندیہص ۴۴۴ ج ۳، عالمگیریص ۸۸ ج ۶)

مسئلہ ۷ :

کوئی شخص راستے میں سورہا تھا کہ ایک راہ گیر نے اس کو کچل دیا اور دونوں کی ایک ایک انگلی ٹوٹ گئی تو چلنے والے پر تاوان ہے سونے والے پر کچھ نہیں ہے اور اگر ان میں سے کوئی مر جائے درآں حالیکہ ایک دوسرے کے وارث ہوں تو سونے والا چلنے والے کا ترکہ پائے مگر چلنے والا سونے والے کا ترکہ نہیں پائے گا۔ (قاضی خاں علی الہندیہص ۴۴۴ ج ۳)

مسئلہ ۸ :

دو شخص کسی درخت کو کھینچ رہے تھے کہ وہ ان پر گر پڑا جس سے وہ دونوں مرگئے ہر ایک کے عاقلہ پر دوسرے کی نصف دیت ہے اور اگر ان میں سے کوئی ایک مرگیا تو دوسرے کے عاقلہ پر نصف دیت ہے (قاضی خان علی الہندیہص ۴۴۴ ج ۳، عالمگیریص ۹۰ ج ۶)

مسئلہ ۹ :

اگر کسی نے کسی کا ہاتھ پکڑا اور اس نے اپنا ہاتھ کھینچا اور ہاتھ کھینچنے والا گر کر مرگیا تو اگر پکڑنے والا نے مصافحہ کرنے کے لئے پکڑا تھا تو کوئی ضمان نہیں ہے اور اگر اس کے موڑنے اور ایذا دینے کے لئے پکڑا تھا تو پکڑنے والا اس کی دیت کا ضامن ہے اور اگر پکڑنے والے کا ہاتھ ٹوٹ گیا تو ہاتھ کھینچنے والا ضامن نہیں ہے (عالمگیریص ۸۸ ج ۶)

مسئلہ ۱۰ :

ایک شخص نے دوسرے کو پکڑا اور تیسرے شخص نے پکڑے ہوئے آدمی کو قتل کر دیا تو قاتل سے قصاص لیا جائے گا اور پکڑنے والے کو قید کی سزا دی جائے گی (عالمگیریص ۸۸ ج ۶)

مسئلہ ۱۱ :

کسی نے دوسرے کو پکڑا اور تیسرے نے آکر پکڑے ہوئے کا مال چھین لیا تو چھیننے والا ضامن ہے پکڑنے والا ضامن نہیں ہے۔ (عالمگیریص ۸۸  ج ۶)

مسئلہ ۱۲ :

کوئی شخص کسی کے کپڑے پر بیٹھ گیا۔ کپڑے والے کو علم نہ تھا وہ کھڑا ہوگیا جس کی وجہ سے کپڑا پھٹ گیا تو بیٹھنے والا کپڑے کی نصف قیمت کا ضامن ہوگا۔ (عالمگیریص ۸۸ ج ۶)

مسئلہ ۱۳ :
اگر کسی نے اپنے گھر میں لوگوں کو دعوت دی اور ان لوگوں کے چلنے یا بیٹھنے سے فرش یا تکیہ پھٹ گیا تو یہ ضامن نہیں ہیں ۔ اور اگر کسی برتن کو ان میں سے کسی نے کچل دیا یا ایسے کپڑے کو جو بچھایا نہیں جاتا ہے کچل کر خراب کر دیا تو ضامن ہوں گے اور اگر ان کے ہاتھ سے گر کر کوئی برتن ٹوٹ گیا تو ضامن نہیں ہیں اور اگر ان مہمانوں میں سے کسی کی تلوار لٹکی ہوئی تھی اور اس سے فرش پھٹ گیا تو ضامن نہیں ہے (عالمگیری از محیطص ۸۸ ج ۶)

مسئلہ ۱۴ :
اگر صاحب خانہ نے مہمانوں کو بستر پر بیٹھنے کی اجازت دی اور وہ بیٹھ گئے بستر کے نیچے صاحب خانہ کا چھوٹا بچہ لیٹا ہوا تھا ان کے بیٹھنے سے وہ کچل کر مرگیا تو مہمان اس کی دیت کا ضامن ہے۔  اسی طرح اگر بستر کے نیچے شیشے وغیرہ کے برتن تھے، وہ ٹوٹ گئے تو مہمان کو تاوان دینا ہوگا۔ (عالمگیری از ذخیرہص ۸۸ ج ۶)

مسئلہ ۱۵ :
اگر کسی نے کسی سوئے ہوئے آدمی کی فصد کھول دی جس سے اتنا خون بہا کہ سونے والا مرگیا تو فصد کھولنے والے پر قصاص واجب ہے۔ (عالمگیری از قنیہص ۸۸ ج ۶)

مسئلہ ۱۶ :
اگر کسی نے یہ کہا کہ میں نے فلاں  شخص کو قتل کیا ہے لیکن عمداً یا خطائً کچھ نہیں کہا تو اس کے اپنے مال سے دیت ادا کی جائے گی۔ (عالمگیری از منتقی و ذخیرہص ۸۸ ج ۶)

مسئلہ ۷ ۱: 
اگر کسی نے کسی کو ہاتھ یا پیر سے مارا اور وہ مرگیا تو یہ شبہ عمد کہلائے گا اور اگر تنبیہہ کے لئے کسی ایسی چیز سے مارا تھا جس سے مرنے کا اندیشہ نہیں تھا مگر مرگیا تو قتل خطا کہلائے گا اور اگر مارنے میں مبالغہ کیا تھا تو یہ بھی شبہ عمد کہلائے گا (عالمگیری از محیطص ۸۸ ج ۶)

مسئلہ ۱۸ :
اگر کسی نے کسی کو تلوار مارنے کا ارادہ کیا جس کو مارنا چاہتا تھا اس نے تلوار ہاتھ سے پکڑ لی۔ تلوار والے نے تلوار کھینچی جس سے پکڑنے والے کی انگلیاں کٹ گئیں ، تو اگر جوڑ سے کٹ گئی ہیں تو قصاص لیا جائے گا۔ اگر جوڑ کے علاوہ کسی جگہ سے کٹی ہیں تو دیت لازم ہوگی (عالمگیری از ذخیرہص ۸۹ ج ۶)

مسئلہ ۱۹ :

اگر کسی کے دانت میں درد ہو اور وہ دانت معین کر کے ڈاکٹر سے کہے کہ اس دانت کو اکھیڑ دو اور ڈاکٹر دوسرا دانت اکھیڑ دے پھر دونوں میں اختلاف ہو جائے تو مریض کا قول حلف کے ساتھ معتبر ہوگا اور ڈاکٹر کے مال میں دیت لازم ہوگی (عالمگیری از قنیہص ۸۹ ج ۶)

مسئلہ ۲۰ :
اگر دو آدمی کسی تیسرے کا دانت خطائً توڑ دیں تو دونوں کے مال سے دیت ادا کی جائے گی۔ (عالمگیری از قنیہص ۸۹ ج ۶)

مسئلہ ۲۱ :

اگر کسی نے حسب معمول اپنے گھر میں آگ جلائی۔ اتفاقاً اس سے اس کا اور اس کے پڑوسی کا گھر جل گیا تو یہ ضامن نہیں ہوگا۔ (عالمگیری از فصول عمادیہص ۸۹ ج ۶)

مسئلہ ۲۲ :
اگر کسی نے اپنے گھر کے تنور میں گنجائش سے زیادہ لکڑیاں جلائیں جس سے اس کا اور اس کے پڑوسی کا گھر جل گیا تو یہ ضامن ہوگا۔ (عالمگیری از محیطص ۸۹ ج ۶)

مسئلہ ۲۳ :
اگر کسی نے اپنے لڑکے کو اپنی زمین میں آگ جلانے کا حکم دیا، لڑکے نے آگ جلائی جس سے چنگاریاں اڑ کر پڑوسی کی زمین میں گئیں جن سے اس کا کوئی نقصان ہوگیا تو باپ ضامن ہوگا۔ (عالمگیری از قینہص ۸۹ ج ۶)

مسئلہ ۲۴ :
اگر کسی سمجھ دار بچے نے کسی کی بکری پر کتا دوڑایا جس سے بکری بھاگ گئی اور غائب ہوگئی تو یہ بچہ ضامن نہیں ہوگا۔ (عالمگیری از قنیہص ۹۰ ج ۶)

مسئلہ ۲۵ :
کسی نے اپنے جانور کو دیکھا کہ دوسرے کا غلہ کھا رہا تھا اور اس کو غلہ کھانے سے نہیں روکا تو نقصان کا ضامن ہوگا (عالمگیریص ۹۰ ج ۶)

مسئلہ ۲۶  :
کسی کا جانور دوسرے کے کھیت میں گھس کر نقصان کر رہا ہو تو اگر جانور کے مالک کے کھیت میں جانور کو نکالنے کے لئے گھسنے سے بھی نقصان ہوتا ہے مگر جانور کو نہ نکالا جائے تو زیادہ نقصان کا خطرہ ہے تو گھس کر جانور کو نکالنا واجب ہے اور اس کے کھیت میں گھسنے سے جو نقصان ہوگا اس کا ضامن بھی یہی ہوگا اور اگر جانور کسی دوسرے کا ہو تو اس کا نکالنا واجب نہیں ہے۔ پھر بھی اگر نکال رہا تھا کہ جانور ہلاک ہوگیا تو جانور کی قیمت کا یہ ضامن نہیں ہوگا۔ (عالمگیریص ۹۰ ج ۶)

مسئلہ ۲۷ :
اگر کسی کے خصیتین پر کسی نے چوٹ ماری جس سے ایک یا دونوں خصیتین زخمی ہوگئے تو حکومت عدل ہے۔ (عالمگیری از قنیہص ۹۰  ج ۶)

مسئلہ ۲۸ :
اگر کسی نے کسی کا مویشی  خانہ غصب کر کے اس میں اپنے جانور باندھے پھر اس کے مالک نے جانوروں کو نکال دیا تو اگر کوئی جانور گم ہوگیا تو مویشی خانے کا مالک ضامن ہوگا (عالمگیری از جامع اصغرص ۹۰ ج ۶)

مسئلہ ۲۹ :
اگر کسی نے جانور کا ہاتھ یا پیر کاٹ کر اسے ہلاک کر دیا یا ذبح کر دیا تو مالک کو اختیار ہے کہ چاہے تو یہ ہلاک شدہ جانور ہلاک کرنے والے کو دے دے اور اس سے قیمت وصول کر لے یا اس جانور کو اپنے پاس رکھ لے اور ضمان وصول کرے (عالمگیریص ۹۰ ج ۶)

عاقلہ کا بیان

مسئلہ ۱ :

عاقلہ وہ لوگ کہلاتے ہیں جو قتل خطاء یا شبہ عمد میں ایسے قاتل کی طرف سے دیت ادا کرتے ہیں جو ان کے متعلقین میں سے ہیں اور یہ دیت اصالتہً واجب ہوئی ہو اور اگر وہ دیت اصالتہً واجب نہ ہوئی ہو مثلاً قتل عمد میں قاتل نے اولیائے مقتول سے مال پر صلح کر لی ہو تو قاتل کے مال سے ادا کی جائے گی اور اگر باپ نے اپنے بیٹے کو عمداً قتل کر دیا ہو تو گو اصالتہً قصاص واجب ہونا چاہئے تھا مگر شبہ کی وجہ سے  قصاص کے بجائے دیت واجب ہوگی جو باپ کے مال سے ادا کی جائے گی۔ مذکورہ بالا دونوں صورتوں میں عاقلہ پر دیت واجب نہ ہوگی۔ (درمختار و شامیص ۵۶۱  ج  ۵، عالمگیریص ۸۳ ج ۶، بحرالرائقص ۳۹۹ ج ۸، فتح القدیرص ۴۰۲ ج ۸، تبیین الحقائقص ۱۷۶ ج ۶، بدائع صنائعص ۲۵۶ ج ۷، قاضی خان علی الہندیہص ۴۴۸ ج ۳)

مسئلہ ۲ :

حکومت کے مختلف محکموں کے ملازمین اور ایسی جماعتیں جن کو حکومت بیت المال سے سالانہ یا ماہانہ وظیفہ دیتی ہے یا ہم پیشہ جماعتیں ایک شہر یا ایک قصبہ یا ایک گاؤں یا ایک محلے کے لوگ یا ایک بازار کے تاجر جن میں یہ معاہدہ یا رواج ہو کہ اگر ان کے کسی فرد پر کوئی افتاد پڑے تو سب مل کر اس کی اعانت و مدد کرتے ہیں تو وہی فریق اس قاتل کا عاقلہ ہوگا جس کا یہ فرد ہے اور اگر ان میں اس قسم کا رواج نہیں ہے تو قاتل کے آبائی رشتہ دار اس کے عاقلہ کہلائیں گے جن میں الاقرب فالاقرب کا اصول جاری ہوگا اور دیت کی ادائیگی میں قاتل بھی عاقلہ کے ساتھ  شریک ہوگا لیکن اس زمانہ میں چونکہ اس قسم کا رواج نہیں ہے اور بیت المال کا نظام بھی نہیں ہے لہذا  آج کل عاقلہ صرف قاتل کے آبائی رشتہ دار ہوں گے اور اگر کسی شخص کے آبائی رشتہ دار بھی نہ ہوں تو قاتل کے مال سے تین سال میں دیت ادا کی جائے گی (درمختار و شامیص ۵۶۶ ج ۵، عالمگیریص ۸۳ ج ۶، بحرالرائقص ۴۰۰ ج ۸، فتح القدیرص ۴۰۵  ج ۸، تبیین الحقائقص  ۱۷۸ ج ۶، بدائع صنائعص ۵۵۶ ج ۷، قاضی خاں علی الہندیہص ۴۴۸ ج ۳)

فائدہ :۔ 

آج کل کارخانوں اور مختلف اداروں میں ملازمین اور مزدوروں کی یونینیں بنی ہوئی ہیں جن کے مقاصد میں بھی یہ شامل ہے کہ کسی ممبر پر کوئی افتاد پڑے تو یونین اس کی مدد کرتی ہے لہذا کسی یونین کے ممبر کے عاقلہ کے قائم مقام اسی یونین کو مانا جائے گا جس کا یہ ممبر ہے۔ 
والحمد للہ علی الاۂ والصلوۃ والسلام علی افضل انبیاۂ و علی الہ وصحبہ و اولیاۂ 

وعلینا معھم یا ارحم الراحمین و  اخردعوانا ان الحمد للہ رب العالمین

وصیت کا بیان


وصیّت کرنا قرآن مجید اور احایث نبویہ علی صاحبہا الصلوٰ ۃ والسلام سے ثابت ہے رب تبارک و تعالیٰ قرآن کریم میں ارشاد فرماتا ہے :
یُوْصِیْکُمُ اللّٰہَ فِیْ اَوْلاَدِکُمْ ق لِلذَّکَرِ مِثْلُ حَظِّ الْاُنْثَیَیْنَ ج فَاِنْ کُنَّ نِسَآئً فَوْقَ اثْنَتَیْنِ ج  وَاِنْ کَانَتْ وَاحِدَۃً فَلَھَا النِّصْفُ ط وَلِاَبْوَیْہِ لِکُلِّ وَاحِدٍ مِّنْھُمَا السُّدُسُ مِمَّا تَرَکَ اِنْ کَانَ لَہٗ وَلَدٌ ج فَاِنْ لَمْ یَکُنْ لَہٗ وَلَدٌ وَّ رِثَہٗ اَبْوَاہُ فَلِاُمِّہِ الثُّلُثُ ج فَاِنْ کَانَ لَہٗ اِخْوَۃٌ فَلاُِمِّہِ السُّدُسُ مِنْ بَعْدِ وَصِیَّۃٍ یُّوْصِیْ بِھَا اَوْ دَیْنٍ ط اٰبَآئِکُمْ وَاَبْنَآئُ کُمْ لاَ تَدْرُوْنَ اَیُّھُمْ اَقْرَبَ لَکُمْ نَفْعاً ط فَرِیْضَۃً مِّنَ اللّٰہِ ط اِنَّ اللّٰہِ کَانَ عَلِیْماً حَکِیْماً o(جز ۴ سورۃ النساء رکوع ۲)

ترجمہ اس کا یہ ہے:

"اللہ تمہیں حکم دیتا ہے تمہاری اولاد کے بارے میں بیٹے کا حصہ دو بیٹیوں کے برابر ہے پھر اگر صرف لڑکیاں ہوں اگر چہ دو سے اوپر، تو ان کو ترکہ کی دو تہائی اور اگر ایک لڑکی ہو تو اس کے لئے آدھا، اور میت کے ماں باپ کو ہر ایک کو اس کے ترکہ سے چھٹا حصہ اگر میت کو اولاد ہو، پھر اگر اس کی اولاد نہ ہو اور ماں باپ چھوڑے تو ماں کا تہائی حصہ، پھر اگر اس کی کوئی بہن بھائی ہوں تو ماں کا چھٹا حصہ، بعد اس وصیّت کے جو کرگیا اور بعد دین کے، تمہارے باپ اور تمہارے بیٹے تم کیا جانو کہ ان میں کون تمہارے زیادہ کام آئے گا، یہ حصہ باندھا ہوا ہے اللہ کی طرف سے بیشک اللہ علم والا حکمت والا ہے۔ 

قرآن مجید کے چوتھے پارے میں سورۂ نساء کے اس دوسرے رکوع میں اللہ تعالیٰ وصیّت کا ذکر چار مرتبہ فرمایا جس میں تقسیم وراثت کو ادائیگی وصیّت اور ادائیگی قرض کے بعد رکھا اسی رکوع کی آخری آیات سے کچھ پہلے فرمایا

 مِنْ بَعْدِ وَصِیَۃً یُوْصِیْ بِھَا اَوْ دَیْنٍ غَیْرَ مُضَآرٍّ ج وَصِیَّۃً مِّنَ اللّٰہِ ط وَاللّٰہُ عَلَیْمٌ حَکِیْمٌ ط

 میت کی وصیّت اور دین نکال کر جس میں اس نے نقصان نہ پہنچایا ہو، یہ اللہ کا ارشاد ہے اور اللہ علم والا حکمت والا ہے۔ 
اور فرماتا ہے:

 یَااَیُّھَا الَّذِیْنَ اٰمَنُوْا شَھَادَۃُ بَیْنَکُمْ اِذَا حَضَرَ اَحَدَکُمُ الْمَوْتَ حِیْنَ الْوَصِیَّۃَ اِثْنَانِ ذَوَا عَدْلٍ مِنْکُم وَاٰخَرَانِ مِنْ غَیْرِکُمْ اِنْ اَنْتُمْ ضَرَبْتُمْ فِی الاَرْضِ فَاَصَابَتْکُمْ مُصِیْبَۃُ الْمَوْتِ ط(سوۂ مائدہ پ ۷)

" یعنی، اے ایمان والو تمہاری آپس کی گواہی، جب تم میں کسی کو موت آئے وصیّت کرتے وقت، تم میں کے دو معتبر شخص ہیں یا غیروں میں کےد و جب تم ملک میں سفر کوجاؤ پھر تمہیں موت کا حادثہ پہنچے"۔ 
احادیثِ وصیت

حدیث ۱:
حضرت عبد اللہ بن عمر رضی اللہ تعالیٰ عنہ سے روایت ہے کہ فرمایا رسول اللہ ﷺ نے کسی مسلمان کے لئے یہ مناسب نہیں کہ اس کے پاس وصیّت کے قابل کوئی شے ہو اور وہ بلاتاخیر اس میں اپنی وصیّت تحریر نہ کردے۔ (مشکوٰۃ باب الوصایاص ۲۶۵) 

حدیث۲:
صحیح بخاری و صحیح مسلم سعد بن ابی وقاص رضی اللہ تعالیٰ عنہ سے راوی، وہ فرماتے ہیں کہ میں فتح مکہ کے سال اس قدر بیمار ہوا کہ موت کے قریب ہوگیا تو میرے پاس رسول اللہ ﷺ عیادت فرمانے کے لئے تشریف لائے میں نے  عرض کیا یارسول اللہ ﷺ میرے پاس کثیر مال ہے اور میری بیٹی کے سوا اس کا کوئی وارث نہیں (اصحاب فرائض میں سے)تو کیا میں اپنے کل مال کی وصیّت کردوں ، آپ نے جواب ارشاد فرمایا"نہیں "میں نے عرض کیا تو کیا دو ثلث کی وصیّت کردوں ، آ پ نے فرمایا نہیں ، میں نے عرض کیا تو کیا آدھے مال کی آپ نے فرمایا نہیں ، میں نے عرض کیا کہ کیا تہائی مال کی وصیّت کردوں ، آ پ نے فرمایا"تہائی مال"اور تہائی مال بہت ہے ، تیرا اپنے ورثاء کو غنی چھوڑنا اس سے بہتر ہے کہ تو انہیں محتاج چھوڑے کہ وہ لوگوں کے سامنے ہاتھ پھیلائیں اور بلاشبہ تو اللہ کی راہ میں اللہ کی رضا جوئی کے لئے کچھ خرچ نہیں کرے گا مگر یہ کہ تجھے اس کا اجر دیا جائے گا یہاں تک کہ وہ لقمہ جو تو اپنی بیوی کے منہ میں اٹھا کر رکھے۔ (متفق علیہ۔ مشکوٰۃ)

حدیث۳:
امام ترمذی نے حضرت سعد بن ابی وقاص رضی اللہ تعالیٰ عنہ سے روایت کیا انھوں نے کہا کہ حضور ﷺ میری بیماری میں عیادت کے لئے تشریف لائے آپ نے فرمایا کہ کیا تم نے وصیّت کردی میں نے عرض کیا جی ہاں ، آپ نے فرمایاکتنے مال کی وصیّت کی، میں نے عرض کیا راہ خدا میں اپنے کل مال کی، آپ نے فرمایا ، اپنی اولاد کے لئے کیا چھوڑا، میں نے عرض کیا وہ لوگ اغنیا یعنی صاحب مال ہیں ، آپ نے فرمایا دسویں حصہ کی وصیّت کرو، تو میں برابر کم  کرتا رہا۔ ۔ یہاں تک کہ آپ نے فرمایا ثلث مال کی وصیّت کرو اور ثلث مال بہت ہے(مشکوٰۃص ۲۶۵)

حدیث ۴:
ابو داؤد اور ابن ماجہ حصرت ابو امامہ رضی اللہ تعالیٰ عنہ سے روای، انھوں نے بیان کیا کہ میں نے رسول اللہ ﷺ کو حجتہ الوداع کے سال اپنے خطبہ میں ارشاد فرماتے سنا کہ بے شک اللہ تعالیٰ نے ہر حق والے کو اس کا حق عطا فرمادیا پس وارث کے لئے کوئی وصیّت نہیں (مشکوٰۃ ص۲۶۵) ترمذی کیر وایت میں یہ الفاظ مزید ہیں کہ"بچہ عورت کا ہے اور زانی کے لئے سنگساری، اور ان کا حساب اللہ پر ہے"۔ دار قطنی کی روایت میں ہے  آپ نے فرمایا"وارث کے لئے کوئی وصیّت نہیں مگر یہ کہ ورثہ چاہیں "(مشکوٰۃص ۲۶۵)

حدیث۵:
امام ترمذی، ابو داؤد، ابن ماجہ اور امام احمد نے حضرت ابو ہریرہ رضی اللہ تعالیٰ عنہ سے روایت بیان کی کہ          رسول اللہ ﷺ نے ارشاد فرمایا کہ مردو عورت اللہ جل جلالہ کی اطاعت و فرمانبرداری ساٹھ سال( لمبے زمانہ) تک کرتے رہیں پھر ان کا وقت موت قریب آجائے اور وصیّت میں ضرر پہنچائیں تو ان کے لئے دوزخ کی آگ واجب ہوتی ہے ،پھر حضرت ابو ہریرہ رضی اللہ تعالیٰ عنہ نے آیت تلاوت فرمائی مِنْ بَعْدِ وَصِیَّۃٍ یُّوْصیٰ بِھَا اَوْ دَیْنٍ غَیْرَ مُضَآرٍّ اللہ تعالیٰ کے کلام وَذَالِکَ الْفَوْزُ الْعَظِیْمَ تک (مشکوٰۃ ص۲۶۵) 

حدیث۶:
ابن ماجہ حضرت جابر رضی اللہ تعالیٰ عنہ سے روایت کرتے ہیں کہ رسول اللہ ﷺ نے ارشاد فرمایاجس کی موت وصیّت پر ہو(جو صیت کرنے کے بعد انتقال کرے) وہ عظیم سنت پر مرا اور اس کی موت تقویٰ اور شہادت پر ہوئی اور اس حالت میں مرا کہ اس کی مغفرت ہوگئی(مشکوٰۃ باب الوصایاص ۲۶۶)

حدیث۷:
ابو داؤد حضرت عمر بن شعیب سے روایت کرتے ہیں وہ اپنے باپ شعیب سے اور شعیب اپنے باپ عمر بن العاص رضی اللہ تعالیٰ عنہما سے روایت بیان کرتے ہیں کہ عاص بن وائل نے وصیّت کی کہ ا س کی جانب سے سو (۱۰۰)غلام آز اد کئے جائیں تو اس کے بیٹے ہشام نے پچاس غلام آزاد کئے پھر اس کے بیٹے عمرو نے چاہا کہ اس کی جانب سے بقایا پچاس غلام آزاد کردے پس اس نے(اپنے بھائی یا ساتھیوں یا اپنے دل میں )کہا کہ رسول اللہ سے دریافت کرلوں پس وہ آئے نبی ﷺ کی خدمت میں اور عرض کیا۔ یارسول اللہ ﷺ میرے باپ نے وصیّت کی تھی کہ اس کی جانب سے سو(۱۰۰)غلام آزاد کئے جائیں اور یہ کہ ہشام نے اس کی جانب سے پچاس غلام آزاد کردیئے ہیں اور اس پر پچاس باقی رہ گئے ہیں تو کیا میں اس کی طرف سے (اپنے باپ کی طرف سے) یہ پچاس آزاد کردوں تو رسول اللہ ﷺ نے ارشاد فرمایا کہ اگر وہ مسلمان ہوتا پھر تم اس کی طرف سے غلام آزاد کرتے یا صدقہ کرتے یا حج ادا کرتے تو اس کو یہ پہنچتا (مشکوٰۃص ۲۶۶)

حدیث ۸:
ابن ماجہ و بیہقی حضرت انس رضی اللہ تعالیٰ عنہ سے روایت کرتے ہیں کہ فرمایا رسول اللہ ﷺ نے "جو شخص اپنے وارث کی میراث کاٹے گا اللہ تعالیٰ قیامت کے دن جنت سے اس کی میراث کو کاٹ دے گا(مشکوٰۃص ۲۶۶)

مسائل فقہیہ


وصیّت کرنا جائز ہے قرآن کریم سے، حدیث شریف سے اور اجماع امت سے اس کی مشروعیت ثابت ہے۔ حدیث شریف میں وصیّت کرنے کی ترغیب دی گئی ہے( جوہر ہ نیرہ ج ۲ و بدائع ج ۷ ص۳۳۰)شریعت میں ایصاء یعنی وصیّت کرنے کامطلب یہ ہے کہ بطور احسان کسی کو اپنے مرنے کے بعد اپنے مال یا منفعت کا مالک بنانا(تبیین از عالمگیری ج ۶ص ۹۰)وصیّت کا رکن یہ ہے کہ یوں کہے" میں نے فلان کے لئے اتنے مال کی وصیّت کی یا فلاں کو میں نے وصیّت کی(محیط السرخسی از عالمگیری ج ۶ص ۹۰)وصیّت میں چار چیزوں کا ہونا ضروری ہے(۱)موصِی یعنی وصیّت کرنے والا (۲)موصی لہ یعنی جس کے لئے وصیّت کی جائے (۳)موصی بہ یعنی جس چیز کی وصیّت کی جائے(۴)وصی یعنی جس کو وصیّت کی جائے(کفایہ، عنایہ وعالمگیری، کفایہ از عالمگیری ج۶  ۹ مطبوعہ کوئٹہ پاکستان ، مصری چھاپہ)

مسئلہ۱:

وصیّت کرنا مستحب ہے جب کہ ا س پر حقوق اللہ کی ادائیگی باقی نہ ہو،اگر اس پر حقوق اللہ کی ادائیگی باقی ہے جیسے اس پر کچھ نمازوں کا ادا کرنا باقی ہے یااس پر حج فرض تھا ادا نہ کیا یا روزہ رکھنا تھا نہ رکھا تو ایسی صورت میں ان کے لئے وصیّت کرنا واجب ہے( تبیین از عالمگیری ج ۶ ص۹۰ و قدوری، در مختار، رد االمحتار)

مسئلہ۲ :

وصیّت چار قسم کی ہے(۱)واجبہ جیسے زکوۃ کی وصیّت اور کفارات واجبہ کی وصیّت اور صدقہ، صیام و صلوٰۃ کی وصیّت  (۲) مباحہ، جیسے وصیّت اغنیا کے لئے (۳)وصیّت مکروہہ، جیسے اہل فسق و معصیت کے لئے وصیّت جب یہ گمان غالب ہ ووہ مال وصیّت گناہ میں صرف کرے گا(در مختار و رد االمحتار ج ۵ص۴۵۳)۔ (۴) اس کے علاوہ کے لئے وصیّت مستحب ہے۔ 
مسئلہ۳:

وصیّت کا رکن ایجاب و قبول ہے، ایجاب وصی کی طرف سے اور قبول موصی لہ کی طرف سے، امام اعظم اور صاحبین کے نزدیک(بدائع ج ۷ص ۳۳۱)

مسئلہ۴:

موصی لہ صراحتہً یا دلالتہً موصی کی وصیّت کو قبول کرلے، صراحتہً یہ ہے کہ صاف الفاظ میں کہہ دے کہ میں نے قبول کیا اور دلالۃً یہ ہے کہ مثلاً موصی لہ وصیّت کو منظور یا نا منظور کرنے سے قبل انتقال کرجائے تو اس کی موت اس کی قبولیت سمجھی جائے گی اور وہ چیز اس کے ورثاء کو وراثت میں دیدی جائے گی۔ (الوجیز لکردری از عالمگیری ج ۶ص ۹۰)

مسئلہ ۵:

وصیّت قبول کرنے کا اعتبار موصی کی موت کے بعد ہے اگر موصی لہ نے موصی کی زندگی ہی میں اسے قبل کیا یا رد کیا تو یہ باطل ہے، موصی لہ کو اختیار رہے گا کہ وہ موصِی کے انتقال کے بعد وصیّت کو قبول کرے(سراجیہ از عالمگیری ج ۲ص ۹۰)

مسئلہ۶:

وصیّت کو قبول کرنا کبھی عملاً بھی ہوتا ہے جیسے وصی کا وصیّت کو نافذ کرنا یا موصی کے ورثاء کے لئے کوئی چیز خریدنا یا موصی کے قرضوں کو اداکرنا وغیرہ(محیط السرخسی از عالمگیری ج ۶ص ۹۰)

مسئلہ ۷:

وصیّت کی شرط یہ ہے کہ مالک بنانے کا اہل ہو اور موصی لہ مالک بننے کا اہل ہو اور موصی بہ موصی کی موت کے بعد قابل تملیک مال یا منفعت ہو، (کفایہ عالمگیری ج ۶ص ۹۰، بدائع ج ۷ص ۴۳۲، رد االمحتار ج ۵ص ۴۵۴)

مسئلہ ۸:

ایصاء کا حکم یہ ہے کہ مال وصیّت موصی لہ کی ملکیت میں اسی طرح داخل ہوجاتا ہے جیسے ہبہ کیا ہوا مال(کفایہ از عالمگیری ج ۶ص ۹۰، در مختار و بدائع ج ۷ ص۲۳۳)

مسئلہ۹:

مستحب یہ ہے کہ انسان اپنے تہائی مال سے کم میں وصیّت کرے خواہ ورثاء مالدار ہوں یا فقراء (ہدایہ و عالمگیری ج ۶ص ۹۰، قدوری ، جوہرہ نیرہ)

مسئلہ۱۰:

جس کے پاس مال تھوڑا ہو اس کے لئے افضل یہ ہے کہ وہ وصیّت نہ کرے جب کہ اس کے وارث موجود ہوں اور جس شخص کے پاس کثیر مال ہو اس کے لئے افضل یہ ہے کہ وہ اپنے ثلث مال سے زیادہ وصیّت نہ کرے( رد االمحتار ج ۵، بدائع ج ۷، خزانتہ المفتیین از عالمگیری ج۶ص ۹۰)

مسئلہ ۱۱:

موصی لہ وصیّت قبول کرتے ہی موصی بہ کا مالک بن جاتا ہے خواہ اس نے موصی بہ کو قبضہ میں لیا ہو یا نہ لیا ہو اور اگر موصی لہ نے وصیّت کو قبول نہ کیا رد کردیا تو وصیّت باطل ہوجائے گی۔ (کافی از عالمگیری ج ۶ ص۹۰)

مسئلہ۱۲:

وصیّت ثلث مال سے زیادہ کی جائز نہیں مگر یہ کہ وارث اگر بالغ ہیں اور نابالغ یا مجنون نہیں ،اور وہ موصِی کے موت کے بعد ثلث مال سے زائد کی وصیّت جائز کردیں تو صحیح ہے۔ موصی کی زندگی میں اگر وارثوں نے اجازت دی تو اس کا اعتبار نہیں ۔ موصی کی موت کے بعد اجازت معتبر ہے۔ (عالمگیری ج ۶ص ۹۰ وہدایہ)

مسئلہ۱۳:
وارثوں کی اجازت کے بغیر اجنبی شخص کے لئے تہائی مال میں وصیّت صحیح ہے۔ (تبیین از عالمگیری ج ۶ص ۹۰)

مسئلہ۱۴:
موصی نے اگر اپنے کل مال کی وصیّت کردی اور اس کا کوئی وارث نہیں ہے تو وصیّت نافذ ہوجائے گی بیت المال سے اجازت لینے کی حاجت نہیں (خزانتہ المفتیین از عالمگیری ج ۶ص ۹۰)

مسئلہ۱۵:
احناف کے نزدیک وارث کے لئے وصیّت جائز نہیں مگر اس صورت میں جائز ہے کہ وارث اس کی اجازت دیدیں اور اگر کسی نے وارث اور اجنبی دونوں کے لئے وصیّت کی تو اجنبی کے حق میں صحیح ہے اور وارث کے حق میں ورثہ کی اجازت پر موقوف رہے گی اگر انھوں نے جائز کردی تو جائز ہے اور اجازت نہیں دی تو باطل، اوریہ اجازت موصِی کی حیات میں معتبر نہیں یہاں تک کہ اگر وارثوں نے موصی کی حیات میں اجازت دی تھی پھر بھی انھیں موصِی موت کے بعد رجوع کرلینے کا حق ہے(فتاویٰ قاضی خان از عالمگیری ج ۶ ص۹۰)

مسئلہ۱۶:
وارث اور غیر وارث ہونے کا اعتبار موصی کی موت کے وقت ہے کہ بوقت وصیّت یعنی اگر موصی لہ بوقت وصیّت موصی کا وارث تھا اور موصی کی موت کے وقت وارث نہ رہا تو وصیّت صحیح ہوگی اور بوقت وصیّت وارث نہیں تھا پھر بوقت موت وارث ہوگیا تو وصیّت باطل ہوجائے گی۔ مثال کے طور پر اگر موصی نے اپنے بھائی کے لئے وصیّت کی اس حال میں کہ بھائی وارث تھا پھر موت سے پہلے موصِی کے لڑکا پیدا ہوگیا تو بھائی کے حق میں وصیت صحیح ہوگئی۔ اور اگر اس نے اپنے بھائی کے لیے اس حال میں وصیت کی کہ موصی کا لڑکا موجود ہے پھر موت سے پہلے اس کے لڑکے کا انتقال ہوگیا تو بھائی کے حق میں وصیّت باطل ہوجائے گی(تبیین از عالمگیری ج ۶ ص۹۱)

مسئلہ۱۷:
وارثوں کی اجازت سے جب وصیّت جائز ہوگئی تو جس کے حق میں وصیّت جائز کی گئی وہ موصی بہ کا مالک ہوجائے گا خواہ اس نے قبضہ نہ لیا ہو وارث کو اب رجوع کرنے کا حق نہیں رہا، وارث کی اجازت صحیح ہونے کے لئے شیوع مانع نہیں (یعنی موصی بہ کا مشترک ہونا)۔ (کافی از عالمگیری ج ۶ ص۹۱)

مسئلہ۱۸:
کسی نے وارث کے لئے وصیّت کی دوسرے وارث نے اس کی اجازت دیدی اگر یہ اجازت دینے والا وارث بالغ مریض ہے تو اگر یہ اپنے مرض سے صحت یاب ہوگیاتو اس کی اجازت صحیح ہوگئی اور اگر اس بیماری میں فوت ہوگیا تو اس کی یہ اجازت بمنزلہ ابتدائے وصیّت کے قرار پائے گی یہاں تک کہ اگر موصی لہ اس متوفی اجازت دینے والے کا وارث ہے تو یہ وصیّت جائز نہ ہوگی مگر یہ کہ متوفی کے دوسرے ورثاء اس کی اجازت دیدیں اور اگر اس صورت میں موصی لہ وارث نہیں بلکہ اجنبی تھا تو یہ وصیّت صحیح ہوگی مگر ثلث مال میں جاری ہوگی(محیط از عالمگیری ج ۶ص ۹۱ مطبوعہ پاکستان)

مسئلہ۱۹:

جس وصیّت کا جواز و نفاذ ورثہ کی اجازت پر ہے اُن میں اگر بعض ورثاء نے اجازت دے دی اور بعض نے اجازت نہ دی یعنی بعض نے رد کردی تو اجازت دینے والے ورثہ کے حصہ میں نافذ ہوگی اور دوسرے کے حق میں باطل(کافی از عالمگیری ج ۶ ص۹۱)

مسئلہ۲۰:
ہر وہ مقام جہاں ورثہ کی اجازت کی حاجت ہے اس اجازت میں شرط یہ ہے کہ مجیز اہل اجازت سے ہو مثلاً بالغ اور عاقل اور صحیح یعنی غیر مریض ہو(خزانتہ المفتیین از عالمگیری ج ۶ ص۹۱)

مسئلہ۲۱:

موصی کی وصیّت اپنے قاتل کے لئے جائز نہیں خواہ موصی کا قتل اس نے عمداً کیا ہو یا خطائً، خواہ موصی نے اپنے قاتل کے لئے وصیّت زخمی ہونے سے قبل کی ہو یا بعد میں لیکن اگر وارثوں نے اس وصیّت کو جائز کردیا تو امام ابو حنیفہ اور امام محمد رحمہما اللہ تعالیٰ کے نزدیک جائزہے(مسبوط از عالمگیری ج ۶ص ۹۱ وقدوری)

مسئلہ۲۲:
ان صورتوں میں قاتل کے لئے وصیّت جائز ہے جب کہ قاتل نابالغ بچہ یا پاگل ہو اگر چہ ورثاء اس کو جائز نہ کریں یا یہ کہ قاتل کے علاوہ موصی کا کوئی وارث نہ ہو یہ امام ابو حنیفہ اور امام محمد رحمہما اللہ تعالیٰ کے نزدیک ہے۔ (عالمگیری ج ۶ ص۹۱)

مسئلہ۲۳:
کسی عورت نے مرد کو کسی دھار دار لوہے کی چیز سے یا بغیر دھار چیز سے مارا پھر اسی مرد نے اس قاتلہ کے لئے وصیّت کی پھر اس سے نکاح کرلیا تو اس عورت کو اس مرد کی میراث نہ ملے گی نہ وصیّت،اس کو صرف اس کا مہر مثل ملے گا، مہر مثل مہر معین سے جس قدر زیادہ ہوگا وہ صیت شمار ہوکر باطل قرار پائے گا(عالمگیری ج ۶ص۹۱)

مسئلہ۲۴:
عمداً قتل میں معاف کردینا جائز ہے اور خطائً قتل ہوا اور معاف کردیا تو یہ وصیّت شما رہوگالہذا ثُلث مال میں نافذ ہوگا۔ (عالمگیری ج ۶ص ۹۱)

مسئلہ۲۵:
موصِی  نے کسی شخص کے لئے وصیّت کی پھر موصی لہ کے خلاف دلیل قائم ہوگئی کہ وہ موصِی  کا قاتل ہے اور بعض ورثاء نے اس کی تصدیق کی اور بعض نے تکذیب تو موصی لہ مقتول کی دیت ادا کرنے میں تکذیب کرنے والے ورثاء کو موصی لہ بقدر ان کے حصہ کے دیت ادا کرے گا اور ان کے حصہ میں اُس کے لئے وصیّت کرنے والے ورثاء کو موصی لہ بقدر ان کے حصہ کے دیت ادا کرے گا اور ان کے حصہ میں اس کے لئے وصیت باطل ہوگی۔ (عالمگیری ج ۶ ص۹۱)

مسئلہ ۲۶:
وصیّت جائز ہے اپنے وارث کے بیٹے کے لئے اور جائز ہے وصیّت قاتل کے باپ دادا کے لئے اور قاتل کے بیٹے پوتے کے لئے۔ (فتاویٰ قاضی خان از عالمگیری ج ۶ ص۹۱)

مسئلہ۲۷:
اگر یہ وصیّت کی کہ فلاں کے گھوڑے پر ہر ماہ دس روپے خرچ کئے جائیں تو وصیّت صاحب فرس(یعنی گھوڑے کے مالک)کے لئے ہے لہٰذا اگر مالک نے گھوڑا بیچ دیا تو وصیّت باطل ہوجائے گی۔ (ظہیریہ از عالمگیری ج۶ ص۹۱)

مسئلہ۲۸:
مسلم کی وصیّت ذمی کے لئے اور ذمی کی وصیّت مسلمان کے لئے جائز ہے(کافی ازعالمگیری ج ۶ ص۹۱)

مسئلہ۲۹:
ذمی کی وصیّت کافر حربی غیر مستامن کے لئے (جو دار السلام میں امان لئے نہ ہو) صحیح نہیں ۔ (بدائع از عالمگیری ج ۴ص ۹۲)

مسئلہ۳۰:
کافر حربی دار الحرب میں ہے اور مسلمان دار الاسلام میں ہے اس مسلمان نے اس کافر حربی کے لئے وصیّت کی تو یہ وصیّت جائز نہیں اگرچہ ورثہ اس کی اجازت دیں اور اگر حربی موصی لہ دار الاسلام میں امان لے کر داخل ہوا اور اپنی وصیّت حاصل کرنے کا قصد و ارادہ کیا تو اسے مال وصیّت سے کچھ لینے کا اختیار نہیں خواہ ورثاء اس کی اجازت دیں اور اگر موصی بھی دار الحرب میں ہو تو اس میں مشائخ کا اختلاف ہے(محیط از عالمگیری ج ۶ ص۹۲)

مسئلہ۳۱:
کافر حربی دار الاسلام میں امان لے کر آیا مسلمان نے اس کے لئے وصیّت  کی تو یہ وصیّت ثُلث مال میں جائز ہوگی خواہ ورثاء اس کی اجازت دیں یا نہ دیں لیکن ثُلث مال سے زائد میں ورثاء کی اجازت کی ضرورت ہے، کافر حربی مستامن کے لئے یہ حکم ہبہ کرنے اور صدقہ نافلہ دینے کا ہے(تاتار خانیہ از عالمگیری ج ۶ص ۹۲)

مسئلہ۳۲:
مسلمان کی وصیّت مرتد کے لئے جائز نہیں (فتاویٰ قاضی خاں از عالمگیری ج ۶ص ۹۲)

مسئلہ۳۳:
کسی شخص نے وصیّت کی لیکن اس پر اتنا قرض ہے کہ اس کے پورے مال کو محیط ہے تو یہ وصیّت جائز نہیں مگر یہ کہ قرض خواہ اپنا قرض معاف کردیں (ہدایہ از عالمگیری ج ۶ ص۹۲)

مسئلہ۳۴:
وصیّت کرنا اس کا صحیح ہے جو اپنا مال بطور احسان و حسن سلوک کسی کو دے سکتا ہو لہٰذا پاگل ، دیوانے اور مکاتب و ماذون کا وصیّت کرنا صحیح نہیں اور یونہی اگر مجنون نے وصیّت کی پھر صحت پاکر مرگیا یہ وصیّت بھی صحیح نہیں کیوں کہ بوقت وصیّت وہ اہل نہیں تھا(ہدایہ والاختیار شرح المختار از عالمگیری ج ۶ ص۹۲)

مسئلہ۳۵:
بچہ کی وصیّت خواہ وہ قریب البلوغ ہوجائز نہیں (فتاویٰ قاضی خاں از عالمگیری ج ۶ص ۹۲)

مسئلہ۳۶:
وصیّت مذاق میں ،جبر و اکراہ کی حالت میں اور خطائً منہ سے نکل جانے سے صحیح نہیں (بدائع از عالمگیری ج ۶ص ۹۲)

مسئلہ۳۷:
آزاد عاقل خواہ مرد ہو یا عورت اس کی وصیّت جائز ہے اور وہ مسافر جو اپنے مال سے دور ہے اس کی وصیّت جائز ہے(فتاویٰ قاضی خاں از عالمگیری ج ۶ ص۹۲)

مسئلہ ۳۸:
پیٹ کے بچہ کی اور پیٹ کے بچے کے لئے وصیّت جائز ہے بشرطیکہ وہ بچہ وقت وصیّت سے چھ ماہ سے پہلے پہلے پیدا ہوجائے(عالمگیری ج ۶ ص۹۲)

مسئلہ ۳۹:
اگر کسی شخص نے یہ وصیّت کی کہ"میری یہ لونڈی فلاں کے لئے ہے مگر اس کے پیٹ کا بچہ نہیں "تو یہ وصیّت اور استثناء دونوں جائز ہیں (کافی از عالمگیری ج ۶ص ۹۲)

مسئلہ ۴۰:
موصی نے اپنی بیوی کے پیٹ میں بچہ کے لئے وصیّت کی پھر وہ بچہ موصِی  کے انتقال اور اسکی وصیّت کے ایک ماہ بعد مرا ہوا پیدا ہوا تو اس کے لئے وصیّت صحیح نہیں اور اگر زندہ پیدا ہوا پھرمرگیا تو وصیّت جائز ہے موصی کے تہائی مال میں نافذ ہوگی اور اس بچہ کے وارثوں میں تقسیم ہوگی، اورا گر موصِی کی بیوی کے دو جڑواں بچے ہوئے یعنی ایک ہی حمل میں اور ان میں سے ایک زندہ اور ایک مردہ ہے تو وصیّت زندہ کے حق میں نافذ ہوگی اور اگر دونوں زندہ پیدا ہوئے پھر ایک انتقال کرگیا تو وصیّت ان دونوں کے درمیان نصف نصف نافذ ہوگی اور جس بچہ کا انتقال ہوگیا اس کا حصہ اس کے وارثوں کی میراث ہوگا(عالمگیری ج ۶ ص۹۲)

مسئلہ۴۱:
موصِی  نے یہ وصیّت کی کہ اگر فلاں عورت کے پیٹ میں لڑکی ہے تو اس کے لئے ایک ہزار روپے کی وصیّت ہے اور اگر لڑکا ہے تو اس کے لئے دو ہزار روپے کی وصیّت ہے پھر اس عورت نے چھ ماہ سے ایک یوم قبل لڑکی کو جنم دیااور اس کے دو دن یا تین دن بعد لڑکا جنا تو دونوں کے لئے وصیّت نافذ ہوگی اور موصِی کے تہائی مال سے دی جائے گی(عالمگیری ج ۶ ص۹۲)

وصیّت سے رجوع کر نے کا بیان

مسئلہ۱:

وصیّت کرنے والے کے لئے یہ جائز ہے کہ وہ اپنی وصیّت سے رجوع کرلے ، یہ رجوع کبھی صریحا ًہوتا ہے اور کبھی دلالتہً۔ صریحاً کی صورت یہ ہے کہ صاف لفظوں میں کہے کہ میں نے وصیّت سے رجوع کرلیا یا اسی قسم کے اور کوئی صریح لفظ بولے۔ اور دلالتہً رجوع کرنے کی صورت یہ ہے کہ کوئی ایسا عمل کرے جو رجوع کرلینے پر دلالت کرے، اس کے لئے اصل کلی یہ ہے کہ ہر ایسا فعل جسے ملکِ غیر میں عمل میں لانے سے مالک کا حق منقطع ہوجائے، اگر موصی ایسا کام کرے تو یہ اس کا اپنی وصیّت سے رجوع کرنا ہوگا۔ اسی طرح ہر وہ فعل جس سے موصی بہ میں زیادتی اور اضافہ ہوجائے اور ا س زیادتی کے بغیر موصی بہ کو موصی لہ کے حوالے نہ کیا جاسکے تو یہ فعل بھی رجوع کرنا ہے، اسی طرح ہر وہ تصرف جو موصی بہ کو موصِی  کی ملکیت سے خارج کردے یہ بھی رجوع کرنا ہے(عالمگیری ج ۶ص ۹۲)ان اصولوں سے مندرجہ ذیل مسائل نکلتے ہیں :

مسئلہ۲:

موصِی  نے کسی کپڑے کی وصیّت کی پھر اس کپڑے کو کاٹا اور سی لیا یا روئی کی وصیّت کی پھر اسے سوت بنالیا یا سوت کی وصیّت کی پھر اسے بُن لیایا لوہے کی وصیّت کی پھر اُسے برتن بنالیا تو یہ سب صورتیں وصیّت سے رجوع کرلینے کی ہیں (عالمگیری ج ۶ص ۹۹۳)

مسئلہ۳:

چاندے کے ٹکڑے کی وصیّت کی پھر اس کی انگوٹھی بنالی یا سونے کے ٹکڑے کی وصیت کی پھر اس کا کوئی زیور بنالیا یہ رجوع صحیح نہیں ہے(محیط از عالمگیری ج ۶ ص۹۳)

مسئلہ۴:

اگر موصِی  نے موصی بہ کو فروخت کردیا پھر اس کو خرید لیا اس نے موصی بہ کو ہبہ کردیاپھر اس سے رجوع کرلیا تو وصیّت باطل ہوجائے گی(عالمگیری ج ۶ ص۹۲)

مسئلہ۵:

جس بکری کی وصیّت کردی تھی اُسے ذبح کرلیا یہ بھی وصیّت سے رجوع کرلینا ہے لیکن جس کپڑے کی وصیّت کی تھی اسے دھویا تو یہ رجوع نہیں (عالمگیری ج ۶ ص۹۳)

مسئلہ۶:

پہلے وصیّت کردی پھر اسے سے منکر ہوگیا تو اس کا یہ انکار اگر موصی لہ کی عدم موجودگی میں ہو تو یہ رجوع نہیں لیکن اگر موصی لہ کی موجودگی میں انکار کیا تو یہ وصیّت سے رجوع ہے(مبسوط از عالمگیری ج ۶ ص۹۳)

مسئلہ۷:

موصِی نے کہا کہ میں نے فلاں کے لئے جو بھی وصیّت کی وہ حرام ہے یا ربٰو(سود)ہے تو یہ رجوع نہیں لیکن اگر یہ کہا کہ وہ باطل ہے تو یہ رجوع ہے(کافی از عالمگیری ج ۶ص ۹۳)

مسئلہ۸:

لوہے کی وصیّت کی پھر اس کی تلوار یا زرہ بنالی تو یہ رجوع ہے(عالمگیری ج ۶ص ۹۳)

مسئلہ۹:

گیہوں کی وصیّت کی پھر اس کا آٹا پسوالیا یا آٹے کی وصیّت کی پھر اس کی روٹی پکالی تو یہ وصیّت سے رجوع کرلینا ہے(عالمگیری ج ۶ ص۹۳)

مسئلہ۱۰:

گھر کی وصیّت کی پھر اس میں گچ کرایا یااس کو گرادیا تو یہ رجوع نہیں اگر اس کی بہت زیادہ لہسائی کرائی تو یہ رجوع ہے(قاضی خاں ازعالمگیری ج ۶ ص۹۳)

مسئلہ۱۱:

زمین کی وصیّت کی پھر اس میں انگور کا باغ لگایا یا دیگر پیڑ لگادیئے تو یہ رجوع ہے اور اگر زمین کی وصیّت کی پھر اس میں سبزی اگائی تو یہ رجوع نہیں ۔ (فتاویٰ قاضی خان از عالمگیری ج ۶ص ۹۳)

مسئلہ۱۲:

انگور کی وصیّت کی پھر وہ منقّیٰ ہوگیا یا چاندی کی وصیّت کی پھر وہ انگھوٹی تبدیل ہوگئی یا انڈے کی وصیّت کی پھر اس سے بچہ نکل آیا ، گیہوں کی بال کی وصیّت کی پھر وہ گیہوں ہوگیا اگر یہ تبدیلیاں موصِی  کی موت سے پہلے وقوع میں آئیں تو وصیّت باطل ہوگئی اور اگر موصی کے انتقال کے بعد یہ تبدیلیاں ہوئیں تو وصیّت نافذ ہوگی(عالمگیری ج ۶ص ۹۴ مطبوعہ پاکستان)

مسئلہ۱۳:
ایک شخص نے دوسرے کے مال میں ایک ہزار روپے کی وصیّت کسی کے لئے کردی یااس کے کپڑے کی وصیّت کردی اور اس دوسرے شخص یعنی مالک نے وصیّت کرنے والے کی موت سے پہلے یا موت کے بعد اسے جائز کردیا تو اس مالک کے لئے اس وصیّت سے رجوع کرلینا جائز ہے جب تک موصی لہ کے سپرد نہ کردے لیکن اگر موصی لہ نے قبضہ لے لیا تو وصیّت نافذ ہوجائے گی کیونکہ مالِ غیر کی وصیّت ایسی ہے جیسے مالِ غیر کو ہبہ کرنا لہٰذا بغیر تسلیم اور قبضہ کے صحیح نہیں (مسبوط از عالمگیری ج ۶ ص۹۴)

وصیّت کے الفاظ کا بیان

"کن الفاظ سے وصیّت ثابت ہوتی ہے اور کن الفاظ سے نہیں نیز کونسی وصیّت جائز ہے اور کونسی نہیں "

مسئلہ۱:

کسی شخص نے دوسرے سے کہا کہ تو میرے مرنے کے بعد میرا وکیل ہے تو وہ اس کا وصی ہوگا اور اگر یہ کہا کہ تو میری زندگی میں میرا وصی ہے تو اس کا وکیل ہوگا(ظہیریہ از عالمگیری ج ۶ ص۹۴)

مسئلہ۲:

اگر کسی نے دوسرے شخص سے کہا کہ تجھے سو (۱۰۰)روپے اجرت ملے گی اس شرط پر کہ تو میرا وصی بن جائے ،تو یہ شرط باطل ہے سو (۱۰۰)روپے اس کے حق میں وصیّت ہیں اور وہ اس کا وصی مانا جائے گا(خزانتہ المفتیین از عالمگیری ج ۶ ص۹۴)

مسئلہ۳:

ایک شخص نے کہا کہ تم لوگ گواہ رہو کہ میں نے فلاں شخص کے لئے ایک ہزار روپے کی وصیّت کردی اور میں نے وصیّت کی کہ میرے مال میں فلاں کے ایک ہزار روپے ہیں تو پہلی صورت وصیّت کی ہے اور دوسری صورت اقرار کی ہے(عالمگیری ج ۶ ص۹۴)

مسئلہ ۴:

کسی نے وصیّت میں یہ لفظ کہے کہ میرا تہائی مکان فلاں کے لئے ہے میں اس کی اجازت دیتا ہوں ، تو یہ وصیّت ہے اور اگر یہ الفاظ کہے کہ میرے مکان میں فلاں شخص کا چھٹا حصہ ہے تو یہ اقرار ہے(عالمگیری ج ۶ص ۹۴)اسی اصول پر اگر اس نے وصیّت کے موقع پر یوں کہا کہ فلاں کے لئے میرے مال سے ہزار درہم ہیں تو استحساناً وصیّت ہے اور اگر یوں کہا کہ فلاں کے میرا مال میں ہزار درہم ہیں تو یہ اقرار ہے(عالمگیری ج ۶ ص۹۴)

مسئلہ۵:

اگر کسی شخص نے یہ کہا کہ میرا یہ مکان(گھر)فلاں کے لئے اور اس وقت وصیّت کا کوئی ذکر نہ تھا نہ یہ کہا کہ میرے مرنے کے بعد، تو یہ ہبہ ہے اگر موہوب لہ نے ہبہ کرنے والے کی زندگی ہی میں قبضہ لے لیا تو صحیح ہوگیا اور اگر قبضہ نہ لیا تھا کہ ہبہ کرنے والے کی موت واقع ہوگئی تو ہبہ باطل ہوگیا(عالمگیری ج ۶ ص۹۴)

مسئلہ۶:

وصیّت کرنے والے نے کہا کہ میں نے وصیت کی کہ فلاں شخص کو میرے مرنے کے بعد میرا تہائی مکان ہبہ کردیا جائے تو یہ وصیت ہے اور اس میں موصی کی زندگی میں قبضہ لینا شرط نہیں ہے(عالمگیری ج ۶ ص۹۴)

مسئلہ۷:

مریض نے کسی شخص سے کہا کہ میرے ذمہ کا قرض ادا کردے تو یہ شخص اس کا وصی بن گیا۔ (خزانتہ المفتیین از عالمگیری ج ۶ص ۹۴)

مسئلہ۸:

کسی شخص نے حالت مرض یا حالت صحت میں کہا کہ اگر میرا حادثہ ہوجائے تو فلاں کے لئے اتنا ہے تو یہ وصیّت ہے، اور حادثہ کا مطلب موت ہے،اسی طرح اگر اس نے یہ کہا کہ فلاں کے لئے میر ے ثلث مال سے ہزاد درہم ہیں تو یہ وصیّت شما رہوگی۔ (عالمگیری ج ۶ ص۹۴)

مسئلہ۹:

کسی شخص نے یہ وصیّت کی کہ میرے والد کی وصیّت سے جو تحریر شدہ وصیّت ہے اور میں نے اسے نافذ نہ کیا ہو تو تم اسے نافذ کردینا یا اس نے بحالت مرض اپنے نفس پر اس کا اقرار کیا(یعنی یہ اقرار کیا کہ میرے والد کی وصیّت کا نفاذ میرے ذمہ باقی ہے) تو وصیّت ہے اگر ورثہ اس کی تصدیق کردیں اور اگر ورثہ نے اس کی تکذیب کی تو یہ موصِی کے ثلث مال میں نافذ ہوگی(ظہیریہ از عالمگیری ج ۶ ص۹۴)

مسئلہ۱۰:

مریض نے صرف اتنا کہا کہ میرے مال سے ایک ہزار نکال لو یا یہ کہا"ایک ہزار درہم نکال لو"اور اس کے علاوہ کچھ نہ کہا پھر وہ مرگیا تو اگر یہ الفاظ وصیّت میں کہے تو وصیّت صحیح ہوگئی، اتنا مال فقراء پر صرف کیا جائے گا۔ اسی طرح کسی مریض سے کہا گیا کہ کچھ مال کی وصیّت کردو اس نے کہا"میرا تہائی مال"،اس سے زیادہ نہ کہا، تو اگر یہ سوال کے فوراً بعد کہا تو اس کا تہائی مال فقراء پر صرف کیا جائے گا(عالمگیری ج ۶ ص۹۵)

مسئلہ۱۱:

ایک شخص نے وصیّت کی کہ لوگوں کو ایک ہزار درہم دیئے جائیں تو یہ وصیّت باطل ہے اگر اس نے یہ کہا ایک ہزار درہم صدقہ کردو تو یہ جائز ہے فقراء پر خرچ کئے جائیں (عالمگیری ج ۶ ص۹۵)

مسئلہ۱۲:

ایک شخص نے یہ کہا کہ اگر میں اپنے اس سفر میں مرجاؤں تو فلاں شخص کے مجھ پر ہزار درہم قرض ہیں تو یہ وصیّت شمار ہوگی اور اس کے تہائی مال میں نافذ ہوگی(محیط السرخسی از عالمگیری ج ۶ ص۹۵)

مسئلہ۱۳:
کسی شخص نے وصیّت کی کہ میرا جنازہ فلاں بستی یا شہر میں لے جایا جائے اور وہاں دفن کیا جاوے اور وہاں میرے تہائی مال سے ایک رباط(سرائے)تعمیر کیا جائے تو یہ رباط تعمیر کرنے کی وصیّت جائز ہے اور جنازہ وہاں لے جانے کی وصیّت باطل اور اگر وصی بغیر ورثہ کی اجازت و رضا مندی کے اُس کا جنازہ وہاں لے گیا تو اس کے اخراجات کا ضامن خود ہوگا(عالمگیری ج ۶ص ۹۵)

مسئلہ۱۴:
اگر کسی شخص نے اپنی قبر کو پختہ خوبصورت بنانے کی وصیّت کی تو یہ وصیّت باطل ہے(عالمگیری ج ۶ ص۹۵)

مسئلہ ۱۵:
کوئی شخص یہ وصیّت کرے کہ میرے مرنے کے بعد کھانا تیار کیا جائے اور تعزیت کرنے کے لئے آنے والوں کو کھلایا جائے تو وصیّت ثلث مال سے نافذ ہوگی یہ کھانا ان لوگوں کے لئے ہوگا جو میت کے مکان پر طویل قیام رکھتے ہیں یا وہ دور دراز علاقے سے آئے ہوں اور اس میں غریب امیر سب برابر ہیں سب کو یہ کھانا جائز ہے لیکن جو لمبی مسافت طے کرکے نہیں آیا یا اس کا قیام طویل نہیں ہے ان کے لئے یہ کھانا جائز نہیں ، اگر وصی نے کھانا زیادہ تیار کرادیا کہ یہ لوگ کھاچکے اور کھانا بہت زیادہ بچ رہا تو وصی اس زیادہ خرچ کا ضامن ہوگا ور کھانا بہت تھوڑا بچا تو وصی ضامن نہ ہوگا(عالمگیری ج ۶ ص۹۵)

مسئلہ۱۶:
ایک شخص نے وصیّت کی کہ میرے مرنے کے بعد لوگوں کے لئے تین دن کھانا پکوایا جائے تو یہ وصیّت باطل ہے(عالمگیری ج ۶ ص۹۵ ، جد المختار حاشیہ رد االمحتار مخطوطہ)

فائدہ :

اہل مصیبت یعنی جس کے گھر میں موت ہوئی ان کو کھانا پکا کردینا اور کھلانا پہلے دن میں جائز ہے کیونکہ وہ میت کی تجہیز و تکفین میں مشغولیت اور شدتِ غم کی وجہ سے کھانا نہیں پکا سکتے ہیں لیکن موت کے بعد تیسرے دن غیر مستحب مکروہ ہے(فتاویٰ قاضی خاں از عالمگیری ج ۶ ص۹۵، کشف الغطاء و تاتار خانیہ از فتاویٰ رضویہ)اور اگر تعزیت کے لئے عورتیں جمع ہوں کہ نوحہ کریں تو انہیں کھانا نہ دیا جائے کہ گناہ پر مدد دینا ہے(فتاویٰ قاضی خاں )

مسئلہ۱۷:
کسی شخص نے یہ وصیّت کی کہ اسے ایک ہزار دینا ریا دس ہزار درہم کی قیمت کا کفن دیا جائے تو یہ وصیّت نافذ نہ ہوگی اسے اوسط درجہ کا کفن دیا جائے گا جس میں نہ فضول خرچی ہو اور نہ بخل اور نہ تنگی(واقعات الناطفی از عالمگیری ج ۶ ص۹۵)اسی میں دوسری جگہ بیان کیا گیا ہے کہ ایسے شخص کو کفن مثل دیا جائے گا اور کفن مثل یہ ہے کہ وہ اپنی زندگی میں جمعہ و عیدین اور شادیوں میں شرکت کے لئے جس قسم کا اور جس قیمت کا کپڑا پہنتا تھا اسی قیمت اور اسی قسم کے کپڑے کا کفن اسے دیا جائے گا(تاتار خانیہ از عالمگیری ج ۶ ص۹۵)

مسئلہ۱۸:
عورت نے اپنے شوہر کو وصیّت کی کہ اس کا کفن وہ اس کے مہر میں سے دے جو شوہر پر واجب ہے تو عورت کا اپنے کفن کے بارے میں کچھ کہنا یامنع کرنا باطل ہے(محیط السرخسی از عالمگیری ج ۶ ص۹۵)

مسئلہ۱۹:

اپنے گھر میں دفن کرنے کی وصیّت کی تو یہ وصیّت باطل ہے لیکن اگر اس نے یہ وصیّت کی کہ میرا گھر مسلمانوں کے لئے قبرستان بنادیا جائے تو پھر اس گھر میں اس کا دفن کرنا جائز و صحیح ہے(عالمگیری ج ۶ ص۹۵)

مسئلہ۲۰:
یہ وصیّت کی کہ مجھے اپنے کمرے میں دفن کیا جائے تو یہ وصیّت صحیح نہیں ، اسے مقابر مسلمین میں دفن کیا جائے گا(الفتاویٰ الخلاصہ از عالمگیری ج ۶ ص۹۵)

مسئلہ۲۱:

یہ وصیّت کی کہ میرے جنازے کی نماز فلاں شخص پڑھائے تو یہ وصیّت باطل ہے(العیون والفتاویٰ الخلاصہ از عالمگیری ج ۶ ص۹۵)

مسئلہ۲۲:
کسی نے وصیّت کی کہ میرا ثلث مال مسلمان میتوں کے کفن یا ان کی گورکنی میں یا مسلمانوں کو پانی پلانے میں خرچ کیا جائے ، تو یہ وصیّت باطل ہے اور اگر وصیّت کی کہ میرا ثلث مال فقرائے مسلمین کے کفن میں خرچ کیا جائے یا ان کی قبریں کھودوانے میں خرچ کیا جائے تو یہ جائز ہے وصیّت صحیح ہے(عالمگیری ۶ص ۹۵)

مسئلہ۲۳:
موصی نے وصیّت کی کہ میرا گھر قبرستان بنادیا جائے پھر اس کے کسی وارث کا انتقال ہوا تواس میں اس وارث کو دفن کرنا جائز ہے(عالمگیری ج ۶ ص۹۵)

مسئلہ ۲۴:
کسی شخص نے وصیّت کی کہ میر اگھر لوگوں کو ٹھہرانے کے لئے سرائے بنادیا جائے تو یہ وصیّت صحیح نہیں (فتاویٰ الفضلی از عالمگیری ج ۶ ص۹۵) بخلاف اس کے کہ اگر یہ وصیّت کی کہ میرا گھر سقایہ بنادیا جائے تو وصیّت صحیح ہے(تاتار خانیہ از عالمگیری ج ۶ ص۹۵)

مسئلہ۲۵:
مرنے والے نے وصیّت کی کہ میرے مرنے کے بعد مجھے اسی ٹاٹ یا کمبل میں دفن کیا جائے یا میرے ہاتھوں میں ہتھکڑی لگادی جائے یا میرے پاؤں میں بیڑی ڈال دی جائے تو یہ وصیّت خلاف شرع اور باطل ہے(عالمگیری ج ۶ ص۹۶) اور اسے کفن مثل دیا جائے گا اور اسے عام مسلمانوں کی طرح دفن کیا جائے گا۔ 
مسئلہ۲۶:
اپنی قبر کو مٹی گارے سے لیپنے کی وصیّت کی یا اپنی قبر پر قبہ تعمیر کرنے کی وصیّت کی تو یہ وصیّت باطل ہے لیکن اگر قبر ایسی جگہ ہے جس کو درندوں اور جانوروں کے خوف سے لیپنے کی ضرورت ہے تو وصیّت نافذ ہوگی(عالمگیری ج ۶ص۹۶)

مسئلہ۲۷:
اپنے مرض الموت میں کسی نے اپنی لڑکی کو پچاس روپے دیئے اور کہا کہ اگر میری موت ہوجائے تو میری قبر پر تعمیر کرانا اور اسی کے قریب رہنا اور اس میں سے تیرے لئے پانچ روپے ہیں باقی روپے سے گیہوں خرید کرکے صدقہ کردینا تو اس لڑکی کو یہ پانچ روپے لینا جائز نہیں اور اگر قبر کو مضبوطی کے لئے بنانے کی ضرورت ہے نہ کہ زینت و آرائش کے لئے تو بقدر ضرورت اسے تعمیر کرایا جائے گا اور باقی فقراء پرصدقہ کردیا جائے گا(عالمگیری ج ۶ ص۹۶)

مسئلہ۲۸:
یہ وصیّت کی کہ میرے مال سے کسی آدمی کو اتنا مال دیا جائے کہ وہ میری قبر پر قرآن پاک کی تلاوت کرے تو یہ وصیّت باطل ہے(عالمگیری ج ۶ ص۹۶)

مسئلہ۲۹:
کسی نے وصیّت کی کہ اس کی کتابیں دفن کردی جائیں تو ان کتابوں کو دفن کرنا جائز نہیں مگر یہ کہ ان کتابوں میں ایسی چیزیں ہوں جو کسی کی سمجھ میں نہ آتی ہوں یا ان کتابوں میں ایسا مواد ہو جس سے فساد پیدا ہوتا ہو(محیط فساد معاشرہ کا ہو یا عقیدہ و مذہب کا(عالمگیری ج ۶ ص۹۶)

مسئلہ۳۰:
بیت المقدس کے لئے اپنے ثلث مال کی وصیّت کی تو جائز ہے اور یہ مال بیت المقدس کی عمارت اور چراغ بتی و روشنی وغیرہ پرخرچ ہوگا(عالمگیری ج ۶ ص۹۶)فقہاء نے اس مسئلہ سے وقف مسجد کی آمدنی سے مسجد کے اندر روشنی کرنے کے جواز کا قول کیا ہے(عالمگیری ج ۶ص ۹۶)

مسئلہ۳۱:
موصِی نے اپنے مال سے جہاد فی سبیل اللہ کرنے کی وصیّت کی تو وصی کو جہاد کرنے والے شخص کو اس کے کھانے پینے آنے جانے اور مورچہ پر رہنے کا خرچہ موصی کے مال سے دینا ہوگا، لیکن مجاہد کے گھر کا خرچ اس میں نہیں ، اگر مجاہد پر خرچ کرنے سے کچھ مال بچ گیا تو وہ موصِی کے ورثہ کو واپس کردیا جائے گا اورمناسب یہ ہے کہ موصی کی طرف سے جہاد کے لئے موصِی کے گھر سے روانہ ہو جیسے کہ حج کی وصیّت میں موصی کے گھر سے روانہ ہونا ہے(عالمگیری ج ۶ ص۹۶)

مسئلہ۳۲:
مسلمان کی وصیّت عیسائی فقراء کے لئے جائز ہے لیکن ان کے لئے گر جا تعمیر کرنے کی وصیّت جائز نہیں کیوں کہ یہ گناہ ہے اور جو شخص اس گناہ میں اعانت کریگا گناہگار ہوگا(عالمگیری ج ۶ ص۹۶)

مسئلہ۳۳:
یہ وصیّت کی کہ میر اثلث مال مسجد پر خرچ کیا جائے تو یہ جائز ہے اور یہ مال مسجد کی تعمیر اور اس کے چراغ و بتی وغیرہ پر خرچ ہوگا(عالمگیری ج ۶ص۹۶)

مسئلہ۳۴:
ایک شخص نے اپنی اس زمین کی وصیّت کی جس میں کھیتی کھڑی ہے لیکن کھیتی کی وصیّت نہیں کہ تو یہ جائز ہے اور یہ کھیتی کٹنے کے وقت تک اس میں باقی رہے گی اور اس کا معاوضہ دیا جائے گا(فتاویٰ قاضی خاں از عالمگیری ج ۶ ص۹۶)

مسئلہ۳۵:
کسی نے وصیّت کی کہ میرا گھوڑا میری طرف سے اللہ کی راہ میں جہاد کرنے میں استعمال کیاجائے تو یہ وصیّت جائز ہے اور اسے غزوہ میں استعمال کیا جائے گا، استعمال کرنے والا امیر ہو یا غریب اور جب غازی غزوہ سے واپس آئے تو گھوڑا ورثہ کو واپس کردے اور ورثہ اس گھوڑے کو ہمیشہ غزوہ کے لئے دیتے رہیں گے(محیط از عالمگیری ج ۶ ص۹۶)

مسئلہ۳۶:
اگر کسی نے یہ وصیّت کی کہ میرا گھوڑا اور میرے ہتھیار فی سبیل اللہ ہیں تو اس کامطلب کسی کو مالک بنادینا ہے لہذا کوئی غریب و فقیر آدمی ان کا مالک بنادیا جائے گا(عالمگیری ج۶ ص۹۶)

مسئلہ۳۷:
کسی شخص نے یہ وصیّت کی کہ اس کی آراضی مساکین کے لئے قبرستان کردی جائے یا یہ وصیّت کی کہ اسے آنے جانے والوں کے لئے سرائے بنادیا جائے تو یہ وصیّت باطل ہے(عالمگیری ج ۶ ص۹۷)

مسئلہ۳۸:
مصحف کی وصیّت کی کہ وہ مسجد میں وقف کردیا جائے تو یہ وصیّت جائز ہے(عالمگیری ج۶ص ۹۷)

مسئلہ۳۹:
یہ وصیّت کی کہ اس کی زمین مسجد بنادی جائے تو یہ بلا اختلاف جائز ہے (عالمگیری ج۶ ص۹۷)

مسئلہ۴۰:
وصیّت کرنے والے نے کہاکہ میرا تہائی مال اللہ تعالیٰ کے لئے ہے تو یہ وصیّت جائز ہے اور یہ مال نیکی و بھلائی کے راستے میں خرچ ہوگا اور فقراء پرصرف کیا جائے گا(عالمگیری ج ۶ ص۹۷)

مسئلہ۴۱:
وصیّت کرنے والے نے کہا میرا تہائی مال فی سبیل اللہ(راہ خدا میں )ہے یہاں فی سبیل اللہ کا مطلب غزوہ ہے(عالمگیری ج۶ ص۹۷)

مسئلہ۴۲:
اگر یہ کہا کہ میرا تہائی مال نیک کاموں کے لئے ہے تو اسے تعمیر مسجد اور اسکی چراغ و بتی میں خرچ کرنا جائز ہے لیکن مسجد کی آرائش و زیبائش میں خرچ کرنا جائز نہیں (عالمگیری ج۶ ص۹۷)

مسئلہ۴۳:
اگر کسی نے اپنے تہائی مال کی وجہ خیر میں خرچ کرنے کی وصیّت کی تو اُسے پل بنانے،مسجد بنانے اور طالبانِ علم پر خرچ کیا جائے گا(تاتار خانیہ از عالمگیری ج ۶ ص۹۷)

مسئلہ۴۴:
کسی نے وصیّت کی کہ میرا تہائی مال گاؤں کے مصالح میں خرچ کیا جائے تو یہ وصیّت باطل ہے(عالمگیری ج ۶ ص۹۷)

ثلث مال کی وصیّت کابیان



"وصیت ثلث مال کی یا زیادہ یا کم کی، ورثہ نے اس کی اجازت دی یا نہ دی یا بعض نے اجازت دی، بعض نے  نہ دی، بٹیی یا بیٹے کے حصہ کے برابر کی وصیّت وغیرہ"۔ 
مسئلہ۱:

مرنے والے نے کسی آدمی کے حق میں اپنے چوتھائی مال کی وصیّت کی اور ایک دوسرے آدمی کے حق میں اپنے نصف مال کی، اگر ورثہ نے اس وصیّت کو جائز رکھا تو نصف مال اس کو ملے گا جس کے حق میں نصف مال کی وصیّت ہے اور چوتھائی مال اسے دیا جائے گا جس کے لئے چوتھائی مال کی وصیت کی اور باقی مال وارثوں کے درمیان مقررہ حصوں کے مطابق تقسیم کیا جائے گا اور اگر وارثوں نے اس کی وصیّت کو جائز نہ رکھاتو اس صورت میں مرنے والے موصِی  کی وصیّت اس کے ثلث مال میں صحیح ہوگی اور اس کا ثلث مال سات حصوں میں منقسم ہوکر چار حصے نصف مال کی وصیّت والے کو اور تین حصے چوتھائی مال کی وصیّت والے کو ملیں گے(خزانتہ المفتیین،ازعالمگیری ج۶ ص۹۷)

مسئلہ۲:

ایک شخص کے حق میں اپنے ثلث مال(تہائی مال)کی وصیّت کی اور دوسرے کے حق میں اپنے سد س ما ل کی(چھٹے حصے کی)تو اس صورت میں اس کے ثلث کے تین حصے کئے جائیں گے اس میں سے دو ثلث مال کی وصیّت والے کے لئے ااور ایک حصہ اسے جس کے حق میں سدس مال کی وصیّت کی(ہدایہ از عالمگیری ج ۶ ص۹۷)

مسئلہ۳:

ایک شخص نے وصیّت کی کہ میر اکل مال فلاں شخص کو دیدیا جائے اور ایک دوسرے شخص کے لئے وصیت کی کہ اسے میرے مال کا تہائی حصہ دیا جائے تو اگر اس کے وارث نہیں ہیں یا ہیں مگر انھوں نے اس وصیت کوجائز کردیا تو اس کا مال دونوں (موصی لھما)کے درمیان بطریق ِمنازعت تقسیم ہوگا اور اس کی صورت یہ ہے کہ ثلث مال نکال کر بقیہ کل اس کو دیدیا جائے گا جس کے حق میں کل مال کی وصیّت ہے رہا ثلث مال تو وہ دونوں کے مابین نصف نصف تقسیم کردیا جائے گا(عالمگیری ج ۶ ص۹۸)

مسئلہ۴:

موصِی نے ایک شخص کے لئے اپنے ثلث مال کی وصیّت کی اور دوسرے شخص کے لئے بھی اپنے ثلث مال کی وصیّت کردی ا ور ورثہ اس کے لئے راضی نہ ہوئے تو اسکا ثلث مال دونوں کے مابین تقسیم ہوگا(کافی از عالمگیری ج ۶ ص۹۸)

مسئلہ۵:

کسی نے وصیّت کی کہ میرے مال کا ایک حصہ یا میرا کچھ مال فلاں شخص کو دیدیا جائے تو اسکی تشریح کا حق موصی کو ہے اگر وہ زندہ ہے اور اسکی موت کے بعد اس کی تشریح کا حق ورثہ کو ہے(شرح الطحاوی از عالمگیری ج ۶ ص۹۸)

مسئلہ۶:

کسی نے اپنے مال کے ایک جزو کی وصیت کی تو ورثہ سے کہا جائے گا کہ تم جتنا چاہو موصی لہ کو دیدو(عالمگیری ج ۶ ص۹۸)

مسئلہ۷:

اپنے مال کے ایک حصہ کی وصیّت پھر اُس کا انتقال ہوگیا اور اس کا کوئی وارث بھی نہیں ہیں تو موصی لہ کو نصف ملے گا اور نصف بیت المال میں جمع ہوگا(محیط السرخسی از عالمگیری ج ۶ ص۹۹)

مسئلہ۸:

ایک شخص کا انتقال ہوا اس نے وارثوں میں ایک ماں اور ایک بیٹا چھوڑا اور وصیّت کرگیا کہ فلاں کو میرے مال سے بیٹی کا حضہ ہے(اگر بیٹی ہوتی اور اُسے حصہ ملتا)تو وصیّت جائز ہے اور اس کا مال سترہ حصوں میں منقسم ہوکر موصی لہ کو پانچ(۵) حصہ ملیں گے دو (۲)حصے کو ماں کو اور دس حصے بیٹے کو ملیں گے(عالمگیری ج ۶ ص۹۹)

مسئلہ۹:

اگر میت نے اپنے ورثہ میں ایک بیوی اور ایک بیٹا چھوڑا اور دوسرے بیٹے کے برابر حصہ کی وصیّت کسی کے لئے کی(اگر دوسرا بیٹا ہوتا)اور وارثوں نے اس کی وصیّت کو جائز رکھا تو اس کا ترکہ پندرہ حصوں میں منقسم ہوگا، موصی لہ(جس کے حق میں وصیّت کی)کو سات حصے، بیوہ بیوی کو ایک حصہ اور بیٹے کو سات حصے دیئے جائیں گے۔ (عالمگیری ج ۶ص ۹۹)

مسئلہ۱۰:

ایک شخص کا انتقال ہوا اس نے وارثوں میں ایک لڑکی اور ایک بھائی چھوڑا اور کسی شخص کے لئے بقدر حصہ بیٹے کی وصیّت کی(اگر ہوتا)اور وارثوں نے اس وصیّت کو جائز رکھاتو اس صورت میں موصی لہ کو اس کے مال کے دو ثلث (دو تہائی)حصہ ملیں گے اور ایک ثلث بھائی اور بیٹی کے درمیان نصف نصف تقسیم ہوگا اور اگر وارثوں نے اس کی وصیّت کو جائز نہ رکھا تو اس صور ت میں موصی لہ کو ایک ثلث ملے گا اور دو ثلث بھائی اور بیٹی میں نصف نصف تقسیم ہوں گے(عالمگیری ج ۶ ص۱۰۰)

مسئلہ۱۱:

ایک شخص کا انتقال ہوا اس نے ورثہ میں ایک بھائی اور ایک بہن چھوڑے اور یہ وصیّت کی کہ فلاں کو میرے مال سے بقدربیٹے کے حصے کے دینا(اگر بیٹا ہوتا) اور وارثوں نے اس کی اجازت دیدی تو اس صور ت میں کل مال موصی لہ کو ملے گا اور بھائی اور بہن کو اس کے مال سے کچھ حصہ نہ ملے گا اور اگر یہ وصیّت کی کہ فلاں کو بیٹے کے حصے کے مثل دینا تو اس صورت میں موصی لہ کو اس کے مال کا نصف ملے گا او رباقی نصف میں بھائی بہن شریک ہوں گے بھائی کو دو حصے اور بہن کا ایک حصہ(عالمگیری ج ۶ ص۱۰۰)

مسئلہ۱۲:

وصیّت کرنے والے نے وصیّت کی کہ میرے مال سے فلاں کو بقدر بیٹی کے حصے کے دیا جائے اور وارثوں میں اس نے ایک بیٹی، ایک بہن چھوڑی تو اس صورت میں موصی لہ کو اس کا تہائی مال ملے گا ورثاء اجازت دیں یا نہ دیں (عالمگیری ج ۶ ص۱۰۰)

مسئلہ۱۳:
ایک شخص کا انتقال ہوا اس نے اپنے وارثوں میں ایک بیٹا اور باپ چھوڑے اور وصیّت کی کہ فلاں شخص کو میرے بیٹے کے حصہ کے مثل حصہ دیا جائے تو اگر وارثوں نے اس کی وصیت کو جائز رکھا تو اس کا مال گیارہ حصوں میں تقسیم ہوکر موصہ لہ کو پانچ(۵) حصے باپ کو ایک حصہ اور بیٹے کو پانچ حصے ملیں گے اور اگر وارثوں نے اس کی وصیّت کو جائز نہ رکھا تو موصی لہ کو اس کے مال کا تہائی حصہ ملے گا اور باقی باپ اور بیٹے کے درمیان حصہ رسدی تقسیم ہوگا باپ کو ایک حصہ، بیٹے کو پانچ، یعنی کل مال کے نو حصے کئے جائیں گے، تین حصے موصی لہ، کو ایک حصہ باپکو اور پانچ حصے بیٹے کو دیئے جائیں گے (عالمگیری ج ۶ ص۱۰۰)مذکورہ بالا صورتوں میں میت کے وارثوں میں سے اگر ایک نے میت کی وصیّت کو جائز نہ کیا اور ایک نے جائز کردیا تو جائز کرنے والے وارث کے حصے میں موصی لہ کو حصہ ملے گا اور جائز نہ کرنے والے وار کے حصے میں سے نہیں ملے گا بلکہ اس کا پورا پورا حصہ ملے گا۔ تفصیل اس کی یہ ہے کہ اگر ایک وارث نے وصیّت کو جائز کیا اور دوسرے وارث نے جائز نہ کیا تو دیکھا جائے گا کہ دونوں وارثوں کے اجازت دینے کی صورت میں مسئلہ کا حساب گیارہ حصوں سے ہوا تھا اور اجازت نہ دینے کی صورت میں مسئلہ کا حساب نو سے ہوا تھا، ان دونوں کے باہم ضرب کیا جائے۹x۱۱=۹۹ہوئے، اب دونوں کے وصیّت کو جائز نہ کرنے کی صورت میں نناوے(۹۹) میں سے ایک ثلث یعنی ۳۳ حصے موصی لہ کو ملیں گے اور بقیہ۶۶ حصوں میں سے ایک سدس (چھٹا حصہ)یعنی گیارہ باپ کوملیں گے اور بقیہ پانچ سدس یعنی ۵۵ حصے بیٹے کو ملیں گے کل میزان ۹۹۔ اور وارثوں کے اس وصیّت کو جائز کرنے کی صورت میں موصی لہ کو گیارہ میں سے ۵x۹=۴۵، باپ کو گیارہ میں سے۱x۹=۹ ، اور بیٹے کو بقیہ ۵x۹=۴۵ حصے ملیں گے (کل میزان ۹۹)۔ اس تفصیل سے معلوم ہوا کہ ان دونوں حالتوں کے درمیان موصی لہ کو بارہ حصے زیادہ ملے جن میں سے دو حصے باپ کے حق میں اور دس حصے بیٹے کے حق میں سے ،کیونکہ اجازت نہ دینے کی صورت میں باپ کو گیارہ حصے ملے اور اجازت دینے کی صورت میں نو، فر ق دو حصوں کا ہوا اور بیٹے کو اجازت دینے کی صورت میں ۴۵ حصے ملے اور اجازت نہ دینے کی صورت میں ۵۵، فرق دس حصوں کا ہوا۔ اس طرح دس اور دو بار ہ حصے موصی لہ کو زیادہ ملتے ہیں ۔ اس تفصیل سے یہ بھی معلوم ہوا کہ موصی لہ کو باپ کے حق میں سے دو حصے اور بیٹے کے حق میں سے دس حصے ملے لہٰذا اگر باپ نے وصیّت کو جائز رکھا اور بیٹے نے نہیں تو باپ کے حق میں سے دو حصے موصی لہ کو مل جائیں گے اور بیٹِ کو اس کا پورا حق ملے گا۔ اس طرح نناوے میں سے۳۳+۲=۳۵ حصے موصی لہ کو، نو حصے باپ کو اور ۵۵ حصے بیٹے کو ملیں گے، کل میزان ہوا ۹۹۔ اور اگر بیٹے نے وصیّت کو جائز رکھا اورباپ نہیں تو بیٹے کے حق میں سے دس حصے موصی لہ کو مل جائیں گے باپ کو اس کا پورا حق ملے گا۔ یعنی ننانوے میں سے۳۳+۱۰=۴۳ حصّے موصی لہ کو گیارہ حصے باپ کو اور ۴۵ حصے بیٹے کو ملیں گے کل میزان ۹۹ ہوا (عالمگیری ج ۶ ص۱۰۰)

 فائدہ:

اس سلسلہ میں ضابطہ یہ ہے کہ مسئلہ کی تصحیح ایک بار کی جائے۔ اس صورت میں کہ سب وارثوں نے اجازت دیدی اور دوسری بار مسئلہ کی تصحیح کی جائے اس صورت میں کہ کسی وارث نے اجازت نہیں دی پھر دونوں تصحیحوں کو ایک مبلغ سے کردیا جائے(یعنی دونوں تصحیحوں کو باہم ضرب دیدی جائے) پھر اس صورت میں کہ ایک وارث نے اس وصیّت کو جائز کردیا اور دوسرے نے جائز نہ کیا یا اس کی اجازت معتبر نہ ہو جیسے بچہ اور پاگل کی اجازت معتبر نہیں ، تو جائز کرنے والے وارثوں کے سہام کو مسئلہ اجازت سے لیا جائے اور باقی دوسروں کے سہام کو مسئلہ عدم اجازت سے لیا جائے وہ ہر وارث کا حصہ ہوگا اور جو باقی بچے گا وہ موصی لہ کے لئے ثلث پر زیادہ ہوگا(یعنی موصی لہ کے ثلث میں بڑھا دیا جائے گا)۔ ( جد المختار حاشیہ رد المختا از افادات اعلیٰ حضرت مولانا احمد رضا خانص ۶۳۹) اس کی مثال یہ ہے کہ موصی نے باپ اور بیٹے کو چھوڑا او رموصی لہ کے لئے بیٹے کے مثل حصہ کی وصیّت کی۔ 
ورثہ کے اجازت دینے کی صورت میں مسئلہ گیا رہ (۱۱)سے ہوگا

۱ب
ابن
موصی لہ

۱
۵
۳

۱۱
۵۵
۳۳

ورثہ کے اجازت نہ دینے کی صورت میں مسئلہ ۹(نو) سے ہوگا

اب
ابن
موصی لہ

۱
۵
۵

۹
۴۵
۴۵

ضابطہ کے مطابق دونوں تصحیحوں کا مبلغ واحد کیا۱۱x۹=۹۹ مبلغ واحدہوا


مجیز اگرباپ ہو تو اجازت کی صورت میں باپ کا حصہ ۹ سہام ہے اور اجازت نہ دینے کی صورت میں باقی دوسروں کا حصہ ۸۸ سہام ہے دونوں کو جمع کیا ۹+۸۸=۹۷، فرق ۹۹-۹۷=۲ سہام لہذا موصی لہ کو دو سہام زائد علی الثلث ملیں گے یعنی ۳۳+۲=۳۵ سہام او رمجیز اگر بیٹا ہو تو اجازت کی صورت میں اس کا حصہ ۴۵ سہام ہے اور اجازت نہ دینے کی صورت میں باقی دوسروں کا حصہ۴۴ سہام ہے، دونوں کو جمع کیا ۴۵+۴۴=۸۹ فرق ۹۹-۸۹=۱۰ لہٰذا موصی لہ کو دس سہام زائد علی الثلث ملیں گے، ۳۳+۱۰=۴۳ سہام۔ 
مسئلہ ۱۴:
مرنے والے نے دو بیٹے چھوڑے اور ایک شخص کے لئے اپنے ثلث مال (تہائی مال) کی وصیّت کی اور ایک دوسرے شخص کے لئے مثل ایک بیٹے کے حصے کی وصیّت کی اور دونوں وارث بیٹوں نے مرنے  والے باپ کی دونوں وصیّتوں کا جائز رکھا تو اس صورت میں جس کے لئے تہائی مال کی وصیّت کی اسے میت کے مال کا تہائی حصہ ملے گا اور بقیہ دو ثلث دونوں بیٹوں اور اس شخص کے درمیان جس کے لئے بیٹے کے مثل حصّہ کی وصیّت کی تہائی تہائی تقسیم ہوگا۔ حساب اس کا اس طرح ہوگا کہ کل مال نو(۹) حصوں میں منقسم ہوگا اس میں سے تین(۳) حصے اسے ملیں گے جس کے لئے ثلث مال(تہائی مال) کی وصیّت ہے باقی رہے چھ(۶) حصے تو دو (۲)دو(۲) حصے دونوں بیٹوں کے درمیان اور دو(۲) حصے اس کے جس کے لئے بیٹے کے حصے کے مثل وصیّت کی ہے۔ (عالمگیری ج ۶ ص۱۰۰)۔ اور اگر(۲) دونوں بیٹوں نے باپ کی وصیّت کو جائز نہ کیا تو ایک تہائی مال اُن دونوں موصی لہ کو دیا جائے گا جن کے حق میں وصیّت ہے اور بقیہ دو ثلث(دو تہائی)دونوں بیٹوں کو مل جائے گا۔ (عالمگیری ج ۶ ص۱۰۰)۔ اور اگر دونوں بیٹوں نے ثلث مال کی وصیّت کو جائز نہ رکھا اور اس وصیّت کو جائز جو اس نے دوسرے شخص کے لئے مثل ایک بیٹے کے حصے کے کی تھی تو اس صورت میں صاحب ثلث یعنی ثلث مال کی وصیّت والے کو نصف ثلث یعنی سدس (چھٹا حصہ) ملے گا اور صاحب ِ مثل جس شخص کے حق میں مثل حصہ بیٹے کے وصیّت کی اسے بقیہ مال کاایک ثلث ملے گا۔ اس صورت میں حساب ایسے عدد سے ہوگا جس میں سے اگر سدس(چھٹا حصہ) نکالا جائے تو بقیہ مال ایک ایک تہائی کے حساب سے تقسیم ہوجائے اور ایسا چھوٹے سے چھوٹا عدد اٹھارہ(۱۸) ہے لہٰذا کل مال وصیّت اٹھارہ حصوں میں تقسیم ہوگا، چھٹا حصہ یعنی تین (۳)حصے ثلث مال کی وصیّت والے کو، باقی(۱۵) پندرہ حصوں میں ایک ثلث یعنی پانچ (۵)حصے اس شخص کو جس کے لئے مثل بیٹے کے حصے کی وصیّت کی بقیہ ایک ثلث یعنی پانچ پانچ حصے دونوں بیٹوں کو۔ (عالمگیری ج ۶ ص۱۰۰)اور اگر یہ صورت ہے کہ ایک بیٹے نے صاحب مثل کے حق میں وصیّت کو جائز رکھا اور صاحب ثلث کے حق میں وصیّت کو رد کردیا اور دوسرے بیٹے نے دونوں وصیّتوں کو رد کردیا تو مسئلہ اس طرح ہوگا کہ کہ صاحب مثل کو چارحصے اور صاحب ثلث کو تین حصے اور جس بیٹے نے ایک وصیّت کو جائز کیا اس کو پانچ (۵)حصے اور جس بیٹے نے دونوں وصیّتوں کو رد کردیا اس کو چھ(۶) حصے، کل میزان اٹھارہ(۱۸) حصے، اس طرح صاحب مثل کے حق میں وصیّت جائز رکھنے والے بیٹے کا ایک حصہ صاحب مثل کو ملا اور اُس کا حصہ بجائے تین کے چار ہوگیا اور اس بیٹے کے چھ کے بجائے پانچ حصے رہ گئے(محیط از عالمگیری ج ۶ ص۱۰۰)

مسئلہ۱۵:
ایک شخص کے پانچ بیٹے ہیں اس نے وصیّت کی کہ فلاں شخص کو میرے ثلث مال میں میرے ایک بیٹے کے حصے کے مثل دینا اور ثلث مال میں سے یہ حصہ نکال کر بقیہ کا ثلث ایک دوسرے شخص کو دیا جائے،تو اس وصیّت کرنے والے کا کل مال اکیاون (۵۱)حصوں میں تقسیم ہوکر ان میں سے آٹھ (۸)حصے اس موصی لہ کو ملیں گے جس کے حق میں بیٹے کے حصہ کے مثل کی وصیّت کی اور تین(۳) حصے دوسرے موصی لہ کو ملیں گے جس کے حق میں ثلث ما بقی من الثلث کی وصیّت کی (یعنی جس کے حق میں باقی ماندہ ثلث مال سے ایک ثلث وصیّت کی)  ( عالمگیری ج۶ص۱۰۰)۔ اور ہر بیٹے کو آٹھ آٹھ حصہ ملیں گے(مؤلف)

مسئلہ۱۶:
ایک شخص کے پانچ بیٹے ہیں اس نے وصیت کی کہ فلاں شخص کو میرے ثلث مال سے میرے ایک بیٹے کے حصے کے مثل دیا جائے اور اس ثلث مال سے یہ حصہ نکال کر جو باقی بچے اس کا ثلث(یعنی تہائی) ایک دوسرے شخص کو دیا جائے تو اس صورت میں اس وصیّت کرنے والے کا مال اکیاون (۵۱)حصوں میں تقسیم ہوکر جس کے لئے بیٹے کے حصے کے مثل کی وصیّت کی ہے اسے آٹھ(۸) حصے ملیں گے، اور اسکے ثلث مال میں سے یہ آٹھ نکال کر جو باقی بچے گا اس کا ایک ثلث یعنی تین حصے اس کو ملیں گے ، جس کے لئے ثلث مابقی من الثلث(یعنی اس کے تہائی مال سے آٹھ حصے نکال کر جو باقی بچا اس کا تہائی حصہ)کی وصیّت کی تھی اور پانچ بیٹوں میں سے ہر ایک کو آٹھ آٹھ حصے ملیں گے۔ مسئلہ کی تخریج اس طرح ہوگی کہ پانچ بیٹوں کو بحساب فی کس ایک حصہ=پانچ حصے اور ایک حصہ اس میں صاحب مثل کا بڑھایا(یعنی اس کا جس کے لئے بیٹے کے حصے کے مثل کی وصیّت کی) اس طرح کل چھ حصے ہوئے چھ کو تین میں ضرب دیا جائے۶x۳=۱۸ ہوئے، اٹھارہ (۱۸)میں ایک کم کیا جو زیادہ کیا گیا تھا تو سترہ (۱۷)رہ گئے یہ سترہ (۱۷) اس کے کل مال کا ایک ثلث ہے اس کے دو ثلث چونتیس(۳۴) ہوئے، اس طرح کل حصے اکیاون(۵۱) ہوئے، جب یہ معلوم ہوگیا ثلث مال(تہائی مال)سترہ حصے ہیں تو اس میں سے صاحب مثل کا حصہ(یعنی جس کے لئے ایک بیٹے کے حصہ کی مثل کی وصیّت کی)معلوم کرنے کا طریقہ یہ ہے کہ اصل حصہ کی طرف دیکھا جائے وہ پانچ بیٹوں کے پانچ اور صاحب مثل کا ایک تھا، اس ایک کو تین سے ضرب کیا تو تین ہوئے پھر تین کو تین سے ضرب کیا تو نو (۹) ہوئے، نو (۹)میں سے ایک جو بڑھایا تھا کم کیا تو آٹھ باقی رہے، یہ حصہ ہوا صاحب مثل کا، پھر اس آٹھ کو سترہ میں سے گھٹایا تو نو باقی رہے اس کا ایک تہائی یعنی تین حصے دوسرے شخص کے جس کے حق میں ثلث ما بقی الثلث کی(بقیہ تہائی مال کے تہائی کی)وصیّت کی تھی، نو میں سے تین نکال کر چھ (۶)بچے، ان چھ(۶) کو دو تہائی مال یعنی چونتیس (۳۴) حصوں میں جمع کیا تو چالیس (۴۰)ہوگئے اور یہ چالیس پانچ بیٹوں میں برابر برابر بحساب فی کس آٹھ حصے تقسیم ہوں گے یہ کل ملا کر اکیاون ہوئے یعنی موصی لہ نمبر۲ ایک کو آٹھ، موصی لہ نمبر کو تین اور پانچ بیٹوں کو چالیس=کل اکیاون(عالمگیری ج ۶ ص۱۰۱)

مسئلہ۱۷:
کسی شخص نے وصیّت کی کہ"میرے مال کا چھٹا حصہ فلاں شخص کے لئے ہے"پھر اسی مجلس میں یا دوسری مجلس میں کہا کہ اسی کے لئے میرے مال کا تہائی حصہ ہے اور وارثوں نے اسے جائز کردیا تو اسے تہائی مال ملے گا اور چھٹا حصہ اسی میں داخل ہوجائے گا(ہدایہ ج ۴ عالمگیری ج ۶ص۱۰۴)

مسئلہ ۱۸:
کسی نے وصیّت کی کہ فلاں شخص کے لئے ایک ہزار روپیہ ہے اور اس کا کچھ مال نقد ہے اور کچھ دوسروں کے ذمہ ادھار ہے ، تو اگر یہ ایک ہزار روپیہ اس کے نقد مال سے نکالا جاسکتا ہے تو یہ ایک ہزار روپیہ موصی لہ کو ادا کردیا جائے گا اور اگر یہ روپیہ اس کے نقد مال سے نہیں نکالا جاسکتا تو نقد مال کا ایک تہائی جس قدر رہتا ہے وہ فی الوقت ادا کردیا جائے گا اور ادھار میں پڑا ہوا روپیہ جیسے جیسے اور جتنا جتنا وصول ہوتا جائے گا وصول شدہ روپیہ کا ایک تہائی موصی لہ کو دیا جاتا رہے گا تا آنکہ اس کی ایک ہزار کی رقم پوری ہوجائے جو کہ مرنے والے نے اس کے لئے وصیّت کی تھی(ہدایہ ج ۴، عالمگیری ج ۶ ص۱۰۵)

مسئلہ۱۹:

زید نے وصیّت کی کہ اس کا ایک تہائی مال عمرو اور بکر کے لئے ہے او ربکر کا انتقال ہوچکا ہے خواہ اس کا علم موصِی یعنی وصیّت کرنے والے کو ہو یا نہ ہو، یا یہ وصیّت کی کہ میرا تہائی مال عمرو اور بکر کے لئے ہے اگر بکر زندہ ہو حالانکہ وہ انتقال کرچکا ہے یہ وصیّت کی کہ میرا تہائی مال عمرو کے لئے اور اس شخص کے لئے ہے جو اس گھر میں ہو اور اس گھر میں کوئی نہیں ہے یا یہ وصیّت کی کہ میرا تہائی مال عمرو کے لئے اور  اس کے بعد ہونے والے بیٹے کے لئے، یا یہ کہا کہ میرا تہائی مال عمرو کے لئے اور بکر کے بیٹے کے لئے اور بکر کا بیٹا وصیّت کرنے والے سے پہلے مرگیا تو ان تمام صورتوں میں اس کا تہائی مال پورا پورا صرف اکیلے عمرو کو ملے گا(عالمگیری ج ۶ ص۱۰۵)

مسئلہ۲۰:
کسی نے وصیّت کی کہ میرا تہائی مال زید اور بکر کے مابین تقسیم کردیا جائے اور بکر کا اس وقت انتقال ہوچکا ہو، یا یہ کہا کہ میر اتہائی مال زید اور بکر کے درمیان تقسیم کیا جائے اگر وہ میرے بعد زندہ ہو، یا یہ کہا کہ میرا تہائی مال زید اور فقیر کے مابین تقسیم ہو اگر بکر گھر میں ہو اور وہ گھر میں نہیں ہے، یا یہ کہا کہ میرا تہائی مال زید اور بکر کے لڑکے کے درمیان تقسیم ہو اور بکر کے یہاں لڑکا پیدا ہوا یا لڑکا موجود تھا پھر مرگیا اور دوسرا لڑکا پیدا ہوگیا، یا یہ کہا کہ میر اتہائی مال زید اور فلاں کے لڑکے کے مابین تقسیم ہو اگر وہ لڑکا فقیر ہو اور وہ لڑکا فقیر و محتاج نہ ہوا تھا یہاں تک موصی کا انتقال ہوگیا، یا یہ وصیّت کی کہ میرا تہائی مال زیداور اس کے وارث کے لئے ہے ، یا زید اور اس کے دو بیٹوں کے لئے ہے اور اس کے بیٹا صرف ایک ہے تو ان تمام صورتوں میں زید کو نصف ثلث یعنی اس کے مال کا چھٹا حصہ ملے گا( عالمگیری ج۶ص۱۰۵)

مسئلہ۲۱:

موصی(وصیّت کرنے والا) نے زید اور عمرو کے لئے اپنے ثلث مال(تہائی مال) کی وصیّت کی ، یا یہ کہا کہ میرا ثلث مال زید اور عمرو کے مابین تقسیم کیا جائے پھر موصی کا انتقال ہوگیا اس کے بعد زید اور عمرو دونوں میں سے کسی ایک کا انتقال ہوگیا تو جو زندہ رہا اس کو ثلث مال(تہائی مال) کا آدھا ملے گا اور آدھا مرنے والے کے وارثوں کو ملے گا یہی حکم اس وقت ہے جب موصِی کے انتقال کے بعد موصی لہما یعنی زید اور عمرو میں کسی کے وصیّت قبول کرنے سے پہلے ایک کا انتقال ہوجائے اور دوسرا جو زندہ رہا اس نے وصیّت کو قبول کرلیا تو دونوں وصیّت کے مال کے مالک ہوں گے آدھا زندہ کو اورآدھا مرنے والے کے وارثوں کو ملے گا، اور اگر ان دونوں میں سے ایک وصیّت کرنے والے سے پہلے انتقال کرگیا تو اس کا حصہ موصی کو واپس ہوجائے گا(محیط السرخسی از عالمگیری ج ۶ص ۱۰۵)

مسئلہ۲۲:
یہ وصیّت کی کہ میر اثلث مال (تہائی مال)زید کے لئے ہے اور اس کے لئے جو عبد اللہ کے بیٹوں میں سے محتاج و فقیر ہو پھر موصی (وصیّت کرنے والے)کا انتقال ہوگیا اور عبد اللہ کے سب بیٹے اس وقت غنی اور مالدار ہیں تو اس کا ثلث مال سب کا سب زید کو مل جائے گا، اور اگر موصی کی موت سے قبل عبد اللہ کے کچھ بیٹے (یعنی سب نہیں )غریب و فقیر ہوگئے تو اس کا ثلث مال زید اور عبد اللہ کے غریب بیٹوں کے درمیان بحصہ مساوی ان کی تعداد کے مطابق تقسیم ہوگا اور اگر عبد اللہ کے سب ہی بیٹے غریب و فقیر ہیں تو ان کو کچھ حصہ نہ ملے گا وصیّت کا کل مال زید کو مل جائے گا(عالمگیری ج ۶ ص۱۰۵)

مسئلہ۲۳:
ایک عورت کا انتقال ہوا اس نے اپنے وارثوں میں صرف اپنا شوہرچھوڑا اور اپنے نصف مال کی وصیّت کردی کسی اجنبی شخص کے لئے تو یہ وصیّت جائز ہے اس صورت میں شوہر کو ثلث مال ملے گا، اجنبی کو نصف، بچا سدس (چھٹا حصہ)وہ بیت المال جمع ہوگا، تقسیم اس طرح ہوگی کہ پہلے متوفیہ کے مال سے بقدر ثلث مال کے نکال لیا جائے گا کیونکہ وصیّت وراثت پر مقدم ہے، تہائی مال نکالنے کے بعد دو تہائی مال باقی بچا اس میں سے نصف شوہر کو وراثت میں دیا جائے گا جو کہ کل کے ایک ثلث کے برابر ہے اب باقی رہا ایک ثلث اس کا کوئی وارث ہے ہی نہیں لہٰذا متوفیہ کی باقی وصیّت اس میں جاری ہوگی اور موصی لہ جس کو ثلث ملا تھا اس کا نصف پورا کرنے کے لئے اس بقیہ ثلث میں سے ایک حصہ دے کر اس کا نصف پورا کردیا جائے گا، ا ب باقی بچا ایک سدس(چھٹا حصہ) وہ بیت المال میں جمع ہوگا کیونکہ اس کا کوئی وارث نہیں ہے(عالمگیری ج ۶ ص۱۰۵)

مسئلہ۲۴:
شوہر کا انتقال ہوا،وارثوں میں اس نے ایک بیوی چھوڑی اور اپنے کل مال کی کسی اجنبی کے لئے وصیّت کردی لیکن اس کی زوجہ نے اس وصیّت کو جائز نہ کیا تو اس کا کل مال چھ حصوں میں تقسیم ہوکر ایک حصہ زوجہ کو اور پانچ حصے اجنبی کو ملیں گے جس کے حق میں کل مال کی وصیّت کی تھی، مال ترکہ کی تقسیم اس طرح ہوگی کہ کل مال کے چھ حصے کرکے پہلے اس میں سے ایک ثلث یعنی دو حصے اجنبی کو ملیں گے کیونکہ وصیّت وراثت پر مقدم ہے بقیہ چار حصوں میں سے ایک ربع یعنی ایک حصہ بیوی کو ملے گا باقی رہے تین حصے، یہ بھی اجنبی کو مل جائیں گے کیونکہ وصیّت بیت المال پر بھی مقدم ہے(محیط السرخسی از عالمگیری ج ۶ ص۱۰۵)

مسئلہ۲۵:
یہ وصیّت کی کہ میرا ثلث مال فلاں کے بیٹوں کے لئے ہے اور بوقت وصیّت فلاں کے بیٹے نہیں تھے بعد میں پیدا ہوئے اس کے بعد موصی(وصیّت کرنے والے)کا انتقال ہوا تو اس کا تہائی مال اس فلاں کے بیٹوں میں تقسیم ہوگا اور اگر بوقت وصیّت فلاں کے بیٹے موجود تھے لیکن وصیّت کرنے والے نے نہ اُن بیٹوں کے نام لئے نہ ان کی طرف اشارہ کیا (یعنی اس طرح کہنا کہ ان بیٹوں کے لئے)تو یہ وصیت ان بیٹوں کے حق میں نافذ ہوگی جو موصی لہ کی موت کے وقت موجود ہوں گے خواہ یہ بیٹے وہی ہوں جو بوقت وصیّت موجود تھے یا وہ بیٹے مرگئے ہوں اور دوسرے پیدا ہوئے ار اگر بوقت وصیّت فلاں کے بیٹوں میں سے ہر ایک کا نام لیا تھا یا ان کی طرف اشارہ کردیا تھا تو یہ وصیّت خاص انہی کے حق میں ہوگی، اگر ان کا انتقال موصی کی موت سے پہلے ہوگیا تو وصیّت باطل ٹھہرے گی(عالمگیری ج ۶ص ۱۰۵)

مسئلہ ۲۶:
یہ وصیّت کی کہ میرا ثلث مال عبد اللہ اور زید اور عمرو کے لئے ہے اور عمرو کو اس میں سے سو روپے دیں اور اس کا تہائی مال کل سو ہی روپے ہے تو کل عمرو کو ملے گا اور اگر اس کا تہائی مال ایک سو پچاس روپے ہے تو اس صورت میں سو روپے عمرو  کو اور باقی پچاس میں آدھے آدھے عبد اللہ اور زید کو ملیں گے(محیط السرخسی از عالمگیری ج۶ ص۱۰۵)

مسئلہ۲۷:
کسی کے لئے ثلث مال کی وصیّت کردی اور وصیّت کرنے والے کی ملکیت میں بوقت وصیّت کوئی مال ہی نہ تھا بعد میں اس نے کما لیا تو بوقت موت وہ جتنے مال کا مالک ہے اس کا ثلث موصی لہ(جس کے حق میں وصیّت کی)کو ملے گا جب کہ موصی بہ شئے معین اور نوع معین نہ ہو(عالمگیری ج ۶ ص۱۰۶)

مسئلہ۲۸:
اگر کسی نے اپنے مال میں سے کسی خاص قسم کے مال کے ثلث حصہ کی وصیّت کی مثلاً کہا کہ میری بکریوں یا بھیڑوں کا تہائی حصہ فلاں کو دیا جائے اور یہ بکریاں یا بھیڑیں موصی کی موت سے پہلے ہلاک ہوجائیں تو یہ وصیّت باطل ہوجائے گی حتیٰٰ کہ اس نے ان کے ہلاک ہونے کے بعد دوسری بکریاں یا بھیڑیں خریدیں تو موصی لہ کا ان بکریوں یا بھیڑوں میں کوئی حصہ نہیں (عالمگیری ج۶ ص۱۰۶)

مسئلہ ۲۹:
وصیّت کرنے والے نے وصیّت کی کہ فلاں کے لئے میرے مال سے ایک بکری ہے اور اس کے مال میں بکری موجود نہیں تو موصی لہ کو بکری کی قیمت دی جائے گی اور اگر یہ کہا تھا کہ فلاں کے لئے ایک بکری ہے یہ نہیں کہا تھا کہ "میرے مال سے"اور اس کی ملکیت میں بکری نہیں ہے تو بقول بعض وصیّت صحیح نہیں اور بقول بعض وصیّت صحیح ہے اور اگر یوں وصیّت کی کہ فلاں کے لئے میری بکریوں میں سے ایک بکری ہے اور اس کی ملکیت میں بکری نہیں ہے تو وصیّت باطل ٹھہرے گی اسی اصول پر گائے، بھینس اور اونٹ کے مسائل کا استخراج کیا جائے گا۔ (عالمگیری ج ۶ص ۱۰۶)

مسئلہ۳۰:
یہ وصیّت کی کہ میرے مال کا تہائی حصہ صدقہ کردیا جائے اور کسی شخص نے وصی سے وہ مال غصب کرلیا اور ضائع کردیا اور وصی یہ چاہتا ہے کہ وصیّت کے اس مال کو اس غاصب پر بھی صدقہ کردے اور غاصب اس مال کا اقراری ہے تو یہ جائز ہے(عالمگیری بحوالہ محیط السرخسی ج ۶ ص۱۰۶)

مسئلہ۳۱:
وصیّت کرنے والے نے کہا کہ میں نے تیرے لئے اپنے مال سے ایک بکری کی وصیّت کی تو اس وصیّت کا تعلق اس بکری سے نہ ہوگا جو وصیّت کرنے کے دن اس کی ملکیت میں تھی بلکہ اس کا تعلق اس بکری سے ہوگا جو موصِی کی موت کے دن اس کی ملکیت میں ہوگی اور جب یہ وصیّت صحیح ہے تو موصِی کی موت کے بعد اگر اس کے مال میں بکری ہے تو وارثوں کو اختیار ہے اگر وہ چاہیں تو موصی لہ کو بکری دیدیں یا چاہیں تو بکری کی قیمت دیدیں (محیط از عالمگیری ج ۶ ص۱۰۶)

مسئلہ۳۲:     ایک شخص نے کہا کہ میرا سرخ رنگ کا عجمی النسل گھوڑا فلاں کے لئے وصیّت ہے تو یہ وصیّت اس میں جاری ہوگی جس کا وہ وصیّت کے دن مالک تھا نہ کہ اس میں جو وہ بعد میں حاصل کر لے ہاں اگر اس نے یہ کہا کہ میرے گھوڑے فلاں کے لئے وصیّت ہیں اور ان کی تعیین یا تخصیص نہ کی تو اس صورت میں وصیّت بوقتِ وصیّت موجود گھوڑوں اور بعد میں حاصل کئے جانے والے گھوڑوں دونوں کو شامل ہوگی (عالمگیری ج ۶ص ۱۰۶)

مسئلہ ۳۳:
اگر کسی نے اپنے ثلث مال کی فلاں شخص اور مساکین کے لئے وصیّت کی تو اس ثلث مال کا نصف فلاں کو دیا جائے گا اور نصف مساکین کو (ہدایہ جلد ۴، از عالمگیری ج ۶ص ۱۰۶)

مسئلہ ۳۴ :
کسی نے اپنے ثلث مال کی وصیّت ایک شخص کے لئے کی پھر دوسرے شخص سے کہا کہ میں نے تجھے اس وصیّت میں اس کے ساتھ شریک کر دیا تو یہ ثلث ان دونوں کے لئے ہے اور اگر ایک کے لئے سو روپے کی وصیّت کی اور دوسرے کے لئے سو کی پھر تیسرے شخص سے کہا کہ میں نے تجھے ان دونوں کے ساتھ شریک کیا تو اس تیسرے کے لئے ہر سو میں تہائی حصہ ہے (عالمگیری ج ۶ص ۱۰۶)

مسئلہ ۳۵ :
کسی اجنبی شخص اور وارث کے لئے وصیّت کی تو اجنبی کو وصیّت کا نصف حصہ ملے گا اور وارث کے حق میں وصیّت باطل ٹھہرے گی، اس طرح اپنے قاتل اور اجنبی کے حق میں وصیّت کی تھی تو وصیّت قاتل کے حق میں باطل اور اجنبی کو نصف حصہ ملے گا (عالمگیری ج ۶ص ۱۰۶) اس کے برخلاف اجنبی یا وارث کے لئے عین (نقد) یا دین کا اقرار کیا تو اجنبی کے لئے صحیح نہیں اور وارث کے لئے صحیح ہے (تبیین از عالمگیری ج ۶ص ۱۰۶)

مسئلہ ۳۶ :
متعدد کمروں پر مشتمل ایک مکان دو آدمیوں کے درمیان مشترک ہے ان میں سے ایک نے کسی کے لئے ایک معین کمرے کی وصیّت کر دی تو مکان تقسیم کیا جائے گا پس اگر وہ معین کمرہ موصِی کے حصہ میں آگیا تو وہ موصی لہ کو دے دیا جائے گا اور اگر وہ معیّن کمرہ دوسرے شریک کے حصہ میں آیا تو موصی لہ کو بقدر کمرے کے زمین ملے گی (عالمگیری ج ۶ص ۱۰۷، درمختار، ردالمحتار ج ۵ص ۴۷۳)

مسئلہ ۳۷ :
وارث نے اقرار کیا کہ اس کے باپ نے فلاں کے لئے ثلث مال کی وصیّت کی اور کچھ گواہوں نے گواہی دی کہ اس کے باپ نے کسی دوسرے کے لئے ثلث مال کی وصیّت کی تو فیصلہ گواہوں کی گواہی کے مطابق ہوگا اور وارث نے جس کے لئے اقرار کیا اسے کچھ نہ ملے گا (عالمگیری ج ۶ص ۱۰۷)

مسئلہ ۳۸ :
اگر کسی وارث نے اقرار کیا کہ اس کے باپ نے اپنے ثلث مال کی وصیّت فلاں کے لئے کی پھر اس کے بعد کہا کہ بللکہ اس کی وصیّت فلاں کے لئے کی، تو اس صورت میں جس کے لئے پہلے اقرار کیا اس کو ملے گا اور دوسرے کے لئے کچھ نہیں (عالمگیری ج ۶ص ۱۰۷) اور اگر اس نے دونوں کے لئے متصلاً بلافصل اقرار کیاتو نصف مال دونوں کے مابین نصف نصف کر دیا جائے گا (عالمگیری ج ۶ص ۱۰۷)

مسئلہ ۳۹ :
وارث تین ہیں اور مال تین ہزار ہے ہر وارث نے ایک ہزار پایا پھر ان میں سے ایک نے اقرار کیا کہ اس کے باپ نے فلاں کے لئے ثلث مال کی وصیّت کی تھی اور باقی دو وارثوں نے انکار کیا تو اقرار کرنے والا اپنے حصے میں سے ایک تہائی اس کو دے گا جس کے لئے اس نے اقرار کیا (عالمگیری ج ۶ص ۱۰۷)

مسئلہ ۴۰ :
اگر دو بیٹوں میں سے ایک نے تقسیم ترکہ کے بعد اقرار کیا کہ مرحوم باپ نے ثلث مال کی وصیّت فلاں کے لئے کی تھی تو اس کا اقرار صحیح ہے اور اس اقرار کرنے والے ہی کے حصے کے ثلث میں نافذ ہوگی (درمختار) اور یہی حکم اس صورت میں ہے کہ اس کے کئی بیٹوں میں سے ایک نے اقرار کیا ہو تو اقرار کرنے والے کے حصہ کے ثلث میں وصیّت نافذ ہوگی (مجمع و ردالمحتار ج ۵ص ۴۷۳)

مسئلہ ۴۱:
وارث دو ہیں اور مال ایک ہزار نقد ہے اور ایک ہزار ان میں سے ایک پر ادھار ہے پھر اس وارث نے جس پر ادھار نہیں ہے اقرار کیا کہ اس کے باپ نے کسی کے حق میں ایک ثلث کی وصیّت کی تھی تو اس ایک ہزار نقد میں سے تہائی حصہ لے کر موصی لہ کو دیا جائے گا اور اقرار کرنے والے کو باقی دو تہائی ملے گا (عالمگیری ج ۶ص ۱۰۷)

تنبیہہ :

 موصی بہ سے پیدا ہونے والی کوئی بھی زیادتی جیسے بچہ، یا غلہ وغیرہ اگر موصِی کی موت کے بعد اور موصی لہ کی قبول وصیّت سے پہلے ہو تو وہ زیادتی اور اضافہ موصی بہ میں شمار ہوگا اور ثلث مال میں شامل ہوگا لیکن اگر یہ اضافہ اور زیادتی موصی لہ کے قبول وصیّت کے بعد مگر مال تقسیم ہونے سے پہلے ہو تب بھی وہ موصی بہ میں شامل ہوگی (عالمگیری بحوالہ محیط السرخسی ج ۶ص ۱۰۷) مثال کے طور پر ایک شخص کے پاس چھ سو درہم اور ایک لونڈی قیمتی تین سو درہم کی ہیں اس نے کسی آدمی کے لئے لونڈی کی وصیّت کی اور مر گیا پھر لونڈی نے ایک بچہ جنا جس کی قیمت تین سو درہم کے برابر ہے پس یہ ولادت اگر تقسیم مال اور قبول وصیّت سے پہلے ہوئی تو موصی لہ کو وصیّت میں وہ لونڈی ملے گی اور اس بچہ کا تہائی حصہ، اور اگر موصی لہ کے وصیّت قبول کرنے کے بعد اور مال تقسیم ہو جانے کے بعد ولادت ہوئی تو بلا اختلاف موصی لہ کی ملکیت ہے اور اگر موصی لہ نے وصیّت قبول کر لی تھی اور مال ابھی تقسیم نہ ہوا تھا کہ لونڈی کے بچہ پیدا ہوگیا تب بھی وہ موصی بہ میں شامل ہوگا جیسا کہ قبول وصیّت سے قبل کی صورت میں وہ موصی بہ میں شامل کیا گیا تھا، اور اگر لونڈی نے موصی کی مو ت سے پہلے بچہ جنا تو وہ وصیّت میں داخل نہ ہوگا (کافی از عالمگیری ج ۶ص ۱۰۸)

بیٹے کا اپنے مرض الموت میں اپنے باپ کی وصیّت کو جائز کرنے

اور اپنے اوپر یا اپنے باپ کے اوپر دین (ادھار) کا اقرار کرنے کا بیان

مسئلہ ۱:

ایک شخص کاانتقال ہوا اور اس نے تین ہزار روپے اور ایک بیٹا چھوڑا اور دو ہزار روپے کی کسی شخص کے لئے وصیّت کی پھر بیٹے نے اپنے مرض الموت میں اس وصیّت کو جائز کر دیا اور مرگیا اور بیٹے کا بجز اس وراثت کے اور کوئی مال بھی نہیں تو اس صورت میں موصی لہ ایک ہزار روپے تو بیٹے کی اجازت کے بغیر ہی پانے کا مستحق ہے اور بقیہ دو ہزار میں سے ایک ثلث اور پائے گا جو کہ بیٹے کے مال کا تہائی  حصہ ہوتا ہے (محیط السرخسی از عالمگیری ج ۶ص ۱۰۸)

مسئلہ ۲ :

وارث کی طرف سے مرض الموت میں اپنے مورث کی وصیّت کو جائز کرنا بمنزلہ وصیّت کرنے کے ہے اسی طرح مرض الموت میں اپنی موت کے بعد غلام کو آزاد کرنا بھی بمنزلہ وصیّت کے ہے اور جب دو  وصیّتیں جمع ہوں جن میں سے ایک عتق (آزاد کرنا) ہو تو عتق مقدم و اولی ہے اور دین (یعنی ادھار) مقدم ہے وصیّت پر (محیط السرخسی از عالمگیری ج ۶ص ۱۰۸)

مسئلہ ۳:

وارث نے اگر بحالت صحت و تندرستی اپنے مورث کی وصیّت کو جائز کر دیا تو وہ اولی اور مقدم ہے عتق سے، اور ادھار کے اقرار سے اور وصیّت سے (عالمگیری ج ۶ص ۱۰۸)

مسئلہ ۴ :

وارث نے اگر بحالت صحت اپنے باپ کی وصیّت کو جائز کر دیا پھر اپنے باپ پر ادھار ہونے کا اقرار کیا تو پہلے باپ کی وصیّت پوری کی جائے گی اس کے بعد اگر کچھ بچے گا تو ادھار والوں کو ادا کیا جائے گا لیکن وارث کمی کی صورت میں ان ادھار والوں کے ادھار کی کامل ادائیگی کا ذمہ دار نہ ہوگا ہاں اگر وصیّت پوری کرنے کے بعد اتنا مال بچ رہا کہ ادھار کی کامل ادائیگی ہو جائے تو ادھار کا اقرار کرنے کے بعد وہ اس کی کامل ادائیگی کا ذمہ دار ہے اور اگر وہ بچا ہوا مال قرض کی ادائیگی کے لئے پورا نہ ہو تو اقرار کرنے والا وارث اتنا  ادا کرنے کا ضامن ہوگا جتنے کا اس نے اقرار کیا ہے (عالمگیری ج ۶ص ۱۰۸)

مسئلہ ۵:

ایک شخص نے اپنے باپ پر دین کا دعوی کیا اور موصی لہ نے میت کی طرف سے دعوی کیا کہ اس نے اپنے باپ کی وصیّت کو جائز کر دیا ہے اور اس شخص نے ان دونوں باتوں کی تصدیق کی تو دَین کی ادائیگی مقدم ہوگی اور وہ صاحب اجازت کے لئے کسی چیز کا ذمہ دار نہ ہوگاخواہ اس نے یہ تصدیق بحالت صحت کی ہو یا بحالت مرض (عالمگیری ج ۶ص ۱۰۸)

مسئلہ ۶ :

مریض وارث نے اپنے باپ کی وصیّت کو جائز کیا پھر اس نے اپنے باپ پر دین ادھار) کا اقرار کیا اور اپنی ذات پر بھی دین کا اقرار کیا تو پہلے باپ کا دین ادا کیا جائے گا پھر اس کا اپنا دین ادا کیا جائے گا (محیط السرخسی از عالمگیری ج ۶ص ۱۰۸)

مسئلہ ۷:

وارث نے اپنے باپ کی وصیّت کی اجازت دے دی پھر اپنی ذات پر دَین کا اقرار کیا تو دین مقدم و اولی ہے، پہلے دین ادا ہوگا اس کے بعد دیکھا جائے گا اگر دین کی ادائیگی کے بعد کچھ بچ رہا تو اگر اس وارث کے ورثہ نے اس وصیّت کو جائز نہیں کیا جس کو وارث نے جائز کر دیا تھا تو بقیہ مال کا ثلث اس وصیّت میں دیا جائے گا (محیط از عالمگیری ج ۶ص ۱۰۸)

مسئلہ ۸ :

ایک مریض جس کے پاس دو ہزار روپے ہیں اور اس کے پاس ان کے علاوہ اور کوئی مال نہیں ، اس کا انتقال ہوا اس نے کسی شخص کے لئے ان میں سے ایک ہزار روپے کی وصیّت کر دی اور ایک دوسرے شخص کے لئے بقیہ ایک ہزار کی وصیّت کر دی اور اس کے وارث بیٹے نے اس کی ان دونوں وصیّتوں کو یکے بعد دیگرے اپنی بیماری کی حالت میں جائز کر دیا اور اس وارث بیٹے کے پاس سوائے ان دو ہزار روپے کے جو وراثت میں ملے اور مال نہیں ہے تو اس صورت میں ان دو ہزار کا تہائی حصہ ان دونوں کو نصف نصف تقسیم کر دیا جائے گا جن کے لئے میت اول نے وصیّت کی تھی (محیط از عالمگیری ج ۶ص ۱۰۸)

مسئلہ ۹:

ایک شخص کے پاس ایک ہزار درہم ہیں اس نے ان کی کسی شخص کے لئے وصیّت کر دی اور انتقال کر گیا اس کا وارث جو اس کے مال کا مالک ہوا اس کی ملکیت میں بھی ایک ہزار درہم تھے (یعنی اس کے پاس کل دو ہزار درہم ہوگئے) پھر اس وارث نے کسی شخص کے لئے اپنے ذاتی ایک ہزار درہم کی اور ان  ایک ہزار درہم کی جو وراثت میں ملے تھے دونوں کی وصیّت کر دی پھر اس وارث کا انتقال ہوگیا اور اس نے اپنا ایک وارث چھوڑا اس نے اپنے باپ اور اپنے دادا کی وصیّت کو اپنے مرض الموت میں جائز کر دیا اور مرگیا اور اس مرنے والے کا بجز اس ترکہ کے اور کوئی مال نہیں تو اس صورت میں پہلے والے موصی لہ کو یعنی دادا کے موصی لہ کو پہلے ایک ہزار درہم کا ایک ثلث وصیّت جائز کئے بغیر ہی ملے گا پھر باقی دو تہائی کو دوسرے ایک ہزار درہم میں ملا دیا جائے گا اور اس مجموعہ کا ایک ثلث موصی لہ دوم کو یعنی اس میت کے باپ کے موصی لہ کو ملے گا اور یہ بھی وصیّت کو جائز کئے بغیر ہی دے دیا جائے گا۔ یہ ثلث ادا کرنے کے بعد اس تیسری میّت کے بقیہ مال کو دیکھا جائے اور اسے موصی لہ اول اور موصی لہ دوم کے درمیان وصیّت جائز کر دینے کے بعد بقدر اپنے اپنے بقیہ حصے کے تقسیم کر دیا جائے گا (محیط از عالمگیری ج ۶ص ۱۰۹)

کس حالت میں وصیّت معتبر ہے

مسئلہ ۱:
مریض نے کسی عورت کے لئے دَین (ادھار) کا اقرار کیا یا اس کے لئے وصیّت کی یا اسے کچھ ہبہ کیا اس کے بعد پھر اس سے نکاح کر لیا اس کے بعد اس مریض کا انتقال ہوگیا تو اس کا اقرار جائزہے اور وصیّت اور ہبہ باطل ہے (عالمگیری ج ۶ص ۱۰۹)

مسئلہ ۲:

مریض نے اپنے کافر بیٹے یا غلام کے لئے وصیّت کی یا اسے کچھ ہبہ کیا اور اسے سونپ دیا، یا اس کے لئے دَین کا اقرار کیا، بعد میں وہ کافر بیٹا مسلمان ہوگیا یا غلام آزاد ہوگیا اور یہ مریض کی موت سے پہلے پہلے ہوگیا تو یہ وصیّت یا ہبہ یا اقرار باطل ہو جائے گا(کافی از عالمگیری ج ۶ص ۱۰۹)

مسئلہ ۳ :

مریض نے وصیّت کی اس حالت میں کہ وہ ضعف و ناطاقتی کی وجہ سے بات کرنے پر قادر نہ تھا، اس نے سر سے اشارہ کیا اور یہ معلوم ہو کہ اگر اس کا اشارہ سمجھ لیا گیا تو وہ جان لے گا کہ اس کا اشارہ سمجھ لیا گیا ہے تو اس کی وصیّت جائز ہے ورنہ نہیں ۔ یہ اس صورت میں ہے کہ وہ مریض کلام کرنے پر قدرت حاصل ہونے سے قبل ہی انتقال کر جائے کیوں کہ اس صورت میں یہ ظاہر ہوگا کہ اس کے کلام کرنے سے ناامیدی ہوگئی ہے لہذا وہ اخرس یعنی گونگے کی طرح ہے (خزانتہ المفتیین از عالمگیری ج ۶ص ۱۰۹)

مسئلہ ۴ :

جس کے ہاتھ مارے گئے ہوں یا جس کے پیر مارے گئے ہوں ، فالج زدہ اور تپ دق کا مارا جبکہ ان کے امراض کو لمبی مدت گزر جانے اور ان مرحلوں کی وجہ سے موت کا اندیشہ نہ رہے تو یہ صحیح الجسم کے حکم میں ہیں کہ اگر یہ اپنا تمام مال ہبہ کر دیں تو یہ ہبہ کرنا صحیح ہے۔ لیکن اگر دوبارہ ان کو مرض ہو تو وہ بمنزلہ نئے مرض کے ہے اگر اس وقت ان کی موت کا اندیشہ ہو تو یہ ان کا مرض الموت ہوگا لہذا ایسی صورت میں ان کا ہبہ کرنا صرف تہائی مال میں معتبر ہوگا یعنی وہ اپنا تہائی مال ہبہ کرسکتے ہیں زیادہ نہیں (کافی از عالمگیری ج ۶ص ۱۰۹) اگر اُسے ان امراض میں سے کوئی مرض لاحق ہوا اور وہ صاحبِ فراش ہوا تو یہ اس کا مرض الموت ہوگا اور اس کا ہبہ ثلث مال میں جاری ہوگا (کافی از عالمگیری ج ۶ص ۱۰۹)

مسئلہ ۵ :

کسی نے وصیّت کی پھر اس پر جنون طاری ہوگیا اگر اس کا جنون مطبق ہے (یعنی ہمہ وقت مستقل ہے) تو معاملہ قاضی کی رائے پر ہے اگر وہ اس کی وصیّت کو جائز قرار دے تو جائز ہے ورنہ باطل، اور اگر جنون سے اچھا ہونے کی میعاد مقرر کرنے کی ضرورت ہو تو فتوی اس پر ہے کہ حق تصرفات میں جنون مطبق کی مدت ایک سال مقرر کی جاتی ہے۔ (خزانتہ المفتیین از عالمگیری ج ۶ص ۱۰۹)

مسئلہ ۶ :

جو شخص قید خانے میں محبوس ہے، قصاص میں قتل کیا جائے یا رجم (سنگسار) کیا جائے وہ مریض کے حکم میں نہیں ہے (عالمگیری) لیکن جب وہ قتل کرنے کے لئے نکالا جائے اس حالت میں وہ مریض کے حکم میں داخل ہے (عالمگیری ج ۶ص ۱۰۹)

مسئلہ ۷ :

جو شخص میدان کار زار میں قتال کرنے والوں کی صف میں ہو وہ صحیح و تندرست کے حکم میں ہے لیکن جب وہ جنگ و قتال شروع کر دے تو وہ مریض کے حکم میں ہیں ۔ (عالمگیری ج ۶ص ۱۰۹)

مسئلہ ۸:

جو شخص کشتی میں سفر کررہا ہے اس کا حکم صحیح و تندرست آدمی کا ہے لیکن اگر دریا میں زبردست تموج ہوکر کسٹی ڈوب جانے کا اندیشہ ہو تو اس حالت میں وہ مریض کے حکم میں ہے۔ (عالمگیری ج ۶ ص۱۰۹)

مسئلہ ۹ :

قیدی قتل کے لئے لایا گیا لیکن قتل نہیں کیا گیا قیدخانہ واپس بھیج دیا  گیا یا جنگ کرنے والا جنگ کے بعد بخیریت اپنی صف میں واپس آگیا یا دریا کا تموج ٹھہر گیا اور کشتی سلامت رہی تو ان صورتوں میں اس شخص کا حکم اس مریض جیسا ہے جو اپنے مرض سے شفا پاگیا اچھا ہوگیا اب اس کے تمام تصرفات اس کے تمام مال میں نافذ ہوں گے (شرح الطحاوی از عالمگیری ج ۶ص ۱۰۹)

مسئلہ ۱۰ :

مجذوم (کوڑھی) اور باری سے بخار والا خواہ چوتھے دن بخار آتا ہو یا تیسرے دن، یہ لوگ اگر صاحب فراش ہوں تو اس مریض کے حکم میں ہیں جو مرض الموت میں ہے (عینی شرح الہدایہ از عالمگیری ج ۶ص ۱۰۹)

مسئلہ ۱۱ :

کسی شخص پر فالج گرا اور اس کی زبان جاتی رہی یعنی بیکار ہوگئی یا کوئی شخص بیمار ہوا اور کلام کرنے پر قدرت نہیں پھر اس نے کچھ اشارے سے کہا یا کچھ لکھ دیا اور اس کا یہ مرض طویل ہوا یعنی ایک سال تک چلتا رہا تو وہ بمنزلہ گونگے کے ہے (خزانتہ المفتیین از عالمگیری ج ۶ص ۱۰۹)

مسئلہ ۱۲ :

عورت کو دردزہ ہو اس حالت میں وہ جو کچھ کرے اس کا نفاذ ثلث مال میں ہوگا اور اگر وہ اس دردزہ سے جانبر ہوگئی تو جو کچھ اس نے کیا پورا پورا نافذ ہوگا (شرح الطحاوی از عالمگیری ج ۶ص ۱۰۹)

کونسی وصیّت مقدم ہے کونسی مؤخر

مسئلہ۱:

جب متعدد وصیّتیں جمع ہوجائیں تو اس میں بہت سی صورتیں ہیں ،اگر ثلث مال سے وہ تمام وصیّتیں پوری ہوسکتی ہیں تو وہ پوری کردی جائیں گی اور اگر ثلث مال  میں وہ تمام وصیّتیں پوری نہیں ہوسکتیں لیکن ورثہ نے ان کو جائز کردیا تب بھی وہ تمام وصیّتیں ادا کی جائیں گی لیکن اگر ورثہ نے اجازت نہ دی تو دیکھا جائے گا کہ آیا وہ تمام وصیّتیں اللہ تعالیٰ کے لئے ہیں یابعض تقرب الی اللہ کے لئے اور بعض بندوں کے لئے یا کل وصیّتیں بندوں کے لئے ہیں ، اگر کُل وصیّتیں اللہ عزوجل کے لئے ہیں تو دیکھا جائے گا کہ آیا وہ کُل ایک ہی درجہ کے فرائض سے ہیں یا کُل وصیّتیں واجبات سے ہیں یا کُل کی کُل نوافل سے ہیں ، اگر کُل وصیّتیں ایک ہی درجہ کے فرائض سے ہیں تو پہلے وہ وصیّت پوری کی جائے گی جس کا ذکر موصِی نے پہلے کیا۔ (بدائع از عالمگیری ج ۶ ص۱۱۴)

مسئلہ۲:

حج اور زکوٰۃ میں اگر حج فرض ہے تو وہ زکوٰۃ پر مقدم ہے خواہ موصِی نے زکوٰۃ کا ذکر پہلے کیا ہو ، اور کفارۂ قتل اور کفارۂ یمین میں اس کو مقدم کیا جائے گا جس کو موصی نے مقدم کیا اور ماۂ  رمضان کے روزے توڑنے کے کفارہ میں اور قتل خطاء کے کفارہ میں کفارۂ قتلِ خطاء پر مقدم ہوگا(خزانتہ المفتیین از عالمگیری ج ۶ ص۱۱۵)

مسئلہ۳:

حج اور زکوٰۃ مقدم ہیں کفارات پر، اور کفارات مقدم ہیں صدقۃ الفطر پر ، اور صدقۃ الفطر مقدم ہے قربانی پر، اور اگر قربانی سے پہلے منذور بہ کو ذکر کیا تو مندور بہ مقدم ہے قربانی پر، اور قربانی مقدم ہے نوافل پر (عالمگیری) اور ان سب پر اعتاق مقدم ہے خواہ اعتاق منجز ہو یا اعتاق مطلق بالموت ہو(عالمگیری ج۶ ص۱۱۵)

مسئلہ۴:

حج کی وصیّت کی اور کچھ دیگر تقرب الی اللہ تعالیٰ چیزوں کی وصیّت کی اور مسجد معیّن کے مصالح کے لئے اور کسی قوم کے کچھ مخصوص و مشخص لوگوں کے لئے وصیّت کی اور ثلث مال میں یہ سب پوری نہیں ہوئی تو ثلث مال کو ان کے مابین تقسیم کردیا جائے گا، جنتا مال مشخص و معین لوگوں کو ملے گا اس میں سے وہ اپنا اپنا حصہ لے لیں گے اور جتنا مال تقرب الی اللہ کے حصہ میں آئے گا اگر ان میں سوائے حج کے کوئی دوسرا واجب نہٍ ہے تو حج مقدم ہے اگر یہ تمام مال حج ہی کے لئے پورا ہوگیا تو تقرب الی اللہ تعالیٰ کی بقیہ وصیّتیں باطل ٹھہریں گی اور اگر کچھ بچ گیا تو تقرب کی وہ وصیّت مقدم ہے جس کو موصِی نے پہلے ذکر کیا(خزانتہ المفتیین از عالمگیری ج ۶ ص۱۱۵)

مسئلہ۵:

کچھ وصیّتیں اللہ تعالیٰ کیلئے ہیں اور کچھ بندوں کے لئے تو اگر موصی نے قوم کے خاص خاص معیّن لوگوں کے لئے وصیّت کی تو وہ ثلث مال میں شریک ہیں ، ان کو ثلث مال میں جو حصہ ملے گا وہ تقدیم و تاخیر ان سب کے لئے ہے اور جو حصہ ثُلث مال میں سے اللہ تعالیٰ کے تقرب کے لئے ملے گا اس میں فرائض مقدم ہوں گے پھر واجبات پھر نوافل۔ (عالمگیری ج ۶ ص۱۱۵)

مسئلہ۶:

اگر یہ وصیّت کی کہ میرا تہائی مال حج،زکوٰۃ، کفارات میں اور زید کے لئے ہے اس صورت میں ثلث مال چار حصوں میں تقسیم ہوگا ایک حصہ موصی لہ زید کے لئے، ایک حصہ حج کے لئے، ایک حصہ زکوٰۃ کے لئے اور ایک حصہ کفارات کے لئے۔ (بدائع از عالمگیری ج ۶ ص۱۱۵)

مسئلہ۷:

کل وصیّتیں بندوں کے لئے ہیں اس صورت میں اقویٰ غیر اقویٰ پر مقدم ہوگی، اس کا لحاظ نہ کیا جائے گا کہ میت نے کس کا ذکر پہلے کیا تھا اور کس کا بعد میں ، اگر وہ سب قوت میں برابر ہوں تو ہر ایک کو ثلث مال میں سے بقدر اس کے حق کے ملے گا اور اول و آخرکا لحاظ نہ ہوگا۔ (عالمگیری ج ۶ ص۱۱۵)

مسئلہ۸:

اگر تمام وصیّتیں از قسم نوافل ہوں اور ان میں کوئی چیز مخصوص و معیّن نہ ہو تو ایسی صورت میں میت نے جس کا ذکر پہلے کیا وہ مقدم ہوگی (ظاہر الروایہ از عالمگیری ج ۶ ص۱۱۵) جیسے اس نے وصیّت کی کہ میرا نفلی حج کرادینا یا ایک جان میری طرف سے آزاد کرادینا یا اُس نے وصیّت کی کہ میری طرف سے غیر معین فقراء پر صدقہ کردینا تو ان صورتوں میں جس کا ذکر پہلے کیا وہ پوری کی جائے گی(عالمگیری ج۶ ص۱۱۵)

مسئلہ۹:

ایک شخص نے وصیّت کی کہ سو درہم فقراء کو دیئے جائیں اور سو درہم اقرباء کو اور اس کی چھوٹی ہوئی نمازوں کے بدلے میں کھانا کھلایا جائے، پھر اس کا انتقال ہوگیا اور اس پر ایک ماہ کی نمازیں باقی تھیں اور اس کا ثلث مال تمام وصیّتوں کے لئے ناکافی ہے تو اس صورت میں ثلث مال کو اس طرح تقسیم کیا جائے گا کہ سو درہم فقراء پر، اور سو درہم اقرباء پر اور اس کی ہر نماز کے بدلے نصف صاع گیہوں کی جو قیمت ہو اس پر، پس جو حصہ اقرباء کو پہنچے گا وہ ان  کو دیدیا جائے گا اور جو حصہ فقراء اور کھانے کا ہے اس سے کھانا کھلایا جائے اور جو کمی پڑے گی وہ فقراء کے حصہ میں آئے گی(فتاویٰ قاضی خاں از عالمگیری ج ۶ ص۱۱۶)

مسئلہ۱۰:

حجتہ الاسلام یعنی حج فرض کی وصیّت کی تو یہ حج مرنے والے کے شہر سے سواری پر کرایا جائے گا لیکن اگر وصیّت کے لئے خرچ پورا نہ ہو تو وہاں سے کرایا جائے جہاں سے خرچ پورا ہوجائے اور اگر کوئی شخص حج کرنے کے لئے نکلا اور راستہ میں انتقال ہوگیا اور اس نے اپنی طرف سے حج ادا کرنے کی وصیّت کی تو اس کا حج اس کے شہر سے کرایا جائے، یہی حکم اس کے لئے ہے جو حجِ بدل کرنے والا حج کے راستہ میں مرگیا وہ حجِ بدل پھر اُس کے شہرسے کرایا جائے(کافی از عالمگیری ج ۶ ص۱۱۶)

اقارب و ہمسایہ وغیرہم کے لئے وصیّت کا بیان

مسئلہ۱:

اقارب کے لئے وصیّت کی تو وہ اس کے ذی رحم محرم میں سے درجہ بدرجہ زیادہ قریب کے لئے ہے۔ اور اس میں والدین داخل نہیں اور یہ وصیّت ایک سے زیادہ کے لئے ہے(ہدایہ ج ۴ ، عالمگیری ج ۶ ص۱۱۶)امام اعظم ابو حنیفہ رضی اللہ تعالیٰ عنہ نے اس سلسلہ میں چھ چیزوں کا اعتبار فرمایا ہے۔ پہلی یہ کہ اس لفظ کے مستحق موصِی کے ذی رحم محرم ہیں ، دوسری یہ کہ ان کے باپ اور ماں کی طرف سے ہونے میں کوئی فرق نہیں ، تیسری یہ کہ وہ وارثوں میں سے نہ ہوں ، چوتھی یہ کہ زیادہ قریب مقدم ہوگا اور اَبْعَدَ اَقْرَبْ سے محجوب(محروم) ہوجائے گا، پانچویں یہ کہ مستحق دو یا دو سے زیادہ ہوں ، اور چھٹی یہ کہ اس میں والد اور ولد داخل نہیں (ہدایہ مع الکفایہ ج ۴ و در مختار)

مسئلہ۲:

اقارب کے لئے وصیّت کی تو اس میں دادا اور پوتا داخل نہیں ، (عالمگیری ج۶ص ۱۱۶، و ہدایہ مع الکفایہ ج ۴)

مسئلہ۳:

اقارب کے لئے وصیّت کی تو اگر دو چچا اور دو ماموں ہیں اور وہ وارث نہیں کہ مرنے والے کا بیٹا موجود ہے تو اس صورت میں یہ وصیّت دونوں چچاؤں کے لئے ہے، دونون ماموؤں کے لئے نہیں (بدائع از عالمگیری ج ۶ ص۱۱۶)

مسئلہ۴:

اقارب کے لئے وصیّت کی اور ایک چچا اور دو ماموں ہیں تو چچا کو ثلث کا نصف ملے گا اور نصفِ آخر دونوں ماموؤں کو (ہدایہ ج ۴، عالمگیری ج ۶ ص۱۱۶ و بدائع)اور اگر فقط ایک ہی چچا ہے اور ذی رحم محرم میں سے کوئی اور نہیں تو چچا کو نصف ثُلث اور باقی نصف ثلث ورثہ پر رد ہوگا(بدائع) 

مسئلہ۵:
 
اقارب کے لئے وصیّت کی اور ایک چچا اور ایک پھوپی، ایک ماموں اور ایک خالہ چھوڑے تو یہ وصیّت چچا اور پھوپھی کے درمیان برابر تقسیم کی جائے گی(ہدایہ ج ۴ص ۱۱۶)

مسئلہ۶:

اپنے ذی قرابت یا اپنے ذی رحم کے لئے وصیّت کی اور ایک چچا اور ایک ماموں چھوڑے تو اس صورت میں اکیلا چچا کل وصیّت کا مالک ہوگا(محیط السرخسی و ہدایہ ج ۴، از عالمگیری ج ۶ ص۱۱۶)

مسئلہ۷:

اپنے اہل بیت کے لئے وصیّت کی تو اس میں اس کے مورث اعلیٰ (اقصی الاب فی الاسلام) کی تمام اولاد شامل ہوگی حتی کہ اگر موصی علوی ہے تو اس کی وصیّت میں ہر وہ شخص شامل ہوگاجو اپنے باپ کی طرف سے حضرت علی رضی اللہ تعالیٰ عنہ سے منسوب ہے(عالمگیری ج ۶ ص۱۱۶)

مسئلہ۸:

اپنے نسب یا حسب کے لئے وصیّت کی تو وہ اس کے ہر اس رشتہ دار کے لئے ہے جس کا نسب اس کے مورث اعلیٰ (اقصیٰ الاب)سے ثابت ہے(عالمگیری ج ۶ص ۱۱۶)

مسئلہ۹:

اپنے ثلث مال کی وصیت کی اپنے اہل کے لئے یا دونوں کے اہل کے لئے کی تو یہ خاص طور سے زوجہ کے لئے ہے مگر استحساناً تمام گھر والوں کے لئے ہے، جو اس کے عیال داری میں ہیں اور جن کے نفقہ کا وہ کفیل ہے لیکن اس میں اس کے غلام شامل نہیں (عالمگیری ج ۶ ص۱۱۶) اور اگر اُس کے اہل دو شہروں میں یا دو گھروں میں رہتے ہیں وہ بھی اس وصیّت میں داخل ہیں (تاتار خانیہ از عالمگیری ج ۶ ص۱۱۷)

مسئلہ۱۰:

کسی نے یہ کہا کہ میں نے اپنے ثلث مال کی وصیّت اپنے قرابت داروں اور غیر کے لئے کی تو یہ کل وصیّت قرابت داروں کے لئے ہے(عالمگیری ج ۶ ص۱۱۷)

مسئلہ۱۱:

اپنے بھائیوں کے لئے اپنے ثلث مال کی وصیّت کی تو ان تمام بھائیوں کو ملے گی جو اس کے بھائیوں کی حیثیت سے مشہور ہیں اور اس کی طرف منسوب ہیں (خزانتہ المفتیین از عالمگیری ج۶ ص۱۱۷)

مسئلہ۱۲:

ایک شخص کا انتقال ہوا اس نے زوجہ چھوڑی اور اس زوجہ کے سوا اس کا کوئی وارث نہیں ، اس نے کسی  اجنبی کے لئے اپنے تمام مال کی وصیّت کی اور اپنی زوجہ کے لئے جمیع مال کی وصیّت کی تو اس صورت میں اجنبی کو پہلے اس کے تام مال کا ثلث حصہ مل جائے گا بقیہ دو ثلث کا ربع(چوتھائی) میراث میں بیوی کو ملے گا جو کہ کل کا چھٹا حصہ بنتا ہے باقی رہ گیا نصف مال تو وہ اس بیوی اور اجنبی میں برابر برابر آدھا آدھا تقسیم ہوگا (عالمگیری ج ۶ ص۱۱۷) مثال کے طور پر موصِی نے بارہ روپے چھوڑے اس میں سے ایک ثلث یعنی چار روپے تو اجنبی کو بلا منازعت پہلے ہی مل جائیں گے باقی رہے دو ثلث یعنی آٹھ روپے اس کا ربع یعنی دو روپے بیوی کو میراث میں مل جائیں ۔ جو کہ کُل کا چھٹا حصہ ہے، اب باقی رہا نصف مال یعنی چھ روپے تو یہ اجنبی اور بیوی کے مابین آدھے آدھے تقسیم ہوں گے اس طرح بیوی کو اس کے مال سے پانچ حصے اور اجنبی کو سات حصے ملیں گے(مؤلف)

مسئلہ۱۳:

عورت کا انتقال ہوا اس نے اپنے تمام مال کی شوہر کے لئے وصیّت کی اور اس کا کوئی دوسرا وارث نہیں اور کسی اجنبی کے لئے بھی تمام مال کی وصیّت کی یا دونوں کے لئے نصف نصف مال کی وصیّت کی  اس صورت میں اجنبی کو پہلے کل مال کا ایک ثلث مال ملے گا بقیہ دو ثلث میں سے آدھا میراث میں شوہر کو ملے گا باقی رہا، ایک ثلث ، اس کے تین حصے کئے جائیں گے ان میں سے ایک حصہ اجنبی کو اور دو حصے شوہرکو ملیں گے (فتاویٰ قاضی خاں از عالمگیری ج ۶ ص۱۱۷)اس صورت میں اس کا کل مال اٹھارہ حصوں میں تقسیم ہوگا ، پہلے اجنبی کو چھ حصے یعنی ایک تہائی ملے گا، باقی رہے دو تہائی یعنی بارہ حصے اس میں سے آدھا یعنی چھ حصے شوہر کو ملیں گے باقی رہے چھ حصے جو کہ کل مال کا ایک ثلث ہیں اس میں  اجنبی کو ایک ثلث یعنی دو حصے اور شوہر کو دو ثلث یعنی چارے حصے ملیں گے، اس طرح شوہر کو بیوی کے کل مال میں سے دس (۱۰)حصے اور اجنبی کو آٹھ (۸)حصے ملیں گے (مؤلف)

مسئلہ۱۴:
اولادِ فُلاں کے لئے وصیّت کی اور فلاں کے لئے کوئی صلبی اولاد ہی نہیں تو اس وصیّت میں اس کے بیٹوں کی اولاد داخل ہوگی(محیط از عالمگیری ج ۶ ص۱۱۸)

مسئلہ۱۵:
فلاں کے ورثہ کے لئے وصیّت کی تو وصیّت اس طرح تقسیم ہوگی کہ مذکر کو دو حصے اور مونث کو ایک حصہ(ہدایہ، عالمگیری ج ۶ ص۱۱۸)

مسئلہ۱۶:
فلاں کی بیٹیوں (بنات)کے لئے وصیّت کی اور ا س کے بیٹے اور بیٹیاں دونوں ہیں تو وصیّت خاص طور پر بیٹیوں کے لئے ہے اور اگر ا س کے بیٹے ہیں اور پوتیاں ہیں تو وصیّت پوتیوں کے لئے ہے(عالمگیری ج ۶ ص۱۱۸)

مسئلہ۱۷:
فُلاں فُلاں آباء کے لئے وصیّت کی اور ان کے آباء و اُمّہات دونوں ہیں تو یہ دونوں وصیّت میں داخل ہیں لیکن اگر ان کے آباء اور اُمّہات نہیں بلکہ داد ا اور دادیاں ہیں تو یہ وصیّت میں داخل نہیں (عالمگیری ج ۶ ص۱۱۸)

مسئلہ۱۸:
آل ِفُلاں کے لئے وصیّت کی تو یہ اس کے تمام گھر والوں کے لئے ہے(ہدایہ جلد ۴) مگر اس میں بیٹوں اور بہنوں کی اولاد داخل نہیں نہ ہی ماں کے قرابت دار داخل ہیں (زیلعی از حاشیہ ہدایہ)

مسئلہ۱۹:

اپنے پڑوسیوں کے لئے وصیّت کی تو اس میں امام اعظم رحمتہ اللہ تعالیٰ علیہ کے نزدیک وہ تمام لوگ شامل ہیں جو اس کے گھر سے ملے ہوئے ہوں لیکن صاحبین کے نزدیک وہ تمام لوگ شامل ہیں جو محلہ کی مسجد میں نماز پڑھتے ہیں (درمختار ج ۵ص ۴۷۶)

مسئلہ۲۰:
اپنے پڑوسیوں کے لئے ثلث مال کی وصیّت کی اگر وہ گنتی میں ہیں تو یہ ثلث مال ان کے اغنیاء و فقراء دونوں میں تقسیم کیا جائے گا یہی حکم اس وصیّت کا ہے جو اہل مسجد کے لئے کی جائے(عالمگیری ج ۶ ص۱۱۹)

مسئلہ۲۱:

بنی فلاں کے یتامی(یعنی فلاں خاندانوں کے یتیموں ) کے لئے وصیّت کی اور وہ گنتی کے ہیں تو وصیّت صحیح ہے، ان سب پر خرچ کی جائے گی۔ یہی حکم اس وقت ہے جب یہ کہے کہ میں نے اس گلی کے یتامی یا اس گھر کے یتامی کے لئے وصیّت کی، اگر وہ گنتی کے ہیں تو غنی وفقیر دونوں پر خرچ ہوگی اور اگر وہ ان گنت ہیں تو وصیّت جائز ہے اس صورت میں صرف فقراء پر خرچ ہوگی(عالمگیری ج ۶ ص۱۱۹) کتنی تعداد کو ان گنت کہیں گے، بعض علماء نے اس کو رائے قاضی پر رکھا ہے اور اسی پر فتویٰ ہے، امام محمد فرماتے ہیں کہ سو (۱۰۰)سے زیادہ تعداد تو لا تحصی (ان گنت) ہے اور یہ سہل ہے(فتاویٰ قاضی خاں )

مسئلہ۲۲:
فلاں خاندان کی بیواؤں کے لئے وصیّت کی وہ خواہ گنتی کی ہوں یا ان گنت ہوں دونوں صورتوں میں وصیّت جائز ہے،اگر گنتی کی ہیں تو وصیّت اُن پر خرچ ہوگی اور اگر اُن گنت ہیں تو جو مل جائیں ان پر خرچ ہوگی(عالمگیری ج ۶ ص۱۱۹)

مسئلہ۲۳:
اپنے پڑوس یا فلاں کے پڑوسی کے لئے وصیّت کی اور وہ پڑوسی ان گنت ہیں تو وصیّت باطل ہے ایسے ہی اگر اس نے اہل مسجد کے لئے وصیّت کی یا اہل جیل خانہ(قیدیوں )کے لئے وصیّت کی وہ اَن گنت ہیں تو وصیت باطل ہے(تاتار خانیہ از عالمگیری ج ۶ص ۱۱۹)

مسئلہ۲۴:
فلاں خاندان کے اندھوں کے لئے وصیّت کی یا فلاں خاندان کے لنجوں (یعنی اعضاء سے اپاہج)کے لئے وصیّت کی یا قرض دار یا مسافرین یا قیدیوں کے لئے، اگر وہ قابلِ شمار ہیں تو غنی اور فقیر دونوں شامل ہوں گے اور اگر بے شمار ہیں تو صرف فقراء کے لئے مالِ وصیّت خرچ ہوگا(عالمگیری ج۶ ص۱۱۹)

مسئلہ۲۵:
اپنے اصہار یعنی سسرال والوں کے لئے وصیّت کی تو یہ وصیّت اس کی بیوی کے ہر ذی رحم محرم کے لئے ہے، اسی طرح اُس میں اس کے باپ کی بیوی کے ذی رحم محرم بھی داخل ہوں گے اور اُس کے ہر ذی رحم محرم کی زوجہ بھی داخل ہے، یہ سب اس وقت دخل ہوں گے جب موصِی کی موت کے دن یہ اس کے صہر ہوں (عالمگیری ج ۶ص ۱۲۰) ،یعنی موصِی کی زوجہ اس کی زوجیت میں ہو، طلاقِ بائن یا طلاقِ مغلظہ سے عدّت نہ ہو، اگر طلاقِ رجعی سے عدّت میں ہے تو وہ زوجیت میں داخل ہے(در مختار، رد االمحتار ج ۵ص ۴۷۳)

مسئلہ ۲۶:
اپنے اختان یعنی دامادوں کے لئے وصیّت کی تو اس میں اس کے ہر ذی رحم محرم کا شوہر داخل ہے ،جیسے بیٹیوں کے شوہر، بہنوں کے شوہر، پھوپھیوں کے شوہر اور خالاؤں کے شوہر۔ (محیط از عالمگیری ج ۶ص ۱۲۰)۔ بیوی کی لڑکی جو اس کے شوہر اول سے ہے اس کا شوہر موصِی کے دامادوں میں شامل نہیں (تاتار خانیہ از عالمگیری ج ۶ص ۱۲۰)

مسئلہ ۲۷:
اولاد رسول پاک علیہ الّصلوۃ والسّلام کے لئے وصیّت کی تو اس وصیّت میں صرف اولاد امام حسن اور امام حسین رضی ا للہ تعالیٰ عنہما داخل ہوگی (عالمگیری ج ۶ص ۱۲۰)

مسئلہ ۲۸:
علویوں کے لئے وصیّت کی تو یہ وصیّت جائز نہیں کیوں کہ وہ بے شمار ہیں اور وصیّت میں کوئی ایسا لفظ نہیں جو فقیر و حاجت مندی کا اشارہ کرے، ہاں اگر فقراء علویوں کے لئے وصیّت کی تو جائز ہے (عالمگیری ج ۶ص ۱۲۱)

مسئلہ ۲۹:
فقہاء کے لئے وصیّت کی تو جائز نہیں اور اگر ان کے فقراء کے لئے وصیّت کی تو جائز ہے اسی طرح اگر طلبائے علم کے لئے وصیّت کی تو ناجائز اور اگر ان کے فقراء کے لئے کی تو جائز ہے (عالمگیری ج ۶ص ۱۲۱)

مسئلہ ۳۰ :
کسی شہر کے اہل علم کے لئے وصیّت کی، اس میں اہل فقہ اور اہل حدیث شامل ہیں ، لیکن اہل منطق و اہل فلسفہ شامل نہیں ، نہ ہی اس میں علم کلام پڑھنے والے داخل ہیں ۔ حضرت ابو القاسم فقیہ سے روایت ہے کہ کتبِ کلام کتبِ علم نہیں (عالمگیری ج ۶ص ۱۲۱)

مسئلہ ۳۱ :
اپنے ثلث مال کی وصیّت کی کہ میرا ثلث مال فلاں کے لئے ہے اور مسلمانوں میں سے ایک شخص کے لئے، تو نصف ثلث فُلاں کو دیا جائے گا اور اس شخص کے لئے کچھ نہیں (عالمگیری ج ۶ص ۱۲۱)

مسئلہ ۳۲ :
قبر کو لیپنے پوتنے کی وصیّت کی اگر یہ حفاظتِ قبر کے لئے ہے تو جائز اور اگر تزئین کے لئے ہے تو ناجائز، اور یہی حکم مزارات پر قبہ بنانے کا ہے خصوصا اًولیاء اللہ کے مزارات پر بہ نیتِ آسائش زائرین و تحصینِ قبر (فتاویٰ رضویہ ج ۱ص ۱۵۱ بحوالہ درمختار، عالمگیری و بزازیہ)

مسئلہ ۳۳:
اپنی قبر پر قرآن شریف پڑھنے کی وصیّت کی یہ وصیّت جائز ہے مگر اجرت پر جائز نہیں (درمختار، ردالمحتار ج ۵ص ۴۸۵)

مسئلہ ۳۴ :
وصیّت کی کہ مجھے میرے گھر میں دفن کریں تو یہ وصیّت باطل ہے کہ یہ خاص ہے انبیائے کرام علیہم الّصلوۃ والسّلام کے لئے امت کے حق میں مشروع نہیں (فتاوی رضویہ ج ۱۱ص ۱۵۲ بحوالہ خلاصہ بزازیہ، تاتار خانیہ و ہندیہ)

مکان میں رہنے اور خدمت کرنے، درختوں کے پھلوں ،

 باغ کی آمدنی اور زمین کی آمدنی اور پیداوار کی وصیّت کا بیان

مسئلہ ۱:

گھر کے کرایہ کی آمدنی کی وصیّت کی تو موصی لہ کو اس میں رہنے کا حق نہیں اور اگر زید کے لئے ایک سال تک اپنے دار (گھر)میں سکونت کی وصیّت کی اور دار کے موصِی کا اور کچھ مال نہیں ہے تو زید اس میں سے تہائی دار میں رہے گا اور ورثہ دو تہائی دار میں ، ورثہ کو اختیار نہیں کہ وہ اپنا مقبوضہ فروخت کر دیں (بدائع ازعالمگیری ج ۶ص ۱۲۲)

مسئلہ ۲ :

یہ کہا یہ بھوسا فُلاں کے جانوروں کے لئے ہے، تو یہ وصیت باطل ہے اور اگر یہ وصیّت کی کہ فلاں کے جانوروں کو کھلایا جائے تو وصیّت جائز ہے (فتاوی قاضی خاں از عالمگیری ج ۶ص ۱۲۲)

مسئلہ ۳ :

کسی شخص کے لئے اپنے گھر رہنے کی وصیّت کی اور مدت اور وقت مقرر نہیں کیا تو یہ وصیّت تاحیات موصی لہ ہے (المنتقیٰ از عالمگیری ج ۶ص ۱۲۲)

مسئلہ ۴ :

کسی شخص کے لئے اپنے گھر میں رہنے کی وصیّت کی تو اسے اس گھر کو کرایہ پر دینے کا حق نہیں (محیط السرخسی از عالمگیری ج ۶ص ۱۲۲)

مسئلہ ۵ :

کسی نے اپنے باغ کے محاصل و پیداوار کی وصیّت کی تو موصی لہ کے لئے اس کے موجودہ محاصل و پیداوار ہیں اور جو کچھ آئندہ ہوں (کافی از عالمگیری ج ۶ص ۱۲۲) ملحوظ رہے کہ عربی زبان میں بستان اس باغ کو کہتے ہیں جس کی چہار دیواری بنی ہو، اس چہار دیواری کے اندر جو درخت یا زراعت ہو وہ سب بستان میں شامل ہے اور باغ سے ان مسائل میں مراد ایسا ہی باغ ہے (مولف)

مسئلہ ۶ :

کسی کے لئے اپنے باغ کے پھلوں کی وصیّت کی تو اس کی دو صورتیں ہیں یا یہ کہا کہ ہمیشہ کے لئے یا ہمیشہ کا لفظ نہیں کہا۔ اگر ہمیشہ کا لفظ نہیں کہا تو اس کی بھی دو صورتیں ہیں اگر اس کے باغ میں اس کی موت کے دن پھل لگے ہیں تو موصی لہ کے لئے اس کے ثلث مال میں سے صرف ان ہی پھلوں سے دیا جائے گا اور اس کے بعد جو پھل آئیں گے موصی لہ کا ان میں کوئی حصہ نہ ہوگا۔ اور اگر موصِی کی موت کے دن باغ میں پھل نہیں لگے تھے تو قیاس یہ ہے کہ یہ وصیّت باطل مگر استحسان میں وصیّت باطل نہیں بلکہ موصی لہ کو اس کی تاحیات اس باغ کے پھل ملتے رہیں گے بشرط یہ کہ وہ بستان اس کے ثلث مال سے زائد نہ ہو، یہ تمام صورتیں اس وقت ہیں جب موصِی نے وضاحت نہیں کیا ور اگر اس نے وضاحت کر دی اور یوں کہا کہ میں نے تیرے لئے ہمیشہ کے واسطے اپنے باغ کے پھلوں کی وصیّت کی تو اسے موجودہ پھل بھی ملیں گے اور جو بعد میں پیدا ہوتے رہیں وہ بھی۔ (عالمگیری ج ۶ص ۱۲۲)

مسئلہ ۷ :

اپنے باغ کے پھلوں و پیداوار کی ہمیشہ کے لئے کسی کے لئے وصیّت کی پھر اس کے کھجور کے درختوں کی جڑوں سے اور درخت پیدا ہوگئے تو ان کی پیداوار اور محاصل بھی وصیّت میں داخل ہوں گے (المنفقیٰ از عالمگیری ج ۶ص ۱۲۲)

مسئلہ ۸:

اپنے باغ کے پھلوں کے ثلث کی وصیّت کی اور موصِی کا اور کوئی مال سوائے اس بستان (باغ)کے نہیں ہے تو یہ وصیّت جائز ہے اور موصی لہ اس کا ثلث پانے کا مستحق ہے اگر موصی لہ نے باغ کا تہائی حصہ ورثہ سے تقسیم کر لیا پھر اس حصہ سے آمدنی ہوئی جو موصی لہ کے پاس آیا اور ورثہ کے حصے میں آمدنی نہیں ہوئی یا ورثہ کے حصہ میں آمدنی ہوئی اور موصی لہ کے حصہ میں آمدنی نہیں ہوئی تو دونوں صورتوں میں وہ ورثہ اور موصی لہ ایک دوسرے کے شریک ہوں گے (عالمگیری ج ۶ص ۱۲۲)

مسئلہ ۹ :

کسی کے لئے ثلث بستان کی وصیّت کی تو ورثہ کے لئے جائز ہے کہ وہ اپنے حصہ کا دو ثلث بستان فروخت کر دیں ، ایسی صورت میں دو ثلث کا خریدار موصی لہ کے ساتھ شریک ہو جائے گا (عالمگیری ج ۶ص ۱۲۳)

مسئلہ ۰ ا:

ایک شخص نے کسی کے لئے اپنی زمین کی پیداوار کی وصیّت کی اور اس زمین میں کھجور کے درخت ہیں اور نہ اور کوئی درخت ہے اور موصِی کا اس کے سوا اور مال بھی نہیں ہے تو اس کو کرایہ پر اٹھایا جائے گا اور اس کرایہ کا ایک ثلث موصی لہ کو دیا جائے گا اور اگر اس میں کھجور کے درخت ہیں اور بھی درخت ہیں تو ان درختوں کی پیداوار کا ثلث موصی لہ کو ملے گا (عالمگیری ج ۶ص ۱۲۳)

مسئلہ ۱۱ :

وصیّت کرنے والے نے کسی کے لئے اپنی بکریوں کی اون کی یا اپنی بکریوں کے بچوں کی یا ان کے دودھ کی ہمیشہ کے لئے وصیّت کی تو ان تمام صورتوں میں موصی لہ کو ان بکریوں کا وہی اون ملے گا جو وصیّت کرنے والے کی موت کے دن ان کے جسم پر ہے اور وہی بچے ملیں گے جو موصِی کی موت کے دن ان کے پیٹوں میں ہیں اور وہی دودھ ملے گا جو موصی کی موت کے دن ان کے تھنوں میں ہے خواہ موصی نے وصیّت میں ہمیشہ کا لفظ کہا یا نہ کہا۔ (ہدایہ از عالمگیری ج ۶ص ۱۲۳)

مسئلہ ۱۲ :

کسی شخص نے اپنے بستان (باغ) کی پیداوار کی وصیت کی پھر موصی لہ نے میت کے ورثہ سے غلہ کے عو ض پورا باغ خرید لیا تو یہ جائز ہے اس صورت میں وصیّت باطل ہو جائے گی اس طرح اگر ورثہ نے باغ اس کو فروخت نہیں کیا لیکن انھوں نے کچھ مال دے کر موصی لہ کو اپنے حصہ کے غلہ سے بری ہونے پر راضی کر لیا تو یہ بھی جائز ہے (عالمگیری ج ۶ص ۱۲۳)

مسئلہ ۱۳ :
اپنے گھر کے کرایہ کی مساکین میں تقسیم کرنے کی وصیّت کی تو یہ اس کے ثلث مال میں سے جائز ہے اور اگر مساکین کے لئے اپنے گھر میں رہنے یا اپنی سواری پر سوار ہونے کی وصیّت کی تو یہ جائز نہیں مگر یہ کہ موصی لہ معلوم ہو (محیط از عالمگیری ج ۶ص ۱۲۳)

مسئلہ ۱۴ :
مساکین کے لئے اپنے انگور کے باغ کی بہار کی تین سال تک کے لئے وصیّت کی اور مر گیا اور تین سال تک اس کے انگور کے باغ میں انگور کی بہار نہ آئی تو بعض کے قول پر یہ باغ موقوف رہے گا جب تک اس کی تین سال کی بہار مساکین پر صدقہ نہ کر دی جائے، فقیہ ابو اللیث رحمتہ اللہ تعالی علیہ نے فرمایا یہ قول ہمارے اصحاب کے مطابق ہے (عالمگیری ج ۶ص ۱۲۳)

مسئلہ ۱۵ :
اپنے جسم کے لباس کی وصیّت کی تو یہ جائز ہے اور موصی لہ کو اس کے جُبّے، قمیص، چادریں اور پاجامے ملیں گے، اس کی ٹوپیاں ، موزے، جرابیں اس میں شامل نہ ہوں گے۔ (فتاویٰ قاضی خاں از عالمگیری ج ۶ص ۱۲۳)

مسئلہ ۱۶ :
یہ وصیّت کی کہ یہ کپڑے صدقہ کر دو تو یہ جائز ہے کہ وہ کپڑے فروخت کر کے ان کی قیمت صدقہ کر دیں یا چاہیں تو کپڑے فروخت نہ کریں رکھ لیں اور ان کی قیمت دے دیں (عالمگیری  ج ۶ص ۱۲۳)

مسئلہ ۱۷ :
کسی آدمی کو یہ وصیّت کی کہ میری زمین سے دس جریب (گٹھ) زمین ہر سال کاشت کرے اس صورت میں بیج، خراج (مالگذاری) اور آبپاشی موصی لہ کے ذمہ ہوگی اور اگر وصیّت میں یہ کہا کہ ہر سال میری دس جریب زمین میرے لئے کاشت کرے اس صورت میں بیج، مالگذاری اور آبپاشی متوفی موصی کے مال سے دیئے جائیں گے (عالمگیری ج ۶ص ۱۲۴)

مسئلہ ۱۸ :
کسی شخص کے لئے کھجور کے باغ کے کھجوروں کی وصیّت کی جو کہ تیار تھیں یا کاشت کی وصیّت کی جو کاٹے جانے کے قریب تھیں لیکن فصل کاٹی نہیں گئی تھی تو مال گزاری دی جائے گی (تاتار خانیہ از عالمگیری ج ۶ص ۱۲۴)

مسئلہ ۱۹ :

موصِی نے کسی کے لئے اپنی تلوار کی وصیّت کی تو اس میں تلوار کا پرتلہ اور حمائل داخل ہے (عالمگیری ج ۶ص ۱۲۴)

مسئلہ ۲۰ :
کسی کے لئے مصحف (قرآن پاک) کی وصیّت کی اور مصحف کا غلاف بھی ہے تو اس کو مصحف ملے گا غلاف نہیں (قدوری از عالمگیری ج ۶ص ۱۲۴)

مسئلہ ۲۱:

سرکہ کے مٹکے کی وصیّت کی تو اس میں مٹکا شامل ہے اور اگر جانوروں کے گھر (یعنی وہ گھر جس میں جانور رکھے جاتے ہیں ) کی وصیّت کی تو وصیّت دار (گھر) کی ہے اس میں جانور شامل نہیں ، ایسے ہی کھانے کی کشتی (ٹرے) کی وصیّت کی تو اس میں کا کھانا دیا جائے گا کشتی (ٹرے) نہیں (محیط السرخسی از عالمگیری ج ۶ص ۱۲۴)

مسئلہ ۲۲ :
کسی کے لئے میزان (ترازو) کی وصیّت کی تو اس میں اس کا عمود (ڈنڈی) پلڑے اور ا س کی ڈسیں شامل ہیں ، باٹ، بٹہ اور مٹھیہ (علاق) شامل نہیں لیکن اگر ترازو معین کر دی تو اس میں باٹ اور علاق بھی شامل ہوں گے( عالمگیری ج ۶ص ۱۲۴)

مسئلہ ۲۳ :
اپنی بکریوں میں سے کسی کے لئے ایک بکر ی کی وصیّت کی اور یہ نہیں کہا کہ میری ان بکریوں میں سے، پھر وارثوں نے اسے وہ بکری دی جس نے موصِی کی موت کے بعد بچہ جنا تو یہ بچہ بکری کے ساتھ شامل نہ ہوگا یعنی فقط بکری ملے گی (عالمگیری ج ۶ص ۱۲۴)

مسئلہ ۲۴ :
اور اگر یہ کہا کہ میں نے فُلاں کے لئے اپنی بکریوں میں سے ایک بکری کی وصیّت کی اور وارثوں نے اس موصی لہ کو وہ بکری دی جس نے موصِی کی موت کے بعد بچہ دیا تو وہ بچہ اس بکری کا تابع ہوگا یعنی بکری مع بچہ کے موصی لہ کو دی جائے گی اور اگر وارثوں نے بکری معیّن کرنے سے پہلے پہلے بچہ کو ضائع کر دیا یعنی ہلاک کر دیا تو ان پر اس کا ضمان نہیں (عالمگیری ج ۶ص ۱۲۴)

مسئلہ ۲۵ :
دار (گھر) کی ایک شخص کے لئے وصیّت کی اور اس کی بنیاد کی دوسرے کے لئے، یا یہ کہا کہ یہ انگوٹھی فلاں کے لئے ہے اور اس کا نگینہ دوسرے کے لئے، یا یہ کہا کہ یہ کنڈیا (زنبیل) فلاں کے لئے اور اس میں کے پھل فلاں کے لئے، تو ان تمام صورتوں میں اگر اس نے متصلا ًبلافصل کہا تو ہر شخص کو وہی ملے گا جس کی وصیّت اس کے لئے کی اور اگر متصلا ً نہیں کہا بلکہ فصل کیا تو امام ابو یوسف رحمتہ اللہ علیہ کے نزدیک یہی حکم ہے اور امام محمد رحمتہ اللہ علیہ نے فرمایا کہ اصل (یعنی دار یا انگوٹھی یا کنڈیا) تنہا پہلے کو ملے گی اور تابع میں دونوں شریک ہوں گے( عالمگیری ج ۶ص ۱۲۵ بحوالہ کافی) یعنی اس صورت میں گھر تنہا پہلے کو ملے گا بناء مشترک ہوگی، کنڈیا پہلے کو ملے گی پھل مشترک ہوں گے اور انگوٹھی پہلے کو ملے گی اور نگینہ مشترک ہوگا۔ 
مسئلہ ۲۶:
اور اگر یہ وصیّت کی کہ یہ گھر فلاں کے لئے ہے اور اس میں رہائش فلاں کے لئے یا یہ درخت فلاں کے لئے ہے اور اس کا پھل فلاں کے لئے یا یہ بکری فلاں کے لئے اور اس کا اون فلاں کے لئے تو جس کے لئے جو وصیّت کی اس کو بلا اختلاف وہی ملے گا خواہ اس نے یہ متصلاً کہا ہو یا درمیان میں فصل کیا ہو (عالمگیری ج ۶ص ۱۲۴)

مسئلہ ۲۷ :
کسی شخص کے لئے اپنے دار (مکان) کی وصیّت کی اور اس میں بنے ہوئے ایک خاص بیت (کمرہ) کی وصیّت کسی دوسرے کے لئے کی تو وہ خاص مکان ان دونوں کے درمیان بقدر ان کے حصہ کے مشترک ہوگا (عالمگیری ج ۶ص ۱۲۵)

مسئلہ ۲۸ :
کسی کے لئے معینہ ایک ہزار درہم کی وصیّت کی اور ان میں سے ایک سو درہم کی دوسرے کے لئے وصیّت کی تو ایک ہزار والے کو نو سو درہم ملیں گے اور سو درہم دونوں کے درمیان نصف نصف تقسیم ہوں گے (عالمگیری ج ۶ص ۱۲۵)

مسئلہ ۲۹ :
اگر ایک شخص کے لئے مکان کی وصیّت کی اور اس کی بناء کی دوسرے کے لئے تو بناء ان دونوں کے درمیان حصہ رسدی تقسیم ہوگی (بدائع از عالمگیری ج ۶ص ۱۲۵)

مسئلہ ۳۰ :
موصی نے اپنے جانور کی ایک شخص کے لئے وصیّت کی ا ور اس کی سواری اور منفعت کی دوسرے کے لئے وصیّت کی تو ہر موصی لہ کے لئے وہی ہے جس کی اس کے لئے وصیّت کی (مبسوط از عالمگیری ج ۶ص ۱۲۵)

مسئلہ ۳۱ :
ایک شخص کے لئے اپنے گھر کے کرایہ کی وصیّت کی اور دوسرے کے لئے اس میں رہنے کی وصیّت کی اور تیسرے شخص کے لئے اس کے رقبہ کی وصیّت کی ا ور یہ ایک ثلث ہے پس کسی شخص نے موصِی کی موت کے بعد اس کو منہدم کر دیا تو جتنا اس نے گرایا ہے اس کی قیمت کا تاوان اس پر ہے پھر اس قیمت سے مکان بنائے جائیں جیسے بنے ہوئے تھے  اور کرایہ پر دیا جائے، تو جس کے لئے کرایہ کی وصیّت کی اسے کرایہ اور جس کی سکونت کی وصیّت کی اسے حق سکونت ملے گا، یہی حکم بستان (باغ) کی وصیّت کا ہے کہ اس نے ایک شخص کے لئے بستان کی پیداوار کی وصیّت کی اور دوسرے کے لئے اس کے رقبہ کی، پھر کسی شخص نے اس میں سے درخت کاٹ لئے تو اس پر درختوں کی قیمت کا تاوان دے اس قیمت سے درخت خرید کر لگائے جائیں گے (عالمگیری ج ۶ص ۱۲۷)

مسئلہ ۳۲ :
موصِی نے ایک شخص کے لئے اپنے باغکی آمدنی کی وصیّت کی اور دوسرے کے لئے باغ کے رقبہ کی وصیّت کی اور یہ اس کا ثلث مال ہے تو باغ کا رقبہ اس کے لئے ہے جس کے واسطے رقبہ کی وصیّت کی اور اس کی آمدنی اس کے لئے جس کے واسطے اس کی آمدنی کی وصیّت کی جب تک موصی لہ زندہ ہے اور اس صورت میں باغ کی آبپاشی، مال گذاری اور اس کی اصلاح و مرمت آمدنی والے پر ہے (عالمگیری ج ۶ص ۱۲۷)

مسئلہ ۳۳:
موصی نے ہمیشہ کے لئے اپنی بکریوں کے اون کی یا ان کے دودھ کی یا ان کے گھر کی یا ان کے بچوں کی کسی کے لئے وصیّت کی تو یہ وصیّت صرف اس اون میں جاری ہوگی جو موصی کی موت کے دن ان بکریوں کی پیٹھوں پر ہے یا وہ دودھ جو ان کے تھنوں میں ہے یا وہ گھی جو ان کے تھنوں کے دودھ سے برآمد ہو یا وہ بچے جو ان کے پیٹ میں ہوں جس دن کہ موصی کی موت ہوئی، اس کی موت کے بعد پھر جو کچھ پیدا ہوگا اس میں وصیّت جاری نہ ہوگی (عالمگیری ج ۶ص ۱۲۷)

مسئلہ ۳۴ :
موصی نے کسی کے لئے ہمیشہ کے واسطے اپنے کھجوروں کے باغ کے محاصل (آمدنی) کی وصیّت کی اور دوسرے کے لئے اس باغ کے رقبہ کی وصیّت کی اور اس باغ میں بہار (پھل) نہیں آئی تو اس صورت میں اس کی آبپاشی اور اس کی اصلاح کا خرچہ و مرمت صاحب رقبہ پر ہے پھر جب اس پر پھل آجائیں تو یہ خرچہ آمدنی لینے والے پر ہے اور اگر ایک  سال پھل آئے پھر نہ آئے تب بھی اس کی اصلاح و خرچہ کی ذمہ داری آمدنی لینے والے پر ہے، اگر آمدنی لینے والے نے خرچہ نہ کیا اور صاحب رقبہ نے خرچہ کیا یہاں تک کہ باغ میں پھل آگئے تو صاحب رقبہ اس سے اپنا خرچہ وصول کرے گا (مبسوط از عالمگیری ج ۶ص ۱۲۷)

مسئلہ ۳۵:
یہ وصیّت کی کہ ان تلوں کا تیل فلاں کے لئے اور اس کی کھلی دوسرے کے لئے ہے تو تیل نکالنے کی ذمہ داری اس کی ہے جس کے لئے تیل کی وصیّت کی۔ (فتاویٰ قاضی خاں از عالمگیری ج ۶ص ۱۲۷)

مسئلہ ۳۶ :
انگوٹھی کے حلقہ کی ایک شخص کے لئے وصیّت کی اور اس کے نگینہ کی دوسرے کے لئے تویہ وصیّت جائز ہے اگر اس کانگ نکالنے میں انگوٹھی  کے خراب ہونے کا اندیشہ ہے تو دیکھا جائے گا اگر حلقہ کی قیمت نگ سے زیادہ ہے تو حلقہ والے سے کہا جائے گا کہ وہ نگ والے کو نگ کی قیمت ادا کرے اور اگر نگ کی قیمت زیادہ ہے تو نگ والے سے کہا جائے گا کہ وہ انگوٹھی کے حلقہ کی قیمت ادا کرے (عالمگیری ج ۶ص ۱۲۷)

مسئلہ ۳۷:
ایک شخص نے کسی کے لئے اپنے بستان (باغ) کے ان پھلوں کی وصیّت کی جو اُس میں موجود ہیں اور اس نے اس کے لئے اس کے پھلوں کی ہمیشہ کے لئے بھی وصیّت کی، اس کے بعد موصی کا انتقال ہوگیا اور موصِی کا اس کے سوا اور مال نہیں ہے اور باغ میں پھل سو روپے کی قیمت کے ہیں اور پورے باغ کی قیمت تین سو روپے کے مساوی ہے، اس صورت میں موصِی لہ کے لئے باغ میں موجود پھلوں کا تہائی حصہ ہے اور آئندہ جو پھل آئیں گے ان میں سے ہمیشہ اس کو ایک ثلث ملتا رہے گا (عالمگیری ج ۶ص ۱۲۷)

مسئلہ ۳۸:
یہ وصیّت کی کہ میرے مال سے فلاں شخص پر ہر ماہ پانچ درہم خرچ کئے جائیں تو اس کے مال کا ایک ثلث رکھ لیا جائے گا تاکہ موصی لہ پر ہر ماہ پانچ درہم خرچ کئے جاتے رہیں جیسا کہ موصِی نے وصیّت کی ہے (مبسوط از عالمگیری ج ۶ص ۱۲۸)

مسئلہ ۳۹ :
ایک شخص نے دو آدمیوں کے لئے وصیّت کی کہ ان میں سے ہر ایک پر میرے مال س ے اتنا اتنا خرچ کیا جائے تو اس کا ایک ثلث مال ان دونوں پر خرچ کے لئے رکھ لیا جائے گا پھر اگر وارثوں نے ان میں سے کسی ایک سے کچھ دے کر مصالحت کر لی اور وہ وصیّت سے دستبردار ہوگیا تو اس صورت میں موصی کا کل ثلث مال دوسرے پر خرچ کرنے کے لئے رکھ لیا جائے گا اور وارثوں کے حق میں دستبرداری دینے والے کا حق وارثوں کو نہ ملے گا (محیط از عالمگیری ج ۶ص ۱۲۷)

مسئلہ ۴۰ :
ایک شخص نے وصیّت کی کہ میرے مال میں سے فلاں شخص پر اس کی تاحیات ہر ماہ پانچ درہم خرچ کئے جائیں اور ایک دوسرے شخص کے لئے اپنے ثلث مال کی وصیّت کی اور ورثہ نے اس کی اجازت دے دی تو اس صورت میں اس کا مال چھ حصوں میں تقسیم ہو کر ایک حصہ موصی لہ ثلث کو ملے گا اور باقی پانچ حصے محفوظ رکھے جائیں گے ان میں سے پانچ درہم والے پر ہر ماہ پانچ درہم خرچ کئے جائیں گے اور اگر یہ شخص جس کے لئے پانچ درہم ہر ماہ خرچ کرنے کی وصیّت کی تھی اپنے حصہ کا محفوظ روپیہ خرچ ہونے سے پہلے ہی مرگیا تو جس کے لئے ثلث مال کی وصیّت کی تھی اس کا ثلث پورا کیا جائے گا اور یہ ثلث مال اس دن کے حساب سے لگایا جائے گا جس دن کہ موصی کی موت ہوئی لیکن اگر مال کا دو ثلث حصہ سے زیادہ خرچ ہوچکا تھا اور اب جو باقی بچا اس سے موصی لہ ثلث کا ثلث پوا نہیں ہوتا تو اس صورت میں اس مرنے والے کے حصہ میں سے جو نفقہ بچا ہے وہ اسے دے دیا جائے گا اور اس کا ثلث پورا نہیں کیا جائے گا اور اگر مال اتنا بچ گیا تھا کہ موصی لہ ثلث کا ثلث پورا ہو کر بچ گیا تو جو باقی بچا وہ موصِی کے ورثہ کو ملے گا نہ کہ اس کے ورثہ کو جس کے لئے پانچ درہم ماہانہ خرچ کرنے کی وصیّت کی تھی (عالمگیری ج ۶ص ۱۲۸)

مسئلہ ۴۱ :
اگر دو آدمیوں کے لئے یہ وصیّت کی کہ ان دونوں پر ان کی تاحیات میرے مال سے ہر ماہ دس درہم خرچ کئے جائیں اور ایک تیسرے کے لئے اپنے ثلث مال کی وصیّت کی تو اگر ورثہ نے اس کی اجازت دی تو اس کا مال چھ حصوں میں تقسیم ہوگا اور اگر ورثہ نے اجازت نہ دی تو دو برابر حصوں میں تقسیم ہوگا اور اگر ان دونوں آدمیوں سے جن کے لئے تاحیات دس درہم ماہانہ کی وصیّت کی تھی ایک آدمی کا انتقال ہوگیا تو اس کا حصہ اس کو نہیں ملے گا جس کے لئے ثلث مال کی وصیّت کی تھی بلکہ جو کچھ ان دو آدمیوں کے لئے محفوظ رکھا تھا وہ ویسے ہی محفوظ رہے گا اور اسے اس ایک پر خرچ کیا جائے گا جو ان دونوں میں سے زندہ باقی ہے (عالمگیری ج ۶ص ۱۲۸ کتاب الوصایا)

مسئلہ ۴۲ :
اگر میت نے یہ وصیّت کی کہ میں نے فلاں کے لئے اپنے ثلث مال کی وصیّت کی اور فلاں کے لئے اس پر تاحیات ہر ماہ پانچ درہم خرچ کرنے کی وصیّت کی اور ایک دوسرے کے لئے تاحیات اُس کی اُس پر پانچ درہم خرچ کرنے کی وصیّت کی تو اگر ورثہ نے اس کی اجازت دے دی تو اس کا مال نو (۹)حصوں میں منقسم ہوگا، جس کے لئے ثلث مال کی وصیّت کی اس کو ایک حصہ اور بقیہ بعد والے دونوں موصی لہما کے لئے چار چار حصے محفوظ رکھے جائیں گے اور ان پر ہر ماہ خرچ ہوں گے (عالمگیری ج ۶ص ۱۲۸)

مسئلہ ۴۳ :
اگر میت نے وصیّت کی کہ میرے مال سے فلاں پر اس کی تاحیات پانچ درہم ماہانہ خرچ کیا جائے اور فلاں اور فلاں پر ان کی تاحیات دس درہم ماہانہ خرچ کئے جائیں ، ہر ایک کے لئے پانچ درہم، اور ورثہ نے اس کی اجازت دے دی تو مال موصی لہ اور موصی لہما کے درمیان نصف نصف تقسیم ہوگا اس طرح کہ جس کے لئے پانچ درہم ماہانہ کی وصیّت کی اسے ایک نصف اورجن دو کے لئے دس درہم ماہانہ کی وصیّت کی انھیں دوسرا نصف، اس طرح نصف مال پہلے ایک کے لئے اور نصف مال دوسرے دو کے لئے محفوظ رکھا جائے گا اور ان پر ماہ بماہ خرچ ہوگا (عالمگیری ج ۶ص ۱۲۸) اور اگر اس ایک کا انتقال ہوگیا جس ایک کے لئے پانچ درہم ماہانہ کی وصیّت کی تھی تو جو کچھ بچا وہ ان دو پر خرچ ہوگا جن دو کے لئے دس درہم ماہانہ کی وصیّت کی تھی اور اگر ان دونوں میں سے ایک کا انتقال ہوگیا جن کے لئے ایک ساتھ دس درہم ماہانہ کی وصیّت کی تھی اور پانچ درہم والا زندہ رہا تو اس صورت میں مرنے والے کا حصہ اس کے شریک ِ وصیّت کے لئے محفوظ رکھا جائے گا اور اس پر خرچ کیا جائے گا، یہ اس صورت میں ہے جب ورثہ نے اجازت دے دی اور اگر ورثہ نے اجازت نہیں دی تو میت کا ثلث مال نصف نصف دو برابر حصوں میں تقسیم ہوگا، نصف ثلث اس کو ملے گا جس ایک کے لئے پانچ درہم ماہانہ کی وصیّت کی اور نصف ثلث ان دونوں کو ملے گا جن دونوں کو ایک ساتھ ملا کر ان کے لئے دس درہم ماہانہ کی وصیّت کی (عالمگیری ج ۶ص ۱۲۹)

مسئلہ ۴۴ :
ایک شخص نے وصیّت کی کہ میرا ثلث مال فلاں کے لئے رکھا جائے اور اس پر اس میں سے ہر ماہ چار درہم خرچ کئے جائیں جب تک کہ وہ زندہ رہے اور میں نے وصیّت کی کہ میرا ثلث مال فلاں فلاں کے لئے ہے ان دونوں پر ہر ماہ تاحیات ان کی دس درہم خرچ کئے جائیں تو اگر ورثہ نے اس کی اجازت دے دی تو چار درہم والے کو اس میت کے مال کاکامل ثلث (پورا تہائی حصہ) ملے گا وہ جو چاہے کرے اور دس درہم والے دونوں کو اس میت کے مال کا دوسرا ثلثِ کامل ملے گا اور یہ ثلث ان دونوں کے درمیان برابر برابر تقسیم ہوگا اور محفوظ کچھ نہ رکھا جائے گا، اور اگر ان تینوں موصی لہم (جن کے لئے وصیّت کی گئی) میں سے کسی کا انتقال ہوگیا تو اس کے حصہ کا مال اس انتقال کر جانے والے کے وارثوں کو ملے گا اور اگر ورثہ نے میت کی اس وصیّت کو جائز نہیں کیا تو اس صورت میں چار درہم والے کو نصف ثلث (تہائی مال کا آدھا) ملے گا اور ان دونوں کو جن کے لئے دس درہم ماہانہ کی وصیّت کی تھی نصف ثلث ملے گا اور یہ نصف ثلث ان دونوں کے مابین آدھا آدھا بٹے گا (بحوالہ جامع الصغیر از عالمگیری ج ۶ص ۱۲۹)

مسئلہ ۴۵ :
میت نے کہا میں نے فلاں کے لئے ایک ثلث مال کی وصیّت کی اس پر اس میں سے ہر ماہ چار درہم خرچ کئے جائیں اور میں نے فلاں فلاں کے لئے وصیّت کی کہ فلاں پر پانچ درہم ماہانہ اور فلاں پر تین درہم، پس اگر ورثہ نے اس کی اجازت دے دی تو چار درہم والے کو ماہانہ اس کے کل مال کا ایک ثلث ملے گا اور بقیہ دو کو دو ثلث ملیں گے اور یہ دو ثلث ان دونوں کے درمیان نصف نصف تقسیم ہوں گے، یہ لوگ اپنے اپنے حصہ کو جیسے چاہیں استعمال کریں ، اور اگر ورثہ نے اس کی اس وصیّت کو جائز نہ کیا تو چار درہم والے کو نصف ثلث ملے گا اور بقیہ دو کو دوسرا نصف ثلث ملے گا اور یہ ان کے مابین آدھا آدھا بٹ جائے گا اور اگر ان میں سے کسی کا انتقال ہوگیا تو اس کا حصہ اس کے وارثوں کو میراث میں ملے گا (محیط از عالمگیری ج ۶ص ۱۲۹)

مسئلہ ۴۶ :
میت نے وصیّت کی کہ فلاں پر میرے مال سے ہر ماہ چار درہم خرچ کئے جائیں اور ایک دوسرے پر ہر ماہ پانچ درہم میرے بستانی (چہار دیواری والا باغ) کی آمدنی سے خرچ کئے جائیں اور میت نے بجز بستان کے اور کوئی مال نہیں چھوڑا تو اس صورت میں میت کا ثلث (تہائی) بستان ان دونوں کے لئے نصف نصف ہے پھر بستان (باغ) کی ثلث پیداوار فروخت کی جائے گی اور اس کی قیمت وصی کے قبضہ میں یا اگر وصی نہیں ہے تو کسی ایماندار و ثقہ آدمی کے قبضہ میں دے دی جائے گی، وہ وصی اور ثقہ ان دونوں پر حصہ رسدی ماہ بماہ خرچ کرے گا اور اگر ان دونوں کا انتقال ہوگیا تو جو کچھ رہے گا وہ موصی کے ورثہ کو ملے گا (عالمگیری ج ۶ص ۱۲۹)

مسئلہ ۴۷ :
یہ وصیّت کی کہ فلاں شخص پر میرے مال سے چار روپے ماہانہ خرچ کئے جائیں اور فلاں اور فلاں پر پانچ روپے ماہانہ تو اس صورت میں تنہا ایک کے لئے مال وصیّت کا چھٹا حصہ اور دوسرے دونوں کے لئے، دوسرا چھٹا حصہ خرچ کرنے کے لئے محفوظ رکھا جائے گا (عالمگیری ج ۶ص ۱۳۰) یعنی میت کا مال بارہ حصوں میں تقسیم ہوگا اس میں سے ایک ثلث یعنی چار حصے وصیّت میں دیئے جائیں گے باقی دو ثلث یعنی آٹھ حصے ورثہ کو ملیں گے پھر ثلث مال کی وصیّت کے ان چار حصوں میں سے ایک دو حصہ یعنی حصہ تنہا پہلے موصی لہ کے لئے اور دوسرے دو حصے دوسرے دنوں موصی لہما کے لئے، اور ان پر ہر ماہ خرچ ہوگا۔ 
مسئلہ ۴۸ :
میت نے اپنی آراضی کی پیداوار کی کسی ایک شخص کے لئے وصیّت کی اور دوسرے شخص کے لئے اس آراضی کے رقبہ کی وصیّت کی اور ثلث مال میں ہے پھر اس کو صاحب ِرقبہ نے (یعنی جس کے لئے رقبہ کی وصیّت کی تھی) فروخت کر دیا اور اس شخص نے اس بیع کو تسلیم کر لیا جس کے لئے پیداوار کی وصیّت کی تھی تو بیع جائز ہوگئی، اور پیداوار کی وصیّت جس کے لئے تھی وہ وصیّت باطل ہوگئی اب اس کا اس پیداوار کی قیمت میں بھی کوئی حصہ نہیں (عالمگیری ج ۶ص ۱۳۰)

مسئلہ ۴۹ :
مریض نے اپنے بستان کی پیداوار کی وصیّت کسی کے لئے کی اور موصِی کی موت سے قبل کئی سال اس میں پیداوار ہوئی پھر موصِی  کا انتقال ہوگیا تو موصی لہ کا اس پیداوار میں حصہ ہے جو موصِی  کی موت کے وقت یا اس کے بعد پیدا ہو (مبسوط از عالمگیری ج ۶ص ۱۳۰) جو پیداوار موصِی  کی موت سے پہلے ہوئی اس میں کوئی حصہ نہیں ۔ 
مسئلہ ۵۰ :
یہ کہا کہ میں نے ان ایک ہزار کی فلاں کے لئے وصیّت کی اور میں نے فلاں کے لئے اس میں سے سو (۱۰۰)کی وصیّت کر دی ہے تو یہ رجوع نہیں ہے، اس صورت میں نو سو(۹۰۰) پہلی وصیّت والے کے لئے ہیں اور سو (۱۰۰)میں دونوں آدھے آدھے کے شریک ہیں (عالمگیری ج ۶ص ۱۳۰)

مسئلہ ۵۱ :
مریض نے کہا کہ میرا ثلث مال فلاں اور فلاں کے لئے اور فلاں کے لئے اس میں سے ایک سو ہے اور ا س کا ثلث مال کل سترہ درہم ہی ہے تو یہ کل ثلث اسی کو ملے گا جس کے لئے سو مقرر کئے (عالمگیری ج ۶ص ۱۳۰)

مسئلہ ۵۲ :
یہ وصیّت کی کہ میرا ثلث مال عبداللہ کے لئے زید و عمرو کے لئے اور عمرو کے لئے اس میں سے سو (۱۰۰)روپے اور اس کا ثلث مال کل سو(۱۰۰) روپے ہی ہے تو یہ سو (۱۰۰)روپے عمرو کو ملیں گے اور اگر اس کا ثلث مال ڈیڑھ سو(۱۵۰) روپے تھے تو عمرو کو سو (۱۰۰)روپے ملیں گے اور جو بچا اس میں عبداللہ اور زید نصف نصف کے شریک ہیں (عالمگیری ج ۶ص ۱۳۰)

مسئلہ ۵۳ :
یہ وصیّت کی کہ یہ ایک ہزار فلاں اور فلاں کے لئے، فلاں کے لئے اس میں سے سو(۱۰۰) روپے، تو وہ اس طرح تقسیم ہوں گے فلاں کو سو(۱۰۰) روپے اور دوسرے کو نو سو(۹۰۰) روپے، اگر اس میں سے کچھ ضائع ہوگئے تو باقی کے دس حصے کر کے ایک حصہ سو (۱۰۰)والے کو اور باقی نو(۹) حصے دوسرے کو دیئے جائیں گے (عالمگیری ج ۶ص ۱۳۰) اور اگر اس نے ایک تیسرے شخص کے لئے دیگر ایک ہزار روپے کی وصیّت کر دی اور اس کا ثلث مال کل ایک ہزار روپے ہے تو اس صورت میں نصف ہزار تیسرے موصی لہ وک ملے گا اور نصف ہزار پہلے دو موصی لہما کو دیا جائے گا اور وہ دس حصوں میں تقسیم ہو کر پہلے کو ایک حصہ اور دوسرے کو نو حصے ملیں گے (عالمگیری ج ۲ص ۱۳۰)

مسئلہ ۵۴ :
اگر کہا کہ یہ ایک ہزار فلاں اور فلاں کے لئے، اس میں سے پہلے فلاں کے لئے سو روپے اور دوسرے کے لئے مابقی یعنی نو سو روپے، تو پہلے والے کو سو(۱۰۰) روپے ملیں گے اور اگر تقسیم سے پہلے ہزار میں سے نو سو(۹۰۰) ہلاک ہوگئے تو پہلے کے لئے سو(۱۰۰) روپے ہیں اور دوسرے کے لئے کچھ نہیں اور اگر یہ کہا کہ میں نے اپنے ثلث مال سے فلاں کے لئے سو (۱۰۰)روپے کی وصیّت کی اور فلاں کے لئے بقیہ کی اور میں نے فلاں کے لئے ایک ہزار(۱۰۰۰) روپے کی وصیّت کر دی اس صورت میں بقیہ والے کو کچھ نہ ملے گا اور میت کا ثلث مال پہلے والے موصی لہ اور تیسرے والے موصی لہ میں گیارہ حصوں میں تقسیم ہو کر ایک حصہ پہلے والے کو اور دس حصے ایک ہزار والے کو یعنی تیسرے والے کو ملیں گے (عالمگیری ج ۶ص ۱۳۰)

مسئلہ ۵۵ :
یہ کہا کہ میں نے اس ایک ہزار کی فلاں فلاں کیلئے وصیّت کی اور فلاں کے لئے سات سو(۷۰۰) اور فلاں کے لئے چھ سو(۶۰۰) تو اس صورت میں یہ ایک ہزار(۱۰۰۰) ان دونوں کے درمیان تیرہ حصوں میں تقسیم ہوگا، سات حصے سات سو والے کو اور چھ حصے چھ سو والے کو ملیں گے (عالمگیری ج ۶ص ۱۳۱ محیط السرخسی)

مسئلہ ۵۶ :
یہ کہا کہ فلاں کے لئے اس ایک ہزار میں سے ہزار اور فلاں کے لئے ہزار، تو اس صورت میں یہ ایک ہزار ان دونوں کے درمیان نصف نصف تقسیم ہوگا (محیط السرخسی از عالمگیری ج ۶ص ۱۳۱)

مسئلہ ۵۷ :
یہ کہا کہ میں نے اس ایک ہزار کی فلاں اور فلاں کے لئے وصیّت کی فلاں کے لئے اس میں سے ایک ہزار تو اس صورت میں ایک ہزار سب کے سب دوسرے موصی لہ کو ملیں گے (محیط السرخسی از عالمگیری ج ۶ص ۱۳۱)

مسئلہ ۵۸ :
ایک شخص نے کچھ لوگوں کے لئے کچھ وصیّتیں کیں ، اُن میں سے کوئی آیا اور اس نے اپنے لئے وصیّت کا ثبوت پیش کیا اور یہ چاہا کہ اس کا حصہ اسے دے دیا جائے تو اس کا حصہ اسے دے دیا جائے اور باقی لوگوں کا حصّہ محفوظ رکھا جائے پس اگر ان باقی لوگوں کا حصہ صحیح و سالم رہا تو وہ ان کو دے دیا جائے گا اور اگر ضائع ہوگیا تو یہ سب اس کے حصّہ میں شریک ہوں گے جس نے اپنا حصّہ لے لیا تھااور اس کو حصّہ دے دینا بقیہ لوگوں کے لئے تقسیم کا حکم نہیں رکھتا (محیط از عالمگیری ج ۶ص ۱۳۱)

مسئلہ ۵۹ :
کسی نے وصیّت کی کہ فلاں شخص کو ایک ہزار درہم دے دیئے جائیں جن سے وہ قیدیوں کو خرید لے پس اگر وہ شخص روپے لینے سے قبل ہی انتقال کر گیا تو حاکم کو یہ روپیہ دے دیا جائے گا وہ اس کام کے لئے لوگوں میں سے کسی کو ولی بنا دے گا تاکہ وہ اس روپے سے قیدیوں کو خریدے (خزانتہ المفتیین از عالمگیری ج ۶ص ۱۳۱)

مسئلہ ۶۰ :
ایک شخص نے یہ وصیّت کی کہ میرا گھر فروخت کیا جائے اور اس کی قیمت سے دس بوجھا گیہوں (مثلا دس کوئنٹل) اور ایک ہزار من روٹیاں خریدی جائیں (من ۶۷  ۲/۱ تولہ کا ایک پیمانہ تھا، (فتاوی رضویہ ج ۴) اور اس نے کچھ اور وصیّتیں بھی کیں ، پس اس کا گھر فروخت کیا گیا اور اس کی قیمت مذکورہ مقدار گیہوں اور روٹیوں کے لئے پوری نہیں ہوئی اور اس گھر کے علاوہ اس کا اور بھی مال ہے تو اگر اس کا ثلث مال اس کی تمام وصیّتوں کے لئے گنجائش رکھتا ہو تو وہ تمام وصیّتیں اس کے ثلث مال سے پوری کر دی جائیں گی (عالمگیری ج ۶ص ۱۳۱)

مسئلہ ۶۱ :
ایک شخص نے کچھ وصیّتیں کیں اس کے ورثہ کو معلوم ہوا کہ ان کے باپ نے کچھ وصیّتیں کی ہیں ،  لیکن یہ نہیں معلوم کہ کس چیز کی ہیں انھوں نے کہا کہ ہمارے باپ نے جس چیز کی وصیّت کی ہم نے اس کو جائز کیا تو ان کی یہ اجازت صحیح نہیں ، صرف اس صورت میں اجازت صحیح ہوگی جب کہ انھیں علم ہو جائے (منتقی از عالمگیری ج ۶ص ۱۳۱)

مسئلہ ۶۲ :
ایک شخص نے کسی آدمی کے لئے کچھ مال کی وصیّت کی اور فقراء کے لئے کچھ مال کی وصیّت کی اور موصی لہ محتاج ہے تو اس کو فقراء کا حصہ بھی دیا جاسکتا ہے (فتاویٰ قاضی خاں از عالمگیری ج ۶ص ۱۳۱)

مسئلہ ۶۳ :
ایک شخص نے کچھ وصیّتیں کیں پھر کہا اور باقی فقراء پر صدقہ کیا جائے پھر اپنی کچھ وصیّتوں سے رجوع کر لیا جن کے لئے وصیّتیں کی تھیں (موصی لہم) ، یا ان میں سے بعض موصی لہم موصی کی موت سے پہلے ہی مرگئے تو باقی مال فقراء پر صدقہ کیا جائے گا اور اگر اُس نے فقراء کے لئے وصیّت سے رجوع نہیں کیا ہے (محیط از عالمگیری ج ۶ص ۱۳۱)

متفرق مسائل

مسئلہ ۱:

ایک شخص نے قسم کھائی کہ وہ کوئی وصیّت نہیں کرے گا پھر اس نے اپنے مرض الموت میں کوئی چیز ہبہ کی یا اس نے اس حالت میں اپنا غلام بیٹا خریدا جو کہ آزاد ہوگیا تو اس کی قسم نہیں ٹوٹی اور وہ حانث نہیں ہوا (عالمگیری ج ۶ص ۱۳۲)

مسئلہ ۲ :

ایک مریض نے کچھ وصیّتیں کیں لیکن یہ الفاظ نہیں کہے کہ اگر میں اپنے اس مرض سے مر جاؤں یا یہ کہ اگر میں اس مرض سے اچھا نہ ہوں تو میری یہ وصیّتیں ہیں ، وصیّتیں کرنے کے بعد وہ اس مرض سے اچھا ہوگیا اور کئی سال زندہ رہا تو مرض سے اچھا ہونے کے بعد اس کی وصیّتیں باطل ہو جائیں گی، (فتاویٰ قاضی خاں از عالمگیری ج ۶ص ۱۳۳)

مسئلہ ۳ :

مریض نے کہا اگر میں ایسی بیماری سے مر جاؤں تو میرے مال سے فلاں کو اتنا  روپیہ اور میری طرف سے حج کرایا جائے پھر اپنی بیماری سے اچھا ہوگیا پھر دوبارہ بیمار ہوگیا اور اس نے ان گواہوں سے جن کو پہلی وصیّت پر گواہ بنایا تھا، کہا یا دوسرے لوگوں سے کہا " تم گواہ ہو جاؤ کہ میں اپنی پہلی وصیّت پر قائم ہوں " تو یہ استحساناً جائز ہے (عالمگیری ج ۶ص ۱۳۳)

مسئلہ ۴ :

کسی نے وصیّتیں کیں اور دستاویز لکھ دی اور اچھا ہوگیا پھر اس کے بعد بیمار ہوا اور کچھ وصیّتیں کیں اور دستاویز لکھ دی، اگر اس نے اس دوسری دستاویز میں یہ واضح نہیں کیا کہ اس نے پہلی وصیّتوں سے رجوع کر لیا ہے تو ایسی صورت میں دونوں وصیّتوں پر عمل کیا جائے گا (خزانتہ المفتیین از عالمگیری ج ۶ ص ۱۳۳)

مسئلہ ۵:

ایک شخص نے وصیّت کی پھر اسے وسوسوں اور وہم نے گھیر لیا اور فاتر العقل ہوگیا اور ایک زمانہ تک اسی حالت پر رہا پھر انتقال ہوگیا تو اس کی وصیّت باطل ہے (عالمگیری ج ۶ص ۱۳۳)

مسئلہ ۶ :

ایک شخص نے کسی کو ایک ہزار روپیہ دیا اور کہا کہ یہ فلاں کے لئے ہے جب میں مر جاؤں تو اس کو دے دینا پھر مرگیا تو وہ شخص میت کی وصیّت کے مطابق وہ ایک ہزار روپے فلاں شخص کو دے گا اور اگر مرنے والے نے یہ نہیں کہا تھا کہ یہ روپے فلاں کے لئے ہیں صرف اتنا کہا کہ اس کو دے دینا پھر وہ مرگیا، اس صورت میں یہ روپیہ فلاں شخص کو نہیں دیا جائے گا (عالمگیری ج ۶ص ۱۳۳)

مسئلہ ۷ :

ایک شخص نے کہا کہ یہ روپے یا کپڑے فلاں کو دے دو یہ نہیں کہا کہ یہ اس کے لئے ہیں نہ یہ کہا کہ یہ اس کے لئے وصیّت ہے تو یہ باطل ہے، یہ نہ وصیّت ہے نہ اقرار (عالمگیری ج ۶ص ۱۳۳)

مسئلہ ۸ :

ایک شخص نے کچھ وصیّتیں کیں ، لوگوں نے اس کی وصیّتیں کھوٹے اور ردی درہموں سے پوری کر دیں اس صورت میں اگر وصیّت معین لوگوں کے لئے تھی اور وہ علم و اطلاع کے باوجود ان کھوٹے درہموں سے راضی ہیں تو جائز ہے اور اگر غیر معین فقیروں کے لئے وصیّت تھی تب بھی جائز ہے (عالمگیری ج ۶ص ۱۳۳)

مسئلہ ۹ :

ایک شخص نے کچھ وصیّتیں کیں اور مختلف سکوں کا چلن ہے تو خرید و فروخت میں جن سکوں کا چلن غالب ہے ان سّکوں سے وصیّتوں کو پورا کیا جائے گا (عالمگیری ج ۶ص ۱۳۳)

مسئلہ ۱۰ :

مریض نے لوگوں سے کہا کہ تو وصیّت کیوں نہیں کر دیتا، اس نے کہا کہ میں نے وصیّت کی کہ میرے ثلث مال سے نکالا جائے پھر ایک ہزار روپیہ مسکینوں پر صدقہ کر دیا جائے اور ابھی کچھ  زیادہ نہ کہہ پایا تھا کہ مرگیا اور اس کا ثلث مال دو ہزار روپے ہے، اس صورت میں صرف ایک ہزار روپیہ صدقہ کیا جائے گا (عالمگیری ج ۶ص ۱۳۳)

مسئلہ ۱۱ :

مریض نے اگر یہ کہا کہ میں نے وصیّت کی کہ میرے ثلث مال سے نکالا جائے اور کچھ نہ کہہ پایا تو اس کا کل تہائی مال فقیروں پر صدقہ کیا جائے گا (عالمگیری ج ۶ص ۱۳۳)

مسئلہ ۱۲ :

مریض نے کہا کہ میں نے فلاں کیلئے اپنے ثلث مال کی وصیّت کی جو ایک ہزار ہے لیکن ثلث ایک ہزار سے زیادہ ہے تو امام حسن بن زیاد کے نزدیک موصی لہ کو ثلث مال ملے گا وہ جتنا بھی ہو۔ (عالمگیری ج ۶ص ۱۳۳)

مسئلہ ۱۳ :
ایسے ہی اگر یہ کہا کہ میں نے اس گھر سے اپنے حصہ کی وصیّت کی اور وہ تہائی ہے پھر دیکھا تو اس کا حصہ نصف تھا تو موصی لہ کو نصف گھر ملے گا اگر نصف گھر میت کے کل مال کا تہائی حصہ یا اس سے کم ہے۔ (عالمگیری ج ۶ص ۱۳۳)

مسئلہ ۱۴ :
اگر اس نے یہ کہا کہ میں نے فلاں کے لئے ایک ہزار روپے کی وصیّت کی اور وہ میرے مال کا دسواں حصہ ہے تو موصی لہ کو صرف ایک ہزار روپیہ ملے گا اس کے مال کا دسواں حصہ کم ہو یا زیادہ۔ (عالمگیری ج ۶ص ۱۳۳)

مسئلہ ۱۵ :
یہ کہا کہ اس تھیلی میں جو کچھ ہے میں نے فلاں کے لئے وصیّت کی اور وہ ایک ہزار درہم ہیں اور یہ ایک ہزار درہم آدھا ہے جو اس تھیلی میں ہے پھر دیکھا تو تھیلی میں تین ہزار درہم ہیں تو موصی لہ کو صرف ایک ہزار ملیں گے اور اگر تھیلی میں ایک ہزار ہی ہیں تو وہ کل موصی لہ کو ملیں گے، اور اگر تھیلی میں صرف پانچ سو درہم تھے تو موصی لہ کو یہی ملیں گے اس کے علاوہ نہیں ، اور اگر تھیلی میں درہم نہیں ہیں بلکہ جواہرات اور دینار ہیں تو مناسب ہے کہ موصی لہ کو اس سے ایک ہزار روپے دیئے جائیں (فتاویٰ قاضی خان از عالمگیری ج ۶ص ۱۳۴)

مسئلہ ۱۶ :
مریض نے کہا کہ جو کچھ اس گھر میں ہے میں نے اس تمام کی وصیّت کی اور وہ ایک پیمانہ کھانا ہے پھر دیکھا تو اس میں کئی پیمانے کھانا ہے اور اس میں گیہوں اور جو بھی ہیں تو یہ سب موصی لہ کے لئے ہیں اگر ثلث مال کے اندر اندر ہیں (خزانتہ المفتیین از عالمگیری ج ۶ص ۱۳۴)

مسئلہ ۱۷ :
اگر کسی نے مخصوص اور معیّن ایک ہزار درہم صدقہ کرنے کی وصیّت کی اور وصی نے ان کے بدلے متوفی موصی کے مال سے دوسرے ایک ہزار درہم صدقہ کر دیئے تو جائز ہے لیکن اگر وصی کے صدقہ کرنے سے پہلے ہی وہ پہلے والے معین درہم ضائع ہوگئے اور وصی نے موصِی کے اور مال سے ایک ہزار درہم صدقہ کر دیئے تو وصی ایک ہزار درہم کا ورثہ کے لئے ضامن ہے اور اگر موصی نے ایک ہزار معین درہم صدقہ کرنے کی وصیّت کی پھر وہ ہلاک ہوگئے تو وصیّت باطل ہو جائے گی (عالمگیری ج ۶ص ۱۳۴)

مسئلہ ۱۸ :
ایک آدمی نے وصیّت کی کہ اُس کے مال میں سے کچھ حاجی فقیروں پر صرف کیا جائے تو اگر وہ مال حاجی فقیروں کے سوا دوسرے فقیروں پر صدقہ کر دیا جائے تو جائز ہے (عالمگیری ج ۶ص ۱۳۴)

مسئلہ ۱۹ :

ایک آدمی نے اپنے ثلث مال کو صدقہ کرنے کی وصیّت کی پھر وصی سے کسی نے اس مال کو غصب کر لیاچھین لیا اور اس مال کو ہلاک کر دیا اب وصی یہ چاہتا ہے کہ وہ اس مال کو اس غاصب پر ہی صدقہ کر دے اور غاصب یعنی مال چھیننے والا بھی غریب و تنگدست ہے تو یہ جائز ہے (عالمگیری ج ۶ص ۱۳۴)

ٖمسئلہ ۲۰ :
ایک شخص کو حرام مال ملا اس نے وصیّت کی کہ اسے مال کے مالک کی طرف سے صدقہ کر دیا جائے اگر مال کا مالک معلوم ہے تو یہ مال اسے واپس کیا جائے گا اور اگر معلوم نہیں تو اس کی طرف سے صدقہ کر دیا جائے گا اور اگر موصی کے ورثہ نے اس کے اس اقرار کو (یہ حرام مال ہے) جھٹلایا اور نہ مانا تو وصیّت کے مطابق اس میں سے ایک تہائی صدقہ کر دیا جائے گا (عالمگیری ج ۶ص ۱۳۴)

مسئلہ ۲۱ :

ایک آدمی نے اپنے ثلث مال کی مسکینوں کے لئے وصیّت کی اور وہ اپنے وطن سے باہر کسی دوسرے شہر میں ہے اگر مال اس کے ساتھ ہے تو جس شہر میں وہ ہے وہ مال اسی شہر کے مسکینوں پر خرچ کیا جائے گا اور اس کا جو مال اس کے وطن میں ہے وہ وطن کے فقیروں و مسکینوں پر خرچ ہوگا (عالمگیری ج ۶ص ۱۳۴)

مسئلہ ۲۲ :
اگر کسی نے وصیّت کی کہ اس کا ثلث مال فقرائے بلخ پر صدقہ کیا جائے تو افضل یہ ہے کہ ان پر ہی خرچ کیاجائے اور اگر وہ مال ان کے علاوہ دوسروں پر صدقہ کر دیا تو جائز ہے، امام ابو یوسف کے نزدیک اسی پر فتویٰ ہے (شرنبلالیہ خلاصہ درمختار از عالمگیری ج ۶ص ۱۳۴)

مسئلہ ۲۳:
یہ وصیّت کی کہ اس کا مال دس دن میں خرچ کر دیا جائے اس نے ایک ہی دن میں خرچ کر دیا تو جائز ہے (نوازل از عالمگیری ج ۶ص ۱۳۴)

مسئلہ ۲۴ :
اگر یہ وصیّت کی کہ ہر فقیر کو ایک درہم دیا جائے، وصی نے ہر فقیر کو آدھا درہم دیا پھر آدھا درہم اور دے دیا اور اس وقت تک فقیر نے آدھا خرچ کر لیا تھا تو جائز ہے وصی ضامن نہ ہوگا (نوازل و خلاصہ از عالمگیری ج ۶ص ۱۳۴)

مسئلہ ۲۵ :
موصِی نے وصیّت کی کہ میری طرف سے کفارہ میں دس مسکین کھلا دیئے جائیں ، وصی نے دس مسکینوں کو صبح کا کھانا کھلایا پھر دسوں مرگئے تو وصی دوسرے دس کو صبح و شام کا کھانا کھلائے گا اور اس پر ضمان نہیں ، اور اگر اس نے یہ کہا کہ میری طرف سے دس مسکینوں کو صبح و شام کا کھانا کھلا دیا جائے کفارہ کا ذکر نہیں کیا اور وصی نے دس مسکینوں کو صبح کا کھانا کھلایا تھا کہ وہ مرگئے تو اس صورت میں بھی مفتی بہ یہی ہے کہ وصی دوسرے دس مسکینوں کو صبح و شام کا کھانا کھلائے گا اور پہلے دس کے کھلانے کا تاوان نہ دے گا (خزانتہ المفتیین از عالمگیری ج ۶ص ۱۳۵)

مسئلہ ۲۶ :
ایک آدمی نے وصیّت کی کہ میرے مرنے کے بعد تین سو قفیز گیہوں صدقہ کیا جائے (قفیز گیہوں ناپنے کے ایک پیمانہ کا نام ہے) وصی نے موصی کی زندگی ہی میں دو سو قفیز گیہوں صدقہ میں تقسیم کر دیئے تو وصی اس کا ضامن ہوگا موصی کے مرنے کے بعد حاکم کے حکم سے تقسیم کرے، اگر اس نے موصی کی موت کے بعد بغیر حاکم کے حکم تقسیم کر دیئے تب بھی وہ تاوان دینے سے نہ بچے گا اور اگر موصی کے انتقال کے بعد وصی نے ورثہ کے حکم سے تقسیم کئے تو اگر ورثہ میں نابالغ بھی ہیں تو ان کا حکم کرنا جائز نہیں ، اگر سب بالغ ہیں تو حکم صحیح ہے اگر تقسیم کر دے گا تو اس پر تاوان نہیں ، اگر ورثہ میں نابالغ بھی ہیں اور بالغ ورثہ نے گیہوں تقسیم کرنے کا حکم دیا تو یہ بالغوں کے حصہ میں صحیح اور نابالغوں کے حصہ میں صحیح نہ ہوگا (فتاویٰ قاضی خاں از عالمگیری ج ۶ص ۱۳۵)

مسئلہ ۲۷ :
یہ وصیّت کی کہ میرے مال سے گیہوں اور روٹی خریدی جائے اور انھیں مسکینوں پر صدقہ کیا جائے تو اگر موصِی نے گیہوں اور روٹی اٹھا کر لانے والے حمالوں (بوجھ برداروں ) کی اجرت دینے کی بھی وصیّت کی تو وہ متوفی موصی کے مال سے دی جائے گی اور اگر موصی نے اپنی وصیّت میں اس اجرت کے دینے کو نہیں کہا تو ایسی صورت میں وصی کے لئے مناسب ہے کہ وہ ایسے لوگوں سے اٹھوا کر لائے جو بغیر اجرت کے اٹھا لائیں پھر اس گیہوں اور روٹی میں سے بطور صدقہ کچھ دے دے اور اگر موصی نے یہ وصیّت کر دی تھی کہ ان کو مساجد میں لے جایا جائے تو اس کی اجرت متوفی موصی کے مال سے ادا کی جائے گی (عالمگیری ج ۶ص ۱۳۵)

مسئلہ ۲۸ :
موصی نے ایک شخص کو وصیّت کی اور اسے اپنا ثلث مال صدقہ کرنے کا حکم دیا تو اگر اس شخص نے وہ مال خود ہی رکھ لیا تو جائز نہیں لیکن اگر اس نے اپنے بالغ بیٹے کو دیا یا ایسے چھوٹے بیٹے کو دیا جو قبضہ کرنا جانتا ہے تو جائز ہے اور اگر وہ چھوٹا بیٹا قبضہ کرنا نہیں جانتا تو جائز نہیں (عالمگیری ج ۶ص ۱۳۵)

مسئلہ ۲۹ :
بادشاہ کے عامل (محاصل وصول کرنے والے)سے وصیّت کی کہ فقیروں کو اس کے مال سے اتنا اتنا دے دیا جائے تو اگر یہ معلوم ہے کہ اس کا مال اس کا نہیں دوسرے کا ہے تو اس کا لینا حلال نہیں اور اگر اس کا مال دوسرے کے مال سے ملا جلا ہے تو اس کا لینا جائز ہے بشرط یہ کہ متوفی موصی کا بقیہ مال اس قدر ہو کہ اس سے دعویداروں کے مطالبات ادا ہو جائیں (عالمگیری ج ۶ص ۱۳۵)

مسئلہ ۳۰ :
ایک شخص نے اپنے ثلث مال کی فقراء کے لئے وصیّت کی اور وصی نے وہ مال لاعلمی میں اغنیاء کو دے دیا تو یہ جائز نہیں وصی فقراء کو اتنا مال دینے کا ضامن ہے (تاتار خانیہ از عالمگیری ج ۶ص ۱۳۵)

مسئلہ ۳۱ :
ایک شخص کے پاس سو درہم نقد ہیں اور سو درہم کسی اجنبی پر ادھار ہیں اس نے ایک آدمی کے لئے اپنے ثلث مال کی وصیّت کی تو موصی لہ نقد مال کا ثلث لے لے گا (ظہیریہ از عالمگیری ج ۶ص ۱۳۶)

مسئلہ ۳۲ :
ایک شخص کا کسی آدمی پر ادھار تھا اس نے وصیّت کی کہ اسے ثواب کے کاموں میں صرف کیا جائے تو اس وصیّت کا تعلق صرف ادھار سے ہے اگر موصی نے اپنے ادھار میں سے کچھ حصہ مقروض کو ہبہ کر دیا تو جس قدر ہبہ کر دیا اتنے مال میں وصیّت باطل ہے (فتاوی الفضلی از عالمگیری ج ۶ص ۱۳۶)

مسئلہ ۳۳ :
اپنے جسم کے سامان کی وصیّت کی تو اس میں ٹوپی، موزے، لحاف، بستر، قمیص، فرش اور پردے شامل ہیں (سیر از عالمگیری ج ۶ص ۱۳۶)

ٖمسئلہ ۳۴ :
حریر کے جُبّہ کی وصیّت کی اور موصِی کا ایک جُبّہ ہے جس کا بالائی کپڑا بھی حریر ہے اور استر بھی حریر ہے تو وہ وصیّت میں شامل ہے اور اگر بالائی حصہ حریر ہے اور استر غیر حریر تب بھی وصیّت میں داخل ہے اور اگر استر حریر ہے اور بالائی کپڑا حریر نہیں تو موصی لہ کو نہیں ملے گا (عالمگیری ج ۶ص ۱۳۶)

مسئلہ ۳۵ :
اگر زیورات کی وصیّت کی تو اس میں ہر وہ چیز داخل ہے جس پر زیور کا لفظ بولا جائے خواہ یاقوت و زمرد سے جڑاؤ  ہو یا نہ ہو، اور یہ سب موصی لہ کو ملے گا (عالمگیری ج ۶ص ۱۳۶)

مسئلہ ۳۶ :
زیور کی وصیّت کی تو اس میں سونے کی انگوٹھی داخل ہے اور اس میں چاندی کی وہ انگوٹھی بھی داخل ہے جو عورتیں پہنتی ہیں لیکن اگر چاندی کی انگوٹھی ایسی ہے جس کو مرد پہنتے ہیں وہ اس میں داخل نہیں اور اگر لوُلوُ اور زمرد وغیرہ چاندی سونے کے ساتھ مرکب ہیں تو یہ بھی زیور میں داخل ہیں ورنہ نہیں (محیط از عالمگیری ج ۶ص ۱۳۶)

وصی اور اس کے اختیارات کا بیان


آدمی کو وصیّت قبول کرنا مناسب بات نہیں کیوں کہ یہ خطرات سے پرُ ہے۔ حضرت امام ابو یوسف رحمتہ اللہ تعالی علیہ سے منقول ہے وہ فرماتے ہیں پہلی بار وصیّت قبول کرنا غلطی ہے دوسری بار خیانت اور تیسری بار سرقہ ہے۔ حضرت امام شافعی رحمتہ اللہ تعالی علیہ فرماتے ہیں ، وصیّت میں نہیں داخل ہوتا ہے مگر بے وقوف اور چور (فتاویٰ خاں از عالمگیری ج ۶ص ۱۳۷)

وصی : اس شخص کو کہتے ہیں جس کو وصیّت کرنے والا (موصی) اپنی وصیّت پوری کرنے کے لئے مقرر کرے۔ وصی تین طرح کے ہوتے ہیں (۱)ایک وصی وہ ہے جو امانت دار ہو اور وصیّت پوری کرنے پر قادر ہو، قاضی کے لئے اس کو معزول اور برطرف کرنا جائز نہیں (۲) دوسرا وصی وہ ہے جو امانت دار تو ہو مگر عاجز ہو یعنی وصیّت کو پورا کرنے کی قدرت نہ رکھتا ہو، قاضی اس کی مدد کے لئے کوئی مددگار مقرر کر دے گا۔ (۳) تیسرا وصی وہ ہے جو فاسق و بدعمل ہو یا کافر ہو یا غلام ہو، قاضی کے لئے ضروری ہے کہ اسے برطرف اور معزول کر دے اور اس کی جگہ کسی دوسرے امانت دار مسلمان کو مقرر کرے (خزانتہ المفتیین از عالمگیری ج ۶ص ۱۳۷)

مسئلہ ۱ :

ایک شخص نے کسی کو اس کے سامنے اپنا وصی بنایا یا موصی الیہ یعنی وصی نے کہا کہ میں قبول نہیں کرتا تو اس کا انکار اور رد کرنا صحیح ہے اور وہ وصی نہیں ہوگا پھر اگر موصی نے موصی الیہ سے یہ کہا کہ میرے خیال تمہارے بارے میں ایسا نہ تھا کہ تم قبول نہ کرو گے اس کے بعد موصی الیہ نے کہا  " میں نے وصیّت قبول کی " تو یہ جائز ہے اور اگر وہ موصی کی حیات میں خاموش رہا، نہ قبول کیا نہ انکار پھر موصی کا انتقال ہوگیا تو اسے اختیار ہے چاہے تو اس کی وصیّت قبول کرلے یا رد و انکار کر دے (فتاوی قاضی خاں از عالمگیری ج ۶ص ۱۳۷)

مسئلہ ۲ :

موصی نے کسی کو وصی بنایا، وہ غائب (موجود نہ) تھا اسے موصی کی موت کے بعد یہ خبر پہنچی، اس نے کہا مجھے قبول نہیں پھر کہا قبول کر لیا میں نے، اگر بادشاہ نے ابھی اسے وصی ہونے سے خارج نہیں کیا تھااور اس نے پہلے ہی قبول کر لیا تو جائز ہے (السراج الوہاج از عالمگیری ج ۶ص ۱۳۷)

مسئلہ ۳ :

موصِی نے کسی کو وصیّت کی اس نے موصی کی زندگی میں قبول کر لیا تو اس کے لئے وصی ہونا لازم ہوگیا اب اگر وہ موصِی کی موت کے بعد اس سے نکلنا چاہے تو اس کے لئے یہ جائز نہیں اور اگر اس نے موصی کی زندگی میں اس کے علم میں لاکر قبول کرنے سے انکار کر دیا تو صحیح ہے اور اگر انکار کر دیا مگر موصی کو اس کا علم نہیں ہوا تو صحیح نہیں (محیط از عالمگیری ج ۶ص ۱۳۷)

مسئلہ ۴ :

کسی کو وصیّت کی اور یہ اختیار دیا کہ جب وہ چاہے وصی ہونے سے نکل جائے تو یہ جائز ہے اور وصی کو یہ حق ہے کہ جس وقت چاہے اور جب چاہے وصی ہونے سے نکل جائے (خزانتہ المفتیین از عالمگیری ج ۶ص ۱۳۷)

مسئلہ ۵ :

کسی کو وصیّت کی، اس نے کہا میں قبول نہیں کرتا پھر موصی خاموش ہوگیا اور انتقال کر گیا پھر موصی الیہ یعنی اس شخص نے جس کو وصیّت کی تھی کہا کہ میں نے قبول کیا تو صحیح نہیں ، اور اگر موصی الیہ نے سکوت اختیار کیا اور موصی کے سامنے یہ نہ کہا کہ میں قبول نہیں کرتا پھر اس کی پس پشت موصی کی زندگی میں یا اس کی موت کے بعد ایک جماعت کی موجودگی میں کہا کہ میں نے قبول کر لیا تو اس کا قبول کرنا جائز ہے اور یہ وصی بن جائے گا خواہ اس کا یہ قبول کرنا قاضی کے سامنے ہو یا اس کی عدم موجودگی میں ، اور اگر قاضی نے اسے اس کے یہ کہنے کے بعد کہ میں قبول نہیں کرتا، وصی ہونے سے خارج کر دیا پھر اس نے کہا میں قبول کرتا ہوں تو یہ قبول کرنا صحیح نہیں (عالمگیری ج ۶ص ۱۳۷)

مسئلہ ۶ :

موصی نے کسی کو وصی بنایا اس نے موصی کی عدم موجودگی میں کہا کہ میں قبول نہیں کرتا اور اس انکار کی اطلاع کے لئے اس نے موصی کے پاس قاصد بھیجا یا خط بھیجا اور وہ موصی تک پہنچ گیا پھر اس نے کہا کہ میں قبول کرتا ہوں تو یہ قبول کرنا صحیح نہیں (عالمگیری ج ۶ص ۱۳۷)

مسئلہ ۷ :

موصی الیہ (وصی) نے موصی کے سامنے وصیّت کو قبول کر لیا پھر جب وصی چلا گیا، موصی نے کہا گواہ رہو میں نے اسے وصیّت سے خارج کر دیا تو یہ اخراج صحیح ہے اور اگر وصی نے موصی کی عدم موجودگی میں وصی بننے کو رد کر دیا قبول نہیں کیا تو اس کا یہ رد کرنا باطل ہے (عالمگیری ج ۶ص ۱۳۷)

مسئلہ ۸ :

موصی نے کسی شخص کو اپنا وصی بنایا اور اسے اپنا وصی ہونا معلوم نہیں پھر اس وصی نے موصی کی موت کے بعد اس کے ترکہ سے کوئی چیز فروخت کی تو اس کا فروخت کرنا جائز ہے اور اسے وصی ہونا لازم ہوگیا (فتاوی قاضی خاں از عالمگیری ج ۶ص ۱۳۷)

مسئلہ ۹ :

موصی نےد وآدمیوں کو وصیّت کی ایک نے قبول کر لیا، دوسرا خاموش رہا پھر موصی کی موت کے بعد قبول کرنے والے نے سکوت کرنے والے سے کہا کہ موصی کی میت کے لئے کفن خرید لے اس نے خرید لیا یا کہا "ہاں اچھا" تو یہ صورت وصیّت قبول کرنے کی ہے (خزانتہ المفتیین از عالمگیری ج ۶ص ۱۳۷)

مسئلہ ۱۰ :

وصی نے وصیّت قبول کر ی پھر اس نے ارادہ کیا کہ وصیّت سے نکل جائے، یہ بغیر حاکم کی اجازت کے جائز نہیں موصی الیہ یعنی وصی کو جب وصیّت لازم ہوگئی پھر وہ حاکم کے پاس حاضر ہوا اور اس نے اپنے آپ کو وصی ہونے سے خارج کیا تو حاکم معاملہ پر غور کرے گا اگر وہ وصی امانت دار اور وصیّت نافذ کرنے پر قادر ہے تو اسے وصی ہونے سے نہیں نکالے گا اور اگر وہ عاجز ہے اور اس کے مشاغل کثیر ہیں تو نکال دے گا (السراج الوہاج از عالمگیری ج ۶ص ۱۳۷)

مسئلہ ۱۱ :

کسی فاسق کو وصی بنایا جس سے اس کے مال کو خطرہ ہے تو یہ وصیّت یعنی اس کو وصی بنانا باطل ہے یعنی اسے قاضی وصی ہونے سے خارج کر دے گا (عالمگیری ج ۶ص ۱۳۷)

مسئلہ ۱۲ :

فاسق کو وصی بنایا تو قاضی کو چاہئے کہ اس کو وصی ہونے سے خارج کر دے اور اس کے غیر کو وصی بنا دے، اگر یہ قاضی وصی ہونے کے لائق نہیں ہے اور اگر قاضی نے وصیت کو نافذ کیا اور اس فاسق وصی نے اس سے پہلے کہ قاضی اسے وصی ہونے سے خارج کر دے، میت کے دین (ادھار) کو ادا کر دیا اور بیع و شریٰ کی تو اس نے جو کچھ کر دیا جائز ہے اور اگر اسے قاضی نے نہیں نکالا تھا کہ اس فاسق نے توبہ کی اور صالح ہوگیا تو قاضی اسے بدستور وصی بنائے رکھے گا (فتاوی قاضی خاں از عالمگیری ج ۶ص ۱۳۷)

مسئلہ ۱۳ :
اگر قاضی کو معلوم نہ تھا کہ میت کا کوئی وصی ہے اور پہلے وصی کی موجودگی میں اس نے ایک دوسرے شخص کو وصی مقرر کر دیا پھر پہلے وصی نے وصیّت میں داخل ہونا چاہا یعنی وصیّت کو نافذ کرنا چاہا تو اسے اس کا حق ہے اور قاضی کا یہ فعل اسے وصی ہونے سے خارج نہیں کرتا ہے (فتاوی خلاصہ از عالمگیری ج ۶ص ۱۳۸)

مسئلہ ۱۴ :
قاضی کو علم نہ تھا کہ میت کا وصی ہے اور وصی غائب ہے قاضی نے کسی اور شخص کو وصی بنا دیا تو قاضی کا بنایا ہوا یہ وصی میت ہی کا وصی ہوگا قاضی کا نہیں (محیط السرخسی از عالمگیری ج ۶ص ۱۳۸)

مسئلہ ۱۵ :
مسلمان نے حربی کافر کو خواہ وہ مستامن ہے یا غیر مستامن اپنا وصی بنایا تو یہ باطل ہے یہی حکم مسلمان کا ذمی کو وصی بنانے کا ہے (عالمگیری ج ۶ص ۱۳۸)

مسئلہ ۱۶ :
حربی کافر امان لے کر دارالاسلام میں داخل ہوا اس نے کسی مسلمان کو اپنا وصی بنایا تو یہ جائز ہے (محیط از عالمگیری ج ۶ص ۱۳۸)

مسئلہ ۱۷ :
مسلم نے حربی کو وصی بنایا پھر حربی اسلام لے آیا تو وہ بدستور وصی رہے گا اور یہی حکم مرتد کا بھی ہے (عالمگیری ج ۶ص ۱۳۸ )

مسئلہ ۱۸ :
عاقل کو وصی بنایا پھر اس عاقل کو جنونِ مطبق (جنون مطبق یہ ہے کہ وہ کم از کم ایک ماہ تک مسلسل پاگل رہے) تو قاضی کو چاہئے کہ اس کی جگہ کسی اور کو وصی مقرر کر دے اگر قاضی نے بھی کسی دوسرے کو وصی مقرر نہیں کیا تھا کہ اس کا پاگل پن جاتا رہا اور صحیح ہوگیا تو یہ بدستور وصی بنا رہے گا (عالمگیری ج ۶ص ۱۳۸)

مسئلہ ۱۹ :

اگر کسی نے بچے کو یہ معتوہ (پاگل) کو وصی بنایا تو یہ جائز نہیں خواہ بعد میں وہ اچھا ہو جائے یا نہ ہو (عالمگیری ج ۶ص ۱۳۸)

مسئلہ ۲۰ :

کسی شخص نے عورت کو یا اندھے کو وصی بنایا تو یہ جائز ہے، اسی طرح تہمتِ زنا میں سزا یافتہ کو بھی وصی بنانا جائز ہے (عالمگیری ج ۶ص ۱۳۸)

مسئلہ ۲۱ :

نابالغ بچہ کو وصی بنایا تو قاضی اس کو وصی ہونے سے خارج کر دے گا اور اس کی جگہ کوئی دوسرا وصی بنا دے گا اگر قاضی کے اس کو وصی ہونے سے خارج کرنے سے قبل اس نے تصرف کر دیا تو نافذ نہ ہوگا (عالمگیری ج ۶ص ۱۳۸)

مسئلہ ۲۲ :
کسی شخص کو وصی بنایا اور کہا کہ اگر تو مر جائے تو تیرے بعد فلاں شخص وصی ہے پھر پہلا وصی جنون مطبق (لمبا پاگل پن) میں مبتلا ہوگیا تو قاضی اس کی جگہ دوسرا وصی مقرر کر دے گا اور جب یہ پاگل مرجائے تب وہ فلاں شخص وصی بنے گا جس کو موصی نے پہلے کے بعد نامزد کیا تھا (عالمگیری ج ۶ص ۱۳۸)

مسئلہ ۲۳ :
کسی شخص نے اپنے نابالغ بیٹے کو وصی بنایا تو قاضی اس کے لئے دوسرے کو وصی مقرر کرے گا، جب یہ نابالغ لڑکا بالغ ہو جائے تو اسے وصی بنا دے گا اور اگر چاہے تو اس کو خارج کر دے جسے لڑکے کی نابالغی کی وجہ سے وصی بنا دیا تھا لیکن وہ بغیر قاضی کے نکالے ہوئے نکل نہیں سکتا (محیط از عالمگیری ج ۶ص ۱۳۸)

مسئلہ ۲۴:
وصی ۱مین ہے اور تصرف کرنے پر قادر ہے تو قاضی اسے معزول نہیں کرسکتا اور اگر سب وارثوں نے یا بعض نے قاضی سے وصی کی شکایت کی تو قاضی کے لئے مناسب نہیں کہ وہ اسے معزول کر دے جب تک قاضی پر اس کی خیانت ظاہر نہ ہو جائے اگر خیانت ظاہر ہو جائے تو معزول کر دے (کافی از عالمگیری ج ۶ص ۱۳۸)

مسئلہ ۲۵ :
اگر قاضی کے نزدیک وصی متہم ہو جائے تو قاضی اس کے ساتھ دوسرے کو مقرر کر دے گا یہ امام اعظم کے نزدیک ہے لیکن امام ابو یوسف کے نزدیک قاضی اس متہم کو وصیّت سے نکال دے گا (عالمگیری ج ۶ص ۱۳۹)

مسئلہ ۲۶ :
وقف کے لئے وصی تھا یا میت کے ترکہ کے لئے وصی تھا وہ ترکہ میں میت کی وصیّت پوری کرنے میں یا و قف کا انتظام قائم رکھنے میں عاجز رہا تو حاکم ایک اور قیم مقرر کرے گا پھر وصی نے کچھ دنوں کے بعد کہا کہ اب میں ان چیزوں کو قائم کرنے پر قادر ہوگیا ہوں جو موصی نے میرے سپرد کی تھیں تو وہ بدستور وصی ہے، حاکم کو دوبارہ مقرر کرنے کی ضرورت نہیں (محیط از عالمگیری ج ۶ص ۱۳۹)

مسئلہ ۲۷ :
موصی نے دو آدمیوں کو اپنا وصی بنایا تو دونوں میں سے ایک تنہا تصرف نہیں کرسکتا اور اس کا تصرف بغیر دوسرے کی اجازت کے نافذ نہیں ہوگا لیکن چند چیزوں میں ہوسکتا ہے جیسے میت کی تجہیز و تکفین، میت کے دَین کی ادائیگی، ودیعت (امانت) کی واپسی اور غصب کردہ چیز کی واپسی، حقوق میت سے متعلق مقدمات، نابالغ وارث کے لئے ہبہ قبول کرنا اور جس چیز کی ہلاکت کا اندیشہ ہے اسے فروخت کرنا، لیکن وہ تنہا میت کی ودیعت (امانت) پر قبضہ نہیں کرسکتا نہ میت کا دین وصول کر کے قبضہ کرسکتا ہے (عالمگیری ج ۶ص ۱۳۹)

مسئلہ ۲۸ :
موصی نے وصیّت کی اور دو آدمیوں کو وصی بنایا کہ اس کا اتنا اتنا مال اس کی طرف سے صدقہ کر دیں اور کسی فقیر کو معین نہیں کیا تو دونوں میں سے کوئی وصی اکیلے صدقہ نہیں کرے گا اور اگر موصی نے فقیر کو معین کر دیا تھا تو ایک وصی اکیلے ہی صدقہ کرسکتا ہے (عالمگیری ج ۶ص ۱۳۹)

مسئلہ ۲۹ :
موصی نے دو آدمیوں کو وصی بنایا اور کہا کہ تم دونوں میں سے ہر ایک پورا پورا وصی ہے تو ہر ایک کے لئے تنہا تصرف کرنا جائز ہے (خزانتہ المفتیین از عالمگیری ج ۶ص ۱۳۹)

مسئلہ ۳۰ :
ایک شخص نے ایک آدمی کو کسی مخصوص و معیّن شے میں وصی بنایا اور دوسرے آدمی کو کسی دوسری قسم کی چیز میں وصی بنایا مثلاً یہ کہا کہ میں نے تجھے اپنے قرضوں کی ادائیگی میں وصی بنایا اور دوسرے سے کہا کہ میں نے تجھے اپنے امورِ مالیہ کے قیام میں وصی بنایا تو ان میں سے ہر وصی تمام کاموں میں وصی ہے (فتاویٰ قاضی خاں از عالمگیری ج ۶ص ۱۳۹)

مسئلہ ۳۱ :
کسی آدمی کو اپنے بیٹے پر وصی بنایا اور ایک دوسرے آدمی کو اپنے دوسرے بیٹے پر وصی بنایا یا اس نے ایک وصی بنایا اپنے موجودہ مال میں ، اور دوسرے کو وصی بنایا اپنے غائب مال میں تو اگر اس نے یہ شرط لگا دی تھی کہ ان دونوں میں سے کوئی اس معاملہ میں وصی نہیں ہوگا جس کا وصی دوسرا ہے تو جیسی اس نے شرط لگائی بالاتفاق ایسا ہی ہوگا اور اگر یہ شرط نہیں لگائی تھی تو اس صورت میں ہر وصی پورے پورے معاملات میں وصی ہوگا (محیط از عالمگیری ج ۶ص ۱۳۹)

مسئلہ ۳۲ :
ایک شخص نے دو آدمیوں کو وصی بنایا پھر ایک وصی کا انتقال ہوگیا تو زندہ باقی رہنے والا وصی اس کے مال میں تصرف نہیں کرے گا وہ معاملہ قاضی کے سامنے لے  جائے گا اگر قاضی مناسب خیال کرے گا تو تنہا اس کو وصی بنا دے گا اور تصرف کا اختیار دے دے گا یا اگر مناسب سمجھے گا تو اس کے ساتھی مرنے والے وصی کے بدلہ میں کوئی دوسرا وصی مقرر کرے گا (عالمگیری ج ۶ص ۱۳۹)

مسئلہ ۳۳:
ایک شخص نے دو آدمیوں کو وصی بنایا تو ان دونوں وصیوں میں سے کسی کو یہ اختیار نہیں کہ وہ اپنے ساتھی سے یتیم کے مال سے کچھ خریدے، اسی طرح دو یتیموں کے لئے دو وصی تھے ان میں سے کسی کو یتیم کا مال خریدنا جائز نہیں (عالمگیری ج ۶ص ۱۴۰)

مسئلہ ۳۴ :
ایک شخص کا انتقال ہوا اس نے دو(۲) وصی بنائے تھے پھر ایک شخص آیا اور اس نے میت پر اپنے دَین (قرض) کا دعویٰ کیا دونوں وصیوں نے بغیر دلیل قائم ہوئے اس کا دَین ادا کر دیا پھر ان دونوں وصیوں نے قاضی کے پاس جاکر اس دعوائے ادھار پر شہادت دی تو ان کی شہادت قبول نہیں کی جائے گی اور جو کچھ انھوں نے مدعی کو دیا ہے وہ اس کے ضامن ہیں اور اگر انھوں نے اس کا دین (ادھار) ادا کرنے سے پہلے شہادت دی پھر قاضی نے انھیں دین ادا کرنے کا حکم دیا اور انھوں نے ادا کر دیا تو اب ان پر ضمان نہیں (عالمگیری ج ۶ص ۱۴۰)

مسئلہ ۳۵ :
میت کے وصی نے میت کا دَین شاہدوں کی شہادت کے بعد ادا کیا تو جائز ہے اور اس پر ضمان نہیں اور اگر بغیر قاضی کے حکم کے بعض کا دَین ادا کر دیا تو میت کے قرض خواہوں کے لئے ضامن ہوگا اور اگر قاضی کے حکم سے ادا کیا تو ضامن نہیں (عالمگیری ج ۶ص ۱۴۰)

مسئلہ ۳۶ :
ایک شخص نے دو آدمیوں کو وصی بنایا ان میں سے ایک کا انتقال ہوا پھر مرتے وقت اس نے اپنے ساتھی کو وصی بنا دیا تو یہ جائز ہے اور اب اس کو تنہا تصرف کرنے کا حق ہے (فتاویٰ قاضی خاں از عالمگیری ج ۶ص ۱۴۰)

مسئلہ ۳۷ :
وصی جب مرنے کے قریب ہو تو اس کو حق ہے کہ وہ دوسرے کو وصی بنا دے چاہے موصی نے اسے وصی بنانے کا اختیار نہ دیا ہو (ذخیرہ از عالمگیری ج ۶ص ۱۴۰)

مسئلہ ۳۸ :
ایک شخص نے وصیّت کی اور انتقال کر گیا اور اس کے پاس کسی کی ودیعتیں (امانتیں ) رکھی ہیں پھر ایک وصی نے وسرے وصی کی اجازت کے بغیر میت کے گھر سے امانتیں قبضہ میں کر لیں کسی ایک وارث نے دونوں وصیوں کی اجازت کے بغیر یا بقیہ وارثوں کی اجازت کے بغیر ان ودیعتوں پر قبضہ کر لیا اور اس کے قبضہ میں آکر وہ مال امانت ہلاک ہوگیا تو اس پر ضمان نہیں (عالمگیری ج ۶ص ۱۴۰)

مسئلہ ۳۹ :
دو (۲)وصی ہیں ان میں سے ایک نے قبرستان تک جنازہ اٹھانے کے لئے مزدور کرایہ پر لئے اوردوسرا وصی بھی موجود ہے لیکن خاموش رہا تو یہ جائز ہے، یہ اجرت میت کے مال سے ادا کی جائے گی(عالمگیری ج ۶ ص۱۴۰) یا وارثوں میں سے کسی نے دونوں وصیوں کی موجودگی میں جنازہ اٹھانے کے لئے مزدور کرایہ پر لئے اور دونوں وصی خاموش ہیں تو جائز ہے ان کی مزدوری میت کے مال سے دی جائے گی(عالمگیری ج ۶ ص۱۴۰)

مسئلہ۴۰:
میت نے دو وصیوں کو جنازہ اٹھانے سے قبل فقراء کو گندم صدقہ کرنے کی وصیّت کی ان میں سے ایک وصی نے گندم صدقہ کردیا، اگر یہ گندم میت کے مال متروکہ میں موجود تھا تو جائز ہے اور دوسرے وصی کو منع کرنے کا حق نہیں ، اگر خرید کر صدقہ کیا تو خود اس کی طرف سے ہوگا، یہی حکم کپڑے اور کھانے کا ہے(عالمگیری ج ۶ ص۱۴۱)

مسئلہ۴۱:
ایک شخص نے دو آدمیوں کو وصی بنا یا اور ان سے کہا کہ میرا ثلث مال جہاں چاہو دیدو یا جس کو چاہو دیدو پھر ان میں سے ایک وصی کا انتقال ہوگیا تو یہ وصیّت باطل ہوجائے گی اور یہ ثلث مال ورثہ کو مل جائے گا اور اگر یہ وصیّت کی تھی کہ میں نے ثلث مال مساکین کے لئے کردیا پھر ایک وصی کا انتقال ہوگیا تو قاضی اس کی جگہ اگر چاہے تو دوسرا وصی بنادے اگر چاہے تو زندہ رہنے والے وصی سے کہے، تو تنہااس کو تقسیم کردے(عالمگیری ج ۶ ص۱۴۱)

مسئلہ۴۲:
دو نابالغوں کے گھروں کے بیج میں ایک دیوار ہے اس دیوار پر ان کا اپنا حمولہ(بوجھ)یعنی وزنی سامان اور دیوار کے گرنے کا اندیشہ ہے اور ہر نابالغ کے لئے ایک وصی ہے ان میں سے ایک کے وصی نے دوسرے کے وصی سے دیوار کی مرمت کا مطالبہ کیا اور دوسرے نے انکار کردیا تو قاضی امین کو بھیجے گا کہ اگر دیوار کو اسی حالت میں چھوڑدینے سے نقصان کا خطرہ ہے تو انکار کرنے والے وصی کو مجبور کیا جائے گا کہ وہ دوسرے وصی کے ساتھ مل کر دیوار کی مرمت کرائے(عالمگیری ج ۶ ص۱۴۱)

مسئلہ۴۳:
کسی شخص کو یہ وصیّت کی کہ میرا ثلث مال جہاں تو پسند کرے رکھ دے تو اس وصی کے لئے جائز ہے کہ وہ اس مال کو اپنی ذات کے لئے کرے اور اگر یہ وصیّت کی تھی کہ جس کو چاہے دیدے تو اس صورت میں وہ یہ مال خود کو نہیں دے سکتا، (محیط السرخسی از عالمگیری ج۶ ص۱۴۱)

مسئلہ۴۴:
ایک شخص نے کسی کو وصی بنایا اس سے کہا کہ تو فلان کے علم کے ساتھ عمل کر، تو وصی کے لئے جائز ہے کہ وہ فلاں کے علم کے بغیر ہی عمل کرے، اور اگر یہ کہا تھا کوئی کام نہ کر مگر فُلاں کے علم کے ساتھ تو وصی کے لئے جائز نہیں کہ وہ فلاں کے علم کے بغیر عمل کرے(عالمگیری ج ۶ ص۱۴۱)

مسئلہ۴۵:
اگر میت نے وصی سے یہ کہا کہ فلاں کی رائے سے عمل کر یا کہا عمل نہ کرنا مگر فلاں کی رائے سے تو پہلی صورت میں صرف وصی مخاطب ہے وہ تنہا وصی رہے گا اور دوسرے صورت میں وہ دونوں وصی ہیں (خزانتہ المفتیین از عالمگیری ج ۶ ص۱۴۱)

مسئلہ ۴۶:
کسی شخص نے اپنے وارث کو وصی بنایا تو یہ جائز ہے کہ اگر یہ وصی اپنے مورث کی موت کے بعد مرگیا اور ایک شخص سے یہ کہا تھا کہ میں نے تجھے اپنے مال میں وصی بنایا اور اس میت کے مال میں وصی بنایا جس میں میں وصی ہوں تو یہ دوسرا وصی دونوں کے مال میں وصی ہوگا(فتاویٰ قاضی خاں از عالمگیری ج ۶ ص۱۴۱)

مسئلہ۴۷:
ایک شخص نے کسی کو اپنا وصی بنایا پھر ایک اور شخص نے اس موصی کو اپنا وصی بنادیا پھر یہ دوسرا موصی انتقال کرگیا تو موصی اول اس کا وصی ہے، پھر اس کے بعد اگر موصی اول بھی مرجائے تو اس کا وصی ان دونوں مرنے والوں کا وصی ہوگا، مثال کے طور پر زید نے خالد کو اپنا وصی بنایا اور کلیم نے زید کو اپنا وصی بنایا پھر دوسرا وصی یعنی کلیم انتقال کرگیا تو زید اس کا وصی ہے اور موصی اول زید بھی اس کے بعد انتقال کرگیا تو اس کا وصی خالد ان دونوں کا وصی ہوگا(شرح الطحاوی از عالمگیری ج ۶ ص۱۴۱)

مسئلہ ۴۸:
مریض نے ایک جماعت کو مخاطب کرکے کہا کہ میرے مرنے کے بعد ایسا کرنا، اگر انھوں نے قبول کرلیا تو سب وصی بن گئے، اور اگر خاموش رہے پھر اس کے مرنے کے بعد بعض نے قبول کرلیا تو اگر قبول کرنے والے دو یا زیادہ ہیں تو اس کے وصی بن جائیں گے اور انھیں  اس کی وصیت نافذ کرنے کا حق ہے لیکن اگر قبول کرنے والا ایک ہے تو وہ بھی وصی بن جائے گا لیکن اسے تنہا وصیّت نافذ کرنے کا اختیار نہیں تاوقتیکہ وہ حاکم سے رجوع نہ کرے، حاکم اس کے ساتھ ایک اور وصی مقرر کرے گا(عالمگیری ج ۶ ص۱۴۱)

مسئلہ۴۹:
دو وصیوں میں اس امر میں اختلاف ہو اکہ مال کس کے پاس رہے گا تو اگر مال قابل تقسیم ہے تو دونوں کے پاس آدھا آدھا رہے گا اور اگر دونوں چاہیں تو کسی دوسرے کے پاس ودیعت رکھ دیں اور چاہیں تو دونوں میں سے کسی ایک کے پاس رہے، سب صورتیں جائز ہیں (عالمگیری ج ۶ ص۱۴۲)

مسئلہ۵۰:
یتیموں کے لئے دو (۲)وصی تھے ان میں سے ایک نے مال تقسیم کرلیا تو جائز نہیں جب تک دونوں ایک ساتھ موجود نہ ہوں یا جو غائب ہے اس کی اجازت حاصل ہو(عالمگیری ج۶ ص۱۴۲)یہی حکم نابالغ کے مال کے فروخت کرنے کا ہے کہ دونوں وصی حاضر ہوں تو فروخت کرنا جائز ہے ، اگر ایک غائب ہے تو دوسرا اس سے اجازت لئے بغیر فروخت نہیں کرسکتا(عالمگیری ج ۶ ص۱۴۲)

مسئلہ۵۱:
وصی نے میت کی زمین فروخت کی تاکہ اس کا دین ادا کرے اور وصی کے قبضہ میں اتنا مال ہے کہ اس سے میت کا ادھار بیباق کردے، اس صور ت میں بھی یہ بیع جائز ہے(خزانتہ المفتیین از عالمگیر ی ج۶ ص۱۴۲)

مسئلہ۵۲:
باپ کی طرف سے مقرر کردہ وصی نابالغ کے لئے مال کا مقاسمہ کرسکتا ہے چاہے مال منقولہ جائداد ہو یا جائداد غیر منقولہ، اس میں اگر معمولی گڑبڑ ہو(یعنی معمولی غبن ہو)تب بھی جائز ہے لیکن اگر غبن فاحش ہے(بڑا غبن ہے) تو جائز نہیں ، اس قسم کے مسائل میں اصل و قاعدہ یہ ہے کہ جو شخص کسی چیز کو فروخت کرنے کا اختیاررکھتا ہے اسے اس میں مقاسمہ کرنے کا اختیار بھی حاصل ہے(محیط از عالمگیری ج ۶ ص۱۴۲)

مسئلہ ۵۳:
وصی کے لئے جائز ہے کہ موصی لہ کے حصہ کو تقسیم کردے سوائے عقار کے اور نابالغوں کا حصہ روک لے اگر چہ بعض بالغ اور غائب ہوں (عالمگیری ج ۶ ص۹۱۴۲

مسئلہ ۵۴:
وصی نے ورثہ کے لئے موصی کامال تقسیم کیا اور ترکہ میں کسی شخص کے لئے وصیّت بھی ہے اور موصی لہ غائب ہے تو وصی کی تقسیم غائب موصی لہ پر جائز نہیں موصی اپنی وصیّت میں ورثہ کا شریک ہوگا اور اگر تمام ورثہ نابالغ ہیں اور وصی نے موصی لہ سے مال تقسیم کیا اور اسے ثلث مال دے کر دو ثلث ورثہ کے لئے روک لیا تو یہ جائز ہے اب اگر وصی کے پاس سے وہ مال ہلاک ہوگیا تو ورثہ موصی لہ کے حصہ میں شریک نہ ہوں گے(فتاویٰ قاضی خاں از عالمگیری ج ۶ ص۱۴۲)

مسئلہ۵۵:
قاضی نے یتیم کے لئے ہر چیز میں وصی مقرر کرلیا پھر اس نے جائداد غیر منقولہ میں اور سامان میں تقسیم کی تو جائز ہے جبکہ قاضی نے ہر چیز میں وصی کیا ہو لیکن اگر اسے یتیم کے نفقہ اور کسی خاص شے کی حفاظت کے لئے وصی مقرر کیا تو اسے تقسیم کرنا جائز نہیں (عالمگیری ج ۶ ص۱۴۲)

مسئلہ۵۶:
کسی نے ایک ہزار درہم کے ثلث کی وصیّت کی، ورثہ نے یہ قاضی کے حوالہ کردیئے قاضی نے اس کو تقسیم کیا اور موصی لہ غائب ہے تو قاضی کی تقسیم صحیح ہے یہاں تک کہ اگرموصی لہ کے حصہ کے یہ درہم ہلاک ہوگئے بعدمیں موصی لہ حاضر ہواتو ورثہ میں حصہ کے وہ شریک نہ ہوگا(کافی از عالمگیر ی ج۶ ص۱۴۳)

مسئلہ۵۷:
دو یتیموں کے لئے ایک وصی ہے اس نے یتیموں کے بالغ ہوجانے کے بعد ان سے کہا کہ میں تم دونوں کو ایک ہزار درہم دے چکاہوں ان میں سے ایک نے وصی کی تصدیق کی اور دوسرے نے تکذیب کی اورانکار کیا تو اس صورت میں انکار کرنے والا اپنے بھائی سے ڈھائی سو درہم لینے کا حقدار ہے اور اگر دونوں نے وصی کی بات تسلیم کرنے سے انکار کردیا تو وصی پر ان کے لئے کچھ نہیں ، اور اگر وصی نے یہ کہا تھا کہ میں نے تم میں سے ایک ایک کو پانچ پانچ سو درہم علیحدہ علیحدہ دیئے تھے اور ان میں سے ایک نے تصدیق کی دوسرے نے انکار کیا تو اس صورت میں انکار کرنے والا وصی سے ڈھائی سو درہم لے لے گا(عالمگیری ج ۶ ص۱۴۳)

مسئلہ۵۸:
ایک شخص نے دو چھوٹے لڑکے چھوڑے اور ان کے لئے وصی بنادیا، انھوں نے بالغ ہونے کے بعد وصی سے اپنی میراث طلب کی، وصی نے کہا کہ تمہارے باپ کا کل ترکہ ایک ہزار درہم تھا اور میں تم میں سے ہر ایک پر پانچ پانچ سو درہم خرچ کرچکا ہو، ان دونوں بیٹوں میں سے ایک نے وصی کی تصدیق کی اور دوسرے نے انکار کیا تو انکار کرنے والا تصدیق کرنے والے سے ڈھائی سو درہم لے لے گا وصی سے کچھ نہیں (محیط السرخسی از عالمگیری ج ۶ ص۱۴۳)

مسئلہ۵۹:
جو وصی بچہ کی ماں نے مقرر کیا وہ اس بچہ کے لئے اس کی وہ منقولہ جائیداد تقسیم کرنے کا حقدار ہے جو بچہ کو اس کی ماں کی طرف سے ملی ہے، یہ حق اس وقت ہے جب بچہ کا باپ زندہ نہ ہوں اور نہ باپ کا وصی، لیکن ان دونوں میں سے اگر ایک بھی ہے تو ماں کے وصی کو تقسیم کا حق نہیں لیکن ماں کا وصی کسی حال میں بھی بچہ کے لئے اس کی جائداد غیر منقولہ تقسیم نہیں کرسکتا  اور نہ اسے جائداد کی تقسیم کا اختیار ہے  جو بچہ کی ماں کے علاوہ کسی اور سے ملی چاہے وہ جائداد منقولہ ہو یا غیر منقولہ، یہی حکم نابالغ کے بھائی کے وصی اور اس کے چچا کے وصی کا ہے(عالمگیری ج ۶ص ۱۴۳)

مسئلہ۶۰:
باپ کے وصی نے باپ کے ترکہ سے کچھ فروخت کیا تو اس کی دو صورتیں ہیں ، ایک یہ کہ میت پر دین نہ ہو اور نہ وصیّت ہو، دوسری صورت یہ ہے کہ میت پر دین ہویا اس نے وصیّت کی ہو تو پہلی صورت میں حکم یہ ہے (کتاب الصغیر میں ہے)وصی کے لئے یہ جائز ہے کہ اگر میت پر دین ہے اور پورے ترکہ کے برابر ہے تو کل ترکہ فروخت کرنا بالاجماع جائز ہے اور اگر دین پورے ترکہ کے برابر نہیں تو بقدر دین ترکہ فروخت کرے گا(کافی ازعالمگیر ی ج ۶ ص۱۴۵)

مسئلہ۶۱:
اگر وصی نے اپنے مال سے میت کو کفن دیا تو وہ میت کے مال سے لے گا اور یہی حکم وارث کا بھی ہے(عقود الدریہ بزازیہ برہامش ہندیہ ج ۶ص ۴۴۶)

مسئلہ۶۲:
اگر وصی یا وارث نے میت کا دین اپنے مال سے ادا کیا تو وہ میت کے مال سے لینے کا مستحق ہے(عقود الدریہ بزازیہ برہامش ہندیہ جلد ۶ص ۴۴۶)

مسئلہ۶۳:
باپ کی طرف سے چھوٹے بچہ کے لئے جو وصی مقرر ہے اسے بچہ کی جائیداد غیر منقولہ صرف اس صورت میں فروخت کرنے کا اختیار و اجازت ہے جب میت پردین ہو جو صرف زمین کی قیمت سے ہی ادا کیا جاسکتا یا بچہ کے لئے زمین کی قیمت کی ضرورت ہو یا کوئی خریدار زمین کی دوگنی قیمت ادا کرنے کو تیار ہو(کافی از عالمگیری ج ۶ص ۱۴۵)

مسئلہ ۶۴:
وصی نے یتیم کے لئے کوئی چیز خریدی اگر اس میں غبنِ فاحش ہے یعنی کھلی بے ایمانی ہے تو یہ خریداری جائز نہیں (عالمگیری ج ۶ ص۱۴۵)

مسئلہ۶۵:
ورثہ اگر بالغ و حاضر ہیں تو ان کی اجازت کے بغیر وصی کو میت کے ترکہ سے کچھ فروخت کرنا جائز نہیں اگر بالغ ورثہ موجود نہیں ہیں تو ان کی عدم موجودگی میں وصی کو جائیداد غیر منقولہ کو فروخت کرنا جائز نہیں ، جائیداد غیر منقولہ کے علاوہ اور چیزوں کی بیع جائز ہے، جائیداد غیر منقولہ کو صرف اس صورت میں وصی کو فروخت کرنا جائز ہے جب کہ اس کے ضائع و ہلاک ہونے کا خطرہ ہو۔ اگر میت نے وصیّت مرسلہ (مطلقہ) کی تو وصی بقدر وصیّت بیع کرنے کا بالاتفاق  مالک ہے اور امام اعظم کے نزدیک کل کو بیع  کرسکتا ہے(عالمگیری ج ۶ ص۱۴۵)

مسئلہ۶۶:
اگر ورثہ میں کوئی نابالغ بچہ ہے اور باقی سب بالغ ہیں اور میت پر کوئی دَین اور اس کی کوئی وصیّت بھی نہیں اور ترکہ سب ہی از قسم مال و اسباب ہے(یعنی جائیداد غیرمنقولہ نہیں )تو وصی نابالغ بچہ کا حصہ فروخت کرسکتا ہے، امام اعظم رحمتہ اللہ تعالیٰ علیہ کے نزدیک وہ وصی باقی ماندہ بڑوں کے حصہ کو بھی بیع کرسکتا ہے اور اگر وہ کل کی بیع کرے گا تو اس کی بیع جائز ہوگی(عالمگیری ج ۶ص ۱۴۴)

مسئلہ ۶۷:
ماں کا انتقال ہوا اس نے نابالغ بچہ چھوڑا اور اس کے لئے وصی بنایا تو اس وصی کو بجز جائیدا غیر منقولہ اس کے ترکہ سے ہر چیز بیع کرنا جائز ہے اور اس وصی کو اس بچہ کے لئے کھانے کپڑے کے علاوہ کوئی اور چیز خریدنا جائز نہیں (فتاویٰ قاضی خاں از عالمگیری ج ۶ ص۱۴۴)

مسئلہ ۶۸:
ایک شخص کا انتقال ہوا اس نے اپنے نابالغ بچے چھوڑے اور اپنے باپ کو چھوڑا اور کسی کو اپنا وصی نہیں بنایا اس صور ت میں میت کاباپ (یعنی بچوں کا دادا)بجائے وصی متصور ہوگا اسے بچوں کی حفاظت اور مال ہر قسم کے تصرفات کا اختیار ہے لیکن اگر میت پر دَین کثیر ہو تو اس میت کے باپ کو دین کی ادائیگی کے لئے اس کا ترکہ فروخت کرنے کا اختیار نہیں (عالمگیری ج ۶ ص۱۴۵)

مسئلہ ۶۹:
میت کے وصی نے دیون کی ادائیگی کے لئے اس کا ترکہ فروخت کیا اور دین کو ترکہ کو محیط نہیں ہے تو جائز ہے لیکن اگر ترکہ میں دین نہیں ہے اور وارثوں میں چھوٹے بچے بھی ہیں اور قاضی نے کل ترکہ فروخت کردیا تو یہ بیع نافذ ہوجائے گی(عالمگیری ج ۶ ص۱۴۶)

مسئلہ۷۰:
میت نے باپ چھوڑا اور وصی بھی چھوڑا توہ صی زیادہ مستحق ہے باپ سے اگر اس نے وصی نہیں بنایا تھا تو باپ مستحق ہے اور باپ بھی نہیں تو دادا پھر قاضی کی طرف سے مقرر کیا ہوا وصی(عالمگیری ج ۶ص ۱۴۶)

مسئلہ۷۱:
بچہ ماں کا وارث ہو اور اس کا باپ نہایت فضول خرچ ہے اور وہ ممنوع التصرف ہونے کے لائق ہے تو اس صورت میں اس باپ کو اس کے مال میں ولایت نہیں (عالمگیری ج ۶ ص۱۴۶)یعنی وہ بچہ کے مال میں تصرف کا مالک نہیں ہوگا۔ 
مسئلہ ۷۲:
قاضی نے یتیم بچہ کے لئے وصی مقرر کیا تو قاضی کا یہ وصی اس کے باپ کے وصی کی جگہ ہوگا اگر قاضی نے اسے تمام معاملات میں وصی عام بنایا ہے اور اگر قاضی نے اسے کسی خاص معاملہ میں وصی بنایا تو وہ اس معاملہ کے ساتھ خاص رہے گا دوسرے معاملات میں اسے کچھ اختیار نہیں بخلاف اس وصی کے جس کو باپ نے مقرر کیا کہ اسے کسی معاملہ کے ساتھ خاص نہیں کیا جاسکتا یعنی اگر اس نے کسی کو ایک معاملہ میں وصی بنایا تو وہ ہر معاملہ میں وصی رہے گا(فتاویٰ قاضی خان از عالمگیری ج ۶ ص۱۴۶)

مسئلہ ۷۳:
وصی نے میت کے ترکہ سے کوئی چیز ادھار فروخت کی اگراس میں یتیم کے نقصان کا اندیشہ ہو مثلاً یہ کہ خریدار قیمت دینے سے انکار کردے یا میعاد مقررہ پر اس سے قیمت وصول نہ ہونے کا اندیشہ ہو تو اس صورت میں یہ بیع جائز نہیں اور اگر اندیشہ نہ ہو تو جائز ہے(عالمگیری ج۶ ص۴۶ا)

مسئلہ ۷۴:
یتیم کا ایک گھر ہے ایک شخص نے اسے آٹھ روپے ماہانہ پر کرایہ پر لینا چاہا اور دوسرا اسے دس روپے کرایہ پر لینا چاہتا ہے لیکن آٹھ روپے ماہانہ دینے والا مالدار و قادر ہو(یعنی کرایہ دیتا رہے گا)تو گھر اس کو دیا جائے گا دس روپے ماہانہ والے کو نہیں جب کہ اس سے کرایہ نہ دینے کا اندیشہ ہو۔ (عالمگیری ج ۶ص ۱۴۶)

مسئلہ ۷۵:
وصی نے یتیم کے مال میں سے کوئی چیز صحیح قیمت پر فروخت کی، دوسرا س سے زیادہ دے کرلینا چاہتا ہے تو قاضی یہ معاملہ ایماندار ماہرین قیمت کے سپرد کردے گا، اگر ان میں سے دو صاحبِ امانت لوگوں نے کہہ دیا کہ وصی نے اسے صحیح قیمت پر فروخت کیا ہے اور اس کی قیمت یہی ہے تو قاضی زیادہ قیمت دینے والے کی طرف توجہ نہ کرے گا یہی حکم مال وقف کو اجارہ پر دینے کا ہے، (فتاویٰ قاضی خاں از عالمگیری ج۶ص ۱۴۶)

مسئلہ ۷۶:
ایک شخص کا انتقال ہوا اس نے ثلث مال کی وصیّت کی اور مختلف قسم کی جائیداد غیر منقولہ چھوڑیں اب وصی ان میں سے کسی ایک جائیداد کو میت کی وصیّت پوری کرنے کے لئے فروخت کرنا چاہتا ہے تو ورثہ کو یہ حق ہے کہ وہ صرف اس صورت میں اپنی رضا مندی دیں جب میت کی ہر قسم کی جائیدادغیر منقولہ میں سے ایک ثلث فروخت کیا جائے، اگر اس کی ہر جائیداد میں سے اس کا ثلث فروخت کرنا ممکن ہو، (فتاویٰ ابی اللیث از عالمگیری ج ۶ ص۱۴۷)

مسئلہ۷۷:
ایک عورت کا انتقال ہوا اس نے وصیّت کی کہ میرا مال و متاع فروخت کیا جائے اور اس کی قیمت کا ثلث (تہائی حصہ)فقراء پر خرچ کیا جائے، اس کے بالغ ورثاء بھی ہیں اب وصی نے چاہا کہ اس کا تمام ساز وسامان فروخت کردے، ورثاء نے انکار کیا اور بقدرِ مقدارِ وصیّت فروخت کرنے کو کہا اگر ثلث مال کی خریداری میں نقص و خرابی ہے اور اس سے ورثاء اور اہل وصیّت (موصی لہم)کو نقصان پہنچتا ہے تو وصی کو کل مال فروخت کردینے کا اختیار ہے ورنہ نہیں ، صرف اتنا فروخت کرے گا جس میں وصیّت پوری کی جاسکے(ذخیرہ از عالمگیری ج۶ص ۱۴۷)

مسئلہ ۷۸:
وصی کو مال یتیم سے تجارت کرنا جائز ہے(مبسوط از عالمگیری ج ۶ ص۱۴۷)

مسئلہ ۷۹:
وصی کے لئے یہ جائز نہیں کہ وہ یتیم یا میت کے مال سے اپنی ذات کے لئے تجارت کرے گا اگر اس نے تجارت کی اور منافع ہوا تو وہ یتیم یا میت کے اصل مال کا ضامن ہوگا اور منافع کو صدقہ کرے گا(فتاویٰ قاضی خاں از عالمگیری ج ۶ ص۱۴۷)

مسئلہ ۸۰:
وصی مال یتیم سے یتیم کو فائدہ پہنچانے کے لئے تجارت کرسکتا ہے(المبسوط از عالمگیری ج ۶ ص۱۴۷)

مسئلہ ۸۱:
وصی نے میت کے ترکہ کا کچھ حصہ طویل مدت کے لئے اجارہ پر دیا تاکہ اس سے میت کا دَین(ادھار) ادا کردے تو یہ جائز نہیں (عالمگیری ج ۶ص ۱۴۷)

مسئلہ ۸۲:
ایک شخص کا انتقال ہوا وہ مدیون ہے(یعنی اس پر ادھار ہے) نے وصی بنایا اورو صی غائب ہے، کسی وارث نے اس کا ترکہ فروخت  کیا اور اس کا دین ادا کردیا اور اس کی وصیّتوں کو نافذ کردیا تو یہ بیع فاسد ہوگی لیکن اگر قاضی کے حکم سے بیع کیا تھا تو بیع جائز ہے، یہ اس صورت میں ہے جب کہ  پورا ترکہ دین میں مستغرق ہو، اگر ترکہ دین میں مستغرق نہیں ہے تو وارث کا تصرف صرف اسی کے حصہ میں نافذ ہوگا(عالمگیری ج ۶ ص۱۴۰) مگر یہ کہ مبیع اگر بیت معین ہو تو اس صورت میں وارث کا تصرف اُسی کے حصہ میں ہی نافذ ہوگا۔ 
مسئلہ۸۳:
بالغ وارث نے میت کے ترکہ سے یا اس کی غیر منقولہ جائیداد سے کچھ فروخت کیا پھر بھی میت پر دین اور وصیّتیں باقی رہ گئیں وصی نے چاہا کہ وارث کی بیع کو رد کردے تو اگر وصی کے قبضہ میں اس کے علاوہ بھی میت کا کچھ مال ہے جسے فروخت کرکے وہ میت کا قرضہ اور وصیّتیں بے باق کرسکتا ہے تو وہ وارث کی بیع کو رد نہیں کرنے گا(عالمگیری ج ۶ص ۱۴۷)

مسئلہ ۸۴:
وصی اگر یتیم کا مال کسی کو قرض دینا چاہے تو اس کو یہ اختیار نہیں ہے(محیط از عالمگیری ج ۶ص ۱۴۷) اگر قرض دے گا تو ضامن ہوگا۔ 
مسئلہ۸۵:
میت کے وصی یا باپ نے یتیم کا مال اپنے دَین (ادھار) میں رہن کردیا تو استحساناً جائز ہے اگر وصی نے یتیم کے مال سے اپنا قرض ادا کیا تو جائز نہیں اگر باپ نے ایسا کیا تو جائز ہے(عالمگیری ج ۶ ص۱۴۷)

مسئلہ ۸۶:
وصی نے بچہ کو کسی عمل خیر کے لئے اجرت پر رکھا تو یہ جائز ہے(عالمگیری ج ۶ص ۱۴۸)

مسئلہ ۸۷:
وصی نے یتیم کے لئے کوئی اجیر اس سے زیادہ اجرت پر لیا جو اس کی ہے تو یہ اجارہ جائز ہے لیکن اسے اتنی ہی اجرت دی جائے گی جو اس کی ہوتی ہے اور جو زیادہ ہے وہ اس یتیم بچہ کوہ اپس کردی جا ئے گی۔ 
مسئلہ ۸۸:
وصی نے نابالغ بچہ کا مکان اس سے کم کرایہ پر دیا جتنا کرایہ اس کا لینا چاہئے تھا مستاجر کو یعنی مکان کرایہ پر لینے والے کو اس کاپورا کرایہ دینا لازم ہے(یعنی اتنا کرایہ جتنے کرایہ کا اس جیسا مکان ملتا ہے) لیکن اگر کم کرایہ لینے میں یتیم کا فائدہ ہے تو کم کرایہ پر مکان دینا واجب ہے(ذخیرہ از عالمگیری ج ۶ص ۱۴۸)

مسئلہ ۸۹:
وصی اپنی ذات کو نابالغ یتیم کا آجر نہیں بناسکتا لیکن باپ یعنی یتیم کا داد اجیر بن سکتا ہے اور اس یتیم کو اپنا اجیر بناسکتا ہے(قدوری از عالمگیری ج ۶ ص۱۴۸)

مسئلہ۹۰:
وصی کے لئے یہ جائز نہیں کہ وہ یتیم کے مال کو بالمعاوضہ یا بلا معاوضہ ہبہ کرے باپ کے لئے بھی یہی حکم ہے(فتاویٰ قاضی خان از عالمگیری ج ۶ ص۱۴۸)

مسئلہ۹۱:

وصی نے نابالغ یتیم کا مال خود اپنے ہاتھ فروخت کیا یا اپنا مال یتیم نابالغ کے ہاتھ فروخت کیا تو اگر ان سودوں (خرید و فروخت ) میں یتیم کے لئے کھلا ہوانفع ہے تو جائز ہے اور اگر منفعت ِظاہر(کھلا ہوا نفع) نہیں ہے تو جائز نہیں منفعتِ ظاہر کی تشریح بعض مشائخ علماء نے یہ کی ہے کہ یتیم کا سو کا مال سواسو میں فروخت کرے یا اپنا سو کا مال پچہتر(۷۵) روپے میں یتیم کو دیدے(عالمگیری ج ۶ ص۱۴۸)

مسئلہ۹۲:
دو یتیموں کے ایک وصی نے ایک یتیم کا مال دوسرے یتیم کو فروخت کیا تو یہ جائز نہیں (ذخیرہ از عالمگیری ج ۶ ص۱۴۸)

مسئلہ۹۳:
میت کے باپ نے یا اس کے وصی نے نابالغ کو تجارت کی اجازت دیدی تو صحیح ہے اور اس نابالغ کے خرید و فروخت کرتے وقت ان کا سکوت بھی اجازت ہے اور اگر نابالغ بالغ ہوگیا اور باپ یا وصی زندہ ہے تو اجازت باطل نہیں ہوگی(عالمگیری ج ۶ ص۱۴۸)

مسئلہ۹۴:
نابالغ کا مال فروخت کرنے کے لئے باپ نے یا وصی نے وکیل بنایا پھر باپ کا انتقال ہوگیا یا نابالغ بالغ ہوگیا تو وکیل معزول ہوجائے گا(عالمگیری ج۶ ص۱۴۹)

مسئلہ۹۵:
قاضی نے نابالغ کو یا کم سمجھ کو تجارت کی اجازت دیدی تو صحیح ہے(عالمگیری ج ۶ ص۱۴۹)

مسئلہ ۹۶:
قاضی نے نابالغ کو تجارت کی اجازت دیدی اور باپ یا وصی نے منع کیا تو ان کا منع کرنا باطل ہے اور ایسے ہی اجازت دینے والے قاضی کا انتقال ہوگیا تو یہ اجازت اس وقت تک ممنوع نہ ہوگی جب تک دوسرا قاضی ممنوع نہ قرار دے(فتاویٰ قاضی خاں از عالمگیری ج ۶ ص۱۴۹)

مسئلہ  ۹۷:
وصی کے لئے یہ جائز ہے کہ وہ یتیم کے مال سے اس کا صدقہ فطر ادا کردے یا اس کے مال سے اُ س کی طرف سے قربانی کرے جب کہ یتیم مالدار ہو(عالمگیری ج ۶ص۱۴۹)

مسئلہ ۹۸:
وصی کو اختیار نہیں کہ وہ مَیت کے قرضداروں کو بری کردے یا ان کے ذمہ قرض میں سے کچھ کم کردے یا قرض کی ادائیگی کے لئے میعاد مقرر کرے جب کہ وہ دَین میت کے خود اپنے کئے ہوئے معاملہ کا ہو، اور اگر معاملہ وصی نے کیا تھا اس کا دین ہے تو وصی کو مدیون کو بری کرنے یا دین کو کم کرنے یا اس کی مدت مقرر کرنے کا اختیار ہے لیکن اس کے نقصان کا ضامن ہوگا۔ (عالمگیری ج ۶ص ۱۴۹)

مسئلہ۹۹:
وصی نے میت کے کسی قرضدار سے میت کے دَین میں مصالحت کرلی، اگر میت کی طرف سے اس دَین کا ثبوت ہے یا قرضدار خود اقراری ہے یا قاضی کو اس کے حق  کا علم ہے تو ان تمام صورتوں میں وصی کی یہ مصالحت  جائز نہیں ، اگر اس حق (دین) پر دلیل وبینہ قائم نہیں ہے تو وصی کا مصالحت کرلینا جائز ہے لیکن اگر وصی نے اس دَین میں صلح کی جو میت پر واجب تھا یا یتیم پر تھا تو اگر مدعی کے پاس دلیل وبینہ ہے یا قاضی نے مدعی کے حق میں فیصلہ کردیا تو وصی کا صلح کرلینا جائز ہے اور اگر مدعی کے لئے ا س کے حق میں دلیل نہیں ہے اور نہ قاضی نے مدعی کے حق میں فیصلہ دیا تو صلح کرنا جائز نہیں (عالمگیری ج ۶ ص۱۴۹)

مسئلہ۱۰۰:
وصی یتیم کا مال لے کر کسی ظالم و جابر کے پاس سے گزرا اور اُسے اندیشہ ہے کہ اگر اس نے اس کے ساتھ حسن سلوک نہ کیا یعنی اسے کچھ نہ دیا تو یہ سب مال اس کے قبضہ سے نکل جائے گا۔ اس نے یتیم کے مال سے اس کو کچھ دیدیا تو استحساناً جائز ہے یہی حکم مضاربت کے لئے ہے  مال مضارب میں (عالمگیری ج۶ص ۱۵۰)

مسئلہ ۱۰۱:
وصی نے قاضی کی عدالت میں مقدمات پر خرچ کیا اور بطور اجارہ کچھ دیا تو وصی اس کا ضامن نہیں لیکن بطور رشوت کچھ خرچ  کیا ہے تو اس کا ضامن ہے، فقہاء فرماتے ہیں اپنی جان اور مال سے رفع ظلم کے لئے مال خرچ کرنا اس کے حق میں رشوت دینے میں داخل نہیں لیکن اگر دوسرے پر کوئی حق ہے اس حق کو نکلوانے میں مال خرچ کرنا رشوت ہے۔ (عالمگیری ج ۶ ص۱۵۰)

مسئلہ۱۰۲:
ایک شخص کا انتقال ہوا اور اس نے اپنی عورت کو وصی بنایا اور نابالغ بچے اور ترکہ چھوڑا پھر اس کے گھر ظالم حکمراں آیا، اس وصی عورت سے کہا گیا اگر تو اس کو کچھ نہیں دے گی تو یہ گھر اور جائیداد غیر منقولہ پر قبضہ اور غلبہ کرے گا اس وصی عورت نے جائیداد غیر منقولہ سے اسے کچھ دیدیا تو یہ معاملہ صحیح ہے(فتاویٰ قاضی خاں از عالمگیری ج ۶ ص۱۵۰)

مسئلہ ۱۰۳:
وصی نے یتیم کا مال یتیم کی تعلیم قرآن اور ادب میں خرچ کیا، اگر بچہ اس کی (یعنی تعلیم ادب کی) صلاحیت رکھتا تھا تو جائز ہے بلکہ وصی ثواب پائے گا اور اگر بچہ میں علم حاصل کرنے کی صلاحیت نہیں تو بقدر ضرورتِ نماز قرآن مجید کی تعلیم دلائے(عالمگیری ج ۶ ص۱۵۰ در مختار ج۵ص ۵۰۴ علی ہامش رد االمحتار)

مسئلہ۱۰۴:
وصی کو چاہئے کہ وہ بچہ کے نفقہ میں وسعت کرے، نہ فضول خرچی کرے نہ تنگی، یہ وسعت بچے کے مال اور حال کے لحاظ سے ہوگی، وصی کو بچہ کے مال اور حال کو دیکھ کر اس کے لائق خرچہ کرے گا(عالمگیری ج ۶ ص۱۵۰)

مسئلہ ۱۰۵:
وصی اگر یتیم کے کاموں کے لئے جائے گا اور یتیم کے مال سے سواری کرایہ پر لے گا اور اپنے اوپر خرچ کرے گا تو استحساناً یہ اس کے لئے جائز ہے بشرطیکہ وہ خرچہ ضروری و ناگزیر ہو(عالمگیری ج ۶ ص۱۵۰ ،درمختار علی رد االمحتار ج ۵ ص۵۰۴)

مسئلہ ۱۰۶:
وصی نے میت کے ترکہ سے اگر کوئی چیز اپنے لئے خریدی اور میت کا چھوٹا بڑا کوئی وارث نہیں تو جائز ہے(فتاویٰ قاضی خاں از عالمگیری ج ۶ ص۱۵۰)

مسئلہ ۱۰۷:
ایک شخص کا انتقال ہوا اورا س کے پاس مختلف لوگوں کی ودیعتیں (امانتیں ) تھیں اس نے ترکہ میں مال چھوڑا لیکن اس پر دین ہے جو اس کے پورے مال کو محیط ہے اور وصی نے میت کے گھر تمام ودیعتوں پر قبضہ کرلیا تاکہ وہ ودیعت رکھنے والے کو واپس کردے یا اس نے میت کے مال پر قبضہ کرلیا تاکہ اس سے میت کا دَین ادا کردے پھر وہ ما ل یا ودیعتیں وصی کے قبضہ میں ہلاک ہوگئیں تو وصی پر کوئی ضمان نہیں ، اسی طرح اگر میت پر دین نہ تھا اور وصی نے میت کے تمام مال کو قبضہ میں لیا پھر وہ مال ہلاک ہوگیا تو بھی وصی پر کوئی ضمان نہیں (ذخیرہ از عالمگیری ج ۶ ص۱۵۱)

مسئلہ ۱۰۸:
ایک شخص نے اپنا مال کسی کے پاس امانت رکھا اور کہا کہ اگر میں مرجاؤں تو یہ مال میرے بیٹے کو دیدینا اور ا س نے وہ مال بیٹے کو دیدیا اور اس کے دوسرے وارث بھی ہیں تو وصی وارث کے حصہ کا ضامن ہوگا اور ان الفاظ سے وہ وصی نہیں بن جائے گا (عالمگیری ج ۶ ص۱۵۱)

مسئلہ ۱۰۹:
مریض کے پا س اس کے عزیز و اقارب ہیں جو ا س کے مال سے کھاپی رہے ہیں اگر مریض ان کی آمدورفت کا  اپنے مرض میں محتاج ہے اور وہ اُس کے اور اُس کے عیال کے ساتھ بغیر اسراف کے کھاتے پیتے ہیں تو استحساناً ان پر کوئی ضمان نہیں ، اگر مریض ان کا محتاج نہیں ہے تو اگر وہ مریض کے حکم سے کھاتے پیتے ہیں تو جو اُن میں وارث ہیں اُن پر اُن کے کھانے پینے کے خرچہ کا ضمان ہے اور جو وارث نہیں ان کا خرچہ میت کے ثلث مال میں محسوب ہوگا اگر مریض نے اس کا حکم دیا تھا (عالمگیری ج ۶ ص۱۵۱، رد المحتار بحوالہ بزازیہ کتاب الوصایاص ۴۵۷)

مسئلہ ۱۱۰:
وصی نے دعویٰ کیا کہ میت کے ذمہ میر ادَین ہے تو قاضی اس کے دَین کی ادائیگی کے لئے ایک وصی مقرر کرے گا جو ثبوت قائم ہونے کے بعد اس کا دَین ادا کرے گا اور قاضی میت کے وصی کو وصی ہونے سے خارج کرے گا اسی پر فتوی ہے(عالمگیری ج ۶ ص۱۵۱)

مسئلہ۱۱۱:
میت نے اپنی بیوی کو وصی بنایا، او رمال چھوڑا اور بیوی کا میت پر مہر ہے تو اگر میت نے اس کے مہر کے برابر سونا چاندی چھوڑا ہے تو بیوی کے لئے جائز ہے کہ وہ اس سونے چاندی سے ۱پنا مہر لے لے ، اور اگر میت نے سونا چاندی نہیں چھوڑا تو بیوی کے لئے جائز ہے کہ وہ اس چیز کو فروخت کردے جو فروخت کرنے کے لئے زیادہ مناسب ہے اور اس کی قیمت سے اپنا مہر لے لے(عالمگیری ج ۶ ص۱۵۳)

مسئلہ ۱۱۲:
میت پر دَین ہے اور جس کا دَین ہے وہ اس کا وارث یا وصی ہے تو اس کو یہ حق ہے کہ وارثوں کے علم میں لائے بغیر اپنا حق لے لے(عالمگیری ج ۶ص ۱۵۳)

مسئلہ ۱۱۳:
ایک شخص کا انتقال ہوا اس نے نابالغ بچے چھوڑے اور کسی کو وصی نہیں بنایا پھر قاضی نے کسی شخص کو وصی مقرر کیا پھر ایک آدمی نے میت پر اپنے دین کا یا ودیعت کا دعویٰ کیا اور بیوی نے اپنے مہر کا دعویٰ کیا اس صورت میں دَین یا ودیعت کی ادائیگی تو ثبوت ہوجانے کے بعد کی جائے گی، نکاح اگر معروف ہے تو مہر کے بارے میں عورت کا قول معتبر ہے اگر وہ مہر مثل کے اندر ہے، وہ مہر عورت کو ادا کیا جائے گا(فتاویٰ قاضی خاں از عالمگیری ج ۶ ص۱۵۴)

مسئلہ ۱۱۴:
وصی نے میت کی وصیّت اپنے مال سے ادا کردی اگر یہ وصی وارث ہے تو میت کے ترکہ سے لے لے گا ورنہ نہیں (عالمگیری ج ۶ ص۱۵۵)

مسئلہ ۱۱۵:
وصی نے اقرار کیا کہ میں نے میت کا دین جو لوگوں پر تھا قبضہ کرلیا پھر ایک مقروض آیا اور وصی سے کہا کہ میں نے تجھے میت کے دین کا اتنا اتنا روپیہ دیا، وصی نے انکار کیا اور کہا کہ میں نے تجھ سے کچھ بھی نہیں لیا اور نہ مجھے علم ہے کہ تجھ پر میت کا قرض تھا تو اس صورت میں وصی کا قول قسم لے کر تسلیم کرلیا جائے گا(محیط از عالمگیری ج ۶ ص۱۵۴)

مسئلہ ۱۱۶:
وصی نے نابالغ بچوں کے لئے کپڑا خریدا یاجو کچھ ان کا خرچ ہے وہ خریدتا رہتا ہے اپنے مال سے تو وہ روپیہ میت کے مال اور ترکہ سے لے لے گا یہ وصی کی طرف سے تطوعا ًیا احسان کے طور پر نہیں ہے (عالمگیری ج ۶ص۱۵۴)

مسئلہ ۱۱۷:
کوئی مسافر کسی آدمی کے گھر آیا اور اس کا انتقال ہوگیا اس نے کسی کو وصی بھی نہیں بنایا اور جو کچھ روپے چھوڑا تو معاملہ حاکم کے سامنے پیش ہوگا اور اس کو حاکم کے حکم سے درمیانی درجہ کا کفن دیا جائے گا اور اگر حاکم نہ ملے تو بھی درمیانی درجہ کا کفن دیا جائے اور اگر اس میت پر دَین ہے تو یہ شخص ا س کے مال کو دین کی ادائیگی کے لئے فروخت نہ کرے گا(فتاویٰ قاضی خاں از عالمگیری ج ۶ ص۱۵۵)

مسئلہ ۱۱۸:
عورت نے اپنے ثلث مال کی وصیّت کی اور کسی کو اپنا وصی بنادیا اور اس وصی نے اس کی کچھ وصیّتوں کو نافذ کردیا اور کچھ ورثہ کے قبضہ میں باقی رہ گئیں اگر ورثہ دیانتدار ہیں اور وصی کو ان کی دیانت کاعلم ہے کہ وہ میت کے ثلث مال سے ان باقی ماندہ وصیّتوں کو پورا کردیں گے تو اس کو ان کے لئے چھوڑ دینا جائز ہے اور اس کا علم اس کے خلاف ہے تو وصی ان کے لئے نہ چھوڑے گا بشرطیکہ وہ ورثاء سے مال برآمد کرسکتا ہو(عالمگیری ج ۶ ص۱۵۵)

مسئلہ ۱۱۹:
وصی نے یتیم سے کہا کہ میں نے تیرا مال تیرے نفقہ میں خرچ کردیا، فلاں فلاں چیز میں فُلاں فُلاں سامان میں ، اگر اتنی مدت میں اتنا مال نفقہ میں خرچ ہوجاتا ہے تو وصی کی تصدیق کردی جائے گی زیادہ میں نہیں ، نفقہ مثل کا مطلب یہ ہے کہ بین بین ہو نہ اسراف نہ تنگی(محیط از عالمگیری ج ۶ ص۱۵۵)

مسئلہ۱۲۰:
وصی نے یہ دعویٰ کیا کہ اس نے یتیم کو ہر ماہ (۱۰۰)سو روپیے دیئے اور یہ مقررہ تھا اور یتیم نے اس کو ضائع کردیا پھر میں نے اسے اسی ماہ دوسرے سو(۱۰۰) روپے دیئے، اس صورت میں وصی کی تصدیق کی جائے گی جب تک وصی سراسر اور کھلی ہوئی غلط بات نہ کہے مثلاً یہ کہے کہ میں نے اس یتیم کو ایک ماہ میں بہت بار سو(۱۰۰) سو(۱۰۰) روپے دیئے اور اس نے ضائع کردیئے تو ایسی بات وصی کی نہیں مانی جائے گی(عالمگیری ج ۶ ص۱۵۶)

مسئلہ ۱۲۱:
وصی نے یتیم سے یہ کہا کہ تونے اپنے چھٹپن میں اس شخص کا اتنا اتنا مال ہلاک کردیا پھر میں نے اپنی طرف سے ادا کردیا یتیم نے اس کی تکذیب کی اور نہیں مانا تو یتیم کی بات قبول کرلی جائے اور وصی اتنے مال کا ضامن ہوگا(نوازل از عالمگیری ج ۶ ص۱۵۶)

مسئلہ ۱۲۲:
میت کے وصی نے اقرار کیا کہ میت کا فلاں شخص پر جتنا واجب تھا وہ تمام میں نے پورا وصول پایا اور و ہ سو (۱۰۰)روپے تھے، جس پر دَین تھا اس نے کہا مجھ پر اس کا ایک ہزار روپے کا دَین تھا اور وہ تونے لے لئے تو قرضدار اپنے تمام دَین سے بری ہے اب وصی اس سے کچھ بھی نہیں لے سکتا اور وصی ورثہ کے لئے اتنے ہی کا ذمہ دار ہوگا جتنے کے وصول کرنے کا اس نے اقرار کیا(عالمگیری ج ۶ ص۱۵۷)

 مسئلہ ۱۲۳:
قرضدار نے اولاً ایک ہزار روپے قرض ہونے کا اقرار کیا پھر وصی نے اقرار کیا کہ جوکچھ اس پر قرض تھا وہ میں نے پورا پالیا اور وہ ایک سو(۱۰۰) روپے تھا اس صو رت میں قرضدار بری ہوگیا اور وصی ورثہ کے لئے باقی نو سو(۹۰۰) روپے کا ضامن ہوگا(عالمگیری ج ۶ ص۱۵۷)

مسئلہ ۱۲۴:
وصی نے اقرار کیا کہ اس نے فلاں شخص سے سو (۱۰۰)روپے وصول کرلئے اور یہ کل قیمت ہے، مشتری یعنی خریدار نے کہاکہ نہیں بلکہ قیمت ڈیڑھ سو (۱۵۰)روپے ہے تو وصی کو حق ہے کہ وہ بقیہ پچاس روپے اس سے اور طلب کرے۔ (عالمگیری ج ۶ص ۱۵۷)

مسئلہ۱۲۵:
وصی نے اقرار کیا کہ اُس نے میت کے گھر میں جو کچھ مال و متاع اور میراث تھی اس پر قبضہ کرلیا، پھر کہا کہ وہ کل سو (۱۰۰) روپے اور پانچ کپڑے تھے اور وارثوں نے دعویٰ کیا کہ اس سے زیادہ تھا اور ثبوت دیدیا کہ جس دن میت کا انتقال ہوا اس کی میراث اس دن اس گھر میں ایک ہزار روپے اور سو(۱۰۰) کپڑے تھی تو وصی کو اتنا ہی لازم ہے جتنے کا اس نے اقرار کیا ہے(محیط از عالمگیری ج ۶ ص۱۵۸)

مسئلہ ۱۲۶:
وصی نے میت پر دَین کا اقرار کیا تو اس کا اقرار صحیح نہیں (ذخیرہ از عالمگیری ج ۶ ص۱۵۸)

وصیّت پر شہادت کا بیان

مسئلہ ۱:

دو وصیّوں نے گواہی دی کہ میت نے ان کے ساتھ فلاں کو وصی بنایا ہے اور خود وہ بھی وصی ہونے کا دعویدار ہے تو یہ شہادت قبول کرلی جائے گی اور اگر وہ فلاں دعویدار نہیں ہے تو ان کی شہادت قبول نہیں کی جائے گی(محیط السرخسی از عالمگیری ج ۶ ص۱۵۸)

مسئلہ ۲:

میت کے دو بیٹوں نے گواہی دی کہ ان کے باپ نے فلاں کو وصی کو بنایا اور وہ فلاں بھی اس کا مدعی ہے تو یہ شہادت استحساناً قبول کرلی جائے گی لیکن اگر وہ فلاں مدعی نہیں ہے بلکہ انکاری ہے اورباقی ورثہ اس کے وصی ہونے کا دعوی نہیں کررہے تو ان (بیٹوں ) کی شہادت مقبول نہیں (عالمگیری ج ۶ ص۱۵۸)

مسئلہ ۳:

دو آدمیوں نے جن کا میت پر قرضہ ہے گواہی دی کہ میت نے فلاں کو وصی بنایا ہے اور اس نے وصی ہونا قبول کرلیا ہے اور فلاں بھی اس کا مدعی ہے تو یہ شہادت استحساناً مقبول ہے لیکن اگر وہ مدعی نہیں ہے تو یہ شہادت قبول نہ ہوگی (عالمگیری ج ۶ ص۱۵۹)

مسئلہ ۴:

ایسے دو آدمیوں نے جن کا میت پر قرضہ ہے گواہی دی  کہ میت نے فلاں کو وصی بنایا ہے اور وہ فلاں بھی مدعی تو استحساناً ان کی گواہی مقبول ہے اور اگر وہ فلاں مدعی نہیں تو مقبول نہیں (عالمگیری ج ۶ ص۱۵۹)

مسئلہ ۵:

وصی کے دو بیٹوں نے گواہی دی کہ فلاں نے ہمارے باپ کو وصی بنایا ہے اور وصی بھی دعویدار ہے لیکن ورثہ اس کے مدعی نہیں ہے تو یہ شہادت نا مقبول ہے قاضی کے لئے جائز نہیں کہ وہ اس کو وصی مقرر کرے(عالمگیری ج ۶ ص۱۵۹)

مسئلہ ۶:

دو وصیّوں میں سے ایک وصی کے دوبیٹوں نے گواہی دی کہ میت نے ہمارے باپ کووصی بنایا اور ساتھ ہی فلاں کو بھی وصی بنایا تو اگر باپ اس کا مدعی ہے تو اُن کی شہادت نے باپ کے حق میں قابلِ قبول ہے نہ اجنبی کے حق میں قابلِ قبول، ہاں اگرباپ وصی ہونے کا مدعی نہیں بلکہ دعویٰ ورثہ کی طرف سے ہے اس صورت میں اُن کی شہادت قبول کرلی جائے گی(عالمگیری ج ۶ ص۱۵۹)

مسئلہ ۷:

دو گواہوں نے گواہی دی کی میت نے اس شخص کو وصی بنایا اور اس سے رجوع کرکے اس دوسرے کو وصی بنایا تو یہ شہادت قبول کرلی جائے گی(عالمگیری ج ۶ص ۱۵۹)

مسئلہ ۸:

دو گواہوں نے گواہی دی کہ میت نے اس شخص کو وصی بنایا پھر وصی کے دو بیٹوں نے گواہی دی کہ موصی نے ان کے باپ کو معزول کردیا اور فلاں کو وصی بنادیا تو ان دونوں بیٹوں کی گواہی مقبول ہے، (عالمگیری ج ۶ ص۱۰۵)

مسئلہ ۹:

دو گواہوں میں سے ایک گواہ نے گواہی دی کہ میت نے جمعرات کے دن وصیّت کی اور دوسرے گواہ نے گواہی دی کہ ا س نے جمعہ کے دن وصیّت کی تو یہ شہادت مقبول ہے۔ (عالمگیری ج ۶ ص۱۵۹)

مسئلہ ۱۰:

دو وصیوں نے نابالغ وارث کے حق میں شہادت دی کہ میت نے اُن کے لئے اپنے کچھ مال کی وصیّت کی ہے یا کسی دوسرے کے کچھ مال کی وصیّت کی ہے تو ان کی شہادت قبول نہیں کی جائے گی یہ شہادت باطل ہے، اگر انھوں نے یہ شہادت بالغ وارث کے حق میں دی تو امام اعظم علیہ الرحمہ کے نزدیک میت کے مال میں نا مقبول ہے اور غیر کے مال میں قبول کرلی جائے گی، او رصاحبین کے نزدیک دونوں قسم کے مال میں شہادت جائز ہے(ہدایہ از عالمگیری ج ۶ ص۱۵۹)

مسئلہ ۱۱:

موصی لہ معلوم ہے لیکن موصی بہ معلوم نہیں ، گواہوں نے موصی لہ کے لئے اس کی وصیّت کی گواہی دی تو یہ گواہی مقبول ہے اور موصی بہ کی تفصیل ورثہ سے معلوم کی جائے گی(محیط از عالمگیری ج ۶ ص۱۵۹)

مسئلہ ۱۲:

دو شخصوں نے دوسرے دو آدمیوں کے حق میں گواہی دی کہ اُن کا میت پر ایک ہزار روپے دَین ہے اور ان دونوں نے پہلے دو شخصوں کے حق میں گواہی دی کہ ان کا میت پر ایک ہزار روپے دَین ہے تو ان دونوں فریقوں کی شہادت ایک دوسرے کے حق میں قبول کرلی جائے گی لیکن اگر ان دونوں فریقوں نے ایک دوسرے کے لئے ایک ایک ہزار کی وصیّت کی گواہی دی تو اس صورت میں اُن کی گواہی قبول نہیں کی جائے گی(عالمگیری ج ۶ کتاب الوصایاص ۱۵۹)

ذمی کی وصیّت کا بیان

مسئلہ۱:

یہودی یا نصرانی نے صومعہ یا کنیسہ بحالت صحت بنایا پھر اس کا انتقال ہوگیا تو وہ میراث ہے ورثہ میں تقسیم ہوگا۔ (جامع الصغیر از ہدایہ ج ۴ و عالمگیری ج ۶ص ۱۳۲)

مسئلہ ۲:

یہودی یا عیسائی نے بوقت موت اپنے گھر کو گرجا بنانے کی متعین و معدود لوگوں کے لئے وصیّت کردی تو اس کی یہ وصیّت اس کے ثلث حصہ میں جاری ہوگی۔ (جامع الصغیر و عالمگیری ج ۶ ص۱۳۲)

مسئلہ ۳:

اگر اس نے اپنے گھر کو غیر محصور و غیر معدود لوگوں کے لئے کنیسہ بنانے کی وصیّت کی تو یہ وصیّت جائز ہے۔ (جامع صغیر از ہدایہ ج ۴)

مسئلہ ۴:

ذمی کی وصیّت کی چار قسمیں ہیں (۱) ایک یہ کہ وہ ایسی شے کی وصیّت کرے جو اس کے اعتقاد میں قربت و عبادت ہو اور مسلمانوں کے نزدیک قربت و عبادت نہ ہو جیسے کہ ذمی وصیّت کرے کہ اس کے خنزیر کاٹے جائیں اور مشرکوں کو کھلائے جائیں تو اگر وصیّت متعین و معدود لوگوں کے لئے ہے تو جائز ہے ورنہ نہیں ، (۲)دوسرے یہ کہ ذمی ایسی چیز کی وصیّت کرے جو مسلمانوں کے نزدیک قربت و عبادت ہو اور خود ذمیوں کے نزدیک عبادت نہ ہو جیسے وہ حج کرنے کی وصیّت کرے یا مسجد تعمیر کرانے کی وصیّت کرے یا مسجد میں چراغ روشن کرنے کی وصیّت کرے تو اس کی یہ وصیّت بالاجماع باطل ہے لیکن اگر مخصوص و متعین لوگوں کے لئے ہوتو جائز ہے،(۳) تیسرے یہ کہ ذمی ایسی چیز کی وصیّت کرے جو مسلمانوں کے نزدیک بھی عبادت وقربت ہو اور ان کے نزدیک بھی جیسے بیت المقدس میں چراغ روشن کرنے کی وصیّت کرے تو یہ وصیّت جائز ہے ،(۴)چوتھے یہ کے وہ ایسی چیز کی وصیّت کرے جو نہ مسلمانوں کے نزدیک قربت و عبادت ہو اور نہ ذمیوں کے نزدیک جیسے وہ گانے بجانے والی عورتوں یا نوحہ گر عورتوں کے لئے وصیّت کرے تو یہ وصیّت جائز نہیں (ہدایہ ج ۴ عالمگیری ج ۶ کتب الوصایاص ۱۳۱)

مسئلہ۵:

فاسق فاجر بدعتی جس کا فسق و فجور حدِ کفر تک نہ پہنچا ہو وصیّت کے معاملہ میں بمنزلہ مسلمانوں کے ہے اور اگر اس کا فسق و فجور کفر کی حد تک ہے تو وہ بمنزلہ مرتد کے ہے جو حکم مرتد کی وصیّت کاہے وہی اس کی وصیّت کا ہے کہ اس کی وصیّت موقوف رہے گی، اگر اس نے اپنے کفر و ارتداد سے توبہ کرلی تو وصیت نافذ ہوگی، ورنہ نہیں (ہدایہ ج۴ و عالمگیری ج ۶ص ۱۳۱)

مسئلہ۶:

حربی کافر امان لے کر دار الاسلام میں داخل ہو اور اس نے اپنے کل مال کی وصیّت کسی مسلمان یا ذمی کے لئے کی تو اس کی وصیّت کل مال میں جائز ہے(جامع صغیر از ہدایہ و عالمگیری ج ۶ ص۱۳۲)

مسئلہ ۷:

حربی کافر امان لے کر دار الاسلام میں داخل ہو اور اس نے اپنے مال کے ایک حصہ کی وصیّت کسی مسلمان یا ذمی کے  لئے کی تو یہ وصیّت جائز ہے اس کا بقیہ مال اس کے ورثہ کو واپس دیا جائے گا(ہدایہ ج ۴ و محیط السرخسی از عالمگیری ج ۶ ص۱۳۲)

مسئلہ۸:

حربی مُستامن کے لئے کسی مسلمان یا ذمی نے وصیّت کی تو یہ جائز ہے، (ہدایہ)مستامن اس شخض کو کہتے ہیں جو امان لے کر دار السلام میں داخل ہوا۔ 
مسئلہ ۹:

ذمی نے اپنے ثلث مال سے زیادہ میں وصیّت کی یا اپنے بعض وارثوں کے لئے وصیّت کی تو جائز نہیں (ہدایہ)اور اگر اپنے غیر مذہب والے کے لئے وصیّت کی تو جائز ہے(عالمگیری ج ۶ ص۱۳۲)

مسئلہ ۱۰:

مسلمان یا ذمی نے دار الاسلام میں ایسے کافر حربی کے لئے وصیّت کی جو دار الاسلام میں نہیں ہے تو یہ وصیّت جائز ہے، (ہدایہ ج ۴ و مستصفیٰ از عالمگیری ج ۶ص ۱۳۲)

مسئلہ ۱۱:

اگر مسلمان مرتد ہوگیا(معاذ اللہ)پھر وصیّت کی ، امام اعظم علیہ الرحمہ کے نزدیک موقوف رہے گی، اگر اسلام لے آیا اور وصیّت اسلام میں صحیح ہے تو جائز ہے اور جو اسلام کے نزدیک صحیح نہیں وہ باطل ہوجائے گی(عالمگیری ج ۶ ص۱۳۲)

وصیت کا بیان


وصیّت کرنا قرآن مجید اور احایث نبویہ علی صاحبہا الصلوٰ ۃ والسلام سے ثابت ہے رب تبارک و تعالیٰ قرآن کریم میں ارشاد فرماتا ہے :
یُوْصِیْکُمُ اللّٰہَ فِیْ اَوْلاَدِکُمْ ق لِلذَّکَرِ مِثْلُ حَظِّ الْاُنْثَیَیْنَ ج فَاِنْ کُنَّ نِسَآئً فَوْقَ اثْنَتَیْنِ ج  وَاِنْ کَانَتْ وَاحِدَۃً فَلَھَا النِّصْفُ ط وَلِاَبْوَیْہِ لِکُلِّ وَاحِدٍ مِّنْھُمَا السُّدُسُ مِمَّا تَرَکَ اِنْ کَانَ لَہٗ وَلَدٌ ج فَاِنْ لَمْ یَکُنْ لَہٗ وَلَدٌ وَّ رِثَہٗ اَبْوَاہُ فَلِاُمِّہِ الثُّلُثُ ج فَاِنْ کَانَ لَہٗ اِخْوَۃٌ فَلاُِمِّہِ السُّدُسُ مِنْ بَعْدِ وَصِیَّۃٍ یُّوْصِیْ بِھَا اَوْ دَیْنٍ ط اٰبَآئِکُمْ وَاَبْنَآئُ کُمْ لاَ تَدْرُوْنَ اَیُّھُمْ اَقْرَبَ لَکُمْ نَفْعاً ط فَرِیْضَۃً مِّنَ اللّٰہِ ط اِنَّ اللّٰہِ کَانَ عَلِیْماً حَکِیْماً o(جز ۴ سورۃ النساء رکوع ۲)

ترجمہ اس کا یہ ہے:

"اللہ تمہیں حکم دیتا ہے تمہاری اولاد کے بارے میں بیٹے کا حصہ دو بیٹیوں کے برابر ہے پھر اگر صرف لڑکیاں ہوں اگر چہ دو سے اوپر، تو ان کو ترکہ کی دو تہائی اور اگر ایک لڑکی ہو تو اس کے لئے آدھا، اور میت کے ماں باپ کو ہر ایک کو اس کے ترکہ سے چھٹا حصہ اگر میت کو اولاد ہو، پھر اگر اس کی اولاد نہ ہو اور ماں باپ چھوڑے تو ماں کا تہائی حصہ، پھر اگر اس کی کوئی بہن بھائی ہوں تو ماں کا چھٹا حصہ، بعد اس وصیّت کے جو کرگیا اور بعد دین کے، تمہارے باپ اور تمہارے بیٹے تم کیا جانو کہ ان میں کون تمہارے زیادہ کام آئے گا، یہ حصہ باندھا ہوا ہے اللہ کی طرف سے بیشک اللہ علم والا حکمت والا ہے۔ 

قرآن مجید کے چوتھے پارے میں سورۂ نساء کے اس دوسرے رکوع میں اللہ تعالیٰ وصیّت کا ذکر چار مرتبہ فرمایا جس میں تقسیم وراثت کو ادائیگی وصیّت اور ادائیگی قرض کے بعد رکھا اسی رکوع کی آخری آیات سے کچھ پہلے فرمایا

 مِنْ بَعْدِ وَصِیَۃً یُوْصِیْ بِھَا اَوْ دَیْنٍ غَیْرَ مُضَآرٍّ ج وَصِیَّۃً مِّنَ اللّٰہِ ط وَاللّٰہُ عَلَیْمٌ حَکِیْمٌ ط

 میت کی وصیّت اور دین نکال کر جس میں اس نے نقصان نہ پہنچایا ہو، یہ اللہ کا ارشاد ہے اور اللہ علم والا حکمت والا ہے۔ 
اور فرماتا ہے:

 یَااَیُّھَا الَّذِیْنَ اٰمَنُوْا شَھَادَۃُ بَیْنَکُمْ اِذَا حَضَرَ اَحَدَکُمُ الْمَوْتَ حِیْنَ الْوَصِیَّۃَ اِثْنَانِ ذَوَا عَدْلٍ مِنْکُم وَاٰخَرَانِ مِنْ غَیْرِکُمْ اِنْ اَنْتُمْ ضَرَبْتُمْ فِی الاَرْضِ فَاَصَابَتْکُمْ مُصِیْبَۃُ الْمَوْتِ ط(سوۂ مائدہ پ ۷)

" یعنی، اے ایمان والو تمہاری آپس کی گواہی، جب تم میں کسی کو موت آئے وصیّت کرتے وقت، تم میں کے دو معتبر شخص ہیں یا غیروں میں کےد و جب تم ملک میں سفر کوجاؤ پھر تمہیں موت کا حادثہ پہنچے"۔ 
احادیثِ وصیت

حدیث ۱:
حضرت عبد اللہ بن عمر رضی اللہ تعالیٰ عنہ سے روایت ہے کہ فرمایا رسول اللہ ﷺ نے کسی مسلمان کے لئے یہ مناسب نہیں کہ اس کے پاس وصیّت کے قابل کوئی شے ہو اور وہ بلاتاخیر اس میں اپنی وصیّت تحریر نہ کردے۔ (مشکوٰۃ باب الوصایاص ۲۶۵) 

حدیث۲:
صحیح بخاری و صحیح مسلم سعد بن ابی وقاص رضی اللہ تعالیٰ عنہ سے راوی، وہ فرماتے ہیں کہ میں فتح مکہ کے سال اس قدر بیمار ہوا کہ موت کے قریب ہوگیا تو میرے پاس رسول اللہ ﷺ عیادت فرمانے کے لئے تشریف لائے میں نے  عرض کیا یارسول اللہ ﷺ میرے پاس کثیر مال ہے اور میری بیٹی کے سوا اس کا کوئی وارث نہیں (اصحاب فرائض میں سے)تو کیا میں اپنے کل مال کی وصیّت کردوں ، آپ نے جواب ارشاد فرمایا"نہیں "میں نے عرض کیا تو کیا دو ثلث کی وصیّت کردوں ، آ پ نے فرمایا نہیں ، میں نے عرض کیا تو کیا آدھے مال کی آپ نے فرمایا نہیں ، میں نے عرض کیا کہ کیا تہائی مال کی وصیّت کردوں ، آ پ نے فرمایا"تہائی مال"اور تہائی مال بہت ہے ، تیرا اپنے ورثاء کو غنی چھوڑنا اس سے بہتر ہے کہ تو انہیں محتاج چھوڑے کہ وہ لوگوں کے سامنے ہاتھ پھیلائیں اور بلاشبہ تو اللہ کی راہ میں اللہ کی رضا جوئی کے لئے کچھ خرچ نہیں کرے گا مگر یہ کہ تجھے اس کا اجر دیا جائے گا یہاں تک کہ وہ لقمہ جو تو اپنی بیوی کے منہ میں اٹھا کر رکھے۔ (متفق علیہ۔ مشکوٰۃ)

حدیث۳:
امام ترمذی نے حضرت سعد بن ابی وقاص رضی اللہ تعالیٰ عنہ سے روایت کیا انھوں نے کہا کہ حضور ﷺ میری بیماری میں عیادت کے لئے تشریف لائے آپ نے فرمایا کہ کیا تم نے وصیّت کردی میں نے عرض کیا جی ہاں ، آپ نے فرمایاکتنے مال کی وصیّت کی، میں نے عرض کیا راہ خدا میں اپنے کل مال کی، آپ نے فرمایا ، اپنی اولاد کے لئے کیا چھوڑا، میں نے عرض کیا وہ لوگ اغنیا یعنی صاحب مال ہیں ، آپ نے فرمایا دسویں حصہ کی وصیّت کرو، تو میں برابر کم  کرتا رہا۔ ۔ یہاں تک کہ آپ نے فرمایا ثلث مال کی وصیّت کرو اور ثلث مال بہت ہے(مشکوٰۃص ۲۶۵)

حدیث ۴:
ابو داؤد اور ابن ماجہ حصرت ابو امامہ رضی اللہ تعالیٰ عنہ سے روای، انھوں نے بیان کیا کہ میں نے رسول اللہ ﷺ کو حجتہ الوداع کے سال اپنے خطبہ میں ارشاد فرماتے سنا کہ بے شک اللہ تعالیٰ نے ہر حق والے کو اس کا حق عطا فرمادیا پس وارث کے لئے کوئی وصیّت نہیں (مشکوٰۃ ص۲۶۵) ترمذی کیر وایت میں یہ الفاظ مزید ہیں کہ"بچہ عورت کا ہے اور زانی کے لئے سنگساری، اور ان کا حساب اللہ پر ہے"۔ دار قطنی کی روایت میں ہے  آپ نے فرمایا"وارث کے لئے کوئی وصیّت نہیں مگر یہ کہ ورثہ چاہیں "(مشکوٰۃص ۲۶۵)

حدیث۵:
امام ترمذی، ابو داؤد، ابن ماجہ اور امام احمد نے حضرت ابو ہریرہ رضی اللہ تعالیٰ عنہ سے روایت بیان کی کہ          رسول اللہ ﷺ نے ارشاد فرمایا کہ مردو عورت اللہ جل جلالہ کی اطاعت و فرمانبرداری ساٹھ سال( لمبے زمانہ) تک کرتے رہیں پھر ان کا وقت موت قریب آجائے اور وصیّت میں ضرر پہنچائیں تو ان کے لئے دوزخ کی آگ واجب ہوتی ہے ،پھر حضرت ابو ہریرہ رضی اللہ تعالیٰ عنہ نے آیت تلاوت فرمائی مِنْ بَعْدِ وَصِیَّۃٍ یُّوْصیٰ بِھَا اَوْ دَیْنٍ غَیْرَ مُضَآرٍّ اللہ تعالیٰ کے کلام وَذَالِکَ الْفَوْزُ الْعَظِیْمَ تک (مشکوٰۃ ص۲۶۵) 

حدیث۶:
ابن ماجہ حضرت جابر رضی اللہ تعالیٰ عنہ سے روایت کرتے ہیں کہ رسول اللہ ﷺ نے ارشاد فرمایاجس کی موت وصیّت پر ہو(جو صیت کرنے کے بعد انتقال کرے) وہ عظیم سنت پر مرا اور اس کی موت تقویٰ اور شہادت پر ہوئی اور اس حالت میں مرا کہ اس کی مغفرت ہوگئی(مشکوٰۃ باب الوصایاص ۲۶۶)

حدیث۷:
ابو داؤد حضرت عمر بن شعیب سے روایت کرتے ہیں وہ اپنے باپ شعیب سے اور شعیب اپنے باپ عمر بن العاص رضی اللہ تعالیٰ عنہما سے روایت بیان کرتے ہیں کہ عاص بن وائل نے وصیّت کی کہ ا س کی جانب سے سو (۱۰۰)غلام آز اد کئے جائیں تو اس کے بیٹے ہشام نے پچاس غلام آزاد کئے پھر اس کے بیٹے عمرو نے چاہا کہ اس کی جانب سے بقایا پچاس غلام آزاد کردے پس اس نے(اپنے بھائی یا ساتھیوں یا اپنے دل میں )کہا کہ رسول اللہ سے دریافت کرلوں پس وہ آئے نبی ﷺ کی خدمت میں اور عرض کیا۔ یارسول اللہ ﷺ میرے باپ نے وصیّت کی تھی کہ اس کی جانب سے سو(۱۰۰)غلام آزاد کئے جائیں اور یہ کہ ہشام نے اس کی جانب سے پچاس غلام آزاد کردیئے ہیں اور اس پر پچاس باقی رہ گئے ہیں تو کیا میں اس کی طرف سے (اپنے باپ کی طرف سے) یہ پچاس آزاد کردوں تو رسول اللہ ﷺ نے ارشاد فرمایا کہ اگر وہ مسلمان ہوتا پھر تم اس کی طرف سے غلام آزاد کرتے یا صدقہ کرتے یا حج ادا کرتے تو اس کو یہ پہنچتا (مشکوٰۃص ۲۶۶)

حدیث ۸:
ابن ماجہ و بیہقی حضرت انس رضی اللہ تعالیٰ عنہ سے روایت کرتے ہیں کہ فرمایا رسول اللہ ﷺ نے "جو شخص اپنے وارث کی میراث کاٹے گا اللہ تعالیٰ قیامت کے دن جنت سے اس کی میراث کو کاٹ دے گا(مشکوٰۃص ۲۶۶)

مسائل فقہیہ


وصیّت کرنا جائز ہے قرآن کریم سے، حدیث شریف سے اور اجماع امت سے اس کی مشروعیت ثابت ہے۔ حدیث شریف میں وصیّت کرنے کی ترغیب دی گئی ہے( جوہر ہ نیرہ ج ۲ و بدائع ج ۷ ص۳۳۰)شریعت میں ایصاء یعنی وصیّت کرنے کامطلب یہ ہے کہ بطور احسان کسی کو اپنے مرنے کے بعد اپنے مال یا منفعت کا مالک بنانا(تبیین از عالمگیری ج ۶ص ۹۰)وصیّت کا رکن یہ ہے کہ یوں کہے" میں نے فلان کے لئے اتنے مال کی وصیّت کی یا فلاں کو میں نے وصیّت کی(محیط السرخسی از عالمگیری ج ۶ص ۹۰)وصیّت میں چار چیزوں کا ہونا ضروری ہے(۱)موصِی یعنی وصیّت کرنے والا (۲)موصی لہ یعنی جس کے لئے وصیّت کی جائے (۳)موصی بہ یعنی جس چیز کی وصیّت کی جائے(۴)وصی یعنی جس کو وصیّت کی جائے(کفایہ، عنایہ وعالمگیری، کفایہ از عالمگیری ج۶  ۹ مطبوعہ کوئٹہ پاکستان ، مصری چھاپہ)

مسئلہ۱:

وصیّت کرنا مستحب ہے جب کہ ا س پر حقوق اللہ کی ادائیگی باقی نہ ہو،اگر اس پر حقوق اللہ کی ادائیگی باقی ہے جیسے اس پر کچھ نمازوں کا ادا کرنا باقی ہے یااس پر حج فرض تھا ادا نہ کیا یا روزہ رکھنا تھا نہ رکھا تو ایسی صورت میں ان کے لئے وصیّت کرنا واجب ہے( تبیین از عالمگیری ج ۶ ص۹۰ و قدوری، در مختار، رد االمحتار)

مسئلہ۲ :

وصیّت چار قسم کی ہے(۱)واجبہ جیسے زکوۃ کی وصیّت اور کفارات واجبہ کی وصیّت اور صدقہ، صیام و صلوٰۃ کی وصیّت  (۲) مباحہ، جیسے وصیّت اغنیا کے لئے (۳)وصیّت مکروہہ، جیسے اہل فسق و معصیت کے لئے وصیّت جب یہ گمان غالب ہ ووہ مال وصیّت گناہ میں صرف کرے گا(در مختار و رد االمحتار ج ۵ص۴۵۳)۔ (۴) اس کے علاوہ کے لئے وصیّت مستحب ہے۔ 
مسئلہ۳:

وصیّت کا رکن ایجاب و قبول ہے، ایجاب وصی کی طرف سے اور قبول موصی لہ کی طرف سے، امام اعظم اور صاحبین کے نزدیک(بدائع ج ۷ص ۳۳۱)

مسئلہ۴:

موصی لہ صراحتہً یا دلالتہً موصی کی وصیّت کو قبول کرلے، صراحتہً یہ ہے کہ صاف الفاظ میں کہہ دے کہ میں نے قبول کیا اور دلالۃً یہ ہے کہ مثلاً موصی لہ وصیّت کو منظور یا نا منظور کرنے سے قبل انتقال کرجائے تو اس کی موت اس کی قبولیت سمجھی جائے گی اور وہ چیز اس کے ورثاء کو وراثت میں دیدی جائے گی۔ (الوجیز لکردری از عالمگیری ج ۶ص ۹۰)

مسئلہ ۵:

وصیّت قبول کرنے کا اعتبار موصی کی موت کے بعد ہے اگر موصی لہ نے موصی کی زندگی ہی میں اسے قبل کیا یا رد کیا تو یہ باطل ہے، موصی لہ کو اختیار رہے گا کہ وہ موصِی کے انتقال کے بعد وصیّت کو قبول کرے(سراجیہ از عالمگیری ج ۲ص ۹۰)

مسئلہ۶:

وصیّت کو قبول کرنا کبھی عملاً بھی ہوتا ہے جیسے وصی کا وصیّت کو نافذ کرنا یا موصی کے ورثاء کے لئے کوئی چیز خریدنا یا موصی کے قرضوں کو اداکرنا وغیرہ(محیط السرخسی از عالمگیری ج ۶ص ۹۰)

مسئلہ ۷:

وصیّت کی شرط یہ ہے کہ مالک بنانے کا اہل ہو اور موصی لہ مالک بننے کا اہل ہو اور موصی بہ موصی کی موت کے بعد قابل تملیک مال یا منفعت ہو، (کفایہ عالمگیری ج ۶ص ۹۰، بدائع ج ۷ص ۴۳۲، رد االمحتار ج ۵ص ۴۵۴)

مسئلہ ۸:

ایصاء کا حکم یہ ہے کہ مال وصیّت موصی لہ کی ملکیت میں اسی طرح داخل ہوجاتا ہے جیسے ہبہ کیا ہوا مال(کفایہ از عالمگیری ج ۶ص ۹۰، در مختار و بدائع ج ۷ ص۲۳۳)

مسئلہ۹:

مستحب یہ ہے کہ انسان اپنے تہائی مال سے کم میں وصیّت کرے خواہ ورثاء مالدار ہوں یا فقراء (ہدایہ و عالمگیری ج ۶ص ۹۰، قدوری ، جوہرہ نیرہ)

مسئلہ۱۰:

جس کے پاس مال تھوڑا ہو اس کے لئے افضل یہ ہے کہ وہ وصیّت نہ کرے جب کہ اس کے وارث موجود ہوں اور جس شخص کے پاس کثیر مال ہو اس کے لئے افضل یہ ہے کہ وہ اپنے ثلث مال سے زیادہ وصیّت نہ کرے( رد االمحتار ج ۵، بدائع ج ۷، خزانتہ المفتیین از عالمگیری ج۶ص ۹۰)

مسئلہ ۱۱:

موصی لہ وصیّت قبول کرتے ہی موصی بہ کا مالک بن جاتا ہے خواہ اس نے موصی بہ کو قبضہ میں لیا ہو یا نہ لیا ہو اور اگر موصی لہ نے وصیّت کو قبول نہ کیا رد کردیا تو وصیّت باطل ہوجائے گی۔ (کافی از عالمگیری ج ۶ ص۹۰)

مسئلہ۱۲:

وصیّت ثلث مال سے زیادہ کی جائز نہیں مگر یہ کہ وارث اگر بالغ ہیں اور نابالغ یا مجنون نہیں ،اور وہ موصِی کے موت کے بعد ثلث مال سے زائد کی وصیّت جائز کردیں تو صحیح ہے۔ موصی کی زندگی میں اگر وارثوں نے اجازت دی تو اس کا اعتبار نہیں ۔ موصی کی موت کے بعد اجازت معتبر ہے۔ (عالمگیری ج ۶ص ۹۰ وہدایہ)

مسئلہ۱۳:
وارثوں کی اجازت کے بغیر اجنبی شخص کے لئے تہائی مال میں وصیّت صحیح ہے۔ (تبیین از عالمگیری ج ۶ص ۹۰)

مسئلہ۱۴:
موصی نے اگر اپنے کل مال کی وصیّت کردی اور اس کا کوئی وارث نہیں ہے تو وصیّت نافذ ہوجائے گی بیت المال سے اجازت لینے کی حاجت نہیں (خزانتہ المفتیین از عالمگیری ج ۶ص ۹۰)

مسئلہ۱۵:
احناف کے نزدیک وارث کے لئے وصیّت جائز نہیں مگر اس صورت میں جائز ہے کہ وارث اس کی اجازت دیدیں اور اگر کسی نے وارث اور اجنبی دونوں کے لئے وصیّت کی تو اجنبی کے حق میں صحیح ہے اور وارث کے حق میں ورثہ کی اجازت پر موقوف رہے گی اگر انھوں نے جائز کردی تو جائز ہے اور اجازت نہیں دی تو باطل، اوریہ اجازت موصِی کی حیات میں معتبر نہیں یہاں تک کہ اگر وارثوں نے موصی کی حیات میں اجازت دی تھی پھر بھی انھیں موصِی موت کے بعد رجوع کرلینے کا حق ہے(فتاویٰ قاضی خان از عالمگیری ج ۶ ص۹۰)

مسئلہ۱۶:
وارث اور غیر وارث ہونے کا اعتبار موصی کی موت کے وقت ہے کہ بوقت وصیّت یعنی اگر موصی لہ بوقت وصیّت موصی کا وارث تھا اور موصی کی موت کے وقت وارث نہ رہا تو وصیّت صحیح ہوگی اور بوقت وصیّت وارث نہیں تھا پھر بوقت موت وارث ہوگیا تو وصیّت باطل ہوجائے گی۔ مثال کے طور پر اگر موصی نے اپنے بھائی کے لئے وصیّت کی اس حال میں کہ بھائی وارث تھا پھر موت سے پہلے موصِی کے لڑکا پیدا ہوگیا تو بھائی کے حق میں وصیت صحیح ہوگئی۔ اور اگر اس نے اپنے بھائی کے لیے اس حال میں وصیت کی کہ موصی کا لڑکا موجود ہے پھر موت سے پہلے اس کے لڑکے کا انتقال ہوگیا تو بھائی کے حق میں وصیّت باطل ہوجائے گی(تبیین از عالمگیری ج ۶ ص۹۱)

مسئلہ۱۷:
وارثوں کی اجازت سے جب وصیّت جائز ہوگئی تو جس کے حق میں وصیّت جائز کی گئی وہ موصی بہ کا مالک ہوجائے گا خواہ اس نے قبضہ نہ لیا ہو وارث کو اب رجوع کرنے کا حق نہیں رہا، وارث کی اجازت صحیح ہونے کے لئے شیوع مانع نہیں (یعنی موصی بہ کا مشترک ہونا)۔ (کافی از عالمگیری ج ۶ ص۹۱)

مسئلہ۱۸:
کسی نے وارث کے لئے وصیّت کی دوسرے وارث نے اس کی اجازت دیدی اگر یہ اجازت دینے والا وارث بالغ مریض ہے تو اگر یہ اپنے مرض سے صحت یاب ہوگیاتو اس کی اجازت صحیح ہوگئی اور اگر اس بیماری میں فوت ہوگیا تو اس کی یہ اجازت بمنزلہ ابتدائے وصیّت کے قرار پائے گی یہاں تک کہ اگر موصی لہ اس متوفی اجازت دینے والے کا وارث ہے تو یہ وصیّت جائز نہ ہوگی مگر یہ کہ متوفی کے دوسرے ورثاء اس کی اجازت دیدیں اور اگر اس صورت میں موصی لہ وارث نہیں بلکہ اجنبی تھا تو یہ وصیّت صحیح ہوگی مگر ثلث مال میں جاری ہوگی(محیط از عالمگیری ج ۶ص ۹۱ مطبوعہ پاکستان)

مسئلہ۱۹:

جس وصیّت کا جواز و نفاذ ورثہ کی اجازت پر ہے اُن میں اگر بعض ورثاء نے اجازت دے دی اور بعض نے اجازت نہ دی یعنی بعض نے رد کردی تو اجازت دینے والے ورثہ کے حصہ میں نافذ ہوگی اور دوسرے کے حق میں باطل(کافی از عالمگیری ج ۶ ص۹۱)

مسئلہ۲۰:
ہر وہ مقام جہاں ورثہ کی اجازت کی حاجت ہے اس اجازت میں شرط یہ ہے کہ مجیز اہل اجازت سے ہو مثلاً بالغ اور عاقل اور صحیح یعنی غیر مریض ہو(خزانتہ المفتیین از عالمگیری ج ۶ ص۹۱)

مسئلہ۲۱:

موصی کی وصیّت اپنے قاتل کے لئے جائز نہیں خواہ موصی کا قتل اس نے عمداً کیا ہو یا خطائً، خواہ موصی نے اپنے قاتل کے لئے وصیّت زخمی ہونے سے قبل کی ہو یا بعد میں لیکن اگر وارثوں نے اس وصیّت کو جائز کردیا تو امام ابو حنیفہ اور امام محمد رحمہما اللہ تعالیٰ کے نزدیک جائزہے(مسبوط از عالمگیری ج ۶ص ۹۱ وقدوری)

مسئلہ۲۲:
ان صورتوں میں قاتل کے لئے وصیّت جائز ہے جب کہ قاتل نابالغ بچہ یا پاگل ہو اگر چہ ورثاء اس کو جائز نہ کریں یا یہ کہ قاتل کے علاوہ موصی کا کوئی وارث نہ ہو یہ امام ابو حنیفہ اور امام محمد رحمہما اللہ تعالیٰ کے نزدیک ہے۔ (عالمگیری ج ۶ ص۹۱)

مسئلہ۲۳:
کسی عورت نے مرد کو کسی دھار دار لوہے کی چیز سے یا بغیر دھار چیز سے مارا پھر اسی مرد نے اس قاتلہ کے لئے وصیّت کی پھر اس سے نکاح کرلیا تو اس عورت کو اس مرد کی میراث نہ ملے گی نہ وصیّت،اس کو صرف اس کا مہر مثل ملے گا، مہر مثل مہر معین سے جس قدر زیادہ ہوگا وہ صیت شمار ہوکر باطل قرار پائے گا(عالمگیری ج ۶ص۹۱)

مسئلہ۲۴:
عمداً قتل میں معاف کردینا جائز ہے اور خطائً قتل ہوا اور معاف کردیا تو یہ وصیّت شما رہوگالہذا ثُلث مال میں نافذ ہوگا۔ (عالمگیری ج ۶ص ۹۱)

مسئلہ۲۵:
موصِی  نے کسی شخص کے لئے وصیّت کی پھر موصی لہ کے خلاف دلیل قائم ہوگئی کہ وہ موصِی  کا قاتل ہے اور بعض ورثاء نے اس کی تصدیق کی اور بعض نے تکذیب تو موصی لہ مقتول کی دیت ادا کرنے میں تکذیب کرنے والے ورثاء کو موصی لہ بقدر ان کے حصہ کے دیت ادا کرے گا اور ان کے حصہ میں اُس کے لئے وصیّت کرنے والے ورثاء کو موصی لہ بقدر ان کے حصہ کے دیت ادا کرے گا اور ان کے حصہ میں اس کے لئے وصیت باطل ہوگی۔ (عالمگیری ج ۶ ص۹۱)

مسئلہ ۲۶:
وصیّت جائز ہے اپنے وارث کے بیٹے کے لئے اور جائز ہے وصیّت قاتل کے باپ دادا کے لئے اور قاتل کے بیٹے پوتے کے لئے۔ (فتاویٰ قاضی خان از عالمگیری ج ۶ ص۹۱)

مسئلہ۲۷:
اگر یہ وصیّت کی کہ فلاں کے گھوڑے پر ہر ماہ دس روپے خرچ کئے جائیں تو وصیّت صاحب فرس(یعنی گھوڑے کے مالک)کے لئے ہے لہٰذا اگر مالک نے گھوڑا بیچ دیا تو وصیّت باطل ہوجائے گی۔ (ظہیریہ از عالمگیری ج۶ ص۹۱)

مسئلہ۲۸:
مسلم کی وصیّت ذمی کے لئے اور ذمی کی وصیّت مسلمان کے لئے جائز ہے(کافی ازعالمگیری ج ۶ ص۹۱)

مسئلہ۲۹:
ذمی کی وصیّت کافر حربی غیر مستامن کے لئے (جو دار السلام میں امان لئے نہ ہو) صحیح نہیں ۔ (بدائع از عالمگیری ج ۴ص ۹۲)

مسئلہ۳۰:
کافر حربی دار الحرب میں ہے اور مسلمان دار الاسلام میں ہے اس مسلمان نے اس کافر حربی کے لئے وصیّت کی تو یہ وصیّت جائز نہیں اگرچہ ورثہ اس کی اجازت دیں اور اگر حربی موصی لہ دار الاسلام میں امان لے کر داخل ہوا اور اپنی وصیّت حاصل کرنے کا قصد و ارادہ کیا تو اسے مال وصیّت سے کچھ لینے کا اختیار نہیں خواہ ورثاء اس کی اجازت دیں اور اگر موصی بھی دار الحرب میں ہو تو اس میں مشائخ کا اختلاف ہے(محیط از عالمگیری ج ۶ ص۹۲)

مسئلہ۳۱:
کافر حربی دار الاسلام میں امان لے کر آیا مسلمان نے اس کے لئے وصیّت  کی تو یہ وصیّت ثُلث مال میں جائز ہوگی خواہ ورثاء اس کی اجازت دیں یا نہ دیں لیکن ثُلث مال سے زائد میں ورثاء کی اجازت کی ضرورت ہے، کافر حربی مستامن کے لئے یہ حکم ہبہ کرنے اور صدقہ نافلہ دینے کا ہے(تاتار خانیہ از عالمگیری ج ۶ص ۹۲)

مسئلہ۳۲:
مسلمان کی وصیّت مرتد کے لئے جائز نہیں (فتاویٰ قاضی خاں از عالمگیری ج ۶ص ۹۲)

مسئلہ۳۳:
کسی شخص نے وصیّت کی لیکن اس پر اتنا قرض ہے کہ اس کے پورے مال کو محیط ہے تو یہ وصیّت جائز نہیں مگر یہ کہ قرض خواہ اپنا قرض معاف کردیں (ہدایہ از عالمگیری ج ۶ ص۹۲)

مسئلہ۳۴:
وصیّت کرنا اس کا صحیح ہے جو اپنا مال بطور احسان و حسن سلوک کسی کو دے سکتا ہو لہٰذا پاگل ، دیوانے اور مکاتب و ماذون کا وصیّت کرنا صحیح نہیں اور یونہی اگر مجنون نے وصیّت کی پھر صحت پاکر مرگیا یہ وصیّت بھی صحیح نہیں کیوں کہ بوقت وصیّت وہ اہل نہیں تھا(ہدایہ والاختیار شرح المختار از عالمگیری ج ۶ ص۹۲)

مسئلہ۳۵:
بچہ کی وصیّت خواہ وہ قریب البلوغ ہوجائز نہیں (فتاویٰ قاضی خاں از عالمگیری ج ۶ص ۹۲)

مسئلہ۳۶:
وصیّت مذاق میں ،جبر و اکراہ کی حالت میں اور خطائً منہ سے نکل جانے سے صحیح نہیں (بدائع از عالمگیری ج ۶ص ۹۲)

مسئلہ۳۷:
آزاد عاقل خواہ مرد ہو یا عورت اس کی وصیّت جائز ہے اور وہ مسافر جو اپنے مال سے دور ہے اس کی وصیّت جائز ہے(فتاویٰ قاضی خاں از عالمگیری ج ۶ ص۹۲)

مسئلہ ۳۸:
پیٹ کے بچہ کی اور پیٹ کے بچے کے لئے وصیّت جائز ہے بشرطیکہ وہ بچہ وقت وصیّت سے چھ ماہ سے پہلے پہلے پیدا ہوجائے(عالمگیری ج ۶ ص۹۲)

مسئلہ ۳۹:
اگر کسی شخص نے یہ وصیّت کی کہ"میری یہ لونڈی فلاں کے لئے ہے مگر اس کے پیٹ کا بچہ نہیں "تو یہ وصیّت اور استثناء دونوں جائز ہیں (کافی از عالمگیری ج ۶ص ۹۲)

مسئلہ ۴۰:
موصی نے اپنی بیوی کے پیٹ میں بچہ کے لئے وصیّت کی پھر وہ بچہ موصِی  کے انتقال اور اسکی وصیّت کے ایک ماہ بعد مرا ہوا پیدا ہوا تو اس کے لئے وصیّت صحیح نہیں اور اگر زندہ پیدا ہوا پھرمرگیا تو وصیّت جائز ہے موصی کے تہائی مال میں نافذ ہوگی اور اس بچہ کے وارثوں میں تقسیم ہوگی، اورا گر موصِی کی بیوی کے دو جڑواں بچے ہوئے یعنی ایک ہی حمل میں اور ان میں سے ایک زندہ اور ایک مردہ ہے تو وصیّت زندہ کے حق میں نافذ ہوگی اور اگر دونوں زندہ پیدا ہوئے پھر ایک انتقال کرگیا تو وصیّت ان دونوں کے درمیان نصف نصف نافذ ہوگی اور جس بچہ کا انتقال ہوگیا اس کا حصہ اس کے وارثوں کی میراث ہوگا(عالمگیری ج ۶ ص۹۲)

مسئلہ۴۱:
موصِی  نے یہ وصیّت کی کہ اگر فلاں عورت کے پیٹ میں لڑکی ہے تو اس کے لئے ایک ہزار روپے کی وصیّت ہے اور اگر لڑکا ہے تو اس کے لئے دو ہزار روپے کی وصیّت ہے پھر اس عورت نے چھ ماہ سے ایک یوم قبل لڑکی کو جنم دیااور اس کے دو دن یا تین دن بعد لڑکا جنا تو دونوں کے لئے وصیّت نافذ ہوگی اور موصِی کے تہائی مال سے دی جائے گی(عالمگیری ج ۶ ص۹۲)

وصیّت سے رجوع کر نے کا بیان

مسئلہ۱:

وصیّت کرنے والے کے لئے یہ جائز ہے کہ وہ اپنی وصیّت سے رجوع کرلے ، یہ رجوع کبھی صریحا ًہوتا ہے اور کبھی دلالتہً۔ صریحاً کی صورت یہ ہے کہ صاف لفظوں میں کہے کہ میں نے وصیّت سے رجوع کرلیا یا اسی قسم کے اور کوئی صریح لفظ بولے۔ اور دلالتہً رجوع کرنے کی صورت یہ ہے کہ کوئی ایسا عمل کرے جو رجوع کرلینے پر دلالت کرے، اس کے لئے اصل کلی یہ ہے کہ ہر ایسا فعل جسے ملکِ غیر میں عمل میں لانے سے مالک کا حق منقطع ہوجائے، اگر موصی ایسا کام کرے تو یہ اس کا اپنی وصیّت سے رجوع کرنا ہوگا۔ اسی طرح ہر وہ فعل جس سے موصی بہ میں زیادتی اور اضافہ ہوجائے اور ا س زیادتی کے بغیر موصی بہ کو موصی لہ کے حوالے نہ کیا جاسکے تو یہ فعل بھی رجوع کرنا ہے، اسی طرح ہر وہ تصرف جو موصی بہ کو موصِی  کی ملکیت سے خارج کردے یہ بھی رجوع کرنا ہے(عالمگیری ج ۶ص ۹۲)ان اصولوں سے مندرجہ ذیل مسائل نکلتے ہیں :

مسئلہ۲:

موصِی  نے کسی کپڑے کی وصیّت کی پھر اس کپڑے کو کاٹا اور سی لیا یا روئی کی وصیّت کی پھر اسے سوت بنالیا یا سوت کی وصیّت کی پھر اسے بُن لیایا لوہے کی وصیّت کی پھر اُسے برتن بنالیا تو یہ سب صورتیں وصیّت سے رجوع کرلینے کی ہیں (عالمگیری ج ۶ص ۹۹۳)

مسئلہ۳:

چاندے کے ٹکڑے کی وصیّت کی پھر اس کی انگوٹھی بنالی یا سونے کے ٹکڑے کی وصیت کی پھر اس کا کوئی زیور بنالیا یہ رجوع صحیح نہیں ہے(محیط از عالمگیری ج ۶ ص۹۳)

مسئلہ۴:

اگر موصِی  نے موصی بہ کو فروخت کردیا پھر اس کو خرید لیا اس نے موصی بہ کو ہبہ کردیاپھر اس سے رجوع کرلیا تو وصیّت باطل ہوجائے گی(عالمگیری ج ۶ ص۹۲)

مسئلہ۵:

جس بکری کی وصیّت کردی تھی اُسے ذبح کرلیا یہ بھی وصیّت سے رجوع کرلینا ہے لیکن جس کپڑے کی وصیّت کی تھی اسے دھویا تو یہ رجوع نہیں (عالمگیری ج ۶ ص۹۳)

مسئلہ۶:

پہلے وصیّت کردی پھر اسے سے منکر ہوگیا تو اس کا یہ انکار اگر موصی لہ کی عدم موجودگی میں ہو تو یہ رجوع نہیں لیکن اگر موصی لہ کی موجودگی میں انکار کیا تو یہ وصیّت سے رجوع ہے(مبسوط از عالمگیری ج ۶ ص۹۳)

مسئلہ۷:

موصِی نے کہا کہ میں نے فلاں کے لئے جو بھی وصیّت کی وہ حرام ہے یا ربٰو(سود)ہے تو یہ رجوع نہیں لیکن اگر یہ کہا کہ وہ باطل ہے تو یہ رجوع ہے(کافی از عالمگیری ج ۶ص ۹۳)

مسئلہ۸:

لوہے کی وصیّت کی پھر اس کی تلوار یا زرہ بنالی تو یہ رجوع ہے(عالمگیری ج ۶ص ۹۳)

مسئلہ۹:

گیہوں کی وصیّت کی پھر اس کا آٹا پسوالیا یا آٹے کی وصیّت کی پھر اس کی روٹی پکالی تو یہ وصیّت سے رجوع کرلینا ہے(عالمگیری ج ۶ ص۹۳)

مسئلہ۱۰:

گھر کی وصیّت کی پھر اس میں گچ کرایا یااس کو گرادیا تو یہ رجوع نہیں اگر اس کی بہت زیادہ لہسائی کرائی تو یہ رجوع ہے(قاضی خاں ازعالمگیری ج ۶ ص۹۳)

مسئلہ۱۱:

زمین کی وصیّت کی پھر اس میں انگور کا باغ لگایا یا دیگر پیڑ لگادیئے تو یہ رجوع ہے اور اگر زمین کی وصیّت کی پھر اس میں سبزی اگائی تو یہ رجوع نہیں ۔ (فتاویٰ قاضی خان از عالمگیری ج ۶ص ۹۳)

مسئلہ۱۲:

انگور کی وصیّت کی پھر وہ منقّیٰ ہوگیا یا چاندی کی وصیّت کی پھر وہ انگھوٹی تبدیل ہوگئی یا انڈے کی وصیّت کی پھر اس سے بچہ نکل آیا ، گیہوں کی بال کی وصیّت کی پھر وہ گیہوں ہوگیا اگر یہ تبدیلیاں موصِی  کی موت سے پہلے وقوع میں آئیں تو وصیّت باطل ہوگئی اور اگر موصی کے انتقال کے بعد یہ تبدیلیاں ہوئیں تو وصیّت نافذ ہوگی(عالمگیری ج ۶ص ۹۴ مطبوعہ پاکستان)

مسئلہ۱۳:
ایک شخص نے دوسرے کے مال میں ایک ہزار روپے کی وصیّت کسی کے لئے کردی یااس کے کپڑے کی وصیّت کردی اور اس دوسرے شخص یعنی مالک نے وصیّت کرنے والے کی موت سے پہلے یا موت کے بعد اسے جائز کردیا تو اس مالک کے لئے اس وصیّت سے رجوع کرلینا جائز ہے جب تک موصی لہ کے سپرد نہ کردے لیکن اگر موصی لہ نے قبضہ لے لیا تو وصیّت نافذ ہوجائے گی کیونکہ مالِ غیر کی وصیّت ایسی ہے جیسے مالِ غیر کو ہبہ کرنا لہٰذا بغیر تسلیم اور قبضہ کے صحیح نہیں (مسبوط از عالمگیری ج ۶ ص۹۴)

وصیّت کے الفاظ کا بیان

"کن الفاظ سے وصیّت ثابت ہوتی ہے اور کن الفاظ سے نہیں نیز کونسی وصیّت جائز ہے اور کونسی نہیں "

مسئلہ۱:

کسی شخص نے دوسرے سے کہا کہ تو میرے مرنے کے بعد میرا وکیل ہے تو وہ اس کا وصی ہوگا اور اگر یہ کہا کہ تو میری زندگی میں میرا وصی ہے تو اس کا وکیل ہوگا(ظہیریہ از عالمگیری ج ۶ ص۹۴)

مسئلہ۲:

اگر کسی نے دوسرے شخص سے کہا کہ تجھے سو (۱۰۰)روپے اجرت ملے گی اس شرط پر کہ تو میرا وصی بن جائے ،تو یہ شرط باطل ہے سو (۱۰۰)روپے اس کے حق میں وصیّت ہیں اور وہ اس کا وصی مانا جائے گا(خزانتہ المفتیین از عالمگیری ج ۶ ص۹۴)

مسئلہ۳:

ایک شخص نے کہا کہ تم لوگ گواہ رہو کہ میں نے فلاں شخص کے لئے ایک ہزار روپے کی وصیّت کردی اور میں نے وصیّت کی کہ میرے مال میں فلاں کے ایک ہزار روپے ہیں تو پہلی صورت وصیّت کی ہے اور دوسری صورت اقرار کی ہے(عالمگیری ج ۶ ص۹۴)

مسئلہ ۴:

کسی نے وصیّت میں یہ لفظ کہے کہ میرا تہائی مکان فلاں کے لئے ہے میں اس کی اجازت دیتا ہوں ، تو یہ وصیّت ہے اور اگر یہ الفاظ کہے کہ میرے مکان میں فلاں شخص کا چھٹا حصہ ہے تو یہ اقرار ہے(عالمگیری ج ۶ص ۹۴)اسی اصول پر اگر اس نے وصیّت کے موقع پر یوں کہا کہ فلاں کے لئے میرے مال سے ہزار درہم ہیں تو استحساناً وصیّت ہے اور اگر یوں کہا کہ فلاں کے میرا مال میں ہزار درہم ہیں تو یہ اقرار ہے(عالمگیری ج ۶ ص۹۴)

مسئلہ۵:

اگر کسی شخص نے یہ کہا کہ میرا یہ مکان(گھر)فلاں کے لئے اور اس وقت وصیّت کا کوئی ذکر نہ تھا نہ یہ کہا کہ میرے مرنے کے بعد، تو یہ ہبہ ہے اگر موہوب لہ نے ہبہ کرنے والے کی زندگی ہی میں قبضہ لے لیا تو صحیح ہوگیا اور اگر قبضہ نہ لیا تھا کہ ہبہ کرنے والے کی موت واقع ہوگئی تو ہبہ باطل ہوگیا(عالمگیری ج ۶ ص۹۴)

مسئلہ۶:

وصیّت کرنے والے نے کہا کہ میں نے وصیت کی کہ فلاں شخص کو میرے مرنے کے بعد میرا تہائی مکان ہبہ کردیا جائے تو یہ وصیت ہے اور اس میں موصی کی زندگی میں قبضہ لینا شرط نہیں ہے(عالمگیری ج ۶ ص۹۴)

مسئلہ۷:

مریض نے کسی شخص سے کہا کہ میرے ذمہ کا قرض ادا کردے تو یہ شخص اس کا وصی بن گیا۔ (خزانتہ المفتیین از عالمگیری ج ۶ص ۹۴)

مسئلہ۸:

کسی شخص نے حالت مرض یا حالت صحت میں کہا کہ اگر میرا حادثہ ہوجائے تو فلاں کے لئے اتنا ہے تو یہ وصیّت ہے، اور حادثہ کا مطلب موت ہے،اسی طرح اگر اس نے یہ کہا کہ فلاں کے لئے میر ے ثلث مال سے ہزاد درہم ہیں تو یہ وصیّت شما رہوگی۔ (عالمگیری ج ۶ ص۹۴)

مسئلہ۹:

کسی شخص نے یہ وصیّت کی کہ میرے والد کی وصیّت سے جو تحریر شدہ وصیّت ہے اور میں نے اسے نافذ نہ کیا ہو تو تم اسے نافذ کردینا یا اس نے بحالت مرض اپنے نفس پر اس کا اقرار کیا(یعنی یہ اقرار کیا کہ میرے والد کی وصیّت کا نفاذ میرے ذمہ باقی ہے) تو وصیّت ہے اگر ورثہ اس کی تصدیق کردیں اور اگر ورثہ نے اس کی تکذیب کی تو یہ موصِی کے ثلث مال میں نافذ ہوگی(ظہیریہ از عالمگیری ج ۶ ص۹۴)

مسئلہ۱۰:

مریض نے صرف اتنا کہا کہ میرے مال سے ایک ہزار نکال لو یا یہ کہا"ایک ہزار درہم نکال لو"اور اس کے علاوہ کچھ نہ کہا پھر وہ مرگیا تو اگر یہ الفاظ وصیّت میں کہے تو وصیّت صحیح ہوگئی، اتنا مال فقراء پر صرف کیا جائے گا۔ اسی طرح کسی مریض سے کہا گیا کہ کچھ مال کی وصیّت کردو اس نے کہا"میرا تہائی مال"،اس سے زیادہ نہ کہا، تو اگر یہ سوال کے فوراً بعد کہا تو اس کا تہائی مال فقراء پر صرف کیا جائے گا(عالمگیری ج ۶ ص۹۵)

مسئلہ۱۱:

ایک شخص نے وصیّت کی کہ لوگوں کو ایک ہزار درہم دیئے جائیں تو یہ وصیّت باطل ہے اگر اس نے یہ کہا ایک ہزار درہم صدقہ کردو تو یہ جائز ہے فقراء پر خرچ کئے جائیں (عالمگیری ج ۶ ص۹۵)

مسئلہ۱۲:

ایک شخص نے یہ کہا کہ اگر میں اپنے اس سفر میں مرجاؤں تو فلاں شخص کے مجھ پر ہزار درہم قرض ہیں تو یہ وصیّت شمار ہوگی اور اس کے تہائی مال میں نافذ ہوگی(محیط السرخسی از عالمگیری ج ۶ ص۹۵)

مسئلہ۱۳:
کسی شخص نے وصیّت کی کہ میرا جنازہ فلاں بستی یا شہر میں لے جایا جائے اور وہاں دفن کیا جاوے اور وہاں میرے تہائی مال سے ایک رباط(سرائے)تعمیر کیا جائے تو یہ رباط تعمیر کرنے کی وصیّت جائز ہے اور جنازہ وہاں لے جانے کی وصیّت باطل اور اگر وصی بغیر ورثہ کی اجازت و رضا مندی کے اُس کا جنازہ وہاں لے گیا تو اس کے اخراجات کا ضامن خود ہوگا(عالمگیری ج ۶ص ۹۵)

مسئلہ۱۴:
اگر کسی شخص نے اپنی قبر کو پختہ خوبصورت بنانے کی وصیّت کی تو یہ وصیّت باطل ہے(عالمگیری ج ۶ ص۹۵)

مسئلہ ۱۵:
کوئی شخص یہ وصیّت کرے کہ میرے مرنے کے بعد کھانا تیار کیا جائے اور تعزیت کرنے کے لئے آنے والوں کو کھلایا جائے تو وصیّت ثلث مال سے نافذ ہوگی یہ کھانا ان لوگوں کے لئے ہوگا جو میت کے مکان پر طویل قیام رکھتے ہیں یا وہ دور دراز علاقے سے آئے ہوں اور اس میں غریب امیر سب برابر ہیں سب کو یہ کھانا جائز ہے لیکن جو لمبی مسافت طے کرکے نہیں آیا یا اس کا قیام طویل نہیں ہے ان کے لئے یہ کھانا جائز نہیں ، اگر وصی نے کھانا زیادہ تیار کرادیا کہ یہ لوگ کھاچکے اور کھانا بہت زیادہ بچ رہا تو وصی اس زیادہ خرچ کا ضامن ہوگا ور کھانا بہت تھوڑا بچا تو وصی ضامن نہ ہوگا(عالمگیری ج ۶ ص۹۵)

مسئلہ۱۶:
ایک شخص نے وصیّت کی کہ میرے مرنے کے بعد لوگوں کے لئے تین دن کھانا پکوایا جائے تو یہ وصیّت باطل ہے(عالمگیری ج ۶ ص۹۵ ، جد المختار حاشیہ رد االمحتار مخطوطہ)

فائدہ :

اہل مصیبت یعنی جس کے گھر میں موت ہوئی ان کو کھانا پکا کردینا اور کھلانا پہلے دن میں جائز ہے کیونکہ وہ میت کی تجہیز و تکفین میں مشغولیت اور شدتِ غم کی وجہ سے کھانا نہیں پکا سکتے ہیں لیکن موت کے بعد تیسرے دن غیر مستحب مکروہ ہے(فتاویٰ قاضی خاں از عالمگیری ج ۶ ص۹۵، کشف الغطاء و تاتار خانیہ از فتاویٰ رضویہ)اور اگر تعزیت کے لئے عورتیں جمع ہوں کہ نوحہ کریں تو انہیں کھانا نہ دیا جائے کہ گناہ پر مدد دینا ہے(فتاویٰ قاضی خاں )

مسئلہ۱۷:
کسی شخص نے یہ وصیّت کی کہ اسے ایک ہزار دینا ریا دس ہزار درہم کی قیمت کا کفن دیا جائے تو یہ وصیّت نافذ نہ ہوگی اسے اوسط درجہ کا کفن دیا جائے گا جس میں نہ فضول خرچی ہو اور نہ بخل اور نہ تنگی(واقعات الناطفی از عالمگیری ج ۶ ص۹۵)اسی میں دوسری جگہ بیان کیا گیا ہے کہ ایسے شخص کو کفن مثل دیا جائے گا اور کفن مثل یہ ہے کہ وہ اپنی زندگی میں جمعہ و عیدین اور شادیوں میں شرکت کے لئے جس قسم کا اور جس قیمت کا کپڑا پہنتا تھا اسی قیمت اور اسی قسم کے کپڑے کا کفن اسے دیا جائے گا(تاتار خانیہ از عالمگیری ج ۶ ص۹۵)

مسئلہ۱۸:
عورت نے اپنے شوہر کو وصیّت کی کہ اس کا کفن وہ اس کے مہر میں سے دے جو شوہر پر واجب ہے تو عورت کا اپنے کفن کے بارے میں کچھ کہنا یامنع کرنا باطل ہے(محیط السرخسی از عالمگیری ج ۶ ص۹۵)

مسئلہ۱۹:

اپنے گھر میں دفن کرنے کی وصیّت کی تو یہ وصیّت باطل ہے لیکن اگر اس نے یہ وصیّت کی کہ میرا گھر مسلمانوں کے لئے قبرستان بنادیا جائے تو پھر اس گھر میں اس کا دفن کرنا جائز و صحیح ہے(عالمگیری ج ۶ ص۹۵)

مسئلہ۲۰:
یہ وصیّت کی کہ مجھے اپنے کمرے میں دفن کیا جائے تو یہ وصیّت صحیح نہیں ، اسے مقابر مسلمین میں دفن کیا جائے گا(الفتاویٰ الخلاصہ از عالمگیری ج ۶ ص۹۵)

مسئلہ۲۱:

یہ وصیّت کی کہ میرے جنازے کی نماز فلاں شخص پڑھائے تو یہ وصیّت باطل ہے(العیون والفتاویٰ الخلاصہ از عالمگیری ج ۶ ص۹۵)

مسئلہ۲۲:
کسی نے وصیّت کی کہ میرا ثلث مال مسلمان میتوں کے کفن یا ان کی گورکنی میں یا مسلمانوں کو پانی پلانے میں خرچ کیا جائے ، تو یہ وصیّت باطل ہے اور اگر وصیّت کی کہ میرا ثلث مال فقرائے مسلمین کے کفن میں خرچ کیا جائے یا ان کی قبریں کھودوانے میں خرچ کیا جائے تو یہ جائز ہے وصیّت صحیح ہے(عالمگیری ۶ص ۹۵)

مسئلہ۲۳:
موصی نے وصیّت کی کہ میرا گھر قبرستان بنادیا جائے پھر اس کے کسی وارث کا انتقال ہوا تواس میں اس وارث کو دفن کرنا جائز ہے(عالمگیری ج ۶ ص۹۵)

مسئلہ ۲۴:
کسی شخص نے وصیّت کی کہ میر اگھر لوگوں کو ٹھہرانے کے لئے سرائے بنادیا جائے تو یہ وصیّت صحیح نہیں (فتاویٰ الفضلی از عالمگیری ج ۶ ص۹۵) بخلاف اس کے کہ اگر یہ وصیّت کی کہ میرا گھر سقایہ بنادیا جائے تو وصیّت صحیح ہے(تاتار خانیہ از عالمگیری ج ۶ ص۹۵)

مسئلہ۲۵:
مرنے والے نے وصیّت کی کہ میرے مرنے کے بعد مجھے اسی ٹاٹ یا کمبل میں دفن کیا جائے یا میرے ہاتھوں میں ہتھکڑی لگادی جائے یا میرے پاؤں میں بیڑی ڈال دی جائے تو یہ وصیّت خلاف شرع اور باطل ہے(عالمگیری ج ۶ ص۹۶) اور اسے کفن مثل دیا جائے گا اور اسے عام مسلمانوں کی طرح دفن کیا جائے گا۔ 
مسئلہ۲۶:
اپنی قبر کو مٹی گارے سے لیپنے کی وصیّت کی یا اپنی قبر پر قبہ تعمیر کرنے کی وصیّت کی تو یہ وصیّت باطل ہے لیکن اگر قبر ایسی جگہ ہے جس کو درندوں اور جانوروں کے خوف سے لیپنے کی ضرورت ہے تو وصیّت نافذ ہوگی(عالمگیری ج ۶ص۹۶)

مسئلہ۲۷:
اپنے مرض الموت میں کسی نے اپنی لڑکی کو پچاس روپے دیئے اور کہا کہ اگر میری موت ہوجائے تو میری قبر پر تعمیر کرانا اور اسی کے قریب رہنا اور اس میں سے تیرے لئے پانچ روپے ہیں باقی روپے سے گیہوں خرید کرکے صدقہ کردینا تو اس لڑکی کو یہ پانچ روپے لینا جائز نہیں اور اگر قبر کو مضبوطی کے لئے بنانے کی ضرورت ہے نہ کہ زینت و آرائش کے لئے تو بقدر ضرورت اسے تعمیر کرایا جائے گا اور باقی فقراء پرصدقہ کردیا جائے گا(عالمگیری ج ۶ ص۹۶)

مسئلہ۲۸:
یہ وصیّت کی کہ میرے مال سے کسی آدمی کو اتنا مال دیا جائے کہ وہ میری قبر پر قرآن پاک کی تلاوت کرے تو یہ وصیّت باطل ہے(عالمگیری ج ۶ ص۹۶)

مسئلہ۲۹:
کسی نے وصیّت کی کہ اس کی کتابیں دفن کردی جائیں تو ان کتابوں کو دفن کرنا جائز نہیں مگر یہ کہ ان کتابوں میں ایسی چیزیں ہوں جو کسی کی سمجھ میں نہ آتی ہوں یا ان کتابوں میں ایسا مواد ہو جس سے فساد پیدا ہوتا ہو(محیط فساد معاشرہ کا ہو یا عقیدہ و مذہب کا(عالمگیری ج ۶ ص۹۶)

مسئلہ۳۰:
بیت المقدس کے لئے اپنے ثلث مال کی وصیّت کی تو جائز ہے اور یہ مال بیت المقدس کی عمارت اور چراغ بتی و روشنی وغیرہ پرخرچ ہوگا(عالمگیری ج ۶ ص۹۶)فقہاء نے اس مسئلہ سے وقف مسجد کی آمدنی سے مسجد کے اندر روشنی کرنے کے جواز کا قول کیا ہے(عالمگیری ج ۶ص ۹۶)

مسئلہ۳۱:
موصِی نے اپنے مال سے جہاد فی سبیل اللہ کرنے کی وصیّت کی تو وصی کو جہاد کرنے والے شخص کو اس کے کھانے پینے آنے جانے اور مورچہ پر رہنے کا خرچہ موصی کے مال سے دینا ہوگا، لیکن مجاہد کے گھر کا خرچ اس میں نہیں ، اگر مجاہد پر خرچ کرنے سے کچھ مال بچ گیا تو وہ موصِی کے ورثہ کو واپس کردیا جائے گا اورمناسب یہ ہے کہ موصی کی طرف سے جہاد کے لئے موصِی کے گھر سے روانہ ہو جیسے کہ حج کی وصیّت میں موصی کے گھر سے روانہ ہونا ہے(عالمگیری ج ۶ ص۹۶)

مسئلہ۳۲:
مسلمان کی وصیّت عیسائی فقراء کے لئے جائز ہے لیکن ان کے لئے گر جا تعمیر کرنے کی وصیّت جائز نہیں کیوں کہ یہ گناہ ہے اور جو شخص اس گناہ میں اعانت کریگا گناہگار ہوگا(عالمگیری ج ۶ ص۹۶)

مسئلہ۳۳:
یہ وصیّت کی کہ میر اثلث مال مسجد پر خرچ کیا جائے تو یہ جائز ہے اور یہ مال مسجد کی تعمیر اور اس کے چراغ و بتی وغیرہ پر خرچ ہوگا(عالمگیری ج ۶ص۹۶)

مسئلہ۳۴:
ایک شخص نے اپنی اس زمین کی وصیّت کی جس میں کھیتی کھڑی ہے لیکن کھیتی کی وصیّت نہیں کہ تو یہ جائز ہے اور یہ کھیتی کٹنے کے وقت تک اس میں باقی رہے گی اور اس کا معاوضہ دیا جائے گا(فتاویٰ قاضی خاں از عالمگیری ج ۶ ص۹۶)

مسئلہ۳۵:
کسی نے وصیّت کی کہ میرا گھوڑا میری طرف سے اللہ کی راہ میں جہاد کرنے میں استعمال کیاجائے تو یہ وصیّت جائز ہے اور اسے غزوہ میں استعمال کیا جائے گا، استعمال کرنے والا امیر ہو یا غریب اور جب غازی غزوہ سے واپس آئے تو گھوڑا ورثہ کو واپس کردے اور ورثہ اس گھوڑے کو ہمیشہ غزوہ کے لئے دیتے رہیں گے(محیط از عالمگیری ج ۶ ص۹۶)

مسئلہ۳۶:
اگر کسی نے یہ وصیّت کی کہ میرا گھوڑا اور میرے ہتھیار فی سبیل اللہ ہیں تو اس کامطلب کسی کو مالک بنادینا ہے لہذا کوئی غریب و فقیر آدمی ان کا مالک بنادیا جائے گا(عالمگیری ج۶ ص۹۶)

مسئلہ۳۷:
کسی شخص نے یہ وصیّت کی کہ اس کی آراضی مساکین کے لئے قبرستان کردی جائے یا یہ وصیّت کی کہ اسے آنے جانے والوں کے لئے سرائے بنادیا جائے تو یہ وصیّت باطل ہے(عالمگیری ج ۶ ص۹۷)

مسئلہ۳۸:
مصحف کی وصیّت کی کہ وہ مسجد میں وقف کردیا جائے تو یہ وصیّت جائز ہے(عالمگیری ج۶ص ۹۷)

مسئلہ۳۹:
یہ وصیّت کی کہ اس کی زمین مسجد بنادی جائے تو یہ بلا اختلاف جائز ہے (عالمگیری ج۶ ص۹۷)

مسئلہ۴۰:
وصیّت کرنے والے نے کہاکہ میرا تہائی مال اللہ تعالیٰ کے لئے ہے تو یہ وصیّت جائز ہے اور یہ مال نیکی و بھلائی کے راستے میں خرچ ہوگا اور فقراء پرصرف کیا جائے گا(عالمگیری ج ۶ ص۹۷)

مسئلہ۴۱:
وصیّت کرنے والے نے کہا میرا تہائی مال فی سبیل اللہ(راہ خدا میں )ہے یہاں فی سبیل اللہ کا مطلب غزوہ ہے(عالمگیری ج۶ ص۹۷)

مسئلہ۴۲:
اگر یہ کہا کہ میرا تہائی مال نیک کاموں کے لئے ہے تو اسے تعمیر مسجد اور اسکی چراغ و بتی میں خرچ کرنا جائز ہے لیکن مسجد کی آرائش و زیبائش میں خرچ کرنا جائز نہیں (عالمگیری ج۶ ص۹۷)

مسئلہ۴۳:
اگر کسی نے اپنے تہائی مال کی وجہ خیر میں خرچ کرنے کی وصیّت کی تو اُسے پل بنانے،مسجد بنانے اور طالبانِ علم پر خرچ کیا جائے گا(تاتار خانیہ از عالمگیری ج ۶ ص۹۷)

مسئلہ۴۴:
کسی نے وصیّت کی کہ میرا تہائی مال گاؤں کے مصالح میں خرچ کیا جائے تو یہ وصیّت باطل ہے(عالمگیری ج ۶ ص۹۷)

ثلث مال کی وصیّت کابیان



"وصیت ثلث مال کی یا زیادہ یا کم کی، ورثہ نے اس کی اجازت دی یا نہ دی یا بعض نے اجازت دی، بعض نے  نہ دی، بٹیی یا بیٹے کے حصہ کے برابر کی وصیّت وغیرہ"۔ 
مسئلہ۱:

مرنے والے نے کسی آدمی کے حق میں اپنے چوتھائی مال کی وصیّت کی اور ایک دوسرے آدمی کے حق میں اپنے نصف مال کی، اگر ورثہ نے اس وصیّت کو جائز رکھا تو نصف مال اس کو ملے گا جس کے حق میں نصف مال کی وصیّت ہے اور چوتھائی مال اسے دیا جائے گا جس کے لئے چوتھائی مال کی وصیت کی اور باقی مال وارثوں کے درمیان مقررہ حصوں کے مطابق تقسیم کیا جائے گا اور اگر وارثوں نے اس کی وصیّت کو جائز نہ رکھاتو اس صورت میں مرنے والے موصِی  کی وصیّت اس کے ثلث مال میں صحیح ہوگی اور اس کا ثلث مال سات حصوں میں منقسم ہوکر چار حصے نصف مال کی وصیّت والے کو اور تین حصے چوتھائی مال کی وصیّت والے کو ملیں گے(خزانتہ المفتیین،ازعالمگیری ج۶ ص۹۷)

مسئلہ۲:

ایک شخص کے حق میں اپنے ثلث مال(تہائی مال)کی وصیّت کی اور دوسرے کے حق میں اپنے سد س ما ل کی(چھٹے حصے کی)تو اس صورت میں اس کے ثلث کے تین حصے کئے جائیں گے اس میں سے دو ثلث مال کی وصیّت والے کے لئے ااور ایک حصہ اسے جس کے حق میں سدس مال کی وصیّت کی(ہدایہ از عالمگیری ج ۶ ص۹۷)

مسئلہ۳:

ایک شخص نے وصیّت کی کہ میر اکل مال فلاں شخص کو دیدیا جائے اور ایک دوسرے شخص کے لئے وصیت کی کہ اسے میرے مال کا تہائی حصہ دیا جائے تو اگر اس کے وارث نہیں ہیں یا ہیں مگر انھوں نے اس وصیت کوجائز کردیا تو اس کا مال دونوں (موصی لھما)کے درمیان بطریق ِمنازعت تقسیم ہوگا اور اس کی صورت یہ ہے کہ ثلث مال نکال کر بقیہ کل اس کو دیدیا جائے گا جس کے حق میں کل مال کی وصیّت ہے رہا ثلث مال تو وہ دونوں کے مابین نصف نصف تقسیم کردیا جائے گا(عالمگیری ج ۶ ص۹۸)

مسئلہ۴:

موصِی نے ایک شخص کے لئے اپنے ثلث مال کی وصیّت کی اور دوسرے شخص کے لئے بھی اپنے ثلث مال کی وصیّت کردی ا ور ورثہ اس کے لئے راضی نہ ہوئے تو اسکا ثلث مال دونوں کے مابین تقسیم ہوگا(کافی از عالمگیری ج ۶ ص۹۸)

مسئلہ۵:

کسی نے وصیّت کی کہ میرے مال کا ایک حصہ یا میرا کچھ مال فلاں شخص کو دیدیا جائے تو اسکی تشریح کا حق موصی کو ہے اگر وہ زندہ ہے اور اسکی موت کے بعد اس کی تشریح کا حق ورثہ کو ہے(شرح الطحاوی از عالمگیری ج ۶ ص۹۸)

مسئلہ۶:

کسی نے اپنے مال کے ایک جزو کی وصیت کی تو ورثہ سے کہا جائے گا کہ تم جتنا چاہو موصی لہ کو دیدو(عالمگیری ج ۶ ص۹۸)

مسئلہ۷:

اپنے مال کے ایک حصہ کی وصیّت پھر اُس کا انتقال ہوگیا اور اس کا کوئی وارث بھی نہیں ہیں تو موصی لہ کو نصف ملے گا اور نصف بیت المال میں جمع ہوگا(محیط السرخسی از عالمگیری ج ۶ ص۹۹)

مسئلہ۸:

ایک شخص کا انتقال ہوا اس نے وارثوں میں ایک ماں اور ایک بیٹا چھوڑا اور وصیّت کرگیا کہ فلاں کو میرے مال سے بیٹی کا حضہ ہے(اگر بیٹی ہوتی اور اُسے حصہ ملتا)تو وصیّت جائز ہے اور اس کا مال سترہ حصوں میں منقسم ہوکر موصی لہ کو پانچ(۵) حصہ ملیں گے دو (۲)حصے کو ماں کو اور دس حصے بیٹے کو ملیں گے(عالمگیری ج ۶ ص۹۹)

مسئلہ۹:

اگر میت نے اپنے ورثہ میں ایک بیوی اور ایک بیٹا چھوڑا اور دوسرے بیٹے کے برابر حصہ کی وصیّت کسی کے لئے کی(اگر دوسرا بیٹا ہوتا)اور وارثوں نے اس کی وصیّت کو جائز رکھا تو اس کا ترکہ پندرہ حصوں میں منقسم ہوگا، موصی لہ(جس کے حق میں وصیّت کی)کو سات حصے، بیوہ بیوی کو ایک حصہ اور بیٹے کو سات حصے دیئے جائیں گے۔ (عالمگیری ج ۶ص ۹۹)

مسئلہ۱۰:

ایک شخص کا انتقال ہوا اس نے وارثوں میں ایک لڑکی اور ایک بھائی چھوڑا اور کسی شخص کے لئے بقدر حصہ بیٹے کی وصیّت کی(اگر ہوتا)اور وارثوں نے اس وصیّت کو جائز رکھاتو اس صورت میں موصی لہ کو اس کے مال کے دو ثلث (دو تہائی)حصہ ملیں گے اور ایک ثلث بھائی اور بیٹی کے درمیان نصف نصف تقسیم ہوگا اور اگر وارثوں نے اس کی وصیّت کو جائز نہ رکھا تو اس صور ت میں موصی لہ کو ایک ثلث ملے گا اور دو ثلث بھائی اور بیٹی میں نصف نصف تقسیم ہوں گے(عالمگیری ج ۶ ص۱۰۰)

مسئلہ۱۱:

ایک شخص کا انتقال ہوا اس نے ورثہ میں ایک بھائی اور ایک بہن چھوڑے اور یہ وصیّت کی کہ فلاں کو میرے مال سے بقدربیٹے کے حصے کے دینا(اگر بیٹا ہوتا) اور وارثوں نے اس کی اجازت دیدی تو اس صور ت میں کل مال موصی لہ کو ملے گا اور بھائی اور بہن کو اس کے مال سے کچھ حصہ نہ ملے گا اور اگر یہ وصیّت کی کہ فلاں کو بیٹے کے حصے کے مثل دینا تو اس صورت میں موصی لہ کو اس کے مال کا نصف ملے گا او رباقی نصف میں بھائی بہن شریک ہوں گے بھائی کو دو حصے اور بہن کا ایک حصہ(عالمگیری ج ۶ ص۱۰۰)

مسئلہ۱۲:

وصیّت کرنے والے نے وصیّت کی کہ میرے مال سے فلاں کو بقدر بیٹی کے حصے کے دیا جائے اور وارثوں میں اس نے ایک بیٹی، ایک بہن چھوڑی تو اس صورت میں موصی لہ کو اس کا تہائی مال ملے گا ورثاء اجازت دیں یا نہ دیں (عالمگیری ج ۶ ص۱۰۰)

مسئلہ۱۳:
ایک شخص کا انتقال ہوا اس نے اپنے وارثوں میں ایک بیٹا اور باپ چھوڑے اور وصیّت کی کہ فلاں شخص کو میرے بیٹے کے حصہ کے مثل حصہ دیا جائے تو اگر وارثوں نے اس کی وصیت کو جائز رکھا تو اس کا مال گیارہ حصوں میں تقسیم ہوکر موصہ لہ کو پانچ(۵) حصے باپ کو ایک حصہ اور بیٹے کو پانچ حصے ملیں گے اور اگر وارثوں نے اس کی وصیّت کو جائز نہ رکھا تو موصی لہ کو اس کے مال کا تہائی حصہ ملے گا اور باقی باپ اور بیٹے کے درمیان حصہ رسدی تقسیم ہوگا باپ کو ایک حصہ، بیٹے کو پانچ، یعنی کل مال کے نو حصے کئے جائیں گے، تین حصے موصی لہ، کو ایک حصہ باپکو اور پانچ حصے بیٹے کو دیئے جائیں گے (عالمگیری ج ۶ ص۱۰۰)مذکورہ بالا صورتوں میں میت کے وارثوں میں سے اگر ایک نے میت کی وصیّت کو جائز نہ کیا اور ایک نے جائز کردیا تو جائز کرنے والے وارث کے حصے میں موصی لہ کو حصہ ملے گا اور جائز نہ کرنے والے وار کے حصے میں سے نہیں ملے گا بلکہ اس کا پورا پورا حصہ ملے گا۔ تفصیل اس کی یہ ہے کہ اگر ایک وارث نے وصیّت کو جائز کیا اور دوسرے وارث نے جائز نہ کیا تو دیکھا جائے گا کہ دونوں وارثوں کے اجازت دینے کی صورت میں مسئلہ کا حساب گیارہ حصوں سے ہوا تھا اور اجازت نہ دینے کی صورت میں مسئلہ کا حساب نو سے ہوا تھا، ان دونوں کے باہم ضرب کیا جائے۹x۱۱=۹۹ہوئے، اب دونوں کے وصیّت کو جائز نہ کرنے کی صورت میں نناوے(۹۹) میں سے ایک ثلث یعنی ۳۳ حصے موصی لہ کو ملیں گے اور بقیہ۶۶ حصوں میں سے ایک سدس (چھٹا حصہ)یعنی گیارہ باپ کوملیں گے اور بقیہ پانچ سدس یعنی ۵۵ حصے بیٹے کو ملیں گے کل میزان ۹۹۔ اور وارثوں کے اس وصیّت کو جائز کرنے کی صورت میں موصی لہ کو گیارہ میں سے ۵x۹=۴۵، باپ کو گیارہ میں سے۱x۹=۹ ، اور بیٹے کو بقیہ ۵x۹=۴۵ حصے ملیں گے (کل میزان ۹۹)۔ اس تفصیل سے معلوم ہوا کہ ان دونوں حالتوں کے درمیان موصی لہ کو بارہ حصے زیادہ ملے جن میں سے دو حصے باپ کے حق میں اور دس حصے بیٹے کے حق میں سے ،کیونکہ اجازت نہ دینے کی صورت میں باپ کو گیارہ حصے ملے اور اجازت دینے کی صورت میں نو، فر ق دو حصوں کا ہوا اور بیٹے کو اجازت دینے کی صورت میں ۴۵ حصے ملے اور اجازت نہ دینے کی صورت میں ۵۵، فرق دس حصوں کا ہوا۔ اس طرح دس اور دو بار ہ حصے موصی لہ کو زیادہ ملتے ہیں ۔ اس تفصیل سے یہ بھی معلوم ہوا کہ موصی لہ کو باپ کے حق میں سے دو حصے اور بیٹے کے حق میں سے دس حصے ملے لہٰذا اگر باپ نے وصیّت کو جائز رکھا اور بیٹے نے نہیں تو باپ کے حق میں سے دو حصے موصی لہ کو مل جائیں گے اور بیٹِ کو اس کا پورا حق ملے گا۔ اس طرح نناوے میں سے۳۳+۲=۳۵ حصے موصی لہ کو، نو حصے باپ کو اور ۵۵ حصے بیٹے کو ملیں گے، کل میزان ہوا ۹۹۔ اور اگر بیٹے نے وصیّت کو جائز رکھا اورباپ نہیں تو بیٹے کے حق میں سے دس حصے موصی لہ کو مل جائیں گے باپ کو اس کا پورا حق ملے گا۔ یعنی ننانوے میں سے۳۳+۱۰=۴۳ حصّے موصی لہ کو گیارہ حصے باپ کو اور ۴۵ حصے بیٹے کو ملیں گے کل میزان ۹۹ ہوا (عالمگیری ج ۶ ص۱۰۰)

 فائدہ:

اس سلسلہ میں ضابطہ یہ ہے کہ مسئلہ کی تصحیح ایک بار کی جائے۔ اس صورت میں کہ سب وارثوں نے اجازت دیدی اور دوسری بار مسئلہ کی تصحیح کی جائے اس صورت میں کہ کسی وارث نے اجازت نہیں دی پھر دونوں تصحیحوں کو ایک مبلغ سے کردیا جائے(یعنی دونوں تصحیحوں کو باہم ضرب دیدی جائے) پھر اس صورت میں کہ ایک وارث نے اس وصیّت کو جائز کردیا اور دوسرے نے جائز نہ کیا یا اس کی اجازت معتبر نہ ہو جیسے بچہ اور پاگل کی اجازت معتبر نہیں ، تو جائز کرنے والے وارثوں کے سہام کو مسئلہ اجازت سے لیا جائے اور باقی دوسروں کے سہام کو مسئلہ عدم اجازت سے لیا جائے وہ ہر وارث کا حصہ ہوگا اور جو باقی بچے گا وہ موصی لہ کے لئے ثلث پر زیادہ ہوگا(یعنی موصی لہ کے ثلث میں بڑھا دیا جائے گا)۔ ( جد المختار حاشیہ رد المختا از افادات اعلیٰ حضرت مولانا احمد رضا خانص ۶۳۹) اس کی مثال یہ ہے کہ موصی نے باپ اور بیٹے کو چھوڑا او رموصی لہ کے لئے بیٹے کے مثل حصہ کی وصیّت کی۔ 
ورثہ کے اجازت دینے کی صورت میں مسئلہ گیا رہ (۱۱)سے ہوگا

۱ب
ابن
موصی لہ

۱
۵
۳

۱۱
۵۵
۳۳

ورثہ کے اجازت نہ دینے کی صورت میں مسئلہ ۹(نو) سے ہوگا

اب
ابن
موصی لہ

۱
۵
۵

۹
۴۵
۴۵

ضابطہ کے مطابق دونوں تصحیحوں کا مبلغ واحد کیا۱۱x۹=۹۹ مبلغ واحدہوا


مجیز اگرباپ ہو تو اجازت کی صورت میں باپ کا حصہ ۹ سہام ہے اور اجازت نہ دینے کی صورت میں باقی دوسروں کا حصہ ۸۸ سہام ہے دونوں کو جمع کیا ۹+۸۸=۹۷، فرق ۹۹-۹۷=۲ سہام لہذا موصی لہ کو دو سہام زائد علی الثلث ملیں گے یعنی ۳۳+۲=۳۵ سہام او رمجیز اگر بیٹا ہو تو اجازت کی صورت میں اس کا حصہ ۴۵ سہام ہے اور اجازت نہ دینے کی صورت میں باقی دوسروں کا حصہ۴۴ سہام ہے، دونوں کو جمع کیا ۴۵+۴۴=۸۹ فرق ۹۹-۸۹=۱۰ لہٰذا موصی لہ کو دس سہام زائد علی الثلث ملیں گے، ۳۳+۱۰=۴۳ سہام۔ 
مسئلہ ۱۴:
مرنے والے نے دو بیٹے چھوڑے اور ایک شخص کے لئے اپنے ثلث مال (تہائی مال) کی وصیّت کی اور ایک دوسرے شخص کے لئے مثل ایک بیٹے کے حصے کی وصیّت کی اور دونوں وارث بیٹوں نے مرنے  والے باپ کی دونوں وصیّتوں کا جائز رکھا تو اس صورت میں جس کے لئے تہائی مال کی وصیّت کی اسے میت کے مال کا تہائی حصہ ملے گا اور بقیہ دو ثلث دونوں بیٹوں اور اس شخص کے درمیان جس کے لئے بیٹے کے مثل حصّہ کی وصیّت کی تہائی تہائی تقسیم ہوگا۔ حساب اس کا اس طرح ہوگا کہ کل مال نو(۹) حصوں میں منقسم ہوگا اس میں سے تین(۳) حصے اسے ملیں گے جس کے لئے ثلث مال(تہائی مال) کی وصیّت ہے باقی رہے چھ(۶) حصے تو دو (۲)دو(۲) حصے دونوں بیٹوں کے درمیان اور دو(۲) حصے اس کے جس کے لئے بیٹے کے حصے کے مثل وصیّت کی ہے۔ (عالمگیری ج ۶ ص۱۰۰)۔ اور اگر(۲) دونوں بیٹوں نے باپ کی وصیّت کو جائز نہ کیا تو ایک تہائی مال اُن دونوں موصی لہ کو دیا جائے گا جن کے حق میں وصیّت ہے اور بقیہ دو ثلث(دو تہائی)دونوں بیٹوں کو مل جائے گا۔ (عالمگیری ج ۶ ص۱۰۰)۔ اور اگر دونوں بیٹوں نے ثلث مال کی وصیّت کو جائز نہ رکھا اور اس وصیّت کو جائز جو اس نے دوسرے شخص کے لئے مثل ایک بیٹے کے حصے کے کی تھی تو اس صورت میں صاحب ثلث یعنی ثلث مال کی وصیّت والے کو نصف ثلث یعنی سدس (چھٹا حصہ) ملے گا اور صاحب ِ مثل جس شخص کے حق میں مثل حصہ بیٹے کے وصیّت کی اسے بقیہ مال کاایک ثلث ملے گا۔ اس صورت میں حساب ایسے عدد سے ہوگا جس میں سے اگر سدس(چھٹا حصہ) نکالا جائے تو بقیہ مال ایک ایک تہائی کے حساب سے تقسیم ہوجائے اور ایسا چھوٹے سے چھوٹا عدد اٹھارہ(۱۸) ہے لہٰذا کل مال وصیّت اٹھارہ حصوں میں تقسیم ہوگا، چھٹا حصہ یعنی تین (۳)حصے ثلث مال کی وصیّت والے کو، باقی(۱۵) پندرہ حصوں میں ایک ثلث یعنی پانچ (۵)حصے اس شخص کو جس کے لئے مثل بیٹے کے حصے کی وصیّت کی بقیہ ایک ثلث یعنی پانچ پانچ حصے دونوں بیٹوں کو۔ (عالمگیری ج ۶ ص۱۰۰)اور اگر یہ صورت ہے کہ ایک بیٹے نے صاحب مثل کے حق میں وصیّت کو جائز رکھا اور صاحب ثلث کے حق میں وصیّت کو رد کردیا اور دوسرے بیٹے نے دونوں وصیّتوں کو رد کردیا تو مسئلہ اس طرح ہوگا کہ کہ صاحب مثل کو چارحصے اور صاحب ثلث کو تین حصے اور جس بیٹے نے ایک وصیّت کو جائز کیا اس کو پانچ (۵)حصے اور جس بیٹے نے دونوں وصیّتوں کو رد کردیا اس کو چھ(۶) حصے، کل میزان اٹھارہ(۱۸) حصے، اس طرح صاحب مثل کے حق میں وصیّت جائز رکھنے والے بیٹے کا ایک حصہ صاحب مثل کو ملا اور اُس کا حصہ بجائے تین کے چار ہوگیا اور اس بیٹے کے چھ کے بجائے پانچ حصے رہ گئے(محیط از عالمگیری ج ۶ ص۱۰۰)

مسئلہ۱۵:
ایک شخص کے پانچ بیٹے ہیں اس نے وصیّت کی کہ فلاں شخص کو میرے ثلث مال میں میرے ایک بیٹے کے حصے کے مثل دینا اور ثلث مال میں سے یہ حصہ نکال کر بقیہ کا ثلث ایک دوسرے شخص کو دیا جائے،تو اس وصیّت کرنے والے کا کل مال اکیاون (۵۱)حصوں میں تقسیم ہوکر ان میں سے آٹھ (۸)حصے اس موصی لہ کو ملیں گے جس کے حق میں بیٹے کے حصہ کے مثل کی وصیّت کی اور تین(۳) حصے دوسرے موصی لہ کو ملیں گے جس کے حق میں ثلث ما بقی من الثلث کی وصیّت کی (یعنی جس کے حق میں باقی ماندہ ثلث مال سے ایک ثلث وصیّت کی)  ( عالمگیری ج۶ص۱۰۰)۔ اور ہر بیٹے کو آٹھ آٹھ حصہ ملیں گے(مؤلف)

مسئلہ۱۶:
ایک شخص کے پانچ بیٹے ہیں اس نے وصیت کی کہ فلاں شخص کو میرے ثلث مال سے میرے ایک بیٹے کے حصے کے مثل دیا جائے اور اس ثلث مال سے یہ حصہ نکال کر جو باقی بچے اس کا ثلث(یعنی تہائی) ایک دوسرے شخص کو دیا جائے تو اس صورت میں اس وصیّت کرنے والے کا مال اکیاون (۵۱)حصوں میں تقسیم ہوکر جس کے لئے بیٹے کے حصے کے مثل کی وصیّت کی ہے اسے آٹھ(۸) حصے ملیں گے، اور اسکے ثلث مال میں سے یہ آٹھ نکال کر جو باقی بچے گا اس کا ایک ثلث یعنی تین حصے اس کو ملیں گے ، جس کے لئے ثلث مابقی من الثلث(یعنی اس کے تہائی مال سے آٹھ حصے نکال کر جو باقی بچا اس کا تہائی حصہ)کی وصیّت کی تھی اور پانچ بیٹوں میں سے ہر ایک کو آٹھ آٹھ حصے ملیں گے۔ مسئلہ کی تخریج اس طرح ہوگی کہ پانچ بیٹوں کو بحساب فی کس ایک حصہ=پانچ حصے اور ایک حصہ اس میں صاحب مثل کا بڑھایا(یعنی اس کا جس کے لئے بیٹے کے حصے کے مثل کی وصیّت کی) اس طرح کل چھ حصے ہوئے چھ کو تین میں ضرب دیا جائے۶x۳=۱۸ ہوئے، اٹھارہ (۱۸)میں ایک کم کیا جو زیادہ کیا گیا تھا تو سترہ (۱۷)رہ گئے یہ سترہ (۱۷) اس کے کل مال کا ایک ثلث ہے اس کے دو ثلث چونتیس(۳۴) ہوئے، اس طرح کل حصے اکیاون(۵۱) ہوئے، جب یہ معلوم ہوگیا ثلث مال(تہائی مال)سترہ حصے ہیں تو اس میں سے صاحب مثل کا حصہ(یعنی جس کے لئے ایک بیٹے کے حصہ کی مثل کی وصیّت کی)معلوم کرنے کا طریقہ یہ ہے کہ اصل حصہ کی طرف دیکھا جائے وہ پانچ بیٹوں کے پانچ اور صاحب مثل کا ایک تھا، اس ایک کو تین سے ضرب کیا تو تین ہوئے پھر تین کو تین سے ضرب کیا تو نو (۹) ہوئے، نو (۹)میں سے ایک جو بڑھایا تھا کم کیا تو آٹھ باقی رہے، یہ حصہ ہوا صاحب مثل کا، پھر اس آٹھ کو سترہ میں سے گھٹایا تو نو باقی رہے اس کا ایک تہائی یعنی تین حصے دوسرے شخص کے جس کے حق میں ثلث ما بقی الثلث کی(بقیہ تہائی مال کے تہائی کی)وصیّت کی تھی، نو میں سے تین نکال کر چھ (۶)بچے، ان چھ(۶) کو دو تہائی مال یعنی چونتیس (۳۴) حصوں میں جمع کیا تو چالیس (۴۰)ہوگئے اور یہ چالیس پانچ بیٹوں میں برابر برابر بحساب فی کس آٹھ حصے تقسیم ہوں گے یہ کل ملا کر اکیاون ہوئے یعنی موصی لہ نمبر۲ ایک کو آٹھ، موصی لہ نمبر کو تین اور پانچ بیٹوں کو چالیس=کل اکیاون(عالمگیری ج ۶ ص۱۰۱)

مسئلہ۱۷:
کسی شخص نے وصیّت کی کہ"میرے مال کا چھٹا حصہ فلاں شخص کے لئے ہے"پھر اسی مجلس میں یا دوسری مجلس میں کہا کہ اسی کے لئے میرے مال کا تہائی حصہ ہے اور وارثوں نے اسے جائز کردیا تو اسے تہائی مال ملے گا اور چھٹا حصہ اسی میں داخل ہوجائے گا(ہدایہ ج ۴ عالمگیری ج ۶ص۱۰۴)

مسئلہ ۱۸:
کسی نے وصیّت کی کہ فلاں شخص کے لئے ایک ہزار روپیہ ہے اور اس کا کچھ مال نقد ہے اور کچھ دوسروں کے ذمہ ادھار ہے ، تو اگر یہ ایک ہزار روپیہ اس کے نقد مال سے نکالا جاسکتا ہے تو یہ ایک ہزار روپیہ موصی لہ کو ادا کردیا جائے گا اور اگر یہ روپیہ اس کے نقد مال سے نہیں نکالا جاسکتا تو نقد مال کا ایک تہائی جس قدر رہتا ہے وہ فی الوقت ادا کردیا جائے گا اور ادھار میں پڑا ہوا روپیہ جیسے جیسے اور جتنا جتنا وصول ہوتا جائے گا وصول شدہ روپیہ کا ایک تہائی موصی لہ کو دیا جاتا رہے گا تا آنکہ اس کی ایک ہزار کی رقم پوری ہوجائے جو کہ مرنے والے نے اس کے لئے وصیّت کی تھی(ہدایہ ج ۴، عالمگیری ج ۶ ص۱۰۵)

مسئلہ۱۹:

زید نے وصیّت کی کہ اس کا ایک تہائی مال عمرو اور بکر کے لئے ہے او ربکر کا انتقال ہوچکا ہے خواہ اس کا علم موصِی یعنی وصیّت کرنے والے کو ہو یا نہ ہو، یا یہ وصیّت کی کہ میرا تہائی مال عمرو اور بکر کے لئے ہے اگر بکر زندہ ہو حالانکہ وہ انتقال کرچکا ہے یہ وصیّت کی کہ میرا تہائی مال عمرو کے لئے اور اس شخص کے لئے ہے جو اس گھر میں ہو اور اس گھر میں کوئی نہیں ہے یا یہ وصیّت کی کہ میرا تہائی مال عمرو کے لئے اور  اس کے بعد ہونے والے بیٹے کے لئے، یا یہ کہا کہ میرا تہائی مال عمرو کے لئے اور بکر کے بیٹے کے لئے اور بکر کا بیٹا وصیّت کرنے والے سے پہلے مرگیا تو ان تمام صورتوں میں اس کا تہائی مال پورا پورا صرف اکیلے عمرو کو ملے گا(عالمگیری ج ۶ ص۱۰۵)

مسئلہ۲۰:
کسی نے وصیّت کی کہ میرا تہائی مال زید اور بکر کے مابین تقسیم کردیا جائے اور بکر کا اس وقت انتقال ہوچکا ہو، یا یہ کہا کہ میر اتہائی مال زید اور بکر کے درمیان تقسیم کیا جائے اگر وہ میرے بعد زندہ ہو، یا یہ کہا کہ میرا تہائی مال زید اور فقیر کے مابین تقسیم ہو اگر بکر گھر میں ہو اور وہ گھر میں نہیں ہے، یا یہ کہا کہ میرا تہائی مال زید اور بکر کے لڑکے کے درمیان تقسیم ہو اور بکر کے یہاں لڑکا پیدا ہوا یا لڑکا موجود تھا پھر مرگیا اور دوسرا لڑکا پیدا ہوگیا، یا یہ کہا کہ میر اتہائی مال زید اور فلاں کے لڑکے کے مابین تقسیم ہو اگر وہ لڑکا فقیر ہو اور وہ لڑکا فقیر و محتاج نہ ہوا تھا یہاں تک موصی کا انتقال ہوگیا، یا یہ وصیّت کی کہ میرا تہائی مال زیداور اس کے وارث کے لئے ہے ، یا زید اور اس کے دو بیٹوں کے لئے ہے اور اس کے بیٹا صرف ایک ہے تو ان تمام صورتوں میں زید کو نصف ثلث یعنی اس کے مال کا چھٹا حصہ ملے گا( عالمگیری ج۶ص۱۰۵)

مسئلہ۲۱:

موصی(وصیّت کرنے والا) نے زید اور عمرو کے لئے اپنے ثلث مال(تہائی مال) کی وصیّت کی ، یا یہ کہا کہ میرا ثلث مال زید اور عمرو کے مابین تقسیم کیا جائے پھر موصی کا انتقال ہوگیا اس کے بعد زید اور عمرو دونوں میں سے کسی ایک کا انتقال ہوگیا تو جو زندہ رہا اس کو ثلث مال(تہائی مال) کا آدھا ملے گا اور آدھا مرنے والے کے وارثوں کو ملے گا یہی حکم اس وقت ہے جب موصِی کے انتقال کے بعد موصی لہما یعنی زید اور عمرو میں کسی کے وصیّت قبول کرنے سے پہلے ایک کا انتقال ہوجائے اور دوسرا جو زندہ رہا اس نے وصیّت کو قبول کرلیا تو دونوں وصیّت کے مال کے مالک ہوں گے آدھا زندہ کو اورآدھا مرنے والے کے وارثوں کو ملے گا، اور اگر ان دونوں میں سے ایک وصیّت کرنے والے سے پہلے انتقال کرگیا تو اس کا حصہ موصی کو واپس ہوجائے گا(محیط السرخسی از عالمگیری ج ۶ص ۱۰۵)

مسئلہ۲۲:
یہ وصیّت کی کہ میر اثلث مال (تہائی مال)زید کے لئے ہے اور اس کے لئے جو عبد اللہ کے بیٹوں میں سے محتاج و فقیر ہو پھر موصی (وصیّت کرنے والے)کا انتقال ہوگیا اور عبد اللہ کے سب بیٹے اس وقت غنی اور مالدار ہیں تو اس کا ثلث مال سب کا سب زید کو مل جائے گا، اور اگر موصی کی موت سے قبل عبد اللہ کے کچھ بیٹے (یعنی سب نہیں )غریب و فقیر ہوگئے تو اس کا ثلث مال زید اور عبد اللہ کے غریب بیٹوں کے درمیان بحصہ مساوی ان کی تعداد کے مطابق تقسیم ہوگا اور اگر عبد اللہ کے سب ہی بیٹے غریب و فقیر ہیں تو ان کو کچھ حصہ نہ ملے گا وصیّت کا کل مال زید کو مل جائے گا(عالمگیری ج ۶ ص۱۰۵)

مسئلہ۲۳:
ایک عورت کا انتقال ہوا اس نے اپنے وارثوں میں صرف اپنا شوہرچھوڑا اور اپنے نصف مال کی وصیّت کردی کسی اجنبی شخص کے لئے تو یہ وصیّت جائز ہے اس صورت میں شوہر کو ثلث مال ملے گا، اجنبی کو نصف، بچا سدس (چھٹا حصہ)وہ بیت المال جمع ہوگا، تقسیم اس طرح ہوگی کہ پہلے متوفیہ کے مال سے بقدر ثلث مال کے نکال لیا جائے گا کیونکہ وصیّت وراثت پر مقدم ہے، تہائی مال نکالنے کے بعد دو تہائی مال باقی بچا اس میں سے نصف شوہر کو وراثت میں دیا جائے گا جو کہ کل کے ایک ثلث کے برابر ہے اب باقی رہا ایک ثلث اس کا کوئی وارث ہے ہی نہیں لہٰذا متوفیہ کی باقی وصیّت اس میں جاری ہوگی اور موصی لہ جس کو ثلث ملا تھا اس کا نصف پورا کرنے کے لئے اس بقیہ ثلث میں سے ایک حصہ دے کر اس کا نصف پورا کردیا جائے گا، ا ب باقی بچا ایک سدس(چھٹا حصہ) وہ بیت المال میں جمع ہوگا کیونکہ اس کا کوئی وارث نہیں ہے(عالمگیری ج ۶ ص۱۰۵)

مسئلہ۲۴:
شوہر کا انتقال ہوا،وارثوں میں اس نے ایک بیوی چھوڑی اور اپنے کل مال کی کسی اجنبی کے لئے وصیّت کردی لیکن اس کی زوجہ نے اس وصیّت کو جائز نہ کیا تو اس کا کل مال چھ حصوں میں تقسیم ہوکر ایک حصہ زوجہ کو اور پانچ حصے اجنبی کو ملیں گے جس کے حق میں کل مال کی وصیّت کی تھی، مال ترکہ کی تقسیم اس طرح ہوگی کہ کل مال کے چھ حصے کرکے پہلے اس میں سے ایک ثلث یعنی دو حصے اجنبی کو ملیں گے کیونکہ وصیّت وراثت پر مقدم ہے بقیہ چار حصوں میں سے ایک ربع یعنی ایک حصہ بیوی کو ملے گا باقی رہے تین حصے، یہ بھی اجنبی کو مل جائیں گے کیونکہ وصیّت بیت المال پر بھی مقدم ہے(محیط السرخسی از عالمگیری ج ۶ ص۱۰۵)

مسئلہ۲۵:
یہ وصیّت کی کہ میرا ثلث مال فلاں کے بیٹوں کے لئے ہے اور بوقت وصیّت فلاں کے بیٹے نہیں تھے بعد میں پیدا ہوئے اس کے بعد موصی(وصیّت کرنے والے)کا انتقال ہوا تو اس کا تہائی مال اس فلاں کے بیٹوں میں تقسیم ہوگا اور اگر بوقت وصیّت فلاں کے بیٹے موجود تھے لیکن وصیّت کرنے والے نے نہ اُن بیٹوں کے نام لئے نہ ان کی طرف اشارہ کیا (یعنی اس طرح کہنا کہ ان بیٹوں کے لئے)تو یہ وصیت ان بیٹوں کے حق میں نافذ ہوگی جو موصی لہ کی موت کے وقت موجود ہوں گے خواہ یہ بیٹے وہی ہوں جو بوقت وصیّت موجود تھے یا وہ بیٹے مرگئے ہوں اور دوسرے پیدا ہوئے ار اگر بوقت وصیّت فلاں کے بیٹوں میں سے ہر ایک کا نام لیا تھا یا ان کی طرف اشارہ کردیا تھا تو یہ وصیّت خاص انہی کے حق میں ہوگی، اگر ان کا انتقال موصی کی موت سے پہلے ہوگیا تو وصیّت باطل ٹھہرے گی(عالمگیری ج ۶ص ۱۰۵)

مسئلہ ۲۶:
یہ وصیّت کی کہ میرا ثلث مال عبد اللہ اور زید اور عمرو کے لئے ہے اور عمرو کو اس میں سے سو روپے دیں اور اس کا تہائی مال کل سو ہی روپے ہے تو کل عمرو کو ملے گا اور اگر اس کا تہائی مال ایک سو پچاس روپے ہے تو اس صورت میں سو روپے عمرو  کو اور باقی پچاس میں آدھے آدھے عبد اللہ اور زید کو ملیں گے(محیط السرخسی از عالمگیری ج۶ ص۱۰۵)

مسئلہ۲۷:
کسی کے لئے ثلث مال کی وصیّت کردی اور وصیّت کرنے والے کی ملکیت میں بوقت وصیّت کوئی مال ہی نہ تھا بعد میں اس نے کما لیا تو بوقت موت وہ جتنے مال کا مالک ہے اس کا ثلث موصی لہ(جس کے حق میں وصیّت کی)کو ملے گا جب کہ موصی بہ شئے معین اور نوع معین نہ ہو(عالمگیری ج ۶ ص۱۰۶)

مسئلہ۲۸:
اگر کسی نے اپنے مال میں سے کسی خاص قسم کے مال کے ثلث حصہ کی وصیّت کی مثلاً کہا کہ میری بکریوں یا بھیڑوں کا تہائی حصہ فلاں کو دیا جائے اور یہ بکریاں یا بھیڑیں موصی کی موت سے پہلے ہلاک ہوجائیں تو یہ وصیّت باطل ہوجائے گی حتیٰٰ کہ اس نے ان کے ہلاک ہونے کے بعد دوسری بکریاں یا بھیڑیں خریدیں تو موصی لہ کا ان بکریوں یا بھیڑوں میں کوئی حصہ نہیں (عالمگیری ج۶ ص۱۰۶)

مسئلہ ۲۹:
وصیّت کرنے والے نے وصیّت کی کہ فلاں کے لئے میرے مال سے ایک بکری ہے اور اس کے مال میں بکری موجود نہیں تو موصی لہ کو بکری کی قیمت دی جائے گی اور اگر یہ کہا تھا کہ فلاں کے لئے ایک بکری ہے یہ نہیں کہا تھا کہ "میرے مال سے"اور اس کی ملکیت میں بکری نہیں ہے تو بقول بعض وصیّت صحیح نہیں اور بقول بعض وصیّت صحیح ہے اور اگر یوں وصیّت کی کہ فلاں کے لئے میری بکریوں میں سے ایک بکری ہے اور اس کی ملکیت میں بکری نہیں ہے تو وصیّت باطل ٹھہرے گی اسی اصول پر گائے، بھینس اور اونٹ کے مسائل کا استخراج کیا جائے گا۔ (عالمگیری ج ۶ص ۱۰۶)

مسئلہ۳۰:
یہ وصیّت کی کہ میرے مال کا تہائی حصہ صدقہ کردیا جائے اور کسی شخص نے وصی سے وہ مال غصب کرلیا اور ضائع کردیا اور وصی یہ چاہتا ہے کہ وصیّت کے اس مال کو اس غاصب پر بھی صدقہ کردے اور غاصب اس مال کا اقراری ہے تو یہ جائز ہے(عالمگیری بحوالہ محیط السرخسی ج ۶ ص۱۰۶)

مسئلہ۳۱:
وصیّت کرنے والے نے کہا کہ میں نے تیرے لئے اپنے مال سے ایک بکری کی وصیّت کی تو اس وصیّت کا تعلق اس بکری سے نہ ہوگا جو وصیّت کرنے کے دن اس کی ملکیت میں تھی بلکہ اس کا تعلق اس بکری سے ہوگا جو موصِی کی موت کے دن اس کی ملکیت میں ہوگی اور جب یہ وصیّت صحیح ہے تو موصِی کی موت کے بعد اگر اس کے مال میں بکری ہے تو وارثوں کو اختیار ہے اگر وہ چاہیں تو موصی لہ کو بکری دیدیں یا چاہیں تو بکری کی قیمت دیدیں (محیط از عالمگیری ج ۶ ص۱۰۶)

مسئلہ۳۲:     ایک شخص نے کہا کہ میرا سرخ رنگ کا عجمی النسل گھوڑا فلاں کے لئے وصیّت ہے تو یہ وصیّت اس میں جاری ہوگی جس کا وہ وصیّت کے دن مالک تھا نہ کہ اس میں جو وہ بعد میں حاصل کر لے ہاں اگر اس نے یہ کہا کہ میرے گھوڑے فلاں کے لئے وصیّت ہیں اور ان کی تعیین یا تخصیص نہ کی تو اس صورت میں وصیّت بوقتِ وصیّت موجود گھوڑوں اور بعد میں حاصل کئے جانے والے گھوڑوں دونوں کو شامل ہوگی (عالمگیری ج ۶ص ۱۰۶)

مسئلہ ۳۳:
اگر کسی نے اپنے ثلث مال کی فلاں شخص اور مساکین کے لئے وصیّت کی تو اس ثلث مال کا نصف فلاں کو دیا جائے گا اور نصف مساکین کو (ہدایہ جلد ۴، از عالمگیری ج ۶ص ۱۰۶)

مسئلہ ۳۴ :
کسی نے اپنے ثلث مال کی وصیّت ایک شخص کے لئے کی پھر دوسرے شخص سے کہا کہ میں نے تجھے اس وصیّت میں اس کے ساتھ شریک کر دیا تو یہ ثلث ان دونوں کے لئے ہے اور اگر ایک کے لئے سو روپے کی وصیّت کی اور دوسرے کے لئے سو کی پھر تیسرے شخص سے کہا کہ میں نے تجھے ان دونوں کے ساتھ شریک کیا تو اس تیسرے کے لئے ہر سو میں تہائی حصہ ہے (عالمگیری ج ۶ص ۱۰۶)

مسئلہ ۳۵ :
کسی اجنبی شخص اور وارث کے لئے وصیّت کی تو اجنبی کو وصیّت کا نصف حصہ ملے گا اور وارث کے حق میں وصیّت باطل ٹھہرے گی، اس طرح اپنے قاتل اور اجنبی کے حق میں وصیّت کی تھی تو وصیّت قاتل کے حق میں باطل اور اجنبی کو نصف حصہ ملے گا (عالمگیری ج ۶ص ۱۰۶) اس کے برخلاف اجنبی یا وارث کے لئے عین (نقد) یا دین کا اقرار کیا تو اجنبی کے لئے صحیح نہیں اور وارث کے لئے صحیح ہے (تبیین از عالمگیری ج ۶ص ۱۰۶)

مسئلہ ۳۶ :
متعدد کمروں پر مشتمل ایک مکان دو آدمیوں کے درمیان مشترک ہے ان میں سے ایک نے کسی کے لئے ایک معین کمرے کی وصیّت کر دی تو مکان تقسیم کیا جائے گا پس اگر وہ معین کمرہ موصِی کے حصہ میں آگیا تو وہ موصی لہ کو دے دیا جائے گا اور اگر وہ معیّن کمرہ دوسرے شریک کے حصہ میں آیا تو موصی لہ کو بقدر کمرے کے زمین ملے گی (عالمگیری ج ۶ص ۱۰۷، درمختار، ردالمحتار ج ۵ص ۴۷۳)

مسئلہ ۳۷ :
وارث نے اقرار کیا کہ اس کے باپ نے فلاں کے لئے ثلث مال کی وصیّت کی اور کچھ گواہوں نے گواہی دی کہ اس کے باپ نے کسی دوسرے کے لئے ثلث مال کی وصیّت کی تو فیصلہ گواہوں کی گواہی کے مطابق ہوگا اور وارث نے جس کے لئے اقرار کیا اسے کچھ نہ ملے گا (عالمگیری ج ۶ص ۱۰۷)

مسئلہ ۳۸ :
اگر کسی وارث نے اقرار کیا کہ اس کے باپ نے اپنے ثلث مال کی وصیّت فلاں کے لئے کی پھر اس کے بعد کہا کہ بللکہ اس کی وصیّت فلاں کے لئے کی، تو اس صورت میں جس کے لئے پہلے اقرار کیا اس کو ملے گا اور دوسرے کے لئے کچھ نہیں (عالمگیری ج ۶ص ۱۰۷) اور اگر اس نے دونوں کے لئے متصلاً بلافصل اقرار کیاتو نصف مال دونوں کے مابین نصف نصف کر دیا جائے گا (عالمگیری ج ۶ص ۱۰۷)

مسئلہ ۳۹ :
وارث تین ہیں اور مال تین ہزار ہے ہر وارث نے ایک ہزار پایا پھر ان میں سے ایک نے اقرار کیا کہ اس کے باپ نے فلاں کے لئے ثلث مال کی وصیّت کی تھی اور باقی دو وارثوں نے انکار کیا تو اقرار کرنے والا اپنے حصے میں سے ایک تہائی اس کو دے گا جس کے لئے اس نے اقرار کیا (عالمگیری ج ۶ص ۱۰۷)

مسئلہ ۴۰ :
اگر دو بیٹوں میں سے ایک نے تقسیم ترکہ کے بعد اقرار کیا کہ مرحوم باپ نے ثلث مال کی وصیّت فلاں کے لئے کی تھی تو اس کا اقرار صحیح ہے اور اس اقرار کرنے والے ہی کے حصے کے ثلث میں نافذ ہوگی (درمختار) اور یہی حکم اس صورت میں ہے کہ اس کے کئی بیٹوں میں سے ایک نے اقرار کیا ہو تو اقرار کرنے والے کے حصہ کے ثلث میں وصیّت نافذ ہوگی (مجمع و ردالمحتار ج ۵ص ۴۷۳)

مسئلہ ۴۱:
وارث دو ہیں اور مال ایک ہزار نقد ہے اور ایک ہزار ان میں سے ایک پر ادھار ہے پھر اس وارث نے جس پر ادھار نہیں ہے اقرار کیا کہ اس کے باپ نے کسی کے حق میں ایک ثلث کی وصیّت کی تھی تو اس ایک ہزار نقد میں سے تہائی حصہ لے کر موصی لہ کو دیا جائے گا اور اقرار کرنے والے کو باقی دو تہائی ملے گا (عالمگیری ج ۶ص ۱۰۷)

تنبیہہ :

 موصی بہ سے پیدا ہونے والی کوئی بھی زیادتی جیسے بچہ، یا غلہ وغیرہ اگر موصِی کی موت کے بعد اور موصی لہ کی قبول وصیّت سے پہلے ہو تو وہ زیادتی اور اضافہ موصی بہ میں شمار ہوگا اور ثلث مال میں شامل ہوگا لیکن اگر یہ اضافہ اور زیادتی موصی لہ کے قبول وصیّت کے بعد مگر مال تقسیم ہونے سے پہلے ہو تب بھی وہ موصی بہ میں شامل ہوگی (عالمگیری بحوالہ محیط السرخسی ج ۶ص ۱۰۷) مثال کے طور پر ایک شخص کے پاس چھ سو درہم اور ایک لونڈی قیمتی تین سو درہم کی ہیں اس نے کسی آدمی کے لئے لونڈی کی وصیّت کی اور مر گیا پھر لونڈی نے ایک بچہ جنا جس کی قیمت تین سو درہم کے برابر ہے پس یہ ولادت اگر تقسیم مال اور قبول وصیّت سے پہلے ہوئی تو موصی لہ کو وصیّت میں وہ لونڈی ملے گی اور اس بچہ کا تہائی حصہ، اور اگر موصی لہ کے وصیّت قبول کرنے کے بعد اور مال تقسیم ہو جانے کے بعد ولادت ہوئی تو بلا اختلاف موصی لہ کی ملکیت ہے اور اگر موصی لہ نے وصیّت قبول کر لی تھی اور مال ابھی تقسیم نہ ہوا تھا کہ لونڈی کے بچہ پیدا ہوگیا تب بھی وہ موصی بہ میں شامل ہوگا جیسا کہ قبول وصیّت سے قبل کی صورت میں وہ موصی بہ میں شامل کیا گیا تھا، اور اگر لونڈی نے موصی کی مو ت سے پہلے بچہ جنا تو وہ وصیّت میں داخل نہ ہوگا (کافی از عالمگیری ج ۶ص ۱۰۸)

بیٹے کا اپنے مرض الموت میں اپنے باپ کی وصیّت کو جائز کرنے

اور اپنے اوپر یا اپنے باپ کے اوپر دین (ادھار) کا اقرار کرنے کا بیان

مسئلہ ۱:

ایک شخص کاانتقال ہوا اور اس نے تین ہزار روپے اور ایک بیٹا چھوڑا اور دو ہزار روپے کی کسی شخص کے لئے وصیّت کی پھر بیٹے نے اپنے مرض الموت میں اس وصیّت کو جائز کر دیا اور مرگیا اور بیٹے کا بجز اس وراثت کے اور کوئی مال بھی نہیں تو اس صورت میں موصی لہ ایک ہزار روپے تو بیٹے کی اجازت کے بغیر ہی پانے کا مستحق ہے اور بقیہ دو ہزار میں سے ایک ثلث اور پائے گا جو کہ بیٹے کے مال کا تہائی  حصہ ہوتا ہے (محیط السرخسی از عالمگیری ج ۶ص ۱۰۸)

مسئلہ ۲ :

وارث کی طرف سے مرض الموت میں اپنے مورث کی وصیّت کو جائز کرنا بمنزلہ وصیّت کرنے کے ہے اسی طرح مرض الموت میں اپنی موت کے بعد غلام کو آزاد کرنا بھی بمنزلہ وصیّت کے ہے اور جب دو  وصیّتیں جمع ہوں جن میں سے ایک عتق (آزاد کرنا) ہو تو عتق مقدم و اولی ہے اور دین (یعنی ادھار) مقدم ہے وصیّت پر (محیط السرخسی از عالمگیری ج ۶ص ۱۰۸)

مسئلہ ۳:

وارث نے اگر بحالت صحت و تندرستی اپنے مورث کی وصیّت کو جائز کر دیا تو وہ اولی اور مقدم ہے عتق سے، اور ادھار کے اقرار سے اور وصیّت سے (عالمگیری ج ۶ص ۱۰۸)

مسئلہ ۴ :

وارث نے اگر بحالت صحت اپنے باپ کی وصیّت کو جائز کر دیا پھر اپنے باپ پر ادھار ہونے کا اقرار کیا تو پہلے باپ کی وصیّت پوری کی جائے گی اس کے بعد اگر کچھ بچے گا تو ادھار والوں کو ادا کیا جائے گا لیکن وارث کمی کی صورت میں ان ادھار والوں کے ادھار کی کامل ادائیگی کا ذمہ دار نہ ہوگا ہاں اگر وصیّت پوری کرنے کے بعد اتنا مال بچ رہا کہ ادھار کی کامل ادائیگی ہو جائے تو ادھار کا اقرار کرنے کے بعد وہ اس کی کامل ادائیگی کا ذمہ دار ہے اور اگر وہ بچا ہوا مال قرض کی ادائیگی کے لئے پورا نہ ہو تو اقرار کرنے والا وارث اتنا  ادا کرنے کا ضامن ہوگا جتنے کا اس نے اقرار کیا ہے (عالمگیری ج ۶ص ۱۰۸)

مسئلہ ۵:

ایک شخص نے اپنے باپ پر دین کا دعوی کیا اور موصی لہ نے میت کی طرف سے دعوی کیا کہ اس نے اپنے باپ کی وصیّت کو جائز کر دیا ہے اور اس شخص نے ان دونوں باتوں کی تصدیق کی تو دَین کی ادائیگی مقدم ہوگی اور وہ صاحب اجازت کے لئے کسی چیز کا ذمہ دار نہ ہوگاخواہ اس نے یہ تصدیق بحالت صحت کی ہو یا بحالت مرض (عالمگیری ج ۶ص ۱۰۸)

مسئلہ ۶ :

مریض وارث نے اپنے باپ کی وصیّت کو جائز کیا پھر اس نے اپنے باپ پر دین ادھار) کا اقرار کیا اور اپنی ذات پر بھی دین کا اقرار کیا تو پہلے باپ کا دین ادا کیا جائے گا پھر اس کا اپنا دین ادا کیا جائے گا (محیط السرخسی از عالمگیری ج ۶ص ۱۰۸)

مسئلہ ۷:

وارث نے اپنے باپ کی وصیّت کی اجازت دے دی پھر اپنی ذات پر دَین کا اقرار کیا تو دین مقدم و اولی ہے، پہلے دین ادا ہوگا اس کے بعد دیکھا جائے گا اگر دین کی ادائیگی کے بعد کچھ بچ رہا تو اگر اس وارث کے ورثہ نے اس وصیّت کو جائز نہیں کیا جس کو وارث نے جائز کر دیا تھا تو بقیہ مال کا ثلث اس وصیّت میں دیا جائے گا (محیط از عالمگیری ج ۶ص ۱۰۸)

مسئلہ ۸ :

ایک مریض جس کے پاس دو ہزار روپے ہیں اور اس کے پاس ان کے علاوہ اور کوئی مال نہیں ، اس کا انتقال ہوا اس نے کسی شخص کے لئے ان میں سے ایک ہزار روپے کی وصیّت کر دی اور ایک دوسرے شخص کے لئے بقیہ ایک ہزار کی وصیّت کر دی اور اس کے وارث بیٹے نے اس کی ان دونوں وصیّتوں کو یکے بعد دیگرے اپنی بیماری کی حالت میں جائز کر دیا اور اس وارث بیٹے کے پاس سوائے ان دو ہزار روپے کے جو وراثت میں ملے اور مال نہیں ہے تو اس صورت میں ان دو ہزار کا تہائی حصہ ان دونوں کو نصف نصف تقسیم کر دیا جائے گا جن کے لئے میت اول نے وصیّت کی تھی (محیط از عالمگیری ج ۶ص ۱۰۸)

مسئلہ ۹:

ایک شخص کے پاس ایک ہزار درہم ہیں اس نے ان کی کسی شخص کے لئے وصیّت کر دی اور انتقال کر گیا اس کا وارث جو اس کے مال کا مالک ہوا اس کی ملکیت میں بھی ایک ہزار درہم تھے (یعنی اس کے پاس کل دو ہزار درہم ہوگئے) پھر اس وارث نے کسی شخص کے لئے اپنے ذاتی ایک ہزار درہم کی اور ان  ایک ہزار درہم کی جو وراثت میں ملے تھے دونوں کی وصیّت کر دی پھر اس وارث کا انتقال ہوگیا اور اس نے اپنا ایک وارث چھوڑا اس نے اپنے باپ اور اپنے دادا کی وصیّت کو اپنے مرض الموت میں جائز کر دیا اور مرگیا اور اس مرنے والے کا بجز اس ترکہ کے اور کوئی مال نہیں تو اس صورت میں پہلے والے موصی لہ کو یعنی دادا کے موصی لہ کو پہلے ایک ہزار درہم کا ایک ثلث وصیّت جائز کئے بغیر ہی ملے گا پھر باقی دو تہائی کو دوسرے ایک ہزار درہم میں ملا دیا جائے گا اور اس مجموعہ کا ایک ثلث موصی لہ دوم کو یعنی اس میت کے باپ کے موصی لہ کو ملے گا اور یہ بھی وصیّت کو جائز کئے بغیر ہی دے دیا جائے گا۔ یہ ثلث ادا کرنے کے بعد اس تیسری میّت کے بقیہ مال کو دیکھا جائے اور اسے موصی لہ اول اور موصی لہ دوم کے درمیان وصیّت جائز کر دینے کے بعد بقدر اپنے اپنے بقیہ حصے کے تقسیم کر دیا جائے گا (محیط از عالمگیری ج ۶ص ۱۰۹)

کس حالت میں وصیّت معتبر ہے

مسئلہ ۱:
مریض نے کسی عورت کے لئے دَین (ادھار) کا اقرار کیا یا اس کے لئے وصیّت کی یا اسے کچھ ہبہ کیا اس کے بعد پھر اس سے نکاح کر لیا اس کے بعد اس مریض کا انتقال ہوگیا تو اس کا اقرار جائزہے اور وصیّت اور ہبہ باطل ہے (عالمگیری ج ۶ص ۱۰۹)

مسئلہ ۲:

مریض نے اپنے کافر بیٹے یا غلام کے لئے وصیّت کی یا اسے کچھ ہبہ کیا اور اسے سونپ دیا، یا اس کے لئے دَین کا اقرار کیا، بعد میں وہ کافر بیٹا مسلمان ہوگیا یا غلام آزاد ہوگیا اور یہ مریض کی موت سے پہلے پہلے ہوگیا تو یہ وصیّت یا ہبہ یا اقرار باطل ہو جائے گا(کافی از عالمگیری ج ۶ص ۱۰۹)

مسئلہ ۳ :

مریض نے وصیّت کی اس حالت میں کہ وہ ضعف و ناطاقتی کی وجہ سے بات کرنے پر قادر نہ تھا، اس نے سر سے اشارہ کیا اور یہ معلوم ہو کہ اگر اس کا اشارہ سمجھ لیا گیا تو وہ جان لے گا کہ اس کا اشارہ سمجھ لیا گیا ہے تو اس کی وصیّت جائز ہے ورنہ نہیں ۔ یہ اس صورت میں ہے کہ وہ مریض کلام کرنے پر قدرت حاصل ہونے سے قبل ہی انتقال کر جائے کیوں کہ اس صورت میں یہ ظاہر ہوگا کہ اس کے کلام کرنے سے ناامیدی ہوگئی ہے لہذا وہ اخرس یعنی گونگے کی طرح ہے (خزانتہ المفتیین از عالمگیری ج ۶ص ۱۰۹)

مسئلہ ۴ :

جس کے ہاتھ مارے گئے ہوں یا جس کے پیر مارے گئے ہوں ، فالج زدہ اور تپ دق کا مارا جبکہ ان کے امراض کو لمبی مدت گزر جانے اور ان مرحلوں کی وجہ سے موت کا اندیشہ نہ رہے تو یہ صحیح الجسم کے حکم میں ہیں کہ اگر یہ اپنا تمام مال ہبہ کر دیں تو یہ ہبہ کرنا صحیح ہے۔ لیکن اگر دوبارہ ان کو مرض ہو تو وہ بمنزلہ نئے مرض کے ہے اگر اس وقت ان کی موت کا اندیشہ ہو تو یہ ان کا مرض الموت ہوگا لہذا ایسی صورت میں ان کا ہبہ کرنا صرف تہائی مال میں معتبر ہوگا یعنی وہ اپنا تہائی مال ہبہ کرسکتے ہیں زیادہ نہیں (کافی از عالمگیری ج ۶ص ۱۰۹) اگر اُسے ان امراض میں سے کوئی مرض لاحق ہوا اور وہ صاحبِ فراش ہوا تو یہ اس کا مرض الموت ہوگا اور اس کا ہبہ ثلث مال میں جاری ہوگا (کافی از عالمگیری ج ۶ص ۱۰۹)

مسئلہ ۵ :

کسی نے وصیّت کی پھر اس پر جنون طاری ہوگیا اگر اس کا جنون مطبق ہے (یعنی ہمہ وقت مستقل ہے) تو معاملہ قاضی کی رائے پر ہے اگر وہ اس کی وصیّت کو جائز قرار دے تو جائز ہے ورنہ باطل، اور اگر جنون سے اچھا ہونے کی میعاد مقرر کرنے کی ضرورت ہو تو فتوی اس پر ہے کہ حق تصرفات میں جنون مطبق کی مدت ایک سال مقرر کی جاتی ہے۔ (خزانتہ المفتیین از عالمگیری ج ۶ص ۱۰۹)

مسئلہ ۶ :

جو شخص قید خانے میں محبوس ہے، قصاص میں قتل کیا جائے یا رجم (سنگسار) کیا جائے وہ مریض کے حکم میں نہیں ہے (عالمگیری) لیکن جب وہ قتل کرنے کے لئے نکالا جائے اس حالت میں وہ مریض کے حکم میں داخل ہے (عالمگیری ج ۶ص ۱۰۹)

مسئلہ ۷ :

جو شخص میدان کار زار میں قتال کرنے والوں کی صف میں ہو وہ صحیح و تندرست کے حکم میں ہے لیکن جب وہ جنگ و قتال شروع کر دے تو وہ مریض کے حکم میں ہیں ۔ (عالمگیری ج ۶ص ۱۰۹)

مسئلہ ۸:

جو شخص کشتی میں سفر کررہا ہے اس کا حکم صحیح و تندرست آدمی کا ہے لیکن اگر دریا میں زبردست تموج ہوکر کسٹی ڈوب جانے کا اندیشہ ہو تو اس حالت میں وہ مریض کے حکم میں ہے۔ (عالمگیری ج ۶ ص۱۰۹)

مسئلہ ۹ :

قیدی قتل کے لئے لایا گیا لیکن قتل نہیں کیا گیا قیدخانہ واپس بھیج دیا  گیا یا جنگ کرنے والا جنگ کے بعد بخیریت اپنی صف میں واپس آگیا یا دریا کا تموج ٹھہر گیا اور کشتی سلامت رہی تو ان صورتوں میں اس شخص کا حکم اس مریض جیسا ہے جو اپنے مرض سے شفا پاگیا اچھا ہوگیا اب اس کے تمام تصرفات اس کے تمام مال میں نافذ ہوں گے (شرح الطحاوی از عالمگیری ج ۶ص ۱۰۹)

مسئلہ ۱۰ :

مجذوم (کوڑھی) اور باری سے بخار والا خواہ چوتھے دن بخار آتا ہو یا تیسرے دن، یہ لوگ اگر صاحب فراش ہوں تو اس مریض کے حکم میں ہیں جو مرض الموت میں ہے (عینی شرح الہدایہ از عالمگیری ج ۶ص ۱۰۹)

مسئلہ ۱۱ :

کسی شخص پر فالج گرا اور اس کی زبان جاتی رہی یعنی بیکار ہوگئی یا کوئی شخص بیمار ہوا اور کلام کرنے پر قدرت نہیں پھر اس نے کچھ اشارے سے کہا یا کچھ لکھ دیا اور اس کا یہ مرض طویل ہوا یعنی ایک سال تک چلتا رہا تو وہ بمنزلہ گونگے کے ہے (خزانتہ المفتیین از عالمگیری ج ۶ص ۱۰۹)

مسئلہ ۱۲ :

عورت کو دردزہ ہو اس حالت میں وہ جو کچھ کرے اس کا نفاذ ثلث مال میں ہوگا اور اگر وہ اس دردزہ سے جانبر ہوگئی تو جو کچھ اس نے کیا پورا پورا نافذ ہوگا (شرح الطحاوی از عالمگیری ج ۶ص ۱۰۹)

کونسی وصیّت مقدم ہے کونسی مؤخر

مسئلہ۱:

جب متعدد وصیّتیں جمع ہوجائیں تو اس میں بہت سی صورتیں ہیں ،اگر ثلث مال سے وہ تمام وصیّتیں پوری ہوسکتی ہیں تو وہ پوری کردی جائیں گی اور اگر ثلث مال  میں وہ تمام وصیّتیں پوری نہیں ہوسکتیں لیکن ورثہ نے ان کو جائز کردیا تب بھی وہ تمام وصیّتیں ادا کی جائیں گی لیکن اگر ورثہ نے اجازت نہ دی تو دیکھا جائے گا کہ آیا وہ تمام وصیّتیں اللہ تعالیٰ کے لئے ہیں یابعض تقرب الی اللہ کے لئے اور بعض بندوں کے لئے یا کل وصیّتیں بندوں کے لئے ہیں ، اگر کُل وصیّتیں اللہ عزوجل کے لئے ہیں تو دیکھا جائے گا کہ آیا وہ کُل ایک ہی درجہ کے فرائض سے ہیں یا کُل وصیّتیں واجبات سے ہیں یا کُل کی کُل نوافل سے ہیں ، اگر کُل وصیّتیں ایک ہی درجہ کے فرائض سے ہیں تو پہلے وہ وصیّت پوری کی جائے گی جس کا ذکر موصِی نے پہلے کیا۔ (بدائع از عالمگیری ج ۶ ص۱۱۴)

مسئلہ۲:

حج اور زکوٰۃ میں اگر حج فرض ہے تو وہ زکوٰۃ پر مقدم ہے خواہ موصِی نے زکوٰۃ کا ذکر پہلے کیا ہو ، اور کفارۂ قتل اور کفارۂ یمین میں اس کو مقدم کیا جائے گا جس کو موصی نے مقدم کیا اور ماۂ  رمضان کے روزے توڑنے کے کفارہ میں اور قتل خطاء کے کفارہ میں کفارۂ قتلِ خطاء پر مقدم ہوگا(خزانتہ المفتیین از عالمگیری ج ۶ ص۱۱۵)

مسئلہ۳:

حج اور زکوٰۃ مقدم ہیں کفارات پر، اور کفارات مقدم ہیں صدقۃ الفطر پر ، اور صدقۃ الفطر مقدم ہے قربانی پر، اور اگر قربانی سے پہلے منذور بہ کو ذکر کیا تو مندور بہ مقدم ہے قربانی پر، اور قربانی مقدم ہے نوافل پر (عالمگیری) اور ان سب پر اعتاق مقدم ہے خواہ اعتاق منجز ہو یا اعتاق مطلق بالموت ہو(عالمگیری ج۶ ص۱۱۵)

مسئلہ۴:

حج کی وصیّت کی اور کچھ دیگر تقرب الی اللہ تعالیٰ چیزوں کی وصیّت کی اور مسجد معیّن کے مصالح کے لئے اور کسی قوم کے کچھ مخصوص و مشخص لوگوں کے لئے وصیّت کی اور ثلث مال میں یہ سب پوری نہیں ہوئی تو ثلث مال کو ان کے مابین تقسیم کردیا جائے گا، جنتا مال مشخص و معین لوگوں کو ملے گا اس میں سے وہ اپنا اپنا حصہ لے لیں گے اور جتنا مال تقرب الی اللہ کے حصہ میں آئے گا اگر ان میں سوائے حج کے کوئی دوسرا واجب نہٍ ہے تو حج مقدم ہے اگر یہ تمام مال حج ہی کے لئے پورا ہوگیا تو تقرب الی اللہ تعالیٰ کی بقیہ وصیّتیں باطل ٹھہریں گی اور اگر کچھ بچ گیا تو تقرب کی وہ وصیّت مقدم ہے جس کو موصِی نے پہلے ذکر کیا(خزانتہ المفتیین از عالمگیری ج ۶ ص۱۱۵)

مسئلہ۵:

کچھ وصیّتیں اللہ تعالیٰ کیلئے ہیں اور کچھ بندوں کے لئے تو اگر موصی نے قوم کے خاص خاص معیّن لوگوں کے لئے وصیّت کی تو وہ ثلث مال میں شریک ہیں ، ان کو ثلث مال میں جو حصہ ملے گا وہ تقدیم و تاخیر ان سب کے لئے ہے اور جو حصہ ثُلث مال میں سے اللہ تعالیٰ کے تقرب کے لئے ملے گا اس میں فرائض مقدم ہوں گے پھر واجبات پھر نوافل۔ (عالمگیری ج ۶ ص۱۱۵)

مسئلہ۶:

اگر یہ وصیّت کی کہ میرا تہائی مال حج،زکوٰۃ، کفارات میں اور زید کے لئے ہے اس صورت میں ثلث مال چار حصوں میں تقسیم ہوگا ایک حصہ موصی لہ زید کے لئے، ایک حصہ حج کے لئے، ایک حصہ زکوٰۃ کے لئے اور ایک حصہ کفارات کے لئے۔ (بدائع از عالمگیری ج ۶ ص۱۱۵)

مسئلہ۷:

کل وصیّتیں بندوں کے لئے ہیں اس صورت میں اقویٰ غیر اقویٰ پر مقدم ہوگی، اس کا لحاظ نہ کیا جائے گا کہ میت نے کس کا ذکر پہلے کیا تھا اور کس کا بعد میں ، اگر وہ سب قوت میں برابر ہوں تو ہر ایک کو ثلث مال میں سے بقدر اس کے حق کے ملے گا اور اول و آخرکا لحاظ نہ ہوگا۔ (عالمگیری ج ۶ ص۱۱۵)

مسئلہ۸:

اگر تمام وصیّتیں از قسم نوافل ہوں اور ان میں کوئی چیز مخصوص و معیّن نہ ہو تو ایسی صورت میں میت نے جس کا ذکر پہلے کیا وہ مقدم ہوگی (ظاہر الروایہ از عالمگیری ج ۶ ص۱۱۵) جیسے اس نے وصیّت کی کہ میرا نفلی حج کرادینا یا ایک جان میری طرف سے آزاد کرادینا یا اُس نے وصیّت کی کہ میری طرف سے غیر معین فقراء پر صدقہ کردینا تو ان صورتوں میں جس کا ذکر پہلے کیا وہ پوری کی جائے گی(عالمگیری ج۶ ص۱۱۵)

مسئلہ۹:

ایک شخص نے وصیّت کی کہ سو درہم فقراء کو دیئے جائیں اور سو درہم اقرباء کو اور اس کی چھوٹی ہوئی نمازوں کے بدلے میں کھانا کھلایا جائے، پھر اس کا انتقال ہوگیا اور اس پر ایک ماہ کی نمازیں باقی تھیں اور اس کا ثلث مال تمام وصیّتوں کے لئے ناکافی ہے تو اس صورت میں ثلث مال کو اس طرح تقسیم کیا جائے گا کہ سو درہم فقراء پر، اور سو درہم اقرباء پر اور اس کی ہر نماز کے بدلے نصف صاع گیہوں کی جو قیمت ہو اس پر، پس جو حصہ اقرباء کو پہنچے گا وہ ان  کو دیدیا جائے گا اور جو حصہ فقراء اور کھانے کا ہے اس سے کھانا کھلایا جائے اور جو کمی پڑے گی وہ فقراء کے حصہ میں آئے گی(فتاویٰ قاضی خاں از عالمگیری ج ۶ ص۱۱۶)

مسئلہ۱۰:

حجتہ الاسلام یعنی حج فرض کی وصیّت کی تو یہ حج مرنے والے کے شہر سے سواری پر کرایا جائے گا لیکن اگر وصیّت کے لئے خرچ پورا نہ ہو تو وہاں سے کرایا جائے جہاں سے خرچ پورا ہوجائے اور اگر کوئی شخص حج کرنے کے لئے نکلا اور راستہ میں انتقال ہوگیا اور اس نے اپنی طرف سے حج ادا کرنے کی وصیّت کی تو اس کا حج اس کے شہر سے کرایا جائے، یہی حکم اس کے لئے ہے جو حجِ بدل کرنے والا حج کے راستہ میں مرگیا وہ حجِ بدل پھر اُس کے شہرسے کرایا جائے(کافی از عالمگیری ج ۶ ص۱۱۶)

اقارب و ہمسایہ وغیرہم کے لئے وصیّت کا بیان

مسئلہ۱:

اقارب کے لئے وصیّت کی تو وہ اس کے ذی رحم محرم میں سے درجہ بدرجہ زیادہ قریب کے لئے ہے۔ اور اس میں والدین داخل نہیں اور یہ وصیّت ایک سے زیادہ کے لئے ہے(ہدایہ ج ۴ ، عالمگیری ج ۶ ص۱۱۶)امام اعظم ابو حنیفہ رضی اللہ تعالیٰ عنہ نے اس سلسلہ میں چھ چیزوں کا اعتبار فرمایا ہے۔ پہلی یہ کہ اس لفظ کے مستحق موصِی کے ذی رحم محرم ہیں ، دوسری یہ کہ ان کے باپ اور ماں کی طرف سے ہونے میں کوئی فرق نہیں ، تیسری یہ کہ وہ وارثوں میں سے نہ ہوں ، چوتھی یہ کہ زیادہ قریب مقدم ہوگا اور اَبْعَدَ اَقْرَبْ سے محجوب(محروم) ہوجائے گا، پانچویں یہ کہ مستحق دو یا دو سے زیادہ ہوں ، اور چھٹی یہ کہ اس میں والد اور ولد داخل نہیں (ہدایہ مع الکفایہ ج ۴ و در مختار)

مسئلہ۲:

اقارب کے لئے وصیّت کی تو اس میں دادا اور پوتا داخل نہیں ، (عالمگیری ج۶ص ۱۱۶، و ہدایہ مع الکفایہ ج ۴)

مسئلہ۳:

اقارب کے لئے وصیّت کی تو اگر دو چچا اور دو ماموں ہیں اور وہ وارث نہیں کہ مرنے والے کا بیٹا موجود ہے تو اس صورت میں یہ وصیّت دونوں چچاؤں کے لئے ہے، دونون ماموؤں کے لئے نہیں (بدائع از عالمگیری ج ۶ ص۱۱۶)

مسئلہ۴:

اقارب کے لئے وصیّت کی اور ایک چچا اور دو ماموں ہیں تو چچا کو ثلث کا نصف ملے گا اور نصفِ آخر دونوں ماموؤں کو (ہدایہ ج ۴، عالمگیری ج ۶ ص۱۱۶ و بدائع)اور اگر فقط ایک ہی چچا ہے اور ذی رحم محرم میں سے کوئی اور نہیں تو چچا کو نصف ثُلث اور باقی نصف ثلث ورثہ پر رد ہوگا(بدائع) 

مسئلہ۵:
 
اقارب کے لئے وصیّت کی اور ایک چچا اور ایک پھوپی، ایک ماموں اور ایک خالہ چھوڑے تو یہ وصیّت چچا اور پھوپھی کے درمیان برابر تقسیم کی جائے گی(ہدایہ ج ۴ص ۱۱۶)

مسئلہ۶:

اپنے ذی قرابت یا اپنے ذی رحم کے لئے وصیّت کی اور ایک چچا اور ایک ماموں چھوڑے تو اس صورت میں اکیلا چچا کل وصیّت کا مالک ہوگا(محیط السرخسی و ہدایہ ج ۴، از عالمگیری ج ۶ ص۱۱۶)

مسئلہ۷:

اپنے اہل بیت کے لئے وصیّت کی تو اس میں اس کے مورث اعلیٰ (اقصی الاب فی الاسلام) کی تمام اولاد شامل ہوگی حتی کہ اگر موصی علوی ہے تو اس کی وصیّت میں ہر وہ شخص شامل ہوگاجو اپنے باپ کی طرف سے حضرت علی رضی اللہ تعالیٰ عنہ سے منسوب ہے(عالمگیری ج ۶ ص۱۱۶)

مسئلہ۸:

اپنے نسب یا حسب کے لئے وصیّت کی تو وہ اس کے ہر اس رشتہ دار کے لئے ہے جس کا نسب اس کے مورث اعلیٰ (اقصیٰ الاب)سے ثابت ہے(عالمگیری ج ۶ص ۱۱۶)

مسئلہ۹:

اپنے ثلث مال کی وصیت کی اپنے اہل کے لئے یا دونوں کے اہل کے لئے کی تو یہ خاص طور سے زوجہ کے لئے ہے مگر استحساناً تمام گھر والوں کے لئے ہے، جو اس کے عیال داری میں ہیں اور جن کے نفقہ کا وہ کفیل ہے لیکن اس میں اس کے غلام شامل نہیں (عالمگیری ج ۶ ص۱۱۶) اور اگر اُس کے اہل دو شہروں میں یا دو گھروں میں رہتے ہیں وہ بھی اس وصیّت میں داخل ہیں (تاتار خانیہ از عالمگیری ج ۶ ص۱۱۷)

مسئلہ۱۰:

کسی نے یہ کہا کہ میں نے اپنے ثلث مال کی وصیّت اپنے قرابت داروں اور غیر کے لئے کی تو یہ کل وصیّت قرابت داروں کے لئے ہے(عالمگیری ج ۶ ص۱۱۷)

مسئلہ۱۱:

اپنے بھائیوں کے لئے اپنے ثلث مال کی وصیّت کی تو ان تمام بھائیوں کو ملے گی جو اس کے بھائیوں کی حیثیت سے مشہور ہیں اور اس کی طرف منسوب ہیں (خزانتہ المفتیین از عالمگیری ج۶ ص۱۱۷)

مسئلہ۱۲:

ایک شخص کا انتقال ہوا اس نے زوجہ چھوڑی اور اس زوجہ کے سوا اس کا کوئی وارث نہیں ، اس نے کسی  اجنبی کے لئے اپنے تمام مال کی وصیّت کی اور اپنی زوجہ کے لئے جمیع مال کی وصیّت کی تو اس صورت میں اجنبی کو پہلے اس کے تام مال کا ثلث حصہ مل جائے گا بقیہ دو ثلث کا ربع(چوتھائی) میراث میں بیوی کو ملے گا جو کہ کل کا چھٹا حصہ بنتا ہے باقی رہ گیا نصف مال تو وہ اس بیوی اور اجنبی میں برابر برابر آدھا آدھا تقسیم ہوگا (عالمگیری ج ۶ ص۱۱۷) مثال کے طور پر موصِی نے بارہ روپے چھوڑے اس میں سے ایک ثلث یعنی چار روپے تو اجنبی کو بلا منازعت پہلے ہی مل جائیں گے باقی رہے دو ثلث یعنی آٹھ روپے اس کا ربع یعنی دو روپے بیوی کو میراث میں مل جائیں ۔ جو کہ کُل کا چھٹا حصہ ہے، اب باقی رہا نصف مال یعنی چھ روپے تو یہ اجنبی اور بیوی کے مابین آدھے آدھے تقسیم ہوں گے اس طرح بیوی کو اس کے مال سے پانچ حصے اور اجنبی کو سات حصے ملیں گے(مؤلف)

مسئلہ۱۳:

عورت کا انتقال ہوا اس نے اپنے تمام مال کی شوہر کے لئے وصیّت کی اور اس کا کوئی دوسرا وارث نہیں اور کسی اجنبی کے لئے بھی تمام مال کی وصیّت کی یا دونوں کے لئے نصف نصف مال کی وصیّت کی  اس صورت میں اجنبی کو پہلے کل مال کا ایک ثلث مال ملے گا بقیہ دو ثلث میں سے آدھا میراث میں شوہر کو ملے گا باقی رہا، ایک ثلث ، اس کے تین حصے کئے جائیں گے ان میں سے ایک حصہ اجنبی کو اور دو حصے شوہرکو ملیں گے (فتاویٰ قاضی خاں از عالمگیری ج ۶ ص۱۱۷)اس صورت میں اس کا کل مال اٹھارہ حصوں میں تقسیم ہوگا ، پہلے اجنبی کو چھ حصے یعنی ایک تہائی ملے گا، باقی رہے دو تہائی یعنی بارہ حصے اس میں سے آدھا یعنی چھ حصے شوہر کو ملیں گے باقی رہے چھ حصے جو کہ کل مال کا ایک ثلث ہیں اس میں  اجنبی کو ایک ثلث یعنی دو حصے اور شوہر کو دو ثلث یعنی چارے حصے ملیں گے، اس طرح شوہر کو بیوی کے کل مال میں سے دس (۱۰)حصے اور اجنبی کو آٹھ (۸)حصے ملیں گے (مؤلف)

مسئلہ۱۴:
اولادِ فُلاں کے لئے وصیّت کی اور فلاں کے لئے کوئی صلبی اولاد ہی نہیں تو اس وصیّت میں اس کے بیٹوں کی اولاد داخل ہوگی(محیط از عالمگیری ج ۶ ص۱۱۸)

مسئلہ۱۵:
فلاں کے ورثہ کے لئے وصیّت کی تو وصیّت اس طرح تقسیم ہوگی کہ مذکر کو دو حصے اور مونث کو ایک حصہ(ہدایہ، عالمگیری ج ۶ ص۱۱۸)

مسئلہ۱۶:
فلاں کی بیٹیوں (بنات)کے لئے وصیّت کی اور ا س کے بیٹے اور بیٹیاں دونوں ہیں تو وصیّت خاص طور پر بیٹیوں کے لئے ہے اور اگر ا س کے بیٹے ہیں اور پوتیاں ہیں تو وصیّت پوتیوں کے لئے ہے(عالمگیری ج ۶ ص۱۱۸)

مسئلہ۱۷:
فُلاں فُلاں آباء کے لئے وصیّت کی اور ان کے آباء و اُمّہات دونوں ہیں تو یہ دونوں وصیّت میں داخل ہیں لیکن اگر ان کے آباء اور اُمّہات نہیں بلکہ داد ا اور دادیاں ہیں تو یہ وصیّت میں داخل نہیں (عالمگیری ج ۶ ص۱۱۸)

مسئلہ۱۸:
آل ِفُلاں کے لئے وصیّت کی تو یہ اس کے تمام گھر والوں کے لئے ہے(ہدایہ جلد ۴) مگر اس میں بیٹوں اور بہنوں کی اولاد داخل نہیں نہ ہی ماں کے قرابت دار داخل ہیں (زیلعی از حاشیہ ہدایہ)

مسئلہ۱۹:

اپنے پڑوسیوں کے لئے وصیّت کی تو اس میں امام اعظم رحمتہ اللہ تعالیٰ علیہ کے نزدیک وہ تمام لوگ شامل ہیں جو اس کے گھر سے ملے ہوئے ہوں لیکن صاحبین کے نزدیک وہ تمام لوگ شامل ہیں جو محلہ کی مسجد میں نماز پڑھتے ہیں (درمختار ج ۵ص ۴۷۶)

مسئلہ۲۰:
اپنے پڑوسیوں کے لئے ثلث مال کی وصیّت کی اگر وہ گنتی میں ہیں تو یہ ثلث مال ان کے اغنیاء و فقراء دونوں میں تقسیم کیا جائے گا یہی حکم اس وصیّت کا ہے جو اہل مسجد کے لئے کی جائے(عالمگیری ج ۶ ص۱۱۹)

مسئلہ۲۱:

بنی فلاں کے یتامی(یعنی فلاں خاندانوں کے یتیموں ) کے لئے وصیّت کی اور وہ گنتی کے ہیں تو وصیّت صحیح ہے، ان سب پر خرچ کی جائے گی۔ یہی حکم اس وقت ہے جب یہ کہے کہ میں نے اس گلی کے یتامی یا اس گھر کے یتامی کے لئے وصیّت کی، اگر وہ گنتی کے ہیں تو غنی وفقیر دونوں پر خرچ ہوگی اور اگر وہ ان گنت ہیں تو وصیّت جائز ہے اس صورت میں صرف فقراء پر خرچ ہوگی(عالمگیری ج ۶ ص۱۱۹) کتنی تعداد کو ان گنت کہیں گے، بعض علماء نے اس کو رائے قاضی پر رکھا ہے اور اسی پر فتویٰ ہے، امام محمد فرماتے ہیں کہ سو (۱۰۰)سے زیادہ تعداد تو لا تحصی (ان گنت) ہے اور یہ سہل ہے(فتاویٰ قاضی خاں )

مسئلہ۲۲:
فلاں خاندان کی بیواؤں کے لئے وصیّت کی وہ خواہ گنتی کی ہوں یا ان گنت ہوں دونوں صورتوں میں وصیّت جائز ہے،اگر گنتی کی ہیں تو وصیّت اُن پر خرچ ہوگی اور اگر اُن گنت ہیں تو جو مل جائیں ان پر خرچ ہوگی(عالمگیری ج ۶ ص۱۱۹)

مسئلہ۲۳:
اپنے پڑوس یا فلاں کے پڑوسی کے لئے وصیّت کی اور وہ پڑوسی ان گنت ہیں تو وصیّت باطل ہے ایسے ہی اگر اس نے اہل مسجد کے لئے وصیّت کی یا اہل جیل خانہ(قیدیوں )کے لئے وصیّت کی وہ اَن گنت ہیں تو وصیت باطل ہے(تاتار خانیہ از عالمگیری ج ۶ص ۱۱۹)

مسئلہ۲۴:
فلاں خاندان کے اندھوں کے لئے وصیّت کی یا فلاں خاندان کے لنجوں (یعنی اعضاء سے اپاہج)کے لئے وصیّت کی یا قرض دار یا مسافرین یا قیدیوں کے لئے، اگر وہ قابلِ شمار ہیں تو غنی اور فقیر دونوں شامل ہوں گے اور اگر بے شمار ہیں تو صرف فقراء کے لئے مالِ وصیّت خرچ ہوگا(عالمگیری ج۶ ص۱۱۹)

مسئلہ۲۵:
اپنے اصہار یعنی سسرال والوں کے لئے وصیّت کی تو یہ وصیّت اس کی بیوی کے ہر ذی رحم محرم کے لئے ہے، اسی طرح اُس میں اس کے باپ کی بیوی کے ذی رحم محرم بھی داخل ہوں گے اور اُس کے ہر ذی رحم محرم کی زوجہ بھی داخل ہے، یہ سب اس وقت دخل ہوں گے جب موصِی کی موت کے دن یہ اس کے صہر ہوں (عالمگیری ج ۶ص ۱۲۰) ،یعنی موصِی کی زوجہ اس کی زوجیت میں ہو، طلاقِ بائن یا طلاقِ مغلظہ سے عدّت نہ ہو، اگر طلاقِ رجعی سے عدّت میں ہے تو وہ زوجیت میں داخل ہے(در مختار، رد االمحتار ج ۵ص ۴۷۳)

مسئلہ ۲۶:
اپنے اختان یعنی دامادوں کے لئے وصیّت کی تو اس میں اس کے ہر ذی رحم محرم کا شوہر داخل ہے ،جیسے بیٹیوں کے شوہر، بہنوں کے شوہر، پھوپھیوں کے شوہر اور خالاؤں کے شوہر۔ (محیط از عالمگیری ج ۶ص ۱۲۰)۔ بیوی کی لڑکی جو اس کے شوہر اول سے ہے اس کا شوہر موصِی کے دامادوں میں شامل نہیں (تاتار خانیہ از عالمگیری ج ۶ص ۱۲۰)

مسئلہ ۲۷:
اولاد رسول پاک علیہ الّصلوۃ والسّلام کے لئے وصیّت کی تو اس وصیّت میں صرف اولاد امام حسن اور امام حسین رضی ا للہ تعالیٰ عنہما داخل ہوگی (عالمگیری ج ۶ص ۱۲۰)

مسئلہ ۲۸:
علویوں کے لئے وصیّت کی تو یہ وصیّت جائز نہیں کیوں کہ وہ بے شمار ہیں اور وصیّت میں کوئی ایسا لفظ نہیں جو فقیر و حاجت مندی کا اشارہ کرے، ہاں اگر فقراء علویوں کے لئے وصیّت کی تو جائز ہے (عالمگیری ج ۶ص ۱۲۱)

مسئلہ ۲۹:
فقہاء کے لئے وصیّت کی تو جائز نہیں اور اگر ان کے فقراء کے لئے وصیّت کی تو جائز ہے اسی طرح اگر طلبائے علم کے لئے وصیّت کی تو ناجائز اور اگر ان کے فقراء کے لئے کی تو جائز ہے (عالمگیری ج ۶ص ۱۲۱)

مسئلہ ۳۰ :
کسی شہر کے اہل علم کے لئے وصیّت کی، اس میں اہل فقہ اور اہل حدیث شامل ہیں ، لیکن اہل منطق و اہل فلسفہ شامل نہیں ، نہ ہی اس میں علم کلام پڑھنے والے داخل ہیں ۔ حضرت ابو القاسم فقیہ سے روایت ہے کہ کتبِ کلام کتبِ علم نہیں (عالمگیری ج ۶ص ۱۲۱)

مسئلہ ۳۱ :
اپنے ثلث مال کی وصیّت کی کہ میرا ثلث مال فلاں کے لئے ہے اور مسلمانوں میں سے ایک شخص کے لئے، تو نصف ثلث فُلاں کو دیا جائے گا اور اس شخص کے لئے کچھ نہیں (عالمگیری ج ۶ص ۱۲۱)

مسئلہ ۳۲ :
قبر کو لیپنے پوتنے کی وصیّت کی اگر یہ حفاظتِ قبر کے لئے ہے تو جائز اور اگر تزئین کے لئے ہے تو ناجائز، اور یہی حکم مزارات پر قبہ بنانے کا ہے خصوصا اًولیاء اللہ کے مزارات پر بہ نیتِ آسائش زائرین و تحصینِ قبر (فتاویٰ رضویہ ج ۱ص ۱۵۱ بحوالہ درمختار، عالمگیری و بزازیہ)

مسئلہ ۳۳:
اپنی قبر پر قرآن شریف پڑھنے کی وصیّت کی یہ وصیّت جائز ہے مگر اجرت پر جائز نہیں (درمختار، ردالمحتار ج ۵ص ۴۸۵)

مسئلہ ۳۴ :
وصیّت کی کہ مجھے میرے گھر میں دفن کریں تو یہ وصیّت باطل ہے کہ یہ خاص ہے انبیائے کرام علیہم الّصلوۃ والسّلام کے لئے امت کے حق میں مشروع نہیں (فتاوی رضویہ ج ۱۱ص ۱۵۲ بحوالہ خلاصہ بزازیہ، تاتار خانیہ و ہندیہ)

مکان میں رہنے اور خدمت کرنے، درختوں کے پھلوں ،

 باغ کی آمدنی اور زمین کی آمدنی اور پیداوار کی وصیّت کا بیان

مسئلہ ۱:

گھر کے کرایہ کی آمدنی کی وصیّت کی تو موصی لہ کو اس میں رہنے کا حق نہیں اور اگر زید کے لئے ایک سال تک اپنے دار (گھر)میں سکونت کی وصیّت کی اور دار کے موصِی کا اور کچھ مال نہیں ہے تو زید اس میں سے تہائی دار میں رہے گا اور ورثہ دو تہائی دار میں ، ورثہ کو اختیار نہیں کہ وہ اپنا مقبوضہ فروخت کر دیں (بدائع ازعالمگیری ج ۶ص ۱۲۲)

مسئلہ ۲ :

یہ کہا یہ بھوسا فُلاں کے جانوروں کے لئے ہے، تو یہ وصیت باطل ہے اور اگر یہ وصیّت کی کہ فلاں کے جانوروں کو کھلایا جائے تو وصیّت جائز ہے (فتاوی قاضی خاں از عالمگیری ج ۶ص ۱۲۲)

مسئلہ ۳ :

کسی شخص کے لئے اپنے گھر رہنے کی وصیّت کی اور مدت اور وقت مقرر نہیں کیا تو یہ وصیّت تاحیات موصی لہ ہے (المنتقیٰ از عالمگیری ج ۶ص ۱۲۲)

مسئلہ ۴ :

کسی شخص کے لئے اپنے گھر میں رہنے کی وصیّت کی تو اسے اس گھر کو کرایہ پر دینے کا حق نہیں (محیط السرخسی از عالمگیری ج ۶ص ۱۲۲)

مسئلہ ۵ :

کسی نے اپنے باغ کے محاصل و پیداوار کی وصیّت کی تو موصی لہ کے لئے اس کے موجودہ محاصل و پیداوار ہیں اور جو کچھ آئندہ ہوں (کافی از عالمگیری ج ۶ص ۱۲۲) ملحوظ رہے کہ عربی زبان میں بستان اس باغ کو کہتے ہیں جس کی چہار دیواری بنی ہو، اس چہار دیواری کے اندر جو درخت یا زراعت ہو وہ سب بستان میں شامل ہے اور باغ سے ان مسائل میں مراد ایسا ہی باغ ہے (مولف)

مسئلہ ۶ :

کسی کے لئے اپنے باغ کے پھلوں کی وصیّت کی تو اس کی دو صورتیں ہیں یا یہ کہا کہ ہمیشہ کے لئے یا ہمیشہ کا لفظ نہیں کہا۔ اگر ہمیشہ کا لفظ نہیں کہا تو اس کی بھی دو صورتیں ہیں اگر اس کے باغ میں اس کی موت کے دن پھل لگے ہیں تو موصی لہ کے لئے اس کے ثلث مال میں سے صرف ان ہی پھلوں سے دیا جائے گا اور اس کے بعد جو پھل آئیں گے موصی لہ کا ان میں کوئی حصہ نہ ہوگا۔ اور اگر موصِی کی موت کے دن باغ میں پھل نہیں لگے تھے تو قیاس یہ ہے کہ یہ وصیّت باطل مگر استحسان میں وصیّت باطل نہیں بلکہ موصی لہ کو اس کی تاحیات اس باغ کے پھل ملتے رہیں گے بشرط یہ کہ وہ بستان اس کے ثلث مال سے زائد نہ ہو، یہ تمام صورتیں اس وقت ہیں جب موصِی نے وضاحت نہیں کیا ور اگر اس نے وضاحت کر دی اور یوں کہا کہ میں نے تیرے لئے ہمیشہ کے واسطے اپنے باغ کے پھلوں کی وصیّت کی تو اسے موجودہ پھل بھی ملیں گے اور جو بعد میں پیدا ہوتے رہیں وہ بھی۔ (عالمگیری ج ۶ص ۱۲۲)

مسئلہ ۷ :

اپنے باغ کے پھلوں و پیداوار کی ہمیشہ کے لئے کسی کے لئے وصیّت کی پھر اس کے کھجور کے درختوں کی جڑوں سے اور درخت پیدا ہوگئے تو ان کی پیداوار اور محاصل بھی وصیّت میں داخل ہوں گے (المنفقیٰ از عالمگیری ج ۶ص ۱۲۲)

مسئلہ ۸:

اپنے باغ کے پھلوں کے ثلث کی وصیّت کی اور موصِی کا اور کوئی مال سوائے اس بستان (باغ)کے نہیں ہے تو یہ وصیّت جائز ہے اور موصی لہ اس کا ثلث پانے کا مستحق ہے اگر موصی لہ نے باغ کا تہائی حصہ ورثہ سے تقسیم کر لیا پھر اس حصہ سے آمدنی ہوئی جو موصی لہ کے پاس آیا اور ورثہ کے حصے میں آمدنی نہیں ہوئی یا ورثہ کے حصہ میں آمدنی ہوئی اور موصی لہ کے حصہ میں آمدنی نہیں ہوئی تو دونوں صورتوں میں وہ ورثہ اور موصی لہ ایک دوسرے کے شریک ہوں گے (عالمگیری ج ۶ص ۱۲۲)

مسئلہ ۹ :

کسی کے لئے ثلث بستان کی وصیّت کی تو ورثہ کے لئے جائز ہے کہ وہ اپنے حصہ کا دو ثلث بستان فروخت کر دیں ، ایسی صورت میں دو ثلث کا خریدار موصی لہ کے ساتھ شریک ہو جائے گا (عالمگیری ج ۶ص ۱۲۳)

مسئلہ ۰ ا:

ایک شخص نے کسی کے لئے اپنی زمین کی پیداوار کی وصیّت کی اور اس زمین میں کھجور کے درخت ہیں اور نہ اور کوئی درخت ہے اور موصِی کا اس کے سوا اور مال بھی نہیں ہے تو اس کو کرایہ پر اٹھایا جائے گا اور اس کرایہ کا ایک ثلث موصی لہ کو دیا جائے گا اور اگر اس میں کھجور کے درخت ہیں اور بھی درخت ہیں تو ان درختوں کی پیداوار کا ثلث موصی لہ کو ملے گا (عالمگیری ج ۶ص ۱۲۳)

مسئلہ ۱۱ :

وصیّت کرنے والے نے کسی کے لئے اپنی بکریوں کی اون کی یا اپنی بکریوں کے بچوں کی یا ان کے دودھ کی ہمیشہ کے لئے وصیّت کی تو ان تمام صورتوں میں موصی لہ کو ان بکریوں کا وہی اون ملے گا جو وصیّت کرنے والے کی موت کے دن ان کے جسم پر ہے اور وہی بچے ملیں گے جو موصِی کی موت کے دن ان کے پیٹوں میں ہیں اور وہی دودھ ملے گا جو موصی کی موت کے دن ان کے تھنوں میں ہے خواہ موصی نے وصیّت میں ہمیشہ کا لفظ کہا یا نہ کہا۔ (ہدایہ از عالمگیری ج ۶ص ۱۲۳)

مسئلہ ۱۲ :

کسی شخص نے اپنے بستان (باغ) کی پیداوار کی وصیت کی پھر موصی لہ نے میت کے ورثہ سے غلہ کے عو ض پورا باغ خرید لیا تو یہ جائز ہے اس صورت میں وصیّت باطل ہو جائے گی اس طرح اگر ورثہ نے باغ اس کو فروخت نہیں کیا لیکن انھوں نے کچھ مال دے کر موصی لہ کو اپنے حصہ کے غلہ سے بری ہونے پر راضی کر لیا تو یہ بھی جائز ہے (عالمگیری ج ۶ص ۱۲۳)

مسئلہ ۱۳ :
اپنے گھر کے کرایہ کی مساکین میں تقسیم کرنے کی وصیّت کی تو یہ اس کے ثلث مال میں سے جائز ہے اور اگر مساکین کے لئے اپنے گھر میں رہنے یا اپنی سواری پر سوار ہونے کی وصیّت کی تو یہ جائز نہیں مگر یہ کہ موصی لہ معلوم ہو (محیط از عالمگیری ج ۶ص ۱۲۳)

مسئلہ ۱۴ :
مساکین کے لئے اپنے انگور کے باغ کی بہار کی تین سال تک کے لئے وصیّت کی اور مر گیا اور تین سال تک اس کے انگور کے باغ میں انگور کی بہار نہ آئی تو بعض کے قول پر یہ باغ موقوف رہے گا جب تک اس کی تین سال کی بہار مساکین پر صدقہ نہ کر دی جائے، فقیہ ابو اللیث رحمتہ اللہ تعالی علیہ نے فرمایا یہ قول ہمارے اصحاب کے مطابق ہے (عالمگیری ج ۶ص ۱۲۳)

مسئلہ ۱۵ :
اپنے جسم کے لباس کی وصیّت کی تو یہ جائز ہے اور موصی لہ کو اس کے جُبّے، قمیص، چادریں اور پاجامے ملیں گے، اس کی ٹوپیاں ، موزے، جرابیں اس میں شامل نہ ہوں گے۔ (فتاویٰ قاضی خاں از عالمگیری ج ۶ص ۱۲۳)

مسئلہ ۱۶ :
یہ وصیّت کی کہ یہ کپڑے صدقہ کر دو تو یہ جائز ہے کہ وہ کپڑے فروخت کر کے ان کی قیمت صدقہ کر دیں یا چاہیں تو کپڑے فروخت نہ کریں رکھ لیں اور ان کی قیمت دے دیں (عالمگیری  ج ۶ص ۱۲۳)

مسئلہ ۱۷ :
کسی آدمی کو یہ وصیّت کی کہ میری زمین سے دس جریب (گٹھ) زمین ہر سال کاشت کرے اس صورت میں بیج، خراج (مالگذاری) اور آبپاشی موصی لہ کے ذمہ ہوگی اور اگر وصیّت میں یہ کہا کہ ہر سال میری دس جریب زمین میرے لئے کاشت کرے اس صورت میں بیج، مالگذاری اور آبپاشی متوفی موصی کے مال سے دیئے جائیں گے (عالمگیری ج ۶ص ۱۲۴)

مسئلہ ۱۸ :
کسی شخص کے لئے کھجور کے باغ کے کھجوروں کی وصیّت کی جو کہ تیار تھیں یا کاشت کی وصیّت کی جو کاٹے جانے کے قریب تھیں لیکن فصل کاٹی نہیں گئی تھی تو مال گزاری دی جائے گی (تاتار خانیہ از عالمگیری ج ۶ص ۱۲۴)

مسئلہ ۱۹ :

موصِی نے کسی کے لئے اپنی تلوار کی وصیّت کی تو اس میں تلوار کا پرتلہ اور حمائل داخل ہے (عالمگیری ج ۶ص ۱۲۴)

مسئلہ ۲۰ :
کسی کے لئے مصحف (قرآن پاک) کی وصیّت کی اور مصحف کا غلاف بھی ہے تو اس کو مصحف ملے گا غلاف نہیں (قدوری از عالمگیری ج ۶ص ۱۲۴)

مسئلہ ۲۱:

سرکہ کے مٹکے کی وصیّت کی تو اس میں مٹکا شامل ہے اور اگر جانوروں کے گھر (یعنی وہ گھر جس میں جانور رکھے جاتے ہیں ) کی وصیّت کی تو وصیّت دار (گھر) کی ہے اس میں جانور شامل نہیں ، ایسے ہی کھانے کی کشتی (ٹرے) کی وصیّت کی تو اس میں کا کھانا دیا جائے گا کشتی (ٹرے) نہیں (محیط السرخسی از عالمگیری ج ۶ص ۱۲۴)

مسئلہ ۲۲ :
کسی کے لئے میزان (ترازو) کی وصیّت کی تو اس میں اس کا عمود (ڈنڈی) پلڑے اور ا س کی ڈسیں شامل ہیں ، باٹ، بٹہ اور مٹھیہ (علاق) شامل نہیں لیکن اگر ترازو معین کر دی تو اس میں باٹ اور علاق بھی شامل ہوں گے( عالمگیری ج ۶ص ۱۲۴)

مسئلہ ۲۳ :
اپنی بکریوں میں سے کسی کے لئے ایک بکر ی کی وصیّت کی اور یہ نہیں کہا کہ میری ان بکریوں میں سے، پھر وارثوں نے اسے وہ بکری دی جس نے موصِی کی موت کے بعد بچہ جنا تو یہ بچہ بکری کے ساتھ شامل نہ ہوگا یعنی فقط بکری ملے گی (عالمگیری ج ۶ص ۱۲۴)

مسئلہ ۲۴ :
اور اگر یہ کہا کہ میں نے فُلاں کے لئے اپنی بکریوں میں سے ایک بکری کی وصیّت کی اور وارثوں نے اس موصی لہ کو وہ بکری دی جس نے موصِی کی موت کے بعد بچہ دیا تو وہ بچہ اس بکری کا تابع ہوگا یعنی بکری مع بچہ کے موصی لہ کو دی جائے گی اور اگر وارثوں نے بکری معیّن کرنے سے پہلے پہلے بچہ کو ضائع کر دیا یعنی ہلاک کر دیا تو ان پر اس کا ضمان نہیں (عالمگیری ج ۶ص ۱۲۴)

مسئلہ ۲۵ :
دار (گھر) کی ایک شخص کے لئے وصیّت کی اور اس کی بنیاد کی دوسرے کے لئے، یا یہ کہا کہ یہ انگوٹھی فلاں کے لئے ہے اور اس کا نگینہ دوسرے کے لئے، یا یہ کہا کہ یہ کنڈیا (زنبیل) فلاں کے لئے اور اس میں کے پھل فلاں کے لئے، تو ان تمام صورتوں میں اگر اس نے متصلا ًبلافصل کہا تو ہر شخص کو وہی ملے گا جس کی وصیّت اس کے لئے کی اور اگر متصلا ً نہیں کہا بلکہ فصل کیا تو امام ابو یوسف رحمتہ اللہ علیہ کے نزدیک یہی حکم ہے اور امام محمد رحمتہ اللہ علیہ نے فرمایا کہ اصل (یعنی دار یا انگوٹھی یا کنڈیا) تنہا پہلے کو ملے گی اور تابع میں دونوں شریک ہوں گے( عالمگیری ج ۶ص ۱۲۵ بحوالہ کافی) یعنی اس صورت میں گھر تنہا پہلے کو ملے گا بناء مشترک ہوگی، کنڈیا پہلے کو ملے گی پھل مشترک ہوں گے اور انگوٹھی پہلے کو ملے گی اور نگینہ مشترک ہوگا۔ 
مسئلہ ۲۶:
اور اگر یہ وصیّت کی کہ یہ گھر فلاں کے لئے ہے اور اس میں رہائش فلاں کے لئے یا یہ درخت فلاں کے لئے ہے اور اس کا پھل فلاں کے لئے یا یہ بکری فلاں کے لئے اور اس کا اون فلاں کے لئے تو جس کے لئے جو وصیّت کی اس کو بلا اختلاف وہی ملے گا خواہ اس نے یہ متصلاً کہا ہو یا درمیان میں فصل کیا ہو (عالمگیری ج ۶ص ۱۲۴)

مسئلہ ۲۷ :
کسی شخص کے لئے اپنے دار (مکان) کی وصیّت کی اور اس میں بنے ہوئے ایک خاص بیت (کمرہ) کی وصیّت کسی دوسرے کے لئے کی تو وہ خاص مکان ان دونوں کے درمیان بقدر ان کے حصہ کے مشترک ہوگا (عالمگیری ج ۶ص ۱۲۵)

مسئلہ ۲۸ :
کسی کے لئے معینہ ایک ہزار درہم کی وصیّت کی اور ان میں سے ایک سو درہم کی دوسرے کے لئے وصیّت کی تو ایک ہزار والے کو نو سو درہم ملیں گے اور سو درہم دونوں کے درمیان نصف نصف تقسیم ہوں گے (عالمگیری ج ۶ص ۱۲۵)

مسئلہ ۲۹ :
اگر ایک شخص کے لئے مکان کی وصیّت کی اور اس کی بناء کی دوسرے کے لئے تو بناء ان دونوں کے درمیان حصہ رسدی تقسیم ہوگی (بدائع از عالمگیری ج ۶ص ۱۲۵)

مسئلہ ۳۰ :
موصی نے اپنے جانور کی ایک شخص کے لئے وصیّت کی ا ور اس کی سواری اور منفعت کی دوسرے کے لئے وصیّت کی تو ہر موصی لہ کے لئے وہی ہے جس کی اس کے لئے وصیّت کی (مبسوط از عالمگیری ج ۶ص ۱۲۵)

مسئلہ ۳۱ :
ایک شخص کے لئے اپنے گھر کے کرایہ کی وصیّت کی اور دوسرے کے لئے اس میں رہنے کی وصیّت کی اور تیسرے شخص کے لئے اس کے رقبہ کی وصیّت کی ا ور یہ ایک ثلث ہے پس کسی شخص نے موصِی کی موت کے بعد اس کو منہدم کر دیا تو جتنا اس نے گرایا ہے اس کی قیمت کا تاوان اس پر ہے پھر اس قیمت سے مکان بنائے جائیں جیسے بنے ہوئے تھے  اور کرایہ پر دیا جائے، تو جس کے لئے کرایہ کی وصیّت کی اسے کرایہ اور جس کی سکونت کی وصیّت کی اسے حق سکونت ملے گا، یہی حکم بستان (باغ) کی وصیّت کا ہے کہ اس نے ایک شخص کے لئے بستان کی پیداوار کی وصیّت کی اور دوسرے کے لئے اس کے رقبہ کی، پھر کسی شخص نے اس میں سے درخت کاٹ لئے تو اس پر درختوں کی قیمت کا تاوان دے اس قیمت سے درخت خرید کر لگائے جائیں گے (عالمگیری ج ۶ص ۱۲۷)

مسئلہ ۳۲ :
موصِی نے ایک شخص کے لئے اپنے باغکی آمدنی کی وصیّت کی اور دوسرے کے لئے باغ کے رقبہ کی وصیّت کی اور یہ اس کا ثلث مال ہے تو باغ کا رقبہ اس کے لئے ہے جس کے واسطے رقبہ کی وصیّت کی اور اس کی آمدنی اس کے لئے جس کے واسطے اس کی آمدنی کی وصیّت کی جب تک موصی لہ زندہ ہے اور اس صورت میں باغ کی آبپاشی، مال گذاری اور اس کی اصلاح و مرمت آمدنی والے پر ہے (عالمگیری ج ۶ص ۱۲۷)

مسئلہ ۳۳:
موصی نے ہمیشہ کے لئے اپنی بکریوں کے اون کی یا ان کے دودھ کی یا ان کے گھر کی یا ان کے بچوں کی کسی کے لئے وصیّت کی تو یہ وصیّت صرف اس اون میں جاری ہوگی جو موصی کی موت کے دن ان بکریوں کی پیٹھوں پر ہے یا وہ دودھ جو ان کے تھنوں میں ہے یا وہ گھی جو ان کے تھنوں کے دودھ سے برآمد ہو یا وہ بچے جو ان کے پیٹ میں ہوں جس دن کہ موصی کی موت ہوئی، اس کی موت کے بعد پھر جو کچھ پیدا ہوگا اس میں وصیّت جاری نہ ہوگی (عالمگیری ج ۶ص ۱۲۷)

مسئلہ ۳۴ :
موصی نے کسی کے لئے ہمیشہ کے واسطے اپنے کھجوروں کے باغ کے محاصل (آمدنی) کی وصیّت کی اور دوسرے کے لئے اس باغ کے رقبہ کی وصیّت کی اور اس باغ میں بہار (پھل) نہیں آئی تو اس صورت میں اس کی آبپاشی اور اس کی اصلاح کا خرچہ و مرمت صاحب رقبہ پر ہے پھر جب اس پر پھل آجائیں تو یہ خرچہ آمدنی لینے والے پر ہے اور اگر ایک  سال پھل آئے پھر نہ آئے تب بھی اس کی اصلاح و خرچہ کی ذمہ داری آمدنی لینے والے پر ہے، اگر آمدنی لینے والے نے خرچہ نہ کیا اور صاحب رقبہ نے خرچہ کیا یہاں تک کہ باغ میں پھل آگئے تو صاحب رقبہ اس سے اپنا خرچہ وصول کرے گا (مبسوط از عالمگیری ج ۶ص ۱۲۷)

مسئلہ ۳۵:
یہ وصیّت کی کہ ان تلوں کا تیل فلاں کے لئے اور اس کی کھلی دوسرے کے لئے ہے تو تیل نکالنے کی ذمہ داری اس کی ہے جس کے لئے تیل کی وصیّت کی۔ (فتاویٰ قاضی خاں از عالمگیری ج ۶ص ۱۲۷)

مسئلہ ۳۶ :
انگوٹھی کے حلقہ کی ایک شخص کے لئے وصیّت کی اور اس کے نگینہ کی دوسرے کے لئے تویہ وصیّت جائز ہے اگر اس کانگ نکالنے میں انگوٹھی  کے خراب ہونے کا اندیشہ ہے تو دیکھا جائے گا اگر حلقہ کی قیمت نگ سے زیادہ ہے تو حلقہ والے سے کہا جائے گا کہ وہ نگ والے کو نگ کی قیمت ادا کرے اور اگر نگ کی قیمت زیادہ ہے تو نگ والے سے کہا جائے گا کہ وہ انگوٹھی کے حلقہ کی قیمت ادا کرے (عالمگیری ج ۶ص ۱۲۷)

مسئلہ ۳۷:
ایک شخص نے کسی کے لئے اپنے بستان (باغ) کے ان پھلوں کی وصیّت کی جو اُس میں موجود ہیں اور اس نے اس کے لئے اس کے پھلوں کی ہمیشہ کے لئے بھی وصیّت کی، اس کے بعد موصی کا انتقال ہوگیا اور موصِی کا اس کے سوا اور مال نہیں ہے اور باغ میں پھل سو روپے کی قیمت کے ہیں اور پورے باغ کی قیمت تین سو روپے کے مساوی ہے، اس صورت میں موصِی لہ کے لئے باغ میں موجود پھلوں کا تہائی حصہ ہے اور آئندہ جو پھل آئیں گے ان میں سے ہمیشہ اس کو ایک ثلث ملتا رہے گا (عالمگیری ج ۶ص ۱۲۷)

مسئلہ ۳۸:
یہ وصیّت کی کہ میرے مال سے فلاں شخص پر ہر ماہ پانچ درہم خرچ کئے جائیں تو اس کے مال کا ایک ثلث رکھ لیا جائے گا تاکہ موصی لہ پر ہر ماہ پانچ درہم خرچ کئے جاتے رہیں جیسا کہ موصِی نے وصیّت کی ہے (مبسوط از عالمگیری ج ۶ص ۱۲۸)

مسئلہ ۳۹ :
ایک شخص نے دو آدمیوں کے لئے وصیّت کی کہ ان میں سے ہر ایک پر میرے مال س ے اتنا اتنا خرچ کیا جائے تو اس کا ایک ثلث مال ان دونوں پر خرچ کے لئے رکھ لیا جائے گا پھر اگر وارثوں نے ان میں سے کسی ایک سے کچھ دے کر مصالحت کر لی اور وہ وصیّت سے دستبردار ہوگیا تو اس صورت میں موصی کا کل ثلث مال دوسرے پر خرچ کرنے کے لئے رکھ لیا جائے گا اور وارثوں کے حق میں دستبرداری دینے والے کا حق وارثوں کو نہ ملے گا (محیط از عالمگیری ج ۶ص ۱۲۷)

مسئلہ ۴۰ :
ایک شخص نے وصیّت کی کہ میرے مال میں سے فلاں شخص پر اس کی تاحیات ہر ماہ پانچ درہم خرچ کئے جائیں اور ایک دوسرے شخص کے لئے اپنے ثلث مال کی وصیّت کی اور ورثہ نے اس کی اجازت دے دی تو اس صورت میں اس کا مال چھ حصوں میں تقسیم ہو کر ایک حصہ موصی لہ ثلث کو ملے گا اور باقی پانچ حصے محفوظ رکھے جائیں گے ان میں سے پانچ درہم والے پر ہر ماہ پانچ درہم خرچ کئے جائیں گے اور اگر یہ شخص جس کے لئے پانچ درہم ہر ماہ خرچ کرنے کی وصیّت کی تھی اپنے حصہ کا محفوظ روپیہ خرچ ہونے سے پہلے ہی مرگیا تو جس کے لئے ثلث مال کی وصیّت کی تھی اس کا ثلث پورا کیا جائے گا اور یہ ثلث مال اس دن کے حساب سے لگایا جائے گا جس دن کہ موصی کی موت ہوئی لیکن اگر مال کا دو ثلث حصہ سے زیادہ خرچ ہوچکا تھا اور اب جو باقی بچا اس سے موصی لہ ثلث کا ثلث پوا نہیں ہوتا تو اس صورت میں اس مرنے والے کے حصہ میں سے جو نفقہ بچا ہے وہ اسے دے دیا جائے گا اور اس کا ثلث پورا نہیں کیا جائے گا اور اگر مال اتنا بچ گیا تھا کہ موصی لہ ثلث کا ثلث پورا ہو کر بچ گیا تو جو باقی بچا وہ موصِی کے ورثہ کو ملے گا نہ کہ اس کے ورثہ کو جس کے لئے پانچ درہم ماہانہ خرچ کرنے کی وصیّت کی تھی (عالمگیری ج ۶ص ۱۲۸)

مسئلہ ۴۱ :
اگر دو آدمیوں کے لئے یہ وصیّت کی کہ ان دونوں پر ان کی تاحیات میرے مال سے ہر ماہ دس درہم خرچ کئے جائیں اور ایک تیسرے کے لئے اپنے ثلث مال کی وصیّت کی تو اگر ورثہ نے اس کی اجازت دی تو اس کا مال چھ حصوں میں تقسیم ہوگا اور اگر ورثہ نے اجازت نہ دی تو دو برابر حصوں میں تقسیم ہوگا اور اگر ان دونوں آدمیوں سے جن کے لئے تاحیات دس درہم ماہانہ کی وصیّت کی تھی ایک آدمی کا انتقال ہوگیا تو اس کا حصہ اس کو نہیں ملے گا جس کے لئے ثلث مال کی وصیّت کی تھی بلکہ جو کچھ ان دو آدمیوں کے لئے محفوظ رکھا تھا وہ ویسے ہی محفوظ رہے گا اور اسے اس ایک پر خرچ کیا جائے گا جو ان دونوں میں سے زندہ باقی ہے (عالمگیری ج ۶ص ۱۲۸ کتاب الوصایا)

مسئلہ ۴۲ :
اگر میت نے یہ وصیّت کی کہ میں نے فلاں کے لئے اپنے ثلث مال کی وصیّت کی اور فلاں کے لئے اس پر تاحیات ہر ماہ پانچ درہم خرچ کرنے کی وصیّت کی اور ایک دوسرے کے لئے تاحیات اُس کی اُس پر پانچ درہم خرچ کرنے کی وصیّت کی تو اگر ورثہ نے اس کی اجازت دے دی تو اس کا مال نو (۹)حصوں میں منقسم ہوگا، جس کے لئے ثلث مال کی وصیّت کی اس کو ایک حصہ اور بقیہ بعد والے دونوں موصی لہما کے لئے چار چار حصے محفوظ رکھے جائیں گے اور ان پر ہر ماہ خرچ ہوں گے (عالمگیری ج ۶ص ۱۲۸)

مسئلہ ۴۳ :
اگر میت نے وصیّت کی کہ میرے مال سے فلاں پر اس کی تاحیات پانچ درہم ماہانہ خرچ کیا جائے اور فلاں اور فلاں پر ان کی تاحیات دس درہم ماہانہ خرچ کئے جائیں ، ہر ایک کے لئے پانچ درہم، اور ورثہ نے اس کی اجازت دے دی تو مال موصی لہ اور موصی لہما کے درمیان نصف نصف تقسیم ہوگا اس طرح کہ جس کے لئے پانچ درہم ماہانہ کی وصیّت کی اسے ایک نصف اورجن دو کے لئے دس درہم ماہانہ کی وصیّت کی انھیں دوسرا نصف، اس طرح نصف مال پہلے ایک کے لئے اور نصف مال دوسرے دو کے لئے محفوظ رکھا جائے گا اور ان پر ماہ بماہ خرچ ہوگا (عالمگیری ج ۶ص ۱۲۸) اور اگر اس ایک کا انتقال ہوگیا جس ایک کے لئے پانچ درہم ماہانہ کی وصیّت کی تھی تو جو کچھ بچا وہ ان دو پر خرچ ہوگا جن دو کے لئے دس درہم ماہانہ کی وصیّت کی تھی اور اگر ان دونوں میں سے ایک کا انتقال ہوگیا جن کے لئے ایک ساتھ دس درہم ماہانہ کی وصیّت کی تھی اور پانچ درہم والا زندہ رہا تو اس صورت میں مرنے والے کا حصہ اس کے شریک ِ وصیّت کے لئے محفوظ رکھا جائے گا اور اس پر خرچ کیا جائے گا، یہ اس صورت میں ہے جب ورثہ نے اجازت دے دی اور اگر ورثہ نے اجازت نہیں دی تو میت کا ثلث مال نصف نصف دو برابر حصوں میں تقسیم ہوگا، نصف ثلث اس کو ملے گا جس ایک کے لئے پانچ درہم ماہانہ کی وصیّت کی اور نصف ثلث ان دونوں کو ملے گا جن دونوں کو ایک ساتھ ملا کر ان کے لئے دس درہم ماہانہ کی وصیّت کی (عالمگیری ج ۶ص ۱۲۹)

مسئلہ ۴۴ :
ایک شخص نے وصیّت کی کہ میرا ثلث مال فلاں کے لئے رکھا جائے اور اس پر اس میں سے ہر ماہ چار درہم خرچ کئے جائیں جب تک کہ وہ زندہ رہے اور میں نے وصیّت کی کہ میرا ثلث مال فلاں فلاں کے لئے ہے ان دونوں پر ہر ماہ تاحیات ان کی دس درہم خرچ کئے جائیں تو اگر ورثہ نے اس کی اجازت دے دی تو چار درہم والے کو اس میت کے مال کاکامل ثلث (پورا تہائی حصہ) ملے گا وہ جو چاہے کرے اور دس درہم والے دونوں کو اس میت کے مال کا دوسرا ثلثِ کامل ملے گا اور یہ ثلث ان دونوں کے درمیان برابر برابر تقسیم ہوگا اور محفوظ کچھ نہ رکھا جائے گا، اور اگر ان تینوں موصی لہم (جن کے لئے وصیّت کی گئی) میں سے کسی کا انتقال ہوگیا تو اس کے حصہ کا مال اس انتقال کر جانے والے کے وارثوں کو ملے گا اور اگر ورثہ نے میت کی اس وصیّت کو جائز نہیں کیا تو اس صورت میں چار درہم والے کو نصف ثلث (تہائی مال کا آدھا) ملے گا اور ان دونوں کو جن کے لئے دس درہم ماہانہ کی وصیّت کی تھی نصف ثلث ملے گا اور یہ نصف ثلث ان دونوں کے مابین آدھا آدھا بٹے گا (بحوالہ جامع الصغیر از عالمگیری ج ۶ص ۱۲۹)

مسئلہ ۴۵ :
میت نے کہا میں نے فلاں کے لئے ایک ثلث مال کی وصیّت کی اس پر اس میں سے ہر ماہ چار درہم خرچ کئے جائیں اور میں نے فلاں فلاں کے لئے وصیّت کی کہ فلاں پر پانچ درہم ماہانہ اور فلاں پر تین درہم، پس اگر ورثہ نے اس کی اجازت دے دی تو چار درہم والے کو ماہانہ اس کے کل مال کا ایک ثلث ملے گا اور بقیہ دو کو دو ثلث ملیں گے اور یہ دو ثلث ان دونوں کے درمیان نصف نصف تقسیم ہوں گے، یہ لوگ اپنے اپنے حصہ کو جیسے چاہیں استعمال کریں ، اور اگر ورثہ نے اس کی اس وصیّت کو جائز نہ کیا تو چار درہم والے کو نصف ثلث ملے گا اور بقیہ دو کو دوسرا نصف ثلث ملے گا اور یہ ان کے مابین آدھا آدھا بٹ جائے گا اور اگر ان میں سے کسی کا انتقال ہوگیا تو اس کا حصہ اس کے وارثوں کو میراث میں ملے گا (محیط از عالمگیری ج ۶ص ۱۲۹)

مسئلہ ۴۶ :
میت نے وصیّت کی کہ فلاں پر میرے مال سے ہر ماہ چار درہم خرچ کئے جائیں اور ایک دوسرے پر ہر ماہ پانچ درہم میرے بستانی (چہار دیواری والا باغ) کی آمدنی سے خرچ کئے جائیں اور میت نے بجز بستان کے اور کوئی مال نہیں چھوڑا تو اس صورت میں میت کا ثلث (تہائی) بستان ان دونوں کے لئے نصف نصف ہے پھر بستان (باغ) کی ثلث پیداوار فروخت کی جائے گی اور اس کی قیمت وصی کے قبضہ میں یا اگر وصی نہیں ہے تو کسی ایماندار و ثقہ آدمی کے قبضہ میں دے دی جائے گی، وہ وصی اور ثقہ ان دونوں پر حصہ رسدی ماہ بماہ خرچ کرے گا اور اگر ان دونوں کا انتقال ہوگیا تو جو کچھ رہے گا وہ موصی کے ورثہ کو ملے گا (عالمگیری ج ۶ص ۱۲۹)

مسئلہ ۴۷ :
یہ وصیّت کی کہ فلاں شخص پر میرے مال سے چار روپے ماہانہ خرچ کئے جائیں اور فلاں اور فلاں پر پانچ روپے ماہانہ تو اس صورت میں تنہا ایک کے لئے مال وصیّت کا چھٹا حصہ اور دوسرے دونوں کے لئے، دوسرا چھٹا حصہ خرچ کرنے کے لئے محفوظ رکھا جائے گا (عالمگیری ج ۶ص ۱۳۰) یعنی میت کا مال بارہ حصوں میں تقسیم ہوگا اس میں سے ایک ثلث یعنی چار حصے وصیّت میں دیئے جائیں گے باقی دو ثلث یعنی آٹھ حصے ورثہ کو ملیں گے پھر ثلث مال کی وصیّت کے ان چار حصوں میں سے ایک دو حصہ یعنی حصہ تنہا پہلے موصی لہ کے لئے اور دوسرے دو حصے دوسرے دنوں موصی لہما کے لئے، اور ان پر ہر ماہ خرچ ہوگا۔ 
مسئلہ ۴۸ :
میت نے اپنی آراضی کی پیداوار کی کسی ایک شخص کے لئے وصیّت کی اور دوسرے شخص کے لئے اس آراضی کے رقبہ کی وصیّت کی اور ثلث مال میں ہے پھر اس کو صاحب ِرقبہ نے (یعنی جس کے لئے رقبہ کی وصیّت کی تھی) فروخت کر دیا اور اس شخص نے اس بیع کو تسلیم کر لیا جس کے لئے پیداوار کی وصیّت کی تھی تو بیع جائز ہوگئی، اور پیداوار کی وصیّت جس کے لئے تھی وہ وصیّت باطل ہوگئی اب اس کا اس پیداوار کی قیمت میں بھی کوئی حصہ نہیں (عالمگیری ج ۶ص ۱۳۰)

مسئلہ ۴۹ :
مریض نے اپنے بستان کی پیداوار کی وصیّت کسی کے لئے کی اور موصِی کی موت سے قبل کئی سال اس میں پیداوار ہوئی پھر موصِی  کا انتقال ہوگیا تو موصی لہ کا اس پیداوار میں حصہ ہے جو موصِی  کی موت کے وقت یا اس کے بعد پیدا ہو (مبسوط از عالمگیری ج ۶ص ۱۳۰) جو پیداوار موصِی  کی موت سے پہلے ہوئی اس میں کوئی حصہ نہیں ۔ 
مسئلہ ۵۰ :
یہ کہا کہ میں نے ان ایک ہزار کی فلاں کے لئے وصیّت کی اور میں نے فلاں کے لئے اس میں سے سو (۱۰۰)کی وصیّت کر دی ہے تو یہ رجوع نہیں ہے، اس صورت میں نو سو(۹۰۰) پہلی وصیّت والے کے لئے ہیں اور سو (۱۰۰)میں دونوں آدھے آدھے کے شریک ہیں (عالمگیری ج ۶ص ۱۳۰)

مسئلہ ۵۱ :
مریض نے کہا کہ میرا ثلث مال فلاں اور فلاں کے لئے اور فلاں کے لئے اس میں سے ایک سو ہے اور ا س کا ثلث مال کل سترہ درہم ہی ہے تو یہ کل ثلث اسی کو ملے گا جس کے لئے سو مقرر کئے (عالمگیری ج ۶ص ۱۳۰)

مسئلہ ۵۲ :
یہ وصیّت کی کہ میرا ثلث مال عبداللہ کے لئے زید و عمرو کے لئے اور عمرو کے لئے اس میں سے سو (۱۰۰)روپے اور اس کا ثلث مال کل سو(۱۰۰) روپے ہی ہے تو یہ سو (۱۰۰)روپے عمرو کو ملیں گے اور اگر اس کا ثلث مال ڈیڑھ سو(۱۵۰) روپے تھے تو عمرو کو سو (۱۰۰)روپے ملیں گے اور جو بچا اس میں عبداللہ اور زید نصف نصف کے شریک ہیں (عالمگیری ج ۶ص ۱۳۰)

مسئلہ ۵۳ :
یہ وصیّت کی کہ یہ ایک ہزار فلاں اور فلاں کے لئے، فلاں کے لئے اس میں سے سو(۱۰۰) روپے، تو وہ اس طرح تقسیم ہوں گے فلاں کو سو(۱۰۰) روپے اور دوسرے کو نو سو(۹۰۰) روپے، اگر اس میں سے کچھ ضائع ہوگئے تو باقی کے دس حصے کر کے ایک حصہ سو (۱۰۰)والے کو اور باقی نو(۹) حصے دوسرے کو دیئے جائیں گے (عالمگیری ج ۶ص ۱۳۰) اور اگر اس نے ایک تیسرے شخص کے لئے دیگر ایک ہزار روپے کی وصیّت کر دی اور اس کا ثلث مال کل ایک ہزار روپے ہے تو اس صورت میں نصف ہزار تیسرے موصی لہ وک ملے گا اور نصف ہزار پہلے دو موصی لہما کو دیا جائے گا اور وہ دس حصوں میں تقسیم ہو کر پہلے کو ایک حصہ اور دوسرے کو نو حصے ملیں گے (عالمگیری ج ۲ص ۱۳۰)

مسئلہ ۵۴ :
اگر کہا کہ یہ ایک ہزار فلاں اور فلاں کے لئے، اس میں سے پہلے فلاں کے لئے سو روپے اور دوسرے کے لئے مابقی یعنی نو سو روپے، تو پہلے والے کو سو(۱۰۰) روپے ملیں گے اور اگر تقسیم سے پہلے ہزار میں سے نو سو(۹۰۰) ہلاک ہوگئے تو پہلے کے لئے سو(۱۰۰) روپے ہیں اور دوسرے کے لئے کچھ نہیں اور اگر یہ کہا کہ میں نے اپنے ثلث مال سے فلاں کے لئے سو (۱۰۰)روپے کی وصیّت کی اور فلاں کے لئے بقیہ کی اور میں نے فلاں کے لئے ایک ہزار(۱۰۰۰) روپے کی وصیّت کر دی اس صورت میں بقیہ والے کو کچھ نہ ملے گا اور میت کا ثلث مال پہلے والے موصی لہ اور تیسرے والے موصی لہ میں گیارہ حصوں میں تقسیم ہو کر ایک حصہ پہلے والے کو اور دس حصے ایک ہزار والے کو یعنی تیسرے والے کو ملیں گے (عالمگیری ج ۶ص ۱۳۰)

مسئلہ ۵۵ :
یہ کہا کہ میں نے اس ایک ہزار کی فلاں فلاں کیلئے وصیّت کی اور فلاں کے لئے سات سو(۷۰۰) اور فلاں کے لئے چھ سو(۶۰۰) تو اس صورت میں یہ ایک ہزار(۱۰۰۰) ان دونوں کے درمیان تیرہ حصوں میں تقسیم ہوگا، سات حصے سات سو والے کو اور چھ حصے چھ سو والے کو ملیں گے (عالمگیری ج ۶ص ۱۳۱ محیط السرخسی)

مسئلہ ۵۶ :
یہ کہا کہ فلاں کے لئے اس ایک ہزار میں سے ہزار اور فلاں کے لئے ہزار، تو اس صورت میں یہ ایک ہزار ان دونوں کے درمیان نصف نصف تقسیم ہوگا (محیط السرخسی از عالمگیری ج ۶ص ۱۳۱)

مسئلہ ۵۷ :
یہ کہا کہ میں نے اس ایک ہزار کی فلاں اور فلاں کے لئے وصیّت کی فلاں کے لئے اس میں سے ایک ہزار تو اس صورت میں ایک ہزار سب کے سب دوسرے موصی لہ کو ملیں گے (محیط السرخسی از عالمگیری ج ۶ص ۱۳۱)

مسئلہ ۵۸ :
ایک شخص نے کچھ لوگوں کے لئے کچھ وصیّتیں کیں ، اُن میں سے کوئی آیا اور اس نے اپنے لئے وصیّت کا ثبوت پیش کیا اور یہ چاہا کہ اس کا حصہ اسے دے دیا جائے تو اس کا حصہ اسے دے دیا جائے اور باقی لوگوں کا حصّہ محفوظ رکھا جائے پس اگر ان باقی لوگوں کا حصہ صحیح و سالم رہا تو وہ ان کو دے دیا جائے گا اور اگر ضائع ہوگیا تو یہ سب اس کے حصّہ میں شریک ہوں گے جس نے اپنا حصّہ لے لیا تھااور اس کو حصّہ دے دینا بقیہ لوگوں کے لئے تقسیم کا حکم نہیں رکھتا (محیط از عالمگیری ج ۶ص ۱۳۱)

مسئلہ ۵۹ :
کسی نے وصیّت کی کہ فلاں شخص کو ایک ہزار درہم دے دیئے جائیں جن سے وہ قیدیوں کو خرید لے پس اگر وہ شخص روپے لینے سے قبل ہی انتقال کر گیا تو حاکم کو یہ روپیہ دے دیا جائے گا وہ اس کام کے لئے لوگوں میں سے کسی کو ولی بنا دے گا تاکہ وہ اس روپے سے قیدیوں کو خریدے (خزانتہ المفتیین از عالمگیری ج ۶ص ۱۳۱)

مسئلہ ۶۰ :
ایک شخص نے یہ وصیّت کی کہ میرا گھر فروخت کیا جائے اور اس کی قیمت سے دس بوجھا گیہوں (مثلا دس کوئنٹل) اور ایک ہزار من روٹیاں خریدی جائیں (من ۶۷  ۲/۱ تولہ کا ایک پیمانہ تھا، (فتاوی رضویہ ج ۴) اور اس نے کچھ اور وصیّتیں بھی کیں ، پس اس کا گھر فروخت کیا گیا اور اس کی قیمت مذکورہ مقدار گیہوں اور روٹیوں کے لئے پوری نہیں ہوئی اور اس گھر کے علاوہ اس کا اور بھی مال ہے تو اگر اس کا ثلث مال اس کی تمام وصیّتوں کے لئے گنجائش رکھتا ہو تو وہ تمام وصیّتیں اس کے ثلث مال سے پوری کر دی جائیں گی (عالمگیری ج ۶ص ۱۳۱)

مسئلہ ۶۱ :
ایک شخص نے کچھ وصیّتیں کیں اس کے ورثہ کو معلوم ہوا کہ ان کے باپ نے کچھ وصیّتیں کی ہیں ،  لیکن یہ نہیں معلوم کہ کس چیز کی ہیں انھوں نے کہا کہ ہمارے باپ نے جس چیز کی وصیّت کی ہم نے اس کو جائز کیا تو ان کی یہ اجازت صحیح نہیں ، صرف اس صورت میں اجازت صحیح ہوگی جب کہ انھیں علم ہو جائے (منتقی از عالمگیری ج ۶ص ۱۳۱)

مسئلہ ۶۲ :
ایک شخص نے کسی آدمی کے لئے کچھ مال کی وصیّت کی اور فقراء کے لئے کچھ مال کی وصیّت کی اور موصی لہ محتاج ہے تو اس کو فقراء کا حصہ بھی دیا جاسکتا ہے (فتاویٰ قاضی خاں از عالمگیری ج ۶ص ۱۳۱)

مسئلہ ۶۳ :
ایک شخص نے کچھ وصیّتیں کیں پھر کہا اور باقی فقراء پر صدقہ کیا جائے پھر اپنی کچھ وصیّتوں سے رجوع کر لیا جن کے لئے وصیّتیں کی تھیں (موصی لہم) ، یا ان میں سے بعض موصی لہم موصی کی موت سے پہلے ہی مرگئے تو باقی مال فقراء پر صدقہ کیا جائے گا اور اگر اُس نے فقراء کے لئے وصیّت سے رجوع نہیں کیا ہے (محیط از عالمگیری ج ۶ص ۱۳۱)

متفرق مسائل

مسئلہ ۱:

ایک شخص نے قسم کھائی کہ وہ کوئی وصیّت نہیں کرے گا پھر اس نے اپنے مرض الموت میں کوئی چیز ہبہ کی یا اس نے اس حالت میں اپنا غلام بیٹا خریدا جو کہ آزاد ہوگیا تو اس کی قسم نہیں ٹوٹی اور وہ حانث نہیں ہوا (عالمگیری ج ۶ص ۱۳۲)

مسئلہ ۲ :

ایک مریض نے کچھ وصیّتیں کیں لیکن یہ الفاظ نہیں کہے کہ اگر میں اپنے اس مرض سے مر جاؤں یا یہ کہ اگر میں اس مرض سے اچھا نہ ہوں تو میری یہ وصیّتیں ہیں ، وصیّتیں کرنے کے بعد وہ اس مرض سے اچھا ہوگیا اور کئی سال زندہ رہا تو مرض سے اچھا ہونے کے بعد اس کی وصیّتیں باطل ہو جائیں گی، (فتاویٰ قاضی خاں از عالمگیری ج ۶ص ۱۳۳)

مسئلہ ۳ :

مریض نے کہا اگر میں ایسی بیماری سے مر جاؤں تو میرے مال سے فلاں کو اتنا  روپیہ اور میری طرف سے حج کرایا جائے پھر اپنی بیماری سے اچھا ہوگیا پھر دوبارہ بیمار ہوگیا اور اس نے ان گواہوں سے جن کو پہلی وصیّت پر گواہ بنایا تھا، کہا یا دوسرے لوگوں سے کہا " تم گواہ ہو جاؤ کہ میں اپنی پہلی وصیّت پر قائم ہوں " تو یہ استحساناً جائز ہے (عالمگیری ج ۶ص ۱۳۳)

مسئلہ ۴ :

کسی نے وصیّتیں کیں اور دستاویز لکھ دی اور اچھا ہوگیا پھر اس کے بعد بیمار ہوا اور کچھ وصیّتیں کیں اور دستاویز لکھ دی، اگر اس نے اس دوسری دستاویز میں یہ واضح نہیں کیا کہ اس نے پہلی وصیّتوں سے رجوع کر لیا ہے تو ایسی صورت میں دونوں وصیّتوں پر عمل کیا جائے گا (خزانتہ المفتیین از عالمگیری ج ۶ ص ۱۳۳)

مسئلہ ۵:

ایک شخص نے وصیّت کی پھر اسے وسوسوں اور وہم نے گھیر لیا اور فاتر العقل ہوگیا اور ایک زمانہ تک اسی حالت پر رہا پھر انتقال ہوگیا تو اس کی وصیّت باطل ہے (عالمگیری ج ۶ص ۱۳۳)

مسئلہ ۶ :

ایک شخص نے کسی کو ایک ہزار روپیہ دیا اور کہا کہ یہ فلاں کے لئے ہے جب میں مر جاؤں تو اس کو دے دینا پھر مرگیا تو وہ شخص میت کی وصیّت کے مطابق وہ ایک ہزار روپے فلاں شخص کو دے گا اور اگر مرنے والے نے یہ نہیں کہا تھا کہ یہ روپے فلاں کے لئے ہیں صرف اتنا کہا کہ اس کو دے دینا پھر وہ مرگیا، اس صورت میں یہ روپیہ فلاں شخص کو نہیں دیا جائے گا (عالمگیری ج ۶ص ۱۳۳)

مسئلہ ۷ :

ایک شخص نے کہا کہ یہ روپے یا کپڑے فلاں کو دے دو یہ نہیں کہا کہ یہ اس کے لئے ہیں نہ یہ کہا کہ یہ اس کے لئے وصیّت ہے تو یہ باطل ہے، یہ نہ وصیّت ہے نہ اقرار (عالمگیری ج ۶ص ۱۳۳)

مسئلہ ۸ :

ایک شخص نے کچھ وصیّتیں کیں ، لوگوں نے اس کی وصیّتیں کھوٹے اور ردی درہموں سے پوری کر دیں اس صورت میں اگر وصیّت معین لوگوں کے لئے تھی اور وہ علم و اطلاع کے باوجود ان کھوٹے درہموں سے راضی ہیں تو جائز ہے اور اگر غیر معین فقیروں کے لئے وصیّت تھی تب بھی جائز ہے (عالمگیری ج ۶ص ۱۳۳)

مسئلہ ۹ :

ایک شخص نے کچھ وصیّتیں کیں اور مختلف سکوں کا چلن ہے تو خرید و فروخت میں جن سکوں کا چلن غالب ہے ان سّکوں سے وصیّتوں کو پورا کیا جائے گا (عالمگیری ج ۶ص ۱۳۳)

مسئلہ ۱۰ :

مریض نے لوگوں سے کہا کہ تو وصیّت کیوں نہیں کر دیتا، اس نے کہا کہ میں نے وصیّت کی کہ میرے ثلث مال سے نکالا جائے پھر ایک ہزار روپیہ مسکینوں پر صدقہ کر دیا جائے اور ابھی کچھ  زیادہ نہ کہہ پایا تھا کہ مرگیا اور اس کا ثلث مال دو ہزار روپے ہے، اس صورت میں صرف ایک ہزار روپیہ صدقہ کیا جائے گا (عالمگیری ج ۶ص ۱۳۳)

مسئلہ ۱۱ :

مریض نے اگر یہ کہا کہ میں نے وصیّت کی کہ میرے ثلث مال سے نکالا جائے اور کچھ نہ کہہ پایا تو اس کا کل تہائی مال فقیروں پر صدقہ کیا جائے گا (عالمگیری ج ۶ص ۱۳۳)

مسئلہ ۱۲ :

مریض نے کہا کہ میں نے فلاں کیلئے اپنے ثلث مال کی وصیّت کی جو ایک ہزار ہے لیکن ثلث ایک ہزار سے زیادہ ہے تو امام حسن بن زیاد کے نزدیک موصی لہ کو ثلث مال ملے گا وہ جتنا بھی ہو۔ (عالمگیری ج ۶ص ۱۳۳)

مسئلہ ۱۳ :
ایسے ہی اگر یہ کہا کہ میں نے اس گھر سے اپنے حصہ کی وصیّت کی اور وہ تہائی ہے پھر دیکھا تو اس کا حصہ نصف تھا تو موصی لہ کو نصف گھر ملے گا اگر نصف گھر میت کے کل مال کا تہائی حصہ یا اس سے کم ہے۔ (عالمگیری ج ۶ص ۱۳۳)

مسئلہ ۱۴ :
اگر اس نے یہ کہا کہ میں نے فلاں کے لئے ایک ہزار روپے کی وصیّت کی اور وہ میرے مال کا دسواں حصہ ہے تو موصی لہ کو صرف ایک ہزار روپیہ ملے گا اس کے مال کا دسواں حصہ کم ہو یا زیادہ۔ (عالمگیری ج ۶ص ۱۳۳)

مسئلہ ۱۵ :
یہ کہا کہ اس تھیلی میں جو کچھ ہے میں نے فلاں کے لئے وصیّت کی اور وہ ایک ہزار درہم ہیں اور یہ ایک ہزار درہم آدھا ہے جو اس تھیلی میں ہے پھر دیکھا تو تھیلی میں تین ہزار درہم ہیں تو موصی لہ کو صرف ایک ہزار ملیں گے اور اگر تھیلی میں ایک ہزار ہی ہیں تو وہ کل موصی لہ کو ملیں گے، اور اگر تھیلی میں صرف پانچ سو درہم تھے تو موصی لہ کو یہی ملیں گے اس کے علاوہ نہیں ، اور اگر تھیلی میں درہم نہیں ہیں بلکہ جواہرات اور دینار ہیں تو مناسب ہے کہ موصی لہ کو اس سے ایک ہزار روپے دیئے جائیں (فتاویٰ قاضی خان از عالمگیری ج ۶ص ۱۳۴)

مسئلہ ۱۶ :
مریض نے کہا کہ جو کچھ اس گھر میں ہے میں نے اس تمام کی وصیّت کی اور وہ ایک پیمانہ کھانا ہے پھر دیکھا تو اس میں کئی پیمانے کھانا ہے اور اس میں گیہوں اور جو بھی ہیں تو یہ سب موصی لہ کے لئے ہیں اگر ثلث مال کے اندر اندر ہیں (خزانتہ المفتیین از عالمگیری ج ۶ص ۱۳۴)

مسئلہ ۱۷ :
اگر کسی نے مخصوص اور معیّن ایک ہزار درہم صدقہ کرنے کی وصیّت کی اور وصی نے ان کے بدلے متوفی موصی کے مال سے دوسرے ایک ہزار درہم صدقہ کر دیئے تو جائز ہے لیکن اگر وصی کے صدقہ کرنے سے پہلے ہی وہ پہلے والے معین درہم ضائع ہوگئے اور وصی نے موصِی کے اور مال سے ایک ہزار درہم صدقہ کر دیئے تو وصی ایک ہزار درہم کا ورثہ کے لئے ضامن ہے اور اگر موصی نے ایک ہزار معین درہم صدقہ کرنے کی وصیّت کی پھر وہ ہلاک ہوگئے تو وصیّت باطل ہو جائے گی (عالمگیری ج ۶ص ۱۳۴)

مسئلہ ۱۸ :
ایک آدمی نے وصیّت کی کہ اُس کے مال میں سے کچھ حاجی فقیروں پر صرف کیا جائے تو اگر وہ مال حاجی فقیروں کے سوا دوسرے فقیروں پر صدقہ کر دیا جائے تو جائز ہے (عالمگیری ج ۶ص ۱۳۴)

مسئلہ ۱۹ :

ایک آدمی نے اپنے ثلث مال کو صدقہ کرنے کی وصیّت کی پھر وصی سے کسی نے اس مال کو غصب کر لیاچھین لیا اور اس مال کو ہلاک کر دیا اب وصی یہ چاہتا ہے کہ وہ اس مال کو اس غاصب پر ہی صدقہ کر دے اور غاصب یعنی مال چھیننے والا بھی غریب و تنگدست ہے تو یہ جائز ہے (عالمگیری ج ۶ص ۱۳۴)

ٖمسئلہ ۲۰ :
ایک شخص کو حرام مال ملا اس نے وصیّت کی کہ اسے مال کے مالک کی طرف سے صدقہ کر دیا جائے اگر مال کا مالک معلوم ہے تو یہ مال اسے واپس کیا جائے گا اور اگر معلوم نہیں تو اس کی طرف سے صدقہ کر دیا جائے گا اور اگر موصی کے ورثہ نے اس کے اس اقرار کو (یہ حرام مال ہے) جھٹلایا اور نہ مانا تو وصیّت کے مطابق اس میں سے ایک تہائی صدقہ کر دیا جائے گا (عالمگیری ج ۶ص ۱۳۴)

مسئلہ ۲۱ :

ایک آدمی نے اپنے ثلث مال کی مسکینوں کے لئے وصیّت کی اور وہ اپنے وطن سے باہر کسی دوسرے شہر میں ہے اگر مال اس کے ساتھ ہے تو جس شہر میں وہ ہے وہ مال اسی شہر کے مسکینوں پر خرچ کیا جائے گا اور اس کا جو مال اس کے وطن میں ہے وہ وطن کے فقیروں و مسکینوں پر خرچ ہوگا (عالمگیری ج ۶ص ۱۳۴)

مسئلہ ۲۲ :
اگر کسی نے وصیّت کی کہ اس کا ثلث مال فقرائے بلخ پر صدقہ کیا جائے تو افضل یہ ہے کہ ان پر ہی خرچ کیاجائے اور اگر وہ مال ان کے علاوہ دوسروں پر صدقہ کر دیا تو جائز ہے، امام ابو یوسف کے نزدیک اسی پر فتویٰ ہے (شرنبلالیہ خلاصہ درمختار از عالمگیری ج ۶ص ۱۳۴)

مسئلہ ۲۳:
یہ وصیّت کی کہ اس کا مال دس دن میں خرچ کر دیا جائے اس نے ایک ہی دن میں خرچ کر دیا تو جائز ہے (نوازل از عالمگیری ج ۶ص ۱۳۴)

مسئلہ ۲۴ :
اگر یہ وصیّت کی کہ ہر فقیر کو ایک درہم دیا جائے، وصی نے ہر فقیر کو آدھا درہم دیا پھر آدھا درہم اور دے دیا اور اس وقت تک فقیر نے آدھا خرچ کر لیا تھا تو جائز ہے وصی ضامن نہ ہوگا (نوازل و خلاصہ از عالمگیری ج ۶ص ۱۳۴)

مسئلہ ۲۵ :
موصِی نے وصیّت کی کہ میری طرف سے کفارہ میں دس مسکین کھلا دیئے جائیں ، وصی نے دس مسکینوں کو صبح کا کھانا کھلایا پھر دسوں مرگئے تو وصی دوسرے دس کو صبح و شام کا کھانا کھلائے گا اور اس پر ضمان نہیں ، اور اگر اس نے یہ کہا کہ میری طرف سے دس مسکینوں کو صبح و شام کا کھانا کھلا دیا جائے کفارہ کا ذکر نہیں کیا اور وصی نے دس مسکینوں کو صبح کا کھانا کھلایا تھا کہ وہ مرگئے تو اس صورت میں بھی مفتی بہ یہی ہے کہ وصی دوسرے دس مسکینوں کو صبح و شام کا کھانا کھلائے گا اور پہلے دس کے کھلانے کا تاوان نہ دے گا (خزانتہ المفتیین از عالمگیری ج ۶ص ۱۳۵)

مسئلہ ۲۶ :
ایک آدمی نے وصیّت کی کہ میرے مرنے کے بعد تین سو قفیز گیہوں صدقہ کیا جائے (قفیز گیہوں ناپنے کے ایک پیمانہ کا نام ہے) وصی نے موصی کی زندگی ہی میں دو سو قفیز گیہوں صدقہ میں تقسیم کر دیئے تو وصی اس کا ضامن ہوگا موصی کے مرنے کے بعد حاکم کے حکم سے تقسیم کرے، اگر اس نے موصی کی موت کے بعد بغیر حاکم کے حکم تقسیم کر دیئے تب بھی وہ تاوان دینے سے نہ بچے گا اور اگر موصی کے انتقال کے بعد وصی نے ورثہ کے حکم سے تقسیم کئے تو اگر ورثہ میں نابالغ بھی ہیں تو ان کا حکم کرنا جائز نہیں ، اگر سب بالغ ہیں تو حکم صحیح ہے اگر تقسیم کر دے گا تو اس پر تاوان نہیں ، اگر ورثہ میں نابالغ بھی ہیں اور بالغ ورثہ نے گیہوں تقسیم کرنے کا حکم دیا تو یہ بالغوں کے حصہ میں صحیح اور نابالغوں کے حصہ میں صحیح نہ ہوگا (فتاویٰ قاضی خاں از عالمگیری ج ۶ص ۱۳۵)

مسئلہ ۲۷ :
یہ وصیّت کی کہ میرے مال سے گیہوں اور روٹی خریدی جائے اور انھیں مسکینوں پر صدقہ کیا جائے تو اگر موصِی نے گیہوں اور روٹی اٹھا کر لانے والے حمالوں (بوجھ برداروں ) کی اجرت دینے کی بھی وصیّت کی تو وہ متوفی موصی کے مال سے دی جائے گی اور اگر موصی نے اپنی وصیّت میں اس اجرت کے دینے کو نہیں کہا تو ایسی صورت میں وصی کے لئے مناسب ہے کہ وہ ایسے لوگوں سے اٹھوا کر لائے جو بغیر اجرت کے اٹھا لائیں پھر اس گیہوں اور روٹی میں سے بطور صدقہ کچھ دے دے اور اگر موصی نے یہ وصیّت کر دی تھی کہ ان کو مساجد میں لے جایا جائے تو اس کی اجرت متوفی موصی کے مال سے ادا کی جائے گی (عالمگیری ج ۶ص ۱۳۵)

مسئلہ ۲۸ :
موصی نے ایک شخص کو وصیّت کی اور اسے اپنا ثلث مال صدقہ کرنے کا حکم دیا تو اگر اس شخص نے وہ مال خود ہی رکھ لیا تو جائز نہیں لیکن اگر اس نے اپنے بالغ بیٹے کو دیا یا ایسے چھوٹے بیٹے کو دیا جو قبضہ کرنا جانتا ہے تو جائز ہے اور اگر وہ چھوٹا بیٹا قبضہ کرنا نہیں جانتا تو جائز نہیں (عالمگیری ج ۶ص ۱۳۵)

مسئلہ ۲۹ :
بادشاہ کے عامل (محاصل وصول کرنے والے)سے وصیّت کی کہ فقیروں کو اس کے مال سے اتنا اتنا دے دیا جائے تو اگر یہ معلوم ہے کہ اس کا مال اس کا نہیں دوسرے کا ہے تو اس کا لینا حلال نہیں اور اگر اس کا مال دوسرے کے مال سے ملا جلا ہے تو اس کا لینا جائز ہے بشرط یہ کہ متوفی موصی کا بقیہ مال اس قدر ہو کہ اس سے دعویداروں کے مطالبات ادا ہو جائیں (عالمگیری ج ۶ص ۱۳۵)

مسئلہ ۳۰ :
ایک شخص نے اپنے ثلث مال کی فقراء کے لئے وصیّت کی اور وصی نے وہ مال لاعلمی میں اغنیاء کو دے دیا تو یہ جائز نہیں وصی فقراء کو اتنا مال دینے کا ضامن ہے (تاتار خانیہ از عالمگیری ج ۶ص ۱۳۵)

مسئلہ ۳۱ :
ایک شخص کے پاس سو درہم نقد ہیں اور سو درہم کسی اجنبی پر ادھار ہیں اس نے ایک آدمی کے لئے اپنے ثلث مال کی وصیّت کی تو موصی لہ نقد مال کا ثلث لے لے گا (ظہیریہ از عالمگیری ج ۶ص ۱۳۶)

مسئلہ ۳۲ :
ایک شخص کا کسی آدمی پر ادھار تھا اس نے وصیّت کی کہ اسے ثواب کے کاموں میں صرف کیا جائے تو اس وصیّت کا تعلق صرف ادھار سے ہے اگر موصی نے اپنے ادھار میں سے کچھ حصہ مقروض کو ہبہ کر دیا تو جس قدر ہبہ کر دیا اتنے مال میں وصیّت باطل ہے (فتاوی الفضلی از عالمگیری ج ۶ص ۱۳۶)

مسئلہ ۳۳ :
اپنے جسم کے سامان کی وصیّت کی تو اس میں ٹوپی، موزے، لحاف، بستر، قمیص، فرش اور پردے شامل ہیں (سیر از عالمگیری ج ۶ص ۱۳۶)

ٖمسئلہ ۳۴ :
حریر کے جُبّہ کی وصیّت کی اور موصِی کا ایک جُبّہ ہے جس کا بالائی کپڑا بھی حریر ہے اور استر بھی حریر ہے تو وہ وصیّت میں شامل ہے اور اگر بالائی حصہ حریر ہے اور استر غیر حریر تب بھی وصیّت میں داخل ہے اور اگر استر حریر ہے اور بالائی کپڑا حریر نہیں تو موصی لہ کو نہیں ملے گا (عالمگیری ج ۶ص ۱۳۶)

مسئلہ ۳۵ :
اگر زیورات کی وصیّت کی تو اس میں ہر وہ چیز داخل ہے جس پر زیور کا لفظ بولا جائے خواہ یاقوت و زمرد سے جڑاؤ  ہو یا نہ ہو، اور یہ سب موصی لہ کو ملے گا (عالمگیری ج ۶ص ۱۳۶)

مسئلہ ۳۶ :
زیور کی وصیّت کی تو اس میں سونے کی انگوٹھی داخل ہے اور اس میں چاندی کی وہ انگوٹھی بھی داخل ہے جو عورتیں پہنتی ہیں لیکن اگر چاندی کی انگوٹھی ایسی ہے جس کو مرد پہنتے ہیں وہ اس میں داخل نہیں اور اگر لوُلوُ اور زمرد وغیرہ چاندی سونے کے ساتھ مرکب ہیں تو یہ بھی زیور میں داخل ہیں ورنہ نہیں (محیط از عالمگیری ج ۶ص ۱۳۶)

وصی اور اس کے اختیارات کا بیان


آدمی کو وصیّت قبول کرنا مناسب بات نہیں کیوں کہ یہ خطرات سے پرُ ہے۔ حضرت امام ابو یوسف رحمتہ اللہ تعالی علیہ سے منقول ہے وہ فرماتے ہیں پہلی بار وصیّت قبول کرنا غلطی ہے دوسری بار خیانت اور تیسری بار سرقہ ہے۔ حضرت امام شافعی رحمتہ اللہ تعالی علیہ فرماتے ہیں ، وصیّت میں نہیں داخل ہوتا ہے مگر بے وقوف اور چور (فتاویٰ خاں از عالمگیری ج ۶ص ۱۳۷)

وصی : اس شخص کو کہتے ہیں جس کو وصیّت کرنے والا (موصی) اپنی وصیّت پوری کرنے کے لئے مقرر کرے۔ وصی تین طرح کے ہوتے ہیں (۱)ایک وصی وہ ہے جو امانت دار ہو اور وصیّت پوری کرنے پر قادر ہو، قاضی کے لئے اس کو معزول اور برطرف کرنا جائز نہیں (۲) دوسرا وصی وہ ہے جو امانت دار تو ہو مگر عاجز ہو یعنی وصیّت کو پورا کرنے کی قدرت نہ رکھتا ہو، قاضی اس کی مدد کے لئے کوئی مددگار مقرر کر دے گا۔ (۳) تیسرا وصی وہ ہے جو فاسق و بدعمل ہو یا کافر ہو یا غلام ہو، قاضی کے لئے ضروری ہے کہ اسے برطرف اور معزول کر دے اور اس کی جگہ کسی دوسرے امانت دار مسلمان کو مقرر کرے (خزانتہ المفتیین از عالمگیری ج ۶ص ۱۳۷)

مسئلہ ۱ :

ایک شخص نے کسی کو اس کے سامنے اپنا وصی بنایا یا موصی الیہ یعنی وصی نے کہا کہ میں قبول نہیں کرتا تو اس کا انکار اور رد کرنا صحیح ہے اور وہ وصی نہیں ہوگا پھر اگر موصی نے موصی الیہ سے یہ کہا کہ میرے خیال تمہارے بارے میں ایسا نہ تھا کہ تم قبول نہ کرو گے اس کے بعد موصی الیہ نے کہا  " میں نے وصیّت قبول کی " تو یہ جائز ہے اور اگر وہ موصی کی حیات میں خاموش رہا، نہ قبول کیا نہ انکار پھر موصی کا انتقال ہوگیا تو اسے اختیار ہے چاہے تو اس کی وصیّت قبول کرلے یا رد و انکار کر دے (فتاوی قاضی خاں از عالمگیری ج ۶ص ۱۳۷)

مسئلہ ۲ :

موصی نے کسی کو وصی بنایا، وہ غائب (موجود نہ) تھا اسے موصی کی موت کے بعد یہ خبر پہنچی، اس نے کہا مجھے قبول نہیں پھر کہا قبول کر لیا میں نے، اگر بادشاہ نے ابھی اسے وصی ہونے سے خارج نہیں کیا تھااور اس نے پہلے ہی قبول کر لیا تو جائز ہے (السراج الوہاج از عالمگیری ج ۶ص ۱۳۷)

مسئلہ ۳ :

موصِی نے کسی کو وصیّت کی اس نے موصی کی زندگی میں قبول کر لیا تو اس کے لئے وصی ہونا لازم ہوگیا اب اگر وہ موصِی کی موت کے بعد اس سے نکلنا چاہے تو اس کے لئے یہ جائز نہیں اور اگر اس نے موصی کی زندگی میں اس کے علم میں لاکر قبول کرنے سے انکار کر دیا تو صحیح ہے اور اگر انکار کر دیا مگر موصی کو اس کا علم نہیں ہوا تو صحیح نہیں (محیط از عالمگیری ج ۶ص ۱۳۷)

مسئلہ ۴ :

کسی کو وصیّت کی اور یہ اختیار دیا کہ جب وہ چاہے وصی ہونے سے نکل جائے تو یہ جائز ہے اور وصی کو یہ حق ہے کہ جس وقت چاہے اور جب چاہے وصی ہونے سے نکل جائے (خزانتہ المفتیین از عالمگیری ج ۶ص ۱۳۷)

مسئلہ ۵ :

کسی کو وصیّت کی، اس نے کہا میں قبول نہیں کرتا پھر موصی خاموش ہوگیا اور انتقال کر گیا پھر موصی الیہ یعنی اس شخص نے جس کو وصیّت کی تھی کہا کہ میں نے قبول کیا تو صحیح نہیں ، اور اگر موصی الیہ نے سکوت اختیار کیا اور موصی کے سامنے یہ نہ کہا کہ میں قبول نہیں کرتا پھر اس کی پس پشت موصی کی زندگی میں یا اس کی موت کے بعد ایک جماعت کی موجودگی میں کہا کہ میں نے قبول کر لیا تو اس کا قبول کرنا جائز ہے اور یہ وصی بن جائے گا خواہ اس کا یہ قبول کرنا قاضی کے سامنے ہو یا اس کی عدم موجودگی میں ، اور اگر قاضی نے اسے اس کے یہ کہنے کے بعد کہ میں قبول نہیں کرتا، وصی ہونے سے خارج کر دیا پھر اس نے کہا میں قبول کرتا ہوں تو یہ قبول کرنا صحیح نہیں (عالمگیری ج ۶ص ۱۳۷)

مسئلہ ۶ :

موصی نے کسی کو وصی بنایا اس نے موصی کی عدم موجودگی میں کہا کہ میں قبول نہیں کرتا اور اس انکار کی اطلاع کے لئے اس نے موصی کے پاس قاصد بھیجا یا خط بھیجا اور وہ موصی تک پہنچ گیا پھر اس نے کہا کہ میں قبول کرتا ہوں تو یہ قبول کرنا صحیح نہیں (عالمگیری ج ۶ص ۱۳۷)

مسئلہ ۷ :

موصی الیہ (وصی) نے موصی کے سامنے وصیّت کو قبول کر لیا پھر جب وصی چلا گیا، موصی نے کہا گواہ رہو میں نے اسے وصیّت سے خارج کر دیا تو یہ اخراج صحیح ہے اور اگر وصی نے موصی کی عدم موجودگی میں وصی بننے کو رد کر دیا قبول نہیں کیا تو اس کا یہ رد کرنا باطل ہے (عالمگیری ج ۶ص ۱۳۷)

مسئلہ ۸ :

موصی نے کسی شخص کو اپنا وصی بنایا اور اسے اپنا وصی ہونا معلوم نہیں پھر اس وصی نے موصی کی موت کے بعد اس کے ترکہ سے کوئی چیز فروخت کی تو اس کا فروخت کرنا جائز ہے اور اسے وصی ہونا لازم ہوگیا (فتاوی قاضی خاں از عالمگیری ج ۶ص ۱۳۷)

مسئلہ ۹ :

موصی نےد وآدمیوں کو وصیّت کی ایک نے قبول کر لیا، دوسرا خاموش رہا پھر موصی کی موت کے بعد قبول کرنے والے نے سکوت کرنے والے سے کہا کہ موصی کی میت کے لئے کفن خرید لے اس نے خرید لیا یا کہا "ہاں اچھا" تو یہ صورت وصیّت قبول کرنے کی ہے (خزانتہ المفتیین از عالمگیری ج ۶ص ۱۳۷)

مسئلہ ۱۰ :

وصی نے وصیّت قبول کر ی پھر اس نے ارادہ کیا کہ وصیّت سے نکل جائے، یہ بغیر حاکم کی اجازت کے جائز نہیں موصی الیہ یعنی وصی کو جب وصیّت لازم ہوگئی پھر وہ حاکم کے پاس حاضر ہوا اور اس نے اپنے آپ کو وصی ہونے سے خارج کیا تو حاکم معاملہ پر غور کرے گا اگر وہ وصی امانت دار اور وصیّت نافذ کرنے پر قادر ہے تو اسے وصی ہونے سے نہیں نکالے گا اور اگر وہ عاجز ہے اور اس کے مشاغل کثیر ہیں تو نکال دے گا (السراج الوہاج از عالمگیری ج ۶ص ۱۳۷)

مسئلہ ۱۱ :

کسی فاسق کو وصی بنایا جس سے اس کے مال کو خطرہ ہے تو یہ وصیّت یعنی اس کو وصی بنانا باطل ہے یعنی اسے قاضی وصی ہونے سے خارج کر دے گا (عالمگیری ج ۶ص ۱۳۷)

مسئلہ ۱۲ :

فاسق کو وصی بنایا تو قاضی کو چاہئے کہ اس کو وصی ہونے سے خارج کر دے اور اس کے غیر کو وصی بنا دے، اگر یہ قاضی وصی ہونے کے لائق نہیں ہے اور اگر قاضی نے وصیت کو نافذ کیا اور اس فاسق وصی نے اس سے پہلے کہ قاضی اسے وصی ہونے سے خارج کر دے، میت کے دین (ادھار) کو ادا کر دیا اور بیع و شریٰ کی تو اس نے جو کچھ کر دیا جائز ہے اور اگر اسے قاضی نے نہیں نکالا تھا کہ اس فاسق نے توبہ کی اور صالح ہوگیا تو قاضی اسے بدستور وصی بنائے رکھے گا (فتاوی قاضی خاں از عالمگیری ج ۶ص ۱۳۷)

مسئلہ ۱۳ :
اگر قاضی کو معلوم نہ تھا کہ میت کا کوئی وصی ہے اور پہلے وصی کی موجودگی میں اس نے ایک دوسرے شخص کو وصی مقرر کر دیا پھر پہلے وصی نے وصیّت میں داخل ہونا چاہا یعنی وصیّت کو نافذ کرنا چاہا تو اسے اس کا حق ہے اور قاضی کا یہ فعل اسے وصی ہونے سے خارج نہیں کرتا ہے (فتاوی خلاصہ از عالمگیری ج ۶ص ۱۳۸)

مسئلہ ۱۴ :
قاضی کو علم نہ تھا کہ میت کا وصی ہے اور وصی غائب ہے قاضی نے کسی اور شخص کو وصی بنا دیا تو قاضی کا بنایا ہوا یہ وصی میت ہی کا وصی ہوگا قاضی کا نہیں (محیط السرخسی از عالمگیری ج ۶ص ۱۳۸)

مسئلہ ۱۵ :
مسلمان نے حربی کافر کو خواہ وہ مستامن ہے یا غیر مستامن اپنا وصی بنایا تو یہ باطل ہے یہی حکم مسلمان کا ذمی کو وصی بنانے کا ہے (عالمگیری ج ۶ص ۱۳۸)

مسئلہ ۱۶ :
حربی کافر امان لے کر دارالاسلام میں داخل ہوا اس نے کسی مسلمان کو اپنا وصی بنایا تو یہ جائز ہے (محیط از عالمگیری ج ۶ص ۱۳۸)

مسئلہ ۱۷ :
مسلم نے حربی کو وصی بنایا پھر حربی اسلام لے آیا تو وہ بدستور وصی رہے گا اور یہی حکم مرتد کا بھی ہے (عالمگیری ج ۶ص ۱۳۸ )

مسئلہ ۱۸ :
عاقل کو وصی بنایا پھر اس عاقل کو جنونِ مطبق (جنون مطبق یہ ہے کہ وہ کم از کم ایک ماہ تک مسلسل پاگل رہے) تو قاضی کو چاہئے کہ اس کی جگہ کسی اور کو وصی مقرر کر دے اگر قاضی نے بھی کسی دوسرے کو وصی مقرر نہیں کیا تھا کہ اس کا پاگل پن جاتا رہا اور صحیح ہوگیا تو یہ بدستور وصی بنا رہے گا (عالمگیری ج ۶ص ۱۳۸)

مسئلہ ۱۹ :

اگر کسی نے بچے کو یہ معتوہ (پاگل) کو وصی بنایا تو یہ جائز نہیں خواہ بعد میں وہ اچھا ہو جائے یا نہ ہو (عالمگیری ج ۶ص ۱۳۸)

مسئلہ ۲۰ :

کسی شخص نے عورت کو یا اندھے کو وصی بنایا تو یہ جائز ہے، اسی طرح تہمتِ زنا میں سزا یافتہ کو بھی وصی بنانا جائز ہے (عالمگیری ج ۶ص ۱۳۸)

مسئلہ ۲۱ :

نابالغ بچہ کو وصی بنایا تو قاضی اس کو وصی ہونے سے خارج کر دے گا اور اس کی جگہ کوئی دوسرا وصی بنا دے گا اگر قاضی کے اس کو وصی ہونے سے خارج کرنے سے قبل اس نے تصرف کر دیا تو نافذ نہ ہوگا (عالمگیری ج ۶ص ۱۳۸)

مسئلہ ۲۲ :
کسی شخص کو وصی بنایا اور کہا کہ اگر تو مر جائے تو تیرے بعد فلاں شخص وصی ہے پھر پہلا وصی جنون مطبق (لمبا پاگل پن) میں مبتلا ہوگیا تو قاضی اس کی جگہ دوسرا وصی مقرر کر دے گا اور جب یہ پاگل مرجائے تب وہ فلاں شخص وصی بنے گا جس کو موصی نے پہلے کے بعد نامزد کیا تھا (عالمگیری ج ۶ص ۱۳۸)

مسئلہ ۲۳ :
کسی شخص نے اپنے نابالغ بیٹے کو وصی بنایا تو قاضی اس کے لئے دوسرے کو وصی مقرر کرے گا، جب یہ نابالغ لڑکا بالغ ہو جائے تو اسے وصی بنا دے گا اور اگر چاہے تو اس کو خارج کر دے جسے لڑکے کی نابالغی کی وجہ سے وصی بنا دیا تھا لیکن وہ بغیر قاضی کے نکالے ہوئے نکل نہیں سکتا (محیط از عالمگیری ج ۶ص ۱۳۸)

مسئلہ ۲۴:
وصی ۱مین ہے اور تصرف کرنے پر قادر ہے تو قاضی اسے معزول نہیں کرسکتا اور اگر سب وارثوں نے یا بعض نے قاضی سے وصی کی شکایت کی تو قاضی کے لئے مناسب نہیں کہ وہ اسے معزول کر دے جب تک قاضی پر اس کی خیانت ظاہر نہ ہو جائے اگر خیانت ظاہر ہو جائے تو معزول کر دے (کافی از عالمگیری ج ۶ص ۱۳۸)

مسئلہ ۲۵ :
اگر قاضی کے نزدیک وصی متہم ہو جائے تو قاضی اس کے ساتھ دوسرے کو مقرر کر دے گا یہ امام اعظم کے نزدیک ہے لیکن امام ابو یوسف کے نزدیک قاضی اس متہم کو وصیّت سے نکال دے گا (عالمگیری ج ۶ص ۱۳۹)

مسئلہ ۲۶ :
وقف کے لئے وصی تھا یا میت کے ترکہ کے لئے وصی تھا وہ ترکہ میں میت کی وصیّت پوری کرنے میں یا و قف کا انتظام قائم رکھنے میں عاجز رہا تو حاکم ایک اور قیم مقرر کرے گا پھر وصی نے کچھ دنوں کے بعد کہا کہ اب میں ان چیزوں کو قائم کرنے پر قادر ہوگیا ہوں جو موصی نے میرے سپرد کی تھیں تو وہ بدستور وصی ہے، حاکم کو دوبارہ مقرر کرنے کی ضرورت نہیں (محیط از عالمگیری ج ۶ص ۱۳۹)

مسئلہ ۲۷ :
موصی نے دو آدمیوں کو اپنا وصی بنایا تو دونوں میں سے ایک تنہا تصرف نہیں کرسکتا اور اس کا تصرف بغیر دوسرے کی اجازت کے نافذ نہیں ہوگا لیکن چند چیزوں میں ہوسکتا ہے جیسے میت کی تجہیز و تکفین، میت کے دَین کی ادائیگی، ودیعت (امانت) کی واپسی اور غصب کردہ چیز کی واپسی، حقوق میت سے متعلق مقدمات، نابالغ وارث کے لئے ہبہ قبول کرنا اور جس چیز کی ہلاکت کا اندیشہ ہے اسے فروخت کرنا، لیکن وہ تنہا میت کی ودیعت (امانت) پر قبضہ نہیں کرسکتا نہ میت کا دین وصول کر کے قبضہ کرسکتا ہے (عالمگیری ج ۶ص ۱۳۹)

مسئلہ ۲۸ :
موصی نے وصیّت کی اور دو آدمیوں کو وصی بنایا کہ اس کا اتنا اتنا مال اس کی طرف سے صدقہ کر دیں اور کسی فقیر کو معین نہیں کیا تو دونوں میں سے کوئی وصی اکیلے صدقہ نہیں کرے گا اور اگر موصی نے فقیر کو معین کر دیا تھا تو ایک وصی اکیلے ہی صدقہ کرسکتا ہے (عالمگیری ج ۶ص ۱۳۹)

مسئلہ ۲۹ :
موصی نے دو آدمیوں کو وصی بنایا اور کہا کہ تم دونوں میں سے ہر ایک پورا پورا وصی ہے تو ہر ایک کے لئے تنہا تصرف کرنا جائز ہے (خزانتہ المفتیین از عالمگیری ج ۶ص ۱۳۹)

مسئلہ ۳۰ :
ایک شخص نے ایک آدمی کو کسی مخصوص و معیّن شے میں وصی بنایا اور دوسرے آدمی کو کسی دوسری قسم کی چیز میں وصی بنایا مثلاً یہ کہا کہ میں نے تجھے اپنے قرضوں کی ادائیگی میں وصی بنایا اور دوسرے سے کہا کہ میں نے تجھے اپنے امورِ مالیہ کے قیام میں وصی بنایا تو ان میں سے ہر وصی تمام کاموں میں وصی ہے (فتاویٰ قاضی خاں از عالمگیری ج ۶ص ۱۳۹)

مسئلہ ۳۱ :
کسی آدمی کو اپنے بیٹے پر وصی بنایا اور ایک دوسرے آدمی کو اپنے دوسرے بیٹے پر وصی بنایا یا اس نے ایک وصی بنایا اپنے موجودہ مال میں ، اور دوسرے کو وصی بنایا اپنے غائب مال میں تو اگر اس نے یہ شرط لگا دی تھی کہ ان دونوں میں سے کوئی اس معاملہ میں وصی نہیں ہوگا جس کا وصی دوسرا ہے تو جیسی اس نے شرط لگائی بالاتفاق ایسا ہی ہوگا اور اگر یہ شرط نہیں لگائی تھی تو اس صورت میں ہر وصی پورے پورے معاملات میں وصی ہوگا (محیط از عالمگیری ج ۶ص ۱۳۹)

مسئلہ ۳۲ :
ایک شخص نے دو آدمیوں کو وصی بنایا پھر ایک وصی کا انتقال ہوگیا تو زندہ باقی رہنے والا وصی اس کے مال میں تصرف نہیں کرے گا وہ معاملہ قاضی کے سامنے لے  جائے گا اگر قاضی مناسب خیال کرے گا تو تنہا اس کو وصی بنا دے گا اور تصرف کا اختیار دے دے گا یا اگر مناسب سمجھے گا تو اس کے ساتھی مرنے والے وصی کے بدلہ میں کوئی دوسرا وصی مقرر کرے گا (عالمگیری ج ۶ص ۱۳۹)

مسئلہ ۳۳:
ایک شخص نے دو آدمیوں کو وصی بنایا تو ان دونوں وصیوں میں سے کسی کو یہ اختیار نہیں کہ وہ اپنے ساتھی سے یتیم کے مال سے کچھ خریدے، اسی طرح دو یتیموں کے لئے دو وصی تھے ان میں سے کسی کو یتیم کا مال خریدنا جائز نہیں (عالمگیری ج ۶ص ۱۴۰)

مسئلہ ۳۴ :
ایک شخص کا انتقال ہوا اس نے دو(۲) وصی بنائے تھے پھر ایک شخص آیا اور اس نے میت پر اپنے دَین (قرض) کا دعویٰ کیا دونوں وصیوں نے بغیر دلیل قائم ہوئے اس کا دَین ادا کر دیا پھر ان دونوں وصیوں نے قاضی کے پاس جاکر اس دعوائے ادھار پر شہادت دی تو ان کی شہادت قبول نہیں کی جائے گی اور جو کچھ انھوں نے مدعی کو دیا ہے وہ اس کے ضامن ہیں اور اگر انھوں نے اس کا دین (ادھار) ادا کرنے سے پہلے شہادت دی پھر قاضی نے انھیں دین ادا کرنے کا حکم دیا اور انھوں نے ادا کر دیا تو اب ان پر ضمان نہیں (عالمگیری ج ۶ص ۱۴۰)

مسئلہ ۳۵ :
میت کے وصی نے میت کا دَین شاہدوں کی شہادت کے بعد ادا کیا تو جائز ہے اور اس پر ضمان نہیں اور اگر بغیر قاضی کے حکم کے بعض کا دَین ادا کر دیا تو میت کے قرض خواہوں کے لئے ضامن ہوگا اور اگر قاضی کے حکم سے ادا کیا تو ضامن نہیں (عالمگیری ج ۶ص ۱۴۰)

مسئلہ ۳۶ :
ایک شخص نے دو آدمیوں کو وصی بنایا ان میں سے ایک کا انتقال ہوا پھر مرتے وقت اس نے اپنے ساتھی کو وصی بنا دیا تو یہ جائز ہے اور اب اس کو تنہا تصرف کرنے کا حق ہے (فتاویٰ قاضی خاں از عالمگیری ج ۶ص ۱۴۰)

مسئلہ ۳۷ :
وصی جب مرنے کے قریب ہو تو اس کو حق ہے کہ وہ دوسرے کو وصی بنا دے چاہے موصی نے اسے وصی بنانے کا اختیار نہ دیا ہو (ذخیرہ از عالمگیری ج ۶ص ۱۴۰)

مسئلہ ۳۸ :
ایک شخص نے وصیّت کی اور انتقال کر گیا اور اس کے پاس کسی کی ودیعتیں (امانتیں ) رکھی ہیں پھر ایک وصی نے وسرے وصی کی اجازت کے بغیر میت کے گھر سے امانتیں قبضہ میں کر لیں کسی ایک وارث نے دونوں وصیوں کی اجازت کے بغیر یا بقیہ وارثوں کی اجازت کے بغیر ان ودیعتوں پر قبضہ کر لیا اور اس کے قبضہ میں آکر وہ مال امانت ہلاک ہوگیا تو اس پر ضمان نہیں (عالمگیری ج ۶ص ۱۴۰)

مسئلہ ۳۹ :
دو (۲)وصی ہیں ان میں سے ایک نے قبرستان تک جنازہ اٹھانے کے لئے مزدور کرایہ پر لئے اوردوسرا وصی بھی موجود ہے لیکن خاموش رہا تو یہ جائز ہے، یہ اجرت میت کے مال سے ادا کی جائے گی(عالمگیری ج ۶ ص۱۴۰) یا وارثوں میں سے کسی نے دونوں وصیوں کی موجودگی میں جنازہ اٹھانے کے لئے مزدور کرایہ پر لئے اور دونوں وصی خاموش ہیں تو جائز ہے ان کی مزدوری میت کے مال سے دی جائے گی(عالمگیری ج ۶ ص۱۴۰)

مسئلہ۴۰:
میت نے دو وصیوں کو جنازہ اٹھانے سے قبل فقراء کو گندم صدقہ کرنے کی وصیّت کی ان میں سے ایک وصی نے گندم صدقہ کردیا، اگر یہ گندم میت کے مال متروکہ میں موجود تھا تو جائز ہے اور دوسرے وصی کو منع کرنے کا حق نہیں ، اگر خرید کر صدقہ کیا تو خود اس کی طرف سے ہوگا، یہی حکم کپڑے اور کھانے کا ہے(عالمگیری ج ۶ ص۱۴۱)

مسئلہ۴۱:
ایک شخص نے دو آدمیوں کو وصی بنا یا اور ان سے کہا کہ میرا ثلث مال جہاں چاہو دیدو یا جس کو چاہو دیدو پھر ان میں سے ایک وصی کا انتقال ہوگیا تو یہ وصیّت باطل ہوجائے گی اور یہ ثلث مال ورثہ کو مل جائے گا اور اگر یہ وصیّت کی تھی کہ میں نے ثلث مال مساکین کے لئے کردیا پھر ایک وصی کا انتقال ہوگیا تو قاضی اس کی جگہ اگر چاہے تو دوسرا وصی بنادے اگر چاہے تو زندہ رہنے والے وصی سے کہے، تو تنہااس کو تقسیم کردے(عالمگیری ج ۶ ص۱۴۱)

مسئلہ۴۲:
دو نابالغوں کے گھروں کے بیج میں ایک دیوار ہے اس دیوار پر ان کا اپنا حمولہ(بوجھ)یعنی وزنی سامان اور دیوار کے گرنے کا اندیشہ ہے اور ہر نابالغ کے لئے ایک وصی ہے ان میں سے ایک کے وصی نے دوسرے کے وصی سے دیوار کی مرمت کا مطالبہ کیا اور دوسرے نے انکار کردیا تو قاضی امین کو بھیجے گا کہ اگر دیوار کو اسی حالت میں چھوڑدینے سے نقصان کا خطرہ ہے تو انکار کرنے والے وصی کو مجبور کیا جائے گا کہ وہ دوسرے وصی کے ساتھ مل کر دیوار کی مرمت کرائے(عالمگیری ج ۶ ص۱۴۱)

مسئلہ۴۳:
کسی شخص کو یہ وصیّت کی کہ میرا ثلث مال جہاں تو پسند کرے رکھ دے تو اس وصی کے لئے جائز ہے کہ وہ اس مال کو اپنی ذات کے لئے کرے اور اگر یہ وصیّت کی تھی کہ جس کو چاہے دیدے تو اس صورت میں وہ یہ مال خود کو نہیں دے سکتا، (محیط السرخسی از عالمگیری ج۶ ص۱۴۱)

مسئلہ۴۴:
ایک شخص نے کسی کو وصی بنایا اس سے کہا کہ تو فلان کے علم کے ساتھ عمل کر، تو وصی کے لئے جائز ہے کہ وہ فلاں کے علم کے بغیر ہی عمل کرے، اور اگر یہ کہا تھا کوئی کام نہ کر مگر فُلاں کے علم کے ساتھ تو وصی کے لئے جائز نہیں کہ وہ فلاں کے علم کے بغیر عمل کرے(عالمگیری ج ۶ ص۱۴۱)

مسئلہ۴۵:
اگر میت نے وصی سے یہ کہا کہ فلاں کی رائے سے عمل کر یا کہا عمل نہ کرنا مگر فلاں کی رائے سے تو پہلی صورت میں صرف وصی مخاطب ہے وہ تنہا وصی رہے گا اور دوسرے صورت میں وہ دونوں وصی ہیں (خزانتہ المفتیین از عالمگیری ج ۶ ص۱۴۱)

مسئلہ ۴۶:
کسی شخص نے اپنے وارث کو وصی بنایا تو یہ جائز ہے کہ اگر یہ وصی اپنے مورث کی موت کے بعد مرگیا اور ایک شخص سے یہ کہا تھا کہ میں نے تجھے اپنے مال میں وصی بنایا اور اس میت کے مال میں وصی بنایا جس میں میں وصی ہوں تو یہ دوسرا وصی دونوں کے مال میں وصی ہوگا(فتاویٰ قاضی خاں از عالمگیری ج ۶ ص۱۴۱)

مسئلہ۴۷:
ایک شخص نے کسی کو اپنا وصی بنایا پھر ایک اور شخص نے اس موصی کو اپنا وصی بنادیا پھر یہ دوسرا موصی انتقال کرگیا تو موصی اول اس کا وصی ہے، پھر اس کے بعد اگر موصی اول بھی مرجائے تو اس کا وصی ان دونوں مرنے والوں کا وصی ہوگا، مثال کے طور پر زید نے خالد کو اپنا وصی بنایا اور کلیم نے زید کو اپنا وصی بنایا پھر دوسرا وصی یعنی کلیم انتقال کرگیا تو زید اس کا وصی ہے اور موصی اول زید بھی اس کے بعد انتقال کرگیا تو اس کا وصی خالد ان دونوں کا وصی ہوگا(شرح الطحاوی از عالمگیری ج ۶ ص۱۴۱)

مسئلہ ۴۸:
مریض نے ایک جماعت کو مخاطب کرکے کہا کہ میرے مرنے کے بعد ایسا کرنا، اگر انھوں نے قبول کرلیا تو سب وصی بن گئے، اور اگر خاموش رہے پھر اس کے مرنے کے بعد بعض نے قبول کرلیا تو اگر قبول کرنے والے دو یا زیادہ ہیں تو اس کے وصی بن جائیں گے اور انھیں  اس کی وصیت نافذ کرنے کا حق ہے لیکن اگر قبول کرنے والا ایک ہے تو وہ بھی وصی بن جائے گا لیکن اسے تنہا وصیّت نافذ کرنے کا اختیار نہیں تاوقتیکہ وہ حاکم سے رجوع نہ کرے، حاکم اس کے ساتھ ایک اور وصی مقرر کرے گا(عالمگیری ج ۶ ص۱۴۱)

مسئلہ۴۹:
دو وصیوں میں اس امر میں اختلاف ہو اکہ مال کس کے پاس رہے گا تو اگر مال قابل تقسیم ہے تو دونوں کے پاس آدھا آدھا رہے گا اور اگر دونوں چاہیں تو کسی دوسرے کے پاس ودیعت رکھ دیں اور چاہیں تو دونوں میں سے کسی ایک کے پاس رہے، سب صورتیں جائز ہیں (عالمگیری ج ۶ ص۱۴۲)

مسئلہ۵۰:
یتیموں کے لئے دو (۲)وصی تھے ان میں سے ایک نے مال تقسیم کرلیا تو جائز نہیں جب تک دونوں ایک ساتھ موجود نہ ہوں یا جو غائب ہے اس کی اجازت حاصل ہو(عالمگیری ج۶ ص۱۴۲)یہی حکم نابالغ کے مال کے فروخت کرنے کا ہے کہ دونوں وصی حاضر ہوں تو فروخت کرنا جائز ہے ، اگر ایک غائب ہے تو دوسرا اس سے اجازت لئے بغیر فروخت نہیں کرسکتا(عالمگیری ج ۶ ص۱۴۲)

مسئلہ۵۱:
وصی نے میت کی زمین فروخت کی تاکہ اس کا دین ادا کرے اور وصی کے قبضہ میں اتنا مال ہے کہ اس سے میت کا ادھار بیباق کردے، اس صور ت میں بھی یہ بیع جائز ہے(خزانتہ المفتیین از عالمگیر ی ج۶ ص۱۴۲)

مسئلہ۵۲:
باپ کی طرف سے مقرر کردہ وصی نابالغ کے لئے مال کا مقاسمہ کرسکتا ہے چاہے مال منقولہ جائداد ہو یا جائداد غیر منقولہ، اس میں اگر معمولی گڑبڑ ہو(یعنی معمولی غبن ہو)تب بھی جائز ہے لیکن اگر غبن فاحش ہے(بڑا غبن ہے) تو جائز نہیں ، اس قسم کے مسائل میں اصل و قاعدہ یہ ہے کہ جو شخص کسی چیز کو فروخت کرنے کا اختیاررکھتا ہے اسے اس میں مقاسمہ کرنے کا اختیار بھی حاصل ہے(محیط از عالمگیری ج ۶ ص۱۴۲)

مسئلہ ۵۳:
وصی کے لئے جائز ہے کہ موصی لہ کے حصہ کو تقسیم کردے سوائے عقار کے اور نابالغوں کا حصہ روک لے اگر چہ بعض بالغ اور غائب ہوں (عالمگیری ج ۶ ص۹۱۴۲

مسئلہ ۵۴:
وصی نے ورثہ کے لئے موصی کامال تقسیم کیا اور ترکہ میں کسی شخص کے لئے وصیّت بھی ہے اور موصی لہ غائب ہے تو وصی کی تقسیم غائب موصی لہ پر جائز نہیں موصی اپنی وصیّت میں ورثہ کا شریک ہوگا اور اگر تمام ورثہ نابالغ ہیں اور وصی نے موصی لہ سے مال تقسیم کیا اور اسے ثلث مال دے کر دو ثلث ورثہ کے لئے روک لیا تو یہ جائز ہے اب اگر وصی کے پاس سے وہ مال ہلاک ہوگیا تو ورثہ موصی لہ کے حصہ میں شریک نہ ہوں گے(فتاویٰ قاضی خاں از عالمگیری ج ۶ ص۱۴۲)

مسئلہ۵۵:
قاضی نے یتیم کے لئے ہر چیز میں وصی مقرر کرلیا پھر اس نے جائداد غیر منقولہ میں اور سامان میں تقسیم کی تو جائز ہے جبکہ قاضی نے ہر چیز میں وصی کیا ہو لیکن اگر اسے یتیم کے نفقہ اور کسی خاص شے کی حفاظت کے لئے وصی مقرر کیا تو اسے تقسیم کرنا جائز نہیں (عالمگیری ج ۶ ص۱۴۲)

مسئلہ۵۶:
کسی نے ایک ہزار درہم کے ثلث کی وصیّت کی، ورثہ نے یہ قاضی کے حوالہ کردیئے قاضی نے اس کو تقسیم کیا اور موصی لہ غائب ہے تو قاضی کی تقسیم صحیح ہے یہاں تک کہ اگرموصی لہ کے حصہ کے یہ درہم ہلاک ہوگئے بعدمیں موصی لہ حاضر ہواتو ورثہ میں حصہ کے وہ شریک نہ ہوگا(کافی از عالمگیر ی ج۶ ص۱۴۳)

مسئلہ۵۷:
دو یتیموں کے لئے ایک وصی ہے اس نے یتیموں کے بالغ ہوجانے کے بعد ان سے کہا کہ میں تم دونوں کو ایک ہزار درہم دے چکاہوں ان میں سے ایک نے وصی کی تصدیق کی اور دوسرے نے تکذیب کی اورانکار کیا تو اس صورت میں انکار کرنے والا اپنے بھائی سے ڈھائی سو درہم لینے کا حقدار ہے اور اگر دونوں نے وصی کی بات تسلیم کرنے سے انکار کردیا تو وصی پر ان کے لئے کچھ نہیں ، اور اگر وصی نے یہ کہا تھا کہ میں نے تم میں سے ایک ایک کو پانچ پانچ سو درہم علیحدہ علیحدہ دیئے تھے اور ان میں سے ایک نے تصدیق کی دوسرے نے انکار کیا تو اس صورت میں انکار کرنے والا وصی سے ڈھائی سو درہم لے لے گا(عالمگیری ج ۶ ص۱۴۳)

مسئلہ۵۸:
ایک شخص نے دو چھوٹے لڑکے چھوڑے اور ان کے لئے وصی بنادیا، انھوں نے بالغ ہونے کے بعد وصی سے اپنی میراث طلب کی، وصی نے کہا کہ تمہارے باپ کا کل ترکہ ایک ہزار درہم تھا اور میں تم میں سے ہر ایک پر پانچ پانچ سو درہم خرچ کرچکا ہو، ان دونوں بیٹوں میں سے ایک نے وصی کی تصدیق کی اور دوسرے نے انکار کیا تو انکار کرنے والا تصدیق کرنے والے سے ڈھائی سو درہم لے لے گا وصی سے کچھ نہیں (محیط السرخسی از عالمگیری ج ۶ ص۱۴۳)

مسئلہ۵۹:
جو وصی بچہ کی ماں نے مقرر کیا وہ اس بچہ کے لئے اس کی وہ منقولہ جائیداد تقسیم کرنے کا حقدار ہے جو بچہ کو اس کی ماں کی طرف سے ملی ہے، یہ حق اس وقت ہے جب بچہ کا باپ زندہ نہ ہوں اور نہ باپ کا وصی، لیکن ان دونوں میں سے اگر ایک بھی ہے تو ماں کے وصی کو تقسیم کا حق نہیں لیکن ماں کا وصی کسی حال میں بھی بچہ کے لئے اس کی جائداد غیر منقولہ تقسیم نہیں کرسکتا  اور نہ اسے جائداد کی تقسیم کا اختیار ہے  جو بچہ کی ماں کے علاوہ کسی اور سے ملی چاہے وہ جائداد منقولہ ہو یا غیر منقولہ، یہی حکم نابالغ کے بھائی کے وصی اور اس کے چچا کے وصی کا ہے(عالمگیری ج ۶ص ۱۴۳)

مسئلہ۶۰:
باپ کے وصی نے باپ کے ترکہ سے کچھ فروخت کیا تو اس کی دو صورتیں ہیں ، ایک یہ کہ میت پر دین نہ ہو اور نہ وصیّت ہو، دوسری صورت یہ ہے کہ میت پر دین ہویا اس نے وصیّت کی ہو تو پہلی صورت میں حکم یہ ہے (کتاب الصغیر میں ہے)وصی کے لئے یہ جائز ہے کہ اگر میت پر دین ہے اور پورے ترکہ کے برابر ہے تو کل ترکہ فروخت کرنا بالاجماع جائز ہے اور اگر دین پورے ترکہ کے برابر نہیں تو بقدر دین ترکہ فروخت کرے گا(کافی ازعالمگیر ی ج ۶ ص۱۴۵)

مسئلہ۶۱:
اگر وصی نے اپنے مال سے میت کو کفن دیا تو وہ میت کے مال سے لے گا اور یہی حکم وارث کا بھی ہے(عقود الدریہ بزازیہ برہامش ہندیہ ج ۶ص ۴۴۶)

مسئلہ۶۲:
اگر وصی یا وارث نے میت کا دین اپنے مال سے ادا کیا تو وہ میت کے مال سے لینے کا مستحق ہے(عقود الدریہ بزازیہ برہامش ہندیہ جلد ۶ص ۴۴۶)

مسئلہ۶۳:
باپ کی طرف سے چھوٹے بچہ کے لئے جو وصی مقرر ہے اسے بچہ کی جائیداد غیر منقولہ صرف اس صورت میں فروخت کرنے کا اختیار و اجازت ہے جب میت پردین ہو جو صرف زمین کی قیمت سے ہی ادا کیا جاسکتا یا بچہ کے لئے زمین کی قیمت کی ضرورت ہو یا کوئی خریدار زمین کی دوگنی قیمت ادا کرنے کو تیار ہو(کافی از عالمگیری ج ۶ص ۱۴۵)

مسئلہ ۶۴:
وصی نے یتیم کے لئے کوئی چیز خریدی اگر اس میں غبنِ فاحش ہے یعنی کھلی بے ایمانی ہے تو یہ خریداری جائز نہیں (عالمگیری ج ۶ ص۱۴۵)

مسئلہ۶۵:
ورثہ اگر بالغ و حاضر ہیں تو ان کی اجازت کے بغیر وصی کو میت کے ترکہ سے کچھ فروخت کرنا جائز نہیں اگر بالغ ورثہ موجود نہیں ہیں تو ان کی عدم موجودگی میں وصی کو جائیداد غیر منقولہ کو فروخت کرنا جائز نہیں ، جائیداد غیر منقولہ کے علاوہ اور چیزوں کی بیع جائز ہے، جائیداد غیر منقولہ کو صرف اس صورت میں وصی کو فروخت کرنا جائز ہے جب کہ اس کے ضائع و ہلاک ہونے کا خطرہ ہو۔ اگر میت نے وصیّت مرسلہ (مطلقہ) کی تو وصی بقدر وصیّت بیع کرنے کا بالاتفاق  مالک ہے اور امام اعظم کے نزدیک کل کو بیع  کرسکتا ہے(عالمگیری ج ۶ ص۱۴۵)

مسئلہ۶۶:
اگر ورثہ میں کوئی نابالغ بچہ ہے اور باقی سب بالغ ہیں اور میت پر کوئی دَین اور اس کی کوئی وصیّت بھی نہیں اور ترکہ سب ہی از قسم مال و اسباب ہے(یعنی جائیداد غیرمنقولہ نہیں )تو وصی نابالغ بچہ کا حصہ فروخت کرسکتا ہے، امام اعظم رحمتہ اللہ تعالیٰ علیہ کے نزدیک وہ وصی باقی ماندہ بڑوں کے حصہ کو بھی بیع کرسکتا ہے اور اگر وہ کل کی بیع کرے گا تو اس کی بیع جائز ہوگی(عالمگیری ج ۶ص ۱۴۴)

مسئلہ ۶۷:
ماں کا انتقال ہوا اس نے نابالغ بچہ چھوڑا اور اس کے لئے وصی بنایا تو اس وصی کو بجز جائیدا غیر منقولہ اس کے ترکہ سے ہر چیز بیع کرنا جائز ہے اور اس وصی کو اس بچہ کے لئے کھانے کپڑے کے علاوہ کوئی اور چیز خریدنا جائز نہیں (فتاویٰ قاضی خاں از عالمگیری ج ۶ ص۱۴۴)

مسئلہ ۶۸:
ایک شخص کا انتقال ہوا اس نے اپنے نابالغ بچے چھوڑے اور اپنے باپ کو چھوڑا اور کسی کو اپنا وصی نہیں بنایا اس صور ت میں میت کاباپ (یعنی بچوں کا دادا)بجائے وصی متصور ہوگا اسے بچوں کی حفاظت اور مال ہر قسم کے تصرفات کا اختیار ہے لیکن اگر میت پر دَین کثیر ہو تو اس میت کے باپ کو دین کی ادائیگی کے لئے اس کا ترکہ فروخت کرنے کا اختیار نہیں (عالمگیری ج ۶ ص۱۴۵)

مسئلہ ۶۹:
میت کے وصی نے دیون کی ادائیگی کے لئے اس کا ترکہ فروخت کیا اور دین کو ترکہ کو محیط نہیں ہے تو جائز ہے لیکن اگر ترکہ میں دین نہیں ہے اور وارثوں میں چھوٹے بچے بھی ہیں اور قاضی نے کل ترکہ فروخت کردیا تو یہ بیع نافذ ہوجائے گی(عالمگیری ج ۶ ص۱۴۶)

مسئلہ۷۰:
میت نے باپ چھوڑا اور وصی بھی چھوڑا توہ صی زیادہ مستحق ہے باپ سے اگر اس نے وصی نہیں بنایا تھا تو باپ مستحق ہے اور باپ بھی نہیں تو دادا پھر قاضی کی طرف سے مقرر کیا ہوا وصی(عالمگیری ج ۶ص ۱۴۶)

مسئلہ۷۱:
بچہ ماں کا وارث ہو اور اس کا باپ نہایت فضول خرچ ہے اور وہ ممنوع التصرف ہونے کے لائق ہے تو اس صورت میں اس باپ کو اس کے مال میں ولایت نہیں (عالمگیری ج ۶ ص۱۴۶)یعنی وہ بچہ کے مال میں تصرف کا مالک نہیں ہوگا۔ 
مسئلہ ۷۲:
قاضی نے یتیم بچہ کے لئے وصی مقرر کیا تو قاضی کا یہ وصی اس کے باپ کے وصی کی جگہ ہوگا اگر قاضی نے اسے تمام معاملات میں وصی عام بنایا ہے اور اگر قاضی نے اسے کسی خاص معاملہ میں وصی بنایا تو وہ اس معاملہ کے ساتھ خاص رہے گا دوسرے معاملات میں اسے کچھ اختیار نہیں بخلاف اس وصی کے جس کو باپ نے مقرر کیا کہ اسے کسی معاملہ کے ساتھ خاص نہیں کیا جاسکتا یعنی اگر اس نے کسی کو ایک معاملہ میں وصی بنایا تو وہ ہر معاملہ میں وصی رہے گا(فتاویٰ قاضی خان از عالمگیری ج ۶ ص۱۴۶)

مسئلہ ۷۳:
وصی نے میت کے ترکہ سے کوئی چیز ادھار فروخت کی اگراس میں یتیم کے نقصان کا اندیشہ ہو مثلاً یہ کہ خریدار قیمت دینے سے انکار کردے یا میعاد مقررہ پر اس سے قیمت وصول نہ ہونے کا اندیشہ ہو تو اس صورت میں یہ بیع جائز نہیں اور اگر اندیشہ نہ ہو تو جائز ہے(عالمگیری ج۶ ص۴۶ا)

مسئلہ ۷۴:
یتیم کا ایک گھر ہے ایک شخص نے اسے آٹھ روپے ماہانہ پر کرایہ پر لینا چاہا اور دوسرا اسے دس روپے کرایہ پر لینا چاہتا ہے لیکن آٹھ روپے ماہانہ دینے والا مالدار و قادر ہو(یعنی کرایہ دیتا رہے گا)تو گھر اس کو دیا جائے گا دس روپے ماہانہ والے کو نہیں جب کہ اس سے کرایہ نہ دینے کا اندیشہ ہو۔ (عالمگیری ج ۶ص ۱۴۶)

مسئلہ ۷۵:
وصی نے یتیم کے مال میں سے کوئی چیز صحیح قیمت پر فروخت کی، دوسرا س سے زیادہ دے کرلینا چاہتا ہے تو قاضی یہ معاملہ ایماندار ماہرین قیمت کے سپرد کردے گا، اگر ان میں سے دو صاحبِ امانت لوگوں نے کہہ دیا کہ وصی نے اسے صحیح قیمت پر فروخت کیا ہے اور اس کی قیمت یہی ہے تو قاضی زیادہ قیمت دینے والے کی طرف توجہ نہ کرے گا یہی حکم مال وقف کو اجارہ پر دینے کا ہے، (فتاویٰ قاضی خاں از عالمگیری ج۶ص ۱۴۶)

مسئلہ ۷۶:
ایک شخص کا انتقال ہوا اس نے ثلث مال کی وصیّت کی اور مختلف قسم کی جائیداد غیر منقولہ چھوڑیں اب وصی ان میں سے کسی ایک جائیداد کو میت کی وصیّت پوری کرنے کے لئے فروخت کرنا چاہتا ہے تو ورثہ کو یہ حق ہے کہ وہ صرف اس صورت میں اپنی رضا مندی دیں جب میت کی ہر قسم کی جائیدادغیر منقولہ میں سے ایک ثلث فروخت کیا جائے، اگر اس کی ہر جائیداد میں سے اس کا ثلث فروخت کرنا ممکن ہو، (فتاویٰ ابی اللیث از عالمگیری ج ۶ ص۱۴۷)

مسئلہ۷۷:
ایک عورت کا انتقال ہوا اس نے وصیّت کی کہ میرا مال و متاع فروخت کیا جائے اور اس کی قیمت کا ثلث (تہائی حصہ)فقراء پر خرچ کیا جائے، اس کے بالغ ورثاء بھی ہیں اب وصی نے چاہا کہ اس کا تمام ساز وسامان فروخت کردے، ورثاء نے انکار کیا اور بقدرِ مقدارِ وصیّت فروخت کرنے کو کہا اگر ثلث مال کی خریداری میں نقص و خرابی ہے اور اس سے ورثاء اور اہل وصیّت (موصی لہم)کو نقصان پہنچتا ہے تو وصی کو کل مال فروخت کردینے کا اختیار ہے ورنہ نہیں ، صرف اتنا فروخت کرے گا جس میں وصیّت پوری کی جاسکے(ذخیرہ از عالمگیری ج۶ص ۱۴۷)

مسئلہ ۷۸:
وصی کو مال یتیم سے تجارت کرنا جائز ہے(مبسوط از عالمگیری ج ۶ ص۱۴۷)

مسئلہ ۷۹:
وصی کے لئے یہ جائز نہیں کہ وہ یتیم یا میت کے مال سے اپنی ذات کے لئے تجارت کرے گا اگر اس نے تجارت کی اور منافع ہوا تو وہ یتیم یا میت کے اصل مال کا ضامن ہوگا اور منافع کو صدقہ کرے گا(فتاویٰ قاضی خاں از عالمگیری ج ۶ ص۱۴۷)

مسئلہ ۸۰:
وصی مال یتیم سے یتیم کو فائدہ پہنچانے کے لئے تجارت کرسکتا ہے(المبسوط از عالمگیری ج ۶ ص۱۴۷)

مسئلہ ۸۱:
وصی نے میت کے ترکہ کا کچھ حصہ طویل مدت کے لئے اجارہ پر دیا تاکہ اس سے میت کا دَین(ادھار) ادا کردے تو یہ جائز نہیں (عالمگیری ج ۶ص ۱۴۷)

مسئلہ ۸۲:
ایک شخص کا انتقال ہوا وہ مدیون ہے(یعنی اس پر ادھار ہے) نے وصی بنایا اورو صی غائب ہے، کسی وارث نے اس کا ترکہ فروخت  کیا اور اس کا دین ادا کردیا اور اس کی وصیّتوں کو نافذ کردیا تو یہ بیع فاسد ہوگی لیکن اگر قاضی کے حکم سے بیع کیا تھا تو بیع جائز ہے، یہ اس صورت میں ہے جب کہ  پورا ترکہ دین میں مستغرق ہو، اگر ترکہ دین میں مستغرق نہیں ہے تو وارث کا تصرف صرف اسی کے حصہ میں نافذ ہوگا(عالمگیری ج ۶ ص۱۴۰) مگر یہ کہ مبیع اگر بیت معین ہو تو اس صورت میں وارث کا تصرف اُسی کے حصہ میں ہی نافذ ہوگا۔ 
مسئلہ۸۳:
بالغ وارث نے میت کے ترکہ سے یا اس کی غیر منقولہ جائیداد سے کچھ فروخت کیا پھر بھی میت پر دین اور وصیّتیں باقی رہ گئیں وصی نے چاہا کہ وارث کی بیع کو رد کردے تو اگر وصی کے قبضہ میں اس کے علاوہ بھی میت کا کچھ مال ہے جسے فروخت کرکے وہ میت کا قرضہ اور وصیّتیں بے باق کرسکتا ہے تو وہ وارث کی بیع کو رد نہیں کرنے گا(عالمگیری ج ۶ص ۱۴۷)

مسئلہ ۸۴:
وصی اگر یتیم کا مال کسی کو قرض دینا چاہے تو اس کو یہ اختیار نہیں ہے(محیط از عالمگیری ج ۶ص ۱۴۷) اگر قرض دے گا تو ضامن ہوگا۔ 
مسئلہ۸۵:
میت کے وصی یا باپ نے یتیم کا مال اپنے دَین (ادھار) میں رہن کردیا تو استحساناً جائز ہے اگر وصی نے یتیم کے مال سے اپنا قرض ادا کیا تو جائز نہیں اگر باپ نے ایسا کیا تو جائز ہے(عالمگیری ج ۶ ص۱۴۷)

مسئلہ ۸۶:
وصی نے بچہ کو کسی عمل خیر کے لئے اجرت پر رکھا تو یہ جائز ہے(عالمگیری ج ۶ص ۱۴۸)

مسئلہ ۸۷:
وصی نے یتیم کے لئے کوئی اجیر اس سے زیادہ اجرت پر لیا جو اس کی ہے تو یہ اجارہ جائز ہے لیکن اسے اتنی ہی اجرت دی جائے گی جو اس کی ہوتی ہے اور جو زیادہ ہے وہ اس یتیم بچہ کوہ اپس کردی جا ئے گی۔ 
مسئلہ ۸۸:
وصی نے نابالغ بچہ کا مکان اس سے کم کرایہ پر دیا جتنا کرایہ اس کا لینا چاہئے تھا مستاجر کو یعنی مکان کرایہ پر لینے والے کو اس کاپورا کرایہ دینا لازم ہے(یعنی اتنا کرایہ جتنے کرایہ کا اس جیسا مکان ملتا ہے) لیکن اگر کم کرایہ لینے میں یتیم کا فائدہ ہے تو کم کرایہ پر مکان دینا واجب ہے(ذخیرہ از عالمگیری ج ۶ص ۱۴۸)

مسئلہ ۸۹:
وصی اپنی ذات کو نابالغ یتیم کا آجر نہیں بناسکتا لیکن باپ یعنی یتیم کا داد اجیر بن سکتا ہے اور اس یتیم کو اپنا اجیر بناسکتا ہے(قدوری از عالمگیری ج ۶ ص۱۴۸)

مسئلہ۹۰:
وصی کے لئے یہ جائز نہیں کہ وہ یتیم کے مال کو بالمعاوضہ یا بلا معاوضہ ہبہ کرے باپ کے لئے بھی یہی حکم ہے(فتاویٰ قاضی خان از عالمگیری ج ۶ ص۱۴۸)

مسئلہ۹۱:

وصی نے نابالغ یتیم کا مال خود اپنے ہاتھ فروخت کیا یا اپنا مال یتیم نابالغ کے ہاتھ فروخت کیا تو اگر ان سودوں (خرید و فروخت ) میں یتیم کے لئے کھلا ہوانفع ہے تو جائز ہے اور اگر منفعت ِظاہر(کھلا ہوا نفع) نہیں ہے تو جائز نہیں منفعتِ ظاہر کی تشریح بعض مشائخ علماء نے یہ کی ہے کہ یتیم کا سو کا مال سواسو میں فروخت کرے یا اپنا سو کا مال پچہتر(۷۵) روپے میں یتیم کو دیدے(عالمگیری ج ۶ ص۱۴۸)

مسئلہ۹۲:
دو یتیموں کے ایک وصی نے ایک یتیم کا مال دوسرے یتیم کو فروخت کیا تو یہ جائز نہیں (ذخیرہ از عالمگیری ج ۶ ص۱۴۸)

مسئلہ۹۳:
میت کے باپ نے یا اس کے وصی نے نابالغ کو تجارت کی اجازت دیدی تو صحیح ہے اور اس نابالغ کے خرید و فروخت کرتے وقت ان کا سکوت بھی اجازت ہے اور اگر نابالغ بالغ ہوگیا اور باپ یا وصی زندہ ہے تو اجازت باطل نہیں ہوگی(عالمگیری ج ۶ ص۱۴۸)

مسئلہ۹۴:
نابالغ کا مال فروخت کرنے کے لئے باپ نے یا وصی نے وکیل بنایا پھر باپ کا انتقال ہوگیا یا نابالغ بالغ ہوگیا تو وکیل معزول ہوجائے گا(عالمگیری ج۶ ص۱۴۹)

مسئلہ۹۵:
قاضی نے نابالغ کو یا کم سمجھ کو تجارت کی اجازت دیدی تو صحیح ہے(عالمگیری ج ۶ ص۱۴۹)

مسئلہ ۹۶:
قاضی نے نابالغ کو تجارت کی اجازت دیدی اور باپ یا وصی نے منع کیا تو ان کا منع کرنا باطل ہے اور ایسے ہی اجازت دینے والے قاضی کا انتقال ہوگیا تو یہ اجازت اس وقت تک ممنوع نہ ہوگی جب تک دوسرا قاضی ممنوع نہ قرار دے(فتاویٰ قاضی خاں از عالمگیری ج ۶ ص۱۴۹)

مسئلہ  ۹۷:
وصی کے لئے یہ جائز ہے کہ وہ یتیم کے مال سے اس کا صدقہ فطر ادا کردے یا اس کے مال سے اُ س کی طرف سے قربانی کرے جب کہ یتیم مالدار ہو(عالمگیری ج ۶ص۱۴۹)

مسئلہ ۹۸:
وصی کو اختیار نہیں کہ وہ مَیت کے قرضداروں کو بری کردے یا ان کے ذمہ قرض میں سے کچھ کم کردے یا قرض کی ادائیگی کے لئے میعاد مقرر کرے جب کہ وہ دَین میت کے خود اپنے کئے ہوئے معاملہ کا ہو، اور اگر معاملہ وصی نے کیا تھا اس کا دین ہے تو وصی کو مدیون کو بری کرنے یا دین کو کم کرنے یا اس کی مدت مقرر کرنے کا اختیار ہے لیکن اس کے نقصان کا ضامن ہوگا۔ (عالمگیری ج ۶ص ۱۴۹)

مسئلہ۹۹:
وصی نے میت کے کسی قرضدار سے میت کے دَین میں مصالحت کرلی، اگر میت کی طرف سے اس دَین کا ثبوت ہے یا قرضدار خود اقراری ہے یا قاضی کو اس کے حق  کا علم ہے تو ان تمام صورتوں میں وصی کی یہ مصالحت  جائز نہیں ، اگر اس حق (دین) پر دلیل وبینہ قائم نہیں ہے تو وصی کا مصالحت کرلینا جائز ہے لیکن اگر وصی نے اس دَین میں صلح کی جو میت پر واجب تھا یا یتیم پر تھا تو اگر مدعی کے پاس دلیل وبینہ ہے یا قاضی نے مدعی کے حق میں فیصلہ کردیا تو وصی کا صلح کرلینا جائز ہے اور اگر مدعی کے لئے ا س کے حق میں دلیل نہیں ہے اور نہ قاضی نے مدعی کے حق میں فیصلہ دیا تو صلح کرنا جائز نہیں (عالمگیری ج ۶ ص۱۴۹)

مسئلہ۱۰۰:
وصی یتیم کا مال لے کر کسی ظالم و جابر کے پاس سے گزرا اور اُسے اندیشہ ہے کہ اگر اس نے اس کے ساتھ حسن سلوک نہ کیا یعنی اسے کچھ نہ دیا تو یہ سب مال اس کے قبضہ سے نکل جائے گا۔ اس نے یتیم کے مال سے اس کو کچھ دیدیا تو استحساناً جائز ہے یہی حکم مضاربت کے لئے ہے  مال مضارب میں (عالمگیری ج۶ص ۱۵۰)

مسئلہ ۱۰۱:
وصی نے قاضی کی عدالت میں مقدمات پر خرچ کیا اور بطور اجارہ کچھ دیا تو وصی اس کا ضامن نہیں لیکن بطور رشوت کچھ خرچ  کیا ہے تو اس کا ضامن ہے، فقہاء فرماتے ہیں اپنی جان اور مال سے رفع ظلم کے لئے مال خرچ کرنا اس کے حق میں رشوت دینے میں داخل نہیں لیکن اگر دوسرے پر کوئی حق ہے اس حق کو نکلوانے میں مال خرچ کرنا رشوت ہے۔ (عالمگیری ج ۶ ص۱۵۰)

مسئلہ۱۰۲:
ایک شخص کا انتقال ہوا اور اس نے اپنی عورت کو وصی بنایا اور نابالغ بچے اور ترکہ چھوڑا پھر اس کے گھر ظالم حکمراں آیا، اس وصی عورت سے کہا گیا اگر تو اس کو کچھ نہیں دے گی تو یہ گھر اور جائیداد غیر منقولہ پر قبضہ اور غلبہ کرے گا اس وصی عورت نے جائیداد غیر منقولہ سے اسے کچھ دیدیا تو یہ معاملہ صحیح ہے(فتاویٰ قاضی خاں از عالمگیری ج ۶ ص۱۵۰)

مسئلہ ۱۰۳:
وصی نے یتیم کا مال یتیم کی تعلیم قرآن اور ادب میں خرچ کیا، اگر بچہ اس کی (یعنی تعلیم ادب کی) صلاحیت رکھتا تھا تو جائز ہے بلکہ وصی ثواب پائے گا اور اگر بچہ میں علم حاصل کرنے کی صلاحیت نہیں تو بقدر ضرورتِ نماز قرآن مجید کی تعلیم دلائے(عالمگیری ج ۶ ص۱۵۰ در مختار ج۵ص ۵۰۴ علی ہامش رد االمحتار)

مسئلہ۱۰۴:
وصی کو چاہئے کہ وہ بچہ کے نفقہ میں وسعت کرے، نہ فضول خرچی کرے نہ تنگی، یہ وسعت بچے کے مال اور حال کے لحاظ سے ہوگی، وصی کو بچہ کے مال اور حال کو دیکھ کر اس کے لائق خرچہ کرے گا(عالمگیری ج ۶ ص۱۵۰)

مسئلہ ۱۰۵:
وصی اگر یتیم کے کاموں کے لئے جائے گا اور یتیم کے مال سے سواری کرایہ پر لے گا اور اپنے اوپر خرچ کرے گا تو استحساناً یہ اس کے لئے جائز ہے بشرطیکہ وہ خرچہ ضروری و ناگزیر ہو(عالمگیری ج ۶ ص۱۵۰ ،درمختار علی رد االمحتار ج ۵ ص۵۰۴)

مسئلہ ۱۰۶:
وصی نے میت کے ترکہ سے اگر کوئی چیز اپنے لئے خریدی اور میت کا چھوٹا بڑا کوئی وارث نہیں تو جائز ہے(فتاویٰ قاضی خاں از عالمگیری ج ۶ ص۱۵۰)

مسئلہ ۱۰۷:
ایک شخص کا انتقال ہوا اورا س کے پاس مختلف لوگوں کی ودیعتیں (امانتیں ) تھیں اس نے ترکہ میں مال چھوڑا لیکن اس پر دین ہے جو اس کے پورے مال کو محیط ہے اور وصی نے میت کے گھر تمام ودیعتوں پر قبضہ کرلیا تاکہ وہ ودیعت رکھنے والے کو واپس کردے یا اس نے میت کے مال پر قبضہ کرلیا تاکہ اس سے میت کا دَین ادا کردے پھر وہ ما ل یا ودیعتیں وصی کے قبضہ میں ہلاک ہوگئیں تو وصی پر کوئی ضمان نہیں ، اسی طرح اگر میت پر دین نہ تھا اور وصی نے میت کے تمام مال کو قبضہ میں لیا پھر وہ مال ہلاک ہوگیا تو بھی وصی پر کوئی ضمان نہیں (ذخیرہ از عالمگیری ج ۶ ص۱۵۱)

مسئلہ ۱۰۸:
ایک شخص نے اپنا مال کسی کے پاس امانت رکھا اور کہا کہ اگر میں مرجاؤں تو یہ مال میرے بیٹے کو دیدینا اور ا س نے وہ مال بیٹے کو دیدیا اور اس کے دوسرے وارث بھی ہیں تو وصی وارث کے حصہ کا ضامن ہوگا اور ان الفاظ سے وہ وصی نہیں بن جائے گا (عالمگیری ج ۶ ص۱۵۱)

مسئلہ ۱۰۹:
مریض کے پا س اس کے عزیز و اقارب ہیں جو ا س کے مال سے کھاپی رہے ہیں اگر مریض ان کی آمدورفت کا  اپنے مرض میں محتاج ہے اور وہ اُس کے اور اُس کے عیال کے ساتھ بغیر اسراف کے کھاتے پیتے ہیں تو استحساناً ان پر کوئی ضمان نہیں ، اگر مریض ان کا محتاج نہیں ہے تو اگر وہ مریض کے حکم سے کھاتے پیتے ہیں تو جو اُن میں وارث ہیں اُن پر اُن کے کھانے پینے کے خرچہ کا ضمان ہے اور جو وارث نہیں ان کا خرچہ میت کے ثلث مال میں محسوب ہوگا اگر مریض نے اس کا حکم دیا تھا (عالمگیری ج ۶ ص۱۵۱، رد المحتار بحوالہ بزازیہ کتاب الوصایاص ۴۵۷)

مسئلہ ۱۱۰:
وصی نے دعویٰ کیا کہ میت کے ذمہ میر ادَین ہے تو قاضی اس کے دَین کی ادائیگی کے لئے ایک وصی مقرر کرے گا جو ثبوت قائم ہونے کے بعد اس کا دَین ادا کرے گا اور قاضی میت کے وصی کو وصی ہونے سے خارج کرے گا اسی پر فتوی ہے(عالمگیری ج ۶ ص۱۵۱)

مسئلہ۱۱۱:
میت نے اپنی بیوی کو وصی بنایا، او رمال چھوڑا اور بیوی کا میت پر مہر ہے تو اگر میت نے اس کے مہر کے برابر سونا چاندی چھوڑا ہے تو بیوی کے لئے جائز ہے کہ وہ اس سونے چاندی سے ۱پنا مہر لے لے ، اور اگر میت نے سونا چاندی نہیں چھوڑا تو بیوی کے لئے جائز ہے کہ وہ اس چیز کو فروخت کردے جو فروخت کرنے کے لئے زیادہ مناسب ہے اور اس کی قیمت سے اپنا مہر لے لے(عالمگیری ج ۶ ص۱۵۳)

مسئلہ ۱۱۲:
میت پر دَین ہے اور جس کا دَین ہے وہ اس کا وارث یا وصی ہے تو اس کو یہ حق ہے کہ وارثوں کے علم میں لائے بغیر اپنا حق لے لے(عالمگیری ج ۶ص ۱۵۳)

مسئلہ ۱۱۳:
ایک شخص کا انتقال ہوا اس نے نابالغ بچے چھوڑے اور کسی کو وصی نہیں بنایا پھر قاضی نے کسی شخص کو وصی مقرر کیا پھر ایک آدمی نے میت پر اپنے دین کا یا ودیعت کا دعویٰ کیا اور بیوی نے اپنے مہر کا دعویٰ کیا اس صورت میں دَین یا ودیعت کی ادائیگی تو ثبوت ہوجانے کے بعد کی جائے گی، نکاح اگر معروف ہے تو مہر کے بارے میں عورت کا قول معتبر ہے اگر وہ مہر مثل کے اندر ہے، وہ مہر عورت کو ادا کیا جائے گا(فتاویٰ قاضی خاں از عالمگیری ج ۶ ص۱۵۴)

مسئلہ ۱۱۴:
وصی نے میت کی وصیّت اپنے مال سے ادا کردی اگر یہ وصی وارث ہے تو میت کے ترکہ سے لے لے گا ورنہ نہیں (عالمگیری ج ۶ ص۱۵۵)

مسئلہ ۱۱۵:
وصی نے اقرار کیا کہ میں نے میت کا دین جو لوگوں پر تھا قبضہ کرلیا پھر ایک مقروض آیا اور وصی سے کہا کہ میں نے تجھے میت کے دین کا اتنا اتنا روپیہ دیا، وصی نے انکار کیا اور کہا کہ میں نے تجھ سے کچھ بھی نہیں لیا اور نہ مجھے علم ہے کہ تجھ پر میت کا قرض تھا تو اس صورت میں وصی کا قول قسم لے کر تسلیم کرلیا جائے گا(محیط از عالمگیری ج ۶ ص۱۵۴)

مسئلہ ۱۱۶:
وصی نے نابالغ بچوں کے لئے کپڑا خریدا یاجو کچھ ان کا خرچ ہے وہ خریدتا رہتا ہے اپنے مال سے تو وہ روپیہ میت کے مال اور ترکہ سے لے لے گا یہ وصی کی طرف سے تطوعا ًیا احسان کے طور پر نہیں ہے (عالمگیری ج ۶ص۱۵۴)

مسئلہ ۱۱۷:
کوئی مسافر کسی آدمی کے گھر آیا اور اس کا انتقال ہوگیا اس نے کسی کو وصی بھی نہیں بنایا اور جو کچھ روپے چھوڑا تو معاملہ حاکم کے سامنے پیش ہوگا اور اس کو حاکم کے حکم سے درمیانی درجہ کا کفن دیا جائے گا اور اگر حاکم نہ ملے تو بھی درمیانی درجہ کا کفن دیا جائے اور اگر اس میت پر دَین ہے تو یہ شخص ا س کے مال کو دین کی ادائیگی کے لئے فروخت نہ کرے گا(فتاویٰ قاضی خاں از عالمگیری ج ۶ ص۱۵۵)

مسئلہ ۱۱۸:
عورت نے اپنے ثلث مال کی وصیّت کی اور کسی کو اپنا وصی بنادیا اور اس وصی نے اس کی کچھ وصیّتوں کو نافذ کردیا اور کچھ ورثہ کے قبضہ میں باقی رہ گئیں اگر ورثہ دیانتدار ہیں اور وصی کو ان کی دیانت کاعلم ہے کہ وہ میت کے ثلث مال سے ان باقی ماندہ وصیّتوں کو پورا کردیں گے تو اس کو ان کے لئے چھوڑ دینا جائز ہے اور اس کا علم اس کے خلاف ہے تو وصی ان کے لئے نہ چھوڑے گا بشرطیکہ وہ ورثاء سے مال برآمد کرسکتا ہو(عالمگیری ج ۶ ص۱۵۵)

مسئلہ ۱۱۹:
وصی نے یتیم سے کہا کہ میں نے تیرا مال تیرے نفقہ میں خرچ کردیا، فلاں فلاں چیز میں فُلاں فُلاں سامان میں ، اگر اتنی مدت میں اتنا مال نفقہ میں خرچ ہوجاتا ہے تو وصی کی تصدیق کردی جائے گی زیادہ میں نہیں ، نفقہ مثل کا مطلب یہ ہے کہ بین بین ہو نہ اسراف نہ تنگی(محیط از عالمگیری ج ۶ ص۱۵۵)

مسئلہ۱۲۰:
وصی نے یہ دعویٰ کیا کہ اس نے یتیم کو ہر ماہ (۱۰۰)سو روپیے دیئے اور یہ مقررہ تھا اور یتیم نے اس کو ضائع کردیا پھر میں نے اسے اسی ماہ دوسرے سو(۱۰۰) روپے دیئے، اس صورت میں وصی کی تصدیق کی جائے گی جب تک وصی سراسر اور کھلی ہوئی غلط بات نہ کہے مثلاً یہ کہے کہ میں نے اس یتیم کو ایک ماہ میں بہت بار سو(۱۰۰) سو(۱۰۰) روپے دیئے اور اس نے ضائع کردیئے تو ایسی بات وصی کی نہیں مانی جائے گی(عالمگیری ج ۶ ص۱۵۶)

مسئلہ ۱۲۱:
وصی نے یتیم سے یہ کہا کہ تونے اپنے چھٹپن میں اس شخص کا اتنا اتنا مال ہلاک کردیا پھر میں نے اپنی طرف سے ادا کردیا یتیم نے اس کی تکذیب کی اور نہیں مانا تو یتیم کی بات قبول کرلی جائے اور وصی اتنے مال کا ضامن ہوگا(نوازل از عالمگیری ج ۶ ص۱۵۶)

مسئلہ ۱۲۲:
میت کے وصی نے اقرار کیا کہ میت کا فلاں شخص پر جتنا واجب تھا وہ تمام میں نے پورا وصول پایا اور و ہ سو (۱۰۰)روپے تھے، جس پر دَین تھا اس نے کہا مجھ پر اس کا ایک ہزار روپے کا دَین تھا اور وہ تونے لے لئے تو قرضدار اپنے تمام دَین سے بری ہے اب وصی اس سے کچھ بھی نہیں لے سکتا اور وصی ورثہ کے لئے اتنے ہی کا ذمہ دار ہوگا جتنے کے وصول کرنے کا اس نے اقرار کیا(عالمگیری ج ۶ ص۱۵۷)

 مسئلہ ۱۲۳:
قرضدار نے اولاً ایک ہزار روپے قرض ہونے کا اقرار کیا پھر وصی نے اقرار کیا کہ جوکچھ اس پر قرض تھا وہ میں نے پورا پالیا اور وہ ایک سو(۱۰۰) روپے تھا اس صو رت میں قرضدار بری ہوگیا اور وصی ورثہ کے لئے باقی نو سو(۹۰۰) روپے کا ضامن ہوگا(عالمگیری ج ۶ ص۱۵۷)

مسئلہ ۱۲۴:
وصی نے اقرار کیا کہ اس نے فلاں شخص سے سو (۱۰۰)روپے وصول کرلئے اور یہ کل قیمت ہے، مشتری یعنی خریدار نے کہاکہ نہیں بلکہ قیمت ڈیڑھ سو (۱۵۰)روپے ہے تو وصی کو حق ہے کہ وہ بقیہ پچاس روپے اس سے اور طلب کرے۔ (عالمگیری ج ۶ص ۱۵۷)

مسئلہ۱۲۵:
وصی نے اقرار کیا کہ اُس نے میت کے گھر میں جو کچھ مال و متاع اور میراث تھی اس پر قبضہ کرلیا، پھر کہا کہ وہ کل سو (۱۰۰) روپے اور پانچ کپڑے تھے اور وارثوں نے دعویٰ کیا کہ اس سے زیادہ تھا اور ثبوت دیدیا کہ جس دن میت کا انتقال ہوا اس کی میراث اس دن اس گھر میں ایک ہزار روپے اور سو(۱۰۰) کپڑے تھی تو وصی کو اتنا ہی لازم ہے جتنے کا اس نے اقرار کیا ہے(محیط از عالمگیری ج ۶ ص۱۵۸)

مسئلہ ۱۲۶:
وصی نے میت پر دَین کا اقرار کیا تو اس کا اقرار صحیح نہیں (ذخیرہ از عالمگیری ج ۶ ص۱۵۸)

وصیّت پر شہادت کا بیان

مسئلہ ۱:

دو وصیّوں نے گواہی دی کہ میت نے ان کے ساتھ فلاں کو وصی بنایا ہے اور خود وہ بھی وصی ہونے کا دعویدار ہے تو یہ شہادت قبول کرلی جائے گی اور اگر وہ فلاں دعویدار نہیں ہے تو ان کی شہادت قبول نہیں کی جائے گی(محیط السرخسی از عالمگیری ج ۶ ص۱۵۸)

مسئلہ ۲:

میت کے دو بیٹوں نے گواہی دی کہ ان کے باپ نے فلاں کو وصی کو بنایا اور وہ فلاں بھی اس کا مدعی ہے تو یہ شہادت استحساناً قبول کرلی جائے گی لیکن اگر وہ فلاں مدعی نہیں ہے بلکہ انکاری ہے اورباقی ورثہ اس کے وصی ہونے کا دعوی نہیں کررہے تو ان (بیٹوں ) کی شہادت مقبول نہیں (عالمگیری ج ۶ ص۱۵۸)

مسئلہ ۳:

دو آدمیوں نے جن کا میت پر قرضہ ہے گواہی دی کہ میت نے فلاں کو وصی بنایا ہے اور اس نے وصی ہونا قبول کرلیا ہے اور فلاں بھی اس کا مدعی ہے تو یہ شہادت استحساناً مقبول ہے لیکن اگر وہ مدعی نہیں ہے تو یہ شہادت قبول نہ ہوگی (عالمگیری ج ۶ ص۱۵۹)

مسئلہ ۴:

ایسے دو آدمیوں نے جن کا میت پر قرضہ ہے گواہی دی  کہ میت نے فلاں کو وصی بنایا ہے اور وہ فلاں بھی مدعی تو استحساناً ان کی گواہی مقبول ہے اور اگر وہ فلاں مدعی نہیں تو مقبول نہیں (عالمگیری ج ۶ ص۱۵۹)

مسئلہ ۵:

وصی کے دو بیٹوں نے گواہی دی کہ فلاں نے ہمارے باپ کو وصی بنایا ہے اور وصی بھی دعویدار ہے لیکن ورثہ اس کے مدعی نہیں ہے تو یہ شہادت نا مقبول ہے قاضی کے لئے جائز نہیں کہ وہ اس کو وصی مقرر کرے(عالمگیری ج ۶ ص۱۵۹)

مسئلہ ۶:

دو وصیّوں میں سے ایک وصی کے دوبیٹوں نے گواہی دی کہ میت نے ہمارے باپ کووصی بنایا اور ساتھ ہی فلاں کو بھی وصی بنایا تو اگر باپ اس کا مدعی ہے تو اُن کی شہادت نے باپ کے حق میں قابلِ قبول ہے نہ اجنبی کے حق میں قابلِ قبول، ہاں اگرباپ وصی ہونے کا مدعی نہیں بلکہ دعویٰ ورثہ کی طرف سے ہے اس صورت میں اُن کی شہادت قبول کرلی جائے گی(عالمگیری ج ۶ ص۱۵۹)

مسئلہ ۷:

دو گواہوں نے گواہی دی کی میت نے اس شخص کو وصی بنایا اور اس سے رجوع کرکے اس دوسرے کو وصی بنایا تو یہ شہادت قبول کرلی جائے گی(عالمگیری ج ۶ص ۱۵۹)

مسئلہ ۸:

دو گواہوں نے گواہی دی کہ میت نے اس شخص کو وصی بنایا پھر وصی کے دو بیٹوں نے گواہی دی کہ موصی نے ان کے باپ کو معزول کردیا اور فلاں کو وصی بنادیا تو ان دونوں بیٹوں کی گواہی مقبول ہے، (عالمگیری ج ۶ ص۱۰۵)

مسئلہ ۹:

دو گواہوں میں سے ایک گواہ نے گواہی دی کہ میت نے جمعرات کے دن وصیّت کی اور دوسرے گواہ نے گواہی دی کہ ا س نے جمعہ کے دن وصیّت کی تو یہ شہادت مقبول ہے۔ (عالمگیری ج ۶ ص۱۵۹)

مسئلہ ۱۰:

دو وصیوں نے نابالغ وارث کے حق میں شہادت دی کہ میت نے اُن کے لئے اپنے کچھ مال کی وصیّت کی ہے یا کسی دوسرے کے کچھ مال کی وصیّت کی ہے تو ان کی شہادت قبول نہیں کی جائے گی یہ شہادت باطل ہے، اگر انھوں نے یہ شہادت بالغ وارث کے حق میں دی تو امام اعظم علیہ الرحمہ کے نزدیک میت کے مال میں نا مقبول ہے اور غیر کے مال میں قبول کرلی جائے گی، او رصاحبین کے نزدیک دونوں قسم کے مال میں شہادت جائز ہے(ہدایہ از عالمگیری ج ۶ ص۱۵۹)

مسئلہ ۱۱:

موصی لہ معلوم ہے لیکن موصی بہ معلوم نہیں ، گواہوں نے موصی لہ کے لئے اس کی وصیّت کی گواہی دی تو یہ گواہی مقبول ہے اور موصی بہ کی تفصیل ورثہ سے معلوم کی جائے گی(محیط از عالمگیری ج ۶ ص۱۵۹)

مسئلہ ۱۲:

دو شخصوں نے دوسرے دو آدمیوں کے حق میں گواہی دی کہ اُن کا میت پر ایک ہزار روپے دَین ہے اور ان دونوں نے پہلے دو شخصوں کے حق میں گواہی دی کہ ان کا میت پر ایک ہزار روپے دَین ہے تو ان دونوں فریقوں کی شہادت ایک دوسرے کے حق میں قبول کرلی جائے گی لیکن اگر ان دونوں فریقوں نے ایک دوسرے کے لئے ایک ایک ہزار کی وصیّت کی گواہی دی تو اس صورت میں اُن کی گواہی قبول نہیں کی جائے گی(عالمگیری ج ۶ کتاب الوصایاص ۱۵۹)

ذمی کی وصیّت کا بیان

مسئلہ۱:

یہودی یا نصرانی نے صومعہ یا کنیسہ بحالت صحت بنایا پھر اس کا انتقال ہوگیا تو وہ میراث ہے ورثہ میں تقسیم ہوگا۔ (جامع الصغیر از ہدایہ ج ۴ و عالمگیری ج ۶ص ۱۳۲)

مسئلہ ۲:

یہودی یا عیسائی نے بوقت موت اپنے گھر کو گرجا بنانے کی متعین و معدود لوگوں کے لئے وصیّت کردی تو اس کی یہ وصیّت اس کے ثلث حصہ میں جاری ہوگی۔ (جامع الصغیر و عالمگیری ج ۶ ص۱۳۲)

مسئلہ ۳:

اگر اس نے اپنے گھر کو غیر محصور و غیر معدود لوگوں کے لئے کنیسہ بنانے کی وصیّت کی تو یہ وصیّت جائز ہے۔ (جامع صغیر از ہدایہ ج ۴)

مسئلہ ۴:

ذمی کی وصیّت کی چار قسمیں ہیں (۱) ایک یہ کہ وہ ایسی شے کی وصیّت کرے جو اس کے اعتقاد میں قربت و عبادت ہو اور مسلمانوں کے نزدیک قربت و عبادت نہ ہو جیسے کہ ذمی وصیّت کرے کہ اس کے خنزیر کاٹے جائیں اور مشرکوں کو کھلائے جائیں تو اگر وصیّت متعین و معدود لوگوں کے لئے ہے تو جائز ہے ورنہ نہیں ، (۲)دوسرے یہ کہ ذمی ایسی چیز کی وصیّت کرے جو مسلمانوں کے نزدیک قربت و عبادت ہو اور خود ذمیوں کے نزدیک عبادت نہ ہو جیسے وہ حج کرنے کی وصیّت کرے یا مسجد تعمیر کرانے کی وصیّت کرے یا مسجد میں چراغ روشن کرنے کی وصیّت کرے تو اس کی یہ وصیّت بالاجماع باطل ہے لیکن اگر مخصوص و متعین لوگوں کے لئے ہوتو جائز ہے،(۳) تیسرے یہ کہ ذمی ایسی چیز کی وصیّت کرے جو مسلمانوں کے نزدیک بھی عبادت وقربت ہو اور ان کے نزدیک بھی جیسے بیت المقدس میں چراغ روشن کرنے کی وصیّت کرے تو یہ وصیّت جائز ہے ،(۴)چوتھے یہ کے وہ ایسی چیز کی وصیّت کرے جو نہ مسلمانوں کے نزدیک قربت و عبادت ہو اور نہ ذمیوں کے نزدیک جیسے وہ گانے بجانے والی عورتوں یا نوحہ گر عورتوں کے لئے وصیّت کرے تو یہ وصیّت جائز نہیں (ہدایہ ج ۴ عالمگیری ج ۶ کتب الوصایاص ۱۳۱)

مسئلہ۵:

فاسق فاجر بدعتی جس کا فسق و فجور حدِ کفر تک نہ پہنچا ہو وصیّت کے معاملہ میں بمنزلہ مسلمانوں کے ہے اور اگر اس کا فسق و فجور کفر کی حد تک ہے تو وہ بمنزلہ مرتد کے ہے جو حکم مرتد کی وصیّت کاہے وہی اس کی وصیّت کا ہے کہ اس کی وصیّت موقوف رہے گی، اگر اس نے اپنے کفر و ارتداد سے توبہ کرلی تو وصیت نافذ ہوگی، ورنہ نہیں (ہدایہ ج۴ و عالمگیری ج ۶ص ۱۳۱)

مسئلہ۶:

حربی کافر امان لے کر دار الاسلام میں داخل ہو اور اس نے اپنے کل مال کی وصیّت کسی مسلمان یا ذمی کے لئے کی تو اس کی وصیّت کل مال میں جائز ہے(جامع صغیر از ہدایہ و عالمگیری ج ۶ ص۱۳۲)

مسئلہ ۷:

حربی کافر امان لے کر دار الاسلام میں داخل ہو اور اس نے اپنے مال کے ایک حصہ کی وصیّت کسی مسلمان یا ذمی کے  لئے کی تو یہ وصیّت جائز ہے اس کا بقیہ مال اس کے ورثہ کو واپس دیا جائے گا(ہدایہ ج ۴ و محیط السرخسی از عالمگیری ج ۶ ص۱۳۲)

مسئلہ۸:

حربی مُستامن کے لئے کسی مسلمان یا ذمی نے وصیّت کی تو یہ جائز ہے، (ہدایہ)مستامن اس شخض کو کہتے ہیں جو امان لے کر دار السلام میں داخل ہوا۔ 
مسئلہ ۹:

ذمی نے اپنے ثلث مال سے زیادہ میں وصیّت کی یا اپنے بعض وارثوں کے لئے وصیّت کی تو جائز نہیں (ہدایہ)اور اگر اپنے غیر مذہب والے کے لئے وصیّت کی تو جائز ہے(عالمگیری ج ۶ ص۱۳۲)

مسئلہ ۱۰:

مسلمان یا ذمی نے دار الاسلام میں ایسے کافر حربی کے لئے وصیّت کی جو دار الاسلام میں نہیں ہے تو یہ وصیّت جائز ہے، (ہدایہ ج ۴ و مستصفیٰ از عالمگیری ج ۶ص ۱۳۲)

مسئلہ ۱۱:

اگر مسلمان مرتد ہوگیا(معاذ اللہ)پھر وصیّت کی ، امام اعظم علیہ الرحمہ کے نزدیک موقوف رہے گی، اگر اسلام لے آیا اور وصیّت اسلام میں صحیح ہے تو جائز ہے اور جو اسلام کے نزدیک صحیح نہیں وہ باطل ہوجائے گی(عالمگیری ج ۶ ص۱۳۲)

ٓٓآیات قرآنی      بسلسلہ      وراثت


یُوْصِیْکُمُ اللّٰہُ  فِیْ اَوْلَادِکُمْ ق لِلذَّکَرِ مِثْلُ حَظِّ الْاُنْثَیَیْنِ ج فَاِنْ کُنَّ نِسَائً فَوْقَ اثْنَتَیْنِ فَلَھُنَّ ثُلُثَا مَا تَرَکَ ج  وَاِنْ کَانَتْ وَاحِدَۃً فَلَھَا النِّصْفُ ط وَلِاَ بْوَیْہِ لِکُلِّ وَاحِدٍ مِنَھُمَا السُّدُسُ مِمَّا تَرَکَ اِنْ کَانَ لَہٗ وَلَدٌ ج فَاِنْ لَّمْ یَکُنْ لَّہٗ وَلَدٌ وَّ وَرِثَہٗ اَبَوٰہُ فَلِاُمَّہِ الثُّلُثُ ج فَاِنْ کَانَ لَہٗ اِخْوَۃٌ فَلِاُمِّہِ السُّدُسُ مِنْ بَعْدِ وَصِیَّہٍ یُّوْصِیْ بِھَا اَوْ دَیْنٍ ط اٰبَآؤُکُمْ  وَ اَبْنَاؤُکُمْ ج لَا تَدْرُوْنَ اَیُّھُمْ اَقْرَبُ لَکُمْ نَفْعاً ط فَرِیْضَۃً مِّنَ اللّٰہِ ط اِنَّ اللّٰہَ کَانَ عَلِیْماً حَکِیْماًo وَلَکُمْ  نِصْفُ مَا تَرَکَ اَزْوَاجُکُمْ اِنْ لَّمُ یَکُنْ لَّھُنَّ وَلَدٌ ج فَاِنْ کَانَ لَھُنَّ وَلَدٌ فَلَکُمْ الرُّبُعُ مِمَّا تَرَکْنَ مِنْ بَعْدِ وَصِیَّۃٍ یُّوْصِیْنَ بِھَآ اَوْدَیْنٍ ط وَلَھُنَّ الرُّبُعُ مِمَّا تَرَکْتُمْ اِنْ لَّمْ یَکَنْ لَّکُمْ وَلَدٌ ج فَاِنْ کَانَ لَکمْ وَلَدٌ فَلَھُنَّ الثُّمُنُ مِمَّا تَرَکْتُمْ مِنْ بَعْدِ وَصِیَّۃٍ تُوْصُوْنَ بِھَآ اَوْ دَیْنٍ ط وَاِنَ کَانَ رَجُلٌ یُّوْرَثُ کَلٰلَۃً اَوِامْرَاَۃٌ وَلَہٗٓ اَخٌ اَوْ اُخْتٌ فَلِکُلِّ وَاحِدٍ مِّنْھُمَا السُّدُسُ ج فَاِنْ کَانُوْ آ اَکْثَرَ مِنْ ذٰلِکَ فَھُمْ شُرَکَائُ فِی الثُّلُثِ مِنْ بَعدِ وَصِیَّۃٍ یُّوْصیٰ بِھَا اَوْ دَیْنٍ غَیْرَ مُضَآرٍّ ج وَصِیَّۃً مِّنَ اللّٰہِ ط  وَاللّٰہُ عَلِیْمٌ حَلِیْمٌ o 


یَسْتَفْتوْنَکَ ط قُلِ اللّٰہُ یُفْتِیْکُمْ فِی الْکَلٰلَۃِ ط اِنِ امْرُؤٌ ا ھَلَکَ لَیْسَ لَہٗ وَلَدٌ وَّلَہٗٓ اُخْتٌ فَلَھَا نِصْفُ مَا تَرَکَ  ج وَھُوَ یَرِثُھَآ اِنْ لَّمْ یَکُنْ لَّھَا وَلَدٌط فَاِنْ کَانَتَا اثْنَتَیْنِ فَلَھُمَا الثُّلُثٰنِ مِمَّا تَرَکَ ط وَاِنْ کَانُوْ ا اِخْوَۃً رِّجَالاً وَّ نِسَآئً فَلِلذَّکَرِ مِثْلُ حَظِّ الْاُنْثَیَیْنِ ط  یُبَیِّنُ اللّٰہُ لَکُمْ اَنْ تَضِلُّوْا ط وَاللّٰہُ بِکُلِّ شَیْئٍ عَلِیْمٌ o

(اﷲ تمہیں حکم دیتا ہے تمہاری اولاد کے بارے میں بیٹے کا حصہ دو بیٹیوں کے برابر ہے۔ اور پھر اگر نری لڑکیاں اگرچہ دو سے اوپر تو ان کو ترکہ کی دو تہائی اور اگر ایک لڑکی ہو تو اس کا آدھا اور میت کے ماں باپ میں ہر ایک کو اس کے ترکہ سے چھٹا اگر میت کے اولاد ہو پھر اگر اس کی اولاد نہ ہو اور ماں باپ چھوڑے تو ماں کا تہائی پھر اگر اس کے کئی بہن بھائی ہوں تو ماں کا چھٹا بعد اس وصیت کے جو کر گیا  اور دَین کے، تمہارے باپ اور تمہارے بیٹے تم کیا جانو کہ ان میں کون تمہارے زیادہ کام آئے گا۔ یہ حصہ باندھا ہوا ہے۔ اﷲ کی طرف سے بے شک اﷲ علم والا حکمت والا ہے)


(اور تمہاری بیویاں جو چھوڑ جائیں اس میں سے تمہیں آدھا ہے۔ اگر ان کی اولاد نہ ہو پھر اگر ان کی اولاد ہو تو ان کے ترکہ میں سے تمہیں چوتھائی ہے جو وصیّت وہ کر گئیں اور دَین نکال کر اور تمہارے ترکہ میں عورتوں کا چوتھائی ہے۔ اگر تمہارے اولاد نہ ہو تو ان کا تمہارے ترکہ میں سے آٹھواں جو وصیت تم کر جاؤ۔ اور دَین نکال کر اور اگر کسی ایسے مرد یا عورت کا ترکہ بٹتا ہو جس نے ماں باپ اولاد کچھ نہ چھوڑے اور ماں کی طرف سے اس کا بھائی یا بہن ہے تو ان میں سے ہر ایک کو چھٹا۔ پھر اگر وہ بہن بھائی ایک سے زیادہ ہوں تو سب تہائی میں شریک ہیں ۔ میت کی وصیت اور دَین نکال کر جس میں اس نے نقصان نہ پہنچایا،  یہ اﷲ کا ارشاد ہے۔ اور اﷲ علم والا حلم والا ہے)


(اے محبوب !  تم سے فتوی پوچھتے ہو تم فرما دو کہ اﷲ تمہیں کلالہ میں فتویٰ دیتا ہے  اگر کسی مرد کا انتقال ہو جو بے اولاد ہے اور اس کی ایک بہن ہے تو ترکہ میں اس کی بہن کا آدھا ہے اور مرد اپنی بہن کا وارث ہو گا۔ اگر بہن کی اولاد نہ ہو پھر اگر دو بہنیں ہوں ترکہ میں ان کا دو تہائی اور اگر بھائی بہن ہو مرد بھی اور عورتیں بھی تو مرد کا حصہ دو عورتوں کے برابر۔ اﷲ تمہارے لئے صاف بیان فرماتا ہے کہ کہیں بہک نہ جاؤ۔ اور اﷲ ہر چیز جانتا ہے)


احادیث

حدیث ۱:
بخاری و مسلم ابن عباس رضی اﷲ تعالیٰ عنہما سے راوی ہیں کہ رسول اﷲ ﷺ نے فرمایا فرض حصوں کو فرض حصے والوں کو دے دو اور جو بچ جائے وہ میت کے قریب ترین مرد کو دے دو۔ 
حدیث ۲:
بخاری و مسلم حضرت اسامہ بن زید رضی اﷲ تعالیٰ عنہما راوی کہ رسول اﷲ ﷺ نے فرمایا مسلمان کافر کا وارث نہ ہو گا اور کافر مسلمان کا وارث نہیں ہو گا۔ 
حدیث ۳:
ترمذی و ابن ماجہ حضرت ابوہریرہ رضی اﷲ تعالیٰ عنہ سے راوی کہ رسول اﷲ ﷺ نے فرمایا کہ قاتل وارث نہیں ہوتا ہے۔ 
حدیث ۴:
ابوداؤد حضرت ہریرہ رضی اﷲ تعالیٰ عنہ سے راوی کہ نبی ﷺ نے دادی کے لئے چھٹا حصہ مقرر فرمایا جب ماں نہ ہو۔ 
حدیث ۵:
ترمذی و ابن ماجہ حضرت علی رضی اﷲ تعالیٰ عنہ سے راوی کہ رسول اﷲ ﷺ نے فیصلہ فرمایا کہ وصیت سے پہلے قرض ادا کیا جائے گا اور حقیقی بہن بھائی وارث ہوں گے نہ علہ کی بہن بھائی۔ 
حدیث ۶:
احمد ترمذی ابوداؤد وابن ماجہ حضرت جابر رضی اﷲ تعالیٰ عنہ سے روایت کرتے ہیں کہ حضرت سعد ابن ربیع کی بیوی سعد سے اپنی دو بیٹیوں کو رسول اﷲ ﷺ کی خدمت میں لائی اور عرض کیا یا رسول اﷲ یہ دونوں سعد کی بیٹیاں ہیں ۔ ان کا باپ آپ کے ساتھ اُحد میں شہید ہو گئے اور ان کے چچا نے کُل مال لے لیا ہے ان کے لئے کچھ نہیں چھوڑا اور جب تک ان کے پاس مال نہ ہو ان کی شادی نہیں کی جا سکتی تو حضور ﷺ نے فرمایا کہ اس بارے میں اﷲ تعالیٰ فیصلہ فرما دے گا۔ تو آیت میراث نازل ہو گئی اور رسول اﷲ ﷺ نے ان لڑکیوں کے چچا کے پاس یہ حکم بھیجا کہ سعد کی دونوں بیٹیوں کی دو ثلث (دو تہائی) دے دو اور لڑکیوں کی ماں کو آٹھواں حصہ دے دو اور جو باقی بچے وہ تمہارا ہے۔ 
حدیث ۷:
بخاری ھزیل ابن شرجیل سے راوی کہ حضرت عبداﷲ بن مسعود رضی اﷲ تعالیٰ عنہ سے سوال کیا گیا کہ میت کی ایک بیٹی اور ایک پوتی اور ایک بہن کو ترکہ کس طرح تقسیم کیا جائے گا تو انہوں نے فرمایا کہ میں وہی فیصلہ کروں گا جو نبی ﷺ نے فیصلہ کیا تھا۔ بیٹی کانصف ہے پوتی کا چھٹا حصہ (تکملۃ لثلثین) اور جو باقی بچا وہ بہن کا ہے۔ 
حدیث ۸:
امام مالک و احمد و ترمذی ابوداؤد و دارمی وابن ماجہ حضرت قبیصہ بن زویب رضی اﷲ تعالیٰ عنہ سے راوی ہیں 

 کہ حضرت مغیرہ بن شعبہ رضی اﷲ تعالیٰ عنہ نے فرمایا کہ میں رسول اﷲ ﷺ کی خدمت میں حاضر تھا کہ حضور نے دادی کو چھٹا حصہ دیا تھا۔ 
حدیث۹:
ابن ماجہ و دارمی حضرت جابر رضی اﷲ تعالیٰ عنہ سے روایت کرتے ہیں کہ رسول اﷲ ﷺ نے فرمایا کہ جب بچہ زندہ پیدا ہو تو اس پرنماز بھی پڑھی جائے گی اوراس کو وارث بھی بنایا جائے گا۔ 
حدیث ۱۰:
امام مالک و احمد و ترمذی و ابوداؤد و دارمی و ابن ماجہ حضرت قَبیصہ ابن ذویب رضی اﷲ تعالیٰ عنہ سے راوی کہ ایک دادی نے حضرت ابوبکر رضی اﷲ تعالیٰ عنہ سے اپنی میراث کے بارے میں سوال کیا تھا تو آپ نے صحابہ کرام سے معلومات کی تو حضرت مغیرہ ابن شُعبہ رضی اﷲ تعالیٰ عنہ نے فرمایا کہ رسول اﷲ ﷺ نے میری موجودگی میں دادی کو چھٹا حصہ دیا تھا۔ تو حضرت ابوبکر صدیق رضی اﷲ تعالیٰ عنہ نے یہی فیصلہ کیا اور حضرت عمر رضی اﷲ تعالیٰ عنہ کے پاس بھی ایکد وسری دادی نے اپنی میراث کا سوال کیا تھا تو آپ نے فرمایا وہی چھٹا حصہ دادیوں کا ہے اگر دو ہوں گی تو دونوں اس میں شریک ہو جائیں گی اور ایک ہو گی تو اسے مل جائے گی۔ 
حدیث۱۱:
دارمی حضرت عمر رضی اﷲ تعالیٰ عنہ سے راوی ہیں کہ انھوں نے فرمایا فرائض کو سیکھو اس لئے کہ وہ تمہارے دین میں سے ہے۔ 
حدیث ۱۲:
دارمی نے حضرت عمر رضی اﷲ تعالیٰ عنہ سے روایت کیا کہ انہوں نے فرمایا جب کسی عورت کے مرنے کے وقت اس کا شوہر اور ماں باپ ہوں تو شوہر کو نصف ملے گا اور ماں کو باقی کا تہائی۔ 
حدیث ۱۳:
دارمی نے حضرت عثمان بن عفان رضی اﷲ تعالیٰ عنہ سے روایت کیا کہ شوہر کے مرنے کے وقت جب اس کی بیوی اور ماں باپ ہوں توبیوی کوچوتھائی اور ماں کو باقی کاتہائی ملے گا۔ 
حدیث ۱۴:
دارمی اسود ا بن یزید سے راوی ہیں کہ حضرت معاذابن جبل رضی اﷲ تعالیٰ عنہ نے ایک بیٹی اور ایک بہن وارث ہونے کی صورت میں یہ فیصلہ کیا کہ بیٹی کو نصف اور بہن کو نصف ملے گا۔ 
حدیث ۱۵:
دارمی میں حضرت علی رضی اﷲ تعالیٰ عنہ سے روایت ہے خنثیٰ کے بارے میں کہ جب اس میں مرد اور عورت دونوں کے اعضاء ہوں تو جس عضو سے پیشاب کرے گا اس کے اعتبار سے ترکہ دیا جائے گا۔ 
حدیث ۱۶:
دارمی میں روایت ہے کہ حضرت زید ابن ثابت رضی اﷲ تعالیٰ عنہ نے فرمایا کہ جب چند لوگ دیوار گرنے یا ڈوب جانے سے ایک ساتھ مر جائیں تو وہ آپس میں ایک دوسرے کے وارث نہ ہوں گے زندہ لوگ ان کے وارث ہوں گے۔ 
حدیث ۱۷:
دارمی میں حضرت ابوہریرہ رضی اﷲ تعالیٰ عنہ سے روایت ہے کہ رسول اﷲ ﷺ نے فرمایا کہ ماموں اس میت کا وارث ہے جس کا اور کوئی وارث نہ ہو۔ 

ان حقوق کا بیان جن کا تعلق میّت کے ترکہ سے ہے 

مسئلہ ۱ :
جب کوئی مسلمان اس دار فانی سے کوچ کر جائے تو شرعاً اس کے ترکہ سے کچھ احکام متعلق ہوتے ہیں ۔ یہ احکام چار ہیں :۔ 

(۱) اس کے چھوڑے ہوئے مال سے اس کی تجہیز و تکفین مناسب انداز میں کی جائے۔ (محیط بحوالہ عالمگیریص ۴۴۷) اس کا تفصیلی بیان اس کتاب کے حصہ چہارم میں موجود ہے۔ 

(۲) پھر جو مال بچا ہو اس سے میّت کے قرضے چکائے جائیں ۔ قرض کی ادائیگی وصیت پر مقدم ہے کیونکہ قرض فرض ہے جب کہ وصیت کرنا ایک نفلی کام ہے۔ پھر حضرت علی رضی اﷲ تعالیٰ عنہ سے مروی ہے کہ میں نے رسول اﷲ ﷺ کو دیکھا آپ نے قرض وصیت سے پہلے ادا کرایا۔ ( ابن ماجہ ، دارقطنی و بیہقی)

مسئلہ ۲ :
قرض سے مراد وہ قرض ہے جو بندوں کا ہو۔ اس کی ادائیگی وصیت پر مقدم ہے۔ 
مسئلہ ۳ :
اگر میت نے کچھ نمازوں کے فدیہ کی وصیت کی یا روزوں کے فدیہ کی یا کفارہ کی یا حج بدل کی تو تمام چیزیں ادائیگی قرض کے بعد ایک تہائی مال سے ادا کی جائیں گی۔ اور اگر بالغ ورثاء اجازت دیں تو تہائی سے زیادہ مال سے بھی ادا کی جاسکتی ہیں ۔ 
وصیّت :
ادائیگی قرض کے بعد وصیت کا نمبر آتا ہے۔ قرض کے بعد جو مال بچا ہو اس کے تہائی سے وصیتیں پوری کی جائیں گی۔ ہاں اگر سب ورثہ بالغ ہوں اور سب کے سب تہائی مال سے زائد سے وصیت پوری کرنے کی اجازت دے دیں تو جائز ہے۔ (خانیہ بحوالہ عالمگیری ج ۶ص ۴۴۷)

میراث:
وصیت کے بعد جو مال بچا ہو اس کی تقسیم درج ذیل ترتیب کے ساتھ عمل میں آئے گی۔ 

(۱) ان وارثوں میں تقسیم ہو گا جو قرآن حدیث یا اجماع امت کی رو سے اصحاب فرائض (مقررہ حصوں والے ہیں )


اگر اصحاب فرائض بالکل نہ ہوں یا ان کے بعد بھی جو کچھ مال بچا ہو تو درج ذیل وارثوں میں علی الترتیب تقسیم ہو گا۔ 

(۲) عصبات نسبیہ (۳) عصبات سببیہ (یعنی آزاد کردہ غلام کا آقا) (۴) عصبۂ سببی کا نسبہ عصبہ پھر سببی عصبہ (۵) ذوی الفروض انسبیہ کو ان کے حقوق کی مقدار میں دوبارہ دیا جائے گا۔ (۶) ذوی الارحام (۷) مولیٰ الموالاۃ  (۸) پھر وہ شخص جس کے نسب کا مرنے والے نے کسی دوسرے پر اس طرح اقرار کیا ہو کہ اس کا نسب اس کے اقرار کی وجہ سے ثابت نہ ہو سکا یعنی جس پر نسب کا اقرار کیا ہو اس نے تصدیق نہ کی ہو بشرطیکہ اقرار کنندہ اپنے اقرار پر مرا ہو۔ مثلاً مرنے والے نے ایک شخص کے بارے میں یہ اقرار کیا کہ یہ میرا بھائی ہے اب اس اقرار کا مفہوم یہ ہوا کہ اس شخص کا نسب میرے باپ سے ثابت ہے اور باپ اس کو اپنا بیٹا تسلیم نہیں کرتا ہے۔ (۹) پھر جو بچا ہو وہ اس شخص کو دیا جائے جس کے لئے میّت نے کُل مال کی وصیت کی تھی۔ (۱۰) اور پھر بھی بچے تو بیت المال میں جمع ہو گا۔ (عالمگیری ج ۶ص ۴۴۷) اس زمانے میں بیت المال کا نظام نہیں ہے اس لئے صدقہ کر دیا جائے۔ 

واضح رہے کہ یہ دس قسم کے وارث ہیں ان کی تفصیلات آئیں گی۔ 

میراث سے محروم کرنے ولاے اسباب


بعض اسباب ایسے ہیں جو وارث کو میراث سے شرعاً محروم کر دیتے ہیں اور وہ چار ہیں :


(۱) غلام ہونا۔ یعنی اگر وارث غلام ہے خواہ کلیۃً غلام ہو یامدبر ہو یا ام ولد ہو یا مکاتب ہو تو وہ وارث نہ ہو گا۔ (شریفیہص ۱۰ ،عالمگیری ج ۶ص ۴۵۲ ، تبیین الحقائقص ۲۳۱)


(۲) مورث کا قاتل ہونا۔ اس سے مراد ایسا قتل ہے جس کی وجہ سے قاتل پر قصاص یا کفارہ واجب ہوتا ہو ان امور کی تفصیلات اس کتاب کے اٹھارہویں حصے میں مذکور ہیں ۔ 

(۳) دین کا اختلاف۔ یعنی مسلمان کافر اور کافر مسلمان کا وارث نہ ہو گا۔ عام صحابہ رضی اﷲ عنہم اور حضرت علی و زید رضی اﷲ تعالیٰ عنہما کا یہی فیصلہ ہے نیز یہ حدیث بھی ہے  لا توارث اھل مِلَّتَیْن شتیٰ یعنی دو مختلف ملتوں کے افراد ایک دوسرے کے وارث نہ ہوں گے۔ (سنن دارمی ، ابوداؤد وغیرہ)

مسئلہ ۱ :
اگر کوئی مسلمان مرتد ہو گیا معاذ اﷲ تو مرتد ہونے کی وجہ سے اس کے اموال اس کی ملکیت سے خارج ہو جاتے ہیں پھر اگر دوبارہ اسلام لے آئے اور کفر سے توبہ کر لے تو مالک ہو جائے گا اور اگر کفر ہی پر مر گیا تو زمانہ اسلام کے جو اموال ہیں ان میں سے زمانہ اسلام کے قرضے ادا کئے جائیں گے اور باقی اموال مسلمان ورثاء لے لیں گے اور ارتداد کے زمانے میں جو کمایا ہے اس سے ارتداد کے زمانے کے قرضے ادا کئے جائیں گے اور اگر کچھ بچ جائے تو وہ غرباء پر صدقہ کر دیا جائے گا۔ (ہدایہ ج۲ص  ۶۰۱،عالمگیری ج ۶ ۴۵۵)

مسئلہ ۲ :
گمراہ اور بدعتی لوگ جن کی تکفیر نہ کی گئی ہو وہ وارث بھی بنیں گے اور مورث بھی۔ 
مسئلہ ۳ :
قادیانی بھی مرتد ہیں ان کا بھی یہی حکم ہے۔ 
مسئلہ ۴ :
مرتد غلام جب اپنے ارتداد پر مر جائے تو اس کے زمانہ اسلام اور زمانہ ارتداد کے تمام اموال اس کے وارثوں پر تقسیم کر دیئے جائیں گے۔ (عالمگیری ج ۶ص ۴۵۵)

مسئلہ ۵ :
وہ لوگ جو انبیاء علیہم السلام کی صریح توہین کے مرتکب ہوں یا شیخین رضی اﷲ عنہما کو گالیاں دیں وہ بھی وارث نہ ہوں گے۔ 

(۴) ملکوں کا اختلاف۔ یعنی یہ کہ وارث اور مورث (یعنی مرنے والا شخص کہ جس کی میراث تقسیم ہو گی) دو مختلف ملکوں کے باشندے ہوں تو اب یہ ایک دوسرے کے وارث نہیں ہوں گے۔ 
مسئلہ ۱ :
ملکوں کے اختلاف سے شرعاً مراد یہ ہے کہ دونوں ملکوں کو اپنی الگ افواج ہوں اور وہ ایک دوسرے کا خون حلال سمجھتے ہوں ۔ (شریفیہص ۲۰ ، عالمگیری ج ۶ص ۴۰۴)

مسئلہ ۲ :
ملکوں کا اختلاف غیر مسلموں کے حق میں ہے یعنی یہ کہ اگرایک عیسائی مسلمانوں کے ملک میں  ہے اور اس کا رشتہ دار دوسرے ملک میں ہے جو دارلحرب ہے تو اب یہ ایک دوسرے کے وارث ہوں گے۔ (عالمگیری ج ۶ص ۴۰۴)

مسئلہ۳ :
اگر مسلمان تجارت کی غرض سے یا کسی اور غرض سے دارلحرب میں چلا گیا اور وہیں مر گیا مسلمان کو حربیوں نے قیدی بنا کر رکھ لیا اور وہ دارالحرب میں مر گیا تو اس کے رشتہ دار جو دارالاسلام میں ہیں اس کے وارث ہوں گے۔ (شریفیہص ۲۱، عالمگیری ج ۶ص ۴۵۴)

مسئلہ ۴ :
پاکستان کے مسلمان اور وہ مسلمان جو ہندوستان ، امریکہ ، یورپ یا کہیں اور رہتے ہوں ، ایک دوسرے کے وارث ہوں گے۔ (م)

مسئلہ ۵ :
اگر وارث اور مورث مسلمانوں کے دو گروہوں سے تعلق رکھتے ہیں جو آپس میں نبرد آزما  ہیں اور دونوں کی الگ فوجیں ہیں تب بھی وہ ایک دوسرے کے و ارث ہوں گے۔ (شریفیہص ۲۱)

مسئلہ ۶ :
مستامن اگر ہمارے ملک میں مر جائے اور اس کا مال ہو توہم پر لازم ہے کہ اس کا مال اس کے وارثوں کو بھیجیں اور اگر ذمی مر جائے اور اس کا کوئی وارث نہ ہو تو اس کا مال بیت المال میں جائے گا۔ (عالمگیری ج ۶ص ۴۵۴)

مسئلہ ۷ :
کفار کے مختلف گروہ مثلاً نصرانی ، یہودی ، مجوسی، بت پرست سب ایک دوسرے کے وارث ہوں گے۔ (عالمگیری ج ۶ص ۴۵۴)


اصحاب فرائض کا بیان


یہ حصے جن کا ذکر ہوا شرعی طور پر بارہ قسم کے افراد کے لئے مقرر ہیں ان کو اصحاب فرائض کہتے ہیں ان میں سے چار مرد اور آٹھ عورتیں ہیں ۔ 

مرد یہ ہیں ۔ (۱) جد صحیح یعنی دادا  ، (۲) پر دادا (اوپر تک) (۳) ماں جایا بھائی (۴) شوہر۔ 

عورتیں یہ ہیں ۔ (۱) بیوی (۲) بیٹی (۳) پوتی (نیچے تک) (۴) حقیقی بہن (۵) باپ شریک بہن (۶) ماں شریک بہن (۷) ماں (۸) جدہ صحیحہ۔ 
مسئلہ ۱ :
جد صحیح اس دادا کو کہتے ہیں جن کی میت کی طرف نسبت میں مونث کا واسطہ بیچ میں نہ آئے۔ جیسے باپ کا دادا اور دادا کا باپ۔ (عالمگیری ج ۶ص ۴۴۸)

مسئلہ ۲ :
جد فاسد اس کو کہتے ہیں جس کی میت کی طرف نسبت میں مونث کا واسطہ آئے جیسے ماں کا باپ جس کو ہم نانا کہتے ہیں ۔ یا ماں کے باپ کا باپ یا دادی کا باپ۔ 
مسئلہ ۳ :
جدہ صحیحہ وہ دادی ہے جس کی نسبت میت کی طرف کی جائے تو درمیان میں جد فاسد کا واسطہ نہ آئے لہٰذا باپ کی ماں اور ماں کی ماں دونوں جدہ صحیحہ ہیں ۔ 
مسئلہ ۴ :
جدہ فاسدہ وہ دادی یا نانی ہے جس کی میت کی طر ف نسبت میں جد فاسد آ جائے۔ جیسے نانا کی ماں اور دادی کے باپ کی ماں ۔ (شریفیہص ۲۳)

مسئلہ ۵ :
جد صحیح اور جدہ صحیحہ اصحاب فرائض سے ہیں جب کہ جد فاسد اور جدہ فاسدہ اصحاب فرائض میں سے نہیں بلکہ ذوی الارحام میں سے ہیں ان کا مفصل بیان ذوی الارحام کی بحث میں آئے گا۔  (شریفیہص ۲۳)


باپ کے حصوں کا بیان

مسئلہ ۱ :
باپ کی تین مختلف حالتیں ہیں اور ہر حالت میں اس کا الگ حصہ ہے۔ 
مسئلہ ۲ :
جب باپ کے ساتھ میت کا کوئی بیٹا یا پوتا (نیچے تک) ہو تو باپ کو کُل مال میں سے صرف چھٹا حصہ ملے گا۔ (یعنی ۱/۶۔ عالمگیری ج ۶ص ۴۴۸)
      


مسئلہ ۳:
اگر باپ کے ساتھ میت کی بیٹی یا پوتی (نیچے تک) ہے تو باپ کو چھٹا حصہ بطور صاحب فرض کے ملے گا اور اگرتقسیم کے بعد بچ جائے تو وہ باپ کوبطور عصبہ کے ملے گا۔ (عالمگیری ج ۶ص ۴۴۸، خزانۃ المفتین)

مسئلہ ۴:
جب باپ کے ساتھ میت کا بیٹا یا بیٹی یا پوتا یا پوتی (نیچے تک) نہ ہو تو باپ کو صرف بطور عصوبت اصحاب فرائض سے بچ جانے کے بعد ہی ملے گا اور اس صورت میں کوئی معین حصہ نہیں بلکہ جو کچھ بچا ہو گا وہ سب باپ کو ملے گا۔ (سراجیص ۷)

جد صحیح کے حصوں کابیان

مسئلہ ۱ :
جب باپ نہ ہوتو دادا (جد صحیح) سوائے چند صورتوں کے باپ ہی کی طرح ہے۔ (سراجیص ۷ ،       شریفیہص ۲۴)

مسئلہ ۲ :
باپ کی ماں ، باپ کے ہوتے ہوئے میراث سے محروم ہو گی مگر دادا کے ہوتے ہوئے محروم نہ ہو گی۔ (شریفیہص ۲۴)

مسئلہ ۳:
اگر شوہر یا بیوی کا انتقال ہو جائے اور دونوں میں سے کوئی ایک زندہ ہو اور اس کے ساتھ میت کے ماں باپ بھی ہوں تو اس صورت میں باپ توماں کے حصہ کو گھٹا دے گا کہ شوہر یا بیوی کے حصہ کے بعد جو بچے گا وہ اس کا تہائی پائے گا اور اگر باپ کی جگہ دادا ہو تو وہ ماں کا حصہ نہیں گھٹا سکتا بلکہ ماں ، دادا کے ہوتے ہوئے پورے مال کا تہائی پائے گی۔ اس کو مثال سے یوں سمجھنا چاہئیے۔ 

اس کی توضیح یہ ہے کہ شوہر کو نصف ملا ، اور ماں کو شوہر کا حصہ نکالنے کے بعد جو بچا تھا۔ اس میں سے تہائی ملا حالانکہ ماں کا حصہ کل مال کی تہائی ہے اوراس کی وجہ سے کہ اگر ہم ماں کو کل ماں کا تہائی دیتے ہیں تو اس کا حصہ باپ کے برابر ہو جاتا جو درست نہیں ۔ اس لئے باپ نے ماں کے حصہ کو گھٹا دیا جب کہ دادا ایک واسطہ ہو جانے کی وجہ سے ایسا نہیں کر سکتا۔ مثال ملاحظہ ہو۔ (مصنف)


اس صورت میں ماں کو پورے مال کا تہائی ملے گا۔ یہی امام ابو حنیفہ رحمۃ اﷲ تعالیٰ علیہ کا قول ہے۔ 
مسئلہ ۴ :
حقیقی بھائی یا بہن ہوں یا علّاتی ہوں یا اخیافی سب کے سب باپ کے ہوتے ہوئے بالاتفاق محروم ہو جاتے ہیں جب کہ دادا کے ہوتے ہوئے بھی امام ابو حنیفہ رحمۃ اﷲ علیہ کے نزدیک محروم ہوتے ہیں فتویٰ اس پر ہے۔ (عالمگیری ج ۶ص ۴۴۸، کافی سراجیص ۱۱)۔  مثالیں ملاحظہ ہوں ۔ 
مسئلہ ۵ :
باپ کے ہوتے ہوئے دادا محروم رہے گا کیونکہ رشتہ داری میں اصل باپ ہی ہے۔ 
ماں شریک بھائیوں اور بہنوں کے حصوں کا بیان

مسئلہ ۱ :
اگر ماں شریک بھائی یا بہن صرف ایک ہے توا سے چھٹا حصہ ملے گا   ۱ /۶۔  عالمگیری ج ۶ص ۴۴۸)

مسئلہ ۲ :
اگر ماں شریک بھائی یا بہن دو یا دوسے زائد ہوں تو وہ سب ایک تہائی ۱/۳ میں شریک ہو جائیں گئے۔ اور ان کا بھائی بہنوں کو برابر حصہ ملے گا۔ (سراجیص ۷)

مسئلہ ۳ :
ماں شریک بھائی یا بہن میت کے بیٹا بیٹی ، پوتا پوتی (نیچے تک) باپ یا دادا کے ہوتے ہوئے محروم ہو جائیں گے۔ (عالمگیری ج ۶ص ۴۵۰)


نوٹ :  ماں شریک بہنیں بھی عام حالتوں میں ماں شریک بھائیوں کی طرح ہیں 
شوہر کے حصوں کا بیان

مسئلہ ۱ :
شوہر کو کل مال کا آدھا  ۱ /۲ اس صورت میں ملے گا جب کہ اس کے ساتھ میت کا کوئی بیٹا یا بیٹی یا پوتا پوتی (نیچے تک) نہ ہو۔ (عالمگیری ج ۶ص ۴۵، درمختار ج ۵ ص۶۷۶)

مسئلہ ۲ :
اگر شوہر کے ساتھ میت کا کوئی بیٹا بیٹی پوتا پوتی (نیچے تک) ہو تو اس صورت میں شوہر کو چوتھائی حصہ ملے گا۔    ۱ /۴ (عالمگیری ج ۶ص ۴۵۰، درمختار ج ۵ص ۶۷۶)

بیویوں کے حصّوں کا بیان

مسئلہ ۱ :
اگر میّت کی بیوی کے ساتھ میت کا بیٹا بیٹی یا پوتا پوتی نہ ہو تو اس کو کُل مال کا چوتھائی ۱ ْ/۴ ملے گا۔ (عالمگیری ج ۶ص ۵۰ ، درمختار ج ۵ص ۶۷۴)


   

مسئلہ ۲ :
اگر میت کی بیوی کے ساتھ میت کا بیٹا بیٹی یا پوتا پوتی ہو توا س کو آٹھواں حصہ ملے گا،  ۱/۸۔ عالمگیری ج ۶ص ۴۵۰، درمختار ج ۵ص ۶۷۴)



      

حقیقی بیٹیوں کے حصّوں کا بیان

مسئلہ ۱:
اگر صرف ایک بیٹی ہو تو اس کو آدھا  ۱ /۲ملے گا۔ (عالمگیری ج ۶ص ۸۴۸ ،درمختار ج ۵ص ۶۷۶)

مسئلہ ۲ :
اگر بیٹیاں دو یا دو سے زائد ہوں تو ان سب کو دو تہائی  ۲/۳ ملے گا۔ اور ان میں برابر برابر تقسیم ہو گا۔ (عالمگیری ج ۶ص ۴۴۸، درمختار ج ۵ص ۶۷۶)
       
 

مسئلہ ۳:
اور اگر بیٹی کے ساتھ میت کا لڑکا بھی ہو تو بیٹا اور بیٹی دونوں عصبہ بن جائیں گے اور مال بطور عصوبت دونوں میں اس طرح تقسیم ہو گاکہ بیٹے کو بہ نسبت بیٹی کے دوگنا دیا جائے گا۔ (عالمگیری ج ۶ص ۴۴۸، درمختار ج ۵ص ۶۷۶)

پوتیوں کے حصوں کا بیان

مسئلہ ۱ :
اگر میت کے بیٹا بیٹی نہیں صرف ایک پوتی ہے تو اس کو آدھا ۱ /۲ملے گا۔ (عالمگیری ج ۶ص ۴۴۸، درمختار ج ۵ص ۶۷۶)


            

مسئلہ ۲ :
اگر میت کا بیٹا بیٹی نہیں ہے دو پوتیاں ہیں یا دو سے زائد تو وہ دو تہائی میں شریک ہوں گی۔ (عالمگیری ج ۶ص ۴۴۸ ، درمختار ج ۵ص ۶۷۶)

مسئلہ ۳:
اگر میت کی ایک بیٹی ہے تو پوتی ایک ہو یا ایک سے زائد وہ سب کی سب چھٹے حصے ۱ /۶ میں شریک ہوں گی تاکہ لڑکیوں کا حصہ دو تہائی پورا ہو جائے اس سے زائد نہ ہو کیونکہ قرآن کریم میں لڑکیوں کا حصہ دو تہائی سے زائد کسی صورت میں نہیں ہے۔ اب آدھا تو حقیقی بیٹی نے قوت قرابت کی وجہ سے لے لیا تو صرف چھٹا حصہ ہی باقی رہا جو پوتیوں کو مل جائے گا۔ (شریفیہص ۳۴، عالمگیری ج ۶ص ۴۴۸، درمختار ج ۵ص ۶۷۶)

مسئلہ ۴:
پوتیاں  قیقی بیٹیوں کے ہوتے ہوئے محروم ہو جائیں گی بشرطیکہ میت کا کوئی پوتا ، پرپوتا (نیچے تک) موجود نہ ہو۔ (عالمگیری ج ۶ص ۴۴۸، درمختار ج ۵ص ۶۷۶)

مسئلہ ۵:
اگر پوتیوں کے ساتھ میت کی دو حقیقی بیٹیاں بھی موجود ہیں اور پوتا یا پرپوتا (نیچے تک) ہو تو پوتیاں ، پوتے یا پرپوتے کے ساتھ عصبہ ہو جائیں گی۔ (عالمگیری ج ۶ص ۴۴۸، درمختار ج ۵ص ۶۷۶)

مسئلہ ۶:
پوتیوں کے ساتھ اگر میت کا بیٹا ہو تو پوتیاں محروم ہو جائیں گی۔ (عالمگیری ج ۶ص ۴۴۸ ، درمختار ج ۵ص ۶۷۶)

حقیقی بہنوں کے حصّوں کا بیان

مسئلہ ۱:
اگر ایک بہن ہے اسے آدھا  ۱/۲ملے گا۔  (عالمگیری ج ۶ص ۴۴۸، درمختار ج ۵ص ۶۷۶)

مسئلہ ۲:
اگر بہنیں دو یا دو سے زائد ہیں تو دو تہائی ۲ /۳میں شریک ہوں گی۔ (عالمگیری ج ۶ص ۴۴۸، درمختار ج ۵ص ۶۷۶)

           

مسئلہ ۳:
اگر میت کی بہنوں کے ساتھ میت کا کوئی بھائی بھی ہو تو وہ اس کے ساتھ مل کر عصبہ ہو جائیں گی اور تقسیم مال للذکر مثل حظّ الانثیین کی بنیاد پر ہو گی یعنی مرد کو دو عورتوں کے برابر حصہ ملے گا۔ (عالمگیری ج ۶ص ۴۴۸، درمختار ج ۵ص ۶۷۶)

مسئلہ ۴:
اگر بہنوں کے ساتھ میت کی کوئی بیٹی ، پوتی یا پر پوتی (نیچے تک) ہو تو اب بہن عصبہ بن جائے گی یعنی جو کچھ باقی بچے گا وہ لے گی کیونکہ حدیث میں فرمایا بہنوں کو بیٹیوں کے ساتھ عصبہ بناؤ۔ (درمختار ج ۵ص ۶۷۶، بحرالرائق ، تبیین)

باپ شریک بہنوں کے حصّوں کا بیان

مسئلہ ۱ :
اگر باپ شریک بہن ایک ہو اور حقیقی بہن کوئی نہ ہو تو اُسے آدھا ملے گا۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۲ :
اگر دو یا دو سے زائد باپ شریک بہنیں ہوں تو وہ دو تہائی ۲/۳ میں شریک ہوں گی۔ (درمختار ج ۵ ص۶۷۶، عالمگیری ج ۶ص ۴۵۰)

           

مسئلہ ۳ :
اگر میت کی باپ شریک بہن یا بہنوں کے ساتھ ایک حقیقی بہن ہو تو باپ شریک بہن یا بہنوں کی صرف چھٹا تکملۃ للثلثین ملے گا۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۴ :
اگر باپ شریک بہن کے ساتھ میت کی دو حقیقی بہنیں ہوں تو اس کو کچھ نہ ملے گا اس لئے کہ دو تہائی جو زائد سے زائد بہنوں کا حصہ تھا وہ پورا ہو چکا۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۵:
اگر باپ شریک بہن کے ساتھ میت کی دو حقیقی بہنیں ہوں اورباپ شریک بھائی بھی ہو تو حقیقی بہنوں کے حصہ کے بعد جو کچھ بچے گا وہ ان کے درمیانللذکر مثل حظّ الانثیین کی بنیاد پر منقسم ہو گا۔ (بزازیہ علی عالمگیری ج ۶ص ۴۰۴۔ ۴۵۰، درمختار ج ۵ص ۶۷۶)

مسئلہ  ۶:
اگر باپ شریک بہنوں کے ساتھ میت کی بیٹیاں یا پوتیاں (نیچے تک) ہوں تو یہ بہنیں ان کے ساتھ عصبہ ہو جائیں گی۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۷:
حقیقی بھائی بہن ہوں یا باپ شریک سب کے سب بیٹے یا پوتے (نیچے تک) اور باپ کے ہوتے ہوئے بالاتفاق محروم رہتے ہیں ۔ اور امام ابو حنیفہ رضی اﷲ تعالیٰ عنہ کے نزدیک دادا کے ہوتے ہوئے بھی محروم ہو جاتے ہیں اور فتویٰ اسی پر ہے۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۸:
باپ شریک بھائی یا بہن ، حقیقی بھائی کے ہوتے ہوئے محروم ہو جاتے ہیں ۔ (عالمگیری ج ۶ص ۴۵۰، درمختار ج ۵ص ۶۷۶)

ماں کے حصوں کا بیان

مسئلہ ۱:
اگر میت کی ماں کے ساتھ میت کا کوئی بیٹا یابیٹی یا پوتا پوتی ہو تو ماں کو چھٹا حصہ ۱/۶ ملے گا۔ (عالمگیری ج ۶ص ۴۴۹،  درمختار ج ۵ص ۵۳۹)

مسئلہ ۲ :
اگر میت کی ماں کے ساتھ میت کے دو بھائی بہن ہوں خواہ وہ حقیقی ہوں ، باپ شریک ہوں یاماں شریک ہوں تو ماں کو اس صورت میں بھی چھٹا حصہ ۱/۶ ملے گا۔ (عالمگیری ج۶ص ۴۴۹، درمختار ج ۵ص ۶۷۵)

مسئلہ ۳:
اگر ماں کے ساتھ میت کے مذکورہ رشتہ دار نہ ہوں تو ماں کو کُل مال کا تہائی حصہ ۱/۳ ملے گا۔ (عالمگیری ج ۶ص ۴۴۹)

مسئلہ ۴:
اگر ماں کے ساتھ شوہر اور بیوی میں سے بھی کوئی ایک ہو تو پہلے شوہر یا بیوی کا حصہ دیا جائے گا جو بچے گا اس میں سے ایک تہائی ماں کو دیا جائے گا اور یہ صرف دو صورتوں میں ہے۔ (عالمگیری ج ۶ص ۴۴۹، درمختار ج ۵ص ۶۷۵)

مسئلہ ۵:
اگر مذکورہ صورتوں میں بجائے باپ کے دادا ہو تو ماں کو کُل مال کا تہائی ملے گا۔ ۱/۳۔ (عالمگیری ج ۶ص ۴۵۰)

دادی کے حصوں کا بیان

مسئلہ ۱:
جدہ صحیحہ جس کا بیان ہو چکا ہے اس کو چھٹا حصہ ملے گا۔ دادیاں اور نانیاں ایک سے زائد ہوں اور سب درجے میں برابر ہوں تو وہ بھی چھٹے حصے میں شریک ہوں گی۔ (شریفیہص ۴۱ ، عالمگیری ج ۶ص ۴۵۰، درمختار ج ۵ص ۶۷۶)

مسئلہ ۲ :
اگر دادی و نانی کے ساتھ میت کی ماں بھی ہو تو دادی و نانی دونوں محروم ہو جائیں گی۔ (عالمگیری ج ۶ص ۴۵۰، درمختار ج ۵ص ۶۷۶)

مسئلہ ۳:
وہ دادیاں جو باپ کی طرف سے ہوں وہ باپ کے ہوتے ہوئے بھی محروم ہو جائیں گی۔ (شریفیہص ۴۲، عالمگیری ج ۶ص ۴۵۰، درمختار ج ۵ص ۶۷۶)

مسئلہ ۴:
و ہ دادیاں جو باپ کی طرف سے ہوں اور دادا سے اوپر ہوں و ہ دادا کے ہوتے ہوئے ساقط ہو جائیں گی لیکن باپ کی ماں ساقط نہ ہو گی کیونکہ اس کی رشتہ داری دادا کے واسطے سے نہیں ۔ (درمختار ج ۵ص ۶۷۶)

مسئلہ ۵:
قریب والی دادی و نانی، دوروالی دادی اور نانی کو محروم کر دے گی۔ 
عصبات کا بیان

مسئلہ ۱:
عصبات سے مراد وہ لوگ ہیں جن کے مقرر شدہ حصے نہیں البتہ اصحاب فرائض سے جوبچتا ہے انہیں ملتا ہے اور اگر اصحاب فرائض نہ ہوں تو تمام مال انہی میں تقسیم ہو جاتا ہے۔ (عالمگیری ج ۶ص ۴۵۱، الاختیار شرح المختار بحوالہ عالمگیری، درمختار ج ۵ص ۶۷۷) عصبات کی دو قسمیں ہیں ۔ (۱) عصبہ نسبی (۲) عصبہ سببی۔ 
مسئلہ ۲:
عصبہ نسبی سے مراد وہ رشتہ دار ہیں جن کے مقررہ حصے نہیں ہیں بلکہ اصحاب فرائض سے اگر کچھ بچتا ہے تو انہیں ملتا ہے عصبہ نسبی کی تین قسمیں ہیں ۔ (۱) عصبہ بنفسہٖ (۲) عصبہ بغیرہ (۳) عصبہ مع غیرہ۔ (شریفیہص ۴۵)

مسئلہ ۳:
عصبہ بنفسہٖ سے مراد وہ مرد ہے کہ جب اس کی نسبت میت کی طرف کی جائے تو درمیان میں کوئی عورت نہ آئے۔ عصبہ بنفسہٖ کی چار قسمیں ہیں ۔ 

پہلی قسم :  جز و میت ، یعنی بیٹے پوتے (نیچے تک)


دوسری قسم :  اصل میت ، یعنی میت کاباپ دادا (اوپر تک)


تیسری قسم :  میت کے باپ کا جزو ، یعنی بھائی پھر ان کی مذکر اولاد۔ در۔ اولاد (نیچے تک)


چوتھی قسم :  میت کے دادا کا جزو ،  یعنی چچا پھر انکی مذکر اولاد۔ در۔ اولاد (نیچے تک)

مسئلہ ۴:
ان چاروں قسموں میں وراثت بالترتیب جاری ہو گی اور ترتیب وہی ہے جو ہم نے تقسیم میں اختیار کی ہے یعنی اگر پہلی قسم کے لوگ موجود ہیں تو دوسری قسم کے لوگ عصبہ نہیں بنیں گے اور دوسری قسم کے ہوتے ہوئے تیسرے قسم کے عصبہ نہیں بنیں گے اور تیسری قسم کے ہوتے ہوئے چوتھی قسم کے نہیں بنیں گے۔ (درمختار ج ۵ص ۶۷۷)


مذکورہ صورت میں باپ کو بطور عصوبت کچھ نہیں ملا ہے ۱/۶ بطور فرضیت دیا گیا ہے۔ 
مسئلہ ۵:
عصبات میں ترتیب و ترجیح کا ایک اصول تو ہم نے ذکر کر دیا کہر شتہ داری کا قرب دیکھا جائے گا اس کے بعد دوسرا اصول یہ ہے کہ قوۃ قرابت کو دیکھا جائے گا یعنی دوہری رشتہ داری والے کو اکہری رشتہ داری والے پر ترجیح ہو گی اس میں مرد و عورت کی بھی تفریق نہیں ۔ 
مسئلہ ۶:
عصبہ بغیرہٖ چار عورتیں ہیں یہ وہ عورتیں ہیں جن کا مقررہ حصہ نصف یا دو تہائی ہے یہ عورتیں اپنے بھائیوں کو موجودگی میں عصبہ بن جائیں گی اور بجائے فرض کے صرف بطور عصوبت جو ملے گا وہ لیں گی وہ عورتیں یہ ہیں ۔ (۱) بیٹی (۲) پوتی (۳) حقیقی بہن (۴) باپ شریک بہن۔ (درمختار ج ۵ص ۶۷۹)

مسئلہ ۷:
وہ عورتیں جن کا فرض حصہ نہیں ہے مگر ان کا بھائی عصبہ ہے وہ اپنے بھائی کے ساتھ عصبہ نہیں ہوں گی۔ کیونکہ قرآن کریم میں صرف بیٹیوں اور بہنوں کو ہی اپنے بھائیوں کے ساتھ عصبہ قرار دیا گیا ہے۔ (درمختار ج ۵ص ۶۷۹)


اس صورت میں باقی کُل مال چچا کو ملے گا اور اس کی بہن جو میت کی پھوپھی ہے محروم رہے گی۔ 
مسئلہ ۸:
عصبہ مع غیرہ سے مراد وہ عورت ہے جو دوسری عورت کے ساتھ مل کر عصبہ بن جاتی ہے جیسے حقیقی بہن یا باپ شریک بہن بیٹی کے ہوتے ہوئے عصبہ بن جاتی ہے۔ 
مسئلہ ۹:
سببی عصبہ مولیٰ العتاقہ ہے۔ اگر ہمیں کتاب کے نا مکمل رہ جانے کا خطرہ نہ ہوتا تو ہم مولیٰ العتاقہ کی بحث کو حذف کر دیتے کیونکہ اب در حقیقت اس کا کوئی وجود نہیں بہرحال اس سے مراد وہ شخص ہے جس نے کوئی غلام آزاد کیا ہو اور وہ غلام مر گیا ہو اور غلام کا کوئی رشتہ دار نہ ہو صرف اس کو آزاد کرنے والا شخص ہو اب اس کا آقا  اس کو آزاد کرنے کے سبب اس کی میراث کا مستحق ہو گا کیونکہ حضور ﷺ نے فرمایا ہے: الولا ئُ لحمۃ کلحمۃ النسب۔ ولا کا تعلق نسبی تعلق ہی کی طرح ہے۔ (درمختار ج ۵ص ۶۸۰)

مسئلہ ۱۰:
اگر آزاد کرنے والا بھی زندہ نہ ہو تو مال اس کے عصبات کو اُسی ترتیب کے مطابق ملے گا جو ہم عصبات کی ترتیب میں بیان کر آئے ہیں ۔ البتہ فرق یہ ہے کہ آزاد کرنے والے کے عصبات میں اگر عورتیں ہیں تو ان کو کچھ نہ ملے گا۔ اس لئے کہ حضور ﷺ نے فرمایا ہے لیس للنساء من الولاء۔ عورتوں کے لئے ولاء نہیں یعنی انہیں اس سبب سے میراث نہ ملے گی کہ ان کے کسی رشتہ دار نے کسی شخص کو آزاد کیا تھا۔ اور اگر کسی عورت نے خود غلام آزاد کیا تھا تو وہ اس کی میراث لے لے گی۔ (شریفیہص ۵۱، درالمختار ج ۵ص ۶۸۱)

حجب کا بیان

مسئلہ ۱:
علم الفرائض کی اصطلاح میں حجب سے مراد یہ ہے کہ کسی وارث کا حصہ کسی دوسرے وارث کی موجودگی کی وجہ سے یا تو کم ہو جائے یا بالکل ہی ختم ہو جائے اس کی دو قسمیں ہیں ۔ (۱) حجب نقصان اور (۲) حجب حِرمان۔ (شریفیہص ۵۷)

مسئلہ ۲:
حجب نقصان یعنی وارث کے حصہ کا کم ہو جانا پانچ قسم کے وارثوں کیلئے ہے (۱) شوہر کیلئے۔ 

شوہر کا حصہ ۱/۲ تھا مگر میت کی اولاد کی وجہ سے چوتھائی ۱/۴ ہو گیا بیوی کا بھی یہی حال ہے۔ 

(۲) بیوی کو اگر اولاد نہ ہوتی تو چوتھائی ملتا ہے مگر اولاد حصہ کم کر دیتی ہے یعنی بجائے چوتھائی کے آٹھواں ملے گا۔ 

(۳)ماں کا حصہ بھی اولاد یا دو بھائیوں کی موجودگی میں بجائے تہائی کے چھٹا رہ جاتا ہے۔ 

(۴) پوتی۔ پوتی کا حصہ ایک حقیقی بیٹی کی موجودگی میں نصف سے کم ہو کر چھٹا رہ جاتا ہے۔ 

(۵) باپ شریک بہن۔ اس کا حصہ حقیقی بہن کی موجودگی میں نصف کے بجائے چھٹا رہ جاتا ہے۔ 
مسئلہ ۳:
حجب حِرمان۔ یعنی کسی وارث کا دوسرے وارث کی وجہ سے محروم ہو جانا۔ (شریفیہص ۵۷)

مسئلہ ۴:
ہر وہ شخص جس کو میت سے کسی شخص کے ذریعہ سے تعلق ہو وہ اس درمیانی شخص کی موجودگی میں وراثت سے محروم رہے گا۔ البتہ ماں شریک بہن اور بھائی اس قانون کے اطلاق سے مستثنیٰ ہیں مثلاً دادا باپ کے ہوتے ہوئے محروم رہے گا۔ 
مسئلہ ۵:
قریبی رشتہ دار  دور  والے رشتہ دار کو محروم کر دیتاہے۔ 

پوتا خواہ اس بیٹے سے ہو یا دوسرے بیٹے سے ہو محروم رہے گا کیونکہ بیٹا بہ نسبت پوتے کے زیادہ قریب ہے۔ 
مسئلہ ۶:
یہ جو وارث خود میراث سے محروم ہو گیا ہے وہ دوسرے وارث کا حصہ کم یا بالکل ختم کر سکتا ہے،۔ 

اب بھائی باپ کے ہوتے ہوئے محروم ہیں مگر اس کے باوجود انہوں نے ماں کا حصہ تہائی سے کم کر کے چھٹا کر دیا۔ 

اس صورت میں دادی باپ کی وجہ سے محروم ہے مگر اس نے پر نانی کو محروم کر دیا۔ 
حصوں کے مخارج کا بیان

 مسئلہ ۱ :
اصطلاح فرائض میں مخرج سے مراد وہ چھوٹے سے چھوٹا عددہے جس میں سے تمام ورثہ کو بلا کسر ان کے حصے تقسیم کئے جا سکیں ۔ (ردالمحتار ج ۵۴)


یہاں چھ اصطلاح میں مخرج المسئلہ ہے اگر چہ مسئلہ ۱۲ سے بھی بلا کسر درست تھا اور چوبیس سے سے بھی مگر چھ سب سے چھوٹا عدد ہے۔ لہٰذا یہی مخرج المسئلہ ہے۔ 
مسئلہ ۲:
ہم پہلے بیان کر چکے ہیں کہ مقررہ حصے چھ ہیں جن کو دو قسموں پر منقسم کیا گیا ہے۔ 



پہلی قسم
:
آدھا ،  چوتھائی،  آٹھواں 

دوسری قسم
:
دو تہائی،  تہائی،  چھٹا


اب اگر کسی مسئلہ میں ایک ہی فرض حصہ ہو تو اس کا مخرج اس حصہ کا ہمنام عدد ہو گا۔ (شریفیہص ۶۱) مثلاً اگر چھٹا ہے تو مخرج ِ مسئلہ ۶ قرار پائے گا۔ آٹھواں ہے تو آٹھ قرار پائے گا۔ اور آپ نے مثالوں میں دیکھ لیا کہ مخرج مسئلہ وارثوں کے اوپر کھینچے جانے والے خط پر دائیں جانب لکھا جاتا ہے۔ آدھا حصہ اگر ہو تو اس کا مخرج دو ہے اور دو تہائی ہو تو اس کا مخرج تین ہے۔ 
مسئلہ ۳:
اگر کسی مسئلہ میں ایک سے زیادہ حصے جمع ہو جائیں مگر وہ ایک ہی قسم کے ہوں (اُن دو قسموں میں سے جو ہم نے بیان کی ہیں ) تو سب سے چھوٹے حصے کا مخرج ہو گا وہی تمام حصوں کا ہو گا۔ 

اس مثال میں ماں کا چھٹا حصہ ہے اور دو بہنوں کا دو تہائی ہے مگر چھٹا دو تہائی سے کم ہے لہٰذا ہم نے چھٹے کے ہمنام عدد کو مخرج مسئلہ قرار دیا ہے۔ 

اس مثال میں دوسری قسم کے تمام حصے جمع ہو گئے ہیں ۔ لہٰذا جو سب سے چھوٹے حصے کا مخرج تھا وہی تمام کا مخرج قرار پایا۔ 
مسئلہ ۴:
اگر پہلی قسم کا نصف ۱ /۲ دوسری قسم کے کسی حصہ کے ساتھ آجائے یا سب کے ساتھ آجائے تو مسئلہ چھ ۶ سے ہو گا۔ 

اس مثال میں شوہر کا نصف ہے جو دوسری قسم کے تمام حصوں کے ساتھ آگیا ہے یعنی ۱/۶، ۱/۳، ۲/۳ کے ساتھ ، اس لئے مسئلہ ۱/۶ سے ہو گا پھر مُؤّل ہو کر ۱۰ سے ہو جائے گا۔ 
مسئلہ ۵:
اگر چوتھائی دوسری قسم کے کسی حصے یا تمام حصوں کے ساتھ جمع ہو جائے تو مخرج مسئلہ ۱۲ بارہ ہو گا۔ (شریفیہ ج ۱۲ص ۶۳)


اس مثال میں چوتھائی ۱/۴ کے ساتھ ۱/۶ ، ۲/۳، ۱/۳ سب ہی جمع ہیں اس لئے مخرج مسئلہ۱۲ ہے۔ 
مسئلہ ۶:
اگر آٹھواں حصہ دوسری قسم کے تمام حصوں یا بعض حصوں کے ساتھ آجائے تو مخرج مسئلہ چوبیس ۲۴ ہو گا۔ 

اس مثال میں آٹھواں ، دو تہائی اور چھٹے کے ساتھ آیا ہے اس لئے مسئلہ چوبیس سے کیا گیا ہے۔ 
عَولکا بیان

مسئلہ ۱:
عول سے مراد اصطلاح فرائض میں یہ ہے کہ مخرجِ مسئلہ جب ورثاء کے حصوں پر پورا نہ ہوتا ہو یعنی حصہ زائد ہوں اور مخرج کا عدد حصوں کے مجموعی اعداد سے کم ہو تو مخرج مسئلہ کے عدد میں اضافہ کر دیا جاتا ہے۔ اس طرح کمی تمام ورثاء پر ان کے حصوں کی نسبت سے ہو جاتی ہے۔ (ردالمحتار ج ۵ص ۵۳۷)

مسئلہ ۲:
عول کا فیصلہ سب سے پہلے سیدنا عمر فاروق رضی اﷲ تعالیٰ عنہ نے فرمایا۔ ان کے عہد میں درج ذیل مسئلہ پیش آیا ، آپ نے صحابہ سے مشورہ کیا تو ابن عباس رضی اﷲ تعالیٰ عنہ نے عول کا مشورہ دیا۔ 

اس پر کسی نے انکار نہ کیا۔ (درمختار ج ۵ص ۶۸۸) پھر بعد میں یہی طریقہ رائج ہو گیا ، اب اس مسئلہ میں حصوں کی تعداد آٹھ ہے جب کہ مخرج چھ ہے لہٰذا دو عدد کا اضافہ کر دیا گیا ہے اور ایک نشان ئ؎ جو عول کا مخفف ہے لگا دیا گیا ہے۔ 
مسئلہ ۳:
۶ چھ کا عول طاق عدد میں بھی ہوتا ہے اور جُفت میں بھی۔ مگر یہ عول صرف دس تک ہوتا ہے۔ (درمختار ج ۵ص ۶۸۹)

مسئلہ ۴:
بارہ کا عول سترہ تک ہوتا ہے۔ مگر یہ عول جفت عدد میں نہیں ہو گا صرف طاق میں ہو گا۔ (درمختار ج ۵ ص۵۷)

مسئلہ ۵:
چوبیس ۲۴ کا عول صرف ستائیس ہے۔ (درمختار ج ۵ص ۶۸۹)

اعداد کے درمیان نسبتوں کا بیان


تخریج مسائل کے وقت ورثاء کی تعداد انکے حصوں کی تعداد مخرج مسئلہ کا عدد سب ہی کو مدنظر رکھنا ہوتا ہے پھر ان اعداد کی باہمی نسبتیں بھی تخریج مسائل کے سلسلے میں بنیادی حیثیت رکھتی ہیں ہم ان نسبتوں کا ذکر کرتے ہیں ۔ 
تماثل :
اگر دو عدد آپس میں برابر ہیں تو انہیں تماثل کی نسبت ہے جیسے ۴ =۴

تداخل :
دو مختلف عددوں میں چھوٹاعدد اگر بڑے کو کاٹ دے یعنی بڑا چھوٹے پر پورا پورا تقسیم ہو جائے تو ان دونوں میں نسبت تداخل ہے جیسے ۱۶  اور  ۴۔ 
توافق :
دو مختلف عددوں میں سے اگر چھوٹا بڑے کو نہ کاٹے بلکہ ایک تیسرا عدد دونوں کو کاٹے تو ان دونوں میں نسبت توافق ہو گی جیسے ۸  اور  ۲۰ کہ انہیں ۴ کاٹتا ہے ان دونوں میں توافق بالرُبع ہے اور ۵ بیس کا عدد وفق ہے جب کہ دو آٹھ کا عدد وفق ہے۔ 
تباین :
اگر دو مختلف عدد اس قسم کے ہوں کہ نہ تو وہ آپس میں ایک دوسرے کو کاٹیں اور نہ ہی کوئی تیسرا ان کو کاٹے تو ان میں نسبت تباین ہے۔ جیسے ۹  اور  ۱۰۔ 
نسبتوں کی پہچان


دو عددوں میں مماثلت اور مساوات تو ظاہر ہی ہوتی ہے البتہ تداخل اور توافق اور تباین کی پہچان کا قاعدہ معلوم ہونا ضروری ہے اور وہ یہ ہے۔ 

وہ عددوں میں اگر چھوٹا عدد بڑے عدد کو پورا تقسیم کر دے تو یہ تداخل ہے اور اگر پورا پورا تقسیم نہ کرے تو چھوٹے عدد کو بڑے عدد سے تقسیم کریں اور اس کا جو باقی بچے اُس سے چھوٹے عدد کو تقسیم کریں پھر اس کا جو باقی بچے اس سے پہلے کے باقی کو تقسیم کریں اسی طرح ایک کو دوسرے سے تقسیم کرتے رہیں یہاں تک کہ باقی کچھ نہ بچے۔ تو اگر آخری تقسیم کرنے والا عدد ایک ہے تو ان دو عددوں میں تباین ہے۔ اور اگر ایک سے زیادہ دو تین چار وغیرہ کوئی عدد ہے تو ان میں توافق ہے اور اُس عدد کے نام کی مناسبت سے اس توافق کا نام بھی ہوتا ہے۔ 

مثلاً آخری تقسیم کرنے والا عدد دو تھا تو توافق بالنصف اور تین تھا تو توافق بالثلث اور چار تھا تو توافق بالربع ہے اس کی مثالیں یہ ہیں :۔ 



۱۳ اور ۴۵ کو ۱۰۔ ۱۶ کو اور ۹۔ ۱۵ کو اس طرح تقسیم کیاجائے۔ 

پہلی مثال میں آخری تقسیم کرنے والا عدد ایک ہے لہٰذا ۱۳ اور۴۵ میں تباین ہے۔ دوسری مثال میں آخری تقسیم کرنے والاعدد دو ہے لہٰذا ۱۰ اور ۱۶ میں توافق بالنصف ہے۔ اور تیسری مثال میں آخری تقسیم کرنے والا عدد تین ہے۔ لہٰذا ۹ اور ۱۵ میں توافق بالثلث ہے۔ 

توافق کی صورت میں ان دونوں عددوں کو تقسیم کرنے والے عدد سے ان دونوں کو تقسیم کر کے جو عدد حاصل ہو گا وہ اس کا وفق کہلاتا ہے مثلاً ۱۶ اور ۱۰ کو ۲ سے تقسیم کیا تو۱۶ کا وفق ۸ ہے اور ۱۰ کا وفق ۵ ہے اور ۱۹ اور ۱۵ کو ۳ سے تقسیم کیا تو ۹ کا وفق ۳ ہے اور ۱۵ کا وفق ۵ ہے۔ 
تصحیح :
اگر وارثوں کی تعداد اور اصل مسئلہ سے ملنے والے حصوں میں کسر واقع ہو جائے تو اس کسر کے دور کرنے کو تصحیح کہتے ہیں ۔ (ضوء السراج حاشیہ شریفیہص ۷۲) اور کبھی حصوں کے کم از کم عدد سے حاصل کرنے کو بھی تصحیح کہتے ہیں ۔ (شریفیہص ۷۲) یعنی اصل مسئلہ پر بھی تصحیح کا اطلاق ہوتا ہے۔ اس سلسلہ میں مجموعی طور پر سات اصول کار فرما ہیں ۔ تین تو حصوں اور اعداد رؤس (یعنی جو لوگ حصہ پانے والے ہیں انکی تعداد) کے درمیان ہیں اور چار خود اعداد رؤس کے درمیان ہیں )۔ 
مسئلہ ۱:
اگر ہر فریق کے حصے اس پر بلا کسر کے منقسم ہو رہے ہیں تو تصحیح کی کوئی ضرورت نہیں ۔ (شریفیہص ۷۲)


اب یہاں وارثوں کے تین فریق ہیں اور ہر فریق کو پورا پورا حصہ بغیر کسر کے مل گیا دو بیٹیاں جو ایک فریق ہیں ان کا مجمودی حصہ ۴ ہے جس میں سے دو (۲) دو (۲) ہر ایک کو مل گئے۔ 
مسئلہ ۲:
اگر ایک فریق کسر واقع ہو اور ان کے عدد سہام (حصوں کی تعداد) اور عدد رؤس میں نسبت توافق ہو تو اس فریق کے عدد رؤس کا عدد وفق نکال کر اسے اصل مسئلہ میں ضرب دیں گے اور اگر مسئلہ عائلہ ہے تو اس کے عول میں ضرب دیں گے اب جو حاصل ہو گا وہ تصحیح مسئلہ ہے۔ پھر اسی عدد وفق کو ہر فریق کے حصے میں ضرب دی جائے گی اس طرح اس فریق کا حصہ بلا کسر نکل آئے گا۔ اب رہا فریق کے ہر ہر فرد کا حصہ تو اس کی تخریج ہم بعد میں بیان کریں گے۔ 

صورت مذکورہ میں کسر صرف ایک فریق پر تھی یعنی بیٹیوں پر انکے عدد رؤس ۱۰ اور عدد سہام ۴ میں توافق بالنصف ہے یعنی دونوں کو کاٹنے والا عدد ۲ ہے۔ لہٰذا اس کا عدد وفق ۵ نکلا۔ اب اس کو ہم نے اصل مسئلہ (جو ۶ سے ہے) میں ضرب دیا تو تیس (۳۰) حاصل ضرب نکلا۔ یہ تیس (۳۰) تصحیح مسئلہ ہے جس کو ت سے ظاہر کیا گیا ہے جو تصحیح کا مخفف ہے پھر اسی مضروب ۵ کو ہر فریق کے حصے سے ضرب دی گئی جس سے ہر فریق کا حصہ بلا کسر معلوم ہو گیا۔ 

اس صورت میں حصے مخرج مسئلہ سے بڑھ گئے تھے لہٰذا مسئلہ عائلہ ہو گیا پھر سہام اور رؤس میں نسبت دیکھی گئی تو صرف ایک ہی فریق پر کسر تھی۔ وہ بیٹیاں ہیں ان کے اور ان کے حصوں کے درمیان نسبت توافق بالنصف ہے لہٰذا ہم نے عدد رؤس کے عدد وفق کو عول مسئلہ میں ضرب دی اور اس طرح حاصل ضرب مخرجِ مسئلہ بن گیا۔ پھر اُسی مضروب کو ہر فریق کے حصہ سے ضرب دے دی گئی۔ 
مسئلہ ۳:
اگر کسر ایک ہی فریق پر ہو مگر ان کے عدد سہام اور عدد رؤس میں نسبت تباین ہو تو تصحیح کاطریقہ یہ ہے کہ جس فریق پر کسر ہے اس کے کُل عدد رؤس کو اصل مسئلہ میں یا عول مسئلہ میں (اگر مسئلہ عائلہ ہے) ضرب دیں اور اسی طرح ہر فریق کے حصہ میں ۔ 
مسئلہ ۴:
مذکورہ تین اصول اس وقت جاری ہوں گے جب کسر ایک فریق پر ہو لیکن ایک سے زائد فریقوں پر کسر ہونے کی صورت میں مندرجہ ذیل چار اصولوں سے کام لیا جائے گا۔ 
مسئلہ ۵:
اگر کسر ایک سے زائد فریقوں پر ہو تو رؤس اور رؤس کے درمیان نسبت دیکھی جائے گی اگر عدد رؤس آپس میں متماثل ہوں تو کسی ایک عدد کو اصل مسئلہ میں یا اس کے عول میں (اگر مسئلہ عائلہ ہو) ضرب دیں گے پھر اسی مضروب کو ہر فریق کے حصے میں ضرب دیں گے۔ 

توضیح اس کی یہ ہے کہ اصل مسئلہ ۶ سے ہوا جس میں سے ۶ بیٹیوں کو دو تہائی یعنی ۴ ملے اب چونکہ چار ، چھ پر پوری طرح تقسیم نہیں ہوتا اور ۴۔ ۶ میں تداخل ہے لہٰذا  ۶ کا وفق عدد ۳ ہو گیا اور تین دادیوں کو ایک اور تینوں چچوں کو ایک ملا جو ان پر پورا تقسیم نہیں ہوتا اب ہمارے پاس یہ عدد رؤس ہیں ۔ ۳، ۳، ۳، ان میں تماثل ہے لہٰذا کسی ایک عدد کو اصل مسئلہ میں ضرب دیں گے اور پھر مضروب کو ہر فریق کے حصہ سے ضرب دی جائے گی۔ 
مسئلہ ۶:
اگر کسر ایک سے زائد فریقوں پر ہے مگر ان کے اعداد رؤس میں آپس میں نسبت تداخل ہے تو جو بڑا عدد ہے اسے اصل مسئلہ میں ضرب دیں گے یا اگر عائلہ ہے تو اسکے عول میں دیں گے۔ 

جیسا کہ آپ واضح طور پر دیکھ رہے ہیں اس مسئلہ میں ہرفریق پر کسر ہے لہٰذا ہم پہلے تو اعداد سہام اور اعداد رؤس کی نسبت دیکھیں گے تو ۳۔ ۴ میں تباین ہے لہٰذا یہ اعداد یونہی رہیں گے۔ ۱۶، ۱۸ میں توافق بالنصف ہے لہٰذا ۱۸ کا عدد وفق نکالیں گے جو ۹ ہے اب گویا یہ عدد ۹ ہی ہے اور رؤس کے درمیان نسبت دیکھتے ہوئے ۱۸ کا لحاظ نہ ہو گا۔ بلکہ ۹ کا ہی ہو گا۔ ۴، ۱۵ اور ۱، ۶ میں بھی نسبت تباین ہے۔ لہٰذا یہ اعداد بھی اپنی جگہ ہی رہیں گے اب رؤس کی نسبت دیکھ گئی تو ۴۔ ۶ میں نسبت توافق ہے تو ان میں سے کسی ایک کا عدد وفق نکال کر دوسرے میں ضرب دے سکتے ہیں یہاں ۶ کا عدد وفق نکالا تو تین ۳ نکلا اب ۴ کو تین میں ضرب دی تو ۱۲ حاصل ہوئے اب ۱۲ اور ۹ میں بھی نسبت توافق بالثلث کی ہے تو ۹ کا عدد وفق نکالا جو ۳ ہے اور ۱۲ کو ۳ میں ضرب دی ۳۶ حاصل آیا۔ اب ۳۶ اور ۱۵ میں بھی توافق بالثلث ہے لہٰذا ۱۵ کے عدد وفق ۵ کو ۳۶ میں ضرب دی تو ۱۸۰ حاصل ہوئے اب اس کو اصل مسئلہ ۲۴ میں ضرب دی تو ۴۳۲۰ چار ہزار تین سو بیس حاصل آیا جو مخرج ِمسئلہ ہے پھراسی مضروب  ۱۸۰ کو ہر فریق کے حصہ میں ضرب دی گئی تو وہ حاصل آیا جو ہم نے ہر ایک فریق کے نیچے لکھ دیا ہے۔ 
مسئلہ ۷:
اگر کسر وارثوں کے ایک سے زائد فریقوں پر ہو اور ا ُن کے اعداد رؤس توافق ہو تو اس کا طریقہ یہ ہے کہ ایک عدد رؤس کے وفق کو دوسرے فریق کے کل عددرؤس میں ضرب دیں گے۔ پھر حاصل ضرب کی نسبت تیسرے فریق کے عدد رؤس سے دیکھیں گے۔ اگر ان میں توافق ہو تو ایک کے وفق کو دوسرے کے کُل میں ضرب دیں گے اور اگر حاصل ضرب اور تیسرے فریق کے عدد رؤس میں تباین کی نسبت ہو تو پورے ایک عدد کو دوسرے میں ضرب دے لیں گے۔ پھر حاصل ضرب کو چوتھے فریق کے عدد رؤس کے ساتھ اسی طرح دیکھیں گے۔ اگر توافق ہو گا تو ایک فریق کے وفق کو دوسرے کُل عدد میں ضرب دیں گے اور اگر تباین ہو تو ایک عدد کو دوسرے سے ضرب کر دیں گے۔ اسی طرح جتنے فریق میں کسر ہو گی ، کریں گے۔  آخر میں جو حاصل ضرب ہو گا اس کی اصل مسئلہ میں یا عول والے مسئلے میں عول سے ضرب دے دیں گے اور اسی عدد کو ہر فریق کے حصے میں ضرب دے دیں گے۔ 
مسئلہ ۸:
اگر کسر ایک سے زائد فریق پر ہو اور اعداد میں تباین ہو تو کسی ایک کو دوسرے عدد رؤس میں ضرب دی جائے گی پھر اس کی نسبت دوسرے عدد رؤس سے دیکھی جائے گی اگر تباین کی نسبت ہو تو اس کو دوسرے عدد رؤس سے ضرب دیں گے اور بالآخر جو حاصل ہو گا اس کو اصل مسئلہ میں ضرب دیں گے۔ 
توضیح :
اب ۳۔ ۲ میں تباین ہے لہٰذا یہ اسی طرح رہیں گے اور ۴۔ ۶ میں توافق بالنصف ہے تو ۶ کا عدد وفق ۳نکال لیا گیا۔ اس طرح ۶۔ ۱۰ میں توافق بالنصف ہے تو ۱۰ کا عدد وفق نکال لیا جو ۵ ہے اور ۱۔ ۷ میں تباین ہے لہٰذا وہ اپنی جگہ رہا۔ اب ہمارے پاس یہ اعداد رؤس ہیں ۔ ۲۔ ۳۔ ۵۔ ۷ یہ سب آپس میں متباین ہیں ۔ لہٰذا ۲ کو ۳ میں ضرب دی تو حاصل ۶ ہوا۔ اس کو ۵ میں ضرب دی تو ۳۰ حاصل ہوا۔ اس کو ۷ میں ضرب دی تو حاصل ۲۱۰ دو سو دس آیا۔ اب اس کو ۲۴ اصل مسئلہ میں ضرب دی تو حاصل پانچ ہزار چالیس آیا،  ۵۰۴۰ اور یہ مخرج مسئلہ ہے،  پھر اسی مضروب ۲۱۰ کو ہر فریق کے حصے میں ضرب دی تو وہ حاصل آیا جو ہر فریق کے نیچے لکھا ہے۔ 
مسئلہ۹ :
استقراء سے یہ بات ثابت ہے کہ چار فریقوں سے زائد پر کسر نہیں آسکتی۔ (شریفیہص ۷۸)

ہر وارث کا حصہ معلوم کرنے کا اُصول


ہر فریق یا وارثوں کے ہر گروپ کا مجموعی حصہ معلوم کرنے کا طریقہ تو ہم بیان کر چکے ہیں اب اگر ہر گروپ کے ہر فرد کا حصہ معلوم کرنا ہو تو اس کے کئی طریقے ہیں چند ہم ذکر کرتے ہیں ۔ 

(۱) ہر فریق کے حصہ کو جو اس فریق کو اصل مسئلہ سے ملا ہے ان کے عدد رؤس پر تقسیم کر دیں پھر جوخارج قسمت ہے اُسے اس عدد میں ضرب دیں جس کو تصحیح کے لئے اصل مسئلہ میں ضرب دیا تھا ، اب جو حاصل ہو گا وہ اس فریق کے ہر فرد کا حصہ ہو گا۔ 
توضیح :
اب اس مسئلہ میں بیویوں کو ۳ ملے جب کہ عدد رؤس ۲ ہے لہٰذا ہم نے ۳ کو دو پر تقسیم کیا تو خارج قسمت ۱/۲ نکلا پھر اس کو المضروب ۲۱۰ میں ضرب دیا تو حاصل ۳۱۵ آیا جو ہر بیوی کا حصہ ہے اس کو قاعدہ کے مطابق فریق کے حصہ کے نیچے لک ۳۱۵ لکھ دیا گیا۔ لِکْ دراصل لکل واحد (ہر ایک کا) مخفف ہے۔ اس طرح بیٹیوں کامجمووی حصہ ۱۶ ہے اور عدد رؤس ۱۰ ہے لہٰذا ۱۶ کو ۱۰ پر تقسیم کیا گیا  ۱  ۳/۵ پھر اس کو مضروب ۲۱۰ میں ضرب دیا گیا تو ۳۳۶ حاصل ہوا۔ اور یہی ہر بیٹی کا حصہ ہے یہی عمل تمام فریقوں کے ساتھ کیا جائے گا۔ 

دوسرا طریقہ یہ ہے کہ المضروب کو فریق کے اعداد رؤس پر تقسیم کر دیا جائے پھر خارج قسمت کو اسی فریق کے حصہ میں (جو اصل مسئلہ سے انکو ملا ہے) ضرب دے دیا جائے توحاصل ہر فرد کا حصہ ہو گا۔ اب مذکورہ مثال ہی کو لے لیں اس میں بیویوں کا حصہ ۳ہے  اور ان کی تعداد ۲ہے ، جب مضروب (جس کو اصل مسئلہ میں ضرب دی تھی) ۲۱۰ کو ۲ پر تقسیم کیا تو ایک سو پانچ (۱۰۵) حاصل ہوا۔ اب اسکو بیویوں کے مجموعی حصے ۳ سے ضرب دی تو ۳۱۵ حاصل ہوا جو ہر بیوی کا انفرادی حصہ ہے یہی عمل دوسرے فریقوں کے ساتھ کیا جائے گا۔ 

تیسرا طریقہ یہ ہے کہ ہر فریق کے حصہ کو (جو اصل مسئلہ سے اس کو ملا ہے) ان کے عدد رؤس سے نسبت دیں پھر اس نسبت کے لحاظ سے مضروب سے اس فریق کے ہر فرد کو دے دیں ۔ مثلاً اسی مسئلہ میں جب بیویوں کے حصہ ۳ کو عدد رؤس ۲ سے نسبت دی ۱  ۱/۲ کی نسبت نکلی اب اسی نسبت کے اعتبار سے مضروب سے ہر بیوی کو دیا تو ۳۱۵ آیا۔ یہی عمل ہر ایک فریق کے ساتھ کیا جائے گا۔ اس کے علاوہ اور طریقے بھی ہیں جو حساب داں حضرات کے لئے مشکل نہیں ۔ 
وارثوں اور دوسرے حقداروں میں ترکہ کی تقسیم کا طریقہ


جو کچھ مال میت نے چھوڑا ہو اس کی تقسیم اس ترتیب پر ہو گی جس کا ذکر شروع کتاب میں ہوا۔ اب وارثوں اور دوسرے حقداروں میں ترکہ تقسیم کرنے کا طریقہ ذکر کیا جاتا ہے۔ 

(۱)   اگر ترکہ اور تصحیح میں مماثلت ہو تو ضرب وغیرہ کی ضرورت نہیں اور مسئلہ دُرست ہے۔ 
توضیح :
اب ترکہ یعنی وہ مال جو میت نے چھوڑا ہے اس کا عدد ۶ ہے جو ۶ سے مماثلت ہے اس لئے پورا پورا تقسیم ہو گیا۔ 
مسئلہ ۱:
اگر میت کے پاس کچھ نقد روپیہ ہو اور کچھ دوسرا مال تو سب کی مناسب قیمت لگائی جائے پھر تقسیم کیا جائے۔ 
مسئلہ ۲:
اگر ترکہ اور تصحیح میں تباین ہو تو وارث کے سہام کو جو اُسے تصحیح سے ملے ہیں کُل ترکے میں ضرب دیں اور حاصل ضرب کو تصحیح سے تقسیم کریں ۔ جو جواب ہو گا وہ اس وارث کا حصہ ہے۔ 
توضیح:
اس صورت میں تصحیح کا عدد چھ ہے اور ترکہ سات روپیہ ہے چھ اور سات میں تباین ہے س لئے ایک لڑکی کے حصے یعنی دو کو سات میں ضرب دیا تو حاصل ضرب چودہ ہوا۔ اس کو چھ سے تقسیم کیا تو ۲  ۱ /۳ روپیہ بیٹی کاحصہ                ہوا اور باپ کا ترکہ ایک ہے اس کو ۷ سے ضرب دیا تو ۷ ہوئے اس کو ۶ سے تقسیم کیا تو ۱  ۱/۶ روپیہ باپ کا حصہ ہوا۔ 
مسئلہ۳:
اگر ترکے اور تصحیح میں توافق ہوتو وارث کے سہام کو ترکے کے وفق میں ضرب دیں اور حاصل ضرب کو تصحیح کے وفق سے تقسیم کریں جو جواب ہو گا وہ اس وارث کا حصہ ہے۔ 
توضیح :
تصحیح کا عدد چھ ہے اور ترکہ پندرہ روپیہ۔ چھ اور پندرہ میں توافق بالثلث ہے۔ چھ کا وفق دو ہوا اور پندرہ کا وفق پانچ۔ لہٰذا باپ کے حصے یعنی دو کو پندرہ کے وفق پانچ میں ضرب دیا حاصل ضرب دس ہوا۔ دس کو چھ کے وفق دو سے تقسیم کیا تو پانچ جواب آیا۔ یہ باپ کا حصہ ہے۔ بیٹی کے حصے تین کو پندرہ کے وفق پانچ میں ضرب دیا توپندرہ ہوا۔ اسے چھ کے وفق دو سے تقسیم کیا تو ۷  ۱/۲ بیٹی کا حصہ ہوا۔ 

ماں کے حصے ایک کو پانچ پر ضرب دیا تو جواب پانچ ہوا۔ اُس کو دو سے تقسیم کیا تو جواب ۲  ۱/۲ ہوا۔ یہ ماں کا حصہ ہے۔ 
قاعدہ :
اگر ترکے اور تصحیح مسئلہ میں تداخل ہو تو چھوٹے عدد سے بڑے عدد کو تقسیم کرنے کے بعد جو جواب آئے گا اس کو اس عدد کا وفق مان کر وہی عمل کیا جائے گا۔ جو توافق کی صورت میں کیا جاتا ہے۔ یعنی اگر ترکے کا عدد تصحیح سے زیادہ ہے تو تصحیح سے ترکے کو تقسیم کرنے کے بعد جو عدد حاصل ہو گا اس کو ہر وارث کے سہام میں ضرب دینے سے اس وارث کا حصہ معلوم ہو جائے گا۔ اوراگر تصحیح کا عدد ترکے سے زیادہ ہے تو ترکے سے تصحیح کو تقسیم کرکے جو عدد حاصل ہو گا وہ تصحیح کا وفق ہو گا اس سے ہر وارث کے سہام کو تقسیم کرنے سے اُس وارث کا حصہ معلوم ہو جائے گا۔ 
توضیح :
تصحیح مسئلہ چھ اور ترکہ اٹھارہ روپیہ میں تداخل ہے تو چھ سے اٹھارہ کو تقسیم کیا تو تین جواب آیا۔ تین کو بیٹی کے حصے یعنی تین سہام کو اٹھارہ کے وفق تین میں ضرب دیا تو نو (۹) روپیہ بیٹی کا حصہ ہوگیا۔ اسی طرح دوسرے وارثوں کا نکال دیا جائے گا۔ 
توضیح :
تصحیح کے عدد چوبیس (۲۴) اور ترکہ کے عدد بارہ (۱۲) میں تداخل ہے تو بارہ سے چوبیس کو تقسیم کیا تو جواب دو آیا۔ یہ چوبیس کا وفق ہے۔ بیٹی کا حصہ جوبارہ سہام تھا اسے دو سے تقسیم کیا تو لڑکی کا حصہ چھ روپے ہو گیا۔ اور باپ کے پانچ سہام کو دو سے تقسیم کیا تو ۲  ۱/۲ روپیہ باپ کا حصہ ہوا۔ ماں کے چار سہام کو دو سے تقسیم کیا تو دو روپیہ ماں کا حصہ ہوا۔ 

بیوی کے تین سہام کو دو سے تقسیم کیا تو ڈیڑھ روپیہ بیوی کا حصہ ہو گیا۔ 
مسئلہ ۴:
اگر ہر فریق کا حصہ معلوم کرنا ہو تو اس کا طریقہ یہ ہے کہ ہر فریق کو جو کچھ اصل مسئلہ سے ملا ہے تو توافق کی صورت میں اسے ترکہ کے وفق میں ضرب دیں اور حاصل ضرب کو تصحیح مسئلہ کے وفق پر تقسیم کریں اب جو خارج ہو گا وہ اس فریق کا حصہ ہے۔ 
توضیح :
بہنوں کو اصل مسئلہ سے مجموعی طور پر ۴ ملے تھے ان چار کو ترکہ کے وفق ۱۰ میں ضرب دی تو حاصل ۴۰ آیا۔ اب اس ۴۰ کووفق مسئلہ پر تقسیم کیا تو خارج قسمت ۱۳   ۱/۳ آیا۔ یہی چار بہنوں کے ترکہ سے مجموعی حصہ ہے، یہی حال باقی فریقوں کا ہے۔ 
مسئلہ۵:
اگر تصحیح اور ترکہ میں تباین کی نسبت ہو تو فریق کے حصہ کو کُل ترکہ میں ضرب دیں گے اور حاصل کو کُل تصحیح پر تقسیم کردیں گے اب خارج قسمت اس فریق کا مجموی حصہ ہو گا۔ 
مسئلہ ۶:
اگر فریق کے ہر ہر فرد کا حصہ معلوم کرنا ہو تو اس کا طریقہ بھی وہی ہے جو اوپر مذکور ہوا۔ صرف فرق اتنا ہے کہ بجائے فریق کے حصے کو ضرب دینے کے ہرہر فرد کے حصے کو ضرب دی جائے گی۔ 
توضیح :
اب مثال مذکورہ میں شوہر کا حصہ تو واضح ہے ایک بہن کا حصہ اگر معلوم کرنا ہو تو ایک بہن کے حصہ کو وفق ترکہ میں ضرب دیں گے یعنی ایک کو دس میں دیں گے تو حاصل دس آیا اب دس کو تین پر تقسیم کیا تو حاصل ۳  ۱/۳ آیا۔ 

قرض خواہوں میں مال کی تقسیم

مسئلہ ۱:
اگر میت کا مال اتنا ہے کہ ہر قرض خواہ کو اس کا پورا پوارا حق مل سکتا ہے جب تو ظاہر ہے کسی تکلف کی ضرورت نہیں ۔ لیکن اگر صورت یہ ہو کہ قرض خواہ زائد ہیں اور ترکہ کم ہے اب کسی ایک کو پورا ادا کرنا اور باقی کو کم دینا انصاف کے تقاضوں کے خلاف ہے۔ اس لئے ایک ایسا طریقہ وضع کیا گیا ہے کہ ہر قرض خواہ کو انصاف سے مل جائے اور وہ یہ کہ ہر قرض خواہ کا دَین بمنزلہ سہم کے تصور کیا جائے اور تمام قرض خواہوں کے قرض کا مجموعہ بمنزلہ تصحیح یعنی مخرج مسئلہ کے تصور کیا جائے اور پھر وہی عمل کیا جائے جو تقسیم ترکہ میں ہوتا ہے۔ 

مثلاً۔  ایک شخص مر گیا اور ترکہ ۹ روپے چھوڑ دے جب کہ اس پر ایک شخص کے ۱۰ روپے تھے۔ دوسرے کے ۵ تو مجموعی ۱۵ روپے ہوا۔ اس کو بمنزلہ  مخرج مسئلہ کے کیا ، اور ۹ا۔ ۱۵ میں توافق بالثلث ہے اب ہم نے دس والے کو (جو ایک شخص کا قرض تھا) ۳ میں (جو وفق ترکہ ہے) ضرب دی تو حاصل تیس آیا اب اس حاصل کو وفق تصحیح (۵) پر تقسیم کیا تو خارج دس والے کا حصہ قرار پایا اور وہ ۶ ہے۔ 

اس پر قیاس کرتے ہوئے تباین کی صورت کا حل کچھ مشکل نہ ہوگا۔ 

تخارج کا بیان


اس سے مراد یہ ہے کہ وارثوں میں کوئی یا قرض خواہوں میں سے کوئی تقسیم ترکہ سے پہلے میت کے مال میں سے کسی معین چیز کو لیناچا ہے اور اس کے عوض اپنے حق سے دستبردار ہو جائے خواہ وہ حق اس چیز سے زائد ہو یا کم اور اس پر تمام ورثہ یا قرض خواہ متفق ہو جائیں تو اس کا نام فقہ کی اصطلاح میں تخارج یا تصالح ہے۔ اس صورت میں طریق تقسیم یہ ہے کہ اس شخص کے حصہ کو تصحیح سے خارج کر کے باقی مال تقسیم کر دیا جائے۔ (شریفیہص ۸۵ ، درمختار ج ۵ص ۵۶۵)


مثلاً۔ ایک شخص نے ورثہ میں شوہر، ماں ، اور چچا چھوڑ ے۔ اب شوہر نے کہا میں اپنا حصہ مہر کے بدلہ چھوڑتا ہوں اس پر باقی ورثہ راضی ہو گئے تو مال اس طرح تقسیم ہو گا۔ 
توضیح :
اب اصل مسئلہ شوہر کے ہوتے ہوئے ۶ تھا جس میں سے ۳ شوہر کو ملنا تھے اور تہائی۔ ۲ ماں کو ملنا تھے جب کہ   ۱  چچا کا تھا اس لئے شوہر کا حصہ مہر کے عوض ساقط ہو گیا اور باقی وارثوں کے حصے حسب سابق رہے۔ خلاصہ یہ کہ وارثوں کو وہی حصے ملیں گے جو تخارج سے قبل خارج ہونے والے وارث کی موجودگی میں ملتے تھے۔ (درمختار ج ۵ص ۵۶۵)


ردّ کا بیان

مسئلہ ۱:
ردّ عول کی ضد ہے کیونکہ عول میں حصے مخرج سے زائد ہو جاتے ہیں اور مخرج مسئلہ میں اضافہ کرناپڑتا ہے جب کہ ردّ میں حصے گھٹ جاتے ہیں اور مخرج مسئلہ میں کمی کرنا پڑتی ہے، اب اگر یہ صورت واقع ہو کہ مخرج سے اصحاب فرائض کو انکے مقررہ حصوں کے دینے کے بعد بھی کچھ بچ جائے اور کوئی عصبہ بھی موجود نہ ہو تو باقی ماندہ کو اصحاب فرائض پر اُن کے حصوں کی نسبت سے دوبارہ تقسیم کیا جائے گا۔ (شریفیہص ۸۶، عالمگیری  ج ۶ص ۴۶۹، درمختارص ۵ص ۵۴۷ ، تبیین الحقائق ج ۶ص ۲۴۷)

مسئلہ ۲:
شوہر اور بیوی پر ردّ نہیں کیا جائے گا جمہور صحابہ رضی اﷲ تعالیٰ عنہم کا یہی قول ہے۔ (شریفیہص ۸۶ و محیط    سر خسی بحوالہ عالمگیری ج ۶ص ۴۶۹،  درمختار ج ۵ص ۵۴۷، تبیین الحقائق ج ۶ص ۲۴۷) 


اس زمانے میں بیت المال کا نظام نہیں ہے اس لئے زوجین پر ردّ کر دیاجائے گا جب کہ اور کوئی وارث نہ ہو۔ (شامی و درمختار ج ۵ص ۶۸۹)

مسئلہ ۳:
ردّ کے مسائل چار اقسام پر مشتمل ہیں ۔ پہلی قسم یہ ہے کہ مسئلہ میں ان وارثوں میں سے جن پر ردّ ہوتا ہے صرف ایک قسم ہو اور جن پر ردّ نہیں ہوتا ہے یعنی (زوجین )میں سے کوئی نہ ہو اس صورت میں مسئلہ انکے عدد رؤس سے کیا جائے گا کیونکہ مال سب کا سب  انہی کو دینا ہے اور چونکہ رؤس و مخرج میں تماثل ہے اس لئے مزید کسی عمل کی ضرورت نہیں ۔ (عالمگیری ج ۶ص ۴۶۹ ، تبیین الحقائق ج ۶ص ۲۴۷)

مسئلہ ۴:
اگر مسئلہ میں ایک سے زائد اجناس ان وارثوں کی ہیں جن پر رد ہوتا ہے اور جن پر رد نہیں ہوتا ہے وہ نہیں ہیں تو مسئلہ ان کے سہام سے کیا جائے گا۔ (عالمگیری ج ۶ص ۴۶۹، درمختا رج ۵ص ۵۴۷، تبیین الحقائق ج ۶ص ۲۴۷)

توضیح :
اس مسئلہ میں دادی کا حصہ چھٹا ہے اور ماں شریک بہن کا بھی یہی ہے مسئلہ اگر ۶ سے کیا جاتا ہے تو ہر ایک کو ایک ایک ملتا اور ۴ بچتے۔ اس لئے مسئلہ انکے سہام سے یعنی ۲ سے کر دیا گیا۔ 
توضیح :
چونکہ ماں شریک بہنیں دو ہیں اس لئے انکا مقررہ حصہ ثلث ۱/۳ ہے جب کہ ماں کا حصہ چھٹا ہے۔ اب اگر مسئلہ۶ سے کیا جائے تو بہنوں کو چھ میں سے ۲ ملتے ہیں اور ماں کو ایک۔ لہٰذا ان کے مجموعی سہام ۳ ہوئے پس بجائے اس کے کہ ۶ سے مسئلہ کریں ۳ ہی سے کر دیا۔ اس طرح فرض حصہ دینے کے بعد جو کچھ بچا وہ بھی انہی کی طرف ردّ ہو گیا۔ 
توضیح :
اصل مسئلہ ۶ سے تھا جن میں سے نصف (یعنی ۳) بیٹی کا ہے اور چھٹا یعنی ایک پوتی کا ہے تو کُل حصے ۴ ہوئے انہی سے مسئلہ کر دیا گیا۔ 
توضیح :
چونکہ بیٹیاں ۲ ہیں ان کو چھ کا دو تہائی یعنی ۴ ملنا ہے جب کہ ماں کو ایک ملے گا اس طرح مجموعی سہام ۵ بنتے ہیں اور انہی سے مسئلہ کر دیا گیا۔ 
مسئلہ ۵:
اگر من یُرد علیہ کی ایک جنس ہو اور من لایُردعلیہ بھی ہوں تو من لا یُرد علیہ کا حصہ پہلے اس کے اقلِّ  مخارج سے دیا جائے گا اور اس مخرج سے جو بچے گا اس کو من یردّ علیہ کے رؤس پر تقسیم کر دیا جائے گا اب اگر یہ باقی انکے رؤس پر پورا تقسیم ہو جائے تب تو ضرب وغیرہ کی ضرورت نہیں جیسا کہ آگے آئے گا۔ (عالمگیری ج ۶ص ۴۷۰، درمختار ج ۵ص ۵۴۷، تبیین الحقائق ج ۶ص ۳۴۷)

توضیح:
جیسا کہ آپ دیکھ رہے ہیں اس مسئلہ میں شوہر من لا یُرد علیہ میں سے ہے جب کہ بیٹیاں من یُرد علیہ میں سے ہیں ۔ اب شوہر کے لئے دو مخرج تھے ایک نصف اور دوسرا ربع، ربع اقل مخارج ہے۔ پس ہم نے ۴ سے مسئلہ کیا اور شوہر کا حصہ دے دیا۔ اب ۳ بچے تو انکے من یرد علیہ یعنی بیٹیوں کے عدد رؤس ۳ پر تقسیم کر دیا گیا جو پورا تقسیم ہو گیا لہٰذا مزید کسی عمل کی ضرورت نہیں ۔ 
مسئلہ ۶:
اگر من لا یرد علیہ کو انکے اقل مخارج سے دینے کے بعد باقیماندہ من یرد علیہ کے رؤس پر پورا تقسیم نہ ہو بلکہ اس میں اور انکے اعداد رؤس میں نسبت توافق ہو تو انکے عدد رؤس کے وفق کو من لا یرد علیہ کے مخرج مسئلہ میں ضرب دی جائے گی اور حاصل کومخرج مسئلہ قرار دیا جائے گا۔ 
توضیح :
یہاں من لا یرد علیہ میں سے شوہر ہے جس کا اقل مخرج ۴ ہے لہٰذا مسئلہ ۴ سے ہی کیا گیا اور شوہر کو ایک دے دیا اب ۳ ،  چھ پر پوری طرح تقسیم نہیں ہوتے لہٰذا ہم نے ۳ اور ۶ میں نسبت دیکھی تو وہ تداخل کی ہے جو حکم توافق میں ہے۔ اب بیٹیوں کے رؤس کا عدد وفق۲ ہے، ۲ کو شوہر کے مخرج مسئلہ ۴ سے ضرب دی تو حاصل ۸ آیا پھر اسی دو کو شوہر کے حصہ میں ضرب دی تو حاصل ۲ آیا اور دو بیٹیوں کے حصہ میں ضرب دی تو حاصل ۶ آیا اور ہر لڑکی کو ایک ایک ملا۔ 
مسئلہ ۷:
 اگر من لا یرد علیہ کے دینے کے بعد باقیماندہ میں اور من یرد علیہ کے رؤس میں نسبت تباین ہو تو کُل عدد رؤس کو من لا یرد علیہ کے مخرجِ مسئلہ میں ضرب دی جائے گی اور حاصل ضرب مخرجِ مسئلہ ہو گا۔ 
توضیح :
شوہر کا حصہ ادا کرنے کے بعد ۳ اور ۵ میں تباین ہے لہٰذا ۵ کو ۴ میں ضرب دیا تو حاصل بیس آیا جو مخرج مسئلہ بنایا گیا ہے پھر اس ۵ کو ہر فریق کے حصہ سے ضرب دے دی۔ 
مسئلہ ۸:
مسائل ردّ میں چوتھی قسم یہ ہے کہ من لا یرد علیہ کے ساتھ من یرد علیہ کی دو جنسیں ہوں تو اس کا طریقہ یہ ہے کہ من لا یرد علیہ سے باقی ماندہ کو مسئلہ من یرد علیہ پر تقسیم کیا جائے اگر پورا تقسیم ہو جائے تو ضرب کی ضرورت نہیں اور اس کی ایک ہی صورت ہے اور وہ یہ کہ بیوی کو چوتھائی ملتا ہو اور باقی من یرد علیہ پر اثلاثا تقسیم ہو رہا ہو۔ 
توضیح :
یہاں بیوی کو چوتھائی دیا گیا ہے اور مسئلہ ۴ سے کیا گیا ہے اور من یرد علیہ کا مسئلہ الگ کیا گیا ہے وہ اس طرح کہ اگر صرف دادیاں اور ماں شریک بہنیں ہوتیں تو مسئلہ بالرد ۳ ہوتا جن میں سے ۲ بہنوں کو ایک اور ایک دادی کو ملتا۔ اب من یرد علیہ کا مسئلہ ۳ سے ہے اور من لا یرد علیہ کا حصہ دے کر ۳ بچتے ہیں لہٰذا اب ضرب کی ضرورت نہیں لیکن دادیوں پر ایک پوراتقسیم نہیں ہوتا جبکہ بہنوں پر ۲ پورے تقسیم نہیں ہوتے۔ دادیوں کے سہام اور اعداد رؤس میں تباین ہے لہٰذا ان کو اپنے حال پر رکھا گیا جب کہ بہنوں کے سہام اور اعداد رؤس میں توافق ہے لہٰذا بہنوں کا عدد وفق نکالا گیا جو ۳ ہے اب ہمارے پاس یہ اعداد رؤس ہیں ۔ ۱،۴،۳ جو سب متباین ہے۔ لہٰذا ہم نے بہنوں کے اعداد رؤس کے وفق کو دادیوں کے کُل اعداد روؤس میں ضرب دیا تو حاصل ۱۲ آیا۔ پھر اس حاصل کو من لا یرد علیہ کے مسئلہ ۴ سے ضرب دی تو حاصل اڑتالیس ۴۸ آیا پھر اسی بارہ (۱۲) سے ہر فریق کے حصہ کو ضرب دی تو جو حاصل آیا وہ ہر ایک فریق کا حصہ ہے جیسا کہ آپ مثال میں دیکھ رہے ہیں ۔ 
مسئلہ ۹:
اگر من لا یرد علیہ کا حصہ دینے کے بعد باقی ماندہ من یرد علیہ کے مخرج مسئلہ پر پورا تقسیم نہ ہو تو اس کا طریقہ یہ ہے کہ من یرد علیہ کے کُل مسئلہ کو من لا یرد علیہ کے مسئلہ میں ضرب دیں اب جو حاصل ہو گا وہ دونوں فریقوں کا مخرج مسئلہ ہو گا۔ 
توضیح :
اصولی طور پر یہ مسئلہ ۲۴ سے ہونا تھا کیونکہ آٹھواں دو تہائی اور چھٹے کے ساتھ آرہا ہے لیکن حصے بچتے تھے اس لئے مسئلہ ردّ کا ہو گیا تو پہلے بیویوں کو ان کے اقل مخارج ۸ سے حصہ دیا پھر من یرد علیہ کا مسئلہ الگ حل کر کے دیکھا تو وہ ۵ ہو رہا ہے جس میں سے ۴ بیٹیوں کے حصہ میں آرہے ہیں اور ایک دادی کے اب بیویوں کا حصہ نکالنے کے بعد ۷ بچے،  جو ۵ پر پورے تقسیم نہیں ہوتے، اب من لا یُرد علیہ کے باقیماندہ ۷ اور مسئلہ من یرد علیہ ۵ میں تباین ہونے کی وجہ سے مسئلہ من یرد علیہ ۵ کو کل مسئلہ من لا یرد علیہ میں ضرب دی تو حاصل چالیس (۴۰) آیا جو فریقین کا مخرج مسئلہ ہے۔ اب ان میں سے ہر فریق کا حصہ معلوم کرنا ہو تو اس کا طریقہ یہ ہے کہ من لا یرد علیہ کے سہام کومسئلہ من لا یرد علیہ میں ضرب دیں جیسے یہاں ایک کو ۵ سے ضرب دی تو حاصل ۵ آیا یہ من لا یرد علیہ کا حصہ ہے اور من یرد علیہ میں سے ہر فریق کے حصہ کو مسئلہ من لا یرد علیہ کے باقی ماندہ سے ضرب دی جائے گی تو بیٹیوں کو ۴ ملے تھے انہیں جب ۷ میں ضرب دی گئی تو حاصل ۲۸ آیا جو بیٹیوں کامجموعی حصہ ہے اور دادیوں کے حصے کو جب سات میں ضرب دی تو ۷ آیا یہ دادیوں کا مجموعی حصہ ہے اب اگر ہر فریق یا بعض کے حصے انکے رؤس پر پوری طرح تقسیم نہ ہوتے ہوں تو وہی عمل دہرایا جائے گا جو تصحیح کے باب میں ہم بیان کر آئے ہیں مثلاً اسی مسئلہ میں بیویوں کی تعداد ۴ اور انکے حصے ۵ ہیں جن میں تباین ہے۔ اس لئے ان اعداد کو یونہی رکھا گیا۔ بیٹیاں ۹ ہیں اور ان کے حصے ۲۸ ان میں بھی تباین کی نسبت ہے لہٰذا یہ بھی اپنی جگہ رہے اور یہی حال دادیوں کا ہے اب صرف رؤس کے درمیان نسبت تلاش کی تو دادیاں ۶ اور بیویاں ۴ ہیں ۔ ان میں توافق بالنصف ہے لہٰذا ہم نے ۴ کے نصف ۲ کو ۶ میں ضرب دی تو حاصل ۱۲ آیا۔ اور یہ عدد بیٹیوں کی تعداد ۹ سے توافق بالثلث کی نسبت رکھتا ہے لہٰذا ۱۲ کے ثلث ۴ کو ۹ سے ضرب دی تو حاصل ۳۶ آیا اس کو ۴۰ میں ضرب دی تو حاصل ایک ہزار چار سو چالیس آیا۔ پھر اس مضروب سے ہر فریق کے حصوں کو ضرب  دی بیویوں کے حصے ۵ کو ۳۶ سے ضرب دی تو حاصل ایک سو اسّی آیا، جب اس کو ۴ پر تقسیم کیا تو ہر ایک کو ۴۵ ملا۔ بیٹیوں کے حصہ ۲۸ کو جب ۳۶ سے ضرب دی تو حاصل ایک ہزار آٹھ آیا۔ اس کو ۹ پر تقسیم کیاہر لڑکی کو ۱۱۲ ملا پھر دادیوں کے حصے ۷ کو ۳۶ سے ضرب دی تو حاصل دو سو باون آیا۔ اور اس کو ۶ پر تقسیم کیا تو ہر ایک کا حصہ بیالیس نکلا۔ (تبیین الحقائق ج ۶ص ۲۴۸)


مُناسَخہ کا بیان


یہ لفظ نسخ سے نکلا ہے جس کے معنی بدلنے کے ہیں اور فرائض کی اصطلاح میں اس سے مراد یہ ہے کہ میت کے ترکہ کی تقسیم سے قبل ہی اگر کسی وارث کا انتقال ہو جائے تو اس کا حصہ اس کے وارثوں کی طرف منتقل کر دیا جائے۔ (شریفیہص ۱۰۴، عالمگیری ج ۵ص ۵۵۸)

مسئلہ ۱:
اگر دوسری میت کے ورثہ بعینہٖ وہی ہیں جو پہلی میت کے تھے اور تقسیم میں کوئی فرق واقع نہیں ہوا ہے تو ایک ہی مرتبہ تقسیم کافی ہو گی کیونکہ تکرار بے کار ہے۔ 

اب ان بیٹیوں میں سے اگر کوئی مر جائے اور اس کا وارث نہ ہو سوائے حقیقی بھائی اور بہنوں کے تو اب ظاہر ہے کہ ان کے درمیان ترکہ لِلذَّکَرِ مِثْلُ حَظِّ الْاُنْثَیَیْنِ کی بنیاد پر تقسیم کیا جائے گا اور اس طرح ان کے حصوں میں تقسیم کے اعتبار سے کچھ فرق نہ ہو گا لہٰذا بجائے اس کے کہ ہم دوبارہ علیحدہ مسئلہ کی تصحیح کریں ہم نے شروع سے مال اس طرح تقسیم کیا کہ مرنے والی بیٹی کو بالکل ساقط کر دیا۔ جیسے مثال سابق کو اس طرح حل کریں گے۔ 

یعنی اب بیٹیاں بجائے ۳ کے دو ہی ہیں اور مرنے والی بیٹی کا ترکہ از خود اس کے بھائیوں اور بہنوں پر منقسم ہو گا۔ 
مسئلہ ۲:
اگر دوسری میت کے ورثہ پہلی میت کے ورثہ سے مختلف ہیں تو اس کی تصحیح کا طریقہ یہ ہے کہ پہلے پہلی میت کاترکہ بیان کردہ اصولوں کے مطابق تقسیم کیا جائے پھر دوسری میت کا ترکہ بھی اصول مذکورہ کی روشنی میں  تقسیم کریں اب مناسخہ کا عمل شروع ہو گا اور وہ یہ ہے کہ دوسری میت کے مسئلہ کی تصحیح اور اس کے مافی الید (یعنی جو حصہ اس کو پہلی میت سے ملا ہے) میں تین حالتوں میں کوئی حالت ہو گی (۱) یا ان دونوں میں نسبِ تماثل ہوگی (۲) یا توافق ہو گا (۳) یا تباین ہو گا۔ اگر نسبتِ تماثل ہے تب تو ضرب کی ضرورت نہیں بلکہ پہلی تصحیح بمنزلہ اصل مسئلہ کے ہو جائے گی اور دوسری تصحیح کے ورثہ گویا پہلی تصحیح کے ورثہ بن جائیں گے۔ اس طرح دونوں میتوں کے وارثوں کا مخرج مسئلہ ایک ہی رہے گا اور اگر نسبت توافق ہو تو تصحیح ثانی کے عدد وفق کو پہلی تصحیح کے کُل میں ضرب دی جائے گی اور اگر نسبت تباین ہو تو تصحیح ثانی کو تصحیح اول میں ضرب دی جائے گی۔ اب جو حاصل آئے گا وہ دونوں مسئلوں کامخرج ہو گا پھر ان دونوں آخری صورتوں میں پہلی تصحیح کے ورثہ کے حصوں کو دوسری تصحیح کے کُل یا وفق میں ضرب دی جائے گی۔ جب کہ دوسری تصحیح کے ورثہ کو ما فی الید کے کُل وفق میں ضرب دی جائے گی۔ 
مسئلہ ۳:
اگر مافی الید اور تصحیح ثانی میں نسبت تداخل ہو تو چھوٹے عدد کو کسی سے ضرب نہیں دی جائے گی بڑے عدد کے وفق سے ضرب دی جائے گی۔ 
مسئلہ ۴:
اگر دوسرے کے بعد تیسرا چوتھا (آگے تک) مرتا رہے تو یہی اصول جاری ہوں گے صرف یہ خیال رہے کہ پہلی اور دوسری تصحیح کا مبلغ ، پہلے مسئلہ کی تصحیح کے قائم مقام ہو گا اور تیسرا بمنزلہ دوسری تصحیح کے ہو گا۔ وعلی ھذ القیاس۔ 
توضیح :
اصطلاح میں ایک میت کے ورثہ کو ایک بطن کہتے ہیں ۔ اب یہ مسئلہ چار بطون پر مشتمل ہے۔ بطن اوّل میں مسئلہ ردّ کا ہے۔ ۱ ْ/۴ حصہ شوہر کو  ، ۱/۲ بیٹی کو اور ۱/۶ ماں کو۔ حسب قاعدہ شوہر کو اقلِّ مخارج یعنی ۴ سے حصہ دیا گیا پھر ماں اور بیٹی کا مسئلہ الگ کیا تو ۶ سے ہوا۔ اس میں نصف یعنی۳ بیٹی کو اور چھٹا یعنی۔ ۱۔ ماں کو دیا۔ اب انکے حصوں کو بمنزلہ رؤس کے قرار دیا گیا اور ان کی نسبت شوہر کا حصہ الگ کرنے کے بعد باقی مسئلہ سے کی تو تباین کی نسبت نکلی۔ کیونکہ ۳ اور ۴ میں تباین ہے پھر چار کو چار سے ضرب دی تو حاصل ۱۶ آیا اب جن پر رد کیا جاتا ہے انکے سہام کو ان لوگوں کے سہام میں ضرب دیا جن پر رد نہیں کیا جاتا ہے تو حاصل چار آیا اور جن پر رد کیا جاتا ہے انکے سہام کو جن لوگوں پر رد نہیں کیا جاتا انکے باقی میں ضرب دی یعنی۔ ۳۔ توبیٹی کو ۹ ملے اور ماں کو ۶ ملے پھر شوہر کا انتقال ہو گیا اور اس نے اپنی دوسری بیوی اور باپ اور ماں چھوڑے۔ مسئلہ چار سے کیا چوتھائی بیوی کو دیا۔ اور باقی ماندہ کا ایک تہائی ماں کو دیا اور باقی ۲ بطور عصوبت باپ کو دیئے اب چونکہ مخرج مسئلہ ثانی ۴ اور مافی الید ۴ میں مماثلت ہے اسلئے ضرب کی کوئی ضرورت نہیں اور ان دونوں مسئلوں کامخرج وہی سولہ رہا جو پہلے تھا۔ پھر کریمہ کا انتقال ہوا اس نے ایک بیٹی دو بیٹے اور نانی چھوڑی ،مسئلہ ۶ سے ہوا ایک بیٹی کو،  ایک دادی کو ملا اور دو دو ہر بیٹے کے حصہ میں آئے۔ اب مافی الید ۹ اور مسئلہ ۶ میں توافق بالثلث ہے تو چھ کے وفق یعنی ۲ کو پہلے مسئلے سے ضرب دی تو حاصل بتیس آیا پھر اسی دو کو بطن نمبر ۲ کے ورثہ کے حصوں کو ضرب دی اور مافی الید کے وفق یعنی ۳ سے بطن نمبر ۳ کے ورثہ کے حصوں کو ضرب دی۔ اب عظیمہ کا انتقال ہوا اس نے شوہر اور ۲ بھائی چھوڑے مسئلہ ۲ سے ہوا جن میں ایک شوہر کو ملا اور چونکہ ایک دو بھائیوں پر پورا منقسم نہیں ہوتا تھا اس لئے عدد رؤس کو اصل مسئلہ میں ضرب دی تو حاصل ۴ آیا پھر اسی مضروب کو ہر ایک کے حصے میں ضرب دے دی۔ اب ما فی الید ۹ اور مسئلہ ۴ میں نسبت تباین ہے لہٰذا ۴ کو ۳۲ سے ضرب دی تو حاصل ایک سو اٹھائیس آیا۔ پھر اس چار کو اوپر والے بطون کے ورثہ کے حصوں سے ضرب دی اور ۹ کو اسی میت کے ورثہ سے ضرب دی۔ 
فائدہ :
یہ خیال رہے کہ ضرب صرف انہی ورثہ کے حصوں میں دی جائے گی جو زندہ ہوں اور جو مُردہ ہو چکے ہیں ان کو ایک مربع خانہ میں محصور کر دیا جائے گا تاکہ ضرب دیتے وقت غلطی کا امکان نہ رہے۔ مناسخہ میں ورثہ کے نام ضرور لکھے جائیں خواہ فرضی کیوں نہ ہوں اس لئے کہ جب ان میں سے بعض ورثہ کا انتقال ہو جائے تو ان کے باہمی رشہ کے تعیین میں آسانی ہو گی۔ نیز اختتام عمل پر لفظ الاحیاء المبلغ لکھ کر جو زندہ وارث ہوں ان کے مجموعی حصص لکھے جائیں گے۔ بعض اوقات ایسا ہوتا ہے کہ ایک ہی شخص کوئی بطون سے مختلف حصے پاتا ہے۔ مثلاً خالد نے بطن اول سے ۲  بطن ثانی سے ۶ حصے پائے تو اب الاحیاء کے نیچے اس کا نام لکھ کر ۱۲ لکھیں گے اس طرح عمل مناسخہ تکمیل کو پہنچے گا۔ 

ذَوُی الارحام کا بیان

مسئلہ ۱:
اگرچہ ذوی الارحام کے معنی مطلق رشتہ داروں ک ہیں لیکن اصحاب فرائض کی اصطلاح میں اس سے مراد صرف وہ رشتہ دار ہیں جو نہ تو اصحاب فرائض میں سے ہیں اور نہ ہی عصبات میں سے ہیں ۔ (عالمگیری ج ۶ص ۴۵۸، سراجی ص۳۴، شامی ج ۵ص ۶۹۳)

مسئلہ ۲:
ذُوی الارحام کی چار اقسام ہیں ۔ (۱) پہلی قسم میں وہ لوگ ہیں جو میت کی اولاد میں ہوں ۔ یہ بیٹیوں یا پویتوں کی اولاد ہے۔ (۲) دوسری قسم ، یہ وہ لوگ ہیں جن کی اولاد خود میت ہے یہ جد فاسد یا جدہ فاسدہ ہے خواہ ان کی تعداد کتنی ہی کیوں نہ ہو۔ (۳) تیسری قسم ، یہ وہ لوگ ہیں جو میت کے ماں باپ کی اولاد میں ہوں جیسے حقیقی بھائیوں کی بیٹیاں یا علاتی بھائیوں کی بیٹیاں اور اخیافی بھائیوں کے بیٹے بیٹیاں اور ہر قسم کی بہنوں کی اولاد۔ (۴) چوتھی قسم، یہ وہ لوگ ہیں جو میت کے دادا دادی، نانی نانی کی اولاد میں ہوں ۔ جیسے باپ کا ماں شریک بھائی اور اس کی اولاد پھوپھیاں اور ان کی اولاد ماموں کی اولاد خالائیں اور ان کی اولاد اور ماں باپ دونوں کی طرف سے چچاؤں کی بیٹیاں یا ان کی اولاد۔ (عالمگیری ج ۶ص ۴۵۹)

مسئلہ ۳:
ان میں ترتیب یہی ہے کہ پہلی قسم کے ہوتے ہوئے دوسری قسم کے ذوی الارحام وارث نہ ہوں گے اور دوسری قسم کے ہوتے ہوئے تیسری قسم کے وارث نہ ہوں گے۔ تیسری قسم کے ہوتے ہوئے چوتھی قسم کے وارث نہ ہوں گے۔ (عالمگیری ج ۶ص ۴۵۹، کافی بحوالہ عالمگیری شامی ج ۵ص ۶۹۳)

مسئلہ ۴:
ذوی الارحام اسی وقت وارث ہوں گے جب کہ اصحاب فرائض میں سے وہ لوگ موجود نہ ہوں جن پر مال دوبارہ رد کیا جا سکتا ہو اور عصبہ بھی نہ ہو۔ (عالمگیری ج ۶ص ۴۵۹)

مسئلہ ۵:
اس پر اجماع ہے کہ زوجین کی وجہ سے ذوی الارحام محجوب نہ ہوں گے یعنی زوجین کا حصہ لینے کے بعد ذوی الارحام پر تقسیم کیا جائے گا۔ (عالمگیری ج ۶ص ۴۵۹)

مسئلہ ۶:
پہلی قسم کے ذوی الارحام میں میراث کا زیادہ مستحق وہ ہے جو میت سے اقرب ہو جیسے نواسی پر پوتی سے زیادہ مستحق ہے۔ 
مسئلہ ۷:
اگر قربِ درجہ میں سب برابر ہیں تو ان میں سے جووارث کی اولاد ہے وہ زیادہ مستحق ہے خواہ وہ عصبہ کی اولاد ہو یا صاحب فرض کی ہو جیسے پرپوتی نواسی کے بیٹے سے زیادہ مستحق ہے اور  پوتی کا بیٹا نواسی کے بیٹے سے زیادہ مستحق ہے۔ (کافی بحوالہ عالمگیری ج ۶ص ۴۵۹، شامی ج ۵ص ۶۹۳)

مسئلہ ۸:
اگر قرب میں  سب برابر ہوں اور ان میں وارث کی اولاد کوئی نہ ہو یا سب وارث کی اولاد نہ ہوں تو مال سب میں برابر تقسیم کیا جائے گا جب کہ تمام ذوی الارحام مرد ہوں یا تمام عورت ہوں اور اگر کچھ مرد ہوں اور کچھ عورتیں ہوں تو فلذکر مثل الانثیین کے مطابق تقسیم ہو گا۔ اس حکم پر ہمارے ائمہ کا اتفاق ہے جب کہ ان ذوی الارحام کے آبا و امہات ذکورہ و انوثت کی صفت میں متفق ہوں ۔ 
مسئلہ ۹:
اگر اصول کی صفات ذکورت و انوثت کے اعبتار سے مختلف ہوں تو امام ابو یوسف رحمۃ اﷲ تعالیٰ علیہ کے نزدیک ابدان فروع کا اعتبار ہو گا۔ اور مال انکے درمیان برابر تقسیم ہو گا۔ بشرطیکہ وہ سب مرد ہوں یا سب عورتیں ہوں اور اگر ملے جلے ہوں تو للذکر مثل الانثیین کے مطابق تقسیم ہو گا۔ 
توضیح :
اب چونکہ یہاں صفت اصول متفق ہے۔ یعنی دونو ں بیٹی کی اولاد ہیں تو مال کی تقسیم باعتبار ابدان ہو گی۔ یعنی نواسہ مرد ہونے کی وجہ سے بمنزلہ دو عورتوں کے ہے گویا کُل ۳ وارث ہوئے تومال کے تین حصہ کرلئے گئے۔ دو حصے نواسے کو اور ایک حصہ نواسی کو دے دیا گیا۔ (عالمگیری ج ۶ص ۴۵۹، شامی ج ۵ص ۲۹۴)

توضیح :
اب چونکہ اصول دونوں کے متفق ہیں یعنی مونث ہیں تو اب مال وارثوں کے ابدان کے اعتبار سے تقسیم ہو گا یعنی مرد کو دوگنا اور عورت کو اکہرا ملے گا۔ 
توضیح:
ا س صورت میں ابو یوسف رحمۃ اﷲ تعالیٰ علیہ کے نزدیک ابدان کا اعتبار کرتے ہوئے مال ان کے درمیان آدھا آدھا تقسیم کر دیا جائے گا۔ 
توضیح:
اس صورت میں بھی امام ابو یوسف رحمۃ اﷲ تعالیٰ علیہ کے نزدیک وارثوں کے ابدان کا اعتبار کر کے نواسی کے بیٹے کو نواسے کی دونوں بیٹیوں کے برابر قرار دے کر دو(۲) نواسی کے بیٹے کو اور ایک ایک نواسے کی دونوں بیٹیوں کو دیا جائے گا۔ 
فائدہ:
ذوی الارحام کے بارے میں امام اسبیجابی نے مبسوط میں فرمایا کہ ابو یوسف کا قول اصح ہے کیونکہ وہ سہل تر ہے۔ صاحب محیط کا بیان ہے کہ بخارا کے مشائخ نے ان مسائل میں ابو یوسف کے قول پر ہی فتویٰ دیا ہے۔ (کافی بحوالہ عالمگیری ج ۶ص ۶۴۰ ، بحرالرائق ج ۸ص ۵۰۸) اس لئے اس کتاب میں ابو یوسف کا قول ہی اختیار کیا گیا ہے۔ 

ذوی الارحام کی دوسری قسم


ذوی الارحام کی دوسری قسم وہ لوگ ہیں جن کی اولاد میں میت خود ہے جیسے فاسد دادا اور دادی ان میں میراث  کا مستحق وہی ہو گا جو میت سے زیادہ قریب ہو گاخواہ وہ باپ کی جانب کا ہو یا ماں کی جانب اور قریب والے کے ہوتے ہوئے دور والا محروم رہے گا خواہ یہ قریب والا مؤنث ہو اور بعیدوالا مذکر ہو۔ (طحطاویص ۳۹۹ ج ۴ شامی ج ۵ص ۶۹۵، بحرالرائق ج ۸ص ۵۰۷ ، سراجیص ۴۶)


چونکہ ان تینوں میں نانا میت کے زیادہ قریب ہے اس لئے کل مال نانا ہی کو ملے گااور باقی دونوں محروم ہوں گے۔ 
مسئلہ ۲:
اگر یہ لوگ رشتہ دارری کے قرب کے اعتبار سے برابر ہوں تو انکی چھ صورتیں ہیں ۔ 

(۱) ان میں سے بعض کی نسبت میت کی جانب وارث کے واسطے سے ہو اور بعض کی نسبت وارث کے واسطے سے نہ ہو۔ جیسے ابِ ام الام یعنی نانی کا باپ، اب ابُ الام یعنی نانا کا باپ۔ 
توضیح:
ان میں نانی کے باپ کی رشتہ داری میت سے نانی کے واسطے سے ہے اور نانی ذوی الفروض میں ہے اور نانا کے باپ کی رشتہ داری نانا کے واسطے سے ہے وہ خود ذوی الفروض میں سے نہیں ہے بلکہ ذوی الارحام میں ہے لیکن نانی کا باپ اور نانا کا باپ درجہ میں برابر ہے اس لئے مذہب صحیح پر دونوں وارث ہوں گے اور وارث کے ذریعہ سے رشتہ داری سبب ترجیح نہ ہوگی۔ (شامی ج ۵ص ۶۹۵، طحطاوی ج ۴ص ۳۹۹، بحرالرائق ج ۸ص ۵۰۸ ، عالمگیری ج ۶ص ۴۶۰)


(۲) ان سب کی نسبت میت کی طرف وارث کے واسطے سے ہو جیسے اب ام اب یعنی دادی کا باپ اور جیسے ابِ ام ام یعنی نانی کا باپ۔ 
توضیح :
دادی کے باپ کی رشتہ داری دادی کے ذریعہ سے ہے اور دادی ذوی الفروض میں ہے اسی طرح نانی کے باپ کی رشتہ داری نانی کے ذریعہ سے ہے وہ بھی ذوی الفروض میں سے ہے تو دونوں وارث ہوں گے۔ 

(۳) ان میں سے کسی کی نسبت میت کی طرف وارث کے واسطے سے نہ ہو۔ جیسے اب اب ام یعنی نانا کا باپ و امِ اب ام یعنی نانا کی ماں ۔ 
توضیح:
نانا کے باپ کی رشتہ داری نانا کے واسطے سے ہے اور نانا ذوی الارحام میں ہے۔ یہی رشتہ نانا کی ماں کا بھی ہے لہٰذا دونوں کی رشتہ داری وارث کے واسطے سے نہیں ہے تو دونوں وارث ہو جائیں گے۔ 

(۴) ان سب کی میت سے رشتہ داری میت کے باپ کی طرف سے ہو۔ جیسے اب اب ام الاباب یعنی دادای کا دادا اور ام اب ام الاب یعنی دادی کی دادی۔ 

(۵) ان سب کی میت سے رشتہ داری میت کی ماں کی جانب سے ہو جیسے اب اب الام نانا کا باپ اور جیسے ام اب ام نانا کی ماں ۔ 

(۶) ان میں سے بعض کی رشتہ داری میت کے باپ کی جانب سے اور بعض کی رشتہ داری ماں کی جانب سے ہو جیسے اب ام الاب یعنی دادی کا باپ اور اب ام الام نانی کا باپ۔ 
مسئلہ ۳:
جب درجہ میں مساوی ذوی الارحام کی میت سے قرابت میں اتحاد ہو مثلاً سب میت کے باپ کی جانب کے رشتہ دار ہوں جیسا چوتھی صورت میں ہے یا سب کی قرابت میت کی ماں کی جانب سے ہوجیسے پانچویں صورت میں ہے۔ اور جس کے ذریعہ سے قرابت ہے وہ مذکر و مؤنث ہونے میں بھی یکساں ہے تو یہ ذوی الارحام بھی اگر خود سب مذکر ہوں یا سب مؤنث ہوں تو سب کو برابر حصہ ملے گا۔ اور اگر بعض مذکر ہیں اور بعض مؤنث تو للذکر مثل حظ الانثیین حصہ ہو گا۔ اور اگر جن کے ذریعہ سے نسبت تھی ان کے مذکرو مؤنث ہونے میں اختلاف ہو تو سب سے پہلی جگہ جہاں اختلاف ہوا تھا وہاں مذکروں کو دو حصے اور مؤنثوں کو ایک حصہ دیا جائے گا۔ (طحطاوی ج ۴ص ۳۹۹ ، شامی ج ۵ص ۶۹۵ ، شریفیہص ۱۹۰) پھر مذکروں کے حصے کو انکے وارثوں میں اس طرح تقسیم کیا جائے گا کہ سب مذکر ہوں یا سب مؤنث تو ان کے ابدان پر برابر برابر تقسیم کر دیا جائے گا اور اگر کچھ مذکر ہوں اور کچھ مؤنث تو للذکر مثل حظ الانثیین بالکل اسی طرح مؤنثوں کے حصے ان کے وارثوں میں تقسیم کئے جائیں گے۔ 

چوتھی صورت کی یہ تین مثالیں ہیں ۔ 

نمبر (۱)  اب اب ام الاب  (یعنی دادی کا دادا) =
اب ام ام الاب (یعنی دادی کا نانا)


نمبر (۲)  ام اب ام الاب (یعنی دادی کی دادی)=
ام ام ام الاب (یعنی دادی کی نانی)


نمبر (۳)  اب اب ام الاب (یعنی دادی کا دادا)=
ام اب ام الاب (یعنی دادی کی دادی)

توضیح مثال۱:
اس میں دادی کے دادا اور دادی کے نانا دونوں کی رشتہ داری باپ کی جانب سے ہے اور درجہ میں بھی دونوں برابر ہیں اور دونوں مذکر ہیں ۔ لیکن دادی کے دادا کی قرابت دادی کے باپ کی وجہ سے ہے اور وہ مذکر ہے اور دادی کے نانا کی قرابت دادی کی ماں کی وجہ سے ہے اور وہ مؤنث ہے۔ لہٰذا مال کے تین حصے کر کے دادی کے دادا کو دو حصے اور دادی کے نانا کو ایک حصہ ملے گا۔ 
توضیح مثال ۲:
اس میں دادی کی نانی اور دادی کی دادی دونوں کی رشتہ داری باپ کی جانب سے ہے اور درجہ میں دونوں برابر ہیں اور دونوں مؤنث ہیں لیکن دادی کی دادی کی نسبت میت کی جانب دادی کے باپ کے ذریعہ سے ہے اور وہ مذکر ہے اور دادی کی نانی کی نسبت دادی کی ماں کے ذریعہ سے ہے اور وہ مونث ہے۔ لہٰذا مال کے تین حصے کر کے دو حصے دادی کے داد کو اور ایک حصہ دادی کی نانی کو ملے گا۔ 
توضیح مثال ۳:
دادی کا دادا اور دادی کی دادی دونوں کی رشتہ داری تو باپ کی جانب سے ہے اور درجہ میں بھی برابر ہیں اور جس کے ذریعہ سے قرابت ہے وہ بھی دونوں جگہ مذکر ہے مگر یہ مذکر و مؤنث ہونے میں مختلف ہیں ۔ لہٰذا مال کے تین حصے کر کے دو حصے دادی کے دادا کو اور ایک حصہ دادی کی دادی کو دیا جائے گا۔ 

پانچویں صورت کی یہ تین مثالیں ہیں ۔ 




نمبر (۱)  ابِ اب اب الام  (نانا کا دادا )=

اب اب ام الام (نانی کا دادا)


نمبر (۲)  امِ اب اب الام (نانا کی دادی)=

ام ام اب الام ( نانا کی نانی)


نمبر (۳)  ابِ اب الام(نانا کا باپ)=

ام اب ام (نانا کی ماں )

توضیح مثال ۱:
نانا کے دادا اور نانی کاد ادا دونوں کی رشتہ داری ماں کی طرف سے ہے اور درجہ میں دونوں برابر ہیں اور دونوں مذکر ہیں ۔ لیکن ذریعہ قرابت میں اختلاف ہے اور یہ اختلاف ماں کے اوپر نانی اور نانا میں ہوا۔ لہٰذا وہیں مال اس طرح تقسیم کیا جائے گا کہ نانا کو دو حصے اور نانی کو ایک حصہ ملے گا پھر نانا کا حصہ اس کے دادا کو اور نانی کا حصہ اس کے دادا کو دیا جائے گا۔ 
توضیح مثال ۲:
نانا کی دادی اور نانا کی نانی دونوں کی رشتہ داری ماں کی جانب سے ہے اور دونوں درجہ میں برابر ہیں اور دونوں مؤنث ہیں ۔ لیکن ذریعہ قرابت میں اختلاف ہے اور یہ اختلاف نانا کے اوپر سے شروع ہوا نانا کی دادی کی قرابت نانا کے باپ کی وجہ سے ہے اور نانا کے نانی کی قرابت نانا کے ماں کی وجہ سے ہے لہٰذا نانا کی ماں اور باپ میں پہلے مال اس طرح تقسیم کیا جائے گا کہ نانا کے باپ کو دو حصے اور نانا کی ماں کو ایک حصہ دیا جائے گا پھر نانا کے باپ کا حصہ اس کی ماں کو اور نانا کی ماں کا حصہ اس کی ماں کو دے دیا جائے گا۔ 
توضیح مثال۳:
نانا کا باپ اور نانی کی ماں دونوں کی رشتہ داری ماں کی جانب سے ہے اور دونوں درجہ میں برابر ہیں مگر مؤنث و مذکر میں مختلف ہیں لہٰذا کوئی اور وارث نہ ہونے کی صورت میں مال کے تین حصہ کر کے نانا کے باپ کو دو حصے اور ایک حصہ نانی کی ماں کو ملے گا۔ 

ذوی الارحام کی تیسری قسم


میت کے بھائی بہنوں کی وہ اولادیں ہیں جو عصبات و ذوی الفروض میں نہیں ہیں مثلاً ہر قسم کے بھائیوں یعنی عینی، علاتی ، اخیافی بھائیوں کی بیٹیاں اور ہر قسم کی بہنوں کے بیٹے بیٹیاں اور اخیافی بھائیوں کے بیٹے۔ 
مسئلہ ۱:
ان ذوی الارحام میں اگر درجہ میں تفاوت ہو تو جو زیادہ قریب ہو گا اگر چہ مؤنث ہو وہ وارث ہو گا بعید والا وارث نہیں ہو گا۔ (شامی ج ۵ص ۶۹۵، عالمگیری ج ۶ص ۴۶۱، بحرالرائق ج ۸ص ۵۰۸ ، شریفیہص ۱۱۰ ، طحطاوی ج ۴ص ۳۹۹)

توضیح:
چونکہ بھانجی اور بھتیجی کا لڑکا دونوں ذوی الارحام کی تیسری قسم میں ہیں بھانجی قریب ہے اس لئے جب ذوی الارحام کی قسم اول اور ثانی نہ ہو تو قسم ثالث میں بھانجی وارث ہو جائے گی بھتیجی کا بیٹا وارث نہیں ہوگا۔ 
مسئلہ ۲:
اور اگر درجہ میں سب برابر ہوں تو تین صورتیں ہوں گی یا تو سب و ارث کی اولاد ہوں گے یا کوئی وارث کی اولاد نہ ہو گا۔ یا بعض وارث کی اولاد ہوں گے اور بعض وارث کی اولاد نہ ہوں گے۔ تواگر بعض وارث کی اولاد ہوں اور بعض وارث کی اولاد نہ ہوں تووارث کی اولاد مقدم ہو گی غیر وارث کی اولاد پر۔ (شامی ج ۵ص ۶۹۵، عالمگیری ج ۸ص ۴۶۱، شریفیہص ۱۱۰، طحطاوی ج ۴ص ۳۹۹)

توضیح:
بھتیجے کی بیٹی اور بھانجی کا بیٹا درجہ میں دونوں برابر ہیں مگر بھتیجہ خود عصبہ ہے اور بھانجی ذوی الارحام میں ہے اس لئے بھتیجے کی بیٹی وارث کی اولاد ہونے کی وجہ سے وارث ہو گی اور بھانجی کا بیٹا وارث نہیں ہو گا خواہ یہ بہن بھائی جن کی اولاد یں یہ ہیں حقیقی ہوں یا علاتی ہوں یا ایک علاتی اور ایک عینی ہو تینوں صورتوں کا یہی حکم ہے۔ (شامی ج ۵ص ۶۹۵)

مسئلہ ۳:
اگر تیسری قسم کے ذوی الارحام سب وارث کی اولاد ہیں تو اس کی بھی تین صورتیں ہیں ۔  (۱) سب عصبہ کی اولاد ہوں (۲) سب ذوی الفروض کی اولاد ہوں (۳) بعض عصبہ کی اولاد ہوں اور بعض ذوی الفروض کی۔ 

مثال ۱:   بنت ابی اخ حقیقی بنت ابی اخِ حقیقی۔ بنت ابی اخ علاتی۔ بنت ابی اخ علاتی۔ 



مثال ۲:   بنت اخت عینی۔ بنت اخت عینی۔ بنت اخت علاتی۔ بنت اخت علاتی۔ 

مثال ۳:   بنت اخ عینی۔ بنت اخِ اخیافی۔ بنت اخ علاتی اور بنت اخ اخیافی۔ 
مسئلہ ۴:
ذوی الارحام کی تیسری قسم میں جب کوئی عصبہ اور ذوی الفروض کی اولاد نہ ہو جیسے بنت بنت اخ اور جیسے ابن بنتِ اخ مسئلہ ۲ اور ۳ کی تمام صورتوں میں جب ذوی الارحام درجہ میں مساوات کے ساتھ قوت اور ضعف میں بھی برابر ہوں اور مذکر و مؤنث ہونے میں بھی یکساں ہوں تو سب کو برابر حصہ ملے گا اور اگر مذکر و مؤنث ہونے میں مختلف ہوں تو للذکر مثل حظ الانثیین ملے گا اور اگر قوت و ضعف میں مختلف ہوں گے تو امام ابو یوسف کے قول پر جس کو ذوی الارحام کے بارے میں ہم نے لیا ہے جو رشتہ میں قوی ہو گا وہ اولیٰ ہو گا اس سے جو رشتہ میں ضعیف ہے یعنی حقیقی بھائی کی اولادیں علاتی بھائی کی اولادوں کے مقابلہ میں ادنیٰ ہوں گی اور علاتی بھائی کی اولادیں اخیافی بھائی کی اولاد سے اولیٰ ہوں گی۔ (شامی ج ۵ص ۶۹۵، عالمگیری ج ۶ص ۴۶۱، بحرالرائق ج ۸ص ۵۰۹، شریفیہص ۱۱۱ ، طحطاوی ج ۴ص ۳۹۹)

مسئلہ ۱:
اگر ذوی الارحام کی تیسری قسم میں اخیافی بھائی بہنوں کی اولادیں ہوں اور ان سے مقدم کوئی مستحق وارث نہ ہو تو مذکر و مؤنث کوبرابر برابر حصہ ملے گا اس میں مذکر و مؤنث پر کوئی فضیلت نہیں ہو گی۔ (عالمگیری ج ۶ص ۴۶۱ ، بحرالرائق ج ۸ص ۵۰۹، شریفیہص ۱۱۱، طحطاوی ج ۴ص ۴۰۰)


ذوی الارحام کی چوتھی قسم کا بیان

مسئلہ ۱:
چوتھی قسم کے ذوی الارحام میں وہ رشتہ دار ہیں جو میت کے دادا دادی نانانانی کی اولاد میں ہوں جیسے ماموں ، خالہ پھوپھی اور باپ کے ماں شریک بہن بھائی اسی طرح ان کی اولادیں اور چچا کی مؤنث اولادیں ۔ (عالمگیری ج ۶ص ۴۵۹، شریفیہص ۱۱۵)

مسئلہ ۲:
اگر چوتھی قسم میں کا صرف ایک ہی ذو رحم ہو اور پہلی تین قسموں میں سے کوئی نہ ہو تو کُل اسی کو مل جائے گا۔ (عالمگیری ج ۶ص ۴۶۲، شریفیہص ۱۱۵)

مسئلہ ۳:
ان کی اولادوں میں جو میت سے زیادہ قریب ہو گا وہ وارث ہو گا بعید والا وارث نہیں ہو گا۔ یہ قریب خواہ باپ کی جانب کا ہو یا ماں کی جانب کا اور خواہ مذکر ہو یا مؤنث۔ (عالمگیری ج ۶ص ۴۶۳، شریفیہص ۱۱۷)


مندرجہ بالا مثالوں میں جو قریب تھا وہ وارث ہوا اور بعید والاوارث نہ ہوا۔ 
مسئلہ ۴:
ان ذوی الارحام میں درجہ میں مساوی چند موجود ہوں خواہ سب باپ کی جانب کے ہوں یا سب ماں کی جانب کے ہوں یا کچھ باپ کی جانب کے یا کچھ ماں کی جانب کے تو ان میں سے جو وارث کی اولاد ہو گا وہ ذوی الارحام کی اولاد کے مقابلہ میں راجح ہو گا۔ یعنی وارث کی اولاد کو ترکہ ملے گا اور ذی رحم کی اولاد کو نہیں ملے گا۔ (مبسوط ج ۳۰ص ۲۱)

توضیح مثال ۱:
چچا کی بیٹی اور پھوپھی کی بیٹی دونوں رشتہ میں مساوی ہیں اور دونوں کی قرابت بھی باپ کی طرف سے ہے لیکن چچا کی بیٹی عصبہ کی اولاد ہے اور پوپھی کی بیٹی ذوی الارحام کی اولاد ہے اس لئے کُل مال چچا کی بیٹی کو ملے گا اور پھوپھی کی بیٹی محروم ہو گی۔ 
توضیح مثال۲:
ماموں کی بیٹی اور خالہ کا بیٹا دونوں رشتہ میں برابر ہیں اور دونوں ماں کی جانب سے ہیں اور ان میں وارث کی اولاد کوئی نہیں ہے اس لئے دونوں وارث ہوں گے تین حصے کر کے دو حصے خالہ کے بیٹے کو اور ایک حصہ ماموں کی بیٹی کو ملے گا۔ 
توضیح مثال ۳:
چچا کی بیٹی اور ماموں کابیٹا دونوں رشتہ میں تو برابر ہیں مگر چچا کی بیٹی کی رشتہ داری باپ کی جانب سے ہے اور ماموں کے بیٹے کی رشتہ داری ماں کیجانب سے ہے لیکن چچا کی بیٹی عصبہ کی اولاد ہے اور ماموں کا بیٹا ذی رحم کی اولاد ہے اس لئے چچا کی بیٹی کو کُل مال مل جائے گا اور ماموں کا بیٹا محروم ہو گا۔ 
مسئلہ ۵:
اگر درجہ میں مساوی صرف ایک جانب کے ذوی الارحام نہ ہوں اور ان میں وارث کی اولاد کوئی نہ ہو تو ان


 میں قوتِ قرابت بھی وجہ ترجیح ہو گی یعنی حقیقی رشتہ دار علاتی پر راجح ہو گی اور علاتی اخیافی پر اور اگر دونوں کے ذوی الارحام ہوں گے تو ایک جانب کی قوتِ قرابت دوسری جانب پر اثر انداز نہیں ہوتی بلکہ دو تہائی حصہ باپ کے طرف والوں کو اورایک تہائی ماں کے طرف والوں کو ملے گا۔ اور ایک حیثیت کے مساوی ذوی الارحام میں ہر جگہ اس اصول پر بھی عمل کیا جائے گا للذکر مثل حظ الانثیین۔ (مبسوط ج ۳۰ص ۲۱)

توضیح مثال ۱:
چونکہ تینوں پھپھیوں کے بیٹے قرابت میں برابر ہیں مگر حقیقی پھوپھی کے بیٹے کی قرابت ماں اور باپ دونوں جانب سے ہے اس لئے وہ علاتی اور اخیافی پھپھیوں کے بیٹوں پر راجح ہو گا اور کُل مال اس کو مل جائے گا اور وہ دونوں محروم ہو جائیں گے۔ 
توضیح مثال ۲:
دونوں پھپھیوں کے بیٹے درجہ میں برابر ہیں مگر علاتی پھوپھی کے بیٹے کی قرابت باپ میں شرکت کی وجہ سے ہے اور اخیافی پھوپھی کے بیٹے کی قرابت باپ کی ماں کی وجہ سے ہے باپ کی قرابت ماں کی قرابت سے قوی ہے۔ لہٰذا علاتی پھوپھی کا بیٹا وارث ہو گا اخیافی پھوپھی کا بیٹا وارث نہیں ہو گا۔ 
توضیح مثال۳:
تینوں ماموں کے بیٹے دررجہ میں برابر ہیں اور سب کی قرابت ماں کی وجہ سے ہے لیکن حقیقی ماموں کے بیٹے کی رشتہ داری نانا نانی دونوں کی وجہ سے ہے اور علاتی ماموں کے بیٹے کی قرابت صرف نانا سے ہے اور اخیافی


 ماموں کے بیٹے کی قرابت صرف نانی کی وجہ سے ہے لہٰذا حقیقی ماموں کا بیٹا وارث ہو گا اور دوسرے دونوں ماموں کے بیٹے محروم ہوں گے۔ 
توضیح مثال ۴:
علاتی اخیافی دونوں خالاؤں کی بیٹیاں درجہ میں مساوی ہیں اور دونوں کی رشتہ دری ماں کی جانب سے ہے لیکن علاتی خالہ کی بیٹی کی رشتہ داری ماں کے باپ یعنی نانا کی وجہ سے ہے اور اخیافی خالہ کی بیٹی رشتہ داری ماں کی ماں یعنی نانی کی وجہ سے ہے۔ باپ کی رشتہ داری ماں کی رشتہ داری سے قوی ہے۔ لہٰذا کُل مال علاتی خالہ کی بیٹی کو مل جائے گا اور اخیافی خالہ کی بیٹی محروم ہو گی۔ 
توضیح مثال۵:
علاتی پھوپھی کا بیٹا اور حقیقی ماموں کابیٹا درجہ میں دونوں برابر ہیں لیکن جہت قرابت علیحدہ علیحدہ ہے پھوپھی کے بیٹے کی قرابت باپ کی جانب سے ہے اور صرف دادا کی وجہ سے ہے اور ماموں کے بیٹے کی قرابت ماں کی جانب سے ہے اور اس کی قرابت نانا نانی دونوں کی جانب سے ہے تو جہتِ قرابت مختلف ہونے کی وجہ سے ماموں کے بیٹے کی قوتِ قرابت سے چچا کا بیٹا ضعفِ قرابت کے باوجود محروم نہیں ہو گا۔ 
مسئلہ ۶:
جہت قرابت مختلف ہونے کے بعد جیسا اوپر بیان کیا گیا قوتِ قرابت وجہ ترجیح نہیں ہوتی ہے بلکہ باپ کے طرف والے ذوی الارحام کو دو حصے اور ماں کی طرف والے ذوی الارحام کو ایک حصہ ملتا ہے پھر باپ کی طرف والے رشتہ دار ایک فریق بن جائیں گے اور ماں کی طرف کے رشتہ دار ایک فریق۔ ان میں آپس میں قوتِ قرابت سے ترجیح ہو گی اور ہر فریق میں اگر صرف مذکر یا مؤنث ذوی الارحام ہوں تو ان کوبرابر حصہ ملے گا اور اگر مختلف ہوں تو للذکر مثل حظ الانثیین پر بھی عمل ہو گا۔ 
توضیح مثال ۳:
پھوپھی کے بیٹے اور بیٹی کی رشتہ داری باپ کی جانب سے ہے اور ماموں کے بیٹے اور خالہ کی بیٹی کی رشتہ داری ماں کی جانب سے ہے اس لئے تین سے مسئلہ کر کے دو حصے پھوپھی کی اولاد کو ایک اور ایک حصہ ماموں اور خالہ کی اولاد کو دیا گیا۔ پھر پھوپھی کی اولاد علیحدہ ایک فریق ہو کر اپنا حصہ اس طرح تقسیم کریں گے کہ مذکر کو دو حصے اور مؤنث کو ایک حصہ ملے گا اسی طرح ماموں کا بیٹا اور خالہ کی بیٹی ایک فریق بن کر اپنا حصہ اس طرح تقسیم کر لیں گے کہ ماموں کے بیٹے کو دو حصے اورخالہ کی بیٹی کو ایک حصہ ملے گا اس لئے تین سے تصحیح کر کے نو سے مسئلہ ہو گیا ان میں کے دو تہائی یعنی چھ باپ کے فریق والوں کے ہیں وہ اس طرح تقسیم ہو گئے کہ چار پھوپھی کے بیٹے نے اور دو پھوپھی کی بیٹی نے لے لئے اور ماں کی طرف والے ماموں کے بیٹے اور خالہ کی بیٹی نے نو کا ایک تہائی یعنی تین اس طرح تقسیم کر لیا کہ دو ماموں کے بیٹے نے اور ایک خالہ کی بیٹی نے لے لیا۔ 
توضیح مثال ۱:
پھوپھی اور ماموں خالہ کی اولادیں درجہ میں برابر ہیں اور جہت ِ قرابت میں مختلف اس لئے تین سے مسئلہ کر کے دو باپ کے قرابت والے پھوپھی کی بیٹیوں کو اور ایک ماں کی قرابت والے ماموں اور خالہ کے بیٹوں کو دیا گیا۔ پھر تین سے تصحیح کر کے مسئلہ کو صحیح کر دیا گیا یہاں ماں کی قرابت ماموں اور خالہ قوتِ قرابت رکھتے تھے مگر ان کی قوتِ قرابت نے باپ کی طرف علاتی چچا کی اولاد کو محروم نہ کیا۔ 
توضیح مثال ۲:
باپ اور ماں دونوں کی جانب کے ذوی الارحام ہیں اور درجہ میں سب برابر ہیں اور حقیقی پھوپھی کا بیٹا قوی قرابت رکھتا ہے لیکن جہت مختلف ہونے کی وجہ سے وہ ماں کی طرف والے ذوی الارحام علاتی ماموں کے بیٹے اور اخیافی خالہ کی بیٹی کو محروم نہیں کرے گا لہٰذ اتین حصے کر کے دو حصے باپ کے طر والے ذوی الارحام کو ایک حصہ ماں کی طرف والے ذوی الارحام کو دیا گیا پھر ہر فریق میں قوت قرابت نے اثر کیا تو حقیقی پھوپھی


 کے بیٹے نے اپنے فریق کا کُل حصہ یعنید و سہام لے لیا اور علاتی پھوپھی کا بیٹا محروم ہو گیا اسی طرح ماں کی طرف والے ذوی الارحام میں علاتی ماموں کے بیٹے نے قوت قرابت کی وجہ سے اپنے فریق کا پورا حصہ ایک سہام لے لیا اور اخیافی خالہ کی بیٹی کو محروم کر دیا۔ 

مخنثین کی میراث کا بیان


اگرچہ اس کا موقع شاذونا در ہی آتا ہے تاہم اگر آجائے تو حکم شرع معلوم ہونا ضروری ہے اس لئے ہم کتاب کی تکمیل کے لئے اس باب کو شامل کرنا ضروری سمجھتے ہیں ۔ 
مسئلہ ۱:
مخنث وہ شخص ہے جس میں مرد اور عورت دونوں کے اعضاء ہوں یا دونوں میں سے کوئی عضو نہ ہو۔ اگر دونوں عضو ہوں تو یہ دیکھا جائے گا کہ وہ پیشاب کون سے عضو سے کرتا ہے اگر مردانہ عضو سے پیشاب کرتا ہے تو مرد کا حکم ہے اور اگر زنانہ عضو سے پیشاب کرتا ہے تو عورت کا حکم ہے اور اگر دونوں سے پیشاب کرتا ہے تو یہ دیکھا جائے گا پہلے پیشاب کون سے عضو سے کرتا ہے۔ جس سے پہلے پیشاب کرے گا اس کا حکم ہو گا اور اگر دونوں عضو سے ایک ساتھ پیشاب کرتا ہے تو اس کو خنثیٰ مشکل کہتے ہیں ۔ یعنی اس کے مرد و عورت ہونے کا کچھ پتہ نہیں چلتا اسی کے احکام یہاں بیان کئے جاتے ہیں اور یہ حکم اس وقت ہے جبکہ وہ بچہ ہے اور اگر بلوغ کی عمر کو پہنچ گیا اور اس کو داڑھی نکل آئی یا مردوں کی طرح احتلام ہو یا جماع کرنے کے لائق ہوجائے تو اسے مرد مانا جائے گا اور اگر اس کے پستان ظاہر ہوئے یا ماہواری آئی تو عورت مانا جائے گا اور اگر دونوں قسم کی علامتیں نہ پائی گئیں یا دونوں قسم کی علامتیں پائی گئیں جب بھی خنثیٰ مشکل کہلائے گا۔ (درمختار و شامی ج ۵ص ۶۳۶ ،بزازیہ ،عالمگیری ج ۶ص ۴۷۶ ، عالمگیری ج ۶ص ۴۳۷)

مسئلہ ۲:
خنثیٰ مشکل کا حکم یہ ہے کہ اس کو مذکر و مؤنث مان کر جس صورت میں کم ملتا ہے وہ دیا جائے گا اور اگر ایک صورت میں اسے حصہ ملتا ہے اور ایک صورت میں نہیں ملتا تو نہ ملنے والی صورت اختیار کی جائے گی۔ (درمختار و شامی ج ۵ص ۶۳۸)

تشریح :
اگر خنثیٰ کو لڑکا مانتے ہیں تو اسے ۵ حصوں میں سے دو حصے ملتے ہیں اور اگر اسے لڑکی مانتے ہیں توچار حصوں میں سے ایک حصہ ملتا ہے اور ظاہر ہے کہ ۲/۵   ۱ /۴ سے زیادہ ہے لہٰذا اس کو مؤنث والا حصہ یعنی ۱/۴دیا جائے گا۔ 
 تشریح :
اگر خنثیٰ کو باپ کی طرف سے بھائی قرار دیا جائے تو وہ عصبہ بنے گا اور اس کے لئے کچھ نہ بچے گا اس لئے کہ نصف شوہر کا اور نصف حقیقی بہن کا فرض حصہ ہے اور عصبہ کو اس وقت ملتا ہے جب ذوی الفروض سے کچھ بچے اور جب خنثیٰ کو باپ کی طرف سے بہن فرض کیا گیا تو وہ ذوی الفروض میں سے ہے اور ۶ سے مسئلہ بنانے کے بعد نصف یعنی ۳ شوہر کو ملے اور نصف حقیقی بہن کو اور خنثیٰ کوچھٹا حصہ یعنی ایک ، بہنوں کا دو تہائی حصہ


 پوراکرنے کے لئے اور مسئلہ عول ہو کر ۷ سے ہو گیا لہٰذا خنثیٰ کومذکر مان کو محروم رکھا جائے گا۔ (شریفیہص ۱۲۶ ،عالمگیری ج ۶ص ۴۳۷)


حمل کی وراثت کا بیان


اگر تقسیم وراثت کے وقت بیوی کے پیٹ میں بچہ ہے تو اس کا حصہ محفوظ رکھا جائے گا جس کی تفصیل حسبِ ذیل ہے۔ 
مسئلہ ۱:
بچہ ماں کے پیٹ میں زیادہ سے زیادہ دو سال رہ سکتا ہے اور کم از کم مدت حمل چھ ماہ ہے۔ 
مسئلہ ۲:
اگر حمل میت کا ہے اور دو سال کے دوران بچہ پیدا ہوا اور عورت نے ابھی تک عدت ختم ہونے کا اقرار نہ کیا ہو تو یہ بچہ وارث بھی ہو گا اور اس کے مال کے اور لوگ بھی وارث ہوں گے اور اگر دو سال پورے ہونے کے بعد بچہ پیدا ہوا تو یہ بھی وارث نہیں ہو گا اور اس کا بھی کوئی وارث نہیں ہو گا۔ (شا می ج ۵ص ۷۰۲ ،  سراجیص ۵۸)

مسئلہ ۳:
حمل سے پیدا ہونے والا بچہ اس وقت وارث ہو گا جب کہ وہ زندہ پیدا ہوا ہو یا اس کا اکثر حصہ زندہ باہر ہوا ہواور زندگی کو اس طرح مانا جائے گا کہ وہ روئے یا چھینکے یا کوئی آواز نکالے یا اس کے اعضا حرکت کریں ۔ (تبیین ج ۶ص ۲۴۱ ،سراجیص ۵۸ ، شامی ج ۵ص ۷۰۱،عالمگیری ج ۶ص ۴۵۶)

مسئلہ ۴:
اگر بچہ اس طرح پیدا ہوا کہ اس کا پہلے سر نکلا تو سینہ پر دارومدار ہے اگر سینہ زندہ رہ کر نکل آیا تو وارث ہو گا اور اگر سینہ نکلنے سے پہلے مر گیا تو وارث نہیں ہو گا اور اگر پیر پہلے نکلے ہیں تو ناف کا اعتبار ہو گا اگر ناف ظاہر ہونے تک زندہ تھا تو وارث ہو گا ورنہ نہیں ۔ (سراجیص ۵۹، عالمگیری ج ۶ص ۴۵۶)

مسئلہ ۵:
بہتر تو یہ ہے کہ ترکہ تقسیم کرنے میں بچہ کی پیدائش کا انتظار کر لیا جائے تاکہ حساب میں کوئی تبدیلی نہ کرنا پڑے اور اگر ورثا انتظار کرنے کو تیار نہ ہوں تو حمل کے احکام پر عمل کیا جائے۔ 
مسئلہ ۶:
حمل کی دو صورتیں ہیں ۔ 

(۱) میت کا حمل ہے (۲) میت کے علاوہ کسی دوسرے رشتہ دار کا حمل ہو جو میت کاوارث بن سکتا ہو۔ 

اگر میت کا حمل ہے تو اس کو لڑکا فرض کرنے اور لڑکی فرض کرنے کی صورتوں میں سے جس صورت میں زیادہ حصہ ملتا ہے وہ حصہ محفوظ رکھا جائے گا۔ 
حمل کا حصہ نکالنے کاقاعدہ

مسئلہ ۷:
ایک مرتبہ حمل کو مذکر مان کر مسئلہ نکالا جائے اور ایک مرتبہ حمل کو مؤنث مان کر مسئلہ نکالا جائے پھر دونوں مسئلوں کی تصحیح میں اگر توافق ہو تو ہر ایک کے وفق کو دوسرے کے کل میں ضرب دیاجائے اور اگر دونوں تصحیح میں تباین ہو تو ہر تصحیح میں ضرب دے دیا جائے اور دونوں صورتوں میں حاصل ضرب دونوں مسئلوں کی تصحیح


 قرار پائے گی اور دونوں مسئلوں میں سے ہر وارث کو جو سہام ملے ہیں ان میں بھی یہ عمل کیا جائے کہ دونوں مسئلوں کی تصحیح میں توافق ہونے کی صورت میں ایک مسئلہ کے وفق تصحیح کو دوسرے مسئلہ میں سے ہر وارث کے سہام کو ضرب دی جائے اور دونوں تصحیحوں میں تباین کی صورت میں ہر تصحیح کو دوسری تصحیح میں سے ہر وارث کے سہام کو ضرب دیجائے اب دونوں مسئلوں میں ہروارث کے حصوں کو دیکھاجائے جو کم ہو وہ ہر وارث کو اس وقت دے دیا جائے اورجتنا زیادہ ہے وہ محفوظ رکھا جائے گا بچہ پیدا ہونے کے بعد جو مال محفوظ رکھا گیا تھا اس میں سے جس وارث کے حصہ میں سے کاٹ کر اسے کم دیا گیا تھا اس کا حصہ پوار کر دیا جائے گا اور اگر وہ اپنا حصہ لے چکا تھا تو اس کے حصہ میں کوئی تبدیلی نہیں ہو گی اور حمل سے پیدا ہونے والا بچہ اپنا حصہ لے لے۔ 
توضیح :
حمل کو مذکر ماننے کی صورت میں مسئلہ ۲۴ سے تھا اورمؤنث ماننے کی صورت میں مسئلہ ۲۷ سے تھا اور ۲۴ اور ۲۷ میں توافق بالثلث ہے یعنی ۳ دونوں کو تقسیم کر دیتا ہے اس لئے ۲۴ کے وفق کو ۲۷ میں ضرب دیا تو ۲۱۶ ہوا اور ۲۷ کے وفق ۹ کو ۲۴ میں ضرب دیا جب بھی ۲۱۶ ہوئے لہٰذا اب دونوں مسئلوں کی تصحیح ۲۱۶ ہے اور حمل کو مذکر ماننے کی صورت میں عدد تصحیح ۲۴ تھا اس کا وفق ۸ ہے لہٰذا ۸ کو دوسرے مسئلہ کی تصحیح ۲۷ میں سے ہر وارث کو جو سہام ملے تھے اس کو ضرب دیاگیا اور حمل کو مؤنث ماننے کی صورت میں تصحیح کا عدد ۲۷ تھا اس کا وفق ۹ ہے اس لئے ۹ کو دوسرے مسئلے میں سے ہر وارث کے سہام کو ضرب دیا گیا اب دونوں مسئلوں میں ہر وارث کے حصوں کو دیکھا باپ کو پہلے مسئلہ میں ۳۶ اور دوسرے مسئلے میں ۳۲ سہام ملے اس لئے اس کو ۳۲ دے دیئے


 جائیں گے اور چار سہام محفوظ رکھے جائیں گے۔ اسی طرح ماں کو بھی پہلے مسئلہ میں ۳۶ اور دوسرے میں ۳۲ سہام ملے اس لئے اس کو ۳۲ دیئے جائیں گے اور چار سہام محفوظ رکھے جائیں گے۔ بیوی کو پہلے مسئلہ میں ۲۷ اور دوسرے مسئلہ میں ۲۴ سہام ملے ۲۴ اس کودے دیئے جائیں گے اور ۳ محفوظ رکھے جائیں گے۔ لڑکی کو پہلے مسئلہ میں ۳۹ اور دوسرے مسئلہ میں ۶۴ سہام ملے اس لئے ۳۹ دیئے جائیں گے اور ۲۵ سہام محفوظ رکھے جائیں گے پھر اگر حمل سے لڑکا پیدا ہوا تو ۷۸ سہام جو پہلے مسئلہ میں اسے ملے تھے اس کو دے دیئے جائیں گے اور باپ کے جو ۴ سہام محفوظ تھے وہ اسکو اور ماں کے جو ۴ سہام محفوظ تھے وہ اس کو اور بیوی کے تین سہام محفوظ تھے وہ اس کو دے دیئے جائیں گے۔ اس طرح ۲۱۶ سہام پورے ہو جائیں گے اور اگر حمل سے لڑکی پیدا ہوئی تو ماں باپ اور بیوی اپنا پورا حصہ لے چکے ہیں ان کومحفوظ سہام سے کچھ نہیں ملے گا۔ لیکن بیٹی کے جو ۲۵سہام محفوظ تھے وہ اس کو دے دیئے جائیں گے۔ اور ۶۴ سہام پیدا ہونے والی لڑکی کودے دیئے جائیں گے۔ اس طرح پھر مجموعہ ۲۱۶ سہام پورا ہو جائے گا اور اگر حمل سے مردہ بچہ پیدا ہوا تو لڑکی نصف مال کی مستحق تھی اور اسے ۳۹ سہام دیئے گئے تھے لہٰذا اس کو ۶۹ سہام اور دے دیئے جائیں گے اس طرح اس کا کُل حصہ ۲۱۶ کا نصف ۱۰۸ سہام ہو جائے گا اور ماں اور باپ کے ۴،۴ سہام جو کاٹے گئے تھے وہ ان کودیدیئے جائیں گے اور ۳ سہام بیوی کے کاٹے گئے تھے وہ اس کو دیدئیے جائیں گے اور ۹ سہام محفوظ مال میں سے بچیں گے وہ باپ کو عصبہ ہونے کی وجہ سے دے دیئے جائیں گے۔ 
توضیح :
حمل کو مذکر ماننے کی صورت میں مسئلہ ۷ سے ہوا تھا۔ اور مؤنث ماننے کی صورت میں ۶ سے اور ۶ اور ۷ میں تباین ہے اس لئے ۷ سے دوسرے مسئلہ کی تصحیح ۶ میں ضرب دیا تو ۴۲ ہوئے اور دوسرے مسئلہ کی تصحیح ۶ کو ۷


 میں ضرب دیا جب بھی ۴۲ہوئے اسی طرح پہلے مسئلہ کی تصحیح ۷ کو دوسرے مسئلہ میں سے وارثوں کے ہر حصہ کوضرب دیا اوردوسرے مسئلہ کی تصحیح ۶ سے پہلے کی تصحیح میں سے ہرو ارث کے حصہ کو ضرب دیا تو لڑکوں کو حمل مذکر ماننے کی صورت میں ۱۲ ، ۱۲ سہام اور لڑکی کو ۶ سہام ملے اور حمل کو مؤنث ماننے کی صورت میں لڑکوں کو ۱۴، ۱۴ سہام اور لڑکی کو ۷ سہام ملے لہٰذا کم والے حصے یعنی لڑکوں کو ۱۲ ، ۱۲ اور لڑکی کو ۶ سہام دے دیئے جائیں گے اور باقی ۱۲ سہام محفوظ رکھے جائیں گے اگر حمل سے لڑکا پیدا ہوا تو اس کو ۱۲ سہام دے دیئے جائیں گے وہی اس کا پورا حصہ تھا اور اگر لڑکی پیدا ہوئی تو اس کے حصہ کے ۷ سہام اس کو دے دیئے جائیں گے اور ۲ ، ۲ سہام ہر لڑکے کو اور ایک سہام لڑکی کو دے کر ان کے حصے پورے کر دیئے جائیں گے۔ اس لئے کہ اب وہ زیادہ کے مستحق ہیں زوجہ خلع سے طلاق بائن حاصل کرنے کی وجہ سے محروم رہے گی۔ 
مسئلہ ۵:
اگر میت کے علاوہ کسی دوسرے کا حمل ہو تو مورث کی موت کے چھ ماہ یا اس سے کم میں بچہ پیدا ہونے سے وارث ہو گا اور چھ ماہ کے بعد پیدا ہونے سے وارث نہیں ہو گا لیکن اگر چھ ماہ کے بعد پیدا ہوااور عورت نے عدت ختم ہونے کا اقرارنہ کیا ہو اور دوسرے ورثا یہ اقرار کریں کہ یہ حمل میت کی موت کے وقت موجود تھا تو چھ ماہ کے بعد پیدا ہونے سے بھی وارث ہو جائے گا۔ (شامی ج ۵ص ۷۰۲، شریفیہص ۱۳۲، سراجیص ۵۸، عالمگیریج ۶ص ۴۵۵)

مسئلہ ۶:
مذکورہ بالا صورت میں بھی وہی حکم ہے کہ حمل کو مذکر و مؤنث مان کر علیحدہ علیحدہ دو مسئلے بنائیں جائیں گے اور ورثا کو دونوں مسئلوں میں سے جو ملتا ہو گا وہ دے دیا جائے گا اور باقی محفوظ رکھ کر بچہ پیدا ہونے کے بعد جو صورت ہوگی اس پر عمل کیا جائے گا۔ (شامی ج ۵ص ۷۰۲)

توضیح :
حمل مذکر ماننے کی صورت میں شوہر کو ۱۲ سہام اور حمل کو مؤنث ماننے کی صورت میں ۹ سہام ملیں گے لہٰذا اسے ۹ سہام دے دیئے جائیں گے اور ۳ سہام محفوظ رکھے جائیں گے ماں کوحمل مذکر ماننے کی صورت میں ۸ سہام اور مؤنث ماننے کی صورت میں ۶ سہام ملیں گے لہٰذا اسے ۶ سہام دئیے جائیں گے۔ اس طرح دونوں کو ۱۵ سہام دینے کے بعد ۹ سہام محفوظ رہیں گے۔ اگر حمل سے لڑکی پیدا ہوئی تو یہ ۹ سہام اس کا حصہ ہے اس کو دے دیئے جائیں گے اور شوہر اور ماں اپنا پورا حصہ لے چکے تھے اس لئے کوئی تبدیلی نہیں ہو گی اور حمل سے لڑکا پیدا ہوا تو یہ بچہ ۴ سہام کا مستحق ہے لہٰذا ۴ سہام اس کو دے دیئے جائیں گے اور تین سہام شوہر کو اور ۲ سہام ماں کودیدئیے جائیں گے کیونکہ وہ اس کے مستحق ہیں اور انہیں کے حصہ سے یہ سہام محفوظ کئے گئے تھے۔ اس مسئلہ میں حمل کو لڑکا فرض کرنے کی صور تمیں چونکہ وہ بھائی ہے اس لئے عصبہ ہو گا اور ماں اور شوہر ذوی الفروض میں سے ہیں ان دونوں کا فرض حصہ نکالنے کے بعدجو باقی بچا وہ اس کو دے دیا گیا اور حمل کو مؤنث ماننے کی صورت میں وہ حقیقی بہن ہو گی اور ذوی الفروض میں ہونے کیوجہ سے نصف مال کی مستحق ہو گئی۔ لہٰذا ماں اورشوہر کے ساتھ مل کر اس کے حصے کی وجہ سے سے عول کیا گیا اور اسے اس کا فرض حصہ دیا گیا وہ عصبیت کے حصہ سے زیادہ ہے۔ 
مسئلہ ۷:
حمل کی ان تمام صورتوں میں حمل میں ایک بچہ مان کر تخریج مسائل کی گئی ہے اس لئے اسی قول پر فتویٰ ہے لیکن یہ احتمال ہے کہ حمل سے ایک سے زیادہ بچے پیداہوئے ہوں اسلئے تمام وارثوں کی طرف ضامن لیا


 جائے گا تاکہ اگر زیادہ بچے پیدا ہوں تو ان وارثوں سے مال واپس دلانے کاوہ ضامن ذمہ دار ہو۔ (شامی ج ۵ص ۷۰۱، شریفیہص ۱۳۲ ، سراجی ص۵۸)

مسئلہ ۸:
ان تمام مسائل میں حصہ محفوظ رکھنے کا حکم ان وارثوں کے حق میں ہے جن کا حصہ زیادہ سے کمی کی طرف تبدیل ہو جاتا ہے اور جن کاحصہ تبدیل نہیں ہوتا ہے ان کے حق میں محفوظ رکھنے کی کوئی ضرورت نہیں مثلاً دادی ، نانی اور حاملہ زوجہ اور جن وارثوں کی یہ حالت ہو کہ حمل کے مذکر و مؤنث ہونے کی صورت میں سے ایک صوررت میں محروم ہوتے ہیں اور ایک صورت میں وارث ہوتے ہیں تو انہیں کچھ نہیں دیا جائے گا اور ان کا حصہ محفوظ بھی نہیں رکھا جائے گامثلاً بھائی اور چچا جب حاملہ زوجہ کے ساتھ ہوں تو اگر حمل سے لڑکا پیدا ہوا تو یہ لوگ محروم رہیں گے اور اگرلڑکی پیدا ہوئی تو یہ عصبہ ہو کر وارث ہو جائیں گے لہٰذا ان کے لئے کوئی حصہ محفوظ نہیں رکھاجائے گا۔ (شامی ج ۵ص ۷۰۲)

گمشدہ شخص کی وراثت کا بیان

مسئلہ ۱:
اگر کوئی شخص گم ہو جائے اور اس کی زندگی یاموت کا کچھ علم نہ ہو تو وہ شخص اپنے مال کے اعتبار سے زندہ متصور ہو گایعنی اس کے مال میں وراثت جاری نہ ہو گی مگر دوسرے کے مال کے اعتبار سے مردہ شمار ہو گا یعنی کسی سے اس کووراثت نہ ملے گی۔ (شریفیہص ۱۳۷، سراجیص ۲۶، عالمگیری ج ۶ص ۵۵، شامی ج ۳ص ۴۵۴)

مسئلہ ۲:
گمشدہ شخص کے مال کو محفوظ رکھا جائے گا یہاں تک کہ اس کی موت کا حکم دے دیا جائے اور اس کی مقدار صاحب فتح القدیر کی رائے میں یہ ہے کہ مفقود کی عمر کے ستر برس گذر جائیں تو قاضی اس کی موت کا حکم دے گا اور اس کی جو املاک ہیں وہ ان لوگوں پر تقسیم ہوں گی جو اس موت کے حکم کے وقت موجود ہیں ۔ (شریفیہص ۱۵۲، فتح القدیر ج ۸ص ۴۴۵، بہار شریعت حصہ دہمص ۱۷، شامی ج ۳ص ۴۵۷)

‮مسئلہ۳:
مفقود کا اپنا مال تو پورا محفوظ رکھا جائے گا تاوقتیکہ اس کی موت کا حکم دیا جائے اگر اس حکم سے پہلے وہ واپس آگیا تو اپنے مال پر قبضہ کرے گا اور اگر واپس نہ آیا توجس وقت موت کا حکم کیا جائے گا اس وقت جو وارث موجود ہوں گے ان پر تقسیم کر دیا جائے جیساکہ اوپر بیان ہوا۔ (شامی ج ۳ص ۴۵۴)

مسئلہ ۴:
مفقود کے کسی مورث کا انتقال ہواجس کے وارثوں میں مفقود کے علاوہ دوسرے بھی ہیں تو جن ورثہ کا حصہ مفقود کی زندگی اور موت سے تبدیل نہیں ہوتا ہے ان کوپورا حصہ دے دیا جائے گا اور جووارث مفقود کو زندہ ماننے سے محروم ہوتے ہیں اور مردہ ہونے سے وارث ہوتے ہیں ان کا حصہ ابھی محفوظ رکھا جائے گا تاوقتیکہ مفقود واپس آجائے یا اس کی موت کا حکم کر دیا جائے اور جن وارثوں کا حصہ مفقود کوزندہ ماننے کی صورت میں کم ہوتا ہے اور مردہ ماننے کی صورت میں زیادہ ہوتا ہے تو ان کا کم حصہ دیاجائے گا اور باقی کو محفوظ رکھا جائے گا تاوقتیکہ مفقود کا حال معلوم ہو۔ 
مثال :
زید کا انتقال ہوا اور اس کی دو بیٹی اور ایک مفقود بیٹا اور ایک پوتااور دو پوتی ہیں اس میں اگر گمشدہ بیٹے کو زندہ مانا جائے تو پوتا پوتی محروم ہوتے ہیں اور دونوں بیٹیوں کونصف مال اور مفقود کو نصف مال ملتا ہے اور اگر گمشدہ کو مُردہ مانا جائے تو پوتا پوتی وارث ہوں گے اور دونوں بیٹیوں کو دو تہائی حصہ ملے گا لہٰذا فی الحال ۱۲ سے مسئلہ کر کے تین تین سہام یعنی نصف مال دونوں بیٹیوں کو دے دیا جائے گا اور باقی چھ سہام محفوظ رکھے جائیں گے اگر مفقود آگیا تو لے لیگا ورنہ اس کی موت کے حکم کے بعد ان چھ سہام میں سے دو سہام ایک ایک دونوں لڑکیوں کو اور دے کر ان کا دو تہائی حصہ پورا کر دیا جائے گا اور باقی چار سہام میں سے دو پوتے کو اور ایک ایک دونون پوتیوں کو دے دیا جائے گا کیونکہ بیٹا نہ ہونے کی صورت میں اسی طرح زید کا مال تقسیم ہوتا۔ (شامیص ۴۵۶)

مرتد کی وراثت کا بیان

مسئلہ ۱:
جب مرتد مر جائے یا قتل کر دیا جائے یا دارالحرب بھاگ جائے اور قاضی اس کے دارالحرب چلے جانے کا فیصلہ دے دے تو جو کچھ اس نے اسلام کی حالت میں کمایا تھا وہ اس کے مسلمان وارثوں میں تقسیم ہو گا اور جو کچھ ارتداد کے زمانہ میں کمایا تھا وہ بیت المال میں چلا جائے گا۔ (شریفیہص ۱۵۴، شامی ج ۳ص ۴۱۴، عالمگیری ج ۲ص ۲۵۴، طحطاوی ج ۲ص ۴۸۷)

مسئلہ ۲:
دارالحرب چلے جانے کے بعد جو اس نے کمایا ہے وہ بالاتفاق فیٔ ہے اسے بیت المال میں جمع کر دیا جائے گا۔ 
مسئلہ ۳:
مذکورہ احکام مرتد کے تھے لیکن مرتدہ (عورت) کی تمام کمائی خواہ کسی زمانے کی ہو مسلمان وارثوں میں تقسیم کر دی جائیں گی۔ (شریفیہص ۱۵۴)

مسئلہ ۴:
مرتد مرد اور عورت نہ تو مسلمان کے وارث ہوں گے اور نہ ہی مرتد کے ۔ (شریفیہص ۱۵۵)

قیدی کی وراثت کا بیان

مسئلہ ۱:
وہ مسلمان جسے کافر قید کر کے لے گئے اس کا حکم عام مسلمانوں جیسا ہے وہ دوسروں کا وارث ہو گا اور اس کے انتقال کے بعد اس کے وارث اس کے مال سے ترکہ پائیں گے جب تک وہ اپنے مذہب پر باقی رہے گا اور اگر اس نے کافروں کی قید میں جانے کے بعد مذہب اسلام کوچھوڑ دیا تو اس پر وہی احکام ہوں گے جو مرتد کے ہیں اور اگر اس قیدی کی موت و زندگی کا کچھ علم نہ ہو تو اس کا حکم مفقود یعنی گمشدہ کا حکم ہو گا جیسا کہ اوپر مذکور ہوا۔ (شریفیہص ۱۵۶)

حادثات میں ہلاک ہونے والوں کابیان

مسئلہ ۱:
اگر کسی حادثہ میں چند رشتہ دار ہلاک ہو جائیں اور یہ معلوم نہ ہو سکے کہ ان میں پہلے کون ہلاک ہوا مثلاً جہاز


 ڈوب گیا یا ہوائی جہاز گر گیا ٹرین بس وغیرہ کے حادثات یا آگ لگ گئی یا عمارت گر گئی اب ان کا حکم یہ ہے کہ یہ آپس میں تو کسی کے وارث نہ ہوں گے البتہ ان کا مال انکے زندہ وارثوں میں تقسیم کیا جائے گا۔ (شریفیہص ۱۵۶) ختم شد


وصلی اللّٰہ تعالیٰ علیٰ خیر خلقہٖ ونور عرشہٖ قاسم رزقہ سیّدنا ومولٰنا محمّدو علٰے اٰلہٖ وصحبہٖ اجمعین۔ برحمتک یا ارحم الراحمین۔ 

مؤلفہ  :  مولانا مفتی وقار الدین و مفتی سید شجاعت علی صاحبان

جدول وغیرہ اصل ان پیج فائل میں 
تشکر القلم لائبریری
